
         តារាងមាតិកា

    
  
    
      	
        អារម្ភកថា
      

      	
        ផ្នែកទី១៖ ព្រះសូរសៀងរបស់ព្រះគ្រីស្ទ កាលពីដើមដំបូង ព្រះបន្ទូលនៃព្រះវិញ្ញាណបរិសុទ្ធ ថ្លែងទៅកាន់ពួកជំនុំនានា (ថ្ងៃទី១១ ខែកុម្ភៈ ឆ្នាំ១៩៩១ ដល់ថ្ងៃទី២០ ខែវិច្ឆិកា ឆ្នាំ១៩៩១)
      
        	
          សេចក្តីផ្ដើម
        

        	
          ជំពូកទី ១
        

        	
          ជំពូកទី ២
        

        	
          ជំពូកទី ៣
        

        	
          ជំពូកទី ៤
        

        	
          ជំពូកទី ៥
        

        	
          ជំពូកទី ៦
        

        	
          ជំពូកទី ៧
        

        	
          ជំពូកទី ៨
        

        	
          ជំពូកទី ៩
        

        	
          ជំពូកទី ១០
        

        	
          ជំពូកទី ១១
        

        	
          ជំពូកទី ១២
        

        	
          ជំពូកទី ១៣
        

        	
          ជំពូកទី ១៤
        

        	
          ជំពូកទី ១៥
        

        	
          ជំពូកទី ១៦
        

        	
          ជំពូកទី ១៧
        

        	
          ជំពូកទី ១៨
        

        	
          ជំពូកទី ១៩
        

        	
          ជំពូកទី ២០
        

        	
          ជំពូកទី ២១
        

        	
          ជំពូកទី ២២
        

        	
          ជំពូកទី ២៣
        

        	
          ជំពូកទី ២៤
        

        	
          ជំពូកទី ២៥
        

        	
          ជំពូកទី ២៦
        

        	
          ជំពូកទី ២៧
        

        	
          ជំពូកទី ២៨
        

        	
          ជំពូកទី ២៩
        

        	
          ជំពូកទី ៣០
        

        	
          ជំពូកទី ៣១
        

        	
          ជំពូកទី ៣២
        

        	
          ជំពូកទី ៣៣
        

        	
          ជំពូកទី ៣៤
        

        	
          ជំពូកទី ៣៥
        

        	
          ជំពូកទី ៣៦
        

        	
          ជំពូកទី ៣៧
        

        	
          ជំពូកទី ៣៨
        

        	
          ជំពូកទី ៣៩
        

        	
          ជំពូកទី ៤០
        

        	
          ជំពូកទី ៤១
        

        	
          ជំពូកទី ៤២
        

        	
          ជំពូកទី ៤៣
        

        	
          ជំពូកទី ៤៤
        

        	
          ជំពូកទី ៤៥
        

        	
          ជំពូកទី ៤៦
        

        	
          ជំពូកទី ៤៧
        

        	
          ជំពូកទី ៤៨
        

        	
          ជំពូកទី ៤៩
        

        	
          ជំពូកទី ៥០
        

        	
          ជំពូកទី ៥១
        

        	
          ជំពូកទី ៥២
        

        	
          ជំពូកទី ៥៣
        

        	
          ជំពូកទី ៥៤
        

        	
          ជំពូកទី ៥៥
        

        	
          ជំពូកទី ៥៦
        

        	
          ជំពូកទី ៥៧
        

        	
          ជំពូកទី ៥៨
        

        	
          ជំពូកទី ៥៩
        

        	
          ជំពូកទី ៦០
        

        	
          ជំពូកទី ៦១
        

        	
          ជំពូកទី ៦២
        

        	
          ជំពូកទី ៦៣
        

        	
          ជំពូកទី ៦៤
        

        	
          ជំពូកទី ៦៥
        

        	
          ជំពូកទី ៦៦
        

        	
          ជំពូកទី ៦៧
        

        	
          ជំពូកទី ៦៨
        

        	
          ជំពូកទី ៦៩
        

        	
          ជំពូកទី ៧០
        

        	
          ជំពូកទី ៧១
        

        	
          ជំពូកទី ៧២
        

        	
          ជំពូកទី ៧៣
        

        	
          ជំពូកទី ៧៤
        

        	
          ជំពូកទី ៧៥
        

        	
          ជំពូកទី ៧៦
        

        	
          ជំពូកទី ៧៧
        

        	
          ជំពូកទី ៧៨
        

        	
          ជំពូកទី ៧៩
        

        	
          ជំពូកទី ៨០
        

        	
          ជំពូកទី ៨១
        

        	
          ជំពូកទី ៨២
        

        	
          ជំពូកទី ៨៣
        

        	
          ជំពូកទី ៨៤
        

        	
          ជំពូកទី ៨៥
        

        	
          ជំពូកទី ៨៦
        

        	
          ជំពូកទី ៨៧
        

        	
          ជំពូកទី ៨៨
        

        	
          ជំពូកទី ៨៩
        

        	
          ជំពូកទី ៩០
        

        	
          ជំពូកទី ៩១
        

        	
          ជំពូកទី ៩២
        

        	
          ជំពូកទី ៩៣
        

        	
          ជំពូកទី ៩៤
        

        	
          ជំពូកទី ៩៥
        

        	
          ជំពូកទី ៩៦
        

        	
          ជំពូកទី ៩៧
        

        	
          ជំពូកទី ៩៨
        

        	
          ជំពូកទី ៩៩
        

        	
          ជំពូកទី ១០០
        

        	
          ជំពូកទី ១០១
        

        	
          ជំពូកទី ១០២
        

        	
          ជំពូកទី ១០៣
        

        	
          ជំពូកទី ១០៤
        

        	
          ជំពូកទី ១០៥
        

        	
          ជំពូកទី ១០៦
        

        	
          ជំពូកទី ១០៧
        

        	
          ជំពូកទី ១០៨
        

        	
          ជំពូកទី ១០៩
        

        	
          ជំពូកទី ១១០
        

        	
          ជំពូកទី ១១១
        

        	
          ជំពូកទី ១១២
        

        	
          ជំពូកទី ១១៣
        

        	
          ជំពូកទី ១១៤
        

        	
          ជំពូកទី ១១៥
        

        	
          ជំពូកទី ១១៦
        

        	
          ជំពូកទី ១១៧
        

        	
          ជំពូកទី ១១៨
        

        	
          ជំពូកទី ១១៩
        

        	
          ជំពូកទី ១២០
        

      

      

      	
        ផ្នែកទី២៖ ព្រះបន្ទូលរបស់ព្រះជាម្ចាស់ ថ្លែងទៅកាន់សកលលោកទាំងមូល (ថ្ងៃទី២០ ខែកុម្ភៈ ឆ្នាំ១៩៩២ ដល់ថ្ងៃទី១ ខែមិថុនា ឆ្នាំ១៩៩២)
      
        	
          សេចក្តីផ្ដើម
        

        	
          ជំពូកទី ១
        

        	
          ជំពូកទី ២
        

        	
          ជំពូកទី ៣
        

        	
          ជំពូកទី ៤
        

        	
          ជំពូកទី ៥
        

        	
          ជំពូកទី ៦
        

        	
          ជំពូកទី ៧
        

        	
          ជំពូកទី ៨
        

        	
          ជំពូកទី ៩
        

        	
          ជំពូកទី ១០
        

        	
          ចម្រៀងជ័យនៃនគរព្រះ
        

        	
          ជំពូកទី ១១
        

        	
          ជំពូកទី ១២
        

        	
          ជំពូកទី ១៣
        

        	
          ជំពូកទី ១៤
        

        	
          ជំពូកទី ១៥
        

        	
          ជំពូកទី ១៦
        

        	
          ជំពូកទី ១៧
        

        	
          ជំពូកទី ១៨
        

        	
          ជំពូកទី ១៩
        

        	
          ជំពូកទី ២០
        

        	
          ជំពូកទី ២១
        

        	
          ជំពូកទី ២២
        

        	
          ជំពូកទី ២៣
        

        	
          ជំពូកទី ២៤
        

        	
          ជំពូកទី ២៥
        

        	
          ចូរអរសប្បាយ ម្នាលជនទាំងឡាយអើយ!
        

        	
          ជំពូកទី ២៦
        

        	
          ជំពូកទី ២៧
        

        	
          ជំពូកទី ២៨
        

        	
          ជំពូកទី ២៩
        

        	
          ជំពូកទី ៣០
        

        	
          ជំពូកទី ៣១
        

        	
          ជំពូកទី ៣២
        

        	
          ជំពូកទី ៣៣
        

        	
          ជំពូកទី ៣៤
        

        	
          ជំពូកទី ៣៥
        

        	
          ជំពូកទី ៣៦
        

        	
          ជំពូកទី ៣៧
        

        	
          ជំពូកទី ៣៨
        

        	
          ជំពូកទី ៣៩
        

        	
          ជំពូកទី ៤០
        

        	
          ជំពូកទី ៤១
        

        	
          ជំពូកទី ៤២
        

        	
          ជំពូកទី ៤៣
        

        	
          ជំពូកទី ៤៤
        

        	
          ជំពូកទី ៤៥
        

        	
          ជំពូកទី ៤៦
        

        	
          ជំពូកទី ៤៧
        

      

      

      	
        បរិសិដ្ឋ៖ ការបញ្ចេញឱ្យឃើញអាថ៌កំបាំងអំពី «ព្រះបន្ទូលរបស់ព្រះជាម្ចាស់ ថ្លែងទៅកាន់សកលលោកទាំងមូល»
      
        	
          ជំពូកទី ១
        

        	
          ជំពូកទី ៣
        

        	
          ជំពូកទី ៤
        

        	
          ជំពូកទី ៥
        

        	
          ជំពូកទី ៦
        

        	
          ជីវិតពេត្រុស
        

        	
          ជំពូកទី ៨
        

        	
          ជំពូកទី ៩
        

        	
          ឧបសម្ព័ន្ធ៖ ជំពូកទី ១
        

        	
          ជំពូកទី ១០
        

        	
          ជំពូកទី ១១
        

        	
          ឧបសម្ព័ន្ធ៖ ជំពូកទី ២
        

        	
          ជំពូកទី ១២
        

        	
          ជំពូកទី ១៣
        

        	
          ជំពូកទី ១៤
        

        	
          ជំពូកទី ១៥
        

        	
          ជំពូកទី ១៦
        

        	
          ជំពូកទី ១៧
        

        	
          ជំពូកទី ១៨
        

        	
          ជំពូកទី ១៩
        

        	
          ជំពូកទី ២០
        

        	
          ជំពូកទី ២១
        

        	
          ជំពូកទី ២២ និង ២៣
        

        	
          ជំពូកទី ២៤ និង ២៥
        

        	
          ជំពូកទី ២៦
        

        	
          ជំពូកទី ២៧
        

        	
          ជំពូកទី ២៨
        

        	
          ជំពូកទី ២៩
        

        	
          ជំពូកទី ៣០
        

        	
          ជំពូកទី ៣១
        

        	
          ជំពូកទី ៣២
        

        	
          ជំពូកទី ៣៣
        

        	
          ជំពូកទី ៣៥
        

        	
          ជំពូកទី ៣៦
        

        	
          ជំពូកទី ៣៨
        

        	
          ជំពូកទី ៣៩
        

        	
          ជំពូកទី ៤០
        

        	
          ជំពូកទី ៤១
        

        	
          ជំពូកទី ៤២
        

        	
          ជំពូកទី ៤៤ និង ៤៥
        

        	
          ជំពូកទី ៤៦
        

      

      

      	
        ផ្នែកទី៣៖ ព្រះបន្ទូលរបស់ព្រះគ្រីស្ទ ខណៈដែលទ្រង់យាងក្នុងចំណោមពួកជំនុំនានា (ខែមិថុនា ឆ្នាំ១៩៩២ ដល់ថ្ងៃទី២៣ ខែមីនា ឆ្នាំ២០១០)
      
        	
          សេចក្តីផ្ដើម
        

        	
          ព្រះបន្ទូលរបស់ព្រះគ្រីស្ទ ខណៈដែលទ្រង់យាងក្នុងចំណោមពួកជំនុំនានា (ភាគទី១) (ខែមិថុនា ឆ្នាំ១៩៩២ ដល់ខែតុលា ឆ្នាំ១៩៩២)
        
          	
            ផ្លូវ ... (១)
          

          	
            ផ្លូវ ... (២)
          

          	
            ផ្លូវ ... (៣)
          

          	
            ផ្លូវ ... (៤)
          

          	
            ផ្លូវ ... (៥)
          

          	
            ផ្លូវ ... (៦)
          

          	
            ផ្លូវ ... (៧)
          

          	
            ផ្លូវ ... (៨)
          

          	
            តើអ្នកជឿគួរប្រកាន់យកទស្សនៈបែបណា
          

          	
            អំពីជំហាននៃកិច្ចការរបស់ព្រះជាម្ចាស់
          

          	
            មនុស្សពុករលួយ មិនអាចតំណាងព្រះជាម្ចាស់បានឡើយ
          

          	
            ការបម្រើសាសនា ត្រូវតែផាត់ចោលជាដាច់ខាត
          

          	
            អ្នកគួរតែចុះចូលនឹងព្រះជាម្ចាស់ នៅក្នុងជំនឿដែលអ្នកជឿដល់ទ្រង់
          

          	
            ការបង្កើតទំនាក់ទំនងធម្មតាជាមួយព្រះជាម្ចាស់ គឺពិតជាសំខាន់ខ្លាំងណាស់
          

          	
            ជីវិតខាងវិញ្ញាណបែបធម្មតា នាំមនុស្សមកលើផ្លូវត្រូវ
          

          	
            សេចក្តីសន្យាចំពោះអស់អ្នកដែលត្រូវបានប្រោសឱ្យបានគ្រប់លក្ខណ៍
          

          	
            មនុស្សអាក្រក់នឹងត្រូវទទួលទោសជាមិនខាន
          

          	
            របៀបចូលទៅក្នុងសភាពធម្មតា
          

          	
            របៀបបម្រើឱ្យស្របតាមបំណងព្រះហឫទ័យរបស់ព្រះជាម្ចាស់
          

          	
            របៀប​ស្គាល់​តថភាព
          

          	
            ទាក់ទងទៅនឹងជីវិតខាងវិញ្ញាណបែបប្រក្រតី
          

          	
            ការពិភាក្សាអំពីជីវិតពួកជំនុំ និងជីវិតពិតជាក់ស្តែង
          

          	
            អំពីមនុស្សរាល់គ្នាដែលបំពេញមុខងាររបស់ពួកគេ
          

          	
            អំពីការដែលព្រះជាម្ចាស់ប្រើមនុស្ស
          

          	
            នៅពេលដែលអ្នកយល់ដឹងអំពីសេចក្ដីពិត អ្នកគួរយកវាមកអនុវត្ត
          

          	
            បុគ្គលម្នាក់ដែលទទួលបានសេចក្ដីសង្គ្រោះ គឺជាបុគ្គលដែលមានឆន្ទៈប្រតិបត្ដិតាមសេចក្ដីពិត
          

          	
            តើអ្នកគង្វាលដែលស័ក្តិសមសម្រាប់ការប្រើប្រាស់គួរមានអ្វីខ្លះ?
          

          	
            អំពីបទពិសោធ
          

          	
            បញ្ញត្តិនៅក្នុងយុគសម័យថ្មី
          

          	
            រាជ្យមួយពាន់ឆ្នាំបានមកដល់ហើយ
          

          	
            តើទំនាក់ទំនងរបស់អ្នកជាមួយព្រះជាម្ចាស់មានលក្ខណៈយ៉ាងណាដែរ?
          

          	
            ចូរយកចិត្តទុកដាក់បន្ថែមលើតថភាព
          

          	
            ការរក្សាបញ្ញត្តិ និងការអនុវត្ដសេចក្ដីពិត
          

          	
            អ្នកគួរដឹងថា ព្រះដ៏ជាក់ស្ដែង គឺជាព្រះជាម្ចាស់
          

          	
            មានតែការយកសេចក្ដីពិតទៅអនុវត្ដប៉ុណ្ណោះ ទើបមានភាពជាក់ស្ដែង
          

          	
            ចំណេះដឹងនៃកិច្ចការបច្ចុប្បន្នរបស់ព្រះជាម្ចាស់
          

          	
            តើកិច្ចការរបស់ព្រះជាម្ចាស់ សាមញ្ញដូចមនុស្សគិតដែរឬទេ?
          

          	
            អ្នកត្រូវរស់នៅសម្រាប់សេចក្តីពិត ដ្បិតអ្នកជឿដល់ព្រះជាម្ចាស់
          

          	
            សំឡេងផ្គរលាន់ទាំងប្រាំពីរ៖ ថ្លែងទំនាយថា ដំណឹងល្អនៃនគរព្រះ នឹងផ្សាយទៅពាសពេញទាំងសកលលោក
          

          	
            ភាពខុសគ្នាដ៏សំខាន់រវាងព្រះដែលយកកំណើតជាមនុស្ស និងមនុស្សដែលត្រូវបានព្រះជាម្ចាស់ត្រាស់បង្គាប់
          

          	
            ចូរគេចចេញពីឥទ្ធិពលនៃភាពងងឹត ហើយព្រះជាម្ចាស់នឹងទទួលយកអ្នក
          

          	
            មនុស្សត្រូវតែផ្ដោតលើភាពជាក់ស្ដែងនៅក្នុងសេចក្ដីជំនឿ ពោលគឺការប្រណិប័តន៍តាមពិធីសាសនា មិនមែនជាជំនឿទេ
          

          	
            មានតែអស់អ្នកដែលស្គាល់កិច្ចការបច្ចុប្បន្នរបស់ព្រះជាម្ចាស់ប៉ុណ្ណោះ ទើបអាចបម្រើព្រះជាម្ចាស់បាន
          

          	
            សេចក្ដីស្រឡាញ់ពិតចំពោះព្រះជាម្ចាស់ គឺធ្វើឡើងប្រកបដោយឆន្ទៈ
          

          	
            អំពីការអនុវត្តនៃការអធិស្ឋាន
          

          	
            ស្គាល់កិច្ចការថ្មីបំផុតរបស់ព្រះជាម្ចាស់ និងដើរតាមដានព្រះបាទារបស់ព្រះអង្គ
          

          	
            មនុស្សដែលបានផ្លាស់ប្ដូរនិស្ស័យ គឺជាអ្នកដែលបានចូលទៅក្នុងភាពពិតនៃព្រះបន្ទូលរបស់ព្រះជាម្ចាស់
          

          	
            ការធ្វើឱ្យចិត្ដរបស់អ្នកបានស្ងប់ស្ងៀមនៅចំពោះព្រះជាម្ចាស់
          

          	
            ចូរគិតគូរដល់បំណងព្រះហឫទ័យរបស់ព្រះជាម្ចាស់ដើម្បីទទួលបានភាពគ្រប់លក្ខណ៍
          

          	
            ព្រះជាម្ចាស់ប្រោសមនុស្សណាដែលធ្វើតាមបំណងព្រះហឫទ័យទ្រង់ឱ្យបានគ្រប់លក្ខណ៍
          

          	
            អស់អ្នកណាដែលចុះចូលនឹងព្រះជាម្ចាស់ដោយដួងចិត្តពិត នឹងត្រូវព្រះជាម្ចាស់ទទួលយក ជាប្រាកដ
          

          	
            យុគសម័យនៃនគរព្រះ គឺជាយុគសម័យនៃព្រះបន្ទូល
          

          	
            គ្រប់យ៉ាងសម្រេចបានដោយព្រះបន្ទូលរបស់ព្រះជាម្ចាស់
          

          	
            អស់អ្នកដែលស្រឡាញ់ព្រះជាម្ចាស់យ៉ាងពិតប្រាកដ គឺជាអ្នកដែលអាចចុះចូលទាំងស្រុងចំពោះភាពជាក់ស្ដែងរបស់ទ្រង់
          

          	
            អស់អ្នកដែលនឹងត្រូវប្រោសឱ្យបានគ្រប់លក្ខណ៍ ត្រូវតែឆ្លងកាត់ការបន្សុទ្ធ
          

          	
            មានតែតាមរយៈការឆ្លងកាត់ការល្បងលដ៏ឈឺចាប់ទេ ទើបអ្នកអាចដឹងអំពីភាពគួរឱ្យស្រឡាញ់របស់ព្រះជាម្ចាស់
          

          	
            មានតែការស្រលាញ់ព្រះជាម្ចាស់តែប៉ុណ្ណោះទើបជាការជឿលើព្រះជាម្ចាស់ពិតប្រាកដ
          

          	
            ការជជែកដោយសង្ខេបអំពី «រាជ្យមួយពាន់ឆ្នាំបានមកដល់ហើយ»
          

          	
            មានតែអស់អ្នកដែលស្គាល់ព្រះជាម្ចាស់ប៉ុណ្ណោះដែលអាចធ្វើបន្ទាល់អំពីព្រះជាម្ចាស់បាន
          

          	
            របៀបដែលពេត្រុសចាប់ផ្ដើមស្គាល់ព្រះយេស៊ូវ
          

          	
            មានតែតាមរយៈការឆ្លងកាត់ការបន្សុទ្ធប៉ុណ្ណោះ ទើបមនុស្សអាចទទួលបានសេចក្តីស្រឡាញ់ពិត
          

          	
            អស់អ្នកណាដែលស្រឡាញ់ព្រះជាម្ចាស់នឹងរស់នៅក្នុងពន្លឺរបស់ទ្រង់អស់កល្បជានិច្ច
          

          	
            មានតែអ្នកដែលផ្តោតលើការអនុវត្តប៉ុណ្ណោះ ទើបអាចត្រូវបានប្រោសឱ្យគ្រប់លក្ខណ៍
          

          	
            កិច្ចការរបស់ព្រះវិញ្ញាណបរិសុទ្ធ និងកិច្ចការរបស់សាតាំង
          

          	
            ការព្រមានដល់អស់អ្នកដែលមិនអនុវត្តសេចក្តីពិត
          

          	
            អ្នកគប្បីរក្សាភាពស្មោះត្រង់របស់អ្នកចំពោះព្រះជាម្ចាស់
          

          	
            តើអ្នកជាមនុស្សដែលបានរស់ឡើងវិញហើយឬនៅ?
          

          	
            ការនៅតែមិនផ្លាស់ប្ដូរនៅក្នុងនិស្ស័យ គឺជាការធ្វើជាសត្រូវនឹងព្រះជាម្ចាស់
          

          	
            អស់អ្នកដែលមិនស្គាល់ព្រះជាម្ចាស់ គឺជាអ្នកដែលទាស់ទទឹងនឹងព្រះជាម្ចាស់
          

        

        

        	
          ព្រះបន្ទូលរបស់ព្រះគ្រីស្ទ ខណៈដែលទ្រង់យាងក្នុងចំណោមពួកជំនុំនានា (ភាគទី២) (ខែវិច្ឆិកា ឆ្នាំ១៩៩២ ដល់ខែមិថុនា ឆ្នាំ១៩៩៣)
        
          	
            កិច្ចការ និងការចូល (១)
          

          	
            កិច្ចការ និងការចូល (២)
          

          	
            កិច្ចការ និងការចូល (៣)
          

          	
            កិច្ចការ និងការចូល (៤)
          

          	
            កិច្ចការ និងការចូល (៥)
          

          	
            កិច្ចការ និងការចូល (៦)
          

          	
            កិច្ចការ និងការចូល (៧)
          

          	
            កិច្ចការ និងការចូល (៨)
          

          	
            កិច្ចការ និងការចូល (៩)
          

          	
            កិច្ចការ និងការចូល (១០)
          

          	
            និមិត្តអំពីកិច្ចការរបស់ព្រះជាម្ចាស់ (១)
          

          	
            និមិត្តអំពីកិច្ចការរបស់ព្រះជាម្ចាស់ (២)
          

          	
            និមិត្តអំពីកិច្ចការរបស់ព្រះជាម្ចាស់ (៣)
          

          	
            ទាក់ទងនឹងព្រះគម្ពីរ (១)
          

          	
            ទាក់ទងនឹងព្រះគម្ពីរ (២)
          

          	
            ទាក់ទងនឹងព្រះគម្ពីរ (៣)
          

          	
            ទាក់ទងនឹងព្រះគម្ពីរ (៤)
          

          	
            ការអនុវត្ត (១)
          

          	
            ការអនុវត្ត (២)
          

          	
            អាថ៌កំបាំងនៃការយកកំណើតជាមនុស្ស (១)
          

          	
            អាថ៌កំបាំងនៃការយកកំណើតជាមនុស្ស (២)
          

          	
            អាថ៌កំបាំងនៃការយកកំណើតជាមនុស្ស (៣)
          

          	
            អាថ៌កំបាំងនៃការយកកំណើតជាមនុស្ស (៤)
          

          	
            ការយកកំណើតជាមនុស្សទាំងពីរលើក បំពេញនូវសារៈសំខាន់នៃការយកកំណើតជាមនុស្ស
          

          	
            តើព្រះត្រៃឯកមានវត្តមានគង់នៅដែរឬទេ?
          

          	
            ការអនុវត្ត (៣)
          

          	
            ការអនុវត្ត (៤)
          

          	
            ការអនុវត្ត (៥)
          

          	
            សាច់រឿងពិតនៃកិច្ចការនៃការយកឈ្នះ (១)
          

          	
            ហេតុអ្វីបានជាអ្នកមិនសុខចិត្តធ្វើជាមនុស្សបន្ទាប់បន្សំ?
          

          	
            របៀបសម្រេចបានប្រសិទ្ធភាពចំពោះជំហានទីពីរនៃកិច្ចការនៃការយកឈ្នះ
          

          	
            សាច់រឿងពិតនៃកិច្ចការនៃការយកឈ្នះ (២)
          

          	
            សាច់រឿងពិតនៃកិច្ចការនៃការយកឈ្នះ (៣)
          

          	
            សាច់រឿងពិតនៃកិច្ចការនៃការយកឈ្នះ (៤)
          

          	
            ការអនុវត្ត (៦)
          

          	
            ការអនុវត្ត (៧)
          

          	
            ការអនុវត្ត (៨)
          

          	
            ចូរបម្រើឱ្យដូចជាពួកសាសន៍អ៊ីស្រាអែលបានបម្រើ
          

          	
            ការស្អាងលក្ខណៈសម្បត្តិគឺសម្រាប់ជាប្រយោជន៍នៃការទទួលបាននូវសេចក្តីសង្គ្រោះរបស់ព្រះជាម្ចាស់
          

          	
            ខ្លឹមសារសំខាន់នៃការសង្គ្រោះកូនចៅរបស់ម៉ូអាប់
          

          	
            បទពិសោធរបស់ពេត្រុស៖ ចំណេះដឹងរបស់គាត់អំពីការវាយផ្ចាល និងការជំនុំជម្រះ
          

          	
            អ្នករាល់គ្នាត្រូវយល់ពីកិច្ចការ៖ ចូរកុំដើរតាមទាំងវង្វេងវង្វាន់!
          

          	
            របៀបដែលអ្នកគប្បីដើរនៅលើកំណាត់ផ្លូវចុងក្រោយនេះ
          

        

        

        	
          ព្រះបន្ទូលរបស់ព្រះគ្រីស្ទ ខណៈដែលទ្រង់យាងក្នុងចំណោមពួកជំនុំនានា (ភាគទី៣) (ខែកក្កដា ឆ្នាំ១៩៩៣ ដល់ខែមិនា ឆ្នាំ១៩៩៤)
        
          	
            តើអ្នកគួរប្រព្រឹត្តិចំពោះបេសកកម្មនាពេលអនាគតរបស់អ្នកយ៉ាងដូចម្តេច?
          

          	
            គោលបំណងនៃការគ្រប់គ្រងមនុស្សជាតិ
          

          	
            សារជាតិ និងអត្តសញ្ញាណរបស់មនុស្ស
          

          	
            អត្តសញ្ញាណពីកំណើត និងតម្លៃរបស់មនុស្ស៖ តើមានលក្ខណៈពិតដូចម្តេច?
          

          	
            អស់អ្នកដែលមិនរៀនសូត្រ ហើយនៅតែល្ងង់ខ្លៅ៖ តើពួកគេមិនមែនជាសត្វទេឬ?
          

          	
            រាស្ដ្ររើសតាំងក្នុងប្រទេសចិន មិនអាចតំណាងឱ្យកុលសម្ព័ន្ធអ៊ីស្រាអែលបានទេ
          

          	
            តើអ្នករាល់គ្នាមានការយល់ដឹងអ្វីខ្លះអំពីព្រះពរ?
          

          	
            តើអ្នកមានការយល់ដឹងយ៉ាងដូចម្ដេចអំពីព្រះជាម្ចាស់?
          

          	
            អ្វីដែលហៅថា ជាមនុស្សពិតប្រាកដម្នាក់
          

          	
            តើអ្នកដឹងអ្វីខ្លះអំពីសេចក្តីជំនឿ?
          

          	
            នៅពេលស្លឹកឈើជ្រុះធ្លាក់ទៅគល់វិញ នោះអ្នកនឹងសោកស្ដាយនូវរាល់អំពើអាក្រក់ទាំងអស់ដែលអ្នកបានធ្វើ
          

          	
            គ្មាននរណាម្នាក់ដែលមានសាច់ឈាមអាចគេចផុតពីថ្ងៃនៃសេចក្ដីក្រោធបានឡើយ
          

          	
            ព្រះអង្គសង្គ្រោះបានយាងត្រឡប់មកវិញហើយនៅលើ «ពពកស»
          

          	
            កិច្ចការផ្សាយដំណឹងល្អ ក៏ជាកិច្ចការសង្គ្រោះមនុស្សដែរ
          

          	
            អ្នករាល់គ្នាសុទ្ធតែមានចរិតថោកទាបណាស់!
          

          	
            កិច្ចការនៅក្នុងយុគសម័យនៃក្រឹត្យវិន័យ
          

          	
            រឿងពិតនៃកិច្ចការក្នុងយុគសម័យប្រោសលោះ
          

          	
            ព្រះបន្ទូលសម្រាប់យុវជន និងមនុស្សចាស់
          

          	
            អ្នកគួរតែដឹងពីរបៀបដែលមនុស្សទាំងអស់បានវិវឌ្ឍមកដល់ពេលបច្ចុប្បន្ន
          

          	
            អំពីនាម និងអត្តសញ្ញាណ
          

          	
            មានតែអ្នកដែលត្រូវបានប្រោសឱ្យគ្រប់លក្ខណ៍ប៉ុណ្ណោះ ដែលអាចរស់នៅក្នុងជីវិតមួយដែលមានន័យ
          

          	
            អ្នកគប្បីទុកព្រះពរនៃឋានៈចោលមួយឡែក រួចឈ្វេងយល់ព្រះហឫទ័យព្រះជាម្ចាស់ ក្នុងការនាំសេចក្ដីសង្គ្រោះ មកឱ្យមនុស្សលោក
          

          	
            តើអស់អ្នកដែលបានដាក់កំហិតព្រះជាម្ចាស់តាមសញ្ញាណរបស់ខ្លួន អាចទទួលការបើកសម្ដែងពីទ្រង់យ៉ាងដូចម្ដេច?
          

          	
            មានតែអស់អ្នកដែលស្គាល់ព្រះជាម្ចាស់ និងស្គាល់កិច្ចការរបស់ទ្រង់ប៉ុណ្ណោះជាអ្នកដែលផ្គាប់ព្រះហឫទ័យព្រះជាម្ចាស់
          

          	
            ភាពខុសគ្នារវាងព័ន្ធកិច្ចរបស់ព្រះជាម្ចាស់ដែលយកកំណើតជាមនុស្ស និងភារកិច្ចរបស់មនុស្ស
          

          	
            ព្រះជាម្ចាស់ គឺជាព្រះអម្ចាស់នៃភាវៈទាំងអស់ដែលព្រះបានបង្កើត
          

          	
            តើអ្នកឈរនៅកន្លែងណាលើសំបុត្រទាំងដប់បី?
          

          	
            ជោគជ័យ ឬបរាជ័យ អាស្រ័យលើផ្លូវដែលមនុស្សដើរ
          

          	
            កិច្ចការរបស់ព្រះជាម្ចាស់ និងកិច្ចការរបស់មនុស្ស
          

          	
            ការស្គាល់ដំណាក់កាលទាំងបីនៃកិច្ចការរបស់ព្រះជាម្ចាស់ គឺជាផ្លូវនាំទៅរកការស្គាល់ព្រះជាម្ចាស់
          

          	
            មនុស្សជាតិដ៏ពុករលួយកាន់តែមានតម្រូវការខ្លាំងនូវសេចក្តីសង្គ្រោះរបស់ព្រះជាម្ចាស់ដែលយកកំណើតជាមនុស្ស
          

          	
            សារជាតិនៃសាច់ឈាមដែលព្រះជាម្ចាស់គង់សណ្ឋិត
          

          	
            កិច្ចការរបស់ព្រះជាម្ចាស់ និងការអនុវត្តរបស់មនុស្ស
          

          	
            សារជាតិរបស់ព្រះគ្រីស្ទ គឺជាការចុះចូលតាមបំណងព្រះហឫទ័យរបស់ព្រះវរបិតាដែលគង់នៅស្ថានសួគ៌
          

          	
            ការស្រោចស្រង់ជីវិតធម្មតារបស់មនុស្សត្រឡប់មកវិញ និងការនាំមនុស្សទៅកាន់ទិសដៅដ៏អស្ចារ្យមួយ
          

          	
            ព្រះជាម្ចាស់ និងមនុស្សលោក នឹងចូលទៅក្នុងសេចក្ដីសម្រាករួមគ្នា
          

        

        

        	
          ព្រះបន្ទូលរបស់ព្រះគ្រីស្ទ ខណៈដែលទ្រង់យាងក្នុងចំណោមពួកជំនុំនានា (ភាគទី៤) (ឆ្នាំ ១៩៩៤ ដល់ថ្ងៃទី២៣ ខែមីនា ឆ្នាំ២០១០)
        
          	
            ទម្រាំដល់ពេលដែលអ្នកសម្គាល់ឃើញព្រះកាយខាងវិញ្ញាណរបស់ព្រះយេស៊ូវ នោះព្រះជាម្ចាស់បានបង្កើតឋានសួគ៌ និងផែនដីថ្មីរួចស្រេចបាត់ទៅហើយ
          

          	
            មនុស្សដែលមិនចុះសម្រុងជាមួយព្រះគ្រីស្ទ គឺជាសត្រូវនឹងព្រះជាម្ចាស់ប្រាកដណាស់
          

          	
            មនុស្សជាច្រើនត្រូវបានត្រាស់ហៅ តែមានមនុស្សតិចណាស់ដែលត្រូវបានជ្រើសរើស
          

          	
            អ្នកគួរតែស្វះស្វែងរកវិធីដែលស្របនឹងព្រះគ្រីស្ទ
          

          	
            តើអ្នកពិតជាអ្នកជឿលើព្រះជាម្ចាស់មែនឬ?
          

          	
            ព្រះគ្រីស្ទធ្វើកិច្ចការជំនុំជម្រះ ដោយសេចក្ដីពិត
          

          	
            តើអ្នកដឹងទេ? ព្រះជាម្ចាស់បានធ្វើការដ៏អស្ចារ្យមួយ នៅក្នុងចំណោមមនុស្សលោក
          

          	
            មានតែព្រះគ្រីស្ទនៃគ្រាចុងក្រោយទេ ទើបអាចប្រទានមាគ៌ាជីវិតអស់កល្បជានិច្ចដល់មនុស្សបាន
          

          	
            ចូរត្រៀមខ្លួនធ្វើអំពើល្អឱ្យបានគ្រប់គ្រាន់សម្រាប់គោលដៅចុងក្រោយរបស់អ្នក
          

          	
            តើអ្នកស្មោះត្រង់ចំពោះអ្នកណាឱ្យប្រាកដ?
          

          	
            អំពីគោលដៅចុងក្រោយ
          

          	
            សេចក្ដីដាស់តឿនទាំងបី
          

          	
            អំពើរំលងនឹងនាំមនុស្សទៅកាន់ស្ថាននរក
          

          	
            ការយល់ដឹងអំពីនិស្ស័យរបស់ព្រះជាម្ចាស់ ពិតជាសំខាន់ក្រៃលែង
          

          	
            វិធីស្គាល់ព្រះជាម្ចាស់ដែលគង់នៅលើផែនដីដោយពិតប្រាកដ
          

          	
            បញ្ហាដ៏ធ្ងន់ធ្ងរមួយ៖ អំពើក្បត់ (១)
          

          	
            បញ្ហាដ៏ធ្ងន់ធ្ងរមួយ៖ អំពើក្បត់ (២)
          

          	
            អ្នករាល់គ្នាត្រូវតែពិចារណានូវទង្វើរបស់ខ្លួន
          

          	
            ព្រះជាម្ចាស់ គឺជាប្រភពនៃជីវិតមនុស្ស
          

          	
            ការដកដង្ហើមធំរបស់ព្រះដ៏មានគ្រប់ចេស្ដា
          

          	
            បញ្ញត្ដិរដ្ឋបាលទាំង១០ប្រការ ដែលរាស្ត្ររើសតាំងរបស់ព្រះជាម្ចាស់នៅក្នុងយុគសម័យនៃនគរព្រះ ត្រូវតែគោរពតាម
          

          	
            ឧបសម្ព័ន្ធ ១៖ ការលេចមករបស់ព្រះជាម្ចាស់ បាននាំមកនូវយុគសម័យថ្មី
          

          	
            ឧបសម្ព័ន្ធ ២៖ ព្រះជាម្ចាស់មានអធិបតេយ្យភាពលើវាសនារបស់មនុស្សជាតិទាំងអស់
          

          	
            ឧបសម្ព័ន្ធ ៣៖ មានតែក្នុងការគ្រប់គ្រងរបស់ព្រះជាម្ចាស់ទេ ទើបមនុស្សអាចត្រូវបានសង្គ្រោះ
          

          	
            ឧបសម្ព័ន្ធ ៤៖ ការមើលឃើញការលេចមករបស់ព្រះជាម្ចាស់នៅក្នុងការជំនុំជម្រះ និងការវាយផ្ចាលរបស់ទ្រង់
          

        

        

      

      

      	
        កថាបញ្ចប់
      

    

  


អារម្ភកថា

ទោះបីមនុស្សជាច្រើនជឿលើព្រះជាម្ចាស់ក៏ដោយ ក៏មានមនុស្សតិចណាស់ដែលយល់អំពីអត្ថន័យនៃសេចក្តីជំនឿលើព្រះជាម្ចាស់ និងអ្វីឱ្យពិតប្រាកដដែលពួកគេគួរតែធ្វើដើម្បីឱ្យស្របតាមព្រះរាជបំណងរបស់ព្រះជាម្ចាស់។ នេះគឺដោយសារតែ បើទោះបីជាមនុស្សស្គាល់ពាក្យថា «ព្រះជាម្ចាស់» និងឃ្លាដូចជា «កិច្ចការរបស់ព្រះជាម្ចាស់» ក៏ដោយ ក៏ពួកគេមិនស្គាល់ព្រះជាម្ចាស់ដែរ ហើយរឹតតែមិនដឹងអំពីកិច្ចការរបស់ទ្រង់ថែមទៀត។ ដូច្នេះ គ្មានអ្វីដែលត្រូវឆ្ងល់ឡើយថា អស់អ្នកដែលមិនស្គាល់ព្រះជាម្ចាស់ ប្រាកដជាមានជំនឿបែបច្របូកច្របល់លើទ្រង់ជាមិនខាន។ មនុស្សមិនមានជំនឿហ្មត់ចត់លើព្រះជាម្ចាស់ឡើយ ហើយនេះគឺជារឿងពិតប្រាកដដោយសារតែការមានជំនឿលើព្រះជាម្ចាស់ គឺជារឿងដែលចម្លែកពេក ឬជារឿងដែលពួកគេមិនធ្លាប់បានដឹងពីមុនមក។ តាមរបៀបនេះ ពួកគេនៅឆ្ងាយខ្លាំងណាស់ពីការសម្រេចបានតាមតម្រូវការរបស់ព្រះជាម្ចាស់។ នៅក្នុងន័យម្យ៉ាងទៀត បើមនុស្សមិនស្គាល់ព្រះជាម្ចាស់ ហើយមិនដឹងអំពីកិច្ចការរបស់ទ្រង់ នោះពួកគេមិនអាចសក្តិសមនឹងឱ្យព្រះជាម្ចាស់ប្រើប្រាស់ឡើយ ហើយរឹតតែមិនអាចបំពេញតាមព្រះរាជបំណងរបស់ព្រះអង្គទៅទៀត។ «ជំនឿជឿលើព្រះជាម្ចាស់» គឺជាការជឿថាមានព្រះជាម្ចាស់ ហើយនេះគឺជាគោលគំនិតដ៏សាមញ្ញបំផុតនៃជំនឿលើព្រះជាម្ចាស់។ ដើម្បីឈានទៅមុខមួយកម្រិតទៀត ការជឿថាមានព្រះជាម្ចាស់ មិនដូចជាការជឿលើព្រះជាម្ចាស់យ៉ាងពិតប្រាកដឡើយ។ ផ្ទុយទៅវិញ វាជាប្រភេទនៃសេចក្តីជំនឿដ៏សាមញ្ញមួយជាមួយនឹងអត្ថន័យជំនឿសាសនាដ៏ខ្លាំងក្លា។ ជំនឿពិតប្រាកដលើព្រះជាម្ចាស់ មានន័យដូចខាងក្រោម៖ ឈរលើមូលដ្ឋាននៃការជឿថា ព្រះជាម្ចាស់ជាព្រះដែលគង់ជាអធិបតេយ្យភាពលើអ្វីៗទាំងអស់ មនុស្សម្នាក់ដកពិសោធន៍នូវព្រះបន្ទូល និងកិច្ចការរបស់ទ្រង់ ហើយដោយហេតុនេះ បោះចោលនិស្ស័យពុករលួយរបស់គេ បំពេញតាមបំណងព្រះហឫទ័យរបស់ព្រះជាម្ចាស់ និងមកស្គាល់ព្រះជាម្ចាស់។ មានតែដំណើរផ្លូវបែបនេះទេ ទើបអាចហៅថាជា «ជំនឿលើព្រះជាម្ចាស់»។ ប៉ុន្តែ ជារឿយៗមនុស្សមើលឃើញការមានជំនឿលើព្រះជាម្ចាស់ ជារឿងដ៏សាមញ្ញ និងស្រាលស្ងើកណាស់។ នៅពេលដែលមនុស្សជឿលើព្រះជាម្ចាស់តាមរបៀបនេះ វាបាត់បង់នូវអត្ថន័យហើយ ទោះបីពួកគេអាចបន្តជឿរហូតដល់ទីចុងបញ្ចប់ក៏ដោយ ក៏ពួកគេនឹងមិនដែលទទួលបានការសព្វព្រះទ័យពីព្រះជាម្ចាស់នោះឡើយ ដោយសារតែពួកគេដើរតាមផ្លូវខុស។ អស់អ្នកដែលជឿលើព្រះជាម្ចាស់ក្នុងចំណោមពាក្យពេចន៍ និងគោលលទ្ធិឥតខ្លឹមសាររហូតមកដល់សព្វថ្ងៃនេះពួកគេនៅតែមិនដឹងថា ពួកគេខ្វះនូវសារជាតិនៃសេចក្ដីជំនឿជឿលើព្រះជាម្ចាស់ ហើយពួកគេមិនអាចទទួលបាននូវការសព្វព្រះហឫទ័យពីព្រះជាម្ចាស់ឡើយ។ ពួកគេនៅតែអធិស្ឋានសុំឱ្យព្រះជាម្ចាស់ ប្រទានពរដល់ពួកគេនូវសន្តិភាព និងព្រះគុណដ៏គ្រប់គ្រាន់។ ចូរយើងធ្វើចិត្តឱ្យស្ងប់ ហើយត្រិះរិះពិចារណាឱ្យច្បាស់ថា៖ តើវាអាចទៅរួចទេថា ការជឿលើព្រះជាម្ចាស់ គឺជាកិច្ចការដ៏ងាយស្រួលបំផុតនៅលើផែនដី? តើវាអាចទេថា ការជឿលើព្រះជាម្ចាស់គ្មានន័យអ្វីសោះ ក្រៅពីការទទួលយកព្រះគុណឱ្យបានច្រើនពីព្រះជាម្ចាស់? មនុស្សដែលជឿលើព្រះជាម្ចាស់ទាំងមិនស្គាល់ទ្រង់ ឬអ្នកដែលជឿព្រះជាម្ចាស់ហើយបែរជាប្រឆាំងទាស់នឹងទ្រង់ តើពួកគេពិតជាអាចបំពេញតាមបំណងព្រះហឫទ័យរបស់ព្រះជាម្ចាស់បានដែរឬទេ?

ព្រះជាម្ចាស់ និងមនុស្សមិនអាចត្រូវបាននិយាយនៅកម្រិតស្មើគ្នាឡើយ។ សារជាតិ និងកិច្ចការរបស់ទ្រង់ ជាអ្វីមួយដែលមិនអាចវាស់ស្ទង់ និងមិនអាចយល់បានបំផុតចំពោះមនុស្ស។ ប្រសិនបើព្រះជាម្ចាស់មិនធ្វើកិច្ចការរបស់ទ្រង់ និងមានបន្ទូលដោយផ្ទាល់ព្រះអង្គ ក្នុងចំណោមមនុស្សជាតិទេ នោះមិនថាយ៉ាងណាក៏ដោយ មនុស្សនឹងមិនអាចយល់អំពីបំណងព្រះហឫទ័យរបស់ព្រះជាម្ចាស់បានឡើយ។ ដូច្នេះ សូម្បីតែអ្នកដែលបានដាក់ជីវិតរបស់គេទាំងស្រុងចំពោះព្រះជាម្ចាស់ ក៏នឹងមិនអាចទទួលបានការសព្វព្រះទ័យពីទ្រង់ដែរ។ ប្រសិនបើព្រះជាម្ចាស់មិនចាប់ផ្ដើមធ្វើការទេ ទោះបីមនុស្សធ្វើការបានល្អយ៉ាងណាក៏វានៅតែគ្មានតម្លៃអ្វីសោះឡើយ ព្រោះថាព្រះតម្រិះរបស់ព្រះជាម្ចាស់នឹងតែងតែខ្ពង់ខ្ពស់ជាងគំនិតរបស់មនុស្ស ហើយព្រះប្រាជ្ញាញាណរបស់ព្រះជាម្ចាស់ មិនអាចមនុស្សណាម្នាក់វាស់ស្ទង់បានឡើយ។ ហេតុនេះហើយបានជាខ្ញុំនិយាយថា អស់អ្នកដែល «យល់ទាំងស្រុង» អំពីព្រះជាម្ចាស់ និងកិច្ចការរបស់ទ្រង់ តាមពិតទៅជាមនុស្សអសមត្ថភាពវិញទេ។ ពួកគេទាំងអស់គ្នា សុទ្ធតែជាមនុស្សក្រអឺតក្រទម និងល្ងង់ខ្លៅ។ មនុស្សមិនគួរកំណត់ព្រំដែនលើកិច្ចការរបស់ព្រះជាម្ចាស់ឡើយ។ លើសពីនេះទៅទៀត មនុស្សមិនអាចកំណត់ព្រំដែនលើកិច្ចការរបស់ព្រះជាម្ចាស់បានឡើយ។ នៅក្នុងព្រះនេត្ររបស់ព្រះជាម្ចាស់ មនុស្សគឺតូចជាងសត្វស្រមោចទៅទៀត។ តើមនុស្សអាចវាស់ស្ទង់អំពីកិច្ចការរបស់ព្រះជាម្ចាស់បានដោយរបៀបណា? អស់អ្នកដែលចូលចិត្តនិយាយប៉ប៉ាច់ប៉ប៉ោចថា «ព្រះជាម្ចាស់មិនធ្វើការបែបនេះ ឬបែបនោះ» ឬ «ព្រះជាម្ចាស់មានលក្ខណៈបែបនេះ ឬបែបនោះ» តើពួកគេមិនមែនកំពុងនិយាយទាំងអួតក្អេងក្អាងទេឬអី? យើងទាំងអស់គ្នាគួរតែដឹងថា មនុស្សដែលរស់នៅខាងសាច់ឈាមបែបនេះ ត្រូវបានអារក្សសាតាំងធ្វើឱ្យពុករលួយរួចទៅហើយ។ និស្ស័យដើមរបស់មនុស្សជាតិគឺប្រឆាំងទាស់នឹងព្រះជាម្ចាស់។ មនុស្សជាតិមិនអាចមានឋានៈស្មើនឹងព្រះជាម្ចាស់ឡើយ ហើយមនុស្សជាតិក៏គ្មានថ្ងៃសង្ឃឹមចង់ផ្ដល់ដំបូន្មានដល់កិច្ចការរបស់ព្រះជាម្ចាស់នោះដែរ។ ទាក់ទងនឹងរបៀបដែលព្រះជាម្ចាស់ដឹកនាំមនុស្ស នោះជាកិច្ចការរបស់ព្រះជាម្ចាស់ផ្ទាល់។ វាជារឿងសក្ដិសមដែលមនុស្សគួរតែចុះចូលធ្វើតាម ដោយមិនចាំបាច់ហាមាត់និយាយអំពីទស្សនៈបែបនេះ ឬបែបនោះឡើយ ដ្បិតមនុស្សគ្មានអ្វីក្រៅពីជាធូលីដីឡើយ។ ដោយសារនេះជាចេតនារបស់យើងក្នុងការស្វែងរកព្រះជាម្ចាស់ ដូច្នេះ យើងមិនគួរដាក់សញ្ញាណរបស់យើងពីលើកិច្ចការរបស់ទ្រង់ ដើម្បីឱ្យព្រះជាម្ចាស់យកទៅពិចារណាឡើយ ហើយជាងនេះទៅទៀត យើងមិនគួរប្រើនិស្ស័យពុករលួយរបស់យើងទាំងអស់មកប្រឆាំងយ៉ាងដាច់អហង្ការនឹងកិច្ចការរបស់ព្រះជាម្ចាស់នោះទេ។ តើការធ្វើបែបនេះមិនធ្វើឱ្យយើងក្លាយជាពួកទទឹងនឹងព្រះគ្រីស្ទទេឬអី? តើមនុស្សបែបនេះអាចជឿលើព្រះជាម្ចាស់បានយ៉ាងដូចម្ដេច? ដោយសារតែយើងជឿថា មានព្រះជាម្ចាស់ ហើយដោយសារតែយើងចង់បំពេញតាមព្រះហឫទ័យរបស់ទ្រង់ និងចង់ឃើញទ្រង់ ដូច្នេះ យើងគួរតែស្វែងរកផ្លូវនៃសេចក្តីពិត និងផ្លូវនៃភាពចុះសម្រុងជាមួយទ្រង់វិញ។ យើងមិនគួរប្រឆាំងនឹងទ្រង់ ដោយរឹងទទឹងនឹងទ្រង់ឡើយ។ តើទង្វើបែបនេះអាចនាំឱ្យមានផលល្អអ្វីទៅ?

សព្វថ្ងៃនេះ ព្រះជាម្ចាស់បានធ្វើកិច្ចការថ្មី។ អ្នកប្រហែលជាមិនទទួលយកពាក្យទាំងនេះឡើយ ហើយពាក្យទាំងនេះក៏ប្រហែលខុសប្រក្រតីចំពោះអ្នកផងដែរ ប៉ុន្តែសម្រាប់ឥឡូវនេះ ខ្ញុំសូមដាស់តឿនថា អ្នកមិនត្រូវបង្ហាញនូវភាពធម្មជាតិរបស់អ្នកឡើយ ព្រោះថាមានតែអស់អ្នកដែលពិតជាស្រេកឃ្លាន និងចង់បានសេចក្តីសុចរិតនៅចំពោះព្រះជាម្ចាស់ប៉ុណ្ណោះ ទើបអាចទទួលបានសេចក្តីពិត ហើយមានតែអស់អ្នកដែលពិតជាប្ដូរផ្ដាច់ចំពោះទ្រង់ប៉ុណ្ណោះ ទើបអាចទទួលបានការបំភ្លឺ និងការដឹកនាំពីទ្រង់។ លទ្ធផលទទួលបានតាមរយៈការស្វែងរកសេចក្តីពិត ដោយចិត្តស្ងប់សុខ មិនមែនដោយការឈ្លោះប្រកែក និងការទាស់ទែងនោះឡើយ។ នៅពេលដែលខ្ញុំមានបន្ទូលថា «សព្វថ្ងៃនេះ ព្រះជាម្ចាស់បានធ្វើកិច្ចការថ្មី» ខ្ញុំកំពុងតែសំដៅលើកិច្ចការនៃការយាងត្រឡប់មកជាសាច់ឈាមរបស់ព្រះជាម្ចាស់។ ប្រហែលពាក្យទាំងនេះមិនធ្វើឱ្យអ្នកខ្វល់ចិត្តឡើយ។ ប្រហែលអ្នកស្អប់ខ្ពើមពាក្យទាំងនេះ ឬមួយក៏វាធ្វើឱ្យអ្នកចាប់អារម្មណ៍យ៉ាងខ្លាំង។ មិនថាក្នុងករណីណាមួយឡើយ ខ្ញុំសង្ឃឹមថា អស់អ្នកណាដែលពិតជាចង់ឱ្យព្រះជាម្ចាស់លេចមក គឺអាចទទួលយកការពិតនេះ ហើយពិចារណាយ៉ាងល្អិតល្អន់អំពីពាក្យទាំងនេះ ជាជាងឆាប់ធ្វើសេចក្តីសន្និដ្ឋាន។ នេះហើយជាអ្វីដែលមនុស្សមានប្រាជ្ញាគួរតែធ្វើ។

វាមិនពិបាកក្នុងការពិនិត្យពិច័យរឿងបែបនេះឡើយ ប៉ុន្តែវាតម្រូវឱ្យយើងម្នាក់ៗដឹងអំពីសេចក្តីពិតមួយនេះជាមុនសិន៖ ទ្រង់ដែលជាព្រះជាម្ចាស់ដែលយកកំណើតជាមនុស្ស មានសារជាតិរបស់ព្រះជាម្ចាស់ ហើយទ្រង់ដែលជាព្រះជាម្ចាស់ដែលយកកំណើតជាមនុស្ស មានការសម្ដែងចេញនៃព្រះជាម្ចាស់។ ដោយសារតែព្រះជាម្ចាស់បានក្លាយជាសាច់ឈាម ដូច្នេះ ទ្រង់នឹងនាំយកជាមួយទ្រង់នូវកិច្ចការដែលទ្រង់បម្រុងធ្វើ ហើយដោយសារតែទ្រង់គឺជាព្រះជាម្ចាស់ ដែលយកកំណើតជាមនុស្ស ដូច្នេះទ្រង់នឹងសម្ដែងចេញនូវលក្ខណៈរបស់ព្រះជាម្ចាស់ ហើយទ្រង់អាចនាំសេចក្តីពិតទៅកាន់មនុស្ស ប្រទានជីវិតដល់គេ និងបង្ហាញផ្លូវដល់គេ។ សាច់ឈាមដែលគ្មានសារជាតិរបស់ព្រះជាម្ចាស់ ច្បាស់ណាស់ថាមិនមែនជាព្រះដែលយកកំណើតជាមនុស្សទេ។ ចំពោះរឿងនេះ វាគ្មានអ្វីដែលត្រូវសង្ស័យឡើយ។ ប្រសិនបើមនុស្សមានបំណងចង់ពិនិត្យពិច័យថាតើនេះជាសាច់ឈាមរបស់ព្រះជាម្ចាស់ដែលយកកំណើតជាមនុស្ស ឬយ៉ាងណានោះ គេត្រូវតែកំណត់ការណ៍នេះចេញពីនិស្ស័យដែលទ្រង់សម្តែងចេញ និងព្រះបន្ទូលដែលទ្រង់មានបន្ទូល។ អាចនិយាយបានថា ដើម្បីកំណត់ថាតើនេះជាសាច់ឈាមរបស់ព្រះជាម្ចាស់ដែលយកកំណើតជាមនុស្ស ឬអត់ និងថាតើនេះជាផ្លូវពិតឬអត់ នោះគេត្រូវតែធ្វើការវែកញែក ដោយឈរលើមូលដ្ឋាននៃសារជាតិរបស់ទ្រង់។ ហើយដូច្នេះ ចំណុចគន្លឺះថា តើនេះជាសាច់ឈាមរបស់ព្រះជាម្ចាស់ដែលយកកំណើតជាមនុស្សឬយ៉ាងណា ស្ថិតនៅលើសារជាតិរបស់ទ្រង់ (កិច្ចការរបស់ទ្រង់ ព្រះសូរសៀងរបស់ទ្រង់ និស្ស័យរបស់ទ្រង់ និងទិដ្ឋភាពជាច្រើនផ្សេងទៀត) ជាជាងផ្អែកលើរូបរាងពីខាងក្រៅ។ បើមនុស្សពិនិត្យពិច័យទៅលើតែរូបរាងខាងក្រៅរបស់ទ្រង់ ហើយជាលទ្ធផល មើលរំលងសារជាតិរបស់ទ្រង់ នោះវាបង្ហាញថា មនុស្សពិតជាភ្លីភ្លើ និងល្ងង់ខ្លៅហើយ។ រូបរាងខាងក្រៅមិនអាចកំណត់ពីសារជាតិបានឡើយ។ ជាងនេះទៅទៀត កិច្ចការរបស់ព្រះជាម្ចាស់មិនអាចស្របតាមសញ្ញាណរបស់មនុស្សបានទេ។ តើរូបរាងខាងក្រៅរបស់ព្រះយេស៊ូវមិនផ្ទុយពីសញ្ញាណរបស់មនុស្សទេឬអី? តើទឹកមុខ និងសម្លៀកបំពាក់របស់ទ្រង់ មិនមែនមិនអាចបង្ហាញពីអត្តសញ្ញាណដ៏ពិតរបស់ទ្រង់ទេឬ? តើពួកផារីស៊ីនៅគ្រានោះ មិនបានប្រឆាំងនឹងព្រះយេស៊ូវ ដោយសារតែពួកគេគ្រាន់តែមើលទៅកាន់រូបរាងខាងក្រៅរបស់ទ្រង់ និងមិនទទួលយកព្រះបន្ទូលដែលចេញពីព្រះឱស្ឋរបស់ទ្រង់ដោយយកចិត្តទុកដាក់ទេឬ? ខ្ញុំសង្ឃឹមថា បងប្អូនប្រុសស្រីម្នាក់ៗដែលស្វែងរកការលេចមករបស់ព្រះជាម្ចាស់ នឹងមិនដើរជាន់ដានប្រវត្តិសាស្ត្រដែលពេញដោយសោកនាដកម្មនេះឡើយ។ អ្នកមិនត្រូវក្លាយជាពួកផារីស៊ីសម័យទំនើប ហើយដំដែកគោលព្រះជាម្ចាស់ទៅនឹងឈើឆ្កាងម្ដងទៀតឡើយ។ អ្នកគួរតែពិចារណាយ៉ាងយកចិត្តទុកដាក់អំពីរបៀបស្វាគមន៍ការយាងត្រឡប់មកវិញរបស់ព្រះជាម្ចាស់ ហើយអ្នកគួរតែមានគំនិតជ្រះថ្លាទាក់ទងនឹងរបៀបក្លាយជាមនុស្សម្នាក់ដែលចុះចូលចំពោះសេចក្តីពិតវិញ។ នេះជាទំនួលខុសត្រូវរបស់មនុស្សគ្រប់គ្នា ដែលកំពុងរង់ចាំការយាងត្រឡប់មកវិញរបស់ព្រះយេស៊ូវនៅលើពពក។ យើងគួរតែញីភ្នែកខាងវិញ្ញាណរបស់យើង ដើម្បីឱ្យមើលឃើញច្បាស់ ហើយមិនផុងជ្រៅនៅក្នុងពាក្យនិយាយបំផ្លើសបែបរវើរវាយ។ យើងគួរតែគិតអំពីកិច្ចការដ៏ពិតជាក់របស់ព្រះជាម្ចាស់ និងមើលទៅកាន់ទិដ្ឋភាពជាក់ស្ដែងរបស់ព្រះជាម្ចាស់វិញ។ ចូរកុំបណ្ដោយខ្លួនឱ្យអណ្ដែតអណ្ដូង ឬវង្វេងនៅក្នុងការរវើរវាយឡើយ ប៉ុន្តែចូរទន្ទឹងរង់ចាំជានិច្ចនូវថ្ងៃដែលព្រះអម្ចាស់ព្រះយេស៊ូវយាងនៅលើពពក ចុះមកភ្លាមៗក្នុងចំណោមអ្នករាល់គ្នា ហើយនាំយកអ្នករាល់គ្នាដែលមិនធ្លាប់ស្គាល់ ឬធ្លាប់ឃើញទ្រង់ និងអស់អ្នកដែលមិនដឹងពីរបៀបធ្វើតាមបំណងព្រះហឫទ័យរបស់ទ្រង់។ ដូច្នេះ ការគិតអំពីកិច្ចការជាក់ស្ដែង គឺជារឿងដែលប្រសើរជាង!

អ្នកប្រហែលជាបើកសៀវភៅនេះសម្រាប់គោលបំណងនៃការសិក្សាស្រាវជ្រាវ ឬក្នុងចេតនាចង់ទទួលយក។ មិនថាអ្នកមានអាកប្បកិរិយាបែបណានោះឡើយ ខ្ញុំសង្ឃឹមថា អ្នកនឹងអានវាដល់ចប់ ហើយនឹងមិនឆាប់ទុកសៀវភៅនេះចោលឡើយ។ ប្រហែលជាក្រោយពេលអានពាក្យទាំងនេះហើយ អាកប្បកិរិយារបស់អ្នកនឹងផ្លាស់ប្ដូរ ប៉ុន្តែការនេះអាស្រ័យលើការជំរុញចិត្ត និងកម្រិតនៃការយល់ដឹងរបស់អ្នកផងដែរ។ យ៉ាងណាមិញ មានរឿងមួយដែលអ្នកគួរតែដឹងគឺ៖ ព្រះបន្ទូលរបស់ព្រះជាម្ចាស់មិនអាចធ្វើឱ្យក្លាយជាពាក្យរបស់មនុស្សបានឡើយ ហើយពាក្យរបស់មនុស្ស ក៏មិនអាចធ្វើឱ្យក្លាយជាព្រះបន្ទូលរបស់ព្រះជាម្ចាស់បាននោះដែរ។ មនុស្សដែលព្រះជាម្ចាស់ប្រើ មិនមែនជាព្រះដែលយកកំណើតជាមនុស្សឡើយ ហើយព្រះជាម្ចាស់ដែលយកកំណើតជាមនុស្ស ក៏មិនមែនជាមនុស្សដែលព្រះជាម្ចាស់ប្រើដែរ។ នៅត្រង់ចំណុចនេះ វាមាននូវភាពខុសគ្នាដ៏សំខាន់មួយ។ ប្រហែលជាក្រោយពេលអានពាក្យទាំងនេះហើយ អ្នកមិនទទួលស្គាល់ពាក្យទាំងនេះថាជាព្រះបន្ទូលរបស់ព្រះជាម្ចាស់ ដូចជាការស្រាយបំភ្លឺដែលមនុស្សបានទទួលនោះឡើយ។ បើបែបនេះ អ្នកពិតជាខ្វាក់ភ្នែក ដោយភាពល្ងង់ខ្លៅហើយ។ តើព្រះបន្ទូលរបស់ព្រះជាម្ចាស់អាចដូចជាការស្រាយបំភ្លឺដែលមនុស្សបានទទួលដោយរបៀបណាទៅ? ព្រះបន្ទូលរបស់ព្រះជាម្ចាស់ដែលយកកំណើតជាមនុស្ស បើកឱ្យមានយុគសម័យមួយថ្មី ដឹកនាំមនុស្សជាតិទាំងអស់ បើកសម្ដែងសេចក្តីលាក់កំបាំង និងបង្ហាញដល់មនុស្សនូវទិសដៅដែលគេត្រូវដើរនៅក្នុងយុគសម័យថ្មីនេះ។ ការស្រាយបំភ្លឺដែលមនុស្សទទួលបាន គ្មានអ្វីក្រៅពីសេចក្តីណែនាំដ៏សាមញ្ញសម្រាប់ការប្រតិបត្តិ ឬទុកជាចំណេះដឹងនោះឡើយ។ វាមិនអាចដឹកនាំមនុស្សទាំងអស់ឱ្យចូលក្នុងយុគសម័យថ្មី ឬបើកសម្ដែងអំពីសេចក្តីលាក់កំបាំងរបស់ព្រះជាម្ចាស់ផ្ទាល់បានឡើយ។ សរុបមក បើពិចារណាឱ្យគ្រប់ជ្រុងជ្រោយទៅព្រះជាម្ចាស់គឺជាព្រះជាម្ចាស់ ហើយមនុស្សគឺជាមនុស្ស។ ព្រះជាម្ចាស់មានសារជាតិជាព្រះជាម្ចាស់ ហើយមនុស្សមានសារជាតិជាមនុស្ស។ ប្រសិនបើមនុស្សចាត់ទុកពាក្យដែលព្រះជាម្ចាស់មានបន្ទូល ថាជាការស្រាយបំភ្លឺដ៏សាមញ្ញដោយព្រះវិញ្ញាណបរិសុទ្ធ ហើយយកពាក្យរបស់ពួកសាវ័ក និងពួកហោរា ជាពាក្យដែលព្រះជាម្ចាស់មានបន្ទូលដោយផ្ទាល់ នោះវាជាកំហុសរបស់មនុស្សហើយ។ ទោះបីជាយ៉ាងណា អ្នកមិនគួរច្របល់ខ្មៅឱ្យចូលគ្នាជាមួយនឹងស ឬយកខ្ពស់ជាទាប ឬយករាក់ទៅជាជ្រៅឡើយ។ យ៉ាងណាក៏ដោយ អ្នកមិនគួរបដិសេធនូវអ្វីដែលអ្នកដឹងថាជាសេចក្តីពិតឡើយ។ មនុស្សគ្រប់គ្នាដែលជឿថាមានព្រះជាម្ចាស់គួរតែសួរនាំរកបញ្ហា ដោយចេញពីទស្សនៈដ៏ត្រឹមត្រូវ ហើយទទួលយកកិច្ចការថ្មី និងព្រះបន្ទូលថ្មីរបស់ព្រះជាម្ចាស់ ដោយចេញពីទស្សនៈជាមនុស្សដែលទ្រង់បានបង្កើតមក បើមិនដូច្នោះទេ ពួកគេនឹងត្រូវព្រះជាម្ចាស់ដកចេញជាមិនខាន។

ប្រសិនបើមនុស្សបន្តជាប់នៅក្នុងយុគសម័យនៃព្រះគុណ នោះពួកគេនឹងមិនអាចដោះខ្លួនឱ្យរួចពីនិស្ស័យពុករលួយរបស់គេបានឡើយ កុំថាឡើយដល់ទៅស្គាល់និស្ស័យដើមរបស់ព្រះជាម្ចាស់នោះ។ ប្រសិនបើមនុស្សតែងតែរស់នៅក្នុងព្រះគុណដ៏ពេញបរិបូណ៌ ប៉ុន្តែមិនមានផ្លូវនៃជីវិតដែលអនុញ្ញាតឱ្យពួកគេស្គាល់ព្រះជាម្ចាស់ ឬបំពេញតាមព្រះហឫទ័យរបស់ទ្រង់ទេ នោះពួកគេនឹងមិនដែលទទួលបានទ្រង់យ៉ាងពិតប្រាកដនៅក្នុងជំនឿរបស់គេលើទ្រង់ឡើយ។ ជំនឿប្រភេទនេះពិតជាគួរឱ្យអាណិតណាស់។ នៅពេលដែលអ្នកបានអានចប់សៀវភៅនេះនៅពេលដែលអ្នកបានដកពិសោធន៍ជំហាននីមួយៗនៃកិច្ចការរបស់ព្រះជាម្ចាស់ដែលយកកំណើតជាមនុស្សក្នុងយុគសម័យនៃនគរព្រះ នោះអ្នកនឹងមានអារម្មណ៍ថាបំណងប្រាថ្នាដែលអ្នកមានជាច្រើនឆ្នាំមកនេះ នៅចុងបញ្ចប់បានក្លាយជាការពិតហើយ។ អ្នកនឹងមានអារម្មណ៍ថា មានតែពេលនេះប៉ុណ្ណោះ ដែលអ្នកបានឃើញព្រះជាម្ចាស់មុខទល់នឹងមុខ។ មានតែពេលនេះប៉ុណ្ណោះ ដែលអ្នកបានឃើញទឹកព្រះភ័ក្ត្ររបស់ទ្រង់ បានឮព្រះសូរសៀងរបស់ទ្រង់ដោយផ្ទាល់ បានទទួលប្រាជ្ញាអំពីកិច្ចការរបស់ទ្រង់ និងពិតជាមានអារម្មណ៍អំពីទ្រង់ដែលជាព្រះដ៏ជាក់ស្ដែង និងមានគ្រប់ព្រះចេស្ដា។ អ្នកនឹងមានអារម្មណ៍ថា អ្នកបានទទួលនូវរឿងជាច្រើនដែលមនុស្សនៅសម័យមុនមិនបានឃើញ ក៏មិនធ្លាប់មានផងដែរ។ នៅពេលនេះ អ្នកនឹងដឹងយ៉ាងច្បាស់អំពីអត្ថន័យនៃការជឿលើព្រះជាម្ចាស់ និងអត្ថន័យនៃការស្របតាមបំណងព្រះហឫទ័យរបស់ព្រះជាម្ចាស់។ ពិតប្រាកដណាស់ ប្រសិនបើអ្នកប្រកាន់ខ្ជាប់នឹងទស្សនៈអតីតកាល ហើយបដិសេធឬជំទាស់នឹងការពិតនៃការយកកំណើតជាមនុស្សលើកទីពីររបស់ព្រះជាម្ចាស់ នោះអ្នកនឹងនៅតែចាប់ខ្យល់ មិនទទួលបានអ្វីសោះឡើយ ហើយចុងបញ្ចប់ អ្នកនឹងត្រូវព្រះជាម្ចាស់ប្រកាសថា មានទោសប្រឆាំងនឹងទ្រង់។ អស់អ្នកដែលអាចចុះចូលតាមសេចក្តីពិត និងចុះចូលចំពោះកិច្ចការរបស់ព្រះជាម្ចាស់ នឹងត្រូវបានអះអាងថាខ្លួនស្ថិតនៅក្រោមព្រះនាមនៃព្រះជាម្ចាស់ដែលយកកំណើតជាមនុស្សលើកទីពីរដែលជាព្រះដ៏ពេញដោយព្រះចេស្ដា។ ពួកគេនឹងអាចទទួលយកការដឹកនាំដោយផ្ទាល់របស់ព្រះជាម្ចាស់ ទទួលបានសេចក្តីពិតកាន់តែច្រើន និងកាន់តែខ្ពស់ ក៏ដូចជាជីវិតដ៏ពិតផងដែរ។ ពួកគេនឹងមើលឃើញនិមិត្តដែលមនុស្សពីអតីតកាលមិនបានមើលឃើញ៖ «រួចខ្ញុំក៏បែរទៅរកសំឡេង ដែលបាននិយាយជាមួយខ្ញុំ។ ហើយកាលខ្ញុំ កំពុងបែរនោះ ខ្ញុំឃើញជើងទៀនមាសប្រាំពីរដើម ហើយចំកណ្ដាលជើងទៀនទាំងប្រាំពីរនោះ មានមួយអង្គដូចជាកូនមនុស្សគ្រងព្រះពស្តវែងដល់ព្រះបាទ ក៏មានគ្រងខ្សែមាសនៅនឹងដើមទ្រូង។ ព្រះសិរសា និងព្រះកេសាទ្រង់ សដូចជារោមចៀម គឺសដូចព្រិល ហើយព្រះនេត្រទ្រង់ប្រៀបដូចអណ្ដាតភ្លើង ព្រះបាទទ្រង់ដូចលង្ហិនរលីង ដែលត្រូវស្លនៅក្នុងឡ។ ចំណែកព្រះសូរសៀងទ្រង់ ប្រៀបដូចជាទឹកដ៏សន្ធឹក។ ទ្រង់កាន់ផ្កាយទាំងប្រាំពីរក្នុងព្រះហស្តស្ដាំ ហើយមានដាវមុខពីរយ៉ាងមុត ចេញពីព្រះឱស្ឋទ្រង់ ចំណែកព្រះភក្ត្ររបស់ទ្រង់វិញ ភ្លឺដូចព្រះអាទិត្យរះពេញកម្ដៅ» (វិវរណៈ ១:១២-១៦)។ និមិត្តនេះគឺជាការសម្ដែងចេញនៃនិស្ស័យទាំងស្រុងរបស់ព្រះជាម្ចាស់ហើយការសម្ដែងចេញនៃនិស្ស័យទាំងស្រុងរបស់ទ្រង់ ក៏ជាការសម្ដែងចេញនៃកិច្ចការរបស់ព្រះជាម្ចាស់នៅក្នុងការយកកំណើតជាមនុស្សនាពេលបច្ចុប្បន្នរបស់ទ្រង់ផងដែរ។ នៅក្នុងដំណើរការនៃការកាត់ទោស និងការជំនុំជម្រះ បុត្រមនុស្សសម្ដែងចេញនិស្ស័យខាងក្នុងរបស់ទ្រង់តាមរយៈការមានបន្ទូល ការអនុញ្ញាតឱ្យអស់អ្នកដែលទទួលយកការកាត់ទោសនិងការជំនុំជម្រះរបស់ទ្រង់ មើលឃើញពីព្រះភ័ក្ត្រពិតរបស់បុត្រមនុស្ស ដែលជាសេចក្តីពណ៌នាដ៏ស្មោះ អំពីព្រះភ័ក្ត្ររបស់បុត្រមនុស្ស ដែលយ៉ូហានបានមើលឃើញ។ (ពិតប្រាកដណាស់ សម្រាប់មនុស្សដែលមិនទទួលយកកិច្ចការរបស់ព្រះជាម្ចាស់នៅក្នុងយុគសម័យនៃនគរព្រះ នឹងមើលមិនឃើញរឿងទាំងអស់នេះឡើយ។) ព្រះភ័ក្ត្រដ៏ពិតរបស់ព្រះជាម្ចាស់មិនអាចត្រូវបានបរិយាយយ៉ាងពេញលេញ ដោយប្រើភាសាមនុស្សឡើយ ដូច្នេះ ព្រះជាម្ចាស់ប្រើវិធីសាស្រ្តនៃការសម្ដែងចេញនូវនិស្ស័យខាងក្នុងរបស់ទ្រង់ដើម្បីបង្ហាញពីព្រះភ័ក្ត្រដ៏ពិតរបស់ទ្រង់ទៅកាន់មនុស្ស។ អាចនិយាយបានថា អស់អ្នកដែលបានយល់អំពីនិស្ស័យខាងក្នុងនៃបុត្រមនុស្ស បានឃើញព្រះភ័ក្ត្រដ៏ពិតរបស់បុត្រមនុស្ស ដ្បិតព្រះជាម្ចាស់មានឋានៈធំពេក ហើយមិនអាចបរិយាយយ៉ាងពេញលេញ ដោយប្រើភាសាមនុស្សបានឡើយ។ នៅពេលដែលមនុស្សបានដកពិសោធន៍ជំហាននីមួយៗនៃកិច្ចការរបស់ព្រះជាម្ចាស់នៅក្នុងយុគសម័យនៃនគរព្រះរួចហើយ នោះគេនឹងដឹងអំពីអត្ថន័យដ៏ពិតនៃប្រសាសន៍របស់យ៉ូហាន នៅពេលដែលគាត់មានប្រសាសន៍អំពីបុត្រមនុស្សនៅក្នុងចំណោមជើងចង្កៀងថា៖ «ព្រះសិរសា និងព្រះកេសាទ្រង់ សដូចជារោមចៀម គឺសដូចព្រិល ហើយព្រះនេត្រទ្រង់ប្រៀបដូចអណ្ដាតភ្លើង ព្រះបាទទ្រង់ដូចលង្ហិនរលីង ដែលត្រូវស្លនៅក្នុងឡ។ ចំណែកព្រះសូរសៀងទ្រង់ ប្រៀបដូចជាទឹកដ៏សន្ធឹក។ ទ្រង់កាន់ផ្កាយទាំងប្រាំពីរក្នុងព្រះហស្តស្ដាំ ហើយមានដាវមុខពីរយ៉ាងមុត ចេញពីព្រះឱស្ឋទ្រង់ ចំណែកព្រះភក្ត្ររបស់ទ្រង់វិញ ភ្លឺដូចព្រះអាទិត្យរះពេញកម្ដៅ»។ នៅពេលនោះ អ្នកនឹងដឹងយ៉ាងពិតប្រាកដ ដោយមិនអាចប្រកែកបានថា សាច់ឈាមសាមញ្ញដែលបានមានបន្ទូលយ៉ាងច្រើននេះ គឺជាព្រះដែលយកកំណើតជាមនុស្សលើកទីពីរ។ លើសពីនេះទៅទៀត អ្នកនឹងយល់យ៉ាងពិតប្រាកដថា អ្នកពិតជាមានពរណាស់ និងមានអារម្មណ៍ថា អ្នកជាមនុស្សមានសំណាងបំផុតនៅក្នុងលោក។ តើអ្នកមិនព្រមទទួលយកព្រះពរនេះទេឬអី?

ផ្នែកទីមួយនៃសៀវភៅនេះគឺស្ដីពី «ព្រះសូរសៀងរបស់ព្រះគ្រីស្ទ កាលពីដើមដំបូង»។ ព្រះបន្ទូលទាំងនេះតំណាងឱ្យអន្តរកាលពីទីបញ្ចប់នៃយុគសម័យនៃព្រះគុណ ទៅកាន់ទីចាប់ផ្ដើមនៃយុគសម័យនគរព្រះ ហើយព្រះបន្ទូលទាំងនេះគឺជាការធ្វើបន្ទាល់ជាសាធារណៈរបស់ព្រះវិញ្ញាណបរិសុទ្ធអំពីកូនមនុស្សទៅកាន់ពួកជំនុំ។ ព្រះបន្ទូលទាំងនេះក៏ជាសេចក្តីសម្រេចព្រះបន្ទូលនៅក្នុងកណ្ឌគម្ពីរវិវរណៈដែលចែងថា៖ «អ្នកណាដែលមានត្រចៀក ចូរស្ដាប់ព្រះបន្ទូលដែលព្រះវិញ្ញាណថ្លែងទៅកាន់ក្រុមជំនុំទាំងអម្បាលម៉ានចុះ»។ ព្រះបន្ទូលទាំងនេះតំណាងឱ្យដំណាក់កាលដំបូងនៃកិច្ចការដែលព្រះជាម្ចាស់បានចាប់ផ្ដើមនៅក្នុងយុគសម័យនៃនគរព្រះ។ ផ្នែកទីពីរនៃសៀវភៅនេះផ្សំឡើងដោយព្រះបន្ទូលដែលត្រូវបានកូនមនុស្សថ្លែងឡើងដោយផ្ទាល់ ក្រោយពេលទ្រង់បានបើកសម្ដែងអង្គទ្រង់ជាផ្លូវការ។ សៀវភៅនេះ រួមបញ្ចូលនូវព្រះសូរសៀង និងព្រះបន្ទូលជាច្រើនប្រភេទ ដូចជា សេចក្តីទំនាយ ការបើកសម្ដែងសេចក្តីលាក់កំបាំង និងផ្លូវនៃជីវិត ខ្លឹមសារដ៏សម្បូរបែប រួមមានការទស្សន៍ទាយសម្រាប់នគរព្រះនាពេលអនាគត ការបើកសម្ដែងសេចក្តីលាក់កំបាំងអំពីផែនការគ្រប់គ្រងរបស់ព្រះជាម្ចាស់ ការពិនិត្យពិច័យអំពីនិស្ស័យរបស់មនុស្ស សេចក្តីដាស់តឿន និងសេចក្តីព្រមាន ការជំនុំជម្រះដ៏ប្រិតប្រៀន ព្រះបន្ទូលដ៏កម្សាន្តចិត្ត កិច្ចពិភាក្សាអំពីជីវិត សុន្ទរកថាអំពីការចូលជាដើម។ ជារួមមក អ្វីដែលព្រះជាម្ចាស់មាន និងលក្ខណៈរបស់ទ្រង់ ក៏ដូចជានិស្ស័យរបស់ព្រះជាម្ចាស់ សុទ្ធតែត្រូវបានបើកបង្ហាញចេញនៅក្នុងកិច្ចការ និងព្រះបន្ទូលរបស់ទ្រង់។ ពិតប្រាកដណាស់ កិច្ចការរបស់ព្រះជាម្ចាស់នៅក្នុងការយកកំណើតជាមនុស្សនាពេលបច្ចុប្បន្ន គឺដើម្បីសម្ដែងចេញអំពីនិស្ស័យរបស់ទ្រង់ សំខាន់តាមរយៈការវាយផ្ចាល និងការជំនុំជម្រះ ហើយឈរលើមូលដ្ឋានគ្រឹះនេះ ដើម្បីនាំមកនូវសេចក្តីពិតបន្ថែមទៀតដល់មនុស្ស ព្រមទាំងចង្អុលបង្ហាញឱ្យគេដឹងអំពីផ្លូវនៃការអនុវត្តជាច្រើនទៀត ក្នុងគោលបំណងដើម្បីសម្រេចកម្មវត្ថុរបស់ទ្រង់នៃការយកឈ្នះមនុស្ស និងការសង្រ្គោះគេពីនិស្ស័យពុករលួយរបស់គេ។ នេះជាអ្វីដែលស្ថិតនៅពីក្រោយកិច្ចការរបស់ព្រះជាម្ចាស់នៅក្នុងយុគសម័យនៃនគរព្រះ។ តើអ្នកចង់ចូលទៅក្នុងយុគសម័យថ្មីដែរឬទេ? តើអ្នកចង់ដកចោលនិស្ស័យពុករលួយរបស់អ្នកដែរឬទេ? តើអ្នកចង់ទទួលបានសេចក្តីពិតកាន់តែខ្ពស់ដែរឬទេ? តើអ្នកចង់ឃើញព្រះភ័ក្ត្រដ៏ពិតនៃបុត្រមនុស្សដែរឬទេ? តើអ្នកចង់ធ្វើឱ្យជីវិតនេះមានតម្លៃដែរឬទេ? តើអ្នកចង់ឱ្យព្រះជាម្ចាស់ធ្វើឱ្យអ្នកបានគ្រប់លក្ខណ៍ដែរឬទេ? ដូច្នេះ តើអ្នកនឹងត្រូវស្វាគមន៍ទទួលការយាងមករបស់ព្រះយេស៊ូវដោយរបៀបណាទៅ?


ផ្នែកទី១៖ ព្រះសូរសៀងរបស់ព្រះគ្រីស្ទ កាលពីដើមដំបូង

ព្រះបន្ទូលនៃព្រះវិញ្ញាណបរិសុទ្ធ ថ្លែងទៅកាន់ពួកជំនុំនានា

(ថ្ងៃទី១១ ខែកុម្ភៈ ឆ្នាំ១៩៩១ ដល់ថ្ងៃទី២០ ខែវិច្ឆិកា ឆ្នាំ១៩៩១)


សេចក្តីផ្ដើម

នៅថ្ងៃទី១១ ខែកុម្ភៈ ឆ្នាំ ១៩៩១ ព្រះជាម្ចាស់បានបន្លឺព្រះសូរសៀងរបស់ទ្រង់ជាលើកដំបូងនៅក្នុងពួកជំនុំ ហើយព្រះសូរសៀងនេះបានជះឥទ្ធិពលយ៉ាងខ្លាំងទៅលើមនុស្សគ្រប់រូបដែលកំពុងតែរស់នៅក្នុងចរន្តនៃព្រះវិញ្ញាណបរិសុទ្ធនៅគ្រានោះ។ ព្រះសូរសៀងនេះបានថ្លែងថា «ព្រះដំណាក់របស់ព្រះជាម្ចាស់បានលេចមក» និងថ្លែងទៀតថា «ព្រះសិរសានៃចក្កវាឡ ព្រះគ្រីស្ទនៃគ្រាចុងក្រោយ ទ្រង់គឺជាព្រះអាទិត្យដ៏ចាំងចែង។» តាមរយៈព្រះបន្ទូលដ៏សំខាន់ និងស៊ីជម្រៅទាំងនេះ មនុស្សទាំងអស់ត្រូវបាននាំចូលទៅក្នុងពិភពមួយថ្មី។ អស់អ្នកណាដែលបានអានព្រះបន្ទូលនេះ មានអារម្មណ៍យ៉ាងស្និទ្ធស្នាលចំពោះកិច្ចការថ្មី ជាកិច្ចការដ៏អស្ចារ្យដែលព្រះជាម្ចាស់រៀបនឹងធ្វើ។ វាជាការបន្លឺព្រះសូរសៀងមួយដ៏ពីរោះ ផ្អែមដូចទឹកឃ្មុំ ហើយខ្លីៗ ដែលបាននាំមនុស្សទាំងអស់ចូលទៅក្នុងកិច្ចការថ្មីរបស់ព្រះជាម្ចាស់ និងចូលទៅក្នុងយុគសម័យមួយថ្មី ហើយបានចាក់គ្រឹះមូលដ្ឋាន និងបានបង្កើតជាដំណាក់កាលមួយសម្រាប់កិច្ចការរបស់ព្រះជាម្ចាស់នៅក្នុងការយកកំណើតជាមនុស្សនេះ។ គេអាចនិយាយបានថា ព្រះសូរសៀងដែលព្រះជាម្ចាស់បានថ្លែងនៅពេលនេះ គឺជាព្រះសូរសៀងមួយដែលចម្លងយុគសម័យនានា ដែលអាចនិយាយថានេះជាលើកទីមួយហើយ ចាប់តាំងពីការចាប់ផ្ដើមយុគសម័យនៃព្រះគុណដែលព្រះជាម្ចាស់បានមានបន្ទូលទៅកាន់ពូជសាសន៍មនុស្សជាសាធារណៈ និងអាចនិយាយបានថា វាជាលើកទីមួយដែលព្រះជាម្ចាស់បានមានបន្ទូល ក្រោយបានលាក់ព្រះភ័ក្ត្រអស់រយៈពេលពីរពាន់ឆ្នាំ ហើយលើសពីនេះទៀត គេអាចនិយាយបានទៀតថា វាជាចំណុចចាប់ផ្ដើមដ៏សំខាន់មួយសម្រាប់កិច្ចការដែលព្រះជាម្ចាស់រៀបនឹងធ្វើនៅក្នុងយុគសម័យនៃនគរព្រះ។

លើកទីមួយដែលព្រះជាម្ចាស់បានបន្លឺព្រះសូរសៀង គឺទ្រង់បានធ្វើឡើងនៅក្នុងទម្រង់នៃការសរសើរចេញពីទស្សនៈរបស់បុគ្គលទីបី ជាភាសាបែបថ្លៃថ្នូរផង និងធម្មតាផង ក៏ដូចជាបទបញ្ញត្តិនៃជីវិតដែលងាយស្រួលទទួលបាន។ តាមរយៈព្រះសូរសៀងនេះ ទ្រង់បានយកមនុស្សមួយក្រុមតូចនេះ ដែលដឹងតែពីរបៀបរីករាយនឹងព្រះគុណរបស់ទ្រង់ ក្នុងពេលដែលពួកគេទន្ទឹងរង់ចាំយ៉ាងអន្ទះសានូវការយាងត្រឡប់មកវិញរបស់ព្រះអម្ចាស់យេស៊ូវ ហើយបាននាំពួកគេចូលទៅក្នុងដំណាក់កាលមួយទៀតនៃកិច្ចការនៅក្នុងផែនការគ្រប់គ្រងរបស់ព្រះជាម្ចាស់ដោយស្ងប់ស្ងាត់។ ស្ថិតក្រោមកាលៈទេសៈទាំងនេះ មនុស្សមិនបានដឹងអំពីប្រភេទនៃកិច្ចការដែលព្រះជាម្ចាស់នឹងធ្វើនៅគ្រាចុងក្រោយ ឬកាន់តែមិនហ៊ានស្រមៃអំពីអ្វីដែលទ្រង់បានរៀបចំទុកនៅលើផ្លូវខាងមុខនោះដែរ។ ចាប់តាំងពីពេលនោះមក ព្រះជាម្ចាស់បានបន្តបន្លឺព្រះសូរសៀងកាន់តែច្រើន ដើម្បីនាំមនុស្សជាតិចូលទៅក្នុងយុគសម័យថ្មីមួយជំហានម្ដងៗ។ អ្វីដែលគួរឱ្យភ្ញាក់ផ្អើលនោះគឺថា គ្រប់ព្រះសូរសៀងរបស់ព្រះជាម្ចាស់សុទ្ធតែមានខ្លឹមសារខុសៗគ្នា ហើយលើសពីនេះទៅទៀត ព្រះសូរសៀងរបស់ទ្រង់ប្រើនូវទម្រង់នៃការសរសើរ និងសំនួនវោហារខុសៗគ្នា។ ព្រះសូរសៀងដែលមានសំនៀងស្រដៀងគ្នា តែខុសត្រង់ខ្លឹមសារទាំងនេះ ពេញទៅដោយព្រះទ័យយកចិត្តទុកដាក់ និងព្រះទ័យព្រួយបារម្ភរបស់ព្រះជាម្ចាស់ ហើយសឹងតែគ្រប់ព្រះសូរសៀងទាំងអស់មាននូវបទបញ្ញត្តិនៃជីវិតដែលមានមាតិកាខុសៗគ្នា ក៏ដូចជាព្រះបន្ទូលអំពីការរំឭក ការដាស់តឿន និងការកម្សាន្តចិត្តមកពីព្រះជាម្ចាស់ទៅកាន់មនុស្សដែរ។ នៅក្នុងព្រះសូរសៀងទាំងនេះ អត្ថបទព្រះគម្ពីរបែបនេះលេចមកម្ដងហើយម្ដងទៀត៖ «ព្រះដ៏ពិតតែមួយអង្គបានត្រលប់ជាសាច់ឈាម និងទ្រង់ជាព្រះសិរសានៃចក្រវាឡ ដែលបញ្ជាលើរបស់សព្វសារពើ»។ «ស្ដេចដ៏មានជ័យគង់នៅលើបល្ល័ង្កដ៏ពេញដោយសិរីល្អរបស់ទ្រង់»។ «ទ្រង់ក្ដាប់ចក្រវាឡទាំងមូលនៅក្នុងព្រះហស្តរបស់ទ្រង់» ជាដើម។ សារមួយត្រូវបានបញ្ជូនចេញតាមរយៈអត្ថបទគម្ពីរទាំងនេះ ឬគេអាចនិយាយមួយបែបទៀតថា អត្ថបទគម្ពីរទាំងនេះបញ្ជូននូវសារមួយទៅកាន់ពូជសាសន៍មនុស្ស៖ ព្រះជាម្ចាស់បានយាងចូលក្នុងពិភពមនុស្សរួចហើយ ព្រះជាម្ចាស់នឹងចាប់ផ្ដើមធ្វើកិច្ចការមួយដែលកាន់តែអស្ចារ្យ នគរព្រះបានយាងចុះមករួចហើយនៅក្នុងចំណោមមនុស្សមួយក្រុម ហើយព្រះជាម្ចាស់បានទទួលសិរីល្អ និងបានឈ្នះលើខ្មាំងសត្រូវដ៏ច្រើនសន្ធឹកសន្ធាប់របស់ទ្រង់រួចហើយ។ ព្រះសូរសៀងរបស់ព្រះជាម្ចាស់នីមួយៗឆក់យកដួងចិត្តរបស់មនុស្សម្នាក់ៗ។ គ្រប់មនុស្សទាំងអស់ទន្ទឹងរង់ចាំយ៉ាងអន្ទះសាចង់ឱ្យព្រះជាម្ចាស់បន្លឺព្រះសូរសៀងជាព្រះបន្ទូលថ្មីៗកាន់តែច្រើន ពីព្រោះគ្រប់ពេលដែលព្រះជាម្ចាស់មានបន្ទូល ទ្រង់ធ្វើឱ្យដួងចិត្តរបស់មនុស្សរំភើបញាប់ញ័រ ហើយលើសពីនេះ ទ្រង់គ្រប់គ្រង និងទ្រទ្រង់គ្រប់ទាំងចលនា និងអារម្មណ៍របស់មនុស្ស ដូច្នេះ មនុស្សក៏ចាប់ផ្ដើមពឹងអាង និងស្ងើចសរសើរកាន់តែខ្លាំងចំពោះព្រះបន្ទូលរបស់ព្រះជាម្ចាស់...។ តាមរបៀបនេះ មនុស្សដ៏ច្រើនសន្ធឹកសន្ធាប់បានបំភ្លេចចោលព្រះគម្ពីរទាំងមិនដឹងខ្លួន ហើយថែមទាំងមិនសូវជាពិចារណាទៅលើមេរៀន និងសំណេរដ៏ហួសសម័យកាលរបស់បុគ្គលខាងវិញ្ញាណ ដោយសារតែនៅក្នុងសំណេរអតីតកាលនោះ ពួកគេរកមិនឃើញនូវមូលដ្ឋានណាមួយសម្រាប់ព្រះបន្ទូលរបស់ព្រះជាម្ចាស់ទាំងនេះឡើយ ហើយពួកគេក៏មិនអាចរកឃើញពីគោលបំណងរបស់ព្រះជាម្ចាស់នៅក្នុងការបន្លឺព្រះសូរសៀងទាំងនេះដែរ។ ជាលទ្ធផល វាកាន់តែចាំបាច់សម្រាប់មនុស្សក្នុងការទទួលស្គាល់ថា ព្រះសូរសៀងទាំងនេះគឺជាព្រះសូរសៀងរបស់ព្រះជាម្ចាស់ ដែលពួកគេមិនធ្លាប់បានឃើញ ក៏មិនធ្លាប់បានឮ តាំងពីដើមដំបូងមក និងទទួលស្គាល់ថា ព្រះសូរសៀងទាំងនេះលើសពីកម្រិតយល់ដឹងរបស់មនុស្សដែលជឿលើព្រះជាម្ចាស់ ព្រមទាំងទទួលស្គាល់ទៀតថា វាហួសពីអ្វីៗដែលត្រូវបាននិយាយ ដោយបុគ្គលខាងវិញ្ញាណណាមួយកាលពីអតីតកាល ឬនៅក្នុងព្រះសូរសៀងកាលពីអតីតកាលរបស់ព្រះជាម្ចាស់។ ដោយទទួលបានកម្លាំងចិត្តពីព្រះសូរសៀងទាំងនេះ មនុស្សបានចូលទៅក្នុងបរិយាកាសនៃកិច្ចការរបស់ព្រះវិញ្ញាណបរិសុទ្ធទាំងមិនដឹងខ្លួន គឺចូលទៅក្នុងជីវិតនៃការកាន់មុខតំណែងមុខគេនៅយុគសម័យថ្មី។ ដោយទទួលបានកម្លាំងចិត្តពីព្រះបន្ទូលរបស់ព្រះជាម្ចាស់ មនុស្សដែលពេញដោយការប្រមើលទុក បានភ្លក់រសជាតិដ៏ផ្អែមដែលត្រូវបានដឹកនាំដោយផ្ទាល់ ដោយព្រះបន្ទូលរបស់ព្រះជាម្ចាស់។ ខ្ញុំជឿថា អំឡុងពេលដ៏ខ្លីនេះ គឺជាពេលវេលាមួយដែលមនុស្សគ្រប់រូបនឹងក្រឡេកមើលក្រោយ ដោយមានអនុស្សាវរីយ៍ដ៏គង់វង្សស្ថិតស្ថេរ ហើយតាមពិតទៅ អ្វីដែលមនុស្សបានរីករាយក្នុងអំឡុងពេលនេះ គឺគ្មានអ្វីក្រៅពីបរិយាកាសនៃកិច្ចការរបស់ព្រះវិញ្ញាណបរិសុទ្ធនោះឡើយ ឬគេអាចហៅបទពិសោធនេះថាជារសជាតិដ៏ផ្អែមនៃថ្នាំដែលស្រោបស្ករពីខាងក្រៅ។ នេះគឺដោយសារតែ ចាប់តាំងពីពេលនេះតទៅ ពួកគេនៅតែស្ថិតក្រោមការដឹកនាំនៃព្រះបន្ទូលរបស់ព្រះជាម្ចាស់ នៅតែស្ថិតក្នុងបរិយាកាសនៃកិច្ចការរបស់ព្រះវិញ្ញាណបរិសុទ្ធ ហើយមនុស្សត្រូវបានដឹកនាំចូលទៅក្នុងដំណាក់កាលមួយទៀតនៃព្រះបន្ទូលរបស់ព្រះជាម្ចាស់ដោយមិនដឹងខ្លួន ដែលជាជំហានទីមួយនៃកិច្ចការ និងព្រះសូរសៀងរបស់ព្រះជាម្ចាស់នៅក្នុងយុគសម័យនៃនគរព្រះ ដែលជាដំណាក់កាលនៃការល្បងលរបស់ពួកអ្នកស៊ីឈ្នួល។

ព្រះជាម្ចាស់បានមានព្រះហឫទ័យថប់បារម្ភយ៉ាងខ្លាំង នៅពេលដែលទ្រង់បានទតឃើញពូជសាសន៍មនុស្សនេះ ពុករលួយដល់ឆ្អឹង ដូច្នេះ ទ្រង់គ្មានជម្រើសអ្វីក្រៅពីបោះពួកគេចូលទៅក្នុងបឹងភ្លើង ដើម្បីឱ្យភ្លើងឆេះបន្សុទ្ធពួកគេនោះឡើយ។ នេះជាផ្នែកទីពីរនៃការបន្លឺព្រះសូរសៀងរបស់ព្រះជាម្ចាស់ ដែលទ្រង់បានធ្វើទៅកាន់មនុស្សជាតិ ក្នុងនាមពួកគេជាអ្នកស៊ីឈ្នួលរបស់ទ្រង់។ នៅក្នុងផ្នែកនេះ ព្រះជាម្ចាស់បានមានបន្ទូល ចាប់ពីសូរសំនៀងពីរោះ ទៅកាន់សូរសំនៀងមិនពីរោះ និងចេញពីការមានបន្ទូលតិចតួច ទៅកាន់ការមានបន្ទូលជាច្រើន ទាក់ទងនឹងវិធីសាស្ត្រ និងរយៈពេល ដោយប្រើប្រាស់នូវមុខតំណែងជា «អង្គរបស់ព្រះជាម្ចាស់» ធ្វើជានុយ ដើម្បីលាតត្រដាងពីនិស្ស័យដ៏ពុករលួយរបស់មនុស្ស ក្នុងពេលនោះដែរ ទ្រង់ក៏ធ្វើការបែងចែកផ្សេងៗចំពោះ[ក] ពួកអ្នកស៊ីឈ្នួល ដែលជាប្រជារាស្ត្ររបស់ព្រះជាម្ចាស់ និងជាពួកកូនប្រុសរបស់ព្រះជាម្ចាស់ ដើម្បីឱ្យមនុស្សធ្វើការជ្រើសរើស។ ច្បាស់ណាស់ ដូចជាព្រះជាម្ចាស់បានទស្សន៍ទាយទុកអ៊ីចឹង គឺគ្មាននរណាម្នាក់បានជ្រើសរើសចង់ក្លាយជាអ្នកស៊ីឈ្នួលសម្រាប់ព្រះជាម្ចាស់នោះឡើយ ប៉ុន្តែ ផ្ទុយទៅវិញ ពួកគេទាំងអស់បែរជាព្យាយាមចង់ក្លាយជាអង្គរបស់ព្រះជាម្ចាស់ទៅវិញ។ ក្នុងអំឡុងពេលនេះ ទោះបីជាភាពធ្ងន់ធ្ងរដែលព្រះជាម្ចាស់បានមានបន្ទូល គឺជាអ្វីមួយដែលមនុស្សមិនធ្លាប់ស្មានទុក និងមិនធ្លាប់បានឮក៏ដោយ ក៏ពួកគេនៅតែខ្វល់ខ្វាយខ្លាំងចំពោះឋានៈដែរ ហើយលើសពីនេះ ពួកគេវក់វីចិត្តជាមួយនឹងការឈ្នះបានព្រះពរ ហើយពួកគេគ្មានពេលដើម្បីបង្កើតនូវសញ្ញាណមួយអំពីព្រះសូរសៀងនៃការមានបន្ទូល និងទម្រង់នៃការមានបន្ទូលរបស់ព្រះជាម្ចាស់ឡើយ ប៉ុន្តែផ្ទុយទៅវិញ ឋានៈផ្ទាល់ខ្លួន និងអនាគតរបស់គេ តែងតែស្ថិតនៅក្នុងគំនិតរបស់គេជានិច្ច។ តាមរបៀបនេះ ព្រះសូរសៀងរបស់ព្រះជាម្ចាស់បាននាំមនុស្សជាតិចូលទៅក្នុង «ផ្លូវដ៏វង្វេង» ដែលទ្រង់បានរៀបចំទុកសម្រាប់គេ ទាំងមិនដឹងខ្លួន។ ដោយជាប់ចិត្តដកមិនរួចជាមួយនឹងអន្ទាក់នៃអនាគត និងទិសដៅរបស់គេ មនុស្សបានដឹងថា ខ្លួនគ្មានសមត្ថភាពក្លាយជាអង្គរបស់ព្រះជាម្ចាស់ឡើយ ហើយគេក៏អល់អែកក្នុងការប្រព្រឹត្តក្នុងនាមជាអ្នកស៊ីឈ្នួលរបស់ទ្រង់ដែរ។ ដោយរារែកចិត្តរវាងផ្នត់គំនិតផ្ទុយគ្នាទាំងនេះ ពួកគេបានទទួលយកការជំនុំជម្រះ និងការវាយផ្ចាលដែលមិនធ្លាប់កើតមានកាលពីមុន ដែលព្រះជាម្ចាស់បានធ្វើទៅកាន់មនុស្សជាតិ ទាំងមិនដឹងខ្លួន។ តាមធម្មតា ទម្រង់នៃការជំនុំជម្រះ និងការបន្សុទ្ធនេះ គឺជាអ្វីមួយដែលមនុស្សគ្មានផ្លូវព្រមនឹងទទួលឡើយ។ យ៉ាងណាមិញ មានតែព្រះជាម្ចាស់មួយអង្គប៉ុណ្ណោះ ដែលមានព្រះប្រាជ្ញាញាណ ហើយមានតែទ្រង់មួយប៉ុណ្ណោះ ដែលមានព្រះចេស្ដា ដើម្បីទាមទារឱ្យមានការចុះចូលដ៏ឱនលំទោនពីពូជសាសន៍មនុស្សដ៏ពុករលួយនេះ ដើម្បីឱ្យពួកគេចុះចូលដល់ទីបញ្ចប់ ទោះបីចង់ក្តី ឬមិនចង់ក្ដី។ មនុស្សជាតិគ្មានជម្រើសអ្វីក្នុងការជ្រើសរើសឡើយ។ មានតែព្រះជាម្ចាស់មួយអង្គប៉ុណ្ណោះ ដែលជាអ្នកអារកាត់ ហើយមានតែព្រះជាម្ចាស់មួយអង្គប៉ុណ្ណោះ ដែលអាចប្រើប្រាស់វិធីសាស្ត្របែបនេះ ដើម្បីប្រទាននូវសេចក្តីពិត និងជីវិតទៅដល់មនុស្ស និងបង្ហាញទិសដៅដល់គេ។ វិធីសាស្ត្រនេះ គឺជាកិច្ចការរបស់ព្រះជាម្ចាស់ចំពោះមនុស្សដែលមិនអាចចៀសផុតបាន ហើយរឹតតែច្បាស់ ឬមិនអាចប្រកែកបាននោះគឺ វាក៏ជាភាពចាំបាច់ដែលមិនអាចខ្វះបានរបស់មនុស្សដែរ។ ព្រះជាម្ចាស់មានបន្ទូល និងធ្វើការនៅក្នុងវិធីសាស្ត្រនេះ ដើម្បីផ្ទេរការពិតនេះទៅកាន់មនុស្ស៖ នៅក្នុងការសង្រ្គោះមនុស្សជាតិ ព្រះជាម្ចាស់ធ្វើឡើងដោយចេញពីសេចក្តីស្រឡាញ់ និងសេចក្តីមេត្តាករុណារបស់ទ្រង់ និងសម្រាប់ជាប្រយោជន៍នៃការគ្រប់គ្រងរបស់ទ្រង់។ នៅក្នុងការទទួលសេចក្តីសង្រ្គោះរបស់ព្រះជាម្ចាស់ ពូជសាសន៍មនុស្សទទួល ដោយសារតែវាបានធ្លាក់ដល់ចំណុចមួយដែលព្រះជាម្ចាស់មិនអាចធ្វើអ្វី ក្រៅពីមានបន្ទូលដោយផ្ទាល់ឡើយ។ នៅពេលដែលមនុស្សទទួលបានសេចក្តីសង្រ្គោះរបស់ព្រះជាម្ចាស់ នេះគឺជាព្រះគុណដ៏ធំបំផុត ហើយវាក៏ជាសេចក្តីអនុគ្រោះដ៏ពិសេសដែរ ពោលគឺ បើមិនមែនសម្រាប់ព្រះជាម្ចាស់បន្លឺព្រះសូរសៀងរបស់ទ្រង់នៅក្នុងមនុស្សទេ នោះជោគវាសនារបស់មនុស្សនឹងត្រូវដាច់ពូជមិនខាន។ ក្នុងពេលដែលទ្រង់ស្អប់ខ្ពើមមនុស្ស ព្រះជាម្ចាស់នៅតែត្រៀមជាស្រេច និងព្រមបង់ថ្លៃគ្រប់យ៉ាងសម្រាប់សេចក្តីសង្រ្គោះរបស់មនុស្ស។ ក្នុងគ្រានោះដែរ នៅពេលដែលមនុស្សនិយាយច្រំដែលអំពីសេចក្តីស្រឡាញ់របស់ពួកគេដែលមានចំពោះព្រះជាម្ចាស់ និងរបៀបដែលពួកគេចេះញែកអ្វីទាំងអស់ជាពិសិដ្ឋសម្រាប់ព្រះជាម្ចាស់ នោះពួកគេកំពុងតែបះបោរចំពោះព្រះជាម្ចាស់ ហើយកំពុងតែកំហែងទុកព្រះគុណគ្រប់យ៉ាងពីព្រះជាម្ចាស់ ក្នុងពេលដែលពួកគេកំពុងតែធ្វើឱ្យព្រះជាម្ចាស់មានព្រះហឫទ័យឈឺចាប់ដែលហួសនឹងថ្លែង។ នេះគឺជាភាពខុសគ្នាដ៏ធំរវាងព្រះជាម្ចាស់ដែលមានព្រះហឫទ័យទូលាយ និងមនុស្សដែលមានចិត្តអាត្មានិយម!

នៅក្នុងការធ្វើការ និងការមានបន្ទូល ព្រះជាម្ចាស់មិនត្រូវបានកម្រិតឱ្យធ្វើតាមវិធីសាស្ត្រជាក់លាក់ណាមួយឡើយ ប៉ុន្តែ ទ្រង់យកការសម្រេចលទ្ធផលជាគោលដៅរបស់ទ្រង់វិញ។ សម្រាប់ហេតុផលនេះ នៅក្នុងផ្នែកនៃការបន្លឺព្រះសូរសៀងរបស់ទ្រង់នេះ ព្រះជាម្ចាស់យកព្រះហឫទ័យទុកដាក់ ដោយមិនបើកសម្ដែងច្បាស់ៗអំពីអត្តសញ្ញាណផ្ទាល់របស់ទ្រង់ឡើយ ប៉ុន្តែទ្រង់គ្រាន់តែបង្ហាញនូវពាក្យពេចន៍ពីរបីប៉ុណ្ណោះ ដូចជា «ព្រះគ្រីស្ទនៃគ្រាចុងក្រោយ» និង «ព្រះសិរសានៃចក្រវាឡ» ជាដើម។ ច្បាស់ណាស់ ការនេះជះឥទ្ធិពលទៅលើព័ន្ធកិច្ចរបស់ព្រះគ្រីស្ទ ឬចំណេះដឹងរបស់មនុស្សអំពីព្រះជាម្ចាស់ ជាពិសេស ដោយសារតែមនុស្សជាតិនៅក្នុងគ្រាដំបូងនោះ គ្មានចំណេះដឹងទាល់តែសោះអំពីគោលគំនិតទាក់ទងនឹង «ព្រះគ្រីស្ទ» និង «ការយកកំណើតជាមនុស្ស» ដូច្នេះហើយទើប ព្រះជាម្ចាស់បានបន្ទាបព្រះអង្គទ្រង់មកធ្វើជាមនុស្សជាមួយនឹង «មុខងារដ៏ពិសេស» មួយ ដើម្បីបង្ហាញពីព្រះសូរសៀងរបស់ទ្រង់។ នេះគឺជាការខ្វល់ខ្វាយ និងព្រះតម្រិះយ៉ាងប្រុងប្រយ័ត្នរបស់ព្រះជាម្ចាស់ ដោយសារតែមនុស្សនៅគ្រានោះអាចទទួលបានតែងារបែបនេះប៉ុណ្ណោះ។ ទោះបីព្រះជាម្ចាស់ប្រើប្រាស់ងារបែបណាក៏ដោយ ក៏លទ្ធផលនៃកិច្ចការរបស់ទ្រង់មិនត្រូវបានរងផលប៉ះពាល់នោះដែរ ព្រោះនៅក្នុងគ្រប់កិច្ចការដែលទ្រង់ធ្វើ ព្រះជាម្ចាស់មានគោលបំណងជួយឱ្យមនុស្សអាចធ្វើការផ្លាស់ប្ដូរ ជួយឱ្យមនុស្សអាចទទួលបានសេចក្តីសង្រ្គោះរបស់ព្រះជាម្ចាស់។ មិនថាទ្រង់ធ្វើអ្វីនោះឡើយ ព្រះជាម្ចាស់តែងតែយកព្រះហឫទ័យទុកដាក់អំពីតម្រូវការរបស់មនុស្សជានិច្ច។ នេះគឺជាចេតនានៅពីក្រោយកិច្ចការ និងការមានបន្ទូលរបស់ព្រះជាម្ចាស់។ ទោះបីជាព្រះជាម្ចាស់យកព្រះហឫទ័យទុកដាក់គិតគូរយ៉ាងហ្មត់ចត់ទៅលើគ្រប់ទិដ្ឋភាពរបស់មនុស្សក៏ដោយ ហើយទ្រង់ជាព្រះដែលពេញដោយព្រះប្រាជ្ញាញាណនៅក្នុងគ្រប់កិច្ចការដែលទ្រង់ធ្វើក៏ដោយ ក៏ខ្ញុំអាចនិយាយថា៖ បើព្រះជាម្ចាស់មិនធ្វើបន្ទាល់អំពីអង្គទ្រង់ទេ នោះនឹងគ្មាននរណាម្នាក់នៅក្នុងចំណោមពូជសាសន៍របស់មនុស្សដែលត្រូវបានបង្កើតមក មានសមត្ថភាពស្គាល់ព្រះជាម្ចាស់ផ្ទាល់ ឬមានសមត្ថភាពឈរធ្វើបន្ទាល់អំពីព្រះជាម្ចាស់ផ្ទាល់នោះឡើយ។ បើព្រះជាម្ចាស់បន្តប្រើប្រាស់ «អង្គដែលមានមុខងារពិសេស» ជាងារមួយនៅក្នុងកិច្ចការរបស់ទ្រង់ នោះនឹងគ្មានមនុស្សណាម្នាក់ដែលអាចចាត់ទុកព្រះជាម្ចាស់ ជាព្រះជាម្ចាស់ឡើយ ហើយនេះជាទុក្ខព្រួយរបស់មនុស្សជាតិ។ គឺអាចនិយាយបានថា នៅក្នុងចំណោមពូជសាសន៍របស់មនុស្សដែលត្រូវបានបង្កើតមក គ្មាននរណាម្នាក់ដែលអាចស្គាល់ព្រះជាម្ចាស់ ហើយក៏គ្មាននរណាម្នាក់អាចស្រឡាញ់ព្រះជាម្ចាស់ ខ្វល់ខ្វាយអំពីព្រះជាម្ចាស់ និងចូលជិតព្រះជាម្ចាស់បាននោះដែរ។ សេចក្តីជំនឿរបស់មនុស្សគឺសម្រាប់តែជាប្រយោជន៍នៃការឈ្នះបានព្រះពរតែប៉ុណ្ណោះ។ អត្តសញ្ញាណរបស់ព្រះជាម្ចាស់ ក្នុងនាមជាអង្គដែលមានមុខងារពិសេស បានផ្ដល់ជាតម្រុយទៅកាន់មនុស្សគ្រប់គ្នាថា៖ មនុស្សជាតិមានភាពងាយស្រួលក្នុងការទទួលយកព្រះជាម្ចាស់ ជាម្នាក់នៅក្នុងចំណោមពូជសាសន៍មនុស្ស ហើយការឈឺចាប់ និងការអាម៉ាស់ដ៏ធំបំផុតដែលមនុស្សជាតិធ្វើចំពោះព្រះជាម្ចាស់ គឺអាចមើលឃើញយ៉ាងច្បាស់ នៅពេលដែលទ្រង់លេចមក ឬធ្វើការដោយបើកចំហ ព្រះជាម្ចាស់នៅតែត្រូវបានមនុស្សបដិសេធ ហើយថែមទាំងត្រូវគេបំភ្លេចចោលទៀតផង។ ព្រះជាម្ចាស់ស៊ូទ្រាំរងការអាម៉ាស់ដ៏ធំបំផុត ដើម្បីសង្រ្គោះមនុស្សជាតិ ដើម្បីបានការទទួលស្គាល់របស់មនុស្សជាតិ។ តម្លៃដែលព្រះជាម្ចាស់បានបង់សម្រាប់ការទាំងអស់នេះ គឺជាអ្វីមួយដែលមនុស្សគ្រប់គ្នាដែលមានមនសិការ គួរតែអាចយល់បាន។ ពូជសាសន៍មនុស្សបានទទួលព្រះសូរសៀង និងកិច្ចការរបស់ព្រះជាម្ចាស់ និងបានទទួលសេចក្តីសង្រ្គោះរបស់ព្រះជាម្ចាស់។ ក្នុងពេលជាមួយគ្នា វាមិនបានកើតឡើងចំពោះអស់អ្នកណាដែលសួរថា៖ តើព្រះជាម្ចាស់បានទទួលអ្វីខ្លះទៅពីមនុស្សជាតិ? ចេញពីគ្រប់ព្រះសូរសៀងរបស់ព្រះជាម្ចាស់ មនុស្សបានទទួលសេចក្តីពិត បានផ្លាស់ប្ដូរប្រកបដោយភាពជោគជ័យ បានរកឃើញទិសដៅនៅក្នុងជីវិត ប៉ុន្តែអ្វីដែលព្រះជាម្ចាស់បានទទួលវិញ គឺគ្មានអ្វីក្រៅពីពាក្យពេចន៍ដែលមនុស្សប្រើ ដើម្បីសម្ដែងនូវការជំពាក់គុណរបស់គេចំពោះព្រះជាម្ចាស់ និងពាក្យខ្សឹបសរសើរដ៏ខ្សោយពីរបីម៉ាត់នោះឡើយ។ ច្បាស់ណាស់ នេះមិនមែនជាការសងគុណដែលព្រះជាម្ចាស់ទាមទារពីមនុស្សនោះឡើយ។

ទោះបីព្រះសូរសៀងជាច្រើនរបស់ព្រះជាម្ចាស់ ត្រូវបានថ្លែងចេញរួចហើយក៏ដោយ ក៏មនុស្សភាគច្រើននៅតែផ្អាកឈប់នៅដំណាក់កាលមួយ ដែលតំណាងដោយព្រះបន្ទូលរបស់ព្រះជាម្ចាស់កាលពីដើមដំបូង ដែលស្ថិតនៅក្នុងចំណេះដឹង និងការយល់ដឹងរបស់គេអំពីព្រះជាម្ចាស់ ដែលរាំងស្ទះដល់ពួកគេមិនឱ្យបន្តដំណើរទៅមុខទៀតដែរ ហើយនេះជាប្រធានបទមួយដ៏ឈឺចាប់។ ផ្នែកនៃ «ព្រះសូរសៀងរបស់ព្រះគ្រីស្ទ កាលពីដើមដំបូង» នេះ គ្រាន់តែជាកូនសោមួយ ដើម្បីបើកដួងចិត្តរបស់មនុស្សប៉ុណ្ណោះ ហើយការផ្អាកឈប់នៅត្រង់នេះ គឺជាការមិនបំពេញតាមចេតនារបស់ព្រះជាម្ចាស់។ គោលបំណងរបស់ព្រះជាម្ចាស់នៅក្នុងការបន្លឺព្រះសូរសៀងរបស់ទ្រង់នៅត្រង់ផ្នែកនេះ គឺដើម្បីនាំមនុស្សចេញពីយុគសម័យនៃព្រះគុណ ចូលទៅក្នុងយុគសម័យនៃនគរព្រះ ហើយទ្រង់មិនចង់ឱ្យមនុស្សបន្តនៅទ្រឹងមួយកន្លែងនៅក្នុងការបន្លឺព្រះសូរសៀងរបស់ទ្រង់នៅត្រង់ផ្នែកនេះ ឬសូម្បីយកព្រះសូរសៀងរបស់ទ្រង់នៅត្រង់ផ្នែកនេះ មកធ្វើជាគោលការណ៍នោះឡើយ បើមិនដូច្នោះទេ ព្រះសូរសៀងនាថ្ងៃអនាគតរបស់ព្រះជាម្ចាស់នឹងក្លាយជាមិនចាំបាច់ ឬគ្មានន័យមិនខាន។ បើគ្មាននរណាម្នាក់អាចចូលរួមនៅក្នុងអ្វីដែលព្រះជាម្ចាស់ទាមទារ ដើម្បីឱ្យមនុស្សទទួលបានព្រះសូរសៀងរបស់ទ្រង់នៅត្រង់ផ្នែកនេះ នោះមនុស្សនៅតែមិនដឹងអំពីច្រកចូលរបស់ពួកគេដដែល។ ព្រះសូរសៀងរបស់ព្រះជាម្ចាស់នៅត្រង់ផ្នែកនេះ គឺជាលក្ខខណ្ឌដ៏សំខាន់បំផុតមួយដែលព្រះជាម្ចាស់ទាមទារពីមនុស្សនៅក្នុងយុគសម័យនៃនគរព្រះ ហើយក៏ជាផ្លូវតែមួយគត់ ដែលមនុស្សជាតិនឹងត្រូវដើរនៅលើផ្លូវដ៏ត្រឹមត្រូវ។ បើអ្នកជាបុគ្គលម្នាក់ដែលមិនយល់អ្វីសោះ ជាការល្អ អ្នកគួរតែចាប់ផ្ដើម ដោយអានព្រះបន្ទូលនៅផ្នែកនេះចុះ!

លេខយោង៖

(ក) អត្ថបទដើមមិនមានឃ្លា «ការបែងចែក»។


ជំពូកទី ១

ការសរសើរបានមកដល់ភ្នំស៊ីយ៉ូន ហើយព្រះដំណាក់របស់ព្រះជាម្ចាស់បានលេចមក។ ព្រះនាមដ៏បរិសុទ្ធពេញដោយសិរីល្អ ត្រូវបានមនុស្សជាច្រើនអនេកលើកសរសើរ ហើយកំពុងរីកសាយភាយ។ ឱព្រះដ៏មានគ្រប់ព្រះចេស្ដាអើយ! ព្រះសិរសានៃចក្រវាល ព្រះគ្រីស្ទនៃគ្រាចុងក្រោយ ទ្រង់គឺជាព្រះអាទិត្យដ៏ចាំងចែង ដែលបានរះឡើងក្នុងចក្រវាលទាំងមូល ភ្លឺលើភ្នំ ស៊ីយ៉ូនដ៏មហិមា និងមានឫទ្ធានុភាព...

ព្រះដ៏មានគ្រប់ព្រះចេស្ដាអើយ! ពួកយើងអំពាវនាវរកទ្រង់ក្នុងសេចក្តីរីករាយយ៉ាងខ្លាំង ហើយពួកយើងរាំច្រៀង។ ទ្រង់ជាព្រះប្រោសលោះដ៏ពិតរបស់ពួកយើង ជាស្ដេចដ៏ធំធេងនៃចក្រវាឡ! ទ្រង់បានបង្កើតអ្នកមានជ័យជម្នះមួយក្រុម ហើយបានសម្រេចផែនការគ្រប់គ្រងរបស់ព្រះជាម្ចាស់។ មនុស្សទាំងអស់នឹងចូលហូរហែទៅរកភ្នំនេះ។ មនុស្សទាំងអស់នឹងលុតជង្គង់នៅមុខបល្ល័ង្ក! ទ្រង់ជាព្រះដ៏ពិតតែមួយប៉ុណ្ណោះ ហើយទ្រង់សក្ដិសមទទួលសិរីល្អ និងការលើកតម្កើង។ សូមថ្វាយគ្រប់ទាំងសិរីល្អ ការសរសើរតម្កើង និងសិទ្ធិអំណាចដល់បល្ល័ង្កនៃទ្រង់! ប្រភពទឹកនៃជីវិតហូរចេញមកពីបល្ល័ង្កទ្រង់ ស្រោចស្រព និងចម្អែតដល់ប្រជារាស្ត្ររបស់ព្រះជាម្ចាស់ដ៏ច្រើនសន្ធឹកសន្ធាប់។ ជីវិតផ្លាស់ប្ដូរជារៀងរាល់ថ្ងៃ ហើយពន្លឺនិងការបើកសម្ដែងថ្មីតាមពីក្រោយពួកយើង ដែលតែងតែផ្ដល់ដល់ឱ្យពួកយើងនូវគតិជ្រៅជ្រះថ្មីៗអំពីព្រះជាម្ចាស់។ នៅក្នុងបទពិសោធផ្សេងៗ ពួកយើងចាប់ផ្ដើមមានភាពច្បាស់លាស់ទាំងស្រុងអំពីព្រះជាម្ចាស់។ ព្រះបន្ទូលរបស់ទ្រង់ត្រូវបានស្ដែងចេញជានិច្ចនៅក្នុងចំណោមមនុស្សសុចរិត។ ពួកយើងពិតជាមានពរខ្លាំងណាស់! ដោយជួបជាមួយព្រះជាម្ចាស់មុខទល់នឹងមុខរាល់ថ្ងៃ ប្រាស្រ័យទាក់ទងជាមួយព្រះជាម្ចាស់នៅក្នុងរបស់សព្វសារពើ ហើយផ្ដល់ឱ្យព្រះជាម្ចាស់នូវអធិបតេយ្យភាពលើអ្វីៗទាំងអស់។ ពួកយើងសញ្ជឹងគិតលើព្រះបន្ទូលរបស់ព្រះជាម្ចាស់យ៉ាងប្រុងប្រយ័ត្ន ដួងចិត្តរបស់ពួកយើងសម្រាកយ៉ាងស្ងប់ស្ងាត់នៅក្នុងព្រះជាម្ចាស់ ហើយពួកយើងក៏មកចំពោះព្រះភ័ក្រ្ដរបស់ព្រះជាម្ចាស់ដែរ ជាកន្លែងដែលយើងទទួលបានពន្លឺរបស់ទ្រង់។ រាល់ថ្ងៃ នៅក្នុងជីវិត ទង្វើ ពាក្យសម្ដី គំនិត និងយោបល់របស់យើង យើងរស់នៅក្នុងព្រះបន្ទូលរបស់ព្រះជាម្ចាស់ ដោយស្គាល់ខុស ស្គាល់ត្រូវគ្រប់ពេលវេលា។ ព្រះបន្ទូលរបស់ព្រះជាម្ចាស់ដឹកនាំផ្លូវនៃជីវិត ហើយដោយមិនបានរំពឹងទុក រឿងលាក់កំបាំងខាងក្នុងចិត្តយើង ត្រូវបានលេចចេញមកនៅក្នុងពន្លឺម្ដងមួយៗ។ ការប្រកបគ្នាជាមួយព្រះជាម្ចាស់ត្រូវធ្វើឡើង ដោយគ្មានការពន្យារពេលឡើយ ហើយរាល់គំនិត និងយោបល់របស់យើងត្រូវបានព្រះជាម្ចាស់លាតត្រដាងឱ្យឃើញទាំងអស់។ យើងកំពុងតែរស់នៅមុខបល្ល័ង្ករបស់ព្រះគ្រីស្ទគ្រប់ពេលវេលា ដ្បិតនៅទីនោះជាកន្លែងដែលយើងត្រូវទទួលការជំនុំជម្រះ។ សាតាំងនៅបន្ដកាន់កាប់គ្រប់កន្លែងនៅក្នុងរូបកាយរបស់យើង។ នៅថ្ងៃនេះ ដើម្បីស្តារអធិបតេយ្យភាពរបស់ព្រះជាម្ចាស់ឡើងវិញ ព្រះវិហាររបស់ទ្រង់ត្រូវតែលាងជម្រះឱ្យស្អាតសិន។ ដើម្បីឱ្យព្រះជាម្ចាស់កាន់កាប់ទាំងស្រុង យើងត្រូវតែចូលរួមនៅក្នុងការប្រយុទ្ធស្លាប់រស់មួយនេះ។ មានតែនៅពេលដែលជីវិតចាស់របស់ពួកយើងត្រូវបានជាប់ឆ្កាងប៉ុណ្ណោះ ទើបជីវិតដែលរស់ឡើងវិញរបស់ព្រះគ្រីស្ទ អាចសោយរាជ្យដល់កម្រិតខ្ពស់បំផុតបាន។

ឥឡូវនេះ ព្រះវិញ្ញាណបរិសុទ្ធកំពុងតែចាត់ចែងគ្រប់គ្រងលើគ្រប់ផ្នែកនៃជីវិតរបស់យើង ដើម្បីចូលរួមប្រយុទ្ធសម្រាប់ការស្ដារឡើងវិញរបស់យើង! ដរាបណាយើងត្រៀមខ្លួនជាស្រេច ដើម្បីបដិសេធខ្លួនឯង ហើយព្រមសហការជាមួយព្រះជាម្ចាស់ នោះព្រះជាម្ចាស់នឹងប្រាកដជាបំភ្លឺ និងបន្សុទ្ធចិត្តរបស់យើងគ្រប់ពេលវេលា ហើយទាមទារមកវិញនូវអ្វីដែលសាតាំងបានកាន់កាប់ ដើម្បីឱ្យយើងអាចត្រូវបានប្រោសឱ្យពេញខ្នាត ដោយព្រះជាម្ចាស់កាន់តែឆាប់តាមដែលអាចធ្វើទៅបាន។ ចូរកុំខ្ជះខ្ជាយពេលវេលាឡើយ។ ចូររស់នៅគ្រប់វិនាទីនៅក្នុងព្រះបន្ទូលរបស់ព្រះជាម្ចាស់។ ចូរស្អាងឡើងជាមួយពួកបរិសុទ្ធ ហើយត្រូវបាននាំចូលទៅក្នុងនគរព្រះ ព្រមទាំងចូលទៅក្នុងសិរីល្អជារួមជាមួយព្រះជាម្ចាស់។


ជំពូកទី ២

ពួកជំនុំនៅក្រុងភីឡាដិលភាបានកើតឡើងដោយសារតែព្រះគុណ ហើយនិងសេចក្ដីមេត្តាករុណារបស់ព្រះជាម្ចាស់ទាំងស្រុងតែម្ដង។ សេចក្តីស្រឡាញ់ចំពោះព្រះជាម្ចាស់កើនឡើងនៅក្នុងដួងចិត្តរបស់ពួកបរិសុទ្ធដ៏ច្រើនអនេក ដែលមិនរារែកចិត្តនៅក្នុងដំណើរផ្លូវខាងវិញ្ញាណរបស់គេឡើយ។ ពួកគេបានប្រកាន់ខ្ជាប់ទៅនឹងជំនឿរបស់គេដែលជឿថា ព្រះដ៏ពិតតែមួយអង្គបានត្រលប់ជាសាច់ឈាម ជឿថា ទ្រង់ជាព្រះសិរសានៃចក្រវាឡ ដែលបញ្ជាលើរបស់សព្វសារពើ៖ ជំនឿនេះត្រូវបានបញ្ជាក់ដោយព្រះវិញ្ញាណបរិសុទ្ធ ជាជំនឿមួយដ៏រឹងមាំដែលមិនអាចរើបានដូចជាភ្នំអ៊ីចឹង។ ហើយវានឹងមិនដែលផ្លាស់ប្ដូរឡើយ!

ឱព្រះដ៏មានគ្រប់ព្រះចេស្ដាអើយ! នៅថ្ងៃនេះ គឺជាទ្រង់ហើយដែលបានបើកភ្នែកខាងវិញ្ញាណរបស់ពួកយើង ដែលជួយឱ្យមនុស្សខ្វាក់មើលឃើញ ជួយឱ្យមនុស្សខ្វិនដើរបាន និងជួយឱ្យមនុស្សឃ្លង់បានជាស្អាត។ គឺជាទ្រង់ហើយដែលបានបើកទ្វារនៃស្ថានសួគ៌ ដើម្បីជួយឱ្យយើងយល់ពីសេចក្តីលាក់កំបាំងនៃពិភពខាងវិញ្ញាណ។ ដោយត្រូវបានជ្រួតជ្រាបដោយព្រះបន្ទូលដ៏បរិសុទ្ធរបស់ទ្រង់ និងត្រូវបានសង្រ្គោះពីភាពជាមនុស្សរបស់ពួកយើង ដែលត្រូវបានសាតាំងធ្វើឱ្យពុករលួយ ពោលគឺទាំងអស់នេះជាកិច្ចការ និងសេចក្ដីមេត្តាករុណាដ៏ធំធេងលើសលប់របស់ទ្រង់។ ពួកយើងគឺជាស្មរបន្ទាល់របស់ទ្រង់!

ទ្រង់បានលាក់អង្គទ្រង់ជាយូរណាស់មកហើយ ដោយបន្ទាបព្រះអង្គទ្រង់ និងដោយស្ងប់ស្ងាត់។ ទ្រង់បានឆ្លងកាត់ការរស់ពីសុគតឡើងវិញ បានរងទុក្ខដោយការជាប់ឆ្កាង បានឆ្លងកាត់អំណរ និងទុក្ខព្រួយនៃជីវិតជាមនុស្ស ហើយបានជួបនូវការបៀតបៀន និងទុក្ខវេទនាជាច្រើន ទ្រង់បានដកពិសោធន៍ និងស្គាល់រសជាតិនៃការឈឺចាប់នៅក្នុងពិភពលោករបស់មនុស្ស ហើយទ្រង់ត្រូវបានមនុស្សជំនាន់នេះបោះបង់ចោល។ ព្រះដែលយកកំណើតជាមនុស្ស គឺជាព្រះជាម្ចាស់ផ្ទាល់ព្រះអង្គ។ សម្រាប់ជាប្រយោជន៍ដល់បំណងព្រះហឫទ័យរបស់ព្រះជាម្ចាស់ ទ្រង់បានសង្គ្រោះពួកយើងពីគំនរលាមកសត្វ កាន់ពួកយើងដោយព្រះហស្ដស្ដាំរបស់ទ្រង់ ហើយប្រទានព្រះគុណរបស់ទ្រង់ដល់យើងដោយឥតគិតថ្លៃ។ ដោយទទួលយករាល់ការឈឺចាប់គ្រប់យ៉ាង ទ្រង់បានលះបង់ព្រះជន្មទ្រង់ឱ្យយើង ហើយតម្លៃដែលទ្រង់បានបង់ដោយព្រះលោហិត ញើស និងទឹកព្រះនេត្រទ្រង់ ត្រូវបានស្ដែងចេញយ៉ាងច្បាស់នៅក្នុងពួកបរិសុទ្ធ។ ពួកយើងគឺជាលទ្ធផលចេញពី[ក] កិច្ចខិតខំប្រឹងប្រែងដ៏ប្រុងប្រយ័ត្នរបស់ទ្រង់ ហើយពួកយើងគឺជាតម្លៃដែលទ្រង់បានបង់។

ឱ ព្រះដ៏មានគ្រប់ព្រះចេស្ដាអើយ! គឺដោយសារតែព្រះទ័យសប្បុរសដែលពេញដោយសេចក្ដីស្រលាញ់ និងសេចក្ដីមេត្តាករុណារបស់ទ្រង់ សេចក្តីសុចរិត និងឫទ្ធានុភាពរបស់ទ្រង់ ភាពបរិសុទ្ធ និងការបន្ទាបព្រះអង្គទ្រង់របស់ទ្រង់នេះហើយ ដែលនាំឱ្យមនុស្សទាំងអស់លុតជង្គង់នៅចំពោះព្រះភ័ក្រ្ដទ្រង់ និងថ្វាយបង្គំទ្រង់អស់កល្បជានិច្ចនោះ។

នៅថ្ងៃនេះ ទ្រង់បានធ្វើឱ្យពួកជំនុំទាំងអស់ពេញខ្នាត ដូចជា ពួកជំនុំនៃក្រុងភីឡាដិលភា ហើយទ្រង់បានសម្រេចផែនការគ្រប់គ្រងរយៈពេល ៦ ០០០ ឆ្នាំ របស់ទ្រង់។ ពួកបរិសុទ្ធអាចចុះចូលដោយបន្ទាបខ្លួននៅចំពោះទ្រង់ ផ្សារភ្ជាប់ខាងវិញ្ញាណ និងការដើរតាមនៅក្នុងសេចក្តីស្រឡាញ់ ដោយចូលរួមទៅនឹងប្រភពទឹក។ ទឹកដ៏រស់នៃជីវិតហូរឥតឈប់ ដោយលាងជម្រះ និងកម្ចាត់ចោលរាល់ភក់ជ្រាំ និងទឹកស្មោកគ្រោកដែលមាននៅក្នុងពួកជំនុំ ដើម្បីបន្សុទ្ធព្រះវិហាររបស់ទ្រង់ម្ដងទៀត។ យើងបានស្គាល់ព្រះដ៏ពិតជាក់ស្ដែង បានដើរនៅក្នុងព្រះបន្ទូលរបស់ទ្រង់ បានទទួលស្គាល់មុខងារ និងភារកិច្ចរបស់យើង ហើយបានធ្វើអ្វីៗគ្រប់យ៉ាងដែលយើងអាចធ្វើបាន ដើម្បីលះបង់ខ្លួនឯងសម្រាប់ជាប្រយោជន៍ដល់ពួកជំនុំ។ ដោយនៅស្ងប់ស្ងៀមចំពោះទ្រង់ យើងត្រូវតែយកចិត្តទុកដាក់មើលកិច្ចការនៃព្រះវិញ្ញាណបរិសុទ្ធ ដើម្បីកុំឱ្យព្រះហឫទ័យរបស់ទ្រង់ត្រូវបានរាំងស្ទះនៅក្នុងយើង។ នៅក្នុងចំណោមពួកបរិសុទ្ធនៅក្រុងនោះ ពួកគេមាននូវសេចក្តីស្រឡាញ់ចំពោះគ្នា ហើយចំណុចខ្លាំងរបស់អ្នកខ្លះនឹងជួយបំពេញបន្ថែមដល់ចំណុចខ្វះខាតរបស់អ្នកផ្សេងទៀត។ ពួកគេអាចដើរដោយវិញ្ញាណគ្រប់ពេល ដោយទទួលបានការស្រាយបំភ្លឺ និងការពន្យល់ពីព្រះវិញ្ញាណបរិសុទ្ធ។ ពួកគេអនុវត្តតាមសេចក្តីពិតភ្លាមៗនៅពេលដែលពួកគេយល់។ ពួកគេបន្តដើរតាមឱ្យទាន់ពន្លឺថ្មី និងដើរតាមជំហានព្រះបាទារបស់ព្រះជាម្ចាស់។

ចូរសហការជាមួយព្រះជាម្ចាស់យ៉ាងសកម្ម ហើយការអនុញ្ញាតឱ្យទ្រង់ត្រួតត្រា គឺជាការដើរជាមួយទ្រង់។ គ្រប់ទាំងគំនិត សញ្ញាណ យោបល់ និងការជាប់ជំពាក់ខាងលោកីយ៍ ត្រូវរលាយបាត់ទៅក្នុងខ្យល់ដូចជាផ្សែង។ យើងអនុញ្ញាតឱ្យព្រះជាម្ចាស់សោយរាជ្យដ៏ខ្ពង់ខ្ពស់នៅក្នុងវិញ្ញាណរបស់យើង ដើរជាមួយទ្រង់ និងទទួលបានភាពខ្ពង់ខ្ពស់ យកឈ្នះលើលោកីយ៍ ហើយវិញ្ញាណរបស់យើងមានសេរីភាពហោះហើរដោយសេរី និងទទួលបានការដោះលែង៖ នេះគឺជាលទ្ធផលនៅពេលដែលព្រះដ៏មានគ្រប់ព្រះចេស្ដាក្លាយជាស្ដេច។ តើយើងអាចមិនរាំច្រៀងនៅក្នុងការសរសើរតម្កើង ដោយថ្វាយការសរសើរតម្កើងរបស់យើង និងច្រៀងបទទំនុកថ្មីយ៉ាងដូចម្ដេច?

មានផ្លូវដ៏ពិតជាច្រើន ដើម្បីសរសើរព្រះជាម្ចាស់៖ ការអំពាវនាវរកព្រះនាមទ្រង់ ការចូលទៅជិតទ្រង់ ការគិតអំពីទ្រង់ ការអានសេចក្តីអធិស្ឋាន ការចូលរួមនៅក្នុងការប្រកបគ្នា ការសញ្ជឹងគិត ការអធិស្ឋាន និងបទចម្រៀងនៃការសរសើរតម្កើង។ នៅក្នុងប្រភេទនៃការសរសើរទាំងនេះ មាននូវសេចក្តីរីករាយ និងមាននូវការចាក់ប្រេងតាំង ហើយមានអំណាចនៅក្នុងការសរសើរតម្កើង ហើយក៏មាននូវបន្ទុកមួយដែរ។ មាននូវសេចក្តីជំនឿនៅក្នុងការសរសើរតម្កើង ហើយក៏មានគតិជ្រៅជ្រះថ្មីដែរ។

ចូរសហការជាមួយព្រះជាម្ចាស់យ៉ាងសកម្ម ហើយសម្របសម្រួលនៅក្នុងការបម្រើ និងមានចិត្តតែមួយ ចូរសម្រេចបំណងព្រះហឫទ័យរបស់ព្រះដ៏មានគ្រប់ព្រះចេស្ដា ចូរប្រញាប់ក្លាយជារូបកាយខាងវិញ្ញាណដ៏បរិសុទ្ធមួយ ចូរយកឈ្នះលើសាតាំង ហើយបញ្ចប់នូវវាសនារបស់សាតាំង។ ពួកជំនុំភីឡាដិលភាត្រូវបានលើកឡើងទៅក្នុងពពកចូលទៅក្នុងព្រះវត្តមានរបស់ព្រះជាម្ចាស់ ហើយត្រូវបានបង្ហាញចេញយ៉ាងច្បាស់នៅក្នុងសិរីល្អរបស់ទ្រង់។

លេខយោង៖

(ក) អត្ថបទដើមមិនមានឃ្លា «លទ្ធផលចេញពី»។


ជំពូកទី ៣

ស្ដេចដ៏មានជ័យគង់នៅលើបល្ល័ង្កដ៏ពេញដោយសិរីល្អរបស់ទ្រង់។ ទ្រង់បានសម្រេចនូវការប្រោសលោះ និងបានដឹកនាំប្រជារាស្ត្ររបស់ទ្រង់ទាំងអស់ឱ្យលេចមកនៅក្នុងសិរីល្អ។ ទ្រង់ក្ដោបក្ដាប់អ្វីៗគ្រប់យ៉ាងនៅក្នុងព្រះហស្តរបស់ទ្រង់ ហើយជាមួយព្រះប្រាជ្ញាញាណ និងព្រះចេស្ដារបស់ទ្រង់ ទ្រង់បានសាងសង់ និងធ្វើឱ្យស៊ីយ៉ូនរឹងមាំ។ ដោយឫទ្ធានុភាពរបស់ទ្រង់ ទ្រង់ធ្វើការជំនុំជម្រះពិភពលោកដែលពោរពេញដោយបាប។ ទ្រង់បានទម្លាក់ការជំនុំជម្រះមកលើប្រជាជាតិនិងមនុស្សដ៏ច្រើនអនេក ផែនដី និងសមុទ្រ ព្រមទាំងគ្រប់ភាវៈមានជីវិតនៅក្នុងនោះ ក៏ដូចជាអស់អ្នកដែលស្រវឹងដោយស្រានៃអំពើផ្លូវភេទបែបអនាចារ ព្រះជាម្ចាស់ច្បាស់ជានឹងជំនុំជម្រះពួកគេ ហើយទ្រង់នឹងក្រោធចំពោះពួកគេយ៉ាងពិតប្រាកដ ហើយនៅទីនោះ ឫទ្ធានុភាពរបស់ព្រះជាម្ចាស់នឹងត្រូវបើកសម្ដែង ហើយការជំនុំជម្រះរបស់ទ្រង់នឹងត្រូវធ្វើឡើងភ្លាមៗ ដោយគ្មានការពន្យារពេលឡើយ។ ភ្លើងនៃសេចក្ដីក្រោធរបស់ទ្រង់ នឹងដុតបំផ្លាញអំពើបាបដ៏សាហាវរបស់ពួកគេយ៉ាងពិតប្រាកដ ហើយគ្រោះអាសន្ននឹងធ្លាក់មកលើពួកគេពេលណាក៏បាន។ ពួកគេនឹងមិនស្គាល់ផ្លូវបានរួចខ្លួន ហើយគ្មានកន្លែងលាក់ខ្លួនទេ។ ពួកគេនឹងយំ ព្រមទាំងសង្កៀតធ្មេញ ហើយពួកគេនឹងនាំសេចក្តីវិនាសមកដាក់លើខ្លួនឯង។

ពួកកូនប្រុសដ៏មានជ័យ ជាស្ងួនភ្ងារបស់ព្រះជាម្ចាស់ នឹងស្នាក់នៅឯស៊ីយ៉ូនយ៉ាងពិតប្រាកដ ហើយមិនដែលចាកចេញពីស៊ីយ៉ូនឡើយ។ មនុស្សដ៏ច្រើនសន្ធឹកសន្ធាប់នឹងស្ដាប់ព្រះសូរសៀងរបស់ទ្រង់យ៉ាងយកចិត្តទុកដាក់ ពួកគេនឹងយកចិត្តទុកដាក់តាមមើលសកម្មភាពរបស់ទ្រង់ ហើយសំឡេងនៃការសរសើររបស់គេនឹងមិនដែលឈប់សោះឡើយ។ ព្រះដ៏ពិតតែមួយអង្គបានលេចមកហើយ! យើងនឹងស្គាល់ទ្រង់ច្បាស់នៅក្នុងវិញ្ញាណ ហើយដើរតាមទ្រង់យ៉ាងប្រកៀកប្រកិត។ យើងនឹងប្រញាប់ប្រញាល់ធ្វើដំណើរទៅមុខដោយអស់ពីកម្លាំងរបស់យើង និងលែងស្ទាក់ស្ទើរទៀតហើយ។ ចុងបញ្ចប់នៃពិភពលោកកំពុងតែលាតត្រដាងនៅមុខយើង ហើយជីវិតពួកជំនុំដ៏ត្រឹមត្រូវ ក៏ដូចជាមនុស្ស កិច្ចការ និងរឿងរ៉ាវដែលកើតឡើងជុំវិញយើង ក៏កំពុងតែបង្កើនកម្ដៅកាន់តែខ្លាំងដល់ការហ្វឹកហាត់របស់យើងដែរ។ ចូរយើងប្រញាប់យកដួងចិត្តរបស់យើងដែលស្រឡាញ់លោកីយ៍នោះ ត្រឡប់មកវិញ! ចូរយើងប្រញាប់យកនិមិត្តរបស់យើងដែលស្រអាប់ខ្លាំងនោះ ត្រឡប់មកវិញ! ចូរយើងបន្តនៅជាប់នឹងជំហានរបស់យើង ដើម្បីកុំឱ្យយើងដើរហួសព្រំដែន។ ចូរយើងទប់មាត់របស់យើង ដើម្បីឱ្យយើងអាចដើរនៅក្នុងព្រះបន្ទូលរបស់ព្រះជាម្ចាស់ ហើយលែងទាស់ទែងគ្នាអំពីរឿងផលប្រយោជន៍ និងការខាតបង់របស់យើងតទៅទៀត។ ចូរលះបង់ចោលចុះនូវភាពលោភលន់របស់អ្នកចំពោះលោកីយ៍ និងការស្រឡាញ់ទ្រព្យសម្បត្តិ! ចូរឱ្យខ្លួនអ្នកមានសេរីភាពពីចំណងដែលនៅស្អិតជាប់របស់អ្នកចំពោះស្វាមី និងកូនប្រុសស្រីរបស់អ្នក! ចូរបែរខ្នងទៅកាន់ទស្សនៈ និងបុរេវិនិឆ្ឆ័យរបស់អ្នកចុះ! ចូរភ្ញាក់ខ្លួនឡើង ដ្បិតពេលវេលាខ្លីណាស់! ចូរសម្លឹងទៅលើចុះ ចូរសម្លឹងទៅលើដោយចេញពីវិញ្ញាណ ហើយអនុញ្ញាតឱ្យព្រះជាម្ចាស់គ្រប់គ្រងចុះ។ មិនថាមានអ្វីៗកើតឡើងឡើយ ចូរកុំធ្វើដូចជាភរិយារបស់ឡុតនោះឡើយ។ វាពិតជាគួរឱ្យអាណិតណាស់ដែលត្រូវគេបោះចោលទៅម្ខាង! វាពិតជាគួរឱ្យអាណិតណាស់! ចូរភ្ញាក់ខ្លួនឡើង!


ជំពូកទី ៤

ពីមួយពេលទៅមួយពេល យើងកំពុងតែមើល និងរង់ចាំ ទាំងស្ងប់ស្ងាត់នៅក្នុងវិញ្ញាណ ហើយស្វែងរកមើលដោយដួងចិត្តដ៏បរិសុទ្ធ។ រាល់អ្វីៗដែលកើតឡើងចំពោះយើង យើងមិនត្រូវចូលរួមនៅក្នុងការប្រកបគ្នាទាំងងងឹតងងល់ឡើយ។ យើងគ្រាន់តែត្រូវស្ងប់ស្ងាត់នៅចំពោះព្រះជាម្ចាស់ ហើយបន្តប្រកបគ្នាជាមួយទ្រង់ នោះទ្រង់នឹងបើកសម្ដែងឱ្យយើងស្គាល់ពីបំណងព្រះហឫទ័យរបស់ទ្រង់មិនខាន។ នៅក្នុងវិញ្ញាណ យើងត្រូវតែត្រៀមខ្លួនគ្រប់ពេលវេលា ដើម្បីធ្វើការវែកញែក ហើយយើងត្រូវតែមានវិញ្ញាណមួយដែលយកចិត្តទុកដាក់ និងមិនទន់ជ្រាយ។ យើងត្រូវតែទាញយកចេញពីទឹកដ៏រស់ដែលនៅចំពោះព្រះភ័ក្រ្ដព្រះជាម្ចាស់ ជាទឹកដែលផ្ដល់ជីវិត និងធ្វើឱ្យវិញ្ញាណដ៏ខ្សោះកក្រោះរបស់យើងទៅជាស្រស់ស្រាយឡើងវិញ។ យើងត្រូវតែត្រៀមខ្លួនជាស្រេចគ្រប់ពេលវេលា ដើម្បីលាងជម្រះខ្លួនយើងពីនិស្ស័យជាសាតាំងរបស់យើង ដែលជាការរាប់ខ្លួនឯងជាសុចរិត ការក្អេងក្អាង អំនួត និងការបំពេញចិត្តខ្លួនឯង។ យើងត្រូវតែបើកចិត្តរបស់យើង ដើម្បីទទួលយកព្រះបន្ទូលរបស់ព្រះជាម្ចាស់ និងធ្វើសកម្មភាពដោយផ្អែកលើព្រះបន្ទូលរបស់ព្រះជាម្ចាស់។ យើងត្រូវតែដកពិសោធន៍ និងប្រាកដច្បាស់អំពីព្រះបន្ទូលរបស់ទ្រង់ ហើយទទួលបាននូវការយល់ដឹងអំពីព្រះបន្ទូលរបស់ទ្រង់ ដោយអនុញ្ញាតឱ្យព្រះបន្ទូលរបស់ទ្រង់ក្លាយជាជីវិតរបស់យើង។ នេះគឺជាការត្រាស់ហៅរបស់យើងដែលធ្លាក់មកពីស្ថានសួគ៌! មានតែពេលដែលយើងរស់នៅតាមព្រះបន្ទូលរបស់ព្រះជាម្ចាស់ប៉ុណ្ណោះ ទើបយើងអាចមានជ័យជម្នះបាន!

ឥឡូវនេះ យើងមានសញ្ញាណច្រើនពេកហើយ ហើយយើងនិយាយហូរហែរ និងធ្វើសកម្មភាពទាំងតក់ក្រហល់ ដោយមិនស្របតាមព្រះវិញ្ញាណឡើយ។ ថ្ងៃនេះមិនដូចកាលអតីតកាលឡើយ។ កិច្ចការរបស់ព្រះវិញ្ញាណបរិសុទ្ធធ្វើចលនានៅក្នុងល្បឿនយ៉ាងលឿន។ យើងត្រូវតែដកពិសោធន៍រាល់សេចក្តីលម្អិតនៅក្នុងព្រះបន្ទូលរបស់ព្រះជាម្ចាស់។ គ្រប់ទាំងយោបល់ និងគំនិត គ្រប់ទាំងចលនា និងប្រតិកម្ម គឺយើងត្រូវតែចេះបែងចែកឱ្យច្បាស់នៅក្នុងដួងចិត្តរបស់យើង។ គ្មានអ្វីមួយដែលយើងធ្វើនៅមុខនរណាម្នាក់ ឬនៅក្រោយខ្នងរបស់គេ អាចរួចផុតពីការជំនុំជម្រះនៅមុខបល្ល័ង្ករបស់ព្រះគ្រីស្ទឡើយ។ ព្រះវិញ្ញាណបរិសុទ្ធកំពុងតែស្ថិតនៅក្នុងដំណើរការនៃការដឹកនាំយើងចូលទៅក្នុងពិភពមួយនៃការមានបទពិសោធស៊ីជម្រៅជាងមុន ជាកន្លែងមួយដែលយើងនឹងកាន់តែដឹងច្បាស់អំពីព្រះដ៏មានគ្រប់ព្រះចេស្ដា។

ព្រះជាម្ចាស់នៃចក្កវាឡបានបើកភ្នែកខាងវិញ្ញាណរបស់យើង ហើយសេចក្តីលាក់កំបាំងខាងវិញ្ញាណក៏កំពុងតែបើកសម្ដែងដល់យើងជានិច្ចដែរ។ ចូរស្វែងរកដោយចេញពីដួងចិត្តដ៏បរិសុទ្ធចុះ! ចូរហ៊ានលះបង់ បន្តដំណើរនៅក្នុងការរួបរួម ចូរត្រៀមខ្លួនលះកាត់ចិត្តខ្លួនឯង ចូរឈប់លោភលន់តទៅទៀត ចូរដើរតាមព្រះវិញ្ញាណបរិសុទ្ធ ហើយរីករាយនឹងព្រះបន្ទូលរបស់ព្រះជាម្ចាស់ចុះ នោះមនុស្សថ្មីនៃចក្កវាឡទាំងមូលនឹងលេចមក។ ពេលកំណត់ជិតដល់ហើយ ជាពេលដែលសាតាំងត្រូវមកដល់ទីបញ្ចប់របស់វា ជាពេលដែលព្រះហឫទ័យរបស់ព្រះជាម្ចាស់នឹងត្រូវបានសម្រេច ជាពេលដែលគ្រប់ប្រជាជាតិនៃពិភពលោកទាំងអស់នឹងក្លាយជានគររបស់ព្រះគ្រីស្ទ ហើយព្រះគ្រីស្ទនឹងសោយរាជ្យជាស្ដេចនៅលើផែនដីជារៀងរហូត!


ជំពូកទី ៥

ភ្នំ និងទន្លេផ្លាស់ប្តូរ ទឹកហូរទៅតាមចរន្តរបស់វា ហើយជីវិតរបស់មនុស្សមិនអាចឋិតថេរដូចផែនដី និងផ្ទៃមេឃនោះទេ។ មានតែព្រះដ៏មានគ្រប់ព្រះចេស្ដាប៉ុណ្ណោះ ដែលមានព្រះជន្មអស់កល្បជានិច្ច និងមានព្រះជន្មរស់ឡើងវិញ ដែលបន្តពីជំនាន់មួយទៅជំនាន់មួយជារៀងរហូត! របស់សព្វសារពើ និងហេតុការណ៍ទាំងអស់ស្ថិតនៅក្នុងព្រះហស្ដរបស់ទ្រង់ ហើយសាតាំងស្ថិតនៅក្រោមព្រះបាទទ្រង់។

ថ្ងៃនេះ គឺដោយសារតែការជ្រើសរើសតាមការកំណត់របស់ព្រះជាម្ចាស់ ទើបទ្រង់រំដោះយើងចេញពីក្រញាំរបស់សាតាំង។ ទ្រង់ពិតជាព្រះដ៏ប្រោសលោះរបស់យើងប្រាកដមែន។ ព្រះជន្មដែលបានរស់ឡើងវិញ និងអស់កល្បជានិច្ចរបស់ព្រះគ្រីស្ទពិតជាបានធ្វើការនៅក្នុងយើង ដោយកំណត់ឲ្យយើងមានទំនាក់ទំនងជាមួយនឹងព្រះជន្មរបស់ព្រះជាម្ចាស់ ដែលយើងអាចមកជួបផ្ទាល់ជាមួយទ្រង់ ហូបទ្រង់ ផឹកទ្រង់ និងរីករាយនឹងទ្រង់។ នេះគឺជាតង្វាយដោយមិនគិតពីប្រយោជន៍ផ្ទាល់ខ្លួនដែលព្រះជាម្ចាស់បានប្រទាន ដោយថ្លៃលោហិតបេះដូងរបស់ទ្រង់។

រដូវកាលនានាចូលមកហើយទៅវិញ ដោយឆ្លងកាត់ខ្យល់ និងសន្សើម ជួបនឹងការឈឺចាប់ ការធ្វើទុក្ខបុកម្នេញ និងការរងទុក្ខជាច្រើនរបស់ជីវិត ជួបនឹងការមិនទទួលស្គាល់ និងការបង្កាច់បង្ខូចជាច្រើនរបស់លោកីយ៍ ជួបនឹងការចោទប្រកាន់ក្លែងក្លាយជាច្រើនរបស់រដ្ឋាភិបាល ប៉ុន្តែសេចក្តីជំនឿរបស់ព្រះជាម្ចាស់ និងការប្តេជ្ញារបស់ទ្រង់មិនថមថយសូម្បីតែបន្តិច។ ទ្រង់ទុកព្រះជន្មផ្ទាល់របស់ទ្រង់មួយឡែក ដោយលះបង់ចំពោះបំណងព្រះហឫទ័យរបស់ព្រះជាម្ចាស់ និងចំពោះផែនការ ព្រមទាំងការគ្រប់គ្រងរបស់ព្រះជាម្ចាស់ ដើម្បីឲ្យកិច្ចការទាំងនោះអាចសម្រេចបាន។ ទ្រង់មិនសំចៃចំពោះការឈឺចាប់នោះទេ ដើម្បីរាស្ត្រជាច្រើនរបស់ទ្រង់ ដោយការចិញ្ចឹមបីបាច់ និងស្រោចស្រពពួកគេយ៉ាងយកចិត្តទុកដាក់។ មិនថាយើងងងឹតងងល់យ៉ាងណា ឬលំបាកយ៉ាងណានោះទេ យើងត្រូវតែចុះចូលចំពោះទ្រង់ ហើយព្រះជន្មរស់ឡើងវិញរបស់ព្រះគ្រីស្ទនឹងផ្លាស់ប្តូរធម្មជាតិចាស់របស់យើង...។ ដើម្បីពួកកូនប្រុសច្បងទាំងអស់នេះ ទ្រង់ធ្វើការដោយមិននឿយហត់ ដោយមិនសោយអាហារ និងមិនសម្រាក។ ជាច្រើនថ្ងៃ និងច្រើនយប់ ដែលទ្រង់ទតមើលស៊ីយ៉ូនដោយអស់ពីព្រះទ័យ តាមរយៈកម្តៅដ៏ក្តៅហែង និងភាពត្រជាក់ស្ទើរកក។

លោកីយ៍ ផ្ទះសម្បែង កិច្ចការ និងគ្រប់យ៉ាងបានកន្លងផុតទៅទាំងស្រុងយ៉ាងរីករាយ និងស្ម័គ្រចិត្ត ហើយការសប្បាយតាមបែបលោកីយ៍មិនជាប់ទាក់ទងនឹងទ្រង់ឡើយ...។ ព្រះបន្ទូលដែលចេញពីព្រះឱស្ឋរបស់ទ្រង់ វាយលុកចូលទៅក្នុងយើង ដោយបើកបង្ហាញអ្វីៗដែលលាក់ទុកយ៉ាងជ្រៅនៅក្នុងចិត្តរបស់យើង។ តើយើងអាចមិនជឿដូចម្តេចកើត? ប្រយោគនីមួយៗដែលចេញពីព្រះឱស្ឋរបស់ទ្រង់ អាចក្លាយជាការពិតនៅក្នុងយើងគ្រប់ពេលវេលា។ អ្វីក៏ដោយដែលយើងធ្វើ ទោះនៅចំពោះទ្រង់ក្តី ឬលាក់បាំងពីទ្រង់ក្តី គឺគ្មានអ្វីដែលទ្រង់មិនជ្រាបនោះទេ គ្មានអ្វីដែលទ្រង់មិនយល់ឡើយ។ គ្រប់យ៉ាងនឹងបើកសម្តែងនៅចំពោះទ្រង់យ៉ាងពិតប្រាកដ មិនថាផែនការ និងការរៀបចំផ្ទាល់ខ្លួនរបស់ពួកយើងនោះទេ។

ការអង្គុយនៅចំពោះទ្រង់ប្រកបដោយភាពស្រាកស្រាន្ត និងស្ងប់ស្ងាត់ ដោយមានអារម្មណ៍រីករាយនៅក្នុងវិញ្ញាណរបស់យើង ប៉ុន្តែអារម្មណ៍តែងតែទទេសូន្យ ហើយពិតជាជាប់ជំពាក់ជាមួយព្រះជាម្ចាស់៖ នេះគឺជាការអស្ចារ្យមួយដែលមិនអាចគិតដល់ និងមិនអាចសម្រេចបាន។ ព្រះវិញ្ញាណបរិសុទ្ធល្មមគ្រប់គ្រាន់ក្នុងការអះអាងថា ព្រះដ៏មានគ្រប់ព្រះចេស្ដា គឺជាព្រះជាម្ចាស់ដ៏ពិតមួយអង្គ! វាគឺជាអំណះអំណាងដែលមិនអាចប្រកែកបាន! យើងទាំងអស់គ្នាដែលនៅក្នុងក្រុមនេះពិតជាមានព្រះពរមិនអាចពណ៌នាបាន! ប្រសិនបើមិនមែនដោយសារព្រះគុណ និងសេចក្តីមេត្តាករុណារបស់ព្រះជាម្ចាស់ទេ នោះយើងមានតែអាចត្រូវវិនាស និងដើរតាមសាតាំងប៉ុណ្ណោះ។ មានតែព្រះដ៏មានគ្រប់ព្រះចេស្ដាប៉ុណ្ណោះដែលអាចសង្គ្រោះយើងបាន!

ឱ! ព្រះដ៏មានគ្រប់ព្រះចេស្ដា ព្រះដ៏ជាក់ស្ដែងអើយ! គឺទ្រង់ហើយដែលបានបើកភ្នែកខាងវិញ្ញាណរបស់ពួកយើង ដោយអនុញ្ញាតឲ្យពួកយើងយល់អំពីអាថ៌កំបាំងនៃពិភពខាងវិញ្ញាណ។ ទិដ្ឋភាពនៃនគរព្រះគ្មានព្រំដែនកំណត់នោះទេ។ ចូរយើងប្រុងប្រយ័ត្នខណៈដែលយើងកំពង់រង់ចាំ។ ពេលវេលាជិតមកដល់ហើយ។

អណ្តាតភ្លើងនៃសង្គ្រាមកួចឡើង ផ្សែងកាំភ្លើងធំពេញផ្ទៃអាកាស ធាតុអាកាសប្រែជាក្តៅឧណ្ហៗ អាកាសធាតុផ្លាស់ប្តូរ គ្រោះចង្រៃនឹងលាតសន្ធឹង ហើយមនុស្សមិនអាចធ្វើអ្វីបានក្រៅពីស្លាប់ដោយគ្មានសង្ឃឹមរស់រានមានជីវិតនោះទ។

ឱ! ព្រះដ៏មានគ្រប់ព្រះចេស្ដា ព្រះដ៏ជាក់ស្ដែងអើយ! គឺទ្រង់ហើយដែលជាបន្ទាយដ៏រឹងមាំរបស់ពួកយើង។ ទ្រង់គឺជាទីជម្រករបស់ពួកយើង។ ពួកយើងប្រមូលផ្តុំគ្នានៅក្រោមស្លាបរបស់ទ្រង់ ហើយគ្រោះភ័យមិនអាចប៉ះពាល់យើងបានទេ។ នេះគឺជាការការពារ និងការថែរក្សានៃភាពជាព្រះរបស់ទ្រង់។

ពួកយើងទាំងអស់គ្នាបន្លឺសម្លេងឡើងជាបទចម្រៀង។ ពួកយើងច្រៀងដោយការសរសើរតម្កើង ហើយសម្លេងនៃការសរសើរតម្កើងរបស់ពួកយើង បន្លឺទូទាំងក្រុងស៊ីយ៉ូន! ព្រះដ៏មានគ្រប់ព្រះចេស្ដា ព្រះដ៏ជាក់ស្ដែង បានរៀបចំទិសដៅដ៏រុងរឿងនោះសម្រាប់ពួកយើង។ ចូរប្រុងប្រយ័ត្ន អូ! ចូរប្រយ័ត្នប្រយែង! មកដល់ពេលនេះ ពេលវេលាមិនទាន់ហួសនៅឡើយទេ។


ជំពូកទី ៦

ព្រះដ៏មានគ្រប់ព្រះចេស្ដា ជាសិរសានៃរបស់សព្វសារពើ កាន់កាប់អំណាចជាស្ដេចរបស់ទ្រង់ចេញពីបល្ល័ង្ករបស់ទ្រង់។ ទ្រង់ត្រួតត្រាលើពិភពលោក និងរបស់សព្វសារពើ ហើយទ្រង់កំពុងតែដឹកនាំពួកយើងនៅលើផែនដីទាំងមូល។ គ្រប់ពេលវេលា ចូរទៅជិតទ្រង់ ហើយចូលមកចំពោះទ្រង់ដោយភាពស្ងៀមស្ងាត់ ដោយមិនរំលងជាដាច់ខាតសូម្បីតែមួយវិនាទី​ គឺតែងតែមានមេរៀនដែលត្រូវរៀនសូត្រជានិច្ច។ មជ្ឈដ្ឋានជុំវិញ ក៏ដូចជាមនុស្ស ព្រឹត្តិការណ៍ និងរបស់ផ្សេងៗ មានវត្តមានឡើងដោយការអនុញ្ញាតពីបល្ល័ង្ករបស់ទ្រង់។ ទោះស្ថិតក្នុងកាលៈទេសៈណាក៏ដោយ ចូរកុំឱ្យសេចក្ដីទុក្ខសោកកើតឡើងនៅក្នុងចិត្តរបស់អ្នកឱ្យសោះ បើមិនដូច្នោះទេ ព្រះជាម្ចាស់នឹងមិនប្រទានព្រះគុណរបស់ទ្រង់ដល់អ្នកឡើយ។ នៅពេលជំងឺកើតមានដល់អ្នក នេះគឺជាសេចក្ដីស្រឡាញ់របស់ព្រះជាម្ចាស់ ហើយបំណងព្រះហឫទ័យដ៏ល្អរបស់ទ្រង់ ប្រាកដជាមានបង្កប់នៅក្នុងនោះ។ ទោះបីជាសាច់ឈាមរបស់អ្នកអាចនឹងរងការឈឺចាប់បន្តិចក៏ដោយ ក៏មិនត្រូវទទួលយកគំនិតនានាពីសាតាំងដែរ។ ចូរសរសើរតម្កើងព្រះជាម្ចាស់អំឡុងពេលមានជំងឺ ហើយរីករាយនឹងព្រះជាម្ចាស់នៅក្នុងការសរសើរតម្កើងរបស់អ្នក។ ចូរកុំបាក់ទឹកចិត្តនៅពេលមានជំងឺឡើយ ចូរបន្តស្វែងរកម្ដងហើយម្ដងទៀត និងចូរកុំបោះបង់ ហើយព្រះជាម្ចាស់នឹងស្រាយបំភ្លឺ និងបំភ្លឺដល់អ្នក។ តើសេចក្ដីជំនឿរបស់យ៉ូបមានលក្ខណៈដូចម្ដេច? ព្រះដ៏មានគ្រប់ព្រះចេស្ដា គឺជាគ្រូពេទ្យដ៏មានអំណាចគ្រប់យ៉ាង! ការរស់នៅក្នុងជំងឺគឺស្មើនឹងការឈឺ ប៉ុន្តែការរស់នៅក្នុងវិញ្ញាណគឺស្មើនឹងការមានសុខភាពល្អ។ ឱ្យតែអ្នកនៅសល់មួយដង្ហើម នោះព្រះជាម្ចាស់នឹងមិនឱ្យអ្នកស្លាប់ឡើយ។

នៅក្នុងខ្លួនរបស់ពួកយើង ពួកយើងមានជីវិតដែលរស់ឡើងវិញរបស់ព្រះគ្រីស្ទ។ ជារឿងដែលមិនអាចប្រកែកបាននោះគឺ ពួកយើងខ្វះសេចក្ដីជំនឿនៅក្នុងព្រះវត្តមានរបស់ព្រះជាម្ចាស់៖ សូមព្រះជាម្ចាស់ដាក់សេចក្ដីជំនឿដ៏ពិតនៅក្នុងចំណោមពួកយើងផង។ ព្រះបន្ទូលរបស់ព្រះជាម្ចាស់ពិតជាផ្អែមមែន! ព្រះបន្ទូលរបស់ព្រះជាម្ចាស់ គឺជាឱសថដ៏មានអានុភាព! វាធ្វើឱ្យសាតាំងអាម៉ាស់! ការយល់ព្រះបន្ទូលរបស់ព្រះជាម្ចាស់ ផ្ដល់ឱ្យយើងនូវជំនួយ។ ព្រះបន្ទូលរបស់ទ្រង់ធ្វើសកម្មភាពយ៉ាងឆាប់រហ័ស ដើម្បីសង្គ្រោះចិត្តរបស់យើង! បន្ទូលទាំងនេះកំចាត់របស់សព្វសារពើ ហើយធ្វើឱ្យគ្រប់យ៉ាងមានសន្តិភាព។ សេចក្ដីជំនឿប្រៀបដូចឈើមួយដើមធ្វើស្ពាន៖ អ្នកណាដែលតោងស្អិតនឹងជីវិត ហើយខ្លាចស្លាប់ មុខជាពិបាកឆ្លងផុតណាស់ ប៉ុន្តែអ្នកណាដែលត្រៀមខ្លួនរួចរាល់ក្នុងការបូជាជីវិតរបស់ខ្លួន អាចឆ្លងកាត់ មានជំហរនឹងនរ និងមិនមានការព្រួយបារម្ភឡើយ។ ប្រសិនបើមនុស្សមានគំនិតភ័យខ្លាច និងកំសាក នោះគឺដោយសារតែសាតាំងបានបំភាន់ពួកគេ វាគឺខ្លាចថាពួកយើងនឹងឆ្លងស្ពាននៃសេចក្ដីជំនឿចូលទៅក្នុងព្រះជាម្ចាស់។ សាតាំងកំពុងតែព្យាយាមគ្រប់មធ្យោបាយដើម្បីបញ្ជូនគំនិតរបស់វាមកកាន់ពួកយើង។ ពួកយើងគួរតែអធិស្ឋានគ្រប់ពេលវេលាដើម្បីឱ្យព្រះជាម្ចាស់ស្រាយបំភ្លឺ និងបំភ្លឺពួកយើង ចូរពឹងផ្អែកលើព្រះជាម្ចាស់គ្រប់ពេលវេលា ដើម្បីជម្រះភាពពិសពុលរបស់សាតាំងចេញពីក្នុងពួកយើង ចូរអនុវត្តការចូលទៅជិតព្រះជាម្ចាស់នៅក្នុងវិញ្ញាណរបស់ពួកយើងគ្រប់ពេលវេលា ហើយអនុញ្ញាតឱ្យព្រះជាម្ចាស់គ្រប់គ្រង និងកាន់កាប់លើភាវៈទាំងមូលរបស់យើង។


ជំពូកទី ៧

ការកើនឡើងនៃបរិស្ថានជុំវិញយើង បង្កើននូវការដកថយរបស់យើងទៅឯព្រះវិញ្ញាណកាន់តែឆាប់។ កុំធ្វើសកម្មភាពដោយមានចិត្តរឹងរូស មិនអើពើថាតើព្រះវិញ្ញាណបរិសុទ្ធព្រួយបារម្ភឬអត់ ហើយកុំព្យាយាមធ្វើជាឆ្លាតឡើយ។ កុំមានការពេញចិត្ត និងបំពេញចិត្តខ្លួនឯង ឬធ្វើឱ្យខ្លួនឯងលំបាកច្រើនពេកឡើយ។ រឿងតែមួយគត់ដែលត្រូវធ្វើ គឺត្រូវថ្វាយបង្គំព្រះជាម្ចាស់ដោយវិញ្ញាណ និងសេចក្តីពិត។ អ្នកមិនអាចទុកព្រះបន្ទូលរបស់ព្រះជាម្ចាស់ចោល ឬបដិសេដមិនស្ដាប់ព្រះបន្ទូលនោះឡើយ។ អ្នកត្រូវតែពិនិត្យពិច័យយ៉ាងប្រុងប្រយ័ត្នឱ្យយល់នូវព្រះបន្ទូល អាននូវសេចក្ដីអធិស្ឋានរបស់អ្នកម្ដងហើយម្ដងទៀត និងយល់ពីជីវិតនៅក្នុងព្រះបន្ទូល។ កុំផ្សារភ្ជាប់នឹងអ្វីដែលឥតបានការ ដោយធ្វើការទាំងនោះឱ្យលឿនៗដោយមិនទុកពេលឱ្យខ្លួនឯងគិតគូរពីការទាំងនោះឱ្យយល់នោះឡើយ។ តើអ្នកពឹងផ្អែកលើព្រះបន្ទូលរបស់ព្រះជាម្ចាស់នៅក្នុងអ្វីគ្រប់យ៉ាងដែលអ្នកធ្វើឬទេ? កុំមានការនិយាយអួតខ្លួនដូចកូនក្មេង ហើយក្រោយមកមានការច្របូកច្របល់គ្រប់យ៉ាងពេលដែលមានបញ្ហាកើតឡើងខុសពីការរំពឹងទុកនោះឡើយ។ អ្នកត្រូវតែហ្វឹកហ្វឺនវិញ្ញាណរបស់អ្នករៀងរាល់ម៉ោងរៀងរាល់ថ្ងៃ។ កុំសម្រាកសូម្បីតែមួយភ្លែត។ អ្នកត្រូវតែមានវិញ្ញាណដែលវាងវៃ។ មិនថាអ្នកអាចពើបប្រទះនឹងមនុស្ស ព្រឹត្តិការណ៍ ឬរឿងអ្វីនោះឡើយ ប្រសិនបើអ្នកមករកព្រះជាម្ចាស់ អ្នកនឹងមានមាគ៌ាដើរតាម។ អ្នកត្រូវតែហូប និងផឹកព្រះបន្ទូលរបស់ព្រះជាម្ចាស់ជារៀងរាល់ថ្ងៃ ស្វែងយល់ពីអត្ថន័យរបស់ព្រះបន្ទូលដោយមិនធ្វេសប្រហែស ខិតខំប្រឹងប្រែងបន្ថែម ធ្វើអ្វីៗឱ្យល្អិតល្អន់ខ្លាំងបំផុត និងបំពាក់ខ្លួនអ្នកនូវសេចក្តីពិតពេញលេញដើម្បីចៀសវាងការយល់ច្រលំចំពោះបំណងព្រះហឫទ័យរបស់ព្រះជាម្ចាស់។ អ្នកត្រូវតែពង្រីកបទពិសោធរបស់អ្នកឱ្យកាន់តែទូលំទូលាយ និងផ្តោតលើការទទួលបទពិសោធន៍អំពីព្រះបន្ទូលរបស់ព្រះជាម្ចាស់។ តាមរយៈបទពិសោធ អ្នកនឹងអាចកាន់តែច្បាស់អំពីព្រះជាម្ចាស់។ បើគ្មានបទពិសោធទេ នោះការអះអាងថាមានភាពច្បាស់អំពីទ្រង់ គឺគ្រាន់តែជាការនិយាយចេញដោយឥតន័យ។ យើងត្រូវតែមានការយល់ជាក់ច្បាស់! ចូរភ្ញាក់ខ្លួនឡើង! កុំបង្អង់យូរតទៅទៀត។ ប្រសិនបើអ្នកដោះស្រាយរឿងរ៉ាវដោយមិនយកចិត្តទុកដាក់ មិនប្រឹងប្រែងឱ្យមានការរីកចម្រើន នោះអ្នកពិតជាមនុស្សងងឹតងងល់ពេកហើយ។ អ្នកត្រូវតែផ្តោតលើកិច្ចការរបស់ព្រះវិញ្ញាណបរិសុទ្ធ ស្តាប់ព្រះសូរសៀងរបស់ព្រះវិញ្ញាណបរិសុទ្ធដោយយកចិត្តទុកដាក់ បើកត្រចៀកស្តាប់ព្រះបន្ទូលរបស់ព្រះជាម្ចាស់ ហើយរីករាយនឹងពេលវេលាសេសសល់របស់អ្នក ហើយរ៉ាប់រងនឹងអ្វីដែលនឹងអាចកើតឡើង។ នៅពេលអ្នកមានដែកថែប ចូរប្រើនូវតម្លៃរបស់វា ដើម្បីធ្វើឱ្យវាក្លាយជាដាវដ៏មុត។ ចូរចាប់យកអ្វីដែលសំខាន់ ហើយផ្តោតលើការអនុវត្តតាមព្រះបន្ទូលរបស់ព្រះជាម្ចាស់។ ប្រសិនបើអ្នកទុកចោលព្រះបន្ទូលរបស់ព្រះជាម្ចាស់ មិនថាអ្នកអាចធ្វើបានល្អយ៉ាងណានៅខាងក្រៅនោះឡើយ វានឹងគ្មានប្រយោជន៍ទេ។ ការអនុវត្តដោយគ្រាន់តែនិយាយចេញហើយមិនធ្វើ គឺមិនអាចទទួលយកបានឡើយចំពោះព្រះជាម្ចាស់។ ការផ្លាស់ប្តូរត្រូវតែកើតឡើងតាមរយៈឥរិយាបថ និស្ស័យ សេចក្ដីជំនឿ ភាពក្លាហាន និងការយល់ច្បាស់។

ពេលវេលាជិតមកដល់ហើយ! សូម្បីតែរបស់ល្អៗនៅក្នុងលោកនេះក៏ត្រូវបោះចោលដែរ។ គ្មានការលំបាក ឬគ្រោះថ្នាក់អ្វីដែលអាចធ្វើឱ្យយើងភ័យខ្លាចបានឡើយ ហើយក៏មិនហួសពីអ្វីដែលយើងអាចគ្រប់គ្រងបានដែរបើទោះជាមេឃរលំក៏ដោយ។ បើគ្មានដំណោះស្រាយបែបនេះទេ វានឹងកាន់តែពិបាកខ្លាំងសម្រាប់អ្នកក្នុងការក្លាយទៅជាមនុស្សដែលមានភាពសំខាន់។ អ្នកដែលខ្វះភាពក្លាហាន ហើយដែលខំប្រឹងខ្លាំងដើម្បីតែជីវិត នោះមិនគួរនឹងឈរនៅចំពោះព្រះជាម្ចាស់ឡើយ។

ព្រះដ៏មានគ្រប់ព្រះ‌ចេស្តា គឺជាព្រះជាម្ចាស់ដ៏ជាក់ស្ដែង។ ទោះបីជាយើងល្ងង់ខ្លៅយ៉ាងណាក៏ដោយ ទ្រង់នៅតែអាណិតអាសូរដល់យើង ព្រះហស្ដទ្រង់នឹងជួយសង្គ្រោះយើងយ៉ាងប្រាកដ ហើយទ្រង់នឹងនៅតែធ្វើឱ្យយើងបានពេញលេញ។ ដរាបណាយើងមានចិត្តដែលពិតជាចង់បានព្រះជាម្ចាស់ ដរាបណាយើងតាមដានយ៉ាងជិតស្និទ្ធ និងមិនធ្លាក់ទឹកចិត្ត ហើយដរាបណាយើងស្វែងរកដោយមានញាណដឹងពីភាពបន្ទាន់ នោះទ្រង់ប្រាកដជានឹងមិនប្រព្រឹត្ដចំពោះយើងណាម្នាក់ដោយអយុត្តិធម៌ឡើយ។ ទ្រង់ប្រាកដជានឹងបំពេញនូវអ្វីដែលយើងខ្វះ ហើយទ្រង់នឹងបំពេញចិត្តយើង។ ទាំងអស់នេះគឺជាសេចក្តីសប្បុរសរបស់ព្រះដ៏មានគ្រប់ព្រះ‌ចេស្តា។

ប្រសិនបើនរណាម្នាក់លោភលន់ហួសប្រមាណ និងខ្ជិលច្រអូស រស់នៅក្នុងជីវិតដើម្បីតែបំពេញក្រពះខ្លួនឯង ហើយមិនអើពើចំពោះអ្វីៗគ្រប់យ៉ាង នោះពួកគេនឹងពិបាកក្នុងការជៀសវាងនូវការបាត់បង់ដ៏ឈឺចាប់ណាស់។ ព្រះដ៏មានគ្រប់ព្រះ‌ចេស្តាគឺជាព្រះអធិបតីនៃរបស់សព្វសារពើ និងព្រឹត្តិការណ៍នានា! ដរាបណាយើងសំឡឹងទៅឯទ្រង់នៅក្នុងចិត្តរបស់យើងគ្រប់ពេលវេលា ហើយចូលទៅក្នុងវិញ្ញាណ និងប្រកបគ្នាជាមួយទ្រង់ នោះទ្រង់នឹងបង្ហាញឱ្យយើងឃើញនូវរបស់សព្វសារពើដែលយើងស្វែងរក ហើយបំណងព្រះហឫទ័យរបស់ទ្រង់នឹងត្រូវបើកសម្ដែងដល់យើងជាប្រាកដ។ ពេលនោះចិត្តរបស់យើងនឹងមានអំណរ និងសេចក្ដីសុខសាន្ត នឹងនរដោយមានភាពច្បាស់ល្អឥតខ្ចោះ។ វាមានសារៈសំខាន់ណាស់ក្នុងការមានសមត្ថភាពក្នុងការធ្វើទៅតាមព្រះបន្ទូលរបស់ទ្រង់។ មានតែសមត្ថភាពដែលអាចយល់នូវបំណងព្រះឫទ័យរបស់ទ្រង់ និងការរស់នៅដោយពឹងផ្អែកលើព្រះបន្ទូលរបស់ទ្រង់ប៉ុណ្ណោះ ទើបចាត់ទុកថាជាបទពិសោធន៍ដ៏ពិត។

ដរាបណាយើងយល់ពីព្រះបន្ទូលរបស់ព្រះជាម្ចាស់ នោះទើបសេចក្ដីពិតនៃព្រះបន្ទូលរបស់ព្រះជាម្ចាស់អាចចូលមកក្នុងយើង ហើយត្រឡប់ជាជីវិតរបស់យើង។ បើមិនមានបទពិសោធជាក់ស្តែងទេ តើអ្នកអាចចូលទៅក្នុងភាពពិតនៃព្រះជាបន្ទូលរបស់ព្រះជាម្ចាស់យ៉ាងដូចម្តេចបាន? ប្រសិនបើអ្នកមិនអាចទទួលយកព្រះបន្ទូលរបស់ព្រះជាម្ចាស់ជាជីវិតរបស់អ្នកទេ នោះនិស្ស័យរបស់អ្នកនឹងមិនអាចផ្លាស់ប្តូរបានឡើយ។

កិច្ចការរបស់ព្រះវិញ្ញាណបរិសុទ្ធកំពុងតែរីកចម្រើនទៅមុខហើយ! ប្រសិនបើអ្នកមិនតាមដានយ៉ាងដិតដល់ ហើយទទួលបានការបណ្តុះបណ្តាលទេ វានឹងពិបាកសម្រាប់អ្នកក្នុងការដើរឱ្យទាន់ព្រះវិញ្ញាណបរិសុទ្ធ ខណៈពេលដែលទ្រង់ឆ្ពោះទៅមុខ។ ចូរប្រញាប់ឡើង ហើយនាំឱ្យមានការផ្លាស់ប្តូរដោយប្រចក្ស ក្រែងលោអ្នកត្រូវជាន់ឈ្លីដោយសាតាំង ហើយចូលទៅក្នុងបឹងភ្លើង និងស្ពាន់ធ័រ ដែលគ្មានអ្នកណាអាចរួចខ្លួនបាន។ ចូរទៅឥឡូវនេះ ហើយស្វែងរកតាមដែលអាចធ្វើទៅបាន ដើម្បីកុំឱ្យអ្នកត្រូវទាត់ចោល។


ជំពូកទី ៨

ចាប់តាំងពីពេលដែលព្រះដ៏មានគ្រប់ព្រះចេស្ដា ដែលជាស្ដេចនៃនគរព្រះ ត្រូវបានគេធ្វើបន្ទាល់មក វិសាលភាពនៃការគ្រប់គ្រងរបស់ព្រះជាម្ចាស់បានលាតត្រដាងទាំងស្រុងនៅក្នុងចក្រវាលទាំងមូល។ ការលេចមករបស់ព្រះជាម្ចាស់មិនគ្រាន់តែត្រូវបានធ្វើបន្ទាល់នៅក្នុងប្រទេសចិនប៉ុណ្ណោះទេ ប៉ុន្តែព្រះនាមរបស់ព្រះដ៏មានគ្រប់ព្រះចេស្ដាក៏ត្រូវបានធ្វើបន្ទាល់នៅគ្រប់ប្រជាជាតិ និងគ្រប់ទីកន្លែងផងដែរ។ ពួកគេគ្រប់គ្នាកំពុងតែស្រែកហៅព្រះនាមដ៏បរិសុទ្ធនេះ ដោយព្យាយាមប្រកបគ្នាជាមួយព្រះជាម្ចាស់តាមមធ្យោបាយណាមួយដែលអាចធ្វើបាន ដោយព្យាយាមចង់យល់ពីព្រះហឫទ័យរបស់ព្រះដ៏មានគ្រប់ព្រះចេស្ដា និងបម្រើទ្រង់រួមគ្នានៅក្នុងពួកជំនុំ។ នេះហើយជារបៀបដ៏អស្ចារ្យដែលព្រះវិញ្ញាណបរិសុទ្ធធ្វើការនោះ។

ទោះបីជាភាសានៃជាតិសាសន៍នានាខុសគ្នាយ៉ាងណាក៏ដោយ ក៏មានព្រះវិញ្ញាណតែមួយដែរ។ ព្រះវិញ្ញាណនេះបង្រួបបង្រួមពួកជំនុំនៅទូទាំងចក្រវាល ហើយជាអង្គតែមួយជាមួយព្រះជាម្ចាស់ ដោយគ្មានភាពខុសគ្នាសូម្បីតែបន្ដិច។ នេះជាអ្វីមួយដែលច្បាស់លាស់គ្មានអ្វីត្រូវឆ្ងល់ឡើយ។ ឥឡូវនេះ ព្រះវិញ្ញាណបរិសុទ្ធអំពាវនាវទៅកាន់ពួកគេ ហើយព្រះសូរសៀងរបស់ទ្រង់ដាស់ពួកគេឱ្យភ្ញាក់ឡើង។ នេះជាព្រះសូរសៀងនៃសេចក្ដីមេត្តាករុណារបស់ព្រះជាម្ចាស់។ ពួកគេគ្រប់គ្នាកំពុងតែស្រែករកព្រះនាមដ៏បរិសុទ្ធរបស់ព្រះដ៏មានគ្រប់ព្រះចេស្ដា! ពួកគេក៏ថ្វាយការសរសើរតម្កើង និងការច្រៀងផងដែរ។ វាមិនអាចមានការងាកចេញណាមួយនៅក្នុងកិច្ចការរបស់ព្រះវិញ្ញាណបរិសុទ្ធឡើយ។ មនុស្សទាំងនេះខិតខំប្រឹងប្រែងយ៉ាងខ្លាំង ដើម្បីចម្រើនឡើងតាមផ្លូវដែលត្រឹមត្រូវ ហើយពួកគេមិនងាករេពីឫទ្ធិបាដិហារិយ៍យ៉ាងច្រើនឡើយ។ នេះជាអ្វីមួយដែលមនុស្សពិបាកស្រមើស្រមៃ និងពិបាកវាស់ស្ទង់មើល។

ព្រះដ៏មានគ្រប់ព្រះចេស្ដាគឺជាស្ដេចនៃជីវិតនៅក្នុងចក្រវាល! ទ្រង់គង់នៅលើបល្ល័ង្កដែលប្រកបដោយសិរីល្អ និងជំនុំជម្រះពិភពលោក ហើយគ្រប់គ្រងលើអ្វីៗទាំងអស់ ព្រមទាំងសោយរាជ្យលើគ្រប់ប្រជាជាតិ។ មនុស្សទាំងអស់លុតជង្គង់នៅចំពោះទ្រង់ អធិស្ឋានទៅកាន់ទ្រង់ ចូលជិតទ្រង់ ហើយប្រាស្រ័យទាក់ទងជាមួយទ្រង់។ មិនថាអ្នកបានជឿលើព្រះជាម្ចាស់យូរប៉ុនណា មិនថាអ្នកមានឋានៈខ្ពស់បែបណា ឬមានអតីតភាពអស្ចារ្យយ៉ាងណាឡើយ ប្រសិនបើអ្នកប្រឆាំងនឹងព្រះជាម្ចាស់នៅក្នុងដួងចិត្តរបស់អ្នក នោះអ្នកត្រូវទទួលការជំនុំជម្រះ ហើយត្រូវក្រាបថ្វាយបង្គំនៅចំពោះទ្រង់ ដោយបញ្ចេញសម្រែកអង្វរករដ៏ឈឺចាប់មិនខាន។ នេះហើយជាការច្រូតផលពីទង្វើរបស់អ្នកផ្ទាល់នោះ។ សម្រែកទ្រហោយំនេះគឺជាសម្រែកនៃការរងទារុណកម្មនៅក្នុងបឹងភ្លើង និងស្ពាន់ធ័រ ហើយវាជាសម្រែកនៃការត្រូវបានវាយផ្ចាល ដោយដំបងដែករបស់ព្រះជាម្ចាស់។ នេះហើយជាការជំនុំជម្រះនៅមុខបល្ល័ង្ករបស់ព្រះគ្រីស្ទនោះ។

មនុស្សខ្លះមានសេចក្តីភ័យខ្លាច អ្នកខ្លះមានមនសិការពិរុទ្ធ អ្នកខ្លះប្រុងប្រយ័ត្ន អ្នកខ្លះស្ដាប់យ៉ាងយកចិត្តទុកដាក់ អ្នកខ្លះប្រែចិត្ត ហើយចាប់ផ្ដើមជាថ្មី ទាំងមានអារម្មណ៍សោកស្ដាយយ៉ាងខ្លាំង អ្នកខ្លះយំសោកទាំងឈឺចាប់ជូរចត់ អ្នកខ្លះបោះបង់ចោលអ្វីៗទាំងអស់ ហើយស្វែងរកយ៉ាងអន្ទះសា អ្នកខ្លះពិនិត្យពិច័យខ្លួនឯង ហើយលែងហ៊ានធ្វើទង្វើឆ្កួតឡប់តទៅទៀត អ្នកខ្លះស្វះស្វែងចូលទៅជិតព្រះជាម្ចាស់ រីឯអ្នកខ្លះទៀតពិនិត្យមើលមនសិការរបស់ខ្លួន ទាំងសួរថាហេតុអ្វីបានជាជីវិតរបស់ពួកគេមិនអាចចម្រើនឡើងបានដូច្នេះ។ អ្នកខ្លះបន្តនៅក្នុងភក់ជ្រាំ អ្នកខ្លះដោះច្រវាក់ជើងរបស់ខ្លួន ហើយបន្តដំណើរទៅមុខយ៉ាងក្លាហាន ទាំងយល់អំពីចំណុចគន្លឹះ និងមិនខាតបង់ពេលវេលាក្នុងការមើលថែជីវិតរបស់ពួកគេ។ អ្នកខ្លះនៅតែអល់អែក និងមិនច្បាស់លាស់អំពីនិមិត្ត ពោលគឺបន្ទុកដែលពួកគេមាន និងរែកពន់នៅក្នុងដួងចិត្តរបស់ពួកគេនោះគឺធ្ងន់ណាស់។

បើគំនិតរបស់អ្នកមិនច្បាស់ទេ នោះព្រះវិញ្ញាណបរិសុទ្ធគ្មានផ្លូវអាចធ្វើការនៅក្នុងអ្នកបានឡើយ។ អ្វីគ្រប់យ៉ាងដែលអ្នកត្រូវផ្តោតលើ ផ្លូវដែលអ្នកត្រូវដើរ និងរាល់អ្វីៗដែលដួងចិត្តរបស់អ្នកស្រេកឃ្លានចង់បាន គឺពេញពោរដោយសញ្ញាណរបស់អ្នក និងការរាប់ខ្លួនឯងជាសុចរិត! ខ្ញុំទ្រាំលែងបានទៀតហើយ ខ្ញុំចង់តែប្រោសអ្នករាល់គ្នាឱ្យបានគ្រប់លក្ខណ៍ឥឡូវនេះទេ ដើម្បីឱ្យអ្នកអាចឆាប់មានគុណសម្បត្តិស័ក្តិសមនឹងឱ្យខ្ញុំប្រើប្រាស់អ្នក ព្រមទាំងដើម្បីឱ្យបន្ទុកដ៏ធ្ងន់របស់ខ្ញុំអាចត្រូវបានជួយសម្រាល។ ប៉ុន្តែ ដោយឃើញអ្នករាល់គ្នាបែបនេះ ខ្ញុំទតមើលឃើញថា វានឹងមិនទទួលបានលទ្ធផលលឿននោះឡើយ។ ខ្ញុំមានតែរង់ចាំទាំងអំណត់ ដើរយឺតៗ ហើយគាំទ្រ និងដឹកនាំអ្នកដោយយឺតៗប៉ុណ្ណោះ។ នែ៎ អ្នករាល់គ្នាគួរតែគិតឱ្យបានច្បាស់ហើយ! តើមានអ្វីខ្លះដែលគួរតែបោះបង់ចោល? តើអ្នកមានកំណប់អ្វីខ្លះ? តើអ្នកមានចំណុចខ្សោយស្លាប់រស់អ្វីខ្លះ? តើអ្នកមានឧបសគ្គអ្វីខ្លះ? ចូរសញ្ជឹងគិតអំពីសំណួរទាំងនេះកាន់តែច្រើននៅក្នុងវិញ្ញាណរបស់អ្នក ហើយប្រកបគ្នាជាមួយខ្ញុំចុះ។ អ្វីដែលខ្ញុំចង់បានគឺចង់ឱ្យដួងចិត្តរបស់អ្នករាល់គ្នាសម្លឹងមើលមកកាន់ខ្ញុំដោយសេចក្ដីស្ងាត់ស្ងៀម។ ខ្ញុំមិនចង់បានការបម្រើតែបបូរមាត់របស់អ្នករាល់គ្នាឡើយ។ ចំពោះអស់អ្នកដែលស្វែងរកខ្ញុំយ៉ាងពិតប្រាកដ ខ្ញុំនឹងបើកសម្ដែងគ្រប់យ៉ាងឱ្យអ្នកនោះបានដឹង។ ជំហានខ្ញុំលឿនណាស់។ ដរាបណាដួងចិត្តរបស់អ្នកសម្លឹងមើលមកកាន់ខ្ញុំ ហើយអ្នកដើរតាមខ្ញុំគ្រប់ពេលវេលា នោះអ្នកអាចទទួលបានបំណងព្រះហឫទ័យរបស់ខ្ញុំនៅគ្រប់ពេល តាមរយៈការបណ្ដាលចិត្ត និងបើកសម្ដែងឱ្យអ្នកឃើញមិនខាន។ អស់អ្នកដែលយកចិត្តទុកដាក់ក្នុងការរង់ចាំនឹងទទួលបានការចិញ្ចឹមបីបាច់ ហើយគេនឹងមានផ្លូវមួយនៅខាងមុខ។ អស់អ្នកដែលគ្មានគំនិតនឹងមានការពិបាកយល់អំពីព្រះហឫទ័យរបស់ខ្ញុំ ហើយពួកគេនឹងដើរទៅដល់ផ្លូវទ័លមិនខាន។

ខ្ញុំចង់ឱ្យអ្នករាល់គ្នាក្រោកឡើងឆាប់ៗ ហើយសហការជាមួយខ្ញុំ និងជិតស្និទ្ធជាមួយខ្ញុំគ្រប់ពេលវេលា មិនមែនគ្រាន់តែនៅពេលមួយថ្ងៃ និងពេលមួយយប់នោះឡើយ។ ព្រះហស្តរបស់ខ្ញុំត្រូវតែអូសទាញអ្នករាល់គ្នា និងដាស់តឿនអ្នករាល់គ្នា រុញអ្នករាល់គ្នាឱ្យបន្តទៅមុខ បញ្ចុះបញ្ចូលអ្នករាល់គ្នាឱ្យបន្តដំណើរ និងអំពាវនាវឱ្យអ្នករាល់គ្នាដើរទៅមុខទៀត! អ្នករាល់គ្នាមិនយល់អំពីបំណងព្រះហឫទ័យរបស់ខ្ញុំតែម្ដង។ ឧបសគ្គនៃសញ្ញាណរបស់អ្នក និងឧបសគ្គនៃការជាប់ជំពាក់ខាងលោកីយ៍គឺធ្ងន់ធ្ងរពេកហើយ ហើយអ្នកមិនអាចមានភាពស្និទ្ធស្នាលកាន់តែស៊ីជម្រៅជាមួយខ្ញុំបានឡើយ។ ជាក់ស្ដែង អ្នកចូលមកឯខ្ញុំ នៅពេលដែលអ្នកមានបញ្ហាប៉ុណ្ណោះ ប៉ុន្តែនៅពេលដែលអ្នកគ្មានបញ្ហាវិញ ដួងចិត្តរបស់អ្នកក៏ប្រែជានៅមិនស្ងប់។ ដួងចិត្តរបស់អ្នកប្រៀបបីដូចជាទីផ្សារសេរីមួយ និងពេញដោយនិស្ស័យបែបសាតាំង។ វាត្រូវបានកាន់កាប់ដោយវត្ថុខាងលោកីយ៍ ហើយអ្នកមិនដឹងពីរបៀបប្រកបគ្នាជាមួយខ្ញុំឡើយ។ តើឱ្យខ្ញុំមិនមានព្រះទ័យព្រួយបារម្ភអំពីអ្នករាល់គ្នាម្ដេចកើតទៅ? ប៉ុន្តែ ខ្ញុំនឹងមិនព្រួយបារម្ភឡើយ។ ពេលវេលាកាន់តែខើច ហើយកិច្ចការក៏នៅច្រើនទៀតដែរ។ ជំហានរបស់ខ្ញុំបោះទៅមុខហើយ។ អ្នករាល់គ្នាត្រូវតែប្រកាន់ខ្ជាប់នូវអ្វីៗគ្រប់យ៉ាងដែលអ្នករាល់គ្នាមាន សម្លឹងមើលទៅកាន់ខ្ញុំនៅគ្រប់វិនាទី ហើយប្រកបគ្នាយ៉ាងស្និទ្ធស្នាលជាមួយខ្ញុំ។ នោះបំណងព្រះហឫទ័យរបស់ខ្ញុំនឹងប្រាកដជាបើកសម្ដែងឱ្យអ្នកឃើញនៅគ្រប់វេលាមិនខាន។ នៅពេលដែលអ្នករាល់គ្នាយល់អំពីព្រះហឫទ័យរបស់ខ្ញុំ នោះអ្នកនឹងមានផ្លូវមួយនៅខាងមុខ។ អ្នកមិនត្រូវអល់អែកទៀតឡើយ។ ចូរប្រកបគ្នាដ៏ពិតជាមួយខ្ញុំ ហើយកុំងាកទៅរកការភូតភរ ឬព្យាយាមឆ្លាតពេកនោះឡើយ។ ការនោះមានតែបញ្ឆោតខ្លួនឯង ហើយវានឹងត្រូវបើកសម្ដែងគ្រប់ពេលវេលានៅមុខបល្ល័ង្ករបស់ព្រះគ្រីស្ទតែប៉ុណ្ណោះ។ មាសសុទ្ធមិនខ្លាចនឹងត្រូវដុតសាកល្បងដោយភ្លើងឡើយ។ នេះជាសេចក្តីពិត! ចូរកុំមានមន្ទិលសង្ស័យឡើយ ហើយក៏កុំបាក់ទឹកចិត្ត ឬទន់ជ្រាយនោះដែរ។ ចូរប្រកបគ្នាកាន់តែច្រើនដោយផ្ទាល់ជាមួយខ្ញុំនៅក្នុងវិញ្ញាណរបស់អ្នក រង់ចាំដោយចិត្តអត់ធ្មត់ចុះ នោះខ្ញុំនឹងប្រាកដជាបើកសម្ដែងឱ្យអ្នកឃើញនៅក្នុងពេលកំណត់របស់ខ្ញុំមិនខាន។ អ្នកដាច់ខាតត្រូវតែយកចិត្តទុកដាក់ ហើយមិនត្រូវបណ្ដោយឱ្យកិច្ចខិតខំប្រឹងប្រែងនានារបស់ខ្ញុំទៅលើអ្នកក្លាយជាខ្ជះខ្ជាយនោះឡើយ។ ចូរកុំខកខានពេលវេលាឱ្យសោះ។ ដួងចិត្តរបស់អ្នកត្រូវតែប្រកបគ្នាជាប់ជានិច្ចជាមួយខ្ញុំ ដួងចិត្តរបស់អ្នកត្រូវតែរស់នៅជាប់ជានិច្ចចំពោះមុខខ្ញុំ ហើយគ្មាននរណាម្នាក់ គ្មានព្រឹត្តិការណ៍ណាមួយ គ្មានអ្វីមួយ គ្មានស្វាមី គ្មានកូនប្រុស ឬកូនស្រីណាម្នាក់ អាចនឹងរំខានដល់ការប្រកបគ្នារបស់អ្នកជាមួយខ្ញុំនៅក្នុងដួងចិត្តរបស់អ្នកបានឡើយ។ នៅពេលដែលដួងចិត្តរបស់អ្នកត្រូវបានរឹតត្បិតជាប់ជានិច្ចដោយព្រះវិញ្ញាណបរិសុទ្ធ ហើយនៅពេលដែលអ្នកកំពុងតែប្រកបគ្នាជាមួយខ្ញុំនៅគ្រប់វិនាទី នោះបំណងព្រះហឫទ័យរបស់ខ្ញុំនឹងប្រាកដជាបើកសម្ដែងឱ្យអ្នកដឹងមិនខាន។ នៅពេលដែលអ្នកកំពុងតែចូលមកជិតខ្ញុំជាប់ជានិច្ចតាមរបៀបនេះ មិនថាបរិស្ថាន ឬមជ្ឈដ្ឋានជុំវិញអ្នកបែបណា ឬបុគ្គល ព្រឹត្តិការណ៍ និងរបស់អ្វីដែលអ្នកជួបប្រទះនោះឡើយ អ្នកនឹងមិនក្លាយជាវង្វេងវង្វាន់ទេ ប៉ុន្តែអ្នកនឹងមានផ្លូវមួយនៅខាងមុខមិនខាន។

តាមធម្មតា បើអ្នកមិនបណ្ដោយឱ្យមានអ្វីមួយចូលមកជ្រៀតជ្រែក ទោះជារឿងធំក្ដី ឬតូចក្ដី បើគ្រប់ទាំងគំនិត និងយោបល់របស់អ្នកគឺបរិសុទ្ធ ហើយបើអ្នកមានភាពស្ងប់ស្ងាត់នៅក្នុងវិញ្ញាណរបស់អ្នក នោះគ្រប់ពេលដែលអ្នកជួបបញ្ហាណាមួយ ព្រះបន្ទូលរបស់ខ្ញុំនឹងបណ្ដាលចិត្តអ្នកភ្លាមៗ ប្រៀបដូចជាកញ្ចក់ថ្លាមួយដែលអ្នកយកមកឆ្លុះមើលខ្លួនឯង ហើយបន្ទាប់មក អ្នកនឹងមានផ្លូវមួយនៅខាងមុខ។ ការនេះត្រូវបានហៅថាជាការដាក់ថ្នាំត្រូវនឹងជំងឺ! ហើយស្ថានភាពជំងឺនឹងត្រូវបានជាសះស្បើយ។ នេះហើយជាសព្វានុភាពរបស់ព្រះជាម្ចាស់នោះ។ ខ្ញុំនឹងប្រាកដជាបំភ្លឺ និងស្រាយពន្យល់ដល់អស់អ្នកណាដែលស្រេកឃ្លានចង់បានសេចក្តីសុចរិត ព្រមទាំងអស់អ្នកដែលស្វែងរកដោយចិត្តស្មោះសរ។ ខ្ញុំនឹងបង្ហាញទៅកាន់អ្នករាល់គ្នាអំពីសេចក្តីអាថ៌កំបាំងនៃពិភពខាងវិញ្ញាណ និងផ្លូវនៅខាងមុខ ដោយធ្វើឱ្យអ្នកបោះចោលនិស្ស័យចាស់ដ៏ពុករលួយរបស់អ្នកកាន់តែឆាប់តាមតែអាចធ្វើទៅបាន ដើម្បីឱ្យអ្នកអាចទទួលបានភាពចាស់ទុំនៃជីវិត ហើយមានគុណសម្បត្តិស័ក្ដិសមនឹងឱ្យខ្ញុំប្រើប្រាស់ ដូច្នេះ កិច្ចការនៃដំណឹងល្អអាចដំណើរការឆាប់ៗ ដោយគ្មានឧបសគ្គរាំងស្ទះ។ មានតែបែបនេះទេ ទើបបំណងព្រះហឫទ័យរបស់ខ្ញុំនឹងត្រូវបានបំពេញ មានតែបែបនេះទេ ទើបផែនការគ្រប់គ្រងរយៈពេលប្រាំមួយពាន់ឆ្នាំរបស់ព្រះជាម្ចាស់នឹងត្រូវបានសម្រេចនៅក្នុងពេលដ៏ខ្លីបំផុតតាមតែអាចធ្វើទៅបាន។ ព្រះជាម្ចាស់នឹងទទួលបាននគរទ្រង់ ព្រមទាំងយាងចុះមកកាន់ផែនដី ហើយយើងនឹងចូលទៅក្នុងសិរីល្អជាមួយគ្នា!


ជំពូកទី ៩

ខ្ញុំចង់រំឭកអ្នកថា សូម្បីតែភាពមិនច្បាស់លាស់ ឬការធ្វេសប្រហែសបន្ដិចបន្ដួចអំពីព្រះបន្ទូលរបស់ខ្ញុំ ក៏មិនអាចទទួលយកបានដែរ។ អ្នកត្រូវតែយកចិត្តទុកដាក់ និងស្ដាប់បង្គាប់ ហើយអនុវត្តស្របតាមបំណងព្រះហឫទ័យរបស់ខ្ញុំ។ អ្នកត្រូវតែប្រុងប្រៀបជានិច្ច ហើយកុំបង្ហាញនូវនិស្ស័យក្រអឺតក្រទម ឬឱ្យតម្លៃខ្លួនខ្ពស់ជាងអ្នកដទៃឱ្យសោះ។ គ្រប់ពេលទាំងអស់ អ្នកត្រូវតែពឹងផ្អែកលើខ្ញុំដើម្បីបោះចោលនិស្ស័យចាស់ពីធម្មជាតិ ដែលមាននៅក្នុងខ្លួនអ្នក។ អ្នកគួរតែអាចរក្សានូវសភាពធម្មតានៅចំពោះខ្ញុំជានិច្ច ហើយមាននិស្ស័យដែលឋិតថេរ។ ការគិតរបស់អ្នកត្រូវតែនឹងធឹង និងច្បាស់លាស់ ហើយមិនគួរត្រូវបានត្រួតត្រា ឬទន់ទោរទៅតាមមនុស្ស ព្រឹត្តិការណ៍ ឬវត្ថុណាមួយឡើយ។ អ្នកគួរតែមានសមត្ថភាពស្ងប់ស្ងៀមនៅចំពោះព្រះវត្តមានខ្ញុំជានិច្ច ហើយរក្សាភាពនូវភាពជិតស្និទ្ធ និងការប្រកបជាមួយខ្ញុំជាដរាប។ អ្នកត្រូវតែបង្ហាញភាពខ្លាំង និងចិត្តក្លាហាន ហើយឈរមាំនឹងទីបន្ទាល់របស់អ្នកចំពោះខ្ញុំ។ ចូរក្រោកឡើង ហើយនិយាយជំនួសខ្ញុំ និងកុំខ្លាចអ្វីដែលអ្នកដទៃអាចនឹងនិយាយឡើយ។ គ្រាន់តែបំពេញតាមបំណងព្រះហឫទ័យរបស់ខ្ញុំ ហើយកុំឱ្យនរណាម្នាក់ត្រួតត្រាអ្នក។ អ្វីដែលខ្ញុំបើកសម្ដែងដល់អ្នក ត្រូវតែធ្វើតាមស្របទៅនឹងបំណងព្រះហឫទ័យរបស់ខ្ញុំ ហើយមិនអាចពន្យាពេលបានឡើយ។ តើអ្នកមានអារម្មណ៍នៅក្នុងជម្រៅចិត្តយ៉ាងណា? អ្នកមិនស្រួលមែនទេ? អ្នកនឹងយល់។ ហេតុអ្វីបានជាអ្នកមិនអាចក្រោកឈរឡើង ហើយនិយាយជំនួសខ្ញុំ ខណៈពេលដែលអ្នកកំពុងគិតពិចារណាបន្ទុករបស់ខ្ញុំ? អ្នកទទូចចូលរួមក្នុងគ្រោងការកំប៉ិកកំប៉ុក ប៉ុន្តែខ្ញុំឃើញអ្វីៗទាំងអស់ច្បាស់។ ខ្ញុំជាអ្នកគាំទ្រ និងជាខែលរបស់អ្នក ហើយអ្វីៗទាំងអស់ស្ថិតនៅក្នុងព្រះហស្ដរបស់ខ្ញុំ។ អ៊ីចឹង តើអ្នកខ្លាចអ្វី? តើអ្នកមិនមានអារម្មណ៍ហួសហេតុទេឬ? អ្នកត្រូវតែបោះបង់ចោលអារម្មណ៍របស់អ្នកឱ្យបានឆាប់តាមដែលអ្នកអាចធ្វើបាន។ ខ្ញុំមិនធ្វើតាមតែអារម្មណ៍ទេ តែខ្ញុំអនុវត្តនូវសេចក្តីសុចរិតជំនួសវិញ។ ប្រសិនបើឪពុកម្តាយរបស់អ្នកធ្វើអ្វីដែលគ្មានប្រយោជន៍ដល់ក្រុមជំនុំ នោះពួកគេមិនអាចគេចខ្លួនបានទេ។ បំណងព្រះហឫទ័យរបស់ខ្ញុំត្រូវបានបើកសម្ដែងដល់អ្នក ហើយអ្នកប្រហែលជាមិនព្រងើយកន្តើយនឹងបំណងព្រះហឫទ័យរបស់ខ្ញុំទេ។ ផ្ទុយទៅវិញអ្នកត្រូវតែផ្តោតការយកចិត្តទុកដាក់ទាំងអស់របស់អ្នកលើបំណងព្រះហឫទ័យរបស់ខ្ញុំ ហើយបោះចោលអ្វីៗផ្សេងទៀតដើម្បីដើរតាមដោយអស់ពីចិត្ត។ ខ្ញុំនឹងរក្សាអ្នកនៅក្នុងព្រះហស្ដរបស់ខ្ញុំជានិច្ច។ កុំចេះតែអៀនប្រៀន ហើយស្ថិតក្រោមការគ្រប់គ្រងរបស់ប្តី ឬប្រពន្ធរបស់អ្នកឡើយ។ អ្នកត្រូវតែអនុវត្តទៅតាមព្រះហឫទ័យរបស់ខ្ញុំ។

ចូរមានសេចក្ដីជំនឿឡើង! ចូរមានសេចក្ដីជំនឿឡើង! ខ្ញុំជាព្រះដ៏មានគ្រប់ព្រះ‌ចេស្តារបស់អ្នក។ ប្រហែលជាអ្នកមានការយល់ដឹងខ្លះអំពីបញ្ហានេះ ប៉ុន្តែអ្នកនៅតែត្រូវប្រយ័ត្នប្រយែង។ ដើម្បីជាប្រយោជន៍ដល់ក្រុមជំនុំ បំណងព្រះហឫទ័យរបស់ខ្ញុំ និងការគ្រប់គ្រងរបស់ខ្ញុំ អ្នកត្រូវតែលះបង់ទាំងស្រុង ហើយអ្នកនឹងត្រូវបានបង្ហាញឱ្យមើលឃើញយ៉ាងច្បាស់នូវអាថ៌កំបាំង និងលទ្ធផលទាំងអស់។ វានឹងមិនមានការពន្យាពេលតទៅទៀតទេ។ គ្រានោះជិតមកដល់ហើយ។ តើអ្នកគួរធ្វើអ្វី? តើអ្នកគួរស្វែងរកការរីកលូតលាស់ និងធំធាត់នៅក្នុងជីវិតរបស់អ្នកយ៉ាងដូចម្តេច? តើអ្នកអាចធ្វើឱ្យខ្លួនឯងមានប្រយោជន៍ចំពោះខ្ញុំបានឆាប់ៗយ៉ាងដូចម្តេច? តើអ្នកនឹងធ្វើឱ្យបំណងព្រះហឫទ័យខ្ញុំត្រូវបានអនុវត្តយ៉ាងដូចម្តេច? សំណួរទាំងនេះត្រូវការការគិតច្រើន និងការប្រកបកាន់តែស៊ីជម្រៅជាមួយខ្ញុំ។ ចូរពឹងផ្អែកលើខ្ញុំ ចូរជឿលើខ្ញុំ ចូរកុំធ្វេសប្រហែសឱ្យសោះ ហើយត្រូវអាចធ្វើអ្វីគ្រប់យ៉ាងស្របតាមការណែនាំរបស់ខ្ញុំ។ អ្នកត្រូវតែទទួលបានការបំពាក់បំប៉នយ៉ាងល្អអំពីសេចក្ដីពិត ហើយអ្នកត្រូវតែហូប និងផឹកវាឱ្យបានញឹកញាប់។ រាល់សេចក្តីពិត ត្រូវតែយកមកអនុវត្តមុនពេលវាអាចយល់យ៉ាងច្បាស់បាន។

តើឥឡូវអ្នកមានអារម្មណ៍ថា អ្នកមិនមានពេលវេលាគ្រប់គ្រាន់ទេឬ? តើអ្នកក៏ញាណដឹងដែរថា នៅខាងក្នុងអ្នកមានភាពខុសប្លែកពីមុន ហើយថាបន្ទុករបស់អ្នកឥឡូវហាក់ដូចជាធ្ងន់ណាស់មែនទេ? បំណងព្រះហឫទ័យរបស់ខ្ញុំ គឺស្ថិតនៅលើអ្នក។ អ្នកត្រូវតែយល់ដឹងច្បាស់ មិនបែកចេញពីបំណងព្រះហឫទ័យរបស់ខ្ញុំ ហើយនៅតែភ្ជាប់ទំនាក់ទំនងជាមួយខ្ញុំជានិច្ច។ នៅក្បែរខ្ញុំ ជិតស្និទ្ធជាមួយខ្ញុំ ចេះគិតគូរពីដួងហឫទ័យរបស់ខ្ញុំ និងអាចបម្រើដោយមានការសម្របសម្រួលជាមួយអ្នកដទៃ ដើម្បីឱ្យបំណងព្រះហឫទ័យរបស់ខ្ញុំនឹងត្រូវបានបើកសម្ដែងដល់អ្នករាល់គ្នាជានិច្ច។ ចូរយកចិត្តទុកដាក់ឱ្យខ្ជាប់ខ្ជួនគ្រប់ពេលវេលា! ចូរយកចិត្តទុកដាក់ឱ្យខ្ជាប់! ចូរកុំបន្ថយសូម្បីតែបន្តិច។ នោះគឺជាភារកិច្ចរបស់អ្នក ហើយកិច្ចការរបស់ខ្ញុំស្ថិតនៅក្នុងនោះ។

មកដល់ចំណុចនេះ អ្នកប្រហែលជាបានទទួលការយល់ដឹងបន្តិចបន្តួច ហើយមានអារម្មណ៍ថា នេះពិតជាអស្ចារ្យណាស់។ អ្នកប្រហែលជាមានការសង្ស័យកាលពីមុន មានអារម្មណ៍ថា វាខុសគ្នាទាំងស្រុងពីគោលគំនិត យោបល់ និងការគិតរបស់មនុស្ស ប៉ុន្តែឥឡូវនេះ អ្នកយល់អំពីវាជាមូលដ្ឋាន។ នេះជាស្នាព្រះហស្តដ៏អស្ចារ្យរបស់ខ្ញុំ ហើយនេះក៏ជាកិច្ចការដ៏អស្ចារ្យរបស់ព្រះជាម្ចាស់ផងដែរ។ អ្នកត្រូវតែភ្ញាក់ដឹងខ្លួន ហើយរង់ចាំពេលអ្នកដើរចូលមក។ ពេលវេលាគឺនៅក្នុងព្រះហស្ដរបស់ខ្ញុំ។ ចូរកុំខ្ជះខ្ជាយវា ហើយកុំបន្ថយល្បឿនសូម្បីតែមួយភ្លែត។ ការខ្ជះខ្ជាយពេលវេលា គឺពន្យាពេលកិច្ចការរបស់ខ្ញុំ ហើយវាបណ្តាលឱ្យបំណងព្រះហឫទ័យរបស់ខ្ញុំត្រូវបានរារាំងនៅក្នុងអ្នក។ អ្នកត្រូវតែពិចារណា និងប្រកបជាមួយខ្ញុំឱ្យបានញឹកញាប់។ អ្នកក៏ត្រូវនាំយករាល់សកម្មភាព ចលនា គំនិត យោបល់ នៃគ្រួសាររបស់អ្នក ប្តីរបស់អ្នក កូនប្រុសរបស់អ្នក កូនស្រីរបស់អ្នកទាំងអស់មកនៅចំពោះមុខខ្ញុំដែរ។ ចូរកុំពឹងផ្អែកលើខ្លួនឯងក្នុងការអនុវត្តរបស់អ្នក បើមិនដូច្នោះទេខ្ញុំនឹងខឹងសម្បារខ្លាំង ហើយការបាត់បង់របស់អ្នកនឹងទៅជាធ្ងន់ធ្ងរ។

ចូរដាក់កម្រិតលើជំហានផ្ទាល់ខ្លួនរបស់អ្នកគ្រប់ពេលវេលា ហើយដើរតាមព្រះបន្ទូលខ្ញុំជានិច្ច។ អ្នកត្រូវតែមាននូវប្រាជ្ញារបស់ខ្ញុំ។ ចូរមកនៅចំពោះខ្ញុំប្រសិនបើអ្នកជួបប្រទះនឹងការលំបាកណាមួយ ហើយខ្ញុំនឹងផ្តល់ការណែនាំដល់អ្នក។ ចូរកុំបង្កបញ្ហា ឬប្រកបទាក់ទងដោយភាពច្របូកច្របល់នោះឡើយ។ ប្រសិនបើជីវិតរបស់អ្នកមិនទទួលបានអត្ថប្រយោជន៍ទេ នោះគឺមកពីអ្នកខ្វះចំណេះដឹង ហើយមិនអាចបែងចែកនូវពាក្យល្អ និងពាក្យអាក្រក់បាន។ អ្នកនឹងមិនដឹងរឿងនេះទេ ដរាបណាអ្នកត្រូវបានរងទុក្ខទោសនៅក្នុងសភាពអាក្រក់ ហើយគ្មានវត្តមាននៃព្រះវិញ្ញាណបរិសុទ្ធ ប៉ុន្តែដល់ពេលនោះ វានឹងយឺតពេលហើយ។ ពេលវេលាកំពុងតែបន្ទាន់ហើយឥឡូវនេះ ដូច្នេះអ្នកមិនត្រូវយឺតយ៉ាវសូម្បីតែបន្តិចក្នុងការរត់ប្រណាំងដើម្បីជីវិតនោះឡើយ។ អ្នកត្រូវដើរតាមគន្លងរបស់ខ្ញុំឱ្យកៀកមែនទែន។ នៅពេលមានការលំបាកណាមួយកើតឡើង ចូរឧស្សាហ៍ត្រិះរិះពិចារណាដោយការស្ថិតនៅជិតខ្ញុំ និងប្រកបជាមួយខ្ញុំដោយផ្ទាល់។ ប្រសិនបើអ្នកអាចចាប់យកមាគ៌ានេះ វានឹងជួយសម្រួលជាមុនដល់អ្នកក្នុងការចូលទៅក្នុង។

ព្រះបន្ទូលរបស់ខ្ញុំមិនគ្រាន់តែសំដៅទៅលើអ្នកប៉ុណ្ណោះទេ។ មនុស្សគ្រប់គ្នាក្នុងក្រុមជំនុំកំពុងតែខ្វះក្នុងទ្រង់ទ្រាយផ្សេងៗគ្នា។ អ្នករាល់គ្នាត្រូវតែប្រកបគ្នាឱ្យបានច្រើន អាចហូប និងផឹកដោយឯករាជ្យក្នុងអំឡុងពេលនៃការថ្វាយបង្គំខាងវិញ្ញាណផ្ទាល់ខ្លួនរបស់អ្នក និងអាចយល់ពីសេចក្ដីពិតសំខាន់ៗ ហើយអនុវត្តវាភ្លាមៗ។ អ្នកត្រូវតែមានអារម្មណ៍ចំពោះសេចក្ដីពិតនៃព្រះបន្ទូលរបស់ខ្ញុំ៖ ចាប់យកចំណុចស្នូលរបស់វា និងគោលការណ៍របស់វា ហើយកុំបន្ថយនូវអ្វីដែលអ្នកកំពុងប្រកាន់ខ្ជាប់។ ចូរពិចារណាជានិច្ច ហើយប្រកបជាមួយខ្ញុំជានិច្ច ហើយអ្វីៗនឹងត្រូវបើកសម្ដែងជាបណ្តើរៗ។ អ្នកមិនអាចចូលទៅជិតព្រះជាម្ចាស់បានមួយភ្លែត ហើយក្រោយមកត្រូវបានរំខាននៅពេលមានអ្វីផ្សេងទៀតកើតឡើងចំពោះអ្នក ដោយមិនរង់ចាំឱ្យចិត្តអ្នកស្ងប់ស្ងៀមនៅចំពោះទ្រង់នោះឡើយ។ អ្នកតែងតែយល់ច្រលំ និងមិនច្បាស់អំពីរឿងរ៉ាវ ហើយមិនអាចមើលឃើញព្រះភ័ក្រ្តរបស់ខ្ញុំ។ ដូច្នេះអ្នកមិនអាចទទួលបាននូវការយល់ដឹងច្បាស់ពីព្រះហឫទ័យរបស់ខ្ញុំទេ ហើយទោះបីអ្នកអាចយល់ពីវាបន្តិចក៏ដោយ ក៏អ្នកនៅតែមិនច្បាស់ ហើយនៅតែសង្ស័យ។ មានតែពេលដែលខ្ញុំយកបានចិត្តរបស់អ្នកដោយពេញទំហឹង ហើយគំនិតរបស់អ្នកមិនត្រូវរំខានដោយអ្វីៗក្នុងលោកីយ៍ទៀត ហើយអ្នកអាចរង់ចាំដោយគំនិតច្បាស់ និងស្ងប់ស្ងាត់បាន នោះខ្ញុំនឹងបើកសម្ដែងដល់អ្នករាល់គ្នាម្តងមួយៗ ស្របតាមបំណងព្រះហឫទ័យរបស់ខ្ញុំ។ អ្នករាល់គ្នាត្រូវតែយល់ពីមាគ៌ានៃភាពជិតស្និទ្ធនឹងខ្ញុំនេះ។ អ្នកណាក៏ដោយដែលធ្វើឱ្យអ្នកឈឺចាប់ខ្លាំង ឬដាក់បណ្តាសាអ្នក ឬអ្វីដែលល្អដែលមនុស្សផ្តល់ឱ្យអ្នក គឺមិនអាចទទួលយកបានទេប្រសិនបើពួកគេរារាំងអ្នកពីការនៅជិតព្រះជាម្ចាស់។ សូមឱ្យដួងចិត្តរបស់អ្នកស្ថិតនៅក្នុងព្រះហស្ដរបស់ខ្ញុំ ហើយកុំចាកចេញពីខ្ញុំឱ្យសោះ។ ជាមួយនឹងភាពស្និទ្ធស្នាល និងការប្រកបបែបនេះ ឪពុកម្តាយ ប្តី សមាជិកគ្រួសារផ្សេងទៀត និងការជាប់ទាក់ទងខាងលោកីយ៍នឹងទាសចេញឆ្ងាយ។ អ្នកនឹងទទួលបានភាពផ្អែមល្ហែមដែលមិនអាចពិពណ៌នាបាននៅក្នុងចិត្តរបស់អ្នក ហើយអ្នកនឹងទទួលបាននូវរសជាតិក្រអូប និងរសជាតិឈ្ងុយឆ្ងាញ់។ លើសពីនេះទៅទៀត អ្នកប្រាកដជាមិនអាចឃ្លាតឆ្ងាយពីខ្ញុំបានទេ។ ប្រសិនបើអ្នកបន្តធ្វើបែបនេះ អ្នករាល់គ្នានឹងយល់ពីអ្វីដែលមាននៅក្នុងព្រះហឫទ័យរបស់ខ្ញុំ។ អ្នកនឹងមិនដែលបាត់បង់ផ្លូវរបស់អ្នកនៅពេលដែលអ្នកបន្តរីកចម្រើនតទៅទៀតទេព្រោះខ្ញុំជាផ្លូវរបស់អ្នក ហើយអ្វីៗក៏កើតមានឡើងដោយសារតែខ្ញុំដែរ។ តើជីវិតរបស់អ្នកមានភាពចាស់ទុំយ៉ាងដូចម្តេចនៅពេលដែលអ្នកនឹងអាចផ្តាច់ចេញពីភាពនៃលោកីយ៍ នៅពេលដែលអ្នកអាចដកអារម្មណ៍របស់អ្នកចេញ នៅពេលដែលអ្នកអាចទុកចោលប្តី និងកូនរបស់អ្នក នៅពេលដែលជីវិតរបស់អ្នកនឹងមានភាពចាស់ទុំ...អ្វីៗទាំងអស់នេះ នឹងកើតឡើងទៅតាមពេលវេលារបស់ខ្ញុំ។ មិនចាំបាច់មានការថប់បារម្ភទេ។

អ្នកត្រូវតែទទួលបានច្រកចូលទៅក្នុង ពីផ្នែកវិជ្ជមាន។ ប្រសិនបើអ្នករង់ចាំដោយអកម្ម នោះអ្នកនៅតែអវិជ្ជមាន។ អ្នកត្រូវតែសកម្មក្នុងការសហការជាមួយខ្ញុំ។ ត្រូវឧស្សាហ៍ព្យាយាម ហើយកុំខ្ជិលឱ្យសោះ។ ត្រូវប្រកបជាមួយខ្ញុំហើយទទួលបានភាពស្និទ្ធស្នាលជាងមុនជាមួយខ្ញុំជានិច្ច។ ប្រសិនបើអ្នកមិនយល់ ចូរកុំមានភាពមិនអត់ធ្មត់ដោយចង់បានលទ្ធផលឆាប់រហ័សនោះឡើយ។ វាមិនមែនថាខ្ញុំនឹងមិនប្រាប់អ្នកនោះទេ គឺខ្ញុំចង់ឃើញថាតើអ្នកពឹងផ្អែកលើខ្ញុំនៅចំពោះព្រះវត្តមានខ្ញុំឬអត់ ហើយថាតើអ្នកមានសេចក្ដីជំនឿដើម្បីពឹងផ្អែកលើខ្ញុំដែរឬទេ។ អ្នកត្រូវតែចូលទៅជិតខ្ញុំជានិច្ច ហើយប្រគល់គ្រប់កិច្ចការទាំងអស់មកក្នុងព្រះហស្ដរបស់ខ្ញុំ។ ចូរកុំដកខ្លួនថយដោយឥតប្រយោជន៍ឡើយ។ ប្រសិនបើអ្នកចូលទៅជិតខ្ញុំបែបនេះបានមួយរយៈ នោះបំណងព្រះហឫទ័យរបស់ខ្ញុំនឹងត្រូវបានបើកសម្ដែងដល់អ្នកដោយមិនដឹងខ្លួន។ ប្រសិនបើអ្នកចាប់យល់ពីព្រះរាជបំណងទាំងនោះ នោះអ្នកនឹងពិតជាបានមកទល់មុខគ្នាជាមួយនឹងខ្ញុំហើយ គឺអ្នកនឹងពិតជាបានរកឃើញព្រះភក្ត្ររបស់ខ្ញុំមែន។ នៅក្នុងចិត្ត អ្នកនឹងមានភាពច្បាស់លាស់ និងភាពប្រាកដប្រជាយ៉ាងខ្លាំង ហើយអ្នកនឹងមានអ្វីមួយដើម្បីពឹងផ្អែក ព្រមទាំងមានកម្លាំង សេចក្ដីជំនឿ និងផ្លូវឆ្ពោះទៅមុខ។ អ្វីៗគ្រប់យ៉ាងនឹងក្លាយជាងាយស្រួលសម្រាប់អ្នក។


ជំពូកទី ១០

អ្នកមិនគួរខ្លាចរឿងនេះ រឿងនោះទេ។ មិនថាអ្នកប្រឈមមុខនឹងការលំបាក និងគ្រោះថ្នាក់ច្រើនប៉ុនណាក៏ដោយ ក៏អ្នកនៅតែអាចពឹងផ្អែកមកលើនឹងនរនៅចំពោះខ្ញុំដោយមិនមានការរាំងស្ទះដោយឧបសគ្គអ្វីមួយឡើយ ដើម្បីឱ្យបំណងព្រះហឫទ័យរបស់ខ្ញុំអាចត្រូវបានអនុវត្តដោយគ្មានការរាំងស្ទះ។ នេះជាភារកិច្ចរបស់អ្នក។ បើមិនដូច្នោះទេ ខ្ញុំនឹងមានសេចក្ដីក្រោធចំពោះអ្នក ហើយជាមួយនឹងព្រះហស្ដរបស់ខ្ញុំ ខ្ញុំនឹង...។ អ្នកនឹងរងទុក្ខវេទនាខាងផ្លូវចិត្តគ្មានថ្ងៃផុតឡើយ។ អ្នកត្រូវតែស៊ូទ្រាំគ្រប់ទាំងអស់។ សម្រាប់ខ្ញុំ អ្នកត្រូវតែត្រៀមខ្លួនលះបង់អ្វីគ្រប់យ៉ាងដែលអ្នកមាន ហើយធ្វើអ្វីគ្រប់យ៉ាងដែលអ្នកអាចធ្វើបានដើម្បីដើរតាមខ្ញុំ ហើយត្រៀមខ្លួនលះបង់អ្វីទាំងអស់របស់អ្នក។ ឥឡូវនេះជាពេលដែលខ្ញុំនឹងល្បងលអ្នក៖ តើអ្នកនឹងផ្តល់ភាពស្មោះស្ម័គ្ររបស់អ្នកមកលើខ្ញុំទេ? តើអ្នកអាចដើរតាមខ្ញុំដល់ចុងផ្លូវបានទេ? ចូរកុំខ្លាច។ ដោយមានការគាំទ្រពីខ្ញុំ តើអ្នកណាអាចបិទផ្លូវនេះបាន? ចូរចងចាំរឿងនេះ! សូមកុំភ្លេចឱ្យសោះ! អ្វីទាំងអស់ដែលកើតឡើង គឺដោយបំណងព្រះហឫទ័យល្អរបស់ខ្ញុំ ហើយអ្វីគ្រប់យ៉ាងស្ថិតនៅក្រោមការសង្កេតរបស់ខ្ញុំ។ តើអ្នកអាចធ្វើតាមព្រះបន្ទូលរបស់ខ្ញុំនៅក្នុងអ្វីទាំងអស់ដែលអ្នកនិយាយ និងធ្វើបានឬទេ? នៅពេលការល្បងលដោយមានសម្ពាធកើតមកលើអ្នក តើអ្នកនឹងលុតជង្គង់ចុះ ហើយស្រែកហៅឬទេ? ឬតើអ្នកនឹងក្រាបពួនដោយមិនមានសមត្ថភាពក្នុងការឆ្ពោះទៅមុខបាន?

អ្នកត្រូវតែមានភាពក្លាហានរបស់ខ្ញុំនៅក្នុងខ្លួនអ្នក ហើយអ្នកត្រូវតែមានគោលការណ៍ នៅពេលប្រឈមនឹងសាច់ញាតិដែលមិនជឿ។ ទោះយ៉ាងណាក៏ដោយ ដើម្បីជាប្រយោជន៍ដល់ខ្ញុំ អ្នកក៏មិនត្រូវទោរទន់ទៅតាមវិញ្ញាណអាក្រក់នោះដែរ។ ចូរពឹងផ្អែកលើប្រាជ្ញារបស់ខ្ញុំ ដើម្បីដើរតាមផ្លូវដ៏គ្រប់លក្ខណ៍។ មិនត្រូវអនុញ្ញាតឱ្យមានការឃុបឃិតណាមួយរបស់សាតាំងកើតមានឡើយ។ ចូរដាក់ការខិតខំប្រឹងប្រែងទាំងអស់របស់អ្នក ដោយការដាក់ចិត្តរបស់អ្នកនៅចំពោះខ្ញុំ ហើយខ្ញុំនឹងកម្សាន្តចិត្តអ្នក និងផ្ដល់ឱ្យអ្នកនូវសន្តិភាព និងសុភមង្គល។ កុំព្យាយាមធ្វើបែបជាក់លាក់ណាមួយនៅចំពោះមុខមនុស្សដទៃឡើយ។ តើការធ្វើឱ្យខ្ញុំពេញព្រះហឫទ័យ មិនមានតម្លៃ និងមានទំងន់ច្រើនមែនទេ? ក្នុងការបំពេញព្រះហឫទ័យខ្ញុំ តើអ្នកនឹងមិនត្រូវបានបំពេញបន្ថែមទៅដោយសន្តិភាព និងសុភមង្គលដ៏អស់កល្បជានិច្ច និងជារៀងរហូតទេឬ? ការរងទុក្ខនាពេលបច្ចុប្បន្នរបស់អ្នក បង្ហាញពីការដែលព្រះពរនាពេលអនាគតរបស់អ្នកនឹងមានភាពអស្ចារ្យ។ ព្រះពរទាំងនោះមិនអាចពិពណ៌នាបានទេ។ អ្នកមិនដឹងពីភាពអស្ចារ្យនៃព្រះពរដែលអ្នកនឹងមានទេ។ អ្នកមិនអាចសូម្បីតែសុបិន្តឃើញវា។ ថ្ងៃនេះវាបានក្លាយជាការពិតហើយ។ វាជាការពិតខ្លាំងណាស់! វាមិននៅឆ្ងាយពេកទេ តើអ្នកអាចឃើញវាទេ? អ្វីគ្រប់យ៉ាងអំពីការនេះ គឺស្ថិតនៅក្នុងខ្ញុំ។ ផ្លូវនៅខាងមុខគឺពិតជាភ្លឺខ្លាំងមែនទែន! ចូរជូតទឹកភ្នែករបស់អ្នក ហើយមិនត្រូវមានអារម្មណ៍ឈឺចាប់ ឬទុក្ខព្រួយទៀតឡើយ។ របស់សព្វសារពើត្រូវបានរៀបចំដោយព្រះហស្ដរបស់ខ្ញុំ ហើយគោលដៅរបស់ខ្ញុំ គឺចង់ធ្វើឱ្យអ្នករាល់គ្នាជាអ្នកមានជ័យជម្នះឆាប់ៗ ហើយនាំអ្នកចូលទៅកាន់សិរីល្អជាមួយនឹងខ្ញុំ។ ចំពោះអ្វីទាំងអស់ដែលកើតឡើងចំពោះអ្នក អ្នកគួរតែដឹងគុណ និងពេញដោយការសរសើរយ៉ាងជាប់លាប់ ដែលនឹងធ្វើឱ្យខ្ញុំពេញព្រះហឫទ័យយ៉ាងខ្លាំង។

ជីវិតដ៏ឧត្ដមរបស់ព្រះគ្រីស្ទបានលេចចេញមករួចហើយ។ គ្មានអ្វីដែលអ្នកត្រូវខ្លាចនោះទេ។ សាតាំងស្ថិតនៅក្រោមព្រះបាទារបស់យើង ហើយពេលវេលារបស់ពួកវានឹងមិននៅយូរទៀតទេ។ ចូរភ្ញាក់ឡើង! ចូរទាសចេញពីពិភពអសីលធ៌ម។ ចូរដោះលែងខ្លួនអ្នកពីទីជ្រៅបំផុតនៃសេចក្តីស្លាប់! ចូរស្មោះស្ម័គ្រចំពោះខ្ញុំមិនថាមានបញ្ហាអ្វីក៏ដោយ និងឈានទៅមុខដោយក្លាហាន។ ខ្ញុំជាថ្មដានៃកម្លាំងរបស់អ្នក ដូច្នេះចូរពឹងផ្អែកលើខ្ញុំចុះ!


ជំពូកទី ១១

តើខ្ញុំជាព្រះជាម្ចាស់របស់អ្នកដែរឬទេ? តើខ្ញុំជាស្ដេចរបស់អ្នកឬទេ? តើអ្នកបានអនុញ្ញាតឱ្យខ្ញុំសោយរាជ្យជាស្ដេចយ៉ាងពិតប្រាកដនៅក្នុងអ្នកហើយឬនៅ? អ្នកគួរតែឆ្លុះបញ្ចាំងមើលខ្លួនឯងយ៉ាងហ្មត់ចត់៖ តើអ្នកមិនបានស្រាវជ្រាវ និងបដិសេធចំពោះពន្លឺថ្មី នៅពេលដែលពន្លឺនោះបានមក ហើយថែមទាំងហ៊ានលែងដើរតាមដែរឬទេ? សម្រាប់ទង្វើនេះ អ្នកនឹងទទួលការជំនុំជម្រះ ហើយធ្លាក់ទៅក្នុងសេចក្តីអន្តរាយរបស់ខ្លួន។ អ្នកនឹងត្រូវទទួលការជំនុំជម្រះ និងត្រូវវាយនឹងដំបងដែក ហើយអ្នកនឹងគ្មានអារម្មណ៍ដឹងអំពីកិច្ចការនៃព្រះវិញ្ញាណបរិសុទ្ធឡើយ។ ក្នុងពេលឆាប់ៗ អ្នកនឹងត្រូវស្រែក ហើយលុតជង្គង់នៅក្នុងការថ្វាយបង្គំ ទាំងទ្រហោយំមិនខាន។ ខ្ញុំតែងតែមានបន្ទូលប្រាប់អ្នករាល់គ្នា ហើយខ្ញុំតែងតែមានបន្ទូលទៅកាន់អ្នករាល់គ្នា។ ខ្ញុំមិនដែលដកព្រះបន្ទូលរបស់ខ្ញុំចេញពីអ្នករាល់គ្នាឡើយ។ សាកគិតត្រឡប់ក្រោយវិញមើល៍៖ តើពេលណាទៅដែលខ្ញុំមិនបានមានបន្ទូលប្រាប់អ្នកអំពីអ្វីមួយនោះ? យ៉ាងណាក៏ដោយ មានមនុស្សមួយចំនួនដែលរឹងចចេសចង់ធ្វើអ្វីៗតាមរបៀបខុស។ ពួកគេបានវង្វេងនៅក្នុងអ័ព្ទនៃសេចក្តីសង្ស័យដែលបាំងព្រះអាទិត្យ ហើយពួកគេមិនដែលមើលឃើញពន្លឺឡើយ។ តើនេះមិនមែនដោយសារតែញាណនៃ «ខ្លួនឯង» របស់ពួកគេមានកម្រិតខ្លាំងពេក ហើយសញ្ញាណផ្ទាល់ខ្លួនរបស់ពួកគេមានកម្រិតធំពេកទេឬ? តើអ្នកមានការគោរពចំពោះខ្ញុំតាំងពីពេលណាមក? តើអ្នកមានកន្លែងមួយសម្រាប់ខ្ញុំនៅក្នុងដួងចិត្តរបស់អ្នកតាំងពីពេលណាទៅ? នៅពេលដែលអ្នកបានបរាជ័យ នៅពេលដែលអ្នកបានយល់ថា ខ្លួនគ្មានសមត្ថភាព និងនៅពេលដែលអ្នកគ្មានជម្រើសអ្វីសោះ គឺមានតែពេលនោះហើយ ទើបអ្នកអធិស្ឋានទៅរកខ្ញុំ។ បើបែបនេះ ម្ដេចក៏ឥឡូវនេះអ្នកមិនធ្វើអ្វីៗតាមចិត្តរបស់អ្នកទៀតទៅ? ឱមនុស្សអើយ! គឺជាជីវិតចាស់វិញទេ ដែលបានបំផ្លាញអ្នកនោះ!

មនុស្សខ្លះរកមិនឃើញផ្លូវឡើយ ហើយពួកគេក៏តាមមិនទាន់ពន្លឺថ្មីនោះដែរ។ ពួកគេប្រកបគ្នាតែអំពីសេចក្តីទាំងប៉ុន្មានដែលពួកគេបានមើលឃើញកាលពីមុនប៉ុណ្ណោះ។ សម្រាប់ពួកគេ វាគ្មានអ្វីមួយថ្មីនោះឡើយ។ ហេតុអ្វីបានជាដូច្នេះ? អ្នករស់នៅខាងក្នុងខ្លួនឯង ហើយបានបិទទ្វារចំពោះខ្ញុំ។ ដោយមើលឃើញវិធីសាស្ត្រនៃកិច្ចការរបស់ព្រះវិញ្ញាណបរិសុទ្ធមានការផ្លាស់ប្ដូរ នៅក្នុងដួងចិត្តរបស់អ្នក គឺអ្នកតែងតែប្រុងប្រយ័ត្នអំពីការប្រព្រឹត្តកំហុស។ តើការគោរពរបស់អ្នកចំពោះព្រះជាម្ចាស់នោះនៅឯណាទៅ? តើអ្នកបានស្វែងរកវានៅក្នុងភាពស្ងប់ស្ងាត់នៃព្រះវត្តមានរបស់ព្រះជាម្ចាស់ដែរឬទេ? អ្នកគ្រាន់តែឆ្ងល់ថា «តើព្រះវិញ្ញាណបរិសុទ្ធពិតជាធ្វើការតាមបែបនេះឬ?» អ្វីដែលមនុស្សមួយចំនួនបានមើលឃើញគឺជាកិច្ចការរបស់ព្រះវិញ្ញាណបរិសុទ្ធ ប៉ុន្តែពួកគេនៅតែមានរឿងដែលចង់និយាយអំពីកិច្ចការនោះទៀត។ អ្នកផ្សេងទៀតសារភាពថា នេះគឺជាព្រះបន្ទូលរបស់ព្រះជាម្ចាស់ តែពួកគេមិនទទួលយកព្រះបន្ទូលនេះឡើយ។ សញ្ញាណផ្សេងៗផុសឡើងនៅក្នុងចំណោមពួកគេម្នាក់ៗ ហើយពួកគេមិនយល់អំពីកិច្ចការនៃព្រះវិញ្ញាណបរិសុទ្ធឡើយ។ ពួកគេបន្តខ្ជីខ្ជា និងធ្វេសប្រហែស ហើយមិនព្រមបង់ថ្លៃ និងចូលមកដោយស្មោះនៅក្នុងព្រះវត្តមានរបស់ខ្ញុំឡើយ។ ព្រះវិញ្ញាណបរិសុទ្ធបានបំភ្លឺពួកគេ ប៉ុន្តែពួកគេនឹងមិនចូលមកចំពោះខ្ញុំ ដើម្បីប្រាស្រ័យទាក់ទង ឬស្វែងរកឡើយ។ ផ្ទុយទៅវិញ ពួកគេធ្វើតាមបំណងចិត្តរបស់ខ្លួន ដោយធ្វើអ្វីៗតាមអំពើចិត្តរបស់ពួកគេ។ តើនេះជាចេតនាបែបណាទៅ?


ជំពូកទី ១២

ប្រសិនបើអ្នកមាននិស្ស័យប្រែប្រួល បោកបក់រេរាទៅតាមខ្យល់និងភ្លៀង ហើយបើអ្នកមិនអាចបន្តបោះជំហានទៅមុខយ៉ាងអស់ពីកម្លាំងរបស់អ្នកទេ នោះដំបងរបស់ខ្ញុំនឹងមិននៅឆ្ងាយពីអ្នកឡើយ។ នៅពេលដែលអ្នកត្រូវបានដោះស្រាយ បើបរិយាកាសកាន់តែអាក្រក់ ហើយបើអ្នកត្រូវបានគេធ្វើទុក្ខបុកម្នេញកាន់តែខ្លាំង នោះសេចក្តីស្រឡាញ់របស់អ្នកចំពោះព្រះជាម្ចាស់ ក៏នឹងមានកាន់តែខ្លាំងផងដែរ ហើយអ្នកនឹងក៏ឈប់នៅជាប់នឹងលោកីយ៍ទៀតដែរ។ បើគ្មានមធ្យោបាយផ្សេងឆ្ពោះទៅមុខទេ អ្នកនឹងមករកខ្ញុំ ហើយអ្នកនឹងទទួលបានកម្លាំង និងទំនុកចិត្តឡើងវិញ។ ទោះបីនៅក្នុងបរិយាកាសកាន់តែងាយស្រួលក្ដី ក៏អ្នកនឹងច្របូកច្របល់ដែរ។ អ្នកត្រូវតែចូលមកចេញពីភាពវិជ្ជមាន ត្រូវសកម្ម និងមិនមែនអសកម្មឡើយ។ ទោះស្ថិតក្នុងស្ថានភាពបែបណា អ្នកមិនត្រូវរង្គោះរង្គើដោយសារនរណាម្នាក់ ឬដោយអ្វីមួយឡើយ ហើយអ្នកក៏មិនត្រូវទទួលឥទ្ធិពលពីពាក្យសម្ដីរបស់នរណាម្នាក់នោះដែរ។ អ្នកត្រូវតែមាននិស្ស័យឋិតថេរ។ មិនថាមនុស្សនិយាយអ្វីឡើយ អ្នកត្រូវតែអនុវត្តភ្លាមៗនូវអ្វីដែលអ្នកដឹងថាជាការពិត។ អ្នកត្រូវតែឱ្យព្រះបន្ទូលរបស់ខ្ញុំធ្វើការនៅខាងក្នុងអ្នកជានិច្ច មិនថាអ្នកត្រូវប្រឈមមុខជាមួយនរណាឡើយ។ អ្នកត្រូវតែប្រកាន់ខ្ជាប់នឹងទីបន្ទាល់របស់អ្នកចំពោះខ្ញុំ ហើយបង្ហាញការគិតគូរចំពោះបន្ទុករបស់ខ្ញុំ។ អ្នកមិនត្រូវយល់ស្របជាមួយគេទាំងងងឹតងងល់ ដោយមិនមានគំនិតជារបស់ខ្លួននោះឡើយ។ ផ្ទុយទៅវិញ អ្នកត្រូវតែមានភាពក្លាហានក្នុងការក្រោកឈរ និងជំទាស់ចំពោះអ្វីដែលមិនស្របតាមសេចក្ដីពិត។ ប្រសិនបើអ្នកដឹងយ៉ាងច្បាស់ថា អ្វីមួយមិនត្រឹមត្រូវ ប៉ុន្តែអ្នកខ្វះសេចក្ដីក្លាហានក្នុងការលាតត្រដាងបញ្ហានោះ នោះអ្នកមិនមែនជាមនុស្សដែលអនុវត្តសេចក្តីពិតឡើយ។ អ្នកចង់និយាយអ្វីមួយ ប៉ុន្តែអ្នកមិនហ៊ាននិយាយចេញភ្លាមទេ ដូចនេះ អ្នកក៏និយាយពីនេះពីនោះ រួចក៏បង្វែរប្រធានបទ។ សាតាំងកំពុងតែទប់ស្ថិតនៅក្នុងអ្នក ទប់អ្នកមិនឱ្យនិយាយ ដោយធ្វើឱ្យអ្នកនិយាយអ្វីដែលគ្មានបានការ និងមិនអាចតស៊ូដល់ទីបញ្ចប់។ អ្នកនៅតែមានការភ័យខ្លាចនៅក្នុងចិត្តរបស់អ្នកដដែល ហើយតើនេះមិនមែនដោយសារតែចិត្តរបស់អ្នកនៅតែពេញដោយគំនិតរបស់សាតាំងទេឬអី?

តើអ្នកមានជ័យជម្នះ គឺជាអ្វី? ទាហានល្អរបស់ព្រះគ្រីស្ទត្រូវតែក្លាហាន និងពឹងផ្អែកលើខ្ញុំ ដើម្បីឱ្យបានរឹងមាំខាងវិញ្ញាណ។ ពួកគេត្រូវតែប្រយុទ្ធ ដើម្បីក្លាយជាអ្នកចម្បាំង និងប្រយុទ្ធជាមួយសាតាំងរហូតដល់ស្លាប់។ អ្នកត្រូវតែតាំងស្មារតីជានិច្ច ហើយនេះជាមូលហេតុដែលខ្ញុំទាមទារឱ្យអ្នកសហការយ៉ាងសកម្មជាមួយខ្ញុំនៅគ្រប់ពេលវេលា ហើយរៀនឱ្យកាន់តែជិតស្និទ្ធនឹងខ្ញុំ។ ប្រសិនបើពេលណាមួយ និងក្នុងស្ថានភាពណាមួយ អ្នកអាចបន្តស្ងប់ស្ងៀមនៅចំពោះខ្ញុំ ស្តាប់ព្រះបន្ទូលរបស់ខ្ញុំ ហើយផ្តោតលើព្រះបន្ទូល និងសកម្មភាពរបស់ខ្ញុំ ពេលនោះ អ្នកនឹងមិនត្រូវបានផ្អៀងផ្អង រួចបាត់បង់ជំហរឡើយ។ អ្វីក៏ដោយដែលអ្នកទទួលពីខ្ញុំ អ្នកអាចអនុវត្តបាន។ ព្រះបន្ទូលនីមួយៗរបស់ខ្ញុំគឺសំដៅទៅលើស្ថានភាពរបស់អ្នក ហើយព្រះបន្ទូលរបស់ខ្ញុំចាក់ដោតចិត្តអ្នក។ ទោះបីមាត់អ្នកអាចនិយាយបដិសេធព្រះបន្ទូលក៏ដោយ ក៏ចិត្តអ្នកមិនអាចបដិសេធព្រះបន្ទូលបានឡើយ។ លើសពីនេះទៅទៀត ប្រសិនបើអ្នកវិភាគព្រះបន្ទូលរបស់ខ្ញុំ នោះអ្នកនឹងត្រូវបានជំនុំជម្រះ។ ពោលគឺ ព្រះបន្ទូលរបស់ខ្ញុំ គឺជាសេចក្តីពិត ជាជីវិត និងជាផ្លូវ។ ព្រះបន្ទូលជាដាវមុខពីរដ៏មុតស្រួច ហើយព្រះបន្ទូលអាចយកឈ្នះសាតាំង។ អ្នកណាដែលយល់ និងមានមាគ៌ាអនុវត្តព្រះបន្ទូលរបស់ខ្ញុំ អ្នកនោះមានសុភមង្គលហើយ ហើយអ្នកណាដែលមិនអនុវត្ត អ្នកនោះនឹងត្រូវទទួលការជំនុំជម្រះជាក់ជាមិនខាន។ នេះគឺជារឿងជាក់ស្ដែងណាស់។ សព្វថ្ងៃនេះ វិសាលភាពនៃមនុស្សដែលខ្ញុំត្រូវជំនុំជម្រះ បានរីកធំ៖ មិនត្រឹមតែអស់អ្នកដែលស្គាល់ខ្ញុំ នឹងត្រូវទទួលការជំនុំជម្រះនៅចំពោះមុខខ្ញុំប៉ុណ្ណោះទេ ប៉ុន្តែអ្នកដែលមិនជឿលើខ្ញុំ និងអ្នកដែលព្យាយាមអស់ពីសមត្ថភាព ដើម្បីប្រឆាំង និងរារាំងកិច្ចការនៃព្រះវិញ្ញាណបរិសុទ្ធ ក៏នឹងត្រូវទទួលការជំនុំជម្រះផងដែរ។ អស់អ្នកដែលមកចំពោះខ្ញុំ ជាអ្នកដែលដើរតាមគន្លងរបស់ខ្ញុំ នឹងមើលឃើញថា ព្រះជាម្ចាស់គឺជាភ្លើងដែលឆេះសន្ធោសន្ធៅ! ព្រះជាម្ចាស់ គឺជាឫទ្ធានុភាព! ព្រះអង្គកំពុងធ្វើការជំនុំជម្រះរបស់ទ្រង់ និងកាត់ទោសប្រហារជីវិតពួកគេ។ អស់អ្នកដែលស្ថិតនៅក្នុងពួកជំនុំ ដែលមិនយកចិត្តទុកដាក់ធ្វើតាមកិច្ចការរបស់ព្រះវិញ្ញាណបរិសុទ្ធ អ្នកដែលរំខានកិច្ចការនោះ អ្នកដែលអួតសម្ញែង អ្នកដែលមានចេតនានិងគោលដៅមិនត្រឹមត្រូវ អ្នកដែលមិនខិតខំហូបនិងផឹកព្រះបន្ទូលរបស់ព្រះជាម្ចាស់ អ្នកដែលច្របូកច្របល់និងសង្ស័យ អ្នកដែលបានពិនិត្យពិច័យកិច្ចការនៃព្រះវិញ្ញាណបរិសុទ្ធ ពោលគឺព្រះបន្ទូលនៃការជំនុំជម្រះ នឹងធ្លាក់ទៅលើមនុស្សទាំងនេះនៅពេលណាមួយមិនខាន។ សកម្មភាពទាំងអស់របស់មនុស្ស នឹងត្រូវបានបើកសម្ដែង។ ព្រះវិញ្ញាណបរិសុទ្ធពិនិត្យមើលជម្រៅចិត្តរបស់មនុស្ស ដូច្នេះមិនត្រូវធ្វេសប្រហែសឡើយ។ សូមយកចិត្តទុកដាក់ និងប្រុងប្រយ័ត្នជានិច្ច។ កុំធ្វើសកម្មភាពទាំងងងឹតងងុល ដោយខ្លួនឯងនោះឡើយ។ ប្រសិនបើសកម្មភាពរបស់អ្នកមិនស្របតាមព្រះបន្ទូលរបស់ខ្ញុំទេ នោះអ្នកនឹងត្រូវទទួលការជំនុំជម្រះមិនខាន។ វានឹងមិនធ្វើឡើង ដើម្បីត្រាប់តាម ក្លែងបន្លំ ឬមិនយល់យ៉ាងពិតប្រាកដនោះទេ។ អ្នកត្រូវតែចូលមកចំពោះខ្ញុំ ហើយប្រាស្រ័យទាក់ទងជាមួយខ្ញុំឱ្យបានញឹកញាប់។

អ្វីក៏ដោយដែលអ្នកយកពីខ្ញុំ នឹងផ្តល់ឱ្យអ្នកនូវផ្លូវអនុវត្តន៍មួយ។ អ្នកនឹងត្រូវអមដំណើរដោយអំណាចរបស់ខ្ញុំ មានវត្ដមានខ្ញុំ ហើយដើរតាមព្រះបន្ទូលរបស់ខ្ញុំជានិច្ច។ អ្នកនឹងបានលើសអ្វីៗទាំងអស់ខាងលោកីយ៍ ហើយមានអំណាចនៃការរស់ឡើងវិញ។ ប្រសិនបើអ្នកមិនមានព្រះបន្ទូល និងព្រះវត្តមានរបស់ខ្ញុំនៅក្នុងពាក្យសម្ដី ឥរិយាបថ និងសកម្មភាពរបស់អ្នកទេ ហើយប្រសិនបើអ្នកឃ្លាតឆ្ងាយពីខ្ញុំ និងរស់នៅតាមរបៀបខ្លួនឯង រស់នៅតាមសញ្ញាណនៃគំនិត និងរស់នៅតាមគោលលទ្ធិនិងក្បួនច្បាប់ ពេលនោះ វាសបញ្ជាក់ឱ្យឃើញថា អ្នកតាំងគំនិតរបស់អ្នកនៅលើអំពើបាបហើយ។ និយាយម៉្យាងទៀត អ្នកបន្តប្រកាន់ខ្ជាប់តាមជីវិតចាស់របស់អ្នក ដោយមិនអនុញ្ញាតឱ្យអ្នកដទៃមកបង្ខូចខ្លួនអ្នក ឬធ្វើឱ្យខូចដល់ព្រលឹងរបស់អ្នកសូម្បីតែបន្តិចបន្តួចឡើយ។ មនុស្សដែលធ្វើបែបនេះ គឺជាមនុស្សដែលមានគុណសម្បត្តិអន់បំផុត និងមិនសមហេតុផល ហើយពួកគេមិនអាចមើលឃើញពីព្រះគុណរបស់ព្រះជាម្ចាស់ ឬទទួលស្គាល់ព្រះពររបស់ទ្រង់ឡើយ។ ប្រសិនបើអ្នកបន្តប្រព្រឹត្តមិនទៀងត្រង់ទៀត តើពេលណាទើបអ្នកនឹងអាចឱ្យខ្ញុំធ្វើការនៅក្នុងអ្នកទៅ? បន្ទាប់ពីខ្ញុំមានបន្ទូលចប់ អ្នកបានស្តាប់ ប៉ុន្តែមិនទទួលបានអ្វីសោះ ហើយអ្នកប្រែជាទន់ខ្សោយយ៉ាងខ្លាំង នៅពេលដែលបញ្ហារបស់អ្នកត្រូវបានលើកឡើង។ តើនោះជាកម្ពស់បែបណាទៅ? តើខ្ញុំអាចធ្វើឱ្យអ្នកពេញខ្នាតនៅពេលណាបាន ប្រសិនបើអ្នកតែងតែត្រូវការពាក្យលោងលោមគ្រប់ពេលបែបនេះ? ប្រសិនបើអ្នកខ្លាចរលាក់ និងរលាត់ ពេលនោះ អ្នកគួរតែប្រញាប់ទៅព្រមានអ្នកដទៃថា «ខ្ញុំនឹងមិនឱ្យអ្នកណាម្នាក់ដោះស្រាយជាមួយខ្ញុំឡើយ។ ខ្ញុំអាចកម្ចាត់និស្ស័យចាស់ពីធម្មជាតិរបស់ខ្ញុំបានដោយខ្លួនឯងហើយ។» ដូច្នេះ គ្មាននរណាម្នាក់នឹងរិះគន់ ឬប៉ះពាល់អ្នកឡើយ ហើយអ្នកនឹងមានសេរីភាពក្នុងការជឿលើអ្វីគ្រប់យ៉ាងដែលអ្នកចង់ ដោយគ្មាននរណាម្នាក់ខ្វល់ពីអ្នកឡើយ។ តើអ្នកអាចដើរតាមគន្លងរបស់ខ្ញុំបែបនេះបានទេ? ការអះអាងនូវជំនឿរបស់អ្នកថា ខ្ញុំជាព្រះជាម្ចាស់របស់អ្នក និងជាព្រះអម្ចាស់របស់អ្នក នោះគឺគ្មានន័យអ្វី ក្រៅពីពាក្យទទេប៉ុណ្ណោះ។ ប្រសិនបើអ្នកពិតជាជឿជាក់ដោយគ្មានការសង្ស័យ នោះរឿងទាំងនេះនឹងមិនមែនជាបញ្ហាទេ ហើយអ្នកនឹងជឿថា នេះជាសេចក្តីស្រឡាញ់ និងព្រះពររបស់ព្រះជាម្ចាស់ ដែលបានប្រទានដល់អ្នក។ នៅពេលដែលខ្ញុំមានព្រះបន្ទូល គឺខ្ញុំមានបន្ទូលទៅកាន់ពួកកូនប្រុសរបស់ខ្ញុំ ហើយព្រះបន្ទូលរបស់ខ្ញុំ គួរតែត្រូវបានតបស្នង ដោយការអរព្រះគុណ និងការសរសើរតម្កើង។


ជំពូកទី ១៣

ស្ថិតក្នុងស្ថានភាពបច្ចុប្បន្នរបស់អ្នករាល់គ្នា អ្នកប្រកាន់ខ្ជាប់យ៉ាងខ្លាំងទៅតាមសញ្ញាណរបស់អ្នក ហើយនៅក្នុងខ្លួនឯង មានការរំខានខាងសាសនាយ៉ាងច្រើន។ អ្នកមិនអាចធ្វើសកម្មភាពខាងវិញ្ញាណបានឡើយ អ្នកមិនអាចយល់ពីកិច្ចការរបស់ព្រះវិញ្ញាណបរិសុទ្ធបានឡើយ ហើយអ្នកបដិសេធពន្លឺថ្មី។ អ្នកមិនអាចមើលឃើញព្រះអាទិត្យនៅពេលថ្ងៃបានឡើយ ដោយសារអ្នកខ្វាក់ អ្នកមិនស្គាល់មនុស្សម្នា អ្នកមិនអាចចាកចេញពី «ឪពុកម្ដាយ» របស់អ្នកបាន អ្នកខ្វះការដឹងខុសត្រូវខាងវិញ្ញាណ អ្នកមិនទទួលស្គាល់កិច្ចការរបស់ព្រះវិញ្ញាណបរិសុទ្ធ ហើយអ្នកមិនដឹងថាត្រូវហូប និងផឹកព្រះបន្ទូលរបស់ខ្ញុំដោយរបៀបណាឡើយ។ វាគឺជាបញ្ហាមួយដែលអ្នកមិនដឹងថាត្រូវហូប និងផឹកព្រះបន្ទូលរបស់ខ្ញុំដោយខ្លួនឯងដោយរបៀបណា។ កិច្ចការរបស់ព្រះវិញ្ញាណបរិសុទ្ធបោះជំហានទៅមុខក្នុងល្បឿនយ៉ាងលឿន ពីមួយថ្ងៃទៅមួយថ្ងៃ។ ពន្លឺថ្មីកើតមានជារៀងរាល់ថ្ងៃ ហើយរបស់ថ្មីៗនិងស្រស់ៗ ក៏មានជារៀងរាល់ថ្ងៃដែរ។ ក៏ប៉ុន្តែ អ្នកមិនដឹងឡើយ។ ផ្ទុយទៅវិញ អ្នកចង់ធ្វើការស្រាវជ្រាវ អ្នកមើលអ្វីៗទៅតាមកញ្ចក់នៃចំណង់ចំណូលចិត្តផ្ទាល់ខ្លួនរបស់អ្នក ដោយគ្មានការគិតពិចារណាឱ្យបានល្អិតល្អន់អំពីចំណុចទាំងនោះឡើយ ហើយអ្នកស្ដាប់ដោយភាំងស្មារតី។ អ្នកមិនបានអធិស្ឋានដោយការឧស្សាហ៍ព្យាយាមខាងវិញ្ញាណឡើយ ហើយអ្នកក៏មិនសម្លឹងមើលមកខ្ញុំ ឬគិតអំពីព្រះបន្ទូលរបស់ខ្ញុំឱ្យបានច្រើនដែរ។ ហេតុនេះ អ្វីគ្រប់យ៉ាងដែលអ្នកមានគឺជាអត្ថន័យនៃពាក្យ ជាក្បួនខ្នាត និងជាគោលលទ្ធិ។ អ្នកត្រូវមានគំនិតឱ្យបានច្បាស់លាស់អំពីរបៀបហូប និងផឹកព្រះបន្ទូលរបស់ខ្ញុំ ហើយអ្នកត្រូវនាំព្រះបន្ទូលរបស់ខ្ញុំមកចំពោះព្រះភ័ក្ររបស់ខ្ញុំឱ្យបានញឹកញាប់។

មនុស្សនាពេលសព្វថ្ងៃនេះ មិនអាចលះបង់ខ្លួនពួកគេបានឡើយ។ ពួកគេតែងគិតថា ពួកគេត្រូវជានិច្ច។ ពួកគេជាប់គាំងនៅក្នុងពិភពដ៏សែនតូចរបស់ខ្លួន ហើយពួកគេមិនមែនជាប្រភេទមនុស្សត្រឹមត្រូវឡើយ។ ពួកគេមានចេតនា និងបំណងមិនល្អ ហើយប្រសិនបើពួកគេនៅតែបន្តធ្វើរឿងទាំងអស់នេះទៀត នោះពួកគេច្បាស់ជានឹងត្រូវជំនុំជម្រះជាមិនខាន ហើយក្នុងករណីធ្ងន់ធ្ងរ ពួកគេនឹងត្រូវផាត់ចោល។ អ្នកត្រូវខិតខំប្រឹងប្រែងឱ្យបានច្រើននៅក្នុងការរក្សាការប្រកបគ្នាជាមួយខ្ញុំឱ្យបានជាប់លាប់ ហើយមិនត្រូវប្រកបគ្នាជាមួយនរណាដែលអ្នកចង់ប្រកបគ្នាជាមួយនោះទេ។ អ្នកត្រូវតែមានការយល់ដឹងអំពីមនុស្សដែលអ្នកប្រកបគ្នាជាមួយ ហើយអ្នកត្រូវតែប្រកបគ្នានឹងបញ្ហាវិញ្ញាណនៅក្នុងជីវិតរបស់អ្នក។ មានតែពេលនោះប៉ុណ្ណោះ ដែលអ្នកអាចផ្គត់ផ្គង់ជីវិតដល់អ្នកដទៃ និងអាចបង្គ្រប់នូវចំណុចខ្វះខាតរបស់ពួកគេបាន។ អ្នកមិនគួរនិយាយទៅកាន់ពួកគេដោយការនិយាយបែបប្រៀនប្រដៅឡើយ ដែលនេះគឺជាជំហរពុំត្រឹមត្រូវដែលគួរមាន។ នៅក្នុងការប្រកបគ្នា អ្នកត្រូវតែមានការយល់ដឹងអំពីបញ្ហាខាងវិញ្ញាណ អ្នកត្រូវមានប្រាជ្ញា ហើយអ្នកត្រូវតែអាចយល់ពីអ្វីដែលមាននៅក្នុងដួងចិត្តរបស់មនុស្ស។ ប្រសិនបើអ្នកត្រូវបម្រើដល់អ្នកដទៃ នោះអ្នកត្រូវតែធ្វើជាប្រភេទមនុស្សដែលត្រឹមត្រូវ ហើយអ្នកត្រូវតែប្រកបគ្នាជាមួយគ្រប់យ៉ាងដែលអ្នកមាន។

ពេលនេះ រឿងដែលសំខាន់ គឺដើម្បីឱ្យអ្នកអាចប្រកបគ្នាជាមួយនឹងខ្ញុំបាន ដើម្បីប្រាស្រ័យទាក់ទងជាមួយខ្ញុំដោយស្និទ្ធស្នាល ដើម្បីហូប និងផឹកដោយខ្លួនឯង និងដើម្បីបានជិតស្និទ្ធជាមួយព្រះជាម្ចាស់។ អ្នកត្រូវយល់ដឹងអំពីបញ្ហាខាងវិញ្ញាណឱ្យបានឆាប់រហ័ស ហើយអ្នកត្រូវតែអាចយល់ពីមជ្ឈដ្ឋានរបស់អ្នកឱ្យបានច្បាស់ និងអ្វីដែលមានពាក់ព័ន្ធនៅក្នុងមជ្ឈដ្ឋានជុំវិញអ្នក។ តើអ្នកអាចយល់ពីបុគ្គលិកលក្ខណៈរបស់ខ្ញុំបានដែរឬទេ? វាពិតជាសំខាន់ណាស់ដែលអ្នកហូប និងផឹកទៅតាមអ្វីដែលអ្នកខ្វះខាត និងរស់នៅតាមព្រះបន្ទូលរបស់ខ្ញុំ! ត្រូវទទួលស្គាល់ព្រះហស្ដរបស់ខ្ញុំ ហើយមិនត្រូវរអ៊ូរទាំឡើយ។ ប្រសិនបើអ្នករអ៊ូរទាំ រួចបែកចេញឆ្ងាយ អ្នកអាចនឹងបាត់បង់ឱកាសក្នុងការទទួលបានព្រះគុណរបស់ព្រះជាម្ចាស់។ ចូរចាប់ផ្ដើមដោយការចូលមកជិតខ្ញុំ៖ តើអ្នកនៅខ្វះខាតអ្វីខ្លះ ហើយតើអ្នកគប្បីខិតចូលមកជិតខ្ញុំ និងយល់ពីព្រះហឫទ័យរបស់ខ្ញុំ ដោយរបៀបណា? វាពិបាកណាស់ក្នុងការឱ្យមនុស្សខិតមកជិតខ្ញុំ ដោយសារពួកគេមិនអាចលះបង់ខ្លួនគេបាន។ និស្ស័យរបស់ពួកគេតែងតែគ្មានស្ថិរភាព ម្ដងក្ដៅម្ដងត្រជាក់ ហើយមនុស្សទាំងអស់នេះបានក្លាយជាមនុស្សដែលមានអំណួត និងបំពេញតែចិត្តខ្លួនឯង នៅពេលដែលពួកគេទទួលបានរសជាតិផ្អែមល្ហែមតិចតួច។ មនុស្សខ្លះដែលមិនទាន់បានដាស់ឱ្យភ្ញាក់នៅឡើយ តើអ្វីដែលអ្នកនិយាយប៉ុន្មានទៅដែលតំណាងឱ្យលក្ខណៈរបស់អ្នក? ក្នុងនោះ តើប៉ុន្មានទៅជាការការពារខ្លួន តើប៉ុន្មានទៅជាការត្រាប់តាមអ្នកដទៃ ហើយតើប៉ុន្មានទៅជាការអនុវត្តតាមក្បួនខ្នាត? មូលហេតុដែលអ្នកមិនអាចយល់ ឬយល់ដឹងអំពីកិច្ចការរបស់ព្រះវិញ្ញាណបរិសុទ្ធ គឺដោយសារតែអ្នកមិនដឹងថាត្រូវខិតមកជិតខ្ញុំដោយវិធីណា។ ពីសំបកក្រៅ អ្នកតែងឆ្ងល់ពីរឿងរ៉ាវជាច្រើន ដោយពឹងផ្អែកលើសញ្ញាណរបស់ខ្លួនឯង និងចិត្តគំនិតរបស់ខ្លួនឯង។ អ្នកធ្វើការស្រាវជ្រាវដោយស្ងាត់ៗ និងចូលរួមក្នុងគ្រោងការគួរឱ្យអាណិត ហើយអ្នកមិនអាចសូម្បីបើកចំហរឿងទាំងនោះ។ នេះបង្ហាញថា អ្នកមិនយល់ពីកិច្ចការរបស់ព្រះវិញ្ញាណបរិសុទ្ធពិតប្រាកដឡើយ។ ប្រសិនបើអ្នកដឹងដោយប្រាកដថា មានអ្វីមួយមិនចេញមកពីព្រះជាម្ចាស់ទេ នោះតើហេតុអ្វីបានជាអ្នកភ័យខ្លាចនឹងក្រោកឈរ រួចហើយបដិសេធវា? តើមានមនុស្សប៉ុន្មាននាក់ដែលអាចក្រោកឈរ និងនិយាយដើម្បីខ្ញុំបាន? អ្នកខ្វះខាតសូម្បីតែចំណែកដ៏តូចបំផុតនៃលក្ខណៈរឹងមាំដែលកូនប្រុសមាន។

គោលបំណងដែលគ្រប់សព្វបែបយ៉ាងដែលត្រូវបានរៀបចំនៅពេលបច្ចុប្បន្ននេះ គឺដើម្បីបណ្ដុះបណ្ដាលអ្នក ដើម្បីឱ្យអ្នកអាចលូតលាស់នៅក្នុងជីវិតរបស់អ្នករាល់គ្នាបាន ដើម្បីឱ្យវិញ្ញាណរបស់អ្នករាល់គ្នាស្រេកឃ្លានចង់បាន និងស្រួចស្រាល់ និងដើម្បីបើកភ្នែកខាងវិញ្ញាណរបស់អ្នករាល់គ្នា ដើម្បីឱ្យអ្នកដឹងថាអ្វីខ្លះដែលមកអំពីព្រះជាម្ចាស់។ អ្វីដែលមកអំពីព្រះជាម្ចាស់ អាចឱ្យអ្នកបម្រើដោយសមត្ថភាព និងដោយមានបន្ទុក និងដើម្បីឱ្យបានខ្ជាប់ខ្ជួនខាងវិញ្ញាណ។ របស់សព្វសារពើទាំងអស់ដែលមិនមកអំពីខ្ញុំ គឺទទេសូន្យ។ វាមិនផ្ដល់អ្វីដល់អ្នកឡើយ វាធ្វើឱ្យវិញ្ញាណរបស់អ្នកប្រហោង និងធ្វើឱ្យអ្នកបាត់បង់សេចក្ដីជំនឿរបស់អ្នក ព្រមទាំងធ្វើឱ្យអ្នក និងខ្ញុំស្ថិតនៅឆ្ងាយពីគ្នា ដោយធ្វើឱ្យអ្នកជាប់នៅក្នុងចិត្តគំនិតផ្ទាល់ខ្លួនរបស់អ្នក។ ឥឡូវនេះ អ្នកអាចពុះពារគ្រប់សព្វបែបយ៉ាងនៅក្នុងពិភពខាងលោកិយនេះ នៅពេលដែលអ្នករស់នៅក្នុងវិញ្ញាណ ប៉ុន្តែការរស់នៅក្នុងចិត្តគំនិតរបស់អ្នក គឺជាការដែលត្រូវសាតាំងចាប់យក។ នេះគឺជាផ្លូវទាល់។ ឥឡូវនេះ វាសាមញ្ញខ្លាំងណាស់៖ ចូរសម្លឹងមើលខ្ញុំដោយដួងចិត្តរបស់អ្នក ហើយវិញ្ញាណរបស់អ្នកនឹងរីកធំធាត់កាន់តែរឹងមាំឡើង។ អ្នកនឹងមានផ្លូវប្រតិបត្តិមួយ ហើយខ្ញុំនឹងណែនាំអ្នកនៅគ្រប់ជំហានទាំងអស់។ ព្រះបន្ទូលរបស់ខ្ញុំនឹងត្រូវបើកសម្ដែងដល់អ្នកនៅគ្រប់ពេលវេលា និងគ្រប់ទីកន្លែងទាំងអស់។ មិនថាកន្លែងណា ឬពេលណា ឬមជ្ឈដ្ឋាននៅជុំវិញនោះធ្ងន់ធ្ងរយ៉ាងណានោះទេ ខ្ញុំនឹងធ្វើឱ្យអ្នកមើលឃើញយ៉ាងច្បាស់ ហើយព្រះហឫទ័យរបស់ខ្ញុំ នឹងត្រូវបើកសម្ដែងដល់អ្នក ប្រសិនបើអ្នកសម្លឹងមើលមកខ្ញុំដោយលក្ខណៈរបស់អ្នក។ នៅក្នុងលក្ខណៈនេះ អ្នកនឹងត្រូវរត់ចុះទៅតាមផ្លូវដែលនៅខាងមុខ និងមិនវង្វេងផ្លូវជាដាច់ខាត។ មនុស្សខ្លះព្យាយាមសាកល្បងផ្លូវរបស់ពួកគេពីខាងក្រៅ ប៉ុន្តែ មិនដែលសាកល្បងវាពីខាងក្នុងវិញ្ញាណរបស់ពួកគេឡើយ។ ជារឿយៗ ពួកគេមិនអាចយល់ពីកិច្ចការរបស់ព្រះវិញ្ញាណបរិសុទ្ធបានឡើយ។ នៅពេលដែលពួកគេប្រកបគ្នាជាមួយអ្នកដទៃ ពួកគេកាន់តែវង្វេងវង្វាន់ខ្លាំងឡើង ដោយគ្មានផ្លូវដើម្បីដើរតាម និងមិនដឹងថាត្រូវធ្វើអ្វីនោះទេ។ មនុស្សទាំងអស់នេះមិនដឹងថាអ្វីដែលធ្វើឱ្យពួកគេឈឺចាប់នោះទេ។ ពួកគេអាចមានអ្វីៗជាច្រើន និងមានការចាក់បំពេញយ៉ាងសម្បូរបែបនៅខាងក្នុងខ្លួនពួកគេ ប៉ុន្តែ តើការនេះមានប្រយោជន៍ដែរឬទេ? តើអ្នកពិតជាមានផ្លូវត្រូវដើរមែនដែរឬទេ? តើអ្នកមានការស្រាយបំភ្លឺ ឬការបំភ្លឺណាមួយដែរឬទេ? តើអ្នកមានការយល់ធ្លុះជ្រៅថ្មីដែរឬទេ? តើអ្នកបានរីកចម្រើនទៅមុខ ឬមានការដើរថយក្រោយ? តើអ្នកអាចដើរតាមទាន់ពន្លឺថ្មីដែរឬទេ? អ្នកមិនមានការចុះចូលឡើយ។ ការចុះចូលដែលអ្នកនិយាយជារឿយៗនោះ គឺគ្មានអ្វីផ្សេងក្រៅពីការនិយាយឡើយ។ តើអ្នកបានសម្ដែងចេញនូវជីវិតមួយដែលស្ដាប់បង្គាប់ដែរឬទេ?

តើការរាប់ខ្លួនឯងជាសុចរិត ការពេញចិត្ត ការគាប់ចិត្តខ្លួនឯង និងការក្រអឺតក្រទមរបស់មនុស្សបង្កើតជាឧបសគ្គធំប៉ុនណា? តើនរណាដែលត្រូវស្ដីបន្ទោសនៅពេលដែលអ្នកមិនអាចចូលទៅក្នុងភាពពិតបាន? អ្នកគប្បីត្រួតពិនិត្យខ្លួនឯងដោយយកចិត្តទុកដាក់ ដើម្បីមើលថាតើអ្នកជាមនុស្សត្រឹមត្រូវដែរឬទេ។ តើគោលដៅ និងបំណងរបស់អ្នក ត្រូវបានបង្កើតឡើងដោយមានរូបខ្ញុំនៅក្នុងចិត្តរបស់អ្នកដែរឬទេ? តើសម្ដីដែលអ្នកបាននិយាយ និងសកម្មភាពដែលអ្នកបានធ្វើ គឺនៅក្នុងវត្តមានរបស់ខ្ញុំមែនទេ? ខ្ញុំត្រួតពិនិត្យលើការគិត និងគំនិតទាំងអស់របស់អ្នក។ តើអ្នកមិនមានអារម្មណ៍ខុសទេឬអី? អ្នកលាក់បាំងទឹកមុខដើម្បីឱ្យអ្នកដទៃឃើញថាអ្នកមិនអី ហើយអ្នកធ្វើដូចជាអ្នកមានការរាប់ខ្លួនឯងជាសុចរិត។ អ្នកធ្វើបែបនេះដើម្បីការពារខ្លួនឯង។ អ្នកធ្វើបែបនេះដើម្បីលាក់បាំងអំពើអាក្រក់របស់អ្នក ហើយអ្នកគិតសូម្បីតែផ្លូវដើម្បីរុញច្រានអំពើអាក្រក់នោះទម្លាក់លើអ្នកដទៃ។ ពិតជាអំពើក្បត់ដែលមាននៅក្នុងដួងចិត្តរបស់អ្នកមែន! ចូរគិតពីអ្វីគ្រប់យ៉ាងដែលអ្នកបាននិយាយ។ តើវាមិនមែនដើម្បីជាប្រយោជន៍ផ្ទាល់ខ្លួនរបស់អ្នកទេឬអី ដែលអ្នកបានលាក់បាំងសាតាំង ហើយបន្ទាប់មក បង្ខំចាប់ជំរិតយកការហូបនិងការផឹកពីបងប្អូនប្រុសស្រីរបស់អ្នក ដោយភ័យខ្លាចថាព្រលឹងរបស់អ្នកនឹងត្រូវរងគ្រោះ? តើអ្នកត្រូវនិយាយអ្វីខ្លះដើម្បីខ្លួនឯង? តើអ្នកគិតថា ពេលក្រោយអ្នកនឹងអាចបង្គ្រប់ការហូប និងការផឹកដែលសាតាំងបានដកយកពីអ្នកនៅពេលនេះឬ? ដូច្នេះ ពេលនេះ អ្នកឃើញវាច្បាស់ហើយ។ តើនេះជាអ្វីដែលអ្នកអាចតបស្នងវិញបានដែរឬទេ? តើអ្នកអាចតបស្នងចំពោះពេលវេលាដែលបាត់បង់បានដែរឬទេ? អ្នកត្រូវតែពិនិត្យពិច័យខ្លួនអ្នកដោយយកចិត្តទុកដាក់ ដើម្បីមើលថាហេតុអ្វីបានជាគ្មានការហូប និងការផឹកបន្ទូលព្រះក្នុងការជួបរជុំកន្លងមក ហើយនរណាជាអ្នកបង្កបញ្ហានេះឡើង។ អ្នកត្រូវប្រកបគ្នាម្ដងមួយៗរហូតដល់ច្បាស់។ ប្រសិនបើបុគ្គលម្នាក់មិនត្រូវរឹតបន្ដឹងឱ្យខ្លាំងទេ នោះបងប្អូនប្រុសស្រីនឹងមិនដឹង ហើយបន្ទាប់មក រឿងនេះនឹងកើតមានម្តងទៀត។ ភ្នែកខាងវិញ្ញាណរបស់អ្នកត្រូវបានបិទ។ ភាគច្រើននៃអ្នករាល់គ្នាគឺជាមនុស្សខ្វាក់! បន្ថែមលើនេះ អស់អ្នកណាដែលអាចមើលឃើញ មានការធ្វេសប្រហែសអំពីរឿងនេះណាស់។ ពួកគេពុំក្រោកឈរ និងនិយាយវាឡើងមកទេ ហើយពួកគេក៏ជាមនុស្សខ្វាក់ដែរ។ អស់អ្នកណាដែលមើលឃើញ ប៉ុន្តែមិនព្រមនិយាយចេញមក គឺជាមនុស្សគ។ នៅទីនេះ មានមនុស្សជាច្រើនដែលជាជនពិការ។

មនុស្សខ្លះពុំយល់អ្វីថាជាសេចក្ដីពិត អ្វីជាជីវិត និងអ្វីជាផ្លូវឡើយ ហើយពួកគេក៏មិនយល់ពីវិញ្ញាណដែរ។ ពួកគេចាត់ទុកព្រះបន្ទូលរបស់ខ្ញុំគ្រាន់តែជារូបមន្តប៉ុណ្ណោះ។ ចំណុចនេះ គឺរឹងទទឹងខ្លាំងណាស់។ ពួកគេពុំដឹងថាការដឹងគុណ និងការសរសើរតម្កើងពិតប្រាកដគឺជាអ្វីនោះទេ។ មនុស្សខ្លះមិនអាចយល់ពីអ្វីដែលសំខាន់ និងចាំបាច់នោះទេ។ ផ្ទុយទៅវិញ ពួកគេគ្រាន់តែយល់ពីអ្វីដែលបន្ទាប់បន្សំតែប៉ុណ្ណោះ។ តើការរំខានដល់ការគ្រប់គ្រងរបស់ព្រះជាម្ចាស់មានន័យយ៉ាងដូចម្ដេច? តើការវាយបំផ្លាញនូវសំណង់ព្រះវិហារមានន័យយ៉ាងដូចម្ដេច? តើការរំខានដល់កិច្ចការរបស់ព្រះវិញ្ញាណបរិសុទ្ធមានន័យយ៉ាងដូចម្ដេច? តើអ្វីទៅជាបាវបម្រើរបស់សាតាំង? សេចក្ដីពិតទាំងអស់នេះត្រូវតែយល់ឱ្យបានច្បាស់ និងមិនគ្រាន់តែយល់អត្ថន័យរបស់វាដោយស្រពេចស្រពិលឡើយ។ តើមូលហេតុអ្វីដែលបណ្ដាលឱ្យគ្មានការហូប និងការផឹកនៅទីនោះក្នុងពេលនេះ? មនុស្សខ្លះមានអារម្មណ៍ថា ពួកគេគប្បីសរសើរតម្កើងព្រះជាម្ចាស់ឱ្យបានឮៗនៅថ្ងៃនេះ ប៉ុន្តែតើពួកគេគប្បីសរសើរតម្កើងទ្រង់ដោយរបៀបណា? តើពួកគេគប្បីសរសើរតម្កើងដោយច្រៀងទំនុកតម្កើង និងការរាំមែនទេ? តើវិធីដទៃផ្សេងទៀតមិនរាប់បញ្ចូលជាការសរសើរតម្កើងទេឬ? មនុស្សខ្លះមកចូលរួមការជួបជុំគ្នាដោយសញ្ញាណដែលថាការសរសើរតម្កើងដោយអរសប្បាយ គឺជាវិធីសរសើរតម្កើងព្រះជាម្ចាស់។ មនុស្សមានសញ្ញាណទាំងអស់នេះ ហើយពួកគេពុំបានផ្ដោតការយកចិត្តទុកដាក់លើកិច្ចការរបស់ព្រះវិញ្ញាណបរិសុទ្ធឡើយ។ លទ្ធផលចុងក្រោយនៃកិច្ចការនេះគឺថា ការរំខាននៅតែបន្តកើតមានដដែល។ គ្មានការហូប និងការផឹកនៅក្នុងការជួបជុំគ្នានេះទេ។ អ្នករាល់គ្នានិយាយថា អ្នកគិតគូរអំពីបន្ទុករបស់ព្រះជាម្ចាស់ ហើយនឹងការពារទីបន្ទាល់របស់ពួកជំនុំ ប៉ុន្តែក្នុងចំណោមអ្នក តើនរណាដែលគិតគូរអំពីបន្ទុករបស់ព្រះជាម្ចាស់ដោយពិតប្រាកដ? ចូរសួរខ្លួនឯងទៅមើលថា៖ តើអ្នកជាមនុស្សម្នាក់ដែលបង្ហាញពីការគិតគូរដល់បន្ទុករបស់ព្រះជាម្ចាស់ដែរឬទេ? តើអ្នកអាចអនុវត្តសេចក្ដីសុចរិតដើម្បីព្រះជាម្ចាស់បានដែរឬទេ? តើអ្នកអាចក្រោកឈរឡើង និងនិយាយដើម្បីខ្ញុំបានដែរឬទេ? តើអ្នកអាចអនុវត្តសេចក្ដីពិតបានដោយខ្ជាប់ខ្ជួនដែរឬទេ? តើអ្នកហ៊ានតតាំងនឹងគ្រប់ទង្វើរបស់សាតាំងបានដែរឬទេ? តើអ្នកអាចនឹងដាក់អារម្មណ៍របស់អ្នកមួយឡែក និងលាតត្រដាងសាតាំងដើម្បីជាប្រយោជន៍ដល់សេចក្ដីពិតរបស់ខ្ញុំបានដែរឬទេ? តើអ្នកអាចឱ្យបំណងព្រះហឫទ័យរបស់ខ្ញុំ ត្រូវបានបំពេញនៅក្នុងខ្លួនអ្នកបានដែរឬទេ? តើអ្នកបានលះបង់ដួងចិត្តរបស់អ្នកនៅក្នុងពេលវេលាដ៏សំខាន់ៗហើយឬនៅ? តើអ្នកជាមនុស្សម្នាក់ដែលធ្វើតាមបំណងព្រះហឫទ័យរបស់ខ្ញុំមែនទេ? ចូរសួរខ្លួនឯងនូវសំណួរទាំងអស់នេះឱ្យបានញឹកញាប់ ហើយគិតអំពីសំណួរទាំងនេះឱ្យបានញឹកញាប់។ អំណោយរបស់សាតាំង គឺនៅខាងក្នុងខ្លួនរបស់អ្នក ហើយអ្នកត្រូវរងការបន្ទោសដោយសារបញ្ហានេះ ដ្បិតអ្នកមិនយល់ពីមនុស្ស ហើយអ្នកមិនស្គាល់ពីថ្នាំពុលរបស់សាតាំងឡើយ។ អ្នកកំពុងដឹកនាំខ្លួនឯងទៅរកសេចក្ដីស្លាប់ហើយ។ សាតាំងបានបោកបញ្ឆោតអ្នកយ៉ាងខ្លាំង រហូតដល់ចំណុចដែលធ្វើឱ្យអ្នកវិលក្បុងទាំងស្រុង។ អ្នកស្រវឹងស្រាគ្រប់មុខ ហើយអ្នកយោលទៅយោលមក មិនអាចប្រកាន់ទស្សនៈឱ្យបានរឹងមាំ និងគ្មានផ្លូវប្រតិបត្តិរបស់ខ្លួនឯងឡើយ។ អ្នកពុំហូប និងផឹកឱ្យបានត្រឹមត្រូវ អ្នកចូលរួមក្នុងចម្បាំងនិងជម្លោះដ៏ព្រៃផ្សៃ អ្នកមិនអាចបែងចែកខុស ឬត្រូវបានឡើយ ហើយអ្នកដើរតាមនរណាដែលដឹកនាំអ្នក។ តើអ្នកមានសេចក្ដីពិតដែរឬទេ? មនុស្សខ្លះការពារខ្លួនពួកគេ ហើយចូលរួមសូម្បីតែក្នុងការបោកបញ្ឆោត។ ពួកគេប្រកបគ្នាជាមួយអ្នកដទៃ ប៉ុន្តែគ្រាន់តែដឹកនាំពួកគេទៅដល់ផ្លូវទាល់តែប៉ុណ្ណោះ។ តើវាមកអំពីខ្ញុំមែនទេ ដែលមនុស្សទាំងអស់នេះសម្រចបំណង គោលដៅ ការជំរុញចិត្ត និងប្រភពរបស់ពួកគេ? តើអ្នកគិតថា អ្នកអាចតបស្នងបងប្អូនប្រុសស្រីរបស់អ្នកបាន ដោយព្រោះការហូប និងការផឹករបស់ពួកគេត្រូវបានដកចេញទៅឆ្ងាយមែនទេ? ចូរស្វែងរកមនុស្សមួយចំនួនដើម្បីប្រកបគ្នា រួចសួរពួកគេ។ ចូរឱ្យពួកគេនិយាយដើម្បីខ្លួនពួកគេ។ តើពួកគេទទួលបានអ្វីខ្លះដែរឬទេ? ឬតើពោះរបស់ពួកគេត្រូវពេញដោយទឹកកខ្វក់ និងសំរាម ដែលធ្វើឱ្យពួកគេគ្មានផ្លូវមួយដើម្បីដើរតាមមែនទេ? តើនោះនឹងមិនមែនបំផ្លាញពួកជំនុំទេឬអី? តើសេចក្ដីស្រឡាញ់ក្នុងចំណោមបងប្អូនប្រុសស្រីនៅកន្លែងណា? អ្នកធ្វើការស្រាវជ្រាវដោយស្ងាត់ៗថាតើនរណាជាអ្នកត្រូវ ហើយនរណាជាអ្នកខុស ប៉ុន្តែហេតុអ្វីអ្នកមិនទទួលយកបន្ទុកសម្រាប់ពួកជំនុំ? ជាទូទៅ អ្នកពូកែខាងស្រែកនូវឃ្លាដែលពីរោះស្ដាប់ ប៉ុន្តែនៅពេលដែលរឿងទាំងនោះកើតឡើងពិតមែន អ្នកមិនច្បាស់អំពីរឿងនោះសោះឡើយ។ មនុស្សខ្លះយល់ ប៉ុន្តែគ្រាន់តែខ្សឹបដោយស្ងាត់ៗប៉ុណ្ណោះ ចំណែកឯអ្នកដទៃទៀតនិយាយឮៗនូវអ្វីដែលពួកគេយល់ ប៉ុន្ដែគ្មាននរណាផ្សេងទៀតនិយាយសូម្បីតែមួយម៉ាត់។ ពួកគេមិនដឹងអំពីអ្វីដែលមកអំពីព្រះជាម្ចាស់ និងអ្វីដែលជាកិច្ចការរបស់សាតាំងឡើយ។ តើអារម្មណ៍ខាងក្នុងរបស់អ្នករាល់គ្នាអំពីជីវិតនៅត្រង់ណា? អ្នកមិនអាចយល់ពីកិច្ចការរបស់ព្រះវិញ្ញាណបរិសុទ្ធបានឡើយ អ្នកក៏មិនស្គាល់វាដែរ ហើយអ្នកមានការលំបាកក្នុងការទទួលយកអ្វីដែលថ្មីៗ។ អ្នកគ្រាន់តែទទួលនូវអ្វីៗខាងសាសនា និងអ្វីៗនៅខាងលោកិយ ដែលស្របទៅតាមសញ្ញាណរបស់មនុស្សប៉ុណ្ណោះ។ ដោយហេតុនេះ អ្នកតយុទ្ធដោយគ្មានត្រាប្រណី។ តើមានមនុស្សប៉ុន្មាននាក់ ដែលអាចយល់ពីកិច្ចការរបស់ព្រះវិញ្ញាណបរិសុទ្ធបាន? តើមានមនុស្សប៉ុន្មាននាក់ដែលបានរែកពន់បន្ទុកសម្រាប់ពួកជំនុំ? តើពួកគេយល់អំពីបញ្ហានេះដែរឬទេ? ការច្រៀងចម្រៀងទំនុកតម្កើង គឺជាវិធីមួយក្នុងការសរសើរតម្កើងព្រះជាម្ចាស់ ប៉ុន្តែអ្នកមិនបានយល់ច្បាស់អំពីសេចក្ដីពិតនៃការសរសើរតម្កើងព្រះជាម្ចាស់ឡើយ។ បន្ថែមលើនេះ អ្នកមានភាពរឹងត្អឹងនៅក្នុងផ្លូវដែលអ្នកស្វែងរកការសរសើរតម្កើងព្រះជាម្ចាស់។ តើនោះមិនមែនជាសញ្ញាណដែលអ្នកមានទេឬអី? អ្នកតែងតែតោងជាប់នឹងសញ្ញាណផ្ទាល់ខ្លួនរបស់អ្នកដោយគ្មានបន្ទន់ចិត្តឡើយ ហើយអ្នកមិនអាចផ្ដោតសំខាន់លើអ្វីដែលព្រះវិញ្ញាណបរិសុទ្ធនឹងធ្វើនៅក្នុងថ្ងៃនេះ មិនអាចដឹងអំពីអ្វីដែលបងប្អូនប្រុសស្រីរបស់អ្នកកំពុងមានអារម្មណ៍ និងមិនអាចស្វែងរកបំណងព្រះហឫទ័យរបស់ព្រះជាម្ចាស់ដោយស្ងប់ស្ងាត់បានឡើយ។ អ្នកធ្វើរឿងជាច្រើនទាំងងងឹតងងុល។ អ្នកអាចច្រៀងចម្រៀងបានយ៉ាងល្អ ប៉ុន្តែលទ្ធផលនោះ គឺគ្មានបានការអ្វីសោះ។ តើនោះគឺជាការហូប និងការផឹកដែលពិតប្រាកដមែនទេ? តើអ្នកមើលឃើញថានរណាជាអ្នកបង្កការរំខានពិតប្រាកដដែរឬទេ? អ្នកពិតជាមិនរស់នៅក្នុងវិញ្ញាណនេះឡើយ ផ្ទុយទៅវិញ អ្នកប្រកាន់ខ្ជាប់នូវសញ្ញាណជាច្រើន។ តើវិធីនៃការរែកពន់បន្ទុកសម្រាប់ពួកជំនុំបែបនេះយ៉ាងណាដែរ? អ្នករាល់គ្នាត្រូវមើលឃើញថា កិច្ចការរបស់ព្រះវិញ្ញាណបរិសុទ្ធកំពុងរីកចម្រើនទៅមុខ គឺកាន់តែឆាប់រហ័សជាងមុនក្នុងពេលបច្ចុប្បន្ននេះ។ ហេតុនេះ តើអ្នកមិនខ្វាក់ទេឬ ប្រសិនបើអ្នកកំពុងតោងយ៉ាងស្អិតទៅនឹងសញ្ញាណផ្ទាល់ខ្លួនរបស់អ្នក ហើយធ្វើការតតាំងនឹងកិច្ចការរបស់ព្រះវិញ្ញាណបរិសុទ្ធ? តើវាមិនដូចជាសត្វរុយដែលកំពុងហើរបុកជញ្ជាំង និងយំសូរងូងៗនៅជុំវិញនោះទេឬ? ប្រសិនបើអ្នកនៅទទូចបែបនេះ អ្នកនឹងត្រូវបណ្ដេញចេញជាមិនខាន។

អស់អ្នកដែលត្រូវធ្វើឱ្យបានពេញខ្នាតនៅមុនពេលគ្រោះមហន្តរាយ ត្រូវចុះចូលចំពោះព្រះជាម្ចាស់។ ពួកគេរស់នៅដោយពឹងផ្អែកលើព្រះគ្រីស្ទ ពួកគេធ្វើទីបន្ទាល់សម្រាប់ព្រះជាម្ចាស់ ហើយពួកគេអួតសរសើរពីទ្រង់។ ពួកគេគឺជាពួកកូនប្រុសដែលមានជ័យ និងជាទាហានដ៏ល្អរបស់ព្រះគ្រីស្ទ។ ឥឡូវនេះ វាពិតជាសំខាន់ណាស់ដែលអ្នកបានធ្វើឱ្យខ្លួនឯងស្ងប់ ចូលមកជិតព្រះជាម្ចាស់ និងប្រកបគ្នាជាមួយទ្រង់។ ប្រសិនបើអ្នកមិនអាចមកស្និទ្ធស្នាលនឹងព្រះជាម្ចាស់បានទេ នោះអ្នកត្រូវប្រឈមនឹងគ្រោះថ្នាក់ដែលត្រូវសាតាំងចាប់យក។ ប្រសិនបើអ្នកអាចមកជិតខ្ញុំបាន និងប្រកបគ្នាជាមួយខ្ញុំ នោះគ្រប់សេចក្ដីពិតទាំងអស់នឹងត្រូវបើកសម្ដែងដល់អ្នក ហើយអ្នកនឹងមានបទដ្ឋានដែលត្រូវរស់នៅ និងត្រូវប្រព្រឹត្តតាម។ ដោយសារអ្នកគឺជាមនុស្សម្នាក់ដែលជិតស្និទ្ធនឹងព្រះជាម្ចាស់ ព្រះបន្ទូលរបស់ខ្ញុំនឹងមិនត្រូវចាកចេញពីខាងអ្នកឡើយ ហើយអ្នកនឹងមិនឃ្លាតឆ្ងាយពីព្រះបន្ទូលរបស់ខ្ញុំនៅពេញមួយជីវិររបស់អ្នក។ សាតាំងនឹងគ្មានផ្លូវដើម្បីទាញប្រយោជន៍ពីអ្នកឡើយ ហើយផ្ទុយទៅវិញ វានឹងត្រូវធ្វើឱ្យអាម៉ាស់ ហើយរត់គេចទៅដោយបរាជ័យ។ ប្រសិនបើអ្នកសម្លឹងមើលទៅខាងក្រៅដើម្បីរកមើលអ្វីដែលបាត់បង់នៅខាងក្នុងខ្លួនឯង នៅពេលមួយ អ្នកអាចស្វែងរកអ្វីដែលបាត់បង់នោះឃើញ ប៉ុន្តែភាគច្រើននៃអ្វីដែលអ្នកស្វែងរកនោះនឹងក្លាយជាបទដ្ឋាន និងអ្វីៗដែលអ្នកមិនត្រូវការ។ អ្នកត្រូវលះបង់ខ្លួនឯង ហូប និងផឹកព្រះបន្ទូលរបស់ខ្ញុំឱ្យបានច្រើន និងដឹងអំពីរបៀបគិតគូរអំពីព្រះបន្ទូលទាំងនេះ។ ប្រសិនបើអ្នកមិនយល់អំពីអ្វីមួយ ចូរមកជិតខ្ញុំ និងប្រកបគ្នាជាមួយខ្ញុំឱ្យបានញឹកញាប់។ តាមរបៀបនេះ អ្វីដែលអ្នកយល់នឹងក្លាយជាជាក់ស្ដែង ហើយពិតប្រាកដ។ អ្នកត្រូវចាប់ផ្ដើមដោយស្និទ្ធស្នាលជាមួយនឹងខ្ញុំ។ នេះគឺពិតជាចំណុចសំខាន់ខ្លាំងណាស់! បើមិនដូច្នោះទេ អ្នកនឹងមិនដឹងពីរបៀបត្រូវហូប និងផឹកឡើយ។ អ្នកមិនអាចហូប និងផឹកដោយខ្លួនឯងបានឡើយ។ ពិតណាស់ កម្ពស់របស់អ្នកនៅតូចទាបខ្លាំងណាស់។


ជំពូកទី ១៤

ឥឡូវនេះ ពេលវេលាពិតជាបន្ទាន់ណាស់។ ព្រះវិញ្ញាណបរិសុទ្ធ ប្រើវិធីផ្សេងៗគ្នាជាច្រើន ដើម្បីនាំយើងទៅរកព្រះបន្ទូលរបស់ព្រះជាម្ចាស់។ អ្នកគួរតែជ្រួតជ្រាបនូវរាល់សេចក្តីពិតទាំងអស់ គួរតែមានភាពបរិសុទ្ធ ហើយគួរណាស់តែមានភាពជិតស្និទ្ធជាមួយខ្ញុំ និងមានទំនាក់ទំនងជាមួយខ្ញុំ ហើយអ្នកនឹងមិនត្រូវបានផ្តល់ឱកាសក្នុងការជ្រើសរើសឡើយ។ កិច្ចការរបស់ព្រះវិញ្ញាណបរិសុទ្ធ គឺមិនមានមនោសញ្ចេតនា និងមិនខ្វល់ថាអ្នកជាមនុស្សប្រភេទណាទេ។ ដរាបណាអ្នកមានឆន្ទៈក្នុងការពិនិត្យ និងតាមដាន ដោយមិនផ្តល់ការដោះសារ និងមិនប្រកែកតវ៉ាទៅលើផលចំណេញ និងការខាតបង់ផ្ទាល់ខ្លួនអ្វីឡើយ ប៉ុន្តែមានឆន្ទៈក្នុងស្វែងរកដោយការស្រេកឃ្លានចង់បានសេចក្តីសុចរិត នោះខ្ញុំនឹងបំភ្លឺអ្នក។ មិនថាអ្នកជាមនុស្សល្ងីល្ងើ និងល្ងង់ខ្លៅយ៉ាងណានោះទេ ខ្ញុំមិនផ្តោតលើរឿងទាំងនេះឡើយ។ ខ្ញុំនឹងពិនិត្យមើលថា តើអ្នកធ្វើកិច្ចការលំបាកខ្លាំងប៉ុនណានៅក្នុងទិដ្ឋភាពជាវិជ្ជមាននេះ។ ប្រសិនបើអ្នកនៅតែប្រកាន់យកសញ្ញាណនៃមជ្ឈដ្ឋានជុំវិញខ្លួននៅក្នុងពិភពដ៏តូចផ្ទាល់ខ្លួនរបស់អ្នក នោះខ្ញុំគិតថា អ្នកកំពុងស្ថិតក្នុងគ្រោះថ្នាក់...។ តើការលើកឡើងទៅក្នុងពពក គឺជាអ្វី? តើការបោះបង់ចោល មានន័យដូចម្តេច? តើអ្នកគួររស់នៅយ៉ាងដូចម្តេច នៅចំពោះព្រះភក្ត្ររបស់ព្រះជាម្ចាស់នៅថ្ងៃនេះ? តើអ្នកគួរសហការយ៉ាងសកម្មជាមួយខ្ញុំយ៉ាងដូចម្តេច? ចូរបោះបង់ចោលសញ្ញាណផ្ទាល់ខ្លួន ចូរញែកឱ្យដាច់ដោយខ្លួនឯង ចូរដោះរបាំងមុខរបស់អ្នក ចូរមើលពណ៌សម្បុរពិតរបស់ខ្លួនអ្នកឱ្យច្បាស់ ចូរស្អប់ខ្ពើមខ្លួនឯង ចូរមានចិត្តស្រេកឃ្លានចង់ស្វែងរកសេចក្តីសុចរិត ចូរជឿថាខ្លួនឯងពិតជាគ្មានបានការអ្វីទេ ចូរសុខចិត្តលះបង់ខ្លួនឯង ចូរមានលទ្ធភាពបញ្ឈប់រាល់ទង្វើគ្រប់យ៉ាងទាំងអស់ ចូរមានភាពស្ងប់ស្ងៀមនៅចំពោះព្រះភក្ត្រខ្ញុំ ហើយអធិដ្ឋានឱ្យបានច្រើនបន្ថែមទៀត ចូរពឹងផ្អែកលើខ្ញុំដោយស្មោះ ចូរគោរពខ្ញុំ ហើយមិនត្រូវឈប់នៅជិតខ្ញុំ ហើយលែងប្រាស្រ័យទាក់ទងជាមួយខ្ញុំនោះទេ ក្នុងរឿងទាំងនេះ គន្លឹះដ៏សំខាន់ ត្រូវបានរកឃើញ។ ជារឿយៗ មនុស្សតែងស្ថិតនៅក្នុងរង្វង់ខ្លួនពួកគេ ដូច្នេះហើយទើបពួកគេមិននៅចំពោះព្រះភក្ត្រព្រះជាម្ចាស់។

កិច្ចការរបស់ព្រះវិញ្ញាណបរិសុទ្ធនាពេលបច្ចុប្បន្ន ពិតជាពិបាកសម្រាប់មនុស្សក្នុងការនឹកស្មានដល់ខ្លាំងណាស់ ហើយពួកគេគ្រប់គ្នាចូលទៅក្នុងភាពជាក់ស្ដែង។ ពិតជាមិនគួរខ្វះការពិចារណាអំពីកិច្ចការនេះឡើយ។ ប្រសិនបើចិត្តគំនិតរបស់អ្នកមានភាពច្របូកច្របល់នោះអ្នកនឹងគ្មានផ្លូវរីកចម្រើនទៅមុខឡើយ។ ពីដើមដល់ចប់ អ្នកត្រូវតែប្រុងប្រយ័ត្នគ្រប់ពេលវេលាទាំងអស់ ហើយធ្វើយ៉ាងណាត្រូវប្រយ័ត្នកុំឱ្យមានការធ្វេសប្រហែសឱ្យសោះ។ អ្នកដែលមានការប្រុងស្មារតីជានិច្ច និងអ្នកដែលមានភាពស្ងៀមស្ងាត់នៅចំពោះព្រះភក្ត្រខ្ញុំ ពួកគេរមែងទទួលបានការប្រទានពរ! អ្នកដែលតែងតែគោរពខ្ញុំក្នុងចិត្ត អ្នកដែលយកចិត្តទុកដាក់ស្តាប់សំឡេងខ្ញុំ អ្នកដែលយកចិត្តទុកដាក់ទៅលើសកម្មភាពរបស់ខ្ញុំ ហើយនឹងអ្នកដែលធ្វើតាមពាក្យបន្ទូលខ្ញុំ ពួកគេរមែងទទួលបានការព្រទានពរ! ពេលវេលា ពិតជាមិនអាចពន្យារតទៅទៀតឡើយ។ សត្វចង្រៃឧត្បាត នឹងតាមមកយាយីពាសទឹកពាសដី ដោយបើកមាត់ដ៏សាហាវប្រឡាក់ដោយឈាមរបស់វាមកលេបត្របាក់អ្នករាល់គ្នា។ ឱពួកកូនប្រុសរបស់ខ្ញុំអើយ! ពេលវេលាបានមកដល់ហើយ! គ្មានឱកាសសញ្ជឹងគិតទៀតឡើយ។ ផ្លូវតែមួយគត់ដែលនាំអ្នកឱ្យស្ថិតនៅក្រោមការការពាររបស់ខ្ញុំ គឺត្រឡប់មកនៅចំពោះព្រះភក្ត្រខ្ញុំ។ អ្នកត្រូវតែមានចរិតលក្ខណៈរឹងមាំជាកូនប្រុស។ កុំទន់ខ្សោយ ឬមានចិត្តក្តុកក្តួលឱ្យសោះ។ អ្នកត្រូវតែដើរតាមជំហានរបស់ខ្ញុំ កុំបដិសេធនឹងពន្លឺថ្មី ហើយដូចខ្ញុំប្រាប់អ្នករាល់គ្នាអ៊ីចឹងអំពីរបៀបដែលត្រូវហូប និងផឹកនូវបន្ទូលរបស់ខ្ញុំ អ្នកគួរតែចុះចូល ហើយហូប និងផឹកវាឱ្យបានត្រឹមត្រូវ។ តើនៅមានពេលវេលាដើម្បីឈ្លោះ ឬប្រកែកគ្នាតាមអំពើចិត្តតទៅទៀតដែរទេ? តើអ្នកអាចធ្វើសង្គ្រាមបានទេ ប្រសិនបើអ្នកមិនហូបឱ្យបានឆ្អែត ហើយមិនមានការជ្រួតជ្រាបអំពីសេចក្តីពិតនោះ? ប្រសិនបើអ្នកចង់យកឈ្នះលើសាសនា អ្នកត្រូវតែជ្រួតជ្រាបអំពីសេចក្តីពិត។ ចូរហូប និងផឹកបន្ទូលរបស់ខ្ញុំថែមទៀត ហើយសញ្ជឹងគិតពីពួកវាបន្តទៀត។ អ្នកត្រូវតែហូប និងផឹកនូវបន្ទូលរបស់ខ្ញុំដោយខ្លួនឯង ហើយចាប់ផ្តើមដោយចូលទៅជិតព្រះជាម្ចាស់។ សូមឱ្យការនេះក្លាយជាសេចក្ដីព្រមានមួយដល់អ្នក! អ្នកត្រូវតែយកចិត្តទុកដាក់! អ្នកដែលឆ្លាត គួរតែចាប់ផ្តើយយល់អំពីសេចក្តីពិតនេះឱ្យបានឆាប់បំផុត! ចូរលះបង់អ្វីៗដែលអ្នកមិនចង់ចែករំលែក។ ខ្ញុំសូមប្រាប់អ្នកម្តងទៀតថា របស់អស់ទាំងនេះ ពិតជាបង្កគ្រោះថ្នាក់ដល់ជីវិតអ្នក ហើយពួកវាគ្មានប្រយោជន៍អ្វីទេ! ខ្ញុំសង្ឃឹមថា អ្នកអាចពឹងផ្អែកលើខ្ញុំក្នុងសកម្មភាពរបស់អ្នក។ បើមិនដូច្នោះទេ ផ្លូវតែមួយគត់ដែលឆ្ពោះទៅមុខ គឺផ្លូវនៃសេចក្តីស្លាប់ អ៊ីចឹង តើអ្នកនឹងទៅស្វែងរកផ្លូវជីវិតនៅឯណា? ចូរដកចិត្តរបស់អ្នក ដែលស្រឡាញ់ងប់តែនឹងរបស់ក្រៅខ្លួនចេញទៅ! ចូរដកចិត្តរបស់អ្នក ដែលមិនគោរពកោតក្រែងអ្នកដទៃចោលទៅ! បើសិនជាជីវិតរបស់អ្នកមិនអាចមានភាពចាស់ទុំទេ ហើយបើសិនជាអ្នកត្រូវបានគេបោះបង់ចោល នោះតើអ្នកនឹងក្លាយជាអ្នកដែលដើរបែងជើងខ្លួនឯងឱ្យដួលមែនឬទេ? កិច្ចការបច្ចុប្បន្នរបស់ព្រះវិញ្ញាណបរិសុទ្ធ មិនមែនជាអ្វីដែលអ្នកនឹកស្មានដល់នោះទេ។ ប្រសិនបើអ្នកមិនអាចលះបង់គំនិតរបស់អ្នកទេ នោះអ្នកនឹងត្រូវបង់ខាតធ្ងន់ធ្ងរ។ បើសិនជាកិច្ចការស្របទៅតាមសញ្ញាណរបស់មនុស្ស តើធម្មជាតិ និងសញ្ញាណចាស់របស់អ្នកអាចចេញមកឯពន្លឺបានទេ? តើអ្នកអាចស្គាល់ខ្លួនឯងបានទេ? ប្រហែលជាអ្នកនៅតែគិតថា អ្នកគ្មានសញ្ញាណ ប៉ុន្តែពេលនេះ លក្ខណៈមិនល្អរបស់អ្នកទាំងអស់នឹងស្តែងចេញមកយ៉ាងច្បាស់។ ចូរសួរខ្លួនឯងដោយប្រុងប្រយ័ត្នថា៖

តើអ្នកជាមនុស្សម្នាក់ដែលចុះចូលនឹងខ្ញុំដែរទេ?

តើអ្នកមានឆន្ទៈ និងត្រៀមខ្លួនដើម្បីលះបង់ខ្លួនឯង ហើយដើរតាមខ្ញុំដែរទេ?

តើអ្នកជាមនុស្សម្នាក់ដែលចង់ជួបព្រះភក្រ្តរបស់ខ្ញុំដោយចិត្តបរិសុទ្ធដែរទេ?

តើអ្នកដឹងពីរបៀបចូលទៅជិតខ្ញុំ ហើយប្រាស្រ័យទាក់ទងជាមួយខ្ញុំដែរទេ?

តើអ្នកអាចធ្វើឱ្យខ្លួនឯងមានភាពស្ងប់ស្ងាត់នៅចំពោះព្រះភក្រ្តខ្ញុំ ហើយស្វែងយល់ពីព្រះហឫទ័យរបស់ខ្ញុំបានទេ?

តើអ្នកអនុវត្តតាមបន្ទូលដែលខ្ញុំត្រាស់បង្គាប់ប្រាប់ដល់អ្នកទេ?

តើអ្នកអាចរក្សាលក្ខណៈធម្មតានៅចំពោះព្រះភក្រ្តខ្ញុំបានទេ?

តើអ្នកអាចមើលឃើញធ្លុះកលល្បិចរបស់សាតាំងដែរទេ? តើអ្នកហ៊ានបង្ហាញពួកវាទេ?

តើអ្នកគិតយ៉ាងដូចម្តេចចំពោះបន្ទុករបស់ព្រះជាម្ចាស់?

តើអ្នកជាមនុស្សម្នាក់ដែលគិតគូរពីបន្ទុករបស់ព្រះជាម្ចាស់ដែរទេ?

តើអ្នកប្រកាន់យកកិច្ចការរបស់ព្រះវិញ្ញាណបរិសុទ្ធយ៉ាងដូចម្តេច?

តើអ្នកផ្តល់ការបម្រើរួមគ្នានៅក្នុងគ្រួសាររបស់ព្រះជាម្ចាស់យ៉ាងដូចម្តេច?

តើអ្នកធ្វើជាទីបន្ទាល់ដ៏រឹងមាំសម្រាប់ខ្ញុំយ៉ាងដូចម្តេច?

តើអ្នកត្រូវតស៊ូជម្នះធ្វើរឿងដ៏ត្រឹមត្រូវសម្រាប់សេចក្ដីពិតយ៉ាងដូចម្តេច?

អ្នកត្រូវតែចំណាយពេលពិចារណាអំពីសេចក្តីពិតទាំងនេះយ៉ាងហ្មត់ចត់។ ការពិតនានាមានលក្ខណៈគ្រប់គ្រាន់ដើម្បីបង្ហាញថា ថ្ងៃនោះជិតដល់ហើយ។ អ្នកត្រូវធ្វើខ្លួនឱ្យពេញខ្នាត មុនពេលគ្រោះមហន្តរាយកើតឡើង នេះគឺជារឿងសំខាន់មួយ ជារឿងបន្ទាន់បំផុតមួយដែលត្រូវតែដោះស្រាយ! ខ្ញុំចង់ធ្វើឱ្យអ្នករាល់គ្នាមានភាពពេញខ្នាត ប៉ុន្តែខ្ញុំទតឃើញថា អ្នករាល់គ្នាពិតជាមិនមានអ្វីប្លែកទេ។ អ្នកមានចិត្តមុះមុត ប៉ុន្តែអ្នកមិនបានប្រើវាឱ្យអស់ពីលទ្ធភាពទេ ហើយអ្នកក៏មិនបានចាប់យកអ្វីដែលសំខាន់បំផុតដែរ។ ផ្ទុយទៅវិញ អ្វីដែលអ្នកចាប់យក គឺសុទ្ធតែជារឿងតូចតាច។ តើមានប្រយោជន៍អ្វីក្នុងការពិភាក្សាអំពីរឿងទាំងនេះ? តើវាមិនខ្ជះខ្ជាយពេលវេលាទេឬ? ខ្ញុំបង្ហាញសេចក្តីល្អដល់អ្នករាល់គ្នាតាមរបៀបនេះ ប៉ុន្តែអ្នករាល់គ្នាមិនបានបង្ហាញការដឹងគុណទេ។ អ្នកគ្រាន់តែឈ្លោះប្រកែកគ្នាទៅវិញទៅមកប៉ុណ្ណោះ ដូច្នេះ តើការខិតខំប្រឹងប្រែងរបស់ខ្ញុំ មិនមែនជាការខ្ជះខ្ជាយឥតអំពើទេឬ? ប្រសិនបើអ្នកនៅតែអនុវត្តរបៀបនេះទៀត ខ្ញុំនឹងមិនចំណាយពេលដើម្បីមកលួងលោមអ្នករាល់គ្នាទេ! ខ្ញុំមានបន្ទូលទៅកាន់អ្នករាល់គ្នាថា លុះត្រាតែអ្នកចាប់ផ្តើយយល់អំពីសេចក្តីពិត ពុំនោះទេ កិច្ចការរបស់ព្រះវិញ្ញាណបរិសុទ្ធ នឹងត្រូវដកចេញពីអ្នករាល់គ្នា! អ្នករាល់គ្នានឹងមិនទទួលបានអ្វីហូបទៀតទេ ហើយអ្នកអាចនឹងមានជំនឿតាមដែលអ្នករាល់គ្នាយល់ឃើញថាសមស្រប។ ខ្ញុំបានសម្តែងព្រះបន្ទូលរបស់ខ្ញុំសព្វគ្រប់អស់ហើយ។ វាអាស្រ័យលើអ្នករាល់គ្នាថា តើអ្នកស្តាប់ ឬមិនស្តាប់ប៉ុណ្ណោះ។ ពេលណាពេលវេលាមកដល់ដែលធ្វើឱ្យអ្នករាល់គ្នាមានភាពច្របូកច្របល់ គ្មានផ្លូវរីកចម្រើនទៅមុខ និងមិនអាចមើលឃើញពន្លឺពិតនោះ តើអ្នកនឹងស្តីបន្ទោសខ្ញុំទេ? ពិតជាល្ងង់ខ្លៅមែន! តើលទ្ធផលនឹងទៅជាយ៉ាងណា បើសិនជាអ្នកប្រកាន់ខ្ជាប់យ៉ាងតឹងរឹងចំពោះខ្លួនឯង បើសិនជាអ្នកមិនព្រមលះបង់ចោលនោះទេ? តើកិច្ចការរបស់អ្នក មិនគ្រាន់តែការអនុវត្តមួយដែលឥតប្រយោជន៍ទេឬ? វាពិតជាគួរឱ្យអាណិតណាស់ដែលត្រូវបានគេបង់បោះចោល នៅពេលមានគ្រោះមហន្តរាយកើតឡើង!

ឥឡូវនេះ គឺជាដំណាក់កាលដ៏សំខាន់នៃការកសាងក្រុមជំនុំ។ បើសិនជាអ្នកមិនអាចសហការជាមួយខ្ញុំយ៉ាងសកម្ម និងថ្វាយខ្លួនដល់ខ្ញុំដោយចិត្តស្មោះត្រង់នោះទេ ហើយបើសិនជាអ្នកមិនអាចលះបង់អ្វីគ្រប់យ៉ាងទេ នោះអ្នកនឹងត្រូវទទួលរងនូវការបាត់បង់។ តើអ្នកនៅតែអាចមានបំណងផ្សេងទៀតដែរទេ? ខ្ញុំបានបង្ហាញអ្នករាល់គ្នាពីភាពទន់ភ្លន់តាមរបៀបនេះ ដោយរង់ចាំឱ្យអ្នករាល់គ្នាប្រែចិត្ត ហើយចាប់ផ្តើមសាជាថ្មី។ ទោះជាយ៉ាងណាក៏ដោយ ពេលវេលាពិតជាមិនបណ្តែតបណ្តោយឱ្យមានរឿងនេះតទៅទៀតទេ ហើយខ្ញុំត្រូវតែពិចារណាលើបញ្ហាជារួម។ សម្រាប់ជាប្រយោជន៍ចំពោះគោលបំណងនៃផែនការគ្រប់គ្រងរបស់ព្រះជាម្ចាស់ អ្វីៗទាំងអស់កំពុងធ្វើដំណើរឆ្ពោះទៅមុខ ហើយជំហានរបស់ខ្ញុំដើរទៅមុខពីមួយថ្ងៃទៅមួយថ្ងៃ ពីមួយពេលទៅមួយពេល និងពីវិនាទីមួយទៅវិនាទីមួយ អ្នកដែលមិនអាចដើរតាមទាន់ នឹងត្រូវបោះបង់ចោល។ រៀងរាល់ថ្ងៃ តែងមានពន្លឺថ្មីជានិច្ច។ រាល់ថ្ងៃ គេធ្វើកិច្ចការថ្មីៗជានិច្ច។ ជារៀងរាល់ថ្ងៃ មានរឿងថ្មីៗកើតឡើង ហើយអ្នកដែលមិនអាចមើលឃើញពន្លឺ គឺជាមនុស្សខ្វាក់! អ្នកដែលមិនធ្វើតាម នឹងត្រូវផាត់ចោលចោល...។


ជំពូកទី ១៥

ការលេចមករបស់ព្រះជាម្ចាស់បានកើតឡើងនៅក្នុងក្រុមជំនុំទាំងអស់រួចហើយ។ គឺជាព្រះវិញ្ញាណដែលមានបន្ទូល ហើយទ្រង់គឺជាភ្លើងដ៏សន្ធោសន្ធៅ មានឫទ្ធានុភាព និងកំពុងជំនុំជម្រះ។ ទ្រង់គឺជាបុត្រមនុស្ស ទ្រង់គ្រងព្រះពស្ដ្រវែងដល់ព្រះបាទា ហើយមានខ្សែមាសរឹតតឹងព្រះឧរា។ ព្រះសិរសា និងព្រះកេសារបស់ទ្រង់សដូចជារោមចៀម ហើយព្រះនេត្ររបស់ទ្រង់ដូចជាអណ្តាតភ្លើង។ ព្រះបាទរបស់ទ្រង់ដូចជាលង្ហិនរលីងដែលភ្លឺផ្លេកៗដូចជាគេដុតក្នុងគុកភ្លើង ហើយព្រះសូរសៀងរបស់ទ្រង់ដូចជាសូរនៃទឹកជាច្រើន។ នៅព្រះហស្ដស្តាំទ្រង់កាន់ផ្កាយប្រាំពីរ ក៏មានដាវមុខពីរដ៏មុត ចេញពីព្រះឱស្ឋទ្រង់មក ហើយព្រះភក្ដ្របញ្ចេញពន្លឺដូចជាថ្ងៃភ្លឺពេញអំណាច!

បុត្រមនុស្សត្រូវបានគេមើលឃើញ ហើយព្រះជាម្ចាស់ផ្ទាល់ព្រះអង្គត្រូវបានបើកសម្ដែងយ៉ាងបើកចំហ។ សិរីល្អរបស់ព្រះជាម្ចាស់បានសាយភាយទៅ ដោយបញ្ចេញពន្លឺដូចជាថ្ងៃភ្លឺពេញអំណាច! ព្រះភក្ដ្រដ៏មានសិរីល្អរបស់ទ្រង់ភ្លឺត្រចះត្រចង់ដោយពន្លឺផ្លេកៗ។ តើភ្នែករបស់អ្នកណាដែលហ៊ានសម្លឹងទ្រង់ដោយការទាស់ទទឹងនោះ? ការទាស់ទទឹងនាំទៅរកសេចក្តីស្លាប់! គ្មានសេចក្ដីមេត្តាករុណាបន្ដិចឡើយ ចំពោះអ្វីមួយដែលអ្នកគិតនៅក្នុងចិត្ត ចំពោះពាក្យពេចន៍ណាមួយដែលអ្នកនិយាយ ឬចំពោះអ្វីមួយដែលអ្នកធ្វើ។ អ្នករាល់គ្នានឹងយល់ ហើយមើលឃើញអ្វីដែលអ្នករាល់គ្នាបានទទួល គឺគ្មានអ្វីក្រៅពីការជំនុំជម្រះឡើយ! តើខ្ញុំអាចប្រកាន់ខ្ជាប់ការជំនុំជម្រះបានទេ នៅពេលដែលអ្នករាល់គ្នាមិនប្រឹងប្រែងហូប និងផឹកព្រះបន្ទូលរបស់ខ្ញុំ តែបែរជារំខានយ៉ាងបំពាន ហើយបំផ្លាញការកសាងរបស់ខ្ញុំនោះ? ខ្ញុំនឹងមិនប្រព្រឹត្តយ៉ាងទន់ភ្លន់ចំពោះបុគ្គលប្រភេទនេះទេ! ប្រសិនបើឥរិយាបថរបស់អ្នកកាន់តែធ្ងន់ធ្ងរទៅ នោះអ្នកនឹងត្រូវបានលេបត្របាក់ដោយអណ្ដាតភ្លើង! ព្រះដ៏មានគ្រប់ព្រះចេស្ដាបើកបង្ហាញនៅក្នុងរូបកាយខាងវិញ្ញាណមួយ ដោយគ្មានសាច់ឈាម ឬការតភ្ជាប់ពីក្បាលដល់ចុងជើងសូម្បីតែបន្តិចឡើយ។ ទ្រង់យាងឆ្លងកាត់ពិភពសាកលលោក ដោយគង់លើបល្ល័ង្កដ៏រុងរឿងនៅក្នុងស្ថានសួគ៌ជាន់ទីបី ទ្រង់គ្រប់គ្រងរបស់សព្វសារពើ។ ចក្រវាល និងរបស់សព្វសារពើស្ថិតនៅក្នុងព្រះហស្ដរបស់ខ្ញុំ។ ប្រសិនបើខ្ញុំមានបន្ទូលបែបណា នោះវានឹងក្លាយជាបែបនោះ។ ប្រសិនបើខ្ញុំកំណត់ទុកបែបណា នោះវានឹងទៅជាបែបនោះ។ សាតាំងនៅក្រោមព្រះបាទរបស់ខ្ញុំ វានៅក្នុងជង្ហុកដ៏ធំ! នៅពេលដែលព្រះសូរសៀងរបស់ខ្ញុំបន្លឺឡើង នោះផ្ទៃមេឃ និងផែនដីនឹងកន្លងបាត់ទៅ ហើយក្លាយជាទទេសូន្យ! របស់សព្វសារពើនឹងត្រូវបានស្អាងឱ្យថ្មីឡើងវិញ នេះគឺជាសេចក្តីពិតដែលមិនប្រែប្រួលអស់កល្បជានិច្ច និងពិតជាត្រឹមត្រូវ។ ខ្ញុំបានយកឈ្នះពិភពលោក ក៏ដូចជាសភាវៈអាក្រក់ទាំងអស់។ ខ្ញុំគង់នៅទីនេះដោយការនិយាយទៅកាន់អ្នករាល់គ្នា ហើយអស់អ្នកណាដែលមានត្រចៀក គួរតែស្ដាប់ ហើយអស់អ្នកណាដែលកំពុងតែរស់នៅគួរតែទទួលយក។

ពេលវេលានឹងចូលមកដល់ទីបញ្ចប់ របស់សព្វសារពើនៅក្នុងពិភពលោកនេះនឹងក្លាយជាទទេសូន្យ ហើយរបស់សព្វសារពើនឹងត្រូវបានកើតជាថ្មី។ ចូរចាំពីសេចក្តីនេះ! ចូរចងចាំ! អ្នកមិនអាចធ្វេសប្រហែសអំពីរឿងនេះបានឡើយ! ផ្ទៃមេឃ និងផែនដីនឹងកន្លងបាត់ទៅ តែព្រះបន្ទូលរបស់ខ្ញុំមិនដែលបាត់ឡើយ! ខ្ញុំសូមដាស់តឿនអ្នករាល់គ្នាម្ដងទៀត៖ ចូរកុំរត់ដោយអសារឥតការ! ចូរក្រោកឡើង! ចូរត្រឡប់បែរ ច្រាំងនៅជិតបង្កើយ! ខ្ញុំបានលេចមករួចហើយនៅក្នុងចំណោមអ្នករាល់គ្នា ហើយព្រះសូរសៀងរបស់ខ្ញុំបានបន្លឺឡើង។ ព្រះសូរសៀងរបស់ខ្ញុំបានបន្លឺឡើងនៅចំពោះអ្នករាល់គ្នា។ ជារៀងរាល់ថ្ងៃ ព្រះសូរសៀងនេះនៅចំពោះមុខអ្នកដោយផ្ទាល់ ហើយរាល់ថ្ងៃវាគឺស្រស់ស្រាយ និងថ្មីជានិច្ច។ អ្នកមើលឃើញខ្ញុំ ហើយខ្ញុំមើលឃើញអ្នក។ ខ្ញុំនិយាយទៅកាន់អ្នកជានិច្ច ហើយខ្ញុំនៅទល់មុខគ្នានឹងអ្នក។ ទោះបីជាយ៉ាងណា អ្នកបដិសេធខ្ញុំ ហើយមិនស្គាល់ខ្ញុំទេ។ ចៀមខ្ញុំទាំងប៉ុន្មានវាស្ដាប់ព្រះសូរសៀងរបស់ខ្ញុំ ប៉ុន្តែអ្នករាល់គ្នាស្ទាក់ស្ទើរទៅវិញ! អ្នកស្ទាក់ស្ទើរ! ចិត្តរបស់អ្នកបានត្រឡប់ជាស្ពឹក ភ្នែករបស់អ្នកបានខ្វាក់ដោយសារសាតាំង ហើយអ្នកមិនអាចមើលឃើញផ្ទៃមុខដ៏មានសិរីល្អរបស់ខ្ញុំបានឡើយ អ្នកគួរឱ្យអាណិតណាស់! គួរឱ្យអាណិតមែន!

ព្រះវិញ្ញាណទាំងប្រាំពីរ នៅខាងមុខបល្ល័ង្ករបស់ខ្ញុំត្រូវបានបញ្ជូនទៅគ្រប់ច្រកល្ហកនៃផែនដី ហើយខ្ញុំនឹងបញ្ជូនអ្នកនាំសាររបស់ខ្ញុំដើម្បីនិយាយទៅកាន់ក្រុមជំនុំ។ ខ្ញុំសុចរិត និងស្មោះត្រង់ ខ្ញុំជាព្រះជាម្ចាស់ដែលពិនិត្យពិច័យផ្នែកដ៏ជ្រៅបំផុតនៃចិត្តរបស់មនុស្ស។ ព្រះវិញ្ញាណបរិសុទ្ធមានបន្ទូលដល់ពួកជំនុំទាំងប៉ុន្មាន ហើយនោះជាព្រះបន្ទូលរបស់ខ្ញុំដែលបន្លឺចេញពីខាងក្នុងបុត្រារបស់ខ្ញុំ។ អស់អ្នកណាដែលមានត្រចៀកគួរតែស្ដាប់! អស់អ្នកណាដែលកំពុងរស់នៅ គួរតែទទួលយក! គ្រាន់តែហូប និងផឹកព្រះបន្ទូលទាំងនេះ ហើយចូរកុំសង្ស័យឡើយ។ អស់អ្នកណាដែលចុះចូល ហើយយកចិត្តទុកដាក់ចំពោះព្រះបន្ទូលរបស់ខ្ញុំនឹងទទួលបានព្រះពរដ៏អស្ចារ្យ! អស់អ្នកណាដែលស្វែងរកព្រះភ័ក្រ្ដខ្ញុំដោយស្មោះអស់ពីចិត្ត នឹងពិតជាមានពន្លឺថ្មី ការបំភ្លឺថ្មី និងការយល់ដឹងថ្មី។ គ្រប់យ៉ាងនឹងស្រស់ ហើយថ្មី។ ព្រះបន្ទូលរបស់ខ្ញុំនឹងលេចមកដល់អ្នកគ្រប់ពេលវេលា ហើយព្រះបន្ទូលទាំងនោះនឹងបើកភ្នែកវិញ្ញាណរបស់អ្នក ដើម្បីឱ្យអ្នកអាចមើលឃើញរាល់អាថ៌កំបាំងនៃពិភពខាងវិញ្ញាណទាំងឡាយ។ នគរគឺស្ថិតនៅក្នុងចំណោមមនុស្ស។ ចូរចូលទៅក្នុងទីជម្រក ហើយព្រះគុណនិងព្រះពរទាំងអស់នឹងកើតមានដល់អ្នក។ គ្រោះទុរភិក្ស និងគ្រោះកាច នឹងមិនអាចចូលជិតអ្នកបានឡើយ ហើយចចក ពស់ ខ្លា និងខ្លាដំបង នឹងមិនអាចបង្កគ្រោះថ្នាក់ដល់អ្នកបានឡើយ។ អ្នកនឹងទៅជាមួយខ្ញុំ ដើរជាមួយខ្ញុំ ហើយចូលទៅក្នុងសិរីល្អជាមួយខ្ញុំ។

ឱព្រះដ៏មានគ្រប់ព្រះចេស្ដាអើយ! រូបអង្គដ៏រុងរឿងរបស់ទ្រង់លេចឡើងដោយចំហ រូបអង្គនៃព្រះវិញ្ញាណបរិសុទ្ធលេចឡើង ហើយទ្រង់គឺជាព្រះជាម្ចាស់ផ្ទាល់ព្រះអង្គដែលពេញលេញ! លោកីយ៍ និងសាច់ឈាមបានផ្លាស់ប្ដូរទាំងពីរ ហើយការផ្លាស់ប្រែរបស់ទ្រង់នៅលើភ្នំ គឺជារូបអង្គរបស់ព្រះជាម្ចាស់។ ទ្រង់ពាក់មកុដមាសនៅលើព្រះសិរសារបស់ទ្រង់ ព្រះពស្ដ្ររបស់ទ្រង់សដូចរោមចៀម នៅជុំវិញព្រះឱរាមានខ្សែមាសព័ទ្ធជុំវិញ ហើយលោកីយ៍ និងរបស់សព្វសារពើ គឺជាទ្រនាប់ព្រះបាទរបស់ទ្រង់។ ព្រះនេត្ររបស់ទ្រង់ដូចជាអណ្តាតភ្លើង មានដាវមុខពីរដ៏មុត ចេញពីព្រះឱស្ឋទ្រង់មក ហើយនៅព្រះហស្ដស្តាំទ្រង់កាន់ផ្កាយប្រាំពីរ។ ផ្លូវទៅកាន់នគរព្រះគឺភ្លឺចែងចាំងគ្មានដែនកំណត់ ហើយសិរីរុងរឿងរបស់ទ្រង់លេចឡើង ព្រមទាំងបញ្ចេញពន្លឺ។ ភ្នំទាំងឡាយមានអំណរ ហើយទឹកសើចសប្បាយ ហើយព្រះអាទិត្យ ព្រះច័ន្ទ និងដួងតារាទាំងឡាយវិលត្រឡប់ទៅរកការរៀបចំដ៏មានសណ្ដាប់ធ្នាប់របស់ពួកវា ដោយទទួលស្វាគមន៍ព្រះជាម្ចាស់ដ៏ពិតតែមួយអង្គគត់ ដែលការយាងត្រឡប់មកប្រកបដោយជ័យជម្នះរបស់ទ្រង់ ប្រកាសអំពីការបញ្ចប់នៃផែនការគ្រប់គ្រងរយៈពេលប្រាំមួយពាន់ឆ្នាំរបស់ទ្រង់។ គ្រប់យ៉ាងលោតកញ្ឆេង និងរាំដោយក្តីអំណរ! ចូរអបអរសាទរ! ព្រះដ៏មានគ្រប់ព្រះចេស្ដាគង់នៅលើបល្ល័ង្កដ៏រុងរឿងរបស់ទ្រង់! ចូរច្រៀង! ទង់ជ័យនៃព្រះចេស្ដាដ៏ខ្ពង់ខ្ពស់ ត្រូវបានលើកឡើងនៅលើភ្នំស៊ីយ៉ូនដ៏ប្រសើរ និងប្រកបដោយឫទ្ធានុភាព! ជាតិសាសន៍ទាំងអស់កំពុងតែអបអរសាទរ មនុស្សទាំងអស់កំពុងតែច្រៀង ភ្នំស៊ីយ៉ូនកំពុងតែសើចយ៉ាងក្អាកក្អាយ ហើយសិរីល្អរបស់ព្រះជាម្ចាស់បានកើតឡើង! ខ្ញុំមិនធ្លាប់ស្រមៃថា ខ្ញុំអាចមើលឃើញព្រះភក្ដ្ររបស់ព្រះជាម្ចាស់នោះទេ ប៉ុន្តែថ្ងៃនេះ ខ្ញុំបានឃើញហើយ។ ដោយនៅផ្ទាល់ជាមួយទ្រង់ជារៀងរាល់ថ្ងៃ នោះខ្ញុំបានប្រគល់ចិត្តទាំងមូលដល់ទ្រង់។ ទ្រង់ប្រទានអាហារ និងភេសជ្ជៈយ៉ាងច្រើនក្រៃលែង។ ពន្លឺដ៏រុងរឿងរបស់ទ្រង់បំភ្លឺគ្រប់ទាំងជីវិត ពាក្យពេចន៍ សកម្មភាព គំនិត យោបល់។ ទ្រង់ដឹកនាំរាល់ជំហាននីមួយៗនៃវិធី ហើយការជំនុំជម្រះរបស់ទ្រង់កើតឡើងភ្លាមៗចំពោះចិត្តដ៏បះបោរ។

ការទទួលទាន ការស្នាក់នៅជាមួយគ្នា និងការរស់នៅជាមួយព្រះជាម្ចាស់ ការនៅរួមគ្នាជាមួយទ្រង់ ដើរជាមួយគ្នា រីករាយជាមួយគ្នា ទទួលបានសិរីល្អ និងព្រះពរជាមួយគ្នា ចែករំលែកភាពជាស្ដេចជាមួយទ្រង់ ហើយមានវត្តមានជាមួយគ្នានៅក្នុងនគរព្រះ ឱ! ពិតជារីករាយម្ល៉េះទេ! ឱ! ពិតជាផ្អែមល្ហែមម៉្លេះទេ! យើងនៅផ្ទាល់ជាមួយទ្រង់មុខទល់នឹងមុខជារៀងរាល់ថ្ងៃ និយាយជាមួយទ្រង់ជារៀងរាល់ថ្ងៃ ហើយជជែកគ្នាជានិច្ច ព្រមទាំងទទួលបានការបំភ្លឺថ្មី និងគំនិតថ្មីជារៀងរាល់ថ្ងៃ។ ភ្នែកខាងវិញ្ញាណរបស់យើងបានបើក ហើយយើងមើលឃើញអ្វីៗគ្រប់យ៉ាង។ គ្រប់អាថ៌កំបាំងទាំងអស់នៃវិញ្ញាណត្រូវបានបើកសម្ដែងដល់យើង។ ជីវិតដ៏បរិសុទ្ធ គឺពិតជាគ្មានសេចក្តីខ្វល់ខ្វាយឡើយ។ ចូររត់យ៉ាងលឿន និងកុំឈប់ឱ្យសោះ ព្រមទាំងបោះជំហានទៅមុខឥតឈប់ ព្រោះមានជីវិតដ៏អស្ចារ្យជាងនេះនៅខាងមុខ។ ចូរកុំពេញចិត្តត្រឹមតែរសជាតិផ្អែមឱ្យសោះ ចូរស្វែងរកឥតឈប់ឈរដើម្បីចូលទៅក្នុងព្រះជាម្ចាស់។ ទ្រង់គឺជាគ្រប់យ៉ាងដែលបរិបូរណ៍ និងច្រើនក្រៃលែង ហើយទ្រង់មានអ្វីៗគ្រប់ប្រភេទដែលយើងខ្វះខាត។ ចូរសហការយ៉ាងសកម្ម និងចូលទៅក្នុងទ្រង់ ហើយគ្មានអ្វីដែលនឹងដូចពីមុនម្ដងទៀតឡើយ។ ជីវិតរបស់យើងនឹងវិសេសវិសាល ហើយគ្មានបុគ្គលណា បញ្ហាណា ឬអ្វីមួយអាចនឹងរំខានយើងបានឡើយ។

ភាពវិសេសវិសាល! ភាពវិសាល! ភាពវិសេសវិសាលដ៏ពិត! ជីវិតដែលវិសេសវិសាលរបស់ព្រះជាម្ចាស់គឺនៅខាងក្នុង ហើយរបស់សព្វសារពើបានស្រាកស្រាន្ដយ៉ាងពិតប្រាកដ! យើងវិសេសលើសពិភពលោក និងវត្ថុនៃលោកីយ៍ ដោយគ្មានអារម្មណ៍ជាប់ជំពាក់ជាមួយស្វាមី ឬកូនៗឡើយ។ យើងវិសេសលើសការត្រួតត្រានៃជំងឺ និងបរិស្ថានទាំងឡាយ។ សាតាំងមិនហ៊ានរំខានយើងឡើយ។ យើងពិតជាវិសេសលើសគ្រោះមហន្តរាយទាំងស្រុង។ ការនេះកំពុងតែអនុញ្ញាតឱ្យព្រះជាម្ចាស់កាន់កាប់ភាពជាស្ដេច! យើងជាន់ឈ្លីសាតាំងនៅក្រោមព្រះបាទ ឈរជាទីបន្ទាល់សម្រាប់ក្រុមជំនុំ ហើយបើកបង្ហាញយ៉ាងលម្អិតអំពីមុខមាត់ដ៏អាក្រក់របស់សាតាំង។ ការកសាងក្រុមជំនុំគឺស្ថិតនៅក្នុងព្រះគ្រីស្ទ ហើយរូបកាយដ៏រុងរឿងបានលេចចេញមក នេះគឺជាការរស់នៅក្នុងការលើកឡើងទៅក្នុងពពក!


ជំពូកទី ១៦

ក្រោយការធ្វើបន្ទាល់អំពីបុត្រមនុស្សរួចមក ព្រះដ៏មានគ្រប់ព្រះចេស្ដាបានបើកសម្ដែងអង្គទ្រង់ផ្ទាល់ឱ្យយើងឃើញជាសាធារណៈ ក្នុងនាមជាព្រះអាទិត្យនៃសេចក្តីសុចរិត។ នេះគឺជាការផ្លាស់ប្រែព្រះកាយនៅលើភ្នំ! ឥឡូវនេះ វាកាន់តែកំពុងក្លាយជាការពិត កាន់តែជាក់ស្ដែងហើយ។ យើងបានឃើញពីរបៀបដែលព្រះវិញ្ញាណបរិសុទ្ធធ្វើការ ហើយព្រះជាម្ចាស់ផ្ទាល់ព្រះអង្គបានលេចចេញពីសាច់ឈាម។ ព្រះអង្គមិនស្ថិតនៅក្រោមការត្រួតត្រារបស់មនុស្ស លំហ ឬភូមិសាស្ត្រឡើយ។ ព្រះអង្គខ្ពង់ខ្ពស់លើសព្រំដែននៃផែនដី និងសមុទ្រទៅទៀត។ ទ្រង់លាតសន្ធឹងនៅទូទាំងចក្រវាឡ និងទៅដល់ចុងបំផុតនៃផែនដី ហើយគ្រប់ប្រជាជាតិ និងគ្រប់មនុស្សទាំងអស់កំពុងតែស្ដាប់ព្រះសូរសៀងរបស់ទ្រង់ដោយស្ងាត់ៗ។ នៅពេលដែលយើងបើកភ្នែកខាងវិញ្ញាណរបស់យើង នោះយើងមើលឃើញថា ព្រះបន្ទូលរបស់ព្រះជាម្ចាស់បានសាយភាយចេញពីព្រះកាយដ៏រុងរឿងរបស់ទ្រង់។ នេះគឺជាព្រះជាម្ចាស់ផ្ទាល់ព្រះអង្គ ដែលលេចចេញពីសាច់ឈាម។ ព្រះអង្គជាព្រះជាម្ចាស់ដ៏ពិត និងពេញលេញដោយផ្ទាល់ព្រះអង្គ។ ទ្រង់មានបន្ទូលមកកាន់យើងជាសាធារណៈ ទ្រង់គង់នៅជាមួយយើងមុខទល់នឹងមុខ ទ្រង់ផ្ដល់ដំបូន្មានដល់យើង ទ្រង់មានព្រះទ័យអាណិតយើង ទ្រង់រង់ចាំយើង ទ្រង់កម្សាន្តចិត្តយើង ទ្រង់ប្រៀនប្រដៅយើង ហើយទ្រង់ជំនុំជម្រះយើង។ ទ្រង់កាន់ដៃដឹកនាំយើង ហើយការយកព្រះទ័យទុកដាក់របស់ទ្រង់ចំពោះយើងឆេះឆួលឡើងដូចជាអណ្តាតភ្លើងនៅខាងក្នុងទ្រង់អ៊ីចឹង។ ដោយមានព្រះហឫទ័យរំភើបខ្លាំង ទ្រង់ដាស់តឿនយើងឱ្យភ្ញាក់រឭក ហើយចូលទៅក្នុងទ្រង់។ ព្រះជន្មដ៏ខ្ពង់ខ្ពស់របស់ទ្រង់ត្រូវបានប្រទានចូលទៅក្នុងយើងទាំងអស់គ្នា ហើយអស់អ្នកដែលចូលទៅក្នុងទ្រង់នឹងទទួលបានភាពខ្ពង់ខ្ពស់ ព្រមទាំងយកឈ្នះលោកីយ៍ និងពួកអារក្ស ហើយសោយរាជ្យជាស្ដេចរួមជាមួយទ្រង់។ ព្រះដ៏មានគ្រប់ព្រះចេស្ដាគឺជាព្រះកាយខាងវិញ្ញាណរបស់ព្រះជាម្ចាស់។ បើព្រះអង្គបង្គាប់មក នោះវានឹងកើតឡើង។ បើព្រះអង្គមានបន្ទូល នោះវានឹងកើតឡើង ហើយបើព្រះអង្គបញ្ជាមកហើយ នោះវាក៏នឹងកើតឡើងផងដែរ។ ព្រះអង្គគឺជាព្រះដ៏ពិតតែមួយអង្គ! សាតាំងស្ថិតនៅក្រោមព្រះបាទារបស់ទ្រង់ នៅក្នុងជង្ហុកដ៏ធំ។ ចក្កវាឡ និងរបស់សព្វសារពើស្ថិតនៅក្នុងព្រះហស្តរបស់ទ្រង់។ ពេលវេលាបានមកដល់ ហើយអ្វីៗទាំងអស់នឹងត្រឡប់ទៅរកភាពគ្មានរូប និងត្រូវកើតជាថ្មីវិញ។


ជំពូកទី ១៧

ក្រុមជំនុំកំពុងស្ថិតក្នុងការកសាងឡើងនៅឡើយ ហើយសាតាំងកំពុងព្យាយាមអស់ពីសមត្ថភាពរបស់វា ដើម្បីកម្ទេចក្រុមជំនុំចោល។ វាចង់កម្ទេចការកសាងរបស់ខ្ញុំ តាមគ្រប់មធ្យោបាយដែលអាចធ្វើបាន។ អាស្រ័យហេតុនេះ ក្រុមជំនុំត្រូវតែបន្សុទ្ធឱ្យបានឆាប់រហ័ស។ រាល់អំពើអាក្រក់ទាំងឡាយ មិនត្រូវឱ្យនៅសេសសល់នោះទេ។ ក្រុមជំនុំត្រូវតែធ្វើការបន្សុទ្ធ ដើម្បីឱ្យវាមានភាពឥតខ្ចោះ ហើយរក្សាបាននូវភាពបរិសុទ្ធដូចកាលពីគ្រាមុន។ អ្នករាល់គ្នាត្រូវតែភ្ញាក់ស្មារតី និងរង់ចាំគ្រប់ពេលវេលា ហើយអ្នកត្រូវតែអធិដ្ឋាននៅចំពោះមុខខ្ញុំឱ្យបានច្រើនបន្ថែមទៀត។ អ្នកត្រូវតែស្គាល់ច្បាស់ពីគម្រោងការផ្សេងៗ និងល្បិចកលរបស់សាតាំង ស្គាល់វិញ្ញាណ ស្គាល់មនុស្ស និងអាចវែកញែកគ្រប់ប្រភេទមនុស្ស ព្រឹត្តិការណ៍ និងរឿងរ៉ាវទាំងអស់។ អ្នកក៏ត្រូវទទួលទានព្រះបន្ទូលរបស់ខ្ញុំ ហើយសំខាន់ជាងនេះទៅទៀត អ្នកត្រូវតែអាចមានសិទ្ធិទទួលទានព្រះបន្ទូលទាំងនោះដោយខ្លួនឯងផ្ទាល់។ ចូរប្រកាន់ខ្ជាប់នូវសេចក្តីពិតទាំងអស់ ហើយចូលមករកខ្ញុំ ដើម្បីឱ្យខ្ញុំបើកភ្នែកខាងវិញ្ញាណរបស់អ្នករាល់គ្នា ហើយអនុញ្ញាតឱ្យអ្នករាល់គ្នាមើលឃើញអាថ៌កំបាំងទាំងអស់ដែលស្ថិតនៅក្នុងព្រះវិញ្ញាណ...។ នៅពេលដែលក្រុមជំនុំចាប់ផ្តើមដំណាក់កាលកសាង ពួកបរិសុទ្ធនាំគ្នាធ្វើដំណើរចូលកាន់សមរភូមិតតាំង។ លក្ខណៈគម្រក់ផ្សេងៗជាច្រើនរបស់សាតាំង ត្រូវបានដាក់ពង្រាយនៅមុខអ្នករាល់គ្នា៖ តើអ្នកត្រូវឈប់ ហើយដកខ្លួនថយក្រោយ ឬមួយអ្នកត្រូវក្រោកឈរឡើង ហើយបន្តដំណើរទៅមុខទៀត ដោយពឹងផ្អែកលើខ្ញុំ? ចូរប្រឈមមុខដោយប្រុងប្រយ័ត្នទៅនឹងលក្ខណៈគម្រក់ និងពុករលួយរបស់សាតាំង ចូរកុំបង្ហាញសមានចិត្ត និងមានចិត្តអាណិតអាសូរឱ្យសោះ! ចូរវាយសាតាំងរហូតទាល់តែស្លាប់! ខ្ញុំជាអ្នកគាំទ្ររបស់អ្នក ហើយអ្នកត្រូវតែមានស្មារតីជាកូនប្រុស! សាតាំងកំពុងប្រវេប្រវានៅក្នុងដង្ហើមជីវិតចុងក្រោយរបស់វា ប៉ុន្តែវានៅតែមិនអាចគេចផុតពីការជំនុំជម្រះរបស់ខ្ញុំបានឡើយ។ សាតាំងស្ថិតនៅក្រោមបាតជើងរបស់ខ្ញុំ ហើយវាក៏ត្រូវបានជាន់ឈ្លីនៅក្រោមជើងរបស់អ្នករាល់គ្នាផងដែរ នេះគឺជាការពិត!

រាល់អ្នកដែលបង្កការរំខានខាងសាសនាទាំងអស់ និងអ្នកដែលបំផ្លាញដល់ការកសាងក្រុមជំនុំ មិនអាចអត់អោនបានឡើយ សូម្បីតែបន្តិច ប៉ុន្តែនឹងត្រូវយកមកជំនុំជម្រះភ្លាមៗ។ សាតាំងនឹងត្រូវបង្ហាញខ្លួន ជាន់ឈ្លី បំផ្លាញចោលទាំងស្រុង និងគ្មានកន្លែងលាក់ខ្លួនឡើយ។ គ្រប់សណ្ឋាននៃអារក្ស និងខ្មោចទាំងអស់នឹងបង្ហាញរូបរាងពិតរបស់ពួកវានៅចំពោះព្រះភក្ត្រខ្ញុំ ហើយខ្ញុំនឹងបោះវាទៅក្នុងជង្ហុកធំដែលគ្មានផ្លូវអាចរំដោះខ្លួនឱ្យរួចផុតទោសបានឡើយ។ ពួកវាទាំងអស់នឹងស្ថិតនៅក្រោមបាតជើងរបស់ខ្ញុំ។ ប្រសិនបើអ្នកមានបំណងប្រឹងប្រែងឱ្យអស់ពីលទ្ធភាពដើម្បីស្វែងរកការពិត នោះជាដំបូង អ្នកមិនត្រូវផ្តល់ឱកាសដល់សាតាំងដើម្បីធ្វើកិច្ចការនោះទេ ដើម្បីសម្រេចបំណងនេះ អ្នកត្រូវមានចិត្តតែមួយ ហើយអាចបំពេញមុខងារក្នុងការសម្របសម្រួល ដោយលះបង់ចោលរាល់សញ្ញាណ គំនិត ទស្សនៈ និងវិធីនៃការធ្វើអ្វីរបស់ខ្លួនឯង ដំកល់ចិត្តអ្នកឱ្យស្ងប់នៅក្នុងព្រះអង្គខ្ញុំ ចូរផ្តោតលើព្រះសូរសៀងនៃព្រះវិញ្ញាណបរិសុទ្ធ ចូរយកចិត្តទុកដាក់លើកិច្ចការរបស់ព្រះវិញ្ញាណបរិសុទ្ធ ហើយទទួលយកព្រះបន្ទូលយ៉ាងក្បោះក្បាយរបស់ព្រះជាម្ចាស់។ អ្នកត្រូវតែមានចេតនាតែមួយគត់ គឺឱ្យព្រះហឫទ័យរបស់ខ្ញុំបានសម្រេច។ អ្នកមិនគួរមានចេតនាផ្សេងទៀតក្រៅពីនេះទេ។ អ្នកត្រូវមើលមកខ្ញុំឱ្យអស់ពីដួងចិត្ត តាមដានដោយយកចិត្តទុកដាក់រាល់សកម្មភាពរបស់ខ្ញុំ និងវិធីដែលខ្ញុំធ្វើ ហើយមិនត្រូវធ្វេសប្រហែសសោះឡើយ។ ស្មារតីរបស់អ្នកត្រូវតែមុតស្រួច ចូរបើកភ្នែករបស់អ្នក។ ជាធម្មតា នៅពេលឈ្វេងយល់ទៅដល់អ្នកដែលមានចេតនា និងគោលបំណងមិនត្រឹមត្រូវ ក៏ដូចជាអ្នកដែលមានបំណងចង់ឱ្យអ្នកដទៃមើលឃើញ អ្នកដែលមានចិត្តអន្ទះសាចង់ធ្វើមួយ អ្នកដែលងាយនឹងបង្កការរំខាន អ្នកដែលជាមនុស្សពូកែខាងលទ្ធិសាសនា អ្នកដែលជាអ្នកបម្រើរបស់សាតាំង ។ល។ នៅពេលមនុស្សទាំងអស់នេះក្រោកឈរឡើង ពួកគេមានការលំបាកសម្រាប់ក្រុមជំនុំ ហើយនេះបណ្តាលឱ្យបងប្អូនប្រុសស្រីរបស់ពួកគេហូប និងផឹកព្រះបន្ទូលរបស់ព្រះជាម្ចាស់។ នៅពេលដែលអ្នកជួបមនុស្សដែលសម្តែងបែបនេះ ចូរហាមពួកគេភ្លាមៗ។ ទោះបីជាមានការដាស់តឿនម្តងជាពីរដងក្តី ប្រសិនបើពួកគេមិនផ្លាស់ប្តូរទេនោះ ពួកគេនឹងទទួលរងការឈឺចាប់បាត់បង់។ ប្រសិនបើអ្នកដែលរឹងចចេសព្យាយាមការពារខ្លួនពួកគេ ហើយព្យាយាមលាក់បាំងអំពើបាបរបស់ពួកគេ នោះក្រុមជំនុំគួរតែកាត់វាចេញភ្លាមៗ ហើយមិនទុកឱ្យពួកវាមានកន្លែងលេងល្បិចឡើយ។ ចូរកុំបង់ខាតច្រើន ដោយការព្យាយាមសន្សំបានបន្តិចបន្តួចមកវិញ។ ចូរបើកភ្នែករបស់អ្នកសម្លឹងមើលស្ថានភាពទូទៅជារួម។

ឥឡូវនេះ ភ្នែកខាងវិញ្ញាណរបស់អ្នកត្រូវបានបើក ហើយអាចស្គាល់មនុស្សជាច្រើនប្រភេទនៅក្នុងក្រុមជំនុំនេះ៖

តើមនុស្សប្រភេទណាដែលយល់ពីបញ្ហាខាងវិញ្ញាណ និងដឹងអំពីវិញ្ញាណនោះ?

តើមនុស្សប្រភេទណាដែលមិនយល់អំពីបញ្ហាខាងវិញ្ញាណ?

តើមនុស្សប្រភេទណាដែលមានវិញ្ញាណអាក្រក់?

តើមនុស្សប្រភេទណាដែលមានកិច្ចការរបស់សាតាំងនៅក្នុងខ្លួនពួកគេ?

តើមនុស្សប្រភេទណាដែលងាយនឹងបង្កការរំខាន?

តើមនុស្សប្រភេទណាដែលមានកិច្ចការនៃព្រះវិញ្ញាណបរិសុទ្ធនៅក្នុងខ្លួនពួកគេ?

តើមនុស្សប្រភេទណាដែលបង្ហាញការយកចិត្តទុកដាក់ចំពោះបន្ទុករបស់ព្រះជាម្ចាស់?

តើមនុស្សប្រភេទណាដែលអាចធ្វើតាមបំណងព្រះហឫទ័យរបស់ខ្ញុំ?

តើនរណាជាទីបន្ទាល់ដ៏ស្មោះត្រង់របស់ខ្ញុំ?

ចូរដឹងថានិមិត្តខ្ពស់បំផុតនៅថ្ងៃនេះ គឺជាការការបំភ្លឺដែលព្រះវិញ្ញាណបរិសុទ្ធនាំមកកាន់ក្រុមជំនុំ។ ចូរកុំភាន់ភាំងយ៉ាងត្រលប់ត្រឡិនអំពីរឿងទាំងនេះឡើយ។ ផ្ទុយទៅវិញត្រូវចំណាយពេលគិតពិចារណាឱ្យបានច្បាស់លាស់ នេះពិតជាសំខាន់ណាស់សម្រាប់វឌ្ឍនភាពជីវិតរបស់អ្នករាល់គ្នា! ប្រសិនបើអ្នកមិនយល់អំពីរឿងទាំងនេះដែលនៅចំពោះមុខអ្នកទេ នោះអ្នកនឹងមិនអាចដើរទៅមុខបានឡើយ។ អ្នកនឹងស្ថិតក្នុងគ្រោះថ្នាក់នៃការធ្លាក់ក្នុងសេចក្តីល្បួង និងការជាប់ឃុំឃាំង ហើយអ្នកនឹងត្រូវបានលេបត្របាក់។ រឿងសំខាន់ៗដែលត្រូវធ្វើនៅពេលនេះ គឺផ្តោតលើការក្លាយជាមនុស្សដែលមានសមត្ថភាពអាចចូលមកជិតខ្ញុំដោយចិត្តរបស់អ្នក ហើយប្រាស្រ័យទាក់ទងជាមួយខ្ញុំថែមទៀត។ រាល់អ្វីដែលអ្នកខ្វះខាត ឬតាមរក នឹងត្រូវមានភាពពេញលេញខ្លួនឯង តាមរយៈភាពជិតស្និទ្ធ និងការប្រាស្រ័យទាក់ទងគ្នា។ ជីវិតរបស់អ្នកពិតជានឹងទទួលបានការការគាំទ្រ ហើយអ្នកនឹងទទួលបានសេចក្តីបំភ្លឺ។ ខ្ញុំមិនដែលមើលពីភាពល្ងង់ខ្លៅរបស់អ្នកកាលពីអតីតកាលទេ ហើយខ្ញុំក៏មិនគិតពីគំនិតរបស់អ្នកចំពោះការប្រព្រឹត្តខុសឆ្គងរបស់អ្នកពីមុនមកដែរ។ ខ្ញុំមើលពីរបៀបដែលអ្នកស្រឡាញ់ខ្ញុំ៖ តើអ្នកអាចស្រឡាញ់ខ្ញុំច្រើនជាងអ្នកស្រឡាញ់អ្វីផ្សេងទៀតទេ? ខ្ញុំមើលថា តើអ្នកអាចត្រឡប់ក្រោយ ហើយពឹងផ្អែកលើខ្ញុំ ដើម្បីបោះចោលភាពល្ងង់ខ្លៅរបស់អ្នកដែរឬអត់។ មនុស្សខ្លះប្រឆាំងនឹងខ្ញុំ ជំទាស់ខ្ញុំដោយបើកចំហ និងវិនិច្ឆ័យអ្នកដទៃ។ ពួកគេមិនស្គាល់ព្រះបន្ទូលរបស់ខ្ញុំទេ ហើយពួកគេក៏មិនសូវស្គាល់ព្រះភក្រ្តខ្ញុំដែរ។ អ្នកទាំងអស់គ្នាដែលនៅចំពោះព្រះភក្ត្រខ្ញុំ អ្នកដែលស្វែងរកខ្ញុំដោយស្មោះត្រង់ អ្នកដែលមានបេះដូងស្រេកឃ្លានសេចក្ដីសុចរិត នោះខ្ញុំនឹងបំភ្លឺអ្នក បង្ហាញដល់អ្នក អនុញ្ញាតឱ្យអ្នកមើលឃើញខ្ញុំដោយភ្នែកផ្ទាល់របស់អ្នក ហើយយល់ពីព្រះហឫទ័យរបស់ខ្ញុំដោយផ្ទាល់។ បេះដូងខ្ញុំច្បាស់ជាត្រូវបានបង្ហាញដល់អ្នកដើម្បីឱ្យអ្នកយល់។ អ្នកត្រូវតែអនុវត្តនូវអ្វីដែលខ្ញុំបានបំភ្លឺអ្នកតាមរយៈព្រះបន្ទូលរបស់ខ្ញុំ បើមិនដូច្នោះទេ អ្នកនឹងត្រូវបានជំនុំជម្រះ។ ចូរធ្វើតាមព្រះហឫទ័យរបស់ខ្ញុំ ហើយអ្នកនឹងមិនវង្វេងផ្លូវទេ។

ចំពោះអ្នកទាំងឡាយដែលស្វះស្វែងចូលមកក្នុងព្រះបន្ទូលរបស់ខ្ញុំ នោះព្រះគុណ និងព្រះពរនឹងកើតមានទ្វេដងលើពួកគេ ពួកគេនឹងទទួលបានការបំភ្លឺ និងការយល់ដឹងថ្មីៗជារៀងរាល់ថ្ងៃ ហើយពួកគេនឹងមានអារម្មណ៍ស្រស់ថ្លាក្នុងការហូប និងផឹកព្រះបន្ទូលរបស់ខ្ញុំជារៀងរាល់ថ្ងៃ។ ពួកគេនឹងភ្លក់រសជាតិវាដោយមាត់របស់ពួកគេផ្ទាល់៖ វាពិតជាផ្អែមណាស់! ... អ្នកត្រូវតែប្រយ័ត្នប្រយែង ហើយកុំស្កប់ស្កល់នៅពេលអ្នកបានយល់ច្បាស់នឹងរសជាតិនៃភាពផ្អែមល្ហែមនេះ។ គន្លឹះសំខាន់ គឺត្រូវបន្តស្វែងរកតទៅទៀត! មនុស្សខ្លះគិតថា កិច្ចការនៃព្រះវិញ្ញាណបរិសុទ្ធ ពិតជាអស្ចារ្យ និងពិតប្រាកដ នេះគឺជាមនុស្សរបស់ព្រះដ៏មានគ្រប់ព្រះ‌ចេស្តាយ៉ាងពិតប្រាកដ ដែលត្រូវបានបង្ហាញខ្លួនមកដោយបើកចំហ ហើយនឹងមានទីសម្គាល់ និងភាពអស្ចារ្យជាច្រើន។ ចូរប្រយ័ត្ន និងប្រុងស្មារតីគ្រប់ពេល ចូរផ្តោតលើប្រភព ចូរស្ងៀមស្ងាត់នៅចំពោះព្រះភក្ត្រខ្ញុំ ចូរយកចិត្តទុកដាក់និងស្តាប់ដោយយកចិត្តទុកដាក់ហើយចូរយល់ច្បាស់អំពីព្រះបន្ទូលរបស់ខ្ញុំ។ មិនអាចមានភាពស្រពេចស្រពិលឡើយ។ ប្រសិនបើអ្នកមានការសង្ស័យ នោះខ្ញុំខ្លាចថាអ្នកនឹងត្រូវបានបោះចោលចេញទៅក្រៅទ្វារ។ ចូរមាននិមិត្តច្បាស់លាស់ ចូរឈរនៅមូលដ្ឋានដ៏រឹងមាំ ចូរតាមដានចំពោះចរន្តនៃជីវិតនេះ និងតាមដានដោយយកចិត្តទុកដាក់ចំពោះកន្លែងដែលវាហូរទៅ។ អ្នកពិតជាមិនត្រូវបង្ហាញភាពស្ទាក់ស្ទើរជាមនុស្សលោកឡើយ។ ចូរទទួលទាន និងផ្តល់ការកោតសរសើរ ចូរស្វែងរកដោយចិត្តបរិសុទ្ធ ហើយកុំបោះបង់ចោល។ ចូរនាំយកអ្វីដែលអ្នកមិនយល់មកនៅចំពោះព្រះភក្ត្រខ្ញុំឱ្យបានញឹកញាប់ ហើយត្រូវប្រាកដថា កុំមានការសង្ស័យណាមួយ ដើម្បីឱ្យអ្នកអាចរួចផុតពីការខាតបង់ដ៏ធំធេង។ ចូរខំតស៊ូឡើង! ខំតស៊ូឡើង! សូមចូលឱ្យជិត! ចូរបំបាត់នូវឧបសគ្គរបស់អ្នក ហើយកុំប្រព្រឹត្តខ្លួនឱ្យមានកំហុសឡើយ។ ចូរចេញទៅ ហើយពុះពារស្វែងរកឱ្យអស់ពីដួងចិត្ត និងមិនត្រូវរាថយឡើយ។ អ្នកត្រូវតែប្រគល់ចិត្តរបស់អ្នកគ្រប់ពេលវេលា ហើយមិនត្រូវខកខានមួយវិនាទីណាឡើយ។ ព្រះវិញ្ញាណបរិសុទ្ធមានកិច្ចការថ្មីដែលត្រូវធ្វើជានិច្ចកាល ធ្វើអ្វីៗថ្មីៗរាល់ថ្ងៃ និងមានការបំភ្លឺថ្មីរាល់ថ្ងៃផងដែរ។ ការប្រែរូបរាងថ្មីនៅលើភ្នំ រូបកាយព្រះវិញ្ញាណបរិសុទ្ធរបស់ព្រះជាម្ចាស់បានបង្ហាញខ្លួនហើយ! ព្រះអាទិត្យនៃសេចក្ដីសុចរិត រះចាំងពន្លឺចេញមក។ គ្រប់ជាតិសាសន៍ និងមនុស្សលោកទាំងអស់ បានឃើញរូបរាងដ៏អស្ចារ្យរបស់អ្នក។ ពន្លឺរបស់ខ្ញុំនឹងភ្លឺដល់អ្នកដែលមកចំពោះព្រះភក្ត្រខ្ញុំ។ ព្រះបន្ទូលរបស់ខ្ញុំ គឺជាពន្លឺដែលនាំផ្លូវអ្នកឆ្ពោះទៅមុខ។ អ្នកនឹងមិនងាករេទៅឆ្វេងឬស្ដាំឡើយនៅពេលអ្នករាល់គ្នាដើរ ប៉ុន្តែនឹងដើរក្នុងពន្លឺរបស់ខ្ញុំ ហើយរាល់កិច្ចការដែលរបស់អ្នក ក៏មិនមែនជាកិច្ចការអសារឥតការដែរ។ អ្នកត្រូវតែមើលឃើញកិច្ចការរបស់ព្រះវិញ្ញាណបរិសុទ្ធយ៉ាងច្បាស់។ ព្រះហឫទ័យរបស់ខ្ញុំ គឺនៅទីនោះ។ អាថ៌កំបាំងទាំងអស់ ត្រូវបានលាក់បាំង ប៉ុន្តែពួកគេនឹងត្រូវបង្ហាញដល់អ្នកបន្តិចម្តងៗ។ ចូរចងចាំពាក្យរបស់ខ្ញុំនៅគ្រប់ពេលវេលា ហើយមកនៅចំពោះព្រះភក្រ្តខ្ញុំ ដើម្បីប្រាស្រ័យទាក់ទងជាមួយខ្ញុំ។ ការងាររបស់ព្រះវិញ្ញាណបរិសុទ្ធ មានភាពជឿនលឿនទៅមុខ។ ចូរដើរតាមគន្លងរបស់ខ្ញុំ។ ការអស្ចារ្យនឹងកើតមាន ហើយការទាំងនេះនឹងត្រូវបានបង្ហាញដល់អ្នកម្តងមួយៗ។ មានតែអ្នកដែលយកចិត្តទុកដាក់ អ្នកដែលរង់ចាំ និងអ្នកដែលភ្ញាក់ដឹងខ្លួនប៉ុណ្ណោះ ទើបមើលឃើញពួកគេ។ ចូរប្រាកដថាមិនត្រូវមានភាពឱ្យយឺតយ៉ាវទេ។ ផែនការគ្រប់គ្រងរបស់ព្រះជាម្ចាស់ ជិតដល់ដំណាក់កាលចុងក្រោយហើយ។ ការកសាងក្រុមជំនុំ នឹងទទួលជោគជ័យ ភាពជោគជ័យជាច្រើនបានកំណត់រួចហើយ កូនប្រុសដែលមានជ័យជម្នះនឹងត្រូវបានបង្កើតឡើង ហើយពួកគេនឹងចូលទៅក្នុងនគរជាមួយខ្ញុំ គ្រងរាជ្យសម្បត្តិជាមួយខ្ញុំ គ្រប់គ្រងប្រជាជាតិទាំងអស់ដោយដំបងដែក ហើយរស់នៅក្នុងភាពរុងរឿងជាមួយគ្នា!


ជំពូកទី ១៨

ការកសាងពួកជំនុំមិនមែនជារឿងងាយស្រួលទេ! ខ្ញុំដាក់ព្រះទ័យខ្ញុំទាំងស្រុងទៅលើការកសាងពួកជំនុំនេះ ហើយសាតាំងនឹងធ្វើអ្វីគ្រប់យ៉ាងនៅក្នុងអំណាចរបស់វា ដើម្បីបំផ្លាញពួកជំនុំមិនខាន។ បើអ្នកចង់ទទួលការកសាង អ្នកត្រូវតែក្លាយជាបុគ្គលម្នាក់ដែលមាននិមិត្ត។ អ្នកត្រូវតែរស់នៅដោយពឹងអាងលើខ្ញុំ ធ្វើបន្ទាល់អំពីព្រះគ្រីស្ទ លើកទ្រង់ខ្ពស់ឡើង និងមានចិត្តស្វាមីភក្តិចំពោះខ្ញុំ។ អ្នកមិនគួរមានការដោះសាឡើយ ផ្ទុយទៅវិញ អ្នកគួរតែស្ដាប់បង្គាប់ដោយគ្មានលក្ខខណ្ឌ។ អ្នកត្រូវតែទទួលការល្បងលគ្រប់យ៉ាង ហើយទទួលយកអ្វីៗទាំងអស់ដែលមកពីខ្ញុំ។ អ្នកត្រូវតែដើរតាមព្រះវិញ្ញណបរិសុទ្ធ មិនថាទ្រង់ដឹកនាំអ្នកដោយរបៀបណាឡើយ។ អ្នកត្រូវតែមានវិញ្ញាណដែលវាងវៃ និងមានសមត្ថភាពចេះវែកញែកសេចក្តី។ អ្នកត្រូវតែយល់ពីមនុស្ស ហើយមិនត្រូវដើរតាមពួកគេទាំងងងើលនោះឡើយ។ ត្រូវបន្តធ្វើឱ្យភ្នែកខាងវិញ្ញាណរបស់អ្នកភ្លឺឡើង ហើយមាននូវចំណេះដឹងអំពីរបស់សព្វសារពើ។ មនុស្សដែលមានគំនិតដូចខ្ញុំ ត្រូវតែឈរធ្វើបន្ទាល់អំពីខ្ញុំ ហើយប្រយុទ្ធស្លាប់រស់ទាស់នឹងសាតាំង។ អ្នកត្រូវតែទទួលការកសាងផង និងត្រូវចូលរួមចំណែកនៅក្នុងសមរភូមិផង។ ខ្ញុំស្ថិតនៅក្នងចំណោមអ្នករាល់គ្នាហើយ។ ខ្ញុំគាំទ្រដល់អ្នករាល់គ្នា ហើយខ្ញុំជាទីជម្រករបស់អ្នករាល់គ្នា។

កិច្ចការដំបូងៗដែលអ្នកត្រូវធ្វើ គឺត្រូវបន្សុទ្ធខ្លួនឯងឱ្យក្លាយជាមនុស្សដែលផ្លាស់ប្រែម្នាក់ ហើយមានបុគ្គលិកលក្ខណៈនឹងនរ។ អ្នកត្រូវតែពឹងអាងលើខ្ញុំនៅក្នុងជីវិតរបស់អ្នក មិនថាបរិយាកាសរបស់អ្នកគឺល្អ ឬអាក្រក់ឡើយ។ មិនថាអ្នកនៅផ្ទះ ឬនៅកន្លែងណាមួយទេ អ្នកមិនត្រូវមានចិត្តអល់អែក ដោយសារតែនរណាម្នាក់ ឬដោយសារតែហេតុការណ៍ ឬបញ្ហាខ្លះនោះឡើយ។ ជាងនេះទៀត អ្នកត្រូវតែឈររឹងមាំ និងសម្ដែងចេញតាមធម្មតានូវព្រះគ្រីស្ទ ព្រមទាំងបង្ហាញពីព្រះជាម្ចាស់ផ្ទាល់ព្រះអង្គ។ អ្នកត្រូវតែបំពេញមុខងាររបស់អ្នក និងបំពេញតួនាទីរបស់អ្នកតាមធម្មតា។ ការនេះមិនអាចត្រូវបានធ្វើក្នុងពេលតែមួយដងឡើយ ប៉ុន្តែត្រូវបន្តធ្វើជានិច្ចក្នុងរយៈពេលវែង។ អ្នកត្រូវតែយកព្រះហឫទ័យរបស់ខ្ញុំដាក់ជាដួងចិត្តរបស់អ្នក យកបំណងព្រះហឫទ័យរបស់ខ្ញុំដាក់ជាគំនិតរបស់អ្នក អ្នកត្រូវតែមានការត្រិះរិះពិចារណាដោយសម្លឹងមើលរូបភាពធំ អ្នកត្រូវតែអនុញ្ញាតឱ្យព្រះគ្រីស្ទសាយភាយចេញពីអ្នក ហើយអ្នកត្រូវតែបម្រើរួមជាមួយអ្នកដទៃ។ អ្នកត្រូវបន្តតាមឱ្យទាន់កិច្ចការរបស់ព្រះវិញ្ញាណបរិសុទ្ធ ហើយចាប់ផ្ដើមធ្វើតាមវិធីសាស្ត្រនៃសេចក្តីសង្រ្គោះរបស់ទ្រង់យ៉ាងអស់ពីកម្លាំងកាយចិត្ត។ អ្នកត្រូវតែបោះចោលអ្វីៗទាំងអស់ពីខ្លួនអ្នក ហើយក្លាយជាមនុស្សស្លូតត្រង់ និងបើកចំហ។ អ្នកត្រូវតែប្រកប និងចូលរួមតាមធម្មតាជាមួយបងប្អូនប្រុសស្រីរបស់អ្នក មានសមត្ថភាពធ្វើកិច្ចការនៅក្នុងវិញ្ញាណ ស្រឡាញ់គ្នាទៅវិញទៅមក អនុញ្ញាតឱ្យចំណុចខ្លាំងរបស់ពួកគេបំពេញបន្ថែមលើចំណុចខ្សោយរបស់អ្នក និងព្យាយាមទទួលការកសាងនៅក្នុងពួកជំនុំ។ មានតែបែបនេះទេ ទើបអ្នកនឹងមានចំណែកមួយយ៉ាងពិតប្រាកដនៅក្នុងនគរព្រះ។


ជំពូកទី ១៩

នៅពេលដែលកិច្ចការរបស់ព្រះវិញ្ញាណបរិសុទ្ធបន្ដឆ្ពោះទៅមុខ ព្រះជាម្ចាស់នាំយើងជាថ្មីម្តងទៀតឱ្យស្គាល់មធ្យោបាយថ្មីមួយដែលព្រះវិញ្ញាណបរិសុទ្ធធ្វើការ។ ជាលទ្ធផល មនុស្សមួយចំនួន បានយល់ច្រឡំលើខ្ញុំដោយចៀសមិនរួចឡើយ ហើយបានត្អូញត្អែរដាក់ខ្ញុំ។ អ្នកខ្លះបានប្រឆាំង និងជំទាស់នឹងខ្ញុំ ហើយបានពិនិត្យពិច័យថ្លែងថ្លែងខ្ញុំ។ ទោះយ៉ាងណា ខ្ញុំនៅតែរង់ចាំដោយក្តីមេត្តា ឱ្យអ្នករាល់គ្នាប្រែចិត្ត ហើយកែខ្លួន។ ការផ្លាស់ប្តូរវិធីសាស្រ្តនៃកិច្ចការរបស់ព្រះវិញ្ញាណបរិសុទ្ធ គឺថាព្រះជាម្ចាស់ទ្រង់បានលេចចេញមកដោយបើកចំហដោយព្រះអង្គផ្ទាល់។ បន្ទូលរបស់ខ្ញុំ នឹងនៅដដែលឥតប្រែប្រួល! ដោយសារតែអ្នកជាមនុស្សដែលខ្ញុំកំពុងជួយសង្រ្គោះ ខ្ញុំមិនចង់បោះបង់ចោលអ្នកនៅពាក់កណ្តាលផ្លូវទេ។ វាខុសទាស់ត្រង់ថា អ្នករាល់គ្នាមានចិត្តសង្ស័យ ហើយចង់ត្រឡប់ក្រោយវិញដោយដៃទទេ។ ពួកអ្នកមួយចំនួន បានឈប់ដើរទៅមុខ ចំណែកអ្នកខ្លះទៀត កំពុងរង់ចាំមើល។ តែក៏មានអ្នកខ្លះកំពុងតែដោះស្រាយស្ថានការណ៍ប្រកបដោយភាពអសកម្ម ចំណែកអ្នកខ្លះទៀត បានត្រឹមតែធ្វើត្រាប់តាមតែប៉ណ្ណោះ។ អ្នកពិតជាបានធ្វើឱ្យចិត្តរបស់អ្នករឹងរួសហើយ! អ្នកបានយកបន្ទូលដែលខ្ញុំបានត្រាស់ប្រាប់ដល់អ្នករាល់គ្នា ហើយប្រែក្លាយបន្ទូលនោះទៅជាអ្វីម្យ៉ាងដែលអ្នកមានមោទនភាព ឬអ្វីម្យ៉ាងដែលអ្នកមានអំនួត។ ចូរពិចារណាចំណុចនេះបន្ថែមទៀត៖ នេះមិនមានអ្វីក្រៅតែពីពាក្យសណ្តោសមេត្តា និងការវិនិច្ឆ័យទៅលើពួកអ្នកនោះទេ។ ដោយមើលឃើញថាអ្នករាល់គ្នាពិតជាកំពុងបះបោរ ព្រះវិញ្ញាណបរិសុទ្ធ ក៏ចាប់ផ្តើមមានបន្ទូលវែកញែកដោយផ្ទាល់។ អ្នករាល់គ្នា គួរតែខ្លាចរអា។ ចូរកុំប្រព្រឹត្តដោយខ្វះការប្រុងប្រយ័ត្ន ឬធ្វើអ្វីមួយភ្លាមៗឡើយ ហើយកុំធ្វើជាមនុស្សឥតប្រយោជន៍ ក្រអឺតក្រទម ឬបញ្ចេញមតិយោបល់ច្រើនពេកឡើយ! អ្នកគួរតែផ្តោតការយកចិត្តទុកដាក់បន្ថែមលើការប្រតិបត្តិតាមពាក្យបន្ទូលខ្ញុំ ហើយប្រកាន់ខ្ជាប់តាមបន្ទូលទាំងនោះនៅគ្រប់ទីកន្លែងដែលអ្នកទៅ ដើម្បីឱ្យព្រះបន្ទូលទាំងនោះអាចផ្លាស់ប្តូរអ្នកចេញពីខាងក្នុងខ្លួនមក និងដើម្បីឱ្យអ្នកអាចមាននិស្ស័យរបស់ខ្ញុំ។ មានតែលទ្ធផលដូចជាលទ្ធផលទាំងនេះប៉ុណ្ណោះ ទើបជាការពិត។

ដើម្បីកសាងក្រុមជំនុំ អ្នកត្រូវតែមានកម្ពស់ពិសេស ហើយខំស្វះស្វែងឱ្យអស់ពីចិត្ត និងឥតឈប់ឈរ។ លើសពីនេះទៀត អ្នកត្រូវតែទទួលយកការដុតកម្លោច និងការសម្អាតរបស់ព្រះវិញ្ញាណបរិសុទ្ធ ដើម្បីក្លាយជាមនុស្សដែលបានផ្លាស់ប្រែ។ មានតែស្ថិតក្រោមលក្ខខណ្ឌបែបនេះប៉ុណ្ណោះ ទើបក្រុមជំនុំអាចត្រូវបានកសាងឡើងបាន។ កិច្ចការរបស់ព្រះវិញ្ញាណបរិសុទ្ធ នៅពេលនេះ បានដឹកនាំអ្នករាល់គ្នាឱ្យចាប់ផ្តើមកសាងក្រុមជំនុំ។ បើសិនជាអ្នកបន្តសម្តែងឥរិយាបថប្រកបដោយភាពច្របូកច្របល់ និងភាពយឺតយ៉ាវ ដូចដែលអ្នកធ្លាប់បានធ្វើពីមុនមកទៀតនោះ នោះគ្មានសង្ឃឹមសម្រាប់អ្នកឡើយ។ អ្នកត្រូវតែជ្រួតជ្រាបរាល់សេចក្តីពិតទាំងអស់ដោយខ្លួនអ្នកផ្ទាល់ អ្នកត្រូវតែមានសមត្ថភាពវែកញែកខាងវិញ្ញាណ ហើយអ្នកត្រូវតែដើរតាមផ្លូវល្អគ្រប់លក្ខណ៍ ស្របតាមប្រាជ្ញារបស់ខ្ញុំ។ ដើម្បីឱ្យក្រុមជំនុំអាចត្រូវបានកសាងឡើងបាន អ្នកត្រូវតែស្ថិតនៅក្នុងជីវិតដែលមានសតិស្មារតី និងមិនមែនគ្រាន់តែធ្វើត្រាប់តាមសើៗនោះទេ។ ដំណើរការនៃការលូតលាស់នៅក្នុងជីវិតរបស់អ្នក គឺជាដំណើរការតែមួយដូចគ្នា ដែលអ្នកត្រូវបានកសាងអភិវឌ្ឍខ្លួន។ ទោះយ៉ាងណាក៏ដោយ ចូរកត់សម្គាល់ថា អ្នកដែលពឹងផ្អែកលើអំណោយទាន ឬអ្នកដែលមិនអាចយល់ពីបញ្ហាខាងវិញ្ញាណ ឬអ្នកដែលខ្វះការពិត មិនអាចកសាងអភិវឌ្ឍខ្លួនបានទេ ហើយអ្នកដែលមិនមានលទ្ធភាពស្ថិតនៅជិតខ្ញុំ និងប្រាស្រ័យទំនាក់ទំនងជាមួយខ្ញុំ ក៏មិនមានការកសាងអភិវឌ្ឍខ្លួនដែរ។ មនុស្សដែលគ្របសង្កត់ចិត្តគំនិតរបស់ពួកគេទៅដោយសញ្ញាណ ឬអ្នកដែលរស់នៅតាមគោលលទ្ធិ មិនអាចមានការកសាងអភិវឌ្ឍខ្លួន ហើយក៏មិនអាចឱ្យផ្លូវចិត្តរបស់ខ្លួនដឹកនាំឱ្យមានការកសាងអភិវឌ្ឍខ្លួនបានដែរ។ ទោះជាព្រះជាម្ចាស់ប្រព្រឹត្តចំពោះអ្នកយ៉ាងណាក៏ដោយ ក៏អ្នកត្រូវតែចុះចូលជាមួយទ្រង់ជាដាច់ខាត។ បើមិនដូច្នោះទេ អ្នកមិនអាចកសាងអភិវឌ្ឍខ្លួនបានឡើយ។ អ្នកដែលគិតថាខ្លួនឯងសំខាន់ ចាត់ទុកខ្លួនឯងសុចរិត មានសេចក្តីអំនួត និងស្កប់ចិត្ត ហើយអ្នកដែលចូលចិត្តវាយឫក និងសំញែងខ្លួន គឺមិនអាចកសាងខ្លួនបានឡើយ។ អ្នកដែលមិនអាចផ្តល់ការបម្រើរួមគ្នាជាមួយអ្នកដទៃ ក៏មិនអាចមានការកសាងខ្លួនបានដែរ ហើយដូចគ្នាទៅនឹងមនុស្សដែលគ្មានសមត្ថភាពវែកញែកខាងវិញ្ញាណ ហើយធ្វើតាមអ្នកដែលដឹកនាំគេទាំងងងឹតងងល់យ៉ាងដូច្នោះដែរ។ ដូចគ្នានេះដែរ អ្នកដែលមិនយល់ពីព្រះហឫទ័យរបស់ខ្ញុំ និងរស់នៅក្នុងលក្ខណៈហួសសម័យ គឺមិនអាចមានការកសាងខ្លួនឡើយ ហើយមនុស្សដែលយឺតយ៉ាវពេកក្នុងការចាប់យកពន្លឺថ្មី និងអ្នកដែលគ្មាននិមិត្តសម្រាប់ជាមូលដ្ឋានគ្រឹះរបស់ខ្លួន ក៏មិនអាចកសាងខ្លួនបានដែរ។

ក្រុមជំនុំ គួរតែត្រូវបានកសាងឡើងដោយមិនបង្អង់យូរឡើយ។ នេះគឺជាបញ្ហាព្រួយបារម្ភចំពោះមុខសម្រាប់ខ្ញុំ។ អ្នកគួរតែចាប់ផ្តើមដោយការផ្តោតលើផ្នែកវិជ្ជមាន ហើយចូលរួមក្នុងចរន្តនៃការកសាងក្រុមជំនុំ ដោយបូជាអស់ទាំងកម្លាំងដែលអ្នកមាន។ បើមិនដូច្នោះទេ អ្នកនឹងត្រូវបានបដិសេធចោល។ អ្នកគួរតែបោះបង់ចោលនូវអ្វីដែលគួរតែត្រូវបោះបង់ចោល ហើយហូប និងផឹកឱ្យបានត្រឹមត្រូវនូវអ្វីដែលគួរហូប និងផឹក។ អ្នកគួរតែប្រកាន់យកការពិតនៃពាក្យបន្ទូលរបស់ខ្ញុំ ហើយអ្នកគួរតែឈប់ផ្តោតលើបញ្ហាសើៗ និងឥតបានការទាំងនោះទៅ។ ចូរសួរខ្លួនឯងនូវចំណុចនេះ៖ តើអ្នកទទួលបានពាក្យបន្ទូលរបស់របស់ខ្ញុំច្រើនប៉ុនណា? តើអ្នកប្រកាន់យកពាក្យបន្ទូលនេះច្រើនប៉ុនណា? អ្នកគួរតែយល់ឱ្យបានច្បាស់ និងចៀសវាងពីការធ្វើរឿងណាមួយដោយគ្មានការប្រុងប្រយ័ត្ន បើមិនដូច្នោះទេ ឥរិយាបថបែបនេះ នឹងមិនជួយអ្នកឱ្យសម្រេចបាននូវការរីកចម្រើនក្នុងជីវិតទេ ប៉ុន្តែវាពិតជាអាចបង្កអន្តរាយដល់ការលូតលាស់របស់អ្នក។ អ្នកគួរតែយល់ពីសេចក្តីពិត ដឹងពីរបៀបអនុវត្ត ហើយអនុញ្ញាតឱ្យពាក្យបន្ទូលរបស់ខ្ញុំក្លាយជាជីវិតរបស់អ្នក។ នេះគឺជាចំណុចសំខាន់នៃបញ្ហា!

ពេលនេះ ដែលជាពេលដែលការកសាងក្រុមជំនុំបានឈានដល់ពេលវេលាដ៏សំខាន់មួយ សាតាំងកំពុងតែរៀបចំផែនការ ហើយព្យាយាមអស់ពីលទ្ធភាពដើម្បីកម្ទេចវាចោល។ អ្នករាល់គ្នា មិនគួរធ្វេសប្រហែសទេ ប៉ុន្តែត្រូវបន្តដោយការប្រុងប្រយ័ត្នហើយធ្វើការវែកញែកយល់ដឹងខាងវិញ្ញាណ។ បើគ្មានការវែកញែកបែបនេះទេ អ្នកនឹងត្រូវខាតបង់ធ្ងន់ធ្ងរ។ នេះមិនមែនជារឿងតូចតាចទេ។ អ្នកគួរតែចាត់ទុកវាជាបញ្ហាសំខាន់។ សាតាំងក៏មានលទ្ធភាពក្លែងខ្លួន និងដើរក្លែងបន្លំភ្នែកដែរ តែគុណសម្បត្តិខាងក្នុងនៃរបស់ទាំងនេះគឺខុសគ្នា។ មនុស្ស សែនល្ងិតល្ងង់ ហើយធ្វេសប្រហែសណាស់ និងមិនអាចមើលឃើញភាពខុសគ្នានេះទេ។ នេះក៏បង្ហាញផងដែរថា ពួកគេអសមត្ថភាពក្នុងការរក្សាភាពយល់ច្បាស់ និងភាពស្ងប់ស្ងៀមគ្រប់ពេលវេលា។ ចិត្តរបស់អ្នករាល់គ្នា គ្មានថ្ងៃអាចមើលយល់ឡើយ។ ម្យ៉ាង ការបម្រើគឺជាកិត្តិយស ឯម្យ៉ាងវិញទៀត វាក៏អាចជាការបាត់បង់ដែរ។ វាអាចនាំឱ្យមានទាំងពរជ័យ ឬសំណាងអាក្រក់។ រក្សាភាពស្ងៀមស្ងាត់នៅចំពោះព្រះភ័ក្ត្រខ្ញុំ និងរស់នៅស្របតាមពាក្យបន្ទូលខ្ញុំ ហើយ ខាងផ្លូវវិញ្ញាណ អ្នកនឹងត្រូវមានការប្រុងប្រយ័ត្ន និងចេះពិចារណាវែកញែកឱ្យបានពិតប្រាកដ។ នៅពេលសាតាំងមកដល់អ្នកនឹងអាចការពារខ្លួនភ្លាមៗ ហើយដឹងថាវាជិតមកដល់ហើយ។ អ្នកនឹងមានអារម្មណ៍មិនស្រួលពិតប្រាកដនៅក្នុងសតិស្មារតីរបស់អ្នក។ កិច្ចការរបស់សាតាំងបច្ចុប្បន្ន មានការផ្លាស់ប្តូរ នៅពេលដែលទំនោរមានការប្រែប្រួល។ នៅពេលមនុស្សមានឥរិយាបទប្របូកច្របល់ និងខ្វះការប្រុងប្រយ័ត្ន ពួកគេនឹងនៅជាប់ជាឈ្លើយ។ អ្នកគួរតែប្រុងប្រយ័ត្នគ្រប់ពេលវេលា និងរំពៃសម្លឹងដោយភ្នែកទាំងគូរបស់អ្នកឥតមានធ្វេសប្រហែសឡើយ។ មិនត្រូវឈ្លោះប្រកែកគ្នារឿងផលចំណេញ និងការខាតបង់ផ្ទាល់ខ្លួន ឬ គិតតែពីប្រយោជន៍ផ្ទាល់ខ្លួនឡើយ។ ផ្ទុយទៅវិញ ត្រូវព្យាយាមធ្វើតាមព្រះហឫទ័យរបស់ខ្ញុំ។

វត្ថុអាចមានលក្ខណៈដូចគ្នាបេះបិទ ប៉ុន្តែវាអាចមានគុណសម្បត្តិខុសគ្នា។ អាស្រ័យហេតុនេះ អ្នកគួរតែស្គាល់បុគ្គល និងវិញ្ញាណ។ អ្នកគួរតែធ្វើការវែកញែកថ្លឹងថ្លែង និងបន្តយល់ច្បាស់ខាងវិញ្ញាណ។ នៅពេលដែលពិសរបស់សាតាំងលេចឡើង រំពេចនោះអ្នកគួរតែអាចស្គាល់វា។ វាមិនអាចគេចផុតពីពន្លឺនៃការជំនុំជម្រះរបស់ព្រះជាម្ចាស់បានទេ។ អ្នកគួរតែផ្ចង់ស្មារតីបន្ថែមទៀតនៅក្នុងការស្តាប់ដោយយកចិត្តទុកដាក់ចំពោះព្រះសូរសៀងនៃព្រះវិញ្ញាណបរិសុទ្ធ នៅក្នុងវិញ្ញាណរបស់អ្នក។ ចូរកុំដើរតាមអ្នកដទៃទាំងងងឹតងងល់ ឬយល់ខុសថាជាត្រូវ។ ចូរកុំធ្វើតាមអ្នកដែលធ្វើការដឹកនាំ ក្រែងលោអ្នកទទួលរងការខាតបង់ធ្ងន់ធ្ងរ។ តើមានរសជាតិបែបណាខ្លះនៅក្នុងមាត់អ្នក? តើអ្នករាល់គ្នា គិតអំពីផលវិបាកដែរឬទេ? អ្នកមិនគួរចូលរួមទៅក្នុងកិច្ចការបម្រើច្បោលៗ ឬ រួមបញ្ចូលនូវគំនិតផ្ទាល់ខ្លួនរបស់អ្នកទៅក្នុងកិច្ចការនោះទេ បើមិនដូច្នេះទេ ខ្ញុំនឹងធ្វើបាបអ្នក។ អាក្រក់ជាងនេះទៅទៀត ប្រសិនបើអ្នកបដិសេធមិនចុះចូល ហើយបន្តនិយាយ និងធ្វើតាមទំនើងចិត្តអ្នក នោះខ្ញុំនឹងកាត់អ្នកចេញ! ក្រុមជំនុំមិនចាំបាច់ត្រូវរើសយកមនុស្សណាផ្សេងទៀតឡើយ។ គឺចង់បានតែអ្នកដែលស្រឡាញ់ព្រះជាម្ចាស់ដោយស្មោះ និងប្រកាន់ខ្ជាប់តាមពាក្យបន្ទូលខ្ញុំតែប៉ុណ្ណោះ។ អ្នកគួរតែដឹងអំពីស្ថានភាពជាក់ស្តែងផ្ទាល់ខ្លួនរបស់អ្នក។ តើវាមិនមែនជាការបញ្ឆោតខ្លួនឯងទេឬ នៅពេលអ្នកក្រ បែរជាចាត់ទុកខ្លួនឯងជាអ្នកមាន? ដើម្បីឱ្យក្រុមជំនុំត្រូវបានកសាងឡើង អ្នកត្រូវតែធ្វើតាមព្រះវិញ្ញាណ។ កុំបន្តធ្វើទាំងងងឹតងងល់។ ផ្ទុយទៅវិញ ចូរស្ថិតនៅកន្លែងរបស់អ្នក ហើយបំពេញមុខងារផ្ទាល់ខ្លួនរបស់អ្នក។ អ្នកមិនគួរដើរចេញពីតួនាទីរបស់ខ្លួនឡើយ។ អ្នកគួរតែធ្វើឱ្យអស់ពីសមត្ថភាពដើម្បីបំពេញមុខងារគ្រប់យ៉ាងដែលអ្នកអាចធ្វើបាន ហើយនោះ នឹងបំពេញព្រះហឫទ័យខ្ញុំ។ មិនមែនមានន័យថាអ្នករាល់គ្នា នឹងបំពេញមុខងារដដែលៗនោះទេ។ ផ្ទុយទៅវិញ អ្នករាល់គ្នាគួរតែបំពេញតួនាទីរបស់ខ្លួន ហើយប្តេជ្ញាចិត្តផ្តល់ការបម្រើរបស់អ្នករួមគ្នាជាមួយអ្នកដទៃនៅក្នុងក្រុមជំនុំ។ ការបម្រើរបស់អ្នក មិនគួរងាកចេញខុសទិសដៅឡើយ។


ជំពូកទី ២០

កិច្ចការរបស់ព្រះវិញ្ញាណបរិសុទ្ធកំពុងតែបោះជំហានទៅមុខ នាំអ្នករាល់គ្នាទៅក្នុងពិភពថ្មីទាំងស្រុង ដែលអាចនិយាយបានថា ភាពពិតនៃជីវិតរបស់នគរព្រះ បានលេចឡើងនៅចំពោះមុខអ្នករាល់គ្នាហើយ។ ព្រះបន្ទូលដែលថ្លែងដោយព្រះវិញ្ញាណបរិសុទ្ធ បានបើកសម្ដែងដោយផ្ទាល់អំពីជម្រៅក្នុងដួងចិត្តអ្នករាល់គ្នា ហើយរូបភាពពីមួយទៅមួយនឹងលេចឡើងនៅចំពោះមុខអ្នករាល់គ្នាផងដែរ។ អស់អ្នកដែលស្រេក និងឃ្លាននូវសេចក្ដីសុចរិត ហើយអ្នកដែលមានបំណងចុះចូល ប្រាកដជាអាចបន្ដនៅក្នុងក្រុងស៊ីយ៉ូន ហើយស្នាក់នៅក្រុងយេរូសាឡិមថ្មីជាក់ជាមិនខាន។ ប្រាកដណាស់ ពួកគេនឹងទទួលបាននូវសិរីរុងរឿង និងកិត្ដិនាម ហើយចែករំលែកនូវព្រះពរដ៏អស្ចារ្យពេលនៅជុំគ្នាជាមួយខ្ញុំ។ សព្វថ្ងៃនេះ មានអាថ៌កំបាំងខ្លះៗនៃពិភពខាងវិញ្ញាណដែលអ្នកមិនទាន់បានឃើញ ពីព្រោះភ្នែកខាងវិញ្ញាណរបស់អ្នករាល់គ្នាមិនទាន់បានបើកចំហនៅឡើយ។ អ្វីៗសព្វសារពើពិតជាអស្ចារ្យខ្លាំងណាស់។ ឫទ្ធិបារមី និងការអស្ចារ្យ ព្រមទាំងអ្វីៗដែលមនុស្សមិនធ្លាប់គិតសោះ នឹងកើតឡើងបណ្តើរៗហើយ។ ព្រះដ៏មានគ្រប់ព្រះចេស្ដានឹងសម្ដែងឫទ្ធិបារមីដ៏អស្ចារ្យបំផុតរបស់ទ្រង់ដើម្បីឱ្យសកលលោក និងចុងបំផុតនៃផែនដី ព្រមទាំងគ្រប់ប្រជាជាតិ និងគ្រប់មនុស្សទាំងអស់អាចមើលឃើញឫទ្ធិបារមីទាំងនោះដោយផ្ទាល់ភ្នែករបស់ពួកគេ ហើយក៏នឹងបានឃើញនូវតេជានុភាព សេចក្តីសុចរិត និងព្រះចេស្ដារបស់ខ្ញុំនាពេលខាងមុខ។ ថ្ងៃនោះកាន់តែខិតជិតមកដល់ហើយ! នេះគឺជាពេលវេលាដ៏សំខាន់បំផុត៖ តើអ្នកនឹងដកថយ ឬក៏អ្នកនឹងតស៊ូរហូតដល់ទីបញ្ចប់ដោយមិនងាកក្រោយ? ចូរកុំមើលទៅមនុស្សណាម្នាក់ ព្រឹត្តិការណ៍ ឬអ្វីមួយ ក៏កុំមើលទៅលោកិយ ប្តីរបស់អ្នក កូនរបស់អ្នក ឬពិភាល់ភាពនៃជីវិតរបស់អ្នកនោះឡើយ។ ចូរគ្រាន់តែមើលទៅសេចក្តីស្រឡាញ់ និងសេចក្ដីមេត្តាករុណារបស់ខ្ញុំ នោះអ្នកនឹងឃើញនូវការបង់ថ្លៃប្រោសលោះរបស់ខ្ញុំដើម្បីទទួលបានអ្នករាល់គ្នា ហើយក៏នឹងឃើញនូវអ្វីដែលខ្ញុំមានផងដែរ។ អ្វីៗទាំងអស់នេះនឹងល្មមគ្រប់គ្រាន់ដើម្បីលើកទឹកចិត្តអ្នកហើយ។

ពេលវេលាគឺកាន់តែខិតជិតមកដល់ ហើយបំណងព្រះហឫទ័យរបស់ខ្ញុំនឹងត្រូវសម្រេចបានជាប្រញាប់។ ខ្ញុំនឹងមិនបោះបង់ចោលអស់អ្នកដែលនៅក្នុងនាមខ្ញុំឡើយ ដ្បិតខ្ញុំនឹងនាំអ្នករាល់គ្នាមកក្នុងសិរីល្អ។ តែទោះជាយ៉ាងណាក៏ដោយ ចូរក្រឡេកមើលទៅសិរីល្អឥលូវនេះ ព្រោះនេះជាពេលវេលាដ៏សំខាន់មួយ។ អស់អ្នកណាដែលមិនអាចទទួលយកជំហានបន្ទាប់ នឹងទួញសោកអស់មួយជីវិតរបស់ពួកគេ ហើយនិងមានវិប្បដិសារី បើទោះជាវានឹងយឺតពេលទៅហើយក្ដីសម្រាប់អារម្មណ៍បែបនេះ។ ឥឡូវនេះ កម្ពស់របស់អ្នករាល់គ្នាកំពុងត្រូវបានដាក់សាកល្បងជាក់ស្តែង ដើម្បីមើលថាតើព្រះវិហារអាចត្រូវបានសាងសង់ឡើង ហើយថាតើអ្នកអាចស្ដាប់បង្គាប់គ្នាទៅវិញទៅមកបានដែរឬទេ។ បើមើលតាមទស្សនៈវិស័យនេះ ការស្ដាប់បង្គាប់របស់អ្នករាល់គ្នាគឺប្រាកដណាស់ថាជាការស្ដាប់បង្គាប់មួយដែលអ្នកកំណត់ និងជ្រើសរើសយក ទោះបីអ្នកអាចស្ដាប់បង្គាប់មនុស្សណាម្នាក់ក៏ដោយ ក៏អ្នកនៅតែពិបាកក្នុងការស្ដាប់បង្គាប់អ្នកផ្សេងទៀតដែរ។ តាមពិតទៅ គ្មានវិធីណាដែលអ្នកអាចស្ដាប់បង្គាប់បានទេ នៅពេលដែលអ្នកពឹងផ្អែកលើសញ្ញាណរបស់មនុស្ស។ ទោះយ៉ាងណា ព្រះតម្រិះរបស់ព្រះជាម្ចាស់តែងតែលើសជាងគំនិតរបស់មនុស្ស! ព្រះគ្រីស្ទបានចុះចូលរហូតដល់ទីសុគត ហើយបានសុគតនៅលើឈើឆ្កាង។ ទ្រង់មិនបានមានបន្ទូលអ្វីសោះអំពីលក្ខខណ្ឌ ឬហេតុផលណាមួយ ដរាបណាជាបំណងព្រះហឫទ័យរបស់ព្រះវរបិតាទ្រង់ នោះទ្រង់ស្តាប់បង្គាប់ដោយស្ម័គ្រព្រះទ័យ។ កម្រិតនៃការស្ដាប់បង្គាប់បច្ចុប្បន្នរបស់អ្នករាល់គ្នានៅមានកម្រិតខ្លាំងនៅឡើយ។ ខ្ញុំសូមប្រាប់អ្នករាល់គ្នាថា ការស្តាប់បង្គាប់មិនមែនស្តាប់បង្គាប់មនុស្សទេ តែផ្ទុយទៅវិញវាមានន័យថាជាការស្ដាប់បង្គាប់តាមកិច្ចការរបស់ព្រះវិញ្ញាណបរិសុទ្ធ ហើយស្ដាប់បង្គាប់តាមព្រះជាម្ចាស់ផ្ទាល់វិញ។ ព្រះបន្ទូលរបស់ខ្ញុំកំពុងរំឭកឡើងវិញ និងផ្លាស់ប្តូរអ្នករាល់គ្នាពីខាងក្នុងដួងចិត្តមក បើមិនដូច្នោះទេ តើអ្នកណានឹងស្តាប់បង្គាប់តាមនរណា? អ្នករាល់គ្នាមិនស្តាប់បង្គាប់អ្នកដទៃផ្សេងទៀតនោះឡើយ។ អ្នករាល់គ្នាត្រូវតែចំណាយពេលស្វែងយល់ពីការនេះថាការស្ដាប់បង្គាប់ជាអ្វី ហើយរបៀបដែលអ្នកអាចរស់នៅដោយការស្ដាប់បង្គាប់នោះវាយ៉ាងដូចម្ដេច។ អ្នកត្រូវតែចូលមកចំពោះខ្ញុំបន្ថែមទៀត ហើយប្រកបនឹងការនេះ នោះបន្តិចម្តងៗអ្នកនឹងយល់ពីវា ដោយលះបង់សញ្ញាណ និងជម្រើសដែលនៅខាងក្នុងដួងចិត្តអ្នកចេញ។ អ្វីគ្រប់យ៉ាងដែលខ្ញុំធ្វើតាមវិធីនេះ គឺពិបាកដល់មនុស្សក្នុងការយល់ឱ្យបានស៊ីជម្រៅណាស់។ វាមិនមែនសំដៅទៅលើរបៀបដែលមនុស្សពូកែធ្វើ ឬមានសមត្ថភាពធ្វើនោះទេ តែគឺជាខ្ញុំវិញទេ ដែលប្រើមនុស្សល្ងង់ខ្លៅបំផុត និងមនុស្សដែលគេចាត់ទុកថាមិនសំខាន់ ដើម្បីបើកសម្ដែងពីព្រះចេស្ដារបស់ព្រះជាម្ចាស់ ខណៈពេលដំណាលគ្នា ទ្រង់នឹងផ្លាស់ប្តូរនូវសញ្ញាណ យោបល់ និងជម្រើសមួយចំនួនរបស់មនុស្សផងដែរ។ ស្នាព្រះហស្ដរបស់ព្រះជាម្ចាស់គឺអស្ចារ្យខ្លាំងណាស់ លើសពីសមត្ថភាពដែលគំនិតមនុស្សអាចយល់បាន។

ប្រសិនបើអ្នករាល់គ្នាពិតជាចង់ក្លាយជាមនុស្សដែលធ្វើជាទីបន្ទាល់ដល់ខ្ញុំ អ្នកត្រូវតែទទួលនូវសេចក្ដីពិតដែលបរិសុទ្ធ ហើយមិនមានកំហុសឆ្គង។ អ្នកត្រូវតែផ្តោតការយកចិត្តទុកដាក់បន្ថែមទៀតទៅលើការយកបន្ទូលរបស់ខ្ញុំទៅអនុវត្ត ហើយព្យាយាមធ្វើឱ្យជីវិតរបស់អ្នកមានភាពចាស់ទុំយ៉ាងឆាប់រហ័ស។ ចូរកុំស្វែងរករបស់អ្វីដែលគ្មានតម្លៃឱ្យសោះ ព្រោះការទាំងនោះមិនមានប្រយោជន៍ចំពោះដំណើរវិវឌ្ឍន៍នៃជីវិតរបស់អ្នករាល់គ្នាទេ។ អ្នកអាចនឹងត្រូវបានពង្រឹងបន្ថែមតែនៅពេលដែលជីវិតរបស់អ្នកមានភាពចាស់ទុំប៉ុណ្ណោះ ព្រោះមានតែពេលនោះទេ ដែលខ្ញុំអាចនាំអ្នកចូលទៅក្នុងនគរព្រះបាន គឺមិនអាចប្រកែកតវ៉ាបានឡើយ។ ខ្ញុំនៅតែចង់និយាយបន្ថែមទៀតចំពោះអ្នករាល់គ្នាថា ខ្ញុំបានផ្តល់ឱ្យអ្នករាល់គ្នាច្រើនហើយ ប៉ុន្តែតើអ្នករាល់គ្នាយល់ច្បាស់បានប៉ុនណា? តើអ្វីដែលខ្ញុំមានបន្ទូល បានក្លាយជាការពិតនៃជីវិតរបស់អ្នករាល់គ្នាហើយឬនៅ? តើអ្នករាល់គ្នារស់នៅតាមព្រះបន្ទូលរបស់ខ្ញុំបានប៉ុនណាហើយ? ចូរកុំព្យាយាមដងទឹកដោយប្រើកន្ត្រកឫស្សី ដ្បិតអ្នកនឹងមិនទទួលបានអ្វីសោះនៅចុងបញ្ចប់គឺមានតែភាពទទេប៉ុណ្ណោះ។ អ្នកឯទៀតទទួលបានអត្ថប្រយោជន៍ដ៏ពិតយ៉ាងងាយស្រួល ចុះអ្នករាល់គ្នាវិញ? តើអ្នកអាចយកឈ្នះសាតាំងបានអត់ បើអ្នកដៃទទេ ហើយគ្មានកាន់អាវុធនោះ? អ្នកត្រូវតែពឹងផ្អែកថែមទៀតលើព្រះបន្ទូលរបស់ខ្ញុំក្នុងជីវិតរបស់អ្នក ព្រោះវាជាអាវុធល្អបំផុតសម្រាប់ការពារខ្លួន។ អ្នករាល់គ្នាគួរកត់ចំណាំថា៖ កុំយកបន្ទូលរបស់ខ្ញុំធ្វើជាកម្មសិទ្ធិរបស់អ្នករាល់គ្នាឡើយ។ ប្រសិនបើអ្នករាល់គ្នាមិនយល់ពីព្រះបន្ទូលទាំងនោះ ហើយប្រសិនបើអ្នកមិនស្វែងរកព្រះបន្ទូល ហើយម៉្យាងទៀតប្រសិនបើអ្នកមិនព្យាយាមស្វែងយល់ព្រះបន្ទូល ឬក៏ទំនាក់ទំនងជាមួយខ្ញុំអំពីព្រះបន្ទូល តែបែរទៅជាបំពេញចិត្តខ្លួនឯង និងផ្គាប់ផ្គន់ដល់ចិត្តខ្លួនឯងវិញ នោះអ្នករាល់គ្នានឹងទទួលរងនូវការឈឺចាប់បាត់បង់។ ឥឡូវនេះអ្នកគួរតែរៀនពីមេរៀននេះ ហើយអ្នករាល់គ្នាត្រូវតែដាក់ខ្លួនឯងនៅដោយឡែក ហើយទាញយកចំណុចខ្លាំងរបស់អ្នកដទៃមក ដើម្បីបំពេញនូវភាពខ្វះខាតរបស់អ្នក។ ចូរកុំគ្រាន់តែធ្វើនូវអ្វីដែលអ្នកចង់បាននោះឡើយ។ ពេលវេលាមិនរង់ចាំនរណាម្នាក់ឡើយ។ ជីវិតបងប្អូនប្រុសស្រីរបស់អ្នកកំពុងតែលូតលាស់ពីមួយថ្ងៃទៅមួយថ្ងៃ។ ពួកគេកំពុងជួបប្រទះនូវការផ្លាស់ប្តូរ ហើយទទួលបានការរំឭកឡើងវិញជារៀងរាល់ថ្ងៃ។ កម្លាំងរបស់បងប្អូនប្រុសស្រីអ្នកកំពុងតែកើនឡើង ហើយនេះគឺជារឿងដ៏អស្ចារ្យមួយ! ចូរបោះជំហានទៅកាន់ទីបញ្ចប់។ គ្មាននរណាម្នាក់អាចធ្វើជំនួសនរណាម្នាក់ផ្សេងទៀតបានទេ។ ចូរគ្រាន់តែខំប្រឹងសម្របខ្លួនដើម្បីសហការជាមួយខ្ញុំបានហើយ។ អ្នកដែលមាននិមិត្ត អ្នកដែលឆ្ពោះទៅមុខ អ្នកដែលមិនខូចចិត្ត ហើយអ្នកដែលតែងតែទន្ទឹងរង់ចាំ គឺខ្ញុំធានាថានឹងទទួលបានជ័យជម្នះយ៉ាងប្រាកដ។ នេះគឺជាពេលវេលាដ៏សំខាន់មួយ។ ត្រូវប្រាកដថាមិនមានការខូចចិត្ត ឬធ្លាក់ទឹកចិត្តនោះឡើយ អ្នកត្រូវតែទន្ទឹងរង់ចាំគ្រប់អ្វីៗទាំងអស់ ហើយកុំងាកក្រោយ។ អ្នកត្រូវតែលះបង់អ្វីៗគ្រប់យ៉ាង បោះបង់ចោលនូវភាពជំពាក់ជំពិនទាំងអស់ ហើយខិតខំបន្តឱ្យអស់ពីកម្លាំងកាយចិត្ត។ ដរាបណាអ្នករាល់គ្នានៅតែមានដង្ហើម អ្នកត្រូវតែតស៊ូរហូតដល់ចុងបញ្ចប់។ នេះគឺជាមធ្យោបាយតែមួយគត់ ដែលអ្នកនឹងក្លាយជាមនុស្សដែលសមនឹងទទួលបានការសរសើរ។


ជំពូកទី ២១

ពេលនេះ កិច្ចការនៃព្រះវិញ្ញាណបរិសុទ្ធបាននាំអ្នករាល់គ្នាចូលទៅកាន់ផ្ទៃមេឃថ្មី និងផែនដីថ្មី។ អ្វីៗគ្រប់យ៉ាងត្រូវបានកែប្រែជាថ្មី អ្វីៗគ្រប់យ៉ាងស្ថិតក្នុងព្រះហស្ដរបស់ខ្ញុំ ហើយអ្វីៗគ្រប់យ៉ាងកំពុងចាប់ផ្តើមជាថ្មី! ជាមួយនឹងសញ្ញាណរបស់ពួកគេ មនុស្សមិនអាចយល់នូវកិច្ចការនៃព្រះវិញ្ញាណបរិសុទ្ធបានឡើយ ហើយវាគ្មានន័យចំពោះពួកគេទេ ប៉ុន្តែខ្ញុំគឺជាព្រះដែលកំពុងធ្វើកិច្ចការ ហើយព្រះប្រាជ្ញាញាណរបស់ខ្ញុំគឺស្ថិតនៅខាងក្នុងកិច្ចការនោះ។ ដូច្នេះហើយ អ្នកគួរខ្វល់ខ្វាយពីខ្លួនឯង ចំពោះតែការដាក់នូវសញ្ញាណ និងយោបល់ទាំងអស់របស់អ្នករាល់គ្នា ព្រមទាំងការហូប និងការផឹកព្រះបន្ទូលរបស់ព្រះជាម្ចាស់ដោយការចុះចូលប៉ុណ្ណោះ ហើយមិនមានពិភាល់អ្វីទាំងអស់។ ចាប់តាំងពីខ្ញុំធ្វើកិច្ចការតាមរបៀបនេះ ខ្ញុំនឹងរ៉ាប់រងលើការទទួលខុសត្រូវដ៏ពិសិដ្ឋ។ តាមពិត មនុស្សមិនចាំបាច់មានវិធីពិសេសណាមួយនោះទេ។ មានតែព្រះជាម្ចាស់ទេដែលកំពុងសម្ដែងឫទ្ធិបារមី និងសព្វានុភាពរបស់ទ្រង់។ មនុស្សមិនគួរអួតទេ លុះត្រាតែពួកគេអួតអំពីព្រះជាម្ចាស់។ បើមិនដូច្នេះទេ អ្នកនឹងទទួលរងនូវការបាត់បង់។ ព្រះជាម្ចាស់លើកស្ទួយអ្នកដែលលំបាកលំបិនដែលបានចេញពីលំអងធូលី ហើយអ្នកដែលបន្ទាបខ្លួននឹងត្រូវបានលើកឱ្យខ្ពស់ឡើង។ ខ្ញុំនឹងប្រើព្រះប្រាជ្ញាញាណរបស់ខ្ញុំក្នុងគ្រប់ទម្រង់ទាំងអស់ ដើម្បីគ្រប់គ្រងក្រុមជំនុំសាកល ដើម្បីគ្រប់គ្រងជាតិសាសន៍ទាំងអស់ និងមនុស្សទាំងអស់ ដើម្បីឱ្យពួកគេទាំងអស់នៅក្នុងខ្ញុំ ហើយដើម្បីឱ្យអ្នករាល់គ្នាដែលនៅក្នុងក្រុមជំនុំអាចចុះចូលនឹងខ្ញុំបាន។ អស់អ្នកដែលមិនស្ដាប់បង្គាប់តាមពីមុន ត្រូវតែស្តាប់បង្គាប់ដល់ខ្ញុំឥឡូវនេះ ត្រូវតែចុះចូលចំពោះគ្នាទៅវិញទៅមក និងទ្រាំទ្រគ្នាទៅវិញទៅមក។ ជីវិតរបស់អ្នកត្រូវតែមានទំនាក់ទំនងគ្នា ហើយអ្នកត្រូវតែស្រឡាញ់គ្នាទៅវិញទៅមក អ្នករាល់គ្នាត្រូវផ្តោតលើចំណុចខ្លាំងរបស់គ្នាទៅវិញទៅមក ដើម្បីបំពេញនូវភាពខ្សោយរបស់អ្នកផ្ទាល់ ហើយត្រូវបម្រើក្នុងភាពសម្របសម្រួល។ តាមរបៀបនេះ ក្រុមជំនុំនឹងត្រូវសាងសង់ឡើង ហើយសាតាំងនឹងមិនមានឱកាសកេងប្រវ័ញ្ចឡើយ។ ពេលនោះ ផែនការគ្រប់គ្រងរបស់ខ្ញុំនឹងមិនទទួលបរាជ័យឡើយ។ ខ្ញុំសូមរំឮកអ្នករាល់គ្នានូវរឿងមួយទៀតទៅចុះ។ ចូរកុំឱ្យមានការយល់ច្រឡំកើតឡើងនៅក្នុងខ្លួនអ្នកឱ្យសោះ ពីព្រោះមនុស្សបែបនេះ គឺមានភាពជាក់លាក់ ឬបានប្រព្រឹត្ដតាមរបៀបណាមួយ ដែលជាលទ្ធផលអ្នកក្លាយទៅជាអន់ថយនៅក្នុងលក្ខណៈខាងវិញ្ញាណរបស់អ្នក។ ដូចដែលខ្ញុំបានឃើញ វាមិនសមទេ ហើយវាគឺជារឿងដែលគ្មានតម្លៃ។ តើព្រះមួយអង្គដែលអ្នកជឿ មិនមែនជាព្រះជាម្ចាស់ទេឬអី? ពោលគឺមិនមែនជាបុគ្គលខ្លះៗទេ។ មុខងារគឺមិនដូចគ្នាទេ។ មានរូបកាយតែមួយ។ ម្នាក់ៗគួរតែបំពេញភារកិច្ចរបស់ខ្លួន ហើយម្នាក់ៗគួរតែនៅក្នុងកន្លែងរៀងៗខ្លួន ដោយខិតខំឱ្យអស់ពីសមត្ថភាព សម្រាប់ផ្កាភ្លើងនីមួយៗគួរតែមានជះចេញជាពន្លឺ ហើយអ្នកគួរតែស្វែងរកភាពចាស់ទុំនៅក្នុងជីវិត។ ធ្វើបែបនេះ ទើបខ្ញុំនឹងពេញព្រះទ័យ។

អ្នករាល់គ្នាត្រូវតែផ្ដោតការយកចិត្តទុកដាក់របស់ខ្លួនតែលើការមានចិត្តស្ងប់ស្ងាត់នៅចំពោះខ្ញុំប៉ុណ្ណោះ។ ចូររក្សានូវការប្រកបទាក់ទងជិតស្និទ្ធជាមួយខ្ញុំ ចូរស្វែងរកកាន់តែច្រើននូវអ្វីដែលអ្នកមិនយល់ ចូរថ្វាយសេចក្ដីអធិស្ឋាន ហើយរង់ចាំពេលវេលារបស់ខ្ញុំ។ ចូរមើលអ្វីគ្រប់យ៉ាងឱ្យបានច្បាស់ពីវិញ្ញាណ។ ចូរកុំប្រព្រឹត្ដតាមតែអំពើចិត្ត ដើម្បីបង្ការខ្លួនឯងពីការដើរវង្វេង។ មានតែវិធីនេះទេ ដែលការហូប និងការផឹកព្រះបន្ទូលរបស់ខ្ញុំបង្កើតផលបានយ៉ាងពិតប្រាកដ។ ចូរហូប និងផឹកព្រះបន្ទូលរបស់ខ្ញុំឱ្យបានញឹកញាប់ ចូរពិចារណានូវអ្វីដែលខ្ញុំបានមានបន្ទូល ចូរយកចិត្តទុកដាក់ចំពោះការអនុវត្តព្រះបន្ទូលរបស់ខ្ញុំ ហើយសម្ដែងចេញនូវតថភាពនៃព្រះបន្ទូលរបស់ខ្ញុំ ដែលនេះគឺជាបញ្ហាចម្បង។ ដំណើរការនៃការសាងសង់ក្រុមជំនុំ ក៏ជាដំណើរការនៃការរីកចម្រើននៃជីវិតដែរ។ ប្រសិនបើជីវិតរបស់អ្នកឈប់លូតលាស់ អ្នកមិនអាចសង់ឡើងបានទេ។ ដោយពឹងផ្អែកលើធម្មជាតិ លើសាច់ឈាម លើភាពខ្លាំងក្លា លើការចូលរួមចំណែក និងលើគុណសម្បត្តិ។ ទោះយ៉ាងណាក៏ដោយ អ្នកអាចល្អបាន ប្រសិនបើអ្នកពឹងផ្អែកលើរបស់ទាំងនេះ នោះអ្នកនឹងមិនត្រូវបានសាងសង់ទេ។ អ្នកត្រូវតែរស់នៅតាមព្រះបន្ទូលនៃជីវិត រស់នៅក្នុងការបំភ្លឺ និងការស្ដែងឱ្យឃើញជាក់ច្បាស់ពីព្រះវិញ្ញាណបរិសុទ្ធ ដឹងពីស្ថានភាពជាក់ស្តែងរបស់អ្នក និងក្លាយជាមនុស្សដែលមានការផ្លាស់ប្តូរ។ អ្នកត្រូវតែមានការយល់ច្បាស់ដូចគ្នាអំពីវិញ្ញាណ មានការបំភ្លឺថ្មី និងអាចដើរទាន់ពន្លឺថ្មីបាន។ អ្នកត្រូវតែអាចខិតមកជិតខ្ញុំឥតឈប់ឈេរ ហើយអាចប្រាស្រ័យទាក់ទងជាមួយខ្ញុំ អាចពឹងលើលើព្រះបន្ទូលរបស់ខ្ញុំចំពោះសកម្មភាពរបស់អ្នកក្នុងជីវិតប្រចាំថ្ងៃ អាចគ្រប់គ្រងគ្រប់ប្រភេទមនុស្ស ព្រឹត្តិការណ៍ និងរឿងរ៉ាវគ្រប់យ៉ាងដោយត្រឹមត្រូវ ដោយពឹងលើព្រះបន្ទូលរបស់ខ្ញុំ និងមានព្រះបន្ទូលរបស់ខ្ញុំជាស្តង់ដាររបស់អ្នក និងរស់នៅតាមនិស្ស័យរបស់ខ្ញុំក្នុងគ្រប់សកម្មភាពទាំងអស់នៃជីវិតរបស់អ្នក។

ប្រសិនបើអ្នកចង់ស្វែងយល់ និងយកចិត្តទុកដាក់ចំពោះព្រះហឫទ័យរបស់ខ្ញុំ អ្នកត្រូវតែយកចិត្តទុកដាក់លើព្រះបន្ទូលរបស់ខ្ញុំ។ ចូរកុំធ្វើអ្វីៗដោយប្រញាប់ប្រញាល់។ អ្វីទាំងអស់ដែលខ្ញុំមិនយល់ព្រម នឹងជួបនូវការអាក្រក់នៅទីបញ្ចប់។ ព្រះពរកើតឡើងតែនៅពេលដែលខ្ញុំយល់ស្របឱ្យកើតមានប៉ុណ្ណោះ។ ប្រសិនបើខ្ញុំមានបន្ទូល វានឹងកើតមាន។ ប្រសិនបើខ្ញុំបញ្ជា នោះវានឹងឈរយ៉ាងរឹងមាំ។ ដើម្បីជៀសវាងពីការធ្វើឱ្យខ្ញុំក្រោធ អ្នកមិនត្រូវធ្វើអ្វីដែលខ្ញុំមិនអនុញ្ញាតឱ្យធ្វើនោះឡើយ។ ប្រសិនបើអ្នកធ្វើបែបនេះបាន វានឹងគ្មានពេលសម្រាប់អ្នកក្នុងការមានអារម្មណ៍សោកស្តាយនោះទេ!


ជំពូកទី ២២

ការជឿលើព្រះជាម្ចាស់មិនមែនជារឿងងាយស្រួលធ្វើឡើយ។ អ្នកបន្តជឿទាំងគ្មានគោលដៅច្បាស់លាស់ បរិភោគគ្រប់យ៉ាង ហើយគិតថា វាគួរឱ្យចាប់អារម្មណ៍ណាស់ មានឱជារសណាស់! មានអ្នកខ្លះនៅតែទះដៃសាទរទៀត។ ពួកគេគ្មានការដឹងខុសត្រូវក្នុងវិញ្ញាណរបស់គេឡើយ។ នេះគឺជាបទពិសោធមួយដែលសមឱ្យអ្នករាល់គ្នាយកមកវិភាគឱ្យបានល្អិតល្អន់។ នៅគ្រាចុងក្រោយ វិញ្ញាណគ្រប់ប្រភេទ នឹងលេចចេញមកបំពេញតាមតួនាទីរៀងខ្លួន ដោយប្រឆាំងទាស់នឹងការរីកចម្រើននៃបុត្រធីតារបស់ព្រះជាម្ចាស់ និងចូលរួមក្នុងការបំផ្លាញការបង្កើតក្រុមជុំនុំ។ ប្រសិនបើអ្នកមិនយកចិត្តទុកដាក់នឹងរឿងនេះ ហើយផ្តល់ឱកាសដល់សាតាំងធ្វើកិច្ចការ នោះវានឹងធ្វើឱ្យក្រុមជំនុំមានភាពរញ៉េរញ៉ៃ មនុស្សនឹងភ័យស្លន់ស្លោ និងមានអារម្មណ៍អស់សង្ឃឹម ហើយក្នុងករណីធ្ងន់ធ្ងរ និមិត្តរបស់មនុស្សនឹងរលាយបាត់។ ដូច្នេះ តម្លៃនៃការស៊ូទ្រាំលំបាកដែលខ្ញុំបានលះបង់ជាច្រើនឆ្នាំមកនេះ នឹងទៅជាអសារឥតការមិនខាន។

ពេលដែលក្រុមជុំនុំត្រូវបានបង្កើតឡើង ក៏ជាពេលដែលសាតាំងឈានដល់ទីកំពូលនៃការវង្វេងស្មារតីដែរ។ ជារឿយៗ សាតាំងបង្កការរំខាន និងការបង្អាក់តាមរយៈមនុស្សពីរបីនាក់ ហើយគឺអ្នកដែលមិនស្គាល់វិញ្ញាណ និងអ្នកដែលជឿថ្មីនេះហើយ ដែលអាចដើរតួនាទីរបស់សាតាំងបានយ៉ាងងាយបំផុត។ ជារឿយៗ ដោយសារតែមនុស្សមិនយល់ពីកិច្ចការរបស់ព្រះវិញ្ញាណបរិសុទ្ធ ពួកគេធ្វើអ្វីតាមអំពើចិត្ត ផ្អែកតាមចំណង់ចំណូលចិត្តផ្ទាល់ខ្លួនរបស់ពួកគេ តាមរបៀបធ្វើការរបស់ពួកគេ និងតាមសញ្ញាណផ្ទាល់ខ្លួនរបស់ពួកគេទាំងស្រុង។ ចូរទប់អណ្តាតរបស់អ្នកកុំចេញស្ដី។ នេះគឺដើម្បីជាការការពារខ្លួនអ្នកផ្ទាល់ទេ។ ចូរស្តាប់ហើយស្ដាប់បង្គាប់ឱ្យបានល្អ។ ក្រុមជុំនុំគឺខុសពីសង្គម។ អ្នកមិនអាចនិយាយអ្វីតាមចិត្តអ្នកចង់ទេ។ អ្នកមិនអាចនិយាយតាមគំនិតអ្នកបានទេ។ នៅទីនេះ អ្នកមិនអាចធ្វើបែបនេះបានឡើយ ព្រោះនេះគឺជាដំណាក់របស់ព្រះជាម្ចាស់។ ព្រះជាម្ចាស់មិនទទួលយករបៀបធ្វើការរបស់មនុស្សឡើយ។ អ្នកត្រូវតែធ្វើអ្វីៗដោយអនុវត្តតាមព្រះវិញ្ញាណ អ្នកត្រូវតែរស់នៅស្របតាមព្រះបន្ទូលរបស់ព្រះជាម្ចាស់ ហើយបន្ទាប់មក អ្នកដទៃនឹងកោតសរសើរដល់អ្នក។ ដំបូងអ្នកត្រូវតែដោះស្រាយរាល់ការលំបាកទាំងអស់នៅក្នុងខ្លួនអ្នកសិន ដោយពឹងលើព្រះជាម្ចាស់។ ត្រូវបញ្ចប់និស្ស័យអន់ថយរបស់អ្នក និងអាចយល់ពីស្ថានភាពពិតផ្ទាល់ខ្លួនអ្នក និងដឹងពីរបៀបដែលអ្នកគួរប្រព្រឹត្ត។ ត្រូវបន្តប្រកបគ្នាពីអ្វីដែលអ្នកមិនយល់។ ការដែលមនុស្សម្នាក់មិនស្គាល់ខ្លួនឯង គឺជារឿងមិនអាចទទួលយកបានទេ។ ត្រូវព្យាបាលជំងឺរបស់អ្នកជាមុនសិន ដោយហូប និងផឹកព្រះបន្ទូលរបស់ខ្ញុំឱ្យបានញឹកញាប់ និងសញ្ជឹងគិតពីបន្ទូលទាំងនោះ ត្រូវរស់នៅក្នុងជីវិតរបស់អ្នក និងធ្វើកិច្ចការរបស់អ្នកដោយផ្អែកលើព្រះបន្ទូលរបស់ខ្ញុំ។ មិនថាអ្នកនៅផ្ទះ ឬកន្លែងផ្សេងទៀតឡើយ អ្នកគួរតែអនុញ្ញាតឱ្យព្រះជាម្ចាស់ប្រើអំណាចនៅក្នុងខ្លួនឯង។ ត្រូវលះបង់សាច់ឈាម និងសភាពធម្មជាតិចេញ។ ត្រូវអនុញ្ញាតឱ្យព្រះបន្ទូលរបស់ព្រះជាម្ចាស់មានការត្រួតត្រាលើអ្នកជានិច្ច។ មិនចាំបាច់ព្រួយបារម្ភថា ជីវិតរបស់អ្នកមិនផ្លាស់ប្តូរនោះទេ។ ពេលវេលាកន្លងទៅ អ្នកនឹងមានអារម្មណ៍ថានិស្ស័យរបស់អ្នកបានផ្លាស់ប្តូរយ៉ាងច្រើន។ ពីមុន អ្នកចង់ធ្វើជាមនុស្សខ្ពង់ខ្ពស់ អ្នកអាចមិនគោរពតាមនរណាម្នាក់ ឬមានមហិច្ឆតា រាប់ខ្លួនឯងជាសុចរិត ឬមានអំនួត។ ទាំងនេះជានិស្ស័យដែលអ្នកនឹងត្រូវកម្ចាត់ចោលជាបណ្តើរៗ។ ប្រសិនបើអ្នកចង់បោះចោលនិស្ស័យទាំងនេះក្នុងពេលនេះ នោះមិនអាចទៅរួចទេ! ដោយសារតែអត្តជាខ្លួនអ្នកពីមុន នឹងមិនអនុញ្ញាតឱ្យអ្នកដទៃប៉ះពាល់ឡើយឫសគល់របស់វាកប់ជ្រៅខ្លាំងណាស់។ ដូច្នេះអ្នកត្រូវខិតខំប្រឹងប្រែង ស្ដាប់បង្គាប់តាមកិច្ចការរបស់ព្រះវិញ្ញាណបរិសុទ្ធដោយវិជ្ជមាននិងសកម្ម ប្រើឆន្ទៈរបស់អ្នកដើម្បីសហការជាមួយព្រះជាម្ចាស់ ហើយសុខចិត្តអនុវត្តតាមព្រះបន្ទូលរបស់ខ្ញុំ។ ប្រសិនបើអ្នកប្រព្រឹត្ដអំពើបាប នោះព្រះជាម្ចាស់នឹងប្រៀនប្រដៅអ្នក។ នៅពេលដែលអ្នកត្រលប់ក្រោយ និងមានការយល់ដឹង នោះអ្វីៗទាំងអស់នឹងបានប្រសើរឡើងនៅក្នុងខ្លួនអ្នកមួយរំពេច។ ប្រសិនបើអ្នកនិយាយបណ្ដែតបណ្ដោយ នោះអ្នកនឹងត្រូវទទួលបានការប្រៀនប្រដៅភ្លាមៗនៅក្នុងខ្លួនអ្នក។ អ្នកឃើញថាព្រះជាម្ចាស់មិនសព្វព្រះហឫទ័យនឹងទង្វើទាំងនេះទេ ដូច្នេះបើអ្នកឈប់ភ្លាមៗ នោះអ្នកនឹងមានភាពសុខសាន្តក្នុងចិត្ត។ មានអ្នកជឿថ្មីខ្លះដែលមិនដឹងថាអារម្មណ៍នៃជីវិតនោះបែបណា ឬមិនដឹងថាត្រូវរស់នៅក្នុងអារម្មណ៍ទាំងនោះដោយរបៀបណា។ ពេលខ្លះ អ្នកងឿងឆ្ងល់ថា ទោះបីអ្នកមិនបាននិយាយអ្វីសោះ តែហេតុអ្វីបានជាអ្នកមានអារម្មណ៍មិនស្រួលក្នុងចិត្តសោះ? នៅគ្រាបែបនោះ គឺសញ្ញាណ និងគំនិតរបស់អ្នកនេះឯង ដែលមិនត្រឹមត្រូវ។ ពេលខ្លះ អ្នកមានជម្រើសផ្ទាល់ខ្លួន មានសញ្ញាណ និងទស្សនៈផ្ទាល់ខ្លួនរបស់អ្នក។ ពេលខ្លះ អ្នកចាត់ទុកអ្នកដទៃថាតូចទាបជាងខ្លួន។ ពេលខ្លះ អ្នកធ្វើការវិនិច្ឆ័យទាំងអាត្មានិយមដោយខ្លួនឯង ហើយមិនអធិស្ឋាន ឬពិនិត្យមើលខ្លួនឯង។ នេះជាមូលហេតុដែលអ្នកមានអារម្មណ៍មិនស្រួលក្នុងចិត្ត។ ប្រហែលជាអ្នកដឹងថាមានបញ្ហាអ្វី ដូច្នេះ ត្រូវហៅរកព្រះនាមរបស់ព្រះជាម្ចាស់ក្នុងដួងចិត្តរបស់អ្នក ចូលទៅជិតព្រះជាម្ចាស់ នោះអ្នកនឹងបានធូរស្បើយឡើងវិញ។ នៅពេលដែលដួងចិត្តរបស់អ្នកប្រែជាច្របូកច្របល់ និងមិនស្រួលចិត្ត ដាច់ខាត អ្នកនឹងមិនត្រូវគិតថា ព្រះជាម្ចាស់កំពុងតែអនុញ្ញាតឱ្យអ្នកនិយាយនោះទេ។ ចំពោះចំណុចនេះ អ្នកជឿថ្មីគួរតែយកចិត្តទុកដាក់ជាពិសេសក្នុងការស្ដាប់បង្គាប់តាមព្រះជាម្ចាស់។ អារម្មណ៍ដែលព្រះជាម្ចាស់ដាក់នៅខាងក្នុងខ្លួនមនុស្សគឺ ភាពសុខសាន្ត សេចក្ដីអំណរ ភាពច្បាស់លាស់ និងភាពប្រាកដប្រជា។ ជារឿយៗ មានមនុស្សដែលមិនយល់ ដែលនឹងធ្វើឱ្យមានភាពរញ៉េរញ៉ៃ និងធ្វើអ្វីតាមតែអំពើចិត្ត។ ទាំងអស់នេះគឺជាការរំខាន។ ត្រូវយកចិត្តទុកដាក់ចំពោះបញ្ហានេះ។ ប្រសិនបើអ្នកងាយនឹងធ្លាក់ចូលក្នុងសភាពបែបនេះ អ្នកគួរតែប្រើ «ការចាក់វ៉ាក់សាំង» ដើម្បីទប់ស្កាត់វា។ បើមិនដូច្នោះទេ អ្នកនឹងបង្កការរំខាន ហើយព្រះជាម្ចាស់នឹងវាយប្រដៅអ្នកមិនខាន។ ចូរកុំរាប់ខ្លួនឯងជាសុចរិតឡើយ។ ត្រូវយកចំណុចខ្លាំងរបស់អ្នកដទៃមកបំពេញចំណុចខ្វះខាតរបស់ខ្លួន ត្រូវមើលពីរបៀបដែលអ្នកដទៃរស់នៅតាមព្រះបន្ទូលរបស់ព្រះជាម្ចាស់ ហើយមើលថាតើជីវិត សកម្មភាព និងការនិយាយស្ដីរបស់ពួកគេ សមនឹងត្រាប់តាមដែរឬទេ។ ប្រសិនបើអ្នកចាត់ទុកអ្នកដទៃអន់ជាងខ្លួន នោះអ្នកគឺជាមនុស្សដែលរាប់ខ្លួនឯងជាសុចរិត បោកបញ្ឆោត ហើយគ្មានប្រយោជន៍ដល់នរណាម្នាក់ឡើយ។ អ្វីដែលសំខាន់នៅពេលនេះគឺត្រូវផ្តោតសំខាន់ទៅលើជីវិត ត្រូវហូប និងផឹកព្រះបន្ទូលរបស់ខ្ញុំឱ្យបានច្រើន ត្រូវដកបទពិសោធពីព្រះបន្ទូលរបស់ខ្ញុំ ត្រូវស្គាល់ព្រះបន្ទូលរបស់ខ្ញុំ និងត្រូវធ្វើឱ្យព្រះបន្ទូលរបស់ខ្ញុំក្លាយជាជីវិតរបស់អ្នក។ ទាំងនេះគឺសុទ្ធតែជាចំណុចសំខាន់។ ប្រសិនបើនរណាម្នាក់មិនអាចរស់នៅតាមព្រះបន្ទូលរបស់ព្រះជាម្ចាស់បានទេ តើជីវិតរបស់ពួកគេអាចចាស់ទុំបានទេ? មិនអាចទេ។ អ្នកត្រូវតែរស់នៅតាមព្រះបន្ទូលរបស់ខ្ញុំគ្រប់ពេលវេលា និងយកព្រះបន្ទូលរបស់ខ្ញុំធ្វើជាក្រមប្រតិបត្តិសម្រាប់ជីវិត ដើម្បីឱ្យអ្នកនឹងមានអារម្មណ៍ថា ការប្រតិបត្តិតាមក្រមនោះគឺជារឿងដែលព្រះជាម្ចាស់ពេញព្រះទ័យ ហើយការប្រព្រឹត្តផ្សេងពីនោះ គឺជារឿងដែលព្រះជាម្ចាស់ស្អប់ ហើយបន្តិចម្តងៗ អ្នកនឹងបានដើរលើផ្លូវត្រូវ។ អ្នកត្រូវតែដឹងថាអ្វីមកពីព្រះជាម្ចាស់ និងអ្វីមកពីសាតាំង។ អ្វីដែលមកពីព្រះជាម្ចាស់ ផ្តល់ឱ្យអ្នកនូវនិមិត្តកាន់តែច្បាស់ និងនាំឱ្យចូលកាន់តែជិតព្រះជាម្ចាស់។ អ្នកចែករំលែកក្តីស្រឡាញ់ដ៏ស្មោះស្ម័គ្រជាមួយបងប្អូនប្រុសស្រី អ្នកមានសមត្ថភាពបង្ហាញពីការគិតគូរដល់បន្ទុករបស់ព្រះជាម្ចាស់ និងមានដួងចិត្តស្រឡាញ់ព្រះជាម្ចាស់ដែលមិនចេះសាបសូន្យឡើយ។ នៅខាងមុខ មានផ្លូវមួយសម្រាប់អ្នកដើរ។ អ្វីដែលមកពីសាតាំងធ្វើឱ្យនិមិត្តបាត់បង់ទៅជាមួយអ្នកដែរ និងធ្វើឱ្យអ្នកបាត់បង់អ្វីៗទាំងអស់ដែលអ្នកធ្លាប់មានពីមុនមក។ អ្នកបានឃ្លាតឆ្ងាយពីព្រះជាម្ចាស់ អ្នកគ្មានក្តីស្រឡាញ់ចំពោះបងប្អូនប្រុសស្រីឡើយ ហើយអ្នកមានចិត្តពោរពេញទៅដោយការស្អប់។ អ្នកក្លាយជាមនុស្សអស់សង្ឃឹម អ្នកលែងមានបំណងចង់រស់នៅក្នុងជីវិតជាពួកជុំនុំ ហើយដួងចិត្តដែលស្រឡាញ់ព្រះជាម្ចាស់របស់អ្នកមិនមានទៀតទេ។ នេះជាកិច្ចការរបស់សាតាំង ហើយក៏ជាលទ្ធផលនៃកិច្ចការរបស់ពួកវិញ្ញាណអាក្រក់ផងដែរ។

ឥឡូវនេះ គឺជាពេលវេលាដ៏សំខាន់មួយ។ អ្នកត្រូវតែប្រកាន់ខ្ជាប់តួនាទីរបស់អ្នករហូតដល់ទីបំផុត ត្រូវសំលៀងភ្នែកនៃវិញ្ញាណរបស់អ្នកឱ្យមុតដើម្បីញែកអ្វីល្អចេញពីអ្វីអាក្រក់ ហើយខិតខំប្រឹងប្រែងឱ្យខ្លាំងក្លាដើម្បីកសាងក្រុមជុំនុំ។ ត្រូវគេចចេញពីបាវបម្រើរបស់សាតាំង ពីការរំខានខាងសាសនា និងកិច្ចការរបស់ពួកវិញ្ញាណអាក្រក់។ ត្រូវធ្វើឱ្យពួកជុំនុំបានបរិសុទ្ធឡើង ត្រូវធ្វើឱ្យបំណងព្រះហឫទ័យរបស់ខ្ញុំអនុវត្តទៅដោយគ្មានការបង្អាក់ ហើយពិតណាស់ ក្នុងពេលដ៏ខ្លីនេះ មុនគ្រោះមហន្តរាយមកដល់ ខ្ញុំនឹងប្រោសឱ្យអ្នករាល់គ្នាបានពេញខ្នាតឱ្យបានលឿនតាមដែលអាចធ្វើទៅបាន ហើយនាំអ្នករាល់គ្នាចូលទៅក្នុងសិរីល្អ។


ជំពូកទី ២៣

ចំពោះបងប្អូនប្រុសស្រីទាំងអស់ដែលបានឮសម្លេងរបស់ខ្ញុំ៖ អ្នករាល់គ្នាបានឮសម្លេងនៃការជំនុំជម្រះដ៏ធ្ងន់ធ្ងររបស់ខ្ញុំ ហើយអ្នកបានស៊ូទ្រាំនឹងការរងទុក្ខយ៉ាងខ្លាំង។ ទោះបីជាយ៉ាងណាក៏ដោយ អ្នករាល់គ្នាគួរតែដឹងថា នៅពីក្រោយសម្លេងដ៏ម៉ឺងម៉ាត់របស់ខ្ញុំ គឺមានបង្កប់នូវបំណងព្រះហឫទ័យរបស់ខ្ញុំ! ខ្ញុំប្រៀនប្រដៅអ្នករាល់គ្នា ដើម្បីឱ្យអ្នករាល់គ្នាអាចត្រូវបានសង្គ្រោះ។ អ្នករាល់គ្នាគួរតែដឹងថា ចំពោះពួកបុត្រជាទីស្រឡាញ់របស់ខ្ញុំ នោះខ្ញុំនឹងច្បាស់ជាប្រៀនប្រដៅអ្នករាល់គ្នា និងលួសកាត់អ្នករាល់គ្នា ហើយនៅពេលដ៏ឆាប់ខាងមុខ ខ្ញុំនឹងធ្វើឱ្យអ្នករាល់គ្នាបានពេញលេញ។ ដួងព្រះទ័យរបស់ខ្ញុំចង់ធ្វើជាខ្លាំង ប៉ុន្តែអ្នករាល់គ្នាមិនយល់ពីដួងព្រះទ័យរបស់ខ្ញុំទេ ហើយអ្នកមិនប្រព្រឹត្តតាមព្រះបន្ទូលរបស់ខ្ញុំឡើយ។ ថ្ងៃនេះ ព្រះបន្ទូលរបស់ខ្ញុំមកកាន់អ្នករាល់គ្នា ដោយធ្វើឱ្យអ្នករាល់គ្នាពិតជាទទួលស្គាល់ថា ព្រះជាម្ចាស់គឺជាព្រះដែលប្រកបដោយសេចក្ដីស្រឡាញ់ ហើយបណ្ដាលឱ្យអ្នកទាំងអស់គ្នាមានបទពិសោធអំពីសេចក្ដីស្រឡាញ់ដ៏ស្មោះស្ម័គ្ររបស់ព្រះជាម្ចាស់។ ទោះបីជាយ៉ាងណាក៏ដោយ ក៏មានមនុស្សមួយចំនួនតូចដែលកំពុងធ្វើពុតដែរ។ នៅពេលដែលពួកគេឃើញសេចក្ដីទុក្ខព្រួយរបស់អ្នកដទៃ ពួកគេធ្វើត្រាប់តាម ដោយការបង្ហូរទឹកភ្នែកដូចអ្នកដទៃដែរ។ មានអ្នកផ្សេងទៀតដែលមើលពីខាងក្រៅ ហាក់ដូចជាជាប់ជំពាក់ជាមួយព្រះជាម្ចាស់ និងហាក់ដូចជាមានវិប្បដិសារី ប៉ុន្តែនៅខាងក្នុងពួកគេ ពួកគេពិតជាមិនយល់ពីព្រះជាម្ចាស់ឡើយ ហើយពួកគេក៏មិនច្បាស់អំពីទ្រង់ដែរ។ ផ្ទុយទៅវិញ ពួកគេគ្រាន់តែបង្ហាញផ្នែកខាងមុខប៉ុណ្ណោះ។ ខ្ញុំស្អប់មនុស្សទាំងនេះខ្លាំបំផុត! មិនយូរមិនឆាប់ មនុស្សទាំងនេះនឹងត្រូវបានកាត់ចេញពីទីក្រុងរបស់ខ្ញុំ។ បំណងព្រះហឫទ័យរបស់ខ្ញុំគឺដូច្នេះ៖ ខ្ញុំចង់ឱ្យអ្នកដែលចង់បានខ្ញុំយ៉ាងឆេះឆួល ហើយមានតែអ្នកដែលស្វែងរកខ្ញុំដោយចិត្តដ៏ពិតប៉ុណ្ណោះ ទើបអាចធ្វើឱ្យខ្ញុំសព្វព្រះហឫទ័យ។ ទាំងនេះ គឺជាមនុស្សដែលខ្ញុំនឹងច្បាស់ជាជួយដោយព្រះហស្ដរបស់ខ្ញុំផ្ទាល់ ហើយខ្ញុំនឹងធានាថា ពួកគេមិនជួបប្រទះនឹងគ្រោះមហន្តរាយឡើយ។ មនុស្សដែលពិតជាចង់បានខ្ញុំ នឹងចង់យកចិត្តទុកដាក់ពីព្រះទ័យរបស់ខ្ញុំ ហើយបំពេញបំណងព្រះហឫទ័យរបស់ខ្ញុំ។ ដូច្នេះ អ្នករាល់គ្នាគួរតែចូលទៅក្នុងភាពពិតដ៏ឆាប់ខាងមុខ ហើយទទួលយកព្រះបន្ទូលរបស់ខ្ញុំជាជីវិតរបស់អ្នក។ នេះគឺជាបន្ទុកដ៏ធំបំផុតរបស់ខ្ញុំ។ ប្រសិនបើក្រុមជំនុំ និងពួកបរិសុទ្ធទាំងអស់ចូលទៅក្នុងភាពពិត ហើយក្រុមជំនុំ និងពួកបរិសុទ្ធទាំងអស់អាចប្រកបគ្នាជាមួយខ្ញុំដោយផ្ទាល់ អាចមកនៅចំពោះព្រះភ័ក្រ្ដរបស់ខ្ញុំដោយផ្ទាល់ និងអាចអនុវត្តសេចក្ដីពិត ព្រមទាំងសេចក្ដីសុចរិត នោះពួកគេនឹងក្លាយជាបុត្រជាទីស្រឡាញ់របស់ខ្ញុំ ជាអ្នកដែលខ្ញុំពេញចិត្តណាស់។ ខ្ញុំនឹងប្រទានព្រះពរដ៏ធំធេងទាំងអស់មកលើមនុស្សទាំងនេះ។


ជំពូកទី ២៤

ពេលវេលាចូលកាន់តែជិតហើយ។ ចូរភ្ញាក់ខ្លួនឡើង! ពួកបរិសុទ្ធទាំងអស់អើយ! ខ្ញុំនឹងមានបន្ទូលទៅកាន់អ្នករាល់គ្នា ហើយអស់អ្នកដែលស្ដាប់ឮ ត្រូវភ្ញាក់ខ្លួនឡើង។ ខ្ញុំជាព្រះជាម្ចាស់ដែលអ្នករាល់គ្នាមានសេចក្ដីជំនឿលើ ក្នុងអំឡុងពេលជាច្រើនឆ្នាំមកនេះ។ សព្វថ្ងៃនេះ ខ្ញុំបានត្រឡប់ជាសាច់ឈាម ហើយយាងមកនៅនឹងមុខអ្នករាល់គ្នា ដូច្នេះ ក៏បើកសម្ដែងឱ្យឃើញអស់អ្នកណាដែលចង់បានខ្ញុំយ៉ាងពិតប្រាកដ ដែលព្រមបង់ថ្លៃសម្រាប់ខ្ញុំ ដែលស្ដាប់ព្រះបន្ទូលរបស់ខ្ញុំយ៉ាងពិតប្រាកដ និងដែលព្រមយកសេចក្តីពិតទៅអនុវត្ត។ ដ្បិតខ្ញុំជាព្រះដ៏មានគ្រប់ចេស្ដា ខ្ញុំអាចទតឃើញគ្រប់ទាំងសេចក្តីលាក់កំបាំងនៅក្នុងភាពងងឹតរបស់មនុស្ស ខ្ញុំស្គាល់អ្នកដែលចង់បានខ្ញុំយ៉ាងពិតប្រាកដ ហើយខ្ញុំក៏ស្គាល់អ្នកណាដែលប្រឆាំងនឹងខ្ញុំដែរ។ ខ្ញុំសង្កេតឃើញគ្រប់ការទាំងអស់។

ឥឡូវនេះ ខ្ញុំចង់បង្កើតកាន់តែឆាប់តាមតែអាចធ្វើបាននូវមនុស្សមួយក្រុមដែលត្រូវនឹងព្រះហឫទ័យរបស់ខ្ញុំ ជាមនុស្សមួយក្រុមដែលអាចគិតគូរដល់បន្ទុករបស់ខ្ញុំ។ យ៉ាងណាមិញ ខ្ញុំមិនអាចឈប់ក្នុងការសម្អាត និងបន្សុទ្ធពួកជំនុំរបស់ខ្ញុំឡើយ។ ពួកជំនុំគឺជាដួងព្រះហឫទ័យរបស់ខ្ញុំ។ ខ្ញុំស្អប់មនុស្សអាក្រក់ទាំងអស់ដែលរារាំងអ្នករាល់គ្នាមិនឱ្យហូប និងផឹកព្រះបន្ទូលរបស់ខ្ញុំ។ នោះគឺដោយសារតែមានមនុស្សមួយចំនួនតូចដែលមិនចង់បានខ្ញុំយ៉ាងពិតប្រាកដឡើយ។ មនុស្សទាំងនេះពេញដោយការបោកប្រាស់ ពួកគេមិនចូលជិតខ្ញុំជាមួយដួងចិត្តដ៏ពិតទេ។ ពួកគេជាមនុស្សអាក្រក់ ហើយពួកគេជាមនុស្សដែលបង្អាក់ដល់ការអនុវត្តតាមបំណងព្រះហឫទ័យរបស់ខ្ញុំ។ ពួកគេមិនមែនជាមនុស្សដែលយកសេចក្តីពិតទៅអនុវត្តឡើយ។ មនុស្សទាំងនេះពេញដោយការរាប់ខ្លួនឯងជាសុចរិត និងភាពក្រអឺតក្រទម ពួកគេមានមហិច្ឆតាធំណាស់ ពួកគេចូលចិត្តធ្វើឫកធំ ហើយទោះបីសម្ដីដែលពួកគេនិយាយនោះល្អស្ដាប់ក្ដី ក៏នៅក្នុងកន្លែងលាក់កំបាំង ពួកគេមិនអនុវត្តតាមសេចក្តីពិតឡើយ។ មនុស្សអាក្រក់ទាំងនេះនឹងត្រូវកាត់ចោល និងបោសសម្អាតចេញមិនខាន។ ពួកគេនឹងត្រូវស្វិតស្រពោននៅក្នុងសេចក្តីអន្តរាយ។ ព្រះបន្ទូលទាំងនេះគឺដើម្បីក្រើនរំឭក និងព្រមានដល់អ្នករាល់គ្នាឱ្យបន្តដើរនៅលើផ្លូវដែលស្របតាមព្រះហឫទ័យរបស់ខ្ញុំ។ ចូរត្រឡប់ទៅរកវិញ្ញាណរបស់អ្នកវិញជានិច្ច ដោយសារតែខ្ញុំស្រឡាញ់អស់អ្នកណាដែលស្រឡាញ់ខ្ញុំយ៉ាងអស់ពីចិត្តរបស់ពួកគេ។ ដោយសារតែអ្នករាល់គ្នាចូលមកជិតខ្ញុំ ខ្ញុំនឹងការពារអ្នករាល់គ្នា ហើយថែរក្សាអ្នកពីមនុស្សអាក្រក់ទាំងនោះ។ ខ្ញុំនឹងធ្វើឱ្យអ្នករាល់គ្នាឈររឹងមាំនៅក្នុងដំណាក់របស់ខ្ញុំ ព្រមទាំងការពារអ្នករាល់គ្នារហូតដល់ទីបញ្ចប់។


ជំពូកទី ២៥

ព្រះដ៏មានគ្រប់ព្រះចេស្ដា ព្រះវរបិតាដ៏គង់នៅអស់កល្ប ជាម្ចាស់នៃសេចក្ដីសុខសាន្ត ព្រះជាម្ចាស់របស់យើងគឺជាសេ្ដច! ព្រះដ៏មានគ្រប់ព្រះចេស្ដា ដាក់ព្រះបាទរបស់ទ្រង់នៅលើភ្នំអូលីវ។ ពិតជាស្រស់ស្អាតមែន! ចូរស្ដាប់ចុះ! ពួកយើងដែលជាអ្នកចាំយាម ចូរបន្លឺសម្លេងរបស់ពួកយើងឡើង! ចូរយើងច្រៀងជាមួយគ្នាដោយបន្លឺសម្លេងឡើង ដ្បិតព្រះជាម្ចាស់បានយាងមកឯក្រុងស៊ីយ៉ូនវិញហើយ។ ពួកយើងឃើញនឹងភ្នែករបស់ពួកយើងនូវការបំផ្លាញនៃយេរូសាឡឹម។ ចូរបញ្ចេញសម្លេងដ៏រីករាយ ហើយច្រៀងរួមគ្នា ដ្បិតព្រះជាម្ចាស់បាននាំមកនូវសេចក្ដីកម្សាន្ដចិត្តដល់ពួកយើង ហើយបានប្រោសលោះក្រុងយេរូសាឡិម។ ព្រះជាម្ចាស់បានលាត់ព្រះពាហុដ៏បរិសុទ្ធរបស់ទ្រង់ឱ្យគ្រប់ទាំងសាសន៍បានឃើញផ្ទាល់នឹងភ្នែក រាស្ត្រដ៏ពិតប្រាកដរបស់ព្រះជាម្ចាស់បានលេចមកហើយ! អស់ទាំងចុងនៃផែនដី បានឃើញនូវសេចក្ដីសង្គ្រោះរបស់ព្រះជាម្ចាស់នៃយើងរាល់គ្នា។

ឱ ព្រះដ៏មានគ្រប់ព្រះចេស្ដា! វិញ្ញាណទាំងប្រាំពីរ ត្រូវបានបញ្ជូនចេញពីបល្ល័ង្ករបស់ទ្រង់ទៅកាន់ក្រុមជំនុំនីមួយៗ ដើម្បីបើកសម្ដែងអាថ៌កំបាំងទាំងអស់របស់ទ្រង់។ ដោយការគង់លើបល្ល័ង្កនៃសិរីល្អរបស់ទ្រង់ នោះព្រះអង្គបានគ្រប់គ្រងនគររបស់ទ្រង់ ហើយបានធ្វើឱ្យនគរនោះបានរឹងមាំ និងមានភាពនឹងធឹងប្រកបដោយភាពយុត្តិធម៌ និងសេចក្ដីសុចរិត ហើយទ្រង់បានត្រួតត្រាជាតិសាសន៍ទាំងអស់នៅចំពោះទ្រង់។ ឱ ព្រះដ៏មានគ្រប់ព្រះចេស្ដាអើយ! ទ្រង់បានបន្ធូរខ្សែរឹតរបស់ស្ដេច ទ្រង់បានធ្វើឱ្យទ្វារក្រុងបើកចំហនៅចំពោះទ្រង់ ដោយមិនដែលបិទឡើយ។ ដ្បិតពន្លឺរបស់ទ្រង់បានមកដល់ហើយ ហើយសិរីល្អរបស់ទ្រង់ក៏រះឡើង និងបញ្ចេញពន្លឺយ៉ាងត្រចះត្រចង់។ ភាពងងឹតគ្របដណ្ដប់ផែនដី ហើយសេចក្ដីសូន្យសុងគ្របលើមនុស្ស។ ឱ ព្រះជាម្ចាស់អើយ! ទោះបីជាយ៉ាងណា ទ្រង់បានលេចមក និងបញ្ចេញពន្លឺរបស់ទ្រង់លើពួកយើង ហើយសិរីល្អរបស់ទ្រង់នឹងស្ថិតនៅលើពួកយើង។ អស់ទាំងសាសន៍ នឹងមូលគ្នាមកឯពន្លឺរបស់ទ្រង់ ហើយសេ្ដចទាំងប៉ុន្មាននឹងមកឯរស្មីដែលចេញពីទ្រង់។ ទ្រង់បើកព្រះនេត្ររបស់ទ្រង់មើលជុំវិញ៖ ពួកកូនប្រុសៗរបស់ទ្រង់មូលគ្នាមកឯទ្រង់ ហើយពួកគេមកពីទីឆ្ងាយ។ កូនស្រីៗរបស់ទ្រង់ក៏ត្រូវបានគេបីមកដែរ។ ឱ ព្រះដ៏មានគ្រប់ព្រះចេស្ដាអើយ! សេចក្ដីស្រឡាញ់ដ៏ធំធេងរបស់ទ្រង់បាននៅជាប់ជាមួយពួកយើង។ គឺទ្រង់នេះហើយដែលដឹកនាំពួកយើងដើរនៅលើផ្លូវឆ្ពោះទៅរកនគររបស់ទ្រង់ ហើយគឺព្រះបន្ទូលរបស់ទ្រង់នេះហើយដែលជ្រាបអំពីពួកយើង។

ឱ ព្រះដ៏មានគ្រប់ព្រះចេស្ដាអើយ! ពួកយើងថ្វាយនូវការអរព្រះគុណ និងសរសើរតម្កើងទ្រង់! ចូរឱ្យយើងសម្លឹងទៅរកទ្រង់ នាំយកទីបន្ទាល់ថ្វាយទ្រង់ ស្រឡាញ់ទ្រង់ ហើយច្រៀងទៅរកទ្រង់ដោយចិត្តមួយដែលស្មោះស្ម័គ្រ ស្ងប់ស្ងាត់ និងផ្ចង់ស្មារតី។ សូមឱ្យយើងមានចិត្តតែមួយ ហើយរួមជាមួយគ្នា ហើយសូមឱ្យទ្រង់ធ្វើឱ្យយើងក្លាយជាអ្នកដែលត្រូវនឹងព្រះហឫទ័យទ្រង់ឱ្យបានឆាប់ ដើម្បីត្រូវបានទ្រង់ប្រើប្រាស់។ ដោយហេតុនោះ បំណងព្រះហឫទ័យរបស់ទ្រង់នៅលើផែនដី នឹងអាចត្រូវបានអនុវត្តដោយគ្មានការរារាំង!


ជំពូកទី ២៦

ពួកកូនប្រុសរបស់ខ្ញុំអើយ ចូរស្ដាប់តាមព្រះបន្ទូលខ្ញុំ ចូរស្តាប់សំឡេងខ្ញុំដោយស្ងប់ស្ងៀម ហើយខ្ញុំនឹងធ្វើការបើកសម្ដែងឱ្យអ្នកឃើញ។ ចូរស្ងប់ស្ងៀមនៅក្នុងខ្ញុំ ដោយព្រោះខ្ញុំជាព្រះជាម្ចាស់របស់អ្នក ជាព្រះដ៏ប្រោសលោះតែមួយអង្គរបស់អ្នករាល់គ្នា។ អ្នកត្រូវតែធ្វើឱ្យចិត្តរបស់អ្នករាល់គ្នាស្ងប់ស្ងៀមគ្រប់ពេលវេលា ហើយរស់នៅក្នុងខ្ញុំ។ ខ្ញុំជាថ្មដារបស់អ្នក ជាចន្ទល់របស់អ្នករាល់គ្នា។ មិនត្រូវមានគំនិតផ្សេងទៀតឡើយ ប៉ុន្តែត្រូវពឹងផ្អែកលើខ្ញុំដោយអស់ពីដួងចិត្ត ហើយខ្ញុំច្បាស់ជានឹងលេចមកឱ្យអ្នករាល់គ្នាឃើញ ខ្ញុំជាព្រះជាម្ចាស់របស់អ្នករាល់គ្នា! អ្ហា អស់អ្នកដែលសង្ស័យអើយ! ពួកគេប្រាកដជាមិនអាចឈររឹងមាំ ហើយពួកគេនឹងមិនទទួលបានអ្វីឡើយ។ អ្នកត្រូវតែដឹងថាពេលនេះជាពេលអ្វីហើយ វាជាពេលវេលាដ៏សំខាន់! វាពិតជាសំខាន់យ៉ាងណាទៅ! មិនត្រូវរវល់នឹងរឿងរ៉ាវដែលឥតប្រយោជន៍នោះឡើយ ចូរចូលមកជិតខ្ញុំជាប្រញាប់ ចូរប្រកបជាមួយនឹងខ្ញុំ ហើយខ្ញុំនឹងបើកសម្ដែងឱ្យឃើញនូវអាថ៌កំបាំងទាំងអស់ដល់អ្នករាល់គ្នា។

អ្នកត្រូវតែស្តាប់គ្រប់ទាំងព្រះបន្ទូលនៃការណែនាំពីព្រះវិញ្ញាណបរិសុទ្ធ ហើយយកព្រះបន្ទូលនីមួយៗដាក់ក្នុងចិត្តចុះ។ ច្រើនដងហើយដែលអ្នកបានឮព្រះបន្ទូលខ្ញុំ ហើយបន្ទាប់មកក៏ភ្លេចព្រះបន្ទូលនោះ។ អូ៎ ពួកអ្នកដែលមិនចេះគិតអើយ! អ្នកបានបាត់បង់នូវព្រះពរជាច្រើន! ឥឡូវអ្នកត្រូវស្តាប់ដោយយកចិត្តទុកដាក់ ហើយស្ដាប់តាមព្រះបន្ទូលរបស់ខ្ញុំ ប្រកបជាមួយខ្ញុំកាន់តែច្រើន ហើយចូលមកជិតខ្ញុំកាន់តែខ្លាំង។ អ្វីទាំងអស់ដែលអ្នកមិនយល់ ខ្ញុំនឹងណែនាំអ្នក ហើយខ្ញុំនឹងដឹកនាំអ្នករាល់គ្នាឆ្ពោះទៅមុខ។ មិនត្រូវធ្វើការប្រកបច្រើនជាមួយអ្នកដទៃឡើយ។ ឥឡូវនេះមានមនុស្សជាច្រើនដែលប្រកាសប្រាប់ន័យពាក្យ និងគោលលទ្ធិ ហើយមានមនុស្សតិចណាស់ដែលប្រកាន់ខ្ជាប់នូវសេចក្ដីពិតរបស់ខ្ញុំយ៉ាងប្រាកដ។ ការប្រកបរបស់ពួកគេ ធ្វើឱ្យមានមនុស្សច្រឡំ និងស្ពឹកស្រពន់ ដោយមិនដឹងថាត្រូវរីកលូតលាស់យ៉ាងដូចម្ដេចទេ។ ដោយបានឮពីពួកគេ មនុស្សអាចយល់កាន់តែច្បាស់ថែមទៀតអំពីន័យពាក្យ និងគោលលទ្ធិ។ អ្នកត្រូវតែប្រុងប្រយ័ត្ននូវជំហានរបស់អ្នក ហើយរក្សាចិត្តរបស់អ្នករាល់គ្នា ឱ្យនៅតែមាននៅចំពោះខ្ញុំគ្រប់ពេលវេលា។ អ្នកត្រូវតែប្រាស្រ័យទាក់ទងជាមួយខ្ញុំ ហើយចូលមកជិតខ្ញុំ ហើយខ្ញុំនឹងឱ្យអ្នកមើលឃើញនូវអ្វីដែលអ្នកមិនយល់។ ចូរយកចិត្តទុកដាក់ចំពោះការនិយាយរបស់អ្នក អង្កេតមើលដួងចិត្តអ្នកគ្រប់ពេលវេលា និងដើរតាមផ្លូវដែលខ្ញុំដើរ។

វានឹងមិនមានពេលយូរទេឥឡូវនេះ គឺនៅសល់ពេលតិចតួចប៉ុណ្ណោះ។ ចូរប្រញាប់បោះបង់ចោលអ្វីៗទាំងអស់ លើកលែងតែខ្ញុំប៉ុណ្ណោះ ហើយមកតាមខ្ញុំចុះ! ខ្ញុំនឹងមិនធ្វើទុក្ខទោសដល់អ្នករាល់គ្នាទេ។ ជាច្រើនដងមកហើយដែលអ្នករាល់គ្នាយល់ច្រឡំចំពោះសកម្មភាពរបស់ខ្ញុំ តែអ្នកដឹងទេថាខ្ញុំស្រលាញ់អ្នករាល់គ្នាប៉ុនណា? អ្ហ៎ា អ្នកមិនយល់ពីព្រះហឫទ័យរបស់ខ្ញុំនោះទេ។ មិនថាអ្នករាល់គ្នាសង្ស័យយ៉ាងណាក៏ដោយ ទោះបីជាអ្នកជំពាក់ខ្ញុំប៉ុនណាក៏ដោយ ក៏ខ្ញុំនឹងមិនចងចាំវានោះទេ តែខ្ញុំបានជ្រើសរើសអ្នករាល់គ្នាវិញឱ្យទៅមុខ និងធ្វើតាមបំណងព្រះហឫទ័យរបស់ខ្ញុំ។

សព្វថ្ងៃនេះ មិនមែនជាពេលដែលត្រូវពន្យារពេលទៀតនោះទេ។ ប្រសិនបើអ្នកនៅតែបន្តលាក់បាំងបំណងមួយចំនួនទៀត នោះការជំនុំជម្រះរបស់ខ្ញុំនឹងកើតមានដល់អ្នករាល់គ្នាមិនខាន។ ប្រសិនបើអ្នកចាកចេញពីខ្ញុំ សូម្បីតែមួយភ្លែតក៏ដោយ ក៏អ្នកនឹងដូចជាប្រពន្ធរបស់ឡុតដែរ។ ឥឡូវនេះ ជំហាននៃកិច្ចការរបស់ព្រះវិញ្ញាណបរិសុទ្ធកាន់តែលឿន ហើយអស់អ្នកណាដែលមិនអាចដើរតាមទាន់ពន្លឺថ្មីបានទេ អ្នកនោះគឺកំពុងតែស្ថិតក្នុងសភាពគ្រោះថ្នាក់ហើយ ហើយអស់អ្នកណាដែលមិនរវៀសរវៃទេ អ្នកនោះនឹងត្រូវបោះបង់ចោលមិនខាន។ អ្នកត្រូវតែការពារខ្លួនអ្នក។ អ្នកគួរតែដឹងថា រាល់មជ្ឈដ្ឋាននៅជុំវិញអ្នក គឺខ្ញុំជាអ្នករៀបចំ និងអនុញ្ញាតឱ្យកើតមាន។ ត្រូវយល់ឱ្យច្បាស់អំពីចំណុចនេះ ហើយត្រូវបំពេញតាមព្រះហឫទ័យរបស់ខ្ញុំនៅក្នុងមជ្ឈដ្ឋានដែលខ្ញុំបានប្រទានដល់អ្នក។ ចូរកុំខ្លាចនេះ ខ្លាចនោះឱ្យសោះ ដ្បិតព្រះដ៏មានគ្រប់ព្រះចេស្ដា ជាព្រះនៃកងទ័ពទាំងឡាយ ច្បាស់ជានឹងគង់នៅជាមួយអ្នកមិនខាន។ ទ្រង់គឺជាខ្នងបង្អែករបស់អ្នករាល់គ្នា ហើយទ្រង់គឺជាខែលការពាររបស់អ្នករាល់គ្នា។ សព្វថ្ងៃនេះ មនុស្សមានសញ្ញាណច្រើនពេក ដែលបង្ខំឱ្យខ្ញុំត្រូវបង្ហាញពីព្រះរាជបំណងរបស់ខ្ញុំទៅកាន់មនុស្សដែលត្រូវគេមើលងាយ ដោយបំបាក់មុខអ្នកដែលរាប់ខ្លួនឯងជាសំខាន់ និងអ្នកដែលរាប់ខ្លួនឯងជាសុចរិត អ្នកដែលអួតខ្លួនហួសហេតុ អ្នកដែលមានមហិច្ឆតា និងអ្នកដែលចង់បានឋានៈខ្ពង់ខ្ពស់។ ឱ្យតែអ្នករាល់គ្នាបង្ហាញពីការគិតគូរដោយស្មោះចំពោះបន្ទុករបស់ខ្ញុំ នោះខ្ញុំនឹងបានរៀបចំអ្វីគ្រប់យ៉ាងទុកសម្រាប់អ្នករាល់គ្នាមិនខាន។ គ្រាន់តែធ្វើតាមខ្ញុំទៅបានហើយ!


ជំពូកទី ២៧

ព្រះដ៏ពិតតែមួយអង្គដែលសោយរាជ្យលើចក្រវាល និងរបស់សព្វសារពើ ជាព្រះដ៏មានគ្រប់ព្រះចេស្ដា ជាព្រះគ្រីស្ទនៃគ្រាចុងក្រោយ! នេះគឺជាទីបន្ទាល់មួយរបស់ព្រះវិញ្ញាណបរិសុទ្ធ ពោលគឺជាភស្តុតាងមួយដែលមិនអាចប្រកែកបានឡើយ! ព្រះវិញ្ញាណបរិសុទ្ធកំពុងតែធ្វើកិច្ចការ និងធ្វើបន្ទាល់នៅគ្រប់ទីកន្លែង ដើម្បីកុំឱ្យនរណាម្នាក់ត្រូវសង្ស័យឡើយ។ ឱព្រះមហាក្សត្រដ៏មានជ័យ ជាព្រះដ៏មានគ្រប់ព្រះចេស្ដាអើយ! ព្រះអង្គបានយកឈ្នះលើលោកីយ៍ ទ្រង់បានយកឈ្នះលើបាប ហើយព្រះអង្គបានសម្រេចការប្រោសលោះរបស់ទ្រង់! ទ្រង់បានសង្រ្គោះយើង ដែលជាមនុស្សមួយក្រុមត្រូវបានសាតាំងធ្វើឱ្យពុករលួយនេះ ហើយនឹងប្រោសយើងឱ្យគ្រប់លក្ខណ៍ ដើម្បីធ្វើតាមបំណងព្រះហឫទ័យរបស់ទ្រង់។ ព្រះអង្គកាន់អំណាចជាព្រះមហាក្សត្រលើផែនដីទាំងមូល ដោយគ្រប់គ្រងទឹកដីនេះម្ដងទៀត និងបណ្ដេញសាតាំងឱ្យធ្លាក់ទៅក្នុងជង្ហុកធំ។ ព្រះអង្គជំនុំជម្រះពិភពលោក ហើយគ្មាននរណាម្នាក់អាចរួចខ្លួនពីព្រះហស្តរបស់ទ្រង់ឡើយ។ ទ្រង់សោយរាជ្យជាព្រះមហាក្សត្រ។

ផែនដីទាំងមូលស្រែកឡើងដោយសេចក្តីរីករាយ! វាសរសើរតម្កើងព្រះមហាក្សត្រដ៏មានជ័យ ជាព្រះដ៏មានគ្រប់ព្រះចេស្ដា! ជារៀងរហូតតទៅ! ព្រះអង្គស័ក្តិសមទទួលព្រះកិត្តិយស និងការសរសើរតម្កើង។ សូមថ្វាយសិទ្ធិអំណាច និងសិរីល្អដល់ព្រះមហាក្សត្រដ៏ធំឧត្តមនៃចក្រវាល!

ពេលវេលានៅខ្លីណាស់។ ចូរដើរតាមដានព្រះបាទារបស់ព្រះដ៏មានគ្រប់ព្រះចេស្ដា ហើយបន្តដើរទៅមុខចុះ។ ចូរប្រយ័ត្នប្រយែងចំពោះកំហុស ចូរពិចារណាចំពោះបន្ទុករបស់ទ្រង់ ចូរមានចិត្តគំនិតតែមួយដូចទ្រង់ ហើយលះបង់ខ្លួនសម្រាប់ផែនការគ្រប់គ្រងរបស់ទ្រង់។ អ្នកមិនត្រូវរក្សាទុកទ្រព្យសម្បត្តិរបស់អ្នកឡើយ។ នៅសល់ពេលវេលាតិចណាស់។ ចូរលះបង់ទ្រព្យសម្បត្តិទាំងនោះទៅ! កុំឱបរឹតវាទុកឡើយ! ចូរលះបង់ទ្រព្យសម្បត្តិទាំងនោះទៅ! កុំឱបរឹតវាទុកឡើយ!


ជំពូកទី ២៨

នៅពេលដែលអ្នកឃើញថាពេលវេលាកំពុងកន្លងទៅឆាប់រហ័ស ហើយកិច្ចការរបស់ព្រះវិញ្ញាណបរិសុទ្ធបន្ទាន់ទៅមុខ ដែលបណ្តាលឱ្យអ្នកទទួលបាននូវព្រះពរដ៏អស្ចារ្យបែបនេះ ហើយទទួលព្រះមហាក្សត្រនៃសកលលោក ជាព្រះដ៏មានគ្រប់ព្រះ‌ចេស្តា ជាព្រះអាទិត្យដ៏ភ្លឺចែងចាំង ជាព្រះមហាក្សត្រនៃនគរព្រះ គឺទាំងអស់នេះជាព្រះគុណ និងសេចក្ដីមេត្តាករុណារបស់ខ្ញុំ។ តើមានអ្វីទៀតដែលអាចកាត់អ្នកចេញពីសេចក្ដីស្រឡាញ់របស់ខ្ញុំបាន? ចូរត្រិះរិះពិចារណាដោយប្រុងប្រយ័ត្ន កុំព្យាយាមរត់គេច ចូររង់ចាំដោយស្ងាត់ស្ងៀមនៅចំពោះខ្ញុំគ្រប់ពេលវេលា ហើយមិនត្រូវវង្វេងនៅខាងក្រៅជានិច្ចនោះឡើយ។ ចិត្តរបស់អ្នកត្រូវតែប្រកាន់ខ្ជាប់យ៉ាងជិតស្និទ្ធនឹងព្រះហឫទ័យរបស់ខ្ញុំ ហើយមិនថាមានរឿងអ្វីកើតឡើងក៏ដោយ ចូរកុំធ្វើអ្វីដោយឥតពិចារណា ឬតាមអំពើចិត្តឡើយ។ អ្នកត្រូវតែស្វែងរកបំណងព្រះហឫទ័យរបស់ខ្ញុំ ធ្វើអ្វីៗដែលខ្ញុំចង់បាន ហើយប្តេជ្ញាថានឹងលះបង់ចោលអ្វីដែលខ្ញុំមិនចង់បាន។ អ្នកមិនត្រូវប្រព្រឹត្ដតាមអារម្មណ៍របស់អ្នកទេ ផ្ទុយទៅវិញត្រូវប្រព្រឹត្ដដោយភាពសុចរិតដូចខ្ញុំដែរ ដោយគ្មានមនោសញ្ចេតនាសូម្បីតែចំពោះឪពុកម្តាយរបស់អ្នកក៏ដោយ។ អ្នកត្រូវតែបោះបង់ចោលអ្វីៗទាំងអស់ដែលមិនស្របតាមសេចក្តីពិត ហើយអ្នកត្រូវតែថ្វាយខ្លួនអ្នក និងលះបង់ខ្លួនអ្នកសម្រាប់ខ្ញុំ ដោយចិត្តបរិសុទ្ធដែលស្រឡាញ់ខ្ញុំ។ ចូរកុំទទួលរងនូវការគ្រប់គ្រងរបស់បុគ្គលណាម្នាក់ ព្រឹត្តិការណ៍ ឬវត្ថុណាមួយឡើយ។ ដរាបណាវាស្របទៅតាមបំណងព្រះហឫទ័យរបស់ខ្ញុំ នោះសូមអនុវត្តតាមព្រះបន្ទូលរបស់ខ្ញុំចុះ។ ចូរកុំខ្លាចឡើយ ព្រោះព្រះហស្ដរបស់ខ្ញុំទ្រអ្នក ហើយខ្ញុំនឹងទុកអ្នកឱ្យនៅឆ្ងាយពីមនុស្សអាក្រក់ទាំងអស់។ អ្នកគួរការពារចិត្តរបស់អ្នកឱ្យស្ថិតនៅជាប់នឹងខ្ញុំគ្រប់ពេលវេលា ដ្បិតជីវិតរបស់អ្នកពឹងផ្អែកលើខ្ញុំផ្ទាល់ក្នុងការរស់នៅរបស់វា។ ប្រសិនបើអ្នកចាកចេញពីខ្ញុំ ពេលនោះអ្នកនឹងត្រូវក្រៀមស្វិតភ្លាម។

អ្នកគួរតែដឹងថាទាំងនេះគឺជាគ្រាចុងក្រោយ។ អារក្សសាតាំង គឺដូចជាតោដែលកំពុងគ្រហឹម ក្រវែលពីខាងក្រៅដោយស្វែងរកមនុស្សដើម្បីត្របាក់លេប។ គ្រោះកាចគ្រប់បែបយ៉ាង ឥឡូវផ្ទុះឡើងហើយ ហើយមានវិញ្ញាណអាក្រក់គ្រប់ប្រភេទ។ មានតែខ្ញុំប៉ុណ្ណោះដែលជាព្រះជាម្ចាស់ដ៏ពិត។ មានតែខ្ញុំប៉ុណ្ណោះដែលជាជម្រករបស់អ្នក។ ឥឡូវនេះ អ្នកមិនអាចធ្វើអ្វីបានក្រៅពីលាក់ខ្លួននៅក្នុងកន្លែងអាថ៌កំបាំងរបស់ខ្ញុំទេ មានតែនៅក្នុងខ្ញុំប៉ុណ្ណោះ ហើយគ្រោះមហន្តរាយនឹងមិនកើតឡើងចំពោះអ្នកនោះទេ ហើយគ្មានសេចក្ដីអន្ដរាយណាមួយនឹងមកជិតតង់របស់អ្នកឡើយ។ អ្នកត្រូវតែមកជិតខ្ញុំឱ្យបានញឹកញាប់ និងប្រកបជាមួយខ្ញុំនៅកន្លែងអាថ៌កំបាំង។ ចូរកុំប្រកបជាមួយអ្នកដទៃដោយភាពមិនច្បាស់លាស់នោះឡើយ។ អ្នកត្រូវតែយល់ពីអត្ថន័យនៅក្នុងព្រះបន្ទូលរបស់ខ្ញុំ។ ខ្ញុំមិនមានបន្ទូលថាអ្នកមិនត្រូវបានអនុញ្ញាតឱ្យធ្វើការប្រកបនោះទេ ប៉ុន្តែថាអ្នកនៅតែមិនមានការយល់ជាក់។ ក្នុងអំឡុងពេលនេះ កិច្ចការរបស់វិញ្ញាណអាក្រក់មានច្រើនណាស់។ ពួកគេប្រើមនុស្សគ្រប់ប្រភេទដើម្បីធ្វើការប្រកបជាមួយអ្នក។ ពាក្យរបស់ពួកគេស្តាប់ទៅគួរឱ្យចង់ស្ដាប់ណាស់ ប៉ុន្តែមានសារជាតិពិសពុលនៅខាងក្នុង។ ពួកគេជាគ្រាប់កាំភ្លើងដែលស្រោបស្ករ ហើយពួកគេនឹងដាក់ថ្នាំពុលរបស់ពួកគេទៅក្នុងខ្លួនអ្នក ដោយមិនឱ្យអ្នកដឹងខ្លួនជាមុន។ អ្នកគួរតែដឹងថាមនុស្សភាគច្រើននាពេលសព្វថ្ងៃគឺមិនស្ថិតស្ថេរ ហាក់ដូចជាពួកគេស្រវឹងអ៊ីចឹង។ នៅពេលអ្នកប្រកបអំពីការលំបាករបស់អ្នកជាមួយអ្នកដទៃ អ្វីដែលពួកគេនឹងប្រាប់អ្នកគឺគ្រាន់តែជាច្បាប់ និងគោលលទ្ធិតែប៉ុណ្ណោះ ហើយវាមិនល្អដូចការប្រកបជាមួយខ្ញុំដោយផ្ទាល់នោះទេ។ ចូរមកចំពោះខ្ញុំ ហើយចាក់វត្ថុចាស់ៗនៅក្នុងខ្លួនអ្នកចេញ។ ចូរបើកចិត្តរបស់អ្នកសម្រាប់ខ្ញុំ ហើយព្រះទ័យរបស់ខ្ញុំប្រាកដជានឹងត្រូវបើកសម្ដែងឱ្យអ្នកឃើញ។ ចិត្តអ្នកត្រូវតែឧស្សាហ៍ព្យាយាមនៅចំពោះខ្ញុំ។ ចូរកុំខ្ជិលច្រអូសឡើយ តែចូលមកជិតខ្ញុំឱ្យបានញឹកញាប់។ នេះជាវិធីលឿនបំផុតដើម្បីឱ្យជីវិតរបស់អ្នកលូតលាស់។ អ្នកត្រូវតែរស់នៅក្នុងខ្ញុំ ហើយខ្ញុំនឹងរស់នៅក្នុងអ្នក ហើយនៅក្នុងអ្នក ខ្ញុំនឹងធ្វើជាព្រះមហាក្សត្រដឹកនាំអ្នកក្នុងគ្រប់ការទាំងអស់ហើយអ្នកនឹងមានចំណែកនៃនគរព្រះ។

ចូរកុំមើលស្រាលខ្លួនឯងដោយព្រោះតែអ្នកនៅក្មេងនោះឡើយ។ អ្នកគួរតែថ្វាយខ្លួនដល់ខ្ញុំ។ ខ្ញុំមិនពិចារណាពីការដែលមនុស្សសម្ដែងចេញនៅខាងក្រៅនោះទេ ហើយក៏មិនគិតពីអាយុរបស់ពួកគេដែរ។ ខ្ញុំពិចារណាថាតើពួកគេស្រឡាញ់ខ្ញុំដោយស្មោះ ហើយថាតើពួកគេដើរតាមមាគ៌ារបស់ខ្ញុំ និងអនុវត្តនូវសេចក្តីពិតដោយមិនយកចិត្តទុកដាក់លើអ្វីផ្សេងទៀតទាំងអស់ឬអត់នោះទេ។ ចូរកុំបារម្ភអំពីថ្ងៃស្អែកនឹងទៅជាយ៉ាងណា ហើយអនាគតនឹងទៅជាយ៉ាងណានោះឡើយ។ គ្រាន់តែរស់នៅរាល់ថ្ងៃ ពឹងអាងលើខ្ញុំ ហើយខ្ញុំប្រាកដជានឹងដឹកនាំអ្នក។ ចូរកុំបង្អែបង្អង់ទៅលើគំនិតដែលថា «ជីវិតខ្ញុំតូចតាចពេក ខ្ញុំមិនយល់អ្វីទាំងអស់» ដែលជាគំនិតរបស់សាតាំងនោះឡើយ។ អ្នកគ្រាន់តែប្រើចិត្តរបស់អ្នកឱ្យមកជិតខ្ញុំគ្រប់ពេលវេលា ដើម្បីដើរតាមគន្លងរបស់ខ្ញុំរហូតដល់ចុងបញ្ចប់នៃផ្លូវគឺបានហើយ។ ពេលអ្នកឮព្រះបន្ទូលរបស់ខ្ញុំអំពីការស្ដីបន្ទោស និងការព្រមាន ចូរភ្ញាក់ឡើង ហើយរត់ទៅមុខភ្លាម។ ចូរចូលមកជិតខ្ញុំដោយឥតឈប់ឈរ រីកលូតលាស់ទាន់ពេលជាមួយគេឯង ហើយមើលទៅមុខជានិច្ច។ នៅក្នុងព្រះវត្តមានរបស់ខ្ញុំ អ្នកត្រូវតែស្រឡាញ់ព្រះជាម្ចាស់របស់អ្នកឱ្យអស់ពីចិត្ត និងអស់ពីព្រលឹង។ នៅលើមាគ៌ានៃការបម្រើ ចូរពិចារណាព្រះបន្ទូលរបស់ខ្ញុំឱ្យបានញឹកញាប់។ ក្នុងការអនុវត្តសេចក្តីពិត ចូរកុំមានចិត្តទន់ខ្សោយឡើយ។ ត្រូវមានចិត្តរឹងមាំដោយមានការតាំងចិត្ត និងការប្តេជ្ញាចិត្តដូចជាក្មេងប្រុស។ ត្រូវប្រកាន់ខ្ជាប់នូវចិត្តដ៏ខ្លាំងក្លា។ ប្រសិនបើអ្នកប្រាថ្នាចង់ស្រឡាញ់ខ្ញុំ នោះអ្នកត្រូវតែបំពេញព្រះហឫទ័យខ្ញុំក្នុងគ្រប់យ៉ាងដែលខ្ញុំសព្វព្រះហឫទ័យចង់សម្រេចបាននៅក្នុងអ្នក។ ប្រសិនបើអ្នកចង់ដើរតាមខ្ញុំ នោះអ្នកត្រូវតែបោះបង់ចោលនូវអ្វីទាំងអស់ដែលអ្នកមាន អ្វីទាំងអស់ដែលអ្នកស្រឡាញ់។ អ្នកត្រូវតែចុះចូលដោយបន្ទាបខ្លួននៅចំពោះខ្ញុំ ដោយមានគំនិតសាមញ្ញ។ ចូរកុំស្វែងរក ឬគិតដោយឥតអំពើឡើយ តែត្រូវគោរពតាមកិច្ចការរបស់ព្រះវិញ្ញាណបរិសុទ្ធវិញ។

នៅទីនេះ ខ្ញុំឱ្យជាយោបល់ដល់អ្នកថា៖ ត្រូវប្រាកដថាប្រកាន់ខ្ជាប់នូវអ្វីដែលខ្ញុំបានបំភ្លឺនៅក្នុងខ្លួនអ្នក ហើយត្រូវប្រាកដថាអនុវត្តវា!


ជំពូកទី ២៩

តើអ្នកដឹងដែរឬទេថា ពេលវេលាកំពុងតែខើច? ដូច្នេះ នៅក្នុងពេលដ៏ខ្លីនេះ អ្នកត្រូវតែពឹងអាងលើខ្ញុំ ហើយអ្នកត្រូវបោះបង់ចោលនូវអ្វីៗទាំងអស់ដែលមិនស្របតាមនិស្ស័យរបស់ខ្ញុំ ដូចជា ភាពល្ងង់ខ្លៅ ភាពយឺតយ៉ាវក្នុងការប្រតិកម្មតប គំនិតមិនច្បាស់លាស់ ដួងចិត្តដែលទន់ជ្រាយ ឆន្ទៈដ៏ទន់ខ្សោយ ភាពមិនសមហេតុផល ការប្រើអារម្មណ៍ហួសប្រមាណ ភាពភាន់ច្រឡំ និងកង្វះនូវការដឹងខុសត្រូវ។ ការទាំងនេះត្រូវតែបោះបង់ចោលកាន់តែឆាប់តាមតែអាចធ្វើទៅបាន។ ខ្ញុំជាព្រះដ៏មានគ្រប់ព្រះចេស្ដា! ដរាបណាអ្នកព្រមសហការជាមួយខ្ញុំ នោះខ្ញុំអាចព្យាបាលគ្រប់យ៉ាងដែលឱ្យអ្នកឈឺថ្កាត់។ ខ្ញុំជាព្រះជាម្ចាស់ដែលទតមើលខាងក្នុងដួងចិត្តរបស់មនុស្ស។ ខ្ញុំជ្រាបគ្រប់ទាំងជំងឺរបស់អ្នក ហើយក៏ជ្រាបពីសេចក្តីខ្វះចន្លោះរបស់អ្នកផងដែរ។ ទាំងនេះគឺជាអ្វីៗដែលរារាំងអ្នកមិនឱ្យចម្រើនឡើងនៅក្នុងជីវិត ហើយអ្នកត្រូវតែបោះបង់ចោលការទាំងនេះឱ្យបានកាន់តែឆាប់តាមដែលអាចធ្វើទៅបាន។ បើមិនដូច្នោះទេ បំណងព្រះហឫទ័យរបស់ខ្ញុំមិនអាចត្រូវបានអនុវត្តចំពោះអ្នកបានឡើយ។ ចូរពឹងអាងលើខ្ញុំក្នុងការកម្ចាត់ចោលអ្វីៗទាំងអស់ដែលខ្ញុំស្រាយបំភ្លឺដល់អ្នក ចូររស់នៅតាមខ្ញុំជានិច្ច ចូរនៅជិតស្និទ្ធជាមួយខ្ញុំ ហើយធ្វើតាមគ្រប់សកម្មភាព និងឥរិយាបថដូចដែលខ្ញុំធ្វើដែរ។ ចូរប្រកបគ្នាជាមួយខ្ញុំឱ្យបានញឹកញាប់អំពីអ្វីដែលអ្នកមិនយល់ ហើយខ្ញុំនឹងចង្អុលបង្ហាញដល់អ្នក ដើម្បីឱ្យអ្នកអាចឆ្ពោះទៅមុខ។ បើអ្នកមិនទាន់ច្បាស់ទេ ចូរកុំធ្វើទាំងតក់ក្រហល់ឡើយ ប៉ុន្តែត្រូវរង់ចាំពេលវេលារបស់ខ្ញុំ។ ចូរបន្តរក្សាបុគ្គលិកលក្ខណៈនឹងនរ ហើយមិនត្រូវបណ្ដោយឱ្យចិត្តឆេះឆួលរបស់អ្នកប្រែជាម្ដងក្ដៅ និងម្ដងត្រជាក់ឡើយ។ អ្នកត្រូវតែមានដួងចិត្តដែលគោរពចំពោះខ្ញុំជានិច្ច។ អ្វីដែលអ្នកធ្វើនៅចំពោះខ្ញុំ និងនៅពីក្រោយព្រះនេត្រខ្ញុំ ត្រូវតែស្របតាមបំណងព្រះហឫទ័យរបស់ខ្ញុំជានិច្ច។ មិនត្រូវអត់ឱនដល់នរណាម្នាក់ជំនួសខ្ញុំឡើយ មិនថាគេជាស្វាមីរបស់អ្នក ឬជាក្រុមគ្រួសាររបស់អ្នកនោះឡើយ។ វាមិនអាចទទួលយកបានទេ មិនថាពួកគេជាមនុស្សល្អកម្រិតណាក៏ដោយ។ អ្នកត្រូវតែធ្វើសកម្មភាពដោយផ្អែកលើសេចក្តីពិត។ បើអ្នកស្រឡាញ់ខ្ញុំ ខ្ញុំនឹងប្រទានព្រះពរដ៏ធំដល់អ្នក។ ខ្ញុំនឹងមិនអត់ធ្មត់ចំពោះអ្នកណាដែលប្រឆាំងឡើយ។ ចូរស្រឡាញ់អស់អ្នកដែលខ្ញុំស្រឡាញ់ ហើយស្អប់អស់អ្នកដែលខ្ញុំស្អប់។ កុំយកចិត្តទុកដាក់ចំពោះមនុស្ស ព្រឹត្តិការណ៍ ឬវត្ថុអ្វីមួយឡើយ។ ចូរមើលដោយវិញ្ញាណរបស់អ្នក ហើយមើលឱ្យច្បាស់អំពីមនុស្សដែលខ្ញុំប្រើ។ ចូរមានទំនាក់ទំនងឱ្យបានកាន់តែញឹកញាប់ជាមួយមនុស្សខាងវិញ្ញាណ។ មិនត្រូវល្ងិតល្ងង់នោះឡើយ អ្នកត្រូវតែមានលក្ខណៈខុសពីគេ។ ស្រូវនឹងនៅតែងតែជាស្រូវ ហើយស្រងែនឹងមិនដែលលូតលាស់ក្លាយជាស្រូវឡើយ។ អ្នកត្រូវតែស្គាល់ពីប្រភេទមនុស្សខុសៗគ្នា។ អ្នកត្រូវតែប្រុងប្រយ័ត្នជាពិសេសចំពោះពាក្យសម្ដីរបស់អ្នក ហើយបន្តដើរនៅលើផ្លូវស្របតាមបំណងព្រះហឫទ័យរបស់ខ្ញុំ។ ចូរពិចារណាលើគ្រប់ទាំងព្រះបន្ទូលទាំងនេះយ៉ាងយកចិត្តទុកដាក់ចុះ។ អ្នកត្រូវតែបោះបង់ចោលការបះបោររបស់អ្នកភ្លាមៗ ហើយក្លាយជាមនុស្សដែលស័ក្ដិសមនឹងឱ្យខ្ញុំប្រើប្រាស់ ដើម្បីឱ្យអ្នកអាចបំពេញតាមព្រះហឫទ័យរបស់ខ្ញុំ។


ជំពូកទី ៣០

បងប្អូនប្រុសៗអើយ ចូរភ្ញាក់ខ្លួនឡើង! បងប្អូនស្រីៗ​អើយ ចូរភ្ញាក់ខ្លួនឡើង! ថ្ងៃរបស់ខ្ញុំ​នឹងមិនត្រូវ​ពន្យារ​ឡើយ។ ពេលវេលាជាជីវិត ហើយការ​យកពេលវេលាមកវិញ គឺជាការសង្រ្គោះជីវិត! ពេលវេលានៅមិនឆ្ងាយទេ! ប្រសិន​បើ​អ្នក​រាល់គ្នា​ធ្លាក់នៅ​ក្នុងការប្រលងចូលរៀន​នៅ​មហា​វិទ្យាល័យ អ្នកអាចរៀននិង​ប្រលង​ម្ដងហើយម្ដងទៀតបាន​។ ក៏ប៉ុន្តែ ថ្ងៃរបស់ខ្ញុំនឹងលែងពន្យារពេលតទៅ​ទៀត​ហើយ​។ ចូរចាំ! ចូរចាំទុកចុះ! ទាំង​នេះ​គឺ​ជាសម្ដី​ដាស់តឿនដោយសុទ្ធចិត្ត​របស់ខ្ញុំ។ ទីបញ្ចប់នៃពិភពលោក ត្រូវបានលាតត្រដាង​នៅនឹង​មុខ​អ្នករាល់គ្នាហើយ ហើយ​គ្រោះមហន្តរាយ​ដ៏​​​​ធំ​នឹងចូលមកដល់ក្នុងពេលឆាប់ៗ​ខាងមុខ​នេះ​។ តើមួយណាសំខាន់ជាង៖ ជីវិតរបស់អ្នករាល់គ្នា ឬក៏ដំណេករបស់អ្នករាល់គ្នា ម្ហូបអាហារ ភេសជ្ជៈ និង​ការស្លៀក​ពាក់​របស់អ្នករាល់គ្នា? ពេលវេលា​​​ដែល​​អ្នករាល់គ្នា​ត្រូវថ្លឹងថ្លែង​អំពីការទាំងនេះបានមកដល់​ហើយ! ឈប់ឆ្ងល់ទៀតហើយ! ​​​តើអ្នករាល់គ្នាភ័យខ្លាចនឹងរឿងទាំងអស់នេះខ្លាំងណាស់មែនទេ?

គួរឱ្យអាណិតម្ល៉េះ! អន់អ្វីម្ល៉េះ! ម្ដេចក៏ខ្វាក់ភ្នែកមើលមិនឃើញដូច្នេះ! មនុស្សជាតិអីក៏ឃោរឃៅយ៉ាងនេះ! ពិតណាស់ អ្នកបិទត្រចៀកមិនស្ដាប់ព្រះបន្ទូលរបស់ខ្ញុំឡើយ តើខ្ញុំកំពុងតែមានបន្ទូលទៅកាន់អ្នករាល់គ្នាដោយអសារឥតការឬ? អ្នករាល់គ្នានៅតែខ្ជីខ្ជាទៀត តើហេតុអ្វីទៅ? ហេតុអ្វីបានជាដូច្នេះ? តើអ្នករាល់គ្នាពិតជាមិនធ្លាប់គិតបែបនេះមែនឬ? តើខ្ញុំនិយាយសេចក្តីទាំងនេះទៅកាន់អ្នកណាទៅ? ចូរជឿខ្ញុំចុះ! ខ្ញុំជាព្រះសង្រ្គោះរបស់អ្នករាល់គ្នា! ខ្ញុំជាព្រះដ៏មានគ្រប់ព្រះចេស្ដារបស់អ្នករាល់គ្នា! ចូរប្រុងស្មារតី! ចូរប្រុងស្មារតីឡើង! ចូរចាំថា ពេលវេលាដែលបាត់បង់ទៅ នឹងមិនអាចត្រលប់មកវិញឡើយ! នៅក្នុងលោកនេះ គ្មានថ្នាំណាអាចព្យាបាលវិប្បដិសារីបានឡើយ! ដូច្នេះ តើខ្ញុំគួរតែមានបន្ទូលដូចម្ដេចកាន់អ្នករាល់គ្នាទៅ? តើព្រះបន្ទូលរបស់ខ្ញុំមិនមានតម្លៃនឹងឱ្យអ្នករាល់គ្នាយកទៅពិចារណាយ៉ាងយកចិត្តទុកដាក់ម្ដងហើយម្ដងទៀតទេឬ? អ្នករាល់គ្នាមិនខ្វល់នឹងព្រះបន្ទូលរបស់ខ្ញុំទាល់តែសោះ ហើយក៏មិនទទួលខុសត្រូវជាមួយជីវិតរបស់ខ្លួនដែរ។ តើខ្ញុំអាចអត់ទ្រាំចំពោះទង្វើបែបនេះយ៉ាងដូចម្ដេច? តើខ្ញុំអាចធ្វើម្ដេចកើតទៅ?

ក្នុងអំឡុងពេលនេះ ហេតុអ្វីបានជាជីវិតជាពួកជំនុំដែលត្រឹមត្រូវមិនអាចរះឡើងនៅក្នុងចំណោមអ្នករាល់គ្នា? នោះគឺដោយសារតែអ្នករាល់គ្នាខ្វះនូវសេចក្តីជំនឿ។ អ្នកមិនព្រមលះបង់ មិនថ្វាយខ្លួន មិនព្រមលះបង់ខ្លួនឯងនៅចំពោះខ្ញុំ។ ឱពួកកូនប្រុសរបស់ខ្ញុំអើយ ចូរភ្ញាក់ឡើង! ពួកកូនប្រុសរបស់ខ្ញុំអើយ ចូរជឿលើខ្ញុំចុះ! កូនសម្លាញ់អើយ ហេតុអ្វីបានជាអ្នកមិនគិតពិចារណាលើអ្វីដែលមានក្នុងព្រះហឫទ័យរបស់ខ្ញុំដូច្នេះ?


ជំពូកទី ៣១

ខ្ញុំស្រឡាញ់អស់អ្នកណាដែលចង់បានខ្ញុំដោយចិត្តស្មោះ។ បើអ្នករាល់គ្នាផ្តោតលើការស្រឡាញ់ខ្ញុំ នោះខ្ញុំនឹងប្រាកដជាប្រទានព្រះពរទាំងមេៗដល់អ្នករាល់គ្នាមិនខាន។ តើអ្នករាល់គ្នាដឹងអំពីបំណងព្រះហឫទ័យរបស់ខ្ញុំដែរឬទេ? នៅក្នុងដំណាក់របស់ខ្ញុំ គ្មានការបែងចែករវាងឋានៈខ្ពស់ និងទាបឡើយ។ គ្រប់គ្នាគឺជាបុត្ររបស់ខ្ញុំ ហើយខ្ញុំជាព្រះវរបិតារបស់អ្នករាល់គ្នា ជាព្រះជាម្ចាស់របស់អ្នករាល់គ្នា។ ខ្ញុំមានភាពខ្ពង់ខ្ពស់បំផុត និងមានភាពវិសេសឯក។ ខ្ញុំគ្រប់គ្រងលើចក្កវាឡ និងរបស់សព្វសារពើ!

អ្នកគួរតែ «បម្រើខ្ញុំដោយការបន្ទាបខ្លួន និងនៅក្នុងភាពអនាមិក» នៅក្នុងដំណាក់របស់ខ្ញុំ។ ឃ្លានេះគួរតែដើរតួជាបាវចនារបស់អ្នក។ មិនត្រូវធ្វើជាស្លឹកឈើនៅលើដើមឈើឡើយ ប៉ុន្តែត្រូវក្លាយជាឫសនៃដើមឈើដែលចាក់ឫសយ៉ាងជ្រៅនៅក្នុងជីវិតវិញ។ ចូរចូលទៅក្នុងបទពិសោធដ៏ពិតនៃជីវិត រស់នៅតាមព្រះបន្ទូលរបស់ខ្ញុំ ស្វែងរកខ្ញុំកាន់តែច្រើននៅក្នុងគ្រប់កិច្ចការ ព្រមទាំងចូលមកជិតខ្ញុំ និងប្រកបគ្នាជាមួយខ្ញុំ។ កុំយកចិត្តទុកដាក់ចំពោះរឿងខាងក្រៅឡើយ ហើយក៏មិនត្រូវឱ្យបុគ្គល ព្រឹត្តិការណ៍ ឬវត្ថុអ្វីមួយមកត្រួតត្រាលើអ្នកនោះដែរ ប៉ុន្តែត្រូវប្រកបគ្នាតែជាមួយមនុស្សខាងវិញ្ញាណអំពីលក្ខណៈរបស់ខ្ញុំវិញ។ ត្រូវយល់ពីបំណងព្រះហឫទ័យរបស់ខ្ញុំ ត្រូវអនុញ្ញាតឱ្យព្រះជន្មរបស់ខ្ញុំហូរនៅក្នុងចំណោមអ្នក ហើយសម្ដែងចេញនូវព្រះបន្ទូលរបស់ខ្ញុំ និងប្រតិបត្តិតាមសេចក្តីតម្រូវរបស់ខ្ញុំ។

ចូរដាក់កម្លាំងរបស់អ្នកទាំងអស់លើរឿងទាំងឡាយណាដែលខ្ញុំបានដាក់បញ្ជាបេសកកម្មដល់អ្នក។ ចូរធ្វើអ្វីគ្រប់យ៉ាងដែលអ្នកអាចធ្វើបាន ដើម្បីផ្គាប់ព្រះហឫទ័យរបស់ខ្ញុំ។ ខ្ញុំជាព្រះចេស្ដារបស់អ្នក ហើយខ្ញុំជាអំណររបស់អ្នក...។ ខ្ញុំជាអ្វីគ្រប់យ៉ាងរបស់អ្នក។ ចូរគ្រាន់តែដេញតាមខ្ញុំចុះ។ ខ្ញុំជ្រាបពីសេចក្តីប៉ងប្រាថ្នាដ៏ពិតនៃដួងចិត្តរបស់អ្នក និងជ្រាបថា អ្នកលះបង់ខ្លួនឯងសម្រាប់ខ្ញុំដោយចិត្តស្មោះ ប៉ុន្តែអ្នកគួរតែដឹងពីរបៀបបង្ហាញស្វាមីភក្តិចំពោះខ្ញុំនៅក្នុងដំណាក់របស់ខ្ញុំ និងរបៀបដើរតាមខ្ញុំដល់ទីបំផុត។

ពួកជំនុំគឺជាព្រះហឫទ័យរបស់ខ្ញុំ ហើយខ្ញុំកំពុងតែអន្ទះសាក្នុងការកសាងពួកជំនុំរបស់ខ្ញុំ។ អ្នកគួរតែលះបង់ខ្លួនឯងសម្រាប់ខ្ញុំតាមរយៈការថ្វាយខ្លួនអ្នក ដោយគ្មានលាក់ទុកសោះឡើយ ព្រមទាំងបង្ហាញការពិចារណាចំពោះបំណងព្រះហឫទ័យរបស់ខ្ញុំ ដើម្បីបំពេញតាមព្រះហឫទ័យរបស់ខ្ញុំ។


ជំពូកទី ៣២

តើអ្វីទៅជាពន្លឺ? កាលពីអតីតកាល តាមពិតទៅ អ្នករាល់គ្នាបានចាត់ទុកការបំផ្លាស់បំប្រែនៃកិច្ចការរបស់ព្រះវិញ្ញាណបរិសុទ្ធជាពន្លឺ។ មានពន្លឺដ៏ពិតមួយនៅគ្រប់ពេលវេលា៖ នោះគឺជាការទទួលបានលក្ខណៈរបស់ព្រះជាម្ចាស់ តាមរយៈការចូលមកជិតខ្ញុំ និងការប្រកបគ្នាជាមួយខ្ញុំ។ ដោយមានការយល់ដឹងជ្រៅជ្រះអំពីព្រះបន្ទូលរបស់ព្រះជាម្ចាស់ និងដោយយល់អំពីបំណងព្រះហឫទ័យរបស់ព្រះជាម្ចាស់នៅក្នុងព្រះបន្ទូលរបស់ទ្រង់ ដែលនោះគឺជាការមានអារម្មណ៍អំពីព្រះវិញ្ញាណនៅក្នុងព្រះបន្ទូលរបស់ព្រះជាម្ចាស់ និងចាប់យល់ពីព្រះបន្ទូលរបស់ព្រះជាម្ចាស់នៅខាងក្នុងអ្នករាល់គ្នា ខណៈពេលដែលកំពុងហូប និងផឹកព្រះបន្ទូលទាំងនេះ។ អ្នកយល់អំពីលក្ខណៈរបស់ព្រះអង្គ តាមរយៈបទពិសោធ និងទទួលបានការស្រាយបំភ្លឺរបស់ព្រះជាម្ចាស់ ក្នុងពេលដែលអ្នកប្រាស្រ័យទាក់ទងជាមួយទ្រង់។ ទាំងអស់នេះហើយគឺជាពន្លឺនោះ។ អ្នកអាចត្រូវបានបំភ្លឺ និងទទួលបានការយល់ដឹងជ្រៅជ្រះថ្មីនៅក្នុងព្រះបន្ទូលរបស់ព្រះជាម្ចាស់នៅគ្រប់ពេលវេលា ក្នុងពេលដែលអ្នកកំពុងតែរិះគិត និងសញ្ជឹងគិត។ បើអ្នកយល់ពីព្រះបន្ទូលរបស់ព្រះជាម្ចាស់ ហើយអ្នកមានអារម្មណ៍អំពីពន្លឺថ្មី តើអ្នកនឹងមិនមានព្រះចេស្ដានៅក្នុងការបម្រើរបស់អ្នកទេឬ? អ្នករាល់គ្នាព្រួយបារម្ភច្រើនពេកហើយ ក្នុងពេលដែលអ្នកផ្ដល់ការបម្រើ! នោះគឺដោយសារតែអ្នករាល់គ្នាមិនបានប៉ះពាល់នឹងភាពជាក់ស្ដែង ហើយអ្នកមិនមានបទពិសោធ ឬការយល់ដឹងជ្រៅជ្រះដ៏ពិត។ បើអ្នកមានការយល់ដឹងជ្រៅជ្រះដ៏ពិតប្រាកដ តើអ្នកនឹងមិនដឹងអំពីរបៀបដែលត្រូវបម្រើទេឬ? នៅពេលដែលមានរឿងហេតុមួយចំនួនកើតឡើងចំពោះអ្នក អ្នកត្រូវតែព្យាយាមដកពិសោធន៍រឿងហេតុទាំងនោះដោយខ្នះខ្នែង។ នៅក្នុងបរិយាកាសងាយស្រួល និងមានផាសុកភាព បើអ្នកអាចរស់នៅក្នុងពន្លឺនៃទឹកព្រះភក្ត្ររបស់ព្រះជាម្ចាស់ផងដែរ នោះអ្នកនឹងមើលឃើញព្រះភក្ត្ររបស់ព្រះជាម្ចាស់ជារៀងរាល់ថ្ងៃមិនខាន។ បើអ្នកបានឃើញព្រះភក្ត្ររបស់ព្រះជាម្ចាស់ និងបានទាក់ទងជាមួយព្រះជាម្ចាស់ តើអ្នកនឹងមិនមានពន្លឺទេឬអី? អ្នករាល់គ្នាមិនបានចូលទៅក្នុងភាពជាក់ស្ដែង ហើយអ្នកតែងតែស្ថិតនៅខាងក្រៅ ទាំងកំពុងស្វែងរក។ ជាលទ្ធផល អ្នករកមិនឃើញអ្វីសោះ ហើយវឌ្ឍនភាពរបស់អ្នកនៅក្នុងជីវិតក៏ត្រូវបានពន្យារពេលដែរ។

ចូរកុំផ្តោតលើផ្នែកខាងក្រៅឡើយ។ ផ្ទុយទៅវិញ ចូរគ្រាន់តែចូលជិតព្រះជាម្ចាស់នៅខាងក្នុង ទាក់ទងឱ្យបានស៊ីជម្រៅគ្រប់គ្រាន់ ហើយយល់ពីបំណងព្រះហឫទ័យរបស់ព្រះជាម្ចាស់។ បើដូច្នេះ តើអ្នកនឹងមិនមានផ្លូវមួយនៅក្នុងការបម្រើរបស់អ្នកទេឬ? អ្នករាល់គ្នាត្រូវព្យាយាមយកចិត្តទុកដាក់ និងស្ដាប់បង្គាប់។ បើអ្នកធ្វើគ្រប់យ៉ាងស្របតាមព្រះបន្ទូលរបស់ខ្ញុំ និងចូលទៅក្នុងផ្លូវដែលខ្ញុំចង្អុលប្រាប់ តើអ្នកនឹងមិនមានផ្លូវមួយទេឬ? បើអ្នករកឃើញផ្លូវ ដើម្បីចូលទៅក្នុងភាពជាក់ស្ដែង នោះអ្នកក៏មានផ្លូវមួយ ដើម្បីបម្រើព្រះជាម្ចាស់ដែរ។ វាសាមញ្ញបែបនេះ‌ឯង! ចូរចូលមកក្នុងព្រះវត្តមានរបស់ព្រះជាម្ចាស់កាន់តែច្រើន សញ្ជឹងគិតឱ្យកាន់តែច្រើនលើព្រះបន្ទូលរបស់ព្រះជាម្ចាស់ ហើយអ្នកនឹងទទួលបានអ្វីដែលអ្នកខ្វះខាតមិនខាន។ អ្នកនឹងមានការយល់ដឹងជ្រៅជ្រះថ្មី ការស្រាយបំភ្លឺថ្មី ហើយអ្នកនឹងមានពន្លឺ។


ជំពូកទី ៣៣

នគររបស់ខ្ញុំតម្រូវឱ្យមានមនុស្សដែលទៀងត្រង់ ជាមនុស្សដែលមិនលាក់ពុត ឬបោកបញ្ឆោត។ តើមនុស្សដែលគ្មានល្បិចកល និងស្មោះត្រង់ មិនមែនជាមនុស្សដែលមិនពេញនិយមនៅក្នុងពិភពលោកទេឬ? ខ្ញុំមានលក្ខណៈផ្ទុយពីនេះទាំងស្រុង។ មនុស្សស្មោះត្រង់អាចចូលមកកាន់ខ្ញុំបាន។ ខ្ញុំពេញព្រះហឫទ័យនឹងមនុស្សប្រភេទនេះ ហើយខ្ញុំក៏ត្រូវការមនុស្សបែបនេះដែរ។ នេះហើយជាសេចក្តីសុចរិតរបស់ខ្ញុំតែម្ដង។ មនុស្សខ្លះល្ងីល្ងើ។ ពួកគេមិនអាចមានអារម្មណ៍ដឹងអំពីកិច្ចការនៃព្រះវិញ្ញាណបរិសុទ្ធឡើយ ហើយក៏មិនយល់ពីបំណងព្រះហឫទ័យរបស់ខ្ញុំដែរ។ ពួកគេមើលមិនឃើញច្បាស់អំពីបរិយាកាសដែលក្រុមគ្រួសារ និងមជ្ឈដ្ឋានជុំវិញដែលពួកគេស្ថិតនៅឡើយ ហើយពួកគេធ្វើអ្វីៗទាំងងងឹតងងល់ ហើយបានបាត់បង់ឱកាសជាច្រើន ដើម្បីទទួលបានព្រះគុណ។ ម្ដងហើយម្ដងទៀត ពួកគេស្ដាយក្រោយចំពោះទង្វើរបស់ខ្លួន ហើយនៅពេលដែលពួកគេជួបបញ្ហាមួយ ពួកគេនៅតែមើលមិនឃើញវាច្បាស់ដដែល។ ពេលខ្លះ ពួកគេអាចពឹងអាងលើព្រះជាម្ចាស់ ដើម្បីទទួលបានជ័យជម្នះ ប៉ុន្តែនៅពេលក្រោយមកទៀត ពេលដែលពួកគេជួបបញ្ហាដដែល ជំងឺចាស់ក៏រើឡើង ហើយពួកគេមិនអាចយល់ពីបំណងព្រះហឫទ័យរបស់ខ្ញុំ។ ប៉ុន្តែ ខ្ញុំមិនទតមើលរឿងទាំងនេះទេ ហើយខ្ញុំក៏មិននឹកចាំអំពីសេចក្តីរំលងរបស់អ្នករាល់គ្នាដែរ! ផ្ទុយទៅវិញ ខ្ញុំចង់សង្រ្គោះអ្នករាល់គ្នាពីទឹកដីដ៏ប្រាសចាកសីលធម៌នេះ ហើយអនុញ្ញាតឱ្យអ្នករាល់គ្នាបំផ្លាស់បំប្រែជីវិតរបស់អ្នកជាថ្មីវិញ។ ខ្ញុំបានអត់ទោសឱ្យអ្នករាល់គ្នាម្ដងហើយម្ដងទៀត។ យ៉ាងណាមិញ ឥឡូវនេះគឺជាជំហានដ៏សំខាន់បំផុត។ អ្នករាល់គ្នាមិនត្រូវច្របូកច្របល់ទៀតឡើយ ហើយក៏មិនត្រូវបោះជំហានទៅមុខតាមបែបម្ដងឈប់ម្ដងដើរនោះតទៅទៀតដែរ។ តើអ្នកនឹងអាចទៅដល់ទិសដៅនៅពេលណាទៅ? អ្នករាល់គ្នាត្រូវតែរត់ឆ្ពោះទៅកាន់ទីផ្ដាច់ព្រ័ត្រយ៉ាងអស់ពីសមត្ថភាពរបស់អ្នក ដោយមិនត្រូវឈប់ទេ។ ចូរកុំធ្វើអ្វីមួយបែបលំៗនៅក្នុងពេលដ៏សំខាន់បំផុតឡើយ ចូរបោះជំហានទៅមុខយ៉ាងក្លៀវក្លា ដ្បិតពិធីជប់លៀងដ៏បរិបូរគឺនៅចំពោះមុខអ្នករាល់គ្នាហើយ។ ចូរប្រញាប់ស្លៀកសម្លៀកបំពាក់មង្គលការ និងរ៉ូបនៃសេចក្តីសុចរិតរបស់អ្នក ហើយចូលរួមភោជនាហារនាថ្ងៃមង្គលការរបស់ព្រះគ្រីស្ទចុះ! ចូររីករាយនឹងសុភមង្គលគ្រួសារជារៀងរហូត! អ្នកនឹងលែងធ្លាក់ទឹកចិត្ត សោកសៅ និងដកដង្ហើមធំដូចមុនទៀតហើយ! អ្វីៗគ្រប់យ៉ាងកាលគ្រានោះនឹងបានរលាយបាត់ដូចផ្សែង ហើយមានតែព្រះជន្មរស់ឡើងវិញរបស់ព្រះគ្រីស្ទប៉ុណ្ណោះដែលនឹងមានព្រះចេស្ដានៅក្នុងអ្នក។ នៅខាងក្នុងអ្នក នឹងមានព្រះវិហារមួយ ដែលត្រូវបានបន្សុទ្ធដោយការលាងជម្រះ និងការសម្អាត ហើយជីវិតនៃការរស់ឡើងវិញដែលអ្នកបានទទួលនោះ នឹងសណ្ឋិតនៅក្នុងអ្នកជារៀងរហូតតទៅ!


ជំពូកទី ៣៤

ព្រះដ៏មានគ្រប់ព្រះចេស្ដា គឺជាព្រះជាម្ចាស់ដ៏មានព្រះចេស្ដាគ្រប់យ៉ាង សម្រេចបានគ្រប់យ៉ាង និងជាព្រះជាម្ចាស់ដ៏ពិតពេញខ្នាត! ទ្រង់មិនត្រឹមតែកាន់ផ្កាយទាំងប្រាំពីរ ទទួលបានព្រះវិញ្ញាណប្រាំពីរ មានព្រះនេត្រប្រាំពីរ បើកត្រាទាំងប្រាំពីរ ហើយបើកក្រាំងប៉ុណ្ណោះទេ ជាងនោះទៅទៀត គឺទ្រង់ថែមទាំងគ្រប់គ្រងគ្រោះកាចទាំងប្រាំពីរ និងចានទាំងប្រាំពីរ ព្រមទាំងបើកសម្ដែងផ្គរលាន់ចំនួនប្រាំពីរទៀតផង។ កាលពីយូរលង់កន្លងផុតទៅ ទ្រង់ក៏បានបញ្ចេញសម្លេងត្រែទាំងប្រាំពីរដែរ! របស់សព្វសារពើដែលទ្រង់បានបង្កើត និងធ្វើឱ្យពេញខ្នាត គួរតែសរសើរតម្កើងទ្រង់ ថ្វាយសិរីល្អដល់ទ្រង់ ហើយសរសើរតម្កើងបល្ល័ង្ករបស់ទ្រង់។ ឱ ព្រះដ៏មានគ្រប់ព្រះចេស្ដាអើយ! ទ្រង់គឺជាអ្វីៗគ្រប់យ៉ាង។ ទ្រង់បានសម្រេចអ្វីៗគ្រប់យ៉ាង ហើយជាមួយទ្រង់ គ្រប់យ៉ាងគឺពេញលេញ ភ្លឺថ្លា ត្រូវបានរំដោះ មានសេរីភាព រឹងមាំ និងមានអំណាច! គ្មានអ្វីត្រូវបានលាក់បាំង ឬបិទបាំងទាល់តែសោះ។ ដោយមានទ្រង់ គ្រប់ទាំងអាថ៌កំបាំងគឺត្រូវបានបើកសម្ដែង។ ជាងនេះទៅទៀត ទ្រង់បានជំនុំជម្រះសត្រូវរបស់ទ្រង់យ៉ាងច្រើន ទ្រង់បើកសម្ដែងឫទ្ធានុភាពរបស់ទ្រង់ បើកបង្ហាញភ្លើងដ៏សន្ធោរសន្ធៅរបស់ទ្រង់ ទ្រង់បង្ហាញសេចក្ដីក្រោធរបស់ទ្រង់ ហើយជាងនេះទៅទៀត ទ្រង់បង្ហាញសិរីល្អដ៏ឥតដែនកំណត់ អស់កល្ប និងអស្ចារ្យរបស់ទ្រង់! មនុស្សទាំងអស់គួរតែភ្ញាក់ឡើងដើម្បីអបអរសាទរ និងច្រៀងចម្រៀងដោយឥតព្រាងទុក ដោយការសរសើរព្រះជាម្ចាស់ដ៏ពិត រុងរឿងធំធេង មានព្រះជន្មរស់ ពិតទាំងស្រុង និងមានគ្រប់ព្រះចេស្ដា ដែលទ្រង់យាងមកពីទីអស់កល្បទៅកាន់ទីអស់កល្បជានិច្ច។ បល្ល័ង្ករបស់ទ្រង់គួរតែត្រូវបានសរសើរតម្កើងជាប់ជានិច្ច ព្រះនាមដ៏បរិសុទ្ធរបស់ទ្រង់ គួរតែត្រូវបានសរសើរ និងលើកតម្កើង។ នេះគឺជាបំណងព្រះហឫទ័យដ៏អស់កល្បនៃព្រះជាម្ចាស់របស់ខ្ញុំ ហើយគឺជាព្រះពរដ៏ធំធេងដែលទ្រង់បើកសម្ដែង និងប្រទានមកយើង! តើនរណាក្នុងចំណោមពួកយើង ដែលមិនទទួលវាជាមរតក? ដើម្បីទទួលមរតកនៃព្រះពររបស់ព្រះជាម្ចាស់ មនុស្សត្រូវតែសរសើរតម្កើងព្រះនាមដ៏បរិសុទ្ធរបស់ទ្រង់ ហើយចូលមកជារង្វង់នៅជុំវិញបល្ល័ង្ករបស់ទ្រង់ដោយការថ្វាយបង្គំ។ អស់អ្នកដែលទៅនៅចំពោះទ្រង់ដោយមនោសញ្ចេតនាផ្សេងៗ និងគោលបំណងផ្សេងៗ នឹងត្រូវបានរំលាយដោយភ្លើងដ៏សន្ធោរសន្ធៅរបស់ទ្រង់។ ថ្ងៃនេះ គឺជាថ្ងៃដែលសត្រូវរបស់ទ្រង់ត្រូវបានជំនុំជម្រះ ហើយពួកគេក៏នឹងស្លាប់នៅថ្ងៃនេះដែរ។ ជាងនេះទៅទៀត វាក៏ជាថ្ងៃដែលខ្ញុំ ដែលជាព្រះដ៏មានគ្រប់ព្រះចេស្ដា នឹងត្រូវបានបើកសម្ដែង និងជាថ្ងៃដែលខ្ញុំទទួលបានសិរីល្អ ព្រមទាំងកិត្តិយស។ ឱ មនុស្សទាំងអស់អើយ! ចូរក្រោកឈរឱ្យឆាប់ ដើម្បីលើកសរសើរ និងស្វាគមន៍ព្រះដ៏មានគ្រប់ព្រះចេស្ដា ដែលចាប់តាំងពីពេលដ៏យូរលង់រហូតដល់អស់កល្ប បញ្ជូនឱ្យយើងនូវសេចក្ដីសប្បុរស អនុវត្តការសង្រ្គោះ និងប្រទានព្រះពរដល់យើង ធ្វើឱ្យពួកកូនប្រុសរបស់ទ្រង់បានពេញខ្នាត ហើយសម្រេចបាននគររបស់ទ្រង់យ៉ាងជោគជ័យ! នេះគឺជាស្នាព្រះហស្ដដ៏អស្ចារ្យរបស់ព្រះជាម្ចាស់! នេះគឺជាការកំណត់ទុកជាមុន និងការរៀបចំដ៏អស់កល្បរបស់ព្រះជាម្ចាស់ ដែលទ្រង់ផ្ទាល់ព្រះអង្គ យាងមកដើម្បីសង្គ្រោះពួកយើង ដើម្បីធ្វើឱ្យពួកយើងពេញលេញ និងដើម្បីនាំពួកយើងទៅក្នុងសិរីល្អ។

អស់អ្នកណាដែលមិនក្រោកឈរ ហើយមានទីបន្ទាល់ គឺជាជន្ទល់របស់មនុស្សខ្វាក់ និងជាស្ដេចនៃភាពល្ងង់ខ្លៅ។ ពួកគេនឹងល្ងង់ខ្លៅអស់កល្បជានិច្ច ជាមនុស្សល្ងង់មិនចេះចប់។ ជាមនុស្សស្លាប់អស់កល្បដែលងងឹតងងល់។ គឺដោយសារតែមូលហេតុនេះ ទើបវិញ្ញាណរបស់យើងគួរភ្ញាក់ឡើង! មនុស្សទាំងអស់គួរតែក្រោកឈរឡើង! ចូរអបអរសាទរ សរសើរ និងតម្កើងស្ដេចនៃសិរីល្អដោយគ្មានទីបញ្ចប់ឡើយ ដែលទ្រង់ជាព្រះវរបិតានៃសេចក្ដីមេត្តាករុណា ជាព្រះរាជបុត្រានៃការប្រោសលោះ ជាព្រះវិញ្ញាណទាំងប្រាំពីរដ៏ធំធេង ជាព្រះដ៏មានគ្រប់ព្រះចេស្ដា ដែលនាំមកនូវភ្លើងដ៏សន្ធោរសន្ធៅយ៉ាងមានឫទ្ធានុភាព និងការជំនុំជម្រះដ៏សុចរិត ព្រមទាំងជាព្រះជាម្ចាស់ដែលគ្រប់គ្រាន់ទាំងស្រុង ធំធេង គ្រប់ព្រះចេស្ដា និងពេញលេញ។ បល្ល័ង្ករបស់ទ្រង់នឹងត្រូវបានសរសើរតម្កើងជារៀងរហូត! មនុស្សទាំងអស់គួរតែមើលឃើញថា នេះគឺជាព្រះប្រាជ្ញាញាណរបស់ព្រះជាម្ចាស់។ វាគឺជាផ្លូវដ៏អស្ចារ្យរបស់ទ្រង់ឆ្ពោះទៅកាន់សេចក្ដីសង្គ្រោះ និងការសម្រេចបាននូវបំណងព្រះហឫទ័យប្រកបដោយសិរីល្អរបស់ទ្រង់។ ប្រសិនបើពួកយើងមិនក្រោកឈរ និងធ្វើបន្ទាល់ទេ នោះនៅពេលដែលពេលវេលាកន្លងផុតទៅ នឹងលែងបានត្រឡប់មកវិញហើយ។ មិនថាពួកយើងនឹងទទួលបានព្រះពរ ឬសំណាងអាក្រក់កំពុងត្រូវបានសម្រេចចិត្ត នៅក្នុងដំណាក់កាលនៃការធ្វើដំណើររបស់ពួកយើងនាពេលបច្ចុប្បន្ននេះ អាស្រ័យលើអ្វីដែលពួកយើងធ្វើ អ្វីដែលពួកយើងគិត និងអ្វីដែលពួកយើងកំពុងតែរស់នៅជាក់ស្ដែងនៅពេលនេះ។ តើអ្នករាល់គ្នាគួរតែធ្វើសកម្មភាពដូចម្ដេច? ត្រូវធ្វើបន្ទាល់ និងសរសើរតម្កើងព្រះជាម្ចាស់ជារៀងរហូត។ សរសើរតម្កើងព្រះដ៏មានគ្រប់ព្រះចេស្ដា ព្រះគ្រីស្ទនៃគ្រាចុងក្រោយ ដែលជាព្រះដ៏ពិត តែមួយអង្គ និងអស់កល្ប។

ចាប់ពីពេលនេះតទៅ អ្នកគួរតែមើលឃើញយ៉ាងច្បាស់ថា អស់អ្នកដែលមិនធ្វើទីបន្ទាល់សម្រាប់ព្រះជាម្ចាស់ ដែលមិនធ្វើបន្ទាល់ថ្វាយព្រះដ៏ពិតតែមួយអង្គ ក៏ដូចជាអស់អ្នកដែលមានមន្ទិលសង្ស័យអំពីទ្រង់ ពោលគឺពួកគេសុទ្ធតែមានជំងឺឈឺ និងស្លាប់ ព្រមទាំងជាមនុស្សដែលទាស់ទទឹងនឹងព្រះជាម្ចាស់! ព្រះបន្ទូលរបស់ព្រះជាម្ចាស់ត្រូវបានបញ្ជាក់អះអាងរួចហើយតាំងពីសម័យបុរាណមក៖ អ្នកណាដែលមិនប្រមូលមកខាងខ្ញុំ ហើយអ្នកណាដែលមិននៅខាងខ្ញុំ អ្នកនោះទាស់នឹងខ្ញុំ។ នេះគឺជាសេចក្ដីពិតគ្មានទីបញ្ចប់ ដែលត្រូវបានឆ្លាក់នៅក្នុងថ្ម! អ្នកណាដែលមិនធ្វើបន្ទាល់ថ្វាយព្រះជាម្ចាស់ គឺជាបាវបម្រើរបស់សាតាំង។ មនុស្សបែបនេះ មកដើម្បីរំខាន និងបោកបញ្ឆោតបុត្រធីតារបស់ព្រះជាម្ចាស់ ហើយដើម្បីរំខានការគ្រប់គ្រងរបស់ទ្រង់។ ពួកគេត្រូវតែបានប្រហារដោយដាវ! អ្នកណាដែលបង្ហាញបំណងល្អដល់ពួកគេ គឺស្វែងរកការបំផ្លាញផ្ទាល់ខ្លួនរបស់ពួកគេ។ អ្នកគួរតែស្ដាប់ ហើយជឿព្រះសូរសៀងនៃព្រះវិញ្ញាណរបស់ព្រះជាម្ចាស់ ដើរនៅលើផ្លូវនៃព្រះវិញ្ញាណរបស់ព្រះជាម្ចាស់ ហើយសម្ដែងចេញនូវព្រះបន្ទូលនៃព្រះវិញ្ញាណរបស់ព្រះជាម្ចាស់។ ជាងនេះទៅទៀត អ្នកគួរតែសរសើរតម្កើងបល្ល័ង្ករបស់ព្រះដ៏មានគ្រប់ព្រះចេស្ដារហូតដល់ទីបញ្ចប់!

ព្រះជាម្ចាស់ដ៏មានគ្រប់ព្រះចេស្ដា គឺជាព្រះជាម្ចាស់ដែលមានព្រះវិញ្ញាណទាំងប្រាំពីរ! ព្រះអង្គដែលមានព្រះនេត្រទាំងប្រាំពីរ និងផ្កាយទាំងប្រាំពីរ នោះក៏ជាទ្រង់ដែរ។ ទ្រង់បើកត្រាទាំងប្រាំពីរ ហើយក្រាំងទាំងមូលត្រូវបានទ្រង់លាតត្រដាង! ទ្រង់បានបញ្ចេញសម្លេងត្រែទាំងប្រាំពីរ ហើយចានទាំងប្រាំពីរ ព្រមទាំងគ្រោះកាចទាំងប្រាំពីរ គឺស្ថិតនៅក្នុងកណ្ដាប់ព្រះហស្ដរបស់ទ្រង់ ដែលនឹងត្រូវបានបញ្ចេញតាមបំណងព្រះហឫទ័យរបស់ទ្រង់។ ឱ ផ្គរលាន់ទាំងប្រាំពីរ ដែលតែងតែត្រូវបានបិទជិតអើយ! ពេលវេលាដើម្បីបើកសម្ដែងពួកវាបានមកដល់ហើយ! ទ្រង់ដែលនឹងនាំយកផ្គរលាន់ទាំងប្រាំពីរ បានលេចមកនៅចំពោះភ្នែករបស់យើងហើយ!

ព្រះដ៏មានគ្រប់ព្រះចេស្ដា! ជាមួយទ្រង់ គ្រប់យ៉ាងត្រូវបានរំដោះ និងមានសេរីភាព។ គ្មានការលំបាកឡើយ ហើយគ្រប់យ៉ាងដំណើរការទៅយ៉ាងរលូន! គ្មានអ្វីហ៊ានរំខាន ឬរារាំងទ្រង់បានឡើយ ហើយគ្រប់យ៉ាងចុះចូលនៅចំពោះទ្រង់។ អ្វីមួយដែលមិនចុះចូលនឹងត្រូវស្លាប់!

ព្រះដ៏មានគ្រប់ព្រះចេស្ដា ព្រះជាម្ចាស់ដែលមានព្រះនេត្រប្រាំពីរអើយ! គ្រប់យ៉ាងមានភាពច្បាស់យ៉ាងឥតខ្ចោះ គ្រប់យ៉ាងគឺមានពន្លឺ និងបើកចំហ ហើយគ្រប់យ៉ាងត្រូវបានបើកសម្ដែង និងលាតត្រដាង។ ជាមួយទ្រង់ គ្រប់យ៉ាងមានភាពច្បាស់លាស់ ហើយមិនត្រឹមតែព្រះជាម្ចាស់ផ្ទាល់ព្រះអង្គទេដែលដូចនេះ ប៉ុន្តែពួកកូនប្រុសរបស់ទ្រង់ក៏ដូច្នេះផងដែរ។ គ្មាននរណាម្នាក់ គ្មានវត្ថុណាមួយ ហើយគ្មានបញ្ហាណាមួយដែលត្រូវបានលាក់បាំងនៅចំពោះទ្រង់ និងពួកកូនប្រុសរបស់ទ្រង់ទេ!

ផ្កាយទាំងប្រាំពីររបស់ព្រះដ៏មានគ្រប់ព្រះចេស្ដាភ្លឺចែងចាំង! ក្រុមជំនុំត្រូវបានទ្រង់ប្រោសឱ្យគ្រប់លក្ខណ៍ ទ្រង់បង្កើតអ្នកនាំសាររបស់ក្រុមជំនុំ ហើយក្រុមជំនុំទាំងមូលស្ថិតនៅក្នុងការផ្គត់ផ្គង់របស់ទ្រង់។ ទ្រង់បើកត្រាទាំងប្រាំពីរ ហើយទ្រង់ផ្ទាល់ព្រះអង្គនាំយកផែនការគ្រប់គ្រងរបស់ទ្រង់ និងបំណងព្រះហឫទ័យរបស់ទ្រង់ឱ្យសម្រេច។ ក្រាំងគឺជាភាសាខាងវិញ្ញាណដ៏មានអាថ៌កំបាំងនៃការគ្រប់គ្រងរបស់ទ្រង់ ហើយត្រូវបានលាតត្រដាង និងបើកសម្ដែងដោយទ្រង់!

មនុស្សទាំងអស់គួតែស្ដាប់ត្រែទាំងប្រាំពីររបស់ទ្រង់ដែលកំពុងតែបន្លឺ។ ជាមួយទ្រង់ គ្រប់យ៉ាងត្រូវបានធ្វើឱ្យដឹង លែងមានការលាក់បាំងតទៅទៀត ហើយលែងមានសេចក្ដីទុក្ខព្រួយតទៅទៀតហើយ។ គ្រប់យ៉ាងត្រូវបានបើកសម្ដែង ហើយគ្រប់យ៉ាងទទួលជ័យជម្នះ!

ត្រែទាំងប្រាំពីររបស់ព្រះដ៏មានគ្រប់ព្រះចេស្ដា គឺជាត្រែដ៏មានជ័យជម្នះ មានសិរីល្អ និងបើកចំហ! ពួកវាក៏ជាត្រែដែលជំនុំជម្រះសត្រូវរបស់ទ្រង់ដែរ! នៅក្នុងចំណោមត្រែរបស់ទ្រង់ ស្នែងរបស់ទ្រង់កំពុងត្រូវបានសរសើរតម្កើង! ទ្រង់ត្រួតត្រាលើពិភពលោកទាំងមូល!

ទ្រង់បានរៀបចំចានទាំងប្រាំពីរនៃគ្រោះកំណាច សត្រូវរបស់ទ្រង់ត្រូវបានទ្រង់ដាក់គោលដៅ ហើយពួកគេត្រូវបានបញ្ចេញនៅក្នុងភ្លៀងដ៏ខ្លាំង ហើយសត្រូវទាំងនោះនឹងត្រូវបានអណ្ដាតភ្លើងដ៏សន្ធោសន្ធៅរបស់ទ្រង់ឆាបឆេះ។ ព្រះដ៏មានគ្រប់ព្រះចេស្ដាបង្ហាញឫទ្ធានុភាពនៃសិទ្ធិអំណាចរបស់ទ្រង់ ហើយសត្រូវរបស់ទ្រង់ទាំងអស់ស្លាប់។ ផ្គរលាន់ចុងក្រោយទាំងប្រាំពីរ លែងត្រូវបានបិទនៅចំពោះព្រះភ័ក្រ្ដរបស់ព្រះដ៏មានគ្រប់ព្រះចេស្ដាទៀតហើយ។ ពួកវាទាំងអស់ត្រូវបានបើកសម្ដែង! ពួកវាទាំងអស់ត្រូវបានបើកសម្ដែង! ទ្រង់ប្រហារសត្រូវរបស់ទ្រង់ដោយផ្គរលាន់ទាំងប្រាំពីរ ដោយធ្វើឱ្យផែនដីមានស្ថិរភាព និងធ្វើឱ្យវាថ្វាយការបម្រើចំពោះទ្រង់ ដោយលែងឱ្យនៅដោយឥតប្រយោជន៍ទៀតហើយ!

ព្រះដ៏មានគ្រប់ព្រះចេស្ដាដ៏សុចរិតអើយ! ពួកយើងសរសើរតម្កើងទ្រង់ជារៀងរហូត! ទ្រង់សមនឹងទទួលការសរសើរតម្កើងដោយគ្មានទីបញ្ចប់ និងការសាទរ ព្រមទាំងការសរសើរតម្កើងអស់កល្បជានិច្ច! ផ្គរលាន់ទាំងប្រាំពីររបស់ទ្រង់ គឺមិនត្រឹមតែត្រូវបានប្រើប្រាស់សម្រាប់ការជំនុំជម្រះរបស់ទ្រង់ទេ ប៉ុន្តែលើសពីនេះ ត្រូវបានប្រើប្រាស់សម្រាប់សិរីល្អ និងសិទ្ធិអំណាចរបស់ទ្រង់ ដើម្បីសម្រេចរបស់សព្វសារពើ!

មនុស្សទាំងអស់អបអរសាទរនៅចំពោះមុខបល្ល័ង្ក ដោយលើកតម្កើង និងសរសើរព្រះដ៏មានគ្រប់ព្រះចេស្ដា ព្រះគ្រីស្ទនៃគ្រាចុងក្រោយ! សម្លេងរបស់ពួកគេអង្រួនពិភពលោកទាំងមូលដូចជាផ្គរលាន់! ពិតប្រាកដណាស់ របស់សព្វសារពើកើតឡើងដោយសារទ្រង់ ហើយផុសឡើងដោយសារទ្រង់។ តើនរណាហ៊ានចាត់ទុកថា សិរីល្អ កិត្តិយស សិទ្ធិអំណាច ប្រាជ្ញា ភាពបរិសុទ្ធ ជ័យជម្នះ និងការបើកសម្ដែងទាំងអស់ មិនមែនជារបស់ទ្រង់នោះ? នេះគឺជាការសម្រេចនៃបំណងព្រះហឫទ័យរបស់ទ្រង់ ហើយវាគឺជាការសម្រេចបានចុងក្រោយនៃការកសាងការគ្រប់គ្រងរបស់ទ្រង់!


ជំពូកទី ៣៥

ផ្គរលាន់ទាំងប្រាំពីរ ចេញមកពីបល្ល័ង្ក អង្រួនសកលលោក ធ្វើឱ្យស្ថានសួគ៌ និងផែនដីក្រឡាប់ចាក់ ហើយខ្ទររំពងពេញមេឃ! សម្លេងចាក់ទម្លុះត្រចៀក ហើយមនុស្សមិនអាចរត់គេចពីវាបានទេ ហើយពួកគេក៏មិនអាចពួនពីវាបានដែរ។ ផ្គរលាន់ និងផ្លេកបន្ទោរផ្ទុះចេញ ហើយភ្លាមៗនោះ ស្ថានសួគ៌និងផែនដីផ្លាស់ប្រែ ហើយមនុស្សស្ថិតនៅមាត់ជ្រោះនៃសេចក្ដីស្លាប់។ បន្ទាប់មក ពិភពលោកត្រូវបានស្រោបដោយព្យុះភ្លៀងយ៉ាងកំណាច លឿនដូចផ្លេកបន្ទោរ ដោយកំពុងធ្លាក់ពីលើស្ថាសួគ៌! នៅជ្រុងឆ្ងាយបំផុតនៃផែនដី ដោយសព្វពាសពេញដូចជាទឹកភ្លៀង នោះវាមិនបណ្ដោយឱ្យមានស្លាកស្នាមឡើយ ខណៈពេលដែលវាលាងជម្រះចាប់ពីក្បាលរហូតដល់ចុងជើង។ គ្មានអ្វីដែលអាចលាក់បាំងពីវាបានទេ ហើយក៏គ្មានអ្វីដែលមនុស្សណាម្នាក់អាចពួនពីវាបានដែរ។ សម្លេងនៃផ្គរលាន់ ដូចជាពន្លឺនៃផ្លេកបន្ទោរ បញ្ចេញពន្លឺប្រឹមៗ និងធ្វើឱ្យមនុស្សញ័រដោយការភ័យខ្លាច! ដាវមុខពីរដ៏មុត វាយផ្ដួលកូននៃការបះបោរ ហើយសត្រូវប្រឈមនឹងគ្រោះមហន្តរាយ ដោយគ្មានទីកន្លែងដើម្បីលាក់ខ្លួនឡើយ។ ពួកគេវង្វេងស្មារតីនៅក្នុងខ្យល់ និងភ្លៀង ហើយដោយដំណើរទ្រេតទ្រោតពីខ្យល់បក់ ពួកគេធ្លាក់មកស្លាប់ភ្លាមៗទៅក្នុងទឹកដែលកំពុងហូរ ហើយក៏ត្រូវបានបក់ផាត់ទៅ។ មានតែសេចក្ដីស្លាប់ប៉ុណ្ណោះ ហើយគ្មានផ្លូវសម្រាប់ឱ្យពួកគេមានជីវិតរស់ទេ។ ផ្គរលាន់ទាំងប្រាំពីរចេញពីខ្ញុំ ហើយបង្ហាញនូវបំណងព្រះហឫទ័យរបស់ខ្ញុំ គឺដើម្បីវាយផ្ដួលកូនប្រុសច្បងរបស់ពួកអេហ្ស៊ីប ដើម្បីដាក់ទោសមនុស្សអាក្រក់ ហើយដើម្បីបន្សុទ្ធក្រុមជំនុំរបស់ខ្ញុំ នោះទើបគ្រប់គ្នាអាចមានញាតិវង្សជាមួយគ្នា អាចធ្វើសកម្មភាពយ៉ាងពិតប្រាកដចំពោះខ្លួនឯង និងមានចិត្តតែមួយជាមួយខ្ញុំ នោះទើបក្រុមជំនុំទាំងអស់នៅក្នុងពិភពលោក អាចត្រូវបានរួមបញ្ចូលគ្នាតែមួយ។ នេះគឺជាគោលបំណងរបស់ខ្ញុំ។

សម្លេងនៃផ្គរលាន់ និងសម្លេងនៃការទ្រហោរយំឮកងរំពងឡើងនៅក្នុងការភ្ញាក់របស់វា។ មនុស្សខ្លះត្រូវបានដាស់ឱ្យភ្ញាក់ពីដំណេករបស់ពួកគេ ហើយត្រូវបានបង្អើលយ៉ាងខ្លាំង នោះពួកគេស្វែងរកយ៉ាងជ្រៅក្នុងព្រលឹងរបស់ពួកគេ ហើយប្រញាប់ប្រញាល់ត្រឡប់មកនៅមុខបល្ល័ង្ក។ វាមិនយឺតពេលនោះទេសម្រាប់មនុស្សបែបនេះដើម្បីភ្ញាក់ពីដំណេក។ ខ្ញុំទតមើលពីបល្ល័ង្ក។ ខ្ញុំទតមើលយ៉ាងជ្រៅទៅក្នុងចិត្តរបស់មនុស្ស។ ខ្ញុំសង្គ្រោះអ្នកដែលចង់បានខ្ញុំយ៉ាងស្មោះត្រង់ និងយ៉ាងក្លៀវក្លា ហើយខ្ញុំមានសេចក្ដីអាណិតចំពោះពួកគេ។ ខ្ញុំនឹងសង្គ្រោះអ្នកដែលស្រឡាញ់ខ្ញុំនៅក្នុងចិត្តរបស់ពួកគេច្រើនជាងនរណាទាំងអស់ អ្នកដែលយល់ពីបំណងព្រះហឫទ័យរបស់ខ្ញុំ និងដើរតាមខ្ញុំរហូតដល់ទីបញ្ចប់នៃផ្លូវ ចូលទៅក្នុងភាពអស់កល្ប។ ព្រះហស្ដរបស់ខ្ញុំនឹងកាន់ពួកគេយ៉ាងមានសុវត្ថិភាព នោះទើបពួកគេនឹងមិនជួបប្រទះព្រឹត្តិការណ៍បែបនេះ ហើយនឹងមិនចូលទៅក្នុងគ្រោះថ្នាក់ឡើយ។ មនុស្សខ្លះ នៅពេលដែលពួកគេមើលឃើញពន្លឺនៃផ្លេកបន្ទោរដែលកំពុងបញ្ចេញពន្លឺនេះ ពួកគេមានការឈឺចាប់ដែលមិនអាចបរិយាយបាននៅក្នុងចិត្តរបស់ពួកគេ ហើយមានការសោកស្ដាយបំផុត។ ប្រសិនបើពួកគេមានៈនៅតែប្រព្រឹត្តតាមវិធីនេះ នោះវានឹងយឺតពេលសម្រាប់ពួកគេហើយ។ ឱ គ្រប់អ្វីៗ និងរឿងរ៉ាវគ្រប់យ៉ាងអើយ! វានឹងត្រូវបានសម្រេចទាំងអស់។ នេះក៏គឺជាវិធីមួយនៃការសង្គ្រោះរបស់ខ្ញុំផងដែរ។ ខ្ញុំសង្គ្រោះអ្នកណាដែលស្រឡាញ់ខ្ញុំ ហើយវាយផ្ដួលមនុស្សអាក្រក់ ខ្ញុំធ្វើឱ្យនគររបស់ខ្ញុំនៅនឹងន ហើយមានស្ថិរភាពនៅលើផែនដី និងឱ្យជាតិសាសន៍ទាំងអស់ ព្រមទាំងមនុស្សទាំងអស់ គ្រប់យ៉ាងនៅក្នុងពិភពលោក និងនៅចុងបំផុតនៃផែនដី ដឹងថាខ្ញុំគឺជាឫទ្ធានុភាព ខ្ញុំគឺជាភ្លើងដែលកំពុងឆេះយ៉ាងសន្ធោសន្ធៅ ខ្ញុំគឺជាព្រះជាម្ចាស់ដែលស្រាវជ្រាវរកដួងចិត្តដ៏ជ្រៅបំផុតរបស់មនុស្សម្នាក់ៗ។ ចាប់ពីពេលនេះតទៅ ការជំនុំជម្រះនៃបល្ល័ង្កពណ៌សដ៏ធំ គឺត្រូវបើកសម្ដែងយ៉ាងចំហចំពោះហ្វូងមនុស្ស និងចំពោះមនុស្សទាំងអស់ វាត្រូវបានប្រកាសថា ការជំនុំជម្រះបានចាប់ផ្ដើមហើយ! វាច្បាស់ណាស់ដែលថា អស់អ្នកណាដែលពាក្យសម្ដីរបស់ពួកគេមិនស្មោះពីចិត្ត អ្នកណាដែលសង្ស័យ និងមិនហ៊ានច្បាស់លាស់ អ្នកខ្ជះខ្ជាយពេលវេលាដែលយល់ពីបំណងព្រះហឫទ័យរបស់ខ្ញុំ ប៉ុន្តែមិនចង់យកវាទៅអនុវត្ត ពួកគេទាំងអស់ត្រូវតែត្រូវបានជំនុំជម្រះ។ អ្នករាល់គ្នាត្រូវតែយកចិត្តទុកដាក់ក្នុងការត្រួតពិនិត្យបំណង និងការជំរុញចិត្តផ្ទាល់ខ្លួនរបស់អ្នក ហើយទៅកាន់ទីកន្លែងដ៏សមរម្យរបស់អ្នក។ ចូរអនុវត្តព្រះបន្ទូលរបស់ខ្ញុំដោយអស់ពីចិត្ត ផ្ដល់គុណតម្លៃដល់បទពិសោធជីវិតរបស់អ្នក ហើយមិនត្រូវធ្វើសកម្មភាពដោយអំណរហួសហេតុឡើយ ប៉ុន្តែចូរធ្វើឱ្យជីវិតរបស់អ្នកលូតលាស់ ធំធាត់ មានស្ថិរភាព និងមានបទពិសោធ មានតែដូច្នោះទេ ទើបអ្នកត្រូវនឹងព្រះទ័យរបស់ខ្ញុំ។

មិនត្រូវឱ្យពួកកញ្ជះរបស់សាតាំង និងពួកវិញ្ញាណអាក្រក់ដែលរំខាននិងបំផ្លាញអ្វីដែលខ្ញុំបានសាងសង់ មានឱកាសកេងយកប្រយោជន៍សម្រាប់ខ្លួនពួកគេឡើយ។ ពួកគេត្រូវតែត្រូវបានដាក់ដែនកំណត់យ៉ាងធ្ងន់ធ្ងរ និងត្រូវបានរារាំង។ ពួកគេបានត្រឹមតែដោះស្រាយជាមួយនឹងមធ្យោបាយនៃដាវដ៏មុតប៉ុណ្ណោះ។ អ្នកដែលអាក្រក់បំផុត ប្រាកដជាត្រូវបានគាស់រំលើងចេញភ្លាមៗ ដើម្បីការពារមិនឱ្យមានបញ្ហានៅពេលអនាគត។ ហើយក្រុមជំនុំនឹងត្រូវបានប្រោសឱ្យគ្រប់លក្ខណ៍ រួចផុតពីការខូចទ្រង់ទ្រាយទាំងអស់ ហើយវានឹងមានសុខភាពមាំមួន ពេញដោយជីវិត និងថាមពល។ ដោយការដើរតាមផ្លេកបន្ទោរដែលបញ្ចេញពន្លឺ នោះស្នូរផ្គរលាន់រោទិ៍ឡើងរំពង។ អ្នកមិនត្រូវខ្ជីខ្ជា ហើយអ្នកមិនត្រូវបោះបង់ទេ ប៉ុន្តែអ្នកត្រូវតែប្រឹងប្រែងឱ្យអស់ពីលទ្ធភាពដើម្បីតាមឱ្យទាន់ ហើយអ្នកនឹងច្បាស់ជាអាចមើលឃើញអ្វីដែលព្រះហស្ដរបស់ខ្ញុំធ្វើ ឃើញអ្វីដែលខ្ញុំចង់ទទួលបាន ឃើញអ្វីដែលខ្ញុំចង់លះបង់ចោល ឃើញអ្វីដែលខ្ញុំចង់ឱ្យគ្រប់លក្ខណ៍ ឃើញអ្វីដែលខ្ញុំគាស់រំលើងចេញ ឃើញអ្វីដែលខ្ញុំចង់វាយផ្ដួល ទាំងអស់នេះនឹងបើកបង្ហាញនៅចំពោះភ្នែកអ្នករាល់គ្នា ដោយអនុញ្ញាតឱ្យអ្នករាល់គ្នាឃើញយ៉ាងច្បាស់អំពីសព្វានុភាពរបស់ខ្ញុំ។

ចាប់តាំងពីបល្ល័ង្កទៅដល់ពិភពលោក និងទីបំផុតនៃផែនដី ផ្គរលាន់ទាំងប្រាំពីរ បន្លឺសម្លេងខ្ទរខ្ទារ។ មនុស្សមួយក្រុមធំនឹងត្រូវបានសង្គ្រោះ ហើយនឹងចុះចូលនៅចំពោះបល្ល័ង្ករបស់ខ្ញុំ។ ដោយការដើរតាមពន្លឺនៃជីវិតនេះ នោះមនុស្សស្វែងរកវិធីដើម្បីរស់នៅ ហើយមិនអាចធ្វើអ្វីបានក្រៅពីចូលមករកខ្ញុំឡើយ ដើម្បីលុតជង្គង់ចុះដោយការថ្វាយបង្គំ និងដើម្បីស្រែករកព្រះនាមនៃព្រះជាម្ចាស់ដ៏ពិតដ៏មានគ្រប់ព្រះចេស្ដាដោយមាត់របស់ពួកគេ ព្រមទាំងបញ្ចេញសម្លេងអង្វរកររបស់ពួកគេ។ ប៉ុន្តែអ្នកដែលប្រឆាំងនឹងខ្ញុំ អ្នកដែលមានចិត្តរឹងរូស នោះផ្គរលាន់ក៏បន្លឺសម្លេងនៅក្នុងត្រចៀករបស់ពួកគេ ហើយច្បាស់ណាស់ថា ពួកគេត្រូវតែស្លាប់។ នេះត្រឹមតែជាលទ្ធផលដែលរង់ចាំពួកគេប៉ុណ្ណោះ។ បុត្រជាទីស្រឡាញ់របស់ខ្ញុំ ដែលមានជ័យជម្នះ នឹងស្នាក់នៅក្នុងក្រុងស៊ីយ៉ូន ហើយមនុស្សទាំងអស់នឹងឃើញអ្វីដែលពួកគេនឹងទទួលបាន ហើយសិរីល្អធំធេងនឹងលេចឡើងនៅចំពោះអ្នករាល់គ្នា។ ពិតប្រាកដណាស់ នេះគឺជាព្រះពរដ៏ធំធេងមួយ ហើយវាគឺជាភាពផ្អែមល្ហែមមួយដែលពិបាកនឹងផ្ទឹមបាន។

សូរក្ឌាំងនៃផ្គរលាន់ទាំងប្រាំពីរដែលចេញមក គឺជាការសង្គ្រោះរបស់អ្នកដែលស្រឡាញ់ខ្ញុំ ដែលចង់បានខ្ញុំដោយដួងចិត្តដ៏ពិត។ អ្នកដែលជាកម្មសិទ្ធិរបស់ខ្ញុំ ហើយអ្នកដែលខ្ញុំបានកំណត់ទុក និងបានជ្រើសរើស គឺទាំងអស់គ្នានឹងអាចចូលមកនៅក្នុងព្រះនាមរបស់ខ្ញុំ។ ពួកគេអាចស្ដាប់ឮសម្លេងរបស់ខ្ញុំ ដែលជាការកោះហៅរបស់ព្រះជាម្ចាស់ទៅកាន់ពួកគេ។ ចូរឱ្យអ្នកដែលនៅទីបំផុតនៃផែនដីឃើញថា ខ្ញុំសុចរិត ខ្ញុំស្មោះត្រង់ ខ្ញុំគឺជាសេចក្ដីសប្បុរស ខ្ញុំគឺជាសេចក្ដីមេត្តាករុណា ខ្ញុំគឺជាឫទ្ធានុភាព ខ្ញុំគឺជាភ្លើងដែលកំពុងឆេះសន្ធោសន្ធៅ ហើយទីបំផុត ខ្ញុំគឺជាការជំនុំជម្រះដ៏ឥតមេត្តាករុណា។

ចូរឱ្យគ្រប់យ៉ាងនៅក្នុងពិភពលោកឃើញថា ខ្ញុំគឺជាព្រះជាម្ចាស់ផ្ទាល់ព្រះអង្គដ៏ពេញលេញ និងពិតប្រាកដ។ មនុស្សទាំងអស់ជឿទាំងស្រុង ហើយគ្មាននរណាម្នាក់ហ៊ានប្រឆាំងនឹងខ្ញុំម្ដងទៀតទេ ហើយក៏មិនហ៊ានកាត់សេចក្ដីខ្ញុំ ឬបង្កាច់បង្ខូចខ្ញុំម្ដងទៀតដែរ។ បើមិនដូច្នោះទេ នោះបណ្ដាសានឹងចូលមកពួកគេភ្លាម ហើយគ្រោះមហន្តរាយកើតឡើងចំពោះពួកគេ។ ពួកគេអាចត្រឹមតែយំស្រែក និងសង្កៀតធ្មេញរបស់ពួកគេប៉ុណ្ណោះ ដោយការនាំយកការបំផ្លាញផ្ទាល់ខ្លួនរបស់ពួកគេ។

ចូរឱ្យមនុស្សទាំងអស់ដឹង ចូរឱ្យវាត្រូវបានគេដឹងទូទាំងពិភពលោក និងដឹងដល់ចុងបំផុតនៃផែនដី នៅគ្រប់ផ្ទះសម្បែងនីមួយៗ និងដឹងដោយមនុស្សទាំងអស់៖ ព្រះដ៏មានគ្រប់ព្រះចេស្ដា គឺជាព្រះជាម្ចាស់ពិតតែមួយ។ មនុស្សទាំងអស់នឹងលុតជង្គង់ចុះ ហើយថ្វាយបង្គំខ្ញុំម្ដងម្នាក់ៗ ហើយសូម្បីតែក្មេងៗដែលទើបតែរៀននិយាយ ក៏នឹងស្រែកថា «ព្រះដ៏មានគ្រប់ព្រះចេស្ដា» ដែរ! មន្ត្រីទាំងនេះដែលកាន់កាប់អំណាច ក៏នឹងមើលឃើញព្រះជាម្ចាស់លេចឡើងនៅចំពោះភ្នែករបស់ពួកគេដែរ ហើយពួកគេក៏នឹងលូនក្រាបដោយការថ្វាយបង្គំដែរ ដោយការអង្វរករសុំសេចក្ដីមេត្តាករុណា និងការអភ័យទោស ប៉ុន្តែធ្វើបែបនេះគឺពិតជាយឺតពេលហើយ ដោយសារពេលវេលានៃសេចក្ដីស្លាប់របស់ពួកគេបានមកដល់ហើយ។ ពួកគេអាចត្រឹមតែត្រូវបានបញ្ចប់ និងដាក់ទោសនៅក្នុងរណ្ដៅដ៏ជ្រៅដែលមិនអាចវាស់បានប៉ុណ្ណោះ។ ខ្ញុំនឹងនាំយកសម័យកាលទាំងមូលមកដល់ទីបញ្ចប់ ហើយពង្រឹងនគររបស់ខ្ញុំឱ្យរឹងមាំថែមទៀត។ ជាតិសាសន៍ និងប្រជាជនទាំងអស់នឹងចុះចូលចំពោះខ្ញុំអស់កល្បជានិច្ច!


ជំពូកទី ៣៦

ព្រះដ៏ពិតគ្រប់ព្រះចេស្ដាជាស្តេចដែលគង់លើរាជបល្ល័ង្ក ត្រួតត្រាលើចក្រវាលទាំងមូល ដោយប្រឈមព្រះភ័ក្ត្រនឹងជាតិសាសន៍ និងមនុស្សរាប់មិនអស់ ហើយសិរីល្អរបស់ព្រះជាម្ចាស់បញ្ចេញពន្លឺពាសពេញពិភពលោក។ អ្វីៗដែលមានជីវិតនៅក្នុងចក្រវាល និងដល់ចុងបំផុតនៃផែនដីនឹងឃើញ។ ភ្នំ ទន្លេ បឹងបួ ដែនដី មហាសមុទ្រ និងភាវៈមានជីវិតទាំងអស់បានទាញបើកវាំងននរបស់ពួកគេ នៅក្នុងពន្លឺនៃព្រះភ័ក្ដ្ររបស់ព្រះជាម្ចាស់ដ៏ពិត ហើយពួកគេបានរស់ឡើងវិញ ហាក់ដូចជាភ្ញាក់ពីសុបិន ហើយហាក់ដូចជាពួកគេគឺជាពន្លកដែលកំពុងពើងដីឡើង!

ឱ! ព្រះដ៏ពិតតែមួយអង្គលេចចេញនៅខាងមុខមនុស្សលោក។ តើអ្នកណាហ៊ានប្រព្រឹត្តចំពោះទ្រង់ដោយការទាស់ទទឹងនោះ? គ្រប់គ្នាញ័រដោយភាពភ័យខ្លាច។ គ្រប់គ្នាជឿជាក់ទាំងស្រុង ហើយអង្វរសុំអភ័យទោសជាច្រើនសា។ មនុស្សរាប់មិនអស់លុតជង្គង់នៅចំពោះទ្រង់ ហើយមាត់រាប់មិនអស់ថ្វាយបង្គំទ្រង់! ទ្វីប និងមហាសមុទ្រ ភ្នំ ទន្លេ និងអ្វីៗទាំងអស់សរសើរតម្កើងទ្រង់ដោយឥតទីបញ្ចប់! ខ្យល់ដ៏កក់ក្ដៅ អមដោយខ្យល់ដង្ហើមនៃនិទាឃរដូវ នាំមកនូវភ្លៀងនិទាឃរដូវស្រាលៗមិនឈប់ឈរ។ ទឹកអូរដែលហូរឆៗ និងមហាជនគឺដូចគ្នា ទាំងពីរពោរពេញដោយក្ដីទុក្ខព្រួយ និងក្ដីអំណរ ដោយស្រក់ទឹកភ្នែកនៃការជាប់ជំពាក់ និងការបន្ទោសខ្លួនឯង។ ទន្លេ បឹងបួ រលកបោក និងរលកធំៗទាំងអស់កំពុងតែច្រៀង សរសើរតម្កើងព្រះនាមដ៏បរិសុទ្ធរបស់ព្រះជាម្ចាស់ដ៏ពិត! សម្លេងនៃការសរសើរបន្លឺឡើងយ៉ាងច្បាស់ម្លេះ! អ្វីៗដែលចាស់ ដែលធ្លាប់ត្រូវបានធ្វើឱ្យពុករលួយដោយសាតាំង ទាំងអស់នោះនឹងត្រូវបានកែប្រែថ្មីឡើងវិញ និងត្រូវបានផ្លាស់ប្ដូរ ហើយនឹងចូលទៅក្នុងស្ថានថ្មីទាំងស្រុង...

នេះគឺជាត្រែដ៏បរិសុទ្ធ ហើយវាបានបន្លឺសម្លេងហើយ!! ចូរស្ដាប់សូរវាចុះ។ សម្លេងដ៏ផ្អែមនោះ គឺជាព្រះសូរសៀងនៃបល្ល័ង្ក។ វាប្រកាសទៅដល់គ្រប់ជាតិសាសន៍ និងប្រជារាស្ត្រ ថាពេលវេលាបានមកដល់ហើយ លទ្ធផលនៃគ្រាចុងក្រោយបានមកដល់ហើយ ផែនការគ្រប់គ្រងរបស់ខ្ញុំត្រូវបានបញ្ចប់ហើយ នគររបស់ខ្ញុំបានលេចឡើងយ៉ាងចំហនៅលើផែនដី ហើយនគរនានារបស់ពិភពលោកបានក្លាយជានគររបស់ខ្ញុំ ជាព្រះជាម្ចាស់។ ត្រែទាំងប្រាំពីររបស់ខ្ញុំ បន្លឺសម្លេងចេញពីបល្ល័ង្ក ហើយរឿងរ៉ាវដ៏អស្ចារ្យយ៉ាងនេះនឹងកើតឡើង!មនុស្សនៅចុងបំផុតនៃផែនដីនឹងប្រញាប់ប្រញាប់ជាមួយគ្នាចេញពីទិសដៅនីមួយៗ ដោយកម្លាំងនៃផ្ទាំងទឹកកក និងអំណាចនៃផ្គររន្ទះ អ្នកខ្លះជិះទូកនៅតាមសមុទ្រ អ្នកខ្លះជិះយន្ដហោះ អ្នកខ្លះជិះយានជំនិះគ្រប់ទំហំ និងសណ្ឋាន អ្នកខ្លះជិះលើខ្នងសេះ។ ចូរមើលឱ្យជិត។ ចូរស្ដាប់យ៉ាងប្រុងប្រយ័ត្ន។ អ្នកជិះសេះដែលមានគ្រប់ពណ៌ ដែលវិញ្ញាណត្រូវបានដាស់ឡើង ដែលមានចេស្ដា និងប្រសើរលើសលន់ទាំងនេះ ហាក់ដូចជាចាប់យកសមរភូមិ គឺមិនអើពើនឹងសេចក្ដីស្លាប់ទេ។ នៅកណ្ដាលស្នូរកញ្ជ្រៀវរបស់សេះ និងសម្រែករបស់មនុស្សដែលស្រែករកព្រះជាម្ចាស់ដ៏ពិត មនុស្សប្រុសស្រី និងក្មេងៗជាច្រើន នឹងត្រូវជាន់ដោយក្រចករបស់ពួកវាមួយរំពេច។ អ្នកខ្លះនឹងស្លាប់ អ្នកខ្លះនឹងដកដង្ហើមចុងក្រោយរបស់ពួកគេ អ្នកខ្លះនឹងត្រូវកិនកម្ទេច ដោយគ្មាននរណាម្នាក់មើលថែពួកគេ ដោយស្រែកយ៉ាងរំជួលចិត្ត និងស្រែកថ្ងូរដោយការឈឺចាប់។ ពួកកូនប្រុសនៃការបះបោរអើយ! តើនេះមិនមែនជាលទ្ធផលចុងក្រោយរបស់អ្នករាល់គ្នាទេឬ?

ខ្ញុំទតមើលរាស្ត្ររបស់ខ្ញុំដោយក្ដីអំណរ ជាអ្នកដែលអាចស្ដាប់ឮព្រះសូរសៀងរបស់ខ្ញុំ ហើយប្រមូលគ្នាមកពីគ្រប់ជាតិសាសន៍ និងដែនដីទាំងអស់។ មហាជនដែលតែងតែនិយាយពីព្រះដ៏ពិតចេញពីមាត់ សរសើរតម្កើង និងរាំលោតដោយគ្មានទីបញ្ចប់! ពួកគេធ្វើបន្ទាល់ទៅកាន់ពិភពលោក ហើយសម្លេងនៃបន្ទាល់របស់ពួកគេអំពីព្រះដ៏ពិត គឺដូចទៅនឹងសូរគ្រាំគ្រេងនៃទឹកច្រើនអនេក។ មហាជននឹងចោមរោមគ្នាចូលទៅក្នុងនគររបស់ខ្ញុំ។

ត្រែទាំងប្រាំពីររបស់ខ្ញុំបន្លឺសម្លេងដាស់អ្នកដែលកំពុងលង់លក់ក្នុងដំណេក! ចូរក្រោកឡើងឱ្យឆាប់ វាមិនទាន់យឺតពេលទេ។ ចូរសម្លឹងទៅកាន់ជីវិតរបស់អ្នក! ចូរបើកភ្នែករបស់អ្នកឡើង ហើយមើលថាតើពេលនេះម៉ោងប៉ុន្មានហើយ។ តើមានអ្វីខ្លះដែលត្រូវស្វែងរក? តើត្រូវគិតពីអ្វីខ្លះ? តើមានអ្វីត្រូវជាប់ជំពាក់? តើអ្នកមិនដែលពិចារណាអំពីភាពខុសគ្នាផ្នែកគុណតម្លៃ រវាងការទទួលបានជីវិតរបស់ខ្ញុំ និងការទទួលបានគ្រប់យ៉ាងដែលអ្នកស្រឡាញ់ និងជាប់ជំពាក់ទេឬ? ចូរកុំមានបំណងតទៅទៀត ហើយក៏កុំលោតកញ្ឆេងតទៅទៀតដែរ។ ចូរកុំខកខានឱកាសនេះឱ្យសោះ។ ពេលនេះ នឹងមិនមកម្ដងទៀតឡើយ! ចូរក្រោកឈរឡើងពេលនេះ ចូរអនុវត្តការធ្វើលំហាត់ប្រាណនៃវិញ្ញាណរបស់អ្នក ចូរប្រើប្រាស់គ្រប់ឧបករណ៍នានា ដើម្បីមើលឱ្យធ្លុះ និងបង្អាក់ល្បិចកល ព្រមទាំងការបោកបញ្ឆោតគ្រប់យ៉ាងរបស់សាតាំង នោះទើបបទពិសោធនៃជីវិតរបស់អ្នកអាចត្រូវបានធ្វើឱ្យកាន់តែជ្រាលជ្រៅ ហើយអ្នកអាចបង្ហាញពីនិស្ស័យរបស់ខ្ញុំ នោះទើបជីវិតរបស់អ្នកអាចក្លាយជាពេញវ័យ និងត្រូវបានបន្ថែមរសជាតិ ហើយអ្នកអាចដើរតាមស្នាមព្រះបាទរបស់ខ្ញុំជានិច្ច។ មិនត្រូវរួញរា មិនត្រូវទន់ខ្សោយ ត្រូវបោះជំហានទៅមុខជានិច្ច មួយជំហានម្ដងៗ ទៅត្រង់រហូតដល់ទីបញ្ចប់នៃផ្លូវ!

នៅពេលដែលត្រែទាំងប្រាំពីរបន្លឺសម្លេងម្ដងទៀត វានឹងក្លាយជាការកោះហៅទៅរកការជំនុំជម្រះ ការជំនុំជម្រះពួកកូនប្រុសនៃការបះបោរ ការជំនុំជម្រះនៃជាតិសាសន៍ទាំងអស់ និងមនុស្សទាំងអស់ ហើយជាតិសាសន៍នីមួយៗនឹងប្រគល់ខ្លួននៅចំពោះព្រះភ័ក្ត្ររបស់ព្រះជាម្ចាស់។ ព្រះភ័ក្រ្តដ៏មានសិរីល្អរបស់ព្រះជាម្ចាស់នឹងច្បាស់ជាលេចឡើងនៅចំពោះជាតិសាសន៍ទាំងអស់ និងមនុស្សទាំងអស់។ គ្រប់គ្នានឹងជឿទាំងស្រុង ហើយស្រែករកព្រះជាម្ចាស់ដ៏ពិតដោយគ្មានទីបញ្ចប់។ ព្រះជាម្ចាស់ដ៏មានគ្រប់ព្រះចេស្ដានឹងកាន់តែមានសិរីល្អ ហើយពួកកូនប្រុសរបស់ខ្ញុំ និងខ្ញុំនឹងចែករំលែកនៅក្នុងសិរីល្អ ហើយចែករំលែកនៅក្នុងភាពជាស្ដេច ដោយការជំនុំជម្រះជាតិសាសន៍ទាំងអស់ និងមនុស្សទាំងអស់ ដាក់ទោសមនុស្សអាក្រក់ សង្គ្រោះ និងមានសេចក្ដីមេត្តាករុណាចំពោះអ្នកដែលជាកម្មសិទ្ធិរបស់ខ្ញុំ ហើយធ្វើឱ្យនគរព្រះខ្លាំងក្លា និងមានស្ថិរភាព។ តាមរយៈសម្លេងនៃត្រែទាំងប្រាំពីរ មនុស្សជាច្រើននឹងត្រូវបានសង្គ្រោះ ដោយធ្វើការវិលត្រឡប់មកចំពោះព្រះភ័ក្ត្ររបស់ខ្ញុំ ដើម្បីលុតជង្គង់ និងថ្វាយបង្គំដោយការសរសើរជានិច្ច!

នៅពេលដែលត្រែទាំងប្រាំពីរបន្លឺសម្លេងម្ដងទៀត វានឹងក្លាយជាការបញ្ចប់នៃសម័យកាល សូរសម្លេងត្រែនៃជ័យជម្នះលើអារក្សសាតាំង ការគំនាប់ដែលប្រាប់ជាមុនអំពីការចាប់ផ្ដើមនៃការរស់នៅយ៉ាងចំហនៅក្នុងនគរព្រះនៅលើផែនដី! សម្លេងអ្វីក៏ត្រដែតម្ល៉េះ សម្លេងនេះខ្ទរជុំវិញបល្ល័ង្ក សូរសម្លេងត្រែនេះអង្រួនស្ថានសួគ៌ និងផែនដី ដែលជាទីសម្គាល់នៃភាពជោគជ័យនៃផែនការគ្រប់គ្រងរបស់ខ្ញុំ ដែលជាការជំនុំជម្រះសាតាំង។ វាដាក់ទោសពិភពលោកចាស់នេះទាំងស្រុងដល់ស្លាប់ ដើម្បីត្រលប់ទៅកាន់ជង្ហុកធំ! សូរសម្លេងត្រែនេះ ផ្ដល់សញ្ញាថា ទ្វារនៃព្រះគុណគឺជិតបិទហើយ ថាជីវិតរបស់នគរព្រះនឹងចាប់ផ្ដើមនៅលើផែនដី គឺចាប់ផ្ដើមដោយត្រឹមត្រូវ និងសមរម្យ។ ព្រះជាម្ចាស់សង្គ្រោះអ្នកណាដែលស្រឡាញ់ទ្រង់។ នៅពេលដែលពួកគេវិលត្រឡប់ទៅរកនគររបស់ទ្រង់ នោះមនុស្សនៅលើផែនដីនឹងជួបប្រទះនូវគ្រោះអត់ឃ្លាន និងរោគប៉ែស ហើយចានទាំងប្រាំពីរ និងគ្រោះកាចទាំងប្រាំពីររបស់ព្រះជាម្ចាស់ នឹងមានសុពលភាពបន្តបន្ទាប់គ្នា។ ផ្ទៃមេឃ និងផែនដីនឹងកន្លងផុតទៅ ប៉ុន្តែព្រះបន្ទូលរបស់ខ្ញុំនឹងមិនកន្លងផុតឡើយ។


ជំពូកទី ៣៧

អ្នករាល់គ្នាពិតជាខ្វះសេចក្តីជំនឿចំពោះវត្តមានរបស់ខ្ញុំ ហើយអ្នកតែងតែធ្វើអ្វីដោយពឹងផ្អែកលើខ្លួនឯង។ «គ្មានខ្ញុំ អ្នករាល់គ្នាមិនអាចធ្វើអ្វីបានឡើយ!» ក៏ប៉ុន្តែ អ្នករាល់គ្នាដែលជាមនុស្សពុករលួយនេះតែងតែឱ្យព្រះបន្ទូលរបស់ខ្ញុំផ្លុំចូលទៅត្រចៀកម្ខាង ចេញពីត្រចៀកម្ខាងទៀត។ ជីវិតនាពេលបច្ចុប្បន្ននេះគឺជាជីវិតនៃព្រះបន្ទូល។ បើមិនមានព្រះបន្ទូល ក៏មិនមាននូវជីវិត និងមិនមានបទពិសោធដែរ ហើយរឹតតែមិនសក្ដិសមលើកឡើងថាមិនមានសេចក្តីជំនឿឡើយ។ សេចក្តីជំនឿស្ថិតនៅក្នុងព្រះបន្ទូល ដោយការដាក់បំពេញខ្លួនឯងបន្ថែមទៀតក្នុងព្រះបន្ទូលរបស់ព្រះជាម្ចាស់ប៉ុណ្ណោះ តើអ្នកអាចមានគ្រប់យ៉ាងដែរឬទេ។ ចូរកុំបារម្ភថា អ្នកនឹងមិនចម្រើនឡើង៖ ជីវិតតែងរីកលូតលាស់ ហើយមិនមែនចេញពីការបារម្ភរបស់មនុស្សឡើយ។

អ្នករាល់គ្នាតែងតែឆាប់ងាយភ័យព្រួយ ហើយអ្នកមិនស្តាប់តាមសេចក្តីណែនាំរបស់ខ្ញុំឡើយ។ អ្នកតែងតែចង់ទៅហួសជំហានរបស់ខ្ញុំ។ តើវាជាអ្វីទៅ? វាគឺជាមហិច្ឆតារបស់មនុស្ស។ អ្នកគួរបែងចែកឱ្យច្បាស់ថា អ្វីដែលបានមកពីព្រះជាម្ចាស់ ហើយអ្វីដែលបានមកពីខ្លួនអ្នករាល់គ្នា។ សេចក្តីសាទរនឹងមិនទទួលបានការលើកសរសើរនៅក្នុងវត្តមានរបស់ខ្ញុំឡើយ។ ខ្ញុំចង់ឱ្យអ្នករាល់គ្នាអាចធ្វើតាមខ្ញុំបានរហូតដល់ទីបញ្ចប់ ជាមួយនឹងភាពស្មោះត្រង់ដែលមិនប្រែប្រួលគ្រប់ពេលវេលា។ អ្នកជឿជាក់ថា ការប្រព្រឹត្តបែបនេះគឺជាការគោរពបូជាដល់ព្រះជាម្ចាស់។ ឱពួកមនុស្សខ្វាក់អើយ! ហេតុអ្វីបានជាអ្នកមិនប្រញាប់មកចំពោះមុខខ្ញុំដើម្បីស្វះស្វែងរក ប៉ុន្តែហេតុអ្វីបានជាអ្នកច្របូកច្របល់ជាមួយខ្លួនឯងទៅវិញ? អ្នកត្រូវមើលឱ្យច្បាស់! ម្នាក់ដែលកំពុងធ្វើការឥឡូវនេះច្បាស់ជាមិនមែនមនុស្សឡើយ ប៉ុន្តែជាអធិបតេយ្យសម្រាប់ទាំងអស់គ្នា ដែលជាព្រះជាម្ចាស់ពិតប្រាកដមួយ គឺព្រះដ៏មានគ្រប់ចេស្ដា! អ្នកមិនត្រូវធ្វេសប្រហែសទេ ប៉ុន្តែត្រូវប្រកាន់ខ្ជាប់ជានិច្ចនូវអ្វីគ្រប់យ៉ាងដែលអ្នករាល់គ្នាមាន ពីព្រោះថ្ងៃរបស់ខ្ញុំជិតមកដល់ហើយ។ តើអ្នកមិនទាន់មើលឃើញច្បាស់ទេឬ? អ្នកកំពុងនៅតែជាប់ចិត្តជាមួយពិភពលោកនេះ។ តើអ្នកពិតជាស្រឡាញ់ខ្ញុំដែរឬទេ? តើអ្នកអាចលាតត្រដាងបេះដូងរបស់អ្នកឱ្យខ្ញុំទតមើលបានដែរឬទេ? តើអ្នកអាចថ្វាយជីវិតទាំងមូលរបស់អ្នកឱ្យខ្ញុំបានដែរឬទេ?

ចូរគិតបន្ថែមទៀតលើព្រះបន្ទូលរបស់ខ្ញុំ ហើយយល់ច្បាស់អំពីព្រះបន្ទូលទាំងនោះជានិច្ច។ មិនត្រូវភ័ន្តច្រឡំ ឬស្ទាក់ស្ទើរឡើយ។ ចូរចំណាយពេលបន្ថែមទៀតនៅក្នុងវត្តមានរបស់ខ្ញុំ ទទួលព្រះបន្ទូលដ៏បរិសុទ្ធរបស់ខ្ញុំបន្ថែមទៀត ហើយមិនត្រូវយល់ខុសពីបំណងព្រះហឫទ័យរបស់ខ្ញុំឡើយ។ តើអ្នករាល់គ្នាចង់ឱ្យខ្ញុំនិយាយអ្វីបន្ថែមទៀតដល់អ្នក? ដួងចិត្ដរបស់មនុស្សគឺរឹងណាស់ មនុស្សទទួលបន្ទុកយ៉ាងធ្ងន់រួមជាមួយនឹងសញ្ញាណនានា។ ពួកគេតែងតែគិតថា ដោយគ្រាន់តែឆ្លងឱ្យផុតឧបសគ្គ គឺវាគ្រប់គ្រាន់ហើយ ហើយពួកគេតែងតែលេងសើចលើជីវិតរបស់ពួកគេ។ កូនៗដ៏ល្ងង់អើយ! យឺតពេលហើយ គ្មានពេលក្នុងការស្វះស្វែងរកការកម្សាន្តទៀតឡើយ។ អ្នកគួរតែបើកភ្នែករបស់អ្នក ហើយមើលថាវាម៉ោងប៉ុន្មានហើយ។ ព្រះអាទិត្យកំពុងតែឆ្លងកាត់មកដល់ជើងមេឃ ហើយបំភ្លឺដល់ផែនដីហើយ។ ចូរបើកភ្នែករបស់អ្នកឱ្យធំ ហើយសម្លឹងមើលចុះ មិនត្រូវធ្វេសប្រហែសឡើយ។

នេះគឺជាបញ្ហាដ៏ធំ ក៏ប៉ុន្តែអ្នករាល់គ្នាបែរជាចាត់ទុកបញ្ហាបែបនោះដូចជាមិនសូវសំខាន់ ហើយចាត់ទុកវាជារឿងធម្មតាទៅវិញ! ខ្ញុំមានព្រះទ័យភ័យព្រួយ ប៉ុន្តែមានមនុស្សតិចតួចណាស់ ដែលគិតគូរដល់ព្រះហឫទ័យរបស់ខ្ញុំ ដែលស្តាប់ឮការរំឭកដាស់តឿនដ៏ល្អរបស់ខ្ញុំ ហើយស្តាប់តាមឱវាទរបស់ខ្ញុំផង! បេសកកម្មនេះគឺពិបាកក្រៃលែង ប៉ុន្តែមានតែមនុស្សតិចតួចណាស់ក្នុងចំណោមអ្នករាល់គ្នាទេ ដែលអាចចែករំលែកបន្ទុកសម្រាប់ប្រយោជន៍របស់ខ្ញុំបាន។ អ្នកនៅតែរក្សាអាកប្បកិរិយាបែបនេះទៀត។ ថ្វីបើ ប្រៀបទៅនឹងអតីតកាល អ្នកមានការរីកចម្រើនខ្លះក៏ដោយក្តី អ្នកមិនអាចស្ថិតនៅដំណាក់កាលនេះជានិច្ចបានទេ! ជំហានរបស់ខ្ញុំឆ្ពោះទៅមុខយ៉ាងរហ័ស ក៏ប៉ុន្តែល្បឿនរបស់អ្នករាល់គ្នារក្សាបានតែប៉ុនហ្នឹង។ តើអ្នកអាចដើរទាន់ពន្លឺនៃថ្ងៃនេះ និងជំហានរបស់ខ្ញុំបានដោយរបៀបណា? ចូរឈប់ស្ទាក់ស្ទើរទៀតទៅ។ ខ្ញុំបានបញ្ជាក់ដល់អ្នករាល់គ្នាម្តងហើយម្តងទៀតថា៖ ពេលកំណត់របស់ខ្ញុំនឹងលែងពន្យារពេលទៀតហើយ!

ពន្លឺនៃថ្ងៃនេះ ដែលជាកម្មសិទ្ធិរបស់ពេលបច្ចុប្បន្ននេះ មិនអាចប្រៀបធៀបជាមួយនឹងពន្លឺកាលពីម្សិលមិញ ហើយវាក៏មិនអាចប្រៀបធៀបជាមួយនឹងពន្លឺនៅថ្ងៃស្អែកបានដែរ។ ដោយថ្ងៃនីមួយៗកន្លងផុតទៅ ការបើកសម្តែងថ្មី និងពន្លឺថ្មីកាន់តែរឹងមាំឡើង និងភ្លឺទៅៗ។ ចូរឈប់វង្វេងវង្វាន់ទៀតទៅ ឈប់ល្ងង់ខ្លៅទៀតទៅ ឈប់តោងជាប់នឹងផ្លូវចាស់ៗទៀតទៅ ហើយឈប់ពន្យារពេល ឬខ្ជះខ្ជាយពេលវេលារបស់ខ្ញុំទៀតទៅ។

ចូរប្រុងប្រយ័ត្ន! ចូរប្រុងប្រយ័ត្ន! ចូរអធិស្ឋានមកនាក់ខ្ញុំបន្ថែមទៀត ហើយចំណាយពេលវេលាបន្ថែមទៀតនៅចំពោះមុខវត្តមានរបស់ខ្ញុំ ហើយអ្នកច្បាស់ជានឹងទទួលបានអ្វីៗគ្រប់យ៉ាងជាក់ជាមិនខាន! ចូរជឿថា តាមរយៈការធ្វើដូច្នេះ អ្នកប្រាកដជាទទួលបានអ្វីៗគ្រប់យ៉ាង!


ជំពូកទី ៣៨

វាមិនស្ថិតលើសេចក្តីជំនឿរបស់អ្នកល្អ ឬបរិសុទ្ធនោះទេ ប៉ុន្តែវាស្ថិតលើកិច្ចការដ៏អស្ចារ្យរបស់ខ្ញុំទេតើ! អ្វីៗគ្រប់យ៉ាងបណ្តាលមកពីសេចក្ដីអាណិតអាសូររបស់ខ្ញុំ! អ្នកមិនត្រូវមាននិស្ស័យនៃភាពអាត្មានិយម ឬភាពក្រអឺតក្រទមដែលពុករលួយ សូម្បីតែបន្តិចឡើយ បើមិនដូច្នោះទេ ខ្ញុំនឹងមិនកែខៃអ្នកឡើយ។ អ្នកត្រូវយល់ឱ្យច្បាស់ថា ទោះបីជាមនុស្សដួលរលំ ឬឈររឹងមាំក៏ដោយ វាមិនមែនដោយសារតែពួកគេឡើយ វាកើតឡើងដោយសារតែខ្ញុំ។ ថ្ងៃនេះ ប្រសិនបើអ្នកមិនយល់ច្បាស់ពីដំណាក់កាលនេះទេ អ្នកនឹងបរាជ័យក្នុងការចូលទៅនគរស្ថានសួគ៍ជាក់ជាមិនខាន។ អ្នកត្រូវយល់ថា អ្វីដែលសម្រេចបាននៅថ្ងៃនេះ គឺជាកិច្ចការដ៏អស្ចារ្យរបស់ព្រះជាម្ចាស់ វាមិនមានអ្វីទាក់ទងទៅនឹងមនុស្សសោះឡើយ។ តើសកម្មភាពរបស់មនុស្សមានតម្លៃអ្វី? បើពួកគេមិនអាត្មានិយម ក្រអឺតក្រទម និងអួតខ្លួនហួសហេតុទេ គឺពួកគេរំខានដល់ការគ្រប់គ្រងរបស់ព្រះជាម្ចាស់ និងបំផ្លាញផែនការរបស់ទ្រង់។ ឱពួកមនុស្សពុករលួយអើយ! អ្នកត្រូវតែមកពឹងផ្អែកលើខ្ញុំនៅថ្ងៃនេះ បើអ្នកមិនធ្វើដូច្នោះទេ នៅថ្ងៃនេះ ខ្ញុំនឹងប្រាប់អ្នកថា អ្នកនឹងមិនសម្រេចបានអ្វីឡើយ! អ្វីៗទាំងអស់នឹងឥតប្រយោជន៍ ហើយកិច្ចការរបស់អ្នកនឹងគ្មានតម្លៃអ្វីឡើយ!

មិនត្រូវខ្ជះខ្ជាយពេលវេលា ឬស្ទាក់ស្ទើរឡើយ។ នៅថ្ងៃនេះ ម្នាក់ៗដែលស្រឡាញ់ខ្ញុំត្រូវមានកិច្ចការដ៏អស្ចារ្យរបស់ខ្ញុំយកមកតាមខ្លួន។ ខ្ញុំមិនត្រូវការពួកដែលមិនដាក់ខ្លួនឡើយ ហើយថ្ងៃនេះ ខ្ញុំត្រូវការតែពួកដែលដាក់ខ្លួនយ៉ាងយកចិត្តទុកដាក់ប៉ុណ្ណោះ។ ខ្ញុំនឹងបើកចំហយ៉ាងពេញលេញចំពោះពួកអ្នកដែលស្រឡាញ់ខ្ញុំដោយចិត្តស្មោះត្រង់ ពួកដែលត្រូវគេមើលងាយ ព្រមទាំងពួកដែលបើកចំហខ្លួនវាយ៉ាងពេញលេញចំពោះខ្ញុំប៉ុណ្ណោះ។ ខ្ញុំនឹងឱ្យអ្នកយល់ពីបំណងរបស់ខ្ញុំ ហើយនៅគ្រប់ពេល អ្នកនឹងនៅចំពោះមុខខ្ញុំ ដោយទទួលបានព្រះពរពីខ្ញុំ។ ខ្ញុំនឹងមិនធ្វើបាបជាដាច់ខាត ចំពោះពួកដែលលះបង់សម្រាប់ខ្ញុំនៅថ្ងៃនេះ ពួកដែលបន់ស្រន់ខ្ញុំនៅថ្ងៃនេះ និងពួកដែលរែកអំរែកឱ្យខ្ញុំនៅថ្ងៃនេះ ដូច្នេះ សេចក្តីសុចរិតរបស់ខ្ញុំត្រូវបានបង្ហាញ។ មិនត្រូវត្អូញត្អែរពីខ្ញុំឡើយ។ ព្រះគុណរបស់ខ្ញុំគឺគ្រប់គ្រាន់សម្រាប់អ្នករាល់គ្នាហើយ។ អ្នកអាចមក ហើយទទួលយកវាបាន ដើម្បីឱ្យអ្នកអាចភ្លក់រសជាតិផ្អែមដែលគ្មានអ្វីអាចផ្ទឹមបាន។ វាមិនមែនត្រឹមតែបង្កើតសេចក្តីស្រឡាញ់សម្រាប់ខ្ញុំចំពោះអ្នកប៉ុណ្ណោះទេ ប៉ុន្តែវាក៏នឹងធ្វើឱ្យក្តីស្រឡាញ់របស់អ្នកកាន់តែមានភាពស៊ីជម្រៅផងដែរ។

កិច្ចការរបស់ខ្ញុំអនុវត្តឡើងជាដំណាក់ៗ ហើយវាគឺជាការងារដែលមិនមានភាពខ្ជីខ្ជា ឬច្របូកច្របល់ជាដាច់ខាត។ ដើម្បីធ្វើតាមខ្ញុំ អ្នករាល់គ្នាត្រូវតែធ្វើអ្វីៗតាមរបៀបនេះ។ ចូរមើលអាកប្បកិរិយារបស់ខ្ញុំ ហើយរៀនពីខ្ញុំ។ តាមរបៀបនេះ ប្រសិនបើអ្នកដើរតាមជំហានរបស់ខ្ញុំ នោះអ្នកនឹងត្រូវបើកបង្ហាញឱ្យឃើញពីនគរស្ថានសួគ៌។ ចូរស្រែកសាទរជាមួយនឹងសំឡេងតែមួយ! ពួកកូនប្រុសរបស់ខ្ញុំអើយ! កិច្ចការរបស់ព្រះជាម្ចាស់នឹងត្រូវបានសម្រេចអាស្រ័យលើអ្នករាល់គ្នា អាស្រ័យលើក្រុមមនុស្សនេះ។ តើអ្នកមិនមានអារម្មណ៍ថាទទួលបានពរទេឬ?

វាពិតជាមិនអាចវាស់ស្ទង់បានឡើយ! ខ្ញុំបាននាំអ្នករាល់គ្នាមកទីនេះ នៅថ្ងៃនេះ ដើម្បីឱ្យអ្នករាល់គ្នាអាចមើលឃើញពីកិច្ចការដ៏អស្ចារ្យរបស់ខ្ញុំ!


ជំពូកទី ៣៩

ចូរបើកភ្នែកមើលចុះ នោះអ្នកអាចឃើញពីព្រះចេស្ដាដ៏អស្ចារ្យរបស់ខ្ញុំនៅគ្រប់ទីកន្លែងមិនខាន! អ្នកអាចដឹងយ៉ាងប្រាកដអំពីខ្ញុំនៅគ្រប់ទីកន្លែង។ ចក្កវាឡ និងផ្ទៃមេឃកំពុងតែផ្សាយអំពីព្រះចេស្ដាដ៏អស្ចារ្យរបស់ខ្ញុំ។ ព្រះបន្ទូលដែលខ្ញុំបានថ្លែង បានក្លាយជាការពិតនៅក្នុងការឡើងកម្ដៅនៃអាកាសធាតុ នៅក្នុងការប្រែប្រួលបរិយាកាស នៅក្នុងភាពខុសប្រក្រតីខាងក្នុងមនុស្ស នៅក្នុងភាពគ្មានសណ្ដាប់ធ្នាប់នៃកម្លាំងស្រូបទាញរបស់សង្គម និងនៅក្នុងការបោកបញ្ឆោតខាងក្នុងដួងចិត្តរបស់មនុស្ស។ ព្រះអាទិត្យជះពន្លឺពណ៌ស ឯព្រះចន្ទវិញជះពន្លឺពណ៌ក្រហម។ អ្វីៗទាំងអស់នេះគឺគ្មានតុល្យភាពឡើយ។ តើអ្នករាល់គ្នានៅតែមើលមិនឃើញរឿងទាំងនេះទៀតឬ?

ព្រះចេស្ដាដ៏អស្ចារ្យរបស់ព្រះជាម្ចាស់ត្រូវបានបើកសម្ដែងនៅខាងក្នុង។ ព្រះអង្គគឺជាព្រះដ៏ពិតតែមួយអង្គ ដោយគ្មានការសង្ស័យឡើយ ទ្រង់ជាព្រះដ៏មានព្រះចេស្ដា ដែលមនុស្សបានដេញតាមអស់រយៈពេលជាច្រើនឆ្នាំ! តើនរណាអាចនាំការទាំងនេះឱ្យក្លាយជារូបរាង ដោយគ្រាន់តែថ្លែងព្រះបន្ទូលទៅ? គឺមានតែព្រះដ៏មានគ្រប់ព្រះចេស្ដារបស់យើងមួយអង្គប៉ុណ្ណោះ។ នៅពេលដែលទ្រង់មានបន្ទូលភ្លាមៗ សេចក្តីពិតក៏លេចមក។ តើអ្នកមិនអាចនិយាយថា ទ្រង់ជាព្រះដ៏ពិតម្ដេចកើតទៅ?

នៅក្នុងជម្រៅចិត្ត ខ្ញុំដឹងថា អ្នករាល់គ្នាព្រមសហការជាមួយខ្ញុំ ហើយខ្ញុំជឿថា ពួកអ្នករើសតាំងរបស់ខ្ញុំ បងប្អូនប្រុសស្រីជាទីស្រឡាញ់របស់ខ្ញុំ សុទ្ធតែមានសេចក្តីបណ្ដាលចិត្តបែបនេះ គ្រាន់តែពួកគេមិនអាចចូល ឬមិនអាចអនុវត្តបាន និងមិនអាចបន្តរក្សាចិត្តស្ងប់បានប៉ុណ្ណោះ នៅពេលដែលជួបហេតុការណ៍នៃភាពជាក់ស្ដែង។ អ្នកមិនដែលយកចិត្តទុកដាក់ចំពោះបំណងព្រះហឫទ័យរបស់ព្រះជាម្ចាស់ឡើយ ហើយអ្នកទុកផលប្រយោជន៍ផ្ទាល់ខ្លួនរបស់អ្នកជាទីមួយ ព្រមទាំងប្រព្រឹត្តតាមចិត្តរបស់ខ្លួន ដោយមិនបានរង់ចាំទេ។ ឱ្យខ្ញុំសូមប្រាប់អ្នករាល់គ្នាថា ការធ្វើបែបនេះនឹងមិនបំពេញតាមបំណងព្រះហឫទ័យរបស់ខ្ញុំឡើយ! ឱក្មេងអើយ! ចូរគ្រាន់តែថ្វាយដួងចិត្តរបស់អ្នកមកខ្ញុំទាំងស្រុងចុះ។ ត្រូវដឹងឱ្យច្បាស់ថា ខ្ញុំមិនចង់បានប្រាក់ និងទ្រព្យសម្បត្តិរបស់អ្នកទេ ហើយខ្ញុំក៏មិនឱ្យអ្នកចូលមកបម្រើខ្ញុំយ៉ាងស្លុង បោកបញ្ឆោត ឬចិត្តចង្អៀតបែបនេះដែរ។ ចូរស្ងប់ចិត្ត និងមានដួងចិត្តបរិសុទ្ធ ចូររង់ចាំ និងស្វែងរក នៅពេលដែលជួបបញ្ហា នោះខ្ញុំនឹងប្រទានចម្លើយដល់អ្នក។ ចូរកុំសង្ស័យឡើយ! ហេតុអ្វីបានជាអ្នកមិនជឿថា ព្រះបន្ទូលខ្ញុំនឹងក្លាយជាការពិត? ហេតុអ្វីបានជាអ្នកមិនអាចជឿលើព្រះបន្ទូលរបស់ខ្ញុំ? អ្នករឹងចចេសណាស់ ហើយសូម្បីតែនៅពេលបែបនេះ ក៏អ្នកនៅតែរឹងចចេសកើតទៀត។ អ្នកល្ងិតល្ងង់ណាស់ ហើយនៅមិនព្រមទទួលការបំភ្លឺទៀត! តើមានសេចក្តីពិតសំខាន់ប៉ុន្មានហើយដែលអ្នករាល់គ្នាចងចាំនោះ? តើអ្នកធ្លាប់បានដកពិសោធន៍សេចក្តីពិតនោះហើយឬនៅ? អ្នកបានច្របូកច្របល់ ហើយប្រព្រឹត្តដោយមិនបានគិតគូរនិងតក់ក្រហល់ នៅពេលដែលជួបបញ្ហា! រឿងចម្បងនៅថ្ងៃនេះគឺថា អ្នកត្រូវចូលក្នុងវិញ្ញាណ និងប្រកបគ្នាជាមួយខ្ញុំឱ្យបានច្រើន ដូចការដែលដួងចិត្តរបស់អ្នករាល់គ្នាសញ្ជឹងគិតជាញឹកញាប់លើសំណួរផងដែរ។ តើអ្នកយល់ដែរឬទេ? នេះហើយជាគន្លឹះនោះ! តាមពិតទៅ ការពន្យារពេលក្នុងការអនុវត្តគឺជាបញ្ហាមួយ។ ចូរប្រញាប់ឡើង កុំពន្យារពេលឡើយ! មនុស្សដែលស្ដាប់ឮព្រះបន្ទូលរបស់ខ្ញុំ ហើយមិនពន្យារពេល តែអនុវត្តតាមព្រះបន្ទូលទាំងនោះភ្លាមៗ នឹងទទួលបានព្រះពរទាំងមេៗមិនខាន! ខ្ញុំនឹងប្រទានដល់អ្នករាល់គ្នាចំនួនទ្វេដង! ចូរកុំបារម្ភឡើយ! ចូរធ្វើតាមអ្វីដែលខ្ញុំមានបន្ទូល ដោយមិនពន្យារពេលសូម្បីតែមួយវិនាទីឡើយ! សញ្ញាណជាមនុស្សរបស់អ្នករាល់គ្នា ជារឿយៗគឺបែបនេះឯង ហើយអ្នកមានទំនោរទុកចោលការងារ តែងតែពន្យារពេលអ្វីដែលអ្នកគួរតែធ្វើនៅថ្ងៃនេះ ទៅធ្វើនៅថ្ងៃស្អែកវិញ។ ពិតជាខ្ជិលច្រអូស និងឆ្គាំឆ្គងណាស់! រកអ្វីមកថ្លែងមិនត្រូវទេ! ខ្ញុំមិនមែនកំពុងតែនិយាយបំផ្លើសឡើយ។ នេះគឺជាការពិត។ បើអ្នកមិនជឿទេ ចូរសាកពិនិត្យមើលខ្លួនឯងយ៉ាងប្រុងប្រយ័ត្ន និងឆែកមើលស្ថានភាពរបស់អ្នកផ្ទាល់ចុះ នោះអ្នកនឹងរកឃើញថា វាពិតជាបែបនេះមែន!


ជំពូកទី ៤០

ហេតុអ្វីបានជាអ្នកយឺតនឹងចាប់បានម្ល៉េះ? ហេតុអ្វីបានជាអ្នកស្ពឹកស្រពន់យ៉ាងនេះ? ការក្រើនរំឭកប៉ុន្មានលើកក៏មិនអាចធ្វើឱ្យអ្នករាល់គ្នាភ្ញាក់ខ្លួនទៀត ហើយការនេះកំពុងតែធ្វើឱ្យខ្ញុំពិបាកចិត្ត។ ខ្ញុំគ្មានព្រះហឫទ័យចង់ឃើញពួកកូនប្រុសរបស់ខ្ញុំបែបនេះឡើយ។ តើព្រះហឫទ័យរបស់ខ្ញុំអាចទ្រាំទ្រការនេះម្ដេចកើតទៅ? ហ្អា! ខ្ញុំត្រូវតែបង្រៀនអ្នករាល់គ្នា ដោយព្រះហស្តរបស់ខ្ញុំផ្ទាល់ហើយ។ ជំហានរបស់ខ្ញុំបន្តដើរទៅមុខយ៉ាងលឿន។ ឱពួកកូនប្រុសរបស់ខ្ញុំអើយ! ចូរឆាប់ក្រោកឡើង ហើយសហការជាមួយខ្ញុំ។ ឥឡូវនេះ តើនរណាលះបង់ខ្លួនឯងសម្រាប់ខ្ញុំដោយស្មោះ? តើនរណាអាចដាក់ចិត្តដាក់កាយរបស់ខ្លួនទាំងស្រុង ដោយមិនរអ៊ូរទាំសូម្បីតែមួយម៉ាត់? អ្នករាល់គ្នាតែងតែស្ពឹកស្រពន់ និងមិនសូវចាប់បានសោះ! តើមានមនុស្សប៉ុន្មាននាក់ចេះគិតគូរដល់ដួងព្រះហឫទ័យរបស់ខ្ញុំ? ហើយតើនរណាអាចយល់យ៉ាងពិតប្រាកដអំពីព្រះវិញ្ញាណនៃព្រះបន្ទូលរបស់ខ្ញុំ? គ្រប់យ៉ាងដែលខ្ញុំអាចធ្វើបានគឺរង់ចាំ និងសង្ឃឹមទាំងអន្ទះសាប៉ុណ្ណោះ។ ដោយឃើញថា គ្រប់ជំហានរបស់អ្នករាល់គ្នាម្នាក់ៗមិនអាចបំពេញតាមដួងព្រះហឫទ័យរបស់ខ្ញុំ តើខ្ញុំអាចមានបន្ទូលអំពីអ្វីខ្លះទៅ? ឱពួកកូនប្រុសរបស់ខ្ញុំអើយ! គ្រប់យ៉ាងដែលព្រះវរបិតារបស់អ្នកធ្វើនៅថ្ងៃនេះ គឺសម្រាប់ពួកកូនប្រុសរបស់ទ្រង់ប៉ុណ្ណោះ។ ហេតុអ្វីបានជាពួកកូនប្រុសរបស់ខ្ញុំមិនដែលយល់អំពីដួងព្រះហឫទ័យរបស់ខ្ញុំដូច្នេះ? ហេតុអ្វីបានជាពួកកូនប្រុសរបស់ខ្ញុំតែងតែធ្វើឱ្យខ្ញុំ ដែលជាព្រះវរបិតារបស់អ្នកព្រួយព្រះទ័យបែបនេះ? តើពេលណាទៅទើបពួកកូនប្រុសរបស់ខ្ញុំធំដឹងក្ដី ដោយលែងធ្វើឱ្យខ្ញុំព្រួយព្រះទ័យ និងធ្វើឱ្យខ្ញុំបានធូរស្រាលព្រះទ័យអំពីពួកគេទៅ? តើពេលណាទៅទើបពួកកូនប្រុសរបស់ខ្ញុំអាចរស់នៅដោយឯករាជ្យ ចេះក្រោកឈរ និងជួយសម្រាលបន្ទុកលើស្មារបស់ព្រះវរបិតាពួកគេទៅ? ខ្ញុំមានតែបង្ហូរទឹកនេត្រាដោយស្ងាត់ៗសម្រាប់ពួកកូនប្រុសរបស់ខ្ញុំ ហើយខ្ញុំត្រូវបញ្ចប់អ្វីៗគ្រប់យ៉ាងទៅតាមផែនការគ្រប់គ្រងរបស់ព្រះជាម្ចាស់ និងដើម្បីសង្រ្គោះពួកកូនប្រុសរបស់ខ្ញុំ ដែលជាមនុស្សជាទីស្រឡាញ់របស់ខ្ញុំប៉ុណ្ណោះ។ ខ្ញុំគ្មានជម្រើសផ្សេងនោះឡើយ។

សេចក្តីសន្យារបស់ខ្ញុំបានក្លាយជាការពិត ហើយត្រូវបានស្ដែងឱ្យឃើញនៅចំពោះមុខអ្នករាល់គ្នា។ ហេតុអ្វីបានជាអ្នកមិនអាចគិតគូរដល់ដួងព្រះហឫទ័យរបស់ខ្ញុំដូច្នេះ? ហេតុអ្វី? ហេតុអ្វីទៅ? រហូតមកដល់ពេលនេះ តើអ្នកមានបានរាប់ដែរឬទេ៖ តើមានរឿងចំនួនប៉ុន្មានហើយដែលអ្នកបានធ្វើ ដែលធ្វើឱ្យខ្ញុំគាប់ព្រះហឫទ័យនោះ? និងតើមានរឿងប៉ុន្មានហើយដែលអ្នកបានធ្វើ ដែលចិញ្ចឹមបីបាច់ និងផ្ដល់អាហារដល់ពួកជំនុំ? សូមពិចារណាអំពីចំណុចនេះដោយយកចិត្តទុកដាក់ចុះ។ កុំធ្វេសប្រហែសឱ្យសោះ។ កុំបោះបង់សេចក្តីពិតសូម្បីតែបន្ដិចឱ្យសោះ។ អ្នកមិនអាចផ្តោតទៅលើតែរូបរាង ហើយមើលរំលងសារជាតិនោះទេ។ នៅគ្រប់ពេលវេលា អ្នកត្រូវតែពិនិត្យមើលថាតើគ្រប់ទាំងពាក្យសម្ដី និងទង្វើរបស់អ្នក ហើយគ្រប់ទាំងចលនារបស់អ្នកបានទទួលការជំនុំជម្រះនៅមុខទីកាត់ក្ដីរបស់ព្រះគ្រីស្ទឬក៏អត់ និងថាតើអ្នកបានបំផ្លាស់បំប្រែក្លាយជារូបអង្គនៃមនុស្សម្នាក់ថ្មី មិនមែនជារូបក្លែងក្លាយ ប៉ុន្តែផ្ទុយទៅវិញ ដោយភាយចេញពីជម្រៅចិត្តខាងក្នុងជាមួយការសម្ដែងចេញអំពីជីវិតឬក៏អត់។ ចូរកុំពន្យារពេលជីវិតរបស់អ្នកឡើយ ដើម្បីឱ្យអ្នកអាចចៀសផុតពីការខាតបង់ផ្សេងៗ។ ចូរប្រញាប់កែកុនស្ថានការណ៍នេះ ចូរបំពេញតាមដួងព្រះហឫទ័យរបស់ខ្ញុំ ហើយនឹកចាំអំពីគោលការណ៍នៃការប្រព្រឹត្ត៖ ចូរធ្វើអ្វីៗដោយសេចក្តីសុចរិត និងភាពទៀងត្រង់ ហើយបំពេញតាមដួងព្រះហឫទ័យរបស់ខ្ញុំ។ ចូរកុំធ្វេសប្រហែសឱ្យសោះ។ តើអ្នកអាចចងចាំអំពីការនេះបានទេ?


ជំពូកទី ៤១

ទាក់ទងនឹងបញ្ហាដែលកើតឡើងនៅក្នុងពួកជំនុំ ចូរកុំមានការពិបាកចិត្តខ្លាំងពេកឡើយ។ នៅក្នុងដំណើរនៃការកសាងពួកជំនុំ កំហុសតែងតែកើតមានដោយចៀសមិនផុតទេ ប៉ុន្តែចូរកុំតក់ស្លុតឡើយនៅពេលដែលអ្នកជួបជាមួយបញ្ហានោះ។ ផ្ទុយទៅវិញ ចូរនឹងធឹង និងរក្សាចិត្តស្ងប់។ តើខ្ញុំមិនបានប្រាប់អ្នករាល់គ្នារួចហើយទេឬអី? ចូរចូលមកចំពោះខ្ញុំ និងអធិស្ឋានឱ្យបានញឹកញាប់ នោះខ្ញុំនឹងបង្ហាញអ្នកច្បាស់ៗអំពីបំណងព្រះហឫទ័យរបស់ខ្ញុំមិនខាន។ ពួកជំនុំគឺជាព្រះហឫទ័យរបស់ខ្ញុំ ហើយវាក៏ជាគោលបំណងចុងក្រោយរបស់ខ្ញុំដែរ ដូច្នេះ តើខ្ញុំមិនអាចស្រឡាញ់វាម្ដេចកើតទៅ? កុំខ្លាចអី នៅពេលដែលរឿងរ៉ាវបែបនេះកើតឡើងនៅក្នុងពួកជំនុំនោះ ដ្បិតវាកើតឡើងដោយមានការអនុញ្ញាតរបស់ខ្ញុំទេ។ ចូរឈរនិយាយជំនួសខ្ញុំចុះ។ ចូរជឿថា រឿងរ៉ាវ និងអ្វីៗគ្រប់យ៉ាងត្រូវបានអនុញ្ញាតដោយបល្ល័ង្កនៃខ្ញុំ ហើយក៏មាននូវបំណងព្រះហឫទ័យរបស់ខ្ញុំនៅក្នុងការទាំងនោះផងដែរ។ បើអ្នកបន្តប្រកបគ្នាតាមអំពើចិត្តទៀត នោះវានឹងក្លាយជាបញ្ហាមិនខាន។ តើអ្នកធ្លាប់គិតអំពីផលវិបាកដែរឬទេ? នេះជាប្រភេទរឿងដែលសាតាំងនឹងកេងចំណេញ។ ចូរចូលមកចំពោះខ្ញុំឱ្យបានញឹកញាប់។ ខ្ញុំនឹងមានបន្ទូលត្រង់ៗតែម្ដងថា បើអ្នកកំពុងតែធ្វើអ្វីមួយដោយមិនបានចូលមកចំពោះខ្ញុំ នោះកុំស្រមៃថា អ្នកនឹងអាចសម្រេចវាបានឡើយ។ គឺជាអ្នករាល់គ្នាវិញទេ ដែលបានបង្ខំឱ្យខ្ញុំប្រកាន់ជំហរបែបនេះនោះ។

ចូរកុំបាក់ទឹកចិត្ត ចូរកុំទន់ជ្រាយឱ្យសោះ ហើយខ្ញុំនឹងបើកសម្ដែងនូវរឿងរ៉ាវដល់អ្នក។ ផ្លូវទៅកាន់នគរព្រះមិនសូវរលូនទេ ពោលគឺ គ្មានអ្វីបានមកដោយឥតលះបង់នោះទេ! អ្នកចង់ឱ្យព្រះពរកើតមានចំពោះអ្នកដោយស្រួលៗ មិនអ៊ីចឹងឬ? នៅថ្ងៃនេះ មនុស្សគ្រប់គ្នានឹងត្រូវជួបការល្បងលដ៏ជូរចត់។ បើគ្មានការល្បងលបែបនេះទេ នោះដួងចិត្តស្រឡាញ់ដែលអ្នករាល់គ្នាមានសម្រាប់ខ្ញុំនឹងមិនចម្រើនឡើងកាន់តែរឹងមាំឡើយ ហើយអ្នកក៏នឹងគ្មានសេចក្តីស្រឡាញ់ដ៏ពិតសម្រាប់ខ្ញុំដែរ។ ទោះបីជាការល្បងលទាំងនេះផ្សំតែកាលៈទេសៈតូចៗប៉ុណ្ណោះក៏ដោយ ក៏មនុស្សគ្រប់គ្នាត្រូវតែឆ្លងកាត់ការសាកល្បងទាំងនេះដែរ។ វាគ្រាន់ថា ភាពលំបាកនៃការល្បងលទាំងនោះនឹងមានភាពខុសគ្នាតែប៉ុណ្ណោះ។ ការល្បងលគឺជាព្រះពរមកពីខ្ញុំ ដូច្នេះ នៅក្នុងចំណោមអ្នករាល់គ្នា តើមានប៉ុន្មាននាក់ដែលចូលមកចំពោះខ្ញុំជាញឹកញាប់ ហើយលុតជង្គង់អង្វរសុំព្រះពររបស់ខ្ញុំទៅ? ឱក្មេងដ៏ឆ្កួតលេលាអើយ! អ្នកតែងតែគិតថា ពាក្យសម្ដីល្អៗពីរបីម៉ាត់អាចរាប់ជាព្រះពររបស់ខ្ញុំបាន តែអ្នកមិនទទួលស្គាល់ថា ភាពជូរចត់ក៏ជាព្រះពរមួយរបស់ខ្ញុំដែរនោះឡើយ។ អស់អ្នកដែលចូលរួមនៅក្នុងការជូរចត់របស់ខ្ញុំនឹងប្រាកដជាចូលរួមនៅក្នុងភាពផ្អែមល្អែមរបស់ខ្ញុំដែរមិនខាន។ នោះគឺជាសេចក្តីសន្យារបស់ខ្ញុំ និងជាព្រះពររបស់ខ្ញុំ ចំពោះអ្នករាល់គ្នា។ ចូរកុំអល់អែកក្នុងការហូប និងផឹក ហើយរីករាយនឹងព្រះបន្ទូលរបស់ខ្ញុំឡើយ។ នៅពេលដែលភាពងងឹតអាប់អួររសាត់បាត់ទៅ ពន្លឺក៏ភ្លឺឡើងម្ដង។ វាជាភាពងងឹតបំផុត មុនចូលដល់ពេលព្រឹកព្រលឹម។ បន្ទាប់មក ផ្ទៃមេឃចាប់ផ្ដើមបញ្ចេញរស្មី ហើយព្រះអាទិត្យក៏រះឡើងបន្ដិចម្ដងៗ។ ចូរកុំខ្លាច ឬកំសាកអី។ នៅថ្ងៃនេះ ខ្ញុំជួយគាំទ្រដល់ពួកកូនប្រុសរបស់ខ្ញុំ ហើយខ្ញុំប្រើអំណាចរបស់ខ្ញុំសម្រាប់ពួកគេ។

ពេលទាក់ទងនឹងកិច្ចការពួកជំនុំ កុំចង់គេចវេះពីទំនួលខុសត្រូវរបស់អ្នកនោះឡើយ។ បើអ្នកយកកិច្ចការនោះមកទូលប្រាប់ខ្ញុំដោយយកចិត្តទុកដាក់ នោះអ្នកនឹងរកឃើញផ្លូវមិនខាន។ នៅពេលដែលបញ្ហាបន្ដិចបន្ដួចបែបនេះកើតឡើង តើអ្នកមានអារម្មណ៍ខ្លាច តក់ស្លុត និងស្រឡាំងកាំងមិនដឹងអំពីអ្វីដែលត្រូវធ្វើមែនទេ? ខ្ញុំបានមានបន្ទូលជាច្រើនដងមកហើយថា «ចូរមកកៀកខ្ញុំឱ្យបានញឹកញាប់!» តើអ្នករាល់គ្នាយកចិត្តទុកដាក់អនុវត្តតាមកិច្ចការដែលខ្ញុំសុំឱ្យអ្នករាល់គ្នាធ្វើហើយឬនៅ? បើអ្នកនៅមិនទាន់ធ្វើទៀត នោះអ្នកគ្មាននូវការយល់ដឹងជ្រៅជ្រះច្បាស់លាស់ឡើយ។ តើនេះមិនត្រូវបានបង្កឡើងដោយរូបអ្នកទេឬ? អ្នកស្ដីបន្ទោសអ្នកដទៃ ចុះហេតុអ្វីបានជាអ្នកមិនស្អប់ខ្ពើមខ្លួនឯងវិញទៅ? អ្នកធ្វើឱ្យខូចការ ហើយក្រោយមក អ្នកនៅតែបន្តធ្វេសប្រហែស និងធ្វើការបែបបង្គ្រប់កិច្ចទៀត។ អ្នកត្រូវតែយកចិត្តទុកដាក់ចំពោះព្រះបន្ទូលរបស់ខ្ញុំ។

មនុស្សដែលស្ដាប់បង្គាប់ ព្រមទាំងមនុស្សដែលចុះចូលនឹងទទួលបានព្រះពរដ៏ធំ។ នៅក្នុងពួកជំនុំ ចូរឈររឹងមាំនៅក្នុងទីបន្ទាល់របស់អ្នកចំពោះខ្ញុំ ចូរប្រកាន់ខ្ជាប់នឹងសេចក្តីពិតចុះ។ ត្រូវគឺត្រូវ ហើយខុសគឺខុស។ មិនត្រូវច្រឡំខ្មៅទៅជាសឡើយ។ អ្នកត្រូវធ្វើសង្រ្គាមទាស់នឹងសាតាំង ហើយត្រូវបំផ្លាញវាឱ្យវិនាសសាបសូន្យទាំងស្រុង ដើម្បីកុំឱ្យវាលេចមកម្ដងទៀត។ អ្នកត្រូវតែដាក់អ្វីៗគ្រប់យ៉ាងដែលអ្នកមាន ដើម្បីការពារទីបន្ទាល់របស់ខ្ញុំ។ ការនេះត្រូវតែក្លាយជាគោលដៅនៃសកម្មភាពរបស់អ្នករាល់គ្នា ចូរកុំភ្លេចឱ្យសោះ។ ប៉ុន្តែឥឡូវនេះ អ្នករាល់គ្នាកំពុងតែខ្វះនូវសេចក្តីជំនឿ និងសមត្ថភាពវែកញែកសេចក្តី ហើយអ្នកតែងតែមិនអាចយល់អំពីព្រះបន្ទូល និងបំណងព្រះហឫទ័យរបស់ខ្ញុំ។ យ៉ាងណាក៏ដោយ ចូរកុំថប់បារម្ភឡើយ។ អ្វីៗគ្រប់យ៉ាងនឹងដំណើរការតាមជំហានរបស់ខ្ញុំ ហើយភាពថប់បារម្ភមានតែបង្កជាបញ្ហាប៉ុណ្ណោះ។ ចូរចំណាយពេលកាន់តែច្រើននៅចំពោះខ្ញុំ ហើយចូរកុំឱ្យតម្លៃសំខាន់ទៅលើអាហារ និងសម្លៀកបំពាក់ ដែលជារបស់ខាងរូបកាយនោះឡើយ។ ចូរស្វែងរកបំណងព្រះហឫទ័យរបស់ខ្ញុំឱ្យបានញឹកញាប់វិញ នោះខ្ញុំនឹងបង្ហាញយ៉ាងច្បាស់ដល់អ្នកអំពីបំណងព្រះហឫទ័យរបស់ខ្ញុំមិនខាន។ បន្ដិចម្ដងៗ អ្នកនឹងរកឃើញបំណងព្រះហឫទ័យរបស់ខ្ញុំនៅក្នុងគ្រប់កិច្ចការ ដូច្នេះ ខ្ញុំនឹងមានផ្លូវមួយសម្រាប់មនុស្សលោកគ្រប់រូប ដោយគ្មានឧបសគ្គរាំងស្ទះឡើយ។ ការនេះនឹងបំពេញបំណងព្រះហឫទ័យរបស់ខ្ញុំ ហើយអ្នករាល់គ្នានឹងទទួលបានព្រះពរជាមួយខ្ញុំជារៀងរហូតតទៅ!


ជំពូកទី ៤២

ស្នាព្រះហស្ដរបស់ព្រះដ៏មានគ្រប់ព្រះចេស្ដាធំធេងអ្វីម្ល៉េះទេ! អស្ចារ្យបំផុត! គួរឱ្យស្ញប់ស្ញែងណាស់! ត្រែទាំងប្រាំពីរបន្លឺសំឡេង ផ្គរលាន់ទាំងប្រាំពីរបន្លឺឡើង ហើយពែងទាំងប្រាំពីរក៏ត្រូវបានចាក់បង្ហូរដែរ ពោលគឺ ហេតុការណ៍ទាំងនេះនឹងត្រូវបើកសម្ដែងជាចំហមួយរំពេច ហើយវាគ្មានអ្វីដែលត្រូវសង្ស័យឡើយ។ ព្រះជាម្ចាស់ស្រឡាញ់យើងជារៀងរាល់ថ្ងៃ។ មានតែព្រះដ៏មានគ្រប់ព្រះចេស្ដាមួយប៉ុណ្ណោះ ទើបអាចសង្រ្គោះយើងបាន។ យើងជួបគ្រោះអភ័ព្វ ឬក៏ព្រះពរ នោះគឺអាស្រ័យលើទ្រង់ទាំងស្រុង ហើយក្នុងនាមជាមនុស្សលោក យើងគ្មានផ្លូវសម្រេចការនេះឡើយ។ អស់អ្នកដែលថ្វាយខ្លួនទាំងស្រុងយ៉ាងអស់ពីចិត្តនឹងប្រាកដជាទទួលបានព្រះពរដ៏ពេញបរិបូរ ខណៈពេលអស់អ្នកដែលព្យាយាមរក្សាទុកជីវិតរបស់ខ្លួននឹងត្រូវបាត់បង់ជីវិតខ្លួនមិនខាន។ គ្រប់កិច្ចការ និងគ្រប់រឿងរ៉ាវគឺស្ថិតនៅក្នុងព្រះហស្តរបស់ព្រះដ៏មានគ្រប់ព្រះចេស្ដា។ ចូរអ្នកកុំឈប់ជំហានរបស់អ្នកទៀតឡើយ។ ផ្ទៃមេឃ និងផែនដីកំពុងតែមាននូវការផ្លាស់ប្ដូរដ៏ធំ ដែលមនុស្សគ្មានផ្លូវនឹងលាក់បាំងបានឡើយ។ គេនឹងគ្មានជម្រើសណាផ្សេង ក្រៅពីទ្រហោយំនៅក្នុងការឈឺចាប់ដ៏ជូរចត់ឡើយ។ ចូរដើរតាមកិច្ចការដែលព្រះវិញ្ញាណបរិសុទ្ធកំពុងតែធ្វើនាពេលសព្វថ្ងៃចុះ។ អ្នកគួរតែដឹងច្បាស់ខ្លួនឯងអំពីជំហានដែលកិច្ចការរបស់ទ្រង់បានវិវឌ្ឍ ដោយមិនចាំបាច់ឱ្យអ្នកដទៃមករំឭកអ្នកឡើយ។ ឥឡូវនេះ ចូរវិលត្រឡប់ទៅព្រះវត្តមានរបស់ព្រះដ៏មានគ្រប់ព្រះចេស្ដាឱ្យបានញឹកញាប់។ ចូរទូលសុំទ្រង់សម្រាប់អ្វីៗគ្រប់យ៉ាង។ ព្រះអង្គប្រាកដជានឹងប្រទានការបើកសម្ដែងនៅក្នុងអ្នក ហើយនៅពេលដ៏សំខាន់ ទ្រង់នឹងការពារអ្នក។ ចូរកុំខ្លាចឡើយ! ព្រះអង្គកាន់កាប់អ្នកទាំងស្រុងហើយ។ ជាមួយការការពារ និងការមើលថែរបស់ទ្រង់ តើអ្នកត្រូវខ្លាចអ្វីទៅ? នៅថ្ងៃនេះ ព្រះហឫទ័យរបស់ព្រះកំពុងតែជិតបង្កើតផលផ្លែហើយ ហើយអស់អ្នកដែលខ្លាចមានតែត្រូវរងការខាតបង់ប៉ុណ្ណោះ។ អ្វីដែលខ្ញុំកំពុងតែប្រាប់អ្នកគឺជាសេចក្តីពិត។ ចូរបើកភ្នែកខាងវិញ្ញាណរបស់អ្នកចុះ៖ ផ្ទៃមេឃអាចផ្លាស់ប្ដូរក្នុងពេលមួយប៉ប្រិចភ្នែក ចុះអ្នកត្រូវខ្លាចអ្វីទៀតទៅ? ដោយទ្រង់កម្រើកព្រះហស្តរបស់ទ្រង់តែបន្ដិច នោះផ្ទៃមេឃ និងផែនដីនឹងត្រូវរលាយសាបសូន្យមួយរំពេច។ ដូច្នេះ តើមនុស្សអាចទទួលបានអ្វីខ្លះទៅចេញពីការកើតទុក្ខ? តើអ្វីៗទាំងអស់មិនស្ថិតនៅក្នុងព្រះហស្តរបស់ព្រះជាម្ចាស់ទេឬ? បើទ្រង់បញ្ជាឱ្យផ្ទៃមេឃ និងផែនដីផ្លាស់ប្ដូរ នោះវានឹងផ្លាស់ប្ដូរមិនខាន។ បើទ្រង់មានបន្ទូលថា យើងត្រូវបានបង្កើតមកឱ្យពេញខ្នាត នោះយើងនឹងត្រូវប្រោសឱ្យពេញខ្នាតមិនខាន។ មនុស្សមិនបាច់ខ្វល់ខ្វាយឡើយ ប៉ុន្តែពួកគេគួរតែមានចិត្តស្ងប់វិញ។ យ៉ាងណាក៏ដោយ អ្នកត្រូវតែយកចិត្តទុកដាក់ និងប្រុងប្រយ័ត្នឱ្យបានច្រើនតាមតែអ្នកអាចធ្វើទៅបាន។ ផ្ទៃមេឃអាចផ្លាស់ប្ដូរក្នុងពេលមួយប៉ប្រិចភ្នែក! ទោះបីមនុស្សអាចបើកភ្នែកធំៗប៉ុនណាក៏ដោយ ក៏គេមើលមិនឃើញអ្វីច្រើននោះដែរ។ ឥឡូវនេះ ចូរប្រុងស្មារតី។ បំណងព្រះហឫទ័យរបស់ព្រះជាម្ចាស់ត្រូវបានសម្រេច គម្រោងរបស់ទ្រង់ត្រូវបានបញ្ចប់ ផែនការរបស់ទ្រង់បានជោគជ័យ ហើយពួកកូនប្រុសរបស់ទ្រង់ទាំងអស់បានមកដល់ឯបល្ល័ង្ករបស់ទ្រង់ហើយ។ ពួកគេចូលមកជំនុំជម្រះគ្រប់ប្រជាជាតិ និងគ្រប់មនុស្សរួមជាមួយព្រះដ៏មានគ្រប់ព្រះចេស្ដា។ អស់អ្នកដែលបានកំពុងតែបៀតបៀនពួកជំនុំ និងកំពុងធ្វើបាបពួកកូនប្រុសរបស់ព្រះជាម្ចាស់ នឹងត្រូវទទួលទារុណកម្មដ៏ម៉ឺងម៉ាត់មិនខាន៖ នោះជារឿងប្រាកដច្បាស់មួយ! អស់អ្នកដែលថ្វាយខ្លួនយ៉ាងស្មោះត្រង់ដល់ព្រះជាម្ចាស់ អស់អ្នកដែលប្រកាន់ខ្ជាប់នឹងអ្វីៗទាំងអស់ ព្រះជាម្ចាស់នឹងប្រាកដជាស្រឡាញ់ពួកគេអស់កល្បជានិច្ច ដោយគ្មានការប្រែប្រួលឡើយ!


ជំពូកទី ៤៣

តើខ្ញុំមិនបានរំឭកអ្នកទេឬ? ចូរកុំបារម្ភឡើយ អ្នកគ្រាន់តែមិនស្តាប់ខ្ញុំប៉ុណ្ណោះ មនុស្សដូចអ្នកនេះមិនចេះគិតសោះ! តើពេលណាទើបអ្នកអាចយល់ពីចិត្តរបស់ខ្ញុំ? រៀងរាល់ថ្ងៃ មានការបំភ្លឺថ្មី ហើយមាននូវពន្លឺថ្មីជារៀងរាល់ថ្ងៃ។ តើអ្នកបានចាប់យកវាបានប៉ុន្មានដងហើយសម្រាប់ខ្លួនឯង? តើខ្ញុំមិនបានប្រាប់អ្នករាល់គ្នាដោយផ្ទាល់ទេឬ? អ្នកនៅតែអកម្មគ្មានកម្រើក ដូចពពួកសត្វល្អិតដែលកម្រើកខ្លួនតែពេលមានគេឆ្កឹះប៉ុណ្ណោះ ហើយអ្នកមិនអាចចាប់ផ្តើមសហការជាមួយខ្ញុំ និងបង្ហាញការយកចិត្តទុកដាក់ចំពោះអម្រែកដ៏ធ្ងន់របស់ខ្ញុំទេ។ ខ្ញុំចង់ឃើញស្នាមញញឹមស្រស់គួរឱ្យស្រឡាញ់របស់អ្នករាល់គ្នា ចង់ឃើញភាពសកម្ម និងរស់រវើករបស់ពួកកូនប្រុសរបស់ខ្ញុំ ប៉ុន្តែខ្ញុំមិនអាចមើលឃើញទេ។ ផ្ទុយទៅវិញ អ្នកមិនចេះគិតវែងឆ្ងាយទេ អ្នកពិតជាល្ងីល្ងើ និងល្ងង់ខ្លៅ។ អ្នករាល់គ្នាគួរតែចាប់ផ្ដើមស្វះស្វែងដោយចិត្តខ្នះខ្នែង។ ចូរដេញតាមដោយភាពក្លាហាន! គ្រាន់តែបើកចិត្តរបស់អ្នករាល់គ្នា ហើយអនុញ្ញាតឱ្យខ្ញុំរស់នៅក្នុងអ្នកប៉ុណ្ណោះ។ ចូរប្រយ័ត្នប្រយែងឱ្យមែនទែន! មនុស្សមួយចំនួននៅក្នុងក្រុមជំនុំបោកបញ្ឆោតមនុស្ស ហើយអ្នកត្រូវតែគិតពិចារណាថ្លឹងថ្លែងពាក្យសម្តីទាំងនេះជានិច្ច ក្រែងលោជីវិតរបស់អ្នករងការប៉ះទង្គិច ឬខាតបង់។ សូមជឿចុះ ដរាបណាអ្នកមានភាពក្លាហានក្នុងការក្រោកឈរ និងនិយាយរកខ្ញុំ នោះខ្ញុំនឹងរែកអម្រែកដ៏ធ្ងន់នេះ ហើយខ្ញុំនឹងប្រទានអំណាចដល់អ្នក! ដរាបណាអ្នកបំពេញចិត្តខ្ញុំ ខ្ញុំនឹងបង្ហាញស្នាមញញឹម និងបំណងព្រះហឫទ័យរបស់ខ្ញុំដល់អ្នកជានិច្ច។ ដរាបណាអ្នកមានសេចក្តីអង់អាចក្លាហាន ហើយរស់នៅប្រកបដោយភាពក្លាហានជាកូនប្រុស នោះខ្ញុំនឹងគាំទ្រអ្នក ហើយរក្សាទុកអ្នកក្នុងទីដ៏សមគួរ។ ពេលអ្នកនៅចំពោះព្រះភ័ក្រ្ដខ្ញុំ ចូរខិតចូលមកជិតខ្ញុំ។ ចូរកុំខ្លាច បើអ្នកមិនអាចនិយាយបាន។ ដរាបណាអ្នកមានចិត្តចង់បាន ខ្ញុំនឹងឱ្យអ្នកនូវពាក្យទាំងនោះ។ ខ្ញុំមិនត្រូវការពាក្យណាដែលស្តាប់ទៅគួរឱ្យរីករាយទេ ហើយខ្ញុំក៏មិនត្រូវការពាក្យបញ្ជោររបស់អ្នកដែរ។ ខ្ញុំស្អប់បំផុតរបស់ប្រភេទនេះ។ ខ្ញុំមិនចូលចិត្តមនុស្សប្រភេទនេះទេ។ ពួកគេដូចជាកម្ទេចសំរាមក្នុងភ្នែករបស់ខ្ញុំ ឬជាបន្លានៅក្នុងសាច់ខ្ញុំដែលត្រូវតែដកចេញ។ បើមិនដូច្នោះទេ ពួកកូនប្រុសរបស់ខ្ញុំមិនអាចប្រើអំណាចសម្រាប់ខ្ញុំបានទេ ហើយពួកកូនប្រុសរបស់ខ្ញុំនឹងត្រូវគេត្រួតត្រា។ ហេតុអ្វីបានជាខ្ញុំមក? ខ្ញុំមកដើម្បីគាំទ្រ និងលើកទឹកចិត្តពួកកូនប្រុសរបស់ខ្ញុំ ដើម្បីឱ្យពេលវេលាស៊ួទ្រាំជំនះលើការកៀបសង្កត់ ការធ្វើបាបគ្មានមេត្តា និងការធ្វើទុក្ខទោសទាំងឡាយ វិនាសសាបសូន្យទៅ!

ចូរក្លាហានឡើង។ ខ្ញុំនឹងដើរជាមួយអ្នក រស់នៅជាមួយអ្នក និយាយជាមួយអ្នក និងធ្វើសកម្មភាពជាមួយអ្នកជានិច្ច។ ចូរកុំខ្លាច។ ចូរកុំស្ទាក់ស្ទើរ ក្នុងការនិយាយ។ អ្នករាល់គ្នាតែងបង្ហាញអារម្មណ៍ កំសាក និងភ័យខ្លាច។ អ្នកដែលមិនជួយជ្រោមជ្រែងក្នុងការកសាងក្រុមជំនុំ ត្រូវតែដកចេញ។ នេះរួមបញ្ចូលទាំងអ្នកដែលនៅក្នុងក្រុមជំនុំ ដែលមានសភាពមិនល្អ និងអ្នកដែលមិនអាចធ្វើតាមពាក្យខ្ញុំ ក៏ដូចជាឪពុក និងម្តាយរបស់អ្នកដែលមិនមានជំនឿផងដែរ។ ខ្ញុំមិនចង់បានរបស់ទាំងនោះទេ។ ពួកគេត្រូវតែជម្រុះចោលឱ្យអស់ និងមិនគួរមាននរណាម្នាក់នៅសេសសល់ឡើយ។ ចូរស្រាយចំណងនៅលើដៃជើងរបស់អ្នកចេញទៅ។ ដរាបណាអ្នកពិនិត្យមើលចេតនាផ្ទាល់ខ្លួនរបស់អ្នក ហើយពួកវាមិនខ្វល់ខ្វាយពីការចំណេញនិងខាត កេរ្តិ៍ឈ្មោះនិងទ្រព្យសម្បត្តិ ឬទំនាក់ទំនងផ្ទាល់ខ្លួនទេ ពេលនោះខ្ញុំនឹងអមដំណើរអ្នក ចង្អុលបង្ហាញដល់អ្នក ហើយផ្តល់ការណែនាំច្បាស់លាស់គ្រប់ពេលដល់អ្នក។

ឱពួកកូនប្រុសរបស់ខ្ញុំអើយ! តើខ្ញុំគួរតែនិយាយអ្វីទៅ? ទោះបីខ្ញុំនិយាយរឿងទាំងនេះក៏ដោយ ក៏អ្នករាល់គ្នានៅតែមិនគិតពីព្រះទ័យរបស់ខ្ញុំដែរ ហើយអ្នកនៅតែកំសាកខ្លាំងដដែល។ តើអ្នកខ្លាចអ្វី? ហេតុអ្វីបានជាអ្នកនៅតែជាប់ចំណងច្បាប់ និងក្រឹត្យវិន័យទៀត? ខ្ញុំបានដោះលែងអ្នករាល់គ្នាហើយ ប៉ុន្តែអ្នករាល់គ្នានៅតែគ្មានសេរីភាព។ តើនេះព្រោះតែហេតុអ្វី? ចូរទាក់ទងមកខ្ញុំទៀតមក នោះខ្ញុំនឹងប្រាប់ដល់អ្នក។ កុំសាកល្បងខ្ញុំឱ្យសោះ។ ខ្ញុំនិយាយជាប្រាកដ។ គ្មានអ្វីជាការធ្វើពុតទេសម្រាប់ខ្ញុំ។ គ្រប់យ៉ាងគឺជាការពិត! អ្វីដែលខ្ញុំនិយាយគឺជាការពិត។ ខ្ញុំមិនដែលប្រែក្រឡាស់ពាក្យសម្តីខ្ញុំឡើយ។


ជំពូកទី ៤៤

ខ្ញុំសុចរិត ខ្ញុំគួរឱ្យទុកចិត្ត ហើយខ្ញុំគឺជាព្រះជាម្ចាស់ដែលត្រួតពិនិត្យចិត្តដ៏ជ្រៅបំផុតរបស់មនុស្ស! ខ្ញុំនឹងបើកសម្ដែងឱ្យឃើញភ្លាមៗថា អ្នកណាពិត និងអ្នកណាក្លែងក្លាយ។ ចូរកុំភ្ញាក់ផ្អើលឱ្យសោះ! របស់សព្វសារពើទាំងអស់ដំណើរការដោយផ្អែកលើពេលវេលារបស់ខ្ញុំ។ អ្នកណាដែលចង់បានខ្ញុំដោយស្មោះស្ម័គ្រ ហើយអ្នកណាដែលមិនចង់បានខ្ញុំដោយស្មោះស្ម័គ្រ នោះខ្ញុំនឹងមានបន្ទូលប្រាប់អ្នករាល់គ្នាម្ដងមួយៗ។ អ្នករាល់គ្នាគ្រាន់តែខ្វល់ពីរឿងហូប ផឹក និងចូលមកជិតខ្ញុំនៅពេលដែលអ្នកចូលមកក្នុងវត្តមានរបស់ខ្ញុំប៉ុណ្ណោះ ហើយខ្ញុំនឹងធ្វើកិច្ចការរបស់ខ្ញុំដោយអង្គឯង។ ចូរកុំខ្វល់ខ្វាយចំពោះលទ្ធផលឆាប់រហ័សខ្លាំងពេក។ កិច្ចការរបស់ខ្ញុំ មិនមែនជាអ្វីមួយដែលអាចត្រូវបានសម្រេចទាំងអស់ភ្លាមៗឡើយ។ នៅក្នុងកិច្ចការនោះ មានជំហាន និងព្រះប្រាជ្ញាញាណ ដូច្នេះហើយទើបព្រះប្រាជ្ញាញាណរបស់ខ្ញុំត្រូវបានបើកសម្ដែង។ ខ្ញុំនឹងឱ្យអ្នករាល់គ្នាមើលឃើញអ្វីដែលត្រូវបានបំពេញដោយព្រះហស្ដរបស់ខ្ញុំ គឺការដាក់ទោសមនុស្សអាក្រក់ ហើយប្រទានរង្វាន់ដល់មនុស្សល្អ។ ខ្ញុំច្បាស់ជាមិនយោគយល់នរណាម្នាក់ឡើយ។ អ្នកជាមនុស្សដែលស្រឡាញ់ខ្ញុំយ៉ាងស្មោះស្ម័គ្រ នោះខ្ញុំនឹងស្រឡាញ់អ្នកយ៉ាងស្មោះស្ម័គ្រ សេចក្ដីក្រោធរបស់ខ្ញុំនឹងមិនដែលនៅជាមួយពួកគេទេ ប្រយោជន៍ឱ្យពួកគេអាចចងចាំអស់កល្បជានិច្ចថា ខ្ញុំគឺជាព្រះជាម្ចាស់ដ៏ពិត ជាព្រះជាម្ចាស់ដែលត្រួតពិនិត្យចិត្តដ៏ជ្រាលជ្រៅរបស់មនុស្ស។ ចូរកុំប្រព្រឹត្តផ្សេងនៅចំពោះមុខរបស់អ្នកដទៃ ប៉ុន្តែនៅពីក្រោយខ្នងរបស់ពួកគេ ប្រព្រឹត្តផ្សឹងឱ្យសោះ។ ខ្ញុំឃើញយ៉ាងច្បាស់នូវអ្វីៗដែលអ្នកធ្វើ ហើយទោះបីជាអ្នកអាចបំភាន់អ្នកដទៃបានក៏ដោយ ក៏អ្នកមិនអាចបំភាន់ខ្ញុំបានដែរ។ ខ្ញុំឃើញអ្វីៗទាំងអស់យ៉ាងច្បាស់។ អ្នកមិនអាចលាក់បាំងអ្វីមួយបានទេ។ គ្រប់ការភូតកុហកស្ថិតនៅក្នុងព្រះហស្ដរបស់ខ្ញុំ។ ចូរកុំគិតថាខ្លនឯងឆ្លាត ដោយសារអ្នកទទួលបានផលប្រយោជន៍បន្តិចបន្តួចឱ្យសោះ។ ខ្ញុំសូមប្រាប់អ្នកថា៖ ទោះបីជាមានផែនការជាច្រើនដែលមនុស្សអាចបង្កើតឡើងក៏ដោយ មិនថាមានរាប់ពាន់ ឬរាប់ម៉ឺនក៏ដោយ នៅទីបំផុត ពួកវាមិនអាចគេចផុតពីបាតព្រះហស្ដរបស់ខ្ញុំបានទេ។ របស់សព្វសារពើ និងវត្ថុគ្រប់យ៉ាង គឺត្រូវបានគ្រប់គ្រងដោយព្រះហស្ដរបស់ខ្ញុំ គ្មាននរណាអាចគេចផុតឡើយ! ចូរកុំព្យាយាមគេច ឬលាក់ពួនខ្ញុំ ចូរកុំព្យាយាមលាក់ពុត ឬបិទបាំង។ តើវាអាចទៅរួចទេ ដែលអ្នកនៅតែមើលមិនឃើញព្រះភ័ក្រ្ដដ៏មានសិរីល្អរបស់ខ្ញុំ សេចក្ដីក្រោធរបស់ខ្ញុំ និងការជំនុំជម្រះរបស់ខ្ញុំ ដែលត្រូវបានបើកសម្ដែងជាសាធារណៈនោះ? អ្នកណាក៏ដោយដែលមិនចង់បានខ្ញុំយ៉ាងស្មោះស័្មគ្រ នោះខ្ញុំនឹងជំនុំជម្រះពួកគេភ្លាមៗ និងដោយគ្មានមេត្តាករុណាឡើយ។ សេចក្ដីអាណិតរបស់ខ្ញុំបានដល់ទីបញ្ចប់របស់វាហើយ មិនមាននៅសល់ទៀតឡើយ។ ចូរកុំព្យាយាមលាក់ពុតតទៅទៀត ហើយបញ្ឈប់វិធីដ៏ឥតប្រយោជន៍ និងឆ្កួតលីលារបស់អ្នកទៅ។

កូនប្រុសរបស់ខ្ញុំអើយ ចូរមើលថែខ្លួន។ ចូរចំណាយពេលវេលាច្រើនជាងមុននៅក្នុងវត្តមានរបស់ខ្ញុំ ហើយខ្ញុំនឹងទទួលខុសត្រូវចំពោះអ្នក។ ចូរកុំមានសេចក្ដីភ័យខ្លាច ចូរនាំយកដាវមុខពីរដ៏មុតរបស់ខ្ញុំ ហើយប្រយុទ្ធជាមួយសាតាំងរហូតដល់ទីបំផុតដ៏ល្វីងជូរចត់ ស្របតាមបំណងព្រះហឫទ័យរបស់ខ្ញុំ។ ខ្ញុំនឹងការពារអ្នក។ ចូរកុំព្រួយបារម្ភឡើយ។ គ្រប់អ្វីៗដែលត្រូវបានបិទបាំង នឹងត្រូវបានបើកចំហ ហើយត្រូវបានបើកសម្ដែង។ ខ្ញុំគឺជាព្រះអាទិត្យដែលបញ្ចេញពន្លឺ ដែលបំភ្លឺដោយគ្មានមេត្តាទៅដល់ភាពងងឹតទាំងអស់។ ការជំនុំជម្រះរបស់ខ្ញុំ បានធ្លាក់ចុះមកទាំងស្រុងហើយ។ ក្រុមជំនុំ គឺជាសមរភូមិប្រយុទ្ធ។ អ្នករាល់គ្នាគួរតែត្រៀមខ្លួន ហើយថ្វាយខ្លួនទាំងស្រុង ចំពោះសង្គ្រាមផ្ដាច់ព្រ័ត្រចុងក្រោយ។ ខ្ញុំនឹងការពារអ្នកជាប្រាកដ ប្រយោជន៍ឱ្យអ្នកអាចវាយប្រយុទ្ធប្រកបដោយជ័យជម្នះ និងភាពល្អប្រសើរសម្រាប់ខ្ញុំ។

ចូរប្រុងប្រយ័ត្ន សព្វថ្ងៃនេះ ចិត្តរបស់មនុស្សមានសភាពបោកបញ្ឆោត និងមិនអាចប៉ាន់ស្មានបានទេ ហើយពួកគេគ្មានវិធីដើម្បីទទួលបានការទុកចិត្តពីអ្នកដទៃឡើយ។ មានតែខ្ញុំប៉ុណ្ណោះដែលជាបុគ្គលសម្រាប់អ្នករាល់គ្នាទាំងស្រុង។ ខ្ញុំគ្មានសេចក្ដីបោកបញ្ឆោតទេ។ ចូរគ្រាន់តែពឹងផ្អែកលើខ្ញុំចុះ! ពួកកូនប្រុសរបស់ខ្ញុំនឹងច្បាស់ជាមានជ័យជម្នះនៅក្នុងសង្គ្រាមផ្ដាច់ព្រ័ត្រចុងក្រោយ ហើយសាតាំងនឹងច្បាស់ជាចេញមកដើម្បីតស៊ូរហូតដល់ស្លាប់ជាមិនខាន។ ចូរកុំមានសេចក្ដីភ័យខ្លាច! ខ្ញុំគឺជាកម្លាំងរបស់អ្នក ហើយខ្ញុំគឺជាអ្វីៗទាំងអស់របស់អ្នក។ ចូរកុំគិតអំពីរឿងរ៉ាវផ្សេងៗម្ដងហើយម្ដងទៀត អ្នកមិនអាចផ្តោតទៅលើគំនិតជាច្រើននោះទេ។ ខ្ញុំបានមានបន្ទូលពីមុនថា ខ្ញុំនឹងលែងទាញអ្នករាល់គ្នានៅតាមផ្លូវទៀតហើយ ពីព្រោះពេលវេលាបន្ទាន់ពេក។ ខ្ញុំមិនមានពេលតទៅទៀត ដើម្បីចាប់ត្រចៀកអ្នកឱ្យនៅស្ងៀម ហើយព្រមានអ្នកគ្រប់ជំហានឡើយ វាមិនអាចទៅរួចទេ! អ្នកគ្រាន់តែបញ្ចប់ការត្រៀមខ្លួនរបស់អ្នកសម្រាប់សង្គ្រាមប៉ុណ្ណោះ។ របស់សព្វសារពើទាំងអស់ស្ថិតនៅក្នុងព្រះហស្ដរបស់ខ្ញុំ។ នេះគឺជាសង្រ្គាមស្លាប់រស់ ហើយភាគីមួយនឹងស្លាប់។ ប៉ុន្តែអ្នកត្រូវតែច្បាស់អំពីរឿងនេះ៖ ខ្ញុំមានជ័យជម្នះ និងមិនដែលចាញ់ជារៀងរហូត ហើយសាតាំងនឹងច្បាស់ជាវិនាស។ នេះគឺជាវិធីរបស់ខ្ញុំ កិច្ចការរបស់ខ្ញុំ បំណងព្រះហឫទ័យរបស់ខ្ញុំ និងផែនការរបស់ខ្ញុំ!

វាត្រូវបានបញ្ចប់ហើយ! គ្រប់យ៉ាងត្រូវបានបញ្ចប់ហើយ! ចូរកុំខ្លាច ឬភ័យខ្លាចឱ្យសោះ។ ខ្ញុំរួមជាមួយនឹងអ្នក ហើយអ្នករួមជាមួយនឹងខ្ញុំ នឹងធ្វើជាស្ដេចជារៀងរហូត! នៅពេលដែលបន្ទូលរបស់ខ្ញុំត្រូវបានថ្លែងចេញមកហើយ នោះព្រះបន្ទូលរបស់ខ្ញុំនឹងមិនដែលផ្លាស់ប្ដូរឡើយ ហើយហេតុការណ៍នឹងមករកអ្នករាល់គ្នាយ៉ាងឆាប់។ ចូរប្រុងប្រយ័ត្ន! អ្នកគួរតែសញ្ជឹងគិតឱ្យបានល្អនូវរាល់ឃ្លានីមួយៗ។ ចូរកុំស្រពេចស្រពិលអំពីព្រះបន្ទូលរបស់ខ្ញុំតទៅទៀត។ អ្នកត្រូវតែច្បាស់អំពីព្រះបន្ទូលទាំងនោះ! អ្នកត្រូវតែចងចាំ ចូរចំណាយពេលឱ្យច្រើននៅក្នុងវត្តមានរបស់ខ្ញុំតាមដែលអ្នកអាចធ្វើបាន!


ជំពូកទី ៤៥

អ្នកវិនិច្ឆ័យបងប្អូនប្រុសស្រីរបស់អ្នកជាសាធារណៈ ធ្វើដូចជាគ្មានអ្វីកើតឡើងអ៊ីចឹង។ អ្នកមិនស្គាល់អ្វីល្អ អ្វីអាក្រក់ឡើយ។ អ្នកគ្មានការខ្មាសអៀនទាល់តែសោះ! តើឥរិយាបថបែបនេះមិនព្រហើនឥតក្រែង និងធ្វើតាមអំពើចិត្តទេឬ? អ្នករាល់គ្នាម្នាក់ៗមានភាពច្របូកច្របល់ និងមានចិត្តអំពល់ទុក្ខពេកហើយ។ អ្នករែកពន់សម្ពាយច្រើនណាស់ ហើយក៏គ្មានកន្លែងសម្រាប់ខ្ញុំនៅខាងក្នុងអ្នកដែរ។ ឱមនុស្សខ្វាក់អើយ! ភាពឃោរឃៅរបស់អ្នកបានឈានដល់កម្រិតកំពូលហើយ តើវានឹងបញ្ចប់នៅពេលណាទៅ?

ខ្ញុំមានបន្ទូលទៅកាន់អ្នករាល់គ្នាចេញពីពេលកំណត់នៃព្រះហឫទ័យរបស់ខ្ញុំ ហើយជាថ្មីម្ដងទៀត ខ្ញុំប្រទានអ្វីៗគ្រប់យ៉ាងដែលខ្ញុំមានដល់អ្នករាល់គ្នា ប៉ុន្តែអ្នករាល់គ្នាកំណាញ់ពេកហើយ ហើយក៏គ្មានភាពជាមនុស្សសូម្បីតែបន្ដិចដែរ។ ការនេះពិតជាពិបាកវាស់ស្ទង់ណាស់។ ហេតុអ្វីបានជាអ្នកប្រកាន់ខ្ជាប់នឹងសញ្ញាណរបស់អ្នកបែបនេះ? ហេតុអ្វីបានជាអ្នកមិនអាចអនុញ្ញាតឱ្យខ្ញុំមានកន្លែងខ្លះនៅក្នុងអ្នកដូច្នេះ? តើខ្ញុំអាចនាំទុក្ខដល់អ្នករាល់គ្នាម្ដេចកើតទៅ? អ្នកមិនត្រូវបន្តប្រព្រឹត្តបែបនេះទៀតទេ។ ថ្ងៃកំណត់របស់ខ្ញុំពិតជានៅមិនឆ្ងាយពីពេលឥឡូវនេះឡើយ។ កុំចេះតែនិយាយដោយខ្វះការគិតពិចារណា កុំចេះតែប្រព្រឹត្តដោយខ្វះការប្រុងប្រយ័ត្ន ឬកុំវាយតប់ និងបង្កបញ្ហាឡើយ។ តើការនេះអាចនាំមកនូវអ្វីល្អដល់ជីវិតរបស់អ្នករាល់គ្នាទៅ? ខ្ញុំកំពុងតែប្រាប់អ្នករាល់គ្នាដោយសេចក្ដីពិតទៅចុះ ទោះបីជាគ្មានមនុស្សណាម្នាក់ត្រូវបានសង្រ្គោះ នៅពេលដែលថ្ងៃកំណត់របស់ខ្ញុំមកដល់ក៏ដោយ ក៏ខ្ញុំនឹងនៅតែដោះស្រាយកិច្ចការស្របតាមផែនការរបស់ខ្ញុំដែរ។ អ្នកត្រូវតែដឹងថា ខ្ញុំជាព្រះដ៏មានគ្រប់ព្រះចេស្ដា! គ្មានវត្ថុ គ្មានមនុស្ស គ្មានរឿងណាមួយហ៊ានរារាំងខ្ញុំមិនឱ្យបោះជំហានទៅមុខឡើយ។ អ្នករាល់គ្នាមិនគួរគិតថា បើគ្មានអ្នករាល់គ្នា ខ្ញុំគ្មានផ្លូវអនុវត្តតាមបំណងព្រះហឫទ័យរបស់ខ្ញុំនោះឡើយ។ ខ្ញុំអាចប្រាប់អ្នកបានថា បើអ្នកប្រព្រឹត្តចំពោះជីវិតរបស់អ្នកនៅក្នុងឥរិយាបថអវិជ្ជមានបែបនេះ នោះអ្នកនឹងមានតែបំផ្លាញជីវិតខ្លួនឯងប៉ុណ្ណោះ។ ការនេះនឹងមិនបង្កជាក្ដីកង្វល់ដល់ខ្ញុំនោះឡើយ។

កិច្ចការនៃព្រះវិញ្ញាណបរិសុទ្ធបានវិវឌ្ឍទៅកាន់ដំណាក់កាលជាក់លាក់មួយ ហើយទីបន្ទាល់បានឡើងដល់ទីកំពូលមួយ។ នេះគឺជាសេចក្តីពិតជាក់ស្ដែង។ ឆាប់ឡើង ចូរបើកភ្នែកស្រវាំងរបស់អ្នករាល់គ្នាចុះ។ កុំបណ្ដោយឱ្យកិច្ចខិតខំប្រឹងប្រែងយ៉ាងខ្លាំងរបស់ខ្ញុំនៅក្នុងអ្នករាល់គ្នាក្លាយជាអសារឥតការឡើយ ហើយមិនត្រូវបណ្ដែតបណ្ដោយខ្លួនតទៅទៀតឡើយ។ អ្នករាល់គ្នារីករាយនឹងធ្វើអំពើល្អនៅចំពោះខ្ញុំ ប៉ុន្តែនៅពេលដែលខ្ញុំអវត្តមាន តើសកម្មភាព និងឥរិយាបថរបស់អ្នករាល់គ្នានៅតែត្រឹមត្រូវចំពោះខ្ញុំ ដើម្បីឱ្យខ្ញុំទតមើលដែរឬទេ? អ្នកមិនស្គាល់អ្វីល្អ អ្វីអាក្រក់ឡើយ! អ្នករាល់គ្នាមិនស្ដាប់ខ្ញុំទេ នៅមុខខ្ញុំ អ្នកធ្វើរឿងមួយ តែនៅក្រោយខ្នងខ្ញុំ អ្នកបែរជាធ្វើរឿងមួយផ្សេងទៀត។ អ្នកនៅតែមិនទទួលស្គាល់ថា ខ្ញុំជាព្រះជាម្ចាស់ ដែលទតមើលទៅក្នុងជម្រៅដួងចិត្តរបស់មនុស្សឡើយ។ អ្នកពិតជាល្ងីល្ងើខ្លាំងពេកហើយ!

ពេលក្រោយ នៅផ្លូវខាងមុខ អ្នកមិនត្រូវបង្កើតឧបាយកល ឬពាក់ព័ន្ធនៅក្នុងការបោកបញ្ឆោត និងទង្វើវៀចវេរឡើយ បើមិនដូច្នោះទេ លទ្ធផលនឹងនឹកស្មានមិនដល់ឡើយ! អ្នករាល់គ្នានៅតែមិនយល់ថាអ្វីទៅជាការបោកបញ្ឆោត និងទង្វើវៀចវេរទៀត។ រាល់សកម្មភាព ឬឥរិយាបថដែលអ្នកមិនអាចឱ្យខ្ញុំទតឃើញ ដែលអ្នកមិនអាចបើកចំហ នេះហើយជាការបោកបញ្ឆោត និងទង្វើវៀចវេរនោះ។ ឥឡូវនេះ អ្នកគួរតែយល់អំពីការនេះហើយ! បើអ្នកពាក់ព័ន្ធនឹងការបោកបញ្ឆោត និងទង្វើវៀចវេរនៅថ្ងៃអនាគត កុំធ្វើពើជាមិនយល់នោះឡើយ។ បើអ្នកធ្វើបែបនេះ នោះអ្នកកំពុងតែធ្វើខុសទាំងដឹងខ្លួនហើយ ហើយអ្នកនឹងមានទោសទ្វេដងមិនខាន។ ការនេះនឹងមានតែនាំឱ្យអ្នកត្រូវដុតឆេះដោយភ្លើង ឬកាន់តែអាក្រក់ទៀតនោះ កំពុងតែបំផ្លាញខ្លួនឯងប៉ុណ្ណោះ។ អ្នកត្រូវតែយល់! អ្វីដែលអ្នករាល់គ្នាកំពុងតែជួបប្រទះនាពេលសព្វថ្ងៃ គឺជាការវាយផ្ចាលចេញពីសេចក្តីស្រឡាញ់។ វាច្បាស់ណាស់ថាមិនមែនជាការជំនុំជម្រះដែលគ្មានចិត្តមេត្ដានោះឡើយ។ បើអ្នកមិនអាចមើលឃើញការនេះទេ នោះអ្នកពិតជាគួរឱ្យអាណិតពេកហើយ ហើយអ្នកគ្មានសង្ឃឹមសោះឡើយ។ បើអ្នកមិនព្រមទទួលយកការវាយផ្ចាលនៃសេចក្តីស្រឡាញ់ទេ នោះគ្រប់យ៉ាងដែលអាចកើតឡើងចំពោះអ្នករាល់គ្នា គឺជាការជំនុំជម្រះដែលគ្មានមេត្តា។ នៅពេលដែលការនេះកើតឡើង ចូរកុំរអ៊ូថា ខ្ញុំមិនបានប្រាប់អ្នកនោះឡើយ។ វាមិនមែនជាខ្ញុំទេដែលគេចវេះពីទំនួលខុសត្រូវរបស់ខ្ញុំនោះ ប៉ុន្តែផ្ទុយទៅវិញគឺជាអ្នករាល់គ្នាទៅវិញទេ ដែលមិនបានស្ដាប់តាមព្រះបន្ទូលរបស់ខ្ញុំ ហើយមិនបានអនុវត្តតាមព្រះបន្ទូលរបស់ខ្ញុំ។ ឥឡូវនេះ ខ្ញុំកំពុងតែប្រាប់អ្នកអំពីការនេះហើយ ដើម្បីកុំឱ្យមនុស្សស្ដីបន្ទោសខ្ញុំនៅពេលក្រោយ។


ជំពូកទី ៤៦

អ្នកណាដែលបានលះបង់ដោយស្មោះស្ម័គ្រ ហើយថ្វាយខ្លួនសម្រាប់ខ្ញុំ នោះខ្ញុំច្បាស់ជានឹងការពារអ្នកនោះរហូតដល់ទីបញ្ចប់ ព្រះហស្ដខ្ញុំនឹងទ្រអ្នកជាប្រាកដ ដើម្បីឱ្យអ្នកមានសេចក្កីសុខសាន្ដជានិច្ច និងមានអំណរជានិច្ច ព្រមទាំងឱ្យអ្នកទទួលបានពន្លឺ និងការបើកសម្ដែងរបស់ខ្ញុំជារាល់ថ្ងៃផងដែរ។ ខ្ញុំនឹងបន្ថែមព្រះពររបស់ខ្ញុំទ្វេដងដល់អ្នកជាប្រាកដ ដើម្បីឱ្យអ្នកមានអ្វីដែលខ្ញុំមាន និងបានអ្វីដែលខ្ញុំមានផងដែរ។ នេះជាអ្វីដែលអ្នកត្រូវទទួលបាននៅក្នុងជីវិតរបស់អ្នក ហើយគ្មាននរណាម្នាក់អាចយកវាចេញពីអ្នកបានឡើយ។ សូមអ្នកកុំមានការថប់បារម្ភ ឬធ្លាក់ទឹកចិត្តឱ្យសោះ ដ្បិត នៅក្នុងខ្ញុំមានតែសេចក្ដីសុខសាន្ដ និងអំណរប៉ុណ្ណោះ។ កូនអើយ ខ្ញុំស្រឡាញ់អ្នកដោយស្មោះស្ម័គ្រ ខ្ញុំស្រឡាញ់អ្នកជាអ្នកដែលគោរព និងស្ដាប់បង្គាប់ដល់ខ្ញុំយ៉ាងស្មោះស្ម័គ្រ។ អ្នកដែលខ្ញុំស្អប់ជាងគេ គឺជាមនុស្សកំពុត។ ខ្ញុំនឹងកាត់កាលអ្នកទាំងនោះចោលជាក់ជាមិនខាន។ ខ្ញុំនឹងផាត់ចោលនូវការទាំងនោះក្នុងលោកីយ៍ចេញពីដំណាក់របស់ខ្ញុំ ហើយនឹងផាត់ចោលនូវអ្វីទាំងអស់ដែលខ្ញុំមិនអាចទ្រាំទតមើលតទៅទៀតបាន។

នៅក្នុងហឫទ័យខ្ញុំ ខ្ញុំដឹងច្បាស់ថាអ្នកណាចង់បានខ្ញុំដោយស្មោះស្ម័គ្រ ហើយអ្នកណាដែលមិនចង់បានខ្ញុំ។ ទោះបីជាពួកគេអាចបន្លំខ្លួនបានយ៉ាងល្អ ហើយមើលទៅដូចជាពិតមែន ហើយបើទោះជាពួកគេពូកែសម្ដែងនៅក្នុងលោកិយនេះយ៉ាងណាក៏ដោយ ក៏ខ្ញុំទតឃើញយ៉ាងច្បាស់នូវអ្វីដែលមាននៅក្នុងដួងចិត្តរបស់ពួកគេ។ កុំគិតថាខ្ញុំមិនដឹងនូវអ្វីដែលមាននៅក្នុងដួងចិត្តអ្នកឡើយ។ ការពិតទៅគ្មាននរណាម្នាក់ដែលយល់ច្បាស់ជាងខ្ញុំនោះទេ។ ខ្ញុំដឹងនូវអ្វីដែលមាននៅក្នុងដួងចិត្តរបស់អ្នក។ អ្នកមានបំណងថ្វាយខ្លួនឯងសម្រាប់ព្រះជាម្ចាស់ និងលះបង់សម្រាប់ព្រះជាម្ចាស់ ប៉ុន្ដែអ្នកមិនចង់ប្រើសម្ដីផ្អែមល្ហែមដើម្បីធ្វើឱ្យអ្នកដទៃរីករាយនោះឡើយ។ ចូរមើលឱ្យច្បាស់! នគរព្រះនាពេលសព្វថ្ងៃ មិនត្រូវបានសង់ឡើងដោយកម្លាំងរបស់មនុស្សនោះទេ ប៉ុន្តែនឹងត្រូវសង់ឡើងដោយជោគជ័យទាំងស្រុងដោយប្រើប្រាជ្ញាគ្រប់យ៉ាង និងការខំប្រឹងដោយផ្ចិតផ្ចង់របស់ខ្ញុំ។ អ្នកណាដែលមានប្រាជ្ញា និងមានលក្ខណៈរបស់ខ្ញុំនៅក្នុងខ្លួនគេ អ្នកទាំងនោះនឹងមានចំណែកនៅក្នុងការកសាងនគរព្រះ។ ចូរកុំបារម្ភទៀតឡើយ អ្នកតែងតែព្រួយបារម្ភជាពន់ពេក ដោយមិនបានគិតពីការបើកសម្តែង ឬការបំភ្លឺនៃបំណងព្រះហឫទ័យរបស់ខ្ញុំនៅក្នុងខ្លួនឯង។ ចូរកុំធ្វើបែបនេះតទៅទៀត។ មិនថាមានបញ្ហាអ្វីក៏ដោយ ចូរមានការប្រកបជាមួយខ្ញុំឱ្យបានច្រើនថែមទៀត ដើម្បីឱ្យអ្នកអាចជៀសផុតពីការរងទុក្ខដែលកើតចេញពីសកម្មភាពរបស់អ្នកផ្ទាល់។

ប្រហែលជានៅខាងក្រៅ មើលទៅខ្ញុំដូចជាមិនរវល់នឹងមនុស្សគ្រប់គ្នានោះទេ ប៉ុន្តែតើអ្នកដឹងពីអ្វីដែលខ្ញុំគិតនៅខាងក្នុងទេ? ខ្ញុំតែងតែលើកអ្នកដែលបន្ទាបខ្លួនឱ្យខ្ពស់ឡើង ហើយតែងតែបន្ទាបចុះចំពោះអ្នកដែលគិតតែពីខ្លួនឯង និងគិតថាមានតែខ្លួនឯងទេដែលសំខាន់។ អ្នកដែលមិនយល់ពីបំណងព្រះហឫទ័យរបស់ខ្ញុំ នឹងទទួលរងនូវការបាត់បង់ដ៏ធំ។ អ្នកត្រូវដឹងថា នេះជាលក្ខណៈខ្ញុំ ហើយនេះជា និស្ស័យរបស់ខ្ញុំ ពោលគឺគ្មាននរណាម្នាក់អាចផ្លាស់ប្តូរខ្ញុំបានឡើយ ហើយក៏គ្មានអ្នកណាអាចយល់ពីខ្ញុំបានស៊ីជម្រៅដែរ។ មានតែតាមរយៈការបើកសម្តែងរបស់ខ្ញុំប៉ុណ្ណោះ ទើបអ្នកអាចយល់បាន បើមិនដូច្នេះទេ អ្នកក៏នឹងមិនយល់ច្បាស់អំពីខ្ញុំនោះដែរ ដូច្នេះ ចូរកុំក្រអឺតក្រទមឱ្យសោះ។ ទោះបីមនុស្សខ្លះអាចនិយាយបានយ៉ាងល្អក៏ដោយ ក៏ដួងចិត្តគេនៅតែមិនស្មោះត្រង់នឹងខ្ញុំ ហើយតែងតែប្រឆាំងខ្ញុំដោយសំងាត់។ ខ្ញុំនឹងជំនុំជម្រះមនុស្សប្រភេទនេះ។

ចូរកុំគ្រាន់តែផ្តោតលើការទទួលយកការចាប់អារម្មណ៍ពីអ្នកដទៃនោះឡើយ អ្នកគួរតែយកចិត្តទុកដាក់លើឫកពា និងរបៀបរបបរបស់ខ្ញុំផងដែរ។ មានតែតាមវិធីនេះទេដែលអ្នកនឹងយល់បន្តិចម្តងៗនូវបំណងព្រះហឫទ័យរបស់ខ្ញុំ។ នៅពេលនោះសកម្មភាពរបស់អ្នកនឹងស្របតាមបំណងព្រះហឫទ័យខ្ញុំ ហើយអ្នកនឹងមិនប្រព្រឹត្តកំហុសនោះឡើយ។ ចូរកុំយំសោក ឬសោកសៅនោះឡើយ។ ខ្ញុំមើលឃើញយ៉ាងច្បាស់នូវអ្វីដែលអ្នកបានធ្វើ គ្រប់ឥរិយាបថរបស់អ្នក និងគ្រប់ទាំងអ្វីដែលអ្នកគិត ហើយខ្ញុំដឹងអំពីចំណង់ចិត្ត និងបំណងប្រាថ្នាដ៏ស្មោះស្ម័គ្ររបស់អ្នកផងដែរ។ ខ្ញុំនឹងប្រើអ្នក។ ឥឡូវនេះគឺជាពេលវេលាដ៏សំខាន់ ពេលវេលាដើម្បីសាកល្បងអ្នកបានមកដល់ហើយ។ តើអ្នកនៅតែមិនទាន់ឃើញទេឬអី? តើអ្នកនៅតែមិនទាន់យល់ឬយ៉ាងណា? ហេតុអ្វីបានជាខ្ញុំប្រកាន់អាកប្បកិរិយាបែបនេះចំពោះអ្នក? តើអ្នកដឹងទេ? ខ្ញុំបានបើកសម្ដែងរឿងទាំងនេះដល់អ្នក ហើយអ្នកមានការជ្រួតជ្រាបតិចតួច។ ប៉ុន្តែចូរកុំឈប់ឡើយ ត្រូវខំប្រឹងបន្តទៅមុខទៀត ហើយខ្ញុំនឹងបន្តបំភ្លឺអ្នក។ តើអ្នកបានដឹងទេថា បើអ្នកកាន់តែស្ដាប់បង្គាប់ និងយកចិត្តទុកដាក់ចំពោះខ្ញុំកាន់តែច្រើន នោះអ្នកនឹងមានភាពត្រចះត្រចង់ ហើយនឹងទទួលបានការបើកសម្ដែងដល់អ្នកកាន់តែច្រើននៅខាងក្នុងដួងចិត្តឬទេ? តើអ្នកដឹងទេថា បើអ្នកកាន់តែស្ដាប់បង្គាប់ និងយកចិត្តទុកដាក់ចំពោះខ្ញុំ នោះអ្នកនឹងចម្រើននូវចំណេះដឹង និងទទួលបាននូវបទពិសោធកាន់តែច្រើនដែលអ្នកទទួលបានពីខ្ញុំឬទេ? ចូរកុំប្រកាន់ខ្ជាប់នូវទស្សនៈផ្ទាល់ខ្លួនជានិច្ចនោះឡើយ ដោយសារការធ្វើបែបនេះនឹងធ្វើឱ្យស្ទះដល់លំហូរនៃទឹករស់របស់ខ្ញុំ និងរារាំងការបំពេញតាមបំណងព្រះហឫទ័យរបស់ខ្ញុំ។ អ្នកត្រូវដឹងថា ដើម្បីឱ្យនរណាម្នាក់មានការលូតលាស់ពេញលេញ មិនមែនជារឿងងាយស្រួលទេ។ ដូច្នេះ ចូរកុំមានការគិតស្មុគស្មាញពេក។ គ្រាន់តែធ្វើតាម ហើយមិនចាំបាច់ពិចារណាវែងឆ្ងាយទៀតទេ!


ជំពូកទី ៤៧

ព្រះដ៏មានគ្រប់ព្រះចេស្ដានៃសេចក្ដីសុចរិត ព្រះដ៏មានគ្រប់ចេស្ដាអើយ! នៅក្នុងព្រះអង្គគ្មានអ្វីលាក់កំបាំង ទាល់តែសោះ។ គ្រប់ទាំងអាថ៌កំបាំងតាំងពីយូរលង់មកហើយ រហូតដល់អស់កល្បជានិច្ច ដែលមិនដែលត្រូវបានមនុស្សលាតត្រដាង នៅក្នុងព្រះអង្គអាថ៌កំបាំងទាំងនោះឥតលាក់កំបាំង ហើយជាក់ច្បាស់ទាំងអស់។ យើងមិនចាំបាច់ស្វះស្វែង និងរាវរកទៀតទេ ពីព្រោះសព្វថ្ងៃនេះ រូបអង្គរបស់ទ្រង់ត្រូវបានបង្ហាញឱ្យយើងខ្ញុំស្គាល់ដោយឥតលាក់លៀម ព្រះអង្គគឺជាអាថ៌កំបាំងដែលត្រូវបានបើកសម្ដែង ព្រះអង្គគឺជាព្រះដ៏ជាក់ស្ដែង។ ដ្បិតសព្វថ្ងៃនេះ ព្រះអង្គបានយាងមកឯយើងខ្ញុំ ដោយមុខទល់នឹងមុខ ហើយនៅពេលដែលយើងឃើញរូបអង្គរបស់ទ្រង់ នោះយើងក៏ឃើញអាថ៌កំបាំងទាំងអស់នៃពិភពខាងវិញ្ញាណដែរ។ ពិតប្រាកដណាស់ នេះគឺជាអ្វីដែលគ្មានអ្នកណាម្នាក់អាចនឹកស្មានដល់នោះទេ! ព្រះអង្គស្ថិតនៅក្នុងចំណោមយើងខ្ញុំសព្វថ្ងៃនេះ ថែមទាំងនៅក្នុងយើងខ្ញុំទៀតផង ព្រះអង្គនៅជិតនឹងយើងខ្ញុំណាស់។ វាពិបាកនឹងពិពណ៌នាណាស់! អាថ៌កំបាំងខាងក្នុង រកអ្វីមកប្រៀបផ្ទឹមពុំបានឡើយ!

ព្រះដ៏មានគ្រប់ព្រះចេស្ដាបានបញ្ចប់ផែនការគ្រប់គ្រងរបស់ព្រះអង្គ។ ព្រះអង្គគឺជាស្ដេចដែលមានជ័យជម្នះលើសាកលលោក។ អ្វីៗទាំងអស់ និងរឿងរ៉ាវទាំងអស់ត្រូវបានគ្រប់គ្រងដោយព្រះហស្តរបស់ព្រះអង្គ។ មនុស្សទាំងអស់លុតជង្គង់ថ្វាយបង្គំ ដោយស្រែករកព្រះនាមរបស់ព្រះដ៏ពិត គឺព្រះដ៏មានគ្រប់ព្រះចេស្ដា។ អ្វីៗទាំងអស់បានសម្រេច ដោយសារព្រះបន្ទូលចេញពីព្រះឱស្ឋរបស់ព្រះអង្គ។ ហេតុអ្វីបានជាអ្នករាល់គ្នាខ្ជិលច្រអូស មិនអាចឱ្យខ្លួនអ្នករាល់គ្នាធ្វើការយ៉ាងអស់ពីចិត្តជាមួយព្រះអង្គ មិនអាចចូលរួមយ៉ាងជិតស្និទ្ធជាមួយព្រះអង្គ ហើយចូលទៅក្នុងសិរីល្អជាមួយព្រះអង្គយ៉ាងដូច្នេះ? តើអ្នកសុខចិត្តរងទុក្ខដោយសារតែការនេះឬ? តើអ្នកព្រមឱ្យខ្លួនឯងត្រូវគេផាត់ចោលដែរឬទេ? តើអ្នករាល់គ្នាគិតថា ខ្ញុំមិនដឹងថាអ្នកណាស្មោះត្រង់អស់ពីចិត្តចំពោះខ្ញុំ ហើយអ្នកណាបានលះបង់ខ្លួនគេអស់ពីចិត្តដើម្បីខ្ញុំឬ? មនុស្សល្ងង់ខ្លៅអើយ! មនុស្សល្ងីល្ងើអើយ! អ្នកមិនអាចយល់បំណងព្រះហឫទ័យរបស់ខ្ញុំបានទេ ហើយអ្នកក៏រឹតតែមិនអាចបង្ហាញពីការយកចិត្ដទុកដាក់ចំពោះបន្ទុករបស់ខ្ញុំបានដែរ អ្នកតែងតែធ្វើឱ្យខ្ញុំព្រួយបារម្ភអំពីអ្នករាល់គ្នា ហើយនឿយហត់ជំនួសអ្នក។ តើពេលណានឹងចប់ទៅ?

ដើម្បីសម្ដែងឱ្យឃើញអំពីខ្ញុំនៅក្នុងគ្រប់ការទាំងអស់ ដើម្បីធ្វើបន្ទាល់អំពីខ្ញុំនៅក្នុងគ្រប់ការទាំងអស់ តើទង្វើបែបនេះ គ្រាន់តែជាការបើកមាត់របស់អ្នករាល់គ្នា ហើយរៀបចំពាក្យពីរបីម៉ាត់ ដើម្បីនិយាយឱ្យគេយល់ប៉ុណ្ណោះឬ? អ្នកមិនដឹងពីភាពខុសគ្នារវាងល្អ និងអាក្រក់ទេ! អ្នកគ្មានខ្ញុំនៅក្នុងកិច្ចការដែលអ្នកធ្វើទេ ហើយរឹតតែគ្មានវត្តមានរបស់ខ្ញុំនៅក្នុងជីវិតប្រចាំថ្ងៃរបស់អ្នកទៀតផង។ ខ្ញុំដឹងថា អ្នករាល់គ្នាមិនចាត់ទុកថា ការជឿលើព្រះជាម្ចាស់គឺជារឿងធំដុំនោះទេ ទាំងនេះហើយជាផលផ្លែដែលអ្នករាល់គ្នាបង្កើតបាន! អ្នកនៅតែមិនភ្ញាក់ខ្លួន ហើយបើអ្នកនៅតែបន្តដូច្នេះទៀត នោះអ្នកនឹងបន្ថោកព្រះនាមរបស់ខ្ញុំ។

ពេលអ្នកនិយាយ ចូរសួរខ្លួនឯងថា តើខ្ញុំនៅជាមួយ អ្នកទេ? ពេលអ្នកបរិភោគ ឬស្លៀកសម្លៀកបំពាក់ តើសេចក្ដីសន្យារបស់ខ្ញុំនៅទីនោះទេ? ប្រាកដណាស់ អ្នកមិនចេះគិតទេ! នៅពេលណាដែលបញ្ហារបស់អ្នកមិនត្រូវបានគេទិតៀនដោយផ្ទាល់ នោះអ្នកនឹងបង្ហាញចរិតពិតរបស់អ្នក ហើយគ្មានអ្នកណាម្នាក់ក្នុងចំណោមអ្នករាល់គ្នាយល់ស្របតាមឡើយ។ បើមិនដូច្នោះទេ អ្នករាល់គ្នានឹងគិតថា ខ្លួនឯងអស្ចារ្យ ហើយគិតថា អ្នកមានរបស់ជាច្រើននៅក្នុងអ្នក។ តើអ្នកមិនដឹងថា នៅខាងក្នុងអ្នក មានទឹកមុខដ៏អាក្រក់របស់សាតំាងនៅពេញទេឬ? ចូរធ្វើការជាមួយខ្ញុំ ដើម្បីចាក់របស់ទាំងអស់នេះចេញ។ ចូរឱ្យបុគ្គលិកលក្ខណៈនិងអ្វីៗដែលជាកម្មសិទ្ធិរបស់ខ្ញុំ បានគ្រប់គ្រងអ្នកទាំងស្រុង។ មានតែអ្នកទេដែលអាចសម្ដែងឱ្យឃើញអំពីខ្ញុំ ធ្វើបន្ទាល់អំពីខ្ញុំដោយតថភាពកាន់តែច្រើន ហើយធ្វើជាហេតុផលដែលនាំឱ្យមានមនុស្សជាច្រើនចុះចូលនៅចំពោះបល្ល័ង្ករបស់ខ្ញុំ។ អ្នកត្រូវតែដឹងថា បន្ទុកដែលនៅលើស្មារបស់អ្នករាល់គ្នាធ្ងន់យ៉ាងណា៖ ការលើកតម្កើងព្រះគ្រីស្ទ ការបង្ហាញឱ្យស្គាល់អំពីព្រះគ្រីស្ទ ការធ្វើបន្ទាល់អំពីព្រះគ្រីស្ទ ដើម្បីឱ្យមនុស្សរាប់ពាន់នាក់ទទួលបានសេចក្ដីសង្រ្គោះ ដែលធ្វើឱ្យអាណាចក្ររបស់ខ្ញុំរឹងមាំ ហើយឥតរង្គើ។ ខ្ញុំចង្អុលបង្ហាញរឿងទាំងអស់នេះ ដើម្បីកុំឱ្យអ្នកងាយនឹងភាន់ច្រឡំ ដោយមិនយល់ពីសារៈសំខាន់នៃការងារថ្ងៃនេះ។

ពេលប្រឈមនឹងបញ្ហា អ្នកប្រៀបដូចជាសត្វស្រមោចនៅក្នុងខ្ទះក្ដៅ រត់ទៅ រត់មក គ្មានទីពឹង៖ នេះហើយជានិស្ស័យរបស់អ្នករាល់គ្នា។ មើលពីខាងក្រៅ អ្នករាល់គ្នាប្រៀបដូចជាមនុស្សពេញវ័យ ប៉ុន្តែជីវិតខាងក្នុងរបស់អ្នករាល់គ្នាគឺដូចជាកូនក្មេង។ គ្រប់យ៉ាងដែលអ្នកចេះ គឺធ្វើឱ្យមានបញ្ហា ហើយបន្ថែមបន្ទុកដល់ខ្ញុំ។ ប្រសិនបើមានកិច្ចការតិចតួចបំផុតមួយដែលខ្ញុំមិនរវល់ អ្នករាល់គ្នានឹងបង្កឱ្យមានបញ្ហា។ តើមិនមែនដូច្នោះទេឬ? ចូរកុំធ្វើជាមនុស្សដែលរាប់ខ្លួនឯងជាសុចរិតឡើយ។ អ្វីដែលខ្ញុំនិយាយ គឺជាការពិត។ ចូរកុំគិតជានិច្ចថា ខ្ញុំតែងតែបង្រៀនអ្នករាល់គ្នា ហាក់ដូចជាខ្ញុំគ្រាន់តែប្រើពាក្យសម្ដីហួសហេតុនោះឡើយ។ នេះហើយគឺជាស្ថានភាពពិតរបស់អ្នករាល់គ្នា។


ជំពូកទី ៤៨

ខ្ញុំថប់ព្រះទ័យណាស់ ប៉ុន្តែនៅក្នុងចំណោមអ្នករាល់គ្នា តើមានមនុស្សប៉ុន្មាននាក់អាចមានចិត្តគំនិតដូចខ្ញុំទៅ? អ្នកមិនយកចិត្តទុកដាក់ចំពោះព្រះបន្ទូលរបស់ខ្ញុំ ល្ងិតល្ងង់ទាំងស្រុង និងបរាជ័យក្នុងការផ្ដោតអារម្មណ៍ទៅលើព្រះបន្ទូលទាំងនោះ តែបែរជាផ្តោតទៅលើរឿងរាក់កំផែលរបស់ខ្លួនឯងផ្ទាល់ទៅវិញ។ អ្នកចាត់ទុកការមើលថែ និងកិច្ចខិតខំប្រឹងប្រែងយ៉ាងផ្ចិតផ្ចង់របស់ខ្ញុំជាការខ្ជះខ្ជាយ។ តើមនសិការរបស់អ្នករាល់គ្នាមិនត្រូវបានថ្កោលទោសទេឬ? អ្នកជាមនុស្សល្ងង់ខ្លៅ និងខ្វះនូវរកហេតុផល។ អ្នកទាំងអស់គ្នាសុទ្ធតែជាមនុស្សល្ងង់ ហើយមិនអាចបំពេញតាមព្រះហឫទ័យរបស់ខ្ញុំសោះឡើយ។ ខ្ញុំនៅខាងអ្នករាល់គ្នាទាំងស្រុងហើយ តើអ្នករាល់គ្នាអាចនៅខាងខ្ញុំវិញច្រើនកម្រិតណាទៅ? អ្នកបានយល់ច្រឡំពីចេតនារបស់ខ្ញុំ ហើយនេះគឺជាការខ្វាក់ភ្នែករបស់អ្នក និងជាការអសមត្ថភាពរបស់អ្នកក្នុងការមើលធ្លុះរឿងរ៉ាវ តែងតែធ្វើឱ្យខ្ញុំព្រួយព្រះទ័យអំពីអ្នករាល់គ្នា ហើយត្រូវចំណាយពេលលើអ្នករាល់គ្នា។ ឥឡូវនេះ តើអ្នកអាចលះបង់ និងបូជាថ្វាយនូវពេលវេលារបស់អ្នកចំនួនប៉ុន្មានទៅលើខ្ញុំ? អ្នកគួរតែសួរខ្លួនឯងអំពីសំណួរទាំងនេះឱ្យបានញឹកញាប់។

ចេតនារបស់ខ្ញុំគឺតែងតែគិតគូរអំពីអ្នករាល់គ្នា តើអ្នករាល់គ្នាយល់អំពីការនេះយ៉ាងពិតប្រាកដដែរឬទេ? បើអ្នកបានយល់អំពីការនេះយ៉ាងប្រាកដមែន អ្នករាល់គ្នានឹងបានយល់ពីចេតនារបស់ខ្ញុំ និងបានគិតគូរដល់បន្ទុករបស់ខ្ញុំតាំងពីយូរណាស់មកហើយ។ ចូរកុំធ្វេសប្រហែសម្ដងទៀតឡើយ បើមិនដូច្នោះទេ អ្នកនឹងមិនមានព្រះវិញ្ញាណបរិសុទ្ធធ្វើការនៅក្នុងអ្នករាល់គ្នាឡើយ ហើយការនេះនឹងធ្វើឱ្យវិញ្ញាណរបស់អ្នករាល់គ្នាស្លាប់ និងធ្លាក់ទៅក្នុងស្ថានឃុំព្រលឹងមិនខាន។ តើការនេះមិនអាក្រក់ពន់ពេកសម្រាប់អ្នកទេឬ? ខ្ញុំគ្មានភាពចាំបាច់អ្វីត្រូវរំឭកអ្នកម្ដងទៀតឡើយ។ អ្នកគួរតែស្វែងរកមនសិការរបស់ខ្លួន ហើយសួរខ្លួនឯងថា៖ តើវាដោយសារតែខ្ញុំមានព្រះទ័យស្រណោះចំពោះអ្នករាល់គ្នាពេកឬ? ឬក៏ដោយសារតែអ្នករាល់គ្នាជំពាក់ខ្ញុំច្រើនពេក? ចូរកុំច្រឡំត្រូវទៅជាខុសឡើយ។ មិនត្រូវខ្វះមនសិការឡើយ! ឥឡូវនេះមិនមែនជាពេលដែលត្រូវប្រយុទ្ធដណ្ដើមអំណាច និងផលប្រយោជន៍ ឬប្រើប្រាស់ឧបាយកលនោះឡើយ។ ផ្ទុយទៅវិញ អ្នកត្រូវតែប្រញាប់ទុករឿងទាំងនេះនៅម្ដុំសិន ជារឿងដែលធ្វើឱ្យខូចដល់ជីវិត ហើយព្យាយាមចូលទៅក្នុងភាពជាក់ស្ដែងវិញ។ អ្នកពិតជាធ្វេសប្រហែសណាស់! អ្នកមិនអាចយល់អំពីព្រះហឫទ័យរបស់ខ្ញុំ ឬមិនដឹងពីចេតនារបស់ខ្ញុំឡើយ។ មានរឿងជាច្រើនដែលខ្ញុំមិនគួរមានបន្ទូលឡើយ ប៉ុន្តែដោយសារតែអ្នករាល់គ្នាជាមនុស្សដែលច្របូកច្របល់បែបនេះហើយ ទើបអ្នកនៅតែមិនយល់នោះ ដូច្នេះហើយបានជាខ្ញុំត្រូវតែមានបន្ទូលម្ដងហើយម្ដងទៀត ហើយសូម្បីតែធ្វើបែបនេះក៏ដោយ ក៏អ្នករាល់គ្នានៅតែមិនបានបំពេញតាមព្រះហឫទ័យរបស់ខ្ញុំទៀត។

ដោយរាប់អ្នករាល់គ្នាម្ដងម្នាក់ៗ តើមានប៉ុន្មាននាក់ដែលអាចគិតគូរពីព្រះហឫទ័យរបស់ខ្ញុំយ៉ាងពិតប្រាកដទៅ?


ជំពូកទី ៤៩

ដើម្បីបម្រើនៅក្នុងផ្នែកសម្របសម្រួល មនុស្សម្នាក់ត្រូវតែសម្របសម្រួលឱ្យបានត្រឹមត្រូវ ប្រកបដោយថាមពល និងរស់រវើក។ លើសពីនេះទៅទៀត មនុស្សម្នាក់ត្រូវតែមានភាពក្លៀវក្លា កម្លាំងមាំមួន និងពោរពេញទៅដោយទំនុកចិត្ត ដើម្បីពេលដែលអ្នកផ្សេងមើលឃើញ គេនឹងត្រូវបានផ្គត់ផ្គង់ ហើយនឹងបានឆ្អែត។ ដើម្បីបម្រើខ្ញុំ អ្នកត្រូវតែបម្រើតាមដែលខ្ញុំចង់បាន ដោយមិនគ្រាន់តែធ្វើឱ្យស្របតាមព្រះហឫទ័យរបស់ខ្ញុំប៉ុណ្ណោះទេ ប៉ុន្តែលើសពីនេះទៅទៀត ត្រូវឱ្យបានស្កប់តាមបំណងរបស់ខ្ញុំផង ប្រយោជន៍ឱ្យខ្ញុំបានស្កប់ព្រះហឫទ័យតាមរយៈកិច្ចការដែលខ្ញុំបានសម្រេចនៅក្នុងអ្នកដែរ។ ចូរបំពេញជីវិតរបស់អ្នកដោយនូវបន្ទូលរបស់ខ្ញុំចុះ ចូរបំពេញពាក្យសម្ដីរបស់អ្នកដោយនូវព្រះចេស្ដារបស់ខ្ញុំចុះ ដ្បិតនេះគឺជាអ្វីដែលខ្ញុំស្នើពីអ្នក។ តើការធ្វើតាមតែអំពើចិត្តរបស់អ្នក បង្ហាញពីលក្ខណៈដូចរបស់ខ្ញុំដែរឬទេ? តើការនោះនឹងឱ្យបំពេញតាមព្រះហឫទ័យរបស់ខ្ញុំដែរឬទេ? តើអ្នកគឺជាមនុស្សដែលបានប្រតិបត្តិតាមព្រះរាជបំណងរបស់ខ្ញុំយ៉ាងស្មោះត្រង់ដែរឬទេ? តើអ្នករាល់គ្នាគឺជាមនុស្សដែលបានព្យាយាមយល់ពីព្រះហឫទ័យរបស់ខ្ញុំដែរឬទេ? តើអ្នករាល់គ្នាពិតជាបានលះបង់ដើម្បីខ្ញុំដែរឬទេ? តើអ្នកប្រាកដជាបានលះបង់ខ្លួនចំពោះខ្ញុំដែរឬទេ? តើអ្នកបានសញ្ជឹងគិតអំពីបន្ទូលរបស់ខ្ញុំដែរឬទេ?

មនុស្សម្នាក់ត្រូវតែប្រើប្រាជ្ញាក្នុងគ្រប់ទិដ្ឋភាពទាំងអស់ ហើយប្រើប្រាជ្ញាដើម្បីដើរនៅលើមាគ៌ាដ៏គ្រប់លក្ខណ៍របស់ខ្ញុំ។ អស់អ្នកណាដែលប្រព្រឹត្តនៅក្នុងបន្ទូលរបស់ខ្ញុំ គឺជាមនុស្សដែលមានប្រាជ្ញាលើសជាងមនុស្សផងទាំងពួង រីឯអស់អ្នកណាដែលប្រព្រឹត្តស្របទៅតាមបន្ទូលរបស់ខ្ញុំ គឺជាមនុស្សដែលស្ដាប់បង្គាប់បំផុត។ អ្វីដែលខ្ញុំមានបន្ទូលគឺមានបន្ទូលរួចហើយ ហើយអ្នករាល់គ្នាមិនត្រូវវែកញែកនឹងខ្ញុំ ឬព្យាយាមរកហេតុផលជាមួយខ្ញុំឡើយ។ គ្រប់អ្វីទាំងអស់ដែលខ្ញុំមានបន្ទូល ខ្ញុំមានបន្ទូលជាមួយអ្នករាល់គ្នានៅក្នុងគំនិត (ទោះជាខ្ញុំមានភាពតឹងរ៉ឹង ឬភាពផ្អែមល្ហែមក៏ដោយ)។ ប្រសិនបើអ្នកផ្ដោតសំខាន់ទៅលើការស្ដាប់បង្គាប់ នោះគឺជារឿងល្អ ហើយនេះគឺជាផ្លូវនៃប្រាជ្ញាដ៏ពិត (និងជាការបង្ការកុំឱ្យការជំនុំជម្រះរបស់ព្រះជាម្ចាស់ធ្លាក់មកលើអ្នក)។ ថ្ងៃនេះ នៅក្នុងដំណាក់របស់ខ្ញុំ មិនត្រូវឱ្យអ្នកប្រព្រឹត្តសមគួរនៅចំពោះព្រះភក្ត្រខ្ញុំ ហើយបែរជាពោលពាក្យផ្សេងនៅពីក្រោយខ្ញុំឡើយ។ ខ្ញុំមានព្រះហឫទ័យឱ្យអ្នកមានភាពជាក់ស្ដែង។ អ្នកមិនចាំបាច់ត្រូវប្រើវោហារសាស្ត្រក្បោះក្បាយឡើយ។ សម្រាប់អស់អ្នកណាដែលមានភាពជាក់ស្ដែង នោះគឺមានអ្វីគ្រប់យ៉ាង។ សម្រាប់អស់អ្នកណាដែលមិនមានភាពជាក់ស្ដែងទេ ពួកគេគ្មានអ្វីទាំងអស់។ សូម្បីតែរូបកាយរបស់ពួកគេក៏នឹងត្រឡប់ទៅជាគ្មានវត្តមានដែរ ព្រោះបើគ្មានភាពជាក់ស្ដែងទេនោះ នោះមានតែភាពទទេសូន្យ ពោលគឺគ្មានការពន្យល់បកស្រាយអ្វីផ្សេងទៀតទេ។

នៅក្នុងសេចក្ដីជំនឿរបស់អ្នកលើព្រះជាម្ចាស់ ខ្ញុំសូមឱ្យអ្នករាល់គ្នាមានចិត្តស្មោះត្រង់ និងបោះបង់ចោលគំនិតទៅលើអ្វីដែលអ្នកអាចនឹងទទួលបាន ឬអាចនឹងបាត់បង់ ឬអ្វីទាំងអស់ដែលអ្នកមាន ដ្បិតអ្នករាល់គ្នាគួរតែខិតខំតែម្យ៉ាងគត់ គឺបោះជំហានទៅលើផ្លូវដ៏ពិត និងមិនត្រូវឱ្យនរណាម្នាក់មានឥទ្ធិពល ឬគ្រប់គ្រងលើអ្នកបានឡើយ។ នេះគឺជាអ្វីមួយដែលត្រូវបានគេស្គាល់ថា ជាសសរស្ដម្ភនៃក្រុមជំនុំ ជាអ្នកមានជ័យជម្នះនៅក្នុងនគរព្រះ។ បើពុំនោះសោត មានន័យថា អ្នកមិនស័ក្ដិសមរស់នៅចំពោះព្រះភក្ត្រខ្ញុំឡើយ។

នៅក្នុងស្ថានភាពផ្សេងៗគ្នា របៀបដើម្បីស្និទ្ធស្នាលនឹងខ្ញុំក៏មានភាពផ្សេងៗគ្នាដែរ។ មនុស្សខ្លះចូលចិត្តពោលពាក្យពីរោះៗ ហើយប្រព្រឹត្តស្មោះត្រង់នៅចំពោះព្រះភក្ត្រខ្ញុំ។ ប៉ុន្តែ នៅពីក្រោយខ្នង ពួកគេគឺជាមនុស្សខុសប្លែកទាំងស្រុង ហើយបន្ទូលរបស់ខ្ញុំគ្មានវត្តមាននៅក្នុងពួកគេសោះឡើយ។ ពួកគេគឺជាមនុស្សគួរឱ្យខ្ពើមឆ្អើម និងរំខាន។ វាមិនគួរឱ្យឆ្ងល់ទេថាពួកគេអាចស្អាងនរណាម្នាក់ ឬផ្គត់ផ្គង់ដល់នរណាម្នាក់បានឬអត់នោះ។ អ្នករាល់គ្នាមិនអាចយកចិត្តទុកដាក់ពីព្រះហឫទ័យរបស់ខ្ញុំបាន ដោយគ្រាន់តែអ្នកមិនអាចមានភាពស្និទ្ធស្នាល ឬប្រកបជាមួយខ្ញុំ។ អ្នករាល់គ្នាធ្វើឱ្យខ្ញុំមានព្រះហឫទ័យខ្វាល់ខ្វាយ និងឈឺចាប់សម្រាប់អ្នករាល់គ្នាជាដរាប។


ជំពូកទី ៥០

គ្រប់ទាំងពួកជំនុំ និងពួកបរិសុទ្ធគួរតែគិតពីអតីតកាល ក៏ដូចជាសម្លឹងមើលទៅពេលអនាគតផងដែរ៖ តើសកម្មភាពអតីតកាលរបស់អ្នកចំនួនប៉ុន្មានដែលមានគុណសម្បត្តិគ្រប់គ្រាន់? តើមានសកម្មភាពចំនួនប៉ុន្មានដែលមានចំណែកនៅក្នុងការកសាងនគរព្រះ? ចូរកុំគិតថា ខ្លួនឆ្លាតឡើយ! អ្នកគួរតែមើលឃើញយ៉ាងច្បាស់អំពីសេចក្តីខ្វះចន្លោះរបស់ខ្លួន ហើយអ្នកគួរតែយល់អំពីស្ថានភាពរបស់អ្នកផ្ទាល់។ ខ្ញុំដឹងថា គ្មានអ្នកណាម្នាក់ក្នុងចំណោមអ្នករាល់គ្នាព្រមខិតខំ ឬលះបង់ពេលវេលានៅក្នុងកិច្ចការនេះទេ ដូច្នេះ អ្នកមិនអាចមានលទ្ធផលណាមួយឡើយ។ អ្នករាល់គ្នាខ្ជះខ្ជាយពេលវេលារបស់អ្នកនៅក្នុងការស៊ីផឹកសប្បាយ។ នៅពេលដែលអ្នកជួបគ្នាបានពីរបីនាក់ អ្នកក៏ចាប់ផ្ដើមលេងសើចសប្បាយ ដោយមិនយកចិត្តទុកដាក់ក្នុងការប្រកបគ្នាលើកិច្ចការខាងវិញ្ញាណនៅក្នុងជីវិត ឬលើការផ្គត់ផ្គង់ដល់ជីវិតគ្នាទៅវិញទៅមកឡើយ។ ខ្ញុំមិនអាចទ្រាំមើលអ្នកនិយាយលេងសើចសប្បាយបែបនេះបានទេ ហើយអ្នករាល់គ្នាគ្មានហេតុផលសោះឡើយ។ ខ្ញុំបានមានបន្ទូលជាច្រើនដង ប៉ុន្តែអ្នករាល់គ្នាមិនដឹងអត្ថន័យនៃអ្វីដែលខ្ញុំមានបន្ទូលទេ តើការនេះមិនមែនជាអ្វីមួយដែលស្ដែងឱ្យឃើញយ៉ាងច្បាស់ថា អ្នកមិនយកចិត្តទុកដាក់ទាល់តែសោះទេឬ? ខ្ញុំបានមានបន្ទូលអំពីរឿងនេះកាលពីមុនដែរ តែអ្នករាល់គ្នានៅតែមិនជឿ ហើយអ្នកមិនទទួលស្គាល់អ្វីដែលខ្ញុំមានបន្ទូលទេ ដោយគិតថា ខ្ញុំយល់ច្រឡំលើអ្នករាល់គ្នា និងគិតទៀតថា អ្វីដែលខ្ញុំមានបន្ទូលនោះគឺមិនមែនជាការពិត។ ឬក៏វាមិនបែបនេះទេ?

បើអ្នកធ្វើបែបបង្គ្រប់កិច្ចជាមួយខ្ញុំ នោះខ្ញុំនឹងទុកអ្នកនៅម្ដុំសិនហើយ។ មើល៍ថាតើអ្នកហ៊ានធ្វើបែបបង្គ្រប់កិច្ចនេះម្ដងទៀតឬអត់! មើល៍ថាអ្នកហ៊ានគ្មានគំនិត និងធ្វេសប្រហែសម្ដងទៀតឬអត់! ព្រះបន្ទូលរបស់ខ្ញុំគឺជាកាំបិតដ៏មុត។ រាល់អ្វីៗដែលមិនស្របតាមបំណងព្រះហឫទ័យរបស់ខ្ញុំនឹងត្រូវកាត់ចោលដោយកាំបិតនេះ ហើយអ្នកមិនចាំបាច់មានការពិចារណាច្រើនពេកសម្រាប់ការគោរពខ្លួនឯងនោះឡើយ។ ខ្ញុំឆ្លាក់អ្នក ដើម្បីឱ្យអ្នកអាចចេញជារូបរាង និងស្របតាមបំណងព្រះហឫទ័យរបស់ខ្ញុំ។ ចូរកុំយល់ច្រឡំចំពោះព្រះហឫទ័យរបស់ខ្ញុំឡើយ។ មានតែការដែលអ្នកគិតគូរចំពោះព្រះហឫទ័យរបស់ខ្ញុំឱ្យបានច្រើនតាមដែលអាចធ្វើទៅបានប៉ុណ្ណោះ ទើបវានឹងអាចទទួលយកបាន។ បើអ្នកបង្ហាញការគិតពិចារណាសូម្បីតែតិចបំផុត នោះខ្ញុំនឹងគ្មានចេតនាចង់បែរចេញពីអ្នកឡើយ។ កុំចេះតែព្រងើយកន្ដើយចំពោះរឿងនេះយ៉ាងរីករាយនោះឡើយ។ ចូរអនុញ្ញាតឱ្យបំណងព្រះហឫទ័យរបស់ខ្ញុំបានអនុវត្តលើអ្នកជានិច្ចវិញ។

ពួកបរិសុទ្ធជាច្រើនសុទ្ធតែស្ថិតនៅមុខតំណែងខុសៗគ្នា ដូច្នេះ អ្នករាល់គ្នាក៏មានមុខងារខុសៗគ្នាផងដែរ។ ប៉ុន្តែ អ្នករាល់គ្នាគួរតែធ្វើអ្វីៗគ្រប់យ៉ាងនៅក្នុងអំណាចរបស់អ្នករាល់គ្នា ដើម្បីលះបង់ខ្លួនឯងយ៉ាងស្មោះត្រង់សម្រាប់ខ្ញុំ។ ភារកិច្ចរបស់អ្នករាល់គ្នាគឺត្រូវធ្វើអ្វីគ្រប់យ៉ាងដែលអ្នករាល់គ្នាអាចធ្វើបាន។ អ្នកគួរតែមានស្វាមីភក្តិនៅក្នុងកិច្ចការនេះ ហើយព្រមធ្វើដោយចិត្តរីករាយ។ អ្នកមិនត្រូវធ្វើអ្វីៗមិនអស់ពីចិត្តឡើយ! បើមិនដូច្នោះទេ ការជំនុំជម្រះរបស់ខ្ញុំនឹងធ្លាក់លើអ្នករាល់គ្នាមិនខាន។ សាច់ឈាម វិញ្ញាណ និងព្រលឹងរបស់អ្នករាល់គ្នានឹងមិនអាចទ្រាំទ្រនឹងការជំនុំជម្រះនេះបានទេ ហើយសម្រាប់អ្នក វានឹងក្លាយជាការយំសោក និងសង្កៀតធ្មេញមិនខាន។


ជំពូកទី ៥១

ឱព្រះដ៏មានគ្រប់ព្រះចេស្ដា! អាម៉ែន! នៅក្នុងទ្រង់ អ្វីៗទាំងអស់ត្រូវបានដោះលែង អ្វីៗទាំងអស់មានសេរីភាព អ្វីៗទាំងអស់ត្រូវបានបើកចំហ អ្វីៗទាំងអស់ត្រូវបានបើកសម្ដែង ហើយអ្វីៗទាំងអស់ក៏ភ្លឺឡើង លែងត្រូវបានគ្របបាំង ឬលាក់កំបាំងទៀតហើយ។ ទ្រង់ជាព្រះដ៏មានគ្រប់ព្រះចេស្ដាដែលយកកំណើតជាមនុស្ស។ ទ្រង់បានសោយរាជ្យជាព្រះមហាក្សត្រ។ ព្រះអង្គត្រូវបានបើកសម្ដែងដោយចំហ ពោលគឺទ្រង់លែងជាសេចក្ដីអាថ៌កំបាំងទៀតហើយ ប៉ុន្តែទ្រង់ត្រូវបានបើកសម្ដែងឱ្យឃើញទាំងស្រុង ជារៀងរហូតតទៅ! ខ្ញុំត្រូវបានបើកសម្ដែងឱ្យឃើញទាំងស្រុង ខ្ញុំបានយាងមកជាសាធារណៈ ហើយខ្ញុំបានលេចមកជាព្រះអាទិត្យនៃសេចក្តីសុចរិត ដ្បិតសព្វថ្ងៃនេះលែងជាយុគសម័យដែលផ្កាយព្រឹកលេចមកទៀតហើយ ហើយក៏លែងជាដំណាក់កាលនៃសេចក្ដីលាក់កំបាំងទៀតដែរ។ កិច្ចការរបស់ខ្ញុំប្រៀបដូចជាផ្លេកបន្ទោរដែលជះពន្លឺ។ វាត្រូវបានសម្រេចយ៉ាងឆាប់រហ័ស ដូចជាសំឡេងផ្គរលាន់មួយរំពេច។ កិច្ចការរបស់ខ្ញុំបានវិវឌ្ឍមកដល់ដំណាក់កាលបច្ចុប្បន្ននេះ ហើយអស់អ្នកណាដែលដើរត្រេតត្រត ឬខ្ជិលច្រអូសនឹងត្រូវទទួលការជំនុំជម្រះដែលគ្មានមេត្តាតែប៉ុណ្ណោះ។ ជាក់ស្ដែង អ្នកត្រូវតែមានការយល់ដឹងច្បាស់លាស់មួយថា ខ្ញុំជាឫទ្ធានុភាព និងជាការជំនុំជម្រះ ព្រមទាំងដឹងទៀតថា ខ្ញុំលែងជាសេចក្តីមេត្តាករុណា និងសេចក្តីស្រឡាញ់ ដូចអ្វីដែលអ្នករាល់គ្នាស្រមើស្រមៃទៀតហើយ។ បើអ្នកនៅមិនទាន់ច្បាស់អំពីការនេះទៀត នោះអ្វីដែលអ្នកនឹងទទួលបានគឺជាការជំនុំជម្រះប៉ុណ្ណោះ ដ្បិតខ្លួនអ្នកផ្ទាល់នឹងភ្លក់រសជាតិអំពីការដែលអ្នកមិនត្រូវបានទទួលស្គាល់មិនខាន។ បើមិនដូច្នោះទេ អ្នកនឹងបន្តមានមន្ទិល ហើយមិនហ៊ានរឹងមាំនៅក្នុងជំនឿរបស់អ្នកឡើយ។

ចំពោះអ្វីដែលខ្ញុំបានផ្ទុកផ្ដាក់ដល់អ្នករាល់គ្នា តើអ្នករាល់គ្នាអាចបញ្ចប់វាដោយភក្ដីភាពដែរឬទេ? ខ្ញុំមានបន្ទូលថា រាល់ការអនុវត្តកិច្ចការតម្រូវឱ្យមានប្រាជ្ញា ប៉ុន្តែ តើមានពេលប៉ុន្មានដងហើយដែលអ្នករាល់គ្នាបានពិនិត្យពិច័យ និងពិចារណាលើសេចក្តីដាស់តឿនរបស់ខ្ញុំម្ដងហើយម្ដងទៀត ក្នុងពេលធ្វើអ្វីមួយនោះ? ទោះបីអ្នកមានការយល់ដឹងខ្លះៗអំពីព្រះបន្ទូលមួយចេញពីសេចក្តីដាស់តឿនរបស់ខ្ញុំ ហើយអ្នកគិតថា ព្រះបន្ទូលនោះល្អ ពេលដែលអ្នកស្ដាប់ឮក៏ដោយ តែជាលទ្ធផល អ្នកមិនគោរពព្រះបន្ទូលនោះឡើយ។ នៅពេលដែលស្ដាប់ឮព្រះបន្ទូល អ្នកនាំព្រះបន្ទូលនោះទៅតាមស្ថានភាពជាក់ស្ដែងរបស់អ្នក ហើយអ្នកស្អប់ខ្លួនឯង ប៉ុន្តែក្រោយមក អ្នកជឿថា វាជារឿងកំប៉ិកកំប៉ុកប៉ុណ្ណោះ។ សំណួរនៅថ្ងៃនេះគឺថាតើជីវិតរបស់អ្នកអាចវិវឌ្ឍទៅមុខដែរឬក៏អត់។ នេះមិនមែនជាសំណួរមួយទាក់ទងនឹងរបៀបដែលអ្នកត្រូវបានតុបតែងពីសំបកក្រៅឡើយ។ គ្មានអ្នករាល់គ្នាណាម្នាក់មានការតាំងចិត្តឡើយ ហើយអ្នកក៏មិនព្រមមានការប្ដេជ្ញាចិត្តដែរ។ អ្នកមិនចង់បង់ថ្លៃទេ ហើយអ្នកក៏មិនចង់បោះបង់ចោលសេចក្តីសប្បាយខាងលោកីយ៍ជាបណ្ដោះអាសន្នដែរ តែអ្នកបែរជាខ្លាចបាត់បង់ព្រះពរពីស្ថានសួគ៌ទៅវិញ។ តើអ្នកជាមនុស្សប្រភេទណាទៅ? អ្នកជាមនុស្សល្ងង់ម្នាក់! អ្នករាល់គ្នាមិនគួរមានអារម្មណ៍ពិបាកចិត្តទេ។ តើអ្វីដែលខ្ញុំមានបន្ទូលនេះមិនមែនជាការពិតទេឬ? តើវាមិនបានលើកឡើងអំពីអ្វីដែលខ្លួនអ្នកបានគិតទេឬ? អ្នកគ្មានភាពជាមនុស្សទេ! សូម្បីតែគុណសម្បត្តិរបស់មនុស្សធម្មតាម្នាក់ក៏អ្នកមិនមានផង។ ជាងនេះទៀត ទោះបីវាបែបនេះក៏ដោយ ក៏អ្នកនៅតែមើលមិនឃើញថាខ្លួនឯងត្រូវបានលិចលង់ដែរ។ អ្នកគិតតែចង់សប្បាយ និងគ្មានអំពល់ទុក្ខអ្វីសោះពេញមួយថ្ងៃ ពោលគឺឥតខ្វល់តែម្ដង! អ្នកមិនដឹងថា ខ្លួនមានសេចក្តីខ្វះចន្លោះប៉ុនណា ឬមិនដឹងអំពីអ្វីដែលខ្លួនខ្វះខាតឡើយ។ អីក៏ល្ងីល្ងើអ្វីម្ល៉េះ!

តើអ្នកមើលមិនឃើញថា កិច្ចការរបស់ខ្ញុំបានមកដល់ចំណុចនេះទេឬ? គ្រប់ទាំងបំណងព្រះហឫទ័យរបស់ខ្ញុំគឺនៅក្នុងអ្នករាល់គ្នា។ តើអ្នករាល់គ្នានឹងអាចយល់ពីព្រះទ័យរបស់ខ្ញុំ ហើយបង្ហាញការគិតគូរចំពោះព្រះទ័យរបស់ខ្ញុំនៅពេលណា? ឱមនុស្សកម្ជិលអើយ! អ្នកមិនព្រមបង់ថ្លៃ មិនព្រមធ្វើកិច្ចការពិបាក មិនព្រមចំណាយពេល និងមិនព្រមប្រើកម្លាំងឡើយ។ សូមឱ្យខ្ញុំមានបន្ទូលប្រាប់អ្នកអំពីអ្វីមួយទៅចុះ! បើអ្នកកាន់តែខ្លាចរងទុក្ខលំបាក នោះជីវិតរបស់អ្នកនឹងទទួលបានផលប្រយោជន៍កាន់តែតិច ហើយជាងនេះទៀត បើអ្នកជួបឧបសគ្គកាន់តែច្រើន នៅពេលដែលជីវិតរបស់អ្នកចម្រើនឡើង នោះជីវិតរបស់អ្នកនឹងទទួលបានគុណប្រយោជន៍កាន់តែតិច។ ខ្ញុំសូមរំឭកអ្នកម្ដងទៀត (ខ្ញុំនឹងមិនមានបន្ទូលម្ដងទៀតឡើយ)! ខ្ញុំនឹងសោះអង្គើយ និងបោះបង់អស់អ្នកណាដែលគ្មានការទទួលខុសត្រូវចំពោះជីវិតរបស់ខ្លួន។ ខ្ញុំបានចាប់ផ្ដើមដំណើរការវារួចហើយ តើអ្នកមិនបានមើលឃើញវាច្បាស់លាស់ទេឬ? នេះមិនមែនជាអន្តរកម្មអាជីវកម្មទេ ហើយវាក៏មិនមែនជាពាណិជ្ជកម្មនោះដែរ។ វាជាជីវិត។ តើអ្នកយល់ច្បាស់ដែរឬទេ?


ជំពូកទី ៥២

ខ្ញុំលេចឡើងដូចជាព្រះអាទិត្យនៃសេចក្តីសុចរិត ហើយអ្នករាល់គ្នា និងខ្ញុំត្រូវចែកររំលែកនូវសិរីល្អ និងព្រះពរដ៏ល្អៗជាមួយគ្នា ជារៀងរហូតតទៅ! នេះគឺជាការពិតមិនអាចប្រកែកបាន ហើយវាបានចាប់ផ្ដើមបញ្ជាក់នៅក្នុងអ្នករាល់គ្នារួចហើយ។ នេះគឺដោយសារតែគ្រប់យ៉ាងដែលខ្ញុំបានសន្យា ខ្ញុំនឹងសម្រេចសម្រាប់អ្នករាល់គ្នា។ គ្រប់យ៉ាងដែលខ្ញុំមានបន្ទូលគឺជាការពិត ហើយវានឹងមិនត្រឡប់ជាមោឃៈឡើយ។ ព្រះពរដ៏ល្អៗទាំងនេះស្ថិតលើអ្នករាល់គ្នា ហើយអ្នកផ្សេងមិនអាចទាមទារយកព្រះពរទាំងនោះបានឡើយ។ ព្រះពរទាំងនោះជាផលផ្លែចេញពីការបម្រើរបស់អ្នករាល់គ្នា ដែលត្រូវបានធ្វើឡើងក្នុងចិត្តថ្លើមតែមួយជាមួយខ្ញុំ។ ចូរបោះបង់ចោលសញ្ញាណបែបសាសនារបស់អ្នកចុះ។ ចូរជឿលើភាពពិតប្រាកដនៃព្រះបន្ទូលរបស់ខ្ញុំ ហើយកុំសង្ស័យឡើយ! ខ្ញុំមិនមានបន្ទូលបែបលេងសើចជាមួយអ្នករាល់គ្នាទេ។ អ្វីដែលខ្ញុំមានបន្ទូល នោះខ្ញុំនឹងធ្វើ។ អស់អ្នកដែលខ្ញុំប្រទានព្រះពរ នោះនឹងទទួលបានព្រះពរទាំងនោះ រីឯអស់អ្នកដែលខ្ញុំមិនប្រទានព្រះពរវិញ នោះនឹងមិនទទួលបានព្រះពរណាមួយឡើយ។ ការទាំងអស់នេះត្រូវបានខ្ញុំកំណត់។ ទ្រព្យសម្បត្តិខាងលោកីយ៍មិនសំខាន់ឡើយ! នៅក្នុងទស្សនៈរបស់ខ្ញុំ វាគ្មានន័យអ្វីក្រៅពីជាលាមកសត្វដែលមានតម្លៃមិនស្មើនឹងប្រាក់មួយសេនផង។ ដូច្នេះ អ្នករាល់គ្នាមិនគួរឱ្យតម្លៃលើការសប្បាយខាងលោកីយ៍ខ្លាំងពេកឡើយ។ តើការសប្បាយនឹងព្រះពរនៅស្ថានសួគ៌ជាមួយខ្ញុំមិនមានអត្ថន័យ និងរង្វាន់ខ្លាំងជាងនេះទេឬ?

កាលពីមុន សេចក្តីពិតមិនត្រូវបានបើកសម្ដែងឡើយ ហើយខ្ញុំក៏មិនបានលេចមកដោយចំហនោះដែរ។ កាលគ្រានោះ អ្នករាល់គ្នាបានសង្ស័យលើខ្ញុំ ហើយមិនហ៊ានមានអារម្មណ៍ប្រាកដច្បាស់អំពីខ្ញុំឡើយ។ យ៉ាងណាមិញ ឥឡូវនេះ គ្រប់យ៉ាងត្រូវបានបើកសម្ដែងរួចហើយ ហើយខ្ញុំក៏បានលេចឡើងជាព្រះអាទិត្យនៃសេចក្តីសុចរិតដែរ ដូច្នេះ បើអ្នករាល់គ្នានៅតែសង្ស័យតទៅទៀត តើត្រូវនិយាយម្ដេចទៅអំពីអ្នក? នៅពេលដែលភាពងងឹតបានគ្របដណ្ដប់ផែនដី ការដែលអ្នករាល់គ្នាមិនអាចមើលឃើញពន្លឺ នោះជារឿងសមហេតុផល ប៉ុន្តែឥឡូវនេះ ព្រះអាទិត្យបានបំភ្លឺគ្រប់ច្រកល្ហកនៃទីងងឹតរួចហើយ ដូច្នេះ វាគួរតែលែងមានទីលាក់បំពួន និងទីលាក់កំបាំងទៀតហើយ។ បើអ្នករាល់គ្នានៅតែសង្ស័យទៀត ខ្ញុំនឹងមិនអត់ឱនដល់អ្នករាល់គ្នាដោយងាយៗឡើយ! ឥឡូវនេះជាពេលដែលត្រូវយល់ច្បាស់អំពីខ្ញុំ ជាពេលដែលអ្នកត្រូវព្រមថ្វាយខ្លួនដល់ខ្ញុំ និងលះបង់សម្រាប់ខ្ញុំហើយ។ អស់អ្នកណាដែលប្រឆាំងនឹងខ្ញុំសូម្បីតែបន្ដិច នឹងត្រូវបោះឱ្យឆេះភ្លាមៗ ដោយភ្លើងនៃការជំនុំជម្រះ ដោយគ្មានការគិតជាលើកទីពីរ ឬការពន្យារពេលនោះឡើយ។ ដ្បិតឥឡូវនេះ ពេលជំនុំជម្រះដ៏គ្មានមេត្តាបានមកដល់ហើយ ហើយសម្រាប់អស់អ្នកដែលមានចិត្តគំនិតមិនត្រឹមត្រូវ ការជំនុំជម្រះនឹងត្រូវធ្វើឡើងយ៉ាងឆាប់រហ័សចំពោះពួកគេមិនខាន។ នេះហើយជាអត្ថន័យដ៏ពិតនៃឃ្លាដែលត្រូវបានថ្លែងឡើងថា «កិច្ចការរបស់ខ្ញុំប្រៀបដូចជាផ្លេកបន្ទោរដែលជះពន្លឺ» នោះ។

វាកំពុងតែវិវឌ្ឍទៅមុខយ៉ាងឆាប់រហ័ស។ វាមានតែធ្វើឱ្យមនុស្សភ្ញាក់ផ្អើល វាមានតែធ្វើឱ្យមនុស្សមានអារម្មណ៍ភ័យខ្លាច វាមិនអាចត្រូវបានពន្យារពេលតទៅទៀតឡើយ ហើយវាក៏មិនអាចត្រូវបានបញ្ឈប់នោះដែរ។ បើកិច្ចការរបស់ខ្ញុំត្រូវបានអនុវត្តកាន់តែច្រើន នោះវានឹងបោះជំហានទៅមុខកាន់តែលឿន។ អស់អ្នកដែលធ្វេសប្រហែស និងមិនត្រៀមខ្លួន តែងតែមានគ្រោះថ្នាក់នៃការត្រូវបានបណ្ដេញចេញ។ អ្នកលែងអាចចុះញ៉មនឹងកម្លាំងនៃសេចក្តីល្បួងទៀតហើយ។ កិច្ចការរបស់ខ្ញុំបានចាប់ផ្ដើមយ៉ាងពេញលេញ ហើយកំពុងតែពង្រីកទៅកាន់ជាតិសាសន៍ដទៃ និងពិភពលោកទាំងមូល។ ភ្លើងនៃការជំនុំជម្រះគឺគ្មានមេត្តា ហើយក៏គ្មានក្តីករុណា ឬក្តីស្រឡាញ់ចំពោះនរណាម្នាក់ដែរ។ អស់អ្នកដែលមានស្វាមីភក្ដិចំពោះព្រះជាម្ចាស់ តែមានគំនិត និងយោបល់មិនត្រឹមត្រូវ ឬថែមទាំងប្រឆាំងតែបន្ដិច អ្នកនោះក៏នឹងត្រូវទទួលការជំនុំជម្រះផងដែរ។ វាគ្មានអ្វីត្រូវសង្ស័យចំពោះការនេះឡើយ។ អស់អ្នកណាដែលពន្លឺរបស់ខ្ញុំជះពន្លឺលើ អ្នកនោះត្រូវរស់នៅក្នុងពន្លឺ ហើយប្រព្រឹត្តក្នុងពន្លឺ ព្រមទាំងបម្រើខ្ញុំ រហូតដល់ចុងបំផុតនៃផ្លូវ។ អស់អ្នកដែលមិនរស់នៅក្នុងពន្លឺ កំពុងតែរស់នៅក្នុងភាពងងឹតហើយ។ ក្រោយជំនុំជម្រះពួកគេ ខ្ញុំនឹងធ្វើការសម្រេចព្រះទ័យ ដោយអាស្រ័យលើអាកប្បកិរិយារបស់ពួកគេចំពោះពិរុទ្ធរបស់ខ្លួន។

ពេលកំណត់របស់ខ្ញុំបានមកដល់។ «ពេលកំណត់របស់ខ្ញុំ» ដែលខ្ញុំបានលើកឡើងកាលពីអតីតកាល ឥឡូវនេះស្ថិតនៅចំពោះភ្នែករបស់អ្នកហើយ ដ្បិតអ្នករាល់គ្នាបានចុះមករួមជាមួយខ្ញុំ។ ខ្ញុំស្ថិតនៅជាមួយអ្នក ហើយអ្នកស្ថិតនៅជាមួយខ្ញុំ។ យើងបានជួបគ្នានៅលើអាកាស ហើយចែករំលែកនូវសិរីល្អជាមួយគ្នា។ ពេលកំណត់របស់ខ្ញុំពិតជាបានមកដល់យ៉ាងប្រាកដមែន!


ជំពូកទី ៥៣

ខ្ញុំជាការចាប់ផ្ដើម ហើយខ្ញុំជាចុងបញ្ចប់។ ខ្ញុំមានព្រះជន្មរស់ឡើងវិញ ហើយគឺជាព្រះជាម្ចាស់ដ៏ពិតតែមួយដ៏ពេញបរិបូរណ៍។ ខ្ញុំថ្លែងព្រះបន្ទូលរបស់ខ្ញុំនៅចំពោះមុខអ្នករាល់គ្នា ហើយអ្នករាល់គ្នាត្រូវតែជឿយ៉ាងរឹងមាំនូវអ្វីដែលខ្ញុំមានបន្ទូល។ ស្ថានសួគ៌ និងផែនដីអាចរលាយបាត់ទៅ ប៉ុន្តែគ្មានអក្សរមួយតួ ឬពាក្យមួយម៉ាត់ដែលខ្ញុំមានបន្ទូលនឹងរលុបបាត់ឡើយ។ ចូរចងចាំអំពីរឿងនេះចុះ! ចូរចងចាំអំពីវា! នៅពេលដែលខ្ញុំថ្លែងចេញមក គឺគ្មានព្រះបន្ទូលណាមួយត្រូវបានយកត្រឡប់មកវិញទេ ហើយព្រះបន្ទូលនីមួយៗនឹងត្រូវបានសម្រេច។ ពេលនេះ ពេលវេលាបានមកដល់ហើយ ហើយអ្នករាល់គ្នាត្រូវតែប្រញាប់ចូលទៅក្នុងភាពពិត។ គ្មានពេលវេលាច្រើនទេ។ ខ្ញុំនឹងដឹកនាំពួកកូនប្រុសរបស់ខ្ញុំចូលទៅក្នុងនគរព្រះដ៏រុងរឿង ហើយអ្វីដែលអ្នករាល់គ្នាបានតស៊ូ និងចង់បាន នឹងក្លាយជាការពិត។ ពួកកូនប្រុសរបស់ខ្ញុំអើយ! ចូរក្រោកឈរឡើងឱ្យឆាប់ ហើយដើរតាមខ្ញុំ! គ្មានពេលវេលាគ្រប់គ្រាន់សម្រាប់ឱ្យអ្នករាល់គ្នាត្រិះរិះពិចារណាចំពោះវាឡើយ។ ពេលវេលាដែលបាត់បង់នឹងមិនដែលត្រឡប់មកវិញទេ។ បន្ទាប់ពីភាពងងឹត នោះក៏មានពន្លឺ ហើយមានការលើកឡើងទៅក្នុងពពកនៅចំពោះមុខអ្នក។ តើអ្នករាល់គ្នាយល់ទេ? ចូរបើកភ្នែករបស់អ្នករាល់គ្នាឡើង! ចូរភ្ញាក់ឡើងឱ្យឆាប់! ពេលនេះ ខណៈពេលដែលកំពុងតែមានទំនាក់ទំនងក្នុងចំណោមអ្នករាល់គ្នាផ្ទាល់ អ្នកមិនត្រូវបានអនុញ្ញាតឱ្យនិយាយប៉ប៉ាច់ប៉ប៉ោច ឬនិយាយអ្វីមួយដែលគ្មានប្រយោជន៍ចំពោះការកសាងក្រុមជំនុំឡើយ។ អ្វីដែលសំខាន់គឺ ផ្គត់ផ្គត់បងប្អូនប្រុសស្រីដោយបទពិសោធជាក់ស្ដែងរបស់អ្នក ឬយកចិត្តទុកដាក់ចំពោះវិធីដែលអ្នកត្រូវបានស្រាយបំភ្លឺនៅចំពោះព្រះភ័ក្ត្ររបស់ព្រះជាម្ចាស់ និងវិធីស្គាល់ខ្លួនឯង។ អ្នកណាក៏ដោយដែលអាចផ្គត់ផ្គង់អ្វីៗទាំងនេះ នឹងមានកម្ពស់! សព្វថ្ងៃនេះ អ្នករាល់គ្នាមួយចំនួននៅតែមិនកោតខ្លាច ហើយមិនថាអ្វីដែលខ្ញុំមានបន្ទូល ឬខ្ញុំព្រួយបារម្ភប៉ុនណានោះទេ អ្នកនៅតែមិនកោតខ្លាចដដែល។ ភាពជាខ្លួនឯងរបស់អ្នកពីមុន មិនអនុញ្ញាតឱ្យខ្លួនវាត្រូវបានប៉ះសូម្បីតែបន្តិចឡើយ។ ដូច្នេះ ចូរបន្តធ្វើដូច្នោះតទៅទៀតចុះ! ចាំមើលចុះ តើនរណានឹងត្រូវបានបំផ្លាញ! អ្នកតែងតែគិតដល់ការឆ្លៀតឱកាសពីពិភពលោក ដោយចង់បានទ្រព្យសម្បត្តិ ហើយមានអារម្មណ៍ជាប់ជំពាក់ដ៏ខ្លាំងក្លាសម្រាប់កូនប្រុស កូនស្រី និងស្វាមីរបស់អ្នក។ អ្នកអាចគ្រាន់តែបន្តការមានអារម្មណ៍ជាប់ជំពាក់ចុះ! វាមិនដូចទៅនឹងព្រះបន្ទូលរបស់ខ្ញុំ ដែលមិនត្រូវបានសំដៅចំពោះអ្នករាល់គ្នាទេ ហើយអ្នកអាចត្រឹមតែបន្តតាមវិធីណាក៏ដោយដែលអ្នករាល់គ្នាចង់! នៅពេលអនាគតដ៏ឆាប់ខាងមុខ អ្នករាល់គ្នានឹងយល់គ្រប់យ៉ាង ប៉ុន្តែនៅពេលនោះ វាយឺតពេលទៅហើយ។ ការជំនុំជម្រះនៅរង់ចាំអ្នក។


ជំពូកទី ៥៤

ខ្ញុំជ្រាបយ៉ាងច្បាស់អំពីស្ថានភាពរបស់ពួកជំនុំនីមួយៗ ដូចជាខ្នងព្រះហស្តរបស់ខ្ញុំអ៊ីចឹង។ ចូរកុំគិតថា ខ្ញុំមិនយល់ ឬមិនដឹងច្បាស់អំពីពួកគេឡើយ។ ចំពោះមនុស្សផ្សេងៗនៅតាមបណ្ដាពួកជំនុំវិញ ខ្ញុំថែមទាំងមានការយល់ដឹង និងចំណេះដឹងកាន់តែច្បាស់ទៀតផង។ ឥឡូវនេះ ខ្ញុំមានបំណងព្រះហឫទ័យបន្ទាន់មួយក្នុងការបណ្ដុះបណ្ដាលអ្នក ដើម្បីឱ្យអ្នកអាចលូតលាស់កាន់តែឆាប់រហ័សទៅរកភាពពេញវ័យ ដូច្នេះ ថ្ងៃដែលខ្ញុំអាចមានប្រយោជន៍ចំពោះខ្ញុំកាន់តែចូលជិតមកដល់ ព្រមទាំងឱ្យសកម្មភាពរបស់អ្នកអាចពេញដោយព្រះប្រាជ្ញាញាណរបស់ខ្ញុំ ដើម្បីឱ្យអ្នកអាចសម្ដែងពីព្រះជាម្ចាស់នៅគ្រប់ទីកន្លែងដែលអ្នកស្ថិតនៅ។ តាមរបៀបនេះ កម្មវត្ថុចុងក្រោយរបស់ខ្ញុំនឹងត្រូវបានសម្រេច។ ពួកកូនប្រុសរបស់ខ្ញុំអើយ! អ្នកគួរតែបង្ហាញនូវការគិតគូរចំពោះបំណងព្រះហឫទ័យរបស់ខ្ញុំ។ ចូរកុំឱ្យខ្ញុំដឹកដៃអ្នក ពេលខ្ញុំបង្រៀនអ្នកនោះឡើយ។ អ្នករាល់គ្នាត្រូវតែរៀនយល់ពីបំណងព្រះហឫទ័យរបស់ខ្ញុំ ហើយមើលឃើញពីចំណុចសំខាន់នៃរឿងរ៉ាវ។ ការនេះនឹងជួយឱ្យអ្នកដោះស្រាយគ្រប់ទាំងរឿងដែលអ្នករាល់គ្នាជួបប្រទះយ៉ាងងាយស្រួល ដូចបកចេកអ៊ីចឹង។ នៅក្នុងការបណ្ដុះបណ្ដាលរបស់អ្នក ដំបូង អ្នកប្រហែលមិនទាន់យល់អំពីវាឡើយ ប៉ុន្តែក្រោយទទួលការបណ្ដុះបណ្ដាលជាលើកទីពីរ និងលើកទីបី និងពេលបន្តបន្ទាប់មក នៅទីបំផុត អ្នកនឹងអាចយល់ពីបំណងព្រះហឫទ័យរបស់ខ្ញុំមិនខាន។

ពាក្យសម្ដីរបស់អ្នករាល់គ្នាតែងតែមានគុណភាពមិនអាចយល់បាន។ អ្នកជឿថា នេះគឺជាប្រាជ្ញា មិនអ៊ីចឹងឬ? ពេលខ្លះ ពាក្យសម្ដីរបស់អ្នកជាពាក្យសម្ដីមិនស្ដាប់បង្គាប់។ ពេលខ្លះ អ្នកនិយាយបែបកំប្លែង។ ហើយពេលខ្លះទៀត អ្នកនិយាយជាមួយសមាសភាពនៃសញ្ញាណជាមនុស្ស និងការឈ្នានីស...។ ជារួមមក អ្នកនិយាយដោយគ្មានភាពទៀងទាត់ ដោយមិនដឹងពីរបៀបផ្គត់ផ្គង់ជីវិតដល់អ្នកដទៃ ឬយល់ពីស្ថានភាពរបស់ពួកគេ ប៉ុន្តែចេះតែនិយាយឱ្យតែរួចពីមាត់ប៉ុណ្ណោះ។ ការគិតរបស់អ្នកគ្មានភាពច្បាស់លាស់ ហើយអ្នកមិនយល់អំពីអ្វីជាប្រាជ្ញា និងអ្វីជាការបោកបញ្ឆោតឡើយ។ ម្ដេចបានជាអ្នកឡប់គំនិតបែបនេះ! អ្នកចាត់ទុកការបោកបញ្ឆោត និងទង្វើវៀចវេរថាជាប្រាជ្ញា។ តើការនេះមិននាំភាពអាម៉ាស់ដល់ព្រះនាមរបស់ខ្ញុំទេឬ? តើនេះមិនមែនជាការប្រមាថចំពោះខ្ញុំទេឬ? តើការនេះមិននាំមកនូវការចោទប្រកាន់មិនត្រឹមត្រូវចំពោះខ្ញុំទេឬ? ដូច្នេះ តើអ្វីទៅជាគោលដៅដែលអ្នកស្វែងរកនោះ? តើអ្នករាល់គ្នាបានគិតដិតដល់អំពីការនេះហើយឬនៅ? តើអ្នករាល់គ្នាបានស្វែងរកនៅក្នុងរឿងនេះហើយឬនៅ? ខ្ញុំសូមមានបន្ទូលប្រាប់អ្នកថា បំណងព្រះហឫទ័យរបស់ខ្ញុំគឺជាទិសដៅ និងកម្មវត្ថុដែលអ្នករាល់គ្នាស្វែងរក។ បើមិនបែបនេះទេ នោះគ្រប់យ៉ាងនឹងក្លាយជាអសារបង់មិនខាន។ អស់អ្នកដែលមិនស្គាល់ពីបំណងព្រះហឫទ័យរបស់ខ្ញុំគឺជាអស់អ្នកដែលមិនចេះពីរបៀបស្វែងរក ជាអស់អ្នកដែលនឹងត្រូវបានបំបោះបង់ចោល ពោលគឺត្រូវផាត់ចោល! ជាក់ស្ដែង ការយល់ពីបំណងព្រះហឫទ័យរបស់ខ្ញុំគឺជាមេរៀនទីមួយដែលអ្នករាល់គ្នាត្រូវតែរៀន។ វាគឺជាកិច្ចការដ៏បន្ទាន់បំផុត ហើយវាមិនត្រូវមានការពន្យារពេលនោះឡើយ! ចូរកុំរង់ចាំឱ្យខ្ញុំរិះគន់អ្នករាល់គ្នាម្នាក់ៗអំពីអ្វីដែលអ្នកបានធ្វើម្ដងមួយៗនោះឡើយ! អ្នកចំណាយពេលពេញមួយថ្ងៃនៅក្នុងសភាពស្រពេចស្រពិល ស្ពឹកស្រពន់យឺតយ៉ាវ។ គួរឱ្យអស់សំណើចណាស់! ភាពច្របូកច្របល់របស់អ្នកគួរឱ្យស្រឡាំងកាំង។ អ្នកមិនបង្ហាញការគិតគូរដល់ព្រះហឫទ័យរបស់ខ្ញុំសោះ! ចូរសាកសួរខ្លួនឯងមើល៍៖ តើមានពេលប៉ុន្មានដងដែលអ្នកបានយល់ពីបំណងព្រះហឫទ័យរបស់ខ្ញុំ នៅពេលកំពុងធ្វើសកម្មភាព? ឥឡូវនេះ វាដល់ពេលដែលអ្នកត្រូវហ្វឹកហាត់ខ្លួនឯងហើយ! ការដែលខ្ញុំត្រូវដោះស្រាយជាមួយអ្នករាល់គ្នាម្ដងមួយៗគឺជារឿងមិនអាចទៅរួចនោះឡើយ! អ្នកគួរតែរៀនទទួលយកបទពិសោធ និងរៀនទទួលនូវការយល់ដឹងជ្រៅជ្រះ និងប្រាជ្ញា នៅពេលដែលអ្នកប្រព្រឹត្ត។ ពាក្យសម្ដីចេញពីមាត់របស់អ្នករាល់គ្នាស្ដាប់ទៅល្អ ប៉ុន្តែតើភាពជាក់ស្ដែងគឺជាអ្វីទៅ? នៅពេលដែលអ្នកជួបភាពជាក់ស្ដែង អ្នកមិនអាចធ្វើអ្វីអំពីវាឡើយ។ អ្វីដែលអ្នកនិយាយនោះមិនស្របនឹងភាពជាក់ស្ដែងទេ។ ពិតមែនហើយ ខ្ញុំមិនអាចទ្រាំមើលអ្វីដែលអ្នករាល់គ្នាកំពុងតែធ្វើនោះឡើយ។ នៅពេលដែលខ្ញុំទតមើល ខ្ញុំមានអារម្មណ៍ព្រួយព្រះទ័យយ៉ាងខ្លាំង។ សូមចាំអំពីការនេះចុះ! នៅថ្ងៃអនាគត ចូររៀនយល់ពីបំណងព្រះហឫទ័យរបស់ខ្ញុំផង!


ជំពូកទី ៥៥

ការដែលហៅថាមនុស្សជាតិសាមញ្ញនោះ គឺមិនមែនហួសវិស័យធម្មជាតិ ដូចដែលមនុស្សស្រមើស្រមៃនោះទេ។ ប៉ុន្តែវាអាចខ្ពស់ជាងចំណងរបស់មនុស្ស ព្រឹត្តិការណ៍ និងវត្ថុទាំងឡាយ ព្រមទាំងការបៀតបៀនដែលកើតឡើងពីមជ្ឈដ្ឋានរបស់មនុស្សណាម្នាក់។ វាអាចខិតចូលមកជិតខ្ញុំបាន និងអាចទាក់ទងជាមួយខ្ញុំបាននៅគ្រប់ទីកន្លែង ឬគ្រប់កាលៈទេសៈទាំងអស់។ អ្នករាល់គ្នាដែលជាមនុស្សនេះ តែងតែកាត់យល់ខុសពីបំណងព្រះហប្ញទ័យរបស់ខ្ញុំ។ ពេលខ្ញុំមានបន្ទូលថា ចូរអ្នករាល់គ្នារស់នៅក្នុងភាពជាមនុស្សសាមញ្ញ នោះអ្នករាល់គ្នាអនុវត្តនូវការដាក់កំហិតលើខ្លួនឯង ហើយផ្សាំងសាច់ឈាមរបស់អ្នក ប៉ុន្តែអ្នកមិនយកចិត្តទុកដាក់ក្នុងការស្វែងរកខាងក្នុងព្រលឹងវិញ្ញាណរបស់អ្នកដោយហ្មត់ចត់នោះទេ។ អ្នកគ្រាន់តែផ្តោតសំខាន់លើសម្បកកាយខាងក្រៅរបស់អ្នកតែប៉ុណ្ណោះ ដោយមិនខ្វាយខ្វល់ពីការបើកសម្ដែង និងការដាស់ស្មារតីដែលខ្ញុំធ្វើចំពោះអ្នកឡើយ។ ម្ដេចក៏អ្នកក៏ធ្វេស ប្រហែសដល់ម៉្លេះ! ធ្វេសប្រហែសខ្លាំងណាស់! តើអាចមកពីអ្នកចាត់ទុកថាការបញ្ចប់កិច្ចការដែលខ្ញុំបានប្រគល់ឱ្យអ្នក គឺជាការសម្រេចជោគជ័យដ៏ធំសម្បើមមែនទេ? អ្នកឆោតល្ងង់មែន! អ្នកមិនយកចិត្តទុកដាក់ក្នុងការចាក់ប្ញសឱ្យជ្រៅនោះទេ! «ចូរកុំធ្វើជាស្លឹកឈើនៅលើដើមឈើឱ្យសោះ តែចូរធ្វើជាប្ញសនៃដើមឈើវិញ» តើនេះពិតជាបាវវចនារបស់អ្នកមែនទេ? គ្មានចេះគិតមែន! គ្មានចេះខ្វាយខ្វល់មែន! អ្នកនឹងពេញចិត្តភ្លាមឱ្យតែអ្នកគិតថា អ្នកបានចំណេញតិចតួច។ ហេតុដូចម្តេចបានជាអ្នកខ្វាយខ្វល់អំពីបំណងព្រះហប្ញទ័យរបស់ខ្ញុំតិចតួចដល់ម្ល៉េះ! ចាប់ពីពេលនេះតទៅ ចូរប្រុងប្រយ័ត្ន មិនត្រូវអកម្ម និងមិនត្រូវអវិជ្ជមានឡើយ! ពេលដែលអ្នកបម្រើ ត្រូវខិតចូលមកជិតខ្ញុំឱ្យបានញឹកញាប់ និងមានទំនាក់ទំនងជាមួយខ្ញុំឱ្យបានច្រើន៖ នេះគឺជាច្រកចេញតែមួយគត់របស់អ្នក។ ខ្ញុំបានដឹងហើយថា អ្នកបានបដិសេធខ្លួនឯង ស្គាល់ពីចំណុចខ្វះខាតរបស់ខ្លួនឯង ព្រមទាំងដឹងពីចំណុចខ្សោយរបស់ខ្លួនផង។ ប៉ុន្តែ ការដែលគ្រាន់តែដឹងយ៉ាងសាមញ្ញប៉ុនហ្នឹង វាមិនគ្រប់គ្រាន់ទេ អ្នកត្រូវតែសហការជាមួយខ្ញុំ ហើយពេលណាមួយដែលអ្នកយល់អំពីព្រះហប្ញទ័យរបស់ខ្ញុំ ចូរអ្នកប្រព្រឹត្តតាមបំណងព្រះហឫទ័យរបស់ខ្ញុំភ្លាមចុះ។ នេះគឺជាវិធីដ៏ល្អបំផុតដើម្បីបង្ហាញនូវការខ្វាយខ្វល់ចំពោះបន្ទុករបស់ខ្ញុំ ក៏ដូចជាវិធីដ៏ល្អបំផុតក្នុងការចុះចូលផងដែរ។

មិនថាអ្នកប្រព្រឹត្តចំពោះខ្ញុំដោយបែបណានោះទេ ខ្ញុំនៅតែចង់អនុវត្តតាមបំណងព្រះហឫទ័យរបស់ខ្ញុំក្នុងចំណោមអ្នក និងពួកបរិសុទ្ធដដែល ហើយខ្ញុំចង់ឱ្យអនុវត្តតាមបំណងព្រះហឫទ័យនេះ នៅទូទាំងផែនដីទាំងមូល ដោយគ្មានការរំខានឡើយ។ ចូរដឹងអំពីរឿងនេះឱ្យបានពេញលេញទៅចុះ! រឿងនេះជាប់ពាក់ព័ន្ធនឹងបញ្ញត្តិរដ្ឋបាលរបស់ខ្ញុំ! តើអ្នកមិនកោតខ្លាចសូម្បីតែបន្តិចសោះឬអី? តើអ្នកមិនភ័យញាប់ញ័រចំពោះទង្វើ និងឥរិយាបថរបស់អ្នកទេឬអី? ក្នុងចំណោមពួកបរិសុទ្ធទាំងអស់ កម្រនឹងមាននរណាម្នាក់ដែលអាចយល់ពីបំណងព្រះហប្ញទ័យរបស់ខ្ញុំណាស់។ តើអ្នកមិនចង់ធ្វើផ្ទុយពីគេ ដោយធ្វើជាមនុស្សម្នាក់ដែលខ្វាយខ្វល់ពីបំណងព្រះហប្ញទ័យរបស់ខ្ញុំដោយពិតប្រាកដទេឬអី? តើអ្នកដឹងដែរឬទេ? បំណងព្រះហប្ញទ័យផ្ទាល់របស់ខ្ញុំក្នុងពេលនេះ គឺស្វែងរកមនុស្សមួយក្រុម ដែលអាចខ្វាយខ្វល់ពីព្រះហប្ញទ័យរបស់ខ្ញុំយ៉ាងពិតប្រាកដបាន។ តើអ្នកមិនចង់ក្លាយជាមនុស្សម្នាក់ក្នុងចំណោមពួកគេទេឬអី? តើអ្នកមិនចង់លះបង់ខ្លួនឯងដើម្បីខ្ញុំ ព្រមទាំងថ្វាយខ្លួនអ្នកមកខ្ញុំទេឬអី? អ្នកមិនចង់ចំណាយសូម្បីតែតម្លៃដ៏តិចតួច ឬមិនចង់បញ្ចេញសូម្បីតែការប្រឹងប្រែងបន្តិចបន្តួចសោះឡើយ! បើករណីនេះនៅតែបន្តកើតមាន នោះការប្រឹងប្រែងតស៊ូយ៉ាងលំបាករបស់ខ្ញុំចំពោះអ្នក នឹងទៅជាអសារឥតការ។ ឥឡូវនេះ ដែលខ្ញុំបានចង្អុលប្រាប់អ្នករួចហើយ តើអ្នកនៅតែមិនទាន់យល់អំពីភាពធ្ងន់ធ្ងរនៃបញ្ហានេះទៀតឬអី?

«អស់អ្នកណាដែលលះបង់ដើម្បីខ្ញុំដោយស្មោះស្ម័គ្រ ខ្ញុំនឹងប្រទានព្រះពរដល់អ្នកទាំងនោះយ៉ាងហូរហៀរ»។ ឃើញទេ! ខ្ញុំបានប្រាប់អ្នកបែបនេះជាច្រើនលើកច្រើនសារមកហើយ ប៉ុន្តែអ្នកនៅតែមានការសង្ស័យ និងការភ័យខ្លាចច្រើនក្នុងការប្រព្រឹត្តបែបនេះក្នុងរង្វង់គ្រួសារ និងមជ្ឈដ្ឋានខាងក្រៅ។ អ្នកពិតជាមិនដឹងនូវអ្វីដែលល្អសម្រាប់ខ្លួនឯងឡើយ! ខ្ញុំប្រើតែមនុស្សណាដែលស្មោះត្រង់ សាមញ្ញ និងបើកចិត្តទូលាយតែប៉ុណ្ណោះ។ អ្នកបានអរសប្បាយ និងសុខចិត្តឱ្យខ្ញុំប្រើអ្នក ប៉ុន្តែ ហេតុអ្វីបានជាអ្នកនៅតែព្រួយបារម្ភទៀត? តើនេះអាចមកពីព្រះបន្ទូលរបស់ខ្ញុំ គ្មានឥទ្ធិពលលើអ្នកសោះមែនទេ? ខ្ញុំបានមានបន្ទូលថា ខ្ញុំកំពុងប្រើអ្នក ប៉ុន្តែអ្នកនៅតែមិនអាចមានទំនុកចិត្តខ្លាំងលើចំណុចនេះនៅឡើយទេ។ អ្នកចេះតែសង្ស័យ ចេះតែភ័យខ្លាចថា ខ្ញុំនឹងបោះបង់អ្នកចោល។ សញ្ញាណរបស់អ្នក ចាក់ឫសជ្រៅខ្លាំងណាស់! នៅពេលដែលខ្ញុំមានបន្ទូលថា ខ្ញុំនឹងប្រើអ្នក នោះមានន័យថា ខ្ញុំកំពុងប្រើអ្នកហើយ។ ហេតុអ្វីបានជាអ្នកចេះតែមានការសង្ស័យបែបនេះ? តើខ្ញុំមិនបានមានបន្ទូលច្បាស់លាស់គ្រប់គ្រាន់ទេឬអី? គ្រប់ព្រះបន្ទូលមួយមាត់ៗដែលខ្ញុំបានថ្លែងមក សុទ្ធតែពិតទាំងអស់ គ្មានព្រះសូរសៀងមួយណាដែលមិនពិតនោះទេ។ កូនប្រុសរបស់ខ្ញុំអើយ! ចូរជឿលើខ្ញុំចុះ។ ចូរស្មោះត្រង់នឹងខ្ញុំចុះ នោះខ្ញុំច្បាស់ជាស្មោះត្រង់នឹងអ្នកវិញជាក់ជាមិនខាន!


ជំពូកទី ៥៦

ខ្ញុំបានចាប់ផ្ដើមធ្វើសកម្មភាពដាក់ទោសដល់អស់អ្នកណាដែលធ្វើអាក្រក់ ហើយដល់អស់អ្នកណាដែលកាន់កាប់អំណាច និងអ្នកដែលធ្វើទុក្ខបុកម្នេញពួកកូនប្រុសរបស់ព្រះជាម្ចាស់។ ចាប់ពីពេលនេះតទៅ ព្រះហស្ដនៃបញ្ញត្តិរដ្ឋបាលរបស់ខ្ញុំ នឹងស្ថិតនៅលើអស់អ្នកណាដែលប្រឆាំងនឹងខ្ញុំនៅក្នុងចិត្តរបស់ពួកគេប៉ុណ្ណោះ។ ចូរដឹងពីរឿងនេះ! នេះគឺជាការចាប់ផ្ដើមនៃការជំនុំជម្រះរបស់ខ្ញុំ ហើយគ្មានសេចក្ដីមេត្តាករុណានឹងត្រូវបានបង្ហាញដល់នរណាម្នាក់ឡើយ ហើយក៏គ្មាននរណាម្នាក់អាចត្រូវបានលើកលែងដែរ ដោយសារតែខ្ញុំគឺជាព្រះជាម្ចាស់ដ៏ឥតអាណិតអាសូរ ដែលអនុវត្តសេចក្ដីសុចរិត ហើយអ្នករាល់គ្នាទាំងអស់អាចបានដឹងច្បាស់អំពីរឿងនេះ។

គឺមិនមែនខ្ញុំចង់ដាក់ទោសអស់អ្នកដែលធ្វើអាក្រក់ទេ។ ផ្ទុយទៅវិញ នេះគឺជាកម្មពៀរដែលពួកគេបានយកមកដាក់ខ្លួនឯង ដោយទង្វើអាក្រក់ផ្ទាល់ខ្លួនរបស់ពួកគេ។ ខ្ញុំមិនប្រញាប់ប្រញាល់ដើម្បីដាក់ទោសនរណាម្នាក់ឡើយ ហើយខ្ញុំក៏មិនប្រព្រឹត្តចំពោះនរណាម្នាក់ដោយអយុត្តិធម៌ដែរ គឺខ្ញុំសុចរិតចំពោះមនុស្សគ្រប់គ្នា។ ខ្ញុំច្បាស់ជាស្រឡាញ់ពួកកូនប្រុសរបស់ខ្ញុំ ហើយខ្ញុំច្បាស់ជាស្អប់អស់អ្នកដែលអាក្រក់ ដែលបំពានខ្ញុំ។ នេះគឺជាគោលការណ៍នៅពីក្រោយសកម្មភាពរបស់ខ្ញុំ។ អ្នករាល់គ្នាម្នាក់ៗគួរតែមានការយល់ដឹងខ្លះៗអំពីបញ្ញត្តិរដ្ឋបាលរបស់ខ្ញុំ។ ប្រសិនបើអ្នកមិនយល់ទេ នោះអ្នករាល់គ្នានឹងមិនមានការកោតខ្លាចសូម្បីតែបន្តិចឡើយ ហើយអ្នកនឹងធ្វើសកម្មភាពយ៉ាងធ្វេសប្រហែសនៅចំពោះព្រះភ័ក្ត្ររបស់ខ្ញុំជាមិនខាន។ អ្នកក៏នឹងមិនស្គាល់អ្វីដែលខ្ញុំចង់សម្រេចបាន អ្វីដែលខ្ញុំចង់បំពេញ អ្វីដែលខ្ញុំចង់ទទួលបាន ឬប្រភេទនៃមនុស្សដែលនគររបស់ខ្ញុំត្រូវការឡើយ។

បញ្ញត្តិរដ្ឋបាលរបស់ខ្ញុំមានដូចជា៖

១. មិនថាអ្នកជានរណាឡើយ ប្រសិនបើអ្នកប្រឆាំងខ្ញុំនៅក្នុងចិត្តរបស់អ្នក នោះអ្នកនឹងត្រូវបានជំនុំជម្រះ។

២. អស់អ្នកដែលខ្ញុំបានជ្រើសរើស នឹងត្រូវបានប្រៀនប្រដៅភ្លាមៗ ចំពោះការគិតខុសឆ្គងណាមួយ។

៣. ខ្ញុំនឹងដាក់អស់អ្នកដែលមិនជឿលើខ្ញុំទៅម្ខាង។ ខ្ញុំនឹងអនុញ្ញាតឱ្យពួកគេនិយាយ និងធ្វើសកម្មភាពយ៉ាងធ្វេសប្រហែស រហូតដល់ទីចុងបំផុត នៅពេលដែលខ្ញុំនឹងដាក់ទោសពួកគេយ៉ាងល្អិតល្អន់ ហើយចម្រាញ់យកពួកគេចេញ។

៤. ខ្ញុំនឹងថែរក្សា ព្រមទាំងការពារអស់អ្នកដែលជឿលើខ្ញុំគ្រប់ពេលវេលា។ គ្រប់ពេលវេលា ខ្ញុំនឹងផ្គត់ផ្គង់ពួកគេដោយជីវិត តាមវិធីនៃការសង្គ្រោះ។ មនុស្សទាំងនេះនឹងមានសេចក្ដីស្រឡាញ់របស់ខ្ញុំ ហើយពួកគេនឹងច្បាស់ជាមិនដួល ឬវង្វេងផ្លូវរបស់ពួកគេទេ។ ភាពទន់ខ្សោយណាមួយដែលពួកគេមាន នឹងគ្រាន់តែបណ្ដោះអាសន្នប៉ុណ្ណោះ ហើយខ្ញុំនឹងច្បាស់ជាមិនចងចាំភាពទន់ខ្សោយរបស់ពួកគេទេ។

៥. អស់អ្នកណាដែលហាក់ដូចជាជឿ ប៉ុន្តែជឿមិនពិតប្រាកដ គឺអស់អ្នកដែលជឿថាមានព្រះជាម្ចាស់ ប៉ុន្តែមិនស្វែងរកព្រះគ្រីស្ទ ហើយក៏មិនប្រឆាំងដែរ មនុស្សទាំងនេះគឺជាប្រភេទមនុស្សដែលគួរឱ្យអាណិតបំផុត ហើយតាមរយៈទង្វើរបស់ខ្ញុំ នោះខ្ញុំនឹងធ្វើឱ្យពួកគេមើលឃើញយ៉ាងច្បាស់។ តាមរយៈវិធីនៃសកម្មភាពរបស់ខ្ញុំ នោះខ្ញុំនឹងសង្គ្រោះមនុស្សបែបនេះ ហើយនាំពួកគេត្រឡប់មកវិញ។

៦. ពួកកូនប្រុសច្បង ដែលជាមនុស្សដំបូងដើម្បីទទួលព្រះនាមរបស់ខ្ញុំ នឹងត្រូវបានប្រទានពរ! ខ្ញុំនឹងប្រទានព្រះពរដ៏ល្អបំផុតដល់អ្នករាល់គ្នាជាប្រាកដ ដោយអនុញ្ញាតឱ្យអ្នករាល់គ្នារីករាយនឹងព្រះពរទាំងនោះដោយពេញចិត្ត។ គ្មាននរណាម្នាក់នឹងហ៊ានបង្អាក់ការនេះទេ។ ទាំងអស់នេះ គឺត្រូវបានរៀបចំទាំងស្រុងសម្រាប់អ្នករាល់គ្នា ស្របពេលដែលនេះគឺជាបញ្ញត្តិរដ្ឋបាលរបស់ខ្ញុំ។

នៅក្នុងគ្រប់ទិដ្ឋភាពទាំងអស់ អ្នករាល់គ្នាគួរតែអាចមើលឃើញសកម្មភាពទាំងអស់នៃព្រះហស្ដរបស់ខ្ញុំ និងការគិតទាំងអស់នៃព្រះទ័យរបស់ខ្ញុំ។ តើទាំងអស់នេះមិនមែនសម្រាប់អ្នករាល់គ្នាទេឬ? តើនរណាក្នុងចំណោមអ្នករាល់គ្នា គឺសម្រាប់ខ្ញុំ? តើអ្នកធ្លាប់បានត្រួតពិនិត្យការគិតនៅក្នុងចិត្តរបស់អ្នក ឬពាក្យសម្ដីនៅលើបបូរមាត់របស់អ្នកទេ? តើអ្នកធ្លាប់ប្រើប្រាស់វិធីប្រកបដោយមនសិការចំពោះអ្វីៗទាំងអស់នេះទេ? ពិតជាគួរឱ្យច្រលំបល់មែន! ពិតជាខុសសីលធម៌មែន! អ្នកមិនទទួលយកការបង្គាប់បញ្ជារបស់ព្រះវិញ្ញាណបរិសុទ្ធ! ខ្ញុំបានបញ្ចេញព្រះសូរសៀងរបស់ខ្ញុំនៅក្នុងអ្នកម្ដងហើយម្ដងទៀត ប៉ុន្តែវាមិនបានចម្រាញ់យកប្រតិកម្មតបណាមួយទាល់តែសោះ។ ឈប់ល្ងង់តទៅទៀតទៅ! ភារកិច្ចរបស់អ្នក គឺដើម្បីយល់ពីបំណងព្រះហឫទ័យរបស់ខ្ញុំ។ ជាងនេះទៅទៀត វាគឺជាផ្លូវដែលអ្នកគួរតែចូល។ អ្នកសុញគំនិត អ្នកគ្មានការយល់ដឹង ហើយអ្នកមើលឃើញមិនច្បាស់នូវអ្វីដែលខ្ញុំចង់សម្រេចនៅក្នុងអ្នក ឬទទួលបានពីអ្នកទេ! ដើម្បីយល់ពីបំណងព្រះហឫទ័យរបស់ខ្ញុំ អ្នកត្រូវតែចាប់ផ្ដើមដោយការចូលមកកាន់តែជិតខ្ញុំ ហើយមានទំនាក់ទំនងជាមួយខ្ញុំកាន់តែច្រើន។ អ្នកតែងតែនិយាយថា អ្នកមិនអាចយល់បំណងព្រះហឫទ័យរបស់ខ្ញុំទេ។ ប្រសិនបើអ្នកពេញដោយអ្វីៗផ្ទាល់ខ្លួនរបស់អ្នករួចទៅហើយ នោះតើធ្វើដូចម្ដេចទើបខ្ញុំអាចធ្វើការលើអ្នកបាន? អ្នកមិនផ្ដួចផ្ដើមគំនិត ហើយមិនចូលមកចំពោះព្រះភ័ក្ត្ររបស់ខ្ញុំ ប៉ុន្តែអ្នកគ្រាន់តែរង់ចាំដោយគ្មានសកម្មភាព។ ខ្ញុំមានបន្ទូលថា អ្នកគឺជាសត្វដង្កូវមួយក្បាល ប៉ុន្តែអ្នកយល់ថាការនិយាយនេះខុស ហើយបដិសេធមិនទទួលយកការនិយាយបែបនេះ។ ពេលនេះ អ្នកគួរតែក្រោកឈរ ហើយសហការជាមួយខ្ញុំ! ចូរកុំអសកម្មឡើយ! ធ្វើបែបនោះ វានឹងទាញជីវិតរបស់អ្នកថយក្រោយ។ ការមានបុរេសកម្ម នាំមកនូវផលប្រយោជន៍ដល់អ្នក មិនមែនដល់អ្នកដទៃទេ។ តើអ្នកនៅតែមិនទទួលស្គាល់ និងយល់អំពីបញ្ហានេះឬ? បំណងព្រះហឫទ័យរបស់ខ្ញុំនឹងត្រូវបានបើកសម្ដែងជានិច្ចនៅក្នុងអ្នក។ តើអ្នកមិនបានដឹងអំពីបំណងព្រះហឫទ័យរបស់ខ្ញុំទេឬ? ហេតុអ្វីបានជាអ្នកមិនដែលយកចិត្តទុកដាក់លើបំណងព្រះហឫទ័យរបស់ខ្ញុំអ៊ីចឹង? ហេតុអ្វីបានជាអ្នកមិនអាចយល់ពីបំណងព្រះហឫទ័យរបស់ខ្ញុំអ៊ីចឹង? តើការយល់ពីបំណងព្រះហឫទ័យរបស់ខ្ញុំ នឹងពិតជាមិននាំមកនូវផលប្រយោជន៍ដល់អ្នកឬ?

ខ្ញុំចង់ឱ្យអ្នកបង្ហាញការយកចិត្តទុកដាក់ចំពោះបំណងព្រះហឫទ័យរបស់ខ្ញុំនៅក្នុងគ្រប់ប្រការ ដើម្បីឱ្យខ្ញុំនឹងមានផ្លូវដើរទៅមុខ និងមានផ្ទះសម្បែងដើម្បីសម្រាកតាមរយៈអ្នក។ ចូរកុំរារាំងខ្ញុំតទៅទៀត ធ្វើបែបនោះគឺពិតជាគ្មានចិត្តមេត្តាករុណាពេកហើយ! អ្នកមិនមានការយល់អំពីព្រះបន្ទូលរបស់ខ្ញុំ ហើយមិនមានការឆ្លើយតបចំពោះបន្ទូលទាំងនោះទេ។ ចូរក្រឡេកមើលពេលវេលានៅពេលនេះ។ អាចនឹងគ្មានពេលនៅរង់ចាំទៀតទេ! ប្រសិនបើអ្នកមិនដើរតាមស្នាមជើងរបស់ខ្ញុំយ៉ាងប្រកិតនោះទេ នោះវានឹងយឺតពេលហើយ ហើយវាកាន់តែគ្មានវិធីដែលអ្នកអាចសង្គ្រោះវាបានឡើយ។


ជំពូកទី ៥៧

តើអ្នកធ្លាប់ពិនិត្យមើលគំនិត និងយោបល់នីមួយៗរបស់អ្នក ព្រមទាំងគ្រប់ទង្វើរបស់អ្នកហើយឬនៅ? តើអ្នកដឹងច្បាស់ដែរឬទេថាគំនិត និងយោបល់ណាខ្លះដែលស្របតាមបំណងព្រះហឫទ័យរបស់ខ្ញុំ ហើយគំនិត និងយោបល់ណាខ្លះដែលមិនស្របតាម? អ្នកគ្មានសមត្ថភាពក្នុងការឈ្វេងយល់អំពីការនេះទាល់តែសោះ! ហេតុអ្វីបានជាអ្នកមិនចូលមកចំពោះខ្ញុំ? តើនោះដោយសារតែខ្ញុំនឹងមិនមានបន្ទូលប្រាប់អ្នក ឬក៏ដោយសារតែហេតុផលណាផ្សេង? អ្នកគួរតែដឹងអំពីការនេះ! ចូរដឹងថា អស់អ្នកដែលធ្វេសប្រហែស មិនអាចយល់អំពីបំណងព្រះហឫទ័យរបស់ខ្ញុំ ឬក៏ទទួលបានការបំភ្លឺ ឬការបើកសម្ដែងដ៏អស្ចារ្យណាមួយឡើយ។

តើអ្នកធ្លាប់រកឃើញហេតុផលដែលនាំឱ្យពួកជំនុំមិនអាចទទួលបានការលូតលាស់ និងខ្វះនូវការប្រកបគ្នាដ៏ពិតដែរឬទេ? តើអ្នកដឹងដែរឬទេថាមានកត្តាពាក់ព័ន្ធនឹងអ្នកចំនួនប៉ុន្មានដែលនាំឱ្យមានលទ្ធផលបែបនេះ? ខ្ញុំបានបង្គាប់អ្នកឱ្យផ្ដល់ជីវិត និងបញ្ចេញព្រះសូរសៀងរបស់ខ្ញុំ។ តើអ្នកបានធ្វើការទាំងនេះហើយឬនៅ? តើអ្នកអាចទទួលខុសត្រូវចំពោះការពន្យារពេលដល់វឌ្ឍនភាពនៅក្នុងជីវិតបងប្អូនប្រុសស្រីរបស់អ្នកដែរឬទេ? នៅពេលដែលអ្នកជួបបញ្ហា ជាជាងរក្សាចិត្តស្ងប់ ហើយនឹងធឹង អ្នកបែរជាក្ដៅក្រហាយ។ អ្នកពិតជាល្ងីល្ងើណាស់! ព្រះសូរសៀងរបស់ខ្ញុំគួរតែត្រូវបានបញ្ចេញទៅកាន់ពួកបរិសុទ្ធ។ ចូរកុំសង្កត់សង្កិនកិច្ចការរបស់ព្រះវិញ្ញាណបរិសុទ្ធឡើយ ហើយក៏កុំពន្យារពេលខ្ញុំតាមរយៈការពន្យារពេលនោះដែរ។ ការទាំងនេះគ្មានប្រយោជន៍ចំពោះនរណាម្នាក់ឡើយ។ ខ្ញុំចង់ឱ្យអ្នកថ្វាយខ្លួនចំពោះខ្ញុំទាំងស្រុង ទាំងរូបកាយ និងគំនិត ដើម្បីឱ្យគ្រប់ទាំងគំនិត និងយោបល់របស់អ្នកធ្វើឡើងសម្រាប់ខ្ញុំ ដើម្បីឱ្យអ្នកនឹងចែកចាយព្រះតម្រិះ និងក្ដីកង្វល់របស់ខ្ញុំ និងដើម្បីឱ្យអ្វីៗគ្រប់យ៉ាងដែលអ្នកធ្វើនឹងសម្រាប់ជាប្រយោជន៍ដល់នគរព្រះនាពេលសព្វថ្ងៃ និងការគ្រប់គ្រងរបស់ខ្ញុំ ហើយមិនមែនសម្រាប់ខ្លួនឯងឡើយ។ មានតែបែបនេះទេ ទើបនឹងបំពេញតាមព្រះហឫទ័យខ្ញុំ។

គ្មានអ្វីមួយដែលខ្ញុំបានធ្វើ គ្មានភស្តុតាងនោះឡើយ។ ហេតុអ្វីបានជាអ្នកមិនយកតម្រាប់តាមខ្ញុំ? ហេតុអ្វីបានជាអ្នកមិនស្វែងរកភស្តុតាងសម្រាប់អ្វីដែលអ្នកធ្វើ? តើអ្នកចង់ឱ្យខ្ញុំមានបន្ទូលអំពីអ្វីថែមទៀតទៅ? ខ្ញុំបានបង្រៀនអ្នកទាំងកាន់ដៃ តែអ្នកនៅតែរៀនមិនចេះទៀត។ អ្នកល្ងង់អីយ៉ាងនេះ! តើអ្នកចង់ចាប់ផ្ដើមសាជាថ្មីឬ? ចូរកុំស្រងាកចិត្តឡើយ។ អ្នកត្រូវតែគ្រប់គ្រងអារម្មណ៍អ្នកជាថ្មីម្ដងទៀត ហើយថ្វាយខ្លួនអ្នកទាំងស្រុងជំនួសឱ្យក្ដីសង្ឃឹម និងសេចក្តីប្រាថ្នារួមរបស់ពួកបរិសុទ្ធ។ សូមនឹកចាំអំពីព្រះបន្ទូលទាំងនេះ៖ «អស់អ្នកណាដែលលះបង់ដើម្បីខ្ញុំដោយស្មោះស្ម័គ្រ ខ្ញុំនឹងប្រទានព្រះពរដល់អ្នកទាំងនោះ យ៉ាងហូរហៀរ»។

រាល់អ្វីៗដែលអ្នកធ្វើ ត្រូវតែធ្វើឡើងនៅក្នុងរបៀបមួយដែលមានសណ្ដាប់ធ្នាប់ មិនមែនធ្វើដោយឥតរបៀបនោះឡើយ។ តើអ្នកហ៊ានអះអាងថា អ្នកស្គាល់សភាពរបស់ពួកបរិសុទ្ធដូចជាខ្នងដៃរបស់អ្នកដែរឬទេ? ការនេះបង្ហាញថា អ្នកកំពុងតែខ្វះប្រាជ្ញា បង្ហាញថា អ្នកមិនបានយកចិត្តទុកដាក់យ៉ាងហ្មត់ចត់ចំពោះកិច្ចការនេះ ព្រមទាំងបង្ហាញទៀតថា អ្នកមិនបានចំណាយពេលទៅលើរឿងនេះឡើយ។ បើអ្នកអាចចំណាយពេលទាំងអស់របស់អ្នកទៅលើរឿងនេះ នោះអ្នកនឹងមើលឃើញលក្ខណៈនៃសភាពខាងក្នុងរបស់អ្នកមិនខាន។ អ្នកមិនព្យាយាមធ្វើកិច្ចខិតខំប្រឹងប្រែងបែបអត្តនោម័តទេ។ អ្នកគ្រាន់តែស្វែងរកមើលហេតុផលបែបសត្យានុម័ត ដោយមិនបង្ហាញពីការគិតគូរដល់បំណងព្រះហឫទ័យរបស់ខ្ញុំបន្ដិចសោះឡើយ។ ការនេះធ្វើឱ្យខ្ញុំឈឺចាប់យ៉ាងខ្លាំង! ចូរកុំបន្តធ្វើបែបនេះទៀតឡើយ! តើវាអាចដោយសារតែអ្នកមិនទទួលបានព្រះពរដែលខ្ញុំបានប្រទានដល់អ្នកឬ?

ឱព្រះជាម្ចាស់អើយ! កូនរបស់ទ្រង់ជំពាក់ទ្រង់ហើយ។ ទូលបង្គំមិនបានធ្វើកិច្ចការរបស់ទ្រង់យ៉ាងហ្មត់ចត់ ឬបានបង្ហាញការគិតគូរដល់បំណងព្រះហឫទ័យរបស់ទ្រង់ឡើយ ហើយក៏មិនបានស្មោះត្រង់ចំពោះសេចក្តីដាស់តឿនរបស់ទ្រង់នោះដែរ។ កូនរបស់ទ្រង់ប្រាថ្នាចង់កែខ្លួនជាថ្មីវិញ។ សូមព្រះអង្គកុំបោះបង់ទូលបង្គំចោលឡើយ ហើយសូមព្រះអង្គបន្តអនុវត្តតាមកិច្ចការរបស់ទ្រង់ តាមរយៈទូលបង្គំ។ ឱព្រះជាម្ចាស់អើយ! សូមកុំទុកកូនរបស់ទ្រង់ចោលឱ្យនៅម្នាក់ឯងឡើយ! ផ្ទុយទៅវិញ សូមទ្រង់នៅជាមួយទូលបង្គំគ្រប់វេលាវិញ។ ឱព្រះជាម្ចាស់អើយ! កូនរបស់ទ្រង់ដឹងថា ទ្រង់ស្រឡាញ់ទូលបង្គំ ប៉ុន្តែទូលបង្គំមិនអាចយល់ពីបំណងព្រះហឫទ័យរបស់ទ្រង់ឡើយ។ ទូលបង្គំមិនដឹងពីរបៀបបង្ហាញការគិតគូរដល់បន្ទុករបស់ទ្រង់ ឬពីរបៀបសម្រេចអ្វីដែលទ្រង់បានផ្ទុកផ្ដាក់ដល់ទូលបង្គំឡើយ។ ទូលបង្គំក៏មិនដឹងអំពីរបៀបឃ្វាលពួកជំនុំនោះដែរ។ ទ្រង់ជ្រាបថា ទូលបង្គំមានទុក្ខ និងពិបាកចិត្តចំពោះរឿងនេះ។ ឱព្រះជាម្ចាស់អើយ! សូមចង្អុលបង្ហាញទូលបង្គំនៅគ្រប់ពេលវេលាផង។ មានតែពេលនេះទេ ទើបទូលបង្គំមានអារម្មណ៍ដឹងថា ទូលបង្គំនៅខ្វះច្រើន ពោលគឺទូលបង្គំនៅខ្វះច្រើនណាស់! ទូលបង្គំមិនអាចពណ៌នាអំពីកម្រិតដ៏ច្រើននេះបានឡើយ។ សូមព្រះហស្ដដ៏មានព្រះចេស្ដារបស់ទ្រង់បង្ហាញព្រះគុណដល់កូនរបស់ទ្រង់ គាំទ្រដល់ទូលបង្គំនៅគ្រប់ពេលវេលា និងជួយឱ្យទូលបង្គំក្រាបខ្លួនចុះទាំងស្រុងនៅចំពោះទ្រង់ លែងជ្រើសរើសដោយខ្លួនឯង និងលែងមានគំនិត ឬយោបល់ផ្ទាល់ខ្លួនតទៅទៀត។ ឱព្រះជាម្ចាស់អើយ! ទ្រង់ជ្រាបថា កូនរបស់ទ្រង់ប្រាថ្នាចង់ធ្វើអ្វីៗគ្រប់យ៉ាងសម្រាប់ជាប្រយោជន៍របស់ទ្រង់ទាំងស្រុង និងសម្រាប់ជាប្រយោជន៍ដល់នគរព្រះនាពេលសព្វថ្ងៃ។ ទ្រង់ជ្រាបអំពីអ្វីដែលទូលបង្គំកំពុងតែគិត និងអ្វីដែលទូលបង្គំកំពុងតែធ្វើនាពេលនេះ។ ឱព្រះជាម្ចាស់អើយ! សូមព្រះអង្គឈ្វេងយល់ពីទូលបង្គំដោយអង្គទ្រង់ចុះ។ ទូលបង្គំទូលសុំឱ្យទ្រង់យាងទៅជាមួយទូលបង្គំ និងបន្តនៅជាមួយទូលបង្គំក្នុងជីវិតគ្រប់ពេលវេលាប៉ុណ្ណោះ ដើម្បីឱ្យកម្លាំងរបស់ទ្រង់នឹងអមដំណើរគ្រប់កិច្ចការដែលទូលបង្គំធ្វើ។


ជំពូកទី ៥៨

ដោយបានយល់អំពីចេតនារបស់ខ្ញុំ អ្នកនឹងអាចមានសមត្ថភាពគិតគូរដល់បន្ទុករបស់ខ្ញុំ ហើយអ្នកក៏អាចទទួលបានពន្លឺ និងការបើកសម្ដែង ព្រមទាំងទទួលបានការដោះលែង និងសេរីភាពផងដែរ។ ការនេះនឹងធ្វើឱ្យខ្ញុំសព្វព្រះហឫទ័យ និងនាំឱ្យបំណងព្រះហឫទ័យរបស់ខ្ញុំចំពោះអ្នកត្រូវបានអនុវត្ត នឹងនាំការស្អាងដល់ពួកបរិសុទ្ធទាំងអស់ ព្រមទាំងតាំងនគររបស់ខ្ញុំឱ្យបានរឹងមាំ និងស្ថិតស្ថេរនៅលើផែនដី។ កិច្ចការដ៏សំខាន់នាពេលសព្វថ្ងៃគឺត្រូវយល់អំពីចេតនារបស់ខ្ញុំ។ នេះគឺជាមាគ៌ាមួយដែលអ្នករាល់គ្នាគួរតែចូល ហើយជាងនេះទៅទៀត វាគឺជាភារកិច្ចមួយដែលមនុស្សគ្រប់គ្នាគួរតែបំពេញ។

ព្រះបន្ទូលរបស់ខ្ញុំគឺជាឱសថដ៏ពូកែស័ក្ដិសិទ្ធិមួយដែលព្យាបាលគ្រប់ទាំងជំងឺរោគា។ ដរាបណាអ្នកព្រមចូលមកចំពោះខ្ញុំ នោះខ្ញុំនឹងប្រោសអ្នកឱ្យបានជា ព្រមទាំងអនុញ្ញាតឱ្យអ្នកមើលឃើញពីសព្វានុភាពរបស់ខ្ញុំ ស្នាព្រះហស្ដដ៏អស្ចារ្យរបស់ខ្ញុំ សេចក្តីសុចរិតរបស់ខ្ញុំ និងឫទ្ធានុភាពរបស់ខ្ញុំ។ ជាងនេះទៀត ខ្ញុំនឹងប្រទានឱ្យអ្នកមើលឃើញពីសេចក្តីពុករលួយ និងសេចក្តីកម្សោយផ្ទាល់ខ្លួនរបស់អ្នករាល់គ្នា។ ខ្ញុំយល់ទាំងស្រុងអំពីគ្រប់ស្ថានភាពខាងក្នុងអ្នក។ អ្នកតែងតែធ្វើតាមអ្វីដែលមាននៅក្នុងដួងចិត្តរបស់អ្នក ហើយអ្នកមិនបង្ហាញរឿងទាំងនោះចេញមកខាងក្រៅឡើយ។ ខ្ញុំក៏ដឹងកាន់តែច្បាស់ថែមទៀតអំពីគ្រប់រឿងរ៉ាវដែលអ្នកធ្វើផងដែរ។ យ៉ាងណាមិញ អ្នកគួរតែដឹងថារឿងណាខ្លះដែលខ្ញុំសរសើរ ហើយរឿងណាខ្លះដែលខ្ញុំមិនសរសើរ។ អ្នកគួរតែវែកញែកឱ្យបានច្បាស់អំពីរឿងទាំងនេះ ហើយមិនត្រូវកាន់អាកប្បកិរិយាធម្មតាចំពោះការនេះឡើយ។

ដោយនិយាយថា «យើងត្រូវបង្ហាញការគិតគូរដល់បន្ទុករបស់ព្រះជាម្ចាស់» អ្នកកំពុងតែនិយាយឱ្យតែរួចពីមាត់ប៉ុណ្ណោះ។ យ៉ាងណាមិញ នៅពេលដែលអ្នកជួបការពិត ទោះបីអ្នកដឹងយ៉ាងច្បាស់អំពីបន្ទុករបស់ព្រះជាម្ចាស់ជាអ្វីក៏ដោយ ក៏អ្នកមិនមានការគិតគូរនោះដែរ។ តាមពិតទៅ អ្នកជាមនុស្សច្របូកច្របល់ និងល្ងីល្ងើ ហើយជាងនេះទៀត អ្នកល្ងង់ខ្លៅដល់កម្រិតកំពូលតែម្ដង។ ការនេះបង្ហាញថា វាពិតជាពិបាកណាស់ក្នុងការដោះស្រាយជាមួយមនុស្ស។ គ្រប់យ៉ាងដែលពួកគេធ្វើគឺគ្រាន់តែនិយាយពាក្យដែលពីរោះស្ដាប់ ដូចជា «ខ្ញុំមិនអាចយល់ពីចេតនារបស់ព្រះជាម្ចាស់នោះទេ ប៉ុន្តែបើខ្ញុំយល់ពីចេតនារបស់ទ្រង់យ៉ាងប្រាកដមែន នោះខ្ញុំនឹងធ្វើតាមព្រះហឫទ័យរបស់ទ្រង់មិនខាន»។ តើនេះមិនមែនជាស្ថានភាពជាក់ស្ដែងរបស់អ្នករាល់គ្នាទេឬ? ទោះបីអ្នករាល់គ្នាដឹងអំពីចេតនារបស់ព្រះជាម្ចាស់ ហើយអ្នកដឹងអំពីអ្វីដែលជាដើមហេតុនៃជំងឺរបស់អ្នកក៏ដោយ ក៏បញ្ហាដ៏សំខាន់នោះគឺថា អ្នកគ្មានបំណងចង់អនុវត្តតាមសោះឡើយ។ នេះគឺជាការលំបាកបំផុតរបស់អ្នកហើយ។ បើអ្នកមិនដោះស្រាយជាមួយបញ្ហានេះភ្លាមៗទេ នោះវានឹងក្លាយជាឧបសគ្គដ៏ធំបំផុតចំពោះជីវិតរបស់អ្នកមិនខាន។


ជំពូកទី ៥៩

ចូរស្វែងរកបំណងព្រះហឫទ័យរបស់ខ្ញុំឱ្យបានច្រើននៅក្នុងបរិយាកាសដែលអ្នកជួប នោះអ្នកនឹងប្រាកដជាទទួលបានការយល់ព្រមរបស់ខ្ញុំមិនខាន។ ដរាបណាអ្នកព្រមស្វែងរក និងបន្តមានការគោរពចំពោះខ្ញុំ នោះខ្ញុំនឹងប្រទានដល់អ្នកនូវអ្វីគ្រប់យ៉ាងដែលអ្នកខ្វះខាត។ សព្វថ្ងៃនេះ ពួកជំនុំកំពុងតែចូលទៅក្នុងការបណ្ដុះបណ្ដាលផ្លូវការមួយ ហើយអ្វីគ្រប់យ៉ាងស្ថិតនៅលើផ្លូវដែលត្រឹមត្រូវ។ អ្វីៗលែងដូចគ្រាដែលវាធ្លាប់ជាការភ្លក់រសជាតិជាមុនអំពីអ្វីៗដែលត្រូវមកដល់ទៀតហើយ។ អ្នករាល់គ្នាមិនត្រូវច្របូកច្របល់ ឬខ្វះនូវការដឹងខុសត្រូវទេ។ ហេតុអ្វីបានជាខ្ញុំតម្រូវឱ្យអ្នករាល់គ្នាចូលក្នុងភាពជាក់ស្ដែងនៅក្នុងអ្វីៗទាំងអស់? តើអ្នកធ្លាប់បានដកពិសោធន៍ការនេះយ៉ាងពិតប្រាកដហើយឬនៅ? តើអ្នករាល់គ្នាអាចផ្គាប់ព្រះហឫទ័យខ្ញុំយ៉ាងពិតប្រាកដនៅក្នុងអ្វីដែលខ្ញុំតម្រូវពីអ្នករាល់គ្នា ដូចជាពេលដែលខ្ញុំបំពេញបំណងរបស់អ្នករាល់គ្នាដែរឬទេ? ចូរកុំបោកបញ្ឆោតឡើយ! ខ្ញុំចេះតែបន្តអត់ឱនដល់អ្នករាល់គ្នាម្ដងហើយម្ដងទៀត តែអ្នករាល់គ្នានៅតែបរាជ័យមិនអាចប្រាប់ពីភាពខុសគ្នារវាងល្អ និងអាក្រក់ ព្រមទាំងបរាជ័យមិនអាចបង្ហាញពីការកោតសរសើររបស់អ្នកទៀត!

សេចក្តីសុចរិតរបស់ខ្ញុំ ឫទ្ធានុភាពរបស់ខ្ញុំ ការជំនុំជម្រះរបស់ខ្ញុំ និងសេចក្តីស្រឡាញ់របស់ខ្ញុំ ដែលជាគ្រប់ទាំងសេចក្តីដែលខ្ញុំមាន ជាលក្ខណៈរបស់ខ្ញុំនេះ តើអ្នកបានភ្លក់រសជាតិអំពីការទាំងនេះយ៉ាងពិតប្រាកដហើយឬនៅ? អ្នកពិតជាគ្មានគំនិតសោះ ហើយអ្នកទទូចមិនចង់យល់ពីបំណងព្រះហឫទ័យរបស់ខ្ញុំទៀត។ ខ្ញុំបានប្រាប់អ្នករាល់គ្នាម្ដងហើយម្ដងទៀតថា អ្នកត្រូវតែភ្លក់រសជាតិដោយខ្លួនឯងពីពិធីជប់លៀងដែលខ្ញុំរៀបចំ តែអ្នករាល់គ្នាបែរជាបំផ្លាញពិធីទាំងនោះម្ដងហើយម្ដងទៀត ហើយថែមទាំងមិនចេះវែកញែកបរិយាកាសល្អពីបរិយាកាសអាក្រក់ទៅវិញ។ នៅក្នុងចំណោមបរិយាកាសទាំងនេះ តើមានបរិយាកាសណាខ្លះដែលត្រូវបានបង្កើតឡើងដោយខ្លួនអ្នកផ្ទាល់ទៅ? តើមានបរិយាកាសណាខ្លះដែលត្រូវបានរៀបចំដោយព្រះហស្តរបស់ខ្ញុំទៅ? ឈប់ការពារខ្លួនឯងទៀតទៅ! ខ្ញុំទតឃើញអ្វីៗទាំងអស់យ៉ាងច្បាស់ក្រឡែត ហើយការពិតនោះគឺថា អ្នកគ្មានចិត្តចង់ស្វែងរកតែម្ដង។ តើខ្ញុំអាចមានបន្ទូលអ្វីទៀតទៅ?

ខ្ញុំនឹងតែងតែកម្សាន្តចិត្តអស់អ្នកដែលយល់ពីបំណងព្រះហឫទ័យរបស់ខ្ញុំ ហើយខ្ញុំនឹងមិនអនុញ្ញាតឱ្យពួកគេរងទុក្ខ ឬជួបរឿងអាក្រក់ឡើយ។ កិច្ចការដ៏សំខាន់នាពេលនេះគឺត្រូវចេះធ្វើសកម្មភាពស្របតាមបំណងព្រះហឫទ័យរបស់ខ្ញុំ។ អស់អ្នកដែលធ្វើកិច្ចការនេះ នឹងប្រាកដជាទទួលបានព្រះពររបស់ខ្ញុំ ហើយស្ថិតនៅក្រោមការការពាររបស់ខ្ញុំមិនខាន។ តើនរណាអាចលះបង់ខ្លួនឯងយ៉ាងពិតប្រាកដ និងទាំងស្រុងសម្រាប់ខ្ញុំ ព្រមទាំងថ្វាយអ្វីៗទាំងអស់របស់ពួកគេសម្រាប់ជាប្រយោជន៍របស់ខ្ញុំទៅ? អ្នកទាំងអស់គ្នាមានដួងចិត្តតែពាក់កណ្ដាលប៉ុណ្ណោះ។ គំនិតរបស់អ្នកវិលចុះវិលឡើង ដោយគិតអំពីផ្ទះសម្បែង គិតអំពីពិភពលោកខាងក្រៅ គិតអំពីម្ហូបអាហារ និងសម្លៀកបំពាក់។ ទោះបីអ្នកស្ថិតនៅទីនេះចំពោះខ្ញុំ ដោយធ្វើកិច្ចការសម្រាប់ខ្ញុំក៏ដោយ ក៏នៅក្នុងជម្រៅចិត្ត អ្នកកំពុងតែគិតអំពីប្រពន្ធកូន និងឪពុកម្ដាយរបស់អ្នកនៅឯផ្ទះទៅវិញទេ។ តើអ្វីៗទាំងអស់នេះគឺជាទ្រព្យសម្បត្តិរបស់អ្នកឬ? ហេតុអ្វីបានជាអ្នកមិនថ្វាយពួកគេទៅក្នុងព្រះហស្តរបស់ខ្ញុំទៅ? តើអ្នកមិនទុកចិត្តលើខ្ញុំទេឬ? ឬក៏ដោយសារតែអ្នកខ្លាចថា ខ្ញុំនឹងធ្វើការរៀបចំមិនត្រឹមត្រូវសម្រាប់អ្នក? ហេតុអ្វីបានជាអ្នកតែងតែព្រួយបារម្ភអំពីគ្រួសារខាងសាច់ឈាមរបស់អ្នក? អ្នកតែងតែកើតទុក្ខចំពោះមនុស្សជាទីស្រឡាញ់របស់អ្នក! តើខ្ញុំមានទីកន្លែងជាក់លាក់មួយនៅក្នុងដួងចិត្តរបស់អ្នកដែរឬទេ? អ្នកនៅតែនិយាយអំពីការអនុញ្ញាតឱ្យខ្ញុំមានការត្រួតត្រានៅក្នុងអ្នក និងកាន់កាប់ខ្លួនរបស់អ្នកទាំងស្រុង ដែលនេះសុទ្ធតែជាសេចក្តីភូតភរបោកបញ្ឆោតប៉ុណ្ណោះ! តើមានអ្នករាល់គ្នាប៉ុន្មាននាក់ដែលមានការប្ដេជ្ញាចិត្តទាំងស្រុងចំពោះពួកជំនុំទៅ? ហើយនៅក្នុងចំណោមអ្នក តើនរណាខ្លះដែលមិនគិតអំពីខ្លួនឯង តែកំពុងតែធ្វើសកម្មភាពសម្រាប់ជាប្រយោជន៍ដល់នគរព្រះនាពេលសព្វថ្ងៃនោះ? សូមគិតអំពីការនេះយ៉ាងយកចិត្តទុកដាក់ចុះ។

អ្នករាល់គ្នាបានរុញខ្ញុំដល់កម្រិតមួយដែលធ្វើឱ្យខ្ញុំមានតែប្រើព្រះហស្តរបស់ខ្ញុំ ដើម្បីវាយប្រហារអ្នករាល់គ្នា និងរុញអ្នកឱ្យទៅមុខប៉ុណ្ណោះ។ ខ្ញុំនឹងលែងប្រលោមលួងលោមអ្នករាល់គ្នាទៀតហើយ។ នេះដោយសារតែខ្ញុំជាព្រះជាម្ចាស់ដ៏ប្រកបដោយព្រះប្រាជ្ញាញាណ ហើយខ្ញុំប្រព្រឹត្តខុសៗគ្នាទៅកាន់មនុស្សខុសៗគ្នា ស្របទៅតាមកម្រិតនៃចិត្តភក្ដីភាពដែលអ្នករាល់គ្នាមានចំពោះខ្ញុំ។ ខ្ញុំជាព្រះដ៏មានគ្រប់ព្រះចេស្ដា តើនរណាហ៊ានរារាំងដល់ការបោះជំហានទៅមុខរបស់ខ្ញុំទៅ? ចាប់ពីពេលនេះតទៅ អស់អ្នកដែលហ៊ានប្រព្រឹត្តចំពោះខ្ញុំដោយភាពមិនស្មោះត្រង់ នឹងប្រាកដជាស្ថិតនៅក្រោមព្រះហស្តនៃបញ្ញត្តិរដ្ឋបាលរបស់ខ្ញុំមិនខាន ដើម្បីឱ្យពួកគេដឹងអំពីឫទ្ធានុភាពរបស់ខ្ញុំ។ អ្វីដែលខ្ញុំចង់បានមិនមែនជាចំនួនមនុស្សដ៏ច្រើននោះឡើយ ប៉ុន្តែជាភាពប្រសើរបំផុតវិញ។ ខ្ញុំនឹងបោះបង់ និងដាក់ទោសដល់អ្នកណាដែលមិនមានស្វាមីភក្តិ មិនទៀងត្រង់ ព្រមទាំងពាក់ព័ន្ធនៅក្នុងឥរិយាបថវៀចវេរ និងបោកបញ្ឆោត។ ឈប់គិតទៀតទៅថា ខ្ញុំមានសេចក្តីមេត្តាករុណា ឬថាខ្ញុំមានសេចក្តីស្រឡាញ់ និងសេចក្តីសប្បុរសនោះ។ គំនិតបែបនេះគ្រាន់តែជាការបណ្ដែតបណ្ដោយតាមចិត្តខ្លួនឯងប៉ុណ្ណោះ។ ខ្ញុំដឹងថា បើខ្ញុំកំប្លុកកំប្លែងជាមួយអ្នកកាន់តែច្រើន នោះអ្នកនឹងកាន់តែអវិជ្ជមាន និងអសកម្ម ហើយមិនព្រមបោះបង់ខ្លួនឯងកាន់តែខ្លាំង។ នៅពេលដែលមនុស្សមានការពិបាកដល់កម្រិតនេះ ខ្ញុំមានតែបន្តលើកទឹកចិត្តពួកគេ និងអូសទាញពួកគេប៉ុណ្ណោះ។ ចូរដឹងអំពីការនេះ! ចាប់ពីពេលនេះតទៅ ខ្ញុំជាព្រះជាម្ចាស់ដែលជំនុំជម្រះ។ ខ្ញុំលែងជាព្រះជាម្ចាស់ដែលមានសេចក្តីមេត្តាករុណា សេចក្តីសប្បុរស និងសេចក្តីស្រឡាញ់ ដែលមនុស្សធ្លាប់ស្រមើស្រមៃអំពីខ្ញុំទៀតហើយ!


ជំពូកទី ៦០

វាមិនមែនជារឿងងាយស្រួលទេសម្រាប់ជីវិតក្នុងការរីកធំធាត់ ព្រោះវាតម្រូវឱ្យមានដំណើរការមួយ ហើយលើសពីនេះទៀត ការដែលអ្នករាល់គ្នាអាចលះបង់ និងការដែលអ្នកសហការរួមចិត្តរួមថ្លើមតែមួយជាមួយខ្ញុំ នោះអ្នកនឹងទទួលបានការសរសើរពីខ្ញុំ។ ស្ថានសួគ៌ និងផែនដី និងអ្វីៗសព្វសារពើត្រូវបានបង្កើតឡើង និងពេញលេញបរិបូរណ៍ដោយព្រះបន្ទូលដែលខ្ញុំថ្លែង ហើយនៅជាមួយខ្ញុំ គ្រប់យ៉ាងអាចនឹងសម្រេចបាន។ បំណងប្រាថ្នាតែមួយគត់របស់ខ្ញុំ គឺចង់ឱ្យអ្នករាល់គ្នាធំធាត់យ៉ាងឆាប់រហ័ស យកអម្រែកដ៏ធ្ងន់ចេញពីស្មាខ្ញុំ ដាក់វាលើស្មារបស់អ្នក ហើយធ្វើការងាររបស់ខ្ញុំជំនួសខ្ញុំវិញ។ មានតែបែបនោះទេ ទើបខ្ញុំគាប់ព្រះហឫទ័យ។ តើកូនណាដែលអាចបដិសេធអម្រែកដ៏ធ្ងន់របស់ឪពុកខ្លួន? តើឪពុកណាដែលមិនខំប្រឹងធ្វើការទាំងយប់ទាំងថ្ងៃដើម្បីកូនខ្លួន? ទោះយ៉ាងណា អ្នករាល់គ្នាមិនយល់ពីបំណងព្រះហឫទ័យរបស់ខ្ញុំឡើយ ហើយមិនគិតពីអម្រែកដ៏ធ្ងន់របស់ខ្ញុំឡើយ។ ព្រះបន្ទូលរបស់ខ្ញុំមិនមានឥទ្ធិពលអ្វីដល់អ្នកទេ ហើយអ្នកក៏មិនធ្វើតាមខ្ញុំមានព្រះបន្ទូលដែរ។ អ្នកតែងតែជាម្ចាស់លើខ្លួនអ្នកជានិច្ច។ ពិតជាអាត្មានិយមមែន! អ្នកគិតតែពីខ្លួនឯងប៉ុណ្ណោះ!

តើអ្នកពិតជាយល់ពីបំណងព្រះហឫទ័យរបស់ខ្ញុំទេ ឬមួយក៏អ្នកធ្វើពុតជាមិនយល់? ហេតុអ្វីបានជាអ្នកតែងតែបញ្ចេញឥរិយាបថមិនចេះកោតក្រែងយ៉ាងនេះ? តើសតិសម្បជញ្ញៈរបស់អ្នកបង្ហាញប្រាប់ថាអ្នកកំពុងប្រព្រឹត្តចំពោះខ្ញុំដោយត្រឹមត្រូវក្នុងទង្វើបែបហ្នឹងមែនទេ? ពេលរកឃើញមូលហេតុនៃជំងឺហើយ ហេតុអ្វីអ្នកមិនប្រាស្រ័យទាក់ទងមកខ្ញុំដើម្បីសុំការព្យាបាល? ខ្ញុំនឹងប្រាប់អ្នកថា៖ ចាប់ពីថ្ងៃនេះតទៅ អ្នករាល់គ្នានឹងលែងមានជំងឺនៅលើរាងកាយទៀតហើយ។ ប្រសិនមានផ្នែកណាដែលអ្នកមានអារម្មណ៍ថាមិនស្រួល ចូរកុំរវល់តែស្វែងរកបុព្វហេតុខាងក្រៅ ផ្ទុយទៅវិញ ចូរមកនៅចំពោះមុខខ្ញុំ ហើយស្វែងយល់ពីចេតនារបស់ខ្ញុំ។ តើអ្នកចងចាំពាក្យនេះឬទេ? នេះជាពាក្យសន្យារបស់ខ្ញុំ៖ ចាប់ពីថ្ងៃនេះតទៅ អ្នកនឹងដើរចេញឆ្ងាយពីរាងកាយខាងក្រៅរបស់អ្នក ហើយចូលទៅក្នុងពិភពខាងវិញ្ញាណ។ នោះមានន័យថា រាងកាយរបស់អ្នករាល់គ្នានឹងលែងរែកពុនជំងឺទៀតហើយ។ តើអ្នកសប្បាយចិត្តនឹងការនេះទេ? តើអ្នកមានក្តីរីករាយទេ? នេះជាពាក្យសន្យារបស់ខ្ញុំ។ លើសពីនេះទៅទៀត នោះគឺជាអ្វីដែលអ្នករាល់គ្នាសង្ឃឹមចង់បានជាយូរមកហើយ។ ថ្ងៃនេះ ពរប្រទានទាំងនោះនឹងកើតមាននៅក្នុងខ្លួនអ្នករាល់គ្នា។ ពិតជាអស្ចារ្យ រកអ្វីប្រៀបស្មើមិនបានឡើយ!

កិច្ចការការរបស់ខ្ញុំមានការរីកចម្រើនទៅមុខទាំងយប់ទាំងថ្ងៃ។ វាមិនដែលឈប់រីកចម្រើនម្ដងណាឡើយ។ នេះក៏ព្រោះតែបំណងប្រាថ្នាបន្ទាន់របស់ខ្ញុំ គឺចង់ធ្វើឱ្យអ្នករាល់គ្នាធ្វើតាមព្រះហឫទ័យរបស់ខ្ញុំ ហើយមិនយូរទេ អ្នករាល់គ្នានឹងលួងលោមចិត្តខ្ញុំ។ ឱពួកកូនប្រុសរបស់ខ្ញុំអើយ! ដល់ពេលវេលាដែលអ្នករាល់គ្នាត្រូវទទួលបានព្រះពរនៃសេចក្តីល្អរបស់ខ្ញុំហើយ! កាលពីមុន អ្នករាល់គ្នាបានរងទុក្ខដោយសារព្រះនាមរបស់ខ្ញុំ តែឥឡូវនេះ ពេលវេលាការល្បងលរបស់អ្នករាល់គ្នាបានកន្លងផុតហើយ។ បើនរណាម្នាក់ហ៊ានធ្វើឱ្យពួកកូនប្រុសរបស់ខ្ញុំ បាត់សក់សូម្បីតែមួយសរសៃនោះ ខ្ញុំនឹងមិនអត់ទោសឱ្យពួកគេដោយងាយឡើយ ហើយពួកគេក៏មិនអាចមានជីវិតរស់សាជាថ្មីបានដែរ។ នេះជាបញ្ញត្តិរដ្ឋបាលរបស់ខ្ញុំ ហើយនរណាដែលបំពាន ពួកគេពិតជាមានគ្រោះថ្នាក់។ ឱពួកកូនប្រុសរបស់ខ្ញុំអើយ! ចូរត្រេកអរចំពោះភាពស្ងប់នៃដួងចិត្តរបស់អ្នក! ចូរច្រៀង ហើយស្រែកបន្ទរដោយអំណរចុះ! អ្នកនឹងលែងទទួលរងការធ្វើបាប និងការសង្កត់សង្កិនទៀតហើយ ហើយអ្នករាល់គ្នានឹងមិនរងការធ្វើទុក្ខបុកម្នេញទៀតទេ។ អ្នកមិនត្រូវខ្លាចចំពោះជំនឿរបស់អ្នកលើខ្ញុំទៀតឡើយ។ អ្នកគួរតែប្រកាសពីសេចក្ដីជំនឿរបស់អ្នកជាសាធារណៈ។ ចូរស្រែកហៅព្រះនាមដ៏បរិសុទ្ធរបស់ខ្ញុំឱ្យឮខ្លាំង ឱ្យកក្រើកអស់ទូទាំងសកលលោក និងផែនប្រថពីទាំងមូល។ ចូរឱ្យពួកគេដឹងថា អ្នកដែលពួកគេបានមើលងាយ អ្នកដែលពួកគេបំផ្លាញ និងធ្វើទារុណកម្ម ថ្ងៃនេះឈរនៅពីលើពួកគេ ហើយត្រួតត្រាពួកគេ គ្រប់គ្រងពួកគេ ហើយសំខាន់ជាងនេះទៀត គឺជំនុំជម្រះពួកគេ។

ចូរអ្នករាល់គ្នាគ្រាន់តែដើរចូលមក ហើយខ្ញុំនឹងប្រទានពរដ៏ថ្លៃថ្លាដល់អ្នករាល់គ្នា រង់ចាំអ្នករាល់គ្នាទទួលបានអំណរ ហើយអ្នករាល់គ្នានឹងអាចភ្លក់រសជាតិដ៏ផ្អែមល្ហែមគ្មានអ្វីប្រៀបផ្ទឹមបាន ភាពអាថ៌កំបាំងរកទីបំផុតគ្មាន និងភាពស៊ីជម្រៅដែលគ្មានអ្វីអាចវាស់ស្ទង់បាន!


ជំពូកទី ៦១

នៅពេលដែលអ្នកដឹងអំពីស្ថានភាពផ្ទាល់ខ្លួនរបស់អ្នក នោះអ្នកអាចបំពេញតាមបំណងព្រះហឫទ័យរបស់ខ្ញុំ។ តាមពិតទៅ បំណងព្រះហឫទ័យរបស់ខ្ញុំមិនពិបាកយល់នោះឡើយ។ គ្រាន់តែកាលពីអតីតកាល អ្នកមិនដែលស្វះស្វែងឱ្យបានស្របតាមបំណងព្រះហឫទ័យរបស់ខ្ញុំប៉ុណ្ណោះ។ ខ្ញុំមិនចង់បានសញ្ញាណ ឬគំនិតរបស់មនុស្សឡើយ ហើយក៏រឹតតែមិនចង់បានលុយ ឬទ្រព្យសម្បត្តិរបស់អ្នកនោះដែរ។ អ្វីដែលខ្ញុំចង់បានគឺជាដួងចិត្តរបស់អ្នក។ តើអ្នកយល់ឬទេ? នេះហើយជាបំណងព្រះហឫទ័យរបស់ខ្ញុំនោះ។ ជាងនេះទៀត វាក៏ជាអ្វីដែលខ្ញុំប្រាថ្នាចង់បានផងដែរ។ មនុស្សតែងតែប្រើសញ្ញាណផ្ទាល់ខ្លួន ដើម្បីវិនិច្ឆ័យខ្ញុំ ហើយប្រើប្រាស់លក្ខខណ្ឌរបស់ពួកគេ ដើម្បីវាយតម្លៃពីកម្ពស់របស់ខ្ញុំ។ ជាមួយពូជមនុស្ស នេះគឺជារឿងដ៏ពិបាកបំផុតក្នុងការដោះស្រាយ ហើយក៏ជាអ្វីដែលខ្ញុំស្អប់ និងខ្ពើមបំផុតផងដែរ។ តើឥឡូវនេះអ្នកមើលឃើញដែរឬទេ? វាដោយសារតែនេះគឺជានិស្ស័យរបស់សាតាំងដែលអាចមើលឃើញយ៉ាងច្បាស់បំផុត។ លើសពីនេះ ដោយព្រោះតែអ្នករាល់គ្នាមានកម្ពស់ទាបបែបនេះហើយ ទើបជារឿយៗ អ្នកធ្លាក់ទៅក្នុងផែនការដ៏ប៉ិនប្រសប់របស់សាតាំងនោះ។ អ្នកមិនអាចឈ្វេងយល់ពីផែនការទាំងនោះឡើយ! ខ្ញុំបានមានបន្ទូលប្រាប់អ្នករាល់គ្នាជាច្រើនដងឱ្យប្រុងប្រយ័ត្នគ្រប់ពេលវេលា និងនៅគ្រប់ទិដ្ឋភាព ដើម្បីកុំឱ្យសាតាំងមកបញ្ឆោតអ្នកបានឡើយ។ យ៉ាងណាមិញ អ្នករាល់គ្នាមិនស្ដាប់ឡើយ ហើយបែរជាព្រងើយកន្ដើយចំពោះអ្វីដែលខ្ញុំមានបន្ទូលយ៉ាងសប្បាយទៅវិញ។ ជាលទ្ធផល អ្នកត្រូវជួបការបាត់បង់នៅក្នុងជីវិត ហើយបន្ទាប់មក វាយឺតពេលនឹងត្រូវស្ដាយក្រោយហើយ។ តើវានឹងមិនមែនជាគំនិតដ៏ល្អទេឬសម្រាប់អ្នកក្នុងការទទួលយកការនេះទុកជាមេរៀនសម្រាប់ការស្វែងរកនាពេលអនាគតរបស់អ្នក? ខ្ញុំមានបន្ទូលទៅកាន់អ្នក! ការមានទំនោរទៅរកភាពអវិជ្ជមាននឹងនាំមកនូវការខាតបង់ចំពោះជីវិតរបស់អ្នកនៅក្នុងសភាពធ្ងន់ធ្ងរបំផុត។ ដោយដឹងអំពីការនេះ តើវាមិនទាន់ដល់ពេលដែលអ្នកត្រូវភ្ញាក់ខ្លួនទេឬ?

មនុស្សចង់បានលទ្ធផលភ្លាមៗ ដោយខ្វះនូវភាពអត់ធ្មត់ ហើយពួកគេមើលឃើញអ្វីដែលត្រឹមត្រូវនៅចំពោះមុខពួកគេប៉ុណ្ណោះ។ នៅពេលដែលខ្ញុំមានបន្ទូលថា ខ្ញុំបានចាប់ផ្ដើមដាក់ទោសអស់អ្នកដែលកាន់អំណាច អ្នករាល់គ្នាកាន់តែអន្ទះអន្ទែងខ្លាំង ដោយសួរថា៖ «ហេតុអ្វីបានជាមនុស្សទាំងនោះនៅតែកាន់អំណាចទៀត? តើនេះមិនមានន័យថា ព្រះបន្ទូលរបស់ព្រះជាម្ចាស់គ្មានខ្លឹមសារទេឬ?» សញ្ញាណរបស់មនុស្សកប់ជ្រៅពេកហើយ! អ្នកមិនយល់អំពីអត្ថន័យនៃអ្វីដែលខ្ញុំមានបន្ទូលឡើយ។ មនុស្សដែលខ្ញុំដាក់ទោសគឺជាមនុស្សអាក្រក់ ជាអ្នកដែលបំពានលើខ្ញុំ និងអស់អ្នកដែលមិនស្គាល់ខ្ញុំ ហើយខ្ញុំព្រងើយកន្ដើយចំពោះអស់អ្នកដែលគ្រាន់តែជឿខ្ញុំ ដោយមិនស្វែងរកសេចក្តីពិត។ អ្នកពិតជាល្ងង់ខ្លៅណាស់! អ្នកមិនបានយល់អំពីអ្វីដែលខ្ញុំបានមានបន្ទូលសូម្បីតែបន្ដិច! យ៉ាងណាមិញ អ្នករាល់គ្នានៅតែទះខ្នងខ្លួនឯងតិចៗ ដោយគិតថា អ្នកបានពេញវ័យហើយ គិតថា អ្នកយល់ការហើយ និងគិតទៀតថា អ្នកអាចយល់ពីបំណងព្រះហឫទ័យរបស់ខ្ញុំហើយ។ ជារឿយៗ ខ្ញុំមានបន្ទូលថា គ្រប់កិច្ចការ និងគ្រប់រឿងត្រូវតែបម្រើដល់ព្រះគ្រីស្ទ ប៉ុន្តែតើអ្នកយល់អំពីព្រះបន្ទូលទាំងនេះយ៉ាងពិតប្រាកដឬទេ? តើអ្នកយល់អំពីអត្ថន័យរបស់វាយ៉ាងពិតប្រាកដឬទេ? តើអ្នកដឹងអំពីអត្ថន័យរបស់វាយ៉ាងពិតប្រាកដឬទេ? ខ្ញុំបានមានបន្ទូលកាលពីមុនថា ខ្ញុំមិនប្រញាប់ប្រញាល់ដាក់ទោសនរណាម្នាក់ឡើយ។ មនុស្សគ្រប់រូបនៅក្នុងចក្កវាឡដើរតាមការរៀបចំដ៏ត្រឹមត្រូវរបស់ខ្ញុំ។ អស់អ្នកដែលជាកម្មវត្ថុនៃការដាក់ទោសរបស់ខ្ញុំ អស់អ្នកដែលបម្រើដល់ព្រះគ្រីស្ទ (ជាអ្នកដែលខ្ញុំនឹងមិនសង្រ្គោះឡើយ) អស់អ្នកដែលត្រូវបានរើសតាំងដោយខ្ញុំ និងអស់អ្នកដែលត្រូវបានរើសតាំតែក្រោយមកនឹងត្រូវផាត់ចោល ពោលគឺខ្ញុំក្ដាប់ពួកគេទាំងអស់នេះនៅក្នុងព្រះហស្តរបស់ខ្ញុំ ដោយមិនចាំបាច់លើកឡើងអំពីអ្នក ដែលជាម្នាក់នៃពួករើសតាំងដែលខ្ញុំស្គាល់កាន់តែច្បាស់នោះឡើយ។ គ្រប់កិច្ចការដែលខ្ញុំធ្វើនៅក្នុងអំឡុងពេលនៃដំណាក់កាលនេះ និងដំណាក់កាលបន្ទាប់គឺជាការធ្វើតាមការរៀបចំប្រកបដោយព្រះប្រាជ្ញាញាណរបស់ខ្ញុំ។ អ្នកមិនត្រូវធ្វើការរៀបចំទុកជាមុនសម្រាប់ខ្ញុំឡើយ។ ចូរគ្រាន់តែរង់ចាំ ហើយរីករាយចុះ! នេះគឺជាអ្វីមួយដែលអ្នកស័ក្ដិសមនឹងទទួលបាន។ ខ្ញុំគ្រប់គ្រងលើអ្វីដែលជារបស់ខ្ញុំ ហើយខ្ញុំមិនអនុគ្រោះដោយស្រួលចំពោះអស់អ្នកដែលហ៊ានរអ៊ូរទាំ ឬមានទស្សនៈផ្សេងអំពីខ្ញុំឡើយ។ ជារឿយៗ សព្វថ្ងៃនេះ ខ្ញុំមានសេចក្តីក្រោធ ហើយជាមួយកម្មវិធីនៃបញ្ញត្តិរដ្ឋបាលដែលខ្ញុំបានរៀបចំកំពុងតែវិវឌ្ឍមកដល់ដំណាក់កាលនេះ។ ចូរកុំស្មានថា ខ្ញុំគ្មានអារម្មណ៍នោះឡើយ។ ដូចជាខ្ញុំបានមានបន្ទូលកាលពីមុនអ៊ីចឹង នេះគឺដោយសារតែគ្មានវត្ថុ បុគ្គល ឬព្រឹត្តិការណ៍ណាមួយហ៊ានរារាំងដល់ការបោះជំហានទៅមុខរបស់ខ្ញុំឡើយ។ ខ្ញុំធ្វើតាមអ្វីដែលខ្ញុំមានបន្ទូល ហើយនេះជាលក្ខណៈរបស់ខ្ញុំ។ ជាងនេះទៅទៀត នេះគឺជាការបង្ហាញជាក់ស្ដែងបំផុតអំពីនិស្ស័យរបស់ខ្ញុំ។ ខ្ញុំប្រព្រឹត្តចំពោះមនុស្សទាំងអស់ដូចគ្នា ដ្បិតអ្នកទាំងអស់គ្នាសុទ្ធតែជាពួកកូនប្រុសរបស់ខ្ញុំ ហើយខ្ញុំស្រឡាញ់អ្នករាល់គ្នា។ តើឪពុកណាដែលមិនទទួលខុសត្រូវចំពោះជីវិតកូនប្រុសរបស់ខ្លួននោះ? តើឪពុកណាដែលមិនខំប្រឹងធ្វើការ ទាំងថ្ងៃទាំងយប់សម្រាប់អនាគតកូនប្រុសរបស់ខ្លួនទៅ? នៅក្នុងចំណោមអ្នករាល់គ្នា តើនរណាទទួលស្គាល់អំពីការនេះ? តើនរណាអាចបង្ហាញការគិតគូរដល់ព្រះហឫទ័យរបស់ខ្ញុំទៅ? អ្នករាល់គ្នាគិតតែធ្វើផែនការ និងការរៀបចំសម្រាប់សេចក្តីសប្បាយខាងសាច់ឈាមផ្ទាល់ខ្លួនរបស់អ្នក ហើយអ្នកមិនដឹងទាល់តែសោះអំពីអ្វីៗដែលចេញពីព្រះហឫទ័យរបស់ខ្ញុំ។ ខ្ញុំព្រួយព្រះទ័យចំពោះអ្នករាល់គ្នាសឹងតែប្រេះព្រះឱរាទៅហើយ ប៉ុន្តែអ្នករាល់គ្នានៅតែចង់បានសេចក្ដីសប្បាយខាងសាច់ឈាម ដោយគិតតែរឿងស៊ីផឹក ដេក និងដេរប៉ាក់ទៀត។ តើអ្នករាល់គ្នាមិនមានមនសិការសូម្បីតែបន្ដិចទេឬ? បើបែបនេះមែន នោះអ្នកគឺជាសត្វតិរច្ឆាននៅក្នុងសម្លៀកបំពាក់ជាមនុស្សប៉ុណ្ណោះ។ អ្វីដែលខ្ញុំមានបន្ទូលនេះមិនហួសហេតុពេកទេ ហើយអ្នកគួរតែអាចទ្រាំទ្រនឹងព្រះបន្ទូលទាំងនេះបាន។ នេះគឺជាវិធីដ៏ល្អបំផុត ដើម្បីសង្រ្គោះអ្នករាល់គ្នា ហើយទោះបីធ្វើបែបនេះក៏ដោយ ក៏នេះជាកន្លែងដែលព្រះប្រាជ្ញាញាណរបស់ខ្ញុំស្ថិតនៅដែរ៖ វាយប្រហារចំណុចខ្សោយស្លាប់រស់របស់សាតាំង បង្ក្រាបវាទាំងស្រុង ហើយបំផ្លាញវាចោលតែម្ដង។ ដរាបណាអ្នកប្រែចិត្ត ហើយប្រាកដថា អ្នកពឹងអាងលើខ្ញុំ ដើម្បីលុបបំបាត់ធម្មជាតិចាស់របស់អ្នក និងសម្ដែងចេញនូវរូបភាពជាមនុស្សថ្មីម្នាក់ នោះខ្ញុំនឹងសព្វព្រះហឫទ័យទាំងស្រុង ដ្បិតនេះជាអត្ថន័យក្នុងការសម្ដែងចេញនូវភាពជាមនុស្សធម្មតា និងធ្វើបន្ទាល់អំពីព្រះនាមរបស់ខ្ញុំ។ គ្មានអ្វីមួយធ្វើឱ្យខ្ញុំសប្បាយព្រះហឫទ័យជាងនេះទៀតឡើយ។

អ្នកត្រូវតែបន្តនៅកៀកកិតជិតខ្ញុំជានិច្ច។ វាស្ដែងឱ្យឃើញយ៉ាងច្បាស់ថា ជំហានរបស់ខ្ញុំកំពុងតែឈានទៅមុខយ៉ាងរហ័សពីមួយថ្ងៃទៅមួយថ្ងៃ។ បើអ្នកខ្វះការប្រកបគ្នាខាងវិញ្ញាណសូម្បីតែមួយភ្លែត នោះការជំនុំជម្រះរបស់ខ្ញុំនឹងត្រូវធ្លាក់ទៅលើអ្នកភ្លាមៗមិនខាន។ មកដល់ចំណុចនេះ អ្នកទទួលបានការយល់ដឹងយ៉ាងជ្រាលជ្រៅហើយ។ ខ្ញុំវាយផ្ចាលអ្នក មិនមែនដោយសារតែខ្ញុំមិនស្រឡាញ់អ្នកឡើយ។ ផ្ទុយទៅវិញ ខ្ញុំប្រៀនប្រដៅអ្នកចេញពីសេចក្តីស្រឡាញ់វិញទេ។ បើមិនដូច្នោះទេ អ្នកនឹងមិនចម្រើនឡើង ហើយអ្នកនឹងត្រូវខូចខ្លួនក្លាយជាអាក្រក់ ដោយគ្មានការជួយរារាំងពីព្រះវិញ្ញាណបរិសុទ្ធឡើយ។ ការនេះកាន់តែបង្ហាញពីព្រះប្រាជ្ញាញាណរបស់ខ្ញុំថែមទៀត។


ជំពូកទី ៦២

ការយល់ពីបំណងព្រះហឫទ័យរបស់ខ្ញុំ មិនមែនគ្រាន់តែដើម្បីឱ្យអ្នកអាចដឹងពីព្រះបន្ទូលនេះប៉ុណ្ណោះទេ ប៉ុន្តែអ្នកអាចប្រព្រឹត្ដដោយស្របតាមចេតនារបស់ខ្ញុំ។ មនុស្សមិនយល់ពីដួងព្រះហឫទ័យរបស់ខ្ញុំនោះទេ។ នៅពេលដែលខ្ញុំមានបន្ទូលថាទិសដៅនៅទិសខាងកើត ពួកគេមិនអាចធ្វើតាម ប៉ុន្ដែមានចេតនា ហើយងឿងឆ្ងល់ថា៖ «តើនោះពិតជាខាងកើតទេ? ប្រហែលជាវាមិនមែនទេ។ ខ្ញុំមិនអាចធ្វើការនោះដោយគ្រាន់តែមានសេចក្កីជំនឿនោះទេ ខ្ញុំត្រូវរកមើលដោយខ្លួនឯង។» បែបនេះគឺជាលក្ខណៈដែលអ្នករាល់គ្នាជាមនុស្ស ពិបាកក្នុងការដោះស្រាយ។ អ្នកមិនដឹងថាការចុះចូលដ៏ពិតប្រាកដជាអ្វីទេ។ នៅពេលដែលអ្នកដឹងពីបំណងព្រះហឫទ័យរបស់ខ្ញុំ ចូរគិតគូរធ្វើការនោះចុះ កុំគ្រាន់តែគិតអី! អ្នកតែងតែទទួលយកខ្លះៗនូវអ្វីដែលខ្ញុំមានបន្ទូល ហើយអ្នកមានវិធីមិនសមហេតុផលក្នុងការទទួលយកវា។ តើធ្វើដូចម្តេចទើបអាចទទួលបានការយល់ដឹងពិតប្រាកដទៅ? អ្នកមិនដែលចូលទៅក្នុងព្រះបន្ទូលរបស់ខ្ញុំនោះទេ។ ដូចដែលខ្ញុំបានមានបន្ទូលពីមុន អ្វីដែលខ្ញុំចង់បានគឺភាពប្រសើរបំផុតចំពោះមនុស្ស ជាជាងភាពអស្ចារ្យនៅក្នុងតួលេខរបស់ពួកគេ។ អ្នកណាដែលមិនផ្តោតលើការចូលទៅក្នុងព្រះបន្ទូលរបស់ខ្ញុំ មិនសមជាទាហានដ៏ល្អរបស់ព្រះគ្រីស្ទទេ ផ្ទុយទៅវិញពួកគេដើរតួជាកញ្ជះរបស់សាតាំង ហើយរំខានដល់កិច្ចការរបស់ខ្ញុំ។ ចូរកុំគិតថានេះជារឿងតូចតាចឡើយ។ អ្នកណាដែលរំខានដល់កិច្ចការរបស់ខ្ញុំ គឺបំពានលើបញ្ញត្ដិរដ្ឋបាលរបស់ខ្ញុំ ហើយខ្ញុំដឹងច្បាស់ថាខ្ញុំនឹងប្រៀនប្រដៅចំពោះមនុស្សបែបនេះយ៉ាងធ្ងន់ធ្ងរ។ នេះមានន័យថា ចាប់ពីពេលនេះតទៅ ប្រសិនបើអ្នកងាកចេញពីខ្ញុំមួយរយៈ នោះការជំនុំជម្រះនឹងកើតមានចំពោះអ្នក។ ប្រសិនបើអ្នកមិនជឿលើព្រះបន្ទូលខ្ញុំ នោះចូរមើលដោយខ្លួនឯងថាតើការដែលរស់នៅក្នុងពន្លឺនៃព្រះភក្រ្តរបស់ខ្ញុំ និងការដែលត្រូវចាកចេញពីខ្ញុំ វាមានសភាពយ៉ាងដូចម្ដេច។

ខ្ញុំមិនបារម្ភទេប្រសិនបើអ្នកមិនរស់នៅក្នុងវិញ្ញាណ។ កិច្ចការរបស់ខ្ញុំបានវិវត្តដល់ដំណាក់កាលបច្ចុប្បន្ន ដូច្នេះតើអ្នកអាចធ្វើអ្វីបាន? ចូរកុំបារម្ភឡើយ ព្រោះអ្វីដែលខ្ញុំធ្វើមានជំហានរបស់វា ហើយខ្ញុំនឹងធ្វើកិច្ចការរបស់ខ្ញុំដោយខ្លួនឯង។ នៅពេលដែលខ្ញុំធ្វើសកម្មភាព គ្រប់ទាំងអស់មានបានការជឿជាក់ទាំងស្រុង ប្រសិនបើមិនអ៊ីចឹងទេ ខ្ញុំនឹងវាយផ្ចាលពួកគេយ៉ាងធ្ងន់ធ្ងរទ្វេដង ដែលបន្ថែមលើបញ្ញត្ដិរដ្ឋបាលរបស់ខ្ញុំ។ វាអាចមើលឃើញថា បញ្ញត្ដិរដ្ឋបាលរបស់ខ្ញុំបានចាប់ផ្តើមប្រកាសឱ្យប្រើ និងអនុវត្តរួចហើយ ហើយមិនត្រូវបានលាក់បាំងទៀតទេ។ អ្នកត្រូវតែមើលឱ្យច្បាស់! អ្វីៗគ្រប់យ៉ាងទាក់ទងនឹងបញ្ញត្ដិរដ្ឋបាលរបស់ខ្ញុំ ហើយអ្នកណាដែលរំលោភបំពាន នឹងរងការបាត់បង់។ នេះមិនមែនជាបញ្ហាតូចទេ។ តើអ្នករាល់គ្នាមានការយល់ដឹងខ្លះៗអំពីរឿងនេះទេ? តើអ្នកឃើញការនេះដោយភាពច្បាស់លាស់ទេ? ខ្ញុំនឹងចាប់ផ្តើមធ្វើការប្រកបគ្នា៖ ប្រជាជាតិទាំងអស់ និងមនុស្សទាំងអស់នៅលើពិភពលោក ត្រូវបានគ្រប់គ្រងដោយព្រះហស្ដរបស់ខ្ញុំ ហើយមិនថាពួកគេជឿលើសាសនាអ្វីក៏ដោយ ពួកគេត្រូវតែត្រឡប់ទៅកាន់បល្ល័ង្ករបស់ខ្ញុំវិញ។ ជាការពិត អ្នកខ្លះដែលទទួលការជំនុំជម្រះ នឹងត្រូវបោះចូលទៅក្នុងជង្ហុកធំ (ជាវត្ថុដែលត្រូវបំផ្លាញចោល ដែលនឹងត្រូវដុតឆេះទាំងស្រុង ហើយនឹងមិនមាននៅទៀតទេ) ខណៈដែលអ្នកខ្លះទៀត ដែលត្រូវបានបានជំនុំជម្រះ នឹងទទួលយកព្រះនាមខ្ញុំ ហើយក្លាយជាមនុស្សនៃនគររបស់ខ្ញុំ (ដែលពួកគេនឹងរីករាយតែរយៈពេលមួយពាន់ឆ្នាំប៉ុណ្ណោះ)។ យ៉ាងណាក៏ដោយ អ្នករាល់គ្នានឹងកាន់ដំណែងជាស្ដេចជាមួយខ្ញុំជារៀងរហូត ហើយដោយសារតែអ្នករាល់គ្នាបាន រងទុក្ខជំនួសខ្ញុំកាលពីមុន ខ្ញុំនឹងជំនួសការរងទុក្ខរបស់អ្នករាល់គ្នាដោយព្រះពរដែលខ្ញុំនឹងផ្តល់ដល់អ្នករាល់គ្នា ដោយគ្មានទីបញ្ចប់។ អស់អ្នកដែលជាប្រជារាស្ដ្ររបស់ខ្ញុំ នឹងគ្រាន់តែបន្តផ្តល់នូវការបម្រើចំពោះព្រះគ្រីស្ទ។ អ្វីដែលហៅថាការរីករាយនៅទីនេះ មិនត្រឹមតែមានន័យថាការរីករាយតែប៉ុណ្ណឹងទេ ប៉ុន្តែគឺជាការដែលមនុស្សទាំងនោះនឹងត្រូវបានរួចផុតពីគ្រោះមហន្តរាយផងដែរ។ នេះគឺជាអត្ថន័យខាងក្នុងនៃការទាមទាររបស់ខ្ញុំពីអ្នករាល់គ្នា ដែលឥឡូវនេះមានភាពតឹងរ៉ឹងណាស់ ហើយអ្វីគ្រប់យ៉ាងនាពេលនេះ ស្ថិតនៅក្នុងបញ្ញត្ដិរដ្ឋបាលរបស់ខ្ញុំ។ មូលហេតុនៃការនេះគឺថា ប្រសិនបើអ្នកមិនទទួលយកការបណ្តុះបណ្តាលរបស់ខ្ញុំទេ នោះនឹងមិនមានវិធីណាសម្រាប់ខ្ញុំក្នុងការផ្តល់ឱ្យអ្នករាល់គ្នានូវអ្វីដែលអ្នករាល់គ្នាទទួលបានមរតកនោះទេ។ សូម្បីបែបនេះក៏ដោយ អ្នករាល់គ្នាក៏នៅតែខ្លាចរងទុក្ខ ហើយខ្លាចថាព្រលឹងរបស់អ្នកនឹងត្រូវរងរបួស ដោយគិតតែពីសាច់ឈាម ហើយតែងតែរៀបចំ និងរៀបផែនការរបស់ខ្លួនជានិច្ច។ តើការរៀបចំរបស់ខ្ញុំសម្រាប់អ្នករាល់គ្នាមិនសមរម្យឬ? ហេតុអ្វីបានជាអ្នកបន្តធ្វើការរៀបចំដោយខ្លួនឯង? អ្នកនិយាយបង្កាច់ខ្ញុំហើយ! តើវាមិនអញ្ចឹងទេឬ? ខ្ញុំរៀបចំអ្វីមួយសម្រាប់អ្នក បន្ទាប់មកអ្នកបដិសេធវាទាំងស្រុង ហើយរៀបចំផែនការផ្ទាល់ខ្លួនរបស់អ្នក។

អ្នករាល់គ្នាទំនងជាប៉ិនប្រសប់ណាស់ ប៉ុន្តែក្នុងភាពពិត អ្នកមិនសង្កេតមើលពីព្រះហឫទ័យរបស់ខ្ញុំទេ។ ចូរស្តាប់ខ្ញុំ! ខ្ញុំពិតជាមិនមានបន្ទូលថា មានមនុស្សម្នាក់ក្នុងចំណោមអ្នក ដែលមានសមត្ថភាពក្នុងការបង្ហាញការយកចិត្តទុកដាក់ពិតប្រាកដចំពោះព្រះហឫទ័យរបស់ខ្ញុំទេ។ ទោះបីសកម្មភាពរបស់អ្នកអាចស្របតាមព្រះហឫទ័យរបស់ខ្ញុំក៏ដោយ ខ្ញុំនឹងមិនសរសើរអ្នកឡើយ។ នេះគឺជាវិធីសាស្រ្តនៃការសង្គ្រោះរបស់ខ្ញុំ។ ទោះបីជាយ៉ាងណាក៏ដោយ អ្នករាល់គ្នានៅតែមានការពេញចិត្តនៅពេលខ្លះ ហើយគិតពីខ្លួនឯងថាអស្ចារ្យដោយចាត់ទុកអ្នកដទៃទៀតតូចទាបជាងខ្លួន។ នេះគឺជាទិដ្ឋភាពមួយនៃនិស្ស័យពុករលួយរបស់មនុស្ស។ អ្នករាល់គ្នាទទួលស្គាល់នូវចំណុចនេះដែលខ្ញុំកំពុងធ្វើការនោះគឺមានភាពរាក់កំភែល។ ដើម្បីឱ្យមានការផ្លាស់ប្តូរពិតប្រាកដបាន អ្នកត្រូវតែចូលមកជិតខ្ញុំ។ ចូរប្រកបជាមួយខ្ញុំ ហើយខ្ញុំនឹងផ្តល់ព្រះគុណដល់អ្នក។ អ្នកខ្លះចង់អង្គុយដោយកំជិល ហើយច្រូតអ្វីដែលអ្នកផ្សេងបានសាបព្រោះ ដោយមានអារម្មណ៍ថា ដើម្បីស្លៀកពាក់ ពួកគេគ្រាន់តែត្រូវការលាតដៃ ហើយដើម្បីញ៉ាំ ពួកគេត្រូវការបើកមាត់របស់ពួកគេ រហូតសូម្បីតែរង់ចាំអ្នកដទៃទំពារអាហារ ហើយដាក់ចូលទៅក្នុងមាត់អោយទៀត មុនពេលពួកគេលេបវាចូល។ មនុស្សបែបនេះគឺជាមនុស្សល្ងីល្ងើបំផុត ចូលចិត្តហូបអ្វីដែលអ្នកដទៃទំពារអោយ។ នេះក៏ជាការបើកសម្ដែងឱ្យឃើញនូវភាពខ្ជិលច្រអូសរបស់មនុស្សផងដែរ។ ដោយបានឮនូវព្រះបន្ទូលទាំងនេះរបស់ខ្ញុំ អ្នកមិនត្រូវឆ្លងកាត់ការទាំងនេះទៀតទេ។ អ្នកនឹងធ្វើបានត្រឹមត្រូវ ដោយគ្រាន់តែយកចិត្តទុកដាក់ទ្វេដងឡើងវិញ ហើយមានតែធ្វើដូច្នេះទេ ដែលអ្នកនឹងបំពេញតាមបំណងព្រះហឫទ័យរបស់ខ្ញុំ។ នេះគឺជាប្រភេទនៃការចុះចូល និងការស្ដាប់បង្គាប់។


ជំពូកទី ៦៣

អ្នកត្រូវតែយល់ពីស្ថានភាពផ្ទាល់ខ្លួនរបស់អ្នក ហើយលើសពីនេះទៅទៀត ត្រូវតែច្បាស់អំពីផ្លូវដែលអ្នកត្រូវដើរ។ កុំចាំឱ្យខ្ញុំញ៉ឹងត្រចៀកអ្នក ហើយប្រាប់អ្នកនូវរឿងជាច្រើននោះឡើយ។ ខ្ញុំជាព្រះជាម្ចាស់ដែលសង្កេតមើលជម្រៅដួងចិត្តរបស់មនុស្ស ហើយខ្ញុំស្គាល់នូវរាល់ទាំងចិត្ត និងគំនិតរបស់អ្នក។ លើសពីនេះទៅទៀត ខ្ញុំយល់ពីទង្វើ និងឥរិយាបថរបស់អ្នក ប៉ុន្តែតើទាំងអស់នេះមានសេចក្ដីសន្យារបស់ខ្ញុំទេ? តើពួកវាទាំងអស់នោះមានផ្ទុកនូវបំណងព្រះហឫទ័យរបស់ខ្ញុំទេ? តើអ្នកពិតជាធ្លាប់ស្វែងរករបស់ទាំងនេះពីមុនមកទេ? តើអ្នកពិតជាបានចំណាយពេលវេលាណាមួយលើបញ្ហានេះទេ? តើអ្នកពិតជាបានប្រឹងប្រែងមែនទេ? ខ្ញុំមិនមែនកំពុងតែរិះគន់អ្នកទេ។ អ្នករាល់គ្នាពិតជាមិនបានអើពើនឹងរឿងនេះទេ! អ្នកតែងតែមានការភាន់ច្រឡំ ហើយមិនអាចមើលឃើញអ្វីច្បាស់ទេ។ តើអ្នកដឹងថាបុព្វហេតុនេះបណ្តាលមកពីមូលហេតុអ្វីទេ? នោះគឺមកពីគំនិតរបស់អ្នករាល់គ្នាមិនច្បាស់ ហើយសញ្ញាណរបស់អ្នកបានចាក់ឫសយ៉ាងមាំ។ លើសពីនេះទៅទៀត អ្នកមិនបានយកចិត្តទុកដាក់ចំពោះបំណងព្រះហឫទ័យរបស់ខ្ញុំទេ។ មនុស្សខ្លះនិយាយថា «តើទ្រង់អាចអះអាងយ៉ាងដូចម្តេចបានថាយើងខ្ញុំមិនបានយកចិត្តទុកដាក់នឹងបំណងព្រះហឫទ័យរបស់ទ្រង់? យើងខ្ញុំតែងតែព្យាយាមស្វែងយល់ពីបំណងព្រះហឫទ័យរបស់ទ្រង់ ប៉ុន្តែយើងខ្ញុំមិនដែលយល់នោះឡើយ ដូច្នេះតើយើងខ្ញុំគួរធ្វើដូចម្ដេចទៅ? តើទ្រង់ពិតជាអាចមានបន្ទូលបានថាយើងខ្ញុំមិនប្រឹងប្រែងយ៉ាងដូចម្ដេចកើត?» ខ្ញុំសូមសួរអ្នកដូច្នេះថា៖ តើអ្នកហ៊ានអះអាងថាអ្នកពិតជាស្មោះត្រង់ចំពោះខ្ញុំឬទេ? ហើយតើអ្នកណាហ៊ាននិយាយថាពួកគេលះបង់ខ្លួនគេចំពោះខ្ញុំ ដោយស្មោះអស់ពីចិត្តនោះ? ខ្ញុំខ្លាចថាគ្មានអ្នកណាម្នាក់ក្នុងចំណោមអ្នករាល់គ្នាអាចនិយាយរឿងនេះបានឡើយ ព្រោះខ្ញុំមិនចាំបាច់មានបន្ទូលទេ គឺគ្រប់គ្នាក្នុងចំណោមអ្នករាល់គ្នាមានជម្រើសផ្ទាល់ខ្លួន មានការចូលចិត្តផ្ទាល់ខ្លួន ហើយលើសពីនេះទៅទៀត គឺអ្នកមានបំណងរបស់ខ្លួនផ្ទាល់។ ចូរកុំបោកបញ្ឆោតឡើយ! ខ្ញុំបានយល់យ៉ាងច្បាស់អំពីជម្រៅដួងចិត្តរបស់អ្នករាល់គ្នាតាំងពីយូរយារមកហើយ។ តើខ្ញុំចាំបាច់នៅតែបញ្ជាក់ពីបញ្ហានេះឬ? អ្នកត្រូវតែពិនិត្យមើលឱ្យគ្រប់ជ្រុងជ្រោយ (ចិត្ត និងគំនិតរបស់អ្នក គ្រប់យ៉ាងដែលអ្នកនិយាយ គ្រប់ពាក្យសម្ដី គ្រប់បំណងប្រាថ្នា និងការលើកទឹកចិត្តដែលនៅពីក្រោយទង្វើគ្រប់យ៉ាងដែលអ្នកធ្វើ)។ តាមវិធីនេះ អ្នកនឹងយល់ដឹងអ្វីៗគ្រប់យ៉ាង។ លើសពីនេះទៅទៀត អ្នកនឹងអាចភ្ជាប់ខ្លួនឯងជាមួយសេចក្ដីពិតដ៏ពេញលេញ។

ប្រសិនបើខ្ញុំមិនបានប្រាប់អ្នករាល់គ្នាអំពីរឿងបែបនេះទេ អ្នករាល់គ្នានឹងនៅតែមានការភាន់ច្រឡំ ដោយមានក្តីប្រាថ្នាចង់បានការសប្បាយខាងលោកិយពេញមួយថ្ងៃ ព្រមទាំងគ្មានបំណងសម្ដែងការយកចិត្តទុកដាក់ចំពោះព្រះហឫទ័យរបស់ខ្ញុំឡើយ។ ខ្ញុំតែងតែប្រើព្រះហស្ដជាទីស្រឡាញ់របស់ខ្ញុំ ដើម្បីជួយសង្រ្គោះអ្នករាល់គ្នាជានិច្ច។ តើអ្នករាល់គ្នាដឹងទេ? តើអ្នករាល់គ្នាបានដឹងហើយឬនៅ? ខ្ញុំស្រឡាញ់អ្នកដោយស្មោះ។ តើអ្នកហ៊ាននិយាយថាអ្នកស្រឡាញ់ខ្ញុំដោយស្មោះទេ? ចូរសួរខ្លួនឯងជារឿយៗដូច្នេះថា៖ តើអ្នកពិតជាអាចមកចំពោះព្រះភក្ត្រខ្ញុំ ដើម្បីថ្វាយគ្រប់ទាំងសកម្មភាពរបស់អ្នក ឱ្យខ្ញុំពិនិត្យមើលបានទេ? តើអ្នកពិតជាអាចឱ្យខ្ញុំពិនិត្យមើលរាល់សកម្មភាពរបស់អ្នកបានទេ? ខ្ញុំនិយាយថាអ្នកត្រូវបានធ្វើឱ្យខូចសីលធម៌ហើយ ហើយអ្នកក៏ចាប់ផ្តើមការការពារខ្លួនរបស់អ្នកដែរ។ ការជំនុំជម្រះរបស់ខ្ញុំកើតមានលើអ្នក។ ឥឡូវនេះ អ្នកគួរតែភ្ញាក់ដឹងខ្លួនចំពោះសេចក្ដីពិតហើយ! អ្វីដែលខ្ញុំមានព្រះបន្ទូល គឺជាសេចក្តីពិត។ ព្រះបន្ទូលរបស់ខ្ញុំចង្អុលបង្ហាញពីស្ថានភាពជាក់ស្តែងដែលនៅក្នុងខ្លួនឯង។ ឱ! មនុស្សជាតិអើយ! អ្នកពិបាកដោះស្រាយជាមួយណាស់។ មានតែពេលខ្ញុំចង្អុលបង្ហាញនូវស្ថានភាពជាក់ស្តែងរបស់អ្នកទេ ទើបអ្នកព្រមទទួលយកនូវព្រះបន្ទូលរបស់ខ្ញុំដោយស្មោះអស់ពីចិត្ត។ ប្រសិនបើខ្ញុំមិនបានធ្វើដូច្នេះទេ នោះអ្នករាល់គ្នានឹងតែងតែប្រកាន់ខ្ជាប់នូវផ្នត់គំនិតដែលហួសសម័យរបស់អ្នក ហើយប្រកាន់ខ្ជាប់នូវរបៀបគិតរបស់អ្នក ដោយស្មានថាគ្មានអ្នកណាម្នាក់នៅលើផែនដីនេះឆ្លាតជាងអ្នកឡើយ។ ត្រង់ចំណុចនេះ តើអ្នកមិនមែនជាមនុស្សដែលរាប់ខ្លួនឯងជាសុចរិតទេឬអី? តើអ្នកមិនមែនបណ្ដោយខ្លួនឱ្យទៅជាមនុស្សដែលមានមោទនភាពលើខ្លួនឯងជ្រុល ពេញចិត្តខ្លួនឯង ក្អេងក្អាង និងអួតខ្លួនទេឬ? ឥឡូវនេះ អ្នកគួរតែទទួលស្គាល់រឿងនេះហើយ! នៅពេលនេះ អ្នកមិនគួរគិតថាខ្លួនឯងឆ្លាត ឬអស្ចារ្យនោះទេ។ ផ្ទុយទៅវិញ អ្នកត្រូវតែដឹងជានិច្ចអំពីចំណុចខ្វះខាត និងចំណុចខ្សោយរបស់ខ្លួនឯង។ តាមវិធីនេះ ការតាំងចិត្តរបស់អ្នក ដើម្បីស្រឡាញ់ខ្ញុំនឹងមិនថមថយឡើយ ហើយផ្ទុយទៅវិញ អ្នកនឹងកាន់តែរឹងមាំឡើងៗ ហើយស្ថានភាពរបស់អ្នកនឹងកាន់តែប្រសើរឡើងថែមទៀត។ សំខាន់ជាងនេះទៅទៀត ជីវិតរបស់អ្នកនឹងរីកចម្រើនទៅមុខជារៀងរាល់ថ្ងៃ។

នៅពេលដែលអ្នកយល់ពីព្រះហឫទ័យរបស់ខ្ញុំ អ្នកនឹងស្គាល់ខ្លួនឯង ដោយទទួលបាននូវការយល់ដឹងកាន់តែច្បាស់អំពីខ្ញុំ ហើយមានការរីកចម្រើនបន្ថែមទៀតនៅក្នុងភាពច្បាស់លាស់របស់អ្នកអំពីខ្ញុំ។ បច្ចុប្បន្ននេះ ប្រសិនបើមានអ្នកណាម្នាក់មិនអាចសម្រេចបាននូវភាពប្រាកដប្រជាអំពីខ្ញុំកៅសិបភាគរយទេ ហើយផ្ទុយទៅវិញនៅតែបន្តឡើងមួយនាទី ហើយមួយនាទីក្រោយមកធ្លាក់ចុះមកវិញ ម្ដងក្ដៅ ម្ដងត្រជាក់ នោះខ្ញុំសូមមានបន្ទូលប្រាប់ថាមនុស្សនោះគឺជាម្នាក់ដែលនឹងត្រូវបោះចោលជាប្រាកដ។ ដប់ភាគរយទៀតដែលនៅសល់ ស្ថិតនៅលើការបំភ្លឺ និងការធ្វើឱ្យយល់ច្បាស់របស់ខ្ញុំទាំងស្រុង ហើយតាមរយៈចំណុចទាំងនេះ មនុស្សអាចសម្រេចបាននូវភាពប្រាកដប្រជាមួយរយភាគរយអំពីខ្ញុំ។ ឥឡូវនេះ សព្វថ្ងៃនេះ គឺថាតើមានមនុស្សប៉ុន្មាននាក់ទៅដែលអាចសម្រេចបានការយល់ដឹងកម្រិតនេះនោះ? ខ្ញុំតែងតែបើកសម្ដែងនូវបំណងព្រះហឫទ័យរបស់ខ្ញុំដល់អ្នក និងអារម្មណ៍នៃជីវិតដែលមានជាប្រចាំនៅក្នុងខ្លួនឯង។ ដូច្នេះ ហេតុអ្វីបានជាអ្នកមិនធ្វើឱ្យស្របតាមព្រះវិញ្ញាណ? តើអ្នកខ្លាចធ្វើខុសមែនទេ? បើដូច្នេះ ហេតុអ្វីបានជាអ្នកមិនផ្តោតទៅលើការបណ្តុះបណ្តាល? ខ្ញុំសូមមានបន្ទូលប្រាប់អ្នកថា មនុស្សមិនអាចយល់ពីបំណងព្រះហឫទ័យរបស់ខ្ញុំ ដោយគ្រាន់តែព្យាយាមម្តង ឬពីរដងបាននោះទេ។ ពួកគេត្រូវតែឆ្លងកាត់ដំណើរការមួយ។ ខ្ញុំបានចង្អុលបង្ហាញរឿងនេះជាច្រើនលើកច្រើនសារមកហើយ ដូច្នេះហេតុអ្វីបានជាអ្នកមិនអនុវត្តតាម? តើអ្នកមិនគិតថាអ្នកកំពុងតែមិនស្តាប់បង្គាប់ទេឬ? អ្នកចង់បញ្ចប់អ្វីៗគ្រប់យ៉ាងភ្លាមៗ ហើយមិនដែលមានឆន្ទៈក្នុងការខិតខំប្រឹងប្រែង ឬចំណាយពេលវេលាទៅលើអ្វីមួយម្ដងណាឡើយ។ អ្នកពិតជាមនុស្សល្ងីល្ងើមែន ហើយលើសពីនេះទៅទៀត អ្នកល្ងង់ខ្លៅណាស់!

តើអ្នករាល់គ្នាមិនដឹងទេឬថា ខ្ញុំតែងតែមានបន្ទូលអំពីរឿងជាច្រើន ដោយមិនប្រើព្រះបន្ទូលចំៗ? ហេតុអ្វីបានជាអ្នកនៅតែល្ងង់ នៅតែស្ពឹក ហើយនៅតែមិនឆ្លាតដូច្នេះ? អ្នកគួរតែពិនិត្យមើលខ្លួនឯងឱ្យកាន់តែច្បាស់ថែមទៀត ហើយប្រសិនបើមានអ្វីដែលអ្នកមិនយល់ អ្នកគួរតែមកនៅចំពោះព្រះភក្រ្តខ្ញុំឱ្យបានញឹកញាប់។ ខ្ញុំសូមប្រាប់អ្នកទៅចុះថា៖ គោលបំណងរបស់ខ្ញុំដែលមានបន្ទួលបែបនេះ ឬបែបនោះ គឺដើម្បីនាំអ្នករាល់គ្នាមកនៅចំពោះព្រះភក្ត្រខ្ញុំ។ អស់រយៈពេលយូរយ៉ាងនេះហើយ ហេតុអ្វីបានជាអ្នករាល់គ្នានៅតែមិនដឹងរឿងនេះ? តើដោយសារតែព្រះបន្ទូលរបស់ខ្ញុំឬ ទើបបានធ្វើឱ្យអ្នករាល់គ្នាយល់ច្រឡំទាំងស្រុង? ឬមួយក៏មកពីអ្នករាល់គ្នាមិនបានយកចិត្តទុកដាក់នឹងព្រះបន្ទូលរបស់ខ្ញុំទេ? នៅពេលអ្នករាល់គ្នាអានព្រះបន្ទូលរបស់ខ្ញុំ អ្នកទទួលបានការយល់ដឹងដ៏ល្អអំពីខ្លួនឯង ហើយអ្នកបន្តនិយាយថាអ្នកជំពាក់ខ្ញុំ និងមិនអាចយល់ពីបំណងព្រះហឫទ័យរបស់ខ្ញុំបានឡើយ។ ចុះក្រោយមកទៀត តើនឹងទៅជាយ៉ាងណា? វាហាក់ដូចជាអ្នកគ្មានអ្វីដែលត្រូវធ្វើជាមួយនឹងរឿងទាំងនេះឡើយ គឺដូចជាអ្នកមិនមែនជាមនុស្សដែលជឿលើព្រះជាម្ចាស់ទេ។ តើអ្នកមិនមែនកំពុងតែទទួលព័ត៌មានលឿនពេក ដោយមិនបានទុកពេលវេលាឱ្យខ្លួនឯង ដើម្បីស្វែងយល់ពីវាទេឬអី? នៅពេលដែលអ្នករីករាយនឹងព្រះបន្ទូលរបស់ខ្ញុំ វាប្រៀបបានទៅនឹងអ្នកគ្រាន់តែកំពុងគយគន់មើលបុប្ផាបានតែមួយភ្លែតប៉ុណ្ណោះនៅពេលអ្នកជិះសេះ។ អ្នកមិនដែលព្យាយាមស្វែងយល់ឱ្យបានច្បាស់អំពីព្រះបន្ទូលរបស់ខ្ញុំ ថាតើខ្ញុំមានបំណងព្រះហឫទ័យយ៉ាងណានោះទេ។ នេះហើយជាចរិតរបស់មុនស្ស៖ ពួកគេតែងតែចូលចិត្តបង្ហាញថាខ្លួនឯងបន្ទាបខ្លួន។ មនុស្សបែបនេះគឺជាប្រភេទមនុស្សដែលគួរឱ្យស្អប់បំផុត។ នៅពេលពួកគេបានប្រកបគ្នាជាមួយអ្នកដទៃ ពួកគេតែងតែចូលចិត្តចែករំលែកចំណេះដឹងរបស់ខ្លួន នៅចំពោះមុខមនុស្សដទៃទៀត ធ្វើឱ្យអ្នកផ្សេងទៀតឃើញថាពួកគេជាមនុស្សដែលបង្ហាញពីការយកចិត្តទុកដាក់ចំពោះបន្ទុករបស់ខ្ញុំ ដែលការពិត ពួកគេគឺជាមនុស្សល្ងង់ខ្លៅបំផុត។ (ពួកគេមិនប្រកបអំពីការយល់ឃើញពិត ឬចំណេះដឹងពិតរបស់ពួកគេអំពីខ្ញុំ ជាមួយនឹងបងប្អូនរបស់ខ្លួនឡើយ ផ្ទុយទៅវិញ ពួកគេគ្រាន់តែបង្ហាញឱ្យឃើញអំពីខ្លួនពួកគេ និងបង្អួតខ្លួននៅចំពោះមុខមនុស្សផ្សេងទៀតប៉ុណ្ណោះ។ ខ្ញុំស្អប់មនុស្សបែបនេះខ្លាំងណាស់ ព្រោះពួកគេបង្ខូចព្រះនាម និងបង្អាប់បង្អោនខ្ញុំ។)

ខ្ញុំតែងធ្វើឱ្យមានការឫទ្ធបារមីដ៏ធំបំផុតរបស់ខ្ញុំស្តែងចេញមកយ៉ាងច្បាស់នៅក្នុងខ្លួនរាល់គ្នា។ តើអ្នករាល់គ្នាមិនបានឃើញការអស្ចារ្យទាំងនោះទេឬ? អ្វីដែលគេហៅថា «ការពិត» នោះ ត្រូវបានបង្ហាញឱ្យឃើញដោយអ្នកណាដែលស្រឡាញ់ខ្ញុំដោយស្មោះ។ តើអ្នករាល់គ្នាមិនបានឃើញវាទេ? តើនេះមិនមែនជាភ័ស្តុតាងល្អបំផុត ដែលធ្វើឱ្យអ្នករាល់គ្នាអាចស្គាល់ខ្ញុំទេឬ? តើវាមិនបានធ្វើជាស្មរបន្ទាល់យ៉ាងប្រសើរសម្រាប់ខ្ញុំទេឬ? ក៏ប៉ុន្តែ អ្នករាល់គ្នាមិនទទួលស្គាល់វាទេ។ ចូរប្រាប់ខ្ញុំមក៖ តើអ្នកណារស់នៅក្នុងភាពជាក់ស្ដែងនៅលើផែនដីដែលគ្មានសណ្តាប់ធ្នាប់ ដែលកខ្វក់ ស្មោកគ្រោក ហើយត្រូវបានសាតាំងធ្វើឱ្យពុករលួយនោះ? តើមនុស្សទាំងអស់មិនពុករលួយ ហើយឥតខ្លឹមសារទេឬ? ក្នុងករណីណាក៏ដោយ បន្ទូលរបស់ខ្ញុំបានទៅដល់ចំណុចកំពូលរបស់ពួកគេហើយ។ គ្មានព្រះបន្ទូលណាដែលងាយយល់ជាងព្រះបន្ទូលទាំងនេះទេ។ សូម្បីតែមនុស្សល្ងង់ម្នាក់ក៏អាចអានបន្ទូលរបស់ខ្ញុំ ហើយយល់ព្រះបន្ទូលទាំងនោះដែរ ដូច្នេះ តើនេះមិនមែនដោយសារតែអ្នករាល់គ្នាមិនបានខិតខំប្រឹងប្រែងឱ្យអស់ពីលទ្ធភាពទេឬ?


ជំពូកទី ៦៤

អ្នកមិនត្រូវយល់ពាក្យរបស់ខ្ញុំ តាមរបៀបបញ្ឆិតបញ្ឆៀង និងភាន់ច្រឡំនោះទេ។ អ្នកគួរតែយល់ពាក្យទាំងនោះពីគ្រប់ទិដ្ឋភាពទាំងអស់ ហើយព្យាយាមវាស់វែងវាបន្ថែមទៀត ព្រមទាំងពិភាក្សាអំពីវាម្តងហើយម្តងទៀត មិនមែនត្រឹមតែមួយថ្ងៃ ឬមួយយប់ប៉ុណ្ណោះទេ។ អ្នកមិនដឹងថាតើព្រះហឫទ័យរបស់ខ្ញុំនឹងស្ថិតនៅត្រង់ណា ឬថាតើខ្ញុំបានបង់ថ្លៃដោយការទ្រាំទ្រដ៏លំបាក ក្នុងទិដ្ឋភាពបែបណានោះទេ តើអ្នកអាចបង្ហាញការយកចិត្តទុកដាក់ចំពោះព្រះហឫទ័យរបស់ខ្ញុំយ៉ាងដូចម្តេចទៅ? នេះហើយជារបៀបរបស់អ្នករាល់គ្នា គឺអ្នករាល់គ្នាគ្មានសមត្ថភាពក្នុងការរុករកទៅក្នុងសេចក្ដីលម្អិតទេ អ្នករាល់គ្នាផ្តោតទៅលើតែផ្នែកខាងក្រៅ ហើយមានសមត្ថភាពត្រឹមតែត្រាប់តាមប៉ុណ្ណោះ។ តើចំណុចនេះអាចឱ្យគេហៅថាសម្ថភាពខាងវិញ្ញាណយ៉ាងដូចម្តេចបាន? វាគ្រាន់តែជាការសាទររបស់មនុស្សប៉ុណ្ណោះ។ វាគឺជាអ្វីដែលខ្ញុំមិនសរសើរឡើយ ហើយលើសពីនេះទៅទៀត វាក៏ជាអ្វីដែលខ្ញុំស្អប់ខ្ពើមដែរ។ ខ្ញុំនិយាយរឿងនេះទៅកាន់អ្នក៖ អ្វីៗទាំងអស់ដែលខ្ញុំស្អប់បំផុតត្រូវតែផាត់ចោល ត្រូវតែត្រឡប់ទៅជាខ្សោយនៅក្នុងសេចក្ដីភិតភ័យ ហើយត្រូវតែចុះចូលនឹងការដុតកម្លោច និងការជំនុំជម្រះរបស់ខ្ញុំ។ បើមិនដូច្នោះទេ មនុស្សនឹងមិនដឹងថាការដែលគួរឱ្យភ័យខ្លាចមានន័យអ្វីនោះទេ ហើយគេនឹងទៅជាខ្វះសីលធម៌ គឺគេតែងតែមើលខ្ញុំ ដោយភ្នែកមនុស្ស ពួកគេល្ងង់ណាស់! វិធីល្អបំផុតដើម្បីកំចាត់ខ្លួនអ្នករាល់គ្នាពីគំនិតរបស់សាតាំង គឺត្រូវតែនៅជិតខ្ញុំ ហើយប្រាស្រ័យទាក់ទងជាមួយខ្ញុំ។ ខ្ញុំចង់ឱ្យអ្នករាល់គ្នាអនុវត្តតាមក្បួននេះ ដើម្បីឱ្យអ្នកអាចចៀសផុតពីការជំនុំជម្រះ និងការឈឺចាប់នៅក្នុងជីវិត។

មនុស្សលោកពិបាកដោះស្រាយណាស់ គឺគេតែងតែស្ថិតនៅក្រោមការគ្រប់គ្រងរបស់មនុស្សខាងក្រៅព្រឹត្តិការណ៍ និងរឿងរ៉ាវផ្សេងៗ ព្រមទាំងសញ្ញាណផ្ទាល់ខ្លួនរបស់ពួកគេ។ ជាលទ្ធផល ពួកគេមិនអាចធ្វើជាទីបន្ទាល់ល្អសម្រាប់ខ្ញុំបានទេ ហើយក៏មិនអាចសហការជាមួយខ្ញុំឱ្យល្អបានដែរ។ ខ្ញុំតែងតែគាំទ្រ និងចម្រើនអ្នករាល់គ្នាជានិច្ច តែអ្នករាល់គ្នាគ្រាន់តែមិនអាចធ្វើអស់ពីសមត្ថភាពរបស់អ្នក ដើម្បីសហការជាមួយខ្ញុំប៉ុណ្ណោះ។ ការទាំងអស់នេះបង្ហាញយ៉ាងច្បាស់ពីការខ្វះការយល់ដឹងរបស់អ្នកចំពោះខ្ញុំ។ នៅពេលដែលពេលកំណត់មកដល់ គឺនៅពេលដែលអ្នកលែងមានការសង្ស័យអំពីខ្ញុំទាល់តែសោះ នោះគ្មានអ្នកណាម្នាក់អាចរារាំងអ្នកពីការដើរតាមផ្លូវពិតបានទេ ហើយក៏គ្មានសញ្ញាណរបស់មនុស្សណាម្នាក់អាចគ្រប់គ្រងលើអ្នកបានដែរ។ ហេតុអ្វីបានជាខ្ញុំមានបន្ទូលដូច្នេះ? តើអ្នកពិតជាយល់អត្ថន័យនៃបន្ទូលរបស់ខ្ញុំទេ? អ្នករាល់គ្នាទទួលបានការយល់ដឹងបន្តិចបន្តួច តែពេលណាដែលខ្ញុំបញ្ជាក់ពាក្យដូច្នេះប៉ុណ្ណោះ។ មនុស្សពិតជាល្ងង់ខ្លៅ ហើយខ្សោយគំនិតណាស់។ ពួកគេចាប់ផ្តើមមានអារម្មណ៍ឈឺបន្តិចបន្តួច តែពេលណាដែលម្ជុលមុតដល់ឆ្អឹងប៉ុណ្ណោះ។ គឺថា អ្នកព្រមជឿទាំងស្រុង តែពេលណាដែលបន្ទូលរបស់ខ្ញុំចង្អុលបង្ហាញពីប្រភពនៃជំងឺរបស់អ្នកប៉ុណ្ណោះ។ ទោះបីជាយ៉ាងនេះក្តី ក៏នៅពេលខ្លះ អ្នករាល់គ្នានៅតែគ្មានបំណងអនុវត្តនូវបន្ទូលរបស់ខ្ញុំ ឬក៏ស្គាល់ខ្លួនឯងដែរ។ នៅត្រង់ចំណុចនេះ ហេតុអ្វីបានជាអ្នករាល់គ្នានៅតែមិនទាន់យល់ថាតើមនុស្សមានការលំបាកយ៉ាងណា ក្នុងការដោះស្រាយជាមួយនោះ? តើបន្ទូលរបស់ខ្ញុំមិនច្បាស់លាស់ល្មមទេឬអី? អ្វីដែលខ្ញុំចង់បាននោះគឺដើម្បីឱ្យអ្នករាល់គ្នាបានសហការជាមួយខ្ញុំដោយអស់ពីចិត្ត និងដោយស្មោះត្រង់។ មិនថាអ្នកនិយាយពាក្យល្អ ឬក៏អត់នោះទេ ដរាបណាអ្នកព្រមសហការជាមួយខ្ញុំ ហើយអាចថ្វាយបង្គំខ្ញុំដោយស្មោះត្រង់ នោះអ្នកនឹងស្ថិតនៅក្រោមការការពាររបស់ខ្ញុំ។ ទោះបីមនុស្សប្រភេទនេះល្ងង់ខ្លៅយ៉ាងណាក៏ដោយ ខ្ញុំនឹងបំភ្លឺពួកគេ ដើម្បីឱ្យពួកគេបោះបង់ចោលភាពល្ងង់ខ្លៅរបស់ខ្លួន។ នេះក៏ព្រោះតែសកម្មភាពរបស់ខ្ញុំ ចាំបាច់ត្រូវតែស្របនឹងបន្ទូលរបស់ខ្ញុំ។ ខ្ញុំជាព្រះដ៏មានគ្រប់ចេស្ដា គឺជាព្រះដែលមិនដែលសន្យាហើយ មិនអាចរក្សាសន្យានោះទេ។

ខ្ញុំនឹងបង្ហាញបំណងព្រះហឫទ័យរបស់ខ្ញុំភ្លាមៗ ដល់បណ្ដាក្រុមជំនុំ និងពួកកូនប្រុសច្បងទាំងអស់ ហើយនឹងគ្មានអ្វីត្រូវបានលាក់បាំងទៀតឡើយ ដ្បិតថ្ងៃដែលអ្វីៗទាំងអស់ត្រូវបានបើកសម្ដែងបានមកដល់ហើយ។ នោះគឺថា ចាប់ពីពេលនេះតទៅ ពាក្យថា «លាក់បាំង» មិនត្រូវបានប្រើទៀតឡើយ ហើយក៏មិនចាំបាច់និយាយថា នៅតែមានអ្វីលាក់បាំងទៀតដែរ។ អស់ទាំងមនុស្ស អស់ទាំងព្រឹត្តិការណ៍ និងអ្វីៗដែលលាក់បាំង ប្រាកដជាត្រូវបានលាតត្រដាងម្តងមួយៗ។ ខ្ញុំជាព្រះដែលមានប្រាជ្ញា ជាព្រះដែលក្តោបក្ដាប់សិទ្ធិអំណាចពេញលេញ។ ព្រឹត្តិការណ៍ទាំងអស់ រឿងរ៉ាវទាំងអស់ និងមនុស្សគ្រប់រូបត្រូវបានកាន់នៅក្នុងដៃរបស់ខ្ញុំ។ ខ្ញុំបោះជំហានរបស់ខ្ញុំ ដើម្បីលាតត្រដាងពីពួកគេ ហើយខ្ញុំនឹងលាតត្រដាងពីពួកគេម្នាក់ៗ ម្ដងមួយៗ តាមលំដាប់លំដោយ។ ចំពោះអ្នកដែលហ៊ានបញ្ជោរខ្ញុំ ឬព្យាយាមលាក់បាំងអ្វីមួយពីខ្ញុំ ខ្ញុំធានាថាពួកគេនឹងមិនបានក្រោកឡើងវិញឡើយ។ ខ្ញុំនឹងចាត់វិធានការតាមរបៀបនេះ ដើម្បីឱ្យអ្នករាល់គ្នាបានឃើញជាភស្ដុតាង។ ចូរមើលឱ្យច្បាស់! តម្លៃដោយការទ្រាំទ្រដ៏លំបាកដែលខ្ញុំបានបង់ គឺមិនឥតប្រយោជន៍ទេ។ វានឹងបង្កើតផលផ្លែ។ អ្នកណាក៏ដោយដែលមិនយកចិត្តទុកដាក់ ឬស្តាប់តាម អ្នកនោះនឹងជួបការជំនុំជម្រះរបស់ខ្ញុំភ្លាមៗ។ តើអ្នកណានៅតែហ៊ានទាស់ប្រឆាំងនឹងខ្ញុំ? អ្នកទាំងអស់គ្នាត្រូវតែស្ដាប់បង្គាប់ខ្ញុំ។ ខ្ញុំសូមប្រាប់អ្នកថា អ្វីៗទាំងអស់ដែលខ្ញុំនិយាយនិងធ្វើ ហើយគ្រប់ទាំងសកម្មភាព គំនិត ការរិះគិត និងការរចនាដែលខ្ញុំមាននៅសព្វថ្ងៃនេះ គឺសុទ្ធតែត្រឹមត្រូវទាំងអស់។ វាពិតជាធ្វើឱ្យមនុស្សគ្មានកន្លែងណាត្រូវពិចារណាទៀតឡើយ។ ហេតុអ្វីបានជាខ្ញុំនិយាយទៅកាន់អ្នករាល់គ្នាម្តងហើយម្តងទៀតថា អ្វីដែលអ្នកត្រូវធ្វើនោះ គឺត្រូវតែធ្វើតាម ហើយថាមិនចាំបាច់គិតអ្វីច្រើននោះទេ? វាគឺសម្រាប់ហេតុផលនេះអ្នកឯង។ តើអ្នកនៅតែត្រូវការឱ្យខ្ញុំបញ្ជាក់ពីវាទៀតឬអី?

សញ្ញាណរបស់អ្នករាល់គ្នាមានឥទ្ធិពលលើអ្នករាល់គ្នា តែអ្នករាល់គ្នាមិនគិតថាការនេះ គឺមកពីអ្នករាល់គ្នាមិនបានខិតខំប្រឹងប្រែងឱ្យបានគ្រប់គ្រាន់នោះទេ។ ផ្ទុយទៅវិញ អ្នកមើលមកខ្ញុំ ដើម្បីរកមូលហេតុ ដោយថាខ្ញុំមិនបានបំភ្លឺអ្នកទេ។ តើការនិយាយបែបនេះមានន័យដូចម្ដេច? អ្នករាល់គ្នាផ្ទាល់មិនចេះទទួលខុសត្រូវ ហើយតែងតែរអ៊ូរទាំដាក់ខ្ញុំ។ ខ្ញុំកំពុងតែដាស់តឿនអ្នក! ប្រសិនបើអ្នកបន្តធ្វើបែបនេះទៀត ដោយនៅតែមិនបង់ថ្លៃអ្វីសោះ នោះអ្នកនឹងត្រូវបោះចោល! ខ្ញុំមិនមានបន្ទូលអួតអាងពេញមួយថ្ងៃ ដើម្បីបំភិតបំភ័យអ្នករាល់គ្នានោះទេ។ នេះជាការពិត៖ ខ្ញុំធ្វើអ្វីដែលខ្ញុំនិយាយ។ ដរាបណាមានបន្ទូលចេញពីព្រះឱស្ឋរបស់ខ្ញុំ បន្ទូលទាំងនោះចាប់ផ្តើមបំពេញឱ្យសម្រេចភ្លាមៗ។ ពីមុន ពាក្យដែលខ្ញុំនិយាយត្រូវបានបំពេញឱ្យសម្រេចយឺតៗ។ ប៉ុន្ដែឥឡូវនេះ អ្វីៗគឺខុសគ្នា ហើយលែងកើតឡើងយឺតៗទៀតហើយ។ ដើម្បីឱ្យវាកាន់តែច្បាស់ ខ្ញុំលែងរុញ ឬលួងលោមទៀតហើយ។ ផ្ទុយទៅវិញ ខ្ញុំជំរុញ និងបង្ខំអ្នករាល់គ្នាឱ្យទៅតាម។ និយាយឱ្យច្បាស់ជាងនេះទៅទៀត អ្នកដែលអាចយល់បាននឹងធ្វើដូច្នេះ រីឯអ្នកដែលមិនអាចយល់បាន និងអ្នកដែលមិនអាចបន្តទៅមុខទៀតបាន នឹងត្រូវបានផាត់ចោល។ ខ្ញុំធ្លាប់ព្យាយាមនិយាយនឹងអ្នករាល់គ្នា ដោយអត់ធ្មត់ តាមគ្រប់មធ្យោបាយដែលអាចធ្វើទៅបាន ប៉ុន្តែអ្នករាល់គ្នាពិតជាមិនស្តាប់តាមឡើយ។ ឥឡូវនេះ ការនេះបានបន្តរហូតមកដល់ដំណាក់កាលនេះ តើអ្នករាល់គ្នានឹងធ្វើអ្វី? តើអ្នកពិតជានឹងបន្តបណ្ដោយខ្លួនទៀតមែនទេ? មនុស្សបែបនេះមិនអាចត្រូវបានប្រទានឱ្យគ្រប់លក្ខណ៍បានទេ គឺគេនឹងត្រូវបានខ្ញុំផាត់ចោល!


ជំពូកទី ៦៥

ព្រះបន្ទូលរបស់ខ្ញុំតែងតែសំដៅលើភាពងាយរងគ្រោះរបស់អ្នករាល់គ្នា មានន័យថា ព្រះបន្ទូលនោះចង្អុលបង្ហាញអំពីភាពទន់ខ្សោយបណ្ដាលឱ្យស្លាប់របស់អ្នករាល់គ្នា។ បើមិនដូច្នោះទេ អ្នករាល់គ្នានឹងនៅតែពន្យារពេល ដោយមិនដឹងថា ពេលនេះម៉ោងប៉ុន្មានឡើយ! ខ្ញុំប្រើប្រាស់មាគ៌ានៃសេចក្ដីស្រឡាញ់ដើម្បីសង្គ្រោះអ្នករាល់គ្នា។ មិនថាអ្នករាល់គ្នាធ្វើសកម្មភាពបែបណាទេ ខ្ញុំនឹងប្រាកដជាសម្រេចអ្វីៗដែលខ្ញុំបានឯកភាព ហើយមិនបង្កើតកំហុសណាមួយទាល់តែសោះ។ តើខ្ញុំ ដែលជាព្រះជាម្ចាស់ដ៏មានគ្រប់ព្រះចេស្ដាដ៏សុចរិត អាចបង្កើតកំហុសទៅរួចទេ? តើនោះមិនមែនជាសញ្ញាណរបស់មនុស្សទេឬ? ប្រាប់ខ្ញុំមក៖ តើគ្រប់យ៉ាងដែលខ្ញុំធ្វើ និងមានបន្ទូល មិនមែនសម្រាប់ជាប្រយោជន៍ដល់អ្នករាល់គ្នាទេឬ? មនុស្សមួយចំនួននឹងនិយាយដោយបន្ទាបខ្លួនថា៖ «ឱព្រះជាម្ចាស់អើយ! គ្រប់យ៉ាងដែលទ្រង់ធ្វើ គឺសម្រាប់ពួកទូលបង្គំហើយ ប៉ុន្តែពួកទូលបង្គំមិនដឹងថាត្រូវសហការជាមួយទ្រង់ដោយរបៀបណាឡើយ។» ពិតជាភ្លីភ្លើមែន! អ្នកថែមទាំងនិយាយទាំងខុសថា អ្នកមិនដឹងថាត្រូវសហការជាមួយខ្ញុំដោយបែបណាថែមទៀត! ទាំងនេះ សុទ្ធតែជាការភូតកុហកដ៏គួរឱ្យអាម៉ាស់! ដោយសារតែអ្នករាល់គ្នាបាននិយាយបែបនោះ ហេតុអ្វីបានជានៅក្នុងតថភាពជាក់ស្ដែង អ្នកបែរជាបង្ហាញការយកចិត្តទុកដាក់ម្ដងហើយម្ដងទៀតចំពោះសាច់ឈាមទៅវិញ? ពាក្យសម្ដីរបស់អ្នកស្ដាប់ទៅពីរោះ ប៉ុន្តែអ្នកមិនធ្វើខ្លួនក្នុងលក្ខណៈគួរជាទីពេញចិត្ត និងងាយស្រួលឡើយ។ អ្នកត្រូវតែយល់អំពីបញ្ហានេះ៖ ខ្ញុំមិនបានសុំអ្វីច្រើនពីអ្នករាល់គ្នាទេនៅថ្ងៃនេះ ហើយសេចក្ដីតម្រូវរបស់ខ្ញុំក៏មិនហួសពីការយល់ដឹងរបស់អ្នកដែរ។ ផ្ទុយទៅវិញ មនុស្សអាចសម្រេចសេចក្ដីតម្រូវនោះបាន។ ខ្ញុំមិនបានឱ្យតម្លៃអ្នករាល់គ្នាហួសបន្តិចសោះឡើយ។ តើខ្ញុំមិនដឹងពីកម្រិតសមត្ថភាពរបស់មនុស្សទេឬ? ខ្ញុំមានការយល់ដឹងពីសមត្ថភាពរបស់មនុស្សច្បាស់លាស់ណាស់។

ព្រះបន្ទូលរបស់ខ្ញុំបំភ្លឺអ្នករាល់គ្នាជានិច្ច ប៉ុន្តែដួងចិត្តរបស់អ្នករាល់គ្នារឹងពេក ហើយអ្នកមិនអាចយល់ពីបំណងព្រះហឫទ័យរបស់ខ្ញុំនៅក្នុងវិញ្ញាណរបស់អ្នកបាន! ប្រាប់ខ្ញុំមក៖ តើខ្ញុំបានរំលឹកអ្នកប៉ុន្មានដង កុំឱ្យផ្ដោតសំខាន់ទៅលើម្ហូបអាហារ សម្លៀកបំពាក់ ឬរូបរាងខាងក្រៅរបស់អ្នក ហើយផ្ទុយទៅវិញ ឱ្យអ្នកផ្ដោតសំខាន់ទៅលើជីវិតខាងក្នុងរបស់អ្នក? អ្នករាល់គ្នាមិនស្ដាប់សោះ។ ខ្ញុំនឿយហត់នឹងមានព្រះបន្ទូលណាស់។ តើអ្នកស្ពឹកបែបនេះហើយមែនទេ? តើអ្នកមិនដឹងអ្វីទាល់តែសោះឬ? តើអាចថាព្រះបន្ទូលរបស់ខ្ញុំ បានថ្លែងទៅដោយអសារឥតការ? តើខ្ញុំបានមានបន្ទូលអ្វីខុសទេ? ពួកកូនប្រុសរបស់ខ្ញុំអើយ! ចូរយកចិត្តទុកដាក់ពីបំណងព្រះហឫទ័យដ៏ស្មោះត្រង់របស់ខ្ញុំផង! នៅពេលដែលជីវិតរបស់អ្នករាល់គ្នាមានភាពចាស់ទុំ នោះនឹងលែងត្រូវការព្រួយបារម្ភទៀតហើយ ហើយគ្រប់យ៉ាងនឹងត្រូវបានទំនុកបម្រុង។ ការផ្ដោតលើរបស់ទាំងនោះឡើយនៅពេលនេះ គ្មានតម្លៃអ្វីទេ។ នគររបស់ខ្ញុំត្រូវបានសម្រេចទាំងស្រុងហើយ ហើយវាបានចុះមកក្នុងពិភពលោកនេះដោយបើកចំហរួចហើយ។ នេះបញ្ជាក់រឹតតែច្បាស់ថា ការជំនុំជម្រះរបស់ខ្ញុំបានមកដល់ទាំងស្រុងហើយ។ តើអ្នកធ្លាប់មានបទពិសោធន៍អំពីការជំនុំជម្រះរបស់ខ្ញុំទេ? ខ្ញុំស្ទាក់ស្ទើរក្នុងការជំនុំជម្រះអ្នករាល់គ្នា ប៉ុន្តែអ្នករាល់គ្នាមិនបង្ហាញការយកចិត្តទុកដាក់ចំពោះព្រះទ័យរបស់ខ្ញុំទាល់តែសោះ។ បំណងព្រះហឫទ័យរបស់ខ្ញុំ គឺឱ្យអ្នករាល់គ្នានឹងទទួលបាននូវការមើលថែ និងការការពារពីក្ដីស្រឡាញ់របស់ខ្ញុំជានិច្ច ជាជាងទទួលនូវការជំនុំជម្រះដោយឥតសេចក្ដីមេត្តាករុណា។ តើអាចថា អ្នករាល់គ្នាសុខចិត្តទទួលការជំនុំជម្រះដែរទេ? ប្រសិនបើអត់ តើហេតុអ្វីបានអ្នកមិនមកជិតខ្ញុំម្ដងហើយម្ដងទៀត មិនប្រកបគ្នាជាមួយខ្ញុំ និងមិនមានទំនាក់ទំនងជាមួយខ្ញុំ? អ្នកប្រព្រឹត្តដាក់ខ្ញុំដូចគ្មានអារម្មណ៍អ្វីសោះ ប៉ុន្តែនៅពេលសាតាំងផ្ដល់គំនិតដល់អ្នក នោះអ្នកមានអារម្មណ៍រីករាយ ដោយគិតថា គំនិតនោះស្របគ្នានឹងបំណងផ្ទាល់ខ្លួនរបស់អ្នកទាំងស្រុង។ ប៉ុន្តែអ្វីដែលអ្នកធ្វើ មិនមែនដើម្បីប្រយោជន៍ខ្ញុំឡើយ។ តើអ្នករាល់គ្នាតែងចង់ប្រព្រឹត្តដាក់ខ្ញុំយ៉ាងសាហាវឃោរឃៅរហូតមែនទេ?

មិនមែនខ្ញុំមិនចង់ប្រទានដល់អ្នករាល់គ្នាទេ ប៉ុន្តែអ្នករាល់គ្នាមិនសុខចិត្តលះបង់ទេតើ។ ដូច្នេះហើយ ដៃអ្នកទទេ គ្មានអ្វីកាន់ទាល់តែសោះ។ តើអ្នករាល់គ្នាមិនឃើញថា កិច្ចការរបស់ព្រះវិញ្ញាណបរិសុទ្ធកំពុងវិវឌ្ឍទៅមុខលឿនប៉ុនណាទេឬ? តើអ្នកមិនឃើញថា ព្រះទ័យរបស់ខ្ញុំកំពុងកង្វល់ទេឬ? ខ្ញុំសុំឱ្យអ្នករាល់គ្នាសហការជាមួយខ្ញុំ ប៉ុន្តែអ្នកនៅតែមិនព្រមសហការដដែល។ គ្រោះមហន្តរាយគ្រប់បែបយ៉ាង នឹងកើតឡើងជាបន្តបន្ទាប់។ គ្រប់ប្រទេស និងគ្រប់ទីកន្លែងទាំងអស់ នឹងជួបគ្រោះមហន្តរាយ៖ គ្រោះកាច គ្រោះទុរ្ភិក្ស គ្រោះទឹកជំនន់ គ្រោះរាំងស្ងួត និងគ្រោះរញ្ជួយដី កើតឡើងនៅគ្រប់ទីកន្លែង។ គ្រោះមហន្តរាយទាំងនេះមិនត្រឹមតែកើតឡើងតែមួយ ឬពីរកន្លែងប៉ុណ្ណោះទេ ហើយក៏នឹងមិនបញ្ចប់ទៅវិញត្រឹមមួយថ្ងៃ ឬពីរថ្ងៃនោះដែរ។ ផ្ទុយទៅវិញ គ្រោះមហន្តរាយទាំងនោះនឹងរាលដាលកាន់តែធំឡើងៗក្នុងតំបន់ ហើយកាន់តែធ្ងន់ធ្ងរទៅៗ។ អំឡុងពេលនេះ គ្រោះសត្វល្អិតចង្រៃគ្រប់ប្រភេទ នឹងកើតមានឡើងជាបន្តបន្ទាប់ ហើយបាតុភូតមនុស្សស៊ីសាច់មនុស្ស នឹងកើតមានឡើងគ្រប់ទីកន្លែង។ នេះគឺជាការជំនុំជម្រះរបស់ខ្ញុំលើបណ្ដាប្រទេសនិងប្រជាជាតិដ៏ច្រើនអនេក។ ពួកកូនប្រុសខ្ញុំអើយ! អ្នករាល់គ្នាមិនត្រូវរងការឈឺចាប់ ឬការលំបាកនៃគ្រោះមហន្តរាយឡើយ។ ព្រះរាជបំណងរបស់ខ្ញុំ គឺចង់ឱ្យអ្នករាល់គ្នាបានធំពេញវ័យឆាប់រហ័ស ហើយជួយរែកបន្ទុកដែលនៅលើស្មារបស់ខ្ញុំ។ ហេតុអ្វីបានជាអ្នកមិនយល់ពីព្រះរាជបំណងរបស់ខ្ញុំទៀត? កិច្ចការនៅខាងមុខ នឹងកាន់តែពិបាកទៅៗ។ តើអ្នករាល់គ្នាអត់ចិត្តរហូតដល់ថ្នាក់ទុកឱ្យខ្ញុំរវល់ដកដៃមិនរួច ដោយត្រូវធ្វើការយ៉ាងលំបាកដោយអង្គឯងមែនទេ? ចាំខ្ញុំមានបន្ទូលឱ្យងាយយល់ទៅចុះ៖ អស់អ្នកណាដែលមានជីវិតចាស់ទុំ អ្នកនោះនឹងចូលទៅក្នុងទីជម្រក ហើយមិនរងការឈឺចាប់ និងការលំបាកឡើយ។ អស់អ្នកណាដែលមានជីវិតមិនទាន់ចាស់ទុំទេ អ្នកនោះត្រូវតែរងការឈឺចាប់ និងគ្រោះថ្នាក់។ តើព្រះបន្ទូលរបស់ខ្ញុំនៅមិនទាន់ច្បាស់គ្រប់គ្រាន់ទៀតមែនទេ?

ព្រះនាមរបស់ខ្ញុំត្រូវតែពង្រីកទៅគ្រប់ទិសទី និងទៅគ្រប់ទីកន្លែងទាំងអស់ ដើម្បីឱ្យមនុស្សគ្រប់គ្នាអាចស្គាល់ព្រះនាមដ៏បរិសុទ្ធរបស់ខ្ញុំ និងបានស្គាល់ខ្ញុំ។ មនុស្សគ្រប់ស្រទាប់វណ្ណៈនៅសហរដ្ឋអាមេរិក ជប៉ុន កាណាដា សិង្ហបុរី សហភាពសូវៀត ម៉ាកាវ ហុងកុង និងប្រទេសដទៃផ្សេងទៀត នឹងប្រមូលផ្ដុំគ្នាភ្លាមៗចូលមកក្នុងប្រទេសចិនទាំងអស់គ្នា ដើម្បីស្វែងរកផ្លូវពិត។ ព្រះនាមរបស់ខ្ញុំត្រូវបានធ្វើបន្ទាល់ទៅកាន់ពួកគេរួចហើយ។ អ្វីផ្សេងទៀតដែលនៅសេសសល់ គឺឱ្យអ្នករាល់គ្នាបានចាស់ទុំឱ្យបាឆាប់ ដើម្បីឱ្យអ្នកអាចឃ្វាល និងដឹកនាំពួកគេបាន។ ហេតុនេះហើយបានជាខ្ញុំមានបន្ទូលថា នៅមានការងារជាច្រើនទៀតដែលត្រូវធ្វើឱ្យហើយ។ ព្រះនាមរបស់ខ្ញុំនឹងផ្សាយទៅកាន់តែទូលំទូលាយនៅពេលគ្រោះមហន្តរាយកើតមានឡើង ហើយប្រសិនបើអ្នករាល់គ្នាមិនប្រុងប្រយ័ត្ននិងយកចិត្តទុកដាក់ទេ នោះអ្នកនឹងបាត់បង់ចំណែកស្របច្បាប់របស់អ្នករាល់គ្នា។ តើអ្នកមិនខ្លាចទេឬ? ព្រះនាមរបស់ខ្ញុំរីកសាយទៅគ្រប់សាសនា គ្រប់មជ្ឈដ្ឋាន គ្រប់ជាតិសាសន៍ និងគ្រប់និកាយទាំងអស់។ នេះគឺជាកិច្ចការរបស់ខ្ញុំដែលកំពុងធ្វើយ៉ាងមានរបៀបរៀបរយ ដោយជាប់ទាក់ទិនគ្នាយ៉ាងល្អ។ គ្រប់យ៉ាងសុទ្ធតែកើតចេញពីការរៀបចំប្រកបដោយព្រះប្រាជ្ញាញាណរបស់ខ្ញុំ។ ខ្ញុំគ្រាន់តែប្រាថ្នាឱ្យអ្នករាល់គ្នាអាចដើរតាមស្នាមព្រះបាទារបស់ខ្ញុំយ៉ាងកៀកកិតទៅមុខគ្រប់ជំហានប៉ុណ្ណោះ។


ជំពូកទី ៦៦

កិច្ចការរបស់ខ្ញុំបានបន្តមកដល់ដំណាក់កាលនេះ ហើយកិច្ចការទាំងអស់នោះបានដើរតាមការរៀបចំប្រកបដោយព្រះប្រាជ្ញាញាណនៃព្រះហស្តរបស់ខ្ញុំ ហើយគ្រប់យ៉ាងក្លាយជាភាពជោគជ័យដ៏ធំរបស់ខ្ញុំ។ នៅក្នុងចំណោមមនុស្សជាតិ តើនរណាអាចធ្វើកិច្ចការបែបនេះបានទៅ? តើវាមិនមែនជាករណីដែលមនុស្សជ្រៀតជ្រែកដល់ការគ្រប់គ្រងរបស់ខ្ញុំទេឬ? យ៉ាងណាមិញ អ្នកត្រូវតែដឹងថា គ្មាននរណាម្នាក់អាចធ្វើកិច្ចការរបស់ខ្ញុំជំនួសខ្ញុំបានឡើយ ហើយក៏មិនអាចរាំងស្ទះដល់កិច្ចការរបស់ខ្ញុំបានដែរ ដ្បិតគ្មានបុគ្គលណាម្នាក់អាចនិយាយ ឬធ្វើនូវអ្វីដែលខ្ញុំធ្វើ និងមានបន្ទូលបានឡើយ។ ទោះបីបែបនេះក៏ដោយ ក៏មនុស្សនៅតែមិនស្គាល់ខ្ញុំ ដែលជាព្រះដ៏មានគ្រប់ព្រះចេស្ដាប្រកបដោយព្រះប្រាជ្ញាញាណនេះដែរ! ពីសំបកក្រៅ អ្នកនឹងមិនហ៊ានបំពានលើខ្ញុំដោយចំហឡើយ ប៉ុន្តែនៅក្នុងដួងចិត្ត និងគំនិតរបស់អ្នកវិញ អ្នកតាំងខ្លួនប្រឆាំងនឹងខ្ញុំរួចស្រេចទៅហើយ។ ឱមនុស្សល្ងីល្ងើអើយ! តើអ្នកមិនដឹងថា ខ្ញុំជាព្រះជាម្ចាស់ដែលទតឃើញដួងចិត្តដ៏ជ្រៅបំផុតរបស់មនុស្សទេឬ? តើអ្នកមិនដឹងថា ខ្ញុំឃ្លាំមើលគ្រប់ទាំងពាក្យសម្ដី និងទង្វើរបស់អ្នកទេឬ? ខ្ញុំសូមប្រាប់អ្នកបែបនេះថា៖ វានឹងគ្មានព្រះបន្ទូលទន់ភ្លន់ណាមួយចេញពីព្រះឱស្ឋរបស់ខ្ញុំទៀតឡើយ។ ផ្ទុយទៅវិញ ព្រះបន្ទូលរបស់ខ្ញុំនឹងសុទ្ទតែក្លាយជាព្រះបន្ទូលអំពីការជំនុំជម្រះដ៏តឹងរ៉ឹងវិញ ហើយខ្ញុំនឹងទតមើលថាតើអ្នកអាចទ្រាំទ្រនឹងព្រះបន្ទូលទាំងនោះបានឬក៏អត់។ ចាប់ពីពេលនេះតទៅ អស់អ្នកដែលមានដួងចិត្តមិនជិតស្និទ្ធនឹងខ្ញុំ មានន័យថា ជាអ្នកដែលគ្មានសេចក្តីស្រឡាញ់ស្មោះសរចំពោះខ្ញុំ គឺជាមនុស្សដែលបំពានលើខ្ញុំដោយចំហហើយ។

សព្វថ្ងៃនេះ កិច្ចការរបស់ព្រះវិញ្ញាណបរិសុទ្ធបានមកដល់ចំណុចមួយដែលវិធីសាស្ត្រកាលពីមុននឹងលែងត្រូវបានប្រើប្រាស់ទៀតហើយ។ ផ្ទុយទៅវិញ វិធីសាស្ត្រថ្មីមួយកំពុងតែត្រូវបានអនុវត្តវិញ។ អស់អ្នកដែលមិនសហការជាមួយខ្ញុំយ៉ាងវិជ្ជមាន និងយ៉ាងសកម្ម នឹងត្រូវធ្លាក់ទៅក្នុងស្ថានឃុំព្រលឹង ដែលជាជង្ហុកធំនៃសេចក្តីស្លាប់ (ហើយមនុស្សទាំងនេះនឹងត្រូវទទួលទោសអស់កល្បជានិច្ច)។ វិធីសាស្ត្រថ្មីមានដូចខាងក្រោមនេះ៖ បើដួងចិត្ត និងគំនិតរបស់អ្នកមិនត្រឹមត្រូវទេ នោះការជំនុំជម្រះរបស់ខ្ញុំនឹងធ្លាក់លើអ្នកភ្លាមៗ។ ការនេះរួមបញ្ចូលទាំងការប្រកាន់ខ្ជាប់នឹងលោកីយ៍ ទ្រព្យសម្បត្តិ ក្រុមគ្រួសារ ប្ដី ប្រពន្ធ កូនៗ ឪពុកម្ដាយរបស់អ្នក ការស៊ីផឹក សម្លៀកបំពាក់ ហើយការទាំងអស់នេះមិនមែនជាផ្នែកមួយនៃពិភពខាងវិញ្ញាណឡើយ។ ការបំភ្លឺរបស់ពួកបរិសុទ្ធនឹងកាន់តែស្ដែងឱ្យឃើញយ៉ាងច្បាស់។ ពោលគឺអារម្មណ៍នៃជីវិតនឹងកាន់តែស្ដែងឱ្យឃើញយ៉ាងច្បាស់ ហើយវានឹងមានចលនាឥតឈប់ឈរ។ អស់អ្នកណាដែលបង្កការរំខានតិចតួចបំផុត នឹងត្រូវរលំដួលយ៉ាងដំណំ ដោយតាមមិនទាន់នៅលើវដ្ដនៃជីវិត។ អស់អ្នកដែលសោះអង្គើយ អស់អ្នកដែលមិនស្វែងរកយ៉ាងប្ដូរផ្ដាច់ ខ្ញុំនឹងបោះបង់ទាំងស្រុង ហើយខ្ញុំនឹងព្រងើយកន្ដើយចំពោះពួកគេទាំងអស់ ដោយគ្មានការលើកលែងឡើយ។ ពួកគេនឹងត្រូវស្វិតស្រពោននៅក្នុងសេចក្តីវិនាសហិនហោចអស់រយៈពេលមួយពាន់ឆ្នាំ។ ចំពោះអស់អ្នកដែលស្វែងរកយ៉ាងក្លៀវក្លាវិញ ពោលគឺអស់អ្នកដែលតែងតែបង្កការរំខានវិញ ខ្ញុំនឹងបោះបង់ចោលភាពល្ងីល្ងើរបស់ពួកគេ ហើយធ្វើឱ្យពួកគេស្មោះត្រង់ចំពោះខ្ញុំ។ លើសពីនេះ ពួកគេនឹងមានប្រាជ្ញា និងបញ្ញា ហើយពួកគេនឹងស្វែងរក ដោយមានសេចក្តីជំនឿកាន់តែធំជាង។ ខ្ញុំប្រទានព្រះពររបស់ខ្ញុំទ្វេដងទៅលើពួកកូនប្រុសច្បងទាំងអស់របស់ខ្ញុំ ហើយខ្ញុំមានសេចក្តីស្រឡាញ់ជានិច្ចចំពោះអ្នក។ ខ្ញុំតែងតែមើលថែអ្នក និងការពារអ្នក ហើយខ្ញុំនឹងមិនបណ្ដោយឱ្យអ្នកធ្លាក់ទៅក្នុងសំណាញ់របស់សាតាំងឡើយ។ ខ្ញុំបានចាប់ផ្ដើមកិច្ចការរបស់ខ្ញុំនៅក្នុងចំណោមមនុស្សទាំងអស់ហើយ ពោលគឺខ្ញុំបានបន្ថែមគម្រោងកិច្ចការមួយទៀត។ ទាំងនេះគឺជាមនុស្សដែលនឹងបម្រើដល់ព្រះគ្រីស្ទអស់រយៈពេលមួយពាន់ឆ្នាំ ហើយមនុស្សដ៏ច្រើនសន្ធឹកសន្ធាប់នឹងប្រមូលផ្ដុំគ្នាចូលទៅក្នុងនគររបស់ខ្ញុំ។

ពួកកូនប្រុសរបស់ខ្ញុំអើយ អ្នកត្រូវតែបង្កើនការបណ្ដុះបណ្ដាលរបស់អ្នក។ មានកិច្ចការជាច្រើនដែលកំពុងរង់ចាំអ្នក ជាកិច្ចការដែលអ្នកត្រូវតែទទួលធ្វើ និងបញ្ចប់។ ខ្ញុំគ្រាន់តែចង់ឱ្យអ្នករាល់គ្នាប្រញាប់ពេញវ័យប៉ុណ្ណោះ ដើម្បីឱ្យអ្នកអាចបញ្ចប់កិច្ចការដែលខ្ញុំបានផ្ទុកផ្ដាក់ដល់អ្នករាល់គ្នា។ នេះគឺជាទំនួលខុសត្រូវដ៏ពិសិដ្ឋរបស់អ្នករាល់គ្នា ហើយវាជាភារកិច្ចដែលគួរតែត្រូវបានធ្វើដោយអ្នករាល់គ្នាដែលជាពួកកូនប្រុសច្បងរបស់ខ្ញុំ។ ខ្ញុំនឹងការពារអ្នករាល់គ្នា រហូតដល់អ្នកទៅដល់ចុងផ្លូវ ហើយខ្ញុំនឹងការពារអ្នករាល់គ្នា ដើម្បីឱ្យអ្នកអាចរីករាយនៅក្បែរខ្ញុំជារៀងរហូត! អ្នករាល់គ្នាម្នាក់ៗគួរតែមានការយល់ដឹងជ្រៅជ្រះអំពីការពិតដែលថា ខ្ញុំបានរៀបចំយញ្ញបូជាជាច្រើន និងបរិយាកាសជាច្រើន ដើម្បីការពារដល់អ្នករាល់គ្នា។ អ្នកដឹងហើយថា ទាំងអស់នេះគឺជាព្រះពររបស់ខ្ញុំ មិនអ៊ីចឹងឬ? អ្នករាល់គ្នាគឺជាកូនស្ងួនភ្ញារបស់ខ្ញុំ។ ដរាបណាអ្នករាល់គ្នាស្រឡាញ់ខ្ញុំយ៉ាងស្មោះសរ នោះខ្ញុំនឹងមិនបោះបង់អ្នកណាម្នាក់ក្នុងចំណោមអ្នករាល់គ្នាឡើយ ហើយការនេះអាស្រ័យលើថាតើអ្នករាល់គ្នាអាចសហការជាមួយខ្ញុំយ៉ាងចុះសម្រុងឬក៏អត់។


ជំពូកទី ៦៧

ពួកកូនប្រុសរបស់ខ្ញុំលេចមកដោយចំហ ហើយនៅចំពោះមុខមនុស្សទាំងអស់។ ខ្ញុំនឹងវាយផ្ចាលយ៉ាងធ្ងន់ធ្ងរចំពោះនរណាដែលហ៊ានបំពានយ៉ាងបើកចំហចំពោះពួកគេ។ ថ្ងៃនេះ អស់អ្នកណាដែលអាចក្រោកឈរ ហើយមើលថែក្រុមជំនុំ បានទទួលឋានៈជាកូនប្រុសច្បង ហើយពេលនេះនៅជាមួយខ្ញុំក្នុងសិរីល្អ គ្រប់យ៉ាងដែលជារបស់ខ្ញុំ គឺជារបស់អ្នករាល់គ្នា។ ខ្ញុំប្រទានព្រះគុណដ៏ធំធេងដល់អស់អ្នកដែលចុះចូលចំពោះខ្ញុំដោយស្មោះត្រង់ ដែលអ្នកអាចមានចេស្ដាហួសពីកម្លាំងរបស់មនុស្សដទៃ។ បំណងព្រះហឫទ័យរបស់ខ្ញុំទាំងអស់ ចេញទៅរកអ្នករាល់គ្នា ដែលជាពួកកូនប្រុសច្បង ហើយខ្ញុំចង់បានត្រឹមតែឱ្យអ្នករាល់គ្នាធំដឹងក្ដីកាន់តែឆាប់ និងសម្រេចនូវអ្វីដែលខ្ញុំបានប្រទានដល់អ្នក។ ចូរជ្រាបអំពីរឿងនេះចុះ! អ្វីដែលខ្ញុំបានប្រទានដល់អ្នករាល់គ្នា គឺជាគម្រោងចុងក្រោយនៃផែនការគ្រប់គ្រងរបស់ខ្ញុំ។ ខ្ញុំគ្រាន់តែសង្ឃឹមឱ្យអ្នករាល់គ្នាអាចថ្វាយលក្ខណៈទាំងស្រុងរបស់អ្នកមកខ្ញុំ ដោយអស់ពីចិត្ត អស់ពីគំនិត និងអស់ពីកម្លាំងរបស់អ្នក ព្រមទាំងលះបង់គ្រប់យ៉ាងសម្រាប់ខ្ញុំ។ ពេលវេលាពិតជាមិនរង់ចាំមនុស្សណាម្នាក់ឡើយ ហើយគ្មាននរណាម្នាក់ ហេតុការណ៍ណាមួយ ឬអ្វីមួយដែលអាចរារាំងកិច្ចការរបស់ខ្ញុំបានទេ។ ចូរជ្រាបអំពីរឿងនេះចុះ! នៅគ្រប់ជំហាននីមួយៗ កិច្ចការរបស់ខ្ញុំដំណើរការទៅមុខយ៉ាងរលូន ដោយគ្មានការរារាំងឡើយ។

ស្នាមជើងរបស់ខ្ញុំជាន់នៅទូទាំងពិភពលោក និងដល់ចុងបំផុតនៃផែនដី ព្រះនេត្ររបស់ខ្ញុំកំពុងតែត្រួតពិនិត្យមនុស្សម្នាក់ៗជានិច្ច ហើយជាងនេះទៅទៀត ខ្ញុំទតមើលពិភពលោកទាំងមូល។ ព្រះបន្ទូលរបស់ខ្ញុំ ច្បាស់ជាកំពុងតែធ្វើការនៅគ្រប់ច្រកល្ហកនៃពិភពលោក។ អ្នកណាក៏ដោយដែលហ៊ានមិនបម្រើខ្ញុំ អ្នកណាក៏ដោយដែលហ៊ានមិនស្មោះត្រង់ចំពោះខ្ញុំ អ្នកណាក៏ដោយដែលហ៊ានកាត់សេចក្ដីចំពោះព្រះនាមរបស់ខ្ញុំ ហើយអ្នកណាក៏ដោយដែលហ៊ានជេរប្រមាថ និងបង្ខូចកេរ្តិ៍ឈ្មោះពួកកូនប្រុសរបស់ខ្ញុំ គឺអស់អ្នកណាដែលអាចមានអ្វីៗបែបនេះ ត្រូវតែឆ្លងកាត់ការជំនុំជម្រះដ៏ធ្ងន់ធ្ងរ។ ការជំនុំជម្រះរបស់ខ្ញុំ នឹងកើតឡើងទាំងស្រុង មានន័យថា ពេលនេះគឺជាសម័យកាលនៃការជំនុំជម្រះ ហើយតាមរយៈការសង្កេតពិនិត្យយ៉ាងយកចិត្តទុកដាក់ នោះអ្នកនឹងរកឃើញថា ការជំនុំជម្រះរបស់ខ្ញុំពង្រីកទូទាំងពិភពចក្កវាឡ។ ពិតណាស់ ដំណាក់របស់ខ្ញុំនឹងមិនត្រូវបានលើកលែងទេ។ ការជំនុំជម្រះនឹងចូលមកដល់អស់អ្នកដែលការគិត ពាក្យសម្ដី ឬសកម្មភាពរបស់ពួកគេមិនស្របនឹងបំណងព្រះហឫទ័យរបស់ខ្ញុំ។ យល់អំពីរឿងនេះទេ! ការជំនុំជម្រះរបស់ខ្ញុំ គឺត្រូវតម្រង់ទៅរកពិភពចក្កវាឡទាំងមូល មិនមែនតម្រង់ទៅរកតែមនុស្សមួយក្រុម ឬអ្វីមួយក្រុមឡើយ។ តើអ្នកដឹងពីរឿងនេះទេ? សូមគិតឱ្យជ្រៅជ្រះ ប្រសិនបើអ្នកមានការជំទាស់អំពីខ្ញុំនៅក្នុងការគិតរបស់អ្នក នោះអ្នកនឹងត្រូវបានជំនុំជម្រះភ្លាមៗយ៉ាងអស់កល្ប។

ការជំនុំជម្រះរបស់ខ្ញុំមកជាគ្រប់សណ្ឋាន និងទម្រង់ទាំងអស់។ ចូរដឹងពីរឿងនេះ! ខ្ញុំគឺជាព្រះជាម្ចាស់ប្រកបដោយព្រះប្រាជ្ញាញាណ និងជាព្រះជាម្ចាស់តែមួយអង្គគត់នៅលើពិភពចក្កវាឡ! គ្មានអ្វីដែលលើសពីព្រះចេស្ដារបស់ខ្ញុំឡើយ។ ការជំនុំជម្រះរបស់ខ្ញុំទាំងអស់ត្រូវបានបើកសម្ដែងចំពោះអ្នករាល់គ្នា៖ ប្រសិនបើអ្នកមានការប្រឆាំងជំទាស់ណាមួយនៅក្នុងគំនិតរបស់អ្នក នោះខ្ញុំនឹងបំភ្លឺអ្នកទុកជាការព្រមាន។ ប្រសិនបើអ្នកមិនស្ដាប់ នោះខ្ញុំនឹងបោះបង់ចោលអ្នកមួយរំពេច (នៅក្នុងនេះ ខ្ញុំមិនមែនកំពុងតែសំដៅលើការសង្ស័យលើព្រះនាមរបស់ខ្ញុំទេ ប៉ុន្តែសំដៅទៅលើឥរិយាបថខាងក្រៅដែលទាក់ទងនឹងអំណរខាងសាច់ឈាម)។ ប្រសិនបើការគិតរបស់អ្នកចំពោះខ្ញុំមានសភាពរឹងទទឹង ប្រសិនបើអ្នករអ៊ូរទាំដាក់ខ្ញុំ ប្រសិនបើអ្នកទទួកយកគំនិតរបស់សាតាំងម្ដងហើយម្ដងទៀត ហើយប្រសិនបើអ្នកមិនដើរតាមអារម្មណ៍នៃជីវិត នោះវិញ្ញាណរបស់អ្នកនឹងស្ថិតនៅក្នុងភាពងងឹត ហើយសាច់ឈាមរបស់អ្នកនឹងទទួលរងការឈឺចាប់។ អ្នកត្រូវតែចូលមកកាន់តែជិតខ្ញុំ។ អ្នកមិនអាចស្ដារស្ថានភាពធម្មតារបស់អ្នកវិញបានត្រឹមតែមួយថ្ងៃ ឬពីរថ្ងៃនោះទេ ហើយជីវិតរបស់អ្នកនឹងដួលឆ្ងាយរហូតមើលមិនឃើញ។ ចំពោះអស់អ្នកដែលប្រព្រឹត្តខុសក្នុងការនិយាយ នោះខ្ញុំនឹងដាក់វិន័យចំពោះមាត់ និងអណ្ដាតរបស់អ្នករាល់គ្នា ហើយឱ្យអណ្ដាតរបស់អ្នក ក្លាយជាកម្មវត្ថុនៃការដោះស្រាយ។ អស់អ្នកណាដែលប្រព្រឹត្តខុសដោយរាថយមិនបាននៅក្នុងទង្វើ នោះខ្ញុំនឹងព្រមានអ្នករាល់គ្នានៅក្នុងវិញ្ញាណរបស់អ្នករាល់គ្នា ហើយខ្ញុំនឹងវាយផ្ចាលយ៉ាងធ្ងន់ធ្ងរចំពោះអស់អ្នកណាដែលមិនស្ដាប់។ អស់អ្នកណាដែលកាត់សេចក្ដី និងប្រមាថខ្ញុំយ៉ាងចំហ គឺអស់អ្នកណាដែលបង្ហាញការមិនស្ដាប់បង្គាប់នៅក្នុងពាក្យសម្ដី ឬទង្វើ នោះខ្ញុំនឹងផាត់ចោល ហើយបោះបង់ពួកគេទាំងស្រុង ដោយបណ្ដាលឱ្យពួកគេស្លាប់ ព្រមទាំងបាត់បង់ព្រះពរដ៏ខ្ពស់បំផុត។ ទាំងនេះគឺជាអ្នកដែលនឹងត្រូវបានផាត់ចោលបន្ទាប់ពីត្រូវបានជ្រើសរើស។ អស់អ្នកណាដែលល្ងង់ខ្លៅ គឺអស់អ្នកណាដែលនិមិត្តរបស់ពួកគេមិនច្បាស់លាស់ នោះខ្ញុំនឹងមិនបំភ្លឺពួកគេ និងសង្គ្រោះពួកគេទេ។ ទោះបីជាយ៉ាងណាក៏ដោយ អស់អ្នកណាដែលយល់សេចក្ដីពិត ប៉ុន្តែមិនអនុវត្ត នោះវានឹងត្រូវបានគ្រប់គ្រងដោយផ្អែកលើបញ្ញត្តិដែលបានរៀបរាប់ខាងលើ មិនថាពួកគេល្ងង់ខ្លៅ ឬអត់ឡើយ។ ចំពោះមនុស្សដែលគ្មានគោលបំណងច្បាស់លាស់តាំងពីដំបូង នោះខ្ញុំនឹងធ្វើឱ្យពួកគេមិនអាចយល់ភាពពិតជារៀងរហូត ហើយជាលទ្ធផល ពួកគេនឹងត្រូវបានផាត់ចោលបន្តិចម្ដងៗ ពោលគឺម្ដងម្នាក់ៗ។ គ្មានម្នាក់នៅសេសសល់ឡើយ ទោះបីជាពេលនេះ ពួកគេនៅមានសេសសល់ដោយការចាត់ចែងរបស់ខ្ញុំក៏ដោយ (ដោយសារតែខ្ញុំមិនធ្វើអ្វីមួយយ៉ាងទាន់ហន់ឡើយ ប៉ុន្តែធ្វើតាមលំដាប់លំដោយវិញ)។

ការជំនុំជម្រះរបស់ខ្ញុំ គឺត្រូវបានបើកសម្ដែងទាំងស្រុង។ វាសំដៅចំពោះមនុស្សផ្សេងៗគ្នា ដែលទាំងអស់គ្នាត្រូវតែចាប់យកទីកន្លែងដ៏សមរម្យរបស់ពួកគេ។ ខ្ញុំនឹងគ្រប់គ្រង និងជំនុំជម្រះមនុស្ស ដោយផ្អែកលើបញ្ញត្តិណាមួយដែលពួកគេបំពាន។ ចំពោះអស់អ្នកដែលមិនមាននៅក្នុងឈ្មោះនេះ ហើយមិនទទួលយកព្រះគ្រីស្ទនៃគ្រាចុងក្រោយ គឺមានតែបញ្ញត្តិមួយប៉ុណ្ណោះដែលប្រើ៖ ខ្ញុំនឹងដកយកមួយរំពេចនូវវិញ្ញាណ ព្រលឹង និងរាងកាយរបស់អ្នកណាដែលប្រមាថខ្ញុំ ហើយបោះពួកគេទៅក្នុងស្ថានឃុំព្រលឹង។ អ្នកណាក៏ដោយដែលមិនប្រមាថខ្ញុំ នោះខ្ញុំនឹងរង់ចាំឱ្យពួកគេធំដឹងក្ដី មុនពេលអនុវត្តការជំនុំជម្រះលើកទីពីរ។ ព្រះបន្ទូលរបស់ខ្ញុំ ពន្យល់អ្វីៗគ្រប់យ៉ាងដោយភាពច្បាស់លាស់យ៉ាងពេញលេញ ហើយគ្មានអ្វីដែលត្រូវបានលាក់បាំងឡើយ។ ខ្ញុំគ្រាន់តែសង្ឃឹមថា អ្នករាល់គ្នាអាចរក្សាទុកបន្ទូលទាំងនេះនៅក្នុងចិត្តគ្រប់ពេលវេលាតែប៉ុណ្ណោះ!


ជំពូកទី ៦៨

ព្រះបន្ទូលរបស់ខ្ញុំកំពុងតែត្រូវបានអនុវត្តនៅគ្រប់ប្រទេស គ្រប់ទីកន្លែង គ្រប់ប្រជាជាតិ និងគ្រប់និកាយ ហើយក៏កំពុងតែត្រូវបានសម្រេចនៅគ្រប់ច្រកល្ហកនៅគ្រប់ពេលវេលាផងដែរ។ គ្រោះមហន្តរាយដែលកើតឡើងនៅគ្រប់ទីកន្លែង មិនមែនជាសមរភូមិរវាងមនុស្សឡើយ ហើយពួកគេក៏មិនប្រយុទ្ធគ្នាដោយប្រើអាវុធដែរ។ ក្រោយមកទៀត វានឹងលែងមានសង្រ្គាមទៀតហើយ។ អ្វីៗគ្រប់យ៉ាងស្ថិតនៅក្នុងកណ្ដាប់ព្រះហស្តរបស់ខ្ញុំ។ មនុស្សទាំងអស់នឹងប្រឈមមុខនឹងការជំនុំជម្រះរបស់ខ្ញុំ ហើយត្រូវរងទុក្ខល្ហិតល្ហៃនៅក្នុងចំណោមគ្រោះមហន្តរាយ។ ចូរឱ្យអស់អ្នកដែលប្រឆាំងខ្ញុំ ក៏ដូចជាអស់អ្នកដែលមិនផ្ដួចផ្ដើមសហការជាមួយខ្ញុំ ជួបនូវការឈឺចាប់ពីគ្រោះមហន្តរាយផ្សេងៗចុះ។ ចូរឱ្យពួកគេយំសោក និងសង្កៀតធ្មេញជារៀងរហូត ដោយបន្តនៅក្នុងភាពងងឹតអស់កល្បជានិច្ច។ ពួកគេនឹងមិនមានជីវិតរស់រានឡើយ។ ខ្ញុំប្រព្រឹត្តត្រង់ៗ និងរហ័សរហួន ហើយខ្ញុំមិនពិចារណាថា អ្នកបានស្មោះត្រង់ចំពោះខ្ញុំកម្រិតណាកាលពីអតីតកាលឡើយ។ ដរាបណាអ្នកប្រឆាំងនឹងខ្ញុំ នោះព្រះហស្តជំនុំជម្រះរបស់ខ្ញុំនឹងសម្ដែងសេចក្តីក្រោធទៅកាន់អ្នកវិញយ៉ាងឆាប់រហ័ស ដោយគ្មានការពន្យារពេល និងគ្មានក្ដីមេត្តាសោះឡើយ។ ខ្ញុំបានកំពុងតែមានបន្ទូលថា ខ្ញុំជាព្រះជាម្ចាស់ដែលគោរពតាមព្រះបន្ទូលរបស់ខ្ញុំ។ គ្រប់ទាំងព្រះបន្ទូលដែលខ្ញុំថ្លែងនឹងត្រូវបានសម្រេច ហើយខ្ញុំនឹងជួយឱ្យអ្នករាល់គ្នាមើលឃើញព្រះបន្ទូលនីមួយៗនោះ។ នេះហើយជាអត្ថន័យដ៏ពិតប្រាកដនៃការចូលទៅក្នុងការពិតនៅក្នុងអ្វីៗគ្រប់យ៉ាងនោះ។

ឱពួកកូនប្រុសជាទីស្រឡាញ់របស់ខ្ញុំអើយ គ្រោះមហន្តរាយដ៏ធំនឹងប្រាកដជាមិនធ្លាក់ទៅលើពួកកូនប្រុសរបស់ខ្ញុំឡើយ! ខ្ញុំនឹងមើលថែពួកកូនប្រុសរបស់ខ្ញុំនៅគ្រប់វិនាទី និងគ្រប់ពេលវេលា។ ប្រាកដណាស់ អ្នករាល់គ្នានឹងមិនចាំបាច់រងការឈឺចាប់ និងទុក្ខវេទនាបែបនេះឡើយ។ ផ្ទុយទៅវិញ គោលបំណងនៃទុក្ខវេទនានេះគឺដើម្បីប្រោសពួកកូនប្រុសរបស់ខ្ញុំឱ្យគ្រប់លក្ខណ៍ និងដើម្បីសម្រេចព្រះបន្ទូលរបស់ខ្ញុំនៅក្នុងពួកគេ។ ជាលទ្ធផល អ្នករាល់គ្នាអាចទទួលស្គាល់សព្វានុភាពរបស់ខ្ញុំ កាន់តែចម្រើនឡើងនៅក្នុងជីវិត រែកពន់បន្ទុកសម្រាប់ខ្ញុំកាន់តែឆាប់ ហើយដាក់ចិត្តដាក់កាយទាំងស្រុងរបស់អ្នករាល់គ្នា ទៅសម្រេចផែនការគ្រប់គ្រងរបស់ខ្ញុំ។ អ្នករាល់គ្នាគួរតែអរសប្បាយ ទាំងរីករាយ និងមានក្ដីសុខ ដោយសារតែការនេះ។ ខ្ញុំនឹងប្រគល់អ្វីៗទាំងអស់ដល់អ្នករាល់គ្នា ដើម្បីឱ្យអ្នករាល់គ្នាគ្រប់គ្រង។ ខ្ញុំនឹងដាក់វានៅក្នុងដៃរបស់អ្នករាល់គ្នា។ បើកូនប្រុសត្រូវស្នងមរតកទាំងអស់ពីឪពុកគឺជាការពិតមែន តើវានឹងកាន់តែក្លាយជាការពិតសម្រាប់អ្នករាល់គ្នា ដែលជាពួកកូនប្រុសច្បងរបស់ខ្ញុំ ទៀតទេឬ? អ្នករាល់គ្នាមានពរយ៉ាងប្រាកដមែន។ ជាជាងរងគ្រោះមហន្តរាយដ៏ធំ អ្នកនឹងរីករាយព្រះពរដ៏អស់កល្បជានិច្ចវិញ។ រុងរឿងអ្វីម្ល៉េះ! រុងរឿងអ្វីម្ល៉េះទេ!

ចូរបង្កើនល្បឿនរបស់អ្នក ហើយដើរតាមដានព្រះបាទារបស់ខ្ញុំនៅគ្រប់ទីកន្លែង និងគ្រប់ពេលវេលាចុះ។ កុំនៅក្រោយគេឡើយ។ ចូរឱ្យដួងចិត្តរបស់អ្នកដើរតាមព្រះហឫទ័យរបស់ខ្ញុំ ហើយចូរឱ្យគំនិតរបស់អ្នកដើរតាមព្រះតម្រិះរបស់ខ្ញុំ។ ចូរសហការជាមួយខ្ញុំ និងមានចិត្តថ្លើមតែមួយ។ ចូរបរិភោគជាមួយខ្ញុំ រស់នៅជាមួយខ្ញុំ និងរីករាយជាមួយខ្ញុំ។ ព្រះពរដ៏អស្ចារ្យកំពុងតែរង់ចាំឱ្យអ្នករាល់គ្នារីករាយ និងទទួលយកហើយ។ ដ្បិតនៅខាងក្នុងខ្ញុំមានភាពបរិបូរដែលគ្មានគូប្រៀបឡើយ។ សូម្បីតែភាពបរិបូរតែបន្ដិចក៏មិនត្រូវបានរៀបចំទុកសម្រាប់អ្នកផ្សេងដែរ។ ខ្ញុំធ្វើការនេះសម្រាប់តែពួកកូនប្រុសរបស់ខ្ញុំប៉ុណ្ណោះ។

ក្នុងពេលបច្ចុប្បន្ន អ្វីដែលខ្ញុំមាននៅក្នុងព្រះតម្រិះខ្ញុំគឺជាកិច្ចការដែលនឹងត្រូវសម្រេច។ ទម្រាំដល់ពេលដែលខ្ញុំបានមានបន្ទូលចប់ទៅកាន់អ្នករាល់គ្នា នោះកិច្ចការទាំងនោះនឹងបានបញ្ចប់រួចស្រេចទៅហើយ។ កិច្ចការពិតជាដំណើរការទៅយ៉ាងឆាប់រហ័ស ហើយវាកំពុងតែផ្លាស់ប្ដូរនៅគ្រប់វិនាទី។ បើអ្នកបែកអារម្មណ៍តែបន្ដិច នោះបាតុភូត «ងាកចេញពីស្នូលកណ្ដាល» នឹងកើតឡើង ហើយអ្នកនឹងត្រូវគ្រវែងហោះទៅទីឆ្ងាយ ចាកចេញពីចរន្តនេះ។ បើអ្នករាល់គ្នាមិនស្វែងរកយ៉ាងអស់ពីចិត្តទេ នោះអ្នកនឹងធ្វើឱ្យកិច្ចខិតខំប្រឹងប្រែងដ៏លំបាករបស់ខ្ញុំក្លាយជាអសារបង់មិនខាន។ ទៅថ្ងៃអនាគត មនុស្សចេញពីប្រជាជាតិនានានឹងជួបជុំគ្នានៅគ្រប់ពេលវេលា៖ នៅកម្រិតបច្ចុប្បន្នរបស់អ្នករាល់គ្នា តើអ្នកនឹងអាចដឹកនាំពួកគេបានដែរឬទេ? ខ្ញុំនឹងបង្វឹកបង្ហាត់អ្នករាល់គ្នាយ៉ាងហ្មត់ចត់ឱ្យក្លាយជាទាហានដ៏ល្អនៅក្នុងអំឡុងពេលដ៏ខ្លីនេះ ដើម្បីឈានទៅសម្រេចបញ្ជាបេសកកម្មរបស់ខ្ញុំ។ ខ្ញុំចង់ឱ្យអ្នករាល់គ្នាថ្វាយសិរីល្អដល់ព្រះនាមខ្ញុំនៅក្នុងគ្រប់កិច្ចការទាំងអស់ និងធ្វើបន្ទាល់ដ៏អស្ចារ្យសម្រាប់ខ្ញុំ។ ចូរឱ្យអស់អ្នកដែលពួកគេស្អប់ខ្ពើម ឈរនៅពីលើពួកគេនៅថ្ងៃនេះ ដើម្បីដឹកនាំ និងគ្រប់គ្រងពួកគេចុះ។ តើអ្នកយល់អំពីបំណងព្រះហឫទ័យរបស់ខ្ញុំដែរឬទេ? តើអ្នកធ្លាប់យល់អំពីកិច្ចខិតខំប្រឹងប្រែងដែលខ្ញុំបានធ្វើដែរឬទេ? ខ្ញុំធ្វើកិច្ចការទាំងអស់នេះសម្រាប់អ្នករាល់គ្នា។ វាអាស្រ័យលើថាតើអ្នករាល់គ្នាអាចរីករាយនឹងព្រះពររបស់ខ្ញុំឬក៏អត់តែប៉ុណ្ណោះ។

ក្នុងនាមជាព្រះជាម្ចាស់ដែលឈ្វេងយល់គំនិត និងដួងចិត្តរបស់មនុស្សជាតិ ខ្ញុំធ្វើដំណើរដល់ចុងនៃផែនដី។ តើនរណានឹងមិនហ៊ានបម្រើខ្ញុំទៅ? ភាពតានតឹងមានកាន់តែខ្ពស់នៅក្នុងចំណោមប្រជាជាតិទាំងអស់ ហើយពួកគេប្រយុទ្ធគ្នា ទាំងចិត្តជូរចត់។ យ៉ាងណាមិញ នៅទីបំផុត ពួកគេនឹងមិនរួចពីកណ្ដាប់ព្រះហស្តរបស់ខ្ញុំឡើយ។ ខ្ញុំនឹងប្រាកដជាមិនបណ្ដោយឱ្យពួកគេរបូតទៅស្រួលៗឡើយ។ ខ្ញុំនឹងនាំពួកគេមកទទួលការជំនុំជម្រះម្ដងមួយៗ ស្របតាមសកម្មភាព ឋានៈលើផែនដី និងការសប្បាយរបស់ពួកគេនៅលើផែនដី។ ខ្ញុំនឹងមិនយោគយល់នរណាម្នាក់ឡើយ។ សេចក្តីក្រោធរបស់ខ្ញុំបានចាប់ផ្ដើមបើកសម្ដែងឱ្យឃើញ ហើយវានឹងធ្លាក់ទៅលើពួកគេជាក់ជាមិនខាន។ គ្រប់យ៉ាងនឹងត្រូវបានសម្រេចនៅក្នុងពួកគេម្ដងមួយៗ ហើយពួកគេនឹងនាំឱ្យការទាំងអស់នោះធ្លាក់ទៅលើពួកគេផ្ទាល់។ មនុស្សដែលមិនស្គាល់ខ្ញុំ ឬស្អប់ខ្ពើមខ្ញុំកាលពីអតីតកាល ឥឡូវនឹងទទួលការជំនុំជម្រះរបស់ខ្ញុំ។ ចំពោះអស់អ្នកដែលបានបៀតបៀនពួកកូនប្រុសរបស់ខ្ញុំវិញ ខ្ញុំនឹងវាយផ្ចាលពួកគេជាពិសេស ស្របទៅតាមពាក្យសម្ដី និងទង្វើពីអតីតកាលរបស់ពួកគេ។ ខ្ញុំនឹងមិនទុកឱ្យរួចខ្លួនសូម្បីតែកូនក្មេង ដ្បិតមនុស្សទាំងអស់នេះគឺជាប្រភេទតែមួយដូចសាតាំងដែរ។ ទោះបីពួកគេមិននិយាយ និងមិនធ្វើអ្វីសោះក៏ដោយ ក៏នៅក្នុងជម្រៅចិត្ត ពួកគេមានចិត្តស្អប់ចំពោះពួកកូនប្រុសរបស់ខ្ញុំ។ ខ្ញុំនឹងមិនទុកជីវិតឱ្យពួកគេណាម្នាក់ឡើយ។ ខ្ញុំនឹងធ្វើឱ្យពួកគេទាំងអស់ឃើញថា យើងដែលជាមនុស្សមួយក្រុមនេះ សោយរាជ្យ និងគ្រប់គ្រងអំណាចនាពេលសព្វថ្ងៃ គឺមិនមែនជាពួកគេឡើយ។ ដោយហេតុនេះ វាកាន់តែសំខាន់ទៀតដែលអ្នកត្រូវដាក់កម្លាំងរបស់អ្នកទាំងអស់ និងលះបង់គ្រប់យ៉ាងសម្រាប់ខ្ញុំ ដើម្បីឱ្យអ្នកអាចថ្វាយសិរីល្អ និងធ្វើបន្ទាល់សម្រាប់ព្រះនាមខ្ញុំនៅគ្រប់ទីកន្លែង គ្រប់ច្រកល្ហក គ្រប់សាសនា និងគ្រប់និកាយ ហើយផ្សព្វផ្សាយទៅកាន់ចក្កវាឡទាំងមូល និងដល់ចុងបំផុតនៃផែនដី!


ជំពូកទី ៦៩

នៅពេលដែលបំណងព្រះហឫទ័យរបស់ខ្ញុំចេញមកអស់អ្នកណាដែលហ៊ានប្រឆាំង និងហ៊ានវិនិច្ឆ័យ ឬសង្ស័យ ខ្ញុំនឹងកម្ចាត់ចោលពួកគេភ្លាមៗមិនខាន។ សព្វថ្ងៃនេះ អស់អ្នកណាដែលមិនប្រព្រឹត្តតាមបំណងព្រះហឫទ័យរបស់ខ្ញុំ ឬអស់អ្នកណាដែលយល់ច្រឡំពីបំណងព្រះហឫទ័យរបស់ខ្ញុំ នឹងត្រូវផាត់ចោល និងបណ្ដេញចេញពីនគររបស់ខ្ញុំជាក់ជាមិនខាន។ នៅក្នុងនគររបស់ខ្ញុំ គ្មាននរណាផ្សេងឡើយ។ ទាំងអស់សុទ្ធតែជាពួកកូនប្រុសរបស់ខ្ញុំ ពោលគឺជាមនុស្សដែលខ្ញុំស្រឡាញ់ និងជាអ្នកដែលគិតគូរដល់ខ្ញុំ។ ជាងនេះទៀត ពួកគេជាអ្នកដែលប្រព្រឹត្តតាមព្រះបន្ទូលរបស់ខ្ញុំ ហើយអាចកាន់អំណាចក្នុងការជំនុំជម្រះគ្រប់ប្រជាជាតិ និងគ្រប់មនុស្សជំនួសខ្ញុំបាន។ លើសពីនេះ ពួកគេជាពួកកូនប្រុសច្បងមួយក្រុម ដែលគ្មានទោស និងរស់រវើក សាមញ្ញ និងបើកចំហ ព្រមទាំងទៀងត្រង់ និងមានប្រាជ្ញា។ បំណងព្រះហឫទ័យរបស់ខ្ញុំត្រូវបានបំពេញនៅក្នុងអ្នករាល់គ្នា ហើយការដែលខ្ញុំប្រាថ្នាចង់ធ្វើត្រូវបានបំពេញនៅក្នុងអ្នករាល់គ្នា ដោយគ្មានកំហុស បើកចំហ និងបើកសម្ដែងទាំងស្រុង។ អស់អ្នកដែលមានចេតនា និងគោលបំណងខុសឆ្គង ខ្ញុំបានចាប់ផ្ដើមបោះបង់ពួកគេ ហើយខ្ញុំនឹងធ្វើឱ្យពួកគេដួលរលំម្ដងម្នាក់ៗ។ ខ្ញុំនឹងបំផ្លាញពួកគេម្ដងម្នាក់ៗ រហូតដល់កម្រិតមួយដែលពួកគេមិនអាចរស់រានបានឡើយ ហើយការទាំងអស់នេះសំដៅទៅលើវិញ្ញាណរបស់ពួកគេ ព្រលឹងរបស់ពួកគេ និងរូបកាយរបស់ពួកគេ។

ត្រូវយល់ថា សកម្មភាពនៃព្រះហស្តរបស់ខ្ញុំ ដែលជាការជួយផ្គត់ផ្គង់ដល់អ្នកក្រ ការមើលថែ និងការការពារដល់អស់អ្នកដែលស្រឡាញ់ខ្ញុំ ការសង្រ្គោះមនុស្សល្ងង់ខ្លៅ និងមនុស្សក្លៀវក្លាដែលមិនជ្រៀតជ្រែកដល់ការគ្រប់គ្រងរបស់ខ្ញុំ ការដាក់ទោសអស់អ្នកដែលប្រឆាំងនឹងខ្ញុំ ព្រមទាំងអស់អ្នកដែលមិនសហការយ៉ាងសកម្មជាមួយខ្ញុំ ទាំងអស់នេះនឹងត្រូវបានបញ្ជាក់ម្ដងមួយៗ ដោយស្របតាមព្រះសូរសៀងរបស់ខ្ញុំ។ តើអ្នកជាមនុស្សម្នាក់ដែលស្រឡាញ់ខ្ញុំយ៉ាងពិតប្រាកដឬទេ? តើអ្នកជាមនុស្សម្នាក់ដែលលះបង់ខ្លួនឯងសម្រាប់ខ្ញុំយ៉ាងស្មោះត្រង់ដែរឬទេ? តើអ្នកជាមនុស្សម្នាក់ដែលស្ដាប់តាមព្រះបន្ទូលរបស់ខ្ញុំ ហើយប្រព្រឹត្តតាមដែរឬទេ? តើអ្នកជាមនុស្សម្នាក់ដែលប្រឆាំងនឹងខ្ញុំ ឬក៏ជាមនុស្សម្នាក់ដែលស្របតាមខ្ញុំ? នៅក្នុងជម្រៅចិត្ត តើអ្នកមានគំនិតច្បាស់លាស់អំពីចំណុចទាំងនេះដែរឬទេ? តើអ្នកអាចឆ្លើយចំណុចនីមួយៗដែលខ្ញុំបានមានបន្ទូលដែរឬទេ? បើអ្នកមិនអាចឆ្លើយបានទេ នោះអ្នកជាបុគ្គលម្នាក់ដែលស្វែងរកដោយចិត្តរំជើបរំជួល តែបែរជាមិនយល់អំពីបំណងព្រះហឫទ័យរបស់ខ្ញុំហើយ។ មនុស្សបែបនេះនឹងជ្រៀតជ្រែកយ៉ាងស្រួលបំផុតដល់ការគ្រប់គ្រងរបស់ខ្ញុំ ហើយក៏យល់ច្រឡំចំពោះបំណងព្រះហឫទ័យរបស់ខ្ញុំដែរ។ បើពួកគេមានចេតនាខុសឆ្គង ទោះបីក្នុងពេលមួយភ្លែតក៏ដោយ ក៏ពួកគេនឹងត្រូវទទួលការជម្រុះចោល និងការបំផ្លាញរបស់ខ្ញុំដែរ។

នៅក្នុងខ្ញុំ មានសេចក្តីអាថ៌កំបាំងមិនចេះចប់ ដែលមិនអាចវាស់ស្ទង់បានឡើយ។ ខ្ញុំនឹងបើកសម្ដែងសេចក្តីទាំងនោះទៅកាន់មនុស្សម្ដងមួយៗ ស្របតាមផែនការរបស់ខ្ញុំ។ ពោលគឺខ្ញុំនឹងបើកសម្ដែងសេចក្តីទាំងនោះទៅកាន់ពួកកូនប្រុសច្បងរបស់ខ្ញុំ។ អស់អ្នកដែលជាអ្នកមិនជឿ ព្រមទាំងអ្នកដែលប្រឆាំងនឹងខ្ញុំ ខ្ញុំនឹងគ្រាន់តែបណ្ដោយឱ្យទៅតាមដំណើរមិនខាន។ យ៉ាងណាមិញ នៅទីបំផុត ខ្ញុំនឹងធ្វើឱ្យពួកគេយល់ថា ខ្ញុំជាឫទ្ធានុភាព និងជាការជំនុំជម្រះ។ ពួកអ្នកមិនជឿនាពេលសព្វថ្ងៃមានតែចំណេះដឹងអំពីអ្វីដែលកើតឡើងនៅចំពោះភ្នែករបស់ពួកគេប៉ុណ្ណោះ ប៉ុន្តែពួកគេមិនដឹងអំពីបំណងព្រះហឫទ័យរបស់ខ្ញុំឡើយ។ មានតែពួកកូនប្រុសរបស់ខ្ញុំ ដែលជាមនុស្សដែលខ្ញុំស្រឡាញ់ប៉ុណ្ណោះ ទើបដឹង និងយល់អំពីបំណងព្រះហឫទ័យរបស់ខ្ញុំ។ ខ្ញុំត្រូវបានបើកសម្ដែងជាចំហទៅកាន់ពួកកូនប្រុសរបស់ខ្ញុំ។ ចំពោះសាតាំងវិញ ខ្ញុំជាឫទ្ធានុភាព និងជាការជំនុំជម្រះ ហើយមិនត្រូវបានលាក់កំបាំងនោះឡើយ។ សព្វថ្ងៃនេះ មានតែពួកកូនប្រុសច្បងរបស់ខ្ញុំប៉ុណ្ណោះដែលស័ក្ដិសមនឹងស្គាល់ពីបំណងព្រះហឫទ័យរបស់ខ្ញុំ។ អ្នកផ្សេងទៀតគ្មានគុណសម្បត្តិគ្រប់គ្រាន់ឡើយ ហើយខ្ញុំបានរៀបចំទុកជាមុននូវការទាំងអស់នេះ មុនកំណើតពិភពលោកទៅទៀត។ កាលពីដើម ខ្ញុំបានរៀបចំយ៉ាងត្រឹមត្រូវនូវអ្នកដែលនឹងត្រូវទទួលព្រះពរ និងអ្នកដែលត្រូវទទួលទោស។ ខ្ញុំជ្រាបយ៉ាងច្បាស់អំពីការនេះ ហើយសព្វថ្ងៃនេះ វាត្រូវបានសម្ដែងចេញយ៉ាងពេញលេញរួចទៅហើយ៖ អស់អ្នកដែលទទួលបានព្រះពរ ចាប់ផ្ដើមរីករាយនឹងព្រះពររបស់ពួកគេ រីឯអស់អ្នកដែលត្រូវទទួលទោស ក៏ចាប់ផ្ដើមទទួលសេចក្តីវិនាសផងដែរ។ អស់អ្នកដែលមិនចង់ទទួលទោស នឹងនៅតែបែបនេះ ដ្បិតនេះគឺជាអ្វីដែលខ្ញុំបានបង្គាប់មក និងជាអ្វីដែលព្រះហស្តនៃបញ្ញត្តិរដ្ឋបាលរបស់ខ្ញុំបានរៀបចំទុក។ ជាក់ស្ដែង តើមនុស្សប្រភេទណាដែលទទួលព្រះពរ ហើយមនុស្សប្រភេទណាដែលត្រូវទទួលទោសទៅ? ខ្ញុំបានបើកសម្ដែងរួចហើយអំពីការទាំងនេះ។ នេះមិនមែនជាសេចក្តីអាថ៌កំបាំងមួយចំពោះអ្នករាល់គ្នាទេ ផ្ទុយទៅវិញ វាត្រូវបានបើកចំហរួចហើយ៖ អស់អ្នកដែលទទួលយកខ្ញុំ តែមានចេតនាខុសឆ្គង អស់អ្នកដែលទទួលយកខ្ញុំ តែមិនស្វែងរកខ្ញុំ អស់អ្នកដែលស្គាល់ខ្ញុំ តែមិនចុះចូលចំពោះខ្ញុំ អស់អ្នកដែលពាក់ព័ន្ធនឹងអំពើវៀចវេរ និងអំពើក្បត់ ដើម្បីបោកបញ្ឆោតខ្ញុំ អស់អ្នកដែលបានអានព្រះបន្ទូលរបស់ខ្ញុំ តែព្រួសចេញមកនូវភាពអវិជ្ជមាន និងអស់អ្នកដែលមិនស្គាល់ខ្លួនឯង អស់អ្នកដែលមិនស្គាល់លក្ខណៈរបស់ខ្លួន អស់អ្នកដែលលើកតម្កើងខ្លួនខ្ពស់ និងអស់អ្នកដែលស្មានថា ពួកគេបានឈានទៅដល់ភាពពេញវ័យ (ឧទាហរណ៍អំពីសាតាំង) ពោលគឺមនុស្សទាំងអស់នេះហើយដែលជាកម្មវត្ថុនៃការទទួលទោសនោះ។ អស់អ្នកដែលទទួលយកខ្ញុំ ហើយចេតនារបស់ពួកគេគឺសម្រាប់ជាប្រយោជន៍របស់ខ្ញុំ (ហើយបើពួកគេបង្កការរំខានណាមួយ ខ្ញុំនឹងមិននឹកនាអំពីសេចក្តីរំលងរបស់ពួកគេឡើយ ប៉ុន្តែចេតនារបស់ពួកគេត្រូវតែត្រឹមត្រូវ ហើយពួកគេត្រូវតែប្រយ័ត្នប្រយែង ប្រុងប្រយ័ត្នជានិច្ច និងមិនត្រូវខិលខូចឡើយ។ ហើយពួកគេត្រូវតែមានឆន្ទៈក្នុងការស្ដាប់ខ្ញុំ និងចុះចូលចំពោះខ្ញុំជានិច្ច)។ អស់អ្នកដែលបរិសុទ្ធ អស់អ្នកដែលបើកចំហ អស់អ្នកដែលទៀងត្រង់ អស់អ្នកដែលមិនត្រូវបានត្រួតត្រាដោយបុគ្គល វត្ថុ ឬរឿងរ៉ាវអ្វីមួយ និងអស់អ្នកដែលមានរូបរាងដូចជាកុមារ ទោះបីមានភាពចាស់ទុំនៅក្នុងជីវិតក៏ដោយ មនុស្សទាំងនេះគឺជាស្ងួនភ្ញារបស់ខ្ញុំ ជាកម្មវត្ថុនៃព្រះពររបស់ខ្ញុំ។ សព្វថ្ងៃនេះ អ្នករាល់គ្នាត្រូវមានគោលជំហរស្របតាមស្ថានភាពរបស់អ្នក។ ជាងនេះទៀត អ្នកនឹងដឹងថាតើអ្នកត្រូវទទួលព្រះពរ ឬក៏ទទួលទោស។ វាមិនចាំបាច់ឱ្យខ្ញុំនិយាយត្រង់ៗឡើយ។ អស់អ្នកដែលទទួលព្រះពរ គួរតែអរសប្បាយ និងរីករាយ រីឯអស់អ្នកដែលទទួលទោសមិនគួរកើតទុក្ខឡើយ។ ការទាំងពីរនេះត្រូវបានរៀបចំដោយព្រះហស្តរបស់ខ្ញុំ ទោះបីជាខ្ញុំមិនស្ដីបន្ទោសក៏ដោយចុះ៖ វាជាកង្វះកិច្ចសហការដ៏សកម្មរបស់អ្នកផ្ទាល់ជាមួយខ្ញុំ ក៏ដូចជាបរាជ័យរបស់អ្នកក្នុងការយល់ដឹងថា ខ្ញុំជាព្រះជាម្ចាស់ដែលពិនិត្យមើលជម្រៅដួងចិត្តរបស់មនុស្សដែរ។ នេះជាអ្វីដែលខ្ញុំបានកំណត់ទុកជាមុន ហើយអ្នកបានធ្វើបាបខ្លួនឯង តាមឧបាយកលដ៏តូចតាចរបស់អ្នកផ្ទាល់។ អ្នកបាននាំទុក្ខដាក់ខ្លួនហើយ! ការដែលអ្នកគួរតែធ្លាក់ទៅក្នុងស្ថានឃុំព្រលឹងនោះ មិនមែនជាការធ្វើបាបចំពោះអ្នកឡើយ! នេះគឺជាទីបញ្ចប់របស់អ្នក។ នេះគឺជាលទ្ធផលរបស់អ្នកហើយ!

ឱពួកកូនប្រុសច្បងដ៏មានពរអើយ! ចូរប្រញាប់ក្រោកឡើង ហើយសាទរចុះ! ចូរប្រញាប់ក្រោកឡើង ហើយសរសើរតម្កើងចុះ! ចាប់ពីពេលនេះតទៅ វានឹងគ្មានភាពជូរចត់ និងទុក្ខវេទនាទៀតឡើយ។ អ្វីៗគ្រប់យ៉ាងស្ថិតនៅក្នុងព្រះហស្តរបស់យើង។ អ្នកណាដែលមានគំនិតស្របតាមព្រះតម្រិះរបស់ខ្ញុំទាំងស្រុង គឺជាមនុស្សដែលខ្ញុំស្រឡាញ់ ហើយពួកគេនឹងមិនត្រូវជួបសេចក្តីវិនាសហិនហោចនោះឡើយ។ រាល់អ្វីៗដែលដួងចិត្តរបស់អ្នកប្រាថ្នាចង់បាន ខ្ញុំនឹងសម្រេចតាម (ទោះបីវាមិនអាចទៅតាមអំពើចិត្តក៏ដោយ)។ នេះហើយជាកិច្ចការរបស់ខ្ញុំនោះ។


ជំពូកទី ៧០

ការដែលអាថ៌កំបាំងរបស់ខ្ញុំត្រូវបានបើកសម្ដែង ហើយបើកបង្ហាញយ៉ាងចំហ និងមិនលាក់បាំងតទៅទៀតនោះ គឺដោយសារតែព្រះគុណ និងសេចក្ដីមេត្តាករុណារបស់ខ្ញុំទាំងស្រុង។ ជាងនេះទៅទៀត ការដែលព្រះបន្ទូលរបស់ខ្ញុំលេចមកនៅក្នុងចំណោមមនុស្ស ហើយលែងត្រូវបានលាក់បាំងតទៅទៀត ក៏ជាព្រះគុណ និងសេចក្ដីមេត្តាករុណារបស់ខ្ញុំដែរ។ ខ្ញុំស្រឡាញ់អស់អ្នកដែលលះបង់ខ្លួនយ៉ាងស្មោះស្ម័គ្រចំពោះខ្ញុំ ហើយថ្វាយខ្លួនសម្រាប់ខ្ញុំ។ ខ្ញុំស្អប់អស់អ្នកដែលបានកើតក្នុងខ្ញុំ ប៉ុន្តែមិនស្គាល់ខ្ញុំ ហើយប្រឆាំងខ្ញុំទៀតផង។ ខ្ញុំនឹងមិនបោះបង់ចោលនរណាម្នាក់ដែលស្មោះស្ម័គ្រចំពោះខ្ញុំទេ។ ផ្ទុយទៅវិញ ខ្ញុំនឹងធ្វើឱ្យព្រះពររបស់ពួកគេកើនឡើងទ្វេដង។ ខ្ញុំនឹងដាក់ទោសទ្វេដងចំពោះអស់អ្នកដែលមិនដឹងគុណ ហើយបំពានលើសេចក្ដីសប្បុរសរបស់ខ្ញុំ ហើយខ្ញុំនឹងមិនឱ្យពួកគេរួចខ្លួនងាយៗឡើយ។ នៅក្នុងនគររបស់ខ្ញុំ គ្មានល្បិចកល ឬការបោកបញ្ឆោត ហើយក៏គ្មានភាពជាលោកីយ៍ដែរ។ មានន័យថា គ្មានក្លិនរបស់មនុស្សស្លាប់ទេ។ ផ្ទុយទៅវិញ គ្រប់យ៉ាងគឺជាភាពត្រូវតាមគន្លង និងសេចក្ដីសុចរិត។ គ្រប់យ៉ាងគឺជាភាពបរិសុទ្ធ និងការបើកចំហ ដោយគ្មានអ្វីមួយលាក់បាំង ឬបិទបាំងឡើយ។ គ្រប់យ៉ាងគឺស្រស់ស្រាយ គ្រប់យ៉ាងគឺជាការរីករាយ ហើយគ្រប់យ៉ាងគឺជាភាពប្រសើរឡើងនៃសីលធម៌។ នរណាដែលនៅតែធំក្លិននៃមនុស្សស្លាប់ គឺគ្មានផ្លូវអាចនៅក្នុងនគររបស់ខ្ញុំបានទេ ហើយផ្ទុយទៅវិញ វានឹងត្រូវបានបំផ្លាញដោយដំបងដែករបស់ខ្ញុំ។ គ្រប់អាថ៌កំបាំងដែលគ្មានទីបញ្ចប់ទាំងអស់ ចាប់តាំងពីពេលវេលាដ៏យូរមកហើយ រហូតដល់ពេលបច្ចុប្បន្ននេះ គឺត្រូវបានបើកសម្ដែងយ៉ាងពេញលេញដល់អ្នករាល់គ្នា ដែលជាក្រុមមនុស្សត្រូវបានទទួលយកដោយខ្ញុំនៅគ្រាចុងក្រោយ។ តើអ្នកមិនមានអារម្មណ៍ថា មានពរទេឬ? គ្រាដែលគ្រប់យ៉ាងត្រូវបានបើកសម្ដែងយ៉ាងចំហ ជាងនេះទៅទៀត គ្រាដែលអ្នករាល់គ្នាចែករំលែកការសោយរាជ្យរបស់ខ្ញុំ។

ក្រុមមនុស្សដែលពិតជាសោយរាជ្យជាស្ដេច គឺអាស្រ័យលើការកំណត់ទុកជាមុន និងការជ្រើសរើសរបស់ខ្ញុំ ហើយច្បាស់ជាគ្មានគំនិតរបស់មនុស្សណាម្នាក់នៅក្នុងក្រុមនេះទេ។ នរណាដែលហ៊ានចូលរួមនៅក្នុងក្រុមនេះ នឹងរងទុក្ខដោយការវាយពីព្រះហស្ដរបស់ខ្ញុំ ហើយមនុស្សបែបនេះនឹងក្លាយជាកម្មវត្ថុនៃភ្លើងដែលឆាបឆេះរបស់ខ្ញុំ។ នេះគឺជាចំហៀងមួយទៀតនៃសេចក្ដីសុចរិត និងឫទ្ធានុភាពរបស់ខ្ញុំ។ ខ្ញុំបានមានបន្ទូលថា ខ្ញុំត្រួតត្រារបស់សព្វសារពើ ខ្ញុំគឺជាព្រះជាម្ចាស់ដែលប្រកដោយព្រះប្រាជ្ញាញាណ ដែលកាន់កាប់សិទ្ធិអំណាចពេញលេញ ហើយខ្ញុំមិនអត់ឱនឱ្យនរណាម្នាក់ឡើយ។ ខ្ញុំគ្មានសេចក្ដីមេត្តាខាងព្រះសូរសៀងឡើយ ហើយពិតជាគ្មានមនោសញ្ចេតនាផ្ទាល់ខ្លួនឡើយ។ ខ្ញុំប្រព្រឹត្តដាក់នរណាម្នាក់ (មិនថាគេពូកែនិយាយប៉ុនណា ខ្ញុំនឹងមិនឱ្យគេរួចខ្លួនទេ) ដោយសេចក្ដីសុចរិត ភាពត្រឹមត្រូវ និងឫទ្ធានុភាពរបស់ខ្ញុំ ស្របពេលដែលធ្វើឱ្យគ្រប់គ្នាឃើញកាន់តែច្បាស់នូវភាពអស្ចារ្យនៃទង្វើរបស់ខ្ញុំ ក៏ដូចជាអត្ថន័យនៃទង្វើរបស់ខ្ញុំ។ ខ្ញុំបានដាក់ទោសវិញ្ញាណអាក្រក់ម្ដងមួយៗចំពោះសកម្មភាពគ្រប់ប្រភេទដែលពួកវាប្រព្រឹត្ត ដោយបោះពួកវាម្នាក់ៗទៅក្នុងជង្ហុកធំ។ ខ្ញុំបានបញ្ចប់កិច្ចការនេះនៅមុនពេលវេលាចាប់ផ្ដើម ដោយមិនទុកឱ្យពួកវាមានតួនាទី មិនទុកឱ្យពួកវាមានទីកន្លែងដើម្បីធ្វើកិច្ចការរបស់ពួកវាទេ។ គ្មាននរណាម្នាក់ក្នុងចំណោមរាស្ត្ររើសតាំងរបស់ខ្ញុំ គឺជាអស់អ្នកដែលត្រូវបានកំណត់ទុកជាមុន និងជ្រើសរើសដោយខ្ញុំ អាចមានវិញ្ញាណអាក្រក់ឡើយ ផ្ទុយទៅវិញ គេនឹងបរិសុទ្ធជានិច្ច។ ចំពោះអស់អ្នកដែលខ្ញុំមិនបានកំណត់ទុកជាមុន និងមិនបានជ្រើសរើស នោះខ្ញុំនឹងប្រគល់ពួកគេត្រឡប់ទៅឱ្យសាតាំងវិញ ហើយមិនអនុញ្ញាតឱ្យពួកគេនៅតទៅទៀតឡើយ។ បញ្ញត្តិរដ្ឋបាលរបស់ខ្ញុំចូលរួមជាមួយសេចក្ដីសុចរិត និងឫទ្ធានុភាពរបស់ខ្ញុំក្នុងគ្រប់ទិដ្ឋភាពទាំងអស់។ ខ្ញុំនឹងមិនឱ្យសូម្បីតែម្នាក់ក្នុងចំណោមអស់អ្នកដែលសាតាំងធ្វើការជាមួយរួចខ្លួនទេ ប៉ុន្តែខ្ញុំនឹងបោះពួកគេទៅជាមួយនឹងរូបកាយរបស់ពួកគេទៅក្នុងស្ថាននរក ដោយសារតែខ្ញុំស្អប់សាតាំង។ ខ្ញុំគ្មានផ្លូវនឹងលើកលែងឱ្យវាងាយៗឡើយ ប៉ុន្តែខ្ញុំនឹងបំផ្លាញវាទាំងស្រុង ដោយមិនអនុញ្ញាតឱ្យវាមានឱកាសធ្វើកិច្ចការរបស់វាសូម្បីតែបន្ដិចឡើយ។ អស់អ្នកដែលសាតាំងបានធ្វើឱ្យពុករលួយដល់កម្រិតជាក់លាក់មួយ (មានន័យថា អស់អ្នកដែលជាកម្មវត្ថុនៃគ្រោះមហន្តរាយ) គឺស្ថិតនៅក្រោមការរៀបចំដ៏ឆ្លាតវៃនៃព្រះហស្ដរបស់ខ្ញុំដោយផ្ទាល់។ ចូរកុំគិតថា ហេតុការណ៍បានកើតឡើងដោយសារភាពសាហាវរបស់សាតាំងឱ្យសោះ។ ចូរដឹងថា ខ្ញុំគឺជាព្រះជាម្ចាស់ដ៏មានគ្រប់ព្រះចេស្ដាដែលត្រួតត្រាលើពិភពលោក និងរបស់សព្វសារពើ! ចំពោះខ្ញុំ គ្មានបញ្ហាណាដែលមិនអាចដោះស្រាយបាននោះឡើយ ហើយជាងនេះទៅទៀត គឺគ្មានអ្វីមួយដែលមិនអាចសម្រេចបាន ឬព្រះបន្ទូលណាមួយដែលមិនអាចថ្លែងចេញឡើយ។ មនុស្សមិនត្រូវប្រព្រឹត្តដូចជាទីប្រឹក្សារបស់ខ្ញុំឡើយ។ ចូរដឹងអំពីការត្រូវវាយផ្ដួលដោយសារព្រះហស្ដរបស់ខ្ញុំ និងការបោះចូលទៅក្នុងស្ថាននរក។ ខ្ញុំសូមមានបន្ទូលប្រាប់អ្នកដូចនេះ! អស់អ្នកណាដែលសហការជាមួយខ្ញុំយ៉ាងបុរេសកម្មនៅថ្ងៃនេះ គឺជាអ្នកដែលឆ្លាតបំផុត ហើយពួកគេនឹងជៀសផុតពីការបាត់បង់ ហើយគេចផុតពីការឈឺចាប់នៃការជំនុំជម្រះ។ ទាំងអស់នេះគឺជាការរៀបចំរបស់ខ្ញុំ ដែលខ្ញុំបានកំណត់ទុកជាមុន។ ចូរកុំថ្លែងអ្វីដែលលាក់បាំង ហើយចូរកុំនិយាយបំផ្លើស ដោយគិតថាអ្នកអស្ចារ្យនោះឡើយ។ តើទាំងអស់នេះមិនមែនតាមរយៈការកំណត់ទុកជាមុនរបស់ខ្ញុំទេឬ? អ្នកដែលអាចក្លាយជាទីប្រឹក្សារបស់ខ្ញុំ មិនស្គាល់ភាពអាម៉ាស់ឡើយ! អ្នកមិនស្គាល់កម្ពស់ខ្លួនឯងទេ។ វាពិតជាតូចគួរឱ្យអាណិតណាស់! ទោះបីជាបែបនោះក៏ដោយ ក៏អ្នកគិតថា នេះមិនមែនជាបញ្ហាធំដុំនោះទេ ហើយអ្នកក៏មិនស្គាល់ខ្លួនឯងដែរ។ អ្នករាល់គ្នាបែរត្រចៀកដ៏ថ្លង់មករកព្រះបន្ទូលរបស់ខ្ញុំម្ដងហើយម្ដងទៀត ដោយបណ្ដាលឱ្យការប្រឹងប្រែងដ៏ផ្ចិតផ្ចង់របស់ខ្ញុំឥតប្រយោជន៍ ហើយមិនដឹងទាល់តែសោះថា ពួកវាគឺជាការបើកបង្ហាញពីព្រះគុណ និងសេចក្ដីមេត្តាករុណារបស់ខ្ញុំ។ ផ្ទុយទៅវិញ អ្នកព្យាយាមសម្ញែងភាពឆ្លាតវៃផ្ទាល់ខ្លួនរបស់អ្នកម្ដងហើយម្ដងទៀត។ តើអ្នកចងចាំរឿងនេះទេ? អស់អ្នកដែលគិតថាពួកគេឆ្លាត តើពួកគេទទួលការវាយផ្ចាលដូចម្ដេច? មិនអើពើ និងមិនស្មោះត្រង់ចំពោះព្រះបន្ទូលរបស់ខ្ញុំ ហើយមិនឆ្លាក់ពួកវាទៅក្នុងបេះដូងរបស់អ្នក នោះអ្នកប្រើប្រាស់ខ្ញុំជាពុតត្បុតដើម្បីធ្វើការនេះ និងការនោះហើយ។ មនុស្សអាក្រក់អើយ! ពេលណាទើបអ្នកអាចគិតគូរយ៉ាងពេញលេញពីព្រះទ័យរបស់ខ្ញុំ? អ្នកគ្មានការគិតគូរចំពោះវាទាល់តែសោះ ដូច្នេះហើយ ការហៅអ្នកថា «មនុស្សអាក្រក់» មិនមែនជាការធ្វើទុក្ខទោសដល់អ្នករាល់គ្នាទេ។ វាសក្ដិសមជាមួយអ្នកឥតខ្ចោះ!

បច្ចុប្បន្ននេះ ខ្ញុំកំពុងតែបង្ហាញអ្នករាល់គ្នាម្ដងមួយៗ នូវអ្វីៗដែលធ្លាប់តែត្រូវបានលាក់បាំង។ សត្វនាគដ៏ធំមានសម្បុរក្រហម គឺត្រូវបានបោះទៅក្នុងជង្ហុកធំ ហើយត្រូវបានបំផ្លាញទាំងស្រុង ព្រោះថា ការរក្សាវាទុកនឹងគ្មានប្រយោជន៍អ្វីទាល់តែសោះ។ នេះមានន័យថា វាមិនអាចបម្រើព្រះគ្រីស្ទបានទេ។ ពីនេះតទៅ អ្វីៗដែលក្រហមនឹងលែងមានតទៅទៀត។ ពួកវាត្រូវតែបោះចោលទៅជាភាពទទេបន្ដិចម្ដងៗ។ ខ្ញុំធ្វើនូវអ្វីដែលខ្ញុំមានបន្ទូល។ នេះគឺជាការបញ្ចប់នៃកិច្ចការរបស់ខ្ញុំ។ ចូរយកសញ្ញាណរបស់មនុស្សចេញ។ គ្រប់យ៉ាងដែលខ្ញុំបានមានបន្ទូល គឺខ្ញុំបានធ្វើ។ នរណាក៏ដោយដែលព្យាយាមធ្វើជាមនុស្សឆ្លាត គឺបានត្រឹមតែនាំការបំផ្លាញ និងសេចក្ដីមើលងាយមកដាក់ខ្លួនឯងប៉ុណ្ណោះ ហើយគេមិនចង់រស់នៅទេ។ ដូច្នេះហើយ ខ្ញុំនឹងបំពេញចិត្តអ្នក ហើយខ្ញុំនឹងច្បាស់ជាមិនរក្សាទុកមនុស្សបែបនេះទេ។ ពីនេះតទៅ ចំនួនប្រជាជននឹងកើនឡើយយ៉ាងគំហុក ស្របពេលដែលអស់អ្នកដែលមិនសហការជាមួយខ្ញុំយ៉ាងបុរេសកម្ម នឹងត្រូវបានផាត់ចេញទៅជាភាពទទេសូន្យ។ អស់អ្នកដែលខ្ញុំបានយល់ព្រម គឺជាអ្នកដែលខ្ញុំនឹងធ្វើឱ្យគ្រប់លក្ខណ៍ ហើយខ្ញុំនឹងមិនបោះចោលម្នាក់ណាឡើយ។ នឹងគ្មានភាពផ្ទុយណាមួយចំពោះអ្វីដែលខ្ញុំមានបន្ទូលទេ។ អស់អ្នកដែលមិនសហការជាមួយខ្ញុំយ៉ាងបុរេសកម្ម នឹងរងទុក្ខដោយការវាយផ្ចាលកាន់តែច្រើន ទោះបីជានៅទីបំផុត ខ្ញុំនឹងច្បាស់ជាសង្គ្រោះពួកគេក៏ដោយ។ ទោះបីជាយ៉ាងណាក៏ដោយ ត្រឹមពេលនោះ រយៈពេលនៃអាយុរបស់ពួកគេនឹងខុសគ្នាខ្លះដែរ។ តើអ្នកចង់ក្លាយជាមនុស្សបែបនេះទេ? ចូរក្រោកឈរឡើង ហើយសហការជាមួយខ្ញុំ! ខ្ញុំច្បាស់ជានឹងមិនប្រព្រឹត្តយ៉ាងរយីករយោកចំពោះនរណាម្នាក់ដែលលះបង់ខ្លួនយ៉ាងស្មោះស្ម័គ្រចំពោះខ្ញុំ ដោយភាពស្មោះត្រង់ឡើយ ខ្ញុំនឹងប្រទានព្រះពររបស់ខ្ញុំទាំងអស់ដល់អ្នក។ ចូរថ្វាយខ្លួនអ្នកទាំងស្រុងដល់ខ្ញុំ! អ្វីដែលអ្នកទទួលទាន អ្វីដែលអ្នកស្លៀកពាក់ និងអនាគតរបស់អ្នក គឺទាំងអស់នេះសុទ្ធតែស្ថិតនៅក្នុងព្រះហស្ដរបស់ខ្ញុំ។ ខ្ញុំនឹងរៀបចំគ្រប់យ៉ាងឱ្យបានសមរម្យ នោះទើបអ្នកអាចមានភាពសប្បាយរីករាយឥតទីបញ្ចប់ ដែលអ្នកនឹងមិនដែលប្រើប្រាស់អស់ឡើយ។ នេះគឺដោយសារតែខ្ញុំបានមានបន្ទូលថា «អស់អ្នកណាដែលលះបង់ដើម្បីខ្ញុំដោយស្មោះស្ម័គ្រ ខ្ញុំនឹងប្រទានព្រះពរដល់អ្នកទាំងនោះ យ៉ាងហូរហៀរ។» ព្រះពរទាំងអស់នឹងចូលមករកមនុស្សម្នាក់ៗដែលលះបង់ខ្លួនចំពោះខ្ញុំយ៉ាងស្មោះស្ម័គ្រ។


ជំពូកទី ៧១

ខ្ញុំបានស្តែងចេញអង្គខ្ញុំឱ្យអ្នករាល់គ្នាឃើញទាំងអស់ ប៉ុន្តែតើហេតុអ្វីបានជាអ្នករាល់គ្នាមិនអាចគិតពិចារណាពីព្រះបន្ទូលខ្ញុំដោយអស់ពីដួងចិត្តរបស់អ្នក? ហេតុអ្វីបានជាអ្នកទុកព្រះបន្ទូលខ្ញុំជាសម្រាម? តើអ្វីដែលខ្ញុំមានព្រះបន្ទូលមិនត្រឹមត្រូវឬ? តើព្រះបន្ទូលខ្ញុំបានធ្វើឱ្យអ្នករាល់គ្នាងាយរងគ្រោះឬ? អ្នកកំពុងពន្យារពេល និងស្ទាក់ស្ទើរជាបន្តបន្ទាប់។ ហេតុអ្វីបានជាអ្នករាល់គ្នាធ្វើទង្វើបែបនេះ? តើខ្ញុំមិនបានមានបន្ទូលច្បាស់ទេឬ? ខ្ញុំបាននិយាយជាច្រើនដងថាព្រះបន្ទូលខ្ញុំ គួរតែត្រូវបានពិចារណាដោយយកចិត្តទុកដាក់ ហើយអ្នកគួរតែយកចិត្តទុកដាក់ចំពោះព្រះបន្ទូលខ្ញុំ។ តើមាននរណាម្នាក់ក្នុងចំណោមអ្នករាល់គ្នាជាក្មេងដែលស្តាប់បង្គាប់ និងមិនចុះចូលដែរឬទេ? តើព្រះបន្ទូលរបស់ខ្ញុំគ្មានប្រយោជន៍ទេឬ? តើព្រះបន្ទូលរបស់ខ្ញុំមិនមានឥទ្ធិពលទាល់តែសោះឬ? តើអ្នករាល់គ្នាអាចធ្វើតាមបំណងព្រះហឫទ័យរបស់ខ្ញុំបានច្រើនប៉ុនណា? ប្រសិនបើអ្នកលែងទទួលបានការប្រៀនប្រដៅសោះនោះ ពេលនោះអ្នកនឹងដើរខុសគន្លង និងមិនអាចគ្រប់គ្រងបានឡើយ។ ប្រសិនបើខ្ញុំមិនបញ្ជាក់ឱ្យបានច្បាស់ពីរបៀបដែលត្រូវប្រព្រឹត្ត និងនិយាយនោះទេ នោះតើវាអាចក្លាយជាអារម្មណ៍ពិតដែលអ្នករាល់គ្នានឹងមិនយល់ដែរទេ? តោះចាំខ្ញុំមានបន្ទូលប្រាប់អ្នក! អ្នកដែលទទួលរងការបាត់បង់ គឺជាមនុស្សដែលមិនស្តាប់បង្គាប់ ដែលមិនចុះចូល ហើយដែលជឿដោយល្ងីល្ងើ! មនុស្សដែលមិនយកចិត្តទុកដាក់នឹងអ្វីដែលខ្ញុំមានព្រះបន្ទូល ហើយមិនអាចយល់សេចក្តីលម្អិត នឹងមិនអាចយល់ពីចេតនារបស់ខ្ញុំឡើយ ហើយក៏មិនទាំងអាចបម្រើខ្ញុំបានដែរ។ មនុស្សបែបនេះ នឹងត្រូវបានដោះស្រាយដោយអង្គខ្ញុំ និងទទួលការជំនុំជម្រះរបស់ខ្ញុំ។ ការមិនយល់ច្បាស់ពីសេចក្តីលម្អិត គឺការមិនគោរពកោតក្រែង ក៏ដូចជាខ្វះការពិចារណាដោយចេតនា ដូច្នេះខ្ញុំស្អប់មនុស្សបែបនេះ ហើយនឹងមិនអត់ឱនឱ្យពួកគេទេ។ ខ្ញុំនឹងមិនសណ្តោសប្រណីពួកគេឡើយ។ ខ្ញុំនឹងបង្ហាញឫទ្ធានុភាព និងការជំនុំជម្រះរបស់ខ្ញុំតែប៉ុណ្ណោះដល់ពួកគេ។ ចាំមើលថាតើអ្នកនៅតែហ៊ានបញ្ឆោតខ្ញុំឬទេ។ ខ្ញុំជាព្រះដែលពិនិត្យមើលជម្រៅខាងក្នុងបំផុតនៃជម្រៅដួងចិត្តមនុស្ស។ ចំណុចនេះគួរតែត្រូវបានបង្ហាញឱ្យឃើញចំពោះមនុស្សគ្រប់គ្នា បើមិនដូច្នោះទេ ពួកគេនឹងធ្វើកិច្ចការរបស់ពួកគេតាមរបៀបធម្មតា ហើយដោះស្រាយជាមួយខ្ញុំដោយឥតខ្ចោះ។ នេះជាហេតុផលដែលខ្ញុំវាយផ្ដួលមនុស្សមួយចំនួនដោយអចេតនា។ ខ្ញុំបានមានព្រះបន្ទូលថាខ្ញុំនឹងមិនធ្វើបាបនរណាម្នាក់ដោយអយុត្តិធម៌ ថាខ្ញុំមិនធ្វើខុស ហើយថារាល់សកម្មភាពរបស់ខ្ញុំត្រូវបានធ្វើដោយការរៀបចំប្រកបដោយបញ្ញានៃព្រះហស្ដរបស់ខ្ញុំ។

ការជំនុំជម្រះរបស់ខ្ញុំ បានធ្លាក់ទៅលើមនុស្សទាំងអស់ដែលមិនស្រឡាញ់ខ្ញុំពិតប្រាកដ។ នៅពេលនេះ វាច្បាស់ណាស់ថាតើនរណាដែលខ្ញុំបានកំណត់ និងជ្រើសយក ហើយនរណានឹងត្រូវផាត់ចោល។ ទាំងនេះនឹងត្រូវលាតត្រដាងម្តងមួយៗ ហើយគ្មានអ្វីត្រូវលាក់ឡើយ។ គ្រប់មនុស្ស ព្រឹត្តិការណ៍នានា និងអ្វីៗគ្រប់យ៉ាងទាំងអស់កើតឡើង និងស្ថិតនៅដើម្បីនាំព្រះបន្ទូលរបស់ខ្ញុំទៅតាមការចាក់បំពេញ ហើយពួកគេទាំងអស់បានធ្វើឱ្យព្រះបន្ទូលដែលចេញពីមាត់ខ្ញុំក្លាយទៅជាការពិត។ ទូទាំងសកលលោក និងផែនប្រឹថពីទាំងមូលត្រូវបានគ្រប់គ្រងដោយខ្ញុំតែម្នាក់ឯង។ ខ្ញុំត្រូវតែវាយនរណាម្នាក់ដែលមិនគោរពតាមព្រះបន្ទូលខ្ញុំ ឬបដិសេធមិនអនុវត្តសកម្មភាពរបស់ខ្ញុំ ធ្វើឱ្យបុគ្គលម្នាក់នោះលិចទៅស្ថានឃុំព្រលឹង ហើយឈប់កើតមានតទៅទៀត។ ព្រះបន្ទូលរបស់ខ្ញុំទាំងអស់ គឺសមរម្យ និងត្រឹមត្រូវ ហើយគ្មានភាពសៅហ្មងទាល់តែសោះ។ តើលក្ខណៈនៃការនិយាយរបស់អ្នករាល់គ្នាអាចស្រដៀងនឹងព្រះបន្ទូលខ្ញុំដែរឬទេ? អ្នកវង្វេងស្មារតីហើយ។ អ្នកមិនយល់ឡើយ ហើយអ្នកក៏មិនបានពន្យល់ខ្លួនឯងឱ្យច្បាស់ដែរ ប៉ុន្តែអ្នកគិតថាអ្នកបានទទួលរបស់ខ្លះ ហើយថាអ្នកស្ទើរតែបានរបស់នោះហើយ។ តោះចាំខ្ញុំមានមានបន្ទូលប្រាប់អ្នក! មនុស្សដែលពេញចិត្តនឹងខ្លួនឯងកាន់តែខ្លាំង ពួកគេកាន់តែនៅឆ្ងាយពីការសម្រេចបានតាមបទដ្ឋានរបស់ខ្ញុំ។ ពួកគេមិនយកចិត្ដទុកដាក់នឹងបំណងព្រះហឫទ័យខ្ញុំទេ ហើយពួកគេបោកប្រាស់ខ្ញុំ និងបន្ថោកព្រះកិត្តិនាមខ្ញុំខ្លាំងបំផុត! គួរឱ្យខ្មាសអៀនណាស់! អ្នកមិនចេះប្រមាណកម្ពស់ខ្លួនឯងទេ។ អ្នកពិតជាល្ងង់ខ្លៅ និងល្ងីល្ងើណាស់!

ព្រះបន្ទូលខ្ញុំកំពុងលាតត្រដាងអ្វីៗគ្រប់យ៉ាងជាបន្តបន្ទាប់។ តើវាអាចទេដែលថាអ្នកនៅតែមិនអាចយល់បាន? តើអ្នកនៅតែមិនយល់ទៀតមែនទេ? តើអ្នកមានបំណងធ្វើឱ្យខ្ញុំខកចិត្តឬ? ចូរលើកតម្កើងវិញ្ញាណរបស់អ្នក ហើយបង្កើននូវភាពក្លាហានរបស់អ្នក។ ខ្ញុំមិនធ្វើអាក្រក់ចំពោះមនុស្សដែលស្រឡាញ់ខ្ញុំសូម្បីតែម្នាក់។ ខ្ញុំពិនិត្យមើលជម្រៅខាងក្នុងបំផុតនៃដួងចិត្ដមនុស្ស ហើយខ្ញុំដឹងអ្វីៗទាំងអស់ដែលមាននៅក្នុងចិត្តរបស់មនុស្សទាំងអស់។ រឿងទាំងអស់នេះ នឹងត្រូវបានបង្ហាញម្តងមួយៗ ហើយខ្ញុំនឹងពិនិត្យរឿងទាំងអស់។ ខ្ញុំមិនដែលមើលរំលងអ្នកណាម្នាក់ដែលស្រឡាញ់ខ្ញុំពិតប្រាកដទេ។ ពួកគេទាំងអស់សុទ្ធតែជាអ្នកទទួលព្រះពរ ហើយជាក្រុមនៃពួកកូនប្រុសច្បងដែលខ្ញុំបានតែងតាំងជាស្តេច។ ចំពោះអ្នកដែលមិនស្រឡាញ់ខ្ញុំពិតប្រាកដ ពួកគេជាគោលដៅនៃការបោកបញ្ឆោតខ្លួនពួកគេ ហើយពួកគេនឹងរងទុក្ខលំបាក។ នេះក៏ត្រូវបានកំណត់ទុកជាមុនដោយខ្ញុំដែរ។ ចូរកុំបារម្ភ ខ្ញុំនឹងបង្ហាញពួកគេម្តងមួយៗ។ ខ្ញុំបានរៀបចំការងារនេះឱ្យបានល្អជាមុន ហើយខ្ញុំបានចាប់ផ្តើមធ្វើវារួចហើយ។ អ្វីៗទាំងអស់ត្រូវបានធ្វើដោយមានរបៀបរៀបរយ។ វាមិនមានភាពវឹកវរអ្វីទាំងអស់។ ខ្ញុំបានសម្រេចរួចហើយថាអ្នកណាត្រូវជ្រើសរើសយក ហើយអ្នកណាត្រូវផាត់ចោល។ ម្តងមួយៗ ពួកគេទាំងអស់នឹងត្រូវបានបង្ហាញឱ្យអ្នករាល់គ្នាបានឃើញ។ ក្នុងគ្រានោះ អ្នករាល់គ្នានឹងឃើញអ្វីដែលព្រះហស្ដខ្ញុំកំពុងធ្វើ។ មនុស្សទាំងអស់នឹងឃើញថាសេចក្តីសុចរិត និងភាពថ្កុំថ្កើងរបស់ខ្ញុំ មិនអនុញ្ញាតឱ្យមានការប្រព្រឹត្តខុស ឬការប្រឆាំងពីអ្នកណាឡើយ ហើយអ្នកដែលធ្វើខុសនឹងត្រូវទទួលទណ្ឌកម្មយ៉ាងធ្ងន់ធ្ងរ។

ខ្ញុំជាព្រះដែលស្វែងរកជម្រៅខាងក្នុងបំផុតនៃបេះដូងមនុស្សគ្រប់គ្នា។ កុំមើលខ្ញុំតែពីខាងក្រៅ។ អ្នកជាមនុស្សខ្វាក់! អ្នកមិនស្តាប់ព្រះបន្ទូលដែលខ្ញុំបានមានបន្ទូលយ៉ាងច្បាស់នោះទេ ហើយអ្នករាល់គ្នា ពិតជាមិនជឿខ្ញុំថាជាព្រះជាម្ចាស់គ្រប់លក្ខណ៍ដោយអង្គខ្ញុំនោះទេ។ ខ្ញុំពិតជានឹងមិនអត់ឱនឱ្យនរណាម្នាក់ដែលហ៊ានល្បួងខ្ញុំ ឬលាក់បាំងអ្វីពីខ្ញុំឡើយ។

តើអ្នកចងចាំព្រះបន្ទូលនីមួយៗរបស់ខ្ញុំទេ? «ការមើលឃើញខ្ញុំ គឺដូចគ្នានឹងការមើលឃើញរាល់អាថ៌កំបាំងដែលលាក់កំបាំងមកអស់កាលជាយូរណាស់មកហើយ។» តើអ្នកបានពិចារណាអំពីសេចក្តីថ្លែងនេះដោយយកចិត្តទុកដាក់ទេ? ខ្ញុំជាព្រះជាម្ចាស់ ហើយអាថ៌កំបាំងរបស់ខ្ញុំត្រូវបានបង្ហាញឱ្យអ្នករាល់គ្នាមើលឃើញ។ តើអ្នករាល់គ្នាមិនបានឃើញអាថ៌កំបាំងទេឬ? ហេតុអ្វីបានជាអ្នកមិនយកចិត្តទុកដាក់នឹងខ្ញុំ? ហើយហេតុអ្វីបានជាអ្នកគោរពបូជាព្រះដែលមិនច្បាស់នៅក្នុងចិត្តអ្នករាល់គ្នា? តើខ្ញុំ ដែលជាព្រះពិតតែមួយអង្គនេះ អាចធ្វើអ្វីខុសបានយ៉ាងដូចម្តេច? ចូរយល់ឱ្យច្បាស់ពីរឿងនេះ! ចូរប្រាកដចំពោះរឿងនេះ! គ្រប់បន្ទូល និងសកម្មភាពខ្ញុំគ្រប់បែបយ៉ាង និងគ្រប់សកម្មភាព ស្នាមញញឹម ការសោយអាហារ សម្លៀកបំពាក់របស់ខ្ញុំ អ្វីៗទាំងអស់ត្រូវបានធ្វើដោយព្រះជាម្ចាស់ផ្ទាល់ព្រះអង្គ។ អ្នករាល់គ្នាវិនិច្ឆ័យខ្ញុំ៖ តើអាចទៅរួចទេដែលអ្នករាល់គ្នាធ្លាប់បានឃើញព្រះជាម្ចាស់ មុនពេលខ្ញុំមកដល់ដែរទេ? បើមិនធ្លាប់ឃើញទេ ហេតុអ្វីបានជាអ្នកតែងតែធ្វើការប្រៀបធៀបផ្លូវចិត្តរវាងខ្ញុំនិងព្រះជាម្ចាស់របស់អ្នក? វាគឺជាផលនៃសញ្ញាណរបស់មនុស្សទាំងស្រុង! សកម្មភាព និងឥរិយាបថរបស់ខ្ញុំ មិនត្រូវតាមការស្រមើស្រមៃរបស់អ្នកទេ? ខ្ញុំមិនអនុញ្ញាតឱ្យមនុស្សណាម្នាក់ជ្រើសរើសថាតើសកម្មភាព និងឥរិយាបថរបស់ខ្ញុំត្រឹមត្រូវឬអត់នោះទេ។ ខ្ញុំជាព្រះពិតតែមួយអង្គ ហើយនេះគឺជាការពិត ឥតប្រែប្រួល មិនអាចប្រកែកបាន! ចូរកុំធ្លាក់ខ្លួនរងគ្រោះដោយការបោកបញ្ឆោតរបស់ខ្លួនអ្នក។ ព្រះបន្ទូលរបស់ខ្ញុំបានចង្អុលបង្ហាញរឿងនេះយ៉ាងច្បាស់លាស់បំផុត។ មិនមានលក្ខណៈពិសេសនៃមនុស្សជាតិនៅក្នុងអង្គខ្ញុំទេ។ គ្រប់យ៉ាងទាំងអស់របស់ខ្ញុំ គឺជាព្រះជាម្ចាស់ផ្ទាល់ព្រះអង្គ ដែលបានបង្ហាញឱ្យអ្នកស្គាល់ច្បាស់ ហើយមិនមានអ្វីដែលលាក់កំបាំងឡើយ!


ជំពូកទី ៧២

ប្រសិនបើអ្នករកឃើញុនូវភាពខ្វះចន្លោះ ឬភាពទន់ខ្សោយណាមួយនៅក្នុងខ្លួនអ្នក អ្នកត្រូវតែពឹងអាស្រ័យលើខ្ញុំជាបន្ទាន់ ដើម្បីឱ្យវាបាត់ចេញពីអ្នកទៅ។ កុំពន្យាពេលឡើយ បើមិនដូច្នោះទេកិច្ចការនៃព្រះវិញ្ញាណបរិសុទ្ធនឹងនៅកាន់តែឆ្ងាយពីអ្នករាល់គ្នា ហើយអ្នករាល់គ្នានឹងកាន់តែតាមមិនទាន់។ កិច្ចការដែលខ្ញុំបានប្រគល់ទុកនឹងអ្នករាល់គ្នា អាចសម្រេចទៅបានដោយការឧស្សាហ៍ចូលទៅជិត ការអធិស្ឋាន និងការប្រកបនឹងព្រះវត្តមានខ្ញុំប៉ុណ្ណោះ។ ប្រសិនបើអ្នកមិនធ្វើរឿងទាំងនេះទេ នោះនឹងគ្មានលទ្ធផលសម្រេចបានអ្វីឡើយ ហើយអ្វីៗទាំងអស់នឹងទៅជាអសារឥតការ។ កិច្ចការរបស់ខ្ញុំសព្វថ្ងៃនេះមិនដូចកាលពីមុនទេ។ វិសាលភាពនៃជីវិតរបស់មនុស្សដែលខ្ញុំស្រឡាញ់គឺខុសគ្នាជាងពីមុនឆ្ងាយណាស់។ ពួកគេទាំងអស់មានការយល់ដឹងច្បាស់ពីព្រះបន្ទូលរបស់ខ្ញុំ ហើយក៏ជ្រាបចូលក្នុងក្រអៅដួងចិត្តរបស់ពួកគេផងដែរ។ នេះគឺជាទិដ្ឋភាពជាក់ស្តែងបំផុតដែលអាចឆ្លុះបញ្ចាំងពីភាពអស្ចារ្យបំផុតនៃកិច្ចការរបស់ខ្ញុំ។ ល្បឿននៃកិច្ចការរបស់ខ្ញុំបានពន្លឿន ហើយកិច្ចការនេះពិតជាខុសគ្នាពីអតីតកាល។ វាជាការពិបាកសម្រាប់មនុស្សក្នុងការស្រមៃគិត ហើយលើសពីនេះទៅទៀត វាមិនអាចទៅរួចទេដែលពួកគេអាចយល់បាននោះ។ គ្មានអ្វីជាអាថ៌កំបាំងសម្រាប់អ្នករាល់គ្នាទៀតទេ ផ្ទុយទៅវិញអ្វីៗទាំងអស់ត្រូវបានបង្ហាញឱ្យដឹង និងបើកបង្ហាញឱ្យឃើញច្បាស់។ វាច្បាស់ក្រឡែត វាត្រូវបានបញ្ចេញ ហើយលើសពីនេះទៀត គឺវាឥតគិតថ្លៃអ្វីទាំងអស់។ អ្នកដែលខ្ញុំស្រឡាញ់ ច្បាស់ជាមិនត្រូវបានដាក់កំហិតដោយនរណាម្នាក់ ដោយព្រឹត្តិការណ៍ ឬរឿងណាមួយ ហើយក៏មិនមែនដោយតំបន់ ឬភូមិសាស្ត្រណាដែរ គឺពួកគេនឹងខ្ពស់លើសជាងការគ្រប់គ្រងពីសំណាក់អ្នកនៅជុំវិញ និងពីអ្វីដែលចេញពីសាច់ឈាមទាំងអស់។ នេះគឺជាការបញ្ចប់នូវកិច្ចការដ៏អស្ចារ្យរបស់ខ្ញុំ។ នឹងមិនមានអ្វីត្រូវធ្វើនៅពេលក្រោយទៀតនោះឡើយ ព្រោះវានឹងត្រូវបានបញ្ចប់ទាំងស្រុង។

ការញ្ចប់នូវកិច្ចការដ៏អស្ចារ្យត្រូវបានចែងដោយផ្សារភ្ជាប់ទៅនឹងគ្រប់ពួកកូនប្រុសច្បងទាំងអស់ និងទៅចំពោះគ្រប់មនុស្សទាំងអស់ដែលខ្ញុំស្រឡាញ់។ អំណឹះតទៅ អ្នកនឹងមិនត្រូវបានគ្រប់គ្រងដោយនរណាម្នាក់ ដោយព្រឹត្តិការណ៍ ឬដោយអ្វីមួយឡើយ។ អ្នកនឹងធ្វើដំណើរទៅកាន់ប្រជាជាតិផ្សេងៗនៅក្នុងសកលលោក ដោយឆ្លងកាត់លោកធាតុទាំងមូល និងបន្សល់ទុកនូវស្នាមជើងអ្នករាល់គ្នានៅគ្រប់ទីកន្លែង។ ចូរកុំគិតថានេះជាដំណើរវែងឆ្ងាយឡើយ វាគឺជាអ្វីដែលនឹងក្លាយជាការពិតឆាប់ៗ នៅចំពីមុខអ្នកតែម្តង។ អ្វីដែលខ្ញុំធ្វើ នឹងត្រូវប្រគល់ទុកនឹងអ្នករាល់គ្នា ហើយកន្លែងដែលខ្ញុំជាន់ នឹងមានស្នាមជើងរបស់អ្នករាល់គ្នាផងដែរ។ លើសពីនេះទៅទៀត នេះគឺជាអត្ថន័យពិតរបស់យើងគឺអ្នករាល់គ្នា និងខ្ញុំ ដែលសោយរាជ្យជាស្ដេចជាមួយគ្នា។ តើអ្នកមានបានគិតទេថា ហេតុអ្វីការដែលខ្ញុំបានបើកសម្តែង កាន់តែមានភាពច្បាស់ក្រឡែតហើយកាន់តែស្ដែងទៅៗ ដោយមិនមានការលាក់កំបាំងបន្តិចសោះដូច្នេះ? ហេតុអ្វីបានជាខ្ញុំធ្វើជាសាក្សីខ្ពស់បំផុត ហើយប្រាប់ការអាថ៌កំបាំងទាំងអស់នេះ ព្រមទាំងព្រះបន្ទូលទាំងអស់នេះដល់អ្នករាល់គ្នា? មូលហេតុគឺគ្មានអ្វីក្រៅពីកិច្ចការដូចដែលបានរៀបរាប់ខាងលើនេះទេ។ ទោះយ៉ាងណាក៏ដោយ ការរីកចម្រើននៃកិច្ចការរបស់អ្នករាល់គ្នានាពេលបច្ចុប្បន្ន គឺយឺតខ្លាំងណាស់។ អ្នកមិនអាចតាមជាប់នូវជំហានរបស់ខ្ញុំបានទេ អ្នកមិនអាចសហការជាមួយខ្ញុំបានល្អទេ ហើយឥឡូវនេះអ្នកនៅតែមិនអាចសម្រេចតាមព្រះហឫទ័យរបស់ខ្ញុំបានដដែល។ ខ្ញុំត្រូវតែបង្ហាត់បង្រៀនអ្នករាល់គ្នាឱ្យកាន់តែខ្លាំង និងបង្កើនល្បឿនការបញ្ចប់របស់ខ្ញុំសម្រាប់អ្នករាល់គ្នា ដើម្បីឱ្យអ្នករាល់គ្នាអាចនាំមកនូវការពេញចិត្តដល់ព្រះហឫទ័យរបស់ខ្ញុំ ឱ្យបានឆាប់តាមដែលអាចធ្វើទៅបាន។

បច្ចុប្បន្ននេះ អ្វីដែលជាក់ច្បាស់បំផុតគឺថា ក្រុមរបស់ពួកកូនប្រុសច្បងបានបង្កើតឡើងរួចហើយ។ គ្រប់ការទាំងអស់ខ្ញុំជាអ្នកអនុម័ត ហើយថែមទាំងត្រូវបានកំណត់ទុកជាមុន និងរើសតាំងដោយខ្ញុំចាប់តាំងពីការបង្កើតពិភពលោកមកម៉្លេះ។ ពួកគេម្នាក់ៗត្រូវបានលើកស្ទួយដោយព្រះហស្ដខ្ញុំផ្ទាល់។ មិនមានកន្លែងចន្លោះសម្រាប់ការពិនិត្យពិច័យណាមួយរបស់មនុស្សនៅក្នុងការនេះទេ។ វាហួសពីការគ្រប់គ្រងរបស់អ្នករាល់គ្នា។ ចូរកុំមានអំនួតឡើយ។ វាសុទ្ធតែជាសេចក្តីសប្បុរស និងចិត្តក្ដួលអាណិតរបស់ខ្ញុំទេ។ តាមទស្សនៈរបស់ខ្ញុំ អ្វីគ្រប់យ៉ាងត្រូវបានសម្រេចរួចហើយ។ វាគ្រាន់តែថា ភ្នែករបស់អ្នករាល់គ្នាមើលមិនសូវច្បាស់ ហើយសូម្បីតែឥឡូវនេះ ក៏អ្នកមិនអាចទទួលបាននូវការមើលឃើញច្បាស់ពីភាពអស្ចារ្យនៃការប្រព្រឹត្តរបស់ខ្ញុំប៉ុណ្ណោះ។ ក្នុងចំណោមអ្នករាល់គ្នាគ្មាននរណាម្នាក់មានការយល់ដឹងច្បាស់ ឬពិតប្រាកដ អំពីឫទ្ធានុភាពគ្រប់ការទាំងអស់របស់ខ្ញុំ ប្រាជ្ញារបស់ខ្ញុំ រាល់សកម្មភាពរបស់ខ្ញុំ ឬគ្រប់ទាំងព្រះបន្ទូល និងការប្រព្រឹត្តទាំងអស់របស់ខ្ញុំនោះឡើយ។ ដោយហេតុនេះហើយ បានជាខ្ញុំមានបន្ទូលយ៉ាងច្បាស់។ សម្រាប់ពួកកូនប្រុសរបស់ខ្ញុំ ជាបុត្រាស្ងួនភ្ងារបស់ខ្ញុំ ខ្ញុំសព្វព្រះហឫទ័យនឹងបង់ថ្លៃគ្រប់យ៉ាង ទ្រាំនឿយហត់ និងលះបង់ខ្លួនរបស់ខ្ញុំផ្ទាល់។ តើអ្នករាល់គ្នាស្គាល់ខ្ញុំតាមរយៈព្រះបន្ទូលរបស់ខ្ញុំទេ? តើអ្នកត្រូវការខ្ញុំថ្លែងឱ្យកាន់តែច្បាស់ទេ? ចូរកុំប្រព្រឹត្តខុសគន្លងទៀតឡើយ ចូរបង្ហាញការយកចិត្តទុកដាក់ចំពោះព្រះហឫទ័យរបស់ខ្ញុំ! ឥឡូវ អាថ៌កំបាំងដ៏អស្ចារ្យបែបនេះត្រូវបានបើកសម្ដែងមកកាន់អ្នករាល់គ្នាហើយ តើអ្នករាល់គ្នាមានអ្វីចង់និយាយឬទេ? តើអ្នកនៅតែមានការរអ៊ូរទាំទៀតទេ? ប្រសិនបើអ្នកមិនទទួលបទពិសោធអំពីអ្វីដែលអ្នកបានធ្វើ និងខំប្រឹងទេនោះ តើអ្នកគួរនឹងអ្វីទាំងអស់ដែលខ្ញុំបានខិតខំប្រឹងប្រែងយ៉ាងផ្ចិតផ្ចង់ដែរឬទេ?

មនុស្សនាពេលសព្វថ្ងៃមិនអាចគ្រប់គ្រងខ្លួនឯងបានទេ។ សេចក្ដីស្រឡាញ់ចំពោះខ្ញុំមិនអាចកើតឡើងចំពោះអ្នកដែលខ្ញុំមិនពេញចិត្ដនោះទេ បើទោះជាពួកគេចង់ធ្វើក៏ដោយ។ ទោះជាយ៉ាងណា មនុស្សដែលខ្ញុំបានកំណត់ទុកជាមុន និងបានរើសតាំង នឹងមិនអាចរត់គេចបានឡើយ ទោះបីពួកគេចង់ក៏ដោយ។ ទោះជាគេទៅទីណា ក៏គេមិនអាចគេចពីព្រះហស្ដខ្ញុំបានដែរ។ នេះគឺជាតេជានុភាពរបស់ខ្ញុំ ហើយលើសពីនេះទៅទៀតគឺជាការជំនុំជម្រះរបស់ខ្ញុំផងដែរ។ មនុស្សទាំងអស់ត្រូវធ្វើកិច្ចការរបស់ខ្លួនស្របតាមផែនការ និងបំណងព្រះហឫទ័យរបស់ខ្ញុំ។ ចាប់ពីថ្ងៃនេះតទៅ អ្វីៗទាំងអស់ត្រលប់មកព្រះហស្ដខ្ញុំវិញ ដ្បិតអីវាហួសពីការគ្រប់គ្រងរបស់ពួកគេហើយ។ អ្វីគ្រប់យ៉ាងត្រូវបានគ្រប់គ្រង និងរៀបចំដោយខ្ញុំ។ បើមនុស្សចូលរួមចំណែកផ្នែកតូចណាមួយ នោះខ្ញុំនឹងមិនឱ្យពួកគេចាកចេញដោយងាយទេ។ ចាប់ពីថ្ងៃនេះតទៅ ខ្ញុំនឹងឱ្យមនុស្សទាំងអស់ចាប់ផ្ដើមស្គាល់ខ្ញុំ ជាព្រះពិតតែមួយអង្គគត់ដែលបានបង្កើតអ្វីៗសព្វសារពើ ជាព្រះដែលបានយាងមកក្នុងចំណោមមនុស្ស ហើយត្រូវបានគេបដិសេធ និងនិយាយបង្កាច់បង្ខូច ហើយជាព្រះដែលគ្រប់គ្រង និងរៀបចំអ្វីៗទាំងអស់ឱ្យបានពេញលេញ ជាព្រះមហាក្សត្រដែលសោយរាជ្យក្នុងនគរ ជាព្រះព្រះជាម្ចាស់ផ្ទាល់ព្រះអង្គដែលគ្រប់គ្រងលោកធាតុ ហើយលើសពីនេះទៅទៀត ជាព្រះដែលគ្រប់គ្រងជីវិត និងសេចក្តីស្លាប់របស់មនុស្ស និងជាព្រះដែលកាន់កូនសោនៃស្ថានឃុំព្រលឹង។ ខ្ញុំនឹងឱ្យមនុស្សទាំងអស់ (មនុស្សពេញវ័យ និងកុមារ មិនថាពួកគេមានវិញ្ញាណ ឬអត់ ហើយមិនថាពួកគេជាមនុស្សល្ងីល្ងើ ឬពិការក៏ដោយ ។ល។) បានស្គាល់ខ្ញុំ។ ខ្ញុំនឹងមិនលើកលែងនរណាម្នាក់ចំពោះកិច្ចនេះទេ។ វាគឺជាកិច្ចការដ៏សំខាន់បំផុត ជាកិច្ចការដែលខ្ញុំបានរៀបចំយ៉ាងល្អ ហើយជាកិច្ចការដែលកំពុងត្រូវបានអនុវត្ត ដែលចាប់ផ្តើមនៅពេលនេះតែម្ដង។ អ្វីដែលខ្ញុំមានបន្ទូល ខ្ញុំនឹងធ្វើ។ ចូរបើកភ្នែកខាងវិញ្ញាណរបស់អ្នក ដកចេញនូវសញ្ញាណផ្ទាល់ខ្លួនរបស់អ្នក ហើយទទួលស្គាល់ថាខ្ញុំជាព្រះពិតតែមួយអង្គដែលគ្រប់គ្រងសកលលោក! ខ្ញុំមិនមានការលាក់កំបាំងពីនរណាម្នាក់ឡើយ ហើយខ្ញុំអនុវត្តតាមបញ្ញត្តិគ្រប់គ្រងរបស់ខ្ញុំចំពោះមនុស្សគ្រប់គ្នា។

សូមទុករបស់ផ្ទាល់ខ្លួនទាំងអស់របស់អ្នកចោលមួយឡែក។ តើមិនមែនរបស់ដែលអ្នកបានពីខ្ញុំមានតម្លៃជាង ហើយមានសារៈសំខាន់ជាងទេឬអី? តើវាមិនមានភាពខុសគ្នាដូចមេឃនិងដី រវាងរបស់ដែលអ្នកបានពីខ្ញុំ និងរបស់ឥតបានការរបស់អ្នករាល់គ្នាទេឬអី? ចូរប្រញាប់ឡើង ហើយបោះចោលអ្វីៗទាំងអស់ដែលឥតប្រយោជន៍! ឥឡូវនេះខ្ញុំកំពុងតែសម្រេចព្រះទ័យថា តើអ្នកនឹងទទួលបានព្រះពរ ឬក៏ជួបនឹងជោគវាសនាអាក្រក់។ នេះគឺជាពេលវេលាដ៏ចាំបាច់មួយ ហើយវាក៏ជាពេលវេលាដ៏សំខាន់បំផុតមួយផងដែរ។ តើអ្នករាល់គ្នាពិតជាអាចមើលឃើញការនេះឬទេ?


ជំពូកទី ៧៣

ព្រះបន្ទូលរបស់ខ្ញុំត្រូវបានសម្រេច នៅពេលដែលខ្ញុំបានមានបន្ទូលភ្លាមៗ។ ព្រះបន្ទូលទាំងនេះមិនដែលផ្លាស់ប្រែ ហើយក៏ត្រឹមត្រូវទាំងស្រុងដែរ។ ចូរចងចាំអំពីការនេះចុះ! អ្នកត្រូវតែពិចារណាយ៉ាងយកចិត្តទុកដាក់ចំពោះគ្រប់ទាំងព្រះបន្ទូល និងឃ្លាឃ្លោងដែលចេញមកពីព្រះឱស្ឋរបស់ខ្ញុំ។ ចូរប្រុងប្រយ័ត្នឱ្យមែនទែន បើមិនដូច្នោះទេ អ្នកមានតែជួបការបាត់បង់ និងទទួលការជំនុំជម្រះរបស់ខ្ញុំ សេចក្តីក្រោធរបស់ខ្ញុំ និងការដុតបំផ្លាញរបស់ខ្ញុំប៉ុណ្ណោះ។ សព្វថ្ងៃនេះ កិច្ចការរបស់ខ្ញុំកំពុងតែមានចលនានៅក្នុងល្បឿនយ៉ាងលឿន ទោះបីជាវាមិនល្អិតល្អន់ក៏ដោយចុះ។ វាត្រូវបានបន្សុទ្ធយ៉ាងប៉ិនប្រសប់ រហូតដល់ថ្នាក់ភ្នែកទទេមើលមិនឃើញ ហើយដៃរបស់មនុស្សក៏ចាប់មិនបានផង។ វាមានភាពផ្ចិតផ្ចង់យ៉ាងពិសេសតែម្ដង។ ខ្ញុំមិនដែលថ្លែងព្រះបន្ទូលទទេឡើយ។ គ្រប់យ៉ាងដែលខ្ញុំមានបន្ទូលសុទ្ធតែជាការពិត។ អ្នកគួរតែជឿថា គ្រប់ទាំងព្រះបន្ទូលរបស់ខ្ញុំគឺពិតប្រាកដ និងសុក្រឹត។ ចូរកុំធ្វេសប្រហែសឱ្យសោះ។ នេះគឺជាពេលដ៏សំខាន់មួយ! មិនថាអ្នកនឹងទទួលបានព្រះពរ ឬជួបភាពអកុសល នោះនឹងត្រូវបានសម្រេចនៅក្នុងពេលនេះហើយ ហើយភាពខុសគ្នាគឺប្រៀបដូចមេឃ និងដីអ៊ីចឹង។ មិនថាអ្នកនឹងទៅស្ថានសួគ៌ ឬក៏ទៅស្ថានឃុំព្រលឹង គឺស្ថិតនៅក្នុងការត្រួតត្រារបស់ខ្ញុំទាំងស្រុង។ អស់អ្នកដែលឆ្ពោះទៅកាន់ស្ថានឃុំព្រលឹង កំពុងតែចូលរួមតយុទ្ធនឹងទុក្ខវេទនាជិតស្លាប់ចុងក្រោយរបស់ពួកគេ រីឯអស់អ្នកដែលទៅស្ថានសួគ៌វិញ បានចូលរួមក្នុងទុក្ខវេទនាបន្ដិចចុងក្រោយរបស់ពួកគេ និងកំពុងតែលះបង់សម្រាប់ខ្ញុំនៅពេលចុងក្រោយ។ នាពេលអនាគត គ្រប់យ៉ាងដែលពួកគេធ្វើនឹងមានតែការរីករាយ និងការសរសើរ ដោយគ្មានរឿងរ៉ាវកំប៉ិកកំប៉ុកគ្រប់យ៉ាងដែលបង្កបញ្ហាដល់មនុស្សទៀតឡើយ (អាពាហ៍ពិពាហ៍ ការងារ ទ្រព្យសម្បត្តិដែលនាំឱ្យខ្វល់ខ្វាយ ឋានៈបុណ្យសក្ដិ ជាដើម)។ យ៉ាងណាមិញ ចំពោះអស់អ្នកដែលទៅស្ថានឃុំព្រលឹងវិញ ទុក្ខវេទនារបស់ពួកគេគឺនៅអស់កល្បជានិច្ច (ការនេះសំដៅទៅលើវិញ្ញាណ ព្រលឹង និងរូបកាយរបស់ពួកគេ)។ ពួកគេនឹងគេចមិនផុតពីព្រះហស្តនៃការដាក់ទោសរបស់ខ្ញុំឡើយ។ ជ្រុងទាំងពីរនេះគឺមិនស្របគ្នាដូចជាទឹក និងភ្លើងអ៊ីចឹង។ ផ្នែកទាំងពីរនេះមិនអាចលាយបញ្ចូលគ្នាបានឡើយ៖ អស់អ្នកដែលជួបភាពអកុសលនឹងបន្តជួបភាពអកុសល រីឯអស់អ្នកដែលទទួលព្រះពរវិញ នឹងជួបជាមួយសេចក្តីរីករាយយ៉ាងពេញចិត្តរបស់ពួកគេ។

គ្រប់ទាំងព្រឹត្តិការណ៍ និងរឿងរ៉ាវត្រូវបានគ្រប់គ្រងដោយខ្ញុំ នេះមិននិយាយដល់អ្នករាល់គ្នា ដែលជាពួកកូនប្រុសរបស់ខ្ញុំ ជាស្ងួនភ្ញារបស់ខ្ញុំ ដែលជាកម្មសិទ្ធិរបស់ខ្ញុំផង។ អ្នកជាការសម្ដែងចេញអំពីផែនការគ្រប់គ្រងរយៈពេលប្រាំមួយពាន់ឆ្នាំរបស់ខ្ញុំ។ អ្នកជាកំណប់ទ្រព្យរបស់ខ្ញុំ។ អស់អ្នកដែលខ្ញុំស្រឡាញ់គឺជាទីគាប់ព្រះហឫទ័យដល់ព្រះនេត្ររបស់ខ្ញុំ ដ្បិតពួកគេសម្ដែងចេញអំពីខ្ញុំ។ អស់អ្នកដែលខ្ញុំស្អប់ ខ្ញុំខ្ពើមពួកគេ ដោយមិនចង់មើលមុខពួកគេផង ដ្បិតពួកគេជាពូជរបស់សាតាំង និងជាកម្មសិទ្ធិរបស់សាតាំង។ សព្វថ្ងៃនេះ មនុស្សទាំងអស់គួរតែពិនិត្យមើលខ្លួនឯង៖ បើអ្នកមានចេតនាត្រឹមត្រូវ ហើយអ្នកស្រឡាញ់ខ្ញុំយ៉ាងពិតប្រាកដមែន នោះអ្នកនឹងប្រាកដជាត្រូវបានខ្ញុំស្រឡាញ់មិនខាន។ អ្នកត្រូវតែស្រឡាញ់ខ្ញុំយ៉ាងពិតប្រាកដ ហើយមិនត្រូវបោកបញ្ឆោតខ្ញុំឡើយ! ខ្ញុំជាព្រះជាម្ចាស់ដែលពិនិត្យមើលជម្រៅចិត្តរបស់មនុស្ស! បើអ្នកមានចេតនាខុសឆ្គង ហើយអ្នកត្រជាក់ល្អូក និងមិនស្មោះត្រង់ចំពោះខ្ញុំ នោះអ្នកប្រាកដជាត្រូវបានខ្ញុំស្អប់ខ្ពើមមិនខាន។ ខ្ញុំមិនជ្រើសរើសអ្នក ហើយក៏មិនកំណត់អ្នកទុកជាមុនដែរ។ ចូរបន្តរង់ចាំថ្ងៃដែលអ្នកត្រូវធ្លាក់នរកទៅ! មនុស្សផ្សេងទៀតមិនអាចមើលឃើញការទាំងនេះឡើយ ប៉ុន្តែមានតែរូបអ្នក ហើយនិងខ្ញុំ ជាព្រះជាម្ចាស់ដែលទតឃើញស៊ីជម្រៅទៅក្នុងដួងចិត្តរបស់មនុស្សប៉ុណ្ណោះ ទើបដឹងអំពីការទាំងនេះ។ ការទាំងអស់នោះនឹងត្រូវបើកសម្ដែងនៅពេលជាក់លាក់មួយ។ មនុស្សស្មោះត្រង់មិនចាំបាច់អន្ទះអន្ទែងឡើយ ហើយមនុស្សមិនស្មោះត្រង់វិញក៏មិនចាំបាច់ខ្លាចនោះដែរ។ ការទាំងអស់នេះសុទ្ធតែជាផ្នែកមួយនៃការរៀបចំដ៏ប្រកបដោយព្រះប្រាជ្ញាញាណរបស់ខ្ញុំ។

កិច្ចការនៅក្នុងដៃគឺជាកិច្ចការបន្ទាន់ និងស្មុគស្មាញ ហើយវាតម្រូវឱ្យអ្នករាល់គ្នាលះបង់សម្រាប់ខ្ញុំជាលើកចុងក្រោយ ដើម្បីបញ្ចប់កិច្ចការចុងក្រោយមួយនេះ។ តាមពិតទៅ សេចក្តីតម្រូវរបស់ខ្ញុំមិនទាមទារខ្លាំងពេកនោះឡើយ៖ ខ្ញុំគ្រាន់តែត្រូវការឱ្យអ្នករាល់គ្នាចេះធ្វើការងារសម្របសម្រួលឱ្យបានល្អជាមួយខ្ញុំ គ្រាន់តែបំពេញបំណងព្រះហឫទ័យរបស់ខ្ញុំនៅក្នុងគ្រប់កិច្ចការ និងគ្រាន់តែដើរតាមការចង្អុលបង្ហាញដែលខ្ញុំប្រទានដល់អ្នកចេញពីខាងក្នុងមកប៉ុណ្ណោះ។ ចូរកុំងងឹតងងល់ពេកឡើយ។ ចូរមានគោលដៅ ហើយមានអារម្មណ៍ដឹងអំពីបំណងព្រះហឫទ័យរបស់ខ្ញុំចេញពីគ្រប់ទិដ្ឋភាព និងនៅក្នុងអ្វីៗទាំងអស់។ នោះគឺដោយសារតែខ្ញុំលែងជាព្រះជាម្ចាស់ដែលលាក់កំបាំងចំពោះអ្នករាល់គ្នាទៀតហើយ ហើយអ្នកក៏ត្រូវតែដឹងឱ្យច្បាស់អំពីការនេះផងដែរ ដើម្បីយល់អំពីចេតនារបស់ខ្ញុំ។ នៅក្នុងរយៈពេលដ៏ខ្លីនេះ អ្នករាល់គ្នានឹងមិនគ្រាន់តែជួបជាមួយជនបរទេសដែលស្វែងរកផ្លូវដ៏ពិតប៉ុណ្ណោះទេ ប៉ុន្តែសំខាន់ជាងនេះទៀត អ្នករាល់គ្នាក៏ត្រូវមានសមត្ថភាពឃ្វាលថែទាំពួកគេផងដែរ។ នេះហើយជាចេតនាបន្ទាន់របស់ខ្ញុំនោះ។ វានឹងធ្វើមិនកើតឡើយ បើអ្នកមើលវាមិនឃើញនោះ។ យ៉ាងណាមិញ អ្នកត្រូវតែជឿលើសព្វានុភាពរបស់ខ្ញុំ។ ដរាបណាមនុស្សមានភាពត្រឹមត្រូវ នោះខ្ញុំនឹងប្រាកដជាបង្វឹកពួកគេឱ្យក្លាយជាទាហានដ៏ល្អមិនខាន។ អ្វីៗគ្រប់យ៉ាងត្រូវបានខ្ញុំរៀបចំយ៉ាងត្រឹមត្រូវ។ អ្នករាល់គ្នាត្រូវតែប្រាថ្នាចង់រងទុក្ខសម្រាប់ខ្ញុំ។ នេះគឺជាវិនាទីដ៏សំខាន់មួយ។ ចូរកុំខកខានឱ្យសោះ! ខ្ញុំនឹងមិនសណ្ឋិតលើអ្វីៗដែលអ្នករាល់គ្នាបានធ្វើកាលពីអតីតកាលឡើយ។ អ្នកត្រូវតែអធិស្ឋាន និងទូលអង្វរនៅចំពោះខ្ញុំឱ្យបានញឹកញាប់។ ខ្ញុំនឹងប្រទានព្រះគុណគ្រប់គ្រាន់ទៅលើអ្នកសម្រាប់ជាសេចក្តីរីករាយ និងការប្រើប្រាស់របស់អ្នក។ ព្រះគុណ និងព្រះពរមិនមែនជារឿងដូចគ្នាឡើយ។ អ្វីដែលអ្នករាល់គ្នាកំពុងតែរីករាយឥឡូវនេះ គឺជាព្រះគុណរបស់ខ្ញុំ ហើយនៅក្នុងព្រះនេត្ររបស់ខ្ញុំ វាមិនស័ក្ដិសមនឹងលើកឡើងឡើយ រីឯព្រះពរវិញ គឺជាអ្វីដែលអ្នករាល់គ្នានឹងរីករាយដោយគ្មានដែនកំណត់នៅពេលអនាគត។ ទាំងនោះគឺជាព្រះពរដែលមិនធ្លាប់បានកើតមានចំពោះមនុស្សឡើយ ហើយក៏ជាព្រះពរដែលមនុស្សមិនអាចស្រមៃឃើញនោះដែរ។ នេះគឺជាហេតុផលដែលខ្ញុំមានបន្ទូលថា អ្នករាល់គ្នាមានព្រះពរ ហើយព្រះពរទាំងនេះទៀតសោត មិនទាន់ត្រូវបានរីករាយដោយមនុស្សឡើយ បើគិតចាប់តាំងពីកំណើតពិភពលោកមក។

ខ្ញុំបានបើកសម្ដែងអ្វីៗទាំងអស់របស់ខ្ញុំដល់អ្នករាល់គ្នារួចហើយ។ ខ្ញុំសង្ឃឹមតែម្យ៉ាងគត់គឺឱ្យអ្នករាល់គ្នាអាចគិតគូរដល់ព្រះហឫទ័យរបស់ខ្ញុំ ថ្វាយគំនិតរបស់អ្នកដល់ខ្ញុំនៅក្នុងគ្រប់កិច្ចការដែលអ្នកធ្វើ និងគិតគូរដល់ខ្ញុំក្នុងគ្រប់ទិដ្ឋភាព ហើយអ្វីដែលខ្ញុំតែងតែទតឃើញនោះគឺជាទឹកមុខប្រកបដោយស្នាមញញឹមរបស់អ្នករាល់គ្នា។ ចាប់ពីពេលនេះតទៅ អស់អ្នកដែលទទួលបានឋានៈជាពួកកូនប្រុសច្បង គឺជាមនុស្សដែលនឹងសោយរាជ្យជាស្ដេចរួមជាមួយខ្ញុំ។ ពួកគេនឹងមិនត្រូវបានធ្វើបាបដោយបងប្អូនណាម្នាក់ឡើយ ហើយពួកគេក៏នឹងមិនត្រូវបានវាយផ្ចាល ឬដោះស្រាយដោយខ្ញុំនោះដែរ ដ្បិតនេះគឺជាគោលការណ៍ដែលខ្ញុំប្រព្រឹត្ត៖ អស់អ្នកដែលនៅក្នុងក្រុមនៃពួកកូនប្រុសច្បងគឺជាមនុស្សដែលត្រូវបានអ្នកដទៃមើលងាយ និងធ្វើបាប ហើយជាអ្នកដែលបានរងទុក្ខនឹងការផ្លាស់ប្ដូរគ្រប់យ៉ាងនៃជីវិត។ (ពួកគេត្រូវបានដោះស្រាយជាមួយ និងបំបាក់ដោយខ្ញុំទុកជាមុន ហើយក៏ត្រូវបានប្រោសឱ្យពេញខ្នាតទុកជាមុនផងដែរ។) មនុស្សទាំងនេះបានរីករាយជាមុនជាមួយខ្ញុំរួចហើយនូវព្រះពរដែលជារបស់ពួកគេ។ ខ្ញុំសុចរិត ហើយមិនដែលលម្អៀងចំពោះនរណាម្នាក់ឡើយ។


ជំពូកទី ៧៤

មានពរហើយអស់អ្នកណាដែលបានអានព្រះបន្ទូលរបស់ខ្ញុំ ហើយជឿថា ព្រះបន្ទូលទាំងនេះនឹងត្រូវបានសម្រេច។ ខ្ញុំនឹងមិនប្រព្រឹត្តមិនល្អចំពោះអ្នកឡើយ។ ខ្ញុំនឹងធ្វើឱ្យអ្វីដែលអ្នកជឿត្រូវបានសម្រេចក្នុងអ្នក។ នេះគឺជាព្រះពររបស់ខ្ញុំដែលមកចំពោះអ្នក។ ព្រះបន្ទូលរបស់ខ្ញុំវាយប្រហារចំអាថ៌កំបាំង ដែលបានលាក់ទុកនៅក្នុងមនុស្សម្នាក់ៗ។ គ្រប់គ្នាមានរបួសដែលអាចបណ្ដាលឱ្យស្លាប់ ហើយខ្ញុំគឺជាគ្រូពេទ្យដ៏ល្អដែលអាចព្យាបាលរបួសទាំងនោះបាន៖ គ្រាន់តែចូលមកក្នុងវត្តមានរបស់ខ្ញុំប៉ុណ្ណោះ។ ហេតុអ្វីបានជាខ្ញុំនិយាយថា នៅពេលអនាគត នឹងលែងមានសេចក្ដីទុក្ខព្រួយ និងលែងមានទឹកភ្នែកតទៅទៀត? គឺដោយសារតែហេតុផលនេះឯង។ នៅក្នុងខ្ញុំ គ្រប់យ៉ាងគឺត្រូវបានសម្រេច ប៉ុន្តែនៅក្នុងមនុស្ស របស់សព្វសារពើគឺពុករលួយ ទទេសូន្យ និងបោកបញ្ឆោតចំពោះមនុស្ស។ នៅក្នុងវត្តមានរបស់ខ្ញុំ អ្នកច្បាស់ជាទទួលបានរបស់សព្វសារពើ ហើយអ្នកច្បាស់ជាអាចមើលឃើញផង និងរីករាយផងចំពោះព្រះពរទាំងអស់ ដែលអ្នកមិនដែលធ្លាប់គិតស្រមៃ។ អស់អ្នកណាដែលមិនមកចំពោះព្រះភ័ក្ត្ររបស់ខ្ញុំ ច្បាស់ជាបះបោរ ហើយពិតជាអ្នកដែលប្រឆាំងនឹងខ្ញុំ។ ខ្ញុំនឹងច្បាស់ជាមិនឱ្យពួកគេរួចខ្លួនដោយងាយស្រួលឡើយ។ ខ្ញុំនឹងវាយផ្ចាលមនុស្សបែបនេះយ៉ាងធ្ងន់ធ្ងរ។ ចូរចងចាំអំពីរឿងនេះ! នៅពេលមនុស្សកាន់តែចូលមកចំពោះព្រះភ័ក្ត្ររបស់ខ្ញុំ នោះពួកគេនឹងទទួលបានកាន់តែច្រើន ទោះបីវាត្រឹមតែព្រះគុណក៏ដោយ។ ក្រោយមក ពួកគេនឹងទទួលព្រះពរកាន់តែធំធេងទៀតផង។

ចាប់តាំងពីការបង្កើតពិភពលោក ខ្ញុំបានចាប់ផ្ដើមកំណត់ទុកជាមុន និងជ្រើសរើសមនុស្សក្រុមនេះ ដែលហៅថា អ្នករាល់គ្នានាពេលបច្ចុប្បន្ន។ និស្ស័យពីកំណើត គុណសម្បត្តិ រូបរាង និងកម្ពស់របស់អ្នក គ្រួសាររបស់អ្នកដែលអ្នកបានកើតមក ការងាររបស់អ្នក និងអាពាហ៍ពិពាហ៍របស់អ្នក លក្ខណៈរបស់អ្នកទាំងមូល ហើយសូម្បីតែពណ៌នៃសក់ និងស្បែករបស់អ្នក ព្រមទាំងពេលវេលានៃការកើតរបស់អ្នក គឺទាំងអស់ត្រូវបានរៀបចំដោយព្រះហស្ដរបស់ខ្ញុំ។ ខ្ញុំបានរៀបចំដោយព្រះហស្ដ សូម្បីតែអ្វីៗដែលអ្នកធ្វើ និងមនុស្សដែលអ្នកជួបជារៀងរាល់ថ្ងៃ នោះមិននិយាយដល់តថភាពដែលថា ការនាំអ្នកចូលទៅក្នុងវត្តមានរបស់ខ្ញុំនាពេលបច្ចុប្បន្ននេះ ក៏ពិតជាត្រូវបានធ្វើដោយការរៀបចំរបស់ខ្ញុំទៀតផង។ ចូរកុំធ្វើឱ្យខ្លួនអ្នកឥតសណ្ដាប់ធ្នាប់ អ្នកគួរតែបន្តដំណើរទោមុខយ៉ាងស្ងប់ស្ងាត់។ អ្វីដែលខ្ញុំអនុញ្ញាតឱ្យអ្នករីករាយនៅថ្ងៃនេះ គឺជាចំណែកដែលអ្នកសមនឹងទទួល ហើយវាត្រូវបានខ្ញុំកំណត់ទុកជាមុន ចាប់តាំងពីការបង្កើតពិភពលោក។ មនុស្សទាំងអស់ហួសហេតុខ្លាំងណាស់៖ ពួកគេចចេសជ្រុលផង និងឥតអៀនខ្មាសទាល់តែសោះផង។ ពួកគេមិនអាចចាប់ផ្ដើមធ្វើអ្វីៗ ដោយផ្អែកលើផែនការ និងការរៀបចំរបស់ខ្ញុំទេ។ ចូរកុំធ្វើដូច្នេះតទៅទៀត។ នៅក្នុងខ្ញុំ គ្រប់យ៉ាងត្រូវបានរំដោះ។ ចូរកុំចងខ្លួនឯង ព្រោះថានឹងមានការបាត់បង់ការគោរពចំពោះជីវិតរបស់អ្នក។ ចូរចងចាំរឿងនេះចុះ!

ចូរជឿថា គ្រប់យ៉ាងស្ថិតនៅក្នុងព្រះហស្ដរបស់ខ្ញុំ។ អ្វីដែលត្រូវបានចាត់ទុកថាជាអាថ៌កំបាំងចំពោះអ្នកកាលពីអតីតកាល សុទ្ធតែត្រូវបានបើកសម្ដែងនៅថ្ងៃនេះ។ អាថ៌កំបាំងទាំងនោះលែងត្រូវបានលាក់បាំងតទៅទៀតហើយ (ដោយសារតែខ្ញុំបានមានបន្ទូលថា នៅពេលអនាគត គ្មានអ្វីនឹងត្រូវបានលាក់បាំងឡើយ)។ មនុស្សតែងតែអន្ទះសារ។ ពួកគេព្រួយបារម្ភខ្លាំងពេកក្នុងការសម្រេចអ្វីមួយ ហើយមិនគិតដល់អ្វីដែលមាននៅក្នុងព្រះហឫទ័យរបស់ខ្ញុំទេ។ ខ្ញុំកំពុងតែបង្វឹកអ្នករាល់គ្នា ដើម្បីឱ្យអ្នកអាចចែករំលែកបន្ទុករបស់ខ្ញុំ ហើយគ្រប់គ្រងដំណាក់របស់ខ្ញុំ។ ខ្ញុំចង់ឱ្យអ្នករាល់គ្នាធំធាត់យ៉ាងឆាប់រហ័ស ដើម្បីឱ្យអ្នកនឹងអាចដឹកនាំប្អូនៗប្រុសរបស់អ្នកដែលក្មេងជាងអ្នករាល់គ្នា ហើយទើបពួកយើងដែលជាឪពុក និងកូនអាចរួបរួមគ្នាយ៉ាងឆាប់ ដោយលែងឃ្លាតឆ្ងាយពីគ្នាទៀតហើយ។ ការនេះនឹងបំពេញបំណងព្រះហឫទ័យរបស់ខ្ញុំ។ អាថ៌កំបាំងត្រូវបានបើកសម្ដែងទៅកាន់មនុស្សទាំងអស់រួចហើយ ហើយគ្មានអ្វីនៅលាក់បាំងទាល់តែសោះ៖ ខ្ញុំដែលជាព្រះជាម្ចាស់ផ្ទាល់ព្រះអង្គដ៏ពេញលេញ ជាអ្នកដែលមានទាំងភាពជាមនុស្សសាមញ្ញផង និងមានភាពជាព្រះដ៏ពេញលេញផង ត្រូវបានបើកសម្ដែងថ្ងៃនេះ នៅចំពោះមុខអ្នករាល់គ្នា។ លក្ខណៈទាំងមូលរបស់ខ្ញុំ (ការស្លៀកពាក់ រូបរាងខាងក្រៅ និងសណ្ឋាននៃរាងកាយ) គឺជាការបើកបង្ហាញដ៏គ្រប់លក្ខណ៍នៃព្រះជាម្ចាស់ផ្ទាល់ព្រះអង្គ។ វាគឺជាការរួមគ្នាជារូបរាងនៃរាស្ត្ររបស់ព្រះជាម្ចាស់ដែលមនុស្សធ្លាប់បានគិតស្រមៃតាំងពីការបង្កើតពិភពលោក ប៉ុន្តែជាអ្នកដែលគ្មាននរណាម្នាក់បានឃើញទេ។ មូលហេតុដែលសកម្មភាពរបស់ខ្ញុំល្អដូចព្រះបន្ទូលរបស់ខ្ញុំគឺថា ភាពជាមនុស្សសាមញ្ញរបស់ខ្ញុំ និងភាពជាព្រះដ៏ពេញលេញរបស់ខ្ញុំគឺតែមួយ។ ជាងនេះទៅទៀត ការនេះអនុញ្ញាតឱ្យមនុស្សមើលឃើញថា បុគ្គលសាមញ្ញម្នាក់នេះពិតជាមានព្រះចេស្ដាដ៏អស្ចារ្យបែបនេះ។ អស់អ្នកណាក្នុងចំណោមអ្នករាល់គ្នា ដែលពិតជាជឿលើខ្ញុំ គឺជឿដោយសារតែខ្ញុំបានប្រទានឱ្យអ្នកនូវដួងចិត្តដ៏ពិតប្រាកដ នោះទើបអ្នកអាចស្រឡាញ់ខ្ញុំ។ នៅពេលដែលខ្ញុំដោះស្រាយជាមួយអ្នក ខ្ញុំបញ្ចាំងពន្លឺដាក់អ្នក ហើយបំភ្លឺអ្នក ហើយតាមរយៈការនេះហើយដែលខ្ញុំអនុញ្ញាតឱ្យអ្នកស្គាល់ខ្ញុំ។ ជាលទ្ធផល មិនថាខ្ញុំដោះស្រាយជាមួយអ្នកដោយវិធីណាទេ នោះអ្នកនឹងមិនរត់ចេញឡើយ។ ផ្ទុយទៅវិញ អ្នកនឹងកាន់តែច្បាស់ឡើងៗអំពីខ្ញុំ។ នៅពេលដែលអ្នកទន់ខ្សោយ នេះក៏ជាការរៀបចំរបស់ខ្ញុំដែរ ហើយវាអនុញ្ញាតឱ្យអ្នកឃើញថា ប្រសិនបើអ្នកចាកចេញពីខ្ញុំ នោះអ្នកនឹងស្លាប់ ហើយក្រៀមស្វិត។ ចេញពីរឿងរ៉ាវនោះ អ្នកអាចដឹងថា ខ្ញុំគឺជាជីវិតរបស់អ្នក។ ស្របពេលដែលអ្នករឹងមាំបន្ទាប់ពីមានសភាពទន់ខ្សោយរួចមក អ្នកនឹងត្រូវបានអនុញ្ញាតឱ្យឃើញថា ការដែលទន់ខ្សោយ និងការដែលរឹងមាំ គឺមិនអាស្រ័យលើអ្នកទេ។ វាអាស្រ័យលើខ្ញុំទាំងស្រុង។

គ្រប់អាថ៌កំបាំងទាំងអស់ត្រូវបានបើកសម្ដែងទាំងស្រុង។ នៅក្នុងសកម្មភាពនៅពេលអនាគតរបស់អ្នករាល់គ្នា ខ្ញុំនឹងប្រទានសេចក្ដីបង្ហាត់បង្ហាញរបស់ខ្ញុំដល់អ្នក ទៅតាមកិច្ចការម្ដងមួយៗ។ ខ្ញុំនឹងមិនស្រពេចស្រពិលទេ។ ខ្ញុំនឹងជាក់លាក់ទាំងស្រុង ហើយមានបន្ទូលដោយផ្ទាល់ទៅកាន់អ្នកទៀតផង។ នេះគឺដើម្បីឱ្យអ្នករាល់គ្នាមិនចាំបាច់ឆ្លុះបញ្ចាំងទៅលើអ្វីៗដោយខ្លួនឯង ក្រែងលោអ្នករំខានការគ្រប់គ្រងរបស់ខ្ញុំ។ គឺដោយសារតែហេតុផលនេះ ទើបខ្ញុំបន្តសង្កត់ធ្ងន់ម្ដងហើយម្ដងទៀតថា គ្មានអ្វីផ្សេងទៀតដែលនឹងត្រូវលាក់បាំងទេ ចាប់ពីពេលនេះតទៅ។


ជំពូកទី ៧៥

គ្រប់យ៉ាងនឹងត្រូវបានសម្រេចតាមព្រះបន្ទូលដែលខ្ញុំបានថ្លែងចេញភ្លាមៗ ដោយគ្មានការងាករេសូម្បីតែបន្ដិចឡើយ។ ចាប់ពីពេលនេះតទៅ គ្រប់ទាំងសេចក្តីអាថ៌កំបាំងដែលកប់ទុកនឹងលែងស្រអាប់ ឬគ្របបាំងទៀតហើយ ហើយក៏នឹងត្រូវបើកសម្ដែងចំពោះអ្នករាល់គ្នា ដែលជាកូនស្ងួនភ្ងារបស់ខ្ញុំដែរ។ ខ្ញុំនឹងធ្វើឱ្យអ្នកមើលឃើញទីសម្គាល់ និងការអស្ចារ្យកាន់តែធំនៅក្នុងខ្ញុំ និងថែមទាំងសេចក្តីអាថ៌កំបាំងកាន់តែខ្លាំងទៀតផង។ ការទាំងនេះនឹងប្រាកដជាធ្វើឱ្យអ្នករាល់គ្នាភ្ញាក់ផ្អើល និងធ្វើឱ្យអ្នករាល់គ្នាមានការយល់ដឹងកាន់តែប្រសើរអំពីខ្ញុំ ដែលជាព្រះដ៏មានគ្រប់ព្រះចេស្ដា ព្រមទាំងនាំឱ្យអ្នកកោតសរសើរចំពោះព្រះប្រាជ្ញាញាណរបស់ខ្ញុំមិនខាន។ សព្វថ្ងៃនេះ អ្នករាល់គ្នាត្រូវបាននាំមកជួបមុខទល់នឹងមុខជាមួយព្រះដ៏ពិតតែមួយអង្គ ដែលមនុស្សមិនធ្លាប់បានឃើញសោះ តាំងពីកំណើតពិភពលោកមក ហើយគ្មានអ្វីមួយដែលពិសេសអំពីខ្ញុំនោះឡើយ។ ខ្ញុំសោយ រស់នៅ មានបន្ទូល និងសើចសប្បាយជាមួយអ្នករាល់គ្នា ហើយខ្ញុំតែងតែរស់នៅក្នុងអ្នករាល់គ្នា ខណៈស្របពេលនោះ ខ្ញុំក៏កំពុងធ្វើចលនានៅក្នុងចំណោមអ្នករាល់គ្នាផងដែរ។ សម្រាប់អស់អ្នកដែលមិនជឿ ឬអ្នកដែលមានសញ្ញាណអាក្រក់អំពីខ្លួនឯង នេះគឺជាឧបសគ្គជំពប់ដួលមួយ។ នេះហើយគឺជាព្រះប្រាជ្ញាញាណរបស់ខ្ញុំនោះ។ ខ្ញុំក៏នឹងបើកសម្ដែងមនុស្សមួយចំនួនអំពីរឿងរ៉ាវដែលភាពជាមនុស្សធម្មតារបស់ខ្ញុំមិនដឹង ប៉ុន្តែការនេះមិនមានន័យថា ខ្ញុំមិនមែនជាព្រះជាម្ចាស់ផ្ទាល់ព្រះអង្គនោះឡើយ។ ផ្ទុយទៅវិញ ចំណុចនេះបញ្ជាក់គ្រប់គ្រាន់ថា ខ្ញុំជាព្រះដ៏មានគ្រប់ព្រះចេស្ដាវិញទេ។ សម្រាប់មនុស្សដែលជឿ ចំណុចនេះមាននូវឥទ្ធិពលដ៏សំខាន់មួយ ហើយដោយព្រោះតែចំណុចនេះ ពួកគេមានភាពជឿជាក់លើខ្ញុំមួយរយភាគរយ។ ចូរកុំអន្ទះអន្ទែងខ្លាំងពេក។ ខ្ញុំនឹងបើកសម្ដែងរឿងរ៉ាវផ្សេងៗឱ្យអ្នកដឹងម្ដងមួយៗ។

សម្រាប់អ្នករាល់គ្នា ខ្ញុំបើកចំហ និងមិនលាក់បាំងឡើយ។ យ៉ាងណាមិញ សម្រាប់អ្នកមិនជឿ ជាអ្នកដែលលាក់ពុត ដែលត្រូវបានសាតាំងធ្វើឱ្យពុករលួយដល់កម្រិតជាក់លាក់មួយ ខ្ញុំនឹងបន្តលាក់បាំងតទៅទៀត។ យ៉ាងណាក៏ដោយ កាលលើកមុន នៅពេលដែលខ្ញុំបានមានបន្ទូលអំពីការបើកសម្ដែងអង្គខ្ញុំទៅកាន់មនុស្សទាំងអស់ ខ្ញុំកំពុងតែសំដៅទៅលើសេចក្តីសុចរិត ការជំនុំជម្រះ និងឫទ្ធានុភាពរបស់ខ្ញុំ ដើម្បីឱ្យពួកគេដឹងចេញពីលទ្ធផលដែលពួកគេទទួលបានថា ខ្ញុំគ្រប់គ្រងលើចក្កវាឡ និងរបស់សព្វសារពើ។ ចូរប្រព្រឹត្តយ៉ាងក្លៀវក្លា! ចូរបន្តងើបមុខឡើង! កុំខ្លាចឡើយ៖ ខ្ញុំដែលជាព្រះវរបិតារបស់អ្នករាល់គ្នា នៅទីនេះគាំទ្រដល់អ្នករាល់គ្នាជានិច្ច ហើយអ្នករាល់គ្នានឹងមិនត្រូវរងទុក្ខឡើយ។ ដរាបណាអ្នកអធិស្ឋាន និងទូលអង្វរនៅចំពោះខ្ញុំឱ្យបានញឹកញាប់ នោះខ្ញុំនឹងប្រទានគ្រប់ទាំងសេចក្តីជំនឿលើអ្នករាល់គ្នា។ អស់អ្នកដែលកាន់អំណាចប្រហែលមើលទៅគួរឱ្យកាចសាហាវពីខាងក្រៅ ប៉ុន្តែចូរកុំខ្លាចឡើយ ដ្បិតនេះគឺដោយសារតែអ្នករាល់គ្នាមានសេចក្តីជំនឿតិចតួចប៉ុណ្ណោះ។ ដរាបណាសេចក្តីជំនឿរបស់អ្នករាល់គ្នាចម្រើនឡើង នោះវានឹងគ្មានអ្វីមួយពិបាកពេកនោះឡើយ។ ចូរសាទរ ហើយសប្បាយចិត្តចុះ! អ្វីៗគ្រប់យ៉ាងស្ថិតនៅក្រោមជើងរបស់អ្នករាល់គ្នា និងស្ថិតនៅក្នុងកណ្ដាប់ព្រះហស្តរបស់ខ្ញុំ។ តើសមិទ្ធផល ឬសេចក្តីអន្តរាយមិនត្រូវបានសម្រេចដោយព្រះបន្ទូលមួយម៉ាត់របស់ខ្ញុំទេឬ?

អស់អ្នកដែលខ្ញុំកំពុងតែប្រើប្រាស់នាពេលសព្វថ្ងៃ គឺសុទ្ធតែត្រូវបានយល់ស្របដោយខ្ញុំម្ដងមួយៗ តាំងពីយូរមកហើយ។ ពោលគឺមនុស្សនៅក្នុងក្រុមនៃពួកកូនប្រុសច្បងទាំងនោះត្រូវបានកំណត់ទុករួចជាស្រេច និងត្រូវបានកំណត់ទុកជាមុន តាំងពីខ្ញុំបានបង្កើតពិភពលោកមកម្ល៉េះ។ គ្មាននរណាម្នាក់អាចផ្លាស់ប្ដូរការនេះបានឡើយ ហើយគ្រប់យ៉ាងត្រូវតែធ្វើតាមការបញ្ជារបស់ខ្ញុំ។ គ្មាននរណាម្នាក់អាចធ្វើកិច្ចការនេះបានទេ។ ការទាំងនេះសុទ្ធតែជាការរៀបចំរបស់ខ្ញុំទាំងអស់។ ជាមួយខ្ញុំ អ្វីៗគ្រប់យ៉ាងនឹងមានស្ថិរភាព និងសុវត្ថិភាព។ ជាមួយខ្ញុំ គ្រប់យ៉ាងនឹងត្រូវបានធ្វើយ៉ាងសមស្រប និងត្រឹមត្រូវ ដោយមិនចាំបាច់ធ្វើការប្រឹងប្រែងសូម្បីតែបន្ដិចឡើយ។ ខ្ញុំមានបន្ទូល ហើយវាត្រូវបានតាំងឡើង។ ខ្ញុំមានបន្ទូល ហើយវាត្រូវបានសម្រេច។ ជាមួយស្ថានភាពវឹកវរជាអន្តរជាតិ ហេតុអ្វីបានជាអ្នករាល់គ្នាមិនប្រញាប់ចាប់ផ្ដើមការបណ្ដុះបណ្ដាលរបស់អ្នកទៅ? តើអ្នកនឹងរង់ចាំដល់ពេលណាទៀត? តើអ្នកនឹងរង់ចាំរហូតដល់ថ្ងៃដែលជនបរទេសហូរចូលក្នុងប្រទេសចិនដូចទឹកបាក់ទំនប់ ដើម្បីជួបជាមួយអ្នករាល់គ្នាឬ? កាលពីមុន អ្នកបានយឺតយ៉ាវបន្ដិចមែន ប៉ុន្តែអ្នកមិនអាចបន្តបណ្ដែតបណ្ដោយខ្លួនបែបនោះទៀតឡើយ! ឱពួកកូនប្រុសរបស់ខ្ញុំអើយ! ចូរគិតគូរដល់បំណងព្រះហឫទ័យដ៏ហ្មត់ចត់របស់ខ្ញុំចុះ! អស់អ្នកដែលចូលជិតខ្ញុំកាន់តែញឹកញាប់នឹងទទួលបានអ្វីៗគ្រប់យ៉ាង។ តើអ្នកមិនទុកចិត្តលើខ្ញុំឬ?

ល្បឿននៃកិច្ចការរបស់ខ្ញុំគឺលឿនដូចជាផ្លេកបន្ទោរ ប៉ុន្តែប្រាកដជាមិនដូចជាសំឡេងផ្គរលាន់ឡើយ។ តើអ្នកយល់អំពីអត្ថន័យដ៏ពិតប្រាកដនៃព្រះបន្ទូលទាំងនេះដែរឬទេ? អ្នករាល់គ្នាត្រូវតែចេះសម្របសម្រួលឱ្យបានប្រសើរជាមួយខ្ញុំ និងចេះគិតគូរដល់បំណងព្រះហឫទ័យរបស់ខ្ញុំ។ អ្នកចង់ទទួលបានព្រះពរ ប៉ុន្តែអ្នកក៏ខ្លាចទុក្ខវេទនាផងដែរ។ តើនេះមិនមែនជាភាពផ្ទុយគ្នារបស់អ្នកទេឬ? សូមអនុញ្ញាតឱ្យខ្ញុំមានបន្ទូលប្រាប់អ្នកចុះ! បើបុគ្គលម្នាក់ចង់ទទួលបានព្រះពរនាពេលសព្វថ្ងៃ តែមិនព្រមលះបង់គ្រប់យ៉ាងដល់ទីបំផុតទេ នោះគ្រប់យ៉ាងដែលពួកគេនឹងទទួលបានគឺជាទារុណកម្ម និងការជំនុំជម្រះរបស់ខ្ញុំ។ យ៉ាងណាមិញ អស់អ្នកដែលធ្វើការលះបង់គ្រប់យ៉ាងនឹងដកបទពិសោធនូវសេចក្តីសុខសាន្តនៅក្នុងគ្រប់កិច្ចការ និងមានអ្វីៗទាំងអស់យ៉ាងបរិបូណ៌ ហើយអ្វីគ្រប់យ៉ាងដែលពួកគេនឹងទទួលបានគឺជាព្រះពររបស់ខ្ញុំ។ អ្វីដែលត្រូវការបន្ទាន់នាពេលសព្វថ្ងៃគឺជាសេចក្តីជំនឿរបស់អ្នក និងការដែលអ្នករាល់គ្នាត្រូវបង់ថ្លៃ។ ចូរកុំបកស្រាយបំណងព្រះហឫទ័យរបស់ខ្ញុំខុសនោះឡើយ។ អ្វីគ្រប់យ៉ាងនឹងក្លាយជាការពិត ហើយអ្នករាល់គ្នានឹងមើលឃើញវាផ្ទាល់នឹងភ្នែករបស់អ្នក ព្រមទាំងមានបទពិសោធដោយខ្លួនឯង។ គ្មានពាក្យក្លែងក្លាយ ឬការកុហកភូតភរណាមួយនៅជាមួយខ្ញុំឡើយ។ អ្វីៗគ្រប់យ៉ាងដែលខ្ញុំមានបន្ទូលគឺជាការពិតទាំងស្រុង ហើយក៏មិនខ្វះនូវព្រះប្រាជ្ញាញាណនោះដែរ។ ចូរកុំជឿពាក់កណ្ដាល និងសង្ស័យពាក់កណ្ដាលនោះឡើយ។ គឺជាខ្ញុំហើយដែលសម្រេចអ្វីៗទាំងអស់នៅក្នុងចំណោមអ្នករាល់គ្នា ហើយក៏ជាខ្ញុំផងដែរដែលជំនុំជម្រះ និងជម្រុះអស់អ្នកដែលធ្វើអាក្រក់ចោលនោះ។ ខ្ញុំស្រឡាញ់អ្នករាល់គ្នា ហើយខ្ញុំក៏ប្រោសអ្នកឱ្យគ្រប់លក្ខណ៍ដែរ។ យ៉ាងណាមិញ ចំពោះពួកគេ ខ្ញុំគឺផ្ទុយស្រឡះតែម្ដង៖ ការស្អប់ និងការបំផ្លាញ ដោយគ្មានការអត់ឱន និងដោយគ្មានបន្សល់ដាននោះឡើយ។ ភាពបរិបូណ៌របស់ខ្ញុំគឺមានជាប់នៅក្នុងអ្វីៗគ្រប់យ៉ាងដែលខ្ញុំមានបន្ទូល និងធ្វើ។ តើអ្នករាល់គ្នាធ្លាប់បានពិនិត្យមើលព្រះបន្ទូលទាំងនោះបន្ដិចម្ដងៗដែរឬទេ? ព្រះបន្ទូលមួយចំនួន ខ្ញុំបានមានបន្ទូលជាច្រើនដងហើយ ចុះហេតុអ្វីបានជាអ្នករាល់គ្នាមិនយល់អំពីអត្ថន័យរបស់ខ្ញុំទៀត? ក្រោយពេលអ្នកអានព្រះបន្ទូលរបស់ខ្ញុំរួច តើអ្វីៗគ្រប់យ៉ាងនឹងដូចអ្វីដែលវាគួរតែដូចដែរឬទេ? តើអ្វីគ្រប់យ៉ាងត្រូវបានសម្រេចដែរឬទេ? អ្នកគ្មានចេតនាចង់គិតគូរដល់ព្រះហឫទ័យរបស់ខ្ញុំឡើយ។ ហេតុអ្វីបានជាខ្ញុំមានបន្ទូលថា ខ្ញុំជាព្រះដ៏ពិតប្រាកដពេញដោយសិទ្ធិអំណាច ប្រកបដោយព្រះប្រាជ្ញាញាណ ដែលទតមើលជម្រៅនៃដួងចិត្តរបស់មនុស្ស? តើអ្នកនៅតែមិនយល់អំពីអត្ថន័យនៃព្រះបន្ទូលទាំងនេះទៀតឬ? តើអ្នកធ្លាប់បានទន្ទេញព្រះបន្ទូលនីមួយៗដែលខ្ញុំបានគូសបញ្ជាក់ដែរឬទេ? តើព្រះបន្ទូលទាំងនោះបានក្លាយជាគោលការណ៍ចំពោះរបៀបដែលអ្នកប្រព្រឹត្តហើយឬនៅ?

ខ្ញុំឈរនៅពីលើអ្វីៗគ្រប់យ៉ាង ដោយសង្កេតមើលចក្កវាឡទាំងមូល។ ខ្ញុំនឹងបង្ហាញព្រះចេស្ដាដ៏អស្ចារ្យរបស់ខ្ញុំ និងគ្រប់ទាំងព្រះប្រាជ្ញាញាណរបស់ខ្ញុំទៅកាន់គ្រប់ប្រជាជាតិ និងគ្រប់មនុស្ស។ កុំគ្រាន់តែធ្វើអ្វីគ្រប់យ៉ាងដែលអ្នករាល់គ្នាអាចធ្វើ ដើម្បីដេញតាមសេចក្តីសប្បាយនាពេលសព្វថ្ងៃនោះឡើយ។ នៅពេលដែលគ្រប់ប្រជាជាតិនៃពិភពលោកបង្រួបបង្រួមគ្នា តើប្រជាជាតិរបស់អ្នករាល់គ្នានឹងទៅជាយ៉ាងណា? យ៉ាងណាមិញ ខ្ញុំនឹងមិនបណ្ដោយឱ្យអ្នករាល់គ្នាជួបនូវការខ្វះខាតនាពេលសព្វថ្ងៃឡើយ ហើយខ្ញុំក៏នឹងមិនបណ្ដោយឱ្យអ្នករាល់គ្នារងទុក្ខលំបាកនោះដែរ។ ចូរជឿថា ខ្ញុំជាព្រះដ៏មានគ្រប់ព្រះចេស្ដាចុះ! អ្វីៗគ្រប់យ៉ាងនឹងត្រូវបានសម្រេច និងកាន់តែប្រសើរទៅៗ! ឱពួកកូនប្រុសច្បងរបស់ខ្ញុំអើយ! គ្រប់ទាំងព្រះពរនឹងកើតមានចំពោះអ្នករាល់គ្នាមិនខាន! អ្នករាល់គ្នានឹងរីករាយចំពោះព្រះពរទាំងនោះដោយគ្មានទីបញ្ចប់ មានហូរហែរមិនចេះអស់ សម្បូរហូរហៀរ និងពេញបរិបូណ៌!


ជំពូកទី ៧៦

សូរសៀងរបស់ខ្ញុំគឺជាការសម្ដែងចេញទាំងអស់នៃបំណងព្រះហឫទ័យរបស់ខ្ញុំ។ តើនរណាដែលអាចគិតដល់បន្ទុករបស់ខ្ញុំ? តើនរណាដែលអាចយល់ពីចេតនារបស់ខ្ញុំ? តើអ្នករាល់គ្នាបានគិតដល់សំណួរនីមួយៗដែលខ្ញុំបានលើកឡើងជាមួយអ្នកឬទេ? ពិតជាមិនយកចិត្តទុកដាក់មែន! តើអ្នកហ៊ានរំខានផែនការរបស់ខ្ញុំបានយ៉ាងដូចម្ដេច? អ្នកពិតជាបណ្ដែតបណ្ដោយមែន! ប្រសិនបើកិច្ចការនៃវិញ្ញាណអាក្រក់បែបនេះនៅបន្ត នោះខ្ញុំនឹងបោះពួកវាឱ្យស្លាប់មួយរំពេចទៅក្នុងជង្ហុកធំ! ខ្ញុំបានឃើញយ៉ាងច្បាស់នូវទង្វើនានារបស់វិញ្ញាណអាក្រក់តាំងពីយូរមកហើយ។ ហើយមនុស្សដែលត្រូវបានវិញ្ញាណអាក្រក់ប្រើប្រាស់ (អស់អ្នកដែលមានគោលបំណងខុសឆ្គងអស់អ្នកដែលត្រេកត្រអាលនឹងសាច់ឈាម និងទ្រព្យសម្បត្តិ អស់អ្នកដែលសរសើរខ្លួនឯង អស់អ្នកដែលរំខានក្រុមជំនុំ ។ល។) ត្រូវបានខ្ញុំមើលឃើញធ្លុះម្ដងម្នាក់ៗ។ នៅពេលដែលវិញ្ញាណអាក្រក់ត្រូវបានបណ្ដេញចេញរួចហើយ ចូរកុំសន្មតថា គ្រប់យ៉ាងត្រូវបានបញ្ចប់ឱ្យសោះ។ ខ្ញុំសូមប្រាប់អ្នកចុះ! ចាប់ពីពេលនេះតទៅ ខ្ញុំនឹងកម្ចាត់មនុស្សទាំងនេះម្ដងម្នាក់ៗ ដោយមិនប្រើប្រាស់ពួកគេឡើយ! មានន័យថា បុគ្គលណាក៏ដោយដែលត្រូវបានវិញ្ញាណអាក្រក់ធ្វើឱ្យពុករលួយ នឹងមិនត្រូវបានខ្ញុំប្រើប្រាស់ឡើយ ហើយនឹងត្រូវបានទាត់ចោល! ចូរកុំគិតថា ខ្ញុំមិនមានអារម្មណ៍ឱ្យសោះ! ចូរដឹងអំពីរឿងនេះ! ខ្ញុំគឺជាព្រះជាម្ចាស់ដ៏បរិសុទ្ធ ហើយខ្ញុំនឹងមិនស្នាក់នៅក្នុងព្រះវិហារដែលស្មោកគ្រោកឡើយ! ខ្ញុំប្រើប្រាស់តែមនុស្សស្មោះត្រង់ និងឆ្លាតវៃ ដែលស្មោះត្រង់យ៉ាងពេញលេញចំពោះខ្ញុំ និងគិតដល់បន្ទុករបស់ខ្ញុំប៉ុណ្ណោះ។ នេះគឺដោយសារតែមនុស្សបែបនេះត្រូវបានកំណត់ទុកជាមុន ហើយច្បាស់ណាស់ គឺគ្មានវិញ្ញាណអាក្រក់កំពុងតែធ្វើការលើពួកគេទាល់តែសោះ។ ខ្ញុំសូមបញ្ជាក់ឱ្យច្បាស់រឿងមួយ៖ ចាប់ពីពេលនេះតទៅ អស់អ្នកណាដែលគ្មានកិច្ចការនៃព្រះវិញ្ញាណបរិសុទ្ធ គឺមានកិច្ចការរបស់វិញ្ញាណអាក្រក់។ ខ្ញុំសូមបញ្ជាក់សាជាថ្មី៖ ខ្ញុំមិនចង់បានមនុស្សសូម្បីតែម្នាក់ ដែលមានវិញ្ញាណអាក្រក់ធ្វើការឡើយ។ ពួកគេទាំងអស់នឹងត្រូវបោះចោលទៅក្នុងនរកជាមួយនឹងសាច់ឈាមរបស់ពួកគេ!

សេចក្ដីតម្រូវរបស់ខ្ញុំចំពោះអ្នករាល់គ្នាកាលពីអតីតកាល មានសភាពធូររលុងបន្តិច ហើយអ្នករាល់គ្នាបានប្រព្រឹត្តខុសឆ្គងនៅពេលដែលសំដៅទៅលើសាច់ឈាម។ ចាប់ពីថ្ងៃនេះតទៅ ខ្ញុំនឹងមិនអនុញ្ញាតឱ្យអ្នករាល់គ្នាបន្តធ្វើបែបនេះតទៅទៀតទេ។ ប្រសិនបើពាក្យសម្ដី និងសកម្មភាពរបស់អ្នក មិនបើកបង្ហាញអំពីខ្ញុំក្នុងគ្រប់វិធីនីមួយៗ ឬប្រសិនបើពួកវាខុសតែបន្តិចពីភាពដូចរបស់ខ្ញុំ នោះខ្ញុំច្បាស់ជានឹងមិនឱ្យអ្នករួចខ្លួនបន្តិចឡើយ។ បើមិនដូច្នោះទេ អ្នករាល់គ្នានឹងតែងតែសើចសប្បាយ និងលេងសើច ដោយសើចយ៉ាងក្អាកក្អាយគ្មានចេះប្រមាណឡើយ។ នៅពេលដែលអ្នកធ្វើអ្វីមួយខុស តើអ្នកមិនមានអារម្មណ៍ថា ខ្ញុំបានទុកអ្នកចោលទេឬ? ដោយសារអ្នកពិតជាដឹង ហេតុអ្វីបានជាអ្នកនៅតែប្រព្រឹត្តខុសឆ្គងបែបនេះ? តើអ្នកកំពុងតែរង់ចាំការប៉ះពាល់ដោយព្រះហស្ដនៃការជំនុំជម្រះរបស់ខ្ញុំឬ? ចាប់ពីថ្ងៃនេះ ខ្ញុំនឹងដាក់ទោសភ្លាមៗដល់នរណាម្នាក់ដែលមិនស្របនឹងចេតនារបស់ខ្ញុំ សូម្បីតែម្ដង។ ប្រសិនបើអ្នកអង្គុយជុំគ្នានិយាយដើមគេ នោះខ្ញុំនឹងចាកចេញពីអ្នក។ ចូរកុំនិយាយ ប្រសិនបើអ្នកមិនផ្ដល់ការចែកចាយខាងវិញ្ញាណ។ ខ្ញុំមានបន្ទូលនេះ មិនមែនបង្អាក់អ្នករាល់គ្នាទេ ប៉ុន្តែខ្ញុំមានន័យថា ដោយសារតែកិច្ចការរបស់ខ្ញុំបានដំណើរការទៅមុខរហូតមកដល់ចំណុចពេលនេះ ដូច្នេះខ្ញុំនឹងបន្តកិច្ចការនោះទៅតាមផែនការរបស់ខ្ញុំ។ ប្រសិនបើអ្នករាល់គ្នាអង្គុយជុំគ្នា ចែករំលែកអំពីអ្វីៗខាងវិញ្ញាណនៅក្នុងជីវិត នោះខ្ញុំច្បាស់នឹងជានៅជាមួយអ្នករាល់គ្នា។ ខ្ញុំនឹងមិនប្រព្រឹត្តចំពោះនរណាម្នាក់ក្នុងចំណោមអ្នករាល់គ្នាដោយអយុត្តិធម៌ទេ។ ប្រសិនបើអ្នកបើកមាត់របស់អ្នក ខ្ញុំនឹងប្រទានព្រះបន្ទូលសមស្របដល់អ្នក។ អ្នកត្រូវតែកោតសរសើរពីទឹកព្រះទ័យរបស់ខ្ញុំចេញពីក្នុងព្រះបន្ទូលរបស់ខ្ញុំ។ ខ្ញុំនឹងមិនមានបន្ទូលប្រាប់អ្នករាល់គ្នាឱ្យធ្វើពុតជាស្ងៀមស្ងាត់ ហើយក៏មិនប្រាប់អ្នករាល់គ្នាឱ្យចូលរួមក្នុងការជជែកដ៏តូចតាចឡើយ។

ហេតុអ្វីបានជាខ្ញុំចេះតែមានបន្ទូលថា មានពេលមិនច្រើនទេដែលនៅសល់ ហើយថាថ្ងៃរបស់ខ្ញុំមិនត្រូវបានពន្យារពេលដូច្នោះ? តើអ្នករាល់គ្នាបានគិតអំពីរឿងនេះយ៉ាងយកចិត្តទុកដាក់ទេ? តើអ្នកពិតជាយល់អត្ថន័យនៃព្រះបន្ទូលរបស់ខ្ញុំទេ? មានន័យថា ខ្ញុំបានធ្វើការតាំងពីខ្ញុំបានចាប់ផ្ដើមមានបន្ទូលមកម្ល៉េះ។ អ្នករាល់គ្នាម្នាក់ៗ គឺជាកម្មវត្ថុនៃកិច្ចការរបស់ខ្ញុំ។ មិនមាននរណាម្នាក់លើកលែងឡើយ ហើយជាងនេះទៅទៀត ក៏គ្មាននរណាផ្សេងដែរ។ អ្នករាល់គ្នាគ្រាន់តែព្រួយបារម្ភអំពីការមិនរីករាយនឹងព្រះពរប៉ុណ្ណោះ ប៉ុន្តែអ្នកមិនគិតអំពីជីវិតរបស់អ្នកឡើយ។ អ្នកអីក៏ល្ងង់ម៉្លេះ! អ្នកគួរឱ្យអាណិតណាស់! អ្នកមិនគិតដល់បន្ទុករបស់ខ្ញុំទាល់តែសោះ!

រាល់ការប្រឹងប្រែងដ៏ផ្ចិតផ្ចង់របស់ខ្ញុំ និងតម្លៃដែលខ្ញុំបានបង់ គឺសម្រាប់ប្រយោជន៍របស់អ្នករាល់គ្នា។ ប្រសិនបើអ្នកមិនគិតដល់បន្ទុករបស់ខ្ញុំទេ នោះអ្នករាល់គ្នាមិនបានរស់នៅទៅតាមការរំពឹងរបស់ខ្ញុំចំពោះអ្នករាល់គ្នាទេ។ ជាតិសាសន៍ទាំងអស់កំពុងតែរង់ចាំឱ្យអ្នករាល់គ្នាគ្រប់គ្រង ហើយមនុស្សទាំងអស់កំពុងតែរង់ចាំអ្នករាល់ត្រួតត្រាពួកគេ។ ខ្ញុំបានផ្ទេរគ្រប់យ៉ាងទៅក្នុងដៃរបស់អ្នករាល់គ្នា។ ពេលនេះ អស់អ្នកដែលកំពុងកាន់អំណាចទាំងអស់បានចាប់ផ្ដើមចុះចេញពីតំណែង ហើយបានដួលរលំហើយ ហើយពួកគេគ្រាន់តែរង់ចាំការជំនុំជម្រះរបស់ខ្ញុំធ្លាក់មកលើពួកគេប៉ុណ្ណោះ។ ចូរមើលឱ្យច្បាស់! ពិភពលោកកំពុងតែបែកបាក់ ខណៈដែលនគររបស់ខ្ញុំត្រូវបានកសាងឡើងយ៉ាងជោគជ័យ។ ពួកកូនប្រុសរបស់ខ្ញុំបានលេចមក ហើយពួកកូនប្រុសច្បងរបស់ខ្ញុំសោយរាជ្យជាស្ដេចជាមួយខ្ញុំ ដោយត្រួតត្រាលើជាតិសាសន៍ និងមនុស្សនានា។ ចូរកុំគិតថានេះគឺជារឿងស្រពេចស្រពិលឱ្យសោះ។ វាគឺជាសេចក្ដីពិតដ៏ច្បាស់ក្រឡែត។ តើមិនអ៊ីចឹងទេឬ? នៅពេលដែលអ្នករាល់គ្នាអធិស្ឋាន និងអង្វរសុំខ្ញុំ នោះខ្ញុំនឹងធ្វើសកម្មភាពភ្លាមៗ ហើយដាក់ទោសអស់អ្នកណាដែលធ្វើទុក្ខបុកម្នេញដល់អ្នករាល់គ្នា ខ្ញុំនឹងដោះស្រាយជាមួយអស់អ្នកដែលរំខានអ្នករាល់គ្នា ខ្ញុំនឹងបំផ្លាញអស់អ្នកដែលអ្នករាល់គ្នាស្អប់ ហើយខ្ញុំនឹងគ្រប់គ្រងមនុស្ស ហេតុការណ៍ និងអ្វីៗទាំងអស់ដែលបម្រើអ្នករាល់គ្នា។ ខ្ញុំបានមានបន្ទូលដូច្នេះជាច្រើលើក៖ ខ្ញុំនឹងមិននាំយកការសង្គ្រោះដល់នរណាដែលធ្វើការបម្រើព្រះគ្រីស្ទឡើយ (មានន័យថា នរណាដែលបម្រើបុត្រារបស់ខ្ញុំ)។ ការបម្រើបុត្រារបស់ខ្ញុំ មិនមានន័យថា ពួកគេគឺជាមនុស្សល្អឡើយ។ វាសុទ្ធតែជាលទ្ធផលនៃព្រះចេស្ដាដ៏អស្ចារ្យរបស់ខ្ញុំ និងទង្វើដ៏អស្ចារ្យរបស់ខ្ញុំ។ ចូរកុំផ្ដល់សារៈសំខាន់ខ្លាំងពេកទៅលើមនុស្ស។ មនុស្សបែបនេះ ច្បាស់ជាមិនមានកិច្ចការនៃព្រះវិញ្ញាណបរិសុទ្ធទេ ហើយមិនយល់រឿងខាងវិញ្ញាណទាល់តែសោះ។ ពួកគេនឹងគ្មានប្រយោជន៍ទៀតទេ បន្ទាប់ពីខ្ញុំបញ្ចប់ជាមួយពួកគេ។ ចូរចងចាំរឿងនេះ! នេះគឺជាការបញ្ជាក់របស់ខ្ញុំទៅកាន់អ្នករាល់គ្នា។ ចូរកុំយល់ដោយព្រាវៗឱ្យសោះ យល់ឬនៅ?

មានមនុស្សកាន់តែតិចទៅៗ ប៉ុន្តែសមាជិកត្រូវបានបន្សុទ្ធកាន់តែច្រើនមិនធ្លាប់មាន។ នេះគឺជាកិច្ចការរបស់ខ្ញុំ ជាផែនការគ្រប់គ្រងរបស់ខ្ញុំ ហើយជាងនេះទៅទៀត ជាព្រះប្រាជ្ញាញាណរបស់ខ្ញុំ និងជាសព្វានុភាពរបស់ខ្ញុំ។ វាគឺជាការស្រុះស្រួលគ្នានៃភាពជាមនុស្សសាមញ្ញរបស់ខ្ញុំ និងភាពជាព្រះដ៏ពេញលេញរបស់ខ្ញុំ។ តើអ្នករាល់គ្នាមើលឃើញវាយ៉ាងច្បាស់ទេ? តើអ្នកមានកាយល់ដឹងដ៏ពិតប្រាកដណាមួយអំពីចំណុចនេះទេ? តាមរយៈភាពជាព្រះរបស់ខ្ញុំ នោះខ្ញុំនឹងសម្រេចម្ដងមួយៗ នូវគ្រប់យ៉ាងដែលខ្ញុំបានមានបន្ទូលចេញពីភាពជាមនុស្សសាមញ្ញរបស់ខ្ញុំ។ នេះគឺជាមូលហេតុដែលខ្ញុំបន្តមានបន្ទូលម្ដងហើយម្ដងទៀតថា អ្វីដែលខ្ញុំមានបន្ទូលនឹងកើតឡើងដោយគ្មានភាពស្រពេចស្រពិលណាមួយឡើយ។ ផ្ទុយទៅវិញ ការទាំងអស់នោះនឹងច្បាស់លាស់ ហើយជាក់ច្បាស់។ គ្រប់យ៉ាងដែលខ្ញុំមានបន្ទូលនឹងត្រូវបានសម្រេច ហើយច្បាស់ជាមិនមែនធ្វេសប្រហែសឡើយ។ ខ្ញុំមិនមានបន្ទូលពាក្យឥតបានការឡើយ ហើយខ្ញុំមិនបង្កើតកំហុសឡើយ។ អ្នកណាក៏ដោយដែលហ៊ានវាស់ស្ទង់ខ្ញុំ នឹងត្រូវបានជំនុំជម្រះ ហើយនឹងច្បាស់ជាមិនអាចរត់គេចពីបាតព្រះហស្ដរបស់ខ្ញុំបានឡើយ។ នៅពេលដែលព្រះបន្ទូលរបស់ខ្ញុំត្រូវបានមានបន្ទូល តើនរណាហ៊ានជំទាស់? តើនរណាហ៊ានអូសទាញខ្ញុំ ឬលាក់បាំងអ្វីមួយពីខ្ញុំ? ខ្ញុំបានមានបន្ទូលដូច្នេះពីមុនមក៖ ខ្ញុំគឺជាព្រះជាម្ចាស់ដែលប្រកដោយព្រះប្រាជ្ញាញាណ។ ខ្ញុំប្រើប្រាស់ភាពជាមនុស្សសាមញ្ញរបស់ខ្ញុំ ដើម្បីបើកសម្ដែងមនុស្សទាំងអស់ និងឥរិយាបថបែបសាតាំង បើកបង្ហាញអស់អ្នកដែលមានបំណងអាក្រក់ អស់អ្នកដែលប្រព្រឹត្តមួយបែបនៅចំពោះមុខអ្នកដទៃ ហើយប្រព្រឹត្តមួយបែបទៀតនៅពីក្រោយខ្នងពួកគេ អស់អ្នកដែលប្រឆាំងនឹងខ្ញុំ អស់អ្នកដែលមិនស្មោះត្រង់ចំពោះខ្ញុំ អស់អ្នកដែលឈ្លក់នឹងលុយ អស់អ្នកដែលមិនគិតដល់បន្ទុករបស់ខ្ញុំ អស់អ្នកដែលប្រព្រឹត្តការបោកបញ្ឆោត និងលិ្បចកលជាមួយបងប្អូនប្រុសស្រីរបស់ពួកគេ អស់អ្នកដែលនិយាយដោយអណ្ដាតបោកប្រាស់ដើម្បីធ្វើឱ្យអ្នកដទៃមានអំណរ និងអស់អ្នកដែលមិនអាចស្រុះស្រួលជាមួយបងប្អូនប្រុសស្រីរបស់ពួកគេយ៉ាងអនាមិកនៅក្នុងចិត្ត និងគំនិត។ មនុស្សច្រើនណាស់ ប្រឆាំងខ្ញុំយ៉ាងសម្ងាត់ដោយសារតែភាពជាមនុស្សសាមញ្ញរបស់ខ្ញុំ ហើយប្រព្រឹត្តការបោកបញ្ឆោត និងប្រើល្បិចកល ដោយសន្និដ្ឋានថា ភាពជាមនុស្សសាមញ្ញរបស់ខ្ញុំមិនដឹង។ ហើយមនុស្សច្រើនណាស់ដែលយកចិត្តទុកដាក់ជាពិសេសទៅលើភាពជាមនុស្សសាមញ្ញរបស់ខ្ញុំ ដោយថ្វាយនូវអ្វីដែលល្អឱ្យខ្ញុំហូប និងផឹក ដោយបម្រើខ្ញុំដូចជាអ្នកបម្រើអ៊ីចឹង ហើយនិយាយអ្វីដែលមាននៅក្នុងចិត្តរបស់ពួកគេមកកាន់ខ្ញុំ តែក្រោយមកប្រព្រឹត្តផ្សេងទាំងស្រុងនៅពីក្រោយខ្នងរបស់ខ្ញុំ។ ឱ មនុស្សខ្វាក់អើយ! អ្នកស្គាល់ខ្ញុំតិចពេកហើយ ខ្ញុំគឺជាព្រះជាម្ចាស់ដែលទតមើលយ៉ាងជ្រៅទៅក្នុងចិត្តរបស់មនុស្ស។ អ្នកនៅតែមិនស្គាល់ខ្ញុំ សូម្បីតែពេលនេះក៏ដោយ។ អ្នកនៅតែគិតថា ខ្ញុំមិនដឹងអ្វីដែលអ្នកកំពុងធ្វើ។ ចូរគិតត្រឡប់ក្រោយ៖ តើមនុស្សប៉ុន្មាននាក់ដែលត្រូវបានបំផ្លាញខ្លួនឯង ដោយសារតែភាពជាមនុស្សសាមញ្ញរបស់ខ្ញុំ? ចូរភ្ញាក់ខ្លួនឡើង! ចូរកុំបោកបញ្ឆោតខ្ញុំតទៅទៀត។ អ្នកត្រូវតែបង្ហាញរាល់ការប្រព្រឹត្ត និងឥរិយាបថរបស់អ្នក ពាក្យសម្ដី និងទង្វើនីមួយៗរបស់អ្នកនៅចំពោះខ្ញុំ ហើយទទួលយកការត្រួតពិនិត្យរបស់ខ្ញុំទៅលើវា។


ជំពូកទី ៧៧

ការមិនប្រាកដប្រជាអំពីព្រះបន្ទូលរបស់ខ្ញុំគឺដូចទៅនឹងការប្រកាន់ខ្ជាប់នូវអាកប្បកិរិយានៃការបដិសេធចំពោះសកម្មភាពរបស់ខ្ញុំអ៊ីចឹង។ ពោលគឺព្រះបន្ទូលរបស់ខ្ញុំបានហូរចេញពីខាងក្នុងបុត្ររបស់ខ្ញុំ ប៉ុន្តែអ្នករាល់គ្នាមិនឱ្យតម្លៃទៅលើព្រះបន្ទូលទាំងនោះទេ។ អ្នកពិតជាគ្មានបានការសោះឡើយ! ព្រះបន្ទូលជាច្រើនបានហូរចេញពីខាងក្នុងបុត្ររបស់ខ្ញុំ ប៉ុន្តែអ្នករាល់គ្នាបន្តមានមន្ទិល និងមិនប្រាកដប្រជាទៀត។ អ្នកខ្វាក់ភ្នែកឬក៏អី! អ្នកមិនយល់អំពីគោលបំណងនៅពីក្រោយគ្រប់ទាំងកិច្ចការដែលខ្ញុំបានធ្វើឡើយ។ តើព្រះបន្ទូលដែលខ្ញុំសម្ដែងចេញតាមរយៈបុត្ររបស់ខ្ញុំ មិនមែនជាព្រះបន្ទូលរបស់ខ្ញុំផ្ទាល់ទេឬ? មានរឿងខ្លះដែលខ្ញុំមិនសព្វព្រះហឫទ័យថ្លែងដោយផ្ទាល់ឡើយ ដូច្នេះ ខ្ញុំមានបន្ទូលតាមរយៈបុត្ររបស់ខ្ញុំ។ ចុះហេតុអ្វីបានជាអ្នករាល់គ្នាគ្មានហេតុផលបែបនេះ រហូតដល់អ្នកទទូចឱ្យខ្ញុំមានបន្ទូលដោយផ្ទាល់ទៀត? អ្នកមិនយល់អំពីខ្ញុំ ហើយអ្នកតែងតែសង្ស័យអំពីកិច្ចការ និងទង្វើរបស់ខ្ញុំ! តើខ្ញុំមិនបានមានបន្ទូលពីមុនមកថា គ្រប់ទាំងចលនារបស់ខ្ញុំ និងគ្រប់ទាំងកិច្ចការ និងទង្វើរបស់ខ្ញុំសុទ្ធតែត្រឹមត្រូវទេឬ? មនុស្សត្រូវតែឈប់ពិនិត្យពិច័យព្រះបន្ទូលទាំងនោះ។ ចូរដកដៃដ៏កខ្វក់របស់អ្នកចេញទៅ! ទុកឱ្យខ្ញុំប្រាប់អ្នកអំពីអ្វីមួយវិញ៖ គ្រប់មនុស្សដែលខ្ញុំប្រើ ត្រូវបានកំណត់ទុកជាមុន តាំងពីមុនពេលដែលខ្ញុំបានបង្កើតពិភពលោកមកម្ល៉េះ ហើយពួកគេក៏ត្រូវបានអនុម័តយល់ស្របដោយខ្ញុំនាពេលសព្វថ្ងៃផងដែរ។ អ្នករាល់គ្នាចេះតែដាក់កម្លាំងទៅក្នុងកិច្ចការបែបនេះ ដោយពិនិត្យពិច័យមើលថាតើខ្ញុំជាមនុស្សបែបណា និងដោយសិក្សាពីសកម្មភាពរបស់ខ្ញុំ។ អ្នករាល់គ្នាមានផ្នត់គំនិតបែបប្រតិបត្តិការ។ បើការនេះកើតឡើងម្ដងទៀត អ្នកនឹងប្រាកដជាត្រូវបានវាយផ្ដួលដោយដៃរបស់ខ្ញុំមិនខាន។ អ្វីដែលខ្ញុំកំពុងតែចង់មានបន្ទូលនោះគឺថា៖ មិនត្រូវសង្ស័យលើខ្ញុំឡើយ ហើយក៏មិនត្រូវវិភាគ ឬសញ្ជឹងគិតលើអ្វីៗដែលខ្ញុំបានធ្វើនោះដែរ។ អ្នកក៏មិនគួរជ្រៀតជ្រែកនៅក្នុងរឿងបែបនេះនោះដែរ ដ្បិតការនេះត្រូវពាក់ព័ន្ធជាមួយបញ្ញត្តិរដ្ឋបាលរបស់ខ្ញុំវិញទេ។ នេះមិនមែនជារឿងកំប៉ិកកំប៉ុកឡើយ!

ចូរយកពេលវេលាដែលអ្នកមានទៅធ្វើអ្វីៗទាំងអស់ដែលខ្ញុំបានបង្គាប់វិញ។ ខ្ញុំសូមមានបន្ទូលម្ដងទៀត ហើយក៏ទុកជាការព្រមានផងដែរ៖ ជនបរទេសហៀបនឹងចូលក្នុងប្រទេសចិនដូចជាទឹកបាក់ទំនប់ហើយ។ នេះគឺជាសេចក្តីពិតយ៉ាងប្រាកដ! ខ្ញុំដឹងថា មនុស្សភាគច្រើនសង្ស័យអំពីការនេះ ហើយក៏មិនប្រាកដប្រជាដែរ ដូច្នេះ ខ្ញុំត្រូវតែរំឭកអ្នកម្ដងហើយម្ដងទៀត ដើម្បីឱ្យអ្នករាល់គ្នាអាចឆាប់ស្វែងរកការលូតលាស់ដល់ជីវិត និងចេះបំពេញតាមបំណងព្រះហឫទ័យរបស់ខ្ញុំកាន់តែឆាប់។ ចាប់ពីថ្ងៃនេះតទៅ ស្ថានភាពអន្តរជាតិនឹងកាន់តែតានតឹងឡើងៗ ហើយប្រទេសនានានឹងចាប់ផ្ដើមដួលរលំចេញពីខាងក្នុង។ នៅក្នុងប្រទេសចិន ថ្ងៃដ៏រីករាយជិតមកដល់ទីបញ្ចប់ហើយ។ នេះមានន័យថា បុគ្គលិកកម្មករនឹងចេញទៅធ្វើបាតុកម្ម សិស្សនិស្សិតនឹងដើរចេញពីថ្នាក់រៀនរបស់ពួកគេ អ្នកជំនួញនឹងឈប់ធ្វើជំនួញ ហើយរោងចក្រទាំងអស់នឹងត្រូវបិទទ្វារ និងមិនអាចរស់រានបាន។ ក្រុមមនុស្សទាំងនោះនឹងចាប់ផ្ដើមត្រៀមថវិកា ដើម្បីយករួចខ្លួន (ការនេះក៏នឹងបម្រើដល់ផែនការគ្រប់គ្រងរបស់ខ្ញុំផងដែរ) ហើយថ្នាក់ដឹកនាំរដ្ឋាភិបាលកណ្ដាលនៅគ្រប់កម្រិតនឹងមមាញឹកយ៉ាងខ្លាំងក្នុងការផ្តោតទៅលើរឿងជាក់លាក់មួយចំនួន ដោយការលះបង់របស់អ្នកដទៃ នៅពេលដែលពួកគេទាំងអស់គ្នាធ្វើការរៀបចំ (ការនេះត្រូវបម្រើដល់ជំហានបន្ទាប់)។ ចូរមើលយ៉ាងយកចិត្តទុកដាក់ចុះ! នេះគឺជាអ្វីមួយដែលពាក់ព័ន្ធនឹងចក្កវាឡទាំងមូលផងដែរ មិនមែនគ្រាន់តែប្រទេសចិនប៉ុណ្ណោះទេ ដ្បិតកិច្ចការរបស់ខ្ញុំត្រូវតម្រង់ទៅកាន់ពិភពលោកទាំងមូល។ យ៉ាងណាមិញ វាក៏ជាការបម្រើដល់ការបង្កើតឱ្យមានស្ដេចចេញពីក្រុមមនុស្សដែលជាពួកកូនប្រុសច្បងផងដែរ។ តើអ្នកមើលឃើញការនេះយ៉ាងច្បាស់ដែរឬទេ? ចូរប្រញាប់ស្វែងរក! ខ្ញុំនឹងមិនប្រព្រឹត្តចំពោះអ្នករាល់គ្នាដោយអយុត្តិធម៌ឡើយ។ ខ្ញុំនឹងអនុញ្ញាតឱ្យអ្នករាល់គ្នាដកបទពិសោធនូវសេចក្តីរីករាយយ៉ាងពេញចិត្តរបស់អ្នកតែម្ដង។

សកម្មភាពរបស់ខ្ញុំគឺអស្ចារ្យណាស់។ នៅពេលដែលសេចក្តីវិនាសហិនហោចដ៏ធំនៅក្នុងពិភពលោកលាតត្រដាង ហើយក្នុងពេលដែលមនុស្សទុច្ចរិត និងអ្នកគ្រប់គ្រងទាំងអស់កំពុងតែទទួលការដាក់ទោស ឬនិយាយឱ្យកាន់តែច្បាស់ នៅពេលដែលមនុស្សទុច្ចរិត ជាអ្នកដែលនៅខាងក្រៅព្រះនាមរបស់ខ្ញុំ ត្រូវរងទុក្ខ នោះខ្ញុំនឹងចាប់ផ្ដើមប្រទានព្រះពររបស់ខ្ញុំដល់អ្នករាល់គ្នាមិនខាន។ នេះគឺជាអត្ថន័យបង្កប់ចេញពីព្រះបន្ទូលថា «អ្នករាល់គ្នានឹងប្រាកដជាមិនរងការឈឺចាប់ ឬជួបនូវសេចក្តីវិនាសហិនហោច» ដែលខ្ញុំបានមានបន្ទូលដដែលៗកាលពីអតីតកាលឡើយ។ តើអ្នករាល់គ្នាយល់អំពីការនេះដែរឬទេ? «លើកនេះ» ដែលខ្ញុំមានបន្ទូលនោះ ចង់សំដៅទៅលើពេលមួយដែលព្រះបន្ទូលចេញពីព្រះឱស្ឋរបស់ខ្ញុំ។ កិច្ចការនៃព្រះវិញ្ញាណបរិសុទ្ធត្រូវបានសម្រេចនៅក្នុងល្បឿនយ៉ាងលឿន។ ខ្ញុំនឹងមិនពន្យារពេល ឬខ្ជះខ្ជាយពេលមួយនាទី ឬសូម្បីតែមួយវិនាទីឡើយ។ ផ្ទុយទៅវិញ ខ្ញុំនឹងប្រព្រឹត្តស្របតាមព្រះបន្ទូលរបស់ខ្ញុំនៅគ្រប់វិនាទីដែលព្រះបន្ទូលទាំងនោះត្រូវបានថ្លែងចេញ។ បើខ្ញុំមានបន្ទូលថា សព្វថ្ងៃនេះ ខ្ញុំកំពុងតែផាត់ចោលនរណាម្នាក់ ឬថាខ្ញុំស្អប់នរណាម្នាក់ បុគ្គលម្នាក់នោះនឹងត្រូវចប់ភ្លាមៗមិនខាន។ ម្យ៉ាងទៀត ព្រះវិញ្ញាណបរិសុទ្ធរបស់ខ្ញុំនឹងត្រូវទាញចេញភ្លាមៗពីពួកគេ ហើយពួកគេនឹងក្លាយជាមនុស្សស្លាប់ទាំងរស់ ដែលគ្មានប្រយោជន៍តែម្ដង។ មនុស្សបែបនេះអាចនៅតែកំពុងដកដង្ហើម កំពុងដើរ និងកំពុងនិយាយស្ដី ហើយពួកគេអាចនៅតែអធិស្ឋានចំពោះខ្ញុំ ប៉ុន្តែពួកគេនឹងមិនដែលដឹងថា ខ្ញុំបានចាកចោលពួកគេឡើយ។ ពួកគេនឹងក្លាយជាមនុស្សឥតបានការជាក់ស្ដែងតែម្ដង។ ការនេះគឺជាការពិត និងប្រាកដទាំងស្រុង!

ព្រះបន្ទូលរបស់ខ្ញុំតំណាងឱ្យលក្ខណៈជាមនុស្សដែលខ្ញុំមាន។ សូមចងចាំអំពីការនេះចុះ! មិនត្រូវមានចិត្តសង្ស័យឡើយ។ អ្នកត្រូវតែដឹងយ៉ាងប្រាកដ។ នេះគឺជារឿងស្លាប់រស់! ការនេះពិតជាសំខាន់ខ្លាំងណាស់! ក្នុងពេលដែលព្រះបន្ទូលរបស់ខ្ញុំត្រូវបានថ្លែង អ្វីដែលខ្ញុំចង់ធ្វើ បានក្លាយជាការពិតរួចស្រេចទៅហើយ។ ព្រះបន្ទូលទាំងអស់នេះត្រូវបានថ្លែងចេញតាមរយៈបុត្ររបស់ខ្ញុំ។ នៅក្នុងចំណោមអ្នករាល់គ្នា តើមាននរណាបានគិតគូរយ៉ាងហ្មត់ចត់ទៅលើរឿងនេះទៅ? តើខ្ញុំអាចពន្យល់អំពីការនេះដោយរបៀបណាទៀតទៅ? ចូរឈប់ភិតភ័យខ្លាំងទៀតទៅ ហើយក៏ឈប់មានមុខខ្មូរគ្រប់ពេលទៀតដែរ។ តើអ្នកពិតជាគ្មានការគិតគូរដល់អារម្មណ៍របស់មនុស្សទេឬអី? តាមធម្មតា តើខ្ញុំនឹងបណ្ដេញអស់អ្នកណាដែលខ្ញុំពេញព្រះទ័យចេញឬ? អ្វីៗគ្រប់យ៉ាងដែលខ្ញុំធ្វើ គឺត្រូវធ្វើស្របតាមក្បួនច្បាប់។ ខ្ញុំនឹងមិនបំផ្លាញសេចក្តីសញ្ញាដែលខ្ញុំបានតាំងឡើងដោយអង្គខ្ញុំនោះឡើយ ហើយខ្ញុំក៏នឹងមិនបង្អាក់ដល់ផែនការរបស់ខ្ញុំផ្ទាល់នោះដែរ។ ខ្ញុំមិនស្ទើរភ្លើងដូចជាអ្នករាល់គ្នាឡើយ។ កិច្ចការរបស់ខ្ញុំគឺជាកិច្ចការដ៏អស្ចារ្យមួយ។ វាជាអ្វីមួយដែលគ្មានមនុស្សណាម្នាក់អាចសម្រេចបានឡើយ។ ខ្ញុំបានមានបន្ទូលថា ខ្ញុំជាសេចក្តីសុចរិត ហើយចំពោះអស់អ្នកដែលស្រឡាញ់ខ្ញុំ ខ្ញុំជាសេចក្តីស្រឡាញ់។ តើអ្នកមិនជឿថា ការនេះជាសេចក្តីពិតទេឬ? អ្នកបន្តមានការអល់អែកចិត្តទៀត! បើអ្នកមានមនសិការជ្រះថ្លាអំពីអ្វីៗគ្រប់យ៉ាង ចុះហេតុអ្វីបានជាអ្នកនៅតែខ្លាចបែបនេះ? ទាំងអស់នោះគឺដោយសារតែអ្នកបានចងខ្លួនឯង។ ឱកូនប្រុសរបស់ខ្ញុំអើយ! ខ្ញុំបានរំឭកអ្នកជាច្រើនដងរួចមកហើយថា កុំឱ្យកើតទុក្ខ ឬបង្ហូរទឹកភ្នែក ហើយក៏រំឭកដែរថា ខ្ញុំនឹងមិនបោះបង់អ្នកនោះឡើយ។ តើអ្នកនៅតែមិនអាចទុកចិត្តខ្ញុំទៀតឬ? ខ្ញុំនឹងកាន់ដៃអ្នក និងមិនឱ្យអ្នកទៅណាឡើយ។ ខ្ញុំនឹងតែងតែឱបអ្នកនៅក្នុងសេចក្តីស្រឡាញ់របស់ខ្ញុំ។ ខ្ញុំនឹងមើលថែអ្នក ការពារអ្នក ហើយនៅក្នុងអ្វីៗគ្រប់យ៉ាង ខ្ញុំប្រទានឱ្យអ្នកនូវការបើកសម្ដែង និងការយល់ដឹងជ្រៅជ្រះ ដើម្បីឱ្យអ្នកអាចមើលឃើញថា ខ្ញុំជាព្រះវរបិតារបស់អ្នក និងឃើញទៀតថា ខ្ញុំជាព្រះដែលជួយគាំទ្រដល់អ្នក។ ខ្ញុំដឹងថា អ្នកកំពុងតែឆ្ងល់អំពីរបៀបដែលអ្នកអាចជួយសម្រាលបន្ទុកនៅលើស្មាព្រះវរបិតារបស់អ្នក។ នេះគឺជាបន្ទុកដែលខ្ញុំបានប្រទានដល់អ្នក។ កុំព្យាយាមព្រងើយកន្ដើយចំពោះវាឡើយ! សព្វថ្ងៃនេះ តើមានមនុស្សប៉ុន្មាននាក់អាចមានស្វាមីភក្ដិចំពោះខ្ញុំ? ខ្ញុំសង្ឃឹមថា អ្នកអាចបង្កើនល្បឿនហ្វឹកហាត់របស់អ្នក ហើយឆាប់ចម្រើនឡើង និងបំពេញតាមបំណងព្រះហឫទ័យរបស់ខ្ញុំ។ ព្រះវរបិតាប្រឹងប្រែងធ្វើការទាំងយប់ទាំងថ្ងៃសម្រាប់កូន ដូច្នេះ កូនក៏គួរតែពិចារណាលើផែនការគ្រប់គ្រងរបស់ព្រះវរបិតានៅគ្រប់នាទី និងគ្រប់វិនាទីផងដែរ។ នេះគឺជាកិច្ចសហប្រតិបត្តិការជាមួយខ្ញុំបែបប្រុងប្រៀបជាមុនអំពីអ្វីដែលខ្ញុំធ្លាប់បានមានបន្ទូល។

ខ្ញុំកំពុងតែធ្វើអ្វីៗគ្រប់យ៉ាង។ ខ្ញុំនឹងដាក់បន្ទុកមួយនៅលើមនុស្សដែលខ្ញុំប្រើប្រាស់នាពេលសព្វថ្ងៃ និងប្រទានឱ្យពួកគេមានប្រាជ្ញា ដើម្បីឱ្យគ្រប់សកម្មភាពរបស់ពួកគេនឹងស្របតាមបំណងព្រះហឫទ័យរបស់ខ្ញុំ ដើម្បីឱ្យនគររបស់ខ្ញុំនឹងត្រូវបានក្លាយជាការពិត និងដើម្បីឱ្យផ្ទៃមេឃ និងផែនដីថ្មីនឹងលេចឡើង។ មនុស្សដែលខ្ញុំមិនកំពុងប្រើ គឺផ្ទុយស្រឡះតែម្ដង។ ពួកគេតែងតែស្ថិតនៅក្នុងសភាពច្របូកច្របល់ ពួកគេគេង ក្រោយពេលពួកគេបរិភោគ ហើយពួកគេបរិភោគ ក្រោយពេលគេង ដោយគ្មានគិតគូរទាល់តែសោះអំពីអត្ថន័យនៃបន្ទុកនោះ។ មនុស្សបែបនេះខ្វះនូវកិច្ចការនៃព្រះវិញ្ញាណបរិសុទ្ធ ហើយពួកគេគួរតែត្រូវបានបណ្ដេញចេញពីពួកជំនុំរបស់ខ្ញុំកាន់តែឆាប់កាន់តែប្រសើរ។ ឥឡូវនេះ ខ្ញុំនឹងប្រាស្រ័យទាក់ទងរឿងរ៉ាវខ្លះដែលពាក់ព័ន្ធនឹងនិមិត្ត៖ ពួកជំនុំគឺជាបុរេលក្ខខណ្ឌមួយចំពោះនគរព្រះ។ មនុស្សអាចចូលក្នុងនគរព្រះបាន តែពេលណាដែលពួកជំនុំត្រូវបានសង់ឡើងដល់កម្រិតជាក់លាក់មួយប៉ុណ្ណោះ។ គ្មាននរណាម្នាក់អាចចូលក្នុងនគរព្រះដោយផ្ទាល់បានឡើយ (បើមិនត្រូវបានសន្យាដោយខ្ញុំនោះ)។ ពួកជំនុំគឺជាជំហានទីមួយ ប៉ុន្តែគឺនគរព្រះនេះហើយដែលជាគោលដៅនៃផែនការគ្រប់គ្រងរបស់ខ្ញុំនោះ។ អ្វីៗគ្រប់យ៉ាងនឹងចេញជារូបរាង នៅពេលដែលមនុស្សចូលក្នុងនគរព្រះ ហើយវានឹងគ្មានអ្វីដែលត្រូវខ្លាចនោះឡើយ។ ក្នុងពេលបច្ចុប្បន្ន មានតែពួកកូនប្រុសច្បងរបស់ខ្ញុំ និងខ្ញុំប៉ុណ្ណោះដែលបានចូលក្នុងនគរព្រះ ហើយបានចាប់ផ្ដើមគ្រប់គ្រងលើគ្រប់ប្រជាជាតិ និងគ្រប់មនុស្សទាំងអស់។ ពោលគឺនគររបស់ខ្ញុំកំពុងតែចាប់ផ្ដើមរៀបចំចាត់ចែង ហើយអស់អ្នកដែលនឹងក្លាយជាស្ដេច ឬជារាស្ត្ររបស់ខ្ញុំ ត្រូវបានប្រកាសជាសាធារណៈ។ ព្រឹត្តិការណ៍នាពេលអនាគតនឹងត្រូវបានប្រាប់ដល់អ្នករាល់គ្នាម្ដងមួយជំហានៗ និងតាមលំដាប់លំដោយ។ ចូរកុំអន្ទះអន្ទែង ឬព្រួយបារម្ភខ្លាំងពេកឡើយ។ តើអ្នកចងចាំគ្រប់ទាំងព្រះបន្ទូលដែលខ្ញុំបានថ្លែងទៅកាន់អ្នកដែរឬទេ? បើអ្នកនៅខាងខ្ញុំយ៉ាងពិតប្រាកដ នោះខ្ញុំនឹងមានបន្ទូលទៅកាន់អ្នកយ៉ាងប្រាកដមិនខាន។ ចំពោះអស់អ្នកដែលអនុវត្តការបោកបញ្ឆោត និងអំពើរៀចវេរ ខ្ញុំនឹងប្រព្រឹត្តចំពោះពួកគេវិញបែបបង្រ្គប់កិច្ច និងអនុញ្ញាតឱ្យពួកគេមានទស្សនៈច្បាស់លាស់ថាតើបុគ្គលបែបណាទៅដែលឥរិយាបថបែបនោះនឹងនាំមកនូវសេចក្តីវិនាស!


ជំពូកទី ៧៨

ខ្ញុំបានមានបន្ទូលពីមុនហើយថា ខ្ញុំជាព្រះដែលកំពុងធ្វើកិច្ចនេះ មិនមែនមនុស្សណាម្នាក់ឡើយ។ អ្វីៗគ្រប់យ៉ាងទទួលបានការសម្រាក និងភាពរីករាយដោយសារខ្ញុំ ប៉ុន្តែអ្វីៗគឺខុសគ្នាស្រឡះដោយសារអ្នករាល់គ្នា។ អ្នកជួបប្រទះការលំបាកក្រៃលែង ក្នុងកិច្ចការគ្រប់យ៉ាងដែលអ្នកធ្វើ។ អ្វីក៏ដោយដែលខ្ញុំយល់ព្រម ខ្ញុំប្រាកដជាសម្រេចឱ្យបាន។ អ្នកណាដែលខ្ញុំយល់ព្រមហើយ ខ្ញុំនឹងប្រោសឱ្យគេបានគ្រប់លក្ខណ៍។ មនុស្សរាល់គ្នាអើយ៖ ចូរកុំជ្រៀតជ្រែកក្នុងកិច្ចការរបស់ខ្ញុំឡើយ! អ្នករាល់គ្នាគ្រាន់តែត្រូវធ្វើ ខណៈពេលដែលកំពុងដើរតាមការដឹកនាំរបស់ខ្ញុំ គឺធ្វើអ្វីដែលខ្ញុំស្រឡាញ់ បដិសេធអ្វីគ្រប់យ៉ាងដែលខ្ញុំស្អប់ ដកខ្លួនចេញពីអំពើបាប ហើយថ្វាយខ្លួនមកក្នុងការឱបក្រសោបដែលពេញដោយក្ដីស្រឡាញ់របស់ខ្ញុំ។ ខ្ញុំមិនអួតអាងចំពោះអ្នករាល់គ្នាទេ ហើយខ្ញុំក៏មិនមានបន្ទូលបំផ្លើសដែរ។ តាមពិត នេះគឺជាសេចក្ដីពិត។ ប្រសិនបើខ្ញុំមានបន្ទូលថា ខ្ញុំនឹងបំផ្លាញពិភពលោក ត្រឹមមួយពេលដែលអ្នករាល់គ្នាព្រិចភ្នែក ពេលនោះពិភពលោកនឹងក្លាយទៅជាផេះផង់បាត់ទៅហើយ។ អ្នករាល់គ្នាតែងតែថប់បារម្ភហួសហេតុ ព្រមទាំងបន្ថែមបន្ទុកលើខ្លួនឯង ដោយខ្លាចពន់ពេកថា បន្ទូលរបស់ខ្ញុំឥតន័យ។ ហេតុនេះហើយបានជាអ្នករាល់គ្នារត់ចុះឡើង ទាំងព្យាយាម «រកដំណោះស្រាយ» ជំនួសខ្ញុំ។ ឱមនុស្សខ្វាក់អើយ! ឱមនុស្សល្ងីល្ងើអើយ! សូម្បីតែតម្លៃរបស់ខ្លួនឯងផ្ទាល់អ្នកមិនទាំងដឹងផង តែអ្នកបែរជាព្យាយាមធ្វើជាទីប្រឹក្សារបស់ខ្ញុំទៅវិញ។ តើអ្នករាល់គ្នាសក្ដិសមទេ? ចូរមើលកញ្ចក់ឆ្លុះខ្លួនឯងឱ្យច្បាស់សិនទៅ!

ខ្ញុំប្រាប់អ្នករាល់គ្នារឿងមួយទៅចុះ! មនុស្សកំសាកត្រូវតែទទួលបានការវាយផ្ចាលដោយសារសេចក្ដីកំសាករបស់គេ ចំណែកឯមនុស្សស្មោះត្រង់គ្មានអ្វីផ្ទឹមវិញ គេនឹងទទួលបានព្រះពរ ដោយសារសេចក្ដីជំនឿរបស់គេ។ និយាយឱ្យចំទៅ ចំណុចសំខាន់បំផុតនាពេលនេះគឺ សេចក្ដីជំនឿ។ មុនពេលព្រះពរដែលនឹងចាក់បង្ហូរមកលើអ្នករាល់គ្នាត្រូវបានបើកសម្ដែងឱ្យឃើញ អ្នករាល់គ្នាត្រូវលះបង់អ្វីគ្រប់យ៉ាងដើម្បីលះបង់ឱ្យខ្ញុំ។ ប្រាកដណាស់ នេះជាទិដ្ឋភាពដ៏ជាក់លាក់ដែលសំដៅទៅលើពាក្យថា «ការទទួលបានព្រះពរ» និង «ការរងទុក្ខលំបាក»។ ពួកកូនប្រុសរបស់ខ្ញុំអើយ! តើបន្ទូលខ្ញុំនៅតែឆ្លាក់ជាប់នៅក្នុងក្រអៅដួងចិត្តអ្នករាល់គ្នាឬទេ? «អស់អ្នកណាដែលលះបង់ដើម្បីខ្ញុំដោយស្មោះស្ម័គ្រ ខ្ញុំនឹងប្រទានព្រះពរដល់អ្នកទាំងនោះ យ៉ាងហូរហៀរ។» ថ្ងៃនេះ តើអ្នករាល់គ្នាពិតជាយល់ពីអត្ថន័យ ដែលកប់ក្នុងដួងចិត្តអ្នកដែរឬទេ? ខ្ញុំមិនមានបន្ទូលចោលទទេឡើយ ចាប់ពីពេលនេះតទៅ គ្មានអ្វីដែលនឹងត្រូវលាក់បាំងឡើយ។ មានន័យថា សេចក្ដីដែលធ្លាប់ត្រូវបានលាក់ទុកនៅក្នុងបន្ទូលរបស់ខ្ញុំ ឥឡូវនេះ នឹងត្រូវប្រាប់ដល់អ្នករាល់គ្នាម្តងម្នាក់ៗ ដោយគ្មានការលាក់លៀមអ្វីទាំងអស់។ លើសពីនេះទៅទៀត បន្ទូលនីមួយៗនឹងក្លាយជាអត្ថន័យពិតរបស់ខ្ញុំ ដោយមិនបាច់លើកឡើងថា ការបើកសម្ដែងឱ្យឃើញអំពីមនុស្ស ព្រឹត្តិការណ៍ និងរឿងរ៉ាវទាំងអស់ ដែលលាក់កំបាំងនៅចំពោះខ្ញុំ នឹងត្រូវសម្រេចយ៉ាងងាយស្រួល ហើយមិនពិបាកសម្រាប់ខ្ញុំឡើយ។ អ្វីៗគ្រប់យ៉ាងដែលខ្ញុំធ្វើ គឺសុទ្ធតែមានលក្ខណៈជាមនុស្សធម្មតារបស់ខ្ញុំ ហើយមានទាំងភាពជាព្រះពេញលេញរបស់ខ្ញុំផង។ តើអ្នករាល់គ្នាពិតជាមានការយល់ដឹងច្បាស់អំពីព្រះបន្ទូលទាំងនេះដែរឬទេ? នេះហើយជាមូលហេតុដែលខ្ញុំបន្ដបញ្ជាក់ប្រាប់អ្នករាល់គ្នាម្ដងហើយម្ដងទៀតថា អ្នកមិនគួរប្រញាប់ពេកនោះទេ។ ការបើកសម្ដែងពីមនុស្សណាម្នាក់ ឬពីអ្វីមួយ គឺមិនពិបាកសម្រាប់ខ្ញុំនោះទេ ហើយនឹងមានពេលមកដល់ សម្រាប់ការនោះជានិច្ច។ តើមិនមែនបែបនេះទេឬ? មានមនុស្សជាច្រើនបានបង្ហាញពីសណ្ឋានពិតរបស់ពួកគេនៅចំពោះខ្ញុំ។ មិនថាពួកគេជាវិញ្ញាណកញ្ជ្រោង ជាឆ្កែ ឬជាឆ្កែចចកនោះទេ ពួកគេទាំងអស់សម្ដែងឱ្យឃើញពីសណ្ឋានពិតរបស់ពួកគេ ក្នុងពេលវេលាជាក់លាក់មួយដែលខ្ញុំកំណត់ ពីព្រោះគ្រប់អ្វីៗដែលខ្ញុំធ្វើ គឺជាចំណែកមួយនៃផែនការរបស់ខ្ញុំ។ ត្រង់ចំណុចនេះ អ្នកត្រូវតែមានការយល់ដឹងឱ្យបានជាក់ច្បាស់!

តើអ្នករាល់គ្នាពិតជាយល់ច្បាស់អំពីពាក្យដែលគេនិយាយថា «ពេលវេលាមិនយូរទេ» សំដៅទៅលើអ្វីទេ? កាលពីមុន អ្នកតែងតែគិតថា ពាក្យនេះសំដៅទៅលើថ្ងៃកំណត់របស់ខ្ញុំ ប៉ុន្តែអ្នកទាំងអស់គ្នាបានបកស្រាយបន្ទូលរបស់ខ្ញុំដោយផ្អែកលើសញ្ញាណរបស់អ្នក។ ខ្ញុំប្រាប់អ្នករាល់គ្នាទៅចុះ! ចាប់ពីពេលនេះទៅ អ្នកណាម្នាក់ដែលបកស្រាយព្រះបន្ទូលរបស់ខ្ញុំខុស ច្បាស់ណាស់ថា អ្នកនោះគឺជាមនុស្សផ្ដេសផ្ដាស! បន្ទូលដែលខ្ញុំថ្លែងថា «ពេលវេលាមិនយូរទេ» គឺសំដៅទៅលើថ្ងៃដែលអ្នករាល់គ្នារីករាយនឹងព្រះពរ ជាថ្ងៃដែលវិញ្ញាណអាក្រក់ទាំងអស់នឹងត្រូវបំផ្លាញ និងបណ្តេញចេញពីក្រុមជំនុំរបស់ខ្ញុំ ហើយមធ្យោបាយទាំងអស់របស់មនុស្សក្នុងការធ្វើអ្វីមួយនឹងត្រូវច្រានចោល។ លើសពីនេះទៅទៀត សម្ដីមួយឃ្លានេះ សំដៅទៅលើថ្ងៃដែលគ្រោះមហន្តរាយដ៏ធំសម្បើមទាំងអស់នឹងមកដល់។ ចូរចងចាំការនេះចុះ! វាគឺជា គ្រោះមហន្តរាយដ៏ធំសម្បើមទាំងអស់។ ចូរកុំបកស្រាយពាក្យមួយឃ្លានេះ ខុសតទៅទៀត។ គ្រោះមហន្តរាយដ៏សម្បើមរបស់ខ្ញុំ នឹងចេញពីព្រះហស្ដរបស់ខ្ញុំ មកលើពិភពលោកទាំងមូលក្នុងពេលតែមួយ។ អស់អ្នកដែលទទួលបាននាមរបស់ខ្ញុំ នឹងទទួលបានព្រះពរ ហើយប្រាកដជាមិនទទួលរងនូវការឈឺចាប់បែបនេះឡើយ។ តើអ្នកនៅតែចងចាំការនោះឬទេ? តើអ្នកយល់ពីអ្វីដែលខ្ញុំកំពុងមានបន្ទូលឬទេ? ពេលវេលាដែលខ្ញុំមានបន្ទូល ច្បាស់ណាស់ថាជាពេលវេលាដែលខ្ញុំចាប់ផ្តើមធ្វើការ (ពេលដែលគ្រោះមហន្តរាយដ៏ធំសម្បើមមកដល់ ក្នុងពេលវេលាតែមួយដង)។ អ្នករាល់គ្នាមិនយល់ប្រាកដច្បាស់អំពីចេតនារបស់ខ្ញុំនោះទេ។ តើអ្នករាល់គ្នាមានដឹងទេថា ហេតុអ្វីបានជាខ្ញុំដាក់ការទាមទារតឹងរ៉ឹងបែបនេះមកលើអ្នករាល់គ្នា ដោយមិនបង្ហាញការអត់ឱនដល់អ្នករាល់គ្នាដូច្នេះ? ចំពេលដែលស្ថានការអន្តរជាតិមានភាពតានតឹង ហើយខណៈពេលដែល (គេហៅថា) មនុស្សមួយក្រុមដែលកាន់អំណាចនៅក្នុងប្រទេសចិនកំពុងធ្វើការត្រៀមលក្ខណៈគ្រប់យ៉ាង ក៏ជាពេលវេលាដូចគ្នាបេះបិទ ដែលគ្រាប់បែកពេលវេលាជិតនឹងផ្ទុះឡើងហើយ។ ពេលនោះ ប្រជាជាតិទាំងប្រាំពីរដែលស្វែងរកផ្លូវពិត នឹងខំប្រឹងជ្រៀតចូលទៅក្នុងប្រទេសចិន ដូចជាទឹកហូរកាត់ច្រកទ្វារទឹក បើទោះបីជាត្រូវចំណាយប៉ុនណាក៏ដោយ។ មនុស្សខ្លះត្រូវបានខ្ញុំជ្រើសរើស ហើយអ្នកខ្លះទៀតត្រូវកំណត់ឱ្យបម្រើខ្ញុំ ប៉ុន្តែនៅក្នុងចំណោមពួកគេ គ្មាននរណាម្នាក់ជាកូនប្រុសច្បងនោះទេ។ នេះជាទង្វើរបស់ខ្ញុំ! នេះជាការដែលខ្ញុំបានធ្វើស្រេចហើយ នៅពេលដែលខ្ញុំបានបង្កើតពិភពលោក។ ចូរបោះបង់សញ្ញាណជាមនុស្សរបស់អ្នកចោលទៅ។ ចូរកុំស្មានថា ខ្ញុំកំពុងមានបន្ទូលពីរឿងឥតប្រយោជន៍នោះឡើយ! អ្វីដែលខ្ញុំព្រះតម្រិះ គឺជាកិច្ចការដែលខ្ញុំសម្រេចបានរួចទៅហើយ ហើយផែនការរបស់ខ្ញុំ ក៏ជាកិច្ចការដែលខ្ញុំសម្រេចបានរួចទៅហើយដែរ។ តើអ្នកច្បាស់អំពីការនេះទេ?

អ្វីៗគ្រប់យ៉ាងទាំងអស់អាស្រ័យលើគំនិតរបស់ខ្ញុំ និងផែនការរបស់ខ្ញុំ។ កូនប្រុសរបស់ខ្ញុំអើយ! ខ្ញុំបានជ្រើសរើសអ្នក សម្រាប់ជាប្រយោជន៍ដល់អ្នក ហើយលើសពីនេះ គឺដោយព្រោះខ្ញុំស្រឡាញ់អ្នក។ អស់អ្នកណាដែលហ៊ានមិនស្ដាប់បង្គាប់នៅក្នុងគំនិត ឬធ្វើឱ្យកើតមានការច្រណែនឈ្នានីស នឹងត្រូវស្លាប់ដោយបណ្តាសា និងការដុតបញ្ឆេះរបស់ខ្ញុំ។ ការនេះពាក់ព័ន្ធនឹងបញ្ញត្តិរដ្ឋបាលនៃនគរខ្ញុំ ពីព្រោះនគរសម័យនេះត្រូវបានបង្កើតឡើងរួចហើយ។ ទោះយ៉ាងណា កូនប្រុសរបស់ខ្ញុំអើយ! អ្នករាល់គ្នាត្រូវតែមានការប្រុងប្រយ័ត្ន និងមិនគួរចាត់ទុកការនេះគ្រាន់តែជាទុននោះឡើយ។ អ្នកគួរតែគិតពិចារណាអំពីព្រះហឫទ័យរបស់ព្រះវរបិតាអ្នក ហើយឱ្យតម្លៃកិច្ចខិតខំប្រឹងប្រែងដ៏ផ្ចិតផ្ចង់របស់ព្រះវរបិតាអ្នក តាមរយៈការនេះផង។ អំណេះតទៅ កូនប្រុសរបស់ខ្ញុំត្រូវតែយល់ដឹងថា មនុស្សបែបណាដែលខ្ញុំស្រលាញ់ខ្លាំងបំផុត មនុស្សបែបណាដែលខ្ញុំស្រលាញ់បន្ទាប់ មនុស្សបែបណាដែលខ្ញុំស្អប់បំផុត ហើយមនុស្សបែបណាដែលខ្ញុំខ្ពើមបំផុត។ ចូរកុំបង្គរសម្ពាធ មកសង្កត់លើខ្លួនឯងឡើយ។ និស្ស័យអ្វីក៏ដោយដែលអ្នកមាន គឺសុទ្ធតែខ្ញុំជាអ្នករៀបចំទុកជាមុន ហើយជាការបើកសម្ដែងឱ្យឃើញនូវចំណុចមួយនៃទេវនិស្ស័យរបស់ខ្ញុំ។ ចូរបោះចោលក្ដីពិភាល់របស់អ្នកចេញ! ខ្ញុំមិនប្រកាន់ខ្ជាប់ព្រះទ័យសម្អប់ចំពោះអ្នករាល់គ្នានោះឡើយ។ តើខ្ញុំគួរនិយាយពីការនេះយ៉ាងដូចម្តេច? តើអ្នករាល់គ្នា នៅតែមិនយល់មែនទេ? តើអ្នកនៅតែទទួលរងការបង្អាក់ ដោយការភ័យខ្លាចរបស់អ្នកឬ? តើនរណាមានភក្ដីភាព នរណាមានចិត្តឆេះឆួល នរណាមានភាពស្មោះត្រង់ នរណាបោកប្រាស់ ខ្ញុំដឹងទាំងអស់ហ្នឹង ព្រោះដូចដែលខ្ញុំបានមានបន្ទូលរួចមកហើយថា ខ្ញុំដឹងពីស្ថានភាពរបស់ពួកបរិសុទ្ធ ដូចជាខ្នងដៃរបស់ខ្ញុំអ៊ីចឹង។

នៅក្នុងព្រះនេត្ររបស់ខ្ញុំ អ្វីៗទាំងអស់ត្រូវបានសម្រេច និងបើកសម្ដែងឱ្យឃើញជាយូរមកហើយ។ (ខ្ញុំជាព្រះដែលពិនិត្យពិច័យដួងចិត្តដ៏ជ្រាលជ្រៅបំផុតរបស់មនុស្ស គោលបំណងរបស់ខ្ញុំ គឺគ្រាន់តែចង់បង្ហាញឱ្យអ្នករាល់គ្នាឃើញពីលក្ខណៈនៃភាពជាមនុស្សធម្មតារបស់ខ្ញុំប៉ុណ្ណោះ។) ទោះជាយ៉ាងណាក៏ដោយ តាមទស្សនៈរបស់អ្នករាល់គ្នា អ្វីៗទាំងអស់នៅតែត្រូវលាក់កំបាំង ហើយគ្មានអ្វីត្រូវសម្រេចបាននោះឡើយ។ មូលហេតុទាំងស្រុង គឺដោយសារតែការពិតមួយថា អ្នករាល់គ្នាមិនស្គាល់ខ្ញុំ។ គ្រប់ការទាំងអស់ គឺនៅក្នុងព្រះហស្ដរបស់ខ្ញុំ គ្រប់ការទាំងអស់ គឺនៅក្រោមព្រះបាទារបស់ខ្ញុំ ហើយព្រះនេត្ររបស់ខ្ញុំ ពិនិត្យពិច័យមើលអ្វីៗទាំងអស់។ តើអ្នកណាអាចគេចផុតពីការជំនុំជម្រះរបស់ខ្ញុំបាន? មនុស្សស្មោកគ្រោក មនុស្សមានរឿងលាក់កំបាំង មនុស្សដែលវិនិច្ឆ័យនៅពីក្រោយខ្នងខ្ញុំ មនុស្សដែលមានភាពរឹងរូសក្នុងចិត្តជាដើម មនុស្សដែលខ្ញុំយល់ថា មិនមានតម្លៃក្នុងព្រះនេត្រខ្ញុំ គឺត្រូវតែលុតជង្គង់នៅចំពោះមុខខ្ញុំ ហើយលើកឡើងពីអ្វីដែលខ្លួនបានប្រព្រឹត្តខុស។ ប្រហែលជាបន្ទាប់ពីបានឮការនេះ អ្នកខ្លះនឹងទទួលបានការជំរុញទឹកចិត្តតិចតួច រីឯអ្នកខ្លះទៀត មិនចាត់ទុកថាការនេះ ជារឿងសំខាន់នោះទេ។ ខ្ញុំព្រមានអ្នករាល់គ្នាឱ្យហើយ! ចូរឱ្យអ្នកប្រាជ្ញប្រញាប់ប្រែចិត្ត! ប្រសិនបើអ្នកជាមនុស្សល្ងង់ខ្លៅ នោះអ្នកគ្រាន់តែរង់ចាំទៅបានហើយ! នៅពេលដែលពេលវេលាមកដល់ គ្រាន់តែចាំមើលថា តើនរណាជាអ្នកឈឺចាប់លំបាកវេទនា!

ស្ថាន‌សួគ៌នៅតែជាស្ថានសួគ៌ដើមដំបូង ហើយផែនដីនៅតែជាផែនដីដើមដំបូងដដែល ប៉ុន្តែតាមទស្សនៈរបស់ខ្ញុំ ទាំងពីរនេះបានផ្លាស់ប្តូររួចហើយ និងលែងជាស្ថានសួគ៌ និងផែនដីដែលធ្លាប់មានពីមុនមកនោះឡើយ។ តើស្ថាន‌សួគ៌ សំដៅទៅលើអ្វី? តើអ្នកដឹងទេ? ហើយតើស្ថានសួគ៌សព្វថ្ងៃនេះសំដៅទៅលើអ្វី? តើស្ថានសួគ៌ពីអតីតកាល សំដៅទៅលើអ្វីដែរ? ខ្ញុំប្រាប់រឿង នេះដល់អ្នករាល់គ្នាទៅចុះ៖ ស្ថានសួគ៌ពីអតីតកាលសំដៅទៅលើព្រះជាម្ចាស់ដែលអ្នករាល់គ្នាបានជឿ តែគ្មាននរណាធ្លាប់បានឃើញឡើយ ហើយទ្រង់គឺជាព្រះដែលមនុស្សជឿដោយស្មោះស្ម័គ្រ (ពីព្រោះពួកគេមិនអាចមើលឃើញទ្រង់)។ យ៉ាងណាមិញ ស្ថានសួគ៌នាពេលបច្ចុប្បន្ននេះ សំដៅទៅលើទាំងភាពជាមនុស្សធម្មតា និងភាពជាព្រះពេញលេញរបស់ខ្ញុំ គឺសំដៅទៅលើព្រះដ៏ជាក់ស្ដែងផ្ទាល់ព្រះអង្គនេះឯង។ ទាំងពីរអង្គគឺជាព្រះតែមួយ ដូច្នេះ ហេតុអ្វីបានជាខ្ញុំនិយាយថា ខ្ញុំជាស្ថានសួគ៌ថ្មី? ការទាំងអស់នេះសំដៅទៅលើសញ្ញាណរបស់មនុស្ស។ ផែនដីនាពេលបច្ចុប្បន្ននេះ សំដៅទៅលើកន្លែងដែលអ្នករាល់គ្នាស្ថិតនៅ។ ផែនដីពីអតីតកាល មិនមានកន្លែងបរិសុទ្ធឡើយ សូម្បីតែមួយ ចំណែកឯកន្លែងដែលអ្នករាល់គ្នាទៅថ្ងៃនេះ ត្រូវបានញែកជាកន្លែងបរិសុទ្ធ។ នេះជាមូលហេតុដែលខ្ញុំមានបន្ទូលថា នេះគឺជាផែនដីថ្មី។ ពាក្យថា «ថ្មី» នៅទីនេះ មានន័យថា «បរិសុទ្ធ»។ ឥឡូវនេះ ស្ថានសួគ៌ និងផែនដីថ្មី ត្រូវបានគេស្គាល់អស់ហើយ។ ឥឡូវនេះ តើអ្នករាល់គ្នាយល់បានឬនៅ? ខ្ញុំនឹងបើកសម្ដែងឱ្យអ្នករាល់គ្នាឃើញអាថ៌កំបាំងទាំងអស់ ពីមួយទំព័រទៅមួយទំព័រ។ ចូរកុំប្រញាប់ប្រញាល់ឡើយ ហើយសូម្បីអាថ៌កំបាំងជ្រៅជាងនេះ ក៏នឹងត្រូវបើកសម្ដែងដល់អ្នករាល់គ្នាផងដែរ!


ជំពូកទី ៧៩

ពិតជាខ្វាក់! ពិតជាល្ងង់ខ្លៅ! ពិតជាគំនរសំរាមដែលគ្មានតម្លៃមែន! អ្នកបំបែកភាពជាមនុស្សសាមញ្ញរបស់ខ្ញុំ ពីភាពជាព្រះដ៏ពេញលេញរបស់ខ្ញុំ! តើអ្នករាល់គ្នាមើលមិនឃើញថា នេះគឺជាអំពើបាបប្រឆាំងនឹងខ្ញុំទេឬ? ជាងនេះទៅទៀត វាគឺជាអ្វីមួយដែលពិបាកនឹងអភ័យទោសណាស់! ព្រះដ៏ជាក់ស្ដែងបានយាងមកក្នុងចំណោមអ្នករាល់គ្នានៅបច្ចុប្បន្ននេះ ប៉ុន្តែអ្នករាល់គ្នាគ្រាន់តែស្គាល់ខ្ញុំមួយចំហៀងប៉ុណ្ណោះ ដែលជាភាពជាមនុស្សសាមញ្ញរបស់ខ្ញុំ ហើយមិនបានឃើញផ្នែកមួយចំហៀងទៀតរបស់ខ្ញុំ ដែលជាភាពជាព្រះដ៏ពេញលេញឡើយ។ តើអ្នកគិតថា ខ្ញុំមិនដឹងថាអ្នកព្យាយាមបោកបញ្ឆោតខ្ញុំនៅពីក្រោយខ្នងខ្ញុំឬ? ខ្ញុំមិនមែនកំពុងតែរិះគន់អ្នកទេ។ ខ្ញុំគ្រាន់តែកំពុងមើលដើម្បីឱ្យឃើញថា តើអ្នកអាចទៅដល់កម្រិតណា ហើយដើម្បីឱ្យឃើញវិធីដែលអ្នកនឹងបញ្ចប់នៅទីបំផុត។ ព្រះបន្ទូលរបស់ខ្ញុំត្រូវបានថ្លែងចេញទៅរាប់រយរាប់ពាន់ព្រះបន្ទូល ប៉ុន្តែអ្នករាល់គ្នាបានធ្វើរឿងអាក្រក់ជាច្រើន។ ហេតុអ្វីបានជាអ្នកចេះតែបោកបញ្ឆោតខ្ញុំម្ដងហើយម្ដងទៀតអ៊ីចឹង? ចូរប្រយ័ត្នបាត់បង់ជីវិតរបស់អ្នកទៅ! ប្រសិនបើអ្នកបង្កឱ្យសេចក្ដីខ្ញាល់របស់ខ្ញុំឈានដល់កម្រិតមួយ នោះខ្ញុំនឹងមិនបង្ហាញសេចក្ដីមេត្តាករុណាដល់អ្នកទេ ហើយអ្នកនឹងត្រូវបានទាត់ចេញ។ ខ្ញុំនឹងមិនយកចិត្តទុកដាក់ពីវិធីដែលអ្នកមានពីមុននោះទេ មិនថាអ្នកធ្លាប់ស្មោះត្រង់ ឬខ្នះខ្នែង មិនថាអ្នកធ្វើការបានច្រើនប៉ុនណា ឬមិនថាអ្នកបានលះបង់ចំពោះខ្ញុំច្រើនប៉ុនណាឡើយ។ ខ្ញុំនឹងមិនសម្លឹងមើលរបស់ទាំងនេះទាល់តែសោះ។ ពេលនេះ អ្នកត្រូវការត្រឹមតែបង្កបញ្ហាដាក់ខ្ញុំ ហើយខ្ញុំនឹងបោះអ្នកចូលទៅក្នុងជង្ហុកធំ។ តើនរណានៅតែហ៊ានសាកល្បងបោកបញ្ឆោតខ្ញុំ? ចូរចងចាំរឿងនេះ! ចាប់ពីពេលនេះតទៅ ពេលណាក៏ដោយដែលខ្ញុំខ្ញាល់ មិនថាជាមួយនរណាទេ នោះខ្ញុំនឹងកម្ចាត់អ្នកចេញភ្លាមៗ នោះទើបគ្មានបញ្ហាទៅថ្ងៃមុខ ហើយនោះទើបខ្ញុំមិនត្រូវមើលឃើញអ្នកតទៅទៀត។ ប្រសិនបើអ្នកបំពានខ្ញុំ នោះខ្ញុំនឹងវាយផ្ចាលអ្នកភ្លាមៗ។ តើអ្នករាល់គ្នានឹងចាំរឿងនេះក្នុងចិត្តទេ? មនុស្សដែលឆ្លាតវៃក្នុងចំណោមពួកអ្នក គួរតែប្រែចិត្តភ្លាម។

មានន័យថា បច្ចុប្បន្ននេះ ពោលគឺពេលនេះ ខ្ញុំមានសភាពក្រេវក្រោធ។ អ្នករាល់គ្នាទាំងអស់គួរតែស្មោះត្រង់ចំពោះខ្ញុំ ហើយថ្វាយលក្ខណៈរបស់អ្នកទាំងស្រុងដល់ខ្ញុំ។ អ្នកមិនត្រូវពន្យារពេលតទៅទៀតទេ។ ប្រសិនបើអ្នកមិនយកចិត្តទុកដាក់ចំពោះព្រះបន្ទូលរបស់ខ្ញុំ នោះខ្ញុំនឹងលាព្រះហស្ដរបស់ខ្ញុំ ហើយវាយប្រហារអ្នកឱ្យដួលចុះ។ តាមរយៈការធ្វើបែបនេះ ខ្ញុំនឹងធ្វើឱ្យគ្រប់គ្នាស្គាល់ខ្ញុំ។ នៅថ្ងៃនេះ ខ្ញុំមានសភាពក្រេវក្រោធ និងឫទ្ធានុភាពចំពោះគ្រប់គ្នា (ដែលកាន់តែធ្ងន់ធ្ងរជាងការជំនុំជម្រះរបស់ខ្ញុំទៅទៀត)។ ខ្ញុំបានថ្លែងនូវព្រះបន្ទូលជាច្រើន ប៉ុន្តែអ្នករាល់គ្នាមិនមានប្រតិកម្មតបទាល់តែសោះ។ តើអ្នកពិតជាស្ពឹកមិនដឹងអីឬ? ខ្ញុំមិនគិតថាអ្នកដូច្នោះទេ។ នេះគឺជាអារក្សចាស់នៅក្នុងអ្នករាល់គ្នា រហូតដល់ខូចប្រយោជន៍។ តើអ្នករាល់គ្នាមើលឃើញរឿងនេះច្បាស់ទេ? ចូរយកចិត្តទុកដាក់ ដើម្បីនាំយកការផ្លាស់ប្ដូរយ៉ាងឆាប់រហ័ស! បច្ចុប្បន្ននេះ កិច្ចការនៃព្រះវិញ្ញាណបរិសុទ្ធ បានរីកចម្រើនរហូតមកដល់ដំណាក់កាលនេះ។ តើអ្នករាល់គ្នាមិនឃើញវាទេឬ? ព្រះនាមរបស់ខ្ញុំនឹងចែកចាយចេញពីផ្ទះមួយទៅផ្ទះមួយ នៅក្នុងគ្រប់ជាតិសាសន៍ និងនៅគ្រប់ទិសទី ហើយនឹងត្រូវបានស្រែកចេញពីមាត់របស់មនុស្សពេញវ័យ និងក្មេងៗដូចគ្នា នៅទូទាំងពិភពចក្រវាល។ នេះគឺជាសេចក្ដីពិតដ៏ពិតប្រាកដ។ ខ្ញុំគឺជាព្រះជាម្ចាស់ផ្ទាល់ព្រះអង្គតែមួយអង្គគត់ ហើយជាងនេះទៅទៀត ខ្ញុំជាអង្គតែមួយគត់នៃព្រះជាម្ចាស់។ លើសពីនេះទៅទៀត ខ្ញុំដែលជាភាពទាំងស្រុងរបស់សាច់ឈាម គឺជាការបើកបង្ហាញដ៏ពេញលេញរបស់ព្រះជាម្ចាស់។ អ្នកណាក៏ដោយដែលហ៊ានមិនគោរពខ្ញុំ អ្នកណាក៏ដោយដែលហ៊ានបង្ហាញការទាស់ទទឹងនៅក្នុងភ្នែករបស់ពួកគេ ហើយអ្នកណាក៏ដោយដែលហ៊ាននិយាយពាក្យមើលងាយប្រឆាំងខ្ញុំ នោះច្បាស់ជានឹងស្លាប់ដោយសារបណ្ដាសា និងសេចក្ដីក្រោធរបស់ខ្ញុំ (នឹងមានការដាក់បណ្ដាសាដោយសារសេចក្ដីក្រោធរបស់ខ្ញុំ)។ ជាងនេះទៅទៀត អ្នកណាក៏ដោយដែលហ៊ានមិនស្មោះត្រង់ ឬគ្មានភក្ដីភាពចំពោះខ្ញុំ ហើយអ្នកណាក៏ដោយដែលហ៊ានព្យាយាមបោកបញ្ឆោតខ្ញុំ ច្បាស់ជានឹងស្លាប់ដោយសារសេចក្ដីស្អប់របស់ខ្ញុំ។ សេចក្ដីសុចរិត ឫទ្ធានុភាព និងការជំនុំជម្រះរបស់ខ្ញុំនឹងស្ថិតនៅជារៀងរហូត។ ជាដំបូង ខ្ញុំគួរឱ្យស្រឡាញ់ និងប្រកបដោយសេចក្ដីមេត្តាករុណា ប៉ុន្តែនេះមិនមែនជានិស្ស័យនៃភាពជាព្រះដ៏ពេញលេញរបស់ខ្ញុំទេ។ សេចក្ដីសុចរិត ឫទ្ធានុភាព និងការជំនុំជម្រះ គ្រាន់តែជាចំណែកនៃនិស្ស័យរបស់ខ្ញុំ ដែលជាព្រះជាម្ចាស់ដ៏ពេញលេញផ្ទាល់ព្រះអង្គប៉ុណ្ណោះ។ ក្នុងអំឡុងយុគសម័យនៃព្រះគុណ ខ្ញុំគួរឱ្យស្រឡាញ់ និងប្រកបដោយសេចក្ដីមេត្តាករុណា។ ដោយសារតែកិច្ចការដែលខ្ញុំត្រូវបញ្ចប់ នោះខ្ញុំមានសេចក្ដីស្រឡាញ់អស់ពីព្រះទ័យ និងសេចក្ដីមេត្តាករុណា។ ទោះបីជាយ៉ាងណាក៏ដោយ បន្ទាប់ពីនោះមក គឺលែងត្រូវការអ្វីៗបែបនេះតទៅទៀតហើយ (ហើយចាប់ពីពេលនោះមក ក៏លែងមានអ្វីៗបែបនេះ)។ គ្រប់យ៉ាងគឺជាសេចក្ដីសុចរិត ឫទ្ធានុភាព និងការជំនុំជម្រះ ហើយនេះគឺជានិស្ស័យដ៏ពេញលេញនៃភាពជាមនុស្សរបស់ខ្ញុំ គួបផ្សំនឹងភាពជាព្រះដ៏ពេញលេញរបស់ខ្ញុំ។

អស់អ្នកណាដែលមិនស្គាល់ខ្ញុំ នឹងស្លាប់នៅក្នុងជង្ហុកធំ ស្របពេលដែលអ្នកដែលច្បាស់អំពីខ្ញុំ នឹងរស់នៅជារៀងរហូត ដែលនឹងត្រូវបានមើលថែ និងការពារនៅក្នុងសេចក្ដីស្រឡាញ់របស់ខ្ញុំ។ នៅពេលដែលខ្ញុំថ្លែងព្រះបន្ទូលតែមួយពាក្យ នោះពិភពលោកទាំងមូល និងចុងបំផុតនៃផែនដីក៏ញាប់ញ័រ។ តើនរណាអាចស្ដាប់ឮព្រះបន្ទូលរបស់ខ្ញុំ ហើយមិនញាប់ញ័រដោយការភ័យខ្លាចនោះ? តើនរណាអាចទប់ការបង្ហាញអារម្មណ៍គោរពចំពោះខ្ញុំបាន? ហើយនរណាមិនអាចស្គាល់សេចក្ដីសុចរិត និងឫទ្ធានុភាពរបស់ខ្ញុំ ចេញពីទង្វើរបស់ខ្ញុំ! ហើយនរណាមិនអាចឃើញគ្រប់ព្រះចេស្ដារបស់ខ្ញុំ និងព្រះប្រាជ្ញាញាណរបស់ខ្ញុំនៅក្នុងទង្វើរបស់ខ្ញុំ! អ្នកណាក៏ដោយដែលមិនយកចិត្តទុកដាក់ នឹងច្បាស់ជាស្លាប់។ នេះគឺដោយសារតែអស់អ្នកដែលមិនយកចិត្តទុកដាក់ គឺជាអ្នកដែលប្រឆាំងទទឹងនឹងខ្ញុំ ហើយជាអ្នកដែលមិនស្គាល់ខ្ញុំ។ ពួកគេគឺជាមហាទេវតា និងឥតត្រាប្រណីបំផុត។ ចូរពិនិត្យខ្លួនអ្នក៖ នរណាដែលឥតត្រាប្រណី រាប់ខ្លួនឯងជាសុចរិត អំនួត និងក្រអឺតក្រទម គឺច្បាស់ជាកម្មវត្ថុនៃការស្អប់របស់ខ្ញុំ ហើយត្រូវតែវិនាស!

ពេលនេះ ខ្ញុំប្រកាសបញ្ញត្តិរដ្ឋបាលនៃនគររបស់ខ្ញុំ៖ របស់សព្វសារពើ គឺស្ថិតនៅក្នុងការជំនុំជម្រះរបស់ខ្ញុំ របស់សព្វសារពើស្ថិតនៅក្នុងសេចក្ដីសុចរិតរបស់ខ្ញុំ របស់សព្វសារពើស្ថិតនៅក្នុងឫទ្ធានុភាពរបស់ខ្ញុំ ហើយខ្ញុំអនុវត្តសេចក្ដីសុចរិតរបស់ខ្ញុំចំពោះអ្វីៗគ្រប់យ៉ាង។ អស់អ្នកណាដែលនិយាយថា ពួកគេជឿលើខ្ញុំ ប៉ុន្តែគិតឱ្យជ្រៅទៅ ពួកគេប្រឆាំងនឹងខ្ញុំ ឬអស់អ្នកដែលចិត្តរបស់គេបានបោះបង់ខ្ញុំចោល នោះនឹងត្រូវបានទាត់ចេញ ប៉ុន្តែទាំងអស់នេះគឺសុទ្ធតែស្ថិតនៅក្នុងពេលវេលាដ៏សមស្របផ្ទាល់ខ្លួនរបស់ខ្ញុំ។ មនុស្សដែលនិយាយបន្តុះបង្អាប់ខ្ញុំ ប៉ុន្តែតាមវិធីដែលអ្នកដទៃមិនអាចសម្គាល់បាន នឹងស្លាប់ភ្លាមៗ (ពួកគេនឹងវិនាសខាងឯវិញ្ញាណ រូបកាយ និងព្រលឹង)។ អស់អ្នកណាដែលគាបសង្កត់ ឬមើលងាយមើលថោកមនុស្សជាទីស្រឡាញ់របស់ខ្ញុំ នឹងត្រូវបានជំនុំជម្រះភ្លាមៗ ដោយសេចក្ដីក្រោធរបស់ខ្ញុំ។ នេះមានន័យថា មនុស្សដែលច្រណែននឹងមនុស្សដែលខ្ញុំស្រឡាញ់ ហើយអ្នកដែលគិតថាខ្ញុំមិនសុចរិត នឹងត្រូវបានប្រគល់ទៅឱ្យមនុស្សជាទីស្រឡាញ់របស់ខ្ញុំជំនុំជម្រះ។ អស់អ្នកណាដែលមានឥរិយាបថល្អ សាមញ្ញ និងស្មោះត្រង់ (រួមទាំងអស់អ្នកដែលខ្វះប្រាជ្ញា) និងអ្នកដែលប្រព្រឹត្តចំពោះខ្ញុំដោយភាពស្មោះស្ម័គ្រអស់ពីចិត្ត នឹងនៅក្នុងនគររបស់ខ្ញុំទាំងអស់គ្នា។ អស់អ្នកណាដែលមិនបានឆ្លងកាត់ការហ្វឹកហ្វឺន មានន័យថាមនុស្សស្មោះត្រង់ទាំងនោះដែលខ្វះប្រាជ្ញា និងការយល់ដឹង នឹងមានអំណាចនៅក្នុងនគររបស់ខ្ញុំ។ ទោះបីជាយ៉ាងណាក៏ដោយ ពួកគេក៏ត្រូវបានដោះស្រាយ និងបែកបាក់ផងដែរ។ អ្វីដែលថា ពួកគេមិនឆ្លងកាត់ការហ្វឹកហ្វឺន គឺមិនប្រាកដទេ។ ផ្ទុយទៅវិញ តាមរយៈអ្វីៗទាំងនេះ ខ្ញុំនឹងបង្ហាញគ្រប់គ្នានូវព្រះចេស្ដារបស់ខ្ញុំ និងព្រះប្រាជ្ញាញាណរបស់ខ្ញុំ។ ខ្ញុំនឹងទាត់ចោលអស់អ្នកណាដែលនៅតែសង្ស័យខ្ញុំ។ ខ្ញុំមិនចង់បានម្នាក់ក្នុងចំណោមពួកគេទេ (ខ្ញុំស្អប់មនុស្សដែលនៅតែសង្ស័យខ្ញុំដូចពេលនេះ)។ តាមរយៈវិធីនៃទង្វើដែលខ្ញុំធ្វើនៅទូទាំងសកលលោកទាំងមូល នោះខ្ញុំនឹងបង្ហាញមនុស្សស្មោះត្រង់ នូវភាពអស្ចារ្យនៃសកម្មភាពរបស់ខ្ញុំ ភ្លាមៗបន្ទាប់ពីនោះមក ខ្ញុំនឹងបណ្ដាលឱ្យប្រាជ្ញា ការយល់ដឹង និងភាពឆ្លាតវៃរបស់ពួកគេរីកចម្រើន។ ខ្ញុំក៏នឹងបណ្ដាលឱ្យមនុស្សបោកបញ្ឆោតត្រូវបានបំផ្លាញភ្លាមៗ ដោយសារទង្វើដ៏អស្ចារ្យរបស់ខ្ញុំដែរ។ ពួកកូនប្រុសច្បងទាំងអស់ ដែលជាមនុស្សដំបូងគេក្នុងការទទួលយកព្រះនាមរបស់ខ្ញុំ (មានន័យថា មនុស្សដែលបរិសុទ្ធ ឥតខ្ចោះ និងស្មោះត្រង់) នឹងក្លាយជាមនុស្សដំបូងគេដែលទទួលបានច្រកចូលទៅក្នុងនគរព្រះ ហើយត្រួតត្រាលើជាតិសាសន៍ទាំងអស់ និងមនុស្សទាំងអស់ជាមួយខ្ញុំ ដោយសោយរាជ្យជាស្ដេចនៅក្នុងនគរព្រះ ហើយជំនុំជម្រះជាតិសាសន៍ទាំងអស់ និងមនុស្សទាំងអស់ (នេះសំដៅលើពួកកូនប្រុសច្បងទាំងអស់នៅក្នុងនគរព្រះ មិនមែនអ្នកដទៃទេ)។ អស់អ្នកដែលនៅក្នុងចំណោមជាតិសាសន៍ទាំងអស់ និងមនុស្សទាំងអស់ ដែលត្រូវបានជំនុំជម្រះ និងអ្នកដែលបានប្រែចិត្ត នឹងចូលទៅក្នុងនគររបស់ខ្ញុំ ហើយក្លាយជារាស្ត្ររបស់ខ្ញុំ ខណៈដែលអស់អ្នកដែលរឹងរូស មិនប្រែចិត្ត នឹងត្រូវបោះចូលទៅក្នុងជង្ហុកធំ (ដើម្បីឱ្យវិនាសជារៀងរហូត)។ ការជំនុំជម្រះនៅក្នុងនគរព្រះនឹងក្លាយជាការជំនុំជម្រះចុងក្រោយ ហើយវានឹងក្លាយជាការសម្អាតពិភពលោកដ៏ហ្មត់ចត់របស់ខ្ញុំ។ ដូច្នេះ នឹងគ្មានភាពអយុត្តិធម៌ សេចក្ដីទុក្ខព្រួយ ទឹកភ្នែក ឬការយំខ្សឹកខ្សួលទៀតទេ ហើយលើសពីនេះទៀត នឹងលែងមានពិភពលោកតទៅទៀតហើយ។ គ្រប់យ៉ាងនឹងក្លាយជាការបើកបង្ហាញពីព្រះគ្រីស្ទ ហើយគ្រប់យ៉ាងនឹងក្លាយជានគររបស់ព្រះគ្រីស្ទ។ ពិតជាសិរីល្អមែន! ពិតជាសិរីល្អមែន!


ជំពូកទី ៨០

គ្រប់អ្វីៗទាំងអស់ ការប្រាស្រ័យទាក់ទងដ៏ពិតជាមួយខ្ញុំ គឺចាំបាច់សម្រាប់មនុស្សម្នាក់ ដែលនឹងទទួលបានការបំភ្លឺ និងយល់ច្បាស់។ មានតែតាមរយៈការនេះទេ ទើបវិញ្ញាណអាចមានភាពស្ងប់សុខ។ បើមិនដូច្នោះទេ វិញ្ញាណនឹងមិនមានភាពស្ងប់សុខទេ។ បច្ចុប្បន្ននេះ ជំងឺធ្ងន់ធ្ងរបំផុតក្នុងចំណោមអ្នករាល់គ្នា គឺការញែកភាពជាមនុស្សធម្មតារបស់ខ្ញុំចេញពីភាពជាព្រះពេញខ្នាតរបស់ខ្ញុំ។ លើសពីនេះទៅទៀត អ្នកភាគច្រើនសង្កត់ធ្ងន់លើភាពជាមនុស្សធម្មតារបស់ខ្ញុំ ប្រៀបដូចអ្នកមិនធ្លាប់ដឹងថាខ្ញុំក៏មានភាពជាព្រះពេញខ្នាតដែរ។ នេះប្រមាថខ្ញុំហើយ! តើអ្នកដឹងទេ? ជំងឺរបស់អ្នករាល់គ្នាធ្ងន់ធ្ងរណាស់ បើអ្នកមិនប្រញាប់ប្រញាល់ ហើយព្យាបាលឱ្យជាទេ អ្នកនឹងត្រូវស្លាប់ដោយព្រះហស្តខ្ញុំ។ នៅចំពោះព្រះភក្ត្រខ្ញុំ អ្នកបង្ហាញឥរិយាបថម្យ៉ាង (ធ្វើខ្លួនដូចជាបុគ្គលមានកិត្តិយស បន្ទាបខ្លួន និងមានភាពអំណត់) តែនៅពីក្រោយខ្នងខ្ញុំ អ្នកមានឥរិយាបថខុសប្លែកទាំងស្រុង (លាក់ពុត ប្រព្រឹត្តខុសឆ្គង និងគ្មានភាពអំណត់ ធ្វើអ្វីតាមទំនើងចិត្ត បង្កើតបក្សពួក បង្កើតនគរឯករាជ្យ ចង់ក្បត់ខ្ញុំ)។ អ្នកជាងងឹតងងល់មែន! ចូរបើកភ្នែកអ្នកដែលត្រូវបោកបញ្ឆោតដោយសាតាំងនោះឡើង! ចូរក្រឡេកមើលថាខ្ញុំជានរណាឱ្យពិតប្រាកដ! អ្នកមិនខ្មាសអៀនទេឬអី! អ្នកមិនដឹងថាស្នាព្រះហស្ដរបស់ខ្ញុំអស្ចារ្យទេ! អ្នកមិនដឹងពីចេស្ដារបស់ខ្ញុំទេ! តើនរណាអាចមានលទ្ធភាពបម្រើព្រះគ្រីស្ទបាន នៅពេលដែលខ្លួនមិនទាន់ត្រូវបានសង្រ្គោះនោះ? អ្នកមិនដឹងថាអ្នកកំពុងបំពេញតួនាទីអ្វីទេ! តាមពិតអ្នកក្លែងខ្លួននៅចំពោះមុខខ្ញុំ បង្ហាញមន្តស្នេហ៍របស់អ្នក អ្នកជាមនុស្សអាក្រក់! ខ្ញុំនឹងបណ្តេញអ្នកចេញពីដំណាក់របស់ខ្ញុំ។ ខ្ញុំមិនប្រើមនុស្សប្រភេទនេះទេ ព្រោះខ្ញុំមិនបានតម្រូវទុកជាមុន ហើយក៏មិនបានជ្រើសរើសយកពួកគេនោះដែរ។

ខ្ញុំធ្វើអ្វីដែលខ្ញុំនិយាយ។ អ្នកដែលប្រព្រឹត្តអំពើអាក្រក់ មិនត្រូវភ័យខ្លាចទេ។ ខ្ញុំមិនធ្វើខុសចំពោះមនុស្សណាម្នាក់ឡើយ។ ខ្ញុំតែងតែធ្វើតាមផែនការរបស់ខ្ញុំ ហើយធ្វើអ្វីៗគ្រប់យ៉ាងស្របតាមសេចក្តីសុចរិតរបស់ខ្ញុំ។ ពីព្រោះអ្នកដែលប្រព្រឹត្តអំពើអាក្រក់ គឺជាកូនចៅរបស់សាតាំងចាប់តាំងពីពេលបង្កើតពិភពលោកមកម៉្លេះ ខ្ញុំមិនបានជ្រើសរើសពួកគេទេ។ នេះដូចជាពាក្យមួយឃ្លាថា «សត្វខ្លាមិនប្តូរពណ៌ស្បែកវាទេ»។ ចំពោះបញ្ហាដែលមនុស្សលោកមិនអាចយល់បាន គ្រប់យ៉ាងត្រូវបានលាតត្រដាង គ្មានអ្វីលាក់បាំងខ្ញុំបានទេ។ អ្នកប្រហែលអាចលាក់បាំងអ្វីម្យ៉ាងពីក្រសែភ្នែកមនុស្សមួយចំនួនតូច ហើយថែមទាំងអាចទទួលបានការជឿទុកចិត្តពីមនុស្សមួយចំនួនទៀតដែរ ប៉ុន្តែជាមួយខ្ញុំ វាមិនងាយស្រួលទេ។ ទីបំផុត អ្នកមិនអាចគេចផុតពីការជំនុំជម្រះរបស់ខ្ញុំទេ។ ការសម្លឹងមើលរបស់មនុស្សលោក គឺនៅមានកម្រិត ហើយសូម្បីតែអ្នកដែលអាចយល់ពីចំណែកតូចមួយនៃស្ថានភាពបច្ចុប្បន្នក៏ត្រូវបានចាត់ទុកថាមានជំនាញខ្លះដែរ។ សម្រាប់ខ្ញុំ អ្វីៗដំណើរការទៅដោយរលូន ហើយគ្មានអ្វីអាចមករារាំងខ្ញុំបន្តិចសោះឡើយ ពីព្រោះអ្វីៗទាំងអស់ស្ថិតនៅក្រោមការគ្រប់គ្រង និងការរៀបចំរបស់ខ្ញុំ។ តើនរណាដែលហ៊ានមិនចុះចូលនឹងការគ្រប់គ្រងរបស់ខ្ញុំ! នរណាហ៊ានរំខានការគ្រប់គ្រងរបស់ខ្ញុំ! នរណាហ៊ានមិនស្មោះត្រង់ ឬមិនឱនលំទោនចំពោះខ្ញុំ! នរណាហ៊ានប្រាប់ខ្ញុំនូវរឿងមិនពិត ហើយផ្ទុយទៅវិញ បែរជាប្រាប់ខ្ញុំសុទ្ធតែពាក្យកុហក! គ្មានពួកគេណាម្នាក់ អាចរួចពីព្រះហស្តដែលពោរពេញដោយការសេចក្ដីក្រោធរបស់ខ្ញុំបានឡើយ។ ទោះបីអ្នកបានសុំចុះចាញ់ សុខចិត្តទទួលការវាយផ្ចាល ហើយចូលក្នុងជង្ហុកធំនោះក៏ដោយចុះ ក៏ខ្ញុំនៅតែមិនឱ្យអ្នករួចខ្លួនបានដោយងាយដែរ។ ខ្ញុំត្រូវតែយកអ្នកឡើងពីជង្ហុកធំនោះ ដើម្បីឱ្យអ្នករងនូវការដាក់ទោសដោយសេចក្ដីក្រោយ (គួរឱ្យស្អប់ខ្ពើមបំផុត) របស់ខ្ញុំ។ តើមានកន្លែងណាដែលអ្នកអាចរត់គេចបាន? រឿងដែលខ្ញុំស្អប់បំផុត គឺនៅពេលមនុស្សញែកភាពជាមនុស្សរបស់ខ្ញុំចេញពីភាពជាព្រះពេញខ្នាតរបស់ខ្ញុំ។

មានពរហើយអស់អ្នកដែលមានចិត្ដស្មោះត្រង់នឹងខ្ញុំ ពោលគឺ មានពរហើយអស់អ្នកដែលទទួលស្គាល់ខ្ញុំយ៉ាងពិតប្រាកដថាជាព្រះជាម្ចាស់ផ្ទាល់ព្រះអង្គ ដែលពិនិត្យពិច័យចិត្តថ្លើមមនុស្សយ៉ាងដិតដល់។ ខ្ញុំប្រាកដជាបង្កើនព្រះពរដល់អ្នកឱ្យកាន់តែច្រើនឡើងៗ ដោយអនុញ្ញាតឱ្យអ្នករីករាយនឹងព្រះពរដ៏ប្រសើរនៅក្នុងនគររបស់ខ្ញុំជារៀងរហូត។ នេះក៏ជាមធ្យោបាយដ៏មានប្រសិទ្ធភាពបំផុតក្នុងការនាំភាពអាម៉ាស់ដល់សាតាំង។ ទោះយ៉ាងណា ចូរកុំអត់អំណត់ ឬអន្ទះសារខ្លាំងពេក ខ្ញុំកំណត់ពេលវេលាសម្រាប់អ្វីៗទាំងអស់។ ប្រសិនបើពេលវេលាដែលខ្ញុំបានកំណត់ទុកមិនទាន់មកដល់នៅឡើយទេ ទោះបីមុនដល់ពេលកំណត់តែមួយវិនាទីក៏ដោយ ក៏ខ្ញុំនឹងមិនធ្វើអ្វីដែរ។ ខ្ញុំធ្វើសកម្មភាពច្បាស់លាស់ និងស្របតាមចង្វាក់ ខ្ញុំមិនធ្វើដោយគ្មានហេតុផលនោះឡើយ។ តាមទស្សនៈរបស់មនុស្ស ខ្ញុំមិនមានការថប់បារម្ភអ្វីទាំងអស់។ ខ្ញុំមានភាពនឹងនដូចភ្នំថៃសាន ប៉ុន្តែអ្នកមិនដឹងទេថា ខ្ញុំជាព្រះដ៏មានគ្រប់ព្រះចេស្ដា? ចូរកុំគ្មានភាពអំណត់ពេក។ គ្រប់យ៉ាង គឺនៅក្នុងព្រះហស្តរបស់ខ្ញុំ។ អ្វីៗត្រូវបានរៀបចំតាំងពីយូរណាស់មកហើយ ហើយគ្មានអ្វីបន្ទាន់ដែលត្រូវមកបម្រើដល់ខ្ញុំនោះទេ។ ពិភពសាកលលោកទាំងមូលនៅខាងក្រៅ ហាក់ដូចជាមានភាពច្របូកច្របល់ ប៉ុន្តែតាមការឈ្វេងយល់របស់ខ្ញុំ អ្វីៗទាំងអស់គឺនៅមានរបៀបរៀបរយនៅឡើយ។ អ្វីដែលខ្ញុំបានរៀបចំសម្រាប់អ្នករាល់គ្នា គឺសម្រាប់តែអ្នករាល់គ្នារីករាយប៉ុណ្ណោះ។ តើអ្នកដឹងទេ? ចូរកុំបញ្ចូលខ្លួនអ្នករាល់គ្នាទៅក្នុងការគ្រប់គ្រងរបស់ខ្ញុំឱ្យសោះ។ ខ្ញុំនឹងឱ្យប្រជាជន និងប្រជាជាតិទាំងអស់ឃើញចេស្ដារបស់ខ្ញុំពីអំពើរបស់ខ្ញុំ ហើយខ្ញុំនឹងឱ្យពួកគេកោតសរសើរ និងលើកតម្កើងព្រះនាមដ៏វិសុទ្ធរបស់ខ្ញុំ សម្រាប់អំពើដ៏អស្ចារ្យរបស់ខ្ញុំ។ នេះគឺដោយសារតែដូចដែលខ្ញុំបានមានបន្ទូលហើយថា គ្មានអ្វីដែលខ្ញុំធ្វើដោយគ្មានមូលដ្ឋានឡើយ ផ្ទុយទៅវិញ អ្វីៗទាំងអស់ត្រូវបានបំពេញដោយប្រាជ្ញា និងអំណាចរបស់ខ្ញុំជាមួយសេចក្តីសុចរិត និងឫទ្ធានុភាពរបស់ខ្ញុំ ហើយជាពិសេស ជាមួយសេចក្ដីក្រោធរបស់ខ្ញុំ។

អ្នកដែលភ្ញាក់ដឹងខ្លួនភ្លាមពេលឮព្រះបន្ទូលខ្ញុំច្បាស់ជាទទួលបានការប្រទានពររបស់ខ្ញុំ ហើយនឹងទទួលបានការការពារ និងការយកចិត្តទុកដាក់ពីខ្ញុំ។ ពួកគេប្រាកដជានឹងមិនជួបប្រទះការរងទុក្ខនៃការវាយផ្ចាលទេ តែផ្ទុយទៅវិញ ពួកគេនឹងទទួលបានសុភមង្គលក្នុងគ្រួសារ។ តើអ្នកដឹងរឿងនេះទេ? ទុក្ខវេទនាគឺអស់កល្បជានិច្ច ហើយសេចក្តីអំណរក៏កាន់តែអស់កល្បជានិច្ចដែរ។ ទាំងពីរនេះនឹងត្រូវជួបប្រទះ ចាប់ពីពេលនេះតទៅ។ មិនថាអ្នករងទុក្ខ ឬទទួលបានអំណរនោះទេ គឺអាស្រ័យលើអាកប្បកិរិយាបែបណាដែលអ្នកប្រព្រឹត្ត នៅពេលអ្នកទទួលស្គាល់អំពើបាបរបស់អ្នក។ មិនថាអ្នកជាមនុស្សម្នាក់ដែលខ្ញុំបានតម្រូវទុកជាមុន និងបានជ្រើសរើសយកនោះ ឬយ៉ាងណានោះទេ អ្នកត្រូវយល់ច្បាស់ពីរឿងនេះ តាមអ្វីដែលអ្នកបាននិយាយ។ អ្នកអាចបោកបញ្ឆោតមនុស្សបាន ប៉ុន្តែអ្នកមិនអាចបោកបញ្ឆោតខ្ញុំបានទេ។ អ្នកដែលខ្ញុំបានកំណត់ទុកជាមុន និងបានជ្រើសរើសយក នឹងត្រូវបានប្រទានពរដ៏ថ្លៃថ្លាចាប់ពីពេលនេះតទៅ។ សម្រាប់អ្នកដែលខ្ញុំមិនបានកំណត់ទុកជាមុននិងមិនជ្រើសរើសយក ខ្ញុំនឹងវាយផ្ចាលពួកគេយ៉ាងធ្ងន់ធ្ងរចាប់ពីពេលនេះតទៅ។ ការនេះនឹងជាភស្តុតាងរបស់ខ្ញុំដល់អ្នករាល់គ្នា។ អ្នកដែលបានទទួលព្រះពរនៅពេលនេះ ពិតណាស់ គឺជាអ្នកជាទីស្រឡាញ់របស់ខ្ញុំ។ សម្រាប់អ្នកដែលទទួលការវាយផ្ចាល ពិតណាស់ អ្នកមិនត្រូវបានកំណត់ទុកជាមុន និងជ្រើសរើសយកដោយខ្ញុំនោះទេ។ អ្នកគួរតែយល់ច្បាស់អំពីរឿងនេះ! ពោលគឺ បើខ្ញុំចាត់ចែងលើអ្វីដែលអ្នកទទួលបាននាពេលនេះ ហើយបើអ្នកទទួលបាននូវព្រះបន្ទូលនៃការជំនុំជម្រះយ៉ាងឃោរឃៅរបស់ខ្ញុំ នោះអ្នករាល់គ្នានឹងទទួលបាននូវការស្អប់ និងខ្ពើម នៅក្នុងព្រះហឫទ័យខ្ញុំ ហើយអ្នកនឹងក្លាយជាមនុស្សម្នាក់ដែលខ្ញុំបានបោះបង់ចោល។ ប្រសិនបើអ្នកទទួលបានការលួងលោមរបស់ខ្ញុំ និងការប្រោសប្រទានជីវិតរបស់ខ្ញុំ នោះអ្នកគឺជារបស់ខ្ញុំ។ អ្នកគឺជាមនុស្សម្នាក់ដែលជាទីស្រឡាញ់របស់ខ្ញុំ។ អ្នកមិនអាចកំណត់រឿងនេះដោយផ្អែកលើរូបរាងសម្បកក្រៅរបស់ខ្ញុំទេ។ ចូរកុំឆ្កួតវង្វេងលើរឿងនេះអី!

បន្ទូលរបស់ខ្ញុំ ថ្លែងទៅកាន់ស្ថានភាពជាក់ស្តែងរបស់មនុស្សគ្រប់រូប។ តើអ្នករាល់គ្នាជឿទេថា ខ្ញុំគ្រាន់តែមានបន្ទូលសម្តែងអំពីប្រធានបទឥតព្រៀងទុក ឬថាខ្ញុំគ្រាន់តែមានបន្ទូលអំពីអ្វីដែលខ្ញុំចង់មានបន្ទូលតែប៉ុណ្ណោះ? អត់ទេ! ព្រះប្រាជ្ញាញាណរបស់ខ្ញុំ ត្រូវបានបង្កប់ទុកក្នុងព្រះបន្ទូលរបស់ខ្ញុំ។ អ្នកគួរតែចាត់ទុកព្រះបន្ទូលរបស់ខ្ញុំថាជាសេចក្តីពិត។ ក្នុងរយៈពេលដ៏ខ្លី អ្នកខាងក្រៅទាំងឡាយដែលកំពុងស្វែងរកផ្លូវពិត នឹងដើរចូលមក។ នៅពេលរឿងនោះកើតឡើង អ្នករាល់គ្នានឹងខកចិត្ត ហើយគ្រប់យ៉ាងនឹងសម្រេចផល ដោយគ្មានការលំបាកអ្វីបន្តិចឡើយ។ តើអ្នកមិនដឹងថាខ្ញុំជាព្រះដ៏មានគ្រប់ព្រះចេស្ដាទេឬ? ពេលឮព្រះបន្ទូលទាំងនេះរបស់ខ្ញុំ អ្នករាល់គ្នាជឿជាក់យ៉ាងមុតមាំលើវា តើអ្នកមិនជឿទេឬ? ខ្ញុំមិនប្រព្រឹត្តខុសទេ កុំថាឡើយសេចក្តីភាន់ច្រឡំនៅក្នុងព្រះបន្ទូល។ តើអ្នកដឹងរឿងនេះទេ? ដូច្នេះ ខ្ញុំបានបញ្ជាក់ម្តងហើយម្តងទៀតថា អ្នករាល់គ្នាត្រូវតែទទួលយកការបណ្តុះបណ្តាលរបស់ខ្ញុំឱ្យបានឆាប់ ដើម្បីដឹកនាំ និងឃ្វាលពួកគេ។ តើអ្នកដឹងរឿងនេះទេ? តាមរយៈអ្នករាល់គ្នា ខ្ញុំនឹងប្រោសពួកគេឱ្យគ្រប់លក្ខណ៍។ អ្វីដែលសំខាន់ជាងនេះទៅទៀតនោះ តាមរយៈអ្នករាល់គ្នា ខ្ញុំនឹងបង្ហាញឱ្យឃើញច្បាស់នូវទីសម្គាល់ និងភាពអស្ចារ្យក្រៃលែងរបស់ខ្ញុំ។ ពោលគឺ ក្នុងចំណោមអ្នកដែលមនុស្សលោកមើលងាយ ខ្ញុំបានជ្រើសរើសមនុស្សមួយក្រុមឱ្យមកបង្ហាញការពិតដល់ខ្ញុំ ដើម្បីលើកតម្កើងព្រះនាមរបស់ខ្ញុំ ឱ្យមកទទួលបន្ទុកគ្រប់យ៉ាងសម្រាប់ខ្ញុំ និងសោយរាជ្យជាស្តេចជាមួយខ្ញុំ។ ដូច្នេះ ការបណ្តុះបណ្តាលនាពេលបច្ចុប្បន្នរបស់ខ្ញុំសម្រាប់អ្នករាល់គ្នា គឺជាការគ្រប់គ្រងលោកីយ៍ឱ្យបានល្អប្រសើរបំផុត។ នេះគឺជារឿងដ៏អស្ចារ្យមួយដែលមនុស្សលោកមិនអាចធ្វើបាន។ ដោយមធ្យោបាយនៃការប្រោសអ្នករាល់គ្នាឱ្យគ្រប់លក្ខណ៍ ខ្ញុំនឹងបោះសាតាំងចូលទៅក្នុងបឹងភ្លើង និងស្ពាន់ធ័រ និងក្នុងជង្ហុកធំ ហើយបោះទម្លាក់នាគដ៏ធំមានសម្បុរក្រហមនោះឱ្យដល់នូវសេចក្តីស្លាប់ ដែលនឹងមិនរស់ឡើងវិញឡើយ។ ហេតុដូច្នេះហើយ អ្នករាល់គ្នាដែលត្រូវបានបោះចូលទៅក្នុងជង្ហុកធំ គឺជាកូនចៅរបស់នាគដ៏ធំមានសម្បុរក្រហម។ ខ្ញុំស្អប់ពួកគេខ្លាំងណាស់។ ខ្ញុំបានធ្វើរឿងនេះ។ តើអ្នករាល់គ្នាមិនអាចមើលឃើញទេឬ? អ្នករាល់គ្នាដែលមិនស្មោះត្រង់ និងអ្នកដែលមានចិត្តវៀចវេរ និងបោកបញ្ឆោត ត្រូវបានលាតត្រដាង។ អ្នកដែលមានអំនួត អួតអាង រាប់ខ្លួនឯងជាសុចរិត និងឥតអៀនខ្មាស ថាខ្លួនជាកូនចៅរបស់មហាទេវតា ហើយពួកគេមានលក្ខណៈដូចទៅនឹងសាតាំង ដែលជាមារសត្រូវសួរពូជរបស់ខ្ញុំ។ ខ្ញុំត្រូវតែដាក់ទណ្ឌកម្មពួកគេម្តងមួយៗដើម្បីលុបបំបាត់ការស្អប់នៅក្នុងព្រះហឫទ័យខ្ញុំ។ ខ្ញុំនឹងធ្វើការនេះម្ដងមួយៗ ដោយដោះស្រាយបញ្ហាម្តងមួយៗ។

ឥឡូវនេះ តើបឹងភ្លើង និងស្ពាន់ធ័រ និងជង្ហុកធំជាអ្វី ឱ្យប្រាកដ? នៅក្នុងការស្រមើស្រមៃរបស់មនុស្ស បឹងភ្លើង និងស្ពាន់ធ័រ គឺជាវត្ថុពិតជាក់ស្តែង ប៉ុន្តែមនុស្សលោកមិនដឹងថានេះជាការពន្យល់ខុសច្រើនទេ។ ទោះយ៉ាងណាក៏ដោយ វានៅតែកាន់កាប់ទីតាំងជាក់លាក់មួយនៅក្នុងគំនិតរបស់មនុស្ស។ បឹងភ្លើងនិងស្ពាន់ធ័រ គឺជាព្រះហស្ដរបស់ខ្ញុំដែលបានទទួលការវាយផ្ចាលទៅលើមនុស្សលោក។ អ្នកណាដែលត្រូវបោះទៅក្នុងបឹងភ្លើង និងស្ពាន់ធ័រ ត្រូវបានសម្លាប់ដោយព្រះហស្តខ្ញុំ។ វិញ្ញាណ ព្រលឹង និងរូបកាយរបស់មនុស្សទាំងនេះ នឹងរងទុក្ខជារៀងរហូត។ នេះគឺជាអត្ថន័យពិតនៃព្រះបន្ទូលរបស់ខ្ញុំ នៅពេលខ្ញុំមានព្រះបន្ទូលថាអ្វីៗទាំងអស់ស្ថិតនៅក្នុងព្រះហស្តរបស់ខ្ញុំ។ បើដូច្នេះតើជង្ហុកធំសំដៅទៅលើអ្វី? មនុស្សលោកគិតថាវាជាអណ្តូងធំមួយដែលមានជម្រៅជ្រៅមិនអាចវាស់បាន និងមិនមានទីបញ្ចប់។ ជង្ហុកធំដ៏ពិត គឺអំណាចរបស់សាតាំង។ ប្រសិនបើមនុស្សម្នាក់ធ្លាក់ក្នុងកណ្តាប់ដៃរបស់សាតាំង អ្នកនោះស្ថិតនៅក្នុងជង្ហុកធំដែលគ្មានទីបញ្ចប់ ទោះបីជាពួកគេមានស្លាប ក៏ពួកគេមិនអាចហើរចេញបានដែរ។ នេះហើយជាមូលហេតុដែលគេហៅថាជង្ហុកធំ។ មនុស្សបែបនេះ នឹងត្រូវទទួលការវាយផ្ចាលជារៀងរហូត។ នេះហើយជារបៀបដែលខ្ញុំបានរៀបចំវាឡើង។


ជំពូកទី ៨១

យុគសម័យដ៏ចាស់នេះម្ដេចក៏អាក្រក់ និងប្រាសចាកសីលធម៌អ្វីម្ល៉េះទេ! ខ្ញុំនឹងលេបអ្នក! ឱភ្នំស៊ីយ៉ូនអើយ! ចូរក្រោកឡើងមកគោរពខ្ញុំ! សម្រាប់ការបញ្ចប់ផែនការគ្រប់គ្រងរបស់ខ្ញុំ សម្រាប់ការសម្រេចកិច្ចការដ៏អស្ចារ្យរបស់ខ្ញុំប្រកបដោយជោគជ័យ នរណាមិនហ៊ានក្រោកឡើង និងសាទរ! តើនរណាមិនហ៊ានក្រោកឡើង ហើយលោតកញ្ឆេងទាំងអំណរដោយគ្មានទីបញ្ចប់? ពួកគេនឹងជួបសេចក្តីស្លាប់របស់ពួកគេនៅក្រោមព្រះហស្តរបស់ខ្ញុំ! ខ្ញុំអនុវត្តសេចក្តីសុចរិតទៅលើមនុស្សគ្រប់រូប ដោយគ្មានសេចក្តីមេត្តាករុណា ឬសេចក្តីស្រឡាញ់សប្បុរសសូម្បីតែបន្ដិចឡើយ ហើយខ្ញុំធ្វើវា ដោយឥតខ្វល់នោះឡើយ។ ឱមនុស្សទាំងឡាយអើយ! ចូរក្រោកឡើងថ្វាយការសរសើរតម្កើង និងសិរីល្អដល់ខ្ញុំ! គ្រប់ទាំងសិរីល្អដែលគ្មានទីបញ្ចប់ ចាប់ពីអស់កល្បរហូតដល់អស់កល្បជានិច្ច កើតឡើងដោយសារតែខ្ញុំ ហើយក៏ត្រូវបានតាំងឡើងដោយខ្ញុំផងដែរ។ តើនរណានឹងហ៊ានយកសិរីល្អទុកសម្រាប់ខ្លួនឯងទៅ? តើនរណាហ៊ានចាត់ទុកសិរីល្អរបស់ខ្ញុំជាសម្ភារៈមួយទៅ? ពួកគេនឹងត្រូវស្លាប់ដោយព្រះហស្តរបស់ខ្ញុំ! ឱមនុស្សដ៏ព្រៃផ្សៃអើយ! ខ្ញុំបានបង្កើតអ្នករាល់គ្នា និងបានផ្គត់ផ្គង់ដល់អ្នករាល់គ្នា ហើយខ្ញុំបានដឹកនាំអ្នករាល់គ្នាមកដល់សព្វថ្ងៃនេះ តែអ្នករាល់គ្នាបែរជាមិនសូវដឹងអំពីខ្ញុំទៅវិញ ហើយអ្នកក៏មិនស្រឡាញ់ខ្ញុំទាល់តែសោះដែរ។ តើខ្ញុំអាចបង្ហាញសេចក្តីមេត្តាករុណាសម្រាប់អ្នករាល់គ្នាម្ដងទៀតម្ដេចកើតទៅ? តើខ្ញុំអាចសង្រ្គោះអ្នករាល់គ្នាយ៉ាងដូចម្ដេច? ខ្ញុំមានតែប្រព្រឹត្តចំពោះអ្នកដោយសេចក្តីក្រោធរបស់ខ្ញុំប៉ុណ្ណោះ! ខ្ញុំនឹងសងអ្នករាល់គ្នាដោយសេចក្តីអន្តរាយ និងដោយការវាយផ្ចាលដ៏អស់កល្បជានិច្ច។ នេះគឺជាសេចក្តីសុចរិត ហើយវាមានតែធ្វើបែបនេះទេ។

នគររបស់ខ្ញុំរឹងមាំ និងមិនរង្គើឡើយ ហើយវាក៏នឹងមិនដែលដួលរលំនោះដែរ។ វានឹងនៅស្ថិតស្ថេរអស់កល្បជានិច្ច! ពួកកូនប្រុសរបស់ខ្ញុំ ពួកកូនប្រុសច្បងរបស់ខ្ញុំ និងប្រជារាស្ត្ររបស់ខ្ញុំនឹងរីករាយព្រះពរជាមួយខ្ញុំជារៀងរហូតតទៅ! អស់អ្នកដែលមិនយល់អំពីរឿងរ៉ាវខាងវិញ្ញាណ ហើយអស់អ្នកដែលមិនទទួលបានការបើកសម្ដែងពីព្រះវិញ្ញាណបរិសុទ្ធនឹងត្រូវកាត់ចេញពីនគររបស់ខ្ញុំមិនយូរមិនឆាប់ឡើយ។ ពួកគេនឹងមិនព្រមចាកចេញដោយខ្លួនពួកគេផ្ទាល់ឡើយ ប៉ុន្តែនឹងត្រូវបង្ខំឱ្យចាកចេញដោយដំបងដែករបស់ខ្ញុំ និងដោយឫទ្ធានុភាពរបស់ខ្ញុំ។ ជាងនេះទៅទៀត ពួកគេនឹងត្រូវបានបណ្ដេញចេញ ដោយព្រះបាទារបស់ខ្ញុំ។ អស់អ្នកដែលត្រូវបានកាន់កាប់ដោយពួកវិញ្ញាណអាក្រក់មួយរយៈពេល (មានន័យថា តាំងពីកើតមក) នឹងត្រូវលាតត្រដាងនៅពេលនេះ។ ខ្ញុំនឹងបណ្ដេញអ្នកចេញ! តើអ្នកនៅចងចាំអ្វីដែលខ្ញុំបានមានបន្ទូលដែរឬទេ? ក្នុងនាមជាព្រះដ៏បរិសុទ្ធ និងឥតសៅហ្មង ខ្ញុំមិនគង់នៅក្នុងព្រះវិហារដ៏កខ្វក់ និងស្មោកគ្រោកនោះឡើយ។ អស់អ្នកដែលត្រូវបានកាន់កាប់ដោយពួកវិញ្ញាណអាក្រក់ដឹងអំពីការនេះដោយខ្លួនឯងហើយ ហើយខ្ញុំក៏មិនចាំបាច់បញ្ជាក់ទៀតនោះដែរ។ ខ្ញុំមិនបានកំណត់អ្នកទុកជាមុនឡើយ! អ្នកជាសាតាំងដ៏កញ្ចាស់ តែអ្នកចង់ជ្រៀតចូលក្នុងនគររបស់ខ្ញុំ! វាទៅមិនរួចឡើយ! ខ្ញុំកំពុងតែមានបន្ទូលប្រាប់អ្នកហើយ! នៅថ្ងៃនេះ ខ្ញុំនឹងធ្វើឱ្យអ្នកដឹងច្បាស់តែម្ដង៖ អស់អ្នកដែលខ្ញុំបានជ្រើសរើសនៅពេលនៃការបង្កើតមនុស្សជាតិ ខ្ញុំបានបញ្ជ្រាបនូវគុណសម្បត្តិ និងនិស្ស័យរបស់ខ្ញុំរួចហើយ។ ដូច្នេះ នៅថ្ងៃនេះ ពួកគេមានសា្វមីភក្ដិចំពោះខ្ញុំតែមួយប៉ុណ្ណោះ ពួកគេអាចរែកពុនបន្ទុកសម្រាប់ពួកជំនុំ ហើយពួកគេព្រមលះបង់ខ្លួនឯងសម្រាប់ខ្ញុំ និងថ្វាយខ្លួនរបស់ពួកគេទាំងស្រុងដល់ខ្ញុំ។ អស់អ្នកដែលខ្ញុំមិនបានរើសតាំង ត្រូវបានសាតាំងធ្វើឱ្យពុករលួយដល់កម្រិតជាក់លាក់មួយ ហើយពួកគេគ្មានគុណសម្បត្តិ និងនិស្ស័យរបស់ខ្ញុំឡើយ។ អ្នករាល់គ្នាគិតថា ព្រះបន្ទូលរបស់ខ្ញុំមានភាពផ្ទុយគ្នា ប៉ុន្តែព្រះបន្ទូលដែលចែងថា «អ្នកត្រូវបានកំណត់ទុកជាមុន និងត្រូវបានរើសតាំងដោយខ្ញុំ តែអ្នករាល់គ្នាទទួលផលវិបាកសម្រាប់សកម្មភាពរបស់អ្នក» សុទ្ធតែសំដៅទៅលើសាតាំង។ ឥឡូវនេះ ខ្ញុំនឹងពន្យល់អំពីចំណុចមួយ៖ នៅថ្ងៃនេះ អស់អ្នកដែលអាចក្រោកឡើងកាន់កាប់សិទ្ធិអំណាចលើពួកជំនុំនានា ឃ្វាលមើលថែពួកជំនុំ គិតគូរដល់បន្ទុករបស់ខ្ញុំ និងបំពេញមុខងារដ៏ពិសេស ពោលគឺនៅក្នុងចំណោមមនុស្សទាំងនោះ គ្មាននរណាម្នាក់ស្ថិតនៅក្នុងការបម្រើដល់ព្រះគ្រីស្ទឡើយ។ ពួកគេទាំងអស់គ្នាគឺជាអ្នកដែលត្រូវបានកំណត់ទុកជាមុន និងត្រូវបានរើសតាំងដោយខ្ញុំ។ ខ្ញុំមានបន្ទូលប្រាប់អ្នករាល់គ្នាអំពីការនេះ ដើម្បីកុំឱ្យអ្នករាល់គ្នាព្រួយបារម្ភខ្លាំងពេក ហើយមិនពន្យារពេលដល់វឌ្ឍនភាពជីវិតរបស់អ្នក។ តើមានមនុស្សប៉ុន្មាននាក់អាចទទួលបានឋានៈជាកូនប្រុសច្បងទៅ? តើអាចដោយសារតែវាងាយស្រួលដូចជាការប្រគល់សញ្ញាបត្រឬ? វាមិនអាចទៅរួចឡើយ! បើវាមិនមែនសម្រាប់ការប្រោសឱ្យគ្រប់លក្ខណ៍របស់ខ្ញុំចំពោះអ្នករាល់គ្នាទេ នោះអ្នករាល់គ្នានឹងត្រូវបានសាតាំងធ្វើឱ្យពុករលួយដល់កម្រិតជាក់លាក់មួយតាំងពីយូរណាស់មកហើយ។ នេះគឺជាហេតុផលដែលខ្ញុំបានគូសបញ្ជាក់ម្ដងហើយម្ដងទៀតថា ខ្ញុំនឹងមើលថែ និងការពារដល់អស់អ្នកដែលមានស្វាមីភក្ដិចំពោះខ្ញុំ ហើយប្រើខែលគ្របបាំងការពារពួកគេពីសេចក្តីអន្តរាយ និងទុក្ខវេទនា។ អស់អ្នកដែលខ្ញុំបានកំណត់ទុកជាមុនគឺជាអស់អ្នកដែលពួកវិញ្ញាណអាក្រក់បានកាន់កាប់។ ពួកគេជាអ្នកដែលស្ពឹកស្រពន់ យឺតនឹងយល់ និងក្រិនខាងវិញ្ញាណ ហើយមិនអាចឃ្វាលមើលថែពួកជំនុំបានឡើយ (មានន័យថា អស់អ្នកដែលមានសេចក្តីរំជើបរំជួល តែគ្មាននិមិត្តច្បាស់លាស់)។ យកល្អ អ្នកគួរតែចេញពីព្រះនេត្ររបស់ខ្ញុំកាន់តែឆាប់កាន់តែប្រសើរ ក្រែងលោខ្ញុំស្អប់ខ្ពើម និងខឹងសម្បារ ដោយមើលឃើញរូបអ្នក។ បើអ្នកឆាប់ចាកចេញ នោះអ្នកនឹងទទួលការវាយផ្ចាលកាន់តែតិច ប៉ុន្តែបើអ្នកប្រើពេលកាន់តែយូរ នោះការវាយផ្ចាលនឹងកាន់តែធ្ងន់ធ្ងរមិនខាន។ តើអ្នកយល់ដែរឬទេ? ឈប់ធ្វើសកម្មភាពដ៏គួរឱ្យអាម៉ាស់ទៀតទៅ! អ្នកត្រូវបានខូចនិងកញ្ជ្រោល ឥតគំនិតនិងធ្វេសប្រហែស ហើយមិនដឹងថាខ្លួនឯងជាសំរាមប្រភេទណាផង! អ្នកងងឹតងងល់មែន!

អស់អ្នកដែលកាន់អំណាចនៅក្នុងនគររបស់ខ្ញុំគឺជាអ្នកដែលត្រូវបានខ្ញុំរើសតាំងយ៉ាងប្រុងប្រយ័ត្ន និងបានឆ្លងកាត់ការល្បងលជាបន្តបន្ទាប់។ គ្មាននរណាម្នាក់អាចយកឈ្នះពួកគេបានទេ។ ខ្ញុំបានប្រទានកម្លាំងដល់ពួកគេ ដូច្នេះ ពួកគេនឹងមិនត្រូវដួល ឬត្រូវវង្វេងឡើយ។ ពួកគេបានទទួលការអនុម័តយល់ស្របរបស់ខ្ញុំ។ ចាប់ពីថ្ងៃនេះតទៅ ពួកមានពុតនឹងបង្ហាញពីពណ៌សម្បុរពិតរបស់ពួកគេ។ ពួកគេមានសមត្ថភាពធ្វើរឿងដ៏គួរឱ្យអាម៉ាស់គ្រប់យ៉ាង ប៉ុន្តែនៅទីបំផុត ពួកគេនឹងគេចមិនផុតពីព្រះហស្តរបស់ខ្ញុំ ដែលវាយផ្ចាល និងដុតបំផ្លាញសាតាំងនោះឡើយ។ ព្រះវិហាររបស់ខ្ញុំនឹងក្លាយជាទីបរិសុទ្ធ និងឥតសៅហ្មង។ អ្វីៗទាំងអស់នេះគឺជាទីបន្ទាល់អំពីខ្ញុំ ជាការបង្ហាញចេញអំពីខ្ញុំ និងជាសិរីល្អដល់ព្រះនាមខ្ញុំ។ ព្រះវិហាររបស់ខ្ញុំគឺជាទីអាស្រ័យដ៏អស់កល្បជានិច្ចរបស់ខ្ញុំ និងជាកម្មវត្ថុនៃសេចក្តីស្រឡាញ់ដ៏អស់កល្បជានិច្ចរបស់ខ្ញុំ។ ជារឿយៗ ខ្ញុំបបោសអង្អែលវា ដោយព្រះហស្តនៃសេចក្តីស្រឡាញ់ ផ្ដល់ការកម្សាន្តចិត្តដល់វា ដោយភាសានៃសេចក្តីស្រឡាញ់ មើលថែវាដោយកែវព្រះនេត្រនៃសេចក្តីស្រឡាញ់ និងឱបក្រសោបវានៅក្នុងដើមទ្រូងនៃសេចក្តីស្រឡាញ់ ដើម្បីកុំឱ្យវាធ្លាក់ទៅក្នុងអន្ទាក់របស់ពួកអាក្រក់ ឬត្រូវបានចាញ់បញ្ឆោតរបស់សាតាំង។ នៅថ្ងៃនេះ អស់អ្នកដែលបម្រើខ្ញុំ តែមិនត្រូវបានសង្រ្គោះ នឹងត្រូវបានប្រើប្រាស់ដោយខ្ញុំជាលើកចុងក្រោយប៉ុណ្ណោះ។ ហេតុអ្វីបានជាខ្ញុំប្រញាប់បណ្ដេញអ្វីៗទាំងនេះចេញពីនគររបស់ខ្ញុំ? ហេតុអ្វីបានជាខ្ញុំត្រូវបណ្ដេញពួកគេចេញពីព្រះនេត្ររបស់ខ្ញុំ? ខ្ញុំស្អប់ពួកគេដល់ខួរឆ្អឹងរបស់ខ្ញុំតែម្ដង! ហេតុអ្វីបានជាខ្ញុំមិនសង្រ្គោះពួកគេ? ហេតុអ្វីបានជាខ្ញុំស្អប់ខ្ពើមពួកគេយ៉ាងនេះ? ហេតុអ្វីបានជាខ្ញុំត្រូវវាយសម្លាប់ពួកគេ? ហេតុអ្វីបានជាខ្ញុំត្រូវបំផ្លាញពួកគេ? (គ្មានបំណែកណាមួយនៃពួកគេអាចបន្តនៅក្នុងព្រះនេត្ររបស់ខ្ញុំឡើយ រួមទាំងផេះរបស់ពួកគេផង។) ហេតុអ្វីទៅ? សូម្បីតែនាគដ៏ធំមានសម្បុរក្រហម ដែលជាសត្វពស់បុរាណ និងសាតាំងដ៏ចំណាស់ក៏ស្វែងរកការទ្រទ្រង់ដែលមិនស័ក្ដិសមនៅក្នុងនគររបស់ខ្ញុំដែរ! ឈប់រវើរវាយទៀតទៅ! ពួកគេទាំងអស់គ្នានឹងគ្មានបានផលអ្វីឡើយ ហើយនឹងត្រូវត្រលប់ជាផេះផង់វិញ!

ខ្ញុំនឹងបំផ្លាញយុគសម័យនេះ បំផ្លាស់បំប្រែវាឱ្យក្លាយជានគររបស់ខ្ញុំ ហើយរស់នៅ និងរីករាយអស់កល្បជានិច្ចជាមួយមនុស្សដែលខ្ញុំស្រឡាញ់។ អ្វីៗដែលមិនបរិសុទ្ធទាំងនោះមិនគួរស្មានថា ពួកគេអាចបន្តនៅក្នុងនគររបស់ខ្ញុំបានឡើយ។ តើអ្នកគិតថា អ្នកអាចស្ទូចត្រីនៅក្នុងទឹកល្អក់បានឬ? ចូរបំភ្លេចភាពរវើរវាយបែបនេះចោលទៅ! អ្នកមិនដឹងថា ព្រះនេត្ររបស់ខ្ញុំទតឃើញគ្រប់ការទាំងអស់នោះឡើយ! អ្នកមិនដឹងថា អ្វីៗគ្រប់យ៉ាងត្រូវបានរៀបចំដោយព្រះហស្តរបស់ខ្ញុំនោះទេ! ចូរកុំគិតថា អ្នកត្រូវទទួលការគោរពយ៉ាងខ្ពស់នោះឡើយ! អ្នករាល់គ្នាត្រូវទទួលកន្លែងដ៏សមរម្យរបស់អ្នក។ កុំធ្វើពុតជាបន្ទាបខ្លួនឡើយ (ខ្ញុំកំពុងសំដៅលើអស់អ្នកដែលទទួលព្រះពរ) ឬញាប់ញ័រ និងភ័យខ្លាច (ខ្ញុំកំពុងសំដៅលើអស់អ្នកដែលជួបគ្រោះអាក្រក់)។ ឥឡូវនេះ មនុស្សទាំងអស់គួរតែដឹងនៅក្នុងដួងចិត្តរបស់ពួកគេដោយខ្លួនឯងហើយ។ ទោះបីជាខ្ញុំមិនហៅអ្នកចំឈ្មោះក៏ដោយ ក៏អ្នកគួរតែដឹងខ្លួនដែរ ដ្បិតខ្ញុំបានដឹកនាំព្រះបន្ទូលរបស់ខ្ញុំទៅកាន់មនុស្សគ្រប់រូប។ មិនថាអ្នកជាមនុស្សរើសតាំងរបស់ខ្ញុំឬក៏អត់ឡើយ ព្រះបន្ទូលរបស់ខ្ញុំត្រូវបានសំដៅលើគ្រប់ទាំងសភាពបច្ចុប្បន្នរបស់អ្នករាល់គ្នា។ គឺអាចនិយាយបានថា បើអ្នករាល់គ្នាស្ថិតនៅក្នុងចំណោមពួករើសតាំងរបស់ខ្ញុំ នោះខ្ញុំមានបន្ទូលអំពីសភាពរបស់អស់អ្នកដែលខ្ញុំបានរើសតាំង ដោយផ្អែកលើរបៀបដែលអ្នករាល់គ្នាបានបង្ហាញខ្លួនឯង។ ចំពោះអស់អ្នកដែលមិនមែនជាពួករើសតាំងរបស់ខ្ញុំវិញ ខ្ញុំក៏មានបន្ទូលស្របតាមសភាពរបស់ពួកគេដែរ។ ដូច្នេះ ព្រះបន្ទូលរបស់ខ្ញុំត្រូវបានថ្លែងដល់ចំណុចជាក់លាក់មួយ។ អ្នករាល់គ្នាគួរតែមានការយល់ដឹងដ៏ល្អអំពីការនោះ។ កុំបញ្ឆោតខ្លួនឯងឡើយ! កុំខ្លាចឡើយ! ដោយសារតែចំនួនមនុស្សត្រូវបានកំណត់ត្រឹមតិចតួច ដូច្នេះ ការបោកបញ្ឆោតនឹងប្រើការមិនកើតឡើយ! អស់អ្នកណាដែលខ្ញុំមានបន្ទូលថាត្រូវបានរើសតាំង គឺត្រូវបានរើសតាំងហើយ ហើយទោះបីអ្នកពូកែធ្វើពុតបែបណាក៏ដោយ បើគ្មានគុណសម្បត្តិរបស់ខ្ញុំទេ នោះអ្នកនឹងបរាជ័យមិនខាន។ ដោយសារតែខ្ញុំគោរពតាមព្រះបន្ទូលរបស់ខ្ញុំ ខ្ញុំនឹងមិនបង្អាក់ដល់ផែនការរបស់ខ្ញុំផ្ទាល់ឡើយ។ ខ្ញុំធ្វើអ្វីៗគ្រប់យ៉ាងដែលខ្ញុំចង់ធ្វើ ដោយសារតែអ្វីៗគ្រប់យ៉ាងដែលខ្ញុំធ្វើគឺជារឿងត្រឹមត្រូវ។ ខ្ញុំខ្ពង់ខ្ពស់បំផុត ហើយខ្ញុំមានលក្ខណៈវិសេស។ តើអ្នកប្រាកដច្បាស់អំពីការនេះដែរឬទេ? តើអ្នកយល់ដែរឬទេ?

ឥឡូវនេះ ក្រោយពេលអានព្រះបន្ទូលរបស់ខ្ញុំរួចមក អស់អ្នកដែលធ្វើអាក្រក់ និងអស់អ្នកដែលវៀចវេរ និងបោកបញ្ឆោត ក៏កំពុងតែខំប្រឹងស្វែងរកវឌ្ឍនភាព និងប្រឹងប្រែងដោយខ្លួនឯងយ៉ាងខ្លាំងដែរ។ ពួកគេចង់បង់ថ្លៃបន្ដិចបន្ដួចប៉ុណ្ណោះ ដើម្បីចូលទៅក្នុងនគររបស់ខ្ញុំ។ ពួកគេគួរតែបោះបង់គំនិតបែបនេះចោលទៅ! (មនុស្សទាំងនេះគ្មានសង្ឃឹមទេ ដោយសារតែខ្ញុំមិនបានប្រទានឱកាសប្រែចិត្តដល់ពួកគេឡើយ។) ខ្ញុំការពារខ្លោងទ្វារចូលទៅក្នុងនគររបស់ខ្ញុំ។ តើអ្នកជឿដែរឬទេថា មនុស្សអាចចូលទៅក្នុងនគររបស់ខ្ញុំតាមសេចក្តីប្រាថ្នារបស់ពួកគេ? តើអ្នកជឿថា នគររបស់ខ្ញុំនឹងទទួលយកសំណល់គ្រប់ប្រភេទឬ? ជឿថា នគររបស់ខ្ញុំនឹងយកសំរាមដែលគ្មានតម្លៃគ្រប់យ៉ាងឬ? អ្នកយល់ច្រឡំហើយ! នៅថ្ងៃនេះ អស់អ្នកដែលស្ថិតនៅក្នុងនគររបស់ខ្ញុំ គឺជាអស់អ្នកដែលកាន់អំណាចជាស្ដេចជាមួយខ្ញុំ។ ខ្ញុំបានអភិវឌ្ឍពួកគេយ៉ាងប្រុងប្រយ័ត្ន។ នេះមិនមែនជាអ្វីមួយដែលអាចសម្រេចបាន ដោយគ្រាន់តែការចង់បានវានោះទេ។ អ្នកត្រូវតែទទួលបានការអនុម័តយល់ស្របរបស់ខ្ញុំ។ ជាងនេះទៀត នេះមិនមែនជាអ្វីមួយដែលត្រូវបានពិភាក្សាជាមួយនរណាម្នាក់ឡើយ។ វាជាអ្វីមួយដែលខ្ញុំរៀបចំដោយខ្ញុំព្រះអង្គផ្ទាល់។ អ្វីគ្រប់យ៉ាងដែលខ្ញុំមានបន្ទូល ត្រូវតែចេញទៅ។ សេចក្តីអាថ៌កំបាំងរបស់ខ្ញុំត្រូវបានបើកសម្ដែងដល់អស់អ្នកដែលខ្ញុំស្រឡាញ់។ អស់អ្នកដែលធ្វើអាក្រក់ ពោលគឺអស់អ្នកដែលខ្ញុំមិនបានរើសតាំង គ្មានសិទ្ធិទទួលបានសេចក្តីទាំងនេះឡើយ។ ទោះបីជាពួកគេបានឮអំពីសេចក្តីអាថ៌កំបាំងទាំងនេះក៏ដោយ ក៏ពួកគេនឹងមិនយល់ដែរ ដោយសារតែសាតាំងបានគ្របបាំងភ្នែក និងបានគ្រប់គ្រងដួងចិត្តរបស់ពួកគេ ដោយបំផ្លាញខ្លួនរបស់ពួកគេទាំងស្រុងរួចបាត់ទៅហើយ។ ហេតុអ្វីបានជាមានពាក្យថា សកម្មភាពរបស់ខ្ញុំគួរឱ្យអស្ចារ្យ និងប្រកបដោយព្រះប្រាជ្ញាញាណ និងថាខ្ញុំប្រមែប្រមូលអ្វីៗទាំងអស់ឱ្យចូលមកបម្រើខ្ញុំ? ខ្ញុំនឹងប្រគល់អស់អ្នកដែលមិនត្រូវបានកំណត់ទុកជាមុន និងត្រូវបានរើសតាំងដោយខ្ញុំ ទៅឱ្យសាតាំង ដើម្បីដាក់ទោស និងធ្វើឱ្យពួកគេពុករលួយ ហើយខ្ញុំនឹងមិនយកព្រះហស្តខ្ញុំទៅដាក់ទោសពួកគេឡើយ។ នេះហើយជាកម្រិតនៃព្រះប្រាជ្ញាញាណរបស់ខ្ញុំនោះ! តើនរណាធ្លាប់នឹកឃើញអំពីការនេះទៅ? ដោយគ្មានការប្រឹងប្រែងអ្វីសោះ កិច្ចការដ៏អស្ចារ្យរបស់ខ្ញុំត្រូវបានសម្រេច មិនអ៊ីចឹងឬ?


ជំពូកទី ៨២

ពេលឮព្រះបន្ទូលរបស់ខ្ញុំ មនុស្សទាំងអស់មានអារម្មណ៍ភ័យស្លន់ស្លោ។ គ្រប់គ្នាពេញដោយសេចក្តីញ័ររន្ធត់។ តើអ្នកខ្លាចអ្វីទៅ? ខ្ញុំមិនសម្លាប់អ្នករាល់គ្នាឯណា! នោះដោយសារតែអ្នករាល់គ្នាមានមនសិការពិរុទ្ធ។ អ្វីដែលអ្នកធ្វើពីក្រោយខ្នងខ្ញុំ គឺរឿងឥតបានការ និងគ្មានតម្លៃ។ ការនេះបានធ្វើឱ្យខ្ញុំស្អប់អ្នកយ៉ាងខ្លាំង រហូតដល់ខ្ញុំចង់គ្រវែងចោលមនុស្សគ្រប់គ្នា ដែលខ្ញុំមិនបានកំណត់ទុក និងបានជ្រើសរើសឱ្យធ្លាក់ទៅក្នុងនរកអវិចី ព្រមទាំងឱ្យបែកជាកម្ទេចតូចៗ។ យ៉ាងណាមិញ ខ្ញុំមានផែនការរបស់ខ្ញុំ ហើយខ្ញុំមានគោលដៅរបស់ខ្ញុំ។ ខ្ញុំនឹងទុកជីវិតដ៏តូចទាបរបស់អ្នកមួយរយៈសិន ហើយទប់ចិត្តមិនបណ្ដេញអ្នកចេញឡើយ រហូតដល់ក្រោយពេលអ្នកបម្រើខ្ញុំចប់ជាមុនសិន។ ខ្ញុំមិនចង់ឃើញសត្តនិករបែបនេះទេ។ ពួកវាជាសេចក្តីអាម៉ាស់ដល់ព្រះនាមរបស់ខ្ញុំ! តើអ្នកដឹងអំពីរឿងនេះដែរឬទេ? តើអ្នកយល់ដែរឬទេ? ឱមនុស្សដ៏អភ័ព្វគ្មានតម្លៃអើយ! រៀនចេះដឹងខ្លះទៅ! នៅពេលដែលអ្នកត្រូវបានគេប្រើប្រាស់ នោះគឺជាខ្ញុំហើយដែលប្រើអ្នក ហើយនៅពេលដែលអ្នកមិនត្រូវបានគេប្រើប្រាស់ នោះក៏ដោយសារតែខ្ញុំផងដែរ។ អ្វីៗគ្រប់យ៉ាងត្រូវបានចាត់ចែងដោយខ្ញុំ ហើយនៅក្នុងព្រះហស្តខ្ញុំ អ្វីៗគ្រប់យ៉ាងត្រូវតែសមសួន និងមានសណ្ដាប់ធ្នាប់ល្អ។ អស់អ្នកដែលហ៊ានបម្រើដោយគ្មានសណ្ដាប់ធ្នាប់ នឹងត្រូវវាយផ្ដួលភ្លាមៗ ដោយព្រះហស្តរបស់ខ្ញុំ។ ជារឿយៗ ខ្ញុំមានបន្ទូលថា «វាយផ្ដួល» តើអ្នកគិតថា ខ្ញុំពិតជាធ្វើការនេះដោយព្រះហស្តរបស់ខ្ញុំផ្ទាល់ឬ? ខ្ញុំមិនចាំបាច់ធ្វើបែបនេះឡើយ! សកម្មភាពរបស់ខ្ញុំមិនល្ងីល្ងើដូចអ្វីដែលមនុស្សលោកស្រមើស្រមៃឡើយ។ តើវាមានន័យដូចម្ដេចទៅ នៅពេលដែលនិយាយថា អ្វីៗទាំងអស់ត្រូវបានបង្កើតឡើង និងសម្រេចដោយព្រះបន្ទូលរបស់ខ្ញុំ? អ្វីៗគ្រប់យ៉ាងត្រូវបានសម្រច ដោយមិនចាំបាច់ឱ្យខ្ញុំលើកម្រាមដៃរបស់ខ្ញុំផង។ តើអ្នកយល់អំពីអត្ថន័យដ៏ពិតនៃព្រះបន្ទូលរបស់ខ្ញុំដែរឬទេ?

ខ្ញុំនឹងមិននាំសេចក្តីសង្រ្គោះទៅកាន់អស់អ្នកណាដែលធ្វើការបម្រើខ្ញុំឡើយ។ ពួកគេគ្មានចំណែកនៅក្នុងនគររបស់ខ្ញុំទេ។ នោះដោយសារតែមនុស្សទាំងនេះធ្វើឱ្យខ្លួនមមាញឹកជាមួយតែរឿងខាងក្រៅប៉ុណ្ណោះ ជាជាងធ្វើតាមបំណងព្រះហឫទ័យរបស់ខ្ញុំ។ ទោះបីជាខ្ញុំកំពុងតែប្រើប្រាស់ពួកគេឥឡូវនេះក៏ដោយ ក៏តាមពិតទៅ ពួកគេជាមនុស្សដែលខ្ញុំស្អប់បំផុតដែរ ពោលគឺជាមនុស្សដែលខ្ញុំស្អប់ខ្ពើមបំផុត។ នៅថ្ងៃនេះ ខ្ញុំស្រឡាញ់អ្នកណាដែលអាចធ្វើតាមបំណងព្រះហឫទ័យរបស់ខ្ញុំ អ្នកណាដែលអាចបង្ហាញការគិតគូរចំពោះបន្ទុករបស់ខ្ញុំ និងអ្នកណាដែលអាចថ្វាយគ្រប់យ៉ាងរបស់ពួកគេដល់ខ្ញុំ ដោយដួងចិត្តដ៏ពិត និងចិត្តស្មោះស។ ខ្ញុំនឹងបំភ្លឺពួកគេជានិច្ច ហើយមិនបណ្ដោយឱ្យពួកគេឃ្លាតចេញពីខ្ញុំឡើយ។ ជារឿយៗ ខ្ញុំមានបន្ទូលថា «អស់អ្នកណាដែលលះបង់ដើម្បីខ្ញុំដោយស្មោះស្ម័គ្រ ខ្ញុំនឹងប្រទានព្រះពរដល់អ្នកទាំងនោះ យ៉ាងហូរហៀរ។» តើពាក្យថា «ផ្ដល់ពរ» នេះចង់សំដៅលើអ្វីទៅ? តើអ្នកដឹងដែរឬទេ? នៅក្នុងបរិបទនៃកិច្ចការបច្ចុប្បន្នរបស់ព្រះវិញ្ញាណបរិសុទ្ធ ពាក្យនេះសំដៅទៅលើបន្ទុកដែលខ្ញុំប្រទានដល់អ្នក។ សម្រាប់អស់អ្នកដែលអាចរែកពន់បន្ទុកមួយសម្រាប់ពួកជំនុំ និងអស់អ្នកដែលថ្វាយខ្លួនយ៉ាងស្មោះត្រង់សម្រាប់ជាប្រយោជន៍របស់ខ្ញុំ បន្ទុករបស់ពួកគេ និងភាពស្មោះអស់ពីចិត្តរបស់ពួកគេសុទ្ធតែជាព្រះពរចេញមកពីខ្ញុំទាំងអស់។ លើសពីនេះ ការបើកសម្ដែងរបស់ខ្ញុំចំពោះពួកគេក៏ជាព្រះពរមួយមកពីខ្ញុំដែរ។ នេះគឺដោយសារអស់អ្នកដែលមិនកំពុងមានបន្ទុកនាពេលនេះ មិនត្រូវបានកំណត់ទុកជាមុន និងជ្រើសរើសដោយខ្ញុំទេ។ ការដាក់បណ្ដាសារបស់ខ្ញុំបានធ្លាក់ទៅលើពួកគេរួចហើយ។ ម្យ៉ាងទៀត អស់អ្នកដែលខ្ញុំបានកំណត់ទុកជាមុន និងបានជ្រើសរើស មានចំណែកមួយនៅក្នុងទិដ្ឋភាពវិជ្ជមានអំពីអ្វីដែលខ្ញុំបានមានបន្ទូល ខណៈពេលដែលអស់អ្នកដែលខ្ញុំមិនបានកំណត់ទុកជាមុន និងបានជ្រើសរើសវិញ អាចគ្រាន់តែចូលរួមនៅក្នុងទិដ្ឋភាពអវិជ្ជមាននៃព្រះសូរសៀងរបស់ខ្ញុំប៉ុណ្ណោះ។ បើព្រះបន្ទូលរបស់ខ្ញុំត្រូវបានថ្លែងកាន់តែច្រើន នោះអត្ថន័យនៃព្រះបន្ទូលទាំងនោះមានកាន់តែច្បាស់។ បើខ្ញុំថ្លែងព្រះបន្ទូលទាំងនោះកាន់តែច្រើន នោះព្រះបន្ទូលទាំងនោះកាន់តែមានតម្លាភាព។ អស់អ្នកដែលវៀចវេរ និងបោកបញ្ឆោត និងអស់អ្នកដែលខ្ញុំមិនបានកំណត់ទុកជាមុន សុទ្ធតែត្រូវបណ្ដាសាពីខ្ញុំ មុនកំណើតពិភពលោកមកម្ល៉េះ។ ហេតុអ្វីបានជានិយាយថា ឆ្នាំ ខែ ថ្ងៃ និងសូម្បីតែម៉ោង នាទី និងវិនាទីនៃកំណើតរបស់អ្នករាល់គ្នាសុទ្ធតែត្រូវបានគ្រោងទុកយ៉ាងត្រឹមត្រូវដោយខ្ញុំ? ខ្ញុំបានកំណត់ទុកតាំងពីយូរមកហើយថា នរណាខ្លះនឹងទទួលបានឋានៈជាកូនច្បង។ ពួកគេស្ថិតនៅក្នុងព្រះនេត្ររបស់ខ្ញុំ។ ពួកគេត្រូវបានខ្ញុំកំណត់ទុកមកតាំងពីយូរថាជាមនុស្សមានតម្លៃ ហើយពួកគេមានកន្លែងមួយតាំងពីយូរនៅក្នុងព្រះហឫទ័យរបស់ខ្ញុំ។ គ្រប់ទាំងព្រះបន្ទូលដែលខ្ញុំថ្លែងមានទម្ងន់ និងផ្ទុកនូវព្រះតម្រិះរបស់ខ្ញុំ។ តើមនុស្សជាអ្វីទៅ? លើកលែងតែមនុស្សពីរបីនាក់ដែលខ្ញុំស្រឡាញ់ដែលមានឋានៈជាកូនច្បង តើមនុស្សពីរបីនាក់នោះបង្ហាញការពិចារណាអ្វីខ្លះចំពោះបំណងព្រះហឫទ័យរបស់ខ្ញុំ? តើកូនៗរបស់ខ្ញុំមានតម្លៃប៉ុនណា? តើមនុស្សរបស់ខ្ញុំមានតម្លៃប៉ុនណាទៅ? កាលពីអតីតកាល ពាក្យថា «កូនៗខ្ញុំ» គឺជាងារមួយសម្រាប់កូនច្បងរបស់ខ្ញុំ ប៉ុន្តែសម្រាប់កូនៗរបស់ខ្ញុំ និងមនុស្សរបស់ខ្ញុំដែលគ្មានការខ្មាសអៀន ពួកគេបានគិតថា វាជាងារដ៏មានកិត្តិយសមួយសម្រាប់ពួកគេផ្ទាល់។ ចូរកុំដើរតួនាទីជាកូនច្បងរបស់ខ្ញុំ ដោយគ្មានកេរ្តិ៍ខ្មាសនោះឡើយ។ តើអ្នកស័ក្ដិសមទទួលងារនេះដែរឬទេ? នៅថ្ងៃនេះ មនុស្សដែលត្រូវបានបញ្ជាក់ គឺជាអស់អ្នកដែលស្ថិតនៅក្នុងមុខតំណែងដ៏សំខាន់នៅចំពោះខ្ញុំ។ មនុស្សទាំងនេះបានទទួលឋានៈជាកូនច្បង។ ពួកគេមានចំណែកមួយរួចហើយនៅក្នុងបល្ល័ង្កខ្ញុំ មកុដខ្ញុំ សិរីល្អខ្ញុំ និងនគរខ្ញុំ។ គ្រប់យ៉ាងត្រូវបានខ្ញុំរៀបចំយ៉ាងល្អិតល្អន់។ នៅថ្ងៃនេះ អស់អ្នកដែលបានទទួលឋានៈជាកូនច្បងសុទ្ធតែបានឆ្លងកាត់ការឈឺចាប់ ការបៀតបៀន និងទុក្ខលំបាកដ៏ធំ រួមទាំងអ្វីដែលពួកគេបានដកពិសោធន៍នៅក្នុងគ្រួសាររបស់ពួកគេតាំងពីកើតមក នៅក្នុងសេចក្តីរំពឹងទុក ការងារ និងអាពាហ៍ពិពាហ៍ផ្ទាល់ខ្លួនរបស់ពួកគេ។ កូនច្បងទាំងនេះបានឈ្នះឋានៈនេះ ដោយគ្មានបង់ថ្លៃអ្វីឡើយ។ ផ្ទុយទៅវិញ ពួកគេបានឆ្លងកាត់គ្រប់ទាំងទិដ្ឋភាពនៃជីវិត៖ ពោលគឺទាំងល្អទាំងអាក្រក់ ទាំងឡើងទាំងចុះ។ អស់អ្នកដែលបានទទួលការគោរពដ៏ខ្ពង់ខ្ពស់កាលពីមុនពីសំណាក់មនុស្សខាងលោកីយ៍ និងអស់អ្នកដែលកំពុងតែរស់នៅយ៉ាងសុខស្រួលនៅឯផ្ទះ គ្មានចំណែកនៅក្នុងកូនច្បងឡើយ។ ពួកគេមិនសមក្លាយជាកូនច្បងទេ។ ពួកគេនាំភាពអាម៉ាស់ដល់ព្រះនាមខ្ញុំ ហើយខ្ញុំពិតជាមិនចង់បានពួកគេឡើយ។ កូនប្រុសរបស់ខ្ញុំ និងមនុស្សដែលខ្ញុំបានជ្រើសរើស ក៏មានកេរ្តិ៍ឈ្មោះល្អនៅក្នុងពិភពលោកដែរ ប៉ុន្តែពួកគេខ្វះមិនដល់បទដ្ឋានជាកូនច្បងខ្ញុំឡើយ។ បច្ចុប្បន្ន ខ្ញុំកំពុងតែប្រើប្រាស់មនុស្សជាក់លាក់ ប៉ុន្តែនៅក្នុងចំណោមពួកគេ មនុស្សជាច្រើនថែមទាំងគ្មានគុណសម្បត្តិគ្រប់គ្រាន់ ដើម្បីក្លាយជាមនុស្សរបស់ខ្ញុំទៀតផង។ ពួកគេគ្មានអ្វីក្រៅពីជាកម្មវត្ថុនៃសេចក្ដីវិនាសអស់កល្បជានិច្ចទេ។ ពួកគេកំពុងតែត្រូវបានប្រើប្រាស់ ដើម្បីបម្រើខ្ញុំសម្រាប់ពេលមួយ ប៉ុន្តែមិនមែនសម្រាប់ការប្រើប្រាស់រយៈពេលវែងឡើយ។ នៅក្នុងជម្រៅព្រះហឫទ័យរបស់ខ្ញុំ ខ្ញុំបានសម្រេចព្រះទ័យរួចហើយថា នរណាខ្លះដែលត្រូវបានប្រើប្រាស់នៅក្នុងរយៈពេលវែងនោះ។ ពោលគឺជាអស់អ្នកដែលខ្ញុំដាក់ឱ្យកាន់មុខតំណែងសំខាន់ គឺជាអ្នកដែលខ្ញុំស្រឡាញ់ ហើយខ្ញុំបានចាប់ផ្ដើមប្រើប្រាស់ពួកគេតាំងពីយូរមកហើយ។ ម្យ៉ាងទៀត មុខងាររបស់ពួកគេត្រូវបានកំណត់ទុករួចជាស្រេច។ ចំពោះមនុស្សដែលខ្ញុំស្អប់ខ្ពើមវិញ នៅដំណាក់កាលបច្ចុប្បន្ន ពួកគេគ្រាន់តែត្រូវបានប្រើប្រាស់នៅក្នុងពេលបណ្ដោះអាសន្នប៉ុណ្ណោះ។ នៅពេលដែលជនបរទេសមកដល់ នោះជាពេលដែលកូនច្បងនឹងត្រូវបានបើកសម្ដែងឱ្យអ្នករាល់គ្នាឃើញច្បាស់ៗមិនខាន។

ឥឡូវនេះ ខ្ញុំតម្រូវឱ្យអ្នករាល់គ្នាឆាប់លូតលាស់ឡើង ហើយបង្ហាញការគិតគូរទៅលើបន្ទុករបស់ខ្ញុំ។ បន្ទុកនេះមិនធ្ងន់ពេកឡើយ ហើយខ្ញុំនឹងសុំឱ្យអ្នករាល់គ្នាធ្វើអ្វីដែលស្ថិតនៅក្នុងដែនសមត្ថភាពរបស់អ្នកតែប៉ុណ្ណោះ។ ខ្ញុំស្គាល់កម្ពស់របស់អ្នករាល់គ្នា។ ខ្ញុំដឹងអំពីមុខងារអ្វីខ្លះដែលអ្នករាល់គ្នាអាចបំពេញបាន។ ខ្ញុំដឹងអំពីការទាំងអស់នេះ ហើយខ្ញុំយល់អំពីសេចក្តីទាំងនេះ។ កូនៗរបស់ខ្ញុំអើយ ខ្ញុំគ្រាន់តែប្រាថ្នាថា អ្នកនឹងព្រមលះកាត់ខ្លួនឯង ហើយអាចស្រឡាញ់អ្វីដែលខ្ញុំស្រឡាញ់យ៉ាងអស់ពីចិត្ត ស្អប់អ្វីដែលខ្ញុំស្អប់ ធ្វើតាមអ្វីដែលខ្ញុំធ្វើ ហើយនិយាយអ្វីដែលខ្ញុំមានបន្ទូលតែប៉ុណ្ណោះ។ មិនត្រូវឱ្យលំហ ភូមិសាស្ត្រ ពេលវេលា ឬបុគ្គលណាម្នាក់ត្រួតត្រាអ្នកឡើយ។ សេចក្តីប្រាថ្នារបស់ខ្ញុំ គឺឱ្យវិញ្ញាណរបស់អ្នករាល់គ្នាមានសេរីភាពនៅគ្រប់ទីកន្លែង និងប្រាថ្នាថា អ្នករាល់គ្នាម្នាក់ៗអាចឈរនៅក្នុងមុខតំណែងជាកូនច្បងរបស់ខ្ញុំ។ នៅថ្ងៃនេះ តើមាននរណាខ្លះថ្វាយខ្លួនទាំងស្រុងដល់ខ្ញុំទៅ? តើមាននរណាខ្លះលះបង់សម្រាប់ខ្ញុំយ៉ាងស្មោះត្រង់? តើមាននរណាខ្លះក្លាយជាប្រយោជន៍សម្រាប់ខ្ញុំទាំងថ្ងៃទាំងយប់? តើមាននរណាខ្លះគ្រប់គ្រងកិច្ចការក្នុងគ្រួសាររបស់ខ្ញុំជំនួសខ្ញុំទៅ? តើនរណាជួយសម្រាលបន្ទុកនៅលើស្មារបស់ខ្ញុំជំនួសខ្ញុំទៅ? តើពួកគេមិនមែនជាកូនរបស់ខ្ញុំទេឬ? អ្វីៗគ្រប់យ៉ាងដែលខ្ញុំធ្វើគឺដើម្បីប្រោសកូនៗរបស់ខ្ញុំឱ្យបានគ្រប់លក្ខណ៍ និងបម្រើដល់កូនៗរបស់ខ្ញុំ។ តើអ្នកយល់ដែរឬទេ? គ្រប់យ៉ាងគឺសម្រាប់កូនច្បងរបស់ខ្ញុំ ហើយខ្ញុំមិនធ្វើខុសឡើយ។ កុំធ្វើការទាំងយល់ខុសថា ខ្ញុំជំនុំជម្រះមនុស្សខុសនោះឡើយ ហើយក៏កុំគិតថា ខ្ញុំមើលងាយអ្នកនោះដែរ។ កុំនឹកស្មានថា ខ្ញុំប្រើប្រាស់មិនអស់ទេពកោសល្យដ៏អស្ចារ្យ ឬស្មានថា ខ្ញុំបានធ្វើខុសនៅក្នុងការមិនកំណត់វាសនាអ្នកទុកជាមុននោះឡើយ។ វាមិនមែនបែបនេះទេ។ បញ្ហានៅត្រង់ថា អ្នកមិនស័ក្ដិសមទទួលវាតែម្ដង! តើអ្នកដឹងអំពីការនេះដែរឬទេ? ឥឡូវ ខ្ញុំនឹងបញ្ជាក់រឿងមួយចំនួនសម្រាប់អ្នករាល់គ្នា៖ អស់អ្នកណាដែលបញ្ឆេះសេចក្តីក្រោធរបស់ខ្ញុំជាញឹកញាប់ និងជាគោលដៅនៃការរិះគន់ ឬការដោះស្រាយរបស់ខ្ញុំជារឿយៗ អ្នកនោះច្បាស់ជាគោលដៅនៃចិត្តស្អប់របស់ខ្ញុំហើយ។ មនុស្សបែបនេះនឹងប្រាកដជាស្លាប់មិនខាន ដ្បិតការនេះត្រូវបានចារទុកនៅលើផ្ទាំងថ្មរួចហើយ។ ខ្ញុំបានមានបន្ទូលថា ខ្ញុំនឹងលែងដោះស្រាយជាមួយកូនច្បងរបស់ខ្ញុំទៀតហើយ ដោយសារតែមនុស្សទាំងនេះបានឆ្លងកាត់ការល្បងលដ៏ធ្ងន់ធ្ងររបស់ខ្ញុំ និងបានទទួលការអនុម័តរបស់ខ្ញុំរួចហើយ។ អស់អ្នកដែលខ្ញុំទតមើលជាមួយនឹងទឹកព្រះភក្ត្រមាំ អ្នកនោះស្ថិតនៅក្នុងគ្រោះថ្នាក់ហើយ។ តើអ្នកមិនខ្លាចទេឬ? មនុស្សជាច្រើននឹងត្រូវស្លាប់ ភ្លាមៗនៅពេលដែលព្រះបន្ទូលរបស់ខ្ញុំចេញពីព្រះឱស្ឋរបស់ខ្ញុំ។ យ៉ាងណាមិញ អ្នកខ្លះនឹងនៅបន្តរក្សាសាច់ឈាមរបស់ពួកគេដដែល។ វានឹងគ្រាន់តែថា វិញ្ញាណរបស់ពួកគេបានស្លាប់ប៉ុណ្ណោះ។ ការចង្អុលបង្ហាញដ៏ច្បាស់បំផុតគឺថា ពួកគេគ្មានកិច្ចការនៃព្រះវិញ្ញាណបរិសុទ្ធ ហើយពួកគេក៏គ្មានអ្វីមួយអូសទាញពួកគេដែរ។ (ពួកគេត្រូវបានសាតាំងធ្វើឱ្យពុករលួយដល់កម្រិតដ៏ជ្រៅមួយរួចទៅហើយ។) នៅពេលដែលសាច់ឈាមរបស់ពួកគេត្រូវបានរលត់ផុតទៅ នោះវាកើតឡើងតាមផែនការដ៏សមគួររបស់ខ្ញុំ និងនៅពេលវេលាមួយដែលខ្ញុំបានកំណត់ទុកប៉ុណ្ណោះ។ សេចក្តីស្លាប់ខាងវិញ្ញាណរបស់ពួកគេមិនអាចផ្ដល់ការបម្រើដ៏ធំធេងអ្វីដល់ខ្ញុំឡើយ។ ខ្ញុំនឹងប្រើប្រាស់សាច់ឈាមរបស់ពួកគេ ដើម្បីបង្ហាញពីភាពអស្ចារ្យនៃទង្វើរបស់ខ្ញុំ។ ចេញពីការនេះ មនុស្សនឹងមានភាពជឿជាក់។ ពួកគេនឹងកោតសរសើរមិនដាច់ពីមាត់ ហើយវានឹងគ្មាននរណាម្នាក់ដែលមិនគោរព និងកោតខ្លាចដល់ខ្ញុំនោះឡើយ។ ខ្ញុំមិនចាត់ទុកអ្វីមួយថាមិនសំខាន់ឡើយ។ អ្វីៗទាំងអស់ត្រូវតែរស់នៅ ឬស្លាប់ទៅសម្រាប់ខ្ញុំ ហើយគ្មាននរណាម្នាក់អាចចាកចេញទៅបានឡើយ លុះត្រាតែពួកគេបានបំពេញការបម្រើរបស់ពួកគេសម្រាប់ខ្ញុំសិន។ ទោះបីជាសាតាំងក៏មិនអាចត្រលប់ទៅក្នុងនរកអវិចីបានដែរ លុះត្រាតែវាបានបំពេញការបម្រើរបស់វាសម្រាប់ខ្ញុំសិន។ គ្រប់ជំហានដែលខ្ញុំដើរ គឺមានលំនឹង និងសុវត្ថិភាព ហើយមានគោលជំហររឹងមាំ។ គ្មានជំហានណាមួយដែលខ្ញុំធ្វើ មិនមានភាពជាក់ស្ដែងនោះឡើយ។

តើនរណានឹងហ៊ានប្រៀបធៀបជាមួយខ្ញុំទៅ? តើនរណានឹងហ៊ានប្រឆាំងចំពោះខ្ញុំទៅ? ខ្ញុំនឹងវាយបំផ្លាញអ្នកនោះមួយរំពេច! ខ្ញុំនឹងគ្មានបន្សល់ដាន ហើយសាច់របស់អ្នកនឹងត្រូវកម្ទេចចោលមិនខាន។ នេះជាការពិតយ៉ាងប្រាកដ។ នៅពេលដែលខ្ញុំមានបន្ទូលហើយ ខ្ញុំនឹងធ្វើសកម្មភាពទៅសម្រេចវាភ្លាមៗ ហើយវានឹងគ្មានការបកក្រោយឡើយ។ ពិភពលោកកំពុងតែវិនាសពីមួយថ្ងៃទៅមួយថ្ងៃ ហើយមនុស្សជាតិក៏កំពុងតែអន្តរាយពីមួយថ្ងៃទៅមួយថ្ងៃដែរ។ ជាមួយថ្ងៃនីមួយៗដែលកន្លងផុតទៅ នគររបស់ខ្ញុំកំពុងតែលេចមកជារូបរាង ហើយកូនច្បងរបស់ខ្ញុំក៏កំពុងតែលូតលាស់ធំឡើងដែរ។ ពីមួយថ្ងៃទៅមួយថ្ងៃ សេចក្តីក្រោធរបស់ខ្ញុំកំពុងតែកើនឡើង ការវាយផ្ចាលរបស់ខ្ញុំកាន់តែធ្ងន់ធ្ងរ ហើយព្រះបន្ទូលរបស់ខ្ញុំក៏កាន់តែគំរោះគំរើយផងដែរ។ អ្នករាល់គ្នានៅតែរង់ចាំឱ្យខ្ញុំមានបន្ទូលកាន់តែទន់ភ្លន់ដល់អ្នករាល់គ្នា និងរង់ចាំឱ្យខ្ញុំថ្លែងព្រះសូរសៀងបែបស្រាលទៀត ប៉ុន្តែ ចូរគិតម្ដងទៀតចុះ! ព្រះសូរសៀងខ្ញុំអាស្រ័យទៅលើមនុស្សដែលខ្ញុំកំពុងតែដោះស្រាយជាមួយទេ។ ចំពោះមនុស្សដែលខ្ញុំស្រឡាញ់ នោះខ្ញុំនឹងថ្លែងនូវព្រះសូរសៀងដ៏ស្រទន់ និងលួងលោមចិត្ត ប៉ុន្តែចំពោះអ្នករាល់គ្នាវិញ ខ្ញុំអាចបង្ហាញតែភាពឃោរឃៅ និងការជំនុំជម្រះប៉ុណ្ណោះ បន្ថែមពីលើការវាយផ្ចាល និងសេចក្តីក្រោធដែលខ្ញុំមាន។ បើពួកគេមិនដឹងអំពីការនេះទេ នោះស្ថានការណ៍នៅគ្រប់ប្រទេសនៃពិភពលោកនឹងកាន់តែតានតឹងខ្លាំង កាន់តែវិនាស និងកាន់តែធ្លាក់ទៅក្នុងចលាចលពីមួយថ្ងៃទៅមួយថ្ងៃមិនខាន។ ថ្នាក់ដឹកនាំនៃប្រទេសនីមួយៗសុទ្ធតែសង្ឃឹមចង់បានអំណាចនៅទីចុងបំផុត។ ពួកគេពិតជាមិនដែលគិតថា ការវាយផ្ចាលរបស់ខ្ញុំស្ថិតនៅលើពួកគេរួចហើយនោះឡើយ។ ពួកគេព្យាយាមដណ្ដើមអំណាចរបស់ខ្ញុំ ប៉ុន្តែក្ដីសង្ឃឹមរបស់ពួកគេនោះមិនអាចសម្រេចបានឡើយ! សូម្បីតែថ្នាក់ដឹកនាំនៃអង្គការសហប្រជាជាតិក៏ត្រូវអង្វរសុំការអត់ទោសរបស់ខ្ញុំដែរ។ ទង្វើអាក្រក់ដែលគេបានប្រព្រឹត្ត គឺច្រើនពេកហើយ។ ឥឡូវនេះដល់ពេលសម្រាប់ការវាយផ្ចាលហើយ ហើយខ្ញុំនឹងមិនបណ្ដោយឱ្យគេរួចខ្លួនទៅស្រួលៗឡើយ។ អស់អ្នកដែលកាន់អំណាចត្រូវតែដោះមកុដរបស់ពួកគេចេញ។ មានតែខ្ញុំម្នាក់ប៉ុណ្ណោះ ដែលស័ក្ដិសមសោយរាជ្យលើអ្វីៗទាំងអស់។ អ្វីៗគ្រប់យ៉ាងអាស្រ័យលើខ្ញុំ គឺគ្រប់ទាំងអស់ រួមទាំងជនបរទេសមួយក្ដាប់តូចនោះផងដែរ។ ខ្ញុំនឹងវាយផ្ដួលភ្លាមៗអស់អ្នកណាដែលពិនិត្យពិច័យខ្ញុំ ដោយសារតែកិច្ចការរបស់ខ្ញុំនេះបានមកដល់ឆ្ងាយហើយ។ ជារៀងរាល់ថ្ងៃ ចូរមើលនូវការបើកសម្ដែងមួយថ្មី។ ជារៀងរាល់ថ្ងៃ វាមាននូវពន្លឺថ្មី។ អ្វីៗទាំងអស់កំពុងតែត្រលប់ជាពេញខ្នាតឡើងៗ។ ថ្ងៃចុងក្រោយរបស់សាតាំងកំពុងតែជិតមកដល់ ហើយក៏កាន់តែស្ដែងឱ្យឃើញច្បាស់ដែរ។


ជំពូកទី ៨៣

អ្នកមិនដឹងទេថា ខ្ញុំជាព្រះដ៏មានគ្រប់ចេស្ដា ហើយអ្នកមិនដឹងទេថា គ្រប់ទាំងព្រឹត្តិការណ៍ និងអ្វីៗគ្រប់យ៉ាងស្ថិតនៅក្រោមការត្រួតត្រារបស់ខ្ញុំ! តើការដែលអ្វីៗទាំងអស់ត្រូវបានបង្កើតឡើង និងត្រូវបានបញ្ចប់ដោយខ្ញុំមានន័យដូចម្ដេចទៅ? ព្រះពរ ឬភាពអកុសលរបស់មនុស្សគ្រប់រូបគឺអាស្រ័យលើការចាក់បំពេញរបស់ខ្ញុំ ហើយក៏អាស្រ័យលើសកម្មភាពរបស់ខ្ញុំផងដែរ។ តើមនុស្សអាចធ្វើអ្វីបាន? តើមនុស្សអាចសម្រេចបានអ្វីខ្លះដោយការគិតទៅ? នៅក្នុងយុគសម័យចុងក្រោយនេះ នៅក្នុងយុគសម័យដ៏អាក្រក់នេះ នៅក្នុងលោកីយ៍ដ៏ខ្មៅងងឹតដែលសាតាំងបានធ្វើឱ្យពុករលួយដល់កម្រិតជាក់លាក់មួយនេះ តើមានមនុស្សតិចតួចប៉ុន្មាននាក់ទៅដែលអាចស្របតាមបំណងព្រះហឫទ័យរបស់ខ្ញុំ? មិនថាវាជាថ្ងៃនេះ ថ្ងៃម្សិលមិញ ឬថ្ងៃអនាគតដ៏ខ្លីខាងមុខឡើយ ជីវិតរបស់មនុស្សទាំងអស់ត្រូវបានកំណត់ទុកដោយខ្ញុំរួចស្រេចទៅហើយ។ មិនថាពួកគេទទួលបានព្រះពរ ឬរងទុក្ខនូវភាពអកុសលឡើយ ហើយមិនថាពួកគេត្រូវបានស្រឡាញ់ ឬស្អប់ដោយខ្ញុំនោះទេ អ្វីៗគ្រប់យ៉ាងត្រូវបានខ្ញុំកំណត់ទុកយ៉ាងជាក់ច្បាស់ទាំងស្រុង។ នៅក្នុងចំណោមអ្នករាល់គ្នា តើនរណាហ៊ានអះអាងថា ជំហានរបស់អ្នកត្រូវបានកំណត់ទុកដោយខ្លួនឯង និងថា វាសនារបស់អ្នកស្ថិតនៅក្នុងការគ្រប់គ្រងរបស់អ្នកទៅ? តើនរណាហ៊ាននិយាយបែបនេះ? តើនរណាហ៊ានរឹងទទឹងបែបនេះ? តើនរណាមិនកោតខ្លាចខ្ញុំនោះ? តើនរណាមានដួងចិត្តដែលមិនស្ដាប់បង្គាប់ខ្ញុំ? តើនរណាហ៊ានធ្វើតាមអំពើចិត្តរបស់ពួកគេនោះ? ខ្ញុំនឹងវាយផ្ចាលពួកគេនៅនឹងកន្លែង ហើយខ្ញុំនឹងគ្មានសេចក្តីមេត្តាករុណាតទៅទៀតចំពោះមនុស្សជាតិ ឬប្រទានសេចក្តីសង្រ្គោះបន្ថែមទៀតឡើយ។ ពេលនេះ គឺនៅវិនាទីដែលអ្នករាល់គ្នាបានទទួលយកព្រះនាមរបស់ខ្ញុំ គឺជាពេលវេលាចុងក្រោយដែលខ្ញុំនឹងបង្ហាញសេចក្តីអត់ឱនចំពោះមនុស្សជាតិ។ គឺអាចនិយាយបានថា ខ្ញុំបានជ្រើសរើសបំណែកមួយនៃមនុស្សជាតិ ដែលបានរីករាយនឹងចំណែកដ៏ល្អនៃព្រះគុណរបស់ខ្ញុំ ទោះបើព្រះពររបស់ពួកគេអាចមិនមានភាពអស់កល្បជានិច្ចក៏ដោយ។ ដូច្នេះ ទោះបីជាវាមិនត្រូវបានកំណត់ទុកជាមុនមកថា អ្នកនឹងទទួលបានព្រះពរអស់កល្បជានិច្ចក៏ដោយ ក៏ក្រោយមក អ្នកនឹងមិនត្រូវគេធ្វើបាបនោះដែរ ហើយអ្នកប្រសើរឆ្ងាយជាងអស់អ្នកដែលនឹងជួបភាពអកុសលដោយផ្ទាល់ទៅទៀត។

ពិតណាស់ ការជំនុំជម្រះរបស់ខ្ញុំបានឈានដល់ចំណុចកំពូលរួចហើយ ហើយក៏កំពុងតែចូលដល់ដែនដីដែលមិនធ្លាប់បានចូលពីមុនមកដែរ។ ការជំនុំជម្រះរបស់ខ្ញុំកើតមានចំពោះមនុស្សគ្រប់រូប ហើយឥឡូវនេះ វាគឺជាការជំនុំជម្រះមួយដែលពេញដោយសេចក្តីក្រោធ។ កាលពីអតីតកាល វាជាការជំនុំជម្រះនៃឫទ្ធានុភាព ប៉ុន្តែសព្វថ្ងៃនេះ វាខុសពីមុនហើយ។ កាលពីអតីតកាល មនុស្សមិនមានអារម្មណ៍កោតខ្លាចសូម្បីតែបន្ដិចឡើយ រហូតដល់ពួកគេបានជួបនូវការជំនុំជម្រះដែលខ្ញុំដាក់ចេញ។ សព្វថ្ងៃនេះ គ្រាន់តែពួកគេឮអំពីព្រះបន្ទូលតែមួយម៉ាត់ ក៏ពួកគេភិតភ័យយ៉ាងខ្លាំងបាត់ទៅហើយ។ អ្នកខ្លះថែមទាំងខ្លាច នៅពេលដែលខ្ញុំគ្រាន់តែបើកព្រះឱស្ឋរបស់ខ្ញុំទៀតផង។ ប្រសិនបើព្រះសូរសៀងរបស់ខ្ញុំគ្រាន់តែថ្លែងចេញ នៅពេលដែលខ្ញុំចាប់ផ្ដើមមានបន្ទូល នោះពួកគេមានអារម្មណ៍ខ្លាចយ៉ាងខ្លាំង រហូតដល់ពួកគេមិនដឹងជាត្រូវធ្វើអ្វី ដោយគិតចង់តែលាក់ខ្លួននាពេលនោះនៅក្នុងរូងក្រោមដី ឬបន្តលាក់ខ្លួននៅកាច់ជ្រុងនៃទីងងឹតបំផុតប៉ុណ្ណោះ។ មនុស្សបែបនេះមិនអាចត្រូវបានសង្រ្គោះឡើយ ដោយសារតែពួកគេត្រូវបានកាន់កាប់ដោយពួកវិញ្ញាណអាក្រក់។ នៅពេលដែលខ្ញុំជំនុំជម្រះនាគដ៏ធំមានសម្បុរក្រហម និងសត្វពស់បុរាណ ពួកគេកាន់តែភិតភ័យ ហើយថែមទាំងខ្លាចមិនចង់ឱ្យគេមើលឃើញទៀតផង។ ពិតណាស់ ពួកគេជាពូជពង្សរបស់សាតាំង ដែលកើតមកនៅក្នុងសេចក្តីងងឹត។

ជារឿយៗ ខ្ញុំធ្លាប់ថ្លែងព្រះបន្ទូលអំពី «ការកំណត់ទុកជាមុន និងការជ្រើសរើស។» តើពាក្យទាំងនេះមានអត្ថន័យដូចម្ដេចទៅ? តើខ្ញុំកំណត់ទុកជាមុន និងជ្រើសរើសដោយរបៀបណាទៅ? ហេតុអ្វីបានជាមនុស្សម្នាក់មិនស្ថិតនៅក្នុងចំណោមមនុស្សដែលត្រូវបានកំណត់ទុកជាមុន និងមនុស្សរើសតាំង? តើអ្នកអាចយល់អំពីការនេះយ៉ាងដូចម្ដេច? រឿងទាំងនេះតម្រូវឱ្យមានសេចក្តីពន្យល់ដ៏ច្បាស់លាស់មួយចំនួនពីខ្ញុំ ហើយវាក៏ចាំបាច់ឱ្យខ្ញុំមានបន្ទូលដោយផ្ទាល់ទៅកាន់អ្នកផងដែរ។ បើខ្ញុំបានបើកសម្ដែងរឿងទាំងនេះនៅក្នុងអ្នករាល់គ្នា នោះមនុស្សល្ងង់នឹងច្រឡំជឿថា វាជាគំនិតមួយដែលត្រូវបានសាតាំងផ្ដល់មកមិនខាន! គេនឹងមួលបង្កាច់ខ្ញុំដោយអយុត្តិធម៌! ឥឡូវនេះ ខ្ញុំនឹងមានបន្ទូលត្រង់ៗ និងមិនលាក់បាំងអ្វីឡើយ៖ នៅពេលដែលខ្ញុំបានបង្កើតរបស់សព្វសារពើ ដំបូង ខ្ញុំបានបង្កើតអ្វីៗដែលបម្រើដល់មនុស្សជាតិ (ផ្កា ស្មៅ ដើមឈើ ព្រៃឈើ ភ្នំ ទន្លេ បឹងបួរ ដីគោក និងមហាសមុទ្រ គ្រប់ទាំងសត្វល្អិត សត្វស្លាប និងសត្វលើដី។ របស់ខ្លះគឺដើម្បីឱ្យមនុស្សជាតិបរិភោគ ហើយរបស់ខ្លះទៀតគឺដើម្បីឱ្យមនុស្សជាតិមើលថែរក្សា)។ ប្រភេទគ្រាប់ធញ្ញជាតិខុសៗគ្នាត្រូវបានបង្កើតមកសម្រាប់មនុស្សជាតិស្របតាមភាពខុសៗគ្នារវាងតំបន់ផ្សេងៗ។ ក្រោយពេលបង្កើតរបស់ទាំងអស់នេះរួចមក ទើបខ្ញុំចាប់ផ្ដើមបង្កើតមនុស្ស។ មានមនុស្សចំនួនពីរប្រភេទ៖ ទីមួយគឺជាមនុស្សដែលខ្ញុំបានរើសតាំង និងបានកំណត់ទុកជាមុន។ ហើយទីពីរគឺជាមនុស្សដែលមានលក្ខណៈរបស់សាតាំង ហើយមនុស្សប្រភេទនេះត្រូវបានបង្កើតមក មុនពេលខ្ញុំបានបង្កើតពិភពលោកទៅទៀត ប៉ុន្តែដោយសារតែពួកគេត្រូវបានសាតាំងធ្វើឱ្យពុករលួយទាំងស្រុង ដូច្នេះ ខ្ញុំក៏បានបោះបង់ពួកគេចោល។ បន្ទាប់មក ខ្ញុំបានបង្កើតមនុស្សមួយប្រភេទដែលខ្ញុំបានរើសតាំង និងបានកំណត់ទុកជាមុន ដែលម្នាក់ៗមានគុណសម្បត្តិរបស់ខ្ញុំទៅតាមកម្រិតខុសៗគ្នា។ ដូច្នេះ អស់អ្នកដែលខ្ញុំបានរើសតាំងនាពេលសព្វថ្ងៃ ម្នាក់ៗមាននូវគុណសម្បត្តិរបស់ខ្ញុំនៅកម្រិតខុសៗគ្នា។ ទោះបីជាពួកគេត្រូវបានសាតាំងធ្វើឱ្យពុករលួយក៏ដោយ ក៏ពួកគេនៅតែជាកម្មសិទ្ធិរបស់ខ្ញុំដដែល។ ជំហាននីមួយៗគឺជាផ្នែកមួយនៃផែនការគ្រប់គ្រងរបស់ខ្ញុំ។ មនុស្សទៀងត្រង់សោយរាជ្យនៅក្នុងនគររបស់ខ្ញុំ ដោយសារតែការនេះត្រូវបានគ្រោងទុកជាមុនដោយខ្ញុំ។ អស់អ្នកដែលវៀចវេរ និងបោកបញ្ឆោតមិនអាចក្លាយជាមនុស្សទៀងត្រង់បានឡើយ ដោយសារតែពួកគេជាពូជរបស់សាតាំង និងត្រូវបានកាន់កាប់ដោយសាតាំង។ ពួកគេជាខ្ញុំបម្រើរបស់វា ហើយក៏ស្ថិតនៅក្រោមបញ្ជារបស់វា តាំងពីដើមដល់ទីបញ្ចប់ផងដែរ។ យ៉ាងណាមិញ គោលបំណងនៃការទាំងអស់នេះគឺដើម្បីបំពេញតាមបំណងព្រះហឫទ័យរបស់ខ្ញុំ។ ខ្ញុំបានបញ្ជាក់យ៉ាងច្បាស់បែបនេះ ដើម្បីលុបបំបាត់ការប៉ាន់ស្មានរបស់អ្នករាល់គ្នា។ អស់អ្នកដែលខ្ញុំប្រោសឱ្យគ្រប់លក្ខណ៍ ខ្ញុំនឹងមើលថែ និងការពារ។ ចំពោះអស់អ្នកដែលខ្ញុំស្អប់ខ្ពើមវិញ ពេលដែលការបម្រើរបស់ពួកគេបានមកដល់ទីបញ្ចប់ ពួកគេនឹងត្រូវចេញពីទីន្លែងរបស់ខ្ញុំ។ នៅពេលដែលនិយាយដល់មនុស្សទាំងនេះ ខ្ញុំក្រេវក្រោធភ្លាម។ នៅពេលដែលលើកឡើងអំពីពួកគេ ខ្ញុំមានបំណងចង់ចាត់ការជាមួយពួកគេភ្លាមៗតែម្ដង។ យ៉ាងណាមិញ ខ្ញុំខំទប់ទង្វើរបស់ខ្ញុំ។ ខ្ញុំមានការប្រយ័ត្នប្រយែងនៅក្នុងសកម្មភាព និងព្រះបន្ទូលរបស់ខ្ញុំ។ ដោយសេចក្តីក្រោធ ខ្ញុំអាចគាបសង្កត់ពិភពលោកបាន ប៉ុន្តែអស់អ្នកដែលខ្ញុំបានកំណត់ទុកជាមុន ត្រូវបានលើកលែង។ ក្រោយពេលបន្ធូរអារម្មណ៍ ខ្ញុំអាចដាក់ពិភពលោកនៅក្នុងបាតព្រះហស្តរបស់ខ្ញុំ។ ម្យ៉ាងទៀត ខ្ញុំគ្រប់គ្រងលើអ្វីៗទាំងអស់។ នៅពេលដែលខ្ញុំទតឃើញថា ពិភពលោកត្រូវបានពុករលួយដល់កម្រិតមួយដែលមនុស្សមិនអាចទ្រាំទ្របាន នោះខ្ញុំនឹងបំផ្លាញវាភ្លាមៗមិនខាន។ តើខ្ញុំមិនអាចគ្រាន់តែបំផ្លាញវាដោយសូរសៀងនៃព្រះបន្ទូលតែមួយម៉ាត់ទេឬ?

ខ្ញុំជាព្រះដ៏ជាក់ស្ដែងផ្ទាល់ព្រះអង្គ។ ខ្ញុំមិនធ្វើទីសម្គាល់ ឬការអស្ចារ្យបែបអធិធម្មជាតិឡើយ ប៉ុន្តែកិច្ចការដ៏អស្ចារ្យរបស់ខ្ញុំមាននៅគ្រប់ទីកន្លែង។ ផ្លូវដែលនៅខាងមុខនឹងកាន់តែភ្លឺត្រចះត្រចង់គ្មានអ្វីប្រៀបផ្ទឹមបានឡើយ។ ការបើកសម្ដែងរបស់ខ្ញុំអំពីជំហាននីមួយៗគឺជាផ្លូវមួយដែលខ្ញុំចង្អុលបង្ហាញដល់អ្នករាល់គ្នា ហើយវាក៏ជាផែនការគ្រប់គ្រងរបស់ខ្ញុំផងដែរ។ គឺអាចនិយាយបានថា នៅក្នុងពេលអនាគត ការបើកសម្ដែងទាំងនេះនឹងមានចំនួនកាន់តែច្រើន ហើយក៏កាន់តែច្បាស់ឡើងៗផងដែរ។ សូម្បីតែនៅក្នុងរាជ្យមួយពាន់ឆ្នាំនាពេលអនាគតដ៏ខ្លីក្ដី ក៏អ្នករាល់គ្នាត្រូវតែលូតលាស់ស្របតាមការបើកសម្ដែងរបស់ខ្ញុំ និងដើរតាមជំហានរបស់ខ្ញុំដែរ។ គ្រប់យ៉ាងបានចេញជារូបរាង ហើយគ្រប់យ៉ាងត្រូវបានរៀបចំទុក។ ព្រះពរដ៏អស់កល្បជានិច្ចរង់ចាំអ្នករាល់គ្នាដែលស្ថិតនៅក្នុងចំណោមមនុស្សដ៏មានពរ រីឯអ្នកទទួលទោសវិញ មានការវាយផ្ចាលអស់កល្បជានិច្ចកំពុងតែរង់ចាំពួកគេ។ សេចក្តីអាថ៌កំបាំងរបស់ខ្ញុំគឺមានចំនួនច្រើនណាស់សម្រាប់អ្នករាល់គ្នា។ អ្វីដែលជាព្រះបន្ទូលដ៏សាមញ្ញបំផុតសម្រាប់ខ្ញុំ គឺជាព្រះបន្ទូលដ៏ពិបាកបំផុតសម្រាប់អ្នករាល់គ្នា។ ដូច្នេះ ខ្ញុំថ្លែងព្រះបន្ទូលកាន់តែច្រើនឡើងៗ ដ្បិតអ្នករាល់គ្នាយល់បានតិចតួចណាស់ ហើយក៏ត្រូវការឱ្យខ្ញុំពន្យល់គ្រប់ទាំងព្រះបន្ទូលនីមួយៗផងដែរ។ យ៉ាងណាមិញ កុំបារម្ភខ្លាំងពេកអី! ខ្ញុំនឹងមានបន្ទូលទៅកាន់អ្នករាល់គ្នាស្របតាមកិច្ចការរបស់ខ្ញុំ។


ជំពូកទី ៨៤

ដោយសារតែមនុស្សខ្វះចំណេះដឹងអំពីខ្ញុំ នោះពួកគេបានរំខានការគ្រប់គ្រងរបស់ខ្ញុំ ហើយធ្វើឱ្យរាំងស្ទះដល់ផែនការរបស់ខ្ញុំរាប់ភ្លេច ប៉ុន្តែពួកគេមិនដែលអាចបង្អាក់ជំហានដ៏រីកចម្រើនរបស់ខ្ញុំបានទេ។ នេះគឺដោយសារតែខ្ញុំគឺជាព្រះជាម្ចាស់នៃប្រាជ្ញា។ នៅក្នុងខ្ញុំ មានប្រាជ្ញាឥតកំណត់ ហើយនៅក្នុងខ្ញុំ មានអាថ៌កំបាំងដែលមិនអាចយល់ និងឥតដែនកំណត់។ ចាប់តាំងពីយូរមកហើយ មនុស្សមិនដែលអាចយល់ និងយល់យ៉ាងពេញលេញអំពីអ្វីទាំងនេះទេ។ តើមិនមែនដូច្នោះទេឬ? មិនត្រឹមតែមានប្រាជ្ញានៅក្នុងគ្រប់ទាំងព្រះបន្ទូលដែលខ្ញុំថ្លែងនោះទេ ប៉ុន្តែព្រះបន្ទូលនីមួយៗមានអាថ៌កំបាំងដ៏លាក់កំបាំងរបស់ខ្ញុំថែមទៀតផង។ ជាមួយខ្ញុំ គ្រប់យ៉ាងគឺជាអាថ៌កំបាំង។ គ្រប់ផ្នែកនៃខ្ញុំគឺជាអាថ៌កំបាំង។ បច្ចុប្បន្ននេះ អ្នករាល់គ្នាគ្រាន់តែបានឃើញអាថ៌កំបាំងប៉ុណ្ណោះ នោះមានន័យថា អ្នករាល់គ្នាបានឃើញអង្គរបស់ខ្ញុំហើយ ប៉ុន្តែអ្នកមិនទាន់យល់រឿងអាថ៌កំបាំងដែលបានលាក់ទុកនៅខាងក្នុងទេ។ មនុស្សបានត្រឹមតែចូលទៅក្នុងនគររបស់ខ្ញុំតាមរយៈការដើរតាមការដឹកនាំរបស់ខ្ញុំប៉ុណ្ណោះ។ បើមិនដូច្នោះទេ ពួកគេនឹងស្លាប់ជាមួយពិភពលោក ហើយក្លាយជាផេះ។ ខ្ញុំគឺជាព្រះជាម្ចាស់ផ្ទាល់ព្រះអង្គដ៏ពេញលេញ។ ខ្ញុំមិនមែនជានរណាម្នាក់ក្រៅពីព្រះជាម្ចាស់ផ្ទាល់ព្រះអង្គទេ។ ពាក្យស្លោកកាលពីមុនមានដូចជា «ការបើកបង្ហាញរបស់ព្រះជាម្ចាស់» គឺជាពាក្យស្លោកដែលហួសសម័យហើយ។ ពួកវាមានផ្ទុកអ្វីៗដែលចាស់ ដែលមិនអាចយកមកប្រើប្រាស់តទៅទៀតបានឡើយ។ តើអ្នករាល់គ្នាប៉ុន្មាននាក់ដែលពិតជាច្បាស់អំពីខ្ញុំក្នុងកម្រិតនេះ? គ្រប់យ៉ាងត្រូវតែបានពន្យល់យ៉ាងច្បាស់លាស់ និងត្រូវបានណែនាំយ៉ាងច្បាស់លាស់ដោយខ្ញុំ។

នគររបស់សាតាំងត្រូវបានបំផ្លាញហើយ ហើយមនុស្សរបស់វានឹងត្រូវបញ្ចប់ការបម្រើរបស់ពួកគេសម្រាប់ខ្ញុំក្នុងពេលដ៏ឆាប់ខាងមុខ។ ពួកគេនឹងត្រូវបានបណ្ដេញចេញពីដំណាក់របស់ខ្ញុំម្ដងម្នាក់ៗ ដែលមានន័យថា អស់អ្នកដែលកំពុងតែក្លែងបន្លំនៅក្នងតួនាទីផ្សេងៗទាំងអស់ ត្រូវបានបើកសម្ដែងអំពីពណ៌ពិតប្រាកដរបស់ពួកគេ ហើយពួកគេទាំងអស់នឹងត្រូវកាត់ផ្ដាច់ចេញពីនគររបស់ខ្ញុំ។ ចូរកុំភ្លេចឱ្យសោះ! ចាប់ពីថ្ងៃនេះទៅ អស់អ្នកណាដែលខ្ញុំបោះបង់ រួមទាំងអស់អ្នកដែលខ្ញុំបានបោះបង់តាំងពីអតីតកាល គឺជាអ្នកដែលត្រឹមតែធ្វើសកម្មភាព ហើយត្រឹមតែជាអ្នកដែលក្លែងបន្លំប៉ុណ្ណោះ។ ពួកគេគ្រាន់តែសម្ដែងចំពោះខ្ញុំប៉ុណ្ណោះ ហើយនៅពេលដែលការសម្ដែងត្រូវបានបញ្ចប់ នោះពួកគេត្រូវតែចាកចេញពីឆាក។ អស់អ្នកណាដែលពិតជាពួកកូនប្រុសរបស់ខ្ញុំ នឹងនៅក្នុងនគររបស់ខ្ញុំជាផ្លូវការ ដើម្បីទទួលសេចក្ដីស្រឡាញ់របស់ខ្ញុំ និងរីករាយនឹងព្រះពរដែលខ្ញុំបានរៀបចំសម្រាប់អ្នករាល់គ្នារួចជាស្រេច។ មានពរហើយ អស់អ្នកដែលជាពួកកូនប្រុសច្បង! ពីព្រោះអ្នករាល់គ្នាត្រូវបានបណ្ដុះបណ្ដាលដោយខ្ញុំជាមុន នោះពេលនេះ អ្នកសក្ដិសមសម្រាប់ការប្រើប្រាស់របស់ខ្ញុំ។ ចូរជឿថា ខ្ញុំគឺជាព្រះជាម្ចាស់ដ៏មានគ្រប់ព្រះចេស្ដា។ អ្វីៗដែលមនុស្សមិនអាចសម្រេចបាន នោះខ្ញុំអាចធ្វើវាដោយគ្មានឧបសគ្គទេ ហើយក៏គ្មានកន្លែងទាស់ដែរ។ ចូរកុំសន្មតថា អ្នករាល់គ្នាមិនអាចធ្វើអ្វីមួយ ឬថា អ្នកមិនស័ក្ដិសមធ្វើជាពួកកូនប្រុសច្បងរបស់ខ្ញុំឱ្យសោះ។ អ្នកគឺពិតជាមានតម្លៃណាស់! នេះគឺដោយសារតែរបស់សព្វសារពើសុទ្ធតែអាស្រ័យលើខ្ញុំដើម្បីសម្រេច។ ពួកវាទាំងអស់គឺអាស្រ័យលើខ្ញុំដើម្បីសម្រេច។ ហេតុអ្វីបានជាពេលនេះអ្នករាល់គ្នាមានអារម្មណ៍ថា អ្នកមានកម្ពស់បែបនេះ? នេះគឺដោយសារតែពេលវេលាសម្រាប់ឱ្យខ្ញុំប្រើប្រាស់អ្នករាល់គ្នាយ៉ាងពិតប្រាកដ នៅមិនទាន់មកដល់នៅឡើយទេ។ ទេពកោសល្បដ៏អស្ចារ្យ មិនអាចត្រូវបានប្រើប្រាស់សម្រាប់គោលបំណងសាមញ្ញឡើយ។ តើអ្នកយល់ទេ? នៅទូទាំងពិភពចក្រវាល តើអ្នករាល់គ្នាគ្រាន់តែជាប់ឃុំនៅក្នុងប្រទេសចិនដ៏តូចមួយនេះឬ? មានន័យថា មនុស្សទាំងអស់នៅក្នុងពិភពចក្រវាលទាំងមូល នឹងត្រូវបានប្រគល់មកអ្នករាល់គ្នា ដើម្បីឃ្វាល និងដឹកនាំ ដោយសារអ្នករាល់គ្នាគឺជាពួកកូនប្រុសច្បង ហើយការដឹកនាំបងប្អូនប្រុសស្រីរបស់អ្នក គឺជាភារកិច្ចដែលអ្នករាល់គ្នាត្រូវបំពេញ។ ចូរដឹងពីការនេះ! ខ្ញុំគឺជាព្រះដ៏មានគ្រប់ចេស្ដា! ខ្ញុំបញ្ជាក់សាជាថ្មីម្ដងទៀតថា ខ្ញុំកំពុងតែអនុញ្ញាតឱ្យអ្នករាល់គ្នារីករាយដោយខ្លួនឯង។ ខ្ញុំគឺជាព្រះមួយអង្គដែលកំពុងតែធ្វើការ ពោលគឺ ព្រះវិញ្ញាណបរិសុទ្ធកំពុងតែធ្វើការគ្រប់ទីកន្លែង ហើយកំពុងដឹកនាំដោយផ្ទាល់។

កាលពីអតីតកាល មនុស្សមិនមានការយល់ដឹងអំពីការសង្គ្រោះរបស់ខ្ញុំទេ។ ពេលនេះ តើអ្នកយល់ទេ? មានការយល់ឃើញមួយចំនួនអំពីការសង្គ្រោះរបស់ខ្ញុំ៖ ទីមួយគឺ ចំពោះមនុស្សមួយចំនួន គឺពិតជាគ្មានការកំណត់ទុកជាមុនទេ ដែលមានន័យថា ពួកគេមិនអាចរីករាយនឹងព្រះគុណរបស់ខ្ញុំទាល់តែសោះ។ មួយទៀតគឺ មានអ្នកដែលដំបូងឡើយត្រូវបានកំណត់ទុកជាមុន ជាអ្នកដែលរីករាយនឹងព្រះគុណរបស់ខ្ញុំក្នុងរយៈពេលណាមួយ ប៉ុន្តែបន្ទាប់ពីមួយរយៈមក គឺជាពេលដែលខ្ញុំបានកំណត់ទុកជាមុន នោះខ្ញុំនឹងផាត់ពួកគេចោល ដូច្នេះ ជីវិតរបស់ពួកគេនឹងបញ្ចប់ទាំងស្រុង។ ប៉ុន្តែមានការយល់ឃើញមួយទៀតគឺថា មានអស់អ្នកដែលខ្ញុំបានកំណត់ទុកជាមុន និងបានជ្រើសរើស និងអ្នកដែលរីករាយនឹងព្រះពរដ៏អស់កល្ប។ ពួកគេរីករាយនឹងព្រះគុណរបស់ខ្ញុំតាំងពីដើមរហូតដល់ចប់ រួមទាំងការលំបាកដែលពួកគេបានទទួលរងការឈឺចាប់ពីមុន ហើយក្រោយមកទទួលយកខ្ញុំ ក៏ដូចជាការបំភ្លឺ និងការស្រាយបំភ្លឺដែលពួកគេបានទទួល បន្ទាប់ពីទទួលយកខ្ញុំដែរ។ ចាប់ពីពេលនេះតទៅ ពួកគេនឹងចាប់ផ្ដើមរីករាយនឹងព្រះពរ មានន័យថា ពួកគេគឺជាអ្នកដែលខ្ញុំសង្គ្រោះយ៉ាងហ្មត់ចត់។ នេះគឺជាការបញ្ជាក់យ៉ាងច្បាស់បំផុតអំពីការបញ្ចប់កិច្ចការដ៏អស្ចារ្យរបស់ខ្ញុំ។ ដូច្នេះ តើព្រះពរសំដៅទៅលើអ្វី? ខ្ញុំសូមសួរអ្នករាល់គ្នា៖ តើអ្នកចង់ធ្វើអ្វីជាងគេ? តើអ្នកស្អប់អ្វីជាងគេ? តើអ្វីដែលអ្នករាល់គ្នាចង់ទទួលបាន? អ្នករាល់គ្នាបានឆ្លងកាត់ការឈឺចាប់ និងការលំបាកកាលពីអតីតកាល គ្រប់យ៉ាងគឺប្រយោជន៍ដើម្បីឱ្យទទួលបានខ្ញុំ នោះទើបជីវិតរបស់អ្នកអាចរីកចម្រើ។ ទាំងអស់នោះគឺជាផ្នែកមួយនៃព្រះគុណ។ «ព្រះពរ» មានន័យថា នៅពេលអនាគត អ្នករាល់គ្នានឹងលែងមានអ្វីៗដែលអ្នករាល់គ្នាស្អប់ មានន័យថា អ្វីៗទាំងនេះនឹងលែងមានវត្តមាននៅក្នុងជីវិតជាក់ស្ដែងរបស់អ្នករាល់គ្នាទៀតហើយ។ ពួកវានឹងត្រូវបានយកចេញទាំងស្រុង គឺនៅមុខភ្នែកអ្នករាល់គ្នា។ គ្រួសារ ការងារ ភរិយា ស្វាមី កូនៗ មិត្តភក្ដិ និងសាច់ញាតិ ហើយសូម្បីតែអាហារបីពេលក្នុងមួយថ្ងៃដែលអ្នករាល់គ្នាស្អប់ជារៀងរាល់ថ្ងៃ ក៏នឹងបាត់ទៅ។ (នេះមិនមានន័យថា ត្រូវបានកំហិតដោយពេលវេលា និងការដើរចេញពីសាច់ឈាមទាំងស្រុងនោះទេ។ មានតែវិញ្ញាណដ៏ស្កប់ស្កល់របស់អ្នកទេ ដែលអាចស្ថិតនៅក្នុងរូបកាយរបស់អ្នក ប៉ុន្តែនេះសំដៅលើរូបកាយរបស់អ្នក មិនមែនសាច់ឈាមនោះទេ។ អ្នកនឹងមានសេរីភាព និងភាពវិសេសវិសាលយ៉ាងពេញលេញ។ នេះគឺជាការអស្ចារ្យដ៏ជាក់ស្ដែង និងអស្ចារ្យបំផុត ដែលព្រះជាម្ចាស់បានបើកបង្ហាញចាប់តាំងពីការបង្កើតពិភពលោកមក។) ភាគតូចល្អិតទាំងអស់នៃដី នឹងត្រូវបានយកចេញពីរូបកាយរបស់អ្នករាល់គ្នា ហើយអ្នកនឹងក្លាយជារូបកាយខាងវិញ្ញាណយ៉ាងពេញលេញ ដែលបរិសុទ្ធ និងមិនខ្វះចន្លោះ ដែលអាចធ្វើដំណើរឆ្លងកាត់ពិភពលោក និងទៅកាន់ចុងបំផុតនៃផែនដីបាន។ ចាប់ពីពេលនោះតទៅ អ្នកក៏នឹងអាចយកចេញនូវអ្វីៗទាំងអស់ដែលមានបញ្ហា ដោយការលាង និងការជូតសម្អាតដែរ ហើយអ្នករាល់គ្នានឹងគ្រាន់តែរីករាយនឹងខ្លួនឯងឱ្យពេញទំហឹងប៉ុណ្ណោះ។ ចាប់ពីពេលនោះ អ្នករាល់គ្នានឹងលែងគិតអំពីការរៀបការ (ពីព្រោះខ្ញុំកំពុងតែបញ្ចប់សម័យកាលមួយ មិនមែនកំពុងតែបង្កើតពិភពលោកទេ) ហើយនឹងលែងមានការឈឺចាប់ដោយពលកម្ម ដែលមានលក្ខណៈទារុណកម្មខ្លាំងសម្រាប់ស្ត្រីតទៅទៀត។ អ្នកនឹងមិនធ្វើការ ហើយអ្នកក៏នឹងមិនបញ្ចេញពលកម្មដែរនៅពេលអនាគត។ អ្នកនឹងជ្រមុជខ្លួនទាំងស្រុងទៅក្នុងការឱបក្រសោបនៃក្ដីស្រឡាញ់របស់ខ្ញុំ ដោយរីករាយនឹងព្រះពរដែលខ្ញុំបានប្រទានដល់អ្នករាល់គ្នា។ ការនេះគឺប្រាកដណាស់។ ស្របពេលដែលអ្នកកំពុងតែរីករាយនឹងព្រះពរទាំងនេះ នោះព្រះគុណនឹងបន្តមកតាមក្រោយអ្នករាល់គ្នា។ គ្រប់យ៉ាងដែលខ្ញុំបានរៀបចំសម្រាប់អ្នករាល់គ្នា ពោលគឺទ្រព្យសម្បត្តិដ៏កម្រ និងមានតម្លៃពីទូទាំងពិភពលោក នឹងត្រូវបានប្រទានដល់អ្នករាល់គ្នា។ ពេលនេះ អ្នករាល់គ្នាមិនអាចគិត ហើយក៏មិនអាចស្រមៃដល់អ្វីៗទាំងអស់នេះឡើយ ហើយគ្មាននរណាម្នាក់បានរីករាយជាមួយពួកវាពីមុនមកទេ។ នៅពេលដែលព្រះពរទាំងនេះមកដល់អ្នករាល់គ្នា នោះអ្នករាល់គ្នានឹងមានសភាពអណ្ដែតអណ្ដូងគ្មានទីបញ្ចប់ ប៉ុន្តែចូរកុំភ្លេចថា ទាំងអស់នេះគឺដោយសារព្រះចេស្ដារបស់ខ្ញុំ សកម្មភាពរបស់ខ្ញុំ សេចក្ដីសុចរិតរបស់ខ្ញុំ ហើយជាងនេះទៅទៀត គឺដោយសារតែឫទ្ធានុភាពរបស់ខ្ញុំ។ (ខ្ញុំនឹងពេញសណ្ដោសចំពោះអ្នកណាដែលខ្ញុំជ្រើសរើសដើម្បីសណ្ដោស ហើយខ្ញុំនឹងមានសេចក្ដីមេត្តាករុណា ចំពោះអ្នកណាដែលខ្ញុំជ្រើសរើសឱ្យមានសេចក្ដីមេត្តាករុណា។) នៅពេលនោះ អ្នករាល់គ្នានឹងគ្មានឪពុកម្ដាយ ហើយក៏គ្មានសាច់ញាតិបង្កើតដែរ។ អ្នកគឺសុទ្ធតែជាមនុស្សដែលខ្ញុំស្រឡាញ់ គឺជាពួកកូនប្រុសជាទីស្រឡាញ់របស់ខ្ញុំ។ ចាប់ពីពេលនោះទៅ គ្មាននរណាម្នាក់នឹងហ៊ានគាបសង្កត់អ្នករាល់គ្នាឡើយ។ វានឹងជាពេលសម្រាប់អ្នករាល់គ្នាធំធាត់ទៅជាមនុស្សពេញវ័យ ក៏ដូចជាពេលដែលអ្នករាល់គ្នាត្រួតត្រាជាតិសាសន៍នានាដោយដំបងដែកដែរ! តើនរណាហ៊ានរារាំងពួកកូនប្រុសជាទីស្រឡាញ់របស់ខ្ញុំ? តើនរណាហ៊ានវាយប្រហារពួកគេ? គ្រប់គ្នានឹងគោរពពួកកូនប្រុសជាទីស្រឡាញ់របស់ខ្ញុំ ពីព្រោះព្រះវរបិតាបានទទួលសិរីល្អហើយ។ គ្រប់របស់សព្វសារពើដែលគ្មាននរណាម្នាក់ធ្លាប់គិតស្រមៃ នឹងលេចមកនៅចំពោះភ្នែកអ្នករាល់គ្នា។ ពួកវានឹងគ្មានកំណត់ មិនចេះអស់ និងគ្មានទីបញ្ចប់ឡើយ។ នៅពេលដ៏ឆាប់ខាងមុខ អ្នករាល់គ្នានឹងច្បាស់ជាលែងរលាកដោយកម្ដៅព្រះអាទិត្យ ឬទ្រាំនឹងកំដៅដ៏ឈឺចាប់ទៀតហើយ ហើយអ្នករាល់គ្នាក៏នឹងមិនឈឺចាប់ដោយសារភាពត្រជាក់ ឬមានអារម្មណ៍ថាត្រូវភ្លៀង ព្រិល ឬខ្យល់ឡើយ។ នេះគឺដោយសារតែខ្ញុំស្រឡាញ់អ្នករាល់គ្នា ហើយវានឹងក្លាយជាពិភពនៃការស្រឡាញ់របស់ខ្ញុំទាំងមូល។ ខ្ញុំនឹងប្រទានអ្វីៗដែលអ្នករាល់គ្នាចង់បានដល់អ្នក ហើយខ្ញុំនឹងរៀបចំអ្វីៗដែលអ្នករាល់គ្នាត្រូវការ។ តើនរណាហ៊ានអះអាងថា ខ្ញុំមិនសុចរិតនោះ? ខ្ញុំនឹងសម្លាប់អ្នកមួយរំពេច ពីព្រោះខ្ញុំបានមានបន្ទូលកាលពីមុនថា សេចក្ដីក្រោធរបស់ខ្ញុំ (ទាស់នឹងមនុស្សអាក្រក់) នឹងស្ថិតនៅអស់កល្បជានិច្ច ហើយខ្ញុំនឹងមិនរួញរាសូម្បីតែបន្តិចឡើយ។ ទោះបីជាយ៉ាងណាក៏ដោយ សេចក្ដីស្រឡាញ់របស់ខ្ញុំ (សម្រាប់ពួកកូនប្រុសជាទីស្រឡាញ់របស់ខ្ញុំ) ក៏នឹងស្ថិតនៅជាដរាបដែរ។ ខ្ញុំនឹងមិនស្ទាក់ស្ទើរសូម្បីតែបន្តិចឡើយ។

បច្ចុប្បន្ននេះ មនុស្សដែលស្ដាប់ឮព្រះបន្ទូលរបស់ខ្ញុំថាជាការជំនុំជម្រះ គឺជាអ្នកដែលមិននៅក្នុងសភាពត្រឹមត្រូវឡើយ។ ទោះបីជាយ៉ាងណាក៏ដោយ នៅពេលពួកគេដឹងខ្លួន នោះព្រះវិញ្ញាណបរិសុទ្ធនឹងបានបោះបង់ចោលពួកគេរួចទៅហើយ។ ក្នុងចំណោមអ្វីៗនៅក្នុងពិភពចក្រវាលទាំងមូល ពួកកូនប្រុសច្បងត្រូវបានជ្រើសរើសចេញពីក្នុងចំណោមអ្នករាល់គ្នា ខណៈដែលពួកកូនប្រុស និងមនុស្ស គ្រាន់តែមានចំនួនតិចប៉ុណ្ណោះនៅក្នុងចំណោមអ្នករាល់គ្នា។ ការផ្ដោតរបស់ខ្ញុំគឺទៅលើពិភពចក្រវាលទាំងមូល ដែលមានន័យថា ពួកកូនប្រុសនិងមនុស្ស ត្រូវបានជ្រើសរើសចេញពីជាតិសាសន៍ទាំងអស់នៃពិភពលោក។ តើអ្នកយល់ទេ? ហេតុអ្វីបានជាខ្ញុំនៅតែសង្កត់ធ្ងន់ថា ពួកកូនប្រុសច្បងគួរតែធំធាត់ឱ្យបានឆាប់ ហើយចេញទៅដើម្បីដឹកនាំជាតិសាសន៍ដទៃ? តើអ្នកយល់អំពីអត្ថន័យពិតនៃព្រះបន្ទូលរបស់ខ្ញុំទេ? នេះគឺដោយសារតែប្រទេសចិនគឺជាជាតិសាសន៍មួយដែលខ្ញុំបានដាក់បណ្ដាសារ។ វាបានធ្វើទុក្ខបុកម្នេញខ្ញុំច្រើនបំផុត ហើយខ្ញុំស្អប់វាខ្លាំងបំផុត។ អ្នកត្រូវតែដឹងថា ពួកកូនប្រុសច្បងរបស់ខ្ញុំនិងខ្ញុំ មកពីស្ថានសួគ៌ ហើយជាមនុស្សនៃសកលលោកនេះ។ ពួកយើងមិនមែនជាកម្មសិទ្ធិរបស់ជាតិសាសន៍ណាមួយទេ។ ចូរឈប់ភ្ជាប់ខ្លួនទៅនឹងជាតិសាសន៍របស់មនុស្សទៅ! នេះគឺដោយសារតែខ្ញុំបានបើកសម្ដែងអង្គរបស់ខ្ញុំទៅកាន់អ្នករាល់គ្នា។ គ្រប់យ៉ាងគឺអាស្រ័យលើខ្ញុំ។ តើអ្នកអាចចងចាំព្រះបន្ទូលរបស់ខ្ញុំបានទេ? ហេតុអ្វីបានជាខ្ញុំមានបន្ទូលថា មានមនុស្សតិចទៅៗក្នុងចំណោមអ្នករាល់គ្នា ហើយថា ចំនួនប្រជាជនត្រូវបានបន្សុទ្ធកាន់តែច្រើនឡើងៗ? វាដោយសារតែការសង្គ្រោះរបស់ខ្ញុំ កំពុងបែរទៅរកពិភពចក្រវាលបន្តិចម្ដងៗ។ អស់អ្នកណាដែលត្រូវបានផាត់ចោល ជាអ្នកដែលបានទទួលយកព្រះនាមរបស់ខ្ញុំ គឺជាអ្នកដែលធ្វើការបម្រើដើម្បីផលប្រយោជន៍ប្រោសឱ្យពួកកូនប្រុសច្បងបានគ្រប់លក្ខណ៍។ តើអ្នកយល់ទេ? ហេតុអ្វីបានជាខ្ញុំមានបន្ទូលថា ពួកគេទាំងអស់គឺជាអ្នកធ្វើការបម្រើសម្រាប់ពួកកូនប្រុសរបស់ខ្ញុំ? ពេលនេះ អ្នកយល់យ៉ាងពិតប្រាកដហើយ តើមែនទេ? ចំនួនគឺពិតជាកម្រណាស់។ គឺច្បាស់ជាមានចំនួនតិចតួចប៉ុណ្ណោះ។ ទោះបីជាយ៉ាងណាក៏ដោយ ក៏មនុស្សទាំងនោះបានទទួលផលប្រយោជន៍ធំដុំដែរ ដោយសារតែពួកកូនប្រុសរបស់ខ្ញុំ ហើយពួកគេបានរីករាយនឹងព្រះគុណរបស់ខ្ញុំយ៉ាងច្រើន ហេតុដូច្នេះហើយ ទើបខ្ញុំបានមានបន្ទូលថា ខ្ញុំកំពុងតែសង្គ្រោះពូជមនុស្សជាលើកចុងក្រោយ។ ពេលនេះ អ្នកដឹងពីអត្ថន័យពិតនៃព្រះបន្ទូលរបស់ខ្ញុំហើយ! ខ្ញុំនឹងច្បាស់ជាវាយផ្ចាលអ្នកណាដែលប្រឆាំងនឹងខ្ញុំ ហើយខ្ញុំនឹងបែរព្រះភ័ក្រ្តរបស់ខ្ញុំទៅរកអ្នកណាដែលការពារខ្ញុំ។ នេះគឺដោយសារតែ ចាប់តាំងពីដំបូង ខ្ញុំតែងតែជាព្រះជាម្ចាស់ដ៏សុចរិតនិងមានឫទ្ធានុភាព ហើយគ្រប់យ៉ាងនឹងត្រូវបានបើកសម្ដែងដល់អ្នករាល់គ្នា។ ខ្ញុំធ្វើកិច្ចការយ៉ាងឆាប់រហ័សតាមវិធីដ៏អស្ចារ្យ ហើយក្នុងពេលដ៏ឆាប់ អ្វីៗដ៏អស្ចារ្យដែលមនុស្សមិនអាចគិតស្រមៃដល់នឹងកើតឡើង។ ខ្ញុំពិតជាសំដៅទៅលើការកើតឡើងភ្លាមៗ និងឆាប់ៗ។ តើអ្នកយល់ទេ? ចូរស្វែងរកច្រកចូលទៅក្នុងជីវិត ដោយគ្មានការពន្យារពេលឡើយ! ពួកកូនប្រុសជាទីស្រឡាញ់របស់ខ្ញុំអើយ របស់សព្វសារពើ គឺសុទ្ធតែនៅទីនេះសម្រាប់អ្នករាល់គ្នា ហើយរបស់សព្វសារពើកើតមានឡើងសម្រាប់ជាប្រយោជន៍របស់អ្នករាល់គ្នា។


ជំពូកទី ៨៥

ខ្ញុំប្រើមនុស្សខុសៗគ្នាដើម្បីសម្រេចតាមបំណងព្រះហឫទ័យរបស់ខ្ញុំ៖ បណ្ដាសារបស់ខ្ញុំកើតមានលើអ្នកណាដែលខ្ញុំវាយផ្ចាល ដូចដែលព្រះពររបស់ខ្ញុំកើតមានចំពោះអ្នកណាដែលខ្ញុំស្រឡាញ់ដែរ។ ពេលនេះ សំណួរថាតើក្នុងចំណោមអ្នករាល់គ្នា នរណាដែលនឹងទទួលបានព្រះពររបស់ខ្ញុំ ហើយនរណាដែលនឹងទទួលរងបណ្ដាសារបស់ខ្ញុំ គឺស្ថិតទាំងស្រុងលើបន្ទូលគ្រប់ម៉ាត់របស់ខ្ញុំ។ អ្វីគ្រប់យ៉ាង ត្រូវកំណត់ដោយសូរសៀងរបស់ខ្ញុំ។ អ្នកដឹងថា នរណាក៏ដោយដែលខ្ញុំធ្វើល្អដាក់ក្នុងពេលនេះ ត្រូវទទួលបាននូវព្រះពររបស់ខ្ញុំជានិច្ច (មានន័យថា ពួកគេមកស្គាល់ខ្ញុំបន្តិចម្ដងៗ រួចស្គាល់ខ្ញុំកាន់តែច្បាស់ឡើងៗ ដោយទទួលបានពន្លឺថ្មី និងការបើកសម្ដែង និងអាចរត់ទាន់ជំហាននៃកិច្ចការរបស់ខ្ញុំបាន)។ នរណាក៏ដោយដែលខ្ញុំស្អប់ខ្ពើម (នេះគឺជាអ្វីដែលខាងក្នុងខ្ញុំ ដែលមនុស្សមិនអាចមើលឃើញពីខាងក្រៅបានឡើយ) គឺជាមនុស្សដែលនឹងត្រូវរងបណ្ដាសារបស់ខ្ញុំដោយប្រាកដ ហើយមិនចាំបាច់ឆ្វល់ទេ ពួកគេគឺជាកូនចៅនៃនាគដ៏ធំមានសម្បុរក្រហម។ ហេតុដូច្នេះ ពួកគេក៏នឹងទទួលរងនូវបណ្ដាសារបស់ខ្ញុំដែរ។ សម្រាប់អ្នកដែលខ្ញុំមិនអាចទទួលយកនូវគុណសម្បត្តិដែលខ្ញុំឃើញថាមានការខ្វះខាត ហើយអ្នកដែលមិនអាចឱ្យខ្ញុំប្រោសឱ្យគ្រប់លក្ខណ៍ ឬប្រើបាន ពួកគេនឹងនៅតែមានឱកាសទទួលបានការសង្គ្រោះដដែល ហើយពួកគេនឹងក្លាយជាមនុស្សម្នាក់ក្នុងចំណោមពួកកូនប្រុសរបស់ខ្ញុំ។ ប្រសិនបើនរណាម្នាក់ ពុំមានគុណសម្បត្តិរបស់ខ្ញុំ មិនអាចយល់ពីបញ្ហាខាងវិញ្ញាណបាន និងមិនស្គាល់ខ្ញុំទេ ប៉ុន្តែមានចិត្តគំនិតឧស្សាហ៍ព្យាយាមខ្លាំង នោះមនុស្សបែបនេះ នឹងត្រូវកំណត់ជារាស្រ្តរបស់ខ្ញុំ។ ខ្ញុំចាត់ទុកអ្នកណាដែលទទួលរងបណ្ដាសារបស់ខ្ញុំថាហួសពីសេចក្ដីសង្គ្រោះបាន ហើយពួកគេជាមនុស្សដែលត្រូវពួកវិញ្ញាណអាក្រក់គ្រប់គ្រង។ ខ្ញុំចង់ទាត់ពួកគេចេញជាខ្លាំង។ ពួកគេត្រូវនាគដ៏ធំមានសម្បុរក្រហមផ្ដល់កំណើតមក និងជាមនុស្សដែលខ្ញុំស្អប់ខ្លាំងជាងគេបំផុត។ ចាប់ពីចំណុចនេះតទៅ ខ្ញុំមិនត្រូវការឱ្យពួកគេបម្រើខ្ញុំទៀតឡើយ។ ខ្ញុំលែងចង់បានពួកគេទៀតហើយ! ខ្ញុំមិនចង់បានពួកគេណាម្នាក់ឡើយ! ទោះបីពួកគេទួញយំ និងសង្កៀតធ្មេញនៅចំពោះព្រះភ័ក្ត្រខ្ញុំក៏ដោយ ក៏គ្មានបានការអ្វីដែរ។ ខ្ញុំមិនទតមើលពួកគេណាម្នាក់ឡើយ។ ខ្ញុំត្រូវតែទាត់ពួកគេចោល។ តើអ្នកជាមនុស្សប្រភេទណាដែរ? តើអ្នកស័ក្តិសមនឹងលេចមកនៅចំពោះព្រះភ័ក្ត្រខ្ញុំដែរឬទេ? តើអ្នកមានតម្លៃដែរឬទេ? អ្នកនៅតែធ្វើពុតជាមនុស្សល្អ នៅតែធ្វើពុតជាបន្ទាបខ្លួន! បន្ទាប់ពីអ្នកបានប្រព្រឹត្តនូវអំពើទុច្ចរិតជាច្រើនរាប់មិនអស់ តើខ្ញុំអាចទុកជីវិតឱ្យអ្នកបានដែរឬទេ? ដូច្នេះហើយ អ្នកមិនងាយនឹងលេចមកចំពោះព្រះភ័ក្ត្រខ្ញុំឱ្យបានឆាប់ដូចជាការដែលអ្នកប្រឆាំងនឹងខ្ញុំជាថ្មីម្ដងទៀតឡើយ។ អ្នកមិនដែលដឹងអំពីបំណងល្អឡើយ។ អ្នកគ្រាន់តែចង់បោកបញ្ឆោតខ្ញុំតែប៉ុណ្ណោះ! តើអ្នកពិតជាអាចក្លាយជាមនុស្សល្អបានដែរឬទេ នៅពេលដែលអ្នកជាកូនចៅរបស់នាគដ៏ធំមានសម្បុរក្រហមនោះ? មិនអាចទៅរួចទេ! អ្នកត្រូវខ្ញុំដាក់បណ្ដាសារួចជាស្រេច ហើយខ្ញុំជំនុំជម្រះអ្នកយ៉ាងល្អិតល្អន់គ្មានសល់ចន្លោះឡើយ! ចូរបម្រើខ្ញុំឱ្យអស់ពីចិត្ត ដោយចិត្តស្មោះ និងដោយមានវិន័យល្អ ហើយបន្ទាប់មក ចូរត្រឡប់ទៅកាន់ជង្ហុកធំរបស់អ្នកវិញចុះ! តើអ្នកចង់បានចំណែកនៅក្នុងនគររបស់ខ្ញុំមែនទេ? អ្នកកំពុងតែស្រមើស្រមៃហើយ! ពិតជាគួរឱ្យខ្មាសអៀនខ្លាំងណាស់! ដោយមានរាងកាយស្មោកគ្រោក និងកខ្វក់នេះ អ្នកត្រូវបានធ្វើឱ្យពុករលួយដល់កម្រិតមួយហើយ ប៉ុន្តែអ្នកនៅតែបន្តរិះគន់នៅចំពោះព្រះភ័ក្ត្រខ្ញុំទៀត! ចូរចេញឱ្យបាត់ទៅ! ប្រសិនបើអ្នកនៅតែបង្អែរបង្អង់ទៀត ខ្ញុំនឹងដាក់ទោសអ្នកយ៉ាងចាស់ដៃបំផុត! អស់អ្នកណាដែលពាក់ព័ន្ធនឹងសេចក្ដីវៀចវេរ និងបោកបញ្ឆោតនៅចំពោះព្រះភ័ក្ត្រខ្ញុំ ត្រូវតែត្រូវបានលាតត្រដាង។ តើអ្នកពួនសម្ងំនៅត្រង់ណាបាន? តើអ្នកអាចលាក់បាំងខ្លួនឯងនៅត្រង់ណាបាន? មិនថាអ្នកមានឧបាយកល ឬរកកន្លែងពួនជ្រកនៅត្រង់ណាទេ តើអ្នកពិតជាអាចគេចចេញពីការគ្រប់គ្រងរបស់ខ្ញុំបានដែរឬទេ? ប្រសិនបើអ្នកមិនបម្រើខ្ញុំឱ្យបានត្រឹមត្រូវទេ នោះអ្នកនឹងកាន់តែមានអាយុខ្លី។ អ្នកនឹងត្រូវបញ្ចប់ទៅវិញភ្លាមៗ!

ខ្ញុំប្រាប់អ្នករាល់គ្នាឱ្យបានដឹងច្បាស់ថាពួកកូនប្រុសច្បងរបស់ខ្ញុំជាមនុស្សប្រភេទណា ហើយខ្ញុំនឹងផ្ដល់ភស្តុតាងឱ្យបានច្បាស់ដល់អ្នករាល់គ្នា។ បើពុំដូច្នេះទេ អ្នកនឹងមិនអាចទទួលបានកន្លែងសមស្របឡើយ ហើយផ្ទុយទៅវិញ អ្នកនឹងសម្រេចចិត្តទាំងទទឹងទទែងសម្រាប់ខ្លួនអ្នក ថាតើកន្លែងរបស់អ្នកគប្បីមានលក្ខណៈបែបណា។ មនុស្សខ្លះនឹងទៅជាបន្ទាបខ្លួនពេក ហើយមនុស្សខ្លះនឹងធូររលុងពេក។ ហើយអ្នកដែលពុំមានគុណសម្បត្តិរបស់ខ្ញុំ ឬគុណសម្បត្តិរបស់គេនៅខ្វះខាតខ្លាំងពេក នឹងសុទ្ធតែចង់ក្លាយជាពួកកូនប្រុសច្បងរបស់ខ្ញុំ។ តើអ្នកទាំងឡាយដែលជាពួកកូនប្រុសច្បងរបស់ខ្ញុំ មានការសម្ដែងចេញអ្វីខ្លះ? ទីមួយ ពួកគេផ្ដោតសំខាន់លើការស្វែងយល់ពីបំណងព្រះហឫទ័យរបស់ខ្ញុំ និងបង្ហាញពីការយកចិត្តទុកដាក់ចំពោះបំណងព្រះហឫទ័យរបស់ខ្ញុំ។ បន្ថែមលើនេះ ពួកគេសុទ្ធតែត្រូវព្រះវិញ្ញាណបរិសុទ្ធបំពេញកិច្ចការលើពួកគេ។ ទីពីរ ពួកគេស្វែងយល់នៅក្នុងវិញ្ញាណរបស់ពួកគេឥតឈប់ឈរ គេចចេញពីអបាយមុខ និងស្ថិតនៅក្នុងដែនកំណត់របស់ខ្ញុំគ្រប់ពេលវេលាទាំងអស់។ ពួកគេពិតជាសាមញ្ញខ្លាំងបំផុត។ បន្ថែមលើនេះ ក្នុងការប្រព្រឹត្តបែបនេះ ពួកគេគ្មានយកតម្រាប់តាមអ្វីឡើយ។ (ដោយសារពួកគេផ្ដោតសំខាន់លើការស្វែងយល់ពីកិច្ចការរបស់ព្រះវិញ្ញាណបរិសុទ្ធ ហើយយកចិត្តទុកដាក់ចំពោះសេចក្ដីស្រឡាញ់របស់ខ្ញុំចំពោះពួកគេ នោះពួកគេមានការប្រុងប្រយ័ត្នគ្រប់ពេលវេលាទាំងអស់ និងមានការភ័យខ្លាចយ៉ាងខ្លាំងក្នុងការធ្លាក់ចូលទៅក្នុងផ្នត់គំនិតនៃការក្បត់ និងការរឹងទទឹងទាស់នឹងខ្ញុំ។) ទីបី ពួកគេធ្វើការឱ្យខ្ញុំដោយអស់ពីចិត្ត អាចលះបង់ខ្លួនឯងទាំងស្រុងបាន និងបានលះបង់ចោលនូវគំនិតអំពីក្ដីសង្ឃឹមទៅអនាគតផ្ទាល់ខ្លួនពួកគេ ជីវិតពួកគេ អ្វីដែលពួកគេហូបចុក ស្លៀកពាក់ និងប្រើប្រាស់ និងទីកន្លែងដែលពួកគេរស់នៅ។ ទីបួន ពួកគេមានការស្រេកឃ្លានចង់បាននូវសេចក្ដីសុចរិតឥតឈប់ឈរ ហើយពួកគេជឿថា ពួកគេខ្វះខាតយ៉ាងខ្លាំង និងជឿថាពួកគេមានកម្ពស់ក្មេងខ្ចីពេកនៅឡើយ។ ទីប្រាំ ដូចខ្ញុំបានរៀបរាប់ពីមុនមកហើយ ពួកគេមានកេរ្តិ៍ឈ្មោះល្អនៅក្នុងលោកីយ៍នេះ ប៉ុន្តែត្រូវរាស្រ្តនៃនគរព្រះទាត់ចោល។ នៅក្នុងទំនាក់ទំនងរបស់ពួកគេជាមួយមនុស្សភេទផ្ទុយគ្នា ពួកគេមានសេចក្ដីសុចរិតខាងសីលធម៌។ ទាំងអស់នេះ គឺជាភស្តុតាងបញ្ជាក់ តែខ្ញុំមិនអាចបើកសម្ដែងឱ្យអ្នករាល់គ្នាបានឃើញទាំងស្រុងក្នុងពេលនេះបានទេ ដ្បិតកិច្ចការរបស់ខ្ញុំ មិនទាន់ឈានដល់ដំណាក់កាលនោះឡើយ។ ពួកកូនប្រុសច្បងអើយ ចូរអ្នកចងចាំចុះ! អារម្មណ៍ជីវិតនៅក្នុងខ្លួនអ្នក សេចក្ដីកោតខ្លាចរបស់អ្នកចំពោះខ្ញុំ សេចក្ដីស្រឡាញ់របស់អ្នកចំពោះខ្ញុំ ចំណេះដឹងរបស់អ្នកចំពោះខ្ញុំ ការស្វែងរករបស់អ្នកចំពោះខ្ញុំ សេចក្ដីជំនឿរបស់អ្នករាល់គ្នា ទាំងអស់នេះ តំណាងឱ្យសេចក្ដីស្រឡាញ់របស់ខ្ញុំចំពោះអ្នករាល់គ្នា។ វាសុទ្ធតែជាភស្តុតាងដែលបញ្ជាក់ថាខ្ញុំប្រទានដល់អ្នករាល់គ្នា ដើម្បីឱ្យអ្នករាល់គ្នាអាចក្លាយជាពួកកូនប្រុសជាទីស្រឡាញ់របស់ខ្ញុំ និងក្លាយជាដូចខ្ញុំ ដោយហូបចុក រស់នៅ និងអរសប្បាយនឹងព្រះពររបស់ខ្ញុំ ជាមួយសិរីល្អដែលគ្មានអ្វីប្រៀបផ្ទឹមបាន។

ខ្ញុំមិនអាចអត់ឱនឱ្យនរណាដែលបានធ្វើទុក្ខបុកម្នេញចំពោះខ្ញុំ នរណាដែលគ្មានចំណេះដឹងអំពីខ្ញុំ (រួមទាំងមុនពេលព្រះនាមរបស់ខ្ញុំត្រូវបានធ្វើទីបន្ទាល់) នរណាដែលបានជឿថាខ្ញុំជាមនុស្សលោក ឬនរណាដែលបានប្រមាថលើខ្ញុំ និងបង្កាច់បង្ខូចខ្ញុំកាលពីអតីតកាលបានឡើយ។ បើទោះបីជាពួកគេត្រូវធ្វើបន្ទាល់លាន់ឮកងរំពងសម្រាប់ខ្ញុំនៅក្នុងពេលនេះក្ដី ក៏វានឹងនៅតែមិនអាចជួយអ្វីបានដែរ។ ការធ្វើទុក្ខបុកម្នេញខ្ញុំនៅពេលមុន គឺជាវិធីនៃការបម្រើដល់ខ្ញុំ ហើយបើមនុស្សទាំងអស់នោះត្រូវធ្វើទីបន្ទាល់សម្រាប់ខ្ញុំក្នុងពេលនេះ ពួកគេនឹងនៅតែជាឧបករណ៍របស់ខ្ញុំដដែល។ មានតែអ្នកដែលត្រូវបានខ្ញុំប្រោសឱ្យគ្រប់លក្ខណ៍ដោយពិតប្រាកដនៅក្នុងថ្ងៃនេះប៉ុណ្ណោះ ទើបខ្ញុំអាចប្រើជាការបាន ដ្បិតខ្ញុំជាព្រះជាម្ចាស់ផ្ទាល់ព្រះអង្គដែលសុចរិត ហើយខ្ញុំបានយាងចេញមកពីសាច់ឈាម និងបានផ្ដាច់ខ្លួនខ្ញុំចេញពីគ្រប់ទំនាក់ទំនងទាំងអស់ដែលមាននៅលើផែនដីនេះ។ ខ្ញុំគឺជាព្រះជាម្ចាស់ផ្ទាល់ព្រះអង្គ ហើយគ្រប់មនុស្ស គ្រប់បញ្ហា និងគ្រប់សព្វសារពើទាំងអស់ដែលធ្លាប់តែស្ថិតនៅជុំវិញខ្ញុំ គឺស្ថិតនៅក្នុងព្រះហស្ដរបស់ខ្ញុំទាំងអស់។ ខ្ញុំគ្មានមនោសញ្ចេតនាអ្វីឡើយ ហើយខ្ញុំប្រតិបត្តិនូវសេចក្ដីសុចរិតចំពោះគ្រប់សព្វសារពើទាំងអស់។ ខ្ញុំទៀងត្រង់ និងមិនមានប្រឡាក់ដោយសេចក្ដីកខ្វក់សូម្បីតែបន្តិចសោះឡើយ។ តើអ្នកយល់ពីអត្ថន័យនៃព្រះបន្ទូលរបស់ខ្ញុំដែរឬទេ? តើអ្នកអាចសម្រេចចំណុចនេះបានដែរឬទេ? មនុស្សគិតថា ខ្ញុំមានលក្ខណៈជាមនុស្សធម្មតា ហើយមានក្រុមគ្រួសារ និងមានមនោសញ្ចេតនា ប៉ុន្តែតើអ្នករាល់គ្នាដឹងថា អ្នករាល់គ្នាខុសទាំងស្រុងដែរឬទេ? ខ្ញុំគឺជាព្រះជាម្ចាស់! តើអ្នករាល់គ្នាភ្លេចរឿងនេះហើយមែនទេ? តើអ្នកភ័ន្តច្រឡំមែនទេ? អ្នកនៅតែមិនស្គាល់ខ្ញុំដដែល!

សេចក្ដីសុចរិតរបស់ខ្ញុំ ត្រូវបានបើកសម្ដែងឱ្យអ្នករាល់គ្នាបានឃើញទាំងស្រុង។ គ្រប់ផ្លូវដែលខ្ញុំដោះស្រាយជាមួយមនុស្សគ្រប់ប្រភេទ បង្ហាញឱ្យឃើញទាំងសេចក្ដីសុចរិតរបស់ខ្ញុំ និងឫទ្ធានុភាពរបស់ខ្ញុំ។ ដោយសារខ្ញុំជាព្រះជាម្ចាស់ផ្ទាល់ព្រះអង្គដែលនាំនូវសេចក្ដីក្រោធមកជាមួយទ្រង់ នោះខ្ញុំនឹងមិនដោះនរណាម្នាក់ដែលបានធ្វើទុក្ខបុកម្នេញ និងជេរប្រមាថខ្ញុំ ឱ្យរួចពីទម្ពក់នេះឡើយ។ ស្ថិតក្រោមសេចក្ដីតម្រូវតឹងតែងបែបនេះ តើអ្នករាល់គ្នាដឹងរឿងនេះដែរឬទេ? អស់អ្នកដែលខ្ញុំជ្រើសរើស និងបានកំណត់ទុកជាមុន គឺដូចជាត្បូងគជ់ខ្យងដ៏កម្រ ឬចំណែកនៃថ្មកែវដ៏មានតម្លៃ។ នេះគឺដោយសារមានមនុស្សដែលនឹងត្រូវគ្រងរាជ្យជាស្ដេច តិចជាងអ្នកដែលនឹងត្រូវក្លាយជារាស្រ្តរបស់ខ្ញុំ ហើយការនេះបង្ហាញពីព្រះចេស្ដារបស់ខ្ញុំ និងស្នាព្រះហស្ដដ៏អស្ចារ្យរបស់ខ្ញុំ។ ជាទូទៅ ខ្ញុំតែងនិយាយថា ខ្ញុំនឹងប្រទានរង្វាន់ដល់អ្នករាល់គ្នា និងប្រទានមកុដដល់អ្នករាល់គ្នា រួមជាមួយនឹងសិរីល្អដែលគ្មានចុងបញ្ចប់។ តើខ្ញុំចង់មានន័យដូចម្ដេចនៅពេលមានព្រះបន្ទូលពីរង្វាន់ មកុដ និងសិរីល្អ? មនុស្សដែលស្ថិតក្រោមសញ្ញាណដែលថារង្វាន់គឺជារបស់ខាងលោកីយ៍ដូចជា ចំណីអាហារ សម្លៀកបំពាក់ ឬរបស់ផ្សេងទៀតដែលអាចប្រើប្រាស់បាន ប៉ុន្តែនេះគឺជារបៀបគិតបែបចាស់គំរឹល។ វាមិនមែនជាអ្វីដែលខ្ញុំចង់បានន័យអំពីពាក្យពេចន៍ទាំងអស់នោះឡើយ តែផ្ទុយទៅវិញ គឺជាការយល់ខុស។ រង្វាន់ គឺជាអ្វីៗដែលអាចមានក្នុងពេលនេះ ហើយអ្វីទាំងអស់នេះជាចំណែកមួយនៃព្រះគុណ។ ក៏ប៉ុន្តែ ក៏មានរង្វាន់មួយចំនួនដែលពាក់ព័ន្ធនឹងសេចក្ដីត្រេកអរខាងរូបកាយ ហើយអស់អ្នកដែលបម្រើដល់ខ្ញុំ ប៉ុន្តែជាអ្នកដែលខ្ញុំនឹងមិនសង្គ្រោះ ក៏អាចទទួលនូវការត្រេកអរសប្បាយខាងសម្ភារៈនេះផងដែរ (ទោះជាបែបនេះក្ដី របស់ទាំងនោះគ្រាន់តែជាសម្ភារៈដែលបម្រើជាប្រយោជន៍ដល់ខ្ញុំតែប៉ុណ្ណោះ)។ មកុដមិនមែនជាគ្រឿងពាក់នៅកន្លែងធ្វើការឡើយ ពោលគឺ វាមិនមែនជាសម្ភារៈដែលខ្ញុំប្រទានដល់អ្នករាល់គ្នា ដើម្បីឱ្យអ្នករាល់គ្នាត្រេកអរសប្បាយនឹងវាឡើយ។ ផ្ទុយទៅវិញ វាគឺជាឈ្មោះថ្មីមួយដែលខ្ញុំប្រទានដល់អ្នករាល់គ្នា ហើយនរណាដែលអាចរស់នៅក្នុងឈ្មោះថ្មីរបស់ខ្លួនបាន នឹងក្លាយជាមនុស្សម្នាក់ដែលបានទទួលនូវមកុដ ដែលជាការទទួលបានព្រះពររបស់ខ្ញុំ។ រង្វាន់ និងមកុដ គឺជាចំណែកមួយនៃព្រះពរ ប៉ុន្តែនៅពេលប្រៀបធៀបជាមួយព្រះពរ វាខុសគ្នាដូចជាមេឃ និងផែនដីដែរ។ សិរីរុងរឿងមិនអាចស្រមៃបានតាមសញ្ញាណរបស់មនុស្សបានឡើយ ដោយសារសិរីរុងរឿង គឺមិនមែនជាសម្ភារៈឡើយ។ សិរីរុងរឿង គឺជាគំនិតអរូបីខ្លាំងបំផុតសម្រាប់ពួកគេ។ ដូច្នេះ តើសិរីរុងរឿងជាអ្វីឱ្យពិតប្រាកដទៅ? តើមានន័យដូចម្ដេចដែលនិយាយថា អ្នករាល់គ្នានឹងចុះមកក្នុងសិរីរុងរឿងរួមគ្នាជាមួយនឹងខ្ញុំ? លក្ខណៈទាំងស្រុងរបស់ខ្ញុំ ដែលជាបុគ្គលិកលក្ខណៈរបស់ខ្ញុំ និងអ្វីដែលខ្ញុំមាន ដូចជា ព្រះគុណ និងសេចក្ដីស្រឡាញ់ មេត្តាធម៌ (ចំពោះពួកកូនប្រុសរបស់ខ្ញុំ) និងសេចក្ដីសុចរិត ឫទ្ធានុភាព ការជំនុំជម្រះ សេចក្ដីក្រោធ ការដាក់បណ្ដាសា និងការដុតកម្លោច (ចំពោះមនុស្សគ្រប់គ្នា)។ អង្គរបស់ខ្ញុំ គឺជាសិរីល្អ។ តើហេតុអ្វីបានជាខ្ញុំនិយាយថា នៅជាមួយខ្ញុំ មានសិរីល្អគ្មានទីបញ្ចប់? គឺដោយសារនៅជាមួយខ្ញុំ មានព្រះប្រាជ្ញាញ្ញាណគ្មានទីបញ្ចប់ និងមានភាពសម្បូរណ៍ហូរហៀរដែលគ្មានអ្វីប្រៀបផ្ទឹមបាន។ ហេតុនេះ ការចុះមកជាមួយនឹងសិរីរុងរឿងជាមួយខ្ញុំ មានន័យថា អ្នករាល់គ្នាត្រូវបានខ្ញុំធ្វើឱ្យបានពេញខ្នាតហើយ អ្នកមានអ្វីដែលជាបុគ្គលិកលក្ខណៈរបស់ខ្ញុំ និងអ្វីដែលខ្ញុំមាន អ្នកត្រូវបានខ្ញុំធ្វើឱ្យបានពេញខ្នាត អ្នកគោរពកោតខ្លាចខ្ញុំ ហើយអ្នកមិនប្រឆាំងទាស់នឹងខ្ញុំឡើយ។ ច្បាស់ណាស់ អ្នករាល់គ្នាប្រាកដជាយល់ច្បាស់នៅត្រឹមនេះ!

ស្ថានភាពតាងតឹងនៃសញ្ញាណទាំងអស់នេះនៅលើផែនដី បានឈានចូលដល់កម្រិតកំពូល ហើយពួកគេបានត្រៀមខ្លួនជាស្រេចដើម្បីបម្រើដល់ខ្ញុំ និងដើម្បីទទួលនូវការដុតបំផ្លាញដែលខ្ញុំនឹងនាំមកឱ្យពួកគេ។ នៅពេលដែលសេចក្ដីក្រោធ និងការដុតកម្ទេចបានចូលមកដល់ នោះនឹងគ្មានតម្រុយទុកមុនឡើយ។ ក៏ប៉ុន្តែ ខ្ញុំដឹងពីអ្វីដែលខ្ញុំធ្វើ ហើយខ្ញុំដឹងច្បាស់អំពីរឿងនេះ។ អ្នកគប្បីដឹងច្បាស់អំពីព្រះបន្ទូលរបស់ខ្ញុំ ហើយអ្នកត្រូវប្រញាប់ប្រញាល់ត្រៀមរៀបចំគ្រប់យ៉ាងឱ្យបានចប់សព្វគ្រប់។ ត្រូវត្រៀមខ្លួនដើម្បីឃ្វាលអស់អ្នកណាដែលស្វែងរកពីខាងក្រៅមក។ ចូរចងចាំរឿងនេះចុះ! នៅក្នុងប្រទេសចិន ពោលគឺមនុស្ស និងទីកន្លែងទាំងអស់នៅក្នុងប្រទេសចិន ត្រូវជាប់បណ្ដាសារបស់ខ្ញុំ។ តើអ្នកយល់ពីអត្ថន័យនៃព្រះបន្ទូលរបស់ខ្ញុំដែរឬទេ?


ជំពូកទី ៨៦

មនុស្សនិយាយថា ខ្ញុំគឺជាព្រះជាម្ចាស់ដែលប្រកបដោយសេចក្ដីមេត្ដាករុណា។ ពួកគេនិយាយថា ខ្ញុំនឹងនាំមកនូវសេចក្ដីសង្គ្រោះដល់គ្រប់សព្វសារពើដែលខ្ញុំបានបង្កើតមក។ សេចក្ដីទាំងអស់នេះ ត្រូវបាននិយាយដោយផ្អែកលើសញ្ញាណរបស់មនុស្ស។ ការដែលថាខ្ញុំគឺជាព្រះជាម្ចាស់ដែលប្រកបដោយសេចក្ដីមេត្ដាករុណានោះ គឺនិយាយចំពោះពួកកូនប្រុសច្បងរបស់ខ្ញុំ ហើយការដែលថាខ្ញុំនឹងនាំមកនូវសេចក្ដីសង្គ្រោះដល់គ្រប់សព្វសារពើនោះ គឺនិយាយចំពោះពួកកូនប្រុសរបស់ខ្ញុំ និងរាស្ត្ររបស់ខ្ញុំ។ ដោយសារខ្ញុំគឺជាព្រះជាម្ចាស់ដ៏មានព្រះប្រាជ្ញាញាណ ខ្ញុំច្បាស់នៅក្នុងព្រះហឫទ័យរបស់ខ្ញុំណាស់ថា មនុស្សណាដែលខ្ញុំសព្វព្រះទ័យ និងមនុស្សណាដែលខ្ញុំមិនសព្វព្រះទ័យ។ សម្រាប់អស់អ្នកណាដែលខ្ញុំសព្វព្រះទ័យ ខ្ញុំនឹងតែងតែសព្វព្រះទ័យពួកគេរហូតដល់ទីបំផុត ហើយសេចក្ដីស្រឡាញ់នោះមិនប្រែប្រួលឡើយ។ សម្រាប់អស់អ្នកណាដែលខ្ញុំមិនសព្វព្រះទ័យ ខ្ញុំនឹងមិនពាល់ចិត្តសូម្បីបន្តិច មិនថាពួកគេមានឥរិយាបថល្អប៉ុនណាក៏ដោយ។ នេះដោយសារពួកគេមិនកើតចេញអំពីខ្ញុំ និងមិនមានគុណសម្បត្តិរបស់ខ្ញុំ ឬមានជីវិតរបស់ខ្ញុំ។ ម្យ៉ាងទៀត ពួកគេមិនត្រូវបានខ្ញុំកំណត់ទុកជាមុន និងជ្រើសតាំងនោះទេ ដ្បិតខ្ញុំមិនដែលភ្លាំងភ្លាត់ឡើយ។ ពោលគឺ គ្រប់ទង្វើរបស់ខ្ញុំទាំងអស់សុទ្ធតែរាប់ថាបរិសុទ្ធ និងខ្ពង់ខ្ពស់ ហើយខ្ញុំមិនដែលមានការស្ដាយក្រោយឡើយ។ នៅក្នុងកែវភ្នែករបស់មនុស្ស ខ្ញុំពិតជាគ្មានទឹកព្រះទ័យខ្លាំងណាស់ ប៉ុន្តែតើអ្នកមិនចាប់អារម្មណ៍ថា ខ្ញុំគឺជាព្រះជាម្ចាស់ផ្ទាល់ព្រះអង្គដ៏សុចរិត និងមានឫទ្ធានុភាពទេឬ? អ្វីគ្រប់យ៉ាងដែលជារបស់ខ្ញុំ គឺសុទ្ធតែត្រឹមត្រូវ។ អស់អ្នកណាដែលខ្ញុំពុំសព្វព្រះទ័យ នឹងត្រូវទទួលបណ្ដាសារបស់ខ្ញុំមិនខាន ហើយអស់អ្នកណាដែលខ្ញុំសព្វព្រះទ័យ នឹងទទួលបានព្រះពររបស់ខ្ញុំមិនខាន។ នេះគឺជានិស្ស័យបរិសុទ្ធ និងមិនអាចបំពានបានរបស់ខ្ញុំ ហើយគ្មាននរណាម្នាក់នឹងត្រូវផ្លាស់ប្ដូរវាទេ។ សេចក្ដីនេះ មិនផ្លាស់ប្ដូរទេ!

សព្វថ្ងៃនេះ អស់អ្នកណាដែលពិតជាស្របទៅតាមបំណងព្រះហឫទ័យរបស់ខ្ញុំមែន នឹងច្បាស់ជាត្រូវខ្ញុំប្រោសឱ្យគ្រប់លក្ខណ៍មិនខាន ដ្បិតកិច្ចការរបស់ខ្ញុំទាំងទៀងត្រង់ផង និងហ្មត់ចត់ផង ហើយខ្ញុំមិនទុកឱ្យមានអ្វីនៅសេសសល់ទៀតនោះទេ។ អស់អ្នកណាដែលខ្ញុំដាក់បណ្ដាសា នឹងត្រូវដុតកម្លោច។ ដូច្នេះ តើហេតុអ្វីបានជាមនុស្សភាគច្រើនដែលត្រូវខ្ញុំដាក់បណ្ដាសា ហើយព្រះវិញ្ញាណបរិសុទ្ធនៅតែបំពេញកិច្ចការលើពួកគេទៀត (នេះគឺនិយាយសំដៅដល់ការដែលខ្ញុំមិនស្នាក់នៅក្នុងព្រះវិហារដ៏ស្មោកគ្រោក)? តើអ្នករាល់គ្នាយល់អំពីអត្ថន័យពិតពីខាងក្រោយពាក្យនិយាយថា គ្រប់បញ្ហាទាំងអស់ និងគ្រប់សព្វសារពើទាំងអស់ បម្រើដល់ព្រះគ្រីស្ទទេ? ព្រះវិញ្ញាណបរិសុទ្ធបំពេញកិច្ចការរបស់ទ្រង់តាមរយៈពួកគេ ចំណែកខ្ញុំទាញប្រយោជន៍ពីការបម្រើរបស់ពួកគេ ប៉ុន្តែជាធម្មតា នៅពេលពួកគេមិនបម្រើកិច្ចការរបស់ខ្ញុំទេ ពួកគេនឹងមិនត្រូវបានបំភ្លឺខាងវិញ្ញាណឡើយ។ បើទោះបីជាពួកគេពិតជាស្វែងរកមែន ពួកគេធ្វើវាដោយរវាសរវៃ ហើយនេះគឺជាកលល្បិចរបស់សាតាំង ដ្បិតនៅក្នុងពេលធម្មតា ពួកគេពុំបានយកចិត្តទុកដាក់ចំពោះគ្រប់កិច្ចការរបស់ខ្ញុំឡើយ និងមិនបានគិតគូរទាល់តែសោះអំពីបន្ទុករបស់ខ្ញុំ។ ពេលនេះ ពួកកូនប្រុសច្បងរបស់ខ្ញុំបានធំហើយ ខ្ញុំនឹងទាត់ពួកគេចោល។ ដ្បិតដោយហេតុនេះ ព្រះវិញ្ញាណរបស់ខ្ញុំបានដកចេញពីគ្រប់ទីកន្លែង ហើយបានផ្ដោតសំខាន់ទៅលើពួកកូនប្រុសច្បងរបស់ខ្ញុំវិញ។ តើអ្នកយល់ទេ? គ្រប់សព្វសារពើទាំងអស់ពឹងលើទង្វើរបស់ខ្ញុំ ការកំណត់ទុកជាមុនរបស់ខ្ញុំ និងគ្រប់ព្រះបន្ទូលទាំងអស់ដែលបានថ្លែងចេញពីព្រះឱស្ឋរបស់ខ្ញុំ។ គ្រប់ទីកន្លែងទាំងអស់ដែលទទួលបានព្រះពររបស់ខ្ញុំ គឺជាទីកន្លែងសំខាន់ដែលខ្ញុំបំពេញកិច្ចការ និងជាកន្លែងដែលត្រូវអនុវត្តកិច្ចការរបស់ខ្ញុំ។ ប្រទេសចិនគឺជាប្រទេសដែលថ្វាយបង្គំសាតាំងច្រើនបំផុត ដូច្នេះ ខ្ញុំបានដាក់បណ្ដាសាប្រទេសនេះ។ បន្ថែមលើនេះ ប្រទេសនេះគឺជាប្រទេសដែលបានធ្វើទុក្ខបុកម្នេញមកលើខ្ញុំច្រើនបំផុត។ ខ្ញុំប្រាកដជានឹងមិនធ្វើកិច្ចការរបស់ខ្ញុំលើមនុស្សដែលស្ថិតក្រោមឥទ្ធិពលរបស់សត្វនាគដ៏ធំមានសម្បុរក្រហមឡើយ។ តើអ្នកយល់អំពីអត្ថន័យពិតនៃព្រះបន្ទូលរបស់ខ្ញុំដែរឬទេ? និយាយជារួម ពួកកូនប្រុសរបស់ខ្ញុំ និងរាស្រ្តរបស់ខ្ញុំមានចំនួនតែបន្តិចប៉ុណ្ណោះ។ ច្បាស់ណាស់ អ្វីគ្រប់យ៉ាងគឺស្ថិតនៅក្នុងព្រះហស្ដរបស់ខ្ញុំ។ គប្បីត្រូវប្រើថាមពល និងគប្បីត្រូវលះបង់ការខំប្រឹងប្រែងបន្ថែមទៀតចំពោះអ្នកណាដែលខ្ញុំបានរើសតាំង និងបានកំណត់ទុកជាមុន។ និយាយមួយបែបទៀត អស់អ្នកណាដែលជាពួកកូនប្រុសច្បងរបស់ខ្ញុំគប្បីប្រញាប់អនុវត្តឡើង ដើម្បីឱ្យពួកគេអាចរំលែកបន្ទុករបស់ខ្ញុំឱ្យបានឆាប់ និងលះបង់អស់ទាំងសេចក្ដីខំប្រឹងរបស់ពួកគេដើម្បីកិច្ចការរបស់ខ្ញុំ។

អស់អ្នកណាដែលបានបម្រើខ្ញុំ ចូរស្ដាប់ចុះ! នៅពេលបម្រើខ្ញុំ អ្នកអាចទទួលបានព្រះគុណរបស់ខ្ញុំខ្លះៗ។ ពោលគឺ អ្នករាល់គ្នានឹងដឹងជាបណ្ដោះអាសន្នអំពីកិច្ចការរបស់ខ្ញុំនាពេលបន្ទាប់ និងដឹងពីអ្វីដែលនឹងកើតមានឡើងនាពេលអនាគត ប៉ុន្តែអ្នកប្រាកដជានឹងមិនអរសប្បាយនឹងវាឡើយ។ នេះគឺជាព្រះគុណរបស់ខ្ញុំ។ នៅពេលអ្នកកិច្ចការរបស់អ្នកបំពេញរួច ត្រូវចាកចេញភ្លាម និងមិនត្រូវបង្អែរបង្អង់ឡើយ។ អស់អ្នកណាដែលជាពួកកូនប្រុសច្បងរបស់ខ្ញុំ មិនគួរមានការក្រអឺតក្រទមឡើយ ប៉ុន្តែអាចអនុញ្ញាតឱ្យមានមោទនភាពបាន ដ្បិតខ្ញុំបានប្រទានព្រះពររាប់មិនអស់ដល់អ្នករាល់គ្នា។ អស់អ្នកណាដែលជាគោលដៅនៃការបំផ្លាញចោល មិនគួរនាំបញ្ហាដាក់ខ្លួនឯងឡើយ ឬមានអារម្មណ៍មិនសប្បាយចិត្តអំពីវាសនារបស់អ្នកឡើយ។ តើអ្នកមិនមែនជាកូនចៅរបស់សាតាំងទេឬអី? បន្ទាប់ពីអ្នកបានបម្រើការឱ្យខ្ញុំរួចហើយ អ្នកអាចត្រឡប់ទៅជង្ហុកធំវិញ ដោយសារអ្នកនឹងលែងមានប្រយោជន៍សម្រាប់ឱ្យខ្ញុំប្រើទៀតហើយ។ ដូច្នេះ ខ្ញុំនឹងចាប់ផ្ដើមដោះស្រាយជាមួយអ្នករាល់គ្នាដោយការវាយផ្ចាលរបស់ខ្ញុំ។ នៅពេលដែលខ្ញុំចាប់ផ្ដើមបំពេញកិច្ចការ ខ្ញុំនឹងតាមដានរហូតដល់ទីបញ្ចប់។ កិច្ចការដែលខ្ញុំបំពេញនឹងសម្រេចផល ហើយស្នាព្រះហស្ដរបស់ខ្ញុំនឹងត្រូវស្ថិតស្ថេរជាអស់កល្ប។ សេចក្ដីនេះសុទ្ធតែចែងមកលើពួកកូនប្រុសច្បងរបស់ខ្ញុំ ពួកកូនប្រុសរបស់ខ្ញុំ និងរាស្រ្តរបស់ខ្ញុំ ហើយវាក៏ចែងចំពោះអ្នករាល់គ្នាផងដែរ៖ ការវាយផ្ចាលរបស់ខ្ញុំមកលើអ្នក នឹងមានអស់កល្បជានិច្ច។ ខ្ញុំបានប្រាប់អ្នករាល់គ្នាជាច្រើនលើកច្រើនសាតាំងពីមុននោះម្ល៉េះថា មនុស្សអាក្រក់ដែលប្រឆាំងទាស់នឹងខ្ញុំ នឹងត្រូវខ្ញុំវាយផ្ចាលជាប្រាកដ។ ប្រសិនបើព្រះវិញ្ញាណបរិសុទ្ធមិនបានព្រមានដល់អ្នកបន្ទាប់ពីអ្នកប្រឆាំងទាស់នឹងខ្ញុំទេ នោះអ្នកបានត្រូវបណ្ដាសារួចហើយ ហើយបន្ទាប់ពីនោះទៅ អ្នកនឹងត្រូវវាយផ្ដួលដោយព្រះហស្ដរបស់ខ្ញុំជាមិនខាន។ ប្រសិនបើអ្នកត្រូវបានព្រះវិញ្ញាណបរិសុទ្ធស្ដីបន្ទោសនៅពេលដែលអ្នកកំពុងមានគំនិតអាក្រក់មកលើខ្ញុំ នោះអ្នកបានទទួលព្រះពររបស់ខ្ញុំហើយ។ ក៏ប៉ុន្តែ អ្នកត្រូវតែប្រុងប្រយ័ត្នជានិច្ច មិនត្រូវព្រងើយកន្តើយ និងធ្វេសប្រហែសសោះឡើយ។


ជំពូកទី ៨៧

អ្នកត្រូវតែដើរទៅឱ្យលឿន ហើយធ្វើនូវអ្វីដែលខ្ញុំចង់ឱ្យធ្វើ នេះគឺជាអ្វីដែលខ្ញុំប្រាថ្នាចង់ឱ្យអ្នករាល់គ្នាមាន ដោយការចង់បានជាខ្លាំង។ វាអាចថា សូម្បីតែពេលនេះ អ្នករាល់គ្នានៅតែមិនទាន់យល់ពីអត្ថន័យនៃព្រះបន្ទូលរបស់ខ្ញុំនៅឡើយ? វាអាចថា អ្នកនៅតែមិនដឹងពីបំណងព្រះហឫទ័យរបស់ខ្ញុំនៅឡើយ? ខ្ញុំបាន មានបន្ទូលកាន់តែច្បាស់ឡើងៗ ហើយបានមានបន្ទូលជាច្រើនលើកច្រើនសារ ប៉ុន្តែ តើអ្នករាល់គ្នានៅតែមិនខិតខំប្រឹងប្រែងវាស់ស្ទង់ពីអត្ថន័យនៃព្រះបន្ទូលរបស់ខ្ញុំទេឬ? សាតាំង កុំស្រមៃថា អ្នកអាចបំផ្លាញផែនការរបស់ខ្ញុំបានឱ្យសោះ! អស់អ្នកដែលធ្វើការបម្រើដល់សាតាំង ដែលជាកូនចៅរបស់សាតាំង (សំដៅលើអស់អ្នកដែលត្រូវបានសាតាំងសណ្ឋិត ដែលភាគច្រើនប្រាកដជាមានជីវិតរបស់សាតាំង ហើយត្រូវបានគេនិយាយថាជាកូនចៅរបស់វា) ចូរអង្វរសុំសេចក្ដីមេត្តាករុណា នៅព្រះបាទាខ្ញុំ ដោយសម្រក់ទឹកភ្នែក និងសង្កៀតធ្មេញ។ ទោះជាយ៉ាងណា ខ្ញុំនឹងមិនធ្វើរឿងដែលឆ្កួតឡប់បែបនេះឡើយ! តើខ្ញុំអាចលើកលែងទោសដល់សាតាំងបានដែរឬទេ? តើខ្ញុំអាចនាំយកសេចក្តីសង្គ្រោះដល់សាតាំងដែរឬទេ? វាជារឿងដែលមិនអាចទៅរួចទេ! ខ្ញុំធ្វើនូវអ្វីដែលខ្ញុំនិយាយ ហើយខ្ញុំនឹងមិនស្តាយក្រោយឡើយ!

អ្វីគ្រប់យ៉ាងដែលខ្ញុំមានបន្ទូលចេញមកនឹងប្រែក្លាយជាមានជីវិត។ តើមិនដូច្នេះទេឬ? ទោះជាយ៉ាងណា អ្នករាល់គ្នានៅតែមិនទុកចិត្តខ្ញុំ សង្ស័យព្រះបន្ទូលរបស់ខ្ញុំ ហើយគិតថា ខ្ញុំគ្រាន់តែនិយាយលេងសើចជាមួយអ្នករាល់គ្នាប៉ុណ្ណោះ។ វាពិតជាគួរឱ្យអស់សំណើចខ្លាំងណាស់។ ខ្ញុំគឺជាព្រះជាម្ចាស់ផ្ទាល់ព្រះអង្គ! តើអ្នកយល់ទេ? ខ្ញុំគឺជាព្រះជាម្ចាស់ផ្ទាល់ព្រះអង្គ! ប្រសិនបើខ្ញុំមិនមានប្រាជ្ញា ឬព្រះចេស្តាទេនោះ តើខ្ញុំអាចធ្វើនិងមានបន្ទូលអ្វីតាមតែខ្ញុំចង់បានដែរឬទេ? តែអ្នកនៅតែមិនទុកចិត្តខ្ញុំទៀត។ ខ្ញុំបានបញ្ជាក់អំពីរឿងទាំងនេះដល់អ្នករាល់គ្នាម្តងហើយម្តងទៀត ហើយខ្ញុំបានប្រាប់អំពីរឿងទាំងនោះដល់អ្នករាល់គ្នាជាច្រើនលើកច្រើនសារមកហើយ។ ហេតុអ្វីបានអ្នកសឹងតែទាំងអស់គ្នានេះនៅតែមិនជឿ? ហេតុអ្វីបានជាអ្នកនៅតែលាក់ទុកក្តីសង្ស័យក្នុងចិត្តអ្នកទៀត? ហេតុអ្វីបានជាអ្នកតោងជាប់ជីវិតដែលមានតម្លៃទៅនឹងសញ្ញាណផ្ទាល់ខ្លួនរបស់អ្នក? តើពួកវាអាចសង្គ្រោះអ្នករាល់គ្នាបានដែរឬទេ? ខ្ញុំធ្វើអ្វីដែលខ្ញុំមានបន្ទូល។ ខ្ញុំបានប្រាប់អ្នករាល់គ្នាជាច្រើនដងហើយ៖ ចូរចាត់ទុកថា ព្រះបន្ទូលរបស់ខ្ញុំជាពាក្យពិត ហើយមិនត្រូវមានក្តីសង្ស័យឡើយ។ តើអ្នករាល់គ្នាបានប្រកាន់យកព្រះបន្ទូលរបស់ខ្ញុំដោយយកចិត្តទុកដាក់ដែរឬទេ? អ្នកមិនអាចធ្វើអ្វីបានដោយខ្លួនអ្នកឡើយ ហើយអ្នកនៅតែមិនអាចជឿលើអ្វីដែលខ្ញុំធ្វើទៀត។ តើអាចនិយាយថាម៉េចទៅ ចំពោះមនុស្សបែបនេះ? និយាយឱ្យចំទៅ វាដូចជាខ្ញុំមិនដែលបង្កើតអ្នករាល់គ្នាមកអ៊ីចឹង។ ក្នុងន័យម៉្យាងទៀត អ្នកមិនមានលក្ខណៈគ្រប់គ្រាន់ឡើយ ក្នុងការក្លាយជាអ្នកស៊ីឈ្នួលឱ្យខ្ញុំ។ អ្នករាល់គ្នាត្រូវតែជឿលើព្រះបន្ទូលរបស់ខ្ញុំ! គ្រប់គ្នាត្រូវឆ្លងផុតការសាកល្បងនេះ ខ្ញុំនឹងមិនឱ្យអ្នកណាម្នាក់រអិលដួលនោះទេ។ ពិតមែនហើយ ការលើកលែងគឺសម្រាប់អស់អ្នកដែលជឿ។ មនុស្សដែលជឿលើព្រះបន្ទូលរបស់ខ្ញុំនឹងទទួលបានព្រះពររបស់ខ្ញុំជាក់ជាមិនខាន ដែលនឹងត្រូវបានប្រទានឱ្យអ្នក ហើយបំពេញឱ្យអ្នកទៅតាមអ្វីដែលអ្នកជឿ។ ពួកកូនប្រុសច្បងរបស់ខ្ញុំអើយ! នៅវេលានេះ ខ្ញុំកំពុងចាប់ផ្តើមប្រទានព្រះពររបស់ខ្ញុំដល់អ្នករាល់គ្នាហើយ។ បន្តិចម្តងៗ អ្នករាល់គ្នានឹងចាប់ផ្តើមបោះបង់ចំណងនៃសាច់ឈាមដែលគួរឱ្យស្អប់ខ្ពើមដូចជា៖ អាពាហ៍ពិពាហ៍ គ្រួសារ ការហូបចុក ការស្លៀកពាក់ ដំណេក និងគ្រោះមហន្តរាយធម្មជាតិទាំងអស់ (ខ្យល់ ព្រះអាទិត្យ ភ្លៀង ព្យុះទឹកកក ទុក្ខវេទនានៃការធ្លាក់ព្រិល និងអ្វីទាំងអស់ផ្សេងទៀតដែលអ្នករាល់គ្នាស្អប់)។ អ្នករាល់គ្នានឹងធ្វើដំណើរឆ្លងកាត់មហាសមុទ្រ ឆ្លងកាត់ទ្វីប និងតាមអាកាសដោយមិនមានប៉ះពាល់ដោយការកម្រិតព្រំដែនលំហ ពេលវេលា ឬភូមិសាស្ត្រឡើយ ចូររីករាយជាមួយខ្លួនអ្នកយ៉ាងពេញចិត្ត ក្នុងការទទួលយកសេចក្តីស្រឡាញ់របស់ខ្ញុំ ហើយទទួលយកអ្វីគ្រប់យ៉ាងក្រោមការថែទាំយ៉ាងថ្នាក់ថ្នមពីខ្ញុំ។

តើនរណាដែលមិនមានមោទនភាពចំពោះពួកកូនប្រុសច្បងដែលខ្ញុំបានធ្វើឱ្យពេញខ្នាត? តើនរណាដែលនឹងមិនលើកសសើរឈ្មោះរបស់ខ្ញុំដើម្បីប្រយោជន៍របស់ពួកគេ? ហេតុអ្វីបានជាពេលនេះខ្ញុំចង់បើកសម្ដែងអាថ៌កំបាំងជាច្រើនម៉្លេះដល់អ្នករាល់គ្នា? ហេតុអ្វីបានជានៅពេលនេះ ហើយម្ដេចក៏បានជាមិនបើកសម្ដែងកាលពីមុន? អ្វីដែលនៅក្នុងខ្លួនអ្នកក៏ជាអាថ៌កំបាំងដែរ តើអ្នកដឹងអំពីរឿងនេះទេ? ហេតុអ្វីបានជាខ្ញុំមិនបានលើកឡើងកាលពីមុនថា ប្រទេសចិនគឺជាប្រទេសដែលខ្ញុំបានដាក់បណ្តាសា? ហើយហេតុអ្វីបានជាខ្ញុំមិនឱ្យពួកដែលធ្វើការថ្វាយដល់ខ្ញុំដឹង? នៅថ្ងៃនេះ ខ្ញុំក៏នឹងប្រាប់អ្នករាល់គ្នាអំពីរឿងនេះដែរ៖ នៅថ្ងៃនេះ តាមគំនិតរបស់ខ្ញុំ អ្វីគ្រប់យ៉ាងត្រូវបានសម្រេចហើយ ហើយខ្ញុំនិយាយរឿងនេះទៅកាន់ពួកកូនប្រុសច្បងរបស់ខ្ញុំ។ (ដ្បិតថ្ងៃនេះ ពួកកូនប្រុសច្បងរបស់ខ្ញុំបានមកសោយរាជ្យជាមួយខ្ញុំហើយ ហើយមិនត្រឹមតែលេចចេញជារូបរាងប៉ុណ្ណោះទេ ប៉ុន្តែពិតជាកំពុងសោយរាជ្យរួមគ្នាជាមួយខ្ញុំមែន។ ក្នុងពេលបច្ចុប្បន្ននេះ អ្នកដែលព្រះវិញ្ញាណបរិសុទ្ធធ្វើការក្នុងចិត្ត ប្រាកដជាបានសោយរាជ្យជាមួយខ្ញុំ ហើយវាត្រូវបានបើកសម្ដែងនៅពេលនេះ មិនមែនម្សិលមិញ ហើយមិនមែនថ្ងៃស្អែកឡើយ។) ថ្ងៃនេះ ខ្ញុំកំពុងនាំយកពន្លឺអំពីអាថ៌កំបាំងទាំងអស់របស់ខ្ញុំអំពីភាពជាមនុស្សសាមញ្ញ ដោយសារតែមនុស្សទាំងនោះដែលខ្ញុំចង់បើកសម្ដែងឱ្យឃើញ ត្រូវបានបើកសម្ដែងឱ្យឃើញហើយ ហើយនេះគឺជាប្រាជ្ញារបស់ខ្ញុំ។ កិច្ចការរបស់ខ្ញុំមានការរីកចម្រើនមកដល់ដំណាក់កាលនេះ៖ នៅពេលនេះ ខ្ញុំត្រូវតែអនុវត្តផែនការនៃបញ្ញត្តិរដ្ឋបាល ដែលខ្ញុំបានសម្រេចជាពិសេសសម្រាប់អំឡុងពេលនេះ។ បែបនោះ ខ្ញុំកំពុងធ្វើការផ្ទៀងផ្ទាត់យ៉ាងត្រឹមត្រូវទៅលើពួកកូនប្រុសច្បង ពួកកូនប្រុស មនុស្ស និងអ្នកស៊ីឈ្នួលទាំងអស់ ដោយសារតែខ្ញុំមានសិទ្ធិអំណាច ហើយខ្ញុំនឹងដាក់នូវការជំនុំជម្រះ ហើយខ្ញុំនឹងគ្រប់គ្រងយ៉ាងតឹងរ៉ឹងបំផុត។ តើនរណាដែលហ៊ានរឹងរូសមិនធ្វើការបម្រើខ្ញុំដោយស្ដាប់បង្គាប់? តើនរណាដែលហ៊ានរអ៊ូរទាំដាក់ខ្ញុំ? តើនរណាដែលហ៊ាននិយាយថា ខ្ញុំមិនមែនជាព្រះជាម្ចាស់នៃសេចក្តីសុចរិត? ខ្ញុំដឹងហើយ និស្ស័យជាអារក្សរបស់អ្នករាល់គ្នាត្រូវបានបង្ហាញឱ្យឃើញនៅចំពោះមុខខ្ញុំតាំងពីយូរមកហើយ៖ អ្នករាល់គ្នាមានអារម្មណ៍ច្រណែន និងស្អប់នរណាម្នាក់ដែលខ្ញុំធ្វើល្អជាមួយ។ នេះគឺជាធម្មជាតិរបស់សាតាំងយ៉ាងប្រាកដ! ខ្ញុំធ្វើល្អដាក់ពួកកូនប្រុសរបស់ខ្ញុំ តើអ្នកនឹងហ៊ានអះអាងថា ខ្ញុំមិនមានសេចក្តីសុចរិតដែរឬទេ? ខ្ញុំអាចបណ្តេញអ្នកចេញពីនេះបានទាំងស្រុង ប៉ុន្តែដោយសំណាងល្អសម្រាប់អ្នក ដែលអ្នកកំពុងធ្វើការថ្វាយដល់ខ្ញុំ ហើយឥឡូវនេះ គឺមិនទាន់ដល់ពេលទេ បើមិនដូច្នោះទេ ខ្ញុំនឹងបណ្តេញអ្នកចេញភ្លាម!

ពួកដែលមាននិស្ស័យដូចសាតាំងអើយ! ចូរឈប់មានភាពឃោរឃៅទៀតទៅ! ចូរឈប់និយាយទៀតទៅ! ចូរឈប់ប្រព្រឹត្តទៀតទៅ! កិច្ចការរបស់ខ្ញុំបានចាប់ផ្ដើមអនុវត្តចំពោះពួកកូនប្រុស និងរាស្ដ្ររើសតាំងរបស់ខ្ញុំហើយ ហើយវាបានរីកសុសសាយទៅដល់គ្រប់ជាតិសាសន៍ទាំងអស់ និកាយទាំងអស់ សាសនាទាំងអស់ និងមនុស្សគ្រប់វណ្ណៈទាំងអស់ក្រៅពីប្រទេសចិន។ ហេតុអ្វីបានជាអស់អ្នកដែលធ្វើការថ្វាយដល់ខ្ញុំតែងតែត្រូវបានរារាំងខាងវិញ្ញាណ? ហេតុអ្វីបានជាពួកគេមិនដែលយល់ច្បាស់ពីបញ្ហាខាងវិញ្ញាណ? ហេតុអ្វីបានជាព្រះវិញ្ញាណរបស់ខ្ញុំមិនដែលមានប្រសិទ្ធភាពចំពោះមនុស្សទាំងនេះ? និយាយរួម ខ្ញុំមិនអាចចំណាយកិច្ចខំប្រឹងប្រែងខ្លាំងពេកទៅលើអស់អ្នកដែលខ្ញុំមិនបានកំណត់ទុកជាមុន ឬមិនបានជ្រើសរើសនោះឡើយ។ ទុក្ខវេទនាទាំងអស់របស់ខ្ញុំកាលពីមុន ហើយការថែទាំនិងការខិតខំប្រឹងប្រែងដ៏ផ្ចិតផ្ចង់ទាំងអស់របស់ខ្ញុំ គឺសម្រាប់តែជាប្រយោជន៍ដល់ពួកកូនប្រុសច្បង និងពួកកូនប្រុសមួយផ្នែកតូច ព្រមទាំងរាស្ដ្ររបស់ខ្ញុំប៉ុណ្ណោះ។ លើសពីនេះ ខ្ញុំបានធ្វើរឿងទាំងនេះ ដើម្បីឱ្យកិច្ចការរបស់ខ្ញុំនៅពេលអនាគតអាចបញ្ចប់បានដោយមិនមានឧបសគ្គ និងដើម្បីឱ្យព្រះហឫទ័យរបស់ខ្ញុំគ្មានការបង្អាក់។ ដោយសារខ្ញុំគឺជាព្រះជាម្ចាស់ផ្ទាល់ព្រះអង្គដែលប្រកបដោយព្រះប្រាជ្ញាញាណ ទើបខ្ញុំបានបង្កើតការរៀបចំសមរម្យសម្រាប់គ្រប់ដំណាក់កាល។ ខ្ញុំមិនខំប្រឹងរក្សាទុកមនុស្សណាមួយឡើយ (នេះគឺសំដៅទៅលើអស់អ្នកដែលខ្ញុំមិនបានជ្រើសរើស ឬមិនកំណត់ទុកជាមុន) ឬក៏ខ្ញុំមិនកម្ចាត់មនុស្សណាមួយឡើយ (នេះគឺសំដៅទៅលើអស់អ្នកដែលត្រូវបានជ្រើស និងត្រូវបានកំណត់ទុកជាមុន)៖ នេះគឺជាបញ្ញត្តិរដ្ឋបាលរបស់ខ្ញុំ ដែលគ្មាននរណាម្នាក់អាចផ្លាស់ប្តូរបានឡើយ! ខ្ញុំគ្មានក្តីមេត្តាចំពោះពួកដែលខ្ញុំស្អប់ឡើយ ហើយខ្ញុំយកចិត្តទុកដាក់ និងការពារចំពោះអស់អ្នកដែលខ្ញុំស្រឡាញ់ប៉ុណ្ណោះ។ ដូច្នេះ ខ្ញុំធ្វើអ្វីដែលខ្ញុំមានបន្ទូល (គឺអស់អ្នកដែលខ្ញុំជ្រើសរើស ត្រូវបានជ្រើសរើស ហើយអស់អ្នកដែលខ្ញុំបានកំណត់ទុកជាមុន ត្រូវបានកំណត់ទុកជាមុន ព្រោះទាំងនេះជាកិច្ចការរបស់ខ្ញុំដែលខ្ញុំបានរៀបចំ ចាប់តាំងពីមុនការបង្កើតមកម្ល៉េះ)។

តើនរណាអាចផ្លាស់ប្តូរព្រះហឫទ័យរបស់ខ្ញុំបាន? គ្មានអ្វីក្រៅពីការប្រព្រឹត្តទៅតាមផែនការដែលខ្ញុំធ្វើតាមព្រះហឫទ័យខ្ញុំចង់ធ្វើនោះឡើយ តើនរណាហ៊ានប្រព្រឹត្តដោយប្រញាប់ប្រញាល់ ហើយមិនស្តាប់តាមបញ្ជារបស់ខ្ញុំ? ទាំងនេះគឺបញ្ញត្តិរដ្ឋបាលរបស់ខ្ញុំ តើនរណាហ៊ានលុបបញ្ញត្តិសូម្បីមួយក្នុងចំណោមបញ្ញត្តិទាំងនោះចេញពីខ្ញុំបាន? បញ្ញត្តិទាំងអស់ត្រូវតែស្ថិតតាមការបញ្ជារបស់ខ្ញុំ។ មនុស្សខ្លះនិយាយថា មនុស្សម្នាក់រងទុក្ខវេទនាយ៉ាងខ្លាំង ហើយមានភាពស្មោះត្រង់ ហើយចេះគិតដល់ព្រះហឫទ័យរបស់ខ្ញុំយ៉ាងបរិសុទ្ធ។ ហេតុអ្វីបានជាខ្ញុំមិនជ្រើសរើសគេ? នេះក៏ដោយសារតែបញ្ញត្តិរដ្ឋបាលរបស់ខ្ញុំដែរ។ ប្រសិនបើខ្ញុំមានបន្ទូលថា នរណាម្នាក់មានភាពស៊ីគ្នាជាមួយនឹងបំណងរបស់ខ្ញុំ មានន័យថា មនុស្សនោះមានភាពស៊ីគ្នាជាមួយនឹងបំណងព្រះហឫទ័យរបស់ខ្ញុំ ហើយជាមនុស្សដែលខ្ញុំស្រឡាញ់ តែប្រសិនបើខ្ញុំមានបន្ទូលថា នរណាម្នាក់គឺជាកូនរបស់សាតាំង មានន័យថាអ្នកនោះជាមនុស្សដែលខ្ញុំស្អប់។ មិនត្រូវយកចិត្តនរណាឡើយ! តើអ្នកពិតជាអាចមើលធ្លុះបុគ្គលនោះបានដែរឬទេ? រឿងទាំងនេះសុទ្ធតែខ្ញុំជាអ្នកសម្រេច។ កូននឹងនៅតែជាកូន ហើយសាតាំងនឹងនៅតែជាសាតាំង ឬអាចនិយាយម៉្យាងទៀតបានថា និស្ស័យរបស់មនុស្សមិនផ្លាស់ប្តូរឡើយ។ លុះត្រាតែខ្ញុំធ្វើឱ្យពួកគេផ្លាស់ប្តូរ បើមិនដូច្នេះទេ ពួកគេទាំងអស់នឹងធ្វើតាមសភាពផ្ទាល់ខ្លួនរបស់ពួកគេ ហើយមិនអាចផ្លាស់ប្តូរបានឡើយ។

ខ្ញុំបើកសម្ដែងពីអាថ៌កំបាំងរបស់ខ្ញុំដល់អ្នករាល់គ្នា នៅពេលកិច្ចការរបស់ខ្ញុំមានការរីកចម្រើន។ តើអ្នករាល់គ្នាពិតជាដឹងថាដំណាក់កាលណាដែលជាកិច្ចការដែលមានការរីកចម្រើនរបស់ខ្ញុំដែរឬទេ? តើអ្នកពិតជាដើរតាមការដឹកនាំនៃព្រះវិញ្ញាណរបស់ខ្ញុំ ដើម្បីធ្វើអ្វីដែលខ្ញុំធ្វើ និងនិយាយអ្វីដែលខ្ញុំមានបន្ទូលដែរឬទេ? ហេតុអ្វីបានជាខ្ញុំលើកឡើងថា ប្រទេសចិនគឺប្រទេសដែលខ្ញុំបានដាក់បណ្តាសា? ជាដំបូង ខ្ញុំបានបង្កើតប្រជាជនចិននាពេលបច្ចុប្បន្ននេះមក តាមរូបអង្គរបស់ខ្ញុំ។ ពួកគេមិនមានវិញ្ញាណទេ កាលដើមឡើយ ពួកគេត្រូវបានសាតាំងធ្វើឱ្យពុករលួយ ហើយមិនអាចទទួលបានសេចក្ដីសង្គ្រោះឡើយ។ ដោយហេតុផលនេះ ខ្ញុំមានសេចក្តីក្រេវក្រោធចំពោះពួកមនុស្សទាំងនេះ ហើយខ្ញុំបានដាក់បណ្តាសាពួកគេ។ ខ្ញុំស្អប់ពួកមនុស្សទាំងនេះខ្លាំងណាស់ ហើយខ្ញុំក៏ពិរោធនៅពេលលើកឡើងអំពីពួកគេ ពីព្រោះតែពួកគេគឺជាកូនរបស់នាគដ៏ធំមានសម្បុរក្រហម។ ការនេះបង្កើតបានជាការរំឭកកឡើងវិញពីសម័យកាលដែលប្រទេសនៅជុំវិញពិភពលោកបានកាន់កាប់ទឹកដីប្រទេសចិន។ មកទល់សព្វថ្ងៃនេះ វានៅតែដដែល ដោយសារតែបណ្តាសារបស់ខ្ញុំ ការជំនុំជម្រះដែលមានអនុភាពខ្លាំងបំផុតរបស់ខ្ញុំប្រឆាំងនឹងនាគដ៏ធំមានសម្បុរក្រហម។ ជាចុងក្រោយ ខ្ញុំបានបង្កើតមនុស្សមួយប្រភេទទៀតក្នុងចំណោមអ្នកដែលខ្ញុំបានកំណត់ទុកជាមុនថាជាពួកកូនប្រុសច្បងរបស់ខ្ញុំ ជាពួកកូនប្រុសរបស់ខ្ញុំ ជារាស្ដ្ររបស់ខ្ញុំ និងអ្នកដែលធ្វើការថ្វាយដល់ខ្ញុំ។ ដូច្នោះ អ្វីទាំងអស់ដែលខ្ញុំធ្វើនៅថ្ងៃនេះសុទ្ធតែខ្ញុំបានរៀបចំអស់រយៈពេលជាយូរណាស់មកហើយ។ ហេតុអ្វីបានពួកមានអំណាចនៅប្រទេសចិនទាំងនោះធ្វើទុក្ខបុកម្នេញ និងគាបសង្កត់អ្នករាល់គ្នាម្តងហើយម្តងទៀត? នោះគឺដោយសារតែនាគដ៏ធំមានសម្បុរក្រហមមិនសប្បាយចិត្តនឹងបណ្តាសារបស់ខ្ញុំ ហើយប្រឆាំងតទល់នឹងខ្ញុំ។ ប៉ុន្តែ វាច្បាស់ណាស់ថា នៅក្រោមការធ្វើទុក្ខបុកម្នេញ និងការគំរាមកំហែង ខ្ញុំនឹងធ្វើឱ្យពួកកូនប្រុសច្បងរបស់ខ្ញុំពេញខ្នាត ដើម្បីឱ្យវាអាចផ្តល់នូវការប្រឆាំងតបវិញយ៉ាងខ្លាំងទៅនឹងនាគដ៏ធំមានសម្បុរក្រហម និងកូនៗរបស់វា។ ខ្ញុំនឹងសម្អាតពួកវាចេញនៅពេលក្រោយ។ ឥឡូវនេះ បន្ទាប់ពីស្តាប់ព្រះបន្ទូលរបស់ខ្ញុំហើយ តើអ្នករាល់គ្នាពិតជាយល់អំពីសារៈសំខាន់នៃការអនុញ្ញាតរបស់ខ្ញុំដែលឱ្យអ្នករាល់គ្នាសោយរាជ្យជាមួយខ្ញុំដែរឬទេ? នៅពេលដែលខ្ញុំនិយាយថា នាគដ៏ធំមានសម្បុរក្រហមត្រូវបានគ្រវែងចោលយ៉ាងខ្លាំងរហូតដល់ស្លាប់ នោះគឺជាពេលដែលពួកកូនប្រុសច្បងរបស់ខ្ញុំសោយរាជ្យជាមួយខ្ញុំហើយ។ ការធ្វើទុក្ខបុកម្នេញរបស់នាគដ៏ធំមានសម្បុរក្រហមមកលើពួកកូនប្រុសច្បងផ្តល់ផលឱ្យខ្ញុំយ៉ាងក្រៃលែង ហើយនៅពេលដែលពួកកូនប្រុសរបស់ខ្ញុំធំដឹងក្តី និងអាចគ្រប់គ្រងកិច្ចការក្នុងដំណាក់របស់ខ្ញុំបាន អ្នកបម្រើដែលចង្រៃទាំងនោះ (អ្នកស៊ីឈ្នួល) នឹងត្រូវបានបណ្តេញចោល។ ដោយសារតែពួកកូនប្រុសច្បងរបស់ខ្ញុំនឹងត្រូវបានសោយរាជ្យជាមួយខ្ញុំ ហើយនឹងបានបំពេញបំណងរបស់ខ្ញុំ ខ្ញុំនឹងរុញច្រានអ្នកស៊ីឈ្នួលទាំងនោះធ្លាក់ចូលទៅក្នុងបឹងភ្លើង និងស្ពាន់ធ័រម្ដងមួយៗ៖ ទោះជាចំណាយអស់ធនធានប៉ុន្មានក៏ដោយ ក៏ពួកវាត្រូវតែទៅដែរ! ខ្ញុំដឹងយ៉ាងច្បាស់ថា អស់អ្នកដែលមាននិស្ស័យដូចសាតាំងក៏ចង់រីករាយនឹងព្រះពររបស់ខ្ញុំដែរ ហើយមិនចង់ត្រឡប់ទៅរស់នៅក្រោមដែនត្រួតត្រារបស់សាតាំងឡើយ។ តែទោះជាយ៉ាងណាក៏ដោយ ខ្ញុំមានបញ្ញត្តិរដ្ឋបាលរបស់ខ្ញុំ ដែលគ្រប់គ្នាត្រូវតែគោរព ហើយប្រតិបត្តិតាម ពោលគឺគ្មាននរណាម្នាក់នឹងទទួលបានការលើកលែងឡើយ។ នៅពេលក្រោយ ខ្ញុំនឹងប្រាប់អ្នករាល់គ្នាអំពីបញ្ញត្តិរដ្ឋបាលរបស់ខ្ញុំជាបន្តបន្ទាប់ ដើម្បីរក្សាអ្នករាល់គ្នាពីការបំពានបញ្ញត្តិទាំងនោះ។


ជំពូកទី ៨៨

មនុស្សពិតជាមិនអាចស្រមៃគិតដល់កម្រិតដែលល្បឿនរបស់ខ្ញុំបានពន្លឿននោះទេ៖ នេះគឺជាការអស្ចារ្យមួយដែលបានកើតឡើង ដែលមនុស្សមិនអាចវាស់ស្ទង់បាន។ ល្បឿនរបស់ខ្ញុំបានបន្តទៅមុខចាប់តាំងពីការបង្កើតពិភពលោកមកម៉្លេះ ហើយកិច្ចការរបស់ខ្ញុំមិនដែលបញ្ឈប់ឡើយ។ សាកលលោកទាំងមូលផ្លាស់ប្តូរពីមួយថ្ងៃទៅមួយថ្ងៃ ហើយមនុស្សក៏ផ្លាស់ប្តូរជានិច្ចដែរ។ ទាំងអស់នេះគឺជាផ្នែកនានានៃកិច្ចការរបស់ខ្ញុំ ទាំងអស់គឺជាផ្នែកនានានៃផែនការរបស់ខ្ញុំ ហើយជាងនេះទៅទៀត ពួកវាជាកម្មសិទ្ធិនៃការគ្រប់គ្រងរបស់ខ្ញុំ ហើយគ្មានមនុស្សណាដឹង ឬយល់រឿងរ៉ាវទាំងនេះទេ។ មានតែពេលដែលខ្ញុំផ្ទាល់និយាយប្រាប់អ្នករាល់គ្នាប៉ុណ្ណោះ មានតែពេលដែលខ្ញុំទាក់ទងជាមួយអ្នករាល់គ្នាដោយផ្ទាល់ប៉ុណ្ណោះ ទើបអ្នករាល់គ្នាដឹងបានបន្តិច។ បើមិនដូច្នោះទេ ពិតជាគ្មាននរណាម្នាក់អាចមានយោបល់អំពីតម្រុយណាមួយចំពោះផែនការគ្រប់គ្រងរបស់ខ្ញុំឡើយ។ នេះគឺជាព្រះចេស្ដាដ៏អស្ចារ្យរបស់ខ្ញុំ ហើយជាងនេះទៅទៀត នេះគឺជាសកម្មភាពដ៏អស្ចារ្យរបស់ខ្ញុំ។ ទាំងអស់នេះគឺជាអ្វីៗដែលគ្មាននរណាម្នាក់អាចផ្លាស់ប្ដូរបានឡើយ។ ដូច្នេះហើយ អ្វីដែលខ្ញុំនិយាយថ្ងៃនេះក៏ចេញទៅ ហើយសេចក្ដីនេះមិនអាចផ្លាស់ប្ដូរដោយងាយៗឡើយ។ សញ្ញាណរបស់មនុស្សមិនមានផ្ទុកនូវចំណេះដឹងអំពីខ្ញុំសូម្បីតែបន្តិច សញ្ញាណរបស់មនុស្សទាំងអស់គ្មានអ្វីក្រៅពីសម្តីដែលមិនបានការនោះទេ! ចូរកុំគិតថា អ្នកមានគ្រប់គ្រាន់ ឬគិតថាអ្នកស្កប់ស្កល់ឱ្យសោះ! ខ្ញុំនិយាយប្រាប់អ្នកដូច្នេះថា៖ អ្នកនៅមានផ្លូវវែងឆ្ងាយទៀតដែលត្រូវទៅ! អ្នករាល់គ្នាដឹងតែបន្តិចបន្តួចប៉ុណ្ណោះអំពីផែនការគ្រប់គ្រងទាំងមូលរបស់ខ្ញុំ ដូច្នេះ អ្នករាល់គ្នាត្រូវតែស្តាប់អ្វីដែលខ្ញុំនិយាយ ហើយធ្វើនូវអ្វីក៏ដោយដែលខ្ញុំនិយាយប្រាប់អ្នករាល់គ្នាឱ្យធ្វើ។ ចូរធ្វើសកម្មភាពឱ្យស្របទៅតាមបំណង របស់ខ្ញុំនៅក្នុងអ្វីៗគ្រប់យ៉ាង ហើយអ្នកប្រាកដជានឹងមានពររបស់ខ្ញុំជាមិនខាន។ នរណាក៏ដោយដែលជឿ នឹងត្រូវបានបំពេញចំពោះអ្វីដែលពួកគេបានគិតថា «ទទេ»។ នេះគឺជាសេចក្តីសុចរិតរបស់ខ្ញុំ ហើយជាងនេះទៅទៀត វាគឺជាឫទ្ធានុភាពរបស់ខ្ញុំ សេចក្តីក្រោធរបស់ខ្ញុំ និងការវាយផ្ចាលរបស់ខ្ញុំ។ ខ្ញុំនឹងមិនឱ្យនរណាម្នាក់យកគំនិត ឬសកម្មភាពសូម្បីតែមួយចេញទៅបាននោះឡើយ។

ដោយបានស្ដាប់ឮព្រះបន្ទូលនានារបស់ខ្ញុំ នោះមនុស្សភាគច្រើនក៏ភ័យខ្លាច និងញាប់ញ័រ ផ្ទៃមុខរបស់ពួកគេជ្រីវជ្រួញដោយការចងចញ្ចើមប្រកបដោយក្តីទុក្ខព្រួយ។ តើខ្ញុំបានធ្វើឱ្យអ្នកមានកំហុសឬ? តើអាចទៅរួចទេ ដែលអ្នកមិនមែនជាកូនរបស់នាគដ៏ធំមានសម្បុរក្រហមនោះ? អ្នកថែមទាំងធ្វើពុតជាមនុស្សល្អទៀតផង! អ្នកថែមទាំងធ្វើពុតជាកូនប្រុសច្បងរបស់ខ្ញុំទៀតផង! តើអ្នកគិតថាខ្ញុំខ្វាក់ឬ? តើអ្នកគិតថាខ្ញុំមិនអាចញែកមនុស្សបានឬ? ខ្ញុំគឺជាព្រះជាម្ចាស់ដែលស្រាវជ្រាវដល់ចិត្តដ៏ជ្រៅរបស់មនុស្ស៖ នេះគឺជាអ្វីដែលខ្ញុំនិយាយប្រាប់ពួកកូនប្រុសរបស់ខ្ញុំ ហើយក៏ជាអ្វីដែលខ្ញុំនិយាយប្រាប់អ្នករាល់គ្នា ដែលជាកូនៗរបស់នាគដ៏ធំមានសម្បុរក្រហមដែរ។ ខ្ញុំមើលឃើញអ្វីៗគ្រប់យ៉ាងយ៉ាងច្បាស់ ដោយពុំមានការយល់ច្រឡំសូម្បីតែបន្តិច។ តើខ្ញុំអាចមិនដឹងពីអ្វីដែលខ្ញុំធ្វើបានយ៉ាងដូចម្ដេច? ខ្ញុំជ្រាបច្បាស់អំពីអ្វីដែលខ្ញុំធ្វើ! ហេតុអ្វីបានជាខ្ញុំនិយាយថា ខ្ញុំគឺជាព្រះជាម្ចាស់ផ្ទាល់ព្រះអង្គ ជាព្រះអាទិករនៃសាកលលោក និងរបស់សព្វសារពើ? ហេតុអ្វីបានជាខ្ញុំនិយាយថា ខ្ញុំគឺជាព្រះជាម្ចាស់ដែលត្រួតពិនិត្យចិត្តខាងក្នុងបំផុតរបស់មនុស្ស? ខ្ញុំជ្រាបយ៉ាងច្បាស់អំពីស្ថានភាពរបស់មនុស្សម្នាក់ៗ។ តើអ្នករាល់គ្នាគិតថា ខ្ញុំមិនជ្រាបពីអ្វីដែលត្រូវធ្វើ ឬអ្វីដែលត្រូវនិយាយឬ? នេះមិនមែនជាក្ដីកង្វល់របស់អ្នកឡើយ។ ចូរប្រយ័ត្នដើម្បីកុំឱ្យត្រូវស្លាប់ដោយសារព្រះហស្ដរបស់ខ្ញុំ ព្រោះអ្នកនឹងទទួលរងការបាត់បង់តាមវិធីនោះ។ បញ្ញត្តិរដ្ឋបាលរបស់ខ្ញុំ គឺមិនអត់ឱនឱ្យឡើយ។ តើអ្នកយល់ទេ? ទាំងអស់ខាងលើនេះ គឺជាផ្នែកនានានៃបញ្ញត្តិរដ្ឋបាលរបស់ខ្ញុំ។ ចាប់តាំងពីថ្ងៃដែលខ្ញុំនិយាយប្រាប់បញ្ញត្តិរដ្ឋបាលទាំងនេះទៅអ្នករាល់គ្នា ប្រសិនបើអ្នកប្រព្រឹត្តអំពើរំលងបន្ថែមណាមួយ នោះនឹងមានទោសទណ្ឌ ពីព្រោះពីមុនអ្នករាល់គ្នាមិនបានយល់ឡើយ។

ពេលនេះ ខ្ញុំប្រកាសឱ្យប្រើបញ្ញត្តិរដ្ឋបាលរបស់ខ្ញុំចំពោះអ្នករាល់គ្នា (ដែលមាន ប្រសិទ្ធភាពចាប់ពីថ្ងៃនៃការប្រកាសឱ្យប្រើ ដោយការចាត់ចែងការវាយផ្ចាលផ្សេងៗទៅកាន់មនុស្សខុសៗគ្នា)៖

ខ្ញុំរក្សាសេចក្តីសន្យារបស់ខ្ញុំ ហើយអ្វីៗគ្រប់យ៉ាងស្ថិតនៅក្នុងព្រះហស្ដរបស់ខ្ញុំ៖ នរណាក៏ដោយដែលមានមន្ទិលសង្ស័យនឹងត្រូវសម្លាប់ជាក់ជាមិនខាន។ គ្មានកន្លែងត្រូវពិចារណាឡើយ។ ពួកគេនឹងត្រូវសម្លាប់គ្មានសល់ ដូច្នេះ ត្រូវគេចចេញពីសេចក្ដីស្អប់នៅក្នុងព្រះទ័យរបស់ខ្ញុំ។ (សូមបញ្ជាក់ថា ចាប់ពីពេលនេះតទៅ នរណាក៏ដោយដែលត្រូវបានសម្លាប់ ច្បាស់ជាមិនមែនសមាជិកនៃនគររបស់ខ្ញុំឡើយ ហើយគេត្រូវតែជាកូនចៅរបស់សាតាំង។)

ក្នុងនាមជាពួកកូនប្រុសច្បង អ្នកគួរតែរក្សាតួនាទីរបស់ខ្លួន ហើយបំពេញភារកិច្ចរបស់ខ្លួន ព្រមទាំងមិនត្រូវចង់ដឹងចង់ឮរឿងរបស់អ្នកដទៃឡើយ។ អ្នកគួរតែថ្វាយខ្លួនចំពោះផែនការគ្រប់គ្រងរបស់ខ្ញុំ ហើយគ្រប់ទីកន្លែងដែលអ្នកទៅ អ្នកគួរតែធ្វើជាបន្ទាល់ដ៏ល្អអំពីខ្ញុំ និងសរសើរតម្កើងព្រះនាមរបស់ខ្ញុំ។ មិនត្រូវប្រព្រឹត្តសកម្មភាពដ៏អាម៉ាស់ឡើយ។ ចូរធ្វើជាគម្រូសម្រាប់ពួកកូនប្រុសរបស់ខ្ញុំ និងរាស្ត្ររបស់ខ្ញុំទាំងអស់។ មិនត្រូវប្រព្រឹត្តរំលងប្រពៃណី សូម្បីតែមួយភ្លែតក៏ដោយ៖ អ្នកត្រូវតែមានវត្តមានជានិច្ចនៅចំពោះមុខមនុស្សម្នាក់ៗ ដោយការនាំយកនូវអត្តសញ្ញាណនៃពួកកូនប្រុសច្បង មិនមែនជាអ្នកបម្រើនោះទេ។ ផ្ទុយទៅវិញ អ្នកគួរតែបោះជំហានទៅមុខដោយងើបក្បាលខ្ពស់ឡើង។ ខ្ញុំកំពុងតែស្នើឱ្យអ្នករាល់គ្នាសរសើរតម្កើងព្រះនាមរបស់ខ្ញុំ មិនមែនធ្វើឱ្យព្រះនាមរបស់ខ្ញុំអាប់ឱននោះទេ។ អស់អ្នកណាដែលជាពួកកូនប្រុសច្បង គឺម្នាក់ៗមានតួនាទីផ្ទាល់ខ្លួនរបស់ពួកគេ ហើយមិនអាចធ្វើបានគ្រប់យ៉ាងឡើយ។ នេះគឺជាទំនួលខុសត្រូវដែលខ្ញុំបានផ្តល់ដល់អ្នករាល់គ្នា ហើយអ្នកមិនត្រូវគេចពីទំនួលខុសត្រូវឡើយ។ អ្នកត្រូវតែលះបង់ខ្លួនអ្នកដោយអស់ពីចិត្ត អស់ពីគំនិត និងអស់ពីកម្លាំង ដើម្បីបំពេញអ្វីដែលខ្ញុំបានផ្តល់ដល់អ្នករាល់គ្នា។

ចាប់ពីថ្ងៃនេះតទៅ ភារកិច្ចនៃការឃ្វាលពួកកូនប្រុសរបស់ខ្ញុំ និងរាស្ត្ររបស់ខ្ញុំទាំងអស់នៅទូទាំងពិភពសាកលលោក នឹងត្រូវបានប្រគល់ឱ្យពួកកូនប្រុសច្បងរបស់ខ្ញុំបំពេញ ហើយខ្ញុំនឹងវាយផ្ចាលនរណាដែលមិនអាចថ្វាយចិត្ត និងគំនិតទាំងមូលរបស់ពួកគេដើម្បីបំពេញភារកិច្ចនោះ។ នេះគឺជាសេចក្តីសុចរិតរបស់ខ្ញុំ។ ខ្ញុំនឹងមិនប្រណី ហើយក៏មិនធូររលុងសូម្បីតែចំពោះពួកកូនប្រុសច្បងរបស់ខ្ញុំឡើយ។

ប្រសិនបើមាននរណាម្នាក់ក្នុងចំណោមពួកកូនប្រុសរបស់ខ្ញុំ ឬក្នុងចំណោមរាស្ដ្ររបស់ខ្ញុំ ដែលចំអក និងជេរប្រមាថពួកកូនប្រុសច្បងរបស់ខ្ញុំណាម្នាក់ នោះខ្ញុំនឹងដាក់ទោសពួកគេយ៉ាងសាហាវ ព្រោះថាពួកកូនប្រុសច្បងរបស់ខ្ញុំតំណាងឱ្យខ្ញុំផ្ទាល់។ អ្វីដែលនរណាម្នាក់ធ្វើចំពោះពួកគេ ក៏ធ្វើចំពោះខ្ញុំដែរ។ នេះគឺជាភាពធ្ងន់ធ្ងរបំផុតនៃបញ្ញត្តិរដ្ឋបាលរបស់ខ្ញុំ។ ដោយអាស្រ័យលើបំណងប្រាថ្នារបស់ពួកគេ នោះខ្ញុំនឹងអនុញ្ញាតឱ្យពួកកូនប្រុសច្បងរបស់ខ្ញុំ គ្រប់គ្រងសេចក្តីសុចរិតរបស់ខ្ញុំប្រឆាំងនឹងពួកកូនប្រុស ព្រមទាំងរាស្ត្ររបស់ខ្ញុំដែលបំពានលើបញ្ញត្តិនេះ។

ខ្ញុំនឹងបោះបង់ចោលបន្តិចម្ដងៗនូវអ្នកណាដែលប្រព្រឹត្តចំពោះខ្ញុំយ៉ាងឡេះឡោះ និងផ្តោតតែទៅលើអាហារ សំលៀកបំពាក់ និងដំណេករបស់ខ្ញុំ ចូលរួមតែក្នុងកិច្ចការខាងក្រៅរបស់ខ្ញុំ ហើយមិនមានការពិចារណាចំពោះបន្ទុករបស់ខ្ញុំ ព្រមទាំងមិនយកចិត្តទុកដាក់ចំពោះការបំពេញតួនាទីផ្ទាល់ខ្លួនរបស់ពួកគេឱ្យបានសមរម្យ។ ការនេះ សំដៅលើអស់អ្នកណាដែលមានត្រចៀក។

នរណាក៏ដោយដែលបញ្ចប់កិច្ចការបម្រើសម្រាប់ខ្ញុំ ត្រូវតែដកខ្លួនចេញទាំងស្ដាប់បង្គាប់ ដោយគ្មានការឈ្លោះប្រកែកឡើយ។ ចូរប្រយ័ត្ន បើមិនដូច្នោះទេ ខ្ញុំនឹងជម្រុះអ្នកចេញ។ (នេះគឺជាបញ្ញត្តិបន្ថែមមួយ។)

ពួកកូនប្រុសច្បងរបស់ខ្ញុំត្រូវតែចាប់កាន់ព្រនង់ដែកចាប់ពីពេលនេះតទៅ ហើយចាប់ផ្តើមប្រតិបត្តិសិទ្ធិអំណាចរបស់ខ្ញុំដើម្បីគ្រប់គ្រងជាតិសាសន៍ និងប្រជាជនទាំងអស់ ដើម្បីដើរនៅក្នុងចំណោមជាតិសាសន៍ និងមនុស្សទាំងអស់ និងដើម្បីអនុវត្តការជំនុំជម្រះ សេចក្តីសុចរិត និងឫទ្ធានុភាពរបស់ខ្ញុំនៅក្នុងចំណោមជាតិសាសន៍ និងមនុស្សទាំងអស់។ ពួកកូនប្រុស និងរាស្ដ្ររបស់ខ្ញុំត្រូវតែកោតខ្លាចខ្ញុំ សរសើរតម្កើងខ្ញុំ អបអរខ្ញុំ និងថ្វាយសិរីល្អដល់ខ្ញុំឥតឈប់ឈរ ពីព្រោះផែនការគ្រប់គ្រងរបស់ខ្ញុំត្រូវបានសម្រេច ហើយពួកកូនប្រុសច្បងរបស់ខ្ញុំអាចសោយរាជ្យជាមួយខ្ញុំ។

នេះគឺជាផ្នែកមួយនៃបញ្ញត្តិរដ្ឋបាលរបស់ខ្ញុំ។ បន្ទាប់ពីនេះ ខ្ញុំនឹងនិយាយប្រាប់អ្នករាល់គ្នានូវបញ្ញត្តិរដ្ឋបាលទាំងនេះ នៅពេលដែលកិច្ចការដំណើរការទៅមុខ។ ចេញពីបញ្ញត្តិរដ្ឋបាលខាងលើ អ្នករាល់គ្នានឹងមើលឃើញអំពីជំហានដែលខ្ញុំធ្វើកិច្ចការរបស់ខ្ញុំ ក៏ដូចជាជំហានណាមួយដែលកិច្ចការរបស់ខ្ញុំបានទៅដល់។ នេះគួរតែជាការបញ្ជាក់មួយ។

ខ្ញុំបានជំនុំជម្រះសាតាំងរួចហើយ។ ដោយសារតែបំណង របស់ខ្ញុំមិនអាចរារាំងបាន ហើយដោយសារតែពួកកូនប្រុសច្បងរបស់ខ្ញុំបានទទួលសិរីល្អជាមួយនឹងខ្ញុំ នោះខ្ញុំបានប្រើប្រាស់សេចក្តីសុចរិត និងឫទ្ធានុភាពរបស់ខ្ញុំរួចហើយ ចំពោះពិភពលោក និងរបស់សព្វសារពើដែលជាកម្មសិទ្ធិរបស់សាតាំង។ ខ្ញុំមិនលើកម្រាមដៃ ឬយកចិត្តទុកដាក់ចំពោះសាតាំងទាល់តែសោះ (ពីព្រោះវាមិនសមនឹងសន្ទនាជាមួយខ្ញុំឡើយ)។ ខ្ញុំគ្រាន់តែបន្តធ្វើនូវអ្វីដែលខ្ញុំចង់ធ្វើប៉ុណ្ណោះ។ កិច្ចការរបស់ខ្ញុំដំណើរការទៅមុខយ៉ាងរលូន មួយជំហានម្ដងៗ ហើយបំណងរបស់ខ្ញុំមិនអាចត្រូវបានរារាំងឡើយនៅទូទាំងផែនដីទាំងមូល។ ការនេះបានបំបាក់មុខសាតាំងក្នុងកម្រិតមួយ ហើយសាតាំងត្រូវបានបំផ្លាញទាំងស្រុង ប៉ុន្តែការនេះមិនបានបំពេញបំណងរបស់ខ្ញុំឡើយ។ ខ្ញុំក៏អនុញ្ញាតឱ្យពួកកូនប្រុសច្បងរបស់ខ្ញុំអនុវត្តបញ្ញត្តិរដ្ឋបាលរបស់ខ្ញុំចំពោះពួកគេដែរ។ មួយផ្នែក អ្វីដែលខ្ញុំឱ្យសាតាំងមើលឃើញ គឺជាសេចក្ដីក្រោធរបស់ខ្ញុំចំពោះវា។ មួយផ្នែកទៀត ខ្ញុំឱ្យសាតាំងមើលឃើញសិរីល្អរបស់ខ្ញុំ (មើលឃើញថា ពួកកូនប្រុសច្បងរបស់ខ្ញុំគឺជាទីបន្ទាល់ដែលខ្ទរខ្ទារបំផុតចំពោះភាពអាម៉ាស់របស់សាតាំង)។ ខ្ញុំមិនដាក់ទោសវាដោយផ្ទាល់នោះទេ ផ្ទុយទៅវិញ ខ្ញុំឱ្យពួកកូនប្រុសច្បងរបស់ខ្ញុំអនុវត្តសេចក្តីសុចរិត និងឫទ្ធានុភាពរបស់ខ្ញុំ។ ដោយសារតែសាតាំងធ្លាប់រំលោភបំពានពួកកូនប្រុសរបស់ខ្ញុំ ធ្វើទុក្ខបុកម្នេញពួកកូនប្រុសរបស់ខ្ញុំ និងសង្កត់សង្កិនពួកកូនប្រុសរបស់ខ្ញុំ ហើយនៅថ្ងៃនេះ បន្ទាប់ពីការបម្រើរបស់វាត្រូវបានបញ្ចប់ នោះខ្ញុំនឹងអនុញ្ញាតឱ្យកូនប្រុសច្បងដែលធំដឹងក្តីរបស់ខ្ញុំជម្រុះវាចេញ។ សាតាំងមិនមានអំណាចទប់ទល់ការដួលរលំឡើយ។ ការជាប់គាំងរបស់ជាតិសាសន៍ទាំងអស់នៅក្នុងពិភពលោក គឺជាទីបន្ទាល់ដ៏ល្អបំផុត។ មនុស្សប្រយុទ្ធគ្នា ហើយប្រទេសនានាស្ថិតក្នុងសង្គ្រាម គឺជាការបង្ហាញឱ្យឃើញនូវការដួលរលំនៃនគររបស់សាតាំង។ មូលហេតុដែលខ្ញុំមិនបានបង្ហាញទីសម្គាល់ និងការអស្ចារ្យណាមួយនៅក្នុងអតីតកាល គឺដើម្បីនាំយកភាពអាម៉ាស់មកឱ្យសាតាំង និងដើម្បីលើកតម្កើងឈ្មោះរបស់ខ្ញុំមួយជំហានម្ដងៗ។ នៅពេលដែលសាតាំងត្រូវបានវិនាសទាំងស្រុង នោះខ្ញុំចាប់ផ្តើមបង្ហាញព្រះចេស្ដារបស់ខ្ញុំ៖ អ្វីដែលខ្ញុំនិយាយ គឺកើតមានឡើង ហើយសេចក្ដីនានាដែលមានលក្ខណៈអធិធម្មជាតិ ដែលមិនស្របនឹងសញ្ញាណរបស់មនុស្ស នឹងត្រូវសម្រេច (ទាំងនេះ សំដៅទៅលើព្រះពរដែលនឹងមកក្នុងពេលដ៏ឆាប់ខាងមុខ)។ ដោយសារតែខ្ញុំគឺជាព្រះជាម្ចាស់ផ្ទាល់ព្រះអង្គដ៏ជាក់ស្ដែង ហើយខ្ញុំគ្មាននូវក្រឹត្យវិន័យ ហើយដោយសារតែខ្ញុំមានបន្ទូលអាស្រ័យលើការផ្លាស់ប្ដូរនៅក្នុងផែនការគ្រប់គ្រងរបស់ខ្ញុំ ដូច្នេះ អ្វីដែលខ្ញុំបានមានបន្ទូលកាលពីអតីតកាល គឺមិនអាចប្រើប្រាស់បានសម្រាប់ច្ចុប្បន្នឡើយ។ ចូរកុំប្រកាន់ខ្ជាប់ទៅនឹងសញ្ញាណផ្ទាល់ខ្លួនរបស់អ្នកឡើយ! ខ្ញុំមិនមែនជាព្រះជាម្ចាស់ដែលប្រកាន់ខ្ជាប់ដោយក្រឹត្យវិន័យឡើយ។ ជាមួយខ្ញុំ អ្វីៗគ្រប់យ៉ាងគឺសេរី សំខាន់ និងរួចពីចំណងទាំងស្រុង។ ប្រហែលជាអ្វីដែលត្រូវបាននិយាយកាលពីម្សិលមិញ អាចហួសសម័យក្នុងថ្ងៃនេះ ឬប្រហែលជាវាអាចត្រូវបានបំភ្លេចនៅថ្ងៃនេះ (ទោះបីជាយ៉ាងណា បញ្ញត្តិរដ្ឋបាលរបស់ខ្ញុំ ចាប់តាំងពីត្រូវបានប្រកាសឱ្យប្រើប្រាស់មក នឹងមិនដែលផ្លាស់ប្ដូរឡើយ)។ ទាំងនេះគឺជាជំហាននានានៅក្នុងផែនការគ្រប់គ្រងរបស់ខ្ញុំ។ ចូរកុំប្រកាន់ខ្ជាប់ទៅនឹងបទបញ្ញត្តិនានាឡើយ។ ជារៀងរាល់ថ្ងៃ មានពន្លឺថ្មីមួយ និងមានការបើកសម្ដែងថ្មីមួយ ហើយនោះគឺជាផែនការរបស់ខ្ញុំ។ ជារៀងរាល់ថ្ងៃ ពន្លឺរបស់ខ្ញុំនឹងត្រូវបានបើកសម្ដែងនៅក្នុងអ្នក ហើយព្រះសូរសៀងរបស់ខ្ញុំនឹងត្រូវបានបើកសម្ដែងទៅកាន់ពិភពសាកលលោក។ តើអ្នកយល់ទេ? នេះគឺជាភារកិច្ចរបស់អ្នក ជាទំនួលខុសត្រូវដែលបានប្រគល់ដល់អ្នក។ អ្នកមិនត្រូវធ្វេសប្រហែសចំពោះវាឡើយ សូម្បីតែមួយភ្លែត។ ខ្ញុំនឹងប្រើប្រាស់មនុស្សដែលខ្ញុំព្រមទទួលរហូតដល់ទីបញ្ចប់ ហើយការនេះនឹងមិនដែលផ្លាស់ប្ដូរឡើយ។ ដោយសារតែខ្ញុំគឺជាព្រះដ៏មានគ្រប់ព្រះចេស្ដា ដូច្នេះ ខ្ញុំជ្រាបថា មនុស្សប្រភេទណាគួរធ្វើកិច្ចការអ្វី ក៏ជ្រាបផងដែរថា មនុស្សប្រភេទណាអាចធ្វើកិច្ចការអ្វីបាន។ នេះគឺជាសព្វានុភាពរបស់ខ្ញុំ។


ជំពូកទី ៨៩

វាមិនងាយស្រួលទេក្នុងការធ្វើអ្វីៗស្របទៅតាមចេតនារបស់ខ្ញុំនោះ។ វាមិនមែនជារឿងត្រូវបង្ខំខ្លួនឯងធ្វើពុតនោះទេ។ ផ្ទុយទៅវិញ វាអាស្រ័យលើថាតើខ្ញុំបានប្រទាននូវគុណសម្បត្តិរបស់ខ្ញុំដល់អ្នក នៅមុនការបង្កើតលោកីយ៍របស់ខ្ញុំដែរឬទេ។ អ្វីគ្រប់យ៉ាងគឺស្ថិតនៅលើខ្ញុំ។ វាមិនមែនជាអ្វីដែលមនុស្សអាចសម្រេចបាននោះទេ។ ខ្ញុំសព្វព្រះទ័យនឹងនរណាដែលខ្ញុំចង់សព្វព្រះទ័យ ហើយនរណាក៏ដោយដែលខ្ញុំមានព្រះបន្ទូលថាជាកូនប្រុសច្បង គឺច្បាស់ជាកូនប្រុសច្បងហើយ។ នោះពិតជាត្រឹមត្រូវខ្លាំងណាស់! អ្នកប្រហែលចង់បន្លំវា ប៉ុន្តែការធ្វើបែបនេះ នឹងទៅជាអសារឥតការ! តើអ្នកគិតថាខ្ញុំមិនអាចជ្រាបថាអ្នកជានរណាមែនទេ? តើវាល្អគ្រប់គ្រាន់ហើយឬនៅដោយអ្នកគ្រាន់តែបង្ហាញពីឥរិយាបថល្អពេលនៅចំពោះព្រះភ័ក្រខ្ញុំនោះ? តើវាសាមញ្ញបែបនេះមែនទេ? វាគឺមិនមែនសាមញ្ញបែបនេះទេ។ អ្នកត្រូវមានសេចក្ដីសន្យារបស់ខ្ញុំ ហើយអ្នកត្រូវមានការកំណត់ទុកជាមុនរបស់ខ្ញុំផងដែរ។ តើអ្នកគិតថាខ្ញុំមិនដឹងពីអ្វីដែលអ្នកធ្វើពីក្រោយខ្នងរបស់ខ្ញុំមែនទេ? អ្នកលេលាអស់ហើយ! នៅពេលការបម្រើរបស់អ្នកចំពោះខ្ញុំបានបញ្ចប់ ចូរប្រញាប់ត្រឡប់ទៅបឹងភ្លើង និងស្ពាន់ធ័រចុះ! ខ្ញុំមានព្រះទ័យខ្ពើមរអើម និងពោរពេញទៅដោយសេចក្ដីស្អប់ខ្ពើមចំពោះអ្វីដែលខ្ញុំទតឃើញអ្នក។ ចំពោះរាល់ការបម្រើទាំងអស់សម្រាប់ខ្ញុំ អស់អ្នកណាដែលមិនលះបង់ខ្លួនឯងដើម្បីខ្ញុំដោយស្មោះត្រង់ អស់អ្នកណាដែលប្រព្រឹត្តខុសឆ្គងនិងធូររលុងពេក និងអស់អ្នកណាដែលមិនអាចចាប់យល់ពីចេតនារបស់ខ្ញុំទេ បន្ទាប់ពីការបម្រើរបស់អ្នកបានបញ្ចប់ទៅ ចូរប្រញាប់ចេញឱ្យផុតពីព្រះភ័ក្ររបស់ខ្ញុំទៅ! បើពុំដូច្នេះទេ ខ្ញុំនឹងទាត់អ្នកចេញហើយ! មនុស្សទាំងអស់នេះអាចមិនស្នាក់នៅក្នុងដំណាក់របស់ខ្ញុំ (ដូចជាក្រុមជំនុំជាដើម) ឱ្យបានយូរជាងនេះឡើយ។ ពួកគេត្រូវតែចេញពីទីនេះ ដើម្បីកុំឱ្យអាប់ឱនដល់ព្រះនាមរបស់ខ្ញុំ និងបំផ្លាញកេរ្តិ៍ឈ្មោះរបស់ខ្ញុំ។ មនុស្សទាំងអស់នេះ គឺជាកូនចៅរបស់នាគដ៏ធំមានសម្បុរក្រហម។ នាគដ៏ធំមានសម្បុរក្រហម បានបញ្ជូនពួកគេឱ្យមកដើម្បីរំខានដល់ការគ្រប់គ្រងរបស់ខ្ញុំ។ ពួកគេមានជំនាញក្នុងការបោកបញ្ឆោតដើម្បីរំខានដល់កិច្ចការរបស់ខ្ញុំ។ កូនប្រុសរបស់ខ្ញុំអើយ! អ្នកត្រូវតែមើលឱ្យធ្លុះអំពីសេចក្ដីនេះ! មិនត្រូវរាប់អានជាមួយមនុស្សបែបនេះឡើយ។ នៅពេលអ្នកឃើញមនុស្សប្រភេទនេះ ត្រូវប្រញាប់គេចចេញឱ្យឆ្ងាយពីពួកគេ ដើម្បីជៀសវាងកុំឱ្យធ្លាក់ចូលទៅក្នុងអន្ទាក់របស់ពួកគេ។ វាអាចធ្វើឱ្យជីវិតរបស់អ្នកមានគ្រោះថ្នាក់បាន! ខ្ញុំមានព្រះទ័យស្អប់បំផុតនឹងមនុស្សទាំងអស់នោះ ដែលនិយាយដោយគ្មានប្រុងប្រយ័ត្នសោះ មនុស្សដែលធ្វើអ្វីមិនចេះគិត មនុស្សដែលគ្រាន់តែនិយាយកំប្លែងនិងសើចលេង និងមនុស្សដែលនិយាយលេងសើចឥតបានការ។ ខ្ញុំមិនចង់បានមនុស្សណាម្នាក់ពីពួកនោះទេ។ ពួកគេសុទ្ធតែជាមនុស្សរបស់សាតាំង! ពួកគេនិយាយបន្ដុះបង្អាប់ដោយគ្មានហេតុផលទាល់តែសោះ។ តើសត្តនិករទាំងនេះជាអ្វីដែរ? ពួកគេនិយាយគ្មានបានការ និងរំខានដល់គេឯង។ តើពួកគេនៅតែគ្មានអារម្មណ៍ខ្មាសអៀនសោះមែនទេ? តាមពិត ប្រភេទមនុស្សបែបនេះមានតម្លៃតិចតួច ហើយតាំងពីយូរយារណាស់មកហើយ ខ្ញុំបានទតឃើញធ្លុះពីពួកគេ និងបានបោះបង់ពួកគេចោលរួចហើយ។ ប្រសិនបើខ្ញុំមិនបានបោះបង់ពួកគេ តើហេតុអ្វីបានជាពួកគេនៅតែនិយាយឥតបានការដដែលៗ ដោយគ្មានទទួលនូវការប្រៀនប្រដៅរបស់ខ្ញុំ? ពួកគេគឺជាកូនចៅរបស់នាគដ៏ធំមានសម្បុរក្រហម! ពេលនេះ ខ្ញុំបានចាប់ផ្ដើមកម្ចាត់របស់ទាំងនេះចេញម្ដងមួយៗហើយ។ តើខ្ញុំអាចប្រើប្រាស់កូនចៅរបស់សាតាំងធ្វើជាពួកកូនប្រុសច្បងរបស់ខ្ញុំ ជាពួកកូនប្រុសរបស់ខ្ញុំ និងជារាស្រ្តរបស់ខ្ញុំបានដែរឬទេ? ដូច្នេះ តើខ្ញុំនឹងមិនវង្វេងវង្វាន់ទេឬ? ខ្ញុំនឹងមិនធ្វើបែបនេះជាដាច់ខាត។ តើអ្នករាល់គ្នាមានការយល់ដឹងច្បាស់លាស់អំពីសេចក្ដីនេះទេ?

អ្វីគ្រប់យ៉ាងដែលអ្នករាល់គ្នាជួបប្រទះនៅថ្ងៃនេះ មិនថាល្អឬអាក្រក់នោះទេ គឺសុទ្ធតែត្រូវរៀបចំដោយព្រះហស្ដដ៏មានប្រាជ្ញាញាណរបស់ខ្ញុំទាំងអស់។ គ្រប់កិច្ចការទាំងអស់ ត្រូវខ្ញុំបានចាត់ចែង និងស្ថិតក្រោមការគ្រប់គ្រងរបស់ខ្ញុំ។ នេះគឺមិនមែនជាអ្វីដែលមនុស្សជាតិអាចសម្រេចបានដោយងាយស្រួលនោះទេ។ មនុស្សខ្លះនៅតែបែកញើសជោគដៃដោយព្រួយបារម្ភចំពោះខ្ញុំ ប៉ុន្តែពួកគេពិតជាមិនចាំបាច់ត្រូវព្រួយបារម្ភនោះទេ! ពួកគេមិនអើពើនឹងកិច្ចការធំរបស់ពួកគេ និងមិនស្វែងរកដើម្បីចូលទៅក្នុងព្រះវិញ្ញាណទេ ប៉ុន្តែពួកគេនៅតែប្រាថ្នាចង់បានធំធាត់នៅក្នុងជីវិតដដែល។ ពួកគេសង្ឃឹមទាំងអសារឥតការ! ពួកគេគ្មានខ្វាយខ្វល់អ្វីទាល់តែសោះ តែពួកគេនៅតែចង់បំពេញតាមបំណងព្រះហឫទ័យរបស់ខ្ញុំទៀត! អ្នកព្រួយបារម្ភជួសខ្ញុំ ប៉ុន្តែខ្ញុំពុំបានព្រួយព្រះទ័យឡើយ។ តើអ្នកព្រួយបារម្ភអំពីអ្វីខ្លះ? កិច្ចការរបស់អ្នកសម្រាប់ខ្ញុំ គឺគ្រាន់តែធ្វើឱ្យតែរួចពីដៃ ហើយអ្នកនិយាយភូតកុហកទាំងស្រុង។ ខ្ញុំសូមប្រាប់អ្នកចុះ! ចាប់ពីពេលនេះតទៅ ខ្ញុំនឹងបណ្ដេញមនុស្សដូចជាអ្នកចេញពីដំណាក់របស់ខ្ញុំ។ មនុស្សបែបនេះមិនមានតម្លៃនឹងបម្រើខ្ញុំនៅក្នុងដំណាក់របស់ខ្ញុំឡើយ។ ខ្ញុំស្អប់ពួកគេដោយសារពួកគេប្រមាថខ្ញុំដោយទង្វើរបស់ពួកគេ។ នៅពេលគេនិយាយថា «ការប្រមាថទាស់នឹងខ្ញុំ គឺជាអំពើបាបដែលមិនអាចអត់ទោសឱ្យបាន» តើនេះចង់សំដៅដល់នរណា? តើអ្នករាល់គ្នាយល់ច្បាស់អំពីសេចក្ដីនេះដែរឬទេ? មនុស្សបែបនេះជឿថាបញ្ហានោះមិនទាន់ធ្ងន់ធ្ងរនៅឡើយទេ បើទោះបីជាគេបានប្រព្រឹត្តអំពើបាបនេះក្ដី។ ពិតណាស់ មនុស្សវង្វេងនេះ គឺជាមនុស្សខ្វាក់និងល្ងង់ខ្លៅ ហើយវិញ្ញាណរបស់គេត្រូវបានបិទបាំងជិត! ខ្ញុំនឹងទាត់អ្នកចេញ! (ដោយសារនេះគឺជាសេចក្ដីល្បួងរបស់សាតាំងមកលើខ្ញុំ ខ្ញុំស្អប់វាខ្លាំងណាស់ ហើយរឿងនេះត្រូវបានគេនិយាយដដែលៗ ដោយធ្វើឱ្យខ្ញុំក្រេវក្រោធគ្រប់ពេល។ ខ្ញុំមិនអាចទប់សេចក្ដីក្រោធរបស់ខ្ញុំបានទេ ហើយគ្មាននរណាម្នាក់អាចបញ្ឈប់វាបានទេ។ ពេលវេលាមិនទាន់មកដល់នៅឡើយទេ បើពុំដូច្នេះសោត ខ្ញុំនឹងបានដោះស្រាយជាមួយមនុស្សនោះជាយូរណាស់មកហើយ!) (នេះគឺជាការពិតដែលថា នៅពេលបច្ចុប្បន្ននេះ មានមនុស្សជាច្រើនដែលនៅតែមិនជឿថាពួកជនបរទេសនឹងទៅប្រមូលផ្ដុំនៅក្នុងប្រទេសចិន។ សូម្បីតែពេលនេះ ពួកគេនៅតែមិនជឿដដែល ហើយនេះគឺធ្វើឱ្យសេចក្ដីក្រោធរបស់ខ្ញុំខ្ជោលនិងពុះឡើង។)

នៅក្នុងដំណាក់របស់ខ្ញុំ តើមនុស្សប្រភេទណាឱ្យប្រាកដទៅដែលជាអ្នកផ្គាប់តាមដួងព្រះហឫទ័យរបស់ខ្ញុំ? ពោលគឺ នៅមុនពេលនៃការបង្កើតគ្រប់សព្វសារពើ តើមនុស្សប្រភេទណាដែលខ្ញុំបានកំណត់ទុកជាមុនដើម្បីរស់នៅក្នុងដំណាក់របស់ខ្ញុំជារៀងដរាបនោះ? តើអ្នករាល់គ្នាដឹងដែរឬទេ? តើអ្នករាល់គ្នាបានគិតគូរថាតើមនុស្សប្រភេទណាដែលខ្ញុំសព្វព្រះទ័យ ហើយមនុស្សប្រភេទណាដែលខ្ញុំស្អប់ដែរឬទេ? ដំណាក់របស់ខ្ញុំគឺសម្រាប់អស់អ្នកណាដែលមានចិត្តគំនិតដូចខ្ញុំ និងអស់អ្នកណាដែលរួមសុខនិងទុក្ខជាមួយខ្ញុំ ពោលគឺជាមនុស្សដែលចែករំលែកទាំងព្រះពរនិងការលំបាកជាមួយគ្នា។ មនុស្សទាំងអស់នេះ សុទ្ធតែអាចស្រឡាញ់អ្វីដែលខ្ញុំសព្វព្រះទ័យ និងស្អប់អ្វីដែលខ្ញុំមិនសព្វព្រះទ័យ។ ពួកគេអាចលះបង់អ្វីដែលខ្ញុំមិនសព្វព្រះទ័យបាន។ ប្រសិនបើខ្ញុំមានព្រះបន្ទូលថា ពួកគេមិនអាចញ៉ាំបានទេ នោះពួកគេនឹងសុខចិត្តឱ្យក្រពះរបស់ពួកគេនៅទទេស្អាត ដើម្បីបំពេញតាមចេតនារបស់ខ្ញុំ។ មនុស្សប្រភេទនេះគឺសុខចិត្តរក្សាភាពស្មោះត្រង់ចំពោះខ្ញុំ និងលះបង់ខ្លួនឯងដើម្បីខ្ញុំ និងអាចបង្ហាញពីការពិចារណាដល់ការខិតខំប្រឹងប្រែងយ៉ាងលំបាករបស់ខ្ញុំ ដោយតែងតែខំធ្វើការយ៉ាងខ្លាំងក៏ព្រោះតែខ្ញុំ។ ហេតុនេះ ខ្ញុំប្រគល់ឋានៈជាពួកកូនប្រុសច្បងដល់មនុស្សបែបនេះ ដោយប្រទានគ្រប់ទាំងកម្មសិទ្ធិរបស់ខ្ញុំឱ្យទៅពួកគេផង៖ ខ្ញុំមានសមត្ថភាពក្នុងការដឹកនាំគ្រប់ក្រុមជំនុំទាំងអស់បាន ហើយខ្ញុំក៏ប្រទានសមត្ថភាពនេះដល់ពួកគេដែរ។ ខ្ញុំមានព្រះប្រាជ្ញាញាណ ហើយខ្ញុំក៏ប្រទានប្រាជ្ញានេះដល់ពួកគេដែរ។ ខ្ញុំអាចរងទុក្ខលំបាកដើម្បីតែការអនុវត្តសេចក្ដីពិតបាន ហើយខ្ញុំក៏នឹងប្រទានដល់មនុស្សទាំងនេះនូវការតាំងចិត្តដែរ ដោយធ្វើឱ្យពួកគេអាចរងទុក្ខលំបាកគ្រប់យ៉ាងដើម្បីជាប្រយោជន៍ដល់ខ្ញុំ។ ខ្ញុំមានគុណសម្បត្តិល្អ ហើយខ្ញុំក៏នឹងប្រទានគុណសម្បត្តិនេះដល់ពួកគេដែរ ដោយធ្វើឱ្យពួកគេបានដូចខ្ញុំជាប្រាកដ ដោយពុំមានភាពខុសគ្នាសូម្បីបន្តិចណាសោះ ដើម្បីអ្នកដទៃនឹងបានឃើញខ្ញុំ នៅពេលពួកគេឃើញមនុស្សទាំងអស់នេះ។ ពេលនេះ ខ្ញុំកំពុងបញ្ចូលភាពជាព្រះជាម្ចាស់ពេញលេញរបស់ខ្ញុំទៅក្នុងចំណោមមនុស្សទាំងនេះ ដើម្បីឱ្យពួកគេអាចរស់នៅតាមទិដ្ឋភាពមួយនៃភាពជាព្រះជាម្ចាស់ពេញលេញរបស់ខ្ញុំ ដើម្បីឱ្យពួកគេអាចបើកសម្ដែងពីខ្ញុំបានទាំងស្រុង។ នេះគឺជាបំណងព្រះហឫទ័យរបស់ខ្ញុំ។ ចូរកុំស្វែងរកដើម្បីឱ្យបានដូចខ្ញុំតែពីខាងកិច្ចការសំបកក្រៅ (ការញ៉ាំឱ្យបានដូចខ្ញុំ ឬការស្លៀកពាក់ឱ្យបានដូចខ្ញុំ)។ អ្វីទាំងអស់នោះ គឺគ្មានបានការទេ ហើយអ្នកនឹងបានត្រឹមតែបំផ្លាញខ្លួនអ្នករាល់គ្នាតែប៉ុណ្ណោះ ប្រសិនបើអ្នកព្យាយាមធ្វើបែបនេះ។ នេះគឺដោយសារអស់អ្នកណាដែលប៉ុនប៉ងចង់ត្រាប់តាមខ្ញុំតែសំបកក្រៅ គឺជាបាវបម្រើរបស់សាតាំង ហើយការខំប្រឹងប្រែងបែបនេះ គឺជាគ្រោងការរបស់សាតាំង។ វាគឺជាការឆ្លុះបញ្ចាំងពីមហិច្ឆតារបស់សាតាំង។ អ្នកប៉ុនប៉ងចង់ឱ្យបានដូចខ្ញុំ ប៉ុន្តែតើអ្នកមានតម្លៃដែរឬទេ? ខ្ញុំនឹងជាន់ឈ្លីអ្នករហូតដល់ស្លាប់! កិច្ចការរបស់ខ្ញុំកំពុងដំណើរការទៅឥតឈប់ ដោយពង្រីកទៅកាន់គ្រប់ជាតិសាសន៍នៅជុំវិញពិភពលោក។ ចូរប្រញាប់ដើរតាមលំអានរបស់ខ្ញុំចុះ!


ជំពូកទី ៩០

អស់អ្នកណាដែលខ្វាក់ ត្រូវតែចាកចេញពីខ្ញុំ ហើយមិនត្រូវនៅតទៅទៀតទេ ដោយសារតែអ្នកដែលខ្ញុំចង់បាន គឺអ្នកដែលអាចស្គាល់ខ្ញុំ អ្នកដែលអាចមើលឃើញខ្ញុំ និងអ្នកដែលអាចទទួលបានរបស់សព្វសារពើពីខ្ញុំ។ ហើយ តើនរណាដែលពិតជាអាចទទួលបានរបស់សព្វសារពើពីខ្ញុំ? ច្បាស់ជាមានមនុស្សប្រភេទនេះតិចតួចបំផុត ហើយពួកគេច្បាស់ជានឹងទទួលបានព្រះពររបស់ខ្ញុំ។ ខ្ញុំស្រឡាញ់មនុស្សទាំងនេះ ហើយខ្ញុំនឹងជ្រើសរើសពួកគេម្ដងមួយៗ ដើម្បីឱ្យមកនៅខាងស្ដាំរបស់ខ្ញុំ ដើម្បីក្លាយជាការបើកបង្ហាញរបស់ខ្ញុំ។ ខ្ញុំនឹងធ្វើឱ្យជាតិសាសន៍ទាំងអស់ និងមនុស្សទាំងអស់សរសើរតម្កើងខ្ញុំដោយឥតឈប់ ដោយការអបអរសាទរជាបន្តបន្ទាប់ ដើម្បីជាប្រយោជន៍ដល់មនុស្សទាំងនេះ។ ឱ ភ្នំស៊ីយ៉ូនអើយ! ចូរលើកទង់ជ័យឡើង ហើយអបអរសាទរខ្ញុំ! ដោយសារខ្ញុំយាងកាត់ទូទាំងសកលលោក និងទៅដល់ចុងបំផុតនៃផែនដី ដោយគ្របដណ្ដប់គ្រប់ច្រកល្ហករបស់ភ្នំ ទន្លេ និងរបស់សព្វសារពើ មុនពេលដែលខ្ញុំយាងត្រឡប់មកទីនេះម្ដងទៀត។ ខ្ញុំយាងត្រឡប់មកយ៉ាងជោគជ័យ ជាមួយនឹងសេចក្ដីសុចរិត ការជំនុំជម្រះ សេចក្ដីក្រោធ និងការដុតបញ្ឆេះ ហើយជាងនេះទៅទៀត ខ្ញុំយាងត្រឡប់មកជាមួយពួកកូនប្រុសច្បងរបស់ខ្ញុំ។ របស់សព្វសារពើដែលខ្ញុំស្អប់ ហើយមនុស្សទាំងអស់ បញ្ហាទាំងអស់ និងវត្ថុទាំងអស់ដែលខ្ញុំស្អប់ នោះខ្ញុំនឹងច្រានចោលទៅឆ្ងាយ។ ខ្ញុំមានជ័យជម្នះ ហើយខ្ញុំបានបញ្ចប់គ្រប់អ្វីៗដែលខ្ញុំចង់ធ្វើ។ តើនរណាហ៊ាននិយាយថា ខ្ញុំមិនបានបញ្ចប់កិច្ចការរបស់ខ្ញុំ? តើនរណាហ៊ាននិយាយថា ខ្ញុំមិនបានទទួលពួកកូនប្រុសច្បងរបស់ខ្ញុំ? តើនរណាហ៊ាននិយាយថា ខ្ញុំមិនបានត្រឡប់មកដោយជ័យជម្នះ? មនុស្សបែបនេះ គឺច្បាស់ជាប្រភេទរបស់សាតាំងជាមិនខាន។ ពួកគេគឺជាអ្នកដែលពិបាកនឹងទទួលការលើកលែងទោសរបស់ខ្ញុំ។ ពួកគេខ្វាក់ ពួកគេជាអារក្សដ៏ស្មោកគ្រោក ហើយខ្ញុំស្អប់ពួកគេបំផុត។ ខ្ញុំនឹងចាប់ផ្ដើមបើកសម្ដែងសេចក្ដីក្រោធរបស់ខ្ញុំ និងការជំនុំជម្រះទាំងស្រុងរបស់ខ្ញុំចំពោះអ្វីៗទាំងនេះ ហើយតាមរយៈភ្លើងដែលកំពុងឆេះដ៏សន្ធោសន្ធៅរបស់ខ្ញុំ នោះខ្ញុំនឹងបញ្ឆេះសកលលោក និងផែនដីចាប់ពីចុងម្ខាងរហូតដល់ចុងម្ខាង ដោយការស្រាយបំភ្លឺគ្រប់ច្រកល្ហក។ នេះគឺជាបញ្ញត្តិរដ្ឋបាលរបស់ខ្ញុំ។

នៅពេលដែលអ្នកបានយល់ព្រះបន្ទូលរបស់ខ្ញុំ នោះអ្នកគួរតែទទួលបានភាពលួងលោមពីព្រះបន្ទូលទាំងនោះ។ អ្នកមិនត្រូវឱ្យព្រះបន្ទូលទាំងនោះកន្លងផុតទៅដោយឥតយកចិត្តទុកដាក់ឡើយ។ សូរសៀងនៃការជំនុំជម្រះ កើតឡើងជារៀងរាល់ថ្ងៃ ដូច្នេះ ហេតុអ្វីបានជាអ្នករាល់គ្នាស្ពឹក និងមិនដឹងអ្វីសោះអ៊ីចឹង? ហេតុអ្វីបានជាអ្នកមិនសហការជាមួយខ្ញុំ? តើអ្នកពិតជាសុខចិត្តទៅឋាននរកមែនទេ? ខ្ញុំមានបន្ទូលថា ខ្ញុំគឺជាព្រះជាម្ចាស់នៃសេចក្ដីមេត្តាករុណាចំពោះពួកកូនប្រុសច្បង ចំពោះពួកកូនប្រុស និងចំពោះប្រជារាស្ដ្ររបស់ខ្ញុំ ដូច្នេះ តើអ្នកយល់យ៉ាងណាដែលចំពោះការនេះ? នេះមិនមែនជាការថ្លែងធម្មតាទេ ហើយវាគួរតែត្រូវបានយល់ចេញពីការយល់ឃើញបែបវិជ្ជមាន។ ឱ មនុស្សខ្វាក់អើយ! ខ្ញុំបានសង្គ្រោះអ្នករាល់គ្នាជាច្រើនលើក ដោយនាំយកអ្នករាល់គ្នាចេញពីកណ្ដាប់ដៃរបស់សាតាំង ហើយចេញពីការវាយផ្ចាល ប្រយោជន៍ឱ្យអ្នកអាចទទួលបានសេចក្ដីសន្យារបស់ខ្ញុំ ចុះហេតុអ្វីបានជាអ្នករាល់គ្នាមិនបង្ហាញការយកចិត្តទុកដាក់ចំពោះព្រះទ័យរបស់ខ្ញុំអ៊ីចឹង? តើមាននរណាម្នាក់ក្នុងចំណោមអ្នករាល់គ្នាអាចត្រូវបានសង្គ្រោះតាមរបៀបនេះទេ? សេចក្ដីសុចរិត ឫទ្ធានុភាព និងការជំនុំជម្រះរបស់ខ្ញុំ មិនបង្ហាញសេចក្ដីមេត្តាករុណាដល់សាតាំងទេ។ ប៉ុន្តែ ចំពោះអ្នករាល់គ្នា គោលបំណងនៃអ្វីៗទាំងនេះ គឺដើម្បីសង្គ្រោះអ្នករាល់គ្នា ប៉ុន្តែអ្នករាល់គ្នាគ្រាន់តែមិនយល់ពីនិស្ស័យរបស់ខ្ញុំប៉ុណ្ណោះ ហើយអ្នករាល់គ្នាក៏មិនដឹងពីគោលការណ៍នៅពីក្រោយសកម្មភាពរបស់ខ្ញុំដែរ។ អ្នករាល់គ្នាបានគិតថា ខ្ញុំមិនបែងចែកអំពីភាពធ្ងន់ធ្ងរនៃសកម្មភាពនានារបស់ខ្ញុំទេ ហើយថា ខ្ញុំមិនបែងចែករវាងគោលដៅនៃសកម្មភាពរបស់ខ្ញុំទេ។ អីក៏ល្ងង់ម៉្លេះ! ខ្ញុំអាចទតឃើញមនុស្ស ហេតុការណ៍ និងអ្វីៗទាំងអស់បានយ៉ាងច្បាស់។ ខ្ញុំយល់យ៉ាងច្បាស់អំពីលក្ខណៈរបស់មនុស្សម្នាក់ៗ មានន័យថា ខ្ញុំទតឃើញធ្លុះទាំងស្រុងនូវអ្វីៗដែលមនុស្សមាននៅក្នុងពួកគេ។ ខ្ញុំអាចទតឃើញយ៉ាងច្បាស់ ថាតើមនុស្សនេះគឺជាស្រីឥតកេរ្ដិ៍ខ្មាស ឬជាស្រីសំផឹង ហើយខ្ញុំដឹងថាអ្នកណាធ្វើអ្វីដោយអាថ៌កំបាំងទៀតផង។ មនុស្សចង្រៃអើយ ចូរកុំសម្ញែងសម្រស់របស់អ្នកនៅចំពោះព្រះភ័ក្ដ្ររបស់ខ្ញុំឱ្យសោះ! ចូរចេញពីទីនេះភ្លាមទៅ! ដូច្នេះ ដើម្បីកុំឱ្យនាំមកនូវភាពអាម៉ាស់ដល់ព្រះនាមរបស់ខ្ញុំ នោះខ្ញុំមិនប្រើមនុស្សប្រភេទនោះទេ! ពួកគេមិនអាចធ្វើបន្ទាល់អំពីព្រះនាមរបស់ខ្ញុំបានទេ ផ្ទុយទៅវិញ ពួកគេធ្វើសកម្មភាពដែលនាំឱ្យខូចប្រយោជន៍ ហើយនាំយកភាពអាម៉ាស់មកដាក់គ្រួសាររបស់ខ្ញុំ! ពួកគេនឹងត្រូវបានបណ្ដេញចេញពីដំណាក់របស់ខ្ញុំមួយរំពេច។ ខ្ញុំមិនចង់បានពួកគេទេ ហើយខ្ញុំនឹងមិនអត់ទ្រាំនឹងការពន្យារពេលសូម្បីតែមួយវិនាទីឡើយ! ចំពោះមនុស្សទាំងនោះ មិនថាពួកគេស្វែងរកតាមវិធីណានោះទេ គឺវាឥតប្រយោជន៍ឡើយ ដោយសារនៅក្នុងនគររបស់ខ្ញុំ គ្រប់យ៉ាងគឺបរិសុទ្ធ ហើយឥតខ្ចោះ ទោះក្នុងវិធីណាក៏ដោយ។ ប្រសិនបើខ្ញុំមានបន្ទូលថា ខ្ញុំមិនចង់បាននរណាម្នាក់ ហើយនោះរួមទាំងរាស្ត្ររបស់ខ្ញុំផ្ទាល់ផង គឺខ្ញុំចង់មានន័យដូច្នោះឯង។ ចូរកុំរង់ចាំខ្ញុំប្ដូរព្រះទ័យរបស់ខ្ញុំឡើយ។ ខ្ញុំមិនខ្វល់ថា កាលពីមុនអ្នកល្អចំពោះខ្ញុំបែបណានោះទេ!

ខ្ញុំបើកសម្ដែងអាថ៌កំបាំងចំពោះអ្នករាល់គ្នាជារៀងរាល់ថ្ងៃ។ តើអ្នករាល់គ្នាដឹងពីវិធីសាស្ត្រនៃការមានបន្ទូលរបស់ខ្ញុំទេ? តើអ្វីគឺជាមូលដ្ឋានដែលខ្ញុំបើកសម្ដែងអាថ៌កំបាំងរបស់ខ្ញុំ? តើអ្នករាល់គ្នាដឹងទេ? អ្នករាល់គ្នាតែងតែនិយាយថា ខ្ញុំគឺជាព្រះជាម្ចាស់ដែលផ្គត់ផ្គង់សម្រាប់អ្នករាល់គ្នានៅពេលដែលត្រូវការ ដូច្នេះ តើអ្នករាល់គ្នាយល់យ៉ាងដូចម្ដេចអំពីការយល់ឃើញទាំងនេះ? ខ្ញុំបើកសម្ដែងអាថ៌កំបាំងរបស់ខ្ញុំចំពោះអ្នករាល់គ្នាម្ដងមួយៗ ស្របតាមជំហាននៃកិច្ចការរបស់ខ្ញុំ ហើយខ្ញុំផ្គត់ផ្គត់ឱ្យអ្នករាល់គ្នា ស្របតាមផែនការរបស់ខ្ញុំ ហើយជាងនេះទៅទៀត គឺស្របតាមកម្ពស់ពិតរបស់អ្នករាល់គ្នា (នៅពេលណាក៏ដោយដែលការផ្គត់ផ្គង់របស់ខ្ញុំត្រូវបានលើកយកមកនិយាយ នោះវាសំដៅទៅលើមនុស្សម្នាក់ៗនៅក្នុងនគរព្រះ)។ វិធីសាស្ត្រនៃការមានបន្ទូលរបស់ខ្ញុំគឺដូច្នេះ៖ ចំពោះមនុស្សនៅក្នុងដំណាក់របស់ខ្ញុំ ខ្ញុំប្រទានការកម្សាន្តចិត្ត ខ្ញុំផ្គត់ផ្គង់ពួកគេ ហើយខ្ញុំជំនុំជម្រះពួកគេ។ ចំពោះសាតាំង ខ្ញុំមិនបង្ហាញសេចក្ដីមេត្តាករុណាឡើយ សូម្បីតែប៉ុនសរសៃអម្បោះ ហើយគ្រប់យ៉ាងគឺជាសេចក្ដីក្រោធ និងការដុតបញ្ឆេះ។ ខ្ញុំនឹងប្រើប្រាស់បញ្ញត្តិរដ្ឋបាលរបស់ខ្ញុំ ដើម្បីបណ្ដេញអស់អ្នកណាដែលខ្ញុំមិនបានកំណត់ទុកជាមុន ឬមិនបានរើសតាំង ចេញពីដំណាក់ខ្ញុំម្ដងមួយៗ។ មិនត្រូវមានអារម្មណ៍ខ្វល់ខ្វាយឡើយ។ បន្ទាប់ពីខ្ញុំបណ្ដាលឱ្យពួកគេបើកសម្ដែងសណ្ឋានដើមរបស់ពួកគេរួចហើយ (បន្ទាប់ពីពួកគេបម្រើពួកកូនប្រុសរបស់ខ្ញុំ នៅពេលដែលទីបញ្ចប់មកដល់) នោះពួកគេនឹងត្រឡប់ទៅកាន់ជង្ហុកធំ បើមិនដូច្នោះទេ ខ្ញុំនឹងមិនដែលឱ្យបញ្ហានេះស្ងប់ស្ងាត់ឡើយ ហើយខ្ញុំក៏នឹងមិនឱ្យវារួចខ្លួនដែរ។ មនុស្សតែងតែលើកឡើងអំពីឋាននរក និងស្ថានឃុំព្រលឹង។ ប៉ុន្តែ តើពាក្យទាំងពីរនេះសំដៅលើអ្វី ហើយអ្វីគឺជាភាពខុសគ្នារវាងពាក្យទាំងពីរនេះ? តើពួកវាពិតជាសំដៅលើកន្លែងដែលងងឹត និងត្រជាក់ឬ? ចិត្តរបស់មនុស្សតែងតែរំខានការគ្រប់គ្រងរបស់ខ្ញុំ ដោយគិតថា ការសញ្ជឹងគិតម្ដងម្កាលផ្ទាល់ខ្លួនរបស់ពួកគេ គឺល្អឥតខ្ចោះ! ប៉ុន្តែទាំងអស់នេះគឺគ្មានអ្វីក្រៅពីការគិតស្រមៃផ្ទាល់ខ្លួនរបស់ពួកគេទេ។ ទាំងស្ថានឃុំព្រលឹង និងឋាននរក សំដៅលើវិហារនៃភាពស្មោកគ្រោក ដែលសាតាំងរស់នៅ ឬវិញ្ញាណអាក្រក់រស់នៅកាលពីមុន។ មានន័យថា អ្នកណាក៏ដោយដែលត្រូវបានសាតាំង ឬវិញ្ញាណអាក្រក់កាន់កាប់កាលពីមុន គឺពួកគេនោះហើយដែលជាស្ថានឃុំព្រលឹង ហើយគឺពួកគេនោះហើយគឺជាឋាននរក គ្មានការយល់ច្រឡំទេ! នេះគឺជាមូលហេតុដែលខ្ញុំបានបញ្ជាក់ហើយបញ្ជាក់ទៀតកាលពីអតីតកាលថា ខ្ញុំមិនរស់នៅក្នុងវិហារនៃភាពស្មោកគ្រោកឡើយ។ តើខ្ញុំ (ព្រះជាម្ចាស់ផ្ទាល់ព្រះអង្គ) អាចរស់នៅក្នុងស្ថានឃុំព្រលឹង ឬឋាននរកបានទេ? តើនោះមិនមែនជារឿងដែលមិនសមហេតុផលដ៏គួរឱ្យចង់សើចទេឬ? ខ្ញុំបានមានបន្ទូលអំពីរឿងនេះច្រើនដងមកហើយ ប៉ុន្តែអ្នករាល់គ្នានៅតែមិនយល់ពីអ្វីដែលខ្ញុំចង់សំដៅលើ។ បើប្រៀបធៀបទៅនឹងឋាននរក ស្ថានឃុំព្រលឹងត្រូវបានសាតាំងធ្វើឱ្យពុករលួយធ្ងន់ធ្ងរជាង។ អស់អ្នកដែលសម្រាប់ស្ថានឃុំព្រលឹង គឺជាករណីដ៏ធ្ងន់ធ្ងរបំផុត ហើយខ្ញុំមិនបានកំណត់ទុកជាមុននូវមនុស្សទាំងនេះទេ។ អស់អ្នកដែលសម្រាប់ឋាននរក គឺជាអ្នកដែលខ្ញុំបានកំណត់ទុកជាមុន ហើយក្រោយមកត្រូវបានផាត់ចោល។ និយាយឱ្យងាយស្ដាប់ទៅ ខ្ញុំមិនបានជ្រើសរើសមនុស្សទាំងនេះសូម្បីតែម្នាក់។

ជារឿយៗ មនុស្សបង្ហាញខ្លួនឯងថាជាអ្នកជំនាញខាងការយល់ច្រឡំព្រះបន្ទូលរបស់ខ្ញុំ។ ប្រសិនបើខ្ញុំមិនចង្អុលបង្ហាញ និងបញ្ជាក់អ្វីៗឱ្យច្បាស់ម្ដងបន្តិចៗទេ នោះតើនរណាក្នុងចំណោមអ្នករាល់គ្នានឹងយល់បាន? សូម្បីតែព្រះបន្ទូលដែលខ្ញុំថ្លែងក៏ដោយ ក៏អ្នករាល់គ្នាគ្រាន់តែជឿពាក់កណ្ដាលប៉ុណ្ណោះ កុំថាឡើយអ្វីៗដែលមិនបានលើកឡើងពីមុននោះ។ ពេលនេះ ជម្លោះផ្ទៃក្នុងចាប់ផ្ដើមនៅក្នុងជាតិសាសន៍ទាំងអស់៖ កម្មករកំពុងមានជម្លោះជាមួយអ្នកដឹកនាំ សិស្សមានជម្លោះជាមួយគ្រូ ប្រជាពលរដ្ឋមានជម្លោះជាមួយមន្ត្រីរដ្ឋាភិបាល ហើយគ្រប់សកម្មភាពដូចជាសកម្មភាពទាំងនេះដែលបង្កឱ្យមានភាពចលាចល គឺដំបូងឡើយកើតឡើងនៅក្នុងជាតិសាសន៍នីមួយៗ ហើយទាំងអស់នេះគ្រាន់តែជាផ្នែកមួយនៃការបម្រើដែលត្រូវបានថ្វាយមកខ្ញុំប៉ុណ្ណោះ។ ចុះហេតុអ្វីបានជាខ្ញុំមានបន្ទូលថា ការបម្រើត្រូវបានថ្វាយមកខ្ញុំតាមរយៈអ្វីៗទាំងនេះវិញ? តើខ្ញុំសព្វព្រះទ័យនឹងភាពអកុសលរបស់មនុស្សឬ? តើខ្ញុំគង់នៅក្បែរ ដោយឥតយកព្រះទ័យទុកដាក់ឬ? ច្បាស់ជាមិនមែនទេ! ដោយសារនេះគឺ សាតាំងកំពុងត្រូវបានគ្រវែងចេញទៅក្នុងការឈឺចាប់នៃសេចក្ដីស្លាប់របស់វា ហើយគោលបំណងនៃអ្វីៗទាំងអស់នេះ គឺដើម្បីតម្រង់ផ្នែកអវិជ្ជមានឱ្យបំពេញមុខងារជាវត្ថុឆ្លុះបញ្ចាំងសម្រាប់ព្រះចេស្ដារបស់ខ្ញុំ និងសម្រាប់ស្នាព្រះហស្ដដ៏អស្ចារ្យរបស់ខ្ញុំ។ នេះគឺជាទីបន្ទាល់ដ៏រឹងមាំមួយ ដែលធ្វើបន្ទាល់ពីខ្ញុំ ហើយគឺជាអាវុធមួយដើម្បីវាយប្រហារសាតាំង។ នៅពេលដែលជាតិសាសន៍ទាំងអស់នៃពិភពលោកកំពុងវាយប្រយុទ្ធគ្នាដណ្ដើមទឹកដី និងឥទ្ធិពល នោះពួកកូនប្រុសច្បងរបស់ខ្ញុំ និងខ្ញុំសោយរាជ្យជាស្ដេចជាមួយគ្នា ហើយដោះស្រាយជាមួយពួកគេ ហើយវាពិតជាហួសពីការគិតស្រមៃរបស់ពួកគេ ដែលស្ថិតក្រោមស្ថានភាពនៃបរិយាកាសដ៏គួរឱ្យសង្វេគទាំងនេះ នគររបស់ខ្ញុំត្រូវបានគេស្គាល់យ៉ាងច្បាស់នៅក្នុងចំណោមមនុស្ស។ ជាងនេះទៅទៀត នៅពេលដែលពួកគេប្រកួតដណ្ដើមអំណាចគ្នា ហើយមានបំណងចង់ជំនុំជម្រះអ្នកដទៃ នោះអ្នកដទៃក៏ជំនុំជម្រះពួកគេ ហើយពួកគេត្រូវបានដុតបញ្ឆេះដោយសេចក្ដីក្រោធរបស់ខ្ញុំ។ គួរឱ្យអាណិតម្ល៉េះ! គួរឱ្យអាណិតម្ល៉េះ! នគររបស់ខ្ញុំ ត្រូវបានគេស្គាល់នៅក្នុងចំណោមមនុស្ស នេះគឺជាព្រឹត្តិការណ៍មួយដែលប្រកបដោយសិរីល្អ!

ក្នុងនាមជាមនុស្ស (មិនថាជាមនុស្សនៃនគររបស់ខ្ញុំ ឬជាកូនចៅរបស់សាតាំង) អ្នកសុទ្ធតែត្រូវតែមើលឃើញស្នាព្រះហស្ដដ៏អស្ចារ្យរបស់ខ្ញុំ បើមិនដូច្នោះទេ ខ្ញុំនឹងមិនឱ្យបញ្ហានេះស្ងប់ស្ងាត់ទេ។ ទោះបីជាអ្នកព្រមទទួលយកការជំនុំជម្រះរបស់ខ្ញុំក៏ដោយ ក៏វានៅតែមិនអាចទៅរួចដែរ ប្រសិនបើអ្នកមិនបានឃើញទង្វើដ៏អស្ចារ្យរបស់ខ្ញុំ។ មនុស្សទាំងអស់ត្រូវតែជឿដោយចិត្ត ដោយពាក្យសម្ដី និងដោយការមើលឃើញ ហើយគ្មាននរណាម្នាក់អាចត្រូវបានលើកលែងបន្តិចឡើយ។ មនុស្សទាំងអស់ត្រូវតែថ្វាយសិរីល្អដល់ខ្ញុំ។ នៅទីបញ្ចប់ ខ្ញុំនឹងធ្វើឱ្យសត្វនាគដ៏ធំមានសម្បុរក្រហមក្រោកឡើង ហើយសរសើរតម្កើងខ្ញុំចំពោះជ័យជម្នះរបស់ខ្ញុំថែមទៀតផង។ នេះគឺជាបញ្ញត្តិរដ្ឋបាលរបស់ខ្ញុំ តើអ្នកនឹងចងចាំវាទេ? មនុស្សទាំងអស់ត្រូវតែសរសើរតម្កើងខ្ញុំដោយឥតឈប់ឈរ ហើយថ្វាយសិរីល្អដល់ខ្ញុំផង!


ជំពូកទី ៩១

ព្រះវិញ្ញាណរបស់ខ្ញុំមានព្រះបន្ទូល និងបញ្ចេញព្រះសូរសៀងរបស់ខ្ញុំឥតដាច់។ តើមានប៉ុន្មាននាក់ក្នុងចំណោមអ្នករាល់គ្នាដែលអាចស្គាល់ខ្ញុំ? តើហេតុអ្វីបានជាខ្ញុំត្រូវត្រលប់ជាសាច់ឈាម និងយាងមកក្នុងចំណោមអ្នករាល់គ្នា? នេះជាគឺអាថ៌កំបាំងដ៏អស្ចារ្យមួយ។ អ្នករាល់គ្នាគិតដល់ខ្ញុំ និងស្រេកឃ្លានចង់បានខ្ញុំជាខ្លាំង ហើយអ្នកសរសើរតម្កើងខ្ញុំ អរសប្បាយនឹងខ្ញុំ និងហូបនិងផឹករបស់ខ្ញុំជារៀងរាល់ថ្ងៃ ក៏ប៉ុន្តែសព្វថ្ងៃនេះ អ្នកនៅតែពុំស្គាល់ខ្ញុំដដែល។ អ្នកពិតជាល្ងង់ខ្លៅ និងងងឹតងងល់មែន! អ្នកស្គាល់ខ្ញុំអីក៏តិចដល់ម្ល៉េះ! ក្នុងចំណោមពួកអ្នករាល់គ្នា តើមានប៉ុន្មាននាក់ដែលអាចគិតគូរដល់បំណងព្រះហឫទ័យរបស់ខ្ញុំបាន? ពោលគឺ តើមានប៉ុន្មាននាក់ក្នុងចំណោមអ្នកដែលអាចស្គាល់ខ្ញុំ? អ្នកទាំងអស់គ្នាសុទ្ធតែជាប្រភេទអារក្ស ក៏ប៉ុន្តែតើអ្នកនៅតែចង់បំពេញតាមបំណងព្រះហឫទ័យរបស់ខ្ញុំទៀតដែរឬទេ? បំភ្លេចវាចោលទៅ! ខ្ញុំប្រាប់អ្នកឱ្យដឹងចុះ៖ មិនថាទង្វើរបស់សាតាំងល្អប៉ុនណានោះទេ វាសុទ្ធតែជាមធ្យោបាយដើម្បីបំផ្លាញការកសាងរបស់ខ្ញុំ និងដើម្បីបង្អាក់ការគ្រប់គ្រងរបស់ខ្ញុំ។ មិនថាទង្វើរបស់វាល្អប៉ុនណានោះទេ សារជាតិរបស់វា មិនផ្លាស់ប្ដូរនោះទេ គឺវាប្រឆាំងទាស់នឹងខ្ញុំ។ ហេតុនេះ មនុស្សជាច្រើនត្រូវព្រះហស្តរបស់ខ្ញុំវាយផ្ដួលដោយពុំដឹងខ្លួន និងត្រូវបណ្ដេញចេញពីគ្រួសាររបស់ខ្ញុំដោយពុំដឹងខ្លួន។ សព្វថ្ងៃនេះ គ្មានអ្វីមួយ (មិនថាធំឬតូចនោះទេ) ដែលមនុស្សចាត់ចែងនោះទេ។ អ្វីសព្វគ្រប់បែបយ៉ាង គឺស្ថិតក្រោមព្រះហស្តរបស់ខ្ញុំ។ ប្រសិនបើនរណាម្នាក់និយាយថា គ្រប់សព្វសារពើស្ថិតក្រោមការគ្រប់គ្រងរបស់មនុស្ស នោះខ្ញុំមានព្រះបន្ទូលថា អ្នកប្រឆាំងទាស់នឹងខ្ញុំ ហើយខ្ញុំប្រាកដជានឹងវាយផ្ចាលអ្នកយ៉ាងធ្ងន់ធ្ងរ និងទុកអ្នកចោលជារៀងរហូត ដោយគ្មានកន្លែងសម្រាប់ដាក់ក្បាលសម្រាន្តឡើយ។ គ្រប់ទាំងហេតុការណ៍ និងសេចក្ដីទាំងអស់ តើមានអ្វីដែលមិនស្ថិតក្នុងព្រះហស្ដរបស់ខ្ញុំ? តើមានអ្វីខ្លះដែលខ្ញុំមិនបានចែង ឬខ្ញុំមិនបានកំណត់ទុកនោះ? ហើយអ្នកនៅតែបន្តនិយាយថាស្គាល់ខ្ញុំទៀត! ទាំងអស់នេះគឺសម្ដីរបស់អារក្ស។ អ្នកបានបោកប្រាស់អ្នកដទៃ ដូច្នេះ អ្នកគិតថា អ្នកអាចបោកប្រាស់ខ្ញុំបានដែរមែនទេ? តើអ្នកគិតថា ប្រសិនបើគ្មាននរណាម្នាក់ដឹងពីអ្វីដែលអ្នកបានប្រព្រឹត្តទេ នោះនឹងគ្មានគេដឹងមែនទេ? ចូរកុំគិតថាអ្នកនឹងគេចរួចខ្លួនងាយៗឱ្យសោះ! ខ្ញុំត្រូវតែធ្វើឱ្យអ្នកលុតជង្គង់នៅចំពោះព្រះភ័ក្រ្តខ្ញុំ និងនិយាយចេញមក។ ការដែលមិននិយាយចេញមក គឺមិនអាចទទួលយកបានទេ។ នេះគឺជាបញ្ញត្តិរដ្ឋបាលរបស់ខ្ញុំ!

តើអ្នករាល់គ្នាពិតជាយល់ថាព្រះវិញ្ញាណបរិសុទ្ធជានរណា ហើយតើរូបអង្គខាងសាច់ឈាមរបស់ខ្ញុំជានរណាហើយមែនទេ? តើការយកកំណើតជាមនុស្សរបស់ខ្ញុំមានសារៈសំខាន់អ្វីខ្លះ? តើនរណាក្នុងចំណោមអ្នករាល់គ្នាដែលបានគិតគូរយ៉ាងយកចិត្តទុកដាក់អំពីបញ្ហាដ៏ធំនេះ និងបានទទួលការបើកសម្ដែងខ្លះៗពីខ្ញុំ? អ្នករាល់គ្នាសុទ្ធតែបោកបញ្ឆោតខ្លួនឯង! តើហេតុអ្វីបានជាខ្ញុំមានព្រះបន្ទូលថាអ្នកគឺជាកូនចៅរបស់សត្វនាគដ៏ធំមានសម្បុរក្រហម? សព្វថ្ងៃនេះ ខ្ញុំបើកសម្ដែងឱ្យអ្នករាល់គ្នាឃើញនូវអាថ៌កំបាំងនៃការយកកំណើតជាមនុស្សរបស់ខ្ញុំ ជាអាថ៌កំបាំងដែលមនុស្សមិនអាចពន្យល់បានចាប់តាំងពីការបង្កើតលោកីយ៍នេះមកម្ល៉េះ ដែលបាននាំយករបស់ជាច្រើនដែលខ្ញុំមិនសព្វព្រះទ័យ ឱ្យបានដល់ក្ដីអន្តរាយ។ ហើយសព្វថ្ងៃនេះក៏ដូចគ្នាដែរ។ ដោយសារតែសាច់ឈាមរបស់ខ្ញុំ មនុស្សជាច្រើនដែលខ្ញុំសព្វព្រះទ័យត្រូវបានប្រោសឱ្យគ្រប់លក្ខណ៍។ តើមានហេតុអ្វីពិតប្រាកដបានជាខ្ញុំត្រូវយកកំណើតជាសាច់ឈាម? ហើយតើហេតុអ្វីបានខ្ញុំមានលក្ខណៈជាខ្ញុំ (នៅក្នុងគ្រប់កិច្ចការទាំងអស់ រួមទាំងកម្ពស់រូបអង្គ ការលេចមក កម្ពស់ និងចំណុចផ្សេងទៀតរបស់ខ្ញុំ)? តើនរណាមានអ្វីត្រូវនិយាយអំពីចំណុចនេះដែរឬទេ? ការយកកំណើតជាមនុស្សរបស់ខ្ញុំ មានសារៈសំខាន់ជាច្រើន ដែលសារៈសំខាន់ទាំងអស់ សុទ្ធតែមិនអាចនិយាយរៀបរាប់បាននោះទេ។ ខ្ញុំនឹងប្រាប់អ្នករាល់គ្នានៅពេលនេះ ដែលគ្រាន់តែជាចំណែករបស់វាប៉ុណ្ណោះ (ដោយសារជំហាននៃកិច្ចការរបស់ខ្ញុំ បានសម្រេចមកដល់ត្រឹមនេះ ខ្ញុំត្រូវតែធ្វើបែបនេះ និងមានព្រះបន្ទូលបែបនេះ)៖ ការយកកំណើតជាមនុស្សរបស់ខ្ញុំត្រូវបានបង្ហាញណែនាំដោយផ្ទាល់ជាចម្បងនៅត្រឹមពួកកូនប្រុសច្បងរបស់ខ្ញុំ ដើម្បីឱ្យខ្ញុំអាចឃ្វាលពួកគេបាន ហើយពួកគេអាចសន្ទនា និងនិយាយជាមួយខ្ញុំដោយទល់មុខគ្នាបាន។ វាក៏បង្ហាញបន្ថែមទៀតថា ខ្ញុំ និងពួកកូនប្រុសច្បងរបស់ខ្ញុំ មានភាពស្និទ្ធស្នាលជាមួយគ្នា (មានន័យថា យើងបរិភោគរួមគ្នា ស្នាក់នៅជាមួយគ្នា រស់នៅជាមួយគ្នា និងធ្វើសកម្មភាពរួមគ្នា) ដើម្បីឱ្យពួកគេអាចត្រូវខ្ញុំចម្អែតនៅក្នុងភាពពិត។ នេះមិនមែនជាពាក្យឥតខ្លឹមសារនោះទេ ប៉ុន្តែជាភាពពិត។ ពីមុនមក មនុស្សបានជឿលើខ្ញុំ ប៉ុន្តែមិនអាចចាប់យល់ពីភាពពិតបាន ហើយនេះគឺដោយសារខ្ញុំមិនទាន់បានយកកំណើតជាមនុស្សនៅឡើយ។ សព្វថ្ងៃនេះ ការយកកំណើតជាមនុស្សអនុញ្ញាតឱ្យអ្នករាល់គ្នាចាប់យល់បានពីភាពពិត និងអនុញ្ញាតឱ្យអស់អ្នកណាដែលស្រឡាញ់ខ្ញុំបានស្គាល់ខ្ញុំ ដែលជាព្រះជាម្ចាស់ផ្ទាល់ព្រះអង្គដ៏មានព្រះប្រាជ្ញាញាណ តាមរយៈព្រះបន្ទូល និងឥរិយាបថរបស់ខ្ញុំ និងគោលការណ៍នៅពីក្រោយផ្លូវដែលខ្ញុំដោះស្រាយបញ្ហានានា។ វាក៏អនុញ្ញាតឱ្យអស់អ្នកដែលមិនស្វែងរកខ្ញុំដោយពិតប្រាកដ បានឃើញនូវសកម្មភាពរបស់ខ្ញុំដែលមិនអាចយល់បានដែលជាទិដ្ឋភាពរបស់ខ្ញុំ ពោលគឺភាពជាមនុស្សរបស់ខ្ញុំ នៅក្នុងទង្វើដ៏តិចតួចរបស់ខ្ញុំ ហេតុនេះក៏ប្រឆាំងទាស់នឹងខ្ញុំ រួចក៏ស្លាប់ដោយ «គ្មានហេតុផលអ្វីទាំងអស់» ដោយត្រូវខ្ញុំវាយផ្ដួល។ ការយកកំណើតជាមនុស្សពិតជាបានធ្វើបន្ទាល់យ៉ាងកងរំពងសម្រាប់ខ្ញុំ ក្នុងការធ្វើឱ្យសាតាំងអាម៉ាស់មុខ។ ខ្ញុំមិនគ្រាន់តែអាចមកយកកំណើតជាមនុស្សបាននោះទេ ប៉ុន្តែខ្ញុំក៏អាចរស់នៅខាងសាច់ឈាមបានផងដែរ។ ខ្ញុំគ្មានជាប់ក្រោមការគ្រប់គ្រងក្នុងផ្ទៃមេឃ ឬដែនដីណាមួយទេ។ សម្រាប់ខ្ញុំ គ្មានឧបសគ្គអ្វីទាំងអស់ ហើយអ្វីគ្រប់យ៉ាងដំណើរការទៅដោយរលូន។ គឺសេចក្ដីនេះហើយដែលធ្វើឱ្យសាតាំងត្រូវអាម៉ាស់ជាខ្លាំង ហើយនៅពេលដែលខ្ញុំយាងចេញមកពីខាងសាច់ឈាម ខ្ញុំនៅតែបន្តបំពេញកិច្ចការរបស់ខ្ញុំនៅខាងសាច់ឈាមរបស់ខ្ញុំដដែល ហើយខ្ញុំមិនរងផលប៉ះពាល់អ្វីទាំងអស់។ ខ្ញុំនៅតែយាងដើរនៅលើភ្នំ ទន្លេ បឹង និងគ្រប់ច្រកល្ហកនៃសាកលលោកទាំងមូល ក៏ដូចជារបស់ជាច្រើនអនេកទៀតនៅក្នុងនោះផងដែរ។ ខ្ញុំបានយកកំណើតជាមនុស្សដើម្បីបើកសម្ដែងឱ្យឃើញពីអស់អ្នកណាដែលបានកើតចេញអំពីខ្ញុំ ប៉ុន្តែបានក្រោកឡើងប្រឆាំងទាស់នឹងខ្ញុំ។ ប្រសិនបើខ្ញុំមិនបានត្រឡប់ជាសាច់ឈាមទេ នោះនឹងគ្មានផ្លូវណាដើម្បីបើកសម្ដែងឱ្យឃើញពីពួកគេនោះទេ (សំដៅដល់អស់អ្នកដែលបានធ្វើរឿងមួយបែបនៅចំពោះព្រះភ័ក្រ្តរបស់ខ្ញុំ និងមួយបែបទៀតនៅពីក្រោយខ្នងរបស់ខ្ញុំ)។ ប្រសិនបើខ្ញុំនៅតែជាព្រះវិញ្ញាណដដែល នោះមនុស្សនឹងថ្វាយបង្គំខ្ញុំនៅក្នុងសញ្ញាណរបស់ពួកគេ ហើយនឹងគិតថា ខ្ញុំជាព្រះជាម្ចាស់ដែលគ្មានរូបអង្គ និងមិនអាចទៅដល់បាន។ ការយកកំណើតជាមនុស្សរបស់ខ្ញុំសព្វថ្ងៃនេះ គឺផ្ទុយគ្នាទាំងស្រុងពីសញ្ញាណរបស់មនុស្ស (និយាយពីកម្ពស់ និងការលេចមករបស់ខ្ញុំ) ដោយសារទ្រង់មើលទៅសាមញ្ញ និងមិនខ្ពស់ខ្លាំងនោះទេ។ គឺចំណុចនេះហើយដែលធ្វើឱ្យសាតាំងអាម៉ាស់មុខជាខ្លាំង ហើយក៏ជាការវាយបកដ៏មានឥទ្ធិពលបំផុតចំពោះសញ្ញាណរបស់មនុស្ស (ការប្រមាថរបស់សាតាំង)។ ប្រសិនបើការលេចមករបស់ខ្ញុំខុសគ្នាពីអ្នកផ្សេងទៀត នោះនឹងប្រែទៅជាបញ្ហាមិនខាន។ មនុស្សគ្រប់គ្នានឹងមកថ្វាយបង្គំខ្ញុំ និងយល់ពីខ្ញុំតាមរយៈសញ្ញាណរបស់ពួកគេផ្ទាល់ ហើយពួកគេនឹងមិនអាចធ្វើបន្ទាល់បានល្អសម្រាប់ខ្ញុំឡើយ។ ហេតុនេះ ខ្ញុំបានយករូបអង្គដែលខ្ញុំមានសព្វថ្ងៃនេះ ដែលមិនពិបាកយល់បានទាល់តែសោះ។ មនុស្សគ្រប់គ្នាគប្បីត្រូវគេចចេញពីសញ្ញាណរបស់មនុស្ស និងមិនត្រូវចាញ់កលល្បិចនៃគ្រោងការដ៏ប៉ិនប្រសប់របស់សាតាំងឡើយ។ ខ្ញុំនឹងប្រាប់ម្ដងមួយចំណែកៗដល់អ្នករាល់គ្នាបន្ថែមទៀតនៅពេលអនាគត ស្របទៅតាមសេចក្ដីត្រូវការនៃកិច្ចការរបស់ខ្ញុំ។

សព្វថ្ងៃនេះ កិច្ចការដ៏ធំរបស់ខ្ញុំបានសម្រេចជោគជ័យហើយ ហើយផែនការរបស់ខ្ញុំក៏បានសម្រេចជោគជ័យហើយដែរ។ ខ្ញុំបានទទួលយកមនុស្សមួយក្រុមដែលបានសហការជាមួយខ្ញុំ ដែលមានគំនិតដូចគ្នាតែមួយ។ នេះគឺជាពេលវេលាដែលប្រកបដោយសិរីល្អបំផុតសម្រាប់ខ្ញុំ។ ពួកកូនប្រុសជាទីស្រឡាញ់របស់ខ្ញុំ (អស់អ្នកដែលស្រឡាញ់ខ្ញុំ) គឺអាចក្លាយជាមនុស្សម្នាក់ដែលមានចិត្តនិងគំនិតតែមួយនឹងខ្ញុំ ក្នុងការបំពេញគ្រប់កិច្ចការដែលខ្ញុំត្រូវបំពេញ រួមគ្នាជាមួយនឹងខ្ញុំ។ នេះគឺជារឿងដ៏អស្ចារ្យមួយ។ បន្ទាប់ពីថ្ងៃនេះទៅ អស់អ្នកណាដែលខ្ញុំចាត់ទុកថាមិនគួរឱ្យសព្វព្រះទ័យ នឹងមិនមានកិច្ចការរបស់ព្រះវិញ្ញាណបរិសុទ្ធឡើយ ដែលមានន័យថា ខ្ញុំនឹងលះបង់អស់អ្នកណាដែលមិនធ្វើតាមអ្វីដែលខ្ញុំបានព្រះមានបន្ទូលកាលពីមុនចោល។ មនុស្សត្រូវតែអនុវត្តតាមឱ្យបានល្អឥតខ្ចោះទៅតាមអ្វីដែលខ្ញុំមានព្រះបន្ទូល។ ចូរចងចាំសេចក្ដីនេះចុះ! អ្នកត្រូវអនុវត្តតាមឱ្យបានល្អឥតខ្ចោះ។ ចូរកុំយល់ច្រឡំអី។ អ្វីគ្រប់យ៉ាងគឺសុទ្ធតែស្រេចនៅលើខ្ញុំទាំងអស់។ មនុស្សលោកអើយ ចូរកុំនិយាយលក្ខខណ្ឌជាមួយខ្ញុំអី។ ប្រសិនបើអ្នកមានលក្ខណសម្បត្តិគ្រប់គ្រាន់ នោះនឹងត្រូវចារនៅលើផ្ទាំងថ្មហើយ។ ប្រសិនបើអ្នកគ្មានលក្ខណសម្បត្តិទេ ចូរកុំឈឺចាប់ និងស្ដីបន្ទោសដល់ស្ថានសួគ៌ និងផែនដីអី។ ទាំងអស់នេះគឺសុទ្ធតែជាការរៀបចំរបស់ខ្ញុំ។ តើនរណានិយាយថា អ្នកគួរមើលស្រាលខ្លួនឯង? តើនរណានិយាយថា អ្នកគួរប្រព្រឹត្តអំពើឆោតល្ងង់ដ៏គួរឱ្យអាម៉ាស់នេះ? បើទោះបីជាអ្នកមិននិយាយអ្វីសោះ ក៏អ្នកមិនអាចលាក់បាំងសេចក្ដីពិតមិនឱ្យខ្ញុំដឹងបានដែរ។ តើខ្ញុំសំដៅដល់នរណានៅពេលដែលខ្ញុំមានព្រះបន្ទូលថា ខ្ញុំគឺជាព្រះជាម្ចាស់ផ្ទាល់ព្រះអង្គ ដែលពិនិត្យមើលដួងចិត្តខាងក្នុងបង្អស់របស់មនុស្ស? ខ្ញុំមានព្រះបន្ទូលទៅកាន់អស់អ្នកណាដែលមិនស្មោះត្រង់។ ពិតជាគួរឱ្យអាម៉ាស់ណាស់ ដែលធ្វើរឿងបែបនេះនៅពីក្រោយខ្នងខ្ញុំ! តើអ្នកចង់បោកបញ្ឆោតខ្ញុំមែនទេ? វាមិនងាយស្រួលដល់ម្ល៉េះទេ! ឆាប់ចេញពីទីនេះភ្លាមទៅ! កូននៃសេចក្ដីបះបោរអើយ! អ្នកពុំស្រឡាញ់ខ្លនឯង ហើយអ្នកក៏មិនគោរពខ្លនឯងដែរ។ អ្នកពុំយកចិត្តទុកដាក់ចំពោះខ្លួនឯងឡើយ ប៉ុន្តែតើអ្នកនៅតែចង់ឱ្យខ្ញុំសព្វព្រះទ័យនឹងអ្នកទៀតមែនទេ? បំភ្លេចវាចោលទៅ! ខ្ញុំមិនចង់បានមនុស្សទុច្ចរិតណាម្នាក់ដែលមានលក្ខណៈបែបនេះទេ។ អ្នករាល់គ្នាចេញឱ្យផុតពីព្រះភ័ក្រ្តខ្ញុំទៅ! នេះគឺនាំឱ្យមានការអាប់ឱនយ៉ាងខ្លាំងដល់ព្រះនាមរបស់ខ្ញុំ។ ប្រសិនបើអ្នករាល់គ្នាពុំឃើញច្បាស់ពីចំណុចនេះទេ នោះវានឹងគ្មានបានការអ្វីឡើយ។ អ្នកត្រូវការពារខ្លួនអ្នកកុំឱ្យប្រឡាក់ប្រឡូសនឹងភាពស្មោកគ្រោកនៃអំពើអាក្រក់នេះ និងជាមួយសម័យចាស់ដែលច្របូកច្របល់នោះ។ អ្នកត្រូវតែមានភាពបរិសុទ្ធទាំងស្រុង និងគ្មានជាប់ប្រឡាក់នឹងអ្វីឡើយ។ សព្វថ្ងៃនេះ អស់អ្នកណាដែលមានលក្ខណសម្បត្តិក្នុងការគ្រងរាជ្យជាស្ដេចជាមួយខ្ញុំ គឺជាអស់អ្នកណាដែលមិនមានជាប់ប្រឡាក់ទៅដោយយភាពស្មោកគ្រោកណាមួយឡើយ ដ្បិតខ្ញុំគឺជាព្រះជាម្ចាស់ផ្ទាល់ព្រះអង្គដ៏បរិសុទ្ធ ហើយខ្ញុំមិនចង់បាននរណាម្នាក់ដែលធ្វើឱ្យអាប់ឱនដល់ព្រះនាមរបស់ខ្ញុំឡើយ។ មនុស្សបែបនេះត្រូវបានសាតាំងបញ្ជូនឱ្យមកសាកល្បងនឹងខ្ញុំ ហើយច្បាស់ណាស់ ពួកគេសុទ្ធតែជាបាវបម្រើរបស់សាតាំង ដែលត្រូវតែវាយត្រឡប់ទៅវិញ (បណ្ដេញពួកគេចូលទៅក្នុងជង្ហុកធំវិញ)។

គ្រួសាររបស់ខ្ញុំគឺបរិសុទ្ធ និងគ្មានជាប់ប្រឡាក់អ្វីឡើយ ហើយព្រះវិហាររបស់ខ្ញុំ មានទំហំធំនិងមានឫទ្ធានុភាពខ្លាំងណាស់ (មានន័យថាអស់អ្នកណាដែលមានលក្ខណៈរបស់ខ្ញុំ និងកម្មសិទ្ធិរបស់ខ្ញុំ)។ តើនរណាហ៊ានចូលទៅ និងបង្កបញ្ហាតាមចិត្តរបស់ពួកគេនោះ? ខ្ញុំប្រាកដជានឹងមិនអត់ឱនឱ្យពួកគេឡើយ។ ពួកគេគួរត្រូវបំផ្លាញចោលទាំងស្រុង និងធ្វើឱ្យមានភាពអាម៉ាស់ជាខ្លាំង។ ខ្ញុំប្រព្រឹត្តប្រកបដោយព្រះប្រាជ្ញាញាណ។ ខ្ញុំនឹងបង្ក្រាបអស់អ្នកដែលប្រឆាំងទាស់នឹងខ្ញុំ និងធ្វើឱ្យអាប់ឱនដល់ព្រះនាមរបស់ខ្ញុំទាំងស្រុង ដោយមិនប្រើដាវ មិនប្រើកាំភ្លើង និងមិនកម្រើកម្រាមដៃរបស់ខ្ញុំផង ចុងក្រោយខ្ញុំនឹងយកឈ្នះអ្នកដែលប្រឆាំងទាស់នឹងខ្ញុំ ហើយធ្វើឱ្យអាប់ព្រះនាមខ្ញុំ។ ខ្ញុំមានព្រះទ័យអាណិតអាសូរ ហើយខ្ញុំបន្តកិច្ចការរបស់ខ្ញុំតាមដំណាក់កាលដោយឥតប្រែប្រួល សូម្បីតែពេលដែលសាតាំងបង្កការរំខានដល់កិច្ចការនោះក្ដី។ ខ្ញុំពុំយកព្រះទ័យទុកដាក់នឹងវាឡើយ ហើយខ្ញុំនឹងយកឈ្នះវាដោយការសម្រេចកិច្ចការនៃផែនការគ្រប់គ្រងរបស់ខ្ញុំ។ នេះគឺជាព្រះចេស្តារបស់ខ្ញុំ និងជាព្រះប្រាជ្ញាញាណរបស់ខ្ញុំ ហើយលើសពីទៅទៀត វាគឺជាចំណែកតូចមួយនៃសិរីល្អដែលគ្មានទីបញ្ចប់របស់ខ្ញុំ។ នៅក្នុងព្រះនេត្ររបស់ខ្ញុំ អស់អ្នកណាដែលប្រឆាំងទាស់នឹងខ្ញុំ គឺដូចជាសត្វល្អិតចង្រៃដែលវារនៅលើដី ដែលខ្ញុំអាចជាន់ឱ្យស្លាប់នៅក្រោមព្រះបាទា ទៅតាមចេតនារបស់ខ្ញុំនៅពេលណាក៏បាន។ ក៏ប៉ុន្តែ ខ្ញុំធ្វើអ្វីប្រកបដោយព្រះប្រាជ្ញាញាណ។ ខ្ញុំនឹងឱ្យពួកកូនប្រុសច្បងរបស់ខ្ញុំដោះស្រាយជាមួយពួកគេ។ ខ្ញុំគ្មានការប្រញាប់អ្វីនោះទេ។ ខ្ញុំធ្វើអ្វីមានក្បួនមានខ្នាត មានរបៀបរៀបរយ និងគ្មានកំហុសសូម្បីបន្តិច។ ពួកកូនប្រុសច្បងទាំងអស់នោះដែលកើតចេញអំពីខ្ញុំ គួរមានលក្ខណៈរបស់ខ្ញុំ និងអាចមើលឃើញពីព្រះប្រាជ្ញាញាណឥតគណនារបស់ខ្ញុំនៅក្នុងកិច្ចការដែលខ្ញុំបំពេញ!


ជំពូកទី ៩២

មនុស្សម្នាក់ៗអាចមើលឃើញពីព្រះចេស្ដារបស់ខ្ញុំ និងព្រះប្រាជ្ញាញាណរបស់ខ្ញុំនៅក្នុងព្រះបន្ទូលរបស់ខ្ញុំ និងសកម្មភាពរបស់ខ្ញុំ។ នៅកន្លែងណាដែលខ្ញុំទៅដល់ នោះកិច្ចការរបស់ខ្ញុំគឺមានដល់ទីនោះដែរ។ ស្នាមព្រះបាទារបស់ខ្ញុំ មិនគ្រាន់តែមាននៅប្រទេសចិនទេ។ អ្វីដែលសំខាន់ជាងនេះទៅទៀតគឺថា ស្នាមព្រះបាទាមាននៅគ្រប់ជាតិសាសន៍នៃពិភពលោកនេះ។ ក៏ប៉ុន្តែ ជាតិសាសន៍ដំបូងគេដែលត្រូវទទួលបានព្រះនាមនេះ គឺមានតែជាតិសាសន៍ទាំងប្រាំពីរដែលបានពិភាក្សាពីមុនមកប៉ុណ្ណោះ ដោយសារតែនេះគឺជាលំដាប់លំដោយនៃកិច្ចការរបស់ខ្ញុំ។ នៅពេលអនាគតដ៏ខ្លីខាងមុខនេះ អ្នករាល់គ្នានឹងមានភាពច្បាស់លាស់យ៉ាងអស្ចារ្យអំពីសេចក្ដីនេះ ដោយយល់ដឹងអំពីវាបានគ្រប់សព្វល្អ។ ប្រសិនបើខ្ញុំប្រាប់អ្នករាល់គ្នាក្នុងពេលនេះ ខ្ញុំខ្លាចមនុស្សភាគច្រើនដួលចុះដោយសារសេចក្ដីនេះ ដ្បិតខ្ញុំបានមានព្រះបន្ទូលមុននោះថា ខ្ញុំមានព្រះបន្ទូលទៅកាន់អ្នករាល់គ្នា និងបញ្ចេញព្រះសូរសៀងរបស់ខ្ញុំទៅកាន់អ្នករាល់គ្នា ទៅតាមកម្ពស់របស់អ្នករាល់គ្នា ហើយកិច្ចការទាំងអស់ដែលខ្ញុំធ្វើមានព្រះប្រាជ្ញាញាណមិនចេះរីងស្ងួតរបស់ខ្ញុំនៅក្នុងនោះ ដែលគ្មាននរណាម្នាក់អាចយល់បានឡើយ។ វិធីតែមួយគត់ គឺត្រូវប្រាប់អ្នករាល់គ្នានៅក្នុងក្រុមផ្សេងៗឱ្យបានដឹង។ ចូរដឹងអំពីសេចក្ដីនេះចុះ! នៅក្នុងព្រះនេត្ររបស់ខ្ញុំ អ្នករាល់គ្នាគឺជាកូនក្មេងជាដរាប។ គ្រប់ជំហានដែលអ្នកដើរ អ្នកត្រូវបានខ្ញុំដឹកនាំ និងត្រូវបានខ្ញុំណែនាំ។ ឱមនុស្សអើយ! មានតែនៅក្រោមការណែនាំរបស់ខ្ញុំទេ ដែលអ្នកអាចរស់នៅពេញមួយជីវិតរបស់អ្នកបាន។ បើគ្មានការណែនាំរបស់ខ្ញុំទេ គ្មាននរណាម្នាក់នឹងអាចបន្តរស់នៅបានឡើយ។ ពិភពចក្រវាលទាំងមូលនេះ គឺស្ថិតនៅក្នុងព្រះហស្ដរបស់ខ្ញុំ ក៏ប៉ុន្តែអ្នកពុំឃើញខ្ញុំយាងចុះយាងឡើងទេ។ ផ្ទុយទៅវិញ ខ្ញុំបានស្បើយក្នុងហឫទ័យ និងសប្បាយព្រះទ័យ។ មនុស្សពុំដឹងពីព្រះចេស្ដារបស់ខ្ញុំទេ ហើយគេនឹងមានអារម្មណ៍ខ្វាយខ្វល់ចំពោះខ្ញុំ។ អ្នកស្គាល់ខ្លួនឯងអីក៏តិចដល់ម្ល៉េះ! អ្នកនៅតែអួតអាងពីរឿងកំប៉ិកកំប៉ុកគ្មានតម្លៃរបស់អ្នកនៅចំពោះព្រះភ័ក្ដ្រខ្ញុំទៀត ដោយថែមទាំងកោតសរសើរដល់ខ្លួនឯងផង! ខ្ញុំបានទតឃើញពីចំណុចនេះជាយូរណាស់មកហើយ។ ហើយអ្នកប្រើល្បិចកលនៅចំពោះព្រះភ័ក្ដ្រខ្ញុំ អ្នកពិតជាមនុស្សទុច្ចរិតដ៏គួរឱ្យស្អប់ខ្ពើមមែន! ចេញពីដំណាក់របស់ខ្ញុំក្នុងពេលឥឡូវនេះភ្លាមទៅ! ខ្ញុំមិនចង់បានរបស់ទុច្ចរិតដូចជាអ្នកនោះទេ។ ខ្ញុំសុខចិត្តឱ្យគ្មាននរណាម្នាក់នៅក្នុងនគររបស់ខ្ញុំជាជាងមានមនុស្សប្រភេទអ្នក ដែលជាពួកទុច្ចរិតគួរឱ្យស្អប់ខ្ពើមនេះ! តើអ្នកដឹងទេថា ខ្ញុំបានឈប់បំពេញកិច្ចការរបស់ខ្ញុំលើអ្នកជាយូរមកហើយ បើទោះបីជាថាអ្នកនៅតែបន្តញ៉ាំ និងស្លៀកពាក់ដូចធម្មតាក្ដី? ប៉ុន្តែតើអ្នកដឹងថាអ្នកកំពុងរស់នៅដើម្បីសាតាំង និងថាអ្នកកំពុងបម្រើឱ្យសាតាំងដែរឬទេ? ប៉ុន្តែ អ្នកនៅតែហ៊ានឈរនៅចំពោះព្រះភ័ក្ដ្រខ្ញុំទៀត! អ្នកពិតជាគ្មានការអៀនខ្មាសមែន!

កាលពីមុន ខ្ញុំតែងមានព្រះបន្ទូលជារឿយៗថា៖ «គ្រោះមហន្តរាយដ៏ធំនឹងកើតមានឆាប់ៗនេះ។ គ្រោះមហន្តរាយដ៏ធំ បានធ្លាក់ចេញពីព្រះហស្ដរបស់ខ្ញុំហើយ។» តើពាក្យថា «គ្រោះមហន្តរាយដ៏ធំ» សំដៅលើអ្វី ហើយតើពាក្យ «ដែលបានធ្លាក់ចេញ» នេះត្រូវពន្យល់ដោយបែបណា? អ្នករាល់គ្នាគិតថា គ្រោះមហន្តរាយដ៏ធំនេះ សំដៅលើគ្រោះមហន្តរាយដែលមិនអាចគេចផុតបាន ដែលធ្វើឱ្យវិញ្ញាណ ព្រលឹង និងរូបកាយរបស់មនុស្សរងរបួស ហើយអ្នកគិតថា «គ្រោះរញ្ជួយដី គ្រោះទុរ្ភិក្ស និងគ្រោះកាច» ដែលខ្ញុំបានមានព្រះបន្ទូលមកនោះ គឺជាគ្រោះមហន្តរាយដ៏ធំទាំងនេះហើយ។ ប៉ុន្តែអ្នករាល់គ្នាពុំដឹងថា អ្នករាល់គ្នាបានបកស្រាយព្រះបន្ទូលរបស់ខ្ញុំខុសទេ។ តើអ្នកគិតថាពាក្យ «ដែលបានធ្លាក់ចេញ» មានន័យថាគ្រោះមហន្តរាយដ៏ធំនោះបានចាប់ផ្ដើមកើតមានមែនទេ។ នេះគឺជារឿងគួរឱ្យអស់សំណើចណាស់! តាមពិតទៅ អ្នកមានការយល់ដឹងសេចក្ដីនេះបែបនេះឯង ហើយពេលបានស្ដាប់ការពន្យល់របស់អ្នករាល់គ្នា ខ្ញុំពិតជាខ្ញាល់ខ្លាំងណាស់។ អាថ៌កំបាំងដែលមនុស្សមិនធ្លាប់អាចបើកសម្ដែងឱ្យយល់បាន (ដែលជាអាថ៌កំបាំងដ៏ជ្រាលជ្រៅបំផុត) ក៏ជាអាថ៌កំបាំងមួយដែលត្រូវបានបកស្រាយខុសយ៉ាងខ្លាំងនៅទូទាំងយុគសម័យនោះផងដែរ ហើយវាគឺជាអាថ៌កំបាំងមួយដែលគ្មាននរណាម្នាក់ធ្លាប់មានបទពិសោធដោយផ្ទាល់ខ្លួនឡើយ (ដោយសារវាត្រូវនាំឱ្យឃើញតែនៅគ្រាចុងក្រោយប៉ុណ្ណោះ ហើយមានតែយុគសម័យចុងក្រោយប៉ុណ្ណោះដែលមនុស្សអាចមើលឃើញបាន បើទោះបីជាពួកគេពុំអាចស្គាល់វាបានក្ដី) ដោយសារខ្ញុំបិទវាយ៉ាងជិតល្អ មនុស្សបែបនេះមិនអាចជ្រៀតចូលបានទេ (សូម្បីតែមើលពីចំណែកតូចបំផុតរបស់វាក៏អត់ដែរ)។ បច្ចុប្បន្នដោយសារកិច្ចការរបស់ខ្ញុំត្រូវបានបំពេញមកដល់ដំណាក់កាលនេះហើយ នោះខ្ញុំបំភ្លឺអ្នករាល់គ្នាស្របទៅតាមសេចក្ដីត្រូវការនៃកិច្ចការរបស់ខ្ញុំ។ បើពុំដូច្នេះទេ មនុស្សនឹងគ្មានផ្លូវយល់បានឡើយ។ បច្ចុប្បន្ននេះ ខ្ញុំចាប់ផ្ដើមប្រទាននូវការប្រកបគ្នា។ មនុស្សគ្រប់គ្នាគួរយកចិត្តទុកដាក់ ដ្បិតនរណាដែលគ្មានការប្រុងប្រយ័ត្ន រួមទាំងពួកកូនប្រុសច្បងរបស់ខ្ញុំផង នឹងរងទុក្ខលំបាកពីការជំនុំជម្រះរបស់ខ្ញុំ ហើយក្នុងករណីធ្ងន់ធ្ងរបំផុត ពួកគេនឹងត្រូវវាយផ្ដួលដោយព្រះហស្តរបស់ខ្ញុំ (ដែលមានន័យថា វិញ្ញាណ ព្រលឹង និងរូបកាយរបស់ពួកគេ នឹងត្រូវដកចេញ)។ គ្រោះមហន្តរាយដ៏ធំនេះត្រូវបានថ្លែងពាក់ព័ន្ធនឹងរាល់បញ្ញត្តិរដ្ឋបាលនៃនគររបស់ខ្ញុំ ហើយរាល់បញ្ញត្តិរដ្ឋបាលរបស់ខ្ញុំ គឺជាចំណែកនៃគ្រោះមហន្តរាយដ៏ធំនេះ។ (បញ្ញត្តិរដ្ឋបាលរបស់ខ្ញុំ មិនទាន់បានទម្លាយឱ្យអ្នករាល់គ្នាបានដឹងទាំងស្រុងនោះទេ ប៉ុន្តែចូរកុំបារម្ភនឹងខ្លួនឯង ឬមានអារម្មណ៍ខ្វាយខ្វល់អំពីការនេះឡើយ។ មានរឿងមួយចំនួនដែលនឹងឱ្យអ្នករាល់គ្នាបានផលបន្តិចបន្តួចដែរ ប្រសិនបើអ្នករាល់គ្នាបានដឹងអំពីសេចក្ដីនោះបានឆាប់។ ចូរចងចាំសេចក្ដីនេះចុះ! ខ្ញុំគឺជាព្រះជាម្ចាស់ដ៏មានព្រះប្រាជ្ញាញាណ។) ដូច្នេះ តើមានចំណែកអ្វីផ្សេងទៀតទេ? គ្រោះមហន្តរាយដ៏ធំនេះ មានពីរចំណែក៖ បទបញ្ញត្តិរដ្ឋបាលរបស់ខ្ញុំ និងសេចក្ដីក្រោធរបស់ខ្ញុំ។ ពេលវេលាដែលគ្រោះមហន្តរាយដ៏ធំនេះចូលមកដល់ ក៏នឹងក្លាយជាពេលដែលខ្ញុំចាប់ផ្ដើមដុតបញ្ឆេះដោយសេចក្ដីខ្ញាល់ និងចាប់ផ្ដើមអនុវត្តបញ្ញត្តិរដ្ឋបាលរបស់ខ្ញុំដែរ។ ត្រង់នេះ ចាំខ្ញុំប្រាប់អ្នកចុះ ពួកកូនប្រុសច្បងរបស់ខ្ញុំអើយ៖ អ្នកមិនត្រូវក្លាយទៅជាមនុស្សអាក្រក់ដោយសារការនេះឡើយ។ តើអ្នកបានភ្លេចថា គ្រប់សព្វសារពើ និងគ្រប់បញ្ហាទាំងអស់ ត្រូវបានខ្ញុំកំណត់ទុកជាមុនរួចមកហើយទេឬ? កូនប្រុសរបស់ខ្ញុំអើយ ចូរកុំភ័យខ្លាចអី! ខ្ញុំប្រាកដជានឹងការពារអ្នក។ អ្នកនឹងមានព្រះពរល្អៗជាមួយខ្ញុំជារៀងរហូត ហើយនឹងបាននៅជាមួយខ្ញុំជាអស់កល្ប។ ដោយសារអ្នកជាមនុស្សដែលខ្ញុំសព្វព្រះទ័យ ខ្ញុំនឹងមិនបោះបង់អ្នកឡើយ។ ខ្ញុំមិនធ្វើរឿងល្ងង់ខ្លៅនោះទេ ប៉ុន្តែប្រសិនបើខ្ញុំកម្ទេចអ្វីដែលបានបំពេញរួចដោយការលំបាកនោះ តើខ្ញុំមិនដូចជាបាញ់ព្រះបាទាខ្លួនឯងទេឬ? ខ្ញុំជ្រាបថាអ្នកគិតអ្វីនៅក្នុងដួងចិត្តរបស់អ្នកហើយ។ តើអ្នកចងចាំសេចក្ដីនេះទេ? តើអ្នកចង់ឱ្យខ្ញុំមានព្រះបន្ទូលអំពីអ្វីទៀត? ខ្ញុំនឹងមានព្រះបន្ទូលច្រើនទៀតអំពីគ្រោះមហន្តរាយដ៏ធំនេះ។ នៅពេលគ្រោះមហន្តរាយដ៏ធំនេះមកដល់ នោះនឹងក្លាយជាពេលដ៏គួរឱ្យភ័យតក់ស្លុតជាខ្លាំង ហើយវានឹងបើកសម្ដែងឱ្យឃើញពីភាពកខ្វក់ដល់ឆ្អឹងរបស់មនុស្ស។ មុខមាត់របស់អារក្សគ្រប់បែបយ៉ាង នឹងត្រូវបើកសម្ដែងឱ្យឃើញនៅក្នុងពន្លឺនៃព្រះភ័ក្ដ្ររបស់ខ្ញុំ ហើយពួកគេនឹងគ្មានកន្លែងលាក់ខ្លួនឡើយ គ្មានកន្លែងជ្រកឡើយ។ ពួកគេនឹងត្រូវបានបើកសម្ដែងឱ្យឃើញទាំងស្រុង។ ផលប៉ះពាល់នៃគ្រោះមហន្តរាយដ៏ធំនេះ គឺដើម្បីធ្វើឱ្យអ្នករាល់គ្នាដែលមិនមែនជារាស្រ្តជ្រើសតាំងរបស់ខ្ញុំ ឬមនុស្សដែលខ្ញុំបានកំណត់ទុកជាមុនហើយនោះ មកលុតជង្គង់នៅចំពោះព្រះភ័ក្ដ្រខ្ញុំ និងទូលសុំការអត់ទោស ដោយទួញយំ និងសង្កៀតធ្មេញផង។ នេះគឺជាការជំនុំជម្រះរបស់ខ្ញុំលើសាតាំង ជាការជំនុំជម្រះដោយសេចក្ដីក្រោធរបស់ខ្ញុំ។ បច្ចុប្បន្ននេះ ខ្ញុំកំពុងបំពេញកិច្ចការនេះ ហើយប្រហែលជាមានអ្នកខ្លះ ដែលចង់ធ្វើឱ្យប៉ះពាល់ដល់លក្ខណៈសម្បត្តិ និងបន្លំដើម្បីធ្វើកិច្ចការរបស់ពួកគេដែរ។ កាលណាពួកគេកាន់តែធ្វើបែបនេះ នោះសាតាំងនឹងកាន់តែធ្វើដាក់ពួកគេ រហូតដល់ចំណុចណាមួយ នោះទម្រង់ដើមរបស់ពួកគេក៏ត្រូវបានបើកសម្ដែងឱ្យឃើញ។

ខ្ញុំគ្មានការប្រញាប់ក្នុងការបំពេញកិច្ចការរបស់ខ្ញុំទេ ហើយខ្ញុំចាត់ចែងមនុស្សគ្រប់គ្នាដោយខ្លួនខ្ញុំ (នេះគឺជាការចំអកដាក់ពួកគេ ដោយសារពួកគេគឺជាកូនចៅរបស់សត្វនាគដ៏ធំមានសម្បុរក្រហម ហើយខ្ញុំពុំយកព្រះទ័យទុកដាក់ចំពោះពួកគេឡើយ ដូច្នេះ វាមិនហួសហេតុពេកនោះទេដែលប្រើពាក្យ «ចាត់ចែង» នេះ) ហើយធ្វើគ្រប់ការទាំងអស់ដោយខ្លួនខ្ញុំដែរ។ អ្វីគ្រប់យ៉ាងបានជោគជ័យជាមួយខ្ញុំ ហើយវាគឺជាជោគជ័យដោយសេចក្ដីសុខ និងសុវត្ថិភាព។ អ្វីគ្រប់យ៉ាងដែលខ្ញុំធ្វើ គឺបានរៀបចំរួចជាស្រេចហើយ ទៅតាមដំណាក់កាលនីមួយៗ។ មួយដងៗ ខ្ញុំប្រាប់អ្នករាល់គ្នាអំពីបំណងព្រះហឫទ័យរបស់ខ្ញុំ និងបន្ទុករបស់ខ្ញុំបន្តិចបន្ដួចប៉ុណ្ណោះ។ ចាប់ពីចំណុចនេះតទៅ ព្រះបន្ទូលរបស់ខ្ញុំចាប់ផ្ដើមលេចមកនៅគ្រប់ជាតិសាសន៍ និងគ្រប់មនុស្សទាំងអស់។ ដោយសារពួកកូនប្រុសច្បងរបស់ខ្ញុំត្រូវបានប្រោសឱ្យគ្រប់លក្ខណ៍រួចហើយ (ព្រះបន្ទូលរបស់ខ្ញុំផ្ដោតលើពួកកូនប្រុសរបស់ខ្ញុំ និងរាស្រ្តរបស់ខ្ញុំ) នោះវិធីដែលខ្ញុំបំពេញកិច្ច ក៏បានចាប់ផ្ដើមផ្លាស់ប្ដូរសាជាថ្មី។ តើអ្នកមើលឃើញចំណុចនេះច្បាស់ទេ? តើអ្នករាល់គ្នាបានស្ដាប់ឮព្រះសូរសៀងនៃព្រះបន្ទូលរបស់ខ្ញុំដែរឬទេក្នុងពេលប៉ុន្មានថ្ងៃមកនេះ? ខ្ញុំបានលួងលោមពួកកូនប្រុសច្បងរបស់ខ្ញុំនៅគ្រប់ជំហាននៃផ្លូវនេះ ប៉ុន្តែចាប់ពីពេលនេះតទៅ (ដោយសារពួកកូនប្រុសច្បងរបស់ខ្ញុំត្រូវបានប្រោសឱ្យគ្រប់លក្ខណ៍ហើយ) ខ្ញុំនឹងកាន់កូនកាំបិតនៅក្នុងព្រះហស្ដរបស់ខ្ញុំ («កូនកាំបិត» មានន័យថា «ព្រះបន្ទូលដ៏ម៉ឺងម៉ាត់បំផុត»)។ នរណាក៏ដោយដែលខ្ញុំចាត់ទុកថាមិនគួរឱ្យសព្វព្រះទ័យ នៅក្នុងពេលណាមួយ (នេះសំដៅលើអស់អ្នកដែលត្រូវបានកំណត់ទុកជាមុន ឬត្រូវបានរើសតាំងរួច ដូច្នេះហើយ ពួកគេគ្មានភាពផ្ទុយគ្នាទេ) នោះខ្ញុំពុំយកព្រះទ័យទុកដាក់ថាតើពួកគេបម្រើខ្ញុំឬអត់នោះទេ ឬថាតើពួកគេជាអ្វីផ្សេងទៀតនោះទេ ខ្ញុំនឹងកម្ទេចពួកគេចោលភ្លាម។ ខ្ញុំគឺជាព្រះដ៏មានគ្រប់ចេស្ដា ហើយខ្ញុំអាចធ្វើឱ្យមនុស្សបម្រើខ្ញុំបាន។ ខ្ញុំមិនមានការស្ទាក់ស្ទើរនឹងបែកចេញពីមនុស្សបែបនេះបន្តិចណាឡើយ។ ប្រសិនបើខ្ញុំមានបន្ទូលថា ខ្ញុំមិនចង់បានពួកគេ នោះគឺខ្ញុំមិនចង់បានពួកគេហើយ។ ដោយសារពេលនេះបានចូលមកដល់ហើយ ខ្ញុំគ្រាន់តែត្រូវការចង់ឃើញនរណាដែលធ្វើឱ្យខ្ញុំមិនសប្បាយព្រះទ័យប៉ុណ្ណោះ ហើយខ្ញុំនឹងបណ្ដេញពួកគេចេញភ្លាមៗ ដោយគ្មានការស្រាវជ្រាវអ្វីឡើយ ដ្បិតខ្ញុំគឺជាព្រះជាម្ចាស់ដែលល្អដូចជាព្រះបន្ទូលរបស់ទ្រង់ដូច្នោះដែរ។ ចំពោះអស់អ្នកដែលខ្ញុំបានកំណត់ទុកជាមុនឱ្យមកបម្រើដល់ខ្ញុំនោះ មិនថាអ្នកល្អប៉ុនណា មិនថាអ្នកបានធ្វើអ្វីខ្លះដែលប្រឆាំងទាស់នឹងខ្ញុំនោះទេ ប្រសិនបើអ្នកធ្វើឱ្យខ្ញុំមិនសប្បាយព្រះទ័យ នោះខ្ញុំនឹងទាត់អ្នកចេញ។ ខ្ញុំគ្មានខ្លាចបញ្ហាទៅអនាគតអ្វីទេ។ ខ្ញុំមានបញ្ញត្តិរដ្ឋបាលរបស់ខ្ញុំ ខ្ញុំល្អដូចជាព្រះបន្ទូលរបស់ខ្ញុំដែរ ហើយព្រះបន្ទូលរបស់ខ្ញុំនឹងត្រូវសម្រេច។ តើខ្ញុំនឹងទុកឱ្យសាតាំងនៅដែរទេ? ចូរស្ដាប់ខ្ញុំចុះ ឱពួកមនុស្សលោកអើយ! អ្នករាល់គ្នាមិនត្រូវភ័យខ្លាចនោះទេ។ អ្នកត្រូវចាកចេញនៅពេលណាដែលខ្ញុំមានបន្ទូលប្រាប់ឱ្យអ្នកចាកចេញ។ ចូរកុំរកលេសដោះសាចំពោះខ្ញុំអី។ ខ្ញុំគ្មានបន្ទូលអ្វីត្រូវថ្លែងទៅកាន់អ្នកទេ! ដ្បិតខ្ញុំបានអត់ធ្មត់បែបនេះ ហើយពេលវេលាដែលត្រូវអនុវត្តបញ្ញត្តិរដ្ឋបាលរបស់ខ្ញុំបានមកដល់ហើយ ហើយគ្រាចុងក្រោយរបស់អ្នករាល់គ្នា ក៏មាននៅទីនេះដែរ។ ដ្បិតរាប់សិបពាន់ឆ្នាំមកហើយ អ្នករាល់គ្នាបានរំលងខូចសីលធម៌ និងតែងបានធ្វើអ្វីដោយមានះ ដោយចេតនា ប៉ុន្តែខ្ញុំតែអត់ធ្មត់ (ដោយសារខ្ញុំមានព្រះទ័យអាណិតអាសូរ និងអនុញ្ញាតឱ្យអ្នកមាននិស្ស័យពុករលួយត្រឹមកម្រិតណាមួយ)។ ប៉ុន្តែពេលនេះ ការអត់ឱនរបស់ខ្ញុំបានដល់ទីបញ្ចប់ហើយ ហើយពេលវេលានោះក៏បានមកដល់ដែរ ដើម្បីចាប់អ្នករាល់គ្នាមកគ្រប់គ្រង រួចបោះចូលទៅក្នុងបឹងភ្លើង និងស្ពាន់ធ័រ។ ចូរប្រញាប់ឡើង រួចគេចចេញពីផ្លូវនោះ។ ខ្ញុំចាប់ផ្ដើមអនុវត្តការជំនុំជម្រះរបស់ខ្ញុំជាផ្លូវការហើយ ហើយខ្ញុំចាប់ផ្ដើមបញ្ចេញសេចក្ដីក្រោធរបស់ខ្ញុំហើយ។

ក្នុងបណ្ដាប្រជាជាតិទាំងអស់ និងគ្រប់ទីកន្លែងក្នុងពិភពលោក គ្រោះរញ្ជួយដី គ្រោះទុរ្ភិក្ស គ្រោះកាច និងគ្រោះមហន្តរាយគ្រប់យ៉ាង កើតមានជារឿយៗ។ ខណៈដែលខ្ញុំធ្វើកិច្ចការរបស់ខ្ញុំក្នុងបណ្ដាប្រជាជាតិទាំងអស់ និងគ្រប់ទីកន្លែង គ្រោះមហន្តរាយទាំងនេះនឹងកាន់តែមានភាពធ្ងន់ធ្ងរជាងពេលណាៗទាំងអស់ តាំងពីកំណើតផែនដីមក។ នេះគឺជាការចាប់ផ្ដើមនៃការជំនុំជម្រះមនុស្សទាំងអស់ ប៉ុន្តែពួកកូនប្រុសរបស់ខ្ញុំអាចសម្រាកបានយ៉ាងស្រួល។ គ្មានគ្រោះមហន្តរាយណានឹងកើតឡើងចំពោះអ្នករាល់គ្នាឡើយ ហើយខ្ញុំនឹងការពារអ្នករាល់គ្នា។ (នេះមានន័យថា បន្ទាប់ពីនេះទៅ អ្នករាល់គ្នានឹងត្រូវរស់នៅក្នុងរូបកាយនេះ ប៉ុន្តែមិនមែនខាងសាច់ឈាមទេ ដូច្នេះ អ្នកនឹងមិនរងទុក្ខនូវការឈឺចាប់ពីគ្រោះមហន្តរាយណាមួយឡើយ។) អ្នករាល់គ្នានឹងបានគ្រងរាជ្យជាស្ដេច និងជំនុំជម្រះគ្រប់ជាតិសាសន៍ និងគ្រប់មនុស្សទាំងអស់ជាមួយខ្ញុំ ដោយរីករាយនឹងព្រះពរល្អៗជាមួយខ្ញុំជារៀងដរាបនៅក្នុងសកលលោកនេះ និងនៅចុងបំផុតនៃផែនដីនេះ។ ព្រះបន្ទូលទាំងអស់នេះនឹងត្រូវសម្រេចបាន ហើយព្រះបន្ទូលទាំងនេះនឹងត្រូវសម្រេចបាននៅចំពោះភ្នែករបស់អ្នកតែម្ដង។ ខ្ញុំមិនពន្យារពេលសូម្បីមួយម៉ោង ឬមួយថ្ងៃឡើយ។ ខ្ញុំធ្វើអ្វីៗយ៉ាងលឿនអស្ចារ្យ។ ចូរកុំភ័យខ្លាច និងព្រួយបារម្ភអ្វី។ ព្រះពរដែលខ្ញុំប្រទានដល់អ្នក គឺជារបស់ដែលគ្មាននរណាម្នាក់អាចដកយកពីអ្នកបានឡើយ។ នេះគឺជាបញ្ញត្តិរដ្ឋបាលរបស់ខ្ញុំ មនុស្សគ្រប់គ្នានឹងស្ដាប់បង្គាប់ខ្ញុំ ដោយសារអំពើរបស់ខ្ញុំ។ ពួកគេនឹងបានអរសប្បាយឥតឈប់ ហើយបន្ថែមលើនេះ ពួកគេនឹងបានលោតកញ្ឆេងដោយអរសប្បាយឥតឈប់។


ជំពូកទី ៩៣

ភាពពិតសម្រេចទៅបាននៅចំពោះភ្នែករបស់មនុស្ស ហើយរបស់គ្រប់យ៉ាងទាំងអស់ បានសម្រេចរួចជាស្រេចហើយ។ ជំហាននៃកិច្ចការរបស់ខ្ញុំ កាន់តែលឿន កាន់តែខ្ពស់ឡើង ដូចជាកាំជ្រូចដែលបាញ់ចេញទៅ។ គ្មាននរណាម្នាក់ដែលធ្លាប់រំពឹងទុកបែបនេះទេ។ បន្ទាប់ពីរឿងរ៉ាវបានកើតឡើងរួចហើយប៉ុណ្ណោះ ទើបអ្នករាល់គ្នានឹងដឹងអំពីអត្ថន័យពិតប្រាកដនៃព្រះបន្ទូលរបស់ខ្ញុំបាន។ កូនចៅរបស់សត្វនាគដ៏ធំមានសម្បុរក្រហម មិនត្រូវបានលើកលែងឡើយ ហើយពួកគេត្រូវធ្វើបើកឱ្យឃើញពីកិច្ចការដ៏អស្ចារ្យរបស់ខ្ញុំដោយផ្ទាល់ភ្នែករបស់ពួកគេ។ ចូរកុំគិតថា ដោយសារអ្នកស្គាល់ខ្ញុំច្បាស់បន្ទាប់ពីបានឃើញកិច្ចការរបស់ខ្ញុំ ហើយខ្ញុំនឹងមិនលះបង់អ្នកចោលនោះ។ វាមិនងាយស្រួលដូច្នេះទេ! ខ្ញុំប្រាកដជានឹងបំពេញតាមព្រះបន្ទូលដែលខ្ញុំបានថ្លែងមក និងហេតុការណ៍ដែលខ្ញុំបានសម្រេចព្រះទ័យរួច ហើយវានឹងមិនត្រឡប់មកខ្ញុំវិញដោយអសារឥតការនោះទេ។ នៅក្នុងប្រទេសចិន ក្រៅពីពួកជនភាគតិចដែលជាពួកកូនប្រុសច្បងរបស់ខ្ញុំ ក៏មានមនុស្សមួយចំនួនទៀតដែលជារាស្រ្តខ្ញុំដែរ។ ដូច្នេះសព្វថ្ងៃនេះ ខ្ញុំមានព្រះបន្ទូលច្បាស់ៗជាមួយអ្នករាល់គ្នា (កូនចៅរបស់សត្វនាគដ៏ធំមានសម្បុរក្រហម ដែលបានធ្វើទុក្ខបុកម្នេញខ្ញុំយ៉ាងខ្លាំងបំផុត) ថា អ្នករាល់គ្នាមិនត្រូវប្រកាន់ខ្ជាប់តាមក្ដីសង្ឃឹមធំធេងណាមួយឡើយ ហើយការផ្ដោតជាសំខាន់នៃកិច្ចរបស់ខ្ញុំ (ចាប់តាំងពីការបង្កើតលោកីយ៍មក) តែងស្ថិតនៅលើពួកកូនប្រុសច្បងរបស់ខ្ញុំ និងនៅលើជាតិសាសន៍ជាច្រើនក្រៅពីប្រទេសចិន។ សម្រាប់មូលហេតុនេះ នៅពេលដែលពួកកូនប្រុសច្បងរបស់ខ្ញុំបានធំធាត់ហើយ នោះបំណងព្រះហឫទ័យរបស់ខ្ញុំក៏បានសម្រេចដែរ។ (នៅពេលណាដែលពួកកូនប្រុសច្បងរបស់ខ្ញុំបានធំឡើង គ្រប់សព្វសារពើទាំងអស់នឹងត្រូវបានបញ្ចប់ ដ្បិតកិច្ចការនៅខាងពេលមុខ ត្រូវប្រគល់ទៅឱ្យពួកគេ។) ពេលនេះខ្ញុំអនុញ្ញាតឱ្យមនុស្សទាំងនេះឃើញអំពីចំណែកនៃកិច្ចការដ៏អស្ចារ្យរបស់ខ្ញុំ គឺគ្រាន់តែដើម្បីឱ្យសត្វនាគដ៏ធំមានសម្បុរក្រហមអាម៉ាស់មុខប៉ុណ្ណោះ។ មនុស្សទាំងអស់នេះ មិនត្រឹមតែអាចមានសេចក្ដីរីករាយនៅក្នុងកិច្ចការនោះបានទេ ប៉ុន្តែក៏អរសប្បាយដែលពួកគេអាចបម្រើដល់ខ្ញុំបានផងដែរ។ ហើយពួកគេគ្មានជម្រើសអ្វីឡើយ ដ្បិតខ្ញុំមានបញ្ញត្តិរដ្ឋបាលរបស់ខ្ញុំ ហើយគ្មាននរណាម្នាក់ហ៊ានល្មើសនឹងបញ្ញត្តិរដ្ឋបាលទាំងនេះឡើយ។

ពេលនេះ ខ្ញុំនឹងប្រកបអំពីស្ថានការណ៍មួយចំនួន ដែលពាក់ព័ន្ធនឹងការចូលមករបស់ជនបរទេស ដើម្បីឱ្យអ្នករាល់គ្នាអាចដឹងបានជាមុន បានត្រៀមទុកអ្វីៗឱ្យបានត្រឹមត្រូវ ដើម្បីធ្វើបន្ទាល់អំពីព្រះនាមរបស់ខ្ញុំ និងទៅឈរនៅពីលើពួកគេ និងត្រួតត្រាពួកគេ។ (ខ្ញុំមានបន្ទូលថា «ឈរនៅពីលើពួកគេ និងត្រួតត្រាពួកគេ» ដោយសារពួកអ្នកមានអំណាចធំនៅក្នុងចំណោមពួកគេ ក៏នៅតែជាអ្នកតូចទាបនៅក្នុងចំណោមអ្នករាល់គ្នាដែរ។) មនុស្សទាំងអស់នេះ បានទទួលនូវការបើកសម្ដែងពីព្រះវិញ្ញាណបរិសុទ្ធ ហើយនៅពេលអនាគត ពួកគេនឹងប្រមូលផ្ដុំគ្នានៅក្នុងប្រទេសចិន ប្រៀបដូចជាមានការរៀបចំទុកជាមុនអ៊ីចឹង។ សត្វនាគដ៏ធំមានសម្បុរក្រហម ត្រូវបានដកចេញទាំងមិនដឹងខ្លួន និងព្យាយាមយ៉ាងខ្លាំងដើម្បីតតាំង ប៉ុន្តែចូរចាំរឿងមួយ! ផែនការគ្រប់គ្រងរបស់ខ្ញុំ បានសម្រេចទាំងស្រុងរួចទៅហើយ ហើយគ្មានអ្វីមួយ និងគ្មានមនុស្សណាម្នាក់ហ៊ានបង្អាក់ជំហានរបស់ខ្ញុំឡើយ។ ខ្ញុំប្រទាននូវការបើកសម្ដែងនេះដល់ពួកគេនៅគ្រប់ពេលទាំងអស់ ហើយពួកគេប្រព្រឹត្តទៅតាមសេចក្ដីណែនាំរបស់ព្រះវិញ្ញាណបរិសុទ្ធ។ ប្រាកដណាស់ ពួកគេនឹងមិនរងទុក្ខជាបាវបម្រើរបស់សត្វនាគដ៏ធំមានសម្បុរក្រហមឡើយ ដ្បិតនៅក្នុងរូបអង្គខ្ញុំ អ្វីគ្រប់យ៉ាងត្រូវបើកសម្ដែងឱ្យឃើញ និងត្រូវបានដោះលែងឱ្យបានសេរីភាព។ ខ្ញុំបានរៀបចំអ្វីគ្រប់យ៉ាងទៅតាមលក្ខណៈសមស្រប ដោយរង់ចាំឱ្យអ្នករាល់គ្នាធ្វើការដែលបានព្រៀងទុករួច ដើម្បីឃ្វាលពួកគេ។ ខ្ញុំបានមានព្រះបន្ទូលជាយូរមកហើយ ប៉ុន្តែអ្នករាល់គ្នាភាគច្រើន នៅតែជឿត្រឹមតែពាក់កណ្ដាលដដែល។ ចុះចំណែកពេលនេះវិញ? អ្នករាល់គ្នាមានការភ្ញាក់ផ្អើលខ្លាំងណាស់មែនទេ?

អ្វីទាំងអស់នេះសុទ្ធតែជារឿងបន្ទាប់បន្សំទេ។ រឿងដែលសំខាន់នោះគឺការបំពេញកិច្ចការរបស់អ្នករាល់គ្នាដែលបានរៀបចំទុកមកនោះ ឱ្យបានចប់សព្វគ្រប់ឱ្យបានឆាប់។ ចូរកុំភ័យខ្លាចអី។ ព្រះជាម្ចាស់ដែលបំពេញកិច្ចការនោះគឺជារូបខ្ញុំ ហើយនៅពេលដែលពេលវេលានោះបានមកដល់ ខ្ញុំនឹងបំពេញកិច្ចការរបស់ខ្ញុំដោយខ្លួនឯង។ ខ្ញុំបានវាយបំបែកសត្វនាគដ៏ធំមានសម្បុរក្រហមជាបំណែកៗ។ នេះគឺចង់បានន័យថា ព្រះវិញ្ញាណរបស់ខ្ញុំត្រូវបានដកចេញពីមនុស្សគ្រប់គ្នា ចេញពីពួកកូនប្រុសច្បងរបស់ខ្ញុំ (ហើយពេលនេះ វាងាយស្រួលនឹងបើកសម្ដែងឱ្យឃើញថា តើនរណាជាកូនចៅរបស់សត្វនាគដ៏ធំមានសម្បុរក្រហមនោះ)។ មនុស្សទាំងអស់នេះ បានបំពេញកិច្ចការសម្រាប់ខ្ញុំរួចហើយ ហើយខ្ញុំនឹងបញ្ជូនពួកគេត្រឡប់ទៅជង្ហុកធំវិញ។ (នេះមានន័យថា ខ្ញុំនឹងមិនប្រើពួកគេណាម្នាក់ឡើយ។ ចាប់ពីពេលនេះតទៅ ពួកកូនប្រុសច្បងរបស់ខ្ញុំនឹងត្រូវបើកសម្ដែងឱ្យឃើញទាំងស្រុង ហើយអស់អ្នកណាដែលនៅខាងខ្ញុំ និងអ្នកដែលស័ក្ដិសមនឹងឱ្យខ្ញុំប្រើ នឹងត្រូវក្លាយជាពួកកូនប្រុសច្បងរបស់ខ្ញុំ។) ពួកកូនប្រុសច្បងរបស់ខ្ញុំអើយ អ្នកមានព្រះពរដែលខ្ញុំប្រទានដល់អ្នករាល់គ្នាជាផ្លូវការហើយ (សម្រាប់អស់អ្នកណាដែលខ្ញុំមិនសព្វព្រះទ័យ បានបង្ហាញសម្បុរពិតរបស់ពួកគេហើយ) ហើយចាប់ពីពេលនេះតទៅ នឹងលែងមានករណីទទឹងទាស់នឹងខ្ញុំនៅក្នុងចំណោមអ្នករាល់គ្នាទៀតហើយ។ អ្នកស្គាល់ខ្ញុំច្បាស់ប្រាកដមួយរយភាគរយ។ (មានតែសព្វថ្ងៃនេះទេដែលសេចក្ដីនេះអាចសម្រេចទៅបានទាំងស្រុង ហើយខ្ញុំបានកំណត់ទុកជាមុននូវពេលវេលានេះ។) អ្វីគ្រប់យ៉ាងដែលអ្នកលាក់ទុកនៅក្នុងដួងចិត្តរបស់អ្នករាល់គ្នា គឺជាសេចក្ដីស្រឡាញ់ច្រើនរាប់មិនអស់ និងការគោរពកោតខ្លាចចំពោះខ្ញុំ ហើយអ្នកសរសើរតម្កើងខ្ញុំ និងផ្ដល់សិរីល្អដល់ខ្ញុំគ្រប់ពេលវេលាទាំងអស់។ អ្នកពិតជាកំពុងរស់នៅក្រោមការមើលថែ និងការការពារដោយសេចក្ដីស្រឡាញ់របស់ខ្ញុំនៅក្នុងស្ថានសួគ៌ទីបី។ ពិតជាទីបរមសុខ និងសេចក្ដីសុខមិនអាចប្រៀបផ្ទឹមបានមែន! វាគឺជាពិភពមួយផ្សេងទៀត ពិភពមួយដែលមនុស្សពិបាកនឹងនឹកស្រមៃដល់ ជាពិភពខាងវិញ្ញាណដ៏ពិតប្រាកដ។

រាល់សេចក្ដីអន្តរាយទាំងអស់ដែលកើតមានឡើងនៅពេលក្រោយ គ្រោះមន្តរាយនីមួយៗកាន់តែធ្ងន់ធ្ងរជាងមុន ហើយស្ថានភាពកាន់តែតឹងតែងជាងសព្វថ្ងៃនេះ។ នេះគឺគ្រាន់តែជាការចាប់ផ្ដើមនៃគ្រោះមហន្តរាយនោះប៉ុណ្ណោះ។ គ្រោះមហន្តរាយកាន់ធ្ងន់ធ្ងរដែលនឹងត្រូវកើតមានឡើង មិនអាចឱ្យមនុស្សនឹកស្រមៃបានទេ។ ចូរឱ្យពួកកូនប្រុសរបស់ខ្ញុំជាអ្នកដោះស្រាយវាចុះ។ នេះគឺជាបញ្ញត្តិរដ្ឋបាលរបស់ខ្ញុំ ហើយខ្ញុំបានរៀបចំវាជាយូរមកហើយ។ រាល់ទីសម្គាល់ និងការអស្ចារ្យទាំងអស់ដែលមនុស្សមិនធ្លាប់បានឃើញពីមុន ត្រូវកើតចេញមកអំពីខ្ញុំ ដោយកើតឡើងម្ដងមួយៗមកលើមនុស្សទាំងអស់ (មានន័យថា គ្រប់រាស្រ្តទាំងអស់នៃនគររបស់ខ្ញុំ)។ ប៉ុន្តែនេះគឺជារឿងដែលនឹងកើតមាននៅពេលអនាគតដ៏ខ្លីខាងមុខ។ ចូរកុំភ័យខ្លាចអី។ មនុស្សគ្រប់គ្នាបាននិយាយពីការចូលទៅក្នុងនគរព្រះនេះ។ តើសភាពអ្វីទៅដែលត្រូវចូលទៅក្នុងនគរព្រះនោះ? ហើយតើនគរព្រះគឺជាអ្វី? តើវាគឺជាទីក្រុងដែលមានរូបរាងពិតប្រាកដមែនទេ? អ្នករាល់គ្នាយល់ខុសហើយ។ នគរព្រះគឺមិនស្ថិតនៅលើផែនដីទេ ហើយក៏មិនមែននៅលើផ្ទៃមេឃនេះដែរ ប៉ុន្តែនៅក្នុងពិភពខាងវិញ្ញាណដែលមនុស្សមិនអាចមើលឃើញ និងប៉ះបានទេ។ មានតែអស់អ្នកណាដែលបានទទួលយកព្រះនាមរបស់ខ្ញុំ ដែលត្រូវបានខ្ញុំប្រោសឱ្យគ្រប់លក្ខណ៍ទាំងស្រុង និងមានព្រះពររបស់ខ្ញុំទេ ដែលនឹងអាចចូលទៅក្នុងនគរព្រះបាន។ ពិភពខាងវិញ្ញាណដែលត្រូវបានពោលជារឿយៗពីមុនមកនោះ គឺជាសំបកក្រៅនៃនគរស្ថានសួគ៌។ ក៏ប៉ុន្តែ ការចូលទៅក្នុងនគរព្រះដោយពិតប្រាកដ គឺមិនមែនជារឿងងាយស្រួលនោះទេ។ អស់អ្នកណាដែលចូលទៅកាន់នគរព្រះ ត្រូវតែមានបន្ទូលសន្យារបស់ខ្ញុំ និងត្រូវជារាស្រ្តដែលខ្ញុំបានកំណត់ទុកជាមុនឱ្យ និងត្រូវបានខ្ញុំរើសតាំងដោយផ្ទាល់។ ហេតុនេះ ពិភពខាងវិញ្ញាណគឺមិនមែនជាទីកន្លែងដែលមនុស្សអាចទៅនិងមកតាមតែចិត្តចង់នោះទេ។ ការយល់ដឹងរបស់មនុស្សអំពីសេចក្ដីនេះ ធ្លាប់តែរាក់កំភែល និងស្របតែទៅតាមសញ្ញាណរបស់មនុស្សសុទ្ធសាធ។ មានតែអស់អ្នកណាដែលចូលទៅក្នុងនគរព្រះប៉ុណ្ណោះដែលអាចទទួលបានព្រះពរ ដូច្នេះ មនុស្សមិនមែនត្រឹមតែមិនអាចទទួលបានព្រះពរទាំងអស់នេះទេ ប៉ុន្តែលើសពីនេះទៅទៀត ពួកគេក៏មិនអាចមើលឃើញព្រះពរទាំងអស់នោះបានដែរ។ នេះគឺជាបញ្ញត្តិរដ្ឋបាលចុងក្រោយរបស់ខ្ញុំ។


ជំពូកទី ៩៤

ខ្ញុំយាងត្រឡប់ទៅភ្នំស៊ីយ៉ូនជាមួយពួកកូនប្រុសច្បងរបស់ខ្ញុំ។ តើអ្នកពិតជាយល់អំពីអត្ថន័យនៃព្រះបន្ទូលទាំងនេះទេ? ដូចខ្ញុំបានថ្លែងប្រាប់អ្នកជាថ្មីម្ដងទៀតរួចហើយ ខ្ញុំចង់ឱ្យអ្នករាល់គ្នាធំធាត់ឱ្យបានឆាប់ និងគ្រងរាជ្យជាមួយខ្ញុំ។ តើអ្នករាល់គ្នាចាំដែរឬទេ? ចំណុចទាំងអស់នេះ គឺសុទ្ធតែជាប់ពាក់ព័ន្ធដោយផ្ទាល់នឹងការយកកំណើតជាមនុស្សរបស់ខ្ញុំ៖ ចាប់ពីភ្នំស៊ីយ៉ូនទៅ ខ្ញុំបានយាងមកកាន់ផែនដីក្នុងលក្ខណៈជាសាច់ឈាម ដើម្បីទទួលបានសាច់ឈាមរបស់មនុស្សមួយក្រុមដែលមានចិត្តគំនិតតែមួយនឹងខ្ញុំ ហើយនៅពេលសម្រេចដូច្នេះហើយ ខ្ញុំនឹងយាងត្រឡប់ទៅភ្នំស៊ីយ៉ូនវិញ។ នេះមានន័យថា យើងនៅតែត្រូវត្រឡប់ពីខាងសាច់ឈាមទៅជារូបអង្គដើមវិញដដែល។ នេះគឺអត្ថន័យពិតនៃ «ការយាងត្រឡប់ទៅភ្នំស៊ីយ៉ូនវិញ»។ នេះក៏ជាអត្ថន័យពិត និងជាការផ្ដោតសំខាន់លើផែនការគ្រប់គ្រងទាំងស្រុងរបស់ខ្ញុំដែរ ហើយបន្ថែមលើនេះ វាគឺជាផ្នែកដ៏សំខាន់ជាងគេបំផុតនៃផែនការគ្រប់គ្រងរបស់ខ្ញុំ ដែលគ្មាននរណាម្នាក់អាចរារាំងបានឡើយ ហើយនឹងត្រូវសម្រេចឱ្យបានភ្លាមៗ។ នៅពេលនៅជាសាច់ឈាម មនុស្សមិនអាចលះបង់សញ្ញាណ និងការគិតរបស់មនុស្សបានឡើយ ហើយកាន់តែមិនអាចបណ្ដេញខ្យល់របស់ផែនដី ឬបណ្ដេញធូលីចេញបាន ហើយមនុស្សនឹងនៅតែជាដីឥដ្ឋជាដរាប។ មានតែការស្ថិតក្នុងរូបអង្គនេះប៉ុណ្ណោះដែលមនុស្សម្នាក់មានសិទ្ធិទទួលបានព្រះពរ។ តើព្រះពរជាអ្វី? តើអ្នករាល់គ្នាចាំដែរឬទេ? នៅខាងសាច់ឈាម អាចគ្មានការគិតគូរអំពីព្រះពរ ដូច្នេះផ្លូវដែលមកអំពីសាច់ឈាមទៅកាន់រូបអង្គនេះ គឺជាផ្លូវមួយដែលកូនប្រុសច្បងគ្រប់រូបត្រូវតែដើរតាម។ នៅខាងសាច់ឈាម អ្នកត្រូវបានសត្វនាគដ៏ធំមានសម្បុរក្រហមគាបសង្កត់ និងធ្វើទុក្ខបុកម្នេញ (ដែលនេះគឺដោយសារអ្នកគ្មានអំណាច និងពុំទទួលបានសិរីល្អ) ប៉ុន្តែនៅខាងរូបកាយវិញ វានឹងមានភាពខុសគ្នា ហើយអ្នកនឹងមានមោទនភាព និងបានអរសប្បាយ។ ថ្ងៃដែលត្រូវគេគាបសង្កត់នឹងត្រូវបញ្ចប់ទាំងស្រុង ហើយអ្នកនឹងត្រូវបានដោះលែង និងដាក់ឱ្យមានសេរីភាពទាំងស្រុង។ មានតែបែបនេះទេដែលខ្ញុំអាចបញ្ចូលនូវលក្ខណៈរបស់ខ្ញុំ និងកម្មសិទ្ធិរបស់ខ្ញុំទៅក្នុងខ្លួនអ្នករាល់គ្នាបាន។ បើពុំដូច្នេះទេ អ្នកនឹងមានត្រឹមគុណសម្បត្តិរបស់ខ្ញុំប៉ុណ្ណោះ។ មិនថាមនុស្សណាម្នាក់ត្រាប់តាមមនុស្សណាម្នាក់ទៀតតែសំបកក្រៅឬយ៉ាងណានោះទេ ពួកគេមិនអាចធ្វើបានដូចគ្នាបេះបិទនោះទេ។ មានតែរូបកាយខាងវិញ្ញាណដ៏បរិសុទ្ធប៉ុណ្ណោះ (ដែលសំដៅលើរូបកាយនេះ) ដែលអាចដូចគ្នាបេះបិទបាន (ដែលសំដៅលើការមានលក្ខណសម្បត្តិដូចគ្នា មានលក្ខណៈ និងកម្មសិទ្ធិដូចគ្នា និងការអាចមានចិត្តគំនិតតែមួយ មិនអាចបំបែកបាន និងជាចំណែកតែមួយ ដ្បិតអ្វីគ្រប់យ៉ាងគឺជារូបកាយខាងវិញ្ញាណដ៏បរិសុទ្ធ)។

តើហេតុអ្វីបានជាអ្នកពេលនេះចាប់ផ្ដើមស្អប់លោកីយ៍នេះ ចាប់ផ្ដើមខ្ពើមរអើមនឹងការញ៉ាំ ការស្លៀកពាក់ និងគ្រប់យ៉ាងពីរបស់ដែលគួរឱ្យធុញទ្រាន់ ហើយថែមទាំងមិនអាចចាំឱ្យវាបាត់ទៅវិញបាន? នេះគឺជាទីសម្គាល់ដែលអ្នកនឹងចូលទៅក្នុងពិភពខាងវិញ្ញាណ (រូបអង្គ)។ អ្នករាល់គ្នាមានការដឹងហេតុជាមុនអំពីសេចក្ដីនេះ (បើទោះបីជាពួកគេមានកម្រិតខុសគ្នាក៏ដោយ)។ ខ្ញុំនឹងប្រើមនុស្សខុសគ្នា ហេតុការណ៍ខុសគ្នា និងរបស់ខុសគ្នា ទាំងអស់នេះដើម្បីធ្វើកិច្ចការនៃដំណាក់កាលដ៏សំខាន់ជាងគេបំផុតរបស់ខ្ញុំ ហើយអ្នកទាំងអស់នេះ នឹងត្រូវបម្រើខ្ញុំ។ ខ្ញុំត្រូវតែធ្វើបែបនេះ។ (ជាការពិតណាស់ ខ្ញុំមិនអាចសម្រេចកិច្ចការនេះនៅខាងសាច់ឈាមបានទេ ហើយមានតែព្រះវិញ្ញាណបរិសុទ្ធផ្ទាល់ព្រះអង្គទ្រង់ប៉ុណ្ណោះដែលអាចបំពេញកិច្ចការនេះបាន ដោយសារពេលវេលាមិនទាន់មកដល់។) នេះគឺជាចំណែកនៃមុខងារចុងក្រោយរបស់សាកលលោកទាំងមូល។ មនុស្សគ្រប់គ្នានឹងត្រូវសរសើរតម្កើងខ្ញុំ និងស្រែកប្រកាសអំពីខ្ញុំដោយអរសប្បាយ។ កិច្ចការដ៏អស្ចារ្យរបស់ខ្ញុំ ត្រូវបានបញ្ចប់។ ពែងទាំងប្រាំពីរនៃសេចក្តីឃោរឃៅហូរចេញពីព្រះហស្ដរបស់ខ្ញុំ ផ្គរលាន់ទាំងប្រាំពីរលាន់ឮខ្ទរខ្ទារ សូរត្រែទាំងប្រាំពីរបន្លឺឡើង ហើយត្រាទាំងប្រាំពីរក៏បានបក ពោលគឺសំដៅមកកាន់សាកលលោក ទៅគ្រប់ជាតិសាសន៍ និងគ្រប់មនុស្សទាំងអស់ និងទៅអស់ទាំងភ្នំ ទាំងទន្លេ និងគ្រប់ទាំងសព្វសារពើផង។ តើពែងទាំងប្រាំពីរនៃសេចក្តីឃោរឃៅមានអ្វីខ្លះ? តើគោលដៅច្បាស់លាស់របស់វាចាក់ដាក់លើអ្វី? តើហេតុអ្វីបានជាខ្ញុំមានព្រះបន្ទូលថា ពែងទាំងនោះនឹងចាក់ចេញពីព្រះហស្ដរបស់ខ្ញុំ? ពេលវេលាដ៏យូរនឹងបានកន្លងផុតទៅ មុនពេលដែលមនុស្សរាល់គ្នាត្រូវបានឱ្យបញ្ចុះបញ្ចូលទាំងស្រុង នៅមុនពេលដែលមនុស្សរាល់គ្នាបានយល់ទាំងស្រុង។ បើទោះបីជាខ្ញុំប្រាប់អ្នកក្នុងពេលនេះក្ដី ក៏អ្នករាល់គ្នាគ្រាន់តែយល់បានតែចំណែកតូចមួយប៉ុណ្ណោះ។ តាមការស្រមើស្រមៃរបស់មនុស្ស ពែងទាំងប្រាំពីរនៃសេចក្តីឃោរឃៅ គឺមានគោលដៅលើគ្រប់ប្រទេស និងគ្រប់មនុស្សទាំងអស់នៅលើលោកនេះ ប៉ុន្តែតាមពិតទៅ នេះមិនមែនដូច្នេះទេ។ «ពែងទាំងប្រាំពីរនៃសេចក្តីឃោរឃៅ» សំដៅលើឥទ្ធិពលរបស់សាតាំងដ៏ជាអារក្ស និងឧបាយកលទុច្ចរិតរបស់សត្វនាគដ៏ធំមានសម្បុរក្រហម (ជារបស់ដែលខ្ញុំប្រើឱ្យបម្រើខ្ញុំ)។ នៅពេលនោះ ខ្ញុំនឹងដោះលែងសាតាំង និងសត្វនាគដ៏ធំមានសម្បុរក្រហមឱ្យវាយផ្ចាលពួកកូនប្រុស និងរាស្ត្រ ហើយវានឹងបើកសម្ដែងឱ្យឃើញថា នរណាជាពួកកូនប្រុស ហើយនរណាជាពួករាស្រ្ត។ ពួកមនុស្សបោកប្រាស់ មិនមែនជាអ្នកត្រូវដាក់គោលដៅនៃការកំណត់ទុកជាមុនរបស់ខ្ញុំឡើយ ចំណែកឯពួកកូនប្រុសច្បងរបស់ខ្ញុំ នឹងត្រូវបានគ្រងរាជ្យជាមួយខ្ញុំក្នុងគ្រានោះ។ ក្នុងលក្ខណៈបែបនេះ ខ្ញុំនឹងប្រោសពួកកូនប្រុស និងរាស្រ្តឱ្យគ្រប់លក្ខណ៍។ ការចាក់ចេញពីពែងនៃសេចក្តីឃោរឃៅទាំងប្រាំពីរ នឹងមិនមែនជាបន្ទុកលើគ្រប់ជាតិសាសន៍ និងគ្រប់មនុស្សទាំងអស់ទេ ប៉ុន្តែគ្រាន់តែដាក់លើពួកកូនប្រុស និងរាស្ត្ររបស់ខ្ញុំប៉ុណ្ណោះ។ ព្រះពរពុំបានមកដោយងាយៗទេ។ ត្រូវតែមានការលះបង់តម្លៃឱ្យបានពេញលេញ។ នៅពេលដែលពួកកូនប្រុស និងរាស្រ្តបានធំធាត់ នោះពែងទាំងប្រាំពីរនៃសេចក្តីឃោរឃៅ នឹងត្រូវកម្ចាត់អស់ទាំងស្រុង ហើយបន្ទាប់ពីនោះទៅ នឹងលែងមានទៀតហើយ។ តើអ្វីទៅជា «សំឡេងផ្គរលាន់ទាំងប្រាំពីរ»? សេចក្ដីនេះមិនពិបាកយល់នោះទេ។ នៅពេលដែលពួកកូនប្រុសច្បងរបស់ខ្ញុំនិងខ្ញុំ បានក្លាយជារូបកាយ នោះសំឡេងផ្គរលាន់ទាំងប្រាំពីរនឹងបន្លឺឡើង។ សេចក្ដីនេះនឹងធ្វើឱ្យសាកលលោករញ្ជួយ ហាក់ដូចជាស្ថានសួគ៌ និងផែនដីត្រូវបានបង្វិលបញ្ច្រាសអ៊ីចឹងដែរ។ មនុស្សរាល់គ្នានឹងដឹងអំពីហេតុការណ៍នេះ។ គ្មាននរណាម្នាក់នៅតែល្ងីល្ងើមិនដឹងទៀតនោះទេ។ នៅពេលនោះ ពួកកូនប្រុសច្បងរបស់ខ្ញុំនិងខ្ញុំ នឹងមានសិរីល្អ និងចាប់ផ្ដើមដំណាក់កាលបន្ទាប់នៃកិច្ចការនោះរួមគ្នា។ មនុស្សជាច្រើននឹងលុតជង្គង់ចុះ ទូលសុំសេចក្ដីសណ្ដោសប្រណី និងការអត់ទោស ដោយសារសូរសំឡេងផ្គរលាន់ទាំងប្រាំពីរនោះ។ ប៉ុន្តែវានឹងលែងក្លាយជាយុគសម័យនៃព្រះគុណទៀតហើយ៖ វានឹងក្លាយជាពេលវេលានៃសេចក្ដីក្រោធវិញ។ សម្រាប់អស់អ្នកណាដែលប្រព្រឹត្តអាក្រក់ (ជាអ្នកដែលប្រព្រឹត្ត អំពើសហាយស្មន់ ឬជួញដូរលុយកខ្វក់ ឬមានព្រំដែនមិនច្បាស់លាស់ជាមួយមនុស្សភេទផ្ទុយគ្នា ឬអ្នកដែលបង្អាក់ ឬបំផ្លាញការគ្រប់គ្រងរបស់ខ្ញុំ ឬអ្នកដែលពុំយល់អំពីបញ្ហាខាងវិញ្ញាណ ឬអ្នកដែលមានវិញ្ញាណអាក្រក់ ។ល។ ទាំងអស់នេះ លើកលែងតែពួកអ្នកដែលត្រូវខ្ញុំជ្រើសតាំងចេញ) គ្មាននរណាម្នាក់រួចខ្លួនឡើយ ហើយក៏គ្មានការលើកលែងទោសដែរ ប៉ុន្តែនឹងត្រូវបណ្ដេញចេញ ពួកគេម្នាក់ៗនឹងទៅស្ថានឃុំព្រលឹង ដែលពួកគេនឹងត្រូវវិនាសហិនហោចជាអស់កល្ប! «សូរត្រែទាំងប្រាំពីរ» ពុំសំដៅលើមជ្ឈដ្ឋានដែលទទឹងទាស់ខ្លាំងនោះទេ ហើយវាក៏ពុំសំដៅលើសេចក្ដីប្រកាសណាមួយមកកាន់លោកីយ៍នេះដែរ។ ទាំងអស់នេះ គឺជាសញ្ញាណរបស់មនុស្សទាំងស្រុង។ «សូរត្រែទាំងប្រាំពីរ» សំដៅលើព្រះសូរសៀងនៃសេចក្ដីក្រោធរបស់ខ្ញុំ។ នៅពេលដែលព្រះសូរសៀងរបស់ខ្ញុំ (ការជំនុំជម្រះដ៏មានឫទ្ធានុភាព និងការជំនុំជម្រះដោយសេចក្ដីក្រោធ) បានបន្លឺមក នោះសូរត្រែទាំងប្រាំពីរក៏បានបន្លឺឡើង។ (នៅក្នុងបរិបទបច្ចុប្បន្ននេះ នៅក្នុងដំណាក់របស់ខ្ញុំ នេះគឺជារឿងធ្ងន់ធ្ងរបំផុត ហើយគ្មាននរណាម្នាក់អាចគេចផុតបានឡើយ។) ហើយវិញ្ញាណអាក្រក់ ទាំងអស់នៅស្ថានឃុំព្រលឹង និងស្ថាននរក ទាំងធំទាំងតូច នឹងកាន់ក្បាលរបស់ពួកគេក្នុងដៃ រួចរត់ប្រសាចទៅគ្រប់ទិសទី ដោយទួញយំ និងសង្កៀតធ្មេញរបស់ពួកគេ ដោយក្ដីអាម៉ាស់ និងគ្មានកន្លែងលាក់ខ្លួន។ នៅពេលនោះ មិនមែនសូរត្រែទាំងប្រាំពីរទេដែលបន្លឺឡើង តែជាសេចក្ដីខ្ញាល់យ៉ាងខ្លាំងរបស់ខ្ញុំ និងជាការជំនុំជម្រះដ៏ឃោរឃៅបំផុតរបស់ខ្ញុំ ដែលគ្មាននរណាម្នាក់អាចគេចផុតបានឡើយ ហើយមនុស្សគ្រប់គ្នាត្រូវតែឆ្លងកាត់វា។ នៅពេលនេះ អ្វីដែលបានបើកសម្ដែងឱ្យឃើញ គឺមិនមែនជាខ្លឹមសារនៃត្រាទាំងប្រាំពីរនោះទេ។ ត្រាទាំងប្រាំពីរគឺជាព្រះពរដែលអ្នករាល់គ្នានឹងទទួលបាននៅពេលអនាគត។ «ការបកត្រា» សំដៅលើការប្រាប់ដំណឹងឱ្យអ្នករាល់គ្នាបានដឹងអំពីសេចក្ដីទាំងនោះ ប៉ុន្តែអ្នកនៅមិនទាន់មានព្រះពរទាំងអស់នេះនៅឡើយទេ។ នៅពេលអ្នករាល់គ្នាពិតជាមានព្រះពរទាំងអស់នេះហើយ នោះអ្នកនឹងដឹងពីខ្លឹមសារនៃត្រាទាំងប្រាំពីរនេះ។ អ្នកកំពុងប៉ះចំចំណែកមួយដែលមិនទាន់ពេញខ្នាតនៅឡើយ។ ខ្ញុំអាចប្រាប់ត្រឹមតែដំណាក់កាលនីមួយៗដែលវាកើតមានក្នុងអំឡុងពេលកិច្ចការទៅអនាគតប៉ុណ្ណោះ ដូច្នេះ អ្នករាល់គ្នានឹងជួបប្រទះវាដោយផ្ទាល់ និងមានសិរីល្អដែលគ្មានអ្វីប្រៀបផ្ទឹមបាន ហើយអ្នករាល់គ្នា នឹងមានជីវិតនៅក្នុងសេចក្ដីអរសប្បាយដែលគ្មានទីបញ្ចប់។

ដើម្បីអាចទទួលបានព្រះពររបស់ពួកកូនប្រុសច្បង គឺមិនមែនជារឿងងាយស្រួលទេ ហើយក៏មិនមែនជារឿងដែលមនុស្សធម្មតាអាចសម្រេចបានដែរ។ ខ្ញុំនឹងថ្លែងបញ្ជាក់ជាថ្មីម្ដងទៀត និងមានព្រះបន្ទូលប្រកបដោយព្រះចេស្តាថា ខ្ញុំត្រូវតែមានសេចក្ដីតម្រូវតឹងតែងចំពោះពួកកូនប្រុសច្បងរបស់ខ្ញុំ។ បើពុំដូច្នោះទេ ពួកគេនឹងមិនអាចផ្ដល់សិរីល្អដល់ព្រះនាមរបស់ខ្ញុំបានទេ។ ខ្ញុំពិតជាមិនទទួលយកនរណាដែលមានកេរ្តិ៍ឈ្មោះមិនល្អនៅក្នុងលោកីយ៍នេះ ហើយបន្ថែមលើនេះទៀត ខ្ញុំនឹងមិនទទួលយកនរណាដែលប្រព្រឹត្តកាមមិនរើសមុខទេ។ (ខ្ញុំសូមបញ្ជាក់ចំណុចនេះជាពិសេសថា ពួកគេគ្មានចំណែកបានក្លាយជារាស្រ្តរបស់ព្រះជាម្ចាស់ឡើយ។) ចូរកុំគិតថាអ្វីដែលអ្នកបានធ្វើកាលពីអតីតកាលបានចប់ និងរួចរាល់នោះ។ តើអាចមានរឿងល្អបែបនេះមកពីណា! តើការទទួលបានឋានៈជាកូនប្រុសច្បងធម្មតាបែបនេះ? ខ្ញុំក៏មិនទទួលយកដូចគ្នាចំពោះអ្នកដែលប្រឆាំងនឹងខ្ញុំ និងអ្នកដែលមិនទាន់ស្គាល់ខ្ញុំនៅខាងសាច់ឈាម អ្នកណាដែលរំខានដល់ខ្ញុំនៅពេលដែលខ្ញុំធ្វើតាមបំណងព្រះហឫទ័យរបស់ខ្ញុំ ហើយនិងអ្នកណាដែលធ្វើទុក្ខបុកម្នេញខ្ញុំ។ ខ្ញុំគឺខ្លាំងបែបនេះ (ដោយសារខ្ញុំបានយកព្រះចេស្ដារបស់ខ្ញុំត្រឡប់មកវិញទាំងស្រុង)! ចុងក្រោយ ខ្ញុំក៏មិនទទួលយកអ្នកណាដែលមិនធ្លាប់មានឧបសគ្គនៅក្នុងជីវិតដូចគ្នាដែរ។ ខ្ញុំចង់ឱ្យអស់អ្នកដែលស្រឡាញ់ខ្ញុំ បានងើបចេញពីទុក្ខវេទនារបស់ពួកគេ បើទោះបីជាវាជាទុក្ខវេទនាបន្តិចបន្ដួចក្ដី។ ប្រសិនបើពួកគេមិនស្រឡាញ់ខ្ញុំទេ នោះពួកគេគឺជាប្រភេទដែលខ្ញុំនឹងត្រូវទាត់ចោល។ ចូរកុំឥតអៀនខ្មាស ដោយចង់ក្លាយជាកូនប្រុសច្បងរបស់ខ្ញុំ ចង់បង្អួតខ្លួនចំពោះព្រះភ័ក្រ្តខ្ញុំអី។ ឆាប់ចេញឱ្យបាត់ពីព្រះភក្ត្ររបស់ខ្ញុំទៅ! កាលពីមុន អ្នកបាននិយាយប្រាប់ខ្ញុំអំពីរឿងកំប៉ិចកំប៉ុក ដោយព្យាយាមចង់ឱ្យខ្ញុំបានរីករាយ! នេះគឺជាភាពងងឹតងងល់ហើយ! តើអ្នកមិនដឹងថា ខ្ញុំមិនសព្វព្រះទ័យអ្នកដែលជាមនុស្សទុច្ចរិតដែលគ្មានតម្លៃទាល់តែសោះទេឬ? តើអ្នកគិតថាខ្ញុំមិនដឹងពីការដោះស្រាយមិនត្រឹមត្រូវនោះមែនទេ? អ្នកលាក់បាំងហើយលាក់បាំងទៀត! តើអ្នកមិនដឹងថា អ្នកបានបង្ហាញមុខមាត់អាក្រក់របស់អ្នកទេឬ? បើទោះបីជាមនុស្សមិនអាចមើលឃើញវាក្ដី តើអ្នកគិតថាខ្ញុំមិនអាចទតឃើញឬ? អស់អ្នកណាដែលបម្រើខ្ញុំមិនមែនជាមនុស្សល្អទេ។ ពួកគេជាក្រុមមនុស្សទុច្ចរិតដែលគ្មានតម្លៃ។ ខ្ញុំត្រូវតែដោះស្រាយជាមួយពួកគេ។ ខ្ញុំនឹងគប់ពួកគេចូលទៅក្នុងជង្ហុកធំ រួចដុតពួកគេចោល!

អ្នកនិយាយក្នុងលក្ខណៈមិនល្អ ប្រព្រឹត្តដោយគ្មានភាពស្មោះត្រង់ និងពុំសហការឱ្យបានត្រឹមត្រូវជាមួយអ្នកដទៃឡើយ។ មនុស្សបែបនេះ នៅតែចង់ធ្វើជាស្ដេចទៀត។ តើអ្នកមិនមែនកំពុងយល់សប្ដិទេឬ? តើអ្នកមិនមែនបាត់បង់ស្មារតីទេឬ? តើអ្នកមិនឃើញថាអ្នកជានរណាទេឬ? អ្នកគឺជាមនុស្សទុច្ចរិតដែលគ្មានតម្លៃ! តើមនុស្សបែបនេះមានប្រយោជន៍ប្រើការបានដែរឬទេ? ឆាប់ចេញពីព្រះភ័ក្រ្តរបស់ខ្ញុំឱ្យបាត់ទៅ! មនុស្សគ្រប់គ្នាគួរយល់អំពីអ្វីដែលខ្ញុំមានព្រះបន្ទូលមកច្បាស់ៗ ត្រូវឆេះឆួលដោយព្រះបន្ទូលរបស់ខ្ញុំ ទទួលស្គាល់នូវសព្វានុភាពរបស់ខ្ញុំ និងដឹងពីព្រះប្រាជ្ញាញាណរបស់ខ្ញុំ។ ជារឿយៗ គេតែងនិយាយថា រូបអង្គរបស់ព្រះវិញ្ញាណបរិសុទ្ធបានលេចមកហើយ។ ចុងក្រោយ តើអ្នករាល់គ្នានឹងនិយាយថា រូបអង្គរបស់ព្រះវិញ្ញាណបរិសុទ្ធបានលេចមកហើយឬនៅ? តើអ្វីដែលខ្ញុំថ្លែងមកគឺជាព្រះបន្ទូលឥតខ្លឹមសារឬ? តើរូបអង្គរបស់ព្រះវិញ្ញាណបរិសុទ្ធគឺជាអ្វីដែរ? តើក្នុងកាលៈទេសៈណាដែលមានរូបអង្គរបស់ព្រះវិញ្ញាណបរិសុទ្ធ? ចំពោះមនុស្សលោក សេចក្ដីនេះមិនអាចនឹកស្រមៃដល់ និងមិនអាចយល់បានទេ។ ខ្ញុំប្រាប់អ្នករាល់គ្នាចុះ៖ ខ្ញុំគ្មានចំណុចខ្វះខាតឡើយ ហើយក្នុងខ្លួនខ្ញុំ អ្វីទាំងអស់សុទ្ធតែបើកឱ្យឃើញ ហើយអ្វីគ្រប់យ៉ាងត្រូវបានបញ្ចេញឱ្យដឹង (ដោយសារខ្ញុំប្រព្រឹត្តដោយព្រះប្រាជ្ញាញាណ ហើយខ្ញុំមានព្រះបន្ទូលដោយសេរី)។ ក្នុងចំណោមទង្វើរបស់ខ្ញុំ គ្មានទង្វើណាមួយដែលគួរឱ្យអាម៉ាស់ឡើយ ហើយគ្រប់យ៉ាងសុទ្ធតែធ្វើឡើងក្នុងទីភ្លឺ ដូច្នេះ មនុស្សគ្រប់គ្នាអាចជឿជាក់បានទាំងស្រុង។ បន្ថែមលើនេះ គ្មានមនុស្សណាម្នាក់ដែលអាចប្រើឥទ្ធិពលអ្វីមួយពីក្នុងកិច្ចការនោះដើម្បីប្រើវាប្រឆាំងនឹងខ្ញុំបានឡើយ។ នោះគឺជាការពន្យល់មួយអំពីពាក្យ «បរិសុទ្ធ» នៅក្នុងពាក្យ «រូបអង្គរបស់ព្រះវិញ្ញាណបរិសុទ្ធ»។ ដូច្នេះ ខ្ញុំបានមានព្រះបន្ទូលបញ្ជាក់ជាដដែលៗថា ខ្ញុំមិនចង់បាននរណាម្នាក់ដែលធ្វើរឿងគួរឱ្យអាម៉ាស់នោះទេ។ នេះគឺជាប្រការមួយនៅក្នុងបញ្ញត្តិរដ្ឋបាលរបស់ខ្ញុំ ហើយវាក៏ជាចំណែកមួយនៃនិស្ស័យរបស់ខ្ញុំផងដែរ។ «រូបអង្គរបស់ព្រះវិញ្ញាណបរិសុទ្ធ» សំដៅលើព្រះសូរសៀងរបស់ខ្ញុំ។ អ្វីដែលខ្ញុំមានព្រះបន្ទូលមក តែងតែមានគោលបំណង តែងតែមានព្រះប្រាជ្ញាញាណ ប៉ុន្តែមិនស្ថិតក្រោមការគ្រប់គ្រងណាមួយឡើយ។ (ខ្ញុំមានព្រះបន្ទូលអំពីអ្វីដែលខ្ញុំចង់មានព្រះបន្ទូល ហើយគឺព្រះវិញ្ញាណរបស់ខ្ញុំដែលបញ្ចេញព្រះសូរសៀងរបស់ទ្រង់ ហើយគឺរូបអង្គរបស់ខ្ញុំដែលកំពុងមានព្រះបន្ទូល។) អ្វីដែលខ្ញុំមានព្រះបន្ទូលមក គឺថ្លែងចេញដោយសេរី ហើយនៅពេលព្រះបន្ទូលនោះមិនត្រូវតាមសញ្ញាណរបស់មនុស្ស ពេលនោះគឺជាគ្រាដែលត្រូវបើកសម្ដែងឱ្យឃើញពីមនុស្សហើយ។ នេះគឺជាការរៀបចំដ៏ត្រឹមត្រូវរបស់ខ្ញុំ។ ហេតុនេះ នៅពេលមនុស្សដូចជារូបខ្ញុំនិយាយ ឬបំពេញកិច្ចការ នោះវាគឺជាឱកាសល្អដើម្បីសម្ដែងឱ្យយល់ពីសារជាតិរបស់សាតាំង។ នៅពេលដែលមនុស្សដូចជារូបខ្ញុំត្រូវបានចាក់ប្រេងតាំង រូបអង្គរបស់ព្រះវិញ្ញាណបរិសុទ្ធនឹងលេចមក។ នៅពេលអនាគត «រូបអង្គរបស់ព្រះវិញ្ញាណបរិសុទ្ធ» នឹងសំដៅលើរូបអង្គនេះ ហើយមានទិដ្ឋភាពពីរនៅក្នុងអត្ថន័យនេះ។ ទិដ្ឋភាពមួយនៃអត្ថន័យនេះ គឺនៅពេលបច្ចុប្បន្ន ហើយទិដ្ឋភាពនៃអត្ថន័យមួយទៀត គឺនៅពេលអនាគត។ ប៉ុន្តែនៅពេលអនាគត រូបអង្គរបស់ព្រះវិញ្ញាណបរិសុទ្ធនឹងមានភាពខុសគ្នាខ្លាំងពីពេលបច្ចុប្បន្ននេះ។ ភាពខុសគ្នានោះ គឺនៅរវាងស្ថានសួគ៌ និងផែនដី។ គ្មាននរណាម្នាក់អាចយល់វាបានឡើយ ហើយខ្ញុំនឹងត្រូវបើកសម្ដែងវាឱ្យអ្នករាល់គ្នាបានឃើញដោយផ្ទាល់ភ្នែក។


ជំពូកទី ៩៥

មនុស្សនឹកស្រមៃថាអ្វីគ្រប់យ៉ាងនឹងងាយស្រួលណាស់ តែតាមពិតទៅ វាមិនដូច្នោះទេ។ អ្វីគ្រប់យ៉ាងគឺសុទ្ធតែមានលាក់ទុកនូវអាថ៌កំបាំង ហើយព្រះប្រាជ្ញាញាណរបស់ខ្ញុំ និងការរៀបចំរបស់ខ្ញុំក៏ដូច្នោះដែរ។ មិនត្រូវបានមើលរំលងសេចក្ដីលម្អិតណាមួយនោះទេ ហើយគ្រប់យ៉ាងទាំងអស់សុទ្ធតែត្រូវបានខ្ញុំរៀបចំដោយផ្ទាល់។ ការជំនុំជម្រះនៃថ្ងៃដ៏អស្ចារ្យនឹងកើតមានដល់អស់អ្នកណាដែលពុំស្រឡាញ់ខ្ញុំដោយស្មោះត្រង់ (ចូរចាំចុះ ការជំនុំជម្រះនៃថ្ងៃដ៏អស្ចារ្យនេះ គឺផ្ដោតគោលដៅទៅលើមនុស្សគ្រប់គ្នាដែលទទួលយកឈ្មោះនេះ) និងធ្វើឱ្យពួកគេទួញយំ និងសង្កៀតធ្មេញរបស់ពួកគេ។ សំឡេងនៃការទួញសោកនេះមកពីស្ថានឃុំព្រលឹង និងស្ថាននរក។ វាមិនមែនជាការទួញយំរបស់មនុស្សទេ ប៉ុន្តែជាសំឡេងរបស់ពួកអារក្ស។ គឺការជំនុំជម្រះរបស់ខ្ញុំនេះហើយ ដែលនាំឱ្យមានការទួញយំបែបនេះ ដែលនាំឱ្យមានសេចក្ដីសង្គ្រោះនាគ្រាចុងក្រោយពីផែនការគ្រប់គ្រងរបស់ខ្ញុំ។ ខ្ញុំធ្លាប់មានក្ដីសង្ឃឹមលើមនុស្សមួយចំនួនដែរ។ ប៉ុន្តែទតមើលក្នុងពេលនេះ ខ្ញុំត្រូវលះបង់មនុស្សទាំងអស់នេះម្ដងមួយៗ ដ្បិតនេះគឺជាដំណាក់កាលដែលកិច្ចការរបស់ខ្ញុំបានសម្រេច ហើយនេះគឺជាសេចក្ដីដែលគ្មាននរណាម្នាក់អាចផ្លាស់ប្ដូរបានឡើយ។ អស់អ្នកណាដែលមិនមែនជាពួកកូនប្រុសច្បងរបស់ខ្ញុំ ឬជារាស្ត្ររបស់ខ្ញុំ ត្រូវតែបោះបង់ចោល និងត្រូវចាកចេញពីខ្ញុំ! អ្នកត្រូវតែយល់ថា នៅក្នុងប្រទេសចិន ក្រៅពីពួកកូនប្រុសច្បងរបស់ខ្ញុំ និងរាស្រ្តរបស់ខ្ញុំ អ្នកដទៃផ្សេងទៀតទាំងអស់ គឺជាកូនចៅនៃនាគដ៏ធំមានសម្បុរក្រហម ហើយនឹងត្រូវបោះចោលជាមិនខាន។ អ្នករាល់គ្នាត្រូវតែយល់ បន្ទាប់ពីនេះទៅប្រទេសចិនគឺជាប្រទេសដែលត្រូវខ្ញុំដាក់បណ្ដាសា ហើយរាស្ត្របន្តិចបន្ដួចរបស់ខ្ញុំនោះ គឺគ្មាននរណាផ្សេងក្រៅពីអស់អ្នកដែលបម្រើដល់កិច្ចការរបស់ខ្ញុំទៅអនាគតឡើយ។ និយាយមួយបែបទៀតគឺ ក្រៅពីពួកកូនប្រុសច្បងរបស់ខ្ញុំ គឺគ្មាននរណាផ្សេងទៀតឡើយ។ ពួកគេសុទ្ធតែត្រូវវិនាសទាំងអស់។ ចូរកុំគិតថាខ្ញុំហួសហេតុខ្លាំងនៅក្នងកិច្ចការទាំងប៉ុន្មានរបស់ខ្ញុំអី។ នេះគឺជាបញ្ញត្តិរដ្ឋបាលរបស់ខ្ញុំ។ អស់អ្នកណាដែលត្រូវបណ្ដាសារបស់ខ្ញុំ គឺជាកម្មវត្ថុនៃសេចក្ដីសម្អប់របស់ខ្ញុំ ហើយសេចក្ដីនេះមានចារទុកនៅលើថ្ម។ ខ្ញុំគ្មានកំហុសអ្វីនោះទេ។ ប្រសិនបើខ្ញុំទតឃើញនរណាម្នាក់ដែលធ្វើឱ្យខ្ញុំមិនសព្វព្រះទ័យ ខ្ញុំនឹងទាត់ពួកគេចោល។ នោះគឺជាសេចក្ដីសម្អាងគ្រប់គ្រាន់ដែលថាអ្នកត្រូវខ្ញុំដាក់បណ្ដាសាហើយ និងថាអ្នកជាកូនចៅរបស់នាគដ៏ធំមានសម្បុរក្រហម។ ចាំខ្ញុំពន្យល់អ្នកម្ដងទៀតចុះ ពោលគឺមានតែពួកកូនប្រុសច្បងរបស់ខ្ញុំនៅក្នុងប្រទេសចិនប៉ុណ្ណោះ (ក្រៅពីរាស្រ្តរបស់ខ្ញុំដែលបម្រើកិច្ចការ) ហើយនេះគឺជាបញ្ញត្តិរដ្ឋបាលរបស់ខ្ញុំ។ ប៉ុន្តែពួកកូនប្រុសច្បងរបស់ខ្ញុំមានតិចតួចណាស់ ហើយសុទ្ធតែត្រូវបានខ្ញុំកំណត់ទុកជាមុនទាំងអស់។ ខ្ញុំជ្រាបពីអ្វីដែលខ្ញុំធ្វើ។ ខ្ញុំមិនខ្លាចភាពអវិជ្ជមានរបស់អ្នកទេ ហើយខ្ញុំមិនខ្លាចថា អ្នកនឹងបែរខ្នង រួចខាំខ្ញុំវិញទេ ដ្បិតខ្ញុំមានបញ្ញត្តិរដ្ឋបាលរបស់ខ្ញុំ ហើយខ្ញុំមានសេចក្ដីក្រោធ។ នោះគឺចង់បានន័យថា ខ្ញុំមានគ្រោះមហន្តរាយដ៏ធំនៅក្នុងព្រះហស្ដរបស់ខ្ញុំ ហើយខ្ញុំគ្មានខ្លាចរអានឹងអ្វីសោះឡើយ ដោយសារខ្ញុំចាត់ទុករបស់ផងទាំងពួងថាបានសម្រេចការរួចទៅហើយ ហើយនៅពេលថ្ងៃនោះមកដល់ ខ្ញុំនឹងដោះស្រាយជាមួយអ្នកដោយហ្មត់ចត់បំផុត។ មនុស្សម្នាក់មិនអាចឱ្យមនុស្សម្នាក់ទៀតធ្វើឱ្យបានគ្រប់លក្ខណ៍ ឬកែតម្រូវឱ្យក្លាយជាកូនប្រុសច្បងរបស់ខ្ញុំបានទេ។ បញ្ហានេះស្ថិតនៅលើការកំណត់ទុកមុនរបស់ខ្ញុំ។ នរណាក៏ដោយដែលខ្ញុំមានបន្ទូលថាជាកូនប្រុសច្បង នោះគឺជាកូនប្រុសច្បងហើយ។ ចូរកុំព្យាយាមប្រជែងគ្នាយកឈ្មោះនេះ ឬដណ្ដើមយកវាធ្វើអី។ អ្វីគ្រប់យ៉ាងសុទ្ធតែស្ថិតនៅលើខ្ញុំ ដែលជាព្រះជាម្ចាស់ផ្ទាល់ព្រះអង្គដ៏មានគ្រប់ចេស្តា។

ថ្ងៃណាមួយ ខ្ញុំនឹងអនុញ្ញាតឱ្យអ្នករាល់គ្នាឃើញនូវបញ្ញត្តិរដ្ឋបាលរបស់ខ្ញុំ និងសេចក្ដីក្រោធរបស់ខ្ញុំ (មនុស្សទាំងអស់ នឹងត្រូវលុតជង្គង់ចំពោះព្រះភ័ក្រ្ដខ្ញុំ មនុស្សទាំងអស់នឹងថ្វាយបង្គំខ្ញុំ មនុស្សទាំងអស់នឹងទូលសុំការអត់ទោស ហើយមនុស្សទាំងអស់នឹងស្ដាប់បង្គាប់។ ពេលនេះ ខ្ញុំអនុញ្ញាតឱ្យពួកកូនប្រុសច្បងរបស់ខ្ញុំមើលឃើញត្រឹមចំណែកមួយរបស់វាប៉ុណ្ណោះ)។ ខ្ញុំនឹងធ្វើឱ្យកូនចៅរបស់នាគដ៏ធំមានសម្បុរក្រហមមើលឃើញថា ខ្ញុំបានជ្រើសតាំងមនុស្សជាច្រើនឱ្យត្រូវថ្វាយយញ្ញបូជា (មនុស្សទាំងអស់លើកលែងតែពួកកូនប្រុសច្បងរបស់ខ្ញុំចេញ) ដើម្បីប្រោសឱ្យពួកកូនប្រុសច្បងរបស់ខ្ញុំគ្រប់លក្ខណ៍ និងឃើញខ្ញុំបានធ្វើឱ្យនាគដ៏ធំមានសម្បុរក្រហមធ្លាក់ជានុយនៃគ្រោងការដ៏ឈ្លាសវៃរបស់វាផ្ទាល់។ (នៅក្នុងផែនការគ្រប់គ្រងរបស់ខ្ញុំ នាគដ៏ធំមានសម្បុរក្រហមបញ្ជូនមនុស្សដែលបម្រើដល់ខ្ញុំ ពោលគឺមនុស្សគ្រប់គ្នាលើកលែងតែពួកកូនប្រុសច្បងរបស់ខ្ញុំចេញ ដើម្បីបង្អាក់ផែនការគ្រប់គ្រងរបស់ខ្ញុំ។ ប៉ុន្តែវាបានធ្លាក់ជានុយនៃគ្រោងការដ៏ឈ្លាសវៃរបស់វាផ្ទាល់ ហើយពួកគេសុទ្ធតែបានបម្រើឱ្យកិច្ចការរបស់ខ្ញុំវិញ។ នេះគឺជាអត្ថន័យពិតប្រាកដមួយចំណែកនៃការកេណ្ឌមនុស្សគ្រប់គ្នារបស់ខ្ញុំដើម្បីបម្រើដល់ខ្ញុំ។) សព្វថ្ងៃនេះ នៅពេលដែលគ្រប់យ៉ាងបានសម្រេចរួចរាល់ហើយ ខ្ញុំនឹងបោះបង់ពួកគេចោល ជាន់ពួកគេឱ្យខ្ទេចនៅក្រោមព្រះបាទារបស់ខ្ញុំ ហើយតាមរយៈការនេះ ខ្ញុំនឹងធ្វើឱ្យនាគដ៏ធំមានសម្បុរក្រហមបាក់មុខ និងធ្វើឱ្យវាអាម៉ាស់ជាខ្លាំង (ពួកគេប៉ុនប៉ងបន្លំជាធ្វើកិច្ចការរបស់ពួកគេដើម្បីទទួលបានព្រះពរ ប៉ុន្តែពួកគេមិនធ្លាប់គិតថា ពួកគេនឹងបម្រើដល់ខ្ញុំនោះទេ) នេះគឺជាព្រះប្រាជ្ញាញាណរបស់ខ្ញុំ។ នៅពេលស្ដាប់ឮបែបនេះ មនុស្សគិតថា ខ្ញុំគ្មានអារម្មណ៍ ឬគ្មានសេចក្ដីមេត្តាករុណាទេ ហើយខ្ញុំគ្មានភាពជាមនុស្សទេ។ តាមពិតទៅ ខ្ញុំពិតជាគ្មានអារម្មណ៍ ឬគ្មានសេចក្ដីមេត្តាករុណាចំពោះសាតាំងឡើយ ហើយជាងនេះទៅទៀត ខ្ញុំជាព្រះជាម្ចាស់ផ្ទាល់ព្រះអង្គ ដែលខ្ពស់វិសេសលើសមនុស្ស។ តើអ្នកអាចនិយាយថាខ្ញុំគឺជាព្រះជាម្ចាស់ដែលមានភាពជាមនុស្សបានដោយរបៀបណា? តើអ្នកមិនដឹងថាខ្ញុំមិនមែនជារបស់លោកីយ៍នេះទេឬ? តើអ្នកមិនដឹងថា ខ្ញុំខ្ពស់លើរបស់សព្វសារពើទេឬ? ក្រៅពីពួកកូនប្រុសច្បងរបស់ខ្ញុំ គ្មាននរណាម្នាក់ដូចខ្ញុំឡើយ គ្មានរណាម្នាក់មាននិស្ស័យរបស់ខ្ញុំទេ (និស្ស័យដែលមិនមែនជាមនុស្ស ប៉ុន្តែជាព្រះ) ហើយគ្មាននរណាម្នាក់ដែលមានគុណសម្បត្តិរបស់ខ្ញុំឡើយ។

នៅពេលខ្លោងទ្វារចូលទៅកាន់ពិភពខាងវិញ្ញាណបានបើក អ្នករាល់គ្នានឹងឃើញពីអាថ៌កំបាំងទាំងអស់ ដែលអាចឱ្យអ្នករាល់គ្នាចូលទៅក្នុងពិភពដែលមានសេរីភាពបានទាំងស្រុង ចូលទៅក្នុងការទទួលស្វាគមន៍ដោយក្ដីស្រឡាញ់របស់ខ្ញុំ និងចូលទៅក្នុងព្រះពរដ៏អស់កល្បជានិច្ចរបស់ខ្ញុំ។ ព្រះហស្ដរបស់ខ្ញុំតែងតែជួយទប់ទ្រមនុស្សជាតិជានិច្ច។ ប៉ុន្តែមានមនុស្សជាតិមួយចំណែកដែលខ្ញុំនឹងត្រូវសង្គ្រោះ ហើយមួយចំណែកទៀតដែលខ្ញុំនឹងមិនសង្គ្រោះ។ (ខ្ញុំមានព្រះបន្ទូលថា «ជួយទប់ទ្រ» ដោយសារបើគ្មានខ្ញុំជួយទប់ទ្រទេ នោះពិភពលោកទាំងមូលនឹងត្រូវធ្លាក់ចូលទៅក្នុងស្ថានឃុំព្រលឹងជាយូរណាស់មកហើយ។) ចូរដឹងអំពីសេចក្ដីនេះចុះ! នេះគឺជាផែនការគ្រប់គ្រងរបស់ខ្ញុំ។ ចុះតើផែនការគ្រប់គ្រងរបស់ខ្ញុំគឺជាអ្វីទៅ? ខ្ញុំបានបង្កើតមនុស្សជាតិមក ប៉ុន្តែខ្ញុំមិនដែលមានផែនការដើម្បីយកបានមនុស្សគ្រប់គ្នាឡើយ គ្រាន់តែដើម្បីយកមនុស្សជាតិមួយចំណែកតូចប៉ុណ្ណោះ។ ដូច្នេះ តើហេតុអ្វីបានជាខ្ញុំបង្កើតមនុស្សមកច្រើនបែបនេះធ្វើអ្វី? ខ្ញុំបានមានព្រះបន្ទូលពីមុនមកហើយថា តាមរយៈខ្ញុំ មនុស្សទាំងអស់នឹងត្រូវមានសេរីភាព និងត្រូវបានដោះលែង ហើយខ្ញុំធ្វើអ្វីៗទៅតាមខ្ញុំសព្វព្រះទ័យចង់ធ្វើ។ នៅពេលខ្ញុំបង្កើតមនុស្សជាតិមក គឺគ្រាន់តែដើម្បីឱ្យពួកគេអាចរស់នៅក្នុងជីវិតធម្មតាមួយប៉ុណ្ណោះ ហើយបន្ទាប់មក អាចនឹងមានមនុស្សជាតិមួយក្រុមតូចដែលនឹងក្លាយជាពួកកូនប្រុសច្បងរបស់ខ្ញុំ ពួកកូនប្រុសរបស់ខ្ញុំ និងរាស្រ្តរបស់ខ្ញុំ។ គេអាចនិយាយបានថា គ្រប់ទាំងមនុស្ស ហេតុការណ៍ និងរបស់ផងទាំងពួង (ក្រៅពីពួកកូនប្រុសច្បងរបស់ខ្ញុំ រាស្រ្តរបស់ខ្ញុំ និងពួកកូនប្រុសរបស់ខ្ញុំចេញ) គឺសុទ្ធតែជាអ្នកស៊ីឈ្នួលទាំងអស់ និងសុទ្ធតែត្រូវវិនាស។ តាមរបៀបនេះ ផែនការគ្រប់គ្រងរបស់ខ្ញុំទាំងមូលនឹងត្រូវបានបញ្ចប់។ នេះគឺជាផែនការគ្រប់គ្រងរបស់ខ្ញុំ ជាកិច្ចការរបស់ខ្ញុំ ហើយជាដំណាក់កាលដែលខ្ញុំបំពេញកិច្ចការ។ នៅពេលគ្រប់យ៉ាងត្រូវបានចប់រួចរាល់ នោះខ្ញុំនឹងបានសម្រាកទាំងស្រុង។ នៅគ្រានោះ គ្រប់យ៉ាងនឹងបានល្អ។ គ្រប់យ៉ាងនឹងបានស្ងប់សុខ និងមានសុវត្ថិភាព។

ជំហាននៃកិច្ចការរបស់ខ្ញុំ គឺលឿនខ្លាំងណាស់ ដែលវាហួសពីការនឹកស្រមៃរបស់មនុស្សទៅទៀត។ វាផ្លាស់ប្ដូរពីមួយថ្ងៃទៅមួយថ្ងៃ ហើយនរណាក៏ដោយដែលមិនអាចតាមទាន់បាន នឹងត្រូវខាតបង់។ មនុស្សម្នាក់អាចត្រឹមប្រកាន់តាមពន្លឺថ្មីជារៀងរាល់ថ្ងៃប៉ុណ្ណោះ (បើទោះបីជាមិនដែលមានការផ្លាស់ប្ដូរណាមួយនៅក្នុងបញ្ញត្តិរដ្ឋបាលរបស់ខ្ញុំ ក៏ដូចជានិមិត្ត និងសេចក្ដីពិតដែលខ្ញុំប្រកបគ្នាមកនោះក្ដី)។ តើហេតុអ្វីបានជាខ្ញុំមានព្រះបន្ទូលជារៀងរាល់ថ្ងៃ? តើហេតុអ្វីបានជាខ្ញុំបំភ្លឺមនុស្សឥតឈប់? តើអ្នកយល់ពីអត្ថន័យពិតនៅក្នុងសេចក្ដីនោះទេ? សព្វថ្ងៃនេះ មនុស្សភាគច្រើននៅតែសើច និងនិយាយកំប្លែងលេងទៀត និងមិនអាចធ្វើខ្លួនឱ្យបានហ្មត់ចត់ឡើយ។ ពួកគេមិនបានយកចិត្តទុកដាក់នឹងព្រះបន្ទូលរបស់ខ្ញុំសោះ ប៉ុន្តែបានត្រឹមមានអារម្មណ៍ភ័យខ្លាចនៅពេលពួកគេស្ដាប់ឮព្រះបន្ទូលទាំងនោះ។ បន្ទាប់មកទៀត មិនយូរប៉ុន្មាន ព្រះបន្ទូលរបស់ខ្ញុំក៏ត្រូវគេបំភ្លេចចោល ហើយមិនយូរប៉ុន្មាន ពួកគេលែងស្គាល់ពីអត្តសញ្ញាណខ្លួនឯង ហើយពួកគេប្រែជាធ្វេសប្រហែស។ តើអ្នកដឹងថាឋានៈរបស់អ្នកជាអ្វីដែរឬទេ? មិនថានរណាម្នាក់បម្រើដល់ខ្ញុំឬអត់នោះទេ ឬត្រូវបានខ្ញុំកំណត់ទុកជាមុន ឬត្រូវបានខ្ញុំរើសតាំងឬអត់នោះទេ គឺត្រូវចាត់ចែងដោយព្រះហស្ដរបស់ខ្ញុំតែមួយប៉ុណ្ណោះ។ គ្មាននរណាម្នាក់អាចផ្លាស់ប្ដូរបានឡើយ។ ខ្ញុំត្រូវបំពេញកិច្ចការនេះដោយផ្ទាល់ ខ្ញុំត្រូវជ្រើសតាំង និងតម្រូវពួកគេទុកជាមុនដោយផ្ទាល់។ តើនរណាហ៊ាននិយាយថា ខ្ញុំគឺជាព្រះជាម្ចាស់ដែលគ្មានព្រះប្រាជ្ញាញាណនោះ? គ្រប់ព្រះបន្ទូលដែលខ្ញុំថ្លែងមក និងគ្រប់យ៉ាងដែលខ្ញុំធ្វើ គឺជាព្រះប្រាជ្ញាញាណរបស់ខ្ញុំ។ តើនរណាហ៊ានបង្អាក់ការគ្រប់គ្រងរបស់ខ្ញុំ ឬបំផ្លាញផែនការរបស់ខ្ញុំសាជាថ្មីនោះ? ខ្ញុំប្រាកដជានឹងមិនអត់ឱនឱ្យពួកគេទេ! ពេលវេលាគឺនៅក្នុងព្រះហស្ដរបស់ខ្ញុំ ហើយខ្ញុំមិនខ្លាចថាមានការពន្យារពេលឡើយ។ តើខ្ញុំមិនមែនជាព្រះជាម្ចាស់ដែលសម្រេចថាពេលណាផែនការគ្រប់គ្រងរបស់ខ្ញុំនឹងត្រូវបញ្ចប់ទេឬអី? តើវាមិនសុទ្ធតែស្ថិតនៅលើព្រះតម្រិះតែមួយរបស់ខ្ញុំទេឬអី? នៅពេលខ្ញុំមានព្រះបន្ទូលថា វារួចរាល់ហើយ នោះវាបានរួចរាល់ហើយ ហើយនៅពេលខ្ញុំមានព្រះបន្ទូលថាវាចប់ហើយ នោះវាបានចប់ហើយ។ ខ្ញុំគ្មានការប្រញាប់អ្វីទេ ហើយខ្ញុំនឹងរៀបចំឱ្យបានសមស្រប។ មនុស្សមិនត្រូវកកូរកកាយនៅក្នុងកិច្ចការរបស់ខ្ញុំឡើយ ហើយពួកគេមិនត្រូវធ្វើអ្វីសម្រាប់ខ្ញុំ តាមវិធីណាដែលពួកគេចង់ធ្វើនោះទេ។ ខ្ញុំដាក់បណ្ដាសាដល់អ្នកណាដែលកកូរកកាយក្នុងកិច្ចការនេះ។ នេះគឺជាបញ្ញត្តិរដ្ឋបាលរបស់ខ្ញុំ។ ខ្ញុំបំពេញកិច្ចការរបស់ខ្ញុំដោយផ្ទាល់អង្គឯង ហើយខ្ញុំពុំត្រូវការអ្នកផ្សេងឡើយ (ខ្ញុំអនុញ្ញាតឱ្យអ្នកស៊ីឈ្នួលទាំងនេះធ្វើកិច្ចការបាន បើពុំដូច្នេះទេ ពួកគេនឹងមិនហ៊ានដោយឥតគិតក្រែង ឬទាំងងងឹតងងល់នោះទេ)។ គ្រប់កិច្ចការទាំងអស់សុទ្ធតែត្រូវខ្ញុំគ្រប់គ្រង និងត្រូវខ្ញុំសម្រេចទាំងអស់ ដ្បិតខ្ញុំជាព្រះជាម្ចាស់ផ្ទាល់ព្រះអង្គដ៏វិសេសឯក។

គ្រប់ជាតិសាសន៍ទាំងអស់នៅក្នុងពិភពលោកនេះ ប្រជែងគ្នាដើម្បីអំណាច និងផលប្រយោជន៍ ហើយឈ្លោះប្រកែកគ្នាព្រោះរឿងទឹកដី ប៉ុន្តែចូរកុំភ័យខ្លាចអី ដ្បិតរឿងទាំងអស់នេះ គឺបម្រើដល់ខ្ញុំទេ។ តើហេតុអ្វីបានជាខ្ញុំមានព្រះបន្ទូលថាអ្វីទាំងអស់នេះបម្រើដល់ខ្ញុំ? ខ្ញុំធ្វើអ្វីមួយដោយពុំចាំបាច់កម្រើកម្រាមព្រះហស្ដឡើយ។ ដើម្បីជំនុំជម្រះសាតាំង ដំបូងឡើយខ្ញុំបានធ្វើឱ្យពួកគេឈ្លោះប្រកែកគ្នា ហើយចុងបញ្ចប់ ធ្វើឱ្យពួកគេវិនាស និងឱ្យពួកគេធ្លាក់ជានុយនៃគ្រោងការដ៏ឈ្លាសវៃរបស់ពួកគេផ្ទាល់ (ពួកគេចង់ប្រជែងជាមួយខ្ញុំដើម្បីអំណាច ប៉ុន្តែចុងក្រោយ ពួកគេត្រូវបម្រើដល់ខ្ញុំទៅវិញ)។ ខ្ញុំគ្រាន់តែមានព្រះបន្ទូល និងថ្លែងបទបញ្ជារបស់ខ្ញុំ នោះមនុស្សគ្រាប់គ្នានឹងធ្វើតាមអ្វីដែលខ្ញុំត្រាស់បង្គាប់ឱ្យពួកគេធ្វើ បើពុំដូច្នោះទេ ខ្ញុំនឹងធ្វើឱ្យពួកគេវិនាសភ្លាមជាមិនខាន។ ទាំងអស់នេះគឺសុទ្ធតែចំណែកមួយនៃការជំនុំជម្រះរបស់ខ្ញុំ ដ្បិតខ្ញុំត្រាស់បញ្ជាលើគ្រប់សព្វសារពើ ហើយគ្រប់សព្វសារពើទាំងអស់ត្រូវបានខ្ញុំបញ្ញត្ដទុកជាស្រេច។ នរណាក៏ដោយដែលធ្វើអ្វីមួយ ត្រូវធ្វើដោយចេតនា ដោយធ្វើទៅតាមការរៀបចំផ្ទាល់របស់ខ្ញុំ។ ខ្ញុំសង្ឃឹមថាអ្នករាល់គ្នាអាចពេញទៅដោយព្រះប្រាជ្ញាញាណរបស់ខ្ញុំបាន ក្នុងហេតុការណ៍ដែលនឹងកើតមានមកលើអ្នកនាពេលអនាគត។ ចូរកុំប្រកាន់យកវិធីធ្វេសប្រហែសអី ប៉ុន្តែត្រូវខិតមកជិតខ្ញុំឱ្យបានច្រើន នៅពេលមានរឿងរ៉ាវអ្វីមួយកើតមកលើអ្នក។ ត្រូវមានការប្រុងប្រយ័ត្ន និងមានការប្រយ័ត្នប្រយែងជាងមុនចំពោះគ្រប់ទិដ្ឋភាពទាំងអស់ ដើម្បីជៀសវាងបំពានលើការវាយផ្ចាលរបស់ខ្ញុំ និងដើម្បីជៀសវាងធ្លាក់ជានុយនៃគ្រោងការដ៏ប៉ិនប្រសប់របស់សាតាំង។ អ្នករាល់គ្នាគួរមានការយល់ដឹងធ្លុះជ្រៅពីព្រះបន្ទូលរបស់ខ្ញុំ ដឹងអំពីលក្ខណៈរបស់ខ្ញុំ និងឃើញពីកម្មសិទ្ធិរបស់ខ្ញុំ។ អ្នកត្រូវធ្វើអ្វីៗទៅតាមការទតឃើញប្រកបដោយអត្ថន័យរបស់ខ្ញុំ ហើយមិនត្រូវប្រព្រឹត្តដោយធ្វេសប្រហែសឡើយ។ ចូរធ្វើអ្វីដែលខ្ញុំធ្វើ និងនិយាយអ្វីដែលខ្ញុំមានព្រះបន្ទូល។ ខ្ញុំមានព្រះបន្ទូលទាំងអស់នេះទៅកាន់អ្នករាល់គ្នាជាមុន ដើម្បីឱ្យអ្នកអាចជៀសវាងការប្រព្រឹត្តខុស និងជៀសវៀងមិនឱ្យគេល្បួងបាន។ តើអ្វីជា «លក្ខណៈរបស់ខ្ញុំ» និងអ្វី «ទ្រព្យសម្បតិ្ដរបស់ខ្ញុំ»? តើអ្នករាល់គ្នាពិតជាដឹងដែរឬទេ? ការឈឺចាប់ដែលខ្ញុំរងទុក្ខគឺជាលក្ខណៈរបស់ខ្ញុំមួយផ្នែក ដោយសារវាគឺជាចំណែកមួយនៃភាពជាមនុស្សធម្មតារបស់ខ្ញុំ នោះក៏អាចស្វែងរកលក្ខណៈរបស់ខ្ញុំឃើញនៅក្នុងភាពជាព្រះដ៏ពេញខ្នាតរបស់ខ្ញុំផងដែរ។ តើអ្នករាល់គ្នាដឹងអំពីសេចក្ដីនេះទេ? លក្ខណៈរបស់ខ្ញុំ រួមមានទិដ្ឋភាពចំនួនពីរ៖ ទិដ្ឋភាពមួយគឺជាភាពជាមនុស្សរបស់ខ្ញុំ ចំណែកឯទិដ្ឋភាពមួយទៀតគឺជាភាពជាព្រះដ៏ពេញខ្នាតរបស់ខ្ញុំ។ មានតែទិដ្ឋភាពទាំងពីរនេះរួមបញ្ចូលគ្នាទេ ដែលធ្វើឱ្យព្រះជាម្ចាស់ផ្ទាល់ព្រះអង្គទ្រង់បានពេញខ្នាត។ ភាពជាព្រះដ៏ពេញខ្នាតរបស់ខ្ញុំ ក៏រួមបញ្ចូលនូវលក្ខណៈល្អៗជាច្រើនផងដែរ៖ ខ្ញុំគ្មានជាប់ក្រោមអំណាចបុគ្គលណាម្នាក់ បញ្ហាណាមួយ ឬអ្វីមួយឡើយ។ ខ្ញុំខ្ពង់ខ្ពស់វិសេសលើសអស់មជ្ឈដ្ឋានទាំងពួង។ ខ្ញុំខ្ពស់វិសេសលើសព្រំដែននៃកាល ឬអាកាស ឬទីតាំងភូមិសាស្រ្ត។ ខ្ញុំជ្រាបពីមនុស្ស ពីបញ្ហា និងពីអ្វីៗយ៉ាងប្រាកដ ដូចជាខ្នងព្រះហស្ដរបស់ខ្ញុំដែរ។ ក៏ប៉ុន្តែ ខ្ញុំនៅតែជាសាច់ឈាម និងឆ្អឹងដដែល ហើយខ្ញុំមានអត្ថិភាពក្នុងទម្រង់ដែលអាចមើលឃើញបាន។ ខ្ញុំនៅតែជាអង្គនេះដដែលនៅក្នុងភ្នែករបស់មនុស្ស ប៉ុន្តែធម្មជាតិបានផ្លាស់ប្ដូរហើយ វាលែងជាសាច់ឈាមទៀតហើយ តែជារូបកាយ។ សេចក្ដីទាំងនេះ គ្រាន់តែជាចំណែកតូចមួយរបស់វាប៉ុណ្ណោះ។ ពួកកូនប្រុសច្បងរបស់ខ្ញុំទាំងអស់ក៏នឹងមានលក្ខណៈបែបនេះដែរនាពេលអនាគត។ នេះគឺជាផ្លូវដែលត្រូវដើរ ហើយអស់អ្នកណាដែលត្រូវបានបំផ្លាញចោល ពុំអាចគេចផុតឡើយ។ នៅពេលខ្ញុំកំពុងបំពេញកិច្ចការនេះ អស់អ្នកណាដែលត្រូវបានកំណត់ទុកជាមុន នឹងត្រូវទាត់ចោល (ដ្បិតនេះគឺជាការសាកល្បងរបស់សាតាំងជាមួយខ្ញុំ ដើម្បីមើលថាតើព្រះបន្ទូលរបស់ខ្ញុំពិតប្រាកដឬអត់)។ អស់អ្នកណាដែលត្រូវបានកំណត់ទុកជាមុន មិនអាចគេចផុតបានទេ មិនថាពួកគេទៅកន្លែងណានោះទេ ហើយអ្នករាល់គ្នានឹងឃើញអំពីគោលការណ៍ដែលនៅពីក្រោយកិច្ចការរបស់ខ្ញុំនេះ។ «កម្មសិទ្ធិរបស់ខ្ញុំ» សំដៅលើព្រះប្រាជ្ញាញាណរបស់ខ្ញុំ តម្រិះវិជ្ជារបស់ខ្ញុំ ភាពជាប្រភពធនធានរបស់ខ្ញុំ និងគ្រប់ទាំងព្រះបន្ទូលដែលខ្ញុំបានថ្លែងមក។ ទាំងភាពជាមនុស្សរបស់ខ្ញុំ និងទាំងភាពជាព្រះជាម្ចាស់របស់ខ្ញុំ សុទ្ធតែមានចំណុចនេះ។ ពោលគឺអ្វីគ្រប់យ៉ាងដែលបានបំពេញតាមរយៈភាពជាមនុស្សរបស់ខ្ញុំ ក៏ដូចជាកិច្ចការដែលបានបំពេញតាមរយៈដោយភាពជាព្រះរបស់ខ្ញុំ គឺជាកម្មសិទ្ធិរបស់ខ្ញុំ។ គ្មាននរណាម្នាក់អាចដកហូតវាបានឡើយ។ វាស្ថិតនៅក្នុងកម្មសិទ្ធិរបស់ខ្ញុំ ហើយគ្មាននរណាម្នាក់អាចផ្លាស់ប្ដូរវាបានឡើយ។ នេះគឺជាបញ្ញត្តិរដ្ឋបាលដ៏តឹងតែងបំផុត (ដ្បិតនៅក្នុងសញ្ញាណរបស់មនុស្ស កិច្ចការជាច្រើនដែលខ្ញុំបានបំពេញគឺមិនស្របគ្នាជាមួយនឹងសញ្ញាណរបស់ពួកគេឡើយ និងហួសពីការយល់ដឹងរបស់មនុស្ស។ នេះគឺជាបញ្ញត្តិដែលមនុស្សម្នាក់ៗល្មើសដោយងាយបំផុត ហើយវាក៏ជាបញ្ញត្តិធ្ងន់ធ្ងរជាងគេផងដែរ។ ហេតុនេះ ជីវិតរបស់ពួកគេនៅក្នុងទីនេះ នឹងជួបការបាត់បង់)។ ខ្ញុំត្រូវមានព្រះបន្ទូលម្ដងទៀតថា អ្នកត្រូវប្រើវិធីដែលមានការយកចិត្តទុកដាក់ចំពោះអ្វីដែលខ្ញុំបានដាស់តឿនអ្នករាល់គ្នាឱ្យធ្វើ ពោលគឺអ្នកមិនត្រូវធ្វេសប្រហែសឡើយ!


ជំពូកទី ៩៦

ខ្ញុំនឹងវាយផ្ចាលគ្រប់គ្នាដែលកើតពីខ្ញុំ ដែលមិនទាន់ស្គាល់ខ្ញុំ ដើម្បីសម្ដែងសេចក្ដីក្រោធទាំងអស់របស់ខ្ញុំ ព្រះចេស្ដាដ៏អស្ចារ្យរបស់ខ្ញុំ និងព្រះប្រាជ្ញាញាណដ៏ពេញលេញរបស់ខ្ញុំ។ នៅក្នុងខ្ញុំ គ្រប់យ៉ាងគឺសុចរិត ហើយពិតជាគ្មានភាពទុច្ចរិត គ្មានការបោកបញ្ឆោត និងគ្មានល្បិចកលឡើយ។ អ្នកណាក៏ដោយដែលមានល្បិចកល និងបោកបញ្ឆោត ត្រូវតែជាកូននៃឋាននរក ដែលកើតនៅក្នុងឋានឃុំព្រលឹង។ នៅក្នុងខ្ញុំ គ្រប់យ៉ាងគឺបើកចំហ។ អ្វីក៏ដោយដែលខ្ញុំមានបន្ទូលថានឹងសម្រេច នោះពិតជាត្រូវបានសម្រេច។ អ្វីក៏ដោយដែលខ្ញុំមានបន្ទូលថានឹងត្រូវបានបង្កើត នោះនឹងត្រូវបានបង្កើត ហើយគ្មាននរណាម្នាក់អាចផ្លាស់ប្ដូរ ឬក្លែងបន្លំអ្វីៗទាំងនេះបានទេ ពីព្រោះខ្ញុំគឺជាព្រះជាម្ចាស់ផ្ទាល់ព្រះអង្គតែមួយអង្គគត់។ នៅក្នុងអ្វីដែលរៀបនឹងមក នោះគ្រប់គ្នាដែលនៅក្នុងក្រុមរបស់ពួកកូនប្រុសច្បងដែលត្រូវបានជ្រើសរើស និងត្រូវបានកំណត់ទុកជាមុននឹងត្រូវបានបើកសម្ដែងឱ្យឃើញម្ដងម្នាក់ៗ ហើយគ្រប់គ្នាដែលមិននៅក្នុងក្រុមនៃពួកកូនប្រុសច្បងនឹងត្រូវបានខ្ញុំផាត់ចោលតាមរយៈវិធីនេះ។ នេះគឺជាវិធីដែលខ្ញុំធ្វើ ហើយសម្រេចកិច្ចការរបស់ខ្ញុំ។ ពេលនេះ ខ្ញុំបើកបង្ហាញមនុស្សមួយចំនួនប៉ុណ្ណោះ ប្រយោជន៍ឱ្យពួកកូនប្រុសច្បងរបស់ខ្ញុំអាចមើលឃើញស្នាព្រះហស្ដដ៏អស្ចារ្យរបស់ខ្ញុំ ប៉ុន្តែក្រោយមក ខ្ញុំនឹងមិនធ្វើកិច្ចការតាមវិធីនេះទេ។ ផ្ទុយទៅវិញ ខ្ញុំនឹងបន្ដពីស្ថានភាពទូទៅ ជាជាងទុកឱ្យពួកគេបង្ហាញធម្មជាតិដ៏ពិតរបស់ពួកគេម្ដងម្នាក់ៗ (ពីព្រោះអារក្ស ជាទូទៅគឺសុទ្ធតែដូចគ្នា ដូច្នេះវាគ្រប់គ្រាន់ដែលជ្រើសរើសតែមួយចំនួនតូចមកធ្វើជាឧទាហរណ៍)។ ពួកកូនប្រុសច្បងរបស់ខ្ញុំទាំងអស់ គឺច្បាស់លាស់នៅក្នុងចិត្តរបស់ពួកគេ ហើយមិនត្រូវការឱ្យខ្ញុំបរិយាយឡើយ (ពីព្រោះ នៅពេលកំណត់ ពួកគេនឹងច្បាស់ជាត្រូវបានបើកសម្ដែងម្ដងម្នាក់ៗ)។

វាគឺជានិស្ស័យរបស់ខ្ញុំដែលរក្សាសេចក្ដីសន្យារបស់ខ្ញុំ ហើយនៅក្នុងខ្ញុំ គ្មានអ្វីមួយដែលត្រូវបានលាក់បាំង ឬបិទបាំងឡើយ។ ខ្ញុំនឹងមានបន្ទូលប្រាប់អ្នករាល់គ្នាទាំងអស់អំពីរឿងនីមួយៗដែលអ្នកត្រូវតែយល់ ហើយខ្ញុំនឹងច្បាស់ជាមិនមានបន្ទូលប្រាប់អ្នកអំពីអ្វីមួយដែលអ្នករាល់គ្នាមិនគួរដឹងឡើយ ដោយខ្លាចអ្នកមិនអាចឈរយ៉ាងរឹងមាំបាន។ ចូរកុំនៅជាប់ជំពាក់នឹងរឿងតូចតាច ហើយធ្វើឱ្យបាត់បង់អ្វីៗដែលសំខាន់ឱ្យសោះ វាពិតជាគ្មានតម្លៃទេ។ ចូរជឿថា ខ្ញុំគឺជាព្រះដ៏មានគ្រប់ព្រះចេស្ដា ដូច្នេះហើយ គ្រប់យ៉ាងនឹងត្រូវបានសម្រេច ហើយគ្រប់យ៉ាងនឹងងាយស្រួល និងជាទីពេញចិត្ត។ នេះគឺជាវិធីដែលខ្ញុំធ្វើអ្វីៗ។ អ្នកណាក៏ដោយដែលជឿ នោះខ្ញុំនឹងអនុញ្ញាតឱ្យគេមើលឃើញ ហើយអ្នកណាក៏ដោយដែលមិនជឿ នោះខ្ញុំមិនអនុញ្ញាតឱ្យគេស្គាល់ទេ ហើយខ្ញុំមិនដែលអនុញ្ញាតឱ្យគេយល់ឡើយ។ នៅក្នុងខ្ញុំ គ្មានមនោសញ្ចេតនា ឬសេចក្ដីមេត្តាករុណាទេ ហើយមិនថាអ្នកណាដែលប្រមាថការវាយផ្ចាលរបស់ខ្ញុំទេ នោះខ្ញុំច្បាស់ជានឹងសម្លាប់ពួកគេដោយមិនបង្អង់ព្រះហ្ដឡើយ ហើយខ្ញុំនឹងប្រព្រឹត្តចំពោះពួកគេទាំងអស់តាមរបៀបដូចគ្នា។ ខ្ញុំគឺដូចគ្នាចំពោះគ្រប់គ្នា។ ខ្ញុំគ្មានអារម្មណ៍ផ្ទាល់ខ្លួន ហើយខ្ញុំមិនធ្វើសកម្មភាពដោយមនោសញ្ចេតនាទេ ទោះតាមវិធីណាក៏ដោយ។ តើមនុស្សមិនឃើញសេចក្ដីសុចរិត និងឫទ្ធានុភាពរបស់ខ្ញុំតាមរយៈទង្វើនេះបានយ៉ាងដូចម្ដេច? នេះគឺជាព្រះប្រាជ្ញាញាណរបស់ខ្ញុំ និងនិស្ស័យរបស់ខ្ញុំ ដែលគ្មាននរណាម្នាក់អាចផ្លាស់ប្ដូរ ហើយគ្មាននរណាម្នាក់អាចដឹងទាំងស្រុងបានឡើយ។ ព្រះហស្ដរបស់ខ្ញុំតែងតែនៅក្នុងការបញ្ជានៃអ្វីៗគ្រប់យ៉ាង គ្រប់ពេលវេលា ហើយខ្ញុំតែងតែរៀបចំអ្វីៗគ្រប់យ៉ាង ដើម្បីផ្ដល់ការបម្រើសម្រាប់ខ្ញុំទៅតាមការឱ្យសញ្ញា ឬការហៅរបស់ខ្ញុំ។ មនុស្សជាច្រើន កំពុងតែធ្វើការបម្រើជំនួសខ្ញុំ ដើម្បីសម្រេចផែនការគ្រប់គ្រងរបស់ខ្ញុំ ប៉ុន្តែនៅទីបំផុត ពួកគេឃើញព្រះពរ ប៉ុន្តែមិនអាចរីករាយនឹងពួកវាបានទេ គួរឱ្យអាណិតណាស់! ប៉ុន្តែគ្មាននរណាម្នាក់អាចផ្លាស់ប្ដូរព្រះទ័យរបស់ខ្ញុំបានទេ។ នេះគឺជាបញ្ញត្តិរដ្ឋបាលរបស់ខ្ញុំ (នៅពេលដែលបញ្ញត្តិរដ្ឋបាលត្រូវបានលើកមកនិយាយ នេះសំដៅលើអ្វីមួយដែលគ្មាននរណាម្នាក់អាចផ្លាស់ប្ដូរបានទេ ដូច្នេះ នៅពេលដែលខ្ញុំមានបន្ទូលនៅពេលអនាគត ប្រសិនបើខ្ញុំបានសម្រេចព្រះទ័យរបស់ខ្ញុំលើអ្វីមួយ នោះច្បាស់ជាបញ្ញត្តិរដ្ឋបាលរបស់ខ្ញុំមិនខាន។ ចូរចងចាំទុកចុះ! ចូរកុំប្រមាថទាស់នឹងការនេះឱ្យសោះ ក្រែងលោអ្នកឈឺចាប់ដោយការបាត់បង់) ហើយវាក៏ជាផ្នែកមួយនៃផែនការគ្រប់គ្រងរបស់ខ្ញុំដែរ។ វាគឺជាកិច្ចការរបស់ខ្ញុំផ្ទាល់ មិនមែនជាអ្វីមួយដែលត្រឹមតែមនុស្សណាក៏អាចធ្វើបាននោះទេ។ ខ្ញុំត្រូវតែធ្វើបែបនេះ ខ្ញុំត្រូវតែរៀបចំបែបនេះ ដែលវាគ្រប់គ្រាន់ដើម្បីបង្ហាញអំពីសព្វានុភាពរបស់ខ្ញុំ និងដើម្បីបង្ហាញសេចក្ដីក្រោធរបស់ខ្ញុំ។

មនុស្សភាគច្រើននៅតែមិនស្គាល់ ហើយមិនច្បាស់អំពីភាពជាមនុស្សរបស់ខ្ញុំ។ ខ្ញុំបានមានបន្ទូលអំពីវាច្រើនលើកមកហើយ ប៉ុន្តែអ្នករាល់គ្នានៅតែស្រពេចស្រពិល ហើយមិនយល់ច្រើនដដែល។ ប៉ុន្តែនេះគឺជាកិច្ចការរបស់ខ្ញុំ ហើយឥឡូវ គឺនៅពេលនេះ អ្នកណាដែលស្គាល់គឺស្គាល់ ហើយអ្នកណាដែលមិនស្គាល់ គឺខ្ញុំមិនបង្ខំទេ។ មានតែអាចតាមវិធីនេះទេ។ ខ្ញុំបានមានបន្ទូលអំពីវាដោយភាពច្បាស់លាស់ ហើយខ្ញុំនឹងមិនមានបន្ទូលពីវាម្ដងទៀតទេ (ដោយសារតែខ្ញុំបានមានបន្ទូលច្រើនពេកហើយ ហើយខ្ញុំក៏បានមានបន្ទូលយ៉ាងច្បាស់ហើយដែរ។ មនុស្សម្នាក់ដែលស្គាល់ខ្ញុំ ច្បាស់ជាមានកិច្ចការនៃព្រះវិញ្ញាណបរិសុទ្ធជាមិនខាន ហើយមិនបាច់សង្ស័យទេ គេគឺជាមនុស្សម្នាក់ដែលនៅក្នុងចំណោមពួកកូនប្រុសច្បងរបស់ខ្ញុំ។ មនុស្សម្នាក់ដែលមិនស្គាល់ខ្ញុំ គឺច្បាស់ជាមិនស្គាល់ខ្ញុំហើយ ដោយបញ្ជាក់ថាខ្ញុំបានដកវិញ្ញាណរបស់ខ្ញុំចេញពីពួកគេរួចហើយ)។ ប៉ុន្តែនៅទីបញ្ចប់ ខ្ញុំនឹងធ្វើឱ្យគ្រប់គ្នាស្គាល់ខ្ញុំ គឺស្គាល់ខ្ញុំយ៉ាងពេញលេញ ទាំងភាពជាមនុស្សរបស់ខ្ញុំ ទាំងភាពជាព្រះរបស់ខ្ញុំ។ ទាំងនេះគឺជាជំហាននៃកិច្ចការរបស់ខ្ញុំ ហើយខ្ញុំត្រូវតែធ្វើកិច្ចការតាមវិធីនេះ។ នេះក៏ជាបញ្ញត្តិរដ្ឋបាលរបស់ខ្ញុំដែរ។ គ្រប់គ្នាត្រូវតែហៅខ្ញុំថា ព្រះដ៏ពិតតែមួយអង្គ ហើយសរសើរតម្កើង និងអបអរសាទរចំពោះខ្ញុំ ដោយឥតឈប់ឈរ។

ផែនការគ្រប់គ្រងរបស់ខ្ញុំ ត្រូវបានបញ្ចប់ទាំងស្រុងរួចហើយ ហើយគ្រប់យ៉ាងត្រូវបានសម្រេចតាំងពីយូរមកហើយ។ ចំពោះភ្នែករបស់មនុស្ស វាមើលទៅហាក់ដូចជាកិច្ចការរបស់ខ្ញុំជាច្រើន នៅតែដំណើរការនៅឡើយ ប៉ុន្តែខ្ញុំបានរៀបចំវាយ៉ាងសមរម្យរួចហើយ ហើយគ្រប់យ៉ាងដែលរង់ចាំ គឺការបញ្ចប់របស់វាទៅតាមជំហានរបស់ខ្ញុំ ដោយកិច្ចការម្ដងមួយៗ (នេះគឺដោយសារតែមុនការបង្កើតពិភពលោក ខ្ញុំបានកំណត់ទុកជាមុន អ្នកណាដែលអាចឈរយ៉ាងរឹងមាំក្រោមការល្បងល អ្នកណាដែលមិនអាចត្រូវបានជ្រើសរើស និងកំណត់ទុកជាមុនដោយខ្ញុំ ហើយអ្នកណាដែលមិនអាចចែករំលែកការឈឺចាប់របស់ខ្ញុំ។ អ្នកណាដែលអាចចែករំលែកការឈឺចាប់របស់ខ្ញុំ មានន័យថា អស់អ្នកដែលត្រូវបានកំណត់ទុកជាមុន និងត្រូវបានរើសតាំងដោយខ្ញុំ នោះខ្ញុំច្បាស់ជានឹងរក្សាពួកគេ ហើយធ្វើឱ្យពួកគេអាចពុះពារអ្វីៗគ្រប់យ៉ាងបាន)។ ខ្ញុំច្បាស់នៅក្នុងព្រះទ័យរបស់ខ្ញុំអំពីអ្នកណាដែលត្រូវនៅតាមតួនាទីនីមួយៗ។ ខ្ញុំដឹងយ៉ាងច្បាស់អំពីអ្នកដែលធ្វើការបម្រើដល់ខ្ញុំ អ្នកណាជាកូនប្រុសច្បង ហើយអ្នកណាដែលនៅក្នុងចំណោមពួកកូនប្រុសរបស់ខ្ញុំ និងរាស្ត្ររបស់ខ្ញុំ។ ខ្ញុំដឹងពីអ្វីៗទាំងនេះដូចខ្នងព្រះហស្ដរបស់ខ្ញុំអ៊ីចឹង។ អ្នកណាក៏ដោយដែលខ្ញុំបានមានបន្ទូលកាលពីអតីតកាលថាជាកូនប្រុសច្បង គឺនៅតែជាកូនប្រុសច្បងនៅពេលនេះ ហើយអ្នកណាក៏ដោយដែលខ្ញុំបានមានបន្ទូលកាលពីអតីតកាលថាមិនមែនជាកូនប្រុសច្បង គឺនៅតែមិនមែនជាកូនប្រុសច្បងនៅពេលនេះ។ អ្វីក៏ដោយដែលខ្ញុំធ្វើ គឺខ្ញុំមិនភ្លេចទេ ហើយក៏មិនងាយនឹងផ្លាស់ប្ដូរវាដែរ។ ខ្ញុំមានបន្ទូលបែបណាគឺចង់សំដៅបែបនោះ (នៅក្នុងខ្ញុំ គ្មានអ្វីឥតបានការឡើយ) ហើយវាមិនដែលផ្លាស់ប្ដូរឡើយ! អ្នកណាដែលធ្វើការបម្រើខ្ញុំ តែងតែធ្វើការបម្រើដល់ខ្ញុំជានិច្ច៖ ពួកគេគឺជាគោក្របីរបស់ខ្ញុំ។ ពួកគេគឺជាសេះរបស់ខ្ញុំ (ប៉ុន្តែមនុស្សទាំងនេះមិនយល់ពីអ្វីៗខាងវិញ្ញាណឡើយ។ នៅពេលដែលខ្ញុំប្រើប្រាស់ពួកគេ នោះពួកគេមានប្រយោជន៍ ប៉ុន្ដែនៅពេលដែលខ្ញុំមិនប្រើប្រាស់ពួកគេ នោះខ្ញុំក៏សម្លាប់ពួកគេចោល។ នៅពេលដែលខ្ញុំមានបន្ទូលអំពីគោក្របី និងសេះ នោះខ្ញុំសំដៅលើអ្នកដែលមិនយល់ពីអ្វីៗខាងវិញ្ញាណ ជាអ្នកដែលមិនស្គាល់ខ្ញុំ ហើយជាអ្នកដែលមិនស្ដាប់បង្គាប់ខ្ញុំ ហើយទោះបីជាពួកគេស្ដាប់បង្គាប់ និងចុះចូល ហើយសាមញ្ញ និងស្មោះត្រង់ ក៏ពួកគេនៅតែជាគោក្របី និងសេះដ៏ពិតប្រាកដដែរ)។ ពេលនេះ មនុស្សភាគច្រើនសាវា ហើយគ្មានសណ្ដាប់ធ្នាប់នៅចំពោះព្រះភ័ក្ត្ររបស់ខ្ញុំ ដោយការនិយាយ និងការសើចយ៉ាងគ្មានសណ្ដាប់ធ្នាប់ ដោយការប្រព្រឹត្តដោយឥតកោតខ្លាច ពោលគឺពួកគេគ្រាន់តែមើលឃើញភាពជាមនុស្សរបស់ខ្ញុំប៉ុណ្ណោះ ហើយមិនមែនភាពជាព្រះរបស់ខ្ញុំទេ។ នៅក្នុងភាពជាមនុស្សរបស់ខ្ញុំ ឥរិយាបថទាំងនេះអាចរំលងបាន ហើយខ្ញុំអាចបង្ខំខ្លួនឯងឱ្យលើកលែងទោសដល់ពួកគេ ប៉ុន្តែនៅក្នុងភាពជាព្រះរបស់ខ្ញុំ វាមិនមែនងាយស្រួលទេ។ នៅពេលអនាគត ខ្ញុំនឹងសម្រេចព្រះទ័យថា អ្នកបានប្រព្រឹត្តអំពើបាបដោយការប្រមាថមើលងាយ។ ម៉្យាងទៀត ភាពជាមនុស្សរបស់ខ្ញុំអាចត្រូវបានប្រមាថមើលងាយ ប៉ុន្តែភាពជាព្រះរបស់ខ្ញុំមិនអាចប្រមាថមើលងាយបានទេ ហើយអ្នកណាក៏ដោយដែលមានជម្លោះជាមួយខ្ញុំ សូម្បីតែនៅក្នុងវិធីដ៏តូចបំផុតក៏ដោយ ក៏ខ្ញុំនឹងជំនុំជម្រះភ្លាមៗដែរ ដោយគ្មានការបង្អង់ណាមួយឡើយ។ ចូរកុំគិតថា ដោយសារតែអ្នកមានទំនាក់ទំនងជាច្រើនឆ្នាំជាមួយអង្គនៃខ្ញុំនេះ ហើយបានស្គាល់ខ្ញុំ អ្នកអាចនិយាយ និងធ្វើអ្វីក៏បានយ៉ាងអសីលធម៌ឱ្យសោះ។ ខ្ញុំពិតជាមិនខ្វល់ទេ! មិនថាវាជានរណាទេ ខ្ញុំនឹងប្រព្រឹត្តចំពោះពួកគេដោយសេចក្ដីសុចរិត។ នេះគឺជាសេចក្ដីសុចរិតរបស់ខ្ញុំ។

អាថ៌កំបាំងរបស់ខ្ញុំត្រូវបានបើកសម្ដែងទៅកាន់មនុស្សពីមួយថ្ងៃទៅមួយថ្ងៃ ហើយពួកវាកាន់តែច្បាស់ឡើងៗពីមួយថ្ងៃទៅមួយថ្ងៃ ដោយដើរតាមជំហាននៃការបើកសម្ដែង ដែលវាគ្រប់គ្រាន់ដើម្បីបង្ហាញនូវជំហាននៃកិច្ចការរបស់ខ្ញុំ។ នេះគឺជាព្រះប្រាជ្ញាញាណរបស់ខ្ញុំ (ខ្ញុំមិនមានបន្ទូលអំពីវាដោយត្រង់ទេ។ ខ្ញុំបំភ្លឺពួកកូនប្រុសច្បងរបស់ខ្ញុំ ហើយធ្វើឱ្យពូជរបស់សត្វនាគដ៏ធំមានសម្បុរក្រហមខ្វាក់មើលមិនឃើញ)។ ជាងនេះទៅទៀត ថ្ងៃនេះ ខ្ញុំនឹងបើកសម្ដែងអាថ៌កំបាំងរបស់ខ្ញុំទៅកាន់អ្នករាល់គ្នា តាមរយៈបុត្ររបស់ខ្ញុំ។ អ្វីៗដែលមនុស្សមិនអាចគិតស្រមៃដល់ នោះខ្ញុំនឹងបើកសម្ដែងទៅកាន់អ្នករាល់គ្នានៅថ្ងៃនេះ ដើម្បីឱ្យអ្នករាល់គ្នាស្គាល់យ៉ាងលម្អិត ហើយមានការយល់ដឹងដ៏ច្បាស់លាស់។ លើសពីនេះទៀត អាថ៌កំបាំងនេះមាននៅក្នុងគ្រប់គ្នាក្រៅពីពួកកូនប្រុសច្បងរបស់ខ្ញុំ ប៉ុន្តែគ្មាននរណាម្នាក់អាចយល់ពីវាបានទេ។ ទោះបីជាវាមាននៅក្នុងមនុស្សម្នាក់ៗក៏ដោយ ក៏គ្មាននរណាម្នាក់អាចដឹងបានដែរ។ តើខ្ញុំកំពុងតែមានបន្ទូលអំពីអ្វី? នៅក្នុងកិច្ចការរបស់ខ្ញុំ ហើយនៅក្នុងព្រះសូរសៀងរបស់ខ្ញុំក្នុងអំឡុងពេលនេះ ខ្ញុំតែងតែលើកឡើងអំពីសត្វនាគដ៏ធំមានសម្បុរក្រហម សាតាំង អារក្ស និងមហាទេវតា។ តើពួកគេជាអ្វី? តើពួកគេមានទំនាក់ទំនងអ្វីជាមួយគ្នា? តើអ្វីដែលត្រូវបើកបង្ហាញនៅក្នុងអ្វីៗទាំងអស់នេះ? ការបើកបង្ហាញនៃសត្វនាគដ៏ធំមានសម្បុរក្រហម គឺការប្រឆាំងជំទាស់នឹងខ្ញុំ ការខ្វះការយល់ដឹង និងការយល់ច្បាស់អំពីអត្ថន័យនៃព្រះបន្ទូលរបស់ខ្ញុំ ការធ្វើទុក្ខបុកម្នេញដ៏ញឹកញាប់ចំពោះខ្ញុំ និងការព្យាយាមប្រើប្រាស់ល្បិចកលដើម្បីរំខានការគ្រប់គ្រងរបស់ខ្ញុំ។ សាតាំងគឺត្រូវបានបើកបង្ហាញដូចខាងក្រោម៖ តស៊ូជាមួយខ្ញុំដើម្បីអំណាច ចង់កាន់កាប់រាស្ត្រជ្រើសតាំងរបស់ខ្ញុំ ហើយបញ្ចេញពាក្យអវិជ្ជមានដើម្បីបោកបញ្ឆោតរាស្ត្ររបស់ខ្ញុំ។ ការបើកបង្ហាញពីអារក្ស (អ្នកដែលមិនទទួលយកព្រះនាមរបស់ខ្ញុំ អ្នកដែលមិនជឿទាំងអស់នេះគឺជាអារក្ស) គឺមានដូចខាងក្រោម៖ ចង់បានសេចក្ដីរីករាយនៅក្នុងសាច់ឈាម រួមមានចំណង់អាក្រក់ ការរស់នៅក្នុងចំណងរបស់សាតាំង ពេលខ្លះប្រឆាំងជំទាស់នឹងខ្ញុំ ពេលខ្លះជួយគាំទ្រខ្ញុំ (ប៉ុន្តែមិនអះអាងថា ពួកគេជាបុត្រាច្បងរបស់ខ្ញុំទេ)។ ការបើកបង្ហាញពីមហាទេវតាគឺមានដូចខាងក្រោម៖ ការនិយាយព្រហើន ការមិនកោតខ្លាចព្រះ តែងតែយកសម្លេងរបស់ខ្ញុំដើម្បីបង្រៀនមនុស្ស ការផ្ដោតតែទៅលើការត្រាប់តាមខ្ញុំផ្នែកខាងក្រៅ ការទទួលទានអ្វីដែលខ្ញុំសោយ ហើយប្រើប្រាស់អ្វីដែលខ្ញុំប្រើប្រាស់។ សរុបមក ការចង់បានជំហរស្មើនឹងខ្ញុំ ការមានមហិច្ឆតា ប៉ុន្តែខ្វះគុណសម្បត្តិរបស់ខ្ញុំ ហើយមិនមានជីវិតរបស់ខ្ញុំ និងជាសំរាមមួយ។ សាតាំង អារក្ស និងមហាទេវតាទាំងអស់នេះ គឺជាការស្រាយបំភ្លឺដ៏សាមញ្ញអំពីសត្វនាគដ៏ធំមានសម្បុរក្រហម ដូច្នេះ អ្នកណាដែលមិនត្រូវបានកំណត់ទុកជាមុន និងមិនត្រូវបានរើសតាំងដោយខ្ញុំ គឺសុទ្ធតែជាពូជរបស់សត្វនាគដ៏ធំមានសម្បុរក្រហម៖ លក្ខណៈរបស់វាគឺពិតជាដូចនេះ! ទាំងអស់នេះគឺជាសត្រូវរបស់ខ្ញុំ។ (ទោះបីជាយ៉ាងណាក៏ដោយ ការរំខានរបស់សាតាំងមិនត្រូវបានរាប់បញ្ចូលទេ។ ប្រសិនបើធម្មជាតិរបស់អ្នកគឺជាលក្ខណៈសម្បត្តិរបស់ខ្ញុំ នោះគ្មាននរណាម្នាក់អាចផ្លាស់ប្ដូរវាបានទេ។ ដោយសារតែពេលនេះ អ្នកនៅតែរស់នៅក្នុងសាច់ឈាម នោះម្ដងម្កាលអ្នកនឹងត្រូវប្រឈមមុខនឹងការល្បួងរបស់សាតាំង បញ្ហានេះគឺចៀសមិនរួចនោះទេ ប៉ុន្តែអ្នកត្រូវតែប្រុងប្រយ័ត្នជានិច្ច។) ដូច្នេះហើយ ខ្ញុំនឹងបោះបង់ពូជរបស់សត្វនាគដ៏ធំមានសម្បុរក្រហមទាំងអស់ ដែលក្រៅពីពួកកូនប្រុសច្បងរបស់ខ្ញុំ។ ធម្មជាតិរបស់ពួកគេមិនអាចផ្លាស់ប្ដូរបានទេ វាគឺជាលក្ខណៈសម្បត្តិរបស់សាតាំង។ វាគឺជាអារក្សដែលពួកគេបើកបង្ហាញ ហើយវាគឺជាមហាទេវតាដែលពួកគេបង្ហាញឱ្យឃើញជាក់ស្ដែង។ នេះគឺជាការពិតទាំងស្រុង។ សត្វនាគដ៏ធំមានសម្បុរក្រហមដែលខ្ញុំមានបន្ទូល មិនមែនជាសត្វនាគដ៏ធំមួយមានសម្បុរក្រហមទេ។ ផ្ទុយទៅវិញ វាគឺជាវិញ្ញាណអាក្រក់ដែលប្រឆាំងនឹងខ្ញុំ ដោយពាក្យ «សត្វនាគដ៏ធំមានសម្បុរក្រហម» គឺជាពាក្យប្រដូច។ ដូច្នេះ វិញ្ញាណទាំងអស់ក្រៅពីព្រះវិញ្ញាណបរិសុទ្ធ គឺជាវិញ្ញាណអាក្រក់ ហើយក៏អាចនិយាយថា គឺជាពូជរបស់សត្វនាគដ៏ធំមានសម្បុរក្រហមដែរ។ សេចក្ដីនេះគួរតែច្បាស់ណាស់ហើយចំពោះគ្រប់គ្នា។


ជំពូកទី ៩៧

ខ្ញុំនឹងធ្វើឱ្យមនុស្សគ្រប់គ្នាបានឃើញពីស្នាព្រះហស្ដដ៏អស្ចារ្យទាំងប៉ុន្មានរបស់ខ្ញុំ និងបានស្ដាប់ឮព្រះបន្ទូលប្រកបដោយព្រះប្រាជ្ញាញាណរបស់ខ្ញុំ។ ការនេះត្រូវតែរាប់បញ្ចូលមនុស្សគ្រប់គ្នា ហើយវាត្រូវកើតមានលើគ្រប់របស់ទាំងពួងដែរ។ នេះគឺជាបញ្ញត្តិរដ្ឋបាលរបស់ខ្ញុំ ហើយនេះគឺជាសេចក្ដីក្រោធរបស់ខ្ញុំ។ ខ្ញុំនឹងពាល់មនុស្សរាល់គ្នា និងគ្រប់បញ្ហាទាំងអស់ ដើម្បីឱ្យមនុស្សគ្រប់គ្នានៅគ្រប់ទីកន្លែងក្នុងសាកលលោកនេះ និងនៅចុងបំផុតនៃផែនដី នឹងបានឃើញដោយផ្ទាល់ភ្នែករបស់ពួកគេ។ ខ្ញុំនឹងមិនដែលឈប់សោះឡើយ រហូតទាល់តែសេចក្ដីនេះបានសម្រេច។ សេចក្ដីក្រោធរបស់ខ្ញុំត្រូវបានចាក់បង្ហូរអស់គ្មានសល់ ដោយគ្មានទុកមួយដំណក់ណាឡើយ។ សេចក្ដីក្រោធនោះសំដៅទៅរកមនុស្សគ្រប់គ្នាដែលទទួលយកឈ្មោះនេះ (នៅពេលខាងមុខ វានឹងបង្វែរទៅរកជាតិសាសន៍ទាំងអស់ក្នុងលោកីយ៍នេះ)។ ហើយចុះសេចក្ដីក្រោធរបស់ខ្ញុំជាអ្វីដែរ? តើវាខ្លាំងក្លាបែបណា? តើសេចក្ដីក្រោធរបស់ខ្ញុំត្រូវធ្លាក់ទៅលើមនុស្សប្រភេទណា? មនុស្សភាគច្រើនគិតថា សេចក្ដីក្រោធគឺជាសេចក្ដីខ្ញាល់ដែលមានកម្រិតខ្លាំងបំផុត ប៉ុន្តែនេះពុំបានពន្យល់អត្ថន័យទាំងស្រុងនោះទេ។ សេចក្ដីក្រោធរបស់ខ្ញុំ និងបញ្ញត្តិរដ្ឋបាលរបស់ខ្ញុំ គឺជាចំណែកពីរដែលមិនអាចញែកចេញពីគ្នាបានទេ។ នៅពេលខ្ញុំអនុវត្តបញ្ញត្តិរដ្ឋបាលរបស់ខ្ញុំ សេចក្ដីក្រោធដើរតាមពីក្រោយ។ ដូច្នេះ តើសេចក្ដីក្រោធជាអ្វី? សេចក្ដីក្រោធគឺជាកម្រិតមួយនៃការជំនុំជម្រះដែលខ្ញុំបញ្ញត្តទុកចំពោះមនុស្ស ហើយវាគឺជាគោលការណ៍ដែលនៅពីក្រោយការអនុវត្តបញ្ញត្តិណាមួយនៃបញ្ញត្តិរដ្ឋបាលរបស់ខ្ញុំ។ នរណាក៏ដោយដែលល្មើសនឹងបញ្ញត្តិណាមួយរបស់ខ្ញុំ នោះសេចក្ដីក្រោធរបស់ខ្ញុំនឹងតបវិញទៅតាមទំហំនោះដែរ អាស្រ័យលើបញ្ញត្តិណាមួយដែលគេបានប្រព្រឹត្តល្មើស។ នៅពេលសេចក្ដីក្រោធកើតមានឡើង នោះច្បាស់ណាស់ថា បញ្ញតិរដ្ឋបាលរបស់ខ្ញុំក៏នឹងកើតមានដែរ ត្រឡប់ចុះត្រឡប់ឡើង។ បញ្ញត្តិរដ្ឋបាល និងសេចក្ដីក្រោធរបស់ខ្ញុំ បង្កើតបានជាចំណែកតែមួយមិនអាចបំបែកចេញពីគ្នាបាន។ វាគឺជាការជំនុំជម្រះដ៏ហ្មត់ចត់ ដែលគ្មាននរណាម្នាក់អាចល្មើសបានឡើយ។ មនុស្សគ្រប់គ្នាត្រូវគោរពប្រតិបត្តិតាមវា បើពុំដូច្នេះទេ ពួកគេនឹងមិនងាយគេចផុតពីការវាយផ្ដួលដោយព្រះហស្ដរបស់ខ្ញុំឡើយ។ មនុស្សពុំដែលបានដឹងអំពីវានៅទូទាំងយុគសម័យនានាទេ (បើទោះបីជាមានមនុស្សខ្លះដែលរងការឈឺចាប់ដែលបង្កដោយគ្រោះមហន្តរាយដ៏ធំក្ដី ក៏ពួកគេនៅតែមិនបានដឹងអំពីសេចក្ដីនេះដែរ។ ក៏ប៉ុន្តែ ការអនុវត្តបញ្ញត្តិរដ្ឋបាល សំខាន់គឺចាប់ផ្ដើមពីពេលនេះទៅ) ប៉ុន្តែសព្វថ្ងៃនេះ ខ្ញុំបើកសម្ដែងឱ្យអ្នករាល់គ្នាបានឃើញពីសេចក្ដីនេះទាំងស្រុង ដែលអ្នករាល់គ្នាអាចជៀសវាងមិនប្រព្រឹត្តល្មើសបាន។

មនុស្សគ្រប់គ្នាគួរស្ដាប់ឮនូវព្រះសូរសៀងរបស់ខ្ញុំ និងជឿលើព្រះបន្ទូលរបស់ខ្ញុំ។ បើពុំដូច្នោះទេ ខ្ញុំនឹងមិនធ្វើអ្វីទេ ហើយខ្ញុំនឹងមិនបំពេញកិច្ចការណាមួយដែរ។ ព្រះបន្ទូលគ្រប់ម៉ាត់ និងទង្វើគ្រប់យ៉ាងរបស់ខ្ញុំ គឺជាគំរូដែលអ្នករាល់គ្នាគួរអនុវត្តតាម។ វាជាឧទាហរណ៍សម្រាប់អ្នករាល់គ្នា ហើយវាជាខ្នាតគំរូសម្រាប់អ្នករាល់គ្នាអនុវត្តតាម។ មូលហេតុដែលខ្ញុំបានត្រលប់ជាសាច់ឈាម គឺដើម្បីឱ្យអ្នករាល់គ្នាអាចមើលឃើញពីលក្ខណៈរបស់ខ្ញុំ និងកម្មសិទ្ធិរបស់ខ្ញុំនៅក្នុងភាពជាមនុស្ស។ នាពេលអនាគត ខ្ញុំនឹងអនុញ្ញាតឱ្យអ្នករាល់គ្នាបានឃើញពីលក្ខណៈរបស់ខ្ញុំ និងកម្មសិទ្ធិរបស់ខ្ញុំក្នុងភាពជាព្រះ។ អ្វីៗត្រូវបន្តទៅមុខមួយជំហានម្ដងៗតាមលក្ខណៈនេះ។ បើពុំដូច្នោះទេ មនុស្សនឹងមិនអាចជឿបានទេ ហើយពួកគេនឹងគ្មានការចេះដឹងអ្វីអំពីខ្ញុំឡើយ។ ផ្ទុយទៅវិញ ពួកគេនឹងអាចត្រឹមមើលឃើញដោយស្រពេចស្រពិល និងព្រាលៗប៉ុណ្ណោះ ហើយពួកគេនឹងមិនអាចមានការយល់ដឹងច្បាស់លាស់អ្វីអំពីខ្ញុំឡើយ។ ព្រះបន្ទូលរបស់ខ្ញុំបានបង្ហាញថា អង្គរបស់ខ្ញុំបានលេចមកចំពោះអ្នករាល់គ្នា នោះមនុស្សក៏ស្ដាប់ឮព្រះបន្ទូលរបស់ខ្ញុំ តែនៅមិនស្គាល់ខ្ញុំដដែល ដ្បិតមូលហេតុតែមួយគត់គឺថា ពួកគេគឺជាមនុស្សល្ងីល្ងើ និងល្ងង់ខ្លៅ។ សូម្បីតែពេលនេះ ដែលខ្ញុំបានត្រលប់ជាសាច់ឈាមក្ដី ក៏មនុស្សនៅតែប្រឆាំងទាស់នឹងខ្ញុំដែរ ហេតុដូច្នេះហើយទើបខ្ញុំប្រើសេចក្ដីក្រោធរបស់ខ្ញុំ និងបញ្ញត្តិរដ្ឋបាលរបស់ខ្ញុំ ដើម្បីដាក់ទោសមនុស្សទុច្ចរិត និងយុគសម័យមុនដែលគ្មានរបៀបរៀបរយ និងដើម្បីឱ្យសាតាំង និងអារក្សបានអាម៉ាស់មុខទាំងស្រុង។ នេះគឺជាផ្លូវតែមួយគត់។ វាគឺជាទិសដៅរបស់មនុស្សជាតិ ហើយវាគឺទីបញ្ចប់ដែលរង់ចាំមនុស្សជាតិ។ លទ្ធផលគឺជាក់ច្បាស់ស្រេចទៅហើយ គ្មាននរណាម្នាក់អាចផ្លាស់ប្ដូរ ឬជៀសវាងបានឡើយ។ ខ្ញុំតែមួយអង្គគត់ដែលមានព្រះបន្ទូលចុងក្រោយ។ នេះគឺជាការគ្រប់គ្រងរបស់ខ្ញុំ ហើយនេះគឺជាផែនការរបស់ខ្ញុំ។ មនុស្សត្រូវតែជឿទាំងអស់គ្នា និងធ្វើឱ្យបានជឿទាំងក្នុងដួងចិត្ត និងពាក្យសម្ដីផង។ អស់អ្នកណាដែលមានសំណាងល្អនៅក្នុងជីវិតនេះ ប្រាកដជានឹងត្រូវរងទុក្ខអស់កល្បជានិច្ច ចំណែកឯអស់អ្នកណាដែលរងទុក្ខនៅក្នុងជីវិតនេះ ប្រាកដជានឹងត្រូវទទួលបានព្រះពរអស់កល្បជានិច្ចវិញ ពោលគឺសេចក្ដីនេះ ខ្ញុំបានបញ្ញត្តទុកជាមុនរួចហើយ ហើយគ្មាននរណាម្នាក់អាចផ្លាស់ប្ដូរវាបានទេ។ គ្មាននរណាម្នាក់ដែលអាចផ្លាស់ប្ដូរដួងព្រះហឫទ័យរបស់ខ្ញុំបានឡើយ ហើយគ្មាននរណាដែលអាចបន្ថែមពាក្យសម្ដីមួយម៉ាត់ណាទៀតទៅលើព្រះបន្ទូលរបស់ខ្ញុំបានឡើយ ហើយពួកគេក៏មិនត្រូវអនុញ្ញាតឱ្យដកព្រះបន្ទូលសូម្បីមួយម៉ាត់ណាចេញតាមតែអំពើចិត្តដែរ។ ប្រសិនបើនរណាម្នាក់ល្មើសនឹងសេចក្ដីនេះ នោះខ្ញុំប្រាកដជានឹងវាយផ្ចាលពួកគេមិនខាន។

សេចក្ដីអាថ៌កំបាំងរបស់ខ្ញុំទាំងប៉ុន្មាន ត្រូវបានបើកសម្ដែងឱ្យអ្នករាល់គ្នាបានឃើញជារៀងរាល់ថ្ងៃ។ តើអ្នករាល់គ្នាពិតជាយល់អំពីសេចក្ដីអាថ៌កំបាំងទាំងនោះទេ? តើអ្នកពិតជាយល់ច្បាស់អំពីសេចក្ដីអាថ៌កំបាំងទាំងនោះទេ? នៅពេលសាតាំងកំពុងបោកបញ្ឆោតអ្នក តើអ្នកអាចមើលធ្លុះវាទេ? សេចក្ដីនេះត្រូវកំណត់ស្របទៅតាមកម្ពស់របស់អ្នករាល់គ្នានៅក្នុងជីវិត។ ដោយសារខ្ញុំមានព្រះបន្ទូលថា របស់សព្វសារពើទាំងអស់ត្រូវបានខ្ញុំបញ្ញត្ដទុកជាមុនរួចហើយ ដូច្នេះ តើហេតុអ្វីបានជាខ្ញុំត្រូវយកកំណើតជាមនុស្សដោយផ្ទាល់ដើម្បីប្រោសឱ្យពួកកូនប្រុសច្បងរបស់ខ្ញុំបានគ្រប់លក្ខណ៍? បន្ថែមលើនេះ តើហេតុអ្វីបានជាខ្ញុំបានធ្វើកិច្ចការច្រើនដល់ម្ល៉េះដែលមនុស្សគិតថាអត់ប្រយោជន៍ទៅវិញ? តើខ្ញុំភាន់ច្រឡំតែអង្គឯងមែនទេ? ចូរចងចាំសេចក្ដីនេះចុះ! អ្វីគ្រប់យ៉ាងដែលខ្ញុំធ្វើ គឺមិនគ្រាន់តែបានធ្វើឡើងដើម្បីទទួលបានពួកកូនប្រុសច្បងរបស់ខ្ញុំប៉ុណ្ណោះទេ ប៉ុន្តែសំខាន់ជាងនេះ គឺដើម្បីឱ្យសាតាំងអាម៉ាស់មុខ។ បើទោះបីជាសាតាំងប្រឆាំងទាស់នឹងខ្ញុំមែន ក៏ប៉ុន្តែខ្ញុំមានព្រះចេស្ដាដើម្បីធ្វើឱ្យកូនចៅរបស់វាបះបោរទាស់នឹងវា ហើយបែរមកសរសើរតម្កើងខ្ញុំវិញ។ បន្ថែមលើនេះ អ្វីគ្រប់យ៉ាងដែលខ្ញុំធ្វើគឺដើម្បីឱ្យដំណាក់កាលបន្ទាប់នៃកិច្ចការនេះ នឹងហូរទៅដោយរលូន និងឱ្យពិភពលោកទាំងមូលបានអរសប្បាយ និងសរសើរតម្កើងដល់ខ្ញុំ ហើយរបស់សព្វសារពើដែលមានជីវិតនឹងលត់ជង្គង់ចំពោះព្រះភ័ក្រ្ដខ្ញុំ ហើយថ្វាយសិរីល្អដល់ខ្ញុំ។ គ្រានោះនឹងបានជាថ្ងៃនៃសិរីល្អដ៏ពិតប្រាកដ។ ខ្ញុំក្ដោបក្ដាប់អ្វីគ្រប់យ៉ាងនៅក្នុងព្រះហស្ដរបស់ខ្ញុំ ហើយនៅពេលផ្គរលាន់ទាំងប្រាំពីរលាន់ឮឡើង គ្រប់យ៉ាងទាំងអស់នឹងសម្រេចបានទាំងស្រុង គ្មានផ្លាស់ប្ដូរ និងឋិតឋេរជានិរន្ត។ ចាប់ពីចំណុចនោះតទៅ នឹងត្រូវចូលទៅក្នុងជីវិតថ្មីនៃផ្ទៃមេឃ និងផែនដីថ្មីនេះ បានចូលទៅក្នុងកាលៈទេសៈថ្មីៗទាំងស្រុង ហើយជីវិតនៃនគរព្រះក៏នឹងត្រូវចាប់ផ្ដើមដែរ។ ប៉ុន្តែ តើនៅក្នុងនគរព្រះមានលក្ខណៈដូចម្ដេច? មនុស្សពិតជាមិនអាចយល់វាបានច្បាស់ទេ (ដោយសារគ្មាននរណាម្នាក់ធ្លាប់បានភ្លក់រសជាតិជីវិតនៃនគរព្រះពីមុនមក ដូច្នេះហើយ មនុស្សអាចត្រឹមនឹកស្រមៃនៅក្នុងគំនិត និងគិតវែកញែកនៅក្នុងចិត្តរបស់ពួកគេតែប៉ុណ្ណោះ)។ ក្នុងការផ្លាស់ប្រែពីជីវិតក្រុមជំនុំទៅជាជីវិតនៃនគរព្រះ ដែលជាការផ្លាស់ប្រែពីសភាពបច្ចុប្បន្នទៅសភាពអនាគត នឹងមានរឿងជាច្រើនត្រូវកើតមានក្នុងអំឡុងពេលនេះ ដែលមនុស្សមិនធ្លាប់បាននឹកស្រមៃពីមុនមកទេ។ ជីវិតក្រុមជំនុំ គឺជាការនាំឆ្ពោះទៅរកច្រកចូលទៅកាន់ជីវិតនៃនគរព្រះ ដូច្នេះ មុនពេលជីវិតនៃនគរព្រះកើតមាន ខ្ញុំនឹងមិនបាច់ខំប្រឹងដើម្បីទំនុកបម្រុងជីវិតក្រុមជំនុំឡើយ។ តើអ្វីទៅជាជីវិតក្រុមជំនុំ? វាមានលក្ខណៈបែបនេះ៖ មនុស្សគ្រប់គ្នា រួមទាំងពួកកូនប្រុសច្បងរបស់ខ្ញុំផង ដែលហូប ផឹក និងរីករាយនូវព្រះបន្ទូលរបស់ខ្ញុំ និងបានស្គាល់ខ្ញុំនោះ នឹងទទួលនូវការដុត និងការបន្សុទ្ធរបស់ខ្ញុំ ដើម្បីឱ្យពួកគេអាចយល់ពីបញ្ញត្តិរដ្ឋបាលរបស់ខ្ញុំ ពីការជំនុំជម្រះរបស់ខ្ញុំ និងពីសេចក្ដីក្រោធរបស់ខ្ញុំផង ព្រមទាំងជៀសវាងប្រព្រឹត្តល្មើសនៅក្នុងជីវិតនៃនគរព្រះ។ ចុះតើ «ជីវិតនៃនគរព្រះ» គឺជាអ្វីដែរ? ជីវិតនៃនគរព្រះ គឺជាកន្លែងដែលពួកកូនប្រុសច្បងរបស់ខ្ញុំបានសោយរាជ្យជាស្ដេចជាមួយនឹងខ្ញុំ ដោយគ្រប់គ្រងលើអស់ទាំងមនុស្ស និងអស់ទាំងជាតិសាសន៍ទាំងឡាយ (មានតែខ្ញុំ និងពួកកូនប្រុសច្បងរបស់ខ្ញុំទេ ដែលអាចទទួលបានជីវិតនៃនគរព្រះនោះ)។ បើទោះបីជាពួកកូនប្រុសរបស់ខ្ញុំ និងរាស្រ្តរបស់ខ្ញុំពីគ្រប់ជាតិសាសន៍ និងគ្រប់ទាំងមនុស្សផង ចូលទៅក្នុងនគរព្រះក្ដី ក៏ពួកគេមិនអាចទទួលបានជីវិតនៃនគរព្រះដែរ។ ជីវិតនៃនគរព្រះអាចទទួលបានតែអស់អ្នកណាដែលចូលទៅក្នុងពិភពខាងវិញ្ញាណតែប៉ុណ្ណោះ។ ដូច្នេះ មានតែខ្ញុំ និងពួកកូនប្រុសច្បងរបស់ខ្ញុំទេ ដែលអាចរស់នៅជារូបកាយនេះបាន ចំណែកឯពួកកូនប្រុសរបស់ខ្ញុំ និងរាស្រ្តរបស់ខ្ញុំ នៅតែរស់នៅជាសាច់ឈាមដដែល។ (ក៏ប៉ុន្តែ នេះមិនមែនជាសាច់ឈាមដែលត្រូវបានសាតាំងធ្វើឱ្យពុករលួយនោះទេ។ នេះគឺជាខ្លឹមសារសំខាន់នៃការឡើងគ្រងរាជ្យជាស្ដេចរបស់ពួកកូនប្រុសច្បងរបស់ខ្ញុំជាមួយនឹងខ្ញុំ។) មនុស្សដទៃផ្សេងទៀតទាំងអស់នឹងត្រូវគេដកយកវិញ្ញាណ ព្រលឹង និងរូបកាយរបស់ពួកគេចេញ រួចត្រូវបោះចូលទៅក្នុងស្ថានឃុំព្រលឹង។ នោះគឺចង់បានន័យថា មនុស្សទាំងអស់នេះ នឹងត្រូវវិនាសទៅទាំងស្រុង ហើយនឹងឈប់កើតទៀត (ក៏ប៉ុន្តែ ពួកគេត្រូវឆ្លងកាត់រាល់ចំណង និងភាពឃោរឃៅរបស់សាតាំង ដូចជាការលំបាក និងគ្រោះមហន្តរាយជាដើម)។ នៅពេលកិច្ចការនេះបានបញ្ចប់ហើយ ជីវិតនៃនគរព្រះនឹងនៅលើផ្លូវត្រឹមត្រូវជាផ្លូវការវិញ ហើយខ្ញុំនឹងចាប់ផ្ដើមបើកសម្ដែងជាផ្លូវការនូវកិច្ចការរបស់ខ្ញុំ (ដើម្បីបានបើកសម្ដែងដោយត្រង់ និងឥតលាក់លៀម)។ ចាប់ពីពេលនោះតទៅ នឹងច្បាស់ជាលែងមានការដកដង្ហើមធំ និងទឹកភ្នែកទៀតហើយ។ (ដ្បិតនឹងលែងមានអ្វីដែលអាចធ្វើឱ្យមនុស្សឈឺចាប់ទៀតហើយ ឬធ្វើឱ្យពួកគេទួញយំ និងធ្វើឱ្យពួកគេរងទុក្ខលំបាកបានទៀតហើយ ហើយសេចក្ដីនេះកើតមានចំពោះពួកកូនប្រុសរបស់ខ្ញុំ និងរាស្រ្តរបស់ខ្ញុំផងដែរ។ ប៉ុន្តែមានចំណុចមួយដែលត្រូវបញ្ជាក់ឱ្យបានច្បាស់នោះគឺថា ពួកកូនប្រុសរបស់ខ្ញុំ និងរាស្ត្ររបស់ខ្ញុំ ត្រូវនៅជាសាច់ឈាមជាដរាប។) មនុស្សទាំងអស់នឹងបានអរសប្បាយ ពោលគឺជាការមើលឃើញនូវសេចក្ដីអំណរ។ វាមិនមែនជារបស់ខាងរូបកាយនោះទេ ប៉ុន្តែជារបស់ដែលមិនអាចមើលឃើញនឹងភ្នែកធម្មតាបាន។ អស់អ្នកណាដែលជាពួកកូនប្រុសច្បងរបស់ខ្ញុំ ក៏នឹងអាចអរសប្បាយនឹងសេចក្ដីអំណរនេះដែរ។ នេះគឺជាកិច្ចការដ៏អស្ចារ្យរបស់ខ្ញុំ ហើយនេះគឺជាព្រះចេស្ដាដ៏ធំមហិមារបស់ខ្ញុំ។

ខ្ញុំមានសេចក្ដីប្រាថ្នាចង់ឱ្យអ្នករាល់គ្នាអាចស្វែងរកបំណងព្រះហឫទ័យរបស់ខ្ញុំ និងអាចគិតគូរដល់ដួងព្រះហឫទ័យរបស់ខ្ញុំបានគ្រប់ពេលវេលា។ សេចក្ដីរីករាយជាបណ្ដោះអាសន្នអាចបំផ្លាញជីវិតទាំងមូលរបស់អ្នកបាន ចំណែកការរងទុក្ខជាបណ្ដោះអាសន្នអាចនាំទៅរកព្រះពរដ៏អស់កល្បវិញ។ ចូរកុំកើតទុក្ខអី។ នេះគឺជាផ្លូវដែលត្រូវដើរ។ ខ្ញុំតែងបានមានព្រះបន្ទូលជារឿយៗពីមុនថា៖ «អស់អ្នកណាដែលលះបង់ដើម្បីខ្ញុំដោយស្មោះស្ម័គ្រ ខ្ញុំនឹងប្រទានព្រះពរដល់អ្នកទាំងនោះ យ៉ាងហូរហៀរ។» ហើយចុះតើ «ព្រះពរ» មានអ្វីខ្លះ? ព្រះពរទាំងនោះមិនគ្រាន់តែជាព្រះពរដែលទទួលបាននៅពេលសព្វថ្ងៃនេះទេ តែថែមទាំងជាព្រះពរដែលត្រូវទទួលបាននាពេលអនាគតដែរ។ មានតែព្រះពរទាំងនេះទេដែលជាព្រះពរដ៏ពិតប្រាកដ។ នៅពេលអ្នករាល់គ្នាត្រឡប់ទៅភ្នំស៊ីយ៉ូនវិញ អ្នកនឹងបង្ហាញការដឹងគុណមិនចេះចប់ចំពោះការរងទុក្ខលំបាកនាពេលនេះ ដ្បិតនេះគឺជាព្រះពររបស់ខ្ញុំ។ ការរស់នៅខាងសាច់ឈាមក្នុងពេលនេះ គឺជាការរស់នៅលើភ្នំស៊ីយ៉ូន (មានន័យថា អ្នករស់នៅក្នុងខ្លួនខ្ញុំ) ចំណែកការរស់នៅក្នុងរូបកាយនាពេលអនាគតនឹងក្លាយជាថ្ងៃនៃសិរីល្អវិញ ហើយនេះគឺជាការរស់នៅលើភ្នំស៊ីយ៉ូនថែមទៀតផង។ បន្ទាប់ពីបានស្ដាប់ឮព្រះបន្ទូលទាំងអស់នេះ ដែលខ្ញុំបានថ្លែងមក អ្នករាល់គ្នាក៏បានយល់អំពីអត្ថន័យរបស់ «ភ្នំស៊ីយ៉ូន។» ភ្នំស៊ីយ៉ូន គឺជាឈ្មោះមួយទៀតសម្រាប់ហៅនគរព្រះ ហើយវាក៏ជាពិភពខាងវិញ្ញាណផងដែរ។ នៅលើភ្នំស៊ីយ៉ូនសព្វថ្ងៃនេះ អ្នកកំពុងស្ថិតនៅជាសាច់ឈាម ដោយទទួលបានសេចក្ដីសុខស្រួល និងទទួលបានព្រះគុណរបស់ខ្ញុំ។ នៅលើភ្នំស៊ីយ៉ូននាពេលអនាគត អ្នកនឹងស្ថិតនៅជារូបកាយ ដោយទទួលបានព្រះពរនៃការគ្រងរាជ្យជាស្ដេច។ សេចក្ដីចែងច្បាស់មកនេះ មិនត្រូវព្រងើយកន្ដើយឡើយ។ ហើយគ្មានមធ្យោបាយណាមួយដែលអាចឱ្យពេលវេលាដែលអាចទទួលបានព្រះពរនេះ ត្រូវរំកិលផុតទៅបានឡើយ។ ចុងក្រោយទៅ ថ្ងៃនេះជាថ្ងៃនេះ ហើយវាខុសគ្នាពីថ្ងៃស្អែកយ៉ាងខ្លាំង។ នៅពេលដែលអ្នកត្រូវទទួលព្រះពរ អ្នកនឹងគិតថា ព្រះគុណនៅថ្ងៃនេះគ្មានតម្លៃអ្វីគួរលើកមកនិយាយនោះទេ។ នេះគឺជាអ្វីដែលខ្ញុំបានប្រទានដល់អ្នក ហើយនេះគឺជាឱវាទចុងក្រោយរបស់ខ្ញុំ។


ជំពូកទី ៩៨

គ្រប់យ៉ាងនឹងកើតមានលើអ្នករាល់គ្នាម្នាក់ៗ ហើយសេចក្ដីទាំងនោះនឹងអាចឱ្យអ្នករាល់គ្នាស្គាល់ខ្ញុំបានកាន់តែច្រើន និងស្គាល់ខ្ញុំបានកាន់តែច្បាស់។ សេចក្ដីទាំងនោះនឹងអាចឱ្យអ្នកស្គាល់ខ្ញុំដែលជាព្រះជាម្ចាស់ផ្ទាល់ព្រះអង្គ ស្គាល់ខ្ញុំដែលជាព្រះដ៏មានគ្រប់ចេស្ដា ស្គាល់ខ្ញុំដែលជាព្រះជាម្ចាស់ផ្ទាល់ព្រះអង្គដែលយកកំណើតជាមនុស្ស។ បន្ទាប់ពីនោះទៅ ខ្ញុំនឹងយាងចេញពីខាងសាច់ឈាម ត្រឡប់ទៅក្រុងស៊ីយ៉ូន ទៅកាន់ទឹកដីដែលមានជីវជាតិល្អនៃស្រុកកាណាន ដែលជាទីសំណាក់របស់ខ្ញុំ និងជាទិសដៅរបស់ខ្ញុំ ជាមូលដ្ឋានដែលខ្ញុំចាប់ផ្ដើមបង្កើតរបស់សព្វសារពើ។ ពេលនេះ អ្នករាល់គ្នាគ្មាននរណាម្នាក់យល់អំពីអត្ថន័យនៃព្រះបន្ទូលរបស់ខ្ញុំ ដែលខ្ញុំកំពុងថ្លែងមកនោះទេ។ គ្មានមនុស្សណាម្នាក់ដែលអាចយល់អំពីអត្ថន័យនៃព្រះបន្ទូលទាំងនេះបានឡើយ។ មានតែពេលដែលអ្វីគ្រប់បែបយ៉ាងត្រូវបានបើកសម្ដែងឱ្យអ្នករាល់គ្នាបានដឹងប៉ុណ្ណោះ ដែលអ្នករាល់គ្នានឹងយល់ថាហេតុអ្វីបានជាខ្ញុំមានព្រះបន្ទូលទាំងអស់នេះ។ ខ្ញុំមិនមែនជារបស់លោកីយ៍នេះទេ ហើយខ្ញុំក៏មិនមែនជារបស់សាកលលោកដែរ ពីព្រោះខ្ញុំគឺជាព្រះជាម្ចាស់ផ្ទាល់ព្រះអង្គ។ ខ្ញុំកាន់កាប់ពិភពចក្រវាឡទាំងមូលនៅក្នុងព្រះហស្ដរបស់ខ្ញុំ ហើយខ្ញុំផ្ទាល់ព្រះអង្គក៏មើលខុសត្រូវលើវាដែរ ហើយមនុស្សមិនអាចត្រឹមចុះចូលនឹងសិទ្ធិអំណាចរបស់ខ្ញុំ ពោលពីព្រះនាមបរិសុទ្ធរបស់ខ្ញុំ និងអរសប្បាយចំពោះខ្ញុំ និងសរសើរតម្កើងខ្ញុំតែត្រឹមប៉ុណ្ណេះទេ។ អ្វីគ្រប់យ៉ាងនឹងត្រូវបើកសម្ដែងឱ្យអ្នករាល់គ្នាបានដឹងបន្តិចម្ដងៗ។ បើទោះបីជាគ្មានអ្វីត្រូវលាក់បាំងក្ដី ក៏អ្នករាល់គ្នានៅតែមិនអាចយល់បានពីរបៀបដែលខ្ញុំមានព្រះបន្ទូល ឬព្រះសូរសៀងនៃព្រះបន្ទូលរបស់ខ្ញុំដដែល។ អ្នកនៅតែមិនយល់ថាផែនការគ្រប់គ្រងរបស់ខ្ញុំជាអ្វីដដែល។ ដូច្នេះ ខ្ញុំនឹងប្រាប់អ្នករាល់គ្នានៅពេលក្រោយទៀតអំពីគ្រប់យ៉ាងដែលអ្នកពុំយល់នៅក្នុងព្រះបន្ទូលដែលខ្ញុំបានថ្លែងមក ដោយសារចំពោះខ្ញុំ អ្វីគ្រប់យ៉ាងគឺធម្មតា និងច្បាស់លាស់ ចំណែកសម្រាប់អ្នករាល់គ្នាវិញ វាពិតជាពិបាកក្រៃលែង ហើយអ្នកមិនយល់វាទាល់តែសោះ។ ដល់ចុងបញ្ចប់នេះ ខ្ញុំនឹងប្ដូររបៀបដែលខ្ញុំមានព្រះបន្ទូល ហើយខ្ញុំនឹងលែងភ្ជាប់អ្វីៗជាមួយគ្នាទៀត នៅពេលខ្ញុំមានព្រះបន្ទូល ប៉ុន្តែខ្ញុំនឹងបញ្ជាក់ចំណុចនីមួយៗឱ្យបានច្បាស់ម្ដងមួយៗ។

តើការរស់ឡើងវិញពីសេចក្ដីស្លាប់មានន័យដូចម្ដេច? តើវាមានន័យថាត្រូវស្លាប់នៅខាងសាច់ឈាម ហើយបន្ទាប់មក ត្រឡប់ទៅជារូបកាយវិញក្រោយពេលស្លាប់មែនទេ? តើនេះគឺជាអត្ថន័យនៃការរស់ឡើងវិញពីសេចក្ដីស្លាប់មែនទេ? តើវាសាមញ្ញបែបនេះមែនទេ? ខ្ញុំគឺជាព្រះដ៏មានគ្រប់ព្រះចេស្ដា។ តើអ្នកដឹងអំពីសេចក្ដីនេះដែរឬទេ? តើអ្នកយល់ពីសេចក្ដីនេះដោយរបៀបណា? តើការមានព្រះជន្មរស់ឡើងវិញពីសេចក្ដីស្លាប់របស់ខ្ញុំក្នុងអំឡុងពេលនៃការយកកំណើតជាមនុស្សរបស់ខ្ញុំជាលើកដំបូង អាចបកស្រាយតាមន័យត្រង់បានទេ? តើដំណើរការនោះពិតជាដូចការរៀបរាប់នៅក្នុងបទគម្ពីរទាំងនោះមែនទេ? ខ្ញុំបានមានព្រះបន្ទូលថា ប្រសិនបើខ្ញុំមិនមានព្រះបន្ទូលញឹកញាប់ទេ ហើយប្រសិនបើខ្ញុំមិនថ្លែងប្រាប់មនុស្សឱ្យបានច្បាស់ទេ នោះគ្មាននរណាម្នាក់នឹងអាចយល់ពីអត្ថន័យនៃព្រះបន្ទូលរបស់ខ្ញុំបានឡើយ។ ពុំធ្លាប់មានមនុស្សណាម្នាក់នៅទូទាំងយុគសម័យនានា ដែលពុំបានគិតថា ការរស់ឡើងវិញពីសេចក្ដីស្លាប់នេះ គឺមានលក្ខណៈបែបនោះទេ។ ចាប់តាំងពីគ្រានៃការបង្កើតលោកីយ៍នេះមក គ្មាននរណាម្នាក់បានយល់អំពីអត្ថន័យពិតនៃសេចក្ដីនេះទេ។ តើខ្ញុំពិតជាត្រូវគេដំដែកគោលភ្ជាប់ទៅនឹងឈើឆ្កាងមែនទេ? ហើយបន្ទាប់ពីបានសោយទិវង្គតទៅ តើខ្ញុំបានយាងចេញពីផ្នូរដែរទេ? តើរឿងរ៉ាវពិតជាកើតមានដោយបែបនេះមែនទេ? តើរឿងនេះអាចជាការពិតដែរឬទេ? គ្មាននរណាម្នាក់នៅក្នុងយុគសម័យនានា បានខំប្រឹងស្វែងយល់ពីសេចក្ដីនេះទេ គ្មាននរណាម្នាក់បានស្គាល់ខ្ញុំតាមរយៈហេតុការណ៍នេះទេ ហើយគ្មាននរណាម្នាក់ដែលមិនជឿលើរឿងនេះទេ។ មនុស្សគ្រប់គ្នាគិតថាវាជាការពិត។ ពួកគេពុំដឹងថា ព្រះបន្ទូលគ្រប់ម៉ាត់របស់ខ្ញុំមានន័យបង្កប់នោះទេ។ ដូច្នេះ តើការរស់ឡើងវិញពីសេចក្ដីស្លាប់មានន័យដូចម្ដេច? (នាពេលអនាគតខាងមុខ អ្នករាល់គ្នានឹងជួបប្រទះនូវការនេះ ដូច្នេះ ខ្ញុំនឹងថ្លែងប្រាប់អ្នករាល់គ្នាអំពីការនេះជាមុន។) គ្មានភាវៈដែលបានបង្កើតមកណាមួយ សុខចិត្តស្លាប់នោះទេ។ ពួកគេសុទ្ធតែចង់រស់។ តាមព្រះតម្រិះរបស់ខ្ញុំ សេចក្ដីស្លាប់នៅខាងសាច់ឈាម គឺមិនមែនជាសេចក្ដីស្លាប់ពិតប្រាកដនោះទេ។ នៅពេលព្រះវិញ្ញាណរបស់ខ្ញុំត្រូវបានដកចេញពីមនុស្សណាម្នាក់ហើយ មនុស្សនោះនឹងស្លាប់។ ហេតុនេះ ខ្ញុំហៅអស់ពួកអារក្សដែលសាតាំងបានធ្វើឱ្យពុករលួយ (អស់អ្នកដែលគ្មានសេចក្ដីជំនឿ អ្នកមិនជឿទាំងអស់) ថាជាមនុស្សស្លាប់។ តាំងពីគ្រានៃការបង្កើតពិភពលោកមកម្ល៉េះ ខ្ញុំបានប្រទានព្រះវិញ្ញាណរបស់ខ្ញុំដល់មនុស្សគ្រប់គ្នាដែលខ្ញុំបានជ្រើសតាំងរួច។ ក៏ប៉ុន្តែ ក្រោយពីជំហានដែលកើតមានបន្ទាប់ពីគ្រានៃការបង្កើតមក មនុស្សត្រូវបានសាតាំងកាន់កាប់មួយគ្រា។ ដូច្នេះខ្ញុំក៏បានយាងចេញ ហើយមនុស្សចាប់ផ្ដើមរងទុក្ខ (ទុក្ខលំបាកដែលខ្ញុំឆ្លងកាត់នៅពេលដែលខ្ញុំបានយកកំណើតជាមនុស្ស និងត្រូវបានដំដែកគោលទៅនឹងឈើឆ្កាង ដូចដែលបានពោលមកពីមុន)។ ក៏ប៉ុន្តែ នៅគ្រាដែលខ្ញុំបានកំណត់ទុកជាមុនមកនោះ (គ្រាដែលខ្ញុំបោះបង់ចោលមនុស្សបានបញ្ចប់) ខ្ញុំបានយករាស្រ្តដែលខ្ញុំបានកំណត់ទុកជាមុនត្រឡប់មកវិញ ហើយជាថ្មីម្ដងទៀត ខ្ញុំបានប្រទានព្រះវិញ្ញាណរបស់ខ្ញុំបញ្ចូលក្នុងខ្លួនអ្នករាល់គ្នា ដើម្បីឱ្យអ្នករាល់គ្នាត្រឡប់មកជាមានជីវិតវិញ។ នេះហៅថា «ការរស់ឡើងវិញពីសេចក្ដីស្លាប់»។ ពេលនេះ អស់អ្នកដែលរស់នៅក្នុងព្រះវិញ្ញាណរបស់ខ្ញុំដោយពិតប្រាកដសុទ្ធតែខ្ពង់ខ្ពស់វិសេសរួចហើយ ហើយពួកគេរស់នៅក្នុងរូបកាយនេះ។ ក៏ប៉ុន្តែមិនយូរប៉ុន្មាន អ្នករាល់គ្នានឹងត្រូវលះបង់ការគិតរបស់អ្នក សញ្ញាណរបស់អ្នក និងការជាប់ជំពាក់នៅផែនដីនេះទាំងអស់។ ប៉ុន្តែវាមិនដូចជាការរស់ឡើងពីសេចក្ដីស្លាប់ក្រោយពីការរងទុក្ខលំបាកដូចដែលមនុស្សនឹកស្រមៃនោះទេ។ ការដែលអ្នករាល់គ្នាកំពុងរស់នៅក្នុងពេលនេះ គឺជាបុរេលក្ខខណ្ឌដើម្បីរស់នៅជារូបកាយនេះ។ វាគឺជាផ្លូវដ៏ចាំបាច់ដែលត្រូវចូលទៅក្នុងពិភពខាងវិញ្ញាណ។ ភាពប្រសើរជាងភាពជាមនុស្សធម្មតាដែលខ្ញុំមានព្រះបន្ទូលនេះ មានន័យថាគ្មានគ្រួសារ គ្មានប្រពន្ធ គ្មានកូន និងគ្មានកិច្ចការរបស់មនុស្ស។ វាគឺជាការផ្ដោតសំខាន់តែម្យ៉ាងលើការសម្ដែងចេញពីរូបអង្គរបស់ខ្ញុំ ផ្ដោតសំខាន់តែម្យ៉ាងលើការចូលទៅខាងក្នុងព្រះកាយរបស់ខ្ញុំ និងមិនត្រូវគិតអំពីអ្វីផ្សេងក្រៅពីខ្ញុំឡើយ។ គ្រប់ទីកន្លែងដែលអ្នកទៅ គឺជាផ្ទះរបស់អ្នក។ នេះហើយគឺជាភាពជាមនុស្សធម្មតាដែលប្រសើរលើសគេ។ អ្នករាល់គ្នាបានយល់ខុសទាំងស្រុងអំពីព្រះបន្ទូលរបស់ខ្ញុំទាំងអស់នេះ។ ការយល់ដឹងរបស់អ្នក គឺរាក់កំភែលខ្លាំងណាស់។ តើខ្ញុំនឹងលេចមកចំពោះគ្រប់ជាតិសាសន៍ និងគ្រប់មនុស្សដោយរបៀបណាឱ្យពិតប្រាកដ? តើជាសាច់ឈាមក្នុងពេលបច្ចុប្បន្ននេះឬ? អត់ទេ! នៅពេលដែលគ្រានោះមកដល់ ខ្ញុំនឹងលេចមកជារូបអង្គរបស់ខ្ញុំនៅគ្រប់ជាតិសាសន៍នៃសាកលលោកនេះ។ គ្រាដែលជាតិសាសន៍ដទៃត្រូវការអ្នករាល់គ្នាដើម្បីឃ្វាលពួកគេ មិនទាន់មកដល់ទេ។ នៅគ្រានោះ អ្នករាល់គ្នានឹងត្រូវចេញពីខាងសាច់ឈាម និងចូលទៅក្នុងរូបកាយដើម្បីឃ្វាលពួកគេ។ នេះគឺជាសេចក្ដីពិត ប៉ុន្តែវាមិនមែនជា «ការរស់ឡើងវិញពីសេចក្ដីស្លាប់» ដែលមនុស្សនឹកស្រមៃឡើយ។ នៅគ្រាដែលបានកំណត់ទុក អ្នករាល់គ្នានឹងចេញពីខាងសាច់ឈាមដោយមិនដឹងខ្លួន ហើយចូលទៅក្នុងពិភពខាងវិញ្ញាណ និងគ្រប់គ្រងលើជាតិសាសន៍ទាំងអស់ជាមួយខ្ញុំ។ វាមិនទាល់ដល់ពេលទេ។ នៅពេលដែលខ្ញុំត្រូវការអ្នករាល់គ្នាឱ្យនៅខាងសាច់ឈាម នោះអ្នករាល់គ្នាត្រូវនៅខាងសាច់ឈាម (បើតាមសេចក្ដីតម្រូវនៃកិច្ចការរបស់ខ្ញុំ អ្នករាល់គ្នាត្រូវមានការគិតនៅក្នុងពេលនេះ និងត្រូវរស់នៅខាងសាច់ឈាម ដូច្នេះអ្នករាល់គ្នានៅតែត្រូវធ្វើអ្វីដែលអ្នកត្រូវធ្វើនៅខាងសាច់ឈាម ស្របទៅតាមដំណាក់កាលរបស់ខ្ញុំ។ ចូរកុំរង់ចាំដោយអកម្ម ដោយសារលោកីយ៍នេះពន្យារពេលឱ្យសោះ)។ នៅពេលខ្ញុំត្រូវការអ្នករាល់គ្នាធ្វើកិច្ចការក្នុងរូបកាយជាពួកគង្វាលក្រុមជំនុំ អ្នករាល់គ្នាត្រូវចេញពីខាងសាច់ឈាម លះបង់ការគិតរបស់អ្នក និងពឹងផ្អែកលើខ្ញុំទាំងស្រុងនៅក្នុងការរស់នៅ។ ចូរមានសេចក្ដីជំនឿលើព្រះចេស្ដារបស់ខ្ញុំ និងលើព្រះប្រាជ្ញាញាណរបស់ខ្ញុំ។ អ្វីគ្រប់យ៉ាងនឹងត្រូវបានខ្ញុំធ្វើដោយខ្លួនឯង។ អ្នករាល់គ្នាគ្រាន់តែត្រូវរង់ចាំ និងអរសប្បាយចុះ។ រាល់ព្រះពរទាំងអស់នឹងមកដល់អ្នករាល់គ្នា ហើយអ្នករាល់គ្នានឹងមានការទំនុកបម្រុងមិនចេះអស់ និងមិនចេះចប់។ នៅពេលថ្ងៃនោះចូលមកដល់ អ្នករាល់គ្នានឹងយល់ពីគោលការណ៍ថាតើខ្ញុំធ្វើបែបនេះដោយរបៀបណា អ្នកនឹងដឹងអំពីកិច្ចការដ៏អស្ចារ្យរបស់ខ្ញុំ ហើយអ្នកនឹងយល់ថាតើខ្ញុំនាំពួកកូនប្រុសច្បងរបស់ខ្ញុំត្រឡប់ទៅក្រុងស៊ីយ៉ូនដោយរបៀបណា។ សេចក្ដីនេះមិនស្មុគ្រស្មាញដូចដែលអ្នករាល់គ្នានឹកស្រមៃនោះទេ ប៉ុន្តែវាក៏មិនសាមញ្ញដូចអ្នករាល់គ្នាគិតដែរ។

ខ្ញុំជ្រាបថា នៅពេលខ្ញុំមានព្រះបន្ទូលបែបនេះ អ្នករាល់គ្នាកាន់តែមិនអាចចាប់យល់បានពីគោលបំណងនៃព្រះបន្ទូលរបស់ខ្ញុំ និងកាន់តែមានការភាន់ច្រឡំថែមទៀត។ អ្នកនឹងត្រូវច្រឡំវាជាមួយនឹងព្រះបន្ទូលដែលខ្ញុំបានថ្លែងមកតាំងពីដើមដំបូង ដូច្នេះអ្នកមិនអាចយល់អ្វីបានឡើយ ហើយវានឹងហាក់ដូចជាគ្មានផ្លូវចេញដូច្នោះដែរ។ ក៏ប៉ុន្តែ ចូរកុំបារម្ភអី។ ខ្ញុំនឹងថ្លែងប្រាប់អ្នករាល់គ្នាគ្រប់យ៉ាងទាំងអស់។ អ្វីដែលខ្ញុំមានព្រះបន្ទូល សុទ្ធតែមានន័យ។ ខ្ញុំបានមានព្រះបន្ទូលថា ខ្ញុំអាចធ្វើឱ្យរបស់ផងទាំងពួងដែលមានត្រឡប់ទៅជាគ្មានវិញ និងអាចឱ្យរបស់ទទេសូន្យត្រឡប់ទៅជាច្រើនឥតគណនា។ នៅក្នុងការស្រមើស្រមៃរបស់មនុស្ស ដើម្បីចូលទៅក្នុងរូបកាយពីខាងសាច់ឈាម មនុស្សម្នាក់ចាំបាច់ត្រូវប្រោសឱ្យបានរស់ឡើងវិញពីសេចក្ដីស្លាប់។ កាលពីមុន ខ្ញុំធ្លាប់ប្រើវិធីនេះ និងបានបើកបង្ហាញនូវឫទ្ធិបារីដ៏អស្ចារ្យបំផុតរបស់ខ្ញុំ ប៉ុន្តែសព្វថ្ងៃនេះមិនដូចជាកាលពីមុនឡើយ។ ខ្ញុំនឹងនាំអ្នករាល់គ្នាចេញពីសាច់ឈាមចូលទៅក្នុងរាងកាយដោយផ្ទាល់។ តើនេះមិនមែនជាទីសម្គាល់ និងឫទ្ធិបារីដ៏អស្ចារ្យទេឬ? តើនេះមិនមែនជាការបើកបង្ហាញដ៏អស្ចារ្យអំពីសព្វានុភាពរបស់ខ្ញុំទេឬ? ខ្ញុំមានផែនការរបស់ខ្ញុំ ហើយខ្ញុំមានបំណងព្រះហឫទ័យរបស់ខ្ញុំ។ តើនរណាមិនស្ថិតនៅក្នុងព្រះហស្ដរបស់ខ្ញុំ? ខ្ញុំជ្រាបអំពីកិច្ចការដែលខ្ញុំធ្វើ។ ចុងក្រោយទៅ វិធីបំពេញកិច្ចការរបស់ខ្ញុំនាពេលសព្វថ្ងៃនេះ គឺខុសគ្នាពីវិធីកាលពីមុន។ ខ្ញុំកែសម្រួលវិធីធ្វើការរបស់ខ្ញុំស្របទៅតាមការផ្លាស់ប្ដូរយុគសម័យនានា។ នៅគ្រាដែលខ្ញុំត្រូវគេដំដែកគោលទៅនឹងឈើឆ្កាង នោះគឺជាយុគសម័យនៃព្រះគុណ ប៉ុន្តែគ្រានេះគឺជាយុគសម័យចុងក្រោយ។ ជំហាននៃកិច្ចការរបស់ខ្ញុំកាន់តែលឿនឡើង។ វាពុំបន្តទៅមុខក្នុងល្បឿនដូចគ្នានឹងគ្រាពីមុនមកនោះទេ ហើយវាក៏មិនយឺតជាងគ្រាមុនដែរ។ ផ្ទុយទៅវិញ វាបន្តទៅមុខកាន់តែលឿនជាងគ្រាមុនទៀត។ គ្មានផ្លូវណាដើម្បីពិពណ៌នាអំពីកិច្ចការនេះ ហើយក៏មិនត្រូវការដំណើរការសាំញ៉ាំច្រើនដែរ។ ខ្ញុំមានសេរីភាពក្នុងការធ្វើអ្វីៗ។ តើវាមិនពិតទេឬដែលវាគ្រាន់តែត្រូវប្រើព្រះបន្ទូលនៃសិទ្ធិអំណាចរបស់ខ្ញុំមួយម៉ាត់ដើម្បីកំណត់ថាតើបំណងព្រះហឫទ័យរបស់ខ្ញុំនឹងត្រូវបំពេញដោយបែបណា និងថាតើខ្ញុំនឹងប្រោសឱ្យអ្នករាល់គ្នាបានគ្រប់លក្ខណ៍ដោយរបៀបណា? អ្វីគ្រប់យ៉ាងដែលខ្ញុំមានព្រះបន្ទូលច្បាស់ជានឹងត្រូវសម្រេចជាក់ជាមិនខាន។ កាលពីមុន ខ្ញុំតែងបានមានព្រះបន្ទូលជារឿយៗថា ខ្ញុំនឹងត្រូវរងទុក្ខលំបាក ហើយខ្ញុំមិនអនុញ្ញាតឱ្យមនុស្សនិយាយពីទុក្ខលំបាកដែលខ្ញុំឆ្លងកាត់ពីមុននោះទេ។ ការនិយាយពីរឿងនេះ គឺជាការប្រមាថដល់ខ្ញុំ។ នេះគឺដោយសារខ្ញុំគឺជាព្រះជាម្ចាស់ផ្ទាល់ព្រះអង្គ ហើយចំពោះខ្ញុំ គ្មានអ្វីលំបាកសោះឡើយ។ នៅពេលអ្នកនិយាយអំពីទុក្ខលំបាកនេះ អ្នកធ្វើឱ្យមនុស្សទួញយំ។ ខ្ញុំបានមានព្រះបន្ទូលមកថា នៅពេលខាងមុខនឹងលែងមានការដកដង្ហើមធំ និងទឹកភ្នែកទៀតហើយ។ សេចក្ដីនេះគួរពន្យល់ចេញពីទិដ្ឋភាពនេះ ដូច្នេះហើយ អត្ថន័យនៃព្រះបន្ទូលរបស់ខ្ញុំអាចយល់បានហើយ។ អត្ថន័យដែលថា «មនុស្សមិនអាចអត់ទ្រាំនឹងទុក្ខលំបាកនេះបាន» គឺថា ខ្ញុំអាចគេចចេញពីសញ្ញាណ និងការគិតរបស់មនុស្សបាន គេចចេញពីអារម្មណ៍ខាងសាច់ឈាម គេចចេញពីដានខាងលោកីយ៍ និងយាងចេញពីខាងសាច់ឈាមបាន និងថាខ្ញុំអាចនៅបន្តឈរបាននៅពេលដែលមនុស្សគ្រប់គ្នាបដិសេធខ្ញុំ។ សេចក្ដីនេះគ្រប់គ្រាន់ដើម្បីបញ្ជាក់ថា ខ្ញុំគឺជាព្រះជាម្ចាស់ផ្ទាល់ព្រះអង្គហើយ។ ខ្ញុំបានមានបន្ទូលថា៖ «កូនប្រុសច្បងគ្រប់រូបត្រូវតែចូលទៅក្នុងពិភពខាងវិញ្ញាណពីខាងសាច់ឈាម។ នេះគឺជាផ្លូវដែលពួកគេត្រូវដើរ ដើម្បីបានសោយរាជ្យជាស្ដេចជាមួយខ្ញុំ។» អត្ថន័យនៃឃ្លានេះគឺថា នៅពេលអ្នកជួបប្រទះអ្វីមួយដែលអ្នករាល់គ្នាធ្លាប់នឹកស្រមៃកាលពីគ្រាមុន នោះអ្នករាល់គ្នានឹងត្រូវចេញពីខាងសាច់ឈាមជាផ្លូវការ ហើយនឹងចូលទៅក្នុងរូបកាយដើម្បីចាប់ផ្ដើមជំនុំជម្រះរាជបុត្រ និងស្ដេចទាំងនោះជាផ្លូវការ។ ពួកគេនឹងត្រូវបានជំនុំជម្រះផ្អែកតាមអ្វីដែលកើតមាននៅពេលនេះ។ ក៏ប៉ុន្តែ វាមិនស្មុគ្រស្មាញដូចអ្នករាល់គ្នានឹកស្រមៃទេ។ កិច្ចការនេះនឹងត្រូវធ្វើទៅយ៉ាងឆាប់រហ័ស។ អ្នកនឹងមិនត្រូវរស់ពីសេចក្ដីស្លាប់ទេ ហើយអ្នកនឹងមិនចាំបាច់ត្រូវរងទុក្ខលំបាកអ្វីឡើយ (ដោយសារទុក្ខលំបាក និងការលំបាករបស់អ្នករាល់គ្នានៅលើផែនដីបានមកដល់ទីបញ្ចប់ហើយ ហើយខ្ញុំក៏បានមានព្រះបន្ទូលថា ខ្ញុំនឹងលែងដោះស្រាយជាមួយពួកកូនប្រុសច្បងរបស់ខ្ញុំចាប់ពីពេលនេះតទៅហើយ)។ ពួកកូនប្រុសច្បងរបស់ខ្ញុំនឹងទទួលបានព្រះពររបស់ពួកគេ ដូចដែលបានមានព្រះបន្ទូលពីមុនមកដែរ ការពិតគឺថា អ្នកនឹងចូលទៅក្នុងពិភពខាងវិញ្ញាណដោយមិនដឹងខ្លួន។ តើហេតុអ្វីបានជាខ្ញុំមានព្រះបន្ទូលថា នេះគឺជាសេចក្ដីមេត្តាករុណា និងព្រះគុណរបស់ខ្ញុំ? ប្រសិនបើមនុស្សម្នាក់អាចត្រឹមចូលទៅក្នុងពិភពខាងវិញ្ញាញក្រោយពីរស់ពីសេចក្ដីស្លាប់វិញ នោះសេចក្ដីនេះនឹងឃ្លាតកាន់តែឆ្ងាយពីសេចក្ដីមេត្តាករុណា និងព្រះគុណហើយ។ ដូច្នេះ នេះគឺជាការសម្ដែងចេញយ៉ាងច្បាស់បំផុតអំពីសេចក្ដីមេត្តាករុណា និងព្រះគុណរបស់ខ្ញុំ ហើយបន្ថែមលើនេះ សេចក្ដីនេះបង្ហាញពីសេចក្ដីតម្រូវទុកជាមុនរបស់ខ្ញុំ និងការរើសតាំងរាស្រ្តរបស់ខ្ញុំ។ វាគ្រប់គ្រាន់អាចនឹងបង្ហាញថាបញ្ញត្តិរដ្ឋបាលរបស់ខ្ញុំតឹងរឹងប៉ុនណាហើយ។ ខ្ញុំនឹងប្រទានព្រះគុណចំពោះនរណាដែលខ្ញុំសព្វព្រះទ័យចង់ប្រទាន និងមានសេចក្ដីមេត្តាករុណាចំពោះនរណាដែលខ្ញុំសព្វព្រះទ័យ។ គ្មាននរណាម្នាក់ត្រូវតវ៉ា ឬប្រឆាំងនោះទេ។ ខ្ញុំនឹងសម្រេចព្រះទ័យចំពោះរាល់សេចក្ដីទាំងអស់នេះ។

មនុស្សមិនអាចគិតយល់អំពីវាបានទេ ហើយពួកគេសង្កត់ខ្លួនពួកគេ រហូតដល់ពួកគេដកដង្ហើមលែងរួច ក៏ប៉ុន្តែគឺពួកគេដដែលនេះដែលចងខ្លួនឯងជាប់។ ការគិតរបស់មនុស្សគឺមានកម្រិតនៅឡើយ ដូច្នេះ ពួកគេត្រូវលះបង់ការគិត និងសញ្ញាណរបស់ពួកគេចោល។ ហេតុដូច្នេះ ខ្ញុំត្រូវយាងចេញពីខាងសាច់ឈាម និងចូលទៅក្នុងពិភពខាងវិញ្ញាណដើម្បីគ្រប់គ្រងអ្វីគ្រប់យ៉ាង ដើម្បីរៀបចំអ្វីគ្រប់យ៉ាង។ នេះគឺជាផ្លូវតែមួយគត់ដើម្បីគ្រប់គ្រងអស់ទាំងមនុស្ស និងគ្រប់ទាំងជាតិសាសន៍ និងដើម្បីគាប់តាមបំណងព្រះហឫទ័យរបស់ខ្ញុំ។ វាមិនឃ្លាតចេញឆ្ងាយពីនេះទេ។ អ្នករាល់គ្នាពុំមានសេចក្ដីជំនឿលើសព្វានុភាពរបស់ខ្ញុំទេ ហើយអ្នកពុំដឹងថាខ្ញុំជានរណាឡើយ។ អ្នកគិតថាខ្ញុំគ្រាន់តែជាមនុស្សម្នាក់ប៉ុណ្ណោះ ហើយអ្នកមិនអាចមើលឃើញពីភាពជាព្រះរបស់ខ្ញុំទាល់តែសោះ។ អ្វីៗនឹងបានពេញខ្នាតនៅពេលណាដែលខ្ញុំសព្វព្រះទ័យឱ្យវាបានពេញខ្នាត។ អ្វីដែលត្រូវការនោះគឺព្រះបន្ទូលមួយម៉ាត់ចេញពីព្រះឱស្ឋរបស់ខ្ញុំ។ អ្នករាល់គ្នាបានយកចិត្តទុកដាក់តែទៅលើទិដ្ឋភាពនៃភាពជាមនុស្សរបស់ខ្ញុំនៅក្នុងព្រះបន្ទូលដែលខ្ញុំបានថ្លែងមកក្នុងពេលថ្មីៗនេះ និងនៅគ្រប់ជំហានរបស់ខ្ញុំប៉ុណ្ណោះ ប៉ុន្តែអ្នកមិនបានយកចិត្តទុកដាក់ចំពោះទិដ្ឋភាពនៃភាពជាព្រះរបស់ខ្ញុំឡើយ។ នោះគឺចង់បានន័យថា អ្នកគិតថាខ្ញុំក៏មានគំនិត និងសញ្ញាណដែរ។ ប៉ុន្តែខ្ញុំបានមានព្រះបន្ទូលថា ព្រះតម្រិះ ព្រះគំនិត និងព្រះទ័យរបស់ខ្ញុំ គ្រប់ជំហានរបស់ខ្ញុំ គ្រប់យ៉ាងដែលខ្ញុំធ្វើ និងគ្រប់យ៉ាងដែលខ្ញុំមានព្រះបន្ទូល គឺជាការបើកសម្ដែងយ៉ាងពេញលេញអំពីព្រះជាម្ចាស់ផ្ទាល់ព្រះអង្គ។ តើអ្នករាល់គ្នាបានភ្លេចអំពីសេចក្ដីនេះហើយមែនទេ? អ្នករាល់គ្នាសុទ្ធតែជាមនុស្សវង្វេងមែន! អ្នកពុំយល់ពីអត្ថន័យនៃព្រះបន្ទូលរបស់ខ្ញុំទេ។ ខ្ញុំបានអនុញ្ញាតឱ្យអ្នករាល់គ្នាឃើញពីទិដ្ឋភាពនៃភាពជាមនុស្សធម្មតារបស់ខ្ញុំតាមព្រះបន្ទូលដែលខ្ញុំបានថ្លែងមក (ខ្ញុំបានអនុញ្ញាតឱ្យអ្នករាល់គ្នាឃើញពីទិដ្ឋភាពនៃភាពជាមនុស្សធម្មតារបស់ខ្ញុំនៅក្នុងជីវិតប្រចាំថ្ងៃរបស់ខ្ញុំ នៅក្នុងតថភាពពិត ដោយសារអ្នករាល់គ្នានៅតែមិនយល់ពីទិដ្ឋភាពនៃភាពជាមនុស្សធម្មតារបស់ខ្ញុំតាមរយៈអ្វីដែលខ្ញុំបានមានបន្ទូលនៅក្នុងអំឡុងពេលនេះ) តែអ្នកមិនយល់ពីភាពជាមនុស្សធម្មតារបស់ទេ ហើយអ្នកគ្រាន់តែព្យាយាមចាប់យកអ្វីដែលអាចប្រើដើម្បីទាស់នឹងខ្ញុំប៉ុណ្ណោះ ហើយអ្នកមិនចេះទប់អារម្មណ៍នៅចំពោះព្រះភ័ក្រ្ដខ្ញុំឡើយ។ អ្នកជាមនុស្សខ្វាក់! អ្នកជាមនុស្សល្ងង់ខ្លៅ! អ្នកមិនស្គាល់ខ្ញុំទេ! ខ្ញុំបានមានព្រះបន្ទូលដោយអសារឥតការជាយូរណាស់មកហើយ! អ្នករាល់គ្នាពុំស្គាល់ខ្ញុំទាល់តែសោះ ហើយអ្នកគ្រាន់តែមិនបានទុកភាពជាមនុស្សធម្មតារបស់ខ្ញុំជាចំណែកមួយនៃព្រះជាម្ចាស់ដ៏ពេញខ្នាតផ្ទាល់ព្រះអង្គនោះទេ។ តើខ្ញុំអាចមិនខ្ញាល់យ៉ាងដូចម្ដេចបាន? តើខ្ញុំអាចមានសេចក្ដីមេត្តាករុណាជាថ្មីដូចម្ដេចបាន? ខ្ញុំគ្រាន់តែអាចឆ្លើយតបទៅកូនក្មេងដែលមិនស្ដាប់បង្គាប់ដោយសេចក្ដីក្រោធរបស់ខ្ញុំប៉ុណ្ណោះ។ អ្នកពិតជាមិនមានការកោតក្រែងមែន អ្នកពុំស្គាល់ខ្ញុំទាល់តែសោះ! អ្នកគិតថាខ្ញុំបានប្រព្រឹត្តខុស! តើខ្ញុំអាចធ្វើអ្វីខុសដែរទេ? តើខ្ញុំនឹងរើសតាំងរូបអង្គខាងសាច់ឈាមដែលត្រូវយកកំណើតជាមនុស្ស ដោយធ្វេសប្រហែសឬ? ភាពជាមនុស្សរបស់ខ្ញុំ និងភាពជាព្រះរបស់ខ្ញុំ គឺជាផ្នែកពីរដែលមិនអាចបំបែកចេញពីគ្នាបាន ដែលបង្កើតជាព្រះជាម្ចាស់ផ្ទាល់ព្រះអង្គដ៏ពេញខ្នាត។ ពេលនេះ អ្នករាល់គ្នាគួរយល់ច្បាស់អំពីសេចក្ដីនេះ។ ព្រះបន្ទូលរបស់ខ្ញុំបានសម្រេចដល់ចំណុចកំពូលរបស់វាហើយ ហើយព្រះបន្ទូលរបស់ខ្ញុំ លែងអាចពន្យល់បានដោយវែងអន្លាយទៀតហើយ!


ជំពូកទី ៩៩

ដោយសារតែជំហាននៃកិច្ចការរបស់ខ្ញុំកាន់តែលឿនឡើង គ្មាននរណាម្នាក់អាចតាមទាន់ស្នាមព្រះបាទារបស់ខ្ញុំបានឡើយ ហើយគ្មាននរណាម្នាក់អាចជ្រួតជ្រាបពីព្រះគំនិតរបស់ខ្ញុំឡើយ ក៏ប៉ុន្តែនេះគឺជាផ្លូវទៅមុខតែមួយគត់។ នេះគឺជា «ការស្លាប់គំនិត» (សំដៅលើការមិនអាចចាប់យល់បានពីបំណងព្រះហឫទ័យរបស់ខ្ញុំ ការមិនអាចយល់បានពីអត្ថន័យដែលខ្ញុំចង់ប្រាប់តាមរយៈព្រះបន្ទូលរបស់ខ្ញុំ។ នេះគឺជាការពន្យល់មួយទៀតអំពី «ការស្លាប់គំនិត» និងពុំមានន័យថា «ត្រូវព្រះវិញ្ញាណរបស់ខ្ញុំបោះបង់») នៅក្នុងឃ្លា «ការរស់ឡើងវិញពីសេចក្ដីស្លាប់» ដែលធ្លាប់បានមានព្រះបន្ទូលរួចមកហើយនោះទេ។ នៅពេលខ្ញុំ និងអ្នករាល់គ្នាបានឆ្លងផុតពីដំណាក់កាលនេះចូលទៅក្នុងរូបកាយ នោះអត្ថន័យពិតនៃ «ការរស់ឡើងវិញពីសេចក្ដីស្លាប់» នឹងត្រូវសម្រេច (ពោលគឺ នេះគឺជាអត្ថន័យពិតនៃការរស់ឡើងវិញពីសេចក្ដីស្លាប់)។ បច្ចុប្បន្ន នេះគឺជាលក្ខខណ្ឌដែលអ្នករាល់គ្នាមានអត្ថិភាព៖ អ្នកអាចចាប់បានពីបំណងព្រះហឫទ័យរបស់ខ្ញុំ ហើយអ្នកមិនអាចស្វែងរកស្នាមព្រះបាទារបស់ខ្ញុំបានទេ។ បន្ថែមលើនេះ អ្នកមិនអាចឱ្យវិញ្ញាណរបស់អ្នកនៅស្ងៀមបានទេ ដូច្នេះអ្នករាល់គ្នាមានអារម្មណ៍មិនស្រួលក្នុងចិត្ត។ ស្ថានភាពបែបនេះ គឺច្បាស់ជា «ការរងទុក្ខ» ដែលខ្ញុំបានថ្លែងមកនោះហើយ ហើយនៅក្នុងការរងទុក្ខដែលមនុស្សមិនអាចអត់ទ្រាំបាននេះ ម្យ៉ាង អ្នកកំពុងគិតអំពីអនាគតផ្ទាល់ខ្លួនរបស់អ្នក ហើយម្យ៉ាងទៀត អ្នកកំពុងទទួលយកការដុតបញ្ឆេះ និងការជំនុំជម្រះរបស់ខ្ញុំ ដែលជាការបាញ់ និងការវាយប្រហារលើអ្នករាល់គ្នាពីគ្រប់ទិសទី។ បន្ថែមលើនេះ អ្នកមិនអាចចាប់យល់ពីក្បួនខ្នាតចេញពីសំនៀង និងលក្ខណៈដែលខ្ញុំមានព្រះបន្ទូលឡើយ ហើយមានសំនៀងជាច្រើនប្រភេទនៅក្នុងសូរសៀងថ្លែងមកពេញមួយថ្ងៃ ដូច្នេះអ្នករាល់គ្នារងទុក្ខលំបាកជាខ្លាំង។ ទាំងនេះគឺជាដំណាក់កាលនៅក្នុងកិច្ចការរបស់ខ្ញុំ។ នេះគឺជាព្រះប្រាជ្ញាញាណរបស់ខ្ញុំ។ នៅពេលអនាគត អ្នករាល់គ្នានឹងជួបប្រទះនូវការរងទុក្ខកាន់តែខ្លាំងនៅក្នុងទិដ្ឋភាពនេះ ដែលទាំងអស់នោះគឺដើម្បីបើកឱ្យឃើញពីមនុស្សលាក់ពុតទាំងអស់។ សេចក្ដីនេះគួរតែច្បាស់លាស់ហើយក្នុងពេលនេះ! នេះគឺជារបៀបដែលខ្ញុំបំពេញកិច្ចការ។ ដោយសារការជំរុញចិត្តនៃការរងទុក្ខប្រភេទនេះ ហើយបន្ទាប់ពីបានឆ្លងកាត់នូវការឈឺចាប់ដែលប្រហាក់ប្រហែលនឹងសេចក្ដីស្លាប់ដែរនេះ អ្នករាល់គ្នានឹងចូលទៅក្នុងពិភពមួយទៀត។ អ្នកនឹងចូលទៅក្នុងរូបកាយ និងបានគ្រងរាជ្យជាស្ដេចជាមួយខ្ញុំលើគ្រប់ទាំងជាតិសាសន៍ និងអស់មនុស្សទាំងពួង។

តើហេតុអ្វីបានជាខ្ញុំបានមានព្រះបន្ទូលក្នុងពេលថ្មីៗនេះក្នុងព្រះសំនៀងខ្លាំងៗជាងមុន? តើហេតុអ្វីបានជាសំនៀងរបស់ខ្ញុំប្រែប្រួលញឹកញាប់បែបនេះ ហើយតើហេតុអ្វីបានជាវិធីបំពេញកិច្ចការរបស់ខ្ញុំបានផ្លាស់ប្ដូរញឹកញាប់បែបនេះ? ព្រះប្រាជ្ញាញាណរបស់ខ្ញុំបានសណ្ឋិតនៅក្នុងរបស់ផងទាំងនេះ។ ព្រះបន្ទូលរបស់ខ្ញុំបានបានថ្លែងមកសម្រាប់មនុស្សគ្រប់គ្នា ដែលបានទទួលយកឈ្មោះនេះ (មិនថាពួកគេជឿថាព្រះបន្ទូលរបស់ខ្ញុំអាចសម្រេចបានឬអត់នោះទេ) ដូច្នេះ ព្រះបន្ទូលរបស់ខ្ញុំគួរតែឱ្យមនុស្សគ្រប់គ្នាបានឮ និងបានឃើញ ហើយពួកគេមិនត្រូវបានគាបសង្កត់ទេ ពីព្រោះខ្ញុំមានវិធីបំពេញកិច្ចការរបស់ខ្ញុំ ហើយខ្ញុំមានព្រះប្រាជ្ញាញាណរបស់ខ្ញុំ។ ខ្ញុំប្រើព្រះបន្ទូលរបស់ខ្ញុំដើម្បីជំនុំជម្រះមនុស្ស បើកឱ្យដឹងពីមនុស្ស និងសម្ដែងឱ្យយល់ពីធម្មជាតិរបស់មនុស្ស។ ហេតុនេះ ខ្ញុំបានជ្រើសតាំងអស់អ្នកណាដែលខ្ញុំបានជ្រើសតាំងរួច ហើយខ្ញុំផាត់ចោលនូវអស់អ្នកណាដែលខ្ញុំមិនបានកំណត់ទុកជាមុន ឬរើសតាំងរួច។ គ្រប់សេចក្ដីទាំងនេះ គឺជាព្រះប្រាជ្ញាញាណរបស់ខ្ញុំ ហើយវាគឺជាការអស្ចារ្យនៃកិច្ចការរបស់ខ្ញុំ។ នេះគឺជាវិធីរបស់ខ្ញុំនៅក្នុងជំហាននៃកិច្ចការរបស់ខ្ញុំ។ ក្នុងចំណោមមនុស្ស តើមាននរណាម្នាក់ដែលអាចចាប់យល់ពីបំណងព្រះហឫទ័យរបស់ខ្ញុំដែរឬទេ? ក្នុងចំណោមមនុស្ស តើមាននរណាម្នាក់ដែលអាចគិតគូរដល់បន្ទុករបស់ខ្ញុំបានដែរឬទេ? ព្រះជាម្ចាស់ដែលបានបំពេញកិច្ចការនេះគឺជារូបខ្ញុំ ដែលជាព្រះជាម្ចាសផ្ទាល់ព្រះអង្គ។ នោះនឹងមានគ្រាមួយចូលមកដល់ នៅពេលដែលអ្នករាល់គ្នានឹងបានយល់ដឹងសព្វគ្រប់បែបយ៉ាងអំពីសារៈសំខាន់នៃព្រះបន្ទូលរបស់ខ្ញុំទាំងអស់នេះ ហើយអ្នកនឹងបានច្បាស់លាស់ទាំងស្រុងអំពីមូលហេតុដែលខ្ញុំចង់ថ្លែងព្រះបន្ទូលទាំងអស់នេះ។ ព្រះប្រាជ្ញាញាណរបស់ខ្ញុំ គឺមិនចេះអស់ ឥតគណនាបាន និងមិនអាចវាស់ស្ទង់បាន ហើយព្រះប្រាជ្ញាញាណនេះ គឺមនុស្សមិនអាចជ្រួតជ្រាបបានទាំងស្រុងឡើយ។ មនុស្សអាចត្រឹមមើលឃើញពីចំណែកនៃកិច្ចការនេះតាមរយៈអ្វីដែលខ្ញុំធ្វើប៉ុណ្ណោះ ប៉ុន្តែអ្វីដែលពួកគេឃើញ គឺនៅតែមានកំហុស និងមិនពេញខ្នាតដដែល។ នៅពេលដែលអ្នករាល់គ្នាបានផ្លាស់ប្ដូរទាំងស្រុងពីជំហាននេះទៅកាន់ជំហានបន្ទាប់ នោះអ្នកនឹងអាចមើលឃើញវាបានច្បាស់។ ចូរចាំទុកចុះ! ឥឡូវនេះគឺជាយុគសម័យដ៏មានតម្លៃបំផុត។ វាជាជំហានចុងក្រោយដែលអ្នករាល់គ្នានៅជាសាច់ឈាម។ ជីវិតរបស់អ្នកក្នុងពេលនេះគឺជាជីវិតរូបកាយចុងក្រោយរបស់អ្នកហើយ។ នៅពេលអ្នករាល់គ្នាចូលទៅក្នុងពិភពខាងវិញ្ញាណពីខាងសាច់ឈាម នៅគ្រានោះ ការឈឺចាប់ទាំងអស់នឹងបានបាត់ចេញពីអ្នករាល់គ្នា។ អ្នករាល់គ្នានឹងមានការអរសប្បាយ និងសេចក្ដីរីករាយជាខ្លាំង ហើយអ្នកនឹងលោតកញ្ឆេងដោយសេចក្ដីអំណរឥតឈប់។ ប៉ុន្តែអ្នករាល់គ្នាត្រូវច្បាស់ថា ព្រះបន្ទូលទាំងអស់នេះដែលខ្ញុំបានថ្លែងមក គ្រាន់តែសម្រាប់ពួកកូនប្រុសច្បងរបស់ខ្ញុំប៉ុណ្ណោះ ដោយសារមានតែពួកកូនប្រុសច្បងរបស់ខ្ញុំទេដែលមានតម្លៃទទួលបានព្រះពរនេះ។ ការចូលទៅក្នុងពិភពខាងវិញ្ញាណគឺជាព្រះពរដ៏អស្ចារ្យបំផុត ជាព្រះពរដ៏ខ្ពស់ក្រៃលែង និងជារបស់ដ៏មានតម្លៃជាងគេបំផុតដែលត្រូវទទួលបាន។ អ្វីដែលអ្នករាល់គ្នាមានក្នុងពេលនេះ សម្រាប់ហូប និងស្លៀកពាក់ គឺគ្មានអ្វីផ្សេងក្រៅពីការអរសប្បាយខាងសាច់ឈាមនោះទេ។ របស់ផងទាំងនោះគឺជាព្រះគុណ ហើយខ្ញុំពុំបានយកព្រះទ័យទុកដាក់ចំពោះរបស់ទាំងនោះឡើយ។ ការផ្ដោតសំខាន់នៃកិច្ចការរបស់ខ្ញុំ គឺនៅជំហានបន្ទាប់ (ការចូលទៅក្នុងពិភពខាងវិញ្ញាណ និងការប្រឈមមុខជាមួយពិភពចក្កវាឡ)។

ខ្ញុំបានមានព្រះបន្ទូលថា នាគដ៏ធំមានសម្បុរក្រហមត្រូវបានខ្ញុំទម្លាក់ចុះ និងកម្ទេចចោលរួចហើយ។ តើអ្នករាល់គ្នានៅតែមិនជឿព្រះបន្ទូលរបស់ខ្ញុំយ៉ាងដូចម្ដេចទៅ? តើហេតុអ្វីបានជាអ្នកនៅតែប្រាថ្នាចង់រងទុក្ខបុកម្នេញ និងទុក្ខលំបាកដើម្បីខ្ញុំទៀត? តើនេះមិនមែនជាតម្លៃមិនចាំបាច់ដែលអ្នកបានលះបង់សម្រាប់ខ្ញុំទេឬអី? ខ្ញុំបានដាស់តឿនអ្នករាល់គ្នាជាច្រើនដងរួចមកហើយថា អ្នករាល់គ្នាគ្រាន់តែត្រូវការអរសប្បាយទៅបានហើយ នៅពេលដែលខ្ញុំបំពេញកិច្ចការរបស់ខ្ញុំដោយផ្ទាល់ព្រះអង្គនោះ។ តើហេតុអ្វីបានជាអ្នករាល់គ្នាចង់ធ្វើកិច្ចការនេះខ្លាំងដល់ម្ល៉េះ? អ្នកពិតជាមិនដឹងថាត្រូវអរសប្បាយដោយបែបណាមែន! ខ្ញុំបានរៀបចំអ្វីៗរួចជាស្រេចសម្រាប់អ្នករាល់គ្នា តើហេតុអ្វីគ្មានអ្នកណាម្នាក់ក្នុងចំណោមអ្នករាល់គ្នាមករកខ្ញុំដើម្បីទាមទារយកវាទៅវិញ? អ្នកនៅតែមិនច្បាស់អំពីព្រះបន្ទូលដែលខ្ញុំបានថ្លែងមកដដែល! អ្នកមិនយល់ពីខ្ញុំឡើយ! អ្នកគិតថាខ្ញុំកំពុងមានព្រះបន្ទូលលេងសើចឥតបានការ។ ច្បាស់ណាស់ថា អ្នកគឺជាមនុស្សវង្វេងស្មារតី! (ការត្រៀមរៀបចំជាស្រេចដែលខ្ញុំមានព្រះបន្ទូលមកនោះ មានន័យថា អ្នករាល់គ្នាគួរសរសើរតម្កើងខ្ញុំឱ្យបានច្រើន និងអធិស្ឋានដល់ខ្ញុំឱ្យបានច្រើន នៅពេលខ្ញុំកំពុងបំពេញកិច្ចការដោយផ្ទាល់ព្រះអង្គ ដើម្បីដាក់បណ្ដាសាមនុស្សគ្រប់គ្នាដែលទាស់ទទឹងនឹងខ្ញុំ និងដើម្បីដាក់ទោសមនុស្សគ្រប់គ្នាដែលធ្វើទុក្ខបុកម្នេញអ្នករាល់គ្នា។) អ្នកពុំដឹងអ្វីទាល់តែសោះអំពីព្រះបន្ទូលរបស់ខ្ញុំ! ខ្ញុំបើកសម្ដែងពីអាថ៌កំបាំងទាំងអស់របស់ខ្ញុំឱ្យអ្នករាល់គ្នាបានដឹង ប៉ុន្តែតើអ្នករាល់គ្នាប៉ុន្មាននាក់ដែលពិតជាយល់អំពីសេចក្ដីទាំងនោះ? តើមានអ្នកប៉ុន្មាននាក់ដែលយល់អំពីសេចក្ដីនោះបានស៊ីជម្រៅ? តើបល្ល័ង្ករបស់ខ្ញុំគឺជាអ្វី? តើដំបងដែករបស់ខ្ញុំគឺជាអ្វី? ក្នុងចំណោមអ្នក តើនរណាខ្លះដែលដឹង? នៅពេលបល្ល័ង្ករបស់ខ្ញុំត្រូវបានគេនិយាយ មនុស្សភាគច្រើនគិតថា គឺជាកន្លែងដែលខ្ញុំគង់ប្រថាប់ ឬថាវាសំដៅដល់ទីសំណាក់របស់ខ្ញុំ ឬថាវាសំដៅដល់ខ្ញុំ សំដៅដល់អង្គដែលជាលក្ខណៈរបស់ខ្ញុំ។ ទាំងអស់នេះគឺជាការយល់ខុស គ្រាន់តែជាការភាន់ច្រឡំនៃការយល់ខុសប៉ុណ្ណោះ! គ្មានការបកស្រាយណាមួយដែលត្រឹមត្រូវនោះទេ តើមានទេ? អ្នករាល់គ្នាសុទ្ធតែយល់ និងចាប់បានក្នុងលក្ខណៈបែបនេះ។ នេះគ្រាន់តែជាភាពខុសគ្នាយ៉ាងខ្លាំងនៅក្នុងការយល់ដឹងប៉ុណ្ណោះ។ តើសិទ្ធិអំណាចជាអ្វី? តើសិទ្ធិអំណាច និងបល្ល័ង្ករបស់ខ្ញុំមានអ្វីពាក់ព័ន្ធគ្នា? បល្ល័ង្កគឺជាសិទ្ធិអំណាចរបស់ខ្ញុំ។ នៅពេលដែលពួកកូនប្រុសច្បងរបស់ខ្ញុំត្រូវបានតាំងខ្ពស់នៅលើបល្ល័ង្គរបស់ខ្ញុំ នោះគឺជាគ្រាដែលពួកកូនប្រុសច្បងរបស់ខ្ញុំនឹងទទួលបានសិទ្ធិអំណាចអំពីខ្ញុំហើយ។ មានតែខ្ញុំប៉ុណ្ណោះដែលមានសិទ្ធិអំណាច ដូច្នេះមានតែខ្ញុំទេដែលមានបល្ល័ង្កនេះ។ អាចនិយាយម្យ៉ាងទៀតបានថាក្រោយពីពួកកូនប្រុសច្បងរបស់ខ្ញុំបានរងទុក្ខលំបាកក្នុងលក្ខណៈដូចគ្នាដែលខ្ញុំបានរងទុក្ខលំបាកដែរ នោះពួកគេនឹងទទួលយកនូវលក្ខណៈ និងកម្មសិទ្ធិរបស់ខ្ញុំ ហើយនឹងទទួលបានគ្រប់យ៉ាងអំពីខ្ញុំ។ នេះគឺជាដំណើរការដែលពួកគេនឹងទទួលបានឋានៈជាកូនប្រុសច្បងរបស់ខ្ញុំ។ វានឹងក្លាយជាគ្រាដែលពួកកូនប្រុសច្បងរបស់ខ្ញុំនឹងបានតាំងខ្ពស់នៅលើបល្ល័ង្ករបស់ខ្ញុំ ហើយនេះក៏នឹងក្លាយជាគ្រាដែលពួកគេទទួលយកសិទ្ធិអំណាចពីខ្ញុំផងដែរ។ ឥឡូវនេះ អ្នកគួរយល់អំពីសេចក្ដីនេះ! អ្វីគ្រប់យ៉ាងដែលខ្ញុំមានព្រះបន្ទូល គឺច្បាស់លាស់ និងមានន័យប្រាកដពេញលេញ ដូច្នេះមនុស្សគ្រប់គ្នានឹងយល់បាន។ ចូរទុកសញ្ញាណរបស់អ្នករាល់គ្នាមួយឡែកសិន ហើយរង់ចាំទទួលយកនូវសេចក្ដីអាថ៌កំបាំងដែលខ្ញុំបើកសម្ដែងឱ្យអ្នករាល់គ្នាបានឃើញ! ដូច្នេះ តើដំបងដែកនោះគឺជាអ្វី? នៅក្នុងវគ្គមុន វាសំដៅលើព្រះបន្ទូលមិនពីរោះស្ដាប់របស់ខ្ញុំ ប៉ុន្តែពេលនេះ វាខុសគ្នាពីពេលមុនដែរ៖ ពេលនេះ ដំបងដែកសំដៅលើកិច្ចការរបស់ខ្ញុំ ដែលជាគ្រោះមហន្តរាយដ៏ធំដែលបានជ្រួតជ្រាបដោយសិទ្ធិអំណាចរបស់ខ្ញុំ។ ដូច្នេះ នៅពេលដែលដំបងដែកនោះត្រូវបានគេនិយាយដល់ គឺវាតែងតែមានពាក់ព័ន្ធនឹងសិទ្ធិអំណាចរបស់ខ្ញុំជានិច្ច។ អត្ថន័យដើមនៃដំបងដែកនោះ គឺត្រូវបាននិយាយពាក់ព័ន្ធនឹងគ្រោះមហន្តរាយដ៏ធំ។ វាគឺជាផ្នែកនៃសិទ្ធអំណាចនេះ។ មនុស្សគ្រប់គ្នាត្រូវមើលពីសេចក្ដីនេះឱ្យបានច្បាស់ ហើយមានតែបែបនេះទេដែលពួកគេអាចចាប់យល់ពីបំណងព្រះហឫទ័យរបស់ខ្ញុំបាន និងទទួលបានការបើកសម្ដែងពីព្រះបន្ទូលរបស់ខ្ញុំ។ នរណាក៏ដោយដែលមានកិច្ចការរបស់ព្រះវិញ្ញាណបរិសុទ្ធ សុទ្ធតែកាន់ដំបងដែកនៅក្នុងដៃរបស់ពួកគេ ហើយពួកគេគឺជាអ្នកដែលមានសិទ្ធិអំណាច និងមានសិទ្ធិក្នុងការធ្វើឱ្យមាននូវគ្រោះមហន្តរាយដ៏ធំនេះ។ នេះគឺជាបញ្ញត្តិរដ្ឋបាលមួយរបស់ខ្ញុំ។

អ្វីគ្រប់យ៉ាង និងគ្រប់របស់ផងទាំងពួងត្រូវបើកឱ្យអ្នករាល់គ្នាឃើញ (សេចក្ដីនេះសំដៅលើចំណែកដែលត្រូវបានចង្អុលបង្ហាញច្បាស់ៗ ហើយអ្វីគ្រប់យ៉ាង) និងគ្រប់របស់ទាំងអស់ត្រូវបានលាក់បាំងមិនឱ្យអ្នករាល់គ្នាឃើញឡើយ (នេះសំដៅលើផ្នែកអាថ៌កំបាំងនៃព្រះបន្ទូលរបស់ខ្ញុំ)។ ខ្ញុំមានព្រះបន្ទូលប្រកបដោយព្រះប្រាជ្ញាញាណ៖ ខ្ញុំអនុញ្ញាតឱ្យអ្នករាល់គ្នាយល់បានតែន័យត្រង់នៃព្រះបន្ទូលមួយចំនួនរបស់ខ្ញុំប៉ុណ្ណោះ ខណៈដែលខ្ញុំអនុញ្ញាតឱ្យអ្នករាល់គ្នាចាប់យល់បានពីអត្ថន័យនៃព្រះបន្ទូលដទៃទៀត (ប៉ុន្តែមនុស្សភាគច្រើនមិនអាចយល់បានទេ) ដោយសារនេះគឺជាលំដាប់លំដោយនៃកិច្ចការរបស់ខ្ញុំ។ ខ្ញុំអាចត្រឹមមានបន្ទូលប្រាប់អ្នករាល់គ្នាអំពីអត្ថន័យពិតនៃព្រះបន្ទូលរបស់ខ្ញុំតែប៉ុណ្ណោះ នៅពេលដែលអ្នករាល់គ្នាសម្រេចបានកម្ពស់ណាមួយ។ នេះគឺជាព្រះប្រាជ្ញាញាណរបស់ខ្ញុំ ហើយទាំងអស់នេះ គឺជាកិច្ចការដ៏អស្ចារ្យរបស់ខ្ញុំ (ដើម្បីប្រោសឱ្យអ្នករាល់គ្នាបានគ្រប់លក្ខណ៍ និងដើម្បីយកឈ្នះលើសាតាំងទាំងស្រុង និងធ្វើឱ្យពួកអារក្សអាម៉ាស់មុខ)។ ដរាបណាទាល់តែអ្នករាល់គ្នាបានចូលទៅក្នុងពិភពមួយផ្សេងទៀត ដរាបនោះអ្នកនឹងមិនអាចយល់បានទាំងស្រុងឡើយ។ ខ្ញុំត្រូវតែធ្វើដោយបែបនេះ ដោយសារនៅក្នុងសញ្ញាណរបស់មនុស្ស មានអ្វីជាច្រើនដែលមនុស្សមិនអាចយល់បាន ហើយបើទោះបីជាខ្ញុំមានព្រះបន្ទូលច្បាស់ៗក្ដី ក៏អ្នករាល់គ្នានឹងនៅតែមិនអាចយល់បានដដែល។ ចុងក្រោយទៅ គំនិតរបស់មនុស្សគឺតិចតួចណាស់ ហើយមានរឿងជាច្រើនដែលខ្ញុំអាចបង្ហាញឱ្យអ្នករាល់គ្នាឃើញបាន តែបន្ទាប់ពីអ្នករាល់គ្នាបានចូលទៅក្នុងពិភពខាងវិញ្ញាណប៉ុណ្ណោះ។ បើពុំដូច្នោះទេ សាច់ឈាមរបស់មនុស្ស គឺមិនអាចធ្វើកិច្ចការនោះបានទេ ហើយចំណុចនេះអាចត្រឹមបង្អាក់ដល់ការគ្រប់គ្រងរបស់ខ្ញុំប៉ុណ្ណោះ។ នេះគឺជាអត្ថន័យពិតនៃ «លំដាប់លំដោយនៃកិច្ចការរបស់ខ្ញុំ» ដែលខ្ញុំបានមានព្រះបន្ទូលមក។ នៅក្នុងសញ្ញាណរបស់អ្នករាល់គ្នា តើអ្នករាល់គ្នាយល់ពីខ្ញុំច្រើនប៉ុនណា? តើការយល់ដឹងរបស់អ្នកគ្មានកំហុសឬ? តើវាជាចំណេះដឹងនៅក្នុងវិញ្ញាណមែនទេ? ហេតុនេះ ខ្ញុំត្រូវឱ្យអ្នករាល់គ្នាផ្លាស់ប្ដូរទៅក្នុងពិភពមួយទៀត ដើម្បីឱ្យអ្នកសម្រេចកិច្ចការរបស់ខ្ញុំ និងធ្វើតាមបំណងព្រះហឫទ័យរបស់ខ្ញុំ។ ដូច្នេះ តើពិភពដទៃទៀតគឺជាអ្វីឱ្យប្រាកដទៅ? តាមការគិតរបស់មនុស្ស តើវាពិតជាការមើលឃើញដ៏វិសេសខ្ពង់ខ្ពស់មែនទេ? តើវាពិតជាអ្វីម្យ៉ាងដែលដូចនឹងខ្យល់ ដែលមិនអាចមើលឃើញ ឬពាល់បាន តែមានពិតមែនទេ? ខ្ញុំបានមានព្រះបន្ទូលថា សភាពនៃការនៅក្នុងរូបកាយនេះ គឺជាសភាពមួយនៃការមានសាច់ និងឈាម ជាការមានទម្រង់ និងរូបរាង។ នេះគឺពិតប្រាកដទាំងស្រុង និងមិនអាចប្រកែកបានឡើយ ហើយមនុស្សគ្រប់គ្នាត្រូវតែជឿលើវា។ នេះគឺជាសភាពជាក់ស្ដែងនៅក្នុងរូបកាយនេះ។ បន្ថែមលើនេះ នៅក្នុងរូបកាយនេះ គ្មានបញ្ហាអ្វីដែលមនុស្សស្អប់នោះទេ។ ប៉ុន្តែសភាពនេះជាអ្វីឱ្យប្រាកដទៅ? នៅពេលមនុស្សឆ្លងកាត់ពីសាច់ឈាមទៅជារូបកាយ នោះក្រុមដ៏ធំមួយនឹងត្រូវលេចមក។ នោះគឺចង់បានន័យថា ពួកគេនឹងបានដោះលែងពីផ្ទះសម្បែងខាងសាច់ឈាមរបស់ពួកគេ ហើយគេអាចនិយាយបានថា មនុស្សម្នាក់ៗនឹងទៅតាមប្រភេទផ្ទាល់ខ្លួនរបស់ពួកគេ៖ សាច់ឈាមនឹងត្រូវប្រមូលផ្ដុំនៅខាងសាច់ឈាម ហើយរូបកាយត្រូវប្រមូលផ្ដុំនៅខាងរូបកាយ។ ពេលនេះ អស់អ្នកណាដែលផ្ដាច់ចេញពីផ្ទះសម្បែងរបស់ពួកគេ ឪពុកម្ដាយ ប្រពន្ធ ប្ដី កូន និងចៅរបស់ពួកគេ ចាប់ផ្ដើមចូលទៅក្នុងពិភពខាងវិញ្ញាណ។ នៅចុងបញ្ចប់ គឺវាដូចនេះឯង៖ ស្ថានភាពនៅក្នុងពិភពខាងវិញ្ញាណគឺថា ពួកកូនប្រុសច្បងត្រូវប្រមូលផ្ដុំគ្នា ដោយច្រៀងនិងរាំ សរសើរតម្កើងនិងអរសប្បាយដល់ព្រះនាមបរិសុទ្ធរបស់ខ្ញុំ។ នេះគឺជាទិដ្ឋភាពដែលស្រស់បំព្រង និងថ្មីជានិច្ច។ ទាំងអស់គ្នាសុទ្ធតែជាបុត្រាច្បងរបស់ខ្ញុំដែលសរសើរតម្កើងខ្ញុំជាដរាបឥតឈប់ ដោយលើកតម្កើងពីព្រះនាមបរិសុទ្ធរបស់ខ្ញុំឱ្យបានខ្ពស់ឡើងជានិច្ច។ នេះគឺជាស្ថានភាពក្រោយពីការចូលទៅក្នុងពិភពខាងវិញ្ញាណ នេះក៏ជាកិច្ចការក្រោយពីការចូលទៅក្នុងពិភពខាងវិញ្ញាណ ហើយនេះក៏ជាស្ថានភាពដែលខ្ញុំបានមានព្រះបន្ទូលរួចមកហើយដែរ អំពីការឃ្វាលក្រុមជំនុំនៅក្នុងពិភពខាងវិញ្ញាណ។ បន្ថែមលើនេះ គឺថាអង្គរបស់ខ្ញុំនឹងលេចមកនៅគ្រប់ជាតិសាសន៍នៃសាកលលោកនេះ និងក្នុងចំណោមជាតិសាសន៍ទាំងអស់ និងមនុស្សទាំងពួង ដែលមានសិទ្ធិអំណាចរបស់ខ្ញុំ សេចក្ដីក្រោធរបស់ខ្ញុំ ការជំនុំជម្រះរបស់ខ្ញុំ ហើយថែមទាំងមានដំបងដែករបស់ខ្ញុំដើម្បីគ្រប់គ្រងគ្រប់ជាតិសាសន៍ និងគ្រប់មនុស្សទាំងអស់ផង។ ក្នុងចំណោមមនុស្សទាំងអស់ និងសាកលលោកទាំងមូល សេចក្ដីនេះធ្វើបន្ទាល់ចំពោះខ្ញុំ ដែលធ្វើឱ្យស្ថានសួគ៌ និងផែនដីរញ្ជួយ ធ្វើឱ្យមនុស្ស និងសព្វសារពើនៅលើភ្នំ ក្នុងទន្លេ ក្នុងបឹង និងនៅចុងបំផុតនៃផែនដី សរសើរតម្កើងខ្ញុំ និងថ្វាយសិរីល្អដល់ខ្ញុំ និងបានស្គាល់ខ្ញុំដែលជាព្រះជាម្ចាស់ផ្ទាល់ព្រះអង្គតែមួយអង្គគត់ ដែលជាព្រះអាទិករនៃរបស់សព្វសារពើទាំងអស់ និងជាព្រះដែលដឹកនាំគ្រប់យ៉ាង គ្រប់គ្រងគ្រប់យ៉ាង ជំនុំជម្រះគ្រប់យ៉ាង សម្រេចគ្រប់យ៉ាង ដាក់ទោសគ្រប់យ៉ាង និងបំផ្លាញគ្រប់យ៉ាង។ ដូច្នេះ នេះគឺជាការលេចមកដ៏ពិតប្រាកដនៃអង្គរបស់ខ្ញុំ។


ជំពូកទី ១០០

ខ្ញុំស្អប់អស់អ្នកដែលខ្ញុំមិនបានកំណត់ទុកជាមុន និងមិនបានជ្រើសរើស។ ដូច្នេះហើយ ខ្ញុំត្រូវតែយកមនុស្សទាំងនេះចេញពីដំណាក់របស់ខ្ញុំម្ដងមួយៗ នោះទើបធ្វើឱ្យព្រះវិហាររបស់ខ្ញុំបរិសុទ្ធ និងឥតសៅហ្មង ដំណាក់របស់ខ្ញុំតែងតែថ្មីជានិច្ច ហើយមិនដែលចាស់ឡើយ ព្រះនាមដ៏បរិសុទ្ធរបស់ខ្ញុំ អាចសាយភាយជារៀងរហូត ហើយរាស្ត្រដ៏បរិសុទ្ធរបស់ខ្ញុំអាចក្លាយជាមនុស្សជាទីស្រឡាញ់របស់ខ្ញុំ។ ព្រឹត្តិការណ៍ប្រភេទនេះ ដំណាក់ប្រភេទនេះ នគរព្រះប្រភេទនេះ គឺជាគោលដៅរបស់ខ្ញុំ និងជាលំនៅដ្ឋានរបស់ខ្ញុំ។ នេះគឺជាមូលដ្ឋាននៃការបង្កើតរបស់សព្វសារពើរបស់ខ្ញុំ។ គ្មាននរណាម្នាក់អាចធ្វើឱ្យអង្រួន ឬផ្លាស់ប្ដូរវាបានទេ។ នឹងមានត្រឹមតែខ្ញុំផ្ទាល់ និងបុត្រជាទីស្រឡាញ់របស់ខ្ញុំប៉ុណ្ណោះ ដែលរស់នៅជាមួយគ្នានៅក្នុងមូលដ្ឋាននេះ ហើយគ្មាននរណាម្នាក់នឹងត្រូវបានអនុញ្ញាតឱ្យជាន់ឈ្លីវានឹងបាតជើង គ្មានអ្វីត្រូវបានអនុញ្ញាតឱ្យកាន់កាប់វា ហើយជាងនេះទៅទៀត គ្មានអ្វីមួយដែលមិនជាទីពេញចិត្ត ត្រូវបានអនុញ្ញាតឱ្យកើតឡើងឡើយ។ គ្រប់យ៉ាងគឺជាការសរសើរ និងការអបអរសាទរ ហើយគ្រប់យ៉ាងនឹងក្លាយជាទស្សនីយភាពដែលមិនអាចគិតស្រមៃដល់។ ខ្ញុំគ្រាន់តែចង់ឱ្យអ្នករាល់គ្នាថ្វាយអស់ទាំងកម្លាំងរបស់អ្នកចំពោះខ្ញុំ ដោយអស់ពីចិត្ត និងអស់ពីគំនិត ហើយឱ្យអស់ពីសមត្ថភាពរបស់អ្នក។ មិនថាថ្ងៃនេះ ឬថ្ងៃស្អែក មិនថាអ្នកគឺជាមនុស្សម្នាក់ដែលបម្រើខ្ញុំ ឬជាអ្នកដែលទទួលបានព្រះពរឡើយ អ្នកទាំងអស់គ្នាគួរតែប្រើប្រាស់ឱ្យអស់ពីកម្លាំងរបស់អ្នកដើម្បីនគររបស់ខ្ញុំ។ នេះគឺជាករណីកិច្ចដែលមនុស្សត្រូវបានបង្កើតទាំងអស់គួរបំពេញ ហើយវាត្រូវតែបានធ្វើ និងអនុវត្តតាមវិធីនេះ។ ខ្ញុំនឹងប្រមូលផ្ដុំរបស់សព្វសារពើ ដើម្បីផ្ដល់ការបម្រើសម្រាប់ធ្វើឱ្យភាពស្រស់ស្អាតនៃនគររបស់ខ្ញុំថ្មីជានិច្ច ហើយសម្រាប់ធ្វើឱ្យដំណាក់របស់ខ្ញុំស្រុះស្រួលគ្នា និងរួបរួមគ្នា។ គ្មាននរណាម្នាក់ត្រូវបានអនុញ្ញាតឱ្យបំពានខ្ញុំទេ ហើយនរណាដែលធ្វើដូច្នោះ ត្រូវតែឈឺចាប់ដោយការជំនុំជម្រះ ហើយនឹងត្រូវបណ្ដាសា។ ពេលនេះ បណ្ដាសារបស់ខ្ញុំចាប់ផ្ដើមធ្លាក់មកលើជាតិសាសន៍ទាំងអស់ និងមនុស្សទាំងអស់ ហើយបណ្ដាសារបស់ខ្ញុំកាន់តែធ្ងន់ធ្ងរជាងការជំនុំជម្រះរបស់ខ្ញុំទៀតផង។ ពេលនេះ គឺជាពេលដើម្បីចាប់ផ្ដើមថ្កោលទោសមនុស្សទាំងអស់ ដូច្នេះហើយទើបហៅថា ជាបណ្ដាសា។ នេះគឺដោយសារពេលនេះគឺជាយុគសម័យចុងក្រោយ និងមិនមែនជាពេលនៃការបង្កើតទេ។ ដោយសារតែយុគសម័យបានផ្លាស់ប្ដូរ នោះជំហាននៃកិច្ចការរបស់ខ្ញុំនៅពេលនេះ គឺខុសគ្នាខ្លាំងណាស់។ ផ្អែកលើតម្រូវការនៃកិច្ចការរបស់ខ្ញុំ នោះមនុស្សដែលខ្ញុំត្រូវការក៏ខុសគ្នាដែរ។ អ្នកណាដែលគួរតែត្រូវបានបោះបង់ចោល នឹងត្រូវបានបោះបង់ចោល។ អ្នកណាដែលគួរត្រូវបានកាត់ចេញ នឹងត្រូវបានកាត់ចេញ។ អ្នកណាដែលគួរនឹងត្រូវសម្លាប់ នឹងត្រូវបានសម្លាប់ ហើយអ្នកណាដែលគួរតែនៅ គឺត្រូវតែទុកឱ្យនៅ។ នេះគឺជានិន្នាការដែលមិនអាចជៀសរួច ដែលមិនទាក់ទងនឹងបំណងរបស់មនុស្សឡើយ ហើយក៏គ្មានមនុស្សណាម្នាក់អាចផ្លាស់ប្ដូរវាបានដែរ។ វាត្រូវតែបានសម្រេច ដោយផ្អែកលើបំណងព្រះហឫទ័យរបស់ខ្ញុំ! ខ្ញុំបោះបង់អ្នកណាដែលខ្ញុំចង់បោះបង់ ហើយផាត់ចោលអ្នកណាដែលខ្ញុំចង់ផាត់ចោល។ គ្មាននរណាម្នាក់នឹងប្រព្រឹត្តយ៉ាងបំពានបានទេ។ ខ្ញុំទុកអ្នកដែលខ្ញុំចង់ទុក ហើយខ្ញុំស្រឡាញ់អ្នកដែលខ្ញុំចង់ស្រឡាញ់។ ការនេះត្រូវតែបានសម្រេចដោយផ្អែកលើបំណងព្រះហឫទ័យរបស់ខ្ញុំ! ខ្ញុំមិនធ្វើសកម្មភាពតាមមនោសញ្ចេនាឡើយ។ ជាមួយខ្ញុំ គឺមានតែសេចក្ដីសុចរិត ការជំនុំជម្រះ និងសេចក្ដីក្រោធប៉ុណ្ណោះ ពោលគឺគ្មានមនោសញ្ចេតនាទាល់តែសោះ។ គ្មានស្នាមរបស់មនុស្សបន្តិចសោះនៅក្នុងខ្ញុំ ដោយសារខ្ញុំគឺជាព្រះជាម្ចាស់ផ្ទាល់ព្រះអង្គ ជាអង្គរបស់ព្រះជាម្ចាស់។ ដោយសារតែមនុស្សទាំងអស់មើលឃើញទិដ្ឋភាពរបស់ខ្ញុំ នោះគឺជាភាពជាមនុស្សរបស់ខ្ញុំ ហើយពួកគេមិនបានឃើញទិដ្ឋភាពដែលជាភាពជាព្រះរបស់ខ្ញុំទេ។ ពិតណាស់ ពួកគេខ្វាក់ ហើយច្រឡំបល់!

អ្នករាល់គ្នាត្រូវតែរក្សាអ្វីដែលខ្ញុំមានបន្ទូលប្រាប់អ្នករាល់គ្នានៅក្នុងចិត្ត អ្នកត្រូវតែយល់ពីព្រះទ័យរបស់ខ្ញុំ តាមរយៈព្រះបន្ទូលរបស់ខ្ញុំ ហើយបង្ហាញការយកចិត្តទុកដាក់ចំពោះបន្ទុករបស់ខ្ញុំ។ ដូច្នេះ អ្នកនឹងស្គាល់ភាពមានគ្រប់ទាំងព្រះចេស្ដារបស់ខ្ញុំ ហើយមើលឃើញអង្គរបស់ខ្ញុំ។ ដោយសារព្រះបន្ទូលរបស់ខ្ញុំ គឺជាព្រះបន្ទូលនៃប្រាជ្ញា ហើយគ្មាននរណាម្នាក់អាចយល់ពីគោលការណ៍ ឬក្រឹត្យវិន័យនៅពីក្រោយព្រះបន្ទូលរបស់ខ្ញុំឡើយ។ មនុស្សគិតថា ខ្ញុំអនុវត្តការបោកបញ្ឆោត និងល្បិចកល ហើយពួកគេមិនស្គាល់ខ្ញុំតាមរយៈព្រះបន្ទូលរបស់ខ្ញុំទេ ប៉ុន្តែផ្ទុយទៅវិញ ពួកគេប្រមាថមើលងាយប្រឆាំងនឹងខ្ញុំ។ ពួកគេពិតជាខ្វាក់និងល្ងង់ណាស់! ពួកគេខ្វះសូម្បីតែភាពឆ្លាតវៃដ៏តិចតួចបំផុត។ រាល់ប្រយោគដែលខ្ញុំថ្លែង គឺមានសិទ្ធិអំណាច និងការជំនុំជម្រះ ហើយគ្មាននរណាម្នាក់អាចផ្លាស់ប្ដូរព្រះបន្ទូលរបស់ខ្ញុំបានទេ។ នៅពេលដែលព្រះបន្ទូលរបស់ខ្ញុំចេញទៅ នោះអ្វីៗពិតជាបានសម្រេចដោយស្របតាមព្រះបន្ទូលរបស់ខ្ញុំ។ នេះគឺជានិស្ស័យរបស់ខ្ញុំ។ ព្រះបន្ទូលរបស់ខ្ញុំគឺជាសិទ្ធិអំណាច ហើយនរណាដែលកែប្រែព្រះបន្ទូលនោះ គឺប្រមាថនឹងការវាយផ្ចាលរបស់ខ្ញុំ ហើយខ្ញុំត្រូវតែវាយផ្ដួលពួកគេ។ ក្នុងករណីធ្ងន់ធ្ងរ នោះពួកគេនាំយកការបំផ្លាញទៅក្នុងជីវិតផ្ទាល់ខ្លួនរបស់ពួកគេ ហើយពួកគេទៅកាន់ស្ថានឃុំព្រលឹង ឬទៅក្នុងជង្ហុកធំ។ នេះគឺជាវិធីតែមួយដែលខ្ញុំដោះស្រាយជាមួយមនុស្សជាតិ ហើយមនុស្សគ្មានផ្លូវផ្លាស់ប្ដូរវាបានទេ។ នេះគឺជាបញ្ញត្តិរដ្ឋបាលរបស់ខ្ញុំ។ ចូរចងចាំរឿងនេះ! គ្មាននរណាម្នាក់ត្រូវបានបណ្ដោយឱ្យមើលងាយបញ្ញត្តិរបស់ខ្ញុំបានទេ។ អ្វីៗត្រូវបានសម្រេច ដោយផ្អែកលើបំណងព្រះហឫទ័យរបស់ខ្ញុំ! កាលពីអតីតកាល ខ្ញុំដូចជាធូររលុងចំពោះអ្នករាល់គ្នា ហើយអ្នកជួបប្រទះត្រឹមតែព្រះបន្ទូលរបស់ខ្ញុំប៉ុណ្ណោះ។ ព្រះបន្ទូលដែលខ្ញុំបានមានបន្ទូលអំពីការវាយផ្ដួលមនុស្ស គឺមិនទាន់កើតឡើងឡើយ។ ប៉ុន្តែចាប់ពីថ្ងៃនេះទៅ គ្រោះមហន្តរាយទាំងអស់ (ទាំងនេះ ទាក់ទងទៅនឹងបញ្ញត្តិរដ្ឋបាលរបស់ខ្ញុំ) នឹងចូលមកម្ដងមួយៗ ដើម្បីដាក់ទោសអស់អ្នកដែលមិនស្របនឹងបំណងព្រះហឫទ័យរបស់ខ្ញុំ។ នឹងត្រូវមានការកើតឡើងនូវតថភាព បើមិនដូច្នោះទេ មនុស្សនឹងមិនអាចមើលឃើញសេចក្ដីក្រោធរបស់ខ្ញុំទេ ផ្ទុយទៅវិញពួកគេនឹងប្រមាថខ្លួនឯងម្ដងហើយម្ដងទៀត។ នេះគឺជាជំហាននៃផែនការគ្រប់គ្រងរបស់ខ្ញុំ ហើយវាគឺជាវិធីដែលខ្ញុំធ្វើកិច្ចការរបស់ខ្ញុំនៅជំហានបន្ទាប់។ ខ្ញុំមានបន្ទូលនេះទៅកាន់អ្នករាល់គ្នាទុកជាមុន នោះទើបអ្នករាល់គ្នាអាចចៀសវាងការប្រព្រឹត្តបទល្មើស និងចៀសវាងការឈឺចាប់ដោយការវិនាសជារៀងរហូត។ មានន័យថា ចាប់ពីថ្ងៃនេះតទៅ ខ្ញុំនឹងធ្វើឱ្យមនុស្សទាំងអស់ លើកលែងតែពួកកូនប្រុសច្បងរបស់ខ្ញុំ ចូលទៅកាន់ទីកន្លែងសមរម្យរបស់ពួកគេ ដោយផ្អែកលើបំណងព្រះហឫទ័យរបស់ខ្ញុំ ហើយខ្ញុំនឹងវាយផ្ចាលពួកគេម្ដងម្នាក់ៗ។ ខ្ញុំនឹងមិនឱ្យពួកគេសូម្បីតែម្នាក់របូតចេញពីផ្លែសន្ទូចឡើយ។ មើល៎ អ្នករាល់គ្នាហ៊ានប្រមាថម្ដងទៀតទេ! មើល៎ អ្នករាល់គ្នាហ៊ានបះបោរម្ដងទៀតទេ! ខ្ញុំបានមានបន្ទូលកាលពីមុនថា ខ្ញុំសុចរិតចំពោះគ្រប់គ្នា ហើយថា ខ្ញុំគ្មានមនោសញ្ចេតនាប៉ុនសរសៃអំបោះឡើយ ហើយនេះបង្ហាញថា និស្ស័យរបស់ខ្ញុំ មិនត្រូវបានមើលងាយឡើយ។ នេះគឺជាអង្គរបស់ខ្ញុំ។ គ្មាននរណាម្នាក់អាចផ្លាស់ប្ដូរបានទេ។ មនុស្សទាំងអស់ស្ដាប់ឮព្រះបន្ទូលរបស់ខ្ញុំ ហើយមនុស្សទាំងអស់មើលឃើញព្រះភ័ក្រ្តដ៏មានសិរីល្អរបស់ខ្ញុំ។ មនុស្សទាំងអស់ត្រូវតែស្ដាប់បង្គាប់ខ្ញុំទាំងស្រុង និងយ៉ាងពិតប្រាកដ នេះគឺជាបញ្ញាត្តិរដ្ឋបាលរបស់ខ្ញុំ។ មនុស្សទាំងអស់នៅទូទាំងពិភពលោក និងចុងបំផុតនៃផែនដី គួរតែសរសើរ និងលើកតម្កើងខ្ញុំ ដោយសារខ្ញុំគឺជាព្រះជាម្ចាស់ផ្ទាល់ព្រះអង្គតែមួយអង្គគត់ ដោយសារខ្ញុំគឺជាអង្គនៃព្រះជាម្ចាស់។ គ្មាននរណាម្នាក់អាចផ្លាស់ប្ដូរព្រះបន្ទូល និងព្រះសូរសៀងរបស់ខ្ញុំ ការមានបន្ទូលនិងឥរិយារបស់ខ្ញុំបានទេ ដោយសារទាំងអស់នេះគឺជាបញ្ហារបស់ខ្ញុំតែមួយអង្គគត់ ហើយទាំងអស់នេះគឺជាអ្វីៗដែលខ្ញុំមានតាំងពីជំនាន់បុរាណបំផុត ហើយដែលនឹងមានជារៀងរហូត។

មនុស្សមានបំណងសាកល្បងខ្ញុំ ហើយពួកគេចង់ស្វែងរកអ្វីមួយនៅក្នុងព្រះបន្ទូលរបស់ខ្ញុំ ដែលពួកគេអាចប្រើប្រាស់ប្រឆាំងនឹងខ្ញុំ ក៏ដូចជាដើម្បីបង្កាច់បង្ខូចខ្ញុំ។ តើខ្ញុំត្រូវបង្កាច់បង្ខូចដោយអ្នកឬ? តើខ្ញុំត្រូវបានកាត់សេចក្ដីជាធម្មតាឬ? តើកិច្ចការរបស់ខ្ញុំត្រូវបានពិភាក្សាជាធម្មតាឬ? អ្នកពិតជាក្រុមមួយដែលមិនស្គាល់ពីអ្វីល្អសម្រាប់អ្នកមែន! អ្នកមិនស្គាល់ខ្ញុំទាល់តែសោះ! តើភ្នំស៊ីយ៉ូនជាអ្វី? តើលំនៅដ្ឋានរបស់ខ្ញុំជាអ្វី? តើដែនដីដ៏ល្អរបស់ស្រុកកាណានគឺជាអ្វី? តើអ្វីគឺជាមូលដ្ឋាននៃការបង្កើត? ហេតុអ្វីបានជាប៉ុន្មានថ្ងៃកន្លងមកនេះ ខ្ញុំចេះតែលើកឡើងអំពីព្រះបន្ទូលទាំងនេះ? ភ្នំស៊ីយ៉ូន លំនៅរបស់ខ្ញុំ ដែនដីដ៏ល្អរបស់កាណាន មូលដ្ឋាននៃការបង្កើត ទាំងអស់នេះត្រូវបានមានបន្ទូលដោយផ្អែកទៅលើអង្គរបស់ខ្ញុំ (សំដៅលើរាងកាយ)។ មនុស្សទាំងអស់គិតថា ទាំងអស់នេះគឺជាទីកន្លែងដែលកើតមានជារូបរាង។ អង្គរបស់ខ្ញុំគឺជាភ្នំស៊ីយ៉ូន។ វាគឺជាលំនៅរបស់ខ្ញុំ។ នរណាក៏ដោយដែលចូលទៅក្នុងពិភពខាងវិញ្ញាណនឹងឡើងភ្នំស៊ីយ៉ូន ហើយនឹងចូលទៅក្នុងលំនៅដ្ឋានរបស់ខ្ញុំ។ ខ្ញុំបានបង្កើតរបស់សព្វសារពើនៅក្នុងអង្គរបស់ខ្ញុំ។ មានន័យថា របស់សព្វសារពើត្រូវបានបង្កើតនៅក្នុងរាងកាយ ដូច្នេះហើយ វាគឺជាមូលដ្ឋាន ហេតុអ្វីបានជាខ្ញុំមានបន្ទូលថា អ្នករាល់គ្នានឹងត្រឡប់ទៅកាន់រាងកាយជាមួយខ្ញុំ? នៅទីនោះ មានបង្កប់នូវអត្ថន័យដើម។ ដូចទៅនឹងការហៅ «ព្រះជាម្ចាស់» អ៊ីចឹង នាមទាំងនេះ គ្មានអត្ថន័យខាងក្នុង និងអត្ថន័យនៃខ្លួនវាទេ ផ្ទុយទៅវិញ ពួកវាគឺជាឈ្មោះខុសគ្នាដែលខ្ញុំផ្ដល់ទៅកាន់ទីកន្លែងផ្សេងៗគ្នា។ ដូច្នេះ ចូរកុំយកចិត្តទុកដាក់ខ្លាំងពេកទៅលើន័យត្រង់របស់ពួកវា ប៉ុន្តែចូរផ្ដោតការយកចិត្តទុកដាក់ទៅលើការស្ដាប់ព្រះបន្ទូលរបស់ខ្ញុំបានហើយ។ អ្នកត្រូវមើលឃើញព្រះបន្ទូលទាំងនោះតាមវិធីនេះ ដូច្នេះ អ្នកនឹងអាចយល់ពីបំណងព្រះហឫទ័យរបស់ខ្ញុំ។ ហេតុអ្វីបានជាខ្ញុំដាស់តឿនអ្នករាល់គ្នាម្ដងហើយម្ដងទៀតថា ព្រះបន្ទូលរបស់ខ្ញុំប្រកបដោយប្រាជ្ញា? តើអ្នករាល់គ្នាប៉ុន្មាននាក់ដែលបានព្យាយាមគិតអំពីអត្ថន័យនៅពីក្រោយការមានបន្ទូលបែបនេះ? អ្នកទាំងអស់គ្នាកំពុងតែវិភាគយ៉ាងងងឹតងងល់ ហើយកំពុងតែឥតហេតុផល!

ពេលនេះ អ្នករាល់គ្នានៅតែមិនយល់អ្វីៗភាគច្រើន ដែលខ្ញុំបានមានបន្ទូលកាលពីអតីតកាល។ អ្នកនៅតែស្ថិតក្នុងសភាពនៃមន្ទិលសង្ស័យ ហើយមិនអាចបំពេញព្រះទ័យរបស់ខ្ញុំបាន។ ពេលណាក៏ដោយដែលអ្នកអាចច្បាស់អំពីប្រយោគនីមួយៗដែលខ្ញុំថ្លែង នោះនឹងក្លាយជាពេលដែលជីវិតរបស់អ្នករាល់គ្នាធំដឹងក្ដីហើយ។ ចំពោះខ្ញុំ មួយថ្ងៃគឺជាវេលាមួយពាន់ឆ្នាំ ហើយមួយពាន់ឆ្នាំគឺជាវេលាមួយថ្ងៃ។ តើអ្នករាល់គ្នាយល់ដូចម្ដេចអំពីពេលវេលាដែលខ្ញុំមានបន្ទូលនេះនេះ? តើអ្នកពន្យល់វាយ៉ាងដូចម្ដេច? អ្នកបកស្រាយវាខុសហើយ! ហើយជាងនេះទៅទៀត មនុស្សភាគច្រើនប្រកែកជាមួយខ្ញុំអំពីបញ្ហានេះ ដោយចង់ស្វែងរកអ្វីមួយដើម្បីប្រើប្រាស់ប្រឆាំងនឹងខ្ញុំ។ អ្នកមិនស្គាល់អ្វីល្អសម្រាប់អ្នកឡើយ! ចូរប្រយ័ត្ន បើមិនដូច្នោះទេ ខ្ញុំនឹងវាយផ្ដួលអ្នករាល់គ្នា! នៅពេលដែលថ្ងៃនោះមកដល់ ដែលគ្រប់យ៉ាងត្រូវបានធ្វើឱ្យច្បាស់ នោះអ្នករាល់គ្នានឹងយល់យ៉ាងពេញលេញ។ ខ្ញុំនៅតែមិនមានបន្ទូលប្រាប់អ្នករាល់គ្នានៅពេលនេះ (ពេលនេះ គឺជាពេលដើម្បីលាតត្រដាងមនុស្ស។ គ្រប់គ្នាត្រូវតែប្រុងប្រយ័ត្ន និងប្រយ័ត្នប្រយែង ដើម្បីអាចបំពេញបំណងព្រះហឫទ័យរបស់ខ្ញុំ)។ ខ្ញុំនឹងលាតត្រដាងមនុស្សទាំងអស់ តាមរយៈព្រះបន្ទូលរបស់ខ្ញុំ ហើយទម្រង់ដើមរបស់វានឹងត្រូវបើកសម្ដែងចេញមក ដើម្បីបង្ហាញថា តើព្រះបន្ទូលនោះពិតឬអត់។ ប្រសិនបើនរណាម្នាក់ជាស្រីសំផឹង ឬជាស្រីឥតកេរ្ត៍ខ្មាស នោះខ្ញុំត្រូវតែលាតត្រដាងពួកគេ។ ខ្ញុំបានមានបន្ទូលកាលពីមុនថា ខ្ញុំធ្វើអ្វីៗដោយមិនចាំបាច់ខំប្រឹងឡើយ ហើយថា ខ្ញុំគ្រាន់តែប្រើប្រាស់ព្រះបន្ទូលរបស់ខ្ញុំប៉ុណ្ណោះ ដើម្បីលាតត្រដាងមនុស្ស។ ខ្ញុំមិនខ្លាចការក្លែងបន្លំទេ។ នៅពេលដែលព្រះបន្ទូលរបស់ខ្ញុំត្រូវបានថ្លែង នោះអ្នកត្រូវតែបើកសម្ដែងសណ្ឋានដើមរបស់អ្នក ហើយមិនថាអ្នកក្លែងបន្លំខ្លួនបានល្អបែបណានោះទេ ខ្ញុំនឹងច្បាស់ជាមើលឃើញវា។ នេះគឺជាគោលការណ៍នៃទង្វើរបស់ខ្ញុំ គឺការប្រើប្រាស់ត្រឹមតែព្រះសូរសៀងប៉ុណ្ណោះ ហើយមិនចំណាយកម្លាំងណាមួយឡើយ។ មនុស្សព្រួយបារម្ភជាខ្លាំងអំពីថាតើព្រះបន្ទូលរបស់ខ្ញុំនឹងអាចសម្រេចឬអត់ ហើយពួកគេខ្វល់ខ្វាយចំពោះផលប្រយោជន៍របស់ខ្ញុំ និងបារម្ភចំពោះខ្ញុំ ប៉ុន្តែការប្រឹងប្រែងទាំងអស់នេះមិនត្រូវការបង់ថ្លៃឡើយ។ អ្នកបារម្ភអំពីខ្ញុំ ប៉ុន្តែតើជីវិតផ្ទាល់ខ្លួនរបស់អ្នកធំដឹងក្ដីហើយឬនៅ? ចុះវាសនាផ្ទាល់ខ្លួនរបស់អ្នកវិញ យ៉ាងម៉េចដែរ? ចូរសួរខ្លួនឯងជារឿយៗ ហើយចូរកុំធ្វេសប្រហែសឱ្យសោះ។ មនុស្សទាំងអស់គួរតែយកចិត្តទុកដាក់អំពីកិច្ចការរបស់ខ្ញុំ ហើយតាមរយៈទង្វើរបស់ខ្ញុំ និងព្រះបន្ទូលរបស់ខ្ញុំ ពួកគេគួរតែមើលឃើញអង្គរបស់ខ្ញុំ មានចំណេះដឹងកាន់តែប្រសើរអំពីខ្ញុំ ស្គាល់ពីភាពមានគ្រប់ព្រះចេស្ដារបស់ខ្ញុំ ស្គាល់ពីប្រាជ្ញារបស់ខ្ញុំ និងស្គាល់ពីវិធី និងវីធីសាស្ត្រដែលខ្ញុំបានបង្កើតរបស់សព្វសារពើ ហើយដោយហេតុនោះ ពួកគេថ្វាយការសរសើរដែលគ្មានទីបញ្ចប់ដល់ខ្ញុំ។ ខ្ញុំនឹងធ្វើឱ្យមនុស្សទាំងអស់មើលឃើញអ្នកណាដែលខ្ញុំដាក់ព្រះហស្ដនៃបញ្ញត្តិរដ្ឋបាលរបស់ខ្ញុំលើអ្នកណាដែលខ្ញុំធ្វើការលើ អ្វីដែលខ្ញុំចង់ធ្វើ និងអ្វីដែលខ្ញុំចង់សម្រេចបាន។ នេះគឺជាអ្វីមួយដែលមនុស្សម្នាក់ៗត្រូវតែសម្រេចបាន ដោយសារនេះគឺជាបញ្ញត្តិរដ្ឋបាលរបស់ខ្ញុំ។ ខ្ញុំនឹងសម្រេចអ្វីដែលខ្ញុំមានបន្ទូល។ គ្មាននរណាម្នាក់គួរតែវិភាគព្រះបន្ទូលរបស់ខ្ញុំជាធម្មតាឡើយ។ គ្រប់គ្នាត្រូវតែមើលឃើញគោលការណ៍នៅពីក្រោយទង្វើរបស់ខ្ញុំ តាមរយៈព្រះបន្ទូលរបស់ខ្ញុំ ហើយចេញពីព្រះបន្ទូលរបស់ខ្ញុំ ពួកគេស្គាល់សេចក្ដីក្រោធរបស់ខ្ញុំ អ្វីជាបណ្ដាសារបស់ខ្ញុំ និងអ្វីជាការជំនុំជម្រះរបស់ខ្ញុំ។ អ្វីៗទាំងអស់នេះ គឺមាននៅក្នុងព្រះបន្ទូលរបស់ខ្ញុំ ហើយគឺជាអ្វីៗដែលមនុស្សម្នាក់ៗគួរតែមើលឃើញ នៅក្នុងព្រះបន្ទូលនីមួយៗរបស់ខ្ញុំ។


ជំពូកទី ១០១

ខ្ញុំនឹងមិនអត់ឱនសូម្បីតែបន្តិចឡើយ ចំពោះនរណាដែលរំខានការគ្រប់គ្រងរបស់ខ្ញុំ ឬអ្នកដែលស្វះស្វែងបំផ្លាញផែនការរបស់ខ្ញុំ។ គ្រប់គ្នាគួរតែយល់អត្ថន័យរបស់ខ្ញុំចេញពីព្រះបន្ទូលដែលខ្ញុំថ្លែង ហើយគួរតែមានការយល់ច្បាស់អំពីអ្វីដែលខ្ញុំកំពុងតែមានបន្ទូល។ ទាក់ទងនឹងស្ថានភាពបច្ចុប្បន្ន អ្នករាល់គ្នាគួរតែត្រួតពិនិត្យខ្លួនឯង៖ តើតួនាទីប្រភេទណាដែលអ្នកកំពុងបំពេញ? តើអ្នកកំពុងតែរស់នៅដើម្បីប្រយោជន៍របស់ខ្ញុំ ឬអ្នកកំពុងតែធ្វើការបម្រើសាតាំង? តើសកម្មភាពនីមួយៗរបស់អ្នករាល់គ្នាចេញពីខ្ញុំ ឬចេញពីអារក្ស? អ្នកគួរតែច្បាស់អំពីអ្វីៗទាំងអស់នេះ ដើម្បីចៀសវាងការបំពានបញ្ញត្តិរដ្ឋបាលរបស់ខ្ញុំ ហើយដោយហេតុនោះ ត្រូវទទួលរងកំហឹងដ៏ឆេះឆួលរបស់ខ្ញុំ។ ដោយគិតត្រឡប់ទៅរកអតីតកាល នោះមនុស្សតែងតែមិនមានភក្ដីភាព និងមិនបង្ហាញករណីកិច្ចជាកូនចំពោះខ្ញុំឡើយ។ ពួកគេមិនគោរព ហើយជាងនេះទៅទៀត ពួកគេបានក្បត់ខ្ញុំ។ ដោយសារតែមូលហេតុទាំងនេះ មនុស្សទាំងនេះប្រឈមនឹងការជំនុំជម្រះរបស់ខ្ញុំនៅបច្ចុប្បន្ននេះ។ ទោះបីជាខ្ញុំលេចមកត្រឹមតែជាមនុស្សម្នាក់ដ៏ដោយ ក៏អស់អ្នកដែលខ្ញុំមិនឯកភាព (អ្នកគួរតែយល់អត្ថន័យរបស់ខ្ញុំចេញពីសេចក្ដីនេះ៖ វាមិនមែនមកពីចំណុចដែលថាអ្នកស្រស់ស្អាតបែបណា ឬអ្នកមានមន្ដស្នេហ៍បែបណាឡើយ ប៉ុន្តែពាក់ព័ន្ធនឹងថាតើខ្ញុំបានកំណត់ទុកជាមុន និងជ្រើសរើសអ្នកឬអត់) ខ្ញុំនឹងត្រូវខ្ញុំផាត់ចោល។ នេះគឺជារឿងដ៏ពិតប្រាកដណាស់។ នេះក៏ដោយសារតែខ្ញុំអាចលេចមកជាមនុស្សនៅខាងក្រៅផងដែរ ប៉ុន្តែអ្នកត្រូវតែមើលពីភាពជាមនុស្សរបស់ខ្ញុំ ដើម្បីយល់ពីភាពជាព្រះរបស់ខ្ញុំ។ ដូចដែលខ្ញុំបានមានបន្ទូលជាច្រើនលើកអ៊ីចឹងថា «ភាពជាមនុស្សធម្មតា និងភាពជាព្រះពេញលេញ គឺជាពីរផ្នែកដែលមិនអាចកាត់ផ្ដាច់ពីគ្នាបាននៃព្រះជាម្ចាស់ផ្ទាល់ព្រះអង្គដ៏ពេញលេញ។» ទោះបីជាយ៉ាងណាក៏ដោយ អ្នករាល់គ្នានៅតែមិនយល់ពីខ្ញុំ។ អ្នកគ្រាន់តែផ្ដល់សារៈសំខាន់ដល់ព្រះដ៏ស្រពេចស្រពិលរបស់អ្នកប៉ុណ្ណោះ។ អ្នកគឺជាមនុស្សដែលមិនយល់បញ្ហាខាងវិញ្ញាណឡើយ។ ទោះបីជាយ៉ាងណាក៏ដោយ មនុស្សបែបនេះនៅតែចង់ក្លាយជាពួកកូនប្រុសច្បងរបស់ខ្ញុំ។ គួរឱ្យអាម៉ាស់ម្ល៉េះ! ពួកគេមិនឃើញអ្វីដែលពិតជាឋានៈផ្ទាល់ខ្លួនរបស់ពួកគេឡើយ! ពួកគេក៏មិនមានឋានៈនៃការធ្វើជារាស្ត្ររបស់ខ្ញុំដែរ ដូច្នេះ ធ្វើដូចម្ដេចទើបពួកគេក្លាយជាពួកកូនប្រុសច្បងរបស់ខ្ញុំ ហើយក្លាយជាស្ដេចជាមួយខ្ញុំបាន? មនុស្សបែបនេះ មិនស្គាល់ខ្លួនឯងឡើយ។ ពួកគេគឺជាបាវបម្រើរបស់សាតាំង ហើយមិនមានតម្លៃក្នុងការធ្វើជាសរសរស្ដម្ភនៅក្នុងផ្ទះសម្បែងរបស់ខ្ញុំឡើយ ហើយកាន់តែមិនអាចបម្រើនៅចំពោះព្រះភ័ក្ត្ររបស់ខ្ញុំទៀតផង។ ដូច្នេះ ខ្ញុំនឹងផាត់ពួកគេចោលម្ដងម្នាក់ៗ ហើយខ្ញុំនឹងលាតត្រដាងមុខមាត់ពិតរបស់ពួកគេម្ដងម្នាក់ៗ។

កិច្ចការរបស់ខ្ញុំដំណើរការជាជំហានៗ ដោយគ្មានការរំខាន និងដោយគ្មានការរារាំងបន្ដិចឡើយ ដោយសារខ្ញុំបានទទួលជ័យជម្នះ និងដោយសារខ្ញុំបានសោយរាជ្យជាស្ដេចនៅទូទាំងពិភពលោកទាំងមូល។ (អ្វីដែលខ្ញុំកំពុងតែសំដៅលើគឺថា ចាប់តាំងពីការយកឈ្នះអារក្សសាតាំងរួចមក ខ្ញុំបានស្ដារព្រះចេស្ដាររបស់ខ្ញុំឱ្យថ្មីឡើងវិញ។) ដោយសារតែខ្ញុំទទួលបានពួកកូនប្រុសច្បងទាំងអស់ នោះទង់ជ័យនឹងងើបឡើងនៅភ្នំស៊ីយ៉ូន។ មានន័យថា ពួកកូនប្រុសច្បងរបស់ខ្ញុំ គឺជាទង់ជ័យរបស់ខ្ញុំ ជាសិរីល្អរបស់ខ្ញុំ និងជាអ្វីដែលខ្ញុំអួតអាង។ ពួកគេគឺជានិម្មិតដែលខ្ញុំបានបំបាក់មុខសាតាំង ហើយពួកគេគឺជាវិធីសាស្ត្រដែលខ្ញុំធ្វើកិច្ចការ។ (តាមរយៈមនុស្សមួយក្រុមដែលត្រូវបានសាតាំងធ្វើឱ្យពុករលួយ បន្ទាប់ពីខ្ញុំបានកំណត់ពួកគេទុកជាមុន ប៉ុន្តែជាអ្នកដែលបានវិលត្រឡប់មកខាងខ្ញុំវិញម្ដងទៀត នោះខ្ញុំបំបាក់មុខសត្វនាគដ៏ធំមានសម្បុរក្រហម និងត្រួតត្រាលើពួកកូនប្រុសនៃសេចក្ដីបះបោរទាំងអស់។) ពួកកូនប្រុសច្បងរបស់ខ្ញុំ គឺជាកន្លែងដែលភាពមានគ្រប់ព្រះចេស្ដារបស់ខ្ញុំស្ថិតនៅ។ ពួកគេគឺជាជោគជ័យដ៏ធំរបស់ខ្ញុំ ដែលមិនអាចផ្លាស់ប្រែ និងមិនអាចមានទំនាស់បានឡើយ។ គឺតាមរយៈពួកគេដែលខ្ញុំនឹងបញ្ចប់ផែនការគ្រប់គ្រងរបស់ខ្ញុំ។ នេះគឺជាអ្វីដែលខ្ញុំបានសំដៅលើកាលពីអតីតកាល នៅពេលដែលខ្ញុំបានមានបន្ទូលថា «គឺតាមរយៈអ្នករាល់គ្នានេះហើយ ដែលខ្ញុំនឹងធ្វើឱ្យជាតិសាសន៍ទាំងអស់ និងមនុស្សទាំងអស់ត្រឡប់មកនៅមុខបល្ល័ង្ករបស់ខ្ញុំ។» វាក៏ជាអ្វីដែលខ្ញុំកំពុងតែសំដៅលើ នៅពេលដែលខ្ញុំមានបន្ទូលថា «បន្ទុកដ៏ធ្ងន់នៅលើស្មារបស់អ្នករាល់គ្នា» ដែរ។ តើច្បាស់ហើយឬនៅ? តើអ្នកយល់ទេ? ពួកកូនប្រុសច្បង គឺជាការបង្ហាញឱ្យឃើញនៃផែនការគ្រប់គ្រងទាំងមូលរបស់ខ្ញុំ។ ដោយសារតែមូលហេតុនេះ ខ្ញុំមិនដែលប្រព្រឹត្តទន់ភ្លន់ចំពោះក្រុមនេះឡើយ ហើយខ្ញុំតែងតែប្រៀនប្រដៅពួកគេយ៉ាងធ្ងន់ធ្ងរ (ការប្រៀនប្រដៅដ៏ធ្ងន់ធ្ងរ ក្លាយជាភាពសោកសៅដែលត្រូវបានរងទុក្ខនៅក្នុងលោកីយ៍ ជាភាពអកុសលរបស់ក្រុមគ្រួសារ និងជាការបោះបង់ពីសំណាក់ឪពុកម្ដាយ ស្វាមី ភរិយា និងកូនៗ សរុបមក គឺជាការបោះបង់ពីសំណាក់លោកីយ៍ និងជាការដែលត្រូវបានបោះបង់ចោលដោយយុគសម័យ) ហើយនេះគឺជាហេតុផលដែលអ្នកមានភ័ព្វសំណាងចូលមកចំពោះព្រះភ័ក្ត្ររបស់ខ្ញុំនៅថ្ងៃនេះ។ នេះគឺជាចម្លើយចំពោះសំណួរ ដែលអ្នករាល់គ្នាតែងតែសញ្ជឹងគិតជារឿយៗថា «ហេតុអ្វីបានជាមនុស្សដទៃផ្សេងទៀតមិនទទួលយកឈ្មោះនេះ ប៉ុន្តែខ្ញុំបានទទួលយកទៅវិញ?» ពេលនេះអ្នកដឹងហើយ!

បច្ចុប្បន្ននេះ គ្មានអ្វីដូចទៅនឹងអតីតកាលឡើយ។ ផែនការគ្រប់គ្រងរបស់ខ្ញុំបានជ្រើសរើសយកវិធីសាស្ត្រថ្មី កិច្ចការរបស់ខ្ញុំក៏កាន់តែខុសពីមុន ហើយពេលនេះ ព្រះសូរសៀងរបស់ខ្ញុំ កាន់តែមិនធ្លាប់មានពីមុនមក។ ដូច្នេះហើយ ខ្ញុំបានសង្កត់ធ្ងន់ម្ដងហើយម្ដងទៀតថា អ្នករាល់គ្នាគួរតែថ្វាយការបម្រើចំពោះខ្ញុំយ៉ាងសមរម្យ (ព្រះបន្ទូលនេះត្រូវបានមានបន្ទូលទៅកាន់អ្នកស៊ីឈ្នួល)។ ចូរកុំប្រព្រឹត្តខ្លួនអវិជ្ជមានឡើយ ប៉ុន្តែចូររក្សាការស្វែងរកដ៏ស្មោះត្រង់។ តើវាមិនសប្បាយរីករាយទេឬក្នុងការទទួលបានព្រះគុណមួយចំនួននោះ? វាប្រសើរជាងការរងទុក្ខនៅក្នុងលោកីយ៍ឆ្ងាយណាស់។ ខ្ញុំប្រាប់អ្នករាល់គ្នាទៅចុះ! ប្រសិនបើអ្នកមិនថ្វាយការបម្រើចំពោះខ្ញុំដោយអស់ពីចិត្តទេ ហើយផ្ទុយមកវិញ អ្នករអ៊ូរទាំថាខ្ញុំមិនសុចរិត នោះថ្ងៃស្អែកអ្នកនឹងចុះទៅស្ថានឃុំព្រលឹង និងនរកហើយ។ គ្មានបុគ្គលណាចង់បានសេចក្ដីស្លាប់ក្នុងពេលឆាប់ៗឡើយ តើមិនដូច្នោះទេឬ? សូម្បីតែមានជីវិតរស់នៅបានមួយថ្ងៃទៀត ក៏ជាមួយថ្ងៃដែលមានសារៈសំខាន់ដែរ ដូច្នេះ អ្នកគួរតែថ្វាយខ្លួនទាំងស្រុងចំពោះផែនការគ្រប់គ្រងរបស់ខ្ញុំ ហើយបន្ទាប់ពីនោះ ចូររង់ចាំការជំនុំជម្រះរបស់ខ្ញុំចំពោះអ្នក និងរង់ចាំការវាយផ្ចាលដ៏សុចរិតរបស់ខ្ញុំកើតឡើងចំពោះអ្នក។ ចូរកុំសន្និដ្ឋានថា អ្វីដែលខ្ញុំកំពុងមានព្រះបន្ទូលគ្មានន័យឱ្យសោះ។ ខ្ញុំមានបន្ទូលចេញពីភាពសុចរិតរបស់ខ្ញុំ និងចេញពីនិស្ស័យរបស់ខ្ញុំ។ ជាងនេះទៅទៀត ខ្ញុំធ្វើសកម្មភាពដោយឫទ្ធានុភាពរបស់ខ្ញុំ និងដោយសេចក្ដីសុចរិតរបស់ខ្ញុំ។ ដែលមនុស្សទាំងអស់និយាយថា ខ្ញុំមិនសុចរិត គឺដោយសារតែពួកគេមិនស្គាល់ខ្ញុំ។ នេះគឺជាការសម្ដែងឱ្យឃើញដ៏ច្បាស់អំពីនិស្ស័យបះបោររបស់ពួកគេ។ ចំពោះខ្ញុំ គឺគ្មានមនោសញ្ចេតនាឡើយ។ ផ្ទុយទៅវិញ មានតែសេចក្ដីសុចរិត ឫទ្ធានុភាព ការជំនុំជម្រះ និងសេចក្ដីក្រោធប៉ុណ្ណោះ។ ពេលវេលាកាន់តែកន្លងផុតទៅ នោះអ្នកនឹងកាន់តែឃើញនិស្ស័យរបស់ខ្ញុំ។ បច្ចុប្បន្ន គឺជាដំណាក់កាលផ្លាស់ប្ដូរមួយ ហើយអ្នករាល់គ្នាអាចឃើញត្រឹមតែផ្នែកដ៏តូចមួយនៃនិស្ស័យរបស់ខ្ញុំប៉ុណ្ណោះ។ អ្នកអាចត្រឹមតែឃើញអ្វីៗមួយចំនួន ដែលត្រូវបានបើកបង្ហាញខាងក្រៅប៉ុណ្ណោះ។ នៅពេលដែលពួកកូនប្រុសច្បងរបស់ខ្ញុំលេចមក នោះខ្ញុំនឹងអនុញ្ញាឱ្យអ្នករាល់គ្នាឃើញគ្រប់យ៉ាង និងយល់គ្រប់យ៉ាងទាំងអស់។ គ្រប់គ្នានឹងជឿនៅក្នុងចិត្ត និងនៅក្នុងពាក្យសម្ដីរបស់ខ្លួន។ ខ្ញុំនឹងឱ្យអ្នករាល់គ្នានិយាយចេញជាទីបន្ទាល់ចំពោះខ្ញុំ ឱ្យអ្នករាល់គ្នាសរសើរខ្ញុំជានិច្ច និងតម្កើងខ្ញុំជានិច្ច។ នេះគឺជារឿងដែលចៀសមិនផុតឡើយ ហើយគ្មាននរណាម្នាក់អាចផ្លាស់ប្ដូរបានឡើយ។ មនុស្សអាចពិបាកគិតស្រមៃអំពីរឿងនេះ កុំថាឡើយជឿនោះ។

អ្នកដែលជាពួកកូនប្រុសច្បង មានភាពកាន់តែច្បាស់ពាក់ព័ន្ធនឹងទស្សនវិស័យ ហើយសេចក្ដីស្រឡាញ់របស់ពួកគេចំពោះខ្ញុំលូតលាស់កាន់តែប្រសើរ។ (នេះមិនមែនជាសេចក្ដីស្រឡាញ់បែបរ៉ូមែនទិក ដែលជាការល្បួងរបស់សាតាំងចំពោះខ្ញុំ ហើយជាអ្វីមួយដែលត្រូវតែបានមើលឃើញឡើយ។ ដោយសារតែហេតុផលនេះ ខ្ញុំធ្លាប់បានលើកឡើងពីមុនហើយថា មានអ្នកដែលបង្អួតសម្រស់របស់ពួកគេនៅចំពោះខ្ញុំ។ មនុស្សបែបនេះគឺជាកញ្ជះរបស់សាតាំង ដោយជឿថា ខ្ញុំនឹងត្រូវបានរូបរាងរបស់ពួកគេទាក់ទាញ។ គួរឱ្យអាម៉ាស់មែន! ពួកគេគឺជាមនុស្សគ្មានសីលធម៌បំផុតក្នុងចំណោមមនុស្សវេទនា!) ទោះបីជាយ៉ាងណាក៏ដោយ តាមរយៈព្រះបន្ទូលដែលខ្ញុំបានមានបន្ទូលក្នុងអំឡុងពេលនេះ នោះមនុស្សដែលមិនមានអ្វីដែលពួកកូនប្រុសច្បងមាន កាន់តែមានភាពមិនច្បាស់អំពីទស្សនៈវិស័យ ហើយបាត់បង់សេចក្ដីជំនឿនៅក្នុងអង្គជាមនុស្សរបស់ខ្ញុំ។ បន្ទាប់ពីនោះ ពួកគេកាន់តែមិនចាប់អារម្មណ៍ រហូតដល់នៅទីបញ្ចប់ ពួកគេដួល។ មនុស្សបែបនេះមិនអាចជួយខ្លួនឯងបានទេ។ នោះគឺជាគោលដៅនៃអ្វីដែលខ្ញុំកំពុងតែមានបន្ទូលនៅក្នុងអំឡុងពេលនេះ។ គ្រប់គ្នាគួរតែឃើញពីរឿងនេះ (ខ្ញុំកំពុងតែមានបន្ទូលទៅកាន់ពួកកូនប្រុសច្បង) ហើយតាមរយៈព្រះសូរសៀង និងសកម្មភាពរបស់ខ្ញុំ ចូរសង្កេតមើលភាពអស្ចារ្យរបស់ខ្ញុំ។ ហេតុអ្វីបានជាវាត្រូវបាននិយាយថា ខ្ញុំគឺជាក្សត្រានៃសន្តិភាព ជាបិតាដ៏អស់កល្ប ថាខ្ញុំអស្ចារ្យ ហើយថាខ្ញុំជាទីប្រឹក្សា? ការពន្យល់អំពីរឿងនេះចេញពីទស្សនៈនៃអត្តសញ្ញាណរបស់ខ្ញុំ ចេញពីព្រះសូរសៀងរបស់ខ្ញុំ ឬចេញពីអ្វីដែលខ្ញុំធ្វើ នឹងក្លាយជាការពន្យល់សើៗពេកហើយ។ វានឹងគ្មានតម្លៃឱ្យលើកឡើងអំពីបញ្ហានេះឡើយ។ មូលហេតុដែលហៅខ្ញុំថា ជាក្សត្រានៃសន្តិភាព ចេញមកពីព្រះចេស្ដារបស់ខ្ញុំដើម្បីសម្រេចបានពួកកូនប្រុសច្បង សម្រេចបានការជំនុំជម្រះរបស់ខ្ញុំចំពោះសាតាំង និងសម្រេចបានព្រះពរគ្មានដែនកំណត់ដែលខ្ញុំបានប្រទានដល់ពួកកូនប្រុសច្បង។ ម្យ៉ាងទៀត មានតែពួកកូនប្រុសច្បងប៉ុណ្ណោះ ដែលមានសមត្ថភាពហៅខ្ញុំថាជាក្សត្រានៃសន្តិភាព ដោយសារតែខ្ញុំស្រឡាញ់ពួកកូនប្រុសច្បងរបស់ខ្ញុំ ហើយឃ្លា «ក្សត្រានៃសន្តិភាព» គួរតែចេញពីមាត់របស់ពួកគេ។ ចំពោះពួកគេ ខ្ញុំគឺជាក្សត្រានៃសន្តិភាព។ ចំពោះពួកកូនប្រុសរបស់ខ្ញុំ និងរាស្ត្ររបស់ខ្ញុំ ខ្ញុំត្រូវបានស្គាល់ថាជាបិតាដ៏អស់កល្ប។ ដោយសារតែអត្ថិភាពរបស់ពួកកូនប្រុសច្បងរបស់ខ្ញុំ និងដោយសារតែពួកគេអាចកាន់កាប់អំណាចនៃភាពជាស្ដេចជាមួយនឹងខ្ញុំ ព្រមទាំងគ្រប់គ្រងជាតិសាសន៍ទាំងអស់ និងមនុស្សទាំងអស់ (មានន័យថា ពួកកូនប្រុស និងរាស្ត្រ) ដូច្នេះហើយ ពួកកូនប្រុស និងរាស្ដ្រគួរតែហៅខ្ញុំថា បិតាដ៏អស់កល្ប មានន័យថា ព្រះជាម្ចាស់ផ្ទាល់ព្រះអង្គ ដែលខ្ពស់លើសអស់ទាំងពួកកូនប្រុសច្បង។ ខ្ញុំជាភាពអស្ចារ្យចំពោះអ្នកដែលមិនមែនជាពួកកូនប្រុស និងមិនមែនជារាស្ត្រ ឬមិនមែនជាពួកកូនប្រុសច្បង។ ដោយសារតែភាពអស្ចារ្យនៃកិច្ចការរបស់ខ្ញុំ នោះអ្នកមិនជឿមិនអាចមើលឃើញខ្ញុំទាល់តែសោះ (ដោយសារខ្ញុំបានបាំងភ្នែករបស់ពួកគេ) ហើយមើលមិនច្បាស់អំពីកិច្ចការរបស់ខ្ញុំឡើយ។ ដូច្នេះហើយ ចំពោះពួកគេ ខ្ញុំជាភាពអស្ចារ្យ។ ចំពោះអារក្សទាំងអស់ និងចំពោះសាតាំង ខ្ញុំគឺជាទីប្រឹក្សា ពីព្រោះគ្រប់យ៉ាងដែលខ្ញុំធ្វើ គឺដើម្បីធ្វើឱ្យពួកគេអាម៉ាស់។ សកម្មភាពរបស់ខ្ញុំទាំងអស់ គឺដើម្បីប្រយោជន៍ពួកកូនប្រុសច្បងរបស់ខ្ញុំ។ ជំហាននីមួយៗរបស់ខ្ញុំដំណើរការយ៉ាងរលូន ហើយខ្ញុំទទួលបានជ័យជម្នះជាមួយនឹងជំហាននីមួយៗ។ ជាងនេះទៅទៀត ខ្ញុំអាចមើលធ្លុះគ្រប់ល្បិចកលទាំងអស់របស់សាតាំង និងប្រើប្រាស់ពួកវាដើម្បីបម្រើខ្ញុំ ដោយធ្វើឱ្យវាក្លាយជាកម្មវត្ថុមួយដើម្បីបម្រើគោលបំណងរបស់ខ្ញុំចេញពីផ្នែកអវិជ្ជមាន។ នេះគឺជាអ្វីដែលការក្លាយជា «ទីប្រឹក្សា» របស់ខ្ញុំសំដៅលើ ដែលគ្មាននរណាម្នាក់អាចកែប្រែ ហើយគ្មាននរណាម្នាក់អាចយល់ទាំងស្រុងបានឡើយ។ ទោះបីជាយ៉ាងណាក៏ដោយ ពាក់ព័ន្ធនឹងអង្គរបស់ខ្ញុំ ខ្ញុំគឺជាស្ដេចនៃសន្តិភាព និងជាបិតាដ៏អស់កល្ប ក៏ដូចជាទីប្រឹក្សា និងជាភាពអស្ចារ្យដែរ។ គ្មានអ្វីនៅក្នុងអង្គរបស់ខ្ញុំនេះដែលមិនពិតឡើយ។ វាគឺជាសេចក្ដីពិតដែលមិនអាចផ្លាស់ប្ដូរបាន និងមិនអាចប្រកែកបានឡើយ!

ខ្ញុំមានរឿងច្រើនណាស់ដែលត្រូវមានបន្ទូល។ គ្មានន័យប្រៀបធៀបណាមួយដែលអាចត្រូវបានទាញយកមកឡើយ។ ដូច្នេះហើយ ខ្ញុំតម្រូវឱ្យអ្នករាល់គ្នាអត់ធ្មត់ និងរង់ចាំ។ អ្វីក៏ដោយដែលអ្នកធ្វើ ចូរកុំចាកចេញភ្លាមៗឡើយ។ ដោយសារតែអ្វីដែលអ្នករាល់គ្នាបានយល់នៅក្នុងអតីតកាល ពេលនេះវាហួសសម័យហើយ វាលែងប្រើការបានទៀតហើយ ហើយបច្ចុប្បន្នគឺជាពេលវេលានៃការការផ្លាស់ប្ដូរ ដូចជាការផ្លាស់ប្ដូរវាងរាជវង្សអ៊ីចឹង។ ដោយសារតែហេតុផលនេះ ទើបខ្ញុំត្រូវការឱ្យអ្នករាល់គ្នាផ្លាស់ប្ដូរការគិតរបស់ខ្លួន ហើយលះបង់ចោលសញ្ញាណចាស់របស់អ្នករាល់គ្នា។ នេះគឺជាអត្ថន័យពិតនៃ «ការពាក់អាវផាយបរិសុទ្ធនៃសេចក្ដីសុចរិត។» មានតែខ្ញុំប៉ុណ្ណោះដែលអាចពន្យល់ព្រះបន្ទូលរបស់ខ្ញុំបាន ហើយមានតែខ្ញុំផ្ទាល់ប៉ុណ្ណោះ ដែលដឹងពីអ្វីដែលខ្ញុំបានធ្វើ។ ដូច្នេះហើយ មានតែព្រះបន្ទូលរបស់ខ្ញុំប៉ុណ្ណោះ ដែលគ្មានភាពមិនបរិសុទ្ធ ហើយគឺជាអ្វីដែលខ្ញុំសព្វព្រះទ័យចង់បានទាំងស្រុង ដូច្នេះហើយ វាគឺជាការពាក់អាវផាយបរិសុទ្ធនៃសេចក្ដីសុចរិត។ ការយល់ឃើញនៃគំនិតមនុស្ស គឺគ្រាន់តែជាការគិតស្រមៃប៉ុណ្ណោះ។ ការយល់ឃើញរបស់មនុស្ស គឺមិនបរិសុទ្ធ និងមិនអាចសម្រេចបំណងព្រះហឫទ័យរបស់ខ្ញុំបានឡើយ។ ដូច្នេះហើយ ខ្ញុំផ្ទាល់មានបន្ទូល ហើយខ្ញុំផ្ទាល់ពន្យល់ ហើយនេះគឺជាអ្វីដែលខ្ញុំសំដៅលើ នៅពេលដែលខ្ញុំបានមានបន្ទូលថា «ខ្ញុំធ្វើកិច្ចការដោយអង្គឯង។» វាគឺជាផ្នែកមួយដែលមិនអាចកាត់ផ្ដាច់បាននៃផែនការគ្រប់គ្រងរបស់ខ្ញុំ ហើយមនុស្សទាំងអស់ត្រូវតែថ្វាយសិរីល្អដល់ខ្ញុំ និងសរសើរតម្កើងខ្ញុំ។ ពាក់ព័ន្ធនឹងការយល់អំពីព្រះបន្ទូលរបស់ខ្ញុំ ខ្ញុំមិនដែលប្រទានអំណាចនោះដល់មនុស្សឡើយ ហើយខ្ញុំក៏មិនដែលឱ្យពួកគេមានសិទ្ធិអំណាចចំពោះអំណាចនោះទាល់តែសោះ។ នេះគឺវិធីសាស្ត្រមួយក្នុងចំណោមវិធីសាស្ត្ររបស់ខ្ញុំ ដើម្បីបំបាក់មុខអារក្ស។ (ប្រសិនបើមនុស្សបានយល់ពីព្រះសូរសៀងរបស់ខ្ញុំ និងអាចសង្កេតអំពីបំណងព្រះហឫទ័យរបស់ខ្ញុំគ្រប់ជំហាន នោះសាតាំងអាចកាន់កាប់មនុស្សនៅពេលដែលវាចង់កាន់កាប់ ហើយជាលទ្ធផល មនុស្សទាស់ទទឹងនឹងខ្ញុំ ហើយធ្វើឱ្យគោលដៅរបស់ខ្ញុំក្នុងការជ្រើសរើសពួកកូនប្រុសច្បងមិនអាចទៅរួចឡើយ។ ប្រសិនបើខ្ញុំបានយល់ពីអាថ៌កំបាំងទាំងអស់ និងអង្គជាមនុស្សរបស់ខ្ញុំអាចថ្លែងព្រះសូរសៀងដែលគ្មាននរណាម្នាក់អាចវាស់ស្ទង់បាន នោះខ្ញុំក៏អាចត្រូវបានសាតាំងកាន់កាប់ដែរ។ នេះគឺជាហេតុផលដែលខ្ញុំមិនហួសវិស័យទាល់តែសោះ ខណៈពេលដែលខ្ញុំជាសាច់ឈាម។) វាចាំបាច់សម្រាប់គ្រប់គ្នា ដើម្បីមានការយល់ដឹងដ៏ច្បាស់លាស់អំពីសារៈសំខាន់នៃព្រះបន្ទូលទាំងនេះ ហើយដើរតាមការដឹកនាំរបស់ខ្ញុំ។ ចូរកុំព្យាយាមយល់ព្រះបន្ទូល និងគោលលទ្ធិជ្រាលជ្រៅទាំងអស់ដោយខ្លួនឯងឱ្យសោះ។


ជំពូកទី ១០២

ខ្ញុំបានមានព្រះបន្ទូលដល់កម្រិតមួយហើយ ហើយកិច្ចការរបស់ខ្ញុំបានឈានដល់ចំណុចមួយដែរ។ អ្នករាល់គ្នាម្នាក់ៗគប្បីយល់ពីបំណងព្រះហឫទ័យរបស់ខ្ញុំ និងអាចគិតគូរអំពីបន្ទុករបស់ខ្ញុំ នៅក្នុងកម្រិតខុសៗគ្នា។ ពេលនេះគឺចំណុចរបត់ ដែលជាពេលនៃការផ្លាស់ប្ដូរពីខាងសាច់ឈាមចូលទៅក្នុងពិភពខាងវិញ្ញាណ។ អ្នករាល់គ្នា គឺជាអ្នករត់នាំមុខគេឆ្លងកាត់យុគសម័យជាច្រើន ជាមនុស្សនៅក្នុងសាកលលោកនេះ ដែលឆ្លងកាត់ចូលទៅក្នុងសាកលលោក និងចុងបញ្ចប់នៃផែនដី។ អ្នកគឺជាមនុស្សជាទីស្រឡាញ់របស់ខ្ញុំ។ អ្នកគឺជាមនុស្សដែលខ្ញុំសព្វព្រះទ័យ។ គេអាចនិយាយបានថា ខ្ញុំមិនសព្វព្រះទ័យនឹងអ្នកណាផ្សេងទៀតក្រៅពីអ្នករាល់គ្នាឡើយ ដោយសារកិច្ចខិតខំប្រឹងប្រែងដ៏ខ្លាំងក្លាទាំងអស់របស់ខ្ញុំ គឺដើម្បីតែប្រយោជន៍ដល់អ្នករាល់គ្នាប៉ុណ្ណោះ។ តើវាអាចឬទេដែលអ្នករាល់គ្នាមិនដឹងនោះ? តើហេតុអ្វីបានជាខ្ញុំបង្កើតរបស់សព្វសារពើឡើងមក? ហេតុអ្វីបានជាខ្ញុំត្រូវផ្លាស់ទីរបស់សព្វសារពើពីកន្លែងមួយទៅកន្លែងដើម្បីបម្រើដល់អ្នករាល់គ្នា? គ្រប់សកម្មភាពទាំងអស់នេះ គឺជាការបើកសម្ដែងនូវសេចក្ដីស្រឡាញ់របស់ខ្ញុំចំពោះអ្នករាល់គ្នា។ ភ្នំ និងរបស់សព្វសារពើនៅលើភ្នំ ហើយផែនដី និងរបស់សព្វសារពើទាំងអស់នៅលើផែនដីផងសរសើរតម្កើងដល់ខ្ញុំ និងថ្វាយសិរីល្អដល់ខ្ញុំ ដើម្បីទទួលយកអ្នករាល់គ្នា។ ពិតណាស់ គ្រប់យ៉ាងបានបញ្ចប់រួចជាស្រេច ហើយជាងនេះទៅទៀត អ្វីគ្រប់យ៉ាងត្រូវបានធ្វើឡើងដោយហ្មត់ចត់បំផុត។ អ្នករាល់គ្នាបានធ្វើទីបន្ទាល់យ៉ាងកងរំពងសម្រាប់ខ្ញុំ ហើយអ្នកបានធ្វើឱ្យពួកអារក្ស និងសាតាំងអាម៉ាស់មុខដើម្បីខ្ញុំ។ គ្រប់មនុស្ស គ្រប់កិច្ចការ និងគ្រប់អ្វីៗទាំងអស់ដែលនៅខាងក្រៅរូបខ្ញុំ ចុះចូលនឹងសិទ្ធិអំណាចរបស់ខ្ញុំ ហើយដោយសារការបញ្ចប់ផែនការនៃការគ្រប់គ្រងរបស់ខ្ញុំ គ្រប់អ្វីទាំងអស់ដើរតាមប្រភេទរៀងខ្លួនរបស់ពួកគេ (រាស្រ្តរបស់ខ្ញុំជាកម្មសិទ្ធិរបស់ខ្ញុំ ហើយគ្រប់ប្រភេទទាំងអស់របស់សាតាំងជាកម្មសិទ្ធិនៃបឹងភ្លើង ពោលគឺពួកគេធ្លាក់ទៅក្នុងជង្ហុកធំ ដែលពួកគេនឹងទួញយំអស់កល្បជានិច្ច និងត្រូវវិនាសហិនហោចជារៀងដរាប)។ នៅពេលខ្ញុំនិយាយអំពី «ការវិនាសហិនហោច» និង «ចាប់ពីពេលនេះតទៅ ត្រូវយកវិញ្ញាណ ព្រលឹង និងរាងកាយរបស់ពួកគេ» ខ្ញុំកំពុងសំដៅលើការប្រគល់ពួកគេទៅឱ្យសាតាំង និងអនុញ្ញាតឱ្យជាន់ឈ្លីលើពួកគេ។ ម្យ៉ាងវិញទៀត អ្នកទាំងឡាយដែលមិនមែនស្ថិតនៅក្នុងដំណាក់របស់ខ្ញុំ នឹងត្រូវក្លាយជារបស់ដែលត្រូវបំផ្លាញចោល ហើយពួកគេនឹងលែងកើតទៀតហើយ។ នេះពុំមានន័យថា មនុស្សនឹងត្រូវបាត់បង់ទៅ ដូចពួកគេស្រមៃនោះទេ។ តាមទស្សនៈរបស់ខ្ញុំ ក៏អាចនិយាយបានថា គ្រប់អ្វីៗទាំងអស់ដែលនៅខាងក្រៅខ្លួនខ្ញុំ ពុំមានឡើយ ហើយនេះគឺជាអត្ថន័យពិតនៃពាក្យការរងទុក្ខទោសក្នុងបរមលោក។ តាមភ្នែករបស់មនុស្ស អ្វីទាំងអស់នេះ នៅតែកើតមានដដែល ប៉ុន្តែតាមទស្សនៈរបស់ខ្ញុំ ពួកគេបានត្រឡប់ទៅជាភាពទទេស្អាត ហើយនឹងត្រូវវិនាសហិនហោចអស់កល្បជានិច្ច។ (ខ្ញុំគូសបញ្ជាក់ថា អស់អ្នកណាដែលខ្ញុំលែងធ្វើការលើពួកគេ គឺស្ថិតនៅក្រៅខ្លួនខ្ញុំ។) ចំពោះមនុស្ស មិនថាពួកគេគិតយ៉ាងណានោះទេ ពួកគេមិនអាចពិចារណាបញ្ហានេះបានឡើយ ហើយមិនថាពួកគេឃើញច្បាស់ប៉ុនណានោះទេ ពួកគេមិនអាចជ្រួតជ្រាបទៅក្នុងបញ្ហានោះបានឡើយ។ មនុស្សមិនអាចយល់ឱ្យបានច្បាស់ឡើយ លើកលែងតែខ្ញុំបំភ្លឺដល់ពួកគេ បង្ហាញដល់ពួកគេ និងចង្អុលបង្ហាញដល់ពួកគេឱ្យបានច្បាស់លាស់នូវចំណុចនោះ។ បន្ថែមលើនេះ ពួកគេគ្រប់គ្នានឹងកាន់តែស្រពេចស្រពិលអំពីរឿងនេះ ដោយមានអារម្មណ៍ទទេសូន្យ និងកាន់តែមានអារម្មណ៍ច្រើនថា គ្មានផ្លូវត្រូវដើរតាម។ ពួកគេស្ទើរតែជាមនុស្សស្លាប់ទៅហើយ។ បច្ចុប្បន្ននេះ មនុស្សភាគច្រើន (សំដៅលើគ្រប់មនុស្សទាំងអស់ លើកលែងតែពួកកូនប្រុសច្បង) កំពុងស្ថិតក្នុងស្ថានភាពបែបនេះ។ ខ្ញុំបានចង្អុលបង្ហាញនូវចំណុចទាំងអស់នេះដោយភាពច្បាស់លាស់ហើយ ប៉ុន្តែមនុស្សទាំងអស់នេះ គ្មានប្រតិកម្មអ្វីសោះ ហើយនៅបន្តខ្វាយខ្វល់ពីសេចក្ដីអរសប្បាយខាងសាច់ឈាមដដែល។ ពួកគេស៊ី ហើយដេក។ ពួកគេដេក ហើយស៊ី។ ពួកគេពុំបានយកចិត្តទុកដាក់អំពីព្រះបន្ទូលរបស់ខ្ញុំឡើយ។ សូម្បីតែពេលដែលពួកគេមានថាមពល ក៏ថាមពលនោះគ្រាន់តែមួយពេលខ្លីតែប៉ុណ្ណោះ។ បន្ទាប់មក ពួកគេនៅតែដូចពីមុនដដែល គ្មានការផ្លាស់ប្ដូរអ្វីទាំងអស់ ហាក់បីដូចជាពួកគេពុំបានស្ដាប់តាមខ្ញុំទាល់តែសោះ។ ពួកគេទាំងអស់នេះ គឺជាមនុស្សធម្មតា គ្មានបានការ ដែលគ្មានបន្ទុកអ្វីសោះឡើយ។ ច្បាស់ណាស់ ពួកគេគឺជាមនុស្សកេងប្រវ័ញ្ចខ្លាំងជាងគេបំផុត។ នៅថ្ងៃក្រោយទៅ ខ្ញុំនឹងបោះបង់ពួកគេម្ដងមួយៗ។ ចូរកុំព្រួយបារម្ភអី! ខ្ញុំនឹងបញ្ជូនពួកគេត្រឡប់ទៅកាន់ជង្ហុកធំម្ដងមួយៗ។ ព្រះវិញ្ញាណបរិសុទ្ធ មិនធ្លាប់ធ្វើការលើមនុស្សបែបនេះឡើយ ហើយគ្រប់សព្វបែបយ៉ាងដែលពួកគេធ្វើ ហូរចេញពីអំណោយទានដែលពួកគេបានទទួល។ នៅពេលដែលខ្ញុំនិយាយពីអំណោយទាន ខ្ញុំចង់មានន័យថា មនុស្សទាំងអស់នេះ គឺជាមនុស្សដែលគ្មានជីវិត ជាអ្នកស៊ីឈ្នួលរបស់ខ្ញុំ។ ខ្ញុំមិនចង់បានពួកគេណាម្នាក់ឡើយ ហើយខ្ញុំនឹងផាត់ពួកគេចោល (ប៉ុន្តែក្នុងពេលនេះ ពួកគេនៅមានប្រយោជន៍បន្តិចបន្ដួចដែរ)។ អ្នកដែលជាអ្នកស៊ីឈ្នួលអើយ ចូរស្ដាប់ខ្ញុំចុះ! ចូរគុំគិតថា ការដែលខ្ញុំប្រើអ្នក គឺមានន័យថា ខ្ញុំអនុគ្រោះដល់អ្នកនោះ។ វាមិនងាយស្រួលដូច្នេះទេ។ ប្រសិនបើអ្នកចង់ឱ្យខ្ញុំអនុគ្រោះដល់អ្នក នោះអ្នកត្រូវតែក្លាយជាមនុស្សម្នាក់ដែលខ្ញុំទទួលយក និងជាមនុស្សដែលខ្ញុំប្រោសឱ្យគ្រប់លក្ខណ៍ដោយផ្ទាល់។ នេះគឺជាប្រភេទមនុស្សដែលខ្ញុំសព្វព្រះទ័យ។ ប្រសិនបើមនុស្សនិយាយថា ខ្ញុំបានបង្កកំហុសណាមួយ នោះខ្ញុំនឹងមិនធ្វើការសងសឹកដាច់ខាត។ តើអ្នកដឹងរឿងនេះដែរឬទេ? អស់អ្នកណាដែលបម្រើ គ្មានអ្វីក្រៅពីសព្វពាហនៈ និងជាសត្វសេះទេ។ តើពួកគេអាចក្លាយជាពួកកូនប្រុសច្បងរបស់ខ្ញុំបានដោយរបៀបណា? តើនោះមិនមែនគ្មានហេតុផលទេឬអី? តើវាមិនមែនជាការបំពានលើច្បាប់ធម្មជាតិទេឬអី? នរណាក៏ដោយដែលមានជីវិតរបស់ខ្ញុំ និងគុណសម្បត្តិរបស់ខ្ញុំ អ្នកទាំងអស់នោះ គឺជាពួកកូនប្រុសច្បងរបស់ខ្ញុំ។ នេះគឺជារឿងសមហេតុសមផល។ គ្មាននរណាម្នាក់អាចបដិសេធបានឡើយ។ រឿងគឺត្រូវតែបែបនេះ។ បើពុំដូច្នេះទេ នឹងគ្មាននរណាម្នាក់ដែលអាចដើរតួនាទីនេះបានឡើយ ហើយគ្មាននរណាម្នាក់ដែលអាចជំនួសវាបានឡើយ។ នេះមិនមែនជាបញ្ហាដែលធ្វើឡើងចេញពីអារម្មណ៍នោះទេ ដ្បិតខ្ញុំជាព្រះជាម្ចាស់ផ្ទាល់ព្រះអង្គដ៏សុចរិត។ ខ្ញុំជាព្រះជាម្ចាស់ផ្ទាល់ព្រះអង្គដ៏បរិសុទ្ធ។ ខ្ញុំជាព្រះជាម្ចាស់ផ្ទាល់ព្រះអង្គដ៏មានឫទ្ធានុភាព ដែលមិនអាចប្រមាថបានឡើយ!

អ្វីគ្រប់សព្វបែបយ៉ាងដែលមនុស្សមិនអាចធ្វើបាន គឺខ្ញុំអាចធ្វើបានដោយរលូន និងដោយសេរី។ គ្មាននរណាម្នាក់អាចបញ្ឈប់វាបានឡើយ ហើយគ្មាននរណាម្នាក់អាចផ្លាស់ប្ដូរវាបានឡើយ។ ពិភពលោកដ៏ធំសម្បើមនេះ គឺស្ថិតនៅក្នុងព្រះហស្ដរបស់ខ្ញុំទាំងស្រុង មិនចាំបាច់ទៅនិយាយពីអារក្សសាតាំងតូចតាចនោះទេ។ ប្រសិនបើវាមិនមែនដើម្បីផែនការគ្រប់គ្រងរបស់ខ្ញុំទេ ហើយប្រសិនបើវាមិនមែនដើម្បីពួកកូនប្រុសច្បងរបស់ខ្ញុំទេ ខ្ញុំប្រហែលជាបានបំផ្លាញពួកអាក្រក់ដ៏កញ្ចាស់នេះ ក៏ដូចជាសម័យច្របូកច្របល់នេះជាយូរណាស់មកហើយ ដែលជ្រាបទៅដោយក្លិនស្អុយនៃសេចក្ដីស្លាប់។ ក៏ប៉ុន្តែ ខ្ញុំធ្វើត្រឹមត្រូវតាមសុជីវធម៌ ហើយខ្ញុំមិនមានព្រះបន្ទូលដោយច្បោលៗឡើយ។ នៅពេលខ្ញុំមានព្រះបន្ទូលពីអ្វីមួយ នោះវានឹងសម្រេចជោគជ័យ។ បើទោះបីជាអ្វីនោះមិនសម្រចដោយបែបនោះក្ដី ក៏តែងតែមានទិដ្ឋភាពនៃព្រះប្រាជ្ញាញាណរបស់ខ្ញុំ ដែលនឹងសម្រេចជោគជ័យដល់គ្រប់សព្វសារពើដើម្បីខ្ញុំ និងដើម្បីបើកផ្លូវសម្រាប់សកម្មភាពរបស់ខ្ញុំដែរ។ នេះគឺដោយសារព្រះបន្ទូលរបស់ខ្ញុំ គឺជាព្រះប្រាជ្ញាញាណរបស់ខ្ញុំ។ ព្រះបន្ទូលរបស់ខ្ញុំ គឺជាគ្រប់សព្វសារពើទាំងអស់។ មនុស្សមិនអាចយល់ដឹងអំពីព្រះបន្ទូលបាន និងមិនអាចគិតយល់ពីព្រះបន្ទូលទាំងនោះឡើយ។ ខ្ញុំតែងតែនិយាយអំពី «បឹងភ្លើង។» តើបឹងភ្លើងនេះមានន័យដូចម្តេច? តើវាខុសគ្នាពីបឹងភ្លើង និងស្ពាន់ធ័រយ៉ាងដូចម្ដេច? បឹងភ្លើង និងស្ពាន់ធ័រ សំដៅលើឥទ្ធិពលរបស់សាតាំង ចំណែកឯបឹងភ្លើង សំដៅលើពិភពលោកទាំងមូលដែលស្ថិតក្រោមដែនត្រួតត្រារបស់សាតាំង។ មនុស្សគ្រប់គ្នានៅក្នុងពិភពលោកនេះ នឹងក្លាយជាយញ្ញបូជានៅក្នុងបឹងភ្លើង (ពោលគឺ ពួកគេកាន់តែពុករលួយខ្លាំងឡើងៗ នៅពេលដែលសេចក្ដីពុករលួយរបស់ពួកគេបានឈានចូលដល់កម្រិតណាមួយ ពួកគេនឹងត្រូវខ្ញុំបំផ្លាញចោលម្ដងមួយៗ ដែលខ្ញុំអាចបំផ្លាញបានយ៉ាងងាយដោយសូរសៀងត្រឹមតែព្រះបន្ទូលមួយម៉ាត់ប៉ុណ្ណោះ)។ កាលណាសេចក្ដីក្រោធរបស់ខ្ញុំកាន់តែខ្លាំង នោះអណ្ដាតភ្លើងដែលឆាបឆេះនៅពេញទាំងបឹងភ្លើងក៏កាន់តែខ្លាំងដែរ។ នេះគឺសំដៅដល់ការដែលមនុស្សកាន់តែអាក្រក់ទៅៗ។ ពេលវេលាដែលសេចក្ដីក្រោធរបស់ខ្ញុំផ្ទុះឡើង ក៏នឹងក្លាយជាពេលវេលាដែលបឹងភ្លើងផ្ទុះឡើងដែរ។ ពោលគឺ វានឹងក្លាយជាគ្រាដែលសាកលលោកទាំងមូលត្រូវវិនាសហិនហោច។ នៅថ្ងៃនោះ នគររបស់ខ្ញុំនឹងត្រូវបានគេឃើញជាក់នៅលើផែនដី ហើយជីវិតថ្មីមួយនឹងត្រូវចាប់ផ្ដើម។ នេះគឺជាអ្វីដែលនឹងត្រូវបំពេញឱ្យបានឆាប់រហ័សបំផុត។ នៅពេលខ្ញុំថ្លែងអំពីនគររបស់ខ្ញុំ នោះគ្រប់យ៉ាងនឹងត្រូវបង្ហាញឱ្យឃើញដោយពេញលក្ខណៈ។ នេះគឺជាទស្សនៈរបស់មនុស្សចំពោះបញ្ហានេះ ប៉ុន្តែតាមទស្សនៈរបស់ខ្ញុំ អ្វីៗបានបញ្ចប់ជាមុនរួចស្រេចទៅហើយ ដ្បិតសម្រាប់ខ្ញុំ អ្វីគ្រប់សព្វបែបយ៉ាងគឺជារឿងងាយស្រួលទេ។ ខ្ញុំមានព្រះបន្ទូល នោះវានឹងបានធ្វើឡើង។ ខ្ញុំមានព្រះបន្ទូល នោះវានឹងត្រូវបង្កើតឡើង។

សព្វថ្ងៃនេះ អ្នករាល់គ្នាត្រូវហូបនូវព្រះបន្ទូលរបស់ខ្ញុំ ត្រេកអរនឹងរបស់ដ៏បរិបូរនៅក្នុងព្រះវិហាររបស់ខ្ញុំ ផឹកទឹកពីទន្លេជីវិតរបស់ខ្ញុំ និងបេះផ្លែឈើពីដើមជីវិតរបស់ខ្ញុំ។ ដូច្នេះ តើអ្វីទៅជារបស់ដ៏បរិបូរនៅក្នុងព្រះវិហាររបស់ខ្ញុំ? តើអ្វីទៅជាទឹកនៃទន្លេជីវិតរបស់ខ្ញុំ? តើអ្វីទៅជាដើមជីវិត? តើអ្វីទៅជាផ្លែឈើនៃដើមជីវិត? បើទោះបីជាឃ្លាទាំងអស់នេះ ធ្លាប់ឃើញ ធ្លាប់ឮញឹកញាប់ក៏ដោយ ក៏មនុស្សទាំងអស់មិនអាចយល់បានឡើយ ដែលពួកគេទាំងអស់គ្នាសុទ្ធតែមានការភ័ន្តច្រឡំ។ ពួកគេនិយាយពីឃ្លាទាំងនោះដោយគ្មានទំនួលខុសត្រូវ ប្រើប្រាស់វាដោយខ្ជីខ្ជា និងអនុវត្តវាដោយគ្មានគិតពិចារណាអ្វីឡើយ។ ភាពបរិបូរនៅក្នុងព្រះវិហារ មិនសំដៅលើព្រះបន្ទូលដែលខ្ញុំបានថ្លែងមកឡើយ ហើយក៏មិនសំដៅលើព្រះគុណដែលខ្ញុំបានប្រទានដល់អ្នករាល់គ្នាដែរ។ ដូច្នេះ តើវាមានន័យពិតប្រាកដបែបណា? តាំងពីសម័យបូរាណមក គ្មាននរណាម្នាក់ដែលមានសំណាងគ្រប់គ្រាន់ដើម្បីអរសប្បាយនឹងភាពបរិបូរនៅក្នុងព្រះវិហាររបស់ខ្ញុំឡើយ។ មានតែគ្រាចុងក្រោយប៉ុណ្ណោះ ដែលមនុស្សនៅក្នុងចំណោមពួកកូនប្រុសច្បងរបស់ខ្ញុំ អាចមើលឃើញថាភាពបរិបូរនៅក្នុងព្រះវិហាររបស់ខ្ញុំជាអ្វីនោះ។ «ព្រះវិហារ» នៅក្នុងឃ្លានេះ សំដៅលើអង្គខ្ញុំ។ វាសំដៅលើភ្នំស៊ីយ៉ូន ជាទីសំណាក់របស់ខ្ញុំ។ បើគ្មានការអនុញ្ញាតពីខ្ញុំទេ គ្មាននរណាម្នាក់អាចចូលទៅទីនោះ ឬចេញពីទីនោះបានឡើយ។ តើពាក្យ «ភាពបរិបូរ» សំដៅលើអ្វី? ពាក្យនេះ សំដៅលើព្រះពរដែលអាចគ្រងរាជ្យជាមួយខ្ញុំនៅក្នុងរូបកាយនេះ។ និយាយជាទូទៅ ពាក្យនេះសំដៅលើព្រះពររបស់ពួកកូនប្រុសច្បងដែលអាចគ្រងរាជ្យជាមួយខ្ញុំនៅក្នុងរូបកាយនេះ ហើយសេចក្ដីនេះមិនពិបាកយល់ឡើយ។ ទឹកនៃទន្លេជីវិត មានអត្ថន័យចំនួនពីរ៖ ន័យមួយ គឺសំដៅលើទឹករស់ដែលហូរចេញពីពោះខ្ញុំមក ពោលគឺ គ្រប់ព្រះបន្ទូលរបស់ខ្ញុំទាំងអស់ដែលចេញពីព្រះឪស្ឋរបស់ខ្ញុំមក។ ន័យម្យ៉ាងទៀត គឺសំដៅលើប្រាជ្ញាញាណ និងយុទ្ធសាស្រ្តនៅពីខាងក្រោយសកម្មភាពរបស់ខ្ញុំ ក៏ដូចជាលក្ខណៈរបស់ខ្ញុំ និងកម្មសិទ្ធិរបស់ខ្ញុំ។ ព្រះបន្ទូលរបស់ខ្ញុំមានសេចក្ដីអាថ៌កំបាំងលាក់ទុកមិនចេះចប់ (ហើយសេចក្ដីអាថ៌កំបាំងនោះ លែងលាក់បាំងទៀតហើយ គឺត្រូវលើកឡើងផ្ទុយគ្នាពីអតីតកាល ប៉ុន្តែនៅពេលប្រៀបធៀបជាមួយការបើកសម្ដែងជាសាធារណៈ ដែលនឹងកើតមានឡើងនៅពេលអនាគត អាថ៌កំបាំងទាំងនោះនៅតែបន្តលាក់កំបាំងដដែល។ នៅទីនេះ «ត្រូវលាក់កំបាំង» គឺមិនមានលក្ខណៈដាច់ខាតទេ។ វាមានការជាប់ពាក់ព័ន្ធគ្នា)។ ម្យ៉ាងវិញទៀត ទឹកនៃទន្លេជីវិត គឺជាទឹកដែលហូរមិនចេះដាច់។ នៅក្នុងខ្លួនខ្ញុំ មានព្រះប្រាជ្ញាញ្ញាណច្រើនឥតគណនា ហើយមនុស្សពិតជាមិនអាចចាប់យល់ពីលក្ខណៈរបស់ខ្ញុំ និងកម្មសិទ្ធិរបស់ខ្ញុំបានឡើយ ពោលគឺ ទឹកនៃទន្លេនៃជីវិត គឺហូរឥតឈប់ឈរ។ តាមទស្សនៈរបស់មនុស្ស ដើមឈើដែលមើលឃើញប៉ះបាននេះមានច្រើនប្រភេទណាស់ ប៉ុន្តែគ្មាននរណាម្នាក់បានយកភ្នែកមើលដើមជីវិតឡើយ។ ក៏ប៉ុន្តែ ទោះបីជាបានមើលឃើញដើមឈើនោះនៅថ្ងៃនេះក្ដី ក៏មនុស្សនៅតែមិនស្គាល់វាដដែល ហើយពួកគេថែមទាំងនិយាយអំពីការហូបពីដើមជីវិតទៀត ទាំងដែលពួកគេពុំស្គាល់ផងនោះ។ វាពិតជាគួរឱ្យសំណើចខ្លាំងណាស់! ពួកគេនឹងហូបពីដើមឈើនោះដោយមិនរើសមុខ! ហេតុអ្វីបានជាខ្ញុំមានព្រះបន្ទូលថា មនុស្សមើលឃើញដើមឈើនោះ ប៉ុន្តែមិនស្គាល់វា? តើហេតុអ្វីបានជាខ្ញុំមានព្រះបន្ទូលបែបនេះ? តើអ្នកយល់ពីអត្ថន័យនៃកិច្ចការរបស់ខ្ញុំដែរឬទេ? ព្រះដ៏ជាក់ស្ដែងផ្ទាល់ព្រះអង្គនៅក្នុងថ្ងៃនេះ គឺជាអង្គខ្ញុំផ្ទាល់ ហើយទ្រង់គឺជាដើមជីវិត។ មិនត្រូវប្រើសញ្ញាណរបស់មនុស្សដើម្បីវាស់ស្ទង់ខ្ញុំឡើយ។ នៅជ្រុងម្ខាង ខ្ញុំមើលទៅមិនដូចដើមឈើឡើយ ប៉ុន្តែតើអ្នកពិតជាដឹងថាខ្ញុំជាដើមជីវិតដែរឬទេ? គ្រប់ចលនារបស់ខ្ញុំ គ្រប់ព្រះបន្ទូលរបស់ខ្ញុំ និងគ្រប់លក្ខណៈរបស់ខ្ញុំ គឺជាផ្លែឈើនៃដើមជីវិត ហើយលក្ខណៈទាំងអស់នេះជាអង្គខ្ញុំផ្ទាល់។ លក្ខណៈទាំងនេះ ជាអ្វីដែលពួកកូនប្រុសច្បងរបស់ខ្ញុំ គប្បីហូប ដូច្នេះចុងក្រោយទៅ មានតែខ្ញុំ និងពួកកូនប្រុសច្បងរបស់ខ្ញុំប៉ុណ្ណោះ ដែលដូចគ្នាបេះបិទ។ ពួកគេនឹងសម្ដែងចេញនូវអង្គខ្ញុំ និងធ្វើទីបន្ទាល់ដល់ខ្ញុំផង។ (អ្វីទាំងអស់នេះ នឹងកើតមានឡើងក្រោយពេលដែលយើងចូលទៅក្នុងពិភពខាងវិញ្ញាណ។ មានតែនៅខាងរូបកាយប៉ុណ្ណោះដែលយើងអាចមានលក្ខណៈដូចគ្នាបេះបិទបាន។ នៅខាងសាច់ឈាម យើងគ្រាន់តែដូចគ្នាខ្លះប៉ុណ្ណោះ ប៉ុន្តែយើងនៅតែមានចំណង់ចំណូលចិត្តផ្ទាល់ខ្លួនរបស់យើងដដែល។)

ខ្ញុំនឹងមិនត្រឹមតែបើកសម្ដែងព្រះចេស្ដារបស់ខ្ញុំចំពោះពួកកូនប្រុសច្បងរបស់ខ្ញុំប៉ុណ្ណោះទេ ប៉ុន្តែខ្ញុំក៏នឹងបើកសម្ដែងព្រះចេស្ដារបស់ខ្ញុំនៅក្នុងការគ្រប់គ្រងរបស់ពួកគេលើគ្រប់ជាតិសាសន៍ និងគ្រប់មនុស្សទាំងអស់ផងដែរ។ នេះគឺជាជំហានមួយនៃកិច្ចការរបស់ខ្ញុំ។ ឥឡូវនេះគឺជាពេលដ៏សំខាន់ ហើយជាងនេះទៅទៀត គ្រានេះគឺជាចំណុចនៃការផ្លាស់ប្ដូរ។ នៅពេលគ្រប់សព្វសារពើត្រូវបានសម្រេចជោគជ័យហើយ នោះអ្នករាល់គ្នានឹងមើលឃើញអ្វីដែលព្រះហស្ដរបស់ខ្ញុំកំពុងធ្វើ ហើយអ្នកនឹងមើលឃើញថាតើខ្ញុំមានផែនការអ្វី និងថាតើខ្ញុំត្រូវគ្រប់គ្រងយ៉ាងដូចម្ដេច ក៏ប៉ុន្តែ រឿងនេះមិនមែនជារឿងស្រពេចស្រពិលអ្វីឡើយ។ បើពិចារណាលើថាមភាពនៃគ្រប់ប្រទេសទាំងអស់នៅក្នុងពិភពលោកនេះ វាមិនមែននៅឆ្ងាយដាច់ពីគេឡើយ។ វាគឺជាអ្វីដែលមនុស្សមិនអាចនឹកស្រមៃបាន ហើយជាងនេះទៀត វាគឺជាអ្វីដែលពួកគេមិនអាចមើលឃើញបាន។ អ្នកមិនត្រូវធ្វេសប្រហែស ឬមិនត្រូវមិនអើពើឡើយ ដើម្បីកុំឱ្យបាត់បង់ឱកាសដែលត្រូវទទួលបានការប្រទានពរ និងការប្រទានរង្វាន់។ ក្ដីសង្ឃឹមទៅអនាគតអំពីនគរនេះ គឺនៅមិនឆ្ងាយនោះទេ ហើយពិភពលោកទាំងមូល គឺកំពុងធ្លាក់ចុះទៅក្នុងសេចក្ដីស្លាប់បន្ដិចម្ដងៗហើយ។ សូរសំឡេងទួញសោកដែលលាន់ឮបន្តឥតដាច់ចេញពីជង្ហុកធំ និងពីបឹងភ្លើង ព្រមទាំងស្ពាន់ធ័រ ធ្វើឱ្យមនុស្សភ័យខ្លាច និងធ្វើឱ្យពួកគេមានអារម្មណ៍ខ្លាចរអា និងគ្មានកន្លែងដើម្បីលាក់ខ្លួនឡើយ។ នរណាក៏ដោយដែលត្រូវបានជ្រើសតាំងក្នុងព្រះនាមរបស់ខ្ញុំ រួចត្រូវផាត់ចោល នឹងត្រូវបញ្ចប់នៅក្នុងជង្ហុកធំនេះ។ ហេតុនេះ ដូចខ្ញុំបានមានព្រះបន្ទូលជាច្រើនដងរួចមកហើយថា ខ្ញុំនឹងបោះអស់អ្នកដែលត្រូវផាត់ចោលនោះទៅក្នុងជង្ហុកធំនេះ។ នៅពេលដែលពិភពលោកទាំងមូលត្រូវវិនាសហិនហោច គ្រប់យ៉ាងទាំងអស់ដែលត្រូវបានធ្វើឱ្យវិនាសហិនហោច នឹងត្រូវធ្លាក់ទៅក្នុងបឹងភ្លើង និងស្ពាន់ធ័រ។ និយាយឱ្យចំទៅ អ្វីទាំងអស់នោះនឹងត្រូវផ្ទេរពីបឹងភ្លើងទៅក្នុងបឹងភ្លើងនិងស្ពាន់ធ័រ។ នៅពេលនោះ មនុស្សគ្រប់គ្នានឹងត្រូវបានកំណត់ថាត្រូវទទួលការបំផ្លាញអស់កល្បជានិច្ច (សំដៅលើអស់អ្នកដែលនៅក្រៅខ្លួនខ្ញុំ) ឬត្រូវទទួលបានជីវិតអស់កល្បជានិច្ច (សំដៅលើអស់អ្នកដែលនៅក្នុងខាងក្នុងខ្លួនខ្ញុំ)។ នៅពេលនោះ ខ្ញុំនិងពួកកូនប្រុសច្បងរបស់ខ្ញុំ នឹងត្រូវលេចឡើងពីនគរនេះ និងចូលទៅក្នុងភាពអស់កល្បជានិច្ច។ នេះគឺជាអ្វីដែលនឹងត្រូវបំពេញនៅពេលក្រោយទៀត។ បើទោះបីខ្ញុំប្រាប់អ្នករាល់គ្នាក្នុងពេលនេះក្ដី ក៏អ្នករាល់គ្នានឹងមិនយល់ដែរ។ អ្នកគ្រាន់តែអាចដើរតាមការដឹកនាំរបស់ខ្ញុំ ដើរនៅក្នុងពន្លឺរបស់ខ្ញុំ អមដំណើរខ្ញុំនៅក្នុងសេចក្ដីស្រឡាញ់របស់ខ្ញុំ មានបទពិសោធនៅក្នុងសេចក្ដីអរសប្បាយជាមួយខ្ញុំនៅក្នុងដំណាក់របស់ខ្ញុំ គ្រងរាជ្យជាមួយខ្ញុំនៅក្នុងនគររបស់ខ្ញុំ និងដឹកនាំលើគ្រប់ជាតិសាសន៍ទាំងអស់ដែលស្ថិតក្រោមសិទ្ធិអំណាចរបស់ខ្ញុំជាមួយខ្ញុំប៉ុណ្ណោះ។ អ្វីទាំងអស់ដែលខ្ញុំបានរៀបរាប់ខាងលើ មាននូវព្រះពរដ៏ច្រើនឥតគណនាដែលខ្ញុំនឹងប្រទានដល់អ្នករាល់គ្នា។


ជំពូកទី ១០៣

ព្រះសូរសៀងដ៏កងរំពងដូចផ្គរលាន់បន្លឺឡើង អង្រួនចក្រវាលទាំងមូល ឮខ្លាំងស្ទើរថ្លង់ត្រចៀក ហើយមនុស្សគ្មានពេលគេចខ្លួនទាន់ឡើយ។ អ្នកខ្លះត្រូវបានវាយផ្ដួល អ្នកខ្លះត្រូវបានបំផ្លាញ ហើយអ្នកខ្លះទៀតត្រូវបានជំនុំជម្រះ។ វាពិតជាទិដ្ឋភាពមួយ ដែលគ្មាននរណាម្នាក់ធ្លាប់បានឃើញពីមុនមកឡើយ។ ចូរផ្ទៀងត្រចៀកស្ដាប់៖ ស្នូរគ្រហឹមផ្គរលាន់ មានអមដោយសំឡេងទួញសោក ហើយសំឡេងនេះចេញមកពីស្ថានឃុំព្រលឹង គឺចេញមកពីនរក។ វាគឺជាសំឡេងយំសោកយ៉ាងជូរចត់របស់ពួកកូនដែលបះបោរទាំងនោះ ដែលខ្ញុំបានជំនុំជម្រះ។ អស់អ្នកដែលមិនបានស្ដាប់អ្វីដែលខ្ញុំមានព្រះបន្ទូល ព្រមទាំងមិនយកព្រះបន្ទូលរបស់ខ្ញុំទៅអនុវត្ត សុទ្ធតែត្រូវបានជំនុំជម្រះយ៉ាងធ្ងន់ធ្ងរ និងទទួលបណ្ដាសាចេញពីសេចក្ដីក្រោធរបស់ខ្ញុំ។ ព្រះសូរសៀងរបស់ខ្ញុំ គឺជាការជំនុំជម្រះ និងជាសេចក្ដីក្រោធ។ ព្រះសូរសៀងរបស់ខ្ញុំមិនបង្ហាញការយោគយល់ដល់នរណាម្នាក់ឡើយ ហើយក៏មិនបង្ហាញភាពមេត្តាករុណាដល់នរណាម្នាក់ដែរ ដ្បិតខ្ញុំគឺជាព្រះជាម្ចាស់ដ៏សុចរិតផ្ទាល់ ហើយខ្ញុំមានសេចក្ដីក្រោធ ខ្ញុំមានការដុតបញ្ឆេះ ខ្ញុំមានការបន្សុទ្ធ ហើយខ្ញុំក៏មានសេចក្ដីហិនវិនាសដែរ។ នៅក្នុងខ្ញុំ គ្មានអ្វីលាក់បាំង ហើយក៏គ្មានមនោសញ្ចេតនាខាងសាច់ឈាមដែរ។ ផ្ទុយទៅវិញ គឺមានតែភាពបើកចំហ សេចក្ដីសុចរិត យុត្តិធម៌ និងភាពមិនលម្អៀងប៉ុណ្ណោះ។ ដោយសារតែពួកកូនប្រុសច្បងរបស់ខ្ញុំ នៅលើបល្ល័ង្កជាមួយខ្ញុំរួចហើយ ហើយកំពុងត្រួតត្រាលើគ្រប់ប្រជាជាតិ និងគ្រប់ជាតិសាសន៍រាប់មិនអស់ ឥឡូវនេះ រឿងរ៉ាវនិងមនុស្សដែលមិនត្រឹមត្រូវ និងមិនយុត្តិធម៌ទាំងនោះ កំពុងតែចាប់ផ្ដើមទទួលការជំនុំជម្រះហើយ។ ខ្ញុំនឹងពិនិត្យពិច័យម្ដងមួយៗ ដោយមិនឱ្យរំលងអ្វីមួយឡើយ ហើយនឹងបើកសម្ដែងរឿងរ៉ាវ និងមនុស្សទាំងនោះទាំងស្រុង។ ដ្បិតការជំនុំជម្រះរបស់ខ្ញុំ ត្រូវបានបើកសម្ដែង និងបើកចំហទាំងស្រុង ហើយខ្ញុំមិនបានលាក់ទុកអ្វីសោះឡើយ។ ខ្ញុំនឹងបោះចោលអស់អ្នកណាដែលមិនស្របតាមបំណងព្រះហឫទ័យរបស់ខ្ញុំ ហើយធ្វើឱ្យពួកគេវិនាសអស់កល្បជានិច្ចនៅក្នុងជង្ហុកធំ។ នៅទីនោះ ខ្ញុំនឹងឱ្យពួកគេឆេះជារៀងរហូត។ មានតែការណ៍នេះទេ ទើបជាសេចក្តីសុចរិតរបស់ខ្ញុំ ហើយមានតែការណ៍នេះទេ ទើបជាភាពទៀងត្រង់របស់ខ្ញុំ។ គ្មាននរណាម្នាក់អាចផ្លាស់ប្តូរការណ៍នេះបានទេ ហើយគ្រប់គ្នាត្រូវតែធ្វើតាមអ្វីដែលខ្ញុំមានព្រះបន្ទូល។

មនុស្សជាច្រើនព្រងើយកន្តើយចំពោះព្រះសូរសៀងរបស់ខ្ញុំ ដោយគិតថា ព្រះបន្ទូលគ្រាន់តែជាពាក្យពេចន៍ ហើយថាការពិត ត្រឹមតែជាការពិតប៉ុណ្ណោះ។ ពួកគេងងឹតងងល់! តើពួកគេមិនដឹងថា ខ្ញុំគឺជាព្រះជាម្ចាស់ផ្ទាល់ព្រះអង្គដែលស្មោះត្រង់ឬ? ព្រះបន្ទូល និងការពិតរបស់ខ្ញុំកើតឡើងតំណាលគ្នា។ តើនេះមិនមែនជាករណីពិតដ៏ពិសេសទេឬ? មនុស្សគ្រាន់តែមិនយល់ព្រះបន្ទូលរបស់ខ្ញុំប៉ុណ្ណោះ ហើយមានតែអស់អ្នកដែលត្រូវបានបំភ្លឺប៉ុណ្ណោះដែលអាចយល់យ៉ាងពិតប្រាកដ។ នេះជាការពិត។ នៅពេលដែលមនុស្សមើលឃើញព្រះបន្ទូលរបស់ខ្ញុំ ពួកគេភ័យខ្លាចលោះព្រលឹង ហើយរត់យ៉ាងប្រញាប់ប្រញាល់ទៅគ្រប់ទីកន្លែងដើម្បីលាក់ពួន។ ករណីនេះកើតឡើងកាន់តែច្រើន នៅពេលដែលការជំនុំជម្រះរបស់ខ្ញុំមកដល់។ នៅពេលដែលខ្ញុំបានបង្កើតរបស់សព្វសារពើ នៅពេលដែលខ្ញុំបំផ្លាញពិភពលោក ហើយនៅពេលដែលខ្ញុំធ្វើឱ្យពួកកូនប្រុសច្បងពេញខ្នាត គឺរឿងរ៉ាវទាំងអស់នេះត្រូវបានសម្រេចដោយព្រះបន្ទូលមួយម៉ាត់ចេញពីព្រះឱស្ឋរបស់ខ្ញុំ។ នេះគឺដោយសារតែព្រះបន្ទូលរបស់ខ្ញុំផ្ទាល់ គឺជាសិទ្ធិអំណាច វាគឺជាការជំនុំជម្រះ។ អាចនិយាយបានថា ខ្ញុំគឺជាការជំនុំជម្រះ និងជាឫទ្ធានុភាព នេះគឺជាការពិតដែលមិនអាចកែប្រែបាន។ នេះគឺជាទិដ្ឋភាពមួយនៃបញ្ញត្តិរដ្ឋបាលរបស់ខ្ញុំ នេះគឺជាមធ្យោបាយតែមួយដែលខ្ញុំជំនុំជម្រះមនុស្ស។ នៅក្នុងព្រះនេត្ររបស់ខ្ញុំ អ្វីៗគ្រប់យ៉ាង រួមទាំងមនុស្សទាំងអស់ កិច្ចការទាំងអស់ និងរបស់សព្វសារពើ ស្ថិតនៅក្នុងព្រះហស្ដរបស់ខ្ញុំ និងស្ថិតនៅក្រោមការជំនុំជម្រះរបស់ខ្ញុំ។ គ្មាននរណាម្នាក់ ហើយគ្មានអ្វីមួយហ៊ានប្រព្រឹត្តយ៉ាងគគ្លើន ឬដោយចេតនាឡើយ ហើយគ្រប់យ៉ាងត្រូវតែបានសម្រេចទៅតាមព្រះបន្ទូលដែលខ្ញុំថ្លែងចេញមក។ ម្នាក់ៗជឿលើព្រះបន្ទូលរបស់ខ្ញុំ ចេញពីសញ្ញាណមនុស្សដែលនៅខាងក្នុង។ នៅពេលដែលព្រះវិញ្ញាណរបស់ខ្ញុំបញ្ចេញព្រះសូរសៀង នោះម្នាក់ៗមានមន្ទិលសង្ស័យ។ មនុស្សគ្មានចំណេះដឹងអំពីសព្វានុភាពរបស់ខ្ញុំសូម្បីតែបន្តិច ហើយពួកគេថែមទាំងចោទប្រកាន់ប្រឆាំងនឹងខ្ញុំថែមទៀតផង។ ខ្ញុំប្រាប់អ្នកឥឡូវនេះ អ្នកណាដែលមានមន្ទិលសង្ស័យចំពោះព្រះបន្ទូលរបស់ខ្ញុំ ហើយអ្នកណាដែលមើលងាយព្រះបន្ទូលរបស់ខ្ញុំ គឺអ្នកទាំងនេះហើយដែលនឹងត្រូវបានបំផ្លាញ។ ពួកគេគឺជាពួកកូនប្រុសនៃសេចក្តីវិនាសដែលគ្មានទីបញ្ចប់។ ចេញពីចំណុចនេះ យើងអាចមើលឃើញថា មានមនុស្សតិចណាស់ដែលជាពួកកូនប្រុសច្បង ព្រោះថា នេះជាវិធីដែលខ្ញុំធ្វើការ។ ដូចដែលខ្ញុំបាននិយាយពីមុនមក ខ្ញុំសម្រេចអ្វីៗគ្រប់យ៉ាងដោយមិនកម្រើកម្រាមព្រះហស្ដមួយផង ខ្ញុំគ្រាន់តែប្រើប្រាស់ព្រះបន្ទូលរបស់ខ្ញុំប៉ុណ្ណោះ។ បន្ទាប់មក នេះគឺជាទីកន្លែងដែលសព្វានុភាពរបស់ខ្ញុំស្ថិតនៅ។ នៅក្នុងព្រះបន្ទូលរបស់ខ្ញុំ គ្មាននរណាម្នាក់អាចស្វែងរកប្រភព និងគោលបំណងនៃអ្វីដែលខ្ញុំព្រះបន្ទូលនិយាយនោះទេ។ មនុស្សមិនអាចសម្រេចបានកិច្ចការនេះទេ ហើយពួកគេអាចធ្វើសកម្មភាព ខណៈពេលដែលដើរតាមការដឹកនាំរបស់ខ្ញុំប៉ុណ្ណោះ ហើយធ្វើអ្វីៗទៅតាមបំណង របស់ខ្ញុំ ដោយផ្អែកលើសេចក្តីសុចរិតរបស់ខ្ញុំ ដែលបណ្តាលឱ្យគ្រួសាររបស់ខ្ញុំមានសេចក្តីសុចរិត និងសេចក្តីស្ងប់សុខ បណ្តាលឱ្យគ្រួសាររបស់ខ្ញុំរស់នៅជារៀងរហូត និងបណ្តាលឱ្យគ្រួសាររបស់ខ្ញុំរឹងមាំ ព្រមទាំងមិនរង្គោះរង្គើជានិច្ចនិរន្តរ៍។

ការជំនុំជម្រះរបស់ខ្ញុំធ្លាក់មកកាន់មនុស្សរាល់គ្នា បញ្ញត្តិរដ្ឋបាលរបស់ខ្ញុំប៉ះពាល់មនុស្សរាល់គ្នា ហើយព្រះបន្ទូល និងអង្គរបស់ខ្ញុំ ត្រូវបានបើកសម្តែងដល់មនុស្សគ្រប់គ្នា។ នេះគឺជាពេលវេលាសម្រាប់កិច្ចការដ៏អស្ចារ្យនៃព្រះវិញ្ញាណរបស់ខ្ញុំ (នៅពេលនេះ អស់អ្នកដែលនឹងទទួលបានព្រះពរ និងអស់អ្នកដែលនឹងទទួលរងនូវជោគវាសនាអាក្រក់ ត្រូវបានញែកចេញពីគ្នា)។ នៅពេលដែលព្រះបន្ទូលរបស់ខ្ញុំបញ្ចេញមក នោះខ្ញុំបានញែកអស់អ្នកដែលនឹងទទួលបានព្រះពរ ក៏ដូចជាអស់អ្នកដែលនឹងទទួលរងនូវជោគវាសនាអាក្រក់ហើយ។ ទាំងអស់នេះគឺភ្លឺច្បាស់ដូចត្បូង ហើយខ្ញុំអាចមើលឃើញវាទាំងអស់ក្នុងមួយប៉ប្រិចភ្នែក។ (ខ្ញុំកំពុងបញ្ចេញបន្ទូលបែបនេះទាក់ទងនឹងភាពជាមនុស្សរបស់ខ្ញុំ ដូច្នេះហើយ ព្រះបន្ទូលទាំងនេះមិនផ្ទុយពីការកំណត់ទុកជាមុន និងការជ្រើសរើសរបស់ខ្ញុំនោះទេ។) ខ្ញុំដើរឆ្លងកាត់ភ្នំ និងទន្លេ ហើយក្នុងចំណោមរបស់សព្វសារពើនៅទូទាំងលំហនៃសាកលលោក ដោយត្រួតពិនិត្យ និងបន្សុទ្ធទីកន្លែងនីមួយៗ ដើម្បីឱ្យទីកន្លែងដែលមិនស្អាត និងដែនដីដែលច្របូកច្របល់ទាំងអស់នោះលែងមានវត្តមានតទៅទៀត ហើយត្រូវបានដុតឱ្យវិនាសបាត់ទៅដោយសារព្រះបន្ទូលរបស់ខ្ញុំ។ ចំពោះខ្ញុំ អ្វីៗគ្រប់យ៉ាងគឺងាយស្រួលទេ។ ប្រសិនបើពេលនេះគឺជាពេលវេលាដែលខ្ញុំបានកំណត់សម្រាប់ការបំផ្លាញពិភពលោក នោះខ្ញុំអាចលេបវាដោយបន្ទូលតែមួយម៉ាត់។ ទោះបីជាយ៉ាងណា ឥឡូវនេះមិនទាន់ដល់ពេលនោះទេ។ គ្រប់យ៉ាងត្រូវតែរួចរាល់មុនពេលដែលខ្ញុំនឹងធ្វើកិច្ចការនេះ ដើម្បីកុំឱ្យផែនការ និងការគ្រប់គ្រងរបស់ខ្ញុំត្រូវបានរំខាន។ ខ្ញុំជ្រាបដឹងពីវិធីដើម្បីធ្វើកិច្ចការនេះយ៉ាងសមហេតុផល៖ ខ្ញុំមាន ប្រាជ្ញា របស់ខ្ញុំ ហើយខ្ញុំមានការគ្រប់គ្រងផ្ទាល់របស់ខ្ញុំ។ មនុស្សមិនត្រូវកម្រើកម្រាមដៃមួយឡើយ ចូរប្រយ័ត្នកុំឱ្យស្លាប់ដោយសារព្រះហស្ដរបស់ខ្ញុំ។ ចំណុចនេះបានប៉ះពាល់បញ្ញត្តិរដ្ឋបាលរបស់ខ្ញុំរួចហើយ។ តាមរយៈការនេះ បុគ្គលម្នាក់អាចមើលឃើញភាពសាហាវនៃបញ្ញត្តិរដ្ឋបាលរបស់ខ្ញុំ ក៏ដូចជាគោលការណ៍នៅពីក្រោយបញ្ញត្តិទាំងនេះ ដែលមានពីរផ្នែក៖ មួយផ្នែក គឺខ្ញុំសម្លាប់អស់អ្នកដែលមិនស្របនឹងបំណង របស់ខ្ញុំ និងអ្នកដែលបំពាននឹងបញ្ញត្តិរដ្ឋបាលរបស់ខ្ញុំ។ មួយផ្នែកទៀត ក្នុងសេចក្តីក្រោធរបស់ខ្ញុំ ខ្ញុំដាក់បណ្តាសាអស់អ្នកដែលបំពានបញ្ញត្តិរដ្ឋបាលរបស់ខ្ញុំ។ ទិដ្ឋភាពទាំងពីរនេះ គឺមិនអាចជៀសវាងបានឡើយ ហើយជាគោលការណ៍ប្រតិបត្តិនៅពីក្រោយបញ្ញត្តិរដ្ឋបាលរបស់ខ្ញុំ។ មនុស្សម្នាក់ៗត្រូវបានដោះស្រាយទៅតាមគោលការណ៍ទាំងពីរនេះ ដោយគ្មានមនោសញ្ចេតនាឡើយ មិនថាបុគ្គលម្នាក់មានភក្តីភាពយ៉ាងណានោះទេ។ សេចក្តីនេះ គឺគ្រប់គ្រាន់ដើម្បីបង្ហាញពីសេចក្តីសុចរិតរបស់ខ្ញុំ ឫទ្ធានុភាពរបស់ខ្ញុំ និងសេចក្តីក្រោធរបស់ខ្ញុំ ដែលនឹងដុតបំផ្លាញវត្ថុនៃផែនដីទាំងអស់ វត្ថុនៃលោកិយទាំងអស់ និងរបស់សព្វសារពើដែលមិនស្របទៅតាមបំណងរបស់ខ្ញុំ។ នៅក្នុងព្រះបន្ទូលរបស់ខ្ញុំមានអាថ៌កំបាំងដែលនៅតែលាក់បាំងនៅឡើយ ហើយនៅក្នុងព្រះបន្ទូលរបស់ខ្ញុំ ក៏មានអាថ៌កំបាំងដែលត្រូវបានបើកសម្តែងដែរ។ ដូច្នេះ ដោយផ្អែកតាមសញ្ញាណរបស់មនុស្ស និងនៅក្នុងចិត្តរបស់មនុស្ស នោះព្រះបន្ទូលរបស់ខ្ញុំគឺមិនអាចយល់បានជារៀងរហូត ហើយដួងព្រះទ័យរបស់ខ្ញុំគឺមិនអាចវាស់ស្ទង់បានជារៀងរហូត។ មានន័យថា ខ្ញុំត្រូវតែយកមនុស្សចេញពីសញ្ញាណ និងការគិតរបស់ពួកគេ។ នេះគឺជាចំណុចសំខាន់បំផុតនៃផែនការគ្រប់គ្រងរបស់ខ្ញុំ។ ខ្ញុំត្រូវតែធ្វើវាតាមវិធីនេះ ដើម្បីទទួលបានពួកកូនប្រុសច្បងរបស់ខ្ញុំ និងដើម្បីសម្រេចអ្វីៗដែលខ្ញុំសព្វព្រះហឫទ័យចង់ធ្វើ។

គ្រោះមហន្តរាយរបស់ពិភពលោកមានកំណើនកាន់តែច្រើនឡើងៗពីមួយថ្ងៃទៅមួយថ្ងៃ ហើយនៅក្នុងដំណាក់របស់ខ្ញុំ គ្រោះមហន្តរាយដ៏ចង្រៃមានកំណើនកាន់តែខ្លាំងក្លាជាងមុន។ មនុស្សពិតជាគ្មានកន្លែងដើម្បីលាក់ពួន គ្មានកន្លែងដើម្បីលាក់ខ្លួនឡើយ។ ដោយសារការផ្លាស់ប្តូរដែលកំពុងតែកើតឡើងនៅពេលនេះ នោះមនុស្សមិនស្គាល់ទីកន្លែងដែលពួកគេនឹងឈានជំហានបន្ទាប់របស់គេឡើយ។ ហេតុការណ៍នេះ នឹងក្លាយជាការពិតក្រោយពីការជំនុំជម្រះរបស់ខ្ញុំប៉ុណ្ណោះ។ ចូរចាំទុកចុះ! ទាំងអស់នេះគឺជាជំហាននៃកិច្ចការរបស់ខ្ញុំ ហើយវាគឺជាវិធីដែលខ្ញុំធ្វើការ។ ខ្ញុំនឹងកម្សាន្តចិត្តពួកកូនប្រុសច្បងរបស់ខ្ញុំទាំងអស់ម្នាក់ម្តងៗ ហើយលើកពួកគេឡើងមួយជំហានទៀតក្នុងពេលតែមួយ។ ចំពោះអ្នកស៊ីឈ្នួលវិញ ខ្ញុំនឹងផាត់ចោល និងបោះបង់ពួកគេទាំងអស់ម្តងម្នាក់ៗ។ នេះគឺជាផ្នែកមួយនៃផែនការគ្រប់គ្រងរបស់ខ្ញុំ។ បន្ទាប់ពីអ្នកស៊ីឈ្នួលទាំងអស់ត្រូវបានបើកឱ្យដឹង នោះពួកកូនប្រុសច្បងរបស់ខ្ញុំក៏នឹងត្រូវបានបើកឱ្យដឹងដែរ។ (ចំពោះខ្ញុំ កិច្ចការនេះពិតជាងាយស្រួលខ្លាំងណាស់។ បន្ទាប់ពីពួកគេស្តាប់ឮព្រះបន្ទូលរបស់ខ្ញុំ នោះអ្នកស៊ីឈ្នួលទាំងអស់នឹងដកចេញពីមុខការជំនុំជម្រះរបស់ខ្ញុំ និងការគម្រាមកំហែងនៃព្រះបន្ទូលរបស់ខ្ញុំ ហើយមានតែពួកកូនប្រុសច្បងរបស់ខ្ញុំប៉ុណ្ណោះដែលស្ថិតនៅ។ នេះមិនមែនជាអ្វីមួយដែលជាការស្ម័គ្រចិត្ត ឬជាអ្វីមួយដែលបំណងរបស់មនុស្សអាចផ្លាស់ប្តូរបាននោះទេ។ ផ្ទុយទៅវិញ វាជាវិញ្ញាណរបស់ខ្ញុំដែលធ្វើការនៅក្នុងមនុស្ស។) នេះមិនមែនជាហេតុការណ៍ដែលនៅឆ្ងាយនោះទេ ហើយក្នុងកម្រិតណាមួយ អ្នករាល់គ្នាគួរតែអាចដឹងចេញពីដំណាក់កាលនៃកិច្ចការរបស់ខ្ញុំនេះ និងចេញពីព្រះបន្ទូលរបស់ខ្ញុំ។ ហេតុអ្វីបានជាខ្ញុំ និយាយច្រើនម៉្លេះ ខណៈពេលដែលធម្មជាតិដែលមិនអាចប៉ាន់ប្រមាណបាននៃសម្លេងរបស់ខ្ញុំ មិនអាចវាស់ស្ទង់បានចំពោះមនុស្ស។ ខ្ញុំនិយាយទៅកាន់ពួកកូនប្រុសច្បងរបស់ខ្ញុំ ដោយសំឡេងលួងលោម សេចក្ដីមេត្តាករុណា និងសេចក្តីស្រឡាញ់ (ដោយសារតែខ្ញុំតែងតែបំភ្លឺមនុស្សទាំងនេះ ហើយខ្ញុំនឹងមិនចាកចេញពីពួកគេឡើយ ព្រោះខ្ញុំបានកំណត់ពួកគេទុកជាមុនរួចហើយ) ខណៈពេលដែលខ្ញុំប្រព្រឹត្តចំពោះមនុស្សក្រៅពីពួកកូនប្រុសច្បងរបស់ខ្ញុំដោយការជំនុំជម្រះដ៏ធ្ងន់ធ្ងរ ដោយការគម្រាមកំហែង និងដោយការសម្លុត ដែលធ្វើឱ្យពួកគេមានអារម្មណ៍ភ័យខ្លាចជានិច្ច ដល់ចំណុចដែលសរសៃប្រសាទរបស់ពួកគេធ្វើការឥតឈប់ឈរ។ នៅពេលដែលស្ថានភាពបានវិវឌ្ឍន៍ទៅដល់កម្រិតជាក់លាក់មួយ នោះពួកគេនឹងរត់គេចពីសភាពនេះ (នៅពេលដែលខ្ញុំបំផ្លាញពិភពលោក មនុស្សទាំងនេះនឹងនៅក្នុងជង្ហុកធំ) ប៉ុន្តែពួកគេនឹងមិនដែលរត់គេចផុតពីដៃនៃការជំនុំជម្រះរបស់ខ្ញុំ ឬរួចផុតពីស្ថានភាពនេះបានឡើយ។ ដូចនេះ នេះគឺជាការជំនុំជម្រះរបស់ពួកគេ នេះគឺជាការវាយផ្ចាលរបស់ពួកគេ។ នៅថ្ងៃដែលសាសន៍ដទៃមកដល់ នោះខ្ញុំនឹងបើកសម្តែងមនុស្សទាំងនេះម្នាក់ម្តងៗ។ ទាំងនេះគឺជាជំហាននៃកិច្ចការរបស់ខ្ញុំ។ ពេលនេះ តើអ្នករាល់គ្នាយល់ពីគោលបំណងនៅពីក្រោយព្រះសូរសៀងខាងដើមនៃព្រះបន្ទូលរបស់ខ្ញុំទាំងនោះឬទេ? តាមគំនិតរបស់ខ្ញុំ អ្វីមួយដែលមិនត្រូវបានបំពេញសម្រេច គឺជាអ្វីមួយដែលត្រូវបានបំពេញសម្រេច ប៉ុន្តែអ្វីមួយដែលត្រូវបានបំពេញសម្រេច មិនចាំបាច់តែជាអ្វីមួយដែលសម្រេចបាននោះទេ។ នេះដោយសារតែខ្ញុំមានប្រាជ្ញា និងវិធីធ្វើការរបស់ខ្ញុំ ដែលមនុស្សគ្រាន់តែមិនយល់ប៉ុណ្ណោះ។ នៅពេលដែលខ្ញុំសម្រេចបានលទ្ធផលជាមួយនឹងជំហាននេះ (នៅពេលដែលខ្ញុំបានបើកឱ្យដឹងពីមនុស្សអាក្រក់ទាំងអស់ដែលទាស់ទទឹងនឹងខ្ញុំ) នោះខ្ញុំនឹងចាប់ផ្តើមជំហានបន្ទាប់ ព្រោះថាបំណងព្រះហឫទ័យរបស់ខ្ញុំមិនត្រូវបានរារាំង និងគ្មាននរណាម្នាក់ហ៊ានរំខានផែនការគ្រប់គ្រងរបស់ខ្ញុំ ហើយគ្មានអ្វីហ៊ានបង្កឧបស័គ្គណាមួយបានឡើយ ពួកវាទាំងអស់ត្រូវតែបើកផ្លូវ! ឱកូនៗរបស់នាគដ៏ធំមានសម្បុរក្រហមអើយ ចូរស្តាប់ខ្ញុំ! ខ្ញុំដើរមកពីស៊ីយ៉ូន ហើយបានក្លាយជាសាច់ឈាមនៅក្នុងពិភពលោក ដើម្បីទទួលយកពួកកូនប្រុសច្បងរបស់ខ្ញុំ ដើម្បីធ្វើឱ្យឪពុករបស់អ្នករាល់គ្នាអាម៉ាស់មុខ (ពាក្យពេចន៍ទាំងនេះ សំដៅចំពោះកូនចៅរបស់នាគដ៏ធំមានសម្បុរក្រហម) ដើម្បីគាំទ្រពួកកូនប្រុសច្បងរបស់ខ្ញុំ និងដើម្បីកែតម្រូវកំហុសឆ្គងដែលបានកើតឡើងចំពោះពួកកូនប្រុសច្បងរបស់ខ្ញុំ។ ដូច្នេះហើយ មិនត្រូវសាហាវម្តងទៀតឡើយ ខ្ញុំនឹងឱ្យពួកកូនប្រុសច្បងរបស់ខ្ញុំដោះស្រាយជាមួយអ្នករាល់គ្នា។ កាលពីអតីតកាល ពួកកូនប្រុសរបស់ខ្ញុំត្រូវបានគេចំអក និងជិះជាន់ ហើយដោយសារតែព្រះវរបិតាកាន់កាប់ព្រះចេស្ដាជំនួសពួកកូនប្រុសរបស់ទ្រង់ នោះពួកកូនប្រុសរបស់ខ្ញុំត្រូវតែវិលត្រឡប់មករកការឱបក្រសោបដ៏គួរឱ្យស្រឡាញ់របស់ខ្ញុំ លែងត្រូវបានគេចំអក និងលែងត្រូវបានគេជិះជាន់តទៅទៀតហើយ។ ខ្ញុំសុចរិត ដែលនេះបង្ហាញអំពីភាពសុចរិតរបស់ខ្ញុំ ហើយសេចក្តីសុចរិតនេះពិតជា «កំពុងតែស្រឡាញ់អស់អ្នកដែលខ្ញុំស្រឡាញ់ ហើយកំពុងតែស្អប់អស់អ្នកដែលខ្ញុំស្អប់»។ ប្រសិនបើអ្នកនិយាយថា ខ្ញុំមិនសុចរិត នោះអ្នករាល់គ្នាគួរតែប្រញាប់ ហើយចាកចេញទៅ។ មិនត្រូវឥតអៀនខ្មាស ហើយចាំតែជំហមនៅក្នុងដំណាក់របស់ខ្ញុំឡើយ។ អ្នកគួរតែវិលត្រឡប់ទៅផ្ទះរបស់អ្នកជាប្រញាប់ ដើម្បីកុំឱ្យខ្ញុំឃើញមុខអ្នកតទៅទៀត។ ជង្ហុកដ៏ធំគឺជាទិសដៅរបស់អ្នករាល់គ្នា ហើយជាកន្លែងដែលអ្នករាល់គ្នានឹងសម្រាក។ ប្រសិនបើអ្នកនៅក្នុងដំណាក់របស់ខ្ញុំ នោះនឹងគ្មានទីកន្លែងសម្រាប់អ្នករាល់គ្នាឡើយ ព្រោះថាអ្នករាល់គ្នាគឺជាសត្វតិរច្ឆាននៃបន្ទុក អ្នកគឺជាឧបករណ៍ដែលខ្ញុំប្រើប្រាស់។ នៅពេលដែលខ្ញុំលែងត្រូវការប្រើអ្នកតទៅទៀត នោះខ្ញុំត្រូវតែបោះអ្នករាល់គ្នាទៅក្នុងភ្លើងដើម្បីដុតបញ្ឆេះអ្នក។ នេះគឺជាបញ្ញត្តិរដ្ឋបាលរបស់ខ្ញុំ។ ខ្ញុំត្រូវតែធ្វើរបៀបនេះ ហើយមានតែតាមវិធីនេះទេ ដែលបង្ហាញអំពីវិធីដែលខ្ញុំធ្វើការ និងបើកសម្ដែងអំពីភាពសុចរិត និងឫទ្ធានុភាពរបស់ខ្ញុំ។ សំខាន់ជាងនេះទៅទៀត មានតែតាមវិធីនេះប៉ុណ្ណោះ ដែលពួកកូនប្រុសច្បងរបស់ខ្ញុំនឹងត្រូវបានអនុញ្ញាតឱ្យសោយរាជ្យដោយព្រះចេស្ដាជាមួយខ្ញុំ។


ជំពូកទី ១០៤

មនុស្ស ហេតុការណ៍ និងអ្វីៗទាំងអស់ដែលនៅក្រៅខ្ញុំ នឹងត្រូវស្លាប់ទៅក្នុងភាពទទេ ខណៈដែលមនុស្ស ហេតុការណ៍ និងអ្វីៗទាំងអស់ដែលនៅក្នុងខ្ញុំនឹងទទួលបានអ្វីៗគ្រប់យ៉ាងពីខ្ញុំ ហើយចូលទៅក្នុងសិរីល្អជាមួយខ្ញុំ ចូលទៅក្នុងភ្នំស៊ីយ៉ូនរបស់ខ្ញុំ ចូលទៅក្នុងនិវេសនដ្ឋានរបស់ខ្ញុំ និងនៅជាមួយខ្ញុំជារៀងរហូត។ ខ្ញុំបានបង្កើតរបស់សព្វសារពើនៅគ្រាដំបូងបង្អស់ ហើយខ្ញុំនឹងបញ្ចប់កិច្ចការរបស់ខ្ញុំនៅទីចុងក្រោយ។ ខ្ញុំក៏នឹងរស់នៅ ហើយត្រួតត្រាជាសេ្ដចជារៀងរហូតដែរ។ ក្នុងអំឡុងពេលអន្ដរាគមន៍ ខ្ញុំក៏ដឹកនាំ និងបញ្ជាសកលលោកទាំងមូល។ គ្មាននរណាម្នាក់អាចយកសិទ្ធិអំណាចរបស់ខ្ញុំពីខ្ញុំបានទេ ដោយសារតែខ្ញុំគឺជាព្រះជាម្ចាស់ផ្ទាល់ព្រះអង្គមួយអង្គ។ ជាងនេះទៅទៀត ខ្ញុំមានព្រះចេស្ដាដើម្បីផ្ទេរសិទ្ធិអំណាចរបស់ខ្ញុំ ទៅដល់ពួកកូនប្រុសច្បងរបស់ខ្ញុំ ប្រយោជន៍ឱ្យពួកគេអាចសោយរាជ្យជាមួយខ្ញុំ។ អ្វីៗទាំងនេះនឹងកើតមានជារៀងរហូត ហើយមិនអាចផ្លាស់ប្ដូរឡើយ។ នេះគឺជាបញ្ញត្តិរដ្ឋបាលរបស់ខ្ញុំ។ (ទីណាក៏ដោយដែលខ្ញុំពិភាក្សាអំពីបញ្ញត្តិរដ្ឋបាលរបស់ខ្ញុំ គឺខ្ញុំសំដៅទៅលើអ្វីដែលកើតឡើងនៅក្នុងនគររបស់ខ្ញុំ និងអ្វីដែលនឹងកើតមានជារៀងរហូត ហើយមិនអាចផ្លាស់ប្ដូរ)។ គ្រប់គ្នាត្រូវតែជឿដោយអស់ពីចិត្ត ហើយត្រូវតែមើលឃើញព្រះចេស្ដាដ៏អស្ចារ្យរបស់ខ្ញុំនៅក្នុងអស់អ្នកដែលខ្ញុំស្រឡាញ់។ គ្មាននរណាម្នាក់អាចធ្វើឱ្យព្រះនាមរបស់ខ្ញុំអាម៉ាស់ទេ។ នរណាដែលធ្វើឱ្យព្រះនាមរបស់ខ្ញុំអាម៉ាស់ ត្រូវតែចេញពីទីនេះ! វាមិនមែនដោយសារខ្ញុំគ្មានសេចក្ដីមេត្តាករុណានោះទេ ប៉ុន្តែគឺដោយសារតែអ្នកមិនសុចរិត។ ប្រសិនបើអ្នកបំពានការវាយផ្ចាលរបស់ខ្ញុំ នោះខ្ញុំនឹងដោះស្រាយជាមួយអ្នក ហើយបណ្ដាលឱ្យអ្នកស្លាប់ដ៏អស់កល្បជានិច្ច។ (ពិតណាស់ ទាំងអស់នេះ ត្រូវបានសំដៅទៅរកមនុស្សដែលមិនមែនជាពួកកូនប្រុសច្បងរបស់ខ្ញុំ។) សំរាមបែបនេះ គឺមិនត្រូវបានស្វាគមន៍នៅក្នុងដំណាក់របស់ខ្ញុំឡើយ ដូច្នេះ ចូរប្រញាប់ឡើង ហើយចេញពីទីនេះទៅ! ចូរកុំបង្អង់មួយនាទីឡើយ ឬសូម្បីតែមួយវិនាទីឡើយ! អ្នកត្រូវតែធ្វើអ្វីដែលខ្ញុំមានបន្ទូល បើមិនដូច្នោះទេ ខ្ញុំនឹងបំផ្លាញអ្នកដោយព្រះបន្ទូលមួយម៉ាត់។ យកល្អ អ្នកមិនត្រូវនៅស្ទាក់ស្ទើរឡើយ ហើយយកល្អ អ្នកមិនត្រូវព្យាយាមបោកបញ្ឆោតឡើយ។ ពេលនៅមុខព្រះភ័ក្ត្ររបស់ខ្ញុំ អ្នកនិយាយដោយឥតហេតុផល ហើយភូតកុហកនៅចំពោះព្រះភ័ក្រ្ដរបស់ខ្ញុំ។ ចូរប្រញាប់ឡើង ហើយចេញទៅ! ពេលវេលាដែលខ្ញុំមានសម្រាប់អ្វីៗបែបនេះ គឺមានកំណត់។ (នៅពេលដែលវាដល់ពេលបម្រើ មនុស្សទាំងនេះនឹងបម្រើ ហើយនៅពេលដែលដល់ពេលចាកចេញ នោះពួកគេនឹងចាកចេញ។ ខ្ញុំធ្វើអ្វីៗដោយប្រាជ្ញា មិនលើសពេលវេលាត្រឹមមួយនាទី ឬសូម្បីតែមួយវិនាទីឡើយ។ គឺមិនដែលលើសបន្តិចឡើយ។ សកម្មភាពរបស់ខ្ញុំទាំងអស់គឺសុចរិត ហើយត្រឹមត្រូវទាំងស្រុង។) ទោះបីជាយ៉ាងណាក៏ដោយ នៅពេលដែលនិយាយអំពីពួកកូនប្រុសច្បងរបស់ខ្ញុំ គឺខ្ញុំអត់ទ្រាំឥតដែនកំណត់ ហើយសេចក្ដីស្រឡាញ់របស់ខ្ញុំសម្រាប់អ្នកគឺអស់កល្បជានិច្ច ដោយធ្វើឱ្យអ្នករាល់គ្នាអាចរីករាយនឹងព្រះពរដ៏ល្អ និងជីវិតដ៏អស់កល្បជារៀងរហូតជាមួយខ្ញុំ។ ស្របពេលជាមួយគ្នានេះ អ្នកនឹងមិនដែលទ្រាំនឹងឧបសគ្គណាមួយ ឬត្រូវតែឆ្លងកាត់ការជំនុំជម្រះរបស់ខ្ញុំឡើយ។ (នេះសំដៅទៅលើ នៅពេលដែលអ្នកចាប់ផ្ដើមរីករាយនឹងព្រះពរ)។ នេះគឺជាព្រះពរដ៏ឥតកំណត់ ហើយគឺជាសេចក្ដីសន្យាដែលខ្ញុំបានធ្វើចំពោះពួកកូនប្រុសច្បងរបស់ខ្ញុំ នៅពេលដែលខ្ញុំបានបង្កើតពិភពលោក។ អ្នករាល់គ្នាគួរតែមើលឃើញសេចក្ដីសុចរិតរបស់ខ្ញុំនៅទីនេះ៖ ខ្ញុំស្រឡាញ់អស់អ្នកដែលខ្ញុំបានកំណត់ទុកជាមុន ហើយខ្ញុំស្អប់អស់អ្នកដែលខ្ញុំបានបោះបង់ចោល និងផាត់ចោលជារៀងរហូត។

ក្នុងនាមជាពួកកូនប្រុសច្បងរបស់ខ្ញុំ អ្នកទាំងអស់គ្នាគួរតែប្រកាន់ខ្ជាប់ភារកិច្ចផ្ទាល់ខ្លួនរបស់អ្នក ហើយឈរយ៉ាងរឹងមាំនៅក្នុងជំហរផ្ទាល់ខ្លួនរបស់អ្នក។ ចូរធ្វើជាផ្លែឈើទុំដំបូងដែលមកដល់នៅចំពោះព្រះភ័ក្ត្ររបស់ខ្ញុំ ហើយទទួលយកការត្រួតពិនិត្យដោយផ្ទាល់របស់ខ្ញុំ នោះទើបអ្នករាល់គ្នាអាចបង្ហាញអំពីសរូបអង្គដ៏រុងរឿងរបស់ខ្ញុំ ហើយទើបពន្លឺនៃសិរីល្អរបស់ខ្ញុំអាចបញ្ចេញពន្លឺតាមយៈមុខរបស់អ្នករាល់គ្នា នោះទើបសូរសៀងរបស់ខ្ញុំអាចត្រូវបានចែកចាយចេញពីមាត់របស់អ្នករាល់គ្នា នោះទើបនគររបស់ខ្ញុំអាចត្រូវបានគ្រប់គ្រងដោយអ្នករាល់គ្នា ហើយទើបរាស្ត្ររបស់ខ្ញុំអាចត្រូវបានត្រួតត្រាដោយអ្នករាល់គ្នា។ នៅទីនេះ ខ្ញុំលើកឡើងអំពី «ផ្លែឈើទុំដំបូង» ក៏ដូចជាពាក្យ «មកដល់។» តើ «ផ្លែឈើទុំដំបូង» ជាអ្វី? ផ្អែកលើសញ្ញាណរបស់មនុស្ស ពួកគេគិតថា ពួកវាគឺជាមនុស្សក្រុមដំបូងដែលបានមកដល់ ឬជាអ្នកទទួលជ័យជម្នះ ឬមនុស្សដែលជាពួកកូនប្រុសច្បង។ ទាំងអស់នេះគឺជាការជឿខុស និងជាការបកស្រាយខុសអំពីព្រះបន្ទូលរបស់ខ្ញុំ។ ផ្លែឈើទុំដំបូង គឺជាមនុស្សដែលបានទទួលការបើកសម្ដែងពីខ្ញុំ ហើយជាអ្នកដែលខ្ញុំបានប្រទានសិទ្ធិអំណាចឱ្យ។ ពាក្យ «ទុំដំបូង» សំដៅលើការស្ថិតនៅក្នុងកម្មសិទ្ធិរបស់ខ្ញុំ និងការដែលត្រូវបានកំណត់ទុកជាមុន និងជ្រើសរើសដោយខ្ញុំ។ «ទុំដំបូង» មិនមានន័យថា «ទីមួយនៅក្នុងលំដាប់លំដោយ» នោះទេ។ «ផ្លែឈើទុំដំបូង» មិនមែនជាអ្វីៗខាងសម្ភារៈដែលមនុស្សមើលឃើញនឹងភ្នែកឡើយ។ អ្វីដែលហៅថា «ផ្លែឈើ» សំដៅទៅលើអ្វីៗដែលបញ្ចេញក្លិនក្រអូប (នេះគឺជាអត្ថន័យតំណាង)។ មានន័យថា វាសំដៅលើមនុស្សដែលអាចសម្ដែងចេញពីខ្ញុំ បើកបង្ហាញពីខ្ញុំ ហើយរស់នៅជាមួយខ្ញុំជារៀងរហូត។ នៅពេលដែលខ្ញុំនិយាយដល់ «ផ្លែឈើ» ខ្ញុំកំពុងសំដៅលើពួកកូនប្រុស និងរាស្ត្ររបស់ខ្ញុំទាំងអស់ ខណៈពេលដែល «ផ្លែឈើទុំដំបូង» សំដៅលើពួកកូនប្រុសច្បងដែលនឹងសោយរាជ្យជាស្ដេចជាមួយខ្ញុំ។ ដូច្នេះហើយ «ទុំដំបូង» គួរតែត្រូវបានពន្យល់ថា ជាការមានសិទ្ធិអំណាច។ នោះគឺជាអត្ថន័យពិតរបស់វា។ «ការមកដល់» មិនមានន័យថា ត្រូវបានយកពីកន្លែងទាបមកដាក់កន្លែងខ្ពស់ ដូចដែលមនុស្សគិតស្រមៃនោះទេ។ នោះគឺជាការយល់ខុសដ៏ធ្ងន់ធ្ងរ។ «ការមកដល់» សំដៅទៅលើការកំណត់ទុកជាមុនរបស់ខ្ញុំ ហើយក្រោយមករើសតាំង។ វាសំដៅទៅលើអស់អ្នកដែលខ្ញុំបានកំណត់ទុកជាមុន និងបានរើសតាំង។ អស់អ្នកដែលបានមកដល់ គឺជាមនុស្សដែលបានទទួលឋានៈជាពួកកូនប្រុសច្បង ឬពួកកូនប្រុស ឬអ្នកដែលជារាស្ត្ររបស់ព្រះជាម្ចាស់។ នេះគឺវាមិនស្របគ្នាទៅនឹងសញ្ញាណរបស់មនុស្សឡើយ។ អស់អ្នកណាដែលនឹងមានចំណែកនៅក្នុងដំណាក់របស់ខ្ញុំនៅពេលអនាគត គឺជាអស់អ្នកដែលបានមកដល់ចំពោះព្រះភ័ក្ត្ររបស់ខ្ញុំ។ នេះគឺពិតប្រាកដណាស់ មិនដែលផ្លាស់ប្ដូរ និងមិនអាចបដិសេធបានឡើយ។ វាគឺជាការវាយបកប្រឆាំងនឹងសាតាំង។ នរណាដែលខ្ញុំបានកំណត់ទុកជាមុននឹងបានមកដល់ចំពោះព្រះភ័ក្ត្ររបស់ខ្ញុំ។

តើមនុស្សម្នាក់អាចពន្យល់ពី «ត្រែបរិសុទ្ធ» បានយ៉ាងដូចម្ដេច? តើអ្វីជាការយល់ដឹងរបស់អ្នករាល់គ្នាអំពីរឿងនេះ? ហេតុអ្វីបានជានិយាយថា បរិសុទ្ធ ហើយថាវាត្រូវបានបន្លឺសម្លេងរួចហើយទៅវិញ? សំណួរនេះ គួរតែត្រូវបានពន្យល់ចេញពីជំហាននៃកិច្ចការរបស់ខ្ញុំ ហើយត្រូវបានយល់ចេញពីវិធីសាស្ត្រដែលខ្ញុំធ្វើកិច្ចការ។ ពេលវេលាដែលការជំនុំជម្រះរបស់ខ្ញុំត្រូវបានប្រកាស គឺនៅពេលដែលនិស្ស័យរបស់ខ្ញុំត្រូវបានបើកសម្ដែងទៅដល់ជាតិសាសន៍ និងមនុស្សទាំងអស់។ នោះគឺជាពេលដែលត្រែបរិសុទ្ធត្រូវបានបន្លឺសម្លេងឡើង។ មានន័យថា ជារឿយៗ ខ្ញុំតែងតែមានបន្ទូលថា និស្ស័យរបស់ខ្ញុំគឺបរិសុទ្ធ និងមិនអាចប្រមាថមើលងាយបានទេ ដូច្នេះហើយបានជាពាក្យ «បរិសុទ្ធ» ត្រូវបានប្រើដើម្បីពណ៌នាអំពី «ត្រែ»។ ចេញពីការពន្យល់នេះ វាបញ្ជាក់ឱ្យឃើញថា «ត្រែ» សំដៅលើនិស្ស័យរបស់ខ្ញុំ ហើយតំណាងឱ្យអ្វីដែលជាកម្មសិទ្ធិ និងលក្ខណៈរបស់ខ្ញុំ។ វាក៏អាចនិយាយបានថា ការជំនុំជម្រះរបស់ខ្ញុំ គឺកំពុងដំណើរការទៅមុខជារៀងរាល់ថ្ងៃដែរ សេចក្ដីក្រោធរបស់ខ្ញុំកំពុងត្រូវបានបញ្ចេញជារៀងរាល់ថ្ងៃ ហើយបណ្ដាសារបស់ខ្ញុំកើតឡើងជារៀងរាល់ថ្ងៃលើរឿងនីមួយៗ ដែលមិនស្របនឹងនិស្ស័យរបស់ខ្ញុំ។ ដូច្នេះ វាអាចនិយាយបានថា ពេលវេលាដែលការជំនុំជម្រះរបស់ខ្ញុំចាប់ផ្ដើម គឺជាពេលដែលត្រែដ៏បរិសុទ្ធត្រូវបានបន្លឺសម្លេងឡើង ហើយវាបន្តបន្លឺសម្លេងជារៀងរាល់ថ្ងៃ ដោយគ្មានបន្ថយមួយរយៈ ឬដោយឥតឈប់សូម្បីតែមួយនាទី ឬមួយវិនាទីឡើយ។ ចាប់ពីពេលនេះទៅ ត្រែដ៏បរិសុទ្ធនឹងបន្លឺសម្លេងកាន់តែខ្លាំងឡើងៗ ជាមួយនឹងការកើតឡើងជាបន្តបន្ទាប់នៃគ្រោះមហន្តរាយដ៏ធំធេង។ ម៉្យាងទៀត ជាមួយនឹងការបើកសម្ដែងពីការជំនុំជម្រះដ៏សុចរិតរបស់ខ្ញុំ នោះនិស្ស័យរបស់ខ្ញុំនឹងត្រូវបង្ហាញឱ្យឃើញជាសាធារណៈកាន់តែច្រើនឡើងៗ ហើយអ្វីដែលជាកម្មសិទ្ធិ និងលក្ខណៈរបស់ខ្ញុំ នឹងត្រូវបន្ថែមកាន់តែច្រើនឡើងៗទៅដល់ពួកកូនប្រុសច្បងរបស់ខ្ញុំ។ នេះគឺជាវិធីដែលខ្ញុំនឹងធ្វើកិច្ចការនៅពេលអនាគត៖ ម៉្យាង ការរក្សា និងការសង្គ្រោះអស់អ្នកដែលខ្ញុំស្រឡាញ់ រីឯម៉្យាងទៀត ការប្រើប្រាស់ព្រះបន្ទូលរបស់ខ្ញុំគឺដើម្បីបើកសម្ដែងពីអស់អ្នកដែលខ្ញុំស្អប់។ ចូរចងចាំទុកចុះ! នេះគឺជាវិធីសាស្ត្រនៃកិច្ចការរបស់ខ្ញុំ ជាជំហាននៃកិច្ចការរបស់ខ្ញុំ ដែលពិតប្រាកដយ៉ាងច្បាស់។ ខ្ញុំបានដាក់ផែនការនេះចាប់តាំងពីការបង្កើតមក ហើយវាមិនអាចត្រូវបានផ្លាស់ប្ដូរដោយនរណាម្នាក់ឡើយ។

នៅមានផ្នែកជាច្រើនទៀតនៃព្រះបន្ទូលរបស់ខ្ញុំ ដែលមនុស្សពិបាកយល់ ដូច្នេះ ខ្ញុំបានកែលម្អរបៀបមានបន្ទូលរបស់ខ្ញុំ និងវិធីសាស្ដ្រនានាដែលខ្ញុំបើកសម្ដែងពីអាថ៌កំបាំង។ មានន័យថា របៀបនៃការមានបន្ទូលរបស់ខ្ញុំ គឺផ្លាស់ប្ដូរ និងកាន់តែប្រសើរឡើងជារៀងរាល់ថ្ងៃ ជាមួយនឹងទម្រង់ និងវិធីសាស្ត្រថ្មីជាប្រចាំថ្ងៃ។ ទាំងនេះគឺជាជំហាននៃកិច្ចការរបស់ខ្ញុំ ហើយពួកវាមិនអាចត្រូវបានផ្លាស់ប្ដូរដោយនរណាម្នាក់បានទេ។ មនុស្សអាចគ្រាន់តែនិយាយ និងធ្វើសកម្មភាពស្របតាមអ្វីដែលខ្ញុំមានបន្ទូលប៉ុណ្ណោះ។ នេះគឺជាសេចក្ដីពិតយ៉ាងពិតប្រាកដ។ ខ្ញុំបានបង្កើតការរៀបចំដ៏សមរម្យទាំងក្នុងអង្គរបស់ខ្ញុំ និងក្នុងសាច់ឈាមរបស់ខ្ញុំ។ នៅក្នុងគ្រប់សកម្មភាព និងទង្វើនៃភាពជាមនុស្សរបស់ខ្ញុំ គឺមានទិដ្ឋភាពមួយអំពីប្រាជ្ញានៃភាពជាព្រះរបស់ខ្ញុំ។ (ដោយសារតែមនុស្សជាតិមិនមានប្រាជ្ញាណាមួយទាល់តែសោះ ការនិយាយថា ពួកកូនប្រុសច្បងមានព្រះប្រាជ្ញាញាណរបស់ខ្ញុំ សំដៅទៅលើការពិតដែលថា ពួកគេមាននិស្ស័យជាព្រះរបស់ខ្ញុំនៅក្នុងពួកគេ។) នៅពេលដែលពួកកូនប្រុសច្បងធ្វើរឿងល្ងីល្ងើ នោះគឺដោយសារតែអ្នកនៅមានសមាសធាតុរបស់មនុស្សនៅក្នុងអ្នករាល់គ្នា។ ដូច្នេះ អ្នកត្រូវតែយកភាពល្ងីល្ងើរបស់មនុស្សបែបនេះចេញ ហើយធ្វើអ្វីដែលខ្ញុំស្រឡាញ់ និងបដិសេធអ្វីដែលខ្ញុំស្អប់។ អ្នកណាដែលចេញពីខ្ញុំ ត្រូវតែវិលត្រឡប់មកនៅក្នុងខ្ញុំវិញ ហើយអ្នកណាដែលកើតនៅក្នុងខ្ញុំ ត្រូវតែវិលត្រឡប់មកក្នុងសិរីល្អរបស់ខ្ញុំវិញ។ អស់អ្នកដែលខ្ញុំស្អប់ ត្រូវតែបានបោះបង់ចោល ហើយកាត់ចេញពីខ្ញុំម្ដងម្នាក់ៗ។ ទាំងនេះគឺជាជំហាននៃកិច្ចការរបស់ខ្ញុំ។ វាគឺជាការគ្រប់គ្រង ហើយវាគឺជាផែនការនៃការបង្កើតរយៈពេល ៦ពាន់ឆ្នាំរបស់ខ្ញុំ។ អស់អ្នកដែលខ្ញុំបោះបង់ចោលទាំងអស់គួរតែចុះចូល និងចាកចេញពីខ្ញុំយ៉ាងស្ដាប់បង្គាប់។ អស់អ្នកដែលខ្ញុំស្រឡាញ់ទាំងអស់ គួរតែសរសើរតម្កើងខ្ញុំ ដោយផ្អែកលើព្រះពរដែលខ្ញុំបានប្រទានដល់ពួកគេ នោះទើបព្រះនាមរបស់ខ្ញុំអាចមានសិរីល្អកាន់តែច្រើនឡើង ហើយទើបពន្លឺដ៏រុងរឿងអាចត្រូវបានបន្ថែមទៅលើព្រះភ័ក្ត្រដែលពេញដោយសេរីល្អរបស់ខ្ញុំ ហើយទើបពួកគេអាចពេញទៅដោយព្រះប្រាជ្ញាញាណរបស់ខ្ញុំនៅក្នុងសិរីល្អរបស់ខ្ញុំ ហើយលើកសរសើរព្រះនាមរបស់ខ្ញុំកាន់តែច្រើននៅក្នុងពន្លឺដែលពេញដោយសេរីល្អរបស់ខ្ញុំ!


ជំពូកទី ១០៥

ដោយសារតែគោលការណ៍នៅពីក្រោយព្រះបន្ទូលរបស់ខ្ញុំ និងដោយសារតែវិធីដែលខ្ញុំធ្វើកិច្ចការ នោះមនុស្សបដិសេធខ្ញុំ។ នេះគឺជាគោលបំណងនៅពីក្រោយការមានបន្ទូលរបស់ខ្ញុំតាំងពីយូរមកហើយ (នេះត្រូវបានសំដៅលើកូនចៅរបស់សត្វនាគដ៏ធំមានសម្បុរក្រហមទាំងអស់)។ នេះគឺជាវិធីសាស្ត្រប្រកបដោយព្រះប្រាជ្ញាញាណនៃកិច្ចការរបស់ខ្ញុំ។ វាគឺជាការជំនុំជម្រះរបស់ខ្ញុំចំពោះសត្វនាគដ៏ធំមានសម្បុរក្រហម។ នេះគឺជាយុទ្ធសាស្ត្ររបស់ខ្ញុំ ហើយគ្មានមនុស្សណាម្នាក់អាចយល់វាយ៉ាងពេញលេញឡើយ។ រាល់ចំណុចរបត់ មានន័យថា រាល់ដំណាក់កាលផ្លាស់ប្ដូរនៃផែនការគ្រប់គ្រងរបស់ខ្ញុំ មនុស្សមួយចំនួនត្រូវតែបានផាត់ចោល។ ពួកគេត្រូវបានផាត់ចោលដោយផ្អែកលើជំហាននៃកិច្ចការរបស់ខ្ញុំ។ នេះហើយជាវិធី គឺជាវិធីតែមួយគត់ដែលផែនការគ្រប់គ្រងទាំងមូលរបស់ខ្ញុំធ្វើកិច្ចការ។ បន្ទាប់ពីខ្ញុំបោះចោលមនុស្សដែលខ្ញុំចង់ផាត់ចោលម្ដងម្នាក់ៗ នោះខ្ញុំចាប់ផ្ដើមជំហានបន្ទាប់នៃកិច្ចការរបស់ខ្ញុំ។ ទោះបីជាយ៉ាងណាក៏ដោយ នេះគឺជាការការផាត់ចោលចុងក្រោយ (ហើយនេះសំដៅលើពួកជំនុំនៅក្នុងប្រទេសចិន) ហើយវាក៏ជាពេលវេលាដែលមនុស្សជាច្រើននឹងត្រូវបានផាត់ចោល ក្នុងអំឡុងពេលនៃដំណាក់កាលផ្លាស់ប្ដូរនេះ ចាប់តាំងពីការបង្កើតពិភពលោកមក។ ក្នុងប្រវត្តិសាស្ត្រ គ្រប់ពេលដែលមនុស្សត្រូវបានផាត់ចោល គឺមានមួយចំណែកដែលនៅសេសសល់ដើម្បីថ្វាយការបម្រើសម្រាប់កិច្ចការនៅពេលក្រោយ។ ទោះបីជាយ៉ាងណាក៏ដោយ ពេលនេះមិនដូចទៅនឹងពេលមុនឡើយ។ វាជាពេលដ៏ស្អាតស្អំ និងពេញដោយសមត្ថភាព។ នេះគឺជាពេលវេលាដែលសំខាន់ និងគ្រប់ជ្រុងជ្រោយបំផុតក្នុងចំណោមពេលវេលាទាំងអស់។ ទោះបីជាមនុស្សភាគច្រើន បន្ទាប់ពីអានព្រះបន្ទូលរបស់ខ្ញុំ ព្យាយាមយកឈ្នះមន្ទិលសង្ស័យនៅក្នុងគំនិតរបស់ពួកគេក៏ដោយ ក៏ទីបំផុត ពួកគេមិនអាចយកឈ្នះវាបានឡើយ ហើយនៅទីបញ្ចប់ ពួកគេធ្លាក់ក្នុងការតស៊ូរបស់ពួកគេ។ នេះមិនមែនអាស្រ័យលើពួកគេជាអ្នកសម្រេចចិត្តឡើយ ពីព្រោះអ្នកដែលខ្ញុំបានកំណត់ទុកជាមុន មិនអាចរត់គេចបានឡើយ ហើយអ្នកដែលខ្ញុំមិនបានកំណត់ទុកជាមុន ខ្ញុំគ្រាន់តែអាចមិនទទួលយកប៉ុណ្ណោះ។ មានតែមនុស្សដែលខ្ញុំស្រឡាញ់ប៉ុណ្ណោះ គឺជាអ្នកដែលខ្ញុំរាប់រកយ៉ាងសមរម្យ។ បើមិនដូច្នោះទេ គ្មានបុគ្គលណាម្នាក់អាចចាកចេញ និងចូល ក្នុងនគររបស់ខ្ញុំដោយសេរីបានឡើយ។ នេះគឺជាដំបងដែករបស់ខ្ញុំ ហើយមានតែការនេះទេដែលជាទីបន្ទាល់ដ៏មានអំណាច និងជាការបើកបង្ហាញដ៏ពេញលេញនៃការអនុវត្តបញ្ញត្តិរដ្ឋបាលរបស់ខ្ញុំ។ ប្រាកដណាស់នេះមិនមែនជាបញ្ហានៃការគ្រាន់តែមានវិញ្ញាណឡើយ។ ហេតុអ្វីបានជាខ្ញុំមានបន្ទូលថា សាតាំងគ្មានអំណាចដើម្បីទប់ទល់នឹងការដួល? ជាដំបូង វាមានកម្លាំង ប៉ុន្តែសាតាំងនៅក្នុងព្រះហស្ដរបស់ខ្ញុំ។ ប្រសិនបើខ្ញុំបង្គាប់ឱ្យវាក្រាបចុះ នោះវាត្រូវតែក្រាបចុះ ហើយប្រសិនបើខ្ញុំបង្គាប់ឱ្យវាក្រោកឡើងដើម្បីថ្វាយការបម្រើចំពោះខ្ញុំ នោះវាត្រូវតែក្រោកឡើង ហើយថ្វាយការបម្រើចំពោះខ្ញុំ ហើយធ្វើយ៉ាងល្អ។ វាមិនមែនដោយសារសាតាំងចង់ធ្វើបែបនេះឡើយ។ វាដោយសារតែដំបងដែករបស់ខ្ញុំត្រួតត្រាសាតាំង ហើយមានតែវិធីនេះទេ ទើបវាជឿក្នុងចិត្ត និងក្នុងពាក្យសម្ដី។ បញ្ញត្តិរដ្ឋបាលរបស់ខ្ញុំគ្រប់គ្រងវា ហើយខ្ញុំមានព្រះចេស្ដារបស់ខ្ញុំ ដូច្នេះ សាតាំងមិនអាចធ្វើអ្វីបានក្រៅពីជឿទាំងស្រុងឡើយ។ វាត្រូវតែបានជាន់នៅក្រោមទ្រនាប់ព្រះបាទរបស់ខ្ញុំ ដោយគ្មានដាននៃភាពរឹងទទឹងឡើយ។ នៅក្នុងអតីតកាល នៅពេលដែលវាកំពុងតែថ្វាយការបម្រើចំពោះពួកកូនប្រុសរបស់ខ្ញុំ សាតាំងព្រហើនខ្លាំងណាស់ ហើយចង់សម្លុតពួកគេ ដោយសង្ឃឹមថានឹងធ្វើឱ្យខ្ញុំអាម៉ាស់ និងចង់អះអាងថា ខ្ញុំគ្មានសមត្ថភាព។ អីក៏ងងឹតងងុលម៉្លេះ! ខ្ញុំនឹងជាន់ឈ្លីអ្នកដល់ស្លាប់! ធ្វើទៅ។ ខ្ញុំមិនខ្លាចនឹងឱ្យអ្នកសាហាវម្ដងទៀតឡើយ! ខ្ញុំមិនខ្លាចនឹងឱ្យអ្នកប្រព្រឹត្តចំពោះពួកកូនប្រុសរបស់ខ្ញុំដោយភាពព្រងើយកន្តើយដ៏ឥតមេត្តាម្ដងទៀតឡើយ! កាលណាមនុស្សកាន់តែស្មោះត្រង់ ហើយពួកគេកាន់តែស្ដាប់ព្រះបន្ទូលរបស់ខ្ញុំ និងចុះចូលចំពោះខ្ញុំ នោះអ្នកអ្នកកាន់តែបំពានពួកគេ និងទុកពួកគេចោល (ត្រង់ចំណុចនេះ ខ្ញុំកំពុងតែសំដៅលើការប្រមូលផ្ដុំអ្នកផ្សំគំនិតរបស់អ្នក ដើម្បីបង្កើតក្រុមបះបោរ)។ ពេលនេះ ពេលវេលានៃភាពសាហាវរបស់អ្នកបានមកដល់ទីបញ្ចប់ហើយ ហើយបន្តិចម្ដងៗ ខ្ញុំនឹងបញ្ចប់អ្នក។ ខ្ញុំនឹងមិនឱ្យអ្នកយកអ្វីបន្តិចដែលអ្នកបានធ្វើចេញទៅបានឡើយ។ ពេលនេះ វាមិនមែនអ្នកទេ សាតាំងអើយ ដែលបានទទួលអំណាចនោះ។ ផ្ទុយទៅវិញ ខ្ញុំបានទទួលអំណាចនោះមកវិញហើយ ហើយពេលវេលាដើម្បីកោះហៅពួកកូនប្រុសរបស់ខ្ញុំ ដើម្បីដោះស្រាយជាមួយអ្នក បានមកដល់ហើយ។ អ្នកត្រូវតែស្ដាប់បង្គាប់ ហើយមិនត្រូវរឹងទទឹងសូម្បីតែបន្តិចឡើយ។ មិនថាអ្នកបានប្រព្រឹត្តល្អបែបណានៅចំពោះខ្ញុំកាលពីអតីតកាលឡើយ ទង្វើនោះនឹងមិនជួយអ្នកនៅបច្ចុប្បន្ននេះឡើយ។ ប្រសិនបើអ្នកមិនមែនជាម្នាក់ក្នុងចំណោមអ្នកដែលខ្ញុំស្រឡាញ់ទេ នោះខ្ញុំមិនចង់បានអ្នកឡើយ។ ចំនួនច្រើនពេក គឺមិនអាចទទួលយកបានឡើយ។ វាត្រូវតែជាចំនួនដែលខ្ញុំបានកំណត់ ហើយតិចជាងចំនួននោះតែមួយ គឺកាន់តែអាក្រក់ថែមទៀត។ សាតាំងអើយ ចូរកុំរំខានអី! តើអាចទេដែលខ្ញុំមិនច្បាស់នៅក្នុងព្រះទ័យរបស់ខ្ញុំថានរណាដែលខ្ញុំស្រឡាញ់ និងនរណាដែលខ្ញុំស្អប់នោះ? តើខ្ញុំត្រូវការឱ្យអ្នករំលឹកខ្ញុំឬ? តើសាតាំងអាចបង្កើតពួកកូនប្រុសរបស់ខ្ញុំបានទេ? គ្រប់យ៉ាងគឺមិនសមហេតុផលឡើយ! គ្រប់យ៉ាងគឺអាក្រក់ណាស់! ខ្ញុំនឹងបោះបង់ចោលគ្រប់យ៉ាងទាំងស្រុង។ ខ្ញុំមិនសព្វព្រះទ័យចង់បានសូម្បីតែម្នាក់ឡើយ។ គ្រប់គ្នាត្រូវតែចេញទៅ! ផែនការគ្រប់គ្រងរយៈពេលប្រាំមួយពាន់ឆ្នាំដល់ទីបញ្ចប់ កិច្ចការរបស់ខ្ញុំត្រូវបានបំពេញ ហើយខ្ញុំត្រូវតែជម្រះចេញនូវហ្វូងសត្វតិរច្ឆាន និងមនុស្សតិរច្ឆាននេះ!

អ្នកដែលជឿលើព្រះបន្ទូលរបស់ខ្ញុំ និងអនុវត្តព្រះបន្ទូល ត្រូវតែជាអ្នកដែលខ្ញុំស្រឡាញ់។ ខ្ញុំនឹងមិនបោះបង់ចោលពួកគេសូម្បីតែម្នាក់ឡើយ ហើយខ្ញុំនឹងមិនឱ្យនរណាម្នាក់ទៅឡើយ។ ដូច្នេះ អ្នកដែលជាពួកកូនប្រុសច្បង មិនត្រូវព្រួយបារម្ភឡើយ។ ដោយសារតែព្រះពរនោះត្រូវបានខ្ញុំប្រទានឱ្យ នោះគ្មាននរណាម្នាក់អាចយកព្រះពរនោះទៅណាបានឡើយ ហើយខ្ញុំត្រូវតែប្រទានព្រះពរនោះដល់អ្នកដែលខ្ញុំប្រទានពរ។ អ្នកដែលខ្ញុំបានយល់ព្រម (មុនពេលបង្កើតពិភពលោក) នោះខ្ញុំប្រទានព្រះពរ (ថ្ងៃនេះ)។ នេះគឺជាវិធីដែលខ្ញុំធ្វើកិច្ចការ ហើយវាក៏ជាគោលការណ៍ចម្បងនៅពីក្រោយខនីមួយៗដែលមានចែងនៅក្នុងបញ្ញត្តិរដ្ឋបាលរបស់ខ្ញុំដែរ ហើយគ្មាននរណាម្នាក់អាចផ្លាស់ប្ដូរវាបានឡើយ។ គ្មានមួយពាក្យ ឬគ្មានមួយប្រយោគណាត្រូវបានបន្ថែមឡើយ ហើយក៏គ្មានសូម្បីតែមួយពាក្យ ឬមួយប្រយោគត្រូវបានរំលងដែរ។ នៅក្នុងអតីតកាល ខ្ញុំតែងតែបានមានបន្ទូលថា អង្គរបស់ខ្ញុំលេចមកចំពោះអ្នករាល់គ្នា។ ដូច្នេះ តើអ្វីជា «អង្គ» របស់ខ្ញុំ ហើយតើអង្គរបស់ខ្ញុំលេចមកយ៉ាងដូចម្ដេច? តើនេះគ្រាន់តែសំដៅលើអង្គរបស់ខ្ញុំឬ? តើវាគ្រាន់តែសំដៅលើប្រយោគនីមួយៗដែលខ្ញុំមានបន្ទូលឬ? ខណៈដែលមិនអាចកាត់ផ្ដាច់ពីគ្នាបាន ចំណុចទាំងពីរនេះគ្រាន់តែបង្កើតជាផ្នែកដ៏តូចមួយប៉ុណ្ណោះ។ មានន័យថា ចំណុចទាំងពីរនេះ មិនមានការពន្យល់ដ៏ពេញលេញអំពីអង្គរបស់ខ្ញុំឡើយ។ អង្គរបស់ខ្ញុំរួមមាន អង្គជាសាច់ឈាមរបស់ខ្ញុំ ព្រះបន្ទូលរបស់ខ្ញុំ និងទង្វើរបស់ខ្ញុំផងដែរ ប៉ុន្តែ ការពន្យល់ដ៏ចំបំផុតគឺថា ពួកកូនប្រុសច្បងរបស់ខ្ញុំ និងខ្ញុំ គឺជាអង្គរបស់ខ្ញុំ។ មានន័យថា ក្រុមគ្រីស្ទបរិស័ទមួយក្រុមដែលសោយរាជ្យ និងកាន់កាប់អំណាច គឺជាអង្គរបស់ខ្ញុំ។ ដូច្នេះ ពួកកូនប្រុសច្បងម្នាក់ៗគឺមិនអាចកាត់ផ្ដាច់ចេញពីគ្នាបានឡើយ ហើយគឺជាផ្នែកមួយនៃអង្គរបស់ខ្ញុំ ដូច្នេះហើយ ខ្ញុំសង្កត់ធ្ងន់ថា ចំនួនមនុស្សមិនអាចច្រើនពេកឡើយ (ដូច្នេះ នឹងនាំភាពអាម៉ាស់ដល់ព្រះនាមរបស់ខ្ញុំ) ហើយកាន់តែសំខាន់ជាងនេះ ចំនួនមនុស្សក៏មិនអាចតិចពេកដែរ (ដូច្នេះ មិនអាចបើកបង្ហាញខ្ញុំយ៉ាងពេញលេញឡើយ)។ ជាងនេះទៅទៀត ខ្ញុំសង្កត់ធ្ងន់ម្ដងហើយម្ដងទៀថា ពួកកូនប្រុសច្បងគឺជាមនុស្សជាទីស្រឡាញ់បំផុតរបស់ខ្ញុំ ជារតនសម្បត្តិរបស់ខ្ញុំ និងជាការបង្ហាញឱ្យឃើញនៃផែនការគ្រប់គ្រងរយៈពេលប្រាំមួយពាន់ឆ្នាំរបស់ខ្ញុំ។ មានតែពួកគេទេដែលអាចតំណាងការបើកបង្ហាញដ៏ពេញលេញរបស់ខ្ញុំ។ ខ្ញុំផ្ទាល់អាចត្រឹមតែជាការបើកបង្ហាញដ៏ពេញលេញនៃអង្គរបស់ខ្ញុំប៉ុណ្ណោះ។ មានតែជាមួយគ្នានឹងពួកកូនប្រុសច្បងប៉ុណ្ណោះ ទើបខ្ញុំផ្ទាល់អាចត្រូវបាននិយាយថា ជាការបើកបង្ហាញដ៏ពេញលេញ និងគ្រប់លក្ខណ៍។ ដូច្នេះ ខ្ញុំដាក់ការទាមទារយ៉ាងតឹងរ៉ឹងលើពួកកូនប្រុសច្បងរបស់ខ្ញុំ ដោយគ្មានរំលងអ្វីមួយឡើយ ហើយខ្ញុំកាត់បន្ថយ និងសម្លាប់ម្ដងហើយម្ដងទៀតចំពោះអ្នកដែលក្រៅពីពួកកូនប្រុសច្បងរបស់ខ្ញុំ។ នេះគឺជាឫសគល់នៃគ្រប់យ៉ាងដែលខ្ញុំបានមានបន្ទូល ហើយជាគោលដៅចុងក្រោយនៃគ្រប់យ៉ាងដែលខ្ញុំបានមានបន្ទូល។ ជាងនេះទៅទៀត ម្ដងហើយម្ដងទៀត ខ្ញុំសង្កត់ធ្ងន់ថា ពួកគេត្រូវតែជាមនុស្សដែលត្រូវបានខ្ញុំទទួល ជាអ្នកដែលខ្ញុំបានរើសតាំងដោយផ្ទាល់ចាប់តាំងពីការបង្កើតពិភពលោក។ ដូច្នេះ តើពាក្យ «លេចមក» អាចត្រូវបានពន្យល់យ៉ាងដូចម្ដេច? តើវាស្ដីអំពីពេលវេលាដែលមនុស្សចូលទៅក្នុងពិភពខាងវិញ្ញាណឬទេ? មនុស្សភាគច្រើនជឿថា វាគឺជាពេលវេលាដែលអង្គជាសាច់ឈាមរបស់ខ្ញុំត្រូវបានតែងតាំង ឬជាពេលវេលាដែលពួកគេបានឃើញអង្គជាសាច់ឈាមរបស់ខ្ញុំ ប៉ុន្តែការនិយាយទាំងអស់នេះគឺខុសទាំងអស់។ សូម្បីតែក្បែរក៏មិនក្បែរផង។ ផ្អែកតាមអត្ថន័យដើម ពាក្យ «លេចមក» គ្មានពិបាកយល់សោះ ប៉ុន្តែដើម្បីយល់វាដោយផ្អែកលើចេតនារបស់ខ្ញុំ គឺពិបាកជាងនេះ។ វាអាចត្រូវបាននិយាយដូច្នេះ៖ នៅពេលដែលខ្ញុំបានបង្កើតមនុស្សជាតិ ខ្ញុំបានដាក់លក្ខណសម្បត្តិរបស់ខ្ញុំចូលទៅក្នុងក្រុមមនុស្សដែលខ្ញុំបានស្រឡាញ់នេះ ហើយមនុស្សក្រុមនេះគឺជាអង្គរបស់ខ្ញុំ។ និយាយមួយបែបទៀត ពេលនោះអង្គរបស់ខ្ញុំបានលេចមករួចហើយ។ វាមិនមែនអង្គរបស់ខ្ញុំបានលេចមកបន្ទាប់ពីព្រះនាមនេះត្រូវបានទទួលឡើយ។ ផ្ទុយទៅវិញ គឺវាបានលេចមកបន្ទាប់ពីខ្ញុំបានកំណត់មនុស្សក្រុមនេះទុកជាមុន ពីព្រោះពួកគេមានលក្ខណសម្បត្តិរបស់ខ្ញុំ (ធម្មជាតិរបស់ពួកគេមិនផ្លាស់ប្ដូរ ហើយពួកគេនៅតែជាផ្នែកមួយនៃអង្គរបស់ខ្ញុំ)។ ដូច្នេះ ចាប់ពីពេលនៃការបង្កើតពិភពលោករហូតដល់ពេលបច្ចុប្បន្ន អង្គរបស់ខ្ញុំតែងតែបានលេចមកជានិច្ច។ មនុស្សភាគច្រើនជឿលើសញ្ញាណថា អង្គជាសាច់ឈាមរបស់ខ្ញុំ គឺជាអង្គរបស់ខ្ញុំ ដែលពិតជាមិនមែនដូច្នោះឡើយ។ ការយល់ឃើញនោះ គ្រាន់តែកើតឡើងក្នុងគំនិត និងសញ្ញាណរបស់ពួកគេប៉ុណ្នោះ។ ប្រសិនបើអង្គជាសាច់ឈាមរបស់ខ្ញុំ គឺជាអង្គរបស់ខ្ញុំ នោះនឹងគ្រប់គ្រាន់ដើម្បីធ្វើឱ្យសាតាំងអាម៉ាស់។ វានឹងមិនផ្ដល់សិរីល្អដល់ព្រះនាមរបស់ខ្ញុំឡើយ ហើយពិតណាស់ វានឹងមានលទ្ធផលផ្ទុយ ដែលនោះនឹងនាំយកភាពអាម៉ាស់ចំពោះព្រះនាមរបស់ខ្ញុំ និងក្លាយជាសញ្ញាសម្គាល់មួយនៃការធ្វើឱ្យអាម៉ាស់របស់សាតាំង ចំពោះព្រះនាមរបស់ខ្ញុំ ទូទាំងយុគសម័យនានា។ ខ្ញុំគឺជាព្រះជាម្ចាស់ផ្ទាល់ព្រះអង្គប្រកបដោយព្រះប្រាជ្ញាញាណ ហើយខ្ញុំនឹងមិនដែលធ្វើរឿងដែលឆ្កួតលេលាបែបនេះឡើយ។

កិច្ចការរបស់ខ្ញុំត្រូវតែមានលទ្ធផល ហើយជាងនេះទៅទៀត ខ្ញុំត្រូវតែថ្លែងព្រះបន្ទូលដោយវិធីសាស្ត្រ។ គ្រប់កិច្ចការ និងសូរសៀងរបស់ខ្ញុំ ត្រូវបានមានបន្ទូលព្រមជាមួយនឹងព្រះវិញ្ញាណរបស់ខ្ញុំ ហើយខ្ញុំមានបន្ទូលដោយផ្អែកលើគ្រប់យ៉ាងដែលព្រះវិញ្ញាណរបស់ខ្ញុំធ្វើ។ ដូច្នេះហើយ តាមរយៈព្រះបន្ទូលរបស់ខ្ញុំ គ្រប់គ្នាគួរតែមានអារម្មណ៍អំពីព្រះវិញ្ញាណរបស់ខ្ញុំ និងមើលឃើញអ្វីដែលព្រះវិញ្ញាណរបស់ខ្ញុំកំពុងតែធ្វើ។ ពួកគេគួរតែឃើញអ្វីដែលខ្ញុំចង់ធ្វើយ៉ាងពិតប្រាកដ ពួកគេគួរតែឃើញវិធីសាស្ត្រដែលខ្ញុំធ្វើកិច្ចការដោយផ្អែកលើព្រះបន្ទូលរបស់ខ្ញុំ ហើយឃើញអ្វីដែលជាគោលការណ៍នៃផែនការគ្រប់គ្រងទាំងមូលរបស់ខ្ញុំ។ ខ្ញុំទតមើលរូបភាពទាំងមូលនៃចក្រវាល៖ គ្រប់មនុស្ស គ្រប់ព្រឹត្តិការណ៍ និងគ្រប់ទីកន្លែងទាំងអស់ គឺស្ថិតក្រោមការបញ្ជារបស់ខ្ញុំ។ គ្មានអ្វីហ៊ានប្រឆាំងផែនការរបស់ខ្ញុំបានឡើយ។ គ្រប់យ៉ាងគឺបោះជំហានទៅមុខជាជំហានៗតាមលំដាប់លំដោយដែលខ្ញុំបានចង្អុលបង្ហាញ។ នេះគឺជាព្រះចេស្ដារបស់ខ្ញុំ។ នេះគឺជាកន្លែងដែលព្រះប្រាជ្ញាញាណនៃការគ្រប់គ្រងផែនការទាំងមូលរបស់ខ្ញុំស្ថិតនៅ។ គ្មាននរណាម្នាក់អាចយល់ទាំងស្រុង ឬនិយាយយ៉ាងច្បាស់បានឡើយ។ គ្រប់យ៉ាងត្រូវបានបំពេញដោយខ្ញុំផ្ទាល់ និងត្រូវបានត្រួតត្រាដោយខ្ញុំតែមួយអង្គគត់។


ជំពូកទី ១០៦

អ្នកដែលមិនស្គាល់ព្រះបន្ទូលរបស់ខ្ញុំ អ្នកដែលមិនស្គាល់ភាពជាមនុស្សធម្មតារបស់ខ្ញុំ និងអ្នកដែលជំទាស់ភាពជាព្រះរបស់ខ្ញុំ នឹងត្រូវបានបំផ្លាញទាំងអស់ទៅជាភាពទទេសូន្យ។ គ្មាននរណាម្នាក់នឹងត្រូវបានលើកលែងពីការនេះឡើយ ហើយគ្រប់គ្នាត្រូវតែបំពេញតាមបទដ្ឋានពាក់ព័ន្ធនឹងទិដ្ឋភាពនេះ ដោយសារវាគឺជាបញ្ញត្តិរដ្ឋបាលរបស់ខ្ញុំ ហើយនេះគឺជាចំណុចមួយដែលមានសារៈសំខាន់បំផុតដើម្បីយកទៅអនុវត្ត។ អ្នកដែលមិនស្គាល់ព្រះបន្ទូលរបស់ខ្ញុំ គឺជាមនុស្សដែលបានស្ដាប់អ្វីៗដែលខ្ញុំបានចង្អុលបង្ហាញយ៉ាងច្បាស់ ប៉ុន្តែពួកគេនៅតែគ្មានចំណេះដឹងអំពីព្រះបន្ទូលនោះ។ ម៉្យាងទៀត ពួកគេគឺជាមនុស្សដែលមិនយល់បញ្ហាខាងវិញ្ញាណឡើយ (ដោយសារតែខ្ញុំមិនបានបង្កើតសិទ្ធិអំណាចរបស់មនុស្ស ដែលឆ្លើយតបទៅនឹងបញ្ហាខាងវិញ្ញាណ នោះខ្ញុំមិនទាមទារច្រើនពីពួកគេឡើយ។ ខ្ញុំគ្រាន់តែតម្រូវឱ្យពួកគេស្ដាប់ព្រះបន្ទូលរបស់ខ្ញុំ និងអាចយកព្រះបន្ទូលនោះទៅអនុវត្តប៉ុណ្ណោះ)។ អ្នកទាំងនោះមិនមែនជាមនុស្សនៃដំណាក់របស់ខ្ញុំឡើយ ហើយពួកគេក៏មិនមែនជាប្រភេទដូចខ្ញុំដែរ។ ពួកគេជាកម្មសិទ្ធិនៃពិភពរបស់សាតាំង។ ដូច្នេះហើយ ខ្ញុំមិនចង់បានសូម្បីតែម្នាក់ក្នុងចំណោមមនុស្សទាំងនេះដែលមិនយល់បញ្ហាខាងវិញ្ញាណឡើយ។ កាលពីមុន អ្នករាល់គ្នាបានគិតថា ខ្ញុំបានយាងទៅឆ្ងាយពេក ប៉ុន្តែពេលនេះ អ្នកគួរតែយល់ហើយ។ ធ្វើដូចម្ដេចទើបសត្វតិរច្ឆានអាចសន្ទនាជាមួយព្រះជាម្ចាស់បាន? តើនោះមិនមែនមិនសមហេតុផលទេឬ? មនុស្សដែលមិនស្គាល់ភាពជាមនុស្សធម្មតារបស់ខ្ញុំ គឺជាអ្នកដែលប្រើប្រាស់សញ្ញាណផ្ទាល់ខ្លួនរបស់ពួកគេ ដើម្បីវាស់ស្ទង់នូវអ្វីដែលខ្ញុំធ្វើនៅក្នុងភាពជាមនុស្សរបស់ខ្ញុំ។ ផ្ទុយពីចុះចូល ពួកគេមកចាប់កំហុសខ្ញុំដោយភ្នែកនៃសាច់ឈាមរបស់គេ។ ប្រហែលជាព្រះបន្ទូលដែលខ្ញុំបានមានបន្ទូលគ្មានប្រយោជន៍ទេដឹង? ខ្ញុំបានមានបន្ទូលថា ភាពជាមនុស្សធម្មតារបស់ខ្ញុំ គឺជាផ្នែកមួយដែលមិនអាចបំបែកបានរបស់ខ្ញុំ គឺជាព្រះជាម្ចាស់ផ្ទាល់ព្រះអង្គដ៏ពេញលេញ ហើយមានបន្ទូលថា នេះគឺជាវិធីដ៏សមរម្យ ដែលភាពជាមនុស្សធម្មតា និងភាពជាព្រះដ៏ពេញលេញរបស់ខ្ញុំ ធ្វើកិច្ចការរួមគ្នា៖ នៅពេលអ្វីៗដែលខ្ញុំធ្វើតាមរយៈភាពជាមនុស្សធម្មតារបស់ខ្ញុំមិនស័ក្ដិសមជាមួយនឹងសញ្ញាណរបស់មនុស្ស នោះអ្នកដែលបំពានខ្ញុំ និងអ្នកដែលមិនស្របជាមួយខ្ញុំ ត្រូវបានបង្ហាញ។ បន្ទាប់ពីនោះ ភាពជាព្រះដ៏ពេញលេញរបស់ខ្ញុំមានបន្ទូលតាមរយៈភាពជាមនុស្ស ហើយនៅក្នុងវិធីនេះ ខ្ញុំបានដោះស្រាយជាមួយមនុស្សមួយចំនួន។ ប្រសិនបើអ្នកមិនយល់ពីអ្វីដែលខ្ញុំធ្វើ ប៉ុន្តែទោះបីជាយ៉ាងណា អ្នកអាចចុះចូល នោះអ្នកគឺជាប្រភេទមនុស្សដែលខ្ញុំមិនថ្កោលទោសឡើយ។ ខ្ញុំគ្រាន់តែបំភ្លឺមនុស្សបែបនេះប៉ុណ្ណោះ។ ខ្ញុំស្រឡាញ់មនុស្សបែបនេះ ហើយដោយសារតែការចុះចូលរបស់អ្នក នោះខ្ញុំបំភ្លឺអ្នក។ អ្នកដែលជំទាស់ភាពជាព្រះរបស់ខ្ញុំ រួមបញ្ចូលទាំងមនុស្សដែលមិនស្គាល់ព្រះបន្ទូលរបស់ខ្ញុំ ដែលមិនស្របជាមួយនឹងភាពជាមនុស្សធម្មតារបស់ខ្ញុំ ហើយអ្នកដែលមិនទទួលស្គាល់អ្វីដែលខ្ញុំធ្វើនៅក្នុងភាពជាព្រះ (ឧទាហរណ៍ កំហឹងរបស់ខ្ញុំ ឬការកសាងក្រុមជំនុំ ។ល។) ទាំងអស់នេះគឺជាការសម្ដែងចេញនូវការរឹងទទឹងចំពោះភាពជាព្រះរបស់ខ្ញុំ។ ទោះបីជាយ៉ាងណាក៏ដោយ មានរឿងមួយដែលខ្ញុំត្រូវតែសង្កត់ធ្ងន់ ហើយអ្នករាល់គ្នាម្នាក់ៗគួរតែយកចិត្តទុកដាក់៖ អ្នកដែលមិនស្របជាមួយនឹងអង្គរបស់ខ្ញុំបច្ចុប្បន្ននេះ គឺកំពុងតែរឹងទទឹងជាមួយនឹងភាពជាព្រះរបស់ខ្ញុំ។ ហេតុអ្វីបានជាខ្ញុំបន្តមានបន្ទូលថា អង្គរបស់ខ្ញុំគឺជាព្រះជាម្ចាស់ផ្ទាល់ព្រះអង្គដ៏ពេញលេញ? និស្ស័យនៃអង្គរបស់ខ្ញុំមាននិស្ស័យព្រះទាំងស្រុង។ ចូរកុំប្រើប្រាស់សញ្ញាណរបស់មនុស្សដើម្បីវាស់ស្ទង់ខ្ញុំឡើយ។ សូម្បីតែពេលនេះក៏ដោយ មនុស្សជាច្រើននៅតែនិយាយថា ខ្ញុំមានភាពជាមនុស្សធម្មតា ហើយថា មិនមែនគ្រប់អ្វីៗដែលខ្ញុំធ្វើគឺពិតជាត្រឹមត្រូវឡើយ។ នៅពេលដែលមនុស្សដូចនេះ តើអ្នកមិនមែនកំពុងតែសុំទៅស្លាប់ទេឬ? ពួកគេមិនស្គាល់ព្រះបន្ទូលណាមួយនៃអ្វីដែលខ្ញុំកំពុងតែមានព្រះបន្ទូលឡើយ ហើយពួកគេពិតជាកូនចៅរបស់មនុស្សខ្វាក់ និងជាកូនរបស់សត្វនាគដ៏ធំមានសម្បុរក្រហមមែន! ខ្ញុំនឹងមានបន្ទូលប្រាប់គ្រប់គ្នាសាជាថ្មីម្ដងទៀត (ហើយខ្ញុំនឹងមិនមានបន្ទូលអំពីរឿងនេះម្ដងទៀតឡើយបន្ទាប់ពីនេះ ហើយអស់អ្នកដែលប្រព្រឹត្តបទល្មើសនេះម្ដងទៀត នឹងច្បាស់ជាត្រូវបណ្ដាសាមិនខាន)៖ ព្រះបន្ទូលរបស់ខ្ញុំ សំណើចរបស់ខ្ញុំ ការសោយអាហាររបស់ខ្ញុំ ការរស់នៅរបស់ខ្ញុំ ការមានបន្ទូលរបស់ខ្ញុំ និងឥរិយាបថរបស់ខ្ញុំ គឺត្រូវបានធ្វើដោយខ្ញុំទាំងអស់ ដែលជាព្រះជាម្ចាស់ផ្ទាល់ព្រះអង្គ ហើយគ្មានស្នាមនៃភាពជាមនុស្សបន្តិចនៅលាយឡំក្នុងនេះឡើយ។ គ្មានឡើយ! គ្មានទាល់តែសោះ! មនុស្សទាំងអស់ត្រូវតែឈប់លេងសើច និងឈប់គិតរឿងកំប៉ិកកំប៉ុករបស់ពួកគេ។ បើមនុស្សកាន់តែបន្តធ្វើរឿងបែបនេះ នោះពួកគេនឹងកាន់តែវិនាស។ ចូរយកចិត្តទុកដាក់ចំពោះពាក្យដាស់តឿនរបស់ខ្ញុំ!

ខ្ញុំតែងតែស្វែងរកចិត្តដ៏ជ្រៅបំផុតរបស់គ្រប់គ្នា ដោយស្វែងរកពាក្យ និងសកម្មភាពនីមួយៗរបស់បុគ្គលម្នាក់ៗ។ ខ្ញុំឃើញយ៉ាងច្បាស់ម្ដងមួយៗ អ្នកដែលខ្ញុំសព្វព្រះទ័យ និងអ្នកដែលខ្ញុំមិនសព្វព្រះទ័យ។ នេះគឺជាអ្វីមួយដែលមនុស្សមិនអាចគិតស្រមៃបាន ហើយជាងនេះទៅទៀត ជាអ្វីមួយដែលពួកគេមិនអាចសម្រេចបាន។ ខ្ញុំបានមានបន្ទូលជាច្រើន ហើយខ្ញុំបានធ្វើរឿងជាច្រើន។ តើនរណានឹងអាចបង្ហាញពីអ្វីដែលជាគោលបំណងនៃព្រះបន្ទូលរបស់ខ្ញុំ និងអ្វីដែលខ្ញុំធ្វើ? គ្មាននរណាម្នាក់អាចធ្វើបានឡើយ។ ដូច្នេះហើយ ខ្ញុំនឹងមានបន្ទូលកាន់តែច្រើន។ ម៉្យាង ការធ្វើបែបនេះនឹងផាត់ចោលមនុស្សទាំងអស់ដែលខ្ញុំមិនសព្វព្រះទ័យ ខណៈដែលម៉្យាងទៀត វានឹងធ្វើឱ្យអ្នករាល់គ្នាទទួលរងទុក្ខជាងនេះបន្តិចដោយសាររឿងនេះ ដើម្បីឱ្យអ្នកនឹងភ្លក់រសជាតិនៃការរស់ឡើងវិញម្ដងទៀត ដែលមានត្រឹមតែភាពធ្ងន់ធ្ងរជាងមុនប៉ុណ្ណោះ។ ការណ៍នេះមិនអាចត្រូវបានកំណត់ដោយមនុស្សបានឡើយ ហើយក៏គ្មាននរណាម្នាក់អាចទប់ស្កាត់វាមិនឱ្យកើតឡើងដែរ។ សូម្បីតែពេលនេះអ្នកដឹងអំពីរឿងនេះក៏ដោយ នៅពេលដែលពេលវេលាមកដល់ នោះអ្នកនឹងនៅតែមិនអាចចៀសវាងការទទួលរងទុក្ខប្រភេទនេះបានឡើយ ដោយសារតែនេះគឺជាវិធីសាស្ត្រនៃកិច្ចការរបស់ខ្ញុំ។ ខ្ញុំត្រូវតែធ្វើកិច្ចការដូចនេះ ដើម្បីសម្រេចគោលដៅរបស់ខ្ញុំ ដូច្នេះហើយ បំណងព្រះហឫទ័យរបស់ខ្ញុំអាចត្រូវបានសម្រេចលើអ្នករាល់គ្នា។ នេះគឺជាមូលហេតុដែលវាត្រូវបានហៅថា «ការទទួលរងទុក្ខចុងក្រោយដែលអ្នករាល់គ្នានឹងត្រូវតែអត់ទ្រាំ។» បន្ទាប់មក សាច់ឈាមរបស់អ្នករាល់គ្នានឹងមិនទទួលរងទុក្ខម្ដងទៀតឡើយ ដោយសារតែសត្វនាគដ៏ធំមានសម្បុរក្រហម នឹងត្រូវបានបំផ្លាញដោយខ្ញុំ ហើយនឹងមិនហ៊ានងើបប្រឆាំងម្ដងទៀតឡើយ។ នេះគឺជាជំហានចុងក្រោយ មុនពេលដែលចូលទៅក្នុងរាងកាយ។ វាគឺជាដំណាក់កាលនៃការផ្លាស់ប្ដូរ។ ប៉ុន្តែចូរកុំខ្លាចឡើយ ខ្ញុំនឹងពិតជាដឹកនាំអ្នករាល់គ្នាឆ្លងកាត់ពីសេចក្ដីលំបាកមួយទៅសេចក្ដីលំបាកមួយ។ ចូរជឿថា ខ្ញុំគឺជាព្រះជាម្ចាស់ផ្ទាល់ព្រះអង្គដ៏សុចរិត និងជឿថា អ្វីដែលខ្ញុំមានបន្ទូលនឹងច្បាស់ជាកើតឡើង។ ខ្ញុំគឺជាព្រះជាម្ចាស់ផ្ទាល់ព្រះអង្គដ៏គួរឱ្យជឿទុកចិត្ត។ ប្រទេសទាំងអស់ ដែនដីទាំងអស់ និងនិកាយទាំងអស់នឹងវិលត្រឡប់មករកខ្ញុំ ហើយប្រមូលគ្នាមកកាន់បល្ល័ង្ករបស់ខ្ញុំ។ នេះគឺជាព្រះចេស្ដាដ៏អស្ចារ្យរបស់ខ្ញុំ ហើយខ្ញុំនឹងជំនុំជម្រះកូននៃការបះបោរម្នាក់ៗ និងបោះពួកគេចូលទៅក្នុងបឹងភ្លើង និងស្ពាន់ធ័រ ដោយគ្មានការលើកលែងឡើយ។ គ្រប់គ្នាត្រូវតែដកថយ។ នេះគឺជាជំហានចុងក្រោយនៃផែនការគ្រប់គ្រងរបស់ខ្ញុំ ហើយនៅពេលដែលវាត្រូវបានបញ្ចប់ នោះខ្ញុំនឹងសម្រាក ដោយសារតែគ្រប់យ៉ាងនឹងត្រូវបានបំពេញ ហើយផែនការគ្រប់គ្រងរបស់ខ្ញុំនឹងមកដល់ទីបញ្ចប់។

ដោយសារតែជំហាននៃកិច្ចការរបស់ខ្ញុំបានកើនឡើង (ទោះបីជាយ៉ាងណា ខ្ញុំមិនមានព្រះទ័យខ្វល់ខ្វាយទាល់តែសោះ) នោះខ្ញុំបើកសម្ដែងព្រះបន្ទូលរបស់ខ្ញុំដល់អ្នករាល់គ្នាជារៀងរាល់ថ្ងៃ ហើយខ្ញុំបើកបង្ហាញនូវអាថ៌កំបាំងដែលខ្ញុំមានចំពោះអ្នករាល់គ្នាជារៀងរាល់ថ្ងៃ ដើម្បីឱ្យអ្នករាល់គ្នាអាចដើរតាមស្នាមព្រះបាទរបស់ខ្ញុំយ៉ាងប្រកិត។ (នេះគឺជាព្រះប្រាជ្ញាញាណរបស់ខ្ញុំ។ ខ្ញុំប្រើប្រាស់ព្រះបន្ទូលរបស់ខ្ញុំដើម្បីធ្វើឱ្យមនុស្សគ្រប់លក្ខណ៍ ប៉ុន្តែខ្ញុំក៏វាយផ្ដួលមនុស្សដែរ។ គ្រប់គ្នាអានព្រះបន្ទូលរបស់ខ្ញុំ ហើយអាចធ្វើសកម្មភាពស្របតាមបំណងព្រះហឫទ័យរបស់ខ្ញុំនៅក្នុងព្រះបន្ទូលរបស់ខ្ញុំ។ មនុស្សអវិជ្ជមាននឹងមានភាពអវិជ្ជមាន ហើយអ្នកដែលត្រូវបានបើកសម្ដែង នឹងបង្ហាញពណ៌ពិតរបស់ពួកគេ។ អ្នកបំពាននឹងរឹងទទឹង ហើយអ្នកដែលស្រឡាញ់ខ្ញុំយ៉ាងមានភក្ដីភាព នឹងកាន់តែមានភក្ដីភាពជាងមុន។ ស្ថានភាពទាំងអស់នេះ ដែលខ្ញុំបានពណ៌នា គឺជាវិធីសាស្ត្រដែលខ្ញុំធ្វើកិច្ចការ និងជាគោលដៅដែលខ្ញុំចង់សម្រេចបាន។) នៅក្នុងអតីតកាល ខ្ញុំបានមានបន្ទូលរឿងប្រភេទនេះ៖ ទោះបីជាខ្ញុំដឹកនាំអ្នករាល់គ្នាយ៉ាងណាក៏ដោយ ក៏អ្នករាល់គ្នាគួរតែស្វែងរកតាមវិធីដូចគ្នា។ អ្វីក៏ដោយដែលខ្ញុំមានបន្ទូលទៅអ្នក អ្នករាល់គ្នាគួរតែស្ដាប់។ តើខ្ញុំមានបន្ទូលនេះមានន័យដូចម្ដេច? តើអ្នករាល់គ្នាដឹងទេ? តើអ្វីគឺជាគោលបំណង និងសារៈសំខាន់នៃព្រះបន្ទូលរបស់ខ្ញុំ? តើអ្នករាល់គ្នាយល់ទេ? តើមានមនុស្សប៉ុន្មាននាក់ដែលអាចបញ្ចេញសម្លេងយ៉ាងពេញលេញអំពីព្រះបន្ទូលនេះ? នៅពេលដែលខ្ញុំមានបន្ទូលថា «ទោះបីជាខ្ញុំដឹកនាំអ្នករាល់គ្នាយ៉ាងណាក៏ដោយ ក៏អ្នករាល់គ្នាគួរតែស្វែងរកតាមវិធីដូចគ្នា»។ នោះខ្ញុំមិនគ្រាន់តែសំដៅលើការណែនាំដែលខ្ញុំប្រទានក្នុងនាមជាអង្គរបស់ខ្ញុំឡើយ។ ជាងនេះទៅទៀត ខ្ញុំកំពុងតែសំដៅលើព្រះបន្ទូលដែលខ្ញុំថ្លែងចេញ និងមាគ៌ាដែលខ្ញុំយាង។ បច្ចុប្បន្ននេះ ព្រះបន្ទូលទាំងនេះត្រូវបានសម្រេចទាំងស្រុងហើយ។ ដរាបណាខ្ញុំបានថ្លែងព្រះបន្ទូលរបស់ខ្ញុំ នោះមុខមាត់អារក្សគ្រប់ប្រភេទនឹងត្រូវបើកបង្ហាញនៅខាងមុខពន្លឺនៃវត្តមានរបស់ខ្ញុំ ដោយផ្ដល់ឱ្យអ្នករាល់គ្នានូវការមើលឃើញដ៏ច្បាស់អំពីពួកគេទាំងអស់។ សូរសៀងរបស់ខ្ញុំទាំងនេះ មិនត្រឹមតែជាការប្រកាសទៅកាន់សាតាំងប៉ុណ្ណោះទេ ថែមទាំងជាការផ្ទុកផ្ដាក់ដល់អ្នករាល់គ្នាទាំងអស់ទៀតផង។ អ្នកភាគច្រើន មិនយកចិត្តទុកដាក់ចំពោះព្រះបន្ទូលទាំងនេះ ដោយជឿថា ព្រះបន្ទូលទាំងនេះគឺជាការផ្ទុកផ្ដាក់ចំពោះអ្នករាល់គ្នា។ អ្នកមិនដឹងថា ព្រះបន្ទូលទាំងនេះ គឺជាព្រះបន្ទូលនៃការជំនុំជម្រះ និងជាព្រះបន្ទូលដែលមានសិទ្ធិអំណាចឡើយ។ គោលបំណងនៃព្រះបន្ទូលរបស់ខ្ញុំ គឺដើម្បីបញ្ជាសាតាំងឱ្យបម្រើខ្ញុំយ៉ាងសមរម្យ និងចុះចូលចំពោះខ្ញុំទាំងស្រុង។ ក្នុងចំណោមអាថ៌កំបាំងដែលខ្ញុំបានបើកសម្ដែងនៅក្នុងអតីតកាល នៅតែមានអាថ៌កំបាំងជាច្រើនដែលអ្នករាល់គ្នាមិនទាន់យល់។ ដូច្នេះ នៅពេលអនាគត ខ្ញុំនឹងបើកសម្ដែងបន្ថែមទៀតចំពោះអ្នករាល់គ្នា ដើម្បីឱ្យអ្នករាល់គ្នាអាចទទួលបាននូវការយល់ដឹងដ៏លម្អិត និងច្បាស់ជាងមុន។

នៅពេលដែលគ្រោះមហន្ដរាយមកដល់ នោះគ្រប់គ្នាភ័យខ្លាច។ មនុស្សទាំងអស់យំដោយភាពទុក្ខព្រួយ និងមានអារម្មណ៍ស្អប់រឿងអាក្រក់ដែលពួកគេបានធ្វើនៅក្នុងអតីតកាល ប៉ុន្តែមកដល់ពេលនោះ វាយឺតពេលហើយ ដោយសារតែនេះគឺជាយុគសម័យនៃសេចក្ដីក្រោធ។ វាមិនមែនជាពេលវេលាដើម្បីសង្គ្រោះមនុស្ស និងផ្ដល់ព្រះគុណឡើយ ប៉ុន្តែវាជាពេលវេលាដើម្បីបោសសម្អាតអ្នកស៊ីឈ្នួលទាំងអស់ និងអនុញ្ញាតឱ្យពួកកូនប្រុសរបស់ខ្ញុំត្រួតត្រាសម្រាប់ខ្ញុំ។ នេះគឺពិតជាខុសគ្នាពីពេលវេលានៅក្នុងអតីតកាល។ ពេលវេលានេះគឺមិនដែលកើតមានទេ ចាប់តាំងពីការបង្កើតពិភពលោកមក។ ដោយសារតែខ្ញុំបានបង្កើតពិភពលោកភ្លាមៗ នោះខ្ញុំនឹងបំផ្លាញវាភ្លាមៗដែរ ហើយអ្វីដែលខ្ញុំបានកំណត់ទុកជាមុន មិនអាចត្រូវបាននរណាម្នាក់ផ្លាស់ប្ដូរបានឡើយ។ ពាក្យពីរ «ក្រុមគ្រីស្ទបរិស័ទ» និង «ក្រុមមនុស្សថ្មីរបស់ពិភពលោក» ធ្លាប់ត្រូវបានលើកឡើងជាញឹកញាប់ផងដែរពីមុនមក។ តើពាក្យទាំងពីរអាចត្រូវបានពន្យល់យ៉ាងដូចម្ដេច? តើ «ក្រុមគ្រីស្ទបរិស័ទ» សំដៅលើពួកកូនប្រុសច្បងឬ? តើ «ក្រុមមនុស្សថ្មីរបស់ពិភពលោក» ក៏សំដៅលើពួកកូនប្រុសច្បងដែរឬ? ទេ មិនមែនទេ។ មនុស្សមិនបានបកស្រាយឃ្លាទាំងនោះយ៉ាងត្រឹមត្រូវឡើយ។ ដោយសារតែសញ្ញាណរបស់មនុស្សអាចត្រឹមតែជួយពួកគេឱ្យយល់ពីអ្វីៗនៅក្នុងកម្រិតនេះ នោះខ្ញុំនឹងស្រាយបញ្ជាក់អ្វីៗទាំងនោះចំពោះអ្នករាល់គ្នានៅទីនេះ និងពេលនេះ។ ក្រុមគ្រីស្ទបរិស័ទ និងក្រុមមនុស្សថ្មីរបស់ពិភពលោកមិនដូចគ្នាទេ។ អត្ថន័យរបស់ពួកវាគឺដាច់ពីគ្នា។ ទោះបីជាការប្រើពាក្យរបស់ពាក្យទាំងពីរនេះស្រដៀងគ្នាណាស់ក៏ដោយ ហើយពួកវាហាក់ដូចជាដូចគ្នាក៏ដោយ ក៏ស្ថានភាពពិត គឺផ្ទុយគ្នាទាំងស្រុង។ តើ «ក្រុមគ្រីស្ទបរិស័ទ» សំដៅលើនរណាឱ្យពិតប្រាកដ? បើនិយាយអំពីគ្រីស្ទបរិស័ទ គ្រប់គ្នាអាចនឹងគិតឯកច្ឆ័នថា ជាខ្ញុំ។ ពួកគេធ្វើបែបនោះ មិនខុសទេ។ ជាងនេះទៅទៀត នៅក្នុងសញ្ញាណរបស់មនុស្ស ពាក្យ «មនុស្ស» នឹងពិតជាសំដៅលើមនុស្ស។ គ្មាននរណាម្នាក់អាចគិតថាពាក្យនេះទាក់ទង់នឹងអ្វីផ្សេងឡើយ។ នៅពេលដែលនិយាយអំពីពាក្យ «ក្រុម» នោះមនុស្សអាចគិតថា វាសំដៅលើការប្រមូលផ្ដុំរបស់មនុស្សជាច្រើនដែលសឹងតែជាក្រុមតែមួយ ដូច្នេះហើយទើបត្រូវបានហៅថា «ក្រុម។» នៅទីនេះ វាអាចត្រូវបានឃើញថា គំនិតរបស់មនុស្ស គឺសាមញ្ញខ្លាំងពេកហើយ។ ពួកគេមិនអាចយល់ពីអត្ថន័យរបស់ខ្ញុំទាល់តែសោះ។ ពេលនេះ ខ្ញុំនឹងចាប់ផ្ដើមជាផ្លូវការដើម្បីធ្វើការប្រកបគ្នាអំពីអ្វីជា ក្រុមគ្រីស្ទបរិស័ទ (ប៉ុន្តែមនុស្សទាំងអស់ត្រូវតែទុកសញ្ញាណរបស់ពួកគេដោយឡែក។ បើមិនដូច្នោះទេ គ្មាននរណាម្នាក់ក្នុងចំណោមពួកគេអាចយល់បានឡើយ ហើយសូម្បីតែខ្ញុំបានពន្យល់ពាក្យនោះក៏ដោយ ក៏ពួកគេនឹងមិនជឿឡើយ ហើយពួកគេក៏មិនអាចយល់ពីវាដែរ)៖ ដរាបណាព្រះបន្ទូលរបស់ខ្ញុំត្រូវបានមានបន្ទូល នោះពួកកូនប្រុសច្បងរបស់ខ្ញុំទាំងអស់នឹងអាចប្រព្រឹត្តដោយស្របតាមបំណងព្រះហឫទ័យរបស់ខ្ញុំ និងសម្ដែងចេញនូវបំណងព្រះហឫទ័យរបស់ខ្ញុំ ដូច្នេះ ពួកគេមានចិត្តតែមួយ និងមាត់តែមួយ។ ខណៈពេលដែលពួកគេកំពុងតែជំនុំជម្រះជាតិសាសន៍ទាំងអស់ និងមនុស្សទាំងអស់ នោះពួកគេនឹងអាចអនុវត្តសេចក្ដីសុចរិតរបស់ខ្ញុំ និងអនុវត្តបញ្ញត្តិរដ្ឋបាលរបស់ខ្ញុំ។ ពួកគេគឺជាការសម្ដែងចេញមួយរបស់ខ្ញុំ ហើយពួកគេគឺជាការបើកបង្ហាញរបស់ខ្ញុំ។ ដូច្នេះ វាអាចនិយាយបានថា ក្រុមគ្រីស្ទបរិស័ទ គឺជាតថភាពនៃការអនុវត្តរបស់ពួកកូនប្រុសច្បងនៃបញ្ញត្តិរដ្ឋបាលរបស់ខ្ញុំ។ ពួកគេគឺជាសិទ្ធិអំណាចនៅក្នុងដៃរបស់ពួកកូនប្រុសច្បង។ ទាំងអស់នេះគឺទាក់ទងទៅនឹងព្រះគ្រីស្ទ ដូច្នេះហើយ គឺទាក់ទងនឹងពាក្យ «គ្រីស្ទបរិស័ទ។» បន្ថែមពីលើនេះ ពួកកូនប្រុសច្បងទាំងអស់អាចធ្វើសកម្មភាពដោយផ្អែកលើបំណងព្រះហឫទ័យរបស់ខ្ញុំ ហើយដោយសារតែមូលហេតុនេះ ខ្ញុំប្រើប្រាស់ពាក្យ «ក្រុម។» «ក្រុមមនុស្សថ្មីរបស់ពិភពលោក» មានន័យថា មនុស្សទាំងអស់នៅក្នុងព្រះនាមរបស់ខ្ញុំ។ និយាយម៉្យាងទៀតគឺ ពួកកូនប្រុសច្បងរបស់ខ្ញុំ ពួកកូនប្រុសរបស់ខ្ញុំ និងរាស្ត្ររបស់ខ្ញុំ។ ពាក្យ «ថ្មី» គឺសំដៅលើព្រះនាមរបស់ខ្ញុំ។ ដោយសារតែពួកគេនៅក្នុងព្រះនាមរបស់ខ្ញុំ (ព្រះនាមរបស់ខ្ញុំមានគ្រប់យ៉ាង ហើយថ្មីជានិច្ច និងមិនដែលចាស់ឡើយ។ វាមិនអាចត្រូវបានផ្លាស់ប្ដូរដោយមនុស្សឡើយ) និងដោយសារតែពួកគេនឹងនៅមានជីវិតជារៀងរហូតនៅពេលអនាគត នោះពួកគេគឺជាមនុស្សថ្មីរបស់ពិភពលោក។ ពាក្យ «ក្រុម» នៅទីនេះ គឺសំដៅលើចំនួនមនុស្ស ហើយវាមិនដូចទៅនឹងករណីមុនឡើយ។ នៅពេលដែលព្រះបន្ទូលរបស់ខ្ញុំត្រូវបានមានបន្ទូល នោះគ្រប់គ្នាគួរតែជឿលើព្រះបន្ទូលនោះ។ ចូរកុំសង្ស័យឡើយ។ ចូរដកខ្លួនចេញពីសញ្ញាណមនុស្ស និងគំនិតមនុស្សរបស់អ្នក។ ដំណើរបច្ចុប្បន្នរបស់ខ្ញុំ នៃការបើកសម្ដែងអាថ៌កំបាំង គឺច្បាស់ជាដំណើរការនៃការយកគំនិត និងសញ្ញាណរបស់មនុស្សចេញ (ដោយសារតែមនុស្សប្រើប្រាស់សញ្ញាណរបស់ពួកគេ ដើម្បីវាស់ស្ទង់ខ្ញុំ និងវាស់ស្ទង់អ្វីដែលខ្ញុំមានបន្ទូល នោះខ្ញុំប្រើប្រាស់អាថ៌កំបាំងដែលត្រូវបានបើកសម្ដែងរបស់ខ្ញុំ ដើម្បីយកគំនិត និងសញ្ញាណរបស់មនុស្សចេញ)។ កិច្ចការនេះនឹងត្រូវបានសម្រេចដ៏ឆាប់។ នៅពេលដែលអាថ៌កំបាំងរបស់ខ្ញុំត្រូវបានបើកសម្ដែងដល់កម្រិតជាក់លាក់មួយ នោះមនុស្សនឹងស្ទើរតែគ្មានគំនិតទាក់ទងនឹងដំណើរការអំពីព្រះបន្ទួលរបស់ខ្ញុំ ហើយពួកគេនឹងឈប់វាស់ស្ទង់ខ្ញុំដោយសញ្ញាណមនុស្សរបស់ពួកគេ។ អ្វីដែលពួកគេគិតជារៀងរាល់ថ្ងៃ នោះខ្ញុំនឹងបើកសម្ដែង ហើយខ្ញុំនឹងវាយបកត្រឡប់ទៅវិញ។ នៅត្រង់ចំណុចមួយជាក់លាក់ នោះមនុស្សនឹងលែងគិតតទៅទៀត។ ក្បាលរបស់ពួកគេនឹងគ្មានគំនិតទាំងអស់ ហើយពួកគេនឹងចុះចូលទាំងស្រុងចំពោះព្រះបន្ទូលរបស់ខ្ញុំ។ នោះនឹងក្លាយជាពេលវេលាដែលអ្នករាល់គ្នានឹងចូលទៅក្នុងពិភពខាងវិញ្ញាណ។ នេះគឺជាជំហានមួយនៃកិច្ចការរបស់ខ្ញុំ ដែលចូលមកមុនពេលដែលខ្ញុំនឹងអនុញ្ញាតឱ្យអ្នករាល់គ្នាចូលទៅក្នុងពិភពខាងវិញ្ញាណ។ អ្នកត្រូវតែដកខ្លួនចេញពីសញ្ញាណរបស់មនុស្សទាំងអស់ មុនពេលដែលអ្នកអាចបរិសុទ្ធ និងឥតខ្ចោះ ហើយចូលទៅក្នុងពិភពខាងវិញ្ញាណ។ នេះគឺជាអ្វីដែលឃ្លា «ខ្ញុំគឺជារាងកាយខាងវិញ្ញាណដ៏បរិសុទ្ធ» សំដៅលើ។ ទោះបីជាយ៉ាងណាក៏ដោយ អ្នករាល់គ្នាត្រូវតែធ្វើសកម្មភាព ដោយផ្អែកលើជំហានរបស់ខ្ញុំ ហើយមុនពេលដែលអ្នកដឹងអំពីរឿងនេះ នោះពេលវេលារបស់ខ្ញុំនឹងមកដល់ហើយ។


ជំពូកទី ១០៧

នៅពេលដែលព្រះបន្ទូលរបស់ខ្ញុំឈានដល់កម្រិតនៃភាពតឹងរ៉ឹង នោះមនុស្សភាគច្រើនដកខ្លួនចេញ ដោយសារតែព្រះបន្ទូលនោះ ហើយពេលនេះវាច្បាស់ណាស់ថា ពួកកូនប្រុសច្បងរបស់ខ្ញុំត្រូវបានបើកឱ្យដឹង។ ខ្ញុំបានមានបន្ទូលថា ខ្ញុំមិនលើកម្រាមមួយឡើយ ប៉ុន្តែខ្ញុំគ្រាន់តែប្រើប្រាស់ព្រះបន្ទូលរបស់ខ្ញុំប៉ុណ្ណោះ ដើម្បីសម្រេចរបស់សព្វសារពើ។ តាមរយៈព្រះបន្ទូលរបស់ខ្ញុំ នោះខ្ញុំបំផ្លាញគ្រប់យ៉ាងដែលខ្ញុំស្អប់ ហើយខ្ញុំនឹងប្រើប្រាស់ព្រះបន្ទូលនោះដើម្បីធ្វើឱ្យពួកកូនប្រុសច្បងរបស់ខ្ញុំគ្រប់លក្ខណ៍ (នៅពេលដែលព្រះបន្ទូលរបស់ខ្ញុំត្រូវបានមានបន្ទូល នោះផ្គរលាន់ទាំងប្រាំពីរ នឹងបន្លឺសម្លេងឡើង ហើយនៅពេលនោះ ពួកកូនប្រុសច្បងរបស់ខ្ញុំ និងខ្ញុំនឹងផ្លាស់ប្ដូរសណ្ឋាន ហើយចូលទៅក្នុងពិភពខាងវិញ្ញាណ។) នៅពេលដែលខ្ញុំបានមានបន្ទូលថា ព្រះវិញ្ញាណរបស់ខ្ញុំ អនុវត្តកិច្ចការដោយផ្ទាល់ នោះខ្ញុំមានន័យថា ព្រះបន្ទូលរបស់ខ្ញុំសម្រេចបានទាំងអស់ ហើយចេញពីការមានបន្ទូលបែបនេះ វាបញ្ជាក់ឱ្យឃើញថា ខ្ញុំមានគ្រប់ព្រះចេស្ដា។ ដូច្នេះហើយ មនុស្សអាចឃើញកាន់តែច្បាស់នូវបំណង និងគោលបំណងនៅពីក្រោយប្រយោគនីមួយៗដែលខ្ញុំថ្លែង។ ដូចដែលខ្ញុំបានមានបន្ទូលពីមុនមក គ្រប់យ៉ាងដែលខ្ញុំបញ្ចេញព្រះសូរសៀងនៅក្នុងភាពជាមនុស្សរបស់ខ្ញុំ គឺជាទិដ្ឋភាពនៃការបើកបង្ហាញរបស់ខ្ញុំ។ ដូច្នេះ មនុស្សទាំងនោះដែលមិនអាចច្បាស់ និងអ្នកដែលមិនជឿយ៉ាងពិតប្រាកដ លើអ្វីដែលខ្ញុំមានបន្ទូលក្នុងភាពជាមនុស្សធម្មតារបស់ខ្ញុំ ត្រូវតែបានយកចេញ! ខ្ញុំបានសង្កត់ធ្ងន់ម្ដងហើយម្ដងទៀតថា ភាពជាមនុស្សធម្មតារបស់ខ្ញុំ គឺជាទិដ្ឋភាពដែលមិនអាចបំបែកបានពីភាពជាព្រះដ៏ពេញលេញរបស់ខ្ញុំឡើយ ប៉ុន្តែមនុស្សច្រើនណាស់ដែលបន្តផ្ដោតលើភាពជាព្រះដ៏ពេញលេញរបស់ខ្ញុំ ខណៈដែលមិនយកចិត្តទុកដាក់លើភាពជាមនុស្សធម្មតារបស់ខ្ញុំ។ អ្នកជាមនុស្សខ្វាក់មែន! អ្នកនិយាយថា ខ្ញុំមិនស្របនឹងសញ្ញាណរបស់អ្នកឡើយ ហើយថា អង្គជាមនុស្សរបស់ខ្ញុំ មិនស្របនឹងព្រះជាម្ចាស់របស់អ្នកឡើយ។ តើមនុស្សទាំងនេះអាចស្ថិតនៅក្នុងនគររបស់ខ្ញុំបានទេ? ខ្ញុំនឹងជាន់ឈ្លីអ្នកនៅក្រោមព្រះបាទារបស់ខ្ញុំ! ខ្ញុំមិនខ្លាចឱ្យអ្នកបះបោរប្រឆាំងខ្ញុំបន្ថែមទៀតឡើយ! ខ្ញុំមិនខ្លាចនឹងឱ្យអ្នកបន្តចំណង់ចិត្តរបស់អ្នកឡើយ! ស្នាមញញឹមរបស់ខ្ញុំមិនសក្ដិសមជាមួយនឹងសញ្ញាណរបស់អ្នកទេ ការមានបន្ទូលរបស់ខ្ញុំមិនពីរោះចំពោះត្រចៀករបស់អ្នក ហើយសកម្មភាពរបស់ខ្ញុំមិនមានប្រយោជន៍សម្រាប់អ្នកឡើយ តើខ្ញុំមានបន្ទូលត្រូវទេ? អ្វីៗទាំងអស់នេះ ត្រូវតែជាចំណង់ចំណូលចិត្តរបស់អ្នក។ តើនោះជាអ្វីដែលព្រះជាម្ចាស់ដូចឬ? ហើយតើមនុស្សទាំងនេះនៅតែចង់នៅក្នុងដំណាក់របស់ខ្ញុំ ហើយទទួលព្រះពរនៅក្នុងនគររបស់ខ្ញុំឬ? តើអ្នកមិនកំពុងតែរវើរវាយទេឬ? តាំងពីនោះ អ្វីៗគឺអស្ចារ្យណាស់! អ្នកចង់មិនស្ដាប់បង្គាប់ខ្ញុំ ប៉ុន្តែអ្នកនៅតែចង់ទទួលព្រះពរពីខ្ញុំ។ ខ្ញុំមានបន្ទូលប្រាប់អ្នកទៅចុះ៖ ពិតជាមិនបានទេ! ដូចដែលខ្ញុំបានមានបន្ទូលជាច្រើនលើកមកហើយ អ្នកដែលចូលទៅក្នុងនគររបស់ខ្ញុំ និងទទួលបានព្រះពរ ត្រូវតែជាមនុស្សដែលខ្ញុំស្រឡាញ់។ ហេតុអ្វីបានជាខ្ញុំសង្កត់ធ្ងន់លើព្រះបន្ទូលទាំងនេះ? ខ្ញុំស្គាល់ និងយល់ពីអ្វីដែលគ្រប់គ្នាកំពុងគិត។ មិនចាំបាច់ឱ្យខ្ញុំចង្អុលបង្ហាញគំនិតរបស់ពួកគេម្ដងមួយៗឡើយ។ សណ្ឋានពិតរបស់ពួកគេ នឹងត្រូវបានបើកឱ្យដឹងតាមរយៈព្រះបន្ទូលនៃការជំនុំជម្រះរបស់ខ្ញុំ ហើយគ្រប់គ្នានឹងទួញយំដោយសេចក្ដីទុក្ខព្រួយនៅចំពោះព្រះទីន័ងនៃការជំនុំជម្រះរបស់ខ្ញុំ។ នេះជាតថភាពដ៏ច្បាស់លាស់ដែលគ្មាននរណាម្នាក់ផ្លាស់ប្ដូរបានឡើយ! នៅទីបញ្ចប់ ខ្ញុំនឹងឱ្យពួកគេចូលទៅក្នុងជង្ហុកធំម្ដងម្នាក់ៗ។ នេះគឺជាលទ្ធផលចុងក្រោយដែលខ្ញុំចង់សម្រេចបាន ជាមួយនឹងការជំនុំជម្រះរបស់ខ្ញុំចំពោះសាតាំងដែលជាអារក្ស។ ខ្ញុំត្រូវតែប្រើប្រាស់ការជំនុំជម្រះ និងបញ្ញត្តិរដ្ឋបាល ដើម្បីប្រព្រឹត្តចំពោះបុគ្គលម្នាក់ៗ ហើយនេះគឺជាវិធីដែលខ្ញុំវាយផ្ចាលមនុស្ស។ តើអ្នករាល់គ្នាមានការយល់ឃើញដ៏ពិតទៅក្នុងបញ្ហានេះឬទេ? ខ្ញុំមិនត្រូវការផ្ដល់ហេតុផលដល់សាតាំងឡើយ។ ខ្ញុំគ្រាន់តែប្រើប្រាស់ដំបងដែករបស់ខ្ញុំ ដើម្បីវាយវាប៉ុណ្ណោះ រហូតដល់វាជិតស្លាប់ ហើយអង្វរសុំសេចក្ដីមេត្តាករុណាម្ដងហើយម្ដងទៀត។ ដូច្នេះហើយ នៅពេលដែលមនុស្សអានព្រះបន្ទូលនៃការជំនុំជម្រះរបស់ខ្ញុំ នោះពួកគេមិនអាចយល់ព្រះបន្ទូលនោះបន្តិចឡើយ ប៉ុន្តែតាមទស្សនៈរបស់ខ្ញុំ គ្រប់បន្ទាត់ និងគ្រប់ប្រយោគនីមួយៗ គឺជាការអនុវត្តនៃបញ្ញត្តិរដ្ឋបាលរបស់ខ្ញុំ។ នេះគឺជាតថភាពជាក់ស្ដែង។

ដោយសារតែថ្ងៃនេះ ខ្ញុំបានលើកឡើងអំពីការជំនុំជម្រះ នោះប្រធានបទនេះពាក់ព័ន្ធនឹងព្រះទីន័ងនៃការជំនុំជម្រះ។ នៅក្នុងអតីតកាល អ្នករាល់គ្នាតែងតែបាននិយាយថា អ្នកនឹងទទួលការជំនុំជម្រះនៅចំពោះមុខព្រះទីន័ងរបស់ព្រះគ្រីស្ទ។ អ្នករាល់គ្នាមានការយល់ដឹងមួយចំនួនអំពីការជំនុំជម្រះ ប៉ុន្តែអ្នករាល់គ្នាមិនអាចគិតស្រមៃអំពីព្រះទីន័ងនៃការជំនុំជម្រះឡើយ។ ប្រហែលជាមនុស្សមួយចំនួនគិតថា ព្រះទីន័ងនៃការជំនុំជម្រះ គឺជាវត្ថុរូបវ័ន្តមួយ ឬពួកគេអាចគិតស្រមៃថា វាគឺជាតុដ៏ធំ ឬប្រហែលជាស្រមៃឃើញវាជាកៅអីចៅក្រម ដែលដូចទៅនឹងកៅអីនៅក្នុងពិភពអាណាចក្រ។ ពិតណាស់ នៅក្នុងការពន្យល់របស់ខ្ញុំនៅពេលនេះ ខ្ញុំនឹងមិនបដិសេធនូវអ្វីដែលអ្នករាល់គ្នាបាននិយាយឡើយ ប៉ុន្តែចំពោះខ្ញុំ អ្វីៗនៅក្នុងការគិតស្រមៃរបស់មនុស្សនៅតែមានអត្ថន័យដែលជាសេចក្ដីតំណាង។ ដូច្នេះ គម្លាតរវាងអ្វីដែលមនុស្សគិតស្រមៃ និងអត្ថន័យរបស់ខ្ញុំ គឺនៅតែធំដូចរវាងស្ថានសួគ៌ និងផែនដីអ៊ីចឹង។ នៅក្នុងសញ្ញាណរបស់មនុស្ស មានមនុស្សជាច្រើនកា្របតម្រៀបនៅខាងមុខព្រះទីន័ងនៃការជំនុំជម្រះ ទួញយំដោយសេចក្ដីទុក្ខព្រួយ និងអង្វរសុំសេចក្ដីមេត្តាករុណា។ នៅក្នុងនេះ ការគិតស្រមៃរបស់មនុស្សបានឈានដល់ចំណុចកំពូលរបស់វា ហើយគ្មាននរណាម្នាក់អាចគិតស្រមៃឃើញអ្វីផ្សេងលើសពីនោះឡើយ។ ដូច្នេះ តើអ្វីជាព្រះទីន័ងនៃការជំនុំជម្រះ? មុនពេលដែលខ្ញុំបើកសម្ដែងអាថ៌កំបាំងនេះ អ្នករាល់គ្នាត្រូវតែបដិសេធគ្រប់ការភាន់ច្រឡំរបស់អ្នកកាលពីមុន។ មានតែធ្វើដូច្នោះទេ ទើបគោលដៅរបស់ខ្ញុំត្រូវបានសម្រេច។ នេះគឺជាវិធីតែមួយដែលសញ្ញាណ និងគំនិតរបស់អ្នករាល់គ្នាអំពីប្រធានបទនេះ អាចត្រូវបានបំបាត់។ នៅពេលណាក៏ដោយដែលខ្ញុំមានបន្ទូល អ្នករាល់គ្នាត្រូវតែយកចិត្តទុកដាក់។ អ្នកមិនត្រូវធ្វេសប្រហែសតទៅទៀតឡើយ។ ព្រះទីន័ងនៃការជំនុំជម្រះរបស់ខ្ញុំ ត្រូវបានបង្កើតតាំងពីការបង្កើតពិភពលោកមកម៉្លេះ។ នៅក្នុងយុគសម័យ និងជំនាន់នានាកន្លងមក មនុស្សជាច្រើនបានស្លាប់នៅខាងមុខព្រះទីន័ងនៃការជំនុំជម្រះ ហើយមនុស្សជាច្រើនបានងើបឡើងនៅចំពោះព្រះទីន័ងនោះផងដែរ ដោយត្រឡប់ជាមានជីវិត។ វាក៏អាចត្រូវបាននិយាយថា ចាប់តាំងពីដើមដំបូងរហូតដល់ទីបញ្ចប់ ការជំនុំជម្រះរបស់ខ្ញុំមិនដែលឈប់ឡើយ ដូច្នេះហើយ ព្រះទីន័ងនៃការជំនុំជម្រះរបស់ខ្ញុំតែងតែមានវត្តមាន។ នៅពេលណាដែលព្រះទីន័ងនៃការជំនុំជម្រះ ត្រូវបានលើកយកមកនិយាយ នោះមនុស្សទាំងអស់មានអារម្មណ៍ថាមានស្រមោលនៃភាពភ័យខ្លាច។ ពិតណាស់ ចេញពីអ្វីដែលខ្ញុំបានមានបន្ទូលខាងលើ នោះអ្នករាល់គ្នាមិនយល់ពីអ្វីជាព្រះទីន័ងនៃការជំនុំជម្រះឡើយ។ ព្រះទីន័ងនៃការជំនុំជម្រះ មានព្រមគ្នាជាមួយនឹងការជំនុំជម្រះ ប៉ុន្តែពួកវាគឺជាលក្ខណៈពីរប្រភេទផ្សេងគ្នា។ (នៅទីនេះ «លក្ខណៈ» មិនសំដៅលើវត្ថុដែលមានរូបរាងមួយឡើយ ប៉ុន្តែវាសំដៅលើព្រះបន្ទូល។ មនុស្សមិនអាចឃើញលក្ខណៈនេះទាល់តែសោះ។) ការជំនុំជម្រះ សំដៅលើព្រះបន្ទូលរបស់ខ្ញុំ។ (មិនថាព្រះបន្ទូលនោះម៉ឺងម៉ាត់ ឬទន់ភ្លន់ឡើយ ក៏ព្រះបន្ទូលទាំងអស់នោះត្រូវបានរួមបញ្ចូលនៅក្នុងការជំនុំជម្រះរបស់ខ្ញុំដែរ។ ដូច្នេះ អ្វីមួយដែលចេញពីព្រះឱស្ឋរបស់ខ្ញុំ គឺជាការជំនុំជម្រះ។) កាលពីមុន មនុស្សបានបែងចែកព្រះបន្ទូលរបស់ខ្ញុំជាច្រើនប្រភេទផ្សេងគ្នា រួមមាន ព្រះបន្ទូលនៃការជំនុំជម្រះ ព្រះបន្ទូលនៃភាពទន់ភ្លន់ និងព្រះបន្ទូលដែលផ្គត់ផ្គង់ជីវិត។ បច្ចុប្បន្ននេះ ខ្ញុំនឹងបញ្ជាក់ដល់អ្នករាល់គ្នាថា ការជំនុំជម្រះ និងព្រះសូរសៀងរបស់ខ្ញុំមានទំនាក់ទំនងជាមួយគ្នា។ មានន័យថា ការជំនុំជម្រះគឺជាព្រះបន្ទូលរបស់ខ្ញុំ ហើយព្រះបន្ទូលរបស់ខ្ញុំគឺជាការជំនុំជម្រះ។ ច្បាស់ណាស់ អ្នកមិនត្រូវនិយាយអំពីព្រះបន្ទូលរបស់ខ្ញុំ និងការជំនុំជម្រះដាច់ដោយឡែកពីគ្នាឡើយ។ មនុស្សគិតស្រមៃថា ព្រះបន្ទូលដ៏ម៉ឺងម៉ាត់គឺជាការជំនុំជម្រះ ប៉ុន្តែការយល់ឃើញរបស់ពួកគេគឺមិនពេញលេញឡើយ។ គ្រប់យ៉ាងដែលខ្ញុំមានព្រះបន្ទូលគឺជាការជំនុំជម្រះ។ ការចាប់ផ្ដើមការជំនុំជម្រះដែលត្រូវបានមានបន្ទូលកាលពីអតីតកាល បានសំដៅលើពេលដែលព្រះវិញ្ញាណរបស់ខ្ញុំចាប់ផ្ដើមជាផ្លូវការ ដើម្បីធ្វើកិច្ចការនៅគ្រប់ទីកន្លែង និងចាប់ផ្ដើមអនុវត្តបញ្ញត្តិរដ្ឋបាលរបស់ខ្ញុំ។ នៅក្នុងប្រយោគនេះ «ការជំនុំជម្រះ» សំដៅលើតថភាពជាក់ស្ដែង។ ពេលនេះ ខ្ញុំនឹងពន្យល់អំពីព្រះទីន័ងនៃការជំនុំជម្រះ៖ ហេតុអ្វីបានជាខ្ញុំមានបន្ទូលថា ព្រះទីន័ងនៃការជំនុំជម្រះមានវត្តមានអស់កល្បជានិច្ច ហើយធ្វើដំណើរព្រមគ្នាជាមួយនឹងការជំនុំជម្រះរបស់ខ្ញុំ? តើអ្នករាល់គ្នាទទួលបានការយល់ឃើញមួយចំនួនអំពីព្រះទីន័ងនៃការជំនុំជម្រះ ចេញពីការពន្យល់របស់ខ្ញុំ អំពីការជំនុំជម្រះឬទេ? ព្រះទីន័ងនៃការជំនុំជម្រះ សំដៅលើភាវៈជាមនុស្សដែលខ្ញុំមាន។ អស់កល្បជានិច្ច ខ្ញុំកំពុងតែបញ្ចេញព្រះសូរសៀង និងកំពុងតែមានព្រះបន្ទូលជានិច្ច។ ខ្ញុំមានព្រះជន្មរស់នៅជានិច្ច ដូច្នេះ ព្រះទីន័ងនៃការជំនុំជម្រះរបស់ខ្ញុំ និងការជំនុំជម្រះរបស់ខ្ញុំ គឺនៅជាមួយគ្នាអស់កល្បជានិច្ច។ មកដល់ពេលនេះ រឿងនេះគួរតែច្បាស់ហើយ! នៅក្នុងការគិតស្រមៃរបស់មនុស្ស ពួកគេប្រព្រឹត្តចំពោះខ្ញុំដូចជាវត្ថុមួយអ៊ីចឹង ប៉ុន្តែពាក់ព័ន្ធនឹងចំណុចនេះ ខ្ញុំមិនស្ដីបន្ទោសអ្នករាល់គ្នាឡើយ ហើយខ្ញុំក៏មិនថ្កោលទោសអ្នករាល់គ្នាដែរ។ ខ្ញុំគ្រាន់តែសង្ឃឹមថា អ្នករាល់គ្នានឹងស្ដាប់បង្គាប់ ព្រមទាំងទទួលយកការបើកសម្ដែងរបស់ខ្ញុំ និងស្គាល់ចេញពីការបើកសម្ដែងនេះថា ខ្ញុំគឺជាព្រះជាម្ចាស់ផ្ទាល់ព្រះអង្គដ៏គ្រប់ជ្រុងជ្រោយ។

មនុស្សពិតជាមិនអាចយល់ព្រះបន្ទូលរបស់ខ្ញុំឡើយ ពួកគេមិនអាចស្វែងរកស្នាមព្រះបាទរបស់ខ្ញុំ ហើយពួកគេមិនអាចយល់ពីបំណងព្រះហឫទ័យរបស់ខ្ញុំឡើយ។ ដូច្នេះ សភាពដែលអ្នករាល់កំពុងស្ថិតនៅនាពេលសព្វថ្ងៃនេះ (ការអាចទទួលយកការបើកសម្ដែងរបស់ខ្ញុំ ការអាចយល់ពីបំណងព្រះហឫទ័យរបស់ខ្ញុំចេញពីក្នុងការបើកសម្ដែង និងការអាចដើរតាមស្នាមព្រះបាទរបស់ខ្ញុំតាមរយៈការបើកសម្ដែង) គឺជាលទ្ធផលនៃសកម្មភាពដ៏អស្ចារ្យរបស់ខ្ញុំ ព្រះគុណរបស់ខ្ញុំ និងសេចក្ដីមេត្តាករុណារបស់ខ្ញុំទាំងស្រុង។ ថ្ងៃមួយ ខ្ញុំក៏នឹងអនុញ្ញាតឱ្យអ្នករាល់គ្នាឃើញព្រះប្រាជ្ញាញាណរបស់ខ្ញុំ ពិនិត្យមើលអ្វីដែលខ្ញុំបានធ្វើដោយព្រះហស្ដរបស់ខ្ញុំ និងឃើញការអស្ចារ្យនៃកិច្ចការរបស់ខ្ញុំផងដែរ។ ពេលដែលវេលានោះមកដល់ ប្លង់គំរូនៃផែនការគ្រប់គ្រងទាំងមូលរបស់ខ្ញុំ នឹងត្រូវបានបើកសម្ដែងយ៉ាងពេញលេញនៅចំពោះមុខអ្នករាល់គ្នា។ ទូទាំងពិភពលោក និងជារៀងរាល់ថ្ងៃ ផ្នែកនានានៃសកម្មភាពដ៏អស្ចារ្យរបស់ខ្ញុំបើកបង្ហាញ ហើយគ្រប់យ៉ាងថ្វាយការបម្រើ ដើម្បីឱ្យផែនការគ្រប់គ្រងរបស់ខ្ញុំអាចត្រូវបានសម្រេច។ នៅពេលដែលការនេះត្រូវបានបើកសម្ដែងយ៉ាងពេញលេញ នោះអ្នករាល់គ្នានឹងឃើញប្រភេទមនុស្សដែលខ្ញុំបានចាត់ចែងដើម្បីបម្រើ និងប្រភេទមនុស្សដែលខ្ញុំបានចាត់ចែងដើម្បីបំពេញបំណងព្រះហឫទ័យរបស់ខ្ញុំ ឃើញអ្វីដែលខ្ញុំសម្រេចបានតាមរយៈការកេងប្រវ័ញ្ចសាតាំង ឃើញអ្វីដែលខ្ញុំបានសម្រេចដោយអង្គខ្ញុំផ្ទាល់ ឃើញប្រភេទមនុស្សដែលកំពុងយំខ្សឹកខ្សួល ឃើញប្រភេទមនុស្សដែលកំពុងសង្កៀតធ្មេញរបស់ពួកគេ ឃើញប្រភេទមនុស្សដែលនឹងទទួលរងទុក្ខពីការបំផ្លាញ និងឃើញពីប្រភេទមនុស្សដែលនឹងទទួលរងទុក្ខដោយសេចក្ដីហិនវិនាស។ ដោយការប្រើប្រាស់ពាក្យ «ការបំផ្លាញ» គឺខ្ញុំកំពុងតែសំដៅលើអ្នកដែលនឹងត្រូវបោះទៅក្នុងបឹងភ្លើង និងស្ពាន់ធ័រ ហើយនឹងត្រូវបានដុតទាំងស្រុង។ ដោយការប្រើប្រាស់ពាក្យ «សេចក្ដីហិនវិនាស» គឺខ្ញុំសំដៅលើអ្នកដែលនឹងត្រូវបានបោះទៅក្នុងជង្ហុកធំ ដើម្បីនៅរ៉ាំរ៉ៃនៅទីនោះអស់កល្បជានិច្ច។ ដូច្នេះហើយ ចូរកុំភាន់ច្រឡំថា ការបំផ្លាញ នឹងសេចក្ដីហិនវិនាស ដូចគ្នាឱ្យសោះ។ ផ្ទុយទៅវិញ ទាំងពីរនេះគឺខុសគ្នាខ្លាំងណាស់។ អ្នកស៊ីឈ្នួលដែលចេញពីព្រះនាមរបស់ខ្ញុំនៅពេលបច្ចុប្បន្ននេះ នឹងទទួលរងសេចក្ដីហិនវិនាស ហើយអ្នកដែលមិនមែននៅក្នុងព្រះនាមរបស់ខ្ញុំ នឹងទទួលរងការបំផ្លាញ។ នេះគឺជាមូលហេតុដែលខ្ញុំមានបន្ទូលថា អ្នកដែលទទួលរងសេចក្ដីហិនវិនាស នឹងថ្វាយការសរសើរតម្កើងជារៀងរហូតដល់ខ្ញុំ បន្ទាប់ពីការជំនុំជម្រះរបស់ខ្ញុំ។ ប៉ុន្តែ មនុស្សទាំងនោះនឹងមិនដែលដកខ្លួនចេញពីការវាយផ្ចាលរបស់ខ្ញុំបានឡើយ ហើយនឹងតែងតែទទួលយកការត្រួតត្រារបស់ខ្ញុំ។ នេះគឺជាមូលហេតុដែលខ្ញុំមានបន្ទូលថា ជង្ហុកធំគឺជាព្រះហស្ដដែលខ្ញុំប្រើប្រាស់ដើម្បីវាយផ្ចាលមនុស្ស។ ខ្ញុំក៏មានបន្ទូលថា គ្រប់យ៉ាងស្ថិតក្នុងព្រះហស្ដរបស់ខ្ញុំ។ ទោះបីជាខ្ញុំបានមានបន្ទូលថា «ជង្ហុកធំ» សំដៅលើឥទ្ធិពលរបស់សាតាំងក៏ដោយ ក៏វាស្ថិតនៅក្នុងព្រះហស្ដរបស់ខ្ញុំដែរ ដែលខ្ញុំប្រើប្រាស់ដើម្បីវាយផ្ចាលមនុស្ស។ ដូច្នេះ គ្រប់យ៉ាងគឺស្ថិតនៅក្នុងព្រះហស្ដរបស់ខ្ញុំ ហើយគ្មានភាពផ្ទុយពីនេះឡើយ។ ព្រះបន្ទូលរបស់ខ្ញុំមិនមែនមិនទទួលខុសត្រូវឡើយ។ ព្រះបន្ទូលរបស់ខ្ញុំទាំងអស់គឺសមស្រប និងមានទំនាក់ទំនងគ្នា។ ព្រះបន្ទូលរបស់ខ្ញុំមិនត្រូវបានបន្ថែមបន្ថយ ហើយក៏មិនមែនគ្មានន័យដែរ ហើយគ្រប់គ្នាគួរតែជឿលើព្រះសូរសៀងរបស់ខ្ញុំ។ នៅពេលអនាគត អ្នករាល់គ្នានឹងទទួលរងទុក្ខដោយសារតែបញ្ហានេះ។ ដោយសារតែព្រះបន្ទូលរបស់ខ្ញុំ នោះមនុស្សជាច្រើនមានសភាពសោះកក្រោះ ឬក៏ពួកគេអស់សង្ឃឹម ឬបាក់ទឹកចិត្ត ឬទួញយំយ៉ាងល្វីងជូចត់ ឬស្រក់ទឹកភ្នែក។ នឹងមានការឆ្លើយតបគ្រប់បែបបទ។ ថ្ងៃមួយ នៅពេលដែលមនុស្សទាំងអស់ដែលខ្ញុំស្អប់ដកថយ នោះកិច្ចការដ៏អស្ចារ្យរបស់ខ្ញុំនឹងត្រូវបានសម្រេច។ នៅពេលអនាគត មនុស្សជាច្រើននឹងដួលដោយសារតែពួកកូនប្រុសច្បង ហើយនៅទីបញ្ចប់ ពួកគេទាំងអស់នឹងចាកចេញម្ដងមួយជំហានៗ។ ម៉្យាងទៀត ដំណាក់របស់ខ្ញុំនឹងប្រែជាបរិសុទ្ធបន្តិចម្ដងៗ ហើយអារក្សគ្រប់ប្រភេទនឹងដកថយបន្តិចម្ដងៗពីខាងខ្ញុំ ដោយចាកចេញយ៉ាងស្ងាត់ស្ងៀម យ៉ាងចុះចូល និងដោយគ្មានពាក្យរអ៊ូរទាំមួយម៉ាត់ឡើយ។ បន្ទាប់មក ពួកកូនប្រុសច្បងរបស់ខ្ញុំទាំងអស់នឹងត្រូវបានបើកឱ្យដឹង ហើយខ្ញុំនឹងចាប់ផ្ដើមជំហានបន្ទាប់នៃកិច្ចការរបស់ខ្ញុំ។ មានតែដូច្នោះទេ ទើបពួកកូនប្រុសច្បងនឹងក្លាយជាស្ដេចជាមួយខ្ញុំ ហើយត្រួតត្រាលើពិភពលោកទាំងមូល។ ទាំងនេះគឺជាជំហាននៃកិច្ចការរបស់ខ្ញុំ ហើយពួកវាបង្កើតផ្នែកមួយដ៏សំខាន់នៃផែនការគ្រប់គ្រងរបស់ខ្ញុំ។ ចូរកុំមើលរំលងពីបញ្ហានេះឱ្យសោះ។ បើមិនដូច្នោះទេ អ្នកនឹងបង្កើតកំហុសជាមិនខាន។

ពេលវេលាដែលព្រះបន្ទូលរបស់ខ្ញុំត្រូវបានបើកសម្ដែងទៅកាន់អ្នករាល់គ្នា គឺជាពេលវេលាដែលខ្ញុំចាប់ផ្ដើមកិច្ចការរបស់ខ្ញុំ។ គ្មានព្រះបន្ទូលណាមួយក្នុងចំណោមព្រះបន្ទូលរបស់ខ្ញុំ នឹងត្រូវបានបន្សល់ទុកដោយឥតបានសម្រេចឡើយ។ ចំពោះខ្ញុំ មួយថ្ងៃគឺដូចជាមួយពាន់ឆ្នាំ ហើយមួយពាន់ឆ្នាំគឺដូចជាមួយថ្ងៃ។ តើអ្នករាល់គ្នាយល់ដូចម្ដេច? ការយល់ឃើញរបស់អ្នករាល់គ្នាអំពីពេលវេលា គឺខុសគ្នាឆ្ងាយណាស់ពីការយល់ឃើញរបស់ខ្ញុំ ពីព្រោះខ្ញុំគ្រប់គ្រងពិភពចក្កវាឡ ហើយខ្ញុំសម្រេចបានរបស់សព្វសារពើ។ កិច្ចការរបស់ខ្ញុំត្រូវបានបំពេញពីមួយថ្ងៃទៅមួយថ្ងៃ ពីមួយជំហានទៅមួយជំហាន និងពីដំណាក់កាលមួយទៅដំណាក់កាលមួយ។ ជាងនេះទៅទៀត ដំណើរឆ្ពោះទៅមុខនៃកិច្ចការរបស់ខ្ញុំមិនឈប់ឡើយសូម្បីតែមួយវិនាទី៖ នៅគ្រប់ពេល កិច្ចការរបស់ខ្ញុំកំពុងតែត្រូវបានបំពេញជានិច្ច។ ព្រះបន្ទូលរបស់ខ្ញុំមិនដែលត្រូវបានរំខានឡើយ ចាប់តាំងពីការបង្កើតពិភពលោកមកម៉្លេះ។ ខ្ញុំបានបន្តមានព្រះបន្ទូល និងថ្លែងព្រះសូរសៀងរបស់ខ្ញុំរហូតមកដល់ថ្ងៃនេះ។ ការនេះនឹងនៅតែមិនផ្លាស់ប្ដូររហូតដល់ពេលអនាគត។ ទោះបីជាយ៉ាងណាក៏ដោយ ពេលវេលារបស់ខ្ញុំត្រូវបានចាត់ចែង និងរៀបចំយ៉ាងប្រុងប្រយ័ត្ន ហើយពេលវេលានោះមានលំដាប់លំដោយណាស់។ ខ្ញុំនឹងធ្វើអ្វីដែលខ្ញុំត្រូវការធ្វើ នៅពេលដែលខ្ញុំត្រូវការធ្វើវា (ជាមួយខ្ញុំ គ្រប់យ៉ាងនឹងត្រូវដោះលែង។ គ្រប់យ៉ាងនឹងមានសេរីភាព) ហើយខ្ញុំមិនត្រូវបានរំខានបន្តិចឡើយ ពាក់ព័ន្ធនឹងជំហាននៃកិច្ចការរបស់ខ្ញុំ។ ខ្ញុំអាចចាត់ចែងគ្រប់គ្នានៅក្នុងដំណាក់របស់ខ្ញុំ។ ខ្ញុំអាចចាត់ចែងគ្រប់គ្នានៅក្នុងពិភពលោក។ ទោះបីជាយ៉ាងណាក៏ដោយ ខ្ញុំមិនមមាញឹកទាល់តែសោះ ពីព្រោះព្រះវិញ្ញាណរបស់ខ្ញុំកំពុងតែធ្វើកិច្ចការ។ ព្រះវិញ្ញាណរបស់ខ្ញុំបំពេញគ្រប់ទីកន្លែង ដោយសារតែខ្ញុំគឺជាព្រះជាម្ចាស់ផ្ទាល់ព្រះអង្គតែមួយអង្គគត់ ហើយពិភពចក្កវាឡទាំងមូលស្ថិតនៅក្នុងព្រះហស្ដរបស់ខ្ញុំ។ ដូច្នេះ មនុស្សអាចមើលឃើញថា ខ្ញុំគឺមានគ្រប់ព្រះចេស្ដា ខ្ញុំមានប្រាជ្ញាញាណ ហើយសិរីល្អរបស់ខ្ញុំបំពេញគ្រប់ច្រកល្ហកនៃពិភពលោក។


ជំពូកទី ១០៨

នៅក្នុងខ្ញុំ គ្រប់គ្នាអាចរកឃើញនូវការសម្រាក ហើយគ្រប់គ្នាអាចទទួលបានសេរីភាព។ អស់អ្នកណាដែលនៅក្រៅពីខ្ញុំមិនអាចទទួលបានទាំងសេរីភាព និងសេចក្ដីសុខ ដោយសារតែវិញ្ញាណរបស់ខ្ញុំមិននៅជាមួយពួកគេ។ មនុស្សបែបនេះ ត្រូវបានហៅថា ស្លាប់ដោយឥតវិញ្ញាណ ខណៈពេលដែលខ្ញុំហៅអស់អ្នកណាដែលនៅក្នុងខ្ញុំថា «របស់មានជីវិត ដែលមានវិញ្ញាណ។» ពួកគេគឺជាកម្មសិទ្ធិរបស់ខ្ញុំ ហើយពួកគេត្រូវបានចងដើម្បីត្រឡប់មកកាន់បល្ល័ង្ករបស់ខ្ញុំ។ អស់អ្នកដែលថ្វាយការបម្រើ និងអស់អ្នកដែលជាកម្មសិទ្ធិរបស់អារក្ស គឺស្លាប់ដោយគ្មានវិញ្ញាណ ហើយពួកគេទាំងអស់ត្រូវតែបានលុបចោល នឹងត្រូវបានប្រគល់ទៅក្នុងភាពទទេសូន្យ។ នេះគឺជាអាថ៌កំបាំងនៃផែនការគ្រប់គ្រងរបស់ខ្ញុំ ហើយគឺជាផ្នែកមួយនៃផែនការគ្រប់គ្រងរបស់ខ្ញុំ ដែលមនុស្សជាតិមិនអាចយល់បានទេ។ ទោះបីជាយ៉ាងណាក៏ដោយស្របពេលជាមួយគ្នានោះ ខ្ញុំបានធ្វើឱ្យគ្រប់គ្នាបានដឹងអំពីអាថ៌កំបាំងនេះ។ អស់អ្នកណាដែលមិនមែនជាកម្មសិទ្ធរបស់ខ្ញុំ គឺប្រឆាំងនឹងខ្ញុំ។ អស់អ្នកណាដែលជាកម្មសិទ្ធិរបស់ខ្ញុំ គឺជាម្នាក់ដែលស្រុះស្រួលជាមួយខ្ញុំ។ នេះគឺស្របទាំងស្រុង ហើយវាគឺជាគោលការណ៍នៅពីក្រោយការជំនុំជម្រះសាតាំងរបស់ខ្ញុំ។ គោលការណ៍នេះ គួរតែត្រូវបានដឹងដល់គ្រប់គ្នា នោះទើបពួកគេអាចមើលឃើញសេចក្ដីសុចរិត និងយុត្តិធម៌របស់ខ្ញុំ។ គ្រប់គ្នាដែលមកពីសាតាំងនឹងត្រូវបានជំនុំជម្រះ ដុតកម្ទេច ហើយប្រែក្លាយទៅជាផេះ។ នេះក៏ជាសេចក្ដីក្រោធរបស់ខ្ញុំដែរ ហើយចេញពីនេះ នោះនិស្ស័យរបស់ខ្ញុំគឺកាន់តែធ្វើឱ្យជាក់ស្ដែងជាងមុន។ ចាប់ពីពេលនេះតទៅ និស្ស័យរបស់ខ្ញុំនឹងត្រូវបានប្រកាសដោយចំហរ។ វានឹងត្រូវបានបើកសម្ដែងបន្តិចម្ដងៗ ទៅកាន់មនុស្សទាំងអស់ និងជាតិសាសន៍ទាំងអស់ សាសនាទាំងអស់ និកាយទាំងអស់ និងទៅដល់មនុស្សគ្រប់ស្រទាប់វណ្ណៈ។ គ្មានអ្វីដែលនឹងលាក់បាំងទៀតទេ។ គ្រប់យ៉ាងនឹងត្រូវបានបើកសម្ដែង។ គឺដោយសារតែនិស្ស័យរបស់ខ្ញុំ និងគោលការណ៍នៅពីក្រោយសកម្មភាពរបស់ខ្ញុំ គឺជាអាថ៌កំបាំងដែលត្រូវបានលាក់បាំងបំផុតសម្រាប់មនុស្សជាតិ ដែលខ្ញុំត្រូវតែធ្វើរឿងនេះ (ដូច្នេះ ពួកកូនប្រុសច្បងនឹងមិនបំពានបញ្ញត្តិរដ្ឋបាលរបស់ខ្ញុំទេ ហើយក៏ដើម្បីប្រើប្រាស់និស្ស័យដែលត្រូវបានបើកសម្ដែងរបស់ខ្ញុំ ដើម្បីជំនុំជម្រះមនុស្សទាំងអស់ និងជាតិសាសន៍ទាំងអស់ដែរ)។ នេះគឺជាផែនការគ្រប់គ្រងរបស់ខ្ញុំ ហើយទាំងនេះគឺជាជំហាននៃកិច្ចការរបស់ខ្ញុំ។ គ្មាននរណាម្នាក់នឹងផ្លាស់ប្ដូរវាបានបន្ដិចឡើយ។ ខ្ញុំបានធ្វើឱ្យចេញជាក់ស្ដែងនូវនិស្ស័យដ៏ពេញលេញនៃភាពជាព្រះរបស់ខ្ញុំនៅក្នុងភាពជាមនុស្សរបស់ខ្ញុំ ដូច្នេះ ខ្ញុំមិនអនុញ្ញាតឱ្យនរណាម្នាក់ប្រមាថភាពជាមនុស្សរបស់ខ្ញុំទេ។ (គ្រប់យ៉ាងដែលខ្ញុំសម្ដែងចេញជាក់ស្ដែង គឺជានិស្ស័យជាព្រះ។ នេះគឺជាមូលហេតុដែលខ្ញុំបានមានបន្ទូលពីមុនថា ខ្ញុំគឺជាព្រះជាម្ចាស់ផ្ទាល់ព្រះអង្គដែលបានយាងក្នុងភាពជាមនុស្សសាមញ្ញ។) ខ្ញុំនឹងច្បាស់ជាមិនអភ័យទោសឱ្យនរណាម្នាក់ដែលប្រមាថខ្ញុំទេ ហើយខ្ញុំនឹងអនុញ្ញាតឱ្យគេវិនាសអស់កល្ប! ចូរចងចាំ! នេះគឺជាអ្វីដែលខ្ញុំបានសម្រេចព្រះទ័យ។ ម៉្យាងទៀត នេះគឺជាផ្នែកមួយដែលមិនអាចកាត់ផ្ដាច់បានពីបញ្ញត្តិរដ្ឋបាលរបស់ខ្ញុំ។ គ្រប់គ្នាគួរតែឃើញពីរឿងនេះ៖ ខ្ញុំគឺជាព្រះជាម្ចាស់ ហើយជាងនេះទៅទៀត គឺជាព្រះជាម្ចាស់ផ្ទាល់ព្រះអង្គ។ ការនេះគួរតែច្បាស់ចាប់ពីពេលនេះ! ខ្ញុំមិននិយាយអ្វីដែលឥតយកចិត្តទុកដាក់ឡើយ។ ខ្ញុំថ្លែង ហើងចង្អុលបង្ហាញគ្រប់យ៉ាងយ៉ាងច្បាស់ រហូតដល់អ្នកបានទទួលការយល់ដ៏ពេញលេញ។

ស្ថានភាពមានសភាពតានតឹងណាស់។ មិនត្រឹមតែនៅក្នុងដំណាក់របស់ខ្ញុំទេ ប៉ុន្តែលើសពីនេះ នៅខាងក្រៅដំណាក់របស់ខ្ញុំ ខ្ញុំតម្រូវថា អ្នករាល់គ្នាធ្វើទីបន្ទាល់ព្រះនាមរបស់ខ្ញុំ ធ្វើឱ្យគេឃើញខ្ញុំជាក់ស្ដែង ហើយធ្វើទីបន្ទាល់ខ្ញុំនៅគ្រប់ទិដ្ឋភាពទាំងអស់។ ដោយសារតែទាំងនេះគឺជាពេលបញ្ចប់ នោះពេលនេះ គ្រប់យ៉ាងគឺត្រៀមរួចរាល់ ហើយគ្រប់យ៉ាងរក្សានៅរូបរាងដើមរបស់វា ហើយគ្មានអ្វីមួយក្នុងចំណោមគ្រប់យ៉ាងនេះ នឹងផ្លាស់ប្ដូរឡើយ។ អស់ទាំងអ្វីៗដែលគួរតែត្រូវបានបោះចោល នឹងត្រូវបានបោះចោល ហើយអស់ទាំងអ្វីៗដែលគួរតែត្រូវបានរក្សាទុក គួរតែត្រូវបានរក្សាទុក។ ចូរកុំព្យាយាមទប់ដោយកម្លាំង ឬរុញចេញឱ្យសោះ។ ចូរកុំព្យាយាមរំខានការគ្រប់គ្រងរបស់ខ្ញុំ ឬបំផ្លាញផែនការរបស់ខ្ញុំឱ្យសោះ។ តាមទស្សនៈរបស់មនុស្ស ខ្ញុំតែងតែស្រឡាញ់ និងមានព្រះទ័យអាណិតអាសូរចំពោះមនុស្សជាតិ ប៉ុន្តែតាមទស្សនៈរបស់ខ្ញុំ និស្ស័យរបស់ខ្ញុំគឺត្រូវធ្វើឱ្យខុសគ្នាដោយផ្អែកលើជំហាននៃកិច្ចការរបស់ខ្ញុំ ដោយសារខ្ញុំគឺជាព្រះជាម្ចាស់ផ្ទាល់ព្រះអង្គដ៏ជាក់ស្ដែង។ ខ្ញុំគឺជាព្រះជាម្ចាស់ផ្ទាល់ព្រះអង្គតែមួយអង្គគត់! ខ្ញុំមិនអាចប្រែប្រួលផង និងអាចផ្លាស់ប្ដូរផង។ នេះគឺជាអ្វីមួយដែលគ្មាននរណាម្នាក់អាចយល់បានទេ។ មានតែនៅពេលដែលខ្ញុំមានបន្ទូលប្រាប់អ្នករាល់គ្នាអំពីវា ហើយពន្យល់វាទៅកាន់អ្នករាល់គ្នាប៉ុណ្ណោះ ទើបអ្នករាល់គ្នាមានការយល់ដ៏ច្បាស់អំពីវា ហើយអាចយល់ច្បាស់។ ចំពោះពួកកូនប្រុសរបស់ខ្ញុំ ខ្ញុំគឺគួរឱ្យស្រឡាញ់ មានព្រះទ័យមេត្តាករុណា សុចរិត និងមានវិន័យ ប៉ុន្តែមិនជំនុំជម្រះទេ (ហើយនិយាយបែបនោះ គឺខ្ញុំចង់សំដៅថា ខ្ញុំមិនបំផ្លាញពួកកូនប្រុសច្បងឡើយ)។ ចំពោះមនុស្សក្រៅពីពួកកូនប្រុសរបស់ខ្ញុំ គឺខ្ញុំផ្លាស់ប្ដូរគ្រប់ពេលវេលា អាស្រ័យលើការផ្លាស់ប្ដូរនៃសម័យកាលនានា៖ ខ្ញុំអាចគួរឱ្យស្រឡាញ់ អាចមានព្រះទ័យមេត្តាករុណា អាចសុចរិត អាចមានឫទ្ធានុភាព អាចជំនុំជម្រះ អាចក្រេវក្រោធ អាចដាក់បណ្ដាសា អាចក្ដៅក្រហាយ និងចុងក្រោយអាចបំផ្លិចបំផ្លាញចំពោះសាច់ឈាមរបស់ពួកគេ។ អស់អ្នកណាដែលត្រូវបានបំផ្លាញនឹងវិនាសទៅតាមវិញ្ញាណ និងព្រលឹងរបស់ពួកគេ។ ទោះបីជាយ៉ាងណាក៏ដោយ សម្រាប់អស់អ្នកណាដែលធ្វើការបម្រើ គឺមានតែវិញ្ញាណ និងព្រលឹងរបស់ពួកគេប៉ុណ្ណោះនឹងត្រូវបានរក្សាទុក (ហើយពាក់ព័ន្ធនឹងភាពជាក់លាក់អំពីវិធីដើម្បីយកវានេះទៅអនុវត្ត នោះខ្ញុំនឹងមានបន្ទូលប្រាប់អ្នករាល់គ្នានៅពេលក្រោយ នោះអ្នករាល់គ្នាអាចយល់)។ ទោះបីជាយ៉ាងណាក៏ដោយ ពួកគេនឹងមិនដែលមានសេរីភាព ហើយនឹងមិនដែលត្រូវបានដោះលែងឡើយ ដោយសារតែពួកគេស្ថិតនៅក្រោមរាស្ត្ររបស់ខ្ញុំ ហើយស្ថិតនៅក្រោមការគ្រប់គ្រងនៃរាស្ត្ររបស់ខ្ញុំ។ មូលហេតុដែលខ្ញុំស្អប់អ្នកស៊ីឈ្នួលខ្លាំងគឺថា ពួកគេទាំងអស់គឺជាកូនចៅរបស់សត្វនាគដ៏ធំមានសម្បុរក្រហម ហើយអស់អ្នកណាដែលមិនមែនជាអ្នកស៊ីឈ្នួល គឺជាកូនចៅរបស់សត្វនាគដ៏ធំមានសម្បុរក្រហមផងដែរ។ ម៉្យាងទៀត មនុស្សទាំងអស់ដែលមិនមែនជាពួកកូនប្រុសច្បង គឺជាកូនចៅនៃសត្វនាគដ៏ធំមានសម្បុរក្រហម។ នៅពេលដែលខ្ញុំមានបន្ទូលថា អស់អ្នកដែលនៅក្នុងសេចក្ដីវិនាស ថ្វាយការសរសើរតម្កើងខ្ញុំអស់កល្ប នោះខ្ញុំមានន័យថា ពួកគេនឹងថ្វាយការបម្រើចំពោះខ្ញុំអស់កល្បជានិច្ច។ ការនេះត្រូវបានកំណត់នៅក្នុងផ្ទាំងថ្ម។ មនុស្សទាំងនោះនឹងក្លាយជាទាសករ ជាគោក្របី និងជាសេះជានិច្ច។ ខ្ញុំអាចសម្លាប់ពួកគេគ្រប់ពេលវេលា ហើយខ្ញុំអាចត្រួតត្រាពួកគេតាមចិត្ត ដោយសារតែពួកគេគឺជាកូនចៅរបស់សត្វនាគដ៏ធំមានសម្បុរក្រហម ហើយមិនមាននូវនិស្ស័យរបស់ខ្ញុំ។ ហើយដោយសារតែពួកគេគឺជាកូនចៅរបស់សត្វនាគដ៏ធំមានសម្បុរក្រហមផងដែរ ទើបពួកគេមាននស្ស័យរបស់វា។ មានន័យថា ពួកគេមាននិស្ស័យរបស់សត្វតិរច្ឆាន។ នេះគឺជារឿងពិតណាស់ ហើយមិនអាចផ្លាស់ប្ដូរឡើយ! នេះគឺដោយសារតែវាទាំងអស់ត្រូវបានខ្ញុំកំណត់ទុកជាមុនរួចហើយ។ គ្មាននរណាម្នាក់អាចផ្លាស់ប្ដូរវាបានទេ (ខ្ញុំមានន័យថា ខ្ញុំនឹងមិនអនុញ្ញាតឱ្យនរណាម្នាក់ធ្វើសកម្មភាពប្រឆាំងនឹងបញ្ញត្តិនេះឡើយ)។ ប្រសិនបើអ្នកព្យាយាមផ្លាស់ប្ដូរ នោះខ្ញុំនឹងវាយប្រហារអ្នកឱ្យដួល!

អ្នករាល់គ្នាគួរតែសម្លឹងទៅអាថ៌កំបាំងដែលខ្ញុំបានបើកសម្ដែង ដើម្បីឱ្យឃើញជំហានណាមួយដែលផែនការគ្រប់គ្រង និងកិច្ចការរបស់ខ្ញុំបានឈានដល់។ មើលអ្វីដែលខ្ញុំធ្វើដោយព្រះហស្ដរបស់ខ្ញុំ និងមើលមនុស្សណាដែលការជំនុំជម្រះរបស់ខ្ញុំ និងសេចក្ដីក្រោធរបស់ខ្ញុំធ្លាក់ទៅលើ។ នេះគឺជាសេចក្ដីសុចរិតរបស់ខ្ញុំ។ ខ្ញុំរៀបចំកិច្ចការរបស់ខ្ញុំ ហើយខ្ញុំគ្រប់គ្រងផែនការរបស់ខ្ញុំ ដោយផ្អែកលើអាថ៌កំបាំងដែលខ្ញុំបានបើកសម្ដែង។ គ្មាននរណាម្នាក់អាចផ្លាស់ប្ដូរផែនការនេះបានទេ។ វាត្រូវតែបានបំពេញជាជំហានៗ ដោយផ្អែកលើចំណង់របស់ខ្ញុំ។ អាថ៌កំបាំង គឺជាផ្លូវដែលកិច្ចការរបស់ខ្ញុំដំណើរការជាមួយ ហើយពួកវាគឺជាសញ្ញាសម្គាល់ដែលចង្អុលបង្ហាញជំហាននៅក្នុងផែនការគ្រប់គ្រងរបស់ខ្ញុំ។ គ្មាននរណាម្នាក់អាចនឹងបន្ថែម ឬដកអ្វីមួយចេញពីអាថ៌កំបាំងរបស់ខ្ញុំទេ ពីព្រោះប្រសិនបើអាថ៌កំបាំងខុស នោះផ្លូវក៏ខុសដែរ។ ហេតុអ្វីបានជាខ្ញុំនឹងបើកសម្ដែងអាថ៌កំបាំងរបស់ខ្ញុំទៅកាន់អ្នករាល់គ្នា? តើអ្វីគឺជាមូលហេតុ? តើអ្នកណានៅក្នុងចំណោមអ្នករាល់គ្នា ដែលអាចនិយាយយ៉ាងច្បាស់? ជាងនេះទៅទៀត ខ្ញុំបានមានបន្ទូលថា អាថ៌កំបាំងគឺជាផ្លូវ ដូច្នេះ តើផ្លូវនេះសំដៅលើអ្វី? វាគឺជាដំណើរការដែលអ្នករាល់គ្នាឆ្លងកាត់ពីសាច់ឈាម ចូលទៅក្នុងរាងកាយ ហើយនេះគឺជាដំណាក់កាលសំខាន់មួយ។ បន្ទាប់ពីខ្ញុំបើកសម្ដែងអាថ៌កំបាំងរបស់ខ្ញុំ នោះសញ្ញាណរបស់មនុស្ស ត្រូវបានយកចេញបន្តិចម្ដងៗ ហើយការគិតរបស់ពួកខ្សោយទៅៗ។ នេះគឺជាដំណើរការនៃការចូលទៅក្នុងពិភពខាងវិញ្ញាណ។ ដូច្នេះ ខ្ញុំមានបន្ទូលថា កិច្ចការរបស់ខ្ញុំដំណើរការជាជំហានៗ ហើយមិនមែនមិនច្បាស់លាស់នោះទេ។ នេះគឺជាភាពពិត ហើយនេះគឺជាវិធីនៃការធ្វើការរបស់ខ្ញុំ។ គ្មាននរណាម្នាក់អាចផ្លាស់ប្ដូរវិធីនេះបានទេ ហើយក៏គ្មាននរណាម្នាក់ទៀតបានសម្រេចវាដែរ ដោយសារតែខ្ញុំគឺជាព្រះជាម្ចាស់ផ្ទាល់ព្រះអង្គតែមួយអង្គគត់! កិច្ចការរបស់ខ្ញុំ គឺត្រូវបានសម្រេចដោយខ្ញុំផ្ទាល់។ ពិភពនៃចក្រវាឡទាំងមូល គឺត្រូវបានគ្រប់គ្រងដោយខ្ញុំតែមួយអង្គគត់ ហើយត្រូវបានរៀបចំដោយខ្ញុំតែមួយអង្គគត់។ តើនរណាហ៊ានមិនស្ដាប់ខ្ញុំ? (ការនិយាយថា «ខ្ញុំតែមួយអង្គគត់» ខ្ញុំសំដៅលើព្រះជាម្ចាស់ផ្ទាល់ព្រះអង្គ ពីព្រោះអង្គរបស់ខ្ញុំគឺជាព្រះជាម្ចាស់ផ្ទាល់ព្រះអង្គ ដូច្នេះ ចូរកុំទប់យ៉ាងណែនពេកចំពោះសញ្ញាណផ្ទាល់ខ្លួនរបស់អ្នក។) តើនរណាហ៊ានប្រឆាំងនឹងខ្ញុំ? ពួកគេនឹងត្រូវបានដាក់ទោសយ៉ាងធ្ងន់ធ្ងរ! អ្នករាល់គ្នាបានឃើញលទ្ធផលរបស់សត្វនាគដ៏ធំមានសម្បុរក្រហមរួចហើយ! នោះគឺជាទីបញ្ចប់របស់វា ប៉ុន្តែវាក៏ជារឿងដែលជៀសមិនរួចដែរ។ កិច្ចការនេះត្រូវបានសម្រេចដោយខ្ញុំផ្ទាល់ ដូច្នេះហើយទើបសត្វនាគដ៏ធំមានសម្បុរក្រហមនឹងអាម៉ាស់។ វាមិនអាចងើបឈរម្ដងទៀត ហើយវានឹងត្រូវបានបំផ្លាញអស់កល្បជានិច្ច! ពេលនេះ ខ្ញុំកំពុងតែចាប់ផ្ដើមបើកសម្ដែងអាថ៌កំបាំង។ (ចូរចងចាំ! អាថ៌កំបាំងភាគច្រើនដែលត្រូវបានបង្ហាញ គឺជាអ្វីៗដែលគ្មាននរណាម្នាក់យល់បានទេ។) ខ្ញុំបានមានបន្ទូលថា គ្រប់អ្វីៗទាំងអស់ដែលមនុស្សឃើញថា មិនទាន់បញ្ចប់ គឺត្រូវបានបញ្ចប់រួចហើយនៅក្នុងព្រះនេត្ររបស់ខ្ញុំ ហើយអ្វីៗដែលខ្ញុំឃើញថាត្រឹមតែជាការចាប់ផ្ដើម នោះចំពោះមនុស្ស គឺហាក់ដូចជាបញ្ចប់រួចហើយអ៊ីចឹង។ តើនេះបញ្រ្ចាសគ្នាឬ? វាមិនមែនទេ។ មនុស្សគិតនៅតាមផ្លូវនោះដោយសារតែពួកគេមានសញ្ញាណ និងការគិតផ្ទាល់ខ្លួនរបស់ពួកគេ។ អ្វីៗដែលខ្ញុំដាក់ផែនការ គឺត្រូវបានសម្រេចតាមរយៈព្រះបន្ទូលរបស់ខ្ញុំ (ពួកវាត្រូវបានបង្កើតនៅពេលដែលខ្ញុំមានបន្ទូលដូច្នោះ ហើយពួកវាត្រូវបានសម្រេចនៅពេលដែលខ្ញុំមានបន្ទូលដូច្នោះ)។ ទោះបីជាយ៉ាងណាក៏ដោយ ចំពោះខ្ញុំ វាហាក់ដូចជាមិនមែនអ្វីៗដែលខ្ញុំបានមានបន្ទូល ត្រូវបានសម្រេចនោះទេ។ នេះគឺដោយសារតែមានការកំណត់ពេលវេលាទៅលើអ្វីៗដែលខ្ញុំធ្វើ។ ដូច្នេះ ខ្ញុំមើលឃើញថា អ្វីៗមិនទាន់សម្រេចទេ ទោះបីជានៅក្នុងភ្នែកខាងសាច់ឈាមរបស់មនុស្ស (ដោយសារតែភាពខុសគ្នានៅក្នុងការគិតអំពីពេលវេលារបស់ពួកគេ) ឃើញថា អ្វីៗទាំងនេះបានសម្រេចរួចហើយក៏ដោយ។ សព្វថ្ងៃនេះ មនុស្សភាគច្រើន មានមន្ទិលសង្ស័យចំពោះខ្ញុំ ដោយសារតែអាថ៌កំបាំងដែលខ្ញុំបើកបង្ហាញ។ ដោយសារការចាប់ផ្ដើមនៃភាពពិត និងដោយសារតែបំណងព្រះហឫទ័យរបស់ខ្ញុំ មិនស្របនឹងសញ្ញាណរបស់មនុស្ស នោះពួកគេទាស់ទទឹងនឹងខ្ញុំ ហើយបដិសេធខ្ញុំ។ នេះគឺជាសាតាំង ដោយទាក់ទាញខ្លួនឯងទៅក្នុងកលល្បិចផ្ទាល់ខ្លួនរបស់វា។ (ពួកវាចង់ទទួលបានព្រះពរ ប៉ុន្តែពួកវាមិនបានរំពឹងថា ព្រះជាម្ចាស់នឹងមិនស្របនឹងសញ្ញាណផ្ទាល់ខ្លួនរបស់ពួកវាក្នុងកម្រិតបែបនោះទេ ដូច្នេះ ពួកវាដកថយ។) នេះក៏ជាឥទ្ធិពលនៃកិច្ចការរបស់ខ្ញុំដែរ។ មនុស្សទាំងអស់គួរតែសរសើរតម្កើងខ្ញុំ សាទរចំពោះខ្ញុំ ហើយថ្វាយសិរីល្អចំពោះខ្ញុំ។ ច្បាស់ណាស់ គ្រប់យ៉ាងគឺស្ថិតនៅក្នុងព្រះហស្ដរបស់ខ្ញុំ ហើយច្បាស់ណាស់ គ្រប់យ៉ាងគឺស្ថិតនៅក្នុងការជំនុំជម្រះរបស់ខ្ញុំ។ នៅពេលដែលមនុស្សទាំងអស់ហូរទៅកាន់ភ្នំរបស់ខ្ញុំ ហើយនៅពេលដែលពួកកូនប្រុសច្បងត្រឡប់មកវិញដោយជោគជ័យ នោះនឹងក្លាយជាចំណុចបញ្ចប់សម្រាប់ផែនការគ្រប់គ្រងរបស់ខ្ញុំ។ វានឹងក្លាយជាពេលនៃការបញ្ចប់ផែនការគ្រប់គ្រងរយៈពេល ប្រាំមួយពាន់ឆ្នាំរបស់ខ្ញុំ។ គ្រប់យ៉ាងត្រូវបានរៀបចំដោយខ្ញុំផ្ទាល់។ ខ្ញុំបានមានបន្ទូលអំពីហេតុការណ៍នេះជាច្រើនលើកមកហើយ។ ដោយសារអ្នករាល់គ្នានៅតែរស់នៅក្នុងសញ្ញាណរបស់អ្នក នោះខ្ញុំត្រូវតែសង្កត់ធ្ងន់អំពីបញ្ហានេះម្ដងហើយម្ដងទៀត នោះទើបអ្នករាល់គ្នាមិនបង្កើតកំហុសណាមួយនៅត្រង់ចំណុចនេះ ដែលនឹងរំខានដល់ផែនការរបស់ខ្ញុំ។ មនុស្សមិនអាចជួយខ្ញុំបានទេ ហើយពួកគេក៏មិនអាចចូលរួមនៅក្នុងការគ្រប់គ្រងរបស់ខ្ញុំដែរ ដោយសារតែអ្នករាល់គ្នាបច្ចុប្បន្ន នៅតែស្ថិតនៅជាសាច់ឈាមនៅឡើយ (ទោះបីជាអ្នកជាកម្មសិទ្ធិរបស់ខ្ញុំក៏ដោយ ក៏អ្នកនៅតែរស់នៅក្នុងសាច់ឈាមដដែល)។ ដូច្នេះ ខ្ញុំមានបន្ទូលថា អស់អ្នកណាដែលជាសាច់ និងឈាម មិនអាចទទួលមរតករបស់ខ្ញុំបានទេ។ នេះក៏ជាមូលហេតុចម្បងដើម្បីឱ្យអ្នករាល់គ្នាចូលទៅក្នុងពិភពខាងវិញ្ញាណដែរ។

នៅក្នុងពិភពលោក គ្រោះរញ្ជួយដីគឺជាការចាប់ផ្ដើមនៃគ្រោះមហន្តរាយ។ ដំបូង ខ្ញុំធ្វើឱ្យពិភពលោក ពោលគឺផែនដីផ្លាស់ប្ដូរ ហើយបន្ទាប់មកនឹងមានគ្រោះកំណាច និងគ្រោះអត់ឃ្លានចូលមក។ នេះគឺជាផែនការរបស់ខ្ញុំ ហើយទាំងនេះគឺជាជំហាននានា ហើយខ្ញុំនឹងប្រមូលគ្រប់យ៉ាងដើម្បីបម្រើខ្ញុំ ដើម្បីបញ្ចប់ផែនការគ្រប់គ្រងរបស់ខ្ញុំ។ ដូច្នេះ ពិភពនៃចក្កវាឡទាំងមូលនឹងត្រូវបានបំផ្លាញ សូម្បីតែគ្មានការអន្តរាគមន៍ដោយផ្ទាល់ពីខ្ញុំក៏ដោយ។ នៅពេលដែលខ្ញុំបានក្លាយជាសាច់ឈាមលើកដំបូង ហើយត្រូវបានដំនឹងដែកគោលជាប់លើឈើឆ្កាង នោះផែនដីបានរង្គោះរង្គើយ៉ាងខ្លាំង ហើយវានឹងដូចគ្នានៅពេលដែលទីបញ្ចប់មកដល់។ រញ្ជួយដីនឹងចាប់ផ្ដើម នៅពេលដែលខ្ញុំចូលទៅក្នុងពិភពខាងវិញ្ញាណពីសាច់ឈាម។ ដូច្នេះ ពួកកូនប្រុសច្បងនឹងច្បាស់ជាមិនឈឺចាប់ដោយសារគ្រោះមហន្តរាយទេ ខណៈដែលអស់អ្នកមិនមែនជាពួកកូនប្រុសច្បងនឹងត្រូវទុកឱ្យឈឺចាប់កណ្ដាលគ្រោះមហន្តរាយ។ ដូច្នេះហើយ តាមទស្សនៈយល់ឃើញរបស់មនុស្ស គ្រប់គ្នាគឺចង់ក្លាយជាកូនប្រុសច្បង។ នៅក្នុងការដឹងហេតុជាមុនរបស់មនុស្ស នេះមិនមែនសម្រាប់ការត្រេកអរនៃព្រះពរនោះទេ ប៉ុន្តែដើម្បីរត់គេចពីការឈឺចាប់នៃគ្រោះមហន្តរាយ។ នេះគឺជាល្បិចកលរបស់សត្វនាគដ៏ធំមានសម្បុរក្រហម។ ទោះបីជាយ៉ាងណាក៏ដោយ ខ្ញុំនឹងមិនដែលទុកឱ្យវាទៅណាបានទេ ខ្ញុំនឹងបណ្ដាលឱ្យវាឈឺចាប់ដោយការដាក់ទោសដ៏ធ្ងន់ធ្ងររបស់ខ្ញុំ ហើយបន្ទាប់មកឱ្យវាក្រោកឈរ ហើយថ្វាយការបម្រើដល់ខ្ញុំ (នេះសំដៅលើការធ្វើឱ្យពួកកូនប្រុសរបស់ខ្ញុំ និងរាស្ត្ររបស់ខ្ញុំពេញខ្នាត) ដោយបណ្ដាលឱ្យវាត្រូវបានផែនការអាក្រក់ផ្ទាល់ខ្លួនរបស់វាបោកបញ្ឆោតអស់កល្ប ទទួលការជំនុំជម្រះរបស់ខ្ញុំអស់កល្ប និងត្រូវបានខ្ញុំដុតបញ្ឆេះអស់កល្ប។ នេះគឺជាអត្ថន័យពិតនៃការឱ្យអ្នកស៊ីឈ្នួលសរសើរតម្កើងខ្ញុំ (មានន័យថា ការប្រើប្រាស់ពួកគេដើម្បីបើកសម្ដែងព្រះចេស្ដាដ៏អស្ចារ្យរបស់ខ្ញុំ)។ ខ្ញុំនឹងមិនអនុញ្ញាតឱ្យសត្វនាគដ៏ធំមានសម្បុរក្រហម លបចូលក្នុងនគររបស់ខ្ញុំបានទេ ហើយខ្ញុំក៏មិនប្រទានសិទ្ធិឱ្យវាសរសើរតម្កើងខ្ញុំដែរ! (ដោយសារតែវាមិនមានតម្លៃ នោះវានឹងមិនដែលមានតម្លៃទេ!) ខ្ញុំនឹងគ្រាន់តែធ្វើឱ្យសត្វនាគដ៏ធំមានសម្បុរក្រហមថ្វាយការបម្រើចំពោះខ្ញុំរហូតដល់អស់កល្ប! ខ្ញុំនឹងគ្រាន់តែឱ្យវាបង្រ្កាបខ្លួនឯងនៅចំពោះព្រះភ័ក្ត្ររបស់ខ្ញុំ។ (អស់អ្នកណាដែលត្រូវបានបំផ្លាញ គឺប្រសើរជាងអស់អ្នកណាដែលនៅក្នុងសេចក្ដីវិនាស។ ការបំផ្លាញគឺគ្រាន់តែជាសណ្ឋានបណ្ដោះអាសន្នមួយនៃការដាក់ទោសដ៏ធ្ងន់ធ្ងរប៉ុណ្ណោះ ខណៈដែលមនុស្សដែលនៅក្នុងសេចក្ដីវិនាស នឹងឈឺចាប់ដោយសារការដាក់ទោសដ៏ធ្ងន់ធ្ងរអស់កល្ប។ ដោយសារហេតុផលនេះ ខ្ញុំប្រើប្រាស់ពាក្យ «បង្ក្រាប។» ដោយសារតែមនុស្សទាំងនេះ លបចូលទៅក្នុងដំណាក់របស់ខ្ញុំ ហើយរីករាយនឹងព្រះគុណរបស់ខ្ញុំដ៏ច្រើន ព្រមទាំងមានចំណេះដឹងមួយចំនួនអំពីខ្ញុំ នោះខ្ញុំប្រើប្រាស់ការដាក់ទោសដ៏ធ្ងន់ធ្ងរ។ ចំពោះអស់អ្នកដែលនៅខាងក្រៅដំណាក់របស់ខ្ញុំ អ្នកអាចនិយាយថាអ្នកល្ងង់ខ្លៅ គឺនឹងមិនឈឺចាប់ទេ។) នៅក្នុងសញ្ញាណរបស់មនុស្ស ពួកគេគិតថា មនុស្សដែលត្រូវបានបំផ្លាញ គឺអាក្រក់ជាងអស់អ្នកដែលនៅក្នុងសេចក្ដីវិនាស ប៉ុន្តែផ្ទុយមកវិញ អ្នកដែលនៅក្នុងសេចក្ដីវិនាសត្រូវតែបានដាក់ទោសយ៉ាងធ្ងន់ធ្ងរអស់កល្បជានិច្ច ហើយអស់អ្នកដែលត្រូវបានបំផ្លាញ នឹងត្រឡប់ទៅជាភាពទទេសូន្យអស់កល្បជានិច្ច។


ជំពូកទី ១០៩

ជារៀងរាល់ថ្ងៃ ខ្ញុំកំពុងតែបញ្ចេញព្រះសូរសៀង កំពុងតែមានព្រះបន្ទូល និងកំពុងតែបើកសម្ដែងទីសម្គាល់ និងការអស្ចារ្យដ៏ធំធេងរបស់ខ្ញុំ។ អ្វីៗទាំងអស់នេះ មានកិច្ចការនៃព្រះវិញ្ញាណរបស់ខ្ញុំ។ នៅក្នុងក្រសែភ្នែករបស់មនុស្ស ខ្ញុំគ្រាន់តែជាមនុស្សម្នាក់ ប៉ុន្តែវាច្បាស់ជានៅក្នុងមនុស្សនេះហើយ ដែលខ្ញុំបើកសម្ដែងគ្រប់យ៉ាងរបស់ខ្ញុំ ក៏ដូចជាព្រះចេស្ដាដ៏អស្ចារ្យរបស់ខ្ញុំ។

ដោយសារតែមនុស្សមិនយកចិត្តទុកដាក់ចំពោះអង្គជាមនុស្សរបស់ខ្ញុំ ហើយមើលរំលងសកម្មភាពរបស់ខ្ញុំ នោះពួកគេសន្និដ្ឋានថា ទាំងអស់នេះត្រូវបានធ្វើដោយមនុស្ស។ ទោះបីជាយ៉ាងណាក៏ដោយ ហេតុអ្វីបានជាអ្នកមិនឈប់មួយភ្លែតដើម្បីនឹកឆ្ងល់ថា តើមនុស្សអាចសម្រេចបានអ្វីដែលខ្ញុំធ្វើឬអត់? មនុស្សមិនស្គាល់ខ្ញុំបានកម្រិតនេះឡើយ។ ពួកគេមិនយល់ពីព្រះបន្ទូលរបស់ខ្ញុំ ហើយពួកគេមិនឈ្វេងយល់ពីស្នាព្រះហស្ដរបស់ខ្ញុំឡើយ។ មនុស្សអីក៏ពុករលួយ និងអាក្រក់ម៉្លេះ! ពេលណាទើបខ្ញុំនឹងលេបត្របាក់អ្នក? ពេលណាទើបខ្ញុំកប់អ្នកនៅក្នុងបឹងភ្លើង និងស្ពាន់ធម៌? ច្រើនលើកណាស់ដែលខ្ញុំត្រូវបានច្រានចេញពីក្រុមរបស់អ្នករាល់គ្នា ច្រើនលើកណាស់ដែលមនុស្សបានប្រមាថ សើចចំអក និងបង្ខូចកេរ្ដិ៍ឈ្មោះខ្ញុំ ហើយច្រើនលើកណាស់ ដែលមនុស្សជំនុំជម្រះ និងបំពានខ្ញុំដោយចំហ។ ឱមនុស្សខ្វាក់អើយ! តើអ្នកមិនដឹងថា អ្នករាល់គ្នាគ្រាន់តែជាភក់ល្បាប់មួយក្ដាប់នៅក្នុងព្រះហស្ដរបស់ខ្ញុំទេឬ? តើអ្នកមិនដឹងថា អ្នករាល់គ្នាគ្មានអ្វីក្រៅពីវត្ថុនៃការបង្កើតរបស់ខ្ញុំទេឬ? សេចក្ដីក្រោធរបស់ខ្ញុំកំពុងតែត្រូវបានបញ្ចេញនៅពេលនេះ ហើយគ្មាននរណាម្នាក់អាចទប់ទល់នឹងសេចក្ដីក្រោធនោះបានទេ។ មនុស្សអាចត្រឹមតែអង្វរសុំសេចក្ដីមេត្តាករុណាម្ដងហើយម្ដងទៀតប៉ុណ្ណោះ។ ទោះបីជាយ៉ាងណាក៏ដោយ ពេលដែលកិច្ចការរបស់ខ្ញុំបានដំណើរការមកដល់ចំណុចនេះ នោះគ្មាននរណាម្នាក់អាចផ្លាស់ប្ដូរវាបានឡើយ។ អ្នកដែលត្រូវបានបង្កើត ត្រូវតែត្រឡប់ទៅកាន់ភក់ល្បាប់វិញ។ វាមិនមែនដោយសារខ្ញុំមិនសុចរិតឡើយ ប៉ុន្តែដោយសារតែអ្នករាល់គ្នាត្រូវបានធ្វើឱ្យពុករលួយលើសលុប និងយ៉ាងបំពាន ហើយដោយសារតែអ្នករាល់គ្នាត្រូវបានរឹបអូសដោយសាតាំង និងក្លាយជាឧបករណ៍របស់វា។ ខ្ញុំគឺជាព្រះជាម្ចាស់ផ្ទាល់ព្រះអង្គដ៏បរិសុទ្ធ។ ខ្ញុំមិនអាចត្រូវបានធ្វើឱ្យកខ្វក់ ហើយខ្ញុំក៏មិនអាចមានវិហារកខ្វក់ឡើយ។ ចាប់ពីពេលនេះតទៅ សេចក្ដីក្រោធដ៏ឆេះឆួលរបស់ខ្ញុំ (ធ្ងន់ធ្ងរជាងសេចក្ដីក្រោធ) នឹងចាប់ផ្ដើមចាក់ស្រោចមកលើជាតិសាសន៍ និងមនុស្សទាំងអស់ ហើយវាយផ្ចាលមនុស្សថោកទាបទាំងអស់ដែលចេញពីខ្ញុំ ប៉ុន្តែជាអ្នកដែលមិនស្គាល់ខ្ញុំ។ ខ្ញុំស្អប់មនុស្សបំផុត ហើយខ្ញុំនឹងគ្មានសេចក្ដីមេត្តាករុណាតទៅទៀតឡើយ។ ផ្ទុយទៅវិញ ខ្ញុំនឹងចាក់ស្រោចបណ្ដាសារបស់ខ្ញុំទាំងអស់។ នឹងច្បាស់ជាគ្មានសេចក្ដីមេត្តាករុណា និងសេចក្ដីស្រឡាញ់តទៅទៀតឡើយ គ្រប់យ៉ាងនឹងត្រូវបានដុតទៅជាភាពគ្មានអ្វីសោះ ហើយមានតែនគររបស់ខ្ញុំប៉ុណ្ណោះដែលគង់នៅ ដើម្បីឱ្យរាស្ត្ររបស់ខ្ញុំនឹងសរសើរតម្កើងខ្ញុំនៅក្នុងដំណាក់របស់ខ្ញុំ ថ្វាយសិរីល្អដល់ខ្ញុំ និងអបអរសាទរចំពោះខ្ញុំជារៀងរហូត (នេះគឺជាតួនាទីនៃរាស្ដ្ររបស់ខ្ញុំ)។ ព្រះហស្ដរបស់ខ្ញុំនឹងចាប់ផ្ដើមវាយផ្ចាលជាផ្លូវការ ទាំងអ្នកនៅក្នុងដំណាក់របស់ខ្ញុំ និងអ្នកនៅក្រៅដំណាក់របស់ខ្ញុំ។ គ្មានពួកអ្នកប្រព្រឹត្តអាក្រក់នឹងអាចរត់គេចពីព្រះហស្ដ និងការជំនុំជម្រះរបស់ខ្ញុំបានឡើយ។ គ្រប់គ្នាត្រូវតែឆ្លងកាត់ការល្បងនេះ ហើយថ្វាយបង្គំខ្ញុំ។ នេះគឺជាឫទ្ធានុភាពរបស់ខ្ញុំ ហើយជាងនេះទៅទៀត វាគឺជាបញ្ញត្តិរដ្ឋបាលមួយដែលខ្ញុំបានប្រកាសចំពោះអ្នកប្រព្រឹត្តអាក្រក់។ គ្មាននរណាម្នាក់អាចសង្រ្គោះអ្នកផ្សេងទៀតបានឡើយ។ មនុស្សអាចត្រឹមតែទោរទន់ទៅរកខ្លួនឯង ប៉ុន្តែមិនថាអ្វីដែលពួកគេធ្វើឡើយ គឺពួកគេនឹងមិនអាចរត់គេចពីព្រះហស្ដនៃការវាយផ្ចាលរបស់ខ្ញុំបានឡើយ។ នៅត្រង់ចំណុចនេះ ត្រូវបានបើកសម្ដែងអំពីហេតុផលដែលត្រូវបាននិយាយថា បញ្ញត្តិរដ្ឋបាលរបស់ខ្ញុំតឺងតែង។ នេះគឺជាតថភាពមួយដែលថា មនុស្សទាំងអស់អាចមើលឃើញផ្ទាល់នឹងភ្នែករបស់ពួកគេ។

នៅពេលដែលខ្ញុំចាប់ផ្ដើមមានសេចក្ដីក្រោធ នោះអារក្សទាំងអស់ ទាំងតូចទាំងធំ នឹងរត់ភៀសខ្លួនដោយភាពវឹកវរ ដោយភ័យខ្លាចយ៉ាងខ្លាំងថា ព្រះហស្ដរបស់ខ្ញុំនឹងវាយប្រហារពួកគេឱ្យស្លាប់ ប៉ុន្តែគ្មាននរណាម្នាក់អាចគេចផុតពីព្រះហស្ដរបស់ខ្ញុំបានឡើយ។ ខ្ញុំកាន់ឧបករណ៍នៃការដាក់ទោសទាំងអស់នៅក្នុងព្រះហស្ដរបស់ខ្ញុំ។ ព្រះហស្ដរបស់ខ្ញុំគ្រប់គ្រងអ្វីៗគ្រប់យ៉ាង គ្រប់យ៉ាងស្ថិតក្នុងព្រះហស្ដរបស់ខ្ញុំ ហើយគ្មាននរណាម្នាក់អាចរំដោះខ្លួនបានឡើយ។ នេះគឺជាព្រះប្រាជ្ញាញាណរបស់ខ្ញុំ។ នៅពេលដែលខ្ញុំយាងមកក្នុងពិភពរបស់មនុស្ស នោះខ្ញុំបានបញ្ចប់កិច្ចការរៀបចំគ្រប់ប្រភេទទាំងអស់រួចហើយ ដោយការបង្កើតមូលដ្ឋានគ្រឹះសម្រាប់ការចាប់ផ្ដើមកិច្ចការរបស់ខ្ញុំក្នុងចំណោមមនុស្ស (នេះគឺដោយសារតែខ្ញុំគឺជាព្រះជាម្ចាស់ប្រកបដោយព្រះប្រាជ្ញាញាណ ហើយខ្ញុំដោះស្រាយយ៉ាងសមស្របនូវអ្វីដែលគួរត្រូវបានបំពេញ និងអ្វីដែលមិនគួរត្រូវបានបំពេញ)។ បន្ទាប់ពីគ្រប់យ៉ាងត្រូវបានចាត់ចែងយ៉ាងសមស្រប នោះខ្ញុំបានក្លាយជាសាច់ឈាម និងបានចូលមកក្នុងពិភពរបស់មនុស្ស។ ទោះបីជាយ៉ាងណាក៏ដោយ គ្មាននរណាម្នាក់បានទទួលស្គាល់ខ្ញុំឡើយ។ ក្រៅពីអ្នកដែលខ្ញុំបានបំភ្លឺ នោះពួកកូនប្រុសនៃការបះបោរទាំងអស់បំពានខ្ញុំ បំបាក់មុខខ្ញុំ និងមិនរាក់ទាក់ដាក់ខ្ញុំឡើយ។ ទោះបីជាយ៉ាងណាក៏ដោយ នៅទីបញ្ចប់ ខ្ញុំនឹងធ្វើឱ្យពួកគេមានអាកប្បកិរិយាល្អ និងចុះចូល។ ទោះបីជាចំពោះមនុស្ស ខ្ញុំហាក់ដូចជាមិនមែនកំពុងតែធ្វើកិច្ចការច្រើនក៏ដោយ ក៏កិច្ចការដ៏អស្ចារ្យរបស់ខ្ញុំត្រូវបានបញ្ចប់រួចហើយដែរ។ (មនុស្សទាំងអស់ស្ដាប់បង្គាប់យ៉ាងពេញលេញចំពោះអង្គជាមនុស្សរបស់ខ្ញុំ ទាំងក្នុងពាក្យសម្ដី និងក្នុងចិត្ត។ នេះគឺជាទីសម្គាល់មួយ។) បច្ចុប្បន្ននេះ ខ្ញុំងើបឡើង ហើយវាយផ្ចាលវិញ្ញាណអាក្រក់គ្រប់ប្រភេទដែលបំពានខ្ញុំ។ មិនថាពួកគេបានដើរតាមខ្ញុំរយៈពេលយូរប៉ុនណាឡើយ ពួកគេត្រូវតែចាកចេញពីខាងខ្ញុំ។ ខ្ញុំមិនចង់បាននរណាម្នាក់ដែលប្រឆាំងនឹងខ្ញុំឡើយ (ពួកគេគឺជាអ្នកដែលខ្វះការយល់ដឹងខាងវិញ្ញាណ ជាអ្នកដែលត្រូវបានវិញ្ញាណអាក្រក់កាន់កាប់ជាបណ្ដោះអាសន្ន និងជាអ្នកដែលមិនស្គាល់ខ្ញុំ។) ខ្ញុំមិនចង់បានសូម្បីតែម្នាក់ក្នុងចំណោមពួកគេឡើយ! គ្រប់គ្នានឹងត្រូវបានយកចេញ និងក្លាយជាកូនរបស់សេចក្ដីហិនវិនាស! បន្ទាប់ពីធ្វើការបម្រើសម្រាប់ខ្ញុំនៅថ្ងៃនេះ នោះពួកគេត្រូវតែចាកចេញ! ចូរកុំនៅក្រវែលក្នុងដំណាក់របស់ខ្ញុំទៀត។ ចូរបញ្ឈប់ការជំហមដ៏ឥតអាម៉ាស់ជានិច្ចរបស់អ្នកទៅ! អ្នកដែលជាកម្មសិទ្ធិរបស់សាតាំង គឺសុទ្ធតែជាកូនរបស់អារក្ស ហើយនឹងត្រូវស្លាប់ជារៀងរហូត។ អស់អ្នកដែលបំពានខ្ញុំនឹងចាកចេញពីខាងខ្ញុំយ៉ាងស្ងៀមស្ងាត់ ដើម្បីឱ្យជំហាននៃកិច្ចការរបស់ខ្ញុំនឹងកាន់តែលែងត្រូវបានរារាំង ដោយគ្មានការរំខានតទៅទៀតឡើយ។ របស់សព្វសារពើ នឹងត្រូវបានបំពេញដោយសេចក្ដីបង្គាប់របស់ខ្ញុំ ដោយគ្មានការរារាំងណាមួយ ឬការរំខានណាមួយឡើយ។ គ្រប់គ្នានឹងធ្លាក់នៅចំពោះក្រសែព្រះនេត្ររបស់ខ្ញុំ ហើយត្រូវបានបំផ្លាញនៅក្នុងការដុតកម្លោចរបស់ខ្ញុំ។ ការនេះបង្ហាញអំពីភាពមានគ្រប់ព្រះចេស្ដារបស់ខ្ញុំ និងព្រះប្រាជ្ញាញាណឥតខ្ចោះរបស់ខ្ញុំ (អ្វីដែលខ្ញុំបានធ្វើនៅក្នុងពួកកូនប្រុសច្បងរបស់ខ្ញុំ)។ វានឹងបន្ថែមសិរីល្អកាន់តែច្រើនដល់ខ្ញុំ។ ចេញពីអ្វីដែលខ្ញុំធ្វើ និងចេញពីសំនៀងនៃសំឡេងរបស់ខ្ញុំ នោះអ្នករាល់គ្នាទាំងអស់អាចឃើញថា ខ្ញុំបានបញ្ចប់កិច្ចការរបស់ខ្ញុំទាំងអស់ នៅក្នុងដំណាក់របស់ខ្ញុំ ហើយឃើញថា ខ្ញុំបានចាប់ផ្ដើមបែរទៅរកជាតិសាសន៍ដទៃ។ ខ្ញុំកំពុងតែចាប់ផ្ដើមកិច្ចការរបស់ខ្ញុំនៅទីនោះ និងកំពុងប្រតិបត្តិជំហានបន្ទាប់នៃកិច្ចការរបស់ខ្ញុំ។

ភាគច្រើននៃព្រះបន្ទូលរបស់ខ្ញុំ មិនស្របនឹងសញ្ញាណរបស់អ្នករាល់គ្នាឡើយ ប៉ុន្តែចូរកុំចាកចេញ ពួកកូនប្រុសរបស់ខ្ញុំអើយ។ ដែលថាព្រះបន្ទូលរបស់ខ្ញុំមិនស្របនឹងសញ្ញាណរបស់មនុស្ស មិនមានន័យថា ព្រះបន្ទូលនោះមិនមែនជាព្រះសូរសៀងរបស់ខ្ញុំឡើយ។ គឺពិតជាការមិនស្របនេះហើយដែលបញ្ជាក់ថា ខ្ញុំពិតជាថ្លែងព្រះបន្ទូលនោះ។ ប្រសិនបើព្រះបន្ទូលរបស់ខ្ញុំស្របនឹងសញ្ញាណរបស់មនុស្ស នោះវានឹងអាចជាកិច្ចការរបស់វិញ្ញាណអាក្រក់។ ដូច្នេះ អ្នកត្រូវតែដាក់ការប្រឹងប្រែងបន្ថែមទៀតទៅក្នុងព្រះបន្ទូលរបស់ខ្ញុំ ធ្វើអ្វីដែលខ្ញុំធ្វើ និងស្រឡាញ់អ្វីដែលខ្ញុំស្រឡាញ់។ យុគសម័យចុងក្រោយនេះ ក៏ជាយុគសម័យដែលគ្រោះមហន្តរាយទាំងអស់កើតឡើងម្ដងទៀតដែរ ហើយជាងនេះទៅទៀត វាគឺជាយុគសម័យដែលខ្ញុំកំពុងតែបើកសម្ដែងនិស្ស័យរបស់ខ្ញុំទាំងអស់។ នៅពេលដែលត្រែដ៏បរិសុទ្ធរបស់ខ្ញុំទាំងអស់ចាប់ផ្ដើមផ្លុំ នោះមនុស្សនឹងប្រាកដជាភ័យខ្លាចមិនខាន។ នៅពេលនោះ គ្មាននរណាម្នាក់នឹងហ៊ានធ្វើអាក្រក់ឡើយ ប៉ុន្តែផ្ទុយទៅវិញ ពួកគេលូនក្រាបនៅចំពោះព្រះភ័ក្រ្ដរបស់ខ្ញុំ ដោយការសរសើរព្រះប្រាជ្ញាញាណរបស់ខ្ញុំ និងភាពមានគ្រប់ព្រះចេស្ដារបស់ខ្ញុំ។ សរុបមក ខ្ញុំគឺជាព្រះជាម្ចាស់ផ្ទាល់ព្រះអង្គដ៏មានព្រះប្រាជ្ញាញាណ! តើនរណាអាចបដិសេធខ្ញុំបាន? ហើយតើនរណាហ៊ានងើបឈរប្រឆាំងនឹងខ្ញុំ? តើនរណាហ៊ានមិនទទួលស្គាល់ព្រះប្រាជ្ញាញាណរបស់ខ្ញុំ? តើនរណាមិនស្គាល់ភាពមានគ្រប់ព្រះចេស្ដារបស់ខ្ញុំ? នៅពេលដែលព្រះវិញ្ញាណរបស់ខ្ញុំកំពុងតែធ្វើកិច្ចការដ៏អស្ចារ្យនៅគ្រប់ទីកន្លែង នោះគ្រប់គ្នាស្គាល់ពីភាពមានគ្រប់ព្រះចេស្ដារបស់ខ្ញុំ ប៉ុន្តែគោលដៅរបស់ខ្ញុំនៅតែមិនបានសម្រេច។ ជាលទ្ធផលនៃសេចក្ដីក្រោធរបស់ខ្ញុំ ខ្ញុំចង់ឱ្យមនុស្សឃើញភាពមានគ្រប់ព្រះចេស្ដារបស់ខ្ញុំ ព្រះប្រាជ្ញាញាណរបស់ខ្ញុំ និងសិរីល្អនៃអង្គរបស់ខ្ញុំ។ (ទាំងអស់នេះត្រូវបានបើកបង្ហាញនៅក្នុងពួកកូនប្រុសច្បង។ ការនេះគឺពិតប្រាកដណាស់។ ក្រៅពីចំណុចទាំងអស់នេះ គ្មាននរណាម្នាក់អាចក្លាយជាផ្នែកមួយនៃអង្គរបស់ខ្ញុំបានឡើយ។ ការនេះត្រូវបានបង្គាប់បញ្ជាដោយខ្ញុំ។) នៅក្នុងដំណាក់របស់ខ្ញុំ មានអាថ៌កំបាំងគ្មានទីបញ្ចប់ដែលមនុស្សមិនអាចវាស់ស្ទង់បាន។ នៅពេលដែលខ្ញុំមានបន្ទូល នោះមនុស្សនិយាយថា ខ្ញុំគ្មានមេត្តាករុណាពេកហើយ។ ពួកគេនិយាយថា មនុស្សច្រើនណាស់ស្រឡាញ់ខ្ញុំ ក្នុងកម្រិតមួយរួចទៅហើយ។ ដូច្នេះ ហេតុអ្វីបានជាខ្ញុំលើកឡើងថា ពួកគេទាំងនោះជាកូនចៅរបស់សត្វនាគដ៏ធំមានសម្បុរក្រហមទៅវិញ? ជាងនេះទៅទៀត ហេតុអ្វីបានជាខ្ញុំនឹងបោះបង់ចោលពួកគេម្ដងម្នាក់ៗ? តើវាមិនប្រសើរជាងនេះទេឬ ក្នុងការមានមនុស្សកាន់តែច្រើននៅក្នុងដំណាក់របស់ខ្ញុំ? ទោះបីជាយ៉ាងណាក៏ដោយ ខ្ញុំបន្តធ្វើសកម្មភាពតាមរបៀបនេះ។ នឹងគ្មានចំនួនលើសមួយ ឬខ្វះមួយ ពីចំនួនដែលខ្ញុំបានកំណត់ទុករួចហើយនោះឡើយ។ (នេះគឺជាបញ្ញត្តិរដ្ឋបាលរបស់ខ្ញុំ។ វាមិនត្រឹមតែមិនអាចត្រូវបានផ្លាស់ប្ដូរដោយមនុស្សឡើយ សូម្បីតែខ្ញុំផ្ទាល់ក៏មិនអាចផ្លាស់ប្ដូរវាបានដែរ ពីព្រោះខ្ញុំមិនត្រូវបន្ទន់នៅចំពោះមុខសាតាំងឡើយ។ ការនេះគ្រប់គ្រាន់ដើម្បីធ្វើឱ្យព្រះប្រាជ្ញាញាណ និងឫទ្ធានុភាពរបស់ខ្ញុំជាក់ស្ដែងបាន។ ខ្ញុំគឺជាព្រះជាម្ចាស់ផ្ទាល់ព្រះអង្គតែមួយ។ មនុស្សឱនក្រាបចុះនៅចំពោះខ្ញុំ។ ខ្ញុំមិនបន្ទន់នៅចំពោះមនុស្សឡើយ។) នេះគឺពិតជាចំណុចដែលបំបាក់មុខសាតាំងបំផុត។ មនុស្សដែលខ្ញុំបានជ្រើសរើស គឺបន្ទាបខ្លួន ចុះចូល ស្ដាប់បង្គាប់ និងស្មោះត្រង់ ហើយពួកគេអាចបម្រើខ្ញុំដោយការបន្ទាបខ្លួន និងភាពកំបាំងមុខ។ (សាតាំងចង់ប្រើប្រាស់តថភាពនេះដើម្បីបំបាក់ព្រះភ័ក្ត្ររបស់ខ្ញុំ ប៉ុន្តែខ្ញុំវាយបកសាតាំងវិញ)។ នៅក្នុងមនុស្សទាំងនេះ និស្ស័យរបស់ខ្ញុំអាចត្រូវបានឃើញ។ នៅពេលដែលខ្ញុំបានវិលត្រឡប់បន្ទាប់ពីទទួលបានជ័យជម្នះនៅសមរភូមិ នោះខ្ញុំនឹងតែងតាំងពួកកូនប្រុសច្បងរបស់ខ្ញុំដើម្បីក្លាយជាស្ដេចនៅក្នុងនគររបស់ខ្ញុំ ហើយមានតែដូច្នោះទេ ទើបខ្ញុំនឹងចាប់ផ្ដើមសម្រាកបាន ដោយសារតែពួកគេនឹងសោយរាជ្យជាស្ដេចជាមួយខ្ញុំ។ ពួកកូនប្រុសច្បងរបស់ខ្ញុំតំណាងឱ្យខ្ញុំ ហើយពួកគេសម្ដែងចេញអំពីខ្ញុំ។ នៅក្នុងការបម្រើដោយកំបាំងមុខ និងដោយបន្ទាបខ្លួនរបស់ពួកគេ ពួកគេចុះចូលចំពោះខ្ញុំ។ នៅក្នុងភាពស្មោះត្រង់របស់ពួកគេ ពួកគេប្រតិបត្តិតាមព្រះបន្ទូលរបស់ខ្ញុំ។ នៅក្នុងភាពស្មោះត្រង់របស់ពួកគេ ពួកគេនិយាយអ្វីដែលខ្ញុំមានបន្ទូល។ នៅក្នុងភាពបន្ទាបខ្លួនរបស់ពួកគេ ពួកគេនាំយកសិរីល្អចំពោះព្រះនាមរបស់ខ្ញុំ (ដោយគ្មានទាំងភាពព្រហើន ទាំងភាពសាហាវ ប៉ុន្តែដោយឫទ្ធានុភាព និងសេចក្ដីក្រោធ)។ ឱពួកកូនប្រុសច្បងរបស់ខ្ញុំអើយ! វាគឺជាពេលវេលាដើម្បីជំនុំជម្រះពិភពចក្កវាឡហើយ! ខ្ញុំប្រទានប្រសិទ្ធិពរដល់អ្នករាល់គ្នា ខ្ញុំប្រទានសិទ្ធិអំណាចដល់អ្នករាល់គ្នា ហើយខ្ញុំប្រទានរង្វាន់ដែលជាចំណែកនៃព្រះពរដល់អ្នករាល់គ្នា! គ្រប់យ៉ាងត្រូវបានសម្រេចរួចហើយ ហើយគ្រប់យ៉ាងទាំងអស់ត្រូវបានគ្រប់គ្រង និងចាត់ចែងដោយអ្នករាល់គ្នា ដោយសារតែខ្ញុំគឺជាព្រះវរបិតារបស់អ្នករាល់គ្នា។ ខ្ញុំគឺជាប៉មដ៏រឹងមាំរបស់អ្នករាល់គ្នា ខ្ញុំគឺជាជម្រករបស់អ្នករាល់គ្នា ហើយខ្ញុំគឺជាអ្នកនៅពីក្រោយអ្នករាល់គ្នា។ ជាងនេះទៅទៀត ខ្ញុំគឺជាព្រះមួយអង្គដ៏មានគ្រប់ព្រះចេស្ដារបស់អ្នករាល់គ្នា ខ្ញុំគឺជាគ្រប់យ៉ាងទាំងអស់របស់អ្នករាល់គ្នា! គ្រប់យ៉ាងគឺស្ថិតនៅក្នុងព្រះហស្ដរបស់ខ្ញុំ ហើយគ្រប់យ៉ាងស្ថិតនៅក្នុងដៃរបស់អ្នករាល់គ្នាផងដែរ។ នេះមិនរាប់បញ្ចូលតែត្រឹមថ្ងៃនេះទេ ប៉ុន្តែក៏រាប់បញ្ចូលថ្ងៃម្សិលម៉ិញ និងថ្ងៃស្អែកផងដែរ! តើវាគ្មានតម្លៃដើម្បីអបអរសាទរទេឬ? តើវាគ្មានតម្លៃសម្រាប់ឱ្យអ្នករាល់គ្នាអបអរសាទរទេឬ? អ្នករាល់គ្នាទាំងអស់អើយ ចូរទទួលយកចំណែកដែលអ្នករាល់គ្នាសមនឹងទទួលពីខ្ញុំចុះ! ខ្ញុំប្រទានអ្វីៗគ្រប់យ៉ាងរបស់ខ្ញុំដល់អ្នករាល់គ្នា ដោយមិនទុកបន្តិចសម្រាប់អង្គឯងឡើយ ពីព្រោះទ្រព្យសម្បត្តិរបស់ខ្ញុំទាំងអស់គឺជារបស់អ្នករាល់គ្នា ហើយភាពពេញបរិបូរណ៍របស់ខ្ញុំគឺស្ថិតនៅលើអ្នករាល់គ្នា។ នេះគឺជាមូលហេតុដែលខ្ញុំបានមានបន្ទូលថា «វាល្អណាស់» បន្ទាប់ពីការបង្កើតអ្នករាល់គ្នា។

តើអ្នករាល់គ្នាស្គាល់អ្នកដែលដឹកនាំអ្វីដែលអ្នកធ្វើ គិត និងនិយាយនៅពេលបច្ចុប្បន្ននេះទេ? តើអ្វីគឺជាគោលបំណងនៅពីក្រោយសកម្មភាពរបស់អ្នករាល់គ្នា? ខ្ញុំសុំសួរអ្នករាល់គ្នាថា៖ តើអ្នករាល់គ្នាចូលរួមពិធីរៀបការរបស់កូនចៀមយ៉ាងដូចម្ដេច? តើបច្ចុប្បន្ននេះឬ? ឬវាស្ថិតនៅក្នុងពេលអនាគត? តើអ្វីគឺជាពិធីរៀបការរបស់កូនចៀម? អ្នករាល់គ្នាមិនស្គាល់ទេ មិនអ៊ីចឹងឬ? ណ្ហើយ ដូច្នេះ ខ្ញុំនឹងពន្យល់វាដល់អ្នករាល់គ្នា៖ នៅពេលដែលខ្ញុំបានមកក្នុងពិភពរបស់មនុស្ស ខ្ញុំបានចាត់ចែងមនុស្ស បញ្ហា និងអ្វីៗគ្រប់ប្រភេទ ដើម្បីបម្រើដល់អង្គជាមនុស្សរបស់ខ្ញុំនៅបច្ចុប្បន្ននេះ។ ពេលនេះ ដោយសារគ្រប់យ៉ាងត្រូវបានបញ្ចប់ នោះខ្ញុំនឹងបោះអ្នកស៊ីឈ្នួលទៅម្ខាង។ តើការបោះអ្នកស៊ីឈ្នួលទៅម្ខាងនេះមានអ្វីពាក់ព័ន្ធនឹងពិធីរៀបការ? នៅពេលដែលមនុស្សទាំងនេះថ្វាយការបម្រើចំពោះខ្ញុំ មានន័យថា នៅពេលដែលខ្ញុំត្រូវបានធ្វើឱ្យទៅជាកូនចៀម ខ្ញុំមានព្រះទ័យដឹងអំពីរសជាតិអាហារក្នុងពិធីរៀបការ។ ម៉្យាងទៀត គ្រប់ការឈឺចាប់ទាំងអស់ដែលខ្ញុំបានទទួលរងទុក្ខ គ្រប់អ្វីៗទាំងអស់ដែលខ្ញុំបានធ្វើ គ្រប់យ៉ាងដែលខ្ញុំបានមានបន្ទូល គ្រប់គ្នាដែលខ្ញុំបានជួបប្រទះ និងគ្រប់យ៉ាងដែលខ្ញុំបានធ្វើក្នុងមួយជីវិតរបស់ខ្ញុំ មានពិធីរៀបការ។ បន្ទាប់ពីអង្គជាមនុស្សរបស់ខ្ញុំត្រូវបានតែងតាំង នោះអ្នករាល់គ្នាបានចាប់ផ្ដើមដើរតាមខ្ញុំ (ហើយនៅពេលនោះ ខ្ញុំបានក្លាយជាកូនចៀម)។ ដូច្នេះ នៅក្រោមការដឹកនាំរបស់ខ្ញុំ អ្នករាល់គ្នាបានដកបទពិសោធពីការឈឺចាប់ និងគ្រោះមហន្តរាយគ្រប់ប្រភេទ ត្រូវបានបោះបង់ចោល និងនិយាយអាក្រក់ពីសំណាក់លោកីយ៍ ត្រូវបានក្រុមគ្រួសារបោះបង់ចោល និងបានរស់នៅក្រោមព្រះពររបស់ខ្ញុំ។ អ្វីៗទាំងអស់នេះ គឺជាផ្នែកនៃពិធីរៀបការរបស់កូនចៀម។ ខ្ញុំប្រើ «ពិធីរៀបការ» ពីព្រោះគ្រប់យ៉ាងដែលខ្ញុំដឹកនាំអ្នករាល់គ្នាធ្វើ គឺដើម្បីបំណងនៃការទទួលបានអ្នករាល់គ្នា។ ទោះបីជាយ៉ាងណាក៏ដោយ ទាំងអស់នេះជាផ្នែកនៃពិធី។ នៅពេលអនាគត ឬមនុស្សអាចនិយាយថា ថ្ងៃនេះ គ្រប់យ៉ាងដែលអ្នករាល់គ្នារីករាយ គ្រប់យ៉ាងដែលអ្នករាល់គ្នាទទួលបាន និងគ្រប់អំណាចជាស្ដេចដែលអ្នករាល់គ្នាមានចំណែកជាមួយខ្ញុំ គឺជាផ្នែកនៃពិធី។ សេចក្ដីស្រឡាញ់របស់ខ្ញុំចូលរកអ្នកទាំងអស់ដែលស្រឡាញ់ខ្ញុំ។ អ្នកដែលខ្ញុំស្រឡាញ់នឹងស្ថិតនៅជារៀងរហូត នឹងមិនដែលត្រូវបានយកចេញឡើយ ហើយនឹងនៅក្នុងសេចក្ដីស្រឡាញ់របស់ខ្ញុំជារៀងរហូត។ វាស្ថិតនៅជារៀងរហូត!


ជំពូកទី ១១០

នៅពេលដែលគ្រប់យ៉ាងត្រូវបានបើកសម្ដែង នោះគឺជាពេលដែលខ្ញុំនឹងសម្រាក ហើយជាងនេះទៅទៀត គឺជាពេលដែលគ្រប់យ៉ាងនឹងមានសណ្ដាប់ធ្នាប់។ ខ្ញុំធ្វើកិច្ចការរបស់ខ្ញុំដោយផ្ទាល់។ ខ្ញុំរៀបចំ និងចាត់ចែងគ្រប់យ៉ាងដោយផ្ទាល់។ នៅពេលដែលខ្ញុំចេញពីស៊ីយ៉ូន និងនៅពេលដែលខ្ញុំយាងត្រឡប់មកវិញ ហើយនៅពេលដែលខ្ញុំធ្វើឱ្យពួកកូនប្រុសច្បងរបស់ខ្ញុំបានពេញលេញ នោះខ្ញុំនឹងបញ្ចប់កិច្ចការដ៏ធំរបស់ខ្ញុំ។ នៅក្នុងសញ្ញាណរបស់មនុស្ស អ្វីមួយដែលត្រូវបានសម្រេច ត្រូវតែអាចមើលឃើញ និងអាចប៉ះពាល់បាន ប៉ុន្តែវិធីដែលខ្ញុំទតឃើញវា គឺគ្រប់យ៉ាងត្រូវបានបញ្ចប់នៅពេលដែលខ្ញុំដាក់ផែនការវា។ ស៊ីយ៉ូនគឺជាលំនៅដ្ឋានរបស់ខ្ញុំ ហើយវាក៏ជាគោលដៅរបស់ខ្ញុំដែរ។ គឺនៅទីនោះហើយដែលខ្ញុំបើកសម្ដែងព្រះចេស្ដារបស់ខ្ញុំ ហើយគឺទីនោះឯងដែលពួកកូនប្រុសច្បងរបស់ខ្ញុំ និងខ្ញុំនឹងចែករំលែកសេចក្ដីអំណររបស់ពួកយើងក្នុងលក្ខណៈជាគ្រួសារមួយ។ គឺទីនោះហើយដែលខ្ញុំនឹងរស់នៅជាមួយពួកគេអស់កល្បជានិច្ច។ ស៊ីយ៉ូនដែលជាទីកន្លែងដ៏ស្រស់ស្អាត គឺជាកន្លែងដែលមនុស្សចង់បាន។ មនុស្សរាប់មិនអស់បានប្រាថ្នាទៅកាន់ស៊ីយ៉ូនអស់ជាច្រើនសម័យកាលមកហើយ ប៉ុន្តែតាំងពីដំបូង គឺគ្មានមនុស្សសូម្បីតែម្នាក់បានចូលទៅក្នុងវាទេ។ (សូម្បីតែអ្នកបរិសុទ្ធ និងព្យាការីតាំងពីសម័យអតីតកាលក៏មិនបានចូលស៊ីយ៉ូនដែរ។ នេះគឺដោយសារតែខ្ញុំកំពុងជ្រើសរើសពួកកូនប្រុសច្បងរបស់ខ្ញុំនៅគ្រាចុងក្រោយ ហើយពួកគេទាំងអស់កំពុងតែកើតនៅក្នុងអំឡុងពេលនេះ។ តាមរយៈការនេះ សេចក្ដីមេត្តាករុណា និងព្រះគុណរបស់ខ្ញុំ ដែលខ្ញុំបានមានបន្ទូលនឹងកាន់តែជាក់ស្ដែង។) មនុស្សម្នាក់ៗ ដែលពេលនេះគឺជាកូនប្រុសច្បងនឹងចូលទៅក្នុងស៊ីយ៉ូនជាមួយខ្ញុំ ហើយរីករាយនឹងព្រះពរនោះ។ ខ្ញុំកំពុងតែលើកស្ទួយពួកកូនប្រុសច្បងរបស់ខ្ញុំឱ្យដល់កម្រិតមួយជាក់លាក់ ដោយសារតែពួកគេមានគុណសម្បត្តិរបស់ខ្ញុំ និងមានរូបអង្គដ៏រុងរឿងរបស់ខ្ញុំ ហើយដោយសារតែពួកគេអាចធ្វើបន្ទាល់ពីខ្ញុំ សរសើរតម្កើងខ្ញុំ និងរស់នៅដោយយកគម្រូតាមខ្ញុំ។ ជាងនេះទៅទៀត ពួកគេអាចវាយឈ្នះសាតាំង និងកម្ចាត់សត្វនាគដ៏ធំមានសម្បុរក្រហមឱ្យវិនាស។ នេះគឺដោយសារតែពួកកូនប្រុសច្បងរបស់ខ្ញុំគឺជាមនុស្សព្រហ្មចារីដ៏បរិសុទ្ធ។ ពួកគេគឺជាម្នាក់ដែលខ្ញុំស្រឡាញ់ ហើយពួកគេគឺជាម្នាក់ដែលខ្ញុំបានជ្រើសរើស និងសព្វព្រះទ័យ។ មូលហេតុដែលខ្ញុំលើកស្ទួយពួកគេ គឺដើម្បីឱ្យពួកគេអាចឈរនៅក្នុងតួនាទីផ្ទាល់ខ្លួនរបស់ពួកគេ និងអាចបម្រើខ្ញុំយ៉ាងបន្ទាបខ្លួន និងដោយមិនបង្ហាញឱ្យឃើញច្បាស់ ព្រមទាំងធ្វើបន្ទាល់ដ៏មានអំណាចពីចំពោះខ្ញុំ។ ខ្ញុំបានចំណាយថាមពលទាំងអស់របស់ខ្ញុំលើពួកកូនប្រុសច្បងរបស់ខ្ញុំ ហើយខ្ញុំបានរៀបចំយ៉ាងប្រុងប្រយ័ត្ននូវមនុស្ស ហេតុការណ៍ និងអ្វីៗគ្រប់ប្រភេទ សម្រាប់ការបម្រើរបស់ពួកគេ។ នៅទីបញ្ចប់ ខ្ញុំនឹងធ្វើឱ្យគ្រប់គ្នាឃើញសិរីល្អដ៏ពេញលេញរបស់ខ្ញុំ តាមរយៈពួកកូនប្រុសច្បងរបស់ខ្ញុំ ហើយដោយសារតែពួកគេ ខ្ញុំនឹងឱ្យគ្រប់គ្នាជឿទាំងស្រុងលើខ្ញុំ។ ខ្ញុំនឹងមិនបង្ខិតបង្ខំមនុស្សអាក្រក់ណាម្នាក់ទេ ហើយខ្ញុំមិនខ្លាចភាពកម្រោលចូលរបស់ពួកគេ ឬភាពធ្វេសប្រហែសរបស់ពួកគេឡើយ ដោយសារតែខ្ញុំមានស្មរបន្ទាល់ ហើយខ្ញុំមានសិទ្ធិអំណាចនៅក្នុងព្រះហស្ដរបស់ខ្ញុំ។ ពេលនេះ ចូរស្ដាប់ខ្ញុំ ឱមនុស្សដែលមានប្រភេទដូចសាតាំងអើយ! គោលបំណងនៅពីក្រោយព្រះបន្ទូលនីមួយៗដែលខ្ញុំថ្លែង និងនៅពីក្រោយគ្រប់យ៉ាងដែលខ្ញុំធ្វើ គឺដើម្បីធ្វើឱ្យពួកកូនប្រុសច្បងរបស់ខ្ញុំគ្រប់លក្ខណ៍។ ដូច្នេះ អ្នកត្រូវតែគោរពតាមបញ្ជារបស់ខ្ញុំ ហើយស្ដាប់បង្គាប់ពួកកូនប្រុសច្បងរបស់ខ្ញុំ។ បើមិនដូច្នោះទេ ខ្ញុំនឹងដោះស្រាយជាមួយអ្នក ដោយធ្វើឱ្យអ្នកឈឺចាប់ដោយការវិនាសភ្លាមៗ! ពួកកូនប្រុសច្បងរបស់ខ្ញុំបានចាប់ផ្ដើមអនុវត្តបញ្ញត្តិរដ្ឋបាលរបស់ខ្ញុំរួចហើយ ដោយសារតែពួកគេគឺជាម្នាក់ដែលស័ក្ដិសមនឹងលើកតម្កើងបល្ល័ង្ករបស់ខ្ញុំ។ ខ្ញុំបានតែងតាំងពួកគេរួចហើយ។ អស់អ្នកណាដែលមិនចុះចូលចំពោះពួកកូនប្រុសច្បងរបស់ខ្ញុំ គឺច្បាស់ជាមិនល្អឡើយ ហើយមិនបាច់សង្ស័យនោះទេ ពួកគេគឺត្រូវបានសត្វនាគដ៏ធំមានសម្បុរក្រហមបញ្ជូនមក ដើម្បីរំខានផែនការគ្រប់គ្រងរបស់ខ្ញុំ។ មនុស្សចោលម្សៀតបែបនេះនឹងត្រូវច្រានចេញពីដំណាក់របស់ខ្ញុំមួយរំពេច។ ខ្ញុំមិនចង់បានរបស់ប្រភេទនោះមកធ្វើការបម្រើដល់ខ្ញុំទេ។ ពួកគេនឹងប្រឈមនឹងការបំផ្លាញដ៏អស់កល្បជានិច្ច ហើយពួកគេនឹងប្រឈមនឹងការបំផ្លាញដ៏ឆាប់ខាងមុខ ដោយគ្មានការពន្យារពេលឡើយ! អស់អ្នកណាដែលនៅក្នុងការបម្រើរបស់ខ្ញុំ ច្បាស់ជាបានទទួលការយល់ព្រមរបស់ខ្ញុំរួចហើយ។ ពួកគេត្រូវតែស្ដាប់បង្គាប់ដោយគ្មានការខ្វល់ខ្វាយចំពោះតម្លៃដែលពួកគេត្រូវចំណាយឡើយ។ ប្រសិនបើពួកគេបះបោរ នោះពួកគេមិនមានតម្លៃក្នុងការថ្វាយការបម្រើដល់ខ្ញុំទេ។ ខ្ញុំមិនត្រូវការសត្វមានជីវិតបែបនេះទេ។ ពួកគេត្រូវតែប្រញាប់ប្រញាល់ ហើយត្រូវចាកចេញពីទីនេះ។ ខ្ញុំពិតជាមិនចង់បានពួកគេទេ! ឥឡូវ អ្នកត្រូវតែច្បាស់ពីបញ្ហានេះ! អស់អ្នកណាដែលផ្ដល់ការបម្រើដល់ខ្ញុំ ត្រូវតែធ្វើវាឱ្យបានល្អ ហើយមិនបង្កឱ្យមានបញ្ហាណាមួយឡើយ។ ប្រសិនបើអ្នកមានអារម្មណ៍ថា អ្នកគ្មានសង្ឃឹមទេ ហើយចាប់ផ្ដើមបង្កបញ្ហា នោះខ្ញុំនឹងបញ្ចប់អ្នកដោយគ្មានការស្ទាក់ស្ទើរឡើយ! តើអ្នករាល់គ្នាដែលស្ថិតនៅក្នុងការបម្រើរបស់ខ្ញុំយល់ច្បាស់អំពីរឿងនោះហើយឬនៅ? នេះគឺជាបញ្ញត្តិរដ្ឋបាលរបស់ខ្ញុំ។

ការធ្វើបន្ទាល់ពីខ្ញុំ គឺជាភារកិច្ចរបស់ពួកកូនប្រុសច្បងរបស់ខ្ញុំ ដូច្នេះ ខ្ញុំមិនតម្រូវថា អ្នករាល់គ្នាធ្វើអ្វីមួយសម្រាប់ខ្ញុំទេ។ ខ្ញុំនឹងសព្វព្រះហឫទ័យ នៅពេលដែលអ្នកបំពេញតួនាទីរបស់អ្នករាល់គ្នាយ៉ាងសមរម្យ និងនៅពេលដែលអ្នករីករាយនឹងព្រះពរដែលខ្ញុំប្រទានដល់អ្នករាល់គ្នា។ នៅពេលដែលខ្ញុំយាងឆ្លងកាត់សកលលោកទាំងមូល ហើយទៅដល់ចុងបំផុតនៃផែនដី នោះខ្ញុំបានជ្រើសរើសពួកកូនប្រុសច្បងរបស់ខ្ញុំ ហើយបានធ្វើឱ្យពួកគេពេញលេញ។ នេះគឺជាអ្វីមួយដែលខ្ញុំបានបញ្ចប់មុនពេលដែលខ្ញុំបានបង្កើតពិភពលោក។ គ្មាននរណាម្នាក់ក្នុងចំណោមមនុស្សជាតិដឹងពីបញ្ហានេះទេ ប៉ុន្តែកិច្ចការរបស់ខ្ញុំត្រូវបានសម្រេចដោយភាពស្ងៀមស្ងាត់។ តថភាពនេះ គឺមិនស្របនឹងសញ្ញាណរបស់មនុស្សឡើយ! ទោះបីជាយ៉ាងណាក៏ដោយ តថភាពគឺជាតថភាព ហើយគ្មាននរណាម្នាក់អាចផ្លាស់ប្ដូរពួកវាបានទេ។ ពួកអារក្សទាំងតូចទាំងធំ តាមរយៈភាពពុតត្បុតរបស់ពួកគេ បានបើកសម្ដែងសណ្ឋានពិតរបស់ខ្លួន ហើយបានក្លាយជាកម្មវត្ថុនៃការវាយផ្ចាលរបស់ខ្ញុំ ទៅតាមកម្រិតខុសៗគ្នា។ មានជំហាននៅក្នុងកិច្ចការរបស់ខ្ញុំ ហើយមានប្រាជ្ញានៅក្នុងព្រះបន្ទូលរបស់ខ្ញុំ។ ចាប់តាំងពីសកម្មភាពរបស់ខ្ញុំ រហូតដល់ព្រះបន្ទូលរបស់ខ្ញុំ តើអ្នករាល់គ្នាបានឃើញអ្វីមួយទេ? តើខ្ញុំគ្រាន់តែធ្វើ ហើយមានបន្ទូលអំពីអ្វីៗឬ? តើព្រះបន្ទូលរបស់ខ្ញុំគ្រាន់តែជាការជំនុំជម្រះដ៏អាក្រក់ ឬជាការលួងលោម? នោះដូចជាសាមញ្ញពេកហើយ ប៉ុន្តែសម្រាប់មនុស្សជាតិ ការមើលឃើញបែបនេះគឺគ្មានអ្វីក្រៅពីសាមញ្ញនោះទេ។ មិនមែនមានតែប្រាជ្ញា ការជំនុំជម្រះ សេចក្ដីសុចរិត ឫទ្ធានុភាព និងការលួងលោមនោះទេនៅក្នុងព្រះបន្ទូលរបស់ខ្ញុំ ប៉ុន្តែលើសពីនោះ ព្រះបន្ទូលមានកម្មសិទ្ធិ និងលក្ខណៈរបស់ខ្ញុំ។ ព្រះបន្ទូលនីមួយៗរបស់ខ្ញុំ គឺជាអាថ៌កំបាំងដែលមនុស្សជាតិមិនអាចបើកសម្ដែងបាន។ ព្រះបន្ទូលរបស់ខ្ញុំគឺមិនអាចយល់បានឡើយ ហើយដោយផ្អែកលើសមត្ថភាពរបស់មនុស្សជាតិ ទោះបីជាអាថ៌កំបាំងដែលត្រូវបានបើកសម្ដែងរួចហើយ ក៏ពួកវានៅតែស្ថិតនៅខាងក្រៅវិសាលភាពនៃការគិតស្រមៃ និងការយល់ដឹងរបស់មនុស្សជាតិដែរ។ ដើម្បីយល់ព្រះបន្ទូលដ៏សាមញ្ញបំផុតរបស់ខ្ញុំ គឺជារឿងលំបាកយល់បំផុតសម្រាប់មនុស្ស ដូច្នេះ ភាពខុសគ្នារវាងខ្ញុំ និងពួកគេគឺប្រៀបដូចជាភាពខុសគ្នារវាងមេឃ និងផែនដីអ៊ីចឹង។ នេះគឺជាមូលហេតុដែលខ្ញុំចង់ផ្លាស់ប្ដូរទាំងស្រុងនូវសណ្ឋាននៃពួកកូនប្រុសច្បងរបស់ខ្ញុំ ហើយឱ្យពួកគេចូលទៅក្នុងរូបកាយទាំងស្រុង។ នៅពេលអនាគត ពួកគេមិនត្រឹមតែចូលទៅក្នុងរូបកាយដែលមកពីសាច់ឈាមប៉ុណ្ណោះទេ ប៉ុន្តែពួកគេថែមទាំងផ្លាស់ប្ដូរសណ្ឋានរបស់ពួកគេតាមកម្រិតផ្សេងៗ ខណៈដែលនៅក្នុងរូបកាយទៀតផង។ នេះគឺជាផែនការរបស់ខ្ញុំ។ វាគឺជាអ្វីមួយដែលមនុស្សមិនអាចធ្វើបាន។ ពួកគេពិតជាគ្មានវិធីធ្វើវាបានទាល់តែសោះ។ ដូច្នេះ សូម្បីតែខ្ញុំបានពន្យល់សេចក្ដីនេះដល់អ្នករាល់គ្នាដោយលម្អិតហើយក៏ដោយ ក៏អ្នករាល់គ្នានៅតែមិនយល់ដែរ។ អ្នកអាចត្រឹមតែចូលទៅក្នុងញាណនៃអធិធម្មជាតិប៉ុណ្ណោះ។ នេះគឺដោយសារតែខ្ញុំគឺជាព្រះជាម្ចាស់ផ្ទាល់ព្រះអង្គដែលប្រកបដោយព្រះប្រាជ្ញាញាណ។

នៅពេលដែលអ្នករាល់គ្នាមើលឃើញអាថ៌កំបាំង នោះអ្នកទាំងអស់គ្នាមានប្រតិកម្មតាមវិធីមួយចំនួន។ ទោះបីជាអ្នកមិនទទួលយក ឬទទួលស្គាល់អាថ៌កំបាំងទាំងនេះយ៉ាងជ្រាលជ្រៅក្នុងចិត្តក៏ដោយ ក៏អ្នកពិតជាទទួលស្គាល់ពួកវាដោយពាក្យសម្ដីដែរ។ មនុស្សដូចនេះ គឺជាមនុស្សដែលមានសភាពបោកបញ្ឆោតបំផុត ហើយនៅពេលដែលខ្ញុំបើកសម្ដែងអាថ៌កំបាំង ខ្ញុំនឹងផាត់ចោល និងបោះបង់ចោលពួកគេម្ដងម្នាក់ៗ។ ទោះបីជាយ៉ាងណាក៏ដោយ គ្រប់យ៉ាងដែលខ្ញុំធ្វើ គឺត្រូវបានធ្វើជាជំហានៗ។ ខ្ញុំមិនធ្វើអ្វីយ៉ាងប្រញាប់ប្រញាល់ឡើយ ហើយខ្ញុំក៏មិនសន្និដ្ឋានដោយងងឹតងងល់ដែរ។ នេះគឺដោយសារតែខ្ញុំមាននិស្ស័យជាព្រះ។ មនុស្សពិតជាមិនអាចទទួលបានការយល់ឃើញយ៉ាងច្បាស់អំពីអ្វីដែលខ្ញុំកំពុងតែធ្វើឡើយ ហើយពួកគេក៏មិនយល់ច្បាស់អំពីអ្វីដែលខ្ញុំនឹងធ្វើនៅក្នុងជំហានបន្ទាប់របស់ខ្ញុំដែរ។ មានតែនៅពេលដែលខ្ញុំថ្លែងព្រះបន្ទូលនៃជំហានមួយប៉ុណ្ណោះ ទើបវិធីដែលខ្ញុំធ្វើការ រំកិលទៅមុខមួយជំហានជាមួយខ្ញុំ។ គ្រប់យ៉ាងកើតឡើងនៅក្នុងព្រះបន្ទូលរបស់ខ្ញុំ ហើយគ្រប់យ៉ាងគឺត្រូវបានបើកសម្ដែងនៅក្នុងព្រះបន្ទូលរបស់ខ្ញុំ ដូច្នេះ គ្មាននរណាម្នាក់គួរខ្វះការអត់ធ្មត់នោះទេ។ ការថ្វាយការបម្រើចំពោះខ្ញុំយ៉ាងសមរម្យគឺគ្រប់គ្រាន់ហើយ។ មុនពេលសម័យកាលនានា ខ្ញុំបានថ្លែងទំនាយអំពីដើមល្វាមួយដើម ប៉ុន្តែឆ្លងកាត់សម័យកាលនានាកន្លងមក គ្មាននរណាម្នាក់បានឃើញដើមល្វានោះឡើយ ហើយក៏គ្មាននរណាម្នាក់អាចពន្យល់ពីវាបានដែរ ហើយសូម្បីតែព្រះបន្ទូលទាំងនេះត្រូវបានលើកឡើងនៅក្នុងទំនុកសរសើរមុនៗក៏ដោយ ក៏គ្មាននរណាម្នាក់បានដឹងអំពីអត្ថន័យពិតរបស់ពួកវាដែរ។ ព្រះបន្ទូលទាំងនេះបានធ្វើឱ្យមនុស្សភាន់ច្រឡំ ដូចជាឃ្លា «គ្រោះកាច» ហើយរឿងនេះបង្កើតជាអាថ៌កំបាំងមួយដែលខ្ញុំមិនដែលបើកសម្ដែងចំពោះមនុស្សជាតិឡើយ។ មនុស្សបានគិតថា ដើមល្វាមួយដើម គឺអាចជាប្រភេទដើមឈើហូបផ្លែដ៏ល្អ ឬបើគិតឱ្យលើសពីនេះមួយជំហានទៀត ប្រហែលជាវាសំដៅទៅលើពួកបរិសុទ្ធ។ ទោះបីជាយ៉ាងណាក៏ដោយ ពួកគេនៅតែនៅឆ្ងាយណាស់ពីអត្ថន័យពិតនៃព្រះបន្ទូលទាំងនេះដដែល។ ខ្ញុំនឹងមានបន្ទូលប្រាប់អ្នករាល់គ្នាអំពីដើមល្វានោះ នៅពេលដែលខ្ញុំបើកក្រាំងរបស់ខ្ញុំនៅគ្រាចុងក្រោយ។ («ក្រាំង» សំដៅទៅលើព្រះបន្ទូលទាំងអស់ដែលខ្ញុំបានមានបន្ទូល គឺព្រះបន្ទូលរបស់ខ្ញុំនៅគ្រាចុងក្រោយ។ វាមានផ្ទុកព្រះបន្ទូលរបស់ខ្ញុំទាំងអស់។) «ដើមល្វា» សំដៅលើបញ្ញត្តិរដ្ឋបាលរបស់ខ្ញុំ គឺជាបញ្ញត្តិរដ្ឋបាលនីមួយៗ។ ប៉ុន្តែ នេះមិនត្រឹមតែជាផ្នែកមួយនៃអត្ថន័យរបស់វានោះទេ។ ការដុះពន្លកចេញនៃដើមល្វា សំដៅទៅលើការចាប់ផ្ដើមរបស់ខ្ញុំដើម្បីធ្វើកិច្ចការ និងមានបន្ទូលនៅក្នុងសាច់ឈាម ប៉ុន្តែបញ្ញត្តិរដ្ឋបាលរបស់ខ្ញុំ នៅមិនទាន់ធ្វើឱ្យស្គាល់នោះទេ (ហើយនេះគឺដោយសារតែនៅពេលនោះ គ្មានបន្ទាល់ពីព្រះនាមរបស់ខ្ញុំបានកើតឡើង ហើយគ្មាននរណាម្នាក់បានដឹងពីបញ្ញត្តិរដ្ឋបាលរបស់ខ្ញុំឡើយ)។ នៅពេលដែលព្រះនាមរបស់ខ្ញុំត្រូវបានគេធ្វើបន្ទាល់ និងត្រូវបានចែកចាយ នៅពេលដែលមនុស្សទាំងអស់សរសើរតម្កើងព្រះនាមរបស់ខ្ញុំ ហើយនៅពេលដែលបញ្ញត្តិរដ្ឋបាលរបស់ខ្ញុំសម្រេចលទ្ធផល នោះនឹងជាពេលដែលដើមល្វាបង្កើតផ្លែ។ នេះគឺជាការពន្យល់ដ៏ពេញលេញ ដោយគ្មានអ្វីមួយត្រូវបានរំលងទេ។ គ្រប់យ៉ាងត្រូវបានបើកសម្ដែងនៅទីនេះ។ (ខ្ញុំមានបន្ទូលអំពីករណីនេះ ដោយសារតែនៅក្នុងព្រះបន្ទូលកាលពីមុនរបស់ខ្ញុំ គឺមានផ្នែកមួយដែលខ្ញុំមិនបានបើកសម្ដែងយ៉ាងពេញលេញ។ ដូច្នេះ អ្នករាល់គ្នាត្រូវទន្ទឹងរង់ចាំ ហើយស្វែងរកយ៉ាងអត់ធ្មត់។)

នៅពេលដែលខ្ញុំធ្វើឱ្យពួកកូនប្រុសច្បងបានពេញខ្នាត នោះខ្ញុំនឹងបើកសម្ដែងសិរីល្អដ៏ពេញលេញរបស់ខ្ញុំ និងការលេចមកទាំងស្រុងរបស់ខ្ញុំទៅកាន់ពិភពចក្រវាល។ ការនេះនឹងត្រូវសម្រេចដោយរូបកាយ ហើយវានឹងនៅលើមនុស្សទាំងអស់ នៅក្នុងអង្គផ្ទាល់របស់ខ្ញុំ។ វានឹងនៅលើភ្នំស៊ីយ៉ូនរបស់ខ្ញុំ ហើយនៅក្នុងសិរីល្អរបស់ខ្ញុំ ជាពិសេស វានឹងត្រូវបានធ្វើឡើងដោយសម្រែកនៃការសរសើរតម្កើង។ ជាងនេះទៅទៀត សត្រូវរបស់ខ្ញុំនឹងដកថយទៅជុំវិញខ្ញុំ ដោយការចុះទៅក្នុងជង្ហុកធំ និងបឹងភ្លើង ព្រមទាំងស្ពាន់ធ័រ។ អ្វីដែលមនុស្សបច្ចុប្បន្នអាចគិតស្រមៃគឺមានដែនកំណត់ ហើយមិនស្របនឹងគោលបំណងដើមរបស់ខ្ញុំទេ។ នេះគឺជាមូលហេតុដែលខ្ញុំដាក់គោលដៅចំពោះសញ្ញាណ និងការគិតរបស់មនុស្សជារៀងរាល់ថ្ងៃនៅពេលដែលខ្ញុំមានបន្ទូល។ ថ្ងៃមួយនឹងមកដល់ (ថ្ងៃនៃការចូលទៅក្នុងរូបកាយ) គឺនៅពេលដែលអ្វីដែលខ្ញុំមានបន្ទូលប្រាប់ នឹងស័ក្ដិសមទាំងស្រុងចំពោះអ្នករាល់គ្នា ហើយអ្នកនឹងមិនជំទាស់ឡើយ។ នៅពេលនោះ អ្នករាល់គ្នានឹងលែងមានការគិតរបស់ខ្លួនទៀតហើយ ហើយបន្ទាប់មក ខ្ញុំនឹងឈប់បញ្ចេញសូរសៀងទៀតហើយ។ ដោយសារតែអ្នករាល់គ្នាលែងមានការគិតផ្ទាល់ខ្លួនរបស់អ្នក នោះខ្ញុំនឹងគ្រាន់តែបំភ្លឺអ្នករាល់គ្នាដោយផ្ទាល់ប៉ុណ្ណោះ។ នេះគឺជាព្រះពរដែលពួកកូនប្រុសច្បងនឹងរីករាយ ហើយវានឹងកើតឡើងនៅពេលដែលពួកគេសោយរាជ្យជាស្ដេចទន្ទឹមនឹងខ្ញុំ។ មនុស្សមិនជឿលើអ្វីៗដែលពួកគេមិនអាចគិតស្រមៃបានទេ ហើយទោះបីជាមានមនុស្សមួយចំនួនជឿក៏ដោយ ក៏ពួកគេបានត្រឹមតែជឿដោយសារតែត្រូវបានបំភ្លឺជាពិសេសដោយខ្ញុំប៉ុណ្ណោះ។ បើមិនដូច្នោះទេ គ្មាននរណាម្នាក់នឹងជឿឡើយ ហើយនេះគឺជាអ្វីមួយដែលត្រូវតែត្រូវបានឆ្លងកាត់។ (បើគ្មានការឆ្លងកាត់ជំហាននេះទេ នោះព្រះចេស្ដាដ៏អស្ចារ្យរបស់ខ្ញុំ មិនអាចត្រូវបានបើកសម្ដែងទេ ហើយនេះមានន័យថា ខ្ញុំអាចយកមនុស្សចេញពីសញ្ញាណរបស់ពួកគេ តាមរយៈព្រះសូរសៀងនៃព្រះបន្ទូលរបស់ខ្ញុំ។ គ្មាននរណាផ្សេងទៀតអាចធ្វើកិច្ចការនេះបានឡើយ ហើយគ្មាននរណាម្នាក់អាចជំនួសខ្ញុំបានទេ។ ខ្ញុំជាបុគ្គលតែម្នាក់គត់ដែលអាចបំពេញវាបាន។ ទោះបីជាយ៉ាងណាក៏ដោយ វាមិនមែនទាំងស្រុងនោះទេ។ ខ្ញុំត្រូវតែធ្វើកិច្ចការតាមរយៈមនុស្សជាតិ។) មនុស្សមានអារម្មណ៍ថាមានកម្លាំងបន្ទាប់ពីស្ដាប់ឮព្រះបន្ទូលរបស់ខ្ញុំ ប៉ុន្តែនៅទីបញ្ចប់ ពួកគេទាំងអស់ក៏ដកថយ។ ពួកគេមិនអាចជួយអ្វីបានក្រៅពីធ្វើដូច្នោះទេ។ ស្របពេលជាមួយគ្នានេះ មានអាថ៌កំបាំងជាច្រើនដែលមនុស្សមិនអាចយល់បាន។ គ្មាននរណាម្នាក់អាចស្រមៃគិតពីអ្វីដែលនឹងកើតឡើងទេ ហើយខ្ញុំនឹងអនុញ្ញាតឱ្យអ្នករាល់គ្នាឃើញការនេះនៅក្នុងអ្វីដែលខ្ញុំបើកសម្ដែង។ តាមរយៈការនោះ អត្ថន័យពិតនៃព្រះបន្ទូលរបស់ខ្ញុំទាំងនេះនឹងឃើញជាក់ស្ដែង៖ «ខ្ញុំនឹងដកចេញនូវអស់អ្នកដែលមិនស័ក្ដិសមសម្រាប់ការប្រើប្រាស់របស់ខ្ញុំ។» ពួកកូនប្រុសច្បងរបស់ខ្ញុំមានការបើកបង្ហាញជាច្រើនប្រភេទ ហើយសត្រូវរបស់ខ្ញុំក៏ដូច្នោះដែរ។ ពួកគេទាំងអស់នឹងត្រូវបានបើកសម្ដែងចំពោះអ្នករាល់គ្នាម្ដងម្នាក់ៗ។ ចូរចងចាំទុកចុះ! នរណាក៏ដោយដែលក្រៅពីពួកកូនប្រុសច្បង គឺសុទ្ធតែមានកិច្ចការនៃវិញ្ញាណអាក្រក់។ ពួកគេទាំងអស់គឺជាកញ្ជះរបស់សាតាំង។ (ឆាប់ៗនេះ ពួកគេនឹងត្រូវបានបើកសម្ដែងម្ដងមួយៗ ប៉ុន្តែមានមនុស្សខ្លះដែលត្រូវការធ្វើការបម្រើរហូតដល់ចុងក្រោយបង្អស់ ហើយមានអ្នកផ្សេងទៀតដែលគ្រាន់តែត្រូវការធ្វើការបម្រើក្នុងមួយរយៈពេលប៉ុណ្ណោះ។) ក្រោមកិច្ចការនៃព្រះបន្ទូលរបស់ខ្ញុំ គ្រប់គ្នានឹងបង្ហាញសណ្ឋានពិតរបស់ពួកគេ។

ជាតិសាសន៍នីមួយៗ ទីកន្លែងនីមួយៗ ហើយនិកាយនីមួយៗរីករាយនឹងភាពសម្បូរសប្បាយនៃព្រះនាមរបស់ខ្ញុំ។ ដោយសារតែគ្រោះកំពុងតែកើតឡើង ហើយស្ថិតនៅក្នុងការក្ដោបក្ដាប់របស់ខ្ញុំ ហើយខ្ញុំកំពុងតែរៀបចំធ្វើឱ្យមានភ្លៀងធ្លាក់មកបន្ដិចម្ដងៗ នោះគ្រប់គ្នានឹងស្វែងរកផ្លូវពិតជាបន្ទាន់ ដែលពួកគេត្រូវតែរក ទោះបីជាតម្លៃនៃការស្វែងរកនោះតម្រូវឱ្យពួកគេបោះបង់ចោលអ្វីៗទាំងអស់ក៏ដោយ។ នៅក្នុងរបស់សព្វសារពើទាំងអស់ ខ្ញុំមានពេលវេលាផ្ទាល់របស់ខ្ញុំ។ ពេលណាក៏ដោយដែលខ្ញុំមានបន្ទូល វានឹងត្រូវបានសម្រេច វានឹងត្រូវបានសម្រេចត្រឹមពេលនោះ ត្រឹមនាទីនោះ និងសូម្បីតែត្រឹមវិនាទីនោះ។ គ្មាននរណាម្នាក់អាចរំខានវា ឬបញ្ឈប់វាបានទេ។ ទីបំផុត សត្វនាគដ៏ធំមានសម្បុរក្រហម គឺជាសត្រូវដែលខ្ញុំបានយកជ័យជម្នះ។ វាគឺជាអ្នកស៊ីឈ្នួលម្នាក់សម្រាប់ខ្ញុំ ហើយវាធ្វើអ្វីដែលខ្ញុំមានបន្ទូលប្រាប់វា ដោយគ្មានការជំទាស់សូម្បីតែបន្តិច។ វាពិតជាសត្វតិរច្ឆានដែលជាបន្ទុករបស់ខ្ញុំ។ នៅពេលដែលកិច្ចការរបស់ខ្ញុំត្រូវបានសម្រេច នោះខ្ញុំនឹងបោះវាចូលទៅក្នុងជង្ហុកធំ និងចូលទៅក្នុងបឹងភ្លើង ព្រមទាំងស្ពាន់ធ័រ (ខ្ញុំកំពុងសំដៅទៅលើអស់អ្នកដែលត្រូវបានបំផ្លាញ)។ អ្នកដែលត្រូវបានបំផ្លាញ នឹងមិនគ្រាន់តែភ្លក់សេចក្ដីស្លាប់ប៉ុណ្ណោះទេ ប៉ុន្តែពួកគេក៏នឹងត្រូវបានដាក់ទោសយ៉ាងធ្ងន់ធ្ងរផងដែរ ដោយសារតែការធ្វើទុក្ខបុកម្នេញខ្ញុំ។ នេះគឺជាកិច្ចការដែលខ្ញុំនឹងបន្តធ្វើតាមរយៈអ្នកស៊ីឈ្នួល។ ខ្ញុំនឹងឱ្យសាតាំងសម្លាប់ និងបំផ្លាញខ្លួនវា ដោយការបំបាត់ចោលទាំងស្រុងនូវកូនចៅរបស់សត្វនាគដ៏ធំមានសម្បុរក្រហម។ នេះគឺជាផ្នែកមួយនៃកិច្ចការរបស់ខ្ញុំ។ បន្ទាប់ពីនោះ ខ្ញុំនឹងក្រឡេកទៅរកជាតិសាសន៍ដទៃ។ ទាំងនេះគឺជាជំហាននៃកិច្ចការរបស់ខ្ញុំ។


ជំពូកទី ១១១

ជាតិសាសន៍ទាំងអស់នឹងច្បាស់ជាបានពរដោយសារតែទ្រង់។ មនុស្សទាំងអស់នឹងអបអរសាទរ ព្រមទាំងសរសើរតម្កើងខ្ញុំដោយសារតែទ្រង់។ នគររបស់ខ្ញុំនឹងរីកចម្រើន និងអភិវឌ្ឍ ហើយនឹងស្ថិតនៅជារៀងរហូត។ គ្មាននរណាម្នាក់នឹងត្រូវបានអនុញ្ញាតឱ្យជាន់ឈ្លីនគររបស់ខ្ញុំបានឡើយ ហើយគ្មានអ្វីមួយដែលមិនស្របនឹងខ្ញុំ ត្រូវបានអនុញ្ញាតឱ្យមានឡើយ ដោយសារតែខ្ញុំគឺជាព្រះជាម្ចាស់ផ្ទាល់ព្រះអង្គដ៏មានឫទ្ធានុភាព ដែលមិនអត់ទ្រាំនឹងការប្រមាថឡើយ។ ខ្ញុំមិនអនុញ្ញាតឱ្យនរណាម្នាក់ជំនុំជម្រះខ្ញុំឡើយ ហើយខ្ញុំមិនអនុញ្ញាតឱ្យនរណាម្នាក់មិនស្រុះស្រួលជាមួយខ្ញុំឡើយ។ នេះគឺគ្រប់គ្រាន់ដើម្បីបង្ហាញអំពីនិស្ស័យរបស់ខ្ញុំ និងឫទ្ធានុភាពរបស់ខ្ញុំ។ នៅពេលដែលនរណាម្នាក់ទាស់ទទឹងនឹងខ្ញុំ នោះខ្ញុំនឹងដាក់ទោសគេក្នុងពេលវេលារបស់ខ្ញុំ។ ហេតុអ្វីបានជាគ្មាននរណាម្នាក់បានឃើញខ្ញុំដាក់ទោសនរណាម្នាក់អ៊ីចឹង? វាគឺដោយសារតែពេលវេលារបស់ខ្ញុំមិនទាន់មកដល់ប៉ុណ្ណោះ ហើយព្រះហស្ដរបស់ខ្ញុំនៅមិនទាន់ធ្វើសកម្មភាពយ៉ាងពិតប្រាកដនៅឡើយ។ ទោះបីជាគ្រោះមហន្ដរាយដ៏ធំៗបានធ្លាក់មកក៏ដោយ ហេតុការណ៍នេះ មានតែការមានបន្ទូលអំពីអ្វីដែលទាក់ទងនឹងគ្រោះមហន្តរាយដ៏ធំៗប៉ុណ្ណោះ ស្របពេលដែលភាពពិតនៃគ្រោះមហន្តរាយដ៏ធំៗ នៅមិនទាន់ធ្លាក់មកលើមនុស្សណាមួយនៅឡើយ។ តើអ្នករាល់គ្នាយល់អ្វីមួយដែលចេញពីព្រះឱស្ឋរបស់ខ្ញុំទេ? បច្ចុប្បន្ននេះ ខ្ញុំនឹងចាប់ផ្ដើមបញ្ចេញភាពពិតនៃគ្រោះមហន្តរាយដ៏ធំៗ។ បន្ទាប់ពីនេះ នរណាក៏ដោយដែលទាស់ទទឹងនឹងខ្ញុំនឹងត្រូវវាយផ្ដួលដោយព្រះហស្ដរបស់ខ្ញុំ។ នៅក្នុងអតីតកាល គ្រប់យ៉ាងដែលខ្ញុំបានធ្វើ គឺដើម្បីបង្ហាញឱ្យឃើញមនុស្សមួយចំនួនតូច។ គ្មានគ្រោះមហន្តរាយដ៏ធំៗណាមួយបានមកដល់នៅឡើយទេ។ បច្ចុប្បន្ននេះ ខុសពីអតីតកាល។ ដោយសារខ្ញុំបានមានបន្ទូលប្រាប់អ្នករាល់គ្នាទាំងអស់អំពីអ្វីដែលទាក់ទងនឹងគ្រោះមហន្តរាយដ៏ធំៗ នោះខ្ញុំនឹងប្រកាសជាសាធារណៈ នៅពេលវេលាកំណត់មួយ អំពីភាពពិតនៃគ្រោះមហន្តរាយដ៏ធំៗ។ មុនការប្រកាសនេះ គ្មាននរណាម្នាក់ត្រូវបានប៉ះពាល់ដោយគ្រោះមហន្តរាយណាមួយឡើយ ដូច្នេះ មនុស្សភាគច្រើន (មានន័យថា ពួកកូនប្រុសរបស់នាគដ៏ធំមានសម្បុរក្រហម) បានបន្តធ្វើសកម្មភាពដោយមិនប្រយ័ត្ន និងតាមអំពើចិត្ត។ នៅពេលដែលភាពពិតមកដល់ សត្តនិករដ៏អកុសលទាំងនេះនឹងជឿទាំងស្រុង។ បើមិនដូច្នោះទេ គ្រប់គ្នានឹងមិនច្បាស់អំពីខ្ញុំឡើយ ហើយគ្មាននរណាម្នាក់នឹងច្បាស់អំពីខ្ញុំឡើយ។ នេះគឺជាបញ្ញត្តិរដ្ឋបាលរបស់ខ្ញុំ។ ចេញពីនេះ វាអាចត្រូវបានមើលឃើញថា វិធីនៃការធ្វើកិច្ចការរបស់ខ្ញុំ (សំដៅទៅលើវិធីនៃការធ្វើកិច្ចការនៅក្នុងមនុស្សទាំងអស់) បានចាប់ផ្ដើមផ្លាស់ប្ដូរ៖ ខ្ញុំកំពុងតែបង្ហាញសេចក្ដីក្រោធរបស់ខ្ញុំ ការជំនុំជម្រះរបស់ខ្ញុំ និងបណ្ដាសារបស់ខ្ញុំតាមរយៈកូនចៅនៃនាគដ៏ធំមានសម្បុរក្រហម ហើយព្រះហស្ដរបស់ខ្ញុំបានចាប់ផ្ដើមវាយផ្ចាលអស់អ្នកដែលទាស់ទទឹងនឹងខ្ញុំ។ ខ្ញុំកំពុងតែបង្ហាញសេចក្ដីមេត្តាករុណារបស់ខ្ញុំ និងសេចក្ដីសប្បុរសរបស់ខ្ញុំតាមរយៈពួកកូនប្រុសច្បង។ ជាងនេះទៅទៀត តាមរយៈពួកកូនប្រុសច្បង នោះខ្ញុំកំពុងតែបង្ហាញនិស្ស័យដ៏បរិសុទ្ធរបស់ខ្ញុំ ដែលមិនអត់ទ្រាំនឹងការប្រព្រឹត្តល្មើសឡើយ។ ខ្ញុំកំពុងតែបង្ហាញសិទ្ធិអំណាចរបស់ខ្ញុំ ហើយខ្ញុំកំពុងតែបង្ហាញអង្គរបស់ខ្ញុំ។ អ្នកស៊ីឈ្នួលបានចាប់ផ្ដើមរស់នៅដើម្បីថ្វាយការបម្រើចំពោះខ្ញុំ ហើយពួកកូនប្រុសច្បងរបស់ខ្ញុំនឹងត្រូវធ្វើឱ្យដឹងឮកាន់តែច្រើនឡើងៗ។ តាមរយៈការវាយផ្ដួលអ្នកដែលទាស់ទទឹងនឹងខ្ញុំ នោះខ្ញុំឱ្យអ្នកស៊ីឈ្នួលឃើញព្រះហស្ដដ៏ឥតអាសូររបស់ខ្ញុំ ដើម្បីឱ្យពួកគេថ្វាយការបម្រើចំពោះខ្ញុំដោយការភ័យខ្លាច និងភាពញាប់ញ័រ។ ខ្ញុំក៏ឱ្យពួកកូនប្រុសច្បងរបស់ខ្ញុំឃើញសិទ្ធិអំណាចរបស់ខ្ញុំ និងយល់ដឹងអំពីខ្ញុំកាន់តែប្រសើរផងដែរ ដើម្បីឱ្យពួកគេរីកចម្រើនក្នុងជីវិត។ ព្រះបន្ទូលដែលខ្ញុំបានមានបន្ទូលនៅក្នុងអំឡុងពេលចុងក្រោយ (រួមទាំងបញ្ញត្តិរដ្ឋបាល ទំនាយ និងការជំនុំជម្រះមនុស្សគ្រប់ប្រភេទ) គឺកំពុងតែចាប់ផ្ដើមសម្រេចតាមលំដាប់លំដោយ។ មានន័យថា មនុស្សនឹងឃើញព្រះបន្ទូលរបស់ខ្ញុំក្លាយជាការពិតនៅខាងមុខភ្នែករបស់ពួកគេ ឃើញថាគ្មានព្រះបន្ទូលរបស់ខ្ញុំណាមួយដែលមិនមានផលផ្លែឡើយ ប៉ុន្តែឃើញថាគ្រប់ទាំងព្រះបន្ទូលគឺជាក់ស្ដែង។ មុនពេលដែលព្រះបន្ទូលរបស់ខ្ញុំត្រូវបានសម្រេច មនុស្សជាច្រើននឹងចាកចេញ ដោយសារតែពួកគេមិនត្រូវបានសម្រេច។ នេះគឺជាវិធីដែលខ្ញុំធ្វើកិច្ចការ វាមិនមែនគ្រាន់តែជាតួនាទីនៃដំបងដែករបស់ខ្ញុំឡើយ ប៉ុន្តែជាងនេះទៅទៀត វាគឺជាព្រះប្រាជ្ញាញាណនៃព្រះបន្ទូលរបស់ខ្ញុំ។ ចេញពីការទាំងនេះ មនុស្សអាចឃើញសព្វានុភាពរបស់ខ្ញុំ និងសេចក្ដីស្អប់របស់ខ្ញុំចំពោះនាគដ៏ធំមានសម្បុរក្រហម។ (ការនេះអាចត្រូវបានឃើញបន្ទាប់ពីខ្ញុំចាប់ផ្ដើមកិច្ចការរបស់ខ្ញុំប៉ុណ្ណោះ។ ពេលនេះ មនុស្សមួយចំនួនត្រូវបានបើកសម្ដែង វាគ្រាន់តែជាផ្នែកតូចមួយនៃការវាយផ្ចាលរបស់ខ្ញុំប៉ុណ្ណោះ ប៉ុន្តែវាមិនអាចត្រូវបានរាប់បញ្ចូលទៅក្នុងគ្រោះមហន្តរាយដ៏ធំបានទេ។ រឿងនេះមិនពិបាកយល់ឡើយ។ ដូច្នេះ វាអាចត្រូវបានមើលឃើញថា ចាប់ពីពេលនេះតទៅ វិធីនៃការធ្វើកិច្ចការរបស់ខ្ញុំ នឹងធ្វើឱ្យមនុស្សកាន់តែពិបាកយល់។ ថ្ងៃនេះ ខ្ញុំកំពុងមានបន្ទូលប្រាប់អ្នករាល់គ្នា ដើម្បីឱ្យអ្នករាល់គ្នានឹងមិនទន់ខ្សោយដោយសារតែវិធីធ្វើការនេះឡើយ នៅពេលដែលពេលវេលាមកដល់។ នេះគឺជាអ្វីដែលខ្ញុំកំពុងតែប្រគល់ឱ្យអ្នករាល់គ្នា ដោយសារតែអ្វីៗនឹងកើតឡើង ដែលមនុស្សមិនធ្លាប់បានឃើញតាំងពីបុរាណកាលមក ហើយជាអ្វីៗដែលនឹងធ្វើឱ្យមនុស្សពិបាកនឹងទុកចោលនូវអារម្មណ៍របស់ពួកគេ និងការរាប់ខ្លួនឯងជាសុចរិតរបស់ពួកគេ។) មូលហេតុដែលខ្ញុំប្រើប្រាស់វិធីផេ្សងៗគ្នាដើម្បីដាក់ទោសនាគដ៏ធំមានសម្បុរក្រហម គឺដោយសារតែវាគឺជាសត្រូវរបស់ខ្ញុំ និងជាគូប្រឆាំងរបស់ខ្ញុំ។ ខ្ញុំត្រូវតែបំផ្លាញកូនចៅរបស់វាទាំងអស់ មានតែដូច្នោះទេ ទើបខ្ញុំអាចយកសេចក្ដីស្អប់ចេញពីព្រះទ័យរបស់ខ្ញុំបាន ហើយមានតែធ្វើដូច្នោះទេទើបខ្ញុំអាចបំបាក់មុខនាគដ៏ធំមានសម្បុរក្រហមបានយ៉ាងរៀបរយ។ មានតែការធ្វើដូច្នេះទេ ទើបជាការបំផ្លាញទាំងស្រុងនូវនាគដ៏ធំមានសម្បុរក្រហម និងបោះវាចូលទៅក្នុងបឹងភ្លើង និងស្ពាន់ធម៌ ក៏ដូចជាបោះវាចូលទៅក្នុងជង្ហុកធំ។

វាមិនត្រឹមតែម្សិលមិញទេ ដែលខ្ញុំបានឱ្យពួកកូនប្រុសច្បងរបស់ខ្ញុំសោយរាជ្យជាមួយខ្ញុំ និងចូលរួមជាមួយខ្ញុំក្នុងការគ្រប់គ្រងជាតិសាសន៍ទាំងអស់ ព្រមទាំងនៅក្នុងការរីករាយនឹងព្រះពរ។ ខ្ញុំក៏ធ្វើដូច្នេះនៅថ្ងៃនេះផងដែរ ហើយសំខាន់ជាងនេះ ខ្ញុំក៏នឹងធ្វើដូច្នេះនៅថ្ងៃស្អែកផងដែរ។ ខ្ញុំបានសម្រេចកិច្ចការរបស់ខ្ញុំយ៉ាងជោគជ័យ ខ្ញុំបាន និងកំពុងមានព្រះបន្ទូលដូចនេះរហូតមក ហើយវាក៏អាចត្រូវបាននិយាយថា ខ្ញុំបានចាប់ផ្ដើមមានព្រះបន្ទូលដូចនេះចាប់តាំងពីសម័យកាលនៃការចាប់ផ្ដើមការបង្កើតមកម៉្លេះ ប៉ុន្តែមនុស្សមិនយល់ពីអ្វីដែលខ្ញុំកំពុងតែមានបន្ទូលឡើយ។ ចាប់តាំងពីពេលនៃការបង្កើតរហូតមកដល់ពេលនេះ ខ្ញុំមិនបានបំពេញកិច្ចការដោយផ្ទាល់ឡើយ។ ម៉្យាងទៀត ព្រះវិញ្ញាណរបស់ខ្ញុំមិនដែលចុះមកយ៉ាងពេញលេញលើមនុស្ស ដើម្បីមានបន្ទូល និងធ្វើកិច្ចការឡើយ។ ប៉ុន្តែបច្ចុប្បន្ននេះ គឺខុសគ្នាពីអតីតកាល៖ ព្រះវិញ្ញាណរបស់ខ្ញុំកំពុងតែធ្វើកិច្ចការដោយផ្ទាល់នៅគ្រប់ទីកន្លែងនៅក្នុងពិភពចក្កវាឡ។ ដោយសារតែនៅគ្រាចុងក្រោយ ខ្ញុំចង់ទទួលយកមនុស្សមួយក្រុមដែលនឹងសោយរាជ្យដោយអំណាចជាមួយខ្ញុំ នោះជាដំបូង ខ្ញុំទទួលយកមនុស្សម្នាក់ដែលមានចិត្តដូចខ្ញុំ គឺជាម្នាក់ដែលអាចគិតគូរពីបន្ទុករបស់ខ្ញុំ។ បន្ទាប់ពីនោះ ព្រះវិញ្ញាណរបស់ខ្ញុំនឹងចុះមកសណ្ឋិតលើពួកគេយ៉ាងពេញលេញ ដើម្បីសម្ដែងចេញនូវព្រះសូរសៀងរបស់ខ្ញុំ និងដើម្បីបញ្ចេញបញ្ញត្តិរដ្ឋបាលរបស់ខ្ញុំ ព្រមទាំងបើកសម្ដែងអាថ៌កំបាំងរបស់ខ្ញុំទៅកាន់ពិភពចក្កវាឡ។ ព្រះវិញ្ញាណរបស់ខ្ញុំនឹងធ្វើឱ្យទ្រង់គ្រប់លក្ខណ៍ដោយផ្ទាល់។ ព្រះវិញ្ញាណរបស់ខ្ញុំនឹងប្រៀនប្រដៅទ្រង់ដោយផ្ទាល់។ ដោយសារតែទ្រង់រស់នៅក្នុងភាពជាមនុស្សធម្មតា នោះគ្មាននរណាម្នាក់មើលឃើញយ៉ាងច្បាស់ឡើយ។ នៅពេលដែលពួកកូនប្រុសច្បងរបស់ខ្ញុំចូលទៅក្នុងរូបកាយ នោះវានឹងច្បាស់ទាំងស្រុងថាតើអ្វីដែលខ្ញុំធ្វើនៅពេលនេះ គឺជាភាពពិតឬអត់។ ពិតណាស់ នៅក្នុងភ្នែករបស់មនុស្ស នៅក្នុងសញ្ញាណរបស់មនុស្ស គ្មាននរណាម្នាក់ជឿ ហើយគ្មាននរណាម្នាក់អាចស្ដាប់បង្គាប់ឡើយ។ ប៉ុន្តែនេះគឺជាការអត់ធ្មត់របស់ខ្ញុំចំពោះមនុស្ស។ ដោយសារតែភាពពិតនៅមិនទាន់បានមកដល់ ដូច្នេះហើយ មនុស្សមិនអាចជឿ ឬយល់បានឡើយ។ មិនដែលមាននរណាម្នាក់ដែលនឹងជឿព្រះបន្ទូលរបស់ខ្ញុំ នៅក្នុងសញ្ញាណមនុស្សរបស់ពួកគេឡើយ។ មនុស្សទាំងអស់គឺដូច្នេះ៖ ពួកគេត្រឹមតែជឿលើអ្វីដែលអង្គខាងសាច់ឈាមរបស់ខ្ញុំមានបន្ទូល ហើយពួកគេក៏ត្រឹមតែជឿលើព្រះសូរសៀងនៃព្រះវិញ្ញាណរបស់ខ្ញុំប៉ុណ្ណោះ។ នេះគឺជារឿងដែលពិបាកបំផុតដើម្បីដោះស្រាយជាមួយមនុស្ស។ ប្រសិនបើពួកគេមិនបានឃើញអ្វីមួយកើតឡើងដោយភ្នែករបស់ពួកគេផ្ទាល់ទេ នោះគ្មាននរណាម្នាក់អាចបោះបង់ចោលសញ្ញាណផ្ទាល់ខ្លួនរបស់ពួកគេឡើយ ហើយគ្មាននរណាម្នាក់អាចជឿអ្វីដែលខ្ញុំមានបន្ទូលឡើយ។ នេះគឺជាមូលហេតុដែលខ្ញុំប្រើប្រាស់បញ្ញត្តិរដ្ឋបាលរបស់ខ្ញុំ ដើម្បីដាក់ទោសកូននៃការមិនស្ដាប់បង្គាប់ទាំងនោះ។

ខ្ញុំបានមានបន្ទូលរឿងបែបនេះពីមុនមក៖ ខ្ញុំគឺជាដើម និងជាចុង ហើយខ្ញុំគឺជាព្រះអង្គដែលគ្រប់គ្រងលើគ្រប់យ៉ាង ចាប់ពីការចាប់ផ្ដើមរហូតដល់ទីបញ្ចប់។ នៅគ្រាចុងក្រោយ ខ្ញុំនឹងទទួលបានបុត្រាជ័យចំនួន ១៤៤ ០០០ នាក់។ អ្នករាល់គ្នាមានការយល់តាមន័យត្រង់ខ្លះៗអំពីព្រះបន្ទូលទាំងនេះគឺ «បុត្រាជ័យ» ប៉ុន្តែអ្នករាល់គ្នាមិនច្បាស់អំពីចំនួន ១៤៤ ០០០ នាក់ឡើយ។ នៅក្នុងសញ្ញាណរបស់មនុស្ស តួលេខមួយត្រូវតែសំដៅលើចំនួនមនុស្ស ឬចំនួនវត្ថុអ្វីមួយ។ ពាក់ព័ន្ធនឹង «បុត្រាជ័យ» ដែលបង្ហាញបញ្ជាក់ចំនួន «១៤៤ ០០០» នាក់ ពោលគឺ «បុត្រាចំនួន ១៤៤ ០០០ នាក់» មនុស្សគិតថា មានបុត្រាជ័យចំនួន ១៤៤ ០០០ នាក់។ ជាងនេះទៅទៀត មនុស្សមួយចំនួនគិតថា មានអត្ថន័យតំណាងនៅក្នុងតថភាពនៃចំនួននេះ ហើយពួកគេយកចំនួន ១៤០ ០០០ និងចំនួន ៤ ០០០ ជាផ្នែកដាច់ពីគ្នា។ ប៉ុន្តែការបកស្រាយទាំងពីរនេះគឺខុស។ ចំនួននេះ មិនសំដៅលើតួលេខជាក់ស្ដែង ហើយកាន់តែមិនមែនជាអត្ថន័យតំណាងឡើយ។ ក្នុងចំណោមនុស្ស គ្មាននរណាម្នាក់អាចយល់អំពីចំនួននេះឡើយ មនុស្សនៅក្នុងជំនាន់មុនៗទាំងអស់បានគិតថា ចំនួននេះអាចសំដៅលើអត្ថន័យតំណាង។ លេខ «១៤៤ ០០០» គឺទាក់ទងទៅនឹងបុត្រាជ័យ។ ដូច្នេះ ១៤៤ ០០០ សំដៅលើក្រុមមនុស្សនៅគ្រាចុងក្រោយដែលនឹងសោយរាជ្យ នឹងអ្នកដែលខ្ញុំស្រឡាញ់។ នោះគឺជាអ្វីដែល ១៤៤ ០០០ គួរតែត្រូវបានបកស្រាយថាជាក្រុមមនុស្សដែលមកពីស៊ីយ៉ូន និងអ្នកដែលនឹងវិលត្រឡប់ទៅកាន់ស៊ីយ៉ូនវិញ។ ការពន្យល់ដ៏ពេញលេញនៃបុត្រាជ័យ ១៤៤ ០០០ នាក់ គឺមានដូចខាងក្រោម៖ ពួកគេគឺជាមនុស្សដែលចេញមកពីស៊ីយ៉ូនទៅកាន់ពិភពលោក និងត្រូវបានសាតាំងធ្វើឱ្យពុករលួយ ហើយគឺពួកគេដែលនឹងត្រូវបានខ្ញុំទទួលយកឡើងវិញនៅទីបញ្ចប់ ហើយនឹងវិលត្រឡប់ទៅកាន់ស៊ីយ៉ូនវិញជាមួយខ្ញុំ។ ចេញពីព្រះបន្ទូលរបស់ខ្ញុំ មនុស្សម្នាក់អាចមើលឃើញជំហាននៃកិច្ចការរបស់ខ្ញុំ មានន័យថា ពេលវេលាដែលអ្នករាល់គ្នានឹងចូលទៅក្នុងរូបកាយគឺនៅមិនឆ្ងាយប៉ុន្មានទេ។ ដូច្នេះហើយបានជាខ្ញុំបានពន្យល់ទិដ្ឋភាពនេះទៅកាន់អ្នកម្ដងហើយម្ដងទៀត ហើយផ្ដល់ការរំលឹកដល់អ្នកអំពីទិដ្ឋភាពនេះ។ អ្នករាល់គ្នានឹងឃើញយ៉ាងច្បាស់ ហើយចេញពីព្រះបន្ទូលរបស់ខ្ញុំ អ្នកនឹងរកឃើញមាគ៌ាដើម្បីអនុវត្ត។ ចេញពីព្រះបន្ទូលរបស់ខ្ញុំ អ្នកនឹងរកឃើញនូវទីកន្លែងនៃកិច្ចការរបស់ខ្ញុំ។ ដើម្បីរកឱ្យឃើញទីកន្លែងនៃកិច្ចការរបស់ព្រះវិញ្ញាណបរិសុទ្ធ អ្នកត្រូវតែពិនិត្យទីកន្លែងនោះចេញពីអាថ៌កំបាំងដែលខ្ញុំបើកសម្ដែង (ដោយសារតែគ្មាននរណាម្នាក់អាចមើលឃើញ ហើយគ្មាននរណាម្នាក់អាចយល់អំពីកិច្ចការនៃព្រះវិញ្ញាណបរិសុទ្ធឡើយ។) នេះគឺជាមូលហេតុដែលខ្ញុំបើកសម្ដែងអាថ៌កំបាំងនៅគ្រាចុងក្រោយ។

នៅក្នុងដំណាក់របស់ខ្ញុំ នឹងគ្មានអ្វីមួយដែលមិនស្របនឹងខ្ញុំឡើយ ហើយចាប់ពីពេលនេះតទៅ ខ្ញុំនឹងចាប់ផ្ដើមជម្រះ និងបន្សុទ្ធបន្តិចម្ដងៗ។ នៅក្នុងចំណោមមនុស្ស គ្មាននរណាម្នាក់អាចជ្រៀតជ្រែក ហើយគ្មាននរណាម្នាក់អាចធ្វើកិច្ចការនេះបានឡើយ។ ការនេះបើកសម្ដែងអំពីមូលហេតុដែលខ្ញុំកំពុងតែធ្វើកិច្ចការដោយផ្ទាល់នៅក្នុងគ្រាចុងក្រោយ។ ហើយនេះគឺជាមូលហេតុដែលខ្ញុំបានមានបន្ទូលប្រាប់អ្នករាល់គ្នាជាច្រើនលើកថា អ្នករាល់គ្នាគ្រាន់តែត្រូវការធ្វើឱ្យខ្លួនរីករាយប៉ុណ្ណោះ ហើយមិនត្រូវការធ្វើចលនាម្រាមដៃមួយឡើយ។ គឺតាមរយៈនេះ ដែលព្រះចេស្ដារបស់ខ្ញុំត្រូវបានបើកសម្ដែង។ សេចក្ដីសុចរិត និងឫទ្ធានុភាពរបស់ខ្ញុំ ត្រូវបានបើកសម្ដែង ហើយគ្រប់អាថ៌កំបាំងរបស់ខ្ញុំទាំងអស់ដែលមនុស្សមិនអាចបើកបាន ត្រូវបានបើកសម្ដែង។ (ដោយសារតែមនុស្សមិនដែលមានចំណេះដឹងអំពីផែនការគ្រប់គ្រងរបស់ខ្ញុំ ឬមិនដែលមានការយល់ដឹងណាមួយអំពីជំហាននៃកិច្ចការរបស់ខ្ញុំ នោះផែនការ និងជំហានទាំងនោះត្រូវបានហៅថា «អាថ៌កំបាំង»។) អ្វីដែលខ្ញុំនឹងទទួលបាន និងអ្វីដែលខ្ញុំនឹងធ្វើនៅគ្រាចុងក្រោយ គឺអាថ៌កំបាំង។ មុនពេលដែលខ្ញុំបានបង្កើតពិភពលោក ខ្ញុំមិនដែលបានធ្វើអ្វីដែលខ្ញុំធ្វើនៅបច្ចុប្បន្ននេះឡើយ ហើយខ្ញុំមិនដែលបានបង្ហាញមនុស្សអំពីព្រះភ័ក្រ្តដ៏មានសិរីល្អរបស់ខ្ញុំ ឬផ្នែកណាមួយនៃអង្គរបស់ខ្ញុំឡើយ។ មានតែព្រះវិញ្ញាណរបស់ខ្ញុំប៉ុណ្ណោះ ដែលបានធ្វើកិច្ចការលើមនុស្សមួយចំនួន។ (ចាប់តាំងពីសម័យកាលនៃការបង្កើតមក ដោយសារតែគ្មាននរណាម្នាក់អាចបើកបង្ហាញអំពីខ្ញុំ ហើយគ្មាននរណាម្នាក់អាចថ្លែងអំពីខ្ញុំ នោះខ្ញុំមិនដែលអនុញ្ញាតឱ្យមនុស្សឃើញអង្គរបស់ខ្ញុំឡើយ ហើយព្រះវិញ្ញាណរបស់ខ្ញុំបានធ្វើកិច្ចការលើមនុស្សមួយចំនួន។) មានតែបច្ចុប្បន្ននេះទេ ដែលខ្ញុំបានបើកសម្ដែងរូបអង្គដ៏មានសិរីល្អរបស់ខ្ញុំ និងអង្គរបស់ខ្ញុំទៅកាន់មនុស្ស ហើយមានតែពេលនេះប៉ុណ្ណោះ ដែលពួកគេបានឃើញអ្វីៗទាំងនេះ។ ប៉ុន្តែអ្វីដែលអ្នករាល់គ្នាឃើញនៅថ្ងៃនេះ គឺនៅតែមិនពេញលេញដដែល ហើយវានៅតែមិនមែនជាអ្វីដែលខ្ញុំសព្វព្រះទ័យឱ្យអ្នករាល់គ្នាឃើញ។ អ្វីដែលខ្ញុំសព្វព្រះទ័យឱ្យអ្នករាល់គ្នាឃើញ គឺមានតែនៅក្នុងរូបកាយប៉ុណ្ណោះ ហើយពេលនេះ គ្មាននរណាម្នាក់បំពេញតាមលក្ខខណ្ឌនេះនៅឡើយទេ។ ម៉្យាងទៀត គ្មាននរណាម្នាក់អាចឃើញអង្គរបស់ខ្ញុំ មុនពេលដែលពួកគេចូលទៅក្នុងរូបកាយឡើយ។ ដូច្នេះហើយ ខ្ញុំមានបន្ទូលថា ខ្ញុំនឹងបើកសម្ដែងអង្គរបស់ខ្ញុំទៅកាន់ពិភពចក្រវាឡនៅលើភ្នំស៊ីយ៉ូន។ ចេញពីចំណុចនេះ វាអាចត្រូវបានឃើញថា ការចូលទៅក្នុងភ្នំស៊ីយ៉ូន គឺជាផ្នែកចុងក្រោយនៃគម្រោងរបស់ខ្ញុំ។ ក្នុងពេលចូលទៅក្នុងភ្នំស៊ីយ៉ូន នោះនគររបស់ខ្ញុំនឹងត្រូវបានកសាងដោយជោគជ័យ។ ម៉្យាងទៀត អង្គរបស់ខ្ញុំគឺជានគររបស់ខ្ញុំ។ ពេលវេលាដែលពួកកូនប្រុសច្បងចូលទៅក្នុងរូបកាយ គឺច្បាស់ជាពេលដែលនគរព្រះនឹងបានសម្រេច ដូច្នេះហើយ ខ្ញុំបានមានបន្ទូលម្ដងហើយម្ដងទៀត អំពីពួកកូនប្រុសច្បងចូលទៅក្នុងភ្នំស៊ីយ៉ូន។ នេះគឺជាចំណុចស្នូលនៃផែនការគ្រប់គ្រងទាំងមូលរបស់ខ្ញុំ ដែលគ្មាននរណាម្នាក់ធ្លាប់យល់ទេពីមុនមក។

នៅពេលដែលខ្ញុំផ្លាស់ប្ដូរវិធីនៃការធ្វើកិច្ចការ នោះនឹងមានអ្វីៗបន្ថែមទៀត ដែលហួសពីគំនិតរបស់មនុស្ស ដូច្នេះ ចូរប្រុងប្រយ័ត្នអំពីបញ្ហានេះ។ មានអ្វីៗដែលហួសពីគំនិតរបស់មនុស្ស ប៉ុន្តែរឿងនេះមិនមានន័យថា អ្វីដែលខ្ញុំមានបន្ទូលគឺខុសឡើយ។ វាគ្រាន់តែថា វាកាន់តែចាំបាច់សម្រាប់មនុស្សដើម្បីទទួលរងទុក្ខ ហើយវាកាន់តែចាំបាច់សម្រាប់មនុស្សដើម្បីសហការជាមួយខ្ញុំ។ ចូរកុំប្រព្រឹត្តខុសឆ្គងអសីសធម៌ឡើយ ហើយចូរកុំត្រឹមតែធ្វើតាមសញ្ញាណផ្ទាល់ខ្លួនរបស់អ្នកឱ្យសោះ។ ព្រោះថា មនុស្សភាគច្រើនដែលថ្វាយការបម្រើចំពោះខ្ញុំដួលចុះដោយសារតែបញ្ហានេះ។ ខ្ញុំកំពុងតែប្រើប្រាស់ព្រះបន្ទូលរបស់ខ្ញុំដើម្បីបើកបង្ហាញពីធម្មជាតិរបស់មនុស្ស និងដើម្បីបើកសម្ដែងសញ្ញាណរបស់មនុស្ស។ (ប៉ុន្តែអ្នកដែលថ្វាយការបម្រើចំពោះខ្ញុំ ត្រឹមតែដួលចុះដោយសារតែខ្ញុំមិនផ្លាស់ប្ដូរសញ្ញាណរបស់ពួកគេប៉ុណ្ណោះ ស្របពេលដែលខ្ញុំផ្លាស់ប្ដូរសញ្ញាណរបស់អ្នកដែលជាពួកកូនប្រុសច្បងរបស់ខ្ញុំ និងយកការគិតរបស់ពួកគេចេញតាមរយៈការផ្លាស់ប្ដូរនេះ។) ដូច្នេះ នៅទីបញ្ចប់ ពួកកូនប្រុសច្បងរបស់ខ្ញុំទាំងអស់នឹងត្រូវបានប្រោសឱ្យគ្រប់លក្ខណ៍ ដោយសារតែអាថ៌កំបាំងដែលខ្ញុំបានបើកសម្ដែង។


ជំពូកទី ១១២

ការដែល «ព្រះបន្ទូល និងភាពពិតដំណើរការព្រមគ្នា» គឺជាផ្នែកមួយនៃនិស្ស័យដ៏សុចរិតរបស់ខ្ញុំ។ ចេញពីព្រះបន្ទូលទាំងនេះ ខ្ញុំនឹងច្បាស់ជាឱ្យអ្នករាល់គ្នាឃើញពីនិស្ស័យរបស់ខ្ញុំទាំងស្រុងជាមិនខាន។ មនុស្សគិតថា រឿងនេះមិនអាចសម្រេចបានទេ ប៉ុន្តែចំពោះខ្ញុំ វាងាយស្រួល និងជាទីសព្វព្រះទ័យ ហើយមិនត្រូវការកិច្ចខិតខំប្រឹងប្រែងឡើយ។ ដរាបណាព្រះបន្ទូលរបស់ខ្ញុំចេញពីព្រះឱស្ឋរបស់ខ្ញុំ ភ្លាមៗនោះមានតថភាពមួយដែលគ្រប់គ្នាអាចឃើញ។ នេះគឺជានិស្ស័យរបស់ខ្ញុំ។ ដោយសារខ្ញុំបានមានបន្ទូលអំពីអ្វីៗជាក់លាក់ នោះអ្វីៗទាំងនោះនឹងច្បាស់ជាសម្រេចបានជាមិនខាន។ បើមិនដូច្នោះទេ ខ្ញុំនឹងមិនមានព្រះបន្ទូលឡើយ។ នៅក្នុងសញ្ញាណរបស់មនុស្ស ពាក្យ «សេចក្ដីសង្គ្រោះ» ត្រូវបានមានបន្ទូលសម្រាប់មនុស្សទាំងអស់ ប៉ុន្តែការនេះមិនស្របនឹងចេតនារបស់ខ្ញុំឡើយ។ នៅក្នុងអតីតកាល ខ្ញុំបានមានបន្ទូលថា «ខ្ញុំតែងតែសង្គ្រោះអ្នកដែលល្ងង់ខ្លៅ និងអ្នកស្វែងរកដ៏ក្លៀវក្លា»។ នៅទីនេះ ពាក្យ «សង្គ្រោះ» ត្រូវបានមានបន្ទូលអំពីអ្នកដែលថ្វាយការបម្រើចំពោះខ្ញុំ ហើយវាមានន័យថា ខ្ញុំនឹងប្រទានការប្រព្រឹត្តដ៏ពិសេសចំពោះអ្នកស៊ីឈ្នួលបែបនេះ។ ម៉្យាងទៀត ខ្ញុំនឹងកាត់បន្ថយការដាក់វិន័យចំពោះមនុស្សទាំងនោះ។ ទោះបីជាយ៉ាងណាក៏ដោយ អ្នកស៊ីឈ្នួលទាំងនោះដែលវៀចវេរ និងបោកប្រាស់ នឹងស្ថិតក្នុងចំណោមកម្មវត្ថុនៃការបំផ្លាញ មានន័យថា ខ្ញុំនឹងតម្រូវឱ្យពួកគេទទួលរងនូវការដាក់ទោសយ៉ាងធ្ងន់ធ្ងរ។ (ទោះបីជាអ្នកស៊ីឈ្នួលស្ថិតក្នុងចំណោមកម្មវត្ថុនៃការបំផ្លាញក៏ដោយ ក៏ពួកគេខុសគ្នាឆ្ងាយពីអ្នកដែលនឹងត្រូវបានបំផ្លាញ៖ ពួកគេនឹងទទួលការដាក់ទោសយ៉ាងធ្ងន់ធ្ងរអស់កល្បជានិច្ច ហើយការដាក់ទោសដែលមនុស្សទាំងនោះនឹងទទួល គឺជាការដាក់ទោសរបស់អារក្សសាតាំង។ នេះក៏ជាអត្ថន័យពិតនៃអ្វីដែលខ្ញុំសំដៅ នៅពេលដែលខ្ញុំបានមានបន្ទូលថា មនុស្សនោះគឺជាកូនចៅរបស់នាគដ៏ធំមានសម្បុរក្រហមផងដែរ។) ប៉ុន្តែ ខ្ញុំមិនប្រើប្រាស់ព្រះបន្ទូលប្រភេទទាំងនេះ ស្ដីពីពួកកូនប្រុសច្បងរបស់ខ្ញុំឡើយ។ អំពីពួកគេ ខ្ញុំមានបន្ទូលថា ខ្ញុំនឹងស្ដារពួកកូនប្រុសច្បងរបស់ខ្ញុំ ហើយថាពួកគេនឹងវិលត្រឡប់ទៅកាន់ស៊ីយ៉ូនម្ដងទៀត។ ដូច្នេះហើយ ខ្ញុំតែងតែបានមានបន្ទូលថា ពួកកូនប្រុសច្បងរបស់ខ្ញុំ គឺជារាស្ដ្ររើសតាំង និងត្រូវបានកំណត់ទុកជាមុនរបស់ខ្ញុំ។ ពួកកូនប្រុសច្បងរបស់ខ្ញុំ ជាកម្មសិទ្ធិរបស់ខ្ញុំតាំងពីដើមមកម៉្លេះ ហើយពួកគេមកពីខ្ញុំ ដូច្នេះពួកគេត្រូវតែត្រឡប់មករកខ្ញុំនៅទីនេះ។ ការប្រៀបធៀបពួកកូនប្រុស និងរាស្ត្រ ទៅនឹងពួកកូនប្រុសច្បង គឺពិតជាខុសគ្នាដូចមេឃ និងផែនដីអ៊ីចឹង៖ ទោះបីជាពួកកូនប្រុស និងរាស្ដ្រប្រសើរជាងអ្នកស៊ីឈ្នួលយ៉ាងច្រើនក៏ដោយ ក៏ពួកគេគ្មានផ្លូវជាអ្នកដែលជាកម្មសិទ្ធិរបស់ខ្ញុំឡើយ។ វាក៏អាចនិយាយបានដែរថា ពួកកូនប្រុស និងរាស្ត្រគឺត្រូវបានរើសតាំងបន្ថែមចេញពីក្នុងចំណោមមនុស្សជាតិ។ ដូច្នេះហើយ ខ្ញុំតែងតែផ្ដោតថាមពលរបស់ខ្ញុំលើពួកកូនប្រុសច្បង ហើយបន្ទាប់មក ខ្ញុំនឹងអនុញ្ញាតឱ្យពួកកូនប្រុសច្បងធ្វើឱ្យពួកកូនប្រុស និងរាស្ត្រទាំងនេះពេញខ្នាត។ ទាំងនេះគឺជាជំហាននៃកិច្ចការក្នុងពេលអនាគតរបស់ខ្ញុំ។ ពេលនេះ វាគ្មានប្រយោជន៍នឹងប្រាប់អ្នករាល់គ្នាឡើយ ដូច្នេះ ខ្ញុំបានលើកឡើងអំពីវាយ៉ាងកម្រទៅកាន់ពួកកូនប្រុសនិងរាស្ដ្រ ប៉ុន្តែមានតែពួកកូនប្រុសច្បងប៉ុណ្ណោះ ដែលខ្ញុំបានមានបន្ទូលម្ដងហើយម្ដងទៀត ហើយលើកឡើងអំពីបញ្ហាទាំងនេះម្ដងហើយម្ដងទៀត។ នេះគឺជាវិធីដែលខ្ញុំមានបន្ទូល និងធ្វើកិច្ចការ។ គ្មាននរណាម្នាក់អាចផ្លាស់ប្ដូរវិធីនេះបានទេ ខ្ញុំតែមួយអង្គគត់ដែលសម្រេចអំពីអ្វីៗគ្រប់យ៉ាង។

រាល់ថ្ងៃ ខ្ញុំកំពុងតែវាយបកប្រឆាំងនឹងសញ្ញាណរបស់អ្នករាល់គ្នា ហើយពីមួយថ្ងៃទៅមួយថ្ងៃ ខ្ញុំកំពុងតែពិនិត្យវិភាគអ្នករាល់គ្នាម្នាក់ៗ។ នៅពេលដែលខ្ញុំបានមានបន្ទូលត្រង់ចំណុចជាក់លាក់មួយ នោះអ្នករាល់គ្នាត្រឡប់ជាដូចដើមវិញ ហើយជាថ្មីម្ដងទៀត បំបែកភាពជាមនុស្សរបស់ខ្ញុំចេញពីភាពជាព្រះរបស់ខ្ញុំ។ នៅត្រង់ចំណុចនេះ ពេលវេលាបានមកដល់សម្រាប់មនុស្សដែលនឹងត្រូវបានបើកសម្ដែង៖ មនុស្សគិតថា ខ្ញុំនឹងរស់នៅក្នុងសាច់ឈាម ហើយខ្ញុំមិនមែនជាព្រះជាម្ចាស់ផ្ទាល់ព្រះអង្គទាល់តែសោះ គិតថាខ្ញុំនៅតែជាមនុស្ស ហើយព្រះជាម្ចាស់នៅតែជាព្រះជាម្ចាស់ ហើយគិតថា ព្រះជាម្ចាស់គ្មានអ្វីពាក់ព័ន្ធនឹងអង្គរបស់ខ្ញុំឡើយ។ មនុស្សជាតិម្ដេចក៏ពុករលួយយ៉ាងនេះ! ពីមុនខ្ញុំបានថ្លែងព្រះបន្ទូលជាច្រើន ប៉ុន្តែតាំងពីយូរមកហើយ អ្នករាល់គ្នាប្រព្រឹត្តចំពោះព្រះបន្ទូលទាំងនោះ ដូចជាព្រះបន្ទូលទាំងនោះគ្មានវត្តមានអ៊ីចឹង ហើយអំពើនេះធ្វើឱ្យខ្ញុំពេញដោយសេចក្ដីស្អប់ចំពោះអ្នក ដែលត្រូវបានធ្លាក់ដល់ឆ្អឹងរបស់ខ្ញុំ! ពិតណាស់ អំពើនេះធ្វើឱ្យខ្ញុំស្អប់អ្នក! តើនរណាហ៊ានប្រមាថខ្ញុំម្ដងម្កាល ខ្ញុំដែលជាព្រះជាម្ចាស់ផ្ទាល់ព្រះអង្គដ៏ពេញលេញ ខ្ញុំដែលមានភាពជាមនុស្សផង និងភាពជាព្រះដ៏ពេញលេញផងនោះ? តើនរណាហ៊ានទាស់ទទឹងនឹងខ្ញុំនៅក្នុងគំនិតរបស់ពួកគេ? បន្ទាប់ពីគ្រោះកាចរបស់ខ្ញុំចាប់ផ្ដើមចុះមក នោះខ្ញុំនឹងដាក់ទោសពួកគេម្ដងម្នាក់ៗ ដោយមិនឱ្យនរណាម្នាក់រួចខ្លួនឡើយ ប៉ុន្តែផ្ទុយទៅវិញ ខ្ញុំនឹងដាក់ទោសពួកគេទាំងអស់យ៉ាងធ្ងន់ធ្ងរ។ ព្រះវិញ្ញាណរបស់ខ្ញុំធ្វើកិច្ចការនៅក្នុងមនុស្ស។ នេះមិនមានន័យថា ខ្ញុំមិនមែនជាព្រះជាម្ចាស់ផ្ទាល់ព្រះអង្គឡើយ។ ផ្ទុយទៅវិញ វាមានន័យជាងនេះទៅទៀតថា ខ្ញុំគឺជាព្រះជាម្ចាស់ផ្ទាល់ព្រះអង្គដ៏មានគ្រប់ព្រះចេស្ដា។ មនុស្សមិនស្គាល់ខ្ញុំឡើយ ពួកគេទាំងអស់ទាស់ទទឹងនឹងខ្ញុំ ហើយមិនសង្កេតមើលអំពីសព្វានុភាពរបស់ខ្ញុំ ចេញពីព្រះបន្ទូលរបស់ខ្ញុំឡើយ ប៉ុន្តែផ្ទុយទៅវិញ ពួកគេព្យាយាមស្វែងរកអ្វីមួយនៅក្នុងព្រះបន្ទូលរបស់ខ្ញុំ ដែលពួកគេអាចប្រើប្រាស់ប្រឆាំងនឹងខ្ញុំ និងដើម្បីរកឱ្យឃើញកំហុសរបស់ខ្ញុំ។ នៅពេលដែលថ្ងៃមួយខ្ញុំលេចមកជាមួយនឹងពួកកូនប្រុសច្បងរបស់ខ្ញុំនៅក្នុងស៊ីយ៉ូន នោះខ្ញុំនឹងចាប់ផ្ដើមដោះស្រាយជាមួយភាវៈដែលអកុសលទាំងនេះ។ នៅក្នុងអំឡុងពេលនេះ ខ្ញុំកំពុងធ្វើកិច្ចការនេះជាចម្បង។ នៅពេលដែលខ្ញុំបានមានបន្ទូលដល់ចំណុចជាក់លាក់មួយ នោះអ្នកស៊ីឈ្នួលជាច្រើននឹងបានដកថយ ហើយពួកកូនប្រុសច្បងក៏នឹងទទួលរងទុក្ខនូវរាល់ការលំបាកគ្រប់ប្រភេទផងដែរ។ ជាមួយនឹងដំណើរការនៃកិច្ចការទាំងពីរជំហាននេះ នោះដំណាក់កាលនៃកិច្ចការរបស់ខ្ញុំនឹងមកដល់ទីបញ្ចប់។ ស្របពេលជាមួយគ្នានេះ ខ្ញុំនឹងយកពួកកូនប្រុសច្បងរបស់ខ្ញុំត្រឡប់ទៅកាន់ស៊ីយ៉ូនវិញ។ ទាំងនេះគឺជាជំហាននៃកិច្ចការរបស់ខ្ញុំ។

ពួកកូនប្រុសច្បងរបស់ខ្ញុំ គឺជាផ្នែកមួយដែលមិនអាចបំបែកបានពីនគររបស់ខ្ញុំឡើយ ដែលវាអាចត្រូវបានឃើញថា អង្គរបស់ខ្ញុំ តាមពិតគឺជានគរព្រះ កំណើតនៃនគររបស់ខ្ញុំកើតមានចាប់តាំងពីកំណើតពួកកូនប្រុសច្បងរបស់ខ្ញុំមកម៉្លេះ។ ម៉្យាងទៀត នគររបស់ខ្ញុំ កើតមានតាំងពីសម័យកាលនៃការបង្កើតពិភពលោកមកម៉្លេះ ហើយដើម្បីទទួលបានពួកកូនប្រុសច្បងរបស់ខ្ញុំ (មានន័យថា ដើម្បីស្ដារពួកកូនប្រុសច្បងរបស់ខ្ញុំ) នោះគឺដើម្បីស្ដារនគររបស់ខ្ញុំ។ ចេញពីនេះ អ្នកអាចឃើញថា ពួកកូនប្រុសច្បងគឺមានសារៈសំខាន់ជាពិសេស។ មានតែពេលដែលពួកកូនប្រុសច្បងរបស់ខ្ញុំមានវត្តមានប៉ុណ្ណោះ ទើបនគរព្រះនឹងកើតមាន ភាពពិតនៃការកាន់កាប់អំណាចនឹងកើតមាន ជីវិតថ្មីនឹងកើតមាន ហើយសម័យកាលចាស់អាចត្រូវបានបញ្ចប់ទាំងស្រុង។ នេះគឺជានិន្នាការដែលមិនអាចចៀសវាងបាន។ ដោយសារតែពួកកូនប្រុសច្បងស្ថិតនៅក្នុងតួនាទីនេះ នោះពួកគេជានិមិត្តរូបនៃការបំផ្លាញលោកីយ៍ ការបំផ្លាញសាតាំង ការបើកសម្ដែងអំពីពណ៌ដ៏ពិតរបស់អ្នកស៊ីឈ្នួល និងជានិមិត្តរូបនៃតថភាពដែលនាគដ៏ធំមានសម្បុរក្រហមនឹងគ្មានកូនចៅ ហើយនឹងចុះទៅក្នុងបឹងភ្លើង និងស្ពាន់ធ័រ។ ដូច្នេះហើយ អ្នកដែលកាន់កាប់អំណាច និងអស់អ្នកដែលជាកូនចៅរបស់នាគដ៏ធំមានសម្បុរក្រហម ជួបប្រទះម្ដងហើយម្ដងទៀត នូវការទាស់ទែងគ្នា ការជំទាស់គ្នា និងការបំផ្លាញគ្នា។ ស្របពេលជាមួយគ្នានេះ ខ្ញុំលើកតម្កើង ធ្វើបន្ទាល់ និងបើកសម្ដែងពីពួកកូនប្រុសច្បងរបស់ខ្ញុំម្ដងហើយម្ដងទៀត។ មានតែអ្នកដែលមកពីខ្ញុំប៉ុណ្ណោះ ដែលអាចធ្វើបន្ទាល់ចំពោះខ្ញុំបាន។ មានតែពួកគេទេដែលមានសមត្ថភាពបង្ហាញជាក់ស្ដែងអំពីខ្ញុំ ហើយមានតែពួកគេប៉ុណ្ណោះដែលជាមូលដ្ឋានគ្រឹះ ដើម្បីប្រយុទ្ធនៅក្នុងសមរភូមិ ហើយនាំយកជ័យជម្នះដ៏ស្រស់ត្រកាលសម្រាប់ខ្ញុំ។ អ្នកដែលនៅឆ្ងាយពីខ្ញុំ គឺគ្មានអ្វីលើសពីដីឥដ្ឋដ៏តូចនៅក្នុងព្រះហស្ដរបស់ខ្ញុំឡើយ ពួកគេម្នាក់ៗគឺជាវត្ថុដែលត្រូវបានបង្កើត។ អ្នកដែលជាពួកកូនប្រុសនិងរាស្ត្រ គឺគ្មានអ្វីលើសពីអ្នកដែលល្អជាង ដែលត្រូវបានជ្រើសរើសចេញពីក្នុងចំណោមសត្តនិករនៃការបង្កើតឡើយ ប៉ុន្តែពួកគេមិនមែនជាកម្មសិទ្ធិរបស់ខ្ញុំឡើយ។ ដូច្នេះ វាមាននូវភាពខុសគ្នាដ៏ធំធេងរវាងពួកកូនប្រុសច្បង និងពួកកូនប្រុស។ ពួកកូនប្រុសគឺមិនមានលក្ខណៈសម្បត្តិដើម្បីប្រៀបធៀបជាមួយពួកកូនប្រុសច្បងបានទាល់តែសោះ។ ពួកគេត្រូវបានគ្រប់គ្រង និងត្រួតត្រាដោយពួកកូនប្រុសច្បង។ ពេលនេះ អ្នករាល់គ្នាគួរតែច្បាស់អំពីបញ្ហានេះ! ព្រះបន្ទូលនីមួយៗដែលខ្ញុំបានថ្លែងគឺពិត ហើយគ្មានផ្លូវក្លែងក្លាយឡើយ។ ទាំងអស់នេះគឺជាផ្នែកនៃការសម្ដែងចេញអំពីអង្គរបស់ខ្ញុំ ហើយនេះគឺជាព្រះសូរសៀងរបស់ខ្ញុំ។

ខ្ញុំបានមានបន្ទូលថា ខ្ញុំមិនមានបន្ទូលនូវព្រះបន្ទូលដែលឥតខ្លឹមសារឡើយ ហើយខ្ញុំមិនបង្កើតកំហុសឡើយ។ ការអះអាងនេះ គឺគ្រប់គ្រាន់ដើម្បីបង្ហាញអំពីឫទ្ធានុភាពរបស់ខ្ញុំ។ ប៉ុន្តែមនុស្សមិនអាចនិយាយល្អពីអ្វីដែលអាក្រក់ឡើយ ហើយមានតែនៅពេលដែលការវាយផ្ចាលរបស់ខ្ញុំកើតឡើងចំពោះពួកគេប៉ុណ្ណោះ ទើបពួកគេជឿទាំងស្រុង។ បើមិនដូច្នោះទេ ពួកគេនៅតែបះបោរ និងក្បាលរឹង។ នេះគឺជាមូលហេតុដែលខ្ញុំប្រើប្រាស់ការវាយផ្ចាល ដើម្បីវាយបកប្រឆាំងនឹងមនុស្សជាតិទាំងអស់។ នៅក្នុងសញ្ញាណរបស់មនុស្ស ដោយសារមានតែព្រះជាម្ចាស់ផ្ទាល់ព្រះអង្គ ហេតុអ្វីបានជាមានពួកកូនប្រុសច្បងច្រើនម៉្លេះដែលចេញមកពីខ្ញុំ? ខ្ញុំអាចមានបន្ទូលបែបនេះ៖ ក្នុងចំណោមកិច្ចការរបស់អង្គខ្ញុំផ្ទាល់ ខ្ញុំមានបន្ទូលអំពីកិច្ចការនោះតាមវិធីដែលខ្ញុំសព្វព្រះទ័យមានបន្ទូល។ តើមនុស្សអាចធ្វើអ្វីចំពោះខ្ញុំបាន? ខ្ញុំក៏អាចមានបន្ទូលបែបនេះ៖ ទោះបីជាពួកកូនប្រុសច្បង និងខ្ញុំមិនមែនជារូបតែមួយក៏ដោយ ក៏ពួកយើងមានវិញ្ញាណដូចគ្នាដែរ ដូច្នេះពួកគេទាំងអស់អាចមានគំនិតតែមួយជាមួយខ្ញុំ ខណៈពេលដែលពួកគេសហការជាមួយខ្ញុំ។ មូលហេតុដែលពួកយើងមិនមែនជារូបតែមួយ គឺដើម្បីឱ្យមនុស្សទាំងអស់អាចមើលឃើញគ្រប់ផ្នែកទាំងអស់នៃអង្គរបស់ខ្ញុំដោយភាពច្បាស់ដ៏ពិសេស។ នេះគឺជាមូលហេតុដែលខ្ញុំឱ្យពួកកូនប្រុសច្បងរបស់ខ្ញុំកាន់កាប់សិទ្ធិអំណាចជាមួយខ្ញុំលើជាតិសាសន៍ទាំងអស់ និងមនុស្សទាំងអស់។ នេះគឺជាការកត់ត្រាចុងក្រោយនៃបញ្ញត្តិរដ្ឋបាលរបស់ខ្ញុំ («កំណត់ត្រាចុងក្រោយ» ដែលខ្ញុំមានបន្ទូលនេះ មានន័យថា សំនៀងរបស់ខ្ញុំគឺធម្មតា ហើយខ្ញុំបានចាប់ផ្ដើមមានបន្ទូលទៅកាន់ពួកកូនប្រុស និងរាស្ត្រ)។ មនុស្សភាគច្រើនមានមន្ទិលសង្ស័យពាក់ព័ន្ធនឹងការយល់ឃើញនេះ ប៉ុន្តែមិនចាំបាច់ឱ្យពួកគេពេញដោយមន្ទិលសង្ស័យច្រើនឡើយ។ ខ្ញុំនឹងបើកបង្ហាញសញ្ញាណរបស់មនុស្សទាំងអស់ម្ដងមួយៗ ដើម្បីធ្វើឱ្យមនុស្សមានអារម្មណ៍អាម៉ាស់ដោយគ្មានកន្លែងលាក់បាំងឡើយ។ ខ្ញុំយាងទៅទូទាំងពិភពលោក ហើយទៅដល់ចុងបំផុតនៃផែនដី ព្រមទាំងសង្កេតពិនិត្យរូបរាងទាំងមូលនៃសកលលោក។ ខ្ញុំត្រួតពិនិត្យមនុស្សគ្រប់ប្រភេទ គ្មាននរណាម្នាក់ដែលអាចរត់គេចពីព្រះហស្ដរបស់ខ្ញុំបានឡើយ។ ខ្ញុំចូលរួមនៅក្នុងអ្វីៗគ្រប់ប្រភេទ ហើយគ្មានអ្វីមួយដែលខ្ញុំមិនដោះស្រាយដោយផ្ទាល់ឡើយ។ តើនរណាហ៊ានបដិសេធសព្វានុភាពរបស់ខ្ញុំ? តើនរណាហ៊ានមិនជឿទាំងស្រុងអំពីខ្ញុំ? តើនរណាហ៊ានមិនក្រាបនៅខាងមុខខ្ញុំ? គ្រប់ស្ថានសួគ៌ទាំងអស់នឹងផ្លាស់ប្ដូរដោយសារតែពួកកូនប្រុសច្បងរបស់ខ្ញុំ ហើយជាងនេះទៅទៀត ផែនដីទាំងអស់នឹងរញ្ជួយយ៉ាងខ្លាំងដោយសារតែខ្ញុំ និងពួកកូនប្រុសច្បងរបស់ខ្ញុំ។ មនុស្សទាំងអស់នឹងលុតជង្គង់នៅចំពោះអង្គរបស់ខ្ញុំ ហើយរបស់សព្វសារពើនឹងច្បាស់ជាស្ថិតក្រោមការគ្រប់គ្រង់នៃព្រះហស្ដរបស់ខ្ញុំជាមិនខាន ដោយគ្មានកំហុសបន្តិចឡើយ។ គ្រប់គ្នាត្រូវតែជឿទាំងស្រុង ហើយវត្ថុនីមួយៗនឹងចូលមកក្នុងដំណាក់របស់ខ្ញុំ ហើយថ្វាយការបម្រើចំពោះខ្ញុំ។ នេះគឺជាផ្នែកចុងក្រោយនៃបញ្ញត្តិរដ្ឋបាលរបស់ខ្ញុំ។ ចាប់ពីពេលនេះតទៅ គ្រប់មាត្រានានានៃបញ្ញត្តិរដ្ឋបាលរបស់ខ្ញុំ ដែលមានគោលដៅចំពោះមនុស្សផ្សេងៗគ្នានឹងចាប់ផ្ដើមបង្កើតលទ្ធផល (ពីព្រោះបញ្ញត្តិរដ្ឋបាលរបស់ខ្ញុំត្រូវបានធ្វើឱ្យឃើញជាសាធារណៈ និងការរៀបចំដ៏សមស្របសម្រាប់មនុស្សគ្រប់ប្រភេទ ព្រមទាំងរបស់នីមួយៗត្រូវបានបង្កើតឡើង។ មនុស្សទាំងអស់នឹងនៅទីកន្លែងដ៏សមស្របរបស់ពួកគេ ហើយពណ៌ដ៏ពិតរបស់មនុស្សគ្រប់ប្រភេទនឹងត្រូវបានលាតត្រដាងដោយសារតែបញ្ញត្តិរដ្ឋបាលរបស់ខ្ញុំ)។ នេះនឹងក្លាយជាការមកដល់នៃបញ្ញត្តិរដ្ឋបាលដ៏ជាក់ស្ដែង និងពិតប្រាកដ។

ពេលនេះ យោងទៅលើជំហាននៃកិច្ចការរបស់ខ្ញុំ នោះខ្ញុំមានបន្ទូលអ្វីដែលខ្ញុំសព្វព្រះទ័យនឹងមានបន្ទូល ហើយគ្រប់គ្នាត្រូវតែទទួលយកព្រះបន្ទូលរបស់ខ្ញុំយ៉ាងយកចិត្តទុកដាក់។ ទូទាំងយុគសម័យនានា ពួកបរិសុទ្ធម្នាក់ៗបាននិយាយអំពី «យេរូសាឡឹមថ្មី» ហើយគ្រប់គ្នាស្គាល់វា ប៉ុន្តែគ្មាននរណាម្នាក់យល់ពីអត្ថន័យពិតនៃពាក្យនេះឡើយ។ ស្របពេលដែលកិច្ចការរបស់បច្ចុប្បន្នបានដំណើរការដល់ដំណាក់កាលនេះ នោះខ្ញុំនឹងបើកសម្ដែងអត្ថន័យពិតនៃពាក្យនេះដល់អ្នករាល់គ្នា ដើម្បីឱ្យអ្នករាល់គ្នាអាចយល់វាបាន។ ប៉ុន្តែមានដែនកំណត់ចំពោះការបើកសម្ដែងរបស់ខ្ញុំ មិនថាខ្ញុំពន្យល់វាបែបណាឡើយ អ្នករាល់គ្នាមិនអាចយល់ទាំងស្រុងឡើយ ដោយសារតែគ្មានមនុស្សណាម្នាក់អាចប៉ះពាល់ភាពពិតនៃពាក្យនេះបានឡើយ។ នៅក្នុងអតីតកាល យេរូសាឡឹមបានសំដៅលើទីកន្លែងស្នាក់នៅរបស់ខ្ញុំនៅលើផែនដី មានន័យថា ជាទីកន្លែងដែលខ្ញុំយាង និងផ្លាស់ទី។ ប៉ុន្តែពាក្យ «ថ្មី» ផ្លាស់ប្ដូរពាក្យនេះ ហើយពេលនេះ យេរូសាឡឹមគ្មានអ្វីដូចវាពីមុនឡើយ។ មនុស្សមិនអាចយល់វាសូម្បីតែបន្តិច។ មនុស្សមួយចំនួនគិតថា យេរូសាឡឹមសំដៅលើនគររបស់ខ្ញុំ។ មនុស្សមួយចំនួនគិតថា យេរូសាឡឹមគឺជាអង្គរបស់ខ្ញុំ។ មនុស្សមួយចំនួនគិតថា យេរូសាឡឹមគឺជាផ្ទៃមេឃ និងផែនដីថ្មី។ ហើយមនុស្សមួយចំនួនគិតថា យេរូសាឡឹមគឺជាពិភពលោកថ្មី ដែលនឹងកើតមានបន្ទាប់ពីខ្ញុំបំផ្លាញពិភពលោកនេះ។ ទោះបីជាគំនិតរបស់មនុស្សម្នាក់ស្មុគស្មាញយ៉ាងលើសលប់ និងអាចគិតស្រមៃយ៉ាងច្រើនក៏ដោយ ក៏ពួកគេនៅតែមិនអាចយល់អ្វីមួយអំពីយេរូសាឡឹមបានឡើយ។ ទូទាំងយុគសម័យនានា មនុស្សបាន និងកំពុងសង្ឃឹមចង់ស្គាល់ ឬចង់ឃើញអត្ថន័យពិតនៃពាក្យនេះ ប៉ុន្តែពួកគេមិនអាចបំពេញបំណងរបស់ពួកគេបានឡើយ ពួកគេទាំងអស់បានខកចិត្ត និងបានស្លាប់ ដោយបន្សល់ទុកសេចក្ដីប្រាថ្នារបស់ពួកគេនៅពីក្រោយ។ ពីព្រោះពេលនោះ ពេលវេលារបស់ខ្ញុំនៅមិនទាន់បានមកដល់ នោះខ្ញុំមិនអាចមានបន្ទូលប្រាប់នរណាម្នាក់ដោយងាយៗឡើយ។ ដោយសារតែពេលនេះ កិច្ចការរបស់ខ្ញុំបានសម្រេចមកដល់ដំណាក់កាលនេះ នោះខ្ញុំនឹងមានបន្ទូលប្រាប់អ្នករាល់គ្នាគ្រប់យ៉ាង។ យេរូសាឡឹមថ្មីគឺទាក់ទងទៅនឹងរឿងបួនយ៉ាង៖ សេចក្ដីក្រោធរបស់ខ្ញុំ បញ្ញត្តិរដ្ឋបាលរបស់ខ្ញុំ នគររបស់ខ្ញុំ និងព្រះពរដ៏គ្មានទីបញ្ចប់ដែលខ្ញុំប្រទានដល់ពួកកូនប្រុសច្បងរបស់ខ្ញុំ។ មូលហេតុដែលខ្ញុំប្រើប្រាស់ពាក្យ «ថ្មី» គឺដោយសារតែទាំងបួនយ៉ាងនេះត្រូវបានលាក់បាំង។ ដោយសារតែគ្មាននរណាម្នាក់ស្គាល់ពីសេចក្ដីក្រោធរបស់ខ្ញុំ គ្មាននរណាម្នាក់ស្គាល់ពីបញ្ញត្តិរដ្ឋបាលរបស់ខ្ញុំ គ្មាននរណាម្នាក់បានឃើញនគររបស់ខ្ញុំ ហើយគ្មាននរណាម្នាក់បានរីករាយនឹងព្រះពររបស់ខ្ញុំ នោះពាក្យ «ថ្មី» សំដៅលើអ្វីដែលត្រូវបានលាក់បាំង។ គ្មាននរណាម្នាក់អាចយល់ទាំងស្រុងអំពីអ្វីដែលខ្ញុំបានមានបន្ទូលឡើយ ដោយសារតែយេរូសាឡឹមថ្មីបានចុះមកផែនដី ប៉ុន្តែគ្មាននរណាម្នាក់មានបទពិសោធដោយផ្ទាល់អំពីភាពពិតនៃយេរូសាឡឹមថ្មីឡើយ។ មិនថាខ្ញុំមានបន្ទូលអំពីវាយ៉ាងពេញលេញបែបណា ក៏មនុស្សនឹងមិនយល់ទាំងស្រុងឡើយ។ ទោះបីជាមាននរណាម្នាក់យល់ ក៏ការយល់នេះត្រឹមតែជាពាក្យសម្ដីរបស់ពួកគេ គំនិតរបស់ពួកគេ និងសញ្ញាណរបស់ពួកគេប៉ុណ្ណោះ។ នេះគឺជានិន្នាការដែលមិនអាចចៀសរួចឡើយ។ និន្នាការនេះគឺជាមាគ៌ាទៅមុខតែមួយគត់ ហើយគ្មាននរណាម្នាក់អាចដកខ្លួនចេញពីនិន្នាការនេះបានឡើយ។


ជំពូកទី ១១៣

ព្រះប្រាជ្ញាញាណរបស់ខ្ញុំគឺនៅក្នុងគ្រប់សកម្មភាពដែលខ្ញុំធ្វើ ប៉ុន្តែមនុស្សមិនអាចយល់ព្រះប្រាជ្ញាញាណនេះទាល់តែសោះ។ មនុស្សអាចត្រឹមតែឃើញសកម្មភាពរបស់ខ្ញុំ និងព្រះបន្ទូលរបស់ខ្ញុំប៉ុណ្ណោះ មិនមែនឃើញសិរីល្អ ឬការលេចមកនៃអង្គរបស់ខ្ញុំឡើយ ដោយសារតែមនុស្សខ្វះសមត្ថភាពនេះជាមូលដ្ឋាន។ ដូច្នេះ បើគ្មានការផ្លាស់ប្ដូររបស់ខ្ញុំចំពោះមនុស្សទេ នោះពួកកូនប្រុសច្បងរបស់ខ្ញុំនិងខ្ញុំ នឹងត្រឡប់ទៅកាន់ស៊ីយ៉ូនវិញ ហើយផ្លាស់ប្ដូរសណ្ឋាន ដែលមនុស្សអាចឃើញព្រះប្រាជ្ញាញាណ និងសព្វានុភាពរបស់ខ្ញុំ។ ព្រះប្រាជ្ញាញាណនិងសព្វានុភាពរបស់ខ្ញុំ ដែលពេលនេះ មនុស្សមើលឃើញ គឺគ្រាន់តែជាផ្នែកតូចមួយនៃសិរីល្អរបស់ខ្ញុំប៉ុណ្ណោះ មិនស័ក្ដិសមនឹងលើកយកមកនិយាយផង។ ចេញពីនេះ គេអាចឃើញថា ព្រះប្រាជ្ញាញាណរបស់ខ្ញុំ និងសិរីល្អរបស់ខ្ញុំគឺឥតដែនកំណត់ ជ្រាលជ្រៅមិនអាចវាស់ស្ទង់បាន ហើយចិត្តរបស់មនុស្ស មិនអាចពិចារណា ឬយល់ពីវាបានទេ។ ការកសាងនគរព្រះ គឺជាភារកិច្ចរបស់ពួកកូនប្រុសច្បង ហើយនេះក៏ជាការងាររបស់ខ្ញុំដែរ។ មានន័យថា វាគឺជាចំណុចមួយនៃផែនការគ្រប់គ្រងរបស់ខ្ញុំ។ ការកសាងនគរព្រះ គឺមិនដូចគ្នាទៅនឹងការកសាងក្រុមជំនុំទេ។ ដោយសារតែពួកកូនប្រុសច្បងរបស់ខ្ញុំនិងខ្ញុំគឺជាអង្គរបស់ខ្ញុំនិងជានគរព្រះ ដូច្នេះនៅពេលដែលពួកកូនប្រុសច្បងរបស់ខ្ញុំនិងខ្ញុំចូលទៅក្នុងភ្នំស៊ីយ៉ូន នោះការកសាងនគរព្រះនឹងបានសម្រេច។ ម៉្យាងទៀត ការកសាងនគរព្រះគឺជាជំហាននៅក្នុងកិច្ចការ ជាជំហាននៃការចូលទៅក្នុងពិភពខាងវិញ្ញាណ។ (ទោះបីជាយ៉ាងណាក៏ដោយ គ្រប់យ៉ាងដែលខ្ញុំបានធ្វើចាប់តាំងពីការបង្កើតពិភពលោកមក គឺដើម្បីជាប្រយោជន៍សម្រាប់ជំហាននេះ។ ទោះបីជាខ្ញុំមានបន្ទូលថា វាគឺជាជំហានមួយក៏ដោយ តែតាមពិតវាមិនមែនជាជំហានទាល់តែសោះ។) ដូច្នេះ ខ្ញុំប្រើប្រាស់អ្នកស៊ីឈ្នួលទាំងអស់នៅក្នុងការបម្រើនៃជំហាននេះ ហើយជាលទ្ធផល អំឡុងពេលគ្រាចុងក្រោយ នោះមនុស្សមួយចំនួនធំនឹងដកថយ។ ពួកគេនឹងបម្រើពួកកូនប្រុសច្បង។ អ្នកណាក៏ដោយដែលសម្ដែងនូវសេចក្ដីសប្បុរសដល់អ្នកស៊ីឈ្នួលនេះ នឹងស្លាប់ដោយបណ្ដាសារបស់ខ្ញុំ។ (អ្នកស៊ីឈ្នួលទាំងអស់តំណាងឱ្យផែនការអាក្រក់របស់សត្វនាគដ៏ធំមានសម្បុរក្រហម ហើយពួកគេទាំងអស់គឺជាបាវបម្រើរបស់សាតាំង ដូច្នេះ អ្នកដែលសម្ដែងនូវសេចក្ដីសប្បុរសចំពោះពួកគេ គឺជាអ្នកចូលដៃចូលជើងរបស់សត្វនាគដ៏ធំមានសម្បុរក្រហម និងជាកម្មសិទ្ធិរបស់សាតាំង។) ខ្ញុំស្រឡាញ់គ្រប់យ៉ាងដែលខ្ញុំស្រឡាញ់ ហើយស្អប់គ្រប់យ៉ាងដែលជាគោលដៅនៃបណ្ដាសា និងការដុតបញ្ឆេះរបស់ខ្ញុំ។ តើអ្នករាល់គ្នាក៏អាចធ្វើដូច្នេះដែរឬ? ខ្ញុំនឹងច្បាស់ជាមិនអភ័យទោសអ្នកណាដែលប្រឆាំងនឹងខ្ញុំទេ ហើយខ្ញុំក៏នឹងមិនលើកលែងឱ្យពួកគេដែរ! ក្នុងការធ្វើទង្វើនីមួយៗ ខ្ញុំរៀបចំអ្នកស៊ីឈ្នួលជាច្រើនដើម្បីបម្រើខ្ញុំ។ ដូច្នេះ យើងអាចឃើញថា នៅទូទាំងប្រវត្តិសាស្ត្រ គឺដើម្បីជាប្រយោជន៍សម្រាប់ជំហានបច្ចុប្បន្ននេះ ទើបហោរា និងសាវ័កទាំងអស់បានបម្រើ ហើយថាពួកគេមិនស្របតាមព្រះហឫទ័យរបស់ខ្ញុំទេ ពួកគេមិនមកពីខ្ញុំទេ។ (ទោះបីជាពួកគេភាគច្រើនស្មោះត្រង់ចំពោះខ្ញុំក៏ដោយ ក៏គ្មាននរណាម្នាក់ជាកម្មសិទ្ធិរបស់ខ្ញុំដែរ។ ដូច្នេះ ទង្វើរបស់ពួកគេ គឺមានបំណងដើម្បីបង្កើតជាមូលដ្ឋាននៃជំហានចុងក្រោយរបស់ខ្ញុំ ប៉ុន្តែការប្រឹងប្រែងទាំងអស់របស់ពួកគេ គឺឥតប្រយោជន៍នោះទេ តាមការយល់ឃើញផ្ទាល់របស់ពួកគេ។) ដូច្នេះហើយ អំឡុងពេលគ្រាចុងក្រោយ នឹងមានមនុស្សជាច្រើនដែលដកថយ។ (មូលហេតុដែលខ្ញុំមានបន្ទូល «ជាច្រើន» គឺដោយសារផែនការគ្រប់គ្រងរបស់ខ្ញុំ បានដល់ទីបញ្ចប់របស់វា ការកសាងនគររបស់ខ្ញុំបានជោគជ័យ ហើយពួកកូនប្រុសច្បងបានអង្គុយនៅលើបល្ល័ង្ក។) ទាំងអស់នោះគឺដោយសារតែការលេចមកនៃពួកកូនប្រុសច្បង។ ដោយសារតែពួកកូនប្រុសច្បងបានលេចមក នោះសត្វនាគដ៏ធំមានសម្បុរក្រហម ក៏ព្យាយាមគ្រប់មធ្យោបាយតាមដែលអាចធ្វើទៅបាន ដើម្បីបំផ្លាញ និងធ្វើឱ្យវិថីទាំងអស់ចុះខ្សោយ។ វាបញ្ជូនវិញ្ញាណអាក្រក់គ្រប់ប្រភេទដែលមកបម្រើខ្ញុំ ជាអ្នកដែលបានបង្ហាញពណ៌ដ៏ពិតរបស់ពួកគេនៅក្នុងពេលបច្ចុប្បន្ន និងអ្នកដែលបានព្យាយាមរំខានការគ្រប់គ្រងរបស់ខ្ញុំ។ ទាំងអស់នេះមិនអាចមើលឃើញដោយភ្នែកទទេឡើយ។ ពួកវាទាំងអស់គឺជាអ្វីៗដែលជារបស់ពិភពខាងវិញ្ញាណ។ ដូច្នេះ មនុស្សមិនជឿថា នឹងមានមនុស្សជាច្រើនដែលដកថយទេ ប៉ុន្តែខ្ញុំដឹងពីអ្វីដែលខ្ញុំធ្វើ ខ្ញុំយល់ពីការគ្រប់គ្រងរបស់ខ្ញុំ។ នេះគឺជាមូលហេតុដែលខ្ញុំមិនឱ្យមនុស្សរំខាន។ (នឹងមានថ្ងៃមួយដែលវិញ្ញាណអាក្រក់គ្រប់ប្រភេទនឹងបើកសម្ដែងខ្លួនពិតរបស់ពួកគេ ហើយមនុស្សទាំងអស់នឹងជឿយ៉ាងជាក់ច្បាស់។)

ខ្ញុំស្រឡាញ់ពួកកូនប្រុសច្បងរបស់ខ្ញុំ ប៉ុន្តែអស់អ្នកដែលជាកូនចៅរបស់សត្វនាគដ៏ធំមានសម្បុរក្រហម ហើយស្រឡាញ់ខ្ញុំដោយភាពស្មោះស្ម័គ្រដ៏ធំធេង នោះខ្ញុំមិនស្រឡាញ់ទាល់តែសោះ។ តាមពិតទៅ ខ្ញុំស្អប់ពួកគេទាំងអស់។ (មនុស្សទាំងនេះមិនមែនជារបស់ខ្ញុំទេ ហើយទោះបីជាពួកគេបង្ហាញបំណងល្អ និងនិយាយពាក្យពីរោះៗក៏ដោយ ក៏ទាំងអស់នេះគឺជាល្បិចរបស់សត្វនាគដ៏ធំមានសម្បុរក្រហមដែរ ដូច្នេះហើយ ខ្ញុំស្អប់ពួកគេដល់ខួរឆ្អឹងរបស់ខ្ញុំ។) នេះគឺជានិស្ស័យរបស់ខ្ញុំ ហើយនេះគឺជាសេចក្ដីសុចរិតរបស់ខ្ញុំទាំងស្រុង។ មនុស្សមិនអាចយល់ពីវាបានទាល់តែសោះ។ ហេតុអ្វីបានជាភាពទាំងស្រុងនៃសេចក្ដីសុចរិតរបស់ខ្ញុំត្រូវបានបើកសម្ដែងនៅទីនេះ? ចេញពីការនេះ មនុស្សងាយយល់ពីនិស្ស័យដ៏បរិសុទ្ធរបស់ខ្ញុំ ដែលមិនបណ្តោយឱ្យមានការប្រមាថមើលងាយឡើយ។ ខ្ញុំអាចស្រឡាញ់ពួកកូនប្រុសច្បងរបស់ខ្ញុំ ហើយស្អប់អស់អ្នកដែលមិនមែនជាពួកកូនប្រុសច្បង (សូម្បីតែពួកគេជាមនុស្សស្មោះត្រង់ក៏ដោយ)។ នេះគឺជានិស្ស័យរបស់ខ្ញុំ។ តើអ្នករាល់គ្នាមិនអាចមើលឃើញទេឬ? នៅក្នុងសញ្ញាណរបស់មនុស្ស ខ្ញុំតែងតែជាព្រះជាម្ចាស់ដ៏មានសេចក្ដីមេត្តាករុណា ហើយខ្ញុំស្រឡាញអស់អ្នកដែលស្រឡាញ់ខ្ញុំ។ តើការបកស្រាយនេះ មិនមែនជាពាក្យបណ្ដាសាប្រឆាំងនឹងខ្ញុំទេឬ? តើខ្ញុំអាចស្រឡាញ់សត្វ និងសត្វតិរច្ឆានឬ? តើខ្ញុំអាចយកសាតាំងធ្វើជាពួកកូនប្រុសច្បងរបស់ខ្ញុំ ហើយរីករាយនឹងវាឬ? គ្មានហេតុផលសោះ! កិច្ចការរបស់ខ្ញុំគឺត្រូវបានអនុវត្តលើពួកកូនប្រុសច្បងរបស់ខ្ញុំ ហើយក្រៅពីពួកកូនប្រុសច្បងរបស់ខ្ញុំ នោះខ្ញុំគ្មានអ្វីដែលត្រូវស្រឡាញ់ទេ។ (ពួកកូនប្រុសនិងមនុស្ស គឺជាចំណែកបន្ថែម ប៉ុន្តែមិនសំខាន់ទេ។) មនុស្សនិយាយថា ខ្ញុំធ្លាប់ធ្វើកិច្ចការឥតប្រយោជន៍ជាច្រើន ប៉ុន្តែនៅក្នុងការយល់ឃើញរបស់ខ្ញុំ តាមពិតកិច្ចការនោះគឺមានតម្លៃបំផុត ហើយមានន័យបំផុត។ (នេះសំដៅទាំងស្រុងទៅលើកិច្ចការដែលត្រូវបានបំពេញក្នុងអំឡុងពេលនៃការយកកំណើតជាមនុស្សទាំងពីរ។ ដោយសារតែខ្ញុំចង់បើកបង្ហាញពីព្រះចេស្ដារបស់ខ្ញុំ នោះខ្ញុំត្រូវតែត្រឡប់ជាសាច់ឈាមដើម្បីបញ្ចប់កិច្ចការរបស់ខ្ញុំ។) មូលហេតុដែលខ្ញុំមានបន្ទូលថា វិញ្ញាណរបស់ខ្ញុំយាងមកធ្វើការដោយផ្ទាល់គឺថា កិច្ចការរបស់ខ្ញុំត្រូវបានបញ្ចប់នៅក្នុងសាច់ឈាម។ មានន័យថា ពួកកូនប្រុសច្បងរបស់ខ្ញុំនិងខ្ញុំ ចាប់ផ្ដើមចូលទៅសម្រាក។ សង្រ្គាមជាមួយសាតាំងនៅក្នុងសាច់ឈាម គឺសាហាវជាងសង្គ្រាមជាមួយសាតាំងនៅក្នុងពិភពខាងវិញ្ញាណ។ មនុស្សទាំងអស់អាចមើលឃើញ ហើយសូម្បីតែកូនចៅរបស់សាតាំងក៏អាចធ្វើបន្ទាល់ដ៏ស្រស់ស្អាតពីខ្ញុំដែរ ហើយមិនចង់ចាកចេញទេ។ នេះគឺជាអត្ថន័យផ្ទាល់នៃការធ្វើកិច្ចការរបស់ខ្ញុំនៅក្នុងសាច់ឈាម។ បំណងចម្បងគឺដើម្បីធ្វើឱ្យកូនចៅរបស់អារក្ស មិនគោរពអារក្សតែម្ដង។ នេះគឺជាភាពអាម៉ាស់ដ៏មានអំណាចបំផុត ដែលធ្វើឱ្យអារក្សសាតាំងមិនពេញចិត្ត គឺមានអំណាចខ្លាំងណាស់ដែលធ្វើឱ្យវាគ្មានទីកន្លែងដើម្បីលាក់បាំងភាពអាម៉ាស់របស់វាឡើយ ហើយអង្វរករសុំសេចក្ដីមេត្តាករុណានៅចំពោះព្រះភ័ក្ត្ររបស់ខ្ញុំម្ដងហើយម្ដងទៀត។ ខ្ញុំបានទទួលជ័យជម្នះ ខ្ញុំបានយកឈ្នះអ្វីៗគ្រប់យ៉ាង ខ្ញុំបានបំបែកស្ថានសួគ៌ជាន់ទីបី ហើយបានទៅដល់ភ្នំស៊ីយ៉ូន ដើម្បីរីករាយនឹងសុភមង្គលគ្រួសារជាមួយនឹងពួកកូនប្រុសច្បងរបស់ខ្ញុំ ដែលពេញទៅដោយពិធីជប់លៀងដ៏ធំនៃនគរស្ថានសួគ៌!

ចំពោះពួកកូនប្រុសច្បងរបស់ខ្ញុំ ខ្ញុំបានបង់រាល់តម្លៃ ហើយបានទទួលយកការឈឺចាប់ទាំងអស់ដោយការប្រឹងប្រែងរបស់ខ្ញុំ។ (មនុស្សគ្រាន់តែមិនដឹងថា គ្រប់យ៉ាងដែលខ្ញុំបានធ្វើ គ្រប់យ៉ាងដែលខ្ញុំបានមានបន្ទូល តថភាពដែលខ្ញុំឃើញតាមរយៈវិញ្ញាណអាក្រក់គ្រប់ប្រភេទ និងតថភាពដែលខ្ញុំបានទាត់ចោលអ្នកស៊ីឈ្នួលគ្រប់ប្រភេទ គឺសុទ្ធតែដើម្បីជាប្រយោជន៍សម្រាប់ពួកកូនប្រុសច្បង។) ប៉ុន្តែនៅក្នុងកិច្ចការដ៏ច្រើនរបស់ខ្ញុំ ការរៀបចំរបស់ខ្ញុំគឺមានសណ្ដាប់ធ្នាប់។ កិច្ចការគឺច្បាស់ជាមិនត្រូវបានបំពេញដោយងងឹតងងល់ឡើយ។ នៅក្នុងព្រះបន្ទូលរបស់ខ្ញុំនៅថ្ងៃនីមួយៗ អ្នករាល់គ្នាគួរតែអាចមើលឃើញវិធីសាស្ត្រនៃកិច្ចការរបស់ខ្ញុំ និងជំហានរបស់វា។ នៅក្នុងសកម្មភាពរបស់ខ្ញុំក្នុងថ្ងៃនីមួយៗ អ្នកគួរតែមើលឃើញព្រះប្រាជ្ញាញាណរបស់ខ្ញុំ និងគោលការណ៍របស់ខ្ញុំនៅក្នុងការដោះស្រាយបញ្ហានានា។ ដូចដែលខ្ញុំបានមានបន្ទូលអ៊ីចឹង សាតាំងបានបញ្ជូនអ្នកដែលធ្វើកិច្ចការបម្រើខ្ញុំ ក្នុងគោលបំណងរំខានការគ្រប់គ្រងរបស់ខ្ញុំ។ អ្នកស៊ីឈ្នួលទាំងនេះគឺជាស្រងែ ប៉ុន្តែពាក្យ «ស្រូវសាលី» មិនសំដៅលើពួកកូនប្រុសច្បងឡើយ តែសំដៅលើពួកកូនប្រុស និងមនុស្សទាំងអស់ដែលមិនមែនជាពួកកូនប្រុសច្បង។ «ស្រូវសាលីនឹងតែងតែជាស្រូវសាលី ចំណែកស្រងែគឺតែងតែជាស្រងែ»។ នេះមានន័យថា ធម្មជាតិរបស់អ្នកដែលជារបស់សាតាំងមិនអាចផ្លាស់ប្ដូរឡើយ។ ដូច្នេះ សរុបមក ពួកគេនៅតែជាសាតាំង។ «ស្រូវសាលី» សំដៅទៅលើពួកកូនប្រុស និងមនុស្ស ពីព្រោះខ្ញុំបណ្ដុះលក្ខណៈរបស់ខ្ញុំទៅក្នុងមនុស្សទាំងនេះ នៅមុនពេលនៃការបង្កើតពិភពលោក។ ខ្ញុំបានមានបន្ទូលរួចហើយថា ធម្មជាតិរបស់មនុស្សមិនផ្លាស់ប្ដូរទេ ដូច្នេះហើយ បានជាស្រូវសាលីនឹងតែងតែជាស្រូវសាលីជានិច្ច។ ដូច្នេះ តើពួកកូនប្រុសច្បងគឺជាអ្វី? ពួកកូនប្រុសច្បងចេញមកពីខ្ញុំ។ ពួកគេមិនមែនត្រូវបានបង្កើតឡើងដោយខ្ញុំទេ ដូច្នេះហើយទើបពួកគេមិនអាចត្រូវបានហៅថា ស្រូវសាលី (ពីព្រោះការលើកឡើងណាមួយអំពីស្រូវ គឺតែងតែទាក់ទងទៅនឹងពាក្យ «សាបព្រោះ» ហើយ «សាបព្រោះ» មានន័យថា «បង្កើត»។ ស្រងែទាំងអស់ត្រូវបានសាតាំងសាបព្រោះយ៉ាងសម្ងាត់ ដើម្បីឱ្យធ្វើជាអ្នកស៊ីឈ្នួល)។ មនុស្សម្នាក់អាចត្រឹមតែនិយាយថា ពួកកូនប្រុសច្បងគឺជាការបើកបង្ហាញដ៏ធំធេង និងពេញលេញនៃអង្គរបស់ខ្ញុំ។ ពួកគេគួរតែត្រូវបានតំណាងដោយមាសនិងប្រាក់ ព្រមទាំងត្បូងមានតម្លៃ។ ការនេះទាក់ទងទៅនឹងតថភាពដែលថា ការយាងមករបស់ខ្ញុំគឺដូចទៅនឹងចោរ ហើយខ្ញុំបានយាងមកដើម្បីលួចមាសនិងប្រាក់ ព្រមទាំងត្បូងមានតម្លៃ (ដោយសារតែមាសនិងប្រាក់នេះ ព្រមទាំងត្បូងមានតម្លៃទាំងនេះ ជាកម្មសិទ្ធិដើមរបស់ខ្ញុំ ហើយខ្ញុំចង់យកពួកវាមកដំណាក់របស់ខ្ញុំវិញ)។ នៅពេលដែលពួកកូនប្រុសច្បងនិងខ្ញុំត្រឡប់ទៅកាន់ស៊ីយ៉ូនជាមួយគ្នា នោះមាសនេះ ប្រាក់នេះ ព្រមទាំងត្បូងមានតម្លៃទាំងនេះនឹងត្រូវបានខ្ញុំលួច។ ក្នុងអំឡុងពេលនេះ នឹងមានការរំខាននិងការរារាំងរបស់សាតាំង ដូច្នេះហើយ ខ្ញុំនឹងយកមាស ប្រាក់ ព្រមទាំងត្បូងមានតម្លៃ ហើយចាប់ផ្ដើមសង្រ្គាមផ្ដាច់ព្រ័ត្រជាមួយសាតាំង។ (នៅទីនេះ ខ្ញុំច្បាស់ជាមិនមែនកំពុងតែមានបន្ទូលអំពីរឿងនិទានឡើយ។ នេះគឺជាហេតុការណ៍នៅក្នុងពិភពខាងវិញ្ញាណ ដូច្នេះ មនុស្សមិនសូវច្បាស់អំពីរឿងនេះប៉ុន្មានទេ ហើយពួកគេគ្រាន់តែអាចស្ដាប់វាជារឿងនិទានប៉ុណ្ណោះ។ ប៉ុន្តែ គឺអ្នករាល់គ្នាដែលមើលឃើញចេញពីព្រះបន្ទូលរបស់ខ្ញុំនូវអ្វីដែលជាផែនការគ្រប់គ្រងរយៈពេល ៦ពាន់ឆ្នាំរបស់ខ្ញុំ ហើយអ្នកច្បាស់ជាមិនត្រូវចាត់ទុកវាជារឿងកំប្លែងឡើយ។ បើមិនដូច្នោះទេ វិញ្ញាណរបស់ខ្ញុំនឹងចាកចេញពីមនុស្សទាំងអស់។) បច្ចុប្បន្ននេះ សង្គ្រាមនេះគឺចប់សព្វគ្រប់ហើយ ហើយខ្ញុំនឹងនាំពួកកូនប្រុសច្បងរបស់ខ្ញុំ (ការនាំមាស ប្រាក់ និងត្បូងមានតម្លៃដែលជាកម្មសិទ្ធិរបស់ខ្ញុំ) ជាមួយនឹងខ្ញុំ ត្រឡប់ទៅភ្នំស៊ីយ៉ូនវិញ។ ដោយសារតែការខ្វះមាស ប្រាក់ និងត្បូងមានតម្លៃ និងដោយសារតែភាពមានតម្លៃរបស់ពួកវា នោះសាតាំងព្យាយាមគ្រប់មធ្យោបាយតាមដែលអាចធ្វើទៅបាន ដើម្បីឆក់យកពួកវាទៅ ប៉ុន្តែខ្ញុំមានបន្ទូលម្ដងហើយម្ដងទៀតថា អ្វីដែលចេញពីខ្ញុំ ត្រូវតែត្រឡប់មករកខ្ញុំវិញ ជាអត្ថន័យដែលត្រូវបានលើកឡើងខាងដើម។ ការមានបន្ទូលរបស់ខ្ញុំដែលថា ពួកកូនប្រុសច្បងគឺមកពីខ្ញុំ ហើយជាកម្មសិទ្ធិរបស់ខ្ញុំ គឺជាការប្រកាសរបស់សាតាំង។ គ្មាននរណាម្នាក់យល់អំពីរឿងនេះទេ ហើយវាគឺជាហេតុការណ៍នៃពិភពខាងវិញ្ញាណ។ ដូច្នេះ មនុស្សមិនយល់ពីមូលហេតុដែលខ្ញុំសង្កត់ធ្ងន់ម្ដងហើយម្ដងទៀតថា ពួកកូនប្រុសច្បងជាកម្មសិទ្ធិរបស់ខ្ញុំឡើយ។ បច្ចុប្បន្ននេះ អ្នកគួរតែយល់! ខ្ញុំបានមានបន្ទូលថា ព្រះបន្ទូលរបស់ខ្ញុំមានគោលបំណងនិងប្រាជ្ញា ប៉ុន្តែអ្នករាល់គ្នាគ្រាន់តែយល់រឿងនេះផ្នែកខាងក្រៅប៉ុណ្ណោះ គ្មានមនុស្សណាម្នាក់អាចមើលឃើញរឿងនេះច្បាស់នៅក្នុងវិញ្ញាណឡើយ។

ខ្ញុំមានបន្ទូលកាន់តែច្រើនឡើងៗ ហើយនៅពេលដែលខ្ញុំមានបន្ទូលកាន់តែច្រើន នោះព្រះបន្ទូលរបស់ខ្ញុំកាន់តែតឹងរ៉ឹង។ នៅពេលដែលឈានដល់កម្រិតជាក់លាក់ណាមួយ នោះខ្ញុំនឹងប្រើប្រាស់ព្រះបន្ទូលរបស់ខ្ញុំដើម្បីធ្វើឱ្យមនុស្សដល់កម្រិតមួយ ដើម្បីធ្វើឱ្យមនុស្សមិនត្រឹមតែជឿនៅក្នុងចិត្ត និងដោយពាក្យសម្ដីនោះទេ ប៉ុន្តែជាងនេះទៅទៀត គឺដើម្បីធ្វើឱ្យពួកគេត្រិះរិះរវាងជីវិតនិងសេចក្ដីស្លាប់។ នេះគឺជាវិធីសាស្រ្ដនៃកិច្ចការរបស់ខ្ញុំ និងជាវិធីដែលកិច្ចការរបស់ខ្ញុំដំណើរការនៅក្នុងជំហានរបស់វា។ វាត្រូវតែដូច្នោះ។ មានតែដូច្នោះទេ ទើបវាអាចធ្វើឱ្យសាតាំងអាម៉ាស់បាន ហើយធ្វើឱ្យពួកកូនប្រុសច្បងពេញលេញ (ការប្រើប្រាស់ព្រះបន្ទូលរបស់ខ្ញុំ ដើម្បីប្រោសឱ្យពួកកូនប្រុសច្បងគ្រប់លក្ខណ៍នៅទីបំផុត ដើម្បីអនុញ្ញាតឱ្យពួកគេរំដោះខ្លួនចេញពីសាច់ឈាម និងចូលទៅក្នុងពិភពខាងវិញ្ញាណ)។ មនុស្សមិនយល់ពីវិធីសាស្ត្រ និងសម្លេងនៃព្រះបន្ទូលរបស់ខ្ញុំទេ។ ការយល់ឃើញមួយចំនួន គួរតែមកចំពោះអ្នករាល់គ្នាតាមរយៈការពន្យល់របស់ខ្ញុំ ហើយអ្នកទាំងអស់គ្នាគួរតែធ្វើតាមព្រះបន្ទូលរបស់ខ្ញុំ ដើម្បីសម្រេចកិច្ចការដែលអ្នករាល់គ្នាត្រូវតែធ្វើ។ នេះគឺជាអ្វីដែលខ្ញុំបានប្រទានដល់អ្នករាល់គ្នា។ អ្នកត្រូវតែដឹងអំពីរឿងនេះ ហើយមិនត្រឹមតែដឹងពីពិភពខាងក្រៅនោះទេ តែសំខាន់ជាងនេះ អ្នកត្រូវដឹងពីពិភពខាងវិញ្ញាណទៀតផង។


ជំពូកទី ១១៤

ខ្ញុំបានបង្កើតពិភពចក្កវាឡ។ ខ្ញុំបានបង្កើតភ្នំ ទន្លេ និងរបស់សព្វសារពើ។ ខ្ញុំបានបង្កើតទ្រង់ទ្រាយនៃសកលលោក និងចុងបំផុតនៃផែនដី។ ខ្ញុំបានដឹកនាំពួកកូនប្រុសរបស់ខ្ញុំ និងរាស្ត្ររបស់ខ្ញុំ។ ខ្ញុំបានបញ្ជារបស់សព្វសារពើ និងរូបធាតុទាំងអស់។ ពេលនេះ ខ្ញុំនឹងដឹកនាំពួកកូនប្រុសច្បងរបស់ខ្ញុំត្រឡប់ទៅកាន់ភ្នំស៊ីយ៉ូនរបស់ខ្ញុំវិញ ដើម្បីវិលត្រឡប់ទៅកាន់កន្លែងដែលខ្ញុំស្នាក់នៅ ហើយនេះនឹងក្លាយជាជំហានចុងក្រោយនៅក្នុងកិច្ចការរបស់ខ្ញុំ។ គ្រប់យ៉ាងដែលខ្ញុំបានធ្វើ (គ្រប់យ៉ាងដែលត្រូវបានធ្វើចាប់តាំងពីសម័យកាលនៃការបង្កើតរហូតដល់បច្ចុប្បន្ន) គឺសម្រាប់ដំណាក់កាលបច្ចុប្បន្ននៃកិច្ចការរបស់ខ្ញុំ ហើយជាងនេះទៅទៀត វាសម្រាប់ច្បាប់វិន័យរបស់ថ្ងៃស្អែក សម្រាប់នគរព្រះរបស់ថ្ងៃស្អែក និងសម្រាប់ខ្ញុំ ព្រមទាំងពួកកូនប្រុសច្បងរបស់ខ្ញុំមានភាពសប្បាយរីករាយអស់កល្បជានិច្ច។ នេះគឺជាគោលដៅនៅក្នុងការបង្កើតរបស់សព្វសារពើ ហើយវាគឺជាអ្វីដែលនៅទីបំផុត ខ្ញុំនឹងសម្រេចបានតាមរយៈការបង្កើតរបស់ខ្ញុំ។ មានគោលបំណង និងផែនការចំពោះអ្វីដែលខ្ញុំមានបន្ទូល និងអ្វីដែលខ្ញុំធ្វើ។ គ្មានអ្វីដែលត្រូវបានធ្វើដោយចៃដន្យឡើយ។ ទោះបីជាខ្ញុំមានបន្ទូលថា ជាមួយខ្ញុំ គ្រប់យ៉ាងគឺជាសិទ្ធិសេរី និងជាសេរីភាពក៏ដោយ ក៏ប៉ុន្តែគ្រប់យ៉ាងដែលខ្ញុំធ្វើគឺទៅតាមគោលការណ៍ គ្រប់យ៉ាងដែលខ្ញុំធ្វើគឺផ្អែកលើព្រះប្រាជ្ញាញាណ និងនិស្ស័យរបស់ខ្ញុំ។ តើអ្នករាល់គ្នាមានការយល់ឃើញណាមួយអំពីរឿងនេះទេ? ចាប់តាំងពីសម័យកាលនៃការបង្កើតរហូតដល់បច្ចុប្បន្ន ក្រៅពីពួកកូនប្រុសច្បងរបស់ខ្ញុំ គឺគ្មាននរណាម្នាក់ស្គាល់ខ្ញុំ ហើយគ្មាននរណាម្នាក់បានឃើញព្រះភ័ក្ដ្រដ៏ពិតរបស់ខ្ញុំឡើយ។ ការលើកលែងដែលខ្ញុំបានធ្វើសម្រាប់ពួកកូនប្រុសច្បងរបស់ខ្ញុំ គឺដោយសារតែពួកគេគឺជាផ្នែកមួយនៃអង្គរបស់ខ្ញុំយ៉ាងពិសេស។

នៅពេលដែលខ្ញុំបានបង្កើតពិភពលោក ខ្ញុំបានញែកមនុស្សជាបួនប្រភេទ ដោយផ្អែកលើសេចក្ដីតម្រូវរបស់ខ្ញុំ ដូចជា៖ ពួកកូនប្រុសរបស់ខ្ញុំ រាស្ត្ររបស់ខ្ញុំ អ្នកធ្វើការបម្រើ និងអ្នកដែលនឹងត្រូវបានបំផ្លាញ។ ហេតុអ្វីបានជាពួកកូនប្រុសច្បងរបស់ខ្ញុំមិនត្រូវបានរាប់បញ្ចូលនៅក្នុងបញ្ជីនេះ? វាដោយសារតែពួកកូនប្រុសច្បងរបស់ខ្ញុំមិនមែនជាភាវៈនៃការបង្កើតឡើយ។ ពួកគេមកពីខ្ញុំ ហើយពួកគេមិនមែនជាមនុស្សជាតិទេ។ ខ្ញុំបានធ្វើការរៀបចំសម្រាប់ពួកកូនប្រុសច្បងរបស់ខ្ញុំ មុនពេលដែលខ្ញុំបានត្រលប់ជាសាច់ឈាម។ គ្រួសារដែលពួកគេនឹងកើត និងអ្នកដែលនឹងនៅទីនោះដើម្បីបម្រើពួកគេ គឺអ្វីៗទាំងអស់នេះ ត្រូវបានដាក់ផែនការដោយខ្ញុំ។ ខ្ញុំក៏បានដាក់ផែនការ អំពីនរណាខ្លះក្នុងចំណោមពួកគេដែលខ្ញុំនឹងទទួលសាជាថ្មី ហើយនិងដាក់ផែនការថានៅពេលណាដែរ។ នៅទីបញ្ចប់ ពួកយើងនឹងវិលត្រឡប់ទៅកាន់ស៊ីយ៉ូនវិញជាមួយគ្នា។ ទាំងអស់នេះត្រូវបានដាក់ផែនការនៅមុនពេលនៃការបង្កើត ដូច្នេះ គ្មាននរណាម្នាក់ដឹងពីរឿងនេះទេ ហើយវាមិនត្រូវបានកត់ត្រាទុកនៅក្នុងសៀវភៅណាមួយឡើយ ដោយសារតែកិច្ចការទាំងនេះ គឺជាកិច្ចការរបស់ស៊ីយ៉ូន។ ជាងនេះទៅទៀត នៅពេលដែលខ្ញុំបានក្លាយជាសាច់ឈាម ខ្ញុំមិនបានប្រគល់នូវអំណាចដល់មនុស្ស ដូច្នេះហើយ គ្មាននរណាម្នាក់បានស្គាល់អ្វីៗទាំងនោះឡើយ។ នៅពេលដែលអ្នកវិលត្រឡប់ទៅកាន់ស៊ីយ៉ូនវិញ អ្នករាល់គ្នានឹងស្គាល់អំពីអ្វីដែលជាលក្ខណៈរបស់អ្នកកាលពីអតីតកាល អ្វីជាលក្ខណៈរបស់អ្នកនៅពេលបច្ចុប្បន្ន និងអ្វីដែលអ្នកបានធ្វើនៅក្នុងជីវិតនេះ។ ពេលនេះ ខ្ញុំគ្រាន់តែមានបន្ទូលប្រាប់អ្នករាល់គ្នាអំពីអ្វីៗទាំងនេះយ៉ាងត្រង់ៗ និងបន្តិចម្ដងៗប៉ុណ្ណោះ បើមិនដូច្នោះទេ អ្នកនឹងមិនយល់ឡើយ មិនថាអ្នករាល់គ្នាប្រឹងប្រែងច្រើនប៉ុនណា ហើយអ្នកអាចនឹងរំខានការគ្រប់គ្រងរបស់ខ្ញុំក៏ដោយ។ បច្ចុប្បន្ននេះ ទោះបីជាខ្ញុំត្រូវបានបំបែកចេញពីពួកកូនប្រុសច្បងរបស់ខ្ញុំភាគច្រើនពាក់ព័ន្ធនឹងសាច់ឈាមក៏ដោយ ប៉ុន្តែពួកយើងមានព្រះវិញ្ញាណតែមួយ ហើយស្របពេលដែលរូបរាងកាយរបស់ពួកយើងអាចខុសគ្នាក៏ដោយ ក៏ចាប់តាំងពីការចាប់ផ្ដើមរហូតដល់ទីបញ្ចប់ ពួកយើងមានព្រះវិញ្ញាណតែមួយដែរ។ ទោះបីជាយ៉ាងណាក៏ដោយ កូនចៅរបស់សាតាំងមិនត្រូវប្រើប្រាស់ចំណុចនេះធ្វើជាឱកាសដើម្បីកេងចំណេញឡើយ។ មិនថាអ្នកក្លែងបន្លំខ្លួនបែបណាឡើយ វានៅតែរាក់កំផែល ហើយខ្ញុំនឹងមិនអនុញ្ញាតឡើយ។ ដូច្នេះហើយ មនុស្សម្នាក់អាចមើលឃើញពីចំណុចនេះថា អ្នកដែលផ្ដោតលើរឿងរាក់កំផែល ហើយព្យាយាមត្រាប់តាមខ្ញុំផ្នែកខាងក្រៅ គឺមួយរយភាគរយច្បាស់ជាសាតាំងមិនខាន។ ដោយសារតែវិញ្ញាណរបស់ពួកគេខុសគ្នា ហើយពួកគេមិនមែនជាមនុស្សជាទីស្រឡាញ់របស់ខ្ញុំ នោះមិនថាពួកគេធ្វើត្រាប់តាមខ្ញុំបែបណាឡើយ ពួកគគ្មានអ្វីដូចខ្ញុំឡើយ។ ជាងនេះទៅទៀត ដោយសារតែពួកកូនប្រុសច្បងរបស់ខ្ញុំមានព្រះវិញ្ញាណតែមួយជាមួយខ្ញុំយ៉ាងពិសេស សូម្បីតែពួកគេមិនធ្វើត្រាប់តាមខ្ញុំក៏ដោយ ក៏ពួកគេនិយាយ និងធ្វើសកម្មភាពតាមវិធីដូចខ្ញុំដែរ ហើយពួកគេទាំងអស់ស្មោះត្រង់ បរិសុទ្ធ និងបើកចំហ (មនុស្សទាំងនោះគឺខ្វះប្រាជ្ញា ដោយសារតែបទពិសោធនៅក្នុងលោកីយ៍មានដែនកំណត់របស់ពួកគេ ដូច្នេះហើយការខ្វះប្រាជ្ញាមិនមែនជាគុណវិបត្តិនៅក្នុងពួកកូនប្រុសច្បងរបស់ខ្ញុំឡើយ។ នៅពេលដែលពួកគេវិលត្រឡប់ទៅរូបកាយវិញ នោះគ្រប់យ៉ាងនឹងគ្មានបញ្ហាឡើយ)។ ដូច្នេះ ដោយសារតែមូលហេតុដូចបានពណ៌នាខាងលើនេះ ទើបមនុស្សភាគច្រើននៅតែមិនផ្លាស់ប្ដូរធម្មជាតិចាស់របស់ពួកគេ មិនថាខ្ញុំដោះស្រាយជាមួយពួកគេបែបណាឡើយ។ ប៉ុន្តែពួកកូនប្រុសច្បងរបស់ខ្ញុំស្របទៅតាមបំណងព្រះហឫទ័យរបស់ខ្ញុំ ដោយមិនចាំបាច់ឱ្យខ្ញុំត្រូវដោះស្រាយជាមួយពួកគេឡើយ។ នេះគឺដោយសារតែពួកយើងមានព្រះវិញ្ញាណតែមួយ។ ពួកគេមានអារម្មណ៍នៅក្នុងវិញ្ញាណរបស់ពួកគេ អំពីចំណង់ដើម្បីលះបង់ទាំងស្រុងសម្រាប់ខ្ញុំ។ ដូច្នេះ ក្រៅពីពួកកូនប្រុសច្បងរបស់ខ្ញុំ គឺគ្មាននរណាម្នាក់ដែលគិតគូរយ៉ាងពិតប្រាកដ និងយ៉ាងស្មោះស្ម័គ្រចំពោះបំណងព្រះហឫទ័យរបស់ខ្ញុំឡើយ។ មានតែបន្ទាប់ពីខ្ញុំយកឈ្នះសាតាំងប៉ុណ្ណោះ ទើបពួកគេចង់ធ្វើការបម្រើសម្រាប់ខ្ញុំ។

ព្រះប្រាជ្ញាញាណ និងពួកកូនប្រុសច្បងរបស់ខ្ញុំ ឈរនៅខាងលើអ្វីៗគ្រប់យ៉ាង និងមានជ័យជម្នះលើអ្វីៗគ្រប់យ៉ាង ហើយគ្មានវត្ថុ ឬបុគ្គល ឬបញ្ហាណាមួយ ដែលហ៊ានឈររារាំងផ្លូវឡើយ។ ជាងនេះទៅទៀត គ្មានបុគ្គលណាម្នាក់ បញ្ហាណាមួយ ឬអ្វីមួយដែលអាចយកឈ្នះលើពួកគេបានឡើយ ហើយផ្ទុយទៅវិញ គ្រប់យ៉ាងចុះចូលយ៉ាងស្ដាប់បង្គាប់នៅចំពោះរាស្ត្ររបស់ខ្ញុំ។ នេះគឺជាតថភាពដែលកើតឡើងនៅចំពោះភ្នែករបស់មនុស្សម្នាក់ ហើយជាតថភាពដែលខ្ញុំបានសម្រេចរួចហើយ។ នរណាដែលមានះដោយការមិនស្ដាប់បង្គាប់ (អ្នកដែលមិនស្ដាប់បង្គាប់នៅតែសំដៅលើសាតាំង និងអ្នកដែលត្រូវបានត្រួតត្រាដោយសាតាំង គឺមិនបាច់សង្ស័យឡើយ គ្មាននរណាក្រៅពីសាតាំងឡើយ) នោះខ្ញុំនឹងច្បាស់ជាបំផ្លាញពួកគេទាំងឫស និងមែក នោះទើបនឹងលែងមានបញ្ហានៅពេលអនាគត។ ពួកគេនឹងស្លាប់មួយរំពេចដោយសារការវាយផ្ចាលរបស់ខ្ញុំ។ សាតាំងប្រភេទនេះ គឺជាអ្នកដែលមិនចង់ថ្វាយការបម្រើចំពោះខ្ញុំ។ អ្វីៗទាំងនេះតែងតែឈរនៅប្រឆាំងយ៉ាងរឹងរូសចំពោះខ្ញុំចាប់តាំងពីការបង្កើតមក ហើយបច្ចុប្បន្ននេះ ពួកគេមានះមិនស្ដាប់បង្គាប់ខ្ញុំទេ។ (មនុស្សមិនអាចមើលឃើញបញ្ហានេះទេ ដោយសារតែវាគឺគ្រាន់តែជាបញ្ហាដែលពាក់ព័ន្ធនឹងវិញ្ញាណប៉ុណ្ណោះ។ បុគ្គលប្រភេទនេះតំណាងឱ្យសាតាំងប្រភេទនេះ។) ខ្ញុំនឹងបំផ្លាញពួកគេជាមុន មុនពេលដែលគ្រប់យ៉ាងផ្សេងទៀតរួចរាល់ ដោយឱ្យពួកគេទទួលការប្រៀនប្រដៅនៃការដាក់ទោសយ៉ាងធ្ងន់ធ្ងរជារៀងរហូត។ (ពាក្យថា «បំផ្លាញ» នៅត្រង់ចំណុចនេះ មិនមានន័យថា «បណ្ដាលឱ្យពួកគេលែងមាន» ឡើយ ប៉ុន្តែផ្ទុយទៅវិញ វាសំដៅលើកម្រិតនៃភាពគ្មានមេត្តា ដែលពួកគេនឹងត្រូវទទួល។ ពាក្យ «បំផ្លាញ» នៅត្រង់ចំណុចនេះ គឺខុសពីពាក្យ «បំផ្លាញ» ដែលត្រូវបានប្រើសម្រាប់អ្នកដែលនឹងត្រូវបានបំផ្លាញ។) ពួកគេនឹងយំខ្សឹកខ្សួល ព្រមទាំងសង្កៀតធ្មេញរបស់ពួកគេជារៀងរហូត ដោយគ្មានទីបញ្ចប់ឡើយ។ ការគិតស្រមៃរបស់មនុស្ស គឺមិនអាចនឹកឃើញទស្សនីយភាពនោះឡើយ។ ជាមួយនឹងការគិតដែលបណ្ដាលឱ្យស្លាប់របស់មនុស្សជាតិ នោះពួកគេមិនអាចយល់ពីអ្វីៗខាងវិញ្ញាណឡើយ ដូច្នេះហើយ មានរឿងជាច្រើនទៀតដែលអ្នករាល់គ្នានឹងត្រឹមតែយល់បន្ទាប់ពីការវិលត្រឡប់ទៅកាន់ស៊ីយ៉ូនវិញប៉ុណ្ណោះ។

នៅក្នុងដំណាក់នាពេលអនាគតរបស់ខ្ញុំ នឹងគ្មាននរណាម្នាក់ក្រៅពីពួកកូនប្រុសច្បងរបស់ខ្ញុំ និងខ្ញុំឡើយ ហើយមានតែពេលនោះទេ ដែលគោលដៅរបស់ខ្ញុំត្រូវបានសម្រេច ហើយផែនការរបស់ខ្ញុំមានផលផ្លែយ៉ាងពេញលេញ ដោយសារគ្រប់យ៉ាងនឹងត្រូវបានវិលត្រឡប់ទៅកាន់សភាពដើមរបស់វា ហើយគ្រប់យ៉ាងនឹងត្រូវបានបែងចែកទៅតាមប្រភេទរបស់វា។ ពួកកូនប្រុសច្បងរបស់ខ្ញុំនឹងជាកម្មសិទ្ធិរបស់ខ្ញុំ ពួកកូនប្រុសរបស់ខ្ញុំ និងរាស្ត្ររបស់ខ្ញុំនឹងជាកម្មសិទ្ធិនៅក្នុងចំណោមភាវៈដែលត្រូវបានបង្កើត និងអ្នកស៊ីឈ្នួល ហើយអ្នកដែលត្រូវបានបំផ្លាញជាកម្មសិទ្ធិរបស់សាតាំង។ បន្ទាប់ពីការជំនុំជម្រះលោកីយ៍ នោះខ្ញុំនិងពួកកូនប្រុសច្បងរបស់ខ្ញុំនឹងចាប់ផ្ដើមជីវិតជាព្រះម្ដងទៀត ហើយពួកគេនឹងមិនដែលចាកចេញពីខ្ញុំឡើយ ហើយនឹងតែងតែនៅជាមួយខ្ញុំ។ គ្រប់អាថ៌កំបាំងទាំងអស់ដែលគំនិតរបស់មនុស្សអាចយល់ នឹងត្រូវបានបើកសម្ដែងបន្តិចម្ដងៗទៅកាន់អ្នករាល់គ្នា។ ទូទាំងប្រវត្តិសាស្ត្រ មានមនុស្សរាប់មិនអស់ ដែលត្រូវរងទុក្ករកម្មដោយសារតែខ្ញុំ ដោយថ្វាយខ្លួនទាំងស្រុងចំពោះខ្ញុំ ប៉ុន្តែសរុបមក មនុស្សគឺជាភាវៈនៃការបង្កើត ហើយមិនថាពួកគេល្អបែបណាឡើយ ក៏ពួកគេមិនអាចត្រូវបានចាត់ថ្នាក់ថាជាព្រះឡើយ។ នេះគឺជាដំណើរហេតុការណ៍ដែលចៀសមិនរួច ហើយវាមិនអាចត្រូវបាននរណាម្នាក់ផ្លាស់ប្ដូរឡើយ។ សរុបមក គឺព្រះជាម្ចាស់ជាអ្នកដែលបង្កើតរបស់សព្វសារពើ ឯមនុស្សគឺជាភាវៈដែលត្រូវបានបង្កើតមក ហើយជារួម សាតាំងគឺជាគោលដៅនៃការបំផ្លាញរបស់ខ្ញុំ និងជាសត្រូវដ៏គួរឱ្យស្អប់របស់ខ្ញុំ នេះគឺជាអត្ថន័យដ៏ពិតបំផុតនៃព្រះបន្ទូល «ទោះបីជាភ្នំ និងទន្លេនានាអាចផ្លាស់ប្ដូរ និងប្រែប្រួលក៏ដោយ ក៏ធម្មជាតិរបស់មនុស្សម្នាក់នឹងមិនផ្លាស់ប្ដូរឡើយ»។ ពេលនេះ ដើម្បីស្ថិតនៅក្នុងស្ថានភាពនេះ និងនៅក្នុងដំណាក់កាលនេះ គឺជាប្រផ្នូលដែលខ្ញុំ និងពួកកូនប្រុសច្បងរបស់ខ្ញុំនឹងចូលទៅក្នុងសេចក្ដីសម្រាក។ នេះគឺដោយសារតែកិច្ចការរបស់ខ្ញុំនៅក្នុងលោកីយ៍ គឺបញ្ចប់ទាំងស្រុងហើយ ហើយជំហានបន្ទាប់នៃកិច្ចការរបស់ខ្ញុំ នឹងតម្រូវឱ្យខ្ញុំវិលត្រឡប់ទៅកាន់រូបកាយដើម្បីបញ្ចប់វា។ ទាំងនេះគឺជាជំហាននៃកិច្ចការរបស់ខ្ញុំ ដែលខ្ញុំបានដាក់ផែនការជាយូរមកហើយ។ ចំណុចនេះ ត្រូវតែបានឃើញយ៉ាងច្បាស់ បើមិនដូច្នោះទេ មនុស្សភាគច្រើននឹងបំពានបញ្ញត្តិរដ្ឋបាលរបស់ខ្ញុំ។


ជំពូកទី ១១៥

ដោយសារតែអ្នក នោះព្រះទ័យរបស់ខ្ញុំមានអំណរយ៉ាងខ្លាំង។ ដោយសារតែអ្នក នោះព្រះហស្ដរបស់ខ្ញុំនឹងរាំដោយសេចក្ដីអំណរ ហើយខ្ញុំនឹងប្រទានពរដ៏ឥតទីបញ្ចប់ដល់អ្នក ដោយសារតែអ្នកមកពីខ្ញុំនៅមុនសម័យកាលនៃការបង្កើត។ បច្ចុប្បន្ននេះ អ្នកត្រូវតែត្រឡប់មកខាងខ្ញុំ ដោយសារតែអ្នកមិនមែនជារបស់លោកីយ៍ ឬរបស់ផែនដីឡើយ ប៉ុន្តែអ្នកគឺជារបស់ខ្ញុំ។ ខ្ញុំនឹងស្រឡាញ់អ្នកជារៀងរហូត ខ្ញុំនឹងប្រទានពរអ្នកជារៀងរហូត ហើយខ្ញុំនឹងការពារអ្នកជារៀងរហូត។ មានតែអ្នកដែលបានមកពីខ្ញុំប៉ុណ្ណោះ ដែលស្គាល់ពីបំណងព្រះហឫទ័យរបស់ខ្ញុំ។ មានតែពួកគេប៉ុណ្ណោះ ដែលនឹងបង្ហាញការយកចិត្តទុកដាក់ចំពោះបន្ទុករបស់ខ្ញុំ ហើយមានតែពួកគេប៉ុណ្ណោះ ដែលនឹងធ្វើអ្វីៗដែលខ្ញុំសព្វព្រះហឫទ័យចង់ធ្វើ។ បច្ចុប្បន្ននេះ គ្រប់យ៉ាងត្រូវបានសម្រេចរួចហើយ។ ព្រះហឫទ័យរបស់ខ្ញុំ គឺដូចជាដុំភ្លើងមួយ ដែលចង់ឱ្យពួកកូនប្រុសជាទីស្រឡាញ់របស់ខ្ញុំរួបរួមគ្នាឡើងវិញជាមួយខ្ញុំយ៉ាងឆាប់ និងចង់ឱ្យអង្គរបស់ខ្ញុំត្រឡប់ទាំងស្រុងទៅកាន់ស៊ីយ៉ូនវិញយ៉ាងឆាប់។ អ្នកមានចំណេះដឹងខ្លះអំពីការនេះ។ ទោះបីជាពួកយើងមិនអាចដើរតាមគ្នាជារឿយៗនៅក្នុងវិញ្ញាណក៏ដោយ ក៏ពួកយើងអាចទៅជាមួយគ្នានៅក្នុងវិញ្ញាណ ហើយជួបគ្នានៅក្នុងសាច់ឈាមដែរ។ ព្រះវរបិតា និងពួកកូនប្រុសនឹងលែងបែកគ្នាជារៀងរហូត។ ពួកគេមានទំនាក់ទំនងយ៉ាងជិតស្និទ្ធ។ គ្មាននរណាម្នាក់អាចយកអ្នកចេញពីខាងខ្ញុំបានទេ រហូតដល់ថ្ងៃនៃការត្រឡប់ទៅកាន់ភ្នំស៊ីយ៉ូនវិញ។ ខ្ញុំស្រឡាញ់ពួកកូនប្រុសច្បងទាំងអស់ដែលមកពីខ្ញុំ ហើយខ្ញុំស្អប់សត្រូវទាំងអស់ដែលប្រឆាំងនឹងខ្ញុំ។ ខ្ញុំនឹងនាំអ្នកដែលខ្ញុំស្រឡាញ់ត្រឡប់ទៅកាន់ស៊ីយ៉ូនវិញ ហើយបោះអ្នកដែលខ្ញុំស្អប់ទៅក្នុងស្ថានឃុំព្រលឹង និងទៅក្នុងនរក។ នេះគឺជាគោលការណ៍ចម្បងនៃបញ្ញត្តិរដ្ឋបាលរបស់ខ្ញុំទាំងអស់។ គ្រប់យ៉ាងដែលពួកកូនប្រុសច្បងរបស់ខ្ញុំនិយាយឬធ្វើ គឺជាការសម្ដែងចេញនូវព្រះវិញ្ញាណរបស់ខ្ញុំ។ គឺដោយសារវាមានការយល់ដ៏ច្បាស់បែបនេះ ទើបគ្រប់គ្នាត្រូវតែនាំយកទីបន្ទាល់ចំពោះពួកកូនប្រុសច្បងរបស់ខ្ញុំ។ នេះគឺជាជំហានបន្ទាប់នៃកិច្ចការរបស់ខ្ញុំ ហើយប្រសិនបើនរណាម្នាក់ជំទាស់ នោះខ្ញុំនឹងឱ្យពួកកូនប្រុសជាទីស្រឡាញ់របស់ខ្ញុំចាត់ការជាមួយពួកគេ។ ពេលនេះ មិនដូចពីមុនឡើយ។ ប្រសិនបើនរណាម្នាក់ដែលខ្ញុំស្រឡាញ់ និយាយពាក្យនៃការជំនុំជម្រះមួយម៉ាត់ នោះសាតាំងស្លាប់នៅក្នុងស្ថានឃុំព្រលឹងមួយរំពេច ពីព្រោះខ្ញុំបានប្រទានសិទ្ធិអំណាចដល់ពួកកូនប្រុសច្បងរបស់ខ្ញុំរួចហើយ។ មានន័យថា ចាប់ពីពេលនេះតទៅ វាជាពេលដែលពួកកូនប្រុសច្បងរបស់ខ្ញុំ និងខ្ញុំត្រួតត្រាជាមួយគ្នា។ (នេះគឺជាជំហាននៃសាច់ឈាម ដែលខុសគ្នាបន្តិចពីការត្រួតត្រាជាមួយគ្នានៅក្នុងរូបកាយ។) នរណាដែលមិនស្ដាប់បង្គាប់នៅក្នុងគំនិត នឹងត្រូវទទួលរងទុក្ខនឹងវាសនាដូចគ្នានឹងអ្នកដែលជំទាស់នឹងអង្គរបស់ខ្ញុំ។ ពួកកូនប្រុសច្បងរបស់ខ្ញុំ គួរតែត្រូវបានរាប់រកដូចជាខ្ញុំដែរ ដ្បិតពួកយើងមានរូបកាយតែមួយ ហើយមិនអាចបំបែកចេញពីគ្នាបានទេ។ ដោយសារតែគេបានធ្វើបន្ទាល់ថ្វាយខ្ញុំកាលពីអតីតកាល ដូច្នេះ បច្ចុប្បន្ននេះ វាក៏គួរតែត្រូវត្រូវបានធ្វើឡើងសម្រាប់ពួកកូនប្រុសច្បងរបស់ខ្ញុំដែរ។ នេះគឺជាបញ្ញត្តិរដ្ឋបាលមួយក្នុងចំណោមបញ្ញត្តិរដ្ឋបាលរបស់ខ្ញុំ។ គ្រប់គ្នាត្រូវតែក្រោកឈរឡើង ហើយធ្វើទីបន្ទាល់។

នគររបស់ខ្ញុំសាយភាយទៅដល់ចុងបំផុតនៃផែនដី ហើយពួកកូនប្រុសច្បងរបស់ខ្ញុំធ្វើដំណើរទៅកាន់ចុងបំផុតនៃផែនដីជាមួយខ្ញុំ។ ដោយសារតែការបង្អាក់នៃសាច់ឈាមរបស់អ្នករាល់គ្នា នោះមានព្រះបន្ទូលជាច្រើនដែលអ្នករាល់គ្នាមិនយល់ ទោះបីជាខ្ញុំបានមានបន្ទូលអំពីព្រះបន្ទូលនោះក៏ដោយ ដូច្នេះហើយ កិច្ចការមួយចំនួនធំត្រូវតែបានបញ្ចប់បន្ទាប់ពីត្រឡប់ទៅកាន់ស៊ីយ៉ូនវិញ។ វាអាចត្រូវបានឃើញចេញពីព្រះបន្ទូលរបស់ខ្ញុំថា ការវិលត្រឡប់នេះមិននៅឆ្ងាយទេ តាមពិតទៅ ពេលនោះជិតមកដល់ហើយ។ នោះគឺជាមូលហេតុដែលខ្ញុំមានបន្ទូលអំពីស៊ីយ៉ូន និងបញ្ហានៅក្នុងស៊ីយ៉ូនជានិច្ច។ តើអ្នករាល់គ្នាស្គាល់ពីគោលបំណងនៃព្រះបន្ទូលរបស់ខ្ញុំទេ? តើអ្នករាល់គ្នាស្គាល់អ្វីដែលនៅក្នុងព្រះទ័យរបស់ខ្ញុំទេ? ព្រះទ័យរបស់ខ្ញុំចង់វិលត្រឡប់ទៅកាន់ស៊ីយ៉ូនយ៉ាងឆាប់ ដើម្បីបញ្ចប់សម័យកាលចាស់ទាំងស្រុង ដើម្បីបញ្ចប់ជីវិតរបស់ពួកយើងនៅលើផែនដី (ពីព្រោះខ្ញុំស្អប់មនុស្ស បញ្ហា និងអ្វីៗរបស់ផែនដីជាខ្លាំង និងកាន់តែស្អប់ជីវិតជាសាច់ឈាមកាន់តែខ្លាំងទៅទៀត ហើយការរារាំងខាងសាច់ឈាមគឺធំសម្បើមណាស់។ មានតែពេលដែលត្រឡប់ទៅកាន់ស៊ីយ៉ូនវិញប៉ុណ្ណោះ ទើបគ្រប់យ៉ាងនឹងរីកចម្រើន) ហើយដើម្បីស្ដារជីវិតរបស់ពួកយើងនៅក្នុងនគរព្រះ។ គោលបំណងនៃការយកកំណើតជាមនុស្សលើកទីមួយរបស់ខ្ញុំ គឺដើម្បីជាមូលដ្ឋានសម្រាប់ការយកកំណើតជាមនុស្សលើកទីពីររបស់ខ្ញុំ។ នេះគឺជាមាគ៌ាដែលត្រូវតែធ្វើដំណើរ។ មានតែតាមរយៈការផ្ដល់ឱ្យខ្ញុំផ្ទាល់គ្រប់គ្រងលើសាតាំងទាំងស្រុងប៉ុណ្ណោះ ទើបខ្ញុំអាចរំដោះអ្នករាល់គ្នាបាន នោះទើបអ្នកអាចត្រឡប់ទៅក្នុងរូបកាយរបស់ខ្ញុំ ក្នុងអំឡុងពេលដំណាក់កាលចុងក្រោយ។ (ប្រសិនបើមិនមែនសម្រាប់ការយកកំណើតជាមនុស្សលើកទីមួយរបស់ខ្ញុំទេ នោះខ្ញុំនឹងមិនអាចទទួលបានសិរីល្អទេ ហើយខ្ញុំក៏នឹងមិនអាចយកតង្វាយលោះបាបត្រឡប់មកវិញបានដែរ ដូច្នេះ អ្នករាល់គ្នាអាចនឹងបានចូលទៅក្នុងលោកីយ៍ ជាអ្នកមានបាបទៅហើយ។) ដោយសារតែខ្ញុំមានព្រះប្រាជ្ញាញាណឥតដែនកំណត់ នោះតថភាពដែលថា ខ្ញុំបានដឹកនាំអ្នករាល់គ្នាចេញពីស៊ីយ៉ូន មានន័យថា ខ្ញុំច្បាស់ជានឹងនាំអ្នករាល់គ្នាត្រឡប់ទៅកាន់ស៊ីយ៉ូនវិញមិនខាន។ ការប៉ុនប៉ងរបស់សាតាំងដើម្បីរារាំងផ្លូវ នឹងមិនមានជោគជ័យឡើយ ពីព្រោះកិច្ចការដ៏អស្ចារ្យរបស់ខ្ញុំ ត្រូវបានសម្រេចតាំងពីយូរមកហើយ។ ពួកកូនប្រុសច្បងរបស់ខ្ញុំ គឺដូចខ្ញុំដែរ ពួកគេបរិសុទ្ធ និងឥតខ្ចោះ ដូច្នេះខ្ញុំនឹងនៅតែវិលត្រឡប់ទៅកាន់ស៊ីយ៉ូនវិញជាមួយពួកកូនប្រុសច្បងរបស់ខ្ញុំ ហើយពួកយើងនឹងលែងបែកគ្នាជារៀងរហូត។

ផែនការគ្រប់គ្រងរបស់ខ្ញុំទាំងមូលកំពុងតែត្រូវបានបើកសម្ដែងទៅកាន់អ្នករាល់គ្នាបន្ដិចម្ដងៗ។ ខ្ញុំបានចាប់ផ្ដើមអនុវត្តកិច្ចការរបស់ខ្ញុំនៅក្នុងជាតិសាសន៍ទាំងអស់ និងនៅក្នុងចំណោមមនុស្សទាំងអស់។ ការនេះគ្រប់គ្រាន់ដើម្បីអះអាងថា ការវិលត្រឡប់របស់ខ្ញុំទៅកាន់ស៊ីយ៉ូនវិញ គឺមិនឆ្ងាយណាស់ណាទេ ពីព្រោះការអនុវត្តកិច្ចការរបស់ខ្ញុំនៅក្នុងជាតិសាសន៍ទាំងអស់ និងក្នុងចំណោមមនុស្សទាំងអស់គឺជាអ្វីមួយដែលត្រូវបានបំពេញបន្ទាប់ពីការវិលត្រឡប់ទៅកាន់ស៊ីយ៉ូនវិញ។ ជំហានរបស់ខ្ញុំកំពុងតែរីកចម្រើនកាន់តែលឿន។ (ដោយសារតែថ្ងៃនៃការវិលត្រឡប់របស់ខ្ញុំទៅកាន់ស៊ីយ៉ូនជិតមកដល់ នោះខ្ញុំចង់បញ្ចប់កិច្ចការរបស់ខ្ញុំនៅលើផែនដីមុនពេលដែលខ្ញុំវិលត្រឡប់ទៅវិញ។) ខ្ញុំកាន់តែមមាញឹកជាមួយនឹងកិច្ចការរបស់ខ្ញុំ ប៉ុន្តែមានកិច្ចការកាន់តែតិចទៅៗនៅលើផែនដីសម្រាប់ខ្ញុំធ្វើ ពោលគឺស្ទើរតែគ្មានទាល់តែសោះ។ (ភាពមមាញឹករបស់ខ្ញុំគឺសំដៅទៅលើកិច្ចការនៅក្នុងព្រះវិញ្ញាណ ដែលមនុស្សមិនអាចមើលឃើញដោយភ្នែកទទេបានទេ ប៉ុន្តែអាចទទួលបានពីព្រះបន្ទូលរបស់ខ្ញុំប៉ុណ្ណោះ។ ភាពមមាញឹករបស់ខ្ញុំ គឺមិនដូចទៅនឹងភាពមមាញឹកខាងសាច់ឈាមទេ ប៉ុន្តែវាសំដៅទៅលើការដាក់ផែនការនៃកិច្ចការរបស់ខ្ញុំជាច្រើន។) ដូចដែលខ្ញុំបានមានបន្ទូលអ៊ីចឹង ដោយសារតែកិច្ចការរបស់ខ្ញុំនៅលើផែនដីត្រូវបានបញ្ចប់យ៉ាងលម្អិតរួចហើយ ហើយកិច្ចការរបស់ខ្ញុំដែលនៅសេសសល់ត្រូវតែរង់ចាំរហូតដល់ខ្ញុំវិលត្រឡប់ទៅកាន់ស៊ីយ៉ូនវិញ។ (មូលហេតុដែលខ្ញុំត្រូវតែវិលត្រឡប់ទៅកាន់ស៊ីយ៉ូនវិញដើម្បីធ្វើកិច្ចការ គឺដោយសារកិច្ចការនៅពេលអនាគតមិនអាចត្រូវបានបំពេញនៅក្នុងសាច់ឈាមទេ ហើយប្រសិនបើកិច្ចការនេះត្រូវបានបំពេញនៅក្នុងសាច់ឈាម នោះវានឹងធ្វើឱ្យខូចកិត្តិយសនៃព្រះនាមរបស់ខ្ញុំ។) នៅពេលដែលខ្ញុំយកឈ្នះសត្រូវរបស់ខ្ញុំ ហើយវិលត្រឡប់ទៅកាន់ស៊ីយ៉ូនវិញ នោះជីវិតនឹងកាន់តែស្រស់ស្អាត និងកាន់តែមានសុខសន្ដិភាពជាងជីវិតនៅមុនយុគសម័យនានា។ (នេះគឺដោយសារតែខ្ញុំបានយកឈ្នះលោកីយ៍ទាំងស្រុង និងសូមអរគុណដល់ការយកកំណើតជាមនុស្សលើកទីមួយ និងការយកកំណើតជាមនុស្សលើកទីពីររបស់ខ្ញុំ ដែលខ្ញុំបានទទួលសិរីល្អដ៏ពេញលេញ។ នៅក្នុងការយកកំណើតជាមនុស្សលើកទីមួយរបស់ខ្ញុំ ខ្ញុំគ្រាន់តែបានទទួលផ្នែកមួយនៃសិរីល្អរបស់ខ្ញុំប៉ុណ្ណោះ ប៉ុន្តែនៅក្នុងការយកកំណើតជាមនុស្សលើកទីពីររបស់ខ្ញុំ នោះអង្គរបស់ខ្ញុំបានទទួលសិរីល្អពេញលេញ ដូច្នេះ លែងមានឱកាសសម្រាប់សាតាំងកេងចំណេញទៀតហើយ។ ដូច្នេះហើយ ជីវិតនៅពេលអនាគតនៅក្នុងស៊ីយ៉ូននឹងកាន់តែស្រស់ស្អាត និងកាន់តែមានសុខសន្ដិភាព។) អង្គរបស់ខ្ញុំនឹងលេចមកកាន់តែមានសិរីល្អនៅចំពោះលោកីយ៍និងសាតាំង ដើម្បីបំបាក់មុខនាគដ៏ធំមានសម្បុរក្រហម។ នេះគឺជាចំណុចស្នូលនៃព្រះប្រាជ្ញាញាណរបស់ខ្ញុំ។ នៅពេលដែលខ្ញុំមានបន្ទូលកាន់តែច្រើនអំពីរឿងខាងក្រៅ នោះអ្នករាល់គ្នាកាន់តែអាចយល់។ ខ្ញុំកាន់តែមានបន្ទូលអំពីអ្វីៗនៃស៊ីយ៉ូនដែលមនុស្សមិនអាចមើលឃើញ នោះអ្នករាល់គ្នាកាន់តែគិតថា អ្វីៗទាំងអស់នេះគឺទទេសូន្យ ហើយអ្នកកាន់តែមានការលំបាកក្នុងការគិតស្រមៃអំពីអ្វីៗទាំងនោះ។ អ្នកនឹងគិតថា ខ្ញុំកំពុងតែមានបន្ទូលប្រាប់អំពីរឿងព្រេងនិទាន។ ទោះបីជាយ៉ាងណាក៏ដោយ អ្នករាល់គ្នាត្រូវតែប្រុងប្រយ័ត្ន។ គ្មានព្រះបន្ទូលដែលឥតសំខាន់នៅក្នុងព្រះឱស្ឋរបស់ខ្ញុំឡើយ។ ព្រះបន្ទូលដែលចេញពីព្រះឱស្ឋរបស់ខ្ញុំ គឺគួរឱ្យទុកចិត្ត។ រឿងនេះគឺពិតប្រាកដណាស់ ទោះបីជាវិធីនៃការគិតរបស់អ្នកពិបាកយល់ក៏ដោយ។ (ដោយសារតែព្រំដែនកំណត់របស់សាច់ឈាម នោះមនុស្សមិនអាចយល់ពីអ្វីដែលខ្ញុំមានបន្ទូលយ៉ាងពេញលេញ និងយ៉ាងលម្អិតទេ ហើយអ្វីៗជាច្រើនដែលខ្ញុំបានមានបន្ទូល គឺខ្ញុំមិនបានបើកសម្ដែងទាំងស្រុងទេ។ ប៉ុន្តែ នៅពេលដែលពួកយើងវិលត្រឡប់ទៅកាន់ស៊ីយ៉ូនវិញ នោះខ្ញុំនឹងមិនត្រូវការពន្យល់ទេ។ អ្នករាល់គ្នានឹងយល់ដោយធម្មជាតិ។) ការនេះ មិនត្រូវមើលស្រាលឡើយ។

ទោះបីជាសាច់ឈាម និងសញ្ញាណរបស់មនុស្សមានដែនកំណត់ក៏ដោយ ក៏ខ្ញុំនៅតែចង់បង្កើនការគិតខាងសាច់ឈាមរបស់អ្នករាល់គ្នា ហើយប្រយុទ្ធប្រឆាំងនឹងសញ្ញាណរបស់អ្នករាល់គ្នាតាមរយៈអាថ៌កំបាំងដែលត្រូវបានបើកសម្ដែងដែរ ពីព្រោះដូចដែលខ្ញុំបានមានបន្ទូលជាច្រើនលើកមកហើយថា នេះគឺជាជំហានមួយនៃកិច្ចការរបស់ខ្ញុំ (ហើយកិច្ចការនេះនឹងមិនឈប់ឡើយ រហូតដល់ច្រកចូលទៅក្នុងស៊ីយ៉ូន)។ មាន «ភ្នំស៊ីយ៉ូន» មួយនៅក្នុងគំនិតរបស់បុគ្គលម្នាក់ៗ ហើយវាខុសៗគ្នាសម្រាប់មនុស្សម្នាក់ៗ។ ដោយសារតែខ្ញុំចេះតែបន្តលើកឡើងអំពីភ្នំស៊ីយ៉ូន នោះខ្ញុំនឹងផ្ដល់ឱ្យអ្នករាល់គ្នានូវព័ត៌មានទូទៅមួយចំនួនអំពីភ្នំស៊ីយ៉ូន ប្រយោជន៍ឱ្យអ្នករាល់គ្នាអាចស្គាល់អំពីវាតិចតួច។ ដើម្បីនៅលើភ្នំស៊ីយ៉ូន គឺត្រូវវិលត្រឡប់ទៅកាន់ពិភពខាងវិញ្ញាណវិញ។ ទោះបីជាវាសំដៅទៅលើពិភពខាងវិញ្ញាណក៏ដោយ ក៏វាមិនមែនជាទីកន្លែងដែលមនុស្សមិនអាចមើលឃើញ ឬប៉ះពាល់ដែរ។ ទីកន្លែងនេះគឺសំដៅលើរូបកាយ។ វាមិនមែនមើលមិនឃើញ ឬប៉ះពាល់មិនបានទាល់តែសោះនោះទេ ដោយសារតែនៅពេលដែលរូបកាយលេចមក នោះវាមានសណ្ឋាននិងទ្រង់ទ្រាយ ប៉ុន្តែនៅពេលដែលរូបកាយមិនលេចមក នោះវាគ្មានសណ្ឋាននិងទ្រង់ទ្រាយឡើយ។ នៅលើភ្នំស៊ីយ៉ូននឹងគ្មានការបារម្ភអំពីម្ហូបអាហារ សម្លៀកបំពាក់ តម្រូវការប្រចាំថ្ងៃ ឬទីស្នាក់អាស្រ័យទេ ហើយក៏គ្មានការរៀបការ ឬគ្រួសារ និងគ្មានការបែងចែកភេទទេ (អស់អ្នកដែលនៅលើភ្នំស៊ីយ៉ូនគឺជាអង្គរបស់ខ្ញុំនៅក្នុងរូបកាយតែមួយ ដូច្នេះគ្មានការរៀបការ គ្រួសារ ឬការបែងចែកភេទឡើយ) ហើយគ្រប់យ៉ាងដែលអង្គរបស់ខ្ញុំមានបន្ទូលនឹងត្រូវបានសម្រេច។ នៅពេលដែលមនុស្សធ្វេសប្រហែស នោះអង្គរបស់ខ្ញុំនឹងលេចមកនៅក្នុងចំណោមពួកគេ ហើយនៅពេលដែលមនុស្សមិនយកចិត្តទុកដាក់ នោះអង្គរបស់ខ្ញុំនឹងបាត់សូន្យ។ (នេះគឺជាអ្វីមួយដែលមនុស្សខាងសាច់ឈាមមិនអាចសម្រចបាន ដូច្នេះហើយបានជាអ្នករាល់គ្នាពិបាកគិតស្រមៃនៅពេលនេះ។) នៅពេលអនាគត នៅតែមានព្រះអាទិត្យ ព្រះច័ន្ទ ព្រមទាំងសម្បកស្ថានសួគ៌និងផែនដី ប៉ុន្តែដោយសារអង្គរបស់ខ្ញុំនឹងនៅក្នុងស៊ីយ៉ូន នោះនឹងលែងមានកំដៅ ព្រះអាទិត្យ លែងមានពេលថ្ងៃ ហើយលែងមានការរងទុក្ខដោយសារគ្រោះធម្មជាតិទៀតហើយ។ នៅពេលដែលខ្ញុំបានមានបន្ទូលថា ពួកយើងលែងត្រូវការពន្លឺចង្កៀង ឬពន្លឺព្រះអាទិត្យទៀតហើយ ពីព្រោះព្រះជាម្ចាស់នឹងប្រទានពន្លឺដល់ពួកយើង គឺខ្ញុំកំពុងតែមានបន្ទូលអំពីការនៅក្នុងស៊ីយ៉ូន។ ផ្អែកលើសញ្ញាណរបស់មនុស្ស គ្រប់យ៉ាងនៅលើសកលលោកត្រូវតែត្រូវបានផាត់ចោល ហើយមនុស្សទាំងអស់ត្រូវតែរស់នៅក្នុងពន្លឺរបស់ខ្ញុំ។ ពួកគេគិតថា នេះគឺជាអត្ថន័យពិតនៃឃ្លាដែលចែងថា «ពួកយើងលែងត្រូវការពន្លឺចង្កៀង ឬពន្លឺព្រះអាទិត្យទៀតហើយ ពីព្រោះព្រះជាម្ចាស់នឹងប្រទានពន្លឺដល់ពួកយើង» ប៉ុន្តែតាមពិត នេះគឺជាការបកស្រាយខុស។ នៅពេលដែលខ្ញុំបានមានបន្ទូលថា «ជារៀងរាល់ខែ ដើមឈើនឹងមានផ្លែដប់ពីរប្រភេទ» គឺខ្ញុំកំពុងសំដៅលើបញ្ហានៅក្នុងស៊ីយ៉ូន។ ប្រយោគនេះតំណាងឱ្យស្ថានភាពនៃជីវិតនៅក្នុងស៊ីយ៉ូនទាំងមូល។ នៅក្នុងស៊ីយ៉ូន ពេលវេលានឹងមិនត្រូវបានកំណត់ទេ ហើយក៏នឹងគ្មានការកំណត់នៃទីតាំងភូមិសាស្ត្រ និងទីកន្លែងដែរ។ នោះគឺជាមូលហេតុដែលខ្ញុំបានមានបន្ទូលថា «ជារៀងរាល់ខែ» «ផ្លែដប់ពីររបៀប» មិនមែនតំណាងឱ្យឥរិយាបថដែលអ្នករាល់គ្នាកំពុងតែសម្ដែងចេញជាក់ស្ដែងនៅបច្ចុប្បន្នទេ។ ផ្ទុយទៅវិញ វាសំដៅលើជីវិតនៃសេរីភាពនៅក្នុងស៊ីយ៉ូន។ ពាក្យទាំងនេះគឺជាភាពទូទៅនៃជីវិតនៅក្នុងស៊ីយ៉ូន។ ចេញពីភាពទូទៅនេះ មនុស្សម្នាក់អាចមើលឃើញថា ជីវិតនៅក្នុងស៊ីយ៉ូននឹងសម្បូរបែប និងច្រើយ៉ាង (ពីព្រោះនៅទីនេះ «ដប់ពីរ» សំដៅលើភាពពេញលេញ)។ វានឹងក្លាយជាជីវិតដែលគ្មានសេចក្ដីទុក្ខព្រួយនិងទឹកភ្នែក ហើយនឹងគ្មានការកេងយកផលប្រយោជន៍ ឬការគាបសង្កត់ឡើយ ដូច្នេះ គ្រប់យ៉ាងនឹងត្រូវបានរំដោះ និងមានសេរីភាព។ នេះគឺដោយសារតែគ្រប់យ៉ាងមាននៅក្នុងអង្គរបស់ខ្ញុំ ដែលមិនអាចបំបែកដោយនរណាម្នាក់ឡើយ ហើយគ្រប់យ៉ាងនឹងក្លាយជាទស្សនីយភាពមួយនៃភាពស្រស់ស្អាត និងភាពថ្មីដ៏អស់កល្បជានិច្ច។ វានឹងជាពេលវេលាដែលគ្រប់យ៉ាងត្រូវបានរៀបចំរួចជាស្រេច និងជាការចាប់ផ្ដើមនៃជីវិតរបស់ពួកយើងបន្ទាប់ពីការវិលត្រឡប់របស់ពួកយើងទៅកាន់ស៊ីយ៉ូនវិញ។

ទោះបីជាកិច្ចការរបស់ខ្ញុំនៅលើផែនដីបានបញ្ចប់ទាំងស្រុងហើយក៏ដោយ ក៏ខ្ញុំនៅតែត្រូវការពួកកូនប្រុសច្បងរបស់ខ្ញុំធ្វើកិច្ចការនៅលើផែនដីដែរ ដូច្នេះ ខ្ញុំមិនអាចវិលត្រឡប់ទៅកាន់ស៊ីយ៉ូនឡើយ។ ខ្ញុំមិនអាចវិលត្រឡប់ទៅកាន់ស៊ីយ៉ូនវិញតែមួយអង្គឯងបានទេ។ ខ្ញុំនឹងវិលត្រឡប់ទៅកាន់ស៊ីយ៉ូនជាមួយនឹងពួកកូនប្រុសច្បងរបស់ខ្ញុំ បន្ទាប់ពីពួកគេបានបញ្ចប់កិច្ចការរបស់ពួកគេនៅលើផែនដី។ ដូច្នេះ វាអាចនិយាយយ៉ាងត្រឹមត្រូវថា ពួកយើងកំពុងតែទទួលបានសិរីល្អជាមួយគ្នា។ នេះគឺជាការបើកបង្ហាញទាំងស្រុងនៃអង្គរបស់ខ្ញុំ។ (ខ្ញុំមានបន្ទូលថា កិច្ចការនៃពួកកូនប្រុសច្បងរបស់ខ្ញុំនៅលើផែនដី គឺមិនទាន់បានបញ្ចប់នៅឡើយទេ ពីព្រោះពួកកូនប្រុសច្បងរបស់ខ្ញុំនៅមិនទាន់ត្រូវបានបើកបង្ហាញទេ។ កិច្ចការនេះនៅតែត្រូវបានបំពេញដោយអ្នកស៊ីឈ្នួលស្មោះត្រង់ និងភក្ដីភាពដដែល។)


ជំពូកទី ១១៦

នៅក្នុងចំណោមព្រះបន្ទូលរបស់ខ្ញុំ មានព្រះបន្ទូលជាច្រើនដែលធ្វើឱ្យមនុស្សភ័យខ្លាច។ ព្រះបន្ទូលរបស់ខ្ញុំជាច្រើនធ្វើឱ្យមនុស្សញ័រដោយការភ័យខ្លាច ហើយព្រះបន្ទូលរបស់ខ្ញុំជាច្រើនធ្វើឱ្យមនុស្សឈឺចាប់ និងបាត់បង់ក្ដីសង្ឃឹម ហើយជាងនេះទៅទៀត បង្កឱ្យមានការបំផ្លាញរបស់មនុស្សទៀតផង។ គ្មាននរណាម្នាក់យល់ពីភាពសម្បូរបែបនៃព្រះបន្ទូលរបស់ខ្ញុំ ឬយល់វាយ៉ាងច្បាស់នោះទេ។ មានតែនៅពេលដែលខ្ញុំមានបន្ទូលប្រាប់ពីព្រះបន្ទូលរបស់ខ្ញុំទៅកាន់អ្នករាល់គ្នាម្ដងមួយឃ្លាៗ ហើយបើកសម្ដែងពីព្រះបន្ទូលទាំងនោះទៅកាន់អ្នករាល់គ្នាប៉ុណ្ណោះ ទើបអ្នករាល់គ្នារៀនពីសភាពទូទៅនៃកិច្ចការ ខណៈដែលនៅតែមិនច្បាស់អំពីមុខមាត់ពិតនៃតថភាពជាក់លាក់។ ដូច្នេះ ខ្ញុំនឹងប្រើប្រាស់តថភាព ដើម្បីបើកសម្ដែងព្រះបន្ទូលរបស់ខ្ញុំទាំងអស់ ដើម្បីអនុញ្ញាតឱ្យអ្នករាល់គ្នាយល់កាន់តែប្រសើរជាងមុន។ ដោយការពិចារណាអំពីរបៀបនៃការថ្លែងព្រះបន្ទូលរបស់ខ្ញុំ នោះខ្ញុំមិនគ្រាន់តែមានបន្ទូលពីព្រះបន្ទូលរបស់ខ្ញុំប៉ុណ្ណោះទេ ប៉ុន្តែជាងនេះទៅទៀត ខ្ញុំកំពុងធ្វើសកម្មភាពជាមួយព្រះបន្ទូលរបស់ខ្ញុំទៀតផង។ នេះគឺជាអត្ថន័យពិតនៃ «ព្រះបន្ទូល និងការសម្រេចកើតឡើងដំណាលគ្នា។» ដ្បិតជាមួយខ្ញុំ គ្រប់យ៉ាងគឺមានសេរីភាព ហើយគ្រប់យ៉ាងគឺធូរស្បើយ ហើយដោយឈរលើមូលដ្ឋាននេះ នោះគ្រប់យ៉ាងដែលខ្ញុំធ្វើ គឺពេញទៅដោយប្រាជ្ញា។ ខ្ញុំមិនមានបន្ទូលដោយធ្វេសប្រហែសទេ ហើយខ្ញុំក៏មិនធ្វើសកម្មភាពដោយធ្វេសប្រហែសដែរ។ (មិនថានៅក្នុងភាពជាមនុស្ស ឬក្នុងភាពជាព្រះទេ គឺខ្ញុំមានបន្ទូល និងធ្វើសកម្មភាពដោយប្រាជ្ញា ពីព្រោះភាពជាមនុស្សរបស់ខ្ញុំ គឺជាផ្នែកនៃអង្គខ្ញុំផ្ទាល់ដែលមិនអាចកាត់ផ្ដាច់បាន។) ប៉ុន្តែនៅពេលដែលខ្ញុំមានបន្ទូល គ្មាននរណាម្នាក់យកចិត្តទុកដាក់លើសម្លេងនៃការមានបន្ទូលរបស់ខ្ញុំទេ។ នៅពេលដែលខ្ញុំធ្វើសកម្មភាព គ្មាននរណាម្នាក់យកចិត្តទុកដាក់លើវិធីសាស្ត្រនៃកិច្ចការរបស់ខ្ញុំទេ។ នេះគឺជាគុណវិបត្តិរបស់មនុស្ស។ ខ្ញុំនឹងបើកសម្ដែងឫទ្ធានុភាពរបស់ខ្ញុំទៅលើមនុស្សទាំងអស់ មិនមែនត្រឹមតែទៅលើពួកកូនប្រុសច្បងរបស់ខ្ញុំទេ ប៉ុន្តែជាងនេះទៅទៀត គឺខ្ញុំនឹងបើកសម្ដែងឫទ្ធានុភាពរបស់ខ្ញុំនៅក្នុងជាតិសាសន៍ទាំងអស់ និងក្នុងចំណោមមនុស្សទាំងអស់ទៀតផង។ មានតែការធ្វើបែបនេះទេ ទើបជាស្មរបន្ទាល់ដ៏មានអំណាចដែលធ្វើឱ្យសាតាំងអាម៉ាស់។ ខ្ញុំមិនធ្វើសកម្មភាពយ៉ាងល្ងីល្ងើឡើយ។ មនុស្សភាគច្រើនគិតថា ស្មរបន្ទាល់របស់ខ្ញុំសម្រាប់ពួកកូនប្រុសច្បង គឺជាកំហុសឆ្គង។ ពួកគេនិយាយថា មានព្រះដទៃទៀតក្រៅពីខ្ញុំ ពួកគេនិយាយថាខ្ញុំធ្វើសកម្មភាពដោយគ្មានហេតុផល ថាខ្ញុំធ្វើឱ្យអង្គឯងអន់ខ្សោយ។ ហើយនៅក្នុងនេះ សេចក្ដីពុករលួយរបស់មនុស្ស គឺកាន់តែត្រូវបានបង្ហាញ។ តើខ្ញុំអាចមានកំហុសដោយការធ្វើបន្ទាល់សម្រាប់ពួកកូនប្រុសច្បងឬទេ? អ្នកនិយាយថា ខ្ញុំខុស ដូច្នេះតើអ្នករាល់គ្នាអាចបញ្ជាក់បានទេ? ប្រសិនបើវាមិនមែនដើម្បីកម្ពស់របស់ខ្ញុំ និងទីបន្ទាល់របស់ខ្ញុំទេ នោះអ្នករាល់គ្នានឹងនៅតែរុញច្រានបុត្ររបស់ខ្ញុំឱ្យនៅក្រោមអ្នករាល់គ្នា អ្នករាល់គ្នានៅតែប្រព្រឹត្តចំពោះទ្រង់ដោយភាពព្រងើយកន្តើយដ៏ត្រជាក់មិនខាន ហើយអ្នករាល់គ្នានៅតែរាប់ទ្រង់ថាជាអ្នកបម្រើរបស់អ្នករាល់គ្នាដដែល។ អ្នកជាមនុស្សថោកទាប! ជាលទ្ធផល ខ្ញុំនឹងកម្ចាត់អ្នករាល់គ្នា! គ្មាននរណាម្នាក់នឹងត្រូវបានរួចខ្លួនទេ! ចូរប្រាប់ខ្ញុំមក តើពួកគេគឺជាវត្ថុប្រភេទណា ទើបបានជាពួកគេមិនស្របនឹងមនុស្សដែលមានភាពជាមនុស្សសាមញ្ញដូច្នេះ? មិនបាច់សង្ស័យទេ គឺពួកគេគឺជាមនុស្សថោកទាប! ខ្ញុំគ្រាន់តែមិនអាចអត់ទ្រាំឃើញពួកគេឡើយ។ ប្រសិនបើខ្ញុំរង់ចាំទីបន្ទាល់របស់អ្នករាល់គ្នា ម៉្លេះកិច្ចការរបស់ខ្ញុំនឹងត្រូវបានពន្យារពេលទៅហើយ! អ្នកគឺជាមនុស្សថោកទាប! អ្នកគ្មានភាពជាមនុស្សទាល់តែសោះ! ខ្ញុំមិនត្រូវការអ្នកដើម្បីបម្រើខ្ញុំទេ! ចេញពីទីនេះទៅ ចេញភ្លាមទៅ! អ្នកបានប្រមាថមើលងាយ និងដាក់សម្ពាធលើបុត្ររបស់ខ្ញុំអស់រយៈពេលជាយូរមកហើយ។ ខ្ញុំនឹងជាន់ឈ្លីអ្នកឱ្យខ្ទេច! ចូរមើលថាមានអ្វីកើតឡើង ប្រសិនបើអ្នកហ៊ានកម្រោលចូលម្ដងទៀត។ ចូរមើល ថាមានអ្វីកើតឡើងប្រសិនបើអ្នកហ៊ានធ្វើឱ្យខ្ញុំអាម៉ាស់ម្ដងទៀត! ខ្ញុំបានសម្រេចកិច្ចការដ៏ធំរបស់ខ្ញុំរួចហើយ។ ខ្ញុំគួរតែត្រឡប់ក្រោយ ហើយកំចាត់ក្រុមសត្វតិរច្ឆាននេះចោល!

គ្រប់យ៉ាងត្រូវបានសម្រេចនៅក្នុងព្រះហស្ដរបស់ខ្ញុំ (ចំពោះអស់អ្នកដែលខ្ញុំស្រឡាញ់) ហើយគ្រប់យ៉ាងត្រូវបានបំផ្លាញនៅក្នុងព្រះហស្ដរបស់ខ្ញុំ (ចំពោះសត្វតិរិច្ឆានទាំងនោះ ដែលខ្ញុំស្អប់ ហើយមនុស្ស បញ្ហា និងអ្វីៗទាំងនោះដែលខ្ញុំស្អប់)។ ខ្ញុំអនុញ្ញាតឱ្យពួកកូនប្រុសច្បងរបស់ខ្ញុំឃើញគ្រប់យ៉ាងដែលខ្ញុំនឹងធ្វើ ឱ្យពួកគេយល់យ៉ាងលម្អិត ហើយឃើញគ្រប់យ៉ាងដែលខ្ញុំបានធ្វើចាប់តាំងពីចាកចេញពីស៊ីយ៉ូនមក។ បន្ទាប់ពីនោះទៅ ពួកយើងនឹងចូលទៅក្នុងភ្នំស៊ីយ៉ូនជាមួយគ្នា ចូលទៅទីកន្លែងដែលពួកយើងធ្លាប់ស្នាក់នៅមុនសម័យកាលនានា ហើយរស់នៅក្នុងជីវិតថ្មីរបស់ពួកយើង។ ចាប់ពីពេលនោះទៅ នឹងគ្មានទំនាក់ទំនងជាមួយពិភពលោក និងក្រុមមនុស្សថោកទាបនេះតទៅទៀតទេ ផ្ទុយទៅវិញ ពួកយើងមានសេរីភាពយ៉ាងពេញលេញ។ គ្រប់យ៉ាងនឹងមិនត្រូវបានរារាំង ហើយក៏គ្មានការរាំងស្ទះដែរ។ តើនរណាហ៊ានទាស់ទទឹងនឹងពួកកូនប្រុសច្បងណាមួយរបស់ខ្ញុំ? តើនរណាហ៊ានបន្តប្រឆាំងនឹងពួកកូនប្រុសច្បងរបស់ខ្ញុំ? ខ្ញុំនឹងមិនឱ្យពួកគេរួចខ្លួនងាយៗឡើយ! វិធីណាក៏ដោយដែលអ្នកបានគោរពខ្ញុំកាលពីអតីតកាល នោះគឺជាវិធីដែលអ្នកត្រូវតែគោរពពួកកូនប្រុសច្បងរបស់ខ្ញុំនៅថ្ងៃនេះ។ ចូរកុំប្រព្រឹត្តដាក់ខ្ញុំមួយបែបនៅចំពោះព្រះភ័ក្ត្ររបស់ខ្ញុំ ហើយប្រព្រឹត្តមួយបែបទៀតនៅពីក្រោយខ្នងខ្ញុំឱ្យសោះ។ ខ្ញុំឃើញពីលក្ខណៈរបស់មនុស្សម្នាក់ៗយ៉ាងច្បាស់។ ការដែលមិនស្មោះត្រង់ចំពោះបុត្ររបស់ខ្ញុំ គឺមិនបំពេញករណីកិច្ចចំពោះខ្ញុំទេ ដែលជាតថភាពជាក់ស្ដែងមួយ ពីព្រោះពួកយើងគឺជារូបកាយតែមួយ។ ប្រសិនបើនរណាម្នាក់ល្អចំពោះខ្ញុំ ប៉ុន្តែមានអាកប្បកិរិយាផ្សេងចំពោះពួកកូនប្រុសច្បងរបស់ខ្ញុំ នោះពួកគេគឺជាកូនចៅរបស់សត្វនាគដ៏ធំមានសម្បុរក្រហម ដោយគ្មានសង្ស័យឡើយ ពីព្រោះពួកគេបំបែករូបកាយរបស់ព្រះគ្រីស្ទ។ អំពើបាបនេះមិនអាចត្រូវបានលើកលែងទោសទេ! អ្នករាល់គ្នាត្រូវតែមើលឃើញរឿងនេះ។ វាគឺជាភារកិច្ចរបស់អ្នករាល់គ្នាដែលត្រូវធ្វើបន្ទាល់អំពីខ្ញុំ ហើយជាងនោះទៅទៀត វាជាកាតព្វកិច្ចរបស់អ្នករាល់គ្នាដើម្បីធ្វើបន្ទាល់អំពីពួកកូនប្រុសច្បង។ គ្មាននរណាក្នុងចំណោមអ្នករាល់គ្នាគួរគេចពីទំនួលខុសត្រូវរបស់អ្នកឡើយ។ ខ្ញុំនឹងកម្ចាត់មួយភ្លែត អ្នកណាក៏ដោយដែលរំខាន! ចូរកុំគិតថាខ្លួនអ្នកគឺជាអ្វីមួយដែលពិសេសឱ្យសោះ។ ខ្ញុំប្រាប់អ្នកពេលនេះ៖ អ្នកណាក៏ដោយដែលធ្វើបែបនោះ ពួកគេនឹងក្លាយជាគោលដៅនៃការដាក់ទោសយ៉ាងតឹងរ៉ឹងបំផុតរបស់ខ្ញុំ! អ្នកណាក៏ដោយដែលធ្វើបែបនោះ មានសេចក្ដីសង្ឃឹមតិចណាស់ ហើយអ្នកដូច្នោះ គឺជាកូននៃសេចក្ដីវិនាស។ ខ្ញុំនឹងវាយផ្ចាលអ្នកអស់កល្បជានិច្ច!

គ្រប់កិច្ចការរបស់ខ្ញុំ គឺត្រូវបានបំពេញដោយវិញ្ញាណរបស់ខ្ញុំផ្ទាល់ ហើយខ្ញុំមិនអនុញ្ញាតឱ្យអ្វីមួយដែលមានលក្ខណៈដូចទៅនឹងសាតាំងមកជ្រៀតជ្រែកទេ។ ការធ្វើបែបនេះ គឺដើម្បីជៀសវាងការរំខានដល់ផែនការរបស់ខ្ញុំ។ នៅទីបញ្ចប់ ខ្ញុំនឹងអនុញ្ញាតឱ្យទាំងមនុស្សធំនិងក្មេងៗក្រោកឈរ និងសរសើរតម្កើងខ្ញុំ ព្រមទាំងពួកកូនប្រុសច្បងរបស់ខ្ញុំ សរសើរតម្កើងទង្វើដ៏អស្ចារ្យរបស់ខ្ញុំ ហើយសរសើរតម្កើងការបើកបង្ហាញនៃអង្គរបស់ខ្ញុំ។ ខ្ញុំនឹងឱ្យសម្លេងនៃការសរសើរឮខ្ទរខ្ទារនៅទូទាំងសកលលោកទាំងមូល ហើយទៅដល់ចុងបំផុតនៃផែនដី ដោយធ្វើឱ្យភ្នំ ទន្លេ និងគ្រប់យ៉ាងរង្គើ ហើយខ្ញុំនឹងធ្វើឱ្យសាតាំងអាម៉ាស់មុខទាំងស្រុងតែម្ដង។ ខ្ញុំនឹងប្រើប្រាស់ទីបន្ទាល់របស់ខ្ញុំដើម្បីបំផ្លាញពិភពលោកចាស់ដ៏ចង្រៃ និងថោកទាបនោះចេញ ហើយខ្ញុំនឹងកសាងពិភពលោកថ្មីដែលបរិសុទ្ធ និងពិសិដ្ឋ។ (ដោយការនិយាយថា ព្រះអាទិត្យ ព្រះច័ន្ទ ផ្កាយ និងរូបសណ្ឋាននានានៅក្នុងលំហនឹងមិនផ្លាស់ប្ដូរនៅពេលអនាគត ខ្ញុំមិនមែនមានន័យថា ពិភពលោកចាស់នៅតែស្ថិតនៅនោះទេ ប៉ុន្តែខ្ញុំមានន័យថា ពិភពលោកទាំងមូលនឹងត្រូវបានបំផ្លាញ ហើយពិភពលោកចាស់នឹងត្រូវបានជំនួស។ ខ្ញុំមិនមានន័យថាដើម្បីជំនួសពិភពលោកទេ។) មានតែបែបនោះទេ ទើបមានពិភពលោកដែលស្របនឹងបំណងព្រះហឫទ័យរបស់ខ្ញុំ។ នៅក្នុងពិភពលោកនោះ នឹងគ្មានប្រភេទនៃការបង្រ្កាបដូចដែលមានសព្វថ្ងៃឡើយ ហើយក៏នឹងគ្មានបាតុភូតបច្ចុប្បន្នដែលមនុស្សកេងប្រវ័ញ្ចគ្នានោះដែឬ។ ផ្ទុយទៅវិញ នឹងមានភាពយុត្តិធម៌ និងហេតុផលនៅក្នុងសាច់ឈាម។ (ទោះបីជាខ្ញុំមានបន្ទូលថា នឹងមានយុត្តិធម៌ និងហេតុផលក៏ដោយ ក៏វានឹងនៅតែក្នុងសាច់ឈាមដែរ។ វានឹងខុសគ្នាឆ្ងាយណាស់ពីនគររបស់ខ្ញុំ គឺខុសគ្នាដូចមេឃនិងផែនដីអ៊ីចឹង។ គ្មានវិធីណាដែលអាចប្រៀបធៀបកន្លែងទាំងពីរនេះបានទេ ទីបញ្ចប់ ពិភពរបស់មនុស្សគឺជាពិភពរបស់មនុស្ស ហើយពិភពខាងវិញ្ញាណ គឺជាពិភពខាងវិញ្ញាណ។) នៅពេលនោះ ពួកកូនប្រុសច្បងរបស់ខ្ញុំ និងខ្ញុំនឹងអនុវត្តយុត្តាធិការលើពិភពលោកបែបនេះ (នៅក្នុងពិភពលោកនេះ នឹងលែងមានការរំខានពីសាតាំងទៀតហើយ ដោយសារតែសាតាំងនឹងត្រូវបានកម្ចាត់ចោលទាំងស្រុងដោយសារខ្ញុំ) ប៉ុន្តែជីវិតរបស់ពួកយើង នឹងនៅតែជាជីវិតនៃនគរព្រះ ដែលគ្មាននរណាម្នាក់អាចបដិសេធបានទេ។ នៅទូទាំងសម័យកាលនានា មិនដែលមានមនុស្សណាមួយ (មិនថាស្មោះប៉ុនណា) ដែលបានដកពិសោធន៍ជីវិតប្រភេទនេះទេ ពីព្រោះនៅទូទាំងសម័យកាលនានា គ្មាននរណាម្នាក់ដែលប្រព្រឹត្តជាកូនប្រុសច្បងរបស់ខ្ញុំទេ ហើយក្រោយមកពួកគេនឹងនៅតែបម្រើខ្ញុំ។ ទោះបីជាអ្នកស៊ីឈ្នួលទាំងនេះ ស្មោះត្រង់ក៏ដោយ ក៏ទីបំផុត ពួកគេគឺជាកូនចៅរបស់សាតាំងដែលខ្ញុំបានយកឈ្នះដែរ។ ដូច្នេះបន្ទាប់ពីសេចក្ដីស្លាប់នៃសាច់ឈាម ពួកគេនៅតែកើតទៅក្នុងពិភពនៃមនុស្ស ដើម្បីបម្រើខ្ញុំ។ នេះគឺជាអត្ថន័យពិតនៃ «ទីបំផុត ពួកកូនប្រុសគឺនៅតែជាពួកកូនប្រុស ហើយទីបំផុត អ្នកស៊ីឈ្នួលគឺនៅតែជាកូនចៅរបស់សាតាំង»។ នៅទូទាំងសម័យកាលនានា វាមិនបានដឹងទេថា តើមានមនុស្សប៉ុន្មាននាក់នៅទីនោះ ដើម្បីបម្រើពួកកូនប្រុសច្បងនៃបច្ចុប្បន្ននេះទេ។ ក្នុងចំណោមអ្នកស៊ីឈ្នួលទាំងអស់ គ្មាននរណាម្នាក់អាចរត់គេចបានទេ ហើយខ្ញុំនឹងធ្វើឱ្យពួកគេបម្រើខ្ញុំជារៀងរហូត។ បើពិចារណាអំពីធម្មជាតិរបស់ពួកគេ ពួកគេទាំងអស់គឺជាកូនៗរបស់សាតាំង ហើយពួកគេទាំងអស់ទាស់ទទឹងនឹងខ្ញុំ ហើយទោះបីជាពួកគេបម្រើខ្ញុំក៏ដោយ ក៏ពួកគេធ្វើដោយបង្ខំដែរ និងគ្មាននរណាម្នាក់ក្នុងចំណោមពួកគេមានវិធីផ្សេងនោះទេ។ នេះគឺដោយសារតែគ្រប់យ៉ាងត្រូវបានគ្រប់គ្រងដោយព្រះហស្ដរបស់ខ្ញុំ ហើយអ្នកស៊ីឈ្នួលដែលខ្ញុំប្រើ គឺត្រូវតែបម្រើខ្ញុំរហូតដល់ទីបញ្ចប់។ ដូច្នេះ នៅមានមនុស្សជាច្រើននៅបច្ចុប្បន្ននេះ ដែលមានធម្មជាតិដូចគ្នាទៅនឹងពួកហោរា និងពួកសាវ័កនៃសម័យកាលនានា ពីព្រោះពួកគេគឺជាវិញ្ញាណតែមួយ។ ដូច្នេះ នៅមានអ្នកស៊ីឈ្នួលជាច្រើនដែលធ្វើការងារច្រើនយ៉ាងសម្រាប់ខ្ញុំ ប៉ុន្តែនៅទីបញ្ចប់ (អស់រយៈពេលប្រាំមួយពាន់ឆ្នាំ ពួកគេបានបម្រើខ្ញុំជានិច្ច ដូច្នេះ មនុស្សទាំងនេះស្ថិតនៅក្នុងចំណោមអ្នកស៊ីឈ្នួល) គ្មាននរណាម្នាក់អាចទទួលអ្វីដែលនៅសម័យកាលនានាសង្ឃឹមចង់បាននោះទេ ពីព្រោះអ្វីដែលខ្ញុំបានរៀបចំ មិនមែនសម្រាប់ពួកគេឡើយ។

គ្រប់យ៉ាងរបស់ខ្ញុំ ត្រូវបានសម្រេចនៅពីមុខភ្នែករួចហើយ។ ខ្ញុំនឹងឱ្យពួកកូនប្រុសច្បងរបស់ខ្ញុំត្រឡប់ទៅកាន់ដំណាក់របស់ខ្ញុំ ហើយត្រឡប់ទៅកាន់ខាងខ្ញុំវិញ ដើម្បីរួបរួមគ្នា។ ដោយសារតែខ្ញុំបានវិលត្រឡប់មកវិញដោយជ័យជម្នះ និងប្រកបដោយជោគជ័យ ហើយបានទទួលសិរីល្អយ៉ាងពេញលេញ នោះខ្ញុំយាងមកដើម្បីនាំអ្នករាល់គ្នាត្រឡប់ទៅវិញ។ កាលពីអតីតកាល មនុស្សមួយចំនួនបានទស្សន៍ទាយថា «ស្រីព្រហ្មចារីមានគំនិតប្រាំនាក់ ហើយស្រីព្រហ្មចារីល្ងង់ប្រាំនាក់»។ ទោះបីជាការទស្សន៍ទាយនេះមិនត្រឹមត្រូវក៏ដោយ វាក៏មិនខុសទាំងស្រុងដែរ។ ដូច្នេះ ខ្ញុំអាចផ្ដល់ការពន្យល់មួយចំនួនដល់អ្នករាល់គ្នា។ «ស្រីព្រហ្មចារីមានគំនិតប្រាំនាក់ ហើយស្រីព្រហ្មចារីល្ងង់ប្រាំនាក់» រួមបញ្ចូលគ្នា មិនតំណាងឱ្យចំនួនរបស់មនុស្ស ហើយក៏មិនតំណាងឱ្យប្រភេទនៃមនុស្សដែរ។ «ស្រីព្រហ្មចារីមានគំនិតប្រាំនាក់» សំដៅទៅលើចំនួនមនុស្ស ហើយ «ស្រីព្រហ្មចារីល្ងង់ប្រាំនាក់» តំណាងឱ្យមនុស្សមួយប្រភេទ ប៉ុន្តែទាំងពីរប្រភេទនេះ គ្មានណាមួយដែលតំណាងឱ្យពួកកូនប្រុសច្បងឡើយ។ ផ្ទុយទៅវិញ ពួកវាតំណាងឱ្យការបង្កើត។ នេះគឺជាហេតុផលដែលពួកគេត្រូវបានស្នើឱ្យត្រៀមប្រេងនៅគ្រាចុងក្រោយ។ (ការបង្កើតមិនមានលក្ខណៈរបស់ខ្ញុំទេ។ ប្រសិនបើពួកគេចង់ក្លាយជាមនុស្សមានគំនិត នោះពួកគេត្រូវតែត្រៀមប្រេង ដូច្នេះហើយ ពួកគេត្រូវតែបានបំពាក់ដោយព្រះបន្ទូលរបស់ខ្ញុំ។) «ស្រីព្រហ្មចារីមានគំនិតប្រាំនាក់» តំណាងឱ្យពួកកូនប្រុសរបស់ខ្ញុំ និងរាស្ត្ររបស់ខ្ញុំ នៅក្នុងចំណោមមនុស្សដែលខ្ញុំបានបង្កើត។ ពួកគេត្រូវបានហៅថា «ស្រីព្រហ្មចារី» ពីព្រោះពួកគេកើតឡើងដោយសារខ្ញុំ ទោះបីជាបានកើតនៅលើផែនដីក៏ដោយ។ មនុស្សអាចហៅពួកគេថាបរិសុទ្ធ ដូច្នេះហើយទើបពួកគេត្រូវបានហៅថា «ស្រីព្រហ្មចារី»។ «ប្រាំ» ដែលបានលើកឡើងខាងលើ តំណាងឱ្យចំនួនពួកកូនប្រុសរបស់ខ្ញុំនិងរាស្ត្ររបស់ខ្ញុំ ដែលខ្ញុំបានកំណត់ទុកជាមុន។ «ស្រីព្រហ្មចារីល្ងង់ប្រាំនាក់» សំដៅលើអ្នកស៊ីឈ្នួល ដ្បិតពួកគេបម្រើខ្ញុំដោយគ្មានផ្ដល់សារៈសំខាន់បន្ដិចឡើយដល់ជីវិត ដោយការស្វែងរកតែរបស់ក្រៅខ្លួនប៉ុណ្ណោះ (ពីព្រោះពួកគេមិនមានលក្ខណៈរបស់ខ្ញុំ នោះមិនថាពួកគេធ្វើអ្វីទេ គឺវាជារបស់ក្រៅខ្លួន) ហើយពួកគេមិនអាចក្លាយជាជំនួយការដ៏មានសមត្ថភាពរបស់ខ្ញុំបានទេ ដូច្នេះ ពួកគេត្រូវបានហៅថា «ស្រីព្រហ្មចារីល្ងង់»។ «ប្រាំ» ដែលបានលើកឡើងខាងលើតំណាងឱ្យសាតាំង ហើយតថភាពដែលពួកវាត្រូវបានហៅថា «ព្រហ្មចារី» មានន័យថា ពួកវាត្រូវបានខ្ញុំយកឈ្នះ ហើយអាចបម្រើខ្ញុំ ប៉ុន្តែមនុស្សប្រភេទនេះមិនបរិសុទ្ធទេ ដូច្នេះពួកគេត្រូវបានហៅថា អ្នកស៊ីឈ្នួល។


ជំពូកទី ១១៧

ទ្រង់គឺជាព្រះមួយអង្គដែលបើកក្រាំង ហើយទ្រង់គឺជាមួយព្រះអង្គដែលបំបែកត្រាទាំងប្រាំពីរ ដោយសារតែអាថ៌កំបាំងទាំងអស់ចេញមកពីទ្រង់ ហើយព្រះពរទាំងអស់ត្រូវបានទ្រង់បើកសម្ដែង។ ខ្ញុំតាំងព្រះទ័យស្រឡាញ់ទ្រង់អស់កល្បជានិច្ច ហើយខ្ញុំតាំងព្រះទ័យធ្វើឱ្យមនុស្សទាំងអស់ថ្វាយបង្គំទ្រង់ ដោយសារតែទ្រង់គឺជាអង្គរបស់ខ្ញុំ។ ទ្រង់គឺជាផ្នែកនៃការបើកបង្ហាញដ៏ពេញលេញ និងដ៏ច្រើនក្រៃលែង ហើយទ្រង់គឺជាផ្នែកដែលមិនអាចបំបែកបាននៃរូបកាយរបស់ខ្ញុំ។ ដូច្នេះហើយ ខ្ញុំត្រូវតែប្រទានទីបន្ទាល់ពិសេស។ ក្រៅពីព្រះអង្គដែលនៅក្នុងអង្គរបស់ខ្ញុំ តើមាននរណាផ្សេងដែលស្របតាមព្រះហឫទ័យរបស់ខ្ញុំ? វាមិនមែនទ្រង់ផ្ទាល់ព្រះអង្គទេដែលធ្វើបន្ទាល់ថ្វាយទ្រង់នោះ ប៉ុន្តែគឺព្រះវិញ្ញាណរបស់ខ្ញុំទេតើដែលធ្វើបន្ទាល់ថ្វាយទ្រង់ ហើយខ្ញុំច្បាស់ជានឹងមិនអត់ឱនដល់អ្នកណាដែលហ៊ានប្រមាថទ្រង់ឡើយ ដ្បិតរឿងនេះទាក់ទងទៅនឹងបញ្ញត្តិរដ្ឋបាលរបស់ខ្ញុំ។ គ្រប់យ៉ាងដែលទ្រង់មានបន្ទូល នោះខ្ញុំច្បាស់ជានឹងធ្វើឱ្យសម្រេច ហើយគ្រប់យ៉ាងដែលទ្រង់ព្រះតម្រិះ នោះខ្ញុំច្បាស់ជានឹងទទួលយក។ ប្រសិនបើមនុស្សម្នាក់មិនមានភក្ដីភាពចំពោះទ្រង់ នោះពួកគេកំពុងតែទាស់ទទឹងនឹងខ្ញុំយ៉ាងចំហ ហើយខ្ញុំច្បាស់ជានឹងមិនអត់ឱនឱ្យពួកគេឡើយ។ ខ្ញុំនឹងវាយផ្ចាលយ៉ាងធ្ងន់ធ្ងរចំពោះអស់អ្នកដែលទាស់ទទឹងនឹងបុត្ររបស់ខ្ញុំ ហើយខ្ញុំនឹងប្រទានពរដល់អស់អ្នកណាដែលស្រុះស្រួលជាមួយទ្រង់។ នេះគឺជាសិទ្ធិអំណាចដែលខ្ញុំប្រគល់ដល់ទ្រង់។ នៅក្នុងអ្វីដែលត្រូវបានមានបន្ទូលកាលពីអតីតកាល បទបញ្ជា និងបទដ្ឋានដែលត្រូវបានដាក់លើពួកកូនប្រុសច្បង នោះទ្រង់គឺជាគម្រូ។ មានន័យថា ដោយសារតែទ្រង់មានល្ខណៈបែបនឹង ដូច្នេះខ្ញុំនឹងបញ្ជាពួកកូនប្រុសច្បងឱ្យបែបនឹងដែរ។ នេះមិនមែនជាអ្វីមួយដែលមនុស្សអាចធ្វើបានឡើយ ប៉ុន្តែផ្ទុយទៅវិញ វាគឺជាអ្វីដែលព្រះវិញ្ញាណរបស់ខ្ញុំផ្ទាល់ព្រះអង្គជាអ្នកធ្វើ។ ប្រសិនបើនរណាម្នាក់ជឿថា មនុស្សគឺជាអ្នកដែលកំពុងតែធ្វើបន្ទាល់ថ្វាយទ្រង់ នោះមិនចាំបាច់សង្ស័យទេ សត្តនិករនោះគឺជាបាវបម្រើរបស់សាតាំង និងជាសត្រូវរបស់ខ្ញុំហើយ! ដូច្នេះហើយ ទីបន្ទាល់មានភាពប្រាកដប្រជា និងមិនអាចផ្លាស់ប្ដូរបានអស់កល្បជានិច្ច ហើយវាគឺជាអ្វីដែលព្រះវិញ្ញាណបរិសុទ្ធបញ្ជាក់អះអាង! គ្មាននរណាម្នាក់អាចកែប្រែវាបន្តិចឡើយ ហើយនរណាក៏ដោយដែលកែប្រែ នោះខ្ញុំនឹងមិនអត់ឱនឱ្យឡើយ។ ដោយសារតែមនុស្សមិនអាចធ្វើបន្ទាល់ថ្វាយខ្ញុំ នោះខ្ញុំផ្ទាល់ព្រះអង្គក៏ធ្វើបន្ទាល់សម្រាប់អង្គរបស់ខ្ញុំ ហើយមនុស្សមិនត្រូវជ្រៀតជ្រែកកិច្ចការរបស់ខ្ញុំឡើយ! ទាំងនេះគឺជាព្រះបន្ទូលនៃការជំនុំជម្រះយ៉ាងធ្ងន់ធ្ងរ ហើយបុគ្គលម្នាក់ៗត្រូវតែប្រុងប្រយ័ត្នចំពោះព្រះបន្ទូលទាំងនេះ!

អ្នករាល់គ្នាគួរតែពិចារណា និងកត់ត្រានូវរាល់សេចក្ដីលម្អិតនៅក្នុងអ្វីដែលខ្ញុំមានបន្ទូល។ ចូរកុំធ្វេសប្រហែសនឹងព្រះបន្ទូលរបស់ខ្ញុំ ប៉ុន្តែចូរស្ដាប់យ៉ាងប្រុងប្រយ័ត្ន។ ហេតុអ្វីបានជាខ្ញុំមានបន្ទូលថា ពួកកូនប្រុសច្បងគឺជាអង្គរបស់ខ្ញុំ ហើយជាផ្នែកមួយដែលមិនអាចបំបែកបាននៃនគររបស់ខ្ញុំ? នៅមុនយុគសម័យទាំងអស់ ពួកយើងបានរស់នៅជាមួយគ្នា ហើយពួកយើងមិនដែលបែកពីគ្នាឡើយ។ ដោយសារតែការរំខានរបស់សាតាំង បន្ទាប់ពីខ្ញុំបានយកកំណើតជាមនុស្សលើកទីមួយ នោះខ្ញុំបានវិលត្រឡប់ទៅស៊ីយ៉ូនវិញ។ បន្ដពីនេះទៅ ពួកយើងបានចូលទៅក្នុងលោកីយ៍ ហើយបន្ទាប់ពីខ្ញុំទទួលជ័យជម្នះនៅគ្រាចុងក្រោយ មានន័យថា បន្ទាប់ពីខ្ញុំទទួលបានអ្នករាល់គ្នាពីសាច់ឈាម ដែលសាតាំងបានធ្វើឱ្យពុករលួយ នោះខ្ញុំនឹងនាំអ្នករាល់គ្នាវិលត្រឡប់ទៅកាន់ស៊ីយ៉ូនវិញ ដើម្បីឱ្យអង្គរបស់ខ្ញុំអាចរួបរួមឡើងវិញ និងមិនដែលបែកចេញពីគ្នាឡើយ។ បន្ទាប់មក ខ្ញុំនឹងមិនយកកំណើតម្ដងទៀតឡើយ ហើយអ្នករាល់គ្នានឹងច្បាស់ជាមិនចេញពីរូបកាយរបស់ខ្ញុំឡើយ។ មានន័យថា បន្ទាប់ពីនោះ ខ្ញុំនឹងមិនបង្កើតពិភពលោកម្ដងទៀតឡើយ ប៉ុន្តែខ្ញុំនឹងស្ថិតនៅដោយមិនអាចបំបែកបានជារៀងរហូតពីពួកកូនប្រុសច្បងរបស់ខ្ញុំនៅក្នុងស៊ីយ៉ូន ដោយសារពេលនេះ គ្រប់យ៉ាងត្រូវបានបញ្ចប់ទាំងស្រុងរួចហើយ ហើយខ្ញុំជិតនឹងបញ្ចប់សម័យកាលចាស់ទាំងមូលហើយ។ មានតែនៅក្នុងស៊ីយ៉ូនប៉ុណ្ណោះ ដែលមានជីវិតនៃផ្ទៃមេឃ និងផែនដីថ្មី ដោយសារអង្គរបស់ខ្ញុំមាននៅក្នុងស៊ីយ៉ូន។ នឹងគ្មានផ្ទៃមេឃនិងផែនដីថ្មីណាកើតមានក្រៅពីផ្ទៃមេឃនិងផែនដីនេះឡើយ។ ខ្ញុំគឺជាផ្ទៃមេឃថ្មី ហើយខ្ញុំគឺជាផែនដីថ្មី ពីព្រោះអង្គរបស់ខ្ញុំបំពេញស៊ីយ៉ូនទាំងអស់។ វាក៏អាចនិយាយបានថា ពួកកូនប្រុសច្បងរបស់ខ្ញុំគឺជាផ្ទៃមេឃថ្មី ពួកកូនប្រុសច្បងរបស់ខ្ញុំគឺជាផែនដីថ្មីដែរ។ ពួកកូនប្រុសច្បងរបស់ខ្ញុំនិងខ្ញុំ មានរូបកាយតែមួយដែលមិនអាចបំបែកបានឡើយ។ ដើម្បីនិយាយអំពីខ្ញុំ គឺចាំបាច់ត្រូវរាប់បញ្ចូលពួកកូនប្រុសច្បង ហើយខ្ញុំច្បាស់ជានឹងមិនអត់ឱនឱ្យនរណាម្នាក់ដែលព្យាយាមបំបែកពួកយើងឡើយ។ នៅពេលដែលខ្ញុំធ្វើឱ្យជាតិសាសន៍ទាំងអស់ និងមនុស្សទាំងអស់ ត្រឡប់ទៅនៅចំពោះមុខបល្ល័ង្ករបស់ខ្ញុំ នោះសាតាំងទាំងអស់នឹងត្រូវធ្វើឱ្យអាម៉ាស់មុខយ៉ាងខ្លាំង ហើយអារក្សដែលអាក្រក់ទាំងអស់នឹងត្រឡប់ចេញពីខ្ញុំ។ ដូច្នេះ វាច្បាស់ណាស់ថាសេចក្ដីសុចរិតនឹងកើតមាននៅក្នុងចំណោមមនុស្សទាំងអស់ (មានន័យថា នៅក្នុងចំណោមពួកកូនប្រុសរបស់ខ្ញុំ និងរាស្ដ្ររបស់ខ្ញុំ) ហើយវាច្បាស់ណាស់ថា នឹងគ្មានការរំខានរបស់សាតាំងណាមួយនៅក្នុងចំណោមជាតិសាសន៍ទាំងអស់ឡើយ ដ្បិតខ្ញុំនឹងគ្រប់គ្រងជាតិសាសន៍ និងមនុស្សទាំងអស់ ខ្ញុំនឹងកាន់កាប់អំណាចលើពិភពចក្កវាឡទាំងមូល ហើយសាតាំងទាំងអស់នឹងត្រូវបានធ្វើឱ្យខ្ទេចខ្ទីទាំងស្រុង ចុះចាញ់ទាំងស្រុង ហើយទទួលយកការដាក់ទោសនៃបញ្ញត្តិរដ្ឋបាលរបស់ខ្ញុំ។

ខ្ញុំកំពុងបន្ដកិច្ចការរបស់ខ្ញុំនៅក្នុងចំណោមមនុស្សទាំងអស់ ប៉ុន្តែពួកគេមានត្រឹមតែការបំភ្លឺនៃព្រះវិញ្ញាណរបស់ខ្ញុំប៉ុណ្ណោះ ហើយគ្មាននរណាម្នាក់ក្នុងចំណោមពួកគេ មានសមត្ថភាពដើម្បីបើកបង្ហាញអាថ៌កំបាំងរបស់ខ្ញុំទេ គ្មាននរណាម្នាក់មានសមត្ថភាពបើកសម្ដែងអំពីខ្ញុំឡើយ។ មានតែព្រះអង្គដែលមកពីខ្ញុំប៉ុណ្ណោះ ដែលមានសមត្ថភាពធ្វើកិច្ចការរបស់ខ្ញុំ ចំពោះអ្នកផ្សេង ខ្ញុំគ្រាន់តែប្រើប្រាស់ពួកគេបណ្ដោះអាសន្នប៉ុណ្ណោះ។ ព្រះវិញ្ញាណរបស់ខ្ញុំនឹងមិនយាងចុះមកសណ្ឋិតលើបុគ្គលម្នាក់តាមអំពើចិត្តឡើយ ដ្បិតគ្រប់យ៉ាងនៅក្នុងខ្ញុំ គឺសុទ្ធតែមានតម្លៃ។ ចំពោះព្រះវិញ្ញាណរបស់ខ្ញុំយាងចុះមកសណ្ឋិតលើនរណាម្នាក់ និងចំពោះព្រះវិញ្ញាណរបស់ខ្ញុំធ្វើការលើនរណាម្នាក់ គឺជារឿងពីរខុសគ្នាទាំងស្រុង។ វិញ្ញាណរបស់ខ្ញុំធ្វើកិច្ចការលើមនុស្សដែលនៅខាងក្រៅខ្ញុំ ប៉ុន្តែព្រះវិញ្ញាណរបស់ខ្ញុំយាងចុះមកសណ្ឋិតលើព្រះអង្គដែលមកពីខ្ញុំ។ ទាំងនេះគឺជាបញ្ហាដែលគ្មានទំនាក់ទំនងគ្នាទាំងស្រុង។ ចំពោះព្រះអង្គដែលមកពីខ្ញុំគឺបរិសុទ្ធ ប៉ុន្តែអស់អ្នកដែលនៅខាងក្រៅខ្ញុំ គឺមិនបរិសុទ្ធឡើយ មិនថាពួកគេអាចល្អយ៉ាងណាឡើយ។ ព្រះវិញ្ញាណរបស់ខ្ញុំនឹងមិនយាងចុះមកសណ្ឋិតលើនរណាម្នាក់ សម្រាប់ហេតុផលតូចណាមួយឡើយ។ មនុស្សមិនគួរព្រួយបារម្ភឡើយ។ ខ្ញុំមិនបានបង្កើតកំហុសឡើយ ហើយខ្ញុំច្បាស់មួយរយភាគរយអំពីអ្វីដែលខ្ញុំធ្វើ! ដោយសារតែខ្ញុំបានធ្វើបន្ទាល់ថ្វាយទ្រង់ នោះខ្ញុំនឹងច្បាស់ជាការពារទ្រង់ដែរ។ ព្រះអង្គនោះពិតជាមកពីខ្ញុំ ហើយមិនអាចបំបែកចេញពីអង្គរបស់ខ្ញុំបានឡើយ។ ដូច្នេះហើយ ខ្ញុំសង្ឃឹមថា មនុស្សញែកសញ្ញាណផ្ទាល់ខ្លួនរបស់ពួកគេទុកមួយឡែក បោះបង់ទស្សនៈណាមួយដែលសាតាំងផ្ដល់ឱ្យ ជឿលើគ្រប់ព្រះសូរសៀងរបស់ខ្ញុំថាពិត ហើយមិនត្រូវទុកផ្លូវឱ្យមានមន្ទិលសង្ស័យនៅក្នុងគំនិតរបស់ពួកគេឡើយ។ នេះគឺជាបញ្ជាបេសកកម្មរបស់ខ្ញុំទៅកាន់មនុស្ស ជាការដាស់តឿនរបស់ខ្ញុំទៅកាន់មនុស្ស។ គ្រប់គ្នាត្រូវតែប្រកាន់ខ្ជាប់នូវអ្វីៗទាំងនេះ គ្រប់គ្នាត្រូវតែស្ដាប់បង្គាប់បទបញ្ជា និងការដាស់តឿននេះយ៉ាងស្មោះស្ម័គ្រ ហើយគ្រប់គ្នាត្រូវតែទទួលយកអ្វីដែលខ្ញុំមានបន្ទូលធ្វើជាបទដ្ឋាន។

ខ្ញុំមិនត្រឹមតែចាប់ផ្ដើមកិច្ចការរបស់ខ្ញុំនៅក្នុងចំណោមជាតិសាសន៍ និងមនុស្សទាំងអស់ទេ ខ្ញុំថែមទាំងចាប់ផ្ដើមកិច្ចការរបស់ខ្ញុំនៅគ្រប់ទីកន្លែងក្នុងពិភពចក្កវាឡ ហើយការនេះបង្ហាញកាន់ច្បាស់ថា ថ្ងៃសម្រាប់ការវិលត្រឡប់របស់ខ្ញុំទៅកាន់ស៊ីយ៉ូនវិញ គឺនៅមិនឆ្ងាយទេ (ដោយសារតែវាចាំបាច់ដែលខ្ញុំត្រូវវិលត្រឡប់ទៅកាន់ស៊ីយ៉ូន មុនពេលដែលខ្ញុំអាចចាប់ផ្ដើមកិច្ចការនៅក្នុងចំណោមមនុស្សទាំងអស់ និងទូទាំងពិភពចក្កវាឡ)។ តើមាននរណាម្នាក់ដែលអាចយល់ជំហាននៃកិច្ចការរបស់ខ្ញុំ និងវិធីដែលខ្ញុំធ្វើកិច្ចការទេ? មូលហេតុដែលខ្ញុំមានបន្តូលថា ខ្ញុំនឹងជួបជាមួយសាសន៍ដទៃនៅក្នុងវិញ្ញាណ គឺដោយសារតែការនេះមិនអាចត្រូវបានបំពេញនៅក្នុងសាច់ឈាមឡើយ ហើយដោយសារតែខ្ញុំមិនចង់ប្រឈមមុខនឹងគ្រោះថ្នាក់ជាលើកទីពីរ។ ទាំងនេះគឺជាមូលហេតុចំពោះការនិយាយទៅកាន់ជាតិសាសន៍ដទៃនៅក្នុងវិញ្ញាណ។ ការនេះនឹងមាននៅក្នុងពិភពខាងវិញ្ញាណដ៏ពិត មិនមែនពិភពខាងវិញ្ញាណដ៏ស្រពេចស្រពិល ដូចដែលបានគិតស្រមៃដោយអស់អ្នក[ក] ដែលរស់នៅក្នុងសាច់ឈាមឡើយ។ អ្វីដែលខ្ញុំមានបន្ទូលនៅពេលនោះនឹងគ្រាន់តែខុសគ្នាក្នុងវិធីដែលខ្ញុំមានបន្ទូលប៉ុណ្ណោះ ដោយសារតែខ្ញុំនឹងមានបន្ទូលនៅក្នុងយុគសម័យផ្សេង។ ដូច្នេះហើយ ខ្ញុំកំពុងរំលឹកមនុស្សម្ដងហើយម្ដងទៀត ដើម្បីកត់សម្គាល់អំពីវិធីដែលខ្ញុំមានបន្ទូល ហើយខ្ញុំក៏រំលឹកមនុស្សផងដែរថា មានអាថ៌កំបាំងនៅក្នុងអ្វីដែលខ្ញុំមានបន្ទូល ដែលមនុស្សមិនអាចបកស្រាយបាន។ ប៉ុន្តែគ្មាននរណាម្នាក់យល់ពីមូលហេតុដែលខ្ញុំមានបន្ទូលអំពីអ្វីៗទាំងនេះឡើយ ហើយដោយសារតែខ្ញុំមានបន្ទូលប្រាប់អ្នករាល់គ្នាបច្ចុប្បន្ននេះប៉ុណ្ណោះ ទើបអ្នករាល់គ្នាអាចយល់បន្តិចបន្តួច ប៉ុន្តែនៅតែមិនយល់ទាំងស្រុង។ បន្ទាប់ពីកិច្ចការរបស់ខ្ញុំនៅក្នុងដំណាក់កាលនេះ នោះខ្ញុំនឹងជូនដំណឹងដល់អ្នករាល់គ្នាមួយជំហានម្ដងៗ (ខ្ញុំនៅតែចង់ផាត់ចោលមនុស្សមួយចំនួនតាមរយៈវិធីនេះ ដូច្នេះ ខ្ញុំនឹងមិនមានបន្ទូលអ្វីមួយនៅពេលនេះឡើយ។) នេះគឺជាវិធីសាស្ត្រនៃជំហានបន្ទាប់នៅក្នុងកិច្ចការរបស់ខ្ញុំ។ គ្រប់គ្នាគួរតែកត់សម្គាល់ និងឃើញយ៉ាងច្បាស់ថា ខ្ញុំគឺជាព្រះជាម្ចាស់ផ្ទាល់ព្រះអង្គ ដែលប្រកបដោយព្រះប្រាជ្ញាញាណ។

លេខយោង៖

(ក) អត្ថបទដើមមិនមានឃ្លា «ដូចដែលបានគិតស្រមៃដោយអស់អ្នក»។


ជំពូកទី ១១៨

នរណាក៏ដោយដែលក្រោកឡើងដើម្បីធ្វើបន្ទាល់ថ្វាយបុត្ររបស់ខ្ញុំ នោះខ្ញុំនឹងប្រទានព្រះគុណដល់ពួកគេ។ នរណាក៏ដោយដែលមិនក្រោកឡើងដើម្បីធ្វើបន្ទាល់ថ្វាយបុត្ររបស់ខ្ញុំ ប៉ុន្តែផ្ទុយទៅវិញពួកគេទាស់ទទឹង ហើយប្រើប្រាស់សញ្ញាណរបស់មនុស្សដើម្បីធ្វើការវាយតម្លៃផ្ទាល់ខ្លួនរបស់ពួកគេ នោះខ្ញុំនឹងបំផ្លាញពួកគេ។ គ្រប់គ្នាត្រូវតែមើលឃើញឱ្យច្បាស់! ការធ្វើបន្ទាល់ថ្វាយបុត្ររបស់ខ្ញុំ គឺជាសកម្មភាពមួយនៃការគោរពចំពោះខ្ញុំ ហើយវាបំពេញតាមបំណងព្រះហឫទ័យរបស់ខ្ញុំ។ ចូរកុំគោរពត្រឹមតែព្រះវរបិតា តែធ្វើទុក្ខបុកម្នេញ និងសង្កត់សង្កិនព្រះរាជបុត្រាឱ្យសោះ។ អ្នកដែលធ្វើដូច្នោះ គឺជាកូនចៅរបស់នាគដ៏ធំមានសម្បុរក្រហម។ ខ្ញុំមិនត្រូវការមនុស្សអាក្រក់ដូចនេះធ្វើបន្ទាល់ថ្វាយបុត្ររបស់ខ្ញុំឡើយ។ ខ្ញុំនឹងបំផ្លាញពួកគេនៅក្នុងជង្ហុកធំ។ ខ្ញុំចង់បានអ្នកស៊ីឈ្នួលស្មោះត្រង់និងភក្ដីភាព ដើម្បីបម្រើបុត្ររបស់ខ្ញុំ។ ចំពោះអ្នកផ្សេងទៀត គឺខ្ញុំមិនត្រូវការពួកគេទេ។ នេះគឺជានិស្ស័យដ៏សុចរិតរបស់ខ្ញុំ ហើយវាប្រើប្រាស់ដើម្បីបង្ហាញថា ខ្ញុំគឺជាព្រះជាម្ចាស់ផ្ទាល់ព្រះអង្គដ៏បរិសុទ្ធ និងឥតខ្ចោះ។ ខ្ញុំនឹងមិនអភ័យទោសនរណាដែលប្រមាថបញ្ញត្តិរដ្ឋបាលរបស់ខ្ញុំឡើយ។ នរណាក៏ដោយដែលបំពានទ្រង់ ឬធ្វើទុក្ខបុកម្នេញទ្រង់កាលពីអតីតកាល មិនថានៅក្នុងគ្រួសារ ឬនៅក្នុងលោកីយ៍ឡើយ នោះខ្ញុំនឹងវាយផ្ចាលពួកគេម្ដងម្នាក់ៗ ហើយគ្មាននរណាម្នាក់នឹងរួចខ្លួនឡើយ ដ្បិតគ្មានផ្នែកណាមួយរបស់ខ្ញុំជាសាច់ និងឈាមទេ។ ការធ្វើបន្ទាល់ថ្វាយទ្រង់នៅបច្ចុប្បន្ននេះបង្ហាញថា អ្នកស៊ីឈ្នួលទាំងនោះបានបញ្ចប់ការបម្រើសម្រាប់ខ្ញុំហើយ ដូច្នេះ ចូរកុំខ្លាចរអែង ឬបារម្ភឱ្យសោះ។ សរុបមក ពួកគេគឺជាអ្នកស៊ីឈ្នួលរបស់ទ្រង់ ហើយនៅពេលដែលគ្រប់យ៉ាងត្រូវបានមានបន្ទូល និងត្រូវបានបំពេញ នោះទ្រង់គឺជារបស់ស្ថានសួគ៌ ហើយទ្រង់នឹងត្រឡប់ទៅរូបកាយរបស់ខ្ញុំនៅទីបញ្ចប់ ដោយសារតែរូបកាយរបស់ខ្ញុំមិនអាចគ្មានទ្រង់បានទេ។ អស់អ្នកដែលបំពានទ្រង់ និងអ្នកដែលមិនស្របគ្នាជាមួយទ្រង់កាលពីអតីតកាល (នេះគឺជាអ្វីមួយដែលអ្នកដទៃមិនអាចមើលឃើញ។ មានតែទ្រង់ប៉ុណ្ណោះដែលស្គាល់វានៅក្នុងព្រះទ័យរបស់ទ្រង់) បានបើកសម្ដែងសណ្ឋានដើមរបស់ពួកគេ ហើយបានដួលចុះ ដ្បិតទ្រង់គឺជាព្រះជាម្ចាស់ផ្ទាល់ព្រះអង្គ ហើយទ្រង់នឹងមិនអត់ទ្រាំចំពោះនរណាម្នាក់ដែលបំពានទ្រង់ ឬប្រមាថទ្រង់ឡើយ។ ទោះបីជាវាមើលមិនឃើញពីខាងក្រៅទាល់តែសោះក៏ដោយ ក៏ព្រះវិញ្ញាណរបស់ខ្ញុំគឺនៅក្នុងទ្រង់។ នេះគឺគ្មានអ្វីត្រូវមន្ទិលឡើយ។ មនុស្សទាំងអស់ត្រូវតែជឿវា ក្រែងលោដំបងដែករបស់ខ្ញុំវាយផ្ដួលអស់អ្នកដែលបំពានខ្ញុំ! ដោយសារខ្ញុំធ្វើបន្ទាល់ថ្វាយទ្រង់ នោះទ្រង់ច្បាស់ជាមានសិទ្ធិអំណាច ហើយគ្រប់យ៉ាងដែលទ្រង់មានបន្ទូលគឺជាការថ្លែងរបស់ខ្ញុំ ហើយគ្រប់យ៉ាងដែលទ្រង់ធ្វើ គឺជាការបើកបង្ហាញរបស់ខ្ញុំ ដ្បិតទ្រង់គឺជាទីស្រឡាញ់របស់ខ្ញុំ ហើយទ្រង់គឺជាផ្នែកមួយដែលអង្គរបស់ខ្ញុំដែលមិនអាចខ្វះបាន។ ដូច្នេះ រាល់សកម្មភាពរបស់ទ្រង់ អ្វីដែលទ្រង់ស្លៀកពាក់ អ្វីដែលទ្រង់ប្រើប្រាស់ និងទីណាដែលទ្រង់គង់នៅ នោះក៏ជាទង្វើរបស់ខ្ញុំដែរ។ គ្មាននរណាម្នាក់ត្រូវព្យាយាមស្វែងរកអ្វីមួយប្រឆាំងនឹងទ្រង់ឡើយ ហើយគ្មាននរណាម្នាក់ត្រូវចាប់កំហុសទ្រង់ឡើយ។ ប្រសិនបើនរណាម្នាក់ធ្វើរឿងទាំងនេះ នោះខ្ញុំនឹងមិនអត់ឱនឱ្យពួកគេទេ!

ខ្ញុំនឹងបោះអ្នកបម្រើអាក្រក់ទាំងអស់ចេញពីដំណាក់របស់ខ្ញុំ ហើយនៅក្នុងដំណាក់របស់ខ្ញុំ ខ្ញុំនឹងធ្វើឱ្យអ្នកបម្រើដ៏មានភក្ដីភាពទាំងអស់ ធ្វើបន្ទាល់សម្រាប់ពួកកូនប្រុសច្បងរបស់ខ្ញុំ។ នេះគឺជាផែនការរបស់ខ្ញុំ ហើយនេះគឺជាវិធីដែលខ្ញុំធ្វើកិច្ចការ។ នៅពេលដែលអ្នកបម្រើអាក្រក់ធ្វើបន្ទាល់ថ្វាយបុត្ររបស់ខ្ញុំ នោះមានក្លិនរបស់មនុស្សស្លាប់ ហើយនេះគឺជារឿងដែលគួរឱ្យខ្ពើមរអើមចំពោះខ្ញុំ។ នៅពេលដែលអ្នកបម្រើដ៏មានភក្ដីភាពធ្វើបន្ទាល់ថ្វាយបុត្ររបស់ខ្ញុំ វាគឺជាទីបន្ទាល់ដ៏ស្មោះអស់ពីចិត្ត និងដ៏ស្មោះស្ម័គ្រ ហើយវាជាទីបន្ទាល់ដែលខ្ញុំអាចទទួលយកបាន។ ដូច្នេះ នរណាក៏ដោយដែលមិនចង់ធ្វើបន្ទាល់ថ្វាយបុត្ររបស់ខ្ញុំ ចូរចេញពីទីនេះឥឡូវនេះ! ខ្ញុំនឹងមិនបង្ខិតបង្ខំអ្នកឱ្យធ្វើដូច្នោះទេ ប្រសិនបើខ្ញុំបង្គាប់ឱ្យអ្នកចាកចេញ នោះអ្នកត្រូវតែចាកចេញ! ចូរក្រឡេកមើលអ្វីដែលជាលទ្ធផលសម្រាប់អ្នក និងអ្វីដែលទន្ទឹងរង់ចាំអ្នក។ អ្នកដែលថ្វាយការបម្រើ យល់ពីរឿងនេះជាងអ្នកផ្សេង។ ការជំនុំជម្រះរបស់ខ្ញុំ សេចក្ដីក្រោធរបស់ខ្ញុំ បណ្ដាសារបស់ខ្ញុំ កំហឹងដ៏ឆេះឆួលនិងក្ដៅក្រហាយរបស់ខ្ញុំ នឹងកើតឡើងគ្រប់ពេលវេលាដល់នរណាដែលប្រមាថខ្ញុំ។ ព្រះហស្ដរបស់ខ្ញុំមិនបង្ហាញសេចក្ដីមេត្តាករុណាដល់នរណាម្នាក់ឡើយ។ មិនថាអ្នកដែលថ្វាយការបម្រើពីមុនមានភក្ដីភាពបែបណាឡើយ ប្រសិនបើពួកគេប្រមាថបុត្ររបស់ខ្ញុំនៅថ្ងៃនេះ នោះខ្ញុំនឹងបំផ្លាញពួកគេភ្លាម ហើយខ្ញុំនឹងមិនអនុញ្ញាតឱ្យពួកគេនៅខាងមុខខ្ញុំទេ។ ចេញពីចំណុចនេះ មនុស្សអាចមើលឃើញពីព្រះហស្ដដែលឥតមេត្តាករុណារបស់ខ្ញុំ។ ដោយសារតែមនុស្សមិនស្គាល់ខ្ញុំ ហើយដោយសារតែធម្មជាតិរបស់ពួកគេប្រមាថខ្ញុំ នោះសូម្បីតែអ្នកដែលមានភក្ដីភាពចំពោះខ្ញុំ ក៏ត្រឹមតែមានភក្ដីភាពសម្រាប់ផលប្រយោជន៍នៃការសប្បាយរីករាយផ្ទាល់ខ្លួនរបស់ពួកគេដែរ។ ប្រសិនបើអ្វីមួយកើតឡើងប៉ះពាល់ដល់ពួកគេយ៉ាងខ្លាំង នោះចិត្តរបស់ពួកគេផ្លាស់ប្ដូរមួយរំពេច ហើយពួកគេចង់ដកថយចេញពីខាងខ្ញុំ។ នេះគឺជាធម្មជាតិរបស់សាតាំង។ អ្នកមិនត្រូវប្រកាន់ខ្ជាប់មតិផ្ទាល់ខ្លួន ដោយជឿថាខ្លួនឯងមានភក្ដីភាពឡើយ! ប្រសិនបើគ្មានអ្វីសម្រាប់ពួកគេ នោះហ្វូងសត្វតិរច្ឆាននេះមិនអាចមានភក្ដីភាពចំពោះខ្ញុំបានទេ។ ប្រសិនបើខ្ញុំមិនបានប្រកាសពីបញ្ញត្តិរដ្ឋបាលរបស់ខ្ញុំទេ នោះអ្នករាល់គ្នាអាចដកថយតាំងពីយូរមកហើយ។ ពេលនេះ អ្នកទាំងអស់គ្នានៅជាប់កណ្ដាលឆ្នាំងខ្ទះ និងភ្លើង ដោយមិនចង់ថ្វាយការបម្រើចំពោះខ្ញុំទេ ប៉ុន្តែមិនចង់ឱ្យព្រះហស្ដរបស់ខ្ញុំវាយផ្ដួលឡើយ។ ប្រសិនបើខ្ញុំមិនបានប្រកាសថា គ្រោះមហន្តរាយដ៏ធំធេងនឹងកើតឡើងគ្រប់ពេលវេលាចំពោះនរណាដែលប្រមាថខ្ញុំទេ នោះអ្នករាល់គ្នានឹងបានដកថយតាំងពីយូរមកហើយ។ តើខ្ញុំមិនដឹងពីកលល្បិចដែលមនុស្សអាចប្រើជាមធ្យោបាយទេឬ? ពេលនេះ មនុស្សភាគច្រើនមានសេចក្ដីសង្ឃឹមតូចមួយ ប៉ុន្តែនៅពេលដែលសេចក្ដីសង្ឃឹមនោះប្រែក្លាយជាការខកចិត្ត នោះពួកគេលែងចង់ទៅមុខទៀត ហើយពួកគេសុំត្រឡប់ក្រោយ។ ខ្ញុំបានមានបន្ទូលពីមុនមកថា ខ្ញុំមិនរក្សាទុកនរណាម្នាក់នៅទីនេះដោយផ្ទុយពីបំណងរបស់ពួកគេឡើយ ប៉ុន្តែខ្ញុំបារម្ភដោយគិតអំពីអ្វីដែលនឹងក្លាយជាលទ្ធផលសម្រាប់អ្នក។ នេះមិនមែនខ្ញុំកំពុងតែគំរាមកំហែងអ្នកទេ។ នេះគឺជាតថភាព។ ក្រៅពីខ្ញុំ គ្មាននរណាម្នាក់អាចយល់ពីធម្មជាតិរបស់មនុស្សបានទេ។ មនុស្សទាំងអស់គិតថា ពួកគេមានភក្ដីភាពចំពោះខ្ញុំ ដោយមិនដឹងថាភក្ដីភាពរបស់ពួកគេមិនបរិសុទ្ធឡើយ។ ភាពមិនបរិសុទ្ធទាំងនេះនឹងបំផ្លាញមនុស្ស ដ្បិតពួកវាគឺជាល្បិចបោកបញ្ឆោតរបស់នាគដ៏ធំមានសម្បុរក្រហម។ វាត្រូវបានលាតត្រដាងដោយខ្ញុំតាំងពីយូរមកហើយ។ ខ្ញុំគឺជាព្រះដ៏មានគ្រប់ព្រះចេស្ដា ដូច្នេះ តើខ្ញុំអាចមិនយល់ពីអ្វីមួយដែលសាមញ្ញបែបនេះបានយ៉ាងដូចម្ដេច? ខ្ញុំអាចចូលទៅក្នុងឈាមរបស់អ្នក និងសាច់របស់អ្នក ដើម្បីទតមើលបំណងរបស់អ្នក។ ខ្ញុំមិនពិបាកយល់ពីធម្មជាតិរបស់មនុស្សទេ ប៉ុន្តែមនុស្សគិតថាខ្លួនឯងឆ្លាតដោយជឿថា គ្មាននរណាម្នាក់ក្រៅពីខ្លួន ដឹងពីគោលបំណងរបស់ពួកគេឡើយ។ តើពួកគេមិនដឹងថា ព្រះដ៏មានគ្រប់ព្រះចេស្ដាមាននៅក្នុងស្ថានសួគ៌និងផែនដី ព្រមទាំងរបស់សព្វសារពើទេឬ?

ខ្ញុំនឹងស្រឡាញ់បុត្ររបស់ខ្ញុំដល់ទីបញ្ចប់ ហើយខ្ញុំនឹងស្អប់នាគដ៏ធំមានសម្បុរក្រហម និងសាតាំងជារៀងរហូត។ ការវាយផ្ចាលរបស់ខ្ញុំនឹងកើតឡើងចំពោះអ្នកដែលប្រមាថខ្ញុំ ហើយនឹងគ្មានសត្រូវណាម្នាក់នឹងរួចខ្លួនឡើយ។ ខ្ញុំបានមានបន្ទូលបែបនេះពីមុន «ខ្ញុំដាក់ថ្មដ៏ធំមួយនៅក្នុងស៊ីយ៉ូន។ ចំពោះអ្នកជឿ ថ្មនេះគឺជាគ្រឹះនៃសំណង់របស់ពួកគេ។ ចំពោះអ្នកដែលមិនជឿ នេះគឺជាដុំថ្មដែលពួកគេជំពប់។ ចំពោះពួកកូនប្រុសរបស់អារក្ស នេះគឺជាថ្មដែលបុកពួកគេរហូតដល់ស្លាប់។» ខ្ញុំមិនត្រឹមតែបានថ្លែងព្រះបន្ទូលទាំងនេះពីមុនទេ ប៉ុន្តែព្រះបន្ទូលទាំងនេះត្រូវបានមនុស្សជាច្រើនថ្លែងទំនាយ ហើយមនុស្សជាច្រើនបានអានព្រះបន្ទូលនេះនៅក្នុងយុគសម័យនេះ។ ជាងនេះទៅទៀត មនុស្សមួយចំនួនបានព្យាយាមពន្យល់ព្រះបន្ទូលទាំងនេះ ប៉ុន្តែគ្មាននរណាម្នាក់ស្រាយនូវអាថ៌កំបាំងនេះពីមុនឡើយ ដោយសារតែកិច្ចការនេះ គឺត្រឹមតែអាចសម្រេចបានក្នុងអំឡុងពេលបច្ចុប្បន្ននៃគ្រាចុងក្រោយប៉ុណ្ណោះ។ ដូច្នេះ ទោះបីជាមនុស្សមួយចំនួនបានព្យាយាមពន្យល់ព្រះបន្ទូលទាំងនេះក៏ដោយ ក៏ការពន្យល់របស់ពួកគេគឺជាជំនឿខុសឆ្គងដែរ។ បច្ចុប្បន្ននេះ ខ្ញុំបើកសម្ដែងអត្ថន័យទាំងស្រុងដល់អ្នករាល់គ្នា ដើម្បីឱ្យអ្នករាល់គ្នាអាចស្គាល់ភាពម៉ឺងម៉ាត់នៃការធ្វើបន្ទាល់របស់ខ្ញុំសម្រាប់ពួកកូនប្រុសច្បងរបស់ខ្ញុំ ព្រមទាំងគោលបំណងរបស់ខ្ញុំក្នុងការធ្វើបែបនោះ។ ខ្ញុំដាក់ថ្មដ៏ធំនៅក្នុងស៊ីយ៉ូន ហើយថ្មនេះ សំដៅលើពួកកូនប្រុសច្បងរបស់ខ្ញុំដែលត្រូវបានគេធ្វើបន្ទាល់។ ពាក្យ «ធំ» មិនមានន័យថា ទីបន្ទាល់នេះមិនត្រូវបានធ្វើក្នុងទំហំធំសម្បើមឡើយ ប៉ុន្តែផ្ទុយទៅវិញ នៅក្នុងការធ្វើបន្ទាល់សម្រាប់ពួកកូនប្រុសច្បងរបស់ខ្ញុំ នោះអ្នកស៊ីឈ្នួលជាច្រើនសន្ធឹកនឹងដកថយ។ នៅទីនេះ «អ្នកដែលមិនជឿ» សំដៅលើអ្នកដែលដកថយ ដោយសារតែគេបានធ្វើបន្ទាល់ពីបុត្ររបស់ខ្ញុំ។ ដូច្នេះហើយ ថ្មគឺជាដុំថ្មដែលជំពប់ជើងដួលដល់បុគ្គលប្រភេទនេះ។ ខ្ញុំមានបន្ទូលថាជាដុំថ្មមួយដុំ ដោយសារតែបុគ្គលប្រភេទនេះនឹងត្រូវបានវាយផ្ដួលដោយព្រះហស្ដរបស់ខ្ញុំ ដូច្នេះហើយ «ថ្មដែលបណ្ដាលឱ្យមនុស្សជំពប់ដួល» មិនមែនត្រូវបានមានបន្ទូលដោយសំដៅលើការដួលចុះ ឬមានភាពទន់ខ្សោយឡើយ ប៉ុន្តែវាទាក់ទងទៅនឹងការត្រូវបានវាយផ្ដួលដោយព្រះហស្ដរបស់ខ្ញុំ។ ពាក្យ «អ្នកជឿ» នៅក្នុង «ចំពោះអ្នកជឿ ថ្មនេះគឺជាគ្រឹះនៃសំណង់របស់ពួកគេ» សំដៅលើអ្នកស៊ីឈ្នួលដែលមានភក្ដីភាព ហើយ «គ្រឹះនៃសំណង់របស់ពួកគេ» សំដៅលើព្រះគុណ និងព្រះពរដែលពួកគេនឹងទទួល បន្ទាប់ពីពួកគេបានថ្វាយការបម្រើចំពោះខ្ញុំ។ ពួកកូនប្រុសច្បងដែលត្រូវបានគេធ្វើបន្ទាល់បង្ហាញថា សម័យកាលចាស់នឹងរលត់ទៅក្នុងពេលដ៏ឆាប់ខាងមុខ។ មានន័យថា វាជានិមិត្តរូបនៃការបំផ្លាញនគររបស់សាតាំង។ ដូច្នេះហើយ សម្រាប់សាសន៍ដទៃ វាគឺជាថ្មដែលសង្កត់ពួកគេរហូតដល់ស្លាប់។ ដូច្នេះ ការបំបែកជាតិសាសន៍ទាំងអស់ឱ្យទៅជាបំណែកៗ សំដៅលើការធ្វើឱ្យថ្មីឡើងវិញដ៏ពេញលេញនៃពិភពលោកទាំងមូល។ ពិភពលោកចាស់នឹងស្លាប់ទៅ ហើយពិភពលោកថ្មីនឹងត្រូវបានបង្កើតឡើង។ នេះគឺជាអត្ថន័យពិតនៃ «ការបំបែក។» តើអ្នករាល់គ្នាយល់ទេ? កិច្ចការដែលខ្ញុំធ្វើនៅក្នុងដំណាក់កាលនេះ អាចត្រូវបានសង្ខេបឱ្យខ្លីត្រឹមតែពីរបីពាក្យទាំងនេះ។ នេះគឺជាស្នាព្រះហស្ដដ៏អស្ចារ្យរបស់ខ្ញុំ ហើយអ្នកគួរតែយល់ពីបំណងព្រះហឫទ័យរបស់ខ្ញុំនៅក្នុងព្រះបន្ទូលរបស់ខ្ញុំ។


ជំពូកទី ១១៩

អ្នករាល់គ្នាគួរតែយល់ពីចេតនារបស់ខ្ញុំ ហើយអ្នករាល់គ្នាទាំងអស់គួរតែយល់ពីអារម្មណ៍របស់ខ្ញុំ។ ពេលនេះ គឺជាពេលវេលាដើម្បីត្រៀមរៀបចំវិលត្រឡប់ទៅកាន់ស៊ីយ៉ូនវិញ។ ខ្ញុំគ្មានព្រះតម្រិះធ្វើអ្វីមួយក្រៅពីនេះទេ។ ខ្ញុំគ្រាន់តែសង្ឃឹមចង់រួបរួមឡើងវិញជាមួយអ្នករាល់គ្នានៅថ្ងៃមួយដ៏ឆាប់ខាងមុខនេះប៉ុណ្ណោះ ហើយចំណាយពេលគ្រប់នាទី និងគ្រប់វិនាទីជាមួយអ្នកនៅក្នុងស៊ីយ៉ូន។ ខ្ញុំស្អប់លោកីយ៍ ខ្ញុំស្អប់សាច់ឈាម ហើយខ្ញុំកាន់តែស្អប់មនុស្សទាំងអស់នៅលើផែនដីទៅទៀត។ ខ្ញុំមិនចង់ឃើញពួកគេទេ ដោយសារពួកគេទាំងអស់គឺជាអារក្ស ដែលគ្មានសូម្បីតែដានបន្តិចនៃធម្មជាតិរបស់មនុស្ស។ ខ្ញុំមិនចង់រស់នៅលើផែនដីទេ។ ខ្ញុំស្អប់សត្តនិករទាំងអស់ ខ្ញុំស្អប់គ្រប់យ៉ាងដែលជាសាច់ និងឈាម។ ផែនដីទាំងមូលធំក្លិនដោយសាកសព។ ខ្ញុំចង់វិលត្រឡប់ទៅកាន់ស៊ីយ៉ូនវិញភ្លាមៗ ដើម្បីយកក្លិនស្អុយនៃសាកសពទាំងអស់នោះចេញ ហើយបំពេញផែនដីទាំងអស់ដោយសម្លេងនៃការសរសើរតម្កើងខ្ញុំ។ ខ្ញុំនឹងវិលត្រឡប់ទៅកាន់ស៊ីយ៉ូនវិញ ខ្ញុំនឹងបំបែកចេញពីសាច់ឈាម និងលោកីយ៍ ហើយគ្មាននរណាម្នាក់អាចរារាំងផ្លូវរបស់ខ្ញុំបានទេ។ ព្រះហស្ដរបស់ខ្ញុំដែលសម្លាប់មនុស្ស គឺគ្មានអារម្មណ៍ទេ! ចាប់ពីពេលនេះតទៅ គ្មាននរណាម្នាក់អាចនិយាយអំពីការកសាងក្រុមជំនុំបានទេ។ ប្រសិនបើនរណាម្នាក់និយាយ នោះខ្ញុំនឹងមិនអត់ឱនឱ្យពួកគេឡើយ។ (នេះគឺដោយសារតែពេលនេះ គឺជាពេលវេលានៃការធ្វើបន្ទាល់សម្រាប់ពួកកូនប្រុសច្បងរបស់ខ្ញុំ ហើយវាគឺជាពេលវេលាដើម្បីកសាងនគរព្រះ។ នរណាក៏ដោយដែលនិយាយអំពីការកសាងក្រុមជំនុំ គឺកំពុងតែវាយកម្ទេចការកសាងនគរព្រះ និងកំពុងតែរំខានដល់ការគ្រប់គ្រងរបស់ខ្ញុំ។) គ្រប់យ៉ាងគឺរួចរាល់ គ្រប់យ៉ាងគឺត្រូវបានរៀបចំរួចជាស្រេច។ រឿងតែមួយគត់ដែលនៅសល់គឺ ដើម្បីឱ្យពួកកូនប្រុសច្បងត្រូវបានលើកតម្កើង និងត្រូវបានធ្វើបន្ទាល់។ នៅពេលដែលរឿងនោះកើតឡើង នោះខ្ញុំនឹងវិលត្រឡប់ទៅកាន់ស៊ីយ៉ូនវិញភ្លាមៗ ជាទីកន្លែងដែលអ្នករាល់គ្នាគិតទាំងយប់ទាំងថ្ងៃ ដោយគ្មានការពន្យារពេល និងដោយគ្មានទម្រង់នៃការពិចារណាឡើយ។ ចូរកុំសម្លឹងមើលតែទៅលើវិធីដែលលោកីយ៍បច្ចុប្បន្នបន្តដំណើរទៅមុខដោយរលូន និងមានលំនឹងឡើយ។ កិច្ចការទាំងអស់នេះ គឺជាកិច្ចការនៃការវិលត្រឡប់ទៅកាន់ស៊ីយ៉ូនវិញ ដូច្នេះ នៅពេលនេះ ចូរកុំយកចិត្តទុកដាក់ចំពោះអ្វីៗទាំងអស់នេះឡើយ។ នៅពេលដែលថ្ងៃនៃការវិលត្រឡប់ទៅកាន់ស៊ីយ៉ូនវិញមកដល់ នោះគ្រប់យ៉ាងនឹងត្រូវបញ្ចប់។ តើនរណាដែលមិនចង់វិលត្រឡប់ទៅកាន់ស៊ីយ៉ូនយ៉ាងឆាប់? តើនរណាដែលមិនចង់ឱ្យព្រះវរបិតា និងពួកកូនប្រុសបានរួបរួមគ្នាឡើងវិញយ៉ាងឆាប់? មិនថាភាពសប្បាយរីករាយនៃផែនដីគួរឱ្យសប្បាយបែបណាឡើយ ពួកវាមិនអាចឃាត់សាច់ឈាមរបស់យើងបានឡើយ។ ពួកយើងនឹងឆ្លងផុតសាច់ឈាមរបស់ពួកយើង ហើយវិលត្រឡប់ទៅកាន់ស៊ីយ៉ូនវិញជាមួយគ្នា។ តើនរណាហ៊ានរារាំងការនេះ? តើនរណាហ៊ានធ្វើឱ្យមានឧបសគ្គ? ខ្ញុំនឹងច្បាស់ជាមិនអត់ឱនឱ្យពួកគេជាដាច់ខាត! ខ្ញុំនឹងបោសចេញនូវអស់ទាំងការរារាំងនានាដែលធ្វើឱ្យជំពប់ដួល។ (នេះគឺជាមូលហេតុដែលខ្ញុំមានបន្ទូលថា ខ្ញុំមិនអាចវិលត្រឡប់ដោយត្រង់ទៅកាន់ស៊ីយ៉ូនឡើយ។ ខ្ញុំកំពុងតែអនុវត្តកិច្ចការនៃការសម្អាតនេះ ហើយដំណាលគ្នានេះ ខ្ញុំកំពុងតែធ្វើបន្ទាល់សម្រាប់ពួកកូនប្រុសច្បងរបស់ខ្ញុំ។ ការងារទាំងពីរនេះគឺកំពុងតែដំណើរការទៅមុខក្នុងពេលដំណាលគ្នា។ នៅពេលដែលកិច្ចការនៃការសម្អាតត្រូវបានបញ្ចប់ នោះវានឹងជាពេលវេលាសម្រាប់ខ្ញុំ ដើម្បីបើកសម្ដែងពីពួកកូនប្រុសច្បង។ «ការរារាំងនានាដែលធ្វើឱ្យជំពប់ដួល» គឺជាចំនួនដ៏ច្រើននៃអ្នកស៊ីឈ្នួល ដូច្នេះហើយ ទើបខ្ញុំមានបន្ទូលថា ការងារទាំងពីរនេះ កំពុងតែកើតឡើងដំណាលគ្នា។) ខ្ញុំនឹងឱ្យពួកកូនប្រុសច្បងរបស់ខ្ញុំដើរជាមួយខ្ញុំនៅទូទាំងសកលលោក ហើយទៅដល់ចុងបំផុតនៃផែនដី ទូទាំងភ្នំ និងទន្លេនានា ព្រមទាំងរបស់សព្វសារពើ។ តើនរណាហ៊ានបង្អាក់កិច្ចការនេះ? តើនរណាហ៊ានរារាំងកិច្ចការនេះ? ព្រះហស្ដរបស់ខ្ញុំមិនងាយនឹងឱ្យមនុស្សណាម្នាក់រួចខ្លួនឡើយ។ ខ្ញុំខឹងច្រឡោត និងដាក់បណ្ដាសាមនុស្សទាំងអស់ លើកលែងតែពួកកូនប្រុសច្បងរបស់ខ្ញុំ។ នៅក្នុងដែនដីទាំងអស់ គ្មានមនុស្សណាម្នាក់ដែលទទួលព្រះពររបស់ខ្ញុំឡើយ។ គ្រប់គ្នាជួបប្រទះនូវបណ្ដាសារបស់ខ្ញុំ។ ចាប់តាំងពីការបង្កើតរបស់ពិភពលោកមក ខ្ញុំមិនបានប្រទានព្រះពរដល់នរណាម្នាក់ឡើយ។ សូម្បីតែនៅពេលដែលខ្ញុំបានប្រទានព្រះពរក៏ដោយ ក៏ព្រះពរនោះត្រឹមតែជាព្រះបន្ទូលប៉ុណ្ណោះ មិនដែលជាភាពពិតទេ ដោយសារតែខ្ញុំស្អប់សាតាំងខ្លាំងពេក។ ខ្ញុំនឹងមិនដែលប្រទានព្រះពរដល់វាឡើយ គឺត្រឹមតែដាក់ទោសវាប៉ុណ្ណោះ។ មានតែនៅទីបញ្ចប់ ពោលគឺបន្ទាប់ពីខ្ញុំបានយកឈ្នះសាតាំងយ៉ាងពេញលេញនិងជោគជ័យដ៏ពេញលេញគឺជារបស់ខ្ញុំប៉ុណ្ណោះ ទើបខ្ញុំនឹងប្រទានព្រះពរជាសម្ភារៈដល់អ្នកស៊ីឈ្នួលដ៏មានភក្ដីភាពទាំងអស់ ហើយឱ្យពួកគេទទួលយកអំណរក្នុងការសរសើរតម្កើងខ្ញុំ ដ្បិតកិច្ចការរបស់ខ្ញុំទាំងអស់នឹងត្រូវបានសម្រេច។

តាមពិត ពេលវេលារបស់ខ្ញុំគឺនៅមិនឆ្ងាយទេ។ ផែនការគ្រប់គ្រងរយៈពេលប្រាំមួយពាន់ឆ្នាំ គឺជិតនឹងបញ្ចប់នៅចំពោះមុខអ្នក។ (តាមពិតវានៅខាងមុខភ្នែករបស់អ្នក។ វាមិនមែនជាការគិតទុកមុនមួយចំនួនឡើយ។ អ្នកអាចមើលឃើញការនេះចេញពីអារម្មណ៍របស់ខ្ញុំ។) ខ្ញុំនឹងនាំយកពួកកូនប្រុសច្បងរបស់ខ្ញុំទៅផ្ទះ ទៅស៊ីយ៉ូនមួយរំពេច។ មនុស្សមួយចំនួននឹងនិយាយថា «ដោយសារវាគ្រាន់តែសម្រាប់ពួកកូនប្រុសច្បង ចុះហេតុអ្វីបានជាវាត្រូវការពេលវេលាប្រាំមួយពាន់ឆ្នាំ? ហើយហេតុអ្វីបានជាមនុស្សច្រើនម៉្លេះត្រូវបានបង្កើតមក?» ខ្ញុំបានមានបន្ទូលកាលពីមុនថា របស់ខ្ញុំគ្រប់សព្វសារពើគឺមានតម្លៃ។ តើពួកកូនប្រុសច្បងរបស់ខ្ញុំមិនអាចថ្លៃជាងនោះបានយ៉ាងដូចម្ដេចទៅ? ខ្ញុំនឹងប្រមូលគ្រប់គ្នាដើម្បីបម្រើខ្ញុំ ហើយជាងនេះទៅទៀត ខ្ញុំនឹងបើកសម្ដែងព្រះចេស្ដារបស់ខ្ញុំ ដើម្បីឱ្យមនុស្សគ្រប់គ្នាអាចមើលឃើញថា នៅក្នុងពិភពចក្កវាឡទាំងមូល មិនមានវត្ថុសូម្បីតែមួយ ដែលមិននៅក្នុងព្រះហស្ដរបស់ពួកយើង មិនមានមនុស្សសូម្បីតែម្នាក់ ដែលមិននៅក្នុងការបម្រើរបស់ពួកយើង ហើយក៏គ្មានអ្វីមួយដែលមិនមែនសម្រាប់ការសម្រេចបានលទ្ធផលរបស់ពួកយើងដែរ។ ខ្ញុំនឹងសម្រេចបានគ្រប់យ៉ាង។ ចំពោះខ្ញុំ គ្មានការគិតពីពេលវេលាឡើយ។ ទោះបីជាខ្ញុំមានបំណងបញ្ចប់ផែនការ និងកិច្ចការរបស់ខ្ញុំក្នុងរយៈពេលប្រាំមួយពាន់ឆ្នាំក៏ដោយ ចំពោះខ្ញុំគ្រប់យ៉ាងត្រូវបានរំដោះ និងមានសេរីភាព។ សូម្បីតែវាមានរយៈពេលតិចជាងប្រាំមួយពាន់ឆ្នាំក៏ដោយ តាមទស្សនៈរបស់ខ្ញុំ ដរាបណាពេលវេលាមកដល់ តើនរណានឹងហ៊ានថ្លែងពាក្យប្រឆាំងបាន? តើនរណានឹងហ៊ានឈរ និងជំនុំជម្រះដោយចេតនាបាន? កិច្ចការរបស់ខ្ញុំ គឺខ្ញុំធ្វើដោយអង្គឯង។ ពេលវេលារបស់ខ្ញុំ គឺខ្ញុំចាត់ចែងដោយអង្គឯង។ គ្មានបុគ្គលណា រូបធាតុណា និងអ្វីមួយហ៊ានធ្វើសកម្មភាពដោយចេតនាឡើយ។ ខ្ញុំនឹងធ្វើឱ្យគ្រប់គ្នាធ្វើតាមខ្ញុំ។ សម្រាប់ខ្ញុំ គឺគ្មានត្រូវ គ្មានខុសទេ។ ប្រសិនបើខ្ញុំមានបន្ទូលថាអ្វីមួយត្រឹមត្រូវ នោះវាច្បាស់ជាត្រឹមត្រូវ។ ប្រសិនបើខ្ញុំមានបន្ទូលថា អ្វីមួយខុស នោះវាក៏ដូច្នោះដែរ។ អ្នកមិនត្រូវវាស់ស្ទង់ខ្ញុំជានិច្ច ដោយសញ្ញាណរបស់មនុស្សឡើយ! ខ្ញុំមានបន្ទូលថា ពួកកូនប្រុសច្បង និងខ្ញុំត្រូវបានប្រទានពរជាមួយគ្នា តើនរណាហ៊ានបដិសេធមិនចុះចូលនោះ? ខ្ញុំនឹងបំផ្លាញអ្នកមួយរំពេច! អ្នកបដិសេធមិនចុះចូល! អ្នកបះបោរ! ខ្ញុំគ្មានសេចក្ដីមេត្តាករុណាសម្រាប់មនុស្សជាតិណាឡើយ ហើយសេចក្ដីស្អប់របស់ខ្ញុំបានឈានដល់ព្រំដែនរបស់វារួចហើយ។ ខ្ញុំមិនអាចអត់ទ្រាំតទៅទៀតបានឡើយ។ តាមព្រះតម្រិះរបស់ខ្ញុំ ពិភពចក្កវាឡទាំងមូលត្រូវតែវិនាសភ្លាមៗ មានតែដូច្នោះទេ ទើបកិច្ចការដ៏ធំរបស់ខ្ញុំត្រូវបានសម្រេច។ មានតែដូច្នោះទេ ទើបផែនការគ្រប់គ្រងរបស់ខ្ញុំត្រូវបានបញ្ចប់។ ហើយមានតែដូច្នោះទេ ទើបសេចក្ដីស្អប់នៅក្នុងព្រះទ័យរបស់ខ្ញុំត្រូវបានកម្ចាត់។ ពេលនេះ ខ្ញុំគ្រាន់តែបារម្ភអំពីការធ្វើបន្ទាល់អំពីពួកកូនប្រុសច្បងរបស់ខ្ញុំប៉ុណ្ណោះ។ ខ្ញុំនឹងទុកកិច្ចការផ្សេងទៀតដោយឡែក។ ខ្ញុំនឹងធ្វើអ្វីៗដែលសំខាន់ជាមុន ហើយបន្ទាប់មកខ្ញុំនឹងធ្វើរឿងបន្ទាប់ទីពីរ។ ទាំងនេះគឺជាជំហាននៃកិច្ចការរបស់ខ្ញុំ ដែលគ្មាននរណាម្នាក់គួរបំពានឡើយ។ គ្រប់គ្នាត្រូវតែធ្វើតាមអ្វីដែលខ្ញុំមានបន្ទូល បើមិនដូច្នោះទេ ពួកគេនឹងក្លាយជាគោលដៅនៃបណ្ដាសារបស់ខ្ញុំ។

ពេលនេះ កិច្ចការរបស់ខ្ញុំត្រូវបានសម្រេច នោះខ្ញុំអាចសម្រាកបាន។ ចាប់ពីពេលនេះតទៅ ខ្ញុំនឹងលែងធ្វើកិច្ចការតទៅទៀត ប៉ុន្តែខ្ញុំនឹងបង្គាប់ឱ្យពួកកូនប្រុសច្បងរបស់ខ្ញុំធ្វើគ្រប់យ៉ាងដែលខ្ញុំចង់សម្រេចបាន ពីព្រោះពួកកូនប្រុសច្បងរបស់ខ្ញុំ គឺជាខ្ញុំ។ ពួកកូនប្រុសច្បងរបស់ខ្ញុំគឺជាអង្គរបស់ខ្ញុំ។ រឿងនេះគឺមិនខុសទាល់តែសោះ។ ចូរកុំប្រើប្រាស់សញ្ញាណដើម្បីជំនុំជម្រះឡើយ។ ដើម្បីមើលឃើញពួកកូនប្រុសច្បង គឺត្រូវមើលខ្ញុំ ដ្បិតពួកយើងគឺតែមួយ និងដូចគ្នា។ នរណាដែលបំបែកពួកយើង គឺទាស់ទទឹងនឹងខ្ញុំ ហើយខ្ញុំនឹងមិនអត់ឱនឱ្យពួកគេឡើយ។ នៅក្នុងព្រះបន្ទូលរបស់ខ្ញុំ មានអាថ៌កំបាំងដែលមនុស្សមិនអាចយល់បាន។ មានតែអ្នកដែលខ្ញុំស្រឡាញ់ប៉ុណ្ណោះ ដែលអាចសម្ដែងចេញអំពីខ្ញុំបាន ហើយគ្មានអ្នកណាផ្សេងឡើយ។ ការនេះត្រូវបានខ្ញុំកំណត់ទុកជាមុន ហើយគ្មាននរណាម្នាក់អាចផ្លាស់ប្ដូរបានឡើយ។ ព្រះបន្ទូលរបស់ខ្ញុំគឺបរិបូរណ៍ គ្រប់ជ្រុងជ្រោយ និងមិនអាចវាស់ស្ទង់បានឡើយ។ គ្រប់គ្នាគួរតែចំណាយការប្រឹងប្រែងឱ្យខ្លាំងលើព្រះបន្ទូលរបស់ខ្ញុំ ព្យាយាមសញ្ជឹងគិតព្រះបន្ទូលនោះជារឿយៗ ហើយមិនគួររំលងព្រះបន្ទូលណាមួយ ឬប្រយោគណាមួយឡើយ បើមិនដូច្នោះទេ មនុស្សនឹងប្រើកម្លាំងដោយខុសឆ្គង ហើយព្រះបន្ទូលរបស់ខ្ញុំនឹងត្រូវបានយល់ច្រឡំ។ ខ្ញុំបានមានបន្ទូលថា និស្ស័យរបស់ខ្ញុំ មិនធន់នឹងការវាយប្រហារឡើយ មានន័យថា ពួកកូនប្រុសច្បងដែលត្រូវបានធ្វើបន្ទាល់របស់ខ្ញុំ មិនអាចត្រូវបានប្រឆាំងឡើយ។ ពួកកូនប្រុសច្បងរបស់ខ្ញុំ តំណាងឱ្យគ្រប់ទិដ្ឋភាពនៃនិស្ស័យរបស់ខ្ញុំ ដូច្នេះ នៅពេលដែលត្រែដ៏ពិសិដ្ឋត្រូវបានបន្លឺសម្លេង នោះគឺជាពេលដែលខ្ញុំចាប់ផ្ដើមធ្វើបន្ទាល់ពីពួកកូនប្រុសច្បងហើយ ដូច្នោះហើយ ចាប់ពីនេះតទៅ ត្រែដ៏ពិសិដ្ឋនោះនឹងក្លាយជាការប្រកាសបន្តិចម្ដងៗអំពីនិស្ស័យរបស់ខ្ញុំទៅកាន់ហ្វូងមនុស្ស។ ម៉្យាងទៀត នៅពេលដែលពួកកូនប្រុសច្បងរបស់ខ្ញុំត្រូវបានបើកសម្ដែង នោះនឹងក្លាយជាពេលដែលនិស្ស័យរបស់ខ្ញុំត្រូវបានបើកសម្ដែង។ តើនរណាអាចយល់ពីការនេះ? ខ្ញុំមានបន្ទូលថា សូម្បីតែនៅក្នុងអាថ៌កំបាំងដែលខ្ញុំបានបើកសម្ដែង ក៏នៅមានអាថ៌កំបាំងដែលមនុស្សមិនអាចស្រាយបានដែរ។ តើនរណាក្នុងចំណោមអ្នករាល់គ្នា ពិតជាបានព្យាយាមដើម្បីស្រាយនូវអត្ថន័យពិតនៃព្រះបន្ទូលទាំងនេះ? តើនិស្ស័យរបស់ខ្ញុំ គឺជាបុគ្គលិកលក្ខណៈរបស់បុគ្គលម្នាក់ ដូចដែលអ្នករាល់គ្នាធ្លាប់គិតស្រមៃឬ? ការគិតដូច្នោះ គឺជាកំហុសដ៏ធ្ងន់ធ្ងរមួយ! បច្ចុប្បន្ននេះ នរណាក៏ដោយដែលមើលឃើញពួកកូនប្រុសច្បងរបស់ខ្ញុំ គឺជាកម្មវត្ថុនៃព្រះពរ ហើយពួកគេមើលឃើញនិស្ស័យរបស់ខ្ញុំ នេះគឺជារឿងពិតប្រាកដណាស់។ ពួកកូនប្រុសច្បងរបស់ខ្ញុំ តំណាងឱ្យអ្វីៗទាំងអស់របស់ខ្ញុំ។ ពួកគេគឺជាអង្គរបស់ខ្ញុំ ដោយឥតសង្ស័យឡើយ។ គ្មាននរណាម្នាក់អាចមានការសង្ស័យណាមួយអំពីរឿងនេះឡើយ! អ្នកស្ដាប់បង្គាប់ ត្រូវបានប្រទានពរដោយព្រះគុណ ហើយអ្នកបះបោរត្រូវបានដាក់បណ្ដាសា។ នេះគឺជាអ្វីដែលខ្ញុំបញ្ជា ហើយគ្មានបុគ្គលណាអាចផ្លាស់ប្ដូរវាបានទេ!


ជំពូកទី ១២០

ស៊ីយ៉ូនអើយ! ចូរមានអំណរ! ស៊ីយ៉ូនអើយ! ចូរស្រែកច្រៀងឡើង! ខ្ញុំបានយាងត្រឡប់មកដោយជ័យជម្នះ! ខ្ញុំបានយាងត្រឡប់មកប្រកបដោយជោគជ័យ! មនុស្សទាំងអស់អើយ! ចូរប្រញាប់តម្រង់ជួរ! របស់សព្វសារពើនៃការបង្កើតអើយ! ពេលនេះចូរចូលមកទីសម្រាក ដោយសារអង្គរបស់ខ្ញុំបែរមករកសកលលោកទាំងមូល ហើយលេចមកនៅទិសខាងកើតនៃពិភពលោក! តើអ្នកណាដែលហ៊ានមិនលុតជង្គង់ដោយការថ្វាយបង្គំ? តើអ្នកណាដែលហ៊ានមិនហៅខ្ញុំថាជាព្រះជាម្ចាស់ដ៏ពិតនោះ? តើអ្នកណាដែលហ៊ានមិនសម្លឹងរកខ្ញុំដោយការគោរពនោះ? តើអ្នកណាហ៊ានមិនថ្វាយការសរសើរ? តើអ្នកណាហ៊ានមិនមានអំណរ? រាស្ត្ររបស់ខ្ញុំនឹងស្ដាប់ឮព្រះសូរសៀងរបស់ខ្ញុំ ហើយពួកកូនប្រុសរបស់ខ្ញុំនឹងរស់នៅក្នុងនគររបស់ខ្ញុំ! ភ្នំ ទន្លេ និងរបស់សព្វសារពើនឹងសាទរឥតទីបញ្ចប់ ហើយលោតកញ្ឆេងដោយឥតឈប់ឈរ។ នៅពេលនេះ គ្មាននរណាម្នាក់នឹងហ៊ានវិលត្រឡប់ក្រោយ ហើយគ្មាននរណាហ៊ានក្រោកឈរប្រឆាំងឡើយ។ នេះគឺជាទង្វើដ៏អស្ចារ្យរបស់ខ្ញុំ ហើយជាងនោះទៅទៀត វាគឺជាព្រះចេស្ដាដ៏អស្ចារ្យរបស់ខ្ញុំ! ខ្ញុំនឹងធ្វើឱ្យអ្វីៗគោរពខ្ញុំនៅក្នុងចិត្តរបស់វា ហើយលើសពីនេះ ខ្ញុំនឹងឱ្យគ្រប់យ៉ាងសរសើរតម្កើងខ្ញុំ! នេះគឺជាគោលបំណងចុងក្រោយនៃផែនការគ្រប់គ្រងប្រាំមួយពាន់ឆ្នាំរបស់ខ្ញុំ ហើយវាគឺជាអ្វីដែលខ្ញុំបានតែងតាំង។ គ្មានមនុស្សណាម្នាក់ វត្ថុណាមួយ ឬហេតុការណ៍ណាមួយហ៊ានក្រោកឡើងជំទាស់ខ្ញុំ ឬប្រឆាំងខ្ញុំឡើយ។ រាស្ត្ររបស់ខ្ញុំទាំងអស់នឹងហូរទៅកាន់ភ្នំរបស់ខ្ញុំ (អាចនិយាយបានថា គឺពិភពលោកដែលខ្ញុំនឹងបង្កើតនៅពេលក្រោយ) ហើយពួកគេនឹងចុះចូលនៅចំពោះព្រះភ័ក្ត្ររបស់ខ្ញុំ ដោយសារតែខ្ញុំមានឫទ្ធានុភាព និងការជំនុំជម្រះ ហើយខ្ញុំមានសិទ្ធិអំណាច។ (ហេតុការណ៍នេះ សំដៅទៅលើពេលដែលខ្ញុំស្ថិតនៅក្នុងរូបកាយ។ ខ្ញុំក៏មានសិទ្ធិអំណាចនៅក្នុងសាច់ឈាមដែរ ប៉ុន្តែដោយសារតែការកំណត់នៃពេលវេលា និងទីកន្លែងមិនអាចហួសពីសាច់ឈាមបាន នោះមិនអាចនិយាយបានថា ខ្ញុំបានទទួលសិរីល្អដ៏ពេញលេញទេ។ ទោះបីជាខ្ញុំទទួលបានពួកកូនប្រុសច្បងនៅក្នុងសាច់ឈាមក៏ដោយ ក៏វាមិនអាចនិយាយបានថា ខ្ញុំទទួលបានសិរីល្អដែរ។ មានតែនៅពេលដែលខ្ញុំយាងត្រឡប់ទៅកាន់ស៊ីយ៉ូន ហើយផ្លាស់ប្ដូររូបរាងរបស់ខ្ញុំប៉ុណ្ណោះ ដែលខ្ញុំអាចត្រូវបាននិយាយថា មានសិទ្ធិអំណាច។ មានន័យថា ពេលនោះ ខ្ញុំបានទទួលសិរីល្អ។) គ្មានអ្វីដែលលំបាកសម្រាប់ខ្ញុំទេ។ តាមរយៈព្រះបន្ទូលដែលចេញពីព្រះឱស្ឋរបស់ខ្ញុំ នោះគ្រប់យ៉ាងនឹងត្រូវបានបំផ្លាញ ហើយតាមរយៈព្រះបន្ទូលដែលចេញពីព្រះឱស្ឋរបស់ខ្ញុំ នោះគ្រប់យ៉ាងនឹងមានជីវិត ហើយត្រូវបានធ្វើឱ្យពេញលេញ។ នេះគឺជាព្រះចេស្ដារបស់ខ្ញុំ ហើយនេះគឺជាសិទ្ធិអំណាចរបស់ខ្ញុំ។ ដោយសារតែខ្ញុំពេញដោយព្រះចេស្ដា ហើយពេញទៅដោយសិទ្ធិអំណាច នោះគ្មានបុគ្គលណាម្នាក់ហ៊ានរំខានខ្ញុំទេ។ ខ្ញុំបានទទួលជ័យជម្នះរួចហើយលើអ្វីៗគ្រប់យ៉ាង ហើយខ្ញុំបានទទួលជ័យជម្នះរួចហើយលើពួកកូនប្រុសនៃការបះបោរទាំងអស់។ ខ្ញុំកំពុងតែនាំពួកកូនប្រុសច្បងរបស់ខ្ញុំមកជាមួយខ្ញុំ ដើម្បីត្រឡប់ទៅកាន់ស៊ីយ៉ូនវិញ។ ខ្ញុំនឹងមិនយាងត្រឡប់ទៅកាន់ស៊ីយ៉ូនតែអង្គឯងទេ។ ដូច្នេះ គ្រប់គ្នានឹងឃើញពួកកូនប្រុសច្បងរបស់ខ្ញុំ ដែលវិវត្តនូវចិត្តនៃការគោរពចំពោះខ្ញុំ។ នេះគឺជាគោលបំណងរបស់ខ្ញុំក្នុងការទទួលបានពួកកូនប្រុសច្បង ហើយនេះគឺជាផែនការរបស់ខ្ញុំ ចាប់តាំងពីការបង្កើតពិភពលោកមក។

នៅពេលដែលគ្រប់យ៉ាងរួចរាល់ នោះនឹងជាថ្ងៃនៃការយាងត្រឡប់របស់ខ្ញុំទៅកាន់ស៊ីយ៉ូន ហើយថ្ងៃនេះនឹងត្រូវបានរំលឹកដោយមនុស្សទាំងអស់។ នៅពេលដែលខ្ញុំយាងត្រឡប់ទៅកាន់ស៊ីយ៉ូន នោះរបស់សព្វសារពើនៅលើផែនដីនឹងស្ងៀមស្ងាត់ ហើយគ្រប់យ៉ាងនៅលើផែនដីនឹងស្ថិតនៅក្នុងសន្តិភាព។ នៅពេលដែលខ្ញុំយាងត្រឡប់ទៅកាន់ស៊ីយ៉ូន នោះគ្រប់យ៉ាងនឹងត្រឡប់មករករូបរាងដើមរបស់វាវិញ។ បន្ទាប់មក ខ្ញុំនឹងចាប់ផ្ដើមកិច្ចការរបស់ខ្ញុំនៅស៊ីយ៉ូន។ ខ្ញុំនឹងដាក់ទោសមនុស្សអាក្រក់ ហើយប្រទានរង្វាន់ដល់មនុស្សល្អ ហើយខ្ញុំនឹងនាំសេចក្ដីសុចរិតរបស់ខ្ញុំឱ្យដំណើរការ ហើយខ្ញុំនឹងអនុវត្តការជំនុំជម្រះរបស់ខ្ញុំ។ ខ្ញុំនឹងប្រើប្រាស់ព្រះបន្ទូលរបស់ខ្ញុំ ដើម្បីសម្រេចគ្រប់យ៉ាង ដោយធ្វើឱ្យមនុស្សទាំងអស់ និងរបស់សព្វសារពើ មានបទពិសោធពីព្រះហស្ដវាយផ្ចាលរបស់ខ្ញុំ ហើយខ្ញុំនឹងធ្វើឱ្យមនុស្សទាំងអស់ឃើញសិរីល្អដ៏ពេញលេញរបស់ខ្ញុំ ប្រាជ្ញាញាណដ៏ពេញលេញរបស់ខ្ញុំ និងចិត្តសប្បុរសដ៏ពេញលេញរបស់ខ្ញុំ។ គ្មានមនុស្សណាម្នាក់នឹងហ៊ានក្រោកឈរនៅក្នុងការជំនុំជម្រះទេ ដោយសារតែនៅក្នុងខ្ញុំ របស់សព្វសារពើត្រូវបានសម្រេច។ ហើយនៅទីនេះ ខ្ញុំឱ្យមនុស្សគ្រប់គ្នាឃើញកិត្យានុភាពដ៏ពេញលេញរបស់ខ្ញុំ ហើយភ្លក់ជ័យជម្នះដ៏ពេញលេញរបស់ខ្ញុំ ដោយសារតែនៅក្នុងខ្ញុំ របស់សព្វសារពើត្រូវបានបើកបង្ហាញ។ ចាប់ពីនេះទៅ មនុស្សអាចឃើញព្រះចេស្ដាដ៏អស្ចារ្យរបស់ខ្ញុំ និងសិទ្ធិអំណាចរបស់ខ្ញុំ។ គ្មាននរណាម្នាក់នឹងហ៊ានប្រមាថខ្ញុំនោះទេ ហើយគ្មាននរណាម្នាក់នឹងហ៊ានរំខានខ្ញុំឡើយ។ នៅក្នុងខ្ញុំ គ្រប់យ៉ាងត្រូវបានបើកចំហរ។ តើនរណានឹងហ៊ានលាក់បាំងអ្វីមួយនោះ? ខ្ញុំច្បាស់ជាបង្ហាញមនុស្សនោះគ្មានមេត្តាករុណាឡើយ! អ្នកណាដែលហ៊ានប្រព្រឹត្តបែបនេះ ត្រូវតែទទួលការដាក់ទោសដ៏ធ្ងន់ធ្ងររបស់ខ្ញុំ ហើយមនុស្សថោកទាបបែបនេះត្រូវតែកំចាត់ចេញពីភ្នែករបស់ខ្ញុំ។ ខ្ញុំនឹងត្រួតត្រាពួកគេដោយដំបងដែក ហើយខ្ញុំនឹងប្រើប្រាស់សិទ្ធិអំណាចរបស់ខ្ញុំដើម្បីជំនុំជម្រះពួកគេ ដោយគ្មានការអាណិតអាសូរសូម្បីតែបន្តិច និងដោយគ្មានយល់ពីអារម្មណ៍របស់ពួកគេទាល់តែសោះ ដោយសារខ្ញុំគឺជាព្រះជាម្ចាស់ផ្ទាល់ព្រះអង្គ ដែលគ្មានមនោសញ្ចេតនា និងដែលមានអនុភាព ហើយមិនអាចត្រូវបានប្រមាថឡើយ។ គ្រប់គ្នាគួរតែយល់ និងមើលឃើញករណីនេះ ប្រសិនបើពួកគេខ្លាចខ្ញុំវាយប្រហារ និងធ្វើឱ្យវិនាស «ដោយគ្មានហេតុ ឬមូលហេតុ» នោះ ដោយសារតែដំបងរបស់ខ្ញុំនឹងវាយប្រហារអស់អ្នកណាដែលប្រមាថខ្ញុំ។ ខ្ញុំមិនខ្វល់ថា ពួកគេស្គាល់បញ្ញត្តិរដ្ឋបាលរបស់ខ្ញុំឬអត់នោះទេ។ នោះនឹងគ្មានផលវិបាកសម្រាប់ខ្ញុំទេ ដោយសារអង្គរបស់ខ្ញុំមិនអត់ទ្រាំនឹងការប្រមាថដោយនរណាម្នាក់ឡើយ។ នេះគឺជាមូលហេតុដែលគេនិយាយថា ខ្ញុំគឺជាសត្វតោ។ នរណាក៏ដោយដែលខ្ញុំប៉ះ នោះខ្ញុំវាយផ្ដួល។ នោះគឺជាអ្វីដែលត្រូវបានគេនិយាយថា ពេលនេះវាជាបណ្ដាសា ដែលនិយាយថា ខ្ញុំគឺជាព្រះជាម្ចាស់ដែលមានព្រះហឫទ័យក្ដួលអាណិត និងសេចក្ដីស្រលាញ់ដ៏ស្មោះចិត្តសប្បុរស។ ជាសារជាតិ ខ្ញុំមិនមែនជាកូនចៀមទេ ប៉ុន្តែជាតោវិញ។ គ្មាននរណាម្នាក់ហ៊ានប្រមាថខ្ញុំទេ។ នរណាក៏ដោយដែលប្រមាថខ្ញុំ នោះខ្ញុំនឹងដាក់ទោសដោយសេចក្ដីស្លាប់ភ្លាមៗ និងដោយគ្មានសេចក្ដីមេត្តាករុណាឡើយ។ ការនេះគឺគ្រប់គ្រាន់ដើម្បីបង្ហាញអំពីនិស្ស័យរបស់ខ្ញុំ។ ដូច្នេះហើយ នៅក្នុងយុគសម័យចុងក្រោយ មនុស្សមួយក្រុមធំនឹងដកថយ ហើយរឿងនេះនឹងធ្វើឱ្យមនុស្សពិបាកទ្រាំ ប៉ុន្តែចំពោះចំណែករបស់ខ្ញុំវិញ ខ្ញុំស្រាកស្រាន្ដ និងរីករាយ ហើយខ្ញុំមើលមិនឃើញរឿងនេះថាជាកិច្ចការលំបាកទាល់តែសោះ។ បែបនេះ គឺជានិស្ស័យរបស់ខ្ញុំ។

ខ្ញុំសង្ឃឹមថា មនុស្សទាំងអស់នឹងមានចិត្តចុះចូលដើម្បីស្ដាប់បង្គាប់គ្រប់យ៉ាងដែលជារបស់ខ្ញុំ។ ប្រសិនបើពួកគេមានចិត្តដូច្នោះ នោះខ្ញុំច្បាស់ជានឹងប្រទានពរមនុស្សជាតិយ៉ាងធំធេង ដូចដែលខ្ញុំបានមានបន្ទូល គឺអស់អ្នកណាដែលស្រុះស្រួលជាមួយខ្ញុំ នឹងត្រូវបានរក្សាទុក ខណៈដែលអស់អ្នកដែលជាសត្រូវនឹងខ្ញុំ នឹងត្រូវបានដាក់បណ្ដាសា។ ខ្ញុំបានតែងតាំងការនេះ ហើយគ្មាននរណាម្នាក់អាចផ្លាស់ប្ដូរវាបានទេ។ អ្វីៗដែលខ្ញុំបានកំណត់ គឺជាអ្វីៗដែលខ្ញុំបានសម្រេច ហើយអ្នកណាក៏ដោយដែលប្រឆាំងពួកវា នឹងត្រូវបានវាយផ្ចាលភ្លាមៗ។ ខ្ញុំមានគ្រប់យ៉ាងដែលខ្ញុំត្រូវការនៅស៊ីយ៉ូន ហើយមានគ្រប់យ៉ាងដែលខ្ញុំសព្វព្រះហឫទ័យចង់បាន។ គ្មានតម្រុយពីលោកីយ៍នៅស៊ីយ៉ូនឡើយ ហើយបើប្រៀបធៀបនឹងលោកីយ៍ វាគឺជាកន្លែងដែលបរិបូរណ៍ និងធំធេង។ ប៉ុន្តែគ្មាននរណាម្នាក់បានចូលទៅក្នុងវាទេ។ ដូច្នេះហើយ នៅក្នុងការគិតស្រមៃរបស់មនុស្ស ស៊ីយ៉ូនគឺមិនមានឡើយ។ ជីវិតនៅស៊ីយ៉ូន គឺមិនដូចជាជីវិតនៅលើផែនដីទេ។ នៅលើផែនដី ជីវិតគឺការទទួលទានអាហារ ការស្លៀកពាក់ ការលេងកម្សាន្ដ និងការស្វែងរកភាពសប្បាយរីករាយ ខណៈដែលនៅស៊ីយ៉ូន មានភាពខុសគ្នាយ៉ាងខ្លាំង។ វាគឺជាជីវិតរបស់ឪពុក និងកូនដែលពេញទៅដោយក្ដីអំណរ តែងតែបំពេញទីកន្លែងទាំងមូលនៃសកលលោក ប៉ុន្តែក៏មករួមគ្នាតែមួយដែរ។ ពេលនេះ ដោយសារតែវាបែបនេះ នោះខ្ញុំនឹងមានបន្ទូលប្រាប់អ្នករាល់គ្នាពីទីតាំងរបស់ស៊ីយ៉ូន។ ស៊ីយ៉ូន គឺជាទីកន្លែងដែលខ្ញុំរស់នៅ។ វាគឺជាទីតាំងនៃអង្គរបស់ខ្ញុំ។ ដូច្នេះហើយ ស៊ីយ៉ូន ត្រូវតែជាកន្លែងដ៏បរិសុទ្ធ ហើយវាត្រូវតែនៅឆ្ងាយពីផែនដី។ ដូច្នោះហើយ ខ្ញុំនិយាយថា ខ្ញុំស្អប់មនុស្ស វត្ថុ និងបញ្ហានៅលើផែនដី ហើយខ្ញុំស្អប់ការហូប ការផឹក ការលេង និងការស្វែងរកភាពសប្បាយរីករាយរបស់សាច់ឈាម ដោយសារតែ មិនថាភាពសប្បាយរីករាយនៃផែនដីរីករាយប៉ុនណានោះទេ ពួកវាមិនអាចប្រៀបធៀបនឹងជីវិតនៅស៊ីយ៉ូនបានឡើយ។ វាគឺជាភាពខុសគ្នារវាងស្ថានសួគ៌ និងផែនដី ហើយគ្មានវិធីណាមួយដើម្បីប្រៀបធៀបកន្លែងទាំងពីរនេះឡើយ។ មូលហេតុដែលមានបញ្ហាជាច្រើននៅលើផែនដីដែលមនុស្សមិនអាចដោះស្រាយបាន គឺដោយសារមនុស្សមិនបានឮអ្វីសោះពីស៊ីយ៉ូន។ មែនហើយ តើស៊ីយ៉ូននៅទីណាឱ្យបា្រកដ? តើវានៅភពផ្សេងទៀត ដូចដែលមនុស្សគិតស្រមៃឬ? ទេ! វាគ្រាន់តែជាការរវើរវាយនៅក្នុងចិត្តរបស់មនុស្សប៉ុណ្ណោះ។ ស្ថានសួគ៌ជាន់ទីបី ដែលខ្ញុំបានលើកឡើង គឺត្រូវបានមនុស្សចាត់ទុកថា មានអត្ថន័យដែលត្រូវបានគិតទុកជាមុន ប៉ុន្តែអ្វីដែលមនុស្សយល់នៅក្នុងសញ្ញាណរបស់ពួកគេ គឺពិតជាផ្ទុយពីអត្ថន័យរបស់ខ្ញុំ។ ស្ថានសួគ៌ជាន់ទីបីដែលបានលើកឡើងនៅទីនេះ គឺមិនខុសសូម្បីតែបន្តិច។ ដូច្នេះហើយ បានជាខ្ញុំមានបន្ទូលថា ខ្ញុំនឹងមិនបំផ្លាញព្រះអាទិត្យ ព្រះចន្ទ ផ្កាយ និងសណ្ឋាននានានៃលំហឡើយ ហើយខ្ញុំក៏នឹងមិនបំផ្លាញស្ថានសួគ៌ និងផែនដីដែរ។ តើខ្ញុំអាចបំផ្លាញទីកន្លែងដែលខ្ញុំរស់នៅឬ? តើខ្ញុំអាចបំផ្លាញភ្នំស៊ីយ៉ូនឬ? តើនេះមិនមែនគួរឱ្យអស់សំណើចទេឬ? ស្ថានសួគ៌ជាន់ទីបី គឺជាទីកន្លែងរស់នៅរបស់ខ្ញុំ។ វាគឺជាភ្នំស៊ីយ៉ូន ហើយនេះគឺពិតប្រាកដណាស់។ (ហេតុអ្វីបានជាខ្ញុំមានបន្ទូលថា វាពិតប្រាកដ? គឺដោយសារតែអ្វីដែលខ្ញុំមានបន្ទូលពេលនេះ មិនអាចត្រូវបានមនុស្សយល់ទាល់តែសោះ។ គេគ្រាន់តែអាចស្ដាប់ឮប៉ុណ្ណោះ។ វិសាលភាពនៃការគិតរបស់មនុស្ស មិនអាចយល់ច្បាស់ពីវាបានឡើយ ដូច្នេះហើយ ពេលនេះខ្ញុំនឹងមិនមានបន្ទូលអំពីស៊ីយ៉ូនទៀតទេ ដោយខ្លាចមនុស្សចាត់ទុកថា វាគឺជារឿងប្រឌិត។)

បន្ទាប់ពីខ្ញុំយាងត្រឡប់ទៅកាន់ស៊ីយ៉ូនវិញ អស់អ្នកដែលនៅលើផែនដីនឹងបន្តសរសើរតម្កើងខ្ញុំដូចជាពេលមុនដែរ។ អស់អ្នកណាដែលជាអ្នកស៊ីឈ្នួលដ៏ស្មោះត្រង់ នឹងទន្ទឹងរង់ចាំដូចមុនដើម្បីថ្វាយការបម្រើចំពោះខ្ញុំ ប៉ុន្តែតួនាទីរបស់ពួកគេនឹងត្រូវបានបញ្ចប់។ រឿងល្អបំផុតដែលពួកគេអាចធ្វើគឺគិតពិចារណាអំពីស្ថានភាពនៃវត្តមានរបស់ខ្ញុំនៅលើផែនដី។ នៅពេលនោះ ខ្ញុំនឹងចាប់ផ្ដើមនាំយកគ្រោះមហន្តរាយមកទម្លាក់លើអស់អ្នកដែលនឹងរងសេចក្ដីទុក្ខលំបាក។ ប៉ុន្តែគ្រប់គ្នាជឿថា ខ្ញុំគឺជាព្រះជាម្ចាស់ដ៏សុចរិត។ ខ្ញុំច្បាស់ជានឹងមិនដាក់ទោសអស់អ្នកដែលជាអ្នកស៊ីឈ្នួលស្មោះត្រង់ឡើយ ផ្ទុយទៅវិញ ខ្ញុំគ្រាន់តែឱ្យពួកគេទទួលបានព្រះគុណរបស់ខ្ញុំ។ ពីព្រោះខ្ញុំបានមានបន្ទូលថា ខ្ញុំនឹងដាក់ទោសអ្នកប្រព្រឹត្តអាក្រក់ទាំងអស់ ហើយមានបន្ទូលថា អស់អ្នកណាដែលប្រព្រឹត្តល្អនឹងទទួលសេចក្ដីអំណរខាងសម្ភារៈដែលខ្ញុំនឹងប្រទាន ដែលបញ្ជាក់ថា ខ្ញុំគឺជាព្រះជាម្ចាស់ផ្ទាល់ព្រះអង្គនៃសេចក្ដីសុចរិត និងភាពស្មោះត្រង់។ នៅពេលដែលខ្ញុំយាងត្រឡប់ទៅស៊ីយ៉ូនវិញ ខ្ញុំនឹងចាប់ផ្ដើមបែរទៅរកជាតិសាសន៍នីមួយៗនៅក្នុងពិភពលោក។ ខ្ញុំនឹងនាំយកការសង្គ្រោះទៅដល់ពួកអ៊ីស៊្រាអែល និងវាយផ្ចាលពួកអេស៊ីប។ នេះគឺជាជំហានបន្ទាប់នៃកិច្ចការរបស់ខ្ញុំ។ ដូច្នេះ កិច្ចការរបស់ខ្ញុំនឹងមិនដូចបច្ចុប្បន្នទេ៖ វាមិនមែនជាកិច្ចការខាងសាច់ឈាមឡើយ ប៉ុន្តែវានឹងលើសពីសាច់ឈាមទាំងស្រុងតែម្ដង ហើយដូចដែលខ្ញុំបានមានបន្ទូលរួចហើយ នោះវានឹងសម្រេច។ ហើយដូចដែលខ្ញុំបានបញ្ជា នោះវានឹងក្រោកឈរ។ អ្វីក៏ដោយដែលត្រូវបានមានបន្ទូល នៅពេលដែលវាត្រូវបានមានបន្ទូលចេញពីព្រះឱស្ឋរបស់ខ្ញុំ នោះវានឹងត្រូវបានសម្រេចជាការពិតភ្លាមៗ។ នេះគឺជាអត្ថន័យពិតនៃព្រះបន្ទូលរបស់ខ្ញុំដែលកំពុងថ្លែងចេញមក ហើយការសម្រេចរបស់វាគឺកើតឡើងក្នុងពេលតែមួយ ដោសារតែព្រះបន្ទូលផ្ទាល់របស់ខ្ញុំគឺជាសិទ្ធិអំណាច។ ពេលនេះ ខ្ញុំកំពុងមានព្រះបន្ទូលអំពីរឿងរ៉ាវទូទៅមួយចំនួន ជាផ្លូវដែលនឹងផ្ដល់ឱ្យមនុស្សនៅលើផែនដីនូវតម្រុយមួយចំនួនតូច នោះទើបពួកគេនឹងមិនយល់ដោយគ្មានន័យ។ នៅពេលដែលពេលវេលាមកដល់ នោះគ្រប់យ៉ាងនឹងត្រូវបានខ្ញុំរៀបចំ ហើយគ្មាននរណាម្នាក់គួរតែធ្វើសកម្មភាពតាមចិត្តឡើយ ក្រែងលោពួកគេត្រូវបានវាយផ្ដួលដោយព្រះហស្ដរបស់ខ្ញុំ។ នៅក្នុងការគិតស្រមៃរបស់មនុស្ស គ្រប់យ៉ាងដែលខ្ញុំមានបន្ទូលគឺសុទ្ធតែស្រពេចស្រពិល ពីព្រោះនៅទីបំផុត វិធីគិតរបស់មនុស្សគឺមានកំណត់ ហើយការគិតរបស់មនុស្សគឺនៅឆ្ងាយពីអ្វីដែលខ្ញុំបានមានបន្ទូល ប្រៀបដូចមេឃ និងផែនដីអ៊ីចឹង។ ដូច្នេះហើយ គ្មាននរណាម្នាក់អាចយល់ពីរឿងនេះបានទេ។ រឿងតែមួយដែលត្រូវធ្វើគឺត្រូវចូលមកឱ្យស្របនឹងអ្វីដែលខ្ញុំមានបន្ទូល ព្រោះនេះគឺជារឿងដែលចៀសមិនរួចឡើយ។ ខ្ញុំបានមានបន្ទូលថា «នៅគ្រាចុងក្រោយ សត្វសាហាវនឹងលេចចេញមកដើម្បីធ្វើទុកបុកម្នេញរាស្ត្ររបស់ខ្ញុំ ហើយអស់អ្នកណាដែលភ័យខ្លាចសេចក្ដីស្លាប់ នឹងត្រូវបានដាក់សម្គាល់ដោយត្រា ដើម្បីឱ្យសត្វសាហាវបំផ្លាញ។ អស់អ្នកណាដែលបានឃើញខ្ញុំនឹងត្រូវបានសម្លាប់ដោយសត្វសាហាវ។» «សត្វសាហាវ» នៅក្នុងព្រះបន្ទូលទាំងនេះគឺច្បាស់ជាសំដៅទៅលើសាតាំង ដែលជាអ្នកបោកបញ្ឆោតមនុស្សជាតិ។ មានន័យថា នៅពេលដែលខ្ញុំយាងត្រឡប់ទៅកាន់ស៊ីយ៉ូនវិញ អ្នកស៊ីឈ្នួលមួយក្រុមធំនឹងដកចេញ។ មានន័យថា ពួកគេនឹងត្រូវបានសត្វសាហាវបំផ្លាញ។ សត្វមានជីវិតទាំងអស់នេះនឹងទៅក្នុងជង្ហុកធំ ដើម្បីទទួលយកការវាយផ្ចាលដ៏អស់កល្បជានិច្ចរបស់ខ្ញុំ។ «អស់អ្នកណាដែលបានឃើញខ្ញុំ» សំដៅលើអស់អ្នកដែលជាអ្នកស៊ីឈ្នួលស្មោះត្រង់ ដែលខ្ញុំបានយកឈ្នះ។ «បានឃើញខ្ញុំ» សំដៅលើការដែលខ្ញុំបានយកឈ្នះលើពួកគេ។ «សម្លាប់ដោយសត្វសាហាវ» សំដៅលើសាតាំង ដែលត្រូវបានខ្ញុំយកឈ្នះ ហើយមិនហ៊ានក្រោកឈរដើម្បីតតាំងនឹងខ្ញុំ។ ម៉្យាងទៀត សតាំងនឹងមិនហ៊ានបំពេញកិច្ចការអ្វីមួយលើអ្នកស៊ីឈ្នួលទាំងនេះទេ ដូច្នេះហើយ ព្រលឹងរបស់មនុស្សទាំងនេះនឹងត្រូវបានសង្គ្រោះ។ នេះមានន័យថា ដោយសារតែសមត្ថភាពរបស់ពួកគេក្នុងការស្មោះត្រង់ចំពោះខ្ញុំ ហើយមានន័យថា អស់អ្នកណាដែលជាអ្នកស៊ីឈ្នួលដ៏ស្មោះត្រង់ នឹងអាចទទួលបានព្រះគុណរបស់ខ្ញុំ និងព្រះពររបស់ខ្ញុំ។ ដូច្នេះហើយ ខ្ញុំមានបន្ទូលថា ព្រលឹងរបស់ពួកគេនឹងត្រូវបានសង្គ្រោះ។ (នេះមិនសំដៅទៅលើការឡើងទៅស្ថានសួគ៌ជាន់ទីបី ដែលគ្រាន់តែជាសញ្ញាណមួយរបស់មនុស្សនោះទេ។) ប៉ុន្តែអ្នកបម្រើអាក្រក់ទាំងនោះនឹងត្រូវបានចងសាជាថ្មីដោយសាតាំង ហើយបន្ទាប់មកត្រូវបោះទៅក្នុងជង្ហុកធំ។ នេះគឺជាការដាក់ទោសរបស់ខ្ញុំចំពោះពួកគេ។ នេះគឺជាការផ្ដន្ទាទោសរបស់ពួកគេ ហើយនេះគឺជារង្វាន់សម្រាប់អំពើបាបរបស់ពួកគេ។

ខណៈដែលជំហាននៃកិច្ចការរបស់ខ្ញុំលឿន នោះពេលវេលារបស់ខ្ញុំនៅលើផែនដី ក៏បានថយចុះបន្តិចម្តងៗ។ កាលបរិច្ឆេទនៃការយាងត្រឡប់របស់ខ្ញុំទៅកាន់ស៊ីយ៉ូនវិញ ខិតជិតមកដល់ហើយ។ នៅពេលដែលកិច្ចការរបស់ខ្ញុំនៅលើផែនដីដល់ទីបញ្ចប់ នោះវានឹងក្លាយជាពេលវេលាសម្រាប់ការយាងត្រឡប់របស់ខ្ញុំទៅកាន់ស៊ីយ៉ូនវិញ។ ខ្ញុំមិនចង់រស់នៅលើផែនដីទាល់តែសោះ ប៉ុន្តែដើម្បីប្រយោជន៍នៃការគ្រប់គ្រងរបស់ខ្ញុំ ដើម្បីប្រយោជន៍នៃផែនការរបស់ខ្ញុំ នោះខ្ញុំអត់ទ្រាំរាល់ការឈឺចាប់។ បច្ចុប្បន្ននេះ ពេលវេលានោះមកដល់ហើយ។ ខ្ញុំនឹងពន្លឿនជំហានរបស់ខ្ញុំ ហើយគ្មាននរណាម្នាក់នឹងអាចដើរទាន់ខ្ញុំទេ។ មិនថាមនុស្សអាចយល់ ឬអត់នោះទេ ខ្ញុំនឹងមានបន្ទូលប្រាប់អ្នករាល់គ្នាយ៉ាងលម្អិតនូវគ្រប់យ៉ាងដែលមនុស្សមិនអាចយល់ ប៉ុន្តែអ្នករាល់គ្នានៅលើផែនដីត្រូវស្គាល់។ ដូច្នេះហើយ ខ្ញុំមានបន្ទូលថា ខ្ញុំគឺជាព្រះជាម្ចាស់ផ្ទាល់ព្រះអង្គ ដែលលើសពីពេលវេលា និងទីកន្លែង។ ប្រសិនបើមិនមែនដើម្បីគោលបំណងរបស់ខ្ញុំក្នុងការទទួលយកពួកកូនប្រុសច្បង ហើយវាយយកឈ្នះសាតាំងទេ នោះម៉្លេះខ្ញុំបានយាងត្រឡប់ទៅកាន់ស៊ីយ៉ូនវិញរួចហើយ។ ប្រសិនបើមិនដូច្នេះទេ នោះខ្ញុំនឹងមិនបង្កើតមនុស្សជាតិឡើយ។ ខ្ញុំស្អប់ពិភពមនុស្ស ហើយខ្ញុំស្អប់មនុស្សដែលដាច់ចេញពីខ្ញុំ រហូតដល់ចំណុចដែលខ្ញុំគិតអំពីការបំផ្លាញមនុស្សជាតិទាំងមូលមួយរំពេច។ ទោះបីជាយ៉ាងណាក៏ដោយ កិច្ចការរបស់ខ្ញុំមានលំដាប់លំដោយ និងរចនាសម្ព័ន្ធ គិតដល់ភាពសមរម្យ និងមិនហួសប្រមាណ ហើយវាមិនមែនជារឿងចៃដន្យនោះទេ។ គ្រប់យ៉ាងដែលខ្ញុំធ្វើ គឺមានបំណងចង់យកឈ្នះសាតាំង ហើយជាងនេះទៅទៀត គឺដើម្បីឱ្យខ្ញុំអាចនៅជាមួយពួកកូនប្រុសច្បងរបស់ខ្ញុំឱ្យកាន់តែឆាប់តាមដែលអាចធ្វើទៅបាន។ នេះគឺជាគោលបំណងរបស់ខ្ញុំ។


ផ្នែកទី២៖ ព្រះបន្ទូលរបស់ព្រះជាម្ចាស់ ថ្លែងទៅកាន់សកលលោកទាំងមូល 

(ថ្ងៃទី២០ ខែកុម្ភៈ ឆ្នាំ១៩៩២ ដល់ថ្ងៃទី១ ខែមិថុនា ឆ្នាំ១៩៩២)


សេចក្តីផ្ដើម

សៀវភៅ «ព្រះបន្ទូលរបស់ព្រះជាម្ចាស់ ថ្លែងទៅកាន់សកលលោកទាំងមូល» គឺជាផ្នែកទីពីរនៃព្រះសូរសៀងដែលព្រះគ្រីស្ទបានសម្ដែងចេញនៅក្នុងអត្តសញ្ញាណជាព្រះជាម្ចាស់ផ្ទាល់ព្រះអង្គ។ ព្រះសូរសៀងទាំងនេះ គ្របដណ្ដប់លើរយៈពេលគិតចាប់ពីថ្ងៃទី២០ ខែកុម្ភៈ ឆ្នាំ១៩៩២ រហូតដល់ថ្ងៃទី០១ ខែមិថុនា ឆ្នាំ១៩៩២ ហើយមានទាំងអស់ ៤៧ ជំពូក។ លក្ខណៈ ខ្លឹមសារ និងទស្សនៈនៃព្រះបន្ទូលរបស់ព្រះជាម្ចាស់នៅក្នុងព្រះសូរសៀងទាំងនេះ គឺខុសគ្នាទាំងស្រុងពីសៀវភៅ «ព្រះសូរសៀងរបស់ព្រះគ្រីស្ទ កាលពីដើមដំបូង»។ សៀវភៅ «ព្រះសូរសៀងរបស់ព្រះគ្រីស្ទ កាលពីដើមដំបូង» លាតត្រដាង និងណែនាំពីឥរិយាបថខាងក្រៅរបស់មនុស្ស និងជីវិតខាងវិញ្ញាណដ៏សាមញ្ញរបស់ពួកគេ។ ចុងក្រោយ សៀវភៅនេះបញ្ចប់ទៅដោយនិយាយពី «ការល្បងលរបស់អ្នកស៊ីឈ្នួល»។ ក៏ប៉ុន្តែ សៀវភៅ «ព្រះបន្ទូលរបស់ព្រះជាម្ចាស់ ថ្លែងទៅកាន់សកលលោកទាំងមូល» វិញ ចាប់ផ្ដើមដោយការនិយាយសរុបពីអត្តសញ្ញាណរបស់មនុស្សក្នុងនាមជាអ្នកស៊ីឈ្នួល និងពីចំណុចចាប់ផ្ដើមនៃជីវិតរបស់ពួកគេក្នុងនាមជារាស្ត្ររបស់ព្រះជាម្ចាស់។ សៀវភៅណែនាំមនុស្សចូលទៅក្នុងចំណុចកំពូលទីពីរនៃកិច្ចការរបស់ព្រះជាម្ចាស់ ដែលក្នុងអំឡុងពេលនោះ ពួកគេត្រូវឆ្លងកាត់ការល្បងលនៃបឹងភ្លើង ការល្បងលនៃសេចក្ដីស្លាប់ និងសម័យនៃការស្រឡាញ់ព្រះជាម្ចាស់។ ជំហានទាំងអស់នេះ លាតត្រដាងពីភាពកខ្វក់របស់មនុស្សនៅចំពោះព្រះជាម្ចាស់ ក៏ដូចជាមុខមាត់ពិតរបស់មនុស្សផងដែរ។ ចុងក្រោយ ព្រះជាម្ចាស់បញ្ចប់ដោយជំពូកមួយដែលព្រះអង្គត្រូវបែកចេញពីមនុស្ស ហើយក៏បញ្ចប់គ្រប់ជំហានទាំងអស់នៃការយកកំណើតជាមនុស្សរបស់ព្រះជាម្ចាស់ ដើម្បីយកឈ្នះលើក្រុមមនុស្សដំបូងគេនេះ។

នៅក្នុងសៀវភៅ «ព្រះបន្ទូលរបស់ព្រះជាម្ចាស់ ថ្លែងទៅកាន់សកលលោកទាំងមូល» នេះ ព្រះជាម្ចាស់សម្ដែងចេញព្រះបន្ទូលរបស់ទ្រង់តាមទស្សនៈរបស់ព្រះវិញ្ញាណ។ លក្ខណៈដែលទ្រង់មានបន្ទូល មិនអាចឱ្យមនុស្សជាតិដែលព្រះបានបង្កើតមកនេះ សម្រេចបានឡើយ។ ជាងនេះទៅទៀត ពាក្យពេចន៍ និងបែបបទនៃព្រះបន្ទូលរបស់ទ្រង់ ពីរោះស្ដាប់ និងទាក់ទាញចិត្តណាស់ ហើយគ្មានទម្រង់ស្នាដៃអក្សរសិល្ប៍របស់មនុស្សណាមួយ អាចយកមកប្រៀបធៀបបានទេ។ ព្រះបន្ទូលដែលទ្រង់លាតត្រដាងពីមនុស្ស ច្បាស់លាស់ណាស់ គ្មានទស្សនវិជ្ជាណាមួយអាចប្រកែកបានឡើយ ហើយព្រះបន្ទូលទាំងនោះធ្វើឱ្យមនុស្សទាំងអស់ចុះចូល។ ព្រះបន្ទូលដែលព្រះជាម្ចាស់ជំនុំជម្រះមនុស្ស ប្រៀបបានទៅនឹងដាវដ៏សែនមុត ដែលកាប់មុតជ្រៅទៅដល់ព្រលឹងរបស់មនុស្ស មុតយ៉ាងជ្រៅបំផុតរហូតធ្វើឱ្យពួកគេគ្មានកន្លែងត្រូវលាក់បំពួន។ ព្រះបន្ទូលដែលទ្រង់លួងលោមមនុស្ស គឺមានសេចក្ដីមេត្តាករុណា និងក្ដីអាណិតស្រឡាញ់ ហើយព្រះបន្ទូលទាំងនោះ មានភាពកក់ក្ដៅប្រៀបដូចជាម្ដាយជាទីស្រឡាញ់ឱបថ្នមកូនដូច្នោះដែរ ហើយព្រះបន្ទូលទាំងនោះធ្វើឱ្យមនុស្សមានអារម្មណ៍សុខសាន្ត ដែលគេមិនធ្លាប់មានពីមុនមកឡើយ។ លក្ខណៈដ៏អស្ចារ្យបំផុតតែមួយគត់នៃព្រះសូរសៀងទាំងនេះគឺថា ក្នុងអំឡុងដំណាក់កាលនេះ ព្រះជាម្ចាស់ពុំបានថ្លែងព្រះបន្ទូលដោយប្រើអត្តសញ្ញាណជាព្រះយេហូវ៉ា ឬព្រះយេស៊ូវគ្រីស្ទឡើយ ហើយក៏មិនប្រើអត្តសញ្ញាណជាព្រះគ្រីស្ទនៃគ្រាចុងក្រោយដែរ។ ផ្ទុយទៅវិញ ព្រះអង្គប្រើអត្តសញ្ញាណពីកំណើតរបស់ទ្រង់ គឺ «ព្រះអាទិករ»។ ព្រះអង្គមានបន្ទូល និងបង្រៀនដល់មនុស្សណាដែលដើរតាមទ្រង់ និងមនុស្សណាដែលមិនទាន់បានដើរតាមទ្រង់នៅឡើយ។ អាចនិយាយបានថា នេះគឺជាលើកទីមួយហើយ គិតចាប់តាំងពីការបង្កើតលោកីយ៍មក ដែលព្រះជាម្ចាស់បានមានបន្ទូលទៅកាន់មនុស្សជាតិរាល់គ្នានោះ។ ពីមុនមក ព្រះជាម្ចាស់មិនធ្លាប់ថ្លែងបន្ទូលទៅកាន់មនុស្សជាតិដែលព្រះបានបង្កើតមកដោយល្អិតល្អន់ និងមានលក្ខណៈជាប្រព័ន្ធបែបនេះទេ។ ពិតណាស់ នេះក៏ជាលើកទីមួយដែរ ដែលព្រះអង្គបានមានបន្ទូលទៅកាន់មនុស្សជាតិរាល់គ្នាយ៉ាងច្រើន និងក្នុងរយៈពេលយូរបែបនេះ។ នេះគឺជារឿងដែលមិននឹកស្មានដល់ទាល់តែសោះ។ ជាងនេះទៅទៀត ព្រះសូរសៀងទាំងនេះ បង្កើតបានជាអត្ថបទដំបូងគេបង្អស់ ដែលព្រះជាម្ចាស់បានសម្ដែងចេញនៅក្នុងចំណោមមនុស្សជាតិ ដែលព្រះអង្គលាតត្រដាងពីមនុស្ស ណែនាំពួកគេ ជំនុំជម្រះពួកគេ និងមានបន្ទូលត្រង់ទៅត្រង់មកជាមួយពួកគេ ហើយនេះក៏ជាព្រះសូរសៀងដំបូងគេដែរ ដែលព្រះជាម្ចាស់អនុញ្ញាតឱ្យមនុស្សស្គាល់ពីស្នាមព្រះបាទារបស់ទ្រង់ ស្គាល់ពីកន្លែងដែលទ្រង់គង់នៅ ស្គាល់ពីនិស្ស័យរបស់ព្រះជាម្ចាស់ ស្គាល់ពីអ្វីដែលជាកម្មសិទ្ធិ និងលក្ខណៈរបស់ទ្រង់ ស្គាល់ពីព្រះតម្រិះរបស់ព្រះជាម្ចាស់ ព្រមទាំងព្រះទ័យព្រួយបារម្ភរបស់ទ្រង់ចំពោះមនុស្សជាតិផងដែរ។ អាចនិយាយបានថា ចាប់តាំងពីការបង្កើតរបស់សព្វសារពើមក នេះគឺជាព្រះសូរសៀងដំបូងគេហើយ ដែលព្រះជាម្ចាស់បានថ្លែងទៅកាន់មនុស្សជាតិចេញពីស្ថានសួគ៌ជាន់ទីបី ហើយនេះក៏ជាលើកទីមួយដែរ ដែលព្រះជាម្ចាស់បានប្រើអត្តសញ្ញាណពីកំណើតរបស់ទ្រង់ ដើម្បីលេចមក និងសម្ដែងចេញព្រះសូរសៀងនៃព្រះទ័យរបស់ទ្រង់ទៅកាន់មនុស្សជាតិតាមរយៈព្រះបន្ទូលទាំងនេះ។

ព្រះសូរសៀងទាំងនេះ ជ្រាលជ្រៅនិងមិនអាចវាស់ស្ទង់បានឡើយ ហើយមិនងាយនឹងយល់បាននោះទេ ក៏ពិបាកនឹងដឹងពីប្រភពដើម និងគោលបំណងនៃព្រះបន្ទូលរបស់ព្រះជាម្ចាស់ដែរ។ ដូច្នេះ ព្រះគ្រីស្ទបានបន្ថែមការពន្យល់មួយទៀតនៅបន្ទាប់ពីជំពូកនីមួយៗ ដោយប្រើប្រាស់ភាសាងាយៗ ដើម្បីឱ្យមនុស្សយល់បាន ដើម្បីឱ្យពួកគេកាន់តែមានភាពច្បាស់លាស់អំពីព្រះសូរសៀងនោះបន្ថែមទៀត។ ការពន្យល់នេះ គួបផ្សំនឹងព្រះសូរសៀងនោះផ្ទាល់ផង ធ្វើឱ្យមនុស្សកាន់តែងាយយល់ និងកាន់តែស្គាល់ពីព្រះបន្ទូលរបស់ព្រះជាម្ចាស់ច្រើនឡើងថែមទៀត។ យើងបានដាក់ព្រះបន្ទូលទាំងនេះជាឧបសម្ព័ន្ធមួយសម្រាប់សៀវភៅ «ព្រះបន្ទូលរបស់ព្រះជាម្ចាស់ ថ្លែងទៅកាន់សកលលោកទាំងមូល»។ នៅក្នុងព្រះបន្ទូលទាំងនេះ ព្រះគ្រីស្ទផ្ដល់ការពន្យល់ដោយប្រើប្រាស់ពាក្យពេចន៍ដែលងាយយល់បំផុត។ ការរួមផ្សំបញ្ចូលគ្នារវាងព្រះបន្ទូលនិងការពន្យល់នេះ គឺជាការផ្សំផ្គំដ៏ល្អឥតខ្ចោះរវាងភាពជាព្រះ និងភាពជាមនុស្សរបស់ព្រះជាម្ចាស់។ ទោះបីជាព្រះជាម្ចាស់មានបន្ទូលនៅក្នុងទម្រង់ជាបុរសទីបីនៅក្នុងឧបសម្ព័ន្ធនេះក៏ដោយ ក៏គ្មាននរណាម្នាក់អាចបដិសេធបានថា ព្រះបន្ទូលទាំងនេះ មិនមែនជាព្រះបន្ទូលដែលព្រះជាម្ចាស់ថ្លែងមកដោយផ្ទាល់នោះដែរ ដ្បិតគ្មានមនុស្សណាម្នាក់អាចពន្យល់ពីព្រះបន្ទូលរបស់ព្រះជាម្ចាស់បានច្បាស់លាស់នោះទេ។ មានតែព្រះជាម្ចាស់ផ្ទាល់ព្រះអង្គប៉ុណ្ណោះ ដែលអាចស្រាយបំភ្លឺពីប្រភពដើម និងបំណងនៃព្រះសូរសៀងរបស់ទ្រង់បាន។ ហេតុដូច្នេះ ទោះបីជាព្រះជាម្ចាស់មានបន្ទូលដោយប្រើមធ្យោបាយជាច្រើនក៏ដោយ ក៏បំណងនៃកិច្ចការរបស់ទ្រង់ មិនដែលផ្លាស់ប្ដូរឡើយ ហើយគោលបំណងនៃផែនការរបស់ទ្រង់ក៏មិនដែលប្រែប្រួលដែរ។

ជំពូកទី ១

តើអស់អ្នកដែលបានឃើញព្រះបន្ទូលរបស់ខ្ញុំ ទទួលយកព្រះបន្ទូលទាំងនោះដោយពិតប្រាកដដែរឬទេ? តើអ្នករាល់គ្នាស្គាល់ខ្ញុំពិតប្រាកដដែរឬទេ? តើអ្នកបានរៀនស្ដាប់បង្គាប់ពិតប្រាកដដែរឬទេ? តើអ្នកលះបង់ខ្លួនដើម្បីខ្ញុំដោយស្មោះត្រង់ដែរឬទេ? តើអ្នកបានធ្វើបន្ទាល់ដ៏ខ្លាំងក្លា និងរឹងមាំថ្វាយដល់ខ្ញុំនៅចំពោះមុខនាគដ៏ធំមានសម្បុរក្រហមដែរឬទេ? តើការប្ដូរផ្ដាច់របស់អ្នកពិតជាបំបាក់មុខនាគដ៏ធំមានសម្បុរក្រហមមែនដែរឬទេ? មានតែតាមរយៈការល្បងលពីព្រះបន្ទូលរបស់ខ្ញុំទេ ទើបខ្ញុំអាចសម្រេចគោលដៅរបស់ខ្ញុំបាន នៅក្នុងការបន្សុទ្ធពួកជំនុំ និងរើសតាំងអស់អ្នកណាដែលស្រឡាញ់ខ្ញុំដោយស្មោះបាន។ បើខ្ញុំមិនធ្វើកិច្ចការដោយបែបនេះទេ តើនឹងមាននរណាដែលអាចស្គាល់ខ្ញុំបានទៅ? តើនរណានឹងស្គាល់ពីឫទ្ធានុភាពរបស់ខ្ញុំ ពីសេចក្តីក្រោធរបស់ខ្ញុំ និងពីព្រះប្រាជ្ញាញាណរបស់ខ្ញុំតាមរយៈព្រះបន្ទូលរបស់ខ្ញុំបានទៅ? ដោយសារខ្ញុំបានចាប់ផ្ដើមកិច្ចការរបស់ខ្ញុំរួចហើយ ដូច្នេះ ខ្ញុំនឹងប្រាកដជាបញ្ចប់កិការច្ចនោះមិនខាន ប៉ុន្តែខ្ញុំនៅតែស្ទង់មើលជម្រៅចិត្តរបស់មនុស្សដដែល។ និយាយតាមត្រង់ទៅ នៅក្នុងចំណោមមនុស្ស គ្មាននរណាម្នាក់ស្គាល់ខ្ញុំពិតប្រាកដឡើយ ដូច្នេះ ខ្ញុំប្រើបន្ទូលខ្ញុំ ដើម្បីចង្អុលបង្ហាញមនុស្សទាំងអស់ ដើម្បីដឹកនាំពួកគេចូលទៅក្នុងយុគសម័យថ្មីមួយ។ នៅទីបំផុត ខ្ញុំនឹងប្រើបន្ទូលរបស់ខ្ញុំ ដើម្បីសម្រេចកិច្ចការរបស់ខ្ញុំទាំងអស់ ដោយធ្វើឱ្យមនុស្សគ្រប់គ្នាដែលស្រឡាញ់ខ្ញុំដោយស្មោះ ត្រឡប់មកចុះចូលនឹងនគររបស់ខ្ញុំ និងរស់នៅចំពោះបល្ល័ង្ករបស់ខ្ញុំវិញ។ ស្ថានការណ៍បច្ចុប្បន្ននេះ មិនដូចស្ថានការណ៍ពីអតីតកាលឡើយ ហើយកិច្ចការរបស់ខ្ញុំបានចូលទៅដល់ចំណុចចាប់ផ្ដើមថ្មីមួយហើយ។ ដោយហេតុនេះ នឹងមានវិធីសាស្ត្រថ្មីមួយ ពោលគឺអស់អ្នកណាដែលមើលឃើញបន្ទូលរបស់ខ្ញុំ រួចទទួលយកវាទុកជាជីវិតរបស់ពួកគេ គឺអ្នកនោះឯងជាមនុស្សនៅក្នុងនគររបស់ខ្ញុំ ហើយការដែលបានស្ថិតនៅក្នុងនគររបស់ខ្ញុំនេះហើយ ទើបពួកគេក្លាយជារាស្រ្តនៃនគររបស់ខ្ញុំ។ ដោយសារតែពួកគេទទួលយកការណែនាំពីព្រះបន្ទូលរបស់ខ្ញុំ ដូច្នេះទោះបីជាពួកគេត្រូវហៅថាជារាស្ត្ររបស់ខ្ញុំក៏ដោយ ក៏ការហៅនេះមិនមែនអន់ជាងការហៅថាជា «ពួកកូនប្រុស» របស់ខ្ញុំនោះដែរ។ បន្ទាប់ពីត្រូវបានប្រោសឱ្យក្លាយជារាស្ត្ររបស់ព្រះជាម្ចាស់ហើយ មនុស្សគ្រប់គ្នាត្រូវតែបម្រើយ៉ាងប្ដូរផ្ដាច់បំផុតនៅក្នុងនគររបស់ខ្ញុំ ព្រមទាំងបំពេញភារកិច្ចរបស់ពួកគេនៅក្នុងនគររបស់ខ្ញុំផង។ អស់អ្នកណាដែលប្រព្រឹត្តល្មើសនឹងបញ្ញត្តិរដ្ឋបាលរបស់ខ្ញុំ នឹងត្រូវខ្ញុំដាក់ទោសមិនខាន។ ខ្ញុំសូមទូន្មានអ្នករាល់គ្នាដូច្នេះឯង។

ឥឡូវនេះ វិធីសាស្ត្រថ្មីបានចូលមកដល់ហើយ ដូច្នេះមិនចាំបាច់ត្រូវលើកមកនិយាយពីអតីតកាលម្ដងទៀតនោះទេ។ ក៏ប៉ុន្តែ ដូចខ្ញុំបានមានបន្ទូលកាលពីមុនហើយថា៖ ខ្ញុំប្រកាន់តាមបន្ទូលរបស់ខ្ញុំ ហើយបើខ្ញុំប្រកាន់តាមរបស់ខ្ញុំហើយ នោះខ្ញុំនឹងត្រូវសម្រេចបន្ទូលនោះឱ្យបានជាក់ជាមិនខាន គ្មាននរណាម្នាក់អាចផ្លាស់ប្ដូរបានឡើយ ព្រោះនេះជារឿងដាច់ខាតបំផុត។ មិនថានោះជាបន្ទូលដែលខ្ញុំបានថ្លែងមកកាលពីអតីតកាល ឬជាបន្ទូលដែលខ្ញុំនឹងថ្លែងមកនាពេលអនាគតនោះទេ ខ្ញុំនឹងធ្វើឱ្យបន្ទូលទាំងអស់នោះក្លាយជាការពិតម្ដងមួយៗ ព្រមទាំងអនុញ្ញាតឱ្យមនុស្សជាតិទាំងអស់បានមើលឃើញបន្ទូលទាំងនោះក្លាយជាការពិតផង។ នេះគឺជាគោលការណ៍បង្កប់ពីក្រោយបន្ទូល និងកិច្ចការរបស់ខ្ញុំ។ ដោយសារតែការកសាងពួកជំនុំបានសម្រេចរួចទៅហើយ ដូច្នេះសព្វថ្ងៃនេះ លែងជាយុគសម័យនៃការកសាងពួកជំនុំទៀតហើយ ប៉ុន្តែផ្ទុយទៅវិញ នេះគឺជាយុគសម័យដែលការកសាងនគរព្រះត្រូវសម្រេចជោគជ័យវិញម្ដង។ យ៉ាងណាមិញ ដោយសារអ្នករាល់គ្នាស្ថិតនៅលើផែនដីនៅឡើយ ដូច្នេះ ការជួបជុំគ្នារបស់មនុស្សនៅលើផែនដី នឹងត្រូវបន្តហៅថាជា «ពួកជំនុំ» ដដែល។ ក៏ប៉ុន្តែ លក្ខណៈរបស់ពួកជំនុំមិនដូចកាលពីមុនឡើយ ដ្បិតនេះគឺជាពួកជំនុំដែលបានកសាងឡើងប្រកបដោយជោគជ័យរួចហើយ។ ដូច្នេះ ខ្ញុំសូមប្រាប់ចុះថា នគររបស់ខ្ញុំបានមកដល់ផែនដីរួចស្រេចទៅហើយ។ គ្មាននរណាម្នាក់អាចយល់បានពីឫសគល់នៃបន្ទូលរបស់ខ្ញុំឡើយ ហើយពួកគេក៏មិនដឹងអំពីគោលបំណងដែលខ្ញុំមានបន្ទូលពីរឿងទាំងនោះដែរ។ តាមរយៈរបៀបដែលខ្ញុំមានបន្ទូលនៅថ្ងៃនេះ អ្នករាល់គ្នានឹងបានដកពិសោធន៍ពីការបើកសម្ដែងមិនខាន។ អ្នកខ្លះនឹងស្រែកទ្រហោយំ ទាំងទួញសោកដោយភាពជូរចត់។ អ្នកខ្លះអាចមានអារម្មណ៍ខ្លាចថា នេះគឺជារបៀបដែលខ្ញុំមានបន្ទូលមកមែន។ អ្នកខ្លះអាចប្រកាន់តាមទស្សនៈអភិរក្សនិយមរបស់ពួកគេ នៅពេលដែលពួកគេកំពុងមើលគ្រប់ទាំងចលនារបស់ខ្ញុំ។ អ្នកខ្លះអាចស្ដាយក្រោយដែលខ្លួនបានធ្វើខុស ឬបានប្រឆាំងទាស់នឹងខ្ញុំកាលគ្រានោះ។ អ្នកខ្លះអាចលួចអរសប្បាយ ព្រោះមិនបានងាកចេញពីព្រះនាមខ្ញុំ ហើយពួកគេមានជីវិតរស់ជាថ្មី។ មានអ្នកខ្លះទៀត ក៏ត្រូវ «រងទុក្ខ» ដោយព្រះបន្ទូលរបស់ខ្ញុំជាយូរឆ្នាំមកហើយ រហូតដល់ពួកគេស្ទើរតែជិតស្លាប់ គ្មានវិញ្ញាណ និងធ្លាក់ទឹកចិត្ត លែងមានចិត្តចង់ស្ដាប់ព្រះបន្ទូលដែលខ្ញុំថ្លែងមកទៀត ទោះបីខ្ញុំបានប្ដូរលក្ខណៈនៃការសម្ដែងចេញរបស់ខ្ញុំក៏ដោយ។ អ្នកដទៃខ្លះទៀតដែលបានបម្រើខ្ញុំយ៉ាងប្ដូរផ្ដាច់ដល់ថ្នាក់មិនដែលចេះរអ៊ូរទាំ មិនចេះសង្ស័យ ពួកគេសព្វថ្ងៃនេះមានសំណាងគ្រប់គ្រាន់ក្នុងការទទួលបានការដោះលែង ហើយក្នុងចិត្តពួកគេ មានការដឹងគុណចំពោះខ្ញុំរកពាក្យអ្វីថ្លែងមិនបាន។ កាលៈទេសៈទាំងអស់ដែលបានរៀបរាប់ខាងលើនេះ អនុវត្តចំពោះមនុស្សគ្រប់រូប ទៅតាមកម្រិតខុសៗគ្នា។ ក៏ប៉ុន្តែ ដោយសារអតីតកាល នៅតែជាអតីតកាល ហើយបច្ចុប្បុន្នកាល គឺនៅទីនេះស្រាប់ ដូច្នេះ គ្មានការចាំបាច់អ្វីដែលត្រូវអាឡោះអាល័យពីអតីតកាលតទៅទៀតនោះទេ ឬក៏ត្រូវគិតគូរខ្វល់ពីអនាគតនោះដែរ។ ក្នុងនាមជាមនុស្ស អ្នកណាដែលប្រឆាំងនឹងការពិត ហើយមិនធ្វើអ្វីៗស្របតាមការណែនាំរបស់ខ្ញុំទេ អ្នកនោះនឹងមិនទទួលបានទីបញ្ចប់ល្អឡើយ មានតែនាំបញ្ហាដាក់ខ្លួនគេតែប៉ុណ្ណោះ។ ចំពោះអ្វីៗគ្រប់យ៉ាងដែលកើតឡើងនៅក្នុងចក្រវាឡនេះ គឺគ្មានអ្វីដែលខ្ញុំមិនបានអារកាត់នោះឡើយ។ តើមានអ្វីមួយដែលមិនស្ថិតនៅក្នុងព្រះហស្តរបស់ខ្ញុំដែរឬទេ? អ្វីដែលយើងថ្លែងហើយ នោះនឹងបានសម្រេច ហើយតើមនុស្សលោកណាអាចផ្លាស់ប្ដូរព្រះហឫទ័យរបស់យើងបាន? តើអាចជាសេចក្តីសញ្ញាដែលខ្ញុំបានតាំងនៅលើផែនដីនេះដែរឬទេ? គ្មានអ្វីមួយអាចរារាំងផែនការរបស់ខ្ញុំមិនឱ្យឆ្ពោះទៅមុខបាននោះទេ។ គ្រប់ពេលវេលាទាំងអស់ ខ្ញុំធ្វើកិច្ចការរបស់ខ្ញុំ ហើយគ្រប់ពេលវេលាទាំងអស់ ខ្ញុំរៀបចំផែនការនៃការគ្រប់គ្រងរបស់ខ្ញុំ។ នៅក្នុងចំណោមមនុស្សលោក តើមាននរណាអាចលូកដៃមកជ្រៀតជ្រែកបានទៅ? តើនោះមិនមែនខ្ញុំអង្គឯងទេឬអី ដែលបានធ្វើការរៀបចំទាំងអស់នេះ? ការចូលទៅក្នុងពិភពនេះនាពេលសព្វថ្ងៃ មិនឃ្លាតចេញពីផែនការរបស់ខ្ញុំ ឬពីអ្វីដែលខ្ញុំបានទាយទុកនោះឡើយ។ អ្វីទាំងអស់នេះ ត្រូវបានខ្ញុំកំណត់ទុកជាយូរណាស់មកហើយ។ នៅក្នុងចំណោមអ្នករាល់គ្នានេះ តើមាននរណាអាចយល់ពីជំហាននៃផែនការរបស់ខ្ញុំនេះបានទេ? រាស្ត្ររបស់ខ្ញុំប្រាកដជានឹងស្ដាប់ព្រះសូរសៀងរបស់ខ្ញុំ ហើយអ្នករាល់គ្នាក្នុងចំណោមអ្នកដែលស្រឡាញ់ខ្ញុំដោយស្មោះ នឹងត្រលប់មកចំពោះបល្ល័ង្ករបស់ខ្ញុំវិញមិនខាន។

ថ្ងៃទី២០ ខែកុម្ភៈ ឆ្នាំ១៩៩២


ជំពូកទី ២

នៅពេលចូលទៅក្នុងវិធីសាស្ត្រថ្មីនេះ នោះនៅក្នុងកិច្ចការរបស់ខ្ញុំ នឹងមានជំហានថ្មីៗមិនខាន។ នៅពេលចូលដល់ក្នុងនគរព្រះហើយ ខ្ញុំនឹងប្រើភាពជាព្រះរបស់ខ្ញុំដើម្បីធ្វើអ្វីៗ ដោយដឹកនាំគ្រប់ជំហាននៃវិធីនោះឱ្យបានត្រឹមត្រូវល្អិតល្អន់បំផុត ហើយគ្មានជាប់ប្រលាក់ទៅដោយបំណងរបស់មនុស្សជាដាច់ខាត។ បន្ទាប់ទៅនេះ គឺជាគ្រោងនៃវិធីអនុវត្តជាក់ស្ដែង៖ មនុស្សត្រូវឆ្លងកាត់ការលំបាក និងការបន្សុទ្ធ ទើបពួកគេបានទទួលងារជា «រាស្រ្ត» ហើយដោយសារពួកគេគឺជារាស្រ្តនៃនគររបស់ខ្ញុំ នោះខ្ញុំត្រូវតែឱ្យពួកគេប្រកាន់ខ្ជាប់តាមសេចក្ដីតម្រូវយ៉ាងតឹងរឹង ដែលបទដ្ឋាននៃសេចក្ដីតម្រូវនេះខ្ពស់ជាងបទដ្ឋាននៃវិធីសាស្ត្របំពេញកិច្ចការរបស់ខ្ញុំសម្រាប់មនុស្សជំនាន់មុនៗទៅទៀត។ នេះមិនគ្រាន់តែជាតថភាពនៃព្រះបន្ទូលឡើយ តែអ្វីដែលសំខាន់ជាងនេះ គឺវាជាតថភាពនៃការអនុវត្ត។ ដំបូង ត្រូវតែសម្រេចចំណុចទាំងអស់នេះឱ្យបានជាមុនសិន។ នៅក្នុងព្រះបន្ទូល និងកិច្ចការទាំងអស់ ពួកគេត្រូវតែបំពេញតាមបទដ្ឋានដែលតម្រូវឱ្យរាស្ដ្រនៃនគរព្រះអនុវត្តតាម ហើយអ្នកណាដែលបំពាន ត្រូវតែដកចេញភ្លាមៗ ក្រែងលោពួកគេនាំភាពអាម៉ាស់មកដល់ព្រះនាមរបស់ខ្ញុំ។ ទោះបីជាយ៉ាងណាក៏ដោយ មនុស្សល្ងង់ខ្លៅទាំងនោះ ដែលមិនអាចមើលឃើញ ឬមិនអាចយល់បានច្បាស់ ត្រូវលើកលែងចេញ។ នៅក្នុងការកសាងនគររបស់ខ្ញុំ ចូរផ្ដោតលើការហូប និងការផឹកព្រះបន្ទូលរបស់ខ្ញុំ លើការទទួលស្គាល់ប្រាជ្ញាញាណរបស់ខ្ញុំ និងលើការស្វែងរកការបញ្ជាក់អះអាងតាមរយៈកិច្ចការរបស់ខ្ញុំ។ ប្រសិនបើនរណាម្នាក់យកចិត្តទុកដាក់ទៅលើសៀវភៅ ជាជាងខ្លឹមសារនៅក្នុងព្រះបន្ទូលរបស់ខ្ញុំ នោះខ្ញុំប្រាកដជាមិនចង់បានពួកគេឡើយ។ មនុស្សបែបនេះ គឺជាស្រីផ្កាមាសដែលមិនស្ដាប់បង្គាប់ខ្ញុំ។ ក្នុងនាមជាសាវ័កម្នាក់ មនុស្សមិនត្រូវនៅផ្ទះយូរពេកទេ។ ប្រសិនបើគេនៅផ្ទះយូរពេក ខ្ញុំក៏នឹងមិនបង្ខំពួកគេដែរ តែខ្ញុំនឹងបោះបង់គេចោល ហើយលែងប្រើគេតទៅទៀត។ ដោយសារពួកសាវ័កមិននៅផ្ទះយូរពេកនេះហើយ ទើបពួកគេមានពេលវេលាច្រើននៅក្នុងក្រុមជំនុំ ដើម្បីទទួលបានការប្រៀនប្រដៅឱ្យបានល្អ។ រៀងរាល់ការជួបជុំគ្នារបស់ក្រុមជំនុំចំនួនពីរលើក យ៉ាងហោចក៏ពួកសាវ័កត្រូវចូលរួមឱ្យបានមួយលើកដែរ។ ដូច្នេះ ការជួបជុំរបស់អ្នករួមការងារ (រួមមាន ការជួបជុំរបស់ពួកសាវ័កទាំងអស់ ការជួបជុំរបស់អ្នកដឹកនាំក្រុមជំនុំទាំងអស់ និងការជួបជុំទាំងអស់សម្រាប់ពួកបរិសុទ្ធដែលមានការយល់ដឹងច្បាស់លាស់) ត្រូវតែធ្វើឡើងឱ្យបានញឹកញាប់។ យ៉ាងហោចណាស់ក៏អ្នករាល់គ្នាខ្លះ ត្រូវតែចូលរួមក្នុងការជួបជុំនីមួយៗដែរ ហើយពួកសាវ័កត្រូវផ្ដោតតែទៅលើការមើលថែក្រុមជំនុំទៅបានហើយ។ សេចក្ដីតម្រូវដែលបានបង្កើតឡើងកាលពីមុនសម្រាប់ពួកបរិសុទ្ធ កាន់តែជ្រាលជ្រៅជាងមុនទៅទៀតនៅពេលនេះ។ ចំពោះអស់អ្នកណាដែលបានប្រព្រឹត្តល្មើស នៅមុនពេលដែលខ្ញុំបានធ្វើបន្ទាល់អំពីព្រះនាមរបស់ខ្ញុំ ផ្អែកលើភាពស្មោះស្ម័គ្ររបស់ពួកគេចំពោះខ្ញុំ នោះខ្ញុំនឹងនៅតែប្រើប្រាស់ពួកគេដដែល បន្ទាប់ពីខ្ញុំបានសាកល្បងពួកគេរួច។ ចំណែកឯអ្នកដែលបានប្រព្រឹត្តល្មើសតទៅទៀត បន្ទាប់ពីខ្ញុំបានធ្វើបន្ទាល់រួចហើយ តែគេនៅមានការតាំងចិត្តទទួលយកការឈឺចាប់ដើម្បីប្រែចិត្ត និងចាប់ផ្ដើមសាជាថ្មី មនុស្សបែបនេះត្រូវទុកឱ្យនៅក្នុងក្រុមជំនុំដដែល។ ក៏ប៉ុន្តែ ពួកគេមិនអាចធ្វេសប្រហែស និងមានចេតនាអាក្រក់បានឡើយ ផ្ទុយទៅវិញ ពួកគេត្រូវតែទទួលការដាក់កំហិតឱ្យតឹងរឹងជាងអ្នកដទៃ។ ឯអ្នកដែលមិនកែប្រែវិធីរបស់ខ្លួន បន្ទាប់ពីខ្ញុំបានមានបន្ទូលរួចហើយ នោះព្រះវិញ្ញាណរបស់ខ្ញុំនឹងចាកចេញពីគេភ្លាម ហើយក្រុមជំនុំនឹងមានសិទ្ធិអនុវត្តការជំនុំជម្រះរបស់ខ្ញុំ ព្រមទាំងត្រូវបណ្ដេញពួកគេចេញផង។ នេះគឺជារឿងដាច់ខាត មិនចាំបាច់ត្រូវពិចារណាអ្វីនោះទេ។ ប្រសិនបើនរណាម្នាក់ដួលចុះក្នុងអំឡុងការល្បងលនេះ មានន័យថា ប្រសិនបើនរណាម្នាក់ដកខ្លួនចេញ ដូច្នេះមិនចាំបាច់ឱ្យមនុស្សណាម្នាក់ត្រូវគិតគូរពីបុគ្គលម្នាក់នោះឡើយ ក្រែងលោគេសាកល្បងខ្ញុំ ហើយអនុញ្ញាតឱ្យសាតាំងប្រញាប់ប្រញាល់ចូលមកក្នុងក្រុមជំនុំទាំងឆ្កួតលេលាផង។ នេះគឺជាការជំនុំជម្រះរបស់ខ្ញុំចំពោះមនុស្សបែបនេះ។ ប្រសិនបើនរណាម្នាក់ធ្វើអ្វីដោយគ្មានសេចក្ដីសុចរិត និងធ្វើអ្វីទៅតាមមនោសញ្ចេតនាខ្លួនចំពោះបុគ្គលម្នាក់ដែលដកខ្លួនចេញ នោះមិនត្រឹមតែអ្នកដែលបានដកខ្លួនចេញនោះទេ ដែលត្រូវបាត់បង់តំណែងរបស់ខ្លួន សូម្បីតែអ្នកដែលជួយបុគ្គលនោះ ក៏នឹងត្រូវផាត់ចោលពីក្នុងចំណោមរាស្ត្ររបស់ខ្ញុំដែរ។ តួនាទីមួយទៀតរបស់ពួកសាវ័កគឺ ផ្ដោតលើការចែកចាយព្រះបន្ទូល។ ពិតណាស់ ពួកបរិសុទ្ធក៏អាចធ្វើកិច្ចការនេះបានដែរ ប៉ុន្តែពួកគេត្រូវតែមានភាពវ័យឆ្លាតក្នុងការធ្វើកិច្ចការនេះ ហើយត្រូវតែចៀសវាងបង្កបញ្ហា។ សេចក្ដីដែលបានលើកឡើងខាងលើនេះ គឺជាវិធីនៃការអនុវត្តនាពេលបច្ចុប្បន្ននេះ។ ខ្ញុំសូមដាស់តឿនឱ្យអ្នកយកចិត្តទុកដាក់ក្នុងការអធិប្បាយព្រះបន្ទូលឱ្យបានកាន់តែជ្រាលជ្រៅជាងមុន ដើម្បីឱ្យមនុស្សគ្រប់គ្នា អាចចូលទៅក្នុងតថភាពនៃព្រះបន្ទូលរបស់ខ្ញុំបាន។ អ្នកត្រូវតែធ្វើតាមព្រះបន្ទូលរបស់ខ្ញុំឱ្យបានហ្មត់ចត់ ដោយធ្វើយ៉ាងណាឱ្យមនុស្សទាំងអស់អាចយល់ពីព្រះបន្ទូលទាំងនោះបានច្បាស់លាស់ល្អ និងគ្មានមន្ទិលសង្ស័យ។ នេះគឺជារឿងសំខាន់បំផុត។ នៅក្នុងចំណោមរាស្ត្ររបស់ខ្ញុំ អ្នកណាដែលមានគំនិតក្បត់ ត្រូវតែបណ្ដេញអ្នកនោះចេញ ហើយមិនត្រូវអនុញ្ញាតឱ្យស្នាក់នៅក្នុងដំណាក់របស់ខ្ញុំយូរឡើយ ក្រែងលោពួកគេនាំភាពអាម៉ាស់ដល់ព្រះនាមរបស់ខ្ញុំ។

ព្រះបន្ទូលរបស់ខ្ញុំត្រូវបានថ្លែង និងសម្ដែងចេញនៅគ្រប់ពេលវេលា ឬគ្រប់ទីកន្លែង ហើយអ្នករាល់គ្នាក៏គួរតែស្គាល់ខ្លួនឯងនៅចំពោះព្រះភ័ក្ត្រខ្ញុំគ្រប់ពេលវេលាផងដែរ។ ជាងនេះទៅទៀត ពេលសព្វថ្ងៃនេះ មិនដូចពេលមុនឡើយ ហើយអ្នកមិនអាចសម្រេចអ្វីតាមដែលអ្នកចង់នោះទេ។ ផ្ទុយទៅវិញ ក្រោមការចង្អុលបង្ហាញពីព្រះបន្ទូលរបស់ខ្ញុំ អ្នកត្រូវតែមានសមត្ថភាពជម្នះលើរូបកាយរបស់ខ្លួន។ អ្នកត្រូវតែប្រើព្រះបន្ទូលរបស់ខ្ញុំជាគ្រឹះរបស់អ្នក ហើយអ្នកមិនត្រូវធ្វើអ្វីដោយធ្វេសប្រហែសនោះឡើយ។ អ្នកអាចស្វែងរកគ្រប់ទាំងមាគ៌ានៃការអនុវត្តជាក់ស្ដែងសម្រាប់ពួកជំនុំ នៅក្នុងព្រះបន្ទូលរបស់ខ្ញុំបាន។ អស់អ្នកណាដែលមិនធ្វើតាមព្រះបន្ទូលរបស់ខ្ញុំទេ អ្នកនោះប្រមាថដល់ព្រះវិញ្ញាណរបស់ខ្ញុំដោយផ្ទាល់ ហើយខ្ញុំនឹងបំផ្លាញពួកគេចោល។ ដោយសារអ្វីៗបានឈានមកដល់ស្ថានភាពដូចពេលបច្ចុប្បន្ននេះរួចទៅហើយ ដូច្នេះអ្នករាល់គ្នាមិនចាំបាច់ត្រូវមានអារម្មណ៍ឈឺចាប់ និងសោកស្ដាយចំពោះទង្វើ និងសកម្មភាពរបស់អ្នករាល់គ្នាកាលពីអតីតកាលពេកនោះទេ។ ព្រះទ័យដ៏សប្បុរសរបស់ខ្ញុំ គ្មានដែនកំណត់ឡើយ ប្រៀបដូចជាសមុទ្រ និងផ្ទៃមេឃដូច្នោះដែរ។ ខ្ញុំជ្រាបពីសមត្ថភាព និងចំណេះដឹងរបស់មនុស្សអំពីរូបខ្ញុំ ដូចជាខ្នងព្រះហស្ដរបស់ខ្ញុំដូច្នោះដែរ។ តើខ្ញុំអាចមិនជ្រាបរឿងនេះទេ? តើក្នុងចំណោមមនុស្ស មាននរណាដែលមិននៅក្នុងព្រះហស្ដរបស់ខ្ញុំទៅ? តើអ្នកគិតថា ខ្ញុំមិនជ្រាបថាកម្ពស់របស់អ្នកខ្ពស់ប៉ុនណា ឬថាខ្ញុំល្ងង់មិនដឹងរឿងនេះទាល់តែសោះមែនទេ? វាជារឿងមិនអាចទៅរួចនោះទេ! ដូច្នេះហើយ នៅពេលដែលមនុស្សរាល់គ្នា ស្ថិតនៅក្នុងសភាពអស់សង្ឃឹមបំផុត នៅពេលដែលពួកគេមិនអាចរង់ចាំបានតទៅទៀត ហើយមានបំណងចង់ចាប់ផ្ដើមសាជាថ្មី នៅពេលដែលពួកគេចង់សួរខ្ញុំអំពីរឿងដែលកំពុងកើតឡើង នៅពេលដែលមនុស្សខ្លះបណ្ដោយខ្លួនក្នុងការចាយវាយខ្ជះខ្ជាយ ហើយមនុស្សខ្លះនឹកឃើញចង់បះបោរ នៅពេលដែលមនុស្សខ្លះនៅមិនទាន់បានបម្រើខ្ញុំដោយស្មោះត្រង់នៅឡើយ នោះខ្ញុំក៏ចាប់ផ្ដើមផ្នែកទីពីរនៃសម័យនៃការជំនុំជម្រះ ដោយធ្វើការបន្សុទ្ធ និងជំនុំជម្រះរាស្ត្ររបស់ខ្ញុំ។ នេះក៏អាចនិយាយបានថា ខ្ញុំបានចាប់ផ្ដើមបង្វឹករាស្ត្ររបស់ខ្ញុំជាផ្លូវការផងដែរ ដោយធ្វើឱ្យអ្នករាល់គ្នាមិនត្រឹមតែអាចធ្វើបន្ទាល់ដ៏ល្អផូរផង់ថ្វាយដល់ខ្ញុំនោះទេ តែជាងនេះទៅទៀត ក៏អាចធ្វើឱ្យអ្នករាល់គ្នាទទួលបានជ័យជំនះដ៏វិសេសវិសាលនៅក្នុងចម្បាំងដើម្បីខ្ញុំ ចេញពីទីកន្លែងរបស់រាស្ត្រខ្ញុំផងដែរ។

រាស្ត្ររបស់ខ្ញុំគប្បីប្រយ័ត្នប្រយែងចំពោះគ្រោងការបោកបញ្ឆោតរបស់សាតាំងគ្រប់ពេលវេលាទាំងអស់ ដោយចាំយាមច្រកទ្វារនៃដំណាក់របស់ខ្ញុំជំនួសខ្ញុំ។ ពួកគេគួរតែចេះគាំទ្រ និងទំនុកបម្រុងគ្នាទៅវិញទៅមក ដើម្បីចៀសវាងធ្លាក់ចូលទៅក្នុងអន្ទាក់របស់សាតាំង បើមិនដូច្នោះទេ ពេលនោះ ទោះសោកស្ដាយក៏យឺតពេលដែរ។ ហេតុអ្វីបានជាខ្ញុំបង្វឹកអ្នករាល់គ្នាដោយបន្ទាន់បែបនេះ? ហេតុអ្វីបានជាខ្ញុំប្រាប់អ្នករាល់គ្នាពីការពិតនៃពិភពខាងវិញ្ញាណ? ហេតុអ្វីបានជាខ្ញុំក្រើនរំឮក និងដាស់តឿនអ្នករាល់គ្នា ម្ដងហើយម្ដងទៀតបែបនេះ? តើអ្នករាល់គ្នាធ្លាប់បានគិតពីរឿងនេះដែរឬទេ? តើការសញ្ជឹងគិតរបស់អ្នករាល់គ្នាធ្លាប់គិតឃើញយល់ច្បាស់ដែរឬទេ? ដូច្នេះ អ្នករាល់គ្នាមិនត្រឹមតែត្រូវធ្វើឱ្យខ្លួនរីកចម្រើន ដោយការកសាងខ្លួនលើមូលដ្ឋាននៃអតីតកាលនោះទេ ប៉ុន្តែជាងនេះទៅទៀត អ្នករាល់គ្នាក៏ត្រូវតែកម្ចាត់ភាពមិនបរិសុទ្ធនៅក្នុងខ្លួនអ្នករាល់គ្នា ក្រោមការចង្អុលបង្ហាញពីព្រះបន្ទូលនាពេលសព្វថ្ងៃនេះផងដែរ ដោយអនុញ្ញាតឱ្យព្រះបន្ទូលរបស់ខ្ញុំចាក់ឫសកែវនៅក្នុងវិញ្ញាណរបស់អ្នករាល់គ្នា និងចេញផ្កា ហើយសំខាន់ជាងនេះ ដើម្បីឱ្យចេញផ្លែបានកាន់តែច្រើនថែមទៀត។ នេះក៏ព្រោះតែអ្វីដែលខ្ញុំចង់បាននោះ មិនមែនជាផ្កាដែលស្រស់ស្អាតនិងឆើតឆាយនោះទេ តែជាផ្លែដែលមានចំនួនច្រើនក្រាស់ក្រែល ជាផ្លែដែលមិនទុំខូច។ តើអ្នកយល់ពីអត្ថន័យពិតនៃព្រះបន្ទូលរបស់ខ្ញុំទេ? ទោះបីជាផ្កានៅក្នុងផ្ទះកញ្ចក់មានច្រើនឥតគណនាប្រៀបដូចជាផ្កាយ និងទាក់ទាញហ្វូងមនុស្សឱ្យកោតស្ញប់ស្ញែងក៏ដោយ ក៏នៅពេលដែលផ្កាទាំងនោះស្រពោនស្វិតទៅ នោះវាក៏ត្រូវរុះរោយទៅវិញ ប្រៀបដូចជាគ្រោងការបោកបញ្ឆោតរបស់សាតាំងដូច្នោះដែរ ហើយគ្មាននរណាម្នាក់នឹងចាប់អារម្មណ៍ទៀតឡើយ។ អស់អ្នកណាដែលត្រូវខ្យល់បក់បោក ហើយត្រូវព្រះអាទិត្យដុតរោលហើយ តែនៅធ្វើបន្ទាល់អំពីខ្ញុំទៀត ទោះមិនមែនជាផ្ការីកដ៏ស្រស់ស្អាតក៏ដោយ ក៏នៅពេលដែលផ្កានោះរុះរោយទៅ ក៏នឹងចេញផ្លែជាមិនខាន ដ្បិតខ្ញុំតម្រូវឱ្យពួកគេមានលក្ខណៈដូច្នោះឯង។ នៅពេលដែលខ្ញុំមានបន្ទូលទាំងនេះ តើអ្នករាល់គ្នាយល់បានច្រើនប៉ុនណា? នៅពេលដែលផ្ការុះរោយ ហើយចេញជាផ្លែ ហើយនៅពេលដែលផ្លែទាំងអស់នោះអាចឱ្យខ្ញុំទទួលផលបាន នោះខ្ញុំនឹងបញ្ចប់រាល់កិច្ចការរបស់ខ្ញុំទាំងអស់នៅលើផែនដី ហើយចាប់ផ្ដើមទទួលផលពីពន្លឺនៃព្រះប្រាជ្ញាញាណរបស់ខ្ញុំ!

ថ្ងៃទី២២ ខែកុម្ភៈ ឆ្នាំ១៩៩២


ជំពូកទី ៤

រាស្ត្ររបស់ខ្ញុំទាំងអស់ដែលបម្រើនៅចំពោះខ្ញុំ គួរតែគិតត្រឡប់ក្រោយវិញអំពីអតីតកាល៖ តើសេចក្ដីស្រឡាញ់របស់អ្នកចំពោះខ្ញុំ មានប្រឡាក់ប្រឡូសដោយភាពមិនបរិសុទ្ធដែរឬទេ? តើភក្ដីភាពរបស់អ្នកចំពោះខ្ញុំបរិសុទ្ធនិងស្មោះអស់ពីចិត្តដែរឬទេ? តើអ្នកស្គាល់ខ្ញុំពិតប្រាកដដែរឬទេ? តើនៅក្នុងដួងចិត្តរបស់អ្នករាល់គ្នា ខ្ញុំសំខាន់ប៉ុនណា? តើខ្ញុំបានបំពេញដួងចិត្តរបស់អ្នកទាំងស្រុងដែរឬទេ? តើព្រះបន្ទូលរបស់ខ្ញុំប៉ុន្មានដែលបានសម្រេចនៅក្នុងអ្នករាល់គ្នា? កុំព្យាយាមបោកប្រាស់ខ្ញុំឱ្យសោះ! រឿងទាំងនេះខ្ញុំដឹងច្បាស់ខ្លាំងណាស់! សព្វថ្ងៃនេះ ពេលព្រះសូរសៀងអំពីសេចក្ដីសង្គ្រោះរបស់ខ្ញុំត្រូវបានបន្លឺឡើង តើមានការកើនឡើងនូវសេចក្ដីស្រលាញ់របស់អ្នករាល់គ្នាចំពោះខ្ញុំខ្លះដែរឬទេ? តើចំណែកនៃភក្ដីភាពរបស់អ្នករាល់គ្នាចំពោះខ្ញុំក្លាយជាបរិសុទ្ធដែរឬទេ? តើអ្នករាល់គ្នាស្គាល់ខ្ញុំបានស៊ីជម្រៅហើយឬនៅ? តើការលើកសរសើរដែលបានធ្វើក្នុងអតីតកាល បានចាក់គ្រឹះយ៉ាងរឹងមាំសម្រាប់ការស្គាល់របស់អ្នករាល់គ្នានាពេលសព្វថ្ងៃនេះដែរឬទេ? តើព្រះវិញ្ញាណរបស់ខ្ញុំកាន់កាប់អ្នករាល់គ្នាបានប៉ុន្មាន? តើរូបអង្គរបស់ខ្ញុំកាន់កាប់កន្លែងធំប៉ុនណានៅក្នុងខ្លួនរបស់អ្នករាល់គ្នា? តើព្រះសូរសៀងរបស់ខ្ញុំចាក់ចំចំណុចនៅក្នុងចិត្តរបស់អ្នករាល់គ្នាដែរឬទេ? តើអ្នករាល់គ្នាពិតជាមានអារម្មណ៍ថា អ្នករាល់គ្នាគ្មានកន្លែងសម្រាប់លាក់បាំងភាពអាម៉ាស់របស់ខ្លួនដែរឬទេ? តើអ្នករាល់គ្នាពិតជាជឿថា អ្នករាល់គ្នាគ្មានលក្ខណៈសម្បត្តិគ្រប់គ្រាន់ក្នុងការធ្វើជារាស្ត្ររបស់ខ្ញុំមែនឬ? ប្រសិនបើអ្នករាល់គ្នាមិនចាប់ភ្លឹកនឹងសំណួរខាងលើនេះទាល់តែសោះ នោះបង្ហាញថា អ្នកកំពុងរកត្រីក្នុងទឹកល្អក់ខ្វល់ ហើយអ្នកនៅទីនោះ ចេះតែរកនឹកថាចាប់ត្រីបានច្រើនប៉ុនណាប៉ុណ្ណោះ លុះដល់ពេលដែលខ្ញុំបានកំណត់ទុកជាមុនចូលមកដល់ នោះអ្នកប្រាកដជានឹងត្រូវជម្រុះចោល និងបោះចូលទៅក្នុងជង្ហុកធំជាលើកទីពីរមិនខាន។ ទាំងនេះគឺជាព្រះបន្ទូលដាស់តឿនរបស់ខ្ញុំ ហើយអ្នកណាមើលស្រាលព្រះបន្ទូលទាំងនេះ នឹងត្រូវវាយផ្ដួលដោយការជំនុំជម្រះរបស់ខ្ញុំ ហើយនៅគ្រាដែលពេលបានកំណត់ទុកនោះមកដល់ ពួកគេនឹងជួបគ្រោះមហន្តរាយមិនខាន។ តើវាមិនដូច្នោះទេឬ? តើខ្ញុំនៅតែត្រូវផ្ដល់ឧទាហរណ៍ផ្សេងៗដើម្បីពន្យល់បង្ហាញពីរឿងនេះទៀតដែរឬទេ? តើខ្ញុំត្រូវតែមានព្រះបន្ទូលឱ្យច្បាស់ជាងមុនដើម្បីផ្ដល់ជាឧទាហរណ៍គំរូដល់អ្នករាល់គ្នាទៀតដែរឬទេ? ចាប់តាំងពីគ្រានៃការបង្កើតលោកីយ៍នេះ រហូតមកដល់សព្វថ្ងៃ មនុស្សជាច្រើនបានបះបោរទាស់នឹងព្រះបន្ទូលរបស់ខ្ញុំ ម្ល៉ោះហើយពួកគេក៏ត្រូវបានបោះបង់ចោល និងជម្រុះចេញពីអូរនៃការសះជារបស់ខ្ញុំ ហើយនៅទីបំផុត រូបកាយរបស់ពួកគេក៏ត្រូវវិនាស ឯវិញ្ញាណរបស់ពួកគេក៏ត្រូវបោះចូលទៅក្នុងស្ថានឃុំព្រលឹង ហើយសូម្បីតែសព្វថ្ងៃនេះ ក៏ពួកគេនៅតែទទួលរងការដាក់ទោសយ៉ាងធ្ងន់ធ្ងរផងដែរ។ មនុស្សជាច្រើនបានធ្វើតាមព្រះបន្ទូលរបស់ខ្ញុំ ប៉ុន្តែពួកគេបានប្រឆាំងទាស់នឹងការបំភ្លឺ និងការស្រាយបំភ្លឺរបស់ខ្ញុំ ហេតុដូច្នេះហើយ ពួកគេក៏ត្រូវបានខ្ញុំទាត់ចោលផងដែរ ហើយក៏ធ្លាក់ក្រោមអំណាចរបស់សាតាំង និងក្លាយជាអ្នកដែលប្រឆាំងនឹងខ្ញុំ។ (សព្វថ្ងៃនេះ អស់អ្នកដែលប្រឆាំងនឹងខ្ញុំដោយផ្ទាល់ ស្ដាប់បង្គាប់តែសេចក្ដីរាក់កំផែលនៃព្រះបន្ទូលរបស់ខ្ញុំប៉ុណ្ណោះ ហើយបះបោរទាស់នឹងសារជាតិនៃព្រះបន្ទូលរបស់ខ្ញុំ។) ក៏មានមនុស្សជាច្រើនផងដែរ ដែលពួកគេគ្រាន់តែស្ដាប់ព្រះបន្ទូលដែលខ្ញុំបានថ្លែងកាលពីម្សិលមិញ និងពួកអ្នកដែលបានរក្សាទុក «សំណល់ឥតបានការ» ពីអតីតកាល ហើយមិនឱ្យតម្លៃ «ផល» នៃបច្ចុប្បន្នកាល។ មនុស្សទាំងនេះមិនត្រឹមតែត្រូវសាតាំងចាប់ឃុំខ្លួនប៉ុណ្ណោះទេ តែថែមទាំងបានក្លាយជាមនុស្សមានបាបអស់កល្បជានិច្ច និងបានក្លាយជាសត្រូវរបស់ខ្ញុំថែមទៀតផង ហើយពួកគេក៏ប្រឆាំងនឹងខ្ញុំដោយផ្ទាល់ដែរ។ មនុស្សបែបនេះជារបស់ដែលខ្ញុំត្រូវជំនុំជម្រះតាមទំហំនៃសេចក្ដីក្រោធរបស់ខ្ញុំ ហើយសព្វថ្ងៃនេះ ពួកគេនៅតែខ្វាក់ នៅតែស្ថិតក្នុងគុកងងឹតដដែល (និយាយឱ្យចំគឺថា មនុស្សបែបនេះគឺជាសាកសពដែលកំពុងរលួយលែងដឹងអ្វី ដែលត្រូវបានគ្រប់គ្រងដោយសាតាំង ពីព្រោះភ្នែករបស់ពួកគេត្រូវបានខ្ញុំគ្របហើយ ខ្ញុំចង់មានន័យថា ពួកគេខ្វាក់ភ្នែក)។ វាជាការល្អក្នុងការផ្ដល់ឧទាហរណ៍ធ្វើជាសេចក្ដីសំអាងដល់អ្នករាល់គ្នាដើម្បីឱ្យអ្នករាល់គ្នារៀនពីវា៖

តាមការលើកឡើងរបស់ប៉ូល អ្នករាល់គ្នានឹងគិតអំពីប្រវត្តិរបស់គាត់ និងរឿងរ៉ាវមួយចំនួនអំពីគាត់ ដែលមិនត្រឹមត្រូវ និងមិនសមស្របជាមួយការពិត។ គាត់ត្រូវបានឪពុកម្ដាយបង្រៀនតាំងតែពីតូច និងទទួលបានជីវិតរបស់ខ្ញុំ ហើយដោយសារការកំណត់ទុកជាមុនរបស់ខ្ញុំ គាត់មានគុណសម្បត្តិដែលខ្ញុំត្រូវការ។ នៅអាយុ ១៩ ឆ្នាំ គាត់បានអានសៀវភៅជាច្រើនអំពីជីវិត ម្ល៉ោះហើយខ្ញុំមិនចាំបាច់រៀបរាប់លម្អិតអំពីរបៀបអ្វីមួយឡើយ ព្រោះគាត់មានគុណសម្បត្តិរួចហើយ ឯខ្ញុំក៏បានបំភ្លឺ និងពន្យល់ហើយដែរ គាត់មិនត្រឹមតែអាចនិយាយដោយមានពន្លឹខាងក្នុងមួយចំនួនអំពីបញ្ហាខាងវិញ្ញាណប៉ុណ្ណោះទេ តែគាត់ថែមទាំងអាចយល់ពីបំណងព្រះហឫទ័យរបស់ខ្ញុំទៀតផង។ ពិតមែនហើយ នេះមិនទាន់ដកចេញនូវកត្តាខាងក្នុង និងខាងក្រៅនៅឡើយទេ។ ទោះយ៉ាងណាក៏ដោយ គាត់មានភាពមិនគ្រប់លក្ខណ៍មួយគឺថា ដោយសារតែទេពកោសល្យរបស់គាត់ ធ្វើឱ្យគាត់ប្រសប់និយាយ និងប្រសប់អួត។ ជាលទ្ធផល ដោយសារតែការមិនស្ដាប់បង្គាប់របស់គាត់ ដែលក្នុងនោះមានដូចជាការធ្វើជាតំណាងឱ្យមហាទេវតាដោយផ្ទាល់ជាដើម នៅពេលខ្ញុំត្រលប់ជាសាច់ឈាមជាលើកដំបូង គាត់បានប្រឹងធ្វើសព្វបែបយ៉ាងដើម្បីផ្គើនប្រឆាំងខ្ញុំ។ គាត់ជាមនុស្សម្នាក់ក្នុងចំណោមពួកអ្នកដែលមិនស្គាល់ពីព្រះបន្ទូលរបស់ខ្ញុំ ហើយកន្លែងរបស់ខ្ញុំដែលនៅក្នុងដួងចិត្តរបស់គាត់បានបាត់អស់ហើយ។ មនុស្សបែបនេះប្រឆាំងនឹងភាពជាព្រះរបស់ខ្ញុំដោយផ្ទាល់ និងត្រូវបានខ្ញុំវាយទម្លាក់ ហើយនៅចុងបញ្ចប់ គេមានតែឱនក្បាល និងសារភាពពីបាបរបស់ពួកគេ។ ហេតុដូច្នេះហើយ បន្ទាប់ពីខ្ញុំបានប្រើចំណុចខ្លាំងរបស់គាត់ហើយ (និយាយឱ្យចំគឺថា ក្រោយពេលគាត់បានធ្វើការថ្វាយខ្ញុំមួយរយៈមក) គាត់ធ្លាក់ចូលក្នុងមាគ៌ាចាស់របស់គាត់ម្ដងទៀត ហើយទោះបីជាគាត់មិនបានស្ដាប់បង្គាប់ព្រះបន្ទូលរបស់ខ្ញុំដោយផ្ទាល់ក្ដី តែគាត់មិនបានស្ដាប់បង្គាប់ការណែនាំ និងការបំភ្លឺពីខាងក្នុងរបស់ខ្ញុំទេ ម្ល៉ោះហើយអ្វីគ្រប់យ៉ាងដែលគាត់បានធ្វើក្នុងអតីតកាលគឺឥតប្រយោជន៍ ឬនិយាយម៉្យាងទៀតថា មកុដនៃសិរីល្អដែលគាត់បាននិយាយនោះ បានក្លាយជាពាក្យឥតខ្លឹមសារ ដែលជាផលនៃការស្រមើលស្រមៃរបស់គាត់ផ្ទាល់ ដ្បិតសូម្បីតែសព្វថ្ងៃនេះ គាត់នៅតែត្រូវទទួលរងការជំនុំជម្រះរបស់ខ្ញុំ ដោយស្ថិតក្នុងភាពជាប់ឃុំដោយចំណងរបស់ខ្ញុំ។

តាមរយៈឧទាហរណ៍ខាងលើនេះ គេអាចមើលឃើញថា អស់អ្នកណាដែលប្រឆាំងនឹងខ្ញុំ (ដោយមិនមែនត្រឹមតែប្រឆាំងទាស់នឹងអង្គខាងសាច់ឈាមរបស់ខ្ញុំប៉ុណ្ណោះទេ ប៉ុន្តែសំខាន់ជាងនេះទៀតនោះគឺ ប្រឆាំងទាស់នឹងព្រះបន្ទូលរបស់ខ្ញុំ និងព្រះវិញ្ញាណរបស់ខ្ញុំទៀត និយាយឱ្យចំគឺប្រឆាំងនឹង ភាពជាព្រះរបស់ខ្ញុំ) ត្រូវទទួលការជំនុំជម្រះរបស់ខ្ញុំនៅខាងសាច់ឈាមរបស់ពួកគេ ពេលព្រះវិញ្ញាណរបស់ខ្ញុំចាកចេញពីអ្នក ជាពេលដែលអ្នកធ្លាក់ចុះភ្លាមទៅក្រោម ដោយធ្លាក់ចូលទៅក្នុងស្ថានឃុំព្រលឹងដោយផ្ទាល់។ ហើយទោះបីជារូបកាយខាងសាច់ឈាមរបស់អ្នកនៅលើផែនដីក៏ដោយ ក៏អ្នកដូចជាមនុស្សម្នាក់ដែលរងទុក្ខដោយសារជំងឺផ្លូវចិត្តដែរ៖ អ្នកបានបាត់បង់ហេតុផលរបស់អ្នក ហើយភ្លាមៗនោះមានអារម្មណ៍ប្រៀបដូចជាសាកសពអ៊ីចឹង រហូតដល់ថ្នាក់អ្នកអង្វរខ្ញុំឱ្យបញ្ចប់សាច់ឈាមរបស់អ្នកដោយមិនបាច់បង្អង់។ អ្នករាល់គ្នាដែលមានវិញ្ញាណ ភាគច្រើនឱ្យតម្លៃខ្លាំងចំពោះកាលៈទេសៈទាំងនេះ ហើយខ្ញុំមិនចាំបាច់រៀបរាប់លម្អិតបន្ថែមទៀតទេ។ កាលពីមុន នៅពេលខ្ញុំធ្វើកិច្ចការក្នុងភាពជាមនុស្សធម្មតា មនុស្សភាគច្រើនបានវាស់ស្ទង់ខ្លួនគេធៀបនឹងសេចក្ដីក្រោធ និងឫទ្ធានុភាពរបស់ខ្ញុំរួចទៅហើយ ព្រមទាំងបានដឹងពីព្រះប្រាជ្ញាញាណ និងនិស្ស័យរបស់ខ្ញុំបន្តិចបន្ដួចខ្លះហើយ។ សព្វថ្ងៃនេះ ខ្ញុំថ្លែងព្រះបន្ទូល និងធ្វើការដោយផ្ទាល់ក្នុងភាពជាព្រះ ហើយក៏នៅតែមានមនុស្សមួយចំនួនដែលនឹងមើលឃើញសេចក្ដីក្រោធ និងការជំនុំជម្រះរបស់ខ្ញុំដោយផ្ទាល់ភ្នែករបស់ពួកគេដដែល។ ជាងនេះទៅទៀត កិច្ចការចម្បងនៃផ្នែកទីពីរក្នុងយុគសម័យនៃការជំនុំជម្រះនេះ គឺដើម្បីឱ្យរាស្ត្ររបស់ខ្ញុំទាំងអស់ដឹងពីកិច្ចការរបស់ខ្ញុំនៅខាងសាច់ឈាមដោយផ្ទាល់ និងដើម្បីឱ្យអ្នករាល់គ្នាបានឃើញពីនិស្ស័យរបស់ខ្ញុំដោយផ្ទាល់។ តែដោយសារខ្ញុំនៅក្នុងសាច់ឈាម នោះខ្ញុំបានព្រះតម្រិះមើលពីចំណុចខ្សោយរបស់អ្នករាល់គ្នា។ ខ្ញុំសង្ឃឹមថា អ្នករាល់គ្នាមិនចាត់ទុកវិញ្ញាណ ព្រលឹង និងរូបកាយរបស់អ្នករាល់គ្នាថាជារបស់លេងនោះទេ ដោយខ្វះការពិចារណាលះបង់ពួកវាទៅឱ្យសាតាំងឡើយ។ វាកាន់តែប្រសើរក្នុងការឱ្យតម្លៃខ្លាំងដល់អ្វីគ្រប់យ៉ាងដែលអ្នករាល់គ្នាមាន ហើយកុំចាត់ទុកវាដូចជាល្បែង ដ្បិតរបស់ទាំងនេះវាទាក់ទងដល់វាសនារបស់អ្នករាល់គ្នា។ តើអ្នករាល់គ្នាពិតជាអាចយល់ពីអត្ថន័យពិតនៃព្រះបន្ទូលរបស់ខ្ញុំឬទេ? តើអ្នករាល់គ្នាមានសមត្ថភាពក្នុងការយល់ពីអារម្មណ៍ពិតរបស់ខ្ញុំឬទេ?

តើអ្នករាល់គ្នាចង់បានព្រះពររបស់ខ្ញុំនៅលើផែនដី ដែលស្រដៀងនឹងព្រះពរនៅលើស្ថានសួគ៌ដែរឬទេ? តើអ្នករាល់គ្នាចង់ស្វែងរកនូវការយល់ដឹងអំពីខ្ញុំ ដែលជាការរីករាយនឹងព្រះបន្ទូលរបស់ខ្ញុំ និងការស្គាល់ខ្ញុំ ថាជារបស់ដែលមានតម្លៃ និងមានន័យបំផុតនៅក្នុងជីវិតរបស់អ្នករាល់គ្នាដែរឬទេ? តើអ្នករាល់គ្នាពិតជាអាចចុះចូលនឹងខ្ញុំយ៉ាងពេញលេញដោយមិនគិតពីក្ដីសង្ឃឹមផ្ទាល់ខ្លួនរបស់អ្នករាល់គ្នាដែរឬទេ? តើអ្នករាល់គ្នាពិតជាអាចឱ្យខ្ញុំសម្លាប់អ្នករាល់គ្នា និងដឹកនាំអ្នករាល់គ្នា ដូចជាសត្វចៀមដែរឬទេ? តើមាននរណាម្នាក់ក្នុងចំណោមអ្នករាល់គ្នាដែលមានសមត្ថភាពសម្រេចបានរបស់ទាំងនេះដែរឬទេ? តើវាអាចទៅរួចទេដែលថា អស់អ្នកដែលខ្ញុំព្រមទទួលយក ហើយទទួលបានការសន្យារបស់ខ្ញុំ គឺជាអ្នកដែលទទួលនូវព្រះពររបស់ខ្ញុំ? តើអ្នករាល់គ្នាបានយល់ដឹងពីព្រះបន្ទូលទាំងនេះហើយឬនៅ? ប្រសិនបើខ្ញុំល្បងលអ្នករាល់គ្នា តើអ្នករាល់គ្នាពិតជាអាចដាក់ខ្លួនឯងឱ្យស្ថិតក្រោមការគ្រប់គ្រងរបស់ខ្ញុំទាំងស្រុង និងស្ថិតក្នុងការល្បងលទាំងនេះ ហើយស្វែងរកបំណងហឫទ័យរបស់ខ្ញុំ ព្រមទាំងស្គាល់ពីដួងព្រះហឫទ័យរបស់ខ្ញុំដែរឬទេ? ខ្ញុំមិនប្រាថ្នាឱ្យអ្នករាល់គ្នាអាចនិយាយនូវពាក្យសម្ដីដែលធ្វើឱ្យរំជួលចិត្តច្រើនទេ ឬក៏និទានរឿងដែលធ្វើឱ្យរំភើបច្រើនឡើយ ផ្ទុយទៅវិញខ្ញុំបង្គាប់ឱ្យអ្នកអាចធ្វើបន្ទាល់ល្អៗអំពីខ្ញុំ និងឱ្យអ្នកអាចចូលទៅក្នុងការពិតឱ្យបានពេញលេញ និងស៊ីជម្រៅ។ ប្រសិនបើខ្ញុំមិនបានមានព្រះបន្ទូលដោយផ្ទាល់ទេ តើអ្នកអាចលះបង់គ្រប់យ៉ាងដែលនៅជុំវិញខ្លួនអ្នក និងអនុញ្ញាតឱ្យខ្ញុំប្រើអ្នកបានដែរឬទេ? តើនេះមិនមែនជាតថភាពដែលខ្ញុំតម្រូវទេឬអី? តើអ្នកណាអាចយល់ពីអត្ថន័យនៅក្នុងព្រះបន្ទូលរបស់ខ្ញុំបាន? ប៉ុន្តែខ្ញុំសុំឱ្យអ្នករាល់គ្នាឈប់ព្រួយបារម្ភដោយសារតែក្ដីសង្ស័យ និងសុំឱ្យអ្នកមានភាពសកម្មជាងមុននៅក្នុងច្រកចូលរបស់អ្នករាល់គ្នា ហើយចាប់យល់ពីជម្រៅដ៏ជ្រាលជ្រៅបំផុតនៃព្រះបន្ទូលរបស់ខ្ញុំ។ បែបនេះនឹងបង្ការមិនឱ្យអ្នករាល់គ្នាយល់ច្រឡំពីព្រះបន្ទូលរបស់ខ្ញុំ និងបង្ការមិនឱ្យមានភាពស្រពេចស្រពិលអំពីអត្ថន័យរបស់ខ្ញុំរហូតទៅជាបំពានបញ្ញត្តិរដ្ឋបាលរបស់ខ្ញុំឡើយ។ ខ្ញុំសង្ឃឹមថា អ្នករាល់គ្នាយល់ពីបំណងព្រះហឫទ័យរបស់ខ្ញុំចំពោះអ្នករាល់គ្នាតាមរយៈព្រះបន្ទូលរបស់ខ្ញុំ។ ចូរឈប់គិតពីក្ដីសង្ឃឹមផ្ទាល់ខ្លួនតទៅទៀត ហើយត្រូវធ្វើដូចអ្វីដែលអ្នករាល់គ្នាបានតាំងចិត្តនៅចំពោះព្រះភ័ក្ត្រខ្ញុំ ដើម្បីចុះចូលនឹងការចាត់ចែងរបស់ព្រះជាម្ចាស់លើរបស់សព្វសារពើ។ អស់អ្នកដែលឈរក្នុងដំណាក់របស់ខ្ញុំ គួរតែធ្វើឱ្យបានច្រើនតាមដែលអាចធ្វើទៅបាន ហើយអ្នកគួរតែផ្ដល់នូវអ្វីដែលល្អបំផុតអំពីខ្លួនឯងទៅឱ្យផ្នែកចុងក្រោយនៃកិច្ចការរបស់ខ្ញុំនៅលើផែនដី។ តើអ្នកពិតជាចង់អនុវត្តការទាំងនេះមែនឬទេ?

ថ្ងៃទី២៣ ខែកុម្ភៈ ឆ្នាំ១៩៩២


ជំពូកទី ៥

ព្រះសូរសៀងនៃព្រះវិញ្ញាណរបស់ខ្ញុំ គឺជាការបង្ហាញពីនិស្ស័យរបស់ខ្ញុំទាំងស្រុង។ តើអ្នករាល់គ្នាយល់ទេ? ការមិនយល់ច្បាស់អំពីចំណុចនេះគឺស្មើនឹងការរឹងទទឹងនឹងខ្ញុំដោយផ្ទាល់។ តើអ្នករាល់គ្នាពិតជាបានឃើញពីសារៈសំខាន់ដែលបង្កប់នៅក្នុងនេះទេ? តើអ្នករាល់គ្នាដឹងថា ខ្ញុំខិតខំខ្លាំងយ៉ាងណា និងចំណាយថាមពលច្រើនយ៉ាងណាទៅលើអ្នករាល់គ្នាឬទេ? តើអ្នករាល់គ្នាពិតជាហ៊ានលាតត្រដាងអ្វីៗដែលអ្នករាល់គ្នាបានធ្វើ និងបានប្រព្រឹត្តនៅចំពោះមុខឬទេ? ហើយអ្នករាល់គ្នាថ្លើមធំអ្វីម្ល៉េះ ហ៊ានហៅខ្លួនឯងថាជារាស្ត្ររបស់ខ្ញុំនៅចំពោះព្រះភ័ក្ត្ររបស់ខ្ញុំផង។ អ្នករាល់គ្នាមិនទាំងចេះខ្មាសអៀនផង កុំថាឡើយដល់ទៅមានហេតុផងនោះ! មិនយូរមិនឆាប់ទេ មនុស្សដូចអ្នករាល់គ្នានេះ នឹងត្រូវផាត់ចោលពីដំណាក់របស់ខ្ញុំមិនខាន! កុំចង់ប្រើល្បិចចាស់គំរឹលជាមួយខ្ញុំ ដោយស្មានថាអ្នកបានប្រកាន់ខ្ជាប់នូវទីបន្ទាល់របស់ខ្លួនសម្រាប់ខ្ញុំឱ្យសោះ! តើនេះជាអ្វីដែលមនុស្សជាតិមានសមត្ថភាពធ្វើបានឬ? ប្រសិនបើអ្នកនៅតែមានបំណង និងគោលដៅរបស់ខ្លួន នោះអ្នកបានចាប់ផ្ដើមថ្មីលើផ្លូវផ្សេងទៀតតាំងពីយូរមកហើយ។ តើអ្នកគិតថា ខ្ញុំមិនដឹងពីចំនួនដែលដួងចិត្តរបស់មនុស្សអាចផ្ទុកបានឬ? ចាប់ពីពេលនេះតទៅ នៅគ្រប់កិច្ចការទាំងអស់ អ្នកត្រូវតែចូលទៅក្នុងតថភាពនៃការអនុវត្ត។ បើគ្រាន់តែនិយាយច្បោលៗឥតបានការដូចកាលពីមុនទៀត នោះអ្នកនឹងមិនអាចឆ្លងផុតបានទៀតឡើយ។ កាលពីមុន អ្នករាល់គ្នាភាគច្រើនបានលៃលកកេងប្រវ័ញ្ចក្រោមដំបូលរបស់ខ្ញុំ ឯការពិតដែលថាអ្នកអាចឈរយ៉ាងរឹងមាំនៅថ្ងៃនេះ គឺសុទ្ធតែដោយសារភាពខ្លាំងនៃព្រះបន្ទូលរបស់ខ្ញុំទាំងអស់។ តើអ្នកគិតថា ខ្ញុំមានព្រះបន្ទូលដោយចៃដន្យដោយគ្មានគោលបំណងឬ? មិនអាចទៅរួចទេ! ខ្ញុំទតមកក្រោមឃើញរបស់សព្វសារពើពីស្ថានលើមក ហើយធ្វើការត្រួតត្រាលើរបស់សព្វសារពើពីស្ថានលើមក។ តាមរបៀបដូចគ្នានេះ ខ្ញុំបានដាក់សេចក្ដីសង្គ្រោះរបស់ខ្ញុំនៅលើផែនដីយ៉ាងត្រឹមត្រូវ។ មិនដែលមានពេលណាមួយដែលខ្ញុំមិនឃ្លាំមើលពីកន្លែងដ៏សម្ងាត់របស់ខ្ញុំនូវរាល់ចលនារបស់មនុស្ស និងរាល់អ្វីៗដែលពួកគេនិយាយ និងធ្វើនោះទេ។ ខ្ញុំស្គាល់មនុស្សដូចជាការបើកសៀវភៅមើលអ៊ីចឹង៖ ខ្ញុំឃើញ និងស្គាល់ពួកគេគ្រប់ៗគ្នា។ កន្លែងសម្ងាត់គឺជាទីលំនៅរបស់ខ្ញុំ ហើយផ្ទៃនៃស្ថានសួគ៌ទាំងមូលគឺជាក្រឡាបន្ទំរបស់ខ្ញុំ។ កម្លាំងរបស់សាតាំងមិនអាចទៅដល់ខ្ញុំបានទេ ដ្បិតខ្ញុំមានហូរហៀរទៅដោយឫទ្ធានុភាព សេចក្ដីសុចរិត និងការជំនុំជម្រះ។ អាថ៌កំបាំងដែលហួសនឹងថ្លែងបាន ស្ថិតនៅក្នុងព្រះបន្ទូលរបស់ខ្ញុំ។ នៅពេលខ្ញុំកំពុងមានបន្ទូល អ្នករាល់គ្នាក្លាយជាសត្វស្លាបដែលទើបតែត្រូវបានគេបោះចូលទៅក្នុងទឹក និងត្រូវបានសន្ធប់ដោយភាពច្របូកច្របល់ ឬជាទារកដែលទើបតែរងការភ័យរន្ធត់ ដែលហាក់ដូចជាមិនដឹងអ្វីទាំងអស់ ព្រោះវិញ្ញាណរបស់អ្នករាល់គ្នាបានធ្លាក់ទៅក្នុងសភាពភាំងស្មារតី។ ហេតុអ្វីបានជាខ្ញុំមានព្រះបន្ទូលថា កន្លែងអាថ៌កំបាំងគឺជាទីលំនៅរបស់ខ្ញុំ? តើអ្នកដឹងពីអត្ថន័យដ៏ជ្រាលជ្រៅនៃព្រះបន្ទូលរបស់ខ្ញុំឬទេ? តើមានមនុស្សណាម្នាក់មានសមត្ថភាពស្គាល់ខ្ញុំឬទេ? តើមានអ្នកណាមានសមត្ថភាពស្គាល់ខ្ញុំដូចដែលគេស្គាល់ឪពុកម្ដាយរបស់គេឬទេ? ខ្ញុំសម្រាកក្នុងដំណាក់របស់ខ្ញុំ ទាំងអង្កេតមើលយ៉ាងដិតដល់ឃើញថា៖ មនុស្សរាល់គ្នានៅលើផែនដីញាប់ដៃញាប់ជើង «ធ្វើដំណើរជុំវិញពិភពលោក» ប្រញាប់ប្រញាល់រត់ទៅរត់មក គ្រប់យ៉ាងសុទ្ធតែដើម្បីទិសដៅ និងអនាគតរបស់ពួកគេទាំងអស់។ ក៏ប៉ុន្តែ គ្មានមនុស្សណាម្នាក់ដែលនៅសេសសល់កម្លាំងដើម្បីកសាងនគររបស់ខ្ញុំឡើយ សូម្បីតែកម្លាំងក្នុងការដកដង្ហើមក៏មានមិនគ្រប់គ្រាន់ផង។ ខ្ញុំបានបង្កើតមនុស្ស ហើយខ្ញុំបានរំដោះពួកគេពីការរងទុក្ខខ្លាំងជាច្រើនលើកច្រើនសា តែទោះយ៉ាងណា មនុស្សទាំងនេះសុទ្ធតែអកតញ្ញូ៖ គ្មាននរណាម្នាក់ឡើយក្នុងចំណោមពួកគេដែលអាចរៀបរាប់បានអស់នូវឧទាហរណ៍អំពីសេចក្ដីសង្គ្រោះរបស់ខ្ញុំនោះទេ។ វាមានរយៈពេលច្រើនឆ្នាំ រហូតដល់ច្រើនសតវត្សរ៍ ចាប់តាំងពីពេលបង្កើតពិភពលោក រហូតមកដល់សព្វថ្ងៃនេះ ខ្ញុំបានបង្កើតការអស្ចារ្យជាច្រើន និងបានបង្ហាញព្រះប្រាជ្ញាញាណរបស់ខ្ញុំជាច្រើនដងមកហើយ។ តែទោះជាដូច្នេះក្ដី មនុស្សហាក់ប្រែជាឆ្កួត និងស្ពឹកដូចមានរោគចិត្ត ហើយថែមទាំងពេលខ្លះដូចសត្វព្រៃដែលបោលចុះឡើងនៅក្នុងព្រៃដោយមិនចាប់អារម្មណ៍យកចិត្តទុកដាក់បន្តិចសោះចំពោះកិច្ចការរបស់ខ្ញុំ។ ជាច្រើនដងមកហើយ ខ្ញុំបានកាត់ទោសប្រហារជីវិតមនុស្ស និងបានផ្ដន្ទាទោសពួកគេដល់ស្លាប់ ប៉ុន្ដែផែនការគ្រប់គ្រងរបស់ខ្ញុំមិនមាននរណាម្នាក់អាចផ្លាស់ប្ដូរបានឡើយ។ ហេតុដូច្នេះហើយ នៅក្នុងព្រះហស្តរបស់ខ្ញុំ មនុស្សនៅតែបន្តបង្ហាញនូវរឿងចាស់ដែលពួកគេបានប្រកាន់ខ្ជាប់។ ព្រោះតែជំហាននៃកិច្ចការរបស់ខ្ញុំ ខ្ញុំបានរំដោះអ្នករាល់គ្នាម្ដងទៀតដែលជាអ្នកបានកើតនៅក្នុងគ្រួសារដ៏ធំមួយដែលអាក្រក់ គ្មានសីលធម៌ ស្មោកគ្រោក និងថោកទាប។

ដោយហេតុថាអ្នករាល់គ្នាត្រូវបានហៅថាជារាស្ត្ររបស់ខ្ញុំ នោះអ្នករាល់គ្នាគួរតែអាចលើកតម្កើងព្រះនាមរបស់ខ្ញុំបាន ពោលគឺត្រូវប្រកាន់ខ្ជាប់នូវទីបន្ទាល់នៅក្នុងកណ្ដាលសមុទ្រទុក្ខ។ ប្រសិនបើអ្នកណាម្នាក់ប៉ុនប៉ងបញ្ជោរខ្ញុំ និងលាក់បាំងការពិតពីខ្ញុំ ឬចូលរួមក្នុងការប្រព្រឹត្តបង្ខូចព្រះកិត្តិនាមពីក្រោយខ្នងខ្ញុំ មនុស្សបែបនេះនឹងត្រូវបានដេញចេញ និងយកចេញពីផ្ទះរបស់ខ្ញុំឱ្យទៅរង់ចាំខ្ញុំដោះស្រាយជាមួយពួកគេ។ អស់អ្នកដែលផិតក្បត់ និងគ្មានលក្ខណៈជាកូនខ្ញុំកាលពីមុន និងអ្នកដែលក្រោកឡើងជាថ្មីនៅថ្ងៃនេះដើម្បីវិនិច្ឆ័យខ្ញុំជាចំហ ពួកគេក៏នឹងត្រូវដេញចេញពីផ្ទះរបស់ខ្ញុំផងដែរ។ អស់អ្នកដែលជារាស្ត្ររបស់ខ្ញុំ ត្រូវតែបង្ហាញជានិច្ចនូវការចេះគិតគូរចំពោះបន្ទុករបស់ខ្ញុំ ព្រមទាំងប្រឹងប្រែងស្គាល់ព្រះបន្ទូលរបស់ខ្ញុំ។ មានតែមនុស្សដូចនេះទេ ទើបខ្ញុំនឹងបំភ្លឺពួកគេ ហើយពួកគេនឹងរស់នៅក្រោមការណែនាំ និងការបំភ្លឺរបស់ខ្ញុំ ដោយមិនជួបការវាយផ្ចាលសោះឡើយ។ អស់អ្នកដែលមិនបានបង្ហាញនូវការចេះគិតគូរចំពោះបន្ទុករបស់ខ្ញុំ ហើយផ្ដោតលើការធ្វើផែនការសម្រាប់អនាគតផ្ទាល់ខ្លួនពួកគេ (ពោលគឺ អស់អ្នកដែលមិនបានតម្រង់សកម្មភាពរបស់ពួកគេដើម្បីបំពេញបំណងព្រះហឫទ័យរបស់ខ្ញុំ ប៉ុន្តែបែរជាសម្លឹងរកអំណោយទៅវិញ) សត្វដូចអ្នកសុំទានទាំងនេះ ខ្ញុំបដិសេធមិនប្រើជាដាច់ខាត ព្រោះតាំងពីពេលពួកគេកើតមក ពួកគេគ្មានដឹងអ្វីបន្តិចសោះអំពីអត្ថន័យក្នុងការបង្ហាញនូវការចេះគិតគូរចំពោះបន្ទុករបស់ខ្ញុំ។ ពួកគេជាមនុស្សដែលខ្វះញាណធម្មតា មនុស្សបែបនេះរងផលប៉ះពាល់ពី «កង្វះអាហារូបត្ថម្ភ» ដល់ខួរក្បាល ហើយត្រូវការទៅផ្ទះរក «អាហាររូបត្ថម្ភ» បន្ថែមខ្លះទៀត។ ខ្ញុំមិនប្រើប្រាស់មនុស្សបែបនេះទេ។ ក្នុងចំណោមរាស្ត្ររបស់ខ្ញុំ មនុស្សគ្រប់គ្នានឹងត្រូវតម្រូវឱ្យចាត់ទុកការស្គាល់ខ្ញុំថាជាភារកិច្ចខានមិនបានដែលត្រូវធ្វើឱ្យគេឃើញរហូតដល់ទីបញ្ចប់ ឱ្យដូចការបរិភោគ ការស្លៀកពាក់ និងការដេក ដែលគ្រប់គ្នាមិនដែលភ្លេចមួយពេលណាសោះឡើយ ដើម្បីឱ្យនៅទីបញ្ចប់ ការស្គាល់ខ្ញុំនឹងក្លាយជាស៊ាំដូចជាការបរិភោគអ៊ីចឹងដែរ ដែលធ្វើបានដោយមិនបាច់ប្រឹង ប្រកបដោយភាពស្ទាត់ជំនាញ។ ចំពោះព្រះបន្ទូលដែលខ្ញុំបញ្ចេញ អ្នករាល់គ្នាត្រូវតែទទួលយកដោយមានជំនឿបំផុត និងជ្រួតជ្រាបបានពេញលេញ ហើយវាអាចមិនមានសកម្មភាពពាក់កណ្ដាលទីបែបបង្គ្រប់កិច្ចនោះទេ។ អ្នកណាដែលមិនយកចិត្តទុកដាក់នឹងព្រះបន្ទូលរបស់ខ្ញុំ នឹងត្រូវបានចាត់ទុកថា រឹងទទឹងនឹងខ្ញុំដោយផ្ទាល់ រីឯអ្នកណាដែលមិនពិសាព្រះបន្ទូលរបស់ខ្ញុំ ឬមិនប្រឹងប្រែងស្គាល់ព្រះបន្ទូលរបស់ខ្ញុំ នឹងត្រូវបានចាត់ទុកថា មិនយកចិត្តទុកដាក់ចំពោះខ្ញុំ ហើយនឹងត្រូវបោសចេញពីមាត់ទ្វារនៃដំណាក់របស់ខ្ញុំដោយផ្ទាល់។ ដូចដែលខ្ញុំបានមានព្រះបន្ទូលកាលពីមុនអ៊ីចឹង នេះដោយសារតែអ្វីដែលខ្ញុំចង់បានមិនមែនជាចំនួនមនុស្សដ៏ច្រើននោះទេ តែជាឧត្តមភាព។ ក្នុងចំណោមមនុស្សមួយរយនាក់ ប្រសិនបើមានតែមនុស្សម្នាក់គត់ដែលអាចស្គាល់ខ្ញុំតាមរយៈព្រះបន្ទូលរបស់ខ្ញុំបាន នោះខ្ញុំនឹងសព្វព្រះហឫទ័យគ្រវែងចោលអ្នកផ្សេងទាំងអស់ដើម្បីផ្ដោតលើការបំភ្លឺ និងការពន្យល់ដល់មនុស្សតែម្នាក់នេះគត់។ តាមរយៈការនេះ អ្នករាល់គ្នាអាចឃើញថា វាមិនពិតទាំងស្រុងនោះទេដែលថា ចំនួនច្រើនតែអ្នកអាចបង្ហាញច្បាស់អំពីខ្ញុំ និងសម្ដែងអំពីខ្ញុំបាននោះ។ អ្វីដែលខ្ញុំចង់បានគឺស្រូវសាលី (ទោះបីជាវាអាចនឹងគ្មានសាច់គ្រាប់ពេញក៏ដោយ) មិនមែនស្រងែទេ (សូម្បីតែពេលវាមានសាច់គ្រាប់ពេញលេញគួរឱ្យកោតសរសើរក៏ដោយ)។ ចំណែកឯពួកអ្នកដែលមិនខ្វល់ពីការស្វះស្វែងរក តែផ្ទុយទៅវិញបែរជាប្រព្រឹត្តបែបខ្ជីខ្ជា ពួកគេគួរតែចាកចេញដោយខ្លួនឯង ព្រោះខ្ញុំមិនចង់ឃើញពួកគេទៀតនោះទេ ក្រែងលោពួកគេបន្តធ្វើឱ្យខូចកិត្តិនាមរបស់ខ្ញុំ។ អំពីអ្វីៗដែលខ្ញុំទាមទារពីរាស្ត្ររបស់ខ្ញុំ ខ្ញុំនឹងឈប់ត្រឹមខប្រតិបត្តិទាំងនេះសម្រាប់ពេលបច្ចុប្បន្ន ហើយខ្ញុំនឹងរង់ចាំធ្វើការដាក់ទណ្ឌកម្មបន្ថែមទៀត អាស្រ័យលើការប្រែប្រួលកាលៈទេសៈ។

កាលពីថ្ងៃមុន មនុស្សភាគច្រើនលើសលុបគិតថា ខ្ញុំជាព្រះជាម្ចាស់ផ្ទាល់ព្រះអង្គដែលប្រកបដោយព្រះប្រាជ្ញាញាណ ហើយថាខ្ញុំចំជាព្រះជាម្ចាស់ដែលមើលឃើញជ្រៅទៅក្នុងដួងចិត្តមនុស្ស។ តែទោះយ៉ាងណា នេះគ្រាន់តែជាការនិយាយដ៏រាក់កំផែល។ ប្រសិនបើមនុស្សពិតជាបានស្គាល់ខ្ញុំមែន ពួកគេនឹងមិនសន្មតទុកមុនដើម្បីផ្លោះទៅដល់ការសន្និដ្ឋាននោះទេ ផ្ទុយទៅវិញពួកគេនឹងនៅតែព្យាយាមស្គាល់ខ្ញុំតាមរយៈព្រះបន្ទូលរបស់ខ្ញុំ។ មានតែនៅពេលពួកគេបានឈានទៅដល់ដំណាក់កាលមួយដែលពួកគេពិតជាបានឃើញទង្វើរបស់ខ្ញុំមែន ទើបពួកគេមានតម្លៃសមនឹងនិយាយថា ខ្ញុំមានព្រះប្រាជ្ញាញាណ និងអស្ចារ្យ។ ចំណេះដឹងរបស់អ្នករាល់គ្នាចំពោះខ្ញុំមានលក្ខណៈរាក់កំផែលខ្លាំងណាស់។ ឆ្លងកាត់យុគសម័យនានា មនុស្សច្រើនខ្លាំងណាស់បានបម្រើខ្ញុំអស់រយៈពេលច្រើនឆ្នាំណាស់មកហើយ ដោយបានឃើញទង្វើរបស់ខ្ញុំ ក៏បានបែរមកស្គាល់ខ្ញុំយ៉ាងពិតប្រាកដខ្លះដែរ។ ដោយហេតុនេះហើយ ពួកគេធ្លាប់មានដួងចិត្តចុះចូលនឹងខ្ញុំជានិច្ច ដោយមិនហ៊ានលាក់ពួនបំណងប្រឆាំងនឹងខ្ញុំបន្តិចសោះឡើយ ទោះជាវាពិបាកក្នុងការស្វែងរកស្នាមព្រះបាទរបស់ខ្ញុំយ៉ាងណាក៏ដោយ។ ប្រសិនបើការណែនាំរបស់ខ្ញុំមិនមាននៅក្នុងចំណោមមនុស្សទាំងនេះទេ នោះពួកគេនឹងមិនហ៊ានប្រព្រឹត្តទាំងប្រញាប់ប្រញាល់ឡើយ។ ហេតុដូច្នេះហើយ បន្ទាប់ពីរស់នៅឆ្លងកាត់បទពិសោធជាច្រើនឆ្នាំមក នៅទីបំផុត ពួកគេបានសរុបចំណេះដឹងមួយផ្នែកអំពីខ្ញុំ ដោយនិយាយថា ខ្ញុំមានព្រះប្រាជ្ញាញាណ អស្ចារ្យ និងជាអ្នកប្រៀនប្រដៅ ហើយថាព្រះបន្ទូលរបស់ខ្ញុំដូចដាវមុខពីរ ព្រមទាំងថាទង្វើរបស់ខ្ញុំល្អណាស់ ហួសនិស្ស័យ និងល្អវិសេស ថែមទាំងថាខ្ញុំស្អិតស្អាងដោយឫទ្ធានុភាព ហើយនិងថាព្រះប្រាជ្ញាញាណរបស់ខ្ញុំខ្ពស់ជាងមេឃា និងមានការយល់ដឹងជ្រៅជ្រះដទៃទៀត។ ទោះយ៉ាងណា សព្វថ្ងៃនេះ អ្នករាល់គ្នាស្គាល់ខ្ញុំគ្រាន់តែផ្អែកលើគ្រឹះដែលពួកគេបាននិយាយតែប៉ុណ្ណោះ ដូច្នេះអ្នករាល់គ្នាភាគច្រើនលើសលុប ពោលគឺដូចសេកអ៊ីចឹង គ្រាន់តែត្រាប់តាមពាក្យសម្ដីដែលពួកគេបាននិយាយប៉ុណ្ណោះ។ ពោលគឺដោយសារតែខ្ញុំព្រះតម្រិះដល់កម្រិតរាក់កំផែលនៃរបៀបដែលអ្នករាល់គ្នាស្គាល់ខ្ញុំ និងកម្រិតអន់ថយនៃ «ការអប់រំ» របស់អ្នករាល់គ្នា ទើបខ្ញុំបានលើកលែងការវាយផ្ចាលច្រើនណាស់ដល់អ្នករាល់គ្នា។ ទោះបីជាយ៉ាងនេះក្ដី អ្នករាល់គ្នាភាគច្រើនលើសលុបនៅតែមិនស្គាល់ខ្លួនឯង ឬគិតថាអ្នករាល់គ្នាចង់បំពេញបំណងព្រះហឫទ័យរបស់ខ្ញុំយ៉ាងខ្លាំងតាមរយៈអំពើរបស់អ្នករាល់គ្នារួចហើយ ដោយហេតុនេះហើយអ្នកក៏បានរួចផុតពីការជំនុំជម្រះ ឬក៏គិតថា បន្ទាប់ពីខ្ញុំបានត្រលប់ជាសាច់ឈាមហើយ ខ្ញុំបានបាត់បង់ការតាមដានការប្រព្រឹត្តរបស់មនុស្សជាតិទាំងស្រុងអស់ហើយ ហេតុដូច្នេះហើយអ្នកក៏បានរួចផុតពីការវាយផ្ចាលផងដែរ ឬក៏ថា ព្រះជាម្ចាស់ដែលអ្នកជឿ មិនមាននៅក្នុងលំហរដ៏ធំល្វឹងល្វើយនៃសាកលលោកនេះទេ ដូច្នេះអ្នកបានចាត់ទុកការស្គាល់ព្រះជាម្ចាស់ជាកិច្ចការកំប៉ិចកំប៉ុកដែលត្រូវធ្វើនៅពេលទំនេរ មិនមែនជាការសំខាន់ដែលត្រូវទុកក្នុងដួងចិត្តរបស់អ្នកជាភារកិច្ចដែលត្រូវតែបំពេញនោះទេ ដោយប្រើជំនឿលើព្រះជាម្ចាស់ជាវិធីមួយក្នុងការកេងចំណេញពេលវេលា ដែលបើមិនដូច្នេះទេនឹងត្រូវចំណាយពេលចោលឥតប្រយោជន៍។ បើខ្ញុំមិនបានយោគយល់ថាអ្នករាល់គ្នាខ្វះលក្ខណៈសម្បត្តិ ខ្វះហេតុផល និងខ្វះការយល់ដឹងជ្រៅជ្រះទេនោះ ម្ល៉េះសមអ្នកទាំងអស់គ្នានឹងត្រូវវិនាសសាបសូន្យនៅក្នុងការវាយផ្ចាលរបស់ខ្ញុំបាត់អស់ទៅហើយ។ ក៏ប៉ុន្តែ ដរាបណាកិច្ចការរបស់ខ្ញុំនៅលើផែនដីមិនទាន់បញ្ចប់នៅឡើយ ដរាបនោះខ្ញុំនឹងនៅតែអត់ឱនដល់មនុស្សជាតិដដែល។ នេះជាអ្វីដែលអ្នករាល់គ្នាត្រូវតែដឹងទាំងអស់គ្នា និងឈប់ភាន់ច្រឡំរវាងការល្អ និងការអាក្រក់។

ថ្ងៃទី២៥ ខែកុម្ភៈ ឆ្នាំ១៩៩២


ជំពូកទី ៦

ត្រូវមានការយល់ដឹងអំពីបញ្ហាខាងវិញ្ញាណ ត្រូវយកចិត្តទុកដាក់ចំពោះព្រះបន្ទូលរបស់ខ្ញុំ ហើយត្រូវមានសមត្ថភាពពិតប្រាកដក្នុងការចាត់ទុកព្រះវិញ្ញាណនិងអង្គរបស់ខ្ញុំ ព្រមទាំងព្រះបន្ទូលនិងអង្គរបស់ខ្ញុំ ជារបស់តែមួយមិនអាចញែកចេញពីគ្នាបាន ដើម្បីឱ្យមនុស្សរាល់គ្នាអាចបំពេញតាមបំណងព្រះហឫទ័យរបស់ខ្ញុំនៅចំពោះព្រះភ័ក្ត្ររបស់ខ្ញុំបាន។ ខ្ញុំបានដាក់ព្រះបាទាលើរបស់សព្វសារពើដែលមាន ខ្ញុំបានទតមើលទូទាំងសកលលោកដ៏ធំល្វឹងល្វើយនេះ ហើយខ្ញុំបានយាងដើរនៅក្នុងចំណោមមនុស្សរាល់គ្នា ដោយបានភ្លក់រសជាតិទាំងផ្អែមនិងល្វីងនៅក្នុងចំណោមមនុស្ស ប៉ុន្តែគ្មានមនុស្សណាម្នាក់បានស្គាល់ខ្ញុំពិតប្រាកដឡើយ ហើយក៏គ្មានអ្នកណាម្នាក់ចាប់អារម្មណ៍នឹងខ្ញុំក្នុងអំឡុងពេលខ្ញុំធ្វើដំណើរដែរ។ ព្រោះខ្ញុំស្ងៀមស្ងាត់ និងមិនដែលសម្ដែងឫទ្ធិអធិធម្មជាតិ ម្ល៉ោះហើយគ្មានអ្នកណាម្នាក់បានឃើញខ្ញុំពិតប្រាកដឡើយ។ សព្វថ្ងៃនេះមិនដូចកាលពីមុនទេ៖ ខ្ញុំនឹងធ្វើរឿងដែលមិនធ្លាប់បានឃើញ តាំងពីគ្រានៃការបង្កើតលោកីយ៍មក ខ្ញុំនឹងថ្លែងព្រះបន្ទូលដែលមិនធ្លាប់បានឮគ្រប់យុគសម័យទាំងអស់ ដ្បិតខ្ញុំប្រាប់មនុស្សរាល់គ្នាឱ្យមកស្គាល់ខ្ញុំនៅខាងសាច់ឈាមនេះវិញ។ ទាំងនេះគឺជាជំហាននៃការគ្រប់គ្រងរបស់ខ្ញុំ ប៉ុន្តែមនុស្សគ្មានការយល់ដឹងសូម្បីបន្តិចណាសោះ។ ទោះបើជាខ្ញុំបានមានបន្ទូលច្បាស់ៗហើយក្ដី ក៏មនុស្សនៅតែមិនយល់ដដែល ដ្បិតពួកគេពិបាកនឹងយល់បានណាស់។ តើនេះមិនមែនជាភាពអន់ខ្សោយរបស់មនុស្សទេឬអី? តើវាមិនមែនជាអ្វីពិតប្រាកដដែលខ្ញុំចង់ព្យាបាលទេឬ? ជាច្រើនឆ្នាំមកហើយ ខ្ញុំមិនបានធ្វើអ្វីទាំងអស់នៅក្នុងខ្លួនមនុស្ស ជាច្រើនឆ្នាំមកហើយ ទោះបីជាមានទំនាក់ទំនងដោយផ្ទាល់ជាមួយសាច់ឈាមរបស់ខ្ញុំដែលយកកំណើតជាមនុស្សក៏ដោយ ក៏គ្មាននរណាម្នាក់ធ្លាប់ឮសំឡេងដែលចេញពីភាពជាព្រះរបស់ខ្ញុំដោយផ្ទាល់ដែរ។ ដូច្នេះ មនុស្សខ្វះនូវការស្គាល់ខ្ញុំដោយជៀសមិនរួច តែទោះយ៉ាងណា រឿងនេះមិនបានជះឥទ្ធិពលដល់សេចក្ដីស្រឡាញ់របស់ពួកគេចំពោះខ្ញុំ ដែលឆ្លងកាត់ច្រើនយុគសម័យមកហើយនោះទេ។ យ៉ាងណាមិញ សព្វថ្ងៃនេះ ខ្ញុំបានធ្វើនៅក្នុងខ្លួនអ្នករាល់គ្នានូវកិច្ចការដ៏មហស្ចារ្យ ជាកិច្ចការដែលមិនអាចវាស់ស្ទង់បាន និងគ្មានព្រំដែន ហើយខ្ញុំបានថ្លែងនូវព្រះបន្ទូលជាច្រើនមកហើយ។ ហើយទោះយ៉ាងណា ក្រោមស្ថានភាពបែបនេះ នៅតែមានមនុស្សជាច្រើនដែលរឹងទទឹងនឹងខ្ញុំដោយផ្ទាល់នៅចំពោះព្រះភក្ត្រខ្ញុំ។ ឥឡូវនេះ ខ្ញុំសូមលើកឧទាហរណ៍ពីរបីប្រាប់អ្នកឱ្យដឹងចុះ។

រាល់ថ្ងៃនេះ អ្នកអធិស្ឋានដល់ព្រះដ៏ស្រពេចស្រពិល ដោយព្យាយាមយល់ពីបំណងព្រះហឫទ័យរបស់ខ្ញុំ និងចង់បានការយល់ដឹងអំពីជីវិត។ ប៉ុន្តែនៅពេលប្រឈមមុខនឹងព្រះបន្ទូលរបស់ខ្ញុំ អ្នកយល់ឃើញបែបផ្សេងទៅវិញ អ្នកគោរពព្រះបន្ទូលខ្ញុំ និងព្រះវិញ្ញាណរបស់ខ្ញុំរួមជាមួយគ្នា តែទាត់ចោលលក្ខណៈរបស់ខ្ញុំ ដោយជឿលើបុគ្គលដែលជាមូលដ្ឋានគ្រឹះខ្ញុំមិនអាចបញ្ចេញព្រះបន្ទូលបែបនេះថា ព្រះបន្ទូលទាំងនោះត្រូវបានដឹកនាំដោយព្រះវិញ្ញាណរបស់ខ្ញុំ។ តើអ្នកស្គាល់អ្វីទៅនៅក្នុងស្ថានភាពបែបនេះ? អ្នកជឿលើព្រះបន្ទូលរបស់ខ្ញុំដល់ចំណុចមួយដែលមិនទាន់មានសញ្ញាណអំពីភាពខ្លាំងខុសប្លែកគ្នាចំពោះសាច់ឈាមដែលអង្គខ្ញុំសណ្ឋិតនៅ។ អ្នកចំណាយពេលរាល់ថ្ងៃសិក្សាពីបន្ទូលនោះ ហើយនិយាយថា «ហេតុអ្វីបានជាទ្រង់ធ្វើអ្វីៗតាមរបៀបនោះ? តើព្រះបន្ទូលទាំងនោះពិតជាមកពីព្រះជាម្ចាស់មែនឬទេ? មិនអាចទៅរួចទេ! ទ្រង់មិនខុសពីខ្ញុំប៉ុន្មានទេ ទ្រង់ក៏ជាមនុស្សធម្មតាផងដែរ។» តើគេអាចពន្យល់ពីស្ថានភាពបែបនេះយ៉ាងដូចម្តេច?

ក្នុងចំណោមអ្នករាល់គ្នា តើនរណាទៅដែលគ្មានលក្ខណៈខាងលើនេះ? តើនរណាទៅដែលមិនត្រូវបានកាន់កាប់ដោយលក្ខណៈបែបនេះ? ពួកវាហាក់ដូចជាអ្វីៗដែលអ្នករក្សាទុកដូចរបស់ទ្រព្យផ្ទាល់ខ្លួន ដោយមិនដែលចង់ឱ្យពួកវាបាត់ទៅឡើយ។ កុំថាឡើយដល់ទៅថាអ្នកដេញតាមការខិតខំតាមគំនិតផ្ទាល់ខ្លួន តែផ្ទុយទៅវិញ អ្នករង់ចាំខ្ញុំធ្វើវាដោយអង្គខ្ញុំ។ ការពិតនឹងត្រូវបង្ហាញ គ្មានបុគ្គលណាម្នាក់ដែលមិនប្រឹងប្រែង ទៅជាស្គាល់ខ្ញុំដោយងាយនោះទេ។ ទាំងនេះមិនមែនជាព្រះបន្ទូលឥតបានការដែលខ្ញុំបង្រៀនដល់អ្នករាល់គ្នាឡើយ។ ខ្ញុំអាចផ្ដល់ឱ្យអ្នកនូវឧទាហរណ៍មួយទៀតចេញពីទស្សនៈផ្សេងទៀតសម្រាប់ជាសេចក្ដីសំអាងរបស់អ្នក។

ពេលនិយាយដល់ពេត្រុស មនុស្សមានរឿងល្អមិនចេះអស់និយាយអំពីគាត់។ ពួកគេនឹកឃើញឡើងវិញនូវការដែលគាត់មិនទទួលស្គាល់ព្រះជាម្ចាស់ចំនួនបីដង នឹកឃើញពីការដែលគាត់សាកល្បងព្រះជាម្ចាស់តាមរយៈការបម្រើសាតាំង និងចុងក្រោយគាត់ត្រូវបានគេឆ្កាងក្បាលចុះក្រោមដើម្បីព្រះជាម្ចាស់ ។ល។ ឥឡូវនេះ ខ្ញុំនឹងផ្ដោតលើការពិពណ៌នាឱ្យអ្នករាល់គ្នាដឹងពីរបៀបដែលពេត្រុសស្គាល់ខ្ញុំ និងពីលទ្ធផលចុងក្រោយរបស់គាត់។ ពេត្រុសមានគុណសម្បត្តិល្អ ប៉ុន្តែស្ថានភាពរបស់គាត់មិនដូចប៉ុលទេ៖ ឪពុកម្ដាយរបស់គាត់បានធ្វើទុក្ខបុកម្នេញខ្ញុំ ពួកគេជាអារក្សដែលត្រូវបានកាន់កាប់ដោយសាតាំង ហេតុដូច្នេះហើយ ពួកគេមិនបានបង្រៀនពេត្រុសអំពីព្រះជាម្ចាស់សោះឡើយ។ ពេត្រុសឆ្លាតវៃ មានទេពកោសល្យ និងត្រូវបានឪពុកម្ដាយរបស់គាត់ស្រឡាញ់ក្រៃលែងតាំងតែពីតូចមកម៉្លេះ។ ប៉ុន្តែពេលពេញវ័យ គាត់ក្លាយជាសត្រូវរបស់ពួកគេ ព្រោះគាត់មិនដែលឈប់តាមរកការស្គាល់ខ្ញុំ ហើយក្រោយមកក៏បែរខ្នងដាក់ពួកគេវិញ។ អ្វីដែលសំខាន់ជាងគេនោះគឺ នេះដោយសារតែគាត់ជឿថា ផ្ទៃមេឃ និងផែនដី ព្រមទាំងរបស់សព្វសារពើ ស្ថិតក្នុងព្រះហស្តនៃព្រះដ៏មានគ្រប់ចេស្ដា ហើយរឿងវិជ្ជមានទាំងអស់សុទ្ធតែមកអំពីព្រះជាម្ចាស់ ហើយត្រូវទ្រង់បញ្ចេញមកដោយផ្ទាល់ មិនបានឆ្លងកាត់ការកែច្នៃពីសំណាក់សាតាំងឡើយ។ ភាពផ្ទុយគ្នារវាងពេត្រុសនិងឪពុកម្ដាយគាត់ បានធ្វើឱ្យគាត់ដឹងកាន់តែច្រើនអំពីក្ដីអាណិតស្រឡាញ់ និងសេចក្ដីមេត្តាករុណារបស់ខ្ញុំ ម្ល៉ោះហើយធ្វើឱ្យគាត់កើនឡើងនូវសេចក្ដីប្រាថ្នាក្នុងការស្វែងរកខ្ញុំ។ គាត់មិនត្រឹមតែបានផ្ដោតលើការហូប និងផឹកព្រះបន្ទូលរបស់ខ្ញុំប៉ុណ្ណោះទេ តែថែមទាំងផ្ដោតលើការយល់ពីបំណងព្រះហឫទ័យរបស់ខ្ញុំផងដែរ ហើយមានការប្រុងប្រយ័ត្នជានិច្ចនៅក្នុងដួងចិត្តរបស់គាត់។ ជាលទ្ធផល គាត់តែងតែឆាប់ញាប់ញ័រនៅក្នុងវិញ្ញាណរបស់គាត់ ហេតុដូចនេះហើយគាត់បានធ្វើតាមដួងព្រះហឫទ័យរបស់ខ្ញុំនៅក្នុងអ្វីៗដែលគាត់បានធ្វើ។ គាត់បានរក្សាការផ្ដោតអារម្មណ៍ជាប្រចាំទៅលើការបរាជ័យរបស់មនុស្សនាពេលកន្លងមកដើម្បីជំរុញខ្លួនគាត់ឡើង ដោយភ័យខ្លាចថាក្លាយជាជាប់អន្ទាក់នៅក្នុងភាពបរាជ័យយ៉ាងខ្លាំង។ ដូច្នេះហើយគាត់ក៏បានផ្ចង់អារម្មណ៍ទៅលើការបញ្ជ្រាបសេចក្ដីជំនឿ និងសេចក្ដីស្រឡាញ់របស់អ្នកដែលបានស្រឡាញ់ព្រះជាម្ចាស់នៅយុគសម័យទាំងនោះចូលក្នុងខួរក្បាលរបស់គាត់។ តាមរបៀបនេះ ពោលគឺមិនមានតែទស្សនៈអវិជ្ជមានប៉ុណ្ណោះទេ ប៉ុន្តែសំខាន់ជាងនេះទៅទៀតគឺទស្សនៈវិជ្ជមាន គាត់បានរីកចម្រើនយ៉ាងឆាប់រហ័ស រហូតដល់ថ្នាក់ចំណេះដឹងរបស់គាត់បានក្លាយជាចំណេះដឹងដ៏អស្ចារ្យបំផុតនៅចំពោះព្រះភក្ត្រខ្ញុំ។ ពេលនោះ វាមិនពិបាកក្នុងការស្រមៃទេ អំពីរបៀបដែលគាត់ដាក់អ្វីគ្រប់យ៉ាងដែលគាត់មាននៅក្នុងព្រះហស្តរបស់ខ្ញុំ របៀបដែលគាត់បានលះបង់សូម្បីតែការសម្រេចចិត្តអំពីម្ហូបអាហារ សម្លៀកបំពាក់ ការដេក និងកន្លែងដែលគាត់រស់នៅ ហើយបែរមករីករាយនឹងភោគទ្រព្យរបស់ខ្ញុំអាស្រ័យតាមការសព្វព្រះហឫទ័យរបស់ខ្ញុំនៅក្នុងរបស់សព្វសារពើ។ ខ្ញុំបានដាក់គាត់ឱ្យស្ថិតក្រោមការល្បងលជាច្រើនរាប់មិនអស់ ពោលគឺជាការល្បងលដែលជាធម្មតាធ្វើឱ្យគាត់ស្ទើរតែស្លាប់ ប៉ុន្តែក្នុងចំណោមការល្បងលជាច្រើនរយនេះ គាត់មិនដែលបាត់បង់ជំនឿលើខ្ញុំ ឬមានអារម្មណ៍ខកចិត្តចំពោះខ្ញុំម្ដងណាឡើយ។ សូម្បីតែពេលខ្ញុំមានបន្ទូលថាខ្ញុំបានបោះបង់ចោលគាត់ក៏ដោយ ក៏គាត់នៅតែមិនធ្លាក់ទឹកចិត្ត ហើយនៅតែបន្តស្រឡាញ់ខ្ញុំតាមរបៀបជាក់ស្ដែង និងស្របតាមគោលការណ៍អនុវត្តពីមុន។ ខ្ញុំបានប្រាប់គាត់ថា ខ្ញុំនឹងមិនលើកសរសើរគាត់ទេ ទោះបីជាគាត់ស្រឡាញ់ខ្ញុំក៏ដោយ ហើយខ្ញុំនឹងបោះគាត់ចូលទៅក្នុងកណ្ដាប់ដៃរបស់សាតាំង។ ប៉ុន្តែក្រោមការល្បងលទាំងនេះ ដែលជាការល្បងលដែលមិនបានមកលើសាច់ឈាមរបស់គាត់ទេ តែជាពាក្យសម្ដីក្ដី គាត់នៅតែអធិស្ឋានដល់ខ្ញុំ ហើយនិយាយថា «ឱព្រះជាម្ចាស់អើយ! ក្នុងចំណោមស្ថានសួគ៌ និងផែនដី ព្រមទាំងរបស់សព្វសារពើ តើមានមនុស្សណាម្នាក់ ភាវៈណាមួយ ឬវត្ថុអ្វីមួយដែលមិនស្ថិតក្នុងព្រះហស្តរបស់ព្រះអង្គទេ ឱព្រះដ៏មានគ្រប់ចេស្ដាអើយ? នៅពេលព្រះអង្គពេញដោយសេចក្ដីមេត្តាករុណាចំពោះទូលបង្គំ ដួងចិត្តរបស់ទូលបង្គំត្រេកអរពន់ពេកណាស់ចំពោះសេចក្ដីមេត្តាករុណារបស់ព្រះអង្គ។ នៅពេលព្រះអង្គជំនុំជម្រះទូលបង្គំ ថ្វីបើទូលបង្គំអាចនឹងគ្មានតម្លៃក្ដី ក៏ទូលបង្គំដឹងកាន់តែច្បាស់ពីការមិនអាចវាស់ស្ទង់បាននៃអំពើរបស់ព្រះអង្គដែរ ព្រោះព្រះអង្គពោរពេញទៅដោយសិទ្ធិអំណាច និងព្រះប្រាជ្ញាញាណ។ ថ្វីបើសាច់ឈាមរបស់ទូលបង្គំរងការលំបាកក្ដី ក៏វិញ្ញាណរបស់ទូលបង្គំធូរស្បើយដែរ។ តើធ្វើដូចម្ដេចឱ្យទូលបង្គំអាចនឹងមិនលើកសរសើរដល់ព្រះប្រាជ្ញាញាណ និងអំពើរបស់ព្រះអង្គបានទៅ? ទោះបីជាទូលបង្គំត្រូវស្លាប់បន្ទាប់ពីបានស្គាល់ព្រះអង្គក៏ដោយ តើធ្វើដូចម្ដេចទូលបង្គំអាចនឹងមិនធ្វើដូច្នោះដោយរីករាយ និងសប្បាយបានទៅ? ព្រះដ៏មានគ្រប់ចេស្ដាតែមួយអង្គគត់អើយ! តើព្រះអង្គពិតជាមិនសព្វព្រះហឫទ័យឱ្យទូលបង្គំឃើញព្រះអង្គទេឬ? តើទូលបង្គំពិតជាមិនសមនឹងទទួលការជំនុំជម្រះរបស់ព្រះអង្គទេឬ? តើវាអាចមានអ្វីមួយនៅក្នុងខ្លួនទូលបង្គំដែលព្រះអង្គមិនចង់ឃើញមែនទេ?» ក្នុងអំឡុងពេលល្បងលបែបនេះ សូម្បីតែពេត្រុសក៏មិនអាចយល់ពីបំណងព្រះហឫទ័យរបស់ខ្ញុំបានត្រឹមត្រូវដែរ នេះបានបញ្ជាក់ច្បាស់ថា គាត់មានមោទនភាព និងកិត្តិយសសមនឹងត្រូវបានខ្ញុំប្រើប្រាស់ (ទោះបីជាគាត់បានទទួលការជំនុំជម្រះរបស់ខ្ញុំដើម្បីឱ្យមនុស្សជាតិអាចមើលឃើញឫទ្ធា‌នុភាព និងសេចក្ដីក្រោធរបស់ខ្ញុំក៏ដោយ) ព្រមទាំងបញ្ជាក់ច្បាស់ថា គាត់មិនបានឈឺចាប់ដោយសារទុក្ខលំបាកទាំងនេះឡើយ។ ដោយសារតែភក្ដីភាពរបស់គាត់នៅចំពោះព្រះភក្ត្រខ្ញុំ និងដោយសារតែព្រះពររបស់ខ្ញុំដល់គាត់ គាត់បានធ្វើជាឧទាហរណ៍ និងជាគំរូដល់មនុស្សអស់ពេលច្រើនពាន់ឆ្នាំមកហើយ។ តើនេះមិនមែនជាអ្វីពិតប្រាកដដែលអ្នករាល់គ្នាគួរត្រាប់តាមទេឬ? ចូរគិតឱ្យបានវែងឆ្ងាយអំពីមូលហេតុដែលខ្ញុំបានប្រាប់ពីរឿងរ៉ាវដ៏វែងអន្លាយបែបនេះអំពីពេត្រុស។ ទាំងនេះគួរតែជាគោលការណ៍ដែលអ្នករាល់គ្នាធ្វើតាម។

ទោះបីជាមានមនុស្សតិចតួចស្គាល់ខ្ញុំក៏ដោយ ក៏ខ្ញុំមិនបញ្ចេញសេចក្ដីក្រោធរបស់ខ្ញុំទៅលើមនុស្សដែរ ព្រោះមនុស្សខ្វះខាតខ្លាំងណាស់ ហើយវាពិបាកសម្រាប់ពួកគេក្នុងការទទួលបានកម្រិតដែលខ្ញុំទាមទារពីពួកគេ។ ម្ល៉ោះហើយ ខ្ញុំបានត្រាប្រណីដល់មនុស្សអស់រយៈពេលច្រើនពាន់ឆ្នាំមកហើយ តាំងពីដើមរហូតដល់សព្វថ្ងៃនេះ ខ្ញុំសង្ឃឹមថាអ្នករាល់គ្នានឹងមិនបន្ធូរបន្ថយឱ្យខ្លួនឯងព្រោះតែសេចក្ដីត្រាប្រណីរបស់ខ្ញុំទេ។ តាមរយៈពេត្រុស អ្នកគួរតែបែរមកស្គាល់ខ្ញុំ និងប្រឹងប្រែងធ្វើតាមខ្ញុំ ហើយតាមរយៈការផ្សងព្រេងទាំងអស់របស់គាត់ អ្នកគួរតែទទួលបានការបំភ្លឺដែលមិនធ្លាប់មានពីមុនមក ហើយថែមទាំងទទួលបានពិភពដែលមិនធ្លាប់មានមនុស្សទៅដល់។ នៅទូទាំងចក្កវាឡ និងផ្ទៃមេឃទាំងមូល ក្នុងចំណោមរបស់គ្រប់យ៉ាងនៅក្នុងស្ថានសួគ៌ និងនៅលើផែនដី ឃើញថារបស់សព្វសារពើនៅលើផែនដី និងនៅក្នុងស្ថានសួគ៌ទាំងអស់ សុទ្ធតែខំប្រឹងប្រែងគ្រប់យ៉ាងដើម្បីដំណាក់កាលចុងក្រោយនៃកិច្ចការរបស់ខ្ញុំ។ ច្បាស់ណាស់ថា អ្នករាល់គ្នាមិនចង់ធ្វើជាអ្នកឈរមើល ដោយទទួលបញ្ជាពីកម្លាំងរបស់សាតាំងទេ មែនទេ? សាតាំងមានវត្តមានជានិច្ច ដើម្បីរបំផ្លាញការស្គាល់ខ្ញុំនៅក្នុងដួងចិត្តរបស់មនុស្ស ដោយសង្កៀតធ្មេញ និងបញ្ចេញក្រញាំរបស់វា ដោយតស៊ូយ៉ាងខ្លាំងក្លាមុនវាស្លាប់។ តើអ្នករាល់គ្នាចង់រងគ្រោះដោយសារគ្រោងការបោកបញ្ឆោតរបស់វានៅពេលនេះមែនឬទេ? តើអ្នករាល់គ្នាចង់បំផ្លាញជីវិតរបស់ខ្លួនឯងនៅពេលកិច្ចការរបស់ខ្ញុំត្រូវបានបញ្ចប់នៅទីបំផុតមែនឬទេ? តើអ្នករាល់គ្នាកំពុងរង់ចាំខ្ញុំបង្ហាញសេចក្ដីត្រាប្រណីរបស់ខ្ញុំម្ដងទៀតមែនឬទេ? ការដេញតាមចំណេះដឹងអំពីខ្ញុំគឺជាគន្លឹះ ប៉ុន្តែការផ្ដោតលើការអនុវត្តគឺមិនអាចខ្វះបាន។ ព្រះបន្ទូលរបស់ខ្ញុំត្រូវបានបើកសម្ដែងដល់អ្នករាល់គ្នាដោយផ្ទាល់ ហើយខ្ញុំសង្ឃឹមថា អ្នករាល់គ្នាអាចធ្វើតាមការណែនាំរបស់ខ្ញុំ និងលែងមានផែនការ និងមហិច្ឆតាសម្រាប់ខ្លួនឯងទៀត។

ថ្ងៃទី២៧ ខែកុម្ភៈ ឆ្នាំ១៩៩២


ជំពូកទី ៧

គ្រប់សាខានៅភាគខាងលិចទាំងអស់គួរតែស្ដាប់ព្រះសូរសៀងរបស់ខ្ញុំ៖

កាលពីមុន តើអ្នករាល់គ្នាស្មោះត្រង់នឹងខ្ញុំដែរឬទេ? តើអ្នករាល់គ្នាបានស្ដាប់ឱវាទដ៏ល្អវិសេសរបស់ខ្ញុំដែរឬទេ? តើក្ដីសង្ឃឹមរបស់អ្នករាល់គ្នាប្រាកដប្រជា ហើយមិនស្រពេចស្រពិល និងមិនស្ទាក់ស្ទើរមែនទេ? ភក្ដីភាពរបស់មនុស្សជាតិ សេចក្ដីស្រឡាញ់របស់មនុស្សជាតិ និងសេចក្ដីជំនឿរបស់មនុស្សជាតិ សុទ្ធតែបានមកអំពីខ្ញុំ និងសុទ្ធតែត្រូវខ្ញុំប្រទានឱ្យទាំងអស់។ រាស្ត្ររបស់ខ្ញុំអើយ! នៅពេលអ្នករាល់គ្នាស្ដាប់ឮព្រះបន្ទូលរបស់ខ្ញុំ តើអ្នករាល់គ្នាយល់ពីបំណងព្រះហឫទ័យរបស់ខ្ញុំដែរឬទេ? តើអ្នករាល់គ្នាមើលឃើញពីដួងព្រះហឫទ័យរបស់ខ្ញុំដែរឬទេ? កាលពីមុន នៅពេលអ្នករាល់គ្នាកំពុងស្ថិតនៅលើផ្លូវនៃការបម្រើព្រះ ថ្វីដ្បិតតែអ្នករាល់គ្នាម្ដងជួបរឿងល្អ ម្ដងជួបរឿងអាក្រក់ ម្ដងទៅមុខ ម្ដងថយក្រោយ ហើយមានពេលខ្លះ អ្នករាល់គ្នាត្រូវជួបគ្រោះថ្នាក់នៃការដួលចុះ ហើយថែមទាំងក្បត់ខ្ញុំផង ក៏ប៉ុន្តែ តើអ្នករាល់គ្នាបានដឹងថា ខ្ញុំតែងសង្គ្រោះអ្នករាល់គ្នាគ្រប់ពេលវេលាជានិច្ចទេ? តើអ្នករាល់គ្នាដឹងថា ខ្ញុំបានថ្លែងព្រះសូរសៀងរបស់ខ្ញុំដើម្បីត្រាស់ហៅ និងសង្គ្រោះអ្នករាល់គ្នាគ្រប់ពេលវេលាជានិច្ចទេ? អ្នករាល់គ្នាបានធ្លាក់ចូលទៅក្នុងសំណាញ់របស់សាតាំងជាច្រើនដងមកហើយ។ អ្នករាល់គ្នាបានជាប់នៅក្នុងអន្ទាក់នៃភាពជាមនុស្សជាច្រើនដងមកហើយ ហើយអ្នករាល់គ្នាក៏មិនអាចលះបង់ខ្លួន និងធ្លាក់ទៅក្នុងការទាស់ទែងគ្នាទៅវិញទៅមករកទីបញ្ចប់គ្មានជាច្រើនដងមកហើយដែរ។ ច្រើនដងណាស់មកហើយ ដែលខ្លួនប្រាណរបស់អ្នករាល់គ្នាស្ថិតនៅក្នុងដំណាក់របស់ខ្ញុំ ប៉ុន្តែដួងចិត្តរបស់អ្នករាល់គ្នាវិញ មិនដឹងជានៅទីណាទេ។ ទោះជាយ៉ាងណា ខ្ញុំបានលាព្រះហស្តដ៏សង្គ្រោះរបស់ខ្ញុំដើម្បីទ្រអ្នករាល់គ្នាឡើងជាច្រើនដង ហើយខ្ញុំក៏បានបាចគ្រាប់ពូជនៃសេចក្ដីមេត្តាករុណានៅក្នុងចំណោមអ្នករាល់គ្នាជាច្រើនដងមកហើយដែរ។ មានពេលច្រើនដងណាស់មកហើយ ដែលខ្ញុំមិនអាចទ្រាំនឹងទតមើលឃើញទុក្ខវេទនារបស់អ្នករាល់គ្នាបន្ទាប់ពីរងទុក្ខរួច។ នេះគឺច្រើនដងណាស់មកហើយ...។ តើអ្នករាល់គ្នាដឹងដែរឬទេ?

ទោះយ៉ាងណា សព្វថ្ងៃនេះ ស្ថិតក្រោមការឃុំគ្រងរបស់ខ្ញុំ នៅទីបំផុត អ្នករាល់គ្នាបានឈ្នះលើគ្រប់ទាំងការលំបាកទាំងអម្បាលម៉ាន ហើយខ្ញុំក៏ត្រេកអរជាមួយអ្នករាល់គ្នាដែរ។ នេះគឺជាការធ្វើឱ្យឃើញច្បាស់ពីព្រះប្រាជ្ញាញាណរបស់ខ្ញុំ។ ទោះយ៉ាងណា ចូរចាំសេចក្ដីនេះទុកចុះ! នៅពេលដែលអ្នករាល់គ្នាកំពុងតែរឹងមាំ តើមានអ្នកណាខ្លះដែលបានដួល? តើអ្នកណាដែលតែងតែរឹងមាំជានិច្ច មិនធ្លាប់មានពេលទន់ខ្សោយម្ដងណាសោះនោះ? ក្នុងចំណោមមនុស្សទាំងឡាយ តើមានអ្នកណាដែលបានទទួលព្រះពរដែលមិនមែនមកអំពីខ្ញុំទៅ? តើអ្នកណាដែលបានជួបប្រទះនឹងសំណាងអាក្រក់ ដែលមិនមែនកើតមកអំពីខ្ញុំទៅ? តើអាចទៅរួចទេដែលថា អស់អ្នកណាដែលស្រឡាញ់ខ្ញុំ នឹងជួបតែការប្រសិទ្ធិពរប៉ុណ្ណោះ? តើអាចទៅរួចទេដែលថា សំណាងអាក្រក់ដែលបានធ្លាក់មកលើយ៉ូប គឺមកពីគាត់មិនបានស្រឡាញ់ខ្ញុំ ដោយគាត់ជ្រើសរើសទាស់ទទឹងនឹងខ្ញុំ? តើអាចទៅរួចទេដែលថា ប៉ុលអាចបម្រើខ្ញុំដោយភក្ដីភាពនៅក្នុងព្រះវត្តមានដ៏គង់នៅរបស់ខ្ញុំបាន មកពីគាត់អាចស្រឡាញ់ខ្ញុំដោយពិតប្រាកដ? ទោះជាអ្នករាល់គ្នាអាចប្រកាន់ខ្ជាប់នូវទីបន្ទាល់របស់ខ្ញុំក៏ដោយ ក៏ប៉ុន្តែ តើមានអ្នកណាម្នាក់ក្នុងចំណោមអ្នករាល់គ្នានេះ អាចមានទីបន្ទាល់ដែលមិនប្រឡាក់ប្រឡូសនិងបរិសុទ្ធដូចជាមាសសុទ្ធដែរឬទេ? តើមនុស្សអាចមានភក្ដីភាពពិតប្រាកដបានដែរឬទេ? ការដែលទីបន្ទាល់របស់អ្នករាល់គ្នាធ្វើឱ្យខ្ញុំសប្បាយព្រះទ័យ មិនប៉ះពាល់នឹង «ភក្ដីភាព» របស់អ្នករាល់គ្នាទេ ពីព្រោះខ្ញុំមិនដែលទាមទារអ្វីច្រើនពីនរណាម្នាក់ឡើយ។ ប្រសិនបើធ្វើតាមបំណងព្រះហឫទ័យដើមនៅក្នុងផែនការរបស់ខ្ញុំវិញ នោះអ្នករាល់គ្នានឹងសុទ្ធតែក្លាយជា «ទំនិញមិនគ្រប់លក្ខណៈ» ទាំងអស់មិនខាន គឺមិនត្រូវតាមស្ដង់ដាកំណត់។ តើនេះមិនមែនជាឧទាហរណ៍មួយដែលខ្ញុំបានថ្លែងប្រាប់អ្នករាល់គ្នាអំពី «ការបាចគ្រាប់ពូជនៃសេចក្ដីមេត្តាករុណា» ទេឬអី? តើអ្វីៗដែលអ្នករាល់គ្នាឃើញ គឺជាសេចក្ដីសង្គ្រោះរបស់ខ្ញុំមែនឬទេ?

អ្នករាល់គ្នាគួរតែគិតសាឡើងវិញ និងរកនឹកមើលថាតើ៖ តាំងពីពេលដែលអ្នករាល់គ្នាត្រឡប់ចូលមកក្នុងដំណាក់របស់ខ្ញុំវិញ តើក្នុងចំណោមអ្នករាល់គ្នានេះ មានអ្នកណាម្នាក់ដែលស្គាល់ខ្ញុំដូចដែលពេត្រុសបានស្គាល់ខ្ញុំ ដោយមិនបានគិតពីផលចំណេញ ឬការខាតបង់របស់ខ្លួន ដែរឬទេ? អ្នករាល់គ្នាបានដឹងពីផ្នែករាក់កំផែលរបស់ព្រះគម្ពីរយ៉ាងច្បាស់ ប៉ុន្តែតើអ្នករាល់គ្នាបានក្រេបជញ្ជក់ខ្លឹមសាររបស់ព្រះគម្ពីរហើយឬនៅ? ដោយហេតុនេះហើយ ទើបអ្នកនៅតែក្ដាប់ «ដើមទុន» របស់អ្នកជាប់មិនព្រមលែងសោះ ដោយបដិសេធមិនព្រមលះបង់ខ្លួនយ៉ាងពិតប្រាកដនោះទេ។ នៅពេលខ្ញុំបញ្ចេញព្រះសូរសៀងមក នៅពេលខ្ញុំមានព្រះបន្ទូលទៅកាន់អ្នករាល់គ្នាទល់មុខគ្នា តើក្នុងចំណោមអ្នករាល់គ្នា មានអ្នកណាដែលធ្លាប់ទម្លាក់ក្រាំងបិទជិតរបស់អ្នករាល់គ្នាចោល ដើម្បីទទួលយកព្រះបន្ទូលនៃជីវិតដែលខ្ញុំបើកបង្ហាញដែរឬទេ? អ្នករាល់គ្នាមិនខ្វាយខ្វល់នឹងព្រះបន្ទូលរបស់ខ្ញុំឡើយ ហើយអ្នករាល់គ្នាក៏មិនស្រឡាញ់ពេញចិត្តនឹងព្រះបន្ទូលរបស់ខ្ញុំដែរ។ ផ្ទុយទៅវិញ អ្នកប្រើព្រះបន្ទូលទាំងនោះប្រៀបដូចជាកាំភ្លើងយន្ត មកបាញ់ស្រោចទៅលើពួកសត្រូវរបស់អ្នក ដើម្បីរក្សាតំណែងផ្ទាល់ខ្លួនរបស់អ្នក។ អ្នកមិនដែលបានព្យាយាមទទួលយកការជំនុំជម្រះរបស់ខ្ញុំ ដើម្បីឱ្យបានស្គាល់ខ្ញុំ សូម្បីតែបន្តិចក៏អត់ដែរ។ អ្នករាល់គ្នាម្នាក់ៗភ្ជង់កាំភ្លើងដាក់អ្នកដទៃ តែអ្នករាល់គ្នាសុទ្ធតែជាមនុស្ស «មិនអាត្មានិយម» ហើយអ្នករាល់គ្នា «គិតពីប្រយោជន៍អ្នកដទៃ» នៅគ្រប់ស្ថានភាពទាំងអស់។ តើនេះមិនមែនជាទង្វើដែលអ្នករាល់គ្នាបានធ្វើកាលពីម្សិលមិញទេឬអី? ចុះនៅថ្ងៃនេះវិញ? «ភក្ដីភាព» របស់អ្នករាល់គ្នា បានកើនឡើងបន្តិចហើយ ហើយអ្នករាល់គ្នាសុទ្ធតែមានបទពិសោធច្រើនជាងមុនបន្តិច និងចាស់ទុំជាងមុនបន្តិចដែរ។ ដោយហេតុនេះ «ការកោតខ្លាច» របស់អ្នករាល់គ្នាចំពោះខ្ញុំ ក៏បានកើនឡើងបន្តិចបន្តួចដែរ ហើយគ្មាននរណាម្នាក់ «ធ្វើខ្ជីខ្ជា» ទៀតទេ។ ហេតុអ្វីបានជាអ្នករាល់គ្នាមានវត្តមាននៅក្នុងភាពអកម្មម្ដងហើយម្ដងទៀតបែបនេះ? ហេតុអ្វីបានជាមិនដែលឃើញមានទិដ្ឋភាពវិជ្ជមាននៅក្នុងខ្លួនអ្នករាល់គ្នាដូច្នេះទៅវិញ? ឱ រាស្ត្ររបស់ខ្ញុំអើយ! អតីតកាលបានកន្លងផុតទៅជាយូរហើយ។ អ្នកមិនត្រូវប្រកាន់ខ្ជាប់ទៅនឹងអតីតកាលបន្តទៀតនោះទេ។ ម្សិលមិញ អ្នកបានប្រកាន់ខ្ជាប់ល្អហើយ នៅថ្ងៃនេះ អ្នកគួរតែផ្ដល់ភក្ដីភាពដ៏ស្មោះត្រង់របស់អ្នកថ្វាយដល់ខ្ញុំ។ ជាងនេះទៅទៀត អ្នកគប្បីធ្វើបន្ទាល់ឱ្យបានល្អថ្វាយដល់ខ្ញុំនៅថ្ងៃស្អែក នោះទើបអ្នកនឹងទទួលបានការប្រសិទ្ធិពរពីខ្ញុំនាពេលអនាគត។ អ្នករាល់គ្នាគួរតែយល់ពីចំណុចនេះ។

ទោះខ្ញុំគ្មានព្រះវត្តមាននៅចំពោះមុខអ្នករាល់គ្នាក៏ដោយ ក៏ព្រះវិញ្ញាណរបស់ខ្ញុំប្រាកដជានឹងប្រទានព្រះគុណដល់អ្នករាល់គ្នាជាក់ជាមិនខាន។ ខ្ញុំសង្ឃឹមថា អ្នករាល់គ្នានឹងឱ្យតម្លៃខ្ពស់ចំពោះព្រះពររបស់ខ្ញុំ ហើយអាចស្គាល់ខ្លួនឯងបានដោយពឹងផ្អែកលើព្រះពរទាំងនោះ។ ចូរកុំចាត់ទុកព្រះពរទាំងនោះជាដើមទុនរបស់អ្នកឱ្យសោះ តែផ្ទុយទៅវិញ អ្នកគួរប្រើព្រះបន្ទូលរបស់ខ្ញុំដើម្បីបំពេញចំណុចខ្វះខាតនៅក្នុងខ្លួនអ្នករាល់គ្នា ហើយតាមរយៈនេះ ចូរធ្វើវាឱ្យក្លាយជាធាតុវិជ្ជមានរបស់អ្នករាល់គ្នាវិញ។ ខ្ញុំសូមទុកសារនេះជាបណ្ដាំផ្ញើដល់អ្នករាល់គ្នាទៅចុះ!

ថ្ងៃទី២៨ ខែកុម្ភៈ ឆ្នាំ១៩៩២


ជំពូកទី ៨

នៅពេលការបើកសម្ដែងរបស់ខ្ញុំឈានដល់កម្រិតកំពូល និងនៅពេលការជំនុំជម្រះរបស់ខ្ញុំឈានដល់ទីបញ្ចប់ វានឹងដល់ពេលដែលរាស្ត្ររបស់ខ្ញុំទាំងអស់ត្រូវបានបើកសម្ដែង និងប្រទានឱ្យពេញខ្នាត។ ខ្ញុំយាងទៅគ្រប់ជ្រុងជ្រោយនៃចក្កវាឡទាំងមូល ដើម្បីស្វែងរកម្ដងហើយម្ដងទៀត ក្រែងលោឃើញអស់អ្នកណាដែលធ្វើតាមបំណងព្រះហឫទ័យរបស់ខ្ញុំ ហើយស័ក្តិសមនឹងឱ្យខ្ញុំប្រើ។ តើអ្នកណាអាចក្រោកឡើង និងសហការជាមួយខ្ញុំបាន? សេចក្ដីស្រឡាញ់របស់មនុស្សចំពោះខ្ញុំ គឺតូចពេកក្រៃ ហើយសេចក្ដីជំនឿរបស់ពួកគេលើខ្ញុំក៏តូចបំផុតផងដែរ។ ប្រសិនបើខ្ញុំមិនបានតម្រង់ទម្ងន់នៃព្រះបន្ទូលរបស់ខ្ញុំទៅរកចំណុចខ្សោយរបស់មនុស្សទេ ពួកគេមុខជាអួតអាង និងនិយាយបំផ្លើស សម្ញែងគំនិត និងគិតឃើញពីទ្រឹស្ដីបំប៉ោងផ្សេងៗ ហាក់ដូចជាពួកគេមានសព្វញ្ញុញាណ និងដឹងសព្វគ្រប់អំពីបញ្ហាលោកីយ៍ដូច្នោះដែរ។ ក្នុងចំណោមអ្នកដែល «មានភក្ដីភាព» ចំពោះខ្ញុំកាលពីមុន និងក្នុងចំណោមអ្នកដែលសព្វថ្ងៃនេះ «ឈរយ៉ាងជាប់មាំ» នៅចំពោះព្រះភក្ត្រខ្ញុំ តើអ្នកណានៅតែហ៊ាននិយាយពេញដោយអំនួតទៀត? តើអ្នកណាដែលមិនរីករាយជាសម្ងាត់ចំពោះក្ដីសង្ឃឹមផ្ទាល់ខ្លួនរបស់ពួកគេ? នៅពេលខ្ញុំមិនបានបើកបង្ហាញឱ្យមនុស្សយល់ដោយផ្ទាល់ទេ ពួកគេគ្មានកន្លែងលាក់បាំង ហើយត្រូវរងទារុណកម្មដោយភាពអាម៉ាស់។ បើខ្ញុំមានព្រះបន្ទូលតាមលក្ខណៈផ្សេង តើនឹងមានដូច្នោះច្រើនប៉ុន្មានទៀត? មនុស្សនឹងមានញាណដឹងបានកាន់តែប្រសើរអំពីភាពជាប់បំណុល ដោយជឿថាគ្មានអ្វីដែលអាចព្យាបាលពួកគេបានទេ ហើយសុទ្ធតែនឹងត្រូវបានចងរឹតយ៉ាងតឹងណែនដោយភាពអកម្មរបស់ពួកគេ។ នៅពេលមនុស្សអស់សង្ឃឹម ការគំនាប់របស់នគរព្រះបន្លឺសំឡេងជាផ្លូវការ ពោលគឺដូចដែលមនុស្សនិយាយថា «ជាពេលដែលព្រះវិញ្ញាណដ៏មានកម្លាំងខ្លាំងឡើងប្រាំពីរដង ចាប់ផ្ដើមធ្វើកិច្ចការ។» និយាយម៉្យាងទៀតគឺថា នេះជាពេលដែលជីវិតរបស់នគរព្រះចាប់ផ្តើមជាផ្លូវការនៅលើផែនដី វាជាពេលដែលភាពជាព្រះរបស់ខ្ញុំចេញមកធ្វើការដោយផ្ទាល់ (ដោយគ្មាន «ដំណើរការ» ផ្លូវចិត្តឡើយ)។ មនុស្សទាំងអស់ប្រញាប់ប្រញាល់យ៉ាងមមាញឹក ប្រៀបដូចជាពួកគេត្រូវបានធ្វើឱ្យរស់ឡើងវិញ ឬដាស់ឱ្យភ្ញាក់ពីសុបិន ហើយនៅពេលភ្ញាក់ដឹងខ្លួន ពួកគេភ្ញាក់ផ្អើលដោយឃើញខ្លួនឯងស្ថិតក្នុងស្ថានភាពបែបនេះ។ កាលពីមុន ខ្ញុំបាននិយាយយ៉ាងច្រើនអំពីការកសាងក្រុមជំនុំ ខ្ញុំបានបើកឱ្យដឹងអាថ៌កំបាំងជាច្រើន ប៉ុន្តែនៅពេលកិច្ចការនោះឈានដល់កម្រិតកំពូល វាបានឈានដល់ទីបញ្ចប់យ៉ាងទាន់ហន់។ តែទោះយ៉ាងណា ការកសាងនគរព្រះគឺមានលក្ខណៈខុសគ្នា។ មានតែដល់ពេលដែលសង្គ្រាមនៅក្នុងពិភពខាងវិញ្ញាណឈានដល់ដំណាក់កាលចុងក្រោយរបស់វាទេ ទើបខ្ញុំចាប់ផ្តើមកិច្ចការរបស់ខ្ញុំជាថ្មីនៅលើផែនដី។ និយាយឱ្យចំគឺថា ទាល់តែដល់ពេលដែលមនុស្សទាំងអស់ស្ថិតនៅលើព្រំដែននៃការដកថយ ទើបខ្ញុំចាប់ផ្ដើម និងលើកឡើងកិច្ចការថ្មីរបស់ខ្ញុំជាផ្លូវការ។ ភាពខុសគ្នារវាងការកសាងនគរព្រះ និងការកសាងក្រុមជំនុំគឺថា ក្នុងការកសាងក្រុមជំនុំ ខ្ញុំបានធ្វើការតាមរយៈភាពជាមនុស្សដែលគ្រប់គ្រងដោយភាពជាព្រះ ខ្ញុំបានដោះស្រាយដោយផ្ទាល់ជាមួយធម្មជាតិដើមរបស់មនុស្ស ដោយបើកឱ្យដឹងពីខ្លួនដ៏អាក្រក់របស់ពួកគេដោយផ្ទាល់ និងបើកបង្ហាញពីលក្ខណៈរបស់ពួកគេ។ ជាលទ្ធផល ពួកគេបានបែរមកស្គាល់ខ្លួនឯងនៅលើមូលដ្ឋាននេះ ដូច្នេះហើយពួកគេមានភាពជឿជាក់នៅក្នុងដួងចិត្តរបស់ពួកគេ និងនៅក្នុងពាក្យសម្ដីរបស់ពួកគេ។ ឯការកសាងនគរព្រះវិញ ខ្ញុំធ្វើការដោយផ្ទាល់តាមរយៈភាពជាព្រះរបស់ខ្ញុំ ហើយអនុញ្ញាតឱ្យមនុស្សទាំងអស់ស្គាល់ពីកម្មសិទ្ធិ និងលក្ខណៈរបស់ខ្ញុំ នៅលើគ្រឹះនៃការចេះដឹងរបស់ពួកគេស្ដីពីព្រះបន្ទូលរបស់ខ្ញុំ ហើយនៅទីបញ្ចប់ អនុញ្ញាតឱ្យពួកគេស្គាល់ខ្ញុំដូចសាច់ឈាមដែលយកកំណើតជាមនុស្ស។ ម្ល៉ោះហើយ វាបញ្ចប់បាននូវការតាមរកព្រះដ៏ស្រពេចស្រពិលរបស់មនុស្ស ម្ល៉ោះហើយទើបពួកគេឈប់ទុកកន្លែងនៅក្នុងដួងចិត្តរបស់ពួកគេឱ្យព្រះជាម្ចាស់នៅក្នុងស្ថានសួគ៌ ពោលគឺ ខ្ញុំចង់ឱ្យមនុស្សជាតិដឹងពីទង្វើដែលខ្ញុំធ្វើនៅខណៈពេលខ្ញុំជាសាច់ឈាមដែលយកកំណើតជាមនុស្ស ដូច្នេះហើយខ្ញុំនឹងបញ្ចប់ពេលវេលារបស់ខ្ញុំនៅលើផែនដី។

ការកសាងនគរព្រះនេះ គឺសំដៅដោយផ្ទាល់ទៅរកពិភពខាងវិញ្ញាណ។ ពោលគឺ សភាពនៃសង្គ្រាមនៅក្នុងពិភពខាងវិញ្ញាណ ត្រូវបានពន្យល់ច្បាស់លាស់ដោយផ្ទាល់ក្នុងចំណោមរាស្ត្ររបស់ខ្ញុំទាំងអស់ ហើយនេះវាគ្រប់គ្រាន់ក្នុងការបង្ហាញថា មិនមែនមានតែនៅក្នុងក្រុមជំនុំប៉ុណ្ណោះទេ ប៉ុន្តែក៏មានច្រើនណាស់ដែរនៅក្នុងយុគសម័យនៃនគរព្រះ មនុស្សគ្រប់រូបមានការតយុទ្ធឥតឈប់ឈរ។ ទោះជាពួកគេមានរូបកាយយ៉ាងណាក៏ដោយ ក៏ពិភពខាងវិញ្ញាណត្រូវបានបើកឱ្យដឹងដោយផ្ទាល់ដែរ ហើយពួកគេមកទាក់ទងជាមួយជីវិតនៃពិភពខាងវិញ្ញាណ។ ម្ល៉ោះហើយនៅពេលអ្នករាល់គ្នាចាប់ផ្ដើមស្មោះត្រង់ អ្នករាល់គ្នាត្រូវតែរៀបចំខ្លួនឱ្យបានត្រឹមត្រូវសម្រាប់ផ្នែកបន្ទាប់នៃកិច្ចការរបស់ខ្ញុំ។ អ្នករាល់គ្នាគួរតែបញ្ឈប់បំណងក្នុងចិត្តរបស់ខ្លួនឱ្យអស់ មានតែបែបនោះទេទើបអ្នករាល់គ្នាអាចបំពេញដួងព្រះហឫទ័យរបស់ខ្ញុំបាន។ ខ្ញុំមិនខ្វល់ពីអ្វីៗដែលបានកើតឡើងនៅក្នុងក្រុមជំនុំកាលពីមុននោះទេ ឯសព្វថ្ងៃនេះ គឺនៅក្នុងសម័យកាលនៃនគរព្រះ។ តាំងតែពីដើមរៀងមក សាតាំងបាននិងកំពុងឈ្លបចាប់ពីក្រោយជំហាននីមួយៗនៅក្នុងផែនការរបស់ខ្ញុំ ហើយវាជាគ្រឿងបន្ទាប់បន្សំនៃព្រះប្រាជ្ញាញាណរបស់ខ្ញុំ វាតែងតែព្យាយាមរកផ្លូវ និងមធ្យោបាយដើម្បីបង្អាក់ផែនការដើមរបស់ខ្ញុំ។ ប៉ុន្តែ តើខ្ញុំអាចបង្អោនទៅតាមគ្រោងការបោកបញ្ឆោតរបស់វាបានឬទេ? អ្វីៗគ្រប់យ៉ាងនៅក្នុងស្ថានសួគ៌ និងនៅលើផែនដីសុទ្ធតែបម្រើខ្ញុំ តើគ្រោងការបោកបញ្ឆោតរបស់សាតាំងអាចខុសគ្នាដែរឬទេ? នេះច្បាស់ជាកន្លែងដែលព្រះប្រាជ្ញាញាណរបស់ខ្ញុំប្រសព្វគ្នា វាច្បាស់ណាស់ថា វាជាអ្វីដែលល្អអស្ចារ្យអំពីអំពើរបស់ខ្ញុំ ហើយវាជាគោលការណ៍ប្រតិបត្តិសម្រាប់ផែនការគ្រប់គ្រងទាំងមូលរបស់ខ្ញុំ។ នៅក្នុងយុគនៃការកសាងនគរព្រះនេះ ខ្ញុំនៅតែមិនគេចពីគ្រោងការបោកបញ្ឆោតរបស់សាតាំង ហើយខ្ញុំបន្តធ្វើកិច្ចការដែលខ្ញុំត្រូវធ្វើដដែល។ ក្នុងចំណោមសកលលោក និងរបស់សព្វសារពើ ខ្ញុំបានចាត់ទុកអំពើរបស់សាតាំងថាជាគ្រឿងបន្ទាប់បន្សំរបស់ខ្ញុំ។ តើនេះមិនមែនជាការបង្ហាញច្បាស់អំពីព្រះប្រាជ្ញាញាណរបស់ខ្ញុំទេឬ? តើនេះមិនច្បាស់ថាជាអ្វីដែលល្អអស្ចារ្យអំពីកិច្ចការរបស់ខ្ញុំទេឬ? ក្នុងឱកាសនៃការចូលទៅក្នុងយុគសម័យនៃនគរព្រះ របស់សព្វសារពើនៅក្នុងស្ថានសួគ៌ និងនៅលើផែនដីត្រូវបានផ្លាស់ប្រែខ្លាំងណាស់ ហើយពួកគេធ្វើការអបអរ និងត្រេកអរជាខ្លាំង។ តើអ្នករាល់គ្នាមិនដូចនេះទេឬ? តើនៅក្នុងដួងចិត្តរបស់អ្នកណាដែលមិនមានភាពផ្អែមនៃទឹកឃ្មុំ? តើអ្នកណាមិនត្រេកត្រអាលចំពោះសេចក្ដីអំណរ? តើអ្នកណាមិនរាំដោយក្ដីរីករាយ? តើអ្នកណាមិននិយាយពាក្យលើកសរសើរ?

តើអ្នករាល់គ្នាយល់ពីបំណង និងដើមកំណើតនៃអ្វីៗទាំងអស់ដែលខ្ញុំបានថ្លែងប្រាប់ និងពិភាក្សាខាងលើនេះឬក៏អត់ទេ? ប្រសិនបើខ្ញុំមិនបានសួរបែបនេះទេ នោះមនុស្សភាគច្រើននឹងជឿថា ខ្ញុំគ្រាន់តែកំពុងមានព្រះបន្ទូលឥតបានការ ហើយពួកគេនឹងមិនអាចវាស់ស្ទង់ប្រភពនៃព្រះបន្ទូលរបស់ខ្ញុំបានទេ។ ប្រសិនបើអ្នករាល់គ្នាពិចារណាសេចក្ដីទាំងនោះដោយយកចិត្តទុកដាក់ នោះអ្នករាល់គ្នានឹងដឹងពីសារៈសំខាន់របស់ពួកវា។ យកល្អ អ្នកគួរតែអានសេចក្ដីទាំងនោះឱ្យបានដិតដល់៖ តើព្រះបន្ទូលរបស់ខ្ញុំមួយណាដែលមិនមានប្រយោជន៍ដល់អ្នក? តើមួយណាដែលគ្មានន័យក្នុងការធ្វើឱ្យជីវិតរបស់អ្នករីកចម្រើន? តើមួយណាដែលមិនថ្លែងអំពីការពិតនៃពិភពខាងវិញ្ញាណ? មនុស្សភាគច្រើនជឿថា ព្រះបន្ទូលរបស់ខ្ញុំ គ្មានហេតុផលជាក់ច្បាស់ និងថាព្រះបន្ទូលរបស់ខ្ញុំខ្វះនូវការពន្យល់ និងការបកស្រាយ។ តើព្រះបន្ទូលរបស់ខ្ញុំពិតជាអរូបី និងមិនអាចពន្យល់បានដូច្នោះមែនឬទេ? តើអ្នករាល់គ្នាពិតជាស្ដាប់បង្គាប់ព្រះបន្ទូលរបស់ខ្ញុំមែនឬទេ? តើអ្នករាល់គ្នាពិតជាព្រមទទួលព្រះបន្ទូលរបស់ខ្ញុំមែនឬទេ? តើអ្នករាល់គ្នាមិនចាត់ទុកព្រះបន្ទូលរបស់ខ្ញុំជារបស់លេងទេឬ? តើអ្នករាល់គ្នាមិនប្រើព្រះបន្ទូលរបស់ខ្ញុំធ្វើជាគ្រឿងបិទបាំងរូបរាងដ៏អាក្រក់របស់ខ្លួនទេឬ? នៅក្នុងពិភពលោកដ៏ធំធេងនេះ តើអ្នកណាខ្លះត្រូវបានខ្ញុំពិនិត្យមើលដោយផ្ទាល់? តើអ្នកណាខ្លះបានឮព្រះបន្ទូលនៃព្រះវិញ្ញាណរបស់ខ្ញុំដោយផ្ទាល់? មនុស្សច្រើនណាស់រាវរក និងស្វែងរកនៅក្នុងភាពងងឹត មនុស្សច្រើនណាស់អធិស្ឋាននៅពេលមានគ្រោះកាច មនុស្សច្រើនណាស់ អត់ឃ្លាន រងារ និងរង់ចាំក្នុងក្តីសង្ឃឹម ហើយមនុស្សច្រើនណាស់បានជាប់ចំណងរបស់សាតាំង ក្រៅពីនេះ មនុស្សច្រើនណាស់មិនដឹងថាត្រូវបត់ទៅណាទេ មនុស្សច្រើនណាស់ក្បត់ខ្ញុំក្នុងពេលពួកគេមានសុភមង្គល មនុស្សច្រើនណាស់រមិលគុណ ហើយមនុស្សច្រើនណាស់មានភក្ដីភាពនឹងគ្រោងការបោកបញ្ឆោតរបស់សាតាំង។ តើក្នុងចំណោមអ្នករាល់គ្នា អ្នកណាជាយ៉ូប? តើអ្នកណាជាពេត្រុស? ហេតុអ្វីបានជាខ្ញុំថ្លែងម្ដងហើយម្ដងទៀតអំពីយ៉ូប? ហេតុអ្វីបានជាខ្ញុំលើកឡើងអំពីពេត្រុសច្រើនដងខ្លាំងម្ល៉េះ? តើអ្នករាល់គ្នាធ្លាប់សម្គាល់ឃើញក្ដីសង្ឃឹមរបស់ខ្ញុំសម្រាប់អ្នករាល់គ្នាឬទេ? អ្នករាល់គ្នាគួរតែចំណាយពេលពិចារណារឿងទាំងនេះបន្ថែមទៀត។

ពេត្រុសស្មោះត្រង់នឹងខ្ញុំអស់រយៈពេលជាច្រើនឆ្នាំ តែគាត់មិនដែលរអ៊ូរទាំ ឬត្អូញត្អែរអ្វីឡើយ សូម្បីតែយ៉ូបក៏មិនស្មើគាត់ដែរ ហើយឆ្លងកាត់ច្រើនយុគសម័យមកហើយ ពួកបរិសុទ្ធទាំងអស់អន់ជាងពេត្រុសឆ្ងាយណាស់។ គាត់មិនត្រឹមតែបានប្រឹងប្រែងស្គាល់ខ្ញុំប៉ុណ្ណោះទេ ប៉ុន្តែគាត់ថែមទាំងបានបែរមកស្គាល់ខ្ញុំក្នុងពេលដែលសាតាំងកំពុងអនុម័តគ្រោងការបោកបញ្ឆោតផងដែរ។ នេះបាននាំឱ្យពេត្រុសបម្រើខ្ញុំអស់រយៈពេលជាច្រើនឆ្នាំ ដោយតែងតែស្របតាមបំណងព្រះហឫទ័យរបស់ខ្ញុំ ដោយហេតុនេះហើយ គាត់មិនដែលត្រូវបានសាតាំងកេងប្រវ័ញ្ចបានឡើយ។ ពេត្រុសបានទាញយកមេរៀនពីសេចក្ដីជំនឿរបស់យ៉ូប ប៉ុន្តែក៏បានដឹងច្បាស់អំពីគុណវិបត្តិរបស់យ៉ូបផងដែរ។ ថ្វីដ្បិតយ៉ូបមានជំនឿដ៏មុតមាំក្ដី តែគាត់ខ្វះចំណេះដឹងអំពីបញ្ហាក្នុងពិភពខាងវិញ្ញាណ ដូច្នេះគាត់បាននិយាយពាក្យសម្ដីជាច្រើនដែលមិនត្រូវនឹងការពិត នេះបង្ហាញថាចំណេះដឹងរបស់យ៉ូបគឺរាក់សេចក្ដី និងមិនអាចគ្រប់លក្ខណ៍បាន។ ហេតុដូច្នេះហើយ ពេត្រុសបានផ្ដោតលើការមានញាណដឹងអំពីវិញ្ញាណជានិច្ច ហើយតែងតែយកចិត្តទុកដាក់ក្នុងការសង្កេតមើលកម្លាំងចលនានៃពិភពខាងវិញ្ញាណ។ ជាលទ្ធផល គាត់មិនត្រឹមតែអាចសម្គាល់ឃើញអ្វីម្យ៉ាងនៃបំណងប្រាថ្នារបស់ខ្ញុំប៉ុណ្ណោះទេ ប៉ុន្តែគាត់ថែមទាំងបានចំណេះដឹងបន្តិចបន្តួចអំពីគ្រោងការបោកបញ្ឆោតរបស់សាតាំងទៀតផង។ ដោយហេតុនេះ គាត់ស្គាល់ខ្ញុំបានកាន់តែប្រសើរឡើងជាងអ្នកដទៃឆ្លងកាត់ច្រើនយុគសម័យមកហើយ។

តាមបទពិសោធរបស់ពេត្រុសបង្ហាញថា វាមិនពិបាកទេក្នុងការមើលឃើញបែបនោះឱ្យតែមនុស្សចង់ស្គាល់ខ្ញុំមែន ពួកគេត្រូវតែផ្ដោតលើការពិចារណាយ៉ាងយកចិត្តទុកដាក់នៅក្នុងវិញ្ញាណរបស់ពួកគេ។ ខ្ញុំមិនសុំឱ្យអ្នក «ថ្វាយ» តង្វាយមួយចំនួនដល់ខ្ញុំក្រៅខ្លួននោះទេ នេះជាបញ្ហាបន្ទាប់បន្សំប៉ុណ្ណោះ។ ប្រសិនបើអ្នកមិនស្គាល់ខ្ញុំទេ នោះសេចក្ដីជំនឿ សេចក្ដីស្រឡាញ់ និងភក្ដីភាពទាំងអស់ដែលអ្នកនិយាយ គ្រាន់តែជាការបំភាន់ប៉ុណ្ណោះ វាជាការនិយាយផ្ដេសផ្ដាស ហើយអ្នកប្រាកដជាក្លាយជាមនុស្សដែលពូកែអួតនៅចំពោះព្រះភក្ត្រខ្ញុំ តែមិនស្គាល់ខ្លួនឯង។ ដូចនេះ អ្នកនឹងជាប់អន្ទាក់របស់សាតាំងម្ដងទៀត ហើយអ្នកមិនអាចដោះលែងខ្លួនឯងចេញបានទេ អ្នកនឹងក្លាយជាកូននៃសេចក្ដីវិនាស និងជាកម្មវត្ថុនៃការបំផ្លាញ។ យ៉ាងណាមិញ ប្រសិនបើអ្នកសោះអង្គើយ ហើយមិនយកចិត្តទុកដាក់ចំពោះព្រះបន្ទូលរបស់ខ្ញុំទេ នោះអ្នកមុខជាទាស់នឹងខ្ញុំដោយឥតសង្ស័យ។ នេះជាការពិត ហើយយកល្អ អ្នកគួរតែក្រឡេកមើលវិញ្ញាណដែលខុសប្លែកគ្នាជាច្រើនដែលត្រូវបានខ្ញុំវាយផ្ចាលតាមច្រកទ្វារនៃពិភពខាងវិញ្ញាណ។ តើវិញ្ញាណមួយណា ដែលប្រឈមមុខនឹងព្រះបន្ទូលរបស់ខ្ញុំ ដែលមិនអកម្ម ដែលមិនយកចិត្តទុកដាក់ និងដែលមិនព្រមទទួលយក? តើវិញ្ញាណមួយណាដែលមើលឃើញតែចំណុចអាក្រក់អំពីព្រះបន្ទូលរបស់ខ្ញុំ? តើវិញ្ញាណមួយណាដែលមិនបានព្យាយាមចាប់កំហុសនៃព្រះបន្ទូលរបស់ខ្ញុំ? តើវិញ្ញាណមួយណាដែលមិនបានប្រើព្រះបន្ទូលរបស់ខ្ញុំធ្វើជា «អាវុធទប់ទល់» ដើម្បី «ការពារ» ខ្លួនពួកគេ? ពួកគេមិនបានប្រើខ្លឹមសារនៃព្រះបន្ទូលរបស់ខ្ញុំធ្វើជាផ្លូវដើម្បីស្គាល់ខ្ញុំទេ ប៉ុន្តែធ្វើត្រឹមតែជារបស់លេងប៉ុណ្ណោះ។ បែបនេះ តើពួកគេមិនកំពុងប្រឆាំងនឹងខ្ញុំដោយផ្ទាល់ទេឬ? តើព្រះបន្ទូលរបស់ខ្ញុំជានរណា? តើព្រះវិញ្ញាណរបស់ខ្ញុំជានរណា? ខ្ញុំបានសួរអ្នករាល់គ្នានូវសំណួរបែបនេះច្រើនដងណាស់មកហើយ ក៏ប៉ុន្តែ តើអ្នករាល់គ្នាធ្លាប់ទទួលបានការយល់ដឹងជ្រៅជ្រះច្បាស់លាស់ជាងមុនអំពីសំណួរទាំងនេះឬទេ? តើអ្នករាល់គ្នាធ្លាប់បានឆ្លងកាត់បទពិសោធអំពីពួកវាឬទេ? ខ្ញុំរំលឹកអ្នករាល់គ្នាម្ដងទៀតថា៖ ប្រសិនបើអ្នកមិនស្គាល់ព្រះបន្ទូលរបស់ខ្ញុំ មិនព្រមទទួលយកព្រះបន្ទូលរបស់ខ្ញុំ ហើយមិនអនុវត្តព្រះបន្ទូលរបស់ខ្ញុំទេ នោះអ្នកនឹងត្រូវក្លាយជាវត្ថុដែលត្រូវខ្ញុំវាយផ្ចាលចៀសមិនផុតនោះទេ! អ្នកប្រាកដជានឹងក្លាយជាជនរងគ្រោះដោយសារសាតាំងមិនខាន!

ថ្ងៃទី២៩ ខែកុម្ភៈ ឆ្នាំ១៩៩២


ជំពូកទី ៩

ដោយសារអ្នកស្ថិតក្នុងចំណោមសមាជិកនៃគ្រួសាររបស់ខ្ញុំ និងដោយសារអ្នកស្មោះត្រង់នៅក្នុងព្រះនគររបស់ខ្ញុំ អ្នកត្រូវតែប្រកាន់ខ្ជាប់តាមបទដ្ឋាននៃលក្ខខណ្ឌតម្រូវរបស់ខ្ញុំនៅក្នុងគ្រប់អ្វីៗដែលអ្នកធ្វើ។ ខ្ញុំមិនសុំឱ្យអ្នកធ្វើអ្វីច្រើនក្រៅតែពីធ្វើជាពពករសាត់នោះទេ ប៉ុន្តែអ្នកត្រូវតែជាព្រិលដ៏ភ្លឺចាំង និងមានទាំងសារជាតិរបស់វា ហើយលើសពីនេះទៅទៀតគឺតម្លៃរបស់វា។ ព្រោះខ្ញុំមកពីដែនដីបរិសុទ្ធ ខ្ញុំមិនដូចផ្កាឈូកដែលមានតែឈ្មោះប៉ុន្តែគ្មានសារជាតិនោះទេ ព្រោះវាមកពីភក់ មិនមែនដែនដីបរិសុទ្ធនោះទេ។ ពេលវេលាដែលស្ថានសួគ៌ថ្មីមួយចុះមកលើផែនដី ហើយផែនដីថ្មីមួយលាតសន្ធឹងពាសពេញមេឃ ក៏ជាពេលវេលាដ៏ប្រាកដដែលខ្ញុំធ្វើការជាផ្លូវការនៅក្នុងចំណោមមនុស្សផងដែរ។ ក្នុងចំណោមមនុស្ស តើអ្នកណាស្គាល់ខ្ញុំ? តើអ្នកណាបានមើលឃើញពេលវេលានៃការមកដល់របស់ខ្ញុំ? តើអ្នកណាបានមើលឃើញថា ខ្ញុំមិនមែនមានត្រឹមតែឈ្មោះប៉ុណ្ណោះទេ ប៉ុន្តែលើសពីនេះទៅទៀត ខ្ញុំមានទាំងសារជាតិផងដែរ? ខ្ញុំបោសពពកពណ៌សចេញដោយព្រះហស្ដរបស់ខ្ញុំ ហើយខ្ញុំសង្កេតមើលមេឃយ៉ាងម៉ត់ចត់ គ្មានអ្វីមួយនៅក្នុងលំហអាកាសដែលមិនត្រូវបានរៀបចំឡើងដោយព្រះហស្តរបស់ខ្ញុំនោះទេ ហើយនៅពីក្រោមវា គ្មាននរណាម្នាក់ដែលមិនរួមចំណែកការខិតខំតូចតាចរបស់ខ្លួនដល់ការសម្រេចបាននូវគ្រោងការដ៏ធំសម្បើមរបស់ខ្ញុំនោះទេ។ ខ្ញុំមិនធ្វើការទាមទារអ្វីច្រើនពីមនុស្សនៅលើផែនដីនោះទេ ដ្បិតខ្ញុំតែងតែជាព្រះជាម្ចាស់ដ៏ជាក់ស្ដែង ហើយព្រោះតែខ្ញុំជាព្រះដ៏មានគ្រប់ចេស្ដាដែលបានបង្កើតមនុស្ស និងស្គាល់ពួកគេយ៉ាងច្បាស់។ មនុស្សទាំងអស់ស្ថិតនៅពីមុខព្រះនេត្ររបស់ព្រះដ៏មានគ្រប់ចេស្ដា។ សូម្បីតែមនុស្សដែលនៅទីដាច់ស្រយាលបំផុតនៃផែនដី តើអាចគេចពីការសម្លឹងមើលដោយព្រះវិញ្ញាណរបស់ខ្ញុំយ៉ាងដូចម្តេចបាន? ទោះបីជាមនុស្ស «ស្គាល់» ព្រះវិញ្ញាណរបស់ខ្ញុំក៏ដោយ ក៏ពួកគេនៅតែប្រមាថព្រះវិញ្ញាណរបស់ខ្ញុំ។ ព្រះបន្ទូលរបស់ខ្ញុំលាតត្រដាងមុខមាត់ដ៏អាក្រក់របស់មនុស្សទាំងអស់ ក៏ដូចជាគំនិតលាក់បាំងជ្រៅបំផុតរបស់ពួកគេ ហើយធ្វើឱ្យអ្វីៗទាំងអស់នៅលើផែនដីបានច្បាស់លាស់ឡើងដោយពន្លឺរបស់ខ្ញុំ និងធ្លាក់ចុះក្រោមការពិនិត្យពិច័យរបស់ខ្ញុំ។ យ៉ាងណាមិញ ទោះបីធ្លាក់ចុះក៏ពិតមែន តែដួងចិត្តរបស់ពួកគេមិនហ៊ានងាកចេញឆ្ងាយពីខ្ញុំឡើយ។ ក្នុងចំណោមវត្ថុដែលបានបង្កើតមក តើអ្នកណាដែលមិនមកស្រឡាញ់ខ្ញុំដោយសារតែអំពើរបស់ខ្ញុំ? តើអ្នកណាដែលមិនចង់បានខ្ញុំយ៉ាងខ្លាំងដោយសារតែព្រះបន្ទូលរបស់ខ្ញុំ? តើអ្នកណាដែលមិនកើតមានអារម្មណ៍ជាប់ចិត្តដោយសារតែសេចក្ដីស្រឡាញ់របស់ខ្ញុំ? វាដោយសារតែសេចក្ដីពុករលួយរបស់សាតាំង ទើបធ្វើឱ្យមនុស្សមិនអាចឈានដល់សភាពដែលខ្ញុំតម្រូវ។ សូម្បីតែបទដ្ឋានដ៏ទាបបំផុតដែលខ្ញុំតម្រូវ ក៏បង្កើតជាសេចក្ដីសង្ស័យក្នុងចំណោមមនុស្សផងដែរ កុំថាឡើយសព្វថ្ងៃនេះ (នៅក្នុងយុគនេះសាតាំងបង្កចលាចល និងជិះជាន់យ៉ាងវីវក់) ឬពេលដែលមនុស្សត្រូវបានសាតាំងជាន់ឈ្លីរហូតដល់ថ្នាក់រាងកាយរបស់ពួកគេប្រឡាក់ពេញដោយភាពស្មោកគ្រោកទាំងស្រុង។ តើមានពេលណាដែលខ្ញុំមិនកើតទុក្ខដោយសារការបរាជ័យរបស់មនុស្សក្នុងការខ្វល់ខ្វាយពីព្រះហឫទ័យរបស់ខ្ញុំព្រោះតែភាពអសីលធម៌របស់ពួកគេ? តើវាអាចទៅរួចទេដែលខ្ញុំត្រូវអាណិតសាតាំង? តើវាអាចទៅរួចទេដែលខ្ញុំយល់ខុសនៅក្នុងសេចក្ដីស្រឡាញ់របស់ខ្ញុំ? នៅពេលមនុស្សមិនស្ដាប់បង្គាប់ខ្ញុំ ដួងព្រះហឫទ័យរបស់ខ្ញុំព្រះកន្សែងស្ងាត់ៗ នៅពេលពួកគេរឹងទទឹងនឹងខ្ញុំ ខ្ញុំវាយផ្ទាលពួកគេ នៅពេលពួកគេត្រូវបានខ្ញុំសង្គ្រោះ និងធ្វើឱ្យរស់ពីស្លាប់ឡើងវិញ ខ្ញុំចិញ្ចឹមពួកគេដោយយកចិត្តទុកដាក់បំផុត នៅពេលពួកគេចុះចូលនឹងខ្ញុំ ដួងព្រះហឫទ័យរបស់ខ្ញុំធូរស្បើយ ហើយខ្ញុំក៏ដឹងភ្លាមអំពីការផ្លាស់ប្ដូរយ៉ាងធំធេងនៅក្នុងស្ថានសួគ៌ និងផែនដី ព្រមទាំងរបស់សព្វសារពើ។ នៅពេលមនុស្សលើកសរសើរខ្ញុំ តើខ្ញុំអាចមិនរីករាយនឹងវាបានយ៉ាងដូចម្ដេច? នៅពេលពួកគេធ្វើបន្ទាល់ឱ្យខ្ញុំ និងត្រូវបានខ្ញុំទទួលយក តើខ្ញុំអាចមិនមានព្រះទ័យថាត្រូវបានលើកតម្កើងបានយ៉ាងដូចម្ដេច? តើវាអាចទៅរួចទេដែលសូម្បីតែទង្វើ និងការប្រព្រឹត្ដិរបស់មនុស្សក៏មិនត្រូវបានគ្រប់គ្រង និងផ្គត់ផ្គង់ដោយខ្ញុំដែរ? នៅពេលខ្ញុំមិនផ្ដល់ការណែនាំ មនុស្សនៅទំនេរឥតប្រយោជន៍ និងអសកម្ម លើសពីនេះទៅទៀត នៅក្រោយខ្នងខ្ញុំ ពួកគេចូលរួមក្នុងទង្វើថោកទាបដែល «គួរឱ្យស្ងើច» តែម្ដង។ តើអ្នកគិតថា សាច់ឈាមដែលអង្គខ្ញុំសណ្ឋិតនៅ មិនដឹងអ្វីសោះអំពីសកម្មភាពរបស់អ្នក ឥរិយាបថរបស់អ្នក និងពាក្យសម្ដីរបស់អ្នកឬ? ច្រើនឆ្នាំមកហើយដែលខ្ញុំបានស៊ូទ្រាំនឹងព្យុះភ្លៀង ដូច្នោះហើយខ្ញុំក៏បានជួបប្រទះភាពល្វីងជូរចត់នៃពិភពមនុស្សផងដែរ ទោះយ៉ាងនេះក្ដី ដោយមានការឆ្លុះបញ្ចាំងកាន់តែជិតស្និទ្ធ គ្មានការរងទុក្ខណាមួយអាចធ្វើឱ្យភាពជាមនុស្សខាងសាច់ឈាមបាត់បង់ក្ដីសង្ឃឹមលើខ្ញុំឡើយ ហើយរឹតតែមិនអាចមានភាពផ្អែមល្ហែមណាមួយធ្វើឱ្យពួកមនុស្សខាងសាច់ឈាមទៅជាសោះអង្គើយ ខូចចិត្ត ឬបោះបង់ចោលខ្ញុំបានឡើយ។ តើសេចក្ដីស្រលាញ់របស់ពួកគេចំពោះខ្ញុំពិតជាត្រូវបានកំណត់ត្រឹមតែកង្វះការរងទុក្ខ ឬកង្វះភាពផ្អែមល្ហែមមែនទេ?

សព្វថ្ងៃនេះ ខ្ញុំរស់នៅក្នុងសាច់ឈាម ហើយខ្ញុំបានចាប់ផ្ដើមអនុវត្តកិច្ចការដែលខ្ញុំត្រូវធ្វើជាផ្លូវការហើយ។ ទោះបីមនុស្សកោតខ្លាចព្រះសូរសៀងនៃព្រះវិញ្ញាណរបស់ខ្ញុំក៏ដោយ ក៏ពួកគេនៅតែប្រឆាំងនឹងសារជាតិនៃព្រះវិញ្ញាណរបស់ខ្ញុំ។ ខ្ញុំមិនចាំបាច់បរិយាយលម្អិតអំពីភាពលំបាកសម្រាប់មនុស្សជាតិក្នុងការស្គាល់ខ្ញុំក្នុងភាពជាសាច់ឈាមតាមរយៈព្រះបន្ទូលរបស់ខ្ញុំនោះទេ។ ដូចខ្ញុំបាននិយាយពីមុនរួចមកហើយ ខ្ញុំមិនទាមទារច្រើននៅក្នុងលក្ខខណ្ឌតម្រូវរបស់ខ្ញុំទេ ហើយវាមិនចាំបាច់ឱ្យអ្នករាល់គ្នាស្គាល់ខ្ញុំឱ្យបានពេញលេញនោះទេ (ដ្បិតមនុស្សមានលក្ខណៈខ្វះខាត នេះជាលក្ខណៈជាប់នឹងខ្លួន ហើយគ្មានលក្ខណៈដែលកើតមានថ្មីណាមួយអាចជំនួសវាបានទេ)។ អ្នករាល់គ្នាត្រូវការដឹងត្រឹមតែអ្វីៗដែលខ្ញុំធ្វើ និងមានព្រះបន្ទូលតាមរយៈរូបអង្គខាងសាច់ឈាមបានហើយ។ ដោយសារលក្ខខណ្ឌតម្រូវរបស់ខ្ញុំមិនទាមទារច្រើន ខ្ញុំសង្ឃឹមថាអ្នករាល់គ្នាសុទ្ធតែអាចបែរមកស្គាល់ទង្វើ និងព្រះបន្ទូលទាំងនេះ ហើយសម្រេចបាននូវសមិទ្ធផល។ អ្នករាល់គ្នាត្រូវតែដកខ្លួនចេញពីភាពមិនបរិសុទ្ធរបស់អ្នករាល់គ្នានៅក្នុងពិភពដ៏ស្មោកគ្រោកនេះ អ្នករាល់គ្នាត្រូវតែខិតខំអភិវឌ្ឍខ្លួននៅក្នុង «គ្រួសារនៃអធិរាជ» លើកក្រោយនេះ ហើយអ្នករាល់គ្នាមិនត្រូវបន្ធូរបន្ថយដល់ខ្លួនឯងឱ្យសោះ។ អ្នកមិនគួរអត់ឱនបន្តិចបន្តួចដល់ខ្លួនឯងសោះឡើយ។ អ្នកគួរតែត្រូវចំណាយពេល និងការខិតខំឱ្យបានច្រើនឡើងដើម្បីដឹងនូវអ្វីដែលខ្ញុំមានព្រះបន្ទូលនៅក្នុងមួយថ្ងៃ ហើយវានឹងចំណាយពេលពេញមួយជីវិតដើម្បីមានបទពិសោធ និងទទួលចំណេះដឹងពីព្រះបន្ទូលរបស់ខ្ញុំសូម្បីតែមួយល្បះក៏ដោយ។ ព្រះបន្ទូលដែលខ្ញុំថ្លែងមិនមែនស្រពេចស្រពិល និងអរូបីនោះទេ ព្រះបន្ទូលទាំងនេះមិនមែនជាពាក្យពេចន៍គ្មានខ្លឹមសារនោះទេ។ មនុស្សជាច្រើនសង្ឃឹមទទួលបានព្រះបន្ទូលរបស់ខ្ញុំ ប៉ុន្តែខ្ញុំព្រងើយកន្តើយដាក់ពួកគេ មនុស្សជាច្រើនស្រេកឃ្លានភាពធំធាត់របស់ខ្ញុំ ប៉ុន្តែខ្ញុំមិនផ្ដល់ឱ្យពួកគេបន្តិចណាឡើយ មនុស្សជាច្រើនចង់ឃើញព្រះភក្ត្ររបស់ខ្ញុំ ប៉ុន្តែខ្ញុំលាក់ព្រះភក្ត្រជានិច្ច មនុស្សជាច្រើនស្ដាប់ព្រះសូរសៀងរបស់ខ្ញុំយ៉ាងយកចិត្តទុកដាក់ ប៉ុន្តែខ្ញុំបិទព្រះនេត្រ ហើយទម្រេតព្រះកេសខ្ញុំទៅក្រោយ មិនប្រែប្រួលតាម «ការចង់បាន» របស់ពួកគេ មនុស្សជាច្រើនកោតខ្លាចព្រះសូរសៀងរបស់ខ្ញុំ ប៉ុន្តែព្រះបន្ទូលរបស់ខ្ញុំតែងតែទ្រគោះបោះបោក មនុស្សជាច្រើនភ័យខ្លាចខ្លាំងក្នុងការមើលឃើញទឹកព្រះភក្ត្ររបស់ខ្ញុំ ប៉ុន្តែខ្ញុំលេចមកដោយមានចេតនាដើម្បីវាយពួកគេស្លាប់ភ្លាមៗ។ មនុស្សមិនដែលបានឃើញព្រះភក្ត្ររបស់ខ្ញុំពិតប្រាកដទេ ហើយក៏មិនដែលបានឮព្រះសូរសៀងរបស់ខ្ញុំពិតប្រាកដដែរ នេះព្រោះតែពួកគេមិនស្គាល់ខ្ញុំពិតប្រាកដ។ ទោះបីពួកគេអាចនឹងត្រូវខ្ញុំវាយស្លាប់ក៏ដោយ ទោះបីពួកគេអាចនឹងចាកចេញពីខ្ញុំក៏ដោយ ហើយទោះបីពួកគេអាចនឹងត្រូវបានយវាយផ្ចាលដោយព្រះហស្តរបស់ខ្ញុំក៏ដោយ ក៏ពួកគេនៅតែមិនដឹងថា តើអ្វីទាំងអស់ដែលពួកគេធ្វើ ពិតជាស្របតាមព្រះហឫទ័យរបស់ខ្ញុំ ឬអត់នោះទេ ហើយពួកគេនៅតែល្ងង់ខ្លៅមិនដឹងច្បាស់លាស់ថា តើខ្ញុំបើកសម្ដែងព្រះហឫទ័យរបស់ខ្ញុំប្រាប់អ្នកណានោះទេ។ តាំងពីពេលបង្កើតពិភពលោកមក គ្មាននរណាម្នាក់បានស្គាល់ខ្ញុំពិតប្រាកដ ឬបានឃើញខ្ញុំពិតប្រាកដនោះទេ ហើយទោះបីខ្ញុំបានត្រលប់ជាសាច់ឈាមនាពេលសព្វថ្ងៃនេះក៏ដោយ ក៏អ្នករាល់គ្នានៅតែមិនស្គាល់ខ្ញុំ។ តើនេះមិនមែនជាការពិតទេឬ? តើអ្នកធ្លាប់បានឃើញសូម្បីតែបន្តិចអំពីសកម្មភាព និងនិស្ស័យរបស់ខ្ញុំនៅក្នុងភាពជាសាច់ឈាមឬទេ?

នៅក្នុងស្ថានសួគ៌ជាកន្លែងដែលខ្ញុំទម្រេតព្រះកាយ ហើយនៅក្រោមស្ថានសួគ៌ជាកន្លែងដែលខ្ញុំសម្រាក។ ខ្ញុំមានកន្លែងដើម្បីរស់នៅ ហើយខ្ញុំមានពេលសម្រាប់ឱ្យខ្ញុំបញ្ចេញព្រះចេស្ដារបស់ខ្ញុំ។ ប្រសិនបើខ្ញុំមិនបាននៅលើផែនដីទេ ប្រសិនបើខ្ញុំមិនបានលាក់ព្រះកាយនៅក្នុងសាច់ឈាមទេ ហើយប្រសិនបើខ្ញុំមិនបានបន្ទាបព្រះកាយ និងលាក់ព្រះកាយទេ តើស្ថានសួគ៌ និងផែនដី មុខជាមិនត្រូវបានផ្លាស់ប្ដូររួចរាល់តាំងពីយូរមកហើយទេឬ? តើអ្នករាល់គ្នាដែលជារាស្ត្ររបស់ខ្ញុំមុខជាមិនត្រូវបានខ្ញុំត្រាស់បង្គាប់រួចរាល់ហើយទេឬ? ទោះយ៉ាងណាក៏ដោយ សកម្មភាពរបស់ខ្ញុំមាននូវព្រះប្រាជ្ញាញាណ ហើយថ្វីបើខ្ញុំដឹងគ្មានសល់អំពីការឆបោករបស់មនុស្សក្ដី ក៏ខ្ញុំមិនធ្វើតាមគំរូរបស់ពួកគេដែរ តែផ្ទុយទៅវិញ ខ្ញុំផ្ដល់ឱ្យពួកគេនូវអ្វីមួយជាថ្នូរ។ ព្រះប្រាជ្ញាញាណរបស់ខ្ញុំនៅក្នុងពិភពខាងវិញ្ញាណ គឺមិនចេះអស់ទេ ហើយព្រះប្រាជ្ញាញាណរបស់ខ្ញុំនៅក្នុងសាច់ឈាម គឺឋិតថេរចីរកាល។ តើនេះមិនចំជាពេលដែលអំពើរបស់ខ្ញុំត្រូវបានធ្វើឱ្យច្បាស់លាស់ទេឬ? ខ្ញុំបានអត់ទោស និងលើកលែងទោសឱ្យមនុស្សជាច្រើនដងមកហើយតាំងពីដើមរហូតដល់ថ្ងៃនេះដែលស្ថិតក្នុងយុគសម័យនៃនគរព្រះ។ តើខ្ញុំពិតជាអាចពន្យាពេលវេលារបស់ខ្ញុំបន្ថែមទៀតដែរឬទេ? ទោះបីជាខ្ញុំពោរពេញដោយសេចក្ដីមេត្តាករុណាច្រើនបន្តិចចំពោះមនុស្សដែលផុយស្រួយក៏ដោយ ក៏នៅពេលដែលកិច្ចការរបស់ខ្ញុំចប់ តើខ្ញុំនៅតែអាចយកបញ្ហាដាក់ព្រះកាយរបស់ខ្ញុំដោយធ្វើកិច្ចការចាស់ដដែលដែរឬទេ? តើខ្ញុំនឹងមានចេតនាអនុញ្ញាតឱ្យសាតាំងចោទប្រកាន់ខ្ញុំដែរឬទេ? ខ្ញុំមិនត្រូវការឱ្យមនុស្សធ្វើអ្វីផ្សេងក្រៅតែពីទទួលយកការពិតនៃព្រះបន្ទូលរបស់ខ្ញុំ និងអត្ថន័យដើមនៃព្រះបន្ទូលរបស់ខ្ញុំឡើយ។ ថ្វីបើព្រះបន្ទូលរបស់ខ្ញុំសាមញ្ញក្ដី តែព្រះបន្ទូលទាំងនោះមានខ្លឹមសារស្មុគស្មាញ ដ្បិតអ្នករាល់គ្នាតូចពេក និងបានទៅជាស្ពឹកពេក។ នៅពេលខ្ញុំបើកសម្ដែងអាថ៌កំបាំងរបស់ខ្ញុំដោយផ្ទាល់ និងធ្វើឱ្យបំណងហឫទ័យរបស់ខ្ញុំក្នុងភាពជាសាច់ឈាមបានច្បាស់លាស់ អ្នករាល់គ្នាមិនចាប់អារម្មណ៍ទេ អ្នករាល់គ្នាស្ដាប់នូវព្រះសូរសៀង ប៉ុន្តែមិនយល់ពីអត្ថន័យរបស់ព្រះសូរសៀងទេ។ ខ្ញុំត្រូវបានហ៊ុមព័ទ្ធដោយភាពសោកសៅ។ ទោះបីជាខ្ញុំស្ថិតក្នុងសាច់ឈាមក៏ដោយ ក៏ខ្ញុំមិនអាចធ្វើកិច្ចការនៃព័ន្ធកិច្ចខាងសាច់ឈាមបានដែរ។

តើអ្នកណាបានមកស្គាល់ទង្វើរបស់ខ្ញុំក្នុងភាពជាសាច់ឈាមតាមរយៈព្រះបន្ទូល និងសកម្មភាពរបស់ខ្ញុំ? នៅពេលខ្ញុំបើកសម្ដែងអំពីអាថ៌កំបាំងរបស់ខ្ញុំជាសំណេរ ឬដោយមានបន្ទូលខ្លាំងៗ មនុស្សទាំងអស់សុទ្ធតែភាំងនិយាយមិនរួច ហើយពួកគេបិទភ្នែកយ៉ាងស្ងាត់ស្ងៀម។ ហេតុអ្វីបានជាអ្វីៗដែលខ្ញុំមានព្រះបន្ទូល មនុស្សមិនអាចយល់បាន? ហេតុអ្វីបានជាពួកគេមិនអាចវាស់ស្ទង់ ព្រះបន្ទូលរបស់ខ្ញុំបានដូច្នេះ? ហេតុអ្វីបានជាពួកគេ ងងឹតភ្នែកមើលមិនឃើញទង្វើរបស់ខ្ញុំដូច្នេះ? តើអ្នកណាអាចមើលឃើញខ្ញុំ ហើយមិនដែលភ្លេច? តើក្នុងចំណោមពួកគេ អ្នកណាទៅដែលអាចឮព្រះសូរសៀងរបស់ខ្ញុំ ហើយមិនឱ្យព្រះសូរសៀងនោះឆ្លងចេញពីពួកគេបាន? តើអ្នកណាទៅដែលអាចដឹងពីបំណងព្រះហឫទ័យរបស់ខ្ញុំ ហើយអាចបំពេញព្រះហឫទ័យរបស់ខ្ញុំបាន? ខ្ញុំរស់នៅ និងធ្វើដំណើរនៅក្នុងចំណោមមនុស្ស ខ្ញុំបានមកដើម្បីមានបទពិសោធអំពីជីវិតរបស់ពួកគេ ហើយទោះបីជាខ្ញុំមានអារម្មណ៍ថា អ្វីគ្រប់យ៉ាងសុទ្ធតែល្អបន្ទាប់ពីខ្ញុំបានបង្កើតពួកវាសម្រាប់មនុស្សជាតិ ខ្ញុំគ្មានសេចក្ដីអំណរពីជីវិតនៅក្នុងចំណោមមនុស្សទេ ហើយខ្ញុំក៏មិនរីករាយដោយសារសុភមង្គលនៅក្នុងចំណោមពួកគេនោះដែរ។ ខ្ញុំមិនស្អប់ខ្ពើម និងបដិសេធពួកគេទេ ប៉ុន្តែខ្ញុំក៏គ្មានមនោសញ្ចេតនាចំពោះពួកគេដែរ ដ្បិតមនុស្សដែលមិនស្គាល់ខ្ញុំទេ ពួកគេយល់ថាវាពិបាកណាស់ក្នុងការមើលឃើញព្រះភក្ត្ររបស់ខ្ញុំនៅក្នុងភាពងងឹត នៅក្នុងសូរដ៏គគ្រឹកគគ្រេង ពួកគេពិបាកស្ដាប់ឮសំឡេងរបស់ខ្ញុំណាស់ ហើយមិនអាចយល់ពីអ្វីដែលខ្ញុំនិយាយនោះទេ។ ម្ល៉ោះហើយ ដោយសើៗ អ្វីទាំងអស់ដែលអ្នករាល់គ្នាធ្វើ គឺជាចុះចូលនឹងខ្ញុំ តែក្នុងដួងចិត្តរបស់អ្នករាល់គ្នា អ្នករាល់គ្នានៅតែមិនស្ដាប់បង្គាប់ខ្ញុំ។ គេអាចនិយាយបានថា ធម្មជាតិដើមទាំងស្រុងរបស់មនុស្សជាតិគឺដូចនេះឯង។ តើមានអ្នកណាមិនអ៊ីចឹងឬទេ? តើអ្នកណាមិនមែនជាកម្មវត្ថុនៃការវាយផ្ចាលរបស់ខ្ញុំ? ទោះយ៉ាងនេះក្ដី តើអ្នកណាទៅដែលមិនរស់នៅក្រោមសេចក្ដីត្រាប្រណីរបស់ខ្ញុំ? ប្រសិនបើមនុស្សទាំងអស់ត្រូវបានបំផ្លាញដោយសេចក្ដីក្រោធរបស់ខ្ញុំ តើការបង្កើតផ្ទៃមេឃ និងផែនដីរបស់ខ្ញុំនឹងមានសារៈសំខាន់អ្វីទៅ? ខ្ញុំធ្លាប់បានព្រមានមនុស្សជាច្រើន បានដាស់តឿនមនុស្សជាច្រើន និងបានជំនុះជម្រះមនុស្សជាច្រើនដោយចំហ តើនេះមិនប្រសើរខ្លាំងជាងការបំផ្លាញមនុស្សជាតិដោយផ្ទាល់ទេឬ? បំណងរបស់ខ្ញុំមិនមែនដើម្បីសម្លាប់មនុស្សទេ ប៉ុន្តែដើម្បីធ្វើឱ្យពួកគេដឹងពីទង្វើទាំងអស់របស់ខ្ញុំនៅក្នុងការជំនុំជម្រះរបស់ខ្ញុំ។ នៅពេលអ្នករាល់គ្នាឡើងពីជង្ហុកធំមក និយាយឱ្យចំគឺថា នៅពេលអ្នករំដោះខ្លួនឯងពីការជំនុំជម្រះរបស់ខ្ញុំ ការពិចារណា និងផែនការផ្ទាល់ខ្លួនរបស់អ្នករាល់គ្នានឹងរលាយបាត់ទាំងអស់ ហើយមនុស្សគ្រប់គ្នានឹងចង់បំពេញព្រះហឫទ័យខ្ញុំយ៉ាងខ្លាំង។ បែបនេះ តើខ្ញុំនឹងមិនបានសម្រេចគោលដៅរបស់ខ្ញុំទេឬ?

ថ្ងៃទី១ ខែមីនា ឆ្នាំ១៩៩២


ជំពូកទី ១០

យុគសម័យនៃនគរព្រះ គឺខុសគ្នាពីសម័យមុនៗទាំងអស់។ មិនខ្វល់ថាតើមនុស្សមានសកម្មភាពយ៉ាងណានោះទេ ផ្ទុយទៅវិញ ខ្ញុំបានយាងចុះមកលើផែនដីដើម្បីអនុវត្តកិច្ចការរបស់ខ្ញុំដោយផ្ទាល់ ជាកិច្ចការដែលមនុស្សជាតិអាចមិននឹកគិតដល់ ហើយក៏មិនសម្រេចបាន។ អស់រយៈពេលច្រើនឆ្នាំណាស់មកហើយ ចាប់តាំងពីពេលបង្កើតពិភពលោកមក កិច្ចការនេះមានត្រឹមតែការកសាងក្រុមជំនុំប៉ុណ្ណោះ ប៉ុន្តែគេមិនដែលឮអំពីការកសាងនគរព្រះទេ។ ទោះបីជាខ្ញុំមានព្រះបន្ទូលអំពីរឿងនេះដោយផ្ទាល់ព្រះឱស្ឋខ្ញុំក៏ដោយ តើមាននរណាម្នាក់ដែលដឹងពីលក្ខណៈរបស់វាឬទេ? ខ្ញុំធ្លាប់យាងចុះមកក្នុងពិភពមនុស្ស ហើយបានមានបទពិសោធ និងបានសង្កេតមើលការរងទុក្ខរបស់ពួកគេ ប៉ុន្តែខ្ញុំបានធ្វើដូច្នោះដោយមិនបានបំពេញគោលបំណងនៃការយកកំណើតជាមនុស្សរបស់ខ្ញុំទេ។ នៅពេលការកសាងនៃនគរព្រះបានចាប់ផ្ដើម នោះសាច់ឈាមដែលយកកំណើតជាមនុស្សរបស់ខ្ញុំក៏បានចាប់ផ្ដើមអនុវត្តកិច្ចការព័ន្ធកិច្ចរបស់ខ្ញុំជាផ្លូវការ ពោលគឺ ស្ដេចនៃនគរព្រះបានឡើងកាន់អំណាចគ្រប់គ្រងរបស់ទ្រង់ជាផ្លូវការ។ តាមរយៈសេចក្ដីនេះ វាបញ្ជាក់ច្បាស់ថា ការចុះមកនៃនគរព្រះចូលមកក្នុងពិភពមនុស្ស ខុសឆ្ងាយពីការគ្រាន់តែជាការបង្ហាញឱ្យឃើញដែលគ្មានខ្លឹមសារ គឺជាការពិតជាក់ស្ដែងមួយ នេះជាចំណុចមួយនៃអត្ថន័យនៃ «ភាពជាក់ស្ដែងនៃការអនុវត្ត»។ មនុស្សមិនដែលបានឃើញទង្វើណាមួយរបស់ខ្ញុំឡើយ ហើយក៏មិនដែលបានឮព្រះសូរសៀងណាមួយរបស់ខ្ញុំផងដែរ។ ទោះជាពួកគេបានឃើញទង្វើរបស់ខ្ញុំក្ដី តើពួកគេនឹងរកឃើញអ្វីខ្លះ? ហើយប្រសិនបើពួកគេបានឮខ្ញុំមានព្រះបន្ទូល តើពួកគេនឹងបានយល់អ្វីខ្លះ? នៅពាសពេញពិភពលោក មនុស្សគ្រប់រូបរស់នៅក្នុងសេចក្ដីមេត្តា‌ករុណា និងសេចក្ដីសន្ដោសប្រណីរបស់ខ្ញុំ តែទោះដូច្នោះក្ដី មនុស្សជាតិទាំងអស់សុទ្ធតែស្ថិតនៅក្រោមការជំនុំជម្រះរបស់ខ្ញុំ និងដាក់ឱ្យស្ថិតក្រោមការល្បងលរបស់ខ្ញុំផងដែរ។ ខ្ញុំពោរពេញដោយសេចក្ដីមេត្តា‌ករុណា និងការស្រឡាញ់ចំពោះមនុស្ស សូម្បីតែពេលពួកគេទាំងអស់បានក្លាយជាពុករលួយដល់កម្រិតណាក៏ដោយ។ ខ្ញុំបានធ្វើការវាយផ្ចាលពួកគេ សូម្បីតែពេលពួកគេទាំងអស់បានចុះចូលនៅពីមុខរាជបល្ល័ង្ករបស់ខ្ញុំក៏ដោយ។ ទោះយ៉ាងណាក៏ដោយ តើមានមនុស្សណាម្នាក់ដែលមិនស្ថិតក្នុងការរងទុក្ខ និងការបន្សុទ្ធដែលខ្ញុំបានដាក់ចេញឬទេ? មនុស្សច្រើនណាស់កំពុងរាវរកពន្លឺឆ្លងកាត់ភាពងងឹត ហើយមនុស្សច្រើនណាស់កំពុងតស៊ូយ៉ាងល្វីងជូចត់ឆ្លងកាត់ការល្បងលរបស់ពួកគេ។ យ៉ូបមានជំនឿ ប៉ុន្តែតើគាត់មិនបានស្វែងរកផ្លូវចេញសម្រាប់ខ្លួនគាត់ទេឬ? ទោះបីជារាស្ត្ររបស់ខ្ញុំអាចឈរយ៉ាងរឹងមាំក្នុងការប្រឈមមុខនឹងការល្បងលក៏ដោយ តើមានអ្នកណាម្នាក់ដែលមិននិយាយរឿងនេះឮៗ បែរជាមានជំនឿក្នុងជម្រៅចិត្តដែរឬទេ? តើវាមិនសមទេឬដែលថា មនុស្សនិយាយពីជំនឿរបស់ខ្លួន ក្នុងពេលដែលពួកគេកំពុងតែលាក់ទុកការសង្ស័យនៅក្នុងដួងចិត្តរបស់ខ្លួននោះ? មិនមានមនុស្សណាម្នាក់ដែលបានឈរយ៉ាងជាប់មាំនៅក្នុងការល្បងល ឬដែលចុះចូលពិតប្រាកដនៅពេលទទួលការល្បងលនោះទេ។ ប្រសិនបើខ្ញុំមិនបានបាំងព្រះភក្ត្ររបស់ខ្ញុំដើម្បីគេចពីការក្រឡេកមើលពិភពលោកនេះទេ នោះមនុស្សជាតិទាំងមូលនឹងដួលរលំនៅក្រោមការសម្លឹងមើលទាំងក្ដៅក្រហាយរបស់ខ្ញុំ ដ្បិតខ្ញុំមិនសុំអ្វីពីមនុស្សឡើយ។

នៅពេលសំឡេងបាញ់កាំភ្លើងធំសាទរចំពោះនគរព្រះបន្លឺឡើង ពោលគឺក៏ជាពេលដែលផ្គរលាន់ទាំងប្រាំពីរបញ្ចេញសូរសព្ទ សំឡេងនេះធ្វើឱ្យញ័រញាក់ស្ថានសួគ៌ និងផែនដី ដែលធ្វើឱ្យរញ្ជួយអស់សួគ៌ាលៃ និងធ្វើឱ្យដួងចិត្តរបស់មនុស្សគ្រប់រូបញាប់ញ័រ។ ចម្រៀងថ្វាយនគរព្រះក៏ធ្វើការប្រគំឡើងតាមពិធីការ នៅលើទឹកដីនាគដ៏ធំមានសម្បុរក្រហម ដោយបញ្ជាក់ថា ខ្ញុំបានបំផ្លាញប្រទេសនោះ ហើយបានបង្កើតព្រះនគររបស់ខ្ញុំ។ សំខាន់ជាងនេះទៅទៀតនោះគឺ នគររបស់ខ្ញុំត្រូវបានបង្កើតឡើងនៅលើផែនដី។ នៅពេលនេះ ខ្ញុំចាប់ផ្ដើមបញ្ជូនទេវតារបស់ខ្ញុំទៅគ្រប់ប្រទេសក្នុងពិភពលោកដើម្បីឱ្យពួកគេអាចឃ្វាលពួកកូនប្រុសរបស់ខ្ញុំ និងរាស្ត្ររបស់ខ្ញុំ នេះក៏ដើម្បីបំពេញតាមសេចក្ដីតម្រូវនៃជំហានបន្ទាប់នៃកិច្ចការរបស់ខ្ញុំ។ ទោះយ៉ាងណាក៏ដោយ ខ្ញុំផ្ទាល់ក៏យាងមកកន្លែងដែលនាគដ៏ធំមានសម្បុរក្រហមដេកពេន ហើយប្រកួតជាមួយវា។ នៅពេលមនុស្សជាតិទាំងអស់បែរមកស្គាល់ខ្ញុំក្នុងភាពជាសាច់ឈាម ហើយអាចមើលឃើញទង្វើរបស់ខ្ញុំក្នុងភាពជាសាច់ឈាម នោះជម្រករបស់នាគដ៏ធំមានសម្បុរក្រហមនឹងក្លាយទៅជាផេះ ហើយបាត់គ្មានសល់ដាន។ ដ្បិតអ្នកស្អប់នាគដ៏ធំមានសម្បុរក្រហមរហូតដល់ឆ្អឹង ក្នុងនាមជារាស្ត្រនៃនគររបស់ខ្ញុំ អ្នកត្រូវតែបំពេញតាមដួងព្រះហឫទ័យរបស់ខ្ញុំដោយប្រើសកម្មភាពរបស់អ្នក ហើយតាមរយៈវិធីនេះ អ្នកនាំភាពអាម៉ាស់ដល់នាគនេះ។ តើអ្នករាល់គ្នាពិតជាដឹងថា នាគដ៏ធំមានសម្បុរក្រហមគួរឱ្យស្អប់ឬទេ? តើអ្នករាល់គ្នាពិតជាមានអារម្មណ៍ថា វាជាសត្រូវរបស់ស្ដេចនៃនគរព្រះឬទេ? តើអ្នករាល់គ្នាពិតជាមានជំនឿថា អ្នកអាចធ្វើបន្ទាល់ដ៏អស្ចារ្យឱ្យខ្ញុំបានដែរឬទេ? តើអ្នករាល់គ្នាពិតជាជឿជាក់ថា អ្នកអាចយកឈ្នះនាគដ៏ធំមានសម្បុរក្រហមឬទេ? នេះហើយជាអ្វីដែលខ្ញុំសុំពីអ្នករាល់គ្នា។ អ្វីគ្រប់យ៉ាងដែលខ្ញុំត្រូវការ គឺដើម្បីឱ្យអ្នករាល់គ្នាអាចឈានដល់ជំហាននេះ។ តើអ្នករាល់គ្នានឹងអាចធ្វើការនេះបានឬទេ? តើអ្នករាល់គ្នាមានជំនឿថា អ្នកអាចសម្រេចការនេះបានឬទេ? តើមនុស្សមានសមត្ថភាពធ្វើអ្វីបានឱ្យពិតប្រាកដទៅ? តើវាមិនសមទេឬដែលថា ខ្ញុំធ្វើវាដោយអង្គឯង? ហេតុអ្វីបានជាខ្ញុំមានព្រះបន្ទូលថា ខ្ញុំយាងចុះមកដោយផ្ទាល់នៅទីតាំងដែលមានចម្បាំង? អ្វីដែលខ្ញុំចង់បានគឺជាជំនឿរបស់អ្នករាល់គ្នា មិនមែនជាអំពើរបស់អ្នករាល់គ្នាទេ។ មនុស្សទាំងអស់សុទ្ធតែគ្មានសមត្ថភាពក្នុងការទទួលយកព្រះបន្ទូលរបស់ខ្ញុំដោយត្រង់នោះទេ ហើយផ្ទុយទៅវិញ គឺបានត្រឹមតែអាចក្រឡេកមើលមួយភ្លែតប៉ុណ្ណោះ។ តើការនេះបានជួយអ្នករាល់គ្នាឱ្យសម្រេចគោលដៅរបស់ខ្លួនដែរឬទេ? តើអ្នករាល់គ្នាបែរមកស្គាល់ខ្ញុំតាមរបៀបនេះឬ? តាមពិត ក្នុងចំណោមមនុស្សនៅលើផែនដីនេះ គ្មាននរណាម្នាក់មានសមត្ថភាពមើលចំព្រះភក្ត្រខ្ញុំនោះទេ ហើយគ្មាននរណាម្នាក់អាចទទួលបានអត្ថន័យដ៏បរិសុទ្ធ និងអត្ថន័យដើមនៃព្រះបន្ទូលរបស់ខ្ញុំឡើយ។ ហេតុដូច្នេះហើយ ខ្ញុំបានដាក់ឱ្យដំណើរការនូវគម្រោងដែលមិនធ្លាប់មាននៅលើផែនដីពីមុនមក ដើម្បីសម្រេចគោលដៅរបស់ខ្ញុំ និងបង្កើតរូបអង្គរបស់ខ្ញុំនៅក្នុងដួងចិត្តរបស់មនុស្ស។ តាមវិធីនេះ ខ្ញុំនឹងបញ្ចប់នូវយុគសម័យដែលសញ្ញាណមានអំណាចខ្លាំងលើមនុស្ស។

សព្វថ្ងៃនេះ ខ្ញុំមិនមែនត្រឹមតែយាងចុះមកលើប្រទេសរបស់នាគដ៏ធំមានសម្បុរក្រហមប៉ុណ្ណោះទេ ខ្ញុំក៏កំពុងងាកទៅប្រឈមមុខនឹងសកលលោកទាំងមូលផងដែរ ដែលធ្វើឱ្យសួគ៌ាលៃទាំងមូលរញ្ជួយញាប់ញ័រ។ តើមានកន្លែងណាមួយដែលមិនទទួលរងការជំនុំជម្រះរបស់ខ្ញុំឬទេ? តើមានកន្លែងណាមួយដែលមិននៅក្រោមភាពអន្ដរាយដ៏ធំដែលខ្ញុំស្រោចពីលើវាដែរឬទេ? គ្រប់ទីកន្លែងដែលខ្ញុំយាងទៅ ខ្ញុំបានបាច «គ្រាប់ពូជនៃគ្រោះមហន្តរាយ» គ្រប់ប្រភេទ។ នេះជាវិធីធ្វើការមួយបែបរបស់ខ្ញុំ និងដោយគ្មានការសង្ស័យ ក៏ជាទង្វើនៃការសង្គ្រោះមនុស្សជាតិផងដែរ ហើយអ្វីដែលខ្ញុំពង្រីកទៅដល់ពួកគេ នៅតែជាប្រភេទនៃសេចក្ដីស្រឡាញ់។ ខ្ញុំចង់ឱ្យមនុស្សកាន់តែច្រើនបានស្គាល់ខ្ញុំ និងអាចមើលឃើញខ្ញុំ ហើយតាមរបៀបនេះ ពួកគេបែរមកគោរពព្រះជាម្ចាស់ដែលពួកគេមិនបានមើលឃើញអស់រយៈពេលច្រើនឆ្នាំមកហើយ ប៉ុន្តែដែលពេលនេះ ពួកគេមើលឃើញថាព្រះអង្គមានពិតប្រាកដមែន។ តើខ្ញុំបានបង្កើតពិភពលោកដោយសារមូលហេតុអ្វី? តើហេតុអ្វីបានជាខ្ញុំមិនកម្ទេចមនុស្សចោលឱ្យអស់រលីងទៅ ក្រោយពេលពួកគេបានក្លាយជាពុករលួយហើយ? តើមនុស្សជាតិទាំងមូលរស់នៅក្នុងគ្រោះមហន្តរាយដោយសារមូលហេតុអ្វី? តើអ្វីទៅជាគោលបំណងរបស់ខ្ញុំក្នុងការសណ្ឋិតក្នុងសាច់ឈាម? នៅពេលខ្ញុំអនុវត្តកិច្ចការរបស់ខ្ញុំ មនុស្សភ្លក់រសជាតិទាំងល្វីងជូរចត់ផង និងផ្អែមល្ហែមផង។ ក្នុងចំណោមមនុស្សទាំងអស់នៅក្នុងពិភពលោក តើអ្នកណាទៅដែលមិនរស់នៅក្នុងព្រះគុណរបស់ខ្ញុំ? ប្រសិនបើខ្ញុំមិនបានប្រទានឱ្យមនុស្សនូវព្រះពរផ្នែកសម្ភារៈទេ តើនៅលើលោកនេះ អ្នកណាទៅដែលនឹងអាចមានភាពសម្បូរសប្បាយបាន? តើវាអាចទៅរួចទេដែលថា ការអនុញ្ញាតឱ្យអ្នករាល់គ្នាមានឋានៈជារាស្ត្ររបស់ខ្ញុំ គឺជាព្រះពរ? បើអ្នករាល់គ្នាមិនមែនជារាស្ត្ររបស់ខ្ញុំទេ ប៉ុន្តែផ្ទុយទៅវិញជាអ្នកស៊ីឈ្នួល នោះអ្នករាល់គ្នានឹងមិនរស់នៅក្នុងព្រះពររបស់ខ្ញុំឡើយ មែនទេ? ក្នុងចំណោមអ្នករាល់គ្នា គ្មានម្នាក់ណាឡើយដែលមានសមត្ថភាពក្នុងការវាស់ស្ទង់ពីដើមកំណើតនៃព្រះបន្ទូលរបស់ខ្ញុំ។ មនុស្សជាតិ នៅឆ្ងាយពីការមានតម្លៃស្មើងារដែលខ្ញុំបានប្រទានឱ្យពួកគេ ព្រោះតែងារជា «អ្នកស៊ីឈ្នួល» ពួកគេច្រើននាក់ណាស់រក្សាការថ្នាំងថ្នាក់នៅក្នុងដួងចិត្តរបស់ពួកគេ ហើយព្រោះតែងារជា «រាស្ត្ររបស់ខ្ញុំ» ពួកគេច្រើននាក់ណាស់បង្កើតសេចក្ដីស្រឡាញ់ចំពោះខ្ញុំនៅក្នុងដួងចិត្តរបស់ពួកគេ។ ពួកគេមិនគួរព្យាយាមបន្លំខ្ញុំទេ ព្រះនេត្ររបស់ខ្ញុំមើលឃើញគ្រប់យ៉ាង! តើក្នុងចំណោមអ្នករាល់គ្នា នរណាទទួលយកដោយស្ម័គ្រចិត្ត ហើយតើក្នុងចំណោមអ្នករាល់គ្នា នរណាធ្វើការស្ដាប់បង្គាប់ទាំងស្រុង? បើសិនជាការគំនាប់ចំពោះនគរព្រះមិនបានបន្លឺសំឡេងឡើងទេ តើអ្នករាល់គ្នានឹងពិតជាអាចចុះចូលដល់ទីបញ្ចប់ឬទេ? អ្វីៗដែលមនុស្សមានសមត្ថភាពធ្វើ និងគិតបាន ព្រមទាំងចម្ងាយដែលពួកគេអាចទៅបាន សុទ្ធតែត្រូវបានខ្ញុំកំណត់ទុកជាមុនតាំងពីយូរយារណាស់មកហើយ។

មនុស្សដ៏ច្រើនលើសលុបទទួលយកការឆេះឆួលរបស់ខ្ញុំនៅក្នុងពន្លឺនៃទឹកព្រះភក្ត្ររបស់ខ្ញុំ។ មនុស្សដ៏ច្រើនលើសលុបដែលត្រូវបានជំរុញដោយការលើកទឹកចិត្តរបស់ខ្ញុំ ភ្ញាក់ឡើងឆ្ពោះទៅមុខស្វះស្វែងរក។ នៅពេលកម្លាំងរបស់សាតាំងវាយប្រហាររាស្ត្ររបស់ខ្ញុំ ខ្ញុំនៅទីនោះដើម្បីរារាំងពួកសាតាំង នៅពេលផែនការសម្ងាត់របស់សាតាំងធ្វើឱ្យអន្តរាយដល់ជីវិតរបស់ពួកគេ ខ្ញុំធ្វើឱ្យវារត់ត្របាញ់ជើងទៅតាមផ្លូវមួយ ទៅបាត់លែងវិលមកវិញតែម្ដង។ នៅលើផែនដី វិញ្ញាណអាក្រក់ៗគ្រប់បែបយ៉ាងតែងតែក្រវែលលបៗរកកន្លែងសម្រាក និងកំពុងស្វែងរកសាកសពមនុស្សដែលអាចស៊ីបានឥតឈប់ឈរ។ រាស្ត្រខ្ញុំអើយ! អ្នកត្រូវតែស្ថិតនៅក្នុងការថែទាំ និងការការពាររបស់ខ្ញុំជានិច្ច។ ចូរកុំប្រព្រឹត្តខុសគន្លងឡើយ! កុំប្រកាន់ឫកពាព្រហើន! អ្នករាល់គ្នាគួរតែថ្វាយភក្ដីភាពរបស់ខ្លួនទាំងអស់នៅក្នុងដំណាក់របស់ខ្ញុំ ហើយមានតែភក្ដីភាពប៉ុណ្ណោះដែលអ្នករាល់គ្នាអាចធ្វើការវាយលុកតបប្រឆាំងនឹងឧបាយកលរបស់អារក្សបាន។ ទោះស្ថិតក្នុងកាលៈទេសៈណាក៏ដោយ មិនគួរអ្នកប្រកាន់ឫកពាដូចដែលអ្នកបានធ្វើកាលពីមុនឡើយ ដោយធ្វើរឿងមួយនៅចំពោះព្រះភក្ត្រខ្ញុំ ហើយមួយទៀតនៅពីក្រោយខ្នងខ្ញុំ ប្រសិនបើអ្នកធ្វើបែបនេះ នោះអ្នកឃ្លាតឆ្ងាយពីការប្រោសលោះ។ តើខ្ញុំមិនបានថ្លែងនូវព្រះបន្ទូលទាំងនេះលើសពីគ្រប់គ្រាន់ទេឬ? វាច្បាស់ណាស់ ពីព្រោះនិស្ស័យចាស់របស់មនុស្សមិនអាចកែបានទេ រហូតដល់ថ្នាក់ខ្ញុំត្រូវតែធ្វើការក្រើនរំលឹកមនុស្សម្ដងហើយម្ដងទៀត។ កុំធុញធ្វើអ្វី! អ្វីគ្រប់យ៉ាងដែលខ្ញុំមានព្រះបន្ទូល គឺសម្រាប់ជាប្រយោជន៍ដល់ការធានាវាសនារបស់អ្នករាល់គ្នា! កន្លែងស្អុយ និងស្មោកគ្រោក ជាអ្វីដែលសាតាំងត្រូវការយ៉ាងពិតប្រាកដ បើអ្នកកាន់តែអស់សង្ឃឹមក្នុងការកែលម្អឡើងវិញបាន នោះអ្នកក៏កាន់តែប្រព្រឹត្តខុសគន្លង ដោយបដិសេធមិនចុះចូលនឹងការអត់ធ្មត់ បន្ទាប់មកពួកវិញ្ញាណមិនស្អាតទាំងនោះកាន់តែច្រើននឹងរកប្រយោជន៍ឱ្យខ្លួនពួកវាពីឱកាសជ្រៀតចូលក្នុងខ្លួនឯង។ ប្រសិនបើអ្នកបានដល់ចំណុចនេះ នោះភក្ដីភាពរបស់អ្នករាល់គ្នា នឹងគ្មានអ្វីក្រៅតែពីការនិយាយលេងឥតបានការ ដោយគ្មានការពិតអ្វីបន្តិចសោះ ហើយពួកវិញ្ញាណមិនស្អាត នឹងលេបសេចក្ដីតាំងចិត្តរបស់អ្នករាល់គ្នា ហើយប្រែក្លាយវាទៅជាការមិនស្ដាប់បង្គាប់ និងទៅជាផែនការសម្ងាត់បែបសាតាំងដែលត្រូវបានប្រើដើម្បីរំខានដល់កិច្ចការរបស់ខ្ញុំ។ មកដល់ចំណុចនេះ អ្នកអាចត្រូវបានខ្ញុំផ្ចាញ់ពេលណាក៏បាន។ គ្មាននរណាម្នាក់យល់ពីទម្ងន់នៃស្ថានភាពនេះទេ មនុស្សទាំងអស់បានត្រឹមតែធ្វើគធ្វើថ្លង់ចំពោះអ្វីៗដែលពួកគេឮ និងគ្មានការប្រុងប្រយ័ត្នអ្វីបន្តិចសោះឡើយ។ ខ្ញុំចាំថា គ្មានអ្វីត្រូវបានធ្វើកាលពីមុនទេ តើអ្នកពិតជានៅតែកំពុងរង់ចាំឱ្យខ្ញុំអត់ឱនដល់អ្នកដោយ «ការបំភ្លេចចោល» ម្តងទៀតឬ? ទោះបីជាមនុស្សបានប្រឆាំងខ្ញុំក្ដី ក៏ខ្ញុំនឹងមិនធ្វើការប្រឆាំងតបពួកគេវិញដែរ ដ្បិតពួកគេមានឋានៈតូចពេក ដូច្នេះហើយទើបខ្ញុំមិនបានធ្វើការទាមទារខ្ពស់ហួសហេតុពីពួកគេនោះទេ។ អ្វីគ្រប់យ៉ាងដែលខ្ញុំទាមទារ គឺឱ្យពួកគេឈប់ប្រព្រឹត្តខុសគន្លង និងឱ្យពួកគេស្ដាប់បង្គាប់ការទប់ស្កាត់។ ប្រាកដណាស់ថា វាមិនហួសពីសមត្ថភាពរបស់អ្នករាល់គ្នាក្នុងការបំពេញតាមលក្ខខណ្ឌពិសេសមួយនេះនោះទេ មែនទេ? មនុស្សភាគច្រើនកំពុងតែរង់ចាំឱ្យខ្ញុំបើកសម្ដែងពីអាថ៌កំបាំងឱ្យច្រើនថែមទៀតដើម្បីឱ្យពួកគេបានសប្បាយភ្នែកមើល។ ទោះយ៉ាងណាក៏ដោយ ថ្វីបើអ្នកបានងាកមកយល់ពីអាថ៌កំបាំងទាំងអស់នៃស្ថានសួគ៌ក៏ដោយ តែជាក់ស្ដែង តើអ្នកអាចធ្វើអ្វីបានជាមួយចំណេះដឹងទាំងនោះ? តើវានឹងបង្កើនក្ដីស្រឡាញ់របស់អ្នកចំពោះខ្ញុំបានទេ? តើវានឹងដាស់អារម្មណ៍ស្រឡាញ់របស់អ្នកចំពោះខ្ញុំដែរឬទេ? ខ្ញុំមិនមើលងាយមនុស្ស ហើយក៏មិនវិនិច្ឆ័យវអំពីពួកគេដោយងាយៗដែរ។ ប្រសិនបើទាំងនេះមិនមែនជាស្ថានភាពជាក់ស្តែងរបស់មនុស្សទេ ខ្ញុំនឹងមិនពាក់លើក្បាលពួកគេនូវស្លាកបែបនេះយ៉ាងគាប់ជួនដូច្នេះសោះឡើយ។ ចូរគិតពីអតីតកាលឡើងវិញ៖ តើខ្ញុំធ្លាប់មួលបង្កាច់អ្នករាល់គ្នាប៉ុន្មានដងហើយ? តើខ្ញុំធ្លាប់បានមើលងាយអ្នករាល់គ្នាប៉ុន្មានដងហើយ? តើខ្ញុំធ្លាប់បានមើលមកអ្នករាល់គ្នាដោយមិនគិតពីស្ថានភាពជាក់ស្ដែងរបស់អ្នករាល់គ្នាប៉ុន្មានដងហើយ? តើព្រះសូរសៀងរបស់ខ្ញុំបានបរាជ័យក្នុងការយកឈ្នះអ្នករាល់គ្នាយ៉ាងអស់ពីចិត្តប៉ុន្មានដងហើយ? តើខ្ញុំបានមានព្រះបន្ទូលដោយគ្មានការបង្កើតសំឡេងត្រូវគ្នាដែលខ្ទរយ៉ាងជ្រៅនៅក្នុងខ្លួនអ្នករាល់គ្នាឬទេ? តើក្នុងចំណោមអ្នករាល់គ្នា អ្នកណាទៅដែលបានអានព្រះបន្ទូលរបស់ខ្ញុំដោយគ្មានការកោតខ្លាច និងញាប់ញ័រ ដោយភ័យខ្លាចយ៉ាងខ្លាំងថា ខ្ញុំនឹងវាយទម្លាក់ពួកអ្នកចូលទៅក្នុងជង្ហុកធំ? តើអ្នកណាទៅដែលមិនស៊ូទ្រាំនឹងការល្បងលមកពីព្រះបន្ទូលរបស់ខ្ញុំ? សិទ្ធិអំណាចមាននៅក្នុងព្រះសូរសៀងរបស់ខ្ញុំ ប៉ុន្តែនេះមិនមែនសម្រាប់កាត់សេចក្ដីតាមធម្មតាលើមនុស្សនោះទេ ផ្ទុយទៅវិញ ដោយគិតដល់ស្ថានភាពជាក់ស្ដែងរបស់ពួកគេ ខ្ញុំតែងតែបង្ហាញច្បាស់ដល់ពួកគេអំពីអត្ថន័យដែលមាននៅក្នុងព្រះបន្ទូលរបស់ខ្ញុំ។ តាមពិតទៅ តើមានអ្នកណាម្នាក់ដែលមានសមត្ថភាពក្នុងការស្គាល់ព្រះ‌ចេស្ដាដ៏មានសព្វានុភាពនៅក្នុងព្រះបន្ទូលរបស់ខ្ញុំឬទេ? តើមានអ្នកណាម្នាក់ដែលអាចទទួលបានមាសសុទ្ធបំផុតដែលកើតពីព្រះបន្ទូលរបស់ខ្ញុំឬទេ? តើខ្ញុំបានសម្ដែងត្រឹមតែប៉ុន្មានព្រះបន្ទូលទេឬ? តើមានអ្នកណាម្នាក់ដែលធ្លាប់រក្សាទុកនូវព្រះបន្ទូលរបស់ខ្ញុំជាកំណប់ទ្រព្យឬទេ?

ថ្ងៃទី៣ ខែមីនា ឆ្នាំ១៩៩២


ចម្រៀងជ័យនៃនគរព្រះ

បណ្ដាជនសាទរខ្ញុំ ហើយសរសើរតម្កើងខ្ញុំ គ្រប់មាត់ទាំងអស់ថ្លែងពីព្រះដ៏ពិតតែមួយ ហើយមនុស្សគ្រប់គ្នាបើកភ្នែកងើយមើលស្នាព្រះហស្តរបស់ខ្ញុំ។ នគរព្រះចុះមកលើពិភពមនុស្ស ហើយអង្គរបស់ខ្ញុំសម្បូរភោគទ្រព្យ និងភាពសម្បូរហូរហៀរ។ តើនរណាដែលមិនត្រេកអរចំពោះការនេះ? តើនរណាដែលមិនរាំដោយអំណរ? ឱស៊ីយ៉ូនអើយ! ចូរលើកទង់ជ័យរបស់អ្នកឡើងដើម្បីអបអរខ្ញុំ! ចូរច្រៀងចម្រៀងជ័យឃោសរបស់អ្នកដើម្បីផ្សាយព្រះនាមដ៏បរិសុទ្ធរបស់ខ្ញុំ! ឱស្នាព្រះហស្ដទាំងអស់ រហូតដល់ចុងបំផុតនៃផែនដីអើយ! ចូររួសរាន់សម្អាតខ្លួនឯងឱ្យបានស្អាត ដើម្បីឱ្យអ្នកអាចធ្វើជាតង្វាយដល់ខ្ញុំ! ឱហ្វូងផ្កាយនៅលើស្ថានសួគ៌អើយ! ចូររួសរាន់ត្រឡប់ទៅកន្លែងរបស់អ្នកវិញចុះ ដើម្បីបង្ហាញពីព្រះចេស្ដាដ៏មានអនុភាពរបស់ខ្ញុំនៅក្នុងលំហរអាកាស! ខ្ញុំផ្ទៀងព្រះកាណ៌របស់ខ្ញុំ ស្ដាប់សម្លេងមនុស្សនៅលើផែនដី គឺមនុស្សដែលបង្ហូរក្ដីស្រលាញ់ និងការគោរពគ្មានព្រំដែនចំពោះខ្ញុំតាមរយៈបទចម្រៀង! នៅថ្ងៃនេះ នៅពេលដែលស្នាព្រះហស្ដទាំងអស់មានជីវិតឡើងវិញ នោះខ្ញុំក៏យាងចុះមកក្នុងពិភពមនុស្ស។ នៅខណៈពេលនេះ គឺនៅខណៈពេលដ៏រីករាយនេះ ផ្កាទាំងអស់ក៏រីកស្គុសស្គាយ ហើយបក្សាបក្សីទាំងអស់ក៏ស្រែកច្រៀងត្រសង អ្វីៗទាំងអស់កក្រើកដោយអំណរ! នគររបស់សាតាំងក៏ដួលរលំដោយសារសម្លេងគំនាប់នៃនគរព្រះ គឺត្រូវបំផ្លាញដោយសម្លេងផ្គរលាន់នៃចម្រៀងជ័យរបស់នគរព្រះ ហើយមិនអាចងើបឡើងវិញបានទៀតឡើយ!

នៅលើផែនដី តើនរណាហ៊ានក្រោកឡើង ហើយតតាំង? នៅពេលខ្ញុំយាងចុះមកផែនដី ខ្ញុំនាំយកភ្លើង យកសេចក្ដីក្រោធ និងយកគ្រោះហមន្ដរាយគ្រប់បែបយ៉ាងមក។ ឥលូវនេះ នគរនៅលើផែនដី គឺជានគររបស់ខ្ញុំ! នៅលើមេឃ ពពកវិលចុះវិលឡើង ហើយនៅក្រោមមេឃ បឹងបួរ និងទន្លេក៏កញ្ជ្រោលឡើង ជាបទភ្លេងដ៏ពីរោះរណ្ដំ។ សត្វទាំងពួងដែលកំពុងសម្រាកក៏ស្ទុះងើបចេញពីរូងរបស់ខ្លួនមក មនុស្សម្នាទាំងពួងក៏ងើបពីភាពលង់លក់របស់ខ្លួនដោយសារខ្ញុំ។ ទីបំផុត ថ្ងៃដែលមនុស្សដ៏ច្រើនលើសលប់បានទន្ទឹងរង់ចាំ ក៏មកដល់! ពួកគេក៏ច្រៀងបទចម្រៀងដ៏ពីរោះបំផុតថ្វាយដល់ខ្ញុំ!

នៅវេលាដ៏ស្រស់ត្រកាលនេះ គឺនៅវេលាដ៏រំភើបរីករាយនេះ

ការសរសើរតម្កើងក៏បន្លឺឡើងនៅគ្រប់ទីកន្លែង ទាំងនៅស្ថានសួគ៌ខាងលើ និងផែនដីខាងក្រោម។ តើនរណាដែលមិនរំភើបចំពោះរឿងនេះ?

តើដួងចិត្តរបស់នរណាដែលមិនធូរស្រាល? តើនរណាដែលមិនសម្រក់ទឹកភ្នែក ពេលឃើញនូវ ទិដ្ឋភាពនេះ?

ផ្ទៃមេឃមិនមែនជាផ្ទៃមេឃចាស់ទេ ប៉ុន្ដែឥលូវនេះ គឺជាផ្ទៃមេឃនៃនគរព្រះវិញ។

ផែនដីលែងជាផែនដីកាលពីមុនទៀតហើយ ប៉ុន្ដែឥលូវនេះ គឺជាទឹកដីដ៏បរិសុទ្ធវិញ។

ក្រោយភ្លៀងមួយមេធំបានកន្លងទៅ ពិភពលោកចាស់ដ៏ស្មោកគ្រោកក៏បានត្រលប់ជាពិភពលោកថ្មីទាំងស្រុង។

ភ្នំនានាកំពុងផ្លាស់ប្ដូរ ... ទឹកក៏កំពុងផ្លាស់ប្ដូរ ...

មនុស្សក៏កំពុងផ្លាស់ប្ដូរដែរ ... គឺអ្វីៗទាំងអស់កំពុងផ្លាស់ប្ដូរ...។

ឱភ្នំដ៏ស្ងាត់ជ្រងំអើយ! ចូរក្រោកឡើង ហើយរាំថ្វាយខ្ញុំ!

ឱទឹកដ៏នឹងថ្កល់អើយ! ចូរបន្ដហូរដោយសេរីចុះ!

អ្នករាល់គ្នាជាមនុស្សដែលកំពុងសុបិនអើយ! ចូរក្រោកឡើង ហើយដេញតាមក្ដីសុបិនទាំងនោះចុះ!

ខ្ញុំយាងមកហើយ ... ខ្ញុំគឺជាមហាក្សត្រ...។

មនុស្សជាតិទាំងអស់នឹងឃើញព្រះភ័ក្រ្ដរបស់ខ្ញុំដោយភ្នែករបស់ពួកគេផ្ទាល់ ពួកគេនឹងស្ដាប់ឮព្រះសូរសៀងរបស់ខ្ញុំដោយត្រចៀករបស់ពួកគេផ្ទាល់

ហើយនឹងរស់ក្នុងជីវិតនៃនគរព្រះ សម្រាប់ខ្លួនឯង...។

ពិតជាផ្អែមល្ហែមណាស់ ... ពិតជាស្រស់ស្អាតណាស់...។

បំភ្លេចមិនបានទេ ... មិនអាចបំភ្លេចបានទេ...។




ក្នុងកំសួលនៃសេចក្ដីក្រោធរបស់ខ្ញុំ នាគដ៏ធំមានសម្បុរក្រហមជាប់គាំង។

អារក្សក៏បង្ហាញរូបពិតរបស់វានៅក្នុងការជំនុំជម្រះដ៏មានឫទ្ធានុភាពរបស់ខ្ញុំ។

មនុស្សទាំងអស់មានអារម្មណ៍ខ្មាស ពេលឮព្រះបន្ទូលដ៏ប្រឹតប្រៀនរបស់ខ្ញុំ និងគ្មានកន្លែងណាលាក់ខ្លួនឡើយ។

ពួកគេនឹកឃើញអតីតកាល នឹកឃើញពីរបៀបដែលពួកគេបានចំអក និងបានមើលងាយខ្ញុំ។

គ្មានពេលណាដែលពួកគេមិនបានសម្ញែងខ្លួនឯងឡើយ ហើយគ្មានពេលណាដែលពួកគេមិនបានបំពានលើខ្ញុំឡើយ។

ថ្ងៃនេះ តើនរណាមិនស្រក់ទឹកភ្នែក? តើនរណាមិនមានអារម្មណ៍ស្ដាយក្រោយ?

ពិភពចក្រវាលទាំងមូលពោរពេញដោយទំនួញសោក ...

ពេញដោយសម្លេងត្រេកអរ ... និងសម្លេងសើចក្អាកក្អាយ...។

ឱក្ដីអំណរដែលគ្មានអ្វីប្រៀបបាន ... ឱក្ដីអំណរដែលគ្មានអ្វីប្រៀបស្មើ...។

ភ្លៀងកំពុងរលឹមតិចៗ ... ព្រិលក៏កំពុងធ្លាក់មកទាំងដុំៗយ៉ាងក្រាស់...។

នៅក្នុងខ្លួនមនុស្ស ទុក្ខព្រួយ និងអំណរ កំពុងលាយឡំគ្នា ... អ្នកខ្លះកំពុងសើចក្អាកក្អាយ ...

អ្នកខ្លះកំពុងយំខ្សឹកខ្សួល ... ហើយអ្នកខ្លះទៀតកំពុងអបអរ...។

មនុស្សគ្រប់គ្នាហាក់ដូចជាភ្លេចហើយថា ... នេះគឺជារដូវផ្ការីកដែលសម្បូរទឹកភ្លៀង និងពពក

ជារដូវក្ដៅដែលសម្បូរផ្ការីក ជាសរទរដូវដែលប្រមូលផលបានច្រើន

ឬជារដូវលំហើយដែលត្រជាក់ដូចជាកំណកសន្សើម និងទឹកកក គ្មាននរណាម្នាក់ដឹងឡើយ...។

នៅលើមេឃ ពពកកំពុងរសាត់ ហើយនៅលើផែនដី មហាសមុទ្រឡើងកករ។

ពួកកូនប្រុសគ្រវីដៃរបស់ពួកគេ ... បណ្ដាជនក៏កម្រើកជើងរបស់ខ្លួនរាំ...។

ទេវតាកំពុងធ្វើការ ... ទេវតាកំពុងឃ្វាលចៀម...។

មនុស្សនៅលើផែនដីទាំងអស់ញាប់ដៃញាប់ជើង ហើយអ្វីៗទាំងអស់នៅលើផែនដី ក៏ពហុគុណឡើងដែរ។


ជំពូកទី ១១

មនុស្សជាតិគ្រប់រូប គួរតែទទួលយកការត្រួតពិនិត្យមើលដោយព្រះវិញ្ញាណរបស់ខ្ញុំ គួរតែត្រួតពិនិត្យទង្វើ និងពាក្យសម្ដីគ្រប់ម៉ាត់របស់ខ្លួនឱ្យបានហ្មត់ចត់ ហើយជាងនេះទៅទៀត គួរតែសម្លឹងមើលអំពើដ៏ល្អអស្ចារ្យរបស់ខ្ញុំ។ តើអ្នករាល់គ្នាមានអារម្មណ៍យ៉ាងណានៅពេលនគរព្រះមកដល់ផែនដី? នៅពេលដែលពួកកូនប្រុសរបស់ខ្ញុំ និងមនុស្សទាំងអស់ដើរជាជួរទាំងហ្វូងទៅកាន់បល្ល័ង្ករបស់ខ្ញុំ នោះខ្ញុំក៏ចាប់ផ្ដើមធ្វើការជំនុំជម្រះជាផ្លូវការនៅមុខរាជបល្ល័ង្កពណ៌សដ៏អស្ចារ្យ។ និយាយឱ្យចំគឺថា នៅពេលដែលខ្ញុំចាប់ផ្តើមកិច្ចការរបស់ខ្ញុំនៅលើផែនដីដោយផ្ទាល់ ហើយនៅពេលយុគសម័យនៃការជំនុំជម្រះជិតដល់ទីបញ្ចប់ ខ្ញុំចាប់ផ្ដើមដឹកនាំព្រះបន្ទូលរបស់ខ្ញុំទៅទូទាំងសកលលោក ហើយបញ្ចេញសំឡេងនៃព្រះវិញ្ញាណរបស់ខ្ញុំទៅទូទាំងសកលលោក។ តាមរយៈព្រះបន្ទូលរបសខ្ញុំ ខ្ញុំនឹងលាងសម្អាតមនុស្សទាំងអស់ ព្រមទាំងវត្ថុគ្រប់យ៉ាងដែលនៅក្នុងស្ថានសួគ៌ និងលើផែនដី ដើម្បីឱ្យដីលែងស្មោកគ្រោក និងលែងខុសសីលធម៌ ហើយទៅជានគរដ៏បរិសុទ្ធ។ ខ្ញុំនឹងបង្កើតរបស់សព្វសារពើជាថ្មី ដើម្បីឱ្យខ្ញុំអាចប្រើប្រាស់ពួកវាបាន និងដើម្បីឱ្យពួកវាលែងទទួលរងខ្យល់ដង្ហើមថោក ព្រមទាំងលែងប្រឡាក់ប្រឡូកជាមួយរសជាតិនៃដីតទៅទៀត។ នៅលើផែនដី មនុស្សបានរាវរកគោលដៅ និងដើមកំណើតនៃព្រះបន្ទូលរបស់ខ្ញុំ ហើយបានសង្កេតមើលទង្វើរបស់ខ្ញុំ ប៉ុន្តែគ្មាននរណាម្នាក់បានដឹងពិតប្រាកដពីដើមកំណើតនៃព្រះបន្ទូលរបស់ខ្ញុំឡើយ ហើយក៏គ្មាននរណាម្នាក់បានឃើញពិតប្រាកដនូវភាពល្អអស្ចារ្យក្នុងស្នាព្រះហស្ដរបស់ខ្ញុំនោះដែរ។ មានតែសព្វថ្ងៃនេះទេដែលខ្ញុំចូលមកដោយផ្ទាល់នៅក្នុងចំណោមមនុស្ស ហើយប្រាប់នូវព្រះបន្ទូលរបស់ខ្ញុំ ឯមនុស្សស្គាល់ខ្ញុំតិចតួចប៉ុណ្ណោះ ពួកគេយកកន្លែងដែល «ខ្ញុំ» តាំងនៅក្នុងគំនិតរបស់ពួកគេចេញ ហើយជំនួសមកវិញដោយបង្កើតកន្លែងសម្រាប់ព្រះដ៏ជាក់ស្ដែងនៅក្នុងសម្បជញ្ញៈរបស់ពួកគេ។ មនុស្សមានសញ្ញាណ និងពោរពេញទៅដោយការចង់ដឹង។ តើអ្នកណាទៅដែលមិនចង់ឃើញព្រះជាម្ចាស់? តើអ្នកណាទៅដែលមិនចង់ជួបព្រះជាម្ចាស់? ប៉ុន្តែ មានតែវត្ថុដែលតាំងនៅកន្លែងច្បាស់លាស់មួយក្នុងចិត្តរបស់មនុស្សប៉ុណ្ណោះ ទើបជាព្រះជាម្ចាស់ ដែលមនុស្សមានអារម្មណ៍ថាស្រពេចស្រពិល និងអរូបី។ តើអ្នកណាទៅនឹងដឹងរឿងនេះបានប្រសិនបើខ្ញុំមិនបានប្រាប់ពួកគេយ៉ាងច្បាស់លាស់នោះ? តើអ្នកណាទៅនឹងពិតជាជឿដោយភាពប្រាកដប្រជា និងគ្មានការសង្ស័យសូម្បីតែបន្តិចថា ខ្ញុំពិតជាមានវត្តមានគង់នៅមែន? វាមានភាពខុសគ្នាយ៉ាងខ្លាំងរវាង «ខ្ញុំ» នៅក្នុងចិត្តរបស់មនុស្ស និង «ខ្ញុំ» ពិតប្រាកដ ហើយគ្មាននរណាម្នាក់អាចគូសវាសប្រៀបធៀបភាពខុសគ្នានេះបានទេ។ ប្រសិនបើខ្ញុំមិនបានមកយកកំណើតជាមនុស្សទេ មនុស្សនឹងមិនបានស្គាល់ខ្ញុំឡើយ ហើយទោះបីជាពួកគេបានបែរមកស្គាល់ខ្ញុំវិញក្ដី តើការស្គាល់នេះនឹងមិននៅតែជាសញ្ញាណទេឬ? មួយថ្ងៃៗ ខ្ញុំដើរនៅក្នុងចំណោមមនុស្សជាច្រើនតំណគ្មានទីបញ្ចប់ ហើយមួយថ្ងៃៗ ខ្ញុំធ្វើការនៅក្នុងមនុស្សគ្រប់រូប។ នៅពេលមនុស្សពិតជាឃើញខ្ញុំ ពួកគេនឹងអាចស្គាល់ខ្ញុំតាមរយៈព្រះបន្ទូលរបស់ខ្ញុំ ហើយនឹងយល់ពីមធ្យោបាយដែលខ្ញុំប្រាប់ ក៏ដូចជាចេតនារបស់ខ្ញុំ។

នៅពេលនគរព្រះមកដល់ផែនដីជាផ្លូវការ នៅក្នុងចំណោមវត្ថុទាំងអស់ តើអ្វីទៅដែលមិននៅស្ងៀម? នៅក្នុងចំណោមមនុស្សទាំងអស់ តើអ្នកណាទៅដែលមិនខ្លាច? ខ្ញុំដើរគ្រប់ទីកន្លែងទូទាំងសកលលោក ហើយខ្ញុំបានរៀបចំគ្រប់យ៉ាងដោយផ្ទាល់។ នៅពេលនេះ តើអ្នកណាទៅដែលមិនដឹងថា ស្នាព្រះហស្ដរបស់ខ្ញុំអស្ចារ្យនោះ? ព្រះហស្ដរបស់ខ្ញុំកាន់កាប់វត្ថុទាំងអស់ ប៉ុន្តែខ្ញុំក៏នៅខ្ពស់លើវត្ថុទាំងអស់ផងដែរ។ សព្វថ្ងៃនេះ តើការយកកំណើតជាមនុស្សរបស់ខ្ញុំ និងវត្តមានរបស់ខ្ញុំផ្ទាល់នៅក្នុងចំណោមមនុស្ស មិនមែនជាអត្ថន័យពិតអំពីការបន្ទាបខ្លួន និងការលាក់បំពួនរបស់ខ្ញុំទេឬ? មើលពីខាងក្រៅ មនុស្សជាច្រើនលើកតម្កើងខ្ញុំថាល្អ និងលើកសរសើរខ្ញុំថាថ្លៃថ្នូរ ប៉ុន្តែតើអ្នកណាទៅដែលពិតជាស្គាល់ខ្ញុំមែន? សព្វថ្ងៃនេះ ហេតុអ្វីបានជាខ្ញុំប្រាប់អ្នករាល់គ្នាឱ្យស្គាល់ខ្ញុំ? តើបំណងរបស់ខ្ញុំមិនមែនដើម្បីបង្អាប់នាគដ៏ធំមានសម្បុរក្រហមទេឬ? ខ្ញុំមិនចង់បង្ខំមនុស្សឱ្យលើកសរសើរខ្ញុំទេ ប៉ុន្តែខ្ញុំចង់ធ្វើឱ្យពួកគេស្គាល់ខ្ញុំ ហើយតាមរយៈការនេះ ពួកគេនឹងស្រឡាញ់ខ្ញុំ ព្រមទាំងលើកសរសើរខ្ញុំ។ ការលើកសរសើរបែបនេះទើបមានតម្លៃសមនឹងកេរ្តិ៍ឈ្មោះ និងមិនមែនជាសម្ដីគ្មានខ្លឹមសារ។ មានតែការលើកសរសើរបែបនេះប៉ុណ្ណោះ ទើបអាចទៅដល់រាជបល្ល័ង្ករបស់ខ្ញុំ ហើយហោះឡើងទៅលើមេឃ។ ដោយសារតែមនុស្សត្រូវបានសាតាំងល្បួង និងធ្វើឱ្យពុករលួយ ដោយសារតែពួកគេត្រូវបានគ្រប់គ្រងដោយសញ្ញាណ និងការគិត ទើបខ្ញុំបានយកកំណើតជាមនុស្សដើម្បីយកឈ្នះលើមនុស្សជាតិទាំងអស់ដោយផ្ទាល់ ដើម្បីបើកសម្ដែងសញ្ញាណទាំងអស់របស់មនុស្ស និងដើម្បីហែកការគិតរបស់មនុស្សជាចម្រៀកៗ។ ជាលទ្ធផល មនុស្សលែងដើរអួតនៅចំពោះមុខខ្ញុំ ហើយលែងបម្រើខ្ញុំដោយប្រើសញ្ញាណផ្ទាល់ខ្លួនរបស់ពួកគេតទៅទៀត យ៉ាងនោះ «ខ្ញុំ» នៅក្នុងសញ្ញាណរបស់មនុស្ស ត្រូវបានបណ្ដេញចេញអស់ទាំងស្រុង។ នៅពេលនគរព្រះមកដល់ រឿងដំបូងដែលខ្ញុំធ្វើ គឺចាប់ផ្តើមកិច្ចការក្នុងដំណាក់កាលនេះ ហើយខ្ញុំធ្វើដូច្នេះនៅក្នុងចំណោមរាស្ត្ររបស់ខ្ញុំ។ ចំពោះរាស្ត្ររបស់ខ្ញុំដែលបានកើតនៅក្នុងប្រទេសរបស់នាគដ៏ធំមានសម្បុរក្រហម ប្រាកដជាមានពិសរបស់នាគដ៏ធំមានសម្បុរក្រហមនេះមិនតិចតួច ឬក៏មួយផ្នែកនោះឡើយនៅក្នុងខ្លួនរបស់អ្នក។ ដូច្នេះ កិច្ចការរបស់ខ្ញុំក្នុងដំណាក់កាលនេះគឺផ្ដោតជាចម្បងទៅលើអ្នករាល់គ្នា ហើយនេះគឺជាទិដ្ឋភាពមួយអំពីសារៈសំខាន់នៃការយកកំណើតជាមនុស្សរបស់ខ្ញុំនៅក្នុងប្រទេសចិន។ មនុស្សជាច្រើនមិនអាចយល់បានសូម្បីតែព្រះបន្ទូលដែលខ្ញុំថ្លែងត្រឹមតែមួយបំណែក ហើយនៅពេលពួកគេយល់ ការយល់ដឹងរបស់ពួកគេគឺស្រពេចស្រពិល និងច្រឡំបល់។ នេះគឺជាចំណុចរបត់មួយនៅក្នុងវិធីសាស្ត្រដែលខ្ញុំថ្លែងព្រះបន្ទូល។ ប្រសិនបើមនុស្សទាំងអស់អាចអានព្រះបន្ទូលរបស់ខ្ញុំ និងយល់ពីអត្ថន័យបាន នោះក្នុងចំណោមមនុស្ស តើអ្នកណាទៅដែលអាចទទួលការសង្គ្រោះបាន និងមិនត្រូវបោះចុះទៅក្នុងស្ថានឃុំព្រលឹង? នៅពេលមនុស្សស្គាល់ខ្ញុំ និងស្ដាប់បង្គាប់ខ្ញុំ នោះនឹងដល់ពេលវេលាដែលខ្ញុំសម្រាកហើយ ហើយនោះអ្នកជាពេលដែលមនុស្សអាចយល់ពីអត្ថន័យនៃព្រះបន្ទូលរបស់ខ្ញុំបាន។ សព្វថ្ងៃនេះ កម្ពស់របស់អ្នករាល់គ្នាតូចពេក វាតូចស្ទើរតែអន់បំផុតទៅហើយ រហូតដល់ថ្នាក់មិនសមនឹងត្រូវលើកឡើងឡើយ ដោយមិនបាច់និយាយអ្វីទាំងអស់អំពីការស្គាល់ខ្ញុំ។

ថ្វីបើខ្ញុំមានព្រះបន្ទូលថា ខ្ញុំបានចាត់បញ្ជូនពួកទេវតាឱ្យទៅមុនដើម្បីឃ្វាលពួកកូនប្រុស និងរាស្ត្ររបស់ខ្ញុំក្ដី ក៏គ្មាននរណាម្នាក់អាចយល់នូវអត្ថន័យនៃព្រះបន្ទូលរបស់ខ្ញុំដែរ។ នៅពេលដែលខ្ញុំយាងមកដោយផ្ទាល់នៅក្នុងចំណោមមនុស្ស ពួកទេវតាក៏ចាប់ផ្តើមកិច្ចការគង្វាលក្នុងពេលដំណាលគ្នា ហើយក្នុងអំឡុងពេលដែលពួកទេវតាឃ្វាលពួកកូនប្រុស និងមនុស្សទាំងអស់ មិនត្រឹមតែទទួលរងការល្បងល និងការឃ្វាលប៉ុណ្ណោះនោះទេ តែថែមទាំងអាចមើលឃើញដោយផ្ទាល់ភ្នែករបស់ពួកគេនូវការកើតមាននិមិត្តគ្រប់ប្រភេទ។ ដោយសារតែខ្ញុំធ្វើការដោយផ្ទាល់ក្នុងភាពជាព្រះ នោះអ្វីៗគ្រប់យ៉ាងក៏ចូលទៅក្នុងការចាប់ផ្តើមជាថ្មី ហើយដោយសារតែភាពជាព្រះនេះធ្វើកិច្ចការដោយផ្ទាល់ នោះភាពជាមនុស្សមិនបានទប់ស្កាត់អ្វីបន្តិចសោះឡើយ ហើយចំពោះមនុស្ស វាហាក់ដូចជាមានដំណើរការដោយសេរីក្រោមលក្ខខណ្ឌអធិធម្មជាតិ។ ប៉ុន្តែ ចំពោះខ្ញុំ វាធម្មតាទាំងអស់ (មនុស្សជឿថា វាមានលក្ខណៈអធិធម្មជាតិ ព្រោះគេមិនដែលធ្លាប់ជួបភាពជាព្រះដោយផ្ទាល់នោះ) វាឥតមានសញ្ញាណរបស់មនុស្ស ហើយវាមិនត្រូវបានធ្វើឱ្យខូចដោយគំនិតរបស់មនុស្សនោះទេ។ មនុស្សនឹងឃើញរឿងនេះតែនៅពេលដែលពួកគេចូលទៅលើផ្លូវត្រូវប៉ុណ្ណោះ។ ដោយសារតែឥឡូវនេះគឺជាការចាប់ផ្ដើម នៅពេលមកដល់ច្រកចូលរបស់ខ្លួន មនុស្សមានគុណវិបត្តិជាច្រើន ហើយកំហុស និងការមិនយល់ច្បាស់ពិបាកចៀសវាងបានណាស់។ សព្វថ្ងៃនេះ ចាប់តាំងពីពេលដែលខ្ញុំបានដឹកនាំអ្នករាល់គ្នារហូតមកដល់ចំណុចនេះ ខ្ញុំបានធ្វើការរៀបចំដ៏សមសួន និងមានបំណងផ្ទាល់ខ្លួនរបស់ខ្ញុំ។ ប្រសិនបើខ្ញុំត្រូវប្រាប់អ្នករាល់គ្នាអំពីសេចក្ដីទាំងនោះនៅថ្ងៃនេះ តើអ្នករាល់គ្នាពិតជានឹងអាចយល់ដឹងពីវាបានទេ? ខ្ញុំស្គាល់ច្បាស់ពីគំនិតក្នុងចិត្តរបស់មនុស្ស និងបំណងប្រាថ្នាក្នុងបេះដូងរបស់មនុស្ស៖ តើអ្នកណាទៅដែលមិនធ្លាប់ស្វែងរកផ្លូវចេញសម្រាប់ខ្លួនឯងនោះ? តើអ្នកណាទៅដែលមិនធ្លាប់គិតអំពីក្ដីសង្ឃឹមផ្ទាល់ខ្លួនរបស់ពួកគេនោះ? ប៉ុន្តែទោះបីជាមនុស្សមានបញ្ញាច្រើន និងភ្លឺថ្លាយ៉ាងណាក្ដី តើអ្នកណាទៅដែលអាចទស្សន៍ទាយបានថា បន្ទាប់ពីយុគសម័យនានាទៅ បច្ចុប្បន្ននេះនឹងប្រែទៅជាបែបនេះ? តើនេះពិតជាផ្លែផ្កាចេញពីការខិតខំដោយអត្តនោម័តិផ្ទាល់ខ្លួនរបស់អ្នកមែនទេ? តើនេះជារង្វាន់សម្រាប់ភាពឧស្សាហ៍មិនចេះនឿយហត់របស់អ្នកមែនទេ? តើនេះជាផ្ទាំងគំនូរដ៏ស្រស់ស្អាតដែលចិត្តរបស់អ្នកប្រមើលមើលមែនទេ? ប្រសិនបើខ្ញុំមិនបានណែនាំមនុស្សជាតិទាំងអស់ទេ តើអ្នកណាទៅដែលនឹងអាចបំបែកខ្លួនចេញពីការរៀបចំរបស់ខ្ញុំ ហើយរកឃើញផ្លូវចេញមួយផ្សេងទៀតបាន? តើវាជាការស្រមើស្រមៃ និងបំណងប្រាថ្នារបស់មនុស្សដែលនាំពួកគេមកដល់សព្វថ្ងៃនេះមែនទេ? មនុស្សជាច្រើនរស់នៅអស់មួយជីវិតដោយមិនបានបំពេញបំណងប្រាថ្នារបស់ខ្លួនឡើយ។ តើនេះពិតជាដោយសារតែកំហុសនៅក្នុងការគិតរបស់ពួកគេមែនទេ? ជីវិតរបស់មនុស្សជាច្រើនត្រូវបានបំពេញដោយសុភមង្គល និងការពេញចិត្តដែលមិននឹកស្មានដល់។ តើនេះពិតជាដោយសារតែពួកគេរំពឹងតិចពេកមែនទេ? តើក្នុងចំណោមមនុស្សជាតិទាំងមូល អ្នកណាទៅដែលមិនទទួលបានការថែទាំនៅក្នុងព្រះនេត្ររបស់ព្រះដ៏មានគ្រប់ចេស្ដានោះ? តើអ្នកណាទៅដែលមិនរស់នៅក្នុងការកំណត់ទុកជាមុនដោយព្រះដ៏មានគ្រប់ចេស្ដានោះ? តើការរស់ និងការស្លាប់របស់មនុស្ស កើតឡើងតាមជម្រើសផ្ទាល់ខ្លួនរបស់ពួកគេមែនទេ? តើមនុស្សគ្រប់គ្រងវាសនាផ្ទាល់ខ្លួនរបស់ពួកគេមែនទេ? មនុស្សជាច្រើនស្រែករកសេចក្ដីស្លាប់ តែវាស្ថិតនៅយ៉ាងឆ្ងាយពីពួកគេ។ មនុស្សជាច្រើនចង់រស់នៅក្លាយជាអ្នកខ្លាំង ហើយខ្លាចស្លាប់ តែវាមិនបានដល់ពួកគេសោះ ថ្ងៃមរណៈរបស់ពួកគេជិតមកដល់ហើយ ដែលនឹងទម្លាក់ពួកគេទៅក្នុងជង្ហុកធំនៃសេចក្ដីស្លាប់។ មនុស្សជាច្រើនសំលឹងមើលទៅលើមេឃ ហើយដកដង្ហើមធំវែងៗ។ មនុស្សជាច្រើនស្រែកទ្រហោយំខ្សឹកខ្សួលយ៉ាងខ្លាំង។ មនុស្សជាច្រើនធ្លាក់ចូលក្នុងការល្បងល។ ហើយមនុស្សជាច្រើនក្លាយជាអ្នកទោសនៃសេចក្ដីល្បួង។ ថ្វីបើខ្ញុំមិនលេចមកដោយផ្ទាល់ដើម្បីឱ្យមនុស្សឃើញខ្ញុំច្បាស់ក៏ដោយ ក៏មានមនុស្សជាច្រើនភ័យមិនហ៊ានជួបមុខរបស់ខ្ញុំទេ ដោយខ្លាចយ៉ាងខ្លាំងថា ខ្ញុំនឹងវាយពួកគេស្លាប់ភ្លាមៗ ហើយខ្ញុំនឹងផ្ដាច់ជីវិតពួកគេ។ តើមនុស្សពិតជាស្គាល់ខ្ញុំមែន ឬក៏អត់ទេ? គ្មាននរណាម្នាក់អាចនិយាយបានច្បាស់នោះទេ។ តើមិនដូច្នេះទេឬ? អ្នករាល់គ្នាខ្លាចទាំងខ្ញុំ និងការវាយផ្ចាលរបស់ខ្ញុំ តែអ្នកក៏ងើបឈរ ហើយប្រឆាំងនឹងខ្ញុំដោយបើកចំហ ថែមទាំងទម្លាក់ការជំនុំជម្រះមកលើខ្ញុំវិញ។ តើករណីនេះមិនដូច្នេះទេឬ? មនុស្សទាំងនេះមិនដែលបានស្គាល់ខ្ញុំទេ ព្រោះពួកគេមិនដែលបានឃើញមុខខ្ញុំ ឬឮសំឡេងខ្ញុំឡើយ។ ដូច្នេះ ទោះបីជាខ្ញុំស្ថិតនៅក្នុងបេះដូងរបស់មនុស្សក៏ដោយ តើមាននរណាដែលនៅក្នុងបេះដូងរបស់ពួកគេមិនស្រពេចស្រពិល និងមិនច្របូកច្របល់អំពីខ្ញុំដែរឬទេ? តើមាននរណាដែលនៅក្នុងបេះដូងរបស់ពួកគេស្គាល់ខ្ញុំច្បាស់ឥតខ្ចោះឬទេ? ខ្ញុំមិនចង់ឱ្យអស់អ្នកដែលជារាស្ត្ររបស់ខ្ញុំក៏មើលខ្ញុំទាំងស្រពេចស្រពិល និងងងឹតងងុលដូច្នេះដែរនោះទេ ដូច្នេះហើយទើបខ្ញុំចាប់ផ្ដើមធ្វើកិច្ចការដ៏អស្ចារ្យនេះ។

ខ្ញុំយាងចូលមកក្នុងចំណោមមនុស្សដោយស្ងាត់ៗ ហើយខ្ញុំក៏រសាត់បាត់។ តើមានអ្នកណាធ្លាប់បានឃើញខ្ញុំទេ? តើព្រះអាទិត្យអាចមើលឃើញខ្ញុំដោយសារអណ្ដាតភ្លើងរបស់វាដែលកំពុងឆេះឬទេ? តើព្រះចន្ទអាចមើលឃើញខ្ញុំដោយសារភាពភ្លឺថ្លាច្បាស់របស់វាឬទេ? តើតារានិករអាចមើលឃើញខ្ញុំដោយសារពួកវាស្ថិតនៅលើមេឃឬទេ? ពេលខ្ញុំយាងមក មនុស្សមិនដឹងទេ ហើយអ្វីៗទាំងអស់នៅតែល្ងង់ខ្លៅ លុះដល់ពេលខ្ញុំចាកចេញទៅវិញ មនុស្សក៏នៅតែមិនដឹងដដែល។ តើអ្នកណាអាចធ្វើបន្ទាល់ពីខ្ញុំបាន? តើការលើកសរសើររបស់មនុស្សនៅលើផែនដីអាចធ្វើបានទេ? តើផ្កាលីលីដែលរីកក្នុងព្រៃអាចធ្វើបានទេ? តើបក្សាបក្សីដែលហោះហើរលើមេឃអាចធ្វើបានឬ? តើសត្វតោដែលកំពុងគ្រហឹមនៅលើភ្នំអាចធ្វើបានឬ? គ្មាននរណាម្នាក់អាចធ្វើបន្ទាល់ពីខ្ញុំបានពេញលេញឡើយ! គ្មាននរណាម្នាក់អាចធ្វើកិច្ចការដែលខ្ញុំនឹងធ្វើនេះបានឡើយ! ទោះបីជាពួកគេបានធ្វើកិច្ចការនេះមែនក៏ដោយ តើវានឹងមានឥទ្ធិពលអ្វីទៅ? មួយថ្ងៃៗ ខ្ញុំសង្កេតមើលរាល់សកម្មភាពរបស់មនុស្សជាច្រើន ហើយមួយថ្ងៃៗ ខ្ញុំស្ទង់មើលដួងចិត្ត និងចិត្តគំនិតរបស់មនុស្សជាច្រើន។ មិនធ្លាប់មាននរណាម្នាក់គេចផុតពីការជំនុំជម្រះរបស់ខ្ញុំឡើយ ហើយក៏មិនធ្លាប់មាននរណាម្នាក់ដកខ្លួនពួកគេចេញពីការពិតនៃការជំនុំជម្រះរបស់ខ្ញុំបានដែរ។ ខ្ញុំឈរពីលើមេឃ ហើយមើលពីចម្ងាយ៖ មនុស្សច្រើនរាប់មិនអស់ត្រូវបានខ្ញុំវាយផ្ដួលភ្លាមៗ តែទោះជាដូច្នេះក្ដី ក៏មានមនុស្សច្រើនរាប់មិនអស់ផងដែរដែលរស់នៅក្នុងសេចក្ដីមេត្តាករុណា និងក្ដីអាណិតស្រឡាញ់របស់ខ្ញុំ។ តើអ្នករាល់គ្នាមិនរស់នៅក្នុងលក្ខខណ្ឌបែបនេះដែរឬទេអី?

ថ្ងៃទី៥ ខែមីនា ឆ្នាំ១៩៩២


ជំពូកទី ១២

នៅពេលដែលពន្លឺចេញពីទិសខាងកើត ក៏ជាពេលវេលាដ៏ប្រាកដដែលខ្ញុំចាប់ផ្តើមបញ្ចញព្រះសូរសៀងរបស់ខ្ញុំផងដែរ។ នៅពេលដែលផ្លេកបន្ទោរបញ្ចេញពន្លឺ នោះសាកលលោកទាំងមូលនឹងត្រូវបំភ្លឺ ហើយការផ្លាស់ប្តូរកើតឡើងនៅក្នុងគ្រប់តារានិករទាំងអស់។ ពូជសាសន៍មនុស្សទាំងមូល ហាក់ដូចជាត្រូវបានគេបែងចែករួចជាស្រេចដូច្នោះដែរ។ នៅក្រោមរស្មីដែលចាំចែងពីទិសខាងកើតមក ទម្រង់ដើមរបស់មនុស្សជាតិទាំងអស់ ក៏ត្រូវបើកសម្តែង ភ្នែករបស់គេក៏ត្រូវស្រវាំងដោយពន្លឺ មិនដឹងថាត្រូវធ្វើបែបណានោះទេ ហើយក៏មិនដឹងវិធីដើម្បីលាក់បាំងសណ្ឋានដ៏កខ្វក់របស់ពួកគេនោះដែរ។ ពួកគេប្រៀបដូចជាសត្វដែលរត់គេចពីពន្លឺរបស់ខ្ញុំ ទៅចូលជ្រកនៅក្នុងល្អាងភ្នំដូច្នោះដែរ ប៉ុន្តែគ្មាននរណាម្នាក់ក្នុងចំណោមពួកគេ អាចលាក់ខ្លួនផុតពីពន្លឺរបស់ខ្ញុំបានឡើយ។ មនុស្សទាំងអស់វង្វេងស្មារតី ដោយគ្រប់គ្នាកំពុងរង់ចាំ គ្រប់គ្នាកំពុងសម្លឹងមើល។ ជាមួយនឹងការមកដល់នៃពន្លឺរបស់ខ្ញុំ គ្រប់គ្នារីករាយនៅថ្ងៃកំណើតរបស់ពួកគេ ព្រមជាមួយគ្នានេះ គ្រប់គ្នាក៏ដាក់បណ្តាសាចំពោះថ្ងៃកំណើតរបស់ពួកគេដែរ។ អារម្មណ៍ច្របូកច្របល់ គឺមិនអាចបញ្ចេញបានទេ។ ទឹកភ្នែកនៃការធ្វើទណ្ឌកម្មខ្លួនបានបង្កើតទៅជាទន្លេ ហើយបានហូរទៅក្នុងទឹកភ្លៀងដែលកំពុងធ្លាក់ដោយបាត់ខ្លួនមួយរំពេចគ្មានស្នាមដាននោះទេ។ ជាថ្មីម្ដងទៀត ពេលកំណត់របស់ខ្ញុំកាន់តែខិតចូលមកកៀកនឹងមនុស្សជាតិទាំងអស់ហើយ ដោយដាស់ពូជមនុស្សឱ្យភ្ញាក់ជាថ្មីម្តងទៀត ដោយប្រទានការចាប់ផ្តើមថ្មីមួយដល់មនុស្សជាតិ។ បេះដូងរបស់ខ្ញុំលោត ហើយភ្នំទាំងឡាយក៏លោតកញ្ឆេងដោយក្ដីអរសប្បាយ ទឹកក៏រេរាំដោយក្ដីអរសប្បាយ ហើយទឹករលកក៏បក់បោកលើថ្មប៉ប្រ៉ះទឹក ទៅតាមចង្វាក់នៃបេះដូងរបស់ខ្ញុំដែរ។ ខ្ញុំពិបាកនឹងសម្ដែងអារម្មណ៍ដែលមាននៅក្នុងព្រះហឫទ័យរបស់ខ្ញុំណាស់។ ចង់ធ្វើឱ្យរបស់គ្រប់យ៉ាងដែលកខ្វក់ ត្រូវដុតទៅជាផេះ ក្រោមខ្សែព្រះនេត្រទតមើលរបស់ខ្ញុំ។ ខ្ញុំចង់ឱ្យពួកបុត្រាដែលមិនស្តាប់បង្គាប់ទាំងអម្បាលម៉ាន ត្រូវវិនាសបង់ចេញពីមុខព្រះនេត្ររបស់ខ្ញុំ មិនឱ្យមានវត្តមានតទៅទៀតឡើយ។ ខ្ញុំមិនត្រឹមតែបង្កើតការចាប់ផ្តើមថ្មីមួយនៅក្នុងកន្លែងដែលនាគដ៏ធំមានសម្បុរក្រហមរស់នៅនោះទេ ខ្ញុំថែមទាំងចាប់ផ្តើមកិច្ចការថ្មីនៅលើសាកលលោកផងដែរ។ មិនយូរនោះទេ នគរនានានៃផែនដីនេះនឹងក្លាយជានគររបស់ខ្ញុំ។ មិនយូរនោះទេ នរគរនានានៃផែនដីនេះនឹងបាត់បង់ជារៀងរហូតព្រោះតែនគររបស់ខ្ញុំ ដោយសារតែខ្ញុំបានទទួលជ័យជម្នះរួចទៅហើយ ហើយដោយសារតែខ្ញុំបានត្រឡប់មកវិញដោយជ័យជម្នះ។ នាគដ៏ធំមានសម្បុរក្រហម ហត់នឿយក្នុងការប្រើមធ្យោបាយបោកប្រាស់ដើម្បីរំខានដល់ផែនការរបស់ខ្ញុំ ដោយរំពឹងថានឹងលុបបំបាត់កិច្ចការរបស់ខ្ញុំនៅលើផែនដី ប៉ុន្តែតើខ្ញុំអាចបាក់ទឹកចិត្តដោយសារតែយុទ្ធសាស្ត្របោកប្រាស់របស់វាឬទេ? តើខ្ញុំអាចភ័យខ្លាច រហូតដល់បាត់បង់ភាពជឿជាក់ដោយសារតែការគំរាមកំហែងរបស់វាឬទេ? មិនដែលមានភាវៈណាមួយទាំងនៅលើស្ថានសួគ៌ ទាំងនៅលើផែនដី ដែលខ្ញុំមិនបានក្តាប់នៅក្នុងបាតព្រះហស្ដរបស់ខ្ញុំឡើយ។ តើពិតប៉ុនណាទៅ ដែលនាគដ៏ធំមានសម្បុរក្រហមប្រើស្នៀតនេះដើម្បីជាគ្រឿងបន្ទាប់បន្សំចំពោះខ្ញុំ? តើវាមិនមែនជាវត្ថុមួយដែលព្រះហស្តរបស់ខ្ញុំគ្រប់គ្រងទេឬអី?

អំឡុងពេលនៃការយកកំណើតជាមនុស្សរបស់ខ្ញុំនៅក្នុងពិភពមនុស្ស ក្រោមការដឹកនាំរបស់ខ្ញុំ នោះមនុស្សជាតិបានមកដល់ថ្ងៃនេះដោយមិនដឹងខ្លួន ហើយបានស្គាល់ខ្ញុំដោយមិនដឹងខ្លួន។ ប៉ុន្តែ សម្រាប់វិធីដែលត្រូវដើរនៅលើផ្លូវដែលនៅខាងមុខ គ្មាននរណាម្នាក់មានតម្រុយ គ្មាននរណាម្នាក់ដឹង ហើយជាងនេះទៅទៀត គ្មាននរណាម្នាក់មានសញ្ញាដែលអាចប្រាប់ពីទិសដៅដែលពួកគេដើរនៅលើផ្លូវនោះទេ។ មានតែតាមរយៈព្រះដ៏មានគ្រប់ព្រះចេស្តាដែលកំពុងឃ្លាំមើលពួកគេប៉ុណ្ណោះ ទើបមនុស្សម្នាក់អាចដើរនៅលើផ្លូវរហូតដល់ទីបញ្ចប់បាន។ មានតែតាមរយៈការដឹកនាំរបស់ផ្លេកបន្ទោរនៅទិសខាងកើតប៉ុណ្ណោះ ទើបមនុស្សនឹងអាចឆ្លងកាត់ទ្វារដែលនាំទៅរកនគររបស់ខ្ញុំបាន។ នៅក្នុងចំណោមមនុស្ស ដែលបានឃើញផ្លេកបន្ទោរនៅទិសខាងកើត មិនដែលមាននរណាម្នាក់បានឃើញព្រះភ័ក្ត្ររបស់ខ្ញុំនោះទេ។ តើអ្នកដែលបានឮព្រះសូរសៀងចេញពីបល្ល័ង្ករបស់ខ្ញុំតិចប៉ុនណា? តាមពិត តាំងពីសម័យបុរាណ គ្មានមនុស្សណាម្នាក់បានចូលមកទាក់ទងដោយផ្ទាល់ជាមួយរាងកាយរបស់ខ្ញុំនោះទេ។ មានតែបច្ចុប្បន្ននេះ ពេលនេះ ដែលខ្ញុំបានយាងមកក្នុងពិភពលោកទេ ទើបមនុស្សមានឱកាសបានឃើញខ្ញុំ។ ប៉ុន្តែទោះបីជាពេលនេះក៏ដោយ មនុស្សនៅតែមិនស្គាល់ខ្ញុំ គេបានត្រឹមតែសម្លឹងមើលព្រះភ័ក្ត្ររបស់ខ្ញុំ ហើយគេគ្រាន់តែឮព្រះសូរសៀងរបស់ខ្ញុំប៉ុណ្ណោះ ប៉ុន្តែគេមិនយល់ពីអត្ថន័យរបស់ខ្ញុំនោះទេ។ មនុស្សទាំងអស់គឺបែបនេះ។ ក្លាយជាមនុស្សម្នាក់ក្នុងចំណោមរាស្ត្ររបស់ខ្ញុំ តើអ្នករាល់គ្នាមិនមានមោទនភាពខ្លាំងទេឬ នៅពេលដែលអ្នកឃើញព្រះភ័ក្ត្ររបស់ខ្ញុំ? ហើយតើអ្នកមិនមានអារម្មណ៍អៀនខ្មាស ដោយសារតែអ្នកមិនស្គាល់ខ្ញុំទេឬអី? ខ្ញុំយាងនៅក្នុងចំណោមមនុស្ស ហើយខ្ញុំរស់នៅក្នុងចំណោមមនុស្ស ដោយសារខ្ញុំបានក្លាយជាសាច់ឈាម ហើយខ្ញុំបានយាងចុះមកពិភពរបស់មនុស្ស។ គោលបំណងរបស់ខ្ញុំ មិនមែនគ្រាន់តែធ្វើឱ្យមនុស្សអាចមើលសាច់ឈាមរបស់ខ្ញុំនោះទេ សំខាន់ជាងនេះ គឺដើម្បីឱ្យមនុស្សស្គាល់ខ្ញុំ។ ជាងនេះទៅទៀត តាមរយៈសាច់ឈាមជាមនុស្សរបស់ខ្ញុំ នោះខ្ញុំនឹងកាត់ទោសមនុស្សដោយសារបាបរបស់ពួកគេ។ តាមរយៈសាច់ឈាមជាមនុស្សរបស់ខ្ញុំ ខ្ញុំនឹងយកឈ្នះនាគដ៏ធំមានសម្បុរក្រហម ហើយបំផ្លាញជម្រករបស់វាឱ្យវិនាសសាបសូន្យ។

ទោះបីជាមនុស្សដែលរស់នៅលើផែនដីនេះ មានចំនួនច្រើនដូចជាផ្កាយក៏ដោយ ក៏ខ្ញុំស្គាល់ពួកគេរាល់គ្នាច្បាស់ដូចបាតព្រះហស្តរបស់ខ្ញុំដូច្នោះដែរ។ ហើយទោះបីជាមនុស្សដែល «ស្រឡាញ់» ខ្ញុំ មានច្រើនដូចជាគ្រាប់ខ្សាច់នៅឯសមុទ្រក៏ដោយ ក៏មានមនុស្សតែមួយចំនួនតូចប៉ុណ្ណោះដែលខ្ញុំរើសតាំង នោះគឺអស់អ្នកណាដែលដេញតាមពន្លឺដ៏ភ្លឺត្រចះនេះ ជាមនុស្សផ្សេងក្រៅពីអ្នកដែល «ស្រឡាញ់» ខ្ញុំ។ ខ្ញុំមិនប៉ាន់ប្រមាណមនុស្សលើស ហើយខ្ញុំក៏មិនប៉ាន់ប្រមាណមនុស្សមិនដល់នោះដែរ។ ផ្ទុយទៅវិញ ខ្ញុំទាមទារពីមនុស្ស ដោយផ្អែកទៅលើបុគ្គលិកលក្ខណៈពីធម្មជាតិរបស់គេ ដូច្នេះ អ្វីដែលខ្ញុំត្រូវការគឺប្រភេទមនុស្សដែលស្វែងរកខ្ញុំដោយស្មោះអស់ពីចិត្ត ដែលខ្ញុំអាចសម្រេចគោលដៅរបស់ខ្ញុំក្នុងការជ្រើសរើសមនុស្សបាន។ នៅតាមព្រៃភ្នំ មានសត្វព្រៃកាចសាហាវច្រើនរាប់មិនអស់ ប៉ុន្តែនៅចំពោះព្រះភ័ក្ដ្ររបស់ខ្ញុំ ពួកវាសុទ្ធតែស្លូតដូចចៀមអ៊ីចឹង។ នៅក្រោមទឹករលក មានអាថ៌កំបាំងរាប់មិនអស់ ប៉ុន្តែអាថ៌កំបាំងទាំងនោះបង្ហាញខ្លួនឱ្យខ្ញុំទតឃើញយ៉ាងច្បាស់ ដូចរបស់សព្វសារពើដែលមាននៅលើផែនដីដែរ។ ស្ថានសួគ៌ដែលនៅខាងលើ គឺជាពិភពដែលមនុស្សមិនអាចទៅដល់បាន ប៉ុន្តែខ្ញុំយាងដើរនៅលើពិភពដែលមនុស្សមិនអាចចូលទៅដល់នោះដោយសេរី។ មនុស្សមិនដែលស្គាល់ខ្ញុំនៅក្នុងពន្លឺនោះទេ ប៉ុន្តែបានត្រឹមមើលឃើញខ្ញុំនៅពិភពនៃភាពងងឹតប៉ុណ្ណោះ។ តើអ្នករាល់គ្នាមិនមែនស្ថិតក្នុងស្ថានភាពដូចគ្នានឹងសព្វថ្ងៃនេះទេអី? នៅពេលដែលកំហឹងរបស់នាគដ៏ធំមានសម្បុរក្រហមឆេះឆួលដល់កម្រិតកំពូលហើយ ពេលនោះខ្ញុំនឹងយកកំណើតជាសាច់ឈាមដើម្បីបំពេញកិច្ចការរបស់ខ្ញុំ។ នៅពេលដែលនាគដ៏ធំមានសម្បុរក្រហមបង្ហាញសណ្ឋានពិតរបស់វាជាលើកដំបូង នោះខ្ញុំនាំទីបន្ទាល់ទៅកាន់ព្រះនាមរបស់ខ្ញុំ។ នៅពេលដែលខ្ញុំបានយាងនៅតាមផ្លូវរបស់មនុស្ស គ្មានភាវៈណាមួយ ឬមនុស្សណាម្នាក់បានភ្ញាក់ដឹងខ្លួននោះទេ ដូច្នេះហើយ នៅពេលដែលខ្ញុំយាងមកយកកំណើតជាមនុស្សនៅក្នុងពិភពមនុស្ស នោះគ្មាននរណាម្នាក់ដឹងនោះទេ។ ប៉ុន្តែនៅពេលខ្ញុំចាប់ផ្តើមធ្វើកិច្ចការរបស់ខ្ញុំ នៅក្នុងសាច់ឈាមជាមនុស្សរបស់ខ្ញុំនោះ មនុស្សដឹងខ្លួន ហើយភ្ញាក់ពីការយល់សប្តិរបស់ពួកគេ ដោយព្រះសូរសៀងដែលឮដូចផ្លេកបន្ទោររបស់ខ្ញុំ ហើយចាប់ពីពេលនេះ ពួកគេចាប់ផ្តើមជីវិតរបស់ពួកគេនៅក្រោមការដឹកនាំរបស់ខ្ញុំ។ ក្នុងចំណោមរាស្ត្ររបស់ខ្ញុំ ខ្ញុំបានចាប់ផ្តើមកិច្ចការថ្មីម្តងទៀត។ តាមរយៈការនិយាយថា កិច្ចការរបស់ខ្ញុំនៅលើផែនដីមិនទាន់បញ្ចប់ គឺគ្រប់គ្រាន់ដើម្បីបង្ហាញថា រាស្ត្ររបស់ខ្ញុំដែលខ្ញុំបានមានព្រះបន្ទូលជាមួយ មិនមែនជាអស់អ្នកដែលខ្ញុំត្រូវការនៅក្នុងព្រះហឫទ័យរបស់ខ្ញុំនោះទេ ទោះបីជាយ៉ាងណាក៏ដោយ ខ្ញុំនៅតែជ្រើសរើសមួយចំនួនចេញពីពួកគេ។ ដោយសារភស្តុតាងនេះ វាបញ្ជាក់យ៉ាងច្បាស់ថា ខ្ញុំមិនត្រឹមតែធ្វើឱ្យរាស្ត្ររបស់ខ្ញុំស្គាល់ព្រះជាម្ចាស់ដែលយកកំណើតជាមនុស្សប៉ុណ្ណោះទេ ប៉ុន្តែខ្ញុំថែមទាំងបន្សុទ្ធពួកគេថែមទៀតផង។ ដោយសារតែភាពតឹងរឹងនៃបញ្ញត្តិរដ្ឋបាលរបស់ខ្ញុំនេះហើយ ទើបនៅបន្តមានមនុស្សច្រើនទៀតដែលស្ថិតក្នុងគ្រោះថ្នាក់ត្រូវខ្ញុំផាត់ចោល។ លុះត្រាតែអ្នកព្យាយាមប្រឹងប្រែងឱ្យអស់ពីលទ្ធភាពដើម្បីដោះស្រាយជាមួយខ្លួនអ្នក ដើម្បីយកឈ្នះលើខ្លួនអ្នកផ្ទាល់ លុះត្រាតែអ្នកធ្វើបែបនេះ បើពុំដូច្នោះទេ អ្នកប្រាកដជានឹងក្លាយជាវត្ថុមួយដែលខ្ញុំស្អប់និងបដិសេធចោលមិនខាន ជាវត្ថុដែលត្រូវបោះចូលទៅក្នុងស្ថាននរក ជាកន្លែងដែលមិនអាចរត់គេចបាន ប្រៀបដូចជាប៉ុលដែលបានទទួលការវាយផ្ចាលពីព្រះហស្តរបស់ខ្ញុំដូច្នោះដែរ។ តើអ្នករាល់គ្នារើសបានអ្វីពីព្រះបន្ទូលរបស់ខ្ញុំឬទេ? ដូចពីមុនអ៊ីចឹង វាគឺជាបំណងព្រះហឫទ័យរបស់ខ្ញុំដើម្បីលាងសម្អាតក្រុមជំនុំ ដើម្បីបន្តធ្វើការបន្សុទ្ធមនុស្សដែលខ្ញុំត្រូវការ ដោយសារខ្ញុំគឺជាព្រះជាម្ចាស់ ដែលស្អាត និងបរិសុទ្ធគ្រប់យ៉ាង។ ខ្ញុំនឹងធ្វើវិហាររបស់ខ្ញុំដោយមិនត្រឹមតែភ្លឺផ្លេកៗដោយពណ៌ឥន្ទធនូនោះទេ ថែមទាំងនៅផ្នែកខាងក្នុងស្អាតគ្មានស្នាមបន្តិចឡើយ ដើម្បីឱ្យស៊ីនឹងផ្នែកខាងក្រៅ។ នៅក្នុងវត្តមានរបស់ខ្ញុំ អ្នករាល់គ្នាទាំងអស់ គួរតែគិតឡើងវិញអំពីអ្វីដែលអ្នកបានធ្វើនៅក្នុងអតីតកាល ហើយសម្រេចចិត្តថាតើសព្វថ្ងៃនេះអ្នកអាចសម្រេចចិត្តថ្វាយសេចក្តីពេញចិត្តដ៏ល្អឥតខ្ចោះនៅក្នុងព្រះហឫទ័យរបស់ខ្ញុំបានដែរឬទេ?

មនុស្សមិនគ្រាន់តែមិនស្គាល់ខ្ញុំនៅខាងសាច់ឈាមរបស់ខ្ញុំប៉ុណ្ណោះទេ តែលើសពីនេះទៅទៀត ពួកគេថែមទាំងមិនស្គាល់ខ្លួនឯង ដែលរស់នៅក្នុងរូបកាយជាសាច់ឈាមនេះទៀត។ អស់ពេលរាប់សិបឆ្នាំមកហើយ ដែលមនុស្សបានបោកបញ្ឆោតខ្ញុំ ដោយប្រព្រឹត្តចំពោះខ្ញុំដូចជាភ្ញៀវម្នាក់មកពីក្រៅ។ ជាច្រើនលើកច្រើនសាណាស់ ពួកគេបានបិទទ្វារដោយទុកខ្ញុំនៅខាងក្រៅ «ទ្វារចូលទៅកាន់ផ្ទះរបស់គេ»។ ជាច្រើនលើកច្រើនសាណាស់ ដោយឈរនៅចំពោះព្រះភ័ក្ត្ររបស់ខ្ញុំ ពួកគេមិនបានគោរពខ្ញុំនោះទេ។ ជាច្រើនលើកច្រើនសាណាស់ ពួកគេបានបដិសេធមិនទទួលស្គាល់ខ្ញុំនៅក្នុងចំណោមមនុស្សដទៃទៀត។ ជាច្រើនលើកច្រើនសាណាស់ ពួកគេបានបដិសេធខ្ញុំនៅចំពោះមុខអារក្ស ហើយជាច្រើនលើកច្រើនសាណាស់ ពួកគេវាយប្រហារខ្ញុំដោយមាត់ដ៏បេះបួយរបស់ពួកគេ។ ទោះបីជាយ៉ាងណា ខ្ញុំមិនយកចិត្តទុកដាក់ចំពោះភាពទន់ខ្សោយរបស់មនុស្សនោះទេ ហើយខ្ញុំក៏មិនសួរដេញដោល ដោយសារតែការមិនស្តាប់បង្គាប់របស់គេនោះដែរ។ គ្រប់យ៉ាងដែលខ្ញុំបានធ្វើ គឺប្រើថ្នាំចំពោះជំងឺរបស់គេ ដើម្បីព្យាបាលជំងឺរបស់គេដែលមិនអាចព្យាបាលបាន ដោយហេតុនោះ ទើបអាចធ្វើឱ្យគេទទួលបានសុខភាពឡើងវិញ ហើយទើបគេអាចស្គាល់ខ្ញុំបាន។ តើគ្រប់យ៉ាងដែលខ្ញុំបានធ្វើ មិនមែនដើម្បីផលប្រយោជន៍នៃការរស់រានមានជីវិតរបស់មនុស្ស និងមិនមែនដើម្បីផលប្រយោជន៍នៃការប្រទានឱកាសមួយក្នុងជីវិត ដល់មនុស្ស ទេឬអី? ជាច្រើនលើកច្រើនសា ដែលខ្ញុំបានយាងមកកាន់ពិភពរបស់មនុស្ស ប៉ុន្តែដោយសារតែខ្ញុំបានមកក្នុងទម្រង់ជាមនុស្សរបស់ខ្ញុំនៅលើផែនដី ទើបមនុស្សមិនបានយកចិត្តទុកដាក់ណាមួយចំពោះខ្ញុំនោះទេ។ ផ្ទុយទៅវិញ ម្នាក់ៗបានធ្វើសកម្មភាពទៅតាមអ្វីដែលគេគិតថាសមគួរ ហើយស្វែងរកច្រកចេញសម្រាប់ខ្លួនឯង។ ពួកគេដឹងតិចតួច ថាគ្រប់ផ្លូវនីមួយៗនៅខាងក្រោមស្ថានសួគ៌ គឺត្រូវស្ថិតនៅក្រោមការរៀបចំរបស់ខ្ញុំ! តើនរណាម្នាក់ក្នុងចំណោមអ្នករាល់គ្នា ហ៊ានទទួលយកការមិនសប្បាយចិត្តដាក់ក្នុងចិត្តរបស់ពួកគេនោះ? តើនរណាម្នាក់ក្នុងចំណោមអ្នកហ៊ានតែបន្តិច ដើម្បីធ្វើឈានដល់កិច្ចព្រមព្រៀងមួយនោះ? ខ្ញុំគ្រាន់តែបាននិងកំពុងតែធ្វើកិច្ចការរបស់ខ្ញុំយ៉ាងស្ងាត់ស្ងៀមនៅក្នុងចំណោមមនុស្សប៉ុណ្ណោះ គឺតែប៉ុណ្ណឹងទេ។ ក្នុងអំឡុងពេលនៃការយកកំណើតជាមនុស្សរបស់ខ្ញុំ ប្រសិនបើខ្ញុំមិនបានអាណិតអាសូរដល់ភាពទន់ខ្សោយរបស់មនុស្សនោះទេ ម្ល៉េះសមគ្រាន់តែការយកកំណើតជាមនុស្សរបស់ខ្ញុំតែមួយមុខប៉ុណ្ណេះ ក៏ធ្វើឱ្យមនុស្សជាតិទាំងអស់នឹងភ័យលោះព្រលឹងទៅហើយ រួចហើយពួកគេក៏ធ្លាក់ទៅក្នុងស្ថានឃុំព្រលឹងមិនខាន។ គឺដោយសារតែខ្ញុំបានបន្ទាបខ្លួន ហើយបានលាក់ខ្លួនប៉ុណ្ណោះ ទើបមនុស្សបានរត់គេចចេញពីមហន្តរាយ បានជួបការសង្គ្រោះពីការវាយផ្ចាលរបស់ខ្ញុំ ហើយដោយវិធីនេះ ទើបមនុស្សបានធ្វើដំណើរមកដល់សព្វថ្ងៃនេះ។ ដោយពិចារណាដល់ការលំបាកទម្រាំតែធ្វើដំណើរមកដល់សព្វថ្ងៃនោះ តើអ្នករាល់គ្នាមិនគួរស្រឡាញ់របស់ទាំងអស់នៅថ្ងៃស្អែកដែលនៅតែមកទៀត បានយ៉ាងដូចម្តេច?

ថ្ងៃទី០៨ ខែមីនា ឆ្នាំ១៩៩២


ជំពូកទី ១៣

នៅក្នុងព្រះបន្ទូល និងព្រះសូរសៀងរបស់ខ្ញុំ គឺមានបង្កប់ទៅដោយបំណងព្រះហឫទ័យរបស់ខ្ញុំជាច្រើន ប៉ុន្តែមនុស្សមិនដឹង ក៏មិនយល់អំពីបំណងព្រះហឫទ័យទាំងនោះដែរ។ ពួកគេនៅតែទទួលយកព្រះបន្ទូលរបស់ខ្ញុំតែពីសម្បកក្រៅ និងធ្វើតាមព្រះបន្ទូលទាំងនោះតែពីសម្បកក្រៅដដែល ហើយពួកគេមិនយល់ពីព្រះទ័យខ្ញុំ ក៏មិនដឹងពីបំណងព្រះហឫទ័យរបស់ខ្ញុំនៅក្នុងព្រះបន្ទូលរបស់ខ្ញុំនោះដែរ។ ទោះបីជាខ្ញុំមានព្រះបន្ទូលច្បាស់លាស់ក៏ដោយ តើមាននរណានៅទីនោះដែលយល់ពីព្រះបន្ទូលខ្ញុំទៅ? ខ្ញុំយាងមកយកកំណើតជាមនុស្សជាតិ ពីស្រុកស៊ីយ៉ូន។ ដោយសារតែខ្ញុំបានគ្រងអង្គខ្ញុំក្នុងភាពជាមនុស្សធម្មតា និងបានគ្រងស្បែកមនុស្ស ដូច្នេះមនុស្សស្គាល់តែរូបអង្គខាងក្រៅរបស់ខ្ញុំប៉ុណ្ណោះ តែពួកគេមិនបានស្គាល់ពីជីវិតដែលមាននៅក្នុងអង្គខ្ញុំឡើយ ហើយពួកគេក៏មិនស្គាល់ព្រះជាម្ចាស់នៃព្រះវិញ្ញាណនោះដែរ។ ពួកគេស្គាល់ត្រឹមមនុស្សនៅខាងសាច់ឈាមប៉ុណ្ណោះ។ តើអាចទេដែលថាព្រះដ៏ពិតផ្ទាល់ព្រះអង្គទ្រង់គ្មានតម្លៃឱ្យអ្នករាល់គ្នាព្យាយាមស្គាល់ទ្រង់នោះ? តើអាចទេដែលថាព្រះដ៏ពិតផ្ទាល់ព្រះអង្គទ្រង់គ្មានតម្លៃនឹងឱ្យអ្នករាល់គ្នាខំប្រឹង «ពិនិត្យឱ្យល្អិតល្អន់» នោះ? ខ្ញុំស្អប់សេចក្តីពុករលួយរបស់ពូជមនុស្សទាំងមូលនេះខ្លាំងណាស់ តែខ្ញុំក៏មានព្រះទ័យក្ដួលអាណិតដល់ភាពទន់ខ្សោយរបស់ពួកគេដែរ។ ខ្ញុំក៏នឹងដោះស្រាយជាមួយធម្មជាតិចាស់របស់ពូជមនុស្សទាំងមូលនេះផងដែរ។ ក្នុងនាមជារាស្រ្តម្នាក់របស់ខ្ញុំនៅក្នុងប្រទេសចិន តើអ្នករាល់គ្នាមិនមែនជាចំណែកមួយនៃពូជមនុស្សទេឬអី? ក្នុងចំណោមរាស្ត្ររបស់ខ្ញុំទាំងអស់ ហើយក្នុងចំណោមពួកបុត្រារបស់ខ្ញុំទាំងអម្បាលម៉ាល ពោលគឺក្នុងចំណោមអ្នកដែលខ្ញុំបានរើសតាំងចេញពីពូជមនុស្សទាំងមូល គឺអ្នករាល់គ្នានេះឯងដែលស្ថិតនៅក្នុងក្រុមតូចទាបជាងគេបំផុត។ ដោយសារហេតុផលនេះហើយ ទើបខ្ញុំចំណាយកម្លាំងស្ទើតែទាំងស្រុងទៅលើអ្នករាល់គ្នា ដែលនេះគឺជាការខំប្រឹងប្រែងដ៏ខ្លាំងបំផុត។ តើអ្នករាល់គ្នានៅតែមិនស្រឡាញ់ពេញចិត្តនឹងជីវិតប្រកបដោយព្រះពរដែលអ្នករាល់គ្នាទទួលបានក្នុងពេលសព្វថ្ងៃនេះទៀតឬអី? តើអ្នករាល់គ្នានៅតែធ្វើចិត្តរឹង ដើម្បីបះបោរទាស់នឹងខ្ញុំ ហើយបង្កើតផែនការផ្ទាល់ខ្លួនទៀត មែនទេ? បើមិនមែនដោយសារសេចក្តីស្រឡាញ់ និងក្ដីអាណិតអាសូរឥតដាច់របស់ខ្ញុំទេនោះ ម្ល៉េះសមមនុស្សជាតិទាំងមូលបានធ្លាក់ជាចំណាប់ខ្មាំងរបស់សាតាំង និងក្លាយជា «ចំណីដ៏ឆ្ងាញ់» នៅក្នុងមាត់របស់វាតាំងពីយូរយារណាស់មកហើយ។ សព្វថ្ងៃនេះ នៅក្នុងចំណោមមនុសទាំងអស់ អ្នកដែលលះបង់ខ្លួនដើម្បីខ្ញុំដោយពិតប្រាកដ ហើយស្រឡាញ់ខ្ញុំពិតនោះ គឺកម្រនឹងមានណាស់ រាប់មិនទាំងអស់ម្រាមដៃម្ខាងផង។ សព្វថ្ងៃនេះ តើងារជា «រាស្ត្ររបស់ខ្ញុំ» អាចជាទ្រព្យសម្បត្តិផ្ទាល់ខ្លួនរបស់អ្នករាល់គ្នាដែរឬទេ? តើមនសិការបស់អ្នកទៅជាកករឹងដូចទឹកកកបែបនេះ ហើយមែនទេ? តើអ្នកពិតជាមានតម្លៃធ្វើជារាស្រ្តដែលខ្ញុំចង់បានដែរទេ? ចូរគិតត្រឡប់ទៅអតីតកាលវិញ ហើយសម្លឹងមើលច្ចុប្បន្ននេះសាជាថ្មី ក្នុងចំណោមអ្នករាល់គ្នា តើមាននរណាម្នាក់ដែលបានធ្វើឱ្យខ្ញុំសព្វព្រះទ័យហើយឬនៅ? ក្នុងចំណោមអ្នករាល់គ្នា តើមាននរណាម្នាក់ ដែលបានបង្ហាញការយកចិត្តទុកដាក់ពិតប្រាកដចំពោះបំណងព្រះហឫទ័យរបស់ខ្ញុំហើយឬនៅ? ប្រសិនបើខ្ញុំមិនបានប្រាប់អ្នករាល់គ្នាទេនោះ ម្ល៉េះសមអ្នករាល់គ្នានៅតែមិនទាន់ដឹងខ្លួននៅឡើយទេ ម្ល៉េះសមអ្នករាល់គ្នាកំពុងនៅស្ងៀមមិនកម្រើកដូចជាខ្យងក្រាំងជាថ្មីម្ដងទៀតមិនខាន។

នៅក្នុងពេលរលកកំពុងបក់បោកខ្លាំង មនុស្សមើលឃើញពីសេចក្តីក្រោធរបស់ខ្ញុំ។ នៅពេលដុំពពកខ្មៅខ្លួលខ្មាញ់កំពុងរសាត់ មនុស្សភ័យខ្លាច និងតក់ស្លុតជាខ្លាំង ហើយមិនដឹងថាត្រូវរត់គេចទៅកន្លែងណានោះទេ ប្រៀបដូចជាគេភ័យខ្លាចផ្គររន្ទះ និងភ្លៀង បក់បោកហូរនាំយកពួកគេទៅបាត់ដូច្នោះដែរ។ ក្រោយមក បន្ទាប់ពីព្យុះព្រឹលកួចខ្លាំងនោះបានបក់ផុតទៅ អារម្មណ៍របស់ពួកគេក៏បានធូរស្បើយ និងលែងសូវភ័យខ្លាចទៀត ប្រៀបដូចជាពួកគេអរសប្បាយពេលឃើញទេសភាពដ៏ស្រស់បំព្រងរបស់ធម្មជាតិដូច្នោះដែរ។ ប៉ុន្តែ នៅក្នុងពេលបែបនេះ តើមាននរណាម្នាក់ក្នុងចំណោមពួកគេនោះ ធ្លាប់ដកពិសោធន៍ពីសេចក្តីស្រឡាញ់គ្មានព្រំដែន ដែលខ្ញុំមានចំពោះមនុស្សជាតិទេ? នៅក្នុងចិត្តរបស់ពួកគេ មានតែរូបអង្គរបស់ខ្ញុំប៉ុណ្ណោះ គ្មានសារជាតិនៃវិញ្ញាណរបស់ខ្ញុំឡើយ៖ តើមនុស្សមិនមែនប្រឆាំងទាស់នឹងខ្ញុំដោយចំហទេឬអី? នៅពេលដែលព្យុះសង្ឃរាបានបក់ផាត់ហួសទៅ មនុស្សជាតិទាំងអស់ គឺដូចជាបានកើតជាថ្មីអ៊ីចឹង ហាក់ដូចជាក្រោយពីបានបន្សុទ្ធតាមរយៈទុក្ខវេទនាផ្សេងៗនេះហើយ ធ្វើឱ្យពួកគេទទួលបានពន្លឺ និងជីវិតដូច្នោះដែរ។ ដូចគ្នានេះដែរ បន្ទាប់ពីស៊ូនឹងការបក់បោកដែលខ្ញុំបានវាយប្រហាររួចហើយ តើអ្នករាល់គ្នាមិនមែនមានសំណាងទេឬអី ដែលបានមកដល់ថ្ងៃនេះ? ប៉ុន្តែនៅពេលដែលថ្ងៃនេះបានកន្លងផុតទៅ ហើយថ្ងៃស្អែកចូលមកដល់ តើអ្នករាល់គ្នានឹងអាចរក្សាភាពបរិសុទ្ធនៅក្រោយភ្លៀងធ្លាក់ខ្លាំងបានទេ? តើអ្នកនឹងអាចរក្សាភក្ដីភាពក្រោយពីការបន្សុទ្ធបានទេ? តើអ្នកនឹងអាចរក្សាការស្តាប់បង្គាប់នាពេលសព្វថ្ងៃនេះបានទេ? តើភក្ដីភាពរបស់អ្នករាល់គ្នាអាចនៅខ្ជាប់ខ្ជួល ឥតប្រែប្រួលដែរឬទេ? តើនេះជាការទាមទារមួយដែលហួសពីសម្ថភាពរបស់មនុស្សធ្វើបានមែនទេ? រាល់ថ្ងៃ ខ្ញុំរស់នៅក្នុងចំណោមមនុស្សជាតិ និងធ្វើសកម្មភាពជាមួយមនុស្សជាតិនៅក្នុងចំណោមពួកគេ ប៉ុន្តែគ្មាននរណាម្នាក់ធ្លាប់បានកត់សម្គាល់ដឹងឡើយ។ ប្រសិនបើព្រះវិញ្ញាណរបស់ខ្ញុំមិនបានណែនាំទេនោះ តើនៅក្នុងចំណោមពូជមនុស្សទាំងមូល មាននរណាដែលនឹងអាចបន្តរស់នៅបាននៅក្នុងយុគសម័យបច្ចុប្បន្ននេះទៅ? នៅពេលដែលខ្ញុំមានព្រះបន្ទូលថា ខ្ញុំរស់នៅ និងធ្វើសកម្មភាពជាមួយមនុស្ស តើខ្ញុំកំពុងតែមានបន្ទូលបំផ្លើសមែនទេ? កាលពីមុន ខ្ញុំបានមានបន្ទូលថា «ខ្ញុំបានបង្កើតមនុស្ស បានដឹកនាំមនុស្សជាតិទាំងមូល ក៏ដូចជាបានតាំងសេចក្ដីបង្គាប់ដល់មនុស្សជាតិទាំងមូលដែរ»។ តើនេះមិនមែនជាការពិតទេឬអី? តើទៅរួចទេដែលថាបទពិសោធរបស់អ្នករាល់គ្នានៅក្នុងរឿងទាំង នៅមិនទាន់គ្រប់គ្រាន់នៅឡើយ? គ្រាន់តែពាក្យថា «អ្នកស៊ីឈ្នួល» នេះ ក៏នឹងល្មមឱ្យអ្នករាល់គ្នាអធិប្បាយពេញមួយជីវិតដែរ។ ប្រសិនបើគ្មានបទពិសោធជាក់ស្តែងនោះទេ មនុស្សនឹងមិនដែលស្គាល់ខ្ញុំឡើយ។ ពួកគេនឹងមិនអាចស្គាល់ខ្ញុំតាមរយៈព្រះបន្ទូលរបស់ខ្ញុំបានឡើយ។ ក៏ប៉ុន្តែសព្វថ្ងៃនេះ ខ្ញុំបានយាងមកដោយផ្ទាល់នៅក្នុងចំណោមអ្នករាល់គ្នា។ តើនេះមិនមែនមានប្រយោជន៍កាន់តែច្រើនដល់ការយល់ដឹងរបស់អ្នករាល់គ្នាទេឬអី? តើការយកកំណើតជាមនុស្សរបស់ខ្ញុំ មិនមែនជាសេចក្ដីសង្គ្រោះសម្រាប់អ្នករាល់គ្នាដែរទេឬអី? ប្រសិនបើខ្ញុំមិនបានយាងចុះមកក្នុងចំណោមមនុស្សជាតិដោយផ្ទាល់ទេនោះ ម្ល៉េះសមពូជមនុស្សទាំងមូល នឹងពោរពេញទៅដោយសញ្ញាណផ្សេងៗតាំងពីយូរយារណាស់មកហើយ ពោលគឺពួកគេមុខជាបានក្លាយជាកម្មសិទ្ធិរបស់សាតាំងមិនខាន ដ្បិតអ្វីដែលអ្នកជឿនោះ គឺគ្រាន់តែជារូបកាយរបស់សាតាំងប៉ុណ្ណោះ គ្មានអ្វីពាក់ព័ន្ធនឹងព្រះជាម្ចាស់សោះឡើយ។ តើនេះមិនមែនជាសេចក្ដីសង្គ្រោះរបស់ខ្ញុំទេឬអី?

នៅពេលដែលសាតាំងមកចំពោះព្រះភ័ក្រ្តខ្ញុំ ខ្ញុំមិនរាថយនឹងភាពសាហាវយង់ឃ្នងរបស់វាឡើយ ហើយខ្ញុំក៏មិនភ័យខ្លាចដោយសារភាពកំណាចរបស់វាដែរ៖ ខ្ញុំគ្រាន់តែធ្វើមិនដឹងមិនឮទៅបានហើយ។ នៅពេលដែលសាតាំងល្បួងខ្ញុំ ខ្ញុំទតធ្លុះពីល្បិចកលរបស់វា ធ្វើឱ្យវារត់គេចទៅទាំងអាម៉ាស់ និងបាក់មុខ។ នៅពេលដែលសាតាំងប្រយុទ្ធជាមួយខ្ញុំ ហើយព្យាយាមឆក់យករាស្រ្តរើសតាំងរបស់ខ្ញុំទៅ ខ្ញុំក៏ធ្វើសង្គ្រាមជាមួយវា ដោយសាច់ឈាមរបស់ខ្ញុំ ហើយខ្ញុំការពារ ព្រមទាំងឃ្វាលរាស្ត្ររបស់ខ្ញុំដោយសាច់ឈាមរបស់ខ្ញុំនេះ ដើម្បីកុំឱ្យពួកគេដួលចុះ ឬវង្វេងបានដោយងាយ ហើយខ្ញុំក៏ដឹកនាំពួកគេគ្រប់ជំហានទាំងអស់នៅលើផ្លូវផងដែរ។ ហើយនៅពេលដែលសាតាំងដកខ្លួនចុះចាញ់ នោះខ្ញុំនឹងទទួលបានសិរីល្អពីរាស្ត្ររបស់ខ្ញុំ ហើយរាស្ត្ររបស់ខ្ញុំនឹងធ្វើបន្ទាល់ដ៏ល្អ និងកងរំពងថ្វាយដល់ខ្ញុំ។ ដូច្នេះ ខ្ញុំនឹងយកវត្ថុឆ្លុះបញ្ចាំងនៅក្នុងផែនការគ្រប់គ្រងរបស់ខ្ញុំ បោះចូលទៅក្នុងជង្ហុកធំជារៀងរហូតតែម្ដង។ នេះជាផែនការរបស់ខ្ញុំ ហើយក៏ជាកិច្ចការរបស់ខ្ញុំដែរ។ នៅក្នុងជីវិតរបស់អ្នករាល់គ្នា គង់នឹងមានថ្ងៃណាមួយដែលអ្នករាល់គ្នាជួបស្ថានភាពបែបនេះមិនខាន៖ តើអ្នកស្ម័គ្រចិត្តឱ្យខ្លួនអ្នកធ្លាក់ជាចំណាប់ខ្មាំងរបស់សាតាំង ឬតើអ្នកសុខចិត្តឱ្យខ្ញុំទទួលយកអ្នកវិញ? នេះគឺជាវាសនាផ្ទាល់ខ្លួនរបស់អ្នក ហើយអ្នកត្រូវតែគិតពិចារណារឿងនេះឱ្យបានហ្មត់ចត់។

ជីវិតនៅក្នុងនគរព្រះ គឺជាជីវិតនៃរាស្រ្តរបស់ទ្រង់ និងជាជីវិតរបស់ព្រះជាម្ចាស់ផ្ទាល់ព្រះអង្គ។ មនុស្សជាតិទាំងអស់ស្ថិតនៅក្រោមការថែទាំ និងការការពាររបស់ខ្ញុំ ហើយគ្រប់គ្នាសុទ្ធតែចូលរួមក្នុងសង្គ្រាមស្លាប់រស់ជាមួយនាគដ៏ធំមានសម្បុរក្រហម។ ដើម្បីយកឈ្នះនៅក្នុងសមរភូមិចុងក្រោយនេះ ដើម្បីបញ្ចប់ជីវិតនាគដ៏ធំមានសម្បុរក្រហមនេះ មនុស្សទាំងអស់គួរតែលះបង់ខ្លួនពួកគេទាំងមូលថ្វាយដល់ខ្ញុំ នៅក្នុងនគររបស់ខ្ញុំ។ ពាក្យ «នគរព្រះ» ដែលនិយាយសំដៅដល់នេះ គឺជាជីវិតដែលរស់នៅក្រោមការគ្រប់គ្រងដោយផ្ទាល់ពីភាពជាព្រះ ជាភាពដែលខ្ញុំប្រើដើម្បីឃ្វាលមនុស្សជាតិទាំងអស់ ដែលទទួលការបណ្តុះបណ្តាលរបស់ខ្ញុំដោយផ្ទាល់ ដើម្បីឱ្យជីវិតរបស់ពួកគេ បានដូចជាជីវិតនៅឯស្ថានសួគ៌ដែរ ទោះបីជីវិតរបស់គេនៅលើផែនដីនៅឡើយក៏ដោយ ដែលនេះគឺជាការសម្រេចបានជីវិតមួយដ៏ពិតនៅក្នុងស្ថានសួគ៌ទីបី។ ទោះបីជាខ្ញុំស្ថិតនៅក្នុងសាច់ឈាមក៏ដោយ ក៏ខ្ញុំមិនស្ថិតនៅក្រោមដែនកំណត់នៃសាច់ឈាមនោះដែរ។ ជាច្រើនលើកច្រើនសារហើយ ដែលខ្ញុំបានយាងមកក្នុងចំណោមមនុស្ស ដើម្បីស្តាប់ការអធិស្ឋានរបស់គេ ហើយជាច្រើនលើកច្រើនសារហើយ ដែលខ្ញុំត្រេកអរនឹងការសរសើរតម្កើងរបស់មនុស្ស ពេលខ្ញុំកំពុងដើរជាមួយពួកគេ។ ទោះបីជាមនុស្សមិនដែលដឹងពីព្រះវត្តមានដ៏គង់នៅរបស់ខ្ញុំក៏ដោយ ក៏ខ្ញុំនៅតែបំពេញកិច្ចការរបស់ខ្ញុំតាមវិធីនេះដដែល។ កន្លែងដែលខ្ញុំគង់នៅ ជាកន្លែងដែលខ្ញុំលាក់បំពួនអង្គខ្ញុំ ក៏ប៉ុន្តែ កន្លែងដែលខ្ញុំគង់នៅ ក៏ជាកន្លែងដែលខ្ញុំបានយកឈ្នះលើសត្រូវទាំងអស់របស់ខ្ញុំដែរ។ កន្លែងដែលខ្ញុំគង់នៅ ជាកន្លែងដែលខ្ញុំបានទទួលបទពិសោធជាក់ស្ដែងអំពីជីវិតនៅលើផែនដី។ កន្លែងដែលខ្ញុំគង់នៅ ជាកន្លែងដែលខ្ញុំសង្កេតមើលគ្រប់ទាំងពាក្យសម្តី និងទង្វើរបស់មនុស្ស ព្រមទាំងទតមើល និងដឹកនាំពូជមនុស្សទាំងមូលផង។ ប្រសិនបើមនុស្សអាចមានអារម្មណ៍គិតគូរដល់បំណងព្រះហឫទ័យរបស់ខ្ញុំ ហើយផ្គាប់ព្រះទ័យរបស់ខ្ញុំ និងធ្វើឱ្យខ្ញុំបានកម្សាន្តព្រះទ័យ នោះខ្ញុំមុខជាប្រទានពរដល់មនុស្សជាតិទាំងអស់ជាក់ជាមិនខាន។ តើនេះមិនមែនជាបំណងប្រាថ្នារបស់ខ្ញុំចំពោះមនុស្សជាតិទេឬអី?

ដោយសារតែមនុស្សដេកលក់ដូចស្លាប់ ដូច្នេះមានតែសូរសំឡេងផ្គររន្ទះរបស់ខ្ញុំទេ ទើបអាចដាស់ពួកគេឱ្យភ្ញាក់ពីការយល់សប្តិបាន។ ហើយនៅពេលដែលពួកគេបើកភ្នែកឡើង នោះពន្លឺកាំរស្មីដ៏សែនត្រជាក់ នឹងធ្វើឱ្យភ្នែកជាច្រើនត្រូវឈឺ ពេលនោះពួកគេលែងដឹងទិសដៅ ហើយពួកគេមិនដឹងថាខ្លួនគេមកពីទីណា និងកំពុងទៅទីណានោះទេ។ មនុស្សភាគច្រើនត្រូវរងការវាយប្រហារពីពន្លឺដូចកាំរស្មីឡាស៊ែរនេះ ហើយដួលគរលើគ្នានៅក្រោមព្យុះសង្ឃរា រាងកាយរបស់ពួកគេត្រូវខ្សែទឹកខ្លួលខ្ញាញ់ហូរនាំយកទៅ មិនបន្សល់ទុកដានអ្វីទាំងអស់។ ទីបំផុត អ្នកដែលនៅរួចជីវិតក៏អាចមើលឃើញព្រះភ័ក្រ្តរបស់ខ្ញុំយ៉ាងច្បាស់នៅក្នុងពន្លឺ ហើយមានតែពេលនោះទេ ដែលពួកគេនឹងបានស្គាល់ពីរូបអង្គខាងក្រៅរបស់ខ្ញុំ។ ហើយពេលនោះ ពួកគេលែងហ៊ានសំឡឹងមើលព្រះភ័ក្រ្តរបស់ខ្ញុំចំទៀតហើយ ដោយខ្លាចក្រែងលោការវាយផ្ចាល និងបណ្តាសារបស់ខ្ញុំ កើតមានលើសាច់ឈាមរបស់ពួកគេម្តងទៀត។ មានមនុស្សច្រើនគ្នាណាស់ដែលស្រែកទ្រហោយំ និងទួញសោកដោយភាពជូរចត់។ មានមនុស្សច្រើនគ្នាណាស់ដែលធ្លាក់ទៅក្នុងភាពអស់សង្ឃឹម។ មានទន្លេច្រើនណាស់ដែលកើតឡើងដោយសារឈាមរបស់ពួកគេ។ មានមនុស្សច្រើនគ្នាណាស់ដែលក្លាយជាសាកសព រសាត់អណ្តែតគ្មានទិសដៅ ម្ដងទៅទីនេះ ម្ដងទៅទីនោះ។ មានមនុស្សច្រើនគ្នាណាស់ដែលរកបានទីកន្លែងរបស់ខ្លួននៅក្នុងពន្លឺ ហើយក៏មានអារម្មណ៍ឈឺចាប់ក្នុងចិត្តភ្លាមៗ រួចសម្រក់ទឹកភ្នែកដោយសារតែទុក្ខព្រួយរាប់សិបឆ្នាំរបស់ពួកគេ។ មានមនុស្សច្រើនគ្នាណាស់ដែលត្រូវពន្លឺនេះបង្ខំឱ្យសារភាពពីភាពមិនបរិសុទ្ធរបស់ខ្លួន រួចក៏តាំងចិត្តកែខ្លួនឡើងវិញ។ មានមនុស្សច្រើនគ្នាណាស់ដែលបាត់បង់ភាពរីករាយក្នុងជីវិតរួចទៅហើយដោយសារពិការភ្នែក ម្ល៉ោះហើយពួកគេគ្មានចិត្តចាប់ភ្លឹកនឹងពន្លឺនេះទេ ចេះតែបន្តរស់នៅក្នុងសភាពជាប់គាំងទៅណាមិនរួច រង់ចាំតែថ្ងៃស្លាប់ប៉ុណ្ណោះ។ ហើយមានមនុស្សច្រើនគ្នាណាស់ដែលកំពុងដំឡើងក្ដោងជីវិត ហើយទន្ទឹងរង់ចាំថ្ងៃស្អែកយ៉ាងអន្ទះសា ក្រោមការដឹកនាំនៃពន្លឺនេះ។ ... សព្វថ្ងៃនេះ តើនរណាក្នុងចំណោមមនុស្សជាតិ ដែលមិនស្ថិតក្នុងសភាពបែបនេះទៅ? តើនរណាដែលមិនស្ថិតនៅក្នុងពន្លឺរបស់ខ្ញុំទៅ? ទោះបីជាអ្នករឹងមាំ ឬទន់ខ្សោយក៏ដោយ តើអ្នកអាចគេចចេញពីការមកដល់នៃពន្លឺរបស់ខ្ញុំបានទេ?

ថ្ងៃទី១០ ខែមីនា ឆ្នាំ១៩៩២


ជំពូកទី ១៤

ខ្ញុំលាក់ព្រះកាយនៅពេលដែលមនុស្សជាប់រវល់ ហើយបើកសម្តែងព្រះកាយនៅពេលដែលពួកគេទំនេរ។ មនុស្សគិតថា ខ្ញុំជ្រាបដឹងគ្រប់យ៉ាង។ ពួកគេចាត់ទុកខ្ញុំជាព្រះជាម្ចាស់ផ្ទាល់ព្រះអង្គ ដែលទទួលយកការអង្វរករទាំងអស់។ ដូច្នេះ មនុស្សភាគច្រើនមកនៅចំពោះព្រះភ័ក្ត្រខ្ញុំ គ្រាន់តែស្វែងរកជំនួយរបស់ព្រះជាម្ចាស់ប៉ុណ្ណោះ មិនមែនដោយសារមហិច្ឆតាណាមួយដែលចង់ស្គាល់ខ្ញុំនោះទេ។ នៅពេលស្ថិតនៅក្នុងការឈឺចាប់ដោយសារជំងឺ នោះមនុស្សអង្វរករសុំជំនួយរបស់ខ្ញុំយ៉ាងអន្ទះសារ។ នៅពេលមានគ្រោះអាក្រក់ ពួកគេរ៉ាយរ៉ាប់ការលំបាករបស់ពួកគេឱ្យខ្ញុំស្តាប់យ៉ាងអស់ពីកម្លាំងកាយចិត្ត ដើម្បីយកការឈឺចាប់របស់ពួកគេចេញឱ្យកាន់តែប្រសើរជាងមុន។ ទោះបីជាយ៉ាងណាក៏ដោយ គ្មានមនុស្សណាម្នាក់ ខណៈដែលនៅក្នុងសភាពសុខស្រួល អាចស្រឡាញ់ខ្ញុំផងដែរក្នុងពេលតែមួយនោះទេ។ នៅពេលមានសេចក្តីស្ងប់ និងសុភមង្គល គ្មាននរណាម្នាក់បានមករកខ្ញុំ ដែលខ្ញុំអាចចូលរួមនឹងសេចក្តីអំណររបស់ពួកគេនោះទេ។ នៅពេលដែលគ្រួសារតូចៗរបស់ពួកគេមានសេចក្តីសុខ និងល្អប្រសើរ នោះមនុស្សបានទុកខ្ញុំមួយឡែក ឬបិទទ្វារដោយមិនឱ្យខ្ញុំចូល នោះទើបពួកគេអាចរីករាយនឹងសុភមង្គលប្រកបដោយព្រះពរនៃគ្រួសាររបស់ពួកគេ។ ចិត្តរបស់មនុស្សគឺតូចចង្អៀតណាស់ វាតូចពេក មិនអាចសូម្បីតែទទួលយកខ្ញុំជាព្រះដែលគួរឱ្យស្រឡាញ់ ប្រកបដោយក្តីមេត្តាករុណា និងដែលអាចចូលទៅរកបាន។ ច្រើនដងណាស់ដែលមនុស្សបានបានបដិសេធខ្ញុំ នៅពេលដែលពួកគេសើចសប្បាយយ៉ាងក្អាកក្អាយ។ ច្រើនដងណាស់ ដែលខ្ញុំត្រូវបានមនុស្សផ្អែកលើដូចជន្ទល់មួយ នៅពេលដែលពួកគេជំពប់ដួល។ ច្រើនដងណាស់ ដែលមនុស្សកំពុងទទួលរងការឈឺចាប់ដោយសារជំងឺ បានបង្ខំឱ្យខ្ញុំធ្វើជាវេជ្ជបណ្ឌិត។ មនុស្សអីក៏សាហាវម្ល៉េះ! និយាយទៅ ពួកគេពិតជាគ្មានហេតុផល និងគ្មានសីលធម៌ទាល់តែសោះ។ សូម្បីតែអារម្មណ៍ដែលមនុស្សត្រូវមាន ក៏គ្មាននៅក្នុងពួកគេដែរ។ ពួកគេស្ទើរតែគ្មានដានណាមួយរបស់មនុស្សទាល់តែសោះ។ ចូរសញ្ជឹងគិតអំពីអតីតកាល ហើយប្រៀបធៀបវាមកបច្ចុប្បន្ន៖ តើមានការផ្លាស់ប្តូរណាមួយកើតឡើងនៅក្នុងអ្នករាល់គ្នាឬទេ? តើអ្នកបានបោះបង់ចោលរបស់មួយចំនួនពីអតីតកាលរបស់អ្នកឬនៅ? ឬក៏អតីតកាលនោះមិនទាន់ត្រូវបានផ្លាស់ប្តូរនៅឡើយទេ?

ខ្ញុំបានយាងឆ្លងកាត់ជួរភ្នំនានា និងជ្រលងទន្លេនានា ដោយឆ្លងកាត់បទពិសោធអំពីការឡើងចុះនៃពិភពរបស់មនុស្ស។ ខ្ញុំបានយាងនៅក្នុងចំណោមពួកគេ ខ្ញុំបានរស់នៅអស់រយៈពេលជាច្រើនឆ្នាំនៅក្នុងចំណោមពួកគេ ប៉ុន្តែវាហាក់ដូចជានិស្ស័យរបស់មនុស្សបានផ្លាស់ប្តូរតិចតួច។ ហើយវាប្រៀបដូចជាធម្មជាតិចាស់គំរិលរបស់មនុស្សបានចាក់ឫសគល់ និងពន្លកនៅក្នុងពួកគេអ៊ីចឹង។ ពួកគេមិនអាចផ្លាស់ប្តូរធម្មជាតិចាស់គំរិលនោះបានទេ។ ពួកគេគ្រាន់តែធ្វើឱ្យវាចម្រើនក្នុងកម្រិតមួយ នៅលើមូលដ្ឋានគ្រឹះដើមរបស់វាប៉ុណ្ណោះ។ ដូចជាមនុស្សនិយាយថា លក្ខណៈមិនបានផ្លាស់ប្តូរនោះទេ ប៉ុន្តែសណ្ឋានបានផ្លាស់ប្តូរច្រើន។ មនុស្សទាំងអស់ហាក់ដូចជាព្យាយាមពង្វក់ និងបំភាន់ខ្ញុំ នោះពួកគេអាចបំភាន់ ហើយទទួលបានការសរសើររបស់ខ្ញុំ។ ខ្ញុំមិនកោតសរសើរ ហើយក៏មិនយកចិត្តទុកដាក់ចំពោះការបោកបញ្ឆោតរបស់មនុស្សដែរ។ ក្រៅពីហោះហើរទៅក្នុងជ្រលងមួយ ខ្ញុំបានជ្រើសរើសយកអាកប្បកិរិយាមួយនៃការមើល តែមើលមិនឃើញនោះទេ។ ខ្ញុំមានផែនការដើម្បីប្រទានប្រឡោះក្នុងកម្រិតជាក់លាក់មួយដល់មនុស្ស ហើយបន្ទាប់មក ដោះស្រាយជាមួយមនុស្សទាំងអស់ជាមួយគ្នា។ ដោយសារតែមនុស្សទាំងអស់ គ្មានតម្លៃ ដែលមិនស្រឡាញ់ខ្លួនឯង និងមិនស្រឡាញ់ខ្លួនទាល់តែសោះ នោះហេតុអ្វីទើបពួកគេត្រូវការខ្ញុំដើម្បីបង្ហាញសេចក្តីមេត្តាករុណា និងសេចក្តីស្រឡាញ់ម្តងទៀតនោះ? ដោយគ្មានលើកលែងនរណាម្នាក់ មនុស្សមិនស្គាល់ខ្លួនឯង ហើយពួកគេក៏មិនស្គាល់ពីតម្លៃរបស់ខ្លួនឯងដែរ។ ពួកគេគួរតែថ្លឹងខ្លួនគេនៅនឹងជញ្ជីង។ មនុស្សមិនយកចិត្តទុកដាក់ចំពោះខ្ញុំនោះទេ ដូច្នេះខ្ញុំក៏មិនយកព្រះទ័យទុកដាក់ខ្លាំងចំពោះពួកគេដែរ។ ពួកគេមិនយកចិត្តទុកដាក់ចំពោះខ្ញុំ ដូច្នេះខ្ញុំក៏មិនត្រូវការធ្វើការឱ្យខ្លាំងជាងមុនណាមួយចំពោះពួកគេដែរ។ តើនេះមិនល្អបំផុតសម្រាប់ពិភពទាំងពីរទេឬ? តើនេះមិនមែនពណ៌នាអំពីអ្នករាល់គ្នា ដែលជារាស្ត្ររបស់ខ្ញុំឬ? តើនរណាក្នុងចំណោមអ្នកបានធ្វើសេចក្តីតាំងចិត្តនៅចំពោះខ្ញុំ ហើយមិនបោះបង់វាចោលបន្ទាប់ពីនោះ? តើនរណាបានធ្វើសេចក្តីតាំងចិត្តរយៈពេលវែងនៅចំពោះខ្ញុំ ជាជាងតម្រូវចិត្តរបស់ពួកគេជារឿយៗទៅលើអ្វីៗនោះ? មនុស្សតែងតែធ្វើសេចក្តីតាំងចិត្តនៅចំពោះព្រះភ័ក្ត្ររបស់ខ្ញុំ នៅពេលដែលងាយស្រួលប៉ុណ្ណោះ ហើយក្រោយមក នៅពេលដែលមានគ្រោះអាក្រក់ ពួកគេបោះបង់ពួកវាចោលទាំងអស់។ ក្រោយមក ពួកគេរើសសេចក្តីតាំងចិត្តរបស់ពួកគេត្រឡប់មកវិញ ហើយបង្កើតវានៅចំពោះព្រះភ័ក្ត្ររបស់ខ្ញុំ។ តើខ្ញុំមិនគួរឱ្យគោរពណាស់ឬ ដែលខ្ញុំនឹងទទួលយកសំរាមនេះម្តងម្កាល ដែលមនុស្សបានរើសពីគំនរសំរាមនោះ? មនុស្សមួយចំនួនតូច ប្រកាន់យ៉ាងមុតមាំចំពោះសេចក្តីតាំងចិត្តរបស់ពួកគេ មនុស្សមួយចំនួនតូចបរិសុទ្ធ ហើយមនុស្សមួយចំនួនតូចថ្វាយរបស់ដែលមានតម្លៃបំផុតចំពោះពួកគេក្នុងការលះបង់ថ្វាយខ្ញុំ។ តើអ្នករាល់គ្នាមិនដូចគ្នាទេឬ? ប្រសិនបើអ្នកមិនអាចរក្សាភារកិច្ចរបស់អ្នកជាសមាជិកនៃរាស្ត្ររបស់ខ្ញុំនៅក្នុងនគរព្រះនោះទេ នោះខ្ញុំនឹងស្អប់ ហើយបដិសេធអ្នក!

ថ្ងៃទី១២ ខែមីនា ឆ្នាំ១៩៩២


ជំពូកទី ១៥

មនុស្សទាំងអស់គឺជាសត្ដនិករដែលខ្វះចំណេះដឹងពីខ្លួនឯង ហើយពួកគេមិនអាចស្គាល់ខ្លួនឯងបានទេ។ ទោះបីជាយ៉ាងណាក៏ដោយ ពួកគេស្គាល់អ្នកដទៃគ្រប់គ្នា ដូចស្គាល់ខ្នងដៃខ្លួនឯងអ៊ីចឹង វាដូចជាគ្រប់យ៉ាងដែលអ្នកដទៃបានធ្វើ និងបាននិយាយ ត្រូវបានពួកគេ «ត្រួតពិនិត្យ» នៅចំពោះមុខពួកគេ និងទទួលបានការអនុញ្ញាតពីពួកគេជាមុនសិន មុននឹងធ្វើ។ ជាលទ្ធផល វាដូចជាពួកគេបានវាស់ស្ទង់អ្នកដទៃគ្រប់គ្នា ដាក់ក្នុងសភាពចិត្តវិជ្ជារបស់ពួកគេអ៊ីចឹង។ មនុស្សទាំងអស់គឺដូចនេះ។ ទោះបីជាពួកគេបានចូលទៅក្នុងយុគសម័យនៃនគរព្រះនាពេលបច្ចុប្បន្នក៏ដោយ ក៏ធម្មជាតិរបស់ពួកគេនៅតែមិនផ្លាស់ប្តូរដដែល។ ពួកគេនៅតែធ្វើអ្វីដែលខ្ញុំធ្វើ នៅចំពោះព្រះភ័ក្រ្តខ្ញុំ ខណៈដែលនៅពីក្រោយខ្នងខ្ញុំ ពួកគេចាប់ ផ្តើមធ្វើ «កិច្ចការ» មួយផ្ទាល់ខ្លួនរបស់ពួកគេ។ ទោះបីជាយ៉ាងណាក៏ដោយ នាពេលបន្ទាប់ នៅពេលដែលពួកគេមកចំពោះព្រះភ័ក្រ្តរបស់ខ្ញុំ ពួកគេដូចមនុស្សផ្សេងទាំងស្រុងតែម្តង គឺមើលទៅស្ងប់ស្ងាត់ ហើយមិនរួញរា ដោយមានទឹកមុខស្រគត់ស្រគំ និងមានចង្វាក់ជីពចរស្មើ។ តើនេះ មិនមែនជាអ្វីដែលពិតជាធ្វើឱ្យមនុស្សគួរឱ្យស្អប់ណាស់ទេឬអី? មនុស្សច្រើនណាស់ ពាក់មុខពីរផ្សេងគ្នាដាច់ មួយគឺពេលនៅចំពោះព្រះភ័ក្រ្តរបស់ខ្ញុំ និងមុខមួយទៀតនៅពេលដែលនៅក្រោយខ្នងរបស់ខ្ញុំ។ ពួកគេច្រើនណាស់ ប្រព្រឹត្តដូចកូនចៀមដែលទើបនឹងកើត នៅពេលដែលនៅចំពោះព្រះភ័ក្ត្ររបស់ខ្ញុំ ប៉ុន្តែនៅខាងក្រោយខ្នងរបស់ខ្ញុំ ពួកគេបានប្តូរទៅជាសត្វខ្លាដ៏កាចសាហាវ ហើយក្រោយមក ប្រព្រឹត្តដូចជាកូនបក្សីតូចៗ ដែលហើរយ៉ាងរីករាយពីភ្នំមួយ ទៅភ្នំមួយអ៊ីចឹង។ មនុស្សច្រើនណាស់ បង្ហាញពីគោលបំណង និងការតាំងចិត្ត នៅចំពោះព្រះភ័ក្តរបស់ខ្ញុំ។ មនុស្សច្រើនណាស់ មកនៅចំពោះព្រះភ័ក្រ្តរបស់ខ្ញុំ ស្វះស្វែងរកព្រះបន្ទូលរបស់ខ្ញុំដោយភាពស្រេកឃ្លាន និងចំណង់ ប៉ុន្តែនៅពីក្រោយខ្នងរបស់ខ្ញុំ ពួកគេឈប់ខ្វាយខ្វល់ ហើយបោះបង់ចោលព្រះបន្ទូលនោះ វាដូចជាព្រះសូរសៀងរបស់ខ្ញុំជារបស់ដែលទើសទែងមួយអ៊ីចឹង។ ច្រើនលើកច្រើនសាណាស់ ខ្ញុំបានបោះបង់ចោល សេចក្តីសង្ឃឹមរបស់ខ្ញុំនៅក្នុងមនុស្ស ដោយទតឃើញថា ជាតិសាសន៍មនុស្សត្រូវបានពុករលួយដោយសត្រូវរបស់ខ្ញុំ។ ច្រើនលើកច្រើនសាណាស់នៅពេលដែលខ្ញុំទតឃើញពួកគេមកចំពោះព្រះភ័ក្រ្តរបស់ខ្ញុំ ដោយស្វះស្វែងរកការអភ័យទោសទាំងទឹកភ្នែក ប៉ុន្តែដោយសារតែការខ្វះការគោរពខ្លួនឯង និងភាពចចេសរឹងរូសរបស់ពួកគេ ទើបខ្ញុំបានបិទព្រះនេត្ររបស់ខ្ញុំទាំងកំហឹងចំពោះទង្វើរបស់ពួកគេ ទោះបីជានៅពេលដែលចិត្តរបស់ពួកគេពិតប្រាកដ ហើយបំណងប្រាថ្នារបស់ពួកគេស្មោះត្រង់ក៏ដោយ។ ច្រើនលើកច្រើនសាណាស់ ដែលខ្ញុំបានទតឃើញមនុស្សមានទំនុកចិត្តគ្រប់គ្រាន់ដើម្បីសហការជាមួយខ្ញុំ នៅពេលនៅចំពោះព្រះភ័ក្រ្តរបស់ខ្ញុំ ជាអ្នកដែលហាក់ដូចជានៅក្នុងការឱបក្រសោបរបស់ខ្ញុំ ដោយភ្លក់រសជាតិភាពកក់ក្តៅនៃការឱបក្រសោបនោះ។ ច្រើនលើកច្រើនសាណាស់ ដោយបានទតឃើញជាក់ស្តែងនូវភាពស្លូតត្រង់ ភាពរស់រវើក និងភាពគួរឱ្យស្រឡាញ់នៃរាស្ត្ររើសតាំងរបស់ខ្ញុំ តើខ្ញុំមិនអាចទទួលយកភាពសប្បាយរីករាយ ដោយសាររបស់ទាំងនេះបានយ៉ាងដូចម្ដេចទៅ? មនុស្សមិនដឹងពីវិធីរីករាយនឹងព្រះពរដែលបានកំណត់ទុករបស់ពួកគេនៅក្នុងព្រះហស្ដរបស់ខ្ញុំ ដោយសារពួកគេមិនយល់ពីអ្វីជាអត្ថន័យពិតប្រាកដ ទាំងពាក្យ «ព្រះពរ» និងពាក្យ «ការការរងទុក្ខ»។ ដោយសារមូលហេតុនេះហើយ ទើបមនុស្សនៅឆ្ងាយពីការស្វះស្វែងរកខ្ញុំដ៏ពិតប្រាកដ។ ប្រសិនបើមិនមានថ្ងៃស្អែកនោះទេ នោះតើនរណាក្នុងចំណោមអ្នករាល់គ្នាដែលឈរនៅមុខព្រះភ័ក្ត្ររបស់ខ្ញុំ នឹងអាចបរិសុទ្ធដូចជាព្រឹលធ្លាក់ ហើយឥតខ្ចោះដូចជាថ្លើមថ្មនោះ? តើវាអាចទៅជាបែបនោះទេ ដែលសេចក្តីស្រឡាញ់របស់អ្នកចំពោះខ្ញុំ ត្រឹមតែជារបស់ដែលអាចប្តូរនឹងអាហារដ៏ឆ្ងាញ់មួយពេល អាចដូរនឹងសម្លៀកបំពាក់ដ៏ទំនើបទាន់សម័យមួយកំផ្លេ ឬក៏ដូរនឹងតំណែងខ្ពស់មួយដែលមានប្រាក់ខែល្អនោះ? តើសេចក្តីស្រឡាញ់របស់អ្នកចំពោះខ្ញុំ អាចប្តូរជាមួយនឹងសេចក្តីស្រឡាញ់ដែលអ្នកដទៃមានចំពោះអ្នកឬទេ? តើវាអាចទៅជាបែបនោះទេ ដែលការឆ្លងកាត់ការល្បងល ពិតជាអាចជំរុញឱ្យមនុស្សបោះបង់សេចក្តីស្រឡាញ់ចំពោះខ្ញុំនោះ? តើការឈឺចាប់ និងទុក្ខព្រួយ នឹងបណ្តាលឱ្យពួកគេរអ៊ូរទាំចំពោះការរៀបចំរបស់ខ្ញុំឬទេ? គ្មាននរណាម្នាក់ធ្លាប់កោតសរសើរចំពោះដាវដ៏មុតស្រួចដែលនៅក្នុងព្រះឱស្ឋរបស់ខ្ញុំនោះទេ៖ ពួកគេដឹងត្រឹមតែអត្ថន័យដ៏អស្ចារ្យរបស់វាប៉ុណ្ណោះ ដោយមិនបានយល់ពិតប្រាកដពីអ្វីដែលវាមានភាពចាំបាច់នោះទេ។ ប្រសិនបើមនុស្សអាចមើលឃើញភាពមុតស្រួចនៃដាវរបស់ខ្ញុំយ៉ាងពិតប្រាកដនោះ ពួកគេនឹងរត់យ៉ាងលឿនដូចសត្វកណ្តុរចូលក្នុងរន្ធរបស់ពួកវាអ៊ីចឹង។ ដោយសារតែភាពស្ពឹកស្រពន់របស់ពួកគេ ទើបមនុស្សមិនយល់អ្វីសោះពីអត្ថន័យពិតនៃព្រះបន្ទូលរបស់ខ្ញុំ ដូច្នេះហើយ ពួកគេពុំមានតម្រុយដើម្បីដឹងថា តើព្រះបន្ទូលរបស់ខ្ញុំគួរឱ្យខ្លាចប៉ុនណា ឬតើព្រះបន្ទូលនោះបើកសម្តែងពីធម្មជាតិរបស់មនុស្សប៉ុនណា ហើយតើសេចក្តីពុករលួយផ្ទាល់ខ្លួនរបស់ពួកគេត្រូវបានជំនុំជម្រះដោយព្រះបន្ទូលទាំងនោះប៉ុនណានោះទេ។ ចំពោះហេតុផលនេះ ដោយសារគំនិតនៅស្ទើររបស់ពួកគេអំពីអ្វីដែលខ្ញុំមានបន្ទូល ទើបមនុស្សភាគច្រើនបានប្រកាន់យកអាកប្បកិរិយាមិនសូវឧស្សាហ៍ព្យាយាម។

នៅក្នុងនគរព្រះ មិនត្រឹមតែព្រះសូរសៀងដែលចេញពីព្រះឱស្ឋរបស់ខ្ញុំនោះទេ ព្រះបាទារបស់ខ្ញុំថែមទាំងយាងយ៉ាងអ៊ឹកធិក ទៅគ្រប់ទីកន្លែងទូទាំងដែនដីទៀតផង។ តាមរយៈវិធីនេះ ខ្ញុំបានទទួលជោគជ័យលើគ្រប់ទីកន្លែងដែលមិនស្អាត និងកខ្វក់ ដូច្នេះហើយមិនត្រឹមតែស្ថានសួគ៌ទេដែលផ្លាស់ប្តូរ សូម្បីតែផែនដីក៏ស្ថិតក្នុងដំណើរការនៃការផ្លាស់ប្តូរដែរ ហើយជាលទ្ធផលនឹងត្រូវបានធ្វើឱ្យថ្មីឡើងវិញ។ នៅក្នុងចក្រវាល គ្រប់យ៉ាងបញ្ចេញពន្លឺដូចថ្មី នៅក្នុងរស្មីនៃសិរីល្អរបស់ខ្ញុំ ដោយបង្ហាញពីទិដ្ឋភាពដ៏កក់ក្តៅដែលធ្វើឱ្យអារម្មណ៍សប្បាយរីករាយ និងលើកវិញ្ញាណរបស់មនុស្សឡើង ដូចជាពេលនេះ ទិដ្ឋភាពនេះមាននៅលើស្ថានសួគ៌មួយក្រៅពីស្ថានសួគ៌នានា ដូចមាននៅក្នុងការគិតស្រមៃរបស់មនុស្សអ៊ីចឹង ដោយមិនមានការធ្វើទុក្ខទោសពីសាតាំង និងរួចផុតពីការយារយីពីសត្រូវខាងក្រៅឡើយ។ នៅទីខ្ពស់បំផុតនៃពិភពលោក ផ្កាយជាច្រើនចូលទៅកាន់ទីកន្លែងដែលបានកំណត់របស់ពួកគេតាមការបញ្ជារបស់ខ្ញុំ ដោយបញ្ចេញពន្លឺរបស់ពួកគេទូទាំងតំបន់ផ្កាយ ក្នុងរយៈពេលជាច្រើនម៉ោងនៃភាពងងឹត។ គ្មាននរណាមួយហ៊ានគិតអំពីភាពរឹងរូសនោះទេ ដូច្នេះ ដោយផ្អែកលើសារៈសំខាន់នៃបញ្ញត្តិគ្រប់គ្រងរបស់ខ្ញុំ នោះពិភពលោកទាំងមូលមានរបៀបរៀបរយ ហើយមានសណ្តាប់ធ្នាប់យ៉ាងល្អឥតខ្ចោះ៖ មិនមានការរំខានណាមួយកើតឡើង ហើយចក្រវាលក៏មិនត្រូវបានញែកចេញពីគ្នានោះទេ។ ខ្ញុំបំបាត់ជំហានលោតផ្លោះដែលហោះនៅពីលើផ្កាយ ហើយនៅពេលដែលព្រះអាទិត្យបញ្ចេញពន្លឺរបស់ខ្លួន ខ្ញុំបំបាត់ភាពកក់ក្តៅរបស់ពួកគេ ដោយបញ្ជូនគ្រាប់ព្រឹលដ៏ធំប៉ុនស្លាបសត្វក្ងាន ធ្លាក់មកពីព្រះហស្តរបស់ខ្ញុំ។ ទោះបីជាយ៉ាងណា នៅពេលដែលខ្ញុំផ្លាស់ប្ដូរព្រះហឫទ័យ ព្រឹលទាំងនោះរលាយចូលទៅក្នុងទន្លេ ហើយភ្លាមៗនោះ និទាឃរដូវបានកើតមានគ្រប់ទីកន្លែងនៅក្រោមផ្ទៃមេឃ ហើយភាពខៀវស្រងាត់ដូចត្បូងមរកតបានប្រែក្លាយទេសភាពទាំងមូលនៅលើផែនដី។ ខ្ញុំដើរត្រាច់ចរនៅលើផ្ទៃមេឃ ហើយរំពេចនោះ ផែនដីគ្របដណ្តប់ដោយភាពខ្មៅងងឹត ដោយសារតែសណ្ឋានរបស់ខ្ញុំ៖ ដោយពុំមានការព្រមានពី «យប់» បានមកដល់ ហើយទូទាំងពិភពលោកកាន់តែងងឹត ដែលមនុស្សម្នាក់មិនអាចមើលឃើញដៃរបស់មនុស្សម្នាក់ទៀត នៅចំពោះគ្នានោះទេ។ នៅពេលដែលពន្លឺរលត់ទៅ មនុស្សយកពេលនេះ ដើម្បីចាប់ផ្តើមប្រព្រឹត្តទង្វើបំផ្លាញគ្នាទៅវិញទៅមក ដោយការកញ្ឆក់ និងការដណ្តើមគ្នា។ ក្រោយមក ជាតិសាសន៍នានានៃផែនដី ធ្លាក់ទៅក្នុងការបែបបាក់ដ៏គ្មានសណ្តាប់ធ្នាប់ ហើយមានសភាពជ្រួលច្របល់ដ៏វឹកវរ រហូតដល់ពួកគេមិនអាចទទួលការប្រោសលោះបាន។ មនុស្សតស៊ូនៅក្នុងការឈឺចាប់ ទាំងខ្សឹបខ្សួល និងថ្ងួចថ្ងូរ នៅក្នុងការឈឺចាប់របស់ពួកគេ ហើយទ្រហ៊ោរយំយ៉ាងអាណោចអធំនៅក្នុងសេចក្តីទុក្ខរបស់ពួកគេ ដោយចង់ឱ្យពន្លឺចុះមកកាន់ពភពមនុស្សម្តងទៀតភ្លាមៗ ដើម្បីបញ្ចប់ថ្ងៃនៃភាពងងឹត ហើយស្តារជីវិតដែលធ្លាប់មាននោះឡើងវិញ។ ទោះបីជាយ៉ាងណាក៏ដោយ ខ្ញុំបានចាកចេញពីមនុស្សជាយូរមកហើយ ទាំងមូរដៃអាវរបស់ខ្ញុំឡើង នោះខ្ញុំនឹងមិនអាណិតពួកគេដោយសារតែកំហុសរបស់ពិភពលោកម្តងទៀតនោះទេ៖ ខ្ញុំបានស្អប់ និងបដិសេធមនុស្សនៃផែនដីទាំងមូលជាយូរណាស់មកហើយ ខ្ញុំបានបិទព្រះនេត្ររបស់ខ្ញុំចំពោះស្ថានភាពនៅទីនោះ ខ្ញុំបានបែរព្រះភ័ក្ត្ររបស់ខ្ញុំចេញពីរាល់កាយវិការ និងការផ្លាស់ទីរបស់មនុស្ស ហើយខ្ញុំបានផ្អាកទទួលភាពរីករាយនៅក្នុងភាពស្លូតត្រង់ និងភាពមិនទាន់ដឹងក្តីរបស់វាទៀតហើយ។ ខ្ញុំបានចាប់ផ្តើមផែនការមួយផ្សេងទៀត ដើម្បីធ្វើឱ្យពិភពលោកថ្មី ដើម្បីឱ្យពិភពលោកថ្មីនេះអាចរកឃើញនូវការកើតឡើងជាថ្មីបានកាន់តែឆាប់ ហើយនឹងលែងលិចលង់ម្តងទៀតហើយ។ នៅក្នុងមនុស្ស មានសភាវៈចំឡែកជាច្រើន កំពុងរង់ចាំខ្ញុំដើម្បីកែតម្រូវឱ្យត្រឹមត្រូវឡើងវិញ មានកំហុសជាច្រើនដើម្បីឱ្យខ្ញុំការពារដោយផ្ទាល់កុំឱ្យកើតឡើង មានធូលីជាច្រើនដើម្បីឱ្យខ្ញុំបបោសចេញ ហើយមានអាថ៌កំបាំងជាច្រើនដើម្បីឱ្យខ្ញុំបើកសម្តែង។ មនុស្សទាំងអស់ទន្ទឹងរង់ចាំខ្ញុំ ហើយចង់បានការយាងមកដល់របស់ខ្ញុំ។

នៅលើផែនដី ខ្ញុំគឺជាព្រះដ៏ជាក់ស្ដែងដែលស្ថិតនៅក្នុងចិត្តរបស់មនុស្ស។ នៅលើស្ថានសួគ៌ ខ្ញុំជាម្ចាស់នៃសត្តនិករទាំងអស់។ ខ្ញុំបានឡើងភ្នំ និងឆ្លងទឹក ហើយខ្ញុំបានរសាត់អណ្តែតចេញចូលក្នុងចំណោមមនុស្ស។ តើនរណាហ៊ានប្រឆាំងទាស់ជាមួយព្រះដ៏ជាក់ស្ដែងដោយបើកចំហទៅ? តើនរណាហ៊ានបំបែកចេញពីអំណាចអធិបតេយ្យនៃគ្រប់ទាំងព្រះចេស្តានោះ? ក្រៅពីមានការសង្ស័យ តើនរណាហ៊ានអះអាងថា ខ្ញុំនៅលើស្ថានសួគ៌នោះ? ជាងនេះទៅទៀត តើនរណាហ៊ានអះអាងថា ខ្ញុំពិតជានៅលើផែនដីនោះ? គ្មាននរណាម្នាក់ក្នុងចំណោមមនុស្សទាំងអស់ មានសមត្ថភាពក្នុងការបញ្ជាក់ដោយលម្អិតពីទីកន្លែងដែលខ្ញុំគង់នៅនោះទេ។ តើវានឹងអាចទៅជាបែបនោះទេ នៅពេលដែលខ្ញុំនៅលើស្ថានសួគ៌ ខ្ញុំជាព្រះជាម្ចាស់ដែលហួសពីវិស័យ ហើយនៅពេលដែលខ្ញុំនៅលើផែនដី ខ្ញុំជាព្រះដ៏ជាក់ស្ដែងនោះ? ពិតណាស់ ខ្ញុំជាព្រះដ៏ជាក់ស្ដែងឬយ៉ាងណានោះ មិនអាចកំណត់តាមរយៈតួនាទីរបស់ខ្ញុំជាអ្នកគ្រប់គ្រងគ្រប់លើសត្តនិករទាំងអស់ ឬដោយសារខ្ញុំមានបទពិសោធទទួលរងការឈឺចាប់នៅក្នុងពិភពមនុស្សនោះទេ តើអាចទេ? ប្រសិនបើដូចករណីនេះមែន តើមនុស្សនឹងដឹងពីសេចក្តីសង្ឃឹមទាំងអស់ទេឬ? ខ្ញុំនៅលើស្ថានសួគ៌ ប៉ុន្តែខ្ញុំក៏នៅលើផែនដីដែរ។ ខ្ញុំស្ថិតនៅក្នុងចំណោមវត្ថុនៃការបង្កើតជាច្រើន ហើយខ្ញុំក៏ស្ថិតនៅក្នុងចំណោមប្រជាករផងដែរ។ មនុស្សអាចប៉ះពាល់ខ្ញុំជារៀងរាល់ថ្ងៃ។ ជាងនេះទៅទៀត ពួកគេអាចមើលឃើញខ្ញុំជារៀងរាល់ថ្ងៃផងដែរ។ យោងទៅលើការគិតរបស់មនុស្ស ពេលខ្លះខ្ញុំហាក់ដូចជាលាក់ខ្លួន ហើយពេលខ្លះខ្ញុំហាក់ដូចជាបង្ហាញខ្លួន។ ខ្ញុំហាក់ដូចជាមានវត្តមានពិតមែន ប៉ុន្តែខ្ញុំក៏ហាក់ដូចជាមិនមានវត្តមានផងដែរ។ នៅក្នុងខ្ញុំ មានអាថ៌កំបាំងដែលមនុស្សមិនអាចវាស់ស្ទង់បានទេ។ វាដូចជាមនុស្សទាំងអស់កំពុងតែសម្លឹងខ្ញុំតាមរយៈកែវពង្រីក ដើម្បីរុករកអាថ៌កំបាំងច្រើនទៀតនៅក្នុងខ្ញុំអ៊ីចឹង ដោយរំពឹងលុបបំបាត់អារម្មណ៍ដែលមិនសុខស្រួលនៅក្នុងចិត្តរបស់ពួកគេចេញ។ ទោះបីជាយ៉ាងណាក៏ដោយ ទោះបីជាពួកគេប្រើប្រាស់ម៉ាស៊ីនកាំរស្មីអ៊ិចក៏ដោយ ធ្វើដូចម្តេចទើបមនុស្សអាចបើកកកាយអាថ៌កំបាំងណាមួយ ដែលខ្ញុំមាននោះបាន?

ដោយសារលទ្ធផលនៃកិច្ចការរបស់ខ្ញុំ នៅពេលដែលរាស្ត្ររបស់ខ្ញុំត្រូវបានសរសើរតម្កើងជាមួយខ្ញុំ នោះជម្រករបស់នាគដ៏ធំមានសម្បុរក្រហមនឹងត្រូវបានរកឃើញ ភក់ល្បាប់ និងធូលីដីទាំងអស់នឹងត្រូវបានសម្អាតចេញ ហើយទឹកកខ្វក់ទាំងអស់ដែលបានប្រមូលផ្តុំជាច្រើនឆ្នាំ នឹងរីងស្ងួតដោយសារភ្លើងដែលកំពុងឆេះរបស់ខ្ញុំ ដោយលែងមានតទៅទៀតហើយ។ នៅពេលនោះ នាគដ៏ធំមានសម្បុរក្រហមនឹងស្លាប់នៅក្នុងបឹងភ្លើង និងស្ពាន់ធ័រ។ តើអ្នករាល់គ្នាពិតជាចង់ស្ថិតនៅក្រោមការថែរក្សាប្រកបដោយសេចក្តីស្រឡាញ់របស់ខ្ញុំ ដើម្បីមិនឱ្យនាគឆក់យកទៅឬទេ? តើអ្នករាល់គ្នាពិតជាស្អប់ផែនការបោកបញ្ឆោតរបស់វាមែនទេ? តើនរណាអាចនាំយកទីបន្ទាល់ដ៏រឹងមាំសម្រាប់ខ្ញុំបាន? ដើម្បីផលប្រយោជន៍នៃព្រះនាមរបស់ខ្ញុំ ដើម្បីផលប្រយោជន៍នៃព្រះវិញ្ញាណរបស់ខ្ញុំ និងដើម្បីផលប្រយោជន៍នៃផែនការគ្រប់គ្រងរបស់ខ្ញុំទាំងមូល តើនរណាអាចថ្វាយកម្លាំងទាំងអស់របស់ពួកគេបាន? បច្ចុប្បន្ននេះ នៅពេលដែលនគរព្រះនៅក្នុងពិភពមនុស្ស នោះជាពេលដែលខ្ញុំបានយាងមកជាមនុស្សក្នុងចំណោមមនុស្ស។ ប្រសិនបើមិនដូច្នោះទេ តើមាននរណាម្នាក់អាចប្រថុយដើរផ្សងព្រេងទៅក្នុងសមរភូមិប្រយុទ្ធជំនួសខ្ញុំ ដោយគ្មានការខ្លាចញញើតទៅ? នោះនគរព្រះអាចលេចរូបរាងឡើង នោះព្រះហឫទ័យរបស់ខ្ញុំអាចសប្បាយរីករាយ ហើយជាងនេះទៅទៀត នោះថ្ងៃរបស់ខ្ញុំអាចនឹងចូលមកដល់ នោះពេលវេលាអាចចូលមកដល់ នៅពេលដែលវត្ថុនៃការបង្កើតជាច្រើនបានកើតឡើងវិញ ហើយរីកលូតលាស់យ៉ាងសម្បូរហូរហៀរ នោះមនុស្សអាចត្រូវបានសង្គ្រោះពីសមុទ្រនៃការឈឺចាប់របស់ពួកគេ នោះថ្ងៃស្អែកអាចចូលមកដល់ ហើយវាអាចនឹងអស្ចារ្យ រីកសុះសាយ និងលូតលាស់។ ជាងនេះទៅទៀត ដើម្បីឱ្យកើតមានភាពរីករាយទៅអនាគត មនុស្សទាំងអស់ខំប្រឹងប្រែងអស់ពីកម្លាំងរបស់ពួកគេ ដោយលះបង់ខ្លួនពួកគេគ្រប់យ៉ាងដើម្បីខ្ញុំ។ តើនេះមិនមែនជាសញ្ញាដែលបង្ហាញថា ជ័យជំនេះ គឺជារបស់ខ្ញុំរួចទៅហើយទេឬអី? តើវាមិនមែនជាសញ្ញាសម្គាល់នៃការបញ្ចប់ផែនការរបស់ខ្ញុំទេឬអី?

កាលណាមានវត្តមានមនុស្សនៅថ្ងៃចុងក្រោយកាន់តែច្រើន នោះពួកគេនឹងមានអារម្មណ៍កាន់តែច្រើនអំពីភាពទទេស្អាតនៃពិភពលោក ហើយពួកគេនឹងមានភាពក្លាហានកាន់តែតិចដើម្បីរស់នៅ។ ដោយសារហេតុផលនេះ មនុស្សជាច្រើនរាប់មិនអស់បានស្លាប់ដោយខកចិត្ត មនុស្សជាច្រើនទៀតបានខកចិត្តចំពោះបំណងប្រាថ្នារបស់ពួកគេ ហើយមនុស្សជាច្រើនទៀតធ្វើឱ្យខ្លួនឯងឈឺចាប់ ដោយដៃរបស់សាតាំង។ ខ្ញុំបានជួយសង្គ្រោះមនុស្សច្រើនណាស់ ហើយបានជួយឧបត្ថម្ភគាំទ្រពួកគេជាច្រើន ហើយជារឿយៗ នៅពេលដែលមនុស្សបានបាត់បង់ពន្លឺ នោះខ្ញុំបានទាញពួកគេត្រឡប់មកកាន់ទីកន្លែងនៃពន្លឺវិញ ទើបពួកគេអាចស្គាល់ខ្ញុំនៅក្នុងពន្លឺ ហើយរីករាយដោយសារខ្ញុំ នៅក្នុងសេចក្តីសុខ។ ដោយសារតែការមកដល់នៃពន្លឺរបស់ខ្ញុំ នោះក្តីស្រឡាញ់រីកលូតលាស់នៅក្នុងចិត្តរបស់មនុស្ស ដែលរស់នៅក្នុងនគររបស់ខ្ញុំ ដោយសារតែខ្ញុំគឺជាព្រះជាម្ចាស់សម្រាប់ឱ្យមនុស្សស្រឡាញ់ គឺជាព្រះជាម្ចាស់ដែលមនុស្សតោងជាប់ដោយការស្រឡាញ់ ហើយពួកគេពេញទៅដោយការចាប់អារម្មណ៍នៃសណ្ឋានរបស់ខ្ញុំជានិច្ច។ ទោះបីជាយ៉ាងណា នៅពេលគ្រប់យ៉ាងត្រូវបានមានបន្ទូល និងបានធ្វើរួចរាល់ នោះគ្មាននរណាម្នាក់យល់ថា តើនេះជាកិច្ចការរបស់ព្រះវិញ្ញាណ ឬជាតួនាទីរបស់សាច់ឈាមនោះទេ។ មនុស្សនឹងប្រើពេលអស់មួយជីវិត គ្រាន់តែដើម្បីមានបទពិសោធពីរឿងមួយនេះឱ្យលម្អិតប៉ុណ្ណោះ នៅក្នុងជម្រៅចិត្តខាងក្នុងរបស់ពួកគេ មនុស្សមិនដែលស្អប់ខ្ញុំនោះឡើយ ផ្ទុយទៅវិញ ពួកគេតោងខ្ញុំជាប់នៅក្នុងជម្រៅនៃវិញ្ញាណរបស់ពួកគេ។ ព្រះបញ្ញាញាណរបស់ខ្ញុំ ធ្វើឱ្យពួកគេមានការស្ងើចសរសើរ ភាពអស្ចារ្យដែលខ្ញុំធ្វើចំណីចក្ខុសម្រាប់ភ្នែករបស់ពួកគេ ហើយព្រះបន្ទូលរបស់ខ្ញុំធ្វើឱ្យពួកគេស្ទាក់ស្ទើរក្នុងចិត្ត ប៉ុន្តែពួកគេស្រឡាញ់ព្រះបន្ទូលនោះយ៉ាងខ្លាំង។ ការពិតរបស់ខ្ញុំធ្វើឱ្យមនុស្សវង្វេង ធ្វើឱ្យមនុស្សសង្ស័យ និងធ្វើឱ្យមនុស្សស្មុគស្មាញ ប៉ុន្តែពួកគេទទួលព្រះបន្ទូលនោះដោយស្ម័គ្រចិត្ត។ តើនេះមិនមែនជារង្វាស់ រង្វាល់ជាក់លាក់របស់មនុស្ស ដូចអ្វីដែលពួកគេមានពិតទេឬ?

ថ្ងៃទី១៣ ខែមីនា ឆ្នាំ១៩៩២


ជំពូកទី ១៦

មានព្រះបន្ទូលច្រើនណាស់ដែលខ្ញុំចង់សម្ដែងដល់មនុស្ស មានរឿងច្រើនណាស់ដែលខ្ញុំត្រូវតែប្រាប់គេ។ ប៉ុន្តែមនុស្សខ្វះសមត្ថភាពក្នុងការទទួលយកពេកហើយ មនុស្សគ្មានសមត្ថភាពក្នុងការយល់ពេញលេញអំពីព្រះបន្ទូលរបស់ខ្ញុំតាមអ្វីដែលខ្ញុំប្រទានឱ្យនោះទេ ហើយយល់បានតែមួយផ្នែកប៉ុណ្ណោះ ដោយនៅមិនទាន់យល់ដឹងពីផ្នែកផ្សេងទៀតនៅឡើយ។ ប៉ុន្តែខ្ញុំមិនសម្លាប់មនុស្សទេ ព្រោះតែពួកគេគ្មានអំណាចអ្វីឡើយ ហើយខ្ញុំក៏គ្មានព្រះទ័យសោកសៅដោយសារភាពទន់ខ្សោយរបស់ពួកគេដែរ។ ខ្ញុំធ្វើតែកិច្ចការរបស់ខ្ញុំ និងមានព្រះបន្ទូលដូចដែលខ្ញុំតែងតែធ្វើ ទោះបីជាមនុស្សមិនយល់ពីបំណងព្រះហឫទ័យរបស់ខ្ញុំក៏ដោយ នៅពេលកំណត់មកដល់ មនុស្សនឹងស្គាល់ខ្ញុំនៅក្នុងជម្រៅដួងចិត្តរបស់ពួកគេ ហើយនឹងចងចាំខ្ញុំនៅក្នុងគំនិតរបស់ពួកគេ។ នៅពេលខ្ញុំចាកចេញពីផែនដីនេះ ទើបជាពេលវេលាពិតប្រាកដដែលខ្ញុំឡើងទៅរាជបល្ល័ង្កដែលនៅក្នុងដួងចិត្តរបស់មនុស្ស និយាយឱ្យចំគឺថា វានឹងទៅជាពេលដែលមនុស្សទាំងអស់ស្គាល់ខ្ញុំ។ ដូចគ្នានេះដែរ វានឹងទៅជាពេលដែលពួកកូនប្រុស និងរាស្ត្ររបស់ខ្ញុំគ្រប់គ្រងផែនដី។ អស់អ្នកដែលស្គាល់ខ្ញុំ ប្រាកដជានឹងក្លាយជាសសរទ្រូងនៃព្រះនគររបស់ខ្ញុំ ហើយគ្មាននរណាម្នាក់ក្រៅតែពីពួកគេទេដែលនឹងមានគុណសម្បត្តិគ្រប់គ្រាន់ក្នុងការគ្រប់គ្រង និងមានអំណាចខ្លាំងនៅក្នុងព្រះនគររបស់ខ្ញុំ។ អស់អ្នកដែលស្គាល់ខ្ញុំសុទ្ធតែមាននូវលក្ខណៈរបស់ខ្ញុំ ហើយអាចរស់នៅដោយសម្ដែងអំពីខ្ញុំនៅក្នុងចំណោមមនុស្សទាំងអស់។ ខ្ញុំមិនខ្វល់ថាមនុស្សស្គាល់ខ្ញុំដល់កម្រិតណានោះទេ៖ គ្មាននរណាម្នាក់អាចរារាំងកិច្ចការរបស់ខ្ញុំបានដោយវិធីណាមួយឡើយ ហើយមនុស្សមិនចាំបាច់ផ្ដល់ជំនួយដល់ខ្ញុំ និងធ្វើអ្វីមួយសម្រាប់ខ្ញុំនោះទេ។ មនុស្សគ្រាន់តែធ្វើតាមការណែនាំរបស់ខ្ញុំនៅក្នុងពន្លឺរបស់ខ្ញុំ និងស្វះស្វែងរកបំណងព្រះហឫទ័យរបស់ខ្ញុំនៅក្នុងពន្លឺនេះទៅបានហើយ។ សព្វថ្ងៃនេះ មនុស្សមានគុណសម្បត្តិ និងជឿថា ពួកគេអាចដើរពើងទ្រូងនៅចំពោះព្រះភ័ក្ត្ររបស់ខ្ញុំ ព្រមទាំងសើច និងនិយាយកំប្លែងលេងអំពីខ្ញុំដោយគ្មានការខ្មាសអៀនសូម្បីតែបន្តិច ហើយហៅខ្ញុំដូចមានឋានៈស្មើគ្នា។ មនុស្សនៅតែមិនស្គាល់ខ្ញុំ ពួកគេនៅតែជឿ់ថា ជារួម ខ្ញុំនិងពួកគេមានលក្ខណៈដូចគ្នា ហើយជឿថា យើងសុទ្ធតែមានសាច់និងឈាម និងសុទ្ធតែរស់នៅក្នុងមនុស្សលោក។ សេចក្ដីគោរពរបស់គេចំពោះខ្ញុំមានស្ដួចស្ដើងណាស់ គេគោរពខ្ញុំតែពេលពួកគេនៅចំពោះព្រះភក្ត្ររបស់ខ្ញុំ ប៉ុន្តែមិនអាចបម្រើខ្ញុំនៅពីមុខព្រះវិញ្ញាណបានឡើយ។ ចំពោះមនុស្ស វាប្រៀបដូចជាព្រះវិញ្ញាណដែលមិនមានវត្ដមានទាល់តែសោះ។ ជាលទ្ធផល គ្មានមនុស្សណាម្នាក់ធ្លាប់ស្គាល់ព្រះវិញ្ញាណឡើយ នៅក្នុងការយកកំណើតជាមនុស្សរបស់ខ្ញុំ មនុស្សឃើញត្រឹមតែរូបកាយខាងសាច់ឈាមប៉ុណ្ណោះ ហើយមិនយល់ដឹងពីព្រះវិញ្ញាណរបស់ព្រះជាម្ចាស់ទេ។ តើពិតជាអាចសម្រេចតាមបំណងព្រះហឫទ័យរបស់ខ្ញុំតាមវិធីបែបនេះឬ? មនុស្សជាអ្នកជំនាញខាងបោកប្រាស់ខ្ញុំ ពួកគេហាក់ដូចជាត្រូវបានបណ្ដុះបណ្ដាលយ៉ាងពិសេសដោយសាតាំងដើម្បីបំភាន់ខ្ញុំ។ ប៉ុន្តែខ្ញុំមិនក្ដៅក្រហាយដោយសារសាតាំងឡើយ។ ខ្ញុំនឹងនៅតែប្រើព្រះប្រាជ្ញាញាណរបស់ខ្ញុំដើម្បីយកឈ្នះមនុស្សជាតិទាំងមូល និងផ្ចាញ់ពួកអ្នកពុករលួយក្នុងចំណោមមនុស្សជាតិទាំងអស់ ដើម្បីឱ្យព្រះនគររបស់ខ្ញុំអាចត្រូវបានបង្កើតឡើងនៅលើផែនដីបាន។

ក្នុងចំណោមមនុស្ស មានទាំងអ្នកដែលបានព្យាយាមកំណត់រកទំហំរបស់ផ្កាយនានា ឬទំហំនៃលំហអាកាស។ ប៉ុន្តែការស្រាវជ្រាវរបស់ពួកគេមិនដែលបានផ្លែផ្កាឡើយ ហើយពួកគេអាចត្រឹមតែទម្លាក់មុខចុះដោយការស្រងាកចិត្ត និងបង្ខំចិត្តទទួលការបរាជ័យប៉ុណ្ណោះ។ ពេលក្រឡេកមើលទៅក្នុងចំណោមមនុស្សទាំងអស់ និងសង្កេតមើលពីកម្លាំងចលនារបស់មនុស្សនៅក្នុងការបរាជ័យរបស់ពួកគេ ខ្ញុំឃើញថាគ្មានអ្នកណាដែលជឿជាក់លើខ្ញុំពិតប្រាកដនោះទេ គ្មានអ្នកណាដែលស្ដាប់បង្គាប់ខ្ញុំ និងចុះចូលនឹងខ្ញុំនោះទេ។ មហិច្ឆតារបស់មនុស្សម្ដេចក៏ព្រៃផ្សៃយ៉ាងនេះ! នៅពេលផ្ទៃទាំងមូលនៃជង្ហុកធំបានឡើងកខ្វក់ ខ្ញុំបានចាប់ផ្ដើមភ្លក់រសជាតិដ៏ល្វីងជូចត់នៃពិភពលោកនៅក្នុងចំណោមមនុស្ស។ ព្រះវិញ្ញាណរបស់ខ្ញុំធ្វើដំណើរពាសពេញពិភពលោក និងគិតពីដួងចិត្តរបស់មនុស្សទាំងអស់ តែទោះដូច្នេះក្ដី ក៏ខ្ញុំយកឈ្នះមនុស្សជាតិតាមរយៈសាច់ឈាមរបស់ខ្ញុំដែលយកកំណើតជាមនុស្សផងដែរ។ មនុស្សមើលមិនឃើញខ្ញុំទេ ព្រោះពួកគេខ្វាក់ មនុស្សមិនស្គាល់ខ្ញុំទេ ព្រោះពួកគេបានទៅជាស្ពឹក មនុស្សប្រឆាំងនឹងខ្ញុំ ព្រោះពួកគេមិនស្ដាប់បង្គាប់។ មនុស្សបែរមកឱនក្បាលចំពោះខ្ញុំ ព្រោះខ្ញុំបានយកឈ្នះពួកគេ។ មនុស្សបែរមកស្រឡាញ់ខ្ញុំ ព្រោះខ្ញុំមានតម្លៃជាប់នឹងអង្គខ្ញុំសមនឹងឱ្យមនុស្សស្រឡាញ់ មនុស្សរស់នៅដោយសម្ដែងអំពីខ្ញុំ និងបង្ហាញច្បាស់អំពីខ្ញុំ ដោយសារព្រះចេស្ដារបស់ខ្ញុំ និងព្រះប្រាជ្ញាញាណរបស់ខ្ញុំធ្វើឱ្យពួកគេស្របតាមព្រះហឫទ័យរបស់ខ្ញុំ។ ខ្ញុំមានកន្លែងនៅក្នុងដួងចិត្តរបស់មនុស្ស ប៉ុន្តែខ្ញុំមិនដែលទទួលបានសេចក្ដីស្រឡាញ់ដែលនៅក្នុងវិញ្ញាណរបស់មនុស្សចំពោះខ្ញុំឡើយ។ ពិតជាមានវត្ថុខ្លះដែលនៅក្នុងវិញ្ញាណរបស់មនុស្សដែលពួកគេស្រឡាញ់ជាងអ្វីៗផ្សេងទៀតទាំងអស់ ប៉ុន្តែមិនមានខ្ញុំនៅក្នុងចំណោមនោះទេ ដូច្នេះហើយសេចក្ដីស្រឡាញ់របស់មនុស្សគឺដូចពពុះសាប៊ូអ៊ីចឹង៖ នៅពេលខ្យល់បក់មក វានឹងបែក ហើយរលាយបាត់ លែងឃើញម្ដងទៀតហើយ។ ខ្ញុំតែងតែមានអាកប្បកិរិយាដដែល និងមិនផ្លាស់ប្ដូរជានិច្ចចំពោះមនុស្ស។ តើក្នុងចំណោមមនុស្សជាតិ អ្នកណាទៅដែលអាចធ្វើដូចនេះបាន? នៅក្នុងភ្នែករបស់មនុស្ស ខ្ញុំគឺជាអ្វីដែលមិនអាចចាប់យកបាន និងមិនអាចមើលឃើញដូចខ្យល់អ៊ីចឹង ដោយហេតុនេះហើយ មនុស្សដ៏ច្រើនលើសលុបស្វះស្វែងរកតែនៅក្នុងមេឃដែលគ្មានព្រំដែន ឬនៅលើផ្ទៃសមុទ្រដែលមានរលកធំៗ ឬនៅលើផ្ទៃបឹងដ៏ស្ងប់ស្ងាត់ ឬនៅក្នុងចំណោមន័យពាក្យ និងគោលលទ្ធិដែលគ្មានន័យខ្លឹមសារប៉ុណ្ណោះ។ គ្មានមនុស្សណាម្នាក់ឡើយដែលស្គាល់ខ្លឹមសាររបស់មនុស្សជាតិ កុំថាឡើយដល់ទៅមានមនុស្សអាចនិយាយអំពីអាថ៌កំបាំងនៅក្នុងខ្ញុំនោះ ដូច្នេះហើយ ខ្ញុំមិនបង្គាប់ឱ្យមនុស្សសម្រេចបាននូវបទដ្ឋានដ៏ខ្ពស់បំផុតដែលពួកគេស្រមៃថា ខ្ញុំទាមទារពីពួកគេនោះឡើយ។

នៅក្នុងព្រះបន្ទូលរបស់ខ្ញុំ ភ្នំដួលរលំ ទឹកហូរបញ្ច្រាស មនុស្សក្លាយជាស្ដាប់បង្គាប់ ហើយបឹងបួរចាប់ផ្ដើមហូរមិនឈប់។ ទោះបីផ្ទៃសមុទ្រដែលមានរលកធំៗខ្ជោលយ៉ាងខ្លាំងទៅលើមេឃក្តី តែក្នុងព្រះបន្ទូលរបស់ខ្ញុំ សមុទ្រទាំងនេះនៅស្ងប់ស្ងៀមដូចផ្ទៃបឹង។ គ្រាន់តែខ្ញុំគ្រវីដៃតែបន្តិច ព្យុះសង្ឃរាដ៏ខ្លាំងរសាត់ខ្ចាត់ខ្ចាយ និងចាកចេញពីខ្ញុំភ្លាម ហើយពិភពមនុស្សត្រឡប់ទៅរកភាពស្ងប់ស្ងាត់វិញភ្លាម។ ប៉ុន្តែនៅពេលខ្ញុំបញ្ចេញសេចក្ដីក្រោធរបស់ខ្ញុំ នោះភ្នំរហែកជាបំណែកៗភ្លាមៗ ដីចាប់ផ្ដើមរញ្ជួយភ្លាមៗ ទឹកក៏រីងស្ងួតអស់ភ្លាមៗ ហើយមនុស្សត្រូវបានរំខានឥតឈប់ឈរដោយគ្រោះមហន្តរាយភ្លាមៗ។ ដោយសារសេចក្ដីក្រោធរបស់ខ្ញុំ ខ្ញុំមិនយកព្រះទ័យទុកដាក់នឹងសម្រែករបស់មនុស្ស មិនផ្ដល់ជំនួយតបនឹងការស្រែកយំរបស់ពួកគេឡើយ ដ្បិតកំហឹងរបស់ខ្ញុំកំពុងតែឆួលឡើង។ នៅពេលខ្ញុំស្ថិតនៅកណ្ដាលផ្ទៃមេឃ ផ្កាយនានាមិនដែលភ័យស្លន់ស្លោដោយសារព្រះវត្តមានរបស់ខ្ញុំឡើយ។ ផ្ទុយទៅវិញ ពួកវាដាក់ដួងចិត្តរបស់ខ្លួនទៅក្នុងកិច្ចការសម្រាប់ខ្ញុំ ដូច្នេះហើយទើបខ្ញុំផ្ដល់ពន្លឺកាន់តែច្រើនទៅឱ្យពួកវា និងធ្វើឱ្យពួកវាបញ្ចេញពន្លឺកាន់តែភ្លឺចិញ្ចាច ដើម្បីឱ្យពួកវាទទួលបានសិរីល្អកាន់តែច្រើនសម្រាប់ខ្ញុំ។ ផ្ទៃមេឃកាន់តែភ្លឺ នោះពិភពលោកខាងក្រោមកាន់តែងងឹត។ មនុស្សច្រើនណាស់បានត្អូញត្អែរថា ការរៀបចំរបស់ខ្ញុំគឺមិនសមស្របទេ មនុស្សច្រើនណាស់បានចាកចេញពីខ្ញុំដើម្បីបង្កើតនគរផ្ទាល់ខ្លួនរបស់ពួកគេ ដែលពួកគេប្រើដើម្បីក្បត់ខ្ញុំ និងត្រឡប់បញ្ច្រាសនូវសភាពងងឹតវិញ។ ប៉ុន្តែ តើអ្នកណាទៅដែលសម្រេចបានតាមការតាំងចិត្តរបស់ពួកគេ? ហើយអ្នកណាទៅដែលទទួលបានជោគជ័យចំពោះតាមសេចក្ដីតាំងចិត្តរបស់ពួកគេ? តើអ្នកណាទៅដែលអាចត្រឡប់បញ្ច្រាសអ្វីៗដែលខ្ញុំបានរៀបចំដោយព្រះហស្តរបស់ខ្ញុំហើយនោះ? នៅពេលនិទាឃរដូវគ្របដណ្ដប់ពាសពេញលើផ្ទៃដី ខ្ញុំបានបញ្ជូនពន្លឺទៅពិភពលោកដោយសម្ងាត់ និងស្ងៀមស្ងាត់ ដើម្បីឱ្យនៅលើផែនដី មនុស្សមានអារម្មណ៍ស្រស់ថ្លាដែលមាននៅក្នុងខ្យល់ភ្លាមៗ។ ប៉ុន្តែនៅខណៈនោះ ខ្ញុំបាំងភ្នែករបស់មនុស្ស ដើម្បីឱ្យពួកគេមើលឃើញតែអ័ព្ទគ្របពេញផ្ទៃដី ហើយមនុស្ស និងវត្ថុទាំងអស់ត្រូវបានធ្វើឱ្យច្របូកច្របល់។ មនុស្សបានត្រឹមតែដកដង្ហើមធំ ហើយគិតថា «ហេតុអ្វីបានជាពន្លឺមានតែមួយភ្លែតដូច្នេះ? ហេតុអ្វីបានជាព្រះជាម្ចាស់ផ្ដល់តែអ័ព្ទ និងភាពស្រពេចស្រពិលឱ្យមនុស្សអ៊ីចឹង?» ក្នុងពេលដែលមនុស្សអស់សង្ឃឹម អ័ព្ទក៏រលាយបាត់ភ្លាមៗ ប៉ុន្តែនៅពេលពួកគេឃើញពន្លឺតែបន្តិច ខ្ញុំក៏បញ្ចេញភ្លៀងដ៏គំហុកលើពួកគេ ហើយក្រដាសត្រចៀករបស់ពួកគេត្រូវបានរំខានដោយព្យុះផ្គររន្ទះនៅពេលពួកគេដេក។ ទាំងភ័យស្លន់ស្លោ ពួកគេរកកន្លែងជ្រកមិនទាន់ឡើយ ហើយត្រូវបានហ៊ុមព័ទ្ធដោយភ្លៀងខ្លាំង។ ក្នុងពេលភ្លាមៗនោះ របស់សព្វសារពើនៅក្រោមផ្ទៃមេឃត្រូវបានលាងសម្អាតនៅក្នុងសេចក្ដីក្រោធរបស់ខ្ញុំ។ មនុស្សលែងត្អូញត្អែរអំពីការវាយប្រហារដោយភ្លៀងធ្លាក់ខ្លាំងទៀត ហើយការគោរពត្រូវបានកើតឡើងនៅក្នុងពួកគេទាំងអស់គ្នា។ ដោយសារតែវាយប្រហារយ៉ាងខ្លាំងភ្លាមៗពីការធ្លាក់ភ្លៀងនេះ មនុស្សដ៏ច្រើនលើសលុបបានលង់ទឹកស្លាប់ដោយសារទឹកភ្លៀងធ្លាក់ពីលើមេឃមក ដោយក្លាយជាសាកសពនៅក្នុងទឹក។ ខ្ញុំសម្លឹងមើលផែនដីទាំងមូល ហើយឃើញថា មនុស្សជាច្រើនកំពុងភ្ញាក់ដឹងខ្លួន មនុស្សជាច្រើនកំពុងប្រែចិត្ត មនុស្សជាច្រើនកំពុងស្វែងរកប្រភពទឹកនៅក្នុងទូកដ៏តូច មនុស្សជាច្រើនកំពុងឱនក្បាលចំពោះខ្ញុំដើម្បីសូមការអភ័យទោសពីខ្ញុំ មនុស្សជាច្រើនបានឃើញពន្លឺ មនុស្សជាច្រើនបានឃើញព្រះភក្ត្ររបស់ខ្ញុំ មនុស្សជាច្រើនមានភាពក្លាហានក្នុងការរស់នៅ ហើយពិភពលោកទាំងមូលត្រូវបានផ្លាស់ប្រែ។ បន្ទាប់ពីភ្លៀងដ៏គំហុកយ៉ាងអស្ចារ្យនេះ របស់សព្វសារពើបានត្រឡប់ទៅរកសភាពដែលមាននៅក្នុងព្រះតម្រិះរបស់ខ្ញុំ និងលែងមានការមិនស្ដាប់បង្គាប់ទៀតហើយ។ មិនយូរនោះទេ ដីទាំងមូលពោរពេញទៅដោយសំឡេងសើចក្អាកក្អាយ គ្រប់ទីកន្លែងនៅលើផែនដី មានបរិយាកាសនៃការលើកសរសើរ ហើយគ្មានកន្លែងណាមួយដែលគ្មានសិរីល្អរបស់ខ្ញុំឡើយ។ ព្រះប្រាជ្ញាញាណរបស់ខ្ញុំនៅគ្រប់ទីកន្លែងនៅលើផែនដី និងនៅទូទាំងសកលលោកទាំងមូល។ ក្នុងចំណោមរបស់សព្វសារពើគឺជាផលផ្លែនៃព្រះប្រាជ្ញាញាណរបស់ខ្ញុំ ក្នុងចំណោមមនុស្សទាំងអស់គឺពោរពេញទៅដោយស្នាព្រះហស្ដនៃព្រះប្រាជ្ញាញាណរបស់ខ្ញុំ។ អ្វីៗគ្រប់យ៉ាងគឺដូចរបស់សព្វសារពើនៅក្នុងព្រះនគររបស់ខ្ញុំ ហើយមនុស្សទាំងអស់រស់នៅក្នុងសេចក្ដីស្ងប់ក្រោមផ្ទៃមេឃរបស់ខ្ញុំដូចចៀមនៅលើវាលស្មៅរបស់ខ្ញុំអ៊ីចឹង។ ខ្ញុំផ្លាស់ទីពីលើមនុស្សទាំងអស់ ហើយខ្ញុំកំពុងមើលគ្រប់ទីកន្លែង។ គ្មានអ្វីមួយដែលមើលទៅចាស់ទេ ហើយក៏គ្មាននរណាម្នាក់មានសភាពដូចពួកគេធ្លាប់មានពីមុនមកនោះដែរ។ ខ្ញុំសម្រាកនៅលើរាជបល្ល័ង្ក ខ្ញុំទម្រេតព្រះកាយពីលើសកលលោកទាំងមូល ហើយខ្ញុំសព្វព្រះហឫទ័យទាំងស្រុង ត្បិតរបស់សព្វសារពើបានទទួលមកវិញនូវភាពបរិសុទ្ធ ហើយខ្ញុំអាចគង់នៅយ៉ាងមានសន្តិភាពនៅក្នុងក្រុងស៊ីយ៉ូនម្ដងទៀត ហើយមនុស្សនៅលើផែនដីអាចដឹកនាំភាពស្ងប់ស្ងៀម ដោយរីករាយនឹងជីវិតក្រោមការណែនាំរបស់ខ្ញុំ។ មនុស្សទាំងអស់កំពុងគ្រប់គ្រងអ្វីគ្រប់យ៉ាងនៅក្នុងព្រះហស្តរបស់ខ្ញុំ មនុស្សទាំងអស់បានទទួលមកវិញនូវរូបរាងដើម និងប្រាជ្ញាពីមុនរបស់ពួកគេ។ ពួកគេលែងគ្របដណ្ដប់ដោយធូលីទៀតហើយ ប៉ុន្តែនៅក្នុងព្រះនគររបស់ខ្ញុំ ពួកគេគឺបរិសុទ្ធដូចជាថ្លើមថ្មអ៊ីចឹង ដោយម្នាក់ៗមានផ្ទៃមុខដូចជាអ្នកដ៏បរិសុទ្ធនៅក្នុងដួងចិត្តរបស់មនុស្សអ៊ីចឹង ដ្បិតព្រះនគររបស់ខ្ញុំត្រូវបានបង្កើតឡើងនៅក្នុងចំណោមមនុស្ស។

ថ្ងៃទី១៤ ខែមីនា ឆ្នាំ១៩៩២


ជំពូកទី ១៧

ព្រះសូរសៀងរបស់ខ្ញុំបន្លឺសម្លេងដូចផ្គរលាន់ ដោយបញ្ចេញពន្លឺទៅគ្រប់ទិសទី និងនៅលើផែនដីទាំងមូល ហើយនៅកណ្តាលផ្គរលាន់ និងផ្លេកបន្ទោរ មនុស្សត្រូវបានវាយឱ្យដួលចុះ។ គ្មានមនុស្សណាម្នាក់ធ្លាប់បានឈរយ៉ាងរឹងមាំនៅកណ្តាលផ្គរលាន់ និងផ្លេកបន្ទោរបានទេ។ មនុស្សភាគច្រើន ភ័យខ្លាចលោះព្រលឹង នៅពេលដែលពន្លឺរបស់ខ្ញុំមកដល់ ហើយពួកគេមិនដឹងថាត្រូវធ្វើអ្វីនោះទេ។ នៅពេលដែលចំណាំងពន្លឺដ៏ស្រទន់ ចាប់ផ្តើមបង្ហាញនៅទិសខាងកើត មនុស្សជាច្រើនដែលត្រូវបានពាល់ចិត្តដោយពន្លឺដ៏ស្រទន់នេះ បានភ្ញាក់ពីការភាន់ច្រឡំរបស់ពួកគេភ្លាមៗ។ ទោះបីជាយ៉ាងណា គ្មាននរណាម្នាក់ដឹងថា ពេលវេលាមកដល់នៅពេលដែលពន្លឺរបស់ខ្ញុំចុះមកផែនដីនោះទេ។ មនុស្សភាគច្រើនភ្ញាក់ផ្អើលដោយសារការមកដល់ភ្លាមៗនៃពន្លឺ ហើយមនុស្សខ្លះទៀត សង្កេតពិនិត្យចលនារបស់ពន្លឺ និងទិសដៅដែលពន្លឺនោះទៅដោយក្រសែភ្នែកចាប់ចិត្តចង់ដឹងចង់ឮ ខណៈពេលដែលអ្នកខ្លះទៀត ឈរត្រៀមលក្ខណៈរួចរាល់ ពេលដែលគេបែមុខចំពន្លឺ នោះពួកគេអាចយល់កាន់តែច្បាស់អំពីប្រភពរបស់វា។ ប្រសិនបើហេតុកាណ៍នេះអាចកើតឡើងមែន តើមាននរណាម្នាក់ធ្លាប់រកឃើញពីតម្លៃរបស់ពន្លឺសព្វថ្ងៃនេះឬទេ? តើមាននរណាម្នាក់ធ្លាប់ភ្ញាក់ដឹងខ្លួន ដោយសារភាពតែមួយគ្មានពីរនៃពន្លឺសព្វថ្ងៃនេះទេ? មនុស្សភាគច្រើន គ្រាន់តែត្រូវបានបំភាន់ភ្នែកប៉ុណ្ណោះ។ ពួកគេមានស្នាមរបួសនៅក្នុងភ្នែក ហើយពន្លឺរុញច្រានពួកគេទៅក្នុងភក់ល្បាប់។ នៅក្រោមពន្លឺព្រិលៗនេះ មនុស្សម្នាក់អាចនិយាយពីភាពច្របូកច្របល់គ្របដណ្តប់ផែនដី បើពិនិត្យឱ្យជិត នោះគឺទិដ្ឋភាពសោកសៅដែលពិបាកទ្រាំ ដែលវាយលុកមនុស្សម្នាក់ដោយភាពស្រងេះស្រងោចយ៉ាងលើសលុប។ មនុស្សម្នាក់យល់ពីហេតុការណ៍នេះថា នៅពេលដែលពន្លឺខ្លាំងបំផុត នោះសភាវៈនៃផែនដីនឹងមានលទ្ធភាពកាន់តែតិច ដើម្បីអនុញ្ញាតឱ្យមនុស្សជាតិឈរនៅចំពោះព្រះភ័ក្រ្តរបស់ខ្ញុំ។ មនុស្សស្ថិតនៅក្នុងភាពត្រចះត្រចង់នៃពន្លឺ។ ជាថ្មីម្តងទៀត មនុស្សទាំងអស់នៅក្នុងការសង្គ្រោះរបស់ពន្លឺ ប៉ុន្តែមនុស្សក៏នៅក្នុងស្នាមរបួសរបស់វាដែរ៖ តើមាននរណាម្នាក់ ដែលមិនស្ថិតនៅក្នុងការបក់បោកពិឃាតរបស់ពន្លឺដែរឬទេ? តើមាននរណាម្នាក់អាចគេចផុតពីការឆេះនៃពន្លឺទេ? ខ្ញុំបានយាត្រាទូទាំងពិភពលោក ដោយយកព្រះហស្ដរបស់ខ្ញុំសាបព្រោះគ្រាប់ពូជនៃវិញ្ញាណរបស់ខ្ញុំ ទើបមនុស្សទាំងអស់នៅលើផែនដី នឹងត្រូវពាល់ចិត្តដោយសារខ្ញុំ។ ខ្ញុំទតមើលមកផែនដីខាងក្រោមទាំងមូល ពីកម្ពស់ដ៏ខ្ពស់បំផុតនៃស្ថានសួគ៌ ដោយទតមើលបាតុភូតដ៏ចម្លែកអស្ចារ្យនៃតួមានជីវិតនៅលើផែនដី។ ផ្ទៃមហាសមុទ្រហាក់ដូចជាកំពុងតែទទួលរងការឈឺចាប់ដោយសាររញ្ជួយផែនដីមួយ៖ សត្វស្លាបសមុទ្រហើរទៅមក ដោយសម្លឹងរកមើលត្រីដើម្បីលេបត្របាក់ជាអាហារ។ ខណៈពេលនោះដែរ បាតសមុទ្រនៅតែមិនដឹងខ្លួន ហើយស្ថានភាពផ្ទៃទឹកខាងលើ មិនអាចដាស់វាឱ្យដឹងខ្លួនបានជាដាច់ខាត ដោយសារតែបាតមហាសមុទ្រស្ងប់ស្ងៀមដូចស្ថានសួគ៌ទីបីអ៊ីចឹង៖ នៅទីនេះ វត្ថុមានជីវិត ទាំងធំទាំងតូច នៅជាមួយគ្នាដោយភាពស្រុះស្រួល មិនដែលមាន «ទំនាស់ពាក្យសម្តី» ម្តងណាឡើយ។ នៅក្នុងចំណោមបាតុភូតចម្លែក និងអស្ចារ្យជាច្រើននេះ មនុស្សមានការលំបាកបំផុតក្នុងការធ្វើឱ្យខ្ញុំសព្វព្រះហឫទ័យ។ តួនាទីដែលខ្ញុំបានប្រទានដល់មនុស្ស គឺខ្ពស់ពេក ដូច្នេះបំណងប្រាថ្នារបស់គេក៏ធំពេកដែរ ហើយនៅក្នុងក្រសែភ្នែករបស់គេ តែងតែមានរង្វាស់រង្វាល់នៃការមិនស្តាប់បង្គាប់មួយ។ នៅក្នុងវិន័យចំពោះមនុស្សរបស់ខ្ញុំ នៅក្នុងការជំនុំជម្រះរបស់ខ្ញុំចំពោះគេ មានការផ្ចិតផ្ចង់ និងចិត្តមេត្តាធម៌ជាច្រើន ប៉ុន្តែមនុស្សមិនមានការមន្ទិលសូម្បីតែបន្តិចចំពោះរឿងទាំងនេះ។ ខ្ញុំមិនដែលប្រព្រឹត្តចំពោះមនុស្សណាម្នាក់ដោយឃោរឃៅនោះទេ។ ខ្ញុំគ្រាន់តែបានណែនាំការកែតម្រង់ដ៏សមស្របនានា នៅពេលដែលមនុស្សមិនបានស្តាប់បង្គាប់ប៉ុណ្ណោះ ហើយខ្ញុំគ្រាន់តែផ្តល់ជំនួយសមស្រប នៅពេលដែលគេទន់ខ្សោយប៉ុណ្ណោះ។ ប៉ុន្តែនៅពេលមនុស្សនៅដាច់ឆ្ងាយពីខ្ញុំ ហើយជាងនេះទៅទៀត ប្រើប្រាស់ល្បិចកលបោកប្រាស់របស់សាតាំងដើម្បីប្រឆាំងខ្ញុំ នោះខ្ញុំនឹងបំផ្លាញមនុស្សមួយរំពេច ដោយមិនទុកឱកាសម្តងទៀតដល់ពួកគេ ដើម្បីតាំងបង្ហាញយ៉ាងសម្បើម នូវជំនាញរបស់ពួកគេនៅចំពោះព្រះភ័ក្រ្តរបស់ខ្ញុំនោះទេ នោះទើបពួកគេនឹងមិនអាចក្អេងក្អាងយ៉ាងក្រអឺតក្រទមនៅលើផែនដីនេះ ដោយសម្លុតអ្នកដទៃតទៅទៀត។

ខ្ញុំកាន់កាប់សិទ្ធិអំណាចរបស់ខ្ញុំនៅលើផែនដី ដោយលាតត្រដាងកិច្ចការរបស់ខ្ញុំទាំងមូល។ គ្រប់យ៉ាងដែលនៅក្នុងកិច្ចការរបស់ខ្ញុំ គឺជះត្រឡប់ទៅលើផ្ទៃនៃផែនដី។ មនុស្សនៅលើផែនដី មិនអាចយល់ពីការផ្លាស់ទីរបស់ខ្ញុំនៅលើស្ថានសួគ៌ ហើយក៏មិនអាចគិតយ៉ាងល្អិតល្អន់ពីគន្លង និងដំណើរនៃវិញ្ញាណរបស់ខ្ញុំបានឡើយ។ មនុស្សភាគច្រើន យល់បានតែរឿងបន្ទាប់បន្សំដែលមាននៅខាងក្រៅវិញ្ញាណប៉ុណ្ណោះ ដោយមិនអាចយល់អំពីសភាវៈពិតនៃវិញ្ញាណនោះទេ។ ការទាមទារដែលខ្ញុំធ្វើចំពោះមនុស្ស មិនមែនចេញពីខ្លួនមិនច្បាស់លាស់របស់ខ្ញុំដែលនៅលើស្ថានសួគ៌ ឬចេញពីខ្លួនដែលមិនបានសញ្ជឹងគិតរបស់ខ្ញុំនៅលើផែនដីនោះទេ។ ខ្ញុំធ្វើការទាមទារដ៏សមស្របនានា ដោយផ្អែកលើឋានៈរបស់មនុស្សនៅលើផែនដី។ ខ្ញុំមិនដែលដាក់នរណាម្នាក់ទៅក្នុងសេចក្តីលំបាក ឬស្នើឱ្យនរណាម្នាក់ «បង្ហូរឈាមរបស់គេ» ដើម្បីផ្គាប់ព្រះហឫទ័យរបស់ខ្ញុំនោះទេ។ តើការទាមទាររបស់ខ្ញុំ ត្រូវបានកំណត់ត្រឹមតែលក្ខខណ្ឌបែបនេះឬ? ក្នុងចំណោមតួសត្ដនិករជាច្រើនអនេកនៅលើផែនដី តើមានមួយណាដែលមិនថ្វាយខ្លួនចំពោះនិស្ស័យនៃព្រះបន្ទូលដែលមាននៅក្នុងព្រះឱស្ឋរបស់ខ្ញុំនោះ? តើមួយណាក្នុងចំណោមសត្តនិករទាំងនេះ ដែលមកចំពោះព្រះភ័ក្រ្តរបស់ខ្ញុំហើយ មិនត្រូវបានដុតទាំងស្រុងដោយព្រះបន្ទូល និងភ្លើងដែលកំពុងឆេះរបស់ខ្ញុំនោះ? តើមួយណាក្នុងចំណោមសត្តនិករទាំងនេះ ហ៊ាន «ពើងទ្រូង» ដោយភាពរីករាយយ៉ាងមានមោទនភាពនៅចំពោះព្រះភ័ក្រ្តរបស់ខ្ញុំនោះ? តើមួយណាក្នុងចំណោមសត្តនិករទាំងនេះ មិនឱនក្បាលចុះនៅចំពោះព្រះភ័ក្រ្តរបស់ខ្ញុំនោះ? តើខ្ញុំជាព្រះជាម្ចាស់ដែលគ្រាន់តែនៅស្ងៀមចំពោះការបង្កើតមែនទេ? ចេញពីវត្ថុនៃការបង្កើតជាច្រើន ខ្ញុំជ្រើសរើសផ្កាយដ៏ល្អបំផុតចេញពីផ្កាយទាំងឡាយ ដោយបន្ថែមពន្លឺដ៏ស្រទន់នៃនគររបស់ខ្ញុំ។ ខ្ញុំបានយាងលើផែនដី ដោយសាយភាយក្លិនក្រអូបរបស់ខ្ញុំគ្រប់ទីកន្លែង ហើយកន្លែងនីមួយៗ ខ្ញុំបានបន្សល់ទុកសណ្ឋានរបស់ខ្ញុំ។ កន្លែងនីមួយៗ ឮសូរខ្ទរខ្ទារដោយសម្លេងនៃព្រះសូរសៀងរបស់ខ្ញុំ។ មនុស្សគ្រប់ទីកន្លែងបន្តរស់នៅក្នុងទេសភាពដ៏ស្រស់ត្រកាលរបស់ថ្ងៃម្សិលមិញ ដោយសារមនុស្សទាំងអស់ កំពុងចងចាំអតីតកាល ...

មនុស្សទាំងអស់ចង់ឃើញព្រះភ័ក្រ្តរបស់ខ្ញុំជាខ្លាំង ប៉ុន្តែនៅពេលដែលខ្ញុំយាងចុះមកជាមនុស្សនៅលើផែនដី ពួកគេទាំងអស់ប្រឆាំងនឹងការមកដល់របស់ខ្ញុំ ហើយពួកគេច្រានចោលការមកដល់នៃពន្លឺ ដូចជាខ្ញុំជាសត្រូវរបស់មនុស្សនៅលើស្ថានសួគ៌អ៊ីចឹង។ មនុស្សស្វាគមន៍ខ្ញុំដោយ ក្រសែភ្នែកប្រុងប្រយ័ត្ន ហើយនៅតែប្រយ័ត្នប្រយែងជានិច្ច ដោយភ័យខ្លាចជាខ្លាំងថា ខ្ញុំអាចមានផែនការផ្សេងទៀតសម្រាប់គេ។ ដោយសារតែមនុស្សចាត់ទុកខ្ញុំជាមិត្តភក្តិដែលមិនស្និទ្ធស្នាលម្នាក់ នោះពួកគេមានអារម្មណ៍ហាក់ដូចជាខ្ញុំមានបំណងសម្លាប់ពួកគេដោយគ្មានរើសមុខអ៊ីចឹង។ នៅក្នុងក្រសែភ្នែករបស់មនុស្ស ខ្ញុំជាសត្រូវស្លាប់រស់ម្នាក់។ ទោះបីជាគេធ្លាប់ភ្លក់រសជាតិនៃភាពកក់ក្តៅរបស់ខ្ញុំនៅក្នុងគ្រោះទុក្ខភ័យក៏ដោយ ក៏មនុស្សនៅតែមិនដឹងពីសេចក្តីស្រឡាញ់របស់ខ្ញុំ ហើយនៅតែយកឈ្នះ ដោយការបែរចេញពីព្រះភ័ក្រ្តរបស់ខ្ញុំ និងការបំពារបំពានខ្ញុំ។ ក្រៅពីមិនឆ្លៀតឱកាសពីស្ថានភាពរបស់គេ ដើម្បីធ្វើសកម្មភាពប្រឆាំងនឹងគេ ខ្ញុំក្រសោបមនុស្សដោយភាពកក់ក្តៅ បំពេញមាត់របស់គេដោយភាពផ្អែមល្ហែម ហើយដាក់អាហារដ៏ចាំបាច់ទៅក្នុងក្រពះរបស់គេ។ ប៉ុន្តែនៅពេលដែលសេចក្តីក្រោធរបស់ខ្ញុំអង្រួនភ្នំ និងទន្លេទាំងឡាយ នោះខ្ញុំនឹងលែងប្រទានជំនួយដែលមានទម្រង់ខុសគ្នាទាំងនេះដល់គេ ដោយសារតែភាពកំសាករបស់មនុស្សតទៅទៀតហើយ។ នៅពេលនេះ ខ្ញុំនឹងរឹតតែខឹងយ៉ាងខ្លាំង ដោយបដិសេធមិនឱ្យវត្ថុមានជីវិតទាំងអស់មានឱកាសប្រែចិត្តឡើយ ហើយដោយការបោះបង់ចោលនូវក្តីសង្ឃឹមរបស់ខ្ញុំទាំងអស់ចំពោះមនុស្ស នោះខ្ញុំនឹងវាស់ពីទោសទណ្ឌដែលគេសមនឹងទទួលដ៏ច្រើនលើសលុបនោះ។ នៅពេលនេះ ផ្គរលាន់ និងផ្លេកបន្ទោរ បញ្ចេញពន្លឺ ហើយស្រែកគ្រហឹម ដូចជារលកមហាសមុទ្រដែលបក់បោកជាខ្លាំង និងដូចជាភ្នំរាប់ពាន់កំពុងតែដួលរលំអ៊ីចឹង។ ដោយសារតែការបះបោររបស់គេ មនុស្សដួលរលំដោយសារផ្គរលាន់ និងផ្លេកបន្ទោរ ហើយតួមានជីវិតដទៃទៀត ត្រូវបានបក់ផាត់ចេញ ដោយសន្ទុះនៃផ្គរលាន់ និងផ្លេកបន្ទោរ ពិភពលោកទាំងមូលធ្លាក់ចូលទៅក្នុងភាពវឹកវរមួយរំពេច ហើយវត្ថុនៃការបង្កើតមិនទទួលបានដង្ហើមនៃជីវិតដំបូងមកវិញទេ។ មនុស្សជាច្រើនអនេក មិនអាចរត់គេចពីសន្ធឹកនៃផ្គរលាន់បានទេ។ នៅកណ្តាលពន្លឺនៃផ្លេកបន្ទោរ មនុស្សទាំងគំនរៗ បានដួលរលំទៅក្នុងខ្សែទឹកហូរយ៉ាងលឿន ដោយត្រូវបក់ផាត់ដោយទឹកភ្លៀងដែលធ្លាក់ពីភ្នំនានា។ ភ្លាមៗនោះ ពិភពនៃ «មនុស្ស» ស្ថិតនៅទីកន្លែងនៃ «ទិសដៅ» របស់មនុស្ស។ សាកសពទាំងឡាយ រសាត់អណ្តែតលើផ្ទៃមហាសមុទ្រ។ មនុស្សទាំងអស់ឃ្លាតចាកចេញឆ្ងាយពីខ្ញុំ ដោយសារតែសេចក្តីក្រោធរបស់ខ្ញុំ ដោយសារតែមនុស្សបានប្រព្រឹត្តអំពើបាបទាស់ទទឹងនឹងចិត្តវិញ្ញាណរបស់ខ្ញុំ ហើយដោយសារតែការបះបោររបស់គេបំពារបំពានលើខ្ញុំ។ ប៉ុន្តែនៅទីកន្លែងដែលគ្មានទឹក មនុស្សផ្សេងទៀតនៅតែសប្បាយរីករាយនឹងសេចក្តីសន្យាដែលខ្ញុំបានធានាចំពោះពួកគេ ដោយសូរសំណើច និងចម្រៀង។

នៅពេលដែលមនុស្សទាំងអស់នៅស្ងៀម ខ្ញុំបញ្ចេញពន្លឺនៅពីមុខភ្នែករបស់ពួកគេ។ ពេលនោះ មនុស្សនឹងមានចិត្តជ្រះថ្លា និងមានភ្នែកភ្លឺច្បាស់ ដោយពុំមានបំណងនៅស្ងៀមតទៅទៀតទេ។ ដូច្នេះ អារម្មណ៍ខាងវិញ្ញាណ បានសណ្ឋិតនៅក្នុងចិត្តរបស់ពួកគេភ្លាមៗ។ នៅពេលដែលហេតុការណ៍នេះកើតឡើង មនុស្សទាំងអស់នឹងរស់ឡើងវិញ។ ដោយយកក្តីទុក្ខសោកដែលលាក់ទុកក្នុងចិត្តរបស់ពួកគេចេញ មនុស្សទាំងអស់ចូលមកចំពោះព្រះភ័ក្រ្តរបស់ខ្ញុំ ដោយបានយកឈ្នះឱកាសមួយទៀតដើម្បីរស់នៅ តាមរយៈព្រះបន្ទូលដែលខ្ញុំប្រកាស។ នេះដោយសារតែមនុស្សទាំងអស់ចង់រស់នៅលើផ្ទៃផែនដី។ ប៉ុន្តែ ក្នុងចំណោមពួកគេ តើនរណាធ្លាប់មានបំណងរស់នៅដើម្បីផលប្រយោជន៍របស់ខ្ញុំ ឬទេ? ក្នុងចំណោមពួកគេ តើនរណាធ្លាប់បើកបង្ហាញរបស់ដែលល្អប្រសើរនៅក្នុងខ្លួនគេ ដែលគេថ្វាយសម្រាប់សេចក្តីអំណររបស់ខ្ញុំឬទេ? ក្នុងចំណោមពួកគេ តើនរណាធ្លាប់ចាប់បានក្លិនដ៏គួរឱ្យចាប់អារម្មណ៍របស់ខ្ញុំឬទេ? មនុស្សទាំងអស់គឺជាវត្ថុដែលមិនទាន់បន្សុទ្ធ និងមានភាពកខ្វក់៖ នៅផ្នែកខាងក្រៅ ពួកគេហាក់ដូចជាធ្វើឱ្យចាំងភ្នែក ប៉ុន្តែផ្នែកខាងក្នុងរបស់ពួកគេ គឺមិនស្រឡាញ់ខ្ញុំដោយស្មោះពីចិត្តនោះទេ ដោយសារតែនៅក្នុងចិត្តដ៏ជ្រៅរបស់មនុស្ស មិនដែលមានសមាសធាតុណាមួយរបស់ខ្ញុំនោះទេ។ មនុស្សមានលក្ខណៈខ្វះខាតខ្លាំងណាស់៖ ការប្រៀបធៀបគេ ជាមួយខ្ញុំ ហាក់ដូចជាការបើកបង្ហាញឈូងសមុទ្រមួយដែលធំអស្ចារ្យ ដូចទៅនឹងការប្រៀបធៀបរវាងស្ថានសួគ៌ និងផែនដីអ៊ីចឹង។ ទោះបីជាយ៉ាងនេះក៏ដោយ ខ្ញុំមិនវាយប្រហារចំណុចខ្សោយ និងចំណុចងាយរងគ្រោះ ឬក៏ចំអកមើលងាយគេ ដោយសារតែភាពខ្វះខាតរបស់គេនោះទេ។ ព្រះហស្តរបស់ខ្ញុំ បានធ្វើការនៅផែនដីជាច្រើនពាន់ឆ្នាំមកហើយ ហើយគ្រប់ពេល ព្រះនេត្ររបស់ខ្ញុំឃ្លាំមើលមនុស្សទាំងអស់។ ទោះបីជាយ៉ាងណា ខ្ញុំមិនដែលយកជីវិតមនុស្សសូម្បីតែម្នាក់ ដើម្បីលេងជាមួយម្តងម្កាល ដូចតុក្កតានោះទេ។ ខ្ញុំសង្កេតមើលការឈឺចាប់ដែលមនុស្សមាន ហើយយល់នូវតម្លៃដែលគេបានចំណាយ។ នៅពេលដែលគេឈរនៅចំពោះព្រះភ័ក្ត្ររបស់ខ្ញុំ នោះខ្ញុំមិនចង់ធ្វើឱ្យមនុស្សភ្ញាក់ផ្អើល ដើម្បីវាយផ្ចាលគេនោះទេ ហើយខ្ញុំក៏មិនចង់ប្រទានដល់ពួកគេនូវវត្ថុដែលមិនគាប់ចិត្តនោះដែរ។ ផ្ទុយទៅវិញ ក្នុងអំឡុងពេលទាំងអស់នេះ ខ្ញុំគ្រាន់តែប្រទាន និងផ្គត់ផ្គង់ដល់មនុស្សប៉ុណ្ណោះ។ ដូច្នេះហើយ គ្រប់មនុស្សទាំងអស់រីករាយ គឺជាព្រះពររបស់ខ្ញុំ ទាំងអស់នោះគឺជាអំណោយទានដែលចេញពីព្រះហស្តរបស់ខ្ញុំ។ ដោយសារតែខ្ញុំនៅលើផែនដី មនុស្សមិនដែលទទួលរងការឈឺចាប់ដោយសារទារុណកម្មនៃភាពអត់ឃ្លាននោះទេ។ ផ្ទុយទៅវិញ ខ្ញុំអនុញ្ញាតឱ្យមនុស្សទទួលយករបស់ដែលមាននៅក្នុងព្រះហស្តរបស់ខ្ញុំ ជារបស់ដែលគេអាចរីករាយ ហើយខ្ញុំអនុញ្ញាតឱ្យមនុស្សជាតិរស់នៅក្នុងព្រះពររបស់ខ្ញុំ។ តើមនុស្សទាំងអស់មិនរស់នៅក្រោមការវាយផ្ចាលរបស់ខ្ញុំទេឬ? វាដូចជាភាពសម្បូរហូរហៀរដែលមាននៅក្នុងជម្រៅភ្នំ និងមានរបស់ច្រើនអនេកដើម្បីរីករាយនៅក្នុងទឹកដូច្នោះដែរ តើមនុស្សដែលកំពុងរស់នៅក្នុងព្រះបន្ទូលរបស់ខ្ញុំសព្វថ្ងៃនេះ មិនមានត្រឹមតែម្ហូបអាហារ ដើម្បីស្ងើចសរសើរ និងភ្លក់ទេឬអី? ខ្ញុំនៅលើផែនដី ហើយមនុស្សជាតិរីករាយនឹងព្រះពររបស់ខ្ញុំនៅលើផែនដី។ នៅពេលដែលខ្ញុំចាកចេញពីផែនដី គឺជាពេលដែលកិច្ចការរបស់ខ្ញុំក៏ឈានដល់ការបញ្ចប់របស់វាដែរ នោះមនុស្សជាតិនឹងលែងទទួលការគួរសមរបស់ខ្ញុំ ដោយសារភាពទន់ខ្សោយរបស់ពួកគេតទៅទៀតហើយ។

ថ្ងៃទី១៦ ខែមីនា ឆ្នាំ១៩៩២


ជំពូកទី ១៨

នៅក្នុងពន្លឺនៃផ្លេកបន្ទោរមួយ រាល់សត្វទាំងអស់ត្រូវបានបង្ហាញក្នុងទម្រង់ដ៏ពិតរបស់វា។ ដូចគ្នានេះដែរ ដោយត្រូវបានបំភ្លឺដោយពន្លឺរបស់ខ្ញុំ មនុស្សក៏បានទទួលភាពបរិសុទ្ធដែលគេធ្លាប់មានឡើងវិញ។ ឱពិភពលោកចាស់ដ៏ពុករលួយអើយ! នៅទីបំផុត វាបានដួលរលំទៅក្នុងទឹកដែលគួរឱ្យខ្ពើម ហើយវាបានរលាយទៅជាភក់ជ្រាំ ដោយលិចនៅខាងក្រោមផ្ទៃដី! ឱមនុស្សជាតិទាំងអស់ដែលជាការបង្កើតរបស់ខ្ញុំអើយ! នៅទីបំផុត ពួកគេបានត្រឡប់មករកជីវិតសារជាថ្មីនៅក្នុងពន្លឺ ពួកគេបានរកឃើញមូលដ្ឋានគ្រឹះនៃជីវិត ហើយឈប់ជាប់គាំងនៅក្នុងភក់ជ្រាំទៀតហើយ! ឱរបស់សព្វសារពើនៃការបង្កើតជាច្រើនដែលខ្ញុំកាន់នៅក្នុងព្រះហស្តរបស់ខ្ញុំអើយ! តាមរយៈព្រះបន្ទូលរបស់ខ្ញុំ តើពួកវាមិនអាចផ្លាស់ប្រែជាថ្មីបានយ៉ាងដូចម្តេចទៅ? នៅក្នុងពន្លឺ តើពួកវាមិនអាចធ្វើតាមតួនាទីរបស់ពួកវាបានយ៉ាងដូចម្តេចទៅ? ផែនដីលែងនៅស្ងៀម ហើយនៅទ្រឹងដូចស្លាប់តទៅទៀតហើយ ស្ថានសួគ៌លែងសោះកក្រោះ និងទុក្ខព្រួយតទៅទៀតហើយ។ ដោយមិនត្រូវបានចែកខណ្ឌដោយលំហតទៅទៀត ស្ថានសួគ៌ និងផែន រួមគ្នាតែមួយ និងមិនដែលកាត់ចេញពីគ្នាម្តងទៀតនោះទេ។ ក្នុងឱកាសដ៏រីករាយ និងពេលវេលាដ៏សប្បាយនេះ សេចក្តីសុចរិត និងភាពបរិសុទ្ធរបស់ខ្ញុំបានពង្រីកទូទាំងពិភពលោក ហើយមនុស្សជាតិទាំងអស់កោតសរសើរដល់សេចក្តីសុចរិត និងភាពបរិសុទ្ធនោះឥតឈប់ឈរ។ ទីក្រុងទាំងឡាយនៃស្ថានសួគ៌ កំពុងតែសើចដោយក្តីសប្បាយរីករាយ។ ហើយនគរនៃផែនដីកំពុងរាំច្រៀងយ៉ាងសប្បាយ។ នៅពេលនេះ តើនរណាមិនរីករាយ ហើយតើនរណាមិនយំ? ផែនដីដែលនៅក្នុងសភាវៈដំបូងរបស់ខ្លួន គឺជាកម្មសិទ្ធិរបស់ស្ថានសួគ៌ ហើយស្ថានសួគ៌រួបរួមជាមួយផែនដី។ មនុស្សគឺជាខ្សែភ្ជាប់រវាងស្ថានសួគ៌ និងផែនដី ហើយដោយសារតែភាពបរិសុទ្ធ និងការផ្លាស់ប្រែជាថ្មីរបស់មនុស្ស នោះស្ថានសួគ៌លែងលាក់បាំងពីផែនដីតទៅទៀតហើយ ចំណែកផែនដីក៏លែងស្ងប់ស្ងាត់ចំពោះស្ថានសួគ៌ដែរ។ ទឹកមុខរបស់មនុស្សជាតិ ពោរពេញទៅដោយស្នាមញញឹមនៃភាពរីករាយ ហើយនៅក្នុងចិត្តរបស់ពួកគេ មានបង្កប់នូវភាពផ្អែមល្ហែមមួយ ដែលភាពផ្អែមល្ហែមនោះ មិនផ្លាស់ប្តូរនោះទេ។ មនុស្សមិនឈ្លោះទាស់ទែងជាមួយមនុស្ស ឬក៏វាយគ្នានោះទេ។ តើនៅក្នុងពន្លឺរបស់ខ្ញុំ មានមនុស្សដែលមិនរស់នៅដោយសុខក្សេមក្សាន្តជាមួយអ្នកដទៃឬទេ? តើនៅក្នុងរជ្ជកាលរបស់ខ្ញុំ មានមនុស្សដែលធ្វើឱ្យខូចកិត្តិយសព្រះនាមរបស់ខ្ញុំឬទេ? មនុស្សទាំងអស់តម្រង់ការសម្លឹងដោយគោរពរបស់ពួកគេឆ្ពោះមករកខ្ញុំ ហើយនៅក្នុងចិត្តរបស់ពួកគេ ពួកគេស្រែករកខ្ញុំដោយអាថ៌កំបាំង។ ខ្ញុំបានតាមរកមើលគ្រប់សកម្មភាពរបស់មនុស្សជាតិ៖ នៅក្នុងចំណោមមនុស្សដែលបានលាងសម្អាត គ្មាននរណាម្នាក់ដែលមិនស្តាប់បង្គាប់ខ្ញុំនោះទេ ហើយក៏គ្មាននរណាម្នាក់ផ្ទេរការជំនុំជម្រះថ្វាយខ្ញុំនោះដែរ។ គ្រប់មនុស្សជាតិទាំងអស់ត្រូវបានផ្សព្វផ្សាយដោយនិស្ស័យរបស់ខ្ញុំ។ មនុស្សទាំងអស់កំពុងតែមកស្គាល់ខ្ញុំ កំពុងតែមកកាន់តែជិតខ្ញុំ ហើយកំពុងតែស្រឡាញ់ខ្ញុំ។ ខ្ញុំឈរយ៉ាងមាំមួននៅក្នុងវិញ្ញាណរបស់មនុស្ស ខ្ញុំត្រូវបានលើកតម្កើងទៅកាន់កំពូលដ៏ខ្ពស់បំផុតនៅក្នុងក្រសែភ្នែករបស់មនុស្ស ហើយខ្ញុំហូរតាមលោហិតនៅក្នុងសរសៃឈាមរបស់មនុស្ស។ ការលើកតម្កើងដ៏រីករាយនៅក្នុងចិត្តរបស់មនុស្ស បំពេញគ្រប់ទីកន្លែងនៅលើផែនដី ខ្យល់មានសភាពត្រជាក់និងបរិសុទ្ធ អ័ភ្រដ៏ក្រាស់ក៏លែងក្រាលគ្របលើដីតទៅទៀត ហើយព្រះអាទិត្យបញ្ចេញរស្មីយ៉ាងត្រចះត្រចង់។

ពេលនេះ ចូរក្រឡេកមើលនគររបស់ខ្ញុំ ជាកន្លែងដែលខ្ញុំធ្វើជាស្តេចលើរបស់សព្វសារពើ និងជាកន្លែងដែលខ្ញុំកាន់កាប់អំណាចលើរបស់សព្វសារពើ។ តាំងពីទីចាប់ផ្ដើមនៃការបង្កើតរហូតដល់សព្វថ្ងៃនេះ ដោយការដឹកនាំរបស់ខ្ញុំ ពួកកូនប្រុសរបស់ខ្ញុំ បានឆ្លងកាត់ការលំបាកក្នុងជីវិតច្រើនណាស់ ឆ្លងកាត់ភាពអយុត្តិធម៌របស់ពិភពលោកច្រើនណាស់ ឆ្លងកាត់ការផ្លាស់ប្តូរនៃពិភពមនុស្សច្រើនណាស់ ប៉ុន្តែពេលនេះ ពួកគេកំពុងរស់នៅក្នុងពន្លឺរបស់ខ្ញុំ។ តើនរណាមិនយំចំពោះភាពអយុត្តិធម៌កាលពីម្សិលមិញនោះ? តើនរណាមិនស្រក់ទឹកភ្នែកចំពោះការលំបាកដែលបានស៊ូទ្រាំរហូតដល់សព្វថ្ងៃនេះ? ហើយជាថ្មីម្តងទៀត តើមាននរណាដែលមិនឆ្លៀតយកឱកាសនេះ ដើម្បីឧទ្ទិសខ្លួនចំពោះខ្ញុំនោះទេ? តើមាននរណាដែលមិនឆ្លៀតយកឱកាសនេះ ដើម្បីសម្តែងនូវចំណង់ដែលមាននៅក្នុងចិត្តរបស់ពួកគេឬទេ? នៅពេលនេះ តើមាននរណាដែលមិននិយាយទៅកាន់អ្វីដែលពួកគេមានបទពិសោធឬទេ? នៅពេលនេះ មនុស្សទាំងអស់ថ្វាយចំណែកដែលល្អបំផុតរបស់ពួកគេដល់ខ្ញុំ។ តើមានប៉ុន្មាននាក់ដែលទទួលទារុណកម្មដោយភាពសោកស្តាយចំពោះកំហុសកាលពីម្សិលមិញរបស់ពួកគេ តើមានប៉ុន្មាននាក់ស្អប់ខ្លួនឯងចំពោះការតាមរកកាលពីម្សិលមិញ! មនុស្សទាំងអស់បានស្គាល់ខ្លួនឯង ពួកគេទាំងអស់បានឃើញទង្វើរបស់សាតាំង និងភាពអស្ចារ្យរបស់ខ្ញុំ ហើយនៅក្នុងចិត្តរបស់ពួកគេ ពេលនេះមានកន្លែងមួយសម្រាប់ខ្ញុំ។ ខ្ញុំនឹងលែងជួបការជំទាស់ ឬការប្រឆាំងនៅក្នុងចំណោមមនុស្សតទៅទៀតហើយ ដោយសារតែកិច្ចការដ៏អស្ចារ្យរបស់ខ្ញុំបានសម្រេចរួចទៅហើយ ហើយក៏គ្មានអី្វរារាំងតទៅទៀតដែរ។ សព្វថ្ងៃនេះ ក្នុងចំណោមពួកកូនប្រុសនៃនគររបស់ខ្ញុំ តើមាននរណាម្នាក់មិនបានផ្តល់ការគិតដល់សេចក្តីខ្វល់ខ្វាយរបស់ខ្លួនឯង ឬទេ? តើមាននរណាម្នាក់មិនមានការពិចារណាបន្ថែម ពាក់ព័ន្ធនឹងមធ្យោបាយនានាដែលបានប្រើនៅក្នុងកិច្ចការរបស់ខ្ញុំឬទេ? តើមាននរណាម្នាក់ថ្វាយខ្លួនដោយសម្ងាត់ដើម្បីប្រយោជន៍របស់ខ្ញុំឬទេ? តើភាពមិនបរិសុទ្ធនៅក្នុងចិត្តរបស់អ្នករាល់គ្នាថយចុះ ឬមានការកើនឡើង? ប្រសិនបើសមាសធាតុមិនបរិសុទ្ធនៅក្នុងចិត្តរបស់អ្នករាល់គ្នាមិនបានថយចុះ ឬកើនឡើងនោះទេ នោះខ្ញុំនឹងបោះមនុស្សដូចអ្នកចោលជាក់ជាមិនខាន។ អ្វីដែលខ្ញុំចង់បាន គឺមនុស្សបរិសុទ្ធ ដែលស្របតាមព្រះហឫទ័យរបស់ខ្ញុំ មិនមែនពួកបិសាចកខ្វក់ ដែលបះបោរប្រឆាំងនឹងខ្ញុំនោះទេ។ ទោះបីជាការទាមទាររបស់ខ្ញុំចំពោះមនុស្សមិនខ្ពស់ក៏ដោយ ពិភពខាងក្នុងនៃចិត្តរបស់មនុស្ស គឺមានលក្ខណៈស្មុគស្មាញ ដែលមនុស្សមិនទាន់ត្រៀមខ្លួនរួចរាល់ ដើម្បីឱ្យស្របនឹងបំណងព្រះហឫទ័យរបស់ខ្ញុំ ឬបំពេញតាមបំណងព្រះហឫទ័យរបស់ខ្ញុំបានភ្លាមៗនោះទេ។ មនុស្សយ៉ាងច្រើនកំពុងតែដាក់ខ្លួនឯងក្នុងសេចក្តីសង្ឃឹម ក្នុងការដណ្តើមយកកម្រងផ្កានៃជ័យជម្នះចុងក្រោយ។ មនុស្សយ៉ាងច្រើនកំពុងតែប្រឹងប្រែងអស់ពីកម្លាំងរបស់ពួកគេ ដោយមិនហ៊ានបន្ធូរដៃសូម្បីតែមួយភ្លែត ព្រោះភ័យខ្លាចធ្លាក់ក្នុងចំណាប់ខ្មាំងរបស់សាតាំងជាលើកទីពីរជាខ្លាំង។ ពួកគេលែងហ៊ានត្អូញត្អែរប្រឆាំងនឹងខ្ញុំតទៅទៀតហើយ ផ្ទុយទៅវិញ ពួកគេតែងតែបង្ហាញភក្តីភាពរបស់ពួកគេចំពោះខ្ញុំជានិច្ច។ ខ្ញុំបានឮមនុស្សច្រើនណាស់និយាយពាក្យដែលចេញពីដួងចិត្ត ខ្ញុំបានឮការនិទានពីមនុស្សច្រើនណាស់ ពាក់ព័ន្ធនឹងបទពិសោធរបស់ពួកគេ នៅក្នុងពេលឈឺចាប់។ ខ្ញុំបានឃើញមនុស្សច្រើនណាស់ ដែលស្ថិតនៅក្នុងស្ថានភាពដ៏លំបាកបំផុតរបស់ពួកគេ មិនងាយនឹងបោះបង់ការថ្វាយភក្តីភាពរបស់ពួកគេចំពោះខ្ញុំនោះទេ ហើយខ្ញុំបានសម្លឹងមនុស្សច្រើនណាស់ ខណៈដែលពួកគេបានដើរតាមផ្លូវដែលពោរពេញទៅដោយថ្ម ដើម្បីស្វែងរកផ្លូវចេញឱ្យពួកគេ។ នៅក្នុងកាលៈទេសៈនេះ ពួកគេមិនដែលត្អូញត្អែរនោះទេ ទោះបីនៅពេលដែលពួកគេខូចចិត្តកាន់តែខ្លាំង ដោយមិនអាចស្វែងរកពន្លឺបានក៏ដោយ ក៏ពួកគេមិនដែលត្អូញត្អែរសូម្បីតែម្តង។ ប៉ុន្តែខ្ញុំក៏បានឮមនុស្សច្រើនណាស់ទុកឱ្យសេចក្តីបណ្តាសាចូលទៅក្នុងជម្រៅចិត្តរបស់ពួកគេ ដោយដាក់បណ្តាសាស្ថានសួគ៌ និងចោទប្រកាន់ផែនដី ហើយខ្ញុំក៏បានឃើញមនុស្សច្រើនណាស់ បោះបង់ខ្លួនឯងចោលនៅពេលដែលពួកគេមានទុក្ខព្រួយ ដោយបោះចោលខ្លួនឯងទៅក្នងធុងសំរាម ដូចជាសំរាមអ៊ីចឹង ដើម្បីឱ្យប្រលាក់ដោយសំរាម និងរបស់កខ្វក់។ ខ្ញុំបានឮមនុស្សច្រើនណាស់ ឈ្លោះប្រកែកគ្នា ដោយសារតែការផ្លាស់ប្តូរជំហររបស់ពួកគេ ដែលនាំទៅរកការផ្លាស់ប្តូរទឹកមុខរបស់ពួកគេ ហើយក៏ផ្លាស់ប្តូរទំនាក់ទំនងជាមួយមិត្តភក្តិរបស់ពួកគេដែរ ទើបមិត្តភក្តិទាំងឡាយឈប់ក្លាយជាមិត្តភក្តិតទៅទៀត ហើយបែរជាក្លាយជាសត្រូវវិញម្តង ដោយការវាយប្រហារគ្នាដោយអណ្តាតរបស់ពួកគេ។ មនុស្សជាច្រើនប្រើប្រាស់ព្រះបន្ទូលរបស់ខ្ញុំដូចជាគ្រាប់ដែលបាញ់ចេញពីកាំភ្លើងយន្ត ដើម្បីបើកការវាយប្រហារទៅលើអ្នកដទៃដោយមិនដឹងខ្លួន រហូតដល់ពិភពនៃមនុស្សគ្រប់ទីកន្លែង ពេញទៅដោយសម្រែកសម្លេងដែលបំផ្លាញភាពស្ងាត់ជ្រងំ។ ជាភ័ព្វសំណាង ថ្ងៃនេះបានមកដល់ បើមិនដូច្នោះទេ តើនរណាដឹងថា មានមនុស្សប៉ុន្មាននាក់នឹងត្រូវស្លាប់ ក្រោមការវាយប្រហារដោយគ្មានមេត្តារបស់កាំភ្លើងយន្ដនេះ។

ខ្ញុំតែងតែប្រព្រឹត្តចំពោះមនុស្សជាតិដោយដៃទូលាយ ខ្ញុំមិនដែលធ្វើឱ្យមនុស្សទើសទែងដោយសារបញ្ហាដែលមិនអាចដោះស្រាយបាននោះទេ ហើយក៏មិនដែលដាក់នរណាម្នាក់ទៅក្នុងស្ថានភាពលំបាកនោះដែរ។ តើវាមិនមែនដូច្នេះទេឬ? ទោះបីមនុស្សជាច្រើនមិនស្រឡាញ់ខ្ញុំក៏ដោយ ក្រៅពីអាកប្បកិរិយាបែបនេះដែលធ្វើឱ្យខ្ញុំទោមនស្ស ខ្ញុំបានផ្តល់សេរីភាពដល់ពួកគេ ដោយអនុញ្ញាតឱ្យពួកគេរសាត់អណ្តែត រហូតដល់ឱ្យពួកគេហែលដោយសេរីនៅក្នុងសមុទ្រនៃភាពល្វីងជូរចត់ និងការឈឺចាប់។ ដោយសារមនុស្សគឺជាបំពង់ដែលមិនមានកិត្តិយស ទោះបីជាពួកគេមើលឃើញព្រះពរដែលខ្ញុំកាន់នៅក្នុងព្រះហស្ដរបស់ខ្ញុំក៏ដោយ ក៏ពួកគេគ្មានការចាប់អារម្មណ៍ដើម្បីរីករាយនឹងព្រះពរនោះដែរ ផ្ទុយទៅវិញ ពួកគេចាប់យករបស់ដែលនាំទុក្ខដល់ខ្លួនពីដៃសាតាំងទៅវិញ ដោយហេតុនោះ ទើបពួកគេ ដាក់ទោសខ្លួនឯងដោយឱ្យសាតាំងប្រើប្រាស់ជា «ចំណី។» ពិតណាស់ មានអ្នកខ្លះបានឃើញពន្លឺរបស់ខ្ញុំដោយផ្ទាល់ភ្នែករបស់ពួកគេ ដូច្នេះ ទោះបីជាពួកគេកំពុងតែរស់នៅក្នុងភាពស្រអាប់ខ្មៅងងឹតនៃពេល បច្ចុប្បន្នក៏ដោយ ក៏ពួកគេមិនបានបាត់បង់សេចក្តីជំនឿនៅក្នុងពន្លឺ ដោយសារតែភាពស្រអាប់ទាំងនេះដែរ ផ្ទុយទៅវិញពួកគេបន្តស្វះស្វែងរាវរក នៅក្នុងភាពស្រអាប់ទាំងនោះ ថ្វីបើនៅតាមផ្លូវពេញទៅដោយឧបសគ្គក៏ដោយ។ នៅពេលដែលមនុស្សបះបោរប្រឆាំងនឹងខ្ញុំ ខ្ញុំបញ្ចេញសេចក្តីក្រោធរបស់ខ្ញុំយ៉ាងខ្លាំងទៅលើគេ ដូច្នេះ មនុស្សអាចស្លាប់ដោយសារការមិនស្តាប់បង្គាប់របស់គេ។ នៅពេលដែលគេស្តាប់បង្គាប់ខ្ញុំ ខ្ញុំនៅតែលាក់ខ្លួនពីគេ។ តាមវិធីនេះ គឺខ្ញុំចង់ធ្វើឱ្យសេចក្តីស្រឡាញ់នៅក្នុងជម្រៅចិត្តរបស់គេមានភាពរំជួល គឺជាសេចក្តីស្រឡាញ់មួយដែលមិនមែនស្វះស្វែងដើម្បីលួងលោមខ្ញុំនោះទេ ផ្ទុយទៅវិញ គឺជាសេចក្តីស្រឡាញ់ដែលផ្តល់ភាពរីករាយដល់ខ្ញុំ។ ច្រើនដងណាស់ នៅពេលដែលមនុស្សស្វែងរកខ្ញុំ ខ្ញុំបានបិទព្រះនេត្ររបស់ខ្ញុំ ហើយនៅស្ងៀម ដើម្បីចម្រាញ់យកសេចក្តីជំនឿពិតរបស់គេ។ ប៉ុន្តែ នៅពេលដែលខ្ញុំនៅស្ងៀម សេចក្តីជំនឿរបស់មនុស្សផ្លាស់ប្តូរយ៉ាងលឿន ហើយគ្រប់យ៉ាងដែលខ្ញុំឃើញគឺជា «ទំនិញក្លែងក្លាយ» របស់គេ ដោយសារមនុស្សមិនដែលស្រឡាញ់ខ្ញុំដ៏ស្មោះអស់ពីចិត្តនោះទេ។ មានតែពេលដែលខ្ញុំបង្ហាញព្រះកាយរបស់ខ្ញុំប៉ុណ្ណោះ ទើបមនុស្សទាំងអស់ធ្វើការបង្ហាញ «សេចក្តីជំនឿ» ដ៏សម្បើមមួយ ប៉ុន្តែនៅពេលដែលខ្ញុំលាក់ព្រះកាយនៅកន្លែងអាថ៌កំបាំងរបស់ខ្ញុំ នោះពួកគេកាន់តែទន់ខ្សោយ ហើយចិត្តក៏មិនរឹងមាំដែរ ដូចខ្លាចធ្វើឱ្យខ្ញុំខឹងអ៊ីចឹង។ ក៏មានមនុស្សមួយចំនួនដែលមិនអាចមើលឃើញព្រះភ័ក្រ្តរបស់ខ្ញុំដែរ ដោយដាក់ខ្ញុំទៅក្នុង «ដំណាក់កាលស៊ីជម្រៅ» មួយ ដូច្នេះហើយ ទើបពួកគេបដិសេធនូវភាពពិតប្រាកដនៃវត្តមានរបស់ខ្ញុំ។ មនុស្សច្រើនណាស់នៅតែស្ថិតក្នុងសភាពនេះ មនុស្សច្រើនណាស់ មានគំនិតបែបនេះ។ គ្មានអ្វីច្រើនជាងការចូលចិត្តរបស់មនុស្សទាំងអស់ ដើម្បីគ្របបាំងអ្វីដែលកខ្វក់នៅក្នុងពួកគេនោះទេ។ ដោយសារតែហេតុផលនេះ ទើបពួកគេស្ទាក់ស្ទើរក្នុងការយកចិត្តទុកដាក់ចំពោះភាពខ្វះខាតផ្ទាល់ខ្លួនរបស់ពួកគេ ហើយគ្រាន់តែសារភាពចំពោះភាពពិតប្រាកដនៃព្រះបន្ទូលរបស់ខ្ញុំ ដោយសង្កៀតធ្មេញ និងបិទមុខប៉ុណ្ណោះ។

ជំពូកទី ១៩

ការយកព្រះបន្ទូលរបស់ខ្ញុំធ្វើជាមូលដ្ឋានគ្រឹះ ដើម្បីការរស់នៅរបស់ពួកគេ នេះគឺជាកាតព្វកិច្ចរបស់មនុស្សជាតិ។ មនុស្សត្រូវតែបង្កើតចំណែករបស់ពួកគេនៅក្នុងគ្រប់ទាំងផ្នែកនៃព្រះបន្ទូលរបស់ខ្ញុំ។ បើមិនធ្វើបែបនេះទេ គឺពួកគេកំពុងស្វះស្វែងរកការបំផ្លាញខ្លួនឯង និងរកការស្អប់ខ្ពើមហើយ។ ដោយសារតែរឿងនេះ មនុស្សមិនស្គាល់ខ្ញុំ តែបែរជានាំជីវិតរបស់ពួកគេមកឱ្យខ្ញុំជាការដោះដូរទៅវិញ គ្រប់យ៉ាងដែលពួកគេធ្វើគឺដង្ហែរក្បួននៅខាងមុខខ្ញុំដែលក្នុងដៃរបស់ពួកគេកាន់សំរាម ដោយព្យាយាមធ្វើឱ្យខ្ញុំគាប់ព្រះហឫទ័យ។ ទោះបីជាយ៉ាងណា ក្រៅពីមិនសព្វព្រះហឫទ័យជាមួយរបស់ទាំងអស់នោះហើយ ខ្ញុំបន្តធ្វើការទាមទារចំពោះមនុស្សតទៅទៀត។ ខ្ញុំស្រឡាញ់ការចូលរួមចំណែករបស់មនុស្ស ប៉ុន្តែខ្ញុំស្អប់ការទាមទាររបស់ពួគេ។ មនុស្សទាំងអស់មានចិត្តដែលពេញទៅដោយភាពលោភលន់ វាហាក់ដូចជាចិត្តរបស់ពួកគេត្រូវបានអារក្សគ្រប់គ្រងអ៊ីចឹង ហើយគ្មាននរណាម្ចាក់អាចរំដោះខ្លួន ហើយថ្វាយចិត្តរបស់ពួកគេដល់ខ្ញុំនោះទេ។ នៅពេលដែលខ្ញុំមានព្រះបន្ទូល មនុស្សស្តាប់ព្រះសូរសៀងរបស់ខ្ញុំដោយការយកចិត្តទុកដាក់យ៉ាងខ្លាំង។ ទោះបីជាយ៉ាងណា នៅពេលដែលខ្ញុំនៅស្ងៀម ពួកគេក៏ចាប់ផ្តើម «កិច្ចការ» ផ្ទាល់ខ្លួនរបស់ពួកគេសារជាថ្មី ហើយឈប់យកចិត្តទុកដាក់ស្តាប់ព្រះបន្ទូលរបស់ខ្ញុំទាំងស្រុងតែម្តង វាហាក់ដូចជាព្រះបន្ទូលរបស់ខ្ញុំសាមញ្ញ ហើយមិនសំខាន់ដល់ «កិច្ចការ» របស់ពួកគេអ៊ីចឹង។ ខ្ញុំមិនដែលតឹងតែងជាមួយមនុស្សនោះទេ ប៉ុន្តែខ្ញុំបានអត់ធ្មត់ និងអត់ឱនដល់មនុស្សទៅវិញ។ ដូច្នេះហើយ ដោយសារសេចក្តីអត់ឱនរបស់ខ្ញុំ ធ្វើឱ្យមនុស្សប៉ាន់ប្រមាណខ្លួនឯងខុស ហើយគ្មានសមត្ថភាពក្នុងការស្គាល់ និងឆ្លុះបញ្ចាំងពីខ្លួនឯង។ ពួកគេគ្រាន់តែកេងយកប្រយោជន៍ចេញពីភាពអត់ធ្មត់របស់ខ្ញុំ ដើម្បីបោកបញ្ឆោតខ្ញុំប៉ុណ្ណោះ។ គ្មាននរណាម្នាក់ក្នុងចំណោមពួកគេ ធ្លាប់ខ្វល់ខ្វាយចំពោះខ្ញុំនោះទេ ហើយក៏គ្មាននរណាម្នាក់បានផ្តល់តម្លៃដល់ខ្ញុំ ថាជាវត្តុដ៏គួរឱ្យស្រឡាញ់នៅក្នុងចិត្តរបស់ពួកគេដែរ។ មានតែពេលដែលពួកគេទំនេរប៉ុណ្ណោះ ទើបពួកគេយកចិត្តទុកដាក់ចំពោះខ្ញុំជាការបង្គ្រប់កិច្ច។ កិច្ចខិតខំប្រឹងប្រែងដែលខ្ញុំបានចំណាយជាមួយមនុស្ស គឺមិនអាចវាស់បានរួចទៅហើយ។ ជាងនេះទៅទៀត ខ្ញុំបានធ្វើការលើមនុស្សតាមវិធីដែលអស្ចារ្យជាច្រើន ហើយក្រៅពីនេះ ខ្ញុំបានប្រទានអម្រែកបន្ថែមមួយដល់ពួកគេ ដើម្បីឱ្យពួកគេអាចទទួលបានចំណេះដឹង និងឆ្លងកាត់ការផ្លាស់ប្តូរមួយចំនួន តាមរយៈអ្វីដែលខ្ញុំមាន និងតាមរយៈលក្ខណៈរបស់ខ្ញុំនោះ។ ខ្ញុំមិនសុំឱ្យពួកគេធ្វើត្រឹមតែជា «អ្នកប្រើប្រាស់» ប៉ុណ្ណោះទេ គឺខ្ញុំសុំឱ្យពួកគេធ្វើជា «អ្នកផលិត» ដែលអាចយកឈ្នះសាតាំងបាន។ ទោះបីជាខ្ញុំអាចមិនទាមទារឱ្យមនុស្សធ្វើអ្វីមួយ ប៉ុន្តែខ្ញុំមានបទដ្ឋានសម្រាប់ការទាមទាររបស់ខ្ញុំ ដោយសារតែនៅក្នុងអ្វីដែលខ្ញុំធ្វើ គឺមានបំណងមួយ ក៏ដូចជាមូលដ្ឋានមួយសម្រាប់សកម្មភាពរបស់ខ្ញុំដែរ៖ ខ្ញុំមិនមែនធ្វើដោយចៃដន្យដូចដែលមនុស្សស្រមៃគិតនោះទេ ហើយខ្ញុំក៏មិនបានធ្វើតាមស្ថានសួគ៌ និងផែនដី និងវត្ថុសព្វសារពើដែរ ទោះតាមវិធីណាក៏ដោយដែលខ្ញុំចង់ធ្វើ។ នៅក្នុងកិច្ចការរបស់ខ្ញុំ មនុស្សគួរមើលឃើញអ្វីម៉្យាង ហើយទទួលបានអ្វីម៉្យាង។ ពួកគេមិនគួរខ្ជះខ្ជាយពេលវេលាដ៏ស្រស់បំព្រងនៃយុវភាពរបស់ពួកគេ ឬចាត់ទុកជីវិតរបស់គេដូចជាសម្លៀកបំពាក់ដែលអនុញ្ញាតឱ្យមានធូលីដីប្រឡាក់នោះទេ ផ្ទុយទៅវិញ ពួកគេគួរតែឈរការពារខ្លួនរបស់ពួកគេយ៉ាងតឹងរឹង ដោយទទួលយកសេចក្តីសប្បុរសរបស់ខ្ញុំដើម្បីផ្តល់ភាពរីករាយដល់ខ្លួនរបស់គេ រហូតដល់ពួកគេមិនអាចវិលត្រឡប់ទៅរកសាតាំងវិញដោយសារខ្ញុំ ហើយដោយសារខ្ញុំ ពួកគេវាយប្រហារប្រឆាំងនឹងសាតាំង។ តើការទាមទាររបស់ខ្ញុំចំពោះមនុស្ស មិនសាមញ្ញណាស់ទេឬអី?

នៅពេលដែលពន្លឺភ្លើងដ៏ខ្សោយមួយ ចាប់ផ្តើមបង្ហាញនៅទិសខាងកើត មនុស្សទាំងអស់នៅក្នុងសកលលោកនេះ យកចិត្តទុកដាក់ថែមបន្តិចចំពោះពន្លឺនេះ។ មនុស្សដើរផ្សងព្រេង ដើម្បីសង្កេតមើលប្រភពពន្លឺនៅទិសខាងកើតនេះ ដោយមិនបាននៅលង់លក់ក្នុងដំណេកទៀតទេ។ ដោយសារតែសមត្ថភាពមានកម្រិតរបស់ពួកគេ គ្មាននរណាម្នាក់អាចមើលឃើញទីកន្លែងដែលពន្លឺលេចចេញមកនោះទេ។ នៅពេលដែលគ្រប់យ៉ាងនៅក្នុងសកលលោកនេះត្រូវបានបំភ្លឺយ៉ាងពេញលេញ នោះមនុស្សក៏ក្រោកពីដំណេក និងការយល់សប្តិ ហើយមានតែពេលនោះទេទើបពួកគេដឹងថា ថ្ងៃរបស់ខ្ញុំបានមកដល់ពួកគេបន្តិចម្តងៗ។ មនុស្សទាំងអស់ធ្វើពិធីអបអរសាទរ ដោយសារតែការមកដល់នៃពន្លឺ ដូច្នេះហើយ លែងមានការទម្រេតខ្លួនក្នុងភាពងងុយ ឬនៅក្នុងភាពស្ពឹកស្រពន់តទៅទៀតហើយ។ ក្រោមរស្មីដ៏ត្រចះត្រចង់នៃពន្លឺរបស់ខ្ញុំ មនុស្សទាំងអស់មានចិត្ត និងគំនិតស្រស់ថ្លា ហើយភ្ញាក់ឡើងភ្លាមៗដើម្បីរីករាយនឹងការរស់នៅ។ ខ្ញុំក្រឡេកចេញមកមើលពិភពលោកខាងក្រៅ ដែលស្ថិតក្រោមការគ្របបាំងនៃអ័ព្ទ។ សព្វសត្វទាំងឡាយកំពុងសម្រាក ដោយសារតែការមកដល់នៃពន្លឺមួយ គ្រប់យ៉ាងបានដឹងថា មានជីវិតថ្មីកំពុងតែមក។ ដោយសារហេតុផលនេះ សត្វទាំងឡាយក៏កំពុងវារចេញពីរូងរបស់ខ្លួន ដើម្បីស្វែងរកអាហារផងដែរ។ ពិតណាស់ រុក្ខជាតិទាំងឡាយក៏ដូចគ្នាដែរ ហើយនៅក្នុងរស្មីនៃពន្លឺនេះ ស្លឹកដ៏ខៀវខ្ចីរបស់វាគ្របដណ្តប់ដោយពន្លឺមួយដ៏ថ្លា ដែលទន្ទឹងរង់ចាំបំពេញតួនាទីរបស់ពួកវាដើម្បីខ្ញុំ ខណៈដែលខ្ញុំនៅលើផែនដី។ គ្រប់មនុស្សទាំងអស់ មានបំណងចង់ឃើញការមកដល់នៃពន្លឺ ប៉ុន្តែពួកគេភ័យខ្លាចការមកដល់របស់វា ដោយព្រួយបារម្ភជាខ្លាំងថា ភាពកខ្វក់របស់ពួកគេនឹងមិនអាចលាក់បាំងតទៅទៀតបាន។ នេះក៏ដោយសារតែមនុស្សអាក្រាតកាយទាំងអស់ គ្មានអ្វីគ្របបាំងពួកគេនោះទេ។ ដូច្នេះហើយ មនុស្សជាច្រើនបានធ្លាក់ចូលទៅក្នុងភាពភ័យខ្លាច ដោយសារតែការមកដល់នៃពន្លឺ ហើយស្ថិតនៅក្នុងសភាពភ្ញាក់ផ្អើលដោយសារការលេចចេញនៃពន្លឺនេះ។ នៅពេលដែលឃើញពន្លឺ មនុស្សជាច្រើនពេញទៅដោយវិប្បដិសារីយ៉ាងខ្លាំង ដោយស្អប់ខ្ពើមភាពកខ្វក់របស់ខ្លួន ប៉ុន្តែពុំមានអំណាចដើម្បីកែប្រែការពិត ពុំអាចធ្វើអ្វីបានក្រៅតែពីរង់ចាំខ្ញុំប្រកាសការដាក់ទោសប៉ុណ្ណោះ។ នៅពេលដែលឃើញពន្លឺ មនុស្សច្រើនណាស់ ដែលត្រូវបានបន្សុទ្ធដោយការឈឺចាប់នៅក្នុងភាពងងឹត ត្រូវបានប៉ះពាល់ដោយអត្ថន័យដ៏ជ្រាលជ្រៅនៃពន្លឺភ្លាមៗ ហើយចាប់ពីពេលនោះ ពួកគេឱបពន្លឺជាប់នឹងដើមទ្រូងរបស់ពួកគេ ដោយខ្លាចបាត់បង់ពន្លឺនោះម្តងទៀត។ មនុស្សច្រើនណាស់ ក្រៅពីត្រូវបានបោះចេញទៅក្រៅដោយសារតែការលេចឡើងភ្លាមៗនៃពន្លឺ ពួកគេធ្វើការប្រចាំថ្ងៃជាធម្មតា ដោយសារតែពួកគេខ្វាក់អស់ជាច្រើនឆ្នាំមកហើយ ហេតុដូច្នេះ ពួកគេមិនត្រឹមតែមិនសម្គាល់ថាពន្លឺបានមកដល់រួចហើយនោះទេ ពួកគេថែមទាំងមិនរីករាយដោយសារពន្លឺទៀតផង។ នៅក្នុងចិត្តរបស់មនុស្ស ខ្ញុំមិនថ្លៃថ្នូរ ហើយក៏មិនតូចទាបដែរ។ ដូចដែលពួកគេគិតអ៊ីចឹង ទោះបីមានខ្ញុំ ឬគ្មានខ្ញុំ ក៏គ្មានអ្វីខុសគ្នានោះដែរ។ វាដូចជាជីវិតរបស់មនុស្សនឹងមិនឯកោជាងនេះនោះទេ នៅពេលដែលគ្មានខ្ញុំ ហើយបើមានខ្ញុំ ក៏ជីវិតរបស់ពួកគេមិនរីករាយជាងនេះដែរ។ ដោយសារតែមនុស្សមិនស្រឡាញ់ខ្ញុំ នោះភាពរីករាយដែលខ្ញុំប្រទានឱ្យពួកគេមានតិចតួចប៉ុណ្ណោះ។ ទោះជាយ៉ាងណាក៏ដោយ ពេលដែលមនុស្សផ្តល់ក្តីស្រឡាញ់ដល់ខ្ញុំជាងនេះតែមួយលី នោះខ្ញុំនឹងប្តូរអាកប្បកិរិយារបស់ខ្ញុំចំពោះពួកគេ។ ដោយសារហេតុផលនេះ មានតែនៅពេលដែលមនុស្សបានយល់ដឹងពីក្រឹត្យវិន័យនេះប៉ុណ្ណោះ ទើបពួកគេនឹងមានសំណាងគ្រប់គ្រាន់ដើម្បីថ្វាយខ្លួនដល់ខ្ញុំ ហើយសុំអ្វីដែលខ្ញុំមាននៅក្នុងព្រះហស្ដរបស់ខ្ញុំ។ តើពិតទេដែលសេចក្តីស្រឡាញ់របស់ពួកគេចំពោះខ្ញុំ មិនបានចងដោយសារតែផលប្រយោជន៍ផ្ទាល់ខ្លួនរបស់ពួកគេតែមួយមុខនោះ? តើពិតទេដែលសេចក្តីជំនឿរបស់ពួកគេចំពោះខ្ញុំ មិនបានចងដោយសារតែរបស់ដែលខ្ញុំប្រទានដល់ពួកគេតែមួយមុខនោះ? តើអាចទៅរួចទេដែលទាល់តែពួកគេឃើញពន្លឺរបស់ខ្ញុំ ទើបពួកគេអាចស្រឡាញ់ខ្ញុំដោយសេចក្តីជំនឿដ៏ស្មោះត្រង់របស់ពួកគេបាន? តើពិតទេដែលកម្លាំង និងថាមពលរបស់ពួកគេ មិនត្រូវបានដាក់កំហិតដោយលក្ខខណ្ឌបច្ចុប្បន្ន? តើអាចទៅរួចទេដែលមនុស្សត្រូវការភាពក្លាហានដើម្បីស្រឡាញ់ខ្ញុំ?

ដោយសារតែវត្តមានរបស់ខ្ញុំ របស់សព្វសារពើ ចុះចូលដោយស្តាប់បង្គាប់នៅកន្លែងដែលពួកវារស់នៅ ហើយបើគ្មានវត្តមានរបស់ខ្ញុំ ក៏ពួកវាមិនបណ្តោយខ្លួនទៅតាមការបោះបង់ដែលអសីលធម៌ដែរ។ ដូច្នេះហើយ ភ្នំទាំងឡាយក៏ក្លាយទៅជាខ័ណ្ឌសីមាដីគោករវាងជាតិសាសន៍នានា ទឹកក្លាយជារនាំងខ័ណ្ឌចែកមនុស្សដែលនៅដែនដីខុសគ្នាឱ្យនៅដាច់ពីគ្នា ហើយខ្យល់បានក្លាយជាវត្ថុដែលហោះពីមនុស្សម្នាក់ទៅមនុស្សម្នាក់នៅក្នុងលម្ហលើផែនដី។ មានតែមនុស្សទេ ដែលមិនអាចស្ដាប់បង្គាប់ដ៏ពិតប្រាកដ ចំពោះសេចក្ដីតម្រូវនៃបំណងព្រះហឫទ័យរបស់ខ្ញុំនោះ។ នេះជាហេតុផលដែលខ្ញុំមានបន្ទូលថា របស់សព្វសារពើទាំងអស់ មានតែមនុស្សទេដែលស្ថិតនៅក្នុងប្រភេទនៃពួកដែលមិនស្តាប់បង្គាប់។ មនុស្សមិនចុះចូលចំពោះខ្ញុំយ៉ាងពិតប្រាកដនោះទេ ហើយដោយសារហេតុផលនេះ ខ្ញុំបានដាក់វិន័យដ៏តឹងតែងដល់មនុស្សរហូតមក។ នៅក្នុងមនុស្ស ប្រសិនបើសិរីរុងរឿងរបស់ខ្ញុំផ្សព្វផ្សាយទូទាំងសកលលោកទាំងមូលរួចហើយ នោះខ្ញុំនឹងទទួលយកសិរីរុងរឿងរបស់ខ្ញុំទាំងអស់ ហើយបើកបង្ហាញនៅចំពោះមនុស្សជាតិ។ ដោយសារនៅក្នុងការប្រមាថរបស់ពួកគេ មនុស្សមិនសក្តិសមនឹងមើលមកកាន់សិរីរុងរឿងរបស់ខ្ញុំ ទើបជាច្រើនពាន់ឆ្នាំមកនេះ ខ្ញុំមិនដែលបង្ហាញខ្លួនទេ ផ្ទុយទៅវិញ ខ្ញុំនៅតែសម្ងំលាក់ខ្លួន។ ដោយសារហេតុផលនេះ ទើបសិរីរុងរឿងរបស់ខ្ញុំមិនដែលបើកបង្ហាញចំពោះពួកគេ ហើយពួកគេតែងតែធ្លាក់ទៅក្នុងអន្លង់នៃអំពើបាប។ ខ្ញុំបានលើកលែងទោសដល់មនុស្ស ចំពោះភាពទុច្ចរិតរបស់ពួកគេ ប៉ុន្តែពួកគេទាំងអស់មិនដឹងពីវិធីដើម្បីរក្សាខ្លួនពួកគេនោះទេ ផ្ទុយទៅវិញពួកគេតែងតែបើកចំហខ្លួនទទួលយកអំពើបាប ដោយអនុញ្ញាតឱ្យអំពើបាបនោះបង្កគ្រោះថ្នាក់ដល់ពួកគេ។ តើនេះមិនបង្ហាញពីកង្វះខាតការគោរពខ្លួនឯង និងការស្រឡាញ់ខ្លួនឯងរបស់មនុស្សទេឬអី? នៅក្នុងចំណោមមនុស្ស តើមាននរណាម្នាក់អាចស្រឡាញ់ពិតប្រាកដទេ? តើការលះបង់របស់មនុស្សមានទម្ងន់ប៉ុន្មានលី? តើមិនមានទំនិញខូច លាយជាមួយអ្វីដែលហៅថា ភាពពិតរបស់មនុស្សទេឬអី? តើការលះបង់របស់ពួកគេ មិនមែនលាយច្របូកច្របល់ទាំងស្រុងទេឬអី? អ្វីដេលខ្ញុំទាមទារ គឺសេចក្តីស្រឡាញ់ដែលមិនបែកខ្ញែករបស់ពួកគេ។ មនុស្សមិនស្គាល់ខ្ញុំ ហើយទោះបីជាពួកគេស្វះស្វែងដើម្បីស្គាល់ខ្ញុំក៏ដោយ ក៏ពួកគេនឹងមិនថ្វាយចិត្តស្មោះ និងចិត្តពិតប្រាកដរបស់ពួកគេដល់ខ្ញុំដែរ។ ខ្ញុំមិនទាមទារអ្វីពីមនុស្ស ដែលពួកគេមិនចង់ថ្វាយដល់ខ្ញុំនោះទេ។ ប្រសិនបើពួកគេថ្វាយការលះបង់របស់ពួកគេដល់ខ្ញុំ ខ្ញុំនឹងទទួលដោយគ្មានការជំទាស់នោះទេ។ ទោះបីជាយ៉ាងណា ប្រសិនបើពួកគេមិនទុកចិត្តខ្ញុំ ហើយបដិសេធមិនថ្វាយខ្លួនដល់ខ្ញុំសូម្បីតែបន្តិច ពេលនោះខ្ញុំនឹងគ្រាន់តែបណ្តេញគេចេញទៅតាមវិធីផ្សេងៗ ហើយរៀបចំទិសដៅដ៏សមរម្យសម្រាប់ពួកគេ។ ផ្គររន្ទះដែលលាន់គគ្រឹកពេញផ្ទៃមេឃ នឹងវាយរំលំមនុស្ស និងភ្នំដ៏ខ្ពស់ ហើយនៅពេលដែលពួកគេដួលរលំ ខ្ញុំនឹងកប់ពួកគេ សត្វព្រៃដ៏សាហាវដែលកំពុងស្រេកឃ្លាននឹងលេបត្របាក់ពួកគេ ហើយមហាសមុទ្រដែលកំពុងរំជួលឡើង នឹងគ្របលើក្បាលរបស់ពួកគេ។ ដោយសារតែមនុស្សជាប់ពាក់ព័ន្ធនឹងជម្លោះជាមួយបងប្អូនឯង នោះមនុស្សទាំងអស់នឹងស្វែងរកការបំផ្លាញខ្លួនពួកគេផ្ទាល់ នៅក្នុងគ្រោះទុក្ខភ័យដែលកើតចេញពីពួកគេ។

នគរព្រះកំពុងពង្រីកនៅក្នុងចំណោមមនុស្សជាតិ កំពុងលេចជារូបរាងនៅក្នុងចំណោមមនុស្សជាតិ ហើយកំពុងឈរឡើងនៅក្នុងចំណោមមនុស្សជាតិ។ គ្មានកម្លាំងណាអាចបំផ្លាញនគររបស់ខ្ញុំបានទេ។ រាស្ត្ររបស់ខ្ញុំ ដែលស្ថិតនៅក្នុងនគរព្រះនៅពេលបច្ចុប្បន្ននេះ តើក្នុងចំណោមអ្នករាល់គ្នា មាននរណាម្នាក់មិនមែនជាសមាជិកម្នាក់នៃមនុស្សជាតិទេ? តើ​មាន​នរណា​ម្នាក់​ស្ថិត​នៅ​ក្រៅលក្ខខណ្ឌជាមនុស្សដែរទេ? នៅពេលដែលចំណុចចាប់ផ្ដើមថ្មីរបស់ខ្ញុំត្រូវបានប្រកាសជាសាធារណៈ តើមនុស្សនឹងមានប្រតិកម្មយ៉ាងដូចម្ដេច? អ្នក​រាល់​គ្នា​បាន​ឃើញ​ស្ថានភាព​នៃ​ពិភព​មនុស្ស​លោក​ដោយ​ផ្ទាល់​ភ្នែក​ហើយ តើ​អ្នក​រាល់​គ្នា​នៅ​មិន​ទាន់​បំបាត់​គំនិត​ចង់​រស់នៅ​ជា​រៀង​រហូត​ក្នុង​លោកិយ​នេះ​ទៀត​ឬ? ឥឡូវ​នេះ ខ្ញុំ​កំពុង​យាង​នៅ​កណ្ដាល​ចំណោម​រាស្ត្រ​របស់​ខ្ញុំ ហើយ​ខ្ញុំ​រស់នៅ​កណ្ដាល​ចំណោម​ពួកគេ។ សព្វថ្ងៃនេះ អស់អ្នកណាដែលមានសេចក្ដីស្រឡាញ់ដ៏ពិតប្រាកដចំពោះខ្ញុំ មនុស្សបែបនេះមានពរហើយ។ មានពរហើយអស់អ្នកណាដែលចុះចូលនឹងខ្ញុំ ពួកគេនឹងស្ថិតនៅក្នុងនគររបស់ខ្ញុំ។ មានពរហើយអស់អ្នកណាដែលស្គាល់ខ្ញុំ ពួកគេនឹងកាន់អំណាចនៅក្នុងនគររបស់ខ្ញុំ។ មានពរហើយអស់អ្នកណាដែលដេញតាមរកខ្ញុំ ពួកគេនឹងគេចផុតពីចំណងរបស់សាតាំង ហើយរីករាយនឹងព្រះពររបស់ខ្ញុំ។ មានពរហើយ អស់អ្នកណាដែលអាចបះបោរប្រឆាំងនឹងខ្លួនឯង ពួកគេនឹងត្រូវខ្ញុំទទួលយក ហើយនឹងទទួលបានភាពបរិបូរណ៍នៃនគររបស់ខ្ញុំទុកជាមរតក។ អស់អ្នកណាដែលរវល់ដើម្បីខ្ញុំ ខ្ញុំនឹងចងចាំ។ អស់អ្នកណាដែលលះបង់ខ្លួនដើម្បីខ្ញុំ ខ្ញុំនឹងទទួលយក ហើយចំពោះអស់អ្នកណាដែលថ្វាយដល់ខ្ញុំ ខ្ញុំនឹងប្រទានអ្វីៗសម្រាប់ឲ្យពួកគេរីករាយ។ អស់អ្នកណាដែលរីករាយនឹងព្រះបន្ទូលរបស់ខ្ញុំ ខ្ញុំនឹងប្រទានពរ។ ពួកគេនឹងក្លាយជាសរសរទ្រូងនៃនគររបស់ខ្ញុំ ពួកគេនឹងរីករាយនឹងភាពបរិបូរណ៍រកអ្វីប្រៀបផ្ទឹមពុំបាននៅក្នុងដំណាក់របស់ខ្ញុំ ហើយគ្មាននរណាម្នាក់អាចប្រៀបផ្ទឹមជាមួយពួកគេបានទេ។ តើអ្នករាល់គ្នាធ្លាប់ទទួលយកព្រះពរដែលបានរៀបចំសម្រាប់អ្នករាល់គ្នាហើយឬនៅ? តើអ្នករាល់គ្នាធ្លាប់ដេញតាមសេចក្ដីសន្យាដែលបានធ្វើសម្រាប់អ្នកហើយឬនៅ? ស្ថិតក្រោមការដឹកនាំនៃពន្លឺរបស់ខ្ញុំ អ្នករាល់គ្នានឹងទម្លុះទម្លាយការត្រួតត្រាយ៉ាងខ្លាំងនៃកម្លាំងនៃសេចក្ដីងងឹត ។ អ្នករាល់គ្នានឹងមិនបាត់បង់ការដឹកនាំនៃពន្លឺ នៅកណ្ដាលសេចក្ដីងងឹតឡើយ។ អ្នករាល់គ្នានឹងធ្វើជាម្ចាស់លើរបស់សព្វសារពើ។ អ្នករាល់គ្នានឹងក្លាយជាអ្នកមានជ័យជម្នះនៅចំពោះមុខសាតាំង។ នៅពេលដែលនគរនៃនាគដ៏ធំមានសម្បុរក្រហមដួលរលំ អ្នករាល់គ្នានឹងឈរនៅកណ្ដាលចំណោមប្រជារាស្ត្រយ៉ាងច្រើន ធ្វើជាភស្តុតាងនៃជ័យជម្នះរបស់ខ្ញុំ។ អ្នករាល់គ្នានឹងឈរយ៉ាងរឹងមាំ និងមិនរង្គោះរង្គើនៅក្នុងដែនដីស៊ីនីម។ តាមរយៈការរងទុក្ខដែលអ្នករាល់គ្នាស៊ូទ្រាំ អ្នករាល់គ្នានឹងទទួលព្រះពររបស់ខ្ញុំទុកជាមរតក ហើយអ្នកនឹងបញ្ចេញពន្លឺនៃសិរីរុងរឿងរបស់ខ្ញុំនៅពាសពេញចក្រវាលទាំងមូល។

អស់រយៈពេលជាច្រើនសម័យកាលមកហើយ ដែលមនុស្សជាច្រើនបានចាកចេញពីលោកីយ៍នេះទាំងខកចិត្ត និងស្ទាក់ស្ទើរ ហើយមនុស្សជាច្រើនទៀតបានមកដោយក្តីសង្ឃឹម និងសេចក្តីជំនឿ។ ខ្ញុំបានរៀបចំឱ្យមនុស្សជាច្រើនមក ហើយក៏បានបញ្ជូនមនុស្សជាច្រើនចេញដែរ។ មនុស្សរាប់មិនអស់បានឆ្លងកាត់ព្រះហស្ដរបស់ខ្ញុំ។ វិញ្ញាណជាច្រើនត្រូវបានបោះចូលទៅក្នុងស្ថានឃុំព្រលឹង វិញ្ញាណជាច្រើនបានរស់នៅក្នុងសាច់ឈាម ហើយវិញ្ញាណជាច្រើនបានស្លាប់ និងបានកើតវិញនៅលើផែនដី។ ប៉ុន្តែ មិនដែលមានវិញ្ញាណណាមួយមានឱកាសទទួលបានព្រះពរនៃនគរព្រះនាពេលសព្វថ្ងៃនេះទេ។ ខ្ញុំបានប្រទានឱ្យមនុស្សច្រើនណាស់ ប៉ុន្តែគេទទួលបានតិចតួច ដោយសារការវាយលុករបស់កម្លាំងសាតាំង បានធ្វើឱ្យពួកគេមិនអាចរីករាយគ្រប់ទាំងភាពបរិបូរណ៍របស់ខ្ញុំបាន។ គេបានត្រឹមតែមើលប៉ុណ្ណោះ ប៉ុន្តែមិនអាចរីករាយជាមួយនឹងភាពបរិបូរណ៍នោះបានឡើយ។ មនុស្សមិនដែលបានរកឃើញផ្ទះរតនសម្បត្តិនៅក្នុងរាងកាយរបស់គាត់ ដើម្បីទទួលយកភាពបរិបូរណ៍នៃស្ថានសួគ៌បានទេ ដូច្នេះគេបាត់បង់ព្រះពរដែលខ្ញុំបានប្រទានដល់គេហើយ។ តើវិញ្ញាណរបស់មនុស្ស មិនមែនជាអំណាចតែមួយដែលភ្ជាប់គេជាមួយវិញ្ញាណខ្ញុំទេឬ? ហេតុអ្វីមនុស្សមកជិតខ្ញុំដោយសាច់ឈាមបាន ប៉ុន្តែមិនអាចមកជិតខ្ញុំដោយវិញ្ញាណបាន? តើព្រះភ័ក្រ្ដពិតរបស់ខ្ញុំ ជាព្រះភ័ក្រ្ដសាច់ឈាមមែនទេ? ហេតុអ្វីបានជាមនុស្សមិនដឹងពីសារជាតិបស់ខ្ញុំ? តើនៅក្នុងវិញ្ញាណរបស់មនុស្ស ពិតជាមិនដែលមានដានណាមួយរបស់ខ្ញុំមែនឬ? តើខ្ញុំបានបាត់ចេញពីវិញ្ញាណរបស់មនុស្សទាំងស្រុងឬ? ប្រសិនបើមនុស្សមិនចូលទៅក្នុងពិភពខាងវិញ្ញាណ តើគេអាចចាប់បានគោលបំណងរបស់ខ្ញុំដោយវិធីណា? នៅក្នុងភ្នែករបស់មនុស្ស តើមានអ្វីដែលអាចធ្វើឱ្យយល់ពីរឿងខាងវិញ្ញាណដោយផ្ទាល់ទេ? ជាច្រើនលើកដែលខ្ញុំបានហៅមនុស្សដោយព្រះវិញ្ញាណរបស់ខ្ញុំ ប៉ុន្តែមនុស្សធ្វើដូចជាខ្ញុំបានចាក់គេ ហើយគោរពខ្ញុំពីចម្ងាយ ដោយភ័យខ្លាចខ្ញុំនឹងនាំគេទៅកាន់ពិភពថ្មីមួយទៀត។ ជាច្រើនលើកដែលខ្ញុំបានសាកសួរនៅក្នុងវិញ្ញាណរបស់មនុស្ស ប៉ុន្តែគេពិតជាខ្លាចជាខ្លាំង ខ្លាចខ្ញុំចូលទៅក្នុងផ្ទះរបស់គេ ហើយរកឱកាសដើម្បីដកកម្មសិទ្ធិគ្រប់យ៉ាងរបស់គេ។ ដូច្នេះ គេក៏បិទទ្វារដោយទុកឱ្យខ្ញុំនៅខាងក្រៅ ទុកឱ្យខ្ញុំរងារ ដោយបិទទ្វារយ៉ាងណែន។ ជាច្រើនលើកច្រើនសាដែលមនុស្សបានធ្លាក់ ហើយខ្ញុំបានសង្គ្រោះគេ ប៉ុន្តែបន្ទាប់ពីគេក្រោកដើររួច គេក៏ចាកចេញពីខ្ញុំមួយរំពេច ហើយសម្លឹងមើលខ្ញុំដោយការប្រុងប្រយ័ត្ន ដោយមិនបានប៉ះពាល់ចិត្តដោយសារក្តីស្រឡាញ់របស់ខ្ញុំទេ ព្រោះខ្ញុំមិនដែលធ្វើឱ្យចិត្តមនុស្សបានកក់ក្តៅឡើយ។ មនុស្សគឺជាសត្វដែលមានឈាមត្រជាក់ គ្មានមនោសញ្ចេតនា។ ទោះបីខ្ញុំឱបគេដោយកក់ក្តៅក៏ដោយ ក៏គេមិនដែលរំជួលចិត្តខ្លាំងដោយសារការឱបនោះដែរ។ មនុស្សប្រៀបដូចជាសត្វសាហាវនៅក្នុងភ្នំ។ គេមិនដែលផ្តល់តម្លៃដល់ការលើកទឹកចិត្តរបស់ខ្ញុំចំពោះមនុស្សនោះទេ។ គេមិនចង់មករកខ្ញុំឡើយ គឺចង់តែរស់នៅកណ្ដាលភ្នំ ជាកន្លែងដែលគេស៊ូទ្រាំនឹងការគម្រាមកំហែងរបស់ពពួកម្រឹគព្រៃ ប៉ុន្តែគេនៅតែមិនចង់មកជ្រកកោននៅក្នុងខ្ញុំ។ ខ្ញុំមិនបង្ខំមនុស្សណាម្នាក់នោះទេ ខ្ញុំគ្រាន់តែធ្វើកិច្ចការរបស់ខ្ញុំប៉ុណ្ណោះ។ គង់មានថ្ងៃណាមួយដែលមនុស្សនឹងហែលពីកណ្តាលមហាសមុទ្រដ៏ធំល្វឹងល្វើយមកខាងខ្ញុំវិញមិនខាន ដើម្បីឱ្យគេអាចសោយសុខនឹងភាពសម្បូរបែបនៅលើផែនដី ហើយគេចផុតពីគ្រោះថ្នាក់ដែលត្រូវសមុទ្រលេបត្របាក់យកទៅ។

នៅពេលដែលព្រះបន្ទូលរបស់ខ្ញុំបានពេញលេញ នោះនគរមួយនឹងលេចជារូបរាងបន្តិចម្តងៗនៅលើផែនដី ហើយមនុស្សក៏ត្រូវត្រឡប់ទៅរកភាពប្រក្រតីវិញជាបណ្ដើរៗដែរ ដូច្នេះហើយ នៅក្នុងព្រះហឫទ័យរបស់ខ្ញុំ មាននគរមួយត្រូវបានតាំងឡើងនៅលើផែនដី។ នៅក្នុងនគរនោះ រាស្ដ្ររបស់ព្រះជាម្ចាស់ទាំងអស់ ស្តារជីវិតជាមនុស្សប្រក្រតីឡើងវិញ។ រដូវរងារដ៏ត្រជាក់ក៏បាត់ទៅ ដោយត្រូវជំនួសដោយពិភពទីក្រុងនៃរដូវផ្ការីក ជាកន្លែងដែលមានផ្ការីកពេញមួយឆ្នាំ។ មនុស្សលែងត្រូវប្រឈមមុខនឹងភាពសោះកក្រោះនៃពិភពរបស់មនុស្សទៀតហើយ ហើយពួកគេក៏លែងត្រូវទ្រាំនឹងភាពត្រជាក់នៃពិភពរបស់មនុស្សទៀតដែរ។ មនុស្សមិនឈ្លោះគ្នា ប្រទេសជាតិមិនធ្វើសង្គ្រាមប្រឆាំងគ្នា លែងមានការកាប់សម្លាប់គ្នា និងលែងមានឈាមដែលហូរចេញពីការសម្លាប់គ្នាតទៅទៀត។ ដែនដីទាំងអស់ពេញទៅដោយអំណរ​ ហើយគ្រប់ទីកន្លែងពោរពេញទៅដោយភាពកក់ក្តៅរវាងមនុស្ស និងមនុស្ស។ ខ្ញុំយាងទៅគ្រប់កន្លែងទូទាំងពិភពលោក ខ្ញុំគ្រងសោយសុខលើកំពូលបល្ល័ង្កនៃខ្ញុំ ហើយខ្ញុំគង់នៅក្នុងចំណោមដួងផ្កាយទាំងពួង។ ពួកទេវតាច្រៀងចម្រៀងថ្មី និងរាំរបាំថ្មីថ្វាយដល់ខ្ញុំ។ ភាពងាយរងគ្រោះរបស់ពួកគេ លែងធ្វើឱ្យពួកគេស្រក់ទឹកភ្នែកតទៅទៀតហើយ។ ខ្ញុំលែងឮសំឡេងពួកទេវតាយំខ្សឹកខ្សួលនៅចំពោះព្រះភ័ក្ត្រខ្ញុំតទៅទៀតហើយ ហើយក៏លែងមាននរណាម្នាក់រៀបរាប់ទុក្ខកង្វល់របស់ពួកគេមកកាន់ខ្ញុំតទៅទៀតដែរ។ ថ្ងៃនេះ អ្នករាល់គ្នារស់នៅចំពោះមុខខ្ញុំ។ ថ្ងៃស្អែក អ្នករាល់គ្នានឹងរស់នៅក្នុងនគររបស់ខ្ញុំ។ តើនេះមិនមែនជាព្រះពរដ៏ធំបំផុតដែលខ្ញុំប្រទានដល់មនុស្សទេឬអី? ដោយសារតែអ្នកបានលះបង់នៅថ្ងៃនេះ អ្នកនឹងទទួលព្រះពរនៅពេលអនាគត ហើយនឹងរស់នៅក្នុងសិរីរុងរឿងរបស់ខ្ញុំ។ តើអ្នករាល់គ្នានៅតែមិនចង់ជាប់ពាក់ព័ន្ធជាមួយនឹងសារជាតិនៃព្រះវិញ្ញាណរបស់ខ្ញុំមែនទេ? តើអ្នកនៅតែចង់សម្លាប់ខ្លួនឯងមែនទេ? មនុស្សចង់តាមរកសេចក្តីសន្យាដែលពួកគេអាចមើលឃើញ ទោះបីជាសេចក្តីសន្យាទាំងនោះមិនឋិតឋេរក៏ដោយ ក៏គ្មាននរណាម្នាក់ចង់ទទួលសេចក្តីសន្យានៃថ្ងៃស្អែកទេ ទោះបីជាសេចក្តីសន្យានោះនៅអស់កល្បជានិច្ចក៏ដោយ។ របស់ដែលមនុស្សមើលឃើញ គឺជារបស់ដែលខ្ញុំនឹងបំផ្លាញឱ្យសាបសូន្យ ចំណែកឯរបស់ដែលមនុស្សមើលមិនឃើញ គឺជារបស់ដែលខ្ញុំនឹងធ្វើឱ្យសម្រេច។ នេះគឺជាភាពខុសគ្នារវាងព្រះជាម្ចាស់ និងមនុស្ស។

មនុស្សបានគន់គូរពីថ្ងៃមកដល់របស់ខ្ញុំ ប៉ុន្តែគ្មាននរណាម្នាក់បានដឹងថ្ងៃពិតប្រាកដនោះទេ ដូច្នេះហើយ មនុស្សអាចរស់នៅតែក្នុងស្ថានភាពធីងធោងប៉ុណ្ណោះ។ ដោយសារបំណងប្រាថ្នារបស់មនុស្សឮខ្ទរខ្ទារពេញទាំងផ្ទៃមេឃដែលគ្មានព្រំដែន ហើយក្រោយមកក៏បាត់ទៅវិញ មនុស្សបានបាត់បង់ក្តីសង្ឃឹមម្តងហើយម្តងទៀត ដូច្នេះហើយ ទើបគេធ្លាក់មកដល់ស្ថានភាពដូចបច្ចុប្បន្ន។ គោលដៅនៃព្រះសូរសៀងរបស់ខ្ញុំ មិនមែនធ្វើឱ្យមនុស្សតាមរកកាលបរិច្ឆេទ ឬនាំគេទៅរកការបំផ្លាញខ្លួនឯងដោយសារភាពអស់សង្ឃឹមនោះទេ។ ខ្ញុំចង់ធ្វើឱ្យមនុស្សទទួលយកសេចក្តីសន្យារបស់ខ្ញុំ ហើយខ្ញុំចង់ឱ្យមនុស្សទាំងអស់នៅលើលោកនេះ មានចំណែកក្នុងសេចក្តីសន្យារបស់ខ្ញុំ។ អ្វីដែលខ្ញុំចង់បានគឺ សត្តនិកររស់ដែលមានជីវិតពេញលេញ មិនមែនជាសាកសពដែលពេញដោយសេចក្ដីស្លាប់នោះទេ។ ដោយសារខ្ញុំទម្រេតអង្គកាយទៅនឹងតុនៃនគរព្រះ ដូច្នេះខ្ញុំនឹងតាំងសេចក្ដីបង្គាប់ឱ្យមនុស្សទាំងអស់នៅលើផែនដី ទទួលយកការពិនិត្យពិច័យរបស់ខ្ញុំ។ ខ្ញុំមិនអនុញ្ញាតឱ្យមានវត្តមានរបស់ស្មោគគ្រោកនៅចំពោះមុខខ្ញុំឡើយ។ ខ្ញុំមិនអនុញ្ញាតឱ្យមនុស្សជ្រៀតជ្រែតក្នុងកិច្ចការរបស់ខ្ញុំឡើយ។ អស់អ្នកដែលជ្រៀតជ្រែកក្នុងកិច្ចការរបស់ខ្ញុំ នឹងត្រូវបោះចូលទៅក្នុងគុកងងឹត ហើយបន្ទាប់ពីគេត្រូវបានដោះលែង គ្រោះកំណាចនឹងនៅតែតាមយាយីពួកគេ ដោយទទួលនូវអណ្តាតភ្លើងដ៏សន្ធោរសន្ធៅនៃផែនដី។ នៅពេលដែលខ្ញុំនៅជាសាច់ឈាម អ្នកណាដែលជជែកដេញដោលកិច្ចការរបស់ខ្ញុំជាមួយសាច់ឈាមរបស់ខ្ញុំ ខ្ញុំនឹងស្អប់ខ្ពើមអ្នកនោះ។ ជាច្រើនលើកច្រើនសាដែលខ្ញុំបានរំលឹកមនុស្សទាំងអស់ថា ខ្ញុំគ្មានសាច់ញាតិនៅលើផែនដីទេ ហើយអ្នកណាដែលមើលមកខ្ញុំដោយស្មើភាព ហើយទាញខ្ញុំទៅរកពួកគេដើម្បីនិយាយពីពេលវេលាដែលបានកន្លងទៅជាមួយខ្ញុំ នោះនឹងត្រូវបំផ្លាញចោល។ នេះជាអ្វីដែលខ្ញុំបញ្ជា។ នៅក្នុងរឿងបែបនេះ ខ្ញុំមិនអត់ឱនឱ្យមនុស្សសូម្បីតែបន្តិចឡើយ។ អស់អ្នកដែលជ្រៀតជ្រែកក្នុងកិច្ចការរបស់ខ្ញុំ ហើយចង់ផ្តល់យោបល់ដល់ខ្ញុំ ខ្ញុំនឹងដាក់ការវាយផ្ចាលអ្នកនោះ ហើយខ្ញុំនឹងមិនអភ័យទោសឡើយ។ ប្រសិនបើខ្ញុំមិនមានបន្ទូលដោយត្រង់ទេ មនុស្សនឹងគ្មានថ្ងៃដឹងខ្លួនឡើយ ហើយគេមុខជាធ្លាក់ចូលទៅក្នុងការវាយផ្ចាលរបស់ខ្ញុំដោយមិនដឹងខ្លួនមិនខាន ដ្បិតមនុស្សមិនស្គាល់ខ្ញុំនៅក្នុងសាច់ឈាមរបស់ខ្ញុំឡើយ។

ថ្ងៃទី២០ ខែមីនា ឆ្នាំ១៩៩២


ជំពូកទី ២១

មនុស្សដួលចុះនៅកណ្តាលពន្លឺរបស់ខ្ញុំ ហើយឈរដោយរឹងមាំដោយសារសេចក្តីសង្គ្រោះរបស់ខ្ញុំ។ នៅពេលដែលខ្ញុំនាំយកសេចក្តីសង្គ្រោះទៅកាន់សាកលលោកទាំងមូល នោះមនុស្សព្យាយាមស្វែងរកវិធីដើម្បីចូលទៅក្នុងលំហូរនៃការស្តារឡើងវិញរបស់ខ្ញុំ ប៉ុន្តែមានមនុស្សជាច្រើនដែលបានបក់ផាត់ចេញដោយមិនបានបន្សល់ទុកដាន ដោយសារតែលំហូរដ៏ខ្លាំងនៃការស្តារឡើងវិញនេះ។ មានមនុស្សជាច្រើនដែលលង់ទឹក ហើយហ៊ុំព័ន្ធដោយទឹកដែលហូរជន់ជោរនេះ ហើយមានមនុស្សជាច្រើនផងដែរ ដែលឈរយ៉ាងរឹងមាំនៅក្នុងទឹកដែលហូរជន់ជោរ ជាអ្នកដែលមិនដែលភ្លេចទិសដៅ និងជាអ្នកដែលបានដើរតាមលំហូរដ៏ខ្លាំងនេះរហូតមកដល់សព្វថ្ងៃនេះ។ ខ្ញុំបោះជំហានជាមួយមនុស្ស ប៉ុន្តែមនុស្សនៅតែមិនស្គាល់ខ្ញុំ។ គេស្គាល់តែសម្លៀកបំពាក់ដែលខ្ញុំស្លៀកខាងក្រៅប៉ុណ្ណោះ ប៉ុន្តែមិនដឹងពីភាពសម្បូរណ៍ហូរហៀរដែលលាក់នៅក្នុងខ្ញុំនោះទេ។ ទោះបីជាខ្ញុំប្រទាន និងផ្គត់ផ្គង់មនុស្សរាល់ថ្ងៃក៏ដោយ ក៏គេមិនមានសមត្ថភាពក្នុងការទទួលយកដ៏ពិតប្រាកដ ហើយក៏មិនអាចទទួលយកភាពសម្បូរណ៍ហូរហៀរដែលខ្ញុំប្រទានឱ្យនោះដែរ។ គ្មានសេចក្តីពុករលួយរបស់មនុស្សណាមួយ គេចផុតពីការសម្គាល់របស់ខ្ញុំនោះទេ។ ចំពោះខ្ញុំ ពិភពខាងក្នុងរបស់គេ គឺច្បាស់ដូចជាព្រះចន្ទដ៏ភ្លឺចែងចាំងនៅលើផ្ទៃទឹកអ៊ីចឹង។ ខ្ញុំមិនប្រព្រឹត្តចំពោះមនុស្សដោយធ្វេសប្រហែស ឬព្រងើយកន្តើយជាមួយមនុស្សនោះទេ។ គឺដោយសារតែមនុស្សមិនអាចទទួលខុសត្រូវចំពោះខ្លួនឯង ទើបមនុស្សជាតិទាំងអស់តែងតែត្រូវបានបណ្ដាលឱ្យខូចសីលធម៌ ហើយសូម្បីតែសព្វថ្ងៃនេះក៏ដោយ ក៏គេមិនអាចយកភាពខូចសីលធម៌នេះ ចេញពីខ្លួនគេបានដែរ។ គួរឱ្យអាណិតមនុស្សណាស់! ហេតុអ្វីបានជាមនុស្សស្រឡាញ់ខ្ញុំ តែបែរជាមិនអាចដើរតាមគោលបំណងនៃព្រះវិញ្ញាណរបស់ខ្ញុំទៅវិញ? តើខ្ញុំមិនបានបើកបង្ហាញព្រះកាយរបស់ខ្ញុំដល់មនុស្សជាតិទេឬ? តើមនុស្សពិតជាមិនដែលបានឃើញព្រះភ័ក្រ្តរបស់ខ្ញុំទេឬ? តើវាអាចទៅជាបែបនោះទេ ដែលថាខ្ញុំបានបង្ហាញសេចក្តីមេត្តាករុណារបស់ខ្ញុំតិចពេកចំពោះមនុស្ស? ឱ ពួកបះបោរនៃមនុស្សជាតិទាំងឡាយអើយ! ពួកគេត្រូវតែកិនកម្ទេចនៅក្រោមព្រះបាទារបស់ខ្ញុំ។ ពួកគេត្រូវតែវិនាសនៅក្នុងការវាយផ្ចាលរបស់ខ្ញុំ ហើយត្រូវតែទុកពួកគេចោលពីក្នុងចំណោមមនុស្សជាតិ នៅថ្ងៃដែលកិច្ចការដ៏អស្ចារ្យរបស់ខ្ញុំបានសម្រេច ដើម្បីមនុស្សជាតិទាំងមូលស្គាល់ពីមុខមាត់ដ៏អាក្រក់របស់ពួកគេ។ ការពិតដែលថា មនុស្សកម្រមើលឃើញព្រះភ័ក្រ្តរបស់ខ្ញុំ ឬកម្រនឹងឮព្រះសូរសៀងរបស់ខ្ញុំ គឺដោយសារតែពិភពលោកទាំងមូលវឹកវរខ្លាំងពេក ហើយសម្រែកនៃផែនដីនេះគឺខ្លាំងក្លាពេក ដូច្នេះហើយទើបមនុស្សខ្ជិលក្នុងការស្រាវជ្រាវរកព្រះភ័ក្រ្តរបស់ខ្ញុំ ហើយព្យាយាមយល់ពីព្រះហឫទ័យរបស់ខ្ញុំ។ តើនេះមិនមែនជាមូលហេតុនៃសេចក្តីពុករលួយរបស់មនុស្សទេឬអី? តើនេះមិនមែនជាមូលហេតុដែលមនុស្សត្រូវការជំនួយទេឬអី? មនុស្សជាតិទាំងអស់ តែងតែស្ថិតនៅក្នុងចំណោមការផ្គត់ផ្គង់របស់ខ្ញុំ។ ប្រសិនបើមិនដូច្នោះទេ ប្រសិនបើខ្ញុំមិនមានចិត្តមេត្តាករុណានោះទេ តើនរណាអាចនឹងបានរស់នៅរហូតមកដល់សព្វថ្ងៃនេះ? ភាពសម្បូរណ៍ហូរហៀរនៅក្នុងខ្ញុំ គឺគ្មានអ្វីប្រៀបផ្ទឹមបានទេ សូម្បីតែគ្រោះមហន្តរាយទាំងអស់ក៏ស្ថិតនៅក្នុងព្រះហស្តរបស់ខ្ញុំដែរ។ តើនរណាអាចគេចផុតពីគ្រោះមហន្តរាយពេលដែលវាកើតឡើងនោះ? តើសេចក្តីអធិស្ឋានរបស់មនុស្ស និងការស្រែកយំនៅក្នុងចិត្តរបស់គេ អាចឱ្យគេគេចផុតបានទេ? មនុស្សមិនដែលអធិស្ឋានរកខ្ញុំដ៏ពិតប្រាកដនោះទេ ដូច្នេះ ក្នុងចំណោមមនុស្សជាតិទាំងអស់ គ្មាននរណាម្នាក់ធ្លាប់រស់នៅជីវិតទាំងមូលរបស់ពួកគេ ក្នុងពន្លឺនៃការពិតនោះទេ។ មនុស្សគ្រាន់តែរស់នៅក្នុងពន្លឺដែលភ្លឹបភ្លែតៗ ម្តងភ្លឺម្តងបាត់ប៉ុណ្ណោះ។ ទាំងនេះហើយដែលបាននាំទៅរកភាពខ្វះខាតរបស់មនុស្សជាតិនៅពេលបច្ចុប្បន្ននេះ។

គ្រប់គ្នាកំពុងតែរង់ចាំទាំងអន្ទះសា ដោយចង់ចេញទៅក្រៅរកខ្ញុំ ដើម្បីទទួលបានអ្វីមួយពីខ្ញុំ ដូច្នេះ ដោយយល់ស្របតាមចិត្តសាស្ត្ររបស់មនុស្ស ខ្ញុំបានប្រទានសេចក្តីសន្យាដល់គេ ដើម្បីលើកទឹកចិត្តឱ្យមានសេចក្តីស្រឡាញ់ពិតនៅក្នងគេ។ តើវាពិតជាសេចក្តីស្រឡាញ់ពិតរបស់មនុស្សដែរឬទេ ដែលផ្តល់កម្លាំងដល់ពួកគេនោះ? តើភាពស្មោះត្រង់របស់មនុស្សចំពោះខ្ញុំមែនទេ ដែលបានធ្វើឱ្យរំជួលដល់វិញ្ញាណរបស់ខ្ញុំនៅលើស្ថានសួគ៌នោះ? ស្ថានសួគ៌ មិនដែលរងឥទ្ធិពលសូម្បីតែបន្តិច ដោយសារទង្វើរបស់មនុស្សឡើយ ហើយប្រសិនបើការប្រព្រឹត្តរបស់ខ្ញុំចំពោះមនុស្ស អាស្រ័យលើទង្វើនីមួយៗរបស់គេ នោះមនុស្សជាតិទាំងមូលនឹងរស់ក្នុងការវាយផ្ចាលរបស់ខ្ញុំ។ ខ្ញុំបានឃើញមនុស្សជាច្រើនសម្រក់ទឹកភ្នែកហូរតាមថ្ពាល់របស់ពួកគេ ហើយខ្ញុំបានឃើញមនុស្សជាច្រើនថ្វាយចិត្តរបស់ពួកគេជាថ្នូរនឹងភោគទ្រព្យរបស់ខ្ញុំ។ ក្រៅពី «ភាពគោរពស្រលាញ់» បែបនេះ ខ្ញុំមិនដែលប្រទានគ្រប់យ៉ាងរបស់ខ្ញុំឱ្យមនុស្សដោយទទេៗ ដោយ សារតែការចង់បានភ្លាមៗរបស់គេនោះទេ ដ្បិតមនុស្សមិនដែលចង់លះបង់ខ្លួនដោយរីករាយនៅចំពោះព្រះភ័ក្រ្តរបស់ខ្ញុំនោះទេ។ ខ្ញុំបានដោះរបាំងមុខរបស់មនុស្សទាំងអស់ចេញ ហើយបោះរបាំងមុខទាំងនេះទៅក្នុងបឹងភ្លើង ហើយជាលទ្ធផល ការអង្វរ និងសេចក្តីស្មោះត្រង់ដែលបានរំពឹងទុករបស់មនុស្ស មិនដែលឈរយ៉ាងរឹងមាំនៅចំពោះព្រះភ័ក្ត្ររបស់ខ្ញុំនោះទេ។ មនុស្សប្រៀបដូចជាដុំពពកមួយដុំនៅលើមេឃ៖ នៅពេលដែលខ្យល់បញ្ចេញសម្លេង វាភ័យខ្លាចចំពោះភាពអស្ចារ្យនៃកម្លាំងរបស់វា ដូច្នេះវាក៏រសាត់យ៉ាងប្រញាប់ប្រញាល់ពីក្រោយខ្យល់ ដោយភ័យខ្លាចជាខ្លាំង ក្រែងគេត្រូវបានវាយទម្លាក់ដោយសារការមិនស្តាប់បង្គាប់របស់ខ្លួន។ តើនេះមិនមែនជាមុខមាត់អាក្រក់របស់មនុស្សទេឬអី? តើនេះមិនមែនជាអ្វីដែលហៅថា ការស្តាប់បង្គាប់របស់មនុស្សទេឬអី? តើនេះមិនមែនជា «អារម្មណ៍ពិត» និងបំណងល្អក្លែងក្លាយរបស់មនុស្សទេឬអី? មនុស្សជាច្រើនបដិសេធ មិនទទួលយកការបញ្ចុះបញ្ចូលរបស់ព្រះសូរសៀងទាំងអស់ដែលចេញពីព្រះឱស្ឋរបស់ខ្ញុំ ហើយមនុស្សជាច្រើនមិនទទួលយកការវាយតម្លៃរបស់ខ្ញុំនោះទេ ហេតុនេះ ពាក្យសម្តី និងទង្វើរបស់ពួកគេ បើកសម្ដែងពីគោលបំណងដែលមានលក្ខណៈបះបោររបស់ពួកគេ។ តើអ្វីដែលខ្ញុំមានព្រះបន្ទូល ផ្ទុយទៅនឹងធម្មជាតិដើមរបស់មនុស្សមែនទេ? តើខ្ញុំមិនបានប្រទាននិយមន័យដ៏សមស្របមួយដល់មនុស្ស ដោយយោងទៅលើ «ច្បាប់ធម្មជាតិ» ទេឬ? មនុស្សមិនស្តាប់បង្គាប់ខ្ញុំយ៉ាងពិតប្រាកដនោះទេ។ ប្រសិនបើគេពិតជាស្វែងរកខ្ញុំមែន នោះខ្ញុំនឹងមិនចាំបាច់មានព្រះបន្ទូលច្រើននោះទេ។ មនុស្សគឺជាសំរាមដែលគ្មានតម្លៃ ហើយខ្ញុំត្រូវប្រើការវាយផ្ចាលរបស់ខ្ញុំដើម្បីបង្ខំគេរហូតមក។ ប្រសិនបើខ្ញុំមិនបានធ្វើដូច្នោះទេ ទោះបីជាសេចក្តីសន្យាដែលខ្ញុំប្រទានដល់គេ គ្រប់គ្រាន់សម្រាប់ការរីករាយរបស់គេក៏ដោយ តើត្រូវធ្វើដូចម្តេចទើបចិត្តរបស់គេផ្លាស់ប្តូរបាន? មនុស្សតែងតែរស់នៅក្នុងការតស៊ូដ៏ឈឺចាប់អស់រយៈពេលជាច្រើនឆ្នាំ។ អាចនិយាយបានថា គេតែងតែបានរស់នៅក្នុងភាពអស់សង្ឃឹម។ ជាលទ្ធផល គេត្រូវបានបោះបង់ទាំងខូចចិត្ត ហើយនឿយហត់ទាំងផ្លូវកាយ និងផ្លូវចិត្ត ដូច្នេះហើយ ទើបពួកគេមិនទទួលយកដោយរីករាយនូវភាពសម្បូរណ៍ហូរហៀរដែលខ្ញុំប្រទានដល់គេនោះទេ។ សូម្បីតែសព្វថ្ងៃនេះក៏ដោយ ក៏គ្មាននរណាម្នាក់អាចទទួលយករាល់ភាពផ្អែមល្ហែមនៃវិញ្ញាណពីខ្ញុំបានដែរ។ មនុស្សអាចបានត្រឹមតែនៅក្រ ហើយបានត្រឹមតែទន្ទឹងរង់ចាំថ្ងៃចុងក្រោយប៉ុណ្ណោះ។

មនុស្សជាច្រើនមានបំណងចង់ស្រឡាញ់ខ្ញុំយ៉ាងពិតប្រាកដ ប៉ុន្តែដោយសារតែចិត្តរបស់ពួកគេមិនមែនជារបស់ពួកគេផ្ទាល់ ទើបពួកគេពុំមានការគ្រប់គ្រងលើខ្លួនឯង។ មនុស្សជាច្រើនស្រឡាញ់ខ្ញុំយ៉ាងពិតប្រាកដ នៅពេលដែលពួកគេមានបទពិសោធពីការល្បងលដែលខ្ញុំប្រទានឱ្យ ប៉ុន្តែពួកគេមិនមានសមត្ថភាពក្នុងការយល់ដឹងថាខ្ញុំពិតជាមានវត្ដមានគង់នៅនោះទេ ហើយពួកគេគ្រាន់តែស្រឡាញ់ខ្ញុំដោយភាពទទេ មិនមែនដោយសារតែព្រះវត្តមានពិតរបស់ខ្ញុំនោះទេ។ មនុស្សជាច្រើនថ្វាយចិត្តរបស់ពួកគេនៅចំពោះព្រះភ័ក្រ្តរបស់ខ្ញុំ ហើយក្រោយមកពួកគេមិនយកចិត្តទុកដាក់ចំពោះដួងចិត្តរបស់ពួកគេនោះទេ ហេតុដូច្នេះហើយ ទើបដួងចិត្តរបស់ពួកគេត្រូវបានសាតាំងឆក់យកទៅនៅពេលដែលវាមានឱកាស ហើយក្រោយមកពួកគេក៏ចាកចេញពីខ្ញុំ។ មនុស្សជាច្រើនស្រឡាញ់ខ្ញុំយ៉ាងពិតប្រាកដ នៅពេលដែលខ្ញុំប្រទានព្រះបន្ទូលរបស់ខ្ញុំដល់គេ ប៉ុន្តែពួកគេមិនស្រឡាញ់ព្រះបន្ទូលរបស់ខ្ញុំនៅក្នុងវិញ្ញាណរបស់ពួកគេនោះទេ ផ្ទុយទៅវិញ ពួកគេប្រើប្រាស់ព្រះបន្ទូលរបស់ខ្ញុំម្តងម្កាល ដូចជាទ្រព្យសម្បត្តិសាធារណៈអ៊ីចឹង ហើយនៅពេលណាក៏ដោយដែលពួកគេមានអារម្មណ៍ចូលចិត្ត ពួកគេបោះចោលព្រះបន្ទូលនោះទៅកាន់កន្លែងដើមវិញ។ មនុស្សទាំងអស់ស្វែងរកយើងនៅក្នុងសេចក្ដីឈឺចាប់  ហើយងាកមកពឹងផ្អែកលើយើងនៅក្នុងការល្បងល។ នៅក្នុងពេលសន្តិភាព ពួកគេទទួលភាពពេញចិត្តពីយើង នៅក្នុងគ្រោះថ្នាក់ ពួកគេបដិសេធយើង នៅក្នុងពេលមមាញឹក ពួកគេបំភ្លេចយើង ហើយនៅក្នុងពេលទំនេរ ពួកគេខំធ្វើអ្វីៗត្រឹមតែជារូបការដើម្បីបោកបញ្ឆោតយើង។ ប៉ុន្តែ មិនដែលមាននរណាម្នាក់ស្រឡាញ់ខ្ញុំពេញមួយជីវិតរបស់ពួកគេឡើយ។ ខ្ញុំប្រាថ្នាចង់ឲ្យមនុស្សមានភាពស្មោះត្រង់នៅចំពោះមុខខ្ញុំ។ ខ្ញុំមិនបានទាមទារឲ្យពួកគេថ្វាយអ្វីដល់ខ្ញុំឡើយ ប៉ុន្តែខ្ញុំគ្រាន់តែចង់ឲ្យពួកគេទាំងអស់គ្នាចាត់ទុកខ្ញុំជារឿងសំខាន់ មិនមែនដើម្បីបោកបញ្ឆោតខ្ញុំនោះទេ ប៉ុន្តែគឺដើម្បីឲ្យខ្ញុំទទួលបាននូវភាពស្មោះត្រង់របស់ពួកគេជាការតបស្នងវិញ។ ទោះបីជាយ៉ាងណា គ្មាននរណាម្នាក់ស្រឡាញ់ខ្ញុំពេញមួយជីវិតរបស់ពួកគេនោះទេ។ ខ្ញុំមានបំណងចង់ឱ្យមនុស្សស្មោះត្រង់នៅចំពោះព្រះភ័ក្រ្តរបស់ខ្ញុំ៖ ខ្ញុំមិនបង្គាប់ឱ្យគេថ្វាយអ្វីដល់ខ្ញុំនោះទេ គ្រាន់តែចង់ឱ្យមនុស្សទាំងអស់យកចិត្តទុកដាក់ចំពោះខ្ញុំ នោះគឺ ពួកគេអនុញ្ញាតឱ្យខ្ញុំនាំយកភាពស្មោះត្រង់របស់មនុស្សត្រឡប់មកវិញ ជាជាងទាញខ្ញុំទៅរកពួកគេ។ ការបំភ្លឺ ការស្រាយបំភ្លឺ និងតម្លៃនៃការប្រឹងប្រែងរបស់ខ្ញុំ ជ្រួតជ្រាបទៅគ្រប់មនុស្សទាំងអស់ ចំណែកការបោកបញ្ឆោតរបស់ពួគេចំពោះខ្ញុំ ក៏ដូចគ្នាដែរ។ វាហាក់ដូចជាគ្រឿងផ្សំនៃការបោកបញ្ឆោតរបស់មនុស្ស នៅជាមួយគេតាំងពីពួកគេនៅក្នុងផ្ទៃម្តាយអ៊ីចឹង វាហាក់ដូចជាគេមានជំនាញដ៏ពិសេសនៃការបោកប្រាស់ទាំងនេះតាំងពីកំណើតអ៊ីចឹង។ ជាងនេះទៅទៀត គេមិនដែលបោះបង់ចោលល្បែងបែបនេះទេ ហើយក៏គ្មាននរណាធ្លាប់បានឃើញច្បាស់ពីប្រភពនៃជំនាញបោកបញ្ឆោតទាំងនេះដែរ។ ជាលទ្ធផល មនុស្សរស់នៅក្នុងការបោកបញ្ឆោតដោយគ្មានដឹងខ្លួននោះទេ ហើយវាដូចជាគេអភ័យទោសដល់ខ្លួនឯងអ៊ីចឹង វាដូចជាបង្ហាញថា នេះជាការរៀបចំរបស់ព្រះជាម្ចាស់ ជាជាងការបោកបញ្ឆោតដែលបានគ្រោងទុករបស់គេចំពោះខ្ញុំអ៊ីចឹង។ តើនេះមិនមែនជាប្រភពចម្បងនៃការបោកបញ្ឆោតរបស់មនុស្ស ចំពោះខ្ញុំទេឬ? តើនេះមិនមែនជាផែនការប្រកបដោយឧបាយកលទេឬ? ខ្ញុំមិនដែលជាប់នឹងការពង្វក់ដោយសារតែការបញ្ជោរ និងឧបាយកលរបស់មនុស្សនោះទេ ដោយសារតែខ្ញុំបានយល់ពីចិត្តរបស់គេជាយូរមកហើយ។ តើនរណាដឹងថា ភាពមិនបរិសុទ្ធដែលមាននៅក្នុងឈាមរបស់គេមានប៉ុន្មាន ហើយពិសរបស់សាតាំងដែលមាននៅក្នុងខួរឆ្អឹងរបស់គេ មានប៉ុន្មាននោះ? រាល់ថ្ងៃនេះ មនុស្សកាន់តែស៊ាំនឹងសាតាំងទៅហើយ ហេតុនោះទើបគេមិនមានអារម្មណ៍ថា សាតាំងបានធ្វើឱ្យពួកគេគ្រោះថ្នាក់នោះ ហើយដោយហេតុនោះ ទើបគេគ្មានចំណាប់អារម្មណ៍ក្នុងការស្វែងរកឱ្យឃើញនូវ «សិល្បៈនៃជីវិតដ៏រឹងមាំមួយ» នោះ។

នៅពេលដែលមនុស្សនៅឆ្ងាយពីខ្ញុំ ហើយនៅពេលដែលគេល្បងលខ្ញុំ នោះខ្ញុំលាក់ខ្លួនពីពួកគេនៅក្នុងពពក។ ជាលទ្ធផល គេមិនអាចរកឃើញដានណាមួយរបស់ខ្ញុំនោះទេ ហើយគេត្រឹមតែរស់នៅជិតដៃរបស់មនុស្សអាក្រក់ ដោយធ្វើតាមរាល់កិច្ចការដែលពួកគេស្នើសុំប៉ុណ្ណោះ។ នៅពេលដែលមនុស្សនៅជិតខ្ញុំ នោះខ្ញុំបង្ហាញឱ្យគេឃើញ ហើយខ្ញុំមិនលាក់មុខរបស់ខ្ញុំពីគេនោះទេ ហើយនៅពេលនេះ មនុស្សមើលឃើញទឹកព្រះទ័យដ៏សប្បុរសរបស់ខ្ញុំ។ ភ្លាមៗនោះ គេដឹងខ្លួន ហើយទោះបីជាគេមិនដឹងក៏ដោយ ក៏នៅក្នុងខ្លួនគេមានសេចក្តីស្រឡាញ់សម្រាប់ខ្ញុំដែរ។ នៅក្នុងចិត្តរបស់គេ គេមានអារម្មណ៍មួយរំពេច នូវភាពផ្អែមល្ហែមដែលគ្មានការប្រដូចបាន ហើយងឿងឆ្ងល់ថា ហេតុដូចម្តេចទើបគេអាចស្គាល់ព្រះវត្ដមានរបស់ខ្ញុំនៅលើសាកលលោក។ ដូច្នេះ ទើបមនុស្សមានការយល់ដឹងកាន់តែច្បាស់អំពីភាពគួរឱ្យស្រឡាញ់របស់ខ្ញុំ ហើយជាងនេះទៅទៀត គឺដឹងកាន់តែច្បាស់អំពីតម្លៃដ៏ថ្លៃថ្លារបស់ខ្ញុំ។ ជាលទ្ធផល គេមិនដែលចង់ចាកចេញពីខ្ញុំម្តងទៀតនោះទេ គេមើលឃើញខ្ញុំថាជាពន្លឺនៃការមានជីវិតរស់នៅរបស់គេ ហើយដោយភ័យខ្លាចខ្ញុំចាកចេញពីគេជាខ្លាំង នោះគេឱបខ្ញុំយ៉ាងណែន។ ខ្ញុំមិនបានរំជួលព្រះទ័យដោយសារសេចក្ដីក្លៀវក្លារបស់មនុស្សនោះទេ ប៉ុន្តែខ្ញុំមានចិត្តសណ្តោសប្រណីដល់គេដោយសារតែក្តីស្រឡាញ់របស់គេ។ នៅពេលនេះ មនុស្សរស់នៅក្នុងការល្បងលរបស់ខ្ញុំជាបន្ដបន្ទាប់។ ព្រះភ័ក្ត្ររបស់ខ្ញុំបាត់ចេញពីចិត្តរបស់គេ ហើយរំពេចនោះ គេមានអារម្មណ៍ថា ជីវិតរបស់គេគឺទទេសូន្យ ហើយគំនិតរបស់គេបែរទៅរកការរត់គេច។ នៅពេលនេះ ចិត្តរបស់មនុស្សគ្មានអ្វីសោះ។ គេមិនឱបក្រសោបខ្ញុំដោយសារតែនិស្ស័យរបស់ខ្ញុំនោះទេ ផ្ទុយទៅវិញ គេសុំឱ្យខ្ញុំការពារគេ ដោយសេចក្តីស្រឡាញ់របស់ខ្ញុំ។ ទោះបីជាយ៉ាងណា នៅពេលដែលសេចក្តីស្រឡាញ់របស់ខ្ញុំវាយត្រឡប់ទៅកាន់មនុស្សវិញ គេក៏ប្តូរចិត្តភ្លាមៗ។ គេហែកចោលនូវសេចក្តីសញ្ញារបស់គេជាមួយខ្ញុំ ហើយដោះខ្លួនចេញពីការជំនុំជម្រះរបស់ខ្ញុំ ដោយមិនចង់សម្លឹងមើលព្រះភ័ក្ត្រដ៏សណ្តោសប្រណីរបស់ខ្ញុំម្តងទៀតនោះទេ ដូច្នេះ គេផ្លាស់ប្តូការយល់ឃើញរបស់គេចំពោះខ្ញុំ ហើយនិយាយថា ខ្ញុំមិនដែលបានសង្គ្រោះមនុស្សនោះទេ។ តើសេចក្តីស្រឡាញ់ពិត គ្មានអ្វីពាក់ព័ន្ធក្រៅពីក្តីសណ្តោសប្រណីទេឬអី? តើមនុស្សគ្រាន់តែស្រឡាញ់ខ្ញុំ នៅពេលដែលគេរស់នៅក្រោមពន្លឺរបស់ខ្ញុំមែនទេ? គេក្រឡេកមើលថ្ងៃម្សិលមិញ ប៉ុន្តែគេរស់នៅក្នុងថ្ងៃនេះ តើនេះមិនមែនជាស្ថានភាពរបស់មនុស្សទេឬអី? តើអ្នករាល់គ្នានឹងនៅតែដូច្នេះឬទេនៅថ្ងៃស្អែក? អ្វីដែលខ្ញុំចង់បាន គឺឱ្យមនុស្សមានចិត្តដែលចង់បានខ្ញុំដាក់ក្នុងជម្រៅចិត្តដ៏ជ្រៅ មិនមែនជាម្នាក់ដែលបំពេញព្រះហឫទ័យខ្ញុំ ដោយភាពរាក់កំផែលនោះទេ។

ថ្ងៃទី២១ ខែមីនា ឆ្នាំ១៩៩២


ជំពូកទី ២២

មនុស្សរស់នៅក្នុងពន្លឺ ប៉ុន្តែគេមិនដឹងពីតម្លៃនៃពន្លឺនោះទេ។ គេមិនដឹងពីសារជាតិនៃពន្លឺ និងប្រភពនៃពន្លឺនោះទេ ហើយជាងនេះទៅទៀត គេមិនដឹងថាពន្លឺនោះជារបស់នរណាទេ។ នៅពេលដែលខ្ញុំមានព្រះបន្ទូលពីពន្លឺនៅក្នុងចំណោមមនុស្ស ភ្លាមៗនោះ ខ្ញុំពិនិត្យមើលសណ្ឋាននៅក្នុងចំណោមមនុស្ស៖ ដោយសារតែពន្លឺ មនុស្សទាំងអស់កំពុងតែផ្លាស់ប្តូរ និងរីកចម្រើន ហើយបានចាកចេញពីភាពងងឹតហើយ។ ខ្ញុំបានទតមើលគ្រប់ទីកន្លែងនៃពិភពលោក ហើយឃើញថា ភ្នំទាំងឡាយគ្របដណ្តប់ដោយអ័ព្ទ ទឹកបានកកក្នុងភាពត្រជាក់ ហើយដោយសារតែការមកដល់នៃពន្លឺ នោះមនុស្សសម្លឹងមើលទៅទិសខាងកើត ដែលពួកគេអាចរកឃើញអ្វីម៉្យាងដែលមានតម្លៃជាង។ ទោះបីជាយ៉ាងណា មនុស្សនៅតែគ្មានសមត្ថភាពក្នុងការមើលឃើញទិសដៅដ៏ច្បាស់មួយនៅក្នុងអ័ព្ទនោះទេ។ ដោយសារពិភពលោកទាំងមូលគ្របដណ្តប់ទៅដោយអ័ព្ទ នៅពេលដែលខ្ញុំទតចេញពីពពកមក មិនដែលមានមនុស្សណាម្នាក់រកឃើញព្រះវត្តមានរបស់ខ្ញុំនោះទេ។ មនុស្សកំពុងតែស្វែងរកអ្វីម៉្យាងនៅលើផែនដី។ គេហាក់ដូចជាកំពុងតែស្វែងរក ហាក់ដូចជាគេមានបំណងចង់ទន្ទឹងរង់ចាំការមកដល់របស់ខ្ញុំអ៊ីចឹង ប៉ុន្តែគេមិនដឹងពេលវេលារបស់ខ្ញុំនោះទេ ហើយគេអាចត្រឹមតែសម្លឹងមើលពន្លឺនៅទិសខាងកើតជារឿយៗប៉ុណ្ណោះ។ នៅក្នុងចំណោមមនុស្សទាំងអស់ ខ្ញុំស្វែងរកអស់អ្នកណាដែលសុខចិត្តតាមព្រះហឫទ័យរបស់ខ្ញុំយ៉ាងពិតប្រាកដ។ ខ្ញុំយាងនៅក្នុងចំណោមមនុស្សទាំងអស់ ហើយរស់នៅក្នុងចំណោមមនុស្សទាំងអស់ ប៉ុន្តែមនុស្សនៅលើផែនដីមានសុខសុវត្ថិភាព ដូច្នេះហើយ គ្មាននរណាម្នាក់សុខចិត្តតាមព្រះហឫទ័យដោយផ្ទាល់របស់ខ្ញុំយ៉ាងពិតប្រាកដនោះទេ។ មនុស្សមិនដឹងពីវិធីថែរក្សាបំណងព្រះហឫទ័យរបស់ខ្ញុំនោះទេ ពួកគេមិនអាចមើលឃើញសកម្មភាពរបស់ខ្ញុំ ហើយពួកគេមិនអាចផ្លាស់ទីនៅក្នុងពន្លឺ និងបានភ្លឺដោយសារពន្លឺនោះទេ។ ទោះបីជាមនុស្សធ្លាប់ផ្តល់តម្លៃដល់ព្រះបន្ទូលរបស់ខ្ញុំក៏ដោយ ក៏គេគ្មានសមត្ថភាពក្នុងការមើលធ្លុះផែនការបោកប្រាស់របស់សាតាំងឡើយ។ ដោយសារតែកម្ពស់របស់មនុស្សតូចទាបពេក ទើបគេមិនអាចធ្វើបានដូចដែលចិត្តគេប៉ងចង់ធ្វើនោះទេ។ មនុស្សមិនដែលស្រឡាញ់ខ្ញុំដោយស្មោះស្ម័គ្រនោះទេ។ នៅពេលដែលខ្ញុំលើកតម្កើងគេឡើង គេមានអារម្មណ៍ថាខ្លួនគេគ្មានតម្លៃ ប៉ុន្តែរឿងនេះមិនបានធ្វើឱ្យគេព្យាយាមដើម្បីធ្វើឱ្យខ្ញុំសព្វព្រះហឫទ័យនោះទេ។ គេគ្រាន់តែកាន់ «ទីតាំង» ដែលខ្ញុំបានប្រទាននៅក្នុងដៃគេ ហើយពិនិត្យថ្លឹងថ្លែងវាប៉ុណ្ណោះ ដោយមិនអាចមើលឃើញភាពដែលគួរឱ្យស្រឡាញ់របស់ខ្ញុំនោះទេ។ ផ្ទុយទៅវិញ គេមានៈរឹងរូសក្នុងការទទួលយកព្រះពរនៃទីតាំងរបស់គេ។ តើនេះមិនមែនជាភាពខ្វះខាតរបស់មនុស្សទេឬ? នៅពេលដែលភ្នំទាំងឡាយរំកិល តើពួកគេអាចធ្វើផ្លូវវាងដើម្បីប្រយោជន៍នៃទីតាំងរបស់អ្នកឬទេ? នៅពេលដែលទឹកហូរ តើទឹកនោះអាចឈប់នៅចំពោះទីតាំងរបស់មនុស្សឬទេ? តើស្ថានសួគ៌ និងផែនដី អាចផ្លាស់ប្តូរដោយសារទីតាំងរបស់មនុស្សឬទេ? ខ្ញុំធ្លាប់មានព្រះហឫទ័យសណ្តោសចំពោះមនុស្សម្តងហើយម្តងទៀត ប៉ុន្តែគ្មាននរណាម្នាក់ស្រឡាញ់ខ្ញុំខ្លាំង និងផ្តល់តម្លៃដល់រឿងនេះទេ។ ពួកគេគ្រាន់តែស្តាប់ដូចជាស្តាប់រឿងនិទាន ឬគ្រាន់តែអានដូចជារឿងប្រលោមលោកអ៊ីចឹង។ តើព្រះបន្ទូលរបស់ខ្ញុំពិតជាមិនប៉ះពាល់ចិត្តរបស់មនុស្សមែនទេ? តើព្រះសូរសៀងរបស់ខ្ញុំពិតជាមិនមានឥទ្ធិពលមែនទេ? តើអាចទេដែលគ្មាននរណាម្នាក់ជឿលើព្រះវត្តមានរបស់ខ្ញុំនោះ? មនុស្សមិនស្រឡាញ់ខ្លួននោះទេ ផ្ទុយទៅវិញ គេរួមដៃជាមួយសាតាំងដើម្បីវាយប្រហារខ្ញុំ ហើយប្រើប្រាស់សាតាំងជា «ទ្រព្យ» មួយ ដើម្បីបម្រើខ្ញុំ។ ខ្ញុំនឹងចូលទៅក្នុងផែនការបោកប្រាស់របស់សាតាំងទាំងអស់ ហើយបញ្ឈប់មនុស្សនៅលើផែនដី មិនឱ្យទទួលយកការបោកប្រាស់របស់សាតាំងតទៅទៀតទេ នោះទើបពួកគេមិនប្រឆាំងជំទាស់ខ្ញុំ ដោយសារតែវត្តមានរបស់វា។

នៅក្នុងនគរព្រះ ខ្ញុំគឺជាស្តេច ប៉ុន្តែផ្ទុយពីការចាត់ទុកខ្ញុំជាស្ដេចរបស់គេ មនុស្សបែរជាប្រព្រឹត្តចំពោះខ្ញុំដូចជា «ព្រះសង្គ្រោះដែលចុះមកពីស្ថានសួគ៌» ទៅវិញ។ ជាលទ្ធផល គេចង់ឱ្យខ្ញុំប្រទានអំណោយដល់គេ ដោយមិនស្វះស្វែងរកចំណេះដឹងអំពីខ្ញុំនោះទេ។ មនុស្សច្រើនណាស់បានអង្វរករនៅចំពោះព្រះភ័ក្ត្ររបស់ខ្ញុំដូចជាអ្នកសុំទានអ៊ីចឹង។ មនុស្សច្រើនណាស់បានបើក «ស្បោង» របស់ពួកគេចំពោះខ្ញុំ ហើយទទូចសុំឱ្យខ្ញុំប្រទានម្ហូបអាហារដល់ពួកគេដើម្បីរស់។ មនុស្សច្រើនណាស់បានសម្លឹងខ្ញុំមិនដាក់ភ្នែកដោយក្រសែភ្នែកលោភលន់ ដូចជាសត្វចចកដែលស្រេកឃ្លានអ៊ីចឹង ដោយសង្ឃឹមថា ពួកគេនឹងហែកស៊ីខ្ញុំ ហើយបំពេញពោះរបស់ពួកគេ។ មនុស្សច្រើនណាស់បានឱនក្បាលរបស់ពួកគេដោយស្ងៀមស្ងាត់ ដោយសារតែអំពើរំលងរបស់ពួកគេ ហើយពួកគេមានអារម្មណ៍ខ្មាសអៀន ក្នុងការអធិស្ឋានសុំការអត់ឱនរបស់ខ្ញុំ ឬទទួលយកការវាយផ្ចាលរបស់ខ្ញុំដោយស្ម័គ្រចិត្ត។ នៅពេលដែលខ្ញុំបញ្ចេញព្រះសូរសៀងរបស់ខ្ញុំ នោះកំហុសនានារបស់មនុស្សលេចឡើងដោយមិនសមហេតុផល ហើយសណ្ឋានពិតរបស់គេក៏ត្រូវបានបើកសម្តែងនៅក្នុងពន្លឺដែរ ហើយនៅក្នុងពន្លឺដ៏ចែងចាំង មនុស្សមិនអាចអភ័យទោសឱ្យខ្លួនឯងបានទេ។ ដូច្នេះហើយ គេប្រញាប់ប្រញាល់ឱនក្បាល ហើយសារភាពបាបរបស់គេនៅចំពោះព្រះភ័ក្ត្ររបស់ខ្ញុំ។ ដោយសារតែ «ភាពស្មោះត្រង់» របស់មនុស្ស ខ្ញុំបានលើកគេឡើងម្តងទៀតនៅលើកំពូលរាជរថនៃសេចក្តីសង្គ្រោះ ដូច្នេះគេដឹងគុណចំពោះខ្ញុំ ហើយសម្លឹងមកខ្ញុំដោយក្តីស្រឡាញ់។ ទោះបីជាយ៉ាងណា គេនៅតែមិនចង់ជ្រកកោននៅក្នុងខ្ញុំដោយពិតប្រាកដនោះទេ ហើយក៏មិនបានប្រគល់ចិត្តរបស់គេដល់ខ្ញុំទាំងស្រុងនោះដែរ។ គេគ្រាន់តែអួតពីខ្ញុំ ប៉ុន្តែគេមិនស្រឡាញ់ខ្ញុំយ៉ាងពិតប្រាកដនោះទេ ដ្បិតអីគេមិនបានប្រែចិត្តមករកខ្ញុំនោះទេ។ រាងកាយរបស់គេនៅចំពោះព្រះភ័ក្ត្ររបស់ខ្ញុំ ប៉ុន្តែចិត្តរបស់គេនៅពីក្រោយខ្នងរបស់ខ្ញុំ។ ដោយសារតែការយល់ដឹងពីក្រឹត្យវិន័យរបស់មនុស្សខ្សោយខ្លាំងពេក ហើយដោយសារគេពុំមានចំណាប់អារម្មណ៍ក្នុងការចូលមកនៅចំពោះព្រះភ័ក្ត្ររបស់ខ្ញុំ ទើបខ្ញុំប្រទានជំនួយយ៉ាងសមស្របដល់គេ ដើម្បីឱ្យគេអាចបែរចេញពីភាពល្ងង់ខ្លៅដ៏ចចេសរឹងរូសរបស់គេ ដើម្បីត្រឡប់មករកខ្ញុំ។ នេះពិតជាក្តីសណ្តោសប្រណីដែលខ្ញុំប្រទានដល់មនុស្ស ហើយជាវិធីសាស្ត្រដែលខ្ញុំខំតស៊ូដើម្បីសង្គ្រោះមនុស្ស។

មនុស្សទូទាំងពិភពលោក ធ្វើពិធីអបអរសារទរចំពោះការមកដល់នៃថ្ងៃរបស់ខ្ញុំ ហើយទេវតាទាំងឡាយយាងក្នុងចំណោមរាស្ត្រទាំងអស់របស់ខ្ញុំ។ នៅពេលដែលសាតាំងបង្កបញ្ហា នោះពួកទេវតាតែងតែជួយរាស្ត្ររបស់ខ្ញុំជានិច្ច ដោយសារតែការបម្រើរបស់ពួកគេនៅលើស្ថានសួគ៌។ ពួកគេមិនត្រូវបានបោកប្រាស់ដោយអារក្ស ដោយសារតែភាពកំសោយរបស់មនុស្សនោះទេ ផ្ទុយទៅវិញដោយសារតែការវាយលុកនៃកម្លាំងរបស់ភាពងងឹត ពួកគេប្រឹងប្រែងគ្រប់យ៉ាង ដើម្បីមានបទពិសោធជីវិតរបស់មនុស្សតាមរយៈអ័ព្ទ។ រាស្ត្ររបស់ខ្ញុំទាំងអស់ ចុះចូលនៅក្រោមព្រះនាមរបស់ខ្ញុំ ហើយមិនដែលមាននរណាម្នាក់ក្រោកឈរដើម្បីប្រឆាំងជំទាស់ខ្ញុំដោយចំហរនោះទេ។ ដោយសារតែការងាររបស់ពួកទេវតា នោះមនុស្សទទួលយកព្រះនាមរបស់ខ្ញុំ ហើយគ្រប់គ្នាស្ថិតនៅក្នុងលំហូរនៃកិច្ចការរបស់ខ្ញុំ។ ពិភពលោកកំពុងតែដួលចុះ! បាប៊ីឡូនជាប់គាំង! ឱពិភពនៃសាសនាអើយ! តើអ្នកមិនត្រូវបានបំផ្លាញដោយសារអំណាចនៅលើផែនដីរបស់ខ្ញុំ បានយ៉ាងដូចម្តេចទៅ? តើនរណានៅតែហ៊ានមិនស្តាប់បង្គាប់ និងប្រឆាំងជំទាស់នឹងខ្ញុំ? អ្នកនិពន្ធ? គ្រប់ទាំងមន្ត្រីផ្នែកសាសនា? អ្នកគ្រប់គ្រង និងអាជ្ញាធរនៅលើផែនដី? ពួកទេវតា? តើនរណាដែលមិនធ្វើពិធីអបអរសាទរភាពគ្រប់លក្ខណ៍ និងភាពពេញលេញនៃរាងកាយរបស់ខ្ញុំនោះ? ក្នុងចំណោមមនុស្សទាំងអស់ តើនរណាមិនច្រៀងចម្រៀងសរសើររបស់ខ្ញុំដោយឥតឈប់នោះ ហើយតើនរណាដែលមិនសប្បាយរីករាយមិនឈប់នោះ? ខ្ញុំរស់នៅក្នុងដែនដីនៃជម្រករបស់នាគដ៏ធំមានសម្បុរក្រហម ប៉ុន្តែរឿងនេះមិនបណ្តាលឱ្យខ្ញុំភ័យខ្លាចញាប់ញ័រ ឬក៏រត់ចេញនោះទេ ដោយសារតែមនុស្សទាំងអស់របស់វាបានចាប់ផ្តើមស្អប់វាទៅហើយ។ មិនដែលមានអ្វីមួយបំពេញ «ភារកិច្ច» របស់ខ្លួននៅខាងមុខនាគ ដើម្បីផលប្រយោជន៍របស់នាគនោះទេ។ ផ្ទុយទៅវិញ គ្រប់យ៉ាងទាំងអស់ធ្វើសកម្មភាពទៅតាមអ្វីដែលពួកគេមើលឃើញថាសមស្រប ហើយពួកវានីមួយៗក៏ទៅតាមផ្លូវរបស់វារៀងៗខ្លួន។ ធ្វើដូចម្តេច ទើបជាតិសាសន៍នានាមិនអាចវិនាសនោះ? ធ្វើដូចម្តេច ទើបជាតិសាសន៍នានាមិនអាចដួលចុះនោះ? ធ្វើដូចម្តេច ទើបរាស្ត្ររបស់ខ្ញុំមិនអាចរីករាយសាទរនោះ? ធ្វើដូចម្តេចទើបពួកគេមិនអាចច្រៀងចម្រៀងដោយអំណរនោះ? តើនេះជាកិច្ចការរបស់មនុស្សឬ? តើវាជាកិច្ចការនៃស្នាដៃរបស់មនុស្សឬ? ខ្ញុំបានប្រទានឫសគល់នៃជីវិតរបស់មនុស្ស ហើយបានប្រទានសម្ភារៈប្រើប្រាស់ដល់គេ ប៉ុន្ដែគេមិនពេញចិត្តនឹងស្ថានភាពបច្ចុប្បន្នរបស់គេនោះទេ ហើយគេសុំចូលទៅក្នុងនគររបស់ខ្ញុំ។ ប៉ុន្តែ ធ្វើដូចម្តេចទើបគេអាចចូលទៅក្នុងនគររបស់ខ្ញុំបានដោយស្រួល ដោយមិនបានចេញថ្លៃ និងមិនចង់ថ្វាយការលះបង់អស់ពីខ្លួននោះ? ជំនួសឱ្យការទាមទារយកអ្វីម៉្យាងពីមនុស្ស ខ្ញុំធ្វើការតម្រូវចំពោះគេ នោះទើបនគររបស់ខ្ញុំនៅលើផែនដីពេញទៅដោយភាពរុងរឿង។ ខ្ញុំបានដឹកនាំមនុស្សចូលក្នុងយុគសម័យបច្ចុប្បន្ន គេមានជីវិតនៅក្នុងស្ថានភាពនេះ ហើយគេរស់នៅក្នុងការដឹកនាំនៃពន្លឺរបស់ខ្ញុំ។ ប្រសិនបើមិនដូច្នោះទេ តើនរណាក្នុងចំណោមមនុស្សនៅលើផែនដី នឹងដឹងពីសេចក្តីសង្ឃឹមរបស់ពួកគេនោះ? តើនរណានឹងយល់ពីបំណងព្រះហឫទ័យរបស់ខ្ញុំ? ខ្ញុំបន្ថែមបទបញ្ញត្តិរបស់ខ្ញុំទៅក្នុងការទាមទារចំពោះមនុស្ស តើនេះមិនស្របទៅនឹងច្បាប់ធម្មជាតិទេឬ?

កាលពីម្សិលមិញ អ្នកបានរស់នៅក្នុងខ្យល់ និងភ្លៀង។ ថ្ងៃនេះ អ្នកបានចូលទៅក្នុងនគររបស់ខ្ញុំ និងបានក្លាយជារាស្ត្រនៃនគររបស់ខ្ញុំ ហើយថ្ងៃស្អែក អ្នកនឹងរីករាយជាមួយនឹងព្រះពររបស់ខ្ញុំ។ តើនរណាធ្លាប់ស្រមៃឃើញរឿងបែបនេះទៅ? តើភាពខ្វះខាត និងភាពលំបាក ដែលអ្នកនឹងឆ្លងកាត់នៅក្នុងជីវិតរបស់អ្នកមានប៉ុន្មាន តើអ្នករាល់គ្នាដឹងទេ? ខ្ញុំបោះជំហានកណ្តាលខ្យល់ និងភ្លៀង ហើយបានចំណាយពេលពីមួយឆ្នាំទៅមួយឆ្នាំក្នុងចំណោមមនុស្ស និងបានចូលមកដល់ពេលវេលានៃបច្ចុប្បន្ននេះ។ តើនេះមិនមែនជាជំហាននៃផែនការគ្រប់គ្រងយ៉ាងជាក់ច្បាស់របស់ខ្ញុំទេឬ? តើនរណាធ្លាប់បន្ថែមទៅក្នុងផែនការរបស់ខ្ញុំ? តើនរណាអាចបំបែកចេញពីជំហាននៃផែនការរបស់ខ្ញុំបាន? ខ្ញុំរស់នៅក្នុងចិត្តរបស់មនុស្សរាប់រយលាននាក់ ខ្ញុំគឺជាស្តេចនៅក្នុងចំណោមមនុស្សរាប់រយលាននាក់ ហើយខ្ញុំត្រូវបានមនុស្សរាប់រយលាននាក់បដិសេធ និងនិយាយបង្ខូច។ រូបអង្គរបស់ខ្ញុំមិនស្ថិតនៅក្នុងចិត្តរបស់មនុស្សយ៉ាងពិតប្រាកដនោះទេ។ មនុស្សត្រឹមតែដឹងពីទឹកព្រះភ័ក្រ្តប្រកបដោយសិរីរុងរឿងរបស់ខ្ញុំក្នុងភាពព្រាវៗនៅក្នុងព្រះបន្ទូលរបស់ខ្ញុំប៉ុណ្ណោះ ប៉ុន្តែដោយសារតែការជ្រៀតជ្រៀកនៃគំនិតរបស់គេ នោះគេមិនជឿជាក់ទៅលើអារម្មណ៍ផ្ទាល់ខ្លួនរបស់គេនោះទេ។ នៅក្នុងចិត្តរបស់គេ មានតែភាពស្រពេចស្រពិលចំពោះខ្ញុំប៉ុណ្ណោះ ប៉ុន្តែក៏មិននៅក្នុងចិត្តនោះយូរដែរ។ ដូច្នេះ សេចក្តីស្រឡាញ់របស់គេចំពោះខ្ញុំ ក៏បែបនេះដែរ៖ សេចក្តីស្រឡាញ់របស់គេនៅចំពោះព្រះភ័ក្ត្ររបស់ខ្ញុំកើតឡើងម្តងម្កាល វាដូចជាមនុស្សស្រឡាញ់ខ្ញុំដោយផ្អែកលើអារម្មណ៍ផ្ទាល់ខ្លួនរបស់គេ ហើយវាដូចជាសេចក្តីស្រឡាញ់របស់គេភ្លឹបភ្លែតៗនៅក្រោមទេសភាពនៃពន្លឺព្រះច័ន្ទអ៊ីចឹង។ សព្វថ្ងៃនេះ ដោយសារតែសេចក្តីស្រឡាញ់របស់ខ្ញុំប៉ុណ្ណោះ ទើបមនុស្សស្ថិតនៅ ហើយមានសំណាងល្អដែលនៅរស់រាន។ ប្រសិនបើមិនដូច្នោះទេ តើនរណាក្នុងចំណោមមនុស្សដែលនឹងមិនត្រូវកាត់ផ្តាច់ដោយពន្លឺឡាស៊ែរ ដោយសារតែរាងកាយដ៏ស្គមស្គាំងរបស់គេនោះ? មនុស្សនៅតែមិនស្គាល់ខ្លួនឯងដដែល។ គេសម្ញែងនៅចំពោះព្រះភ័ក្ត្ររបស់ខ្ញុំ ហើយអួតក្អេងក្អាងនៅពីក្រោយខ្នងរបស់ខ្ញុំ ប៉ុន្តែគ្មាននរណាម្នាក់ហ៊ានប្រឆាំងជំទាស់ខ្ញុំនៅចំពោះព្រះភ័ក្ត្ររបស់ខ្ញុំនោះទេ។ ទោះបីជាយ៉ាងណាក៏ដោយ មនុស្សមិនស្គាល់អត្ថន័យនៃការប្រឆាំងជំទាស់នូវអ្វីដែលខ្ញុំមានបន្ទូលនោះទេ។ ផ្ទុយទៅវិញ គេបន្តព្យាយាមបំភាន់ខ្ញុំ ហើយបន្តលើកតម្កើងខ្លួនឯង បែបនេះ តើមិនមែនជាការប្រឆាំងជំទាស់ខ្ញុំដោយចំហរទេឬ? ខ្ញុំអត់ឱនឱ្យចំពោះភាពកំសោយរបស់មនុស្ស ប៉ុន្តែខ្ញុំមិនអត់ឱនឱ្យសូម្បីតែបន្តិចដល់ការប្រឆាំងជំទាស់ដែលគេមាននោះទេ។ ទោះបីជាគេដឹងពីអត្ថន័យរបស់វាក៏ដោយ ក៏គេមិនចង់ប្រព្រឹត្តតាម អត្ថន័យនេះដែរ ហើយគ្រាន់តែប្រព្រឹត្តទៅតាមការចូលចិត្តរបស់គេប៉ុណ្ណោះ ដោយបោកបញ្ឆោតខ្ញុំ។ ខ្ញុំធ្វើឱ្យនិស្ស័យរបស់ខ្ញុំសាមញ្ញគ្រប់ពេលទាំងអស់នៅក្នុងព្រះបន្ទូលរបស់ខ្ញុំ ប៉ុន្តែមនុស្សមិនត្រូវបានផ្សះផ្សាដើម្បីយកឈ្នះនោះទេ ព្រមជាមួយគ្នានេះ គេបើកសម្តែងនិស្ស័យរបស់គេ។ នៅក្នុងការជំនុំជម្រះរបស់ខ្ញុំ មនុស្សនឹងជឿយ៉ាងខ្លាំង ហើយនៅក្នុងការវាយផ្ចាលរបស់ខ្ញុំ ទីបំផុតគេនឹងរស់នៅដោយយកគម្រូតាមរូបអង្គរបស់ខ្ញុំ ហើយគេក្លាយជាទីបន្ទាល់របស់ខ្ញុំនៅលើផែនដី!

ថ្ងៃទី២២ ខែមីនា ឆ្នាំ១៩៩២


ជំពូកទី ២៣

ខណៈពេលដែលព្រះសូរសៀងរបស់ខ្ញុំបន្លឺចេញ ហើយខណៈពេលដែលព្រះនេត្ររបស់ខ្ញុំបញ្ចេញភ្លើង នោះខ្ញុំកំពុងតែឃ្លាំមើលផែនដីទាំងមូល ហើយខ្ញុំកំពុងតែសង្កេតមើលពិភពលោកទាំងមូល។ មនុស្សទាំងអស់កំពុងតែអធិស្ឋានមករកខ្ញុំ ដោយបែរការសម្លឹងរបស់ពួកគេមករកខ្ញុំ ដោយទទូចសុំឱ្យខ្ញុំបញ្ឈប់សេចក្តីក្រោធរបស់ខ្ញុំ ហើយស្បថថា នឹងមិនបះបោរប្រឆាំងនឹងខ្ញុំតទៅទៀតនោះទេ។ ប៉ុន្តែនេះមិនមែនជាហេតុការណ៍នៅក្នុងអតីតកាលទៅទៀតទេ។ វាជាពេលឥឡូវនេះតែម្ដង។ តើនរណាអាចបង្វែរបំណងព្រះហឫទ័យរបស់ខ្ញុំបាន? តើពិតជាមិនមែនការអធិស្ឋាននៅក្នុងចិត្តរបស់មនុស្ស ឬពាក្យសម្តីនៅក្នុងមាត់របស់ពួកគេមែនទេ? តើនរណាអាចរស់រហូតដល់បច្ចុប្បន្នបាន ប្រសិនបើមិនមែនដោយសារតែខ្ញុំនោះ? តើនរណារស់បានរហូតដល់បច្ចុប្បន្ន ប្រសិនបើគ្មានព្រះបន្ទូលនៅក្នុងព្រះឱស្ឋរបស់ខ្ញុំនោះ? តើនរណាដែលភ្នែករបស់ខ្ញុំមិនបានឃ្លាំមើលនោះ? ខ្ញុំធ្វើកិច្ចការថ្មីរបស់ខ្ញុំនៅលើផែនដីទាំងមូល ហើយតើនរណាធ្លាប់បានគេចផុតពីការនេះនោះ? តើភ្នំទាំងឡាយអាចគេចពីកិច្ចការរបស់ខ្ញុំដោយអំណាចនៃកម្ពស់របស់វាបានទេ? ដោយសារតែភាពធំធេងយ៉ាងមហិមារបស់ពួកវា តើទឹកអាចជៀសរួចពីកិច្ចការថ្មីរបស់ខ្ញុំទេ? នៅក្នុងផែនការរបស់ខ្ញុំ ខ្ញុំមិនដែលអនុញ្ញាតឱ្យអ្វីមួយចេញទៅដោយងាយៗនោះទេ ដូច្នេះហើយទើបគ្មាននរណាម្នាក់ ឬអ្វីមួយ ដែលបានគេចចេញពីកណ្តាប់ព្រះហស្ដរបស់ខ្ញុំបាន។ សព្វថ្ងៃនេះ ព្រះនាមដ៏បរិសុទ្ធរបស់ខ្ញុំត្រូវបានសរសើរតម្កើងក្នុងចំណោមមនុស្សទាំងអស់ ហើយម្យ៉ាងទៀត ពាក្យប្រឆាំងជំទាស់ងើបឡើងប្រឆាំងខ្ញុំក្នុងចំណោមមនុស្សទាំងអស់ ហើយកេរ្ត៍ឈ្មោះនៃព្រះជន្មរបស់ខ្ញុំនៅលើផែនដី មានច្រើនអនេកនៅក្នុងចំណោមមនុស្ស។ ខ្ញុំមិនអត់ទ្រាំនឹងការវិនិច្ឆ័យរបស់មនុស្សចំពោះខ្ញុំ ហើយក៏មិនអត់ទ្រាំនឹងការដែលពួកគេបែងចែករាងកាយខ្ញុំនោះទេ ហើយខ្ញុំរឹតតែមិនអត់ទ្រាំនឹងពាក្យវាយប្រហាររបស់ពួកគេប្រឆាំងនឹងខ្ញុំដែរ។ ដោយសារតែគេមិនដែលស្គាល់ខ្ញុំយ៉ាងពិតប្រាកដ ទើបមនុស្សតែងតែជំទាស់ ហើយបោកបញ្ឆោតខ្ញុំ ដោយបរាជ័យក្នុងការស្រឡាញ់ព្រះវិញ្ញាណរបស់ខ្ញុំ ឬផ្តល់តម្លៃដល់ព្រះបន្ទូលរបស់ខ្ញុំ។ ដោយសារតែទង្វើ និងសកម្មភាពនីមួយៗរបស់មនុស្ស និងដោយសារតែអាកប្បកិរិយាដែលគេមានចំពោះខ្ញុំ ទើបខ្ញុំប្រទាន «រង្វាន់» ដល់មនុស្សទៅតាមអ្វីដែលគេសមនឹងទទួល។ ដូច្នេះ មនុស្សទាំងអស់ប្រព្រឹត្តសកម្មភាព ដោយភ្នែកម្ខាងសម្លឹងទៅរករង្វាន់របស់ពួកគេ ហើយគ្មាននរណាម្នាក់ធ្លាប់ធ្វើកិច្ចការអ្វីមួយ ដោយការលះបង់ខ្លួននោះទេ។ មនុស្សមិនចង់ថ្វាយការឧទ្ទិសដោយមិនគិតពីខ្លួនឯងនោះទេ ផ្ទុយទៅវិញ ពួកគេពេញចិត្តនឹងរង្វាន់ដែលគ្មានទទួលបានអ្វីសោះ។ ទោះបីជាពេត្រុសឧទ្ទិសខ្លួនចំពោះព្រះភ័ក្រ្តខ្ញុំក៏ដោយ វាមិនមែនដើម្បីផលប្រយោជន៍នៃរង្វាន់សម្រាប់ថ្ងៃស្អែកនោះទេ ផ្ទុយទៅវិញវាជាផលប្រយោជន៍នៃចំណេះដឹងបច្ចុប្បន្ននេះ។ មនុស្សមិនដែលមានទំនាក់ទំនងជាមួយខ្ញុំដ៏ពិតប្រាកដនោះទេ ប៉ុន្តែម្តងហើយម្តងទៀត ពួកគេប្រព្រឹត្តចំពោះខ្ញុំដោយឫកពារស្ទាក់ស្ទើរ គិតថាធ្វើបែបនោះនឹងទទួលបានការយល់ព្រមរបស់ខ្ញុំ ដោយមិនចាំបាច់ខិតខំប្រឹងប្រែង។ ខ្ញុំបានទតមើលយ៉ាងជ្រៅទៅក្នុងចិត្តរបស់មនុស្ស ដូច្នេះហើយ ខ្ញុំបានគាស់កកាយ «រ៉ែនៃទ្រព្យសម្បត្តិដ៏ច្រើន» នៅក្នុងកន្លែងខាងក្នុងបំផុតនៃចិត្តរបស់មនុស្ស គឺជាអ្វីដែលសូម្បីតែមនុស្សក៏នៅមិនទាន់ដឹងនោះដែរ ប៉ុន្តែខ្ញុំបានរកឃើញថ្មី។ ដូច្នេះ មានតែនៅពេលដែលពួកគេបានឃើញ «ភស្តុតាងជាក់ស្ដែង» ទេ ទើបមនុស្សបញ្ឈប់ការមាក់ងាយខ្លួនឯងដែលធ្វើឱ្យគេមានអារម្មណ៍ថាខ្លួនប្រសើរជាងអ្នកដទៃ ហើយសារភាពពីសភាពស្មោគគ្រោករបស់ពួកគេផ្ទាល់ ដោយបាតដៃលាតសន្ធឹង។ ក្នុងចំណោមមនុស្ស គឺមានរបស់ច្រើនជាងនេះទៀតដែលថ្មីដោយកំពុងរង់ចាំខ្ញុំទៅ «ទាញយក» សម្រាប់ភាពសប្បាយរីករាយរបស់មនុស្សទាំងអស់។ ក្រៅពីមិនបានបញ្ឈប់កិច្ចការរបស់ខ្ញុំ ដោយសារតែភាពអសមត្ថភាពរបស់មនុស្ស ខ្ញុំថែមទាំងលួសកាត់គេ ដោយផ្អែកលើផែនការដើមរបស់ខ្ញុំទៀតផង។ មនុស្សដូចជាដើមឈើហូបផ្លែអ៊ីចឹង៖ បើគ្មានការលួសកាត់ទេ នោះដើមឈើនោះមិនអាចបង្កើតផលផ្លែបានឡើយ នៅទីបញ្ចប់ អ្វីដែលមនុស្សម្នាក់មើលឃើញ គឺជាមែកដែលងាប់ និងស្លឹកដែលជ្រុះប៉ុណ្ណោះ ដោយពុំមានផ្លែជ្រុះមកលើដីនោះទ។

ខណៈពេលដែលខ្ញុំតាក់តែងលម្អ «បន្ទប់ខាងក្នុង» នៃនគររបស់ខ្ញុំពីមួយថ្ងៃទៅមួយថ្ងៃ នោះគ្មាននរណាម្នាក់ដែលភ្លាមៗនោះ លេចចេញទៅក្នុង «បន្ទប់ធ្វើការ» របស់ខ្ញុំ ដើម្បីរំខានការងាររបស់ខ្ញុំនោះទេ។ មនុស្សទាំងអស់កំពុងតែខិតខំយ៉ាងអស់ពីកម្លាំងកាយចិត្តរបស់ពួកគេ ដើម្បីសហការជាមួយខ្ញុំ ដោយភ័យខ្លាចជាខ្លាំង ចំពោះ «ការបណ្តេញចោល» និង «ការបាត់បង់តួនាទីរបស់ពួកគេ» ដូច្នេះ ពួកគេទៅដល់ទីបញ្ចប់នៃជីវិតរបស់ពួកគេ ជាកន្លែងដែលពួកគេអាចធ្លាក់ចូលទៅក្នុង «វាលខ្សាច់» ដែលសាតាំងគ្រប់គ្រង។ ដោយសារតែភាពភ័យខ្លាចរបស់មនុស្ស ខ្ញុំលួងលោមគេជារៀងរាល់ថ្ងៃ រុញច្រានគេទៅរកសេចក្តីស្រឡាញ់ជារៀងរាល់ថ្ងៃ ហើយជាងនេះទៅទៀត ខ្ញុំប្រទានការណែនាំដល់គេ នៅក្នុងជីវិតប្រចាំថ្ងៃរបស់គេ។ វាប្រៀបដូចជាមនុស្សគឺជាកូនក្មេងដែលទើបនឹងកើតអ៊ីចឹង បើមិនផ្ដល់ទឹកដោះឱ្យទេ ពួកគេនឹងលាចាកពីផែនដីនេះទៅយ៉ាងឆាប់រហ័ស លែងបានឱ្យគេឃើញតទៅទៀត។ នៅក្នុងអំឡុងពេលនៃការអង្វរកររបស់មនុស្ស ខ្ញុំយាងចុះមកផែនដីរបស់មនុស្ស ហើយភ្លាមៗនោះ មនុស្សរស់នៅក្នុងពិភពនៃពន្លឺ ដោយលែងជាប់ឃុំនៅក្នុង «បន្ទប់» ដែលជាកន្លែងដែលពួកគេបញ្ចេញសម្រែកអធិស្ឋានរបស់ពួកគេទៅស្ថានសួគ៌ តទៅទៀតហើយ។ ពេលដែលពួកគេឃើញខ្ញុំ មនុស្សទូលពិតពី «ទុក្ខលំបាក» ដែលមាននៅក្នុងចិត្តរបស់ពួកគេ ដោយបើកមាត់របស់ពួកគេចំពោះព្រះភ័ក្ត្ររបស់ខ្ញុំ ដើម្បីសុំឱ្យខ្ញុំទម្លាក់ម្ហូបអាហារចូលក្នុងមាត់របស់ពួកគេ។ ប៉ុន្តែបន្ទាប់ពីនោះ ភាពភ័យខ្លាចរបស់ពួកគេថយចុះ ហើយស្មារតីរបស់គេបានដូចដើមឡើងវិញ ពេលនោះ ពួកគេលែងសុំអ្វីពីខ្ញុំតទៅទៀតហើយ ផ្ទុយទៅវិញ ពួកគេលង់លក់យ៉ាងស្រួល ឬបើមិនដូច្នោះទេ ពួកគេបដិសេធវត្តមានរបស់ខ្ញុំ ពួកគេដើរចេញដើម្បីគិតពីកិច្ចការផ្ទាល់ខ្លួនរបស់ពួកគេ។ នៅក្នុង «ការបោះបង់» របស់មនុស្សជាតិ វាបញ្ជាក់យ៉ាងច្បាស់ពីវិធីដែលមនុស្សគ្មាន «អារម្មណ៍» អនុវត្ត «ភាពយុត្តិធម៌ឥតលម្អៀង» របស់ពួកគេចំពោះខ្ញុំ ដោយមិនគិតពី «មនោសញ្ចេតនា»។ ដូច្នេះហើយ ដោយទតឃើញមនុស្សស្ថិតនៅក្នុងទិដ្ឋភាពដ៏គួរឱ្យស្អប់របស់គេ នោះខ្ញុំបានចាកចេញដោយស្ងាត់ៗ ហើយនឹងមិនចុះមកម្តងទៀត ដោយសារការអង្វរករដោយអស់ពីចិត្តរបស់គេតទៅទៀតទេ។ បញ្ហារបស់មនុស្សកើនឡើងពីមួយថ្ងៃទៅមួយថ្ងៃ ដោយមនុស្សមិនបានដឹងនោះទេ ដូច្នេះ នៅក្នុងកិច្ចការដ៏លំបាករបស់គេ នៅពេលដែលគេរកឃើញវត្តមានរបស់ខ្ញុំភ្លាមៗនោះ គេមិនឆ្លើយថា «ទេ» នោះទេ ហើយគេកាន់ជាយអាវរបស់ខ្ញុំជាប់ និងនាំខ្ញុំចូលទៅក្នុងផ្ទះរបស់គេ ដូចជាភ្ញៀវម្នាក់អ៊ីចឹង។ ប៉ុន្តែ ទោះបីជាគេអាចរៀបចំម្ហូបអាហារដ៏ត្រៀបត្រាដើម្បីឱ្យខ្ញុំរីករាយក៏ដោយ ក៏គេមិនដែលចាត់ទុកខ្ញុំជាកម្មសិទ្ធិមួយរបស់គេម្តងណាឡើយ ផ្ទុយទៅវិញ គេប្រព្រឹត្តចំពោះខ្ញុំដូចជាភ្ញៀវម្នាក់ ដើម្បីទទួលបានជំនួយបន្តិចបន្តួចពីខ្ញុំប៉ុណ្ណោះ។ ដូច្នេះ ពេលនេះ មនុស្សបង្ហាញការសោកស្តាយរបស់គេចំពោះព្រះភ័ក្ត្ររបស់ខ្ញុំយ៉ាងព្រហើន ដោយរំពឹងថាទទួលបាន «ព្រះហស្ដលេខា» របស់ខ្ញុំ ហើយដូចជាមនុស្សម្នាក់ដែលកំពុងត្រូវការប្រាក់កម្ចីសម្រាប់អាជីវកម្មរបស់គេអ៊ីចឹង គឺគេ «តស៊ូ» ជាមួយខ្ញុំ ដោយប្រើកម្លាំងទាំងអស់របស់គេ។ នៅក្នុងចលនា និងកាយវិការបស់គេនីមួយៗ ខ្ញុំចាប់បានក្រសែភ្នែកដែលបញ្ជាក់ពីគោលបំណងរបស់មនុស្ស៖ នៅក្នុងគំនិតរបស់គេ ប្រៀបដូចជាខ្ញុំមិនដឹងពីវិធីដើម្បីដឹងពីអត្ថន័យដែលលាក់ក្នុងទឹកមុខរបស់មនុស្សម្នាក់ ឬអ្វីដែលនៅពីក្រោយពាក្យសម្តីរបស់គេ ឬពីវិធីដើម្បីសម្លឹងទៅឱ្យជ្រៅក្នុងចិត្តរបស់មនុស្សម្នាក់អ៊ីចឹង។ ដូច្នេះ មនុស្សលាតត្រដាងប្រាប់ខ្ញុំអំពីរាល់បទពិសោធដែលគេជួបប្រទះ ដោយគ្មានភាពរអាក់រអួល ឬការរំលងនោះទេ ហើយក្រោយមក គេដាក់ចេញនូវការទាមទាររបស់គេនៅចំពោះព្រះភ័ក្ត្ររបស់ខ្ញុំ។ ខ្ញុំស្អប់ ហើយខ្ពើមរាល់ទង្វើ និងការប្រព្រឹត្តរបស់មនុស្សណាស់។ នៅក្នុងចំណោមមនុស្ស គ្មាននរណាម្នាក់ដែលបានបំពេញកិច្ចការដែលខ្ញុំស្រឡាញ់នោះទេ វាប្រៀបដូចជាមនុស្សកំពុងតែប្រឆាំងជំទាស់នឹងខ្ញុំដោយចេតនា ហើយកំពុងតែមានបំណងទាក់ទាញសេចក្តីក្រោធរបស់ខ្ញុំអ៊ីចឹង៖ ពួកគេទាំងអស់ដើរដង្ហែរទៅវិញទៅមកនៅចំពោះព្រះភ័ក្ត្ររបស់ខ្ញុំ ដោយបណ្តោយខ្លួនទៅតាមបំណងផ្ទាល់ខ្លួនរបស់ពួកគេនៅចំពោះព្រះនេត្ររបស់ខ្ញុំ។ គ្មាននរណាម្នាក់នៅក្នុងចំណោមមនុស្ស ដែលរស់នៅដើម្បីផលប្រយោជន៍របស់ខ្ញុំនោះទេ ហើយជាលទ្ធផល ជីវិតរបស់ពូជសាសន៍មនុស្សទាំងមូលគ្មានន័យ និងគ្មានតម្លៃនោះទេ ដែលបណ្តាលឱ្យមនុស្សជាតិរស់នៅក្នុងភាពទទេសូន្យ។ ទោះបីជាបែបនេះក៏ដោយ ក៏មនុស្សនៅតែបដិសេធមិនចង់ភ្ញាក់ខ្លួនដែរ ផ្ទុយទៅវិញ ពួកគេបន្តបះបោរប្រឆាំងខ្ញុំ ដោយការមានៈនៅក្នុងភាពឥតប្រយោជន៍របស់ខ្លួន។

នៅគ្រប់ការល្បងលដែលពួកគេបានឆ្លងកាត់ មនុស្សមិនដែលធ្វើឱ្យខ្ញុំសព្វព្រះហឫទ័យម្តងណាឡើយ។ ដោយសារតែភាពទុច្ចរិតដ៏សាហាវយង់ឃ្នងរបស់ពួកគេ មនុស្សមិនមានបំណងធ្វើទីបន្ទាល់អំពីព្រះនាមរបស់ខ្ញុំនោះទេ។ ផ្ទុយទៅវិញ ពួកគេ «រត់តាមផ្លូវផ្សេង» ខណៈដែលគេពឹងផ្អែកលើការចិញ្ចឹមបីបាច់របស់ខ្ញុំ។ ចិត្តរបស់មនុស្ស មិនបែរមករកខ្ញុំទាំងស្រុងនោះទេ ហេតុដូច្នេះ សាតាំងក៏ដាក់កាកសំណល់ទៅលើគេ រហូតដល់គេពេញដោយស្នាមរបួស រាងកាយរបស់គេគ្របដណ្តប់ដោយភាពកខ្វក់។ ប៉ុន្តែមនុស្សនៅតែមិនដឹងថា រូបរាងរបស់គេគួរឱ្យស្អប់ខ្ពើមយ៉ាងណានោះទេ៖ កន្លងមក គេនៅតែគោរពសាតាំងនៅពីក្រោយខ្នងរបស់ខ្ញុំ។ ដោយសារហេតុផលនេះហើយ ទើបខ្ញុំបោះមនុស្សទៅក្នុងជង្ហុកធំទាំងសេចក្តីក្រេវក្រោធ ដោយការធ្វើបែបនេះនោះគេនឹងមិនអាចរំដោះខ្លួនបានឡើយ។ ទោះបីជាបែបនេះក៏ដោយ ស្ថិតក្នុងការទួញសោកដ៏គួរឱ្យអាណិតរបស់គេ មនុស្សនៅតែបដិសេធក្នុងការកែប្រែចិត្តរបស់គេ ដោយចង់ប្រឆាំងជំទាស់នឹងខ្ញុំ រហូតដល់ទីបញ្ចប់ទោះល្វីងជូរចត់យ៉ាងណាក្ដី ហើយសង្ឃឹមយ៉ាងមុតមាំថានឹងធ្វើឱ្យសេចក្តីក្រោធរបស់ខ្ញុំរំជើបរំជួល។ ដោយយោងទៅលើអ្វីដែលគេបានធ្វើ នោះខ្ញុំប្រព្រឹត្តចំពោះគេដូចជាគេជាមនុស្សបាប ហើយខ្ញុំមិនប្រទានការឱបដ៏កក់ក្ដៅរបស់ខ្ញុំដល់គេនោះទេ។ តាំងពីដំបូង ពួកទេវតាបានបម្រើខ្ញុំ ហើយស្តាប់បង្គាប់ខ្ញុំដោយគ្មានការផ្លាស់ប្តូរ ឬការបញ្ឈប់នោះទេ ប៉ុន្តែមនុស្សតែងតែប្រព្រឹត្តផ្ទុយទាំងស្រុងទៅវិញ ប្រៀបដូចជាគេមិនបានមកពីខ្ញុំ តែបានកើតពីសាតាំងអ៊ីចឹង។ ពួកទេវតាដែលនៅទីកន្លែងរបស់ពួកគេទាំងអស់គ្នាសុទ្ធតែថ្វាយបង្គំយ៉ាងខ្លាំងបំផុតរបស់ពួកគេចំពោះខ្ញុំ។ ពួកគេមិនត្រូវបានធ្វើឱ្យងាករេដោយកម្លាំងរបស់សាតាំងនោះទេ ហើយពួកគេមានតែបំពេញកាតព្វកិច្ចរបស់ពួកគេប៉ុណ្ណោះ។ ដោយទទួលបានការចិញ្ចឹមបីបាច់ពីពួកទេវតា នោះពួកកូនប្រុស និងរាស្ត្ររបស់ខ្ញុំជាច្រើន សុទ្ធតែរីកចម្រើនធំធាត់ប្រកបដោយថាមពល និងសុខភាពមាំមួន គ្មាននរណាម្នាក់ក្នុងចំណោមពួកគេទន់ខ្សោយ ឬមិនមាំមួននោះទេ។ នេះជាស្នាព្រះហស្តរបស់ខ្ញុំ ដែលជាការអស្ចារ្យរបស់ខ្ញុំ។ ខណៈពេលដែលស្នូរគ្រាប់កាំភ្លើងធំត្រូវបានបាញ់ឡើងជាបន្តបន្ទាប់ ដើម្បីសម្ពោធការបង្កើតនគររបស់ខ្ញុំ នោះពួកទេវតាចូលមកចំពោះមុខវេទិការបស់ខ្ញុំ ដើម្បីថ្វាយខ្លួនឱ្យខ្ញុំត្រួតពិនិត្យ ដោយដើរជាមួយគ្នាជាចង្វាក់ ដោយសារតែចិត្តរបស់គេបរិសុទ្ធ និងគ្មានរូបព្រះក្លែងក្លាយនោះទេ ហើយពួកគេក៏មិនខ្មាសអៀនចំពោះការត្រួតពិនិត្យរបស់ខ្ញុំដែរ។

នៅក្នុងសម្រែកនៃខ្យល់ព្យុះ ស្ថានសួគ៌ចុះមកមួយរំពេច ដោយធ្វើឱ្យមនុស្សជាតិទាំងអស់ថប់ដង្ហើម ដូច្នេះហើយទើបពួកគេមិនអាចស្រែកហៅរកខ្ញុំតាមចិត្តរបស់គេបានតទៅទៀតទេ។ មនុស្សទាំងអស់បានដួលរលំ ដោយមិនដឹងខ្លួន។ ដើមឈើយោលទៅយោលមកនៅក្នុងខ្យល់ ពីពេលមួយទៅពេលមួយ មានឮសម្លេងមែកឈើបាក់ ហើយស្លឹកឈើដែលស្វិតត្រូវបានបក់ផាត់ទៅឆ្ងាយ។ ផែនដីហាក់ដូចជាទទេសូន្យ ហើយសោះកក្រោះមួយរំពេច ហើយមនុស្សឱបខ្លួនឯងយ៉ាងណែន ដោយត្រៀមខ្លួនសម្រាប់គ្រោះមហន្តរាយដែលនឹងមកតាមក្រោយរដូវស្លឹកឈើជ្រុះ ដែលវាយប្រហារពួកគេគ្រប់ពេលវេលា។ បក្សាបក្សីនៅលើភ្នំហើរច្រវាត់ទៅមក ប្រៀបដូចជាពួកគេកំពុងស្រែកបញ្ចេញភាពទុក្ខព្រួយដាក់នរណាម្នាក់អ៊ីចឹង។ នៅក្នុងរូងភ្នំ សត្វតោគ្រហឹមបន្លាចមនុស្សដោយសម្លេង ធ្វើឱ្យពួកគេតក់ស្លុតយ៉ាងខ្លាំង និងធ្វើឱ្យរោមរបស់ពួកគេបាស់ច្រូង ហើយវាប្រៀបដូចជាមានអ្វីមកលងបន្លាច និងដូចជាប្រផ្នូលនៃទីបញ្ចប់របស់មនុស្សអ៊ីចឹង។ ដោយមិនចុះចូលនឹងភាពសប្បាយរីករាយរបស់ខ្ញុំក្នុងការកំចាត់ពួកគេចោល នោះមនុស្សទាំងអស់អធិស្ឋានយ៉ាងស្ងៀមស្ងាត់ទៅកាន់ព្រះអម្ចាស់ដ៏ខ្ពង់ខ្ពស់នៅស្ថានសួគ៌។ ប៉ុន្តែ តើធ្វើដូចម្តេចទើបសម្លេងនៃទឹកហូរនៅក្នុងកូនព្រែកដ៏តូចមួយអាចទប់ស្កាត់ខ្យល់ព្យុះនោះបាន? ធ្វើដូចម្តេចទើបសម្លេងនៃការបន់ស្រន់របស់មនុស្សអាចបញ្ឈប់ខ្យល់ព្យុះភ្លាមៗបាន? ធ្វើដូចម្តេចទើបកំហឹងដ៏ឃោរឃៅនៅក្នុងចិត្តរបស់ផ្គរលាន់អាចស្ងប់ស្ងៀមបាន ដោយសារតែភាពកំសាករបស់មនុស្សនោះ? មនុស្សយោលទៅយោលមកទៅតាមខ្យល់។ គេរត់ទៅរត់មកដើម្បីលាក់ខ្លួនពីភ្លៀង ហើយស្ថិតក្រោមសេចក្តីក្រោធរបស់ខ្ញុំ មនុស្សញ័ររញ្ជួយ ដោយភ័យខ្លាចខ្ញុំនឹងដាក់ព្រះហស្ដរបស់ខ្ញុំនៅលើរាងកាយរបស់ពួកគេ ប្រៀបដូចជាខ្ញុំជាកាណុងកាំភ្លើងតម្រង់ចំដើមទ្រូងរបស់មនុស្សគ្រប់ពេលវេលាអ៊ីចឹង ហើយម្យ៉់ាងទៀត ប្រៀបដូចជាគេជាសត្រូវរបស់ខ្ញុំអ៊ីចឹង ប៉ុន្តែគេគឺជាមិត្តរបស់ខ្ញុំទេតើ។ មនុស្សមិនដែលរកឃើញបំណងប្រាថ្នាពិតរបស់ខ្ញុំសម្រាប់គេនោះទេ គេមិនដែលយល់ពីគោលបំណងពិតរបស់ខ្ញុំ ហេតុដូច្នេះ គេបំពារបំពានប្រឆាំងនឹងខ្ញុំទាំងមិនដឹងខ្លួន។ គេប្រឆាំងជំទាស់ខ្ញុំទាំងមិនដឹងខ្លួន។ ទោះជាយ៉ាងណា គេក៏បានឃើញសេចក្តីស្រឡាញ់របស់ខ្ញុំដោយមិនបានប៉ង។ វាជារឿងពិបាកសម្រាប់មនុស្សក្នុងការមើលឃើញព្រះភ័ក្ត្ររបស់ខ្ញុំនៅក្នុងសេចក្តីក្រោធរបស់ខ្ញុំ។ ខ្ញុំបានលាក់ខ្លួននៅក្នុងពពកដ៏ខ្មៅនៃកំហឹងរបស់ខ្ញុំ ហើយនៅពេលផ្គរលាន់ ខ្ញុំឈរពីលើសកលលោកទាំងមូល ដោយបញ្ជូនសេចក្តីមេត្តាករុណារបស់ខ្ញុំដល់មនុស្សនៅខាងក្រោម។ ដោយសារមនុស្សមិនស្គាល់ខ្ញុំ ទើបខ្ញុំមិនវាយផ្ចាលគេដោយសារគេមិនយល់ពីគោលបំណងរបស់ខ្ញុំនោះទេ។ នៅក្នុងក្រសែភ្នែករបស់មនុស្ស ខ្ញុំបញ្ចេញសេចក្តីក្រោធរបស់ខ្ញុំពីពេលមួយទៅពេលមួយ។ ខ្ញុំបង្ហាញស្នាមញញឹមរបស់ខ្ញុំពីពេលមួយទៅពេលមួយ ប៉ុន្តែទោះបីនៅពេលគេមើលឃើញខ្ញុំក៏ដោយ ក៏មនុស្សមិនដែលមើលឃើញដ៏ពិតពីនិស្ស័យទាំងស្រុងរបស់ខ្ញុំដែរ ហើយគេនៅតែមិនអាចឮសម្លេងរបស់ត្រែដ៏រណ្ដំដដែល ដោយសារតែគេកាន់តែស្ពឹកស្រពន់ និងមិនយល់ការណ៍អ្វីសោះ។ វាប្រៀបដូចជារូបអង្គរបស់ខ្ញុំមាននៅក្នុងការចងចាំរបស់មនុស្ស ហើយសណ្ឋានរបស់ខ្ញុំនៅក្នុងគំនិតរបស់គេអ៊ីចឹង។ ទោះបីជាយ៉ាងណា តាមរយៈដំណើរការលូតលាស់របស់មនុស្ស រហូតមកដល់បច្ចុប្បន្ននេះ ពុំមានមនុស្សសូម្បីតែម្នាក់ដែលមើលឃើញខ្ញុំដ៏ពិតនោះទេ ដោយសារតែខួរក្បាលរបស់មនុស្សខ្សោយខ្លាំងពេក។ សម្រាប់គ្រប់យ៉ាងដែលមនុស្សបាន «ធ្វើកាយវិភាគ» ពីខ្ញុំ ការស្រាវជ្រាវបែបវិទ្យាសាស្ត្ររបស់គេ នៅមិនទាន់បានទទួលលទ្ធផលអ្វីនោះទេ ដោយសារតែវិទ្យាសាស្ត្ររបស់គេខ្វះការអភិវឌ្ឃន៍ខ្លាំងពេក។ ដូច្នេះហើយ ប្រធានបទនៃ «រូបអង្គរបស់ខ្ញុំ» តែងតែនៅចន្លោះ ដោយគ្មាននរណាបំពេញបន្ថែមនោះទេ គ្មាននរណាម្នាក់អាចបំបែកឯតទគ្គកម្មបានទេ ព្រោះសូម្បីតែការថែរក្សាជំហរដ៏រឹងមាំរបស់មនុស្ស នៅពេលបច្ចុប្បន្ននេះ គឺជាការលួងចិត្តដែលមិនអាចប៉ាន់ស្មានរួចទៅហើយ នៅក្នុងភាពអកុសលដ៏ធំធេងនេះ។

ថ្ងៃទី២៣ ខែមីនា ឆ្នាំ១៩៩២


ជំពូកទី ២៤

ការវាយផ្ចាលរបស់ខ្ញុំត្រូវធ្លាក់លើមនុស្សទាំងអស់ ប៉ុន្តែវាក៏នៅឆ្ងាយពីមនុស្សទាំងអស់ដែរ។ ជីវិតទាំងមូលនៃមនុស្សម្នាក់ៗគឺត្រូវបានបំពេញដោយសេចក្តីស្រឡាញ់ និងសេចក្តីស្អប់ចំពោះខ្ញុំ ហើយគ្មាននរណាម្នាក់ធ្លាប់បានស្គាល់ខ្ញុំនោះទេ ហេតុដូច្នេះ អាកប្បកិរិយារបស់មនុស្សចំពោះខ្ញុំបក់ចេញជាខ្យល់ក្តៅ និងត្រជាក់ ហើយអាកប្បកិរិយានោះមិនអាចក្លាយជាប្រក្រតីបានទេ។ ទោះបីជាយ៉ាងណាក៏ដោយ ខ្ញុំតែងតែបានមើលថែ និងការពារមនុស្ស ហើយដោយសារតែភាពល្ងង់ខ្លៅរបស់គេ ទើបគេមិនអាចមើលឃើញរាល់ទង្វើរបស់ខ្ញុំ និងយល់ពីបំណងព្រះហឫទ័យដ៏អន្ទះសារបស់ខ្ញុំ។ ខ្ញុំជាអ្នកដឹកនាំម្នាក់ក្នុងចំណោមជាតិសាសន៍ទាំងអស់ ហើយខ្ញុំគង់នៅខ្ពស់បំផុតក្នុងចំណោមមនុស្សទាំងអស់ គ្រាន់តែមនុស្សមិនស្គាល់ខ្ញុំប៉ុណ្ណោះ។ ជាច្រើនឆ្នាំមកហើយ ខ្ញុំបានរស់នៅក្នុងចំណោមមនុស្ស ហើយមានបទពិសោធអំពីជីវិតនៅក្នុងពិភពមនុស្ស ប៉ុន្តែគេតែងតែព្រងើយកន្តើយដាក់ខ្ញុំ ហើយប្រព្រឹត្តចំពោះខ្ញុំដូចជាភាវៈមកពីភពខាងក្រៅអ៊ីចឹង។ ជាលទ្ធផល ដោយសារតែភាពខុសគ្នារវាងនិស្ស័យនិងភាសា នោះមនុស្សប្រព្រឹត្តចំពោះខ្ញុំដូចជាមនុស្សចម្លែកនៅតាមដងផ្លូវអ៊ីចឹង។ សម្លៀកបំពាក់របស់ខ្ញុំ ក៏មើលទៅហាក់ដូចជាពិសេសណាស់ដែរ ដោយសារតែមនុស្សខ្វះទំនុកចិត្តដើម្បីចូលមករកខ្ញុំ។ មានតែពេលនោះប៉ុណ្ណោះ ដែលខ្ញុំមានអារម្មណ៍ថាមានភាពក្រៀមក្រំនៃជីវិតនៅក្នុងចំណោមមនុស្ស ហើយមានតែពេលនោះប៉ុណ្ណោះ ដែលអាចមានអារម្មណ៍ថា មានភាពអយុត្តិធម៌នៃពិភពរបស់មនុស្ស។ ខ្ញុំដើរក្នុងចំណោមអ្នកដែលដើរឆ្លងកាត់ ដោយសង្កេតមើលមុខរបស់ពួកគេទាំងអស់។ វាប្រៀបដូចជាពួកគេរស់នៅក្នុងជំងឺអ៊ីចឹង គឺជាជំងឺដែលធ្វើឱ្យទឹកមុខរបស់គេពេញដោយភាពទុក្ខព្រួយ ហើយវាប្រៀបដូចជាពួកគេក៏រស់នៅក្នុងការវាយផ្ចាល ដែលមិនឱ្យពួកគេដោះខ្លួនបានអ៊ីចឹងដែរ។ មនុស្សដាក់ច្រវាក់ខ្លួនឯង ហើយសម្ញែងភាពរម្យទម។ មនុស្សភាគច្រើនបង្កើតការចាប់អារម្មណ៍ក្លែងក្លាយរបស់គេនៅចំពោះព្រះភ័ក្ត្ររបស់ខ្ញុំ នោះទើបខ្ញុំអាចកោតសរសើរពួកគេ ហើយមនុស្សភាគច្រើនមានចេតនាធ្វើខ្លួនគួរឱ្យអាណិតនៅចំពោះព្រះភ័ក្ត្ររបស់ខ្ញុំ ដើម្បីឱ្យពួកគេអាចទទួលបានជំនួយរបស់ខ្ញុំ។ នៅពីក្រោយខ្នងរបស់ខ្ញុំ មនុស្សទាំងអស់ប្រើល្បិចលួងលោម និងមិនស្តាប់បង្គាប់ខ្ញុំ។ តើខ្ញុំមានព្រះបន្ទូលត្រូវទេ? តើនេះមិនមែនជាយុទ្ធសាស្ត្ររស់របស់មនុស្សទេឬអី? តើនរណាធ្លាប់រស់នៅដោយយកខ្ញុំដាក់ក្នុងជីវិតរបស់ពួកគេនោះ? តើនរណាធ្លាប់លើកតម្កើងខ្ញុំក្នុងចំណោមអ្នកដទៃនោះ? តើនរណាធ្លាប់តាំងចិត្តនៅចំពោះព្រះវិញ្ញាណនោះ? តើនរណាធ្លាប់ឈរយ៉ាងរឹងមាំនៅមុខសាតាំង ក្នុងទីបន្ទាល់របស់គេចំពោះខ្ញុំនោះ? តើនរណាធ្លាប់បន្ថែមសេចក្តីពិតទៅក្នុង «ភក្តីភាព» ដែលពួកគេមានចំពោះខ្ញុំនោះ? តើនរណាធ្លាប់ត្រូវបានផាត់ចោល ដោយនាគដ៏ធំមានសម្បុរក្រហម ដោយសារតែខ្ញុំនោះ? មនុស្សបានចូលដៃចូលជើងជាមួយសាតាំង ហើយពេលនេះពួកគេត្រាំនៅក្នុងភក់ជ្រាំជាមួយវា។ ពួកគេមានជំនាញក្នុងការបំពារបំពានលើខ្ញុំ ពួកគេគឺជាអ្នកបង្កើតការប្រឆាំងចំពោះខ្ញុំ ហើយពួកគេគឺជា «សិស្សកម្រិតខ្ពស់» នៅក្នុងវិធីសាស្ត្របណ្តោះអាសន្ននៃការដោះស្រាយបញ្ហារបស់ពួកគេជាមួយខ្ញុំ។ ដើម្បីផលប្រយោជន៍នៃជោគវាសនារបស់គេផ្ទាល់ មនុស្សស្វែងរកនៅទីនេះផង នៅទីនោះផងនៅលើផែនដី ហើយនៅពេលដែលខ្ញុំធ្វើសញ្ញាហៅពួកគេ ពួកគេនៅតែមិនអាចមានអារម្មណ៍ពីភាពមានតម្លៃរបស់ខ្ញុំ ហើយបន្តមាន «សេចក្ដីជំនឿ» ដោយការពឹងផ្អែកលើខ្លួនឯង មិនព្រមក្លាយជា «បន្ទុក» ដាក់អ្នកដទៃនោះទេ។ «សេចក្តីប្រាថ្នា» របស់មនុស្សមានតម្លៃណាស់ ប៉ុន្តែមិនដែលមានសេចក្តីប្រាថ្នារបស់នរណាម្នាក់ទទួលបានពិន្ទុពេញនោះទេ៖ សេចក្តីប្រាថ្នាទាំងអស់វិនាសនៅចំពោះព្រះភ័ក្ត្ររបស់ខ្ញុំ ដោយដួលចុះយ៉ាងស្ងាត់ស្ងៀម។

ខ្ញុំមានព្រះបន្ទូលជារៀងរាល់ថ្ងៃ ហើយជារៀងរាល់ថ្ងៃ ខ្ញុំធ្វើរឿងថ្មីៗជានិច្ច។ ប្រសិនបើមនុស្សមិនប្រើឱ្យអស់ពីកម្លាំងរបស់គេនោះទេ នោះគេនឹងមានការលំបាកក្នុងការស្តាប់ឮព្រះសូរសៀងរបស់ខ្ញុំ ហើយគេនឹងពិបាកក្នុងការមើលឃើញព្រះភ័ក្ត្ររបស់ខ្ញុំ។ ភាពគួរឱ្យស្រឡាញ់របស់ទ្រង់ អាចល្អណាស់ហើយ ហើយព្រះបន្ទូលរបស់ទ្រង់ក៏សុភាពខ្លាំងណាស់ដែរ ប៉ុន្តែមនុស្សមិនអាចមើលឃើញព្រះភ័ក្ត្រពេញដោយសិរីរុងរឿងរបស់ទ្រង់ និងស្តាប់ឮព្រះសូរសៀងរបស់ទ្រង់បានទេ។ អស់ជាច្រើនយុគសម័យ គ្មាននរណាម្នាក់បានមើលឃើញព្រះភ័ក្ត្ររបស់ខ្ញុំដោយងាយស្រួលនោះទេ។ ខ្ញុំធ្លាប់មានព្រះបន្ទូលទៅកាន់ពេត្រុសម្តង ហើយក៏បាន «បង្ហាញព្រះកាយ» ដល់ប៉ុលម្តងដែរ ប៉ុន្តែគ្មាននរណាម្នាក់ លើកលែងតែពួកអ៊ីស្រាអែល បានឃើញព្រះភ័ក្ត្ររបស់ខ្ញុំយ៉ាងពិតប្រាកដនោះទេ។ សព្វថ្ងៃនេះ ខ្ញុំបានយាងមកដោយផ្ទាល់នៅក្នុងចំណោមមនុស្ស ដើម្បីរស់នៅជាមួយគេ។ តើអាចទៅរួចទេ ដែលនេះមិនមែនជារឿងកម្រ និងមានតម្លៃចំពោះអ្នករាល់គ្នានោះ? តើអ្នករាល់គ្នាមិនមានបំណងចង់ប្រើប្រាស់ពេលវេលាឱ្យមានប្រយោជន៍ទេឬអី? តើអ្នកចង់ឱ្យវាកន្លងហួសអ្នកទៅតាមវិធីនេះឬ? តើទ្រនិចនាឡិកា អាចបញ្ឈប់ភ្លាមៗនៅក្នុងចិត្តរបស់មនុស្សឬទេ? ឬ តើពេលវេលាអាចវិលត្រឡប់ក្រោយបានទេ? ឬថា តើមនុស្សអាចក្លាយជាក្មេងម្តងទៀតបានទេ? តើជីវិតប្រកបដោយព្រះពរនាពេលសព្វថ្ងៃនេះ អាចនឹងត្រឡប់មកម្តងទៀតឬទេ? ខ្ញុំមិនប្រទាន «រង្វាន់» ដ៏សមគួរមួយដល់មនុស្ស ព្រោះតែ «កាកសំណល់» របស់គេនោះទេ។ ខ្ញុំគ្រាន់តែព្យាយាមធ្វើកិច្ចការរបស់ខ្ញុំ ដោយផ្តាច់ចេញពីគ្រប់យ៉ាងទាំងអស់ ហើយមិនបញ្ឈប់លំហូរនៃពេលវេលា ដោយសារតែមនុស្សជាប់រវល់ ឬដោយសារតែសម្លេងនៃការស្រែកយំរបស់គេនោះទេ។ អស់រយៈពេលរាប់ពាន់ឆ្នាំ គ្មាននរណាម្នាក់អាចបំបែកកម្លាំងរបស់ខ្ញុំ ហើយគ្មាននរណាម្នាក់អាចបន្ទច់បង្អាក់ផែនការដើមរបស់ខ្ញុំបានឡើយ។ ខ្ញុំនឹងពង្រីកទីតាំង ហើយពន្យារពេលវេលា ហើយចាប់ផ្តើមចំណុចស្នូលនៃផែនការទាំងមូលរបស់ខ្ញុំ ទាំងនៅខាងលើ និងនៅខាងក្នុងរបស់សព្វសារពើ។ គ្មានមនុស្សសូម្បីតែម្នាក់អាចទទួលយកការព្យាបាលពីខ្ញុំ ឬ «រង្វាន់» ពីព្រះហស្តរបស់ខ្ញុំនោះទេ ទោះបីជាពួកគេបើកមាត់របស់ពួកគេ ហើយអធិស្ឋានទូលសូមរបស់ទាំងនេះក៏ដោយ ហើយទោះបីជាពួកគលាដៃរបស់ពួកគេចេញ និងបំភ្លេចគ្រប់យ៉ាងផ្សេងទៀត ដើម្បីទាមទាររបស់ទាំងនេះពីខ្ញុំក៏ដោយ។ គ្មាននរណាម្នាក់ក្នុងចំណោមមនុស្សទាំងនេះ ធ្លាប់ធ្វើឱ្យខ្ញុំមានការរំជួលព្រះទ័យបានទេ ហើយពួកគេទាំងអស់ត្រូវបានរុញច្រានត្រឡប់ទៅក្រោយវិញ ដោយព្រះសូរសៀង «គ្មានព្រះទ័យមេត្តាករុណា» របស់ខ្ញុំ។ មនុស្សភាគច្រើននៅតែជឿថា ពួកគេនៅ «ក្មេងពេក» ដូច្នេះពួកគេរង់ចាំឱ្យខ្ញុំបង្ហាញសេចក្តីមេត្តាករុណាដ៏អស្ចារ្យ ដើម្បីផ្តល់ការអាណិតអាសូរចំពោះពួកគេជាលើកទីពីរ ហើយពួកគេទូលសុំឱ្យខ្ញុំអនុញ្ញាតឱ្យពួកគេចូលមកតាមទ្វារក្រោយ។ ប៉ុន្តែ ធ្វើដូចម្តេចទើបខ្ញុំអាចជ្រៀតជ្រែកម្តងម្កាលជាមួយកិច្ចការរបស់ខ្ញុំបាន? តើខ្ញុំអាចបញ្ឈប់ផែនដីមិនឱ្យវិល ដើម្បីផលប្រយោជន៍នៃភាពជាយុវវ័យរបស់មនុស្ស នោះទើបគេអាចរស់នៅពីបីឆ្នាំទៀតនៅលើផែនដី បានទេ? ខួរក្បាលរបស់មនុស្សគឺស្មុគស្មាញខ្លាំងណាស់ ប៉ុន្តែវាហាក់ដូចជាមានរបស់ដែលខួរក្បាលខ្វះខាតផងដែរ។ ជាលទ្ធផល នៅក្នុងចិត្តរបស់មនុស្ស តែងតែលេចឡើងនូវ «វិធីដ៏អស្ចារ្យ» ដើម្បីរំខានកិច្ចការរបស់ខ្ញុំដោយចេតនា។

ទោះបីជាច្រើនលើកច្រើនសារមកហើយដែលខ្ញុំបានលើកលែងទោសដល់មនុស្សចំពោះបាបរបស់គេ ហើយបង្ហាញការសព្វព្រះទ័យជាពិសេសដោយសារតែភាពទន់ខ្សោយរបស់គេ នោះក៏មានពេលជាច្រើនលើកច្រើនសារដែលខ្ញុំបានប្រទានការព្យាបាលដ៏សមរម្យដល់គេ ដោយសារតែភាពល្ងង់ខ្លៅរបស់គេ។ គ្រាន់តែមនុស្សមិនដែលស្គាល់ពីវិធីនៃការសរសើរភាពសប្បុរសរបស់ខ្ញុំប៉ុណ្ណោះ ដូច្នេះហើយទើបគេលិចលង់ក្នុងស្ថានភាពបច្ចុប្បន្នរបស់គេ៖ សម្លៀកបំពាក់របស់គេរហែករយ៉េរយ៉ៃដោយគ្របដណ្តប់ដោយធូលីដី សក់របស់គេគ្របក្បាលរបស់ខ្លួនដូចជាការលូតលាស់របស់ស្មៅអ៊ីចឹង ផ្ទៃមុខរបស់គេក្រាំងទៅដោយក្អែល ជើងរបស់គេពាក់ស្បែកជើងមិនទាន់ច្នៃនិងធ្វើដោយដៃ ដៃរបស់គេដូចជាក្រញាំនៃសត្វឥន្ទ្រីយ៍ងាប់ ដោយសំយ៉ុងយ៉ាងទន់ខ្សោយនៅចំហៀងខ្លួនរបស់គេ។ នៅពេលដែលខ្ញុំបើកព្រះនេត្ររបស់ខ្ញុំ ហើយទតមើល វាប្រៀបដូចជាមនុស្សទើបតែងើបចេញពីជង្ហុកធំអ៊ីចឹង។ ខ្ញុំមិនអាចធ្វើអ្វីបានក្រៅពីក្រោធនោះទេ៖ ខ្ញុំតែងតែអត់ទ្រាំនឹងមនុស្ស ប៉ុន្តែធ្វើដូចម្តេចទើបខ្ញុំអាចអនុញ្ញាតឱ្យអារក្សចូលមក ហើយចេញពីនគរដ៏បរិសុទ្ធរបស់ខ្ញុំតាមតែចិត្តបាននោះ? ធ្វើដូចម្តេចទើបខ្ញុំអាចអនុញ្ញាតឱ្យអ្នកសុំទានម្នាក់ទទួលអាហារដោយមិនគិតថ្លៃនៅក្នុងដំណាក់របស់ខ្ញុំបាននោះ។ ធ្វើដូចម្តេចទើបខ្ញុំអាចអត់ទ្រាំឱ្យមានអារក្សដ៏កខ្វក់ម្នាក់ ជាភ្ញៀវនៃដំណាក់របស់ខ្ញុំបាននោះ? មនុស្សតែងតែ «តឹងរឹងចំពោះខ្លួនឯង» ហើយ «ធូររលុងចំពោះអ្នកដទៃ» ប៉ុន្តែគេមិនដែលគួរសមសូម្បីតែបន្តិចចំពោះខ្ញុំនោះទេ ដោយសារខ្ញុំគឺជាព្រះនៅលើស្ថានសួគ៌ ដូច្នេះ គេប្រព្រឹត្តចំពោះខ្ញុំខុសស្រឡះពីអ្នកដទៃ ហើយគេមិនដែលមានការស្រឡាញ់សូម្បីតែបន្តិចចំពោះខ្ញុំនោះទេ។ វាប្រៀបដូចជាភ្នែករបស់មនុស្សមានប្រាជ្ញាមោះមុតដ៏ពិសេសអ៊ីចឹង៖ ពេលដែលគេជួបខ្ញុំ ទឹកមុខរបស់គេផ្លាស់ប្តូរមួយរំពេច ហើយគេបន្ថែមការសម្តែងមនោសញ្ចេតនាបន្តិចទៀតទៅក្នុងទឹកមុខដ៏ស្ពឹក និងត្រជាក់របស់គេ។ ខ្ញុំមិនដាក់ទណ្ឌកម្មសមស្របលើមនុស្ស ដោយសារតែអាកប្បកិរិយារបស់គេចំពោះខ្ញុំនោះទេ ប៉ុន្តែខ្ញុំគ្រាន់តែទតមើលពីសាកលលោកទៅលើមេឃ ហើយក្រោយមក ខ្ញុំធ្វើកិច្ចការរបស់ខ្ញុំនៅលើផែនដី។ នៅក្នុងការចងចាំរបស់មនុស្ស ខ្ញុំមិនដែលបង្ហាញពីភាពសប្បុរសដល់នរណាម្នាក់នោះទេ ប៉ុន្តែខ្ញុំក៏មិនដែលធ្វើមិនសមគួរដាក់នរណាម្នាក់ដែរ។ ដោយសារតែមនុស្សមិនទុក «កៅអីទំនេរ» មួយសម្រាប់ខ្ញុំនៅក្នុងចិត្តរបស់គេ នោះនៅពេលដែលខ្ញុំប្រុងប្រយ័ត្នចំពោះខ្យល់ ហើយរស់នៅក្នុងមនុស្ស គេរុញច្រានខ្ញុំចេញទាំងមិនសប្បាយចិត្ត ហើយក្រោយមកប្រើប្រាស់ការនិយាយ និងការបញ្ជោរដោយរលូនដើម្បីដោះសារ ដោយនិយាយថា គេខ្វះខាតពេក ហើយមិនអាចថ្វាយខ្លួនដើម្បីភាពរីករាយរបស់ខ្ញុំបានទេ។ ពេលដែលគេនិយាយ «ពពកខ្មៅ» បក់កាត់ផ្ទៃមុខរបស់គេជារឿយៗ ប្រៀបដូចជាគ្រោះមហន្តរាយអាចនឹងមកក្នុងចំណោមមនុស្សគ្រប់ពេលវេលាអ៊ីចឹង។ ទោះបីជាយ៉ាងណា គេនៅតែសុំឱ្យខ្ញុំចាកចេញ ដោយគ្មានការពិចារណាពីគ្រោះថ្នាក់ណាមួយដែលអាចកើតមាននោះទេ។ ទោះបីជាខ្ញុំប្រទានព្រះបន្ទូល និងភាពកក់ក្តៅនៃការឱបក្រសោបរបស់ខ្ញុំដល់មនុស្សក៏ដោយ ក៏គេហាក់ដូចជាគ្មានសរីរាង្គស្តាប់ឮអ៊ីចឹង ដូច្នេះ គេមិនយកចិត្តទុកដាក់សូម្បីតែបន្តិចចំពោះព្រះសូរសៀងរបស់ខ្ញុំ ផ្ទុយទៅវិញ គេឱបក្បាលរបស់គេ ខណៈដែលគេចាកចេញទៅយ៉ាងលឿននោះ។ ខ្ញុំចាកចេញពីមនុស្សដោយមានអារម្មណ៍ខកចិត្តតិចតួច ប៉ុន្តែខ្ញុំក៏មានអារម្មណ៍ខឹងតិចតួចដែរ។ ខណៈពេលនោះ មនុស្សវិនាសភ្លាមៗនៅក្នុងការវាយប្រហាររបស់ពួកទេវតាដ៏ច្រើន និងរលកដ៏មហិមា។ បន្តិចក្រោយមក គេស្រែកហៅរកខ្ញុំ ប៉ុន្តែធ្វើដូចម្តេចទើបគេមានឥទ្ធិពលលើចលនានៃខ្យល់ និងរលកបាននោះ? ក្រោយមក ស្នាមដានទាំងអស់របស់មនុស្សបានបាត់បង់ រហូតដល់គេគ្មានវត្តមាននៅកន្លែងណាមួយនោះទេ។

នៅមុនយុគសម័យនានា ខ្ញុំបានទតមើលគ្រប់ដែនដីទាំងអស់ពីលើសាកលលោក។ ខ្ញុំបានដាក់ផែនការដ៏អស្ចារ្យមួយដើម្បីធ្វើនៅលើផែនដី៖ នោះគឺការបង្កើតមនុស្សដែលស្របនឹងព្រះហឫទ័យរបស់ខ្ញុំ និងការកសាងនគរមួយនៅលើផែនដីដែលដូចទៅនឹងនគរនៅស្ថានសួគ៌ដែរ ដោយអនុញ្ញាតឱ្យអំណាចរបស់ខ្ញុំបំពេញផ្ទៃមេឃ ហើយឱ្យព្រះបញ្ញាញាណរបស់ខ្ញុំបានរីកសាយភាយទូទាំងពិភពលោកទាំងមូល។ ដូច្នេះហើយ រាប់ពាន់ឆ្នាំក្រោយមក គឺសព្វថ្ងៃនេះ ខ្ញុំបន្តផែនការរបស់ខ្ញុំ។ ប៉ុន្តែគ្មាននរណាម្នាក់ដឹងពីផែនការ ឬការគ្រប់គ្រងរបស់ខ្ញុំនៅលើផែនដីនោះទេ ហើយពួកគេកាន់តែមើលមិនឃើញនគររបស់ខ្ញុំនៅលើផែនដី ថែមទៀតផង។ ដូច្នេះហើយ មនុស្សរត់តាមស្រមោល ហើយចូលមកចំពោះព្រះភ័ក្ត្ររបស់ខ្ញុំ ដើម្បីព្យាយាមបំភាន់ខ្ញុំ ដោយចង់ចេញ «តម្លៃដ៏ស្ដួចស្ដើង» ដើម្បីទទួលបានព្រះពររបស់ខ្ញុំនៅស្ថានសួគ៌។ ជាលទ្ធផល គេដាស់សេចក្តីក្រោធរបស់ខ្ញុំ ហើយខ្ញុំនាំយកការជំនុំជម្រះមកឱ្យគេ ប៉ុន្ដែគេនៅតែមិនភ្ញាក់ខ្លួនដដែល។ វាប្រៀបដូចជាគេកំពុងតែធ្វើការនៅខាងក្រោមដី ដោយមិនដឹងទាល់តែសោះនូវអ្វីដែលមាននៅលើដី ខណៈដែលគេគ្មានតាមរកអ្វីក្រៅពីបំណងប្រាថ្នារបស់ខ្លួននោះ។ ក្នុងចំណោមមនុស្សទាំងអស់ ខ្ញុំមិនដែលឃើញនរណាម្នាក់រស់នៅក្រោមពន្លឺដ៏ចាំងចែងរបស់ខ្ញុំនោះទេ។ ពួកគេរស់នៅក្នុងពិភពងងឹត ហើយគេហាក់ដូចជាស៊ាំនឹងការរស់នៅក្នុងទីងងឹតរួចទៅហើយ។ នៅពេលដែលពន្លឺចូលមក ពួកនៅឱ្យឆ្ងាយពីពន្លឺ ប្រៀបដូចជាពន្លឺនេះបានរំខានកិច្ចការរបស់ពួកគេអ៊ីចឹង។ ជាលទ្ធផល ពួកគេមើលទៅដូចជាត្រូវបានរំខាន ប្រៀបដូចជាពន្លឺបានបំផ្លាញសេចក្តីស្ងប់សុខរបស់គេ ហើយធ្វើឱ្យពួកគេមិនអាចដេកដោយស្រួលអ៊ីចឹង។ ជាលទ្ធផល មនុស្សប្រមូលកម្លាំងទាំងអស់របស់គេដើម្បីបណ្តេញពន្លឺចេញ។ ពន្លឺក៏ដូច្នោះដែរ ហាក់ដូចជាខ្វះការដឹងអ៊ីចឹង ដូច្នេះវាដាស់មនុស្សឱ្យក្រោកពីដំណេក ហើយនៅពេលដែលមនុស្សភ្ញាក់ គេបិទភ្នែករបស់គេ ដោយយកឈ្នះទាំងកំហឹង។ គេមិនចូលចិត្តខ្ញុំដូចជាតិចតួចទេ ប៉ុន្តែនៅក្នុងព្រះហឫទ័យរបស់ខ្ញុំ ខ្ញុំដឹងពីកម្រិតរបស់វា។ ខ្ញុំធ្វើឱ្យពន្លឺភ្លឺខ្លាំងឡើងបន្តិចម្តងៗ ដែលធ្វើឱ្យមនុស្សរស់នៅក្នុងពន្លឺរបស់ខ្ញុំ ដែលកាលពីយូរមកហើយ ពួកគេបានស៊ាំនឹងការសេពគប់ជាមួយពន្លឺ ហើយជាងនេះទៅទៀត ពួកគេផ្តល់តម្លៃដល់ពន្លឺ។ នៅពេលនេះ នគររបស់ខ្ញុំបានមកក្នុងចំណោមមនុស្សរួចហើយ មនុស្សទាំងអស់រាំច្រៀងដោយអំណរ ហើយធ្វើពិធីអបអរសាទរ ផែនដីពេញដោយសេចក្តីរីករាយមួយរំពេច ហើយភាពស្ងប់ស្ងាត់ដែលមានរយៈពេលរាប់ពាន់ឆ្នាំ បានបំផ្លាញដោយសារការមកដល់នៃពន្លឺ ...

ថ្ងៃទី២៦ ខែមីនា ឆ្នាំ១៩៩២


ជំពូកទី ២៥

ពេលវេលាកន្លងហួស ហើយវេលាបច្ចុប្បន្នបានចូលមកដល់ក្នុងមួយប៉ប្រិចភ្នែក។ ក្រោមការដឹកនាំរបស់ព្រះវិញ្ញាណរបស់ខ្ញុំ មនុស្សទាំងអស់រស់នៅក្នុងពន្លឺរបស់ខ្ញុំ ហើយលែងមាននរណាម្នាក់គិតដល់អតីតកាល ឬយកចិត្តទុកដាក់ចំពោះថ្ងៃម្សិលមិញតទៅទៀតហើយ។ តើនរណាដែលមិនធ្លាប់បានរស់នៅ ហើយមានវត្តមាននៅក្នុងថ្ងៃបច្ចុប្បន្ននោះ? តើនរណាដែលមិនបានចំណាយពេលដ៏ប្រសើររាប់ថ្ងៃ និងរាប់ខែនៅក្នុងនគរព្រះនោះ? តើនរណាដែលមិនបានរស់នៅក្រោមព្រះអាទិត្យនោះ? ទោះបីជានគរព្រះបានចូលមកនៅក្នុងចំណោមមនុស្សក៏ដោយ ក៏គ្មាននរណាម្នាក់បានមានបទពិសោធទទួលបានភាពកក់ក្តៅរបស់វា យ៉ាងពិតប្រាកដនោះដែរ។ មនុស្សគ្រាន់តែស្គាល់វាពីខាងក្រៅប៉ុណ្ណោះ ដោយមិនបានដឹងពីខ្លឹមសាររបស់វានោះទេ។ អំឡុងពេលដែលនគររបស់ខ្ញុំត្រូវបានបង្កើតឡើង តើនរណាដែលមិនរីករាយដោយសារតែវានោះ? តើប្រទេសនានានៅលើផែនដី ពិតជាអាចរត់គេចបានទេ? តើនាគដ៏ធំមានសម្បុរក្រហមពិតជារត់គេចដោយការបញ្ឆោតរបស់វាបានទេ? បញ្ញត្តិរដ្ឋបាលនានារបស់ខ្ញុំត្រូវបានប្រកាសទូទាំងពិភពលោក ពួកវាថ្លែងប្រកាសពីសិទ្ធិអំណាចរបស់ខ្ញុំក្នុងចំណោមមនុស្សទាំងអស់ ហើយពួកវាមានសុពលភាពទូទាំងចក្រវាឡ។ ទោះបីជាយ៉ាងណាក៏ដោយ មនុស្សមិនដែលដឹងយ៉ាងពិតប្រាកដអំពីរឿងនេះទេ។ នៅពេលដែលបញ្ញត្តិរដ្ឋបាលរបស់ខ្ញុំត្រូវបានបើកបង្ហាញឱ្យដឹងទៅកាន់ពិភពលោក នោះក៏ជាពេលដែលកិច្ចការរបស់ខ្ញុំនៅលើផែនដីជិតបានបញ្ចប់ដែរ។ នៅពេលដែលខ្ញុំគ្រប់គ្រង និងកាន់កាប់អំណាចនៅក្នុងចំណោមមនុស្សទាំងអស់ ហើយនៅពេលដែលខ្ញុំត្រូវបានទទួលស្គាល់ថាជាព្រះជាម្ចាស់ នោះនគររបស់ខ្ញុំនឹងចុះមកផែនដីយ៉ាងពេញលេញ។ សព្វថ្ងៃនេះ មនុស្សទាំងអស់មានការចាប់ផ្តើមមួយនៅលើផ្លូវថ្មីមួយ។ ពួកគេបានចាប់ផ្តើមជីវិតថ្មីមួយ ប៉ុន្តែគ្មាននរណាម្នាក់ធ្លាប់មានបទពិសោធជីវិតនៅលើផែនដី ដែលភ្ជាប់សាច់ញាតិជាមួយស្ថានសួគ៌នោះទេ។ តើអ្នករាល់គ្នាពិតជារស់នៅក្នុងពន្លឺរបស់ខ្ញុំមែនទេ? តើអ្នកពិតជារស់នៅក្នុងព្រះបន្ទូលរបស់ខ្ញុំមែនទេ? តើនរណាដែលមិនគិតដល់បំណងប្រាថ្នារបស់ខ្លួនផ្ទាល់នោះ? តើនរណាដែលមិនមានទុក្ខព្រួយដោយសារតែជោគវាសនារបស់ខ្លួនឯងនោះ? តើនរណាដែលមិនតស៊ូលំបាកនៅក្នុងសមុទ្រនៃទុក្ខវេទនានោះ? តើនរណាដែលមិនចង់រំដោះខ្លួនឯងឱ្យមានសេរីភាពនោះ? តើព្រះពររបស់នគរព្រះ ត្រូវបានប្រទានជាការដោះដូរនឹងការប្រឹងប្រែងធ្វើការងាររបស់មនុស្សនៅលើផែនដីមែនទេ? តើបំណងប្រាថ្នារបស់មនុស្សទាំងអស់អាចសម្រេចបានដូចជាគេចង់បានទេ? ខ្ញុំធ្លាប់បង្ហាញទេសភាពដ៏ស្រស់ស្អាតនៃនគររបស់ខ្ញុំចំពោះមនុស្សម្តង ប៉ុន្តែគេគ្រាន់តែសម្លក់ដាក់វាដោយក្រសែភែ្នកដ៏លោភលន់ប៉ុណ្ណោះ ហើយគ្មាននរណាម្នាក់ដែលពិតជាចង់ចូលទៅក្នុងនគរព្រះនោះទេ។ ខ្ញុំធ្លាប់ «រាយការណ៍» ប្រាប់មនុស្ស ពីស្ថានភាពជាក់ស្តែងនៅលើផែនដីម្តង ប៉ុន្តែគេមិនបានធ្វើអ្វីក្រៅតែពីស្តាប់ ហើយគេមិនយកព្រះបន្ទូលដែលចេញពីព្រះឱស្ឋរបស់ខ្ញុំដាក់ក្នុងចិត្តរបស់ពួកគេនោះទេ។ ខ្ញុំធ្លាប់មានព្រះបន្ទូលប្រាប់មនុស្សពីស្ថានភាពនៅលើស្ថានសួគ៌ម្តង ប៉ុន្តែគេចាត់ទុកព្រះបន្ទូលរបស់ខ្ញុំដូចជារឿងនិទានដ៏អស្ចារ្យ ហើយគេមិនបានទទួលយកពិតប្រាកដនូវអ្វីដែលព្រះឱស្ឋរបស់ខ្ញុំបានពណ៌នានោះទេ។ សព្វថ្ងៃនេះ ទស្សនីយភាពនៃនគរព្រះបង្ហាញឡើងមួយភ្លែតមកកាន់មនុស្ស ប៉ុន្តែ តើមាននរណាម្នាក់បាន «ឆ្លងកាត់កំពូលភ្នំ និងជ្រលងដងអូរ» ដើម្បីស្វែងរកទស្សនីយភាពនោះទេ? បើគ្មានការជំរុញរបស់ខ្ញុំទេ នោះមនុស្សនឹងនៅតែមិនភ្ញាក់ខ្លួនពីការយល់សប្តិរបស់ខ្លួនអ៊ីចឹង។ តើគេពិតជាជាប់ចិត្តដោយសារជីវិតរបស់គេនៅលើផែនដីមែនទេ? តើពិតជាគ្មានបទដ្ឋានខ្ពស់នៅក្នុងចិត្តរបស់គេមែនទេ?

អស់អ្នកដែលខ្ញុំបានកំណត់ជារាស្ត្ររបស់ខ្ញុំ អាចថ្វាយខ្លួនដល់ខ្ញុំ ហើយរស់នៅដោយសុខដុមរមនាជាមួយខ្ញុំ។ ពួកគេមានតម្លៃនៅក្នុងក្រសែព្រះនេត្ររបស់ខ្ញុំ ហើយបញ្ចេញពន្លឺដោយសេចក្តីស្រឡាញ់សម្រាប់ខ្ញុំនៅក្នុងនគររបស់ខ្ញុំ។ ក្នុងចំណោមនុស្សសព្វថ្ងៃនេះ តើនរណាបំពេញលក្ខខណ្ឌបែបនេះបាន? តើនរណាអាចទទួលបានចំណាត់ថ្នាក់ល្អ តាមការទាមទាររបស់ខ្ញុំបាន? តើការទាមទាររបស់ខ្ញុំពិតជាធ្វើឱ្យមានការលំបាកសម្រាប់មនុស្សមែនទេ? តើខ្ញុំមានចេតនាធ្វើឱ្យគេបង្កើតកំហុសមែនទេ? ខ្ញុំធូររលុងចំពោះមនុស្សទាំងអស់ ហើយប្រទានការអនុគ្រោះដល់ពួកគេ។ ទោះបីជាយ៉ាងណាក៏ដោយ នេះគឺចំពោះតែរាស្ត្ររបស់ខ្ញុំនៅក្នុងប្រទេសចិនប៉ុណ្ណោះ។ វាមិនមែនខ្ញុំមើលស្រាលអ្នករាល់គ្នា ឬខ្ញុំមើលទៅអ្នករាល់គ្នាដោយក្ដីមិនទុកចិត្តនោះទេ ប៉ុន្តែដោយសារតែខ្ញុំពិត និងជាក់ស្តែងចំពោះអ្នក។ មនុស្សជួបប្រទះបរាជ័យនៅក្នុងជីវិតរបស់ពួកគេដោយជៀសមិនរួច មិនថាទាក់ទងនឹងគ្រួសាររបស់ពួកគេ ឬក៏ពិភពលោកដ៏ធំទូលាយនោះទេ។ ទោះបីជាយ៉ាងណា តើការលំបាករបស់អ្នកណាដែលត្រូវបានរៀបចំដោយផ្ទាល់ដៃរបស់ពួកគេនោះ? មនុស្សមិនអាចស្គាល់ខ្ញុំបានទេ។ គេមានការយល់ដឹងមួយចំនួនពីរូបរាងខាងក្រៅរបស់ខ្ញុំ ប៉ុន្តែគេមិនដឹងពីតម្លៃរបស់ខ្ញុំនោះទេ។ គេមិនស្គាល់គ្រឿងផ្សំនៃម្ហូបអាហារដែលគេទទួលទាននោះទេ។ តើនរណាអាចគិតដល់ព្រះហឫទ័យរបស់ខ្ញុំដោយយកចិត្តទុកដាក់នោះ? តើនរណាអាចយល់ដ៏ពិតប្រាកដចំពោះបំណងព្រះហឫទ័យ នៅក្នុងវត្តមានរបស់ខ្ញុំនោះ? នៅពេលដែលខ្ញុំយាងចុះមកផែនដី នោះផែនដីគ្របដណ្តប់ដោយភាពងងឹត ហើយមនុស្ស «ដេកលង់លក់យ៉ាងឆាប់រហ័ស។» ខ្ញុំយាងទៅគ្រប់ទីកន្លែង ហើយគ្រប់យ៉ាងដែលខ្ញុំឃើញ គឺរហែករយ៉េរយ៉ៃ មិនអាចទ្រាំមើលបានទេ។ វាប្រៀបដូចជាមនុស្សគ្រាន់តែចង់រីករាយប៉ុណ្ណោះ ហើយគេគ្មានបំណងយកចិត្តទុកដាក់ចំពោះ «វត្ថុពីពិភពខាងក្រៅ» នោះទេ។ ដោយមិនឱ្យមនុស្សទាំងអស់ដឹង ខ្ញុំ ពិនិត្យមើលផែនដីទាំងមូល ប៉ុន្តែខ្ញុំមិនឃើញកន្លែងណាដែលពេញដោយជីវិតនោះទេ។ ភ្លាមៗនោះ ខ្ញុំបញ្ចេញពន្លឺ និងកម្តៅ ហើយទតមើលផែនដីពីស្ថានសួគ៌ជាន់ទីបី។ ទោះបីជាពន្លឺធ្លាក់មកដល់ដី ហើយកម្តៅសាយភាយលើវាក៏ដោយ ក៏មានតែពន្លឺ និងកម្តៅប៉ុណ្ណោះ ហាក់ដូចជារីករាយ។ ពួកវាមិនបានដាស់អ្វីមួយនៅក្នុងមនុស្ស ដែលកំពុងតែសប្បាយរីករាយយ៉ាងសុខស្រួលនោះទេ។ ដោយទតឃើញបែបនេះ ខ្ញុំប្រទាន «ដំបង» ដែលខ្ញុំបានត្រៀមដល់មនុស្សមួយរំពេច។ ខណៈពេលដែលដំបងធ្លាក់ចុះ នោះពន្លឺនិងកម្តៅបានបាត់ទៅបន្តិចម្តងៗ ហើយភ្លាមៗនោះ ផែនដីក្លាយជាក្រៀមក្រោះ និងងងឹត។ ហើយដោយសារតែភាពងងឹត នោះមនុស្សឆក់យកឱកាសដើម្បីបន្តភាពសប្បាយរីករាយរបស់គេតទៅទៀត។ មនុស្សដឹងស្រពេចស្រពិលខ្លះៗពីការមកដល់នៃដំបងរបស់ខ្ញុំ ប៉ុន្តែគេមិនមានប្រតិកម្មនោះទេ ហើយគេបន្តរីករាយនឹង «ពរនៅលើផែនដី» របស់គេ។ បន្ទាប់មក ព្រះឱស្ឋរបស់ខ្ញុំប្រកាសការវាយផ្ចាលនៃមនុស្សទាំងអស់ ហើយមនុស្សទូទាំងសកលលោកត្រូវបានដំដែកគោលជាប់នឹងឈើឆ្កាង ដោយក្បាលសំយុងមកក្រោម។ នៅពេលដែលការវាយផ្ទាលរបស់ខ្ញុំមកដល់ នោះមនុស្សរង្គោះរង្គើដោយសារសម្លេងដួលរលំនៃភ្នំទាំងឡាយ និងការរហែកនៃផែនដី ហើយបន្ទាប់ពីនោះមក គេភ្ញាក់ដឹងខ្លួន។ ដោយតក់ស្លុតនិងភ័យខ្លាច នោះមនុស្សរត់គេចខ្លួន ប៉ុន្តែវាយឺតពេលណាស់ទៅហើយ។ ខណៈពេលដែលការផ្ចាលរបស់ខ្ញុំធ្លាក់ចុះមក នោះនគររបស់ខ្ញុំចុះមកលើផែនដី ហើយប្រទេសទាំងអស់ត្រូវបានវាយកម្ទេចទៅជាចំណែកៗ បាត់ទៅដោយគ្មានស្នាមដាន ហើយមិនបានបន្សល់ទុកអ្វីនោះទេ។

រាល់ថ្ងៃ ខ្ញុំទតមើលផ្ទៃនៃពិភពលោក ហើយរាល់ថ្ងៃ ខ្ញុំធ្វើកិច្ចការថ្មីនៅក្នុងចំណោមមនុស្ស។ ប៉ុន្តែមនុស្សទាំងអស់ជាប់រវល់នឹងកិច្ចការរបស់គេ ហើយគ្មាននរណាម្នាក់យកចិត្តទុកដាក់ចំពោះកម្លាំងនៃកិច្ចការរបស់ខ្ញុំ ឬកត់សម្គាល់ពីសភាពនៃវត្ថុក្រៅពីខ្លួនរបស់គេនោះទេ។ វាប្រៀបដូចជាមនុស្សរស់នៅក្នុងស្ថានសួគ៌ និងផែនដីថ្មីមួយ ដែលគេបង្កើតដោយខ្លួនរបស់គេអ៊ីចឹង ហើយមិនចង់ឱ្យនរណាម្នាក់ចូលមកជ្រៀតជ្រែកនោះទេ។ ពួកគេទាំងអស់ជាប់រវល់នឹងកិច្ចការនៃការធ្វើឱ្យខ្លួនពួកគេសប្បាយរីករាយ ហើយពួកគេកំពុងតែកោតសរសើរខ្លួនឯង ខណៈពេលដែលពួកគេធ្វើ «លំហាត់ហ្វឹកហ្វឺនរាងកាយ» របស់ពួកគេ។ តើពិតជាគ្មានកន្លែងសម្រាប់ខ្ញុំទាល់តែសោះមែនទេ នៅក្នុងចិត្តរបស់មនុស្ស? តើខ្ញុំពិតជាមិនអាចក្លាយជាអ្នកត្រួតត្រាចិត្តរបស់មនុស្សបានទេឬ? តើវិញ្ញាណរបស់មនុស្សពិតជាបានចាកចេញពីគេមែនទេ? តើនរណាធ្លាប់សញ្ជឹងគិតដោយយកចិត្តទុកដាក់ពីព្រះបន្ទូលដែលចេញពីព្រះឱស្ឋរបស់ខ្ញុំនោះ? តើនរណាធ្លាប់គិតពីបំណងព្រះហឫទ័យរបស់ខ្ញុំនោះ? តើចិត្តរបស់មនុស្សពិតជាត្រូវបានកាន់កាប់ដោយវត្ថុដទៃមែនទេ? ជាច្រើនលើកច្រើនសា ដែលខ្ញុំបានស្រែករកមនុស្ស ប៉ុន្តែតើមាននរណាម្នាក់ធ្លាប់មានសេចក្តីមេត្តាករុណាឬទេ? តើមាននរណាម្នាក់ធ្លាប់រស់នៅក្នុងភាពជាមនុស្សឬទេ? មនុស្សអាចរស់នៅក្នុងសាច់ឈាម ប៉ុន្តែគេគ្មានភាពជាមនុស្សនោះទេ។ តើគេបានកើតនៅក្នុងនគររបស់សត្វឬ? ឬក៏គេកើតនៅក្នងស្ថានសួគ៌ ហើយមានភាពជាព្រះ? ខ្ញុំធ្វើការទាមទាររបស់ខ្ញុំចំពោះមនុស្ស ប៉ុន្តែវាប្រៀបដូចជាគេមិនយល់ព្រះបន្ទូលរបស់ខ្ញុំអ៊ីចឹង វាប្រៀបដូចជាខ្ញុំគឺជាបិសាចដែលមិនអាចចូលជិត ដែលចម្លែកចំពោះគេអ៊ីចឹង។ ជាច្រើនលើកច្រើនសាណាស់ ដែលខ្ញុំបានខកចិត្តដោយសារមនុស្ស ជាច្រើនលើកច្រើនសារណាស់ ដែលខ្ញុំខឹងខ្លាំងដោយសារការបញ្ចេញសម្ថភាពដ៏ទន់ខ្សោយរបស់គេ ហើយជាច្រើនលើកច្រើនសារណាស់ ដែលខ្ញុំពិបាកចិត្តដោយសារតែភាពទន់ខ្សោយរបស់គេ។ ហេតុអ្វីបានជាខ្ញុំមិនអាចដាស់អារម្មណ៍ផ្នែកវិញ្ញាណនៅក្នុងចិត្តរបស់មនុស្សបាន? ហេតុអ្វីបានជាខ្ញុំមិនអាចញ៉ាំងឱ្យមានសេចក្តីស្រឡាញ់នៅក្នុងចិត្តរបស់មនុស្សបាន? ហេតុអ្វីបានជាមនុស្សមិនចង់ចាត់ទុកខ្ញុំមានតម្លៃដូចកែវភ្នែករបស់គេ? តើចិត្តរបស់មនុស្សមិនមែនជារបស់ផ្ទាល់ខ្លួនរបស់គេទេឬ? តើមានរបស់ផ្សេងស្នាក់នៅក្នុងវិញ្ញាណរបស់គេឬ? ហេតុអ្វីបានជាមនុស្សទ្រហោយំមិនចេះចប់? ហេតុអ្វីបានជាគេកំសត់? ហេតុអ្វីនៅពេលដែលគេកើតទុក្ខ គេធ្វើព្រងើយកន្តើយដាក់វត្តមានរបស់ខ្ញុំទៅវិញ? តើអាចទេ ដែលខ្ញុំបានចាក់ទម្លុះគេនោះ? តើអាចទេ ដែលខ្ញុំបានបោះបង់ចោលគេដោយចេតនានោះ?

នៅក្នុងក្រសែព្រះនេត្ររបស់ខ្ញុំ មនុស្សគឺជាអ្នកគ្រប់គ្រងនៃរបស់សព្វសារពើ។ ខ្ញុំបានប្រទានសិទ្ធិអំណាចមិនតិចទេដល់គេ ដោយអនុញ្ញាតឱ្យគេគ្រប់គ្រងរបស់សព្វសារពើនៅលើផែនដី មានដូចជា ស្មៅនៅលើភ្នំ សត្វនៅក្នុងព្រៃ និងត្រីនៅក្នុងទឹក។ ប៉ុន្តែ ផ្ទុយពីការសប្បាយរីករាយដោយសារតែសិទ្ធិអំណាចនេះ មនុស្សបែរជាត្រូវបានរំខានដោយការព្រួយបារម្ភទៅវិញ។ ជីវិតទាំងមូលរបស់គេ គឺជាជីវិតនៃការព្រួយបារម្ភ និងការប្រញាប់ប្រញាល់រត់រកក្ដីសប្បាយដែលបានបន្ថែមលើភាពទទេស្អាត។ នៅក្នុងជីវិតរបស់គេទាំងមូល ពុំមានការច្នៃប្រឌិត និងការបង្កើតថ្មីៗនោះទេ។ គ្មាននរណាម្នាក់អាចដោះខ្លួនចេញពីជីវិតដែលទទេនេះបានទេ គ្មាននរណាម្នាក់ធ្លាប់រកឃើញជីវិតដ៏មានន័យមួយ ហើយគ្មាននរណាម្នាក់ធ្លាប់មានបទពិសោធជីវិតពិតនោះទេ។ ទោះបីជាមនុស្សសព្វថ្ងៃទាំងអស់ រស់នៅក្រោមពន្លឺដ៏ចែងចាំងរបស់ខ្ញុំក៏ដោយ ក៏ពួកគេមិនដឹងអ្វីសោះពីជីវិតនៅលើស្ថានសួគ៌។ ប្រសិនបើខ្ញុំមិនមានសេចក្តីមេត្តាករុណាចំពោះមនុស្ស ហើយខ្ញុំមិនសង្គ្រោះមនុស្សជាតិនោះទេ នោះមនុស្សទាំងអស់ប្រែមកជាឥតប្រយោជន៍។ ជីវិតរបស់គេនៅលើផែនដីគឺគ្មានន័យ ហើយពួកគេនឹងស្លាប់ទៅដោយឥតខ្លឹមសារ គ្មានអ្វីដែលគេអាចមានមោទនភាពនោះទេ។ មនុស្សនៃគ្រប់សាសនា គ្រប់វិស័យនៃសង្គម គ្រប់ជាតិសាសន៍ និងគ្រប់និកាយទាំងអស់សុទ្ធតែដឹងពីភាពទទេស្អាតនៅលើផែនដី ហើយពួកគេទាំងអស់ស្វះស្វែងរកខ្ញុំ និងទន្ទឹងរង់ចាំការយាងត្រឡប់មកវិញរបស់ខ្ញុំ។ ប៉ុន្តែ តើនរណាអាចស្គាល់ខ្ញុំបាន នៅពេលដែលខ្ញុំយាងមកដល់នោះ? ខ្ញុំបង្កើតរបស់សព្វសារពើ ខ្ញុំបង្កើតមនុស្ស ហើយសព្វថ្ងៃនេះ ខ្ញុំបានចុះមកក្នុងចំណោមមនុស្ស។ ទោះបីជាយ៉ាងណាក៏ដោយ មនុស្សវាយបកមករកខ្ញុំ ហើយសងសឹកដាក់ខ្ញុំ។ តើកិច្ចការដែលខ្ញុំធ្វើចំពោះមនុស្ស មិនផ្តល់ផលប្រយោជន៍ដល់គេទេឬ? តើខ្ញុំពិតជាមិនអាចធ្វើឱ្យមនុស្សពេញចិត្តទេឬ? ហេតុអ្វីបានជាមនុស្សបដិសេធខ្ញុំ? ហេតុអី្វបានជាមនុស្សគ្មានចិត្ត ហើយមិនអើពើចំពោះខ្ញុំ? ហេតុអ្វីបានជាផែនដីគ្របដណ្តប់ដោយសាកសព? តើនេះពិតជាសភាពនៃពិភពលោកដែលខ្ញុំបានបង្កើតសម្រាប់មនុស្សមែនទេ? ហេតុអ្វីបានជាខ្ញុំប្រទានភាពសម្បូរណ៍ហូរហៀរដែលមិនអាចប្រៀបផ្ទឹមបានដល់មនុស្ស តែគេបែរជាថ្វាយដៃទទេត្រឡប់មកឱ្យខ្ញុំទៅវិញ? ហេតុអ្វីបានមនុស្សមិនស្រឡាញ់ខ្ញុំយ៉ាងពិតប្រាកដ? ហេតុអ្វីបានជាគេមិនដែលចូលមកនៅចំពោះព្រះភ័ក្ត្ររបស់ខ្ញុំ? តើព្រះបន្ទូលទាំងអស់របស់ខ្ញុំពិតជាមិនមានប្រយោជន៍មែនទេ? តើព្រះបន្ទូលរបស់ខ្ញុំបានរលាយបាត់ដូចជាកម្តៅចេញពីទឹកមែនទេ? ហេតុអ្វីបានជាមនុស្សមិនចង់សហការជាមួយខ្ញុំ? តើការមកដល់នៃថ្ងៃរបស់ខ្ញុំ ពិតជាពេលវេលានៃសេចក្តីស្លាប់របស់មនុស្សមែនទេ? តើខ្ញុំពិតជាអាចបំផ្លាញមនុស្សនៅពេលដែលនគររបស់ខ្ញុំត្រូវបានបង្កើតឬ? ហេតុអ្វីក្នុងអំឡុងពេលនៃផែនការគ្រប់គ្រងទាំងមូលរបស់ខ្ញុំ គ្មាននរណាម្នាក់ធ្លាប់យល់ពីបំណងព្រះហឫទ័យរបស់ខ្ញុំអ៊ីចឹង? ហេតុអី្វផ្ទុយពីការស្រឡាញ់ព្រះសូរសៀងដែលចេញព្រះឱស្ឋរបស់ខ្ញុំ មនុស្សបែរជាស្អប់ ហើយបដិសេធព្រះសូរសៀងនោះទៅវិញ? ខ្ញុំមិនថ្កោលទោសនរណាម្នាក់នោះទេ ប៉ុន្តែខ្ញុំគ្រាន់តែធ្វើឱ្យមនុស្សទាំងអស់វិលត្រឡប់មករកភាពស្ងប់ស្ងៀម ហើយធ្វើការឆ្លុះបញ្ចាំងខ្លួនឯងប៉ុណ្ណោះ។

ថ្ងៃទី២៧ ខែមីនា ឆ្នាំ១៩៩២


ចូរអរសប្បាយ ម្នាលជនទាំងឡាយអើយ!

នៅក្នុងពន្លឺរបស់ខ្ញុំ មនុស្សមើលឃើញពន្លឺម្តងទៀត។ នៅក្នុងព្រះបន្ទូលរបស់ខ្ញុំ មនុស្សស្វែងរកអ្វីៗដែលពួកគេរីករាយ។ ខ្ញុំបានយាងមកពីទិសខាងកើត ខ្ញុំចេញមកពីទិសខាងកើត។ នៅពេលដែលសិរីល្អរបស់ខ្ញុំបញ្ចេញពន្លឺឡើង នោះជាតិសាសន៍ទាំងអស់ត្រូវបានបំភ្លឺ គ្រប់យ៉ាងត្រូវបាននាំមកនៅក្នុងពន្លឺ មិនមែនអ្វីមួយនៅក្នុងភាពងងឹតឡើយ។ នៅក្នុងនគរព្រះ ជីវិតដែលរាស្ត្ររបស់ព្រះជាម្ចាស់រស់នៅជាមួយព្រះជាម្ចាស់ គឺមានសេចក្តីសុខមិនអាចវាស់ស្ទង់បាន។ ទឹករាំដោយអំណរក្នុងជីវិតដ៏មានព្រះពររបស់មនុស្ស ភ្នំរីករាយជាមួយមនុស្សដែលជាភាពបរិបូរណ៍របស់ខ្ញុំ។ មនុស្សទាំងអស់តស៊ូ ធ្វើការយ៉ាងប្រឹងប្រែង ដោយបង្ហាញភក្តីភាពរបស់ពួកគេនៅក្នុងនគររបស់ខ្ញុំ។ នៅក្នុងនគរព្រះ ការបះបោរលែងមានតទៅទៀតហើយ ការទាស់ទទឹងក៏លែងមានទៀតដែរ។ ស្ថានសួគ៌ និងផែនដីពឹងអាស្រ័យគ្នាទៅវិញទៅមក ខ្ញុំនិងមនុស្សចូលមកជិតគ្នាដោយអារម្មណ៍ដ៏ជ្រាលជ្រៅ ដោយផ្អែកខ្នងដាក់គ្នា តាមរយៈសុភមង្គលដ៏ផ្អែមល្ហែមរបស់ជីវិត...។ នៅពេលនេះ ខ្ញុំចាប់ផ្តើមជីវិតរបស់ខ្ញុំនៅស្ថានសួគ៌ជាផ្លូវការ។ ការរំខានរបស់សាតាំងលែងមានតទៅទៀត ហើយមនុស្សចូលទៅក្នុងទីសម្រាក។ ទូទាំងសាកលលោកទាំងមូល រាស្ត្ររើសតាំងរបស់ខ្ញុំរស់នៅក្នុងសិរីល្អរបស់ខ្ញុំ ដោយទទួលព្រះពរមិនអាចប្រៀបធៀបបាន មិនដូចជាមនុស្សដែលរស់នៅក្នុងចំណោមមនុស្សនោះទេ ប៉ុន្តែជាមនុស្សដែលរស់នៅជាមួយព្រះជាម្ចាស់។ មនុស្សទាំងអស់បានឆ្លងកាត់សេចក្តីពុករលួយរបស់សាតាំង ហើយបានផឹកភាពល្វីងជូរចត់ និងភាពផ្អែមល្ហែមនៃជីវិតរហូតទាល់តែអស់។ ពេលនេះ តើបុគ្គលម្នាក់អាចមិនអរសប្បាយក្នុងការរស់នៅក្នុងពន្លឺរបស់ខ្ញុំបានយ៉ាងដូចម្ដេចកើត? តើបុគ្គលម្នាក់អាចរំលងពេលវេលាដ៏ស្រស់បំព្រងនេះ ហើយបណ្តោយឱ្យវាកន្លងទៅបានយ៉ាងដូចម្ដេចកើត? ម្នាលបណ្ដាជនទាំងឡាយអើយ! ចូរច្រៀងចម្រៀងនៅក្នុងចិត្តរបស់អ្នក ហើយរាំដោយក្តីអំណរដើម្បីខ្ញុំ! ចូរលើកចិត្តដ៏ស្មោះស្ម័គ្ររបស់អ្នកឡើង ហើយថ្វាយវាមកខ្ញុំ! ចូរទូងស្គររបស់អ្នក ហើយលេងយ៉ាងរីករាយដើម្បីខ្ញុំ! ខ្ញុំបញ្ចេញសេចក្តីអំណររបស់ខ្ញុំទៅទូទាំងសាកលលោកទាំងមូល! ខ្ញុំបើកសម្តែងព្រះភ័ក្ត្រដ៏រុងរឿងរបស់ខ្ញុំចំពោះមនុស្ស! ខ្ញុំនឹងស្រែកដោយសម្លេងយ៉ាងឮ! ខ្ញុំនឹងទៅហួសពីសាកលលោក! ខ្ញុំសោយរាជ្យនៅក្នុងមនុស្សរួចហើយ! ខ្ញុំត្រូវបានមនុស្សលើកតម្កើង! ខ្ញុំរសាត់នៅក្នុងផ្ទៃមេឃពណ៌ខៀវនៅខាងលើ ហើយមនុស្សដើរជាមួយខ្ញុំ។ ខ្ញុំយាងក្នុងចំណោមមនុស្ស ហើយរាស្ត្ររបស់ខ្ញុំនៅជុំវិញខ្ញុំ! ចិត្តរបស់មនុស្សសប្បាយរីករាយ ចម្រៀងរបស់ពួកគេអង្រួនសាកលលោក ដោយបន្ទរស្ថានសួគ៌! សាកលលោកលែងគ្របដណ្តប់ដោយអ័ព្ទតទៅទៀតហើយ លែងមានភក់ជ្រាំតទៅទៀត និងលែងមានគំនរសំរាមតទៅទៀត។ ឱមនុស្សបរិសុទ្ធនៃសាកលលោកអើយ! នៅក្រោមការត្រួតពិនិត្យរបស់ខ្ញុំ អ្នកបង្ហាញទឹកមុខពិតរបស់អ្នក។ អ្នកមិនមែនជាមនុស្សដែលគ្រប់ដណ្តប់ដោយភាពកខ្វក់នោះទេ ប៉ុន្តែជាពួកបរិសុទ្ធដែលបរិសុទ្ធដូចកែវចរណៃ អ្នកទាំងអស់គ្នាជាមនុស្សជាទីស្រឡាញ់របស់ខ្ញុំ អ្នកទាំងអស់គ្នាជាក្តីអំណររបស់ខ្ញុំ! របស់សព្វសារពើបានត្រឡប់ជាមានជីវិត! ពួកបរិសុទ្ធទាំងអស់បានត្រឡប់មកបម្រើខ្ញុំនៅស្ថានសួគ៌ ដោយចូលទៅក្នុងការឱបក្រសោបដ៏កក់ក្តៅរបស់ខ្ញុំ លែងយំ លែងព្រួយបារម្ភតទៅទៀតហើយ ដោយថ្វាយខ្លួនចំពោះខ្ញុំ ត្រឡប់មកដំណាក់របស់ខ្ញុំ ហើយនៅក្នុងស្រុកកំណើតរបស់ពួកគេ ពួកគេនឹងស្រឡាញ់ខ្ញុំដោយគ្មានទីបញ្ចប់! ភាពអស់កល្បទាំងអស់មិនដែលផ្លាស់ប្តូរឡើយ! ឯណាទៅក្តីទុក្ខព្រួយ! ឯណាទៅទឹកភ្នែក! ឯណាទៅសាច់ឈាម! ផែនដីកន្លងផុតទៅ ប៉ុន្តែស្ថានសួគ៌ស្ថិតនៅអស់កល្បជានិច្ច។ ខ្ញុំលេចមកចំពោះមនុស្សទាំងអស់ ហើយមនុស្សទាំងអស់សរសើរតម្កើងខ្ញុំ។ ជីវិតនេះ ភាពស្រស់បំព្រងនេះ ចាប់ពីពេលដែលមិនអាចបំភ្លេចបាននេះ រហូតដល់ចុងបញ្ចប់ នឹងមិនផ្លាស់ប្តូរឡើយ។ នេះគឺជាជីវិតនៃនគរព្រះ។


ជំពូកទី ២៦

តើនរណាបានរស់នៅក្នុងដំណាក់របស់ខ្ញុំ? តើនរណាបានក្រោកឈរឡើងដើម្បីខ្ញុំ? តើនរណាបានរងទុក្ខជំនួសខ្ញុំ? តើនរណាបានសន្យាដោយសម្ដីរបស់គេនៅចំពោះខ្ញុំ? តើនរណាបានដើរតាមខ្ញុំមកទល់បច្ចុប្បន្ន ហើយនៅតែមិនទាន់មានចិត្តអើពើ? ហេតុអ្វីក៏មនុស្សទាំងអស់សោះកក្រោះ និងគ្មានមេត្តាបែបនេះ? ហេតុអ្វីបានជាមនុស្សលោកបោះបង់ខ្ញុំ? ហេតុអ្វីបានជាមនុស្សមិនពេញចិត្តនឹងខ្ញុំ? ហេតុអ្វីបានជាគ្មានភាពកក់ក្ដៅនៅក្នុងពិភពមនុស្សដូច្នេះ? កាលនៅក្រុងស៊ីយ៉ូន ខ្ញុំបានភ្លក់ភាពកក់ក្ដៅដែលនៅឯស្ថានសួគ៌ ហើយកាលនៅស៊ីយ៉ូន ខ្ញុំបានរីករាយនឹងព្រះពរដែលនៅឯស្ថានសួគ៌។ ខ្ញុំបានរស់នៅក្នុងចំណោមមនុស្សលោកម្ដងទៀត ខ្ញុំបានភ្លក់ភាពល្វីងជូរចត់នៃពិភពលោក ហើយខ្ញុំបានឃើញសភាពខុសៗគ្នាដែលមានក្នុងចំណោមមនុស្សលោក ដោយផ្ទាល់ព្រះនេត្ររបស់ខ្ញុំ។ មនុស្សបានផ្លាស់ប្ដូរទាំងមិនដឹងខ្លួន ដូចខ្ញុំបាន «ផ្លាស់ប្ដូរ» ដែរ ហើយមានតែតាមវិធីនេះទេ ទើបគេបានឈានមកដល់បច្ចុប្បន្ន។ ខ្ញុំមិនតម្រូវឱ្យមនុស្សអាចធ្វើអ្វីមួយសម្រាប់ជាប្រយោជន៍ដល់ខ្ញុំទេ ហើយខ្ញុំក៏មិនទាមទារឱ្យគេបង្កើនអ្វីមួយសម្រាប់ខ្ញុំដែរ។ ខ្ញុំគ្រាន់តែចង់ឱ្យគេអាចប្រព្រឹត្តតាមផែនការរបស់ខ្ញុំ និងមិនបះបោរទាស់ប្រឆាំងនឹងខ្ញុំ ឬធ្វើជាសញ្ញាសម្គាល់នៃភាពអាម៉ាស់ដល់ខ្ញុំទេ តែធ្វើជាបន្ទាល់ខ្ទរខ្ទារឱ្យខ្ញុំវិញ។ ក្នុងចំណោមមនុស្សលោក ធ្លាប់មានមនុស្សដែលបានធ្វើបន្ទាល់ពីខ្ញុំ និងបានថ្វាយសិរីរុងរឿងដល់ព្រះនាមរបស់ខ្ញុំ ប៉ុន្តែតើការអនុវត្ត ឬចរិតមារយាទរបស់មនុស្សអាចធ្វើឱ្យព្រះទ័យខ្ញុំស្កប់យ៉ាងដូចម្ដេច? តើគេអាចស្របតាមព្រះទ័យរបស់ខ្ញុំ ឬបំពេញតាមបំណងព្រះហឫទ័យរបស់ខ្ញុំបានយ៉ាងដូចម្ដេច? ទាំងភ្នំ និងប្រភពទឹកនានានៅលើផែនដី ព្រមទាំងផ្កា ស្មៅ និងដើមឈើនានានៅលើផែនដី ទាំងអស់នេះសុទ្ធតែបង្ហាញពីស្នាព្រះហស្តរបស់ខ្ញុំ គ្រប់យ៉ាងមានវត្តមានសម្រាប់ព្រះនាមរបស់ខ្ញុំ។ ប៉ុន្តែហេតុអ្វីក៏មនុស្សមិនអាចសម្រេចនូវបទដ្ឋាននៃសេចក្ដីបង្គាប់របស់ខ្ញុំបាន? តើនេះអាចមកពីភាពតូចតាចដ៏តោកយ៉ាករបស់គេដែរឬទេ? អាចមកពីការដែលខ្ញុំលើកតម្កើងគេដែរឬទេ? អាចមកពីខ្ញុំឃោរឃៅដាក់គេឬទេ? ហេតុអ្វីបានជាមនុស្សតែងតែភ័យខ្លាចសេចក្ដីបង្គាប់របស់ខ្ញុំ? សព្វថ្ងៃនេះ ក្នុងចំណោមបណ្ដាជនដែលនៅក្នុងនគរព្រះ ហេតុអ្វីបានជាអ្នកស្ដាប់តែសូរសៀងរបស់ខ្ញុំ តែមិនចង់ឃើញព្រះភ័ក្ត្ររបស់ខ្ញុំ? អ្នកសម្លឹងរកតែបន្ទូលរបស់ខ្ញុំដោយមិនផ្គូផ្គងបន្ទូលនោះទៅនឹងវិញ្ញាណរបស់ខ្ញុំ? ហេតុអ្វីក៏អ្នកញែកខ្ញុំទុកនៅឯស្ថានសួគ៌ខាងលើ និងនៅផែនដីខាងក្រោមដូច្នេះ? អាចមកពីកាលដែលខ្ញុំនៅផែនដី មិនដូចដែលខ្ញុំនៅស្ថានសួគ៌ឬ? អាចមកពីកាលនៅស្ថានសួគ៌ ខ្ញុំមិនអាចយាងចុះមកផែនដីឬ? អាចមកពីកាលនៅផែនដី ខ្ញុំមិនសមនឹងលើកឡើងទៅស្ថានសួគ៌ឬ? កាលនៅផែនដី ខ្ញុំដូចជាសត្តនិករដ៏តូចទាប កាលនៅស្ថានសួគ៌ ខ្ញុំប្រៀបដូចជាសភាវៈដែលត្រូវបានលើកតម្កើង ហើយហាក់ដូចជាមានអន្លង់ជ្រៅមួយនៅចន្លោះស្ថានសួគ៌ និងផែនដី ដែលមិនអាចឆ្លងកាត់បាន។ ដោយឡែក នៅក្នុងពិភពមនុស្ស ពួកគេហាក់មិនដឹងអំពីប្រភពដើមនៃរឿងទាំងនេះទេ ប៉ុន្តែពួកគេតែងតែរត់ទាស់នឹងខ្ញុំវិញ បន្ទូលរបស់ខ្ញុំហាក់មានតែសូរសៀង ហើយគ្មានន័យអ្វីឡើយ។ មនុស្សទាំងអស់ចំណាយការប្រឹងប្រែងរបស់គេលើព្រះបន្ទូលរបស់ខ្ញុំ ដោយដាក់ការសង្កេតរបស់គេផ្ទាល់លើអាការៈខាងក្រៅរបស់ខ្ញុំ ប៉ុន្តែពួកគេទាំងអស់គ្នាពើបប្រទះនឹងបរាជ័យ ការខិតខំរបស់គេគ្មានផលផ្លែសោះ ហើយផ្ទុយទៅវិញ ពួកគេត្រូវវាយឱ្យដួលដោយព្រះបន្ទូលរបស់ខ្ញុំ ហើយមិនហ៊ានក្រោកឡើងវិញម្ដងទៀតឡើយ។

នៅពេលដែលព្រះសូរសៀងរបស់ខ្ញុំកាន់តែជ្រាលជ្រៅ ខ្ញុំក៏សង្កេតមើលសភាពនៃចក្រវាលដែរ។ តាមរយៈព្រះបន្ទូលរបស់ខ្ញុំ អ្វីៗទាំងអស់ត្រូវបានធ្វើឱ្យថ្មី។ ផ្ទៃមេឃផ្លាស់ប្ដូរ រីឯផែនដីក៏ផ្លាស់ប្ដូរដែរ។ មនុស្សជាតិត្រូវបានលាតត្រដាងក្នុងទម្រង់ដើមរបស់ខ្លួន ហើយបន្តិចម្ដងៗ មនុស្សទាំងអស់ត្រូវបានបែងចែកទៅតាមប្រភេទរបស់ពួកគេ ហើយត្រូវបានត្រឡប់ទៅ «គ្រួសារ» របស់ពួកគេវិញដោយមិនដឹងខ្លួន។ ការនេះគាប់ព្រះហឫទ័យខ្ញុំយ៉ាងខ្លាំង។ ខ្ញុំពុំមានការរំខានឡើយ ហើយកិច្ចការដ៏អស្ចារ្យរបស់ខ្ញុំក៏បានសម្រេច ហើយរបស់សព្វសារពើក៏បានបំផ្លាស់បំប្រែ ដោយស្ទើរតែមិនចាប់អារម្មណ៍ដឹង។ នៅពេលដែលខ្ញុំបានបង្កើតពិភពលោក ខ្ញុំបានបែងចែករបស់សព្វសារពើទៅតាមប្រភេទរបស់វា ដោយចាត់ថ្នាក់របស់សព្វសារពើដែលមានទម្រង់។ នៅពេលដែលចុងបញ្ចប់នៃផែនការគ្រប់គ្រងរបស់ខ្ញុំកាន់តែខិតជិតមកដល់ ខ្ញុំនឹងស្ដារឡើងវិញនូវសភាពដើមនៃការកកើតលោក ខ្ញុំនឹងស្ដារអ្វីៗគ្រប់យ៉ាងឱ្យដូចដើមវិញ ដោយផ្លាស់ប្ដូរអ្វីៗគ្រប់យ៉ាងដោយហ្មត់ចត់ ហើយធ្វើឱ្យអ្វីៗគ្រប់យ៉ាងស្ថិតនៅក្នុងផែនការរបស់ខ្ញុំ។ ពេលវេលាបានមកដល់ហើយ! ដំណាក់កាលចុងក្រោយនៃផែនការរបស់ខ្ញុំជិតនឹងបញ្ចប់ហើយ។ ឱ ពិភពលោកចាស់ដ៏ស្មោកគ្រោកអើយ! វានឹងដួលរលំនៅចំកណ្តាលព្រះបន្ទូលរបស់ខ្ញុំជាមិនខាន! វានឹងក្លាយទៅជាភាពទទេដោយសារផែនការរបស់ខ្ញុំជាមិនខាន! ឱ របស់សព្វសារពើអើយ! ពួកវានឹងទទួលបានជីវិតថ្មីនៅចំកណ្ដាលព្រះបន្ទូលរបស់ខ្ញុំ ពួកវានឹងមានព្រះអធិបតីរបស់ខ្លួន! ឱ ពិភពលោកថ្មីដ៏បរិសុទ្ធ និងឥតសៅហ្មងអើយ! វានឹងរស់ឡើងវិញនៅចំកណ្ដាលសិរីល្អរបស់ខ្ញុំជាមិនខាន! ឱ ភ្នំស៊ីយ៉ូនអើយ! ចូរកុំស្ងៀមស្ងាត់ទៀតអី ខ្ញុំបានត្រឡប់មកវិញដោយជ័យជម្នះហើយ! ខ្ញុំសង្កេតមើលផែនដីទាំងមូលនៅកណ្ដាលរបស់សព្វសារពើ។ មនុស្សនៅលើផែនដីបានចាប់ផ្ដើមជីវិតថ្មី និងមានសេចក្ដីសង្ឃឹមថ្មីៗ។ ឱ រាស្ត្ររបស់ខ្ញុំអើយ! អ្នករាល់គ្នាមិនរស់ឡើងវិញនៅចំកណ្ដាលពន្លឺរបស់ខ្ញុំម្ដេចនឹងបានទៅ? អ្នករាល់គ្នាមិនលោតដោយអំណរនៅក្រោមការណែនាំរបស់ខ្ញុំម្ដេចនឹងបានទៅ? ដែនដីកំពុងស្រែកហ៊ោដោយអំណររីករាយ ទឹកកំពុងតែខ្ជោលខ្ចាយដោយសំណើចដ៏សប្បាយ! ឱ អ៊ីស្រាអែលដែលបានរស់ឡើងវិញអើយ! ម្ដេចក៏អ្នកមិនមានមោទនភាពដោយសារការកំណត់ទុកជាមុនរបស់ខ្ញុំ? តើនរណាបានយំ? តើនរណាបានទ្រហោ? អ៊ីស្រាអែលពីបុរាណលែងមានទៀតហើយ ហើយអ៊ីស្រាអែលសព្វថ្ងៃនេះបានក្រោកឈរឡើង យ៉ាងរឹងមាំ និងខ្ពស់ត្រដែតនៅក្នុងពិភពលោក ហើយបានឈរឡើងនៅក្នុងដួងចិត្តរបស់មនុស្សជាតិទាំងអស់។ អ៊ីស្រាអែលសព្វថ្ងៃនេះ នឹងទទួលបានគ្រឹះសម្រាប់អត្ថិភាពរបស់ខ្លួនតាមរយៈរាស្ត្ររបស់ខ្ញុំជាមិនខាន! ឱ អេស៊ីព្ទដ៏គួរឱ្យស្អប់អើយ! អ្នកនៅតែទាស់ទទឹងនឹងខ្ញុំមែនទេ? ម្ដេចក៏អ្នកអាចឆ្លៀតយកប្រយោជន៍ពីសេចក្ដីមេត្តាករុណារបស់ខ្ញុំ ហើយព្យាយាមគេចចេញពីការវាយផ្ចាលរបស់ខ្ញុំ? ម្ដេចក៏អ្នកមិនរស់នៅក្នុងការវាយផ្ចាលរបស់ខ្ញុំ? អស់អ្នកណាដែលខ្ញុំស្រឡាញ់ នឹងមានអត្ថិភាពជារៀងរហូតជាមិនខាន ហើយអស់អ្នកណាដែលទាស់ទទឹងនឹងខ្ញុំ នឹងត្រូវខ្ញុំវាយផ្ចាលជារៀងរហូតជាមិនខាន។ ដ្បិតខ្ញុំគឺជាព្រះជាម្ចាស់ដែលស្អប់ខ្ពើមសេចក្ដីអាក្រក់ ហើយនឹងមិនលើកលែងមនុស្សទាំងអស់ដោយងាយៗ ចំពោះអ្វីៗគ្រប់យ៉ាងដែលពួកគេបានធ្វើនោះទេ។ ខ្ញុំនឹងពិនិត្យពិច័យផែនដីទាំងមូល ហើយដោយលេចមកនៅទិសខាងកើតនៃពិភពលោក ជាមួយនឹងសេចក្ដីសុចរិត តេជានុភាព សេចក្ដីក្រោធ និងការវាយផ្ចាល ខ្ញុំនឹងបើកសម្ដែងអង្គខ្ញុំចំពោះមនុស្សរាប់មិនអស់!

ថ្ងៃទី២៩ ខែមីនា ឆ្នាំ១៩៩២


ជំពូកទី ២៧

ទង្វើរបស់មនុស្សមិនដែលពាល់ព្រះហឫទ័យខ្ញុំឡើយ ហើយក៏មិនដែលធ្វើឱ្យខ្ញុំចាប់អារម្មណ៍ថាមានតម្លៃដែរ។ ក្នុងភ្នែករបស់មនុស្ស ពួកគេយល់ថា ខ្ញុំតឹងរ៉ឹងចំពោះពួកគេជានិច្ច ហើយតែងតែប្រើសិទ្ធិអំណាចទៅលើពួកគេ។ ក្នុងសកម្មភាពទាំងអស់របស់មនុស្ស កម្រមានអ្វីដែលធ្វើឡើងដើម្បីជាប្រយោជន៍ដល់ខ្ញុំណាស់ ហើយកម្រមានអ្វីដែលឈរយ៉ាងរឹងមាំនៅចំពោះព្រះនេត្ររបស់ខ្ញុំណាស់។ នៅទីបំផុត អ្វីគ្រប់យ៉ាងរបស់មនុស្សដួលរលំនៅចំពោះព្រះភ័ក្រ្ដខ្ញុំដោយគ្មានសូរសំឡេង ទាល់តែក្រោយមកទៀត ទើបខ្ញុំធ្វើឱ្យសកម្មភាពរបស់ខ្ញុំច្បាស់លាស់ ដោយធ្វើឱ្យមនុស្សគ្រប់គ្នាស្គាល់ខ្ញុំតាមរយៈការបរាជ័យផ្ទាល់ខ្លួនរបស់ពួកគេ។ និស្ស័យរបស់មនុស្សនៅតែមិនផ្លាស់ប្ដូរ។ អ្វីដែលមានក្នុងដួងចិត្តពួកគេគឺមិនស្របតាមព្រះហឫទ័យរបស់ខ្ញុំទេ ព្រោះវាមិនមែនជាអ្វីដែលខ្ញុំត្រូវការឡើយ។ អ្វីដែលខ្ញុំស្អប់ខ្ពើមបំផុតគឺភាពមានះ និងការធ្វើខុសម្ដងហើយម្ដងទៀតរបស់មនុស្ស ប៉ុន្តែតើអ្វីទៅជាកម្លាំងធ្វើឱ្យមនុស្សបន្តមិនស្គាល់ខ្ញុំ បន្តនៅឆ្ងាយពីខ្ញុំ និងមិនដែលធ្វើតាមព្រះហឫទ័យរបស់ខ្ញុំនៅចំពោះព្រះភ័ក្រ្ដខ្ញុំ តែបែរជាប្រឆាំងនឹងខ្ញុំនៅពីក្រោយខ្នងខ្ញុំបែបនេះទៅវិញ? តើនេះជាភក្ដីភាពរបស់ពួកគេមែនទេ? តើនេះជាសេចក្ដីស្រឡាញ់របស់ពួកគេចំពោះខ្ញុំមែនទេ? ហេតុអ្វីបានជាពួកគេមិនអាចប្រែចិត្ត ហើយកើតជាថ្មីបាន? ហេតុអ្វីបានជាមនុស្សសុខចិត្តរស់នៅក្នុងវាលភក់ជារៀងរហូតដោយមិនមកនៅកន្លែងដែលគ្មានភក់? តើវាអាចទៅរួចទេដែលខ្ញុំបានធ្វើបាបពួកគេ? តើវាអាចទៅរួចទេដែលខ្ញុំបានចង្អុលបង្ហាញពួកគេក្នុងទិសដៅខុស? តើវាអាចទៅរួចទេដែលខ្ញុំកំពុងនាំពួកគេទៅកាន់ឋាននរក? មនុស្សគ្រប់គ្នាសុខចិត្តរស់នៅក្នុង «ឋាននរក»។ នៅពេលពន្លឺមកដល់ ភ្នែករបស់ពួកគេទៅជាងងឹតភ្លាម ដ្បិតអ្វីគ្រប់យ៉ាងក្នុងខ្លួនពួកគេបានមកពីឋាននរក។ ប៉ុន្តែមនុស្សល្ងង់ខ្លៅអំពីរឿងនេះ ហើយរីករាយនឹង «ពរពីឋាននរក» ទាំងនេះជាធម្មតា។ ពួកគេថែមទាំងឱបពរទាំងនេះជាប់នឹងដើមទ្រូងពួកគេដូចជាកំណប់ទ្រព្យអ៊ីចឹង ដោយភ័យខ្លាចថា ខ្ញុំនឹងឆក់យកកំណប់ទ្រព្យទាំងនេះទៅបាត់ ដោយគ្មានបន្សល់ទុកឱ្យពួកគេនូវ «ឫសនៃអត្ថិភាពរបស់ពួកគេ» ឡើយ។ មនុស្សខ្លាចខ្ញុំ ហេតុដូច្នេះហើយ នៅពេលខ្ញុំមកដល់ផែនដី ពួកគេនៅឆ្ងាយពីខ្ញុំ ដោយស្អប់ក្នុងការចូលទៅជិតខ្ញុំ ដ្បិតពួកគេមិនសុខចិត្ត «នាំបញ្ហាដាក់ខ្លួនពួកគេ» តែបែរជាចង់រក្សាភាពសុខដុមនៅក្នុងគ្រួសាររបស់ពួកគេដើម្បីឱ្យពួកគេអាចរីករាយនឹង «សុភមង្គលលើផែនដី»។ ប៉ុន្តែខ្ញុំមិនអាចឱ្យមនុស្សធ្វើដូចដែលពួកគេចង់ឡើយ ព្រោះការបំផ្លាញគ្រួសាររបស់មនុស្សជាអ្វីដែលខ្ញុំមកទីនេះធ្វើពិតប្រាកដ។ ចាប់តាំងពីពេលដែលខ្ញុំមកដល់ សន្តិភាពបានចេញបាត់ពីផ្ទះរបស់ពួកគេហើយ។ ខ្ញុំមានបំណងកម្ទេចប្រជាជាតិទាំងអស់ឱ្យទៅជាបំណែកតូចៗ កុំថាឡើយគ្រួសាររបស់មនុស្ស។ តើអ្នកណាអាចគេចផុតពីកណ្ដាប់ព្រះហស្ដរបស់ខ្ញុំបាន? តើវាអាចទៅរួចទេថា អស់អ្នកដែលទទួលបានព្រះពរអាចគេចផុតបានដោយសារតែការមិនសុខចិត្តរបស់ពួកគេ? តើវាធ្លាប់ទៅរួចទេថា អស់អ្នកដែលរងការវាយផ្ចាលអាចនឹងទទួលបានការអាណិតអាសូរពីខ្ញុំដោយសារតែភាពភ័យខ្លាចរបស់ពួកគេ? នៅក្នុងព្រះបន្ទូលទាំងអស់របស់ខ្ញុំ មនុស្សបានឃើញពីព្រះហឫទ័យរបស់ខ្ញុំ និងសកម្មភាពរបស់ខ្ញុំ ប៉ុន្តែតើនរណាធ្លាប់អាចគេចផុតពីភាពស្មុគស្មាញនៃគំនិតផ្ទាល់ខ្លួនរបស់ពួកគេបាន? តើនរណាធ្លាប់អាចរកផ្លូវចេញពីខាងក្នុង ឬពីខាងក្រៅព្រះបន្ទូលរបស់ខ្ញុំបាន?

មនុស្សធ្លាប់ទទួលបានភាពកក់ក្ដៅពីខ្ញុំ មនុស្សធ្លាប់បម្រើខ្ញុំយ៉ាងស្មោះត្រង់ ហើយមនុស្សធ្លាប់ចុះចូលនៅចំពោះព្រះភ័ក្រ្ដខ្ញុំយ៉ាងស្មោះត្រង់ ដោយធ្វើអ្វីគ្រប់យ៉ាងសម្រាប់ខ្ញុំនៅចំពោះព្រះភ័ក្រ្ដខ្ញុំ។ ប៉ុន្តែការនេះមិនអាចសម្រេចបានដោយមនុស្សសព្វថ្ងៃនេះទេ ពួកគេមិនធ្វើអ្វីក្រៅពីយំនៅក្នុងវិញ្ញាណរបស់ពួកគេ ប្រៀបដូចជាពួកគេត្រូវបានឆក់យកដោយចចកដ៏ស្រេកឃ្លានអ៊ីចឹង ហើយពួកគេអាចត្រឹមតែមើលមកខ្ញុំទាំងធ្វើអ្វីមិនកើត ហើយស្រែករកខ្ញុំគ្មានឈប់ប៉ុណ្ណោះ។ ប៉ុន្តែនៅទីបញ្ចប់ ពួកគេមិនអាចគេចផុតពីស្ថានការណ៍ដ៏លំបាករបស់ពួកគេបានឡើយ។ ខ្ញុំព្រះតម្រិះឡើងវិញពីរបៀបដែលមនុស្សកាលពីមុនបានសន្យានៅចំពោះព្រះភ័ក្រ្ដខ្ញុំ ដោយស្បថនៅលើឋានសួគ៌ និងផែនដីនៅចំពោះព្រះភ័ក្រ្ដខ្ញុំថា នឹងតបស្នងក្ដីអាណិតរបស់ខ្ញុំដោយក្ដីស្រឡាញ់របស់ពួកគេ។ ពួកគេបានយំសោកសង្រេងនៅចំពោះមុខខ្ញុំ ហើយសំឡេងយំរបស់ពួកគេធ្វើឱ្យឈឺចាប់ និងពិបាកទ្រាំណាស់។ ដោយសារតែការតាំងចិត្តរបស់ពួកគេ ខ្ញុំក៏ប្រទានជំនួយដល់មនុស្សជារឿយៗ។ ជាច្រើនដងរាប់មិនអស់ ដែលមនុស្សបានមកចំពោះព្រះភ័ក្រ្ដខ្ញុំដើម្បីចុះចូលនឹងខ្ញុំ ហើយឫកពាគួរឱ្យស្រឡាញ់របស់ពួកគេពិបាកនឹងភ្លេចណាស់។ ជាច្រើនដងរាប់មិនអស់ ដែលពួកគេបានស្រឡាញ់ខ្ញុំ ដោយមិនរេរាក្នុងភក្ដីភាពរបស់ពួកគេឡើយ ហើយភាពស្មោះត្រង់របស់ពួកគេគួរឱ្យកោតសរសើរណាស់។ ជាច្រើនដងរាប់មិនអស់ ដែលពួកគេបានស្រឡាញ់ខ្ញុំដល់ថ្នាក់លះបង់ជីវិតរបស់ពួកគេផ្ទាល់ ពួកគេបានស្រឡាញ់ខ្ញុំលើសពីខ្លួនរបស់ពួកគេទៅទៀត ហើយដោយឃើញនូវសេចក្ដីស្មោះត្រង់របស់ពួកគេ ខ្ញុំក៏ព្រមទទួលសេចក្ដីស្រឡាញ់របស់ពួកគេ។ ជាច្រើនដងរាប់មិនអស់ ដែលពួកគេបានលះបង់ខ្លួនរបស់ពួកគេនៅចំពោះព្រះភ័ក្ដ្រខ្ញុំ ដើម្បីជាប្រយោជន៍ដល់ខ្ញុំ ដោយមិនខ្វល់ពីសេចក្ដីស្លាប់ឡើយ ហើយខ្ញុំបានរម្ងាប់សេចក្ដីព្រួយពីថ្ងាសរបស់ពួកគេ និងបានពិនិត្យយ៉ាងប្រុងប្រយ័ត្នពីទឹកមុខរបស់ពួកគេ។ មានច្រើនដងរាប់មិនអស់ដែលខ្ញុំបានស្រឡាញ់ពួកគេដូចកំណប់ទ្រព្យដែលត្រូវស្រឡាញ់ថែរក្សា ហើយមានច្រើនដងរាប់មិនអស់ដែលខ្ញុំបានស្អប់ពួកគេដូចជាសត្រូវផ្ទាល់របស់ខ្ញុំ។ ទោះយ៉ាងណាក៏ដោយ អ្វីដែលស្ថិតក្នុងព្រះហឫទ័យរបស់ខ្ញុំនៅតែហួសពីការយល់ឃើញរបស់មនុស្សដដែល។ នៅពេលមនុស្សសោកសៅ ខ្ញុំមកលួងលោមពួកគេ ហើយនៅពេលពួកគេខ្សោយ ខ្ញុំមកតាមជួយពួកគេ។ នៅពេលពួកគេវង្វេង ខ្ញុំប្រទានការណែនាំដល់ពួកគេ។ នៅពេលពួកគេយំ ខ្ញុំជូតទឹកភ្នែកឱ្យពួកគេ។ ប៉ុន្តែនៅពេលខ្ញុំសោកសៅ តើនរណាអាចលួងលោមខ្ញុំដោយដួងចិត្តរបស់ពួកគេបាន? នៅពេលខ្ញុំព្រួយព្រះហឫទ័យខ្លាំង តើនរណាចេះគិតដល់អារម្មណ៍របស់ខ្ញុំ? នៅពេលខ្ញុំមានទុក្ខព្រួយ តើនរណាអាចព្យាបាលរបួសនៅក្នុងព្រះហឫទ័យរបស់ខ្ញុំបាន? នៅពេលខ្ញុំត្រូវការគ្នីគ្នា តើនរណាស្ម័គ្រចិត្តរួមកម្លាំងជាមួយខ្ញុំ? តើវាអាចទៅរួចទេថា អាកប្បកិរិយាពីមុនរបស់មនុស្សចំពោះខ្ញុំបាត់អស់ហើយឥឡូវនេះ លែងត្រឡប់មកវិញបានហើយ? ហេតុអ្វីបានជាគ្មានអ្វីនៅសល់នៅក្នុងការចងចាំរបស់ពួកគេអំពីរឿងនោះដូច្នេះ? តើមនុស្សភ្លេចរឿងទាំងអស់នេះបានដោយរបៀបណា? តើនេះមិនមែនសុទ្ធតែដោយសារសេចក្ដីពុករលួយរបស់មនុស្សជាតិ ដែលបណ្ដាលមកពីសត្រូវរបស់ពួកគេទេឬ?

នៅពេលដែលពួកទេវតាលេងភ្លេងសរសើរតម្កើងខ្ញុំ ការនេះមិនអាចធ្វើអ្វីក្រៅតែពីធ្វើឱ្យរំជួលនូវការអាណិតអាសូររបស់ខ្ញុំចំពោះមនុស្សឡើយ។ ភ្លាមៗនោះ ព្រះហឫទ័យរបស់ខ្ញុំស្រាប់តែពោរពេញទៅដោយភាពសោកសៅ ហើយវាមិនអាចដកអង្គខ្ញុំចេញពីអារម្មណ៍ដ៏ឈឺចាប់នេះបានទេ។ នៅក្នុងសេចក្ដីអំណរ និងទុក្ខព្រួយពីការបែកបាក់ និងការជួបជុំជាមួយមនុស្សវិញ គឺយើងមិនអាចដោះដូរមនោសញ្ចេតនាបានទេ។ ដោយបានខណ្ឌចែករវាងស្ថានសួគ៌ខាងលើនិងផែនដីខាងក្រោម កម្រមានពេលដែលមនុស្ស និងខ្ញុំអាចជួបគ្នាបានណាស់។ តើអ្នកណាអាចគេចផុតពីការអាឡោះអាល័យចំពោះអារម្មណ៍កាលពីមុនបាន? តើអ្នកណាអាចឈប់នឹកពីរឿងអតីតកាលបាន? តើអ្នកណាដែលមិនសង្ឃឹមបានបន្តមនោសញ្ចេតនាពីអតីតកាលនោះ? តើអ្នកណាដែលមិនប្រាថ្នាចង់បានការយាងត្រឡប់មកវិញរបស់ខ្ញុំនោះ? តើអ្នកណាដែលមិនចង់បានការជួបជុំរវាងខ្ញុំជាមួយមនុស្សវិញនោះ? ព្រះហឫទ័យរបស់ខ្ញុំមានការខ្វល់ខ្វាយយ៉ាងខ្លាំង ឯវិញ្ញាណរបស់មនុស្សក៏មានការព្រួយបារម្ភខ្លាំងដែរ។ ថ្វីបើមានលក្ខណៈដូចគ្នាខាងវិញ្ញាណក៏ដោយ ក៏យើងមិនអាចនៅជាមួយគ្នាបានញឹកញាប់ដែរ ហើយយើងក៏មិនអាចជួបគ្នាបានញឹកញាប់ដែរ។ ដូច្នេះ ជីវិតរបស់មនុស្សជាតិទាំងអស់ជោរជន់ដោយទុក្ខព្រួយ និងការខ្វះខាតនូវភាពស្វាហាប់ ដ្បិតមនុស្សតែងតែចង់បានខ្ញុំខ្លាំងណាស់។ វាហាក់ដូចជាមនុស្ស គឺជាវត្ថុដែលត្រូវបានបោះចុះមកពីស្ថានសួគ៌មក ហើយពួកគេស្រែកហៅព្រះនាមខ្ញុំនៅលើផែនដី ដោយងើយមើលមកខ្ញុំពីដី ប៉ុន្តែតើពួកគេអាចគេចចេញពីចង្កូមនៃចចកដែលស្វែងរកចំណីដោយស្រេកឃ្លានបានយ៉ាងដូចម្ដេច? តើពួកគេអាចរំដោះខ្លួនចេញពីការគំរាមកំហែង និងសេចក្ដីល្បួងរបស់វាបានយ៉ាងដូចម្ដេច? តើធ្វើដូចម្ដេចទើបមនុស្សអាចមិនលះបង់ខ្លួនរបស់ពួកគេដោយសារការស្ដាប់បង្គាប់តាមការរៀបចំនៃផែនការរបស់ខ្ញុំបាន? នៅពេលពួកគេទទូចអង្វរយ៉ាងខ្លាំង ខ្ញុំងាកព្រះភក្ត្រចេញពីពួកគេ ខ្ញុំមិនអាចទ្រាំឱបដៃមើលតទៅទៀតបានទេ ប៉ុន្តែតើធ្វើម្ដេចទើបខ្ញុំមិនឮសម្រែកទាំងទឹកភ្នែករបស់ពួកគេបាន? ខ្ញុំនឹងកែតម្រូវភាពអយុត្តិធម៌នៅក្នុងពិភពមនុស្ស។ ខ្ញុំនឹងធ្វើកិច្ចការរបស់ខ្ញុំដោយព្រះហស្ដរបស់ខ្ញុំផ្ទាល់នៅទូទាំងពិភពលោក ដោយហាមឃាត់មិនឱ្យសាតាំងធ្វើបាបរាស្ត្ររបស់ខ្ញុំតទៀត និងហាមឃាត់មិនឱ្យពួកសត្រូវធ្វើអ្វីៗដែលពួកវាចង់ធ្វើម្ដងទៀតទេ។ ខ្ញុំនឹងក្លាយជាស្ដេចនៅលើផែនដី ហើយផ្លាស់រាជបល្ល័ង្ករបស់ខ្ញុំទៅទីនោះ ដោយធ្វើឱ្យពួកសត្រូវទាំងអស់របស់ខ្ញុំដួលនៅលើដី ហើយសារភាពពីឧក្រិដ្ឋកម្មរបស់ខ្លួននៅចំពោះព្រះភ័ក្រ្ដខ្ញុំ។ នៅក្នុងភាពសោកសៅរបស់ខ្ញុំ មានទាំងកំហឹងនៅលាយឡំគ្នា ខ្ញុំនឹងជាន់ឈ្លីសាកលលោកទាំងមូលឱ្យសំប៉ែត ដោយមិនសន្ដោសនរណាម្នាក់ឡើយ ហើយធ្វើឱ្យពួកសត្រូវរបស់ខ្ញុំភ័យរន្ធត់បំផុត។ ខ្ញុំនឹងធ្វើឱ្យផែនដីទាំងមូលវិនាស និងធ្វើឱ្យពួកសត្រូវរបស់ខ្ញុំធ្លាក់ទៅក្នុងសេចក្ដីវិនាស ហើយចាប់ពីពេលនេះតទៅ ពួកវាមិនអាចធ្វើឱ្យមនុស្សជាតិពុករលួយទៀតទេ។ ផែនការរបស់ខ្ញុំបានកំណត់រួចហើយ ហើយគ្មានអ្នកណាម្នាក់ផ្លាស់ប្តូរវាបានឡើយ ទោះបីគេជានរណាក៏ដោយ។ នៅពេលខ្ញុំត្រាច់ចរក្នុងដំណើរអធិកអមដ៏មានឫទ្ធិពីលើសាកលលោក មនុស្សទាំងអស់នឹងត្រូវបានបង្កើតជាថ្មី ហើយគ្រប់យ៉ាងនឹងត្រូវបានធ្វើឱ្យរស់ឡើងវិញ។ មនុស្សនឹងលែងយំ លែងស្រែករកខ្ញុំសុំជំនួយទៀតហើយ។ ពេលនោះ ព្រះហឫទ័យរបស់ខ្ញុំនឹងត្រេកអរជាខ្លាំង ហើយមនុស្សនឹងត្រឡប់មកធ្វើពិធីអបអរដល់ខ្ញុំ។ សាកលលោកទាំងមូល តាំងពីលើដល់ក្រោម នឹងរំជើបរំជួលដោយសប្បាយរីករាយ ...

សព្វថ្ងៃនេះ ខ្ញុំកំពុងធ្វើកិច្ចការដែលខ្ញុំបានដាក់ចេញដើម្បីសម្រេចឱ្យបានក្នុងចំណោមប្រជាជាតិនានានៅក្នុងពិភពលោក។ ខ្ញុំផ្លាស់ទីចុះឡើងនៅក្នុងចំណោមមនុស្សជាតិ ដោយធ្វើកិច្ចការទាំងអស់នៅក្នុងផែនការរបស់ខ្ញុំ ហើយមនុស្សទាំងអស់កំពុងតែបំបែកប្រជាជាតិនានាតាមព្រះហឫទ័យរបស់ខ្ញុំ។ មនុស្សនៅលើផែនដីមានចំណាប់អារម្មណ៍ជាប់នឹងទិសដៅផ្ទាល់ខ្លួនរបស់ពួកគេ ដ្បិតថ្ងៃចុងក្រោយពិតជាមកកាន់តែជិតដល់ហើយ ហើយពួកទេវតាកំពុងតែផ្លុំត្រែរបស់ពួកគេ។ វានឹងគ្មានការពន្យារពេលទៀតឡើយ ហើយរបស់សព្វសារពើទាំងអស់នឹងចាប់ផ្ដើមរាំដោយសប្បាយរីករាយនៅពេលនោះ។ តើអ្នកណាអាចពន្យារថ្ងៃរបស់ខ្ញុំតាមចិត្តរបស់ខ្លួនបាន? អ្នកដែលរស់លើផែនដីឬ? ឬក៏ផ្កាយនៅលើមេឃ? ឬក៏ពួកទេវតា? នៅពេលដែលខ្ញុំមានព្រះបន្ទូលដើម្បីចាប់ផ្ដើមសេចក្ដីសង្គ្រោះរបស់ជនជាតិអ៊ីស្រាអែល ថ្ងៃរបស់ខ្ញុំសង្កត់ធ្ងន់ទៅលើមនុស្សជាតិទាំងអស់។ មនុស្សគ្រប់រូបភ័យខ្លាចចំពោះការវិលមកវិញរបស់អ៊ីស្រាអែល។ នៅពេលអ៊ីស្រាអែលវិលមកវិញ នោះនឹងបានជាថ្ងៃនៃសិរីរុងរឿងរបស់ខ្ញុំ ដូច្នេះហើយវាក៏នឹងជាថ្ងៃដែលអ្វីៗគ្រប់យ៉ាងផ្លាស់ប្ដូរ និងក្លាយទៅជាថ្មីឡើងវិញផងដែរ។ នៅពេលការជំនុំជម្រះដ៏សុចរិតខិតជិតមកដល់សកលលោកទាំងមូល មនុស្សទាំងអស់កាន់តែកំសាក និងភ័យខ្លាច ព្រោះនៅក្នុងពិភពមនុស្ស មិនដែលមានសេចក្ដីសុចរិតសោះ។ នៅពេលព្រះអាទិត្យនៃសេចក្ដីសុចរិតលេចមក ទិសខាងកើតនឹងត្រូវបានបំភ្លឺ ហើយបន្ទាប់មកវានឹងបំភ្លឺសកលលោកទាំងមូលម្ដង រហូតទៅដល់មនុស្សគ្រប់គ្នា។ បើសិនជាមនុស្សពិតជាអាចប្រតិបត្តិសេចក្ដីសុចរិតរបស់ខ្ញុំបានមែន តើមានអ្វីដែលត្រូវភ័យខ្លាច? រាស្ត្ររបស់ខ្ញុំទាំងអស់កំពុងតែរង់ចាំថ្ងៃរបស់ខ្ញុំមកដល់ ពួកគេសុទ្ធតែចង់បានការមកដល់នៃថ្ងៃរបស់ខ្ញុំបំផុត។ ពួកគេរង់ចាំខ្ញុំធ្វើការផ្តន្ទាទោសមនុស្សជាតិទាំងអស់ ហើយរៀបចំគោលដៅរបស់មនុស្សជាតិតាមតួនាទីរបស់ខ្ញុំដែលជាព្រះអាទិត្យនៃសេចក្ដីសុចរិត។ នគររបស់ខ្ញុំកំពុងតែលេចចេញជារូបរាងនៅពីលើសកលលោកទាំងមូល ហើយរាជបល្ល័ង្ករបស់ខ្ញុំមានឥទ្ធិពលលើដួងចិត្តរបស់មនុស្សរាប់រយលាននាក់។ ដោយមានជំនួយពីពួកទេវតា សមិទ្ធផលដ៏ធំធេងរបស់ខ្ញុំនឹងហុចផលឆាប់ៗនេះ។ ពួកកូនប្រុសទាំងអស់របស់ខ្ញុំ និងរាស្ត្ររបស់ខ្ញុំ កំពុងរង់ចាំការយាងត្រឡប់មកវិញរបស់ខ្ញុំយ៉ាងអន្ទះសា ដោយចង់ឱ្យខ្ញុំមកជួបជុំជាមួយពួកគេបំផុត ដោយមិនបែកបាក់គ្នាជាថ្មីទៀតឡើយ។ តើរាស្ត្រដ៏ច្រើនសន្ធឹកសន្ធាប់នៃនគររបស់ខ្ញុំ អាចមិនប្រណាំងគ្នាធ្វើពិធីអបអរដោយអំណរដោយសារលក្ខណៈរបស់ខ្ញុំនៅជាមួយនឹងពួកគេដូចម្ដេចនឹងកើត? តើនេះអាចជាការជួបជុំគ្នាដែលមិនចាំបាច់បង់ថ្លៃដែរឬទេ? ខ្ញុំមានកិត្តិយសនៅក្នុងភ្នែករបស់មនុស្សទាំងអស់ គ្រប់គ្នាប្រកាសអំពីខ្ញុំនៅក្នុងពាក្យសម្ដីគ្រប់ម៉ាត់របស់ពួកគេ។ លើសពីនេះទៀត នៅពេលខ្ញុំយាងត្រឡប់មកវិញ ខ្ញុំនឹងយកឈ្នះលើកម្លាំងសត្រូវទាំងអស់។ ពេលវេលាបានមកដល់ហើយ! ខ្ញុំនឹងចាប់ផ្ដើមដំណើរការកិច្ចការរបស់ខ្ញុំ ខ្ញុំនឹងសោយរាជ្យជាស្ដេចក្នុងចំណោមមនុស្ស! ខ្ញុំកំពុងស្ថិតនៅលើចំណុចនៃការយាងត្រឡប់មកវិញ! ហើយខ្ញុំរៀបនឹងចាកចេញហើយ! នេះជាអ្វីដែលគ្រប់គ្នាសង្ឃឹម វាជាអ្វីដែលពួកគេចង់បាន។ ខ្ញុំនឹងឱ្យមនុស្សមើលឃើញការមកដល់នៃថ្ងៃរបស់ខ្ញុំ ហើយពួកគេនឹងសុទ្ធតែស្វាគមន៍ការមកដល់នៃថ្ងៃរបស់ខ្ញុំដោយសេចក្ដីអំណរ!

ថ្ងៃទី២ ខែមេសា ឆ្នាំ១៩៩២


ជំពូកទី ២៨

នៅពេលដែលខ្ញុំយាងមកពីស៊ីយ៉ូន របស់សព្វសារពើបានទន្ទឹងរង់ចាំខ្ញុំ ហើយនៅពេលដែលខ្ញុំយាងត្រឡប់ទៅស៊ីយ៉ូនវិញ មនុស្សទាំងអស់បានទទួលស្វាគមន៍ខ្ញុំ។ ពេលដែលខ្ញុំយាងមក និងយាងត្រឡប់ទៅវិញ ជំហានរបស់ខ្ញុំមិនដែលត្រូវបានរារាំងដោយអ្វីៗដែលប្រឆាំងជំទាស់នឹងខ្ញុំនោះទេ ដូច្នេះហើយ កិច្ចការរបស់ខ្ញុំដំណើរការទៅមុខដោយរលូន។ សព្វថ្ងៃនេះ នៅពេលដែលខ្ញុំចូលមកក្នុងចំណោមសត្ដនិករទាំងអស់ របស់សព្វសារពើទទួលស្វាគមន៍ខ្ញុំដោយភាពស្ងៀមស្ងាត់ ដោយភ័យខ្លាចខ្ញុំចាកចេញទៅម្តងទៀត ហើយពេលនោះគេនឹងបាត់បង់ជំនួយដែលពួកគេពឹងពាក់។ របស់សព្វសារពើធ្វើតាមការដឹកនាំរបស់ខ្ញុំ ហើយគ្រប់យ៉ាងមើលទិសដៅដែលព្រះហស្តរបស់ខ្ញុំចង្អុលបង្ហាញ។ ព្រះបន្ទូលចេញពីព្រះឱស្ឋរបស់ខ្ញុំបានធ្វើឱ្យសត្ដនិករជាច្រើនបានគ្រប់លក្ខណ៍ ហើយបានវាយផ្ចាលកូនដែលមិនស្តាប់បង្គាប់ជាច្រើន។ ដូច្នេះ ទើបមនុស្សទាំងអស់សម្លឹងដោយចេតនាមករកព្រះបន្ទូលរបស់ខ្ញុំ ហើយស្តាប់យ៉ាងជិតទៅរកព្រះសូរសៀងដែលចេញពីព្រះឱស្ឋរបស់ខ្ញុំ និងភ័យខ្លាចការបាត់បង់ឱកាសដ៏ល្អនេះជាខ្លាំង។ ដោយសារហេតុផលនេះហើយ ទើបខ្ញុំបានបន្តមានបន្ទូល នោះទើបកិច្ចការរបស់ខ្ញុំអាចប្រព្រឹត្តទៅបានកាន់តែលឿន ហើយទើបស្ថានភាពដ៏សប្បាយរីករាយអាចកើតឡើងកាន់តែឆាប់នៅលើផែនដី ហើយបំបាត់នូវទិដ្ឋភាពនៃភាពសោះកក្រោះចេញពីផែនដី។ នៅពេលដែលខ្ញុំទតទៅលើមេឃ នោះជាពេលដែលខ្ញុំបែរព្រះភ័ក្ត្រដាក់មនុស្សជាតិម្តងទៀត។ ដែនដីទាំងអស់នឹងបានពេញទៅដោយជីវិត គ្មានធូលីដីនៅតាមខ្យល់តទៅទៀតទេ ហើយភក់ល្បាប់ក៏លែងគ្របដណ្តប់លើដីទៀតដែរ។ ព្រះនេត្ររបស់ខ្ញុំបញ្ចេញពន្លឺភ្លាម ដែលបណ្តាលឱ្យមនុស្សនៃដែនដីទាំងអស់ស្ញប់ស្ញែងខ្ញុំ ហើយជ្រកកោននៅក្នុងខ្ញុំ។ នៅក្នុងចំណោមមនុស្សនៃពិភពលោកបច្ចុប្បន្ននេះ រួមទាំងអស់អ្នកដែលមានវត្តមាននៅក្នុងដំណាក់របស់ខ្ញុំផង តើនរណាខ្លះជ្រកនៅក្នុងខ្ញុំយ៉ាងពិតប្រាកដនោះ? តើនរណាថ្វាយចិត្តរបស់ពួកគេជាការដោះដូរនឹងតម្លៃដែលខ្ញុំបានបង់ថ្លៃនោះ? តើនរណាធ្លាប់រស់នៅក្នុងសេចក្តីស្ងប់សុខនៅក្នុងដំណាក់របស់ខ្ញុំ? តើនរណាធ្លាប់ថ្វាយខ្លួនរបស់គេយ៉ាងពិតប្រាកដនៅចំពោះព្រះភ័ក្ត្ររបស់ខ្ញុំ? នៅពេលដែលខ្ញុំធ្វើការទាមទារពីមនុស្ស គេបិទ «ឃ្លាំងដ៏តូច» របស់គេមួយរំពេច។ នៅពេលដែលខ្ញុំប្រទានដល់មនុស្ស នោះគេបើកមាត់របស់គេយ៉ាងលឿន ដើម្បីកញ្ឆក់យកភាពសម្បូរណ៍ហូរហៀររបស់ខ្ញុំ ហើយនៅក្នុងចិត្តរបស់គេ គេតែងតែភ័យញ័រ ដោយខ្លាចថាខ្ញុំនឹងវាយប្រហារត្រឡប់ទៅគេវិញ។ ដូច្នេះ មាត់របស់មនុស្ស គឺបើកពាក់កណ្តាល បិទពាក់កណ្តាល ហើយគេមិនអាចរីករាយយ៉ាងពិតប្រាកដនឹងភាពសម្បូរណ៍ហូរហៀរដែលខ្ញុំប្រទាននោះទេ។ ខ្ញុំមិនថ្កោលទោសមនុស្សដោយងាយៗនោះទេ ប៉ុន្តែគេតែងតែទាញព្រះហស្តរបស់ខ្ញុំ ហើយសុំឱ្យខ្ញុំប្រទានសេចក្តីមេត្តាករុណាដល់គេ។ មានតែពេលដែលមនុស្សទទូចសុំខ្ញុំប៉ុណ្ណោះ ទើបខ្ញុំប្រទាន «សេចក្តីមេត្តាករុណា» ដល់គេម្តងទៀត ហើយខ្ញុំប្រទានព្រះបន្ទូលយ៉ាងតឹងរឹងបំផុតនៃព្រះឱស្ឋរបស់ខ្ញុំដល់គេ គឺជាព្រះបន្ទូលដែលគេមានអារម្មណ៍ខ្មាសអៀនមួយរំពេច ហើយមិនអាចទទួលយក «សេចក្តីមេត្តាករុណា» របស់ខ្ញុំដោយផ្ទាល់នោះទេ ផ្ទុយទៅវិញ គេឱ្យអ្នកដទៃជាអ្នកយកក្តីសណ្តោសប្រណីនោះទៅឱ្យគេ។ នៅពេលដែលគេយល់យ៉ាងល្អិតល្អត់ពីព្រះបន្ទូលទាំងអស់របស់ខ្ញុំ នោះឋានៈរបស់មនុស្សស្របនឹងបំណងព្រះហឫទ័យរបស់ខ្ញុំ ហើយការអង្វរកររបស់គេទទួលបានផ្លែផ្កា មិនមែនឥតប្រយោជន៍ ឬឥតបានផលផ្លែនោះទេ។ ខ្ញុំប្រទានពរដល់ការអង្វរកររបស់មនុស្សជាតិដែលស្មោះត្រង់ គឺជាការអង្វរករដែលមិនក្លែងបន្លំ។

ខ្ញុំបានធ្វើ និងមានព្រះបន្ទូលអស់ជាច្រើយុគសម័យមកហើយ ប៉ុន្តែមនុស្សមិនដែលធ្លាប់ឮព្រះសូរសៀងបែបនេះ ដូចជាខ្ញុំមានបន្ទូលសព្វថ្ងៃនេះទេ ហើយគេមិនដែលភ្លក់រស់ជាតិនៃភាពអស្ចារ្យ និងការជំនុំជម្រះរបស់ខ្ញុំដែរ។ ទោះបីជាមនុស្សមួយចំនួននៅក្នុងពិភពលោកកាលពីអតីតកាល បានឮពីកេរ្ត៍ឈ្មោះរបស់ខ្ញុំក៏ដោយ ក៏គ្មានរណាម្នាក់បានរកឃើញយ៉ាងពិតប្រាកដនូវទំហ៊ំនៃភាពសម្បូរណ៍ហូរហៀររបស់ខ្ញុំឡើយ។ ទោះបីជាមនុស្សនាពេលសព្វថ្ងៃនេះ ឮព្រះបន្ទូលចេញពីព្រះឱស្ឋរបស់ខ្ញុំក៏ដោយ ក៏ពួកគេនៅតែមិនដឹងពីចំនួននៃអាថ៌កំបាំងដែលមាននៅក្នុងព្រះឱស្ឋរបស់ខ្ញុំដដែល ដូច្នេះ គេចាត់ទុកព្រះឱស្ឋរបស់ខ្ញុំគឺជាកន្ត្រកមួយប៉ុណ្ណោះ។ មនុស្សទាំងអស់មានបំណងចង់ទទួលបានអ្វីមួយពីព្រះឱស្ឋរបស់ខ្ញុំ។ មិនថាវាជាអាថ៌កំបាំងនៃសភាវៈ ឬអាថ៌កំបាំងនៃស្ថានសួគ៌ ឬកម្លាំងនៃពិភពខាងវិញ្ញាណ ឬគោលដៅចុងក្រោយរបស់មនុស្សជាតិនោះទេ គឺមនុស្សទាំងអស់មានបំណងចង់ទទួលបានរបស់បែបនេះ។ ដូច្នេះ ប្រសិនបើខ្ញុំប្រមូលផ្តុំមនុស្ស ហើយមានបន្ទូលប្រាប់ពួកគេពី «រឿងរ៉ាវនានា» នោះពួកគេនឹងងើបពី «គ្រែអ្នកជំងឺ» របស់ពួកគេភ្លាមៗ ដើម្បីស្តាប់ពីវិធីរបស់ខ្ញុំ។ នៅក្នុងមនុស្ស មានការខ្វះខាតច្រើនណាស់៖ គេមិនត្រឹមតែត្រូវការ «ថ្នាំបំប៉នជីវជាតិ» នោះទេ លើសពីនេះ គេថែមទាំងត្រូវការ «ជំនួយផ្លូវចិត្ត» និង «ការផ្គត់ផ្គត់ខាងវិញ្ញាណ» ថែមទៀតផង។ នេះជាអ្វីដែលខ្វះខាតនៅក្នុងមនុស្សទាំងអស់។ នេះគឺជា «ជំងឺ» របស់មនុស្សទាំងអស់។ ខ្ញុំប្រទានការព្យាបាលសម្រាប់ជំងឺរបស់មនុស្ស ដើម្បីឱ្យទទួលបានប្រសិទ្ធភាពប្រសើរជាងមុន នោះទើបមនុស្សទាំងអស់នឹងបានស្តារឱ្យមានសុខភាពឡើងវិញ ហើយទើបមនុស្សអរគុណចំពោះការព្យាបាលរបស់ខ្ញុំ ហើយអាចវិលត្រឡប់មករកភាពប្រក្រតីឡើងវិញ។ តើអ្នករាល់គ្នាពិតជាស្អប់នាគដ៏ធំមានសម្បុរក្រហមមែនទ? តើអ្នកពិតជាស្អប់វាមែនទេ? ហេតុអ្វីបានជាខ្ញុំសួរអ្នករាល់គ្នាជាច្រើនលើកច្រើនសារនោះ? ហេតុអ្វីបានជាខ្ញុំចេះតែសួរសំណួរនេះដល់អ្នកម្តងហើយម្តងទៀត? តើនាគដ៏ធំមានសម្បុរក្រហម មានរូបរាងដូចម្តេចនៅក្នុងចិត្តរបស់អ្នករាល់គ្នា? តើវាត្រូវបានយកចេញហើយឬនៅ? តើអ្នកពិតជាមិនចាត់ទុកវាជាឪពុករបស់អ្នកមែនទេ? មនុស្សទាំងអស់គួរតែគិតអំពីគោលបំណងរបស់ខ្ញុំនៅក្នុងសំណួរនេះ។ នេះមិនមែនជាការដាស់កំហឹងរបស់មនុស្ស ឬញុះញង់ឱ្យមានការបះបោរនៅក្នុងចំណោមមនុស្ស ឬធ្វើឱ្យមនុស្សអាចស្វែងរកច្រកចេញដោយខ្លួនឯងនោះទេ ផ្ទុយទៅវិញ សំណួរនេះធ្វើឱ្យមនុស្សទាំងអស់អាចរំដោះខ្លួនចេញពីចំណងនៃនាគដ៏ធំមានសម្បុរក្រហមបាន។ ប៉ុន្តែគ្មាននរណាម្នាក់គួរតែឆ្ងល់នោះទេ។ គ្រប់គ្នានឹងបានសម្រេចដោយព្រះបន្ទូលរបស់ខ្ញុំ។ គ្មានមនុស្សណាម្នាក់អាចចូលរួម ហើយក៏គ្មានមនុស្សណាម្នាក់អាចធ្វើកិច្ចការដែលខ្ញុំនឹងធ្វើនោះដែរ។ ខ្ញុំនឹងបោសសម្អាតខ្យល់នៃដែនដីទាំងឡាយឱ្យស្អាត ហើយលុបបំបាត់ដានរបស់ពួកអារក្សនៅលើផែនដីចេញ។ ខ្ញុំបានចាប់ផ្តើមរួចទៅហើយ ហើយខ្ញុំនឹងចាប់ផ្តើមជំហានទីមួយនៃកិច្ចការវាយផ្ចាលរបស់ខ្ញុំនៅទីកន្លែងដែលនាគដ៏ធំមានសម្បុរក្រហមរស់នៅ។ ដូច្នេះ គេអាចមើលឃើញថា ការវាយផ្ចាលរបស់ខ្ញុំ បានធ្វើឱ្យពិភពលោកទាំងមូលដួលរលំ ហើយនាគដ៏ធំមានសម្បុរក្រហម និងវិញ្ញាណអាក្រក់គ្រប់ប្រភេទនឹងគ្មានកម្លាំងដើម្បីនឹងរត់គេចពីការវាយផ្ចាលរបស់ខ្ញុំនោះទេ ព្រោះថាខ្ញុំទតមើលមកដែនដីទាំងអស់។ នៅពេលដែលកិច្ចការនៅលើផែនដីរបស់ខ្ញុំបានបញ្ចប់ គឺជាពេលដែលយុគសម័យនៃការជំនុំជម្រះមកដល់ទីបញ្ចប់ នោះខ្ញុំនឹងវាយផ្ចាលនាគដ៏ធំមានសម្បុរក្រហមជាផ្លូវការ។ រាស្ត្ររបស់ខ្ញុំពិតជានឹងមើលឃើញការវាយផ្ចាលនាគដ៏ធំមានសម្បុរក្រហមដ៏សុចរិតរបស់ខ្ញុំ គេពិតជានឹងថ្វាយការសរសើរដោយសារតែភាពសុចរិតរបស់ខ្ញុំ ហើយពិតជានឹងសរសើរតម្កើងព្រះនាមរបស់ខ្ញុំជារៀងរហូត ដោយសារតែភាពសុចរិតរបស់ខ្ញុំ។ ដូច្នេះ អ្នកនឹងបំពេញភារកិច្ចរបស់អ្នករាល់គ្នាជាផ្លូវការ ហើយនឹងសរសើរតម្កើងខ្ញុំជាផ្លូវការទូទាំងដែនដី ជានិច្ចនិរន្តរ៍តទៅ!

នៅពេលដែលយុគសម័យនៃការជំនុំជម្រះឈានដល់ចំណុចកំពូលរបស់វា នោះខ្ញុំនឹងមិនប្រញាប់ក្នុងការបញ្ចប់កិច្ចការរបស់ខ្ញុំនោះទេ ផ្ទុយទៅវិញ ខ្ញុំនឹងរួមបញ្ចូលភស្តុតាងនៃយុគសម័យនៃការវាយផ្ចាលទៅក្នុងកិច្ចការរបស់ខ្ញុំ និងអនុញ្ញាតឱ្យមនុស្សទាំងអស់មើលឃើញភស្តុតាងនេះ។ នៅក្នុងសេចក្ដីនេះ នឹងមានផលផ្លែរកាន់តែប្រសើរ។ ភស្តុតាងនេះគឺជាវិធីដែលខ្ញុំវាយផ្ចាលនាគដ៏ធំមានសម្បុរក្រហម ហើយខ្ញុំនឹងធ្វើឱ្យរាស្ត្ររបស់ខ្ញុំបានឃើញការនេះដោយភ្នែករបស់ពួកគេផ្ទាល់ នោះទើបពួកគេនឹងស្គាល់កាន់តែច្បាស់អំពីនិស្ស័យរបស់ខ្ញុំ។ ពេលវេលាដែលរាស្ត្ររបស់ខ្ញុំរីករាយជាមួយខ្ញុំ គឺជាពេលដែលនាគដ៏ធំមានសម្បុរក្រហមត្រូវបានវាយផ្ចាល។ ការធ្វើឱ្យមនុស្សនៃនាគដ៏ធំមានសម្បុរក្រហមក្រោកឡើង ហើយបះបោរប្រឆាំងនឹងវាគឺជាផែនការរបស់ខ្ញុំ ហើយនេះគឺជាវិធីសាស្ត្រ ដែលខ្ញុំធ្វើឱ្យរាស្ត្ររបស់ខ្ញុំបានគ្រប់លក្ខណ៍ ហើយវាគឺជាឱកាសដ៏អស្ចារ្យមួយសម្រាប់រាស្ត្ររបស់ខ្ញុំទាំងអស់ដើម្បីរីកចម្រើនក្នុងជីវិត។ នៅពេលដែលព្រះចន្ទដ៏ភ្លឺរះឡើង នោះយប់ងងឹតដ៏ស្ងាត់ជ្រងំនឹងបាត់មួយរំពេច។ ទោះបីជាព្រះចន្ទមិនពេញវង់ក៏ដោយ ក៏មនុស្សមានវិញ្ញាណដ៏ល្អ ហើយអង្គុយយ៉ាងសុខស្រួលនៅក្រោមរាត្រីដួងចន្ទ ដោយស្ងើចសរសើរពីទស្សនីយភាពដ៏ស្រស់ស្អាតដោយសាររាត្រីដួងចន្ទដែរ។ មនុស្សមិនអាចពណ៌នាមនោសញ្ចេតនារបស់គេបានទេ។ វាប្រៀបដូចជាគេមានបំណងចង់បោះគំនិតរបស់គេត្រឡប់ទៅអតីតកាលវិញ ប្រៀបដូចជាគេមានបំណងចង់ក្រឡេកមើលទៅរកអនាគតខាងមុខ ហើយវាប្រៀបដូចជាគេកំពុងតែសប្បាយរីករាយនឹងបច្ចុប្បន្នអ៊ីចឹង។ ស្នាមញញឹមលេចឡើងនៅលើផ្ទៃមុខរបស់គេ ហើយនៅកណ្តាលខ្យល់ដែលគួរជាទីពេញចិត្ត មានសាយភាយនូវក្លិនក្រអូបឈ្ងុយឈ្ងប់។ ពេលដែលខ្សល់ត្រសៀកៗចាប់ផ្ដើមបក់មកមនុស្សចាប់ផ្តើមស្រង់ក្លិនដ៏ឈ្ងុយឈ្ងប់ ហើយគេហាក់ដូចជាវង្វេងដោយសារក្លិននោះអ៊ីចឹង ដោយមិនអាចដាស់ខ្លួនឯងបានទេ។ នោះគឺជាពេលតែមួយគត់ ដែលខ្ញុំបានយាងមកដោយផ្ទាល់នៅក្នុងចំណោមមនុស្ស ហើយមនុស្សមានសតិយល់ដឹងអំពីក្លិនដ៏សម្បូរបែបនេះកាន់តែខ្លាំងឡើង ដូច្នេះ មនុស្សទាំងអស់រស់ក្នុងក្លិនក្រអូបនេះ។ ខ្ញុំមានមេត្រីភាពជាមួយមនុស្ស មនុស្សរស់នៅដោយភាពស្រុះស្រួលជាមួយខ្ញុំ គេលែងមានទស្សនៈខុសឆ្គងចំពោះខ្ញុំតទៅទៀតហើយ ហើយខ្ញុំក៏លែងលួសកាត់ភាពខ្វះខាតរបស់មនុស្សទៀតដែរ ក៏លែងមានទឹកមុខក្រៀមក្រំនៅលើផ្ទៃមុខរបស់មនុស្សទៀតហើយ ហើយសេចក្តីស្លាប់ក៏លែងគំរាមកំហែងមនុស្សជាតិទាំងមូលតទៅទៀតដែរ។ សព្វថ្ងៃនេះ ខ្ញុំបោះជំហានជាមួយមនុស្សចូលទៅក្នុងយុគសម័យនៃការវាយផ្ចាល ដោយធ្វើដំណើរទៅមុខជាមួយគេយ៉ាងទន្ទឹមគ្នា។ ខ្ញុំកំពុងតែធ្វើកិច្ចការរបស់ខ្ញុំ ឬអាចនិយាយថា ខ្ញុំយកដំបងរបស់ខ្ញុំវាយក្នុងចំណោមមនុស្ស ហើយវាធ្លាក់ទៅលើអ្វីដែលជាការបះបោរនៅក្នុងមនុស្ស។ នៅក្នុងក្រសែភ្នែករបស់មនុស្ស ដំបងរបស់ខ្ញុំហាក់ដូចជាមានអំណាចពិសេស៖ វាមករកអស់អ្នកណាដែលជាសត្រូវរបស់ខ្ញុំ ហើយមិនឱ្យសត្រូវរួចខ្លួនដោយងាយបានទេ។ ក្នុងចំណោមអ្នកដែលប្រឆាំងជំទាស់នឹងខ្ញុំ ដំបងនេះធ្វើតាមតួនាទីដែលមានស្រាប់របស់វា។ អស់អ្នកដែលមាននៅក្នុងព្រះហស្តរបស់ខ្ញុំ បំពេញភារកិច្ចរបស់ពួកគេ ដោយផ្អែកលើបំណងព្រះហឫទ័យរបស់ខ្ញុំ ហើយពួកគេមិនដែលជំទាស់បំណងព្រះហឫទ័យរបស់ខ្ញុំ ឬក៏ផ្លាស់ប្តូរខ្លឹមសារនៃបំណងព្រះហឫទ័យនោះទេ។ ជាលទ្ធផល ទឹកនឹងស្រែកគ្រហឹម ភ្នំទាំងឡាយនឹងដួលរលំ ហើយទន្លេធំៗនឹងបែកខ្ញែក មនុស្សនឹងមានចិត្តមិននឹងនរ ហើយងាយផ្លាស់ប្ដូរជានិច្ច ព្រះអាទិត្យនឹងឡើងស្រអាប់ ព្រះចន្ទនឹងងងឹត មនុស្សនឹងគ្មានថ្ងៃរស់នៅក្នុងភាពស្ងប់សុខតទៅទៀត នឹងលែងមានពេលវេលាស្ងាត់ជ្រងំនៅលើដែនដីតទៅទៀតហើយ ស្ថានសួគ៌នឹងមិននៅស្ងៀមស្ងាត់ម្តងទៀតនោះទេ ហើយក៏លែងអត់ទ្រាំបានតទៅទៀតដែរ។ របស់សព្វសារពើនឹងត្រូវធ្វើឱ្យថ្មីឡើងវិញ ហើយនឹងស្តារឡើងវិញនូវរូបរាងដើមរបស់វា។ គ្រប់ក្រុមគ្រួសារទាំងអស់នៅលើផែនដី នឹងត្រូវបែកចេញពីគ្នា ហើយជាតិសាសន៍ទាំងអស់នៅលើផែនដីនឹងបែកខ្ញែកពីគ្នា។ ពេលវេលាជួបជុំឡើងវិញរវាងប្តី និងប្រពន្ធនឹងលែងមានតទៅទៀតហើយ ម្តាយនិងកូនប្រុសនឹងលែងជួបគ្នាម្តងទៀត ហើយឪពុកនិងកូនស្រីក៏នឹងលែងមកជួបជុំគ្នាដែរ។ គ្រប់យ៉ាងដែលធ្លាប់មាននៅលើផែនដីនឹងត្រូវវាយបំផ្លាញដោយសារខ្ញុំ។ ខ្ញុំមិនប្រទានឱកាសដល់មនុស្សដើម្បីបញ្ចេញមនោសញ្ចេតនារបស់ពួកគេនោះទេ ដោយសារតែខ្ញុំគ្មានមនោសញ្ចេតនាខាងសាច់ឈាម ហើយខ្ញុំកាន់តែស្អប់មនោសញ្ចេតនារបស់មនុស្សក្នុងកម្រិតខ្លាំងបំផុត។ គឺដោយសារតែមនោសញ្ចេតនារវាងមនុស្ស ទើបខ្ញុំត្រូវបានគេច្រានទុកមួយឡែក ដូច្នេះខ្ញុំបានក្លាយជា 'អ្នកដទៃ' ម្នាក់ នៅក្នុងក្រសែភ្នែករបស់ពួកគេ។ គឺដោយសារតែមនោសញ្ចេតនារវាងមនុស្ស ទើបខ្ញុំត្រូវបានគេបំភ្លេច។ គឺដោយសារតែមនោសញ្ចេតនារបស់មនុស្ស ទើបគេឆក់យកឱកាសដើម្បីជ្រើសយក «មនសិការ»។ គឺដោយសារតែមនោសញ្ចេតនារបស់មនុស្ស ទើបគេតែងតែស្អប់ការវាយផ្ចាលរបស់ខ្ញុំ។ គឺដោយសារតែមនោសញ្ចេតនារបស់មនុស្ស ទើបគេហៅខ្ញុំថា អយុត្តិធម៌ និងមិនស្មើភាព ហើយនិយាយថា ខ្ញុំធ្វេសប្រហែសចំពោះអារម្មណ៍របស់មនុស្ស នៅក្នុងការធ្វើការរបស់ខ្ញុំ។ តើខ្ញុំក៏មានសាច់ញាតិនៅលើផែនដីដែរឬ? តើនរណាធ្លាប់ធ្វើការទាំងយប់ទាំងថ្ងៃដូចខ្ញុំ ដោយគ្មានគិតពីអាហារ ឬដំណេក ដើម្បីប្រយោជន៍នៃផែនការគ្រប់គ្រងរបស់ខ្ញុំនោះ? ធ្វើដូចម្តេចទើបមនុស្សអាចប្រៀបផ្ទឹមនឹងព្រះជាម្ចាស់បាន? ធ្វើដូចម្តេចទើបមនុស្សអាចត្រូវគ្នានឹងព្រះជាម្ចាស់បាន? ធ្វើដូចម្តេច ទើបព្រះជាម្ចាស់ដែលជាអ្នកបង្កើត អាចជាប្រភេទដូចមនុស្សដែលត្រូវបានបង្កើតនោះបាន? ធ្វើដូចម្តេចទើបខ្ញុំអាចរស់នៅ និងធ្វើសកម្មភាពជាមួយមនុស្សនៅលើផែនដីបានរហូតមក? តើនរណាអាចមានអារម្មណ៍ខ្វល់ខ្វាយចំពោះព្រះហឫទ័យរបស់ខ្ញុំបាន? តើវាជាការអធិស្ឋានរបស់មនុស្សឬ? ខ្ញុំធ្លាប់យល់ព្រមចូលរួមជាមួយមនុស្ស និងយាងជាមួយគេម្តង ហើយពិតណាស់ រហូតមកដល់ថ្ងៃនេះ មនុស្សបានរស់នៅក្រោមការមើលថែ និងការការពាររបស់ខ្ញុំ ប៉ុន្តែតើនឹងមានថ្ងៃដែលមនុស្សអាចបំបែកខ្លួនគេចេញពីការមើលថែរបស់ខ្ញុំទេ? ទោះបីជាមនុស្សមិនដែលយកការខ្វល់ខ្វាយចំពោះព្រះហឫទ័យរបស់ខ្ញុំដាក់ខ្លួនគេក៏ដោយ តើនរណាអាចបន្តរស់នៅក្នុងដែនដីមួយកន្លែងដោយគ្មានពន្លឺបាន? គឺដោយសារតែព្រះពររបស់ខ្ញុំប៉ុណ្ណោះ ទើបមនុស្សបានរស់នៅរហូតមកទល់សព្វថ្ងៃនេះ។

ថ្ងៃទី០៤ ខែមេសា ឆ្នាំ១៩៩២


ជំពូកទី ២៩

នៅថ្ងៃដែលរបស់សព្វសារពើត្រូវបានរស់ឡើងវិញ នោះខ្ញុំបានយាងមកនៅក្នុងចំណោមមនុស្ស ហើយខ្ញុំបានចំណាយពេលដ៏អស្ចារ្យទាំងថ្ងៃ ទាំងយប់ជាមួយពួកគេ។ មានតែត្រង់ចំណុចនេះទេ ដែលមនុស្សអាចដឹងតិចតួចអំពីភាពរួសរាយរបស់ខ្ញុំ។ ហើយនៅពេលដែលការប្រកបទាក់ទងរបស់ពួកគេជាមួយខ្ញុំកាន់តែញឹកញាប់ នោះពួកគេនឹងមើលឃើញខ្លះៗអំពីកម្មសិទ្ធិ និងលក្ខណៈរបស់ខ្ញុំ ហើយជាលទ្ធផល ពួកគេទទួលបានចំណេះដឹងខ្លះៗពីខ្ញុំ។ ខ្ញុំងើបព្រះសិរសារបស់ខ្ញុំទតមើលទៅក្នុងចំណោមមនុស្សទាំងអស់ ហើយពួកគេទាំងអស់គ្នាបានឃើញខ្ញុំ។ ប៉ុន្តែនៅពេលមានគ្រោះមហន្តរាយកើតឡើងដល់ពិភពលោក ពួកគេមានការថប់បារម្ភមួយរំពេច ហើយរូបអង្គរបស់ខ្ញុំក៏រសាត់បាត់ចេញពីចិត្តរបស់ពួកគេ។ ដោយការភ័យស្លន់ស្លោចំពោះការមកដល់នៃគ្រោះមហន្តរាយនេះ ពួកគេមិនយកចិត្តទុកដាក់ចំពោះការដាស់តឿនរបស់ខ្ញុំទេ។ ខ្ញុំបានយាងកាត់ក្នុងចំណោមមនុស្សជាច្រើនឆ្នាំមកហើយ ប៉ុន្តែពួកគេនៅតែមិនបានចាប់ភ្លឹក ហើយមិនដែលស្គាល់ខ្ញុំសោះឡើយ។ ថ្ងៃនេះខ្ញុំមានបន្ទូលប្រាប់គេដោយព្រះឱស្ឋខ្ញុំផ្ទាល់ ដើម្បីឱ្យមនុស្សទាំងអស់អាចមកនៅចំពោះខ្ញុំ ដើម្បីទទួលអ្វីមួយពីខ្ញុំ ប៉ុន្តែពួកគេនៅតែរក្សាគម្លាតឆ្ងាយពីខ្ញុំដដែល ដូច្នេះហើយពួកគេមិនស្គាល់ខ្ញុំទេ។ នៅពេលដែលស្នាមព្រះបាទារបស់ខ្ញុំជាន់ពាសពេញសកលលោកនេះ និងទៅដល់ចុងបំផុតនៃផែនដីហើយ នោះមនុស្សនឹងចាប់ផ្ដើមឆ្លុះបញ្ចាំងពីខ្លួនឯង ហើយមនុស្សគ្រប់គ្នានឹងចូលមករកខ្ញុំ ទាំងក្រាបចុះនៅចំពោះព្រះភ័ក្ត្រខ្ញុំ ហើយថ្វាយបង្គំខ្ញុំផង។ ថ្ងៃនោះនឹងក្លាយជាថ្ងៃដែលខ្ញុំទទួលបានសិរីល្អ ជាថ្ងៃដែលខ្ញុំយាងត្រលប់មកវិញ ហើយក៏ជាថ្ងៃដែលខ្ញុំយាងចាកចេញទៅវិញផងដែរ។ ឥឡូវនេះ ខ្ញុំបានចាប់ផ្តើមនូវកិច្ចការរបស់ខ្ញុំក្នុងចំណោមមនុស្សទាំងអស់ ហើយបានអនុវត្តផែនការគ្រប់គ្រងដំណាក់កាលចុងក្រោយរបស់ខ្ញុំជាផ្លូវការនៅទូទាំងចក្រវាឡទាំងមូល។ ចាប់ពីពេលនេះតទៅ អ្នកណាដែលមិនប្រយ័ត្នប្រយែង នឹងត្រូវធ្លាក់ចូលទៅក្នុងការវាយផ្ចាលដោយគ្មានមេត្តា ហើយការវាយផ្ចាលនេះអាចកើតមានឡើងគ្រប់ពេលទាំងអស់។ នេះមិនមែនដោយសារតែខ្ញុំគ្មានព្រះហឫទ័យនោះទេ ផ្ទុយទៅវិញ វាគឺជាជំហាននៃផែនការគ្រប់គ្រងរបស់ខ្ញុំ។ អ្វីៗទាំងអស់ត្រូវតែបន្តទៅតាមជំហាននៃផែនការរបស់ខ្ញុំ ហើយគ្មាននរណាម្នាក់អាចផ្លាស់ប្តូរការនេះបានឡើយ។ នៅពេលដែលខ្ញុំចាប់ផ្តើមកិច្ចការរបស់ខ្ញុំជាផ្លូវការ មនុស្សទាំងអស់ធ្វើចលនានៅពេលដែលខ្ញុំធ្វើចលនា មនុស្សនៅទូទាំងសកលលោកទាំងអស់នោះត្រូវបានទាញឱ្យមមាញឹកនៅជាមួយខ្ញុំ នោះសកលលោកទាំងមូលនឹងនៅក្នុង​សភាព «មមាញឹកដ៏សប្បាយរីករាយ» ហើយមនុស្សនឹងត្រូវជំរុញទៅមុខដោយខ្ញុំ។ ជាលទ្ធផល នាគដ៏ធំមានសម្បុរក្រហមនឹងត្រូវខ្ញុំវាយឱ្យវក់វី និងវល់គំនិត ហើយវាបម្រើកិច្ចការរបស់ខ្ញុំ ហើយទោះបីជាវាមិនមានឆន្ទៈធ្វើក៏ដោយ ក៏វាមិនអាចធ្វើតាមបំណងផ្ទាល់ខ្លួនរបស់វាបានដែរ ប៉ុន្តែវាគ្មានសល់ជម្រើសអ្វីក្រៅពី «ការចុះចូលតាម​ការចាត់ចែងរបស់ខ្ញុំនោះទេ»។ ក្នុងគ្រប់ផែនការទាំងអស់របស់ខ្ញុំ នាគដ៏ធំមានសម្បុរក្រហមគឺជាគ្រឿងបន្ទាប់បន្សំរបស់ខ្ញុំ ជាសត្រូវរបស់ខ្ញុំ និងជាអ្នកបម្រើរបស់ខ្ញុំដែរ ដូច្នោះហើយបានជាខ្ញុំមិនដែលបន្ធូរបន្ថយ «សេចក្ដីតម្រូវ» របស់ខ្ញុំពីវាទេ។ ដូច្នេះ ដំណាក់កាលចុងក្រោយអំពីកិច្ចការនៃការយកកំណើតជាមនុស្សរបស់ខ្ញុំ គឺបានសម្រេច នៅក្នុងផ្ទះសម្បែងរបស់វាតែម្ដង។ ការណ៍​នេះ​កាន់តែធ្វើ​ឪ្យ នាគដ៏ធំមានសម្បុរក្រហម អាចធ្វើការបម្រើដល់ខ្ញុំបានកាន់តែសមរម្យ ដែលតាមរយៈការនោះ ខ្ញុំនឹងយកឈ្នះលើវា ហើយបញ្ចប់ផែនការរបស់ខ្ញុំ។ នៅពេលដែលខ្ញុំធ្វើការ ពួកទេវតាទាំងអស់ក៏រួមគ្នាជាមួយខ្ញុំចាប់ផ្ដើមធ្វើសង្គ្រាមផ្ដាច់ព្រ័ត្រ ហើយតាំងចិត្តបំពេញតាមបំណងប្រាថ្នារបស់ខ្ញុំនៅដំណាក់កាលចុងក្រោយ ដើម្បីឱ្យមនុស្សនៅលើផែនដីមានឆន្ទៈចុះចូលនៅចំពោះព្រះភ័ក្ត្រខ្ញុំដូចពួកទេវតាដែរ ហើយលែងមានបំណងទាស់នឹងខ្ញុំ និងលែងធ្វើអ្វីដែលក្បត់នឹងខ្ញុំទៀត។ ទាំងនេះគឺជាដំណើរការនៃកិច្ចការរបស់ខ្ញុំនៅក្នុងចក្រវាឡទាំងមូល។

គោលបំណង និងសារៈសំខាន់នៃការយាងមកដល់របស់ខ្ញុំក្នុងចំណោមមនុស្ស គឺដើម្បីជួយសង្គ្រោះមនុស្សទាំងអស់ នាំមនុស្សទាំងអស់ឱ្យវិលត្រឡប់មកដំណាក់របស់ខ្ញុំវិញ ដើម្បីបង្រួបបង្រួមស្ថានសួគ៌ជាមួយនឹងផែនដី និងដើម្បីឱ្យមនុស្សបញ្ជូន «សារសញ្ញា» រវាងស្ថានសួគ៌និងផែនដី ដែលនេះគឺជាមុខងារដែលមានស្រាប់របស់មនុស្ស។ នៅពេលដែលខ្ញុំបង្កើតមនុស្សជាតិមក ខ្ញុំបានរៀបចំរបស់សព្វសារពើរួចជាស្រេចសម្រាប់មនុស្សជាតិ ហើយក្រោយមក ខ្ញុំបានអនុញ្ញាតឱ្យមនុស្សជាតិទទួលបានទ្រព្យសម្បត្តិដែលខ្ញុំបានប្រទានឱ្យពួកគេ ទៅតាមសេចក្ដីតម្រូវរបស់ខ្ញុំ។ ដូច្នេះ ទើបខ្ញុំមានបន្ទូលថា ស្ថិតក្រោមការដឹកនាំរបស់ខ្ញុំនេះហើយ ដែលមនុស្សទាំងអស់បានឈានមកដល់សព្វថ្ងៃ។ ហើយនេះគឺជាផែនការរបស់ខ្ញុំទាំងអស់។ ក្នុងចំណោមមនុស្សគ្រប់រូប មានមនុស្សជាច្រើនរាប់មិនអស់ រស់នៅក្រោមការការពារនៃសេចក្តីស្រឡាញ់របស់ខ្ញុំ ហើយមានមនុស្សជាច្រើនរាប់មិនអស់ រស់នៅក្រោមការវាយផ្ចាលនៃសេចក្ដីសម្អប់របស់ខ្ញុំ។ ទោះបីជាមនុស្សទាំងអស់អធិស្ឋានដល់ខ្ញុំក៏ដោយ ក៏ពួកគេនៅតែមិនអាចផ្លាស់ប្តូរកាលៈទេសៈបច្ចុប្បន្នរបស់ពួកគេបានឡើយ។ កាលណាពួកគេអស់សង្ឃឹមពួកគេគ្រាន់តែទុកឱ្យវាកើតឡើងដោយឯកឯង ហើយលែងបះបោរ​ទាស់នឹងខ្ញុំតទៅទៀត ដ្បិតមនុស្សអាចសម្រេចបានត្រឹមតែរឿងនេះប៉ុណ្ណោះ។ នៅពេលនិយាយអំពីសណ្ឋាននៃជីវិតរបស់មនុស្ស គឺមនុស្សមិនទាន់រកឃើញនូវជីវិតដ៏ពិតនៅឡើយទេ ពួកគេនៅតែមិនទាន់មើលឃើញច្បាស់នូវភាពអយុត្តិធម៌ ភាពអាណោចអាធ័ម និងស្ថានភាពដ៏អាក្រក់នៃពិភពលោកនៅឡើយទេ។ ដូច្នេះ បើគ្មានការចូលមកដល់នៃគ្រោះមហន្តរាយទេ នោះមនុស្សភាគច្រើននៅតែអោបក្រសោបយកធម្មជាតិ និងនៅតែរីករាយទាញយករសជាតិនៃ «ជីវិត»។ តើនេះមិនមែនជាសេចក្ដីពិតរបស់ពិភពលោកទេឬ? តើនេះមិនមែនជាសំឡេងនៃសេចក្ដីសង្គ្រោះ ដែលខ្ញុំបានមានបន្ទូលទៅកាន់មនុស្សទេឬ? ហេតុអ្វីក្នុងចំណោមមនុស្សជាតិ មិនមានអ្នកណាធ្លាប់ស្រឡាញ់ខ្ញុំដោយពិតប្រាកដ? ហេតុអ្វីបានជាមនុស្សស្រឡាញ់ខ្ញុំតែនៅពេលមានការវាយផ្ចាល និងការល្បងល ប៉ុន្តែក៏មិនមាននរណាម្នាក់ស្រឡាញ់ខ្ញុំ ទោះស្ថិតក្រោមការការពាររបស់ខ្ញុំក្តី ខ្ញុំបានប្រទានការវាយផ្ចាលរបស់ខ្ញុំជាច្រើនដងដល់មនុស្ស។ ពួកគេក្រឡេកមើលវា ប៉ុន្តែក្រោយមកពួកគេព្រងើយកន្តើយនឹងវា ហើយពួកគេមិនបានសិក្សា និងសញ្ជឹងគិតពីវានៅពេលនេះទេ ដូច្នេះហើយ អ្វីទាំងអស់ដែលកើតឡើងលើមនុស្ស គឺជាការជំនុំជម្រះដោយគ្មានមេត្តា។ នេះគ្រាន់តែជាវិធីសាស្រ្តមួយនៃកិច្ចការរបស់ខ្ញុំប៉ុណ្ណោះ តែវានៅតែជាវិធីសាស្រ្តដើម្បីផ្លាស់ប្តូរមនុស្ស និងធ្វើឱ្យគេស្រលាញ់ខ្ញុំ។

ខ្ញុំគ្រងរាជ្យនៅក្នុងនគរព្រះ ហើយលើសពីនេះទៀត ខ្ញុំគ្រងរាជ្យនៅទូទាំងសកលលោកទាំងមូល។ ខ្ញុំជាស្ដេចនៃនគរព្រះ និងជាប្រមុខនៃសកលលោក។ ចាប់ពីពេលនេះតទៅ ខ្ញុំនឹងប្រមូលអស់អ្នកដែលខ្ញុំមិនបានជ្រើសរើស ហើយនឹងចាប់ផ្តើមកិច្ចការរបស់ខ្ញុំក្នុងចំណោមសាសន៍ដទៃ ហើយខ្ញុំនឹងប្រកាសនូវបញ្ញត្តិរដ្ឋបាលរបស់ខ្ញុំដល់សកលលោកទាំងមូល ដើម្បីឱ្យខ្ញុំអាចឈានទៅជំហានបន្ទាប់នៃកិច្ចការរបស់ខ្ញុំដោយជោគជ័យ។ ខ្ញុំនឹងប្រើការវាយផ្ចាល ដើម្បីផ្សព្វផ្សាយកិច្ចការរបស់ខ្ញុំនៅក្នុងចំណោមសាសន៍ដទៃ មានន័យថា ខ្ញុំនឹងប្រើ «កម្លាំង» ប្រឆាំងនឹងអស់អ្នកណាដែលជាសាសន៍ដទៃ។ ជាធម្មតា កិច្ចការនេះនឹងត្រូវធ្វើនៅពេលដំណាលគ្នានឹងកិច្ចការរបស់ខ្ញុំនៅក្នុងចំណោមរាស្រ្តរើសតាំងដែរ។ នៅពេលដែលប្រជារាស្ដ្ររបស់ខ្ញុំគ្រប់គ្រង និងកាន់អំណាចនៅលើផែនដី នោះក៏នឹងជាថ្ងៃដែលមនុស្សទាំងអស់នៅលើផែនដីត្រូវបានយកឈ្នះ ហើយលើសពីនេះទៀត វានឹងជាពេលវេលាដែលខ្ញុំសម្រាក ហើយមានតែពេលនោះទេ ដែលខ្ញុំនឹងលេចមកចំពោះអស់អ្នកដែលត្រូវបានយកឈ្នះ។ ខ្ញុំលេចមកក្នុងនគរដ៏បរិសុទ្ធ ហើយលាក់បំពួនអង្គខ្ញុំពីទឹកដីដ៏ស្មោកគ្រោក។ អស់អ្នកដែលត្រូវបានយកឈ្នះ ហើយចុះចូលនៅចំពោះខ្ញុំ គឺអាចមើលឃើញព្រះភ័ក្រ្ដរបស់ខ្ញុំដោយផ្ទាល់ភ្នែក ហើយអាចស្តាប់សំឡេងខ្ញុំដោយត្រចៀករបស់ពួកគេផ្ទាល់។ នេះគឺជាព្រះពរដល់អស់អ្នកដែលបានកើតនៅក្នុងអំឡុងពេលនៃគ្រាចុងក្រោយនេះ គឺជាព្រះពរដែលខ្ញុំបានកំណត់ទុកជាមុន ហើយនេះគឺជាអ្វីដែលមិនអាចកែប្រែបានដោយមនុស្សណាម្នាក់ឡើយ។ ថ្ងៃនេះ ខ្ញុំធ្វើកិច្ចការតាមរបៀបនេះ ដើម្បីជាប្រយោជន៍ដល់កិច្ចការនាពេលអនាគត។ រាល់កិច្ចការរបស់ខ្ញុំគឺមានទំនាក់ទំនងគ្នាទៅវិញទៅមក នៅក្នុងនោះមានការអំពាវនាវ និងការឆ្លើយតប៖ មិនដែលមានជំហានណាមួយត្រូវបញ្ឈប់ភ្លាមៗ ហើយក៏មិនដែលមានជំហានណាមួយត្រូវបានអនុវត្តដោយឯករាជ្យពីជំហានផ្សេងទៀតឡើយ។ តើមិនមែនដូច្នេះទេឬ? តើកិច្ចការពីអតីតកាលមិនមែនជាគ្រឹះនៃកិច្ចការសព្វថ្ងៃទេឬ? តើព្រះបន្ទូលពីអតីតកាល មិនមែនជាចំណុចចាប់ផ្ដើម ដែលសម្រាប់ព្រះបន្ទូលសព្វថ្ងៃទេឬអី? តើជំហាននៃអតីតកាល មិនមែនជាដើមកំណើតនៃជំហាននៅសព្វថ្ងៃនេះទេឬ? នៅពេលដែលខ្ញុំបើកក្រាំងជាផ្លូវការ នោះគឺជាពេលដែលមនុស្សនៅក្នុងចក្រវាឡទាំងមូលត្រូវទទួលការវាយផ្ចាល ជាពេលដែលមនុស្សនៅក្នុងលោកីយ៍ត្រូវធ្លាក់ទៅក្នុងការល្បងល ហើយវាជាចំណុចកំពូលនៃកិច្ចការរបស់ខ្ញុំ។ មនុស្សទាំងអស់រស់នៅក្នុងទឹកដីដែលគ្មានពន្លឺ ហើយមនុស្សទាំងអស់រស់នៅដោយមានការគំរាមកំហែងពីមជ្ឈដ្ឋានរបស់ពួកគេ។ អាចនិយាយម៉្យាងទៀតបានថា នេះជាជីវិតដែលមនុស្សមិនធ្លាប់ជួបប្រទះនោះទេ ចាប់តាំងពីគ្រានៃការបង្កើតលោកីយ៍រហូតមកដល់បច្ចុប្បន្ននេះ ហើយគ្មាននរណាម្នាក់ក្នុងមួយជីវិតគេ ធ្លាប់បាន «រីករាយ» នឹងជីវិតបែបនេះឡើយ ម្ល៉ោះហើយទើបខ្ញុំមានបន្ទូលថា ខ្ញុំបានធ្វើកិច្ចការដែលមិនធ្លាប់មានអ្នកណាបានធ្វើពីមុនមកឡើយ។ នេះគឺជាស្ថានភាពដ៏ពិតប្រាកដ ហើយនេះគឺជាអត្ថន័យខាងក្នុង។ ដោយសារថ្ងៃរបស់ខ្ញុំខិតជិតមកកៀកនឹងមនុស្សជាតិរាល់គ្នា ហើយដោយសារតែថ្ងៃនោះហាក់ដូចជានៅមិនឆ្ងាយប៉ុន្មានទេ ប៉ុន្តែគឺនៅនឹងមុខមនុស្សតែម្ដង ជាលទ្ធផល តើអ្នកណាមិនមានការខ្លាចរអាទៅ? ហើយតើអ្នកណាមិនអាចរីករាយខ្លាំងចំពោះរឿងនេះទៅ? ទីបំផុត ទីក្រុងបាប៊ីឡូនដ៏ស្មោកគ្រោកបានឈានដល់ទីបញ្ចប់ហើយ។ មនុស្សបានជួបនឹងពិភពដ៏ថ្មីស្រឡាងម្ដងទៀត ហើយផ្ទៃមេឃនិងផែនដីត្រូវបានផ្លាស់ប្តូរ និងបង្កើតជាថ្មី។

នៅពេលដែលខ្ញុំលេចមកឯគ្រប់ជាតិសាសន៍ និងមនុស្សទាំងអស់ ពពកពណ៌សបក់បោកនៅលើមេឃ ហើយគ្របដណ្ដប់យ៉ាងជិតលើខ្ញុំ។ ដូច្នេះ សត្វស្លាបនៅលើផែនដីនឹងច្រៀង ហើយរាំដោយអំណរថ្វាយដល់ខ្ញុំ ដោយរំលេចឱ្យឃើញបរិយាកាសនៅលើផែនដី ហើយជាហេតុធ្វើឱ្យរបស់សព្វសារពើនៅលើផែនដីមានជីវិតរស់រវើក លែងមានការ «រសាត់ចុះក្រោមបន្ដិចម្ដងៗ» ទៀតឡើយ ប៉ុន្តែជំនួសមកវិញដោយការរស់នៅក្នុងមជ្ឈដ្ឋានមួយដែលប្រកបដោយថាមពល។ នៅពេលដែលខ្ញុំស្ថិតនៅក្នុងពពក នោះមនុស្សអាចមើលឃើញព្រះភក្រ្ដ និងព្រះនេត្ររបស់ខ្ញុំដោយភាពមិនច្បាស់។ ហើយនៅពេលនេះ ពួកគេមានអារម្មណ៍ភ័យខ្លាចបន្តិច។ កាលពីមុន ពួកគេបានឮកំណត់ត្រាប្រវត្តិសាស្រ្តអំពីខ្ញុំនៅក្នុងរឿងព្រេង ហើយជាលទ្ធផល ពួកគេមានជំនឿតែពាក់កណ្តាលប៉ុណ្ណោះ ហើយមានការសង្ស័យចំពោះខ្ញុំពាក់កណ្ដាល។ ពួកគេមិនដឹងថាខ្ញុំនៅឯណា ឬព្រះភក្រ្តរបស់ខ្ញុំធំប៉ុនណានោះទេ តើព្រះភក្រ្ដរបស់ខ្ញុំធំទូលាយដូចសមុទ្រ ឬគ្មានព្រំដែនដូចវាលស្មៅបៃតង? គ្មានអ្នកណាដឹងអំពីរឿងទាំងនេះឡើយ។ មានតែនៅពេលដែលមនុស្សបានឃើញព្រះភក្រ្តរបស់ខ្ញុំនៅលើពពកនាពេលសព្វថ្ងៃនេះទេ ទើបមនុស្សមានអារម្មណ៍ថា ខ្ញុំដែលនៅក្នុងរឿងព្រេងនោះ គឺមានពិតប្រាកដ ដូច្នេះហើយ ពួកគេក៏មានអារម្មណ៍ល្អចំពោះខ្ញុំបន្តិច ហើយគឺដោយសារតែទង្វើរបស់ខ្ញុំប៉ុណ្ណោះ ទើបធ្វើឱ្យការកោតសរសើររបស់ពួកគេចំពោះខ្ញុំកើនឡើងបន្តិច។ ប៉ុន្តែមនុស្សនៅតែមិនស្គាល់ខ្ញុំ ហើយពួកគេឃើញតែផ្នែកមួយរបស់ខ្ញុំនៅក្នុងពពកប៉ុណ្ណោះ។ បន្ទាប់មក ខ្ញុំក៏លាតព្រះហស្ដរបស់ខ្ញុំ ហើយបង្ហាញឱ្យមនុស្សឃើញ។ មនុស្សមានការភ្ញាក់ផ្អើល និងដាក់ដៃនៅលើមាត់របស់ពួកគេ ដោយភ័យខ្លាចយ៉ាងខ្លាំងថានឹងត្រូវវាយផ្ដួលដោយព្រះហស្ដរបស់ខ្ញុំ ដូច្នេះហើយ ពួកគេក៏បន្ថែមភាពភ័យខ្លាចបន្ដិចបន្ដួចពីលើការកោតសរសើររបស់គេចំពោះខ្ញុំ។ មនុស្សសម្លឹងមើលគ្រប់សកម្មភាពរបស់ខ្ញុំ ដោយភ័យខ្លាចជាខ្លាំងថា ពួកគេនឹងត្រូវវាយផ្ដួលដោយសារខ្ញុំ នៅពេលដែលពួកគេមិនយកចិត្តទុកដាក់ ប៉ុន្តែខ្ញុំមិន ត្រូវបានដាក់កម្រិតដោយសារតែការឃ្លាំមើលរបស់មនុស្សនោះឡើយ ហើយខ្ញុំនៅតែបន្តធ្វើកិច្ចការដោយព្រះហស្ដរបស់ខ្ញុំ។ មានតែនៅក្នុងទង្វើទាំងអស់របស់ខ្ញុំនោះទេ ដែលអាចធ្វើឱ្យមនុស្សមានអារម្មណ៍ល្អបន្តិចចំពោះខ្ញុំ។ ដូច្នេះ ពួកគេក៏ចូលមកបន្តិចម្តងៗនៅចំពោះខ្ញុំ ហើយមានការទាក់ទងជាមួយខ្ញុំ។ នៅពេលដែលខ្ញុំត្រូវបានបើកសម្ដែងឱ្យមនុស្សឃើញអំពីលក្ខណៈទាំងស្រុងរបស់ខ្ញុំ នោះមនុស្សនឹងមើលឃើញព្រះភក្រ្តរបស់ខ្ញុំ ហើយចាប់ពីពេលនោះទៅ ខ្ញុំនឹងមិនលាក់ខ្លួន ឬបាំងខ្លួនពីមនុស្សទៀតទេ នៅទូទាំងសកលលោក ខ្ញុំនឹងលេចមកជាសាធារណៈនៅចំពោះមនុស្សទាំងអស់ ហើយអស់អ្នកដែលនៅជាប់សាច់និងឈាម នឹងមើលឃើញទង្វើទាំងអស់របស់ខ្ញុំ។ អស់អ្នកដែលនៅជាប់នឹងវិញ្ញាណ នឹងប្រាកដជារស់នៅដោយសុខសាន្តនៅក្នុងដំណាក់របស់ខ្ញុំ ហើយប្រាកដជានឹងរីករាយចំពោះព្រះពរដ៏អស្ចារ្យទាំងអស់គ្នាជាមួយខ្ញុំ។ អស់អ្នកដែលខ្ញុំថែរក្សា ប្រាកដជានឹងគេចផុតពីការវាយផ្ចាល ហើយច្បាស់ជានឹងចៀសផុតពីការឈឺចាប់ខាងវិញ្ញាណ និងការឈឺចាប់ខាងសាច់ឈាម។ ខ្ញុំនឹងលេចមកជាសាធារណៈនៅចំពោះមនុស្សទាំងអស់ ហើយគ្រប់គ្រងនិងប្រើអំណាចដើម្បីឱ្យក្លិនរបស់សាកសពលែងមាននៅលើសកលលោកទៀត។ ផ្ទុយទៅវិញ ក្លិនក្រអូបឈ្ងុយឈ្ងប់របស់ខ្ញុំ នឹងសាយភាយពាសពេញពិភពលោកទាំងមូល ព្រោះថ្ងៃកំណត់របស់ខ្ញុំជិតមកដល់ហើយ មនុស្សកំពុងភ្ញាក់ខ្លួន អ្វីៗនៅលើផែនដីបានរៀបចំរួចរាល់ហើយ ហើយថ្ងៃនៃការរស់នៅរបស់ផែនដីនេះ នឹងមិនមានទៀតទេ ដ្បិតខ្ញុំបានយាងមកដល់ហើយ!

ថ្ងៃទី០៦ ខែមេសា ឆ្នាំ១៩៩២


ជំពូកទី ៣០

ខ្ញុំធ្លាប់បានធ្វើការសង្ខេបពីការមិនស្ដាប់បង្គាប់ និងភាពទន់ខ្សោយរបស់មនុស្សនៅក្នុងចំណោមពួកគេរួចហើយ ដូច្នេះហើយ ខ្ញុំយល់ពីភាពទន់ខ្សោយរបស់មនុស្ស និងបានជ្រាបពីការមិនស្ដាប់បង្គាប់របស់ពួកគេ។ មុនពេលខ្ញុំយាងមកក្នុងចំណោមមនុស្ស ខ្ញុំបានយល់ពីសេចក្ដីអំណរ និងសេចក្ដីទុក្ខព្រួយរបស់មនុស្សជាយូរយារណាស់មកហើយ ហើយដោយសារតែមូលហេតុនេះ ទើបខ្ញុំអាចធ្វើអ្វីដែលមនុស្សមិនអាចធ្វើ មានបន្ទូលណាដែលមនុស្សមិនអាចនិយាយចេញមកបាន ហើយខ្ញុំអាចធ្វើរៀងបែបនេះបានយ៉ាងងាយ។ តើនេះមិនមែនជាភាពខុសគ្នារវាងខ្ញុំ និងមនុស្សទេឬអី? ហើយតើនេះមិនមែនជាភាពខុសគ្នាច្បាស់ក្រឡែតទេឬអី? តើកិច្ចការរបស់ខ្ញុំអាចឱ្យមនុស្សខាងសាច់និងឈាមសម្រេចបានដែរទេ? តើខ្ញុំអាចជាប្រភេទតែមួយនឹងភាវៈដែលព្រះបានបង្កើតមកទេ? មនុស្សបានចាត់ថ្នាក់ខ្ញុំជា «របស់ស្រដៀងនេះ» ហើយតើនេះមិនមែនដោយសារពួកគេមិនស្គាល់ខ្ញុំទេឬអី? ហេតុអ្វីបានជាខ្ញុំមិនព្រមឡើងទៅខ្ពស់ក្នុងចំណោមមនុស្ស តែបែរជាត្រូវបន្ទាបអង្គខ្ញុំទៅវិញ? ហេតុអ្វីបានជាមនុស្សជាតិនៅតែបដិសេធខ្ញុំ ហេតុអ្វីបានជាមនុស្សជាតិមិនអាចប្រកាសពីព្រះនាមរបស់ខ្ញុំបាន? នៅក្នុងព្រះទ័យខ្ញុំ មានទុក្ខព្រួយដ៏សែនធំ ប៉ុន្តែតើមនុស្សអាចដឹងយ៉ាងដូចម្ដេចបានទៅ? តើពួកគេអាចមើលឃើញយ៉ាងដូចម្ដេចបានទៅ? មនុស្សមិនដែលចាត់ទុកអ្វីដែលពាក់ព័ន្ធនឹងខ្ញុំថាជារឿងសំខាន់ជាងគេបំផុតនៅក្នុងជីវិតរបស់ពួកគេឡើយ ម្ល៉ោះហើយ ពួកគេក៏វង្វេងវង្វាន់ និងភាន់ភាំង ហាក់ដូចជាពួកគេទើបតែបានលេបថ្នាំងងុយគេងរួចដូច្នោះដែរ។ នៅពេលដែលខ្ញុំស្រែកហៅពួកគេ ពួកគេចេះតែបន្តយល់សប្ដិឥតឈប់ ដូច្នេះហើយ គ្មាននរណាម្នាក់ធ្លាប់បានចាប់ភ្លឹកពីកិច្ចការរបស់ខ្ញុំឡើយ។ សព្វថ្ងៃនេះ មនុស្សភាគច្រើនកំពុងស្ថិតក្នុងការលង់លក់នៅឡើយទេ។ ទាល់តែពេលដែលចម្រៀងជ័យនៃនគរព្រះបន្លឺឡើង ទើបពួកគេបើកភ្នែកកំពុងងោកងុយរបស់ពួកគេ រួចក៏ចាប់ផ្ដើមមានអារម្មណ៍ព្រួយចិត្តបន្តិចនៅក្នុងដួងចិត្តពួកគេ។ នៅពេលដែលព្រនង់របស់ខ្ញុំវាយទៅក្នុងចំណោមមនុស្សជាតិ ពួកគេនៅតែមិនសូវចាប់អារម្មណ៍ដដែល ហាក់ដូចជាវាសនារបស់ពួកគេគ្មានតម្លៃ ប្រៀបដូចជាគ្រាប់ខ្សាច់នៅឯសមុទ្រដូច្នោះដេរ។ ទោះបីជាមានពួកគេភាគច្រើនមានការយល់ដឹងខ្លះក៏ដោយ ក៏ពួកគេនៅតែមិនដឹងថា ជំហានរបស់ខ្ញុំបានមកឆ្ងាយប៉ុនណាហើយនោះទេ ដ្បិតមនុស្សមិនខ្វល់ខ្វាយចង់ដឹងពីព្រះទ័យរបស់ខ្ញុំឡើយ ដូច្នេះហើយទើបពួកគេមិនដែលអាចរំដោះខ្លួនចេញផុតពីចំណងរបស់សាតាំងបាន។ ខ្ញុំយាងនៅពីលើរបស់សព្វសារពើ ហើយរស់នៅក្នុងចំណោមរបស់សព្វសារពើផង ហើយក្នុងពេលជាមួយគ្នានោះ ខ្ញុំក៏ធ្វើជាតួឯកនៅក្នុងដួងចិត្តរបស់មនុស្សរាល់គ្នាផងដែរ។ ដោយសារហេតុផលនេះ មនុស្សមើលមកខ្ញុំដោយក្រសែភ្នែកខុសប្លែកពីមុន ដោយជឿថា ខ្ញុំពិសេសអស្ចារ្យ ឬថាខ្ញុំមិនអាចវាស់ស្ទង់បាន ហើយហេតុដូច្នេះហើយ ការជឿទុកចិត្តរបស់ពួកគេមកលើខ្ញុំ ក៏កាន់តែច្រើនឡើងពីមួយថ្ងៃទៅមួយថ្ងៃ។ ខ្ញុំធ្លាប់ទម្រេតអង្គខ្ញុំនៅស្ថានសួគ៌ជាន់ទីបី ដោយអង្កេតមើលមនុស្ស និងរបស់ទាំងឡាយនៅក្នុងចក្រវាឡនេះ។ នៅពេលដែលខ្ញុំផ្ទំលក់ មនុស្សក៏នាំគ្នាស្ងាត់ ដោយខ្លាចខ្លាំងថានឹងរំខានការសម្រាករបស់ខ្ញុំ។ នៅពេលដែលខ្ញុំតើនឡើង ពួកគេក៏ចាប់ផ្ដើមមានចលនាភ្លាម ហាក់ដូចជាពួកគេកំពុងតែធ្វើកិច្ចការដើម្បីនាំសេចក្ដីអំណរថ្វាយដល់ខ្ញុំដែរ។ តើមនុស្សនៅលើផែនដីមិនមែនមានអាកប្បកិរិយាបែបនេះដាក់ខ្ញុំទេឬអី? តើនរណាក្នុងចំណោមមនុស្សបច្ចុប្បន្ននេះ ដែលចាត់ទុកអង្គខ្ញុំនៅឯស្ថានសួគ៌ និងអង្គខ្ញុំនៅលើផែនដីនេះជាព្រះតែមួយអង្គនោះ? តើនរណាមិនគោរពខ្ញុំដែលគង់នៅស្ថានសួគ៌? តើនរណាមិនមើលងាយខ្ញុំដែលគង់នៅផែនដី? ហេតុអ្វីបានជាមនុស្សតែងញែកខ្ញុំដាច់ពីគ្នា? ហេតុអ្វីបានជាមនុស្សតែងមានអាកប្បកិរិយាពីរផ្សេងគ្នាចំពោះខ្ញុំ? តើព្រះជាម្ចាស់ដែលយកកំណើតជាមនុស្សនៅលើផែនដី មិនមែនជាព្រះដែលតាំងសេចក្ដីបង្គាប់គ្រប់យ៉ាងនៅស្ថានសួគ៌ទេឬអី? តើអង្គខ្ញុំដែលគង់នៅឯស្ថានសួគ៌ មិនមែនជាអង្គខ្ញុំដែលគង់នៅលើផែនដីក្នុងពេលនេះទេឬអី? ហេតុអ្វីបានជាមនុស្សមើលឃើញខ្ញុំ ប៉ុន្តែមិនស្គាល់ខ្ញុំទៅវិញ? ហេតុអ្វីបានជាស្ថានសួគ៌ និងផែនដីមានគម្លាតឆ្ងាយពីគ្នាខ្លាំងម៉្លេះ? តើរឿងទាំងអស់នេះ មិនមានតម្លៃឱ្យមនុស្សពិនិត្យពិច័យឱ្យបានល្អិតល្អន់ទេឬអី?

នៅពេលដែលខ្ញុំធ្វើកិច្ចការរបស់ខ្ញុំ ហើយក្នុងពេលដែលខ្ញុំបញ្ចេញព្រះសូរសៀងមក មនុស្សតែងចង់បន្ថែម «គ្រឿង» ទៅក្នុងព្រះសូរសៀងនោះជានិច្ច ហាក់ដូចជាច្រមុះរបស់ពួកគេ ពូកែស្រង់ក្លិនជាងខ្ញុំអ៊ីចឹង ហាក់ដូចជាពួកគេចូលចិត្តក្លិនមុតខ្លាំង ហើយហាក់ដូចជាខ្ញុំមិនជ្រាបពីអ្វីដែលមនុស្សត្រូវការដូច្នោះដែរ ម្ល៉ោះហើយ ខ្ញុំត្រូវតែ «រំខាន» មនុស្សឱ្យមក «បន្ថែមគ្រឿង» ដល់កិច្ចការរបស់ខ្ញុំ។ ខ្ញុំគ្មានចេតនាបន្ទច់បង្អាក់ភាពវិជ្ជមានរបស់មនុស្សទេ ខ្ញុំគ្រាន់តែបង្គាប់ឱ្យពួកគេបន្សុទ្ធខ្លួនពួកគេ ផ្អែកលើមូលដ្ឋាននៃការស្គាល់ខ្ញុំប៉ុណ្ណោះ។ ពីព្រោះពួកគេខ្វះខាតច្រើនខ្លាំងណាស់ ម្ល៉ោះហើយខ្ញុំប្រាប់ឱ្យពួកគេប្រឹងប្រែងបន្ថែមទៀត ដើម្បីបំពេញចំណុចខ្វះខាតរបស់ពួកគេ និងដើម្បីបំពេញតាមព្រះទ័យរបស់ខ្ញុំ។ មនុស្សធ្លាប់ស្គាល់ខ្ញុំតាមរយៈសញ្ញាណរបស់ពួកគេ ប៉ុន្តែពួកគេមិនដែលដឹងរឿងនេះទាល់តែសោះ ដូច្នេះហើយអារម្មណ៍ស្រឡាញ់ពេញចិត្តរបស់ពួកគេ មិនខុសអ្វីពីការចាត់ទុកដីខ្សាច់ថាជាមាសនោះទេ។ នៅពេលដែលខ្ញុំរំឮកពួកគេ ពួកគេគ្រាន់តែបាត់បង់អស់មួយចំណែកប៉ុណ្ណោះ ពួកគេមិនព្រមជំនួសផ្នែកដែលបានបាត់បង់ទៅជាមួយនឹងគ្រឿងមាសប្រាក់នោះវិញទេ តែពួកគេបែរជាបន្តសោយសុខនឹងផ្នែកដែលនៅសេសសល់ក្នុងដៃរបស់ពួកគេទៅវិញ ហេតុនេះហើយ ពួកគេតែងតែបន្ទាបខ្លួន និងអត់ធ្មត់នៅចំពោះព្រះភ័ក្រ្តខ្ញុំ។ ពួកគេមិនអាចចុះសម្រុងជាមួយខ្ញុំបានឡើយ ដ្បិតពួកគេមានសញ្ញាណច្រើនពេក។ ដូច្នេះ ខ្ញុំបានសម្រេចព្រះទ័យថានឹងរឹបអូសគ្រប់យ៉ាងជាកម្មសិទ្ធិ និងលក្ខណៈរបស់មនុស្ស ហើយគ្រវែងវាទៅឱ្យឆ្ងាយ ដើម្បីឱ្យពួកគេរាល់គ្នាអាចរស់នៅជាមួយខ្ញុំបាន លែងឃ្លាតឆ្ងាយពីខ្ញុំតទៅទៀត។ ដោយសារតែកិច្ចការរបស់ខ្ញុំ ទើបមនុស្សមិនយល់ពីបំណងព្រះហឫទ័យរបស់ខ្ញុំ។ អ្នកខ្លះជឿថា ខ្ញុំនឹងបញ្ចប់កិច្ចការរបស់ខ្ញុំជាលើកទីពីរ ហើយបោះពួកគេចូលទៅក្នុងឋាននរក។ អ្នកខ្លះជឿថា ខ្ញុំនឹងជ្រើសរើសវិធីថ្លែងព្រះបន្ទូលថ្មីទៀត ហើយពួកគេភាគច្រើនសុទ្ធតែភ័យញ័រខ្លួន៖ ពួកគេភ័យខ្លាចខ្លាំងថា ខ្ញុំនឹងបញ្ចប់កិច្ចការរបស់ខ្ញុំ ហើយទុកពួកគេចោល ម្ល៉ោះហើយពួកគេមិនដឹងត្រូវទៅទីកន្លែងណា ហើយភ័យខ្លាចខ្លាំងថា ខ្ញុំនឹងបោះបង់ចោលពួកគេម្ដងទៀត។ មនុស្សតែងតែប្រើប្រាស់សញ្ញាណចាស់ៗ ដើម្បីវាស់ស្ទង់កិច្ចការថ្មីរបស់ខ្ញុំ។ ខ្ញុំបានមានបន្ទូលថា មនុស្សមិនដែលយល់ពីវិធីសាស្ត្រដែលខ្ញុំធ្វើការនោះទេ។ តើម្ដងនេះពួកគេអាចបង្ហាញពីចំណុចល្អរបស់ខ្លួនគេបានដែរឬទេ? តើសញ្ញាណចាស់ៗរបស់មនុស្ស មិនមែនជាអាវុធដែលរំខានដល់កិច្ចការរបស់ខ្ញុំទេឬអី? នៅពេលដែលខ្ញុំមានបន្ទូលទៅកាន់មនុស្ស ពួកគេតែងតែគេចពីក្រសែព្រះនេត្ររបស់ខ្ញុំ ខ្លាចខ្លាំងថា ព្រះនេត្ររបស់ខ្ញុំនឹងទតមើលចំទៅពួកគេ។ ដូច្នេះហើយ ពួកគេក៏ឱនក្បាលចុះ ដូចជាទទួលយកការត្រួតពិនិត្យពីខ្ញុំអ៊ីចឹង។ តើនេះមិនមែនមកពីសញ្ញាណរបស់ពួកគេទេឬអី? ហេតុអ្វីបានជាខ្ញុំបន្ទាបអង្គខ្ញុំរហូតមកដល់សព្វថ្ងៃនេះ តែបែរជាគ្មាននរណាម្នាក់ចាប់អារម្មណ៍ទៅវិញ? តើខ្ញុំត្រូវឱនលំទោនដាក់មនុស្សឬ? ខ្ញុំយាងពីស្ថានសួគ៌មកកាន់ផែនដី ខ្ញុំយាងចុះពីទីខ្ពស់មកកាន់កន្លែងដ៏អាថ៌កំបាំងមួយ ហើយយាងមកក្នុងចំណោមមនុស្ស ព្រមទាំងបើកសម្ដែងពីគ្រប់យ៉ាងដែលជាកម្មសិទ្ធិ និងលក្ខណៈរបស់ខ្ញុំឱ្យមនុស្សបានដឹង។ ព្រះបន្ទូលរបស់ខ្ញុំស្មោះត្រង់ ឥតលាក់លៀម អត់ធ្មត់ និងសប្បុរស។ ប៉ុន្តែតើមាននរណាធ្លាប់បានឃើញពីកម្មសិទ្ធិ និងលក្ខណៈរបស់ខ្ញុំទេ? តើខ្ញុំនៅតែលាក់បំពួនមិនឱ្យមនុស្សឃើញទៀតឬយ៉ាងណា? ហេតុអ្វីបានខ្ញុំពិបាកជួបមនុស្សខ្លាំងដល់ម្ល៉េះ? តើនេះដោយសារតែមនុស្សរវល់នឹងកិច្ចការរបស់ពួកគេខ្លាំងពេកមែនទេ? តើនេះដោយសារតែខ្ញុំធ្វេសប្រហែសនឹងភារកិច្ចរបស់ខ្ញុំ ហើយមនុស្សសុទ្ធតែមានបំណងចង់ដេញតាមជោគជ័យឬយ៉ាងណា?

នៅក្នុងចិត្តរបស់មនុស្ស ព្រះជាម្ចាស់គឺជាព្រះ ហើយមិនងាយនឹងទាក់ទងជាមួយទ្រង់ឡើយ ឯមនុស្សវិញគឺជាមនុស្ស ហើយងាយនឹងធូររលុងណាស់។ ទោះយ៉ាងណា ទង្វើរបស់មនុស្សនៅតែមិនអាចបង្ហាញនៅចំពោះព្រះភ័ក្ត្ររបស់ខ្ញុំបានដដែល។ តើមកពីសេចក្ដីតម្រូវរបស់ខ្ញុំខ្ពស់ពេកឬយ៉ាងណា? តើមកពីមនុស្សខ្សោយពេកឬយ៉ាងណា? ហេតុអ្វីបានជាមនុស្សតែងតែសម្លឹងមើលខ្នាតដែលខ្ញុំតម្រូវនោះពីចម្ងាយ? តើសេចក្ដីតម្រូវនោះ មនុស្សពិតជាមិនអាចទៅដល់បានមែនឬ? សេចក្ដីតម្រូវរបស់ខ្ញុំ ត្រូវបានថ្លឹងថ្លែងផ្អែកតាម «រូបរាង្គ» របស់មនុស្ស ដូច្នេះវាមិនដែលហួសពីកម្ពស់របស់មនុស្សនោះទេ។ ក៏ប៉ុន្តែ ទោះបីជាយ៉ាងនេះក្ដី ក៏មនុស្សនៅតែមិនអាចធ្វើតាមខ្នាតដែលខ្ញុំតម្រូវនេះបានដដែល។ មានពេលរាប់មិនអស់ទេ ដែលមនុស្សបោះបង់ខ្ញុំចោលនៅក្នុងចំណោមពួកគេ មានពេលរាប់មិនអស់ទេ ដែលមនុស្សបានសម្លឹងមើលមកខ្ញុំ ដោយក្រសែភ្នែកសើចចំអក ហាក់ដូចជារូបអង្គរបស់ខ្ញុំមានដុះបន្លាជុំជិត និងគួរជាទីសម្អប់នៃពួកគេដូច្នោះដែរ ម្ល៉ោះហើយ មនុស្សស្អប់ខ្ញុំណាស់ ហើយជឿថា ខ្ញុំគ្មានតម្លៃអ្វីទេ។ បែបនេះ ខ្ញុំក៏ត្រូវមនុស្សទាត់ទៅមុខទាត់ទៅក្រោយ។ មានពេលរាប់មិនអស់ទេ ដែលមនុស្សទិញយកខ្ញុំមកផ្ទះគេក្នុងតម្លៃថោក ហើយមានពេលរាប់មិនអស់ទេ ដែលពួកគេលក់ខ្ញុំចេញក្នុងតម្លៃថ្លៃ ហើយដោយសារតែហេតុនេះហើយ ទើបខ្ញុំធ្លាក់មកក្នុងស្ថានភាពដូចសព្វថ្ងៃនេះ។ មើលទៅមនុស្សនៅតែប្រើល្បិចបញ្ឆោតដាក់ខ្ញុំដដែល។ ពួកគេភាគច្រើននៅតែចង់លក់ខ្ញុំ ដើម្បីបានចំណេញរាប់រយលានដុល្លារដដែល ដ្បិតមនុស្សមិនដែលស្រឡាញ់ខ្ញុំនោះទេ។ មើលទៅខ្ញុំបានក្លាយជាអ្នកសម្របសម្រួលរវាងមនុស្សនិងមនុស្ស ឬបានក្លាយជាអាវុធនុយក្លេអ៊ែរ ដែលពួកគេទាស់ទែងគ្នា ឬបានក្លាយជាកិច្ចព្រមព្រៀងដែលពួកគេបានចុះហត្ថលេខា។ ដោយសារហេតុផលនេះហើយ ទើបសរុបជារួមមក ខ្ញុំគ្មានតម្លៃអ្វីទាល់តែសោះនៅក្នុងចិត្តរបស់មនុស្ស ខ្ញុំគ្រាន់តែជារបស់ប្រើប្រាស់ក្នុងផ្ទះដែលមិនចាំបាច់ប៉ុណ្ណោះ។ ប៉ុន្តែខ្ញុំមិនបានថ្កោលទោសមនុស្សដោយសារហេតុផលនេះទេ។ ខ្ញុំមិនធ្វើអ្វីក្រៅពីសង្គ្រោះមនុស្សឡើយ ហើយតែងមានព្រះទ័យក្ដួលអាណិតចំពោះមនុស្ស។

មនុស្សជឿថា ពេលខ្ញុំបោះមនុស្សចូលទៅក្នុងនរក ខ្ញុំគ្មានអារម្មណ៍ពិបាកអ្វីទេ ប្រៀបដូចជាខ្ញុំកំពុងធ្វើការដោះដូរពិសេសមួយជាមួយស្ថាននរកអ៊ីចឹង ហើយហាក់ដូចខ្ញុំជាផ្នែកមួយដែលមានជំនាញខាងលក់មនុស្ស ហាក់ដូចជាខ្ញុំគឺជាអ្នកជំនាញបោកប្រាស់មនុស្ស ហើយអាចលក់ពួកគេក្នុងតម្លៃខ្ពស់ ឱ្យតែខ្ញុំមានពួកគេនៅក្នុងព្រះហស្ដរបស់ខ្ញុំ។ មាត់របស់មនុស្សមិនបាននិយាយបែបនេះទេ តែនៅក្នុងចិត្តរបស់ពួកគេវិញ គឺពួកគេជឿបែបនេះឯង។ ទោះបីជាពួកគេទាំងអស់សុទ្ធតែស្រឡាញ់ខ្ញុំក៏ដោយ ក៏ពួកគេលួចធ្វើបែបនេះស្ងាត់ៗដែរ។ តើខ្ញុំបានលះបង់តម្លៃជាច្រើន ហើយចំណាយយ៉ាងសន្ធឹកសន្ធាប់ ដើម្បីតែទទួលបានសេចក្ដីស្រឡាញ់បន្តិចបន្តួចប៉ុណ្ណេះពីពួកគេឬ? មនុស្សគឺជាជនឆបោក ហើយខ្ញុំតែងដើរតួនាទីជនដែលត្រូវគេបោក។ មើលទៅខ្ញុំដូចជាស្លូតត្រង់ពេកហើយ៖ នៅពេលដែលពួកគេបានឃើញចំណុចខ្សោយនេះ ពួកគេចេះតែបន្តបោកបញ្ឆោតខ្ញុំឥតឈប់។ ព្រះបន្ទូលចេញពីព្រះឱស្ឋរបស់ខ្ញុំ គ្មានបំណងធ្វើឱ្យមនុស្សស្លាប់ទេ ក៏គ្មានបំណងកំណត់ពីលក្ខណៈជាក់លាក់ណាមួយឱ្យពួកគេនោះដែរ។ ព្រះបន្ទូលទាំងនោះ គឺជាតថភាពរបស់មនុស្ស។ ប្រហែលព្រះបន្ទូលរបស់ខ្ញុំខ្លះ «ពន្លើសហួសពេក» ហើយក្នុងករណីនេះ ខ្ញុំមានតែ «សុំ» ឱ្យមនុស្សអភ័យទោសឱ្យខ្ញុំប៉ុណ្ណោះ។ ដោយសារតែខ្ញុំមិន «ប៉ិនប្រសប់» ក្នុងការប្រើភាសាមនុស្ស ទើបបន្ទូលរបស់ខ្ញុំភាគច្រើន មិនអាចបំពេញតាមការត្រូវការរបស់មនុស្សបាន។ ប្រហែលជាបន្ទូលរបស់ខ្ញុំខ្លះ ចាក់ដោតដួងចិត្តរបស់មនុស្ស ដូច្នេះខ្ញុំមានតែ «សុំ» ឱ្យពួកគេអត់ទ្រាំប៉ុណ្ណោះ។ ដោយសារតែខ្ញុំមិនពូកែខាងទស្សនវិទ្យាសម្រាប់ការរស់នៅរបស់មនុស្ស ហើយមិនច្បាស់អំពីវិធីដែលខ្ញុំមានបន្ទូល ម្ល៉ោះហើយបន្ទូលរបស់ខ្ញុំមួយចំនួនធំ ប្រហែលជាអាចធ្វើឱ្យមនុស្សមានការខ្មាសអៀន។ ប្រហែលជាមានបន្ទូលរបស់ខ្ញុំខ្លះ និយាយត្រូវចំដើមចមនៃជំងឺរបស់មនុស្ស រួចក៏ដឹងពីជំងឺរបស់ពួកគេ ដូច្នេះហើយទើបខ្ញុំណែនាំឱ្យពួកគេផឹកថ្នាំខ្លះ ដែលខ្ញុំបានរៀបចំសម្រាប់ពួកគេ ដ្បិតខ្ញុំគ្មានចេតនាធ្វើឱ្យពួកគេឈឺចាប់នោះទេ ហើយថ្នាំនេះក៏គ្មានផលរំខានអ្វីដែរ។ ប្រហែលជាបន្ទូលរបស់ខ្ញុំខ្លះស្ដាប់ទៅដូចជា «ពិតជាក់ស្ដែង» ប៉ុន្តែខ្ញុំ «សុំ» មនុស្សកុំឱ្យតក់ស្លុតធ្វើអ្វី។ ព្រះហស្ដ និងព្រះបាទារបស់ខ្ញុំមិន «រហ័សរហួន» នោះទេ ដូច្នេះ ព្រះបន្ទូលរបស់ខ្ញុំនៅមិនទាន់បានអនុវត្តនៅឡើយទេ។ ខ្ញុំសុំឱ្យមនុស្សមាន «ការអត់ធ្មត់» ចំពោះខ្ញុំ។ តើព្រះបន្ទូលទាំងនេះមានប្រយោជន៍ដល់មនុស្សដែរឬទេ? ខ្ញុំសង្ឃឹមថា មនុស្សអាចរៀនសូត្របានខ្លះពីព្រះបន្ទូលទាំងនេះ ដើម្បីកុំឱ្យព្រះបន្ទូលរបស់ខ្ញុំចេះតែឥតប្រយោជន៍ជាប់រហូតនោះ!

ថ្ងៃទី៩ ខែមេសា ឆ្នាំ១៩៩២


ជំពូកទី ៣១

មនុស្សគ្មានទុកខ្ញុំនៅក្នុងចិត្តរបស់គេទេ។ នៅពេលដែលខ្ញុំកំពុងស្វែងរកមនុស្សមែននោះ ពួកគេបែរជាបិទភ្នែក មិនអើពើនឹងសកម្មភាពរបស់ខ្ញុំទៅវិញ ហាក់ដូចជាគ្រប់យ៉ាងដែលខ្ញុំធ្វើ គឺមានបំណងចង់យកចិត្តពួកគេដូច្នោះដែរ ដោយហេតុនេះហើយទើបពួកគេតែងជិនណាយនឹងកិច្ចការរបស់ខ្ញុំរហូតមក។ ហាក់ដូចជាខ្ញុំខ្វះការយល់ដឹងពីខ្លួនឯង ហាក់ដូចជាខ្ញុំតែងសម្ញែងអង្គខ្ញុំនៅចំពោះមុខមនុស្សដូច្នោះដែរ ម្ល៉ោះហើយក៏បញ្ឆេះកំហឹងមនុស្ស «សុចរិត និងទៀងត្រង់» នោះជាខ្លាំង។ ប៉ុន្តែ ទោះបីជាស្ថិតក្នុងស្ថានភាពអាក្រក់បែបនេះក៏ដោយ ក៏ខ្ញុំស៊ូទ្រាំ និងបន្តកិច្ចការរបស់ខ្ញុំតទៅទៀតដែរ។ ដូច្នេះហើយបានជាខ្ញុំមានបន្ទូលថា ខ្ញុំបានភ្លក់រសជាតិផ្អែម ជូរ ល្វីង និងឈួលចេញពីបទពិសោធរបស់មនុស្ស ហើយខ្ញុំយាងមកតាមខ្យល់ ហើយយាងត្រឡប់ទៅវិញតាមភ្លៀង។ ខ្ញុំបានមានបន្ទូលថា ខ្ញុំបានជួបប្រទះការបៀតបៀនគ្រួសារ បានដកពិសោធន៍ពីជីវិតឡើងចុះ និងបានឆ្លងកាត់ការឈឺចាប់នៃការចាកចេញពីអង្គកាយ។ ទោះយ៉ាងណា នៅពេលដែលខ្ញុំយាងមកផែនដីនេះ មនុស្សមិនបានទទួលស្វាគមន៍ខ្ញុំដោយសារតែការលំបាកដែលខ្ញុំបានរងទុក្ខសម្រាប់ពួកគេនោះទេ តែពួកគេបែរជាបដិសេធបំណងល្អរបស់ខ្ញុំ «ដោយការគួរសម» ទៅវិញ។ តើឱ្យខ្ញុំមិនឈឺចាប់ដោយសាររឿងនេះយ៉ាងដូចម្ដេចកើតទៅ? តើឱ្យខ្ញុំមិនកើតទុក្ខយ៉ាងដូចម្ដេចបានទៅ? តើខ្ញុំអាចត្រលប់ជាសាច់ឈាមគ្រាន់តែដើម្បីបញ្ចប់គ្រប់យ៉ាងដោយបែបនេះបានយ៉ាងដូចម្ដេចទៅ? ហេតុអ្វីបានជាមនុស្សមិនស្រឡាញ់ខ្ញុំ? ហេតុអ្វីបានជាសេចក្ដីស្រឡាញ់របស់ខ្ញុំត្រូវបានតបស្នងមកវិញដោយការស្អប់របស់មនុស្សទៅវិញ? តើអាចមកពីខ្ញុំត្រូវរងទុក្ខដោយបែបនេះឬ? ដោយសារតែការលំបាករបស់ខ្ញុំនៅលើផែនដីនេះ ដូច្នេះមនុស្សបានសម្រក់ទឹកភ្នែកដោយក្ដីអាណិតអាសូរ ហើយមនុស្សបានតិះដៀលភាពអយុត្តិធម៌នៃសំណាងអាក្រក់របស់ខ្ញុំ។ ប៉ុន្តែ តើមាននរណាដែលដឹងពីព្រះហឫទ័យរបស់ខ្ញុំពិតប្រាកដទៅ? តើនរណាអាចយល់ពីអារម្មណ៍របស់ខ្ញុំបានទៅ? មនុស្សធ្លាប់មានសេចក្ដីស្រឡាញ់យ៉ាងជ្រាលជ្រៅចំពោះខ្ញុំ ហើយគេធ្លាប់យល់សប្តិចង់ជួបខ្ញុំជារឿយៗផង។ ប៉ុន្តែ តើមនុស្សនៅលើផែនដីអាចយល់ពីបំណងព្រះហឫទ័យរបស់ខ្ញុំនៅឯស្ថានសួគ៌យ៉ាងដូចម្ដេចបានទៅ? ទោះបីជាមនុស្សធ្លាប់បានដឹងពីអារម្មណ៍សោកសៅរបស់ខ្ញុំក៏ដោយ ប៉ុន្តែតើនរណាធ្លាប់មានចិត្តអាណិតអាសូរដល់ការរងទុក្ខរបស់ខ្ញុំ ក្នុងនាមជាអ្នករងទុក្ខដូចគ្នានោះ? តើសតិសម្បជញ្ញៈរបស់មនុស្សនៅលើផែនដី អាចធ្វើឱ្យព្រះហឫទ័យដ៏ក្រៀមក្រំរបស់ខ្ញុំរំជួលចិត្តនិងផ្លាស់ប្ដូរបានទេ? តើមនុស្សនៅលើផែនដីមិនអាចនិយាយប្រាប់ខ្ញុំពីទុក្ខលំបាកដែលលាក់កប់នៅក្នុងចិត្តរបស់ពួកគេបាន មែនទេ? វិញ្ញាណមនុស្ស និងព្រះវិញ្ញាណ ពឹងផ្អែកលើគ្នាទៅវិញទៅមក ប៉ុន្តែដោយសារតែឧបសគ្គនៅខាងសាច់ឈាម ទើបខួរក្បាលរបស់មនុស្ស «បាត់បង់ម្ចាស់ការ»។ ខ្ញុំធ្លាប់បានក្រើនរំឮកដល់មនុស្ស ឱ្យមកចំពោះព្រះភ័ក្រ្តរបស់ខ្ញុំដែរ ប៉ុន្តែការត្រាស់ហៅរបស់ខ្ញុំ មិនបានធ្វើឱ្យមនុស្សបំពេញតាមអ្វីដែលខ្ញុំត្រាស់បង្គាប់គេនោះទេ។ ពួកគេបានត្រឹមសម្លឹងទៅលើមេឃ បង្ហូរទឹកភ្នែក ហាក់ដូចជាពួកគេកំពុងមានទុក្ខលំបាកដែលមិនអាចបរិយាយបាន ហាក់ដូចជាមានអ្វីមួយកំពុងរាំងផ្លូវរបស់ពួកគេដូច្នោះដែរ។ ហេតុនេះ ពួកគេទះដៃ និងឱនក្រាបនៅក្រោមស្ថានសួគ៌ ដោយទូលអង្វរករដល់ខ្ញុំ។ ដោយសារខ្ញុំមានសេចក្ដីមេត្តាករុណា ដូច្នេះខ្ញុំក៏ប្រទានព្រះពររបស់ខ្ញុំទៅក្នុងចំណោមមនុស្ស ហើយត្រឹមមួយប៉ប្រិចភ្នែកសោះ ពេលវេលានៃការលេចមកដោយផ្ទាល់របស់ខ្ញុំនៅក្នុងចំណោមមនុស្សក៏បានមកដល់ ប៉ុន្តែមនុស្សបានភ្លេចពាក្យសម្បថរបស់ខ្លួនជាមួយស្ថានសួគ៌ជាយូរយារណាស់មកហើយ។ តើនេះមិនមែនជាការមិនស្ដាប់បង្គាប់របស់មនុស្សទេឬអី? ហេតុអ្វីបានជាមនុស្សតែងកើត «ជំងឺភ្លេចភ្លាំង» បែបនេះ? តើខ្ញុំបានយកកាំបិតទៅចាក់គេឬ? តើខ្ញុំបានវាយផ្ដួលរូបគេឬ? ខ្ញុំប្រាប់មនុស្សពីអារម្មណ៍ដែលមាននៅក្នុងព្រះទ័យរបស់ខ្ញុំ។ ហេតុអ្វីបានជាគេតែងគេចវេះពីខ្ញុំទៅវិញ? នៅក្នុងអង្គចងចាំរបស់មនុស្ស មើលទៅដូចជាពួកគេបានបាត់បង់អ្វីមួយដែលរកមិនឃើញដូច្នោះដែរ ហើយមើលទៅអង្គចងចាំរបស់ពួកគេក៏ដូចជាមិនសូវសុក្រិតនោះដែរ។ ដូច្នេះហើយ មនុស្សតែងកើតមានការភ្លេចភ្លាំងនៅក្នុងជីវិតរបស់ពួកគេ ហើយពេលវេលានៃជីវិតរស់នៅរបស់មនុស្សជាតិទាំងអស់ ធ្លាក់ក្នុងសភាពគ្មានសណ្ដាប់ធ្នាប់។ ប៉ុន្តែ គ្មាននរណាម្នាក់ធ្វើអ្វីដើម្បីដោះស្រាយបញ្ហានេះទេ។ មនុស្សមិនបានធ្វើអ្វីក្រៅពីជាន់ឈ្លី និងកាប់សម្លាប់គ្នាទៅវិញទៅមកនោះទេ ជាហេតុនាំទៅរកភាពបរាជ័យដ៏ធ្ងន់ធ្ងរបំផុតក្នុងពេលសព្វថ្ងៃនេះ ហើយធ្វើឱ្យគ្រប់យ៉ាងនៅក្នុងចក្កវាឡនេះ ក្រឡាប់ចក្រធ្លាក់ទៅក្នុងទឹកកខ្វក់ និងភក់ជ្រាំ គ្មានឱកាសទទួលបានសេចក្ដីសង្គ្រោះឡើយ។

នៅពេលដែលខ្ញុំបានយាងមកក្នុងចំណោមមនុស្សទាំងអស់ នោះគឺជាពេលដែលមនុស្សមានភក្ដីភាពចំពោះខ្ញុំ។ នៅគ្រានោះ នាគដ៏ធំមានសម្បុរក្រហម ក៏ចាប់ផ្ដើមលាដៃដ៏កាចសាហាវរបស់វាដាក់មនុស្សដែរ។ ខ្ញុំបានទទួលយក «ការអញ្ជើញ» ហើយខ្ញុំយាងទៅ «អង្គុយនៅតុជប់លៀង» ក្នុងចំណោមមនុស្ស ដោយកាន់ «លិខិតអញ្ជើញ» ដែលមនុស្សជាតិបានហៅខ្ញុំ។ នៅពេលដែលមនុស្សឃើញខ្ញុំ ពួកគេមិនបានចាប់អារម្មណ៍នឹងខ្ញុំទេ ដ្បិតខ្ញុំមិនបានគ្រងសម្លៀកបំពាក់ស្ដុកស្ដម្ភអ្វីទេ ខ្ញុំគ្រាន់តែយក «អត្តសញ្ញាណប័ណ្ណ» តាមខ្លួន ដើម្បីអង្គុយនៅតុជុំជាមួយមនុស្សប៉ុណ្ណោះ។ ខ្ញុំមិនបានផាត់ព្រះភ័ក្ត្រខ្ញុំដោយគ្រឿងសម្អាងថ្លៃៗនោះទេ គ្មានម្កុដនៅលើព្រះកេសារបស់ឡើយ ហើយខ្ញុំពាក់តែស្បែកជើងធម្មតាមួយគូដែលផលិតនៅផ្ទះប៉ុណ្ណោះ។ អ្វីដែលធ្វើឱ្យមនុស្សខកចិត្តបំផុតនោះគឺ នៅលើបបូរមាត់របស់ខ្ញុំគ្មានលាបក្រែមទេ។ ជាងនេះទៅទៀត ខ្ញុំមិនបាននិយាយពាក្យគួរសមអ្វីនោះទេ ហើយអណ្ដាតរបស់ខ្ញុំមិនមែនជាស្លាបប៉ាកកានៃអ្នកតែងរឿងដ៏ជំនាញម្នាក់នោះទេ។ ផ្ទុយទៅវិញ ព្រះបន្ទូលគ្រប់ព្រះឱស្ឋរបស់ខ្ញុំ បានចាក់ទម្លុះជ្រៅទៅក្នុងដួងចិត្តមនុស្ស ដែលបានបន្ថែមនូវការគិត «ល្អ» ខ្លះរបស់មនុស្សមកលើព្រះឱស្ឋរបស់ខ្ញុំ។ ការលេចមកដូចបានរៀបរាប់ពីខាងដើមនេះ គឺល្មមគ្រប់គ្រាន់នឹងឱ្យមនុស្សថ្វាយ «បដិសណ្ឋារកិច្ចពិសេស» ដល់ខ្ញុំ តែពួកគេបែរជាប្រព្រឹត្តដាក់ខ្ញុំ ដូចជាខ្ញុំជាមនុស្សធម្មតាម្នាក់មកពីស្រុកស្រែចម្ការ ដែលមិនស្គាល់ពិភពលោក និងល្ងង់ខ្លៅគ្មានប្រាជ្ញាដូច្នោះដែរ។ ហើយនៅពេលមនុស្សគ្រប់គ្នាហុច «ចំណងដៃ» ពួកគេនៅតែមិនបានចាត់ទុកថាខ្ញុំជាមនុស្សមានកិត្តិយសអ្វីដដែល ផ្ទុយទៅវិញ ពួកគេបានត្រឹមដើរមករកខ្ញុំដោយគ្មានការគោរពអ្វីសោះ ដើរយឺតៗដូចជាមិនចង់មក ហើយទំនងដូចជាខឹងផង។ នៅពេលដែលព្រះហស្ដរបស់ខ្ញុំហុចទៅដល់គេ ពួកគេក៏ស្រាប់តែភ្ញាក់ផ្អើលភ្លាម ហើយលុតជង្គង់ចុះ និងស្រែកខ្លាំងៗ។ ពួកគេបានប្រមូលយក «ចំណងដៃ» របស់ខ្ញុំទាំងអស់។ ដោយសារតែលុយនោះមានចំនួនច្រើនពេក ទើបពួកគេគិតថា ខ្ញុំគឺជាមហាសេដ្ឋីម្នាក់ រួចក៏ចាប់ដោះសម្លៀកបំពាក់រយ៉េរយ៉ៃចេញពីខ្លួនខ្ញុំ ទាំងដែលគ្មានការយល់ព្រមពីខ្ញុំផង រួចគេក៏ប្ដូរសម្លៀកបំពាក់ថ្មីឱ្យខ្ញុំវិញ។ ប៉ុន្តែបែបនេះ មិនបានធ្វើឱ្យខ្ញុំសប្បាយព្រះទ័យនោះទេ។ ដោយសារតែខ្ញុំមិនទម្លាប់នឹងជីវិតងាយស្រួលបែបនេះ ហើយដោយសារខ្ញុំស្អប់ការទទួលរាក់ទាក់ «កម្រិតខ្ពស់» បែបនេះផង ម្យ៉ាងដោយសារតែខ្ញុំបានប្រសូត្រនៅក្នុងព្រះដំណាក់បរិសុទ្ធ ហើយអាចនិយាយបានថា ដោយសារតែខ្ញុំបានកើតនៅក្នុង «ភាពក្រីក្រ» នេះ ទើបខ្ញុំមិនស៊ាំនឹងជីវិតបែបស៊ីវិល័យ ដែលមានមនុស្សរង់ចាំបម្រើឆ្វេងស្ដាំនោះទេ។ ខ្ញុំគ្រាន់តែចង់ឱ្យមនុស្សអាចយល់ពីអារម្មណ៍ដែលមាននៅក្នុងព្រះទ័យរបស់ខ្ញុំប៉ុណ្ណោះ គ្រាន់តែចង់ឱ្យមនុស្សអាចស៊ូទ្រាំនឹងទុក្ខលំបាកបន្តិចបន្តួច ដើម្បីទទួលយកសេចក្ដីពិតដែលស្ដាប់មិនសូវចូលត្រចៀកចេញពីព្រះឱស្ឋរបស់ខ្ញុំប៉ុណ្ណោះ។ ដោយសារតែខ្ញុំមិនចេះនិយាយពីទ្រឹស្ដី ឬក៏មិនចេះប្រើវិធីសម្ងាត់របស់មនុស្សជាតិក្នុងការប្រព្រឹត្តខ្លួននៅក្នុងសង្គម ដើម្បីរាប់អានមនុស្ស ហើយដោយសារខ្ញុំមិនចេះប្រើពាក្យពេចន៍ឱ្យស្របតាមមុខមាត់របស់មនុស្ស ឬតាមចិត្តសាស្ត្ររបស់ពួកគេ ទើបមនុស្សតែងតែស្អប់ខ្ញុំជានិច្ចរៀងមក តែងតែគិតថាខ្ញុំគ្មានតម្លៃឱ្យគេរាប់រកជាមួយ ហើយតែងនិយាយថា ខ្ញុំនិយាយមិនចេះក្រែងចិត្តគេ ហើយតែងធ្វើឱ្យគេឈឺចាប់។ ប៉ុន្តែខ្ញុំគ្មានជម្រើសទេ៖ ខ្ញុំធ្លាប់ «បានសិក្សា» ចិត្តសាស្ត្ររបស់មនុស្ស ធ្លាប់ «បានត្រាប់តាម» ទស្សនវិទ្យារបស់មនុស្សសម្រាប់ការរស់នៅ ហើយធ្លាប់បានចូលរៀននៅ «មហាវិទ្យាល័យភាសា» ដើម្បីរៀនពីភាសារបស់មនុស្ស ដើម្បីឱ្យខ្ញុំអាចចេះស្ទាត់ពីវិធីដែលមនុស្សនិយាយ ហើយអាចនិយាយឱ្យស័ក្តិសមនឹងមុខមាត់របស់ពួកគេ។ ប៉ុន្តែទោះបីជាខ្ញុំខំប្រឹងប្រែងច្រើនប៉ុនណា ហើយបានទៅជួប «អ្នកជំនាញ» ច្រើនប៉ុនណាក៏ដោយ ក៏គ្រប់យ៉ាងនៅតែគ្មានប្រយោជន៍ដដែល។ អ្វីៗដែលជារបស់មនុស្សជាតិ គ្មាននៅក្នុងខ្លួនខ្ញុំសោះឡើយ។ អស់ពេលជាច្រើនឆ្នាំមកនេះ ការខំប្រឹងប្រែងរបស់ខ្ញុំ មិនដែលទទួលបានលទ្ធផលសូម្បីតែបន្តិច ហើយខ្ញុំមិនដែលមានសម្បទាខាងភាសារបស់មនុស្សសូម្បីតែបន្តិចណាឡើយ។ ដូច្នេះហើយ ពាក្យដែលមនុស្សថា «ព្យាយាមគង់បានសម្រេច» បាន «ខ្ទាត» ចេញឆ្ងាយពីខ្ញុំ ដូច្នេះហើយ ពាក្យសម្ដីទាំងនេះ ក៏បញ្ចប់នៅលើផែនដី។ មនុស្សមិនដឹងទេថា ព្រះជាម្ចាស់មកពីស្ថានសួគ៌មិនពេញព្រះទ័យនឹងសុភាសិតនេះទេ ដែលនេះគ្រប់គ្រាន់នឹងបញ្ជាក់ថា ពាក្យសម្ដីបែបនេះ មិនពិតនោះទេ។ ដូច្នេះហើយ ខ្ញុំគ្មានអ្វីក្រៅពីសុំទោសមនុស្សទេ។ នរណាឱ្យខ្ញុំ «ល្ងឹតល្ងង់» បែបនេះធ្វើអ្វី។ ខ្ញុំរៀនភាសាមនុស្សមិនចេះ មិនពូកែខាងទស្សនវិទ្យាសម្រាប់ការរស់នៅ មិនពូកែរួសរាយរាក់ទាក់ជាមួយមនុស្ស។ ខ្ញុំគ្រាន់តែទូន្មានមនុស្សឱ្យមានការអត់ធ្មត់ប៉ុណ្ណោះ ដើម្បីគ្រប់គ្រងកំហឹងនៅក្នុងចិត្តរបស់ពួកគេ ដើម្បីកុំឱ្យពួកគេឈឺចាប់ដោយសារខ្ញុំ។ នរណាឱ្យយើងមានទំនាក់ទំនងជាមួយគ្នាធ្វើអ្វី? នរណាឱ្យយើងជួបគ្នានៅពេលនេះធ្វើអ្វី? នរណាឱ្យយើងមានឧត្តមគតិដូចគ្នាធ្វើអ្វី?

និស្ស័យរបស់ខ្ញុំ មាននៅគ្រប់ទាំងព្រះបន្ទូលរបស់ខ្ញុំទាំងអស់ ប៉ុន្តែមនុស្សមិនអាចដឹងបានតាមរយៈព្រះបន្ទូលរបស់ខ្ញុំឡើយ។ ពួកគេបានត្រឹមវែកញែកបន្ទូលរបស់ខ្ញុំគ្មានសល់សក់មួយសសៃណាប៉ុណ្ណោះ។ តែធ្វើបែបនេះ តើមានប្រយោជន៍អ្វី? តើសញ្ញាណរបស់ពួកគេអំពីខ្ញុំ អាចធ្វើឱ្យពួកគេបានគ្រប់លក្ខណ៍ដែរទេ? តើអ្វីៗនៅលើផែនដីអាចសម្រេចតាមបំណងព្រះហឫទ័យរបស់ខ្ញុំបានដែរឬទេ? ខ្ញុំនៅតែព្យាយាមបង្រៀនមនុស្សឱ្យចេះនិយាយភាសារបស់ខ្ញុំដដែល ប៉ុន្តែដូចជាអណ្ដាតរបស់ពួកគេត្រូវចងជាប់អ៊ីចឹង គេរៀនមិនចេះនិយាយភាសារបស់ខ្ញុំ ដូចអ្វីដែលខ្ញុំប្រាថ្នាចង់បាននោះទេ។ ខ្ញុំបានបង្រៀនគេពីមួយខែទៅមួយខែ ប៉ុន្តែពួកគេរៀនមិនដែលចេះសោះ។ ទើបតែក្រោយពីពេលនោះប៉ុណ្ណោះ ដែលខ្ញុំមានការប្រទះឃើញថ្មីមួយ៖ តើមនុស្សនៅលើផែនដីអាចនិយាយភាសានៃស្ថានសួគ៌បានយ៉ាងដូចម្ដេចទៅ? តើនេះមិនមែនបំពានលើច្បាប់ធម្មជាតិទេឬអី? ប៉ុន្តែ ដោយសារការចង់ដឹងចង់ឮ និងការខ្នះខ្នែងរបស់មនុស្សចំពោះខ្ញុំ ទើបខ្ញុំចាប់ផ្ដើមកិច្ចការមួយចំណែកទៀតនៅលើមនុស្ស។ ខ្ញុំមិនដែលសើចចំអកដាក់មនុស្ស ដោយសារភាពខ្វះខាតរបស់ពួកគេនោះទេ ផ្ទុយទៅវិញ ខ្ញុំបានប្រទានអ្វីៗដែលមនុស្សខ្វះខាតដល់គេ។ ដោយសារតែមូលហេតុនេះឯង ទើបមនុស្សមានការគិតល្អមកលើខ្ញុំខ្លះ ហើយខ្ញុំប្រើឱកាសនេះដើម្បីប្រមូលផ្ដុំមនុស្សឱ្យបានជុំគ្នាសាជាថ្មី ដើម្បីឱ្យពួកគេអាចសោយសុខនឹងភាពសម្បូរសប្បាយរបស់ខ្ញុំមួយចំណែកទៀត។ នៅពេលនោះ មនុស្សក៏ឈ្លក់វង្វេងនឹងសេចក្ដីសុខសាន្ត សេចក្ដីអំណរ និងសំណើចក្អាកក្អាយម្ដងទៀត ដោយហែលឆ្វាត់ឆ្វែលជុំវិញពពកចម្រុះពណ៌នៅលើមេឃ។ ខ្ញុំបើកដួងចិត្តមនុស្ស ហើយរំពេចនោះ មនុស្សក៏មានជីវិតជាថ្មី ហើយគេមិនចង់លាក់បំពួនពីខ្ញុំតទៅទៀតទេ ដ្បិតពួកគេបានភ្លក់រសជាតិផ្អែមនៃទឹកឃ្មុំ ហើយពួកគេក៏យកកាកសំណល់ចេញមកដើម្បធ្វើការដោះដូរ ហាក់ដូចជាខ្ញុំបានក្លាយជាកន្លែងប្រមូលសំរាម ឬជាស្ថានីយគ្រប់គ្រងកាកសំណល់ដូច្នោះដែរ។ ហេតុនេះ បន្ទាប់ពីបានឃើញ «ការផ្សព្វផ្សាយ» ដែលបានបិទផ្សាយនោះ មនុស្សក៏មករកខ្ញុំ ហើយចូលរួមយ៉ាងក្លៀវក្លា ពីព្រោះមើលទៅ ពួកគេដូចជាគិតថា ពួកគេអាចនឹងទទួលបាន «វត្ថុអនុស្សាវរីយ៍» មួយចំនួន ម្ល៉ោះហើយពួកគេសុទ្ធតែផ្ញើ «លិខិត» មកខ្ញុំថា ពួកគេនឹងចូលរូមក្នុងព្រឹត្តិការណ៍ដែលខ្ញុំរៀបចំ។ នៅពេលនោះ ពួកគេលែងភ័យខ្លាចខាតបង់ទៀតហើយ ព្រោះ «ដើមទុន» ដែលបណ្ដាក់នៅក្នុងសកម្មភាពទាំងនេះ មិនសូវច្រើនពេកនោះទេ ដូច្នេះ ពួកគេហ៊ានប្រថុយគ្រោះថ្នាក់ដើម្បីចូលរួម។ ប្រសិនបើការចូលរួមនេះ មិនទទួលបានវត្ថុអនុស្សាវរីយ៍ទេ នោះមនុស្សមុខជាចាកចេញពីកន្លែងរៀបចំកម្មវិធី ហើយទារប្រាក់របស់ពួកគេវិញមិនខាន ហើយពួកគេក៏អាចទារ «ការប្រាក់» ដែលខ្ញុំបានជំពាក់ពួកគេផងដែរ។ នេះគឺដោយសារតែស្ដង់ដានៃការរស់នៅសព្វថ្ងៃនេះ មានភាពប្រសើរឡើងច្រើន ដោយឈានដល់ «វិបុលភាពកម្រិតមធ្យម» និងមាន «ទំនើបកម្ម» ផង ដោយក្នុងនោះ «មន្ត្រីជាន់ខ្ពស់» «ចុះទៅស្រុកស្រែចម្ការ» ដោយផ្ទាល់ ដើម្បីចាត់ចែងការងារ ដែលធ្វើឱ្យទំនុកចិត្តរបស់មនុស្សកើនឡើងច្រើនដងមួយរំពេច ហើយដោយសារតែ «រូបរាងកាយ» របស់ពួកគេ កាន់តែល្អប្រសើរឡើង ដូច្នេះពួកគេក៏សម្លឹងមើលមកខ្ញុំដោយការកោតសរសើរ ហើយចង់រាប់អានខ្ញុំដើម្បីទទួលបានទំនុកចិត្តពីខ្ញុំ។

ថ្ងៃទី១១ ខែមេសា ឆ្នាំ១៩៩២


ជំពូកទី ៣២

នៅពេលមនុស្សជួបជុំគ្នាជាមួយខ្ញុំ ព្រះហឫទ័យរបស់ខ្ញុំពោរពេញដោយសេចក្ដីអំណរ។ ភ្លាមៗនោះ ខ្ញុំក៏ប្រទានព្រះពរនៅក្នុងព្រះហស្តរបស់ខ្ញុំដល់មនុស្ស ដើម្បីឱ្យមនុស្សអាចមកជុំគ្នាជាមួយខ្ញុំបាន ដើម្បីកុំឱ្យគេក្លាយជាសត្រូវដែលមិនស្ដាប់បង្គាប់ខ្ញុំ តែក្លាយជាមិត្តដែលចុះសម្រុងជាមួយខ្ញុំវិញ។ ដូច្នេះហើយ ខ្ញុំក៏ប្រព្រឹត្តដាក់មនុស្សដោយស្មោះអស់ពីចិត្តដែរ។ ក្នុងកិច្ចការរបស់ខ្ញុំ មនុស្សត្រូវបានចាត់ទុកជាសមាជិកនៃស្ថាប័នជាន់ខ្ពស់ ដូច្នេះ ខ្ញុំយកព្រះទ័យទុកដាក់ចំពោះពួកគេខ្លាំងណាស់ ដ្បិតតាំងពីដើមរៀងមក ពួកគេតែងជាកម្មវត្ថុនៃកិច្ចការរបស់ខ្ញុំជានិច្ច។ ខ្ញុំបានបង្កើតកន្លែងមួយនៅក្នុងដួងចិត្តមនុស្ស ដើម្បីឱ្យដួងចិត្តពួកគេអាចកោតសរសើរខ្ញុំបាន ប៉ុន្តែពួកគេនៅតែល្ងង់ខ្លៅមិនដឹងពីមូលហេតុដែលខ្ញុំធ្វើបែបនេះសោះឡើយ ហើយពួកគេបានត្រឹមទន្ទឹងរង់ចាំប៉ុណ្ណោះ។ ទោះបីជាក្នុងចិត្តមនុស្ស ខ្ញុំសំខាន់ក៏ដោយ ក៏ពួកគេមិនត្រូវការឱ្យខ្ញុំគង់នៅក្នុងចិត្តពួកគេដែរ។ ផ្ទុយទៅវិញ ពួកគេរង់ចាំឱ្យ «ព្រះដ៏បរិសុទ្ធ» ដែលមាននៅក្នុងចិត្តរបស់ពួកគេនោះ យាងមកភ្លាមៗទៅវិញ។ ដោយសារតែអត្តសញ្ញាណរបស់ខ្ញុំ «ទាប» ខ្លាំងពេក ម្ល៉ោះហើយខ្ញុំមិនអាចបំពេញតាមការចង់បានរបស់មនុស្សទេ ដូច្នោះ ពួកគេក៏ផាត់ខ្ញុំចោល។ អ្វីដែលពួកគេចង់បានគឺ «ខ្ញុំ» ដែលខ្ពង់ខ្ពស់ និងមានព្រះចេស្ដា ប៉ុន្តែនៅពេលខ្ញុំយាងមក ខ្ញុំមិនបានលេចមកឱ្យមនុស្សឃើញបែបនេះទេ ដូច្នេះហើយ ពួកគេចេះតែសម្លឹងមើលទៅឆ្ងាយ រង់ចាំឱ្យព្រះនៅក្នុងដួងចិត្តរបស់ពួកគេយាងមក។ នៅពេលខ្ញុំយាងមកចំពោះមុខមនុស្ស ពួកគេបដិសេធខ្ញុំនៅចំពោះមុខមហាជន។ ខ្ញុំបានត្រឹមឈរនៅម្ខាង រង់ចាំឱ្យមនុស្ស «ដោះស្រាយជាមួយ» ខ្ញុំ និងចាំមើលថាតើចុងក្រោយ មនុស្សនឹងធ្វើដាក់ខ្ញុំ ដែលជា «ទំនិញ» អន់គុណភាពនេះបែបណា។ ខ្ញុំមិនបានទតមើលស្នាមសម្លាករបស់មនុស្សទេ ប៉ុន្តែខ្ញុំទតមើលផ្នែកត្រង់ណាដែលគ្មានស្នាមសម្លាកវិញ បែបនេះ ខ្ញុំក៏បានសប្បាយព្រះទ័យ។ នៅក្នុងក្រសែភ្នែករបស់មនុស្ស ខ្ញុំគ្រាន់តែជា «កូនផ្កាយ» តូចមួយដែលបានធ្លាក់ពីលើមេឃមកប៉ុណ្ណោះ។ ខ្ញុំគ្រាន់តែជាកូនផ្កាយតូចជាងគេមួយនៅលើឋានសួគ៌ប៉ុណ្ណោះ ហើយការដែលខ្ញុំយាងមកដល់ផែនដីនៅថ្ងៃនេះ គឺគ្រាន់តែជាការទទួលបញ្ជាបេសកកម្មពីព្រះជាម្ចាស់ប៉ុណ្ណោះ។ ហេតុនេះហើយបានជាមនុស្សមានការបកស្រាយកាន់តែច្រើនអំពីពាក្យ «ខ្ញុំ» និង «ព្រះជាម្ចាស់» ដោយមិនហ៊ានចាត់ទុក «ព្រះជាម្ចាស់» និង «ខ្ញុំ» ជាអង្គតែមួយឡើយ។ ដោយសារតែរូបអង្គរបស់ខ្ញុំមិនមានលក្ខណៈដូចព្រះជាម្ចាស់ ម្ល៉ោះហើយមនុស្សសុទ្ធតែជឿថា ខ្ញុំគឺជាអ្នកបម្រើ មិនមែនជាគ្រួសាររបស់ព្រះជាម្ចាស់ឡើយ ហើយពួកគេនិយាយថា នេះមិនមែនជារូបអង្គរបស់ព្រះជាម្ចាស់នោះទេ។ ប្រហែលជាមានមនុស្សធ្លាប់បានឃើញព្រះជាម្ចាស់ហើយមើលទៅ តែដោយសារខ្ញុំខ្វះការយល់ដឹងជ្រៅជ្រះនៅលើផែនដីនេះ ទើបព្រះជាម្ចាស់មិនដែល «លេចមក» ឱ្យខ្ញុំបានឃើញ។ ប្រហែលជាខ្ញុំមាន «សេចក្ដីជំនឿ» តិចតួចពេក ដូច្នេះហើយ មនុស្សចាត់ទុកខ្ញុំថាជាមនុស្សតូចទាប។ មនុស្សស្រមៃថា ប្រសិនបើនរណាម្នាក់ជាព្រះជាម្ចាស់ពិតមែន នោះទ្រង់ច្បាស់ជាចេះភាសារបស់មនុស្សយ៉ាងស្ទាត់ជំនាញមិនខាន ដ្បិតព្រះជាម្ចាស់គឺជាព្រះអាទិករ។ ប៉ុន្តែការពិតគឺផ្ទុយគ្នាស្រឡះ៖ ខ្ញុំមិនត្រឹមតែគ្មានជំនាញខាងភាសាមនុស្សប៉ុណ្ណោះទេ តែពេលខ្លះ ខ្ញុំថែមទាំងមិនអាច «ផ្គត់ផ្គង់» ដល់ «ការខ្វះខាត» របស់មនុស្សបានទៀតផង។ ហេតុនេះហើយ ខ្ញុំមានអារម្មណ៍ «ខុសឆ្គង» ខ្លះដែរ ដ្បិតខ្ញុំមិនបានធ្វើតាម «ការចង់បាន» របស់មនុស្ស បានត្រឹមរៀបចំសម្ភារៈ និងកិច្ចការទៅតាមអ្វីដែលពួកគេ «ខ្វះខាត» ប៉ុណ្ណោះ។ សេចក្ដីបង្គាប់របស់ខ្ញុំចំពោះមនុស្ស គ្មានអ្វីធំដុំនោះទេ ប៉ុន្តែមនុស្សបែរជាជឿផ្សេងពីនេះទៅវិញ។ ម្ល៉ោះហើយ «ការបន្ទាបខ្លួន» របស់ពួកគេ ត្រូវបានបើកសម្ដែងតាមគ្រប់ចលនារបស់ពួកគេ។ ពួកគេតែងរ៉ាប់រងក្នុងការដើរពីមុខខ្ញុំ នាំផ្លូវខ្ញុំ ខ្លាចខ្លាំងថា ខ្ញុំនឹងត្រូវវង្វេងផ្លូវ ភ័យខ្លាំងថា ខ្ញុំនឹងដើរត្រាច់ចរចូលទៅក្នុងព្រៃចាស់ដ៏សែនជ្រៅនៅក្នុងភ្នំ។ ដូច្នេះហើយ មនុស្សតែងដឹកមុខខ្ញុំជានិច្ច ខ្លាចខ្លាំងថា ខ្ញុំនឹងដើរចូលទៅក្នុងគុកងងឹត។ ខ្ញុំ «គិតល្អ» ខ្លះដែរចំពោះសេចក្ដីជំនឿរបស់មនុស្ស ដ្បិតពួកគេបាន «ខំធ្វើការធ្ងន់» ដើម្បីខ្ញុំ ដោយមិនគិតហូបចុក ឬដេកពួននោះទេ រហូតដល់ថ្នាក់ការខំធ្វើការរបស់ពួកគេថ្វាយដល់ខ្ញុំនោះ បានធ្វើឱ្យពួកគេដេកមិនលក់ទាំងថ្ងៃទាំងយប់ ហើយថែមទាំងធ្វើឱ្យពួកគេស្កូវសក់ទៀតផង។ ចំណុចនេះគ្រប់គ្រាន់នឹងបញ្ជាក់ថា សេចក្ដីជំនឿរបស់ពួកគេបាន «ល្អលើស» ចក្កវាឡនេះ ព្រមទាំងបាន «លើស» ពួកសាវ័ក និងពួកហោរានៅក្នុងយុគសម័យឯទៀតផង។

ខ្ញុំមិនបានទះដៃអបអរសាទរព្រោះតែជំនាញដ៏អស្ចារ្យរបស់មនុស្សទេ ហើយខ្ញុំក៏មិនបានពិនិត្យពិច័យពួកគេដោយការធ្វេសប្រហែស ព្រោះតែពួកគេមានចំណុចខ្វះខាតនោះដែរ។ ខ្ញុំគ្រាន់តែធ្វើអ្វីដែលមាននៅក្នុងព្រះហស្តរបស់ខ្ញុំប៉ុណ្ណោះ។ ខ្ញុំមិនផ្ដល់ការរាក់ទាក់ពិសេសដាក់នរណាម្នាក់ឡើយ ប៉ុន្ដែខ្ញុំគ្រាន់តែធ្វើកិច្ចការទៅតាមផែនការរបស់ខ្ញុំប៉ុណ្ណោះ។ ប៉ុន្តែមនុស្សមិនដែលដឹងពីបំណងព្រះហឫទ័យរបស់ខ្ញុំឡើយ ហើយចេះតែបន្តអធិស្ឋានសុំអ្វីៗពីខ្ញុំឥតឈប់ ហាក់ដូចជាធនធានដ៏សម្បូរបែបដែលខ្ញុំបានប្រទានទៅឱ្យពួកគេនោះ មិនអាចបំពេញតាមសេចក្ដីត្រូវការរបស់ពួកគេបាន ហាក់ដូចជាតម្រូវការនោះច្រើនជាងការផ្គត់ផ្គង់ដូច្នោះដែរ។ ប៉ុន្តែនៅក្នុងយុគសម័យសព្វថ្ងៃនេះ មនុស្សសុទ្ធតែដឹងថាមាន «អតិផរណា» ម្ល៉ោះហើយ នៅក្នុងដៃរបស់ពួកគេមានពេញហូរហៀរទៅដោយរបស់របរដែលខ្ញុំបានប្រទានទៅឱ្យពួកគេដើម្បីសោយសុខ។ ដោយសារមូលហេតុនេះហើយទើបពួកគេចាប់ផ្ដើមធុញទ្រាន់នឹងខ្ញុំ ម្ល៉ោះហើយ ជីវិតរបស់ពួកគេក៏កើតមានភាពច្របូកច្របល់អស់ ពួកគេមិនដឹងថាអ្វីគួរបរិភោគ និងអ្វីមិនគួរបរិភោគនោះទេ។ អ្នកខ្លះថែមទាំងក្ដាប់របស់ដែលខ្ញុំបានប្រទានទៅឱ្យពួកគេបានសោយសុខនោះយ៉ាងណែន និងមើលថែវាយ៉ាងដិតដល់ថែមទៀតផង។ ដោយសារមនុស្សធ្លាប់រងទុក្ខពីការអត់ឃ្លាន ហើយទម្រាំពួកគេបានសោយសុខដូចសព្វថ្ងៃនេះ មិនងាយស្រួលនោះទេ ម្ល៉ោះហើយពួកគេសុទ្ធតែ «ដឹងគុណមិនដាច់» ហើយពួកគេក៏បានផ្លាស់ប្ដូរអាកប្បកិរិយាចំពោះខ្ញុំខ្លះដែរ។ ពួកគេចេះតែបន្តស្រែកយំនៅចំពោះព្រះភ័ក្ត្រខ្ញុំ ហើយដោយសារខ្ញុំបានប្រទានឱ្យពួកគេយ៉ាងច្រើន ទើបពួកគេគិតតែកាន់ព្រះហស្ដខ្ញុំជាប់ និងបន្តបញ្ចេញ «វាចាដឹងគុណ» ឥតឈប់។ ខ្ញុំបានយាងនៅក្នុងចក្កវាឡនេះ ហើយពេលដែលខ្ញុំយាងធ្វើដំណើរនោះ ខ្ញុំក៏សង្កេតមើលមនុស្សនៅទូទាំងចក្កវាឡទាំងមូលនេះផងដែរ។ ក្នុងចំណោមហ្វូងមនុស្សនៅលើផែនដី មិនធ្លាប់មានអ្នកណាដែលស័ក្ដិសមនឹងកិច្ចការរបស់ខ្ញុំ ឬមានអ្នកណាដែលស្រឡាញ់ខ្ញុំពិតប្រាកដឡើយ។ ដូច្នោះ នៅក្នុងពេលនោះ ខ្ញុំក៏ដកដង្ហើមធំដោយការស្រងាកចិត្ត ហើយរំពេចនោះ មនុស្សស្រាប់តែចែកផ្លូវគ្នា លែងប្រមូលផ្ដុំគ្នាតទៅទៀត ដោយខ្លាចខ្លាំងថា ខ្ញុំនឹង «បង់តែមួយសំណាញ់ ក៏ចាប់ពួកគេអស់»។ ខ្ញុំប្រើឱកាសនេះចូលមកក្នុងចំណោមមនុស្ស ដើម្បីធ្វើកិច្ចការរបស់ខ្ញុំ ជាកិច្ចការដែលសមស្រប នៅក្នុងចំណោមមនុស្សដែលបានបែកខ្ញែកគ្នានោះ ដោយធ្វើការជ្រើសរើសអ្នកណាដែលស័ក្ដិសមឱ្យខ្ញុំធ្វើការជាមួយ។ ខ្ញុំមិនចង់ «ឃុំខ្លួន» មនុស្សនៅក្នុងការវាយផ្ចាលរបស់ខ្ញុំ ដើម្បីកុំឱ្យពួកគេលែងអាចរត់គេចបាននោះទេ។ ខ្ញុំគ្រាន់តែធ្វើកិច្ចការណាដែលខ្ញុំត្រូវធ្វើតែប៉ុណ្ណោះ។ ខ្ញុំបានយាងមកសុំ «ជំនួយ» ពីមនុស្ស។ ដោយសារការគ្រប់គ្រងរបស់ខ្ញុំនៅខ្វះកិច្ចការរបស់មនុស្ស ម្ល៉ោះហើយកិច្ចការរបស់ខ្ញុំមិនអាចបញ្ចប់ដោយជោគជ័យបានទេ ដែលចំណុចនេះបានរារាំងមិនឱ្យកិច្ចការរបស់ខ្ញុំដំណើរការទៅមុខប្រកបដោយប្រសិទ្ធភាពបាននោះឡើយ។ ខ្ញុំគ្រាន់តែសង្ឃឹមថា មនុស្សមានការតាំងចិត្តសហការជាមួយខ្ញុំ។ ខ្ញុំមិនបានបង្គាប់ឱ្យពួកគេចម្អិនអាហារឆ្ងាញ់ៗថ្វាយដល់ខ្ញុំនោះទេ ក៏មិនបានឱ្យពួកគេរៀបចំកន្លែងស័ក្ដិសមសម្រាប់ខ្ញុំផ្ទំនោះដែរ រឹតតែមិនបានឱ្យពួកគេដេរព្រះពស្ត្រស្អាតៗថ្វាយដល់ខ្ញុំទៀតឡើយ។ ខ្ញុំមិនខ្វល់ព្រះទ័យនឹងរបស់អស់ទាំងនេះសូម្បីបន្តិចណាឡើយ។ នៅពេលដែលមនុស្សអាចយល់ពីបំណងព្រះហឫទ័យរបស់ខ្ញុំ និងឈានឆ្ពោះទៅមុខជាមួយខ្ញុំ នៅក្បែរខ្ញុំ នោះខ្ញុំនឹងបានស្កប់ព្រះហឫទ័យខ្ញុំហើយ។

នៅលើផែនដីនេះ តើមាននរណាដែលធ្លាប់ទទួលខ្ញុំដោយចិត្តស្មោះទៅ? តើមាននរណាដែលធ្លាប់ស្រឡាញ់ខ្ញុំដោយចិត្តស្មោះទៅ? សេចក្ដីស្រឡាញ់របស់មនុស្សចេះតែថមថយជានិច្ច។ សូម្បីតែខ្ញុំ «ក៏មិនដឹង» ថាហេតុអ្វីបានជាសេចក្ដីស្រឡាញ់របស់ពួកគេមិនអាចរក្សាកុំឱ្យរីងស្ងួត កុំឱ្យថមថយបាននោះដែរ។ ដូច្នេះ នៅក្នុងខ្លួនមនុស្ស ក៏មាន «អាថ៌កំបាំង» ជាច្រើនណាស់ដែរ។ ក្នុងចំណោមភាវៈដែលព្រះបានបង្កើតមក មនុស្សត្រូវបានគេចាត់ទុកថាជាភាវៈមួយដែល «មហស្ចារ្យ» និង «មិនអាចវាស់ស្ទង់បាន»។ ដូច្នេះហើយ ពួកគេមាន «គុណសម្បត្តិ» នៅចំពោះព្រះភ័ក្ត្រខ្ញុំ ហាក់ដូចជាពួកគេមានឋានៈស្មើខ្ញុំដូច្នោះដែរ។ ប៉ុន្តែពួកគេមើលមិនឃើញថា «ឋានៈ» របស់ពួកគេមានអ្វីខុសប្លែកនោះទេ។ បែបនេះ មិនមែនខ្ញុំមិនអនុញ្ញាតឱ្យមនុស្សកាន់តំណែងនេះ និងសោយសុខក្នុងតំណែងនេះនោះទេ ប៉ុន្តែខ្ញុំចង់ឱ្យពួកគេដឹងពីភាពសមរម្យតាមគន្លងធម៌ ដើម្បីកុំឱ្យពួកគេគិតថាខ្លួនពួកគេសំខាន់ខ្លាំងពេក ព្រោះរវាងឋានសួគ៌ និងផែនដី មានគម្លាតឆ្ងាយពីគ្នាណាស់ កុំថាឡើយរវាងព្រះជាម្ចាស់ និងមនុស្សនោះ។ តើគម្លាតរវាងព្រះជាម្ចាស់ និងមនុស្សមិនកាន់តែធំជាងនេះទេឬអី? នៅលើផែនដី មនុស្សនិងខ្ញុំគឺ «ជិះទូកតែមួយ» ហើយយើង «ឆ្លងកាត់ព្យុះភ្លៀងជាមួយគ្នា»។ អត្តសញ្ញាណរបស់ខ្ញុំមិនបានលើកលែងមិនឱ្យខ្ញុំជួបទុក្ខលំបាកនៅក្នុងពិភពមនុស្សឡើយ។ ដោយសារមូលហេតុនេះហើយ ទើបបានជាខ្ញុំធ្លាក់ក្នុងស្ថានភាពដូចសព្វថ្ងៃនេះ។ ខ្ញុំមិនដែលមានកន្លែងគង់នៅដោយសុខសាន្តលើផែនដីនេះទេ ម្ល៉ោះហើយបានជាមនុស្សនិយាយថា «កូនមនុស្សមិនដែលមានកន្លែងណានឹងកើយក្បាលនោះឡើយ»។ ហេតុដូច្នេះហើយ មនុស្សបានយំសម្រក់ទឹកភ្នែកដោយចិត្តក្ដួលអាណិតចំពោះខ្ញុំ និងបានបរិច្ចាគប្រាក់រាប់សិបយ៉ន់ដល់ «មូលនិធិសង្គ្រោះ» សម្រាប់ខ្ញុំ។ ដោយសារមូលហេតុនេះហើយ ទើបខ្ញុំមានកន្លែងសម្រាក។ បើមិនមែនដោយសារបាន «ជំនួយ» ពីមនុស្សទេ តើនរណាទៅដឹងថា ខ្ញុំនឹងត្រូវបញ្ចប់នៅកន្លែងណាទៅ!

នៅពេលកិច្ចការរបស់ខ្ញុំចប់ ខ្ញុំនឹងលែងស្វែងរក «ជំនួយហិរញ្ញវត្ថុ» នេះពីមនុស្សទៀតហើយ។ ផ្ទុយទៅវិញ ខ្ញុំនឹងបំពេញមុខងារដើមរបស់ខ្ញុំវិញ រួចទម្លាក់ «របស់គ្រប់យ៉ាងនៅដំណាក់របស់ខ្ញុំ» ចុះមកឱ្យមនុស្ស ដើម្បីឱ្យពួកគេបានសោយសុខ។ សព្វថ្ងៃនេះ មនុស្សគ្រប់គ្នាត្រូវបានសាកល្បងនៅក្នុងការល្បងលរបស់ខ្ញុំ។ នៅពេលដែលព្រះហស្ដរបស់ខ្ញុំពាល់លើមនុស្សជាផ្លូវការ នោះមនុស្សនឹងលែងមើលមកកាន់ខ្ញុំដោយកែវភ្នែកស្ងើចសរសើរទៀតហើយ ប៉ុន្តែពួកគេនឹងធ្វើដាក់ខ្ញុំដោយការស្អប់ខ្ពើមវិញ ហើយនៅពេលនោះ ខ្ញុំនឹងខ្វេះយកបេះដូងពួកគេចេញមកភ្លាម ទុកធ្វើជាគំរូ។ ខ្ញុំនឹងប្រើ «មីក្រូទស្សន៍» ដើម្បីឆ្លុះមើលបេះដូងរបស់មនុស្ស។ នៅក្នុងបេះដូងគេ គ្មានឃើញសេចក្ដីស្រឡាញ់ពិតប្រាកដចំពោះខ្ញុំឡើយ។ ជាច្រើនឆ្នាំមកហើយ ដែលមនុស្សបានបោកបញ្ឆោតខ្ញុំ និងបានបំភាន់ខ្ញុំ។ បេះដូងរបស់ពួកគេទាំងថតលើខាងឆ្វេង និងថតក្រោមខាងស្ដាំ សុទ្ធតែផ្ទុកជាតិពិសនៃសេចក្ដីស្អប់ចំពោះខ្ញុំ។ ដូច្នេះ គ្មានអ្វីគួរឱ្យឆ្ងល់ទេ ដែលខ្ញុំធ្វើអាកប្បកិរិយាបែបនេះដាក់ពួកគេ។ ក៏ប៉ុន្តែ ពួកគេនៅតែល្ងង់ខ្លៅមិនដឹងរឿងនេះទៀត ហើយថែមទាំងមិនទទួលស្គាល់រឿងនេះទៀតផង។ នៅពេលដែលខ្ញុំបង្ហាញលទ្ធផលស៊ើបអង្កេតរបស់ខ្ញុំឱ្យពួកគេមើល ពួកគេនៅតែមិនព្រមភ្ញាក់ខ្លួនទៀត ហាក់ដូចជានៅក្នុងចិត្តពួកគេ អ្វីទាំងនេះគឺសុទ្ធតែជាបញ្ហាពីអតីតកាលទាំងអស់ ហើយមិនគួរលើកមកនិយាយម្ដងទៀតនៅថ្ងៃនេះនោះទេ។ ដូច្នេះហើយ មនុស្សគ្រាន់តែពិនិត្យមើល «លទ្ធផលមន្ទីរពិសោធន៍» ប៉ុណ្ណោះ តែមិនយកចិត្តទុកដាក់នោះទេ។ ពួកគេប្រគល់ក្រដាសលទ្ធផលមកវិញ រួចក៏ដើរចេញទៅ។ ជាងនេះទៅទៀត ពួកគេថា «រឿងនេះមិនសំខាន់នោះទេ គ្មានផលប៉ះពាល់អ្វីដល់សុខភាពខ្ញុំឡើយ»។ ពួកគេញញឹមដោយការមើលស្រាល ហើយបន្ទាប់មក នៅក្នុងកែវភ្នែករបស់ពួកគេ ក៏មានការគំរាមកំហែងបន្តិចបន្តួចនៅក្នុងនោះដែរ ហាក់ដូចជាចង់ប្រាប់ថា ខ្ញុំមិនគួរទៀងត្រង់ពេកទេ ថាខ្ញុំត្រូវធ្វើបង្គ្រប់កិច្ចទៅបានហើយ។ វាហាក់ដូចជាការបើកសម្ដែងរបស់ខ្ញុំអំពីការសម្ងាត់ក្នុងខ្លួនពួកគេ បានល្មើសនឹង «ច្បាប់» របស់មនុស្សដូច្នោះដែរ ម្ល៉ោះហើយ ពួកគេប្រែជាស្អប់ខ្ញុំកាន់តែខ្លាំងឡើងៗ។ ទើបតែពេលនោះទេ ដែលខ្ញុំបានឃើញពីប្រភពនៃការស្អប់របស់មនុស្ស។ នេះដោយសារតែពេលដែលខ្ញុំកំពុងទតមើលនោះ ឈាមរបស់ពួកគេកំពុងតែហូរ ហើយបន្ទាប់ពីហូរឆ្លងកាត់សរសៃអាកទែនៅក្នុងខ្លួនរបស់ពួកគេរួច វាក៏ហូរចូលក្នុងបេះដូង គឺពេលនោះហើយ ដែលខ្ញុំមាន «របកគំហើញ» ថ្មីមួយ។ ប៉ុន្តែមនុស្សមិនបានគិតពីរឿងនេះទេ។ ពួកគេធ្វេសប្រហែសទាំងស្រុង ហើយពួកគេមិនគិតទាល់តែសោះថាពួកគេចំណេញ ឬខាតបង់អ្វីខ្លះ ដែលនេះគ្រប់គ្រាន់នឹងបង្ហាញពីស្មារតីប្ដូរផ្ដាច់ «មិនគិតពីខ្លួនឯង» របស់ពួកគេ។ ពួកគេមិនបានគិតគូពីស្ថានភាពសុខភាពផ្ទាល់ខ្លួនរបស់ពួកគេទេ ហើយចេះតែ «រួសរាន់» ដើម្បីខ្ញុំ។ នេះក៏ជា «ភាពស្មោះត្រង់» របស់ពួកគេ និងជាអ្វីដែល «គួរឱ្យសរសើរ» ពួកគេផងដែរ ដូច្នេះហើយទើបខ្ញុំផ្ញើលិខិត «សរសើរ» មួយច្បាប់ទៅពួកគេម្ដងទៀត ដើម្បីឱ្យពួកគេបានសប្បាយចិត្តដោយសារលិខិតនេះ។ ប៉ុន្តែនៅពេលពួកគេអាន «លិខិត» នេះរួច ពួកគេស្រាប់តែមានអារម្មណ៍ធុញទ្រាន់ភ្លាមតែម្ដង ដ្បិតអ្វីៗគ្រប់យ៉ាងដែលពួកគេធ្វើ សុទ្ធតែត្រូវលិខិតរបស់ខ្ញុំបដិសេធដោយស្ងាត់ៗ។ ខ្ញុំតែងណែនាំមនុស្សនៅពេលពួកគេធ្វើអ្វីៗ ប៉ុន្តែមើលទៅដូចជាពួកគេស្អប់ព្រះបន្ទូលរបស់ខ្ញុំខ្លាំងណាស់អ៊ីចឹង។ ដូច្នេះហើយ ឱ្យតែពេលដែលខ្ញុំហាព្រះឱស្ឋរបស់ខ្ញុំភ្លាម ពួកគេក៏បិទភ្នែក ហើយយកដៃខ្ទប់ត្រចៀក។ ពួកគេមិនមើលមកកាន់ខ្ញុំដោយការគោរព ព្រោះសេចក្ដីស្រឡាញ់របស់ខ្ញុំឡើយ ប៉ុន្តែពួកគេកាន់តែស្អប់ខ្ញុំឡើង ដ្បិតខ្ញុំបានលើកឡើងពីភាពខ្វះខាតរបស់ពួកគេ ដោយលាតត្រដាងពីកម្មសិទ្ធិទាំងអស់ដែលពួកគេមាន ដូច្នោះហើយពួកគេបានទទួលរងនូវការខាតបង់នៅក្នុងរបររកស៊ីរបស់ពួកគេ ហើយជីវភាពរបស់ពួកគេក៏បានរលាយបង់ទៅដែរ។ ហេតុដូច្នេះហើយទើបការស្អប់ខ្ពើមរបស់ពួកគេចំពោះខ្ញុំចេះតែបន្តកើនឡើង។

ថ្ងៃទី១៤ ខែមេសា ឆ្នាំ១៩៩២


ជំពូកទី ៣៣

នៅក្នុងដំណាក់របស់ខ្ញុំ ធ្លាប់មានអ្នកលើកសរសើរព្រះនាមដ៏បរិសុទ្ធរបស់ខ្ញុំ និងធ្លាប់មានអ្នកធ្វើការដោយមិនចេះនឿយហត់ដើម្បីឱ្យសិរីល្អរបស់ខ្ញុំនៅលើផែនដីទៅបំពេញមេឃា។ ដោយហេតុនេះហើយ ខ្ញុំបានរីករាយឥតឧបមា ហើយព្រះហឫទ័យរបស់ខ្ញុំបានពោរពេញដោយក្ដីរីករាយ ក៏ប៉ុន្តែតើមាននរណាអាចធ្វើការជំនួសខ្ញុំដោយឥតដេកទាំងយប់ទាំងថ្ងៃបានទៅ? ការតាំងចិត្តរបស់មនុស្សនៅចំពោះព្រះភក្ត្រខ្ញុំធ្វើឱ្យខ្ញុំរីករាយ ប៉ុន្តែការប៉ះបោររបស់ពួកគេធ្វើឱ្យខ្ញុំក្រោធ ម្ល៉េះហើយ ដោយសារតែមនុស្សមិនដែលអាចគោរពតាមភារកិច្ចរបស់ខ្លួនបាន ទើបសេចក្ដីសោកសៅរបស់ខ្ញុំចំពោះគេមានកាន់តែខ្លាំងឡើង។ ហេតុអ្វីបានជាមនុស្សមិនអាចលះបង់ខ្លួនឯងសម្រាប់ខ្ញុំដូច្នេះ? ហេតុអ្វីបានជាពួកគេតែងតែព្យាយាមចរចាជាមួយខ្ញុំ? តើខ្ញុំជាអ្នកគ្រប់គ្រងទូទៅនៃមជ្ឈមណ្ឌលពាណិជ្ជកម្មឬ? ហេតុអ្វីបានជាថា ខ្ញុំបំពេញតាមអ្វីៗដែលមនុស្សទាមទារពីខ្ញុំយ៉ាងអស់ពីព្រះហឫទ័យ រីឯអ្វីៗដែលខ្ញុំស្នើសុំពីមនុស្សបែរជាគ្មានបានអ្វីសោះទៅវិញ? តើវាអាចទៅរួចទេដែលមានតែមនុស្ស ឯខ្ញុំមិនចេះស្ទាត់នូវការធ្វើជំនួញនោះ? ហេតុអ្វីបានជាមនុស្សតែងតែបោកបញ្ឆោតខ្ញុំដោយសម្ដីទន់ភ្លន់ និងការបញ្ជោរដូច្នេះ? ហេតុអ្វីបានជាមនុស្សតែងតែប្រើលេសជូន «អំណោយ» ដើម្បីសុំផ្លូវត្រលប់ចូលវិញដូច្នេះ? តើនេះជាអ្វីដែលខ្ញុំបានបង្រៀនមនុស្សឱ្យធ្វើឬ? ហេតុអ្វីបានជាមនុស្សធ្វើរឿងទាំងនេះបានយ៉ាងឆាប់ និងស្អាតដូច្នេះ? ហេតុអ្វីបានជាគេតែងតែលើកទឹកចិត្តមនុស្សឱ្យបោកបញ្ឆោតខ្ញុំដូច្នេះ? ពេលខ្ញុំនៅក្នុងចំណោមមនុស្ស មនុស្សមើលមកខ្ញុំថាជាភាវៈដែលត្រូវបានបង្កើតឡើងមក។ ពេលខ្ញុំនៅក្នុងស្ថានសួគ៌ជាន់ទីបី ពួកគេចាត់ទុកខ្ញុំជាព្រះដ៏មានគ្រប់ចេស្ដា ដែលត្រួតត្រាលើរបស់សព្វសារពើ។ ពេលខ្ញុំនៅក្នុងមេឃា ពួកគេចាត់ទុកខ្ញុំជាព្រះវិញ្ញាណដែលកាន់កាប់របស់សព្វសារពើ។ សរុបមក គ្មានកន្លែងស័ក្តិសមសម្រាប់ខ្ញុំនៅក្នុងដួងចិត្តរបស់មនុស្សនោះទេ។ វាហាក់ដូចជាខ្ញុំជាភ្ញៀវដែលមិនត្រូវបានគេអញ្ជើញអ៊ីចឹង មនុស្សស្អប់ខ្ពើមខ្ញុំ ម្ល៉េះហើយ នៅពេលខ្ញុំចាប់យកសំបុត្រមួយមក ហើយអង្គុយលើកៅអីរបស់ខ្ញុំ ពួកគេដេញខ្ញុំចេញ ហើយនិយាយថា គ្មានកន្លែងសម្រាប់ខ្ញុំអង្គុយនៅទីនេះទេ និងថា ខ្ញុំមកខុសកន្លែងហើយ ដូច្នេះហើយ ខ្ញុំគ្មានជម្រើសអ្វីក្រៅតែពីការចាកចេញទាំងខឹងក្រោធនោះទេ។ ខ្ញុំតាំងព្រះហឫទ័យមិនទាក់ទងជាមួយមនុស្សបន្តទៀតទេ ដ្បិតមនុស្សមានចិត្តចង្អៀតពេក ឯចិត្តសប្បុរសរបស់ពួកគេមានតិចតួចពេក។ ខ្ញុំនឹងមិនសោយរួមតុជាមួយពួកគេទៀតទេ ខ្ញុំនឹងមិនចំណាយពេលជាមួយពួកគេនៅលើផែនដីថែមទៀតទេ។ ប៉ុន្តែនៅពេលខ្ញុំមានបន្ទូល មនុស្សមានការភ្ញាក់ផ្អើល ពួកគេខ្លាចខ្ញុំនឹងចាកចេញ ម្ល៉េះហើយពួកគេបន្តឃាត់ឃាំងខ្ញុំ។ ដោយទតឃើញក្ដីស្រលាញ់របស់ពួកគេបែបនេះ ខ្ញុំមានអារម្មណ៍ស្រពាប់ស្រពោន និងលន្លង់លន្លោចបន្តិចភ្លាមនៅក្នុងព្រះហឫទ័យរបស់ខ្ញុំ។ មនុស្សភ័យខ្លាចថា ខ្ញុំនឹងចាកចេញពីពួកគេ ដូច្នេះហើយនៅពេលខ្ញុំចែកផ្លូវជាមួយពួកគេ សម្លេងយំឮទ្រហឹងពាសពេញផ្ទៃដីភ្លាម ហើយផ្ទៃមុខរបស់មនុស្សពេញពោរដោយទឹកភ្នែក។ ខ្ញុំជូតទឹកភ្នែករបស់ពួកគេ ខ្ញុំលើកពួកគេឡើងម្ដងទៀត ហើយពួកគេងើយមើលខ្ញុំ ដោយភ្នែកបែបអង្វរកររបស់ពួកគេស្ដែងចេញយ៉ាងច្បាស់សុំអង្វរខ្ញុំកុំឱ្យទៅ ហើយខ្ញុំនៅជាមួយពួកគេព្រោះតែ «សេចក្ដីស្មោះ» របស់ពួកគេ។ ប៉ុន្តែតើនរណាអាចយល់ពីការឈឺចាប់នៅក្នុងព្រះហឫទ័យរបស់ខ្ញុំបានទៅ? តើនរណាគិតដល់ទ្រព្យរបស់ខ្ញុំដែលគេមិនអាចពិពណ៌នាបានទៅ? ក្នុងក្រសែភ្នែករបស់មនុស្ស វាហាក់ដូចជាខ្ញុំគ្មានព្រះទ័យ ហើយយើងមកពីគ្រួសារពីរផ្សេងគ្នាអ៊ីចឹង។ តើពួកគេអាចមើលឃើញអារម្មណ៍សោកសៅនៅក្នុងព្រះហឫទ័យរបស់ខ្ញុំដូចម្ដេចបានទៅ? មនុស្សលោភលន់ចង់បានតែការសប្បាយផ្ទាល់ខ្លួនប៉ុណ្ណោះ ហើយពួកគេមិនយកចិត្តទុកដាក់ចំពោះបំណងព្រះហឫទ័យរបស់ខ្ញុំទេ ព្រោះរហូតមកដល់បច្ចុប្បន្ននេះ មនុស្សនៅតែមិនយល់ដឹងពីគោលបំណងនៃផែនការគ្រប់គ្រងរបស់ខ្ញុំឡើយ ដូច្នេះហើយ សព្វថ្ងៃនេះពួកគេនៅតែធ្វើការអង្វរសុំស្ងាត់ៗ ហើយតើនេះវាមានប្រយោជន៍អ្វីទៅ?

ពេលខ្ញុំរស់នៅក្នុងចំណោមមនុស្ស ខ្ញុំមានកន្លែងជាក់លាក់មួយនៅក្នុងដួងចិត្តរបស់មនុស្ស ព្រោះខ្ញុំបានលេចមកជាសាច់ឈាម ហើយមនុស្សរស់នៅតាមបែបសាច់ឈាមចាស់ ពួកគេតែងតែប្រព្រឹត្ដចំពោះខ្ញុំក្នុងភាពជាសាច់ឈាម។ ដោយសារមនុស្សមានតែសាច់ឈាម និងគ្មានអ្វីផ្សេងទៀតទើបពួកគេបានថ្វាយ «គ្រប់យ៉ាងដែលពួកគេមាន» ឱ្យខ្ញុំអស់ហើយ។ ប៉ុន្តែពួកគេមិនដឹងអ្វីទាំងអស់ ពួកគេគ្រាន់តែ «ថ្វាយភក្ដីភាពរបស់ខ្លួន» នៅចំពោះព្រះភក្ត្រខ្ញុំប៉ុណ្ណោះ។ អ្វីដែលខ្ញុំច្រូតកាត់បានគឺជាសំរាមឥតតម្លៃ តែមនុស្សមិនគិតអ៊ីចឹងទេ។ នៅពេលខ្ញុំប្រៀបធៀប «អំណោយ» ដែលពួកគេបានផ្ដល់ដល់ទ្រព្យរបស់ខ្ញុំ មនុស្សនឹងទទួលស្គាល់ភាពមានតម្លៃរបស់ខ្ញុំភ្លាម ហើយមានតែពេលនោះប៉ុណ្ណោះ ទើបពួកគេឃើញភាពមិនអាចវាស់វែងបានរបស់ខ្ញុំ។ ខ្ញុំគ្មានមោទនភាពដោយសារការលើកសរសើររបស់ពួកគេឡើយ ប៉ុន្តែខ្ញុំនៅតែបន្តលេចមកឱ្យមនុស្សឃើញ ដើម្បីឱ្យមនុស្សទាំងអស់អាចនឹងស្គាល់ខ្ញុំយ៉ាងពេញលេញ។ នៅពេលខ្ញុំបង្ហាញភាពទាំងស្រុងរបស់ខ្ញុំដល់ពួកគេ ពួកគេបើកភ្នែកធំៗសម្លឹងមើលខ្ញុំ ឈរទ្រឹងពីមុខខ្ញុំដូចសសរអំបិល។ ហើយនៅពេលខ្ញុំឃើញភាពចម្លែករបស់ពួកគេ ខ្ញុំស្ទើរតែទប់សំណើចមិនបាន។ ដោយសារតែពួកគេកំពុងឈោងមកសុំរបស់របរពីខ្ញុំ នោះខ្ញុំក៏ប្រទានឱ្យពួកគេនូវរបស់របរដែលមាននៅក្នុងព្រះហស្តរបស់ខ្ញុំ ហើយពួកគេឱបរបស់របរទាំងនោះនឹងដើមទ្រូងរបស់ពួកគេ ដោយថ្នាក់ថ្នមបីបមដូចទារកទើបនឹងកើត ប៉ុន្តែពួកគេធ្វើកាយវិការនេះបានតែមួយភ្លែតប៉ុណ្ណោះ។ នៅពេលខ្ញុំផ្លាស់ប្ដូរបរិស្ថានដែលពួកគេរស់នៅ ភ្លាមៗនោះពួកគេក៏បោះចោល «ទារក» នោះទៅម្ខាង ហើយរត់ចេញទៅដោយដាក់ដៃគ្របក្បាលរបស់ពួកគេ។ ក្នុងក្រសែភ្នែករបស់មនុស្ស ខ្ញុំគឺជាជំនួយការដែលមានវត្តមាននៅគ្រប់ពេលវេលា និងទីកន្លែង។ វាប្រៀបដូចជាខ្ញុំជាអ្នករត់តុម្នាក់ដែលមកបានភ្លាមៗនៅពេលដែលគេហៅ។ ដូច្នេះ មនុស្សតែងតែ «ស្ងើចសរសើរ» ខ្ញុំ ប្រៀបដូចជាខ្ញុំមានព្រះចេស្ដាគ្មានព្រំដែនក្នុងការប្រយុទ្ធនឹងគ្រោះមហន្តរាយ ដូច្នេះហើយពួកគេតែងតែកាន់ព្រះហស្តរបស់ខ្ញុំ នាំខ្ញុំធ្វើដំណើរឆ្លងកាត់ដែនដី ដើម្បីឱ្យរបស់សព្វសារពើអាចនឹងឃើញថាពួកគេមានមេដឹកនាំ ដូច្នេះគ្មាននរណាហ៊ានបោកបញ្ឆោតពួកគេទេ។ ខ្ញុំបានឃើញតាំងពីយូរមកហើយតាមរយៈល្បិច «កញ្ជ្រោងក្លែងជាមានឫទ្ធានុភាពដូចខ្លា» របស់មនុស្ស ដ្បិតពួកគេទាំងអស់គ្នាកំពុងតែ «ចាប់ផ្ដើមអាជីវកម្មរបស់ខ្លួន» ដោយចង់បានចំណេញតាមរយៈឧបាយកល។ ខ្ញុំបានឃើញតាំងពីយូរមកហើយតាមរយៈគ្រោងការព្យាបាទ និងបោកបញ្ឆោតរបស់ពួកគេ ហើយវាគ្រាន់តែថា ខ្ញុំមិនចង់ធ្វើឱ្យខូចទំនាក់ទំនងរវាងពួកគេជាមួយខ្ញុំប៉ុណ្ណោះ។ ខ្ញុំមិនបង្កើតបញ្ហាចេញពីរឿងឥតខ្លឹមសារ ដ្បិតវាគ្មានតម្លៃ ឬសារៈសំខាន់នៅក្នុងនោះទេ។ ខ្ញុំគ្រាន់តែធ្វើកិច្ចការដែលខ្ញុំត្រូវធ្វើក្នុងការគិតពីភាពទន់ខ្សោយរបស់មនុស្សប៉ុណ្ណោះ បើមិនដូច្នោះទេ ខ្ញុំនឹងធ្វើឱ្យពួកគេទៅជាផេះ ហើយមិនឱ្យពួកគេរស់រានតទៅទៀតទេ។ ប៉ុន្តែកិច្ចការដែលខ្ញុំធ្វើ វាមានន័យ ដូច្នេះហើយខ្ញុំមិនវាយផ្ចាលមនុស្សបន្តិចណាឡើយ។ ដោយហេតុនេះហើយទើបមនុស្សតែងតែផ្ដល់សេរីភាពគ្រប់យ៉ាងដល់សាច់ឈាមរបស់ពួកគេ។ ពួកគេមិនគោរពតាមបំណងព្រះហឫទ័យរបស់ខ្ញុំទេ ប៉ុន្តែពួកគេធ្លាប់បញ្ជោរខ្ញុំនៅពីមុខកៅអីជំនុំជម្រះរបស់ខ្ញុំ។ មនុស្សក្លាហានណាស់៖ នៅពេល «ឧបករណ៍ធ្វើទារុណកម្ម» ទាំងអស់គំរាមពួកគេ ពួកគេមិនរេរាបន្តិចសោះឡើយ។ នៅចំពោះមុខអង្គហេតុ ពួកគេនៅតែមិនអាចលើកឡើងដោយផ្ដល់ការពិតណាមួយឡើយ ប៉ុន្តែពួកគេមិនធ្វើអ្វីទាំងអស់ក្រៅតែពីរឹងទទឹងទាស់នឹងខ្ញុំ។ នៅពេលខ្ញុំមានបន្ទូលប្រាប់ឱ្យពួកគេយករបស់ដែលស្មោកគ្រោកទាំងអស់ចេញមក ពួកគេនៅតែបង្ហាញដៃទទេទាំងពីរដល់ខ្ញុំ តើអ្នកផ្សេងទៀតអាចមិនប្រើវាជា «គំរូ» យ៉ាងដូចម្ដេចបានទៅ? ដោយសារតែ «សេចក្ដីជំនឿ» របស់មនុស្សអស្ចារ្យណាស់ រហូតដល់ថ្នាក់ «គួរឱ្យកោតសរសើរ» ពួកគេ។

ខ្ញុំបានចាប់ផ្ដើមកិច្ចការរបស់ខ្ញុំនៅទូទាំងសកលលោក។ មនុស្សនៅលើសកលលោកក៏ភ្ញាក់ដឹងខ្លួនភ្លាមៗ និងដើរជុំវិញស្នូលមួយ ដែលនេះជាកិច្ចការរបស់ខ្ញុំ ហើយនៅពេលដែលខ្ញុំ «ធ្វើដំណើរ» ក្នុងខ្លួនពួកគេ នោះទាំងអស់គ្នាក៏រួចផុតពីទាសភាពរបស់សាតាំង និងមិនរងទារុណកម្មនៅក្នុងទុក្ខវេទនារបស់សាតាំងឡើយ។ ដោយសារតែការមកដល់នៃពេលកំណត់របស់ខ្ញុំ មនុស្សបានពោរពេញទៅដោយសុភមង្គល ទុក្ខព្រួយនៅក្នុងដួងចិត្តរបស់ពួកគេរលាយបាត់អស់ ពពកនៃភាពសោកសៅនៅលើមេឃប្រែទៅជាអុកស៊ីសែនអណ្តែតនៅក្នុងខ្យល់ ហើយនៅខណៈពេលនេះ ខ្ញុំរីករាយនឹងសុភមង្គលដែលបាននៅជាមួយមនុស្ស។ សកម្មភាពរបស់មនុស្សផ្ដល់ឱ្យខ្ញុំនូវអ្វីម្យ៉ាងដើម្បីក្រេបរសជាតិ ដូច្នេះហើយខ្ញុំលែងសោកសៅតទៅទៀតហើយ។ ហើយអមជាមួយនឹងការមកដល់នៃពេលកំណត់របស់ខ្ញុំ អ្វីៗនៅលើផែនដីដែលមានភាពស្វាហាប់ ទទួលបានឫសគល់នៃអត្ថិភាពរបស់ពួកគេ របស់សព្វសារពើនៅលើផែនដីបានរស់ឡើងវិញ ហើយពួកគេយកខ្ញុំធ្វើជាគ្រឹះនៃអត្ថិភាពរបស់ពួកគេ ដ្បិតខ្ញុំធ្វើឱ្យរបស់សព្វសារពើបញ្ចេញពន្លឺទៅមុខជាមួយជីវិត ហើយដូចគ្នានេះ ខ្ញុំក៏ធ្វើឱ្យពួកវាបាត់ខ្លួនទៅដោយស្ងាត់ស្ងៀមផងដែរ។ ដូច្នេះ របស់សព្វសារពើទន្ទឹងរង់ចាំបទបញ្ជាពីព្រះឱស្ឋរបស់ខ្ញុំ ហើយពេញចិត្តនឹងអ្វីៗដែលខ្ញុំធ្វើ និងមានបន្ទូល។ ក្នុងចំណោមរបស់សព្វសារពើ ខ្ញុំជាព្រះដ៏ខ្ពង់ខ្ពស់បំផុត តែខ្ញុំក៏រស់នៅក្នុងចំណោមមនុស្សទាំងអស់គ្នាផងដែរ ហើយខ្ញុំប្រើទង្វើរបស់មនុស្សជាការបង្ហាញឱ្យឃើញពីការបង្កើតផ្ទៃមេឃ និងផែនដីរបស់ខ្ញុំ។ នៅពេលមនុស្សសរសើរតម្កើងយ៉ាងអស្ចារ្យនៅចំពោះព្រះភក្ត្រខ្ញុំ ខ្ញុំទទួលបានការលើកតម្កើងក្នុងចំណោមរបស់សព្វសារពើ ដូច្នេះហើយ ផ្កានានានៅលើផែនដីកាន់តែស្រស់ស្អាតនៅក្រោមព្រះអាទិត្យដ៏ក្ដៅ ស្មៅកាន់តែស្រស់បំព្រង រីឯពពកនៅលើមេឃហាក់ដូចជាកាន់តែខៀវឡើង។ ព្រោះតែសូរសៀងរបស់ខ្ញុំ មនុស្សរត់ប្រសេចប្រសាច។ ថ្ងៃនេះ ទឹកមុខរបស់មនុស្សនៅនគររបស់ខ្ញុំពោរពេញទៅដោយសេចក្តីអំណរ ហើយជីវិតពួកគេក៏រីកចម្រើនដែរ។ ខ្ញុំធ្វើការក្នុងចំណោមរាស្ត្ររើសតាំងទាំងអស់របស់ខ្ញុំ ហើយខ្ញុំមិនអនុញ្ញាតឱ្យកិច្ចការរបស់ខ្ញុំខូចខាតជាមួយគំនិតមនុស្សនោះទេ ដ្បិតខ្ញុំបំពេញកិច្ចការរបស់ខ្ញុំដោយអង្គឯង។ នៅពេលខ្ញុំធ្វើការ នោះផ្ទៃមេឃ និងផែនដី ព្រមទាំងអ្វីៗគ្រប់យ៉ាងនៅក្នុងពួកគេផ្លាស់ប្ដូរ និងថ្មីឡើងវិញ ហើយនៅពេលខ្ញុំបញ្ចប់កិច្ចការរបស់ខ្ញុំ នោះមនុស្សក៏បានប្រែជាថ្មីទាំងស្រុង ពួកគេលែងរស់នៅក្នុងការភិតភ័យដោយសារការជីកសួររបស់ខ្ញុំទៀតហើយ ដ្បិតសំឡេងនៃសុភមង្គលអាចលាន់ឮនៅពាសពេញផែនដី ហើយខ្ញុំយកឱកាសនេះដើម្បីផ្ដល់ឱ្យមនុស្សនូវព្រះពរដែលខ្ញុំប្រទានដល់ពួកគេ។ នៅពេលខ្ញុំធ្វើជាស្ដេចនៃនគរព្រះ មនុស្សកោតខ្លាចខ្ញុំ ប៉ុន្តែនៅពេលខ្ញុំធ្វើជាស្ដេចនៅក្នុងចំណោមមនុស្ស និងរស់នៅក្នុងចំណោមមនុស្ស ពួកគេមិនឃើញសេចក្ដីអំណរនៅក្នុងខ្ញុំទេ ព្រោះសញ្ញាណរបស់ពួកគេចំពោះខ្ញុំគឺអាក្រក់ខ្លាំងណាស់ រហូតដល់ថ្នាក់កប់បាត់យ៉ាងជ្រៅបំផុតដែលពិបាកនឹងយកចេញបាន។ ដោយសារការបង្ហាញឱ្យឃើញរបស់មនុស្ស ខ្ញុំធ្វើកិច្ចការរបស់ខ្ញុំបានយ៉ាងសមស្រប ហើយនៅពេលខ្ញុំឡើងខ្ពស់ទៅលើមេឃ និងបញ្ចេញសេចក្ដីក្រោធរបស់ខ្ញុំទៅលើមនុស្ស មតិជាច្រើនរបស់មនុស្សអំពីខ្ញុំប្រែទៅជាផេះផង់មួយរំពេច។ ខ្ញុំឱ្យពួកគេនិយាយពីសញ្ញាណរបស់ពួកគេចំពោះខ្ញុំពីរបីថែមទៀត ប៉ុន្តែពួកគេភាំងនិយាយមិនចេញ ហាក់ដូចជាពួកគេគ្មានអ្វីនិយាយ និងហាក់ដូចជាពួកគេបន្ទាបខ្លួន។ កាលណាខ្ញុំកាន់តែរស់នៅក្នុងសញ្ញាណរបស់មនុស្ស ពួកគេកាន់តែបែរមកស្រលាញ់ខ្ញុំ ហើយបើខ្ញុំកាន់តែរស់នៅក្រៅសញ្ញាណរបស់មនុស្ស ពួកគេកាន់តែឃ្លាតឆ្ងាយពីខ្ញុំ ហើយពួកគេកាន់តែមានមតិច្រើនឡើងអំពីខ្ញុំ ដ្បិតតាំងពីខ្ញុំបង្កើតពិភពលោករហូតមកដល់ថ្ងៃនេះ ខ្ញុំតែងតែរស់នៅក្នុងសញ្ញាណរបស់មនុស្ស។ នៅពេលខ្ញុំចូលមកក្នុងចំណោមមនុស្សសព្វថ្ងៃនេះ ខ្ញុំកម្ចាត់សញ្ញាណរបស់មនុស្សទាំងអស់ ដូច្នេះហើយទើបមនុស្សបដិសេធបានយ៉ាងងាយ ប៉ុន្តែខ្ញុំមានវិធីសាស្ត្រយ៉ាងសមស្របក្នុងការដោះស្រាយជាមួយសញ្ញាណរបស់ពួកគេ។ មនុស្សមិនគួរព្រួយបារម្ភ ឬរសាប់រសល់ឡើយ ខ្ញុំនឹងសង្គ្រោះមនុស្សជាតិទាំងអស់តាមវិធីរបស់ខ្ញុំផ្ទាល់ ដែលធ្វើឱ្យមនុស្សទាំងអស់ស្រឡាញ់ខ្ញុំ ហើយអនុញ្ញាតឱ្យពួកគេរីករាយនឹងព្រះពររបស់ខ្ញុំនៅឯស្ថានសួគ៌។

ថ្ងៃទី១៧ ខែមេសា ឆ្នាំ១៩៩២


ជំពូកទី ៣៤

ខ្ញុំធ្លាប់បានអញ្ជើញមនុស្សម្នាក់ធ្វើជាភ្ញៀវមកដំណាក់របស់ខ្ញុំ ប៉ុន្តែដោយសារការត្រាស់ហៅរបស់ខ្ញុំនេះ គេបែរជារត់ទៅនេះរត់ទៅនោះ ហាក់ដូចជាខ្ញុំមិនមែនអញ្ជើញគេជាភ្ញៀវទេ តែដូចខ្ញុំយកគេទៅកន្លែងប្រហារជីវិតដូច្នោះដែរ។ ហេតុនេះហើយទើបដំណាក់របស់ខ្ញុំត្រូវទុកទំនេរចោល ដ្បិតមនុស្សតែងតែគេចចេញពីខ្ញុំ ហើយតែងតែមានការប្រយ័ត្នប្រយែងចំពោះខ្ញុំជានិច្ច។ ទង្វើនេះធ្វើឱ្យខ្ញុំគ្មានមធ្យោបាយក្នុងការបំពេញកិច្ចការរបស់ខ្ញុំ និយាយឱ្យចំទៅគឺ ខ្ញុំបានដកអាហារដែលខ្ញុំបានចម្អិនទុកសម្រាប់ពួកគេនោះមកវិញ ដ្បិតមនុស្សមិនចង់ហូបអាហារនេះទេ ដូច្នេះហើយ ខ្ញុំក៏មិនបានបង្ខំពួកគេនោះដែរ។ ប៉ុន្តែភ្លាមៗនោះ ស្រាប់តែមនុស្សឃើញថាខ្លួនគេត្រូវរងទុក្ខដោយសេចក្ដីស្រេកឃ្លាន ដូច្នេះ ពួកគេក៏មកគោះទ្វាររបស់ខ្ញុំ ទូលសុំឱ្យខ្ញុំជួយ។ ពេលឃើញគេស្ថិតក្នុងស្ថានភាពលំបាកខ្លាំងបែបនេះ តើខ្ញុំអាចមិនសង្គ្រោះពួកគេយ៉ាងដូចម្ដេចបានទៅ? ដូច្នេះ ខ្ញុំក៏បានរៀបចំអាហារសម្រាប់មនុស្សម្ដងទៀត ដើម្បីឱ្យគេអាចបរិភោគបាន ហើយនៅពេលនោះឯង ដែលគេមានអារម្មណ៍ដឹងថា ខ្ញុំគួរឱ្យកោតសរសើរខ្លាំងប៉ុនណា ម្ល៉ោះហើយ គេក៏មកពឹងផ្អែកលើខ្ញុំ។ បន្ដិចម្ដងៗ ដោយសារអាកប្បកិរិយារបស់ខ្ញុំចំពោះពួកគេ នោះពួកគេក៏ចាប់ផ្ដើមស្រឡាញ់ខ្ញុំ «ដោយគ្មានសំចៃទុក» ហើយពួកគេលែងសង្ស័យថា ខ្ញុំនឹងបញ្ជូនពួកគេទៅ «កន្លែងបូជាសព» ទៀតហើយ ដ្បិតនោះមិនមែនជាបំណងព្រះហឫទ័យរបស់ខ្ញុំឡើយ។ ដូច្នេះហើយ ទាល់តែមនុស្សបានឃើញពីព្រះទ័យរបស់ខ្ញុំ ទើបមនុស្សពឹងផ្អែកលើខ្ញុំដោយពិតប្រាកដ ដែលនេះបង្ហាញថា ពួកគេមានការ «ប្រយ័ត្នប្រយែង» ខ្លាំងណាស់។ ទោះយ៉ាងណា ខ្ញុំមិនបានប្រយ័ត្នប្រយែងចំពោះមនុស្សដោយសារការបោកបញ្ឆោតរបស់ពួកគេនោះទេ តែផ្ទុយទៅវិញ ខ្ញុំបានធ្វើឱ្យមនុស្សរំជួលចិត្តដោយការឱបក្រសោបដ៏កក់ក្ដៅរបស់ខ្ញុំ។ តើនេះមិនមែនជាអ្វីដែលខ្ញុំកំពុងធ្វើនាពេលបច្ចុប្បន្ននេះទេឬអី? តើនេះមិនមែនជាអ្វីដែលបានបង្ហាញឱ្យឃើញតាមរយៈមនុស្សនៅក្នុងដំណាក់កាលបច្ចុប្បន្ននេះទេឬអី? ហេតុអ្វីបានជាពួកគេអាចធ្វើបែបនេះបាន? ហេតុអ្វីបានជាពួកគេមានមនោសញ្ចេតនាបែបនេះ? តើនោះដោយសារពួកគេស្គាល់ខ្ញុំពិតប្រាកដឬយ៉ាងណា? តើនោះដោយសារពួកគេពិតជាមានសេចក្ដីស្រឡាញ់គ្មានព្រំដែនចំពោះខ្ញុំមែនឬយ៉ាងណា? ខ្ញុំមិនបង្ខំនរណាម្នាក់ឱ្យស្រឡាញ់ខ្ញុំឡើយ ខ្ញុំគ្រាន់តែឱ្យពួកគេមានសេរីភាពអាចជ្រើសរើសតាមចិត្តខ្លួនគេប៉ុណ្ណោះ។ ក្នុងរឿងនេះ ខ្ញុំមិនបានជ្រៀតជ្រែកនោះទេ ហើយខ្ញុំក៏មិនបានជួយពួកគេក្នុងការសម្រេចពីវាសនារបស់ពួកគេដែរ។ មនុស្សបានតាំងចិត្តរបស់ខ្លួននៅចំពោះព្រះភ័ក្ត្រខ្ញុំ ពួកគេបានបង្ហាញការតាំងចិត្តនៅចំពោះព្រះភ័ក្ត្រខ្ញុំ ឱ្យខ្ញុំបានពិនិត្យមើល ហើយនៅពេលខ្ញុំទាញស្រាយថង់ដែលមាន «ការតាំងចិត្តរបស់មនុស្ស» ក្នុងនោះ ខ្ញុំក៏បានទតឃើញអ្វីៗនៅខាងក្នុងនោះ ទោះបីជារញ៉េរញ៉ៃបន្តិចមែន តែក៏មានចំនួន «ច្រើនក្រាស់ក្រែល» ណាស់ដែរ។ មនុស្សបើកភ្នែកធំៗសំឡឹងមកខ្ញុំ ដោយភ័យខ្លាចជាខ្លាំងថា ខ្ញុំនឹងដកការតាំងចិត្តរបស់ពួកគេក្រវាត់ចោល។ ប៉ុន្តែដោយសារមនុស្សមានភាពទន់ខ្សោយ ខ្ញុំមិនបានធ្វើការជំនុំជម្រះតាំងពីដើមដំបូងនោះទេ តែផ្ទុយទៅវិញ ខ្ញុំបានចង់ថង់នោះបិទវិញ រួចបន្តធ្វើកិច្ចការដែលខ្ញុំត្រូវធ្វើតទៅទៀត។ ក៏ប៉ុន្តែ មនុស្សមិនបានចូលទៅក្នុងការណែនាំរបស់ខ្ញុំដោយសារកិច្ចការរបស់ខ្ញុំឡើយ តែពួកគេនៅបន្តខ្វាយខ្វល់នឹងខ្លួនឯង ខ្វល់ថាតើការតាំងចិត្តរបស់ពួកគេនោះ ទទួលបានការលើកសរសើរពីខ្ញុំឬអត់។ ខ្ញុំបានធ្វើកិច្ចការជាច្រើន និងបានថ្លែងព្រះបន្ទូលជាច្រើន ប៉ុន្តែមកដល់សព្វថ្ងៃនេះ មនុស្សនៅតែមិនអាចយល់ពីបំណងព្រះហឫទ័យរបស់ខ្ញុំបានដដែល ដូច្នេះហើយ រាល់សកម្មភាពភាន់ច្រឡំរបស់ពួកគេ សុទ្ធតែធ្វើឱ្យខ្ញុំវិលមុខណាស់។ ហេតុអ្វីបានជាពួកគេតែងមិនយល់ពីបំណងព្រះហឫទ័យរបស់ខ្ញុំ និងតែងធ្វើអ្វីប្រញាប់ប្រញាល់តាមចិត្តចង់បែបនេះ? តើខួរក្បាលរបស់ពួកគេទទួលរងការប៉ះទង្គិចមែនទេ? តើអាចថាពួកគេមិនយល់ពីព្រះបន្ទូលរបស់ខ្ញុំឬយ៉ាងណា? ហេតុអ្វីបានជាពួកគេតែងធ្វើអ្វីដោយភ្នែកសំឡឹងត្រង់ទៅមុខ តែមិនព្រមត្រួសត្រាយផ្លូវ និងធ្វើជាគំរូសម្រាប់មនុស្សនាពេលអនាគតទៅវិញ? តើមាននរណាបានធ្វើជាគំរូមុខពេត្រុសដែរឬទេ? តើការរស់រានរបសពេត្រុសមិនមែនដោយសារការណែនាំរបស់ខ្ញុំទេឬអី? ហេតុអ្វីបានជាមនុស្សសព្វថ្ងៃមិនអាចធ្វើបែបនេះបាន? បន្ទាប់ពីមានគំរូដើម្បីយកតម្រាប់តាមហើយ ហេតុអ្វីបានជាពួកគេនៅតែមិនអាចធ្វើតាមបំណងព្រះហឫទ័យរបស់ខ្ញុំបានទៀត? នេះបង្ហាញថា មនុស្សនៅតែគ្មានទំនុកចិត្តលើខ្ញុំដដែល ម្ល៉ោះហើយទើបនាំឱ្យមានស្ថានភាពវេទនាដូចសព្វថ្ងៃនេះ។

ខ្ញុំសប្បាយព្រះទ័យពេលទតមើលបក្សីតូចៗហោះហើរនៅលើមេឃ។ ថ្វីដ្បិតតែពួកវាមិនបានតាំងចិត្តនៅចំពោះព្រះភ័ក្ត្រខ្ញុំ និងគ្មានពាក្យពេចន៍ «ថ្វាយ» ដល់ខ្ញុំក្ដី ក៏ពួកវាត្រេកអរសប្បាយនៅក្នុងពិភពដែលខ្ញុំបានប្រទានដល់ពួកវាដែរ។ ចំណែកមនុស្សវិញ មិនអាចធ្វើបែបនេះបានឡើយ ទឹកមុខរបស់ពួកគេពោរពេញដោយភាពស្រងូតស្រងាត់។ តើមកពីខ្ញុំជំពាក់បំណុលដែលមិនអាចសងគេបានឬយ៉ាងណា? ហេតុអ្វីបានជាមុខរបស់ពួកគេតែងមានស្នាមទឹកភ្នែកជាប់ជានិច្ចបែបនេះ? ខ្ញុំកោតសរសើរដល់ផ្កាលីលីដែលរីកស្គុះស្គាយនៅលើភ្នំ។ ផ្កានិងស្មៅជាច្រើនក៏ដុះពេញនៅលើទីជម្រាលភ្នំ ប៉ុន្តែមានតែផ្កាលីលីទេ ដែលបន្ថែមរស្មីដល់សិរីល្អរបស់ខ្ញុំនៅលើផែនដីនេះ នៅមុនពេលនិទាឃរដូវមកដល់។ តើមនុស្សអាចធ្វើបែបនេះបានទេ? តើពួកគេអាចធ្វើបន្ទាល់ថ្វាយដល់ខ្ញុំនៅលើផែនដីនេះ មុនពេលដែលខ្ញុំយាងត្រឡប់មកវិញបានទេ? តើពួកគេអាចលះបង់ខ្លួនដើម្បីព្រះនាមរបស់ខ្ញុំនៅក្នុងប្រទេសនៃនាគដ៏ធំមានសម្បុរក្រហមនេះបានទេ? ហាក់ដូចជាព្រះសូរសៀងរបស់ខ្ញុំ ត្រូវផ្សាយទៅដល់មនុស្សក្នុងពេលដែលសេចក្ដីតម្រូវផ្សេងៗទៅដល់ដែរ ហើយដោយសារសេចក្ដីតម្រូវទាំងនេះហើយទើបពួកគេស្អប់ខ្ពើមខ្ញុំ។ ពួកគេកោតខ្លាចព្រះបន្ទូលរបស់ខ្ញុំ ព្រោះរូបកាយរបស់ពួកគេទន់ខ្សោយណាស់ ហើយជាទូទៅ ពួកគេមិនអាចសម្រេចតាមអ្វីដែលខ្ញុំសុំឱ្យគេធ្វើនោះទេ។ នៅពេលខ្ញុំបើកព្រះឱស្ឋរបស់ខ្ញុំ ខ្ញុំទតឃើញមនុស្សនៅលើផែនដីរត់ប្រសាចទៅគ្រប់ទិសទី ហាក់ដូចជាកំពុងព្យាយាមរត់គេចចេញពីភាពអត់ឃ្លានដូច្នោះដែរ។ នៅពេលខ្ញុំខ្ទប់ព្រះភ័ក្ត្រ ហើយនៅពេលខ្ញុំបង្វែរអង្គខ្ញុំ មនុស្សស្រាប់តែភ័យស្លន់ស្លោមួយរំពេច។ ពួកគេមិនដឹងថាត្រូវធ្វើបែបណានោះទេ ដ្បិតពួកគេខ្លាចខ្ញុំយាងចាកចេញទៅ។ នៅក្នុងសញ្ញាណរបស់ពួកគេ នៅថ្ងៃដែលខ្ញុំនឹងយាងចាកចេញទៅ គឺថ្ងៃនោះហើយដែលគ្រោះមហន្តរាយនឹងធ្លាក់ពីលើមេឃមក ជាថ្ងៃដែលត្រូវចាប់ផ្ដើមការដាក់ទោសលើពួកគេ។ ប៉ុន្តែអ្វីដែលខ្ញុំធ្វើគឺផ្ទុយស្រឡះពីសញ្ញាណរបស់មនុស្ស។ ខ្ញុំមិនដែលធ្វើអ្វីតាមសញ្ញាណរបស់មនុស្សម្ដងណាឡើយ ហើយខ្ញុំក៏មិនដែលឱ្យសញ្ញាណរបស់ពួកគេស្របគ្នាជាមួយនឹងខ្ញុំដែរ។ ពេលដែលខ្ញុំធ្វើការ នោះច្បាស់ណាស់ជាពេលដែលមនុស្សត្រូវលាតត្រដាងមិនខាន។ អាចនិយាយម្យ៉ាងទៀតថា សកម្មភាពរបស់ខ្ញុំមិនអាចវាស់វែងតាមរយៈសញ្ញាណរបស់មនុស្សបានឡើយ។ ចាប់តាំងពីគ្រានៃការបង្កើតរបស់សព្វសារពើរហូតមកដល់សព្វថ្ងៃនេះ គ្មាននរណាម្នាក់ធ្លាប់រុករកឃើញ «ទ្វីបថ្មី» នៅក្នុងកិច្ចការដែលខ្ញុំធ្វើឡើយ។ គ្មាននរណាម្នាក់ធ្លាប់យល់ពីច្បាប់ដែលខ្ញុំអនុវត្តឡើយ ហើយក៏គ្មាននរណាម្នាក់ធ្លាប់ត្រួសត្រាយផ្លូវថ្មីនោះដែរ។ ដូច្នេះ មនុស្សសព្វថ្ងៃនេះ នៅតែមិនអាចចូលទៅកាន់ផ្លូវត្រូវដដែល។ ពួកគេនៅមានចំណុចខ្វះខាតនេះឯង ម្ល៉ោះហើយពួកគេគប្បីចូលទៅក្នុងចំណុចនេះ។ ចាប់តាំងពីគ្រានៃការបង្កើតលោកីយ៍រហូតមកដល់សព្វថ្ងៃនេះ ខ្ញុំមិនដែលចាប់ផ្ដើមគ្រោងការបែបនេះពីមុនមកទេ។ ខ្ញុំគ្រាន់តែបន្ថែមផ្នែកថ្មីមួយចំនួនទៅក្នុងកិច្ចការរបស់ខ្ញុំនៅគ្រាចុងក្រោយប៉ុណ្ណោះ។ តែទោះបីស្ថិតក្នុងស្ថានភាពជាក់ស្ដែងបែបនេះក្ដី ក៏មនុស្សនៅតែមិនអាចយល់ពីបំណងព្រះហឫទ័យរបស់ខ្ញុំបានដដែល។ តើនេះមិនមែនជាអ្វីដែលពួកគេខ្វះខាតពិតប្រាកដទេឬអី?

បន្ទាប់ពីខ្ញុំចូលទៅក្នុងកិច្ចការថ្មី ខ្ញុំក៏មានសេចក្ដីតម្រូវថ្មីៗចំពោះមនុស្សដែរ។ សម្រាប់មនុស្ស ហាក់ដូចជាសេចក្ដីតម្រូវកាលពីមុន គ្មានប្រសិទ្ធិភាពដូច្នោះដែរ ហេតុនេះហើយទើបគេភ្លេចពីសេចក្ដីតម្រូវទាំងនោះ។ តើខ្ញុំធ្វើការតាមមធ្យោបាយថ្មីអ្វីដែរ? តើខ្ញុំបានសុំអ្វីខ្លះពីមនុស្ស? មនុស្សខ្លួនឯង អាចវាស់ស្ទង់បានហើយថាតើអ្វីដែលពួកគេបានធ្វើកាលពីមុននោះ ស្របតាមបំណងព្រះហឫទ័យរបស់ខ្ញុំឬអត់ និងថាតើសកម្មភាពរបស់ពួកគេ ស្ថិតនៅក្នុងព្រំដែនដែលខ្ញុំបានសុំឬអត់។ មិនចាំបាច់ឱ្យខ្ញុំត្រួតពិនិត្យអ្វីៗគ្រប់យ៉ាងលើបុគ្គលម្នាក់ៗនោះទេ ព្រោះពួកគេមានការយល់ដឹងពីកម្ពស់ផ្ទាល់ខ្លួនរបស់ពួកគេហើយ ដូច្នេះ នៅក្នុងចិត្តរបស់ពួកគេ ពួកគេដឹងច្បាស់ពីទំហំដែលពួកគេអាចធ្វើបាន ហើយមិនចាំបាច់ឱ្យខ្ញុំប្រាប់ពួកគេឱ្យច្បាស់លាស់នោះទេ។ ពេលខ្ញុំមានព្រះបន្ទូល ប្រហែលមានអ្នកខ្លះនឹងជំពប់ជើងដួលផងក៏មិនដឹង ដូច្នេះ ខ្ញុំបានចៀសវាងមិនថ្លែងព្រះបន្ទូលត្រង់ផ្នែកនេះ ដើម្បីបង្ការក្រែងលោមនុស្សប្រែជាទន់ខ្សោយ ដោយសារបន្ទូលខ្ញុំ។ តើនេះមិនមែនមានប្រយោជន៍កាន់តែច្រើនដល់ការដេញតាមរបស់មនុស្សទេឬអី? តើនេះមិនមែនមានប្រយោជន៍កាន់តែច្រើនដល់ការរីកចម្រើនរបស់មនុស្សទេឬអី? តើនរណាដែលមិនចង់បំភ្លេចអតីតកាលរបស់ខ្លួន ហើយខំប្រឹងប្រែងទៅមុខទៀតនោះ? ដោយសារតែ «ការគិតគូរមិនដិតដល់» របស់ខ្ញុំ ទើបខ្ញុំមិនដឹងថាតើមនុស្សយល់ឬអត់ថា មធ្យោបាយដែលខ្ញុំថ្លែងព្រះបន្ទូលនេះ បានចូលក្នុងពិភពថ្មីរួចហើយ។ លើសពីនេះទៅទៀត ព្រោះតែខ្ញុំ «ជាប់រវល់» នឹងកិច្ចការរបស់ខ្ញុំខ្លាំងពេក ទើបខ្ញុំគ្មានពេលសួរមនុស្សថាតើពួកគេយល់ពីសំនៀងដែលខ្ញុំថ្លែងព្រះបន្ទូលនោះឬអត់។ ដូច្នេះ ខ្ញុំគ្រាន់តែសុំឱ្យមនុស្សយល់ពីខ្ញុំឱ្យបានច្រើនជាងនេះប៉ុណ្ណោះ។ ព្រោះតែខ្ញុំ «ជាប់រវល់» នឹងកិច្ចការរបស់ខ្ញុំខ្លាំងពេក ទើបខ្ញុំមិនអាចទៅទតមើលនៅមូលដ្ឋានដែលខ្ញុំបំពេញកិច្ចការដោយផ្ទាល់ ដើម្បីដឹកនាំមនុស្ស ដូច្នេះហើយ ទើបខ្ញុំមាន «ការយល់ដឹងតិចតួច» អំពីពួកគេ។ សរុបសេចក្ដីមក ពេលនេះ ខ្ញុំចាប់ផ្ដើមដឹកនាំមនុស្សឱ្យចូលទៅក្នុងការចាប់ផ្ដើមថ្មី និងចូលទៅក្នុងវិធីសាស្ត្រថ្មីជាផ្លូវការ ដោយមិនខ្វល់ពីអ្វីផ្សេងទៀតឡើយ។ តាមរយៈព្រះសូរសៀងទាំងអស់របស់ខ្ញុំ មនុស្សបានឃើញពីភាពកំប្លុកកំប្លែង ការលេងសើច ហើយជាពិសេស គឺសំនៀងចំអកខ្លាំងៗនៅក្នុងបន្ទូលដែលខ្ញុំបានថ្លែងមក។ ដូច្នេះ ភាពចុះសម្រុងគ្នារវាងខ្ញុំផ្ទាល់ និងមនុស្ស ត្រូវប៉ះពាល់ទាំងមិនដឹងខ្លួន បង្កឱ្យមានពពកក្រាស់ឃ្មឹកមកគ្របពីលើមុខរបស់មនុស្ស។ ទោះជាយ៉ាងនេះក្ដី បញ្ហានេះមិនបានរិតត្បិតខ្ញុំនោះទេ តែខ្ញុំបន្តធ្វើកិច្ចការរបស់ខ្ញុំតទៅទៀត ដ្បិតគ្រប់យ៉ាងដែលខ្ញុំមានព្រះបន្ទូលនិងធ្វើ សុទ្ធតែជាផ្នែកដ៏ចាំបាច់នៃផែនការរបស់ខ្ញុំទាំងអស់។ គ្រប់យ៉ាងដែលថ្លែងចេញពីព្រះឱស្ឋរបស់ខ្ញុំ គឺសុទ្ធតែជួយដល់មនុស្ស ហើយគ្មានអ្វីដែលខ្ញុំធ្វើនោះ ឥតប្រយោជន៍ឡើយ។ គ្រប់យ៉ាងដែលខ្ញុំធ្វើ គឺសុទ្ធតែប្រៀនប្រដៅឱ្យមនុស្សល្អទាំងអស់។ ដោយសារតែមនុស្សមានចំណុចខ្វះខាត ដូច្នេះទើបខ្ញុំព្រមបន្ធូរបន្ថយ ហើយបន្តថ្លែងព្រះបន្ទូលតទៅទៀត។ មនុស្សមួយចំនួន ប្រហែលជាកំពុងតែរង់ចាំយ៉ាងអន្ទះសាឱ្យខ្ញុំតាំងសេចក្ដីតម្រូវថ្មីៗចំពោះពួកគេហើយ។ បើដូច្នោះមែន នោះខ្ញុំនឹងបំពេញតាមសេចក្ដីត្រូវការរបស់ពួកគេមិនខាន។ ប៉ុន្តែមានរឿងមួយដែលខ្ញុំត្រូវរំឮកអ្នកថា៖ នៅពេលដែលខ្ញុំមានព្រះបន្ទូល ខ្ញុំសង្ឃឹមថាមនុស្សមានការយល់ដឹងបានកាន់តែជ្រៅជ្រះជាងមុន។ ខ្ញុំសង្ឃឹមថា ពួកគេមានសុភវិនិច្ឆយច្រើនជាងមុន ដើម្បីឱ្យពួកគេអាចរៀនសូត្របានកាន់តែច្រើនពីព្រះបន្ទូលរបស់ខ្ញុំ ហើយអាចសម្រេចតាមសេចក្ដីតម្រូវរបស់ខ្ញុំបាន។ កាលពីមុន នៅតាមក្រុមជំនុំ មនុស្សផ្ដោតសំខាន់ទៅលើការទទួលនូវការដោះស្រាយជាមួយ និងការវាយបំបាក់។ ការហូប និងផឹកព្រះបន្ទូលរបស់ខ្ញុំ ត្រូវបានធ្វើឡើងដោយផ្អែកលើមូលដ្ឋាននៃការយល់ដឹងអំពីគោលបំណង និងប្រភពនៃព្រះបន្ទូលទាំងនោះ។ ប៉ុន្តែសព្វថ្ងៃនេះ មិនដូចកាលពីមុនឡើយ ហើយមនុស្សមិនអាចយល់ពីប្រភពនៃព្រះសូរសៀងរបស់ខ្ញុំបានទាំងស្រុងនោះទេ ដូច្នេះហើយ ពួកគេគ្មានឱកាសទទួលនូវការដោះស្រាយជាមួយ និងការវាយបំបាក់ពីខ្ញុំឡើយ ដ្បិតពួកគេបានចំណាយអស់ទាំងកម្លាំងរបស់ពួកគេដើម្បីតែការហូប និងការផឹកព្រះបន្ទូលរបស់ខ្ញុំប៉ុណ្ណោះ។ សូម្បីតែស្ថិតនៅក្រោមកាលៈទេសៈទាំងនេះក្ដី ក៏ពួកគេនៅតែមិនអាចបំពេញតាមសេចក្ដីបង្គាប់របស់ខ្ញុំបានដដែល ម្ល៉ោះហើយ ខ្ញុំក៏តាំងសេចក្ដីបង្គាប់ថ្មីៗចំពោះពួកគេ៖ ខ្ញុំបង្គាប់ឱ្យពួកគេចូលទៅក្នុងការល្បងលជាមួយខ្ញុំ ឱ្យពួកគេចូលទៅក្នុងការវាយផ្ចាល។ តែខ្ញុំសូមរំឭកអ្នកអំពីរឿងមួយ៖ នេះមិនមែនជាការសម្លាប់មនុស្សនោះទេ ផ្ទុយទៅវិញ នេះគឺជាសេចក្ដីតម្រូវនៃកិច្ចការរបស់ខ្ញុំទេ ដ្បិតក្នុងដំណាក់កាលបច្ចុប្បន្ន មនុស្សពិបាកនឹងយល់ព្រះបន្ទូលរបស់ខ្ញុំណាស់ ហើយមនុស្សមិនអាចសហការជាមួយខ្ញុំបានទេ។ ដូច្នេះគ្មានអ្វីត្រូវធ្វើនោះទេ! ខ្ញុំមិនអាចធ្វើអ្វីបានក្រៅតែពីឱ្យមនុស្សចូលទៅក្នុងវិធីសាស្ត្រថ្មីព្រមគ្នាជាមួយខ្ញុំឡើយ។ តើមានអ្វីផ្សេងទៀតដែលត្រូវធ្វើទៅ? ដោយសារតែភាពខ្វះចន្លោះរបស់មនុស្ស ទើបខ្ញុំក៏ត្រូវចូលទៅក្នុងអូរដែលមនុស្សចូលដែរ។ តើមិនមែនជាខ្ញុំទេឬ ដែលប្រោសមនុស្សឱ្យគ្រប់លក្ខណ៍? តើមិនមែនជាខ្ញុំទេឬ ដែលបង្កើតផែនការនេះឡើង? ថ្វីដ្បិតតែសេចក្ដីតម្រូវផ្សេងទៀតមិនពិបាកក៏ដោយ តែវាក៏មិនមែនមិនសំខាន់ដូចសេចក្ដីតម្រូវពីដំបូងនោះដែរ។ កិច្ចការរបស់ខ្ញុំក្នុងចំណោមក្រុមមនុស្សនៃគ្រាចុងក្រោយនេះ គឺជាគ្រោងការដែលមិនធ្លាប់មានពីមុនមកឡើយ ដូច្នេះហើយ សិរីល្អរបស់ខ្ញុំនឹងបំពេញចក្រវាលទាំងមូល ហើយមនុស្សគ្រប់គ្នាត្រូវតែរងទុក្ខលំបាកជាលើកចុងក្រោយដើម្បីខ្ញុំ។ តើអ្នកយល់ពីបំណងព្រះហឫទ័យរបស់ខ្ញុំដែរឬទេ? នេះគឺជាសេចក្ដីតម្រូវចុងក្រោយដែលខ្ញុំមានចំពោះមនុស្ស និយាយឱ្យចំទៅ ខ្ញុំសង្ឃឹមថា មនុស្សទាំងអស់អាចធ្វើបន្ទាល់ដ៏ខ្លាំងក្លា និងកងរំពងអំពីខ្ញុំនៅចំពោះមុខនាគដ៏ធំមានសម្បុរក្រហមបាន និងអាចលះបង់ខ្លួនពួកគេថ្វាយដល់ខ្ញុំជាលើចុងក្រោយម្ដងទៀត ហើយអាចបំពេញតាមសេចក្ដីតម្រូវរបស់ខ្ញុំជាលើកចុងក្រោយបាន។ តើអ្នករាល់គ្នាពិតជាអាចធ្វើបែបនេះបានដែរឬទេ? កាលពីអតីតកាល អ្នកមិនអាចធ្វើតាមបំណងព្រះហឫទ័យរបស់ខ្ញុំបានទេ ដូច្នេះតើអ្នកអាចផ្លាស់ប្ដូរលំនាំចាស់នេះ មកធ្វើតាមបំណងព្រះហឫទ័យខ្ញុំនៅលើកចុងក្រោយនេះបានទេ? ខ្ញុំប្រទានឱកាសឱ្យមនុស្សធ្វើការឆ្លុះបញ្ចាំង។ ខ្ញុំអនុញ្ញាតឱ្យពួកគេគិតពិចារណាដោយយកចិត្តទុកដាក់ មុនពេលពិតទូលចម្លើយមកខ្ញុំវិញ។ តើធ្វើបែបនេះខុសទេ? ខ្ញុំរង់ចាំចម្លើយតបរបស់មនុស្ស ខ្ញុំទន្ទឹងចាំ «សំបុត្រឆ្លើយតប» របស់ពួកគេ។ តើអ្នករាល់គ្នាមានសេចក្ដីជំនឿក្នុងការធ្វើតាមសេចក្ដីតម្រូវរបស់ខ្ញុំដែរឬទេ?

ថ្ងៃទី២០ ខែមេសា ឆ្នាំ១៩៩២


ជំពូកទី ៣៥

ខ្ញុំចាប់ផ្ដើមអនុវត្តកិច្ចការរបស់ខ្ញុំក្នុងចំណោមមនុស្សជាតិ ដោយអនុញ្ញាតឱ្យមនុស្សរស់នៅក្នុងអូរតែមួយជាមួយខ្ញុំ។ នៅពេលដែលខ្ញុំបញ្ចប់កិច្ចការរបស់ខ្ញុំ នោះខ្ញុំនឹងនៅតែនៅក្នុងចំណោមមនុស្សជាតិដដែល ដោយសារតែពួកគេគឺជាអ្វីដែលត្រូវបានគ្រប់គ្រងនៅទូទាំងផែនការគ្រប់គ្រងទាំងមូលរបស់ខ្ញុំ ហើយវាគឺជាបំណងព្រះហឫទ័យរបស់ខ្ញុំដែលចង់ឱ្យពួកគេក្លាយជាម្ចាស់នៃរបស់សព្វសារពើ។ ដោយសារតែហេតុផលនេះ ទើបខ្ញុំបន្តយាងក្នុងចំណោមមនុស្សជាតិ។ ដោយសារតែមនុស្សជាតិ និងខ្ញុំចូលទៅក្នុងសម័យបច្ចុប្បន្ន នោះខ្ញុំមានអារម្មណ៍ងាយស្រួលបន្តិច ដោយសារតែជំហាននៃកិច្ចការរបស់ខ្ញុំបានបោះយ៉ាងលឿន។ តើមនុស្សអាចរក្សាបានដោយរបៀបណា? ខ្ញុំបានធ្វើកិច្ចការជាច្រើនលើមនុស្សស្ពឹក និងមនុស្សល្ងង់ ប៉ុន្តែពួកគេមិនបានទទួលជំហានបន្ទាប់នោះទេ ដោយសារតែពួកគេមិនស្រឡាញ់ខ្ញុំ។ ខ្ញុំបានរស់នៅក្នុងចំណោមមនុស្សទាំងអស់ ហើយបានសង្កេតមើលរាល់ចលនារបស់ពួកគេ នៅទីណាដែលពួកគេអាចទៅ ទាំងនៅលើដី និងនៅក្រោមដី។ អស់អ្នកណាដែលត្រូវបានចាត់ជាប្រភេទ «មនុស្ស» គឺទាស់ទទឹងនឹងខ្ញុំ វាហាក់ដូចជា «ការទាស់ទទឹងនឹងខ្ញុំ» គឺជាការងាររបស់មនុស្សអ៊ីចឹង វាហាក់ដូចជាការមិនធ្វើការងារនេះ នឹងបណ្ដាលឱ្យពួកគេក្លាយជាមនុស្សកំព្រាដែលសាត់ព្រាត់ ដែលគ្មាននរណាម្នាក់យកទៅចិញ្ចឹមអ៊ីចឹង។ ទោះបីជាយ៉ាងណាក៏ដោយ ខ្ញុំមិនកាត់ទោសមនុស្សយ៉ាងបំពាន ដោយផ្អែកលើសកម្មភាព និងឥរិយាបថរបស់ពួកគេនោះទេ។ ផ្ទុយទៅវិញ ខ្ញុំគាំទ្រ និងផ្គត់ផ្គង់ពួកគេស្របតាមកម្ពស់របស់ពួកគេ។ ដោយសារតែមនុស្សគឺជាតួអង្គស្នូលនៃផែនការគ្រប់គ្រងទាំងមូលរបស់ខ្ញុំ នោះខ្ញុំប្រទានការណែនាំបន្ថែមដល់អស់អ្នកណាដែលត្រូវបានបោះចូលទៅក្នុងតួនាទីរបស់ «មនុស្ស» នោះទើបពួកគេអាចបំពេញតួនាទីនោះយ៉ាងអស់ពីចិត្ត ហើយអស់ពីសមត្ថភាពរបស់ពួកគេ ដូច្នេះហើយ រឿងដែលខ្ញុំកំពុងតែដឹកនាំនេះ នឹងក្លាយជាជោគជ័យដ៏ចាប់អារម្មណ៍។ នេះគឺជាការអំពាវនាវរបស់ខ្ញុំចំពោះមនុស្សជាតិ។ ប្រសិនបើខ្ញុំមិនបានអធិស្ឋានសម្រាប់មនុស្សជាតិទេ នោះតើពួកគេនឹងមិនអាចបំពេញតួនាទីរបស់ពួកគេបានឬ? បន្ទាប់មក តើវានឹងក្លាយជាករណីដែលខ្ញុំអាចសម្រេចបាននូវអ្វីដែលមនុស្សសុំខ្ញុំ ប៉ុន្តែពួកគេមិនអាចសម្រេចបាននូវអ្វីដែលខ្ញុំស្នើសុំពួកគេឬ? វាអាចនិយាយបានថា ខ្ញុំមិនប្រើប្រាស់ឫទ្ធានុភាពរបស់ខ្ញុំដើម្បីសង្កត់សង្កិនមនុស្សជាតិទេ។ ផ្ទុយទៅវិញ នេះគឺជាសំណើចុងក្រោយរបស់ខ្ញុំ ដែលខ្ញុំសុំពីពួកគេដោយស្មោះអស់ពីចិត្ត និងដោយសេចក្ដីស្មោះត្រង់។ តើពួកគេពិតជាមិនអាចធ្វើអ្វីដែលខ្ញុំសុំទេឬ? ខ្ញុំបានប្រទានដល់មនុស្សអស់ជាច្រើនឆ្នាំមកហើយ ប៉ុន្តែខ្ញុំមិនបានទទួលអ្វីជាការតបស្នងនោះទេ។ តើនរណាធ្លាប់ថ្វាយអ្វីមួយដល់ខ្ញុំ? តើលោហិត ញើស និងទឹកភ្នែករបស់ខ្ញុំ ដូចជាអ័ភ្រភ្នំឬ? ខ្ញុំបានប្រទាន «ការចាក់វ៉ាក់សាំង» ដល់មនុស្សអស់ជាច្រើនលើកមកហើយ ហើយខ្ញុំបានមានបន្ទូលប្រាប់ពួកគេថា សេចក្ដីតម្រូវរបស់ខ្ញុំចំពោះពួកគេ គឺមិនតឹងតែងទេ។ ដូច្នេះ តើហេតុអ្វីបានជាមនុស្សតែងតែគេចវេសពីខ្ញុំ? តើដោយសារតែខ្ញុំនឹងប្រព្រឹត្តដាក់ពួកគេដូចជាកូនមាន់ ដែលនឹងត្រូវបានសម្លាប់នៅពេលដែលពួកវាត្រូវបានចាប់ឬ? តើខ្ញុំពិតជាសាហាវ និងឃោរឃៅឬ? មនុស្សតែងតែវាស់ស្ទង់ខ្ញុំដោយសញ្ញាណផ្ទាល់ខ្លួនរបស់ពួកគេ។ តើខ្ញុំដែលនៅក្នុងសញ្ញាណរបស់ពួកគេ ដូចទៅនឹងខ្ញុំនៅស្ថានសួគ៌ឬទេ? ខ្ញុំមិនចាត់ទុកសញ្ញាណរបស់មនុស្ស ជាកម្មវត្ថុសម្រាប់អំណររបស់ខ្ញុំនោះទេ។ ផ្ទុយទៅវិញ ខ្ញុំឃើញចិត្តរបស់ពួកគេថាជាអ្វីៗដែលត្រូវបានកោតសរសើរទៅវិញ។ ទោះបីជាយ៉ាងណាក៏ដោយ ខ្ញុំពិតជាមានអារម្មណ៍កាន់តែធ្ងន់បន្ដិចជាមួយនឹងមនសិការរបស់ពួកគេ ដោយសារតែ យោងទៅតាមពួកគេ ខ្លួនខ្ញុំផ្ទាល់ក៏គ្មានមនសិការនោះដែរ។ ដូច្នេះហើយ ទើបខ្ញុំមានទស្សនៈមួយចំនួនទៀតអំពីមនសិការរបស់ពួកគេ។ ទោះបីជាយ៉ាងណាក៏ដោយ ខ្ញុំបដិសេធមិនរិះគន់មនសិការរបស់ពួកគេដោយត្រង់នោះទេ។ ផ្ទុយទៅវិញ ខ្ញុំបន្តដឹកនាំពួកគេយ៉ាងអត់ធ្មត់ និងជាប្រព័ន្ធ។ សរុបមក មនុស្សខ្សោយ ហើយមិនអាចធ្វើអ្វីមួយបានទេ។

បច្ចុប្បន្ននេះ ខ្ញុំឈានជើងចូលអាណាចក្រនៃការវាយផ្ចាលដ៏ឥតព្រំដែនជាផ្លូវការ ដែលខ្ញុំរីករាយជាមួយនឹងមនុស្សជាតិ។ ជាមួយនឹងព្រះហស្ដរបស់ខ្ញុំ ខ្ញុំក៏ដាក់ចេញនូវបទបញ្ជា ហើយក្រោមបទបញ្ជារបស់ខ្ញុំ មនុស្សជាតិមានឥរិយាល្អ។ គ្មាននរណាម្នាក់ហ៊ានប្រឆាំងជំទាស់ខ្ញុំនោះទេ។ មនុស្សទាំងអស់គឺស្ថិតក្រោមការដឹកនាំរបស់ខ្ញុំ ដោយអនុវត្តកិច្ចការដែលខ្ញុំបានចាត់តាំង ដោយសារនេះគឺជា «ការងារ» របស់ពួកគេ។ ក្នុងចំណោមរបស់សព្វសារពើនៅលើស្ថានសួគ៌ និងក្រោមស្ថានសួគ៌ តើនរណាមិនចុះចូលនឹងផែនការរបស់ខ្ញុំ? តើនរណាដែលមិនស្ថិតនៅក្នុងការក្ដោបក្ដាប់របស់ខ្ញុំ? តើនរណាដែលមិនបញ្ចេញការសរសើរ និងលើកតម្កើងចំពោះព្រះបន្ទូល និងកិច្ចការរបស់ខ្ញុំ? មនុស្សកោតសរសើរទង្វើ និងសកម្មភាពរបស់ខ្ញុំ ហេតុដូច្នោះ ដោយសារតែរាល់ចលនារបស់ខ្ញុំ ទើបពួកគេចាក់បង្ហូរខ្លួនឯងទៅក្នុងអូរនៃកិច្ចការរបស់ខ្ញុំ។ តើនរណាអាចដកខ្លួនបាន? តើនរណាអាចរត់គេចកិច្ចការដែលខ្ញុំបានរៀបចំបាន? ដោយបញ្ញត្តិរដ្ឋបាលរបស់ខ្ញុំ នោះមនុស្សត្រូវបង្ខំឱ្យស្នាក់នៅ។ បើគ្មានបញ្ញត្តិរដ្ឋបាលរបស់ខ្ញុំទេ នោះពួកគេទាំងអស់នឹងបានលបចេញពី «ខ្សែត្រៀមជួរមុខ» ហើយបានក្លាយជា «ទាហានរត់ចោលជួរ» ទៅហើយ។ តើនរណាដែលមិនខ្លាចសេចក្ដីស្លាប់? តើមនុស្សអាចដាក់ជីវិតរបស់ខ្លួនទៅក្នុងគ្រោះថ្នាក់យ៉ាងពិតប្រាកដឬទេ? ខ្ញុំមិនបង្ខំដាក់នរណាម្នាក់ទេ ពីព្រោះខ្ញុំបានទទួលការយល់ដឹងយ៉ាងហ្មត់ចត់អំពីធម្មជាតិរបស់មនុស្សតាំងពីយូរមកហើយ។ ដូច្នេះ ខ្ញុំតែងតែអនុវត្តគម្រោង ដែលមនុស្សមិនធ្លាប់បានធ្វើពីមុន។ ដោយសារតែគ្មាននរណាម្នាក់អនុវត្តកិច្ចការរបស់ខ្ញុំ នោះខ្ញុំបានដាក់ព្រះបាទលើសមរភូមិដោយផ្ទាល់ ដើម្បីចូលរួមការតស៊ូស្លាប់រស់ជាមួយសាតាំង។ សព្វថ្ងៃនេះ សាតាំងគឺកំពុងតែលេចធ្លោយ៉ាងខ្លាំង។ ហេតុអ្វីបានជាខ្ញុំមិនឆ្លៀតឱកាសនេះដើម្បីបង្ហាញពីការផ្ដោតនៃកិច្ចការរបស់ខ្ញុំ ហើយបើកសម្ដែងព្រះចេស្ដារបស់ខ្ញុំ? ដូចដែលបានមានបន្ទូលពីមុន ខ្ញុំប្រើប្រាស់ឧបាយកលរបស់សាតាំង ធ្វើជាវត្ថុឆ្លុះបញ្ចាំងរបស់ខ្ញុំ តើនេះមិនមែនជាឱកាសដ៏ល្អបំផុតទេឬ? មានតែពេលនេះប៉ុណ្ណោះ ទើបខ្ញុំបើកសម្ដែងស្នាមញញឹមដ៏ពេញចិត្ត ដោយសារតែខ្ញុំបានសម្រេចគោលដៅរបស់ខ្ញុំ។ ខ្ញុំនឹងលែងប្រញាប់ប្រញាល់ ហើយស្នើសុំ «ជំនួយ» ពីមនុស្សទៀតហើយ។ ខ្ញុំបានឈប់ខ្នះខ្នែង ហើយលែងរស់នៅក្នុងជីវិតជាមនុស្សសាត់ព្រាត់ទៀតហើយ។ ចាប់ពីពេលនេះតទៅ ខ្ញុំនឹងរស់នៅក្នុងសន្តិភាព។ លើសពីនេះ មនុស្សនឹងមានសុវត្ថិភាព ដោយសារតែថ្ងៃរបស់ខ្ញុំមកដល់។ នៅលើផែនដី ខ្ញុំបានដឹកនាំជីវិតដ៏រវល់របស់មនុស្ស ជាជីវិតដែលហាក់ដូចជាមានភាពអយុត្តិធម៌ជាច្រើនបានកើតឡើង។ នៅក្នុងភ្នែករបស់មនុស្ស ខ្ញុំបានចែករំលែកសេចក្ដីអំណរ និងសេចក្ដីទុក្ខព្រួយរបស់ពួកគេ ក៏ដូចជាគ្រោះអាក្រក់របស់ពួកគេផងដែរ។ ដូចជាមនុស្សដែរ ខ្ញុំក៏បានរស់នៅលើផែនដី និងក្រោមស្ថានសួគ៌ដែរ។ ដូច្នេះហើយ ពួកគេតែងតែបានឃើញខ្ញុំជាភាវៈដែលត្រូវបានបង្កើតឡើង។ ដោយសារតែមនុស្សមិនបានឃើញខ្ញុំជាខ្ញុំនៅស្ថានសួគ៌ នោះពួកគេមិនដែលចំណាយការប្រឹងប្រែងជំនួសខ្ញុំនោះទេ។ ទោះបីជាយ៉ាងណាក៏ដោយ ដោយសារតែស្ថានភាពបច្ចុប្បន្ន នោះមនុស្សគ្មានជម្រើសអ្វីក្រៅពីសារភាពថា ខ្ញុំគឺជាម្ចាស់នៃវាសនារបស់ពួកគេ និងជាវាគ្មិនដែលនិយាយចេញពីពពកនោះទេ។ ដូច្នេះហើយ មនុស្សបានយកក្បាលប៉ះដល់ដីនៅចំពោះខ្ញុំ ដោយការថ្វាយបង្គំ។ តើនេះមិនមែនជាអំណះអំណាងនៃការត្រឡប់មកដ៏ជោគជ័យរបស់ខ្ញុំទេឬ? តើនេះមិនមែនជាការព័ណ៌នាអំពីជ័យជំនះរបស់ខ្ញុំទៅលើកម្លាំងរបស់សត្រូវទាំងអស់ទេឬ? មនុស្សទាំងអស់បានដឹងជាមុនថា ពិភពលោកនឹងដល់ទីបញ្ចប់ ដឹងថាមនុស្សនឹងឆ្លងកាត់ការបន្សុទ្ធដ៏ធំ។ ទោះបីជាយ៉ាងណាក៏ដោយ នៅក្នុងសេចក្ដីពិត ពួកគេមិនអាចធ្វើអ្វីដែលខ្ញុំសុំឱ្យពួកគេធ្វើដោយមនសិការឡើយ ដូច្នេះ ពួកគេគ្មានជម្រើសអ្វីក្រៅពីយំខ្សឹកខ្សួលក្រោមការវាយផ្ចាលរបស់ខ្ញុំនោះទេ។ តើអ្វីដែលអាចសម្រេច? តើនរណាដែលបានប្រាប់មនុស្សឱ្យមិនស្ដាប់បង្គាប់? តើនរណាបានប្រាប់ពួកគេឱ្យចូលទៅក្នុងយុគសម័យចុងក្រោយ? ហេតុអ្វីបានជាពួកគេបានកើតនៅក្នុងពិភពរបស់មនុស្សនៅក្នុងគ្រាចុងក្រោយទៅវិញ? អ្វីៗគ្រប់យ៉ាងសុទ្ធតែត្រូវបានរៀបចំ និងដាក់ផែនការដោយខ្ញុំផ្ទាល់។ តើនរណាអាចបញ្ចេញការរអ៊ូរទាំបាន?

ចាប់តាំងពីការបង្កើតពិភពលោកមក ខ្ញុំបានយាងទៅមកនៅក្នុងចំណោមមនុស្សជាតិ ដោយរក្សាឱ្យពួកគេនៅជាមួយរបស់នៃផែនដីរបស់ពួកគេ។ ទោះបីជាយ៉ាងណាក៏ដោយ នៅជំនាន់មុនៗ គ្មានមនុស្សសូម្បីតែម្នាក់ ដែលត្រូវបានខ្ញុំរើសតាំង។ មនុស្សទាំងអស់ត្រូវបានទាត់ចោលដោយសំបុត្រដ៏ស្ងៀមស្ងាត់របស់ខ្ញុំ។ នេះគឺដោយសារតែមនុស្សនៅក្នុងអតីតកាល មិនបានបម្រើខ្ញុំយ៉ាងពិសេសនោះទេ ដូច្នេះ ជាការឆ្លើយតប ខ្ញុំក៏មិនបានស្រឡាញ់ពួកគេយ៉ាងពិសេសដែរ។ ពួកគេបានយក «អំណោយ» របស់សាតាំង ហើយក្រោយមកពួកគេបង្វែរអំណោយទាំងនោះថ្វាយមកខ្ញុំ។ តើនេះមិនមែនជាការបង្កាច់បង្ខូចប្រឆាំងនឹងខ្ញុំទេឬ? ហើយនៅពេលដែលពួកគេថ្វាយតង្វាយរបស់ពួកគេ ខ្ញុំមិនបានបើកសម្ដែងភាពខ្ពើមរអើមរបស់ខ្ញុំនោះទេ។ ផ្ទុយទៅវិញ ខ្ញុំបានប្ដូរឧបាយកលរបស់ពួកគេទៅជាការប្រើប្រាស់ផ្ទាល់ខ្លួនរបស់ខ្ញុំ ដោយបន្ថែម «អំណោយ» ទាំងនេះទៅក្នុងសម្ភារនៃការគ្រប់គ្រងរបស់ខ្ញុំ។ ក្រោយមក នៅពេលដែលអំណោយទាំងនោះត្រូវបានដំណើរការដោយម៉ាស៊ីន នោះខ្ញុំនឹងដុតបំផ្លាញស្នឹមដែលនៅខាងក្នុងចោល។ នៅក្នុងសម័យបច្ចុប្បន្ននេះ មនុស្សមិនបានថ្វាយ «អំណោយ» ជាច្រើនដល់ខ្ញុំនោះទេ ប៉ុន្តែខ្ញុំមិនទៅរកពួកគេដើម្បីអំណោយទាំងនេះទេ។ មនុស្សទាំងនេះ តែងតែខ្វះខាត និងដៃទទេ។ ដូច្នេះហើយ ដោយបានសង្កេតអំពីភាពពិតនៃស្ថានភាពរបស់ពួកគេ នោះខ្ញុំមិនដែលតម្រូវឱ្យពួកគេ ត្រូវបំពេញតាមការទាមទារដ៏ឥតសមហេតុផលឡើយ តាំងពីពេលដែលខ្ញុំបានយាងមកក្នុងពិភពរបស់មនុស្ស។ ផ្ទុយទៅវិញ បន្ទាប់ពីខ្ញុំប្រទាន «សម្ភារ» ដល់ពួកគេ នោះខ្ញុំបានស្វែងរក «ផលិតផលសម្រេច» ដែលខ្ញុំសព្វព្រះហឫទ័យចង់បាន ដោយសារតែនេះគឺជាទំហំដែលមនុស្សអាចសម្រេចបាន។ ខ្ញុំបានចំណាយពេលវេលាជាច្រើនឆ្នាំនៅក្នុងការលំបាក ដោយរៀនពីអ្វីដែលហៅថា ការរស់នៅជាមនុស្ស មុនពេលដែលខ្ញុំធ្វើការទាមទារដ៏សមស្របមួយ។ បើខ្ញុំមិនមានបទពិសោធអំពីជីវិតរបស់មនុស្ស តើខ្ញុំអាចយល់អំពីបញ្ហាដែលមនុស្សលំបាកក្នុងការពិភាក្សាទេ? ទោះបីជាយ៉ាងណាក៏ដោយ ក៏មនុស្សមិនមើលឃើញដូច្នោះដែរ។ ពួកគេនិយាយថា ខ្ញុំគឺជាព្រះជាម្ចាស់ផ្ទាល់ព្រះអង្គដ៏ហួសវិស័យធម្មជាតិ និងមានគ្រប់ទាំងព្រះចេស្ដា។ តើនេះមិនមែនជាសញ្ញាណដែលមនុស្សទាំងអស់បានប្រកាន់យកយ៉ាងជាក់លាក់នៅទូទាំងប្រវត្តិសាស្ត្រ ដែលពួកគេប្រកាន់យកសូម្បីតែនៅពេលបច្ចុប្បន្ននេះទេឬ? ខ្ញុំបានមានបន្ទូលបែបនោះនៅលើផែនដី គ្មានមនុស្សណាម្នាក់ដែលអាចស្គាល់ខ្ញុំយ៉ាងពេញលេញ និងពិតប្រាកដឡើយ។ ប្រសាសន៍នេះមានអត្ថន័យរបស់វា។ វាមិនមែនគ្រាន់តែជាការនិយាយឥតខ្លឹមសារនោះទេ។ ខ្ញុំមានបទពិសោធ និងបានសង្កេតអំពីរឿងនេះដោយខ្លួនខ្ញុំផ្ទាល់ ដូច្នេះ ខ្ញុំមានការយល់ដឹងមួយដ៏លម្អិត។ បើខ្ញុំមិនបានយាងចុះមកពិភពរបស់មនុស្សទេ នោះតើនរណានឹងមានឱកាសស្គាល់ខ្ញុំ? តើនរណាអាចស្ដាប់ព្រះបន្ទូលរបស់ខ្ញុំដោយផ្ទាល់បាន? តើនរណាអាចមើលឃើញរូបរាងរបស់ខ្ញុំក្នុងចំណោមពួកគេ? នៅទូទាំងយុគសម័យនានា ខ្ញុំតែងតែលាក់បាំងនៅក្នុងពពក។ កាលពីមុន ខ្ញុំបានទស្សន៍ទាយថា៖ «ខ្ញុំនឹងយាងចុះមកពិភពរបស់មនុស្សនៅគ្រាចុងក្រោយ ដើម្បីធ្វើជាគំរូរបស់ពួកគេ»។ នេះគឺជាមូលហេតុ ដែលមានតែមនុស្សនៅបច្ចុប្បន្ននេះប៉ុណ្ណោះ ទើបមានសំណាងល្អអាចពង្រីកព្រំដែនរបស់ពួកគេបាន។ តើនេះមិនមែនជាសេចក្ដីសប្បុរសដែលខ្ញុំបានប្រទានដល់ពួកគេទេឬ? តើពួកគេពិតជាមិនអាចយល់ពីព្រះគុណរបស់ខ្ញុំទាល់តែសោះឬ? ហេតុអ្វីបានជាមនុស្សស្ពឹក និងល្ងង់ខ្លាំងម៉្លេះ? ពួកគេបានមកឆ្ងាយណាស់ហើយ។ ហេតុអ្វីបានជាពួកគេនៅតែមិនភ្ញាក់ខ្លួន? ខ្ញុំស្ថិតនៅក្នុងពិភពលោកនេះអស់ជាច្រើនឆ្នាំ ប៉ុន្តែ តើនរណាស្គាល់ខ្ញុំ? វាមិនមែនជារឿងអស្ចារ្យទេដែលខ្ញុំវាយផ្ចាលមនុស្សនោះ។ វាហាក់ដូចជាពួកគេគឺជាកម្មវត្ថុដែលត្រូវអនុវត្តសិទ្ធិអំណាចរបស់ខ្ញុំអ៊ីចឹង។ វាហាក់ដូចជាពួកគេគឺជាគ្រាប់នៅក្នុងកាំភ្លើងរបស់ខ្ញុំ ដែលបន្ទាប់ពីបានបាញ់ហើយ ពួកគេទាំងអស់នឹង «រត់គេច» អ៊ីចឹង។ មនុស្សក៏ស្រមើស្រមៃអំពីរឿងនេះផងដែរ។ ខ្ញុំតែងតែគោរពមនុស្ស។ ខ្ញុំមិនដែលរំលោភបំពានពួកគេដោយកម្រោល ឬក៏បានលក់ពួកគេដូចជាទាសករនោះទេ។ នេះក៏ដោយសារតែខ្ញុំមិនអាចចាកចេញពីពួកគេ ហើយខ្ញុំក៏មិនអាចឱ្យពួកចាកចេញពីខ្ញុំដែរ។ ដូច្នេះហើយ ចំណងនៃជីវិត និងសេចក្ដីស្លាប់ត្រូវបានបង្កើតឡើងរវាងយើង។ ខ្ញុំបានស្រឡាញ់មនុស្សជាតិជានិច្ច។ ទោះបីជាមនុស្សជាតិមិនដែលស្រឡាញ់ខ្ញុំក៏ដោយ ពួកគេតែងតែសម្លឹងមកខ្ញុំ ដែលនេះជាមូលហេតុធ្វើឱ្យខ្ញុំបន្តចំណាយការខិតខំប្រឹងប្រែងលើពួកគេ។ ខ្ញុំស្រឡាញ់មនុស្សដូចជាទ្រព្យផ្ទាល់ខ្លួនរបស់ខ្ញុំអ៊ីចឹង ដោយសារតែពួកគេគឺជា «ដើមទុន» នៃការគ្រប់គ្រងរបស់ខ្ញុំនៅលើផែនដី។ ដូច្នេះ ខ្ញុំពិតជានឹងមិនផាត់ពួកគេចោលទេ។ បំណងព្រះហឫទ័យរបស់ខ្ញុំចំពោះមនុស្សនឹងមិនដែលផ្លាស់ប្ដូរឡើយ។ តើពួកគេអាចទុកចិត្តយ៉ាងពិតប្រាកដលើពាក្យសម្បថរបស់ខ្ញុំទេ? តើពួកគេអាចធ្វើឱ្យខ្ញុំសព្វព្រះទ័យដើម្បីជាប្រយោជន៍របស់ខ្ញុំបានដោយរបៀបណា? នេះគឺជាកិច្ចការដែលត្រូវបានកំណត់សម្រាប់មនុស្សជាតិទាំងអស់។ វាគឺជា «កិច្ចការផ្ទះ» ដែលខ្ញុំបានចាត់តាំងឱ្យពួកគេធ្វើ។ វាគឺជាសេចក្ដីសង្ឃឹមរបស់ខ្ញុំ ដែលពួកគេទាំងអស់គ្នានឹងធ្វើការយ៉ាងប្រឹងប្រែង ដើម្បីសម្រេចវា។

ថ្ងៃទី២៣ ខែមេសា ឆ្នាំ១៩៩២


ជំពូកទី ៣៦

គ្រប់យ៉ាងត្រូវបានរៀបចំដោយព្រហស្ដរបស់ខ្ញុំ។ តើនរណាហ៊ានធ្វើតាមអ្វីដែលពួកគេចង់ធ្វើ? តើនរណាអាចផ្លាស់ប្តូររបស់ដែលខ្ញុំរៀបចំនោះបាន? មនុស្សរសាត់អណ្តែតទៅតាមខ្យល់ ផ្លាស់ទីដូចធូលីដី ផ្ទៃមុខរបស់ពួកគេក្រៀមក្រំ ដែលបណ្ដាលឱ្យពួកគេគួរឱ្យស្អប់តាំងពីក្បាលរហូតដល់ចុងជើង។ ខ្ញុំទតមើលពីលើពពកទាំងពិបាកព្រះទ័យ៖ ហេតុអ្វីបានជាមនុស្ស ដែលធ្លាប់តែពេញដោយសេចក្ដីក្លៀវក្លា បែរជាក្លាយជាបែបនេះទៅវិញ? ហេតុអ្វីបានជាគេមិនដឹង ហើយមិនចាប់អារម្មណ៍ចំពោះរឿងនេះ? ហេតុអ្វីបានជាគេ «បណ្តោយខ្លួន» ហើយទុកឱ្យសំរាមគ្របបាំងខ្លួនឯងអ៊ីចឹង? ធ្វើបែបនេះ គឺជាការខ្វះនូវសេចក្តីស្រឡាញ់ និងការគោរពចំពោះខ្លួនឯង។ ហេតុអ្វីបានជាមនុស្សតែងតែគេចពីអ្វីដែលខ្ញុំស្នើសុំ? តើខ្ញុំពិតជាសាហាវ និងយង់ឃ្នងចំពោះពួកគេឬ? តើខ្ញុំពិតជាដាច់ខាត ហើយគ្មានហេតុផលឬ? ដូច្នេះ ហេតុអ្វីបានជាមនុស្សតែងតែសម្លឹងសម្លក់ដាក់ខ្ញុំ? ហេតុអ្វីបានជាពួកគេតែងតែស្អប់ខ្ញុំ? តើខ្ញុំបាននាំពួកគេមកដល់ចុងបញ្ចប់នៃផ្លូវហើយឬនៅ? មនុស្សមិនដែលរកឃើញអ្វីនៅក្នុងការវាយផ្ចាលរបស់ខ្ញុំនោះទេ ដោយសារគេមិនធ្វើអ្វីក្រៅពីយកដៃទាំងពីរកាន់នឹមពាក់នៅនឹងករបស់គេនោះទេ ភ្នែករបស់ពួកគេទាំងគូសម្លឹងផ្ចង់មករកខ្ញុំ ដូចសម្លឹងសត្រូវអ៊ីចឹង ហើយមានតែពេលនេះទេដែលខ្ញុំដឹងថា គេខ្សោយបែបណា។ ដោយសារតែហេតុផលនេះ ទើបខ្ញុំមានបន្ទូលថា គ្មាននរណាម្នាក់បានឈរដ៏រឹងមាំក្នុងការល្បងលរបស់ខ្ញុំនោះទេ។ តើកម្ពស់របស់មនុស្សពិតជាមិនមែនដូច្នោះមែនទេ? តើខ្ញុំត្រូវការប្រាប់គេអំពីតួលេខនៃ «ខ្នាត» របស់គេឬទេ? «កម្ពស់» របស់មនុស្ស គឺមិនលើសពីកម្ពស់របស់ដង្កូវដ៏តូចមួយដែលវានៅលើដីផង ហើយ «ទ្រូង» របស់គេ ប៉ុនទំហំទ្រូងរបស់សត្វពស់ប៉ុណ្ណោះ។ ក្នុងន័យនេះ ខ្ញុំមិនមែនកំពុងតែមានព្រះបន្ទូលមើលងាយមនុស្សនោះទេ តើទាំងនេះមិនមែនជាទំហំពិតនៃកម្ពស់របស់គេទេឬអី? តើខ្ញុំបានទបន្ទាបមនុស្សឬ? មនុស្សប្រៀបដូចជាក្មេងបៀមដៃម្នាក់។ សូម្បីតែពេលដែលគេលេងជាមួយសត្វ ក៏គេនៅតែសប្បាយដែរ ហើយពួកគេដូចជាសត្វឆ្មា ដែលរស់នៅដោយគ្មានការខ្វល់ខ្វាយ ឬការព្រួយបារម្ភអ្វីសោះ។ អាចដោយសារតែឥទ្ធិពលនៃព្រះវិញ្ញាណបរិសុទ្ធ ឬក៏តួនាទីរបស់ព្រះជាម្ចាស់នៅលើស្ថានសួគ៌ ទើបខ្ញុំមានអារម្មណ៍ធុញថប់នឹងជីវិតរស់នៅដ៏ខ្ជះខ្ជាយរបស់មនុស្សនៅលើផែនដី។ ដោយសារតែជីវិតរបស់មនុស្ស ដែលដូចទៅនឹងសត្វប៉ារ៉ាស៊ីត ទើប «ចំណាប់អារម្មណ៍» របស់ខ្ញុំទៅលើពាក្យថា «ជីវិតមនុស្ស» មានការកើនឡើងបន្តិច ហេតុដូច្នេះហើយ ទើបខ្ញុំចាប់ផ្តើម «គួរសម» បន្តិចចំពោះជីវិតមនុស្ស។ វាហាក់ដូចជា មានតែមនុស្សដែលអាចបង្កើតជីវិតមួយដែលមានន័យ ខណៈដែលខ្ញុំមិនអាចធ្វើបាន។ ដូច្នេះ ខ្ញុំមិនអាចធ្វើអ្វីបាន ក្រៅពីដកថយទៅកាន់ «ទីភ្នំ» ដោយសារតែខ្ញុំមិនអាចមានបទពិសោធ និងសង្កេតមើលភាពលំបាកនៅក្នុងចំណោមមនុស្សបាន។ ប៉ុន្តែមនុស្សបង្ខិតបង្ខំខ្ញុំភ្លាមៗ ខ្ញុំគ្មានជម្រើសនោះទេ! ខ្ញុំមិនអាចធ្វើអ្វីបាន ក្រៅពីស្តាប់បង្គាប់តាមការរៀបចំរបស់មនុស្សនោះទេ ដោយប្រមូលផ្តុំបទពិសោធជាមួយគេ ហើយឆ្លងកាត់ជីវិតជាមនុស្សជាមួយគេ។ នៅលើស្ថានសួគ៌ ខ្ញុំធ្លាប់បានធ្វើដំណើរកម្សាន្តជុំវិញទីក្រុងទាំងមូល ហើយនៅក្រោមស្ថានសួគ៌ ខ្ញុំធ្លាប់បានធ្វើដំណើរគ្រប់ប្រទេសទាំងអស់។ ប៉ុន្តែគ្មាននរណាម្នាក់បានរកឃើញខ្ញុំនោះទេ។ ពួកគេគ្រាន់តែឮសម្លេងនៃការផ្លាស់ទីរបស់ខ្ញុំប៉ុណ្ណោះ។ នៅក្នុងក្រសែភ្នែករបស់មនុស្ស ខ្ញុំយាងមកហើយត្រឡប់ទៅវិញ ដោយមិនបានបន្សល់ទុកដាន ឬស្រមោលនោះទេ។ វាដូចជាខ្ញុំជារូបព្រះដែលមើលមិនឃើញនៅក្នុងចិត្តរបស់ពួកគេអ៊ីចឹង ប៉ុន្តែមនុស្សមិនជឿដូច្នោះទេ។ តើទៅរួចទេ ដែលទាំងអស់នេះមិនមែនជាការពិតដែលត្រូវបានសារភាពចេញពីមាត់របស់មនុស្ស? នៅត្រង់ចំណុចនេះ តើនរណាដែលមិនទទួលស្គាល់ថា ពួកគេគួរតែត្រូវវាយផ្ចាល? តើមនុស្សនៅតែអាចពើងទ្រូងនៅមុខភស្ដុតាងដ៏រឹងមាំបានទេ?

ខ្ញុំកំពុងតែ «ដោះស្រាយកិច្ចការ» នៅក្នុងចំណោមមនុស្ស ខ្ញុំគ្រវែងចោលភាពមិនបរិសុទ្ធ និងភាពទុច្ចរិតរបស់គេទាំងអស់ ហើយ «កែច្នៃ» គេ ប្រយោជន៍ឱ្យគេអាចស្របតាមព្រះហឫទ័យរបស់ខ្ញុំ។ ប៉ុន្តែ កិច្ចសហការរបស់មនុស្សគឺចាំបាច់មិនអាចខ្វះបានសម្រាប់កិច្ចការនៅក្នុងដំណាក់កាលនេះ ដ្បិតគេតែងតែលោតកញ្ឆេងដូចត្រីដែលទើបនឹងចាប់បានអ៊ីចឹង។ ដូច្នេះ ដើម្បីការពារគ្រោះថ្នាក់ណាមួយ ខ្ញុំបានសម្លាប់ «ត្រី» ដែលត្រូវចាប់បាន បន្ទាប់ពីនោះមក ត្រីក៏ស្តាប់បង្គាប់ ហើយមិនមានការរអ៊ូរទាំសូម្បីតែបន្តិច។ នៅពេលដែលខ្ញុំត្រូវការមនុស្ស គេតែងតែលាក់ខ្លួន។ វាហាក់ដូចជាគេមិនដែលឃើញទស្សនីយភាពដ៏គួរឱ្យភ្ញាក់ផ្អើល វាហាក់ដូចជាគេបានកើតនៅតំបន់ជនបទ ហើយមិនដឹងអ្វីពីបញ្ហានៅក្នុងទីក្រុងអ៊ីចឹង។ ខ្ញុំបន្ថែមប្រាជ្ញាញាណរបស់ខ្ញុំទៅក្នុងផ្នែកនានាដែលមនុស្សខ្វះខាត ហើយធ្វើឱ្យគេស្គាល់ខ្ញុំ។ ដោយសារតែមនុស្សក្រីក្រពេក ទើបខ្ញុំយាងមកក្នុងចំណោមមនុស្សដោយផ្ទាល់ ហើយប្រទាន «ផ្លូវទៅកាន់ភាពមានបាន» ដល់គេ ដែលធ្វើឱ្យគេបើកភ្នែករបស់គេ។ ក្នុងន័យនេះ តើខ្ញុំមិនមែនកំពុងសង្គ្រោះគេទេឬអី? តើនេះមិនមែនជាព្រះហឫទ័យក្ដួលអាណិតរបស់ខ្ញុំចំពោះមនុស្សទេឬអី? តើសេចក្តីស្រឡាញ់ជាការផ្តល់ឱ្យដោយគ្មានលក្ខខណ្ឌមែនទេ? ចុះសេចក្តីស្អប់វិញ ជាការវាយផ្ចាលមែនទេ? ខ្ញុំបានពន្យល់មនុស្សពីការយល់ឃើញផ្សេងៗ ប៉ុន្តែគេចាត់ទុកការពន្យល់នេះត្រឹមតែជាពាក្យសម្តី និងជាគោលលទ្ធិប៉ុណ្ណោះ។ វាហាក់ដូចជាព្រះសូរសៀងរបស់ខ្ញុំជាទំនិញដែលគេបោះចោល សម្រាប់លក់ឡៃឡុងនៅក្នុងដៃរបស់មនុស្សអ៊ីចឹង។ ដូច្នេះហើយ នៅពេលដែលខ្ញុំមានបន្ទូលប្រាប់មនុស្សថា ព្យុះដ៏ធំមួយកំពុងតែមក ដើម្បីគ្របដណ្តប់ភូមិភ្នំ នោះគ្មាននរណាម្នាក់គិតដល់វានោះទេ មានតែមួយចំនួនតូចប៉ុណ្ណោះ ដែលផ្លាស់ទីផ្ទះសម្បែងរបស់ពួកគេ ទាំងក្នុងចិត្តរបស់ពួកគេនៅសង្ស័យនៅឡើយ។ ចំណែកអ្នកផ្សេងវិញ មិនបានផ្លាស់ទីនោះទេ ហាក់ដូចជាគ្មានអ្វីកើតឡើងអ៊ីចឹង ហើយហាក់ដូចជាខ្ញុំគឺជាសត្វត្រចៀកកាំមកពីលើមេឃអ៊ីចឹង គឺពួកមិនយល់អី្វដែលខ្ញុំមានបន្ទូលសោះ។ មានតែនៅពេលដែលភ្នំទាំងឡាយដួលរលំ ហើយផែនដីប្រេះបែកជាពីរទេ ទើបមនុស្សគិតដល់ព្រះបន្ទូលរបស់ខ្ញុំ មានតែពេលនោះទេ ទើបពួកគេភ្ញាក់ពីការយល់សប្តិរបស់ខ្លួន ប៉ុន្តែពេលវេលាបានមកដល់រួចរាល់ហើយ ពួកគេហ៊ុំព័ទ្ធដោយទឹកជំនន់ដ៏ធំ សាកសពរបស់ពួកគេអណ្តែតនៅលើផ្ទៃទឹក។ ដោយទតឃើញពីការឈឺចាប់នៅក្នុងពិភពលោក ខ្ញុំដកដង្ហើមធំ សម្រាប់ភាពអកុសលរបស់មនុស្ស។ ខ្ញុំបានចំណាយពេលយ៉ាងច្រើន ហើយខ្ញុំបានចំណាយយ៉ាងច្រើនដើម្បីជោគវាសនារបស់មនុស្ស។ នៅក្នុងចិត្តរបស់មនុស្ស ខ្ញុំមិនបានស្រក់ទឹកភ្នែកនោះទេ ផ្ទុយទៅវិញ ក្រៅពី «រឿងចម្លែក» ដែលថា ខ្ញុំគ្មានការស្រក់ទឹកភ្នែកនោះ ខ្ញុំបានស្រក់ទឹកភ្នែកច្រើនណាស់ដើម្បីមនុស្ស។ ទោះបីជាយ៉ាងណាក៏ដោយ មនុស្សមិនដឹងអ្វីសោះពីរឿងនេះ គេគ្រាន់តែលេងនៅក្នុងដៃនៅលើផែនដីប៉ុណ្ណោះ ហាក់ដូចជាគ្មានវត្តមានរបស់ខ្ញុំអ៊ីចឹង។ ដូច្នេះ ក្នុងកាលៈទេសៈបច្ចុប្បន្ន មនុស្សនៅតែស្ពឹក ហើយដឹងមិនច្បាស់។ ពួកគេនៅតែ «កក» នៅក្នុងជាន់ក្រោមដី ហាក់ដូចពួកគេកំពុងដេកនៅក្នុងរណ្តៅអ៊ីចឹង។ ដោយទតឃើញពីសកម្មភាពរបស់មនុស្ស នោះជម្រើសរបស់ខ្ញុំគ្មានអ្វីក្រៅពីចាកចេញនោះទេ ...

នៅក្នុងក្រសែភ្នែករបស់មនុស្ស ខ្ញុំបានធ្វើសេចក្តីល្អច្រើនណាស់សម្រាប់មនុស្ស ដូច្នេះហើយ ពួកគេមើលមកខ្ញុំជាគំរូសម្រាប់យុគសម័យបច្ចុប្បន្ននេះ។ ប៉ុន្តែ ពួកគេមិនដែលចាត់ទុកខ្ញុំជាអ្នកគ្រប់គ្រងជោគវាសនារបស់មនុស្ស និងជាអ្នកបង្កើតរបស់សព្វសារពើនោះទេ។ វាហាក់ដូចជាពួកគេមិនយល់ពីខ្ញុំអ៊ីចឹង។ ទោះបីមនុស្សធ្លាប់យំម្តង «សូមឱ្យការយល់ដឹងនៅស្ថិតស្ថេរយឺនយូរ» ក៏ដោយ ក៏គ្មាននរណាម្នាក់បានចំណាយពេលវេលាច្រើនដើម្បីវិភាគពាក្យ «ការយល់ដឹង» នេះដែរ ដែលនេះបង្ហាញថា មនុស្សពុំមានបំណងចិត្តក្នុងការស្រឡាញ់ខ្ញុំនោះទេ។ នៅពេលបច្ចុប្បន្ននេះ មនុស្សមិនដែលផ្តល់តម្លៃដល់ខ្ញុំ ពួកគេគ្មានយកខ្ញុំដាក់ក្នុងចិត្តរបស់ពួកគេនោះទេ។ តើពួកគេអាចបង្ហាញសេចក្តីស្រឡាញ់ដ៏ពិតចំពោះខ្ញុំ នៅគ្រារងទុក្ខដែលនឹងមកដល់ឬទេ? សេចក្តីសុចរិតរបស់មនុស្ស នៅតែជាវត្ថុគ្មានទម្រង់ ជាវត្ថុដែលមិនអាចមើលឃើញ ឬប៉ះពាល់បាន។ អ្វីដែលខ្ញុំចង់បាន គឺចិត្តរបស់មនុស្ស ដោយសារនៅក្នុងរាងកាយរបស់មនុស្ស ចិត្តគឺជារបស់ដែលមានតម្លៃបំផុត។ តើទង្វើរបស់ខ្ញុំមិនសមនឹងទទួលបានការតបស្នងដោយចិត្តរបស់មនុស្សទេឬ? ហេតុអ្វីបានជាមនុស្សមិនថ្វាយចិត្តរបស់ពួកគេដល់ខ្ញុំ? ហេតុអ្វីបានជាពួកគេឱបក្រសោបចិត្តជាប់នឹងដើមទ្រូងរបស់ពួកគេ ដោយមិនចង់ឱ្យចិត្តនោះចាកចេញទៅវិញ? តើចិត្តរបស់មនុស្សអាចធានានូវសេចក្តីស្ងប់ និងសុភមង្គលអស់មួយជីវិតរបស់មនុស្សបានឬទេ? ហេតុអ្វីបានជានៅពេលដែលខ្ញុំធ្វើការទាមទារពីមនុស្ស ពួកគេតែងតែច្បាមធូលីដីមួយដៃ ហើយគ្រវែងដាក់ខ្ញុំទៅវិញ? តើនេះមិនមែនជាផែនការដ៏មានល្បិចកលរបស់មនុស្សទេឬ? វាហាក់ដូចជាពួកគេកំពុងតែព្យាយាមបោកបញ្ឆោតអ្នកដើរឆ្លងកាត់ម្នាក់ ដែលរកកន្លែងទៅណាមិនឃើញ ដោយល្បួងឱ្យគាត់ត្រឡប់ទៅផ្ទះ ជាកន្លែងដែលពួកគេប្រព្រឹត្តដោយគ្មានមេត្តា និងសម្លាប់គាត់ចោលនៅទីនោះ។ មនុស្សក៏ចង់ធ្វើទង្វើបែបនោះចំពោះខ្ញុំដែរ។ វាហាក់ដូចជាពួកគេជាអ្នកប្រហារជីវិត ដែលនឹងសម្លាប់នរណាម្នាក់ដោយគ្មានពព្រិចភ្នែក ហើយហាក់ដូចជាពួកគេជាស្តេចនៃពួកអារក្ស ដែលការសម្លាប់មនុស្សគឺជាធម្មជាតិទីពីររបស់វាអ៊ីចឹង។ ប៉ុន្តែពេលនេះ មនុស្សមកចំពោះមុខខ្ញុំ ទោះបីជាយ៉ាងណា ពួកគេមានផែនការរបស់ពួកគេ ដោយនៅតែចង់ប្រើមធ្យោបាយបែបនោះដដែល ចំណែកខ្ញុំក៏មានវិធានការតបតរបស់ខ្ញុំផងដែរ។ ទោះបីជាមនុស្សមិនស្រឡាញ់ខ្ញុំក៏ដោយ តើខ្ញុំមិនអាចផ្សព្វផ្សាយវិធានការតបតរបស់ខ្ញុំជាសាធារណៈនៅពេលនេះបានយ៉ាងដូចម្តេច? ខ្ញុំមានជំនាញដែលគ្មានដែនកំណត់ និងមិនអាចវាស់ស្ទង់បាន ក្នុងការគ្រប់គ្រងមនុស្ស។ គ្រប់ផ្នែករបស់គេត្រូវបានខ្ញុំកាន់កាប់ និងត្រូវបានកែច្នៃដោយខ្ញុំផ្ទាល់។ នៅទីបញ្ចប់ ខ្ញុំនឹងធ្វើឱ្យមនុស្សស៊ូទ្រាំនឹងការឈឺចាប់ ដើម្បីឱ្យពួកគេលះបង់នូវអ្វីដែលពួកគេស្រឡាញ់ ហើយធ្វើឱ្យពួកគេចុះចូលចំពោះការរៀបចំរបស់ខ្ញុំ ហើយនៅពេលនោះ តើមនុស្សនឹងមានអ្វីរអ៊ូរទាំទៀតទៅ? តើទាំងអស់នេះមិនមែនដើម្បីផលប្រយោជន៍របស់មនុស្សទេឬអី? កាលពីពេលកន្លងទៅ ខ្ញុំមិនដែលមានបន្ទូលប្រាប់មនុស្សអំពីជំហាននៃកិច្ចការរបស់ខ្ញុំនោះទេ ប៉ុន្តែបច្ចុប្បន្ននេះ មិនដូចជាពេលមុនទេ ដោយសារតែមាតិកានៃកិច្ចការរបស់ខ្ញុំខុសពីមុន នោះខ្ញុំបានមានបន្ទូលប្រាប់មនុស្សអំពីកិច្ចការរបស់ខ្ញុំទុកជាមុន ដើម្បីការពារពួកគេមិនឱ្យពួកគេដួលរលំដោយសារតែបញ្ហានេះ។ តើនេះមិនមែនជាថ្នាំវ៉ាក់សាំងដែលខ្ញុំបានចាក់ទៅក្នុងខ្លួនមនុស្សទេឬអី? ទោះក្នុងហេតុផលណាក៏ដោយ មនុស្សមិនដែលយកចិត្តទុកដាក់ចំពោះព្រះបន្ទូលរបស់ខ្ញុំដោយអស់ពីចិត្តនោះទេ។ វាហាក់ដូចជាមានភាពស្រេកឃ្លាននៅក្នុងពោះរបស់ពួកគេ ហើយពួកគេមិនច្បាស់អំពីអ្វីដែលពួកគេទទួលទានអ៊ីចឹង ដែលនេះធ្វើឱ្យក្រពះរបស់ពួកគេទន់ខ្សោយ។ ប៉ុន្តែមនុស្សបានយក «រូបរាងកាយដ៏មាំមួន» របស់ពួកគេ ធ្វើជាដើមទុន ហើយមិនបានកត់សម្គាល់ពីការដាស់តឿនរបស់ «វេជ្ជបណ្ឌិត» នោះទេ។ ដោយទតឃើញពីចរិតរឹងរូសរបស់ពួកគេ ទើបខ្ញុំខ្វល់ខ្វាយពីមនុស្ស។ ដោយសារមនុស្សនៅមិនទាន់ដឹងក្តី ហើយនៅមិនទាន់មានបទពិសោធនៅក្នុងជីវិតមនុស្ស ទើបពួកគេគ្មានការភ័យខ្លាច។ ពាក្យ «ជីវិតមនុស្ស» មិនមាននៅក្នុងចិត្តរបស់ពួកគេនោះទេ ពួកគេមិនយកចិត្តទុកដាក់ចំពោះពាក្យនេះ ហើយគ្រាន់តែធុញនឹងព្រះបន្ទូលរបស់ខ្ញុំ ហាក់ដូចជាខ្ញុំជាស្ត្រីចំណាស់ដែលមានការភ្លេចភ្លាំងម្នាក់អ៊ីចឹង។ សរុបមក ទោះបីក្នុងករណីណាក៏ដោយ ក៏ខ្ញុំសង្ឃឹមថា មនុស្សអាចយល់ពីព្រះហឫទ័យរបស់ខ្ញុំដែរ ដ្បិតខ្ញុំមិនមានបំណងបញ្ជូនមនុស្សទៅដែនដីនៃសេចក្តីស្លាប់នោះទេ។ ខ្ញុំសង្ឃឹមថា មនុស្សអាចយល់ពីព្រះទ័យរបស់ខ្ញុំនៅពេលនេះ ហើយពិចារណាចំពោះអម្រែកដែលខ្ញុំស្ពាយនៅពេលនេះតែម្តង។

ថ្ងៃទី២៦ ខែមេសា ឆ្នាំ១៩៩២


ជំពូកទី ៣៧

គ្រប់កិច្ចការដែលខ្ញុំបានធ្វើនៅក្នុងយុគសម័យទាំងអស់ គ្រប់ដំណាក់កាលនៃកិច្ចការនោះ គឺសុទ្ធតែពាក់ព័ន្ធនឹងវិធីសាស្រ្ដបំពេញកិច្ចការដ៏សមស្របរបស់ខ្ញុំទាំងអស់។ ដោយមូលហេតុនេះហើយ ទើបរាស្ត្រជាទីស្រឡាញ់របស់ខ្ញុំ ត្រូវបានប្រោសឱ្យកាន់តែបរិសុទ្ធឡើងៗ ហើយកាន់តែសមស្របឡើងៗ សម្រាប់ឱ្យខ្ញុំប្រើ។ ក៏ប៉ុន្តែ «រឿងអកុសល» នោះគឺថា ដោយសារតែមូលហេតុដូចគ្នានេះហើយ ទើបពេលដែលវិធីសាស្រ្ដបំពេញកិច្ចការរបស់ខ្ញុំកើនឡើង តែចំនួនមនុស្សបែរជាមានការថយចុះទៅវិញ ហើយរឿងនេះធ្វើឱ្យមនុស្សធ្លាក់ទៅក្នុងការសញ្ជឹងគិតកាន់តែខ្លាំង។ ពិតណាស់ កិច្ចការនៅពេលបច្ចុប្បន្ននេះ ក៏គ្មានអ្វីខុសគ្នាដែរ។ មនុស្សភាគច្រើនបានធ្លាក់ទៅក្នុងការសញ្ជឹងគិតជាថ្មីម្ដងទៀត។ ហេតុនេះ ដោយសារការផ្លាស់ប្ដូរវិធីសាស្ត្ររបស់ខ្ញុំ នោះមនុស្សមួយចំនួនក៏នឹងនៅតែត្រូវដកខ្លួនចេញដដែល។ រឿងនេះអាចរៀបរាប់ដោយបែបនេះថា៖ រឿងនេះជាអ្វីដែលខ្ញុំបានកំណត់ទុកជាមុនរួចហើយ មិនមែនជាអ្វីដែលខ្ញុំបានធ្វើនោះទេ។ ចាប់តាំងពីការបង្កើតរបស់សព្វសារពើមក មានមនុស្សជាច្រើនបានដួលចុះ ហើយក៏មានមនុស្សជាច្រើនបានវង្វេងផ្លូវរបស់ខ្លួន ដោយសារតែវិធីសាស្ត្របំពេញកិច្ចការរបស់ខ្ញុំនេះដែរ។ ក៏ប៉ុន្តែ ខ្ញុំមិនខ្វល់ថាមនុស្សធ្វើអ្វី មិនខ្វល់ថាពួកគេគិតថាខ្ញុំមិនគួរឱ្យស្រឡាញ់ ឬសាហាវឃោរឃៅខ្លាំងយ៉ាងណានោះទេ មិនថាការយល់ដឹងរបស់ពួកគេត្រូវឬខុសនោះទេ ខ្ញុំចៀសវាងមិនធ្វើការពន្យល់ណាមួយឡើយ។ ដំបូង យើងគួរនាំគ្នាប្រកបគ្នាអំពីចំណុចសំខាន់នៃការពិភាក្សានេះ ដើម្បីឱ្យគ្រប់គ្នាអាចទទួលបានការយល់ពេញលេញជាមុនសិន ដើម្បីបង្ការក្រែងលោពួកគេមិនយល់ពីមូលហេតុដែលពួកគេរងទុក្ខ។ ខ្ញុំនឹងមិនបង្ខំមនុស្សឱ្យរងទុក្ខដោយស្ងាត់ៗ ដូចជាមនុស្សគឡើយ។ ផ្ទុយទៅវិញ ខ្ញុំនឹងរៀបរាប់ពីគ្រប់យ៉ាងឱ្យបានច្បាស់ ដើម្បីបង្ការកុំឱ្យពួកគេរអ៊ូរទាំដាក់ខ្ញុំ។ ថ្ងៃមួយ ក្នុងអំឡុងពេលនៃការវាយផ្ចាលរបស់មនុស្សគ្រប់គ្នា ខ្ញុំនឹងធ្វើឱ្យពួកគេពោលពាក្យសរសើរដោយស្មោះ។ តើអ្នកឯកភាពចំពោះវិធីសាស្ត្រនេះទេ? តើវិធីសាស្ត្រនេះ បំពេញតាមសេចក្ដីតម្រូវរបស់មនុស្សដែរឬទេ?

ក្នុងការបើកទំព័រចូលទៅក្នុងសម័យនៃការវាយផ្ចាល ដំបូង ខ្ញុំនឹងថ្លែងប្រាប់មនុស្សអំពីអត្ថន័យទូទៅបង្កប់នៅក្នុង «សម័យ» នេះ ដើម្បីកុំឱ្យពួកគេបំពានដល់ខ្ញុំ។ និយាយទៅ ខ្ញុំនឹងធ្វើការរៀបចំកិច្ចការរបស់ខ្ញុំ ដែលនឹងគ្មាននរណាម្នាក់អាចផ្លាស់ប្ដូរបានឡើយ ហើយខ្ញុំក៏នឹងមិនឱ្យនរណាម្នាក់កែប្រែការៀបចំនេះតាមអំពើចិត្តជាដាច់ខាត៖ ខ្ញុំនឹងថ្កោលទោសពួកគេ។ តើអ្នកនឹងចងចាំរឿងនេះទេ? ទាំងអស់នេះគឺសុទ្ធតែជា «ការចាក់វ៉ាក់សាំង»។ នៅក្នុងវិធីសាស្ត្រថ្មីនេះ ដំបូង មនុស្សរាល់គ្នាត្រូវតែដឹងថា គោលដៅដំបូងនិងមុនគេងបំផុតដែលត្រូវសម្រេចឱ្យបានគឺ ត្រូវមានការយល់ដឹងអំពីស្ថានភាពជាក់ស្ដែងផ្ទាល់ខ្លួនរបស់ពួកគេសិន។ មុនពេលដែលពួកគេបានស្គាល់ពីខ្លួនឯងខ្លះ នោះគ្មាននរណាម្នាក់នឹងត្រូវអនុញ្ញាតឱ្យនិយាយអ្វីនៅក្នុងក្រុមជំនុំដោយធ្វេសប្រហែសឡើយ ហើយខ្ញុំច្បាស់ជានឹងវាយផ្ចាលនរណាដែលបំពានច្បាប់នេះមិនខាន។ ចាប់ពីថ្ងៃនេះតទៅ ពួកសាវ័កទាំងអស់នឹងត្រូវចុះឈ្មោះក្នុងបញ្ជីក្រុមជំនុំ ហើយហាមមិនឱ្យផ្លាស់ពីទីនេះទៅទីនោះតាមអំពើចិត្តឡើយ។ ធ្វើបែបនេះ នឹងហុចផលផ្លែតិចតួចមិនខាន។ មើលទៅហាក់ដូចជាពួកគេរាល់គ្នាកំពុងតែបំពេញភារកិច្ចរបស់ខ្លួនដូច្នោះដែរ ប៉ុន្តែជាក់ស្ដែង ពួកគេកំពុងតែបោកបញ្ឆោតខ្ញុំវិញទេ។ មិនថាមានរឿងអ្វីកើតឡើងនោះទេ បច្ចុប្បន្ននេះគឺគ្រប់យ៉ាងស្ថិតនៅក្នុងអតីតកាល ហើយមិនចាំបាច់លើកមកនិយាយម្ដងទៀតឡើយ។ ដូច្នេះហើយ ពាក្យថា «សាវ័ក» នេះ ត្រូវលុបបំបាត់ចោល ហើយមិនត្រូវប្រើម្ដងទៀតឡើយ ដើម្បីឱ្យមនុស្សទាំងអស់អាចចុះចេញពី «តំណែង» របស់ខ្លួន និងចាប់ផ្ដើមស្គាល់ពីខ្លួនឯង។ ពិតណាស់ ទង្វើនេះគឺដើម្បីតែសេចក្ដីសង្គ្រោះរបស់ពួកគេប៉ុណ្ណោះ។ «តំណែង» មិនមែនជាម្កុដឡើយ។ វាគ្រាន់តែជាពាក្យសម្រាប់ហៅប៉ុណ្ណោះ។ តើអ្នកយល់ពីន័យរបស់ខ្ញុំទេ? អ្នកណាដែលដឹកនាំក្រុមជំនុំ នឹងនៅតែត្រូវរស់នៅក្នុងជីវិតជាពួកជំនុំនៅតាមក្រុមជំនុំផ្ទាល់ខ្លួនពួកគេដដែល ទោះបីជាតាមពិតទៅ នេះមិនមែនជាច្បាប់តឹងរ៉ឹងក៏ដោយ។ នៅពេលណាដែលចាំបាច់ ពួកគេអាចទៅសួរសុខទុក្ខក្រុមជំនុំ ដោយមានការសម្របសម្រួលពីអតីតសាវ័កដទៃទៀត។ អ្វីដែលសំខាន់បំផុតនោះគឺ ត្រូវបង្កើនការប្រកបគ្នារបស់ក្រុមជំនុំ លើកលែងតែគ្មាននរណាម្នាក់ក្នុងចំណោមសមាជិកពួកជំនុំ ដែលបានរស់នៅក្នុងជីវិតក្រុមជំនុំដោយពិតប្រាកដ។ ទោះបីជាយ៉ាងណាក៏ដោយ ខ្ញុំត្រូវតែសង្កត់ធ្ងន់ថា អ្នកទាំងអស់គ្នាត្រូវតែរួបរួមគ្នាដើម្បីបានស្គាល់ខ្លួនឯង និងត្រូវរួមគ្នាក្នុងការបះបោរប្រឆាំងនឹងសត្វនាគដ៏ធំមានសម្បុរក្រហម៖ នេះគឺជាបំណងព្រះហឫទ័យរបស់ខ្ញុំ។ មនុស្សនិយាយច្រើនប៉ុនណា គឺមិនសំខាន់ឡើយ ផ្ទុយទៅវិញ អ្វីដែលសំខាន់បំផុតនោះគឺ រាស្ត្ររបស់ខ្ញុំទាំងអស់ អាចរួមគ្នាជាធ្លុងតែមួយ ដ្បិតនោះគឺជាវិធីតែមួយគត់ ក្នុងការធ្វើបន្ទាល់យ៉ាងពិតប្រាកដ។ កាលពីអតីតកាល មនុស្សទាំងអស់សុទ្ធតែបាននិយាយថា ពួកគេនឹងបានស្គាល់ខ្លួនឯង តែខ្ញុំនៅតែត្រូវថ្លែងព្រះបន្ទូលច្រើនរាប់មិនអស់ទៀត តើអ្នករាល់គ្នាបានស្គាល់ខ្លួនឯងច្រើនប៉ុនណាហើយ? កាលណាតំណែងរបស់មនុស្សណាម្នាក់កាន់តែខ្ពស់ នោះគេកាន់តែលំបាកក្នុងការលះបង់ខ្លួនឯង កាលណាក្ដីសង្ឃឹមរបស់គេកាន់តែធំ នោះគេនឹងកាន់តែរងទុក្ខខ្លាំង នៅពេលត្រូវវាយផ្ចាល។ នេះគឺជាសេចក្ដីសង្គ្រោះរបស់ខ្ញុំសម្រាប់មនុស្សជាតិ។ តើអ្នកយល់ទេ? ចូរកុំគ្រាន់តែទទួលយកអ្វីដោយមិនបានគិតគូរវែងឆ្ងាយឱ្យសោះ។ ការធ្វើដូច្នោះ គឺជាការគិតរាក់ពេកហើយ និងគ្មានតម្លៃនោះទេ។ តើអ្នកយល់ពីអត្ថន័យបង្កប់ត្រង់ចំណុចនេះទេ? ប្រសិនបើសមាជិកក្រុមជំនុំពិតជាអាចស្គាល់ខ្លួនពួកគេបានមែន សេចក្ដីនេះនឹងបង្ហាញឱ្យឃើញថា មនុស្សប្រភេទនោះ ពិតជាស្រឡាញ់ខ្ញុំប្រាកដមែន។ មានន័យថា ប្រសិនបើអ្នកមិនធ្លាប់កាច់នំប៉័ងចែកគ្នាញ៉ាំជាមួយមនុស្សទេ នោះអ្នកនឹងមិនយល់ពីការលំបាករបស់ពួកគេឡើយ។ តើអ្នកបកស្រាយសម្ដីនេះដូចម្ដេច? ចុងក្រោយ ខ្ញុំនឹងធ្វើឱ្យមនុស្សទាំងអស់បានស្គាល់ខ្លួនឯង ក្នុងអំឡុងពេលនៃការវាយផ្ចាលរបស់ពួកគេ និងធ្វើឱ្យពួកគេច្រៀង និងសើច ពេលការវាយផ្ចាលកំពុងកើតឡើងផង។ តើអ្នកពិតជាមានទំនុកចិត្តក្នុងការធ្វើតាមបំណងព្រះហឫទ័យខ្ញុំដែរឬទេ? ដូច្នេះ តើអ្នករាល់គ្នានឹងធ្វើអ្វីខ្លះនៅក្នុងការអនុវត្តរបស់អ្នករាល់គ្នា? ចាប់ពីពេលនេះតទៅ កិច្ចការរបស់ក្រុមជំនុំនីមួយៗនឹងត្រូវទទួលខុសត្រូវដោយបុគ្គលសមស្របនៅក្នុងក្រុមជំនុំនោះ ហើយពួកសាវ័កនឹងគ្រាន់តែរស់នៅក្នុងជីវិតជាក្រុមជំនុំប៉ុណ្ណោះ។ នេះហៅថា «ការដកពិសោធន៍ជីវិត»។ តើអ្នកយល់ទេ?

នៅមុនពេលដែលការវាយផ្ចាលកើតមានលើមនុស្សជាតិជាផ្លូវការ ដំបូង ខ្ញុំត្រូវបំពេញ «កិច្ចការនៃការធ្វើបដិសណ្ឋារកិច្ច» ចំពោះមនុស្សសិន ប្រយោជន៍ដើម្បីឱ្យនៅទីបញ្ចប់ទៅ ពួកគេទាំងអស់អាចធ្វើតាមបំណងព្រះហឫទ័យខ្ញុំបាន។ សូម្បីតែអ្នកដែលត្រូវដកខ្លួនចេញក៏ដោយ ក៏ពួកគេត្រូវតែរងទុក្ខ និងបញ្ចប់ការធ្វើបន្ទាល់ដែរ នៅមុនពេលដែលពួកគេចាកចេញ បើមិនដូច្នោះទេ ខ្ញុំនឹងមិនឱ្យពួកគេចាកចេញទៅដោយងាយៗនោះទេ។ នេះបង្ហាញពីនិស្ស័យរបស់ខ្ញុំដែលមិនអត់ឱនចំពោះការប្រមាថរបស់មនុស្ស ក៏ដូចជានិស្ស័យរបស់ខ្ញុំដែលថា ខ្ញុំមានបន្ទូលបែបណា ខ្ញុំនឹងធ្វើបែបនោះ។ បែបនេះ ខ្ញុំនឹងបានធ្វើតាមបន្ទូលសន្យារបស់ខ្ញុំថា «ខ្ញុំមានបន្ទូលបែបណា គឺខ្ញុំចង់បានន័យបែបនោះឯង ហើយអ្វីដែលខ្ញុំមានបន្ទូលហើយ ត្រូវតែធ្វើឱ្យបាន ហើយកិច្ចការដែលខ្ញុំធ្វើ ត្រូវតែស្ថិតស្ថេរអស់កល្បជានិច្ច»។ ពេលណាព្រះបន្ទូលចេញពីព្រះឱស្ឋរបស់ខ្ញុំ ពេលនោះព្រះវិញ្ញាណរបស់ខ្ញុំក៏ចាប់ផ្ដើមធ្វើកិច្ចការរបស់ទ្រង់ផងដែរ។ តើនរណានឹងហ៊ានលេង «តុក្កតា» ដែលកាន់នៅក្នុងដៃរបស់ពួកគេតាមអំពើចិត្តទៅ? មនុស្សគ្រប់គ្នាត្រូវតែទទួលយកការវាយផ្ចាលរបស់ខ្ញុំដោយការគោរព និងការស្ដាប់បង្គាប់។ តើនរណាអាចគេចផុតពីការវាយផ្ចាលនេះបាន? តើអាចមានផ្លូវណាផ្សេងទៀតក្រៅពីផ្លូវរបស់ខ្ញុំទេ? ថ្ងៃនេះ ខ្ញុំអនុញ្ញាតឱ្យអ្នកបានស្ថិតនៅលើផែនដីនេះ ហើយអ្នកក៏ត្រេកអរ។ ថ្ងៃស្អែក ខ្ញុំនឹងអនុញ្ញាតឱ្យអ្នកចូលទៅស្ថានសួគ៌ នោះអ្នកនឹងថ្វាយការសរសើរតម្កើងមិនខាន។ នៅថ្ងៃបន្ទាប់ទៀត ខ្ញុំនឹងដាក់អ្នកនៅក្រោមដី ជាកន្លែងដែលអ្នកនឹងត្រូវទទួលការវាយផ្ចាល។ តើទាំងអស់នេះ មិនមែនសុទ្ធតែជាសេចក្ដីតម្រូវនៃកិច្ចការរបស់ខ្ញុំទេឬអី? ដើម្បីតែសេចក្ដីតម្រូវរបស់ខ្ញុំនេះ តើមានអ្នកណាដែលមិនរងទុក្ខជួបគ្រោះអកុសល ហើយមិនទទួលបានព្រះពរនោះ? តើអាចមានការលើកលែងចំពោះអ្នករាល់គ្នាដែរឬទេ? ក្នុងនាមជារាស្ត្ររបស់ខ្ញុំនៅលើផែនដីនេះ តើអ្នកគួរធ្វើអ្វីខ្លះដើម្បីសេចក្ដីតម្រូវ និងបំណងព្រះហឫទ័យរបស់ខ្ញុំ? តើវាអាចទេដែលថា អ្នកសរសើរព្រះនាមដ៏បរិសុទ្ធរបស់ខ្ញុំតែមាត់ តែក្នុងក្នុងចិត្តរបស់អ្នកវិញ បែរជាស្អប់ខ្ពើមខ្ញុំ? ការបំពេញកិច្ចការដើម្បីខ្ញុំ ការធ្វើតាមបំណងព្រះហឫទ័យរបស់ខ្ញុំ ក៏ដូចជាការស្គាល់ពីខ្លួនឯង និងការបះបោរប្រឆាំងនឹងសត្វនាគដ៏ធំមានសម្បុរក្រហម ទាំងអស់នេះមិនមែនជាកិច្ចការងាយស្រួលឡើយ ហើយអ្នកត្រូវតែលះបង់តម្លៃក្នុងការធ្វើកិច្ចការបែបនេះ។ នៅពេលដែលខ្ញុំមានបន្ទូលថា «តម្លៃ» តើអ្នករាល់គ្នាគិតថា ខ្ញុំចង់បានន័យដូចម្ដេច? ខ្ញុំនឹងមិនពិភាក្សាពីរឿងនេះនៅពេលនេះឡើយ ហើយខ្ញុំនឹងមិនផ្ដល់ចម្លើយដល់មនុស្សដោយផ្ទាល់តែម្ដងនោះទេ។ ផ្ទុយទៅវិញ ខ្ញុំនឹងឱ្យពួកគេរិះគិតវាដោយខ្លួនឯង ហើយបន្ទាប់មក ឱ្យពួកគេឆ្លើយសំណួររបស់ខ្ញុំតាមជាក់ស្ដែង តាមរយៈឥរិយាបថ និងសកម្មភាពរបស់ពួកគេ។ តើអ្នកអាចធ្វើបែបនេះបានទេ?

ថ្ងៃទី២៧ ខែមេសា ឆ្នាំ១៩៩២


ជំពូកទី ៣៨

មិនដែលមានដានណាមួយរបស់ខ្ញុំឡើយ មិនដែលមានការណែនាំអំពីព្រះបន្ទូលរបស់ខ្ញុំឡើយ នៅក្នុងអ្វីដែលមនុស្សមានបទពិសោធ។ ជាលទ្ធផល ខ្ញុំតែងតែនៅឆ្ងាយពីមនុស្ស ហើយក្រោយមក ខ្ញុំបានចាកចេញពីគេ។ ខ្ញុំស្អប់ការមិនស្ដាប់បង្គាប់របស់មនុស្សជាតិ។ ខ្ញុំមិនដឹងថាហេតុអ្វីនោះទេ។ វាហាក់ដូចជាខ្ញុំបានស្អប់មនុស្សចាប់តាំងពីដំបូងមកអ៊ីចឹង ប៉ុន្តែខ្ញុំមានព្រះទ័យអាណិតអាសូរដ៏ជ្រាលជ្រៅចំពោះគេ។ ដូច្នេះ ទើបមនុស្សតែងតែមានអាកប្បកិរិយាពីរយ៉ាងចំពោះខ្ញុំ ដ្បិតខ្ញុំស្រឡាញ់មនុស្ស ហើយខ្ញុំក៏ស្អប់គេដែរ។ តើនរណាក្នុងចំណោមមនុស្ស ដែលពិតជាយកចិត្តទុកដាក់ចំពោះសេចក្ដីស្រឡាញ់របស់ខ្ញុំ? ហើយនរណាដែលយកចិត្តទុកដាក់ចំពោះសេចក្ដីស្អប់របស់ខ្ញុំ? នៅក្នុងព្រះនេត្យរបស់ខ្ញុំ មនុស្សគឺជារបស់ដែលស្លាប់ គ្មានជីវិត ដូចជារូបសំណាកដីឥដ្ឋនៅកណ្ដាលរបស់សព្វសារពើអ៊ីចឹង។ ដោយសារតែការមិនស្ដាប់បង្គាប់របស់គេ មនុស្សធ្វើឱ្យសេចក្ដីខ្ញាល់របស់ខ្ញុំឆួលឡើងពីមួយពេលទៅមួយពេល។ នៅពេលដែលខ្ញុំរស់នៅក្នុងចំណោមមនុស្ស នោះពួកគេផ្ដល់ស្នាមញញឹមតិចតួចនៅពេលខ្ញុំយាងមកភ្លាមៗ ដោយសារតែពួកគេតែងតែ «ស្វែងរក» ខ្ញុំយ៉ាងភ្ញាក់រលឹក ហាក់ដូចជាខ្ញុំកំពុងតែប្រឡែងលេងជាមួយមនុស្សនៅលើផែនដីអ៊ីចឹង។ ពួកគេមិនដែលយកចិត្តទុកដាក់ខ្លាំងចំពោះខ្ញុំនោះទេ ហើយដោយសារតែអាកប្បកិរិយារបស់ពួកគេចំពោះខ្ញុំ នោះខ្ញុំគ្មានជម្រើសអ្វីក្រៅពី «ចូលនិវត្តន៍» ពី «អង្គភាពកិច្ចការ» របស់មនុស្សជាតិនោះទេ។ ទោះបីជាយ៉ាងណាក៏ដោយ ខ្ញុំចង់លើកឡើងថា ទោះបីជាខ្ញុំ «ចូលនិវត្តន៍» ក៏ដោយ ក៏ «ប្រាក់សោធននិវត្តន៍» របស់ខ្ញុំ មិនអាចបាត់សូម្បីតែមួយកាក់ដែរ។ ដោយសារតែ «ភាពចាស់ទុំ» របស់ខ្ញុំនៅក្នុង «អង្គភាពកិច្ចការ» របស់មនុស្សជាតិ នោះខ្ញុំបន្តទាមទារពីមនុស្សឱ្យសងនូវប្រាក់ចំណាយដែលពួកគេនៅជំពាក់ខ្ញុំ។ ទោះបីជាពួកគេបានចាកចេញពីខ្ញុំក៏ដោយ តើពួកគេអាចរត់គេចពីកណ្ដាប់ព្រះហស្ដរបស់ខ្ញុំបានទេ? ខ្ញុំធ្លាប់បន្ធូរបន្ថយកណ្ដាប់ព្រះហស្ដរបស់ខ្ញុំលើមនុស្សក្នុងកម្រិតមួយជាក់លាក់ ដោយអនុញ្ញាតឱ្យពួកគេផ្ដេកផ្ដួលយ៉ាងសេរីនៅក្នុងបំណងប្រាថ្នាខាងសាច់ឈាមរបស់ពួកគេ ហើយដោយសារតែមូលហេតុនេះ ទើបពួកគេហ៊ានប្រព្រឹត្តនៅក្នុងឥរិយាបថតាមអំពើចិត្ត ដោយគ្មានការទប់ស្កាត់ណាមួយឡើយ ដែលនេះអាចមើលឃើញថា ពួកគេមិនស្រឡាញ់ខ្ញុំយ៉ាងពិតប្រាកដនោះទេ ដោយសារតែពួកគេទាំងអស់កំពុងតែរស់នៅក្នុងសាច់ឈាម។ អាចទៅរួចទេ ដែលសេចក្ដីស្រឡាញ់ដ៏ពិត ត្រូវបានផ្ដល់ជាថ្នូរនឹងសាច់ឈាមនោះ? អាចទៅរួចទេ ដែលអ្វីខ្ញុំស្នើសុំពីមនុស្ស គឺគ្រាន់តែជា «សេចក្ដីស្រឡាញ់» នៃសាច់ឈាម? ប្រសិនបើពិតជាបែបនោះមែន នោះតើតម្លៃអ្វីដែលមនុស្សនឹងមាន? មនុស្សទាំងអស់គឺជាសំរាមដែលគ្មានតម្លៃ! បើមិនមែនដោយសារតែ «ព្រះចេស្ដាពិសេស» នៃការអត់ទ្រាំរបស់ខ្ញុំទេ នោះខ្ញុំបានចាកចេញពីមនុស្សជាតិតាំងពីយូរមកហើយ ហេតុអ្វីត្រូវអំពល់ស្នាក់នៅជាមួយពួកគេ ដើម្បី «ឱ្យគេចំអក»? តែខ្ញុំនៅតែអត់ទ្រាំបាន។ ខ្ញុំចង់រកឱ្យឃើញពីប្រភពនៃ «កិច្ចការ» របស់មនុស្ស។ នៅពេលដែលកិច្ចការរបស់ខ្ញុំនៅលើផែនដីត្រូវបានបញ្ចប់ នោះខ្ញុំនឹងហោះឡើងយ៉ាងខ្ពស់ទៅលើមេឃ ដើម្បីជំនុំជម្រះ «ចៅហ្វាយ» នៃរបស់សព្វសារពើ។ នេះគឺជាកិច្ចការចម្បងរបស់ខ្ញុំ ដោយសារតែវាសនារបស់ខ្ញុំចំពោះមនុស្សបានឈានដល់កម្រិតមួយជាក់លាក់ហើយ។ តើនរណានឹងមិនស្អប់សត្រូវរបស់គេ? តើនរណានឹងមិនបំផ្លាញសត្រូវរបស់គេឱ្យវិនាសនោះ? នៅស្ថានសួគ៌ សាតាំងគឺជាសត្រូវរបស់ខ្ញុំ។ នៅលើផែនដី មនុស្សគឺជាសត្រូវរបស់ខ្ញុំ។ ដោយសារតែការរួមបញ្ចូលគ្នារវាងស្ថានសួគ៌និងផែនដី នោះខ្ញុំបានដាក់ពួកគេទាំងអស់ឱ្យជាប់មានពិរុទ្ធរហូតដល់សាច់ញាតិជំនាន់ទី ៩ ហើយគ្មាននរណាម្នាក់នឹងត្រូវបានលើកលែងទោសនោះទេ។ តើនរណាដែលបានប្រាប់ពួកគេឱ្យប្រឆាំងនឹងខ្ញុំ? តើនរណាដែលបានប្រាប់ពួកគេមិនឱ្យស្ដាប់បង្គាប់ខ្ញុំ? ហេតុអ្វីបានជាមនុស្សមិនអាចកាត់ផ្ដាច់ចំណងដែលស្អិតជាប់ទៅនឹងធម្មជាតិចាស់របស់ពួកគេ? ហេតុអ្វីបានជាសាច់ឈាមរបស់ពួកគេ តែងតែដុះឡើងនៅក្នុងពួកគេ? ទាំងអស់នេះ គឺជាភស្ដុតាងនៃការជំនុំជម្រះរបស់ខ្ញុំចំពោះមនុស្ស។ តើនរណាដែលមិនហ៊ានចុះចូលទៅនឹងតថភាពនេះ? តើនរណាហ៊ាននិយាយថា ការជំនុំជម្រះរបស់ខ្ញុំ ធ្វើឡើងដោយអារម្មណ៌? ខ្ញុំខុសពីមនុស្ស ដូច្នេះហើយ ខ្ញុំក៏ចាកចេញពីពួកគេ ដ្បិតខ្ញុំមិនមែនជាម្នាក់នៃពូជមនុស្សទេ។

មានមូលដ្ឋានគ្រឹះមួយសម្រាប់គ្រប់យ៉ាងដែលខ្ញុំធ្វើ។ នៅពេលដែលមនុស្ស «បើកឱ្យដឹង» «តថភាពដ៏ពិត» ចំពោះខ្ញុំដោយមាត់របស់គេ នោះខ្ញុំជូនដំណើរគេដល់ «ទីលានប្រហារជីវិត» ដ្បិតការប្រព្រឹត្តល្មើសរបស់មនុស្សជាតិ គឺគ្រប់គ្រាន់នឹងទទួលបានការវាយផ្ចាលរបស់ខ្ញុំ។ ដូច្នេះ ខ្ញុំមិនមែនចេះតែកំណត់ការវាយផ្ចាលរបស់ខ្ញុំដោយខ្វាក់ភ្នែកនោះទេ ប៉ុន្តែខ្ញុំវាយផ្ចាលមនុស្សដោយផ្អែកលើស្ថានភាពពិតនៃការប្រមាថរបស់ពួកគេ។ ប្រសិនបើមិនដូច្នោះ ដោយសារតែការបះបោររបស់ពួកគេ នោះមនុស្សនឹងមិនដែលឱនក្បាល ហើយសារភាពពីកំហុសរបស់ពួកគេដាក់ខ្ញុំទេ។ ដោយសារតែពួកគេបានមកដល់សភាពបច្ចុប្បន្ននៃកិច្ចការ ទើបមនុស្សទាំងអស់ស្ទាក់ស្ទើរក្នុងការឱនក្បាលរបស់ពួកគេ ប៉ុន្តែនៅក្នុងចិត្តរបស់ពួកគេ ពួកគេនៅតែមិនជឿដដែល។ ខ្ញុំបានប្រទាន «អាហារដែលមានសារធាតុបារីយ៉ូម» ឱ្យមនុស្សផឹក ដូច្នេះ សរីរាង្គខាងក្នុងរបស់ពួកគេបង្ហាញខ្លួនយ៉ាងល្អ និងច្បាស់ក្រោម «កែវពង្រីក»។ ភាពកខ្វក់ និងភាពមិនបរិសុទ្ធនៅមិនទាន់ត្រូវបានបញ្ចេញពីពោះរបស់មនុស្សនៅឡើយទេ។ របស់ស្មោកគ្រោកគ្រប់ប្រភេទហូរកាត់សរសៃឈាមរបស់ពួកគេ ដូច្នេះ ថ្នាំពុលដែលមាននៅក្នុងរាងកាយរបស់ពួកគេ កាន់តែលូតលាស់ច្រើនឡើង។ ដោយសារតែមនុស្សបានរស់នៅក្នុងស្ថានភាពបែបនេះអស់រយៈពេលជាច្រើនឆ្នាំ ទើបពួកគេស៊ាំទៅនឹងថ្នាំពុលទាំងនោះ ហើយលែងមើលឃើញថ្នាំពុលនោះថា ចម្លែកទៀតហើយ។ ជាលទ្ធផល មេរោគនៅក្នុងរាងកាយរបស់ពួកគេធំធាត់ ក្លាយជាធម្មជាតិរបស់ពួកគេ ហើយគ្រប់គ្នារស់នៅក្រោមការត្រួតត្រារបស់ពួកវា។ នេះគឺជាមូលហេតុដែលមនុស្សរត់ចេញទៅគ្រប់ទីកន្លែងដូចជាសេះព្រៃ។ ប៉ុន្តែពួកគេមិនដែលទទួលស្គាល់រឿងនេះយ៉ាងពេញលេញនោះទេ។ ពួកគេគ្រាន់តែងក់ក្បាលរបស់ពួកគេដើម្បីបង្ហាញ «ការយល់ព្រម» របស់ពួកគេប៉ុណ្ណោះ។ ការពិតគឺថា មនុស្សមិនទទួលយកព្រះបន្ទូលរបស់ខ្ញុំដាក់ក្នុងចិត្តនោះទេ។ ប្រសិនបើពួកគេយកព្រះបន្ទូលរបស់ខ្ញុំជាឱសថកែរោគដ៏ល្អ នោះពួកគេនឹង «ធ្វើតាមវេជ្ជបញ្ជារបស់គ្រូពេទ្យ» ហើយអនុញ្ញាតឱ្យឱសថនេះព្យាបាលជំងឺដែលមាននៅក្នុងខ្លួនពួកគេជាមិនខាន។ ទោះបីជាយ៉ាងណាក៏ដោយ ចំពោះព្រះតម្រិះរបស់ខ្ញុំ វិធីដែលពួកគេប្រព្រឹត្តមិនអាចបំពេញបំណងនេះបានទេ ដូច្នេះអ្វីដែលខ្ញុំអាចធ្វើបានគឺ «ខាំគ្រាប់កាំភ្លើង» ហើយបន្តមានបន្ទូលទៅកាន់ពួកគេតទៅទៀត មិនថាពួកគេស្ដាប់ឬអត់នោះទេ៖ ខ្ញុំគ្រាន់តែធ្វើតាមភារកិច្ចរបស់ខ្ញុំប៉ុណ្ណោះ។ មនុស្សមិនចង់រីករាយនឹងព្រះពររបស់ខ្ញុំទេ ប៉ុន្តែពួកគេចង់ឆ្លងកាត់ទារុណកម្មនៃនរកច្រើនជាង។ ដូច្នេះអ្វីដែលខ្ញុំអាចធ្វើបាន គឺយល់ព្រមតាមសំណើររបស់ពួកគេ។ ទោះបីជាយ៉ាងក៏ដោយ ដោយសារតែព្រះនាមរបស់ខ្ញុំ និងវិញ្ញាណរបស់ខ្ញុំមិនអាម៉ាស់នៅក្នុងនរក នោះដំបូងឡើយខ្ញុំនឹងប្រៀនប្រដៅពួកគេ ហើយក្រោយមក «ចុះចូល» ចំពោះបំណងរបស់ពួកគេ ដោយធ្វើឱ្យពួកគេ «ពេញដោយក្ដីរីករាយ»។ ពេលណាក៏ដោយ ទីណាក៏ដោយ ខ្ញុំមិនអនុញ្ញាតឱ្យពួកគេធ្វើឱ្យខ្ញុំអាម៉ាស់នោះទេ ខណៈដែលខ្ញុំកំពុងបង្ហោះទង់របស់ខ្ញុំឡើង នេះជាមូលហេតុដែលខ្ញុំប្រៀនប្រដៅគេម្ដងហើយម្ដងទៀត។ បើគ្មានការរាំងស្ទះនៃការបញ្ចេញព្រះសូរសៀងដ៏ម៉ឺងម៉ាត់របស់ខ្ញុំទេ តើមនុស្សអាចបន្តឈរនៅចំពោះព្រះភ័ក្ត្ររបស់ខ្ញុំ រហូតដល់សព្វថ្ងៃបានយ៉ាងដូចម្ដេច? តើមនុស្សមិនវៀរចាកពីអំពើបាប ដោយសារតែពួកគេភ័យខ្លាចថា ខ្ញុំនឹងចាកចេញទេឬ? តើវាមិនពិតទេឬដែលពួកគេមិនរអ៊ូរទាំ ដោយសារតែពួកគេភ័យខ្លាចការវាយផ្ចាលនោះ? តើមានការតាំងចិត្តរបស់អ្នកណាដែលធ្វើឡើងសម្រាប់តែប្រយោជន៍នៃផែនការរបស់ខ្ញុំឬទេ? មនុស្សទាំងអស់គិតថា ផែនការរបស់ខ្ញុំគឺជាធម្មជាតិនៃព្រះដែលខ្វះ «គុណភាពនៃបញ្ញា» ប៉ុន្តែតើនរណាអាចយល់ថា ខ្ញុំអាចមើលធ្លុះគ្រប់យ៉ាងនៅក្នុងភាពជាមនុស្សរបស់ខ្ញុំ? ដូចមនុស្សនិយាយថា «ហេតុអ្វីបានជាប្រើញញួរធំដើម្បីដំដែកគោលអ៊ីចឹង?» មនុស្ស «ស្រឡាញ់» ខ្ញុំ មិនមែនព្រោះតែសេចក្ដីស្រឡាញ់របស់ពួកគេចំពោះខ្ញុំមានពីកំណើតនោះទេ ប៉ុន្តែដោយសារតែពួកគេភ័យខ្លាចចំពោះការវាយផ្ចាល។ តើនរណាក្នុងចំណោមមនុស្ស ដែលកើតមកដើម្បីស្រឡាញ់ខ្ញុំ? តើមាននរណាម្នាក់ដែលប្រព្រឹត្តចំពោះខ្ញុំដូចជាពួកគេប្រព្រឹត្តចំពោះចិត្តផ្ទាល់ខ្លួនរបស់ពួកគេទេ? ដូច្នេះហើយ ខ្ញុំសរុបវាឡើងជាសុភាសិតសម្រាប់ពិភពរបស់មនុស្សថា៖ ក្នុងចំណោមមនុស្សគ្មាននរណាម្នាក់ស្រឡាញ់ខ្ញុំនោះទេ។

ដោយសារតែខ្ញុំចង់បញ្ចប់កិច្ចការរបស់ខ្ញុំនៅផែនដីប៉ុណ្ណោះ ទើបខ្ញុំពន្លឿនជំហាននៃកិច្ចការរបស់ខ្ញុំ ក្រែងលោមនុស្សត្រូវបានខ្ញុំគ្រវែងចោលទៅឆ្ងាយ រហូតដល់ពួកគេធ្លាក់ចូលទៅក្នុងមហាសមុទ្រដែលឥតព្រំដែន។ វាច្បាស់ជាដោយសារតែខ្ញុំបានប្រាប់ពួកគេនូវសេចក្ដីពិតរបស់បញ្ហាជាមុន ទើបពួកគេប្រយ័ត្នប្រយែង។ ប្រសិនបើមិនមែនដើម្បីរឿងនេះទេ តើមាននរណាម្នាក់ដែលនឹងលើកក្ដោងឡើង នៅពេលដែលអាកាសធាតុមានព្យុះមកដល់ហើយនោះ? គ្រប់គ្នានៅកន្លែងធ្វើការ កំពុងមានការប្រុងប្រយ័ត្ន។ នៅក្នុងចិត្តរបស់ពួកគេ វាដូចជាខ្ញុំបានក្លាយជាចោរប្លន់មួយរូបអ៊ីចឹង។ ពួកគេភ័យខ្លាចថា ខ្ញុំនឹងរឹបអូសគ្រប់យ៉ាងពីផ្ទះរបស់ពួកគេ ដូច្នេះហើយទើបពួកគេរុញទប់ទ្វាររបស់ពួកគេ ដោយប្រើកម្លាំងទាំងអស់ដែលពួកគេមាន ដោយភ័យខ្លាចយ៉ាងខ្លាំងថា ខ្ញុំនឹងសម្រុកចូលភ្លាមៗ។ ដោយមើលឃើញពួកគេប្រព្រឹត្តដូចជាសត្វកណ្ដុរដ៏កំសាកបែបនោះ ទើបខ្ញុំចាកចេញយ៉ាងស្ងៀមស្ងាត់។ នៅក្នុងការស្រមើស្រមៃរបស់មនុស្ស វាហាក់ដូចជាពិភពលោកនេះ កំពុងតែជិតវិនាសអ៊ីចឹង ដូច្នេះហើយពួកគេទាំងអស់គ្នា រត់ភៀសខ្លួនដោយភាពច្របូកច្របល់ ភ័យខ្លាចលោះព្រលឹងរបស់ពួកគេ។ មានតែពេលនេះទេ ដែលខ្ញុំឃើញខ្មោចដើរទ្រេតទ្រោតនៅគ្រប់ទីកន្លែងនៅលើផែនដី។ ខ្ញុំមិនអាចធ្វើអ្វីបានក្រៅពីសើចនោះទេ ហើយនៅក្នុងសម្លេងសំណើចរបស់ខ្ញុំ នោះមនុស្សរំជើបរំជួល និងភ័យខ្លាចញាប់ញ័រ។ មានតែពេលនោះទេ ដែលខ្ញុំដឹងអំពីសេចក្ដីពិតនៃបញ្ហា ដូច្នេះហើយខ្ញុំក៏ទប់ស្នាមញញឹមរបស់ខ្ញុំ ហើយឈប់ទតមើលអ្វីដែលកំពុងកើតឡើងនៅលើផែនដី ផ្ទុយទៅវិញ ខ្ញុំត្រឡប់ទៅធ្វើកិច្ចការស្របតាមផែនការដើមរបស់ខ្ញុំ។ ខ្ញុំលែងចាត់ទុកមនុស្សថាជាគំរូដែលធ្វើជាភាគសំណាកមួយនៃការស្រាវជ្រាវរបស់ខ្ញុំទៀតហើយ ដោយសារតែពួកគេគ្មានអ្វីក្រៅពីកំទេចដ៏តូចនោះទេ។ នៅពេលដែលខ្ញុំបោះបង់ចោលពួកគេ នោះពួកគេលែងមានប្រយោជន៍តទៀតហើយ។ ពួកគេគឺជាកំទេចសម្រាមដ៏តូចល្អិត។ នៅពេលនេះ ខ្ញុំបំផ្លាញពួកគេ ហើយបោះពួកគេទៅក្នុងភ្លើង។ នៅក្នុងចិត្តគំនិតរបស់មនុស្ស សេចក្ដីមេត្តាករុណា និងសេចក្ដីសប្បុរសរបស់ខ្ញុំ គឺមាននៅក្នុងការជំនុំជម្រះ ឫទ្ធានុភាព និងសេចក្ដីក្រោធរបស់ខ្ញុំ។ ប៉ុន្តែ ពួកគេដឹងតិចតួចទេ ថាខ្ញុំបានបោះបង់ភាពទន់ខ្សោយរបស់ពួកគេតាំងពីយូរមកហើយ ដូច្នេះ តាំងពីនោះមកខ្ញុំក៏បានដកយកសេចក្ដីមេត្តាករុណា និងសេចក្ដីសប្បុរសរបស់ខ្ញុំចេញ ហើយដោយហេតុនោះទើបពួកគេស្ថិតក្នុងសភាពដូចពេលបច្ចុប្បន្ន។ គ្មាននរណាម្នាក់អាចស្គាល់ខ្ញុំ ហើយក៏គ្មាននរណាម្នាក់យល់ព្រះបន្ទូលរបស់ខ្ញុំ ឬឃើញព្រះភ័ក្រ្តរបស់ខ្ញុំ ឬយល់ពីបំណងព្រះហឫទ័យរបស់ខ្ញុំឡើយ។ តើទាំងអស់នេះ មិនមែនជាសភាពដែលមនុស្សរកឃើញនៅក្នុងខ្លួនគេ នៅពេលនេះទេឬ? ដូច្នេះ តើធ្វើដូចម្ដេចទើបអាចនិយាយបានថា ខ្ញុំមានសេចក្ដីមេត្តាករុណា និងសេចក្ដីសប្បុរស? ខ្ញុំមិនព្រះតម្រិះពីភាពទន់ខ្សោយរបស់មនុស្ស ហើយខ្ញុំក៏មិន «យកព្រះទ័យទុកដាក់» លើភាពខ្វះខាតរបស់គេដែរ។ តើនេះនៅតែអាចជាសេចក្ដីមេត្តាករុណា និងសេចក្ដីសប្បុរសរបស់ខ្ញុំឬ? ឬ តើវានៅតែជាសេចក្ដីស្រឡាញ់របស់ខ្ញុំចំពោះមនុស្សឬ? មនុស្សទាំងអស់គិតថា ខ្ញុំកំពុងតែមានបន្ទូល «ពាក្យលេងសើចឥតបានការ» ដូច្នេះហើយ ពួកគេមិនជឿព្រះបន្ទូលដែលខ្ញុំថ្លែងនោះទេ។ ប៉ុន្តែតើមាននរណាម្នាក់ដែលដឹងពីការនេះ៖ «នេះគឺជាយុគខុសគ្នាមួយ សេចក្ដីមេត្តាករុណា និងសេចក្ដីសប្បុរសរបស់ខ្ញុំ មិនមាននៅក្នុងពេលបច្ចុប្បន្នទេ។ ទោះជាយ៉ាងណាក៏ដោយ ខ្ញុំគឺជាព្រះជាម្ចាស់អស់កល្បជានិច្ច ដែលធ្វើនូវអ្វីដែលទ្រង់មានបន្ទូលថាទ្រង់នឹងធ្វើ» ទេ? នៅពេលដែលខ្ញុំនៅក្នុងចំណោមមនុស្សជាតិ មនុស្សមើលឃើញខ្ញុំនៅក្នុងចិត្តរបស់ពួកគេថា ជារបស់ខ្ពស់បំផុត ដូច្នេះហើយ ពួកគេជឿថា ខ្ញុំចូលចិត្តមានព្រះបន្ទូលចេញពីបញ្ញាញាណរបស់ខ្ញុំ។ ការនេះបណ្ដាលឱ្យពួកគេតែងតែយកព្រះបន្ទូលរបស់ខ្ញុំប៉ុនគ្រាប់អំបិល។ ប៉ុន្តែ តើមាននរណាម្នាក់ដែលអាចយល់បទបញ្ញត្តិដែលនៅពីក្រោយព្រះបន្ទូលរបស់ខ្ញុំទេ? ឬយល់ពីប្រភពដើមនៃព្រះបន្ទូលរបស់ខ្ញុំទេ? តើមាននរណាម្នាក់ដែលអាចយល់នូវអ្វីដែលខ្ញុំពិតជាសព្វព្រះទ័យចង់សម្រេចឬទេ? ឬតើនរណាអាចយល់សេចក្ដីលម្អិតនៃការសរុបផែនការគ្រប់គ្រងរបស់ខ្ញុំបាន? តើនរណាអាចក្លាយជាមនុស្សជំនិតចំពោះខ្ញុំបាន? ក្នុងចំណោមរបស់សព្វសារពើ តើនរណាក្រៅពីខ្ញុំ ដែលអាចដឹងយ៉ាងពិតប្រាកដនូវអ្វីដែលខ្ញុំកំពុងធ្វើ? ហើយតើនរណាអាចដឹងគោលបំណងចុងក្រោយរបស់ខ្ញុំ?

ថ្ងៃទី៣០ ខែមេសា ឆ្នាំ១៩៩២


ជំពូកទី ៣៩

ជារៀងរាល់ថ្ងៃ ខ្ញុំធ្វើចលនានៅលើសកលលោក ដោយសង្កេតមើលរបស់សព្វសារពើដែលព្រះហស្ដរបស់ខ្ញុំបានបង្កើត។ នៅលើស្ថានសួគ៌ គឺជាទីកន្លែងសម្រាករបស់ខ្ញុំ ហើយនៅខាងក្រោមស្ថានសួគ៌ គឺជាដែនដីដែលខ្ញុំធ្វើចលនា។ ខ្ញុំត្រួតត្រាគ្រប់យ៉ាងនៅក្នុងចំណោមរបស់ទាំងអស់ដែលនៅទីនោះ ខ្ញុំបញ្ជាគ្រប់យ៉ាងនៅក្នុងចំណោមរបស់សព្វសារពើ ដោយធ្វើឱ្យអ្វីៗទាំងអស់ដែលមាន ដើរតាមមាគ៌ានៃធម្មជាតិ ហើយចុះចូលចំពោះការបញ្ជារបស់ធម្មជាតិ។ ដោយសារតែខ្ញុំស្អប់អស់អ្នកណាដែលមិនស្ដាប់បង្គាប់ និងស្អប់អស់អ្នកណាដែលទាស់ទទឹងនឹងខ្ញុំ ហើយមិនធ្លាក់ចូលទៅក្នុងការចាត់ថ្នាក់រៀងខ្លួនរបស់ពួកគេ នោះខ្ញុំនឹងធ្វើឱ្យគ្រប់យ៉ាងចុះចូលចំពោះការរៀបចំរបស់ខ្ញុំ ដោយគ្មានការប្រឆាំងជំទាស់នោះទេ នោះខ្ញុំនឹងធ្វើឱ្យគ្រប់យ៉ាងទាំងនៅលើ និងនៅក្នុងសកលលោកមានសណ្ដាប់ធ្នាប់។ តើនរណានឹងនៅតែហ៊ានប្រឆាំងជំទាស់ខ្ញុំដោយចេតនានោះ? តើនរណានឹងមិនហ៊ានស្ដាប់បង្គាប់ការរៀបចំនៃព្រះហស្ដរបស់ខ្ញុំនោះ? តើមនុស្សអាចមាន «ចំណាប់អារម្មណ៍» ក្នុងការបះបោរប្រឆាំងនឹងខ្ញុំដោយរបៀបណា? ខ្ញុំនឹងនាំមនុស្សមកនៅចំពោះមុខ «ដូនតា» របស់ពួកគេ ខ្ញុំនឹងធ្វើឱ្យដូនតារបស់ពួកគេ ដឹកនាំពួកគេត្រឡប់ទៅកាន់គ្រួសាររបស់ពួកគេវិញ ហើយពួកគេនឹងមិនត្រូវបានអនុញ្ញាតឱ្យបះបោរប្រឆាំងនឹងដូនតារបស់ពួកគេទៀតទេ និងវិលត្រឡប់មកខាងខ្ញុំទៀតផង។ ទាំងនេះគឺជាផែនការរបស់ខ្ញុំ។ បច្ចុប្បន្ននេះ វិញ្ញាណរបស់ខ្ញុំធ្វើចលនាទូទាំងផែនដី ដោយការកំណត់លេខសម្រាប់មនុស្សគ្រប់ប្រភេទ ការបង្កើតសញ្ញាខុសៗគ្នានៅលើមនុស្សគ្រប់ប្រភេទ នោះទើបដូនតារបស់ពួកគេអាចដឹកនាំពួកគេត្រឡប់ទៅកាន់គ្រួសាររបស់ពួកគេវិញប្រកបដោយជោគជ័យ ហើយខ្ញុំមិនត្រូវការបន្ត «ព្រួយបារម្ភ» អំពីពួកគេ ដែលមានការរំខានខ្លាំងទៀតនោះទេ។ ដូច្នេះ ខ្ញុំក៏បែងចែកកម្លាំង ហើយចែកចាយការខិតខំប្រឹងប្រែង។ នេះគឺជាផ្នែកនៃផែនការរបស់ខ្ញុំ ហើយមិនត្រូវបានរំខានដោយនរណាម្នាក់ទេ។ ខ្ញុំនឹងជ្រើសរើសតំណាងដ៏សមរម្យចេញពីអស់អ្នកដែលមានវត្តមាននៅទីនោះ ដើម្បីគ្រប់គ្រងរបស់សព្វសារពើ ដោយការនាំយកការចុះចូលយ៉ាងមានសណ្ដាប់ធ្នាប់របស់មនុស្សទាំងអស់មកនៅចំពោះព្រះភ័ក្ត្ររបស់ខ្ញុំ។ ខ្ញុំយាងច្រវាត់ជារឿយៗនៅលើស្ថានសួគ៌ ហើយតែងតែយាងជារឿយៗនៅក្រោមស្ថានសួគ៌។ ដោយធ្វើការទតមើលកិច្ចការដ៏អស្ចារ្យដែលមនុស្សមកហើយត្រឡប់ទៅវិញ ដោយសង្កេតមើលមនុស្សជាតិមានកុះករនៅលើផែនដី និងទតឃើញបក្សាបក្សី ព្រមទាំងសត្វចតុប្បាទនានាដែលរស់នៅលើភពផែនដី នោះខ្ញុំមិនអាចជួយអ្វីបានក្រៅពីមានអារម្មណ៍រំភើបនៅក្នុងព្រះហឫទ័យរបស់ខ្ញុំទេ។ ដោយសារនៅសម័យនៃការបង្កើតពិភពលោក ខ្ញុំបានបង្កើតរបស់សព្វសារពើ ហើយអ្វីៗទាំងអស់បំពេញភារកិច្ចរបស់វានៅតាមទីកន្លែងរៀងខ្លួនក្រោមការរៀបចំរបស់ខ្ញុំ ខ្ញុំសើចចេញពីទីខ្ពស់ ហើយនៅពេលដែលរបស់សព្វសារពើនៅក្រោមស្ថានសួគ៌បានស្ដាប់ឮព្រះសូរសៀងនៃសំណើចរបស់ខ្ញុំ នោះពួកគេត្រូវបានជំរុញទឹកចិត្តភ្លាមៗ ដោយសារតែនៅពេលនេះ សហគ្រាសដ៏ធំរបស់ខ្ញុំត្រូវបានបញ្ចប់។ ខ្ញុំបន្ថែមប្រាជ្ញារបស់ស្ថានសួគ៌ទៅក្នុងមនុស្ស ដោយបណ្ដាលឱ្យគេធ្វើជាតំណាងខ្ញុំក្នុងចំណោមរបស់សព្វសារពើ ដ្បិតខ្ញុំបានបង្កើតមនុស្សដើម្បីឱ្យគេធ្វើជាតំណាងរបស់ខ្ញុំ មិនមែនឱ្យគេមិនស្ដាប់បង្គាប់ខ្ញុំនោះទេ ប៉ុន្តែឱ្យគេសរសើរតម្កើងខ្ញុំនៅក្នុងជម្រៅចិត្តរបស់គេ។ ហើយតើនរណាអាចសម្រេចព្រះបន្ទូលដ៏សាមញ្ញទាំងនេះបាន? ហេតុអ្វីបានជាមនុស្សតែងតែរក្សាចិត្តរបស់គេទុកសម្រាប់ខ្លួនឯង? តើចិត្តរបស់គេមិនមែនសម្រាប់ខ្ញុំទេឬ? មិនមែនដោយសារតែខ្ញុំស្នើសុំពីមនុស្សដោយឥតលក្ខខណ្ឌនោះទេ ប៉ុន្តែដោយសារគេតែងតែជាកម្មសិទ្ធិរបស់ខ្ញុំ។ តើនៅសុខៗ ខ្ញុំអាចឱ្យអ្វីដែលជាកម្មសិទ្ធិរបស់ខ្ញុំទៅអ្នកដទៃដូចម្ដេចបាន? តើខ្ញុំអាចឱ្យ «សម្លៀកបំពាក់» ដែលខ្ញុំបានធ្វើទៅអ្នកផ្សេងស្លៀកពាក់ដូចម្ដេចបាន? នៅក្នុងភ្នែករបស់មនុស្ស វាហាក់ដូចជាខ្ញុំបានបាត់បង់សតិរបស់ខ្ញុំ ដោយដោយការរងទុក្ខពីជំងឺផ្លូវចិត្តអ៊ីចឹង ហើយហាក់ដូចជាខ្ញុំមិនយល់អ្វីសោះអំពីវិធីរបស់មនុស្ស។ វាហាក់ដូចជាខ្ញុំគឺជាមនុស្សល្ងីល្ងើម្នាក់អ៊ីចឹង។ ដូច្នេះហើយ មនុស្សតែងតែសម្លឹងមកខ្ញុំថាឥតមានឧបាយកលនោះទេ ប៉ុន្តែពួកគេមិនដែលស្រឡាញ់ខ្ញុំយ៉ាងពិតប្រាកដសោះ។ ដោយសារតែគ្រប់យ៉ាងដែលមនុស្សធ្វើ គឺដើម្បីបញ្ឆោតខ្ញុំដោយចេតនា នោះខ្ញុំលុបបំបាត់មនុស្សជាតិទាំងអស់ដោយសេចក្ដីក្រោធខ្លាំង។ នៅក្នុងចំណោមរបស់សព្វសារពើដែលខ្ញុំបានបង្កើត មានតែមនុស្សជាតិទេ ដែលតែងតែព្យាយាមបង្កើតវិធីដើម្បីបញ្ឆោតខ្ញុំ ហើយគឺដោយសារតែហេតុផលនេះប៉ុណ្ណោះ ដែលខ្ញុំនិយាយថា មនុស្សគឺជា «អ្នកត្រួតត្រា» នៃរបស់សព្វសារពើ។

ដោយសារតែមនុស្សខូចពេក ទើបខ្ញុំបោះពួកគេទៅក្នុងឡភ្លើងដើម្បីឱ្យឆេះ។ ទោះបីជាយ៉ាងណា គេមិនត្រូវបានលុបបំបាត់ដោយអណ្ដាតភ្លើងនោះទេ ផ្ទុយទៅវិញ គេត្រូវបានបន្សុទ្ធ ដែលខ្ញុំអាចសប្បាយព្រះទ័យនឹងគេ ដោយសារតែអ្វីដែលខ្ញុំសព្វព្រះទ័យចង់បាន គឺជាអ្វីមួយដែលធ្វើពីមាសសុទ្ធ គ្មានភាពមិនបរិសុទ្ធ មិនមែនជារបស់ស្មោកគ្រោក ឬខូចរលួយឡើយ។ មនុស្សមិនយល់អំពីព្រះទ័យរបសខ្ញុំទេ ដូច្នេះ មុនពេលដែលពួកគេឡើងលើ «គ្រែវះកាត់» ពួកគេត្រូវបានឡោមព័ទ្ធដោយភាពខ្វល់ខ្វាយ វាហាក់ដូចជា បន្ទាប់ពីត្រួតពិនិត្យពួកគេរួច ខ្ញុំនឹងសម្លាប់ពួកគេភ្លាមៗនៅទីនោះ ខណៈដែលពួកគេដេកនៅលើគ្រែវះកាត់អ៊ីចឹង។ ខ្ញុំយល់ពីអារម្មណ៍របស់មនុស្ស ដូច្នេះហើយ ខ្ញុំហាក់ដូចជាសមាជិកម្នាក់របស់មនុស្សជាតិអ៊ីចឹង។ ខ្ញុំមានសេចក្ដីមេត្តាករុណាដ៏ធំធេងសម្រាប់ «សំណាងអាក្រក់» របស់មនុស្ស ហើយខ្ញុំមិនដឹងថា ហេតុអ្វីបានជាមនុស្ស «ធ្លាក់ខ្លួនឈឺ» នោះទេ។ ប្រសិនបើគេមានសុខភាពល្អ ហើយគ្មានពិការភាព តើនឹងមានតម្រូវការអ្វីឱ្យចំណាយតម្លៃ និងពេលវេលាលើគ្រែវះកាត់នោះ? ប៉ុន្តែការពិតមិនអាចត្រូវបានដកយកចេញទេ។ តើនរណាបានប្រាប់មនុស្សមិនឱ្យយកចិត្តទុកដាក់លើ «អនាម័យម្ហូបអាហារ»? តើនរណាបានប្រាប់គេមិនឱ្យយកចិត្តទុកដាក់លើការដែលមានសុខភាពល្អ? បច្ចុប្បន្ននេះ តើខ្ញុំមានមធ្យោបាយអ្វីខ្លះ? ដើម្បីបង្ហាញសេចក្ដីមេត្តាករុណាចំពោះមនុស្ស នោះខ្ញុំក៏ចូលទៅក្នុង «បន្ទប់វះកាត់» ជាមួយគេ។ ហើយតើនរណាប្រាប់ខ្ញុំឱ្យស្រឡាញ់មនុស្ស? ដូច្នេះ ខ្ញុំបានចាប់កាន់ «កាំបិតវះកាត់» ឡើង ដោយខ្លួនឯង ហើយចាប់ផ្ដើម «វះកាត់» មនុស្ស ដើម្បីការពារមិនឱ្យជំងឺរើឡើងវិញទៀតទេ។ ដោយសារតែភក្ដីភាពរបស់ខ្ញុំចំពោះមនុស្ស នោះមនុស្សក៏ស្រក់ទឹកភ្នែកក្នុងភាពឈឺចាប់ ដើម្បីបង្ហាញការដឹងគុណរបស់ពួកគេចំពោះខ្ញុំ។ មនុស្សជឿថា ខ្ញុំផ្ដល់តម្លៃដល់ភក្ដីភាពផ្ទាល់ខ្លួន ដែលខ្ញុំនឹងឱ្យខ្ចីដៃនៅពេលដែល «មិត្តភក្ដិ» របស់ខ្ញុំកំពុងជួបការលំបាក ហើយមនុស្សកាន់តែមានការដឹងគុណចំពោះសេចក្ដីសប្បុរសរបស់ខ្ញុំទៀតផង ហើយនិយាយថា ពួកគេនឹងផ្ញើ «អំណោយ» មកខ្ញុំ នៅពេលដែលជំងឺបានជះសះស្បើយ។ ប៉ុន្តែខ្ញុំមិនយកព្រះទ័យទុកដាក់លើការសម្ដែងចេញបំណងបែបនេះទេ ផ្ទុយទៅវិញ ខ្ញុំផ្ដោតទៅលើការវះកាត់មនុស្ស។ ដោយសារតែភាពទន់ខ្សោយផ្នែករាងកាយរបស់មនុស្ស ក្រោមឥទ្ធិពលនៃកាំបិត នោះគេក៏បិទភ្នែករបស់គេ ហើយដេកយ៉ាងស្ដូកស្ដឹងនៅលើតុវះកាត់ ប៉ុន្តែខ្ញុំមិនចាប់អារម្មណ៍ទេ ខ្ញុំគ្រាន់តែបន្តធ្វើកិច្ចការដែលនៅក្នុងព្រះហស្ដប៉ុណ្ណោះ។ នៅពេលដែលការវះកាត់ត្រូវបានបញ្ចប់ មនុស្សបានរត់គេចពី «ក្រញ៉ាំខ្លា» ហើយខ្ញុំចិញ្ចឹមពួកគេដោយអាហារដ៏សម្បូរបែប ហើយទោះបីជាពួកគេមិនដឹងក៏ដោយ ក៏អាហារដែលមាននៅក្នុងពួកគេកើនឡើងជាលំដាប់។ បន្ទាប់មក ខ្ញុំញញឹមដាក់ពួកគេ ហើយពួកគេគ្រាន់តែមើលឃើញព្រះភ័ក្ត្រពិតរបស់ខ្ញុំយ៉ាងច្បាស់ បន្ទាប់ពីពួកគេបានធូរស្បើយផ្នែកសុខភាពរបស់ពួកគេប៉ុណ្ណោះ ដូច្នេះហើយ ពួកគេក៏ស្រឡាញ់ខ្ញុំជាងមុន ពួកគេទទួលខ្ញុំជាឪពុករបស់ពួកគេ ហើយតើនេះមិនមែនជាទំនាក់ទំនងរវាងស្ថានសួគ៌និងផែនដីទេឬ?

ថ្ងៃទី៤ ខែឧសភា ឆ្នាំ១៩៩២


ជំពូកទី ៤០

មនុស្សសម្លឹងមើលគ្រប់ចលនារបស់ខ្ញុំ ហាក់ដូចជាខ្ញុំកំពុងតែនាំស្ថានសួគ៌ចុះមកក្រោមអ៊ីចឹង ហើយពួកគេតែងតែវង្វេងវង្វាន់ដោយសារទង្វើរបស់ខ្ញុំ ហាក់ដូចជាពួកគេមិនអាចវាស់ស្ទង់បានទាល់តែសោះអំពីទង្វើរបស់ខ្ញុំ។ ដូច្នេះ ពួកគេយកលំនាំរបស់ពួកគេពីខ្ញុំ នៅក្នុងគ្រប់យ៉ាងដែលពួកគេធ្វើ ដោយភ័យខ្លាចយ៉ាងខ្លាំងថា ពួកគេនឹងបំពានស្ថានសួគ៌ ហើយត្រូវបានបោះទៅក្នុង «ពិភពមនុស្ស»។ ខ្ញុំមិនព្យាយាមស្វែងរកអ្វីដែលខ្ញុំអាចប្រើប្រាស់ប្រឆាំងមនុស្ស ឬធ្វើឱ្យភាពខ្វះខាតរបស់ពួកគេក្លាយជាគោលដៅនៃកិច្ចការរបស់ខ្ញុំឡើយ។ នៅពេលនេះ ពួកគេសប្បាយរីករាយខ្លាំងណាស់ ហើយចូលមកពឹងផ្អែកលើខ្ញុំ។ នៅពេលដែលខ្ញុំប្រទានដល់មនុស្ស មនុស្សស្រឡាញ់ខ្ញុំ ដូចជាពួកគេស្រឡាញ់ជីវិតផ្ទាល់ខ្លួនរបស់ពួកគេដែរ ប៉ុន្តែនៅពេលដែលខ្ញុំសុំអី្វៗពីពួកគេ ពួកគេក៏គេចចេញពីខ្ញុំ។ ហេតុអ្វីបានជាបែបនេះ? តើពួកគេមិនអាចនាំយក «ភាពយុត្តិធម៌ និងភាពសមហេតុផល» របស់ពិភពមនុស្សទៅអនុវត្តបានទេឬ? ហេតុអ្វីបានខ្ញុំធ្វើការទាមទារពីមនុស្សបែបនេះម្ដងហើយម្ដងទៀត? តើវាពិតជាករណីដែលខ្ញុំគ្មានអ្វីសោះឬ? មនុស្សចាត់ទុកខ្ញុំដូចជាអ្នកសុំទាន។ នៅពេលដែលខ្ញុំសុំអ្វីមួយពីពួកគេ ពួកគេលើក «សំណល់» របស់ពួកគេនៅចំពោះខ្ញុំ ដើម្បីឱ្យខ្ញុំ «រីករាយ» ហើយក៏និយាយថា ពួកគេកំពុងតែមើលថែខ្ញុំយ៉ាងពិសេសទៀតផង។ ខ្ញុំទតមើលមុខដ៏អាក្រក់របស់ពួកគេ និងសភាពដ៏ចម្លែករបស់ពួកគេ ហើយខ្ញុំចាកចេញពីមនុស្សម្ដងទៀត។ ស្ថិតក្រោមស្ថានភាពបែបនេះ មនុស្សនៅតែមិនយល់ ហើយទទួលយកអ្វីដែលខ្ញុំបានបដិសេធត្រឡប់មកវិញម្ដងទៀត ដោយទន្ទឹងរង់ចាំការវិលត្រឡប់របស់ខ្ញុំ។ ខ្ញុំបានចំណាយពេលវេលាជាច្រើន ហើយបង់ថ្លៃដ៏សម្បើមដើម្បីប្រយោជន៍របស់មនុស្ស ប៉ុន្តែនៅពេលនេះ ដោយមិនដឹងហេតុផលអ្វី មនសិការរបស់មនុស្សនៅតែមិនអាចបំពេញតួនាទីដើមរបស់ពួកវាបាន។ ជាលទ្ធផល ខ្ញុំដាក់ «មន្ទិលសង្ស័យដ៏មានៈ» នេះនៅក្នុងបញ្ជី «ពាក្យអាថ៌កំបាំង» ដើម្បីធ្វើជា «ឯកសារយោង» សម្រាប់មនុស្សជំនាន់ក្រោយៗ ដោយសារតែទាំងអស់នេះគឺជា «លទ្ធផលនៃការស្រាវជ្រាវបែបវិទ្យាសាស្រ្ត» ដែលកើតចេញពី «កិច្ចការដ៏លំបាក» របស់មនុស្ស។ តើខ្ញុំអាចលុបពួកវាចេញតាមធម្មតាបានយ៉ាងដូចម្ដេច? តើការធ្វើបែបនេះមិនមែន «កំពុងធ្វើឱ្យខក» នូវបំណងល្អរបស់មនុស្សទេឬ? ជារួម ខ្ញុំមានមនសិការ ដូច្នេះ ខ្ញុំមិនធ្វើសកម្មភាពអាក្រក់ និងមានឧបាយកលជាមួយមនុស្សឡើយ តើទង្វើរបស់ខ្ញុំមិនមែនដូច្នោះឬ? តើនេះមិនមែនជា «ភាពយុត្តិធម៌ និងភាពសមហេតុផល» ដែលមនុស្សបាននិយាយទេឬ? នៅក្នុងចំណោមមនុស្ស ខ្ញុំបានធ្វើការឥតឈប់រហូតដល់បច្ចុប្បន្ន។ ជាមួយនឹងការមកដល់នៃពេលវេលាដូចបច្ចុប្បន្ននេះ មនុស្សនៅតែមិនស្គាល់ខ្ញុំដដែល ពួកគេនៅតែចាត់ទុកខ្ញុំដូចជាមនុស្សចម្លែក ហើយដោយសារតែខ្ញុំបាននាំពួកគេទៅកាន់ «ភាពទ័លច្រក» នោះពួកគេកាន់តែស្អប់ខ្ញុំថែមទៀតផង។ នៅពេលនេះ សេចក្ដីស្រឡាញ់នៅក្នុងចិត្តរបស់ពួកគេបានចេញបាត់ទៅដោយគ្មានដានជាយូរមកហើយ។ ខ្ញុំមិនមែនកំពុងតែអួតអាងឡើយ ហើយខ្ញុំរឹតតែមិនមែនកំពុងបង្កាច់បង្ខូចមនុស្សឡើយ។ ខ្ញុំអាចស្រឡាញ់មនុស្សអស់កល្ប ហើយខ្ញុំក៏អាចស្អប់គេអស់កល្បដែរ ហើយរឿងនេះនឹងមិនដែលផ្លាស់ប្ដូរឡើយ ដោយសារតែខ្ញុំមានសេចក្ដីព្យាយាម។ ប៉ុន្តែមនុស្សមិនមានការព្យាយាមនេះឡើយ គេតែងតែប្រែប្រួលចំពោះខ្ញុំ គេគ្រាន់តែយកចិត្តទុកដាក់តិចតួចបំផុតចំពោះខ្ញុំ នៅពេលដែលខ្ញុំបើកព្រះឱស្ឋរបស់ខ្ញុំ និងនៅពេលដែលខ្ញុំបិទព្រះឱស្ឋរបស់ខ្ញុំមិនមានបន្ទូលអ្វីប៉ុណ្ណោះ មិនយូរប៉ុន្មាន គេក៏វង្វេងនៅក្នុងរលកនៃលោកីយ៍ដ៏ធំធេង។ ដូច្នេះ ខ្ញុំបង្រួមខ្លឹមសារនេះជាពាក្យទំនឹមទំនៀមមួយទៀត៖ មនុស្សខ្វះការព្យាយាម ដូច្នេះហើយ ពួកគេមិនអាចបំពេញព្រះទ័យរបស់ខ្ញុំបានឡើយ។

ខណៈពេលដែលមនុស្សកំពុងតែយល់សប្ដិ ខ្ញុំយាងទៅកាន់ប្រទេសជាតិនានានៅក្នុងពិភពលោក ដោយចែកចាយ «ក្លិននៃសេចក្ដីស្លាប់» នៅក្នុងព្រះហស្ដរបស់ខ្ញុំ នៅក្នុងចំណោមមនុស្ស។ មនុស្សទាំងអស់ចាកចេញពីភាពរស់រវើកភ្លាមៗ ហើយចូលទៅក្នុងថ្នាក់បន្ទាប់នៃជីវិតមនុស្ស។ នៅក្នុងចំណោមមនុស្សជាតិ របស់មានជីវិតលែងមានទៀតហើយ សាកសពមានពាសពេញទីកន្លែង អ្វីៗដែលពេញដោយភាពរស់រវើក បាត់ចេញភ្លាមៗមួយរំពេចដោយគ្មានដានឡើយ ហើយក្លិនដ៏គួរឱ្យថប់ដង្ហើមរបស់សាកសព ជ្រួតជ្រាបទៅពាសពេញដែនដី។ ភ្លាមៗនោះ ខ្ញុំបាំងព្រះភ័ក្រ្ដរបស់ខ្ញុំ ហើយយាងចាកចេញពីមនុស្សទៅ ដ្បិតខ្ញុំកំពុងតែចាប់ផ្ដើមជំហានបន្ទាប់នៃកិច្ចការ ដោយប្រទានឱ្យអ្នកដែលមានជីវិត នូវទីកន្លែងមួយដើម្បីរស់នៅ ហើយបណ្ដាលឱ្យមនុស្សទាំងអស់រស់នៅក្នុងដែនដីដ៏ប្រណីត។ នេះគឺជាដែនដីប្រកបដោយព្រះពរ ជាដែនដីដែលគ្មានសេចក្ដីទុក្ខព្រួយ ឬការដកដង្ហើមធំឡើយ ទាំងនោះគឺខ្ញុំបានរៀបចំសម្រាប់មនុស្ស។ ទឹកដែលហូរចេញពីទឹកជ្រោះជ្រលងភ្នំ គឺថ្លាឈ្វេងដល់បាតក្រោម វាហូរដោយឥតឈប់ ហើយមិនដែលរីងស្ងួតឡើយ។ មនុស្សរស់នៅក្នុងភាពស្រុះស្រួលគ្នាជាមួយព្រះជាម្ចាស់ បក្សាបក្សីស្រែកច្រៀង ហើយនៅកណ្ដាលខ្យល់ដ៏រំភើយ និងព្រះអាទិត្យដ៏កក់ក្ដៅ នោះទាំងស្ថានសួគ៌និងផែនដីនិងសម្រាក។ បច្ចុប្បន្ននេះ នៅទីនេះ សាកសពរបស់មនុស្សទាំងអស់ ដេកតម្រៀបក្នុងភាពច្របូកច្របល់។ ដោយគ្មានមនុស្សណាដឹងសោះ នោះខ្ញុំបញ្ចេញគ្រោះកាចដែលនៅក្នុងព្រះហស្ដរបស់ខ្ញុំ ហើយសាកសពរបស់មនុស្សស្អុយរលួយ ដោយមិនបន្សល់ដានសាច់តាំងពីក្បាលរហូតដល់ចុងជើង ហើយខ្ញុំក៏យាងទៅឆ្ងាយពីមនុស្ស។ ខ្ញុំនឹងមិនជួបជុំជាមួយមនុស្សម្ដងទៀតឡើយ ខ្ញុំនឹងមិនយាងមកនៅក្នុងចំណោមមនុស្សម្ដងទៀតឡើយ ដ្បិតដំណាក់កាលចុងក្រោយនៃការគ្រប់គ្រងទាំងមូលរបស់ខ្ញុំដល់ទីបញ្ចប់ហើយ ហើយខ្ញុំនឹងមិនបង្កើតមនុស្សជាតិម្ដងទៀតឡើយ ខ្ញុំនឹងមិនយកចិត្តទុកដាក់ណាមួយចំពោះមនុស្សម្ដងទៀតឡើយ។ បន្ទាប់ពីអានព្រះបន្ទូលចេញពីព្រះឱស្ឋរបស់ខ្ញុំហើយ មនុស្សទាំងអស់បាត់បង់សេចក្ដីសង្ឃឹម ដ្បិតពួកគេមិនចង់ស្លាប់ទេ ប៉ុន្តែ តើនរណាដែលមិន «ស្លាប់» ដើម្បីជាប្រយោជន៍ដល់ការ «មានជីវិត» នោះ? នៅពេលដែលខ្ញុំមានបន្ទូលប្រាប់មនុស្សថា ខ្ញុំគ្មានមន្ដអាគមដែលធ្វើឱ្យពួកគេមានជីវិត នោះពួកគេទ្រហោយំដោយភាពឈឺចាប់។ តាមពិត ទោះបីជាខ្ញុំគឺជាព្រះអាទិករក៏ដោយ ក៏ខ្ញុំគ្រាន់តែមានព្រះចេស្ដាដើម្បីធ្វើឱ្យមនុស្សស្លាប់ប៉ុណ្ណោះ ហើយគ្មានសមត្ថភាពក្នុងការធ្វើឱ្យពួកគេមានជីវិតឡើយ។ នៅក្នុងរឿងនេះ ខ្ញុំសូមទោសចំពោះមនុស្ស។ ដូច្នេះ ខ្ញុំបានមានបន្ទូលប្រាប់មនុស្សជាមុនថា «ខ្ញុំជំពាក់គេនូវបំណុលដែលមិនអាចសងបាន» ប៉ុន្តែគេបានគិតថា ខ្ញុំសុភាពរម្យទម។ បច្ចុប្បន្ននេះ ដោយការមកដល់នៃតថភាព នោះខ្ញុំនៅតែមានបន្ទូលអំពីបញ្ហានេះ។ ខ្ញុំនឹងមិនប្រឆាំងនឹងការពិតឡើយនៅពេលដែលខ្ញុំមានបន្ទូល។ នៅក្នុងសញ្ញាណរបស់ពួកគេ មនុស្សជឿថា មានវិធីច្រើនណាស់ដែលខ្ញុំមានបន្ទូល ដូច្នេះហើយ ពួកគេតែងតែទទួលយកព្រះបន្ទូលដែលខ្ញុំប្រទានដល់ពួកគេ ខណៈដែលសង្ឃឹមចង់បានអ្វីមួយផ្សេងទៀត។ តើទាំងនេះមិនមែនជាការជំរុញទឹកចិត្តដ៏ខុសឆ្គងរបស់មនុស្សទេឬ? គឺស្ថិតក្រោមស្ថានភាពទាំងនេះហើយដែលខ្ញុំហ៊ានមានបន្ទូល «យ៉ាងក្លាហាន» ថា មនុស្សមិនស្រឡាញ់ខ្ញុំយ៉ាងពិតប្រាកដឡើយ។ ខ្ញុំនឹងមិនក្បត់មនសិការ ហើយមួលបង្កាច់ការពិតឡើយ ដ្បិតខ្ញុំនឹងមិននាំមនុស្សចូលទៅក្នុងដែនដីដ៏ប្រណីតរបស់ពួកគេឡើយ។ នៅទីបញ្ចប់ នៅពេលដែលកិច្ចការរបស់ខ្ញុំបញ្ចប់ នោះខ្ញុំនឹងដឹកនាំពួកគេទៅកាន់ដែនដីនៃសេចក្ដីស្លាប់។ ដូច្នេះ មនុស្សមិនត្រូវរអ៊ូរទាំដាក់ខ្ញុំទាល់តែសោះ។ តើនេះមិនមែនដោយសារតែមនុស្ស «ស្រឡាញ់» ខ្ញុំទេឬ? តើនេះមិនមែនដោយសារតែបំណងចិត្តចង់ទទួលបានព្រះពររបស់ពួកគេ ខ្លាំងពេកឬ? ប្រសិនបើមនុស្សមិនចង់ស្វែងរកព្រះពរទេ ធ្វើដូចម្ដេចទើបមាន «គ្រោះអកុសល» នេះ? ដោយសារតែ «ភក្ដីភាព» របស់មនុស្សចំពោះខ្ញុំ ដោយសារតែពួកគេបានដើរតាមខ្ញុំអស់រយៈពេលជាច្រើនឆ្នាំ ប្រឹងប្រែងធ្វើការទោះបីជាមិនបានចូលរួមចំណែកណាមួយក៏ដោយ ក៏ខ្ញុំបើកសម្ដែងទៅកាន់ពួកគេតិចតួចអំពីអ្វីដែលកំពុងកើតឡើងនៅក្នុង «បន្ទប់សម្ងាត់»៖ បច្ចុប្បន្ន ដោយសារតែកិច្ចការរបស់ខ្ញុំនៅមិនទាន់ដល់ចំណុចជាក់លាក់មួយ ហើយមនុស្សនៅមិនទាន់ត្រូវបានបោះទៅក្នុងជង្ហុកធំដ៏ក្ដៅនៅឡើយ នោះខ្ញុំក៏ណែនាំពួកគេឱ្យចាកចេញឱ្យបានឆាប់តាមដែលពួកគេអាចធ្វើបាន ហើយអស់អ្នកដែលនៅ នឹងអាចទទួលរងទុក្ខដោយភាពអកុសល និងសំណាងតិចតួច ហើយនៅទីបញ្ចប់ ពួកគេនឹងនៅតែមិនអាចចៀសវៀងសេចក្ដីស្លាប់បានដដែល។ ខ្ញុំបើក «ទ្វារទៅកាន់ភាពពេញបរិបូណ៍» យ៉ាងទូលាយសម្រាប់ពួកគេ។ នរណាក៏ដោយដែលចង់ចាកចេញ គួរតែចាប់ផ្ដើមនៅលើផ្លូវឱ្យបានឆាប់តាមដែលពួកគេអាចធ្វើបាន ប្រសិនបើគេរង់ចាំរហូតដល់ការមកដល់នៃការវាយផ្ចាល នោះវានឹងយឺតពេលហើយ។ ព្រះបន្ទូលទាំងនេះមិនមែនជាការលេងសើចឡើយ ព្រះបន្ទូលទាំងនេះគឺជាតថភាពពិត។ ព្រះបន្ទូលរបស់ខ្ញុំ ត្រូវបានថ្លែងទៅកាន់មនុស្សក្នុងបំណងល្អ ហើយប្រសិនបើអ្នកមិនទៅពេលនេះទេ តើពេលណាអ្នកនឹងទៅ? តើមនុស្សពិតជាអាចទុកចិត្តព្រះបន្ទូលរបស់ខ្ញុំឬ?

ខ្ញុំមិនដែលមានព្រះតម្រិះច្រើនចំពោះវាសនារបស់មនុស្សឡើយ។ ខ្ញុំគ្រាន់តែធ្វើតាមបំណងព្រះហឫទ័យផ្ទាល់របស់ខ្ញុំប៉ុណ្ណោះ ដោយមិនត្រូវបានដាក់កំហិតដោយមនុស្សឡើយ។ តើខ្ញុំអាចដកព្រះហស្ដរបស់ខ្ញុំដោយសារតែការភ័យខ្លាចរបស់ពួកគេបានយ៉ាងដូចម្ដេចទៅ? ក្នុងផែនការគ្រប់គ្រងទាំងមូលរបស់ខ្ញុំ ខ្ញុំមិនដែលបង្កើតការរៀបចំពិសេសណាមួយសម្រាប់បទពិសោធរបស់មនុស្សឡើយ។ ខ្ញុំគ្រាន់តែប្រព្រឹត្តដោយផ្អែកលើផែនការដើមរបស់ខ្ញុំប៉ុណ្ណោះ។ កាលពីអតីតកាល មនុស្ស «ថ្វាយ» ខ្លួនចំពោះខ្ញុំ ហើយខ្ញុំមិនផ្លាស់ប្ដូរព្រះទ័យចំពោះពួកគេឡើយ។ បច្ចុប្បន្ននេះ ពួកគេបាន «លះបង់» ខ្លួនសម្រាប់ខ្ញុំ ហើយខ្ញុំនៅតែមិនផ្លាស់ប្ដូរព្រះទ័យចំពោះពួកគេដដែល។ ខ្ញុំមិនសព្វព្រះទ័យដោយសារតែមនុស្សលះបង់ជីវិតរបស់ពួកគេសម្រាប់ខ្ញុំឡើយ ហើយខ្ញុំក៏មិនយកឈ្នះដោយអំណរដ៏ខ្លាំងដែរ ប៉ុន្តែខ្ញុំបន្តបញ្ជូនពួកគេទៅកាន់ទីលានប្រហារជីវិត ស្របតាមផែនការរបស់ខ្ញុំ។ ខ្ញុំមិនយកព្រះទ័យទុកដាក់ចំពោះអាកប្បកិរិយារបស់ពួកគេអំឡុងពេលនៃការលន់តួឡើយ ដូច្នេះតើព្រះទ័យដ៏ត្រជាក់ និងឥតមេត្តារបស់ខ្ញុំត្រូវបានប៉ះពាល់ដោយចិត្តរបស់មនុស្សបានយ៉ាងដូចម្ដេចទៅ? តើខ្ញុំជាសត្វមានមនោសញ្ចេតនាមួយក្នុងចំណោមមនុស្សជាតិឬ? ជាច្រើនលើក ដែលខ្ញុំបានរំលឹកដាស់តឿនមនុស្សថា ខ្ញុំគ្មានមនោសញ្ចេតនាឡើយ ប៉ុន្តែពួកគេគ្រាន់តែញញឹម ដោយជឿថា ខ្ញុំគ្រាន់តែរម្យទមប៉ុណ្ណោះ។ ខ្ញុំបានមានបន្ទូលថា «ខ្ញុំមិនស្គាល់ពីទស្សនវិជ្ជាសម្រាប់ការរស់នៅរបស់មនុស្សជាតិឡើយ» ប៉ុន្តែ មនុស្សមិនដែលបានគិតដូច្នោះឡើយ ហើយបាននិយាយថា វិធីដែលខ្ញុំមានបន្ទូលមានច្រើនណាស់។ ដោយសារតែការដាក់កំហិតនៃសញ្ញាណរបស់មនុស្សនេះ ទើបខ្ញុំមិនដឹងថាគួរមានបន្ទូលទៅកាន់មនុស្សដោយសំនៀងបែបណា និងតាមវិធីណាឡើយ ដូច្នេះហើយ ដោយគ្មានជម្រើសផ្សេង ខ្ញុំអាចត្រឹមតែមានបន្ទូលចំៗប៉ុណ្ណោះ។ តើខ្ញុំអាចធ្វើអ្វីផ្សេងបានទៀត? វិធីដែលមនុស្សនិយាយគឺមានច្រើនណាស់ ពួកគេនិយាយថា «ពួកយើងមិនគួរពឹងផ្អែកលើអារម្មណ៍ឡើយ ប៉ុន្តែពួកយើងគួរតែអនុវត្តសេចក្ដីសុចរិត» ដែលជាប្រភេទពាក្យស្លោក ដែលពួកគេទទូចចង់បានអស់រយៈពេលជាច្រើនឆ្នាំមកហើយ ប៉ុន្តែពួកគេមិនអាចធ្វើតាមពាក្យសម្ដីរបស់ពួកគេបានទេ ពាក្យសម្ដីរបស់ពួកគេគឺទទេសូន្យ ដូច្នេះ ខ្ញុំក៏មានបន្ទូលថា មនុស្សគ្មានសមត្ថភាពដើម្បីធ្វើឱ្យ «ពាក្យសម្ដី និងលទ្ធផលរបស់ពួកគេកើតឡើងដំណាលគ្នាបានឡើយ»។ នៅក្នុងចិត្តរបស់ពួកគេ មនុស្សជឿថា ការធ្វើបែបនោះគឺជាការតាមរកខ្ញុំ ប៉ុន្តែខ្ញុំគ្មានចំណាប់អារម្មណ៍លើការតាមរករបស់ពួកគេឡើយ ខ្ញុំឈឺ ហើយនឿយហត់នឹងរឿងនេះខ្លាំងណាស់។ ហេតុអ្វីបានជាមនុស្សតែងតែបែរខ្នងដាក់ម្នាក់ដែលចិញ្ចឹមពួកគេទៅវិញ? តើខ្ញុំបានប្រទានឱ្យពួកគេតិចពេកឬ? ហេតុអ្វីបានជាមនុស្សតែងតែថ្វាយបង្គំសាតាំងយ៉ាងសម្ងាត់នៅខាងក្រោយខ្នងរបស់ខ្ញុំ? វាហាក់ដូចជាពួកគេធ្វើកិច្ចការសម្រាប់ខ្ញុំ ហើយប្រាក់ខែដែលខ្ញុំប្រទានឱ្យពួកគេមិនគ្រប់គ្រាន់សម្រាប់ផ្គត់ផ្គង់ការចំណាយសម្រាប់ការរស់នៅរបស់ពួកគេអ៊ីចឹង ពីព្រោះពួកគេស្វែងរកការងារមួយទៀតក្រៅម៉ោងធ្វើការ ដើម្បីបង្កើនប្រាក់ខែរបស់ពួកគេ ដោយសារតែការចំណាយរបស់មនុស្សច្រើនពេក ហើយពួកគេហាក់ដូចជាមិនដឹងពីវិធីដើម្បីទទួលបានគ្រប់គ្រាន់ឡើយ។ ប្រសិនបើវាពិតជាដូច្នេះមែន ខ្ញុំនឹងបង្គាប់ឱ្យពួកគេចាកចេញពី «រោងចក្រ» របស់ខ្ញុំ។ តាំងពីយូរមកហើយ ខ្ញុំបានពន្យល់មនុស្សថា ការធ្វើការសម្រាប់ខ្ញុំ មិនពាក់ព័ន្ធនឹងការទទួលបានដ៏ពិសេសណាមួយឡើយ៖ ដោយគ្មានករណីលើកលែង ខ្ញុំប្រព្រឹត្តចំពោះមនុស្សយ៉ាងយុត្តិធម៌ និងមានហេតុផល ដោយប្រើប្រាស់ប្រព័ន្ធ «ប្រឹងប្រែងធ្វើការទទួលបានច្រើន ធ្វើការតិចទទួលបានតិច ហើយមិនធ្វើការគឺមិនទទួលបានអ្វីសោះ»។ នៅពេលដែលខ្ញុំមានបន្ទូល នោះខ្ញុំមិនលេបសម្ដីឡើយ។ ប្រសិនបើនរណាម្នាក់ជឿថា «ច្បាប់វិន័យរោងចក្រ» របស់ខ្ញុំតឹងរ៉ឹងពេក ពួកគេគួរតែដើរចេញភ្លាមៗ ខ្ញុំនឹងបើក «ថ្លៃឈ្នួល» របស់ពួកគេនៅក្រៅក្រុង។ ខ្ញុំ «អត់ឱន» ក្នុងការដោះស្រាយរបស់ខ្ញុំចំពោះមនុស្សបែបនេះ ខ្ញុំមិនបង្ខំពួកគេឱ្យនៅឡើយ។ នៅក្នុងចំណោមមនុស្សដ៏ច្រើនទាំងនេះ តើខ្ញុំមិនអាចរកបាន «អ្នកធ្វើការ» ដែលត្រូវនឹងព្រះទ័យរបស់ខ្ញុំទេឬ? មនុស្សមិនគួរមើលងាយខ្ញុំឡើយ! ប្រសិនបើមនុស្សនៅតែមិនស្ដាប់បង្គាប់ខ្ញុំ ហើយចង់ស្វែងរក «ការងារ» នៅកន្លែងផ្សេង នោះខ្ញុំនឹងមិនបង្ខំពួកគេឡើយ ខ្ញុំនឹងស្វាគមន៍ ខ្ញុំគ្មានជម្រើសឡើយ! តើវាមិនមែនដោយសារតែខ្ញុំមាន «ច្បាប់វិន័យ និងបទបញ្ញត្តិ» ច្រើនពេកទេឬ?

ថ្ងៃទី០៨ ខែឧសភា ឆ្នាំ១៩៩២


ជំពូកទី ៤១

ខ្ញុំធ្លាប់ខិតខំប្រឹងប្រែងយ៉ាងធំធេងនៅក្នុងចំណោមនុស្ស ប៉ុន្តែពួកគេមិនចាប់អារម្មណ៍នោះទេ ដូច្នេះ ខ្ញុំត្រូវតែប្រើប្រាស់ព្រះបន្ទូលរបស់ខ្ញុំដើម្បីបើកសម្ដែងពីព្រះបន្ទូលនេះចំពោះពួកគេជាជំហានៗ។ ទោះបីជាយ៉ាងណា មនុស្សនៅតែមិនយល់ព្រះបន្ទូលរបស់ខ្ញុំ ហើយគេនៅតែមិនដឹងអំពីគោលបំណងនៃផែនការរបស់ខ្ញុំ។ ដូច្នេះហើយ ដោយសារភាពខ្វះខាត និងគុណវិបត្តិរបស់ពួកគេ នោះមនុស្សបានធ្វើរឿងជាច្រើនដើម្បីរំខានដល់ការគ្រប់គ្រងរបស់ខ្ញុំ ហើយការនេះបានផ្ដល់ឱកាសឱ្យវិញ្ញាណស្មោកគ្រោកគ្រប់ប្រភេទចូលមក ទើបមនុស្សជាតិក្លាយជាជនរងគ្រោះរបស់ពួកវា ហើយត្រូវបានវិញ្ញាណស្មោកគ្រោកទាំងនេះធ្វើទារុណកម្ម រហូតដល់ពួកគេត្រូវបានបំពុលទាំងស្រុង។ មានតែដូច្នោះទេ ទើបខ្ញុំឃើញយ៉ាងច្បាស់អំពីបំណង និងគោលដៅរបស់មនុស្ស។ ខ្ញុំដកដង្ហើមធំពីក្នុងពពក៖ ហេតុអ្វីបានជាមនុស្សតែងតែធ្វើសកម្មភាពសម្រាប់ខ្លួនឯង? តើការវាយផ្ចាលរបស់ខ្ញុំមិនបានមានបំណងដើម្បីធ្វើឱ្យពួកគេគ្រប់លក្ខណ៍ទេឬ? តើខ្ញុំវាយប្រហារដោយចេតនាទៅលើអាកប្បកិរិយាវិជ្ជមានរបស់ពួកគេឬ? ភាសារបស់មនុស្ស គឺមានសភាពស្រស់ស្អាត និងទន់ភ្លន់ណាស់ ខណៈដែលសកម្មភាពរបស់ពួកគេមានសភាពច្របូកច្របល់មែនទែន។ ហេតុអ្វីបានជាការទាមទារដែលខ្ញុំធ្វើចំពោះមនុស្ស តែងតែគ្មានបានអ្វីអ៊ីចឹង? តើវាអាចទៅរួចទេ ដែលខ្ញុំស្នើសុំឱ្យសត្វសុនខឡើងដើមឈើ? តើវាអាចទៅរួចទេដែលខ្ញុំខ្វល់ខ្វាយជាច្រើន ចំពោះភាពគ្មានអ្វីសោះ? នៅលើមាគ៌ានៃផែនការគ្រប់គ្រងទាំងមូលរបស់ខ្ញុំ ខ្ញុំបានច្រៀក «ផែនការពិសោធន៍» ជាច្រើនចម្រៀក។ ទោះបីជាយ៉ាងណាក៏ដោយ លក្ខណៈភូមិសាស្ត្រ ដែលមានស្ថានភាពមិនល្អ និងខ្វះពន្លឺព្រះអាទិត្យអស់ជាច្រើនឆ្នាំ គឺកំពុងតែផ្លាស់ប្ដូរជាបន្តបន្ទាប់ ដែលនាំទៅរក «ការបំបែក» មួយនៅលើដែនដី។ ដូច្នេះហើយ នៅក្នុងការចងចាំរបស់ខ្ញុំ ខ្ញុំបានបោះបង់ក្បាលដីបែបនេះរាប់មិនអស់។ សូម្បីតែពេលនេះ ដែនដីជាច្រើនបន្ដផ្លាស់ប្ដូរ។ ថ្ងៃមួយ ប្រសិនបើដែនដីពិតជាផ្លាស់ប្ដូរទៅជាប្រភេទអ្វីមួយផ្សេង នោះខ្ញុំនឹងបោះវាចោលទៅម្ខាងដោយព្រហស្ដរបស់ខ្ញុំ តើនេះពិតជាមិនមែនជាកិច្ចការរបស់ខ្ញុំនៅក្នុងដំណាក់កាលបច្ចុប្បន្នទេ? ប៉ុន្តែមនុស្សមិនបានដឹងអំពីរឿងនេះសូម្បីតែបន្តិច។ ពួកគេគ្រាន់តែត្រូវបាន «វាយផ្ចាល» ក្រោមការ «ចង្អុលបង្ហាញ» របស់ខ្ញុំប៉ុណ្ណោះ។ តើការនោះមានអ្វីល្អខ្លះទៅ? តើខ្ញុំអាចជាព្រះជាម្ចាស់ដែលមកយ៉ាងលឿនដើម្បីវាយផ្ចាលមនុស្សឬ? នៅក្នុងស្ថានសួគ៌ខាងលើ ខ្ញុំធ្លាប់ដាក់ផែនការថា នៅពេលដែលខ្ញុំយាងមកក្នុងចំណោមមនុស្ស នោះខ្ញុំនឹងក្លាយជាម្នាក់ក្នុងចំណោមពួកគេ ប្រយោជន៍ឱ្យអស់អ្នកណាដែលខ្ញុំស្រឡាញ់នឹងអាចមកជិតខ្ញុំ។ ទោះបីជាយ៉ាងណាក៏ដោយ ពេលនេះ ដោយការមកដល់ដំណាក់កាលបច្ចុប្បន្ន មិនត្រឹមតែមនុស្សមិនមានទំនាក់ទំនងជាមួយខ្ញុំនោះទេ ពួកគេថែមទាំងទុកខ្ញុំឱ្យនៅឆ្ងាយ ដោយសារតែការវាយផ្ចាលរបស់ខ្ញុំ។ ខ្ញុំមិនយំខ្សឹកខ្សួលដោយសារការចៀសចេញរបស់គេនោះទេ។ តើអាចធ្វើអ្វីបានចំពោះរឿងនេះ? មនុស្សទាំងអស់គឺជាតារាសម្ដែង ដែលច្រៀងរួមជាមួយបទភ្លេងទាំងអស់ដែលកំពុងលេង។ ខ្ញុំជឿជាក់លើសមត្ថភាពរបស់ខ្ញុំក្នុងការឱ្យមនុស្ស «របូត» ចេញពីការក្ដោបក្ដាប់របស់ខ្ញុំ ហើយខ្ញុំក៏កាន់តែជឿជាក់លើសមត្ថភាពរបស់ខ្ញុំក្នុងការនាំពួកគេពី «ផ្នែកផ្សេង» ត្រឡប់មក «រោងចក្រ» របស់ខ្ញុំវិញដែរ។ តើមនុស្សមិនមែនជាស្មៅដែលដុះនៅលើជញ្ជាំងទេឬ? ប៉ុន្តែ ខ្ញុំមិនបានបង្កគ្រោះថ្នាក់ដល់មនុស្សដោយសារតែកំហុសនេះទេ ផ្ទុយទៅវិញ ខ្ញុំប្រទានអាហាររបស់ខ្ញុំដល់ពួកគេ។ មនុស្សទន់ខ្សោយ គ្មានកម្លាំងទេ ហើយក៏ខ្វះនូវសារជាតិចិញ្ចឹមផង។ ពួកគេគឺបែបនេះឯង។ ខ្ញុំបានប្ដូរចិត្តដ៏ត្រជាក់របស់មនុស្ស ដោយការឱបដ៏កក់ក្ដៅរបស់ខ្ញុំ៖ តើនរណាផ្សេងដែលអាចធ្វើរឿងបែបនេះបាន? ហេតុអ្វីបានជាខ្ញុំធ្វើកិច្ចការបែបនេះក្នុងចំណោមមនុស្ស? តើមនុស្សអាចយល់អំពីព្រះទ័យរបស់ខ្ញុំយ៉ាងពិតប្រាកដឬទេ?

ក្នុងចំណោមអស់អ្នកដែលខ្ញុំបានរើសតាំង ខ្ញុំបានធ្វើ «ជំនួញ» មួយ ដូច្នេះហើយទើបមានមនុស្សចេញ-ចូលដំណាក់របស់ខ្ញុំជានិច្ច មិនចេះដាច់។ ពួកគេទាំងអស់ចូលរួមកម្មវិធីផ្លូវការនានានៅកន្លែងរបស់ខ្ញុំ ហាក់ដូចជាពួកគេកំពុងតែពិភាក្សាជំនួញជាមួយខ្ញុំអ៊ីចឹង ដែលធ្វើឱ្យកិច្ចការរបស់ខ្ញុំច្របូកច្របល់ជាខ្លាំង។ ពេលខ្លះ មានរឿងជាច្រើនដែលខ្ញុំមិនអាចដោះស្រាយជម្លោះក្នុងចំណោមពួកគេ។ ខ្ញុំជំរុញមនុស្សមិនឱ្យបន្ថែមអ្វីលើបន្ទុករបស់ខ្ញុំទេ។ យកល្អ ពួកគេត្រូវតែដាក់ផែនការផ្ទាល់ខ្លួរបស់ពួកគេ ជាជាងពឹងផ្អែកមកលើខ្ញុំរហូត។ ពួកគេមិនអាចនៅជាក្មេងរហូត នៅក្នុងដំណាក់របស់ខ្ញុំទេ។ តើនៅបែបនោះមានប្រយោជន៍អ្វី? អ្វីដែលខ្ញុំធ្វើគឺជាជំនួញដ៏សំខាន់។ ខ្ញុំមិនមែនរកស៊ីបើក «ហាងលក់របស់ហូបសម្រាប់អ្នកជិតខាង» មួយចំនួន ឬក៏រកស៊ីបើកហាង «លក់គ្រឿងទេស» តូចៗមួយចំនួននោះទេ។ មនុស្សទាំងអស់មិនយល់ពីព្រះទ័យរបស់ខ្ញុំទេ ហាក់ដូចជាពួកគេនិយាយលេងសើចជាមួយខ្ញុំដោយអចេតនាអ៊ីចឹង ហាក់ដូចជាពួកគេទាំងអស់ជាក្មេងខិលខូច ដែលលេងមិនចេះស្កប់អ៊ីចឹង ដោយមិនខ្វល់ពីបញ្ហាធ្ងន់ធ្ងរនានានោះទេ ដូច្នេះហើយទើបបណ្ដាលឱ្យមនុស្សជាច្រើនបរាជ័យក្នុងការបំពេញ «កិច្ចការផ្ទះ» ដែលខ្ញុំបានដាក់ឱ្យពួកគេធ្វើ។ តើមនុស្សបែបនេះអាចមានភាពក្លាហានក្នុងការបង្ហាញមុខរបស់ពួកគេទៅ «គ្រូ» របស់ពួកគេយ៉ាងដូចម្ដេចទៅ? ហេតុអ្វីបានជាពួកគេមិនដែលចូលរួមលើអ្វីដែលពួកគេគួរធ្វើអ៊ីចឹង? តើចិត្តរបស់មនុស្សគឺជាវត្ថុប្រភេទអ្វី? រហូតមកដល់ថ្ងៃនេះ ខ្ញុំនៅតែស្រពេចស្រពិលលើបញ្ហានេះ។ ហេតុអ្វីបានជាចិត្តរបស់មនុស្សផ្លាស់ប្ដូរឥតឈប់អ៊ីចឹង? វាដូចជាថ្ងៃមួយនៅក្នុងខែមិថុនា៖ ពេលនេះ ព្រះអាទិត្យក្ដៅហែង ពេលនេះពពកក្រាស់ ហើយពេលនេះក៏មានសន្ធឹកស្នូរខ្យល់ដ៏កាច។ ដូច្នេះ ហេតុអ្វីបានជាមនុស្សមិនអាចរៀនពីបទពិសោធបាន? ប្រហែលជាអ្វីដែលខ្ញុំបានមានបន្ទូល គឺជាការបញ្ចេញបញ្ចូលទេដឹង។ មនុស្សមិនដឹងសូម្បីតែយកឆ័ត្រតាមខ្លួនអំឡុងពេលរដូវភ្លៀងផង ដោយសារតែភាពល្ងង់ខ្លៅរបស់ពួកគេ ដូច្នោះហើយបានជាពួកគេត្រូវភ្លៀងទទឹកជោគដល់ស្បែករាប់ភ្លេច ហាក់ដូចជាខ្ញុំកំពុងតែលេងសើចជាមួយពួកគេដោយចេតនាអ៊ីចឹង ហើយពួកគេតែងតែត្រូវបានវាយប្រហារដោយភ្លៀងមកពីស្ថានសួគ៌។ ឬ ប្រហែលជាខ្ញុំ «សាហាវ» ពេក ដោយធ្វើឱ្យមនុស្សបែកអារម្មណ៍ ដូច្នេះហើយបានជាពួកគេតែងតែឡប់មិនដឹងថាត្រូវធ្វើអ្វី។ គ្មានមនុស្សណាម្នាក់បានយល់យ៉ាងពិតប្រាកដនូវគោលបំណង ឬសារៈសំខាន់នៃកិច្ចការរបស់ខ្ញុំទេ។ ដោយហេតុដូច្នោះ ពួកគេទាំងអស់កំពុងតែធ្វើកិច្ចការដែលរំខាន និងវាយផ្ចាលខ្លួនឯង។ តើខ្ញុំពិតជារៀបចំផែនការដើម្បីវាយផ្ចាលមនុស្សឬ? ហេតុអ្វីបានជាមនុស្សបង្កបញ្ហាដាក់ខ្លួនឯង? ហេតុអ្វីបានជាពួកគេតែងតែដើរចូលក្នុងអន្ទាក់? ហេតុអ្វីបានជាពួកគេមិនចរចាជាមួយខ្ញុំ តែផ្ទុយទៅវិញពួកគេស្វែងរកវិធីធ្វើការដោយខ្លួនឯង? តើអ្វីដែលខ្ញុំប្រទានដល់មនុស្ស មិនគ្រប់គ្រាន់ទេឬ?

ខ្ញុំបានបោះពុម្ព «ស្នាដៃដំបូង» នៅក្នុងចំណោមមនុស្សទាំងអស់ ហើយដោយសារតែការបោះពុម្ពរបស់ខ្ញុំបង្កើតឱ្យមានការសរសើរជាច្រើននៅក្នុងចំណោមមនុស្ស នោះពួកគេទាំងអស់ក៏យកវាជាការសិក្សាដោយប្រយ័ត្នប្រយែង និងដោយលម្អិត ហើយតាមរយៈការសិក្សាដ៏យកចិត្តទុកដាក់នេះ ពួកគេបានទទួលចំណេះដឹងជាច្រើន។ ស្នាដៃសរសេររបស់ខ្ញុំ ហាក់ដូចជាប្រលោមលោកដែលពិបាកយល់ខ្លាំង និងអស្ចារ្យមួយក្បាលអ៊ីចឹង។ វាហាក់ដូចជាកំណាព្យពាក្យរាយបែបមនោសញ្ចេតនាមួយអ៊ីចឹង។ វាហាក់ដូចជាការពិភាក្សាអំពីកម្មវិធីនយោបាយ។ វាហាក់ដូចជាការសង្ខេបអត្ថបទស្ដីពីប្រាជ្ញាផ្នែកសេដ្ឋកិច្ចអ៊ីចឹង។ ដោយសារតែស្នាដៃសរសេររបស់ខ្ញុំសម្បូរបែប នោះមានការយល់ឃើញខុសៗគ្នាជាច្រើនអំពីវា ហើយគ្មាននរណាម្នាក់អាចផ្ដល់អារម្ភកថាដែលសង្ខេបស្នាដៃរបស់ខ្ញុំនេះបានទេ។ មនុស្សអាចមានចំណេះដឹង និងទេពកោសល្យ «លេចធ្លោរ» ប៉ុន្តែស្នាដៃរបស់ខ្ញុំនេះ គឺគ្រប់គ្រាន់នឹងបង្វែរដានអ្នកដែលមានទេពកោសល្យ និងសមត្ថភាពទាំងនោះ។ ទោះបីជាពួកគេនិយាយថា «ឈាមអាចហូរចេញ ទឹកភ្នែកអាចស្រក់ចុះក៏ដោយ ប៉ុន្តែគ្មាននរណាម្នាក់ឱនក្បាលរបស់ពួកគេនោះទេ» ពួកគេបានឱនក្បាលដោយមិនដឹងខ្លួនរួចទៅហើយ ដើម្បីបង្ហាញពីការចុះចាញ់របស់ពួកគេចំពោះស្នាដៃសរសេររបស់ខ្ញុំ។ ចេញពីមេរៀននៃបទពិសោធរបស់គេ នោះមនុស្សបានសង្ខេបស្នាដៃសរសេររបស់ខ្ញុំ ថាជាសៀវភៅនៃស្ថានសួគ៌ដែលធ្លាក់មកពីលើមេឃ។ ប៉ុន្តែខ្ញុំជំរុញមិនឱ្យមនុស្សមានអារម្មណ៍រំជើបរំជួលពេកនោះទេ។ តាមការយល់ឃើញរបស់ខ្ញុំ អ្វីដែលខ្ញុំបានមានបន្ទូលគឺសុទ្ធតែសាមញ្ញាទាំងអស់។ ទោះបីជាយ៉ាងណាក៏ដោយ ខ្ញុំសង្ឃឹមថា នៅក្នុងសព្វវចនាធិប្បាយនៃជីវិត មានស្នាដៃរបស់ខ្ញុំ ហើយមនុស្សនឹងអាចរកឃើញអ្វីមួយដែលជាវិធីនៃការរស់នៅ។ នៅក្នុងទិសដៅរបស់មនុស្ស ពួកគេអាចស្វែងរកអត្ថន័យនៃជីវិត។ នៅក្នុងអាថ៌កំបាំងនៃស្ថានសួគ៌ ពួកគេអាចរកឃើញបំណងព្រះហឫទ័យរបស់ខ្ញុំ ហើយនៅក្នុងផ្លូវរបស់មនុស្សជាតិ នោះពួកគេអាចរកឃើញសិល្បៈនៃការរស់នៅ។ តើអ្វីៗមិនមែនកាន់តែប្រសើរតាមរបៀបនេះទេឬ? ខ្ញុំមិនបង្ខិតបង្ខំមនុស្សទេ។ ប្រសិនបើនរណាម្នាក់ «មិនចាប់អារម្មណ៍» ទៅលើស្នាដៃសរសេររបស់ខ្ញុំទេ នោះខ្ញុំនឹងសង «សំណង» លើសៀវភៅរបស់ខ្ញុំទៅពួកគេវិញ បួករួមនឹង «ថ្លៃសេវា» ទៀតផង។ ខ្ញុំមិនបង្ខិតបង្ខំនរណាម្នាក់ទេ។ ក្នុងនាមជាអ្នកនិពន្ធនៃសៀវភៅនេះ សេចក្ដីសង្ឃឹមតែមួយរបស់ខ្ញុំគឺថា អ្នកអាននឹងស្រឡាញ់ស្នាដៃរបស់ខ្ញុំ ប៉ុន្តែចំណូលចិត្តរបស់មនុស្សតែងតែខុសគ្នា។ ដូច្នេះហើយ ខ្ញុំជំរុញមិនឱ្យមនុស្សសម្រុះសម្រួលការយល់ឃើញពីអនាគតរបស់ពួកគេ គ្រាន់តែដោយសារពួកគេមិនអាចអត់ទ្រាំនឹងការយកការយោគយល់ ចេញនោះទេ។ ប្រសិនបើពួកគេត្រូវធ្វើដូច្នោះ ធ្វើដូចម្ដេចទើបខ្ញុំដែលមានព្រះហឫទ័យសណ្ដោស អាចទ្រាំនឹងភាពអាម៉ាស់ដ៏ខ្លាំងបែបនេះបាន? ប្រសិនបើអ្នកជាអ្នកអានដែលស្រឡាញ់ស្នាដៃរបស់ខ្ញុំ នោះខ្ញុំសង្ឃឹមថា អ្នកនឹងបញ្ជូននូវការផ្ដល់យោបល់ដ៏មានតម្លៃរបស់អ្នកមកខ្ញុំ ដើម្បីធ្វើឱ្យការសរសេររបស់ខ្ញុំកាន់តែល្អប្រសើរ ដូច្នេះហើយ តាមរយៈកំហុសឆ្គងរបស់មនុស្ស នោះនឹងជួយធ្វើឱ្យមាតិកានៃការសរសេររបស់ខ្ញុំកាន់តែប្រសើរ។ ធ្វើដូច្នេះ នឹងផ្ដល់ផលប្រយោជន៍ដល់ទាំងអ្នកនិពន្ធផង និងអ្នកអានផង តើមិនមែនដូច្នេះទេឬ? ខ្ញុំមិនដឹងថា ការមានបន្ទូលដូច្នេះរបស់ខ្ញុំត្រឹមត្រូវឬអត់នោះទេ ហើយប្រហែលជាតាមវិធីនេះ ខ្ញុំអាចធ្វើឱ្យសមត្ថភាពសរសេររបស់ខ្ញុំកាន់តែប្រសើរ ឬប្រហែលជាអាចពង្រឹងមិត្តភាពរវាងយើង។ សរុបមក ខ្ញុំសង្ឃឹមថា មនុស្សទាំងអស់អាចសហការជាមួយកិច្ចការរបស់ខ្ញុំ ដោយគ្មានការរំខាននោះទេ ប្រយោជន៍ឱ្យព្រះបន្ទូលរបស់ខ្ញុំអាចត្រូវបានបញ្ជូនទៅកាន់គ្រួសារ និងផ្ទះសម្បែងនីមួយៗ ហើយទើបមនុស្សទាំងអស់នៅលើផែនដីអាចរស់នៅក្នុងព្រះបន្ទូលរបស់ខ្ញុំ។ នេះគឺជាគោលដៅរបស់ខ្ញុំ។ ខ្ញុំសង្ឃឹមថា ដោយការអានជំពូកស្ដីពីជីវិតនៅក្នុងព្រះបន្ទូលរបស់ខ្ញុំ នោះគ្រប់គ្នាអាចទទួលបានអ្វីមួយ អាចជាពាក្យស្លោកស្ដីអំពីជីវិត ឬជាចំណេះដឹងអំពីកំហុសដែលកើតឡើងចំពោះពិភពមនុស្ស ឬជាអ្វីដែលខ្ញុំតម្រូវពីមនុស្ស ឬជា «អាថ៌កំបាំង» របស់មនុស្សនៃនគរព្រះបច្ចុប្បន្ន។ ទោះបីជាយ៉ាងណាក៏ដោយ ខ្ញុំជំរុញឱ្យមនុស្សមើលសៀវភៅដែលមានចំណងជើងថា រឿងអាស្រូវរបស់មនុស្សបច្ចុប្បន្ន។ នេះអាចនឹងមានសារៈប្រយោជន៍សម្រាប់គ្រប់គ្នា។ ឬវាអាចឈឺចាប់ក្នុងការអានជារឿយៗពីអាថ៌កំបាំងចុងក្រោយ ដែលនឹងមានប្រយោជន៍កាន់តែច្រើនសម្រាប់ជីវិតរបស់មនុស្ស។ ជាថ្មីម្ដងទៀត ចូរអានផ្នែកដែលមានប្រធានបទក្ដៅៗឱ្យបានច្រើន តើនេះនឹងមិនកាន់តែមានសារៈប្រយោជន៍ដល់ជីវិតរបស់មនុស្សទេឬ? គ្មានគ្រោះថ្នាក់ក្នុងការប្រឹក្សាយោបល់ជាមួយការណែនាំរបស់ខ្ញុំនោះទេ ចូរមើលថាតើវាមានផលប៉ះពាល់ណាមួយទេ ហើយបន្ទាប់មកធ្វើការផ្សារភ្ជាប់នឹងខ្ញុំអំពីអារម្មណ៍របស់អ្នកក្រោយពេលអានវា ពេលនោះខ្ញុំអាចចេញវេជ្ជបញ្ជាផ្ដល់ឱសថដែលត្រឹមត្រូវ ហើយនៅទីបញ្ចប់ លុបបំបាត់ចោលទាំងស្រុងនូវរាល់ជំងឺរបស់មនុស្ស។ ខ្ញុំមិនដឹងថាអ្នកគិតអ្វីអំពីការផ្ដល់យោបល់របស់ខ្ញុំនោះទេ ប៉ុន្តែខ្ញុំសង្ឃឹមថា អ្នកនឹងចាត់ទុកពួកវាជាឧបករណ៍សម្រាប់ជាឯកសារយោងរបស់អ្នក។ តើវានឹងទៅជាបែបណា?

ថ្ងៃទី១២ ខែឧសភា ឆ្នាំ១៩៩២


ជំពូកទី ៤២

នៅពេលដែលកិច្ចការថ្មីចាប់ផ្ដើម នោះមនុស្សទាំងអស់មានច្រកចូលថ្មីមួយ ហើយពួកគេរីកចម្រើនជាមួយខ្ញុំដោយកាន់ដៃគ្នា។ យើងដើរនៅលើផ្លូវដ៏ធំនៃនគរព្រះជាមួយគ្នា មានភាពស្និទ្ធស្នាលយ៉ាងជិតដិតរវាងមនុស្សនិងខ្ញុំផ្ទាល់។ ដើម្បីបង្ហាញអារម្មណ៍របស់ខ្ញុំ និងដើម្បីបង្ហាញអាកប្បកិរិយារបស់ខ្ញុំចំពោះមនុស្ស នោះខ្ញុំតែងតែបាននិយាយទៅកាន់មនុស្ស។ ទោះបីជាយ៉ាងណាក៏ដោយ ក៏ព្រះបន្ទូទាំងនេះមួយចំនួនអាចបង្កការឈឺចាប់ដល់មនុស្សដែរ ខណៈព្រះបន្ទូលមួយចំនួនអាចជាជំនួយដ៏ធំធេងសម្រាប់ពួកគេ ដូច្នេះហើយ ខ្ញុំទូន្មានមនុស្សឱ្យស្ដាប់កាន់តែញឹកញាប់ចំពោះព្រះបន្ទូលដែលចេញពីព្រះឱស្ឋរបស់ខ្ញុំ។ ព្រះសូរសៀងរបស់ខ្ញុំអាចមិនឆើតឆាយជាពិសេសនោះទេ ប៉ុន្តែទាំងអស់នោះគឺជាព្រះបន្ទូលដែលចេញពីជម្រៅព្រះទ័យរបស់ខ្ញុំ។ ដោយសារតែមនុស្សជាតិគឺជាមិត្តភក្ដិរបស់ខ្ញុំ នោះខ្ញុំបានបន្តដើម្បីអនុវត្តកិច្ចការរបស់ខ្ញុំនៅក្នុងចំណោមមនុស្ស ហើយមនុស្សក៏ដូច្នោះដែរ គេប្រឹងប្រែងអស់ពីសមត្ថភាពដើម្បីសហការជាមួយខ្ញុំ ដោយភ័យខ្លាចរំខានដល់កិច្ចការរបស់ខ្ញុំជាខ្លាំង។ នៅពេលនេះ ព្រះទ័យរបស់ខ្ញុំពេញទៅដោយការសព្វព្រះទ័យដ៏ធំធេង ដោយសារតែខ្ញុំបានទទួលមនុស្សមួយចំណែក ដូច្នេះហើយ «សហគ្រាស» របស់ខ្ញុំនឹងលែងស្ថិតក្នុងវិបត្តិទៀតហើយ។ វាលែងមានពាក្យដែលទទេទៀតហើយ ហើយ «ទីផ្សារផលិតផលពិសេស» របស់ខ្ញុំ លែងដំណើរការដោយខ្ជិលច្រអូសទៀតហើយ។ បន្ទាប់ពីនោះ មនុស្សមានអារម្មណ៍រំជើបរំជួល ពួកគេទាំងអស់ចង់ «ប្រគល់ខ្លួនពួកគេ» ដើម្បីព្រះនាមរបស់ខ្ញុំ និងសិរីល្អរបស់ខ្ញុំ ហើយមានតែតាមរយៈវិធីនេះទេ ដែល «ហាងពិសេស» របស់ខ្ញុំ ទទួលបាន «ទំនិញ» ថ្មីៗ ដូច្នេះ នៅក្នុងពិភពខាងវិញ្ញាណ «អតិថិជន» ជាច្រើនមកទិញ «ទំនិញ» របស់ខ្ញុំ។ មានតែចាប់ពីពេលនេះទៅមុខប៉ុណ្ណោះ ទើបខ្ញុំទទួលបានសិរីល្អ។ មានតែពេលនោះទេ ទើបព្រះបន្ទូលដែលចេញពីព្រះឱស្ឋរបស់ខ្ញុំលែងទទេតទៅទៀត។ ខ្ញុំបានទទួលជ័យជម្នះ ហើយបានវិលត្រឡប់ដោយជោគជ័យ ហើយមនុស្សទាំងអស់អបអរសាទរខ្ញុំ។ នៅពេលនេះ សត្វនាគដ៏ធំមានសម្បុរក្រហមក៏មក «អបអរសាទរ» ដែរ ដើម្បីបង្ហាញពីការសរសើររបស់វាចំពោះខ្ញុំ ដើម្បីបង្ហាញថា វាឱនក្រាបនៅបាទារបស់ខ្ញុំ ដែលខ្ញុំមើលឃើញថាជាសិរីល្អ។ ចាប់ពីពេលនៃការបង្កើតរហូតដល់បច្ចុប្បន្ន ខ្ញុំបានប្រយុទ្ធដណ្ដើមជ័យជម្នះក្នុងសង្គ្រាមជាច្រើន ហើយបានធ្វើកិច្ចការដ៏គួរឱ្យស្ងើចសរសើរជាច្រើន។ មនុស្សជាច្រើនធ្លាប់អបអរសាទរខ្ញុំ ផ្ដល់ការសរសើរដល់ខ្ញុំ ហើយរាំថ្វាយខ្ញុំ។ ទោះបីជាព្រឹត្តិការណ៍ទាំងនេះ គឺជាទស្សនីយភាពដែលមិនអាចបំភ្លេចបាន និងធ្វើឱ្យរំជួលចិត្តក៏ដោយ ក៏ខ្ញុំមិនដែលបានបង្ហាញស្នាមញញឹមរបស់ខ្ញុំដែរ ដោយសារតែខ្ញុំមិនទាន់បានយកឈ្នះមនុស្សនៅឡើយ ហើយខ្ញុំគ្រាន់តែកំពុងធ្វើផ្នែកមួយដែលស្រដៀងទៅនឹងការបង្កើតប៉ុណ្ណោះ។ បច្ចុប្បន្ន គឺមិនដូចអតីតកាលនោះទេ។ ខ្ញុំមានស្នាមញញឹមចេញពីលើបល្ល័ង្ក ខ្ញុំបានយកឈ្នះមនុស្ស ហើយមនុស្សទាំងអស់លុតជង្គង់ថ្វាយបង្គំចំពោះខ្ញុំ។ មនុស្សនៃពេលបច្ចុប្បន្ន មិនមែនជាមនុស្សនៃអតីតកាលនោះទេ។ ធ្វើដូចម្ដេចបានជាកិច្ចការរបស់ខ្ញុំគ្មានប្រយោជន៍អ្វីក្រៅពីមានប្រយោជន៍សម្រាប់តែបច្ចុប្បន្នអ៊ីចឹង? ធ្វើដូចម្ដេចបានជាកិច្ចការរបស់ខ្ញុំមិនសម្រាប់អ្វីក្រៅពីសម្រាប់តែសិរីរុងរឿងរបស់ខ្ញុំ? សម្រាប់ផលប្រយោជន៍នៃថ្ងៃស្អែកដ៏ភ្លឺស្វាងជាងមុន នោះខ្ញុំនឹងធ្វើឱ្យគ្រប់យ៉ាងនៃកិច្ចការរបស់ខ្ញុំនៅក្នុងមនុស្សសាមញ្ញ ជាច្រើនលើកច្រើនសា នោះទើបសិរីល្អរបស់ខ្ញុំទាំងអស់អាច «ស្នាក់នៅ» ក្នុងមនុស្សដែលត្រូវបានបង្កើត។ ខ្ញុំនឹងយកវិធីនេះ ធ្វើជាគោលការណ៍នៃកិច្ចការរបស់ខ្ញុំ។ ចំពោះអស់អ្នកដែលចង់សហការជាមួយខ្ញុំ ងើបឈរ ហើយធ្វើការយ៉ាងហត់នឿយ នោះសិរីល្អរបស់ខ្ញុំកាន់តែច្រើនអាចនឹងចាក់បំពេញផ្ទៃមេឃ។ ពេលនេះ គឺជាពេលដើម្បីអនុវត្តផែនការធំ។ អស់អ្នកណាដែលនៅក្រោមការមើលថែ និងការការពារនៃក្ដីស្រឡាញ់របស់ខ្ញុំ មានឱកាសដើម្បីប្រើប្រាស់សម្ថភាពរបស់ពួកគេនៅទីនេះជាមួយខ្ញុំ ហើយខ្ញុំនឹងធ្វើឱ្យរបស់សព្វសារពើ «ដំណើរការឡើងវិញ» ដើម្បីផលប្រយោជន៍នៃកិច្ចការរបស់ខ្ញុំ។ បក្សាបក្សីដែលកំពុងហើរនៅលើមឃ គឺជាសិរីល្អរបស់ខ្ញុំនៅលើមេឃ សមុទ្រនៅលើផែនដី គឺជាស្នាព្រះហស្ដរបស់ខ្ញុំនៅលើផែនដី ម្ចាស់នៃរបស់សព្វសារពើគឺជាការបើកបង្ហាញរបស់ខ្ញុំនៅក្នុងចំណោមរបស់សព្វសារពើ ហើយខ្ញុំប្រើប្រាស់អ្វីៗទាំងអស់ដែលមាននៅលើផែនដី ជាធនធានសម្រាប់ការគ្រប់គ្រងរបស់ខ្ញុំ ដោយធ្វើឱ្យរបស់សព្វសារពើបង្កើតផលទ្វេគុណ រីកចម្រើន ហើយបញ្ចេញពន្លឺប្រកបដោយជីវិត។

នៅសម័យកាលនៃការបង្កើត ខ្ញុំបានកំណត់រួចជាស្រេចថា កិច្ចការរបស់ខ្ញុំនៅលើផែនដី នឹងចូលមកដល់ទីបញ្ចប់ដ៏ពេញលេញនៅក្នុងដំណាក់កាលចុងក្រោយ។ ពេលដែលកិច្ចការរបស់ខ្ញុំមកដល់ទីបញ្ចប់ អាចជាពេលមួយដែលទង្វើរបស់ខ្ញុំទាំងអស់ត្រូវបានបញ្ចេញឱ្យឃើញនៅលើមេឃ។ ខ្ញុំនឹងធ្វើឱ្យមនុស្សនៅលើផែនដីទទួលស្គាល់ទង្វើរបស់ខ្ញុំ ហើយទង្វើរបស់ខ្ញុំនឹងត្រូវបានអះអាងនៅចំពោះ «តុជំនុំជម្រះ» នោះទើបពួកវាអាចត្រូវបានទទួលស្គាល់ក្នុងចំណោមមនុស្សនៅទូទាំងផែនដី ដែលពួកគេទាំងអស់នឹងផ្ដល់ការទទួលស្គាល់។ ដូច្នេះ បន្ទាប់ពីនេះ ខ្ញុំនឹងចាប់ផ្ដើមសហគ្រាសមួយដែលមិនធ្លាប់បានអនុវត្តកាលពីសម័យមុនៗឡើយ។ ចាប់ពីថ្ងៃនេះតទៅ ខ្ញុំនឹងធ្វើឱ្យទង្វើរបស់ខ្ញុំសាមញ្ញាមួយជំហានម្ដងៗ នោះទើបព្រះប្រាជ្ញាញាណរបស់ខ្ញុំ ភាពអស្ចារ្យរបស់ខ្ញុំ និងភាពមិនអាចវាស់ស្ទង់បានរបស់ខ្ញុំ នឹងត្រូវបានទទួលស្គាល់ ហើយត្រូវបានបញ្ជាក់នៅក្នុងគ្រប់វិស័យនៃសង្គម។ ជាពិសេស គណបក្សកាន់អំណាចទាំងអស់នៃផែនដី នឹងត្រូវបានបង្កើតឡើងដើម្បីទទួលស្គាល់ទង្វើរបស់ខ្ញុំ គឺទង្វើរបស់ខ្ញុំនឹងត្រូវបានជំនុំជម្រះដោយ «ចៅក្រម» ហើយត្រូវបានការពារដោយ «មេធាវី» ដូច្នេះហើយ ទង្វើរបស់ខ្ញុំនឹងត្រូវបានទទួលស្គាល់ ដែលបណ្ដាលឱ្យមនុស្សទាំងអស់ឱនក្បាលរបស់ពួកគេ ហើយក្រាបចុះ។ ចាប់ពីពេលនេះតទៅ សកម្មភាពរបស់ខ្ញុំនឹងត្រូវបានទទួលស្គាល់ដោយគ្រប់វិស័យនៃសង្គម ហើយនេះគឺជាពេលដែលខ្ញុំទទួលបានសិរីល្អទាំងអស់នៅលើផែនដី។ នៅពេលនោះ ខ្ញុំនឹងលេចមកចំពោះមនុស្ស ហើយលែងលាក់ពួនទៀតហើយ។ នៅបច្ចុប្បន្ន ទង្វើរបស់ខ្ញុំនៅមិនទាន់ឈានដល់ចំណុចកំពូលរបស់ពួកវានៅឡើយទេ។ កិច្ចការរបស់ខ្ញុំកំពុងបោះជំហានទៅមុខ ហើយនៅពេលដែលវាឈានដល់កំពូលរបស់វា នោះវានឹងត្រូវបានបញ្ចប់។ ខ្ញុំនឹងកាន់កាប់ទាំងស្រុងលើមនុស្សគ្រប់ជាតិសាសន៍ ខ្ញុំនឹងបណ្ដាលឱ្យសត្វសាហាវសាំងដូចកូនចៀមនៅចំពោះខ្ញុំ ហើយខ្ញុំនឹងបណ្ដាលឱ្យសត្វនាគដ៏ធំមានសម្បុរក្រហមចុះចូលនៅចំពោះខ្ញុំ ដូចជាមនុស្សនៅលើផែនដីដែរ។ ខ្ញុំនឹងយកជ័យជម្នះលើសត្រូវទាំងអស់របស់ខ្ញុំនៅស្ថានសួគ៌ ហើយខ្ញុំនឹងបណ្ដាលឱ្យសត្រូវរបស់ខ្ញុំទាំងអស់នៅលើផែនដីត្រូវបានយកឈ្នះ។ នេះគឺជាផែនការរបស់ខ្ញុំ ហើយនេះគឺជាភាពអស្ចារ្យនៃទង្វើរបស់ខ្ញុំ។ គ្រប់យ៉ាងដែលមនុស្សអាចធ្វើ គឺដើម្បីរស់នៅដោយឥទ្ធិពលរបស់ធម្មជាតិ ក្រោមការចង្អុលបង្ហាញរបស់ខ្ញុំ។ គេមិនអាចធ្វើការសម្រេចចិត្តផ្ទាល់ខ្លួនបានទេ! តើនរណាអាចរត់គេចពីព្រះហស្ដខ្ញុំបាន? ខ្ញុំបានចាត់ចែងធម្មជាតិទាំងអស់ជាប្រភេទខុសៗគ្នា ដោយធ្វើឱ្យវារស់នៅក្នុងរង្វង់នៃច្បាប់ ហើយដោយសារតែមូលហេតុនេះប៉ុណ្ណោះ ទើបមានច្បាប់បែបនោះនៅលើផែនដី ដែលជាភាពកក់ក្ដៅនៅក្នុងនិទាឃរដូវ និងដូចជាភាពត្រជាក់នៅរដូវស្លឹកឈើជ្រុះអ៊ីចឹង។ មូលហេតុដែលផ្កានានានៅលើផែនដីស្វិតស្រពោននៅក្នុងរដូវរងារ និងរីកនៅរដូវក្ដៅ គឺដោយសារតែភាពអស្ចារ្យនៃព្រះហស្ដរបស់ខ្ញុំ។ មូលហេតុដែលសត្វក្ងានហើរទៅទិសខាងត្បូងនៅរដូវរងារ គឺដោយសារតែខ្ញុំសម្រួលសីតុណ្ហភាព ហើយមូលហេតុដែលសមុទ្របញ្ចេញសម្លេងរោទិ៍ គឺដោយសារតែខ្ញុំចង់ពន្លិចអ្វីៗនៅលើផ្ទៃទឹក។ តើអ្វីដែលមិនត្រូវបានរៀបចំដោយខ្ញុំ? ចាប់ពីពេលនេះតទៅ «សេដ្ឋកិច្ចនៃធម្មជាតិ» របស់មនុស្ស នឹងត្រូវបានយកឈ្នះទាំងស្រុងដោយព្រះបន្ទូលរបស់ខ្ញុំ ហើយមនុស្សលែងលុបបំបាត់វត្តមានរបស់ខ្ញុំ ដោយសារតែវត្តមានរបស់ «ច្បាប់ធម្មជាតិ» ទៀតហើយ។ តើនរណានឹងបដិសេធវត្តមានរបស់អ្នកត្រួតត្រានៃរបស់សព្វសារពើម្ដងទៀត? នៅលើស្ថានសួគ៌ ខ្ញុំជាព្រះសិរសា នៅក្នុងចំណោមរបស់សព្វសារពើ ខ្ញុំគឺជាព្រះអម្ចាស់ ហើយក្នុងចំណោមមនុស្សទាំងអស់ ខ្ញុំគឺជាអ្នកនាំមុខគេបង្អស់។ តើនរណាហ៊ានយក «ថ្នាំលាប» មកលាបស្រាលៗលើការកំណត់ទាំងនេះ? តើភាពក្លែងក្លាយអាចរំខានវត្តមានរបស់សេចក្ដីពិតឬទេ? ក្នុងឱកាសដ៏មានតម្លៃនេះ ខ្ញុំចាប់ផ្ដើមកិច្ចការនៅក្នុងព្រះហស្ដរបស់ខ្ញុំម្ដងទៀត ហើយលែងឈឺចាប់ដោយសារការជ្រៀតជ្រែករបស់មនុស្សតទៀត ព្រមទាំងបន្ត «ការបើកដំណើរការ» របស់ម៉ាស៊ីន។

ខ្ញុំបានបន្ថែម «គ្រឿងផ្សំ» ផ្សេងៗទៅក្នុងព្រះបន្ទូលរបស់ខ្ញុំ ដូច្នេះហើយ វាហាក់ដូចជាខ្ញុំគឺជាចុងភៅម្នាក់លំដាប់ផ្កាយរបស់មនុស្ស។ ទោះបីជាមនុស្សមិនដឹងពីវិធីផ្សំគ្រឿងដាក់ម្ហូបអាហាររបស់ពួកគេក៏ដោយ ក៏ពួកគេចូលចិត្តរសជាតិរបស់ម្ហូបទាំងនោះដែរ។ ដោយដៃកំពុងកាន់ «ចាន» ពួកគេទាំងអស់ចូលចិត្តរសជាតិនៃ «មុខម្ហូប» ដែលខ្ញុំបានរៀបចំ។ ខ្ញុំមិនដឹងអំពីមូលហេតុនោះទេ ប៉ុន្តែ មនុស្សតែងតែចង់ទទួលទានកាន់តែច្រើន នូវមុខម្ហូបដែលខ្ញុំរៀបចំដោយផ្ទាល់។ វាហាក់ដូចជាពួកគេសរសើរខ្ញុំយ៉ាងខ្ពស់ណាស់អ៊ីចឹង វាហាក់ដូចជាពួកគេមើលមកខ្ញុំថា ល្អជាងគេក្នុងចំណោមគ្រឿងផ្សំទាំងឡាយ ហើយមិនចាប់អារម្មណ៍ទាល់តែសោះទៅលើមនុស្សដទៃ។ ដោយសារតែខ្ញុំមានការគោរពច្រើនពេក ទើបខ្ញុំមិនចង់បំបែក «ចានបាយដែក» របស់អ្នកដទៃ ដើម្បីហេតុផលផ្ទាល់ខ្លួននោះទេ។ ដូច្នេះ ខ្ញុំឆ្លៀតឱកាសដើម្បីថយមួយជំហានពី «ផ្ទះបាយ» ហើយអនុញ្ញាតឱ្យអ្នកដទៃមានឱកាសញែកខ្លួនឯង។ មានតែតាមវិធីនេះទេ ទើបព្រះហឫទ័យរបស់ខ្ញុំរឹងមាំ។ ខ្ញុំមិនចង់ធ្វើឱ្យមនុស្សសរសើរខ្ញុំ ហើយមើលងាយអ្នកដទៃទេ។ នោះអាចជារឿងមិនត្រឹមត្រូវទេ។ តើអ្វីគឺជាគុណតម្លៃនៃការមានឋានៈនៅក្នុងចិត្តរបស់មនុស្ស? តើខ្ញុំពិតជាគ្រោតគ្រាត និងឥតមានហេតុផលណាស់មែនទេ? តើខ្ញុំពិតជាចង់ទាមទារឋានៈឬ? ប្រសិនបើដូច្នេះ នោះហេតុអ្វីបានជាខ្ញុំចាប់ផ្ដើមលើសហគ្រាសដ៏ធំបែបនេះ? ខ្ញុំមិនចង់តស៊ូដើម្បីកេរ្ត៍ឈ្មោះ និងលាភសក្ការៈនោះទេ។ នេះមិនមែនជាអ្វីដែលខ្ញុំស្វែងរកនោះទេ។ ខ្ញុំមិនមើលមនុស្សថាជាជនគម្រូនោះទេ ខ្ញុំមិនប្រយុទ្ធ ឬឆក់នោះទេ ប៉ុន្តែខ្ញុំរកស៊ីចិញ្ចឹមជីវិតដោយពឹងផ្អែកលើ «របរ» របស់ខ្ញុំ ហើយខ្ញុំមិនប្រព្រឹត្តសកម្មភាពដែលគ្មានមនសិការទេ។ ដូច្នេះ នៅពេលដែលខ្ញុំដើរជុំវិញផែនដី នោះខ្ញុំធ្វើសកម្មភាពជាមុន ហើយសុំឱ្យគេ «ចេញថ្លៃសម្រាប់ការងារធ្វើដោយដៃរបស់ខ្ញុំ» ជាក្រោយ។ មានតែដូច្នេះទេ ដែលជាភាពសមរម្យ និងភាពសមហេតុផលដែលមនុស្សនិយាយ។ គ្មានការបន្ថែមបន្ថយនៅក្នងការនិយាយនេះទេ ហើយក៏គ្មានការនិយាយពន្លើសសូម្បីតែបន្តិចដែរ។ ខ្ញុំមានបន្ទូលទៅតាមអត្ថន័យពិតនៃតថភាពប៉ុណ្ណោះ។ ខ្ញុំយាងទៅមកក្នុងចំណោមមនុស្ស ដោយការស្វែងរកអស់អ្នកណាដែលសមរម្យ និងសមហេតុផល ប៉ុន្តែវាមិនបានទទួលលទ្ធផលសោះ។ ហើយដោយសារតែមនុស្សចូលចិត្តតថ្លៃ នោះទើបតម្លៃមានទាំងថ្លៃជ្រុល និងថោកជ្រុល ដូច្នេះហើយ ខ្ញុំនៅតែធ្វើកិច្ចការដែលនៅក្នុងព្រះហស្ដរបស់ខ្ញុំ ដែលបាន «ធ្លាក់មកឱ្យខ្ញុំធ្វើ»។ បច្ចុប្បន្ននេះ ខ្ញុំនៅតែមិនដឹងពីមូលហេតុដែលមនុស្សមិនប្រកាន់ខ្ជាប់តាមភារកិច្ចរបស់ខ្លួន ហើយពីមូលហេតុដែលគេមិនដឹងពីកម្ពស់ដ៏អស្ចារ្យរបស់គេ។ មនុស្សក៏មិនដឹងថា កម្ពស់របស់គេមានទម្ងន់ពីរបីក្រាម ឬពីរបីលាំង[ក] ដែរ។ ដូច្នេះហើយ ពួកគេនៅតែលួងលោមខ្ញុំ។ វាហាក់ដូចជាកិច្ចការទាំងអស់របស់ខ្ញុំគ្មានប្រយោជន៍អ៊ីចឹង ហាក់ដូចជាព្រះបន្ទូលរបស់ខ្ញុំគ្មានអ្វីក្រៅពីការបន្ទរសម្លេងមួយនៅក្នុងភ្នំដ៏ធំអ៊ីចឹង ហើយគ្មាននរណាម្នាក់ធ្លាប់ដឹងពីឫសគល់នៃព្រះបន្ទូល និងព្រះសូរសៀងរបស់ខ្ញុំទេ។ ដូច្នេះហើយ ខ្ញុំប្រើប្រាស់ការណ៍នេះ ជាមូលដ្ឋានដើម្បីសង្ខេបការអះអាងជាលើកទីបី៖ «មនុស្សមិនស្គាល់ខ្ញុំទេ ដោយសារតែពួកគេមើលមិនឃើញខ្ញុំ»។ វាហាក់ដូចជា មនុស្សទទួលទានឱសថខ្លះដើម្បីជួយរំលាយអាហារ ដោយសារបានហូបព្រះបន្ទូលរបស់ខ្ញុំអ៊ីចឹង ហើយដោយសារតែផលប៉ះពាល់នៃឱសថមានសភាពខ្លាំងក្លាពេក នោះពួកគេក៏បាត់បង់ការចងចាំ ដូច្នេះហើយ ព្រះបន្ទូលរបស់ខ្ញុំក៏ក្លាយជាអ្វីដែលមនុស្សជាតិបានបំភ្លេចចោល ហើយទីកន្លែងដែលខ្ញុំគង់នៅ ក្លាយជាជ្រុងដែលពួកគេបំភ្លេចចោល។ ដោយសារតែហេតុនេះ ខ្ញុំយំខ្សឹកខ្សួល។ ហេតុអ្វីបានជាខ្ញុំបានបំពេញកិច្ចការច្រើនណាស់ ប៉ុន្តែពុំមានភស្ដុតាងនៃកិច្ចការនោះនៅក្នុងមនុស្សអ៊ីចឹង? តើខ្ញុំមិនបានប្ដេជ្ញាកិច្ចប្រឹងប្រែងរបស់ខ្ញុំគ្រប់គ្រាន់ឬ? ឬ តើដោយសារតែខ្ញុំមិនយល់ពីអ្វីដែលមនុស្សត្រូវការឬ? គ្មានអ្វីដែលខ្ញុំមិនអាចធ្វើបាននោះទេពាក់ព័ន្ធនឹងបញ្ហានេះ ហើយជម្រើសតែមួយរបស់ខ្ញុំ គឺប្រើប្រាស់បញ្ញត្តិរដ្ឋបាលរបស់ខ្ញុំ ដើម្បីយកឈ្នះមនុស្សទាំងអស់។ ខ្ញុំនឹងលែងក្លាយជាម្ដាយដ៏គួរឱ្យស្រឡាញ់ទៀតហើយ ប៉ុន្តែខ្ញុំនឹងគ្រប់គ្រងមនុស្សជាតិទាំងអស់ ដូចជាឪពុកដ៏តឹងរ៉ឹងម្នាក់អ៊ីចឹង!

ថ្ងៃទី១៥ ខែឧសភា ឆ្នាំ១៩៩២

លេខយោង៖

ក. «លាំង» គឺជារង្វាស់រង្វាល់របស់ចិន។ ១ លាំង ស្មើនឹង ៥០ ក្រាម។


ជំពូកទី ៤៣

ប្រហែលជាវាគ្រាន់តែផ្អែកលើបញ្ញត្តិរដ្ឋបាលរបស់ខ្ញុំប៉ុណ្ណោះ ទើបមនុស្សបានទាញយក «ផលប្រយោជន៍ដ៏ធំធេង» នៅក្នុងព្រះបន្ទូលរបស់ខ្ញុំ។ ប្រសិនបើពួកគេមិនត្រូវបានគ្រប់គ្រងដោយបញ្ញត្តិរដ្ឋបាលរបស់ខ្ញុំទេ នោះពួកគេទាំងអស់នឹងថ្ងូរដូចសត្វខ្លាដែលទើបត្រូវបានរំខានអ៊ីចឹង។ ជារៀងរាល់ថ្ងៃ ខ្ញុំយាងទៅមកនៅលើផ្ទៃពពក ដោយទតមើលមនុស្សជាតិដែលគ្របដណ្ដប់នៅលើផែនដី ខណៈដែលពួកគេញាប់ដៃញាប់ជើង ដោយស្ថិតក្រោមការកម្រិតព្រំដែនរបស់ខ្ញុំ តាមរយៈបញ្ញត្តិរដ្ឋបាលរបស់ខ្ញុំ។ តាមរបៀបនេះ ពូជមនុស្សត្រូវបានរក្សាយ៉ាងមានសណ្ដាប់ធ្នាប់ ហើយខ្ញុំធ្វើឱ្យបញ្ញត្តិរដ្ឋបាលរបស់ខ្ញុំនៅឋិតឋេរជានិច្ច។ ចាប់ពីពេលនេះតទៅ អស់អ្នកណាដែលនៅលើផែនដី នឹងទទួលការវាយផ្ចាលគ្រប់បែបយ៉ាងរបស់ខ្ញុំ ដោយផ្អែកលើបញ្ញត្តិរដ្ឋបាលរបស់ខ្ញុំ ហើយស្របពេលដែលការវាយផ្ចាលនេះកើតឡើងចំពោះពួកគេ នោះមនុស្សទាំងអស់ក៏ស្រែកយ៉ាងខ្លាំង ហើយរត់ភៀសខ្លួនទៅកាន់គ្រប់ទិសទី។ នៅពេលនេះ ជាតិសាសន៍នានានៃផែនដីស្លាប់មួយរំពេច ព្រំដែនរវាងជាតិសាសន៍នានាលែងមានតទៅទៀត ទីកន្លែងលែងត្រូវបានបែងចែកពីគ្នា ហើយលែងមានការបែកបាក់គ្នារវាងមនុស្សតទៅទៀតហើយ។ ខ្ញុំចាប់ផ្ដើមធ្វើ «កិច្ចការមនោគមវិទ្យា» រវាងមនុស្ស ដើម្បីឱ្យមនុស្សអាចរស់នៅជាមួយគ្នាប្រកបដោយសន្តិភាពជាមួយគ្នានិងគ្នា លែងមានការប្រយុទ្ធគ្នាតទៅទៀត ហើយដោយសារតែខ្ញុំកសាងស្ពាន និងបង្កើតការតភ្ជាប់នៅក្នុងមនុស្សជាតិ នោះមនុស្សក៏រួបរួមគ្នាតែមួយ។ ខ្ញុំនឹងបំពេញស្ថានសួគ៌ដោយការបើកបង្ហាញនូវសកម្មភាពរបស់ខ្ញុំ ហើយធ្វើឱ្យអ្វីៗនៅលើផែនដីក្រាបចុះក្រោមព្រះចេស្ដារបស់ខ្ញុំ ដែលនឹងអនុវត្តផែនការរបស់ខ្ញុំសម្រាប់ «សាមគ្គីភាពជាសកល» និងនាំយកបំណងព្រះហឫទ័យរបស់ខ្ញុំមួយនេះឱ្យកើតចេញជាផ្លែផ្កា នោះទើបមនុស្សនឹងលែង «ដើរត្រាច់ចរ» នៅលើផ្ទៃផែនដីតទៅទៀត ប៉ុន្តែពួកគេរកឃើញគោលដៅដ៏សមរម្យមួយដោយគ្មានការពន្យារពេលនោះទេ។ ខ្ញុំគិតពីពូជមនុស្សនៅក្នុងគ្រប់វិធីទាំងអស់ ដោយធ្វើឱ្យពូជមនុស្សទៅជាដូច្នោះ នោះទើបមនុស្សជាតិទាំងអស់នឹងមានជីវិតនៅលើដែនដីនៃសន្តិភាព និងសេចក្ដីសុខនៅពេលដ៏ខ្លីខាងមុខ នោះទើបថ្ងៃនៃជីវិតរបស់ពួកគេនឹងលែងកើតទុក្ខ និងសោះកក្រោះតទៅទៀត ហើយទើបផែនការរបស់ខ្ញុំនឹងមិនមកលើផែនដីដោយគ្មានផលផ្លែ។ ដោយសារតែមនុស្សរស់នៅទីនោះ ខ្ញុំនឹងកសាងជាតិសាសន៍របស់ខ្ញុំនៅលើផែនដី ដោយសារតែផ្នែកមួយនៃការបើកបង្ហាញពីសិរីល្អរបស់ខ្ញុំគឺនៅលើផែនដី។ នៅស្ថានសួគ៌ខាងលើ ខ្ញុំនឹងរៀបចំទីក្រុងរបស់ខ្ញុំយ៉ាងត្រឹមត្រូវ ដូច្នេះហើយនឹងធ្វើឱ្យអ្វីៗគ្រប់យ៉ាងថ្មី ទាំងនៅខាងលើ និងខាងក្រោម។ ខ្ញុំនឹងធ្វើឱ្យគ្រប់យ៉ាងដែលមាននៅខាងលើ និងពីក្រោមស្ថានសូគ៌រួបរួមគ្នាតែមួយ នោះទើបរបស់សព្វសារពើនៅលើផែនដីនឹងត្រូវបានរួបរួមតែមួយជាមួយនឹងរបស់សព្វសារពើនៅលើស្ថានសួគ៌។ នេះគឺជាផែនការរបស់ខ្ញុំ! វាគឺជាអ្វីដែលខ្ញុំត្រូវសម្រេចនៅយុគសម័យចុងក្រោយ មិនត្រូវឱ្យនរណាម្នាក់ជ្រៀតជ្រែកកិច្ចការរបស់ខ្ញុំនៅផ្នែកនេះឡើយ! ការពង្រាយកិច្ចការរបស់ខ្ញុំនៅក្នុងចំណោមជាតិសាសន៍ដទៃ គឺជាផ្នែកចុងក្រោយនៃកិច្ចការរបស់ខ្ញុំនៅលើផែនដី។ គ្មាននរណាម្នាក់អាចយល់ពីកិច្ចការដែលខ្ញុំនឹងធ្វើនោះទេ ហើយដោយសារតែហេតុផលនេះ មនុស្សក៏ត្រូវបានធ្វើឱ្យវង្វេងវង្វាន់បន្តិចដែរ។ ហើយដោយសារតែខ្ញុំរវល់នឹងកិច្ចការរបស់ខ្ញុំនៅលើផែនដី នោះមនុស្សក៏ឆ្លៀតឱកាស «លេងសើច»។ ដើម្បីមិនឱ្យពួកគេឥតវិន័យពេក ជាដំបូងខ្ញុំដាក់ពួកគេនៅក្រោមការវាយផ្ចាលរបស់ខ្ញុំ ដើម្បីស៊ូទ្រាំនឹងវិន័យរបស់បឹងភ្លើង។ នេះគឺជាជំហានមួយនៅក្នុងកិច្ចការរបស់ខ្ញុំ ហើយខ្ញុំនឹងប្រើប្រាស់ឫទ្ធានុភាពនៃបឹងភ្លើងដើម្បីសម្រេចកិច្ចការរបស់ខ្ញុំនៅជំហាននេះ។ បើមិនដូច្នោះទេ នោះវាមិនអាចអនុវត្តកិច្ចការរបស់ខ្ញុំបានឡើយ។ ខ្ញុំនឹងឱ្យមនុស្សទូទាំងពិភពលោកចុះចូលនៅចំពោះបល្ល័ង្ករបស់ខ្ញុំ ដោយបែងចែកពួកគេជាពីរប្រភេទផ្សេងគ្នា ស្របទៅតាមការជំនុំជម្រះរបស់ខ្ញុំ ដោយចាត់ចំណាត់ថ្នាក់ពួកគេទៅតាមប្រភេទទាំងអស់នេះ ហើយលើសពីនេះ ចាត់ពួកគេទៅក្នុងគ្រួសាររបស់ពួគេ នោះមនុស្សជាតិទាំងមូលនឹងលែងមិនស្ដាប់បង្គាប់ខ្ញុំទៀត ផ្ទុយទៅវិញ ពួកគេធ្លាក់ទៅក្នុងការរៀបចំដ៏មានសណ្ដាប់ធ្នាប់ និងរបៀបរៀបរយល្អ ស្របទៅតាមប្រភេទដែលខ្ញុំបានដាក់ឈ្មោះឱ្យ ពោលគឺមិនអនុញ្ញាតឱ្យនរណាម្នាក់អាចផ្លាស់ទីតាមការនឹកឃើញនោះទេ! នៅទូទាំងពិភពលោក ខ្ញុំបាននាំមកនូវកិច្ចការថ្មី។ នៅទូទាំងពិភពលោក មនុស្សទាំងអស់ត្រូវបានធ្វើឱ្យវង្វេង និងភាំងស្មារតីដោយការលេចមកភ្លាមៗរបស់ខ្ញុំ ចំណេះដឹងតិចតួចរបស់ពួកគេក៏បានកើនឡើងដោយសារការលេចមករបស់ខ្ញុំដោយបើកចំហ។ តើបច្ចុប្បន្ននេះ មិនដូច្នោះទេឬ?

ខ្ញុំនឹងកម្ចាត់កិច្ចការរបស់មនុស្សចោលយ៉ាងសមរម្យ មុនពេលដែលខ្ញុំនឹងធ្វើកិច្ចការផ្ទាល់ខ្លួនរបស់ខ្ញុំ ក្រែងលោមនុស្សបំពានកិច្ចការរបស់ខ្ញុំជាដរាប។ ចំពោះខ្ញុំ កិច្ចការរបស់មនុស្សមិនមែនជាបញ្ហាសំខាន់នោះទេ។ កិច្ចការរបស់មនុស្សជាតិ គឺគ្មានសារៈសំខាន់ទេ។ ដោយសារតែមនុស្សចិត្តចង្អៀតចង្អល់ខ្លាំង នោះវាហាក់ដូចជាមនុស្សមិនចង់បង្ហាញសេចក្ដីមេត្តាករុណាសូម្បីតែចំពោះសត្វស្រម៉ោចមួយក្បាល ឬហាក់ដូចជាស្រម៉ោចនោះគឺជាសត្រូវរបស់មនុស្សជាតិអ៊ីចឹង។ នៅក្នុងចំណោមមនុស្ស តែងតែមានការឈ្លោះប្រកែកគ្នា។ ដោយការឮការឈ្លោះប្រកែកគ្នារបស់មនុស្ស ខ្ញុំក៏ចាកចេញម្ដងទៀត ហើយមិនចាប់អារម្មណ៍ចំពោះពួកគេទៀតទេ។ នៅក្នុងក្រសែភ្នែករបស់មនុស្ស ខ្ញុំគឺជា «គណៈកម្មាធិការប្រជាជន» ដែលមានជំនាញខាងដោះស្រាយ «ជម្លោះក្នុងគ្រួសារ» ក្នុងចំណោម «ប្រជាពលរដ្ឋ»។ នៅពេលដែលមនុស្សចូលមកចំពោះខ្ញុំ ពួកគេមកដោយមានហេតុផលផ្ទាល់ខ្លួនផ្សេងៗគ្នា និងដោយមានការចង់បានទាំងគឃ្លើន ពួកគេរ៉ាយរ៉ាប់ «បទពិសោធដ៏អស្ចារ្យ» ផ្ទាល់ខ្លួនរបស់ពួកគេ ដោយបន្ថែមការអធិប្បាយផ្ទាល់ខ្លួនរបស់ពួកគេ ខណៈដែលពួកគេនិយាយ។ ខ្ញុំទតមើលអាកប្បកិរិយាដ៏ចម្លែករបស់មនុស្ស៖ មុខរបស់ពួកគេត្រូវបានគ្របដណ្ដប់ដោយធូលី ជាធូលីដែលបាត់បង់ «ភាពម្ចាស់ការ» របស់វា នៅក្រោម «ការស្រោចជោកជាំ» នៃញើស ដោយសារវាលាយឡំនឹងញើសនោះភ្លាមៗ ហើយមុខរបស់មនុស្ស «ឡើងស្រមក» ដូចជាវាលខ្សាច់នៅមាត់សមុទ្រ ដែលគេអាចមើលឃើញស្នាមដានជើងម្ដងម្កាលដូច្នោះដែរ។ សក់របស់ពួកគេ ដូចជារូបនៃមនុស្សស្លាប់ អត់មានភាពរលោង បាស់ច្រូងឡើងលើ ដូចជាបាច់នៃបំពង់បឺតដែលជាប់ទៅក្នុងភូគោលអ៊ីចឹង។ ដោយសារតែអារម្មណ៍របស់គេក្ដៅខ្លាំង ក្ដៅរហូតដល់សក់គេបាស់ច្រាងដោយភាពឆេវឆាវ មុខរបស់គេបញ្ចេញ «ចំហាយ» មិនទៀងទាត់ ហាក់ដូចជាញើសរបស់គេកំពុង «ពុះ» អ៊ីចឹង។ ដោយពិនិត្យមើលគេយ៉ាងហ្មត់ចត់ ខ្ញុំឃើញថា មុខរបស់មនុស្សត្រូវបានគ្របដណ្ដប់ដោយ «អណ្ដាតភ្លើង» ដូចជាព្រះអាទិត្យកំពុងឆេះអ៊ីចឹង ដូច្នេះហើយទើបហ្គាសដ៏ក្ដៅកើតឡើងពីវា ហើយខ្ញុំពិតជាព្រួយបារម្ភថា កំហឹងរបស់គេអាចធ្វើពលីកម្មមុខរបស់គេ ទោះបីជាគេខ្លួនឯងមិនចាប់អារម្មណ៍ពីរឿងនេះក៏ដោយ។ នៅត្រង់ចំណុចប្រសព្វនេះ ខ្ញុំទទូចឱ្យមនុស្សធ្វើអារម្មណ៍ឱ្យត្រជាក់បន្តិច តើធ្វើបែបនេះបានប្រយោជន៍អ្វី? ហេតុអ្វីបានជាធ្វើទារុណកម្មខ្លួនឯងដូច្នោះ? ដ្បិតកំហឹងដែលជាទងរបស់បំពង់បឺតនៅលើផ្ទៃនៃ «ភូគោល» ត្រូវបានឆេះយ៉ាងជាក់ស្ដែងដោយសារអណ្ដាតភ្លើងព្រះអាទិត្យ។ នៅក្នុងស្ថានភាពបែបនេះ សូម្បីតែ «ព្រះចន្ទ» ក៏ប្រែជាពណ៌ក្រហមដែរ។ ខ្ញុំទទូចឱ្យមនុស្សបន្ថយអារម្មណ៍ឆេវឆាវរបស់គេ ព្រោះវាមានសំខាន់ណាស់ក្នុងការការពារសុខភាពរបស់គេ។ ប៉ុន្តែមនុស្សមិនស្ដាប់ដំបូន្មានរបស់ខ្ញុំទេ។ ផ្ទុយទៅវិញ គេបន្ត «ដាក់ពាក្យប្ដឹង» ខ្ញុំ។ តើធ្វើបែបនេះមានប្រយោជន៍អ្វី? តើភាពបរិបូរណ៍របស់ខ្ញុំមិនគ្រប់គ្រាន់សម្រាប់ឱ្យមនុស្សរីករាយទេឬ? ឬតើមនុស្សបដិសេធនូវអ្វីដែលខ្ញុំប្រទានដល់គេឬ? ដើម្បីធ្វើឱ្យស័ក្ដិសមនឹងកំហឹង នោះខ្ញុំក៏បញ្ឈរតុឡើង ហើយមនុស្សក៏លែងហ៊ានរ៉ាយរ៉ាប់ឈុតគួរឱ្យភ្ញាក់ផ្អើលចេញពីរឿងរបស់គេទៀតហើយ។ គេខ្លាចថា ខ្ញុំអាចនាំគេទៅក្នុង «មណ្ឌលឃុំឃាំង» ដើម្បីត្រាំកែងជើងរបស់គេឱ្យត្រជាក់រយៈពេលពីរបីថ្ងៃ ហើយគេឆ្លៀតឱកាសគេចចេញនៅពេលដែលខ្ញុំមួម៉ៅ។ បើមិនដូច្នោះទេ មនុស្សនឹងមិនដែលចង់ទម្លាក់ចោលរបស់បែបនេះឡើយ ផ្ទុយទៅវិញ ពួកគេបន្តសង្កៀតធ្មេញអំពីកង្វល់ផ្ទាល់ខ្លួនរបស់គេ។ សម្លេងរបស់វានោះឯងដែលសង្កៀតធ្មេញដាក់ខ្ញុំ។ ហេតុអ្វីបានជាមនុស្សស្មុគស្មាញខ្លាំងម៉្លេះនៅក្នុងដួងចិត្តរបស់ពួកគេ? តើអាចទេដែលខ្ញុំបានតម្លើង «ធាតុផ្សំ» ច្រើនពេកនៅក្នុងមនុស្ស? ហេតុអ្វីបានជាគេតែងតែសម្ដែងនៅចំពោះខ្ញុំ? ប្រាកដណាស់ វាមិនមែនដោយសារតែខ្ញុំគឺជា «អ្នកផ្ដល់ប្រឹក្សាយោបល់» សម្រាប់ដំណោះស្រាយនៃ «ជម្លោះស៊ីវិល» នោះទេ តើខ្ញុំបានស្នើឱ្យមនុស្សមករកខ្ញុំឬ? ប្រាកដណាស់ ខ្ញុំមិនមែនតុលាការរបស់ប្រទេសមួយទេ ហេតុអ្វីបានជាកិច្ចការរបស់មនុស្សតែងតែត្រូវបាននាំមកនៅចំពោះព្រះភ័ក្ត្ររបស់ខ្ញុំ? ខ្ញុំសង្ឃឹមថា មនុស្សនឹងស័ក្ដិសមក្នុងការទទួលខុសត្រូវចំពោះខ្លួនឯង ហើយមិនរំខានខ្ញុំ ដោយសារខ្ញុំមានការងារច្រើនណាស់ដែលត្រូវធ្វើ។

ថ្ងៃទី១៨ ខែឧសភា ឆ្នាំ១៩៩២


ជំពូកទី ៤៤

មនុស្សចាត់ទុកកិច្ចការរបស់ខ្ញុំជារបស់បន្ទាប់បន្សំ។ ពួកគេមិនបានតមអាហារ ឬអត់ដំណេកដើម្បីកិច្ចការរបស់ខ្ញុំឡើយ ដូច្នេះ ខ្ញុំគ្មានជម្រើសអ្វីក្រៅពីតាំងសេចក្ដីបង្គាប់សមស្របចំពោះមនុស្ស ទៅតាមអាកប្បកិរិយារបស់ពួកគេចំពោះខ្ញុំឡើយ។ ខ្ញុំចាំបានថា ខ្ញុំធ្លាប់ប្រទានព្រះគុណ និងព្រះពរជាច្រើនដល់មនុស្ស ប៉ុន្តែ បន្ទាប់ពីពួកគេកញ្ឆក់យកវាបានហើយ ពួកគេក៏បានចាកចេញទៅភ្លាមមួយរំពេច។ ហាក់ដូចជាខ្ញុំប្រទានព្រះពរ និងព្រះគុណទាំងនោះដល់ពួកគេ ដោយមិនដឹងខ្លួនដូច្នោះដែរ។ ហេតុនេះ មនុស្សតែងស្រឡាញ់ខ្ញុំតាមមធ្យោបាយនៃសញ្ញាណផ្ទាល់ខ្លួនរបស់គេ។ ខ្ញុំចង់ឱ្យមនុស្សស្រឡាញ់ខ្ញុំពិតប្រាកដ។ ក៏ប៉ុន្តែបច្ចុប្បន្ននេះ មនុស្សនៅតែអូសបន្លាយពេល មិនអាចប្រគល់សេចក្ដីស្រឡាញ់ពិតប្រាកដរបស់ពួកគេថ្វាយដល់ខ្ញុំបានដដែល។ នៅក្នុងការគិតស្រមៃរបស់ពួកគេ ពួកគេជឿថា ប្រសិនបើពួកគេប្រគល់សេចក្ដីស្រឡាញ់ពិតប្រាកដថ្វាយដល់ខ្ញុំ នោះពួកគេនឹងមិននៅសេសសល់អ្វីទៀតឡើយ។ នៅពេលដែលខ្ញុំបដិសេធ នោះរាងកាយរបស់ពួកគេទាំងមូលក៏ញាប់ញ័រ ប៉ុន្តែពួកគេនៅតែមិនព្រមប្រគល់សេចក្ដីស្រឡាញ់ពិតប្រាក់របស់ពួកគេថ្វាយដល់ខ្ញុំដដែល។ មើលទៅដូចជាពួកគេកំពុងទន្ទឹងរង់ចាំអ្វីមួយដូច្នេះដែរ ម្ល៉ោះហើយពួកគេសម្លឹងទៅមុខ មិនដែលប្រាប់ខ្ញុំពីការពិតនៃរឿងរ៉ាវដែលកំពុងកើតឡើងនោះទេ។ ហាក់ដូចជាមាត់របស់ពួកគេត្រូវបានបិទភ្ជិតទៅដោយស្ទីកឃ័រអ្វីមួយ ហេតុនេះការនិយាយរបស់ពួកគេក៏រអាក់រអួលជាប់ជានិច្ច។ នៅចំពោះមុខមនុស្ស មើលទៅខ្ញុំមិនខុសអ្វីពីនាយទុនម្នាក់ដែលគ្មានសេចក្ដីមេត្តាករុណានោះទេ។ មនុស្សតែងខ្លាចខ្ញុំ៖ ពេលឃើញខ្ញុំ ពួកគេគេចបាត់ស្រមោលឈឹង ខ្លាចថាខ្ញុំនឹងសួរពួកគេអំពីស្ថានភាពរបស់ពួកគេ។ ខ្ញុំមិនយល់សោះថាហេតុអ្វីបានជាមនុស្សអាចមានសេចក្ដីស្រឡាញ់ស្មោះស្ម័គ្រចំពោះ «អ្នកភូមិ» របស់ពួកគេបាន តែបែរជាមិនអាចស្រឡាញ់ខ្ញុំ ដែលមានវិញ្ញាណសុចរិតនេះបានទៅវិញ។ ដោយសារមូលហេតុនេះ ទើបខ្ញុំដកដង្ហើមធំ៖ ហេតុអ្វីបានជាមនុស្សតែងតែបញ្ចេញសេចក្ដីស្រឡាញ់របស់ពួកគេនៅក្នុងពិភពមនុស្ស? ហេតុអ្វីបានជាខ្ញុំមិនអាចភ្លក់រស់ជាតិសេចក្ដីស្រឡាញ់របស់មនុស្សបាន? តើដោយសារតែខ្ញុំមិនមែនជាគ្នីគ្នារបស់មនុស្សជាតិឬ? មនុស្សតែងចាត់ទុកខ្ញុំដូចជាមនុស្សព្រៃម្នាក់ដែលចេញមកពីភ្នំដូច្នោះដែរ។ ហាក់ដូចជាខ្ញុំខ្វះផ្នែកគ្រប់យ៉ាងដែលផ្គុំគ្នាបង្កើតបានជាមនុស្សសាមញ្ញម្នាក់ដែរ ដូច្នេះហើយ មនុស្សតែងខំប្រឹងនិយាយបែបមានសីលធម៌ខ្ពង់ខ្ពស់នៅចំពោះមុខខ្ញុំ។ ពួកគេតែងអូសខ្ញុំមកនៅនឹងមុខពួកគេ រួចស្ដីបន្ទោសឱ្យខ្ញុំ ដូចជាពួកគេស្ដីបន្ទោសដាក់ក្មេងថ្នាក់មត្តេយ្យដូច្នោះដែរ។ មនុស្សតែងដើរតួជាអ្នកអប់រំនៅចំពោះមុខខ្ញុំ ដោយសារតែនៅក្នុងការចងចាំរបស់ពួកគេ ខ្ញុំគឺជាមនុស្សម្នាក់ដែលគ្មានហេតុផល និងគ្មានការអប់រំ។ ខ្ញុំមិនបានវាយផ្ចាលមនុស្សដោយសារតែបរាជ័យរបស់ពួកគេទេ ប៉ុន្តែខ្ញុំបានប្រទានជំនួយសមស្របដល់ពួកគេ ដោយអនុញ្ញាតឱ្យពួកគេទទួលបាន «ជំនួយសេដ្ឋកិច្ច» ជាប្រចាំ។ ដោយសារតែមនុស្សតែងរស់នៅក្នុងគ្រោះមហន្តរាយ ពិបាកនឹងគេចផុត ម្ល៉ោះហើយពួកគេតែងស្រែកដង្ហើយហៅរកខ្ញុំក្នុងគ្រាគ្រោះមហន្តរាយនោះ ហើយខ្ញុំក៏ប្រទាន «ការផ្គត់ផ្គង់គ្រាប់ធញ្ញជាតិ» យ៉ាងទៀងទាត់ទៅក្នុងដៃរបស់ពួកគេ ដោយអនុញ្ញាតឱ្យមនុស្សទាំងអស់រស់នៅក្នុងមហាគ្រួសារដ៏ធំនៅក្នុងសម័យថ្មី ហើយទទួលបានបទពិសោធភាពកក់ក្ដៅនៃមហាគ្រួសារនេះ។ នៅពេលដែលខ្ញុំអង្កេតមើលកិច្ចការនៅក្នុងចំណោមមនុស្ស ខ្ញុំបានទតឃើញពីភាពខ្វះចន្លោះរបស់ពួកគេជាច្រើន ដូច្នេះហើយ ខ្ញុំក៏បានប្រទានជំនួយដល់ពួកគេ។ សូម្បីតែដល់ពេលនេះហើយក៏ដោយ ក៏ក្នុងចំណោមមនុស្ស នៅមានភាពខ្វះខាតខ្លាំងដដែល ដូច្នេះហើយ ខ្ញុំក៏ប្រទានការមើលថែសមស្របនៅ «តំបន់ខ្វះខាត» ដោយលើកពួកគេចេញពីភាពក្រីក្រ។ នេះគឺជាមធ្យោបាយដែលខ្ញុំបំពេញកិច្ចការ ដោយអនុញ្ញាតឱ្យមនុស្សទាំងអស់ទទួលបានព្រះគុណរបស់ខ្ញុំឱ្យបានច្រើនតាមដែលពួកគេអាចទទួលបាន។

ខ្ញុំក៏មិនដឹងថាហេតុអ្វីទេ ប៉ុន្តែខ្ញុំតែងចង់មានបន្ទូលក្នុងចំណោមមនុស្ស ហាក់ដូចជាខ្ញុំមិនអាចឃាត់ខ្លួនឯងបានដូច្នោះដែរ។ ដូច្នេះ មនុស្សចាត់ទុកខ្ញុំថាគ្មានតម្លៃ ហើយតែងធ្វើដាក់ខ្ញុំដូចជាខ្ញុំមានតម្លៃមិនស្មើនឹងប្រាក់មួយសេនផង។ ពួកគេមិនបានចាត់ទុកខ្ញុំជារបស់មួយដែលគួរគោរពនោះទេ។ ពួកគេមិនបានស្រឡាញ់ខ្ញុំទេ ហើយពួកគេអូសខ្ញុំទៅផ្ទះពួកគេ នៅពេលណាដែលពួកគេចង់ ហើយបន្ទាប់មក ក៏បោះខ្ញុំចេញមកក្រៅម្ដងទៀត ដោយ «លាតត្រដាង» ខ្ញុំនៅចំពោះមុខមហាជន។ ខ្ញុំមានការស្អប់ខ្ពើមចំពោះឥរិយាបថថោកទាបរបស់មនុស្សជាទីបំផុត ដូច្នេះហើយ ខ្ញុំមានបន្ទូលខ្លីថា មនុស្សគ្មានសតិសម្បជញ្ញៈនោះទេ។ ប៉ុន្តែមនុស្សមិនព្រមទទួលយកទេ។ ពួកគេទាញ «ដាវ និងលំពែង» របស់ពួកគេ ហើយធ្វើសឹកសង្គ្រាមជាមួយខ្ញុំ ដោយនិយាយថា ព្រះបន្ទូលរបស់ខ្ញុំមិនស្របនឹងការពិត ថាខ្ញុំមានបន្ទូលមួលបង្កាច់ពួកគេ ប៉ុន្តែខ្ញុំមិនបានដាក់ទោសពួកគេ ដោយសារឥរិយាបថច្រឡោងខាមរបស់ពួកគេឡើយ។ ខ្ញុំគ្រាន់តែប្រើសេចក្ដីពិតរបស់ខ្ញុំមកយកឈ្នះមនុស្សប៉ុណ្ណោះ ហើយធ្វើឱ្យពួកគេមានអារម្មណ៍ខ្មាស់ខ្លួនឯង ហើយបន្ទាប់ពីនោះមក ពួកគេនឹងដកថយដោយស្ងៀមស្ងាត់។ ខ្ញុំមិនប្រកួតប្រជែងជាមួយមនុស្សទេ ដ្បិតធ្វើបែបនេះគ្មានប្រយោជន៍ឡើយ។ ខ្ញុំនឹងធ្វើតាមភារកិច្ចរបស់ខ្ញុំ ហើយខ្ញុំសង្ឃឹមថា មនុស្សក៏អាចធ្វើតាមភារកិច្ចរបស់ពួកគេដែរ ហើយឈប់ប្រព្រឹត្តទាស់នឹងខ្ញុំទៀត។ តើការស្រុះស្រួលគ្នាដោយសន្តិវិធីតាមបែបនេះ មិនល្អប្រសើរទេឬអី? ហេតុអ្វីចាំបាច់ធ្វើឱ្យប៉ះពាល់ដល់ទំនាក់ទំនងរបស់យើង? ប៉ុន្មានឆ្នាំមកនេះ ពួកយើងបានត្រូវរ៉ូវគ្នាល្អណាស់។ តើចាំបាច់អ្វីត្រូវបង្កបញ្ហាដល់គ្នាទៅវិញទៅមកនោះ? ធ្វើបែបនោះ គ្មានប្រយោជន៍ដល់កេរ្ដិ៍ឈ្មោះរបស់យើងទាល់តែសោះ តើមែនទេ? ទំនាក់ទំនងរបស់ពួកយើងគឺជា «មិត្តភាពចាស់» រាប់សិបឆ្នាំ ជា «អ្នកធ្លាប់ស្គាល់គ្នាពីមុន» ដូច្នេះ តើចាំបាច់អ្វីត្រូវបែកបាក់គ្នាដោយកំហឹងនិងភាពជូរចត់នោះ? តើធ្វើបែបនេះល្អដែរឬទេ? ខ្ញុំសង្ឃឹមថា មនុស្សយកចិត្តទុកដាក់ចំពោះផលប៉ះពាល់ សង្ឃឹមថាពួកគេដឹងថាអ្វីដែលល្អសម្រាប់ពួកគេ។ បច្ចុប្បន្ននេះ អាកប្បកិរិយារបស់ខ្ញុំចំពោះមនុស្ស គឺល្មមគ្រប់គ្រាន់នឹងឱ្យពួកគេពិភាក្សាពេញមួយជីវិត។ ហេតុអ្វីបានជាមនុស្សចេះតែមិនដឹងពីសេចក្ដីសប្បុរសរបស់ខ្ញុំជាប់ជានិច្ចបែបនេះ? តើដោយសារតែពួកគេគ្មានអំណាចនៃការសម្ដែងចេញឬយ៉ាងណា? តើពួកគេគ្មានពាក្យពេចន៍គ្រប់គ្រាន់ឬ? ហេតុអ្វីបានជាពួកគេតែងរកពាក្យអ្វីមិនឃើញ? តើនរណាដែលល្ងង់ខ្លៅមិនដឹងពីរបៀបដែលខ្ញុំប្រព្រឹត្តខ្លួននោះ? មនុស្សដឹងយ៉ាងច្បាស់អំពីទង្វើរបស់ខ្ញុំ។ គ្រាន់តែពួកគេចូលចិត្តទាញប្រយោជន៍ពីអ្នកដទៃប៉ុណ្ណោះ ដូច្នេះ ពួកគេមិនដែលព្រមទុកផលប្រយោជន៍ផ្ទាល់ខ្លួនរបស់ពួកគេមួយឡែកសិនទេ។ ប្រសិនបើឃ្លាប្រយោគណាមួយនិយាយប៉ះពាល់ដល់ប្រយោជន៍ផ្ទាល់ខ្លួនរបស់ពួកគេ នោះពួកគេក៏បដិសេធមិនព្រមសម្រាកឡើយ ទាល់តែដល់ពួកគេបានទទួលអំណាចលើសគេសិនទើបព្រមឈប់។ តើធ្វើបែបនោះបានប្រយោជន៍អ្វី? មនុស្សមិនដែលប្រជែងយកឈ្នះគ្នាចំពោះអ្វីដែលពួកគេអាចផ្ដល់ឱ្យនោះទេ ប៉ុន្តែពួកគេរមែងព្យាយាមតស៊ូជម្នះយកអ្វីដែលពួកគេអាចយកបាន។ ទោះបីជាឋានៈរបស់ពួកគេគ្មានភាពរីករាយនៅក្នុងនោះក៏ដោយ ក៏ពួកគេស្រឡាញ់ឋានៈនោះខ្លាំងណាស់ ហើយថែមទាំងចាត់ទុកវាជារតនសម្បត្តិដ៏មានតម្លៃមិនអាចកាត់ថ្លៃបានទៀតផង ដូច្នេះហើយ ពួកគេសុខចិត្តស៊ូទ្រាំនឹងការវាយផ្ចាលរបស់ខ្ញុំ ក៏មិនព្រមលះបង់ប្រយោជន៍ពីឋានៈនោះដែរ។ មនុស្សគិតថាខ្លួនឯងសំខាន់ខ្លាំងពេក ដូច្នេះហើយ ពួកគេមិនដែលអាចលះបង់ខ្លួនឯងបានឡើយ។ ប្រហែលក្នុងការវាយតម្លៃរបស់ខ្ញុំលើមនុស្ស អាចមានភាពមិនត្រឹមត្រូវមួយចំនួនតូចដែរ ឬប្រហែលជាខ្ញុំបានកំណត់លក្ខណៈឱ្យគេមិនអាក្រក់ពេក ក៏មិនល្អពេកដែរ ប៉ុន្តែជារួម ខ្ញុំសង្ឃឹមថា មនុស្សនឹងចាត់ទុកបន្ទូលនេះជាការព្រមានមួយទៅចុះ។

ខ្ញុំធ្លាប់បានជ្រើសរើសទំនិញល្អៗមករក្សាទុកនៅក្នុងដំណាក់របស់ខ្ញុំ ដើម្បីឱ្យក្នុងដំណាក់ខ្ញុំមានភោគទ្រព្យច្រើនរកអ្វីប្រៀបប្រដូចគ្មាន និងបានតុបតែងលម្អយ៉ាងស្អាត ដើម្បីឱ្យខ្ញុំបានកម្សាន្តព្រះទ័យពីរបស់ទាំងនោះផង។ ប៉ុន្តែ ដោយសារតែអាកប្បកិរិយារបស់មនុស្សចំពោះខ្ញុំ ហើយដោយសារតែការជំរុញចិត្តរបស់មនុស្ស ដូច្នេះខ្ញុំគ្មានជម្រើសអ្វីក្រៅពីទុកកិច្ចការនេះចោលមួយឡែកសិន ហើយធ្វើកិច្ចការផ្សេងនោះទេ។ ខ្ញុំនឹងប្រើការជំរុញទឹកចិត្តរបស់មនុស្ស ដើម្បីសម្រេចកិច្ចការរបស់ខ្ញុំ ខ្ញុំនឹងប្រើរបស់សព្វសារពើដើម្បីបម្រើដល់ខ្ញុំ ដូច្នេះហើយ ដំណាក់របស់ខ្ញុំនឹងលែងក្រៀមក្រំ និងសោះកក្រោះទៀត។ ខ្ញុំធ្លាប់ទតមើលទៅក្នុងចំណោមមនុស្ស៖ គ្រប់យ៉ាងដែលជារបស់សាច់និងឈាម គឺស្ថិតនៅក្នុងភាពវង្វេងវង្វាន់ ហើយគ្មានរបស់អ្វីធ្លាប់មានពិសោធន៍ក្នុងព្រះពរនៃព្រះវត្តមានដ៏គង់នៅរបស់ខ្ញុំឡើយ។ មនុស្សរស់ក្នុងព្រះពរ ប៉ុន្តែពួកគេមិនដឹងថា ពួកគេមានពរនោះទេ។ ប្រសិនបើព្រះពររបស់ខ្ញុំចំពោះមនុស្សជាតិមិនមានរហូតមកដល់បច្ចុប្បន្ននេះទេ តើក្នុងចំណោមនុស្សជាតិ មាននរណាអាចបន្តរស់នៅរហូតមកដល់សព្វថ្ងៃនេះដោយមិនស្លាប់នោះ? ការដែលមនុស្សនៅរស់នេះ គឺជាព្រះពររបស់ខ្ញុំ ហើយនេះមានន័យថា ពួកគេកំពុងរស់នៅក្នុងព្រះពររបស់ខ្ញុំ ព្រោះកាលពីដើមឡើយ ពួកគេគ្មានអ្វីសោះ ពួកគេគ្មានទុនដើម្បីរស់នៅលើផែនដី និងនៅក្រោមមេឃឡើយ។ បច្ចុប្បន្ន ខ្ញុំនៅបន្តជួយមនុស្សទៀត ហើយដោយសារតែកិច្ចការនេះហើយ ទើបមនុស្សបានឈរនៅចំពោះមុខខ្ញុំ មានសំណាងគ្រប់គ្រាន់គេចផុតពីសេចក្ដីស្លាប់។ មនុស្សបានសង្ខេបពីអាថ៌កំបាំងនៃការបន្តជីវិតរស់នៅរបស់ពួកគេ ប៉ុន្តែគ្មាននរណាម្នាក់ធ្លាប់ដឹងថា នេះគឺជាព្រះពររបស់ខ្ញុំឡើយ។ ហេតុដូច្នេះហើយ មនុស្សទាំងអស់ដាក់បណ្ដាសាភាពអយុត្តិធម៌នៅក្នុងលោកីយ៍នេះ ហើយពួកគេទាំងអស់សុទ្ធតែរអ៊ូរទាំដាក់ខ្ញុំ ដោយសារតែជីវិតពួកគេគ្មានសេចក្ដីសុខ។ បើមិនមែនដោយសារព្រះពររបស់ខ្ញុំទេ តើនរណានឹងបានមើលឃើញថ្ងៃនេះទៅ? មនុស្សរាល់គ្នាសុទ្ធតែរអ៊ូរទាំដាក់ខ្ញុំ ពីព្រោះពួកគេមិនអាចរស់នៅក្នុងភាពសុខស្រួលបាន។ ប្រសិនបើជីវិតរបស់មនុស្សភ្លឺថ្លា និងមានខ្យល់រំភើយ ប្រសិនបើ «ខ្យល់រំហើយនៃនិទាឃរដូវ» ដ៏សែនកក់ក្ដៅ បក់ចូលទៅក្នុងដួងចិត្តរបស់មនុស្ស ធ្វើឱ្យរាងកាយគេទាំងមូលមានសេចក្ដីសុខរកអ្វីប្រៀបផ្ទឹមគ្មាន ហើយធ្វើឱ្យគេគ្មានការឈឺចាប់សូម្បីតែបន្តិច ដូច្នោះនៅក្នុងចំណោមមនុស្ស តើមាននរណារអ៊ូរទាំដល់ស្លាប់នោះ? ខ្ញុំមានការលំបាកខ្លាំងណាស់ដើម្បីទទួលបានភាពស្មោះស្ម័គ្រពិតប្រាកដពីមនុស្ស ដោយសារមនុស្សមានល្បិចកិច្ចកលប៉ិនប្រសប់ច្រើនពេក ល្មមគ្រប់គ្រាន់ នឹងធ្វើឱ្យមនុស្សម្នាក់វិលក្បុងបាន។ ប៉ុន្តែនៅពេលដែលខ្ញុំមានបន្ទូលជំទាស់នឹងពួកគេ ពួកគេក៏បង្ហាញការមិនរាប់រកចំពោះខ្ញុំ ហើយពួកគេមិនយកចិត្តទុកដាក់នឹងខ្ញុំឡើយ ដ្បិតការជំទាស់របស់ខ្ញុំបានប៉ះពាល់ដល់ព្រលឹងរបស់ពួកគេ ដែលធ្វើឱ្យពួកគេស្ពឹកតាំងពីក្បាលដល់ចុងជើង ដូច្នេះហើយមនុស្សស្អប់ព្រះវត្តមានដ៏គង់នៅរបស់ខ្ញុំណាស់ ដ្បិតខ្ញុំតែងចូលចិត្ត «ធ្វើទារុណកម្ម» ពួកគេ។ ដោយសារតែព្រះបន្ទូលរបស់ខ្ញុំ មនុស្សច្រៀងផង រាំផង។ ដោយសារតែព្រះបន្ទូលរបស់ខ្ញុំ ពួកគេឱនក្បាលជ្រប់សម្ងំស្ងៀម ហើយដោយសារតែព្រះបន្ទូលរបស់ខ្ញុំនេះ ពួកគេក៏ទួញសោកយ៉ាងខ្លាំងដែឬ។ តាមរយៈព្រះបន្ទូលរបស់ខ្ញុំ មនុស្សក៏អស់សង្ឃឹម។ តាមរយៈព្រះបន្ទូលរបស់ខ្ញុំ ពួកគេទទួលបានពន្លឺដើម្បីមានជីវិតរស់រាន្តតទៅទៀត។ ដោយសារព្រះបន្ទូលរបស់ខ្ញុំ ពួកគេប្រែខ្លួនចុះឡើង យប់ក៏ដេកមិនលក់ ថ្ងៃក៏ដេកមិនលក់ ហើយដោយសារព្រះបន្ទូលរបស់ខ្ញុំ ពួកគេប្រញាប់ប្រញាល់ទៅគ្រប់ទីកន្លែង។ ព្រះបន្ទូលរបស់ខ្ញុំបោះមនុស្សចូលទៅក្នុងស្ថានឃុំព្រលឹង ហើយបន្ទាប់មក ក៏បោះពួកគេចូលទៅក្នុងការវាយផ្ចាល ប៉ុន្តែមនុស្សក៏ទទួលបានព្រះពររបស់ខ្ញុំដោយមិនដឹងខ្លួនដែរ។ តើមនុស្សអាចសម្រេចកិច្ចការនេះបានទេ? តើផលដែលបានមកនេះ កើតចេញពីការខំប្រឹងប្រែងឥតខ្លាចនឿយហត់របស់មនុស្សឬ? តើនរណាអាចគេចផុតពីការចាត់ចែងនៃព្រះបន្ទូលរបស់ខ្ញុំបាន? ម្ល៉ោះហើយ ដោយសារតែបរាជ័យរបស់មនុស្ស ទើបខ្ញុំប្រទានព្រះបន្ទូលរបស់ខ្ញុំដល់មនុស្សជាតិ ដែលធ្វើឱ្យភាពខ្វះខាតរបស់មនុស្សបានចាក់បំពេញមកវិញដោយសារព្រះបន្ទូលរបស់ខ្ញុំ ដោយនាំមកនូវភោគទ្រព្យពុំអាចផ្ទឹមបានចូលមកក្នុងជីវិតរបស់មនុស្សជាតិ។

ខ្ញុំតែងតែពិនិត្យពិច័យពាក្យសម្ដី និងសកម្មភាពរបស់មនុស្ស។ តាមរយៈឥរិយាបថ និងទឹកមុខរបស់ពួកគេ ខ្ញុំបានឃើញពី «អាថ៌កំបាំង» ជាច្រើន។ នៅក្នុងការប្រាស្រ័យទាក់ទងរបស់មនុស្សជាមួយអ្នកដទៃ មាន «រូបមន្តអាថ៌កំបាំង» លេចធ្លោរជាងគេ ដូច្នេះហើយ នៅពេលដែលខ្ញុំទាក់ទងជាមួយមនុស្ស អ្វីដែលខ្ញុំទទួលបានគឺ «រូបមន្ដអាថ៌កំបាំងនៃការប្រាស្រ័យទាក់ទងរបស់មនុស្ស» ដែលបង្ហាញថា មនុស្សមិនបានស្រឡាញ់ខ្ញុំឡើយ។ ខ្ញុំតែងតែស្ដីបន្ទោសមនុស្សដោយសារភាពបរាជ័យរបស់ពួកគេ ប៉ុន្តែខ្ញុំមិនអាចទទួលបានការទុកចិត្តពីពួកគេឡើយ។ មនុស្សមិនព្រមឱ្យខ្ញុំសម្លាប់គេទេ ដ្បិតក្នុង «រូបមន្ដអាថ៌កំបាំងនៃការប្រាស្រ័យទាក់ទងរបស់មនុស្ស» មិនដែលឃើញមានពាក្យថា មនុស្សបានទទួលរងគ្រោះមហន្តរាយដល់ជីវិតនោះឡើយ។ គេគ្រាន់តែទទួលរងការបរាជ័យមួយតិចតួចប៉ុណ្ណោះ ក្នុងអំឡុងពេលសំណាងមិនល្អ។ មនុស្សស្រែកយំដោយសារតែព្រះបន្ទូលរបស់ខ្ញុំ ហើយការអង្វរកររបស់ពួកគេ តែងមានការរអ៊ូរទាំថាខ្ញុំគ្មានចិត្ត។ ហាក់ដូចជាពួកគេរាល់គ្នាកំពុងតែស្រាវជ្រាវរក «សេចក្ដីស្រឡាញ់» ដ៏ពិតរបស់ខ្ញុំចំពោះមនុស្សដូច្នោះដែរ ប៉ុន្តែតើពួកគេអាចរកឃើញសេចក្ដីស្រឡាញ់របស់ខ្ញុំតាមរយៈបន្ទូលដ៏ម៉ឺងម៉ាត់របស់ខ្ញុំយ៉ាងដូចម្ដេចបានទៅ? ដោយហេតុនេះហើយទើបពួកគេតែងបាត់បង់ក្ដីសង្ឃឹម ដោយសារតែព្រះបន្ទូលរបស់ខ្ញុំ។ ឱ្យតែពេលពួកគេអានព្រះបន្ទូលរបស់ខ្ញុំហើយ មើលទៅដូចជាពួកគេបានឃើញ «យមទូត» អ៊ីចឹង ពួកគេភ័យញ័រខ្លួន។ រឿងនេះធ្វើឱ្យខ្ញុំមិនសប្បាយព្រះទ័យសោះ។ ហេតុអ្វីបានជាមនុស្សនៅខាងសាច់ឈាមដែលរស់នៅក្នុងសេចក្ដីស្លាប់ តែងភ័យខ្លាចនឹងសេចក្ដីស្លាប់ទៅវិញ? តើមនុស្ស និងសេចក្ដីស្លាប់ជាសត្រូវសួរពូជនឹងគ្នាឬ? ហេតុអ្វីបានជាការខ្លាចស្លាប់ តែងធ្វើឱ្យមនុស្សមានទុក្ខព្រួយ? នៅក្នុងបទពិសោធ «ពិសេសប្លែក» នៃជីវិតរបស់ពួកគេទាំងមូល តើពួកគេមានត្រឹមបទពិសោធនៃសេចក្ដីស្លាប់តិចតួចប៉ុណ្ណេះឬ? ហេតអ្វីបានជានៅក្នុងសម្ដីដែលពួកគេនិយាយ តែងមានការរអ៊ូរទាំដាក់ខ្ញុំ? ដូច្នេះ ខ្ញុំសង្ខេបពាក្យភាសិតទីបួនសម្រាប់ជីវិតរបស់មនុស្ស៖ មនុស្សមានការស្ដាប់បង្គាប់ខ្ញុំតិចតួចបំផុត ម្ល៉ោះហើយពួកគេតែងស្អប់ខ្ញុំជាប់ជានិច្ច។ ដោយសារតែការស្អប់របស់មនុស្ស ទើបខ្ញុំតែងចាកចេញជារឿយៗ។ ហេតុអ្វីបានជាខ្ញុំត្រូវឱ្យខ្លួនធ្លាក់ចូលក្នុងរឿងនេះ? ហេតុអ្វីបានជាខ្ញុំត្រូវបង្កឱ្យមានការស្អប់នៅក្នុងខ្លួនមនុស្សជាប់ជានិច្ច? ដោយសារមនុស្សមិនស្វាគមន៍វត្តមានដ៏គង់នៅរបស់ខ្ញុំ ដូច្នេះហេតុអ្វីខ្ញុំត្រូវរស់នៅទាំងឥតអៀនខ្មាសនៅក្នុងផ្ទះរបស់មនុស្ស? ខ្ញុំគ្មានជម្រើសអ្វីក្រៅពីយក «វ៉ាលី» របស់ខ្ញុំ ហើយចាកចេញពីមនុស្សឡើយ។ ប៉ុន្តែមនុស្សមិនអាចទ្រាំឱ្យខ្ញុំចាកចេញទៅបានទេ ហើយពួកគេមិនដែលចង់ឱ្យខ្ញុំចាកចេញទៅឡើយ។ ពួកគេទួញសោកខ្សឹកខ្សួលដោយខ្លាចជាខ្លាំងថា ខ្ញុំនឹងចាកចេញទៅ ហេតុនេះ ពួកគេនឹងបាត់បង់បង្អែកដើម្បីរស់នៅ។ ពេលទតឃើញទឹកមុខពួកគេសម្លឹងមកខ្ញុំដោយការអង្វរករ ខ្ញុំក៏ទន់ព្រះទ័យ។ នៅកណ្ដាលមហាសមុទ្រនៃលោកីយ៍នេះ តើមាននរណាដែលអាចស្រឡាញ់ខ្ញុំបានទៅ? មនុស្សពេញព្រៀបទៅដោយទឹកកខ្វក់ ហ៊ុំព័ទ្ធទៅដោយកម្លាំងរបស់សមុទ្រ។ ខ្ញុំស្អប់ការមិនស្ដាប់បង្គាប់របស់មនុស្ស ប៉ុន្តែខ្ញុំក៏មានព្រះទ័យអាណិតអាសូរ ដែលមនុស្សជាតិមានសំណាងមិនល្អដែរ។ នៅទីបំផុតទៅ មនុស្សនៅតែជាជនរងគ្រោះដដែល។ តើខ្ញុំអាចបោះមនុស្សចូលទៅក្នុងទឹកទាំងដែលពួកគេកំពុងទន់ខ្សោយ និងគ្មានកម្លាំងកំហែងយ៉ាងដូចម្ដេចកើតទៅ? តើខ្ញុំឃោរឃៅដល់ថ្នាក់ទៅទាត់ពួកគេទាំងដែលពួកគេកំពុងដួលនៅលើដីយ៉ាងម៉េចកើតទៅ? តើព្រះទ័យរបស់ខ្ញុំឃោរឃៅខ្លាំងបែបនេះឬ? គឺដោយសារតែអាកប្បកិរិយារបស់ខ្ញុំចំពោះមនុស្សជាតិនេះហើយ ដែលធ្វើឱ្យមនុស្សបានចូលមកក្នុងយុគសម័យនេះជាមួយនឹងខ្ញុំដែរ ហើយដោយសារតែរឿងនេះហើយ ទើបគេបានឆ្លងផុតយប់ និងថ្ងៃដ៏វិសេសវិសាលទាំងអម្បាលម៉ាននេះជាមួយខ្ញុំ។ បច្ចុប្បន្ន មនុស្សស្ថិតក្នុងភាពសប្បាយរីករាយឥតឧបមា ពួកគេកាន់តែដឹងពីសេចក្ដីស្រឡាញ់របស់ខ្ញុំកាន់តែច្រើន ហើយពួកគេស្រឡាញ់ខ្ញុំយ៉ាងខ្លាំង ដោយសារតែក្នុងជីវិតរបស់ពួកគេមានភាពរស់រវើស ហើយពួកគេក៏ឈប់ធ្វើជាកូនចាយវាយខ្ជះខ្ជាយ ដែលដើររសាត់អណ្ដែតទៅទីចុងបំផុតនៃផែនដីទៀតហើយ។

នៅគ្រាដែលខ្ញុំរស់នៅជាមួយមនុស្ស មនុស្សពឹងផ្អែកលើខ្ញុំ ហើយដោយសារតែខ្ញុំគិតគូរដល់មនុស្សនៅគ្រប់រឿងទាំងអស់ ព្រមទាំងមើលថែពួកគេយ៉ាងហ្មត់ហ្មងផង ដូច្នេះមនុស្សក៏បានរស់នៅក្នុងការឱបក្រសោបដ៏កក់ក្ដៅរបស់ខ្ញុំ ដោយមិនត្រូវខ្យល់បក់ មិនត្រូវភ្លៀងខ្លាំង ឬត្រូវកម្ដៅព្រះអាទិត្យខ្លាំងនោះទេ។ មនុស្សរស់នៅក្នុងសេចក្ដីសុខសាន្ត ហើយចាត់ទុកខ្ញុំដូចជាម្ដាយជាទីស្រឡាញ់ម្នាក់ដែរ។ មនុស្សគឺប្រៀបដូចជាផ្កានៅក្នុងផ្ទះកញ្ចក់ ដែលមិនអាចស៊ូទ្រាំនឹងការវាយប្រហារពី «គ្រោះធម្មជាតិ» បាន មិនអាចឈររឹងមាំបានដូច្នោះដែរ។ ដូច្នេះ ខ្ញុំបានដាក់ពួកគេទៅក្នុងការល្បងលនៃសមុទ្រដែលកំពុងបក់បោក ហើយពួកគេមិនអាចធ្វើអ្វីបានក្រៅតែពី «រំកិលទៅមុខទៅក្រោយ» ឥតឈប់នោះទេ។ ពួកគេគ្មានកម្លាំងអ្វីដើម្បីទប់ទល់ទាល់តែសោះ ហើយដោយសារកម្ពស់របស់ពួកគេនៅស្ទើរខ្លាំងពេក ដោយសាររាងកាយរបស់ពួកគេនៅទន់ខ្សោយខ្លាំងពេក ដូច្នេះខ្ញុំមានអារម្មណ៍ថា ខ្ញុំត្រូវរែកពុនបន្ទុកនេះ។ ម្ល៉ោះហើយ មនុស្សបានធ្លាក់ទៅក្នុងការល្បងលរបស់ខ្ញុំដោយមិនដឹងខ្លួន ដោយសារតែពួកគេផុយស្រួយខ្លាំងពេក មិនអាចស៊ូទ្រាំនឹងខ្យល់ដែលកំពុងបក់បោកខ្លាំង និងកម្ដៅព្រះអាទិត្យក្ដៅហែងបាន។ តើនេះមិនមែនជាកិច្ចការរបស់ខ្ញុំនៅពេលបច្ចុប្បន្នទេឬអី? ហេតុអ្វីបានជាពេលប្រឈមនឹងការល្បងលរបស់ខ្ញុំ មនុស្សតែងតែសម្រក់ទឹកភ្នែក? តើខ្ញុំកំពុងធ្វើដាក់ពួកគេដោយអយុត្តិធម៌ឬ? តើខ្ញុំកំពុងតែសម្លាប់ពួកគេដោយចេតនាឬ? ហេតុអ្វីបានជាសភាពរបស់មនុស្សដែលគួរឱ្យស្រឡាញ់ស្លាប់ទៅ ហើយមិនអាចរស់ឡើងវិញបាន? មនុស្សចាប់ខ្ញុំជាប់ មិនព្រមលែងខ្ញុំសោះ។ ដោយសារតែពួកគេមិនអាចរស់នៅដោយខ្លួនឯងបាន ដូច្នេះហើយពួកគេតែងឱ្យព្រះហស្ដរបស់ខ្ញុំដឹកនាំពួកគេ ដោយខ្លាចខ្លាំងថាត្រូវអ្នកផ្សេងយកពួកគេទៅបាត់។ តើជីវិតរបស់ពួកគេទាំងមូលមិនមែនត្រូវខ្ញុំដឹកនាំទេឬអី? ក្នុងអំឡុងជីវិតឡើងចុះរបស់ពួកគេ នៅពេលដែលពួកគេដើរឆ្លងកាត់កំពូលភ្នំ និងជ្រលងភ្នំ ពួកគេក៏បានជួបប្រទះការប្រទាំងប្រទើសក្នុងចិត្តជាខ្លាំង។ តើនេះមិនមែនកើតមកពីព្រះហស្ដរបស់ខ្ញុំទេឬអី? ហេតុអ្វីបានជាមនុស្សមិនអាចយល់ពីបំណងព្រះទ័យរបស់ខ្ញុំបាន? ហេតុអ្វីបានមនុស្សតែងយល់ច្រឡំពីបំណងល្អរបស់ខ្ញុំជាប់ជានិច្ចបែបនេះ? ហេតុអ្វីបានជាកិច្ចការរបស់ខ្ញុំមិនអាចដំណើរការទៅបានយ៉ាងរលូននៅលើផែនដីនេះ? ដោយសារភាពទន់ខ្សោយរបស់មនុស្ស ដូច្នេះខ្ញុំតែងគេចចេញពីមនុស្ស ដែលធ្វើឱ្យខ្ញុំពេញដោយទុក្ខព្រួយ៖ ហេតុអ្វីបានជាជំហានបន្ទាប់នៃកិច្ចការរបស់ខ្ញុំ មិនអាចអនុវត្តនៅក្នុងចំណោមមនុស្សបាន? ដូច្នេះ ខ្ញុំក៏នៅស្ងៀម ថ្លឹងថ្លែងពីពួកគេដោយប្រុងប្រយ័ត្ន៖ ហេតុអ្វីបានខ្ញុំចេះតែត្រូវរំខានដោយភាពខ្វះខាតរបស់មនុស្សជាប់បែបនេះ? ហេតុអ្វីបានជាកិច្ចការរបស់ខ្ញុំតែមានឧបសគ្គជាប់ជានិច្ចបែបនេះ។ បច្ចុប្បន្ន ខ្ញុំនៅមិនទាន់រកឃើញចម្លើយពេញលេញតាមរយៈមនុស្សបាននៅឡឡោះយទេ ដ្បិតមនុស្សតែងប្រែប្រួលជានិច្ចម្ដងក្ដៅម្ដងត្រជាក់ មិនដែលប្រក្រតីឡើយ។ ពួកគេបើមិនស្អប់ខ្ញុំដល់ឆ្អឺងទេ ក៏ស្រឡាញ់ខ្ញុំខ្លាំងបំផុតដែរ។ ខ្ញុំដែលជាព្រះជាម្ចាស់ផ្ទាល់ព្រះអង្គដ៏សាមញ្ញនេះ មិនអាចអត់ទ្រាំនឹងទុក្ខទារុណបែបនេះ ពីមនុស្សបានឡើយ។ ដោយសារតែមនុស្សតែងតែមានសតិមិនប្រក្រតី ដូច្នេះខ្ញុំហាក់ដូចជាខ្លាចមនុស្សតិចតួចដែរ ម្ល៉ោះហើយ ពេលទតមើលពីគ្រប់ចលនារបស់ពួកគេ ធ្វើឱ្យខ្ញុំព្រះតម្រិះដល់ភាពមិនប្រក្រតីរបស់ពួកគេ។ ចៃដន្យអ្វី ខ្ញុំក៏បានរកឃើញអាថ៌កំបាំងនៅក្នុងខ្លួនមនុស្សដោយអចេតនា៖ គឺថាមានមេគំនិតនៅពីក្រោយខ្នងពួកគេ។ ហេតុនេះ មនុស្សតែងក្លាហាន ហើយមានទំនុកចិត្ត ហាក់ដូចជាពួកគេបានធ្វើរឿងដែលត្រឹមត្រូវអ៊ីចឹង។ ដូច្នេះ មនុស្សតែងធ្វើពុតជាមនុស្សធំពេញវ័យ ហើយពួកគេធ្វើជានិយាយផ្អែមល្ហែមដូចនិយាយដាក់ «កូនក្មេង»។ ពេលទតមើលការក្លែងបន្លំរបស់មនុស្ស ខ្ញុំគ្មានអ្វីក្រៅតែពីកើតសេចក្ដីខ្ញាល់ឡើយ៖ ហេតុអ្វីបានជាមនុស្សមិនស្រឡាញ់ និងមិនគោរពខ្លួនឯងបែបនេះ? ហេតុអ្វីបានជាពួកគេមិនស្គាល់ខ្លួនឯង? តើព្រះបន្ទូលរបស់ខ្ញុំស្លាប់ហើយឬ? តើព្រះបន្ទូលរបស់ខ្ញុំជាសត្រូវរបស់មនុស្សឬ? ហេតុអ្វីបានជានៅពេលដែលពួកគេអានព្រះបន្ទូលរបស់ខ្ញុំ មនុស្សកើតមានការខកចិត្តចំពោះខ្ញុំ? ហេតុអ្វីបានជាមនុស្សតែងបន្ថែមគំនិតផ្ទាល់ខ្លួនរបស់ពួកគេទៅក្នុងព្រះបន្ទូលរបស់ខ្ញុំ? តើខ្ញុំក៏គ្មានហេតុផលចំពោះមនុស្សដែរមែនទេ? មនុស្សរាល់គ្នាគួរតែគិតឱ្យបានល្អិតល្អន់អំពីរឿងនេះ គិតអំពីអ្វីដែលមាននៅក្នុងព្រះបន្ទូលរបស់ខ្ញុំ។

ថ្ងៃទី២៤ ខែឧសភា ឆ្នាំ១៩៩២


ជំពូកទី ៤៦

ខ្ញុំមិនដឹងថា នៅក្នុងការធ្វើឱ្យព្រះបន្ទូលរបស់ខ្ញុំក្លាយជាមូលដ្ឋាននៃជីវិតរស់នៅរបស់មនុស្សនេះ ពួកគេកំពុងធ្វើបានល្អប៉ុនណានោះទេ។ ខ្ញុំតែងមានអារម្មណ៍ខ្វល់ខ្វាយចំពោះវាសនារបស់មនុស្សជាប់ជានិច្ច ប៉ុន្តែមនុស្សហាក់ដូចជាមិនបានដឹងពីរឿងនេះទាល់តែសោះ។ ហេតុនេះហើយ មនុស្សមិនដែលយកចិត្តទុកដាក់ចំពោះកិច្ចការរបស់ខ្ញុំទេ ក៏មិនដែលកើតមានសេចក្ដីស្រឡាញ់ណាមួយចំពោះខ្ញុំ ដោយសារអាកប្បកិរិយារបស់ខ្ញុំចំពោះពួកគេដែរ។ ហាក់ដូចជាពួកគេអស់អារម្មណ៍ក្នុងការបំពេញតាមព្រះទ័យរបស់ខ្ញុំតាំងពីយូរយារណាស់មកហើយអ៊ីចឹង។ នៅពេលប្រឈមនឹងស្ថានភាពបែបនេះ ខ្ញុំក៏នៅស្ងាត់ស្ងៀមម្ដងទៀត។ ហេតុអ្វីបានជាបន្ទូលរបស់ខ្ញុំ គ្មានតម្លៃនឹងឱ្យមនុស្សយកចិត្តទុកដាក់ គ្មានតម្លៃនឹងឱ្យគេចូលទៅក្នុងបន្ថែមទៀត? តើដោយសារតែខ្ញុំគ្មានតថភាព ហើយខ្ញុំកំពុងតែព្យាយាមស្វែងរកអ្វីមួយដែលអាចប្រើបានដើម្បីប្រឆាំងនឹងមនុស្សមែនទេ? ហេតុអ្វីបានជាមនុស្សតែងថ្វាយ «បដិសណ្ឋារកិច្ចពិសេស» ដល់ខ្ញុំ? តើខ្ញុំគឺជាអ្នកជំងឺម្នាក់នៅក្នុងបន្ទប់អ្នកជំងឺពិសេសផ្ទាល់ខ្លួនរបស់គេឬ? នៅពេលដែលអ្វីៗបានឈានដល់ចំណុចដែលពួកគេមាននាពេលបច្ចុប្បន្ននេះ តើហេតុអ្វីបានមនុស្សនៅតែសម្លឹងមើលមកខ្ញុំខុសពីគេទៀត? តើអាកប្បកិរិយារបស់ខ្ញុំចំពោះមនុស្សមានកំហុសអ្វីមែនទេ? បច្ចុប្បន្ននេះ ខ្ញុំបានចាប់ផ្ដើមកិច្ចការថ្មីនៅក្នុងចក្កវាឡនេះ។ ខ្ញុំបានប្រទានការចាប់ផ្ដើមថ្មីដល់មនុស្សនៅលើផែនដី ហើយខ្ញុំបានបង្គាប់ពួកគេរាល់គ្នាឱ្យចាកចេញពីដំណាក់របស់ខ្ញុំ។ ហើយដោយសារតែមនុស្សតែងចូលចិត្តផ្ដេកផ្ដួលលើខ្លួនឯង ម្ល៉ោះហើយខ្ញុំក៏ណែនាំពួកគេឱ្យចាប់ភ្លឹកពីខ្លួនពួកគេ កុំឱ្យចេះតែរំខានដល់កិច្ចការរបស់ខ្ញុំជាប់ជានិច្ចបែបនេះ។ នៅក្នុង «ផ្ទះសំណាក់» ដែលខ្ញុំបើក គ្មានអ្វីដែលធ្វើឱ្យខ្ញុំស្អប់ជាងមនុស្សនោះទេ ដោយសារតែមនុស្សតែងបង្កបញ្ហាដល់ខ្ញុំ តែងធ្វើឱ្យខ្ញុំខកព្រះទ័យជានិច្ច។ ឥរិយាបថរបស់ពួកគេ នាំភាពអាម៉ាស់ដល់ខ្ញុំ ហើយខ្ញុំខ្មាសគេមិនហ៊ានអើតមុខចេញមកទេ។ ដូច្នេះ ខ្ញុំមានបន្ទូលស្ងាត់ៗជាមួយពួកគេ ដោយបង្គាប់ឱ្យពួកគេចាកចេញពីដំណាក់របស់ខ្ញុំកាន់តែឆាប់កាន់តែល្អ ហើយឈប់ឱ្យពួកគេទទួលទានអាហាររបស់ខ្ញុំដោយឥតគិតថ្លៃទៀត។ ប្រសិនបើពួកគេចង់នៅបន្ត ពួកគេត្រូវតែឆ្លងកាត់ទុក្ខលំបាក និងឆ្លងកាត់ការវាយផ្ចាលរបស់ខ្ញុំ។ នៅក្នុងគំនិតរបស់ពួកគេ ខ្ញុំល្ងង់ខ្លៅ មិនដឹងអ្វីសោះពីទង្វើរបស់ពួកគេ ដូច្នេះហើយ ពួកគេតែងឈរយ៉ាងក្លាហាននិងមានទំនុកចិត្តនៅចំពោះមុខខ្ញុំ គ្មានសញ្ញានៃការបរាជ័យណាមួយឡើយ ហើយចេះតែធ្វើពុតជាមនុស្ស ដើម្បីបង្គ្រប់ចំនួនប៉ុណ្ណោះ។ នៅពេលដែលខ្ញុំតាំងសេចក្ដីបង្គាប់ចំពោះមនុស្ស ពួកគេក៏ភ្ញាក់ផ្អើល៖ ពួកគេមិនដែលធ្លាប់គិតថា ព្រះជាម្ចាស់ដែលធ្លាប់តែស្លូតបូត និងមានព្រះទ័យសប្បុរសរាប់សិបឆ្នាំមកហើយនោះ អាចមានបន្ទូលបែបនេះឡើយ ជាបន្ទូលដែលគ្មានចិត្ត និងគ្មានយុត្តិធម៌។ ដូច្នេះហើយ ពួកគេក៏គាំងរកនិយាយអ្វីលែងចេញ។ នៅក្នុងគ្រាបែបនេះ ខ្ញុំទតឃើញថា ការស្អប់ខ្ពើមមកលើរូបខ្ញុំនៅក្នុងចិត្តមនុស្ស បានរីកធំឡើងម្ដងទៀត ដោយសារតែពួកគេបានចាប់ផ្ដើមធ្វើការរអ៊ូរទាំទៀតហើយ។ ពួកគេតែងប្រមាថទាស់នឹងផែនដី ហើយដាក់បណ្ដាសាស្ថានសួគ៌ផង។ ប៉ុន្តែ ខ្ញុំមិនដែលឃើញមានពាក្យរបស់ពួកគេណា ដែលដាក់បណ្ដាសាខ្លួនគេឡើយ ដោយសារតែពួកគេមានសេចក្ដីស្រឡាញ់ចំពោះខ្លួនពួកគេធំធេងខ្លាំងណាស់។ ដូច្នេះ ខ្ញុំសូមសរុបអត្ថន័យនៃជីវិតរបស់មនុស្សថា៖ ដោយសារមនុស្សស្រឡាញ់ខ្លួនឯងខ្លាំងពេក ទើបជីវិតរបស់ពួកគេទាំងមូល ឈឺចាប់ និងឥតន័យខ្លឹមសារ ហើយដោយសារតែការស្អប់ខ្ពើមរបស់ពួកគេចំពោះខ្ញុំ ទើបពួកគេនាំការបំផ្លិចបំផ្លាញមកដាក់លើក្បាលរបស់ពួកគេផ្ទាល់។

ទោះបីជាក្នុងពាក្យសម្ដីរបស់មនុស្ស មាន «សេចក្ដីស្រឡាញ់» ចំពោះខ្ញុំច្រើនរាប់មិនអស់នៅក្នុងនោះក៏ដោយ ក៏នៅពេលដែលខ្ញុំយកពាក្យសម្ដីទាំងនោះទៅ «មន្ទីរពិសោធន៍» ដើម្បីធ្វើតេស្ត និងពិនិត្យឆ្លុះមើលដោយប្រើមីក្រូទស្សន៍ អ្វីគ្រប់យ៉ាងដែលមាននៅក្នុងពាក្យសម្ដីទាំងនោះ ក៏ត្រូវបានបើកបង្ហាញយ៉ាងច្បាស់គ្មានសល់ចន្លោះឡើយ។ នៅពេលនេះ ខ្ញុំយាងមកក្នុងចំណោមមនុស្សម្ដងទៀត ដើម្បីឱ្យពួកគេបានឃើញ «កំណត់ត្រាពេទ្យ» របស់ពួកគេ ដើម្បីឱ្យពួកគេបានជឿអស់ពីចិត្ត។ នៅពេលដែលមនុស្សបានឃើញកំណត់ត្រាទាំងនោះហើយ ទឹកមុខរបស់ពួកគេពោរពេញទៅដោយទុក្ខព្រួយ ពួកគេមានការស្ដាយក្រោយនៅក្នុងចិត្តរបស់ពួកគេ ហើយពួកគេកាន់តែព្រួយចិត្តខ្លាំងឡើង រហូតដល់ថ្នាក់ពួកគេអន្ទះអន្ទែងចង់លះបង់ផ្លូវអាក្រក់របស់ពួកគេចោលភ្លាមៗ ហើយត្រឡប់ទៅរកមាគ៌ាដ៏ត្រឹមត្រូវវិញ ដើម្បីធ្វើឱ្យខ្ញុំសប្បាយព្រះទ័យ។ ពេលទតឃើញការតាំងចិត្តរបស់ពួកគេ ខ្ញុំពិតជាសប្បាយព្រះទ័យណាស់។ ខ្ញុំពេញដោយសេចក្ដីអំណរ៖ «នៅលើផែនដី ក្រៅពីមនុស្ស តើមាននរណាដែលអាចរួមសុខ រួមទុក្ខ និងចែករំលែកការលំបាកជាមួយខ្ញុំបានទៅ? គឺមានតែមនុស្សប៉ុណ្ណោះ មែនទេ?» ប៉ុន្តែ នៅពេលដែលខ្ញុំចាកចេញទៅ មនុស្សក៏ហែកកំណត់ត្រាពេទ្យរបស់ពួកគេចោល ហើយបោះវាទៅលើកម្រាលឥដ្ឋ រួចក៏ដើរចាកចេញទៅ។ ចាប់តាំងពីថ្ងៃនោះមក ខ្ញុំបានទតឃើញថា មានសកម្មភាពមនុស្សតិចតួចណាស់ ដែលធ្វើតាមព្រះទ័យរបស់ខ្ញុំ។ ទោះយ៉ាងណា ការតាំងចិត្តរបស់ពួកគេនៅចំពោះមុខខ្ញុំ បានកើនឡើងច្រើនគួរឱ្យកត់សម្គាល់ ហើយពេលទតមើលលើការតាំងចិត្តរបស់ពួកគេ ខ្ញុំក៏មានអារម្មណ៍ខ្ពើមរអើមជាខ្លាំង ដ្បិតនៅក្នុងការតាំងចិត្តនោះ គ្មានអ្វីដែលអាចឱ្យខ្ញុំបានកម្សាន្តព្រះទ័យឡើយ។ ការតាំងចិត្តនោះមិនបរិសុទ្ធ និងប្រឡាក់ប្រឡូសច្រើនខ្លាំងណាស់។ ពេលឃើញខ្ញុំមិនយកព្រះទ័យទុកដាក់នឹងការតាំងចិត្តរបស់ពួកគេ មនុស្សក៏ចាប់ផ្ដើមបាក់ទឹកចិត្ត។ បន្ទាប់ពីនោះមក ពួកគេកម្រនឹងដាក់ «ពាក្យសុំ» ណាស់ ដោយសារដួងចិត្តរបស់មនុស្សមិនដែលត្រូវខ្ញុំស្ងើចសរសើរឡើយ បានត្រឹមទទួលការបដិសេធពីខ្ញុំប៉ុណ្ណោះ ហើយនៅក្នុងជីវិតរបស់មនុស្សលែងមានការទំនុកបម្រុងខាងវិញ្ញាណទៀតហើយ ដូច្នេះ ការខ្នះខ្នែងរបស់ពួកគេក៏រលាយបាត់ទៅ ហើយខ្ញុំក៏លែងមានអារម្មណ៍ថា អាកាសធាតុ «ក្ដៅហួតហែង» ទៀតដែរ។ នៅពេលស្ថានភាពបច្ចុប្បន្ននេះចូលមកដល់ មនុស្សរងទុក្ខយ៉ាងច្រើននៅក្នុងជីវិតរបស់ពួកគេ រហូតដល់ថ្នាក់ពួកគេត្រូវខ្ញុំ «ធ្វើទារុណកម្ម» ស្ទើរស្លាប់ ស្ទើររស់។ ហេតុនេះ ពន្លឺនៅលើផ្ទៃមុខរបស់ពួកគេប្រែជាស្រអាប់ ហើយពួកគេក៏បាត់បង់ «ភាពរពឹសនៅស្ងៀម» របស់ពួកគេ ដ្បិតពួកគេសុទ្ធតែ «បានធំធាត់» អស់ហើយ។ ខ្ញុំមិនអាចទ្រាំមើលសភាពដ៏គួរឱ្យអាណិតរបស់មនុស្សបានទេ នៅពេលដែលពួកគេត្រូវបន្សុទ្ធនៅក្នុងអំឡុងពេលនៃការវាយផ្ចាលនេះ។ ប៉ុន្តែ តើនរណាអាចសងនូវការបរាជ័យដ៏គួរឱ្យសង្វេគរបស់មនុស្សជាតិបាន? តើនរណាអាចសង្គ្រោះមនុស្សចេញផុតពីជីវិតដ៏គួរឱ្យសង្វេគនេះបានទៅ? ហេតុអ្វីបានជាមនុស្សមិនអាចរំដោះខ្លួនចេញផុតពីអន្លង់ដ៏ជ្រៅនៃសមុទ្រទុក្ខនេះបាន? តើខ្ញុំមានចេតនាដាក់អន្ទាក់មនុស្សឬ? មនុស្សមិនដែលយល់ពីអារម្មណ៍របស់ខ្ញុំឡើយ ដូច្នេះហើយ ទើបខ្ញុំទួញសោកដាក់ចក្កវាឡថា នៅក្នុងចំណោមរបស់សព្វសារពើនៅលើស្ថានសួគ៌និងផែនដី គ្មានអ្វីដែលធ្លាប់បានដឹងពីព្រះទ័យរបស់ខ្ញុំឡើយ ហើយក៏គ្មានអ្វីដែលស្រឡាញ់ខ្ញុំពិតប្រាកដនោះដែរ។ សូម្បីតែសព្វថ្ងៃនេះក្ដី ក៏ខ្ញុំនៅតែមិនដឹងថាហេតុអ្វីបានជាមនុស្សមិនអាចស្រឡាញ់ខ្ញុំបានដែរ។ ពួកគេអាចប្រគល់ដួងចិត្តរបស់ពួកគេថ្វាយដល់ខ្ញុំបាន ពួកគេអាចលះបង់ទិសដៅរបស់ពួកគេដើម្បីខ្ញុំបាន ប៉ុន្តែហេតុអ្វីបានជាពួកគេមិនអាចប្រគល់សេចក្ដីស្រឡាញ់របស់ពួកគេថ្វាយដល់ខ្ញុំបាន? តើពួកគេមិនមានអ្វីដែលខ្ញុំចង់បានទេឬ? មនុស្សអាចស្រឡាញ់អ្វីៗគ្រប់យ៉ាងបានលើកលែងតែខ្ញុំចេញ ដូច្នេះ តើហេតុអ្វីបានជាពួកគេមិនអាចស្រឡាញ់ខ្ញុំបាន? ហេតុអ្វីបានជាពួកគេតែងលាក់បាំងសេចក្ដីស្រឡាញ់របស់ពួកគេ? ដោយសារពួកគេបានឈរនៅចំពោះមុខខ្ញុំរហូតមកទល់នឹងសព្វថ្ងៃនេះ តើហេតុអ្វីបានជាខ្ញុំមិនដែលឃើញសេចក្ដីស្រឡាញ់របស់ពួកគេ? តើពួកគេខ្វះខាតរបស់ម្យ៉ាងនេះឬ? តើខ្ញុំកំពុងមានចេតនាធ្វើឱ្យមនុស្សពិបាកឬ? តើនៅក្នុងចិត្តពួកគេ នៅមានការស្ទាក់ស្ទើរទៀតមែនទេ? តើពួកគេខ្លាចស្រឡាញ់មនុស្សខុស ហើយមិនអាចកែប្រែបានមែនទេ? នៅក្នុងខ្លួនមនុស្ស មានអាថ៌កំបាំងជាច្រើនមិនអាចវាស់ស្ទង់បាន ដូច្នេះហើយ នៅចំពោះមុខមនុស្ស ខ្ញុំតែង «គ្មានសេចក្ដីក្លាហាន និងភ័យខ្លាច» ជាប់ជានិច្ច។

បច្ចុប្បន្ននេះ នៅពេលធ្វើដំណើរឆ្ពោះទៅរកខ្លោងទ្វារនៃនគរព្រះ មនុស្សរាល់គ្នាក៏ចាប់ផ្ដើមរុលទៅមុខ ប៉ុន្តែនៅពេលដែលពួកគេបានទៅដល់មុខខ្លោងទ្វារហើយ ខ្ញុំក៏បិទទ្វារ ខ្ញុំបិទទ្វារទុកឱ្យមនុស្សនៅខាងក្រៅ ហើយបង្គាប់ឱ្យពួកគេបង្ហាញលិខិតឆ្លងកាត់ច្រកចូល។ ការបោះជំហានដ៏ប្លែកនេះ គឺផ្ទុយទៅនឹងការរំពឹងទុករបស់មនុស្សទាំងស្រុង ហើយពួកគេរាល់គ្នាសុទ្ធតែភ្ញាក់ផ្អើល។ ហេតុអ្វីបានជាខ្លោងទ្វារដែលធ្លាប់តែបើកចំហយ៉ាងធំ បែរជាត្រូវបិទតូចចង្អៀតភ្លាមៗនៅពេលសព្វថ្ងៃនេះទៅវិញ? មនុស្សទន្ទ្រាំជើង ហើយបោះជំហានទៅមុខ។ ពួកគេស្រមៃថា ពួកគេអាចកេងចំណេញបាន ប៉ុន្តែនៅពេលដែលពួកគេប្រគល់លិខិតឆ្លងកាត់ច្រកចូលក្លែងក្លាយមកឱ្យខ្ញុំ ខ្ញុំក៏បោះពួកគេចូលទៅក្នុងបឹងភ្លើងភ្លាមៗ ហើយនៅពេលមើលឃើញ «ការប្រឹងប្រែងយ៉ាងខ្លាំង» របស់ពួកគេ ត្រូវឆេះក្នុងអណ្ដាតភ្លើង ពួកគេក៏បាត់បង់ក្ដីសង្ឃឹម។ ពួកគេឱនក្បាលជ្រប់ ទាំងទួញសោកផង ដោយមើលឃើញទស្សនីយភាពដ៏ស្រស់ស្អាតនៅក្នុងនគរព្រះ តែមិនអាចចូលទៅក្នុងនគរនោះបាន។ ប៉ុន្តែ ខ្ញុំមិនបានអនុញ្ញាតឱ្យពួកគេចូល ដោយសារតែសភាពដ៏គួរឱ្យអាណិតរបស់ពួកគេឡើយ។ តើនរណាអាចរំខានដល់ផែនការរបស់ខ្ញុំ តាមអំពើចិត្តបានទៅ? តើព្រះពរនៅពេលអនាគត ត្រូវបានប្រទានឱ្យជាថ្នូរនឹងការខ្នះខ្នែងរបស់មនុស្សឬ? តើអត្ថន័យនៃវត្តមានរស់នៅរបស់មនុស្សស្ថិតនៅលើការចូលទៅក្នុងនគររបស់ខ្ញុំ តាមចិត្តគេចង់ឬ? តើខ្ញុំអន់ខ្លាំងបែបនេះឬ? បើមិនមែនដោយសារបន្ទូលដ៏ម៉ឺងម៉ាត់របស់ខ្ញុំទេ តើមនុស្សនឹងមិនបានចូលទៅក្នុងនគររបស់ខ្ញុំតាំងពីយូរយាងណាស់មកហើយទេឬអី? ដូច្នេះ មនុស្សតែងតែស្អប់ខ្ញុំជាប់ជានិច្ច ដោយសារតែព្រះវត្តមានដ៏គង់នៅរបស់ខ្ញុំ បានរារាំងពួកគេ។ បើគ្មានវត្តមានរបស់ខ្ញុំទេ ម្ល៉េះសមពួកគេបានទទួលព្រះពរនៃនគរព្រះ ក្នុងអំឡុងពេលបច្ចុប្បន្ននេះបាត់ទៅហើយ។ ដូច្នេះ តើចាំបាច់ត្រូវឆ្លងកាត់ការរងទុក្ខនេះធ្វើអ្វី? ម្ល៉ោះហើយ ខ្ញុំបានមានបន្ទូលប្រាប់មនុស្សថា យកល្អពួកគេគួរតែចាកចេញទៅ ប្រាប់ពួកគេថា ពួកគេគួរតែឆ្លៀតទាញយកផលប្រយោជន៍ពីអ្វីៗដែលកំពុងដំណើរការយ៉ាងល្អនៅពេលបច្ចុប្បន្ននេះ ដើម្បីស្វែងរកច្រកចេញមួយសម្រាប់ខ្លួនគេ។ ពួកគេគួរតែឆ្លៀតទាញយកផលប្រយោជន៍ពីគ្រាបច្ចុប្បន្ននេះ ដើម្បីសិក្សាជំនាញមួយចំនួន ទាន់ពួកគេនៅក្មេងនៅឡើយ។ ប្រសិនបើពួកគេមិនព្រមធ្វើដូច្នោះទេ នោះនៅពេលអនាគត វានឹងយឺតពេលមិនខាន។ នៅក្នុងដំណាក់របស់ខ្ញុំ គ្មាននរណាម្នាក់ធ្លាប់បានទទួលព្រះពរឡើយ។ ខ្ញុំមានបន្ទូលប្រាប់មនុស្សឱ្យប្រញាប់ចាកចេញ កុំឱ្យបន្តផុងជាប់នៅក្នុងជីវិតរស់នៅក្នុង «ភាពក្រីក្រ» ទៀត។ នៅពេលអនាគត សោកស្ដាយនឹងយឺតពេលមិនខាន។ មិនត្រូវធ្វើឱ្យខ្លួនលំបាកខ្លាំងពេកទេ។ ហេតុអ្វីបានជាត្រូវធ្វើឱ្យអ្វីៗដែលលំបាកដល់ខ្លួនឯងដូច្នេះទៅវិញ? ប៉ុន្តែ ខ្ញុំក៏មានបន្ទូលប្រាប់មនុស្សផងដែរថា នៅពេលដែលពួកគេមិនអាចទទួលបានព្រះពរ មិនត្រូវរអ៊ូរទាំដាក់ខ្ញុំឡើយ។ ខ្ញុំគ្មានពេលទៅខ្ជះខ្ជាយព្រះបន្ទូលរបស់ខ្ញុំលើមនុស្សឡើយ។ ខ្ញុំសង្ឃឹមថា រឿងនេះនឹងដក់ជាប់នៅក្នុងចិត្តមនុស្ស សង្ឃឹមថា ពួកគេនឹងមិនភ្លេចរឿងនេះទៅចុះ។ ព្រះបន្ទូលដែលខ្ញុំថ្លែងមកទាំងអម្បាលម៉ាននេះ គឺជាសេចក្ដីពិតដែលមិនពីរោះស្ដាប់នោះទេ។ ខ្ញុំបានបាត់បង់ជំនឿទុកចិត្តលើមនុស្សតាំងពីយូរណាស់មកហើយ ហើយខ្ញុំក៏បានបាត់បង់ក្ដីសង្ឃឹមលើមនុស្សតាំងពីយូរណាស់មកហើយដែរ ដ្បិតពួកគេខ្វះមហិច្ឆតា ពួកគេមិនដែលអាចប្រគល់ដួងចិត្តដែលស្រឡាញ់ព្រះជាម្ចាស់ថ្វាយដល់ខ្ញុំបាន តែពួកគេបែរជាថ្វាយការជំរុញលើកទឹកចិត្តរបស់ពួកគេថ្វាយដល់ខ្ញុំជាប់ជានិច្ចទៅវិញ។ ខ្ញុំបានមានបន្ទូលជាច្រើនទៅកាន់មនុស្ស ហើយដោយសារតែមនុស្សនៅតែមិនអើពើនឹងដំបូន្មានរបស់ខ្ញុំនៅថ្ងៃនេះ ដូច្នេះខ្ញុំក៏មានបន្ទូលប្រាប់ពួកគេអំពីព្រះរាជតម្រិះរបស់ខ្ញុំ ដើម្បីកុំឱ្យពួកគេយល់ច្រឡំពីព្រះទ័យរបស់ខ្ញុំនៅពេលអនាគត។ មិនថាទៅថ្ងៃមុខ ពួកគេរស់ ឬស្លាប់ទេ នោះជារឿងរបស់ពួកគេ។ ខ្ញុំគ្មានការគ្រប់គ្រងលើរឿងនេះឡើយ។ ខ្ញុំសង្ឃឹមថា ពួកគេរកឃើញមាគ៌ាផ្ទាល់ខ្លួនរបស់ពួកគេដើម្បីអាចរួចជីវិតបាន។ ខ្ញុំគ្មានអំណាចអ្វីនៅក្នុងរឿងនេះឡើយ។ ដោយសារមនុស្សមិនបានស្រឡាញ់ខ្ញុំពិតប្រាកដ ដូច្នេះពួកយើងមានតែចែកផ្លូវគ្នាប៉ុណ្ណោះ។ នៅពេលអនាគត នឹងលែងមានពាក្យពេចន៍រវាងពួកយើងទៀតហើយ ពួកយើងលែងមានអ្វីត្រូវនិយាយគ្នាទៀតហើយ ពួកយើងនឹងមិនជ្រៀតជ្រែកគ្នាទៅវិញទៅមកឡើយ ពួកយើងនឹងដើរផ្លូវរៀងៗខ្លួន មនុស្សមិនត្រូវមកស្វែងរកខ្ញុំទេ ហើយខ្ញុំក៏នឹងលែងសុំ «ជំនួយ» ពីមនុស្សម្ដងទៀតដែរ។ នេះគឺជារឿងរវាងពួកយើង ហើយពួកយើងបាននិយាយគ្នាដោយត្រង់ទៅត្រង់មក ដើម្បីការពារកុំឱ្យមានបញ្ហាណាមួយនៅថ្ងៃអនាគត។ តើនេះមិនធ្វើឱ្យអ្វីៗកាន់តែងាយស្រួលទេឬអី? ពួកយើងម្នាក់ៗដើរផ្លូវរៀងៗខ្លួន ហើយលែងមានអ្វីពាក់ព័ន្ធគ្នាទៀតហើយ។ បែបនេះ តើមានបញ្ហាខុសទៅ? ខ្ញុំសង្ឃឹមថា មនុស្សនឹងពិចារណារឿងនេះ។

ថ្ងៃទី២៨ ខែឧសភា ឆ្នាំ១៩៩២


ជំពូកទី ៤៧

ដើម្បីធ្វើឱ្យជីវិតរបស់មនុស្សជាតិមានភាពចាស់ទុំ ហើយដើម្បីឱ្យមនុស្សជាតិនិងខ្ញុំ ដែលមានមហិច្ចតារួមគ្នា អាចសម្រេចលទ្ធផលបាន នោះខ្ញុំតែងតែអត់ទោសដល់មនុស្សជានិច្ច ដោយអនុញ្ញាតឱ្យពួកគេទទួលបានចំណីអាហារ និងការទំនុកបម្រុងពីព្រះបន្ទូលរបស់ខ្ញុំ និងដើម្បីទទួលបានភាពពេញបរិបូររបស់ខ្ញុំទាំងអស់ផង។ ខ្ញុំមិនដែលធ្វើឱ្យមនុស្សជាតិអាម៉ាស់ឡើយ ប៉ុន្តែមនុស្សមិនដែលគិតពីអារម្មណ៍របស់ខ្ញុំនោះទេ។ នេះគឺដោយសារតែមនុស្សគ្មានអារម្មណ៍ ហើយ «ស្អប់» គ្រប់យ៉ាងទាំងអស់ លើកលែងតែខ្ញុំចេញ។ ដោយសារចំណុចខ្វះខាតរបស់ពួកគេនេះហើយ ទើបធ្វើឱ្យខ្ញុំពិតជាអាណិតអាសូរពួកគេខ្លាំងណាស់។ ដូច្នេះហើយ ខ្ញុំបានប្រឹងប្រែងដើម្បីមនុស្សមិនតិចទេ ដើម្បីឱ្យពួកគេអាចទទួលបានភាពពេញបរិបូរនៅខាងផែនដី ទៅតាមចិត្តពួកគេចង់បាន ក្នុងអំឡុងពេលដែលពួកគេមានជីវិតនៅក្នុងលោកីយ៍នេះ។ ខ្ញុំមិនប្រព្រឹត្តដាក់មនុស្សដោយអយុត្តិធម៌នោះទេ ហើយក្រៅពីការគិតគូរដល់អ្នកដែលបានដើរតាមខ្ញុំអស់រយៈពេលជាច្រើនឆ្នាំ ខ្ញុំក៏បានបន្ទន់ព្រះទ័យដើម្បីពួកគេផងដែរ ហាក់ដូចជាខ្ញុំមិនអាចទ្រាំនឹងធ្វើកិច្ចការរបស់ខ្ញុំនៅលើពួកគេបានដូច្នេះដែរ។ ដូច្នេះ ពេលទតឃើញមនុស្សសម្គមគ្មានសាច់គ្មានឈាមទាំងនេះ ស្រឡាញ់ខ្ញុំដូចជាស្រឡាញ់ខ្លួនរបស់គេ នៅក្នុងព្រះទ័យរបស់ខ្ញុំតែងមានអារម្មណ៍ឈឺចាប់ជាប់ជានិច្ច ដែលមិនអាចបរិយាយបាន។ ប៉ុន្តែ តើមាននរណាអាចល្មើសនឹងទម្លាប់ចាស់បានដោយសារតែរឿងនេះទៅ? តើនរណានឹងរំខានខ្លួនឯងដោយសារតែរឿងបែបនេះទៅ? ទោះបីជាយ៉ាងណាក៏ដោយ ខ្ញុំបានប្រទានអំណោយទាំងអស់របស់ខ្ញុំដល់មនុស្សជាតិ ដើម្បីឱ្យពួកគេអាចសោយសុខយ៉ាងពេញបរិបូរ ហើយខ្ញុំមិនបានធ្វើទុក្ខទោសដល់មនុស្សដោយសាររឿងនេះឡើយ។ ហេតុដូច្នេះហើយបានជាមនុស្សនៅតែមើលឃើញព្រះភ័ក្ដ្រដ៏មានចិត្តក្ដួលអាណិត និងប្រកបដោយក្ដីមេត្តាករុណារបស់ខ្ញុំដដែល។ ខ្ញុំតែងមានការអត់ធ្មត់ ហើយខ្ញុំតែងរង់ចាំជានិច្ច។ នៅពេលដែលមនុស្សសោយសុខគ្រប់គ្រាន់ ហើយចាប់ផ្ដើមមានការធុញទ្រាន់ នៅពេលនោះខ្ញុំនឹងចាប់ផ្ដើម «ធ្វើតាម» ការស្នើសុំរបស់ពួកគេ និងអនុញ្ញាតឱ្យមនុស្សរាល់គ្នាអាចគេចចេញពីជីវិតគ្មានន័យខ្លឹមសាររបស់ពួកគេ ហើយក៏លែងមានការដោះស្រាយជាមនុស្សជាតិតទៅទៀតដែរ។ នៅលើផែនដីនេះ ខ្ញុំបានប្រើទឹកសមុទ្រដើម្បីលេបត្របាក់យកមនុស្សជាតិ ខ្ញុំបានគ្រប់គ្រងពួកគេដោយគ្រោះទុរភិក្ស ខ្ញុំបានគំរាមពួកគេដោយសត្វល្អិតចង្រៃបំផ្លាញផលដំណាំ ហើយខ្ញុំបានប្រើភ្លៀងស្ទើរបាក់មេឃ ដើម្បី «ស្រោចស្រព» ពួកគេ ប៉ុន្តែពួកគេមិនដែលមានអារម្មណ៍ដឹងពីភាពឥតន័យខ្លឹមសារនៃជីវិតរបស់ពួកគេឡើយ។ សូម្បីតែពេលនេះក្ដី ក៏មនុស្សនៅតែមិនយល់ពីសារៈសំខាន់នៃការរស់នៅលើផែនដីនេះដែរ។ តើអាចទេដែលថា ការរស់នៅក្នុងព្រះវត្តមានរបស់ខ្ញុំ គឺជីវិតដែលមានខ្លឹមសារជ្រាលជ្រៅបំផុតសម្រាប់មនុស្ស? តើការរស់នៅតាមរយៈខ្ញុំនេះ អនុញ្ញាតឱ្យមនុស្សគេចផុតពីការគំរាមកំហែងនៃគ្រោះមហន្តរាយបានដែរឬទេ? តើមានរូបកាយខាងសាច់ឈាមនៅលើផែនដីនេះប៉ុន្មាននាក់ ដែលបានរស់នៅក្នុងសភាពមានសេរីភាពដោយមានការត្រេកអរនឹងខ្លួនឯង? តើនរណាដែលបានគេចចេញពីភាពឥតន័យខ្លឹមសារនៃការរស់នៅខាងសាច់ឈាមនេះ? ប៉ុន្តែ តើមាននរណាដែលអាចដឹងរឿងនេះបាន? ចាប់តាំងពីពេលដែលខ្ញុំបានបង្កើតមនុស្សជាតិមក គឺគ្មាននរណាម្នាក់អាចរស់នៅក្នុងជីវិតដែលមានន័យខ្លឹមសារបំផុតនៅលើផែនដីនេះទេ ដូច្នេះហើយ មនុស្សជាតិរមែងចំណាយជីវិតដ៏ឥតខ្លឹមសារបំផុតរបស់គេចោលឥតប្រយោជន៍។ ទោះបីជាយ៉ាងណា គ្មាននរណាម្នាក់ព្រមគេចចេញពីស្ថានភាពដ៏សែនលំបាកបែបនេះទេ ហើយក៏គ្មាននរណាម្នាក់សុខចិត្តគេចចេញពីជីវិតដែលឥតខ្លឹមសារ និងគួរឱ្យធុញទ្រាន់នេះដែរ។ តាមរយៈបទពិសោធរបស់មនុស្សជាតិ គ្មាននរណាម្នាក់ក្នុងចំណោមអ្នកដែលរស់នៅខាងសាច់ឈាមនេះ បានគេចចេញពីទំនៀមទម្លាប់របស់លោកីយ៍ឡើយ ទោះបីជាពួកគេបានប្រើការសោយសុខដោយសារខ្ញុំនេះធ្វើជាទុនក៏ដោយ។ ផ្ទុយទៅវិញ ពួកគេរមែងតែងទុកឱ្យធម្មជាតិប្រព្រឹត្តទៅតាមគន្លងរបស់វា ហើយពួកគេតែងបន្តបោកបញ្ឆោតខ្លួនពួកគេជានិច្ច។

នៅពេលដែលខ្ញុំបានបញ្ចប់វត្តមានរបស់មនុស្សជាតិទាំងស្រុងហើយ នោះនឹងលែងមាននរណាម្នាក់នៅសេសសល់នៅលើផែនដីនេះ ដើម្បីទ្រាំនឹង «ការធ្វើបាប» ពីផែនដីទៀតឡើយ។ មានតែពេលនោះទេ ទើបអាចនិយាយបានថា កិច្ចការដ៏អស្ចារ្យរបស់ខ្ញុំត្រូវបានសម្រេចទាំងស្រុង។ នៅគ្រាចុងក្រោយ នៅពេលដែលខ្ញុំយកកំណើតជាមនុស្ស កិច្ចការដែលខ្ញុំចង់សម្រេចឱ្យបាននោះគឺ ធ្វើឱ្យមនុស្សយល់ពីភាពឥតន័យខ្លឹមសារនៃការរស់នៅខាងសាច់ឈាម ហើយខ្ញុំនឹងប្រើឱកាសនេះ ដើម្បីកម្ចាត់បង់សាច់ឈាមនេះចោល។ ចាប់ពីពេលនោះតទៅ នឹងគ្មានវត្តមានមនុស្សណានៅលើផែនដីទៀតឡើយ នឹងគ្មាននរណាម្នាក់យំសោកពីភាពឥតន័យខ្លឹមសារនៃផែនដីទៀតទេ ក៏នឹងគ្មាននរណានិយាយពីការលំបាកនៃសាច់ឈាមទៀតដែរ ហើយគ្មាននរណាម្នាក់នឹងរអ៊ូរទាំថា ខ្ញុំអយុត្តិធម៌ទៀតនោះដែរ ហើយទាំងមនុស្ស ទាំងរបស់សព្វសារពើនឹងបានសម្រាកជាមិនខាន។ បន្ទាប់ពីនោះទៅ មនុស្សនឹងលែងប្រញាប់ប្រញាល់ លែងរវល់ជាប់ជានិច្ចទៀតហើយ ហើយពួកគេក៏នឹងលែងស្វែងរកនៅលើផែនដី ទីនេះផង ទីនោះផង តទៅទៀតដែរ ដ្បិតពួកគេនឹងរកឃើញទិសដៅដ៏សមស្របមួយសម្រាប់ខ្លួនពួកគេ។ នៅពេលនោះ ស្នាមញញឹមនឹងលេចចេញនៅលើផ្ទៃមុខរបស់ពួកគេរាល់គ្នា។ ពេលនោះ ខ្ញុំនឹងលែងសុំអ្វីពីមនុស្សទៀតហើយ ហើយខ្ញុំក៏នឹងលែងមានជម្លោះអ្វីជាមួយពួកគេតទៅទៀតដែរ។ រវាងខ្ញុំនិងពួកគេ នឹងលែងមានសន្ធិសញ្ញាសន្ដិភាពអ្វីទៀតហើយ។ ខ្ញុំមានព្រះវត្តមាននៅលើផែនដីនេះ ហើយមនុស្សក៏រស់នៅលើផែនដីនេះដែរ។ ខ្ញុំរស់នៅ និងស្នាក់អាស្រ័យជាមួយពួកគេ។ ពួកគេទាំងអស់សុទ្ធតែមានអារម្មណ៍អរសប្បាយនឹងព្រះវត្តមានរបស់ខ្ញុំ ដូច្នេះហើយ ពួកគេមិនព្រមចាកចេញទៅដោយគ្មានហេតុផលឡើយ ផ្ទុយទៅវិញ ពួកគេចង់ឱ្យខ្ញុំស្នាក់នៅឱ្យបានយូរជាងនេះបន្តិច។ តើខ្ញុំអាចអត់ទ្រាំទតមើលការបំផ្លាញផែនដី ដោយមិនលើកព្រះអង្គុលីមកជួយម្ដេចបាន? ខ្ញុំមិនមែនជាកម្មសិទ្ធិនៃផែនដីនេះឡើយ។ គឺដោយសារភាពអត់ធ្មត់នេះហើយ ទើបធ្វើឱ្យខ្ញុំបានបង្ខំអង្គខ្ញុំឱ្យនៅទីនេះរហូតមកដល់ថ្ងៃនេះ។ បើមិនមែនដោយសារការអង្វរករឥតឈប់ពីមនុស្សទេ ម៉្លេះសមខ្ញុំបានចាកចេញជាយូរណាស់មកហើយ។ សព្វថ្ងៃនេះ មនុស្សអាចមើលថែខ្លួនឯងបាន ហើយពួកគេមិនត្រូវការជំនួយរបស់ខ្ញុំទេ ដ្បិតពួកគេបានពេញវ័យហើយ ហើយមិនត្រូវការខ្ញុំបញ្ចុកចំណីពួកគេទៀតទេ។ ដូច្នេះហើយ ខ្ញុំកំពុងតែមានផែនការរៀបចំ «ពិធីជប់លៀងអបអរសាទរជ័យជម្នះ» ជាមួយមនុស្សជាតិ ហើយបន្ទាប់ពីនោះ ខ្ញុំនឹងនិយាយលាគ្នាជាមួយពួកគេ ដើម្បីកុំឱ្យពួកគេនឹងដឹងរឿងនេះ។ ពិតណាស់ ដោយសារតែពួកយើងគ្មានគំនុំអ្វីនឹងគ្នា ដូច្នេះ ការបែកបាក់គ្នាទាំងមិនពេញចិត្ត មិនមែនជារឿងល្អទេ។ ដូច្នេះហើយ មិត្តភាពរវាងពួកយើងនឹងស្ថិតនៅជាអមតៈ។ ខ្ញុំសង្ឃឹមថា បន្ទាប់ពីពួកយើងបែកគ្នាទៅ មនុស្សនឹងអាចបន្ត «មរតក» របស់ខ្ញុំតទៅទៀតបាន និងមិនភ្លេចអំពីមេរៀនដែលខ្ញុំបានបង្រៀនពួកគេ ក្នុងអំឡុងពេលរស់នៅរបស់ខ្ញុំ។ ខ្ញុំសង្ឃឹមថា ពួកគេនឹងមិនធ្វើអ្វីដែលនឹងអាប់ឱនដល់ព្រះនាមរបស់ខ្ញុំឡើយ ហើយសង្ឃឹមថា ពួកគេនឹងយកចិត្តទុកដាក់គិតគូរពីព្រះបន្ទូលរបស់ខ្ញុំ។ ខ្ញុំសង្ឃឹមថា មនុស្សទាំងអស់អាចខិតខំឱ្យអស់ពីលទ្ធភាព ដើម្បីបំពេញតាមបំណងព្រះហឫទ័យរបស់ខ្ញុំ បន្ទាប់ពីខ្ញុំបានចាកចេញទៅ។ ខ្ញុំសង្ឃឹមថា ពួកគេនឹងប្រើព្រះបន្ទូលរបស់ខ្ញុំជាមូលដ្ឋានគ្រឹះសម្រាប់ជីវិតរបស់ពួកគេ ហើយសង្ឃឹមថា ពួកគេនឹងអាចរស់នៅតាមក្ដីសង្ឃឹមរបស់ខ្ញុំបាន ដ្បិតព្រះទ័យរបស់ខ្ញុំតែងតែបារម្ភចំពោះមនុស្ស ហើយខ្ញុំតែងមានព្រះទ័យដក់ជាប់ជាមួយពួកគេជានិច្ច។ ខ្ញុំនិងមនុស្សជាតិធ្លាប់រួបរួមជាមួយគ្នា ហើយពួកយើងបានទទួលព្រះពរពីស្ថានសួគ៌នៅលើផែនដីនេះដូចគ្នា។ ខ្ញុំបានរស់នៅជាមួយមនុស្ស ហើយបានស្នាក់នៅជាមួយពួកគេផង។ មនុស្សតែងតែស្រឡាញ់ខ្ញុំ ហើយខ្ញុំក៏តែងស្រឡាញ់ពួកគេវិញដែរ។ ពួកយើងមានសម្ពន្ធភាពជិតស្និតជាមួយគ្នាទៅវិញទៅមក។ ពេលក្រឡេកទៅមើលពេលវេលាដែលខ្ញុំបានរស់នៅជាមួយមនុស្ស ខ្ញុំនៅចាំពេលវេលារបស់ពួកយើងដែលពេញទៅដោយសំណើច និងភាពរីករាយ ក៏មានលាយឡំដោយជម្លោះផងដែរ។ ទោះបីជាយ៉ាងណាក៏ដោយ សេចក្ដីស្រឡាញ់រវាងពួកយើង ត្រូវបានបង្កើតឡើងនៅលើមូលដ្ឋាននេះ ហើយយើងមិនដោះស្រាយជាមួយគ្នាទៅវិញទៅខ្លាំងៗនោះទេ។ នៅក្នុងការប្រាស្រ័យទាក់ទងគ្នាជាច្រើនឆ្នាំរបស់ពួកយើង មនុស្សជាតិបានបន្សល់ទុកនូវចំណាប់អារម្មណ៍ដ៏ជ្រាលជ្រៅមួយសម្រាប់ខ្ញុំ ហើយខ្ញុំក៏បានប្រទានរបស់ជាច្រើនឱ្យមនុស្សសោយសុខផងដែរ ដោយហេតុនេះទើបពួកគេតែងតែមានការដឹងគុណខ្ញុំទ្វេឡើង។ ពេលនេះ ការជួបជុំគ្នារបស់ពួកយើង នឹងលែងដូចមុនទៀតហើយ។ តើនរណាអាចរត់គេចពីការបែកគ្នារបស់យើងនៅពេលនេះបានទៅ? មនុស្សមានសេចក្ដីស្រឡាញ់យ៉ាងជ្រាលជ្រៅចំពោះខ្ញុំ ហើយខ្ញុំក៏មានសេចក្ដីស្រឡាញ់គ្មានទីបញ្ចប់ចំពោះពួកគេដែរ ប៉ុន្តែ តើអាចធ្វើអ្វីបានទៅ? តើនរណានឹងហ៊ានបំពានសេចក្ដីតម្រូវរបស់ព្រះវរបិតាដែលគង់នៅស្ថានសួគ៌នោះ? ខ្ញុំនឹងត្រូវត្រឡប់ទៅកាន់ទីលំនៅរបស់ខ្ញុំវិញ ដែលនៅទីនោះ ខ្ញុំនឹងត្រូវបញ្ចប់កិច្ចការរបស់ខ្ញុំមួយចំណែកទៀត។ ប្រហែលជាពួកយើងនឹងមានឱកាសជួបគ្នាម្ដងទៀត។ ខ្ញុំសង្ឃឹមថា មនុស្សនឹងមិនមានអារម្មណ៍ទុក្ខព្រួយខ្លាំងពេកទេ ហើយសង្ឃឹមថា ពួកគេនឹងធ្វើតាមបំណងព្រះហឫទ័យរបស់ខ្ញុំនៅលើផែនដីនេះ។ ព្រះវិញ្ញាណរបស់ខ្ញុំនៅស្ថានសួគ៌ នឹងប្រទានព្រះគុណដល់ពួកគេជារឿយៗមិនខាន។

នៅសម័យកាលនៃការបង្កើតរបស់សព្វសារពើ ខ្ញុំបានទាយទុកមកថា នៅគ្រាចុងក្រោយ ខ្ញុំនឹងបង្កើតមនុស្សមួយក្រុម ដែលមានចិត្តគំនិតតែមួយជាមួយខ្ញុំ។ ខ្ញុំបានទាយទុកមកថា បន្ទាប់ពីបង្កើតខ្នាតគំរូមួយនៅលើផែនដីនៅគ្រាចុងក្រោយហើយ នោះខ្ញុំនឹងយាងត្រឡប់ទៅកាន់ទីលំនៅរបស់ខ្ញុំវិញ។ នៅពេលដែលមនុស្សជាតិទាំងអស់បានបំពេញតាមបំណងព្រះហឫទ័យរបស់ខ្ញុំហើយ នោះពួកគេនឹងសម្រេចតាមសេចក្ដីបង្គាប់របស់ខ្ញុំចំពោះពួកគេ ហើយខ្ញុំនឹងលែងតម្រូវឱ្យពួកគេធ្វើអ្វីទៀតហើយ។ ផ្ទុយទៅវិញ ខ្ញុំនិងមនុស្ស នឹងជជែកគ្នាអំពីរឿងរ៉ាវកាលពីគ្រាចាស់ ហើយបន្ទាប់ពីនោះ ពួកយើងនឹងបែកផ្លូវគ្នា។ ខ្ញុំបានចាប់ផ្ដើមកិច្ចការនេះ ហើយខ្ញុំបានអនុញ្ញាតឱ្យមនុស្សត្រៀមចិត្តរបស់ពួកគេ និងដើម្បីឱ្យយល់ពីបំណងព្រះហឫទ័យរបស់ខ្ញុំ ក្រែងលោពួកគេយល់ច្រឡំ និងគិតថាខ្ញុំឃោរឃៅ ឬថាខ្ញុំគ្មានចិត្ត ដែលនោះមិនមែនជាគោលបំណងរបស់ខ្ញុំឡើយ។ តើមនុស្សស្រឡាញ់ខ្ញុំណា ដែលបដិសេធមិនឱ្យខ្ញុំមានទីកន្លែងសម្រាកដ៏សមរម្យទៅ? តើពួកគេមិនព្រមអង្វរព្រះវរបិតាដែលគង់នៅស្ថានសួគ៌ជំនួសខ្ញុំទេឬអី? តើមនុស្សណាដែលមិនសម្រក់ទឹកភ្នែកពេញដោយក្ដីអាណិតអាសូរចំពោះខ្ញុំនោះ? តើពួកគេមិនមែនបានជួយជ្រោមជ្រែងឱ្យពួកយើងបានជួបជុំគ្នាវិញឱ្យបានឆាប់ គឺការជួបជុំរវាងព្រះវរបិតា និងព្រះបុត្រា ទេឬអី? ដូច្នេះ ហេតុអ្វីបានជាពេលនេះពួកគេមិនព្រមធ្វើ? ព័ន្ធកិច្ចរបស់ខ្ញុំនៅលើផែនដីនេះបានសម្រេចហើយ ហើយបន្ទាប់ពីបែកផ្លូវគ្នាជាមួយមនុស្សជាតិ ខ្ញុំនឹងនៅតែបន្តជួយដល់ពួកគេដដែល។ តើនេះមិនល្អទេឬអី? ដើម្បីឱ្យកិច្ចការរបស់ខ្ញុំសម្រេចបានលទ្ធផលកាន់តែប្រសើរ ហើយដើម្បីឱ្យកិច្ចការនោះមានប្រយោជន៍ដល់គ្នាទៅវិញទៅមក ពួកយើងត្រូវតែបែកផ្លូវគ្នា ទោះបីជាវាឈឺចាប់ក៏ដោយ។ ចូរឱ្យទឹកភ្នែករបស់ពួកយើងស្រក់ដោយស្ងាត់ៗចុះ។ ខ្ញុំនឹងលែងស្ដីបន្ទោសមនុស្សជាតិទៀតហើយ។ កាលពីមុន ខ្ញុំបានថ្លែងបន្ទូលទៅកាន់មនុស្សអំពីរឿងរ៉ាវជាច្រើន ដែលរឿងទាំងអស់នោះ សុទ្ធសឹងតែបានចាក់ដោតដួងចិត្តរបស់ពួកគេ ដោយធ្វើឱ្យពួកគេស្រក់ទឹកភ្នែកដោយក្ដីទុក្ខព្រួយ។ ដោយសារតែរឿងនេះហើយ ខ្ញុំក៏បានសុំទោសមនុស្សជាតិ និងសុំឱ្យពួកគេអត់ទោសដល់ខ្ញុំ។ ខ្ញុំសុំពួកគេកុំឱ្យស្អប់ខ្ញុំ ដ្បិតគ្រប់យ៉ាង គឺសុទ្ធតែដើម្បីឱ្យពួកគេបានល្អទេ។ ដូច្នេះហើយ ខ្ញុំសង្ឃឹមថា មនុស្សនឹងយល់ពីព្រះហឫទ័យរបស់ខ្ញុំ។ កាលពីគ្រាកន្លងទៅ ពួកយើងធ្លាប់មានជម្លោះនឹងគ្នា ប៉ុន្តែពេលក្រឡេកមើលទៅក្រោយវិញ ពួកយើងទាំងពីរសុទ្ធតែទទួលបានផលទាំងអស់គ្នា។ ដោយសារតែជម្លោះទាំងនេះហើយ ទើបព្រះជាម្ចាស់ និងមនុស្សជាតិបានកសាងស្ពានមិត្តភាពមួយឡើង។ តើនោះមិនមែនជាផលនៃការប្រឹងប្រែងប្រកបដោយកិច្ចសហការរបស់ពួកយើងទេឬអី? ពួកយើងទាំងអស់គ្នាគួរតែត្រេកអរនឹងផលផ្លែនេះ។ ខ្ញុំសុំឱ្យមនុស្សអត់ទោស «កំហុស» របស់ខ្ញុំកាលពីគ្រាមុនផង។ អំពើរំលងរបស់ពួកគេ ក៏នឹងត្រូវបានអត់ទោសឱ្យផងដែរ។ នៅពេលអនាគត ឱ្យតែពួកគេអាចប្រគល់សេចក្ដីស្រឡាញ់ត្រឡប់មកឱ្យខ្ញុំវិញ នោះព្រះវិញ្ញាណរបស់ខ្ញុំដែលគង់នៅស្ថានសួគ៌ នឹងបានកម្សាន្តព្រះទ័យមិនខាន។ ពាក់ព័ន្ធនឹងចំណុចនេះ ខ្ញុំមិនដឹងថាមនុស្សមានការតាំងចិត្តបែបណាទេ ខ្ញុំមិនដឹងថា នៅក្នុងការស្នើសុំជាលើកចុងក្រោយនេះ មនុស្សព្រមបំពេញតាមបំណងព្រះហឫទ័យរបស់ខ្ញុំឬអត់នោះទេ។ ខ្ញុំមិនបានសុំអ្វីផ្សេងទៀតពីពួកគេឡើយ គឺគ្រាន់តែសុំឱ្យពួកគេស្រឡាញ់ខ្ញុំប៉ុណ្ណោះ។ ប៉ុណ្ណេះគឺគ្រប់គ្រាន់ហើយ។ តើអាចធ្វើតាមសំណើនេះបានទេ? សូមឱ្យរឿងមិនល្អទាំងអម្បាលម៉ាន ដែលបានកើតឡើងរវាងពួកយើង រសាយបាត់ទៅតាមអតីតកាលនោះចុះ។ រវាងពួកយើង សូមឱ្យមានតែសេចក្ដីស្រឡាញ់ជានិច្ចនិរន្តរ៍។ ខ្ញុំបានប្រទានសេចក្ដីស្រឡាញ់ជាច្រើនដល់មនុស្ស ហើយពួកគេក៏បានលះបង់យ៉ាងច្រើនដើម្បីបានស្រឡាញ់ខ្ញុំវិញដែរ។ ដូច្នេះ ខ្ញុំសង្ឃឹមថា មនុស្សឱ្យតម្លៃដល់សេចក្ដីស្រឡាញ់ដ៏បរិសុទ្ធ និងរឹងមាំរវាងពួកយើង ប្រយោជន៍ដើម្បីឱ្យសេចក្ដីស្រឡាញ់របស់ពួកយើង នឹងសាយភាយទៅដល់ពិភពរបស់មនុស្សទាំងមូល ហើយត្រូវបានផ្ទេរបន្តជារៀងរហូត។ នៅពេលដែលពួកយើងជួបគ្នាម្ដងទៀត សូមឱ្យពួកយើងនៅតែភ្ជាប់ទំនាក់ទំនងគ្នាដោយសេចក្ដីស្រឡាញ់ ដើម្បីឱ្យសេចក្ដីស្រឡាញ់របស់យើងអាចបន្តជាអស់កល្ប ហើយត្រូវមនុស្សផងទាំងពួងលើកសរសើរ និងផ្សាយបន្ត។ សេចក្ដីនេះនឹងបំពេញតាមបំណងព្រះហឫទ័យរបស់ខ្ញុំមិនខាន ហើយខ្ញុំនឹងបង្ហាញព្រះភ័ក្រ្ដប្រកបដោយស្នាមញញឹមឱ្យមនុស្សបានឃើញ។ ខ្ញុំសង្ឃឹមថា មនុស្សនឹងចងចាំពីការដាស់តឿនរបស់ខ្ញុំ។

ថ្ងៃទី០១ ខែមិថុនា ឆ្នាំ១៩៩២


បរិសិដ្ឋ៖

ការបញ្ចេញឱ្យឃើញអាថ៌កំបាំងអំពី «ព្រះបន្ទូលរបស់ព្រះជាម្ចាស់ ថ្លែងទៅកាន់សកលលោកទាំងមូល»


ជំពូកទី ១

ដូចព្រះជាម្ចាស់បានមានបន្ទូលថា «គ្មាននរណាម្នាក់អាចយល់អំពីឫសគល់នៃព្រះបន្ទូលរបស់ខ្ញុំបានឡើយ ហើយពួកគេក៏មិនដឹងពីគោលបំណងរបស់ខ្ញុំក្នុងការមានបន្ទូលទាំងនោះដែរ» បើមិនមែនដោយសារការចង្អុលបង្ហាញពីព្រះវិញ្ញាណបរិសុទ្ធទេ ហើយបើមិនមែនដោយសារការលេចមកនៃព្រះសូរសៀងរបស់ទ្រង់ទេ នោះមនុស្សទាំងអស់មុខជាត្រូវវិនាសនៅក្រោមការវាយផ្ចាលរបស់ទ្រង់មិនខាន។ ហេតុអ្វីបានជាព្រះជាម្ចាស់ត្រូវការពេលដើម្បីល្បងលមនុស្សរាល់គ្នាយូរបែបនេះ? យូររហូតទៅដល់ទៅប្រាំខែបែបនេះ? នេះគឺជាចំណុចសំខាន់នៃការប្រកបគ្នារបស់យើង ក៏ជាចំណុចស្នូលនៅក្នុងព្រះប្រាជ្ញាញាណរបស់ព្រះជាម្ចាស់ផងដែរ។ យើងអាចសាកស្រមៃបានដូចតទៅនេះ៖ បើគ្មានអំឡុងពេលនៃការដាក់មនុស្សឱ្យជួបការល្បងលនេះទេ ហើយបើគ្មានព្រះជាម្ចាស់ជាអ្នកវាយប្រហារយ៉ាងចាស់ដៃ ទាំងសម្លាប់ និងកាត់បន្ថយពូជមនុស្សដ៏ពុករលួយនេះទេ បើការកសាងពួកជំនុំបន្តរហូតមកដល់ពេលសព្វថ្ងៃនេះ ដូច្នេះ តើលទ្ធផលនឹងទៅជាបែបណា? ហេតុនេះ ព្រះជាម្ចាស់មានបន្ទូលចំៗតែម្ដងនៅក្នុងល្បះទីមួយ ដោយចង្អុលបង្ហាញដោយផ្ទាល់ពីផលដែលចង់សម្រេចបានពីកិច្ចការជាច្រើនខែមកនេះ។ ព្រះអង្គពិតជាមានបន្ទូលចំចំណុចគ្មានខុសឡើយ! នេះគ្រប់គ្រាន់នឹងបង្ហាញពីព្រះប្រាជ្ញាញាណនៃកិច្ចការរបស់ព្រះជាម្ចាស់ក្នុងអំឡុងពេលប៉ុន្មានខែមកនេះហើយ៖ តាមរយៈការល្បងលនេះឃើញថា កិច្ចការទាំងនេះបានជួយឱ្យមនុស្សគ្រប់គ្នារៀនសូត្រពីរបៀបចុះចូល របៀបលះបង់ខ្លួនដោយចិត្តស្មោះស ក៏ដូចជារបៀបស្គាល់ព្រះជាម្ចាស់ឱ្យបានកាន់តែច្បាស់តាមរយៈការបន្សុទ្ធដោយការរងទុក្ខផងដែរ។ កាលណាមនុស្សដកបទពិសោធន៍ពីភាពអស់សង្ឃឹមកាន់តែច្រើន នោះពួកគេនឹងស្គាល់ខ្លួនឯងកាន់តែច្បាស់។ និយាយដោយត្រង់ទៅ កាលណាពួកគេជួបការបន្សុទ្ធដែលពោរពេញទៅដោយទុក្ខលំបាកកាន់តែច្រើន នោះពួកគេនឹងកាន់តែស្គាល់ពីសេចក្តីពុករលួយផ្ទាល់ខ្លួនពួកគេកាន់តែច្រើន រហូតដល់ថ្នាក់ទទួលស្គាល់ថា ពួកគេគ្មានតម្លៃសូម្បីតែធ្វើជាអ្នកស៊ីឈ្នួលសម្រាប់ព្រះជាម្ចាស់ផង និងទទួលស្គាល់ទៀតថា ការបម្រើព្រះ គឺជាការដែលទ្រង់បានលើកពួកគេឡើងទេ។ ដូច្នេះ បន្ទាប់ពីបានសម្រេចលទ្ធផលបែបនេះហើយ នៅពេលដែលមនុស្សបានប្រើប្រាស់ខ្លួនគេអស់លទ្ធភាពហើយ នោះព្រះជាម្ចាស់នឹងថ្លែងព្រះសូរសៀងនៃសេចក្តីមេត្តាករុណាដោយផ្ទាល់ ឥតមានលាក់លៀមអ្វីទាំងអស់។ បន្ទាប់ពីរយៈពេលពីរបីខែកន្លងផុតទៅ យើងអាចមើលឃើញជាស្រេចថា វិធីសាស្ត្របំពេញកិច្ចការរបស់ព្រះជាម្ចាស់ បានកំណត់យកពេលបច្ចុប្បន្ននេះធ្វើជាចំណុចចាប់ផ្ដើមនៃកិច្ចការរបស់ទ្រង់។ ព្រះអង្គបានរៀបចំកិច្ចការនេះឱ្យមនុស្សគ្រប់គ្នាមើលឃើញបានដោយងាយ។ ដោយសារកាលពីមុនព្រះជាម្ចាស់តែងមានបន្ទូលជាញឹកញាប់ថា «ការទទួលបានសិទ្ធិហៅថាជារាស្ត្ររបស់ព្រះជាម្ចាស់ មិនមែនជារឿងងាយស្រួលទេ» ដូច្នេះ ព្រះអង្គបានសម្រេចតាមព្រះបន្ទូលទាំងនេះនៅក្នុងចំណោមមនុស្សដែលមានងារជាអ្នកស៊ីឈ្នួល ដែលកិច្ចការនេះគ្រប់គ្រាន់នឹងបង្ហាញថា ព្រះជាម្ចាស់អាចជឿទុកចិត្ត និងគ្មានអ្វីត្រូវសង្ស័យឡើយ។ អ្វីគ្រប់យ៉ាងដែលព្រះជាម្ចាស់មានបន្ទូល នឹងសម្រេចការពិតក្នុងកម្រិតផ្សេងៗគ្នា ហើយព្រះបន្ទូលរបស់ទ្រង់ មិនមែនជាការនិយាយឥតខ្លឹមសារឡើយ។

នៅពេលដែលមនុស្សគ្រប់គ្នាពេញដោយទុក្ខព្រួយ និងភាពសោកសៅ រហូតដល់ថ្នាក់ប៉ះពាល់អារម្មណ៍ នោះព្រះបន្ទូលរបស់ព្រះជាម្ចាស់បែបនេះ នឹងចាក់ចំចំណុចរបស់ពួកគេ ដោយធ្វើឱ្យពួកគេរាល់គ្នាងើបចេញពីភាពអស់សង្ឃឹមវិញ។ ដើម្បីលុបបំបាត់មន្ទិលសង្ស័យផ្សេងទៀតចេញពីគំនិតរបស់មនុស្ស ព្រះជាម្ចាស់បានបន្ថែមចំណុចខាងក្រោម៖ «ទោះបីជាពួកគេត្រូវហៅថាជារាស្ត្ររបស់ខ្ញុំក៏ដោយ ក៏ការហៅនេះមិនមែនអន់ជាងការហៅថាជា 'ពួកបុត្រ' របស់ខ្ញុំនោះដែរ»។ ចំណុចនេះគ្រប់គ្រាន់នឹងបង្ហាញថា មានតែព្រះជាម្ចាស់ប៉ុណ្ណោះ ដែលអាចការពារសិទ្ធិអំណាចរបស់ព្រះអង្គផ្ទាល់បាន ហើយនៅពេលដែលមនុស្សបានអានអំពីសេចក្ដីនេះហើយ នោះពួកគេនឹងរឹតតែជឿកាន់តែមុតមាំថែមទៀតថា សេចក្ដីនេះគឺជាការពិត មិនមែនគ្រាន់តែជាវិធីសាស្ត្រនៃការបំពេញកិច្ចការនោះឡើយ។ លើសពីនេះទៀត ដើម្បីឱ្យនិមិត្តរបស់មនុស្សនៅបន្តថ្លាច្បាស់ល្អ នោះអត្តសញ្ញាណរបស់មនុស្សគ្រប់គ្នា ត្រូវតែបង្ហាញឱ្យឃើញច្បាស់តាមរយៈវិធីសាស្ត្រថ្មីរបស់ទ្រង់។ ចំណុចនេះគ្រប់គ្រាន់នឹងបង្ហាញពីព្រះប្រាជ្ញាញាណរបស់ព្រះជាម្ចាស់ ហើយវាក៏ជួយឱ្យមនុស្សដឹងកាន់តែច្បាស់ថា ព្រះជាម្ចាស់អាចទតធ្លុះពីដួងចិត្តរបស់មនុស្សបាន។ នៅក្នុងចិត្តគំនិត និងទង្វើរបស់ពួកគេ មនុស្សប្រៀបបានទៅនឹងអាយ៉ង ដែលព្រះជាម្ចាស់កំពុងតែញាក់ខ្សែដូច្នោះដែរ ហើយរឿងនេះគឺជាការពិត គ្មានអ្វីដែលត្រូវឆ្ងល់នោះឡើយ។

ត្រលប់ទៅគ្រាដំបូងវិញ អ្វីដែលព្រះជាម្ចាស់បានធ្វើតាំងពីដើមដំបូង គឺដើម្បីចង្អុលប្រាប់ដោយផ្ទាល់ថា ជំហានដំបូងនៃកិច្ចការរបស់ទ្រង់ ពោលគឺ «ការបន្សុទ្ធពួកជំនុំ» នោះ បានបញ្ចប់រួចអស់ទៅហើយ។ «ស្ថានការណ៍បច្ចុប្បន្ននេះ មិនដូចស្ថានការណ៍ពីអតីតកាលឡើយ ហើយកិច្ចការរបស់ខ្ញុំបានចូលទៅដល់ចំណុចចាប់ផ្ដើមថ្មីមួយហើយ»។ តាមរយៈប្រយោគនេះ គេអាចមើលឃើញថា កិច្ចការរបស់ព្រះជាម្ចាស់បានចូលដល់ចំណុចចាប់ផ្ដើមថ្មីមួយហើយ បន្ទាប់ពីឃ្លានោះទៅមិនបានប៉ុន្មានផង ព្រះអង្គក៏បានបង្ហាញដល់យើងនូវគ្រោងការសម្រាប់ជំហានបន្ទាប់នៃកិច្ចការរបស់ទ្រង់។ នៅពេលដែលការកសាងពួកជំនុំត្រូវបានបញ្ចប់រួចរាល់ហើយ នោះជីវិតនៃយុគសម័យនៃនគរព្រះនឹងត្រូវចាប់ផ្ដើម «ដ្បិតសព្វថ្ងៃនេះ លែងជាយុគសម័យនៃការកសាងពួកជំនុំទៀតហើយ ប៉ុន្តែផ្ទុយទៅវិញ នេះគឺជាយុគសម័យដែលការកសាងនគរព្រះត្រូវសម្រេចជោគជ័យវិញម្ដង។»។ ជាងនេះទៅទៀត ព្រះអង្គបានគូសបញ្ជាក់ថា ដោយសារមនុស្សនៅបន្តស្ថិតនៅលើផែនដីនៅឡើយ ដូច្នេះ ការជួបជុំរបស់ពួកគេនឹងត្រូវបន្តហៅថាជាពួកជំនុំដដែល។ ការធ្វើបែបនេះ គឺដើម្បីចៀសវាងកុំឱ្យមានការទទួលស្គាល់ «នគរព្រះ» មិនពិតមួយ ដូចមនុស្សគ្រប់គ្នាធ្លាប់បាននឹកស្រមៃនោះ។ បន្ទាប់ទៅនេះ យើងនឹងប្រកបគ្នាអំពីបញ្ហានិមិត្តវិញម្ដង។

ទោះបីជាសព្វថ្ងៃនេះជាយុគសម័យនៃការកសាងនគរព្រះ និងជាចុងបញ្ចប់នៃការកសាងពួកជំនុំក៏ដោយ ចុះហេតុអ្វីបានជាការជួបជុំទាំងអស់ នៅតែត្រូវហៅថាជាពួកជំនុំទៀត? កាលពីមុនមក គេបានលើកឡើងថា ពួកជំនុំគឺជាអ្នកនាំផ្លូវទៅរកនគរព្រះ ហើយបើគ្មានពួកជំនុំទេ ក៏គ្មានការនិយាយអំពីនគរព្រះដែរ។ ការចាប់ផ្ដើមយុគសម័យនៃនគរព្រះ គឺជាការចាប់ផ្ដើមនៃព័ន្ធកិច្ចរបស់ព្រះជាម្ចាស់នៅខាងសាច់ឈាម ហើយយុគសម័យនៃនគរព្រះត្រូវបានព្រះជាម្ចាស់ដែលយកកំណើតជាមនុស្សនាំចូលទៅ។ អ្វីដែលព្រះអង្គនាំមកនោះ គឺជាយុគសម័យនៃនគរព្រះ មិនមែនជាការមកដល់ជាផ្លូវការនៃនគរព្រះឡើយ។ ចំណុចនេះមិនពិបាកគិតយល់ឡើយ។ អ្វីដែលខ្ញុំចង់បានន័យនោះគឺថា រាស្ត្ររបស់ព្រះជាម្ចាស់ គឺជារាស្ត្រនៃយុគសម័យនៃនគរព្រះ មិនមែនជារាស្ត្រនៃនគរព្រះផ្ទាល់នោះឡើយ។ ហេតុនេះហើយ ការនិយាយថា ការជួបជុំគ្នានៅលើផែនដីគួរតែនៅបន្តហៅថាជាពួកជំនុំទៀតនោះ គឺជារឿងសមហេតុផល។ កាលពីមុន ព្រះអង្គបានបំពេញកិច្ចការនៅក្នុងភាពជាមនុស្សធម្មតា តែមិនទាន់ត្រូវបានគេធ្វើបន្ទាល់ក្នុងព្រះនាមជាព្រះជាម្ចាស់ផ្ទាល់ព្រះអង្គនៅឡើយទេ ដូច្នេះហើយបានជាកាលគ្រានោះ យុគសម័យនៃនគរព្រះ នៅមិនទាន់បានចាប់ផ្ដើមនៅក្នុងចំណោមមនុស្សនៅឡើយ។ នោះគឺដូចអ្វីដែលខ្ញុំធ្លាប់បានមានបន្ទូលហើយថា ព្រះវិញ្ញាណរបស់ខ្ញុំមិនទាន់បានចាប់ផ្ដើមបំពេញកិច្ចការជាផ្លូវការនៅខាងសាច់ឈាមខ្ញុំដែលយកកំណើតជាមនុស្សនៅឡើយទេ។ សព្វថ្ងៃនេះ ដោយសារគេបានធ្វើបន្ទាល់ពីព្រះជាម្ចាស់ផ្ទាល់ព្រះអង្គហើយ ដូច្នេះនគរព្រះក៏ត្រូវសម្រេចនៅក្នុងចំណោមមនុស្សដែរ។ ចំណុចនេះបង្ហាញថា ខ្ញុំនឹងចាប់ផ្ដើមបំពេញកិច្ចការនៅក្នុងភាពជាព្រះ ដូច្នេះ មនុស្សទាំងឡាយណាដែលអាចយល់ពីព្រះបន្ទូលដែលខ្ញុំថ្លែងមក និងយល់ពីកិច្ចការដែលខ្ញុំធ្វើនៅក្នុងភាពជាព្រះ អ្នកនោះនឹងក្លាយជារាស្ត្ររបស់ខ្ញុំនៅក្នុងយុគសម័យនៃនគរព្រះនេះ។ ផ្ដើមចេញពីចំណុចនេះហើយ ទើបចាប់ផ្ដើមមាន «រាស្ត្ររបស់ព្រះជាម្ចាស់» នោះឯង។ ភាគច្រើន នៅក្នុងដំណាក់កាលនេះ ខ្ញុំបំពេញកិច្ចការ និងមានបន្ទូលក្នុងភាពជាព្រះ។ មនុស្សមិនអាចជ្រៀតជ្រែក ឬបង្អាក់ដល់ផែនការរបស់ខ្ញុំបានឡើយ។ នៅពេលដែលព្រះជាម្ចាស់បានថ្លែងព្រះបន្ទូលរបស់ទ្រង់មកដល់ដំណាក់កាលជាក់លាក់ណាមួយ ហើយគេបានធ្វើបន្ទាល់ពីព្រះនាមទ្រង់ នោះការល្បងលរបស់ទ្រង់ចំពោះមនុស្សជាតិនឹងត្រូវចាប់ផ្ដើមពីចំណុចនោះតទៅ។ នេះជាចំណុចកំពូលនៃព្រះប្រាជ្ញាញាណនៅក្នុងកិច្ចការរបស់ព្រះជាម្ចាស់។ កិច្ចការនេះបានចាក់គ្រឹះយ៉ាងរឹងមាំ និងចាក់ឫសកែវសម្រាប់ការចាប់ផ្ដើមជំហានបន្ទាប់ ក៏ដូចជាការបញ្ចប់ជំហានចុងក្រោយផងដែរ។ នេះគឺជារឿងដែលគ្មានមនុស្សណាម្នាក់អាចស្មានទុកបានឡើយ ក៏ជាចំណុចប្រសព្វគ្នារវាងផ្នែកទីមួយ និងផ្នែកទីពីរនៃសម័យនៃការជំនុំជម្រះផងដែរ។ បើខ្ញុំមិនបានបន្សុទ្ធមនុស្សក្នុងរយៈពេលពីរបីខែនេះទេ ម្ល៉េះសមភាពជាព្រះរបស់ខ្ញុំ នឹងគ្មានផ្លូវអាចប្រើការបានឡើយ។ ការបន្សុទ្ធរយៈពេលប៉ុន្មានខែនោះ បានបើកផ្លូវសម្រាប់ជំហានបន្ទាប់នៃកិច្ចការរបស់ខ្ញុំ។ ការបញ្ចប់ការបំពេញកិច្ចការក្នុងរយៈពេលពីរបីខែនេះ គឺជាសញ្ញាមួយដែលបង្ហាញថា ដំណាក់កាលបន្ទាប់នៃកិច្ចការ កាន់តែមានភាពជ្រាលជ្រៅជាងមុនទៅទៀត។ បើមនុស្សយល់ពីបន្ទូលរបស់ព្រះជាម្ចាស់ពិតប្រាកដ នោះគេមុខជាអាចយល់បានថា ព្រះអង្គកំពុងតែប្រើពេលប៉ុន្មានខែនេះ ដើម្បីចាប់ផ្ដើមជំហានបន្ទាប់នៃកិច្ចការរបស់ទ្រង់ ដោយអាចឱ្យកិច្ចការនោះសម្រេចលទ្ធផលបានកាន់តែប្រសើរជាងមុន។ ដោយសារតែការរារាំងពីភាពជាមនុស្សរបស់ខ្ញុំ បានបង្កើតឱ្យមានឧបសគ្គដល់ជំហានបន្ទាប់នៃកិច្ចការរបស់ខ្ញុំ ដូច្នេះតាមរយៈការបន្សុទ្ធតាមទុក្ខវេទនាក្នុងពេលប៉ុន្មានខែនេះ ផ្នែកទាំងពីរនេះត្រូវបានស្អាងឱ្យល្អឡើង ហើយក៏បានទាញប្រយោជន៍យ៉ាងក្រាស់ក្រែលផងដែរ។ ដោយសារហេតុផលនេះ ទើបមានតែពេលសព្វថ្ងៃនេះទេ ដែលមនុស្សចាប់ផ្ដើមឱ្យតម្លៃលើវិធីដែលខ្ញុំប្រទានងារឱ្យគេ។ ដូច្នេះ នៅពេលដែលព្រះជាម្ចាស់បានមានបន្ទូល ទាំងបង្វែរជក់របស់ទ្រង់ថា ទ្រង់នឹងលែងហៅពួកគេថា «អ្នកស៊ីឈ្នួល» តទៅទៀត តែទ្រង់នឹងហៅពួកគេថា «រាស្ត្ររបស់ព្រះជាម្ចាស់» វិញ នោះពួកគេទាំងអស់គ្នា ក៏ពេញដោយក្ដីអំណរ។ នេះគឺជាចំណុចខ្សោយរបស់មនុស្ស។ ដោយសារព្រះជាម្ចាស់ជ្រាបពីចំណុចខ្សោយធំបំផុតរបស់មនុស្សនេះហើយ ទើបព្រះអង្គមានបន្ទូលបែបណា ទ្រង់នឹងធ្វើបែបនោះ។

ដើម្បីយកឈ្នះលើមនុស្សរាល់គ្នាបន្ថែមទៀត និងដើម្បីទទួលបានជំនឿស្មោះសពីពួកគេ ហើយដើម្បីចង្អុលបង្ហាញពីការពិតដែលថា ការប្ដូរផ្ដាច់របស់មនុស្សមួយចំនួនមានប្រឡាក់ប្រឡូសដោយភាពមិនបរិសុទ្ធ ព្រះជាម្ចាស់ក៏បានបោះជំហានទៅមុខបន្ថែម ដោយទាញការចាប់អារម្មណ៍ទៅលើភាពស្មោកគ្រោកគ្រប់ប្រភេទរបស់មនុស្ស ហើយធ្វើបែបនេះ ព្រះអង្គក៏បានសម្រេចតាមព្រះបន្ទូលរបស់ទ្រង់ថា៖ «តើមានមនុស្សប៉ុន្មាននាក់ដែលស្រឡាញ់ខ្ញុំដោយស្មោះ? តើមាននរណាខ្លះធ្វើអ្វីដោយមិនគិតពីអនាគតរបស់ពួកគេនោះ? តើនរណាដែលមិនធ្លាប់រអ៊ូរទាំ ក្នុងពេលជួបការល្បងលទៅ?» តាមរយៈព្រះបន្ទូលទាំងនេះ មនុស្សគ្រប់គ្នាអាចទទួលស្គាល់ពីការមិនស្ដាប់បង្គាប់ ភាពគ្មានស្វាមីភក្ដិ និងកង្វះការប្ដូរផ្ដាច់ដោយស្មោះត្រង់របស់ពួកគេ ហេតុដូច្នេះហើយ ពួកគេចាប់ផ្ដើមមើលឃើញថា សេចក្តីមេត្តាករុណា និងការអាណិតស្រឡាញ់របស់ព្រះជាម្ចាស់រមែងដើរតាមអ្នកណាដែលស្វែងរកទ្រង់នៅគ្រប់ជំហាននៃផ្លូវនេះ។ ចំណុចនេះអាចមើលឃើញបានតាមរយៈព្រះបន្ទូលដូចតទៅនេះថា៖ «នៅពេលដែលមនុស្សខ្លះហៀបនឹងដកថយ នៅពេលមនុស្សគ្រប់គ្នាដែលសង្ឃឹមចង់ឱ្យខ្ញុំផ្លាស់ប្ដូរលក្ខណៈនៃការថ្លែងព្រះបន្ទូលរបស់ខ្ញុំ បានបាត់បង់ក្តីសង្ឃឹមរបស់ពួកគេ នៅពេលនោះ ខ្ញុំក៏ថ្លែងព្រះសូរសៀងនៃសេចក្តីសង្រ្គោះ ដោយនាំអ្នកណាដែលស្រឡាញ់ខ្ញុំដោយស្មោះត្រលប់មកកាន់នគររបស់ខ្ញុំវិញ នៅនឹងមុខបល្ល័ង្ករបស់ខ្ញុំ»។ ត្រង់ចំណុចនេះ ឃ្លាថា «អ្នកណាដែលស្រឡាញ់ខ្ញុំដោយស្មោះ» និងសំណួរបែបវោហាសព្ទថា «តើមានមនុស្សប៉ុន្មាននាក់ដែលស្រឡាញ់ខ្ញុំដោយស្មោះ?» មិនបានខ្វែងគំនិតគ្នានោះទេ។ ឃ្លាទាំងពីរនេះបង្ហាញថា «ភាពស្មោះស» នៅក្នុងបរិបទនេះ មានភាពមិនបរិសុទ្ធនៅក្នុងនោះ។ មិនមែនថា ព្រះជាម្ចាស់ពុំជ្រាបអ្វីសោះនោះទេ តែផ្ទុយទៅវិញ ដោយសារតែព្រះជាម្ចាស់អាចទតឃើញពីជម្រៅចិត្តរបស់មនុស្សបានច្បាស់ ទើបទ្រង់ប្រើព្រះបន្ទូលថា «ភាពស្មោះស» នេះ ដើម្បីចំអកបញ្ឈឺដាក់ពូជមនុស្សដែលពុករលួយ ដើម្បីធ្វើឱ្យមនុស្សគ្រប់គ្នាមានអារម្មណ៍ជាប់ជំពាក់ដឹងគុណព្រះជាម្ចាស់កាន់តែខ្លាំងឡើង ហើយស្ដីបន្ទោសខ្លួនពួកគេកាន់តែខ្លាំង ក៏ដូចជាទទួលស្គាល់នូវការពិតថា ការឈឺចាប់នៅក្នុងដួងចិត្តរបស់ពួកគេ កើតចេញពីសាតាំងទាំងស្រុង។ មនុស្សគ្រប់គ្នាមានការភ្ញាក់ផ្អើល នៅពេលដែលពួកគេឃើញពាក្យដូចជា «ការប្ដូរផ្ដាច់» ដោយរិះគិតក្នុងចិត្តថា៖ «ខ្ញុំបានប្រឆាំងទាស់នឹងផ្ទៃមេឃ និងផែនដីជាច្រើនលើកច្រើនសា ហើយខ្ញុំក៏ចង់ចាកចេញជាច្រើនដងមកហើយដែរ ប៉ុន្តែដោយសារខ្ញុំកោតខ្លាចដល់បញ្ញត្តិរដ្ឋបាលរបស់ព្រះជាម្ចាស់ ទើបខ្ញុំចេះតែដោះស្រាយជាមួយបញ្ហានានាឱ្យតែបានៗ ដើម្បីបញ្ចប់បញ្ហាទាំងនោះ ហើយធ្វើតាមគេតាមឯង រង់ចាំឱ្យព្រះជាម្ចាស់ដោះស្រាយជាមួយខ្ញុំ ទាំងគិតថា បើអ្វីៗប្រែទៅជាអស់សង្ឃឹមពិតប្រាកដមែន នោះខ្ញុំក៏នឹងនៅមានពេលគ្រប់គ្រាន់ ដើម្បីបកក្រោយវិញបន្តិចម្ដងៗដែរ។ ប៉ុន្តែ ឥឡូវនេះ ព្រះជាម្ចាស់ហៅយើងថា រាស្រ្តប្ដូរផ្ដាច់របស់ទ្រង់។ តើព្រះជាម្ចាស់ពិតជាព្រះដែលទតឃើញពីជម្រៅចិត្តរបស់មនុស្សមែនដែរឬទេ?» ដើម្បីកុំឱ្យមានការយល់ច្រឡំបែបនេះហើយ ទើបព្រះជាម្ចាស់បានទាញការចាប់អារម្មណ៍ទៅលើសភាពផ្លូវចិត្តនៃប្រភេទមនុស្សខុសៗគ្នានៅចុងបញ្ចប់ ដោយធ្វើឱ្យមនុស្សគ្រប់គ្នាផ្លាស់ប្ដូរពីសភាពមួយដែលមានការសង្ស័យនៅក្នុងចិត្ត ខណៈដែលគេកំពុងបង្ហាញសេចក្តីរីករាយពីសម្បកក្រៅ ឱ្យក្លាយទៅជាសភាពមួយទៀតដែលពួកគេមានភាពជឿជាក់អស់ពីចិត្ត អស់ពីសម្ដី និងអស់ពីអ្វីដែលគេមើលឃើញ។ បែបនេះ ចំណាប់អារម្មណ៍របស់មនុស្សលើព្រះបន្ទូលរបស់ព្រះជាម្ចាស់កាន់ខ្លាំងឡើង ហើយផលដែលបានមកដោយឯកឯងពីទង្វើនេះ នឹងធ្វើឱ្យមនុស្សកាន់តែមានការកោតខ្លាចជាងមុនបន្តិច កាន់តែមានការគោរពជាងមុនបន្ដិច ហើយជាងនេះទៅទៀត នឹងទទួលបានការយល់ដឹងអំពីព្រះជាម្ចាស់កាន់តែប្រសើរជាងមុន។ ចុងក្រោយ ដើម្បីកាត់បន្ថយការព្រួយបារម្ភរបស់មនុស្ស ព្រះជាម្ចាស់បានមានបន្ទូលថា៖ «... ក៏ប៉ុន្តែ ដោយសារអតីតកាល នៅតែជាអតីតកាល ហើយបច្ចុប្បុន្នកាល គឺនៅទីនេះស្រាប់ ដូច្នេះ គ្មានការចាំបាច់អ្វីដែលត្រូវអាឡោះអាល័យពីអតីតកាលតទៅទៀតនោះទេ ឬក៏ត្រូវគិតគូរខ្វល់ពីអនាគតនោះដែរ»។ របៀបនៃការមានបន្ទូលដ៏តានតឹងផង ចុះសម្រុងផង តែខ្លីហើយខ្លឹមនេះ មានឥទ្ធិពលកាន់តែខ្លាំង ដោយធ្វើឱ្យមនុស្សទាំងអស់ដែលអានព្រះបន្ទូលរបស់ទ្រង់ បានឃើញពន្លឺសាជាថ្មីម្ដងទៀត ចេញពីក្នុងភាពអស់សង្ឃឹមកាលពីអតីតកាល រហូតដល់ពួកគេមើលឃើញពីព្រះប្រាជ្ញាញាណ និងកិច្ចការរបស់ព្រះជាម្ចាស់ ព្រមទាំងទទួលបានងារជា «រាស្ត្ររបស់ព្រះជាម្ចាស់» ផង ដោយលុបបំបាត់មន្ទិលសង្ស័យនៅក្នុងដួងចិត្តរបស់ពួកគេ ហើយបន្ទាប់មក ពួកគេក៏ចាប់ផ្ដើមស្គាល់ខ្លួនឯងតាមរយៈការផ្លាស់ប្ដូរលំនាំនៃសភាពផ្លូវចិត្តរបស់ពួកគេ។ ស្ថានភាពទាំងនេះម្ដងជោរ ម្ដងនាច បង្កើតបានជាទុក្ខព្រួយនិងភាពសោកសៅផង និងសេចក្ដីសុខសាន្តនិងក្ដីអំណរផង។ នៅក្នុងជំពូកនេះ ព្រះជាម្ចាស់បានគូសរូបភាពមនុស្សចេញមកហាក់ដូចជាមានជីវិត និងរស់រវើកគ្រប់ចំណុចទាំងអស់ រហូតដល់រូបនោះមានភាពល្អឥតខ្ចោះតែម្ដង។ ពិតណាស់ មនុស្សមិនអាចសម្រេចអ្វីទាំងនេះបានទេ ជាអ្វីដែលលាតត្រដាងពីអាថ៌កំបាំងលាក់កប់ជ្រៅនៅក្នុងដួងចិត្តមនុស្ស។ តើមនុស្សអាចមានសមត្ថភាពធ្វើរឿងបែបនេះបានដែរឬទេ?

ភ្លាមៗបន្ទាប់ពីចំណុចនេះទៅ និងជាចំណុចដែលរឹតតែសំខាន់ គឺអត្ថបទខាងក្រោម ដែលបើកសម្ដែងដោយផ្ទាល់ពីបញ្ញត្តិរដ្ឋបាលរបស់ព្រះជាម្ចាស់ចំពោះមនុស្ស ហើយក៏ជាផ្នែកដ៏សំខាន់ជាងគេបំផុតផងដែរ៖ «ក្នុងនាមជាមនុស្ស អ្នកណាដែលប្រឆាំងនឹងការពិត ហើយមិនធ្វើអ្វីៗស្របតាមការណែនាំរបស់ខ្ញុំទេ អ្នកនោះនឹងមិនទទួលបានទីបញ្ចប់ល្អឡើយ មានតែនាំបញ្ហាដាក់ខ្លួនគេតែប៉ុណ្ណោះ។ ជាការពិតណាស់ ចំពោះអ្វីៗគ្រប់យ៉ាងដែលកើតឡើងនៅក្នុងចក្រវាឡនេះ គឺគ្មានអ្វីដែលខ្ញុំមិនបានអារកាត់នោះឡើយ»។ តើនេះមិនមែនជាបញ្ញត្តិរដ្ឋបាលរបស់ព្រះជាម្ចាស់ទេឬអី? ចំណុចនេះគ្រប់គ្រាន់នឹងបង្ហាញថា ឧទាហរណ៍អំពីមនុស្សដែលល្មើសនឹងបញ្ញត្តិរដ្ឋបាលនេះ គឺមានចំនួនច្រើនណាស់។ ផ្អែកតាមចំណុចខាងលើនេះ ព្រះជាម្ចាស់បន្តដាស់តឿនមនុស្សគ្រប់គ្នាកុំឱ្យគិតពីវាសនារបស់ពួកគេផ្ទាល់តទៀត។ បើគេហ៊ានប្រាថ្នាចង់ផ្ដាច់ខ្លួនចេញពីការចាត់ចែងរបស់ព្រះជាម្ចាស់ នោះផលវិបាកនឹងធ្ងន់ធ្ងរហួសពីការស្មានទៅទៀត។ បន្ទាប់មក សេចក្ដីនេះក៏ជួយឱ្យអ្នកដែលបានដកបទពិសោធន៍ពីការបំភ្លឺ និងការស្រាយបំភ្លឺតាមរយៈព្រះបន្ទូលទាំងនេះ បានយល់កាន់តែច្បាស់ពីបញ្ញត្តិរដ្ឋបាលរបស់ព្រះជាម្ចាស់ ក៏ដូចជាបានយល់ផងដែរថា ឫទ្ធានុភាពរបស់ទ្រង់មិនអាចប្រមាថបានឡើយ ហេតុដូច្នេះហើយទើបពួកគេកាន់តែមានបទពិសោធ និងកាន់តែនឹងធឹង ហើយខៀវស្រងាត់ប្រៀបដូចជាដើមស្រល់ដែលរងនឹងខ្យល់និងកំណកសំណើម ដោយឈររឹងមាំទប់ទល់នឹងការគំរាមកំហែងពីធាតុអាកាសត្រជាក់ដល់ឆ្អឹង ហើយបន្តបន្ថែមជីវិតលូតលាស់ពណ៌បៃតងស្រស់ទៅឱ្យធម្មជាតិទៀត។ នៅពេលប្រទះឃើញអត្ថបទនេះ មនុស្សភាគច្រើនមានអារម្មណ៍ស្រឡាំងកាំង ហាក់បីដូចជាពួកគេបានដើរចូលទៅក្នុងកន្លែងដែលមានផ្លូវខ្វាត់ខ្វែងនាំឱ្យវង្វេងដូច្នោះដែរ។ នេះគឺដោយសារតែខ្លឹមសារនៃព្រះបន្ទូលរបស់ព្រះជាម្ចាស់ផ្លាស់ប្ដូរលឿនខ្លាំងពេក ដូច្នេះ ក្នុងចំណោមដប់នាក់ មានមនុស្សប្រាំបួននាក់ហើយដែលធ្លាក់ចូលទៅក្នុងការវង្វេង នៅពេលដែលពួកគេមានបំណងចង់ស្វែងយល់ពីនិស្ស័យពុករលួយរបស់ពួកគេផ្ទាល់។ ដូច្នេះ ដើម្បីឱ្យកិច្ចការអាចដំណើរការទៅបានកាន់តែរលូននាពេលអនាគត ដើម្បីដកនូវក្ដីមន្ទិលនៅក្នុងដួងចិត្តមនុស្សគ្រប់គ្នា និងដើម្បីឱ្យមនុស្សទាំងអស់អាចបោះជំហានទៅមុខមួយជំហានទៀតនៅក្នុងជំនឿរបស់ពួកគេលើភាពស្មោះត្រង់របស់ព្រះជាម្ចាស់ ព្រះជាម្ចាស់ក៏មានបន្ទូលបញ្ជាក់បន្ថែមនៅចុងបញ្ចប់នៃអត្ថបទនោះថា៖ «អ្នករាល់គ្នាក្នុងចំណោមអ្នកដែលស្រឡាញ់ខ្ញុំដោយស្មោះ នឹងត្រលប់មកចំពោះបល្ល័ង្ករបស់ខ្ញុំវិញមិនខាន»។ ហេតុដូចនេះហើយ គំនិតរបស់មនុស្សដែលបានឆ្លងកាត់កិច្ចការរបស់ទ្រង់អស់ពេលជាច្រើនខែ ក៏បានប្រែជាធូរស្រាលភ្លាមៗពីផ្នែកខ្លះដែលពួកគេមានការព្រួយបារម្ភ។ ជាងនេះទៅទៀត ដួងចិត្តរបស់ពួកគេ ដែលបានអណ្ដែតអណ្ដូងក្នុងវេហានោះ ក៏ត្រលប់ទៅរកសភាពដូចមុនវិញ ប្រៀបដូចជាដុំថ្មដ៏ធ្ងន់មួយដុំដែលបានធ្លាក់ចុះទៅលើដីដូច្នោះដែរ។ ពួកគេលែងគិតពីអនាគតរបស់ពួកគេតទៅទៀតហើយ។ ជាងនេះទៅទៀត ពួកគេជឿថា ព្រះជាម្ចាស់នឹងលែងមានបន្ទូលដែលគ្មានន័យទៀតហើយ។ ដោយសារមនុស្សរាប់ខ្លួនឯងជាសុចរិត ដូច្នេះហើយគ្មានមនុស្សណាម្នាក់ជឿថា ខ្លួនពួកគេមិនបានបង្ហាញការប្ដូរផ្ដាច់ចំពោះព្រះជាម្ចាស់ឡើយ។ នេះជាហេតុដែលព្រះជាម្ចាស់មានចេតនាគូសបញ្ជាក់អំពីពាក្យ «ដោយស្មោះ» នេះ ដើម្បីសម្រេចបានលទ្ធផលកាន់តែប្រសើរ។ សេចក្ដីនេះគឺដើម្បីត្រួសត្រាយផ្លូវ និងចាក់ក្រាលគ្រឹះសម្រាប់ជំហានបន្ទាប់នៅក្នុងកិច្ចការរបស់ទ្រង់។


ជំពូកទី ៣

បច្ចុប្បន្ននេះ លែងជាយុគសម័យនៃព្រះគុណ ឬយុគសម័យនៃសេចក្ដីមេត្តាករុណាទៀតហើយ ប៉ុន្តែគឺជាយុគសម័យនៃនគរព្រះ ដែលរាស្ត្ររបស់ព្រះជាម្ចាស់ត្រូវបានបើកសម្ដែង ជាយុគសម័យដែលព្រះជាម្ចាស់ធ្វើអ្វីៗដោយផ្ទាល់តាមរយៈភាពជាព្រះ។ ដូច្នេះហើយ នៅក្នុងជំពូកនៃព្រះបន្ទូលរបស់ព្រះជាម្ចាស់នេះ ព្រះជាម្ចាស់ទ្រង់ដឹកនាំគ្រប់ទាំងមនុស្សដែលទទួលយកព្រះបន្ទូលរបស់ទ្រង់ ចូលទៅក្នុងពិភពខាងវិញ្ញាណ។ នៅក្នុងកថាខណ្ឌដើមដំបូង ទ្រង់បានធ្វើការរៀបចំអ្វីទាំងនេះទុកជាមុន ហើយប្រសិនបើនរណាម្នាក់មានចំណេះដឹងអំពីព្រះបន្ទូលរបស់ព្រះជាម្ចាស់ អ្នកនោះនឹងដើរតាមដើមវល្លិ៍ត្រសក់ស្រូវរហូតដល់បានផ្លែត្រសក់ស្រូវ ហើយក៏ចាប់ផ្ដើមយល់ដោយខ្លួនឯងពីអ្វីដែលព្រះជាម្ចាស់ប្រាថ្នាចង់សម្រេចបាននៅក្នុងចំណោមរាស្ត្ររបស់ទ្រង់។ កាលពីមុន មនុស្សត្រូវសាកល្បងដោយការហៅឈ្មោះគេថាជា «អ្នកស៊ីឈ្នួល» ហើយបច្ចុប្បន្ន បន្ទាប់ពីពួកគេត្រូវដាក់ឱ្យទទួលការល្បងលរួចហើយ នោះការបណ្ដុះបណ្ដាលរបស់ពួកគេក៏ចាប់ផ្ដើមជាផ្លូវការ។ ជាងនេះទៅទៀត មនុស្សត្រូវតែមានចំណេះដឹងអំពីកិច្ចការរបស់ព្រះជាម្ចាស់ឱ្យកាន់តែប្រសើរជាងមុន ផ្អែកលើមូលដ្ឋាននៃព្រះបន្ទូលកាលពីអតីតកាល ហើយត្រូវចាត់ទុកព្រះបន្ទូល និងអង្គរបស់ព្រះ ព្រមទាំងព្រះវិញ្ញាណនិងអង្គរបស់ព្រះ ជារបស់តែមួយមិនអាចបំបែកពីគ្នាបាន ជាមាត់មួយ ជាចិត្តមួយ ជាសកម្មភាពតែមួយ និងជាប្រភពតែមួយ។ សេចក្ដីតម្រូវនេះ គឺជាសេចក្ដីតម្រូវដ៏ខ្ពស់បំផុតដែលព្រះជាម្ចាស់បានបង្គាប់ដល់មនុស្ស ចាប់តាំងពីការបង្កើតរបស់សព្វសារពើមក។ តាមរយៈនេះ យើងអាចមើលឃើញថា ព្រះជាម្ចាស់មានបំណងចង់លះបង់ការប្រឹងប្រែងរបស់ទ្រង់មួយចំណែកទៅលើរាស្ត្ររបស់ទ្រង់ ព្រះអង្គមានបំណងចង់បង្ហាញទីសម្គាល់ និងការអស្ចារ្យខ្លះៗនៅក្នុងចំណោមពួកគេ ហើយសំខាន់ជាងនេះ គឺព្រះអង្គមានបំណងចង់ធ្វើឱ្យមនុស្សទាំងអស់ស្ដាប់បង្គាប់តាមកិច្ចការ និងព្រះបន្ទូលរបស់ព្រះជាម្ចាស់ទាំងស្រុង។ ម្យ៉ាង គឺព្រះជាម្ចាស់ផ្ទាល់ព្រះអង្គ ប្រកាន់ខ្ជាប់នូវទីបន្ទាល់របស់ទ្រង់ ហើយម្យ៉ាងទៀត គឺព្រះអង្គបានបង្កើតសេចក្ដីតម្រូវសម្រាប់រាស្ត្ររបស់ទ្រង់ និងបានចេញបញ្ញត្តិរដ្ឋបាលរបស់ព្រះជាម្ចាស់ដោយផ្ទាល់ផង៖ ហេតុនេះហើយ ដោយសារអ្នករាល់គ្នាត្រូវហៅថាជារាស្ត្ររបស់ខ្ញុំ ដូច្នេះអ្វីៗមិនដូចមុនទៀតនោះទេ។ អ្នករាល់គ្នាគប្បីយកចិត្តទុកដាក់ និងស្ដាប់បង្គាប់ព្រះសូរសៀងនៃព្រះវិញ្ញាណរបស់ខ្ញុំ ហើយដើរតាមកិច្ចការរបស់ខ្ញុំយ៉ាងប្រកិត។ អ្នកមិនត្រូវញែកវិញ្ញាណរបស់ខ្ញុំចេញពីសាច់ឈាមរបស់ខ្ញុំឡើយ ដ្បិតទាំងវិញ្ញាណនិងសាច់ឈាមខ្ញុំគឺតែមួយទេ ហើយតាមធម្មជាតិ មិនអាចបំបែកចេញពីគ្នាបានទេ។ ត្រង់ចំណុចនេះ ដើម្បីការពារមនុស្សកុំឱ្យព្រងើយកន្ដើយនឹងការយកកំណើតជាមនុស្សរបស់ព្រះជាម្ចាស់ ទើបមានការបញ្ជាក់បន្ថែមទៅលើព្រះបន្ទូលថា «ដ្បិតទាំងវិញ្ញាណនិងសាច់ឈាមខ្ញុំគឺតែមួយទេ ហើយតាមធម្មជាតិ មិនអាចបំបែកចេញពីគ្នាបានទេ»។ ដោយសារតែការព្រងើយកន្ដើយនេះ គឺជាបរាជ័យរបស់មនុស្ស ទើបចំណុចនេះ មានចែងនៅក្នុងបញ្ញត្តិរដ្ឋបាលរបស់ព្រះជាម្ចាស់ម្ដងទៀត។ បន្ទាប់មក ព្រះជាម្ចាស់បានថ្លែងប្រាប់មនុស្សអំពីផលលំបាកនៃការល្មើសនឹងបញ្ញត្តិរដ្ឋបាលរបស់ទ្រង់ ដោយព្រះអង្គមានបន្ទូលទាំងឥតលាក់លៀមថា៖ «ពួកគេនឹងត្រូវទទួលរងការខាតបង់ ហើយអាចត្រឹមផឹកពែងដ៏ល្វីងរបស់ពួកគេផ្ទាល់ប៉ុណ្ណោះ»។ ដោយសារតែមនុស្សទន់ខ្សោយ បន្ទាប់ពីបានឮព្រះបន្ទូលទាំងនេះហើយ នៅក្នុងចិត្តពួកគេ កាន់តែលែងទុកចិត្តព្រះជាម្ចាស់ទាំងស្រុងទៀតហើយ ដ្បិតគ្រាន់តែពាក្យ «ពែងដ៏ល្វីង» នេះ គឺគ្រប់គ្រាន់នឹងឱ្យមនុស្សសញ្ជឹងគិតមួយសន្ទុះបាត់ទៅហើយ។ មនុស្សអាចមានការបកស្រាយច្រើនអំពីពាក្យ «ពែងដ៏ល្វីង» ដែលព្រះជាម្ចាស់មានបន្ទូលមកនេះ។ ការបកស្រាយនោះអាចមានដូចជា ត្រូវបានជំនុំជម្រះដោយព្រះបន្ទូល ឬត្រូវបានបណ្ដេញចេញពីនគរព្រះ ឬត្រូវបានដាក់ឱ្យនៅដាច់ដោយឡែកមួយរយៈ ឬសាច់ឈាមរបស់នរណាម្នាក់ត្រូវបានសាតាំងធ្វើឱ្យពុករលួយ និងត្រូវវិញ្ញាណអាក្រក់សណ្ឋិត ឬត្រូវព្រះវិញ្ញាណរបស់ព្រះជាម្ចាស់បោះបង់ចោល ឬសាច់ឈាមរបស់នរណាម្នាក់ត្រូវបានបញ្ចប់ និងបោះចូលទៅក្នុងស្ថានឃុំព្រលឹងជាដើម។ ការគិតរបស់មនុស្សអាចនាំឱ្យមានការបកស្រាយទាំងអស់នេះបាន ដូច្នេះហើយ នៅក្នុងការស្រមើស្រមៃរបស់ពួកគេ មនុស្សមិនអាចបកស្រាយអ្វីលើសពីនេះបានឡើយ។ ប៉ុន្តែ ព្រះតម្រិះរបស់ព្រះជាម្ចាស់ មិនដូចគំនិតរបស់មនុស្សទាំងនោះឡើយ អាចនិយាយថា «ពែងដ៏ល្វីង» មិនសំដៅលើអ្វីដែលបានលើកឡើងពីខាងលើនោះទេ ប៉ុន្តែសំដៅទៅលើចំណេះដឹងរបស់មនុស្សអំពីព្រះជាម្ចាស់ បន្ទាប់ពីទទួលបានការដោះស្រាយជាមួយពីសំណាក់ព្រះជាម្ចាស់រួច។ និយាយឱ្យកាន់តែច្បាស់ទៅគឺ នៅពេលនរណាម្នាក់ញែកព្រះវិញ្ញាណរបស់ព្រះជាម្ចាស់ និងព្រះបន្ទូលរបស់ទ្រង់តាមអំពើចិត្ត ឬញែកព្រះបន្ទូលចេញពីអង្គរបស់ព្រះ ឬញែកព្រះវិញ្ញាណចេញពីសាច់ឈាមដែលទ្រង់គ្រងជាព្រះពស្ដ្រដណ្ដប់អង្គទ្រង់ មនុស្សនេះ មិនត្រឹមតែមិនអាចស្គាល់ព្រះជាម្ចាស់តាមរយៈព្រះបន្ទូលរបស់ទ្រង់ប៉ុណ្ណោះទេ ប៉ុន្តែប្រសិនបើពួកគេមានការសង្ស័យអំពីព្រះជាម្ចាស់តែបន្តិចនោះ ក៏ពួកគេនឹងក្លាយជាមនុស្សខ្វាក់គ្រប់ពេលដែរ។ អ្វីៗមិនដូចទៅនឹងការនឹកស្រមៃរបស់មនុស្សថា ពួកគេនឹងត្រូវបានកាត់ផ្ដាច់ចេញភ្លាមៗនោះទេ តែផ្ទុយទៅវិញ ពួកគេនឹងធ្លាក់ចូលទៅក្នុងការវាយផ្ចាលរបស់ព្រះជាម្ចាស់បន្តិចម្ដងៗ ពោលគឺ ពួកគេនឹងធ្លាក់ចូលទៅក្នុងគ្រោះមហន្តរាយដ៏ធំ ហើយគ្មាននរណាម្នាក់អាចចុះសម្រុងជាមួយពួកគេបានឡើយ ហាក់ដូចជាពួកគេត្រូវវិញ្ញាណអាក្រក់សណ្ឋិត ហើយពួកគេប្រៀបដូចជារុយអត់ក្បាល ដែលហើរបុកនេះបុកនោះនៅគ្រប់ទីកន្លែងដូច្នេះដែរ។ ទោះបីបែបនេះក្ដី ក៏ពួកគេនៅតែមិនអាចចាកចេញបានដដែល។ នៅក្នុងចិត្តរបស់ពួកគេ អ្វីៗគឺលំបាករកអ្វីមកពណ៌នាពុំបាន ហាក់ដូចជានៅក្នុងចិត្តរបស់ពួកគេមានការឈឺចាប់ដែលមិនអាចថ្លែងចេញបានដូច្នោះដែរ តែពួកគេមិនអាចហាមាត់និយាយចេញមកបានទេ ហើយពួកគេចំណាយពេលពេញមួយថ្ងៃក្នុងភាពអណ្ដែតអណ្ដូង ដោយមិនអាចមានអារម្មណ៍ដឹងពីព្រះវត្តមានរបស់ព្រះជាម្ចាស់បានឡើយ។ ដោយសារតែស្ថិតនៅក្នុងកាលៈទេសៈទាំងនេះហើយ ទើបបញ្ញត្តិរដ្ឋបាលរបស់ព្រះជាម្ចាស់ ត្រូវគំរាមកំហែងពួកគេ ដើម្បីកុំឱ្យពួកគេហ៊ានចាកចេញពីក្រុមជំនុំ ទោះបីគ្មានសេចក្ដីអរសប្បាយក៏ដោយ។ នេះហៅថា «ការវាយប្រហារពីខាងក្នុង និងពីខាងក្រៅ» ហើយមនុស្សពិបាកនឹងអត់ទ្រាំខ្លាំងណាស់។ អ្វីដែលបានលើកឡើងនៅទីនេះ គឺផ្ទុយពីសញ្ញាណរបស់មនុស្ស ហើយនោះក៏ព្រោះតែនៅក្រោមកាលៈទេសៈទាំងនេះ ពួកគេនៅតែដឹងពីរបៀបស្វែងរកព្រះជាម្ចាស់ដដែល ហើយរឿងនេះកើតឡើងនៅពេលដែលព្រះជាម្ចាស់បែរព្រះប្រឹស្ដាង្គ ដាក់ពួកគេ ហើយអ្វីដែលសំខាន់ជាងនេះគឺថា ពួកគេមិនខុសអ្វីពីអ្នកមិនជឿព្រះទេ ដែលសុទ្ធតែគ្មានមានអារម្មណ៍ដឹងពីព្រះវត្តមានព្រះជាម្ចាស់ទាំងអស់។ ព្រះជាម្ចាស់មិនសង្គ្រោះមនុស្សបែបនេះដោយផ្ទាល់នោះទេ។ នៅពេលដែលពែងដ៏ល្វីងរបស់ពួកគេត្រូវចាក់ផ្ទីងអស់ នោះគឺជាពេលដែលគ្រាចុងក្រោយរបស់ពួកគេ នឹងមកដល់។ ប៉ុន្តែនៅពេលនេះ ពួកគេនៅតែស្វែងរកព្រះហឫទ័យរបស់ព្រះជាម្ចាស់ដដែល ដោយប្រាថ្នាចង់សោយសុខថែមបន្តិចទៀត។ លើកលែងតែមានកាលៈទេសៈពិសេសប៉ុណ្ណោះ បើមិនដូច្នោះទេ ពេលនេះ គឺមិនដូចពេលមុនទៀតឡើយ។

បន្ទាប់ពីនេះ ព្រះជាម្ចាស់ក៏ពន្យល់អំពីទិដ្ឋភាពវិជ្ជមានទៅកាន់គ្រប់គ្នាផងដែរ ហេតុនេះហើយ ពួកគេក៏ទទួលបានជីវិតជាថ្មីម្ដងទៀត ដោយសារក្នុងពេលកន្លងមក ព្រះជាម្ចាស់បានមានបន្ទូលថា អ្នកស៊ីឈ្នួលគ្មានជីវិតនោះទេ ប៉ុន្តែពេលនេះ ស្រាប់តែព្រះជាម្ចាស់មានព្រះបន្ទូលអំពី «ជីវិតនៅខាងក្នុង»។ មានតែការនិយាយអំពីជីវិតប៉ុណ្ណោះ ទើបមនុស្សដឹងថា ពួកគេអាចនៅមានជីវិតរបស់ព្រះជាម្ចាស់នៅក្នុងខ្លួនគេនៅឡើយ។ បែបនេះ សេចក្ដីស្រឡាញ់របស់ពួកគេចំពោះព្រះជាម្ចាស់ នឹងកើនឡើងបន្ថែមទៀត ហើយពួកគេក៏នឹងទទួលបានការយល់ដឹងពីសេចក្ដីមេត្តាករុណា និងសេចក្ដីស្រឡាញ់របស់ព្រះជាម្ចាស់កាន់តែច្រើនជាងមុនផងដែរ។ ដូច្នេះហើយ បន្ទាប់ពីបានឃើញព្រះបន្ទូលទាំងនេះហើយ មនុស្សគ្រប់គ្នាបានកែប្រែកំហុសកាលពីគ្រាមុនរបស់ខ្លួន ហើយលួចសម្រក់ទឹកភ្នែកដោយការភ្ញាក់រឮក។ មនុស្សភាគច្រើន ក៏បានសម្រេចចិត្តដោយស្ងាត់ៗថា ពួកគេត្រូវតែបំពេញតាមបំណងព្រះហឫទ័យរបស់ព្រះជាម្ចាស់ឱ្យខានតែបាន។ ពេលខ្លះ ព្រះបន្ទូលរបស់ព្រះជាម្ចាស់ចាក់ទម្លុះដល់ក្នុងជម្រៅចិត្តមនុស្ស ធ្វើឱ្យមនុស្សពិបាកនឹងទទួលយកព្រះបន្ទូលទាំងនោះ និងពិបាកធ្វើឱ្យមនុស្សស្ងប់ចិត្តបាន។ ជួនកាល ព្រះបន្ទូលរបស់ព្រះជាម្ចាស់ស្មោះត្រង់ ឥតលាក់លៀម ព្រមទាំងធ្វើឱ្យចិត្តរបស់មនុស្សបានកក់ក្ដៅផង ហេតុនេះ ក្រោយពីមនុស្សបានអានព្រះបន្ទូលនោះហើយ ពួកគេមើលទៅដូចជាកូនចៀមដែលបានជួបមេរបស់វាវិញ បន្ទាប់ពីបានវង្វេងបាត់អស់ពេលជាច្រើនឆ្នាំដូច្នោះដែរ។ ភ្នែករបស់ពួកគេពោរពេញទៅដោយទឹកភ្នែក ពួកគេមានអារម្មណ៍ពុះកញ្ជ្រោលខ្លាំង ហើយពួកគេចង់តែស្ទុះចូលទៅក្នុងព្រះហស្ដដ៏ឱបក្រសោបរបស់ព្រះជាម្ចាស់ រួចទួញយំដោយការឈឺចាប់ ដើម្បីឱ្យការឈឺចាប់ដែលមិនអាចពណ៌នាបាននៅក្នុងចិត្តរបស់ពួកគេជាច្រើនឆ្នាំមកនោះ បានរសាយបាត់ទៅវិញ ដើម្បីបង្ហាញពីភក្ដីភាពរបស់ពួកគេចំពោះព្រះជាម្ចាស់ផង។ ពួកគេហាក់បីដូចជាទើបធ្លាក់ខ្លួនឈឺដោយជំងឺប្រព័ន្ធប្រសាទ ដូចជាអ្នកជំងឺដែលដេកនៅលើគ្រែអស់ជាច្រើនឆ្នាំ ហើយតាមរយៈការសាកល្បងក្នុងពេលពីរបីខែមកនេះ ពួកគេក៏ស្រាប់តែមានរំញោចអារម្មណ៍ខ្លាំងជាងមុន។ ដើម្បីធ្វើឱ្យពួកគេមានជំនឿរឹងមាំលើព្រះបន្ទូលរបស់ព្រះជាម្ចាស់ ព្រះជាម្ចាស់បានសង្កត់ធ្ងន់លើព្រះបន្ទូលទាំងនេះជាច្រើនសា៖ «ដើម្បីឱ្យជំហានបន្ទាប់នៃកិច្ចការរបស់ខ្ញុំអាចដំណើរការទៅបានដោយរលូន និងគ្មានការរាំងស្ទះ ខ្ញុំប្រើការបន្សុទ្ធនៃព្រះបន្ទូល ដើម្បីសាកល្បងមនុស្សទាំងអស់គ្នានៅក្នុងដំណាក់របស់ខ្ញុំ។»។ នៅទីនេះ ព្រះជាម្ចាស់មានបន្ទូលថា «ដើម្បីសាកល្បងមនុស្សទាំងអស់គ្នានៅក្នុងដំណាក់របស់ខ្ញុំ»។ នៅពេលអានដោយយកចិត្តទុកដាក់ យើងអាចយល់បានថា នៅពេលដែលមនុស្សធ្វើជាអ្នកស៊ីឈ្នួល ពួកគេនៅតែជារាស្រ្ដនៅក្នុងដំណាក់របស់ព្រះជាម្ចាស់ដដែល។ ជាងនេះទៅទៀត ព្រះបន្ទូលទាំងនេះ សង្កត់ធ្ងន់ទៅលើការពិតនៃងារថា «រាស្ត្ររបស់ព្រះជាម្ចាស់» ដែលធ្វើឱ្យមនុស្សបានស្រាកស្រាន្ដនៅក្នុងចិត្តរបស់ពួកគេមួយកម្រិត។ ដូច្នេះ ហេតុដូចម្ដេចបានជាព្រះជាម្ចាស់លើកឡើងម្ដងហើយម្ដងទៀតអំពីការបើកបង្ហាញជាច្រើនតាមរយៈមនុស្ស បន្ទាប់ពីពួកគេបានអានព្រះបន្ទូលរបស់ព្រះជាម្ចាស់ ឬនៅពេលដែលងារជា «រាស្ត្ររបស់ព្រះជាម្ចាស់» មិនទាន់ត្រូវបានបើកសម្ដែងនៅឡើយនោះ? តើនេះគ្រាន់តែដើម្បីបង្ហាញថា ព្រះជាម្ចាស់គឺជាព្រះដែលទតធ្លុះជ្រៅទៅក្នុងចិត្តរបស់មនុស្សឬ? នេះគ្រាន់តែជាមូលហេតុមួយចំណែកប៉ុណ្ណោះ ហើយនៅទីនេះ សេចក្ដីនេះគ្រាន់តែមានសារៈសំខាន់បន្ទាប់បន្សំប៉ុណ្ណោះ។ ព្រះជាម្ចាស់ធ្វើបែបនោះ ដើម្បីធ្វើឱ្យមនុស្សទាំងអស់ជឿទាំងស្រុង ដើម្បីឱ្យមនុស្សគ្រប់គ្នាអាចដឹងបានតាមរយៈព្រះបន្ទូលរបស់ព្រះជាម្ចាស់ ពីគុណវិបត្តិនិងចំណុចខ្វះខាតរបស់ពួកគេនាពេលកន្លងមកពាក់ព័ន្ធនឹងជីវិត ហើយសំខាន់ជាងនេះ ដើម្បីចាក់ក្រាលគ្រឹះសម្រាប់កិច្ចការនៅជំហានបន្ទាប់ទៀត។ មនុស្សអាចត្រឹមប្រឹងប្រែងដើម្បីបានស្គាល់ព្រះជាម្ចាស់ ហើយដេញតាមព្រះជាម្ចាស់ ដោយផ្អែកលើមូលដ្ឋាននៃការស្គាល់ខ្លួនពួកគេប៉ុណ្ណោះ។ ដោយសារតែព្រះបន្ទូលទាំងនេះហើយ ទើបមនុស្សផ្លាស់ប្ដូរពីភាពអវិជ្ជមាននិងអកម្ម ទៅជាភាពវិជ្ជមាននិងសកម្មវិញ ហើយចំណុចនេះ ធ្វើឱ្យផ្នែកទីពីរនៃកិច្ចការរបស់ព្រះជាម្ចាស់បានចាក់ឫសឡើង។ អាចនិយាយបានថា ដោយមានជំហាននៃកិច្ចការនេះជាមូលដ្ឋាន នោះជំហានទីពីរនៃកិច្ចការរបស់ព្រះជាម្ចាស់ ក្លាយជារឿងធម្មតា មិនចាំបាច់ត្រូវប្រឹងប្រែងសូម្បីបន្តិចណាឡើយ។ ដូច្នេះហើយ នៅពេលដែលមនុស្សកម្ចាត់ភាពសោកសៅនៅក្នុងចិត្តរបស់ពួកគេ ហើយប្រែជាវិជ្ជមាននិងសកម្មវិញ នោះព្រះជាម្ចាស់នឹកយកឱកាសនេះ ដើម្បីបង្កើតសេចក្ដីតម្រូវផ្សេងទៀតសម្រាប់រាស្ត្ររបស់ទ្រង់៖ «ព្រះបន្ទូលរបស់ខ្ញុំត្រូវបានថ្លែង និងសម្ដែងចេញនៅគ្រប់ពេលវេលា ឬគ្រប់ទីកន្លែង ហើយអ្នករាល់គ្នាក៏គួរតែស្គាល់ខ្លួនឯងនៅចំពោះព្រះភ័ក្ត្រខ្ញុំគ្រប់ពេលវេលាផងដែរ។ ជាងនេះទៅទៀត ពេលសព្វថ្ងៃនេះ មិនដូចពេលមុនឡើយ ហើយអ្នកមិនអាចសម្រេចអ្វីតាមដែលអ្នកចង់នោះទេ។ ផ្ទុយទៅវិញ ក្រោមការចង្អុលបង្ហាញពីព្រះបន្ទូលរបស់ខ្ញុំ អ្នកត្រូវតែមានសមត្ថភាពជម្នះលើរូបកាយរបស់ខ្លួន។ អ្នកត្រូវតែប្រើព្រះបន្ទូលរបស់ខ្ញុំជាគ្រឹះរបស់អ្នក ហើយអ្នកមិនត្រូវធ្វើអ្វីដោយធ្វេសប្រហែសនោះឡើយ។»។ នៅក្នុងនេះ ដំបូងព្រះជាម្ចាស់សង្កត់ធ្ងន់លើពាក្យ «ព្រះបន្ទូលរបស់ខ្ញុំ»។ កាលពីមុនក៏ដូចគ្នាដែរ ព្រះអង្គបានមានបន្ទូលពីពាក្យ «ព្រះបន្ទូលរបស់ខ្ញុំ» ជាច្រើនលើក ហេតុដូច្នេះហើយ មនុស្សម្នាក់ៗក៏ចាប់ផ្ដើមយកចិត្តទុកដាក់លើព្រះបន្ទូលនេះ។ ចំណុចនេះ បានបង្ហាញអំពីចំណុចស្នូលនៃជំហានបន្ទាប់នៃកិច្ចការរបស់ព្រះជាម្ចាស់៖ មនុស្សទាំងអស់ត្រូវតែបង្វែរការយកចិត្តទុកដាក់របស់ពួកគេមកលើព្រះបន្ទូលរបស់ព្រះជាម្ចាស់វិញ ហើយមិនត្រូវមានសេចក្ដីស្រឡាញ់ណាមួយផ្សេងទៀតឡើយ។ គ្រប់គ្នាត្រូវតែស្រឡាញ់ព្រះបន្ទូលដែលចេញពីព្រះឱស្ឋរបស់ព្រះជាម្ចាស់ ហើយមិនត្រូវព្រងើយកន្តើយដាក់ព្រះបន្ទូលទាំងនោះឡើយ។ ដូច្នេះ កាលៈទេសៈនៅក្នុងក្រុមជំនុំកាលពីគ្រាមុន នៅពេលដែលនរណាម្នាក់អានព្រះបន្ទូលរបស់ព្រះជាម្ចាស់ ហើយមនុស្សជាច្រើននិយាយថា អាម៉ែន រួចក៏ស្ដាប់បង្គាប់នោះ នឹងត្រូវបញ្ចប់ត្រឹមនេះហើយ។ កាលគ្រានោះ មនុស្សមិនស្គាល់ព្រះបន្ទូលរបស់ព្រះជាម្ចាស់ឡើយ ប៉ុន្តែពួកគេយកព្រះបន្ទូលទាំងនោះធ្វើជាអាវុធ ដើម្បីការពារខ្លួនពួកគេ។ ដើម្បីត្រឡប់ស្ថានការណ៍នេះ ព្រះជាម្ចាស់ដែលគង់នៅលើផែនដី បានតាំងសេចក្ដីបង្គាប់ថ្មី និងខ្ពស់ជាងមុនដល់មនុស្ស។ ដើម្បីកុំឱ្យមនុស្សធ្លាក់ក្នុងភាពអវិជ្ជមាន និងអកម្ម បន្ទាប់ពីបានឃើញខ្នាតដ៏ខ្ពស់ និងសេចក្ដីតម្រូវដ៏តឹងរឹងរបស់ព្រះជាម្ចាស់នេះ ព្រះជាម្ចាស់ក៏លើកទឹកចិត្តមនុស្សជាច្រើនលើកច្រើនសា ដោយមានបន្ទូលថា «ដោយសារអ្វីៗបានឈានមកដល់ស្ថានភាពដូចពេលបច្ចុប្បន្ននេះរួចទៅហើយ ដូច្នេះអ្នករាល់គ្នាមិនចាំបាច់ត្រូវមានអារម្មណ៍ឈឺចាប់ និងសោកស្ដាយចំពោះទង្វើ និងសកម្មភាពរបស់អ្នករាល់គ្នាកាលពីអតីតកាលពេកនោះទេ។ ព្រះទ័យដ៏សប្បុរសរបស់ខ្ញុំ គ្មានដែនកំណត់ឡើយ ប្រៀបដូចជាសមុទ្រ និងផ្ទៃមេឃដូច្នោះដែរ។ ខ្ញុំជ្រាបពីសមត្ថភាព និងចំណេះដឹងរបស់មនុស្សអំពីរូបខ្ញុំ ដូចជាខ្នងព្រះហស្ដរបស់ខ្ញុំដូច្នោះដែរ។ តើខ្ញុំអាចមិនជ្រាបរឿងនេះទេ?» ព្រះបន្ទូលដ៏ស្មោះ និងទៀងត្រង់ទាំងនេះ បើកចិត្តរបស់មនុស្សមួយរំពេច ហើយភ្លាមៗនោះ ក៏នាំពួកគេឱ្យចេញពីក្ដីអស់សង្ឃឹម ត្រឡប់ទៅជាមានសេចក្តីស្រឡាញ់ចំពោះព្រះជាម្ចាស់ ក្លាយជាមនុស្សវិជ្ជមាននិងសកម្មវិញ ដ្បិតព្រះជាម្ចាស់មានបន្ទូលចំចំណុចខ្សោយនៅក្នុងចិត្តរបស់ពួកគេ។ មនុស្សតែងតែមានអារម្មណ៍ខ្មាសអៀននៅចំពោះព្រះភ័ក្រ្តព្រះជាម្ចាស់ដោយមិនដឹងខ្លួន ដោយសារតែទង្វើរបស់ពួកគេពីអតីតកាល ហើយពួកគេសម្ដែងការសោកស្ដាយម្ដងហើយម្ដងទៀត។ ដូច្នេះហើយ ព្រះជាម្ចាស់បើកសម្ដែងព្រះបន្ទូលទាំងនេះយ៉ាងសាមញ្ញ និងធម្មតាបំផុត ដើម្បីកុំឱ្យមនុស្សមានអារម្មណ៍ថា ព្រះបន្ទូលរបស់ព្រះជាម្ចាស់ស្រអាប់ មិនច្បាស់ ផ្ទុយទៅវិញឱ្យគេមានអារម្មណ៍ថា ព្រះបន្ទូលទាំងនោះម៉ឺងម៉ាត់តែទន់ភ្លន់ ហើយរស់រវើកនិងមានជីវិតផង។

ចាប់តាំងពីការបង្កើតរបស់សព្វសារពើរហូតមកទល់នឹងបច្ចុប្បន្ននេះ ព្រះជាម្ចាស់បានរៀបចំគ្រប់យ៉ាងសម្រាប់មនុស្សដោយស្ងាត់ៗ នៅក្នុងពិភពខាងវិញ្ញាណ ហើយមិនដែលពណ៌នាអំពីការពិតនៃពិភពខាងវិញ្ញាណឱ្យមនុស្សបានដឹងនោះទេ។ តែផ្ទុយទៅវិញ បច្ចុប្បន្ននេះ ព្រះជាម្ចាស់ស្រាប់តែពន្យល់ពីទិដ្ឋភាពទូទៅមួយនៃសង្គ្រាមដែលកើតឡើងនៅក្នុងពិភពខាងវិញ្ញាណ ដែលធ្វើឱ្យមនុស្សយកដៃអេះក្បាលដោយការងឿងឆ្ងល់ ធ្វើឱ្យពួកគេយល់ឃើញកាន់តែច្បាស់ថា ព្រះជាម្ចាស់ជ្រាលជ្រៅ និងមិនអាចវាស់ស្ទង់បានឡើយ ហើយកាន់តែធ្វើឱ្យពួកគេពិបាកស្វែងរកប្រភពនៃព្រះបន្ទូលរបស់ព្រះជាម្ចាស់ថែមទៀត។ អាចនិយាយបានថា សភាពត្រៀមលក្ខណៈធ្វើសង្គ្រាមនៅក្នុងពិភពខាងវិញ្ញាណនេះ បាននាំមនុស្សទាំងអស់ចូលទៅក្នុងវិញ្ញាណ។ នេះគឺជាផ្នែកដ៏សំខាន់ចាំបាច់ទីមួយនៃកិច្ចការនាពេលអនាគត ហើយជាតម្រុយដែលអាចឱ្យមនុស្សចូលទៅក្នុងពិភពខាងវិញ្ញាណបាន។ តាមរយៈនេះ យើងអាចឃើញថា ជំហានបន្ទាប់នៃកិច្ចការរបស់ព្រះជាម្ចាស់ គឺមានគោលដៅផ្ដោតសំខាន់ទៅលើវិញ្ញាណ ដែលគោលបំណងចម្បងនៃការផ្ដោតសំខាន់នេះ គឺដើម្បីឱ្យមនុស្សរាល់គ្នាបានស្គាល់ពីកិច្ចការដ៏អស្ចារ្យរបស់ព្រះវិញ្ញាណរបស់ព្រះជាម្ចាស់នៅខាងសាច់ឈាមកាន់តែច្បាស់ រួចក៏ធ្វើឱ្យមនុស្សដែលមានភក្ដីភាពចំពោះព្រះជាម្ចាស់ កាន់តែស្គាល់ពីភាពល្ងង់ខ្លៅរបស់សាតាំង និងស្គាល់ពីធម្មជាតិរបស់វាផង។ ទោះបីជាពួកគេមិនបានកើតនៅក្នុងពិភពខាងវិញ្ញណក៏ដោយ ក៏ពួកគេមានអារម្មណ៍ដូចជាពួកគេបានឃើញសាតាំងដូច្នោះដែរ។ នៅពេលដែលពួកមានអារម្មណ៍បែបនេះ នោះព្រះជាម្ចាស់នឹងផ្លាស់ប្ដូរវិធីថ្លែងព្រះបន្ទូលមួយបែបទៀតភ្លាម ហើយនៅពេលដែលមនុស្សបានសម្រេចនូវការគិតតាមវីធីបែបនេះហើយ នោះព្រះជាម្ចាស់ក៏សួរថា៖ «ហេតុអ្វីបានជាខ្ញុំបង្វឹកអ្នករាល់គ្នាដោយបន្ទាន់បែបនេះ? ហេតុអ្វីបានជាខ្ញុំប្រាប់អ្នករាល់គ្នាពីការពិតនៃពិភពខាងវិញ្ញាណ? ហេតុអ្វីបានជាខ្ញុំក្រើនរំឮក និងដាស់តឿនអ្នករាល់គ្នា ម្ដងហើយម្ដងទៀតបែបនេះ?» ។ល។ និង ។ល។ សំណួរមួយហើយមួយទៀតបែបនេះ ធ្វើឱ្យក្នុងចិត្តមនុស្សកើតមានសំណួរជាច្រើន៖ ហេតុអ្វីបានជាព្រះជាម្ចាស់មានបន្ទូលដោយសំនៀងបែបនេះ? ហេតុអ្វីបានជាទ្រង់មានបន្ទូលអំពីបញ្ហានៃពិភពខាងវិញ្ញាណ មិនព្រមមានបន្ទូលពីសេចក្ដីតម្រូវរបស់ទ្រង់ចំពោះមនុស្ស ក្នុងអំឡុងពេលនៃការកសាងក្រុមជំនុំ? ហេតុអ្វីបានជាទ្រង់មិនវាយប្រហារទៅលើសញ្ញាណរបស់មនុស្ស តាមរយៈការទម្លាយពីអាថ៌កំបាំងនានាចេញមក? បើមនុស្សមានការគិតគូរឱ្យបានច្រើនជាងនេះតែបន្តិច នោះពួកគេនឹងមានការយល់ដឹងខ្លះៗអំពីជំហាននៃកិច្ចការរបស់ព្រះជាម្ចាស់ ដូច្នេះ នៅពេលដែលពួកគេជួបប្រទះការល្បួងនៅពេលអនាគត នោះនៅក្នុងខ្លួនពួកគេ នឹងកើតមានអារម្មណ៍ស្អប់ខ្ពើមចំពោះសាតាំងដោយពិតប្រាកដមិនខាន។ ហើយទោះបីជាពេលដែលពួកគេជួបប្រទះការល្បងលនៅពេលអនាគតក៏ដោយ ក៏ពួកគេនៅតែអាចស្គាល់ព្រះជាម្ចាស់បាន និងអាចស្អប់ខ្ពើមសាតាំងកាន់តែខ្លាំងឡើង ព្រមទាំងដាក់បណ្ដាសាសាតាំងផង។

នៅទីបញ្ចប់ បំណងព្រះហឫទ័យរបស់ព្រះជាម្ចាស់ត្រូវបានបើកសម្ដែងទាំងស្រុងទៅកាន់មនុស្ស៖ «អនុញ្ញាតឱ្យព្រះបន្ទូលរបស់ខ្ញុំចាក់ឫសកែវនៅក្នុងវិញ្ញាណរបស់អ្នករាល់គ្នា និងចេញផ្កា ហើយសំខាន់ជាងនេះ ដើម្បីឱ្យចេញផ្លែបានកាន់តែច្រើនថែមទៀត។ នេះក៏ព្រោះតែអ្វីដែលខ្ញុំចង់បាននោះ មិនមែនជាផ្កាដែលស្រស់ស្អាតនិងឆើតឆាយនោះទេ តែជាផ្លែដែលមានចំនួនច្រើនក្រាស់ក្រែល ជាផ្លែដែលមិនទុំខូច»។ ក្នុងចំណោមសេចក្ដីតម្រូវរបស់ព្រះជាម្ចាស់ចំពោះមនុស្ស សេចក្ដីតម្រូវនេះគឺពេញលេញបំផុត ជាចំណុចស្នូល ហើយក៏ត្រូវបានថ្លែងមកដោយត្រង់ៗបំផុតដែរ។ ខ្ញុំបានប្ដូរពីការបំពេញកិច្ចការជាមនុស្សធម្មតា ទៅជាការបំពេញកិច្ចការក្នុងភាពជាព្រះយ៉ាងពេញលេញ។ ដូច្នេះហើយ កាលពីអតីតកាល ខ្ញុំពុំចាំបាច់ត្រូវបន្ថែមការពន្យល់ទៅលើបន្ទូលត្រង់ៗរបស់ខ្ញុំនោះទេ ហើយមនុស្សភាគច្រើនអាចយល់ពីអត្ថន័យនៃបន្ទូលរបស់ខ្ញុំបាន។ លទ្ធផលដែលចង់សម្រេចបាននៅពេលនោះគឺដើម្បីឱ្យមនុស្សបានយល់ពីព្រះបន្ទូលរបស់ខ្ញុំ និងអាចនិយាយការពិតបាន។ ក៏ប៉ុន្តែ ជំហាននេះ ខុសគ្នាខ្លាំងណាស់។ ភាពជាព្រះរបស់ខ្ញុំ បានគ្រប់គ្រងលើជំហាននេះទាំងស្រុង គ្មានចន្លោះប្រហោងណាសម្រាប់ភាពជាមនុស្សមកឡើយ។ ដូច្នេះហើយ ប្រសិនបើមនុស្សដែលស្ថិតនៅក្នុងចំណោមរាស្ត្ររបស់ខ្ញុំណា ចង់យល់ពីអត្ថន័យពិតនៃព្រះបន្ទូលរបស់ខ្ញុំ នោះពួកគេមុខជាមានការលំបាកខ្លាំងជាមិនខាន។ មានតែតាមរយៈព្រះសូរសៀងរបស់ខ្ញុំប៉ុណ្ណោះ ទើបពួកគេអាចទទួលបានការបំភ្លឺ និងការស្រាយបំភ្លឺ ហើយបើមិនមែនតាមរយៈមធ្យោបាយនេះទេ នោះរាល់ការគិតចង់យល់ពីបំណងនៃព្រះបន្ទូលរបស់ខ្ញុំ គឺមុខជាអសាឥតការ ដូចការយល់សប្ដិទាំងកណ្ដាលថ្ងៃមិនខាន។ នៅពេលដែលមនុស្សទាំងអស់បានស្គាល់ខ្ញុំកាន់តែច្បាស់ បន្ទាប់ពីបានទទួលយកព្រះសូរសៀងរបស់ខ្ញុំហើយ នោះគឺជាពេលដែលរាស្រ្តរបស់ខ្ញុំត្រូវរស់នៅតាមខ្ញុំ ជាពេលដែលកិច្ចការរបស់ខ្ញុំនៅខាងសាច់ឈាមត្រូវបានបញ្ចប់ ហើយជាពេលដែលភាពជាព្រះរបស់ខ្ញុំ ត្រូវបានរស់នៅក្នុងសាច់ឈាមទាំងស្រុង។ នៅពេលនោះ មនុស្សរាល់គ្នានឹងបានស្គាល់ខ្ញុំនៅខាងសាច់ឈាម ហើយពួកគេនឹងអាចនិយាយដោយប្រាកដថា ព្រះជាម្ចាស់លេចមកជាសាច់ឈាម ហើយនេះនឹងក្លាយជាផលផ្លែមិនខាន។ នេះគឺជាភស្ដុតាងបន្ថែមទៀតដែលបញ្ជាក់ថា ព្រះជាម្ចាស់ទ្រង់ហត់នឿយនៅក្នុងការកសាងក្រុមជំនុំហើយ។ ដូចក្នុងព្រះបន្ទូលថា «ទោះបីជាផ្កានៅក្នុងផ្ទះកញ្ចក់មានច្រើនឥតគណនាប្រៀបដូចជាផ្កាយ និងទាក់ទាញហ្វូងមនុស្សឱ្យកោតស្ញប់ស្ញែងក៏ដោយ ក៏នៅពេលដែលផ្កាទាំងនោះស្រពោនស្វិតទៅ នោះវាក៏ត្រូវរុះរោយទៅវិញ ប្រៀបដូចជាគ្រោងការបោកបញ្ឆោតរបស់សាតាំងដូច្នោះដែរ ហើយគ្មាននរណាម្នាក់នឹងចាប់អារម្មណ៍ទៀតឡើយ»។ ទោះបីព្រះជាម្ចាស់ធ្លាប់បានធ្វើកិច្ចការដោយផ្ទាល់ព្រះអង្គក្នុងអំឡុងពេលនៃការកសាងក្រុមជំនុំក៏ដោយ ក៏ប៉ុន្តែដោយសារព្រះអង្គគឺជាព្រះជាម្ចាស់ដែលតែងតែថ្មីជានិច្ច និងមិនដែលចាស់នោះ ដូច្នេះ ទ្រង់គ្មានការអាឡោះអាល័យចំពោះបញ្ហាកាលពីអតីតកាលឡើយ។ ដើម្បីកុំឱ្យមនុស្សគិតពីអតីតកាលទៀត ព្រះអង្គក៏បានប្រើព្រះបន្ទូលថា «ក៏ត្រូវរុះរោយទៅវិញ ប្រៀបដូចជាគ្រោងការបោកបញ្ឆោតរបស់សាតាំងដូច្នោះដែរ» ដែលបង្ហាញថា ព្រះជាម្ចាស់មិនធ្វើតាមគោលលទ្ធិនោះទេ។ មនុស្សមួយចំនួនអាចបកស្រាយបំណងព្រះហឫទ័យរបស់ព្រះជាម្ចាស់ខុស ហើយសួរថា៖ ដោយសារកិច្ចការនេះ ព្រះជាម្ចាស់ជាអ្នកធ្វើដោយផ្ទាល់ព្រះអង្គ តើហេតុអ្វីបានជាទ្រង់មានបន្ទូលថា «នៅពេលដែលផ្កាទាំងនោះស្រពោនស្វិតទៅ គ្មាននរណាម្នាក់នឹងចាប់អារម្មណ៍ទៀតឡើយ» បែបនេះទៅវិញ? ព្រះបន្ទូលទាំងនេះ ផ្ដល់នូវការបើកសម្ដែងដល់មនុស្ស។ អ្វីដែលសំខាន់បំផុតនោះគឺ ព្រះបន្ទូលទាំងនោះ អនុញ្ញាតឱ្យមនុស្សទាំងអស់មានចំណុចចាប់ផ្ដើមមួយដែលថ្មីនិងត្រឹមត្រូវ។ មានតែពេលនោះទេ ទើបពួកគេនឹងអាចធ្វើតាមបំណងព្រះហឫទ័យរបស់ព្រះជាម្ចាស់បាន។ ចុងក្រោយ រាស្ដ្ររបស់ព្រះជាម្ចាស់នឹងអាចថ្វាយការសរសើរពិតប្រាកដដល់ព្រះជាម្ចាស់ គ្មានការបង្ខិតបង្ខំ និងចេញពីចិត្តរបស់ពួកគេ។ នេះគឺជាចំណុចស្នូលនៅក្នុងផែនការគ្រប់គ្រងរយៈពេល ៦ ០០០ ឆ្នាំ របស់ព្រះជាម្ចាស់ ពោលគឺ នេះជាការបង្ហាញឱ្យឃើញច្បាស់ពីផែនការគ្រប់គ្រងរយៈពេល ៦ ០០០ នេះដែលក្នុងនោះមានដូចជា ការអនុញ្ញាតឱ្យមនុស្សទាំងអស់បានដឹងពីសារៈសំខាន់នៃការយកកំណើតជាមនុស្សរបស់ព្រះជាម្ចាស់ (ឱ្យពួកគេដឹងយ៉ាងប្រាកដថា ព្រះជាម្ចាស់បានត្រឡប់ជាសាច់ឈាម ដែលចង់សំដៅលើកិច្ចការរបស់ព្រះជាម្ចាស់នៅខាងសាច់ឈាមនោះឯង) ដើម្បីឱ្យពួកគេបដិសេធព្រះដ៏ស្រពេចស្រពិល និងស្គាល់ពីព្រះជាម្ចាស់នៅថ្ងៃនេះ និងព្រះជាម្ចាស់កាលពីម្សិលមិញ ហើយជាងនេះទៅទៀត ដើម្បីស្គាល់ពីព្រះជាម្ចាស់នៅថ្ងៃស្អែកផង ដែលទ្រង់ពិតជាមានព្រះវត្តមានដ៏គង់នៅអស់កល្បជានិច្ច។ ដល់ពេលនោះ ទើបព្រះជាម្ចាស់អាចយាងចូលទៅសម្រាកបាន!


ជំពូកទី ៤

ដើម្បីរារាំងកុំឱ្យមនុស្សទាំងអស់ជាប់ចិត្ត និងសប្បាយចិត្តជ្រុលហួសហេតុ ក្រោយពេលផ្លាស់ប្ដូរពីភាពអវិជ្ជមានទៅជាភាពវិជ្ជមាន នៅក្នុងជំពូកចុងក្រោយនៃព្រះសូរសៀងរបស់ព្រះជាម្ចាស់ នៅពេលដែលព្រះជាម្ចាស់មានព្រះបន្ទូលអំពីសេចក្ដីតម្រូវដ៏ខ្ពស់បំផុតរបស់ទ្រង់ចំពោះរាស្ត្ររបស់ទ្រង់រួចហើយ នៅពេលព្រះជាម្ចាស់បានមានបន្ទូលប្រាប់រាស្ត្ររបស់ទ្រង់អំពីបំណងព្រះហឫទ័យរបស់ទ្រង់នៅក្នុងផែនការគ្រប់គ្រងរបស់ទ្រង់នៅដំណាក់កាលនេះរួចហើយ នោះទ្រង់នឹងប្រទានឱកាសឱ្យពួកគេសញ្ជឹងគិតពីព្រះបន្ទូលរបស់ទ្រង់ ដើម្បីជួយឱ្យពួកគេសម្រេចចិត្តក្នុងការធ្វើតាមបំណងព្រះហឫទ័យរបស់ព្រះជាម្ចាស់នៅទីបញ្ចប់។ នៅពេលដែលស្ថានភាពរបស់មនុស្សមានភាពវិជ្ជមាន ព្រះជាម្ចាស់ក៏ចាប់ផ្ដើមសួរពួកគេអំពីបញ្ហានៅជ្រុងម្ខាងទៀតភ្លាម។ ទ្រង់សួរសំណួរជាហូរហែដែលពិបាកនឹងឱ្យមនុស្សគិតឆ្លើយមកវិញ៖ «តើសេចក្ដីស្រឡាញ់របស់អ្នកចំពោះខ្ញុំ មានប្រឡាក់ប្រឡូសដោយភាពមិនបរិសុទ្ធដែរឬទេ? តើភក្ដីភាពរបស់អ្នកចំពោះខ្ញុំបរិសុទ្ធនិងស្មោះអស់ពីចិត្តដែរឬទេ? តើអ្នកស្គាល់ខ្ញុំពិតប្រាកដដែរឬទេ? តើនៅក្នុងដួងចិត្តរបស់អ្នករាល់គ្នា ខ្ញុំសំខាន់ប៉ុនណា?» ជាដើម ។ល។ នៅក្នុងកថាខណ្ឌនេះ ផ្នែកពាក់កណ្ដាលខាងដើម ក្រៅតែពីការស្ដីបន្ទោសចំនួនពីរចេញ ផ្នែកដែលនៅសល់ គឺសុទ្ធតែជាសំណួរទាំងអស់។ ជាពិសេស សំណួរមួយថា «តើព្រះសូរសៀងរបស់ខ្ញុំចាក់ចំចំណុចនៅក្នុងចិត្តរបស់អ្នករាល់គ្នាដែរឬទេ?» នេះ គឺសមស្របខ្លាំងណាស់។ វាពិតជាការវាយប្រហារចំចំណុចលាក់បាំងកប់ជ្រៅក្នុងដួងចិត្តរបស់មនុស្សបំផុត ដែលធ្វើឱ្យពួកគេសួរខ្លួនឯងទាំងមិនដឹងខ្លួនថា៖ «តើក្នុងសេចក្ដីស្រឡាញ់របស់ខ្ញុំចំពោះព្រះជាម្ចាស់ ពិតជាមានភក្ដីមែនឬអត់?» មនុស្សរំឮកពីបទពិសោធអតីតកាលរបស់ខ្លួនក្នុងការបម្រើព្រះនៅក្នុងចិត្តពួកគេទាំងមិនដឹងខ្លួន៖ ពួកគេពោរពេញទៅដោយការអត់ទោសឱ្យខ្លួនឯង ការរាប់ខ្លួនឯងជាសុចរិត ការរាប់ខ្លួនឯងជាសំខាន់ ការបំពេញតាមចិត្តខ្លួនឯង ការពេញចិត្តនឹងខ្លួនឯង និងមោទនភាព។ ពួកគេប្រៀបដូចជាត្រីធំមួយក្បាលដែលជាប់មងដូច្នោះដែរ កាលណាជាប់សំណាញ់មងហើយ ពួកគេមិនងាយនឹងរើខ្លួនរួចនោះទេ។ ជាងនេះទៅទៀត ពួកគេតែងកញ្ជ្រោលតាមអារម្មណ៍ជាញឹកញាប់ ពួកគេតែងបោកបញ្ឆោតភាពជាមនុស្សធម្មតារបស់ព្រះជាម្ចាស់ ហើយពួកគេតែងឱ្យអាទិភាពខ្លួនគេខ្ពស់ជាងអ្វីៗទាំងអស់នៅក្នុងគ្រប់យ៉ាងដែលពួកគេធ្វើ។ មុនពេលត្រូវបានហៅថាជា «អ្នកស៊ីឈ្នួល» ពួកគេប្រៀបដូចជាកូនខ្លាដែលទើបនឹងកើត ដែលពោរពេញទៅដោយថាមពលដូច្នោះដែរ។ ទោះជាពួកគេផ្ដោតការចាប់អារម្មណ៍ទៅលើជីវិតនៅកម្រិតណាក៏ដោយ ក៏នៅពេលខ្លះ ពួកគេគ្រាន់តែធ្វើវាឱ្យតែបានៗប៉ុណ្ណោះ។ មិនខុសអ្វីពីទាសករទេ ពួកគេមានឥរិយាបថចំពោះព្រះជាម្ចាស់បង្គ្រប់កិច្ចតែប៉ុណ្ណោះ។ ក្នុងអំឡុងពេលដែលត្រូវលាតត្រដាងថាជាអ្នកស៊ីឈ្នួល ពួកគេក៏មានភាពអវិជ្ជមាន ពួកគេបានដកខ្លួនថយ ពួកគេពោរពេញទៅដោយភាពសោកសៅ ពួកគេបានត្អូញត្អែរអំពីព្រះជាម្ចាស់ ពួកគេបានឈ្ងោកមុខចុះដោយការខូចចិត្តជាដើម ។ល។ ជំហាននីមួយៗនៃរឿងរ៉ាវគួរឱ្យរំជួលចិត្តអស្ចារ្យផ្ទាល់ខ្លួនរបស់ពួកគេ នៅដក់ជាប់ក្នុងចិត្តរបស់ពួកគេជានិច្ច។ វាថែមទាំងធ្វើឱ្យពួកគេដេកមិនលក់ ហើយនៅពេលថ្ងៃ ពួកគេក៏មានអារម្មណ៍ធេងធោង ហាក់ដូចជាពួកគេត្រូវព្រះជាម្ចាស់ផាត់ចោលជាលើកទីពីរ និងធ្លាក់ចូលក្នុងស្ថានឃុំព្រលឹង មិនអាចរត់គេចចេញបានដូច្នោះដែរ។ ទោះព្រះជាម្ចាស់មិនបានធ្វើអ្វីក្រៅតែពីសួរសំណួរពិបាកៗពីរបីសំណួរនៅក្នុងកថាខណ្ឌទីមួយក្ដី ប៉ុន្តែពេលអានឱ្យបានដិតដល់ នោះសំណួរទាំងនោះបង្ហាញថា គោលបំណងរបស់ព្រះជាម្ចាស់ មិនមែនគ្រាន់តែសួរសំណួរទាំងនោះដើម្បីឱ្យតែបានសួរនោះទេ។ នៅក្នុងសំណួរនោះ មានអត្ថន័យជ្រាលជ្រៅ ដែលត្រូវតែពន្យល់ឱ្យបានល្អិតល្អន់បន្ថែមទៀត។

ព្រះជាម្ចាស់ធ្លាប់មានព្រះបន្ទូលថា ទោះយ៉ាងណា ថ្ងៃនេះនៅតែជាថ្ងៃនេះ ហើយដោយសារម្សិលមិញបានកន្លងផុតទៅហើយ ដូច្នេះគ្មានអ្វីត្រូវអាឡោះអាល័យទៀតនោះទេ ប៉ុន្តែនៅក្នុងប្រយោគទីមួយក្នុងនេះ ហេតុអ្វីបានជាទ្រង់សួរមនុស្សជាច្រើនសំណួរ ហើយធ្វើឱ្យពួកគេគិតត្រឡប់ទៅអតីតកាលវិញដូច្នេះ? ចូរគិតពីចំណុចនេះទៅមើល៖ តើហេតុអ្វីបានជាព្រះជាម្ចាស់ប្រាប់មនុស្សកុំឱ្យអាឡោះអាល័យពីអតីតកាល តែបែរជាឱ្យពួកគេគិតពីអតីតកាលទៅវិញ? តើអាចថាក្នុងព្រះបន្ទូលរបស់ព្រះជាម្ចាស់មានកំហុសឆ្គងដែរទេ? តើប្រភពនៃព្រះបន្ទូលទាំងនេះអាចខុសដែរឬទេ? ជាធម្មតា អស់អ្នកណាដែលមិនយកចិត្តទុកដាក់នឹងព្រះបន្ទូលរបស់ព្រះជាម្ចាស់ មុខជាមិនសួរសំណួរជ្រាលជ្រៅបែបនេះទេ។ ប៉ុន្តែសម្រាប់ពេលនេះ គឺមិនចាំបាច់ត្រូវនិយាយអំពីរឿងនេះទេ។ ដំបូង ចាំខ្ញុំពន្យល់សំណួរទីមួយខាងលើថា «ហេតុអ្វី»។ ពិតមែនហើយ មនុស្សគ្រប់គ្នាដឹងថា ព្រះជាម្ចាស់បានមានព្រះបន្ទូលថា ព្រះអង្គមិនមានបន្ទូលដែលឥតខ្លឹមសារនោះទេ។ ប្រសិនបើព្រះបន្ទូលត្រូវបានថ្លែងចេញពីព្រះឱស្ឋរបស់ព្រះជាម្ចាស់ ដូច្នេះព្រះបន្ទូលទាំងនោះសុទ្ធតែមានគោលបំណង និងសារៈសំខាន់។ ចំណុចនេះត្រូវចំលើចំណុចសំខាន់នៃសំណួរនេះ។ បរាជ័យដ៏ធំបំផុតរបស់មនុស្ស គឺពួកគេគ្មានសមត្ថភាពផ្លាស់ប្ដូរវិធីអាក្រក់ៗរបស់ពួកគេ និងភាពចចេសរឹងរូសនៃធម្មជាតិចាស់របស់ពួកគេ។ ដើម្បីឱ្យមនុស្សទាំងអស់ស្គាល់ពីខ្លួនឯងកាន់តែលម្អិត និងជាក់ច្បាស់ ជាដំបូង ព្រះជាម្ចាស់ដឹកនាំពួកគេឱ្យគិតត្រឡប់ទៅអតីតកាលសិន ដើម្បីឱ្យពួកគេអាចឆ្លុះបញ្ចាំងពីខ្លួនឯងបានកាន់តែស៊ីជម្រៅ ហើយក៏ចាប់ផ្ដើមដឹងថា គ្មានព្រះបន្ទូលរបស់ព្រះជាម្ចាស់មួយព្រះឱស្ឋណាដែលឥតខ្លឹមសារនោះទេ ហើយគ្រប់ទាំងព្រះបន្ទូលរបស់ព្រះជាម្ចាស់សុទ្ធតែសម្រេចបាននៅក្នុងចំណោមមនុស្សផ្សេងៗគ្នា ក្នុងកម្រិតខុសៗគ្នា។ កាលពីមុន វិធីដែលព្រះជាម្ចាស់បានដោះស្រាយជាមួយមនុស្ស ធ្វើឱ្យពួកគេបានស្គាល់ព្រះជាម្ចាស់តិចតួច ហើយធ្វើឱ្យពួកគេកាន់តែមានភាពស្មោះត្រង់ចំពោះព្រះជាម្ចាស់អស់ពីចិត្តច្រើនជាងមុនបន្តិចដែរ។ ពាក្យថា «ព្រះជាម្ចាស់» គ្រប់គ្រងលើមនុស្ស និងដួងចិត្តរបស់គេបានតែ ០.១ ភាគរយប៉ុណ្ណោះ។ ការសម្រេចបានច្រើនដូចនេះ បង្ហាញថា ព្រះជាម្ចាស់បានអនុវត្តការប្រោសលោះយ៉ាងច្រើនមហិមាហើយ។ អាចនិយាយបានថា សមិទ្ធផលដែលព្រះជាម្ចាស់សម្រេចបានច្រើនដូចនេះនៅក្នុងក្រុមមនុស្សនេះ (ជាក្រុមមួយដែលត្រូវបាននាគដ៏ធំមានសម្បុរក្រហមប្រើប្រាស់ និងត្រូវសាតាំងសណ្ឋិត) គឺដោយសារតែពួកគេមិនហ៊ានធ្វើអ្វីៗតាមតែចិត្តពួកគេចង់នោះទេ។ នោះគឺដោយសារតែព្រះជាម្ចាស់មិនអាចកាន់កាប់ដួងចិត្តរបស់ពួកមនុស្សដែលត្រូវសាតាំងសណ្ឋិតបានមួយរយភាគរយនោះទេ។ ដើម្បីបង្កើនចំណេះដឹងរបស់មនុស្សអំពីព្រះជាម្ចាស់ក្នុងអំឡុងជំហានបន្ទាប់ ព្រះជាម្ចាស់ប្រៀបធៀបស្ថានភាពរបស់អ្នកស៊ីឈ្នួលកាលពីអតីតកាលជាមួយនឹងរាស្ត្ររបស់ព្រះជាម្ចាស់នាពេលបច្ចុប្បន្ននេះ ដោយបង្កើតបានជាភាពផ្ទុយគ្នាស្រឡះ ដែលធ្វើឱ្យមនុស្សកាន់តែមានអារម្មណ៍ខ្មាសអៀនខ្លាំងឡើង។ ដូចព្រះជាម្ចាស់មានបន្ទូលថា «គ្មានកន្លែងសម្រាប់លាក់បាំងភាពអាម៉ាស់របស់ខ្លួន» ដូច្នោះដែរ។

ដូច្នេះ ហេតុអ្វីបានជាខ្ញុំមានបន្ទូលថា ព្រះជាម្ចាស់មិនមែនគ្រាន់តែសួរសំណួរដើម្បីឱ្យតែបានសួរនោះទេ? ពេលអានដោយយកចិត្តទុកដាក់តាំងពីដំបូងរហូតដល់ចប់ បង្ហាញថា ទោះបីជាសំណួរដែលព្រះជាម្ចាស់បានចោទសួរមិនត្រូវបានពន្យល់ឱ្យល្អិតល្អន់ក្ដី ក៏សំណួរទាំងអស់សុទ្ធតែសំដៅទៅលើទំហំនៃភក្ដីភាពដែលមនុស្សមានចំពោះព្រះជាម្ចាស់ និងអំពីការស្គាល់ព្រះជាម្ចាស់ដែរ។ អាចនិយាយម្យ៉ាងទៀតបានថា សំណួរទាំងនេះសំដៅលើស្ថានភាពជាក់ស្ដែងរបស់មនុស្ស ដែលគួរឱ្យអាណិត និងពិបាកឱ្យពួកគេនិយាយចេញមក។ តាមរយៈនេះ យើងអាចមើលឃើញថា កម្ពស់របស់មនុស្សនៅទាបខ្លាំងណាស់ ចំណេះដឹងរបស់ពួកគេអំពីព្រះជាម្ចាស់ក៏ស្ដួចស្ដើង ហើយភក្ដីភាពរបស់ពួកគេចំពោះទ្រង់ ក៏មានប្រឡាក់ប្រឡូស និងមិនបរិសុទ្ធដែរ។ ដូចព្រះជាម្ចាស់បានមានបន្ទូលថា មនុស្សស្ទើរតែទាំងអស់រកត្រីក្នុងទឹកល្អក់ខ្វល់ ហើយពួកគេនៅទីនោះ ចេះតែរកនឹកថាចាប់ត្រីបានច្រើនប៉ុនណាប៉ុណ្ណោះ។ នៅពេលព្រះជាម្ចាស់មានព្រះបន្ទូលសួរថា «តើអ្នករាល់គ្នាពិតជាជឿថា អ្នករាល់គ្នាគ្មានលក្ខណៈសម្បត្តិគ្រប់គ្រាន់ក្នុងការធ្វើជារាស្ត្ររបស់ខ្ញុំមែនឬ?» អត្ថន័យពិតនៃព្រះបន្ទូលទាំងនេះគឺថា ក្នុងចំណោមមនុស្សទាំងអស់ គ្មាននរណាម្នាក់ស័ក្តិសមនឹងធ្វើជារាស្ត្ររបស់ព្រះជាម្ចាស់ឡើយ។ ប៉ុន្តែដើម្បីឱ្យមានប្រសិទ្ធភាពខ្ពស់ ព្រះជាម្ចាស់ប្រើវិធីសួរសំណួរ។ វិធីនេះមានប្រសិទ្ធភាពខ្លាំងជាងព្រះបន្ទូលកាលពីមុនទៅទៀត ដែលវាយប្រហារ កាប់ចិញ្ច្រាំ និងសម្លាប់មនុស្សយ៉ាងសាហាវ រហូតដល់ថ្នាក់ចាក់ទម្លុះបេះដូងរបស់ពួកគេផង។ ឧបមាថាព្រះជាម្ចាស់មានបន្ទូលចំៗថា៖ «អ្នករាល់គ្នាគ្មានភក្ដីភាពចំពោះខ្ញុំឡើយ ហើយភក្ដីភាពរបស់អ្នករាល់គ្នាមានប្រឡាក់ប្រឡូសមិនបរិសុទ្ធទេ នៅក្នុងដួងចិត្តរបស់អ្នករាល់គ្នា ខ្ញុំមិនសំខាន់នោះទេ...។ ខ្ញុំនឹងមិនទុកកន្លែងឱ្យអ្នកលាក់បាំងខ្លួនឯងទៀតឡើយ ដ្បិតអ្នករាល់គ្នានេះ គ្មាននរណាម្នាក់មានលក្ខណៈសម្បត្តិគ្រប់គ្រាន់ធ្វើជារាស្ត្ររបស់ខ្ញុំនោះទេ»។ អ្នកអាចប្រៀបធៀបបន្ទូលទាំងពីរនេះបាន ទោះបីជាខ្លឹមសារដូចគ្នាក៏ពិតមែន តែសូរសំនៀងខុសគ្នា។ ការប្រើប្រាស់សំណួរមានប្រសិទ្ធភាពច្រើនជាង។ ដូច្នេះ ព្រះជាម្ចាស់ដ៏មានព្រះប្រាជ្ញាញាណ ប្រើសូរសំនៀងទីមួយ ដែលបង្ហាញពីភាពប៉ិនប្រសប់ខាងសិល្បៈនៃការថ្លែងព្រះបន្ទូលរបស់ទ្រង់។ មនុស្សមិនអាចធ្វើបែបនេះបានទេ ដូច្នេះហើយគ្មានអ្វីគួរឆ្ងល់ឡើយដែលព្រះជាម្ចាស់មានព្រះបន្ទូលថា៖ «មនុស្សគ្រាន់តែជាប្រដាប់ប្រដាដែលខ្ញុំប្រើតែប៉ុណ្ណោះ។ របស់ទាំងនោះខុសគ្នាតែម្យ៉ាងប៉ុណ្ណោះ គឺថារបស់ខ្លះថោក ហើយរបស់ខ្លះថ្លៃ»។

នៅពេលមនុស្សអានបន្ដទៅទៀត ព្រះបន្ទូលរបស់ព្រះជាម្ចាស់ក៏បង្ហូរមកយ៉ាងច្រើននិងឆាប់រហ័ស ធ្វើឱ្យពួកគេស្ទើរតែគ្មានឱកាសដកដង្ហើមទាន់ ដ្បិតព្រះជាម្ចាស់មិនទុកឱ្យមនុស្សបានសម្រាកឡើយ។ នៅពេលដែលមនុស្សមានអារម្មណ៍សោកស្ដាយបំផុត ពេលនោះព្រះជាម្ចាស់ក៏ព្រមានពួកគេម្ដងទៀតថា៖ «ប្រសិនបើអ្នករាល់គ្នាមិនចាប់ភ្លឹកនឹងសំណួរខាងលើនេះទាល់តែសោះ នោះបង្ហាញថា អ្នកកំពុងរកត្រីក្នុងទឹកល្អក់ខ្វល់ ហើយអ្នកនៅទីនោះ ចេះតែរកនឹកថាចាប់ត្រីបានច្រើនប៉ុនណាប៉ុណ្ណោះ លុះដល់ពេលដែលខ្ញុំបានកំណត់ទុកជាមុនចូលមកដល់ នោះអ្នកប្រាកដជានឹងត្រូវផាត់ចោល និងបោះចូលទៅក្នុងជង្ហុកធំជាលើកទីពីរមិនខាន។ ទាំងនេះគឺជាព្រះបន្ទូលដាស់តឿនរបស់ខ្ញុំ ហើយអ្នកណាមើលស្រាលព្រះបន្ទូលទាំងនេះ នឹងត្រូវវាយផ្ដួលដោយការជំនុំជម្រះរបស់ខ្ញុំ ហើយនៅគ្រាដែលពេលបានកំណត់ទុកនោះមកដល់ ពួកគេនឹងជួបគ្រោះមហន្តរាយមិនខាន»។ ពេលអានព្រះបន្ទូលទាំងនេះហើយ មនុស្សជៀសមិនផុតពីគិតដល់ពេលវេលាដែលពួកគេត្រូវបោះចូលទៅក្នុងជង្ហុកធំនោះទេ៖ ពួកគេត្រូវគំរាមកំហែងដោយគ្រោះមហន្តរាយ ត្រូវគ្រប់គ្រងដោយបញ្ញត្តិរដ្ឋបាលរបស់ព្រះជាម្ចាស់ ទីបញ្ចប់របស់ពួកគេកំពុងរង់ចាំពួកគេ ហើយជាយូរមកហើយ ពួកគេតែងមានអារម្មណ៍ភិតភ័យ ធ្លាក់ទឹកចិត្ត ងាយនឹងធ្លាក់ខ្លួនឈឺ មិនអាចនិយាយពីភាពស្រយុតស្រយង់ក្នុងចិត្តរបស់ពួកគេប្រាប់នរណាម្នាក់បាន បើប្រៀបធៀបទៅ ពួកគេយល់ថា បើដកយកសាច់ឈាមរបស់ពួកគេទៅ នោះវាប្រសើរជាងសម្រាប់ពួកគេ...។ នៅពេលការគិតរបស់ពួកគេឈានដល់ចំណុចនេះ ពួកគេមិនអាចធ្វើអ្វីបានក្រៅតែពីកើតទុក្ខព្រួយនោះទេ។ នៅពេលគិតពីសភាពរបស់ពួកគេកាលពីអតីតកាល គិតពីសភាពរបស់ពួកគេនៅថ្ងៃនេះ និងសភាពរបស់ពួកគេនៅថ្ងៃស្អែក នោះទុក្ខព្រួយនៅក្នុងចិត្តរបស់ពួកគេក៏កើនឡើង ពួកគេក៏ចាប់ផ្ដើមញាប់ញ័រដោយមិនដឹងខ្លួន ដូច្នេះហើយ ពួកគេកាន់តែកោតខ្លាចដល់បញ្ញត្តិរដ្ឋបាលរបស់ព្រះជាម្ចាស់ខ្លាំងឡើង។ ដោយសារពួកគេមានគំនិតថា ពាក្យ «រាស្ត្ររបស់ព្រះជាម្ចាស់» នេះ ប្រហែលគ្រាន់តែជាមធ្យោបាយនៃការថ្លែងព្រះបន្ទូលប៉ុណ្ណោះ ដូច្នេះ ការអបអរនៅក្នុងចិត្តរបស់ពួកគេ ក៏ប្រែទៅជាទុក្ខព្រួយវិញមួយរំពេច។ ព្រះជាម្ចាស់កំពុងប្រើចំណុចខ្សោយធំបំផុតរបស់ពួកគេ ដើម្បីវាយប្រហារលើពួកគេ ហើយត្រង់ចំណុចនេះ ព្រះអង្គកំពុងចាប់ផ្ដើមជំហានបន្ទាប់នៃកិច្ចការរបស់ទ្រង់ ដោយធ្វើឱ្យប្រព័ន្ធប្រសាទរបស់មនុស្សរំញោចឥតឈប់ និងធ្វើឱ្យពួកគេដឹងថា កិច្ចការរបស់ព្រះជាម្ចាស់ មិនអាចវាស់ស្ទង់បានឡើយ ដឹងថាព្រះជាម្ចាស់មិនអាចពាល់បានឡើយ ដឹងថាព្រះជាម្ចាស់បរិសុទ្ធនិងឥតហ្មងសៅ ហើយដឹងថាពួកគេមិនស័ក្តិសមនឹងធ្វើជារាស្ត្ររបស់ព្រះជាម្ចាស់នោះទេ។ ហេតុនេះហើយទើបពួកគេខំប្រឹងប្រែងទ្វេដង ដើម្បីកែលម្អខ្លួនឯង ដោយមិនហ៊ានយឺតយ៉ាវឡើយ។

បន្ទាប់មកទៀត ដើម្បីប្រៀនប្រដៅមនុស្ស និងដើម្បីឱ្យពួកគេស្គាល់ខ្លួនឯង គោរពព្រះជាម្ចាស់ និងកោតខ្លាចដល់ព្រះជាម្ចាស់ ដូច្នេះព្រះជាម្ចាស់ក៏ចាប់ផ្ដើមផែនការថ្មីរបស់ទ្រង់៖ «ចាប់តាំងពីគ្រានៃការបង្កើតលោកីយ៍នេះ រហូតមកដល់សព្វថ្ងៃ មនុស្សជាច្រើនបានឈប់ស្ដាប់បង្គាប់តាមព្រះបន្ទូលរបស់ខ្ញុំ ម្ល៉ោះហើយពួកគេក៏ត្រូវដកចេញ និងផាត់ចោលពីអូរនៃការសះជារបស់ខ្ញុំ ហើយនៅទីបំផុត រូបកាយរបស់ពួកគេក៏ត្រូវវិនាស ឯវិញ្ញាណរបស់ពួកគេក៏ត្រូវបោះចូលទៅក្នុងស្ថានឃុំព្រលឹង ហើយសូម្បីតែសព្វថ្ងៃនេះ ក៏ពួកគេនៅតែទទួលរងការដាក់ទោសយ៉ាងធ្ងន់ធ្ងរផងដែរ។ មនុស្សជាច្រើនបានធ្វើតាមព្រះបន្ទូលរបស់ខ្ញុំ ប៉ុន្តែពួកគេបានប្រឆាំងទាស់នឹងការបំភ្លឺ និងការស្រាយបំភ្លឺរបស់ខ្ញុំ...ហើយអ្នកខ្លះ...»។ ទាំងនេះគឺជាឧទាហរណ៍ពិត។ តាមរយៈព្រះបន្ទូលទាំងនេះ ព្រះជាម្ចាស់មិនត្រឹមតែធ្វើការព្រមានពិតប្រាកដដល់រាស្ត្ររបស់ព្រះជាម្ចាស់គ្រប់រូបដើម្បីឱ្យពួកគេដឹងពីកិច្ចការរបស់ព្រះជាម្ចាស់នៅក្នុងយុគសម័យទាំងនេះប៉ុណ្ណោះទេ តែថែមទាំងផ្ដល់ការពណ៌នាបែបបញ្ឆិតបញ្ឆៀងអំពីផ្នែកដែលកំពុងកើតឡើងនៅក្នុងពិភពវិញ្ញាណទៀតផង។ សេចក្ដីនេះធ្វើឱ្យមនុស្សដឹងថា ការមិនស្ដាប់បង្គាប់ព្រះជាម្ចាស់ មិនអាចទទួលបានលទ្ធផលល្អនោះទេ។ ពួកគេនឹងក្លាយជាសញ្ញានៃភាពអាម៉ាស់អស់កល្បជានិច្ច ហើយពួកគេនឹងក្លាយជាតំណាងរបស់សាតាំង និងជារូបចម្លងនៃសាតាំងមិនខាន។ នៅក្នុងព្រះហឫទ័យរបស់ព្រះជាម្ចាស់ អត្ថន័យក្នុងទិដ្ឋភាពនេះមានសារៈសំខាន់បន្ទាប់បន្សំទេ ដ្បិតព្រះបន្ទូលទាំងនេះបានធ្វើឱ្យមនុស្សញាប់ញ័រ និងវង្វេងមិនដឹងថាត្រូវធ្វើអ្វីនោះទេ។ ផ្នែកវិជ្ជមាននៃព្រះបន្ទូលនេះគឺថា នៅពេលមនុស្សភ័យញាប់ញ័រ ពួកគេក៏ទទួលបានសេចក្ដីលម្អិតខ្លះៗអំពីពិភពខាងវិញ្ញាណផងដែរ ប៉ុន្តែមិនមែនទាំងអស់នោះទេ ដូច្នេះខ្ញុំត្រូវតែធ្វើការពន្យល់ថែមបន្តិចទៀត។ បើមើលតាមខ្លោងទ្វារនៃពិភពខាងវិញ្ញាណ គេអាចមើលឃើញថា មានវិញ្ញាណគ្រប់ប្រភេទ។ ក៏ប៉ុន្តែ មានវិញ្ញាណខ្លះស្ថិតនៅក្នុងស្ថានឃុំព្រលឹង វិញ្ញាណខ្លះស្ថិតនៅក្នុងឋាននរក វិញ្ញាណខ្លះស្ថិតនៅក្នុងបឹងភ្លើង ហើយវិញ្ញាណខ្លះទៀតស្ថិតនៅក្នុងជង្ហុកធំ។ ខ្ញុំមានចំណុចត្រូវបន្ថែមនៅត្រង់នេះទៀត។ និយាយឱ្យងាយយល់ វិញ្ញាណទាំងនេះអាចបែងចែកទៅតាមទីកន្លែងបាន តែបើនិយាយឱ្យដិតដល់វិញ វិញ្ញាណខ្លះត្រូវដោះស្រាយជាមួយដោយផ្ទាល់តាមរយៈការវាយផ្ចាលរបស់ព្រះជាម្ចាស់ ហើយវិញ្ញាណខ្លះជាប់ក្នុងចំណងជាបាវបម្រើរបស់សាតាំង ដែលត្រូវព្រះជាម្ចាស់ប្រើជាប្រយោជន៍។ កាន់តែច្បាស់ជាងនេះទៅទៀតគឺថា ការវាយ‌ផ្ចាលលើពួកគេខុសៗគ្នាទៅតាមភាពធ្ងន់ធ្ងរនៃស្ថានភាពរបស់ពួកគេ។ ត្រង់ចំណុចនេះ ខ្ញុំសូមពន្យល់ថែមបន្តិចទៀតចុះ។ អ្នកណាដែលត្រូវបានវាយផ្ចាលដោយផ្ទាល់ដោយព្រះហស្ដរបស់ព្រះជាម្ចាស់ នឹងគ្មានវិញ្ញាណនៅលើផែនដីឡើយ ដែលនេះមានន័យថា ពួកគេនឹងគ្មានឱកាសកើតម្ដងទៀតនោះទេ។ វិញ្ញាណដែលស្ថិតនៅក្រោមដែនត្រួតត្រារបស់សាតាំង (ជាពួកសត្រូវដែលព្រះជាម្ចាស់មានបន្ទូលសំដៅដល់ នៅពេលដែលទ្រង់មានព្រះបន្ទូលថា «បានក្លាយជាសត្រូវរបស់ខ្ញុំ») គឺជាប់ជំពាក់នឹងរឿងរ៉ាវលោកីយ៍។ វិញ្ញាណអាក្រក់ជាច្រើននៅលើផែនដី គឺជាសត្រូវរបស់ព្រះជាម្ចាស់ ជាបាវបម្រើរបស់សាតាំង ហើយហេតុផលដែលពួកគេរស់នៅ គឺដើម្បីធ្វើការបម្រើ ធ្វើការបម្រើដើម្បីឱ្យពួកគេអាចក្លាយជាវត្ថុឆ្លុះបញ្ចាំងសម្រាប់សកម្មភាពរបស់ព្រះជាម្ចាស់។ ដូច្នេះ ព្រះជាម្ចាស់មានព្រះបន្ទូលថា «មនុស្សទាំងនេះមិនត្រឹមតែត្រូវសាតាំងចាប់ឃុំខ្លួនប៉ុណ្ណោះទេ តែថែមទាំងបានក្លាយជាមនុស្សមានបាបអស់កល្បជានិច្ច និងបានក្លាយជាសត្រូវរបស់ខ្ញុំថែមទៀតផង ហើយពួកគេក៏ប្រឆាំងនឹងខ្ញុំដោយផ្ទាល់ដែរ»។ បន្ទាប់មក ព្រះជាម្ចាស់មានបន្ទូលប្រាប់មនុស្សអំពីប្រភេទនៃទីបញ្ចប់ដែលវិញ្ញាណប្រភេទនេះនឹងត្រូវមាន៖ «ពួកគេគឺជារបស់ដែលខ្ញុំត្រូវជំនុំជម្រះតាមទំហំនៃសេចក្ដីក្រោធរបស់ខ្ញុំ»។ ព្រះជាម្ចាស់ក៏បញ្ជាក់ច្បាស់ពីស្ថានភាពបច្ចុប្បន្នរបស់ពួកគេផងដែរថា៖ «សព្វថ្ងៃនេះ ពួកគេនៅតែខ្វាក់ នៅតែស្ថិតក្នុងគុកងងឹតដដែល»។

ដើម្បីបង្ហាញពីការពិតទាំងស្រុងនៃព្រះបន្ទូលរបស់ព្រះជាម្ចាស់ឱ្យមនុស្សបានដឹង ព្រះជាម្ចាស់ប្រើឧទាហរណ៍ជាក់ស្ដែងធ្វើជាភស្តុតាង (ករណីរបស់ប៉ុលដែលទ្រង់បានបន្ទូលប្រាប់) ដើម្បីឱ្យមនុស្សចាប់អារម្មណ៍កាន់តែខ្លាំងលើការព្រមានរបស់ទ្រង់។ ដើម្បីកុំឱ្យមនុស្សចាត់ទុកអ្វីដែលបាននិយាយអំពីប៉ុលត្រឹមជារឿងមួយ និងដើម្បីកុំឱ្យពួកគេគិតថាខ្លួនឯងជាអ្នកឈរមើល ហើយជាងនេះទៅទៀត ដើម្បីកុំឱ្យពួកគេដើរអួតអាងពីអ្វីដែលបានកើតឡើងកាលពីរាប់ពាន់ឆ្នាំមុន ដែលពួកគេបានរៀនពីព្រះជាម្ចាស់ ដូច្នេះ ព្រះជាម្ចាស់មិនបានផ្ដោតលើបទពិសោធរបស់ប៉ុលនៅក្នុងជីវិតរបស់គាត់ទាំងមូលទេ។ ផ្ទុយទៅវិញ ព្រះជាម្ចាស់ផ្ដោតលើផលវិបាកដែលកើតមានចំពោះប៉ុល និងប្រភេទនៃទីបញ្ចប់ដែលគាត់បានជួបប្រទះ មូលហេតុដែលប៉ុលប្រឆាំងទាស់នឹងព្រះជាម្ចាស់ និងរបៀបដែលប៉ុលបញ្ចប់វិធីធ្វើការរបស់គាត់។ អ្វីដែលព្រះជាម្ចាស់ផ្ដោតលើ គឺជាការគូសបញ្ជាក់ច្បាស់ថា នៅទីបំផុតទៅ ព្រះអង្គបានបដិសេធក្ដីសង្ឃឹមចង់បានរបស់ប៉ុល និងបានលាតត្រដាងដោយផ្ទាល់ពីស្ថានភាពប៉ុលនៅក្នុងពិភពខាងវិញ្ញាណថា៖ «ប៉ុលត្រូវបានព្រះជាម្ចាស់វាយផ្ចាលដោយផ្ទាល់»។ ដោយសារតែមនុស្សស្ពឹកស្រពន់ និងមិនអាចយល់ពីព្រះបន្ទូលរបស់ព្រះជាម្ចាស់បាន ទើបព្រះជាម្ចាស់បន្ថែមសេចក្ដីពន្យល់ (ផ្នែកបន្ទាប់នៃព្រះសូរសៀងនេះ) ហើយចាប់ផ្ដើមមានបន្ទូលអំពីបញ្ហាដែលទាក់ទងនឹងទិដ្ឋភាពផ្សេងៗ៖ «អស់អ្នកណាដែលប្រឆាំងនឹងខ្ញុំ (ដោយមិនមែនត្រឹមតែប្រឆាំងទាស់នឹងអង្គខាងសាច់ឈាមរបស់ខ្ញុំប៉ុណ្ណោះទេ ប៉ុន្តែសំខាន់ជាងនេះទៀតនោះគឺ ប្រឆាំងទាស់នឹងព្រះបន្ទូលរបស់ខ្ញុំ និងព្រះវិញ្ញាណរបស់ខ្ញុំទៀត និយាយឱ្យចំគឺប្រឆាំងនឹង ភាពជាព្រះរបស់ខ្ញុំ) ត្រូវទទួលការជំនុំជម្រះរបស់ខ្ញុំនៅខាងសាច់ឈាមរបស់ពួកគេ»។ និយាយឱ្យស្រួលស្ដាប់ទៅ ទោះព្រះបន្ទូលទាំងនេះហាក់ដូចជាមិនទាក់ទងនឹងព្រះបន្ទូលខាងលើ ហើយហាក់ដូចគ្មានការជាប់ទាក់ទងគ្នារវាងព្រះបន្ទូលទាំងពីរនេះក្ដី ចូរកុំបារម្ភអ្វី៖ ព្រះជាម្ចាស់មានគោលបំណងផ្ទាល់របស់ទ្រង់។ ព្រះបន្ទូលដ៏សាមញ្ញអំពី «ឧទាហរណ៍ខាងលើនេះបញ្ជាក់ថា» បញ្ហាពីរដែលហាក់ដូចជាមិនជាប់ទាក់ទងគ្នា អាចរួមបញ្ចូលគ្នាបានយ៉ាងល្អ ដែលនេះគឺជាភាពប៉ិនប្រសប់នៃព្រះបន្ទូលរបស់ព្រះជាម្ចាស់។ ដូច្នេះមនុស្សត្រូវបានបំភ្លឺតាមរយៈដំណើររឿងរបស់ប៉ុល ម្ល៉េះហើយដោយសារតែការជាប់ទាក់ទងគ្នារវាងអត្ថបទមុន និងអត្ថបទក្រោយនេះ តាមរយៈមេរៀនដែលប៉ុលបានផ្ដល់ឱ្យ ពួកគេក៏ដេញតាមដើម្បីបានស្គាល់ព្រះជាម្ចាស់ឱ្យកាន់តែច្បាស់ថែមទៀត ដែលប្រាកដណាស់ថា នេះគឺជាផលដែលព្រះជាម្ចាស់ប្រាថ្នាចង់សម្រេចបាននៅក្នុងការមានព្រះបន្ទូលទាំងអស់នោះ។ បន្ទាប់មក ព្រះជាម្ចាស់មានបន្ទូលមួយចំនួនដែលផ្ដល់ជាជំនួយ និងការបំភ្លឺដល់ច្រកចូលទៅកាន់ជីវិតរបស់មនុស្ស។ ខ្ញុំមិនចាំបាច់ត្រូវមានបន្ទូលអំពីរឿងនេះនោះទេ។ អ្នកនឹងមានអារម្មណ៍ថា រឿងទាំងនេះងាយស្រួលយល់ទេ។ ក៏ប៉ុន្តែ អ្វីដែលខ្ញុំត្រូវតែពន្យល់នោះគឺ នៅពេលព្រះជាម្ចាស់មានព្រះបន្ទូលថា៖ «នៅពេលខ្ញុំធ្វើកិច្ចការក្នុងភាពជាមនុស្សធម្មតា មនុស្សភាគច្រើនបានវាស់ស្ទង់ខ្លួនគេធៀបនឹងសេចក្ដីក្រោធ និងឫទ្ធានុភាពរបស់ខ្ញុំរួចទៅហើយ ព្រមទាំងបានដឹងពីព្រះប្រាជ្ញាញាណ និងនិស្ស័យរបស់ខ្ញុំបន្តិចបន្ដួចខ្លះហើយ។ សព្វថ្ងៃនេះ ខ្ញុំថ្លែងព្រះបន្ទូល និងធ្វើការដោយផ្ទាល់ក្នុងភាពជាព្រះ ហើយក៏នៅតែមានមនុស្សមួយចំនួនដែលនឹងមើលឃើញសេចក្ដីក្រោធ និងការជំនុំជម្រះរបស់ខ្ញុំដោយផ្ទាល់ភ្នែករបស់ពួកគេដដែល។ ជាងនេះទៅទៀត កិច្ចការចម្បងនៃផ្នែកទីពីរក្នុងយុគសម័យនៃការជំនុំជម្រះនេះ គឺដើម្បីឱ្យរាស្ត្ររបស់ខ្ញុំទាំងអស់ដឹងពីកិច្ចការរបស់ខ្ញុំនៅខាងសាច់ឈាមដោយផ្ទាល់ និងដើម្បីឱ្យអ្នករាល់គ្នាបានឃើញពីនិស្ស័យរបស់ខ្ញុំដោយផ្ទាល់»។ ព្រះបន្ទូលពីរបីព្រះឱស្ឋនេះ បិទបញ្ចប់កិច្ចការរបស់ព្រះជាម្ចាស់នៅក្នុងភាពជាមនុស្សធម្មតា ហើយចាប់ផ្ដើមជាផ្លូវការនូវផ្នែកទីពីរនៃកិច្ចការរបស់ព្រះជាម្ចាស់ក្នុងយុគសម័យនៃការជំនុំជម្រះ ដែលត្រូវបានអនុវត្តក្នុងភាពជាព្រះ និងបានទាយទុកពីទីបញ្ចប់របស់មនុស្សមួយក្រុម។ ត្រង់ចំណុចនេះ ចាំបាច់ត្រូវពន្យល់ឱ្យដឹងថា ព្រះជាម្ចាស់មិនបានមានបន្ទូលប្រាប់មនុស្សថា នេះគឺជាផ្នែកទីពីរក្នុងយុគសម័យនៃការជំនុំជម្រះនោះទេ នៅពេលពួកគេបានក្លាយជារាស្ត្ររបស់ព្រះជាម្ចាស់នោះ។ ផ្ទុយទៅវិញ ព្រះអង្គគ្រាន់តែពន្យល់ថា នេះគឺជាផ្នែកទីពីរក្នុងយុគសម័យនៃការជំនុំជម្រះប៉ុណ្ណោះ បន្ទាប់ពីមានបន្ទូលប្រាប់មនុស្សអំពីបំណងព្រះហឫទ័យរបស់ព្រះជាម្ចាស់ និងគោលបំណងដែលព្រះជាម្ចាស់ចង់សម្រេចបាននៅក្នុងពេលនោះ និងអំពីជំហាននៃកិច្ចការចុងក្រោយរបស់ព្រះជាម្ចាស់នៅលើផែនដី។ ពិតណាស់ នៅក្នុងនោះក៏មានព្រះប្រាជ្ញាញាណរបស់ព្រះជាម្ចាស់ដែរ។ នៅពេលមនុស្សទើបតែងើបពីគ្រែអ្នកជំងឺរបស់ពួកគេ រឿងតែមួយគត់ដែលពួកគេខ្វល់នោះគឺ ថាតើពួកគេនឹងស្លាប់ឬអត់ ឬថាតើជំងឺរបស់ពួកគេអាចជាដាច់ពីខ្លួនរបស់ពួកគេឬអត់។ ពួកគេមិនខ្វល់ថាតើពួកគេនឹងត្រូវឡើងទម្ងន់ ឬថាតើពួកគេនឹងស្លៀកពាក់សមឬអត់នោះទេ។ ដូច្នេះ ទាល់តែពេលដែលមនុស្សជឿទាំងស្រុងថា ពួកគេជារាស្ត្ររបស់ព្រះជាម្ចាស់សិន ទើបព្រះជាម្ចាស់មានបន្ទូលអំពីសេចក្ដីតម្រូវរបស់ទ្រង់ មួយជំហានម្ដងៗ និងមានបន្ទូលប្រាប់មនុស្សអំពីយុគសម័យបច្ចុប្បន្ននេះ។ នោះក៏ព្រោះតែមនុស្សទើបនឹងមានកម្លាំងកំហែងមកផ្ដោតលើជំហាននៃការគ្រប់គ្រងរបស់ព្រះជាម្ចាស់ក្នុងពេលពីរបីថ្ងៃក្រោយពីពួកគេបានជាសះស្បើយប៉ុណ្ណោះ ដូច្នេះហើយ នេះគឺជាពេលវេលាដ៏ស័ក្តិសមបំផុតដើម្បីប្រាប់ពួកគេឱ្យបានដឹង។ ទាល់តែមនុស្សយល់ដឹងសិន ទើបពួកគេចាប់ផ្ដើមធ្វើការវិភាគ៖ ដោយសារនេះជាផ្នែកទីពីរក្នុងយុគសម័យនៃការជំនុំជម្រះ ដូច្នេះសេចក្ដីតម្រូវរបស់ព្រះជាម្ចាស់កាន់តែតឹងតែងជាងមុន ហើយខ្ញុំក៏បានក្លាយជារាស្ត្រម្នាក់របស់ព្រះជាម្ចាស់។ ការវិភាគដូច្នេះគឺជារឿងត្រឹមត្រូវ ហើយមនុស្សអាចធ្វើការវិភាគបានតាមវិធីនេះបាន។ ដូច្នោះហើយទើបព្រះជាម្ចាស់ប្រើវិធីនេះដើម្បីថ្លែងព្រះបន្ទូល។

នៅពេលដែលមនុស្សយល់បានបន្តិចហើយ ព្រះជាម្ចាស់ក៏យាងចូលក្នុងពិភពខាងវិញ្ញាណដើម្បីថ្លែងព្រះបន្ទូលជាថ្មីម្ដងទៀត ដូច្នេះហើយ ពួកគេក៏ធ្លាក់ចូលក្នុងការវាយប្រហារម្ដងទៀត។ ក្នុងអំឡុងពេលសួរសំណួរទាំងនេះ ម្នាក់ៗអេះក្បាលរបស់ខ្លួនដោយការងឿងឆ្ងល់ វង្វេង មិនដឹងថាបំណងព្រះហឫទ័យព្រះជាម្ចាស់ស្ថិតនៅកន្លែងណា មិនដឹងថាត្រូវឆ្លើយសំណួររបស់ព្រះជាម្ចាស់មួយណា ហើយជាងនេះទៅទៀត មិនដឹងថាត្រូវប្រើភាសាអ្វីដើម្បីឆ្លើយតបនឹងសំណួររបស់ព្រះជាម្ចាស់នោះទេ។ មនុស្សមិនដឹងថាត្រូវសើចឬត្រូវយំនោះទេ។ ចំពោះមនុស្ស ព្រះបន្ទូលទាំងនេះហាក់ដូចជាមានអាថ៌កំបាំងយ៉ាងជ្រាលជ្រៅណាស់ ប៉ុន្តែការពិតគឺផ្ទុយស្រឡះ។ ខ្ញុំអាចពន្យល់អ្នកបន្ថែមបន្តិចទៀតបាននៅត្រង់ចំណុចនេះ ដើម្បីឱ្យខួរក្បាលរបស់អ្នកបានសម្រាកខ្លះ ហើយអ្នកនឹងមានអារម្មណ៍ថា នេះជារឿងធម្មតា ហើយមិនចាំបាច់គិតពីរឿងនេះនោះទេ។ តាមពិតទៅ ទោះបីជាមានព្រះបន្ទូលច្រើនក៏ដោយ ក៏ព្រះជាម្ចាស់មានគោលបំណងតែគត់នៅក្នុងព្រះបន្ទូលទាំងនេះ៖ ដើម្បីទទួលបានភក្ដីភាពរបស់មនុស្សតាមរយៈសំណួរទាំងនេះ។ ប៉ុន្តែការនិយាយរឿងនេះត្រង់ៗ វាមិនស័ក្តិសិទ្ធនោះទេ ដូច្នេះ ព្រះជាម្ចាស់ក៏ប្រើសំណួរជាថ្មីម្ដងទៀត។ ក៏ប៉ុន្តែ សូរសំនៀងដែលទ្រង់មានព្រះបន្ទូល ស្រទន់ជាពិសេស មិនដូចសូរសំនៀងពីដើមដំបូងឡើយ។ ទោះមនុស្សត្រូវព្រះជាម្ចាស់ចោទសួរក៏ដោយ ក៏ភាពផ្ទុយគ្នាបែបនេះ ធ្វើឱ្យពួកគេបានធូរស្បើយមួយកម្រិតដែរ។ អ្នកក៏អាចអានសំណួរម្ដងមួយៗបានផងដែរ។ តើអ្វីទាំងអស់នេះមិនមែនសំដៅទៅលើរឿងកាលពីអតីតកាលទេឬអី? នៅក្នុងសំណួរងាយៗពីរបីសំណួរនេះ មានខ្លឹមសារជាច្រើន។ សំណួរខ្លះគឺជាការពិពណ៌នាអំពីចិត្តគំនិតរបស់មនុស្ស៖ «តើអ្នករាល់គ្នាចង់បានជីវិតនៅលើផែនដី ដែលស្រដៀងទៅនឹងជីវិតនៅលើស្ថានសួគ៌ដែរឬទេ?» សំណួរខ្លះគឺជា «សម្បថកងទ័ព» ដែលមនុស្សបានស្បថនៅចំពោះព្រះភ័ក្ត្រព្រះជាម្ចាស់៖ «តើអ្នករាល់គ្នាពិតជាអាចឱ្យខ្ញុំសម្លាប់អ្នករាល់គ្នា និងដឹកនាំអ្នករាល់គ្នា ដូចជាសត្វចៀមដែរឬទេ?» ហើយសំណួរខ្លះទៀតគឺជាសេចក្ដីតម្រូវរបស់ព្រះជាម្ចាស់ចំពោះមនុស្ស៖ «ប្រសិនបើខ្ញុំមិនបានមានព្រះបន្ទូលដោយផ្ទាល់ទេ តើអ្នកអាចលះបង់គ្រប់យ៉ាងដែលនៅជុំវិញខ្លួនអ្នក និងអនុញ្ញាតឱ្យខ្ញុំប្រើអ្នកបានដែរឬទេ? តើនេះមិនមែនជាតថភាពដែលខ្ញុំតម្រូវទេឬអី? ...» ព្រះបន្ទូលទាំងនេះក៏មានការរំឭកដាស់តឿន និងការធានាអះអាងរបស់ព្រះជាម្ចាស់ចំពោះមនុស្សផងដែរ៖ «ប៉ុន្តែខ្ញុំសុំឱ្យអ្នករាល់គ្នាឈប់ព្រួយបារម្ភដោយសារតែក្ដីសង្ស័យ និងសុំឱ្យអ្នកមានភាពសកម្មជាងមុននៅក្នុងច្រកចូលរបស់អ្នករាល់គ្នា ហើយចាប់យល់ពីជម្រៅដ៏ជ្រាលជ្រៅបំផុតនៃព្រះបន្ទូលរបស់ខ្ញុំ។ បែបនេះនឹងបង្ការមិនឱ្យអ្នករាល់គ្នាយល់ច្រឡំពីព្រះបន្ទូលរបស់ខ្ញុំ និងបង្ការមិនឱ្យមានភាពស្រពេចស្រពិលអំពីអត្ថន័យរបស់ខ្ញុំរហូតទៅជាបំពានបញ្ញត្តិរដ្ឋបាលរបស់ខ្ញុំឡើយ»។ ចុងក្រោយ ព្រះជាម្ចាស់ថ្លែងប្រាប់ពីសេចក្ដីសង្ឃឹមរបស់ទ្រង់ចំពោះមនុស្ស៖ «ខ្ញុំសង្ឃឹមថា អ្នករាល់គ្នាយល់ពីបំណងព្រះហឫទ័យរបស់ខ្ញុំចំពោះអ្នករាល់គ្នាតាមរយៈព្រះបន្ទូលរបស់ខ្ញុំ។ ចូរឈប់គិតពីក្ដីសង្ឃឹមផ្ទាល់ខ្លួនតទៅទៀត ហើយត្រូវធ្វើដូចអ្វីដែលអ្នករាល់គ្នាបានតាំងចិត្តនៅចំពោះព្រះភ័ក្ត្រខ្ញុំ ដើម្បីចុះចូលនឹងការចាត់ចែងរបស់ព្រះជាម្ចាស់លើរបស់សព្វសារពើ»។ សំណួរចុងក្រោយមានអត្ថន័យយ៉ាងជ្រាលជ្រៅ ជាសំណួរបំផុសគំនិត ជាសំណួរដក់ជាប់នៅក្នុងចិត្តរបស់មនុស្ស និងពិបាកបំភ្លេចបាន ប្រៀដូចជាកណ្ដឹងរោទិ៍នៅជិតត្រចៀក ដែលបន្លឺសំឡេងឥតឈប់ដូច្នោះដែរ ...

ខាងលើនេះគឺជាសេចក្ដីពន្យល់ខ្លះៗ ដែលអ្នកអាចប្រើធ្វើជាអំណះអំណាងបាន។


ជំពូកទី ៥

នៅពេលព្រះជាម្ចាស់តាំងសេចក្ដីបង្គាប់ចំពោះមនុស្ស ដែលពិបាកនឹងឱ្យពួកគេពន្យល់បាន ហើយនៅពេលព្រះបន្ទូលរបស់ទ្រង់ប៉ះពាល់ដួងចិត្តមនុស្សដោយផ្ទាល់ ហើយមនុស្សប្រគល់ដួងចិត្តដ៏ស្មោះរបស់ពួកគេថ្វាយដល់ទ្រង់ដើម្បីកម្សាន្តព្រះទ័យទ្រង់ ពេលនោះព្រះជាម្ចាស់ក៏ប្រទានឱកាសឱ្យពួកគេសញ្ជឹងគិត ធ្វើការតាំងចិត្ត និងស្វែងរកផ្លូវដើម្បីអនុវត្ត។ តាមវិធីនេះ អស់អ្នកណាដែលជារាស្ត្ររបស់ទ្រង់ នឹងក្ដាប់ដៃប្ដេជ្ញាចិត្តប្រគល់ខ្លួនគេទាំងមូលថ្វាយព្រះជាម្ចាស់ជាថ្មីម្ដងទៀតមិនខាន។ អ្នកខ្លះប្រហែលជាអាចរៀបចំផែនការ និងបង្កើតកាលវិភាគប្រចាំថ្ងៃផង នៅពេលដែលពួកគេត្រៀមប្រមូលផ្ដុំគ្នាខិតខំធ្វើការ ដោយលះបង់កម្លាំងរបស់ពួកគេមួយចំណែកដើម្បីផែនការគ្រប់គ្រងរបស់ព្រះជាម្ចាស់ ដើម្បីនាំមកនូវសិរីល្អ និងធ្វើឱ្យផែនការទ្រង់ឆាប់ដល់ទីបញ្ចប់។ នៅពេលដែលមនុស្សកំពុងលាក់បាំងចិត្តគំនិតរបស់ខ្លួន ទាំងលាក់ទុករឿងទាំងនេះជាប់នៅក្នុងចិត្តរបស់ពួកគេ នៅពេលពួកគេចាប់ផ្ដើមធ្វើកិច្ចការរបស់ពួកគេ នៅពេលពួកគេនិយាយនិងធ្វើការ ព្រះជាម្ចាស់ក៏ចាប់ផ្ដើមមានព្រះបន្ទូលជាថ្មីម្ដងទៀតថា៖ «ព្រះសូរសៀងនៃព្រះវិញ្ញាណរបស់ខ្ញុំ គឺជាការបង្ហាញពីនិស្ស័យរបស់ខ្ញុំទាំងស្រុង។ តើអ្នករាល់គ្នាយល់ទេ?» កាលណាមនុស្សមានការប្ដេជ្ញាចិត្តកាន់តែខ្លាំង នោះពួកគេនឹងកាន់តែចង់ស្គាល់បំណងព្រះហឫទ័យរបស់ព្រះជាម្ចាស់ខ្លាំងឡើង ហើយពួកគេនឹងកាន់តែមានចិត្តស្មោះសចង់ឱ្យព្រះជាម្ចាស់តាំងសេចក្ដីបង្គាប់ពីពួកគេខ្លាំងឡើង។ ដោយហេតុនេះហើយ ព្រះជាម្ចាស់នឹងប្រទានអ្វីដែលមនុស្សចង់បាន ដោយឆ្លៀតយកឱកាសនេះដើម្បីថ្លែងព្រះបន្ទូលរបស់ទ្រង់ដែលបានត្រៀមទុកជាយូរមកហើយនោះ ចូលទៅដល់ជម្រៅចិត្តរបស់ពួកគេ។ ទោះបីជាព្រះបន្ទូលទាំងនេះហាក់ដូចជាគ្រោតគ្រាត ឬគម្រោះគម្រើយបន្តិចក៏ពិតមែន ក៏ប៉ុន្តែចំពោះមនុស្សវិញ ព្រះបន្ទូលទាំងនេះពីរោះស្ដាប់រកអ្វីប្រៀបផ្ទឹមពុំបានឡើយ។ ភ្លាមៗនោះ ដួងចិត្តរបស់ពួកគេក៏ចម្រើនដោយសេចក្ដីអំណរ ហាក់ដូចជាពួកគេស្ថិតនៅក្នុងស្ថានសួគ៌ ឬក៏ត្រូវបានដឹកជញ្ជូនទៅកាន់ពិភពមួយទៀត ដែលជាស្ថានសួគ៌ពិតៗនៅក្នុងក្ដីស្រមៃ ជាកន្លែងដែលកិច្ចការនៃពិភពលោកខាងក្រៅលែងមានឥទ្ធិពលលើមនុស្សទៀតដូច្នោះដែរ។ ដើម្បីចៀសវាងករណីជាយថាហេតុដែលមនុស្សនឹងនិយាយតែពីសម្បកក្រៅ និងធ្វើការតែពីសម្បកក្រៅ ដូចដែលពួកគេធ្លាប់ធ្វើកាលពីមុន ដោយមិនអាចចាក់ឫសបានត្រឹមត្រូវ ដូច្នេះនៅពេលមនុស្សសម្រេចតាមបំណងប្រាថ្នានៅក្នុងចិត្តរបស់ពួកគេ ហើយជាងនេះទៅទៀត នៅពេលដែលពួកគេបានត្រៀមខ្លួនដើម្បីទៅបំពេញកិច្ចការដោយភាពរីករាយក្លៀវក្លាហើយ នោះព្រះជាម្ចាស់ក៏នៅតែត្រូវសម្របរបៀបថ្លែងព្រះបន្ទូលរបស់ទ្រង់ទៅតាមចិត្តគំនិតរបស់ពួកគេ ដោយមានបន្ទូលខ្លីៗ និងគ្មានការលាក់ទុកអ្វីទាំងអស់ រួចហើយបដិសេធរាល់សេចក្ដីក្លៀវក្លា និងពិធីសាសនាដែលពួកគេប្រកាន់ទុកនៅក្នុងចិត្តរបស់ពួកគេចោលទាំងអស់។ ដូចដែលព្រះជាម្ចាស់មានព្រះបន្ទូលថា៖ «តើអ្នករាល់គ្នាពិតជាបានឃើញពីសារៈសំខាន់ដែលបង្កប់នៅក្នុងនេះទេ?» មិនថាមុនពេល ឬក្រោយពេលដែលមនុស្សធ្វើការតាំងចិត្តរបស់ពួកគេចំពោះរឿងអ្វីមួយនោះទេ ពួកគេមិនផ្ដោតសំខាន់ខ្លាំងទៅលើការស្គាល់ព្រះជាម្ចាស់តាមរយៈសកម្មភាពរបស់ទ្រង់ ឬតាមព្រះបន្ទូលរបស់ទ្រង់ឡើយ ប៉ុន្តែចេះតែបន្តសញ្ជឹងគិតពីសំណួរថា «តើខ្ញុំអាចធ្វើអ្វីដើម្បីព្រះជាម្ចាស់បានខ្លះ? នេះគឺជាបញ្ហាសំខាន់!» ហេតុនេះហើយទើបព្រះជាម្ចាស់មានបន្ទូលថា៖ «ហើយអ្នករាល់គ្នាថ្លើមធំអ្វីម្ល៉េះ ហ៊ានហៅខ្លួនឯងថាជារាស្ត្ររបស់ខ្ញុំនៅចំពោះព្រះភ័ក្ត្ររបស់ខ្ញុំផង។ អ្នករាល់គ្នាមិនទាំងចេះខ្មាសអៀនផង កុំថាឡើយដល់ទៅមានហេតុផងនោះ!» គ្រាន់តែព្រះជាម្ចាស់មានព្រះបន្ទូលទាំងនេះហើយ មនុស្សក៏ចាប់ផ្ដើមដឹងភ្លាម រួចពួកគេក៏ប្រញាប់ដកដៃរបស់ពួកគេមកដាក់កន្លែងមានសុវត្ថិភាពនៅលើដើមទ្រូងរបស់ពួកគេវិញ ប្រៀបដូចជាត្រូវខ្សែភ្លើងឆក់ដូច្នោះដែរ ដោយភ័យខ្លាចខ្លាំងមិនហ៊ានធ្វើឱ្យព្រះជាម្ចាស់ក្រោធជាលើកទីពីរឡើយ។ បន្ថែមពីលើនេះ ព្រះជាម្ចាស់ក៏មានព្រះបន្ទូលផងដែរថា៖ «មិនយូរមិនឆាប់ទេ មនុស្សដូចអ្នករាល់គ្នានេះ នឹងត្រូវផាត់ចោលពីដំណាក់របស់ខ្ញុំមិនខាន! កុំចង់ប្រើល្បិចចាស់គំរឹលជាមួយខ្ញុំ ដោយស្មានថាអ្នកបានប្រកាន់ខ្ជាប់នូវទីបន្ទាល់របស់ខ្លួនសម្រាប់ខ្ញុំឱ្យសោះ!» ពេលស្ដាប់ឮព្រះបន្ទូលដូចនេះហើយ មនុស្សកាន់តែខ្លាចខ្លាំងឡើង ហាក់ដូចជាពួកគេបានជួបសត្វតោអ៊ីចឹង។ នៅក្នុងចិត្តរបស់ពួកគេ ពួកគេដឹងច្បាស់ណាស់ថា ពួកគេមិនចង់ឱ្យសត្វតោស៊ីពួកគេទេ តែពេលនោះ ពួកគេក៏មិនដឹងថាត្រូវរត់គេចយ៉ាងដូចម្ដេចដែរ។ នៅក្នុងពេលបែបនេះ ផែនការនៅក្នុងចិត្តរបស់មនុស្សក៏រលាយបាត់គ្មានសល់ដានអ្វីទាល់តែសោះ គឺរលាយបាត់ទាំងស្រុងតែម្ដង។ តាមរយៈព្រះបន្ទូលរបស់ព្រះជាម្ចាស់ ខ្ញុំមានអារម្មណ៍ហាក់ដូចជាខ្ញុំអាចមើលឃើញពីគ្រប់ទិដ្ឋភាពនៃភាពអាម៉ាស់របស់មនុស្សគ្មានសល់ចន្លោះត្រង់ណាទេ៖ គេឱនក្បាលជ្រប់ អាកប្បកិរិយាអឹមអៀម ដូចជាបេក្ខជនដែលបានធ្លាក់ការប្រឡងចូលរៀននៅមហាវិទ្យាល័យ ជាមនុស្សដែលធ្លាប់មានឧត្តមគតិខ្ពស់ មានគ្រួសាររីករាយ អនាគតភ្លឺស្វាង ។ល។ និង ។ល។ រួមជាមួយនយោបាយ «ទំនើបកម្មទាំងបួន» ត្រឹមឆ្នាំ ២០០០ ផង ស្រាប់តែអ្វីៗទាំងអស់បានប្រែក្លាយទៅជាសម្ដីគ្មានខ្លឹមសារ បង្កើតត្រឹមជាសេណារីយ៉ូស្រមើស្រមៃនៅក្នុងរឿងប្រឌិតបែបវិទ្យាសាស្ត្រប៉ុណ្ណោះ។ សេចក្ដីនេះគឺដើម្បីផ្លាស់ប្ដូរធាតុអកម្មទៅជាធាតុសកម្មវិញ ដែលធ្វើឱ្យមនុស្សដែលស្ថិតនៅក្នុងភាពអកម្ម ក្រោកឈរឡើងនៅក្នុងតួនាទីដែលព្រះជាម្ចាស់បានចាត់តាំងឱ្យពួកគេ។ អ្វីដែលសំខាន់ជាងគេនោះគឺ មនុស្សពិតជាភ័យខ្លាចបាត់បង់ងាររបស់គេខ្លាំងណាស់។ ដូច្នេះហើយ ពួកគេក្ដាប់មួកមន្ត្រីរបស់ពួកគេជាប់មិនព្រមលែង ដើម្បីរក្សាជីវិតឱ្យគង់ ដោយខ្លាចថា អាចនឹងមាននរណាម្នាក់មកកញ្ឆក់យកវាទៅបាត់។ នៅពេលមនុស្សមានគំនិតបែបនេះ ព្រះជាម្ចាស់មិនបារម្ភថា មនុស្សនឹងក្លាយជាអកម្មទេ ដូច្នេះទ្រង់ផ្លាស់ប្ដូរពីបន្ទូលជំនុំជម្រះទៅជាបន្ទូលចោទសួរវិញ។ ទ្រង់មិនត្រឹមតែប្រទានឱកាសឱ្យមនុស្សដកដង្ហើមទាន់ប៉ុណ្ណោះទេ ប៉ុន្តែទ្រង់ក៏ប្រទានឱកាសឱ្យពួកគេពិចារណាឡើងវិញពីសេចក្ដីប្រាថ្នាដែលពួកគេធ្លាប់មាននៅមុនពេលនេះផងដែរ រួចរៀបចំសម្រិតសម្រាំងវាធ្វើជាសេចក្ដីសំអាងទៅថ្ងៃអនាគត៖ ចំណុចណាដែលមិនស័ក្តិសមអាចកែប្រែវិញបាន។ នេះក៏ព្រោះតែព្រះជាម្ចាស់មិនទាន់ចាប់ផ្ដើមកិច្ចការរបស់ទ្រង់នៅឡើយ ហើយជាងនេះទៅទៀត ទ្រង់មិនបានដាក់ទោសពួកគេនោះទេ ដែលនេះគឺជាសំណាងល្អមួយក្នុងចំណោមសំណាងអាក្រក់រាប់ពាន់។ ដូច្នេះ ខ្ញុំសូមបន្តប្រគល់ភក្ដីភាពទាំងអស់របស់ខ្ញុំថ្វាយដល់ទ្រង់!

បន្ទាប់មកទៀត អ្នកមិនត្រូវទុកព្រះបន្ទូលរបស់ព្រះជាម្ចាស់ចោល ដោយសារតែការភ័យខ្លាចរបស់អ្នកឡើយ។ សូមអានមើលដើម្បីដឹងថាតើព្រះជាម្ចាស់មានសេចក្ដីបង្គាប់អ្វីថ្មីឬអត់។ ប្រាកដណាស់ អ្នកនឹងប្រទះឃើញព្រះបន្ទូលមួយនេះមិនខាន៖ «ចាប់ពីពេលនេះតទៅ នៅគ្រប់កិច្ចការទាំងអស់ អ្នកត្រូវតែចូលទៅក្នុងតថភាពនៃការអនុវត្ត។ បើគ្រាន់តែនិយាយច្បោលៗឥតបានការដូចកាលពីមុនទៀត នោះអ្នកនឹងមិនអាចឆ្លងផុតបានទៀតឡើយ»។ បន្ទូលត្រង់ចំណុចនេះ នៅតែបង្ហាញឱ្យឃើញពីព្រះប្រាជ្ញាញាណរបស់ព្រះជាម្ចាស់ដដែល។ ព្រះជាម្ចាស់តែងតែការពារទីបន្ទាល់របស់ទ្រង់ផ្ទាល់ជានិច្ច ហើយនៅពេលតថភាពនៃព្រះបន្ទូលកាលពីមុនបានមកដល់ទីបញ្ចប់ហើយ គ្មាននរណាម្នាក់អាចវាស់ស្ទង់ពីទំហំចំណេះដឹងអំពី «តថភាពនៃការអនុវត្ត» នេះបានឡើយ។ ចំណុចនេះគ្រប់គ្រាន់នឹងបញ្ជាក់ពីសេចក្ដីពិតនៃបន្ទូលដែលព្រះជាម្ចាស់បានថ្លែងថា៖ «ខ្ញុំទទួលរ៉ាប់រងធ្វើកិច្ចការនេះដោយអង្គខ្ញុំផ្ទាល់»។ ត្រង់នេះមានជាប់ទាក់ទងជាមួយអត្ថន័យពិតនៃកិច្ចការក្នុងភាពជាព្រះ ហើយក៏ជាប់ទាក់ទងនឹងមូលហេតុដែលមនុស្សជាតិនៅតែមិនទាន់អាចវាស់ស្ទង់ពីអត្ថន័យពិតនៃព្រះបន្ទូលរបស់ព្រះជាម្ចាស់បាន ទោះបីជាបានឈានដល់ចំណុចចាប់ផ្ដើមថ្មីមួយហើយក៏ដោយ។ នេះក៏ព្រោះតែកាលពីមុន មនុស្សភាគច្រើនបានប្រកាន់ខ្ជាប់ទៅនឹងតថភាពនៃព្រះបន្ទូលរបស់ព្រះជាម្ចាស់ ចំណែកឯសព្វថ្ងៃនេះវិញ ពួកគេមិនមានតម្រុយណាមួយអំពីតថភាពនៃការអនុវត្តនោះទេ គ្រាន់តែយល់ពីទិដ្ឋភាពសើៗនៃព្រះបន្ទូលទាំងនេះប៉ុណ្ណោះ តែមិនបានយល់ពីសារជាតិនៃព្រះបន្ទូលទាំងនោះឡើយ។ សំខាន់ជាងនេះទៅទៀតនោះគឺ ដោយសារតែសព្វថ្ងៃនេះ នៅក្នុងការកសាងនគរព្រះ គ្មាននរណាម្នាក់ត្រូវបានអនុញ្ញាតឱ្យចូលជ្រៀតជ្រែកឡើយ គ្រាន់តែត្រូវស្ដាប់បង្គាប់តាមព្រះរាជបញ្ជារបស់ព្រះជាម្ចាស់ ដូចជាមនុស្សយន្តទៅបានហើយ។ ចូរចងចាំចំណុចនេះឱ្យបានល្អ! រាល់ពេលដែលព្រះជាម្ចាស់មានបន្ទូលពីរឿងកាលពីអតីតកាល នោះទ្រង់ចាប់ផ្ដើមមានបន្ទូលពីស្ថានភាពជាក់ស្ដែងនាពេលសព្វថ្ងៃនេះហើយ។ នេះគឺជាលក្ខណៈនៃការថ្លែងព្រះបន្ទូលដែលបង្កើតជាភាពផ្ទុយគ្នាស្រឡះរវាងអ្វីដែលបានកើតមានពីមុន និងអ្វីដែលកើតមានតាមក្រោយ ហើយដោយមូលហេតុនេះហើយ ទើបអាចសម្រេចផលកាន់តែច្រើន ដោយធ្វើឱ្យមនុស្សអាចប្រៀបធៀបបច្ចុប្បន្នកាលជាមួយអតីតកាលបាន ហើយបែបនេះ ក៏ចៀសវាងបាននូវការភាន់ច្រឡំចំពោះរឿងទាំងពីរនេះ។ នេះគឺជាព្រះប្រាជ្ញាញាណរបស់ព្រះជាម្ចាស់មួយចំណែក ហើយគោលបំណង គឺដើម្បីសម្រេចបានផលផ្លែពីកិច្ចការនេះ។ បន្ទាប់ពីនេះទៅ ព្រះជាម្ចាស់ក៏បានបើកសម្ដែងជាថ្មីម្ដងទៀតអំពីភាពអាក្រក់របស់មនុស្សជាតិ ដើម្បីកុំឱ្យមនុស្សភ្លេចហូប និងផឹកព្រះបន្ទូលរបស់ទ្រង់ជារៀងរាល់ថ្ងៃ ហើយសំខាន់ជាងនេះទៅទៀតនោះគឺ ដើម្បីឱ្យពួកគេស្គាល់ខ្លួនឯង និងយករឿងនេះធ្វើជាមេរៀនដែលពួកគេត្រូវរៀនសូត្រជារាល់ថ្ងៃ។

បន្ទាប់ពីថ្លែងព្រះបន្ទូលទាំងនេះហើយ ព្រះជាម្ចាស់ក៏សម្រេចផលតាមគោលបំណងដើមរបស់ទ្រង់។ ដូច្នេះ ព្រះជាម្ចាស់ពុំយកព្រះទ័យទុកដាក់បន្ថែមទៀតថាតើមនុស្សជាតិបានស្គាល់ទ្រង់ឬអត់នោះទេ ព្រះអង្គក៏សង្ខេបរឿងនេះត្រឹមពីរបីប្រយោគ ពីព្រោះកិច្ចការរបស់សាតាំងគ្មានអ្វីពាក់ព័ន្ធជាមួយនឹងមនុស្សជាតិឡើយ។ ចំពោះរឿងនេះ មនុស្សគ្មានតម្រុយអ្វីនោះទេ។ ឥឡូវនេះ សូមទុកពិភពខាងវិញ្ញាណមួយឡែកសិន ហើយសូមពិនិត្យមើលបន្ថែមទៀតថាតើព្រះជាម្ចាស់ត្រាស់បង្គាប់អ្វីពីមនុស្សដោយរបៀបណា៖ «ខ្ញុំសម្រាកក្នុងដំណាក់របស់ខ្ញុំ ទាំងអង្កេតមើលយ៉ាងដិតដល់ឃើញថា៖ មនុស្សរាល់គ្នានៅលើផែនដីញាប់ដៃញាប់ជើង 'ធ្វើដំណើរជុំវិញពិភពលោក' ប្រញាប់ប្រញាល់រត់ទៅរត់មក គ្រប់យ៉ាងសុទ្ធតែដើម្បីទិសដៅ និងអនាគតរបស់ពួកគេទាំងអស់។ ក៏ប៉ុន្តែ គ្មានមនុស្សណាម្នាក់ដែលនៅសេសសល់កម្លាំងដើម្បីកសាងនគររបស់ខ្ញុំឡើយ សូម្បីតែកម្លាំងក្នុងការដកដង្ហើមក៏មានមិនគ្រប់គ្រាន់ផង»។ បន្ទាប់ពីមានបន្ទូលទាំងនេះជាមួយមនុស្សរួចហើយ ព្រះជាម្ចាស់នៅតែព្រងើយកន្តើយដាក់ពួកគេដដែល ហើយបន្តមានព្រះបន្ទូលតាមទស្សនៈរបស់ព្រះវិញ្ញាណ រួចក៏បើកសម្ដែងទាំងស្រុងពីស្ថានភាពទូទៅនៃជីវិតរបស់ពូជមនុស្សតាមរយៈព្រះបន្ទូលទាំងនេះ។ តាមរយៈឃ្លាថា «ធ្វើដំណើរជុំវិញពិភពលោក» និង «ប្រញាប់ប្រញាល់រត់ទៅរត់មក» គេអាចមើលឃើញច្បាស់ថា ជីវិតមនុស្សគ្មានខ្លឹមសារអ្វីទាល់តែសោះ។ បើមិនដោយសារសេចក្ដីសង្គ្រោះដ៏មានសព្វានុភាពរបស់ព្រះជាម្ចាស់ទេ ហើយជាពិសេសបើមិនមែនអ្នកទាំងឡាយណាដែលបានកើតមកក្នុងខ្សែរាជរង្សនៃមហាវង្សត្រកូលព្រចៅអធិរាជចិនដែលចេះតែរួមតូចទៅៗទេនោះ ម្ល៉េះសមមនុស្សនឹងកាន់តែងាយរស់នៅក្នុងមួយជីវិតគេដោយឥតខ្លឹមសារណាស់ ហើយពួកគេសុខចិត្តឱ្យធ្លាក់ចូលទៅក្នុងស្ថានឃុំព្រលឹង ឬស្ថាននរក ប្រសើរជាងមកកើតនៅក្នុងលោកីយ៍នេះ។ នៅក្រោមការត្រួតត្រារបស់នាគដ៏ធំមានសម្បុរក្រហម ពួកគេបានប្រមាថដល់ព្រះជាម្ចាស់ដោយមិនដឹងខ្លួន ហេតុដូច្នេះហើយ ពួកគេក៏បានធ្លាក់ក្រោមការវាយផ្ចាលរបស់ព្រះជាម្ចាស់ដោយឯកឯកទាំងពុំដឹងខ្លួន។ ដោយហេតុនេះហើយទើបព្រះជាម្ចាស់យកពាក្យ «បានរំដោះ» និងពាក្យ «អកតញ្ញូ» មកដាក់ប្រៀបធៀបគ្នាដើម្បីឱ្យមនុស្សអាចនឹងស្គាល់ខ្លួនឯងបានច្បាស់ជាងមុន ដែលតាមរយៈនេះ ក៏បង្កើតបានជាវត្ថុឆ្លុះបញ្ចាំងឱ្យឃើញពីព្រះគុណសង្គ្រោះរបស់ទ្រង់។ តើនេះមិនមែនបង្កើតបានជាលទ្ធផលដែលកាន់តែមានប្រសិទ្ធភាពទេឬអី? ពិតណាស់ អ្វីៗច្បាស់លាស់ដោយឯកឯងមិនចាំបាច់ឱ្យខ្ញុំត្រូវនិយាយច្បាស់ៗដើម្បីឱ្យមនុស្សអាចទាញសេចក្ដីសន្និដ្ឋានអំពីធាតុនៃការស្ដីបន្ទោស ធាតុនៃសេចក្ដីសង្គ្រោះនិងសេចក្ដីអំពាវនាវ រួមទាំងការបង្ហាញពីសេចក្ដីសោកសៅខ្លះៗ តាមរយៈខ្លឹមសារនៃព្រះសូរសៀងរបស់ព្រះជាម្ចាស់នោះទេ។ ពេលអានព្រះបន្ទូលទាំងនេះហើយ មនុស្សចាប់ផ្ដើមមានអារម្មណ៍ភិតភ័យដោយមិនដឹងខ្លួន ហើយមិនអាចទប់ទឹកភ្នែកបាននោះទេ...។ ក៏ប៉ុន្តែ ព្រះជាម្ចាស់នឹងមិនឈប់ត្រឹមនេះដោយសារអារម្មណ៍ទុក្ខព្រួយបន្តិចបន្តួចនោះទេ ហើយព្រះអង្គក៏នឹងមិនបោះបង់កិច្ចការរបស់ទ្រង់ក្នុងការប្រៀនប្រដៅរាស្ត្ររបស់ទ្រង់ និងតាំងសេចក្ដីបង្គាប់ចំពោះពួកគេ ដោយសារតែសេចក្ដីពុករលួយរបស់ពូជមនុស្សទាំងមូលនេះដែរ។ ដោយហេតុនេះហើយ ទើបប្រធានបទរបស់ទ្រង់និយាយអំពីស្ថានភាពដូចសព្វថ្ងៃនេះភ្លាមៗតែម្ដង ហើយជាងនេះទៅទៀត ព្រះអង្គប្រកាសប្រាប់ឱ្យមនុស្សជាតិបានដឹងអំពីឫទ្ធា‌នុភាពនៃបញ្ញត្តិរដ្ឋបាលរបស់ទ្រង់ ដើម្បីឱ្យផែនការរបស់ទ្រង់នឹងបន្តរីកចម្រើនទៅមុខទៀត។ ដំដែកទាន់នៅក្ដៅ ដូច្នេះហើយ ភ្លាមៗបន្ទាប់ពីនោះ ព្រះជាម្ចាស់ក៏ប្រកាសឱ្យប្រើធម្មនុញ្ញសម្រាប់គ្រានៃកាលៈទេសៈដ៏សំខាន់នោះ ជាធម្មនុញ្ញមួយដែលមនុស្សត្រូវតែអានដោយយកចិត្តទុកដាក់លើគ្រប់ប្រការទាំងអស់ មុនពេលដែលពួកគេអាចយល់ពីបំណងព្រះហឫទ័យរបស់ព្រះជាម្ចាស់បាន។ ពេលនេះ មិនចាំបាច់ត្រូវនិយាយពីចំណុចនេះបន្ថែមទៀតនោះទេ។ មនុស្សគ្រាន់តែត្រូវអានដោយយកចិត្តទុកដាក់ទៅបានហើយ។

សព្វថ្ងៃនេះ មានតែអ្នករាល់គ្នាដែលជាក្រុមមនុស្សនៅទីនេះទេ ដែលជាក្រុមមនុស្សមួយក្រុមគត់ដែលអាចយល់ពីព្រះបន្ទូលរបស់ព្រះជាម្ចាស់បានពិតប្រាកដ។ ទោះបីជាដូច្នេះក្ដី បើនិយាយពីការស្គាល់ព្រះជាម្ចាស់វិញ មនុស្សសព្វថ្ងៃនេះ នៅអន់ជាងមនុស្សរាល់គ្នានៅក្នុងយុគសម័យមុនៗឆ្ងាយណាស់។ ចំណុចនេះគ្រប់គ្រាន់នឹងបញ្ជាក់ច្បាស់ថា ជាច្រើនពាន់ឆ្នាំមកនេះ សាតាំងបានលះបង់យ៉ាងច្រើនមកលើមនុស្ស ហើយវាក៏បានធ្វើឱ្យមនុស្សជាតិពុករលួយខ្លាំងណាស់ដែរ ពុករលួយខ្លាំងដល់ថ្នាក់សូម្បីតែព្រះជាម្ចាស់មានព្រះបន្ទូលច្រើនដល់ម្ល៉េះហើយក៏ដោយ ក៏មនុស្សជាតិនៅតែមិនយល់ និងមិនស្គាល់ទ្រង់ដដែល តែពួកគេបែរជាហ៊ានក្រោកឡើងប្រឆាំងទាស់នឹងទ្រង់ជាសាធារណៈទៅវិញ។ ម្ល៉ោះហើយ ព្រះជាម្ចាស់តែងប្រៀបធៀបមនុស្សនៅយុគសម័យមុនៗជាមួយនឹងមនុស្សនាពេលសព្វថ្ងៃនេះ ដើម្បីឱ្យមនុស្សជាន់ក្រោយ ដែលលេលា និងល្ងង់ខ្លៅដូចជាពួកគេនេះ មានចំណុចសំអាងជាក់ស្តែង។ ដោយសារតែមនុស្សមិនស្គាល់ព្រះជាម្ចាស់ ហើយដោយសារតែពួកគេខ្វះសេចក្ដីជំនឿពិតប្រាកដលើទ្រង់ ទើបព្រះជាម្ចាស់បានកាត់សេចក្ដីថា មនុស្សខ្វះគុណសម្បត្តិ និងហេតុផល។ ហេតុដូច្នេះហើយ ទើបទ្រង់មានសេចក្ដីត្រាប្រណី និងសេចក្ដីសង្គ្រោះដល់ពួកគេម្ដងហើយម្ដងទៀត។ សង្គ្រាមមួយកំពុងប្រយុទ្ធគ្នានៅតាមខ្សែបន្ទាត់ទាំងនេះ នៅក្នុងពិភពនៃវិញ្ញាណ៖ ការដែលសាតាំងសង្ឃឹមចង់ធ្វើឱ្យមនុស្សជាតិពុករលួយដល់កម្រិតណាមួយ ធ្វើឱ្យពិភពលោកស្អុយគគ្រគ់ និងអាក្រក់ និងអូសមនុស្សចុះទៅក្នុងភក់ជាមួយវា ទាំងបំផ្លាញផែនការរបស់ព្រះជាម្ចាស់ផងនោះ គឺជាក្ដីសង្ឃឹមឥតប្រយោជន៍ប៉ុណ្ណោះ។ ទោះជាយ៉ាងណា ផែនការរបស់ព្រះជាម្ចាស់មិនមែនដើម្បីធ្វើឱ្យមនុស្សគ្រប់គ្នាក្លាយទៅជាមនុស្សដែលស្គាល់ទ្រង់ទាំងអស់គ្នានោះទេ ប៉ុន្តែផ្ទុយទៅវិញ គឺដើម្បីជ្រើសរើសមនុស្សមួយចំណែកដើម្បីតំណាងឱ្យមនុស្សទាំងអស់គ្នា ដោយទុកអ្នកសេសសល់ផ្សេងទៀតជាកាកសំណល់ ជាទំនិញខូចគុណភាព ដែលត្រូវបោះចោលទៅគំនរសំរាម។ ដូច្នេះ ទោះជាតាមទស្សនៈរបស់សាតាំង ការកាន់កាប់មនុស្សបានពីរបីនាក់ មើលទៅហាក់ដូចជាឱកាសដ៏ល្អឥតខ្ចោះក្នុងការបំផ្លាញផែនការរបស់ព្រះជាម្ចាស់ក៏ដោយ ក៏ប៉ុន្តែតើមនុស្សល្ងីល្ងើដូចជាសាតាំងនេះ អាចដឹងពីបំណងព្រះហឫទ័យរបស់ព្រះជាម្ចាស់បានទេ? នេះជាមូលហេតុដែលព្រះជាម្ចាស់មានព្រះបន្ទូលតាំងពីយូរយារណាស់មកហើយថា៖ «ខ្ញុំបានខ្ទប់ព្រះភ័ក្រ្តរបស់ខ្ញុំដើម្បីកុំឱ្យមើលឃើញលោកីយ៍នេះ»។ រឿងនេះ យើងក៏បានដឹងតិចតួចដែរ ហើយព្រះជាម្ចាស់មិនទាមទារឱ្យមនុស្សមានសមត្ថភាពធ្វើរឿងគ្រប់យ៉ាងនោះទេ តែផ្ទុយទៅវិញ ព្រះអង្គចង់ឱ្យពួកគេដឹងថា អ្វីៗដែលទ្រង់ធ្វើមានលក្ខណៈអស្ចារ្យ និងមិនអាចវាស់ស្ទង់បាននោះទេ និងឱ្យពួកគេគោរពទ្រង់នៅក្នុងចិត្តរបស់ពួកគេ។ ដូចអ្វីដែលមនុស្សស្រមៃ ប្រសិនព្រះជាម្ចាស់ពិតជាវាយផ្ចាលពួកគេដោយមិនខ្វល់ពីកាលៈទេសៈមែននោះ ម្ល៉េះសមពិភពលោកទាំងមូលនេះ ត្រូវធ្វើឱ្យវិនាសតាំងពីយូរណាស់មកហើយ។ តើនេះមិនស្មើនឹងការធ្លាក់ចូលទៅក្នុងអន្ទាក់របស់សាតាំងទៅហើយទេ? ដូច្នេះហើយ ព្រះជាម្ចាស់គ្រាន់តែប្រើបន្ទូលរបស់ទ្រង់ដើម្បីសម្រេចផលដែលទ្រង់មាននៅក្នុងព្រះហឫទ័យទ្រង់ប៉ុណ្ណោះ ប៉ុន្តែការពិតកម្រនឹងកើតមានណាស់។ តើបន្ទូលថា «បើខ្ញុំមិនបានយោគយល់ថាអ្នករាល់គ្នាខ្វះលក្ខណៈសម្បត្តិ ខ្វះហេតុផល និងខ្វះការយល់ដឹងជ្រៅជ្រះទេនោះ ម្ល៉េះសមអ្នកទាំងអស់គ្នានឹងត្រូវវិនាសសាបសូន្យនៅក្នុងការវាយផ្ចាលរបស់ខ្ញុំបាត់អស់ទៅហើយ។ ក៏ប៉ុន្តែ ដរាបណាកិច្ចការរបស់ខ្ញុំនៅលើផែនដីមិនទាន់បញ្ចប់នៅឡើយ ដរាបនោះខ្ញុំនឹងនៅតែអត់ឱនដល់មនុស្សជាតិដដែល» មិនមែនជាឧទាហរណ៍នៃព្រះបន្ទូលរបស់ទ្រង់ទេឬអី?


ជំពូកទី ៦

នៅពេលមនុស្សអានព្រះសូរសៀងរបស់ព្រះជាម្ចាស់ ពួកគេភ្ញាក់ផ្អើលជាខ្លាំង ហើយគិតថា ព្រះជាម្ចាស់បានបំពេញកិច្ចការដ៏អស្ចារ្យនៅក្នុងពិភពខាងវិញ្ញាណរួចហើយ ជាកិច្ចការដែលមនុស្សគ្មានសមត្ថភាពធ្វើបានឡើយ ហើយជាកិច្ចការដែលព្រះជាម្ចាស់ផ្ទាល់ព្រះអង្គត្រូវតែសម្រេចឱ្យបានដោយផ្ទាល់ព្រះអង្គទ្រង់។ ដូច្នេះ ព្រះជាម្ចាស់ក៏មានបន្ទូលអំពីសេចក្ដីត្រាប្រណីចំពោះមនុស្សជាតិជាថ្មីម្ដងទៀត។ ពួកគេក៏មានអារម្មណ៍ប្រទាំងប្រទូស្តនៅក្នុងដួងចិត្តរបស់ពួកគេថា៖ «ព្រះជាម្ចាស់មិនមែនជាព្រះដែលមានសេចក្ដីមេត្តាករុណា និងក្ដីអាណិតស្រឡាញ់នោះទេ ព្រះអង្គគឺជាព្រះដែលវាយផ្ដួលមនុស្សតែប៉ុណ្ណោះ។ ហេតុអ្វីបានជាព្រះអង្គមានសេចក្ដីត្រាប្រណីចំពោះយើង? តើអាចថាព្រះជាម្ចាស់បានប្ដូរទៅវិធីសាស្ត្រនេះម្ដងទៀតដែរឬទេ?» នៅពេលដែលសញ្ញាណនិងគំនិតទាំងនេះ ចូលទៅក្នុងដួងចិត្តរបស់ពួកគេ ពួកគេខិតខំយ៉ាងខ្លាំងដើម្បីតស៊ូជម្នះនឹងសញ្ញាណនិងគំនិតទាំងនេះ។ ប៉ុន្តែបន្ទាប់ពីកិច្ចការរបស់ព្រះជាម្ចាស់ដំណើរការបានមួយរយៈ ព្រះវិញ្ញាណបរិសុទ្ធ ក៏ធ្វើកិច្ចការអស្ចារ្យនៅក្នុងក្រុមជំនុំ ហើយមនុស្សគ្រប់គ្នាក៏ចាប់ផ្ដើមបំពេញមុខងាររៀងៗខ្លួន មនុស្សគ្រប់គ្នាក៏ចូលទៅក្នុងវិធីសាស្ត្ររបស់ព្រះជាម្ចាស់ទាំងអស់ ដ្បិតគ្មាននរណាម្នាក់មើលឃើញពីភាពមិនគ្រប់លក្ខណ៍នៅក្នុងបន្ទូល និងកិច្ចការរបស់ព្រះជាម្ចាស់ឡើយ។ បើនិយាយថាជំហានបន្ទាប់របស់ព្រះជាម្ចាស់ជាអ្វីឱ្យជាក់លាក់នោះ គឺគ្មាននរណាម្នាក់មានអារម្មណ៍ដឹងសូម្បីបន្តិចសោះឡើយ។ ដូចដែលព្រះជាម្ចាស់បានមានបន្ទូលថា៖ «គ្រប់គ្នាដែលស្ថិតនៅក្រោមស្ថានសួគ៌នេះ តើមាននរណាដែលមិនស្ថិតនៅក្នុងព្រះហស្តរបស់ខ្ញុំទៅ? តើនរណាទៅដែលមិនធ្វើតាមការណែនាំរបស់ខ្ញុំនោះ?» ទោះយ៉ាងណា ខ្ញុំសូមទូន្មានដល់អ្នកខ្លះថា៖ ចំពោះបញ្ហាណាដែលអ្នកមិនច្បាស់ អ្នករាល់គ្នាមិនត្រូវនិយាយ ឬធ្វើឡើយ។ ខ្ញុំមានបន្ទូលនេះមិនមែនដើម្បីបន្ថយសេចក្ដីក្លៀវក្លារបស់អ្នកនោះទេ ប៉ុន្តែដើម្បីឱ្យអ្នកធ្វើតាមការណែនាំរបស់ព្រះជាម្ចាស់នៅក្នុងកិច្ចការរបស់អ្នក។ ទោះស្ថិតក្នុងកាលៈទេសៈណាក៏ដោយ អ្នកមិនគួរបាក់ទឹកចិត្ត ឬមានមន្ទិលសង្ស័យ ដោយសារតែការលើកឡើងរបស់ខ្ញុំអំពី «ភាពមិនគ្រប់លក្ខណ៍» នោះឡើយ។ គោលបំណងសំខាន់របស់ខ្ញុំ គឺដើម្បីដាស់តឿនអ្នកឱ្យយកចិត្តទុកដាក់លើព្រះបន្ទូលរបស់ព្រះជាម្ចាស់។ មនុស្សក៏ចាប់ផ្ដើមភ្ញាក់ផ្អើលខ្លាំងម្ដងទៀត នៅពេលពួកគេអានព្រះបន្ទូលរបស់ព្រះជាម្ចាស់ថា៖ «ត្រូវមានការយល់ដឹងអំពីបញ្ហាខាងវិញ្ញាណ ត្រូវយកចិត្តទុកដាក់ចំពោះព្រះបន្ទូលរបស់ខ្ញុំ ហើយត្រូវមានសមត្ថភាពពិតប្រាកដក្នុងការចាត់ទុកព្រះវិញ្ញាណនិងអង្គរបស់ខ្ញុំ ព្រមទាំងព្រះបន្ទូលនិងអង្គរបស់ខ្ញុំ ជារបស់តែមួយមិនអាចញែកចេញពីគ្នាបាន ដើម្បីឱ្យមនុស្សរាល់គ្នាអាចបំពេញតាមបំណងព្រះហឫទ័យរបស់ខ្ញុំនៅចំពោះព្រះភ័ក្ត្ររបស់ខ្ញុំបាន»។ កាលពីម្សិលម៉ិញ ពួកគេបានអានព្រះបន្ទូលអំពីការព្រមាន ព្រះបន្ទូលអំពីសេចក្ដីត្រាប្រណីរបស់ព្រះជាម្ចាស់ ប៉ុន្តែថ្ងៃនេះ ព្រះជាម្ចាស់បែរជាមានបន្ទូលអំពីបញ្ហាខាងវិញ្ញាណទៅវិញ។ តើមានរឿងអ្វីកើតឡើង? ហេតុអ្វីបានជាព្រះជាម្ចាស់ចេះតែផ្លាស់ប្ដូរវិធីសាស្ត្រដែលទ្រង់ថ្លែងព្រះបន្ទូលជាប់ដូច្នេះបែបនេះ? ហេតុអ្វីបានជាចំណុចទាំងអស់នេះត្រូវបានចាត់ទុកថាជារបស់តែមួយមិនអាចញែកចេញពីគ្នាបាន? តើអាចថាព្រះបន្ទូលរបស់ព្រះជាម្ចាស់គ្មានភាពជាក់ស្ដែងដែរឬទេ? បន្ទាប់ពីបានអានព្រះបន្ទូលរបស់ព្រះជាម្ចាស់ដោយយកចិត្តទុកដាក់រួច គេក៏បានដឹងថា នៅពេលសាច់ឈាមរបស់ព្រះជាម្ចាស់ និងព្រះវិញ្ញាណរបស់ទ្រង់ត្រូវបានញែកចេញពីគ្នា នោះសាច់ឈាមក៏ក្លាយជារូបអង្គដែលមានលក្ខណៈជាសាច់ឈាម ដែលមនុស្សហៅថា «ខ្មោចឆៅ»។ សាច់ឈាមដែលយកកំណើតជាមនុស្ស គឺមកពីព្រះវិញ្ញាណ៖ ទ្រង់គឺជាតំណាងនៃព្រះវិញ្ញាណ ជាព្រះបន្ទូលត្រឡប់ជាសាច់ឈាម។ អាចនិយាយម៉្យាងទៀតបានថា ព្រះជាម្ចាស់ផ្ទាល់ព្រះអង្គគង់នៅជាសាច់ឈាម។ ការញែកព្រះវិញ្ញាណរបស់ព្រះជាម្ចាស់ចេញពីអង្គរបស់ទ្រង់ គឺនាំឱ្យមានភាពធ្ងន់ធ្ងរបែបនេះ។ ហេតុនេះហើយ ទោះបីជាទ្រង់ត្រូវបានគេហៅថាជាមនុស្សក្ដី ក៏ទ្រង់មិនមែនជាមនុស្សជាតិដែរ។ ទ្រង់គ្មានលក្ខណៈជាមនុស្សទេ ទ្រង់ជាអង្គដែលព្រះជាម្ចាស់គ្រងព្រះពស្ដ្រពីលើអង្គទ្រង់ផ្ទាល់ ជាអង្គដែលព្រះជាម្ចាស់សព្វព្រះទ័យ។ ព្រះបន្ទូលរបស់ព្រះជាម្ចាស់តំណាងឱ្យព្រះវិញ្ញាណរបស់ព្រះជាម្ចាស់ ហើយព្រះបន្ទូលរបស់ព្រះជាម្ចាស់ត្រូវបានបើកសម្ដែងដោយផ្ទាល់តាមរយៈសាច់ឈាម។ ជាងនេះទៅទៀត ចំំណុចនេះបង្ហាញថា ព្រះជាម្ចាស់គង់នៅជាសាច់ឈាម និងជាព្រះដ៏ជាក់ស្ដែង ហេតុដូច្នេះហើយ ក៏បញ្ជាក់ពីព្រះវត្តមានដ៏គង់នៅរបស់ព្រះជាម្ចាស់ និងបញ្ចប់យុគសម័យនៃការបះបោររបស់មនុស្សទាស់នឹងព្រះជាម្ចាស់។ បន្ទាប់ពីថ្លែងប្រាប់មនុស្សអំពីមាគ៌ាដើម្បីបានស្គាល់ព្រះជាម្ចាស់រួចមក ព្រះជាម្ចាស់ក៏ប្ដូរប្រធានបទម្ដងទៀត ដោយងាកទៅមានបន្ទូលពីបញ្ហាមួយជ្រុងទៀត។

«ខ្ញុំបានដាក់ព្រះបាទាលើរបស់សព្វសារពើដែលមាន ខ្ញុំបានទតមើលទូទាំងសកលលោកដ៏ធំល្វឹងល្វើយនេះ ហើយខ្ញុំបានយាងដើរនៅក្នុងចំណោមមនុស្សរាល់គ្នា ដោយបានភ្លក់រស់ជាតិទាំងផ្អែមនិងល្វីងនៅក្នុងចំណោមមនុស្ស»។ ទោះបីជាព្រះបន្ទូលទាំងសាមញ្ញក៏ពិតមែន ក៏ប៉ុន្តែមនុស្សជាតិមិនងាយយល់ពីព្រះបន្ទូលទាំងនេះទេ។ ទោះប្រធានបទបានផ្លាស់ប្ដូរក៏ពិតមែន ក៏ប៉ុន្តែខ្លឹមសារនៃព្រះបន្ទូលនៅដូចដើម៖ នៅតែអាចឱ្យមនុស្សស្គាល់ពីព្រះជាម្ចាស់ដែលយកកំណើតជាមនុស្សបានដដែល។ ហេតុអ្វីបានជាព្រះជាម្ចាស់មានបន្ទូលថា ទ្រង់បានភ្លក់រស់ជាតិទាំងផ្អែមនិងល្វីងនៅក្នុងចំណោមមនុស្ស? ហេតុអ្វីបានជាទ្រង់មានបន្ទូលថា ទ្រង់បានយាងដើរនៅក្នុងចំណោមមនុស្សរាល់គ្នា? ព្រះជាម្ចាស់គឺជាព្រះវិញ្ញាណ ហើយទ្រង់ក៏ជាអង្គដែលយកកំណើតជាមនុស្សផងដែរ។ ព្រះវិញ្ញាណពុំស្ថិតក្នុងដែនកំណត់នៃអង្គដែលយកកំណើតជាមនុស្សឡើយ ហើយអាចដាក់ព្រះបាទាលើរបស់សព្វសារពើដែលមានបាន ព្រះវិញ្ញាណអាចទតមើលទូទាំងសកលលោកដ៏ធំល្វឹងល្វើយនេះបាន ដែលនេះបង្ហាញថា ព្រះវិញ្ញាណរបស់ព្រះជាម្ចាស់មាននៅពាសពេញចក្កវាឡទាំងមូល ទ្រង់គ្របដណ្ដប់លើផែនដីពីប៉ូលម្ខាងទៅប៉ូលម្ខាងទៀត ហើយគ្មានអ្វីដែលមិនស្ថិតក្រោមការរៀបចំដោយព្រះហស្តរបស់ព្រះជាម្ចាស់ឡើយ ហើយគ្មានកន្លែងណាដែលរកមិនឃើញស្នាមព្រះបាទារបស់ព្រះជាម្ចាស់នោះទេ។ ទោះបីជាព្រះវិញ្ញាណបានត្រឡប់ជាសាច់ឈាម និងបានចាប់បដិសន្ធិជាមនុស្សក៏ដោយ ក៏ព្រះវត្តមានដ៏គង់នៅរបស់ព្រះវិញ្ញាណមិនបានប្រកែកពីតម្រូវការចាំបាច់របស់មនុស្សបានឡើយ។ អង្គរបស់ព្រះជាម្ចាស់ សោយអាហារ គ្រងព្រះពស្ត្រដោយអង្គទ្រង់ ផ្ទំ និងគង់នៅដូចមនុស្សធម្មតា ហើយទ្រង់ធ្វើអ្វីដែលមនុស្សគួរតែធ្វើដូចធម្មតា។ ប៉ុន្តែ ដោយសារតែសារជាតិខាងក្នុងរបស់ទ្រង់ខុសពីគេ ដូច្នេះទ្រង់មិនដូច «មនុស្ស» ដែលគ្រប់គ្នានិយាយសំដៅដល់នោះទេ។ ហើយទោះបីជាទ្រង់រងទុក្ខក្នុងចំណោមមនុស្សជាតិក៏ដោយ ក៏ទ្រង់មិនបោះបង់ចោលព្រះវិញ្ញាណ ដោយសារតែការរងទុក្ខនេះដែរ។ ទោះបីជាទ្រង់ទទួលបានព្រះពរក៏ដោយ ក៏ទ្រង់មិនភ្លេចព្រះវិញ្ញាណ ដោយសារតែព្រះពរទាំងនេះដែរ។ ព្រះវិញ្ញាណ និងអង្គរបស់ព្រះ ធ្វើការដោយស្ងៀមស្ងាត់និងចុះសម្រុងគ្នា។ ព្រះវិញ្ញាណ និងអង្គរបស់ព្រះមិនអាចញែកចេញពីគ្នាបានទេ ហើយក៏មិនធ្លាប់ត្រូវញែកចេញពីគ្នាដែរ ដ្បិតអង្គរបស់ព្រះគឺជាតំណាងរបស់ព្រះវិញ្ញាណ ព្រអង្គប្រសូត្រចេញមកពីព្រះវិញ្ញាណ ជាព្រះវិញ្ញាណមានរូបអង្គមួយ។ ដូច្នេះហើយ ព្រះវិញ្ញាណនៅខាងសាច់ឈាម មិនអាចធ្វើអ្វីដែលហួសវិស័យមនុស្សគិតបាននោះទេ ពោលគឺព្រះវិញ្ញាណគ្មានសមត្ថភាពធ្វើរឿងហួសវិស័យធម្មជាតិបានទេ និយាយឱ្យចំគឺ ព្រះវិញ្ញាណមិនអាចចាកចេញពីរូបអង្គបានឡើយ។ ប្រសិនបើទ្រង់ត្រូវយាងចាកចេញពីរូបអង្គខាងសាច់ឈាម នោះការយកកំណើតជាមនុស្សរបស់ព្រះជាម្ចាស់នឹងអស់ន័យខ្លឹមសារមិនខាន។ មានតែនៅពេលដែលព្រះវិញ្ញាណត្រូវបានសម្ដែងចេញទាំងស្រុងតាមរយៈរូបកាយប៉ុណ្ណោះ ទើបមនុស្សអាចស្គាល់ពីព្រះដ៏ជាក់ស្ដែងផ្ទាល់ព្រះអង្គបាន ហើយមានតែពេលនោះទេ ទើបបំណងព្រះហឫទ័យរបស់ព្រះជាម្ចាស់នឹងសម្រេចបាន។ ក្រោយពេលដែលព្រះជាម្ចាស់បានណែនាំអំពីរូបអង្គខាងសាច់ឈាម និងអំពីព្រះវិញ្ញាណដាច់ដោយឡែកពីគ្នាឱ្យមនុស្សបានដឹងរួចហើយ ទើបព្រះអង្គចង្អុលបង្ហាញពីភាពខ្វាក់ និងការមិនស្ដាប់បង្គាប់របស់មនុស្ស៖ «ប៉ុន្តែគ្មានមនុស្សណាម្នាក់បានស្គាល់ខ្ញុំពិតប្រាកដឡើយ ហើយក៏គ្មានអ្នកណាម្នាក់ចាប់អារម្មណ៍នឹងខ្ញុំក្នុងអំឡុងពេលខ្ញុំធ្វើដំណើរដែរ»។ ព្រះជាម្ចាស់កំពុងមានព្រះបន្ទូលថា ទ្រង់កំពុងសម្ងំស្ងាត់ៗនៅក្នុងរូបអង្គខាងសាច់ឈាម មិនដែលធ្វើអ្វីមួយដែលហួសវិស័យធម្មជាតិឱ្យមនុស្សបានឃើញនោះទេ។ នេះម្យ៉ាង ហើយម្យ៉ាងទៀត ទ្រង់ត្អូញត្អែរថា មនុស្សមិនស្គាល់ទ្រង់ឡើយ។ ចំពោះចំណុចនេះ គ្មានភាពផ្ទុយគ្នាអ្វីនោះទេ។ តាមពិត បើពិនិត្យឱ្យល្អិតល្អន់ទៅ មិនពិបាកយល់នោះទេថា ព្រះជាម្ចាស់សម្រេចគោលបំណងរបស់ទ្រង់តាមរយៈផ្នែកទាំងពីរនេះ។ ប្រសិនបើព្រះជាម្ចាស់ពិតជាត្រូវបង្ហាញទីសម្គាល់ និងការអស្ចារ្យដែលហួសវិស័យធម្មជាតិមែននោះ ម្ល៉េះសមទ្រង់នឹងមិនចាំបាច់ធ្វើកិច្ចការដ៏ធំមហិមានោះទេ។ ទ្រង់គ្រាន់តែប្រើព្រះឱស្ឋទ្រង់ដាក់បណ្ដាសាឱ្យមនុស្សស្លាប់ នោះពួកគេនឹងស្លាប់ភ្លាម ដូច្នេះហើយមនុស្សទាំងអស់នឹងជឿជាក់ភ្លាមៗមិនខាន ប៉ុន្តែធ្វើបែបនេះមិនសម្រេចតាមគោលបំណងរបស់ព្រះជាម្ចាស់ក្នុងការត្រឡប់ជាសាច់ឈាមនោះទេ។ ប្រសិនបើព្រះជាម្ចាស់ពិតជាត្រូវធ្វើដូច្នេះមែន នោះមនុស្សមុខជាគ្មានសតិសម្បជញ្ញៈជឿលើព្រះវត្តមានដ៏គង់នៅរបស់ទ្រង់ឡើយ។ ពួកគេនឹងមិនអាចមានសេចក្ដីជំនឿពិតប្រាកដទេ ហើយជាងនេះទៅទៀត ពួកគេនឹងយល់ច្រឡំថា អារក្សគឺជាព្រះមិនខាន។ សំខាន់ជាងនេះទៅទៀត គឺមនុស្សមុខជាមិនអាចស្គាល់ពីនិស្ស័យរបស់ព្រះជាម្ចាស់បានឡើយ។ តើនេះមិនមែនជាទិដ្ឋភាពសំខាន់មួយនៃអង្គរបស់ព្រះជាម្ចាស់នៅខាងសាច់ឈាមទេឬអី? ប្រសិនបើមនុស្សគ្មានសមត្ថភាពស្គាល់ព្រះជាម្ចាស់ទេ នោះព្រះដ៏ស្រពេចស្រពិល ជាព្រះដែលហួសពីវិស័យធម្មជាតិ នឹងមានឥទ្ធិពលលើមនុស្សជារៀងរហូត។ ហើយបែបនេះ តើមនុស្សនឹងមិនត្រូវសញ្ញាណផ្ទាល់ខ្លួនរបស់ពួកគ្រប់គ្រងបានទៅហើយទេ? និយាយឱ្យងាយយល់ជាងនេះ តើនោះមិនមែនសាំតាំងដ៏ជាអារក្សទេឬអីដែលមានឥទ្ធិពលនោះ? «ហេតុអ្វីបានជាខ្ញុំមានបន្ទូលថា ខ្ញុំបានដកយកព្រះចេស្ដាត្រឡប់មកវិញ? ហេតុអ្វីបានជាខ្ញុំមានបន្ទូលថា ការយកកំណើតជាមនុស្សមានសារៈសំខាន់ខ្លាំងបែបនេះ?» ពេលដែលព្រះជាម្ចាស់ត្រឡប់ជាសាច់ឈាម គឺជាពេលដែលទ្រង់ដកយកព្រះចេស្ដាត្រឡប់មកវិញ ហើយក៏ជាពេលដែលភាពជាព្រះរបស់ទ្រង់លេចមកធ្វើការដោយផ្ទាល់ផងដែរ។ មនុស្សគ្រប់គ្នានឹងបានស្គាល់ព្រះដ៏ជាក់ស្ដែងបន្តិចម្ដងៗ ដូច្នេះហើយ ពួកគេក៏លុបសាតាំងចេញពីក្នុងដួងចិត្តរបស់ពួកគេទាំងស្រុង ដោយផ្ដល់តម្លៃយ៉ាងជ្រាលជ្រៅនៅក្នុងដួងចិត្តរបស់ពួកគេថ្វាយដល់ព្រះជាម្ចាស់។ កាលពីមុន នៅក្នុងចិត្តរបស់មនុស្ស ពួកគេចាត់ទុកព្រះជាម្ចាស់ជារូបកាយរបស់សាតាំង ជាព្រះមួយអង្គដែលគេមើលមិនឃើញ និងអរូបិយ។ ពួកគេមិនត្រឹមតែជឿថា ព្រះអង្គនេះមានព្រះវត្តមានដ៏គង់នៅនោះទេ តែថែមទាំងជឿថាទ្រង់អាចសម្ដែងទីសម្គាល់ និងការអស្ចារ្យគ្រប់បែបយ៉ាង និងអាចបើកសម្ដែងពីអាថ៌កំបាំងជាច្រើនថែមទៀតផង ដូចជាមុខមាត់អាក្រក់របស់អ្នកដែលត្រូវអារក្សសណ្ឋិតជាដើម។ ចំណុចនេះគ្រប់គ្រាន់នឹងបញ្ជាក់ថា នៅក្នុងចិត្តរបស់មនុស្ស ព្រះជាម្ចាស់មិនមែនជារូបអង្គនៃព្រះទេ តែជារូបកាយនៃអ្វីផ្សេងក្រៅពីព្រះជាម្ចាស់។ ព្រះជាម្ចាស់បានមានព្រះបន្ទូលថា ទ្រង់ចង់កាន់កាប់ដួងចិត្តរបស់មនុស្ស ០.១ ភាគរយ។ នេះគឺជាខ្នាតដ៏ខ្ពស់បំផុតដែលទ្រង់ត្រាស់បង្គាប់ពីមនុស្ស។ ព្រះបន្ទូលទាំងនេះ ក្រៅពីផ្នែកសើៗ ក៏មានផ្នែកជាក់ស្ដែងផងដែរ។ ប្រសិនបើមិនបានពន្យល់ដូច្នេះទេ ម្ល៉េះសមមនុស្សនឹងគិតថា សេចក្ដីតម្រូវរបស់ព្រះជាម្ចាស់ចំពោះពួកគេគឺទាបពេកហើយ ហាក់ដូចជាព្រះជាម្ចាស់ទ្រង់ជ្រាបពីពួកគេតិចតួចដូច្នោះដែរ។ តើមនុស្សមិនមែនមានចិត្តគំនិតបែបនេះទេឬអី?

តាមរយៈការរួមបញ្ចូលគ្នានូវខ្លឹមសារដែលបានរៀបរាប់ពីខាងលើ និងឧទាហរណ៍អំពីពេត្រុសនៅផ្នែកខាងក្រោមនេះ គេនឹងដឹងថា ពេត្រុសពិតជាស្គាល់ព្រះជាម្ចាស់ច្បាស់ជាងនរណាៗទាំងអស់ ដ្បិតគាត់អាចបែរខ្នងដាក់ព្រះដ៏ស្រពេចស្រពិលបាន និងអាចដេញតាមការស្គាល់ព្រះដ៏ជាក់ស្ដែងវិញ។ ហេតុអ្វីបានជាមានការលើកឡើងជាពិសេសថាឪពុកម្ដាយរបស់គាត់គឺជាអារក្សដែលប្រឆាំងនឹងព្រះជាម្ចាស់? នេះបញ្ជាក់ថា ពេត្រុសមិនបានដេញតាមព្រះដែលនៅក្នុងដួងចិត្តរបស់គាត់នោះទេ។ ឪពុកម្ដាយរបស់គាត់គឺជាតំណាងនៃព្រះដ៏ស្រពេចស្រពិល។ ចំណុចនេះហើយទើបព្រះជាម្ចាស់មានបន្ទូលអំពីឪពុកម្ដាយគាត់។ មនុស្សភាគច្រើនមិនបានយកចិត្តទុកដាក់ខ្លាំងចំពោះការពិតនេះទេ។ ផ្ទុយទៅវិញ ពួកគេផ្ដោតទៅលើការអធិស្ឋានរបស់ពេត្រុសវិញ។ ចំពោះអ្នកខ្លះ ការអធិស្ឋានរបស់ពេត្រុស នៅជាប់នឹងបបូរមាត់របស់ពួកគេជានិច្ច ហើយដក់ជាប់ក្នុងចិត្តរបស់ពួកគេរហូត ប៉ុន្តែពួកគេមិនដែលប្រៀបធៀបព្រះដ៏ស្រពេចស្រពិល ជាមួយនឹងចំណេះដឹងរបស់ពេត្រុសនោះទេ។ ហេតុអ្វីបានជាពេត្រុសត្រលប់ទៅប្រឆាំងនឹងឪពុកម្តាយរបស់គាត់ ហើយស្វែងរកការស្គាល់ព្រះជាម្ចាស់វិញ? ហេតុអ្វីបានជាពេត្រុសជំរុញលើកទឹកចិត្តខ្លួនគាត់ដោយប្រើមេរៀនរបស់ពួកអ្នកបរាជ័យទៅវិញ? ហេតុអ្វីបានជាគាត់បញ្ជ្រាបសេចក្ដីជំនឿ និងសេចក្ដីស្រឡាញ់របស់អ្នកដែលបានស្រឡាញ់ព្រះជាម្ចាស់នៅយុគសម័យទាំងនោះចូលក្នុងខួរក្បាលរបស់គាត់? ពេត្រុសបានដឹងថា រឿងវិជ្ជមានទាំងអស់សុទ្ធតែមកអំពីព្រះជាម្ចាស់ ហើយត្រូវទ្រង់បញ្ចេញមកដោយផ្ទាល់ មិនបានឆ្លងកាត់ការកែច្នៃពីសំណាក់សាតាំងឡើយ។ ចំណុចនេះបង្ហាញថា ព្រះជាម្ចាស់ដែលគាត់ស្គាល់ គឺជាព្រះដ៏ជាក់ស្ដែង មិនមែនជាព្រះដែលហួសវិស័យធម្មជាតិនោះទេ។ ហេតុអ្វីបានគេនិយាយថា ពេត្រុសផ្ដោតសំខាន់លើការបញ្ជ្រាបសេចក្ដីជំនឿ និងសេចក្ដីស្រឡាញ់របស់អ្នកដែលបានស្រឡាញ់ព្រះជាម្ចាស់នៅយុគសម័យទាំងនោះចូលក្នុងខួរក្បាលរបស់គាត់? តាមរយៈនេះ គេអាចយល់បានថា បរាជ័យរបស់មនុស្សនៅក្នុងយុគសម័យនោះទាំងមូល ភាគច្រើនគឺដោយសារពួកគេមានតែសេចក្ដីជំនឿ និងសេចក្ដីស្រឡាញ់ តែគ្មានសមត្ថភាពអាចស្គាល់ព្រះដ៏ជាក់ស្ដែងបាន។ ហេតុនេះហើយ សេចក្ដីជំនឿរបស់ពួកគេនៅតែស្រពេចស្រពិលដដែល។ ហេតុអ្វីបានជាព្រះជាម្ចាស់មានបន្ទូលអំពីសេចក្ដីជំនឿរបស់យ៉ូបជាច្រើនលើក ដោយមិនមានបន្ទូលថា គាត់បានស្គាល់ព្រះជាម្ចាស់ ហើយហេតុអ្វីបានជាព្រះជាម្ចាស់មានបន្ទូលថា យ៉ូបមិនស្មើនឹងពេត្រុស? សម្ដីរបស់យ៉ូបដែលថា «ទូលបង្គំបានស្ដាប់ឮទ្រង់ ដោយស្ដាប់ឮនឹងត្រចៀក ប៉ុន្តែពេលនេះទូលបង្គំមើលឃើញទ្រង់នឹងភ្នែកហើយ» បង្ហាញថា គាត់មានតែសេចក្ដីជំនឿប៉ុណ្ណោះ តែគ្មានចំណេះដឹងនោះទេ។ ព្រះបន្ទូលថា «ភាពផ្ទុយគ្នារវាងពេត្រុសនិងឪពុកម្ដាយគាត់ បានធ្វើឱ្យគាត់ដឹងកាន់តែច្រើនអំពីក្ដីអាណិតស្រឡាញ់ និងសេចក្ដីមេត្តាករុណារបស់ខ្ញុំ» តែងតែបង្កើតឱ្យមានសំណួរផ្សេងៗពីមនុស្សភាគច្រើន៖ ហេតុអ្វីបានជាពេត្រុសត្រូវការភាពផ្ទុយគ្នាដើម្បីស្គាល់ព្រះជាម្ចាស់? ហេតុអ្វីបានជាគាត់មិនអាចស្គាល់ព្រះជាម្ចាស់ដោយផ្ទាល់បាន? ហេតុអ្វីបានជាគាត់ដឹងត្រឹមតែសេចក្ដីមេត្តាករុណា និងក្ដីអាណិតស្រឡាញ់របស់ព្រះជាម្ចាស់ ហើយព្រះជាម្ចាស់មិនបានមានបន្ទូលអ្វីផ្សេងទៀត? គេអាចស្វែងរកការស្គាល់ព្រះដ៏ជាក់ស្ដែងបាន តែបន្ទាប់ពីបានដឹងពីភាពមិនពិតប្រាកដនៃព្រះដ៏ស្រពេចស្រពិលប៉ុណ្ណោះ។ គោលបំណងនៃព្រះបន្ទូលទាំងនេះ គឺដើម្បីធ្វើឱ្យមនុស្សបណ្ដេញព្រះដ៏ស្រពេចស្រពិលចេញពីក្នុងចិត្តរបស់ពួកគេ។ ចាប់តាំងពីគ្រានៃការបង្កើតលោកីយ៍រហូតមកដល់សព្វថ្ងៃនេះ ប្រសិនបើមនុស្សតែងស្គាល់ព្រះភ័ក្ត្រពិតរបស់ព្រះជាម្ចាស់ជាប់រហូតមកនោះ ម្ល៉េះសមពួកគេនឹងមិនដែលស្គាល់ទង្វើរបស់សាតាំងឡើយ ដ្បិតសម្ដីមនុស្សដែលតែងនិយាយជាទូទៅថា «បើមិនបានដើរកាត់ភ្នំទេ ម្ល៉េះសមគេមិនដឹងថាដីរាបស្មើយ៉ាងម៉េចនោះទេ» បង្ហាញពីចំណុចសំខាន់ដែលព្រះជាម្ចាស់មានបន្ទូលទាំងនេះ។ ដោយសារតែព្រះជាម្ចាស់ចង់ឱ្យមនុស្សយល់កាន់តែស៊ីជម្រៅអំពីសច្ចភាពនៃឧទាហរណ៍ដែលទ្រង់បានលើកឡើងមកនេះ ដូច្នេះព្រះអង្គមានចេតនាសង្កត់ធ្ងន់លើសេចក្ដីមេត្តាករុណា និងក្ដីអាណិតស្រឡាញ់ ដោយបញ្ជាក់ថា យុគសម័យដែលពេត្រុសបានរស់នៅ គឺជាយុគសម័យនៃព្រះគុណ។ តាមទស្សនៈមួយទៀត ចំណុចនេះបើកសម្ដែងឱ្យដឹងពីទឹកមុខគួរឱ្យខ្ពើមរបស់អារក្ស ដែលគ្មានធ្វើអ្វីក្រៅតែពីប្រព្រឹត្តបាប និងធ្វើឱ្យមនុស្សពុករលួយនោះទេ ដោយធ្វើឱ្យសេចក្ដីមេត្តាករុណា និងក្ដីអាណិតស្រឡាញ់របស់ព្រះជាម្ចាស់ កាន់តែមានភាពផ្ទុយគ្នាស្រឡះ។

ព្រះជាម្ចាស់ក៏គូសបញ្ជាក់ផងដែរអំពីការពិតនៃការល្បងលចំពោះពេត្រុស និងរៀបរាប់ពីកាលៈទេសៈជាក់ស្ដែងរបស់ពួកគេ ដោយចង្អុលបង្ហាញប្រាប់ដល់មនុស្សបន្ថែមទៀតថា ព្រះជាម្ចាស់មិនត្រឹមតែមានសេចក្ដីមេត្តាករុណា និងក្តីអាណិតស្រឡាញ់ប៉ុណ្ណោះទេ ប៉ុន្តែទ្រង់ក៏មានឫទ្ធានុភាព និងសេចក្ដីក្រោធផងដែរ ហើយអស់អ្នកណាដែលរស់នៅក្នុងសេចក្ដីសុខសាន្ត ពុំមានន័យថា ពួកគេរស់នៅក្នុងព្រះពររបស់ព្រះជាម្ចាស់នោះទេ។ ការមានបន្ទូលប្រាប់មនុស្សអំពីបទពិសោធរបស់ពេត្រុស បន្ទាប់ពីគាត់ត្រូវល្បងលរួច គឺជាភ័ស្តុតាងកាន់តែច្បាស់អំពីសច្ចភាពនៃពាក្យសម្ដីរបស់យ៉ូបថា៖ «យើងទទួលសេចក្ដីល្អពីព្រះហស្តព្រះជាម្ចាស់បាន ម្ដេចក៏យើងទទួលសេចក្ដីអាក្រក់មិនបាន?» ដូច្នេះ សម្ដីនេះបានបង្ហាញថា ចំណេះដឹងរបស់ពេត្រុសអំពីព្រះជាម្ចាស់ ពិតជាឈានដល់កម្រិតមួយដែលពុំធ្លាប់សម្រេចបានពីមុនមក ជាកម្រិតមួយដែលគ្មានមនុស្សនៅយុគសម័យមុនៗណាធ្លាប់សម្រេចបានឡើយ ហើយក៏ជាផលផ្លែដែលកើតចេញពីការបញ្ជ្រាបសេចក្ដីជំនឿ និងសេចក្ដីស្រឡាញ់របស់អ្នកដែលបានស្រឡាញ់ព្រះជាម្ចាស់ក្នុងយុគសម័យទាំងនោះចូលក្នុងខួរក្បាលរបស់គាត់ និងពីការដែលគាត់លើកទឹកចិត្តខ្លួនគាត់ដោយប្រើមេរៀនរបស់មនុស្សដែលបានបរាជ័យកាលពីមុនផងដែរ។ ដោយហេតុនេះហើយ ទើបអស់អ្នកណាដែលបានស្គាល់ព្រះជាម្ចាស់ពិតប្រាកដ ត្រូវហៅថា «ផល» ហើយក្នុងនោះ ក៏រួមបញ្ចូលទាំងពេត្រុសផងដែរ។ ការអធិស្ឋានរបស់ ពេត្រុសទៅកាន់ព្រះជាម្ចាស់ បង្ហាញថាគាត់ស្គាល់ព្រះជាម្ចាស់ពិតប្រាកដនៅក្នុងអំឡុងពេលនៃការល្បងលចំពោះគាត់។ ក៏ប៉ុន្តែ អ្វីដែលជាឧបសគ្គនោះគឺថា គាត់មិនមានសមត្ថភាពយល់ពីបំណងព្រះហឫទ័យរបស់ព្រះជាម្ចាស់ទាំងស្រុងនោះទេ ហេតុដូច្នេះហើយ ផ្អែកលើការស្គាល់ព្រះជាម្ចាស់តាមរយៈពេត្រុសនេះ ព្រះអង្គសុំ «កាន់កាប់ដួងចិត្តមនុស្សត្រឹមតែ ០.១ ភាគរយប៉ុណ្ណោះ»។ សូម្បីតែពេត្រុសជាមនុស្សដែលស្គាល់ព្រះជាម្ចាស់ច្បាស់បំផុតក៏មិនអាចយល់ពីបំណងព្រះហឫទ័យរបស់ព្រះជាម្ចាស់បានជាក់ច្បាស់នោះដែរ ចំណុចនេះបង្ហាញថា មនុស្សខ្វះសមត្ថភាពក្នុងការស្គាល់ព្រះជាម្ចាស់ ដ្បិតពួកគេត្រូវបានសាតាំងធ្វើឱ្យពុករលួយដល់ឆ្អឹង។ រឿងនេះធ្វើឱ្យមនុស្សរាល់គ្នាបានដឹងពីសារជាតិរបស់មនុស្ស។ បុរេលក្ខខណ្ឌទាំងពីរ ទីមួយ កង្វះសមត្ថភាពរបស់មនុស្សក្នុងការស្គាល់ព្រះជាម្ចាស់ និងទីពីរ សាតាំងធ្វើឱ្យពួកគេពុករលួយដល់កម្រិត គឺជាវត្ថុឆ្លុះបញ្ចាំងពីព្រះចេស្ដាដ៏អស្ចារ្យរបស់ព្រះជាម្ចាស់ ដ្បិតព្រះជាម្ចាស់បំពេញកិច្ចការដោយប្រើតែព្រះបន្ទូលទេ ទ្រង់មិនធ្វើកិច្ចការណាមួយឡើយ ដូច្នេះហើយ ទើបទ្រង់សំខាន់នៅក្នុងដួងចិត្តរបស់មនុស្ស។ ប៉ុន្តែ តើហេតុអ្វីបានជាមនុស្សត្រូវការសម្រេចឱ្យបានត្រឹមតែ ០.១ ភាគរយប៉ុណ្ណោះ ដើម្បីបំពេញតាមបំណងព្រះហឫទ័យរបស់ព្រះជាម្ចាស់? រឿងនេះអាចយល់បានថា ព្រះជាម្ចាស់មិនបានបង្កើតសមត្ថភាពនេះក្នុងខ្លួនមនុស្សទេ។ ពេលគ្មានសមត្ថភាពនេះ ប្រសិនបើមនុស្សពិតជាអាចស្គាល់ព្រះជាម្ចាស់បាន ១០០ ភាគរយមែននោះ ដូច្នេះពួកគេមុខជាដឹងពីគ្រប់ជំហានរបស់ព្រះជាម្ចាស់ច្បាស់ដូចថ្ងៃមិនខាន ហើយបើគិតពីនិស្ស័យពីកំណើតរបស់មនុស្សវិញ ម្ល៉េះសមពួកគេនឹងបះបោរទាស់នឹងព្រះជាម្ចាស់ភ្លាមៗ ពួកគេមុខជាក្រោកប្រឆាំងនឹងទ្រង់ដោយបើកចំហមិនខាន។ នេះហើយជារបៀបដែលសាតាំងត្រូវបានវាយផ្ដួល។ ដូច្នេះ ព្រះជាម្ចាស់មិនដែលមើលស្រាលមនុស្សទេ ដ្បិតទ្រង់បានវះពិនិត្យពួកគេគ្មានសល់ចន្លោះរួចអស់ទៅហើយ ហើយទ្រង់ជ្រាបរឿងគ្រប់យ៉ាងពាក់ព័ន្ធនឹងពួកគេយ៉ាងច្បាស់ ច្បាស់រហូតដល់ថ្នាក់សូម្បីតែបរិមាណទឹកនៅក្នុងឈាមរបស់ពួកគេមានប៉ុន្មានក៏ទ្រង់ជ្រាបដែរ។ ដូច្នេះ តើទ្រង់ជ្រាបពីនិស្ស័យរបស់មនុស្សជាតិច្បាស់ខ្លាំងប៉ុនណា? ព្រះជាម្ចាស់មិនដែលប្រព្រឹត្តកំហុសនោះទេ ទ្រង់ជ្រើសរើសព្រះបន្ទូលចេញពីព្រះសូរសៀងរបស់ទ្រង់ដោយត្រឹមត្រូវបំផុត។ ហេតុនេះហើយ គ្មានភាពប្រទាំងប្រទូស្ដគ្នារវាងការដែលពេត្រុសមិនបានដឹងច្បាស់ពីបំណងព្រះហឫទ័យរបស់ព្រះជាម្ចាស់ និងការដែលគាត់ស្គាល់ព្រះជាម្ចាស់បានច្បាស់បំផុតឡើយ។ លើសពីនេះ ចំណុចទាំងពីរ មិនជាប់ទាក់ទងគ្នានោះទេ។ ព្រះជាម្ចាស់ពុំបានលើកយកពេត្រុសមកធ្វើជាឧទាហរណ៍ ដើម្បីឱ្យមានការចាប់អារម្មណ៍លើគាត់នោះទេ។ ហេតុអ្វីបានជាមនុស្សដូចជាយ៉ូបមិនអាចស្គាល់ព្រះជាម្ចាស់បាន តែមនុស្សដូចជាពេត្រុសបែរជាអាចស្គាល់ទ្រង់បានទៅវិញ? ហេតុអ្វីបានជាព្រះជាម្ចាស់មានបន្ទូលថា មនុស្សអាចសម្រេចការនេះបាន តែបែរជាមានបន្ទូលថា សម្រេចបែបនេះបានដោយសារតែព្រះចេស្ដាដ៏មហិមារបស់ទ្រង់ទៅវិញ? តើមនុស្សពិតជាល្អពីកំណើតមែនដែរឬទេ? ចំណុចនេះ មនុស្សមិនងាយយល់នោះទេ។ បើខ្ញុំពុំបានថ្លែងប្រាប់ពីរឿងនេះទេ នោះមុខជាគ្មាននរណាម្នាក់យល់ពីសារៈសំខាន់នៅក្នុងរឿងនេះទេ។ គោលបំណងនៃការថ្លែងព្រះបន្ទូលទាំងនេះ គឺដើម្បីឱ្យមនុស្សមានការយល់ដឹងបានជ្រៅជ្រះ ដើម្បីឱ្យពួកគេអាចមានសេចក្ដីជំនឿក្នុងការសហការជាមួយព្រះជាម្ចាស់។ មានតែពេលនោះទេ ទើបព្រះជាម្ចាស់អាចបំពេញកិច្ចការដោយរួមសហការជាមួយនឹងមនុស្សបាន។ នេះគឺជាស្ថានភាពជាក់ស្ដែងនៅក្នុងពិភពខាងវិញ្ញាណ ហើយមនុស្សមិនអាចវាស់ស្ទង់បានឡើយ។ ត្រូវលុបបំបាត់សាតាំងចេញពីក្នុងដួងចិត្តរបស់មនុស្ស ហើយត្រូវទុកព្រះជាម្ចាស់នៅក្នុងចិត្តគេជំនួសវិញ។ នេះជាអត្ថន័យនៃការវាយបកទៅសាតាំងវិញយ៉ាងចាស់ដៃ ហើយមានតែដូច្នេះទេទើបគេអាចនិយាយបានថា ព្រះគ្រីស្ទបានយាងចុះមកផែនដី មានតែដូច្នេះទេទើបគេអាចនិយាយបានថា នគរព្រះនៅលើផែនដី បានក្លាយជានគររបស់ព្រះគ្រីស្ទ។

ត្រង់ចំណុចនេះ ការលើកឡើងថា ពេត្រុសបានធ្វើជាគំរូ និងជាឧទាហរណ៍អស់ពេលរាប់ពាន់ឆ្នាំមកនេះ មិនមែនគ្រាន់តែនិយាយឱ្យតែបានថាគាត់ជាគំរូនិងជាឧទាហរណ៍នោះទេ។ ព្រះបន្ទូលទាំងនេះ គឺជាការឆ្លុះបញ្ចាំងពីសង្គ្រាមដែលកំពុងច្បាំងគ្នានៅក្នុងពិភពខាងវិញ្ញាណ។ សាតាំងបានធ្វើការកែខៃមនុស្សតាំងពីដើមរៀងមក ដោយសង្ឃឹមទាំងឥតប្រយោជន៍ថា នឹងបានលេបត្របាក់មនុស្ស ហើយធ្វើឱ្យព្រះជាម្ចាស់បំផ្លាញលោកីយ៍នេះ និងបាត់បង់ស្មរបន្ទាល់របស់ទ្រង់។ ប៉ុន្តែព្រះជាម្ចាស់បានមានបន្ទូលថា៖ «ដំបូងខ្ញុំនឹងបង្កើតមនុស្សគំរូសិន ដើម្បីឱ្យខ្ញុំអាចមានចំណែកតូចបំផុតមួយនៅក្នុងដួងចិត្តរបស់មនុស្ស។ នៅដំណាក់កាលនេះ មនុស្សជាតិមិនពេញចិត្តខ្ញុំ ក៏មិនស្គាល់ខ្ញុំទាំងស្រុងដែរ។ ទោះយ៉ាងនេះក្ដី ដោយសារតែព្រះចេស្ដាដ៏មហិមារបស់ខ្ញុំ មនុស្សនឹងអាចចុះចូលនឹងខ្ញុំបានទាំងស្រុង ហើយឈប់បះបោរទាស់នឹងខ្ញុំទៀត ហើយខ្ញុំនឹងប្រើឧទាហរណ៍នេះដើម្បីផ្ចាញ់សាតាំង។ និយាយឱ្យចំទៅ ខ្ញុំនឹងប្រើ ដួងចិត្តមនុស្ស ០.១ ភាគរយ ដែលខ្ញុំកាន់កាប់នេះ ដើម្បីបង្ក្រាបលើកម្លាំងទាំងអស់ដែលសាតាំងមានលើមនុស្ស»។ ដូច្នេះ សព្វថ្ងៃនេះ ព្រះជាម្ចាស់លើកយកពេត្រុសមកធ្វើជាឧទាហរណ៍ ដើម្បីឱ្យគាត់អាចក្លាយជាពុម្ពគំរូសម្រាប់ឱ្យមនុស្សជាតិទាំងអស់យកតម្រាប់តាម និងអនុវត្តតាម។ បើរួមផ្សំចំណុចនេះជាមួយនឹងអត្ថបទដំបូង សេចក្ដីនេះបង្ហាញពីសច្ចភាពនៃអ្វីដែលព្រះជាម្ចាស់មានបន្ទូលអំពីស្ថានភាពនៅក្នុងពិភពខាងវិញ្ញាណថា៖ «សព្វថ្ងៃនេះមិនដូចកាលពីមុនទេ៖ ខ្ញុំនឹងធ្វើរឿងដែលមិនធ្លាប់បានឃើញ តាំងពីគ្រានៃការបង្កើតលោកីយ៍មក ខ្ញុំនឹងថ្លែងព្រះបន្ទូលដែលមិនធ្លាប់បានឮគ្រប់យុគសម័យទាំងអស់ ដ្បិតខ្ញុំប្រាប់មនុស្សរាល់គ្នាឱ្យមកស្គាល់ខ្ញុំនៅខាងសាច់ឈាមនេះវិញ»។ តាមរយៈព្រះបន្ទូលនេះ អាចបញ្ជាក់ច្បាស់ថា សព្វថ្ងៃនេះ ព្រះជាម្ចាស់បានចាប់ផ្ដើមធ្វើកិច្ចការស្របតាមបន្ទូលរបស់ទ្រង់ហើយ។ មនុស្សអាចឃើញត្រឹមអ្វីៗដែលកំពុងកើតឡើងនៅខាងក្រៅប៉ុណ្ណោះ តែពួកគេមិនអាចឃើញពីអ្វីៗដែលកំពុងកើតឡើងពិតប្រាកដនៅក្នុងពិភពខាងវិញ្ញាណឡើយ ម្ល៉ោះហើយព្រះជាម្ចាស់ក៏មានបន្ទូលដោយត្រង់ៗថា៖ «ទាំងនេះគឺជាជំហាននៃការគ្រប់គ្រងរបស់ខ្ញុំ ប៉ុន្តែមនុស្សគ្មានការយល់ដឹងសូម្បីបន្តិចណាសោះ។ ទោះបើជាខ្ញុំបានមានបន្ទូលច្បាស់ៗហើយក្ដី ក៏មនុស្សនៅតែមិនយល់ដដែល ដ្បិតពួកគេពិបាកនឹងយល់បានណាស់។ តើនេះមិនមែនជាភាពអន់ខ្សោយរបស់មនុស្សទេឬអី?» ក្នុងព្រះបន្ទូលទាំងនេះ មានពាក្យប៉ុន្មានព្រះឱស្ឋដែលពន្យល់ពីសង្គ្រាមដែលកំពុងកើតមាននៅក្នុងពិភពខាងវិញ្ញាណ ដូចដែលបានរៀបរាប់ខាងលើនេះស្រាប់។

បំណងព្រះហឫទ័យរបស់ព្រះជាម្ចាស់នឹងមិនសម្រេចបានទាំងស្រុង បន្ទាប់ពីទ្រង់រៀបរាប់ដោយសង្ខេបអំពីពេត្រុសនោះទេ ដូច្នេះ ព្រះជាម្ចាស់ក៏បានតាំងសេចក្ដីបង្គាប់ដូចខាងក្រោមចំពោះមនុស្សទាក់ទងនឹងបញ្ហារបស់ពេត្រុស៖ «នៅទូទាំងចក្កវាឡ និងផ្ទៃមេឃទាំងមូល ក្នុងចំណោមរបស់គ្រប់យ៉ាងនៅក្នុងស្ថានសួគ៌ និងនៅលើផែនដី ឃើញថារបស់សព្វសារពើនៅលើផែនដី និងនៅក្នុងស្ថានសួគ៌ទាំងអស់ សុទ្ធតែខំប្រឹងប្រែងគ្រប់យ៉ាងដើម្បីដំណាក់កាលចុងក្រោយនៃកិច្ចការរបស់ខ្ញុំ។ ច្បាស់ណាស់ថា អ្នករាល់គ្នាមិនចង់ធ្វើជាអ្នកឈរមើល ដោយទទួលបញ្ជាពីកម្លាំងរបស់សាតាំងទេ មែនទេ?» មនុស្សទទួលបានការបំភ្លឺយ៉ាងច្រើន បន្ទាប់ពីបានអានអំពីចំណេះដឹងរបស់ពេត្រុសរួច ហើយដើម្បីឱ្យកាន់តែមានប្រសិទ្ធភាពថែមទៀតនោះ ព្រះជាម្ចាស់ក៏បង្ហាញមនុស្សពីផលវិបាកនៃអបាយមុខរបស់ពួកគេ ការមិនចេះឃាត់ចិត្ត និងកង្វះការស្គាល់ព្រះជាម្ចាស់។ លើសពីនេះទៅទៀត ព្រះអង្គមានបន្ទូលប្រាប់មនុស្សជាថ្មីម្ដងទៀត និងកាន់តែច្បាស់លាស់ជាងមុន អំពីអ្វីដែលកំពុងកើតឡើងជាក់ស្ដែងនៅក្នុងសង្គ្រាមនៅក្នុងពិភពខាងវិញ្ញាណ។ មានតែដូច្នេះទេទើបមនុស្សកាន់តែប្រុងប្រយ័ត្នការពារមិនឱ្យសាតាំងឆក់យកទៅបាន។ ជាងនេះទៅទៀត គឺបានបញ្ជាក់យ៉ាងច្បាស់ថា ប្រសិនបើមនុស្សដួលម្ដងនេះទៀត នោះព្រះជាម្ចាស់នឹងមិនសង្គ្រោះពួកគេដូចកាលពីគ្រាមុនឡើយ។ ជារួម ការព្រមានទាំងនេះធ្វើឱ្យមនុស្សចាប់អារម្មណ៍កាន់តែខ្លាំងទៅលើព្រះបន្ទូលរបស់ព្រះជាម្ចាស់ ធ្វើឱ្យមនុស្សកាន់តែឱ្យតម្លៃទៅលើសេចក្ដីមេត្តាករុណារបស់ព្រះជាម្ចាស់ខ្លាំងឡើង ហើយពេញចិត្តនឹងព្រះបន្ទូលព្រមានរបស់ព្រះជាម្ចាស់ ដូច្នេះហើយ គោលបំណងរបស់ព្រះជាម្ចាស់ក្នុងការសង្គ្រោះមនុស្សជាតិ ក៏នឹងអាចសម្រេចបានយ៉ាងពិតប្រាកដ។


ជីវិតពេត្រុស

ពេត្រុសគឺជាគំរូអំពីព្រះជាម្ចាស់សម្រាប់មនុស្សជាតិ លោកជាកូនពន្លឺមួយដែលគ្រប់ៗគ្នាស្គាល់។ ហេតុអ្វីបានជាព្រះជាម្ចាស់លើកមនុស្សម្នាក់ដែលគេមិនចាប់អារម្មណ៍មកធ្វើជាគំរូ ហើយត្រូវបានមនុស្សជំនាន់ក្រោយៗទៀតសរសើរដូច្នេះ? វាច្បាស់ណាស់ថា សេចក្ដីនេះគឺដោយសារតែការសម្ដែងចេញនូវក្ដីស្រលាញ់របស់លោកចំពោះព្រះជាម្ចាស់ និងការតាំងចិត្ដស្រលាញ់ព្រះជាម្ចាស់ ដែលមិនអាចបំបែកចេញបានឡើយ។ សម្រាប់ដួងចិត្ដនៃសេចក្ដីស្រលាញ់របស់ពេត្រុសចំពោះព្រះជាម្ចាស់ដែលត្រូវបានបើកបង្ហាញ និងស្ដែងនូវអ្វីដែលជាបទពិសោធជីវិតរបស់លោក នោះយើងត្រូវត្រលប់ទៅរកសម័យព្រះគុណដើម្បីមើលម្ដងទៀតអំពីទំនៀមទម្លាប់នៃពេលវេលា និងសង្កេតមើលពេត្រុសនៅជំនាន់នោះ។

អ្វីៗដែលបានឆ្លងកាត់ បានធ្វើឱ្យពេត្រុសដែលមានអាយុ១៨ឆ្នាំម្នាក់នេះមានភាពចាស់ទុំជាងមុន និងមានការយល់ដឹងពីពិភពលោកបានច្រើន។ លោកមិនមានការឆាប់ជឿគេដូចក្នុងភាពវ័យជំទង់របស់លោកទេ អ្វីៗក្នុងអតីតកាលដែលលោកបានរងទុក្ខ បានបង្ក្រាបនូវភាពគ្មានកំហុស និងភាពមិនឈ្លាសវៃដែលលោកមានពីក្មេង ហើយលោកបានចាប់ផ្ដើមជីវិតជាអ្នកនេសាទត្រីម្នាក់។ ក្រោយមកទៀត គេឃើញមានមនុស្សស្ដាប់លោកបង្រៀនដោយលោកអធិប្បាយចេញពីលើទូករបស់លោក។ ដោយសារលោកចិញ្ចឹមជីវិតដោយការនេសាទ លោកតែងបង្រៀននៅកន្លែងណាដែលលោកទៅដល់ ហើយអ្វីដែលលោកបានអធិប្បាយនោះ គឺមានមនុស្សយកចិត្ដទុកដាក់លើសេចក្ដីបង្រៀនរបស់លោកយ៉ាងខ្លាំង ដ្បិតអ្វីដែលលោកបង្រៀនបានដក់នៅជាប់ក្នុងដួងចិត្ដរបស់មនុស្សទូទៅ ហើយពួកគេមានការប៉ះពាល់ចិត្ដដោយភាពស្មោះត្រង់របស់លោក។ លោកតែងតែបង្រៀនមនុស្សឱ្យប្រព្រឹត្ដចំពោះអ្នកដទៃចេញពីចិត្ដ ដើម្បីអំពាវនាវដល់ស្ដេចដ៏ខ្ពង់បំផុតនៅលើស្ថានសួគ៌ និងផែនដី និងគ្រប់ទាំងរបស់សព្វសារពើ ហើយមិនបំភ្លេចចោលនូវមនសិការរបស់ខ្លួន និងធ្វើរឿងដែលគួរឱ្យអាម៉ាស់ឡើយ ក្នុងគ្រប់ទាំងកិច្ចការទាំងអស់គឺដើម្បីផ្គាប់ព្រះហឫទ័យរបស់ព្រះជាម្ចាស់ដែលពួកគេស្រលាញ់ចេញពីចិត្ដ...។ មនុស្សម្នាតែងមានការប៉ះពាល់ចិត្ដក្រោយពីបានស្ដាប់សេចក្ដីបង្រៀនរបស់លោក ដោយសារលោក ពួកគេមានការជំរុញចិត្ដ រហូតមានការស្រក់ទឹកភ្នែកជាញឹកញាប់។ ក្នុងពេលនោះ អ្នកដែលដើរតាមលោកទាំងអស់ ដែលជាជនទីទាល់ និងរស់នៅតាមសាមាអាជីវោក្នុងសង្គមនាជំនាន់នោះ មានការស្ងើចសរសើរចំពោះលោកយ៉ាងខ្លាំង។ ពេត្រុសក៏ត្រូវពួកសាសនានៃសង្គមបានធ្វើទុក្ខដល់លោកក្នុងគ្រានោះដែរ។ ជាលទ្ធផលក្នុងរយៈពេលពីរឆ្នាំ លោកបានប្ដូរទីលំនៅពីកន្លែងមួយទៅកន្លែងមួយ ហើយលោករស់នៅក្នុងជីវិតដែលឯកោនៅតែម្នាក់ឯង។ ក្នុងអំឡុងពេលពីរឆ្នាំនៃបទពិសោធមិនធម្មតានេះ លោកទទួលបានការយល់ដឹងជាច្រើន និងបានរៀនពីរឿងជាច្រើនដែលលោកមិនស្គាល់ពីមុនមក ដោយការនេះ លោកមិនដូចខ្លួនឯងកាលពីនៅវ័យ១៤ឆ្នាំឡើយ ដ្បិតពេលនេះលោកហាក់មិនមានអ្វីដូចគ្នាទៀតទេ។ ក្នុងរយៈពេលពីរឆ្នាំនេះ លោកបានជួបមនុស្សគ្រប់ប្រភេទ និងបានឃើញសេចក្ដីពិតគ្រប់យ៉ាងពីសង្គម ជាលទ្ធផលដែលធ្វើឱ្យលោកចាប់ផ្ដើមដកខ្លួនចេញពីឥរិយាបថនៃពិធីរបស់ពិភពនៃសាសនា។ លោកក៏ទទួលឥទ្ធិពលយ៉ាងខ្លាំងពីកិច្ចការនៃព្រះវិញ្ញាណបរិសុទ្ធក្នុងពេលនោះដែរ ដែលពេលនោះព្រះយេស៊ូវបានកំពុងធ្វើការអស់ជាច្រើនឆ្នាំ ដូចនេះកិច្ចការរបស់ពេត្រុសក៏ទទួលឥទ្ធិពលពីព្រះវិញ្ញាណបរិសុទ្ធដែរក្នុងពេលនោះ ទោះបីលោកមិនទាន់បានជួបនឹងព្រះយេស៊ូវក៏ដោយ។ ដោយមូលហេតុនេះ នៅពេលពេត្រុសកំពុងបង្រៀន លោកទទួលបានយ៉ាងច្រើនដែលពួកបរិសុទ្ធជំនាន់មុនៗមិនដែលមាន។ ជាការពិតណាស់ ក្នុងពេលនោះលោកបានដឹងតិចតួចអំពីព្រះយេស៊ូវ ប៉ុន្ដែលោកមិនទាន់មានឱកាសជួបជាមួយទ្រង់ទល់មុខគ្នាឡើយ។ លោកបានត្រឹមសង្ឃឹម និងទន្ទឹងចង់ឃើញថា ព្រះនៃស្ថានសួគ៌ប្រសូត្រចេញពីព្រះវិញ្ញាណបរិសុទ្ធមក។

ក្នុងពេលល្ងាចមួយ ពេត្រុសកំពុងតែនេសាទនៅលើទូករបស់លោក (នៅក្បែរច្រាំង ដែលពេលនោះគេស្គាល់ថាជាសមុទ្រកាលីឡេ)។ លោកមានសំណាញ់ចាប់ត្រីនៅក្នុងដៃ ប៉ុន្ដែនៅក្នុងគំនិតរបស់លោកក៏មានអ្វីផ្សេងក្រៅពីនេះ។ ពន្លឺព្រះអាទិត្យបានចាំងបំភ្លឺផ្ទៃទឹកដូចជាសមុទ្រឈាមដ៏ធំ។ ពន្លឺបានចាំងមកប៉ះពេត្រុសដែលកំពុងមានទឹកមុខស្ងៀមស្ងាត់ ឥតអន្ទះសា លោកហាក់ដូចជាកំពុងគិតអ្វីម្យ៉ាង។ គ្រានោះ ខ្យល់បក់រសៀកៗមកប៉ះខ្លួនរបស់លោក ហើយរំពេចនោះលោកក៏មានអារម្មណ៍ថាជីវិតលោកពោរពេញដោយភាពឯកោ ដែលភ្លាមនោះបានធ្វើឱ្យលោកមានចិត្ដក្រៀមក្រំ។ នៅពេលទឹករលកសមុទ្រចាំងក្នុងពន្លឺ វាបង្ហាញច្បាស់ថាលោកគ្មានអារម្មណ៍នេសាទត្រីទេ។ ពេលដែលលោកហាក់ភ្លេចខ្លួន ស្រាប់តែលោកបានឮសម្លេងនរណាម្នាក់ស្រែកហៅលោកពីខាងក្រោយ «ស៊ីម៉ូនកូនសាសន៍យូដាអើយ ជីវិតរបស់អ្នកសព្វថ្ងៃនេះឯកោណាស់។ តើអ្នកនឹងមកតាមខ្ញុំដែរឬទេ?» ដោយភ្ញាក់ផ្អើលជាពន់ពេក លោកក៏បានធ្វើឱ្យសំណាញ់ចាប់ត្រីដែលលោកកាន់នៅនឹងដៃនោះរបូត វាក៏លិចចូលដល់បាតសមុទ្រយ៉ាងលឿន។ ពេត្រុសក៏ប្រញាប់ងាកមកមើលបុរសម្នាក់ដែលកំពុងឈរនៅលើទូករបស់លោក។ លោកសម្លឹងមើលពីលើចុះក្រោម៖ សក់របស់បុរសនេះ ធ្លាក់ដល់ស្មា មានពណ៌លឿងមាសចាំងនឹងពន្លឺព្រះអាទិត្យ លោកស្លៀកពាក់ពណ៌ប្រផេះ មានកម្ពស់មធ្យម ហើយស្លៀកពាក់ជិតពីក្បាលដក់ចុងជើងក្នុងសណ្ឋានជាសាសន៍យូដា។ ដោយស្រមោលពន្លឺ សម្លៀកបំពាក់ពណ៌ប្រផេះរបស់លោកហាក់មានពណ៌ខ្មៅស្រាល ហើយទឹកមុខរបស់គាត់មានភាពភ្លឺថ្លា។ ពេត្រុសបានព្យាយាមស្វែងរកជួបព្រះយេស៊ូវជាច្រើនដង តែមិនដែលបានសម្រេចម្ដងណាទេ។ ក្នុងពេលនោះ ពេត្រុសជឿអស់ពីដួងព្រលឹងរបស់លោកថា បុរសម្នាក់នេះច្បាស់ជាព្រះអង្គដ៏បរិសុទ្ធដែលឋិតក្នុងដួងចិត្ដលោកនោះជាមិនខាន ហើយលោកក៏ក្រាបថ្វាយបង្គំនៅលើទូករបស់លោក ហើយពោលថា «តើព្រះអង្គជាព្រះអម្ចាស់ដែលបានយាងមកបង្រៀនអំពីដំណឹងល្អនៃនគរស្ថានសួគ៌មែនឬ? ទូលបង្គំធ្លាប់បានឮពីបទពិសោធរបស់ព្រះអង្គ ប៉ុន្ដែទូលបង្គំមិនដែលបានឃើញព្រះអង្គសោះឡើយ។ ទូលបង្គំចង់ដើរតាមព្រះអង្គ ប៉ុន្ដែទូលបង្គំរកព្រះអង្គមិនឃើញសោះ»។ តាំងពីពេលនោះមក ព្រះយេស៊ូវបានយាងទៅក្បាលទូក ដោយព្រះអង្គយាងគង់នៅទីនោះយ៉ាងស្ងប់ស្ងៀម។ ព្រះអង្គមានបន្ទូលថា «ចូរក្រោកឡើង មកអង្គុយក្បែរខ្ញុំមក! ខ្ញុំយាងមកទីនេះជាពិសេស ដើម្បីផ្សាយដំណឹងល្អអំពីនគរស្ថានសួគ៌ ហើយខ្ញុំនឹងធ្វើដំណើរទូទាំងដែនដីនេះ ដើម្បីស្វែងរកអស់អ្នកដែលមានចិត្តគំនិតតែមួយនឹងខ្ញុំ។ តើអ្នកសុខចិត្ដទេ?» ពេត្រុសឆ្លើយថា៖ «ទូលបង្គំត្រូវតែដើរតាមអ្នកដែលព្រះវរបិតានៃនគរស្ថានសួគ៌បញ្ជូនមក។ ទូលបង្គំត្រូវតែទទួលស្គាល់អ្នកដែលព្រះវិញ្ញាណបរិសុទ្ធជ្រើសតាំង។ ដ្បិតទូលបង្គំស្រលាញ់ព្រះវរបិតាដែលគង់នៅនគរស្ថានសួគ៌ខ្លាំងណាស់ តើមិនឱ្យទូលបង្គំដើរតាមព្រះអង្គដូចម្ដេចបាន?» ទោះបីជាពាក្យសម្ដីរបស់ពេត្រុសសម្បូរណ៍ទៅដោយការយល់ឃើញបែបសាសនាក្ដី ព្រះយេស៊ូវញញឹម រួចងក់ព្រះកេសទ្រង់ដោយការពេញព្រះទ័យ។ ពេលនោះ អារម្មណ៍នៃសេចក្ដីស្រលាញ់ក្នុងនាមជាឪពុកដែលមានចំពោះពេត្រុស ក៏កើតមាននៅក្នុងអង្គទ្រង់។

ពេត្រុសបានដើរតាមព្រះយេស៊ូវអស់ពេលច្រើនឆ្នាំ ហើយក៏បានឃើញអ្វីនៅក្នុងទ្រង់ដែលគ្មាននរណាដូចទ្រង់ឡើយ។ ក្រោយពេលដើរតាមព្រះអង្គបានមួយឆ្នាំ ពេត្រុសត្រូវបានព្រះយេស៊ូវជ្រើសរើសចេញពីក្នុងចំណោមសាវ័កទាំងដប់ពីរ។ (ជាការពិតណាស់ ព្រះយេស៊ូវមិនបានមានបន្ទូលច្បាស់ពីចំណុចនេះទេ ហើយអ្នកផ្សេងទៀតក៏មិនបានដឹងពីការនេះដែរ)។ នៅក្នុងជីវិត ពេត្រុសបានវាស់វែងខ្លួនឯងដោយការគ្រប់យ៉ាងដែលព្រះយេស៊ូវបានធ្វើ។ អ្វីដែលគួរកត់សម្គាល់ភាគច្រើន គឺមេរៀនដែលព្រះយេស៊ូវបានបង្រៀននោះ បានឆ្លាក់ជាប់នៅក្នុងដួងចិត្ដរបស់លោក។ លោកមានការលះបង់ និងមានភក្ដីភាពចំពោះព្រះយេស៊ូវ ហើយលោកមិនដែលពោលពាក្យសោកសៅទាស់ប្រឆាំងនឹងព្រះអង្គឡើយ។ ជាលទ្ធផល លោកបានក្លាយជាអ្នករួមដំណើរដ៏ស្មោះត្រង់របស់ព្រះយេស៊ូវទៅគ្រប់ទីកន្លែងដែលព្រះអង្គយាងទៅដល់។ ពេត្រុសសង្កេតមើលពីសេចក្ដីបង្រៀនរបស់ព្រះយេស៊ូវ ព្រះបន្ទូលដ៏សុភាពទន់ភ្លន់របស់ព្រះអង្គ អ្វីដែលព្រះអង្គយកមកធ្វើជាអាហារ សំលៀកបំពាក់របស់ទ្រង់ ជម្រករបស់ទ្រង់ និងរបៀបដែលព្រះអង្គធ្វើដំណើរ។ លោកបានយកតម្រាប់តាមព្រះយេស៊ូវគ្រប់ការទាំងអស់។ លោកមិនដែលរាប់ខ្លួនជាសុចរិតទេ ប៉ុន្ដែលោកបានកំចាត់ចោលនូវអ្វីដែលចាស់គំរិល ដោយលោកយកគំរូព្រះយេស៊ូវទាំងផ្នែកពាក្យសម្ដី និងទង្វើរបស់ព្រះអង្គ។ នៅពេលនោះ ពេត្រុសមានអារម្មណ៍ថា ស្ថានសួគ៌ និងផែនដី ព្រមទាំងរបស់សព្វសារពើស្ថិតក្នុងព្រះហស្ដនៃព្រះដ៏មានគ្រប់ចេស្ដា ហើយដោយហេតុនេះ លោកគ្មានការជ្រើសរើសសម្រាប់ខ្លួនឯងទេ។ ពេត្រុសក៏បានធ្វើឱ្យដូចទៅនឹងគ្រប់យ៉ាងដែលព្រះយេស៊ូវបានមាន ហើយបានប្រើវាធ្វើជាគំរូ។ ជីវិតរបស់ព្រះយេស៊ូវបង្ហាញថា ព្រះអង្គមិនស្វែងរកសុចរិតចំពោះអ្វីដែលទ្រង់ធ្វើទេ ផ្ទុយពីការអួតអាងពីខ្លួនឯង ព្រះអង្គផ្លាស់ប្ដូរមនុស្សដោយសេចក្ដីស្រលាញ់។ រឿងជាច្រើនបានបង្ហាញថាព្រះយេស៊ូវជាអ្វី ហើយដោយបុព្វហេតុនេះ ពេត្រុសបានត្រាប់តាមព្រះអង្គគ្រប់យ៉ាង។ បទពិសោធរបស់ពេត្រុសបានផ្ដល់ឱ្យលោកនូវការយល់ដឹងច្រើនជាងមុនអំពីភាពមានសេចក្ដីស្រលាញ់របស់ព្រះយេស៊ូវ ហើយលោកពោលយ៉ាងដូច្នេះថា «ខ្ញុំបានស្វែងរកព្រះដ៏មានគ្រប់ចេស្ដាពាសពេញសាកលលោក ហើយខ្ញុំបានរកឃើញនូវភាពអស្ចារ្យនៃស្ថានសួគ៌ និងផែនដី ព្រមទាំងរបស់សព្វសារពើផង ហើយខ្ញុំបានទទួលនូវការយល់ដឹងយ៉ាងសន្ធឹកសន្ធាប់អំពីសេចក្ដីស្រលាញ់នៃព្រះដ៏មានគ្រប់ចេស្ដា។ យ៉ាងណាក្ដី ខ្ញុំមិនដែលមានសេចក្ដីស្រលាញ់ដ៏ពិតនៅក្នុងដួងចិត្ដខ្លួនឯងឡើយ ហើយខ្ញុំមិនដែលបានឃើញភាពដែលមានសេចក្ដីស្រលាញ់នៅក្នុងព្រះដ៏មានគ្រប់ចេស្ដាដោយផ្ទាល់ភ្នែករបស់ខ្ញុំដែរ។ ថ្ងៃនេះ នៅក្នុងព្រះនេត្រនៃព្រះដ៏មានគ្រប់ព្រះចេស្ដា ព្រះអង្គបានទតមើលមកកាន់ខ្ញុំដោយសព្វព្រះទ័យ ហើយទីបំផុត ខ្ញុំបានទទួលអារម្មណ៍នៃសេចក្ដីស្រលាញ់របស់ព្រះជាម្ចាស់ហើយ។ ទីបំផុតខ្ញុំរកឃើញថា វាមិនគ្រាន់តែជាការដែលព្រះជាម្ចាស់បានបង្កើតរបស់សព្វសារពើដែលធ្វើឱ្យមនុស្សស្រលាញ់ព្រះអង្គទេ។ នៅក្នុងជីវិតប្រចាំថ្ងៃរបស់ខ្ញុំ ខ្ញុំបានរកឃើញនូវសេចក្ដីស្រលាញ់របស់ព្រះអង្គដែលឥតព្រំដែន។ តើវាអាចមានដែនកំណត់ចំពោះអ្វីដែលអាចមើលឃើញក្នុងពេលនេះបានយ៉ាងដូចម្ដេច?» ពេលវេលាចេះតែកន្លងផុតទៅ សេចក្ដីស្រលាញ់ជាច្រើនក៏បានជ្រាបចូលខ្លួនពេត្រុស។ លោកក្លាយជាអ្នកស្ដាប់បង្គាប់យ៉ាងខ្លាំងចំពោះព្រះយេស៊ូវ ហើយជាការពិតណាស់ លោកក៏បានរងទុក្ខពីអតីតកាលមួយចំនួនដែរ។ នៅពេលដែលព្រះយេស៊ូវនាំលោកទៅជាមួយក្នុងពេលដែលព្រះអង្គបង្រៀននៅតំបន់ផ្សេងៗនោះ ពេត្រុសក៏តែងតែបន្ទាបខ្លួន និងស្ដាប់នូវសេចក្ដីបង្រៀនរបស់ព្រះយេស៊ូវ។ លោកមិនដែលក្រអឺតក្រទមដោយសារតែលោកបានដើរតាមព្រះយេស៊ូវច្រើនឆ្នាំនោះទេ។ ក្រោយពេលព្រះយេស៊ូវមានបន្ទូលប្រាប់ថា មូលហេតុដែលទ្រង់យាងមកគឺដើម្បីសុគតលើឈើឆ្កាង ដើម្បីឱ្យទ្រង់អាចបញ្ចប់កិច្ចការរបស់ព្រះអង្គ ពេត្រុសតែងមានអារម្មណ៍តានតឹងនៅក្នុងដួងចិត្ដ ហើយលោកតែងលួចសម្រក់ទឹកភ្នែកតែម្នាក់ឯង។ យ៉ាងណាក៏ដោយ ថ្ងៃ «ដ៏អកុសល» នោះក៏បានមកដល់។ ក្រោយពេលព្រះយេស៊ូវត្រូវចាប់ខ្លួន ពេត្រុសសម្រក់ទឹកភ្នែកម្នាក់ឯងនៅលើទូករបស់លោក ហើយលោកបានអធិស្ឋានយ៉ាងច្រើនអំពីសេចក្ដីនេះ។ ប៉ុន្ដែនៅក្នុងចិត្ដរបស់លោក លោកបានដឹងថា នេះជាបំណងព្រះហឫទ័យរបស់ព្រះវរបិតា ហើយគ្មាននរណាម្នាក់អាចផ្លាស់ប្ដូរវាបានឡើយ។ លោកនៅតែតានតឹងក្នុងចិត្ដ និងសម្រក់ទឹកភ្នែកតែម្នាក់ឯង ដោយសារតែសេចក្ដីស្រលាញ់របស់លោក។ ជាការពិតណាស់ នេះជាភាពកំសោយរបស់មនុស្ស។ ដូចនេះ នៅពេលលោកដឹងថាព្រះយេស៊ូវនឹងត្រូវគេបោះដែកគោលនៅលើឈើឆ្កាង លោកសួរព្រះយេស៊ូវថា «ក្រោយពេលព្រះអង្គចាកចេញទៅ តើព្រះអង្គនឹងយាងត្រលប់មករកពួកយើង និងមើលថែពួកយើងដែរឬទេ? តើពួកយើងនៅតែអាចឃើញព្រះអង្គដែរឬទេ?» ទោះបីជាពាក្យទាំងនេះហាក់ដូចជាឆោតល្ងង់ និងពោរពេញដោយគំនិតមនុស្សក្ដី ព្រះយេស៊ូវជ្រាបពីភាពល្វីងជូរចត់នៃការឈឺចាប់របស់ពេត្រុស ដូច្នេះ តាមរយៈសេចក្ដីស្រលាញ់របស់ព្រះអង្គ ទ្រង់គិតដល់ចំណុចខ្សោយរបស់ពេត្រុស៖ «ពេត្រុសអើយ ខ្ញុំបានស្រលាញ់អ្នក។ តើអ្នកដឹងទេ? ទោះបីគ្មានមូលហេតុនៅក្រោយអ្វីដែលអ្នកនិយាយក៏ដោយ ក៏ព្រះបិតាបានសន្យាថាក្រោយពេលខ្ញុំមានព្រះជន្មរស់ឡើងវិញ ខ្ញុំនឹងលេចឡើងនៅចំពោះបណ្ដាជនរយៈពេល៤០ថ្ងៃ។ តើអ្នកមិនជឿថាវិញ្ញាណរបស់យើងនឹងផ្ដល់ព្រះគុណដល់អ្នករាល់គ្នាជាញឹកញាប់ទេឬ?» ទោះបីពេត្រុសមានអារម្មណ៍កក់ក្ដៅដោយព្រះបន្ទូលទាំងនេះក្ដី ក៏លោកនៅតែមានអារម្មណ៍ថាមាននរណាម្នាក់បានបាត់បង់ទៅ ហើយក្រោយពេលព្រះយេស៊ូវរស់ឡើងវិញ ព្រះអង្គបានលេចមកនៅចំពោះមុខលោកដោយបើកចំហជាលើកដំបូង។ យ៉ាងណាក្ដី ដើម្បីការពារពេត្រុសពីការបន្ដប្រកាន់ខ្ជាប់នូវគំនិតរបស់គាត់ ព្រះយេស៊ូវបានបដិសេធអាហារដ៏មានតម្លៃដែលពេត្រុសបានរៀបចំសម្រាប់ព្រះអង្គ ហើយព្រះអង្គបានបាត់ព្រះកាយទៅវិញមួយរំពេច។ ចាប់ពីពេលនោះមក ពេត្រុសមានការយល់ដឹងស៊ីជម្រៅជាងមុនអំពីព្រះអម្ចាស់យេស៊ូវ ហើយលោកស្រលាញ់ទ្រង់កាន់តែខ្លាំងឡើង។ ក្រោយពេលព្រះអង្គមានព្រះជន្មរស់ឡើងវិញ ព្រះអង្គបានលេចមកនៅចំពោះមុខពេត្រុសជាញឹកញាប់។ ព្រះអង្គបានលេចមកនៅចំពោះមុខពេត្រុសបានបីដងបន្ថែមទៀត ក្រោយរយៈពេលសែសិបថ្ងៃបានមកដល់ ហើយទ្រង់ក៏បានយាងទៅនគរស្ថានសួគ៌។ ការលេចចេញមកម្ដងៗ គឺនៅពេលដែលកិច្ចការព្រះវិញ្ញាណបរិសុទ្ធជិតបានបញ្ចប់ ហើយកិច្ចការថ្មីរៀបនឹងចាប់ផ្ដើម។

ពេញមួយជីវិតរបស់ពេត្រុស លោកនេសាទត្រីសម្រាប់ចិញ្ចឹមជីវិត លើសពីនេះទៅទៀត លោករស់នៅដើម្បីប្រកាសប្រាប់។ ក្នុងអាយុចុងក្រោយរបស់លោក លោកបានសរសេរកណ្ឌគម្ពីរ ពេត្រុសទី១ និងទី២ ក៏ដូចជាសេចក្ដីសំបុត្រមួយចំនួនទៅកាន់ក្រុមជំនុំនៅក្រុងភីឡាដិលភាក្នុងជំនាន់នោះ។ មនុស្សក្នុងអំឡុងពេលនេះ មានការពាល់ចិត្តជាខ្លាំងតាមរយៈលោក។ ជំនួសឱ្យការបង្រៀនពួកគេដោយប្រើប្រាស់នូវសាររបស់ខ្លួន លោកបានបង្រៀនពួកគេនូវមេរៀនដែលអាចរកមកអនុវត្ដក្នុងជីវិតបាន។ លោកមិនដែលភ្លេចពីសេចក្ដីបង្រៀនរបស់ព្រះយេស៊ូវមុនពេលដែលទ្រង់បានចាកចេញឡើយ ហើយសេចក្ដីបង្រៀនរបស់ព្រះអង្គក៏បានជំរុញលោកពេញមួយជីវិត។ ខណៈពេលដែលកំពុងដើរតាមព្រះយេស៊ូវ លោកបានតាំងចិត្ដតបស្នងសេចក្ដីស្រលាញ់របស់ព្រះអម្ចាស់ដោយការស្លាប់របស់លោក និងដើរតាមគំរូរបស់ព្រះអង្គលើគ្រប់កិច្ចការទាំងអស់។ ព្រះយេស៊ូវយល់ស្របនឹងការនេះ ដូច្នេះពេលពេត្រុសមានអាយុ៥៣ឆ្នាំ (ក្រោយពេលព្រះយេស៊ូវចាកចេញទៅអស់ជាង២០ឆ្នាំ) ព្រះយេស៊ូវក៏បានលេចឡើងនៅចំពោះលោក ដើម្បីជួយបំពេញសេចក្ដីប្រាថ្នារបស់លោក។ រយៈពេលប្រាំពីរឆ្នាំក្រោយពីពេលនោះមក ពេត្រុសបានចំណាយពេលក្នុងជីវិតរបស់លោកដើម្បីស្គាល់ខ្លួនឯង។ ថ្ងៃមួយ នៅពេលចុងក្រោយនៃរយៈពេលប្រាំពីរឆ្នាំនេះ លោកត្រូវបានគេឆ្កាងដាក់ក្បាលចុះក្រោម ដែលនាំឱ្យជីវិតមិនធម្មតារបស់លោកបានមកដល់ទីបញ្ចប់។


ជំពូកទី ៨

នៅពេលដែលព្រះជាម្ចាស់មានបន្ទូលតាមទស្សនៈរបស់ព្រះវិញ្ញាណ សូរសំនៀងរបស់ទ្រង់ផ្ដោតគោលដៅទៅលើមនុស្សជាតិទាំងអស់។ នៅពេលដែលព្រះជាម្ចាស់មានបន្ទូលតាមទស្សនៈរបស់មនុស្ស សូរសំនៀងរបស់ទ្រង់ផ្ដោតគោលដៅទៅលើមនុស្សទាំងអស់ដែលដើរតាមការណែនាំរបស់ព្រះវិញ្ញាណទ្រង់។ នៅពេលដែលព្រះជាម្ចាស់មានបន្ទូលជាបុរសទីបី (ដែលមនុស្សសំដៅទៅលើថាជាទស្សនៈរបស់អ្នកសង្កេត) ទ្រង់បង្ហាញព្រះបន្ទូលរបស់ទ្រង់ទៅកាន់មនុស្សដោយផ្ទាល់ ដើម្បីឱ្យពួកគេនឹងឃើញថា ទ្រង់ជាអ្នកអត្ថាធិប្បាយ ហើយមើលទៅចំពោះពួកគេ ដូចជាព្រះឱស្ឋរបស់ទ្រង់បញ្ចេញរឿងរ៉ាវជាច្រើនចេញមកគ្មានដែនកំណត់ដូច្នោះដែរ ដែលមនុស្សមិនដឹង និងមិនអាចវាស់ស្ទង់បាននោះទេ។ តើដូច្នេះមែនទេ? នៅពេលព្រះជាម្ចាស់មានបន្ទូលតាមទស្សនៈរបស់ព្រះវិញ្ញាណ មនុស្សទាំងអស់ភ្ញាក់ផ្អើលយ៉ាងខ្លាំង។ «សេចក្ដីស្រឡាញ់របស់មនុស្សចំពោះខ្ញុំ គឺតូចពេកក្រៃ ហើយសេចក្ដីជំនឿរបស់ពួកគេលើខ្ញុំក៏តូចបំផុតផងដែរ។ ប្រសិនបើខ្ញុំមិនបានតម្រង់ទម្ងន់នៃព្រះបន្ទូលរបស់ខ្ញុំទៅរកចំណុចខ្សោយរបស់មនុស្សទេ ពួកគេមុខជាអួតអាង និងនិយាយបំផ្លើស សម្ញែងគំនិត និងគិតឃើញពីទ្រឹស្ដីបំប៉ោងផ្សេងៗ ហាក់ដូចជាពួកគេមានសព្វញ្ញុញាណ និងដឹងសព្វគ្រប់អំពីបញ្ហាលោកីយ៍ដូច្នោះដែរ»។ ព្រះបន្ទូលទាំងនេះមិនត្រឹមតែបើកសម្ដែងពីលក្ខណៈជាក់ស្ដែងរបស់មនុស្សជាតិ និងតំណែងរបស់ព្រះជាម្ចាស់នៅក្នុងដួងចិត្តរបស់មនុស្សប៉ុណ្ណោះទេ ប៉ុន្តែថែមទាំងលាតត្រដាងពីជីវិតរបស់មនុស្សជាតិទាំងមូលផងដែរ។ មនុស្សម្នាក់ៗជឿថា ពួកគេពិសេសអស្ចារ្យ តែពួកគេមិនទាំងដឹងថាមានពាក្យ «ព្រះជាម្ចាស់» ផង។ ហេតុដូច្នោះហើយ ទើបពួកគេហ៊ានគិតឃើញពីទ្រឹស្ដីបំប៉ោងផ្សេងៗ។ ក៏ប៉ុន្តែ «ការគិតឃើញពីទ្រឹស្ដីបំប៉ោងផ្សេងៗ» នេះ មិនមែនជា «ការនិយាយ» ក្នុងន័យដែលមនុស្សយល់បាននោះទេ។ ផ្ទុយទៅវិញ បែរជាមានន័យថា មនុស្សត្រូវបានសាតាំងធ្វើឱ្យពុករលួយ។ គ្រប់កិច្ចការដែលពួកគេធ្វើ គ្រប់សកម្មភាពដែលពួកគេមាន សុទ្ធតែផ្ទុយនឹងព្រះជាម្ចាស់ សុទ្ធតែទាស់នឹងទ្រង់ដោយផ្ទាល់ ហើយលក្ខណៈនៃសកម្មភាពរបស់ពួកគេកើតចេញមកពីសាតាំង ហើយទាស់នឹងព្រះជាម្ចាស់ ព្រមទាំងមានគោលបំណងចង់បានឯករាជ្យភាពផង ដែលនេះផ្ទុយពីបំណងព្រះហឫទ័យរបស់ព្រះជាម្ចាស់។ ហេតុនេះហើយទើបព្រះជាម្ចាស់មានព្រះបន្ទូលថា មនុស្សទាំងអស់សុទ្ធតែគិតឃើញពីទ្រឹស្ដីបំប៉ោងផ្សេងៗ។ ហេតុអ្វីបានជាព្រះជាម្ចាស់មានបន្ទូលថា ទម្ងន់នៃព្រះបន្ទូលរបស់ទ្រង់ផ្ដោតគោលដៅទៅលើចំណុចខ្សោយរបស់មនុស្ស? នោះដោយសារតែតាមបំណងព្រះហឫទ័យរបស់ព្រះជាម្ចាស់ ប្រសិនបើព្រះអង្គមិនបានបើកសម្ដែងពីអ្វីៗដែលលាក់កប់ជ្រៅនៅក្នុងដួងចិត្តរបស់មនុស្សទេ នោះនឹងគ្មាននរណាម្នាក់ចុះចូលឡើយ។ បើដូច្នេះមែន មនុស្សមុខជាមិនស្គាល់ខ្លួនឯងទេ ហើយពួកគេនឹងមិនគោរពដល់ព្រះជាម្ចាស់ឡើយ។ ម៉្យាងវិញទៀត ប្រសិនបើមិនបានលាតត្រដាងឱ្យឃើញពីបំណងរបស់មនុស្សទេ នោះពួកគេមុខជាហ៊ានធ្វើអ្វីៗគ្រប់យ៉ាងមិនខាន ប្រហែលសូម្បីតែដាក់បណ្ដាសាស្ថានសួគ៌ ឬដាក់បណ្ដាសាព្រះជាម្ចាស់ ក៏គេហ៊ានធ្វើដែរ។ ទាំងនេះគឺជាចំណុចខ្សោយរបស់មនុស្សជាតិ។ ដូច្នោះហើយទើបព្រះជាម្ចាស់មានព្រះបន្ទូលយ៉ាងដូច្នេះថា៖ «ខ្ញុំយាងទៅគ្រប់ជ្រុងជ្រោយនៃចក្កវាឡទាំងមូល ដើម្បីស្វែងរកម្ដងហើយម្ដងទៀត ក្រែងលោឃើញអស់អ្នកណាដែលធ្វើតាមបំណងព្រះហឫទ័យរបស់ខ្ញុំ ហើយស័ក្តិសមនឹងឱ្យខ្ញុំប្រើ»។ ឃ្លានៃព្រះបន្ទូលនេះ រួមជាមួយនឹងសេចក្ដីដែលរៀបរាប់បន្ទាប់ទៀតអំពីសំឡេងគំនាប់នៃនគរព្រះដែលបន្លឺឡើងជាផ្លូវការ គឺជាភស្តុតាងបញ្ជាក់ថា ព្រះវិញ្ញាណរបស់ព្រះជាម្ចាស់បានចូលរួមក្នុងកិច្ចការថ្មីនៅលើផែនដីនេះហើយ គ្រាន់តែមនុស្សមិនអាចមើលឃើញនឹងភ្នែករបស់ពួកគេបាន។ ដោយសារគេនិយាយថា ព្រះវិញ្ញាណកំពុងគង់នៅលើផែនដីដើម្បីបំពេញកិច្ចការថ្មី ដូច្នេះ ពិភពចក្កវាឡទាំងមូលក៏នឹងមានការផ្លាស់ប្ដូរយ៉ាងសំខាន់ផងដែរ៖ ពួកបុត្រារបស់ព្រះជាម្ចាស់ និងរាស្ត្ររបស់ព្រះជាម្ចាស់ ចាប់ផ្ដើមទទួលយកទីបន្ទាល់អំពីការយកកំណើតជាមនុស្សរបស់ព្រះជាម្ចាស់ ប៉ុន្តែលើសពីនេះទៅទៀតនោះគឺ គ្រប់សាសនា គ្រប់និកាយ គ្រប់ដំណើរជីវិត និងគ្រប់ទីកន្លែងទាំងអស់ ក៏ទទួលយកទីបន្ទាល់នេះទៅតាមកម្រិតខុសៗគ្នាផងដែរ។ នេះគឺជាចលនាដ៏មហស្ចារ្យនៃពិភពចក្កវាឡនៅក្នុងពិភពខាងវិញ្ញាណ។ វាអង្រួនពិភពសាសនាទាំងមូលឱ្យរង្គើដល់ស្នូល ដែលកាលពីមុន គេហៅសំដៅដោយអន្លើថា «ការរញ្ជួយដី» នោះឯង។ បន្ទាប់មក ពួកទេវតាក៏ចាប់ផ្ដើមធ្វើកិច្ចការរបស់ខ្លួនជាផ្លូវការ ឯប្រជាជនអ៊ីស្រាអែលក៏ត្រឡប់ទៅផ្ទះរបស់ពួកគេវិញ ដោយមិនចាំបាច់ត្រាច់ចរម្ដងទៀតឡើយ ហើយអស់អ្នកណាដែលត្រូវបានរាប់បញ្ចូលក៏ទទួលយកការឃ្វាល។ ផ្ទុយទៅវិញ ជនជាតិអេស៊ីប បែរជាចាប់ផ្ដើមបែកចេញពីវិសាលភាពនៃសេចក្ដីសង្គ្រោះរបស់ខ្ញុំ ពោលគឺពួកគេត្រូវទទួលការវាយផ្ចាលរបស់ខ្ញុំ (ប៉ុន្តែការណ៍នេះ មិនទាន់បានចាប់ផ្ដើមជាផ្លូវការនៅឡើយទេ)។ ដូច្នេះនៅពេលពិភពលោកនេះ ឆ្លងកាត់ការផ្លាស់ប្ដូរដ៏មហស្ចារ្យទាំងនេះក្នុងពេលដំណាលគ្នារួចហើយ នោះក៏ជាពេលដែលសំឡេងគំនាប់នៃនគរព្រះបន្លឺឡើងជាផ្លូវការដែរ ជាវេលាដែលមនុស្សហៅថា «ជាពេលដែលព្រះវិញ្ញាណដ៏មានកម្លាំងខ្លាំងឡើងប្រាំពីរដង ចាប់ផ្ដើមធ្វើកិច្ចការ»។ រាល់ដង ព្រះជាម្ចាស់ធ្វើកិច្ចការនៃការប៉ះប៉ូវ តែនៅដំណាក់កាលទាំងនេះ (ឬក្នុងអំឡុងពេលនៃការផ្លាស់ប្ដូរទាំងនេះ) គ្មាននរណាម្នាក់អាចដឹងពីកិច្ចការរបស់ព្រះវិញ្ញាណបរិសុទ្ធបានឡើយ។ ហេតុដូច្នោះហើយ ទើបព្រះបន្ទូលរបស់ព្រះជាម្ចាស់ថា «នៅពេលមនុស្សអស់សង្ឃឹម» បន្លឺចេញជាការពិតឡើង។ ជាងនេះទៅទៀត ក្នុងអំឡុងពេលនីមួយៗនៃដំណាក់កាលផ្លាស់ប្ដូរទាំងនេះ នៅពេលមនុស្សអស់សង្ឃឹម ឬនៅពេលពួកគេមានអារម្មណ៍ថា នេះគឺជាអូរដែលខុស នោះព្រះជាម្ចាស់នឹងចាប់ផ្ដើមជាថ្មី រួចអនុវត្តជំហានបន្ទាប់នៃកិច្ចការរបស់ទ្រង់។ ចាប់តាំងពីគ្រានៃការបង្កើតលោកីយ៍រហូតមកដល់ពេលនេះ ព្រះជាម្ចាស់បានប៉ះប៉ូវកិច្ចការរបស់ទ្រង់ និងបានផ្លាស់ប្ដូរវិធីសាស្ត្របំពេញកិច្ចការរបស់ទ្រង់តាមរបៀបនេះឯង។ ទោះមនុស្សភាគច្រើនអាចយល់ពីទិដ្ឋភាពខ្លះៗនៃកិច្ចការនេះក្នុងកម្រិតខុសៗគ្នាក៏ដោយ ក៏ប៉ុន្តែទោះយ៉ាងណា នៅទីបញ្ចប់ ពួកគេត្រូវកំសួលនៃទឹកហូរខ្លាំងនាំយកទៅអស់ ដ្បិតពួកគេមានកម្ពស់តូចទាបខ្លាំងពេក។ ពួកគេមិនអាចយល់ពីជំហាននៃកិច្ចការរបស់ព្រះជាម្ចាស់បាន ម្ល៉ោះហើយពួកគេក៏ត្រូវផាត់ចោល។ ទោះយ៉ាងណាក៏ដោយ នេះក៏ជារបៀបដែលព្រះជាម្ចាស់បន្សុទ្ធមនុស្សផងដែរ ហើយនេះគឺជាការជំនុំជម្រះរបស់ព្រះជាម្ចាស់ចំពោះសញ្ញាណចាស់គំរឹលរបស់មនុស្ស។ កាលណាមនុស្សមានគ្រឹះណាមួយកាន់តែច្រើន នោះពួកគេក៏មានសញ្ញាណខាងសាសនាអំពីព្រះជាម្ចាស់កាន់តែច្រើនដែរ ដែលពិបាកនឹងឱ្យពួកគេបោះបង់ចោលណាស់។ ពួកគេតែងប្រកាន់ខ្ជាប់នឹងរបស់ចាស់ៗ ហើយវាពិបាកនឹងឱ្យពួកគេទទួលពន្លឺថ្មីណាស់។ ម៉្យាងវិញទៀត ប្រសិនបើមនុស្សកំពុងឈរ នោះគេមុខជាត្រូវមានគ្រឹះខ្លះដើម្បីឈរពីលើហើយ ប៉ុន្តែមនុស្សភាគច្រើននៅតែមានបញ្ហាក្នុងការលះបង់សញ្ញាណរបស់ពួកគេចោលដដែល។ ជាពិសេស ពួកគេពិបាកនឹងលះបង់សញ្ញាណរបស់ពួកគេអំពីព្រះជាម្ចាស់ដែលយកកំណើតជាមនុស្សនាពេលសព្វថ្ងៃនេះណាស់។ នេះជាចំណុចអាចមើលឃើញយ៉ាងច្បាស់។

ក្នុងព្រះបន្ទូលសព្វថ្ងៃនេះ ព្រះជាម្ចាស់មានបន្ទូលជាច្រើនអំពីនិមិត្ត ហើយមិនចាំបាច់ត្រូវបរិយាយលម្អិតនោះទេ។ ភាគច្រើន ព្រះជាម្ចាស់មានព្រះបន្ទូលអំពីការកសាងក្រុមជំនុំ ដែលចាក់ក្រាលគ្រឹះសម្រាប់ការកសាងនគរព្រះ។ ពិសេសជាងនេះទៅទៀត នៅពេលកំពុងកសាងក្រុមជំនុំ គោលដៅសំខាន់គឺ ដើម្បីធ្វើឱ្យមនុស្សជឿទាំងក្នុងចិត្ត ទាំងក្នុងសម្ដីរបស់ពួកគេ ទោះបីជាពួកគេមិនធ្លាប់បានស្គាល់ព្រះជាម្ចាស់ដែលយកកំណើតជាមនុស្សដោយផ្ទាល់ភ្នែកក៏ដោយ។ ទោះបីជាពួកគេមានសេចក្ដីជំនឿលាក់ទុកនៅក្នុងដួងចិត្តរបស់ពួកគេក៏ដោយ ក៏ពួកគេមិនស្គាល់ព្រះជាម្ចាស់ដែលយកកំណើតជាមនុស្សដែរ ពីព្រោះនៅដំណាក់កាលនោះ ទ្រង់គ្មានអ្វីខុសប្លែកពីមនុស្សនោះទេ។ នៅក្នុងយុគសម័យនៃនគរព្រះ មនុស្សគ្រប់គ្នាត្រូវតែបង្ហាញការជឿជាក់នៅក្នុងចិត្ត ក្នុងសម្ដី និងក្នុងក្រសែភ្នែករបស់ពួកគេ។ នេះគ្រប់គ្រាន់នឹងបង្ហាញថា ដើម្បីឱ្យមនុស្សគ្រប់គ្នាបង្ហាញការជឿជាក់នៅក្នុងចិត្ត ក្នុងសម្ដី និងក្នុងក្រសែភ្នែករបស់ពួកគេ ពួកគេត្រូវតែទទួលបានការអនុញ្ញាតឱ្យស្គាល់ព្រះជាម្ចាស់ដែលគង់នៅជាសាច់ឈាមដោយភ្នែករបស់ពួកគេផ្ទាល់ ដោយគ្មានការបង្ខិតបង្ខំ ឬមិនមែនដោយសារជំនឿធម្មតាៗនោះទេ ប៉ុន្តែបានមកដោយចំណេះដឹងដែលកើតចេញពីការជឿជាក់នៅក្នុងចិត្ត និងក្នុងសម្ដីរបស់ពួកគេ។ ហេតុដូច្នេះហើយ នៅដំណាក់កាលនៃការកសាងនេះ គ្មានការប្រយុទ្ធ និងការសម្លាប់គ្នានោះទេ។ ផ្ទុយទៅវិញ មនុស្សនឹងទទួលការដឹកនាំទៅរកការបំភ្លឺតាមរយៈព្រះបន្ទូលរបស់ព្រះជាម្ចាស់ ហើយតាមរយៈនេះ ពួកគេអាចធ្វើការដេញតាម និងរុករក ដើម្បីឱ្យពួកគេអាចស្គាល់ព្រះជាម្ចាស់ដែលយកកំណើតជាមនុស្សបានបន្តិចម្ដងៗ។ ដូច្នេះ ចំពោះព្រះជាម្ចាស់ កិច្ចការក្នុងដំណាក់កាលនេះ គឺងាយស្រួលជាងមុន ដោយគ្រាន់តែទុកឱ្យធម្មជាតិដើរតាមគន្លងរបស់វា មិនដើរបញ្ច្រាសទិសជាមួយនឹងមនុស្សទៅបានហើយ។ នៅទីបញ្ចប់ វានឹងនាំមនុស្សឱ្យបានស្គាល់ព្រះជាម្ចាស់ដោយឯកឯង ដូច្នេះ ចូរកុំព្រួយបារម្ភ ឬខ្វាយខ្វល់ធ្វើអ្វី។ នៅពេលព្រះជាម្ចាស់មានព្រះបន្ទូលថា៖ «សភាពនៃសង្គ្រាមនៅក្នុងពិភពខាងវិញ្ញាណ ត្រូវបានពន្យល់ច្បាស់លាស់ដោយផ្ទាល់ក្នុងចំណោមរាស្ត្ររបស់ខ្ញុំទាំងអស់» ទ្រង់ចង់មានន័យថា នៅពេលដែលមនុស្សចាប់ផ្ដើមដើរនៅលើផ្លូវត្រូវ និងចាប់ផ្ដើមស្គាល់ព្រះជាម្ចាស់ នោះមនុស្សម្នាក់ៗមិនត្រឹមតែត្រូវសាតាំងល្បួងពីខាងក្នុងមកនោះទេ ប៉ុន្តែពួកគេក៏អាចនឹងត្រូវសាតាំងល្បួងនៅក្នុងក្រុមជំនុំផងដែរ។ ទោះយ៉ាងណាក៏ដោយ នេះគឺជាផ្លូវដែលមនុស្សគ្រប់គ្នាត្រូវតែដើរ ដូច្នេះគ្មាននរណាម្នាក់ត្រូវភ័យបារម្ភនោះទេ។ ការល្បួងរបស់សាតាំង អាចកើតមានក្នុងរូបភាពជាច្រើន។ មនុស្សអាចនឹងមិនយកចិត្តទុកដាក់ ឬបោះបង់ចោលបន្ទូលរបស់ព្រះជាម្ចាស់ ហើយអាចនិយាយអ្វីដែលអវិជ្ជមានដើម្បីបំបាក់ភាពវិជ្ជមានរបស់អ្នកដទៃ។ ក៏ប៉ុន្តែ មនុស្សបែបនេះរមែងមិនអាចបញ្ចុះបញ្ចូលអ្នកផ្សេងឱ្យមកខាងខ្លួនបានឡើយ។ រឿងនេះពិបាកយល់ណាស់។ មូលហេតុចម្បងចំពោះរឿងនេះគឺ៖ មនុស្សបែបនេះនៅតែអាចចូលរួមក្នុងការជួបជុំយ៉ាងសកម្មដដែល ប៉ុន្តែពួកគេមិនច្បាស់អំពីនិមិត្តផ្សេងៗឡើយ។ ប្រសិនបើក្រុមជំនុំមិនការពារខ្លួនទប់ទល់នឹងពួកគេទេ នោះក្រុមជំនុំទាំងមូលអាចត្រូវទទួលឥទ្ធិពលដោយសារភាពអវិជ្ជមានរបស់ពួកគេ លែងមានភាពក្លៀវក្លាក្នុងការឆ្លើយតបទៅនឹងព្រះជាម្ចាស់ ដោយហេតុនេះហើយ ក៏មិនបានយកចិត្តទុកដាក់ទៅលើព្រះបន្ទូលរបស់ព្រះជាម្ចាស់ដែរ។ នេះស្មើនឹងធ្លាក់ចូលទៅក្នុងការល្បួងរបស់សាតាំងភ្លាមៗហើយ។ មនុស្សបែបនេះអាចនឹងមិនបះបោរទាស់នឹងព្រះជាម្ចាស់ដោយផ្ទាល់នោះទេ ប៉ុន្តែដោយសារពួកគេមិនអាចវាស់ស្ទង់ព្រះបន្ទូលរបស់ព្រះជាម្ចាស់បាន ដោយសារពួកគេមិនស្គាល់ព្រះជាម្ចាស់ ដូច្នេះពួកគេក៏អាចធ្វើរហូតដល់ថ្នាក់រអ៊ូរទាំ ឬពេញដោយការអាក់អន់ចិត្តទៀតផង។ ពួកគេអាចនឹងនិយាយថា ព្រះជាម្ចាស់បានបោះបង់ចោលពួកគេ ហេតុដូច្នេះហើយទើបពួកគេមិនអាចទទួលបានការបំភ្លឺ និងការស្រាយបំភ្លឺ។ ពួកគេប្រហែលជាចង់ចាកចេញ ប៉ុន្តែពួកគេរាងខ្លាចបន្តិចដែរ ហើយពួកគេប្រហែលជាអាចនិយាយថា កិច្ចការរបស់ព្រះជាម្ចាស់ មិនមែនមកអំពីព្រះជាម្ចាស់ទេ តែផ្ទុយទៅវិញជាកិច្ចការរបស់ពួកវិញ្ញាណអាក្រក់។

ហេតុអ្វីបានជាព្រះជាម្ចាស់ឧស្សាហ៍មានបន្ទូលអំពីពេត្រុស? ហើយហេតុអ្វីបានជាទ្រង់មានបន្ទូលថា សូម្បីតយ៉ូបក៏មិនអាចប្រៀបផ្ទឹមស្មើនឹងគាត់បានផង? ការមានបន្ទូលបែបនេះ មិនត្រឹមតែធ្វើឱ្យមនុស្សយកចិត្តទុកដាក់ចំពោះទង្វើរបស់ពេត្រុសប៉ុណ្ណោះទេ ប៉ុន្តែថែមទាំងធ្វើឱ្យពួកគេបោះបង់ចោលគំរូទាំងអស់ដែលពួកគេមាននៅក្នុងចិត្តរបស់ពួកគេថែមទៀតផង សូម្បីតែគំរូរបស់យ៉ូបដែលជាអ្នកដែលមានសេចក្ដីជំនឿដ៏អស្ចារ្យបំផុត ក៏នឹងត្រូវបោះចោលដែរ។ មានតែបែបនេះទេទើបអាចសម្រេចបានលទ្ធផលកាន់តែប្រសើរ ដែលតាមរយៈនេះ មនុស្សអាចបោះចោលអ្វីៗគ្រប់យ៉ាងដើម្បីខំប្រឹងធ្វើត្រាប់តាមពេត្រុស ហើយបែបនេះ នឹងធ្វើឱ្យពួកគេបានស្គាល់ព្រះជាម្ចាស់ច្បាស់ជាងមុនថែមមួយកម្រិតទៀត។ ព្រះជាម្ចាស់បង្ហាញផ្លូវអនុវត្តន៍ដល់មនុស្ស ជាផ្លូវដែលពេត្រុសបានដើរដើម្បីស្គាល់ព្រះជាម្ចាស់ ហើយគោលដៅនៃការធ្វើដូច្នេះ គឺដើម្បីប្រទានចំណុចសម្អាងមួយដល់មនុស្ស។ បន្ទាប់មក ព្រះជាម្ចាស់បន្តទាយទុកអំពីវិធីមួយក្នុងចំណោមវិធីផ្សេងទៀតដែលសាតាំងប្រើដើម្បីល្បួងមនុស្ស នៅពេលទ្រង់មានបន្ទូលថា៖ «យ៉ាងណាមិញ ប្រសិនបើអ្នកសោះអង្គើយ ហើយមិនយកចិត្តទុកដាក់ចំពោះព្រះបន្ទូលរបស់ខ្ញុំទេ នោះអ្នកមុខជាទាស់នឹងខ្ញុំដោយឥតសង្ស័យ។ នេះជាការពិត»។ តាមរយៈព្រះបន្ទូលទាំងនេះ ព្រះជាម្ចាស់ទាយទុកអំពីគ្រោងការបោកបញ្ឆោតដែលសាតាំងនឹងព្យាយាមប្រើ។ ការព្យាករនេះទុកជាការព្រមានមួយ។ មិនអាចទៅរួចនោះទេដែលមនុស្សគ្រប់គ្នានឹងព្រងើយកន្តើយដាក់ព្រះបន្ទូលរបស់ព្រះជាម្ចាស់នោះ តែទោះបីជាយ៉ាងណា ក៏មនុស្សមួយចំនួននឹងត្រូវចាប់ជាឈ្លើយសឹកដោយការល្បួងនេះមិនខាន។ ហេតុដូច្នេះហើយ នៅទីបញ្ចប់ ព្រះជាម្ចាស់គូសបញ្ជាក់ជាថ្មីថា៖ «ប្រសិនបើអ្នកមិនស្គាល់ព្រះបន្ទូលរបស់ខ្ញុំ មិនព្រមទទួលយកព្រះបន្ទូលរបស់ខ្ញុំ ហើយមិនអនុវត្តព្រះបន្ទូលរបស់ខ្ញុំទេ នោះអ្នកនឹងត្រូវក្លាយជាវត្ថុដែលត្រូវខ្ញុំវាយផ្ចាលចៀសមិនផុតនោះទេ! អ្នកប្រាកដជានឹងក្លាយជាជនរងគ្រោះដោយសារសាតាំងមិនខាន!» នេះជាដំបូន្មានរបស់ព្រះជាម្ចាស់ចំពោះមនុស្ស តែដូចព្រះជាម្ចាស់បានទាយទុកដូច្នោះដែរ នៅបញ្ចប់មនុស្សមួយផ្នែកនឹងត្រូវរងគ្រោះដោយសារសាតាំងចៀសមិនផុតឡើយ។


ជំពូកទី ៩

នៅក្នុងការស្រមើស្រមៃរបស់មនុស្ស ព្រះជាម្ចាស់គឺព្រះជាម្ចាស់ ឯមនុស្សគឺមនុស្ស។ ព្រះជាម្ចាស់មិនមានបន្ទូលជាភាសារបស់មនុស្សទេ ឯពួកគេក៏មិនអាចនិយាយភាសារបស់ព្រះជាម្ចាស់ដែរ។ ចំពោះព្រះជាម្ចាស់ ការបំពេញតាមការទាមទាររបស់មនុស្សគឺជាគឺងាយដូចបកចេកអ៊ីចឹង ពោលគឺងាយស្រួលណាស់ ចំណែកសេចក្ដីតម្រូវរបស់ព្រះជាម្ចាស់ចំពោះមនុស្ស គឺមនុស្សមិនអាចសម្រេចបាន និងមិនអាចយល់បានទេ។ តែទោះយ៉ាងណា ការពិតគឺផ្ទុយស្រឡះ៖ ព្រះជាម្ចាស់ទាមទារពីមនុស្សតែ «០.១ ភាគរយ» ប៉ុណ្ណោះ។ នេះមិនត្រឹមតែធ្វើឱ្យមនុស្សភ្ញាក់ផ្អើលប៉ុណ្ណោះទេ ប៉ុន្តែវាក៏ធ្វើឱ្យពួកគេមានអារម្មណ៍វង្វេងវង្វាន់ពេកក្រៃផងដែរ ហាក់ដូចជាពួកគេទាំងអស់នៅលើសមុទ្រអ៊ីចឹង។ វាដោយសារតែការបំភ្លឺ និងព្រះគុណរបស់ព្រះជាម្ចាស់ ទើបមនុស្សបានទទួលចំណេះដឹងបន្តិចបន្តួចអំពីបំណងព្រះហឫទ័យរបស់ព្រះជាម្ចាស់។ ទោះយ៉ាងណា នៅថ្ងៃទី១ ខែមីនា មនុស្សទាំងអស់ត្រូវបានទុកឱ្យវង្វេងវង្វាន់ និងអេះក្បាលរបស់ពួកគេជាថ្មីម្តងទៀត។ ព្រះជាម្ចាស់មានបន្ទូលប្រាប់ឱ្យរាស្ត្ររបស់ទ្រង់ធ្វើជាព្រិលដ៏ភ្លឺចាំង កុំធ្វើជាពពករសាត់។ ដូច្នេះ តើ «ព្រិល» នេះសំដៅទៅលើអ្វី? ហើយតើ «ពពករសាត់» ចង្អុលបង្ហាញពីអ្វី? ត្រង់ចំណុចនេះ ព្រះជាម្ចាស់មានចេតនាមិនបើកសម្ដែងឱ្យដឹងពីអត្ថន័យដ៏ជ្រាលជ្រៅនៃព្រះបន្ទូលទាំងនេះទេ។ ការនេះធ្វើឱ្យមនុស្សធ្លាក់ក្នុងភាពច្របូកច្របល់ ហេតុដូច្នេះហើយក៏បង្កើនសេចក្ដីជំនឿរបស់ពួកគេ ព្រោះតែពួកគេស្វះស្វែងរកចំណេះដឹង ដ្បិតនេះគឺជាតម្រូវការជាក់លាក់មួយចេញមកពីរាស្ត្ររបស់ព្រះជាម្ចាស់ ហើយគ្មានអ្វីផ្សេងទៀតទេ។ ដូច្នេះហើយមនុស្សទាំងអស់យល់ថា ខ្លួនឯងចំណាយពេលកាន់តែច្រើនទាំងមិនដឹងខ្លួនដើម្បីសញ្ជឹងគិតពីព្រះបន្ទូលដែលមិនអាចវាស់ស្ទង់បានទាំងនេះ។ ជាលទ្ធផល គំនិតផ្សេងៗផុសឡើងក្នុងខួរក្បាលរបស់ពួកគេ គ្រាប់ព្រិលរសាត់ចាំងពន្លឺពីមុខភ្នែករបស់ពួកគេ ហើយពពករសាត់នៅលើមេឃស្រាប់តែលេចឡើងក្នុងចិត្តរបស់ពួកគេភ្លាម។ ហេតុអ្វីបានជាព្រះជាម្ចាស់ប្រាប់ឱ្យរាស្ត្ររបស់ទ្រង់ធ្វើជាព្រិល កុំធ្វើជាពពករសាត់ដូច្នេះ? តើអ្វីទៅជាអត្ថន័យពិតនៅទីនេះ? តើព្រះបន្ទូលទាំងនេះសំដៅទៅលើអ្វីជាពិសេសទៅ? «ព្រិល» មិនត្រឹមតែធ្វើឱ្យធម្មជាតិស្រស់ស្អាតប៉ុណ្ណោះទេ ប៉ុន្តែវាក៏ល្អសម្រាប់ដីស្រែចម្ការផងដែរ។ វាល្អដល់ការសម្លាប់បាក់តេរី។ បន្ទាប់ពីមានព្រិលធ្លាក់ខ្លាំងមក ពពួកបាក់តេរីទាំងអស់ត្រូវគ្របដណ្ដប់ដោយព្រិលដ៏ភ្លឺចាំង ហើយផ្ទៃដីទាំងមូលស្រាប់តែពោរពេញទៅដោយជីវិតភ្លាម។ ដូចគ្នានេះដែរ រាស្ត្ររបស់ព្រះជាម្ចាស់មិនត្រឹមតែស្គាល់ព្រះជាម្ចាស់ដែលយកកំណើតជាមនុស្សប៉ុណ្ណោះទេ ប៉ុន្តែក៏ត្រូវប្រៀនប្រដៅខ្លួនឯងដោយផ្អែកលើការពិតនៃការយកកំណើតជាមនុស្សរបស់ព្រះជាម្ចាស់ដែរ។ ដោយធ្វើដូច្នេះ ពួកគេនឹងរស់នៅក្នុងភាពជាមនុស្សធម្មតា។ នេះជារបៀបដែលព្រិលធ្វើឱ្យធម្មជាតិមើលទៅស្រស់ស្អាត ជាចុងក្រោយ ភាពចាស់ទុំនៃរាស្ត្ររបស់ព្រះជាម្ចាស់ នឹងនាំទីបញ្ចប់ទៅដល់នាគដ៏ធំមានសម្បុរក្រហម ដោយបង្កើតនគររបស់ព្រះជាម្ចាស់នៅលើផែនដី ហើយផ្សព្វផ្សាយ និងលើកតម្កើងព្រះនាមដ៏បរិសុទ្ធរបស់ព្រះជាម្ចាស់ ដើម្បីឱ្យនគរព្រះទាំងមូលនៅលើផែនដី ពោរពេញទៅដោយសេចក្ដីសុចរិតរបស់ព្រះជាម្ចាស់ បញ្ចេញពន្លឺដោយរស្មីរបស់ទ្រង់ និងចាំងពន្លឺផ្លេកៗដោយសិរីល្អរបស់ទ្រង់។ គ្រប់ទីកន្លែងនឹងមានឈុតឆាកអំពីសន្តិភាព និងការទាស់ទែងគ្នា សុភមង្គល និងការសមបំណង ព្រមទាំងភាពស្រស់ស្អាតជាថ្មីឡើងវិញឥតឈប់ឈរ។ គ្រោះកាចផ្សេងៗដែលមាននាពេលបច្ចុប្បន្ននេះ ដែលជានិស្ស័យពុករលួយបែបសាតាំងដូចជា ភាពទុច្ចរិត សេចក្ដីវៀចវេរ និងការបោកបញ្ឆោត សេចក្ដីប៉ងប្រាថ្នាអាក្រក់ៗជាដើម នឹងត្រូវបញ្ចប់អស់ទាំងស្រុង ដូច្នេះហើយ ស្ថានសួគ៌ និងផែនដីសុទ្ធតែនឹងត្រូវបានធ្វើឱ្យថ្មីឡើងវិញទាំងពីរ។ នេះគឺជាអត្ថន័យពិតនៃឃ្លា «បន្ទាប់ពីមានព្រិលធ្លាក់ខ្លាំងមក»។ អស់អ្នកដែលដូចពពករសាត់ គឺស្រដៀងនឹងប្រភេទមនុស្សដែលផ្អើលតាមហ្វូងដែលព្រះជាម្ចាស់លើកមកសម្ដែង ប្រសិនបើមានសេចក្ដីល្បួងណាមួយពីសាតាំង ឬការល្បងលពីព្រះជាម្ចាស់ នោះពួកគេនឹងរសាត់ឆ្ងាយភ្លាម លែងមានទៀតហើយ។ គ្មានសូម្បីតែសារធាតុណាមួយរបស់ពួកគេនឹងរស់រានបានឡើយ ដោយបានបាត់បង់ជាយូរមកហើយ។ ប្រសិនបើមនុស្សដូចពពករសាត់ នោះពួកគេមិនត្រឹមតែមិនអាចរស់នៅក្នុងរូបអង្គនៃព្រះជាម្ចាស់ប៉ុណ្ណោះទេ ប៉ុន្តែថែមទាំងនាំភាពអាម៉ាស់ដល់ព្រះនាមរបស់ទ្រង់ទៀតផង ដ្បិតមនុស្សបែបនេះស្ថិតក្នុងគ្រោះថ្នាក់ពីការឆក់យកចេញនៅពេលណាមួយ ឬកន្លែងណាមួយជាមិនខាន ពួកគេគឺជាអាហារដែលសាតាំងស៊ី ហើយនៅពេលសាតាំងចាប់ឃុំខ្លួនពួកគេ ពួកគេនឹងក្បត់ព្រះជាម្ចាស់ទៅបម្រើសាតាំង។ ការនេះនាំភាពអាម៉ាស់យ៉ាងច្បាស់ដល់ព្រះនាមរបស់ព្រះជាម្ចាស់ ហើយវាជាអ្វីដែលព្រះជាម្ចាស់អាក់អន់ព្រះហឫទ័យបំផុត។ មនុស្សបែបនេះគឺជាសត្រូវរបស់ព្រះជាម្ចាស់។ ដូច្នេះ ពួកគេគ្មានទាំងសារជាតិជាមនុស្សធម្មតា ហើយគ្មានទាំងតម្លៃជាក់ស្ដែង។ ដោយសារតែការនេះហើយទើបព្រះជាម្ចាស់ដាក់សេចក្ដីតម្រូវបែបនេះចំពោះរាស្ត្ររបស់ទ្រង់។ ទោះយ៉ាងណា បន្ទាប់ពីយល់ដឹងខ្លះៗអំពីព្រះបន្ទូលទាំងនេះរួចហើយ មនុស្សមានអារម្មណ៍ថាមិនដឹងជាត្រូវធ្វើអ្វីបន្តទៀតទេ ដ្បិតប្រធានបទនៃព្រះបន្ទូលរបស់ព្រះជាម្ចាស់បានបែរទៅរកព្រះជាម្ចាស់ផ្ទាល់ព្រះអង្គ ដែលធ្វើឱ្យពួកគេស្ថិតក្នុងស្ថានភាពពិបាក៖ «ព្រោះខ្ញុំមកពីដែនដីបរិសុទ្ធ ខ្ញុំមិនដូចផ្កាឈូកដែលមានតែឈ្មោះប៉ុន្តែគ្មានសារជាតិនោះទេ ព្រោះវាមកពីភក់ មិនមែនដែនដីបរិសុទ្ធនោះទេ»។ ហេតុអ្វីបានជាបន្ទាប់ពីមានព្រះបន្ទូលអំពីសេចក្ដីតម្រូវចំពោះរាស្ត្ររបស់ទ្រង់ហើយ ព្រះជាម្ចាស់ពិពណ៌នាអំពីកំណើតរបស់ទ្រង់ដូច្នេះ? តើវាអាចទៅរួចទេថា មានការជាប់ទាក់ទងរវាងរឿងទាំងពីរនេះ? ពិតជាមានការជាប់ទាក់ទងដែលមានស្រាប់រវាងគ្នាមែន បើមិនដូច្នោះទេ ព្រះជាម្ចាស់នឹងមិនមានបន្ទូលប្រាប់មនុស្សនោះទេ។ ស្លឹកឈូកយោលយោគទៅវិញទៅមកក្នុងចំណោមស្លឹកពណ៌បៃតងក្នុងខ្យល់រំភើយៗ។ វាគួរឱ្យចង់គយគន់ និងគួរឱ្យស្រឡាញ់ខ្លាំងណាស់។ ក៏ប៉ុន្តែមនុស្សមិនចេះគ្រប់គ្រាន់នឹងវាទេ ហើយច្រាស់ច្រាល់ចង់ហែលទឹកទៅបេះផ្កាឈូក និងមើលវាឱ្យកាន់តែជិត។ ទោះយ៉ាងណា ព្រះជាម្ចាស់មានព្រះបន្ទូលថា ឈូកចេញមកពីភក់ ហើយមានតែឈ្មោះប៉ុណ្ណោះ វាគ្មានសារជាតិទេ វាបង្ហាញថា ព្រះជាម្ចាស់មិនផ្ដល់សារៈសំខាន់ដល់ឈូកនោះទេ ហើយព្រះបន្ទូលរបស់ទ្រង់បញ្ជាក់ច្បាស់ថា ទ្រង់មានការស្អប់ខ្ពើមចំពោះពួកវាពិតមែន។ ឆ្លងកាត់យុគសម័យនានា មនុស្សជាច្រើនបានផ្ដល់ការលើកសរសើរហួសហេតុទៅលើឈូក ពីព្រោះពួកវាងើបចេញពីភាពស្មោកគ្រោកដោយមិនប្រឡាក់ ហើយថែមទាំងដូចជាបញ្ឆិតបញ្ឆៀងថា ឈូកគ្មានអ្វីប្រៀបផ្ទឹមបានទេ និងអស្ចារ្យដល់ថ្នាក់មិនអាចពិពណ៌នាបាន។ ទោះជាយ៉ាងណា នៅក្នុងព្រះនេត្ររបស់ព្រះជាម្ចាស់ ឈូកគឺឥតតម្លៃទេ ពោលគឺខុសគ្នាច្បាស់ក្រឡែតដូចព្រះជាម្ចាស់និងមនុស្សអ៊ីចឹង។ ដូច្នេះគេអាចឃើញថា ភាពខុសគ្នារវាងព្រះជាម្ចាស់និងមនុស្ស គឺធំធេងដូចចម្ងាយរវាងផ្ទៃមេឃនិងគ្រឹះនៃផែនដី។ ដោយសារតែឈូកចេញមកពីភក់ សារធាតុចិញ្ចឹមដែលវាត្រូវការសុទ្ធតែមកពីទីនោះផងដែរ។ វាគ្រាន់តែថា ផ្កាឈូកចេះក្លែងខ្លួន ដូច្នេះហើយធ្វើឱ្យសប្បាយភ្នែកមើល។ មនុស្សជាច្រើនមើលឃើញតែផ្នែកខាងក្រៅដ៏ស្អាតរបស់ផ្កាឈូកប៉ុណ្ណោះ ប៉ុន្តែគ្មាននរណាម្នាក់ឃើញថា ជីវិតដែលលាក់បាំងក្នុងខ្លួនគឺស្មោកគ្រោក និងមិនបរិសុទ្ធឡើយ។ ដូច្នេះហើយទើបព្រះជាម្ចាស់មានព្រះបន្ទូលថា វាមានតែឈ្មោះប៉ុណ្ណោះតែគ្មានសារជាតិទេ ដែលនេះគឺត្រឹមត្រូវ និងពិតទាំងស្រុង។ តើនេះមិនមែនជាលក្ខណៈពិតប្រាកដនៃរាស្ត្ររបស់ព្រះជាម្ចាស់នៅសព្វថ្ងៃនេះទេឬ? ការចុះចូល និងសេចក្ដីជំនឿរបស់ពួកគេលើព្រះជាម្ចាស់ គឺរាក់កំផែលប៉ុណ្ណោះ។ នៅចំពោះព្រះភក្ត្រព្រះជាម្ចាស់ ពួកគេអែបអប និងដើរអួតពីខ្លួនពួកគេដើម្បីធ្វើឱ្យទ្រង់សព្វព្រះហឫទ័យនឹងពួកគេ។ ទោះយ៉ាងណាក៏ដោយ ខាងក្នុងខ្លួនពួកគេញាត់ពេញទៅដោយនិស្ស័យពុករលួយបែបសាតាំង ហើយពោះរបស់ពួកគេពោរពេញទៅដោយភាពមិនបរិសុទ្ធ។ ដូច្នេះហើយទើបព្រះជាម្ចាស់ដាក់សំណួរដល់មនុស្ស ដោយសួរថា តើភក្ដីភាពរបស់ពួកគេចំពោះព្រះជាម្ចាស់ត្រូវបានធ្វើឱ្យខូចដោយសារភាពមិនបរិសុទ្ធឬទេ ឬថាតើវាបរិសុទ្ធ និងអស់ពីចិត្តដែរឬទេ។ នៅពេលពួកគេធ្វើជាអ្នកស៊ីឈ្នួល មនុស្សជាច្រើនបានលើកសរសើរព្រះជាម្ចាស់តាមពាក្សសម្ដី ប៉ុន្តែបានដាក់បណ្ដាសាទ្រង់នៅក្នុងចិត្តរបស់ពួកគេវិញ។ តាមពាក្យសម្ដីរបស់ពួកគេ ពួកគេថាបានចុះចូលចំពោះព្រះជាម្ចាស់ ប៉ុន្តែនៅក្នុងដួងចិត្តរបស់ពួកគេ ពួកគេមិនបានស្ដាប់បង្គាប់ទ្រង់ទេ។ មាត់របស់ពួកគេនិយាយពាក្យអវិជ្ជមាន ហើយនៅក្នុងដួងចិត្តរបស់ពួកគេ ពួកគេបានលាក់ពួនការប្រឆាំងនឹងព្រះជាម្ចាស់។ មានទាំងពួកអ្នកដែលមានសកម្មភាពស៊ីសង្វាក់គ្នាទៀតផង៖ ពួកគេបានបញ្ចេញពាក្យអាសគ្រាមតាមមាត់របស់ពួកគេ និងបានឆ្ការដៃឆ្ការជើងរបស់ពួកគេ ដោយប្រព្រឹត្តខុសគន្លងមែនទែន ហើយបានធ្វើការសម្ដែងអារម្មណ៍យ៉ាងរស់រវើកដូចមានជីវិតអំពីទឹកមុខពិតរបស់នាគដ៏ធំមានសម្បុរក្រហម។ មនុស្សបែបនេះពិតជាសមនឹងត្រូវបានហៅថា កូនរបស់នាគដ៏ធំមានសម្បុរក្រហមមែន។ ទោះយ៉ាងណា សព្វថ្ងៃនេះ ពួកគេឈរក្នុងតំណែងជាអ្នកស៊ីឈ្នួលដ៏មានភក្ដីភាព និងធ្វើសកម្មភាពប្រៀបដូចជាពួកគេជាមនុស្សស្មោះត្រង់នឹងព្រះជាម្ចាស់ដោយមិនចេះខ្មាសអៀនសោះ! ទោះយ៉ាងណា នេះគ្មានអ្វីគួរឱ្យឆ្ងល់ទេ ពួកគេចេញមកពីភក់ ដូច្នេះពួកគេមិនអាចជួយអ្វីបានក្រៅតែពីបង្ហាញពណ៌ពិតរបស់ខ្លួននោះទេ។ ដោយសារតែព្រះជាម្ចាស់បរិសុទ្ធ និងវិសុទ្ធ ហើយពិត និងជាក់ស្ដែង សាច់ឈាមរបស់ទ្រង់មកពីព្រះវិញ្ញាណ។ ចំណុចនេះគឺច្បាស់លាស់ និងមិនអាចប្រកែកបាន។ មិនត្រឹមតែអាចធ្វើទីបន្ទាល់ថ្វាយព្រះជាម្ចាស់ប៉ុណ្ណោះទេ តែថែមទាំងអាចលះបង់ព្រះអង្គឯងទាំងស្រុងដល់ការធ្វើតាមបំណងព្រះហឫទ័យរបស់ព្រះជាម្ចាស់ទៀតផង៖ ទាំងនេះតំណាងឱ្យផ្នែកមួយនៃសារជាតិរបស់ព្រះជាម្ចាស់។ សាច់ឈាមមកពីព្រះវិញ្ញាណជាមួយរូបអង្គមានន័យថា សាច់ឈាមដែលព្រះវិញ្ញាណគ្រងជាសម្លៀកបំពាក់ព្រះអង្គឯង គឺខុសគ្នាច្បាស់ក្រឡែតពីសាច់ឈាមរបស់មនុស្ស ហើយភាពខុសគ្នានេះស្ថិតក្នុងវិញ្ញាណរបស់ពួកគេជាចម្បង។ អ្វីដែល «ព្រះវិញ្ញាណជាមួយរូបអង្គ» សំដៅដល់នោះគឺ របៀបដែលភាពជាព្រះអាចធ្វើការជាធម្មតាពីខាងក្នុងតាមរយៈការគ្របដណ្ដប់ដោយភាពជាមនុស្សធម្មតា។ នេះមិនមែនជាលក្ខណៈអធិធម្មជាតិអ្វីបន្តិចសោះឡើយ និងមិនត្រូវបានកំណត់ព្រំដែនដោយភាពជាមនុស្សនោះទេ។ «រូបអង្គនៃព្រះវិញ្ញាណ» សំដៅទៅលើភាពជាព្រះពេញលេញ និងមិនត្រូវបានកំណត់ព្រំដែនដោយភាពជាមនុស្ស។ ដូចនេះ រូបអង្គពិត ព្រមទាំងនិស្ស័យដែលជាប់មានតាំងពីដើមមករបស់ព្រះជាម្ចាស់ អាចរស់នៅបានពេញលក្ខណៈក្នុងសាច់ឈាមដែលយកកំណើតជាមនុស្ស ដែលមិនមែនមានតែលក្ខណៈធម្មតា និងស្ថិរភាពប៉ុណ្ណោះទេ ប៉ុន្តែថែមទាំងមានឫទ្ធា‌នុភាព និងសេចក្ដីក្រោធផងដែរ។ សាច់ឈាមដែលយកកំណើតជាមនុស្សលើកទីមួយ អាចបង្ហាញត្រឹមតែជាព្រះជាម្ចាស់ដែលមនុស្សអាចនឹកគិតដល់ ពោលគឺ ទ្រង់អាចត្រឹមតែធ្វើទីសម្គាល់ និងការអស្ចារ្យ ហើយថ្លែងពីទំនាយនានាប៉ុណ្ណោះ។ ដូច្នេះ ទ្រង់មិនបានរស់នៅពេញលេញក្នុងភាពជាក់ស្ដែងនៃព្រះជាម្ចាស់ទេ ហើយក៏មិនតំណាងឱ្យព្រះវិញ្ញាណជាមួយរូបអង្គនោះដែរ។ ទ្រង់ត្រឹមតែជាការលេចមកនៃភាពជាព្រះដោយផ្ទាល់ប៉ុណ្ណោះ។ លើសពីនេះទៅទៀត ដោយសារតែទ្រង់ល្អលើសភាពជាមនុស្សធម្មតា ទ្រង់មិនត្រូវបានគេហៅថាជាព្រះដ៏ជាក់ស្ដែងផ្ទាល់ព្រះអង្គពេញលេញនោះទេ ប៉ុន្តែមានលក្ខណៈបន្តិចបន្តួចនៃព្រះដ៏ស្រពេចស្រពិលនៅលើស្ថានសួគ៌អំពីទ្រង់ ទ្រង់ជាព្រះជាម្ចាស់នៅក្នុងសញ្ញាណរបស់មនុស្ស។ នេះគឺជាភាពខុសគ្នាយ៉ាងច្បាស់លាស់រវាងសាច់ឈាមទាំងពីរដែលយកកំណើតជាមនុស្ស។

ពីចំណុចខ្ពស់បំផុតក្នុងសកលលោក ព្រះជាម្ចាស់តាមមើលរាល់ចលនារបស់មនុស្សជាតិ និងអ្វីៗទាំងអស់ដែលមនុស្សនិយាយ និងធ្វើ។ ទ្រង់ថែមទាំងសង្កេតមើលគំនិតលាក់បាំងជ្រៅបំផុតទាំងអស់របស់ពួកគេដោយភាពច្បាស់លាស់ដាច់ខាត ដោយមិនដែលមើលរំលងឡើយ ដូចនេះ ព្រះបន្ទូលរបស់ទ្រង់ចាក់ត្រូវចូលក្នុងបេះដូងរបស់មនុស្ស ដោយវាយទៅលើរាល់គំនិតរបស់ពួកគេ ហើយព្រះបន្ទូលរបស់ព្រះជាម្ចាស់មានភាពវៃឆ្លាត និងគ្មានកំហុសឡើយ។ «ទោះបីជាមនុស្ស 'ស្គាល់' ព្រះវិញ្ញាណរបស់ខ្ញុំក៏ដោយ ក៏ពួកគេនៅតែប្រមាថព្រះវិញ្ញាណរបស់ខ្ញុំ។ ព្រះបន្ទូលរបស់ខ្ញុំលាតត្រដាងមុខមាត់ដ៏អាក្រក់របស់មនុស្សទាំងអស់ ក៏ដូចជាគំនិតលាក់បាំងជ្រៅបំផុតរបស់ពួកគេ ហើយធ្វើឱ្យអ្វីៗទាំងអស់នៅលើផែនដីធ្លាក់ចុះក្រោមការពិនិត្យពិច័យរបស់ខ្ញុំ»។ តាមរយៈការនេះ វាបញ្ជាក់ច្បាស់ថា ទោះបីជាសេចក្ដីតម្រូវរបស់ព្រះជាម្ចាស់ចំពោះមនុស្ស មិនមានការទាមទារខ្លាំងក៏ដោយ ក៏មនុស្សនៅតែមិនអាចស៊ូទ្រាំនឹងការត្រួតពិនិត្យមើលនៃព្រះវិញ្ញាណរបស់ព្រះជាម្ចាស់បានឡើយ។ «យ៉ាងណាមិញ ទោះបីធ្លាក់ចុះក៏ពិតមែន តែដួងចិត្តរបស់ពួកគេមិនហ៊ានងាកចេញឆ្ងាយពីខ្ញុំឡើយ។ ក្នុងចំណោមវត្ថុដែលបានបង្កើតមក តើអ្នកណាដែលមិនមកស្រឡាញ់ខ្ញុំដោយសារតែអំពើរបស់ខ្ញុំ?» នេះបង្ហាញកាន់តែច្បាស់ថែមទៀតអំពីព្រះប្រាជ្ញាញាណ និងសព្វានុភាពដ៏ពេញលេញរបស់ព្រះជាម្ចាស់ ដូច្នេះហើយទើបបើកសម្ដែងឱ្យដឹងពីអ្វីគ្រប់យ៉ាងដែលរាស្ត្ររបស់ព្រះជាម្ចាស់បានគិត នៅពេលពួកគេស្ថិតក្នុងតំណែងជាអ្នកស៊ីឈ្នួល៖ បន្ទាប់ពី «ការជួញដូរ» ដែលបានចប់ដោយបរាជ័យ នោះអ្វីៗ «រាប់រយពាន់» ឬ «រាប់លាន» នៅក្នុងខួរក្បាលរបស់ពួកគេទៅជាអស់រលីង។ តែទោះជាយ៉ាងនេះក្ដី ដោយសារតែបញ្ញត្តិរដ្ឋបាលរបស់ព្រះជាម្ចាស់ និងដោយសារតែឫទ្ធា‌នុភាព ព្រមទាំងសេចក្ដីក្រោធរបស់ព្រះជាម្ចាស់ នោះទោះបីជាពួកគេឈ្ងោកមុខក្នុងទុក្ខព្រួយក៏ដោយ ក៏ពួកគេនៅតែបានបម្រើព្រះជាម្ចាស់ដោយផ្នត់គំនិតអវិជ្ជមានដែរ ហើយរាល់ការអនុវត្តរបស់ពួកគេកាលពីមុនបានក្លាយជាសម្ដីឥតខ្លឹមសារ និងត្រូវបានគេបំភ្លេចចោលទាំងស្រុង។ ផ្ទុយទៅវិញ ដើម្បីឱ្យខ្លួនពួកគេនៅតែសប្បាយរីករាយ ដើម្បីឆ្លងកាត់ ឬចំណាយពេលចោលឥតបានការ ពួកគេបានធ្វើអ្វីៗតាមតែចិត្តឱ្យតែធ្វើឱ្យខ្លួនឯង និងអ្នកផ្សេងទៀតបានសប្បាយ។ ... នេះជាអ្វីដែលបានកើតឡើងពិតប្រាកដក្នុងចំណោមមនុស្ស។ ដូច្នេះ ព្រះជាម្ចាស់បើកចំហដល់មនុស្សដោយមានព្រះបន្ទូលថា «តើអ្នកណាដែលមិនចង់បានខ្ញុំយ៉ាងខ្លាំងដោយសារតែព្រះបន្ទូលរបស់ខ្ញុំ? តើអ្នកណាដែលមិនកើតមានអារម្មណ៍ជាប់ចិត្តដោយសារតែសេចក្ដីស្រឡាញ់របស់ខ្ញុំ?» និយាយតាមត្រង់ មនុស្សទាំងអស់សុខចិត្តទទួលយកព្រះបន្ទូលរបស់ព្រះជាម្ចាស់ ហើយគ្មាននរណាម្នាក់ក្នុងចំណោមពួកគេដែលមិនចូលចិត្តអានព្រះបន្ទូលរបស់ព្រះជាម្ចាស់ឡើយ។ វាគ្រាន់តែថា ពួកគេមិនអាចអនុវត្តនូវព្រះបន្ទូលរបស់ព្រះជាម្ចាស់បាន ដ្បិតពួកគេត្រូវបានរារាំងដោយនិស្ស័យរបស់ខ្លួន។ បន្ទាប់ពីអានព្រះបន្ទូលរបស់ព្រះជាម្ចាស់ហើយ មនុស្សជាច្រើនមិនអាចទ្រាំនៅឃ្លាតពីព្រះបន្ទូលបានទេ ហើយសេចក្ដីស្រឡាញ់របស់ពួកគេចំពោះព្រះជាម្ចាស់ផុសឡើងនៅក្នុងខ្លួនពួកគេ។ ដូច្នេះហើយ ជាថ្មីម្ដងទៀត ព្រះជាម្ចាស់ដាក់បណ្ដាសាសាតាំង ដោយបើកសម្ដែងពីមុខមាត់ដ៏អាក្រក់របស់វាម្ដងទៀត។ «នៅក្នុងយុគនេះសាតាំងបង្កចលាចល និងជិះជាន់យ៉ាងវីវក់» ក៏ជាយុគសម័យដែលព្រះជាម្ចាស់ចាប់ផ្ដើមកិច្ចការដ៏អស្ចារ្យរបស់ទ្រង់ជាផ្លូវការនៅលើផែនដីផងដែរ។ បន្ទាប់មក ទ្រង់ចាប់ផ្ដើមកិច្ចការកម្ទេចពិភពលោកចោល។ អាចនិយាយម៉្យាងទៀតបានថា សាតាំងកាន់តែក្រពុលមុខ នោះថ្ងៃរបស់ព្រះជាម្ចាស់នឹងកាន់តែឆាប់មកដល់។ ដូច្នេះ កាលណាព្រះជាម្ចាស់កាន់តែមានព្រះបន្ទូលអំពីភាពព្រៃផ្សៃរបស់សាតាំង នោះថ្ងៃដែលព្រះជាម្ចាស់នឹងកម្ចាត់ពិភពលោកចោលក៏មកកាន់តែជិតដល់ដែរ។ នេះគឺជាការប្រកាសរបស់ព្រះជាម្ចាស់ចំពោះសាតាំង។

ហេតុអ្វីបានជាព្រះជាម្ចាស់មានព្រះបន្ទូលម្ដងហើយម្ដងទៀតថា «... លើសពីនេះទៅទៀត នៅក្រោយខ្នងខ្ញុំ ពួកគេចូលរួមក្នុងទង្វើថោកទាបដែល 'គួរឱ្យស្ងើច' តែម្ដង។ តើអ្នកគិតថា សាច់ឈាមដែលអង្គខ្ញុំសណ្ឋិតនៅ មិនដឹងអ្វីសោះអំពីសកម្មភាពរបស់អ្នក ឥរិយាបថរបស់អ្នក និងពាក្យសម្ដីរបស់អ្នកឬ?» ទ្រង់មិនមែនមានព្រះបន្ទូលបែបនេះតែមួយដង ឬពីរដងនោះទេ។ ហេតុអ្វីបានជាដូច្នេះ? នៅពេលមនុស្សទទួលបានការលួងលោមពីព្រះជាម្ចាស់ និងដឹងអំពីទុក្ខព្រួយរបស់ព្រះជាម្ចាស់ចំពោះមនុស្ស នោះពួកគេងាយស្រួលនឹងបំភ្លេចអតីតកាល នៅពេលពួកគេតស៊ូទៅមុខ។ ទោះយ៉ាងណាក៏ដោយ ព្រះជាម្ចាស់មិនអត់ឱនបន្តិចសោះឡើយដល់មនុស្ស៖ ទ្រង់បន្តតម្រង់ទៅលើគំនិតរបស់ពួកគេ។ ដូច្នេះហើយទើបទ្រង់មានបន្ទូលប្រាប់មនុស្សម្ដងហើយម្តងទៀតឱ្យស្គាល់ខ្លួនឯង បញ្ឈប់អបាយមុខ លែងចូលរួមក្នុងទង្វើថោកទាបដែលគួរឱ្យស្ងើចបែបនេះទៀត និងកុំបោកបញ្ឆោតព្រះជាម្ចាស់ក្នុងភាពជាសាច់ឈាមម្ដងទៀតឱ្យសោះ។ ទោះបីជានិស្ស័យរបស់មនុស្សមិនផ្លាស់ប្ដូរក៏ដោយ ក៏មានអត្ថប្រយោជន៍ក្នុងការដាស់តឿនពួកគេពីរបីដងដែរ។ បន្ទាប់ពីនេះ ព្រះជាម្ចាស់មានព្រះបន្ទូលចេញពីទស្សនៈរបស់មនុស្សដើម្បីបើកសម្ដែងពីអាថ៌កំបាំងនៅក្នុងដួងចិត្តរបស់ពួកគេ៖ «ច្រើនឆ្នាំមកហើយដែលខ្ញុំបានស៊ូទ្រាំនឹងព្យុះភ្លៀង ដូច្នោះហើយខ្ញុំក៏បានជួបប្រទះភាពល្វីងជូរចត់នៃពិភពមនុស្សផងដែរ ទោះយ៉ាងនេះក្ដី ដោយមានការឆ្លុះបញ្ចាំងកាន់តែជិតស្និទ្ធ គ្មានការរងទុក្ខណាមួយអាចធ្វើឱ្យភាពជាមនុស្សខាងសាច់ឈាមបាត់បង់ក្ដីសង្ឃឹមលើខ្ញុំឡើយ ហើយរឹតតែមិនអាចមានភាពផ្អែមល្ហែមណាមួយធ្វើឱ្យពួកមនុស្សខាងសាច់ឈាមទៅជាសោះអង្គើយ ខូចចិត្ត ឬបោះបង់ចោលខ្ញុំបានឡើយ។ តើសេចក្ដីស្រលាញ់របស់ពួកគេចំពោះខ្ញុំពិតជាត្រូវបានកំណត់ត្រឹមតែកង្វះការរងទុក្ខ ឬកង្វះភាពផ្អែមល្ហែមមែនទេ?» «អ្វីៗដែលនៅក្រោមព្រះអាទិត្យគឺឥតខ្លឹមសារទេ» ព្រះបន្ទូលទាំងនេះពិតជាមានអត្ថន័យបង្កប់ខាងក្នុងមែន។ ដូច្នេះ ព្រះជាម្ចាស់មានព្រះបន្ទូលថា គ្មានអ្វីអាចធ្វើឱ្យមនុស្សបាត់បង់សេចក្ដីសង្ឃឹមលើទ្រង់ ឬទៅជាសោះអង្គើយដាក់ទ្រង់ឡើយ។ ប្រសិនបើមនុស្សមិនស្រឡាញ់ព្រះជាម្ចាស់ទេ ពួកគេក៏អាចនឹងស្លាប់ផងដែរ ប្រសិនបើពួកគេមិនស្រឡាញ់ព្រះជាម្ចាស់ទេ នោះការរងទុក្ខរបស់ពួកគេគឺឥតប្រយោជន៍ទេ ឯសុភមង្គលដែលពួកគេមានគឺឥតខ្លឹមសារឡើយ ហើយត្រូវបានបន្ថែមទៅក្នុងអំពើបាបរបស់ពួកគេ។ ដោយសារតែគ្មានមនុស្សសូម្បីតែម្នាក់ស្រឡាញ់ព្រះជាម្ចាស់ពិតប្រាកដ ទ្រង់មានព្រះបន្ទូលថា «តើសេចក្ដីស្រលាញ់របស់ពួកគេចំពោះខ្ញុំពិតជាត្រូវបានកំណត់ត្រឹមតែកង្វះការរងទុក្ខ ឬកង្វះភាពផ្អែមល្ហែមមែនទេ?» នៅក្នុងពិភពរបស់មនុស្ស តើគេអាចមានអត្ថិភាពដោយគ្មានការរងទុក្ខ ឬភាពផ្អែមល្ហែមបានដោយរបៀបណា? ម្ដងហើយម្ដងទៀត ព្រះជាម្ចាស់មានព្រះបន្ទូលថា «គ្មានមនុស្សណាម្នាក់ធ្លាប់ឃើញព្រះភក្ត្ររបស់ខ្ញុំពិតប្រាកដ ឬធ្លាប់ស្ដាប់ឮព្រះសូរសៀងរបស់ខ្ញុំពិតប្រាកដឡើយ ដ្បិតមនុស្សមិនស្គាល់ខ្ញុំពិតប្រាកដទេ»។ ព្រះជាម្ចាស់មានព្រះបន្ទូលថា មនុស្សមិនស្គាល់ទ្រង់ពិតប្រាកដទេ ប៉ុន្តែហេតុអ្វីបានជាទ្រង់ទាមទារឱ្យមនុស្សស្គាល់ទ្រង់? តើនេះមិនមែនជាការផ្ទុយគ្នាទេឬ? រាល់ព្រះបន្ទូលរបស់ព្រះជាម្ចាស់សុទ្ធតែមានគោលបំណងជាក់លាក់។ ដោយសារតែមនុស្សទៅជាស្ពឹក ព្រះជាម្ចាស់ប្រើគោលការណ៍ធ្វើកិច្ចការរបស់ទ្រង់ ១០០% តាមរយៈមនុស្ស ដើម្បីឱ្យនៅទីបំផុតកាន់កាប់បាន ០.១ ភាគរយនៃដួងចិត្តរបស់ពួកគេម្នាក់ៗ។ នេះជាវិធីសាស្ត្រដែលព្រះជាម្ចាស់យកមកធ្វើការ ហើយព្រះជាម្ចាស់ត្រូវតែធ្វើសកម្មភាពយ៉ាងដូច្នេះ ដើម្បីសម្រេចគោលដៅរបស់ទ្រង់។ នេះពិតជាព្រះប្រាជ្ញាញាណនៅក្នុងព្រះបន្ទូលរបស់ព្រះជាម្ចាស់ផងដែរ។ តើអ្នករាល់គ្នាយល់ពីការនេះទេ?

ព្រះជាម្ចាស់មានព្រះបន្ទូលថា៖ «នៅពេលខ្ញុំបើកសម្ដែងអាថ៌កំបាំងរបស់ខ្ញុំដោយផ្ទាល់ និងធ្វើឱ្យបំណងហឫទ័យរបស់ខ្ញុំក្នុងភាពជាសាច់ឈាមបានច្បាស់លាស់ អ្នករាល់គ្នាមិនចាប់អារម្មណ៍ទេ អ្នករាល់គ្នាស្ដាប់នូវព្រះសូរសៀង ប៉ុន្តែមិនយល់ពីអត្ថន័យរបស់ព្រះសូរសៀងទេ។ ខ្ញុំត្រូវបានហ៊ុមព័ទ្ធដោយភាពសោកសៅ។ ទោះបីជាខ្ញុំស្ថិតក្នុងសាច់ឈាមក៏ដោយ ក៏ខ្ញុំមិនអាចធ្វើកិច្ចការនៃព័ន្ធកិច្ចខាងសាច់ឈាមបានដែរ»។ ម្យ៉ាង ព្រះបន្ទូលទាំងនេះធ្វើឱ្យមនុស្សផ្ដួចផ្ដើមសហការជាមួយព្រះជាម្ចាស់ដោយសារតែភាពស្ពឹករបស់ពួកគេ ម្យ៉ាងទៀត ព្រះជាម្ចាស់បើកសម្ដែងពីព្រះភក្ត្រពិតនៃភាពជាព្រះរបស់ទ្រង់នៅក្នុងសាច់ឈាមដែលយកកំណើតជាមនុស្ស។ ដោយសារមនុស្សមានកម្ពស់តូចពេក ការបើកសម្ដែងអំពីភាពជាព្រះក្នុងអំឡុងពេលដែលព្រះជាម្ចាស់ស្ថិតក្នុងភាពជាសាច់ឈាមលេចមកអាស្រ័យតាមសមត្ថភាពរបស់ពួកគេក្នុងការទទួលយកតែប៉ុណ្ណោះ។ អំឡុងពេលកិច្ចការក្នុងជំហាននេះ មនុស្សភាគច្រើននៅតែមិនអាចទទួលយកបានទាំងស្រុងនោះទេ ដែលនេះគ្រប់គ្រាន់ក្នុងការបង្ហាញថាតើពួកគេមិនចេះស្ដាប់មតិអ្នកដទៃដល់កម្រិតណា។ ដូច្នេះ ក្នុងអំឡុងពេលនៃកិច្ចការនេះ ភាពជាព្រះមិនអនុវត្តមុខងារដើមទាំងអស់របស់ខ្លួនទេ គឺគ្រាន់តែអនុវត្តផ្នែកតូចមួយប៉ុណ្ណោះ។ នេះបង្ហាញថា នៅក្នុងកិច្ចការនាពេលអនាគត ភាពជាព្រះនឹងត្រូវបានបើកសម្ដែងបន្តិចម្តងៗទៅតាមសភាពនៃការងើបឡើងវិញរបស់មនុស្ស។ ទោះជាយ៉ាងណាក៏ដោយ ភាពជាព្រះមិនលូតលាស់សន្សឹមៗនោះទេ ផ្ទុយទៅវិញ វាជាអ្វីដែលព្រះជាម្ចាស់ដែលយកកំណើតជាមនុស្សមានជារួម ហើយវាមិនដូចកម្ពស់របស់មនុស្សទេ។

មានគោលបំណង និងអត្ថន័យចំពោះការបង្កើតមនុស្សរបស់ព្រះជាម្ចាស់ ពោលគឺ ហេតុអ្វីបានជាទ្រង់មានព្រះបន្ទូលថា «ប្រសិនបើមនុស្សទាំងអស់ត្រូវបានបំផ្លាញដោយសេចក្ដីក្រោធរបស់ខ្ញុំ តើការបង្កើតផ្ទៃមេឃ និងផែនដីរបស់ខ្ញុំនឹងមានសារៈសំខាន់អ្វីទៅ?» បន្ទាប់ពីមនុស្សត្រូវបានធ្វើឱ្យពុករលួយ ព្រះជាម្ចាស់បានធ្វើផែនការដើម្បីទទួលពួកគេមួយចំណែកសម្រាប់សេចក្ដីរីករាយរបស់ទ្រង់។ វាមិនមែនជាចេតនារបស់ទ្រង់ទេដែលថា មនុស្សទាំងអស់នឹងត្រូវវិនាស ឬក៏ថា ពួកគេនឹងត្រូវបានកម្ទេចចោលទាំងស្រុងនៅពេលមានការបំពានបន្តិចបន្តួចលើបញ្ញត្តិរដ្ឋបាលរបស់ព្រះជាម្ចាស់។ នេះមិនមែនជាបំណងព្រះហឫទ័យរបស់ព្រះជាម្ចាស់នោះទេ។ ដូចព្រះជាម្ចាស់បានមានព្រះបន្ទូលថា នោះនឹងគ្មានន័យខ្លឹមសារទេ។ វាច្បាស់ណាស់ថា ព្រះប្រាជ្ញាញាណរបស់ព្រះជាម្ចាស់ត្រូវបានធ្វើឱ្យច្បាស់លាស់ ដោយសារតែ «ភាពគ្មានន័យខ្លឹមសារ» នេះ។ តើវាមិនកាន់តែមានសារៈសំខាន់ខ្លាំងឡើងចំពោះការមានព្រះបន្ទូល និងការធ្វើកិច្ចការរបស់ព្រះជាម្ចាស់ទេឬ តាមរយៈមធ្យោបាយជាច្រើនដើម្បីវាយផ្ចាល ជំនុំជម្រះ និងវាយទៅលើមនុស្សទាំងអស់ ដោយទីបំផុតជ្រើសរើសតែអស់អ្នកណាដែលស្រឡាញ់ទ្រង់ពិតប្រាកដនោះ? តាមរបៀបនេះ វាច្បាស់ណាស់ថា អំពើរបស់ព្រះជាម្ចាស់ត្រូវបានបើកសម្ដែងឱ្យដឹង ដូច្នេះហើយការបង្កើតមនុស្សក្លាយជាមានសារៈសំខាន់កាន់តែខ្លាំងឡើង។ ដូច្នេះ ព្រះបន្ទូលរបស់ព្រះជាម្ចាស់ភាគច្រើនត្រូវបានថ្លែងដើម្បីគ្រាន់តែអណ្ដែតហួសពួកគេប៉ុណ្ណោះ។ នេះគឺដើម្បីសម្រេចគោលដៅ ហើយនេះពិតជាភាពពិតនៃចំណែកមួយនៃព្រះបន្ទូលរបស់ទ្រង់។


ឧបសម្ព័ន្ធ៖ ជំពូកទី ១

អ្វីដែលខ្ញុំបង្គាប់ឱ្យអ្នករាល់គ្នាធ្វើ មិនមែនជាទ្រឹស្ដីដែលឥតខ្លឹមសារ និងស្រពេចស្រពិល ដែលខ្ញុំមានបន្ទូលឡើយ ហើយវាក៏មិនមែនមិនអាចគិតស្រមៃដោយខួរក្បាលរបស់មនុស្ស ឬមិនអាចសម្រេចបានដោយសាច់ឈាមរបស់មនុស្សដែរ។ តើនរណាអាចមានភក្ដីភាពនៅក្នុងដំណាក់របស់ខ្ញុំបាន? ហើយនរណាអាចថ្វាយគ្រប់យ៉ាងរបស់ពួកគេនៅក្នុងនគររបស់ខ្ញុំបាន? ប្រសិនបើមិនមែនដោយសារតែការបើកសម្ដែងនៃបំណងព្រះហឫទ័យរបស់ខ្ញុំទេ តើអ្នករាល់គ្នានឹងច្បាស់ជាទាមទារឱ្យខ្លួនឯងបំពេញព្រះទ័យរបស់ខ្ញុំឬទេ? គ្មាននរណាម្នាក់ធ្លាប់យល់អំពីព្រះទ័យរបស់ខ្ញុំ ហើយគ្មាននរណាម្នាក់ធ្លាប់ដឹងពីបំណងព្រះហឫទ័យរបស់ខ្ញុំឡើយ។ តើនរណាធ្លាប់បានឃើញព្រះភ័ក្ត្ររបស់ខ្ញុំ ឬធ្លាប់ឮព្រះសូរសៀងរបស់ខ្ញុំ? តើពេត្រុស? ឬប៉ុល? ឬយ៉ូហាន? ឬយ៉ាកុប? តើនរណាធ្លាប់ត្រូវបានខ្ញុំស្លៀកពាក់ឱ្យ ឬធ្លាប់ជាកម្មសិទ្ធិរបស់ខ្ញុំ ឬធ្លាប់ត្រូវបានខ្ញុំប្រើប្រាស់? ទោះបីជាលើកទីមួយដែលខ្ញុំបានត្រលប់ជាសាច់ឈាម បានកើតឡើងនៅក្នុងភាពជាព្រះក៏ដោយ ក៏សាច់ឈាមដែលខ្ញុំបានគ្របដណ្ដប់អង្គរបស់ខ្ញុំ មិនបានដឹងពីការទទួលរងទុក្ខរបស់មនុស្សដែរ ដោយសារតែខ្ញុំមិនបានយកកំណើតជាមនុស្សនៅក្នុងសណ្ឋានមួយឡើយ ដូច្នេះហើយ វាមិនអាចនិយាយបានថា សាច់ឈាមធ្វើតាមបំណងព្រះហឫទ័យរបស់ខ្ញុំយ៉ាងពេញលេញឡើយ។ មានតែនៅពេលដែលភាពជាព្រះរបស់ខ្ញុំអាចធ្វើដូចដែលខ្ញុំនឹងធ្វើ និងមានបន្ទូលដូចដែលខ្ញុំនឹងមានបន្ទូលនៅក្នុងបុគ្គលនៃភាពជាមនុស្សធម្មតាម្នាក់ ដោយគ្មានការរារាំង ឬការរំខានប៉ុណ្ណោះ ទើបវាអាចនិយាយបានថា បំណងព្រះហឫទ័យរបស់ខ្ញុំត្រូវបានសម្រេចនៅក្នុងសាច់ឈាម។ ដោយសារតែភាពជាមនុស្សធម្មតារបស់ខ្ញុំអាចការពារភាពជាព្រះរបស់ខ្ញុំ ដូច្នេះ បំណងព្រះហឫទ័យរបស់ខ្ញុំក្នុងការបន្ទាបខ្លួន និងការលាក់បាំងត្រូវបានសម្រេច។ ក្នុងអំឡុងពេលដំណាក់កាលនៃកិច្ចការនៅក្នុងសាច់ឈាម ទោះបីជាភាពជាព្រះធ្វើសកម្មភាពដោយផ្ទាល់ក៏ដោយ ក៏មនុស្សមិនងាយនឹងមើលឃើញសកម្មភាពបែបនេះឡើយ នេះគឺដោយសារតែជីវិត និងសកម្មភាពរបស់ភាពជាមនុស្សធម្មតាប៉ុណ្ណោះ។ ការយកកំណើតជាមនុស្សនេះ មិនអាចអត់អាហាររយៈពេល ៤០ ថ្ងៃបាន ដូចនឹងការយកកំណើតជាមនុស្សលើកទីមួយឡើយ ប៉ុន្តែការយកកំណើតជាមនុស្សនេះធ្វើកិច្ចការ និងមានបន្ទូលជាធម្មតា។ ទោះបីជាទ្រង់បើកសម្ដែងអាថ៌កំបាំងនានាក៏ដោយ ក៏ទ្រង់ធម្មតាណាស់។ វាមិនមែនដូចមនុស្សគិតស្រមៃឡើយ ដែលថា ព្រះសូរសៀងរបស់ទ្រង់គឺមិនដូចផ្លេកបន្ទោរ ព្រះភ័ក្ត្ររបស់ទ្រង់មិនចាំងដោយពន្លឺ ហើយស្ថានសួគ៌មិនញ័រនៅពេលដែលទ្រង់យាង។ ប្រសិនបើការនោះគឺជាបញ្ហា នោះនឹងគ្មានព្រះប្រាជ្ញាញាណរបស់ខ្ញុំនៅក្នុងនេះឡើយ ហើយវាមិនអាចធ្វើឱ្យសាតាំងអាម៉ាស់ និងយកឈ្នះសាតាំងបានឡើយ។

នៅពេលដែលខ្ញុំសម្ដែងឱ្យឃើញភាពជាព្រះរបស់ខ្ញុំចេញពីខាងក្រោយរបាំងនៃភាពជាមនុស្សធម្មតា នោះខ្ញុំទទួលបានសិរីល្អដ៏ពេញលេញ កិច្ចការដ៏អស្ចារ្យរបស់ខ្ញុំត្រូវបានសម្រេច ហើយគ្មានអ្វីដែលបង្ហាញឱ្យឃើញការលំបាកណាមួយឡើយ។ នេះគឺដោយសារតែបំណងព្រះហឫទ័យនៃការយកកំណើតជាមនុស្សរបស់ខ្ញុំគឺភាគច្រើនដើម្បីអនុញ្ញាតឱ្យអស់អ្នកដែលជឿលើខ្ញុំសង្កេតមើលទង្វើនៃភាពជាព្រះរបស់ខ្ញុំនៅក្នុងសាច់ឈាម និងមើលឃើញព្រះជាម្ចាស់ផ្ទាល់ព្រះអង្គដ៏ជាក់ស្ដែង នោះទើបបណ្ដេញចេញនូវទីកន្លែងនៅក្នុងចិត្តរបស់មនុស្ស ដែលត្រូវបានកាន់កាប់ដោយព្រះជាម្ចាស់មើលមិនឃើញ និងអរូបី។ ដោយសារតែខ្ញុំសោយ ស្លៀកពាក់ ផ្ទំ ស្នាក់នៅ និងធ្វើសកម្មភាពដូចមនុស្សធម្មតាដោយសារតែខ្ញុំមានបន្ទូល និងសើចដូចមនុស្សធម្មតា ខណៈពេលដែលមានសារជាតិនៃភាពជាព្រះដ៏ពេញលេញ នោះខ្ញុំត្រូវបានហៅថា «ព្រះជាម្ចាស់ដ៏ជាក់ស្ដែង»។ ការហៅនេះមិនមានសភាពអរូបីឡើយ ហើយវាងាយនឹងយល់។ នៅក្នុងការហៅនេះ វាអាចត្រូវបានឃើញផ្នែកដែលចំណុចស្នូលនៃកិច្ចការរបស់ខ្ញុំស្ថិតនៅ និងដំណាក់កាលដែលកិច្ចការរបស់ខ្ញុំផ្ដោតលើ។ គោលដៅស្នូលនៃការយកកំណើតជាមនុស្សរបស់ខ្ញុំ គឺដើម្បីបើកសម្ដែងពីភាពជាព្រះរបស់ខ្ញុំតាមរយៈភាពជាមនុស្សធម្មតា។ វាមិនពិបាកឃើញនោះទេ ដែលចំណុចស្នូលនៃកិច្ចការរបស់ខ្ញុំ គឺស្ថិតនៅក្នុងផ្នែកទីពីរនៃយុគសម័យនៃការជំនុំជម្រះ។

នៅក្នុងខ្ញុំ មិនដែលមានជីវិតរបស់មនុស្សឡើយ ហើយក៏គ្មានស្នាមដានរបស់មនុស្សដែរ។ ជីវិតរបស់មនុស្សមិនដែលកាន់កាប់កន្លែងមួយនៅក្នុងខ្ញុំទេ ហើយមិនដែលបំបាត់ចោលការបើកសម្ដែងនៃភាពជាព្រះរបស់ខ្ញុំឡើយ។ ដូច្នេះ កាលណាព្រះសូរសៀងរបស់ខ្ញុំនៅលើស្ថានសួគ៌ និងបំណងព្រះហឫទ័យនៃព្រះវិញ្ញាណរបស់ខ្ញុំត្រូវបានសម្ដែងចេញកាន់តែច្រើន នោះសាតាំងកាន់តែត្រូវបានធ្វើឱ្យអាម៉ាស់ ដូច្នេះហើយ វានឹងកាន់តែងាយស្រួលក្នុងការបំពេញតាមបំណងព្រះហឫទ័យរបស់ខ្ញុំនៅក្នុងភាពជាមនុស្សធម្មតា។ គ្រាន់តែការណ៍មួយនេះប៉ុណ្ណោះ បានយកឈ្នះសាតាំង។ សាតាំងត្រូវបានធ្វើឱ្យអាម៉ាស់ទាំងស្រុង។ ទោះបីជាខ្ញុំត្រូវបានលាក់បាំងក៏ដោយ ក៏ការណ៍នេះមិនបង្អាក់ព្រះសូរសៀង និងសកម្មភាពនៃភាពជាព្រះរបស់ខ្ញុំបានឡើយ ដែលនេះគ្រប់គ្រាន់ដើម្បីបង្ហាញថា ខ្ញុំទទួលបានជ័យជម្នះ និងបានទទួលសិរីល្អដ៏ពេញលេញ។ ដោយសារតែកិច្ចការរបស់ខ្ញុំនៅក្នុងសាច់ឈាមមិនមានការរារាំង ហើយដោយសារតែពេលនេះព្រះជាម្ចាស់ដ៏ជាក់ស្ដែង មានទីកន្លែងមួយនៅក្នុងចិត្តរបស់មនុស្ស នោះវាត្រូវបានបញ្ជាក់យ៉ាងពេញលេញថា សាតាំងត្រូវបានខ្ញុំយកឈ្នះ។ ហើយដោយសារតែសាតាំងមិនអាចធ្វើអ្វីបានទៀតនៅក្នុងចំណោមមនុស្ស និងដោយសារតែវាពិបាកក្នុងការបណ្ដុះគុណភាពរបស់សាតាំងនៅក្នុងសាច់ឈាមរបស់មនុស្ស នោះបំណងព្រះហឫទ័យរបស់ខ្ញុំ ដំណើរការទៅដោយគ្មានការរារាំងឡើយ។ ខ្លឹមសារនៃកិច្ចការរបស់ខ្ញុំគឺភាគច្រើន ដើម្បីបណ្ដាលឱ្យមនុស្សទាំងអស់សង្កេតមើលទង្វើដ៏អស្ចារ្យរបស់ខ្ញុំ និងមើលឃើញពីព្រះភ័ក្ត្រពិតរបស់ខ្ញុំ៖ ខ្ញុំមិនមែនហួសពីការទៅដល់ ខ្ញុំមិនឈរខ្ពស់នៅលើមេឃ ហើយខ្ញុំមិនមែនគ្មានសណ្ឋាន ឬគ្មានរូបរាងឡើយ។ ខ្ញុំមិនមែនមើលមិនឃើញដូចជាខ្យល់ ហើយខ្ញុំក៏មិនដូចជាពពកដែលរសាត់អណ្ដែត ដែលងាយនឹងត្រូវបានបក់ផាត់ទៅឆ្ងាយឡើយ។ ផ្ទុយទៅវិញ ទោះបីជាខ្ញុំរស់នៅក្នុងចំណោមមនុស្ស និងដកបទពិសោធន៍ពីភាពផ្អែមល្ហែម ភាពជូរចត់ ភាពល្វីង និងភាពសាហាវនៅក្នុងចំណោមមនុស្សក៏ដោយ ប៉ុន្តែសាច់ឈាមរបស់ខ្ញុំពិតជាខុសពីសាច់ឈាមរបស់មនុស្ស។ មនុស្សភាគច្រើនមានការលំបាកក្នុងការប្រាស្រ័យទាក់ទងខ្ញុំ ប៉ុន្តែក៏មានមនុស្សភាគច្រើនដែលចង់ប្រាស្រ័យទាក់ទងជាមួយខ្ញុំដែរ។ វាហាក់ដូចជាមានអាថ៌កំបាំងដែលមិនអាចវាស់ស្ទង់បាន និងធំធេងអ៊ីចឹង នៅក្នុងព្រះដែលយកកំណើតជាមនុស្ស។ ដោយសារតែការបើកសម្ដែងដោយផ្ទាល់របស់ភាពជាព្រះ និងដោយសារតែរបាំងនៃរូបរាងរបស់មនុស្ស នោះមនុស្សនៅឆ្ងាយពីខ្ញុំ ដោយជឿថា ខ្ញុំគឺជាព្រះជាម្ចាស់ដែលប្រកបដោយសេចក្ដីស្រលាញ់ និងសេចក្ដីមេត្តាករុណា ប៉ុន្តែពួកគេក៏កោតខ្លាចចំពោះឫទ្ធានុភាព និងសេចក្ដីក្រោធរបស់ខ្ញុំដែរ។ ដូច្នេះ នៅក្នុងចិត្តរបស់ពួកគេ ពួកគេចង់និយាយដោយស្មោះត្រង់ជាមួយខ្ញុំ ប៉ុន្តែពួកគេមិនអាចធ្វើតាមអ្វីដែលពួកគេចង់បានទេ អ្វីដែលចិត្តរបស់ពួកគេប៉ងប្រាថ្នា នោះកម្លាំងរបស់ពួកគេខ្វះ។ បែបនេះគឺជាសភាពរបស់គ្រប់គ្នានៅក្នុងស្ថានភាពទាំងនេះ នៅពេលដែលមនុស្សកាន់តែមានសភាពដូចនេះ នោះកាន់តែមានអំណះអំណាងអំពីការបើកសម្ដែងទិដ្ឋភាពនានានៃនិស្ស័យរបស់ខ្ញុំ ដូច្នេះហើយ គោលបំណងរបស់មនុស្សក្នុងការស្គាល់ព្រះជាម្ចាស់ គឺត្រូវបានសម្រេច។ ប៉ុន្តែ នេះគឺជារឿងបន្ទាប់បន្សំ។ ចំណុចសំខាន់គឺការធ្វើឱ្យមនុស្សស្គាល់ទង្វើដ៏អស្ចារ្យរបស់ខ្ញុំចេញពីទង្វើនៃសាច់ឈាមរបស់ខ្ញុំ ដោយបណ្ដាលឱ្យពួកគេស្គាល់សារជាតិរបស់ព្រះជាម្ចាស់។ ខ្ញុំមិនមែនមិនប្រក្រតី និងហួសវិស័យដូចជាមនុស្សគិតស្រមៃឡើយ។ ផ្ទុយទៅវិញ ខ្ញុំគឺជាព្រះដ៏ជាក់ស្ដែង ជាព្រះដែលធម្មតានៅក្នុងរបស់សព្វសារពើ។ កន្លែងរបស់ខ្ញុំនៅក្នុងសញ្ញាណរបស់មនុស្ស ត្រូវលុបបំបាត់ ហើយពួកគេបានស្គាល់ខ្ញុំនៅក្នុងតថភាពពិត។ មានតែដូច្នោះទេ ទើបខ្ញុំទទួលយកទីកន្លែងដ៏ពិតរបស់ខ្ញុំនៅក្នុងគំនិតរបស់មនុស្ស។

នៅចំពោះមុខមនុស្សទាំងអស់ ខ្ញុំមិនត្រឹមតែមិនដែលធ្វើអ្វីមួយហួសវិស័យ ដែលត្រូវបានមនុស្សស្រឡាញ់ប៉ុណ្ណោះទេ ខ្ញុំថែមទាំងធម្មតា និងសាមញ្ញបំផុតទៀតផង។ ខ្ញុំមិនអនុញ្ញាតឱ្យមនុស្សឃើញអ្វីមួយនៅក្នុងការយកកំណើតជាសាច់ឈាមរបស់ខ្ញុំ ដែលមានតម្រុយអំពីព្រះជាម្ចាស់ឡើយ។ ប៉ុន្តែដោយសារតែព្រះបន្ទូលរបស់ខ្ញុំ នោះមនុស្សត្រូវបានយកឈ្នះទាំងស្រុង ហើយពួកគេចុះចូលចំពោះទីបន្ទាល់របស់ខ្ញុំ។ មានតែដូច្នោះទេ ទើបមនុស្សស្គាល់ខ្ញុំនៅក្នុងសាច់ឈាម ដោយគ្មានសេចក្ដីសង្ស័យ និងឈរលើមូលដ្ឋាននៃការជឿយ៉ាងពេញលេញថា ព្រះជាម្ចាស់ពិតជាមានមែន។ តាមរបៀបនេះ ចំណេះដឹងរបស់មនុស្សអំពីខ្ញុំ កាន់តែជាការពិត កាន់តែច្បាស់ និងមិនអាចទទួលបានដោយឥរិយាបថល្អរបស់ពួកគេឡើយ។ គ្រប់យ៉ាងគឺជាលទ្ធផលនៃភាពជាព្រះរបស់ខ្ញុំ ដែលធ្វើសកម្មភាពដោយផ្ទាល់ និងប្រទានឱ្យមនុស្សនូវចំណេះដឹងអំពីភាពជាព្រះរបស់ខ្ញុំ ដ្បិតមានតែភាពជាព្រះទេ គឺជាព្រះភ័ក្ត្រពិតរបស់ព្រះជាម្ចាស់ និងជាលក្ខណៈដែលមានតាំងពីដើមមករបស់ព្រះជាម្ចាស់។ មនុស្សគួរតែមើលឃើញអំពីចំណុចនេះ។ អ្វីដែលខ្ញុំចង់បានគឺ ព្រះបន្ទូល ទង្វើ និងសកម្មភាពដែលស្ថិតក្នុងភាពជាព្រះ ខ្ញុំមិនខ្វល់ពីពាក្យសម្ដី និងសកម្មភាពនៅក្នុងភាពជាមនុស្សឡើយ។ បំណងព្រះហឫទ័យរបស់ខ្ញុំ គឺដើម្បីរស់ និងធ្វើសកម្មភាពនៅក្នុងភាពជាព្រះ ខ្ញុំមិនចង់ចាក់ឫស និងដុះដាលនៅក្នុងភាពជាមនុស្សឡើយ ហើយខ្ញុំមិនចង់ស្នាក់នៅក្នុងភាពជាមនុស្សឡើយ។ តើអ្នកយល់អំពីអ្វីដែលខ្ញុំកំពុងតែមានបន្ទូលនេះទេ? សូម្បីតែខ្ញុំគឺជាភ្ញៀវម្នាក់នៅក្នុងភាពជាមនុស្ស ក៏ខ្ញុំមិនចង់បានបែបនេះឡើយ។ ខ្ញុំធ្វើសកម្មភាពនៅក្នុងភាពជាព្រះដ៏ពេញលេញ ហើយមានតែតាមវិធីនេះទេ ដែលមនុស្សអាចយល់កាន់តែប្រសើរអំពីព្រះភ័ក្រ្ដពិតរបស់ខ្ញុំ។


ជំពូកទី ១០

ក្នុងអំឡុងពេលកសាងក្រុមជំនុំ ព្រះជាម្ចាស់ស្ទើរតែមិនបានលើកឡើងអំពីការកសាងនគរព្រះ។ សូម្បីតែនៅពេលដែលទ្រង់បានលើកឡើងក៏ដោយ ក៏ទ្រង់មានព្រះបន្ទូលបែបភាសាខាងពេលវេលាប៉ុណ្ណោះ។ នៅពេលយុគសម័យនៃនគរព្រះបានមកដល់ ព្រះជាម្ចាស់បានលុបចោលវិធីសាស្ត្រ និងបញ្ហាមួយចំនួនអំពីពេលវេលាកសាងក្រុមជំនុំយ៉ាងខ្លាំងមួយរំពេច ហើយទ្រង់មិនដែលមានព្រះបន្ទូលអំពីពួកវាម្ដងទៀតសោះឡើយ។ នេះពិតជាអត្ថន័យសំខាន់របស់ «ព្រះជាម្ចាស់ផ្ទាល់ព្រះអង្គ» ដែលទ្រង់តែងតែថ្មីជានិច្ច និងមិនដែលចាស់ឡើយ។ ដូចគ្នាដែរ រឿងរ៉ាវដែលអាចនឹងធ្លាប់កើតឡើងនៅក្នុងអតីតកាល ពួកវាគឺជាផ្នែកនៃយុគសម័យដែលបានកន្លងផុតទៅហើយ ដូច្នេះ ព្រះជាម្ចាស់ចាត់ទុកព្រឹត្តិការណ៍ពីអតីតកាលបែបនេះថាជារឿងដែលបានកើតឡើងនៅគ្រាមុនព្រះគ្រីស្ទ ចំណែកឯសម័យបច្ចុប្បន្នត្រូវបានហៅថាជាគ្រាក្រោយព្រះគ្រីស្ទ។ តាមរយៈការនេះ គេអាចឃើញថា ការកសាងក្រុមជំនុំ គឺជាតម្រូវការជាមុនសម្រាប់ការកសាងនគរព្រះ។ វាបានចាក់គ្រឹះសម្រាប់ព្រះជាម្ចាស់កាន់កាប់អំណាចគ្រប់គ្រងរបស់ទ្រង់នៅក្នុងនគរព្រះ។ ការកសាងក្រុមជំនុំគឺជារូបភាពនៃសព្វថ្ងៃនេះ។ កិច្ចការរបស់ព្រះជាម្ចាស់នៅលើផែនដី ផ្ដោតសំខាន់ទៅលើការកសាងនគរព្រះ។ មុនពេលទ្រង់បានបញ្ចប់ការកសាងក្រុមជំនុំ ទ្រង់បានត្រៀមរួចរាល់សម្រាប់កិច្ចការដែលត្រូវធ្វើទាំងអស់ ហើយនៅពេលដែលវេលាបានមកដល់ នោះទ្រង់ក៏បានចាប់ផ្ដើមកិច្ចការរបស់ទ្រង់ជាផ្លូវការ។ ដូច្នេះហើយបានជាព្រះជាម្ចាស់បានមានព្រះបន្ទូលថា «យុគសម័យនៃនគរព្រះ គឺខុសគ្នាពីសម័យមុនៗទាំងអស់។ មិនខ្វល់ថាតើមនុស្សមានសកម្មភាពយ៉ាងណានោះទេ ផ្ទុយទៅវិញ ខ្ញុំបានយាងចុះមកលើផែនដីដើម្បីអនុវត្តកិច្ចការរបស់ខ្ញុំដោយផ្ទាល់ ជាកិច្ចការដែលមនុស្សជាតិអាចមិននឹកគិតដល់ ហើយក៏មិនសម្រេចបាន»។ ពិតមែន កិច្ចការនេះត្រូវតែអនុវត្តដោយព្រះជាម្ចាស់ដោយផ្ទាល់ ពោលគឺគ្មានមនុស្សណាម្នាក់អាចធ្វើកិច្ចការបែបនេះបានទេ។ ពួកគេរ៉ាប់រងកិច្ចការនេះមិនបានឡើយ។ ក្រៅពីព្រះជាម្ចាស់ តើនរណាអាចបំពេញកិច្ចការដ៏អស្ចារ្យបែបនេះនៅក្នុងចំណោមមនុស្សជាតិបានទៅ? តើមាននរណាផ្សេងទៀតទេដែលអាច «ដាក់ទារុណកម្ម» មនុស្សជាតិឱ្យស្លាប់ពាក់កណ្ដាលបាននោះ? តើមនុស្សអាចរៀបចំកិច្ចការបែបនេះបានឬទេ? ហេតុអ្វីបានជាទ្រង់មានព្រះបន្ទូលថា «ខ្ញុំបានយាងចុះមកលើផែនដីដើម្បីអនុវត្តកិច្ចការរបស់ខ្ញុំដោយផ្ទាល់»? តើព្រះវិញ្ញាណរបស់ព្រះជាម្ចាស់ ពិតជាអាចបាត់ពីលំហអាកាសទាំងអស់បានឬទេ? ឃ្លាដែលថា «ខ្ញុំបានយាងចុះមកលើផែនដីដើម្បីអនុវត្តកិច្ចការរបស់ខ្ញុំដោយផ្ទាល់» សំដៅទៅលើការពិតដែលថា ព្រះវិញ្ញាណរបស់ព្រះជាម្ចាស់ បានយកកំណើតជាមនុស្សក្នុងភាពជាសាច់ឈាមដើម្បីអនុវត្តកិច្ចការ ព្រមទាំងការពិតដែលថា ព្រះវិញ្ញាណរបស់ព្រះជាម្ចាស់ កំពុងតែធ្វើការយ៉ាងច្បាស់លាស់តាមរយៈមនុស្សជាតិ។ តាមរយៈការបំពេញកិច្ចការរបស់ទ្រង់ដោយព្រះអង្គឯងផ្ទាល់ ទ្រង់អនុញ្ញាតឱ្យមនុស្សជាច្រើនមើលឃើញព្រះជាម្ចាស់ផ្ទាល់ព្រះអង្គដោយភ្នែកទទេរបស់ពួកគេ។ ដោយពួកគេមិនចាំបាច់ស្វែងរកទ្រង់យ៉ាងយកចិត្តទុកដាក់នៅក្នុងវិញ្ញាណផ្ទាល់ខ្លួនរបស់ពួកគេឡើយ។ លើសពីនេះទៅទៀត ទ្រង់អនុញ្ញាតឱ្យមនុស្សទាំងអស់មើលឃើញដំណើរការនៃព្រះវិញ្ញាណដោយភ្នែកផ្ទាល់ខ្លួនរបស់ពួកគេ ដោយបង្ហាញពួកគេថា មានភាពខុសគ្នាយ៉ាងច្បាស់លាស់រវាងសាច់ឈាមរបស់មនុស្ស និងរបស់ព្រះជាម្ចាស់។ ក្នុងពេលជាមួយគ្នានេះដែរ នៅពាសពេញលំហអាកាស និងសកលលោកទាំងអស់ ព្រះវិញ្ញាណរបស់ព្រះជាម្ចាស់កំពុងតែធ្វើការ។ រាស្ត្ររបស់ព្រះជាម្ចាស់ទាំងអស់ដែលទទួលបានការបំភ្លឺ ដែលបានទទួលយកព្រះនាមរបស់ព្រះជាម្ចាស់ ចូរមើលពីរបៀបដែលព្រះវិញ្ញាណរបស់ព្រះជាម្ចាស់ធ្វើការចុះ នោះនឹងកាន់តែស្គាល់ច្បាស់ព្រះជាម្ចាស់ដែលយកកំណើតជាមនុស្ស។ ដូចនេះ លុះត្រាតែភាពជាព្រះរបស់ព្រះជាម្ចាស់ធ្វើការដោយផ្ទាល់ប៉ុណ្ណោះ ពោលគឺ មានតែពេលដែលព្រះវិញ្ញាណរបស់ព្រះជាម្ចាស់ អាចធ្វើការបានដោយគ្មានការជ្រៀតជ្រែកសូម្បីតែបន្តិច ទើបមនុស្សជាតិអាចស្គាល់ច្បាស់ពីព្រះជាម្ចាស់ផ្ទាល់ព្រះអង្គដ៏ជាក់ស្ដែងបាន។ នេះគឺជាលក្ខណៈនៃការកសាងនគរព្រះ។

តើព្រះជាម្ចាស់យកកំណើតជាមនុស្សក្នុងភាពជាសាច់ឈាមប៉ុន្មានដងហើយ? វាអាចពីរបីដងហើយមែនទេ? ហេតុអ្វីបានជាព្រះជាម្ចាស់មានព្រះបន្ទូលជាច្រើនដងថា «ខ្ញុំធ្លាប់យាងចុះមកក្នុងពិភពមនុស្ស ហើយបានមានបទពិសោធ និងបានសង្កេតមើលការរងទុក្ខរបស់ពួកគេ ប៉ុន្តែខ្ញុំបានធ្វើដូច្នោះដោយមិនបានបំពេញគោលបំណងនៃការយកកំណើតជាមនុស្សរបស់ខ្ញុំទេ»? តើវាមានន័យថា ព្រះជាម្ចាស់បានយកកំណើតជាមនុស្សពីរបីដងហើយ ប៉ុន្តែមនុស្សមិនដែលដឹងម្ដងណាឡើយ មែនទេ? នោះមិនមែនជាអត្ថន័យនៃសេចក្ដីថ្លែងនេះទេ។ លើកដំបូង ព្រះជាម្ចាស់បានយកកំណើតជាមនុស្ស ហើយគោលបំណងរបស់ទ្រង់គឺពិតជាមិនចង់ឱ្យមនុស្សស្គាល់ទ្រង់ទេ។ ផ្ទុយទៅវិញ ទ្រង់បានបំពេញកិច្ចការរបស់ទ្រង់ ហើយបន្ទាប់មក បានបាត់ព្រះកាយដោយគ្មាននរណាម្នាក់កត់សំគាល់ ឬក៏គ្មានសូម្បីតែឱកាសស្គាល់ទ្រង់។ ទ្រង់មិនបានអនុញ្ញាតឱ្យមនុស្សស្គាល់ទ្រង់យ៉ាងពេញលេញឡើយ ហើយទ្រង់ក៏មិនមានគោលបំណងក្នុងការយកកំណើតជាមនុស្សទាំងស្រុងនោះដែរ ដូចនេះ គេមិនអាចថា ទ្រង់បានយកកំណើតជាមនុស្សពេញលេញនោះទេ។ នៅក្នុងការយកកំណើតជាមនុស្សគ្រាដំបូង ព្រះជាម្ចាស់គ្រាន់តែប្រើរូបកាយដែលគ្មានធម្មជាតិដែលពេញដោយបាបដើម្បីអនុវត្តកិច្ចការងារនោះប៉ុណ្ណោះ បន្ទាប់ពីកិច្ចការចប់ នោះមិនចាំបាច់និយាយអ្វីបន្ថែមទៀតទេ។ ចំពោះមនុស្សទាំងនោះដែលព្រះជាម្ចាស់ប្រើប្រាស់ឆ្លងកាត់យុគសម័យនានា ការកើតមានបែបនេះគឺមិនសមនឹងហៅថា «ការយកកំណើតជាមនុស្ស» ឡើយ។ មានតែព្រះដ៏ជាក់ស្ដែងផ្ទាល់ព្រះអង្គនៅសព្វថ្ងៃនេះប៉ុណ្ណោះ ដែលស្ថិតក្រោមសម្បកជាមនុស្សធម្មតា និងមានភាពជាព្រះពេញលេញនៅខាងក្នុង ហើយមានគោលបំណងអនុញ្ញាតឱ្យមនុស្សជាតិស្គាល់ទ្រង់ ទើបគេអាចហៅបានយ៉ាងពេញលេញថាជា «ការយកកំណើតជាមនុស្ស»។ សារៈសំខាន់នៃការយាងមកជាលើកដំបូងរបស់ព្រះជាម្ចាស់នៅលើពិភពលោកនេះ គឺជាផ្នែកមួយអំពីសារៈសំខាន់នៃអ្វីដែលហៅថាជាការយកកំណើតជាមនុស្សនៅសព្វថ្ងៃនេះ ប៉ុន្តែការយាងមកនេះគ្មានអ្វីក្រៅតែពីផ្ដល់នូវអត្ថន័យពេញលេញអំពីអ្វីដែលគេហៅនាពេលបច្ចុប្បន្ននេះថា ការយកកំណើតជាមនុស្សនោះទេ។ ដូច្នេះហើយទើបព្រះជាម្ចាស់បានមានព្រះបន្ទូលថា «ដោយមិនបានបំពេញសារសំខាន់នៃការយកកំណើតជាមនុស្សរបស់ខ្ញុំទេ»។ ដូចដែលព្រះជាម្ចាស់មានព្រះបន្ទូលថា ការដកពិសោធន៍ និងការសង្កេតមើលការរងទុក្ខរបស់មនុស្ស សំដៅទៅលើព្រះវិញ្ញាណរបស់ព្រះជាម្ចាស់ និងការយកកំណើតជាមនុស្សចំនួនពីរ។ ដោយហេតុនេះហើយ ទើបព្រះជាម្ចាស់បានមានព្រះបន្ទូលថា «នៅពេលការកសាងនៃនគរព្រះបានចាប់ផ្ដើម នោះសាច់ឈាមដែលយកកំណើតជាមនុស្សរបស់ខ្ញុំក៏បានចាប់ផ្ដើមអនុវត្តកិច្ចការព័ន្ធកិច្ចរបស់ខ្ញុំជាផ្លូវការ ពោលគឺ ស្ដេចនៃនគរព្រះបានឡើងកាន់អំណាចគ្រប់គ្រងរបស់ទ្រង់ជាផ្លូវការ»។ ទោះបីជាការកសាងក្រុមជំនុំគឺជាទីបន្ទាល់អំពីព្រះនាមរបស់ព្រះជាម្ចាស់ក្ដី ក៏កិច្ចការមិនទាន់បានចាប់ផ្ដើមជាផ្លូវការនៅឡើយទេ មានតែសព្វថ្ងៃនេះប៉ុណ្ណោះ ទើបគេអាចនិយាយបានថាជាការកសាងនគរព្រះ។ អ្វីៗទាំងអស់ដែលបានធ្វើកាលពីមុន គឺគ្រាន់តែជាការពិសោធន៍ប៉ុណ្ណោះ វាមិនមែនជារឿងពិតទេ។ ទោះបីជាគេនិយាយថា នគរព្រះបានចាប់ផ្ដើមហើយក៏ដោយ ក៏មិនទាន់មានការអនុវត្តនូវកិច្ចការណាមួយនៅឡើយទេ។ មានតែសព្វថ្ងៃនេះទេ ទើបកំពុងមានការអនុវត្តកិច្ចការនៅក្នុងភាពជាព្រះរបស់ព្រះជាម្ចាស់ ហើយព្រះជាម្ចាស់បានចាប់ផ្ដើមកិច្ចការរបស់ទ្រង់ជាផ្លូវការ ហើយនៅទីបំផុតមនុស្សជាតិបានចូលក្នុងនគរព្រះហើយ។ ដូច្នេះ «ការចុះមកនៃនគរព្រះចូលមកក្នុងពិភពមនុស្ស ខុសឆ្ងាយពីការគ្រាន់តែជាការបង្ហាញឱ្យឃើញដែលគ្មានខ្លឹមសារ គឺជាការពិតជាក់ស្ដែងមួយ នេះជាចំណុចមួយនៃអត្ថន័យនៃ 'ភាពជាក់ស្ដែងនៃការអនុវត្ត'»។ ការដកស្រង់នេះគឺជាការសង្ខេបសមនឹងការអធិប្បាយខាងលើ។ ដោយបានផ្ដល់នូវការពិពណ៌នានេះ ព្រះជាម្ចាស់បន្តឆ្ពោះទៅកំណត់សភាពទូទៅនៃមនុស្សជាតិ ដោយទុកឱ្យមនុស្សស្ថិតក្នុងសភាពរវល់ឥតឈប់ឈរ។ «នៅពាសពេញពិភពលោក មនុស្សគ្រប់រូបរស់នៅក្នុងសេចក្ដីមេត្តា‌ករុណា និងសេចក្ដីសន្ដោសប្រណីរបស់ខ្ញុំ តែទោះដូច្នោះក្ដី មនុស្សជាតិទាំងអស់សុទ្ធតែស្ថិតនៅក្រោមការជំនុំជម្រះរបស់ខ្ញុំ និងដាក់ឱ្យស្ថិតក្រោមការល្បងលរបស់ខ្ញុំផងដែរ»។ ជីវិតរបស់មនុស្សត្រូវបានគ្រប់គ្រងទៅតាមគោលការណ៍ និងវិន័យជាក់លាក់ ដែលរៀបចំដោយព្រះជាម្ចាស់ និងដែលមានដូចជា៖ ពេលវេលាមានសុភមង្គល ពេលវេលាខូចចិត្ត និងជាងនេះទៅទៀតគឺ ពេលវេលាបន្សុទ្ធតាមបែបទុក្ខលំបាកដែលត្រូវតែស៊ូទ្រាំ។ ដូច្នេះ គ្មាននរណាម្នាក់ដែលរស់នៅក្នុងជីវិតសុទ្ធតែមានសុភមង្គល ឬក៏សុទ្ធតែរងទុក្ខឡើយ រាល់ជីវិតសុទ្ធតែមានពេលឡើង និងពេលចុះ។ នៅក្នុងមនុស្សជាតិទាំងអស់ មិនមែនមានតែសេចក្ដីមេត្តា‌ករុណា និងសេចក្ដីសន្ដោសប្រណីរបស់ព្រះជាម្ចាស់ប៉ុណ្ណោះទេ ប៉ុន្តែក៏មានការជំនុំជម្រះរបស់ទ្រង់ និងនិស្ស័យទាំងមូលរបស់ទ្រង់ដែរ។ អាចនិយាយបានថា មនុស្សទាំងអស់រស់រាននៅក្រោមការល្បងលរបស់ព្រះជាម្ចាស់ មែនទេ? នៅទូទាំងពិភពលោកដ៏ធំល្វឹងល្វើយនេះ មនុស្សទាំងអស់រវល់នឹងការស្វែងរកផ្លូវចេញសម្រាប់ខ្លួនឯង។ ពួកគេមិនច្បាស់ថាតើពួកគេមានតួនាទីអ្វីនោះទេ ហើយអ្នកខ្លះថែមទាំងបំផ្លាញ ឬធ្វើឱ្យបាត់បង់ជីវិតរបស់ខ្លួនសម្រាប់ជាប្រយោជន៍ដល់វាសនាទៀតផង។ សូម្បីតែយ៉ូបក៏គេចមិនផុតពីច្បាប់នេះដែរ៖ ទោះបីជាគាត់បានស៊ូទ្រាំនឹងការល្បងលរបស់ព្រះជាម្ចាស់យ៉ាងណាក៏ដោយ ក៏គាត់នៅតែស្វែងរកផ្លូវចេញសម្រាប់ខ្លួនឯងដែរ។ មិនធ្លាប់មាននរណាម្នាក់អាចឈរយ៉ាងមាំក្រោមការល្បងលរបស់ព្រះជាម្ចាស់ឡើយ។ ដោយសារតែភាពលោភលន់ និងនិស្ស័យរបស់មនុស្ស ទើបគ្មាននរណាម្នាក់ពេញចិត្តទាំងស្រុងនឹងស្ថានភាពបច្ចុប្បន្នរបស់ពួកគេ និងគ្មាននរណាម្នាក់ឈរយ៉ាងមាំក្រោមការល្បងលឡើយ មនុស្សរាល់រូបវិនាសក្រោមការជំនុំជម្រះរបស់ព្រះជាម្ចាស់។ ប្រសិនបើព្រះជាម្ចាស់ធ្វើម៉ឺងម៉ាត់ជាមួយមនុស្សជាតិ ហើយបើសិនជាទ្រង់នៅតែប្រកាន់យកការទាមទារតឹងរ៉ឹងបែបនេះពីមនុស្ស នោះវានឹងដូចអ្វីដែលទ្រង់បានមានព្រះបន្ទូលថា៖ «នោះមនុស្សជាតិទាំងមូលនឹងដួលរលំនៅក្រោមការសម្លឹងមើលទាំងក្ដៅក្រហាយរបស់ខ្ញុំ»។

ថ្វីដ្បិតតែការស្ថាបនានគរព្រះបានចាប់ផ្ដើមជាផ្លូវការមែន ក៏ប៉ុន្តែការគំនាប់ចំពោះនគរព្រះមិនទាន់បន្លឺសំឡេងឡើងនៅឡើយទេ។ ឥឡូវនេះ វាគ្រាន់តែជាទំនាយអំពីអ្វីដែលនឹងមកដល់ប៉ុណ្ណោះ។ នៅពេលមនុស្សទទួលបានការធ្វើឱ្យពេញខ្នាតអស់ហើយ ហើយគ្រប់ប្រទេសទាំងអស់នៅលើផែនដីក្លាយជាព្រះនគររបស់ព្រះគ្រីស្ទ ពេលនោះវាគឺជាវេលាដែលផ្គរលាន់ទាំងប្រាំពីរបញ្ចេញសូរសព្ទ។ សព្វថ្ងៃនេះគឺជាជំហានឆ្ពោះទៅដំណាក់កាលនោះ ឯបន្ទុកត្រូវបានបញ្ចេញឆ្ពោះទៅថ្ងៃនោះហើយ។ នេះគឺជាផែនការរបស់ព្រះជាម្ចាស់ ហើយនៅពេលអនាគតដ៏ខ្លីខាងមុខនេះ វានឹងបានសម្រេច។ ទោះយ៉ាងណាក៏ដោយ ព្រះជាម្ចាស់ទទួលបាននូវអ្វីៗដែលទ្រង់បានថ្លែងរួចហើយ។ ដូច្នេះ វាច្បាស់ហើយថា ប្រទេសនៅលើផែនដីគ្រាន់តែជាប្រាសាទធ្វើពីដីខ្សាច់ ដែលញាប់ញ័រពេលជំនោរខ្ពស់មកជិតទេតើ៖ ថ្ងៃចុងក្រោយជិតមកដល់ហើយ នាគដ៏ធំមានសម្បុរក្រហម នឹងដួលរលំនៅក្រោមព្រះបន្ទូលរបស់ព្រះជាម្ចាស់។ ដើម្បីធានាថា ផែនការរបស់ទ្រង់ត្រូវបានអនុវត្តដោយជោគជ័យនោះ ទេវតានៅស្ថានសួគ៌បានចុះមកលើផែនដី ដោយធ្វើកិច្ចការខ្លាំងបំផុត ដើម្បីបំពេញព្រះហឫទ័យព្រះជាម្ចាស់។ ព្រះជាម្ចាស់ផ្ទាល់ព្រះអង្គដែលយកកំណើតជាមនុស្សបានដាក់ពង្រាយដល់សមរភូមិដើម្បីធ្វើសង្គ្រាមប្រឆាំងនឹងសត្រូវ។ កន្លែងដែលមានការយកកំណើតជាមនុស្ស គឺជាកន្លែងដែលសត្រូវវិនាសគ្មានសល់។ ចិននឹងក្លាយជាប្រទេសទីមួយដែលត្រូវកម្ទេចចោល។ វានឹងត្រូវបានបំផ្លាញទាំងស្រុងដោយព្រះហស្តរបស់ព្រះជាម្ចាស់។ ព្រះជាម្ចាស់នឹងមិនត្រាប្រណីដល់ទីនោះជាដាច់ខាត។ ភស្តុតាងអំពីការដួលរលំនៃវឌ្ឍនភាពរបស់នាគដ៏ធំមានសម្បុរក្រហមអាចត្រូវបានគេមើលឃើញតាមរយៈភាពពេញវ័យជាបន្តបន្ទាប់របស់មនុស្ស ហើយការនេះមានភាពជាក់ស្ដែង និងអាចមើលឃើញដោយមនុស្សគ្រប់គ្នា។ ភាពពេញវ័យរបស់មនុស្សគឺជាទីសម្គាល់នៃការស្លាប់របស់សត្រូវ។ នេះគឺជាការពន្យល់បន្តិចបន្តួចពីអត្ថន័យនៃពាក្យ «ប្រកួត»។ ដូច្នេះ ព្រះជាម្ចាស់បានរំឭកមនុស្សជាច្រើនលើកច្រើនសាឱ្យធ្វើទីបន្ទាល់ល្អៗពីទ្រង់ដើម្បីលុបចោលឋានៈដែលកាន់កាប់ដោយសញ្ញាណ ដែលជាភាពអាក្រក់របស់នាគដ៏ធំមានសម្បុរក្រហម នៅក្នុងដួងចិត្តរបស់មនុស្ស។ ព្រះជាម្ចាស់ប្រើការរំឭកបែបនេះដើម្បីដាស់សេចក្ដីជំនឿរបស់មនុស្ស ហើយដោយធ្វើដូច្នេះ កិច្ចការរបស់ទ្រង់ក៏សម្រេចបាននូវសមិទ្ធផល។ នេះក៏ព្រោះតែព្រះជាម្ចាស់មានព្រះបន្ទូលថា «តើមនុស្សមានសមត្ថភាពធ្វើអ្វីបានឱ្យពិតប្រាកដទៅ? តើវាមិនសមទេឬដែលថា ខ្ញុំធ្វើវាដោយអង្គឯង?» មនុស្សទាំងអស់គឺសុទ្ធតែអ៊ីចឹង ពួកគេមិនត្រឹមតែគ្មានសមត្ថភាពប៉ុណ្ណោះទេ ប៉ុន្តែពួកគេថែមទាំងងាយធ្លាក់ទឹកចិត្ត និងខកចិត្តទៀតផង។ ដោយហេតុនេះហើយ ពួកគេមិនអាចស្គាល់ព្រះជាម្ចាស់បានទេ។ ព្រះជាម្ចាស់មិនត្រឹមតែធ្វើឱ្យសេចក្ដីជំនឿរបស់មនុស្សជាតិរស់ឡើងវិញប៉ុណ្ណោះទេ ទ្រង់ថែមទាំងបំពេញឱ្យមនុស្សនូវកម្លាំងដោយស្ងាត់ៗ និងឥតឈប់ឈរទៀតផង។

បន្ទាប់មក ព្រះជាម្ចាស់បានចាប់ផ្ដើមមានព្រះបន្ទូលទៅកាន់សកលលោកទាំងមូល។ ព្រះជាម្ចាស់មិនត្រឹមតែបានចាប់ផ្ដើមកិច្ចការថ្មីរបស់ទ្រង់នៅប្រទេសចិនប៉ុណ្ណោះទេ ប៉ុន្តែគឺនៅទូទាំងសកលលោក ទ្រង់បានចាប់ផ្ដើមធ្វើកិច្ចការថ្មីនៅសព្វថ្ងៃនេះ។ នៅក្នុងកិច្ចការនាដំណាក់កាលនេះ ដោយសារព្រះជាម្ចាស់មានបំណងបើកឱ្យដឹងនូវអំពើទាំងអស់របស់ទ្រង់នៅពាសពេញពិភពលោក ដើម្បីឱ្យមនុស្សទាំងអស់ដែលបានក្បត់ទ្រង់ នឹងមកវិញដើម្បីចុះចូលនៅពីមុខព្រះរាជបល្ល័ង្ករបស់ទ្រង់ ឯការជំនុំជម្រះរបស់ព្រះជាម្ចាស់ នឹងនៅតែមានសេចក្ដីមេត្តាករុណា និងសេចក្ដីសន្ដោសប្រណីរបស់ទ្រង់។ ព្រះជាម្ចាស់ប្រើព្រឹត្តិការណ៍បច្ចុប្បន្ននៅពាសពេញពិភពលោកធ្វើជាឱកាស ដើម្បីធ្វើឱ្យមនុស្សមានអារម្មណ៍ស្លន់ស្លោដើម្បីជំរុញពួកគេឱ្យស្វែងរកព្រះជាម្ចាស់ ដើម្បីឱ្យពួកគេអាចនឹងត្រឡប់មកនៅពីមុខព្រះភក្ត្រទ្រង់វិញ។ ដូច្នោះហើយ ទើបទ្រង់មានព្រះបន្ទូលថា «នេះជាវិធីធ្វើការមួយបែបរបស់ខ្ញុំ និងដោយគ្មានការសង្ស័យ ក៏ជាទង្វើនៃការសង្គ្រោះមនុស្សជាតិផងដែរ ហើយអ្វីដែលខ្ញុំពង្រីកទៅដល់ពួកគេ នៅតែជាប្រភេទនៃសេចក្ដីស្រឡាញ់»។ នៅទីនេះ ព្រះជាម្ចាស់បើកសម្ដែងពីនិស្ស័យពិតរបស់មនុស្សជាតិដោយភាពជាក់លាក់បានយ៉ាងលឿន យ៉ាងច្បាស់ និងយ៉ាងងាយគ្មានអ្វីប្រៀបផ្ទឹមបាន។ ការនេះធ្វើឱ្យមនុស្សលាក់មុខរបស់ពួកគេដោយភាពខ្មាសអៀនយ៉ាងអាម៉ាស់មុខមែនទែន។ រាល់ពេលដែលព្រះជាម្ចាស់មានព្រះបន្ទូល ទោះម្ដេចក្ដីទ្រង់តែងតែបានចង្អុលបង្ហាញនូវចំណុចខ្លះៗអំពីការអនុវត្តដ៏គួរឱ្យអាម៉ាស់របស់មនុស្សជាតិ ដើម្បីឱ្យនៅពេលស្រួល មនុស្សមិនភ្លេចការស្គាល់ខ្លួនឯង និងមិនចាត់ទុកការស្គាល់ខ្លួនឯងថាជាកិច្ចការចាស់ឡើយ។ យោងតាមធម្មជាតិរបស់មនុស្ស ប្រសិនបើព្រះជាម្ចាស់ឈប់ចង្អុលបង្ហាញពីកំហុសរបស់ពួកគេសូម្បីតែមួយភ្លែត នោះពួកគេអាចនឹងប្រព្រឹត្តខុសគន្លង និងក្រអឺតក្រទមភ្លាម។ ហេតុនេះហើយទើបព្រះជាម្ចាស់មានព្រះបន្ទូលម្តងទៀតនៅសព្វថ្ងៃនេះថា «មនុស្សជាតិ នៅឆ្ងាយពីការមានតម្លៃស្មើងារដែលខ្ញុំបានប្រទានឱ្យពួកគេ ព្រោះតែងារជា 'អ្នកស៊ីឈ្នួល' ពួកគេច្រើននាក់ណាស់រក្សាការថ្នាំងថ្នាក់នៅក្នុងដួងចិត្តរបស់ពួកគេ ហើយព្រោះតែងារជា 'រាស្ត្ររបស់ខ្ញុំ' ពួកគេច្រើននាក់ណាស់បង្កើតសេចក្ដីស្រឡាញ់ចំពោះខ្ញុំនៅក្នុងដួងចិត្តរបស់ពួកគេ។ ពួកគេមិនគួរព្យាយាមបន្លំខ្ញុំទេ ព្រះនេត្ររបស់ខ្ញុំមើលឃើញគ្រប់យ៉ាង!» ឱ្យតែមនុស្សអានសេចក្ដីថ្លែងនេះភ្លាម ពួកគេមានអារម្មណ៍មិនស្រួលចិត្តភ្លាម។ ពួកគេមានអារម្មណ៍ថា សកម្មភាពកន្លងមករបស់ពួកគេគឺក្មេងខ្ចីខ្លាំងណាស់ (គ្រាន់តែជាប្រភេទទង្វើថោកទាបដែលប្រមាថព្រះជាម្ចាស់ប៉ុណ្ណោះ)។ ថ្មីៗនេះពួកគេចង់បំពេញព្រះហឫទ័យព្រះជាម្ចាស់ ប៉ុន្តែខណៈដែលពួកគេមានឆន្ទៈកាន់តែខ្លាំង ពួកគេបែរជាខ្វះថាមពលក្នុងការអនុវត្ត និងមិនដឹងថាតើពួកគេគួរតែធ្វើអ្វីនោះទេ។ ពួកគេពោរពេញទៅដោយការតាំងចិត្តថ្មីទាំងមិនដឹងខ្លួន។ នេះគឺជាផលនៃការអានព្រះបន្ទូលទាំងនេះក្រោយពេលមនុស្សក្លាយទៅជាមានភាពងាយស្រួល។

ម៉្យាង ព្រះជាម្ចាស់មានព្រះបន្ទូលថា សាតាំងគឺវិកលចរិតខ្លាំងមែនទែន រីឯម្យ៉ាងទៀត ទ្រង់ចង្អុលបង្ហាញថា ធម្មជាតិចាស់ដែលមានក្នុងមនុស្សភាគច្រើន មិនបានផ្លាស់ប្ដូរទេ។ តាមរយៈការនេះ វាច្បាស់ណាស់ថា សកម្មភាពរបស់សាតាំងត្រូវបានបង្ហាញឱ្យឃើញតាមរយៈមនុស្សជាតិ។ ហេតុដូច្នោះហើយ ព្រះជាម្ចាស់រំឭកមនុស្សកុំឱ្យប្រព្រឹត្តខុសគន្លង ក្រែងលោពួកគេត្រូវសាតាំងត្របាក់ស៊ី។ នេះមិនត្រឹមតែទាយថា មនុស្សខ្លះនឹងបះបោរប៉ុណ្ណោះទេ លើសពីនេះទៅទៀត វាគឺជាការព្រមានដែលបន្លឺសំឡេងដើម្បីដាស់តឿនមនុស្សទាំងអស់ឱ្យទុកចោលអតីតកាលជាប្រញាប់ ហើយស្វែងរកបច្ចុប្បន្នកាលវិញ។ គ្មាននរណាម្នាក់ចង់ឱ្យអារក្សគ្រប់គ្រងខ្លួន ឬក៏ឱ្យពួកវិញ្ញាណអាក្រក់យកឈ្នះខ្លួននោះទេ ដូច្នេះព្រះបន្ទូលរបស់ព្រះជាម្ចាស់ រឹតតែអស្ចារ្យទៀតនោះ គឺជាការព្រមាន និងក្រើនរំឭកដល់ពួកគេ។ ទោះយ៉ាងណា នៅពេលមនុស្សភាគច្រើនផ្លាស់ប្ដូរទៅដល់ចុងម្ខាងទៀត ដែលភ្ជាប់សេចក្ដីសំខាន់ដ៏អស្ចារ្យទៅនឹងរាល់ព្រះបន្ទូលចុងក្រោយរបស់ព្រះជាម្ចាស់ ព្រះជាម្ចាស់បន្តមានព្រះបន្ទូលថា «មនុស្សភាគច្រើនកំពុងតែរង់ចាំឱ្យខ្ញុំបើកសម្ដែងពីអាថ៌កំបាំងឱ្យច្រើនថែមទៀតដើម្បីឱ្យពួកគេបានសប្បាយភ្នែកមើល។ ទោះយ៉ាងណាក៏ដោយ ថ្វីបើអ្នកបានងាកមកយល់ពីអាថ៌កំបាំងទាំងអស់នៃស្ថានសួគ៌ក៏ដោយ តែជាក់ស្ដែង តើអ្នកអាចធ្វើអ្វីបានជាមួយចំណេះដឹងទាំងនោះ? តើវានឹងបង្កើនក្ដីស្រឡាញ់របស់អ្នកចំពោះខ្ញុំបានទេ? តើវានឹងដាស់អារម្មណ៍ស្រឡាញ់របស់អ្នកចំពោះខ្ញុំដែរឬទេ?» តាមរយៈការនេះ វាជាភស្តុតាងបញ្ជាក់ថា មនុស្សមិនប្រើព្រះបន្ទូលរបស់ព្រះជាម្ចាស់ដើម្បីស្គាល់ព្រះជាម្ចាស់ និងស្រឡាញ់ព្រះជាម្ចាស់ទេ ផ្ទុយទៅវិញពួកគេប្រើដើម្បីតែបង្កើនចំនួនទំនិញក្នុង «ឃ្លាំងដ៏តូច» របស់ខ្លួនតែប៉ុណ្ណោះ។ ដូច្នេះហើយទើបព្រះជាម្ចាស់ប្រើឃ្លាថា «ដើម្បីឱ្យពួកគេបានសប្បាយភ្នែកមើល» ដើម្បីពណ៌នាអំពីភាពជ្រុលនិយមរបស់មនុស្ស ដែលឆ្លុះបញ្ចាំងពីរបៀបដែលមនុស្សស្រឡាញ់ព្រះជាម្ចាស់នៅមិនទាន់បរិសុទ្ធទាំងស្រុងនៅឡើយ។ ប្រសិនបើព្រះជាម្ចាស់មិនបានបង្ហាញអាថ៌កំបាំងនានាទេនោះ មនុស្សនឹងមិនផ្ដល់សារៈសំខាន់ខ្លាំងដល់ព្រះបន្ទូលរបស់ទ្រង់ឡើយ ផ្ទុយទៅវិញពួកគេគ្រាន់តែមើលតែបន្តិចប៉ុណ្ណោះ គឺថាក្រឡេកមើលតែមួយប៉ប្រិចភ្នែក ប្រៀបដូចជាជិះលើខ្នងសេះបំផាយកាត់ផ្កាអ៊ីចឹង។ ពួកគេនឹងមិនចំណាយពេលក្នុងការឆ្លុះបញ្ចាំង ឬពិចារណាឱ្យបានពិតប្រាកដអំពីព្រះសូរសៀងរបស់ព្រះជាម្ចាស់ឡើយ។ មនុស្សភាគច្រើនមិនស្រឡាញ់ព្រះបន្ទូលរបស់ទ្រង់ពិតនោះទេ។ ពួកគេមិនចូលទៅឱ្យស៊ីជម្រៅដើម្បីហូប និងផឹកព្រះបន្ទូលរបស់ទ្រង់ឡើយ ផ្ទុយទៅវិញ ពួកគេគ្រាន់តែមើលត្រួសៗបែបបង្គ្រប់កិច្ចប៉ុណ្ណោះ។ ហេតុអ្វីបានជាឥឡូវនេះព្រះជាម្ចាស់មានព្រះបន្ទូលតាមរបៀបមួយដែលខុសពីរបៀបដែលទ្រង់មានព្រះបន្ទូលពីមុន? ហេតុអ្វីបានជាព្រះបន្ទូលទាំងអស់របស់ទ្រង់សុទ្ធតែមិនអាចវាស់ស្ទង់បាន? ឧទាហរណ៍ដូចជាពាក្យ «ពាក់លើក្បាល» នៅក្នុងឃ្លា «ខ្ញុំនឹងមិនពាក់លើក្បាលពួកគេនូវស្លាកបែបនេះយ៉ាងគាប់ជួនដូច្នេះសោះឡើយ» ពាក្យ «មាសសុទ្ធ» នៅក្នុងឃ្លា «តើមានអ្នកណាម្នាក់ដែលអាចទទួលបានមាសសុទ្ធបំផុតដែលកើតពីព្រះបន្ទូលរបស់ខ្ញុំឬទេ» ពាក្យដែលទ្រង់លើកឡើងកាលពីមុន «ការកែច្នៃ» នៅក្នុងឃ្លា «ដោយមិនទទួលរងការកែច្នៃណាមួយពីសាតាំងឡើយ» និងឃ្លាបែបនេះផ្សេងៗទៀត។ មនុស្សមិនយល់ពីមូលហេតុដែលព្រះជាម្ចាស់មានព្រះបន្ទូលបែបនេះទេ ពួកគេមិនអាចយល់ច្បាស់ពីមូលហេតុដែលទ្រង់មានព្រះបន្ទូលបែបកំប្លែង លេងសើច និងបែបបង្ករឿងដូចនេះនោះទេ។ វាច្បាស់ណាស់ថា ទាំងនេះគឺជាការបង្ហាញឱ្យឃើញពីគោលបំណងនៃព្រះបន្ទូលរបស់ព្រះជាម្ចាស់។ តាំងពីដើមបំផុតរៀងមក មនុស្សតែងតែមិនអាចយល់ច្បាស់ពីព្រះបន្ទូលរបស់ព្រះជាម្ចាស់ ហើយវាមើលទៅប្រៀបដូចជាព្រះសូរសៀងរបស់ទ្រង់ ពិតជាធ្ងន់ធ្ងរ និងតឹងរឹងអ៊ីចឹង។ ដោយបន្ថែមការលេងសើចតែបន្តិចប៉ុណ្ណោះ ដោយបន្ថែមពាក្យកំប្លែងពីនេះពីនោះពីរបី ទ្រង់អាចធ្វើឱ្យមានការបន្ធូរអារម្មណ៍ជាមួយនឹងព្រះបន្ទូលរបស់ទ្រង់ ហើយអនុញ្ញាតឱ្យមនុស្សសម្រាកសាច់ដុំរបស់ពួកគេបានខ្លះ។ តាមរយៈការធ្វើដូច្នេះ ទ្រង់អាចទទួលបានផលកាន់តែអស្ចារ្យឡើង ដែលជំរុញឱ្យមនុស្សរាល់រូបសញ្ជឹងគិតពីព្រះបន្ទូលរបស់ព្រះជាម្ចាស់។

ចំពោះភ្នែកទទេរបស់មនុស្ស ទំនងជាមើលមិនឃើញការផ្លាស់ប្ដូរនៅក្នុងព្រះសូរសៀងរបស់ព្រះជាម្ចាស់នៅក្នុងអំឡុងពេលនេះនោះទេ នេះដោយសារតែមនុស្សគ្មានសមត្ថភាពយល់ពីច្បាប់ដែលព្រះជាម្ចាស់មានព្រះបន្ទូល ហើយមិនយល់ពីបរិបទនៃព្រះបន្ទូលរបស់ទ្រង់។ បន្ទាប់ពីអានព្រះបន្ទូលរបស់ព្រះជាម្ចាស់ មនុស្សមិនជឿថាមានអាថ៌កំបាំងថ្មីផ្សេងទៀតនៅក្នុងព្រះបន្ទូលទាំងនេះនោះទេ ម្ល៉ោះហើយ ពួកគេគ្មានសមត្ថភាពក្នុងការដឹកនាំជីវិតដែលស្រស់ស្រាយលើសពីធម្មតានោះទេ ហើយបែរជារស់នៅក្នុងជីវិតដែលអាប់អួ និងមិនរស់រវើកទៅវិញ។ ប៉ុន្តែ នៅក្នុងព្រះសូរសៀងរបស់ព្រះជាម្ចាស់ យើងឃើញថា មានអត្ថន័យស៊ីជម្រៅមួយកម្រិតទៀត ដែលមនុស្សមិនអាចវាស់ស្ទង់បាន ព្រមទាំងមិនអាចទៅដល់ថែមទៀត។ សព្វថ្ងៃនេះ ចំពោះមនុស្សដែលមានសំណាងល្អគ្រប់គ្រាន់ ដោយបានអានព្រះបន្ទូលទាំងនោះរបស់ទ្រង់ គឺជាព្រះពរដ៏អស្ចារ្យបំផុត។ បើគ្មាននរណាម្នាក់បានអានព្រះបន្ទូលទាំងនេះទេ មនុស្សនឹងនៅតែក្រអឺតក្រទម រាប់ខ្លួនឯងជាសុចរិត មិនស្គាល់ខ្លួនឯង និងមិនដឹងថាខ្លួនឯងបរាជ័យប៉ុន្មានដងមកហើយ ជារៀងរហូត។ បន្ទាប់ពីអានព្រះបន្ទូលដ៏ជ្រាលជ្រៅដែលមិនអាចវាស់ស្ទង់បានរបស់ព្រះជាម្ចាស់ មនុស្សលួចកោតសរសើរព្រះបន្ទូលទាំងនោះ ហើយមានការដាក់ទោសពិតប្រាកដនៅក្នុងដួងចិត្តរបស់ពួកគេ ដែលមិនត្រូវបានធ្វើឱ្យខូចដោយភាពក្លែងក្លាយ ឯដួងចិត្តរបស់ពួកគេក៏ក្លាយជារបស់ពិត មិនមែនជារបស់ក្លែងក្លាយទេ។ នេះជាអ្វីដែលកើតឡើងពិតប្រាកដនៅក្នុងដួងចិត្តរបស់មនុស្ស។ គ្រប់គ្នាមានរឿងផ្ទាល់ខ្លួននៅក្នុងដួងចិត្តរបស់ពួកគេ។ វាប្រៀបដូចជាពួកគេកំពុងនិយាយទៅកាន់ខ្លួនឯងថា៖ «ទំនងណាស់ថា រឿងនេះត្រូវបានព្រះជាម្ចាស់ផ្ទាល់ព្រះអង្គមានព្រះបន្ទូល បើមិនមែនព្រះជាម្ចាស់ទេ តើមានអ្នកណាអាចនិយាយពាក្យទាំងនេះបានទៅ? ហេតុអ្វីបានជាខ្ញុំមិនអាចនិយាយពាក្យទាំងនេះបាន? ហេតុអ្វីបានជាខ្ញុំគ្មានសមត្ថភាពអាចធ្វើកិច្ចការបែបនេះបាន? វាទំនងជាព្រះជាម្ចាស់ដែលយកកំណើតជាមនុស្សគឺជាព្រះពិតប្រាកដ ដូចដែលព្រះជាម្ចាស់មានព្រះបន្ទូលមែន និងជាព្រះជាម្ចាស់ផ្ទាល់ព្រះអង្គ! ខ្ញុំនឹងគ្មានមន្ទិលទៀតទេ។ បើមិនដូច្នេះទេ នៅពេលដែលព្រះហស្ដនៃព្រះជាម្ចាស់មកដល់ នោះវាអាចនឹងយឺតពេលក្នុងការស្ដាយក្រោយហើយ! ...» នេះជាអ្វីដែលមនុស្សភាគច្រើនគិតនៅក្នុងដួងចិត្តរបស់ពួកគេ។ វាពិតណាស់ថា ចាប់តាំងពីពេលដែលព្រះជាម្ចាស់ចាប់ផ្ដើមមានព្រះបន្ទូលរហូតមកដល់សព្វថ្ងៃនេះ មនុស្សទាំងអស់នឹងបែកបាក់គ្នាបើគ្មានការទ្រទ្រង់ពីព្រះបន្ទូលរបស់ព្រះជាម្ចាស់។ ហេតុអ្វីបានជាគេនិយាយថា កិច្ចការទាំងអស់នេះធ្វើឡើងដោយព្រះជាម្ចាស់ផ្ទាល់ព្រះអង្គ មិនមែនដោយមនុស្ស? បើសិនជាព្រះជាម្ចាស់មិនបានប្រើព្រះបន្ទូលដើម្បីទ្រទ្រង់ជីវិតរបស់ពួកជំនុំទេ នោះគ្រប់គ្នានឹងបាត់ខ្លួនគ្មានសល់ដានឡើយ។ តើនេះមិនមែនជាព្រះចេស្ដារបស់ព្រះជាម្ចាស់ទេឬ? តើនេះពិតជាវោហារកោសល្យរបស់មនុស្សមែនឬ? តើនេះជាទេព្យកោសល្យដ៏អស្ចារ្យរបស់មនុស្សមែនឬ? មិនមែនដាច់ខាត! បើគ្មានការវះកាត់ពិនិត្យទេ គ្មាននរណាម្នាក់ដឹងពីប្រភេទឈាមដែលរត់តាមសរសៃឈាមខ្មៅរបស់ពួកគេនោះទេ ពួកគេនឹងមិនដឹងថា តើពួកគេមានបេះដូងប៉ុន្មាន ឬខួរក្បាលប៉ុន្មាននោះឡើយ ហើយពួកគេទាំងអស់នឹងគិតថា ពួកគេស្គាល់ព្រះជាម្ចាស់។ តើពួកគេមិនដឹងទេឬថានៅតែមានការប្រឆាំងនៅក្នុងចំណេះដឹងរបស់ពួកគេ? គ្មានអ្វីគួរឱ្យឆ្ងល់ទេដែលព្រះជាម្ចាស់មានព្រះបន្ទូលថា «មនុស្សជាតិគ្រប់រូប គួរតែទទួលយកការត្រួតពិនិត្យមើលដោយព្រះវិញ្ញាណរបស់ខ្ញុំ គួរតែត្រួតពិនិត្យទង្វើ និងពាក្យសម្ដីគ្រប់ម៉ាត់របស់ខ្លួនឱ្យបានហ្មត់ចត់ ហើយជាងនេះទៅទៀត គួរតែសម្លឹងមើលអំពើដ៏ល្អអស្ចារ្យរបស់ខ្ញុំ»។ តាមរយៈនេះ គេអាចឃើញថា ព្រះបន្ទូលរបស់ព្រះជាម្ចាស់មិនមែនគ្មានគោលបំណង និងគ្មានមូលដ្ឋាននោះទេ។ ព្រះជាម្ចាស់មិនដែលប្រព្រឹត្តចំពោះមនុស្សណាម្នាក់ដោយអយុត្តិធម៌នោះឡើយ។ សូម្បីតែយ៉ូប ទោះបីមានសេចក្ដីជំនឿយ៉ាងណាក៏ដោយ ក៏មិនត្រូវបានលើកទោសឱ្យដែរ ដោយគាត់ក៏ត្រូវបានវះកាត់ពិនិត្យ និងមិនទុកឱ្យមានកន្លែងលាក់បាំងភាពអាម៉ាស់របស់គាត់ឡើយ។ កុំថាឡើយមនុស្សសម័យបច្ចុប្បន្ន។ ដូច្នេះ ពេលនោះព្រះជាម្ចាស់ទ្រង់សួរភ្លាមៗថា៖ «តើអ្នករាល់គ្នាមានអារម្មណ៍យ៉ាងណានៅពេលនគរព្រះមកដល់ផែនដី?» សំណួរបស់ព្រះជាម្ចាស់មិនសូវសំខាន់ទេ ប៉ុន្តែវាធ្វើឱ្យមនុស្សស្ទាក់ស្ទើរថា៖ «តើយើងមានអារម្មណ៍ដូចម្តេច? យើងនៅតែមិនដឹងថា ពេលណានគរព្រះមកដល់ ដូច្នេះតើយើងអាចនិយាយពីអារម្មណ៍របស់យើងម្ដេចនឹងកើត? លើសពីនេះ យើងគ្មានតម្រុយទេ។ បើសិនជាខ្ញុំមានអារម្មណ៍អ្វីមួយ វាមុខជាអារម្មណ៍ 'ភ្ញាក់ផ្អើល' ហើយគ្មានអ្វីទៀតទេ»។ តាមពិត សំណួរនេះមិនមែនជាគោលបំណងនៃព្រះបន្ទូលរបស់ព្រះជាម្ចាស់ទេ។ អ្វីដែលសំខាន់ជាងគេ គឺប្រយោគមួយនេះ «នៅពេលដែលពួកកូនប្រុសរបស់ខ្ញុំ និងមនុស្សទាំងអស់ដើរជាជួរទាំងហ្វូងទៅកាន់បល្ល័ង្ករបស់ខ្ញុំ នោះខ្ញុំក៏ចាប់ផ្ដើមធ្វើការជំនុំជម្រះជាផ្លូវការនៅមុខរាជបល្ល័ង្កពណ៌សដ៏អស្ចារ្យ» វាសង្ខេបនូវការវិវឌ្ឍន៍នៃពិភពខាងវិញ្ញាណទាំងមូល។ គ្មាននរណាម្នាក់ដឹងពីអ្វីដែលព្រះជាម្ចាស់ចង់ធ្វើនៅក្នុងពិភពខាងវិញ្ញាណក្នុងអំឡុងពេលនេះទេ ហើយទាល់តែក្រោយពេលដែលព្រះជាម្ចាស់បញ្ចេញព្រះបន្ទូលទាំងនេះ ទើបមនុស្សមានការភ្ញាក់ខ្លួនបន្តិចបន្តួច។ ដោយសារតែកិច្ចការរបស់ព្រះជាម្ចាស់មានច្រើនជំហ៊ានផ្សេងៗគ្នា នោះកិច្ចការរបស់ព្រះជាម្ចាស់ទូទាំងសកលលោកនេះក៏ផ្លាស់ប្ដូរដែរ។ ក្នុងអំឡុងពេលនេះ ព្រះជាម្ចាស់សង្គ្រោះពួកកូនប្រុស និងរាស្ត្ររបស់ព្រះជាម្ចាស់ជាចម្បង និយាយឱ្យចំគឺថា ដោយត្រូវបានឃ្វាលដោយពួកទេវតា ពួកកូនប្រុសទាំងឡាយ និងរាស្ត្ររបស់ព្រះជាម្ចាស់ចាប់ផ្ដើមទទួលយកការដោះស្រាយ និងការបំបែក ពួកគេចាប់ផ្ដើមកម្ចាត់គំនិត និងសញ្ញាណរបស់ពួកគេជាផ្លូវការ ហើយលាចាកដានទាំងអស់នៃពិភពលោកនេះ។ និយាយម្យ៉ាងទៀតគឺថា «ការជំនុំជម្រះនៅមុខរាជបល្ល័ង្កពណ៌សដ៏អស្ចារ្យ» ដែលព្រះជាម្ចាស់មានព្រះបន្ទូល ចាប់ផ្ដើមជាផ្លូវការហើយ។ ដោយសារនេះជាការជំនុំជម្រះរបស់ព្រះជាម្ចាស់ ព្រះជាម្ចាស់ត្រូវតែបញ្ចេញព្រះសូរសៀងរបស់ទ្រង់ ហើយទោះបីជាខ្លឹមសារប្រែប្រួលក៏ដោយ ក៏គោលបំណងនៅដដែលជានិច្ច។ សព្វថ្ងៃនេះ ការជំនុំជម្រះចេញពីព្រះសូរសៀងដែលព្រះជាម្ចាស់មានព្រះបន្ទូល ហាក់ដូចជាព្រះបន្ទូលរបស់ទ្រង់សំដៅទៅរកមនុស្សជាក់លាក់មួយក្រុម។ តាមពិត អ្វីដែលសំខាន់ជាងគេ គឺព្រះបន្ទូលទាំងនេះថ្លែងពីធម្មជាតិនៃមនុស្សជាតិទាំងអស់។ ព្រះបន្ទូលទាំងនេះកាត់ចំខួរឆ្អឹងខ្នងរបស់មនុស្ស ព្រះបន្ទូលទាំងនេះមិនប្រណីដល់អារម្មណ៍របស់មនុស្សឡើយ ហើយព្រះបន្ទូលទាំងនេះបើកឱ្យដឹងពីសារជាតិទាំងអស់របស់មនុស្សដោយមិនទុកឱ្យសល់ និងមិនឱ្យអ្វីមួយរួចខ្លួនឡើយ។ ចាប់ពីថ្ងៃនេះទៅ ព្រះជាម្ចាស់បើកសម្ដែងជាផ្លូវការពីមុខមាត់ពិតរបស់មនុស្ស ម្ល៉ោះហើយក៏ «បញ្ចេញសំឡេងនៃព្រះវិញ្ញាណរបស់ខ្ញុំទៅទូទាំងសកលលោក»។ ហើយនៅទីបំផុតសម្រេចបានផលបែបនេះ៖ «តាមរយៈព្រះបន្ទូលរបសខ្ញុំ ខ្ញុំនឹងលាងសម្អាតមនុស្សទាំងអស់ ព្រមទាំងវត្ថុគ្រប់យ៉ាងដែលនៅក្នុងស្ថានសួគ៌ និងលើផែនដី ដើម្បីឱ្យដីលែងស្មោកគ្រោក និងលែងខុសសីលធម៌ ហើយទៅជានគរដ៏បរិសុទ្ធ»។ ព្រះបន្ទូលទាំងនេះបង្ហាញពីអនាគតនៃនគរព្រះ ដែលជានគរព្រះគ្រីស្ទទាំងស្រុង ពិតដូចព្រះជាម្ចាស់បានមានព្រះបន្ទូលថា «អ្វីៗទាំងអស់ជាផ្លែឈើល្អ ទាំងអស់គ្នាជាកសិករឧស្សាហ៍ព្យាយាម»។ តាមធម្មតា ការនេះនឹងកើតឡើងនៅទូទាំងសកលលោក ហើយនឹងមិនកំណត់ត្រឹមតែនៅប្រទេសចិននោះទេ។

ទាល់តែពេលព្រះជាម្ចាស់ចាប់ផ្ដើមមានព្រះបន្ទូល និងធ្វើសកម្មភាព ទើបមនុស្សស្គាល់ទ្រង់បន្តិចបន្តួចនៅក្នុងសញ្ញាណរបស់ពួកគេ។ ពីដំបូង ការស្គាល់នេះមានតែនៅក្នុងសញ្ញាណរបស់ពួកគេតែប៉ុណ្ណោះ ប៉ុន្តែយូរៗទៅ គំនិតរបស់មនុស្សកាន់តែឥតប្រយោជន៍ និងមិនសមស្របសម្រាប់ការប្រើប្រាស់របស់មនុស្ស ម្ល៉ោះហើយ ពួកគេបែរមកជឿអ្វីទាំងអស់ដែលព្រះជាម្ចាស់មានព្រះបន្ទូល រហូតដល់ថ្នាក់ពួកគេ «បង្កើតកន្លែងសម្រាប់ព្រះដ៏ជាក់ស្ដែងនៅក្នុងសម្បជញ្ញៈរបស់ពួកគេ»។ មានតែស្ថិតនៅក្នុងសម្បជញ្ញៈរបស់ពួកគេប៉ុណ្ណោះ ទើបមនុស្សមានកន្លែងសម្រាប់ព្រះជាម្ចាស់ដ៏ជាក់ស្ដែង។ ទោះជាយ៉ាងនេះក្ដី តាមពិតទៅ ពួកគេមិនស្គាល់ព្រះជាម្ចាស់ទេ ហើយគ្មានអ្វីនិយាយក្រៅពីពាក្យឥតខ្លឹមសារនោះទេ។ ប៉ុន្តែបើប្រៀបធៀបទៅនឹងអតីតកាល ពួកគេមានការរីកចម្រើនយ៉ាងសម្បើម ទោះបីជានៅមានភាពខុសគ្នាច្រើនពីព្រះជាម្ចាស់ដ៏ជាក់ស្ដែងផ្ទាល់ព្រះអង្គក៏ដោយ។ ហេតុអ្វីបានជាព្រះជាម្ចាស់តែងតែមានព្រះបន្ទូលថា «មួយថ្ងៃៗ ខ្ញុំដើរនៅក្នុងចំណោមមនុស្សជាច្រើនតំណគ្មានទីបញ្ចប់ ហើយមួយថ្ងៃៗ ខ្ញុំធ្វើការនៅក្នុងមនុស្សគ្រប់រូប»? ព្រះជាម្ចាស់កាន់តែមានព្រះបន្ទូលបែបនេះ មនុស្សកាន់តែអាចប្រៀបធៀបពួកគេទៅនឹងសកម្មភាពរបស់ព្រះជាម្ចាស់ដ៏ជាក់ស្ដែងផ្ទាល់ព្រះអង្គនាពេលសព្វថ្ងៃនេះ ដូច្នេះហើយ ពួកគេអាចស្គាល់ព្រះជាម្ចាស់ដ៏ជាក់ស្ដែងកាន់តែច្បាស់នៅក្នុងភាពជាក់ស្ដែង។ ដោយសារព្រះបន្ទូលរបស់ព្រះជាម្ចាស់ត្រូវបានថ្លែងចេញពីទស្សនៈខាងសាច់ឈាម និងត្រូវបានបន្លឺឡើងដោយប្រើភាសារបស់មនុស្ស នោះមនុស្សអាចឱ្យតម្លៃព្រះបន្ទូលរបស់ព្រះជាម្ចាស់ដោយការវាស់ស្ទង់ព្រះបន្ទូលទាំងនោះទៅនឹងសម្ភារៈផ្សេងៗ ដោយហេតុនេះហើយ ទើបសម្រេចបានផលកាន់តែប្រសើរ។ លើសពីនេះ ម្ដងហើយម្ដងទៀត ព្រះជាម្ចាស់មានព្រះបន្ទូលអំពីរូបអង្គរបស់ «ទ្រង់» នៅក្នុងដួងចិត្តរបស់មនុស្ស និង «ទ្រង់» នៅក្នុងភាពជាក់ស្ដែង ដែលធ្វើឱ្យមនុស្សកាន់តែចង់ជម្រុះរូបអង្គនៃព្រះនៅក្នុងដួងចិត្តរបស់ពួកគេ ម្ល៉ោះហើយ ពួកគេចង់ស្គាល់ និងចូលរួមជាមួយព្រះជាម្ចាស់ដ៏ជាក់ស្ដែងផ្ទាល់ព្រះអង្គ។ នេះជាប្រាជ្ញានៃព្រះបន្ទូលរបស់ព្រះជាម្ចាស់។ ព្រះជាម្ចាស់កាន់តែមានព្រះបន្ទូលបែបនេះ វាកាន់តែមានប្រយោជន៍ដល់មនុស្សក្នុងការស្គាល់ព្រះជាម្ចាស់ ម្ល៉ោះហើយ ទើបព្រះជាម្ចាស់មានព្រះបន្ទូលថា «ប្រសិនបើខ្ញុំមិនបានមកយកកំណើតជាមនុស្សទេ មនុស្សនឹងមិនបានស្គាល់ខ្ញុំឡើយ ហើយទោះបីជាពួកគេបានបែរមកស្គាល់ខ្ញុំវិញក្ដី តើការស្គាល់នេះនឹងមិននៅតែជាសញ្ញាណទេឬ?» តាមពិត បើសិនជាមនុស្សចាំបាច់ត្រូវស្គាល់ព្រះជាម្ចាស់តាមតែសញ្ញាណផ្ទាល់ខ្លួនរបស់ពួកគេ នោះវានឹងស្រួលហើយសម្រាប់ពួកគេ ដូច្នេះពួកគេនឹងបានធូរស្បើយអារម្មណ៍ និងរីករាយ ហើយបើដូច្នោះ ព្រះជាម្ចាស់នឹងនៅតែស្រពេចស្រពិល និងមិនជាក់ស្ដែងនៅក្នុងដួងចិត្តរបស់មនុស្សដដែល ហើយនេះនឹងបញ្ជាក់ថា គឺសាតាំង មិនមែនព្រះជាម្ចាស់ទេដែលជាអ្នកត្រួតត្រាសកលលោកទាំងមូល ម្ល៉ោះហើយ ព្រះបន្ទូលរបស់ព្រះជាម្ចាស់ដែលចែងថា «ខ្ញុំបានយកអំណាចរបស់ខ្ញុំមក វិញហើយ» នឹងនៅតែឥតខ្លឹមសារជារៀងរហូត។

នៅពេលដែលភាពជាព្រះចាប់ផ្ដើមធ្វើសកម្មភាពដោយផ្ទាល់ នោះក៏ជាពេលដែលនគរព្រះចុះមកពិភពមនុស្សជាផ្លូវការដែរ។ ប៉ុន្តែអ្វីដែលត្រូវនិយាយនៅទីនេះគឺជា នគរព្រះដែលចុះមកនៅក្នុងចំណោមមនុស្ស មិនមែនជានគរព្រះដែលកើតឡើងពីក្នុងចំណោមមនុស្សទេ ម្ល៉ោះហើយ អ្វីដែលត្រូវនិយាយនាពេលសព្វថ្ងៃនេះគឺជាការកសាងនគរព្រះ មិនមែនជារបៀបដែលវាកើតឡើងនោះទេ។ ហេតុអ្វីបានជាព្រះជាម្ចាស់តែងតែមានព្រះបន្ទូលថា «របស់សព្វសារពើប្រែជាស្ងៀមស្ងាត់»? តើវាអាចទៅរួចទេដែលរបស់សព្វសារពើនឹងឈប់ ហើយឈរនៅស្ងៀម? តើវាអាចទៅរួចទេដែលភ្នំធំៗពិតជាប្រែជាស្ងៀមស្ងាត់? ដូច្នេះ ហេតុអ្វីបានជាមនុស្សគ្មានញាណដឹងពីរឿងនេះ? តើវាអាចទៅរួចទេដែលព្រះបន្ទូលរបស់ព្រះជាម្ចាស់ខុស? ឬក៏ព្រះជាម្ចាស់បំផ្លើស? ដោយសារតែគ្រប់យ៉ាងដែលព្រះជាម្ចាស់ធ្វើ ត្រូវបានអនុវត្តនៅក្នុងមជ្ឈដ្ឋានជាក់លាក់មួយ ដោយគ្មាននរណាម្នាក់យល់ដឹងពីវា ឬមានសមត្ថភាពដឹងពីវាដោយភ្នែករបស់ពួកគេផ្ទាល់ឡើយ ហើយអ្វីដែលមនុស្សអាចធ្វើបាន គឺស្ដាប់ព្រះជាម្ចាស់មានព្រះបន្ទូលតែប៉ុណ្ណោះ។ ដោយសារតែឫទ្ធានុភាពដែលព្រះជាម្ចាស់ធ្វើនៅពេលដែលព្រះជាម្ចាស់មកដល់ វាប្រៀបដូចជាមានការផ្លាស់ប្ដូរយ៉ាងមហិមានៅលើស្ថានសួគ៌ និងលើផែនដី ឯព្រះជាម្ចាស់វិញ វាហាក់ដូចជាទាំងអស់គ្នាកំពុងមើលនៅខណៈពេលនោះ។ សព្វថ្ងៃនេះ ការពិតមិនទាន់មកដល់នៅឡើយទេ។ មនុស្សគ្រាន់តែបានរៀនតិចតួចពីផ្នែកដែលមានន័យត្រង់នៃព្រះបន្ទូលរបស់ព្រះជាម្ចាស់ប៉ុណ្ណោះ។ អត្ថន័យពិតកំពុងរង់ចាំពេលដែលពួកគេជម្រះខ្លួនចេញពីសញ្ញាណរបស់ពួកគេ ទាល់តែពេលនោះទើបពួកគេយល់ដឹងអំពីអ្វីៗដែលព្រះជាម្ចាស់ដែលយកកំណើតជាមនុស្សកំពុងធ្វើនៅលើផែនដី និងលើស្ថានសួគ៌នាពេលសព្វថ្ងៃនេះ។ នៅក្នុងខ្លួនរាស្ត្ររបស់ព្រះជាម្ចាស់នៅប្រទេសចិន មិនមែនមានត្រឹមតែពិសរបស់នាគដ៏ធំមានសម្បុរក្រហមប៉ុណ្ណោះទេ។ ដូច្នេះ ធម្មជាតិរបស់នាគដ៏ធំមានសម្បុរក្រហមក៏ត្រូវបានបើកសម្ដែងឱ្យឃើញកាន់តែច្រើនក្រៃលែង និងកាន់តែច្បាស់នៅក្នុងខ្លួនពួកគេ។ ប៉ុន្តែព្រះជាម្ចាស់មិនមានព្រះបន្ទូលអំពីរឿងនេះចំៗទេ គ្រាន់តែលើកឡើងបន្តិចបន្តួចអំពីពិសរបស់នាគដ៏ធំមានសម្បុរក្រហមនេះប៉ុណ្ណោះ។ តាមរបៀបនេះ ទ្រង់មិនសម្ដែងឱ្យយល់ពីស្លាកស្នាមរបស់មនុស្សចំៗនោះទេ ដែលនេះកាន់តែមានប្រយោជន៍ដល់ការរីកចម្រើនរបស់មនុស្ស។ កូនរបស់នាគដ៏ធំមានសម្បុរក្រហម មិនចូលចិត្តឱ្យគេហៅវាថាជា ពូជពង្សរបស់នាគដ៏ធំមានសម្បុរក្រហមនៅចំពោះមុខអ្នកដទៃនោះទេ។ វាប្រៀបដូចជាពាក្យ «នាគដ៏ធំមានសម្បុរក្រហម» ធ្វើឱ្យពួកគេអាម៉ាស់មុខអ៊ីចឹង គ្មាននរណាម្នាក់ក្នុងចំណោមពួកគេចង់និយាយពាក្យទាំងនេះឡើយ ម្ល៉ោះហើយ ព្រះជាម្ចាស់គ្រាន់តែមានព្រះបន្ទូលថា «កិច្ចការរបស់ខ្ញុំក្នុងដំណាក់កាលនេះគឺផ្ដោតជាចម្បងទៅលើអ្នករាល់គ្នា ហើយនេះគឺជាទិដ្ឋភាពមួយអំពីសារៈសំខាន់នៃការយកកំណើតជាមនុស្សរបស់ខ្ញុំនៅក្នុងប្រទេសចិន»។ កាន់តែច្បាស់ជាងនេះទៀតនោះគឺថា ព្រះជាម្ចាស់បានយាងមកជាចម្បងដើម្បីយកឈ្នះលើរូបតំណាងរបស់កូននាគដ៏ធំមានសម្បុរក្រហម ដែលជាសារៈសំខាន់នៃការយកកំណើតជាមនុស្សរបស់ព្រះជាម្ចាស់នៅប្រទេសចិន។

«នៅពេលដែលខ្ញុំយាងមកដោយផ្ទាល់នៅក្នុងចំណោមមនុស្ស ពួកទេវតាក៏ចាប់ផ្តើមកិច្ចការគង្វាលក្នុងពេលដំណាលគ្នា»។ តាមពិតទៅ វាមិនមែនមានន័យត្រង់ៗថា ព្រះវិញ្ញាណរបស់ព្រះជាម្ចាស់យាងមកដល់ពិភពមនុស្ស តែនៅពេលដែលពួកទេវតាចាប់ផ្ដើមកិច្ចការរបស់ពួកគេនៅក្នុងចំណោមមនុស្សទាំងអស់នោះទេ។ ផ្ទុយទៅវិញ កិច្ចការទាំងពីរនេះ (កិច្ចការក្នុងភាពជាព្រះ និងកិច្ចការគង្វាលរបស់ពួកទេវតា) ត្រូវបានអនុវត្តដំណាលគ្នា។ បន្ទាប់មក ព្រះជាម្ចាស់មានព្រះបន្ទូលបន្តិចបន្តួចអំពីការឃ្វាលរបស់ពួកទេវតា។ នៅពេលដែលទ្រង់មានព្រះបន្ទូលថា «ពួកកូនប្រុស និងមនុស្សទាំងអស់ មិនត្រឹមតែទទួលរងការល្បងល និងការឃ្វាលប៉ុណ្ណោះនោះទេ តែថែមទាំងអាចមើលឃើញដោយផ្ទាល់ភ្នែករបស់ពួកគេនូវការកើតមាននិមិត្តគ្រប់ប្រភេទ»។ មនុស្សភាគច្រើនមានការស្រមើស្រមៃយ៉ាងច្រើនអនេកអំពីពាក្យ «និមិត្ត»។ និមិត្តសំដៅទៅលើព្រឹត្តិការណ៍អធិធម្មជាតិនៅក្នុងការស្រមើស្រមៃរបស់មនុស្ស។ ប៉ុន្តែ ខ្លឹមសារនៃកិច្ចការនេះនៅតែជាការស្គាល់ព្រះដ៏ជាក់ស្ដែងផ្ទាល់ព្រះអង្គដដែល។ និមិត្តជាមធ្យោបាយដែលពួកទេវតាធ្វើកិច្ចការ។ ពួកទេវតាអាចធ្វើឱ្យមនុស្សមានអារម្មណ៍ ឬសុបិន ដែលអាចឱ្យពួកគេដឹងពីអត្ថិភាពនៃពួកទេវតា។ ប៉ុន្តែ មនុស្សនៅតែមិនអាចមើលឃើញពួកទេវតា។ វិធីសាស្ត្រដែលពួកទេវតាធ្វើការនៅក្នុងចំណោមពួកកូនប្រុស និងរាស្ត្ររបស់ព្រះជាម្ចាស់ គឺដើម្បីបំភ្លឺ និងធ្វើឱ្យពួកគេយល់ដោយផ្ទាល់ ដោយបន្ថែមទៅលើអ្វីដែលជាការដោះស្រាយ និងការបំបែករបស់ពួកគេ។ ពួកទេវតាកម្របង្រៀនណាស់។ ជាធម្មតា ការប្រកបគ្នារវាងមនុស្សជាករណីលើកលែង ហើយនេះជាអ្វីដែលកំពុងកើតមាននៅប្រទេសផ្សេងៗក្រៅពីប្រទេសចិន។ នៅក្នុងព្រះបន្ទូលរបស់ព្រះជាម្ចាស់ មានការបើកសម្ដែងអំពីស្ថានភាពរស់នៅរបស់មនុស្សជាតិទាំងអស់ ជាធម្មតា រឿងនេះសំដៅជាចម្បងទៅលើកូនរបស់នាគដ៏ធំមានសម្បុរក្រហម។ ក្នុងចំណោមសណ្ឋានផ្សេងៗនៃមនុស្សជាតិទាំងអស់ ព្រះជាម្ចាស់ជ្រើសរើសអស់អ្នកដែលជាតំណាងដើម្បីធ្វើជាគំរូ។ ម្ល៉ោះហើយ ព្រះបន្ទូលរបស់ព្រះជាម្ចាស់សម្រាតខោអាវមនុស្សចេញអស់ ហើយពួកគេមិនចេះខ្មាសអៀនទេ បើមិនអ៊ីចឹងទេ ពួកគេគ្មានពេលលាក់ពួនពីពន្លឺដ៏ភ្លឺបានឡើយ និងត្រូវចាញ់ដោយល្បែងរបស់ខ្លួនឯងផ្ទាល់ជាមិនខាន។ លក្ខណៈជាច្រើនរបស់មនុស្សជារូបភាពដ៏ច្រើន ដែលព្រះជាម្ចាស់បានគូរតាំងពីបុរាណកាលរហូតមកដល់សព្វថ្ងៃនេះ ហើយដែលទ្រង់នឹងគូរចាប់ពីសព្វថ្ងៃនេះរហូតដល់អនាគត។ អ្វីដែលទ្រង់គូរសុទ្ធតែជាភាពអាក្រក់របស់មនុស្ស៖ អ្នកខ្លះយំក្នុងភាពងងឹត ហាក់ដូចជាកំពុងសោកសៅចំពោះចក្ខុប្រសាទដែលបាត់បង់ពីភ្នែករបស់ពួកគេ អ្នកខ្លះសើច អ្នកខ្លះត្រូវរលកធំៗបោកបក់ អ្នកខ្លះដើរលើផ្លូវភ្នំដែលរដិបរដុប អ្នកខ្លះរកផ្លូវនៅកណ្ដាលព្រៃភ្នំក្រំថ្មដ៏ធំល្វឹងល្វើយ ដោយភ័យញាប់ញ័រ ដូចចាបត្រូវតក់ស្លុតដោយសារតែសម្លេងខ្សែធ្នូ ដោយភ័យយ៉ាងខ្លាំង ខ្លាចត្រូវសត្វព្រៃនៅលើភ្នំស៊ីជាចំណី។ នៅក្នុងព្រះហស្ដរបស់ព្រះជាម្ចាស់ លក្ខណៈអាក្រក់ដ៏ច្រើនទាំងនេះក្លាយជាផ្ទាំងគំនូរដូចមានជីវិត និងធ្វើឱ្យរំជួលចិត្ត ដែលភាគច្រើនមើលទៅគួរឱ្យខ្លាចណាស់ បើមិនអ៊ីចឹងទេអាចធ្វើឱ្យមនុស្សភ័យបះសក់ ហើយធ្វើឱ្យពួកគេវង្វេងវង្វាន់ និងច្របូកច្របល់។ ក្នុងព្រះនេត្ររបស់ព្រះជាម្ចាស់ អ្វីៗទាំងអស់ដែលបង្ហាញតាមរយៈមនុស្ស គ្មានអ្វីក្រៅពីភាពអាក្រក់នោះទេ ហើយទោះបីជាវាអាចធ្វើឱ្យមានចិត្តក្ដួលអាណិតក្ដី ក៏វានៅតែជាភាពអាក្រក់ដដែល។ ចំណុចដែលមនុស្សខុសគ្នាពីព្រះជាម្ចាស់គឺថា ចំណុចខ្សោយរបស់មនុស្ស ស្ថិតនៅក្នុងទំនោររបស់ពួកគេក្នុងការបង្ហាញពីសេចក្ដីមេត្តាករុណាទៅកាន់អ្នកដទៃ។ យ៉ាងណាម៉ិញ ព្រះជាម្ចាស់តែងតែមិនប្រែប្រួលចំពោះមនុស្ស មានន័យថា ទ្រង់តែងមានអាកប្បកិរិយាដូចគ្នាជាប់ជានិច្ច។ ទ្រង់មិនមែនតែងតែមានព្រះហឫទ័យមេត្តាដូចមនុស្សស្រមៃ ដូចជាម្ដាយប្រកបដោយបទពិសោធម្នាក់ ដែលតែងតែងទុកកូនៗសំខាន់ជាងគេនៅក្នុងចិត្តរបស់ខ្លួននោះទេ។ ក្នុងភាពជាក់ស្ដែង បើសិនជាព្រះជាម្ចាស់មិនចង់ប្រើវិធីសាស្ត្រមួយចំនួនដើម្បីយកឈ្នះលើនាគដ៏ធំមានសម្បុរក្រហមទេ នោះគ្មានផ្លូវដែលទ្រង់នឹងបណ្ដោយឱ្យព្រះអង្គរងការអាម៉ាស់មុខបែបនេះ ដែលធ្វើឱ្យទ្រង់ស្ថិតក្រោមដែនកំណត់របស់មនុស្សនោះទេ។ អាស្រ័យតាមនិស្ស័យរបស់ព្រះជាម្ចាស់ អ្វីៗទាំងអស់ដែលមនុស្សធ្វើនិងនិយាយ សុទ្ធតែធ្វើឱ្យព្រះជាម្ចាស់មានសេចក្ដីក្រោធ ហើយពួកគេត្រូវតែរងការវាយផ្ចាល។ ក្នុងព្រះនេត្ររបស់ព្រះជាម្ចាស់ ពួកគេគ្មាននរណាម្នាក់ដែលត្រូវតាមបទដ្ឋាននោះទេ ហើយពួកគេទាំងអស់គ្នាជាអ្នកដែលត្រូវព្រះជាម្ចាស់វាយផ្ដួលភ្លាមៗ។ ដោយសារតែគោលការណ៍នៃកិច្ចការរបស់ព្រះជាម្ចាស់នៅប្រទេសចិន ហើយជាងនេះទៅទៀត ដោយសារតែធម្មជាតិនៃនាគដ៏ធំមានសម្បុរក្រហម និងដោយបន្ថែមទៅលើការពិតដែលថា ប្រទេសចិនជាប្រទេសនៃនាគដ៏ធំមានសម្បុរក្រហម និងជាទឹកដីដែលព្រះជាម្ចាស់ដែលយកកំណើតជាមនុស្សរស់នៅ នោះព្រះជាម្ចាស់ត្រូវតែលេបសេចក្ដីខ្ញាល់របស់ទ្រង់ ហើយយកឈ្នះលើកូនទាំងអស់របស់នាគដ៏ធំមានសម្បុរក្រហម ប៉ុន្តែទ្រង់នឹងស្អប់ខ្ពើមកូនៗរបស់នាគដ៏ធំមានសម្បុរក្រហមជានិច្ច (គឺថា ទ្រង់នឹងតែងតែស្អប់ខ្ពើមអ្វីទាំងអស់ដែលមកពីនាគដ៏ធំមានសម្បុរក្រហម) ហើយរឿងនេះនឹងមិនដែលផ្លាស់ប្ដូរឡើយ។

គ្មាននរណាធ្លាប់ដឹងពីសកម្មភាពរបស់ព្រះជាម្ចាស់ឡើយ ហើយក៏គ្មានអ្វីមួយធ្លាប់ឱបដៃមើលសកម្មភាពរបស់ទ្រង់ដែរ។ ឧទាហរណ៍ នៅពេលេដែលព្រះជាម្ចាស់ត្រឡប់ទៅក្រុងស៊ីយ៉ូន តើអ្នកណាបានដឹងពីរឿងនេះ? ម្ល៉ោះហើយ ព្រះបន្ទូលដែលថា «ខ្ញុំយាងចូលមកក្នុងចំណោមមនុស្សដោយស្ងាត់ៗ ហើយខ្ញុំក៏រសាត់បាត់។ តើមានអ្នកណាធ្លាប់បានឃើញខ្ញុំទេ?» បង្ហាញថា មនុស្សពិតជាខ្វះនូវបញ្ញាស្មារតីក្នុងការទទួលស្គាល់ព្រឹត្តិការណ៍នៃពិភពខាងវិញ្ញាណ។ កាលពីមុន ព្រះជាម្ចាស់មានព្រះបន្ទូលថា នៅពេលដែលទ្រង់ត្រឡប់ទៅក្រុងស៊ីយ៉ូនវិញ «ព្រះអាទិត្យឆេះសន្ធោរសន្ធៅ ព្រះចន្ទមានពន្លឺចែងចាំង»។ ដោយសារមនុស្សនៅតែខ្វល់ខ្វាយពីការយាងត្រឡប់របស់ព្រះជាម្ចាស់ទៅក្រុងស៊ីយ៉ូនវិញ (ដោយសារពួកគេមិនទាន់បំភ្លេចបាន) ព្រះជាម្ចាស់មានព្រះបន្ទូលចំៗថា «ព្រះអាទិត្យឆេះសន្ធោរសន្ធៅ ព្រះចន្ទមានពន្លឺចែងចាំង» ដើម្បីធ្វើតាមសញ្ញាណរបស់មនុស្ស។ ជាលទ្ធផល នៅពេលដែលសញ្ញាណរបស់មនុស្សត្រូវបានវាយប្រហារដោយព្រះបន្ទូលរបស់ព្រះជាម្ចាស់ ពួកគេមើលឃើញថា សកម្មភាពរបស់ព្រះជាម្ចាស់ល្អអស្ចារ្យណាស់ ហើយពួកគេឃើញថា ព្រះបន្ទូលរបស់ទ្រង់ជ្រាលជ្រៅមិនអាចវាស់ស្ទង់បាន និងមិនអាចជ្រួតជ្រាបយល់បានដោយមនុស្សទាំងអស់គ្នាទេ ម្ល៉ោះហើយ ពួកគេក៏ទុកបញ្ហានេះចោលទាំងស្រុងតែម្ដង និងមានអារម្មណ៍ច្បាស់លាស់បន្តិចបន្ដួចនៅក្នុងវិញ្ញាណរបស់ពួកគេ ប្រៀបដូចជាព្រះជាម្ចាស់បានយាងត្រឡប់ទៅក្រុងស៊ីយ៉ូនវិញហើយអ៊ីចឹង ដូច្នេះហើយមនុស្សមិនយកចិត្តទុកដាក់ខ្លាំងចំពោះបញ្ហានេះទេ។ ចាប់ពីពេលនោះមក ពួកគេទទួលយកព្រះបន្ទូលរបស់ព្រះជាម្ចាស់ដោយចិត្តមួយថ្លើមមួយ ហើយលែងកើតទុក្ខថា មានគ្រោះមហន្តរាយវាយប្រហារទៀតហើយ ក្រោយពេលដែលព្រះជាម្ចាស់យាងត្រឡប់ទៅក្រុងស៊ីយ៉ូនវិញ។ មានតែពេលនោះទេ ទើបងាយស្រួលឱ្យមនុស្សទទួលយកព្រះបន្ទូលរបស់ព្រះជាម្ចាស់ ដោយផ្ដោតការយកចិត្តទុកដាក់របស់ពួកគេទាំងស្រុងទៅលើព្រះបន្ទូលរបស់ព្រះជាម្ចាស់ ដោយធ្វើឱ្យពួកគេគ្មានចំណង់ពិចារណាពីអ្វីផ្សេងទៀត។


ឧបសម្ព័ន្ធ៖ ជំពូកទី ២

នៅពេលដែលមនុស្សមើលឃើញព្រះដ៏ជាក់ស្ដែង នៅពេលដែលពួកគេរស់នៅដោយផ្ទាល់ ដើរទន្ទឹមគ្នា និងស្នាក់នៅជាមួយព្រះជាម្ចាស់ផ្ទាល់ព្រះអង្គ ពួកគេក៏ទុកការចង់ដឹងចង់ឮដែលមាននៅក្នុងចិត្តរបស់ពួកគេអស់ពេលជាច្រើនឆ្នាំមកនោះមួយឡែកសិន។ ចំណេះដឹងអំពីព្រះជាម្ចាស់ដែលបាននិយាយកាលពីលើកមុន គ្រាន់តែជាជំហានដំបូងប៉ុណ្ណោះ។ ទោះបីជាមនុស្សមានចំណេះដឹងអំពីព្រះជាម្ចាស់ក៏ដោយ ក៏នៅក្នុងដួងចិត្តរបស់ពួកគេ នៅតែមានមនិ្ទលសង្ស័យជាប់ជានិច្ចដដែល៖ តើព្រះជាម្ចាស់មកពីណា? តើព្រះជាម្ចាស់សោយអាហារដែរឬទេ? តើព្រះជាម្ចាស់ខុសគ្នាខ្លាំងពីមនុស្សសាមញ្ញមែនទេ? ចំពោះព្រះជាម្ចាស់វិញ តើការដោះស្រាយជាមួយមនុស្សរាល់គ្នា ជារឿងងាយស្រួល ដូចជាល្បែងក្មេងលេងមែនទេ? តើគ្រប់យ៉ាងដែលថ្លែងចេញពីព្រះឱស្ឋរបស់ព្រះជាម្ចាស់ គឺជាសេចក្ដីអាថ៌កំបាំងនៃស្ថានសួគ៌មែនទេ? តើគ្រប់យ៉ាងដែលព្រះអង្គមានបន្ទូល ខ្ពង់ខ្ពស់ជាងអ្វីដែលភាវៈដែលព្រះបានបង្កើតមកទាំងអស់និយាយមែនទេ? តើមានពន្លឺចាំងចែងពីព្រះនេត្ររបស់ព្រះជាម្ចាស់ដែរឬទេ? ។ល។ និង ។ល។ ទាំងអស់នេះគឺសុទ្ធតែសញ្ញាណរបស់មនុស្សអាចនឹកឃើញបាន។ ចំណុចទាំងនេះ ជាចំណុចដែលអ្នករាល់គ្នាគួរតែយល់ និងត្រូវចូលទៅក្នុងនោះ មុនអ្វីៗផ្សេងទៀតទាំងអស់។ នៅក្នុងសញ្ញាណរបស់មនុស្ស ព្រះជាម្ចាស់ដែលយកកំណើតជាមនុស្ស គឺនៅតែជាព្រះដ៏ស្រពេចស្រពិលដដែល។ បើគ្មានចំណេះដឹងជាក់ស្ដែងទេ នោះមនុស្សនឹងមិនអាចស្គាល់ខ្ញុំបានឡើយ ហើយក៏នឹងមិនដែលមើលឃើញពីកិច្ចការរបស់ខ្ញុំតាមរយៈបទពិសោធរបស់ពួកគេនោះដែរ។ ដោយសារតែខ្ញុំត្រឡប់ជាសាច់ឈាមនេះឯង ទើបមនុស្ស «មិនអាចយល់» ពីបំណងព្រះហឫទ័យរបស់ខ្ញុំបាន។ ប្រសិនបើខ្ញុំមិនបានត្រឡប់ជាសាច់ឈាមទេ ហើយនៅបន្តគង់នៅឯស្ថានសួគ៌ បន្តគង់នៅក្នុងពិភពខាងវិញ្ញាណ នោះមនុស្សនឹងបាន «ស្គាល់» ខ្ញុំមិនខាន។ ពួកគេនឹងឱនក្បាល ថ្វាយបង្គំខ្ញុំ រួចក៏និយាយអំពី «ចំណេះដឹង» របស់ពួកគេអំពីខ្ញុំតាមរយៈបទពិសោធរបស់ពួកគេផង ប៉ុន្តែ តើចំណេះដឹងបែបនេះមានប្រយោជន៍អ្វីទៅ? តើចំណេះដឹងនេះនឹងតម្លៃអ្វីធ្វើជាចំណុចសម្រាប់អះអាងនោះ? តើចំណេះដឹងដែលកើតចេញមកពីសញ្ញាណរបស់មនុស្សពិតដែរឬទេ? ខ្ញុំមិនចង់បានចំណេះដឹងកើតចេញពីខួរក្បាលរបស់មនុស្សឡើយ តែខ្ញុំចង់បានចំណេះដឹងជាក់ស្ដែងវិញ។

គ្រប់ពេលវេលាទាំងអស់ បំណងព្រះហឫទ័យរបស់ខ្ញុំ តែងត្រូវបានបើកសម្ដែងក្នុងចំណោមអ្នករាល់គ្នា ហើយគ្រប់ពេលវេលា គឺតែងមានការស្រាយបំភ្លឺ និងការបំភ្លឺរបស់ខ្ញុំ។ នៅពេលដែលខ្ញុំធ្វើអ្វីដោយផ្ទាល់នៅក្នុងភាពជាព្រះ នោះមិនចាំបាច់ត្រូវសម្រិតសម្រាំងតាមរយៈខួរក្បាលឡើយ ហើយក៏មិនចាំបាច់បន្ថែម «គ្រឿង» ដែរ ព្រោះនោះគឺជាសកម្មភាពផ្ទាល់នៃភាពជាព្រះ។ តើមនុស្សអាចធ្វើអ្វីបានខ្លះ? រាប់ចាប់តាំងពីគ្រានៃការបង្កើតរបស់សព្វសារពើ រហូតមកដល់បច្ចុប្បន្ននេះ តើគ្រប់យ៉ាងមិនមែនខ្ញុំធ្វើដោយផ្ទាល់ទេឬអី? កាលពីអតីតកាល ខ្ញុំបានមានបន្ទូលអំពីព្រះវិញ្ញាណដ៏មានកម្លាំងខ្លាំងជាងនេះប្រាំពីរដង ប៉ុន្តែគ្មាននរណាម្នាក់អាចយល់ពីសារជាតិរបស់ទ្រង់បានឡើយ។ សូម្បីតែពេលដែលពួកគេដឹងពីសារជាតិនោះក៏ដោយ ក៏ពួកគេមិនអាចយល់បានទាំងស្រុងដែរ។ នៅពេលដែលខ្ញុំធ្វើកិច្ចការនៅក្នុងភាពជាមនុស្ស នៅក្រោមការគ្រប់គ្រងពីភាពជាព្រះ កិច្ចការនោះត្រូវហៅថាកិច្ចការរបស់ព្រះវិញ្ញាណបរិសុទ្ធ ដោយសារតែកិច្ចការនោះត្រូវធ្វើឡើងនៅក្នុងកាលៈទេសៈដែលមនុស្សជឿថា មិនអស្ចារ្យហួសវិស័យធម្មជាតិ តែជាកិច្ចការធម្មតាវិញ។ ដោយសារតែខ្ញុំមិនស្ថិតក្រោមការដាក់កំហិតពីសញ្ញាណរបស់មនុស្ស ហើយដោយសារតែខ្ញុំមិនស្ថិតក្រោមការកំណត់ពី «ភាពហួសវិស័យធម្មជាតិ» ដែលមាននៅក្នុងសញ្ញាណរបស់ពួកគេ ដូច្នេះទើបនៅពេលដែលខ្ញុំធ្វើកិច្ចការដោយផ្ទាល់នៅក្នុងភាពជាព្រះ កិច្ចការនោះក៏សម្រេចផលភ្លាមៗ។ កិច្ចការនេះធ្វើចំចំណុចសំខាន់នៃបញ្ហា ហើយហើយវាចាក់ចំចំណុចតែម្ដង។ ហេតុនេះហើយ ជំហាននៃកិច្ចការនេះ កាន់តែបរិសុទ្ធទៅៗ កាន់តែលឿនឡើងទ្វេដង ហើយការយល់ដឹងរបស់មនុស្សក៏កាន់ឆាប់រហ័ស ឯព្រះបន្ទូលរបស់ខ្ញុំក៏កាន់តែកើនឡើង ដោយធ្វើឱ្យមនុស្សគ្រប់គ្នាប្រញាប់ដេញតាមឱ្យទាន់។ ដោយសារប្រសិទ្ធភាពនិងមធ្យោបាយខុសគ្នា ដូច្នេះ លក្ខណៈនិងខ្លឹមសារនៃកិច្ចការរបស់ខ្ញុំមិនដូចគ្នានោះទេ ហើយជាងនេះទៅទៀត ដោយសារតែខ្ញុំបានចាប់ផ្ដើមធ្វើការនៅខាងសាច់ឈាមជាផ្លូវការ ហេតុដូច្នេះហើយ ជំហាននៃកិច្ចការនេះ ត្រូវហៅថា «កិច្ចការនៃព្រះវិញ្ញាណដ៏មានកម្លាំងខ្លាំងជាងមុនប្រាំពីរដង»។ ចំណុចនេះមិនមែនជារឿងដែលអរូបីនោះទេ។ ក្រោយមានការវិវត្តប្រែប្រួលនៅក្នុងមធ្យោបាយដែលខ្ញុំធ្វើកិច្ចការនៅក្នុងចំណោមអ្នករាល់គ្នា ហើយក្រោយពីការមកដល់នៃនគរព្រះ នោះព្រះវិញ្ញាណដ៏មានកម្លាំងខ្លាំងជាងមុនប្រាំពីរដង ក៏ចាប់ផ្ដើមបំពេញកិច្ចការ ហើយកិច្ចការនេះក៏រីកធំជាលំដាប់ ហើយកាន់តែជ្រាលជ្រៅ និងខ្លាំងក្លាឡើងៗ។ នៅពេលដែលមនុស្សទាំងអស់មើលឃើញព្រះជាម្ចាស់ ហើយពួកគេសុទ្ធតែយល់ឃើញថា ព្រះវិញ្ញាណរបស់ព្រះជាម្ចាស់ កំពុងគង់នៅក្នុងចំណោមមនុស្ស នោះសារៈសំខាន់នៃការយកកំណើតជាមនុស្សរបស់ខ្ញុំ ក៏នឹងត្រូវលាតត្រដាងឱ្យឃើញច្បាស់ទាំងស្រុងដែរ។ មនុស្សដឹងរឿងនេះដោយឯកឯង មិនចាំបាច់ត្រូវសង្ខេបឱ្យខ្លីនោះទេ។

នៅពេលដែលមនុស្សទាំងអស់យកចិត្តទុកដាក់ នៅពេលដែលរបស់សព្វសារពើត្រូវផ្លាស់ថ្មី និងមានជីវិតជាថ្មី នៅពេលដែលមនុស្សគ្រប់រូបចុះចូលនឹងព្រះជាម្ចាស់ដោយគ្មានចិត្តសង្ស័យ និងស្ម័គ្រចិត្តរ៉ាប់រងរែកពុនបន្ទុកដ៏ធ្ងន់របស់ព្រះជាម្ចាស់ ពេលនោះគឺជាពេលដែលផ្លេកបន្ទោរពីទិសខាងកើតបញ្ចេញរស្មីភ្លឺផ្លេកឡើង ដោយជះពន្លឺទៅលើមនុស្សរាល់គ្នាចេញពីទិសខាងកើតទៅទិសខាងលិច ធ្វើឱ្យមនុស្សទាំងអស់នៅលើផែនដីមានអារម្មណ៍ភ័យតក់ស្លុតនឹងការមកដល់នៃពន្លឺនេះ។ នៅកាលៈទេសៈដ៏សំខាន់នេះ ព្រះជាម្ចាស់ចាប់ផ្ដើមជីវិតថ្មីម្ដងទៀត។ នេះអាចនិយាយបានថា នៅក្នុងពេលនេះ ព្រះជាម្ចាស់ចាប់ផ្ដើមកិច្ចការថ្មីនៅលើផែនដី ដោយប្រកាសទៅកាន់មនុស្សនៅក្នុងចក្រវាឡទាំងមូលថា «នៅពេលដែលពន្លឺចេញពីទិសខាងកើត នោះក៏ជាពេលដ៏ប្រាកដដែលខ្ញុំចាប់ផ្តើមបញ្ចញព្រះសូរសៀងរបស់ខ្ញុំដែរ។ នៅពេលដែលផ្លេកបន្ទោរបញ្ចេញពន្លឺ សាកលលោកទាំងមូលក៏នឹងត្រូវបំភ្លឺ ហើយគ្រប់តារានិករទាំងអស់ក៏កើតមានការផ្លាស់ប្តូរផងដែរ»។ ដូច្នេះ តើពេលណាទៅទើបផ្លេកបន្ទោរបញ្ចេញពន្លឺពីទិសខាងកើតមក? នៅពេលដែលផ្ទៃមេឃប្រែជាងងឹត ហើយផែនដីប្រែជាបាត់ពន្លឺ នោះគឺជាពេលដែលព្រះជាម្ចាស់លាក់ព្រះភ័ក្ត្ររបស់ទ្រង់ពីលោកីយ៍នេះ ហើយក៏ជាពេលដែលអ្វីៗទាំងអស់នៅក្រោមស្ថាសួគ៌ជិតនឹងត្រូវឡោមព័ទ្ធដោយព្យុះសង្ឃរាផងដែរ។ ទើបតែពេលនោះទេដែលមនុស្សទាំងអស់នឹងភ័យស្លន់ស្លោ ខ្លាចផ្គរលាន់ ខ្លាចពន្លឺចាំងឆ្វាចចេញពីផ្លេកបន្ទោរ ហើយរឹតតែភ័យខ្លាចនឹងការវាយប្រហារពីទឹកជំនន់ ដែលពួកគេរាល់គ្នាភាគច្រើនបិទភ្នែករង់ចាំឱ្យព្រះជាម្ចាស់បញ្ចេញសេចក្តីក្រោធរបស់ទ្រង់ និងវាយផ្ដួលពួកគេ។ ហើយនៅពេលដែលសភាពផ្សេងៗកើតមានរួចហើយ នោះផ្លេកបន្ទោរពីទិសខាងកើតក៏បញ្ចេញរស្មីមកភ្លាមៗដែរ។ នេះមានន័យថា នៅទិសខាងកើតនៃពិភពលោកនេះ រាប់ចាប់តាំងពីពេលដែលទីបន្ទាល់អំពីព្រះជាម្ចាស់ផ្ទាល់ព្រះអង្គចាប់ផ្ដើម រហូតមកទល់នឹងពេលដែលទ្រង់ចាប់ផ្ដើមបំពេញកិច្ចការ រហូតមកទល់នឹងពេលដែលភាពជាព្រះចាប់ផ្ដើមមានអធិបតេយ្យភាពលើផែនដីទាំងមូល ពេលនោះពន្លឺនៃផ្លេកបន្ទោរដ៏ក្រហមច្រាលពីទិសខាងកើត នឹងបញ្ចេញរស្មីមកលើចក្រវាលទាំងមូល ដែលមិនធ្លាប់មានពីមុនមកឡើយ។ នៅពេលដែលប្រទេសនៅលើផែនដីក្លាយជានគររបស់ព្រះគ្រីស្ទ នោះគឺជាពេលដែលចក្រវាលទាំងមូលត្រូវបានបំភ្លឺ។ បច្ចុប្បន្ននេះគឺពេលដែលផ្លេកបន្ទោរពីទិសខាងកើតបញ្ចេញរស្មីហើយ។ ព្រះជាម្ចាស់ដែលយកកំំណើតជាមនុស្សចាប់ផ្ដើមបំពេញកិច្ចការ ហើយទ្រង់ក៏ថ្លែងព្រះបន្ទូលចេញមកក្នុងភាពជាព្រះដោយផ្ទាល់ផងដែរ។ អាចនិយាយបានថា នៅពេលព្រះជាម្ចាស់ចាប់ផ្ដើមថ្លែងព្រះបន្ទូលនៅលើផែនដី គឺជាពេលដែលផ្លេកបន្ទោរពីទិសខាងកើត ចាប់ផ្ដើមបញ្ចេញពន្លឺមកហើយ។ បើនិយាយឱ្យចំទៅ នៅពេលដែលទឹករស់ហូរចេញពីបល្ល័ង្ក នៅពេលដែលព្រះសូរសៀងចាប់ផ្ដើមថ្លែងចេញពីបល្ល័ង្ក ច្បាស់ណាស់ថា ពេលនោះព្រះសូរសៀងនៃព្រះវិញ្ញាណទាំងប្រាំពីរ នឹងចាប់ផ្ដើមបន្លឺឡើងជាផ្លូវការមិនខាន។ នៅគ្រានេះ ផ្លេកបន្ទោរពីទិសខាងកើតចាប់ផ្ដើមបញ្ចេញរស្មី ហើយដោយសារតែថិរវេលារបស់វា ដូច្នេះ កម្រិតនៃការបំភ្លឺក៏មានភាពខុសគ្នាដែរ ហើយវិសាលភាពនៃពន្លឺចាំងចែងនោះក៏មានព្រំដែនផងដែរ។ ប៉ុន្តែ ដោយសារបម្លាស់ទីនៃកិច្ចការរបស់ព្រះជាម្ចាស់ ដោយសារការផ្លាស់ប្ដូរនៅក្នុងផែនការរបស់ទ្រង់ ដោយសារភាពខុសគ្នានៅក្នុងកិច្ចការលើពួកបុត្រា និងរាស្ត្ររបស់ព្រះជាម្ចាស់ ដូច្នេះផ្លេកបន្ទោរបង្កើនការបំពេញមុខងារដើមរបស់ខ្លួន រហូតដល់កម្រិតមួយដែលធ្វើឱ្យចក្រវាឡទាំងមូលបានបំភ្លឺ ហើយគ្មានសេសសល់កករ ឬកាកស្នឹមអ្វីឡើយ។ នេះជាការបង្ហាញយ៉ាងច្បាស់ពីផែនការគ្រប់គ្រងរយៈពេល ៦ ០០០ ឆ្នាំ របស់ព្រះជាម្ចាស់ ហើយក៏ជាផលផ្លែដែលព្រះជាម្ចាស់ទទួលបានផងដែរ។ «តារានិករ» មិនសំដៅទៅលើហ្វូងផ្កាយនៅលើមេឃនោះទេ តែសំដៅលើគ្រប់ទាំងពួកបុត្រា និងរាស្ត្ររបស់ព្រះជាម្ចាស់រាល់គ្នា ដែលធ្វើការដើម្បីទ្រង់។ ដោយសារតែពួកគេធ្វើបន្ទាល់អំពីព្រះជាម្ចាស់នៅក្នុងនគររបស់ព្រះជាម្ចាស់ និងតំណាងឱ្យទ្រង់នៅក្នុងនគររបស់ទ្រង់ ហើយដោយសារតែពួកគេជាសត្តនិករ ទើបពួកគេត្រូវហៅថា «តារានិករ»។ «បំផ្លាស់បំប្រែ» សំដៅទៅលើការបំផ្លាស់បំប្រែអត្តសញ្ញាណ និងឋានៈ៖ មនុស្សផ្លាស់ប្ដូរពីមនុស្សនៅលើផែនដី ទៅជារាស្រ្តនៃនគរព្រះ ហើយជាងនេះទៀត ព្រះជាម្ចាស់គង់នៅជាមួយពួកគេ ហើយសិរីល្អរបស់ព្រះជាម្ចាស់ក៏ស្ថិតនៅក្នុងខ្លួនពួកគេផងដែរ។ ហេតុនេះហើយ ពួកគេកាន់កាប់អំណាចអធិបតេយ្យជំនួសឱ្យព្រះជាម្ចាស់ ហើយពិសនិងភាពមិនបរិសុទ្ធនៅក្នុងខ្លួនពួកគេ ត្រូវបានកិច្ចការរបស់ព្រះជាម្ចាស់សម្អាតឱ្យបានបរិសុទ្ធឡើង ហើយចុងក្រោយ ធ្វើឱ្យពួកគេស័ក្ដិសមនឹងឱ្យព្រះជាម្ចាស់ប្រើ និងស្របតាមបំណងព្រះហឫទ័យរបស់ព្រះជាម្ចាស់។ នេះគឺជាទិដ្ឋភាពអត្ថន័យមួយផ្នែកនៃព្រះបន្ទូលទាំងនេះ។ នៅពេលដែលកាំពន្លឺចេញពីព្រះជាម្ចាស់បំភ្លឺលើទឹកដីទាំងមូល នោះរបស់សព្វសារពើក្នុងស្ថានសួគ៌ និងនៅលើផែនដី នឹងផ្លាស់ប្ដូរទៅតាមកម្រិតខុសៗគ្នា ហើយតារានិករនៅលើមេឃ ក៏នឹងផ្លាស់ប្ដូរដែរ ព្រះអាទិត្យ និងព្រះចន្ទនឹងត្រូវផ្លាស់ថ្មី ហើយមនុស្សនៅលើផែនដីក៏នឹងត្រូវផ្លាស់ថ្មីជាបន្តបន្ទាប់ ដែលនេះគឺជាកិច្ចការរបស់ព្រះជាម្ចាស់នៅចន្លោះស្ថានសួគ៌ និងផែនដី ហើយគ្មានអ្វីត្រូវភ្ញាក់ផ្អើលនោះទេ។

នៅពេលដែលព្រះជាម្ចាស់សង្រ្គោះមនុស្ស នោះគ្រាន់តែជាពេលមួយដែលព្រះជាម្ចាស់បន្សុទ្ធ និងជំនុំជម្រះមនុស្សប៉ុណ្ណោះ (ហើយមនុស្សនេះមិនសំដៅលើអស់អ្នកណាដែលមិនត្រូវបានជ្រើសរើសតាមធម្មជាតិនោះឡើយ) ហើយគ្រប់គ្នាត្រូវទួញយំទាំងក្ដីជូរចត់ ឬដេកភ័យនៅលើគ្រែ ឬក៏ត្រូវវាយផ្ដួល ឬលោតចុះទៅក្នុងនរកនៃសេចក្តីស្លាប់ ដោយសារតែព្រះបន្ទូលរបស់ព្រះជាម្ចាស់។ ដោយសារតែព្រះសូរសៀងរបស់ព្រះជាម្ចាស់នេះហើយ ទើបមនុស្សចាប់ផ្ដើមស្គាល់ខ្លួនឯង។ បើអ្វីៗមិនបែបនេះទេ ម្ល៉េះសមភ្នែករបស់ពួកគេនឹងដូចជាភ្នែកគីង្គក់ ដែលចេះតែសំឡឹងទៅលើ ទាំងគ្មាននរណាម្នាក់ជឿជាក់ គ្មាននរណាស្គាល់ខ្លួនឯង ល្ងង់ដប់គត់មិនទាំងដឹងថាខ្លួនគេមានទម្ងន់ប៉ុន្មានគីឡូផង។ មនុស្សត្រូវបានសាតាំងធ្វើឱ្យពុករលួយដល់ឆ្អឹង។ ដោយសារតែសព្វានុភាពរបស់ព្រះជាម្ចាស់នេះហើយ ទើបមុខមាត់ដ៏កខ្វក់របស់មនុស្ស ត្រូវបានបង្ហាញឱ្យឃើញយ៉ាងច្បាស់លម្អិតបែបនេះ ដែលធ្វើឱ្យមនុស្សប្រៀបធៀបចំណុចនេះទៅនឹងមុខមាត់ពិតរបស់គេ ក្រោយពីបានអានព្រះបន្ទូលនេះរួច។ មនុស្សទាំងអស់សុទ្ធតែដឹងថា ព្រះជាម្ចាស់ហាក់ដូចជាទ្រង់ជ្រាបយ៉ាងច្បាស់ថា ក្នុងក្បាលរបស់ពួកគេមានកោសិកាខួរក្បាលចំនួនប៉ុន្មានដូច្នោះដែរ ហើយនេះមិនចាំបាច់និយាយដល់ទៅថាទ្រង់ស្គាល់មុខមាត់ដ៏កខ្វក់ ឬគំនិតកប់ជ្រៅរបស់ពួកគេផង។ នៅក្នុងព្រះបន្ទូល «ពូជសាសន៍មនុស្សទាំងមូល ហាក់ដូចជាត្រូវបានគេបែងចែករួចជាស្រេចដូច្នោះដែរ។ នៅក្រោមរស្មីដែលចាំចែងពីទិសខាងកើតមក ទម្រង់ដើមរបស់មនុស្សជាតិទាំងអស់ ក៏ត្រូវបើកសម្តែង ភ្នែករបស់គេក៏ត្រូវស្រវាំងដោយពន្លឺ មិនដឹងថាត្រូវធ្វើបែបណានោះទេ» អាចយល់បានថា នៅថ្ងៃណាមួយ នៅពេលដែលកិច្ចការរបស់ព្រះជាម្ចាស់ត្រូវបញ្ចប់ នោះមនុស្សជាតិទាំងមូលនឹងត្រូវព្រះជាម្ចាស់ជំនុំជម្រះ។ គ្មាននរណាម្នាក់នឹងអាចរួចខ្លួនបានឡើយ។ ព្រះជាម្ចាស់នឹងចាត់ការមនុស្សជាតិរាល់គ្នា ម្ដងមួយៗ ដោយមិនទតរំលងបុគ្គលណាម្នាក់ឡើយ ហើយមានតែបែបនេះទេ ទើបអាចបំពេញតាមបំណងព្រះហឫទ័យរបស់ព្រះជាម្ចាស់បាន។ ដូច្នេះហើយទើបព្រះជាម្ចាស់មានបន្ទូលថា៖ «ពួកគេប្រៀបដូចជាសត្វដែលរត់គេចពីពន្លឺរបស់ខ្ញុំ ទៅចូលជ្រកនៅក្នុងល្អាងភ្នំដូច្នោះដែរ ប៉ុន្តែគ្មាននរណាម្នាក់ក្នុងចំណោមពួកគេ អាចលាក់ខ្លួនផុតពីពន្លឺរបស់ខ្ញុំបានឡើយ»។ មនុស្សគឺជាសត្វដ៏អន់ថយ និងតូចទាប។ ពួកគេរស់នៅក្នុងដៃរបស់សាតាំង ហាក់ដូចជាពួកគេបានជ្រកកោននៅក្នុងព្រៃចាស់ នៅជ្រៅកណ្ដាលភ្នំ ប៉ុន្តែ ដោយសារតែគ្មានអ្វីមួយដែលអាចគេចផុតពីការដុតកម្ទេចដោយអណ្តាតភ្លើងរបស់ព្រះជាម្ចាស់បាន ម្ល៉ោះហើយសូម្បីតែក្នុងពេលស្ថិតក្រោម «ការការពារ» ពីកងកម្លាំងរបស់សាតាំងក៏ដោយ តើព្រះជាម្ចាស់អាចភ្លេចពួកគេយ៉ាងដូចម្ដេចកើតទៅ? នៅពេលដែលមនុស្សទទួលយកការមកដល់នៃព្រះបន្ទូលរបស់ព្រះជាម្ចាស់ នោះទម្រង់ប្លែកៗ និងសភាពដ៏សែនអាក្រក់របស់មនុស្ស សុទ្ធតែនឹងត្រូវពិពណ៌នាឱ្យឃើញតាមរយៈប៉ាកការបស់ព្រះជាម្ចាស់ទាំងអស់។ ព្រះជាម្ចាស់មានបន្ទូលស្របទៅតាមតម្រូវការ និងចិត្តគំនិតរបស់មនុស្ស។ ដូច្នេះ ចំពោះមនុស្សវិញ ព្រះជាម្ចាស់មើលទៅដូចជាមានចំណេះដឹងខ្ពង់ខ្ពស់ខាងផ្នែកចិត្តវិទ្យាដូច្នោះដែរ។ មើលទៅដូចជាព្រះជាម្ចាស់គឺជាចិត្តវិទូមួយរូប ហើយព្រះជាម្ចាស់ក៏មើលទៅដូចជាគ្រូពេទ្យឯកទេសផ្នែកឱសថព្យាបាលសរីរាង្គផ្នែកខាងក្នុងផងដែរ ដូច្នេះ គ្មានអ្វីដែលត្រូវឆ្ងល់ថាហេតុអ្វីបានទ្រង់មានការយល់ដឹងអំពីមនុស្សដែលមាន «លក្ខណៈស្មុគស្មាញ» ច្រើនដល់ម្ល៉េះទេ។ កាលណាមនុស្សគិតបែបនេះកាន់តែច្រើន នោះពួកគេនឹងយល់អំពីតម្លៃរបស់ព្រះជាម្ចាស់កាន់តែច្រើន ហើយពួកគេនឹងកាន់តែមានអារម្មណ៍ថា ព្រះជាម្ចាស់ជ្រាលជ្រៅ និងមិនអាចវាស់ស្ទង់បានឡើយ។ មើលទៅហាក់ដូចជារវាងព្រះជាម្ចាស់និងមនុស្ស មានព្រំដែនអាកាសដែលមិនអាចឆ្លងកាត់គ្នាបានដូច្នោះដែរ ហើយរវាងអ្នកទាំងពីរ ហាក់ដូចជាកំពុងតែមើលគ្នាទៅវិញទៅមកពីច្រាំងម្ខាងម្នាក់នៃទន្លេជូ[ក] ដែលមិនអាចធ្វើអ្វីបាន ក្រៅពីសំឡឹងមើលគ្នាទៅវិញទៅមកនោះទេ។ នេះចង់មានន័យថា មនុស្សនៅលើផែនដីបានត្រឹមសម្លឹងមើលទៅព្រះជាម្ចាស់ដោយភ្នែករបស់ពួកគេប៉ុណ្ណោះ។ ពួកគេមិនដែលមានឱកាសសិក្សាលម្អិតអំពីទ្រង់ឡើយ ហើយគ្រប់យ៉ាងដែលពួកគេមានចំពោះទ្រង់ គឺជាអារម្មណ៍ជាប់ជំពាក់តែប៉ុណ្ណោះ។ នៅក្នុងដួងចិត្តរបស់ពួកគេ តែងមានអារម្មណ៍ថា ព្រះជាម្ចាស់គួរឱ្យស្រឡាញ់ ប៉ុន្តែដោយសារតែព្រះជាម្ចាស់ «គ្មានព្រះទ័យមេត្តា គ្មានមនោសញ្ចេតនា» ដូច្នេះពួកគេមិនដែលមានឱកាសនិយាយពីទុក្ខព្រួយដែលមានក្នុងចិត្តរបស់ពួកគេនៅចំពោះព្រះភ័តក្រ្តទ្រង់ឡើយ។ ពួកគេប្រៀបដូចជាភរិយាវ័យក្មេងដ៏ស្រស់ស្អាតម្នាក់ដែលឈរនៅចំពោះមុខស្វាមីរបស់នាង មិនដែលមានឱកាសនិយាយពីអារម្មណ៍ពិតរបស់នាងចេញមកទេ ដោយសារតែសេចក្ដីទៀងត្រង់របស់ស្វាមីនាង។ មនុស្សគឺជាជនថោកទាបដែលមើលងាយខ្លួនឯង ដូច្នេះហើយ ដោយសារតែភាពងាយនឹងរងគ្រោះរបស់ពួកគេនេះ ដោយសារតែកង្វះការគោរពខ្លួនឯងនេះ ទើបខ្ញុំកាន់តែមានចិត្តស្អប់មនុស្សកាន់តែខ្លាំងឡើងៗដោយមិនដឹងខ្លួន ហើយសេចក្តីក្រោធនៅក្នុងព្រះហឫទ័យរបស់ខ្ញុំក៏ផ្ទុះឡើងខ្លាំងផងដែរ។ នៅក្នុងព្រះហឫទ័យរបស់ខ្ញុំ ហាក់ដូចជាខ្ញុំបានទទួលរងការប៉ះទង្គិចផ្លូវចិត្តអ៊ីចឹង។ ខ្ញុំបានបាត់បង់ក្តីសង្ឃឹមលើមនុស្សតាំងពីយូរណាស់មកហើយ ប៉ុន្តែដោយសារតែ «ម្តងនេះទៀត ថ្ងៃរបស់ខ្ញុំកាន់តែខិតចូលមកកៀកនឹងមនុស្សជាតិទាំងអស់ហើយ ដោយដាស់ពូជមនុស្សឱ្យភ្ញាក់ជាថ្មីម្តងទៀត ដោយប្រទានការចាប់ផ្តើមថ្មីមួយដល់មនុស្សជាតិ»។ ជាថ្មីម្ដងទៀត ខ្ញុំក៏ខំប្រមែប្រមូលសេចក្ដីក្លាហានដើម្បីយកឈ្នះលើមនុស្សជាតិទាំងអស់ ដើម្បីចាប់នាគដ៏ធំមានសម្បុរក្រហម និងបង្ក្រាបលើវាផង។ បំណងព្រះហឫទ័យដើមរបស់ព្រះជាម្ចាស់គឺបែបនេះ៖ គ្មានអ្វីក្រៅពីយកឈ្នះលើកូនចៅនៃនាគដ៏ធំមានសម្បុរក្រហមនៅក្នុងប្រទេសចិនឡើយ។ មានតែបែបនេះទេ ទើបអាចចាត់ទុកថាជាការយកឈ្នះលើនាគដ៏ធំមានសម្បុរក្រហមបាន ជាការវិនាសសាបសូន្យនៃនាគដ៏ធំមានសម្បុរក្រហម។ មានតែបែបនេះទេ ទើបគ្រប់គ្រាន់នឹងបញ្ជាក់បានថា ព្រះជាម្ចាស់ឡើងសោយរាជ្យជាស្ដេចនៅទូទាំងផែនដីទាំងមូល ហើយបញ្ជាក់ពីសមិទ្ធផលនៃកិច្ចការដ៏ធំមហិមារបស់ព្រះជាម្ចាស់ និងបញ្ជាក់ថាព្រះជាម្ចាស់មានការចាប់ផ្ដើមថ្មីមួយនៅលើផែនដី ហើយទ្រង់បានទទួលសិរីល្អនៅលើផែនដីនេះ។ ដោយសារតែទេសភាពដ៏ស្រស់បំព្រងនៅទីចុងបញ្ចប់ ទើបព្រះជាម្ចាស់មិនអាចឃាត់អង្គទ្រង់មិនឱ្យសម្ដែងព្រះទ័យឆេះឆួលថា៖ «បេះដូងរបស់ខ្ញុំលោត ហើយភ្នំទាំងឡាយក៏លោតកញ្ឆេងដោយក្ដីអរសប្បាយ ទឹកក៏រារាំដោយក្ដីអរសប្បាយ ហើយទឹករលកក៏បក់បោកលើថ្មប៉ប្រ៉ះទឹក ទៅតាមចង្វាក់នៃបេះដូងរបស់ខ្ញុំដែរ។ ខ្ញុំពិបាកនឹងសម្ដែងអារម្មណ៍ដែលមាននៅក្នុងព្រះហឫទ័យរបស់ខ្ញុំណាស់»។ តាមរយៈព្រះបន្ទូលនេះ អាចមើលឃើញបានថា អ្វីដែលព្រះជាម្ចាស់បានគ្រោងទុក ទ្រង់បានសម្រេចរួចស្រេចទៅហើយ។ ព្រះជាម្ចាស់បានកំណត់ទុកជាមុនជាស្រេច ហើយក៏ជាអ្វីដែលព្រះជាម្ចាស់ឱ្យមនុស្សដកបទពិសោធន៍ និងមើលឃើញផងដែរ។ ទស្សនីយភាពនៃនគរព្រះស្រស់ស្អាតណាស់ ហើយស្ដេចនៃនគរព្រះ គឺជាអ្នកមានជ័យជម្នះ ហើយតាំងពីព្រះសិរសារហូតដល់ព្រះបាទារបស់ទ្រង់ គ្មានដានសាច់ឬឈាមឡើយ អ្វីៗគឺសុទ្ធតែជាធាតុរបស់ព្រះទាំងស្រុង។ ព្រះកាយរបស់ទ្រង់ទាំងមូល ភ្លឺចិញ្ចាចដោយសិរីល្អដ៏ពិសិដ្ឋ គ្មានប្រឡាក់ប្រឡូសទៅដោយគំនិតរបស់មនុស្សឡើយ។ ព្រះកាយរបស់ទ្រង់ទាំងមូល តាំងពីលើដល់ក្រោម ពេញទៅដោយសេចក្តីសុចរិត និងខ្យល់អាកាសនៃស្ថានសួគ៌ ហើយភាយចេញនូវគន្ធពិដោរដ៏គួរឱ្យទាក់ទាញ។ ដូចជាមនុស្សជាទីស្រឡាញ់នៅក្នុងព្រះគម្ពីរចម្រៀងដូច្នោះដែរ ទ្រង់មានសម្រស់ស្អាតជាងពួកបរិសុទ្ធរាល់គ្នា ខ្ពង់ខ្ពស់ជាងពួកបរិសុទ្ធពីសម័យមុនៗទៅទៀត។ ទ្រង់គឺជាបុគ្គលគំរូម្នាក់នៅក្នុងចំណោមមនុស្សរាល់គ្នា ហើយមនុស្សមិនអាចប្រៀបផ្ទឹមស្មើនឹងទ្រង់បានទេ។ មនុស្សមិនស័ក្តិសមនឹងមើលទៅទ្រង់ដោយផ្ទាល់ទេ។ គ្មាននរណាម្នាក់អាចមើលឃើញពីទឹកព្រះភ័ក្ត្រប្រកបដោយសិរីល្អរបស់ព្រះជាម្ចាស់ មើលឃើញការលេចមករបស់ព្រះជាម្ចាស់ ឬរូបអង្គរបស់ព្រះជាម្ចាស់បានឡើយ។ គ្មាននរណាម្នាក់អាចប្រកួតប្រជែងនឹងលក្ខណៈទាំងនេះបានឡើយ ហើយក៏គ្មាននរណាម្នាក់អាចពោលពាក្យសរសើរលក្ខណៈទាំងនេះចេញពីមាត់ពួកគេបានដោយស្រួលៗនោះដែរ។

ព្រះបន្ទូលរបស់ព្រះជាម្ចាស់គ្មានទីបញ្ចប់ទេ ប្រៀបដូចជាទឹកដែលផុសចេញពីក្នុងដី ដែលមិនចេះរីងស្ងួតដូច្នោះដែរ ម្ល៉ោះហើយ គ្មាននរណាម្នាក់អាចវាស់ស្ទង់ពីអាថ៌កំបាំងនៃផែនការគ្រប់គ្រងរបស់ព្រះជាម្ចាស់បាននោះទេ។ តែចំពោះព្រះជាម្ចាស់វិញ សេចក្តីអាថ៌កំបាំងបែបនេះ គ្មានទីបញ្ចប់ឡើយ។ ព្រះជាម្ចាស់បានមានបន្ទូលជាច្រើនដង ដោយប្រើប្រាស់មធ្យោបាយនិងភាសាខុសៗគ្នា អំពីការផ្លាស់ថ្មី និងការបំផ្លាស់បំប្រែទាំងស្រុងនៅក្នុងចក្រវាឡទាំងមូល ដែលការថ្លែងមកម្ដងចេះតែជ្រាលជ្រៅជាងម្ដង៖ «ខ្ញុំចង់ធ្វើឱ្យរបស់គ្រប់យ៉ាងដែលកខ្វក់ ត្រូវដុតទៅជាផេះ ក្រោមខ្សែព្រះនេត្រទតមើលរបស់ខ្ញុំ។ ខ្ញុំចង់ឱ្យពួកបុត្រាដែលមិនស្តាប់បង្គាប់ទាំងអម្បាលម៉ាន ត្រូវវិនាសបង់ចេញពីមុខព្រះនេត្ររបស់ខ្ញុំ មិនឱ្យមានវត្តមានតទៅទៀតឡើយ»។ ហេតុអ្វីបានជាព្រះជាម្ចាស់មានបន្ទូលអំពីរឿងនេះម្ដងហើយម្ដងទៀតបែបនេះ? តើព្រះអង្គមិនខ្លាចថា មនុស្សនឹងកាន់តែធុញទ្រាន់នឹងរឿងទាំងនោះទេឬអី? មនុស្សប្រាថ្នាចង់ស្គាល់ព្រះជាម្ចាស់ដោយគ្រាន់តែរាវរកនៅក្នុងព្រះបន្ទូលរបស់ព្រះជាម្ចាស់តាមរបៀបនេះប៉ុណ្ណោះ ប៉ុន្តែពួកគេមិនដែលនឹកឃើញថាត្រូវពិនិត្យមើលខ្លួនពួកគេឡើយ។ ដូច្នេះហើយបានជាព្រះជាម្ចាស់ប្រើវិធីសាស្ត្រនេះ ដើម្បីរំឭកពួកគេ ធ្វើឱ្យពួកគេគ្រប់គ្នាបានស្គាល់ខ្លួនឯង ដើម្បីឱ្យពួកគេអាចស្គាល់ពីការមិនស្ដាប់បង្គាប់របស់មនុស្សតាមរយៈខ្លួនពួកគេ រួចក៏លុបបំបាត់ការមិនស្ដាប់បង្គាប់របស់ពួកគេនៅចំពោះព្រះជាម្ចាស់។ ពេលអានទៅឃើញថា ព្រះជាម្ចាស់សព្វព្រះទ័យចង់ «បែងចែង» មនុស្ស ពួកគេក៏ស្រាប់តែចាប់ផ្ដើមមានអារម្មណ៍អន្ទះអន្ទែងភ្លាម ហើយសាច់ដុំរបស់ពួកគេក៏ដូចជាចង់ឈប់ធ្វើចលនាដែរ។ រំពេចនោះ ពួកគេក៏ត្រលប់មកចំពោះព្រះភ័ក្ត្រព្រះជាម្ចាស់វិញ រួចរិះគន់ខ្លួនឯង ដូច្នេះហើយពួកគេក៏ចាប់ផ្ដើមស្គាល់ព្រះជាម្ចាស់។ ក្រោយមក បន្ទាប់ពីពួកគេបានសម្រេចចិត្តរួចហើយ ព្រះជាម្ចាស់ក៏ប្រើប្រាស់ឱកាសនេះ ដើម្បីបង្ហាញពីសារជាតិរបស់នាគដ៏ធំមានសម្បុរក្រហមឱ្យពួកគេបានឃើញ។ ដូច្នេះ មនុស្សចូលរួមជាមួយពិភពខាងវិញ្ញាណដោយផ្ទាល់ និងដោយសារតែតួនាទីដែលពួកគេបានតាំងចិត្តប្រកាន់យក នោះគំនិតរបស់ពួកគេក៏ចាប់ផ្ដើមដើរតួផងដែរ ដែលបង្កើតឱ្យមានមនោសញ្ចេតនារវាងមនុស្សនិងព្រះជាម្ចាស់ ដែលនេះផ្ដល់ប្រយោជន៍កាន់តែធំដល់កិច្ចការរបស់ព្រះជាម្ចាស់នៅខាងសាច់ឈាម។ តាមរបៀបនេះ មនុស្សក៏មានអារម្មណ៍ក្រឡេកមើលទៅកាន់ពេលវេលាដែលកន្លងផុតទាំងមិនដឹងខ្លួន៖ កាលពីមុន មនុស្សបានជឿលើព្រះដ៏ស្រពេចស្រពិលរាប់សិបឆ្នាំ។ ជាច្រើនឆ្នាំមកហើយ ពួកគេមិនដែលមានសេរីភាពនៅក្នុងចិត្តរបស់ពួកគេទេ មិនអាចអរសប្បាយខ្លាំងបាន ហើយទោះបីជាពួកគេបានជឿលើព្រះជាម្ចាស់ក៏ដោយ ក៏ជីវិតរបស់ពួកគេគ្មានសណ្ដាប់ធ្នាប់ដែរ។ ជីវិតរបស់គេដូចជាមិនខុសអ្វីពីមុនពេលជឿព្រះនោះទេ។ ជីវិតរបស់ពួកគេនៅតែគ្មានន័យ និងគ្មានសង្ឃឹម ហើយជំនឿរបស់ពួកគេនៅពេលនោះ ហាក់ដូចជាមានភាពច្របូកច្របល់ គ្មានអ្វីប្រសើរជាងពេលមិនជឿព្រះនោះទេ។ ចាប់តាំងពីពេលដែលពួកគេបានឃើញព្រះដ៏ជាក់ស្ដែងផ្ទាល់ព្រះអង្គទ្រង់នាពេលសព្វថ្ងៃនេះមក ផ្ទៃមេឃ និងផែនដី ហាក់ដូចជាត្រូវបានផ្លាស់ថ្មីដូច្នោះដែរ ហើយជីវិតរបស់ពួកគេមានរស្មីត្រចះត្រចង់ ពួកគេលែងអស់សង្ឃឹមដូចមុន ហើយដោយសារការយាងមកដល់នៃព្រះដ៏ជាក់ស្ដែង ដូច្នេះពួកគេក៏មានអារម្មណ៍នឹងធឹងនៅក្នុងចិត្តរបស់ពួកគេ និងមានសេចក្ដីសុខសាន្តនៅក្នុងវិញ្ញាណរបស់ពួកគេ។ គ្រប់កិច្ចការដែលពួកគេធ្វើ ពួកគេលែងដេញតាមខ្យល់ និងលែងដេញចាប់ស្រមោលទៀតហើយ។ ពួកគេលែងដេញតាមទាំងគ្មានគោលដៅ ហើយពួកគេក៏លែងធ្វើការទាំងប្រញាប់ប្រញាល់ទៀតដែរ។ ជីវិតនាពេលសព្វថ្ងៃ គឺកាន់តែស្រស់បំព្រង ហើយមនុស្សបានចូលទៅក្នុងនគរព្រះទាំងមិនបានរំពឹងទុក ហើយបានក្លាយជារាស្ត្ររបស់ព្រះជាម្ចាស់ ហើយក្រោយមកទៀត ក៏...។ នៅក្នុងដួងចិត្តរបស់មនុស្ស កាលណាពួកគេគិតអំពីរឿងនេះកាន់តែច្រើន នោះភាពផ្អែមល្ហែមក៏មានកាន់តែច្រើនផងដែរ។ កាលណាពួកគេគិតអំពីរឿងនេះកាន់តែច្រើន នោះពួកគេក៏កាន់តែរីករាយឡើង ហើយពួកគេកាន់តែទទួលបានការបណ្ដាលចិត្តឱ្យស្រឡាញ់ព្រះជាម្ចាស់ខ្លាំងឡើងដែរ។ ដូច្នេះ មិត្តភាពរវាងព្រះជាម្ចាស់ និងមនុស្សត្រូវបានប្រសើរឡើងទាំងពួកគេមិនដឹងខ្លួន។ មនុស្សស្រឡាញ់ព្រះជាម្ចាស់កាន់តែខ្លាំង ស្គាល់ព្រះជាម្ចាស់កាន់តែច្រើន ហើយកិច្ចការរបស់ព្រះជាម្ចាស់នៅក្នុងខ្លួនមនុស្សកាន់តែងាយស្រួល ហើយកិច្ចការនោះលែងបង្ខំ ឬតម្រូវឱ្យមនុស្សត្រូវតែធ្វើទៀតហើយ តែត្រូវដើរតាមដំណើរធម្មជាតិវិញ ហើយមនុស្សក៏បំពេញមុខងារវិសេសផ្ទាល់ខ្លួនរបស់គេ។ មានតែបែបនេះទេ ទើបមនុស្សនឹងអាចស្គាល់ព្រះជាម្ចាស់បានបន្ដិចម្ដងៗ។ បែបនេះ ទើបជាព្រះប្រាជ្ញាញាណរបស់ព្រះជាម្ចាស់។ កិច្ចការនេះមិនតម្រូវឱ្យមានការខំប្រឹងប្រែងសូម្បីបន្តិចណាសោះឡើយ ហើយត្រូវយកមកប្រើដើម្បីឱ្យសមទៅនឹងធម្មជាតិរបស់មនុស្ស។ ដូច្នេះហើយបានជាពេលនោះ ព្រះជាម្ចាស់មានបន្ទូលថា៖ «ក្នុងអំឡុងពេលនៃការយកកំណើតជាមនុស្សរបស់ខ្ញុំនៅក្នុងពិភពរបស់មនុស្ស តាមរយៈការដឹកនាំរបស់ខ្ញុំ មនុស្សជាតិបានមកដល់ថ្ងៃនេះទាំងមិនដឹងខ្លួន ហើយក៏បានស្គាល់ខ្ញុំទាំងមិនដឹងខ្លួនដែរ។ ប៉ុន្តែ ចំពោះថាតើត្រូវដើរនៅលើផ្លូវខាងមុខដោយរបៀបណានោះ គ្មាននរណាម្នាក់មានគំនិតអ្វីនោះទេ ក៏គ្មាននរណាម្នាក់ដឹងដែរ ហើយជាងនេះទៅទៀត គ្មាននរណាម្នាក់មានតម្រុយដឹងថាផ្លូវនោះនឹងនាំពួកគេទៅកាន់ទិសដៅណានោះទេ។ មានតែតាមរយៈការការពារពីព្រះដ៏មានគ្រប់ព្រះចេស្តាប៉ុណ្ណោះ ទើបមនុស្សម្នាក់ៗអាចដើរនៅលើផ្លូវនេះរហូតដល់ទីបញ្ចប់បាន។ មានតែតាមរយៈការដឹកនាំពីផ្លេកបន្ទោរពីទិសខាងកើតប៉ុណ្ណោះ ទើបមនុស្សនឹងអាចឆ្លងកាត់ច្រកទ្វារចូលទៅនគររបស់ខ្ញុំបាន»។ តើនេះមិនមែនជាខ្លឹមសារសង្ខេបនៃអ្វីដែលខ្ញុំបានពិពណ៌នាខាងលើ ដែលមាននៅក្នុងចិត្តរបស់មនុស្សទេឬអី? នៅក្នុងនោះមានបង្កប់នូវអាថ៌កំបាំងនៃព្រះបន្ទូលរបស់ព្រះជាម្ចាស់។ អ្វីដែលមនុស្សគិតនៅក្នុងចិត្តរបស់គេ គឺច្បាស់ជាអ្វីដែលព្រះជាម្ចាស់មានបន្ទូលចេញពីព្រះឱស្ឋរបស់ទ្រង់ហើយ ហើយអ្វីដែលទ្រង់មានបន្ទូលចេញពីព្រះឱស្ឋទ្រង់ គឺច្បាស់ជាអ្វីដែលមនុស្សស្រេកឃ្លានចង់ដឹងមិនខាន។ ត្រង់នេះហើយជាចំណុចដែលព្រះជាម្ចាស់ពូកែបំផុតនៅក្នុងការលាតត្រដាងពីដួងចិត្តរបស់មនុស្ស។ បើមិនដូច្នោះទេ តើមនុស្សគ្រប់គ្នាអាចនឹងជឿជាក់ដោយស្មោះយ៉ាងម្ដេចកើតទៅ? តើនេះមិនមែនជាលទ្ធផលដែលព្រះជាម្ចាស់ប្រាថ្នាចង់សម្រេចបាន តាមរយៈការយកឈ្នះលើនាគដ៏ធំមានសម្បុរក្រហមទេឬអី?

តាមពិតទៅ មានព្រះបន្ទូលជាច្រើនដែលព្រះជាម្ចាស់គ្មានបំណងចង់បង្ហាញប្រាប់ពីអត្ថន័យសើៗឡើយ។ នៅក្នុងព្រះបន្ទូលរបស់ទ្រង់ជាច្រើន ព្រះជាម្ចាស់គ្រាន់តែមានបំណងផ្លាស់ប្ដូរសញ្ញាណរបស់មនុស្ស និងបង្វែរចំណាប់អារម្មណ៍របស់ពួកគេប៉ុណ្ណោះ។ ព្រះជាម្ចាស់មិនបានផ្សារភ្ជាប់ចំណុចសំខាន់ណាមួយទៅនឹងព្រះបន្ទូលទាំងនេះទេ ដូច្នេះហើយ ព្រះបន្ទូលជាច្រើន មិនចាំបាច់ត្រូវលើកមកពន្យល់នោះទេ។ នៅពេលដែលព្រះបន្ទូលរបស់ព្រះជាម្ចាស់បានយកឈ្នះលើមនុស្សរួចហើយ យកឈ្នះដល់កម្រិតមួយដែលធ្វើឱ្យពួកគេក្លាយជាដូចសព្វថ្ងៃនេះ នោះកម្លាំងរបស់មនុស្សក៏ឡើងដល់ចំណុចជាក់លាក់មួយ ដូច្នេះ ព្រះជាម្ចាស់ក៏ថ្លែងបន្ទូលព្រមានបន្ថែមទៀតជាបន្តបន្ទាប់ ជាធម្មនុញដែលទ្រង់បង្កើតឡើងសម្រាប់រាស្ត្ររបស់ព្រះជាម្ចាស់៖ «ទោះបីជាមនុស្សដែលរស់នៅលើផែនដីនេះ មានចំនួនច្រើនដូចជាផ្កាយក៏ដោយ ក៏ខ្ញុំស្គាល់ពួកគេរាល់គ្នាច្បាស់ដូចបាតព្រះហស្តរបស់ខ្ញុំដូច្នោះដែរ។ ហើយទោះបីជាមនុស្សដែល 'ស្រឡាញ់' ខ្ញុំ មានច្រើនដូចជាគ្រាប់ខ្សាច់នៅឯសមុទ្រក៏ដោយ ក៏មានមនុស្សតែមួយចំនួនតូចប៉ុណ្ណោះដែលខ្ញុំរើសតាំង នោះគឺអស់អ្នកណាដែលដេញតាមពន្លឺដ៏ភ្លឺត្រចះនេះ ជាមនុស្សផ្សេងក្រៅពីអ្នកដែល 'ស្រឡាញ់' ខ្ញុំ»។ ពិតណាស់ មានមនុស្សជាច្រើនដែលនិយាយថា ពួកគេស្រឡាញ់ព្រះជាម្ចាស់ ប៉ុន្តែមានមនុស្សតិចណាស់ដែលស្រឡាញ់ទ្រង់ដោយចិត្តស្មោះនោះ។ មើលទៅចំណុចនេះ សូម្បីតែបិទភ្នែក ក៏អាចយល់យ៉ាងច្បាស់បានដែរ។ ពិភពទាំងមូលរបស់អ្នកដែលជឿលើព្រះជាម្ចាស់ តាមពិតគឺមានលក្ខណៈបែបនេះឯង។ ក្នុងនោះដែរ យើងឃើញថា បច្ចុប្បន្ននេះ ព្រះជាម្ចាស់បានងាកទៅរកកិច្ចការនៃ «ការបែងចែកមនុស្ស» ដែលបង្ហាញថា អ្វីដែលព្រះជាម្ចាស់ចង់បាន និងអ្វីដែលបំពេញតាមបំណងព្រះហឫទ័យទ្រង់ មិនមែនជាពួកជំនុំនាពេលសព្វថ្ងៃនេះឡើយ ប៉ុន្តែជានគរព្រះក្រោយពីការបែងចែកមនុស្សរួច។ នាពេលនេះ ទ្រង់បន្តព្រមានបន្ថែមទៀតទៅគ្រប់ «ទំនិញគ្រោះថ្នាក់» ទាំងអស់ថា៖ លើកលែងតែព្រះជាម្ចាស់មិនធ្វើសកម្មភាព បើមិនដូច្នោះទេ ឱ្យតែព្រះជាម្ចាស់ចាប់ផ្ដើមធ្វើសកម្មភាពភ្លាម នោះមនុស្សទាំងនេះនឹងត្រូវបោសសម្អាតពីនគរព្រះមិនខាន។ ព្រះជាម្ចាស់មិនដែលបំពេញកិច្ចការច្បោលៗឱ្យតែបាននោះទេ។ ព្រះអង្គតែងធ្វើកិច្ចការស្របតាមគោលការណ៍ «មួយគឺមួយ ពីរគឺពីរ» ជានិច្ច ហើយបើមានមនុស្សណាដែលទ្រង់មិនចង់គិតគូរដល់នោះទេ នោះទ្រង់នឹងធ្វើគ្រប់យ៉ាង ដើម្បីបោសសម្អាតពួកគេចេញ ដើម្បីបញ្ឈប់ពួកគេកុំឱ្យបង្កបញ្ហានៅថ្ងៃអនាគតទៀត។ នេះហៅថា «ការយកសំរាមទៅបោះចោល ហើយជូតសម្អាតឱ្យស្អាតល្អ»។ ពេលដែលព្រះជាម្ចាស់ប្រកាសពីបញ្ញត្តិរដ្ឋបាលទៅកាន់មនុស្ស គឺជាពេលដែលទ្រង់បង្ហាញពីកិច្ចការដ៏អស្ចារ្យរបស់ទ្រង់ និងពីគ្រប់លក្ខណៈទាំងអស់ដែលមាននៅក្នុងអង្គទ្រង់ ដូច្នេះហើយទើបទ្រង់មានបន្ទូលបន្ទាប់មកទៀតថា៖ «នៅតាមព្រៃភ្នំ មានសត្វព្រៃកាចសាហាវច្រើនរាប់មិនអស់ ប៉ុន្តែនៅចំពោះព្រះភ័ក្ដ្ររបស់ខ្ញុំ ពួកវាសុទ្ធតែស្លូតដូចចៀមអ៊ីចឹង។ នៅក្រោមទឹករលក មានអាថ៌កំបាំងរាប់មិនអស់ ប៉ុន្តែអាថ៌កំបាំងទាំងនោះបង្ហាញខ្លួនឱ្យខ្ញុំទតឃើញយ៉ាងច្បាស់ ដូចរបស់សព្វសារពើដែលមាននៅលើផែនដីដែរ។ ស្ថានសួគ៌ដែលនៅខាងលើ គឺជាពិភពដែលមនុស្សមិនអាចទៅដល់បាន ប៉ុន្តែខ្ញុំយាងដើរនៅលើពិភពដែលមនុស្សមិនអាចចូលទៅដល់នោះដោយសេរី»។ អត្ថន័យរបស់ព្រះជាម្ចាស់គឺបែបនេះ៖ ទោះបីជាដួងចិត្តរបស់មនុស្សបោកបញ្ឆោតលើសអស់ទាំងរបស់សព្វសារពើ និងមានអាថ៌កំបាំងគ្មានទីបញ្ចប់ ប្រៀបដូចជាស្ថាននរកនៅក្នុងសញ្ញាណរបស់មនុស្សក៏ដោយ ក៏ព្រះជាម្ចាស់ទ្រង់ជ្រាបពីសភាពពិតរបស់មនុស្សច្បាស់ដូចបាតព្រះហស្ដរបស់ទ្រង់ដែរ។ នៅក្នុងចំណោមរបស់សព្វសារពើ មនុស្សគឺជាសត្វមួយដែលកាចសាហាវ និងព្រៃផ្សៃជាងសត្វព្រៃទៅទៀត ប៉ុន្តែព្រះជាម្ចាស់បានយកឈ្នះលើមនុស្សដល់ថ្នាក់គ្មាននរណាម្នាក់ហ៊ានក្រោកបះបោរ និងតតាំងឡើយ។ តាមពិតទៅ ក្នុងបំណងព្រះហឫទ័យរបស់ព្រះជាម្ចាស់ អ្វីដែលមនុស្សគិតនៅក្នុងចិត្តរបស់ពួកគេ គឺមានលក្ខណៈស្មុគស្មាញជាងអ្វីគ្រប់យ៉ាងនៅក្នុងចំណោមរបស់សព្វសារពើទៅទៀត។ ជាគំនិតដែលមិនអាចវាស់ស្ទង់បាន ប៉ុន្តែព្រះជាម្ចាស់មិនបានខ្វល់ព្រះទ័យនឹងដួងចិត្តរបស់មនុស្សឡើយ។ នៅក្នុងព្រះនេត្ររបស់ទ្រង់ ព្រះអង្គគ្រាន់តែចាត់ទុកមនុស្សដូចជាសត្វដង្កូវដ៏តូចមួយក្បាលប៉ុណ្ណោះ។ ព្រះអង្គយកឈ្នះវា ដោយប្រើតែព្រះបន្ទូលតែមួយព្រះឱស្ឋប៉ុណ្ណោះ។ ទ្រង់អាចវាយផ្ដួលវាបានគ្រប់ពេល តាមដែលទ្រង់សព្វព្រះទ័យចង់ធ្វើ។ ទ្រង់គ្រាន់តែកម្រើកព្រះហស្តរបស់ទ្រង់បន្ដិច ក៏អាចវាយផ្ចាលវាបានទៅហើយ។ ទ្រង់អាចដាក់ទោសវាបានគ្រប់ពេល។

សព្វថ្ងៃនេះ មនុស្សទាំងអស់គ្នាស្ថិតនៅក្នុងភាពងងឹត ប៉ុន្តែដោយសារតែការយាងមកដល់របស់ព្រះជាម្ចាស់ ដូច្នេះនៅទីបំផុត ពួកគេក៏ចាប់ផ្ដើមស្គាល់ពីសារជាតិនៃពន្លឺ ដោយបានមើលឃើញទ្រង់។ នៅទូទាំងពិភពលោកទាំងមូល ហាក់ដូចជាមានផើងខ្មៅដ៏ធំមួយបានក្រឡាប់មកគ្របពីលើផែនដី ហើយគ្មាននរណាម្នាក់អាចដកដង្ហើមបានឡើយ។ ពួកគេទាំងសុទ្ធតែចង់កែប្រែស្ថានភាពនេះវិញ ប៉ុន្តែគ្មាននរណាម្នាក់អាចលើកផើងនោះចេញបានទេ។ ដោយសារតែការយកកំណើតជាមនុស្សរបស់ព្រះជាម្ចាស់នេះឯង ទើបភ្នែករបស់មនុស្សត្រូវបានបើកឱ្យភ្លឺមួយរំពេច ហើយពួកគេក៏បានឃើញព្រះដ៏ជាក់ស្ដែង។ ដូច្នេះហើយទើបព្រះជាម្ចាស់សួរពួកគេក្នុងសូរសំនៀងជាសំណួរថា៖ «មនុស្សមិនដែលស្គាល់ខ្ញុំនៅក្នុងពន្លឺនោះទេ ប៉ុន្តែបានត្រឹមមើលឃើញខ្ញុំនៅពិភពនៃភាពងងឹតប៉ុណ្ណោះ។ តើអ្នករាល់គ្នាមិនមែនស្ថិតក្នុងស្ថានភាពដូចគ្នានឹងសព្វថ្ងៃនេះទេអី? នៅពេលដែលកំហឹងរបស់នាគដ៏ធំមានសម្បុរក្រហមឆេះឆួលដល់កម្រិតកំពូលហើយ ពេលនោះខ្ញុំនឹងយកកំណើតជាសាច់ឈាមដើម្បីបំពេញកិច្ចការរបស់ខ្ញុំ»។ ព្រះជាម្ចាស់មិនបានលាក់បាំងពីកាលៈទេសៈពិតនៅក្នុងពិភពខាងវិញ្ញាណឡើយ ហើយទ្រង់ក៏មិនបានលាក់បាំងពីសភាពពិតនៃដួងចិត្តរបស់មនុស្សដែរ ដូច្នេះហើយទើបព្រះអង្គរំឭកដាស់តឿនមនុស្សម្ដងហើយម្ដងទៀតថា៖ «ខ្ញុំមិនត្រឹមតែធ្វើឱ្យរាស្ត្ររបស់ខ្ញុំស្គាល់ព្រះជាម្ចាស់ដែលយកកំណើតជាមនុស្សប៉ុណ្ណោះទេ ប៉ុន្តែខ្ញុំថែមទាំងបន្សុទ្ធពួកគេថែមទៀតផង។ ដោយសារតែភាពតឹងរឹងនៃបញ្ញត្តិរដ្ឋបាលរបស់ខ្ញុំនេះហើយ ទើបនៅបន្តមានមនុស្សច្រើនទៀតដែលស្ថិតក្នុងគ្រោះថ្នាក់ត្រូវខ្ញុំផាត់ចោល។ លុះត្រាតែអ្នកព្យាយាមប្រឹងប្រែងឱ្យអស់ពីលទ្ធភាពដើម្បីដោះស្រាយជាមួយខ្លួនអ្នក ដើម្បីយកឈ្នះលើខ្លួនអ្នកផ្ទាល់ លុះត្រាតែអ្នកធ្វើបែបនេះ បើពុំដូច្នោះទេ អ្នកប្រាកដជានឹងក្លាយជាវត្ថុមួយដែលខ្ញុំស្អប់និងបដិសេធចោលមិនខាន ជាវត្ថុដែលត្រូវបោះចូលទៅក្នុងស្ថាននរក ជាកន្លែងដែលមិនអាចរត់គេចបាន ប្រៀបដូចជាប៉ុលដែលបានទទួលការវាយផ្ចាលពីព្រះហស្តរបស់ខ្ញុំដូច្នោះដែរ»។ ដោយសារព្រះជាម្ចាស់មានបន្ទូលបែបនេះកាន់តែច្រើនឡើងៗ ដូច្នេះមានតែពេលនោះទេ ដែលមនុស្សប្រុងប្រយ័ត្ននឹងជំហានរបស់ខ្លួនកាន់តែខ្លាំង និងកាន់តែខ្លាចបញ្ញត្តិរដ្ឋបាលរបស់ព្រះជាម្ចាស់ខ្លាំងឡើង។ មានតែបែបនេះទេ ទើបសិទ្ធិអំណាចរបស់ព្រះជាម្ចាស់អាចយកមកប្រើបាន ហើយឫទ្ធានុភាពរបស់ទ្រង់ត្រូវបានសម្ដែងចេញឱ្យឃើញច្បាស់។ នៅទីនេះ មានការលើកមកនិយាយអំពីប៉ុលជាថ្មីម្ដងទៀត ដើម្បីឱ្យមនុស្សអាចយល់អំពីបំណងព្រះហឫទ័យរបស់ព្រះជាម្ចាស់បាន នោះគឺ ពួកគេមិនត្រូវធ្វើជាមនុស្សដែលត្រូវព្រះជាម្ចាស់វាយផ្ចាលឡើយ ប៉ុន្តែត្រូវធ្វើជាមនុស្សដែលគិតគូរពីបំណងព្រះហឫទ័យរបស់ព្រះជាម្ចាស់វិញ។ មានតែបែបនេះទេ គឺក្នុងពេលដែលពួកគេភ័យខ្លាចនេះឯង ទើបមនុស្សអាចក្រឡេកទៅមើលពីកង្វះសមត្ថភាពរបស់ពួកគេកាលពីអតីតកាលក្នុងការតាំងចិត្តនៅចំពោះព្រះភ័ក្រ្តព្រះជាម្ចាស់ ដើម្បីបំពេញតាមបំណងព្រះហឫទ័យរបស់ទ្រង់ទាំងស្រុង ដែលទង្វើនេះធ្វើឱ្យពួកគេកាន់តែមានវិប្បដិសារី និងកាន់តែស្គាល់ព្រះដ៏ជាក់ស្ដែងបានច្រើនជាងមុន។ ម្ល៉ោះហើយ មានតែពេលនោះទេ ទើបពួកគេគ្មានមន្ទិលសង្ស័យអំពីព្រះបន្ទូលរបស់ព្រះជាម្ចាស់។

«មនុស្សមិនគ្រាន់តែមិនស្គាល់ខ្ញុំនៅខាងសាច់ឈាមរបស់ខ្ញុំប៉ុណ្ណោះទេ តែលើសពីនេះទៅទៀត ពួកគេថែមមិនស្គាល់ខ្លួនឯង ដែលរស់នៅក្នុងរូបកាយជាសាច់ឈាមនេះទៀត។ អស់ពេលរាប់សិបឆ្នាំមកហើយ ដែលមនុស្សបានបោកបញ្ឆោតខ្ញុំ ដោយប្រព្រឹត្តចំពោះខ្ញុំដូចជាភ្ញៀវម្នាក់មកពីក្រៅ។ ជាច្រើនលើកច្រើនសារណាស់...»។ ពាក្យថា «ជាច្រើនលើកច្រើនសារ» អស់ទាំងនេះ រៀបរាប់ពីតថភាពជាច្រើននៃការប្រឆាំងទាស់របស់មនុស្សចំពោះព្រះជាម្ចាស់ ដោយបង្ហាញពីឧទាហរណ៍ពិតៗនៃការវាយផ្ចាល។ នេះគឺជាភស្តុតាងបញ្ជាក់ពីអំពើបាប ហើយម្ដងនេះ គ្មាននរណាម្នាក់អាចប្រកែកបានឡើយ។ មនុស្សទាំងអស់ប្រើព្រះជាម្ចាស់ដូចជារបស់របរប្រើប្រាស់ប្រចាំថ្ងៃ ហាក់ដូចទ្រង់ជារបស់នៅក្នុងផ្ទះដែលពួកគេអាចប្រើតាមតែអំពើចិត្តរបស់ពួកគេដូច្នោះដែរ។ គ្មាននរណាម្នាក់គោរពស្រឡាញ់ព្រះជាម្ចាស់នោះទេ។ គ្មាននរណាម្នាក់បានព្យាយាមស្គាល់ពីភាពស្រស់ស្អាតរបស់ព្រះជាម្ចាស់ និងព្រះភ័ក្ត្រដ៏មានសិរីល្អរបស់ទ្រង់ឡើយ ហើយរឹតគ្មានអ្នកណាមានបំណងចង់ចុះចូលនឹងព្រះជាម្ចាស់ទៀត។ ក៏គ្មាននរណាម្នាក់ធ្លាប់ចាត់ទុកព្រះជាម្ចាស់ថាជារបស់ជាទីស្រឡាញ់នៅក្នុងដួងចិត្តរបស់ពួកគេដែរ។ ពួកគេរាល់គ្នាអូសទ្រង់ចេញមក នៅពេលដែលពួកគេត្រូវការទ្រង់ ហើយក៏ទាត់ទ្រង់ចោល និងព្រងើយកន្ដើយដាក់ទ្រង់ នៅពេលដែលពួកគេលែងត្រូវការទ្រង់ទៀត។ ចំពោះមនុស្ស ហាក់ដូចព្រះជាម្ចាស់ជាអាយ៉ងមួយដែលមនុស្សអាចបញ្ជាតាមអំពើចិត្ត ហើយទាមទារអ្វីតាមតែចិត្តគេប្រាថ្នា ឬចង់បានដូច្នោះដែរ។ ប៉ុន្តែ ព្រះជាម្ចាស់មានបន្ទូលថា៖ «ក្នុងអំឡុងពេលនៃការយកកំណើតជាមនុស្សរបស់ខ្ញុំ ប្រសិនបើខ្ញុំមិនបានអាណិតអាសូរដល់ភាពទន់ខ្សោយរបស់មនុស្សនោះទេ ម្ល៉េះសមគ្រាន់តែការយកកំណើតជាមនុស្សរបស់ខ្ញុំតែមួយមុខប៉ុណ្ណេះ ក៏ធ្វើឱ្យមនុស្សជាតិទាំងអស់នឹងភ័យលោះព្រលឹងទៅហើយ រួចហើយពួកគេក៏ធ្លាក់ទៅក្នុងស្ថានឃុំព្រលឹងមិនខាន» ដែលចំណុចនេះបង្ហាញថា ការយកកំណើតជាមនុស្សរបស់ព្រះជាម្ចាស់មានសារៈសំខាន់ខ្លាំងកម្រិតណា។ ទ្រង់មិនបានបំផ្លាញមនុស្សជាតិទាំងអស់ពីពិភពខាងវិញ្ញាណនោះទេ តែផ្ទុយទៅវិញ ទ្រង់បែរជាយាងមក ដើម្បីយកឈ្នះលើមនុស្សជាតិនៅខាងសាច់ឈាមនេះវិញ។ ហេតុដូច្នេះហើយបានជាពេលដែលព្រះបន្ទូលត្រលប់ជាសាច់ឈាម គ្មាននរណាម្នាក់បានដឹងសោះឡើយ។ ប្រសិនបើព្រះជាម្ចាស់មិនខ្វល់ព្រះទ័យអំពីគុណវិបត្តិរបស់មនុស្សទេ ប្រសិនបើផ្ទៃមេឃនិងផែនដីត្រូវក្រឡាប់ចក្រនៅពេលដែលទ្រង់ត្រលប់ជាសាច់ឈាម ម្ល៉េះសមមនុស្សទាំងអស់នឹងត្រូវវិនាសសាបសូន្យមិនខាន។ ដោយសារតែនៅក្នុងធម្មជាតិរបស់មនុស្ស ពួកគេចូលចិត្តរបស់ថ្មី ហើយស្អប់របស់ចាស់ ម្ល៉ោះហើយជារឿយៗ នៅពេលដែលអ្វីៗដំណើរការទៅយ៉ាងរលូន ពួកគេក៏ភ្លេចពីគ្រាលំបាក ហើយពួកគេគ្មាននរណាមា្នក់ដឹងថា ខ្លួនមានពរកម្រិតណានោះទេ ដូច្នេះ ព្រះជាម្ចាស់បានរំឭកដាស់រឿនពួកគេម្ដងហើយម្ដងទៀតថា ពួកគេត្រូវតែឱ្យតម្លៃទៅលើការប្រឹងប្រែង ទម្រាំពួកគេមានថ្ងៃនេះ។ ដើម្បីថ្ងៃស្អែក ពួកគេត្រូវតែចេះឱ្យតម្លៃថ្ងៃនេះឱ្យបានច្រើន ហើយមិនត្រូវធ្វើដូចជាសត្វភ្លេចកំណើតនោះទេ ផឹកទឹកត្រូវនឹកដល់ប្រភព ជ្រកម្លប់ត្រូវនឹកដល់អ្នកដាំ។ ហើយពួកគេមិនត្រូវព្រងើយកន្ដើយនឹងព្រះពរដែលពួកគេរស់នៅជាមួយនោះឡើយ។ បែបនេះ ទើបមនុស្សមានការប្រព្រឹត្តខ្លួនបានល្អ លែងអួតអាង លែងក្រអឺតក្រទមទៀត ហើយពួកគេនឹងចាប់ផ្ដើមដឹងថា ធម្មជាតិរបស់មនុស្សមិនល្អនោះទេ តែសេចក្ដីមេត្តាករុណា និងសេចក្តីស្រឡាញ់របស់ព្រះជាម្ចាស់រមែងកើតមានចំពោះមនុស្ស។ ពួកគេសុទ្ធតែខ្លាចការវាយផ្ចាល ដូច្នេះពួកគេមិនហ៊ានធ្វើអ្វីទៀតឡើយ។

លេខយោង៖

ក. «ទន្លេជូ» ក្នុងន័យប្រៀបធៀប សំដៅទៅលើព្រំដែនរវាងអំណាចដែលប្រឆាំងនឹងគ្នា។


ជំពូកទី ១៣

ព្រះជាម្ចាស់ស្អប់កូនចៅនៃនាគដ៏ធំមានសម្បុរក្រហមគ្មានសល់អ្នកណាមួយឡើយ ហើយទ្រង់ស្អប់នាគដ៏ធំមានសម្បុរក្រហមនោះខ្លាំងជាងគេ៖ នេះគឺជាប្រភពនៃសេចក្ដីក្រោធនៅក្នុងព្រះទ័យរបស់ព្រះជាម្ចាស់។ ហាក់ដូចជាព្រះជាម្ចាស់ប្រាថ្នាចង់បោះរបស់សព្វសារពើដែលជាកម្មសិទ្ធិរបស់នាគដ៏ធំមានសម្បុរក្រហមទៅក្នុងបឹងភ្លើង និងបឹងស្ពាន់ធ័រ ដើម្បីដុតវាឱ្យក្លាយជាផេះដូច្នោះដែរ។ ក៏មានពេលខ្លះ ដែលព្រះជាម្ចាស់ហាក់ដូចជាចង់លាព្រះហស្ដរបស់ទ្រង់ទៅកម្ចាត់នាគដ៏ធំមានសម្បុរក្រហមនោះដោយផ្ទាល់ផងដែរ។ មានតែធ្វើដូច្នោះទេ ទើបអាចលុបការស្អប់ខ្ពើមចេញពីក្នុងព្រះទ័យរបស់ទ្រង់បាន។ មនុស្សម្នាក់ៗនៅក្នុងផ្ទះរបស់នាគដ៏ធំមានសម្បុរក្រហម គឺជាសត្វតិរច្ឆានដែលគ្មានភាពជាមនុស្សឡើយ ហេតុដូច្នេះហើយទើបព្រះជាម្ចាស់ខំទប់សេចក្ដីក្រោធរបស់ទ្រង់យ៉ាងខ្លាំង ដោយមានបន្ទូលថា៖ «ក្នុងចំណោមរាស្ត្ររបស់ខ្ញុំទាំងអស់ ហើយក្នុងចំណោមពួកបុត្រារបស់ខ្ញុំទាំងអម្បាលម៉ាល ពោលគឺក្នុងចំណោមអ្នកដែលខ្ញុំបានរើសតាំងចេញពីពូជមនុស្សទាំងមូល គឺអ្នករាល់គ្នានេះឯងដែលស្ថិតនៅក្នុងក្រុមតូចទាបជាងគេបំផុត។» ព្រះជាម្ចាស់បានចាប់ផ្ដើមធ្វើសង្គ្រាមផ្ដាច់ព្រ័ត្រជាមួយនឹងនាគដ៏ធំមានសម្បុរក្រហមនៅក្នុងប្រទេសរបស់វាផ្ទាល់ ហើយទ្រង់នឹងបំផ្លាញវានៅពេលដែលផែនការរបស់ទ្រង់ទទួលបានផលផ្លែ ហើយឈប់អនុញ្ញាតឱ្យវាធ្វើឱ្យមនុស្សជាតិពុករលួយ ឬបំផ្លិចបំផ្លាញព្រលឹងរបស់ពួកគេតទៅទៀត។ ជារៀងរាល់ថ្ងៃ ព្រះជាម្ចាស់ត្រាស់ហៅរាស្ត្ររបស់ទ្រង់ដែលកំពុងដេកលង់លក់ឱ្យបានភ្ញាក់ឡើង ដើម្បីសង្គ្រោះពួកគេ ប៉ុន្តែពួកគេសុទ្ធតែស្ថិតនៅក្នុងសភាពវង្វេងស្មារតី ហាក់ដូចជាពួកគេបានលេបថ្នាំងងុយគេងដូច្នោះដែរ។ ប្រសិនបើព្រះជាម្ចាស់ឈប់ដាស់ពួកគេសូម្បីតែមួយភ្លែតក្ដី ក៏ពួកគេមុខជាត្រឡប់ទៅកាន់សភាពលង់លក់របស់ពួកគេវិញជាប្រាកដ។ ហាក់ដូចជារាស្ត្ររបស់ទ្រង់ពីរភាគបីហើយដែលខ្វិនដើរមិនរួចនោះ។ ពួកគេមិនដឹងថាខ្លួនពួកគេត្រូវការអ្វី ឬខ្លួនពួកគេខ្វះខាតអ្វីនោះទេ ហើយពួកគេក៏មិនដឹងថាខ្លួនពួកគេគួរស្លៀកពាក់អ្វី ឬគួរទទួលទានអ្វីនោះដែរ។ ចំណុចនេះគ្រប់គ្រាន់នឹងបញ្ជាក់ថា នាគដ៏ធំមានសម្បុរក្រហមបានខំប្រឹងខ្លាំងណាស់ដើម្បីធ្វើឱ្យមនុស្សពុករលួយ។ ភាពកខ្វក់របស់វារីកសាយទៅគ្រប់តំបន់នៅទូទាំងប្រទេសចិនទាំងមូល ហើយវាបានធ្វើឱ្យមនុស្សខ្វល់ចិត្តជាខ្លាំងរហូតដល់ថ្នាក់ពួកគេមិនចង់ស្នាក់នៅក្នុងប្រទេសដ៏ថោកទាប និងអាប់ឱននេះតទៅទៀតឡើយ។ អ្វីដែលព្រះជាម្ចាស់ស្អប់បំផុតនោះគឺ លក្ខណៈរបស់នាគដ៏ធំមានសម្បុរក្រហម ដូច្នេះហើយបានជានៅក្នុងសេចក្ដីក្រោធរបស់ទ្រង់ ព្រះអង្គប្រទានសេចក្ដីដាស់តឿនជារៀងរាល់ថ្ងៃ ហើយពួកគេរស់នៅក្រោមព្រះនេត្រពោរពេញដោយសេចក្ដីក្រោធរបស់ទ្រង់ជារៀងរាល់ថ្ងៃ។ ទោះបីជាបែបនេះក៏ដោយ ក៏មនុស្សភាគច្រើននៅតែមិនដឹងពីវិធីស្វែងរកព្រះជាម្ចាស់ដដែល។ ផ្ទុយទៅវិញ ពួកគេអង្គុយរង់ចាំមើលឱ្យគេបញ្ចុកចំណី។ សូម្បីតែពួកគេនឹងត្រូវឃ្លានដាច់ពោះស្លាប់ ក៏ពួកគេនៅតែមិនព្រមស្វែងរកអាហារសម្រាប់ខ្លួនគេដែរ។ មនសិការរបស់មនុស្សត្រូវបានសាតាំងធ្វើឱ្យពុករលួយតាំងពីយូរមកហើយ និងបានផ្លាស់ប្ដូរសារជាតិនៃមនសិការនោះទៅជាសារជាតិឥតមេត្តាវិញ។ ម្ល៉ោះហើយ គ្មានអ្វីត្រូវឆ្ងល់ទេដែលព្រះជាម្ចាស់បានមានបន្ទូលថា៖ «ប្រសិនបើខ្ញុំមិនបានប្រាប់អ្នករាល់គ្នាទេនោះ ម្ល៉េះសមអ្នករាល់គ្នានៅតែមិនទាន់ដឹងខ្លួននៅឡើយទេ ម្ល៉េះសមអ្នករាល់គ្នាកំពុងនៅស្ងៀមមិនកម្រើកដូចជាខ្យងក្រាំងជាថ្មីម្ដងទៀតមិនខាន»។ មនុស្សប្រៀបដូចជាខ្យងក្រាំងដែលសម្ងំលាក់ខ្លួនឆ្លងកាត់រដូវប្រាំងដោយមិនស៊ីអាហារ ឬផឹកទឹកដូច្នោះដែរ។ ច្បាស់ណាស់ រាស្ត្ររបស់ព្រះជាម្ចាស់ គឺមានស្ថានភាពបច្ចុប្បន្នបែបនេះឯង។ ដោយសារមូលហេតុនេះហើយ ទើបព្រះជាម្ចាស់គ្រាន់តែបង្គាប់ឱ្យមនុស្សស្គាល់ព្រះជាម្ចាស់ដែលយកកំណើតជាមនុស្សផ្ទាល់ព្រះអង្គទ្រង់នៅក្នុងពន្លឺប៉ុណ្ណោះ។ ព្រះអង្គមិនបានបង្គាប់ឱ្យមនុស្សផ្លាស់ប្ដូរអ្វីច្រើននោះទេ ហើយទ្រង់ក៏មិនទាមទារឱ្យពួកគេមានការរីកចម្រើនអ្វីច្រើននៅក្នុងជីវិតរបស់ពួកគេដែរ។ គ្រាន់តែប៉ុណ្ណេះ ក៏គ្រប់គ្រាន់នឹងយកឈ្នះលើនាគដ៏ធំមានសម្បុរក្រហមដ៏ស្មោកគ្រោក និងកខ្វក់នេះបានហើយ ដែលចំណុចនេះកាន់តែបង្ហាញពីព្រះចេស្ដាដ៏អស្ចារ្យរបស់ព្រះជាម្ចាស់ច្រើនទៀត។

នៅពេលដែលមនុស្សអានព្រះបន្ទូលរបស់ព្រះជាម្ចាស់ ពួកគេយល់ត្រឹមតែន័យត្រង់នៃព្រះបន្ទូលទាំងនោះប៉ុណ្ណោះ ហើយមិនអាចយល់ពីសារៈសំខាន់ខាងវិញ្ញាណនៃព្រះបន្ទូលទាំងនោះបានឡើយ។ គ្រាន់តែពាក្យថា «រលកកំពុងបក់បោកខ្លាំង» នេះ ក៏បានធ្វើឱ្យម្ចាស់ជើងឯក និងវីរៈជនគ្រប់គ្នាពិបាកនឹងយល់បានណាស់ទៅហើយ។ នៅពេលដែលសេចក្ដីក្រោធរបស់ព្រះជាម្ចាស់បានសម្ដែងចេញមក តើព្រះបន្ទូល សកម្មភាព និងនិស្ស័យរបស់ទ្រង់ មិនមែនជារលកដែលកំពុងបក់បោកខ្លាំងទេឬអី? នៅពេលដែលព្រះជាម្ចាស់ជំនុំជម្រះមនុស្សជាតិទាំងអស់ តើនេះមិនមែនជាការបើកសម្ដែងពីសេចក្ដីក្រោធរបស់ទ្រង់ទេឬអី? តើនេះមិនមែនជាពេលកំពុងកើតមានរលកបក់បោកខ្លាំងទេឬអី? ដោយសារតែសេចក្ដីពុករលួយរបស់ពួកគេ តើក្នុងចំណោមមនុស្ស មាននរណាដែលមិនរស់នៅក្នុងអំឡុងពេលរលកកំពុងបក់បោកខ្លាំងនេះទៅ? អាចនិយាយម្យ៉ាងទៀតបានថា តើនរណាដែលមិនរស់នៅក្នុងសេចក្ដីក្រោធរបស់ព្រះជាម្ចាស់ទៅ? នៅពេលដែលព្រះជាម្ចាស់ប្រាថ្នាចង់ទតមើលគ្រោះមហន្តរាយកើតមានលើមនុស្សជាតិ តើពេលនោះមិនមែនជាពេលដែលមនុស្សឃើញ «ដុំពពកខ្មៅខ្លួលខ្មាញ់កំពុងរសាត់» ទេឬអី? តើមនុស្សណាដែលមិនគេចចេញពីគ្រោះមហន្តរាយ? សេចក្ដីក្រោធរបស់ព្រះជាម្ចាស់ បង្អុរចុះមកដូចភ្លៀងមួយមេធំ ហើយបក់បំប៉ើងមនុស្សដូចជាខ្យល់កំណាច។ មនុស្សទាំងអស់ត្រូវបានបន្សុទ្ធតាមរយៈព្រះបន្ទូលរបស់ព្រះជាម្ចាស់ ហាក់ដូចជាបានជួបនឹងព្យុះព្រឹលកួចខ្លាំងដូច្នោះដែរ។ មនុស្សជាតិពិបាកនឹងវាស់ស្ទង់ព្រះបន្ទូលរបស់ព្រះជាម្ចាស់បំផុត។ ព្រះអង្គបានបង្កើតលោកីយ៍នេះតាមរយៈព្រះបន្ទូលរបស់ទ្រង់ ហើយព្រះអង្គក៏បានដឹកនាំ និងបន្សុទ្ធមនុស្សជាតិទាំងអស់តាមរយៈព្រះបន្ទូលរបស់ទ្រង់ដែរ។ ហើយនៅទីបញ្ចប់ ព្រះជាម្ចាស់នឹងនាំចក្រវាឡទាំងមូលទៅរកភាពបរិសុទ្ធវិញ តាមរយៈព្រះបន្ទូលរបស់ទ្រង់។ គ្រប់យ៉ាងដែលទ្រង់មានបន្ទូល យើងអាចយល់បានថា ព្រះវត្តមានដ៏គង់នៅរបស់ព្រះវិញ្ញាណនៃព្រះ មិនមែនឥតន័យនោះឡើយ ហើយមានតែតាមរយៈព្រះបន្ទូលរបស់ទ្រង់ប៉ុណ្ណោះ ដែលមនុស្សអាចដឹងពីវិធីដើម្បីរួចជីវិតបាន។ មនុស្សរាល់គ្នាសុទ្ធតែឱ្យតម្លៃដល់ព្រះបន្ទូលរបស់ទ្រង់ ដ្បិតព្រះបន្ទូលទាំងនោះមានការប្រទានជីវិត។ កាលណាមនុស្សកាន់តែផ្ដោតអារម្មណ៍លើព្រះបន្ទូលរបស់ព្រះជាម្ចាស់កាន់តែខ្លាំង នោះព្រះជាម្ចាស់កាន់តែចោទសួរទៅពួកគេកាន់តែច្រើន ជាសំណួរដែលធ្វើឱ្យពួកគេច្របូកច្របល់ និងគ្មានឱកាសឆ្លើយសំណួរទាំងនោះ។ គ្រាន់តែសំណួររបស់ព្រះជាមា្ចស់បន្តបន្ទាប់គ្នាប៉ុណ្ណេះ ល្មមគ្រប់គ្រាន់នឹងឱ្យមនុស្សសញ្ជឹងគិតមួយសន្ទុះទៅហើយ ចុះទម្រាំដល់ព្រះបន្ទូលរបស់ទ្រង់ទាំងអស់ទៀតនោះ។ នៅក្នុងព្រះជាម្ចាស់ គ្រប់យ៉ាងគឺពិតជាពេញលេញ និងបរិបូរណ៍គ្រប់គ្រាន់មែន គ្មានខ្វះខាតត្រង់ណាឡើយ។ ក៏ប៉ុន្តែ មនុស្សមិនអាចទទួលបានពីនោះច្រើននោះទេ។ ពួកគេស្គាល់ត្រឹមតែផ្ទៃខាងក្រៅនៃព្រះបន្ទូលរបស់ទ្រង់ប៉ុណ្ណោះ ប្រៀបដូចជាមនុស្សដែលឃើញតែស្បែកមាន់ តែមិនអាចបរិភោគសាច់មាន់បានដូច្នោះដែរ។ នេះមានន័យថា មនុស្សកម្រនឹងមានសំណាងណាស់ អត់សំណាងរហូតដល់ថ្នាក់ពួកគេមិនអាចអរសប្បាយនឹងព្រះជាម្ចាស់បាន។ ក្នុងចំណោមសញ្ញាណរបស់មនុស្សម្នាក់ៗ ពួកគេមានរូបអង្គរបស់ព្រះជាម្ចាស់ផ្ទាល់ខ្លួនគេ ហេតុដូច្នេះហើយ គ្មាននរណាម្នាក់ស្គាល់ថាព្រះដ៏ស្រពេចស្រពិលជាអ្វីនោះទេ ឬរូបកាយរបស់សាតាំងជាអ្វីនោះឡើយ។ ម្ល៉ោះហើយ នៅពេលដែលព្រះជាម្ចាស់មានបន្ទូលថា «ដ្បិតអ្វីដែលអ្នកជឿនោះ គឺគ្រាន់តែជារូបកាយរបស់សាតាំងប៉ុណ្ណោះ គ្មានអ្វីពាក់ព័ន្ធនឹងព្រះជាម្ចាស់សោះឡើយ» មនុស្សគ្រប់គ្នាក៏ស្រឡាំងកាំង៖ ពួកគេមានសេចក្ដីជំនឿរាប់សិបឆ្នាំមកហើយ ប៉ុន្តែពួកគេមិនដែលដឹងសោះថា អ្វីដែលពួកគេបានជឿនោះ គឺជាសាតាំង មិនមែនជាព្រះជាម្ចាស់ផ្ទាល់ព្រះអង្គឡើយ។ រំពេចនោះ ពួកគេក៏មានអារម្មណ៍ថាក្នុងខ្លួនពួកគេប្រហោងធ្លុង ប៉ុន្តែពួកគេមិនដឹងថាត្រូវនិយាយអ្វីនោះទេ។ ពេលនោះ ពួកគេក៏ចាប់ផ្ដើមភាន់ច្រឡំម្ដងទៀត។ មានតែធ្វើកិច្ចការតាមរបៀបនេះប៉ុណ្ណោះ ទើបមនុស្សទទួលយកពន្លឺថ្មីបានកាន់តែប្រសើរ រួចក៏បដិសេធអ្វីៗដែលចាស់នោះចោល។ មិនថាអ្វីទាំងនោះល្អបែបណាទេ ក៏វាគ្មានបានការអ្វីដែរ។ ការដែលមនុស្សស្គាល់ព្រះដ៏ជាក់ស្ដែងផ្ទាល់ព្រះអង្គទ្រង់ នោះទើបជាការប្រសើរជាង។ ធ្វើបែបនេះ ទើបឱ្យពួកគេអាចដកចិត្តពីឋានៈដែលមានជាប់នៅក្នុងសញ្ញាណរបស់ពួកគេបាន ហើយអនុញ្ញាតឱ្យមានតែព្រះជាម្ចាស់ផ្ទាល់ព្រះអង្គប៉ុណ្ណោះ កាន់កាប់ដួងចិត្តពួកគេបាន។ មានតែវិធីនេះទេ ទើបអាចសម្រេចខ្លឹមសារនៃការយកកំណើតជាមនុស្សបាន ដែលធ្វើឱ្យមនុស្សស្គាល់ព្រះដ៏ជាក់ស្ដែងផ្ទាល់ព្រះអង្គទ្រង់ ដោយភ្នែករបស់ពួកគេផ្ទាល់។

ព្រះជាម្ចាស់បានមានបន្ទូលប្រាប់មនុស្សអំពីស្ថានភាពនៃពិភពខាងវិញ្ញាណជាច្រើនលើកច្រើនសាហើយថា៖ «នៅពេលដែលសាតាំងមកចំពោះព្រះភ័ក្រ្តខ្ញុំ ខ្ញុំមិនរាថយនឹងភាពសាហាវយង់ឃ្នងរបស់វាឡើយ ហើយខ្ញុំក៏មិនភ័យខ្លាចដោយសារភាពកំណាចរបស់វាដែរ៖ ខ្ញុំគ្រាន់តែធ្វើមិនដឹងមិនឮទៅបានហើយ»។ អ្វីដែលមនុស្សបានយល់តាមរយៈព្រះបន្ទូលនេះ គឺត្រឹមជាស្ថានភាពនៃតថភាពមួយប៉ុណ្ណោះ។ ពួកគេមិនដឹងពីការពិតនៃពិភពខាងវិញ្ញាណឡើយ។ ដោយសារព្រះជាម្ចាស់បានត្រលប់ជាសាច់ឈាម ដូច្នេះសាតាំងបានប្រើការចោទប្រកាន់គ្រប់បែបយ៉ាង ដោយសង្ឃឹមថានឹងអាចវាយប្រហារព្រះជាម្ចាស់បាន។ ទោះយ៉ាងណា ក៏ព្រះជាម្ចាស់មិនដកថយដែរ។ ព្រះអង្គគ្រាន់តែមានបន្ទូល និងធ្វើកិច្ចការក្នុងចំណោមមនុស្សជាតិប៉ុណ្ណោះ ដោយអនុញ្ញាតឱ្យមនុស្សស្គាល់ទ្រង់តាមរយៈការយកកំណើតជាសាច់ឈាមរបស់ទ្រង់។ ចំពោះរឿងនេះ ភ្នែកសាតាំងឡើងក្រហមពេញដោយកំហឹង ហើយបានប្រឹងប្រែងជាខ្លាំងដើម្បីធ្វើឱ្យរាស្ត្ររបស់ព្រះជាម្ចាស់ប្រែជាអវិជ្ជមាន ដកថយ ព្រមទាំងវង្វេងផ្លូវរបស់ពួកគេផង។ ទោះយ៉ាងណាក៏ដោយ ដោយសារឥទ្ធិពលនៃព្រះបន្ទូលរបស់ព្រះជាម្ចាស់ សាតាំងក៏បានបរាជ័យទាំងស្រុង ហើយវាកាន់តែឃោរឃៅខ្លាំងឡើង។ ដូច្នេះហើយ ព្រះជាម្ចាស់ក៏ក្រើនរំឮកមនុស្សរាល់គ្នាថា៖ «នៅក្នុងជីវិតរបស់អ្នករាល់គ្នា គង់នឹងមានថ្ងៃណាមួយដែលអ្នករាល់គ្នាជួបស្ថានភាពបែបនេះមិនខាន៖ តើអ្នកស្ម័គ្រចិត្តឱ្យខ្លួនអ្នកធ្លាក់ជាចំណាប់ខ្មាំងរបស់សាតាំង ឬតើអ្នកសុខចិត្តឱ្យខ្ញុំទទួលយកអ្នកវិញ?» ទោះបីជាមនុស្សមិនដឹងពីអ្វីដែលកើតឡើងនៅក្នុងពិភពខាងវិញ្ញាណក៏ដោយ ឱ្យតែពួកគេស្ដាប់ឮព្រះបន្ទូលបែបនេះពីព្រះជាម្ចាស់ហើយ នោះពួកគេនឹងមានការប្រុងប្រយ័ត្ន និងភ័យខ្លាចមិនខាន។ នេះជាការវាយបកទៅលើការវាយប្រហាររបស់សាតាំងវិញ ដែលគ្រប់គ្រាន់នឹងបញ្ជាក់ពីសិរីល្អរបស់ព្រះជាម្ចាស់។ ទោះបីជាបានចូលទៅក្នុងវិធីសាស្ត្របំពេញកិច្ចការថ្មីតាំងពីយូរយារក៏ដោយ ក៏មនុស្សនៅតែមិនច្បាស់អំពីជីវិតនៅក្នុងនគរព្រះដដែល ហើយបើទោះបីជាពួកគេពិតជាយល់មែនក៏ដោយចុះ ក៏ពួកគេនៅតែខ្វះភាពច្បាស់លាស់ដដែល។ ដូច្នេះហើយ បន្ទាប់ពីថ្លែងបន្ទូលព្រមានទៅកាន់មនុស្សរួចហើយ ព្រះជាម្ចាស់ក៏បានណែនាំពួកគេអំពីសារជាតិនៃជីវិតនៅក្នុងនគរព្រះថា៖ «ជីវិតនៅក្នុងនគរព្រះ គឺជាជីវិតនៃរាស្រ្តរបស់ទ្រង់ និងជាជីវិតរបស់ព្រះជាម្ចាស់ផ្ទាល់ព្រះអង្គ»។ ដោយសារតែព្រះជាម្ចាស់ផ្ទាល់ព្រះអង្គបានយកកំណើតជាសាច់ឈាម ដូច្នេះជីវិតនៅស្ថានសួគ៌ជាន់ទីបី ក៏បានសម្រេចនៅលើផែនដី។ នេះមិនមែនគ្រាន់តែជាផែនការរបស់ព្រះជាម្ចាស់នោះទេ តែព្រះអង្គក៏បានធ្វើឱ្យផែនការនោះកើតឡើងរួចហើយដែរ។ នៅពេលដែលពេលវេលាកន្លងផុតទៅ មនុស្សក៏បានស្គាល់ព្រះជាម្ចាស់ផ្ទាល់ព្រះអង្គកាន់តែច្បាស់ ដូច្នេះហើយ ពួកគេក៏អាចភ្លក់រសជាតិជីវិតនៃស្ថានសួគ៌បានកាន់តែច្រើនផងដែរ ដ្បិតពួកគេមានអារម្មណ៍ដឹងយ៉ាងប្រាកដថា ព្រះជាម្ចាស់គង់នៅលើផែនដីនេះ ទ្រង់មិនមែនជាព្រះដ៏ស្រពេចស្រពិលដែលគង់នៅលើស្ថានសួគ៌នោះទេ។ ដូច្នេះ ជីវិតនៅលើផែនដី គឺដូចទៅនឹងជីវិតនៅលើស្ថានសួគ៌ដែរ។ ការពិតនោះគឺថា ព្រះជាម្ចាស់ដែលយកកំណើតជាមនុស្ស បានភ្លក់រសជាតិនៃភាពល្វីងជូរចត់នៅក្នុងពិភពមនុស្ស ហើយកាលណាព្រះអង្គអាចធ្វើបែបនេះបានកាន់តែច្រើន នោះកាន់តែបញ្ជាក់ថា ទ្រង់គឺជាព្រះដ៏ជាក់ស្ដែងផ្ទាល់ព្រះអង្គទ្រង់។ ដូច្នេះ ព្រះបន្ទូលថា «កន្លែងដែលខ្ញុំគង់នៅ ជាកន្លែងដែលខ្ញុំលាក់បំពួនអង្គខ្ញុំ ក៏ប៉ុន្តែ កន្លែងដែលខ្ញុំគង់នៅ ក៏ជាកន្លែងដែលខ្ញុំបានយកឈ្នះលើសត្រូវទាំងអស់របស់ខ្ញុំដែរ។ កន្លែងដែលខ្ញុំគង់នៅ ជាកន្លែងដែលខ្ញុំបានទទួលបទពិសោធជាក់ស្ដែងអំពីជីវិតនៅលើផែនដី។ កន្លែងដែលខ្ញុំគង់នៅ ជាកន្លែងដែលខ្ញុំសង្កេតមើលគ្រប់ទាំងពាក្យសម្តី និងទង្វើរបស់មនុស្ស ព្រមទាំងទតមើល និងដឹកនាំពូជមនុស្សទាំងមូលផង» គឺជាភស្តុតាងគ្រប់គ្រាន់បញ្ជាក់អំពីការពិតដែលថា ព្រះជាម្ចាស់សព្វថ្ងៃនេះ គឺជាព្រះជាក់ស្ដែង។ ព្រះអង្គរស់នៅជាក់ស្ដែងជាសាច់ឈាម ដកពិសោធន៍ជាក់ស្ដែងពីជីវិតរបស់មនុស្សនៅខាងសាច់ឈាម យល់ដឹងជាក់ស្ដែងពីមនុស្សជាតិទាំងអស់នៅខាងសាច់ឈាម យកឈ្នះជាក់ស្ដែងលើមនុស្សនៅខាងសាច់ឈាម ធ្វើសង្គ្រាមផ្ដាច់ព្រ័ត្រជាក់ស្ដែងជាមួយនឹងនាគដ៏ធំមានសម្បុរក្រហមនៅខាងសាច់ឈាម និងធ្វើកិច្ចការរបស់ព្រះជាម្ចាស់ទាំងអស់នៅខាងសាច់ឈាម។ តើនេះមិនមែនជាព្រះវត្តមានដ៏គង់នៅរបស់ព្រះដ៏ជាក់ស្ដែងផ្ទាល់ព្រះអង្គទ្រង់ទេឬអី? ប៉ុន្តែកម្រនឹងមានមនុស្សណាមើលឃើញពីសារនៅក្នុងឃ្លាធម្មតាដែលព្រះជាម្ចាស់បានមានបន្ទូលទាំងអម្បាលម៉ាននេះណាស់។ ពួកគេគ្រាន់តែអានព្រះបន្ទូលទាំងនោះត្រួសៗប៉ុណ្ណោះ ហើយមិនបានយល់ពីតម្លៃ និងភាពកម្រនៃព្រះបន្ទូលរបស់ព្រះជាម្ចាស់ឡើយ។

ព្រះបន្ទូលរបស់ព្រះជាម្ចាស់មានការប្រែប្រួលល្អខ្លាំងណាស់។ ឃ្លាថា «ដោយសារតែមនុស្សដេកលក់ដូចស្លាប់» ពណ៌នាអំពីព្រះជាម្ចាស់ផ្ទាល់ព្រះអង្គ ហើយផ្លាស់ប្ដូរទៅជាការពណ៌នាអំពីសភាពរបស់មនុស្សជាតិទាំងមូលវិញ។ នៅទីនេះ ឃ្លាថា «ពន្លឺកាំរស្មីដ៏សែនត្រជាក់» មិនតំណាងឱ្យផ្លេកបន្ទោរពីទិសខាងកើតឡើយ។ ផ្ទុយទៅវិញ វាសំដៅលើព្រះបន្ទូលរបស់ព្រះជាម្ចាស់ សំដៅទៅលើវិធីសាស្ត្រថ្មីនៃការធ្វើកិច្ចការរបស់ទ្រង់។ ដូច្នេះ គ្រប់គ្នាសុទ្ធតែអាចមើលឃើញពីភាពរស់រវើកគ្រប់យ៉ាងរបស់មនុស្សនៅក្នុងឃ្លានេះ៖ បន្ទាប់ពីចូលទៅក្នុងវិធីសាស្ត្រថ្មីហើយ មនុស្សរាល់គ្នាក៏វង្វេងទិសដៅ មិនដឹងថាពួកគេមកពីណា មិនដឹងថាពួកគេកំពុងតែទៅទីណា។ ឃ្លាថា «មនុស្សភាគច្រើនត្រូវរងការវាយប្រហារពីពន្លឺដូចកាំរស្មីឡាស៊ែរនេះ» សំដៅលើអ្នកដែលត្រូវបានផាត់ចោលនៅក្នុងវិធីសាស្ត្រថ្មីនេះ។ ពួកគេជាអ្នកដែលមិនអាចស៊ូទ្រាំនឹងការល្បងលបាន ឬមិនអាចអត់ទ្រាំនឹងការបន្សុទ្ធនៃទុក្ខលំបាកបាន ដូច្នេះហើយ ពួកគេក៏ត្រូវបោះចូលទៅក្នុងជង្ហុកធំម្ដងទៀត។ ព្រះបន្ទូលរបស់ព្រះជាម្ចាស់លាតត្រដាងពីមនុស្សជាតិរហូតដល់កម្រិតមួយដែលមនុស្សមានការខ្លាចរអា នៅពេលដែលពួកគេឃើញព្រះបន្ទូលរបស់ព្រះជាម្ចាស់ ហើយពួកគេមិនហ៊ាននិយាយអ្វីឡើយ ហាក់ដូចជាពួកគេបានឃើញកាំភ្លើងយន្ដកំពុងតែភ្ជង់តម្រង់មករកបេះដូងរបស់ពួកគេដូច្នោះដែរ។ ទោះយ៉ាងណា ក៏ពួកគេមានអារម្មណ៍ដឹងថា នៅក្នុងព្រះបន្ទូលរបស់ព្រះជាម្ចាស់ ក៏មានរឿងល្អៗក្នុងនោះដែរ។ នៅក្នុងដួងចិត្តរបស់ពួកគេ មានការប្រទាំងប្រទូស្ដគ្នាយ៉ាងខ្លាំង ហើយពួកគេមិនដឹងថាគួរធ្វើអ្វីនោះទេ។ ក៏ប៉ុន្តែ ដោយសារតែសេចក្ដីជំនឿរបស់ពួកគេ ដូច្នេះពួកគេត្រឹមតែលត់ដំខ្លួន និងពិនិត្យពិច័យឱ្យបានល្អិតល្អន់នៅក្នុងព្រះបន្ទូលរបស់ទ្រង់ប៉ុណ្ណោះ ដោយសារខ្លាចថា ព្រះជាម្ចាស់អាចបោះបង់ចោលពួកគេបាន។ ដូចដែលព្រះជាម្ចាស់បានមានបន្ទូលថា៖ «តើនរណាក្នុងចំណោមមនុស្សជាតិ ដែលមិនស្ថិតក្នុងសភាពបែបនេះទៅ? តើនរណាដែលមិនស្ថិតនៅក្នុងពន្លឺរបស់ខ្ញុំទៅ? ទោះបីជាអ្នករឹងមាំ ឬទន់ខ្សោយក៏ដោយ តើអ្នកអាចគេចចេញពីការមកដល់នៃពន្លឺរបស់ខ្ញុំបានទេ?» ប្រសិនបើព្រះជាម្ចាស់ប្រើនរណាម្នាក់ ដូច្នេះទោះបីជាពួកគេទន់ខ្សោយយ៉ាងណាក៏ដោយ ក៏ព្រះជាម្ចាស់នឹងនៅតែស្រាយបំភ្លឺ និងបំភ្លឺពួកគេតាមរយៈការវាយផ្ចាលរបស់ទ្រង់ដដែល។ ដូច្នេះ កាលណាមនុស្សអានព្រះបន្ទូលរបស់ព្រះជាម្ចាស់កាន់តែច្រើន នោះពួកគេកាន់តែស្គាល់ទ្រង់ កាន់តែគោរពទ្រង់ ហើយពួកគេកាន់តែមិនហ៊ានធ្វេសប្រហែស។ ការដែលមនុស្សបានចូលមកទីកន្លែងដែលពួកគេនៅក្នុងពេលសព្វថ្ងៃនេះ គឺដោយសារព្រះចេស្ដាដ៏អស្ចារ្យរបស់ព្រះជាម្ចាស់ទាំងស្រុង។ គឺដោយសារតែសិទ្ធិអំណាចនៃព្រះបន្ទូលរបស់ទ្រង់ ពោលគឺដោយសារតែព្រះវិញ្ញាណនៅក្នុងព្រះបន្ទូលរបស់ទ្រង់នេះឯង ទើបមនុស្សកោតខ្លាចដល់ព្រះជាម្ចាស់។ នៅពេលដែលព្រះជាម្ចាស់បើកសម្ដែងពីមុខមាត់ពិតរបស់មនុស្សជាតិ នោះសេចក្ដីស្ងើចរបស់ពួកគេចំពោះទ្រង់ក៏កើនឡើងកាន់តែច្រើន ម្ល៉ោះហើយពួកគេក៏កាន់តែមានភាពប្រាកដប្រជាអំពីតថភាពនៃព្រះវត្តមានដ៏គង់នៅរបស់ទ្រង់។ នេះគឺជាភ្លើងសញ្ញានាំផ្លូវនៅលើមាគ៌ារបស់មនុស្សជាតិ ឆ្ពោះទៅកាន់ការស្គាល់ព្រះជាម្ចាស់ ជាដានផ្លូវមួយដែលទ្រង់ប្រទានដល់ពួកគេ។ ចូរគិតពីចំណុចនេះឱ្យបានហ្មត់ចត់៖ តើរឿងនេះមិនមែនដូច្នេះទេឬអី?

តើអ្វីដែលបាននិយាយពីខាងដើម មិនមែនជាភ្លើងសញ្ញានាំផ្លូវនៅខាងមុខមនុស្សជាតិ ដែលបំភ្លឺផ្លូវពួកគេទេឬអី?


ជំពូកទី ១៤

មនុស្សមិនដែលយល់អ្វីដែលចេញពីព្រះបន្ទូលរបស់ព្រះជាម្ចាស់ទេ។ ផ្ទយទៅវិញ ពួកគេគ្រាន់តែ «ផ្ដល់តម្លៃ» ដល់ព្រះបន្ទូលដោយសើរៗប៉ុណ្ណោះ ដោយមិនយល់អំពីអត្ថន័យពិតរបស់ព្រះបន្ទូលនោះទេ។ ដូច្នេះហើយ ទោះបីជាមនុស្សភាគច្រើនស្រឡាញ់ព្រះសូរសៀងរបស់ទ្រង់ក៏ដោយ ក៏ព្រះជាម្ចាស់បញ្ជាក់ថា ពួកគេមិនបានស្រឡាញ់ព្រះបន្ទូលយ៉ាងពិតប្រាកដនោះទេ។ តាមទស្សនៈរបស់ព្រះជាម្ចាស់ មូលហេតុចំពោះការនេះគឺថាទោះបីជាព្រះបន្ទូលរបស់ទ្រង់គឺជារតនសម្បត្តិដ៏មានតម្លៃក៏ដោយ ក៏មនុស្សមិនបានភ្លក់ភាពផ្អែមល្ហែមដ៏ពិតរបស់ព្រះបន្ទូលនោះដែរ។ ដូច្នេះ ពួកគេអាចត្រឹមតែ «បំបាត់ការស្រេករបស់ពួកគេដោយគំនិតដែលចង់បាន» ប៉ុណ្ណោះ នោះទើបធ្វើឱ្យចិត្តដ៏លោភលន់របស់ពួកគេស្ងប់។ ប្រាកដណាស់ មិនមែនត្រឹមតែវិញ្ញាណរបស់ព្រះជាម្ចាស់ដែលធ្វើការក្នុងចំណោមមនុស្សនោះទេ ពិតណាស់ ថែមទាំងមានការបំភ្លឺដែលត្រូវបានប្រទានពីព្រះបន្ទូលរបស់ព្រះជាម្ចាស់ទៀតផង។ វាគ្រាន់តែពួកគេមិនយកចិត្តទុកដាក់ក្នុងការអាចលើកសរសើរអំពីសារជាតិរបស់ព្រះបន្ទូលយ៉ាងពិតប្រាកដប៉ុណ្ណោះ។ នៅក្នុងចិត្តរបស់មនុស្ស ពេលនេះគឺជាសម័យកាលដែលនគរព្រះកំពុងតែត្រូវបានគេដឹងឮយ៉ាងពេញលេញ ប៉ុន្តែនៅក្នុងសារជាតិវិញ វាមិនមែនបែបនេះទេ។ ទោះបីជាអ្វីដែលព្រះជាម្ចាស់ថ្លែងទំនាយទុក គឺជាអ្វីដែលទ្រង់បានសម្រេចក៏ដោយ ក៏នគរព្រះដ៏ជាក់ស្ដែងនៅមិនទាន់មកដល់លើផែនដីនៅឡើយទេ។ ផ្ទុយទៅវិញ ស្របពេលដែលមនុស្សផ្លាស់ប្ដូរ ស្របពេលដែលកិច្ចការមានការវិវត្តទៅមុខ ហើយស្របពេលដែលពន្លឺរះចេញពីទិសខាងកើត ពោលគឺស្របពេលដែលព្រះបន្ទូលរបស់ព្រះជាម្ចាស់កាន់តែជ្រៅជ្រះ នោះនគរព្រះនឹងចុះមកផែនដីយ៉ាងយឺតៗ បន្តិចម្ដងៗ ប៉ុន្តែមកកាន់ពិភពលោកនេះយ៉ាងពេញលេញ។ ដំណើរការនៃការមកដល់របស់នគរព្រះ ក៏ជាដំណើរការនៃកិច្ចការរបស់ព្រះនៅលើផែនដីដែរ។ ស្របពេលជាមួយគ្នានេះ នៅទូទាំងពិភពលោក ព្រះជាម្ចាស់បានចាប់ផ្ដើមកិច្ចការ ដែលមិនទាន់ត្រូវបានបំពេញនៅគ្រប់សម័យកាលក្នុងប្រវត្តិសាស្ត្រ៖ ដើម្បីទទួលស្គាល់ផែនដីទាំងស្រុង។ ឧទាហរណ៍ ការផ្លាស់ប្ដូរជាច្រើនកំពុងកើតឡើងទូទាំងពិភពលោក ដូចជា ការផ្លាស់ប្ដូរនៅក្នុងរដ្ឋអ៊ីស្រាអែល រដ្ឋប្រហារយោធានៅសហរដ្ឋអាមេរិក និងការផ្លាស់ប្ដូរនៅប្រទេសអេស៊ីប ការផ្លាស់ប្ដូរនៅសហភាពសូវៀត និងការផ្ដួលរំលំរបស់ចិនជាដើម។ នៅពេលដែលពិភពលោកទាំងមូល បានតាំងទីលំនៅ ហើយត្រូវបានស្ដារមកសភាពធម្មតាឡើងវិញ នោះកិច្ចការរបស់ព្រះជាម្ចាស់នៅលើផែនដីនឹងត្រូវបានបញ្ចប់។ នោះគឺជាពេលដែលនគរព្រះនឹងយាងមកផែនដី។ នេះគឺជាអត្ថន័យពិតនៃព្រះបន្ទូល «នៅពេលដែលជាតិសាសន៍ទាំងអស់នៃពិភពលោកត្រូវបានបែកបាក់ នោះជាពេលយ៉ាងជាក់ច្បាស់ដែលនគររបស់ខ្ញុំនឹងត្រូវបានបង្កើត និងចេញជារូបរាងឡើង ក៏ដូចជាពេលដែលខ្ញុំនឹងផ្លាស់ប្រែ ហើយងាកព្រះភ័ក្រ្តទៅរកសាកលលោកទាំងមូល»។ ព្រះជាម្ចាស់មិនលាក់បាំងអ្វីមួយពីមនុស្សជាតិឡើយ។ ទ្រង់បានមានបន្ទូលប្រាប់មនុស្សជាបន្តបន្ទាប់អំពីភាពពេញបរិបូររបស់ទ្រង់ ប៉ុន្តែពួកគេមិនអាចគិតឃើញអំពីអ្វីដែលទ្រង់ចង់សំដៅនោះទេ ហើយពួកគេគ្រាន់តែទទួលយកកិច្ចការរបស់ព្រះជាម្ចាស់ដូចមនុស្សល្ងីល្ងើប៉ុណ្ណោះ។ នៅក្នុងកិច្ចការដំណាក់កាលនេះ មនុស្សបានរៀនអំពីភាពមិនអាចយល់បានរបស់ព្រះជាម្ចាស់ ហើយជាងនេះទៅទៀត ពេលនេះពួកគេអាចសរសើរពីភាពលំបាកនៃកិច្ចការស្វែងយល់អំពីទ្រង់។ ដោយសារមូលហេតុនេះ ពួកគេមានអារម្មណ៍ថា សព្វថ្ងៃនេះ ការជឿលើព្រះជាម្ចាស់គឺជារឿងដែលលំបាកបំផុតដែលត្រូវធ្វើ វាដូចជាការបង្រៀនសត្វជ្រូកឱ្យច្រៀងអ៊ីចឹង។ ពួកគេតែលតោលគ្មាននរណាជួយបានទាល់តែសោះ ប្រៀបដូចជាសត្វកណ្ដុរជាប់នៅក្នុងអន្ទាក់អ៊ីចឹង។ តាមពិត មិនថាបុគ្គលម្នាក់មានអំណាចច្រើនប៉ុនណា ឬមិនថាបុគ្គលម្នាក់អាចបញ្ចេញសមត្ថភាពឥតដែនកំណត់ប៉ុនណានោះទេ នៅពេលដែលនិយាយអំពីព្រះបន្ទូលរបស់ព្រះជាម្ចាស់ រឿងទាំងនេះគ្មានន័យអ្វីសោះឡើយ។ វាហាក់ដូចជាមនុស្សគ្មានអ្វីក្រៅពីគំនរផេះក្រដាសដែលត្រូវបានដុតនោះទេនៅក្នុងព្រះនេត្ររបស់ព្រះជាម្ចាស់ គឺពិតជាគ្មានតម្លៃអ្វីទាល់តែសោះ កុំថាឡើយមានប្រយោជន៍នោះ។ នេះគឺជាការបកស្រាយដ៏ល្អឥតខ្ចោះអំពីអត្ថន័យពិតរបស់ព្រះបន្ទូល «ទើបពួកគេគិតថា ខ្ញុំកាន់តែលាក់បាំង និងកាន់តែមិនអាចយល់បានខ្លាំងឡើងៗ»។ ចេញពីព្រះបន្ទូលនេះ វាសបញ្ជាក់ឱ្យឃើញថា កិច្ចការរបស់ព្រះជាម្ចាស់ដើរតាមដំណើរទៅមុខរបស់ធម្មជាតិ ហើយត្រូវបានបំពេញដោយផ្អែកលើអ្វីដែលសរីរាង្គយល់ដឹងរបស់មនុស្សអាចទទួលយកបាន។ នៅពេលដែលធម្មជាតិរបស់មនុស្សមានសភាពរឹងមាំ ហើយមិនរង្គោះរង្គើ នោះព្រះបន្ទូលដែលព្រះជាម្ចាស់បញ្ចេញ ក៏អនុលោមទៅតាមសញ្ញាណរបស់ពួកគេ ហើយសញ្ញាណទាំងនេះហាក់ដូចជាដូចគ្នាស្ទើរតែទាំងស្រុងទៅនឹងពាក្យដែលព្រះជាម្ចាស់ប្រើ ដោយគ្មានភាពខុសគ្នាសូម្បីតែបន្តិចឡើយ។ ហេតុផលនេះ ធ្វើឱ្យមនុស្សយល់ពី «តថភាពពិតរបស់ព្រះជាម្ចាស់» ប៉ុន្តែនោះមិនមែនជាវត្ថុបំណងចម្បងរបស់ទ្រង់នោះទេ។ ព្រះជាម្ចាស់កំពុងតែអនុញ្ញាតឱ្យមនុស្សតាំងទីលំនៅជាមុនសិន មុនពេលទ្រង់ចាប់ផ្ដើមកិច្ចការដ៏ពិតរបស់ទ្រង់ជាផ្លូវការនៅលើផែនដី។ ដូច្នេះហើយ នៅក្នុងមាគ៌ានៃការចាប់ផ្ដើម ដែលមានលក្ខណៈច្របូកច្របល់សម្រាប់មនុស្ស នោះពួកគេទទួលស្គាល់ថា ការយល់ឃើញពីមុនរបស់ពួកគេមិនត្រឹមត្រូវទេ ហើយថាព្រះជាម្ចាស់ និងមនុស្ស គឺខុសគ្នាដូចមេឃ និងផែនដីអ៊ីចឹង ហើយមិនដូចគ្នាទាល់តែសោះ។ ដោយសារតែព្រះបន្ទូលរបស់ព្រះជាម្ចាស់ មិនអាចត្រូវបានវាយតម្លៃដោយផ្អែកលើសញ្ញាណរបស់មនុស្សតទៅទៀត នោះមនុស្សបានចាប់ផ្ដើមសម្លឹងទៅកាន់ព្រះជាម្ចាស់តាមការយល់ឃើញថ្មីមួយភ្លាមៗ។ ជាលទ្ធផល ពួកគេសម្លឹងមើលព្រះជាម្ចាស់ដោយភាពភ្ញាក់ផ្អើល ហាក់ដូចជាព្រះដ៏ជាក់ស្ដែងគឺជាព្រះជាម្ចាស់ដែលមិនអាចចូលទៅរកបាន មើលមិនឃើញ និងមិនអាចប៉ះពាល់បានអ៊ីចឹង ហើយវាហាក់ដូចជាសាច់ឈាមរបស់ព្រះជាម្ចាស់ដែលយកកំណើតជាមនុស្ស គឺគ្រាន់តែជាសម្បកខាងក្រៅដែលគ្មានសារជាតិរបស់ទ្រង់អ៊ីចឹង។ ពួកគេគិតថា ទោះបីជាទ្រង់គឺជាការយកកំណើតជាមនុស្សនៃព្រះវិញ្ញាណក៏ដោយ ក៏ទ្រង់អាចបំប្លែងទៅជាសណ្ឋានវិញ្ញាណ ហើយហោះហើរទៅឆ្ងាយគ្រប់ពេលវេលាបានដែរ។ ដូច្នេះហើយ មនុស្សក៏បានកើតផ្នត់គំនិតដែលប្រយ័ត្នប្រយែង។ បើនិយាយអំពីព្រះជាម្ចាស់ ពួកគេបំពាក់ទ្រង់ដោយសញ្ញាណរបស់ពួកគេ ដោយអះអាងថា ទ្រង់អាចជិះលើពពក និងអ័ព្ទ យាងលើទឹក ហើយលេចមក និងបាត់ទៅវិញភ្លាមៗក្នុងចំណោមមនុស្ស។ អ្នកផ្សេងមួយចំនួនទៀត មានការពន្យល់លម្អិតកាន់តែច្រើនជាងនេះទៀតផង។ ដោយសារតែភាពល្ងង់ខ្លៅ និងកង្វះនៃការយល់ដឹងរបស់មនុស្ស នោះព្រះជាម្ចាស់បានមានបន្ទូលថា «នៅពេលដែលពួកគេជឿថា ពួកគេបានរឹងទទឹងដាក់ខ្ញុំ ឬបំពានលើបញ្ញត្តិរដ្ឋបាលរបស់ខ្ញុំ នោះខ្ញុំនៅតែបិទភ្នែកម្ខាងដដែល»។

ព្រះជាម្ចាស់បើកសម្ដែងមុខមាត់ដ៏អាក្រក់របស់មនុស្ស និងពិភពខាងក្នុងរបស់ពួកគេ ដោយភាពត្រឹមត្រូវឥតភាន់ច្រឡំ និងមិនដែលភ្លេចសញ្ញាសម្គាល់របស់ទ្រង់សូម្បីតែបន្តិច។ វាក៏អាចនិយាយបានថា ទ្រង់មិនដែលបង្កើតកំហុសទាល់តែសោះទោះក្នុងបញ្ហាអ្វីក៏ដោយ។ នេះគឺជាភស្ដុតាងដែលអាចធ្វើឱ្យមនុស្សជឿទាំងស្រុង។ ផ្អែកលើគោលការណ៍នៅពីក្រោយកិច្ចការរបស់ព្រះជាម្ចាស់ ព្រះបន្ទូល និងទង្វើជាច្រើនរបស់ទ្រង់ គឺមានចំណុចគួរឱ្យចាប់អារម្មណ៍មួយដែលមិនអាចលុបចេញបានទេ ដូច្នេះហើយ បានជាមនុស្សហាក់ដូចជាទទួលបានការយល់ដឹងពីទ្រង់កាន់តែជ្រៅជ្រះជាងមុន ហាក់ដូចជាពួកគេបានរកឃើញអ្វីៗដែលមានតម្លៃជាងមុននៅក្នុងទ្រង់អ៊ីចឹង។ «នៅក្នុងការចងចាំរបស់មនុស្ស ខ្ញុំគឺជាព្រះជាម្ចាស់ដែលបង្ហាញសេចក្តីមេត្តាករុណាដល់មនុស្ស ជាជាងការវាយផ្ចាលពួកគេផង និងជាព្រះជាម្ចាស់ផ្ទាល់ព្រះអង្គដែលមិនមានបំណងចំពោះអ្វីដែលទ្រង់មានព្រះបន្ទូលផង។ ទាំងនេះគឺជារូបភាពដែលកើតចេញពីការគិតរបស់មនុស្ស ហើយពួកវាមិនអាស្រ័យលើការពិតនោះទេ»។ ទោះបីជាមនុស្សជាតិមិនដែលផ្ដល់សារៈសំខាន់ទៅលើព្រះភ័ក្ត្រពិតរបស់ព្រះជាម្ចាស់ក៏ដោយ ក៏ពួកគេស្គាល់ «ផ្នែកខាងក្រោយនៃនិស្ស័យរបស់ទ្រង់» ដូចជាខ្នងដៃរបស់ពួកគេដែរ។ ពួកគេតែងតែចាប់យកចំណុចប្រហោងនៅក្នុងព្រះបន្ទូល និងសកម្មភាពរបស់ព្រះជាម្ចាស់។ នេះក៏ដោយសារតែមនុស្សតែងតែចង់យកចិត្តទុកដាក់ទៅលើអ្វីៗដែលអវិជ្ជមាន ហើយមិនអើពើទៅលើអ្វីៗដែលវិជ្ជមាន ដោយគ្រាន់តែមើលងាយទង្វើរបស់ព្រះជាម្ចាស់ប៉ុណ្ណោះ។ ព្រះជាម្ចាស់មានបន្ទូលកាន់តែច្រើនថា ទ្រង់លាក់ព្រះកាយយ៉ាងអត់ធ្មត់នៅក្នុងទីកន្លែងគង់នៅរបស់ទ្រង់ នោះមនុស្សកាន់តែបង្កើតតម្រូវការកាន់តែខ្ពស់ពីទ្រង់។ ពួកគេនិយាយថា «ប្រសិនបើព្រះជាម្ចាស់យកកំណើតជាមនុស្ស កំពុងតែសង្កេតមើលគ្រប់ទង្វើរបស់មនុស្ស ហើយកំពុងតែមានបទពិសោធជីវិតរបស់មនុស្ស ចុះហេតុអ្វីបានជាភាគច្រើន ព្រះជាម្ចាស់មិនដឹងអំពីស្ថានភាពជាក់ស្ដែងរបស់យើងអ៊ីចឹង? តើនេះមានន័យថា ព្រះជាម្ចាស់ពិតជាលាក់ពួនមែនឬ?» ទោះបីជាព្រះជាម្ចាស់ពិនិត្យយ៉ាងជ្រៅទៅក្នុងចិត្តរបស់មនុស្សក៏ដោយ ក៏ទ្រង់នៅតែធ្វើការដោយផ្អែកលើស្ថានភាពជាក់ស្ដែងរបស់មនុស្ស ទាំងមិនស្រពិចស្រពិល និងមិនហួសវិស័យឡើយ។ ដើម្បីដកមនុស្សចេញទាំងស្រុងពីនិស្ស័យចាស់របស់ពួកគេ ព្រះជាម្ចាស់បានខិតខំប្រឹងប្រែងមានបន្ទូលចេញពីការយល់ឃើញផ្សេងៗ ដោយបង្ហាញឱ្យឃើញនូវធម្មជាតិដ៏ពិតរបស់មនុស្ស និងការប្រកាសការជំនុំជម្រះលើការមិនស្ដាប់បង្គាប់របស់ពួកគេ ដែលម្ដងនោះទ្រង់មានបន្ទូលថា ទ្រង់នឹងដោះស្រាយជាមួយគ្រប់គ្នា ហើយក្រោយមកប្រកាសថា ទ្រង់នឹងសង្គ្រោះមនុស្សមួយក្រុម។ ទ្រង់ដាក់សេចក្ដីតម្រូវលើមនុស្សផង និងព្រមានពួកគេផង ហើយទីបំផុតទ្រង់វះកាត់ពោះវៀនរបស់ពួកគេ ហើយផ្ដល់នូវការព្យាបាល។ ដូច្នេះហើយ នៅក្រោមការចង្អុលបង្ហាញនៃព្រះបន្ទូលរបស់ព្រះជាម្ចាស់ វាហាក់ដូចជាមនុស្សបានធ្វើដំណើរទៅកាន់គ្រប់ទីកន្លែងនៃផែនដី ហើយបានចូលទៅក្នុងសួនច្បារដ៏ធំទូលាយ ដែលផ្កានីមួយៗប្រជ្រៀតគ្នាបង្ហាញខ្លួនយ៉ាងស្រស់ស្អាតបំផុត។ អ្វីក៏ដោយដែលព្រះជាម្ចាស់មានបន្ទូលថា មនុស្សជាតិនឹងចូលទៅក្នុងព្រះបន្ទូលរបស់ទ្រង់ គឺហាក់ដូចជាព្រះជាម្ចាស់ជាមេដែកដែលទាញស្រូបគ្រប់យ៉ាងដែលមានធាតុដែកមករកវាអ៊ីចឹង។ ដោយបានអានព្រះបន្ទូល «មនុស្សមិនយកចិត្តទុកដាក់ចំពោះខ្ញុំនោះទេ ដូច្នេះខ្ញុំក៏មិនយកព្រះទ័យទុកដាក់ខ្លាំងចំពោះពួកគេដែរ។ ពួកគេមិនយកចិត្តទុកដាក់ចំពោះខ្ញុំ ដូច្នេះខ្ញុំក៏មិនត្រូវការធ្វើការឱ្យខ្លាំងជាងមុនណាមួយចំពោះពួកគេដែរ។ តើនេះមិនល្អបំផុតសម្រាប់ពិភពទាំងពីរទេឬ?» នោះរាស្ត្ររបស់ព្រះជាម្ចាស់ទាំងអស់ ហាក់ដូចជាដួលសន្លប់ស្ដូកស្ដឹងទៅក្នុងជង្ហុកធំម្ដងទៀត ឬត្រូវបានវាយប្រហារចំចំណុចសំខាន់របស់ពួកគេម្ដងទៀត ដោយធ្វើឱ្យគេភ្ញាក់ផ្អើលមែនទែន។ ដូច្នេះ ជាថ្មីម្ដងទៀត ពួកគេចូលទៅក្នុងវិធីសាស្ត្រ។ ពួកគេភាន់ច្រឡំយ៉ាងខ្លាំងពាក់ព័ន្ធនឹងព្រះបន្ទូល «ប្រសិនបើអ្នកមិនអាចរក្សាភារកិច្ចរបស់អ្នកជាសមាជិកនៃរាស្ត្ររបស់ខ្ញុំនៅក្នុងនគរព្រះនោះទេ នោះខ្ញុំនឹងស្អប់ ហើយបដិសេធអ្នក!» មនុស្សភាគច្រើនមានអារម្មណ៍ឈឺចាប់ណាស់ ទើបបានជាពួកគេស្រក់ទឹកភ្នែក ដោយគិតថា «ខ្ញុំមានការលំបាកក្នុងការឡើងចេញពីជង្ហុកធំមក ដូច្នេះ ខ្ញុំនឹងគ្មានសេចក្ដីសង្ឃឹមទាល់តែសោះប្រសិនបើខ្ញុំធ្លាក់ទៅក្នុងជង្ហុកធំម្ដងទៀត។ ខ្ញុំមិនបានទទួលអ្វីសោះនៅក្នុងពិភពរបស់មនុស្ស ហើយបានឆ្លងកាត់រាល់ភាពលំបាក និងទុក្ខលំបាកគ្រប់ប្រភេទនៅក្នុងជីវិតរបស់ខ្ញុំ។ ជាពិសេស ចាប់តាំងពីចូលមកក្នុងសេចក្ដីជំនឿ ខ្ញុំបានឆ្លងកាត់បទពិសោធនៃការបោះបង់ពីមនុស្សជាទីស្រឡាញ់ ការធ្វើទុក្ខបុកម្នេញពីគ្រួសាររបស់ខ្ញុំ និងការបង្កាច់បង្ខូចពីអ្នកដទៃនៅក្នុងសង្គម ហើយខ្ញុំមិនបានរីករាយនឹងសេចក្ដីសុខរបស់ពិភពលោកណាមួយឡើយ។ ប្រសិនបើខ្ញុំធ្លាក់ទៅក្នុងជង្ហុកធំម្ដងទៀត តើជីវិតរបស់ខ្ញុំនឹងមិនត្រូវបានរស់នៅកាន់តែឥតប្រយោជន៍ទេឬ?» (បុគ្គលម្នាក់ដែលរស់នៅតាមរបៀបនេះកាន់តែច្រើន នោះពួកគេកាន់តែមានអារម្មណ៍ទុក្ខព្រួយ)។ «សេចក្ដីសង្ឃឹមរបស់ខ្ញុំទាំងអស់ត្រូវបានប្រគល់ទៅក្នុងកណ្ដាប់ព្រះហស្ដរបស់ព្រះជាម្ចាស់។ ប្រសិនបើទ្រង់បោះបង់ខ្ញុំចោល នោះខ្ញុំអាចនឹងស្លាប់ផងដែរនៅពេលនេះ...។ មែនហើយ គ្រប់យ៉ាងព្រះជាម្ចាស់កំណត់ទុកជាមុន ដូច្នេះពេលនេះ ខ្ញុំអាចត្រឹមតែស្វះស្វែងស្រឡាញ់ព្រះជាម្ចាស់ប៉ុណ្ណោះ។ ក្រៅពីនេះ គឺជារឿងបន្ទាប់បន្សំទេ។ ហេតុអ្វីបានជាជោគវាសនារបស់ខ្ញុំក្លាយជាបែបនេះ?» មនុស្សគិតបែបនេះកាន់តែច្រើន នោះពួកគេកាន់តែខិតជិតទៅរកបទដ្ឋានរបស់ព្រះជាម្ចាស់ និងវត្ថុបំណងនៃព្រះបន្ទូលរបស់ទ្រង់។ តាមវិធីនេះ វត្ថុបំណងនៃព្រះបន្ទូលរបស់ទ្រង់ត្រូវបានសម្រេច។ បន្ទាប់ពីមនុស្សឃើញព្រះបន្ទូលរបស់ព្រះជាម្ចាស់ ពួកគេទាំងអស់មានបទពិសោធអំពីការតស៊ូមនោគមវិទ្យាផ្នែកខាងក្នុងមួយ។ ជម្រើសតែមួយរបស់ពួកគេ គឺចុះចូលចំពោះអ្វីដែលជោគវាសនាកំណត់ឱ្យ ហើយតាមរបៀបនេះ វត្ថុបំណងរបស់ព្រះជាម្ចាស់ត្រូវបានសម្រេច។ កាលណាព្រះបន្ទូលរបស់ព្រះជាម្ចាស់កាន់តែកាច នោះលទ្ធផលដែលទទួលបានគឺ ពិភពលោកខាងក្នុងរបស់មនុស្សកាន់តែស្មុគស្មាញ។ វាដូចទៅនឹងការប៉ះមុខរបួសអ៊ីចឹង។ កាលណាប៉ះកាន់តែធ្ងន់ វាឈឺកាន់តែខ្លាំង រហូតដល់ចំណុចដែលមនុស្សរេរានៅចន្លោះជីវិតនិងសេចក្ដីស្លាប់ ហើយពួកគេក៏អាចបាត់បង់ជំនឿចិត្តក្នុងការរស់រានមានជីវិតដែរ។ ដូច្នេះ មានតែពេលដែលមនុស្សឈឺចាប់បំផុត និងស្ថិតនៅក្នុងភាពអស់សង្ឃឹមយ៉ាងខ្លាំងប៉ុណ្ណោះ ទើបពួកគេអាចថ្វាយចិត្តដ៏ពិតរបស់ពួកគេទៅព្រះជាម្ចាស់។ ធម្មជាតិរបស់មនុស្សគឺថា ប្រសិនបើពួកគេមានសេចសង្ឃឹមត្រឹមតែប៉ុនសរសៃអំបោះក៏ដោយ ក៏ពួកគេនឹងមិនទៅរកព្រះជាម្ចាស់ដើម្បីសុំជំនួយដែរ ផ្ទុយទៅវិញ ពួកគេជ្រើសរើសវិធីសាស្ត្រដែលគិតថាខ្លួនឯងគ្រប់គ្រាន់ដើម្បីរស់រានមានជីវិតតាមលក្ខណៈធម្មជាតិ។ នេះគឺដោយសារតែធម្មជាតិរបស់មនុស្ស គឺគិតថាខ្លួនឯងសុចរិត ហើយមនុស្សចង់មើលងាយលើអ្នកផ្សេងទៀត។ ដូច្នេះហើយ ព្រះជាម្ចាស់បានមានបន្ទូលថា «គ្មានមនុស្សណាម្នាក់ ខណៈដែលនៅក្នុងសភាពសុខស្រួល អាចស្រឡាញ់ខ្ញុំផងដែរក្នុងពេលតែមួយនោះទេ។ នៅពេលមានសេចក្តីស្ងប់ និងសុភមង្គល គ្មាននរណាម្នាក់បានមករកខ្ញុំ ដែលខ្ញុំអាចចូលរួមនឹងសេចក្តីអំណររបស់ពួកគេនោះទេ»។ តាមពិត ព្រះបន្ទូលនេះ ធ្វើឱ្យអស់សង្ឃឹម។ ព្រះជាម្ចាស់បានបង្កើតមនុស្សជាតិ ប៉ុន្តែនៅពេលដែលទ្រង់យាងមកពិភពរបស់មនុស្ស នោះមនុស្សព្យាយាមទាស់ទទឹងនឹងទ្រង់ ហើយយកទ្រង់ចេញពីដែនដីរបស់ពួកគេ វាហាក់ដូចជាទ្រង់ត្រឹមតែជាក្មេងកំព្រា ដែលរសាត់អណ្ដែតក្នុងពិភពលោក ឬដូចជាមនុស្សលោកដែលគ្មានប្រទេសអ៊ីចឹង។ គ្មាននរណាម្នាក់មានអារម្មណ៍ជាប់ទាក់ទងជាមួយព្រះជាម្ចាស់ គ្មាននរណាម្នាក់ស្រឡាញ់ទ្រង់យ៉ាងពិតប្រាកដ ហើយក៏គ្មាននរណាម្នាក់ធ្លាប់ស្វាគមន៍ការយាងមករបស់ទ្រង់ដែរ។ ផ្ទុយទៅវិញ នៅពេលដែលពួកគេឃើញពីការយាងមករបស់ព្រះជាម្ចាស់ នោះពពកបានគ្របបាំងផ្ទៃមុខដ៏អំណរដោយស្រមោលក្នុងមួយប៉ព្រិចភ្នែក ហាក់ដូចជាព្យុះកំពុងតែបក់មកភ្លាមៗមួយរំពេច ឬហាក់ដូចជាព្រះជាម្ចាស់អាចនឹងយកសេចក្ដីសុខចេញពីគ្រួសាររបស់ពួកគេ និងហាក់ដូចជាព្រះជាម្ចាស់មិនដែលប្រទានពរដល់មនុស្សអ៊ីចឹង ផ្ទុយទៅវិញ ទ្រង់គ្រាន់តែនាំយកភាពអកុសលឱ្យពួកគេប៉ុណ្ណោះ។ ដូច្នេះហើយ នៅក្នុងគំនិតរបស់មនុស្ស ព្រះជាម្ចាស់មិនមែនជាប្រយោជន៍នោះទេ ផ្ទុយទៅវិញជាម្នាក់ដែលតែងតែដាក់បណ្ដាសាពួកគេ។ ដោយសារតែហេតុផលនេះ ទើបមនុស្សមិនយកចិត្តទុកដាក់លើទ្រង់ ឬក៏ស្វាគមន៍ទ្រង់។ ពួកគេតែងតែមិនអើពីចំពោះទ្រង់ ហើយរឿងនេះតែងតែក្លាយជាបញ្ហា។ ដោយសារតែមនុស្សមាននូវរបស់ទាំងនេះដាក់ក្នុងចិត្តរបស់ពួកគេ ទើបព្រះជាម្ចាស់មានបន្ទូលថា មនុស្សគ្មានហេតុផល និងគ្មានសីលធម៌ទាល់តែសោះ ហើយថា សូម្បីតែអារម្មណ៍ដែលមនុស្សត្រូវមាន ក៏គ្មាននៅក្នុងពួកគេដែរ។ មនុស្សមិនបង្ហាញការក្រែងចិត្តណាមួយចំពោះព្រះទ័យរបស់ព្រះជាម្ចាស់ឡើយ ផ្ទុយទៅវិញ ពួកគេប្រើប្រាស់អ្វីដែលហៅថា «សេចក្ដីសុចរិត» ដើម្បីដោះស្រាយជាមួយព្រះជាម្ចាស់។ ពួកគេធ្វើបែបនេះអស់រយៈពេលជាច្រើនឆ្នាំមកហើយ ហើយដោយសារតែមូលហេតុនេះ ទើបព្រះជាម្ចាស់បានមានបន្ទូលថា និស្ស័យរបស់ពួកគេមិនបានផ្លាស់ប្ដូរនោះទេ។ នេះបង្ហាញឱ្យឃើញថា ពួកគេគ្មានលក្ខណៈលើសពីស្លាបបក្សីមួយក្ដាប់នោះទេ។ អាចនិយាយបានថា មនុស្សគឺជាជនអកុសលដែលគ្មានតម្លៃ ដោយសារតែពួកគេមិនផ្ដល់តម្លៃដល់ខ្លួនឯង។ ប្រសិនបើពួកគេមិនស្រឡាញ់សូម្បីតែខ្លួនឯងផង ផ្ទុយទៅវិញបណ្ដែតបណ្ដោយខ្លួន នោះតើនេះមិនមែនបង្ហាញអំពីភាពគ្មានតម្លៃរបស់ពួកគេទេឬ? មនុស្សគឺដូចជាស្ត្រីអសីលធម៌ម្នាក់ដែលលេងសើច ហើយហុចដៃឱ្យអ្នកដទៃបំពានលើខ្លួនអ៊ីចឹង។ ទោះបីជាបែបនេះក៏ដោយ ក៏មនុស្សនៅតែមិនទទួលស្គាល់ថា ពួកគេថោកទាបប៉ុនណានោះដែរ។ ពួកគេសប្បាយនឹងការធ្វើការសម្រាប់អ្នកដទៃ ឬនិយាយជាមួយអ្នកដទៃ ដោយអនុញ្ញាតឱ្យអ្នកដទៃគ្រប់គ្រងខ្លួន។ តើនេះមិនមែនជាភាពអាប់ឱនរបស់មនុស្សជាតិទេឬ? ទោះបីជាខ្ញុំមិនមានបទពិសោធជីវិតនៅក្នុងចំណោមមនុស្ស ហើយខ្ញុំគ្មានបទពិសោធជីវិតរបស់មនុស្សយ៉ាងពិតប្រាកដក៏ដោយ ក៏ខ្ញុំទទួលបាននូវការយល់ដឹងច្បាស់អំពីចលនានីមួយៗ សកម្មភាពនីមួយៗ ពាក្យនីមួយៗ និងទង្វើនីមួយៗដែលមនុស្សធ្វើដែរ។ ខ្ញុំក៏អាចបង្ហាញមនុស្សរហូតដល់ភាពអាម៉ាស់យ៉ាងខ្លាំងរបស់ពួកគេ ដល់ចំណុចដែលធ្វើឱ្យពួកគេលែងហ៊ានបើកសម្ដែងការផឹកស៊ីសប្បាយផ្ទាល់ខ្លួនរបស់ពួកគេ ឬលែងហ៊ានបើកផ្លូវចំពោះចំណង់តណ្ហារបស់ពួកគេទៀតផង។ ដូចជាសត្វខ្យងដែលលឹបក្បាលចូលទៅក្នុងសម្បករបស់ពួកវាអ៊ីចឹង ពួកវាលែងហ៊ានបញ្ចេញសភាពដ៏អាក្រក់ផ្ទាល់ខ្លួនរបស់ពួកវាចេញមកក្រៅទៀតហើយ។ ដោយសារតែមនុស្សមិនស្គាល់ខ្លួនឯង នោះគុណវិបត្តិដ៏ធំបំផុតរបស់ពួកគេគឺ ចំណង់ដែលចង់សម្ញែងភាពស្រស់ស្អាតរបស់ពួកគេនៅចំពោះមុខអ្នកដទៃ ដោយសម្ញែងមុខមាត់ដ៏អាក្រក់របស់ពួកគេ។ នេះគឺជាអ្វីដែលព្រះជាម្ចាស់ស្អប់បំផុត។ នេះគឺដោយសារតែទំនាក់ទំនងរវាងមនុស្សខុសប្រក្រតី ហើយមានការខ្វះខាតទំនាក់ទំនងជាអន្តរបុគ្គលរវាងមនុស្ស ជាងនេះទៅទៀតគឺទំនាក់ទំនងជាប្រក្រតីរវាងពួកគេនិងងព្រះជាម្ចាស់។ ព្រះជាម្ចាស់បានមានបន្ទូលជាច្រើន ហើយតាមរយៈការធ្វើបែបនោះ វត្ថុបំណងចម្បងរបស់ទ្រង់ គឺដើម្បីកាន់កាប់ទីកន្លែងនៅក្នុងចិត្តរបស់មនុស្ស ប្រយោជន៍ឱ្យពួកគេអាចយកព្រះក្លែងក្លាយដែលស្នាក់នៅក្នុងចិត្តទាំងអស់នោះចេញពីពួកគេ។ នៅពេលនោះ ព្រះជាម្ចាស់អាចប្រើប្រាស់ព្រះចេស្ដាលើមនុស្សទាំងអស់ ហើយសម្រេចបានគោលបំណងនៃវត្តមានរបស់ទ្រង់នៅលើផែនដី។


ជំពូកទី ១៥

ភាពខុសគ្នាដ៏ធំបំផុតរវាងព្រះជាម្ចាស់និងមនុស្សគឺថា ព្រះបន្ទូលរបស់ព្រះជាម្ចាស់តែងតែសំដៅចំបេះដូងនៃបញ្ហា ដោយមិនលាក់បាំងអ្វីឡើយ។ ដូច្នេះ ទិដ្ឋភាពនៃនិស្ស័យរបស់ព្រះជាម្ចាស់នេះ អាចត្រូវបានឃើញនៅក្នុងប្រយោគដំបូងរបស់ថ្ងៃនេះ។ ទិដ្ឋភាពនៃនិស្ស័យរបស់ព្រះជាម្ចាស់បើកបង្ហាញព្រមគ្នានឹងពណ៌សម្បុរដ៏ពិតរបស់មនុស្ស ហើយបើកសម្ដែងយ៉ាងចំហនូវនិស្ស័យរបស់ព្រះជាម្ចាស់។ ទិដ្ឋភាពនេះ គឺជាប្រភពរបស់ទិដ្ឋភាពមួយចំនួននៃសមត្ថភាពព្រះបន្ទូលរបស់ព្រះជាម្ចាស់ដើម្បីសម្រេចលទ្ធផល។ ទោះបីជាយ៉ាងណាក៏ដោយ មនុស្សមិនអាចយល់ពីរឿងនេះឡើយ។ ពួកគេតែងតែស្គាល់ខ្លួនឯងប៉ុណ្ណោះតាមរយៈព្រះបន្ទូលរបស់ព្រះជាម្ចាស់ ដោយមិនបានធ្វើការ «វិភាគ» ព្រះជាម្ចាស់ឡើយ។ វាហាក់ដូចជាពួកគេខ្លាចបំពានទ្រង់ ឬទ្រង់នឹងសម្លាប់ពួកគេដោយសារតែ «ភាពម៉ឺងម៉ាត់» របស់ពួកគេអ៊ីចឹង។ តាមពិត នៅពេលដែលមនុស្សភាគច្រើនហូប និងផឹកព្រះបន្ទូលរបស់ព្រះជាម្ចាស់ ពួកគេធ្វើដូចនោះតាមទស្សនៈអវិជ្ជមាន មិនមែនតាមទស្សនៈវិជ្ជមានឡើយ។ យើងអាចនិយាយបានថា ពេលនេះមនុស្សបានចាប់ផ្ដើម «ផ្ដោតលើការបន្ទាបខ្លួន និងការចុះចូល» ក្រោមការដឹកនាំនៃព្រះបន្ទូលរបស់ទ្រង់។ ចេញពីនេះ វាបញ្ជាក់ថា មនុស្សបានចាប់ផ្ដើមទៅកាន់ភាពជ្រុលហួសហេតុមួយទៀត ពីការមិនយកចិត្តទុកដាក់លើព្រះបន្ទូលរបស់ទ្រង់ ទៅជាការការផ្ដោតការយកចិត្តទុកដាក់ជ្រុលទៅលើព្រះបន្ទូលរបស់ទ្រង់។ ទោះបីជាយ៉ាងណាក៏ដោយ គ្មានមនុស្សណាម្នាក់បានចូលទៅក្នុងតាមរយៈទស្សនៈវិជ្ជមានឡើយ ហើយគ្មាននរណាម្នាក់ពិតជាធ្លាប់បានយល់ពីគោលដៅរបស់ព្រះជាម្ចាស់ ក្នុងការឱ្យមនុស្សយកចិត្តទុកដាក់ចំពោះព្រះបន្ទូលរបស់ទ្រង់ឡើយ។ គោលបំណងរបស់ព្រះជាម្ចាស់ត្រូវបានស្គាល់ចេញពីអ្វីដែលព្រះជាម្ចាស់មានបន្ទូលថា ទ្រង់មិនត្រូវការដកបទពិសោធនៃជីវិតរបស់ក្រុមជំនុំដោយផ្ទាល់ ដើម្បីអាចយល់យ៉ាងត្រឹមត្រូវ និងគ្មានការខុសឆ្គងអំពីសភាពពិតនៃមនុស្សទាំងអស់នៅក្នុងក្រុមជំនុំនោះឡើយ។ ដោយសារតែពួកគេទើបតែបានទទួលច្រកចូលទៅក្នុងវិធីសាស្ត្រថ្មីមួយ នោះមនុស្សមិនទាន់ដកយកផ្នែកដែលអវិជ្ជមានរបស់ពួកគេចេញពីខ្លួនរបស់ពួកគេនៅឡើយទេ។ ក្លិននៃសាកសពនៅតែរសាត់អណ្ដែតទូទាំងក្រុមជំនុំ។ វាហាក់ដូចជាមនុស្សទើបតែបានលេបថ្នាំ ហើយស្ថិតក្នុងសភាពវង្វេងស្មារតីអ៊ីចឹង ដោយសតិស្មារតីរបស់ពួកគេនៅមិនទាន់ស្ដារឡើងវិញយ៉ាងពេញលេញឡើយ។ វាហាក់ដូចជាពួកគេនៅតែត្រូវបានគំរាមកំហែងដោយសេចក្ដីស្លាប់អ៊ីចឹង ដូច្នេះហើយ នៅកណ្ដាលភាពភ័យរន្ធត់ ពួកគេនៅតែមិនអាចពិនិត្យខ្លួនឯងបាន។ «មនុស្សទាំងអស់គឺជាសត្ដនិករដែលខ្វះចំណេះដឹងពីខ្លួនឯង»៖ វិធីដែលប្រយោគនេះត្រូវបាននិយាយ គឺនៅតែផ្អែកលើការកសាងក្រុមជំនុំ។ ក្រៅពីតថភាពដែលថា មនុស្សនៅក្នុងក្រុមជំនុំទាំងអស់យកចិត្តទុកដាក់ចំពោះព្រះបន្ទូលរបស់ព្រះជាម្ចាស់ នោះធម្មជាតិរបស់ពួកគេនៅតែជ្រួតជ្រាបយ៉ាងជ្រាលជ្រៅ និងមានសភាពច្របូកច្របល់ដដែល។ នេះគឺជាមូលហេតុដែលព្រះជាម្ចាស់បានមានបន្ទូលអំពីវិធីដែលទ្រង់បានធ្វើនៅក្នុងដំណាក់កាលមុន ដើម្បីជំនុំជម្រះមនុស្ស ដែលថាពួកគេអាចទទួលយកការវាយប្រហារពីព្រះបន្ទូលរបស់ទ្រង់នៅក្នុងមោទនភាពរបស់ពួកគេ។ ទោះបីជាមនុស្សបានឆ្លងកាត់ការបន្សុទ្ធរយៈពេលប្រាំខែនៅក្នុងជង្ហុកធំក៏ដោយ ក៏សភាពពិតរបស់ពួកគេនៅតែជាសភាពមួយដែលមិនស្គាល់ព្រះជាម្ចាស់ដដែល។ ពួកគេនៅតែប្រព្រឹត្តខុសគន្លង។ ពួកគេគ្រាន់តែក្លាយជាអ្វីមួយដែលកាន់តែប្រុងប្រយ័ត្នក្នុងការប្រឆាំងនឹងព្រះជាម្ចាស់ប៉ុណ្ណោះ។ ជំហាននេះ គឺជាជំហានដ៏សមស្របដំបូងដែលមនុស្សទទួលយក ដើម្បីចូលទៅក្នុងមាគ៌ានៃការស្គាល់ព្រះបន្ទូលរបស់ព្រះជាម្ចាស់។ ដូច្នេះ នៅក្នុងទំនាក់ទំនងជាមួយសារជាតិនៃព្រះបន្ទូលរបស់ព្រះជាម្ចាស់ វាពិបាកក្នុងការមើលឃើញថា ផ្នែកនៃកិច្ចការកាលពីមុនបានបង្កើតមាគ៌ាសម្រាប់បច្ចុប្បន្ននេះ និងពិបាកមើលឃើញថា មានតែពេលនេះប៉ុណ្ណោះ ដែលគ្រប់យ៉ាងមានសភាពប្រក្រតី។ ភាពទន់ខ្សោយបំផុតរបស់មនុស្ស គឺនិន្នាការរបស់ពួកគេដើម្បីញែកព្រះវិញ្ញាណរបស់ព្រះជាម្ចាស់ចេញពីអង្គនៃសាច់ឈាមរបស់ទ្រង់ ដើម្បីយកឈ្នះសេរីភាពផ្ទាល់ខ្លួន និងចៀសវាងការដាក់កំហិតដ៏ម៉ឺងម៉ាត់។ នេះគឺជាមូលហេតុដែលព្រះជាម្ចាស់ពណ៌នាមនុស្សថាជាបក្សីតូច «ដែលហើរយ៉ាងរីករាយ»។ នេះគឺជាសភាពពិតរបស់មនុស្សជាតិទាំងអស់។ វាគឺជាអ្វីដែលធ្វើឱ្យមនុស្សទាំងអស់ងាយនឹងដួលរលំ ហើយវាគឺជាទីកន្លែងដែលពួកគេអាចនឹងបាត់បង់មាគ៌ារបស់ពួកគេបំផុត។ វាបញ្ជាក់នៅក្នុងសភាពរបស់មនុស្សនេះថា កិច្ចការរបស់សាតាំងនៅក្នុងចំណោមមនុស្សជាតិ គឺគ្មានអ្វីក្រៅពីកិច្ចការនេះឡើយ។ កាលណាសាតាំងធ្វើការកាន់តែច្រើននៅក្នុងសភាពរបស់មនុស្ស នោះសេចក្ដីតម្រូវរបស់ព្រះជាម្ចាស់ពីមនុស្សក៏កាន់តែតឹងរ៉ឹងដែរ។ ទ្រង់តម្រូវឱ្យមនុស្សថ្វាយការយកចិត្តទុកដាក់របស់ពួកគេចំពោះព្រះបន្ទូលរបស់ទ្រង់ ខណៈដែលសាតាំងត្រូវធ្វើការធ្ងន់ដើម្បីបំបែកការយកចិត្តទុកដាក់របស់មនុស្ស។ ទោះបីជាយ៉ាងណាក៏ដោយ ព្រះជាម្ចាស់តែងតែបានរំលឹកមនុស្សឱ្យយកចិត្តទុកដាក់កាន់តែច្រើនជាងមុនដល់ព្រះបន្ទូលរបស់ទ្រង់។ នេះគឺជាចំណុចកំពូលនៃសង្គ្រាមដែលកំពុងហែកហួរនៅក្នុងពិភពខាងវិញ្ញាណ។ យើងអាចនិយាយបានតាមវិធីនេះថា៖ អ្វីដែលព្រះជាម្ចាស់សព្វព្រះទ័យធ្វើនៅក្នុងមនុស្ស គឺពិតជាអ្វីដែលសាតាំងចង់បំផ្លាញ ហើយអ្វីដែលសាតាំងចង់បំផ្លាញគឺត្រូវបានសម្ដែងចេញតាមរយៈមនុស្ស ដោយមិនត្រូវបានលាក់បាំងទាល់តែសោះ។ មានឧទាហរណ៍ច្បាស់ៗអំពីអ្វីដែលព្រះជាម្ចាស់ធ្វើនៅក្នុងមនុស្ស៖ ស្ថានភាពរបស់ពួកគេកាន់តែប្រសើរឡើង។ ក៏មានការបង្ហាញឱ្យឃើញដ៏ច្បាស់ផងដែរអំពីការបំផ្លាញរបស់សាតាំងនៅក្នុងមនុស្សជាតិ៖ ពួកគេកាន់តែខូចសីលធម៌ ហើយស្ថានភាពរបស់ពួកគេកំពុងតែលិចកាន់តែទាបទៅៗ។ នៅពេលដែលស្ថានភាពរបស់ពួកគេមានសភាពធ្ងន់ធ្ងរល្មម នោះពួកគេអាចនឹងត្រូវបានចាប់ចងដោយសាតាំង។ នេះគឺជាស្ថានភាពដ៏ពិតនៃក្រុមជំនុំ ដូចដែលបានបង្ហាញនៅក្នុងព្រះបន្ទូលរបស់ព្រះជាម្ចាស់ ហើយវាក៏ជាស្ថានភាពជាក់ស្ដែងនៃពិភពខាងវិញ្ញាណផងដែរ។ វាគឺជាការឆ្លុះបញ្ចាំងនៃភាពស្វាហាប់របស់ពិភពខាងវិញ្ញាណ។ ប្រសិនបើមនុស្សមិនមានភាពជឿជាក់ដើម្បីសហការជាមួយព្រះជាម្ចាស់ទេ នោះពួកគេស្ថិតនៅក្នុងគ្រោះថ្នាក់ ក្នុងការត្រូវបានចាប់ចងដោយសាតាំងហើយ។ នេះគឺជាតថភាពមួយ។ ប្រសិនបើមនុស្សពិតជាអាចថ្វាយចិត្តបស់ពួកគេយ៉ាងពេញលេញដើម្បីឱ្យព្រះជាម្ចាស់កាន់កាប់ នោះដូចទៅនឹងអ្វីដែលព្រះជាម្ចាស់បានមានបន្ទូលថា «នៅពេលនៅចំពោះព្រះភ័ក្រ្តរបស់ខ្ញុំ ពួកគេហាក់ដូចជានៅក្នុងការឱបក្រសោបរបស់ខ្ញុំ ដោយភ្លក់រសជាតិភាពកក់ក្តៅនៃការឱបក្រសោបនោះ»។ នេះបង្ហាញថា សេចក្ដីតម្រូវរបស់ព្រះជាម្ចាស់ពីមនុស្សជាតិ គឺមិនខ្ពស់ឡើយ។ ទ្រង់គ្រាន់តែត្រូវការឱ្យពួកគេក្រោកឈរ និងសហការជាមួយទ្រង់ប៉ុណ្ណោះ។ តើនេះមិនមែនជារឿងដែលសប្បាយរីករាយ និងងាយស្រួលទេឬ? តើនេះមិនមែនជាអ្វីមួយដែលធ្វើឱ្យវិរៈបុរស និងមនុស្សអស្ចារ្យម្នាក់ៗភ្ញាក់ផ្អើលទេឬ? វាហាក់ដូចជាឧត្តមសេនីយ៍ត្រូវបានដកចេញពីសមរភូមិ ហើយឱ្យធ្វើការដេរប៉ាក់វិញអ៊ីចឹង «វីរៈបុរស» ទាំងនេះ ត្រូវបានធ្វើឱ្យលែងទៅណារួចដោយការលំបាក ហើយពួកគេមិនដឹងធ្វើអ្វីឡើយ។

ទិដ្ឋភាពណាក៏ដោយនៃសេចក្ដីតម្រូវរបស់ព្រះជាម្ចាស់ពីមនុស្សគឺអស្ចារ្យបំផុត នោះគឺជាទិដ្ឋភាពដែលការវាយប្រហាររបស់សាតាំងមកលើមនុស្សនឹងក្លាយជាសាហាវបំផុត ដូច្នេះហើយ សភាពរបស់មនុស្សទាំងអស់ត្រូវបានបើកសម្ដែងទៅតាមនោះ។ «តើនរណាក្នុងចំណោមអ្នករាល់គ្នាដែលឈរនៅមុខព្រះភ័ក្ត្ររបស់ខ្ញុំ នឹងអាចបរិសុទ្ធដូចជាព្រឹលធ្លាក់ ហើយឥតខ្ចោះដូចជាថ្លើមថ្មនោះ?» មនុស្សទាំងអស់នៅតែអូសទាញព្រះជាម្ចាស់ ហើយលាក់បាំងអ្វីៗពីទ្រង់។ ពួកគេនៅតែអនុវត្តល្បិចកលពិសេសផ្ទាល់ខ្លួនរបស់ពួកគេ។ ពួកគេមិនបានដាក់ចិត្តរបស់ពួកគេទាំងស្រុងទៅក្នុងព្រះហស្ដរបស់ព្រះជាម្ចាស់ ដើម្បីធ្វើឱ្យទ្រង់សព្វព្រះហឫទ័យឡើយ ផ្ទុយទៅវិញ ពួកគេចង់ទទួលបានរង្វាន់របស់ទ្រង់តាមរយៈភាពមានអំណរសាទរ។ នៅពេលដែលមនុស្សទទួលទានអាហារឆ្ងាញ់ ពួកគេទុកព្រះជាម្ចាស់មួយឡែក ដោយឱ្យទ្រង់ឈរនៅទីនោះ រង់ចាំដើម្បីត្រូវបាន «ដោះស្រាយ»។ នៅពេលដែលមនុស្សមានសម្លៀកបំពាក់ស្រស់ស្អាត ពួកគេឈរនៅខាងមុខកញ្ចក់ ដោយរីករាយនឹងសម្រស់ខ្លួនឯង ហើយនៅក្នុងជម្រៅចិត្តរបស់ពួកគេ ពួកគេមិនធ្វើឱ្យព្រះជាម្ចាស់សព្វព្រះហឫទ័យឡើយ។ នៅពេលដែលពួកគេមានឋានៈ នៅពេលដែលពួកគេមានភាពសប្បាយរីករាយដ៏ប្រណីត នោះពួកគេអង្គុយនៅលើឋានៈរបស់ខ្លួន ហើយចាប់ផ្ដើមរីករាយនឹងឋានៈនោះ ប៉ុន្តែពួកគេមិនបន្ទាបខ្លួន ដោយសារតែការលើកបន្តុបរបស់ព្រះជាម្ចាស់ឡើយ។ ផ្ទុយទៅវិញ ពួកគេឈរនៅទីកន្លែងខ្ពស់ ដោយនិយាយពាក្យសម្ដីធ្ងន់ៗ និងមិនយកចិត្តទុកដាក់លើព្រះវត្តមានរបស់ព្រះជាម្ចាស់ឡើយ ហើយក៏មិនស្វះស្វែងស្គាល់ភាពមានតម្លៃរបស់ទ្រង់ដែរ។ នៅពេលដែលមនុស្សមានរូបព្រះនៅក្នុងចិត្តរបស់ពួកគេ ឬនៅពេលដែលចិត្តរបស់ពួកគេត្រូវបានអ្នកផ្សេងរឹបអូសយក នោះមានន័យថា ពួកគបានបដិសេធព្រះវត្តមានរបស់ព្រះជាម្ចាស់រួចហើយ ហាក់ដូចជាទ្រង់គ្មានអ្វីក្រៅពីអ្នកដណ្ដើមនៅក្នុងចិត្តរបស់ពួកគេអ៊ីចឹង។ ពួកគេភ័យខ្លាចថា ព្រះជាម្ចាស់នឹងលួចសេចក្ដីស្រឡាញ់របស់អ្នកដទៃចំពោះពួកគេ ហើយខ្លាចថាពួកគេនឹងមានអារម្មណ៍ឯកោ។ បំណងព្រះហឫទ័យដើមរបស់ព្រះជាម្ចាស់គឺថា គ្មានអ្វីនៅលើផែនដីគួរតែធ្វើឱ្យមនុស្សបដិសេធទ្រង់ឡើយ ហើយទោះបីជាអាចមានសេចក្ដីស្រឡាញ់រវាងមនុស្សក៏ដោយ ប៉ុន្តែព្រះជាម្ចាស់មិនអាចត្រូវបាននាំចេញពី «សេចក្ដីស្រឡាញ់» នេះឡើយ។ អ្វីៗទាំងអស់នៃផែនដី គឺទទេស្អាត សូម្បីតែអារម្មណ៍រវាងមនុស្សដែលមិនអាចមើលឃើញ និងប៉ះពាល់បានក៏ដោយ។ បើគ្មានអត្ថិភាពរបស់ព្រះជាម្ចាស់ទេ នោះសត្តនិករទាំងអស់នឹងត្រឡប់ទៅជាភាពទទេស្អាត។ នៅលើផែនដី មនុស្សទាំងអស់មានអ្វីៗដែលពួកគេស្រឡាញ់ ប៉ុន្តែគ្មាននរណាម្នាក់បានទទួលយកព្រះបន្ទូលរបស់ព្រះជាម្ចាស់ជាអ្វីដែលពួកគេស្រឡាញ់ឡើយ។ ការនេះ កំណត់ពីកម្រិតដែលមនុស្សយល់ព្រះបន្ទូលរបស់ទ្រង់។ ទោះបីជាព្រះបន្ទូលរបស់ទ្រង់ម៉ឺងម៉ាត់ក៏ដោយ ក៏គ្មាននរណាម្នាក់មានរបួសដោយសារព្រះបន្ទូលឡើយ ដោយសារតែមនុស្សមិនយកចិត្តទុកដាក់យ៉ាងពិតប្រាកដចំពោះព្រះបន្ទូល។ ផ្ទុយទៅវិញ ពួកគេសង្កេតពិនិត្យព្រះបន្ទូល ដូចជាព្រះបន្ទូលនោះអាចជាបុប្ផាមួយទងអ៊ីចឹង។ ពួកគេមិនប្រព្រឹត្តចំពោះព្រះបន្ទូលរបស់ទ្រង់ ដូចជាផ្លែឈើដែលពួកគេអាចភ្លក់ដោយខ្លួនឯងឡើយ ដូច្នេះហើយ ពួកគេមិនស្គាល់ពីសារជាតិនៃព្រះបន្ទូលរបស់ព្រះជាម្ចាស់ទេ។ «ប្រសិនបើមនុស្សអាចមើលឃើញភាពមុតស្រួចនៃដាវរបស់ខ្ញុំយ៉ាងពិតប្រាកដនោះ ពួកគេនឹងរត់យ៉ាងលឿនដូចសត្វកណ្តុរចូលក្នុងរន្ធរបស់ពួកវាអ៊ីចឹង»។ មនុស្សម្នាក់ដែលនៅក្នុងសភាពរបស់បុគ្គលសាមញ្ញម្នាក់ បន្ទាប់ពីអានព្រះបន្ទូលរបស់ព្រះជាម្ចាស់នឹងស្រឡាំងកាំង ពេញដោយភាពអាម៉ាស់ និងមិនអាចប្រឈមមុខជាមួយអ្នកដទៃបានឡើយ។ ទោះបីជាយ៉ាងក៏ដោយ សព្វថ្ងៃនេះ មនុស្សពិតជាផ្ទុយពីនេះ ពួកគេប្រើប្រាស់ព្រះបន្ទូលរបស់ព្រះជាម្ចាស់ជាអាវុធដើម្បីវាយប្រហារអ្នកដទៃ។ ពួកគេពិតជាមិនស្គាល់ភាពអាម៉ាស់ឡើយ!

ជាមួយនឹងព្រះសូរសៀងរបស់ព្រះជាម្ចាស់ ពួកយើងត្រូវបាននាំទៅក្នុងសភាពនៃភាវៈនេះ៖ «នៅក្នុងនគរព្រះ មិនត្រឹមតែព្រះសូរសៀងដែលចេញពីព្រះឱស្ឋរបស់ខ្ញុំនោះទេ ព្រះបាទារបស់ខ្ញុំថែមទាំងយាងយ៉ាងអ៊ឹកធិក ទៅគ្រប់ទីកន្លែងទូទាំងដែនដីទៀតផង»។ នៅក្នុងសង្គ្រាមរវាងព្រះជាម្ចាស់ និងសាតាំង ព្រះជាម្ចាស់គឺកំពុងតែមានជ័យជម្នះនៅគ្រប់ជំហាននៃវិធី។ ទ្រង់កំពុងតែពង្រីកកិច្ចការរបស់ទ្រង់ក្នុងទំហំដ៏ធំនៅទូទាំងពិភពលោកទាំងមូល ហើយវាអាចនិយាយបានថា គ្រប់ទីកន្លែង គឺជាស្នាមព្រះបាទ និងទីសម្គាល់នៃជ័យជម្នះរបស់ទ្រង់។ នៅក្នុងល្បិចកលរបស់វា សាតាំងសង្ឃឹមថានឹងបំផ្លាញការគ្រប់គ្រងរបស់ព្រះជាម្ចាស់ តាមរយៈការបំបែកប្រទេសនានាជាចំណែក ប៉ុន្តែព្រះជាម្ចាស់បានយកឱកាសនៃការបំបែកនេះ ដើម្បីរៀបចំពិភពលោកឡើងវិញ ទោះបីជាមិនបំផ្លាញវាក៏ដោយ។ ព្រះជាម្ចាស់ធ្វើអ្វីមួយថ្មីជារៀងរាល់ថ្ងៃ ប៉ុន្តែមនុស្សមិនបានកត់សម្គាល់ឡើយ។ ពួកគេមិនយកចិត្តទុកដាក់ទៅលើភាពស្វាហាប់នៃពិភពខាងវិញ្ញាណឡើយ ដូច្នេះ ពួកគេមិនអាចមើលឃើញកិច្ចការថ្មីរបស់ព្រះជាម្ចាស់ឡើយ។ «នៅក្នុងចក្រវាល គ្រប់យ៉ាងបញ្ចេញពន្លឺដូចថ្មី នៅក្នុងរស្មីនៃសិរីល្អរបស់ខ្ញុំ ដោយបង្ហាញពីទិដ្ឋភាពដ៏កក់ក្តៅដែលធ្វើឱ្យអារម្មណ៍សប្បាយរីករាយ និងលើកវិញ្ញាណរបស់មនុស្សឡើង ដូចជាពេលនេះ ទិដ្ឋភាពនេះមាននៅលើស្ថានសួគ៌មួយក្រៅពីស្ថានសួគ៌នានា ដូចមាននៅក្នុងការគិតស្រមៃរបស់មនុស្សអ៊ីចឹង ដោយមិនមានការធ្វើទុក្ខទោសពីសាតាំង និងរួចផុតពីការយារយីពីសត្រូវខាងក្រៅឡើយ»។ ព្រះបន្ទូលនេះ ទស្សន៍ទាយពីទិដ្ឋភាពដ៏សប្បាយរីករាយនៃនគររបស់ព្រះគ្រីស្ទនៅលើផែនដី ព្រះបន្ទូលនេះក៏ណែនាំអំពីស្ថានភាពនៃស្ថានសួគ៌ជាន់ទីបីរបស់មនុស្សជាតិផងដែរ៖ មានតែអ្វីៗដែលបរិសុទ្ធ ដែលជាកម្មសិទ្ធិរបស់ព្រះជាម្ចាស់ប៉ុណ្ណោះ ដែលមាននៅទីនេះ ដោយគ្មានការរំលោភបំពានណាមួយពីកម្លាំងរបស់សាតាំងឡើយ។ ប៉ុន្តែអ្វីដែលមានសារៈសំខាន់បំផុត គឺការអនុញ្ញាតឱ្យមនុស្សមើលឃើញកាលៈទេសៈនៃកិច្ចការនៅលើផែនដីរបស់ព្រះជាម្ចាស់ផ្ទាល់ព្រះអង្គ៖ ផ្ទៃមេឃគឺជាមេឃថ្មី ហើយតាមពីក្រោយស្ថានសួគ៌ថ្មីនេះ ផែនដីក៏ត្រូវបានធ្វើឱ្យថ្មីផងដែរ។ ដោយសារតែនេះគឺជាជីវិតនៅក្រោមការដឹកនាំផ្ទាល់របស់ព្រះជាម្ចាស់ នោះមនុស្សទាំងអស់សប្បាយរីករាយឥតឧបមា។ នៅក្នុងការយល់ដឹងរបស់ពួកគេ សាតាំងគឺជា «អ្នកទោស» របស់មនុស្សជាតិ ហើយពួកគេមិនកំសាក ឬភ័យខ្លាចដោយសារវត្តមានរបស់សាតាំងឡើយ។ ដោយសារតែការណែនាំ និងការដឹកនាំដោយផ្ទាល់ពីព្រះ នោះល្បិចកលរបស់សាតាំងទាំងអស់ក្លាយជាទទេស្អាត ហើយការណ៍នេះក៏គ្រប់គ្រាន់ដើម្បីបញ្ជាក់ថា សាតាំងលែងមានទៀតហើយ ដោយត្រូវបានលុបចោលដោយកិច្ចការរបស់ព្រះជាម្ចាស់។ នេះគឺជាមូលហេតុដែលត្រូវបាននិយាយថា «មាននៅលើស្ថានសួគ៌មួយក្រៅពីស្ថានសួគ៌នានា»។ នៅពេលដែលព្រះជាម្ចាស់បានមានបន្ទូលថា «មិនមានការរំខានណាមួយកើតឡើង ហើយចក្រវាលក៏មិនត្រូវបានញែកចេញពីគ្នានោះទេ» នោះទ្រង់កំពុងតែសំដៅលើស្ថានភាពនៃពិភពខាងវិញ្ញាណ។ នេះគឺជាអំណះអំណាងដែលព្រះជាម្ចាស់ប្រកាសពីជ័យជម្នះទៅកាន់សាតាំង ហើយវាគឺជាទីសម្គាល់នៃជ័យជម្នះចុងក្រោយរបស់ព្រះជាម្ចាស់ផងដែរ។ គ្មានមនុស្សណាម្នាក់អាចផ្លាស់ប្ដូរព្រះទ័យរបស់ព្រះជាម្ចាស់បានឡើយ ហើយក៏គ្មាននរណាម្នាក់អាចដឹងពីព្រះទ័យរបស់ទ្រង់ដែរ។ ទោះបីជាមនុស្សបានអានព្រះបន្ទូលរបស់ព្រះជាម្ចាស់ និងបានពិនិត្យមើលព្រះបន្ទូលនោះយ៉ាងយកចិត្តទុកដាក់ក៏ដោយ ក៏ពួកគេនៅតែមិនអាចសម្ដែងចេញនូវសារជាតិរបស់ពួកគេបានដែរ។ ឧទាហរណ៍ ព្រះជាម្ចាស់បានមានបន្ទូលថា «ខ្ញុំបំបាត់ជំហានលោតផ្លោះដែលហោះនៅពីលើផ្កាយ ហើយនៅពេលដែលព្រះអាទិត្យបញ្ចេញពន្លឺរបស់ខ្លួន ខ្ញុំបំបាត់ភាពកក់ក្តៅរបស់ពួកគេ ដោយបញ្ជូនគ្រាប់ព្រឹលដ៏ធំប៉ុនស្លាបសត្វក្ងាន ធ្លាក់មកពីព្រះហស្តរបស់ខ្ញុំ។ ទោះបីជាយ៉ាងណា នៅពេលដែលខ្ញុំផ្លាស់ប្ដូរព្រះហឫទ័យ ព្រឹលទាំងនោះរលាយចូលទៅក្នុងទន្លេ ហើយភ្លាមៗនោះ និទាឃរដូវបានកើតមានគ្រប់ទីកន្លែងនៅក្រោមផ្ទៃមេឃ ហើយភាពខៀវស្រងាត់ដូចត្បូងមរកតបានប្រែក្លាយទេសភាពទាំងមូលនៅលើផែនដី»។ ទោះបីជាមនុស្សអាចគិតស្រមៃអំពីព្រះបន្ទូលទាំងនេះនៅក្នុងគំនិតរបស់ពួកគេក៏ដោយ ក៏បំណងព្រះហឫទ័យរបស់ព្រះជាម្ចាស់មិនសាមញ្ញពេកឡើយ។ នៅពេលដែលគ្រប់គ្នាដែលនៅក្រោមស្ថានសួគ៌ស្ថិតនៅក្នុងសភាពវង្វេងវង្វាន់ នោះព្រះជាម្ចាស់ថ្លែងព្រះសូរសៀងនៃសេចក្ដីសង្គ្រោះ ដែលនឹងដាស់ចិត្តរបស់មនុស្ស។ ទោះបីជាយ៉ាងណាក៏ដោយ ដោយសារតែគ្រោះមហន្តរាយគ្រប់ប្រភេទកើតឡើងចំពោះពួកគេ នោះពួកគេមានអារម្មណ៍ពីភាពអស់សង្ឃឹមរបស់ពិភពលោក ដូច្នេះពួកគេទាំងអស់ស្វែងរកសេចក្ដីស្លាប់ និងរស់នៅក្នុងល្អាងភ្នំទឹកកកដ៏ត្រជាក់។ ពួកគេត្រូវបានកកដោយភាពត្រជាក់នៃព្យុះព្រិល រហូតដល់ចំណុចដែលពួកគេមិនអាចរស់បាន ដោយសារតែកង្វះនៃភាពកក់ក្ដៅនៅលើផែនដី។ វាដោយសារតែសេចក្ដីពុករលួយរបស់មនុស្ស ទើបពួកគេកំពុងតែសម្លាប់គ្នាកាន់តែសាហាវឡើងៗ។ ហើយនៅក្នុងក្រុមជំនុំ មនុស្សភាគច្រើននឹងត្រូវបានលេបយកដោយការត្របាក់របស់សត្វនាគដ៏ធំមានសម្បុរក្រហម។ បន្ទាប់ពីការល្បងលទាំងអស់បានកន្លងផុតទៅ នោះការរំខានរបស់សាតាំងនឹងត្រូវបានយកចេញ។ ពិភពលោកទាំងមូលដែលស្ថិតក្នុងការផ្លាស់ប្ដូរ នឹងជ្រួតជ្រាបដោយនិទាឃរដូវ ភាពកក់ក្ដៅនឹងគ្របដណ្ដប់ផែនដី ហើយពិភពលោកនឹងពេញដោយថាមពល។ ទាំងនេះគឺជាជំហានទាំងអស់នៃផែនការគ្រប់គ្រងទាំងមូល។ «យប់» ដែលព្រះជាម្ចាស់បានមានបន្ទូល សំដៅលើពេលដែលភាពឆ្កួតលីលារបស់សាតាំងឈានដល់ចំណុចកំពូលរបស់វា ដែលនឹងកើតឡើងក្នុងអំឡុងពេលយប់។ តើនោះមិនមែនជាអ្វីដែលកំពុងកើតឡើងនៅពេលនេះទេឬ? ទោះបីជាមនុស្សទាំងអស់រស់នៅក្រោមការដឹកនាំនៃពន្លឺរបស់ព្រះជាម្ចាស់ក៏ដោយ ក៏ពួកគេត្រូវបានដាក់នៅក្នុងការរងទុក្ខនៃភាពងងឹតរបស់ស្បៃរាត្រីដែរ។ ប្រសិនបើពួកគេមិនអាចរត់គេចពីចំណងរបស់សាតាំងបាន នោះពួកគេនឹងរស់នៅក្នុងយប់ដ៏ងងឹតអស់កល្បជានិច្ច។ ចូរសម្លឹងមើលប្រទេសនានានៅលើផែនដី៖ ដោយសារតែជំហាននៃកិច្ចការរបស់ព្រះជាម្ចាស់ នោះប្រទេសនានានៅលើផែនដីកំពុងតែ «ឆ្លេឆ្លា» ហើយប្រទេសនីមួយៗ «កំពុងតែស្វែងរកទិសដៅសមរម្យរបស់ខ្លួនផ្ទាល់»។ ដោយសារតែពេលវេលារបស់ព្រះជាម្ចាស់នៅមិនទាន់មកដល់ នោះគ្រប់យ៉ាងនៅលើផែនដីនៅតែស្ថិតក្នុងសភាពនៃភាពច្រួលច្របល់ដ៏វឹកវរ។ នៅពេលដែលទ្រង់លេចចេញមកយ៉ាងចំហទៅកាន់ពិភពលោកទាំងមូល នោះសិរីល្អរបស់ទ្រង់នឹងបំពេញភ្នំស៊ីយ៉ូន ហើយរបស់សព្វសារពើនឹងមានសភាពរៀបរយ និងសណ្ដាប់ធ្នាប់ល្អ ដូចជាពួកវាត្រូវបានរៀបចំដោយព្រះហស្ដរបស់ទ្រង់អ៊ីចឹង។ ព្រះបន្ទូលរបស់ព្រះជាម្ចាស់មិនត្រឹមតែមានបន្ទូលទៅកាន់ថ្ងៃនេះឡើយ ប៉ុន្តែព្រះបន្ទូលរបស់ទ្រង់ក៏ប្រាប់ឱ្យដឹងជាមុនអំពីថ្ងៃស្អែកផងដែរ។ ថ្ងៃនេះ គឺជាមូលដ្ឋានគ្រឹះរបស់ថ្ងៃស្អែក ដូច្នេះ ខណៈដែលឈរនៅថ្ងៃនេះ នោះគ្មាននរណាម្នាក់អាចយល់យ៉ាងពេញលេញអំពីព្រះសូរសៀងរបស់ព្រះជាម្ចាស់ឡើយ។ មានតែបន្ទាប់ពីព្រះបន្ទូលរបស់ទ្រង់ត្រូវបានបំពេញយ៉ាងពេញលេញប៉ុណ្ណោះ ទើបមនុស្សអាចយល់ព្រះបន្ទូលនោះទាំងស្រុងបាន។

ព្រះវិញ្ញាណរបស់ព្រះជាម្ចាស់បំពេញគ្រប់ទីកន្លែងនៅក្នុងពិភពលោក ប៉ុន្តែព្រះវិញ្ញាណរបស់ព្រះជាម្ចាស់ក៏ធ្វើកិច្ចការនៅក្នុងមនុស្សទាំងអស់ដែរ។ ដូច្នេះហើយ នៅក្នុងចិត្តរបស់មនុស្ស វាហាក់ដូចជាវត្តមានរបស់ព្រះជាម្ចាស់គឺនៅគ្រប់ទីកន្លែង ហើយគ្រប់ទីកន្លែងមានកិច្ចការនៃព្រះវិញ្ញាណរបស់ទ្រង់អ៊ីចឹង។ តាមពិត គោលបំណងនៃការលេចមករបស់ព្រះជាម្ចាស់នៅក្នុងសាច់ឈាម គឺដើម្បីយកឈ្នះគម្រូរបស់សាតាំងទាំងអស់នេះ ហើយនៅទីបញ្ចប់ ដើម្បីទទួលបានពួកវា។ ទោះបីជាយ៉ាងណាក៏ដោយ ខណៈពេលដែលកំពុងធ្វើកិច្ចការនៅក្នុងសាច់ឈាម ព្រះវិញ្ញាណក៏កំពុងតែសហការជាមួយសាច់ឈាម ដើម្បីផ្លាស់ប្ដូរមនុស្សទាំងនេះដែរ។ វាអាចនិយាយបានថា ទង្វើរបស់ព្រះជាម្ចាស់ពង្រីកទៅទូទាំងពិភពលោក ហើយថាព្រះវិញ្ញាណរបស់ទ្រង់បំពេញពិភពលោកទាំងមូល ប៉ុន្តែដោយសារតែជំហាននៃកិច្ចការរបស់ទ្រង់ នោះអ្នកដែលធ្វើអាក្រក់ មិនទាន់ត្រូវបានដាក់ទោស ខណៈដែលអ្នកធ្វើល្អមិនត្រូវបានផ្ដល់រង្វាន់នៅឡើយ។ ដូច្នេះ ទង្វើរបស់ទ្រង់មិនទាន់ត្រូវបានសរសើរដោយមនុស្សរបស់ផែនដីទាំងអស់ឡើយ។ ទ្រង់ស្ថិតនៅលើផង និងនៅក្នុងរបស់សព្វសារពើផង។ ជាងនេះទៅទៀត ទ្រង់គឺស្ថិតក្នុងចំណោមនុស្សទាំងអស់។ ការនេះគ្រប់គ្រាន់ដើម្បីបង្ហាញថា ព្រះជាម្ចាស់ពិតជាមានមែន។ ដោយសារតែទ្រង់មិនទាន់បានលេចមកយ៉ាងចំហទៅកាន់មនុស្សទាំងអស់ នោះពួកគេបានកើតការយល់ច្រឡំ ដូចជា «យោងទៅលើការគិតរបស់មនុស្ស ខ្ញុំហាក់ដូចជាមានវត្តមានពិតមែន ប៉ុន្តែខ្ញុំក៏ហាក់ដូចជាមិនមានវត្តមានផងដែរ»។ ក្នុងចំណោមអ្នកទាំងអស់ដែលពេលនេះជឿលើព្រះជាម្ចាស់ គ្មាននរណាម្នាក់ច្បាស់មួយរយភាគរយទាំងស្រុងថា ព្រះជាម្ចាស់ពិតជាមានវត្តមានឡើយ។ ពួកគេទាំងអស់គឺបីផ្នែកមានមន្ទិលសង្ស័យ និងពីរផ្នែកមានជំនឿ។ នេះគឺជាមនុស្សជាតិ ដូចដែលពួកគេឈរនៅពេលនេះស្រាប់។ មនុស្សទាំងអស់នៅសព្វថ្ងៃនេះ កំពុងស្ថិតក្នុងស្ថានភាពដូចខាងក្រោម៖ ពួកគេជឿថាមានព្រះជាម្ចាស់មួយអង្គ ប៉ុន្តែពួកគេមិនបានឃើញទ្រង់ឡើយ។ ឬពួកគេមិនជឿថាមានព្រះជាម្ចាស់មួយអង្គឡើយ ប៉ុន្តែជឿថាមានភាពលំបាកជាច្រើនដែលមនុស្សជាតិមិនអាចដោះស្រាយបាន។ វាហាក់ដូចជាតែងតែមានអ្វីមួយដែលធ្វើឱ្យពួកគេជាប់ជំពាក់មិនអាចរត់គេចបានអ៊ីចឹង។ សូម្បីតែពួកគេជឿលើព្រះជាម្ចាស់ក៏ដោយ ក៏វាហាក់ដូចជាពួកគេតែងតែមានអារម្មណ៍ស្រពិចស្រពិលបន្តិចដែរ។ ទោះបីជាយ៉ាងណាក៏ដោយ ប្រសិនបើពួកគេមិនជឿ នោះពួកគខ្លាចបាត់បង់ឱកាសក្នុងករណីដែលទ្រង់ពិតជាមានវត្តមានប្រាកដមែន។ នេះគឺជាភាពលាយឡំរបស់ពួកគេ។

«ដើម្បីផលប្រយោជន៍នៃព្រះនាមរបស់ខ្ញុំ ដើម្បីផលប្រយោជន៍នៃព្រះវិញ្ញាណរបស់ខ្ញុំ និងដើម្បីផលប្រយោជន៍នៃផែនការគ្រប់គ្រងរបស់ខ្ញុំទាំងមូល តើនរណាអាចថ្វាយកម្លាំងទាំងអស់របស់ពួកគេបាន?» ព្រះជាម្ចាស់ក៏បានមានបន្ទូលថា «បច្ចុប្បន្ននេះ នៅពេលដែលនគរព្រះនៅក្នុងពិភពមនុស្ស នោះជាពេលដែលខ្ញុំបានយាងមកជាមនុស្សក្នុងចំណោមមនុស្ស។ តើមាននរណាម្នាក់អាចប្រថុយដើរផ្សងព្រេងទៅក្នុងសមរភូមិប្រយុទ្ធជំនួសខ្ញុំ ដោយគ្មានការខ្លាចញញើតទៅ?» គោលដៅនៃព្រះបន្ទូលរបស់ព្រះជាម្ចាស់គឺដូច្នេះ៖ ប្រសិនបើមិនមែនព្រះជាម្ចាស់នៅក្នុងសាច់ឈាមធ្វើកិច្ចការព្រះរបស់ទ្រង់ដោយផ្ទាល់ទេ ឬប្រសិនបើទ្រង់មិនយកកំណើតទេ ប៉ុន្តែផ្ទុយទៅវិញទ្រង់ធ្វើកិច្ចការតាមរយៈព័ន្ធកិច្ច នោះព្រះជាម្ចាស់នឹងមិនអាចយកឈ្នះនាគដ៏ធំមានសម្បុរក្រហមបានឡើយ ហើយទ្រង់ក៏មិនអាចសោយរាជ្យជាសេ្ដចក្នុងចំណោមមនុស្សបានដែរ។ មនុស្សជាតិនឹងមិនអាចស្គាល់ព្រះជាម្ចាស់ផ្ទាល់ព្រះអង្គនៅក្នុងភាពពិតបានឡើយ ដូច្នេះ ការនេះនឹងនៅតែជាការសោយរាជ្យរបស់សាតាំងដដែល។ ដូច្នេះ ជំហាននៃកិច្ចការនេះ ត្រូវតែបានធ្វើដោយព្រះជាម្ចាស់ដោយផ្ទាល់ តាមរយៈការយកកំណើតជាសាច់ឈាម។ ប្រសិនបើសាច់ឈាមត្រូវបានផ្លាស់ប្ដូរ នោះជំហាននៃផែនការនេះនឹងមិនត្រូវបានសម្រេចឡើយ ដោយសារតែសារៈសំខាន់ និងលក្ខណៈនៃសាច់ឈាមដែលផ្សេងគ្នានឹងមិនដូចគ្នាឡើយ។ មនុស្សអាចត្រឹមតែយល់អត្ថន័យត្រង់នៃព្រះបន្ទូលទាំងនេះប៉ុណ្ណោះ ដោយសារតែព្រះជាម្ចាស់យល់ពីឫសគល់។ ព្រះជាម្ចាស់បានមានបន្ទូលថា «ទោះបីជាយ៉ាងណា នៅពេលគ្រប់យ៉ាងត្រូវបានមានបន្ទូល និងបានធ្វើរួចរាល់ នោះគ្មាននរណាម្នាក់យល់ថា តើនេះជាកិច្ចការរបស់ព្រះវិញ្ញាណ ឬជាតួនាទីរបស់សាច់ឈាមនោះទេ។ មនុស្សនឹងប្រើពេលអស់មួយជីវិត គ្រាន់តែដើម្បីមានបទពិសោធពីរឿងមួយនេះឱ្យលម្អិតប៉ុណ្ណោះ»។ មនុស្សត្រូវបានសាតាំងធ្វើឱ្យពុករលួយអស់ជាច្រើនឆ្នាំ ហើយពួកគេបានបាត់បង់ស្មារតីនៃបញ្ហាខាងវិញ្ញាណតាំងពីយូរយារមកហើយ។ ដោយសារតែមូលហេតុនេះ ទើបត្រឹមតែព្រះបន្ទូលរបស់ព្រះជាម្ចាស់មួយប្រយោគសោះ គឺដូចទៅនឹងមហោស្រពសម្រាប់ភ្នែករបស់មនុស្សអ៊ីចឹង។ ដោយសារតែគម្លាតរវាងព្រះវិញ្ញាណនិងវិញ្ញាណ នោះអស់អ្នកដែលជឿលើព្រះជាម្ចាស់មានអារម្មណ៍ចង់បានទ្រង់ ហើយពួកគេទាំងអស់ចង់ទៅឱ្យកាន់តែជិតទ្រង់ និងដើម្បីចាក់បង្ហូរដួងចិត្តរបស់ពួកគេ។ ទោះបីជាយ៉ាងណាក៏ដោយ ពួកគេមិនហ៊ានមកទាក់ទងជាមួយទ្រង់ឡើយ ផ្ទុយទៅវិញ ពួកគេនៅតែស្ថិតក្នុងសេចក្ដីស្ងើចសរសើរដដែល។ នេះគឺជាអំណាចនៃការទាក់ទាញ ដែលព្រះវិញ្ញាណមាន។ ដោយសារតែព្រះជាម្ចាស់គឺជាព្រះជាម្ចាស់សម្រាប់ឱ្យមនុស្សស្រឡាញ់ ហើយនៅក្នុងទ្រង់មានសមាសធាតុឥតដែនកំណត់ដើម្បីឱ្យពួកគេស្រឡាញ់ នោះគ្រប់គ្នាស្រឡាញ់ទ្រង់ ហើយគ្រប់គ្នាចង់សារភាពប្រាប់ទ្រង់។ នៅក្នុងសេចក្ដីពិត គ្រប់គ្នាមានសេចក្ដីស្រឡាញ់ចំពោះព្រះជាម្ចាស់នៅក្នុងចិត្តរបស់ពួកគេ វាគ្រាន់តែថា ការរំខានរបស់សាតាំងដែលបានការពារមនុស្សដ៏គួរឱ្យអាណិត ល្ងង់ និងស្ពឹកស្រពន់ មិនឱ្យស្គាល់ព្រះជាម្ចាស់ប៉ុណ្ណោះ។ នេះគឺជាមូលហេតុដែលព្រះជាម្ចាស់បានមានបន្ទូលអំពីអារម្មណ៍ពិតដែលមនុស្សមានចំពោះទ្រង់ «នៅក្នុងជម្រៅចិត្តខាងក្នុងរបស់ពួកគេ មនុស្សមិនដែលស្អប់ខ្ញុំនោះឡើយ ផ្ទុយទៅវិញ ពួកគេតោងខ្ញុំជាប់នៅក្នុងជម្រៅនៃវិញ្ញាណរបស់ពួកគេ។ ... ការពិតរបស់ខ្ញុំធ្វើឱ្យមនុស្សវង្វេង ធ្វើឱ្យមនុស្សសង្ស័យ និងធ្វើឱ្យមនុស្សស្មុគស្មាញ ប៉ុន្តែពួកគេទទួលព្រះបន្ទូលនោះដោយស្ម័គ្រចិត្ត»។ នេះគឺជាស្ថានភាពពិត ដែលមានជ្រៅនៅក្នុងចិត្តរបស់អ្នកដែលជឿលើព្រះជាម្ចាស់។ នៅពេលដែលមនុស្សពិតជាស្គាល់ព្រះជាម្ចាស់ នោះអាកប្បកិរិយារបស់ពួកគេចំពោះទ្រង់ផ្លាស់ប្ដូរដោយឯកឯង ហើយពួកគេអាចថ្លែងការសរសើរតម្កើងពីជម្រៅចិត្តរបស់ពួកគេ ដោយផ្អែកលើតួនាទីនៃវិញ្ញាណរបស់ពួកគេ។ ព្រះជាម្ចាស់នៅក្នុងជម្រៅនៃវិញ្ញាណរបស់មនុស្សទាំងអស់ ប៉ុន្តែដោយសារតែសេចក្ដីពុករលួយរបស់សាតាំង នោះមនុស្សបានយល់ច្រឡំរវាងព្រះជាម្ចាស់និងសាតាំង។ កិច្ចការរបស់ព្រះជាម្ចាស់នៅថ្ងៃនេះ ចាប់ផ្ដើមដោយបញ្ហាមួយនេះ ហើយនៅក្នុងពិភពខាងវិញ្ញាណ វាគឺជាការផ្ដោតលើសង្គ្រាមចាប់ពីការចាប់ផ្ដើម រហូតដល់ទីបញ្ចប់។


ជំពូកទី ១៦

តាមទស្សនៈរបស់មនុស្ស ព្រះជាម្ចាស់គឺអស្ចារ្យណាស់ ពេញបរិបូរណាស់ ល្អវិសេសណាស់ និងមិនអាចវាស់ស្ទង់បានសោះឡើយ។ នៅក្នុងភ្នែករបស់មនុស្ស ព្រះបន្ទូលរបស់ព្រះជាម្ចាស់ឡើងលើខ្ពស់ ហើយលេចមកជាស្នាដៃឯករបស់ពិភពលោក។ ប៉ុន្តែ ដោយសារតែមនុស្សមានកំហុសច្រើនពេក ហើយគំនិតរបស់ពួកគេសាមញ្ញពេក និងលើសពីនេះទៅទៀត ដោយសារតែសមត្ថភាពរបស់ពួកគេក្នុងការទទួលយកតូចពេក ទោះបីជាព្រះជាម្ចាស់ទ្រង់មានព្រះបន្ទូលច្បាស់លាស់យ៉ាងណា ក៏ពួកគេនៅតែអង្គុយស្ងៀមទ្រឹង ប្រៀបដូចជាកំពុងមានរោគចិត្តអ៊ីចឹង។ នៅពេលពួកគេឃ្លាន ពួកគេមិនយល់ថាពួកគេត្រូវតែហូបទេ នៅពេលពួកគេស្រេក ពួកគេមិនយល់ថាពួកគេត្រូវតែផឹកទេ ពួកគេចេះតែបន្តស្រែកថ្ងូរ ប្រៀបដូចជាពួកគេកំពុងជួបប្រទះទុក្ខលំបាកដែលមិនអាចពិពណ៌នាបាននៅក្នុងជម្រៅនៃវិញ្ញាណរបស់ពួកគេ ប៉ុន្តែពួកគេមិនអាចនិយាយចេញមកបានទេ។ នៅពេលព្រះជាម្ចាស់បង្កើតមនុស្សជាតិ ទ្រង់មានបំណងព្រះហឫទ័យចង់ឱ្យមនុស្សរស់នៅក្នុងភាពជាមនុស្សធម្មតា ហើយទទួលយកព្រះបន្ទូលរបស់ព្រះជាម្ចាស់សមតាមសភាវគតិរបស់ពួកគេ។ ប៉ុន្តែដោយសារតែដំបូងឡើយ មនុស្សបានបង្អោនទៅតាមសេចក្ដីល្បួងរបស់សាតាំង សព្វថ្ងៃនេះពួកគេនៅតែមិនអាចដោះលែងខ្លួនឯងចេញបានដដែល ហើយនៅតែមិនអាចស្គាល់គ្រោងការណ៍បោកបញ្ឆោតដែលធ្វើឡើងដោយសាតាំងអស់រយៈពេលច្រើនពាន់ឆ្នាំ។ លើសពីនេះទៀត មនុស្សខ្វះសតិក្នុងការដឹងច្បាស់នូវព្រះបន្ទូលរបស់ព្រះជាម្ចាស់ ទាំងអស់នេះហើយដែលនាំឱ្យមានស្ថានភាពបច្ចុប្បន្ន។ ក្នុងស្ថានភាពបច្ចុប្បន្ននេះ មនុស្សនៅតែរស់នៅក្រោមគ្រោះថ្នាក់នៃសេចក្ដីល្បួងរបស់សាតាំង ដូច្នេះហើយ ពួកគេនៅតែមិនអាចគោរពតម្លៃនៃព្រះបន្ទូលរបស់ព្រះជាម្ចាស់តាមរបៀបត្រឹមត្រូវ។ នៅក្នុងនិស្ស័យរបស់មនុស្សសាមញ្ញ មិនមានសេចក្ដីវៀចវេរ ឬការបញ្ឆោតនោះទេ មនុស្សមានទំនាក់ទំនងធម្មតាជាមួយគ្នា ពួកគេមិននៅតែម្នាក់ឯងទេ រីឯជីវិតរបស់ពួកគេក៏មិនមែនបង្គួរ ហើយក៏មិនដុនដាបដែរ។ ដូចគ្នានេះដែរ ព្រះជាម្ចាស់ក៏ត្រូវបានលើកតម្កើងក្នុងចំណោមមនុស្សទាំងអស់ដែរ។ ព្រះបន្ទូលរបស់ទ្រង់ ជ្រាបពាសពេញខ្លួនមនុស្ស ពួកគេរស់នៅដោយសុខសាន្តជាមួយគ្នា ក្រោមការថែរក្សា និងការពារពីព្រះជាម្ចាស់ ផែនដីមានភាពសុខដុមរមនា គ្មានការជ្រៀតជ្រែកពីសាតាំង ហើយសិរីល្អរបស់ព្រះជាម្ចាស់មានភាពសំខាន់បំផុតក្នុងចំណោមមនុស្ស។ មនុស្សបែបនេះមានលក្ខណៈដូចទេវតា៖ បរិសុទ្ធ រស់រវើក មិនដែលត្អូញត្អែរអំពីព្រះជាម្ចាស់ ហើយខិតខំលះបង់ខ្លួនគ្រប់យ៉ាងដើម្បីតែសិរីល្អរបស់ព្រះជាម្ចាស់នៅលើផែនដី។ ឥឡូវនេះគឺជាពេលរាត្រីដ៏ខ្មៅងងឹត ពោលគឺមនុស្សគ្រប់គ្នាកំពុងរាវរក និងស្វែងរក រាត្រីដ៏ខ្មៅងងឹតសូន្យសុង ធ្វើឱ្យពួកគេភ័យឡើងបះសក់ ហើយពួកគេមិនអាចអ្វីកើតក្រៅតែពីញាប់ញ័រឡើយ។ ដោយការស្ដាប់ដោយយកចិត្តទុកដាក់ ខ្យល់បក់ពីទិសពាយព្យដ៏ខ្លាំងដែលបោកបក់យ៉ាងសន្ធឹកនោះ ហាក់ដូចជាអមទៅដោយសំឡេងយំខ្សឹកខ្សួលសោកសង្រេងរបស់មនុស្ស។ មនុស្សយំសោកសង្រេងព្រោះតែវាសនារបស់ពួកគេ។ ហេតុអ្វីបានជាពួកគេអានព្រះបន្ទូលរបស់ព្រះជាម្ចាស់ ប៉ុន្តែមិនអាចយល់បាន? វាហាក់ដូចជាជីវិតរបស់ពួកគេនៅជាប់នឹងភាពអស់សង្ឃឹម ហាក់ដូចជាសេចក្ដីស្លាប់ជិតមកដល់ពួកគេ ហាក់ដូចជាថ្ងៃចុងក្រោយរបស់ពួកគេនៅចំពោះមុខពួកគេ។ ស្ថានភាពដ៏វេទនាបែបនេះគឺពិតជាពេលដែលទេវតាចិត្តទន់ស្រែករកព្រះជាម្ចាស់ ដើម្បីក្រាបទូលអំពីទុក្ខលំបាករបស់ពួកគេ ដែលយំសោកសង្រេងម្ដងហើយម្ដងទៀត។ ដោយសារតែមូលហេតុនេះហើយ ទើបពួកទេវតាដែលធ្វើការក្នុងចំណោមពួកកូនប្រុស និងរាស្ត្ររបស់ព្រះជាម្ចាស់ នឹងមិនចុះមកធ្វើជាមនុស្សម្ដងទៀតឡើយ នេះគឺដើម្បីការពារកុំឱ្យទេវតាទាំងនោះជាប់ក្នុងឧបាយកលរបស់សាតាំងនៅពេលស្ថិតក្នុងភាពជាសាច់ឈាម ដែលមិនអាចដោះលែងខ្លួនឯងបាន ដូច្នេះហើយទេវតាធ្វើការតែនៅក្នុងពិភពខាងវិញ្ញាណ ដែលមនុស្សមើលពុំឃើញប៉ុណ្ណោះ។ ដូច្នេះ នៅពេលព្រះជាម្ចាស់មានព្រះបន្ទូលថា «ពេលខ្ញុំឡើងទៅរាជបល្ល័ង្កនៅក្នុងដួងចិត្តរបស់មនុស្ស នោះហើយជាពេលដែលពួកកូនប្រុសរបស់ខ្ញុំ និងរាស្ត្ររបស់ខ្ញុំគ្រប់គ្រងផែនដី» ទ្រង់កំពុងតែសំដៅដល់ពេលវេលាដែលទេវតានៅលើផែនដី នឹងរីករាយទទួលព្រះពរពីការបម្រើព្រះជាម្ចាស់នៅស្ថានសួគ៌។ ដោយសារតែមនុស្សគឺជាការសម្ដែងចេញនៃវិញ្ញាណរបស់ពួកទេវតា ទើបព្រះជាម្ចាស់មានព្រះបន្ទូលថា សម្រាប់មនុស្ស ការនៅលើផែនដីគឺដូចគ្នានឹងការនៅក្នុងស្ថានសួគ៌ដែរ សម្រាប់មនុស្ស ការបម្រើព្រះជាម្ចាស់នៅលើផែនដីគឺដូចគ្នានឹងពួកទេវតាដែលបម្រើព្រះជាម្ចាស់នៅស្ថានសួគ៌ដោយផ្ទាល់ដែរ ដូច្នេះហើយ ក្នុងអំឡុងពេលដែលពួកគេនៅលើផែនដី មនុស្សទទួលបានព្រះពរពីស្ថានសួគ៌ជាន់ទីបី។ នេះហើយជាខ្លឹមសារជាក់ស្ដែងនៅក្នុងព្រះបន្ទូលទាំងនេះ។

មានអត្ថន័យច្រើនណាស់ដែលលាក់នៅក្នុងព្រះបន្ទូលរបស់ព្រះជាម្ចាស់។ «នៅពេលកំណត់មកដល់ មនុស្សនឹងស្គាល់ខ្ញុំនៅក្នុងជម្រៅដួងចិត្តរបស់ពួកគេ ហើយនឹងចងចាំខ្ញុំនៅក្នុងគំនិតរបស់ពួកគេ»។ ព្រះបន្ទូលទាំងនេះត្រូវបានដឹកនាំទៅឯវិញ្ញាណរបស់មនុស្ស។ ដោយសារតែភាពទន់ខ្សោយរបស់ពួកទេវតា ពួកគេតែងតែពឹងផ្អែកលើព្រះជាម្ចាស់គ្រប់រឿងទាំងអស់ ហើយពួកគេតែងតែភ្ជាប់ខ្លួនទៅនឹងព្រះជាម្ចាស់ និងគោរពបូជាព្រះជាម្ចាស់។ ប៉ុន្តែដោយសារការរំខានរបស់សាតាំង ពួកគេមិនអាចជួយខ្លួនឯងបាន និងមិនអាចគ្រប់គ្រងខ្លួនឯងបានឡើយ។ ពួកគេចង់ស្រឡាញ់ព្រះជាម្ចាស់ តែពួកគេមិនអាចស្រឡាញ់ទ្រង់ឱ្យអស់ពីដួងចិត្តបាន ដូច្នេះហើយពួកគេក៏រងការឈឺចាប់។ លុះត្រាតែកិច្ចការរបស់ព្រះជាម្ចាស់ឈានដល់ចំណុចជាក់លាក់មួយ ទើបសេចក្ដីប្រាថ្នារបស់ទេវតាដ៏កម្សត់ទាំងនេះក្នុងការស្រឡាញ់ព្រះជាម្ចាស់ពិតប្រាកដក្លាយជាការពិត នោះហើយជាមូលហេតុដែលព្រះជាម្ចាស់មានព្រះបន្ទូលទាំងនោះ។ និស្ស័យរបស់ពួកទេវតាគឺ ស្រឡាញ់ ថែរក្សា និងស្ដាប់បង្គាប់ព្រះជាម្ចាស់ តែពួកគេពុំអាចធ្វើបែបនេះនៅលើផែនដីបានទេ ហើយគ្មានជម្រើសអ្វីក្រៅតែពីការប្រឹងអត់ធ្មត់រហូតមកដល់ពេលបច្ចុប្បន្ននោះទេ។ អ្នកអាចសម្លឹងមើលពិភពលោកនាពេលបច្ចុប្បន្ននេះ៖ មានព្រះជាម្ចាស់មួយអង្គនៅក្នុងដួងចិត្តរបស់មនុស្សទាំងអស់ តែមនុស្សមិនអាចបែងចែកដឹងថា តើព្រះជាម្ចាស់នៅក្នុងដួងចិត្តរបស់ពួកគេជាព្រះពិត ឬព្រះក្លែងក្លាយនោះទេ ហើយទោះបីជាពួកគេស្រឡាញ់ព្រះជាម្ចាស់របស់ពួកគេយ៉ាងណាក៏ដោយ ក៏ពួកគេមិនអាចស្រឡាញ់ព្រះជាម្ចាស់បានពិតប្រាកដដែរ តាមរយៈនេះមានន័យថា ពួកគេគ្រប់គ្រងខ្លួនឯងមិនបានទេ។ មុខដ៏អាក្រក់របស់មនុស្សដែលព្រះជាម្ចាស់បានបើកសម្ដែង គឺជាមុខមាត់ពិតរបស់សាតាំងនៅក្នុងពិភពខាងវិញ្ញាណ។ ដើមឡើយមនុស្សគ្មានទោស និងគ្មានបាបទេ ដូច្នេះហើយ លក្ខណៈពុករលួយ និងអាក្រក់ទាំងអស់របស់មនុស្សគឺជាអំពើរបស់សាតាំងនៅក្នុងពិភពខាងវិញ្ញាណ និងជាកំណត់ត្រាដ៏ស្មោះត្រង់អំពីការវិវឌ្ឈនៃពិភពខាងវិញ្ញាណ។ «សព្វថ្ងៃនេះ មនុស្សមានគុណសម្បត្តិ និងជឿថា ពួកគេអាចដើរពើងទ្រូងនៅចំពោះព្រះភ័ក្ត្ររបស់ខ្ញុំ ព្រមទាំងសើច និងនិយាយកំប្លែងលេងអំពីខ្ញុំដោយគ្មានការខ្មាសអៀនសូម្បីតែបន្តិច ហើយហៅខ្ញុំដូចមានឋានៈស្មើគ្នា។ មនុស្សនៅតែមិនស្គាល់ខ្ញុំ ពួកគេនៅតែជឿ់ថា ជារួម ខ្ញុំនិងពួកគេមានលក្ខណៈដូចគ្នា ហើយជឿថា យើងសុទ្ធតែមានសាច់និងឈាម និងសុទ្ធតែរស់នៅក្នុងមនុស្សលោក»។ នេះជាអ្វីដែលសាតាំងបានធ្វើនៅក្នុងដួងចិត្តរបស់មនុស្ស។ សាតាំងប្រើសញ្ញាណ និងភ្នែកទទេរបស់មនុស្សដើម្បីប្រឆាំងនឹងព្រះជាម្ចាស់ ប៉ុន្តែព្រះជាម្ចាស់មានបន្ទូលប្រាប់មនុស្សអំពីរឿងទាំងនេះដោយមិនបញ្ឆិតបញ្ឆៀង ដើម្បីឱ្យមនុស្សអាចជៀសផុតពីគ្រោះមហន្តរាយនៅពេលនេះ។ ភាពទន់ខ្សោយរហូតដល់ស្លាប់របស់មនុស្សទាំងអស់គឺថា ពួកគេមើលឃើញតែ «រូបកាយខាងសាច់ឈាមប៉ុណ្ណោះ ហើយមិនយល់ដឹងពីព្រះវិញ្ញាណរបស់ព្រះជាម្ចាស់ទេ»។ នេះគឺជាមូលដ្ឋាននៃគំនិតមួយរបស់សាតាំងក្នុងការបញ្ចុះបញ្ចូលមនុស្ស។ មនុស្សទាំងអស់ជឿថា មានតែព្រះវិញ្ញាណនៅក្នុងសាច់ឈាមនេះទេ ទើបអាចហៅថាជាព្រះជាម្ចាស់បាន។ គ្មានអ្នកណាជឿថា សព្វថ្ងៃនេះ ព្រះវិញ្ញាណបានក្លាយជាសាច់ឈាម និងលេចមកជាក់ស្ដែងនៅពីមុខភ្នែករបស់ពួកគេហើយនោះទេ។ មនុស្សចាត់ទុកព្រះជាម្ចាស់មានពីរផ្នែកគឺ «ព្រះភូសា និងសាច់ឈាម» ប៉ុន្តែគ្មាននរណាម្នាក់គិតថា ព្រះជាម្ចាស់ គឺជាការយកកំណើតជាមនុស្សរបស់ព្រះវិញ្ញាណនោះទេ ហើយក៏គ្មានអ្នកណាយល់ថា សារជាតិរបស់សាច់ឈាម គឺជានិស្ស័យរបស់ព្រះជាម្ចាស់នោះដែរ។ នៅក្នុងការស្រមើស្រមៃរបស់មនុស្ស ព្រះជាម្ចាស់មានលក្ខណៈធម្មតាណាស់ ប៉ុន្តែតើពួកគេដឹងឬទេថា ការលាក់ខ្លួននៅក្នុងភាពធម្មតានេះ គឺជាផ្នែកមួយនៃសារៈសំខាន់ដ៏ជ្រាលជ្រៅរបស់ព្រះជាម្ចាស់?

នៅពេលព្រះជាម្ចាស់បានចាប់ផ្ដើមគ្របដណ្តប់ពិភពលោកទាំងមូល វាប្រែទៅជាងងឹតសូន្យសុង ហើយនៅពេលមនុស្សដេក ព្រះជាម្ចាស់បានយកឱកាសនេះដើម្បីយាងចុះមកក្នុងចំណោមមនុស្ស ហើយបានចាប់ផ្ដើមបញ្ចេញជាផ្លូវការនូវព្រះវិញ្ញាណទៅគ្រប់ទីកន្លែងនៃផែនដី ដោយចាប់ផ្ដើមកិច្ចការសង្គ្រោះមនុស្សជាតិ។ គេអាចនិយាយបានថា នៅពេលព្រះជាម្ចាស់បានចាប់ផ្ដើមសន្មតរូបអង្គខាងសាច់ឈាម នោះព្រះជាម្ចាស់បានធ្វើការដោយផ្ទាល់នៅលើផែនដី។ បន្ទាប់មកកិច្ចការនៃព្រះវិញ្ញាណបានចាប់ផ្ដើម ហើយពេលនោះកិច្ចការទាំងអស់នៅលើផែនដីបានចាប់ផ្ដើមជាផ្លូវការ។ អស់រយៈពេលពីរពាន់ឆ្នាំ ព្រះវិញ្ញាណរបស់ព្រះជាម្ចាស់តែងតែធ្វើការនៅទូទាំងសកលលោក។ មនុស្សមិនដឹង ហើយក៏មិនយល់ពីរឿងនេះដែរ ប៉ុន្តែក្នុងអំឡុងគ្រាចុងក្រោយ នៅពេលដែលយុគសម័យនេះជិតបញ្ចប់ ព្រះជាម្ចាស់យាងចុះមកផែនដីដើម្បីធ្វើកិច្ចការដោយផ្ទាល់ព្រះអង្គ។ នេះគឺជាព្រះពរដល់អស់អ្នកដែលបានកើតនៅក្នុងអំឡុងគ្រាចុងក្រោយ ដែលអាចមើលឃើញរូបអង្គនៃព្រះជាម្ចាស់ដែលរស់នៅក្នុងភាពជាសាច់ឈាម។ «នៅពេលផ្ទៃទាំងមូលនៃជង្ហុកធំបានឡើងកខ្វក់ ខ្ញុំបានចាប់ផ្ដើមភ្លក់រសជាតិដ៏ល្វីងជូចត់នៃពិភពលោកនៅក្នុងចំណោមមនុស្ស។ ព្រះវិញ្ញាណរបស់ខ្ញុំធ្វើដំណើរពាសពេញពិភពលោក និងគិតពីដួងចិត្តរបស់មនុស្សទាំងអស់ តែទោះដូច្នេះក្ដី ក៏ខ្ញុំយកឈ្នះមនុស្សជាតិតាមរយៈសាច់ឈាមរបស់ខ្ញុំដែលយកកំណើតជាមនុស្សផងដែរ»។ បែបនេះគឺជាការសហការយ៉ាងសុខដុមរវាងព្រះជាម្ចាស់នៅស្ថានសួគ៌ និងព្រះជាម្ចាស់នៅលើផែនដី។ ទីបំផុត នៅក្នុងគំនិតរបស់ពួកគេ មនុស្សនឹងជឿថា ព្រះជាម្ចាស់នៅលើផែនដី គឺជាព្រះនៅស្ថានសួគ៌ ផ្ទៃមេឃ និងផែនដី ព្រមទាំងអ្វីគ្រប់យ៉ាងនៅក្នុងនោះ ត្រូវបានបង្កើតឡើងដោយព្រះជាម្ចាស់ មនុស្សត្រូវបានគ្រប់គ្រងដោយព្រះជាម្ចាស់នៅលើផែនដី ព្រះជាម្ចាស់នៅលើផែនដីធ្វើកិច្ចការនៃស្ថានសួគ៌នៅលើផែនដី ហើយព្រះជាម្ចាស់នៅស្ថានសួគ៌បានលេចមកជាសាច់ឈាម។ នេះគឺជាវត្ថុបំណងចុងក្រោយនៃកិច្ចការរបស់ព្រះជាម្ចាស់នៅលើផែនដី ដូច្នេះហើយ ដំណាក់កាលនេះគឺជាបទដ្ឋានខ្ពស់បំផុតនៃកិច្ចការនៅក្នុងវេលាជាសាច់ឈាម វាត្រូវបានអនុវត្តនៅក្នុងភាពជាព្រះ ហើយវាធ្វើឱ្យមនុស្សទាំងអស់បែរមកជឿជាក់យ៉ាងស្មោះត្រង់។ មនុស្សកាន់តែស្វែងរកព្រះជាម្ចាស់ទៅតាមសញ្ញាណរបស់ពួកគេ ពួកគេកាន់តែមានអារម្មណ៍ថា ព្រះជាម្ចាស់នៅលើផែនដីជាព្រះមិនពិត។ ដូច្នេះហើយទើបព្រះជាម្ចាស់មានព្រះបន្ទូលថា មនុស្សស្វែងរកព្រះជាម្ចាស់នៅក្នុងគោលលទ្ធិ និងពាក្យឥតខ្លឹមសារ។ កាលណាមនុស្សកាន់តែស្គាល់ព្រះជាម្ចាស់ទៅតាមសញ្ញាណរបស់ពួកគេ នោះពួកគេកាន់តែស្ទាត់ជំនាញក្នុងការនិយាយពីគោលលទ្ធិ និងពាក្យទាំងនេះ ហើយពួកគេទៅជាកាន់តែកោតសរសើរបែបនោះ។ កាលណាមនុស្សកាន់តែនិយាយអំពីពាក្យ និងគោលលទ្ធិទាំងនេះ នោះពួកគេកាន់តែងាកចេញឆ្ងាយពីព្រះជាម្ចាស់ ពួកគេកាន់តែមិនអាចស្គាល់ពីលក្ខណៈរបស់មនុស្ស ពួកគេកាន់តែមិនគោរពព្រះជាម្ចាស់ ហើយពួកគេកាន់តែចាកចេញពីសេចក្ដីតម្រូវរបស់ព្រះជាម្ចាស់។ សេចក្ដីតម្រូវរបស់ព្រះជាម្ចាស់ចំពោះមនុស្សគ្មានលក្ខណៈអធិធម្មជាតិដូចមនុស្សស្រមើស្រមៃនោះទេ ប៉ុន្តែពុំដែលមាននរណាម្នាក់យល់ពិតប្រាកដអំពីបំណងព្រះហឫទ័យរបស់ព្រះជាម្ចាស់នៅឡើយទេ ដូច្នេះហើយទើបព្រះជាម្ចាស់មានព្រះបន្ទូលថា «មនុស្សស្វែងរកតែនៅក្នុងមេឃដែលគ្មានព្រំដែន ឬនៅលើផ្ទៃសមុទ្រដែលមានរលកធំៗ ឬនៅលើផ្ទៃបឹងដ៏ស្ងប់ស្ងាត់ ឬនៅក្នុងចំណោមន័យពាក្យ និងគោលលទ្ធិដែលគ្មានន័យខ្លឹមសារប៉ុណ្ណោះ»។ កាលណាព្រះជាម្ចាស់បង្កើតសេចក្ដីតម្រូវកាន់តែច្រើនចំពោះមនុស្ស នោះមនុស្សកាន់តែមានអារម្មណ៍ថាមិនអាចសម្រេចបាន ហើយពួកគេកាន់តែជឿថា ព្រះជាម្ចាស់អស្ចារ្យមែន។ ដូច្នេះ នៅក្នុងសម្បជញ្ញៈរបស់ពួកគេ ព្រះបន្ទូលទាំងអស់ដែលចេញពីព្រះឱស្ឋរបស់ព្រះជាម្ចាស់ គឺមនុស្សមិនអាចធ្វើបានទេ ការនេះធ្វើឱ្យព្រះជាម្ចាស់គ្មានជម្រើសអ្វីផ្សេងក្រៅតែពីធ្វើកិច្ចការដោយផ្ទាល់ព្រះអង្គឡើយ។ ទន្ទឹមនឹងនេះដែរ មនុស្សគ្មានទំនោរចិត្តក្នុងការសហការជាមួយព្រះជាម្ចាស់បន្តិចសោះឡើយ ហើយពួកគេចេះតែខំតស៊ូឱនក្បាល និងលន់តួបាបរបស់ខ្លួន ហើយព្យាយាមបន្ទាបខ្លួន និងស្ដាប់បង្គាប់។ ដូចនេះ មនុស្សចូលទៅក្នុងសាសនាថ្មីដោយមិនដឹងខ្លួន ចូលក្នុងពិធីសាសនាដែលកាន់តែធ្ងន់ធ្ងរខ្លាំងជាងនៅក្នុងក្រុមជំនុំសាសនាទៅទៀត។ ការនេះតម្រូវឱ្យមនុស្សត្រឡប់ទៅរកស្ថានភាពធម្មតាវិញតាមរយៈការផ្លាស់ប្ដូរសភាពអវិជ្ជមានរបស់ពួកគេទៅជាសភាពវិជ្ជមានវិញ បើមិនដូច្នោះទេ មនុស្សនឹងជាប់អន្ទាក់កាន់តែជ្រៅទៅៗ។

ហេតុអ្វីបានជាព្រះជាម្ចាស់ផ្ដោតលើការពិពណ៌នាអំពីភ្នំ និងទឹកនៅក្នុងព្រះសូរសៀងជាច្រើនរបស់ទ្រង់? តើមានអត្ថន័យជានិមិត្តរូបនៅក្នុងព្រះបន្ទូលទាំងនេះឬទេ? ព្រះជាម្ចាស់មិនត្រឹមតែអនុញ្ញាតឱ្យមនុស្សមើលឃើញអំពើរបស់ទ្រង់នៅក្នុងភាពជាសាច់ឈាមរបស់ទ្រង់ប៉ុណ្ណោះទេ ប៉ុន្តែថែមទាំងអនុញ្ញាតឱ្យមនុស្សយល់ពីព្រះចេស្ដារបស់ទ្រង់នៅលើមេឃាទៀតផង។ តាមរបៀបនេះ ស្របពេលដែលជឿដោយគ្មានការសង្ស័យថា នេះជាព្រះជាម្ចាស់នៅក្នុងភាពជាសាច់ឈាម មនុស្សក៏បែរមកដឹងពីអំពើរបស់ព្រះដ៏ជាក់ស្ដែង ដូច្នេះហើយ គេបញ្ជូនព្រះជាម្ចាស់នៅលើផែនដីទៅកាន់ស្ថានសួគ៌ ហើយគេយកព្រះជាម្ចាស់នៅស្ថានសួគ៌ចុះមកផែនដី មានតែក្រោយពេលនោះទេ ទើបមនុស្សអាចមើលឃើញកាន់តែច្បាស់នូវអ្វីៗទាំងអស់ដែលជាកម្មសិទ្ធិ និងលក្ខណៈរបស់ព្រះជាម្ចាស់ ហើយបានស្គាល់កាន់តែច្រើនអំពីសព្វានុភាពរបស់ព្រះជាម្ចាស់។ កាលណាព្រះជាម្ចាស់អាចយកឈ្នះមនុស្សជាតិក្នុងភាពជាសាច់ឈាម និងល្អលើសសាច់ឈាមដោយធ្វើដំណើរទាំងពីលើ និងពាសពេញសកលលោកទាំងមូលឱ្យបានកាន់តែច្រើន នោះមនុស្សកាន់តែអាចមើលឃើញអំពើរបស់ព្រះជាម្ចាស់ ដោយផ្អែកលើការមើលឃើញព្រះដ៏ជាក់ស្ដែងដូច្នោះហើយក៏ដឹងនូវសច្ចភាពនៃកិច្ចការរបស់ព្រះជាម្ចាស់នៅទូទាំងសកលលោកទាំងមូល ដែលមិនមែនក្លែងក្លាយទេ តែជាការពិត ហើយដូចនេះ ពួកគេថែមទាំងដឹងថា ព្រះដ៏ជាក់ស្ដែងនាពេលសព្វថ្ងៃនេះ គឺជាតំណាងនៃព្រះវិញ្ញាណ និងមិនមែនជាប្រភេទរូបកាយសាច់ឈាមដូចមនុស្សនោះទេ។ ដូច្នេះហើយទើបព្រះជាម្ចាស់មានព្រះបន្ទូលថា «ប៉ុន្តែនៅពេលខ្ញុំបញ្ចេញសេចក្ដីក្រោធរបស់ខ្ញុំ នោះភ្នំរហែកជាបំណែកៗភ្លាមៗ ដីចាប់ផ្ដើមរញ្ជួយភ្លាមៗ ទឹកក៏រីងស្ងួតអស់ភ្លាមៗ ហើយមនុស្សត្រូវបានរំខានឥតឈប់ឈរដោយគ្រោះមហន្តរាយភ្លាមៗ»។ នៅពេលមនុស្សអានព្រះបន្ទូលរបស់ព្រះជាម្ចាស់ ពួកគេភ្ជាប់ព្រះបន្ទូលជាមួយសាច់ឈាមរបស់ព្រះជាម្ចាស់ ដូច្នេះហើយ កិច្ចការ និងព្រះបន្ទូលនៅក្នុងពិភពខាងវិញ្ញាណ សំដៅចំៗទៅលើព្រះជាម្ចាស់ក្នុងភាពជាសាច់ឈាម ដែលនាំឱ្យមានលទ្ធផលកាន់តែមានប្រសិទ្ធភាព។ នៅពេលព្រះជាម្ចាស់មានព្រះបន្ទូល ជាញឹកញាប់គឺចេញពីស្ថានសួគ៌មកកាន់ផែនដី ហើយបន្ទាប់មកគឺចេញពីផែនដីទៅកាន់ស្ថានសួគ៌វិញម្ដង ដែលធ្វើឱ្យមនុស្សទាំងអស់មិនអាចយល់ពីការជំរុញទឹកចិត្ត និងដើមកំណើតនៃព្រះបន្ទូលរបស់ព្រះជាម្ចាស់បានឡើយ។ «នៅពេលខ្ញុំស្ថិតនៅកណ្ដាលផ្ទៃមេឃ ផ្កាយនានាមិនដែលភ័យស្លន់ស្លោដោយសារព្រះវត្តមានរបស់ខ្ញុំឡើយ។ ផ្ទុយទៅវិញ ពួកវាដាក់ដួងចិត្តរបស់ខ្លួនទៅក្នុងកិច្ចការសម្រាប់ខ្ញុំ»។ នេះជាសភាពនៃស្ថានសួគ៌។ ព្រះជាម្ចាស់រៀបចំអ្វីៗគ្រប់យ៉ាងនៅស្ថានសួគ៌ជាន់ទីបីយ៉ាងរៀបរយ ដោយមានអ្នកបម្រើទាំងអស់ចាំបម្រើព្រះជាម្ចាស់ ដោយធ្វើកិច្ចការផ្ទាល់ខ្លួនរបស់ពួកគេថ្វាយព្រះជាម្ចាស់។ ពួកគេមិនដែលធ្វើអ្វីមួយដោយមិនស្ដាប់បង្គាប់ព្រះជាម្ចាស់នោះទេ ដូច្នេះពួកគេមិនភ័យស្លន់ស្លោចំពោះព្រះបន្ទូលរបស់ព្រះជាម្ចាស់ឡើយ ផ្ទុយទៅវិញ ពួកគេដាក់ចិត្តរបស់ខ្លួនទៅក្នុងកិច្ចការរបស់ពួកគេ មិនដែលមានភាពច្របូកច្របល់ឡើយ ដូច្នេះហើយ ទើបទេវតាទាំងអស់រស់នៅក្នុងពន្លឺរបស់ព្រះជាម្ចាស់។ ទន្ទឹមនឹងនេះ ដោយសារតែការការមិនស្ដាប់បង្គាប់របស់ពួកគេ និងដោយសារតែពួកគេមិនស្គាល់ព្រះជាម្ចាស់ មនុស្សនៅលើផែនដីសុទ្ធតែរស់នៅក្នុងភាពងងឹត ហើយបើពួកគេប្រឆាំងនឹងព្រះជាម្ចាស់កាន់តែខ្លាំង នោះពួកគេរស់នៅក្នុងភាពងងឹតកាន់តែខ្លាំង។ នៅពេលព្រះជាម្ចាស់មានព្រះបន្ទូលថា «ផ្ទៃមេឃកាន់តែភ្លឺ នោះពិភពលោកខាងក្រោមកាន់តែងងឹត» ទ្រង់កំពុងសំដៅដល់របៀបដែលថ្ងៃនៃព្រះជាម្ចាស់ កំពុងមកកាន់តែជិតដល់មនុស្សជាតិទាំងអស់។ ដូច្នេះ ភាពរវល់ ៦ ០០០ ឆ្នាំរបស់ព្រះជាម្ចាស់នៅស្ថានសួគ៌ជាន់ទីបី នឹងត្រូវបញ្ចប់ឆាប់ៗនេះ។ របស់សព្វសារពើទាំងអស់នៅលើផែនដីបានចូលដល់ជំពូកចុងក្រោយ ហើយឆាប់ៗនេះ ពួកគេនីមួយៗនឹងត្រូវកាត់ចេញពីព្រះហស្តរបស់ព្រះជាម្ចាស់។ កាលណាមនុស្សកាន់តែចូលទៅក្នុងវេលានៃគ្រាចុងក្រោយ នោះពួកគេកាន់តែអាចភ្លក់រសជាតិអំពើពុករលួយនៅក្នុងពិភពលោករបស់មនុស្ស ហើយកាលណាពួកគេកាន់តែចូលទៅក្នុងវេលានៃគ្រាចុងក្រោយ នោះពួកគេកាន់តែបណ្ដែតបណ្ដោយចំពោះសាច់ឈាមផ្ទាល់ខ្លួនរបស់ពួកគេ។ មានមនុស្សច្រើនណាស់ដែលចង់ផ្លាស់ប្ដូរសភាពវេទនានៃពិភពលោក ប៉ុន្តែពួកគេដកដង្ហើមធំ បាត់បង់ក្ដីសង្ឃឹមអស់ ដោយសារតែអំពើរបស់ព្រះជាម្ចាស់។ ដូច្នេះ នៅពេលមនុស្សស្គាល់ភាពកក់ក្តៅនៃនិទាឃរដូវ ព្រះជាម្ចាស់គ្របភ្នែករបស់ពួកគេ ដូច្នេះហើយ ពួកគេក៏អណ្ដែតលើរលករសាត់ចុះឡើង ដោយគ្មាននរណាម្នាក់អាចទៅដល់ទូកសង្គ្រោះដ៏សែនឆ្ងាយបានឡើយ។ ដោយសារមនុស្សមានភាពទន់ខ្សោយជាប់នឹងខ្លួន ទើបព្រះជាម្ចាស់មានព្រះបន្ទូលថា គ្មាននរណាម្នាក់អាចកែប្រែបានទេ។ នៅពេលមនុស្សអស់សង្ឃឹម ព្រះជាម្ចាស់ចាប់ផ្ដើមមានព្រះបន្ទូលទៅកាន់សកលលោកទាំងមូល។ ទ្រង់ចាប់ផ្ដើមសង្គ្រោះមនុស្សជាតិទាំងអស់ ហើយមានតែបន្ទាប់ពីនេះប៉ុណ្ណោះ ទើបមនុស្សអាចរីករាយនឹងជីវិតថ្មីដែលកើតឡើង នៅពេលអ្វីៗត្រូវបានកែប្រែ។ មនុស្សសព្វថ្ងៃនេះកំពុងស្ថិតនៅដំណាក់កាលឆបោកខ្លួនឯង។ ដោយសារតែផ្លូវនៅពីមុខពួកគេមានភាពសោះកក្រោះ និងច្របូកច្របល់ពេក ហើយដោយសារតែអនាគតរបស់ពួកគេ «គ្មានដែនកំណត់» និង «គ្មានព្រំដែន» ទើបមនុស្សនៅយុគសម័យនេះ គ្មានទំនោរចិត្តប្រយុទ្ធនោះទេ ពួកគេគ្រាន់តែអាចរស់នៅដូចបក្សីហាន់ហាវ[ក] ប៉ុណ្ណោះ។ មិនដែលមាននរណាម្នាក់ដែលម៉ត់ចត់តាមរកជីវិត និងចំណេះដឹងអំពីជីវិតរបស់មនុស្សឡើយ ផ្ទុយទៅវិញ ពួកគេរង់ចាំថ្ងៃដែលព្រះសង្គ្រោះនៅស្ថានសួគ៌ យាងចុះមកភ្លាមៗដើម្បីត្រឡប់បញ្ច្រាសសភាពវេទនារបស់ពិភពលោក មានតែបន្ទាប់ពីនោះទេទើបពួកគេនឹងព្យាយាមរស់នៅដោយស្មោះអស់ពីចិត្ត។ នេះគឺជាសភាពពិតរបស់មនុស្សជាតិទាំងអស់ និងចិត្តគំនិតរបស់មនុស្សទាំងអស់។

សព្វថ្ងៃនេះ ដោយសារតែចិត្តគំនិតបច្ចុប្បន្នរបស់មនុស្ស ទើបព្រះជាម្ចាស់ទាយទុកមុនអំពីជីវិតថ្មីរបស់មនុស្សនាពេលអនាគត។ នេះគឺជាពន្លឺតិចតួចដែលលេចមក ដែលព្រះជាម្ចាស់មានព្រះបន្ទូល។ ការទាយទុកមុនរបស់ព្រះជាម្ចាស់ គឺជាអ្វីៗដែលព្រះជាម្ចាស់នឹងសម្រេចបាននៅទីបំផុត និងអ្វីៗដែលជាផលផ្លែនៃជ័យជម្នះរបស់ព្រះជាម្ចាស់លើសាតាំង។ «ខ្ញុំផ្លាស់ទីពីលើមនុស្សទាំងអស់ ហើយខ្ញុំកំពុងមើលគ្រប់ទីកន្លែង។ គ្មានអ្វីមួយដែលមើលទៅចាស់ទេ ហើយក៏គ្មាននរណាម្នាក់មានសភាពដូចពួកគេធ្លាប់មានពីមុនមកនោះដែរ។ ខ្ញុំសម្រាកនៅលើរាជបល្ល័ង្ក ខ្ញុំទម្រេតព្រះកាយពីលើសកលលោកទាំងមូល...»។ នេះជាលទ្ធផលនៃកិច្ចការបច្ចុប្បន្នរបស់ព្រះជាម្ចាស់។ រាស្ត្ររើសតាំងទាំងអស់របស់ព្រះជាម្ចាស់ ត្រឡប់ទៅជាទម្រង់ដើមរបស់ពួកគេវិញ ពីព្រោះពួកទេវតាដែលបានរងទុក្ខអស់ពេលជាច្រើនឆ្នាំ ត្រូវបានដោះលែង ដូចព្រះជាម្ចាស់មានព្រះបន្ទូលថា «ពួកគេមានផ្ទៃមុខដូចជាអ្នកដ៏បរិសុទ្ធនៅក្នុងដួងចិត្តរបស់មនុស្សអ៊ីចឹង»។ ដោយសារពួកទេវតាធ្វើការនៅលើផែនដី និងបម្រើព្រះជាម្ចាស់នៅលើផែនដី ហើយដោយសារតែសិរីល្អរបស់ព្រះជាម្ចាស់សាយភាយពាសពេញពិភពលោក ទើបស្ថានសួគ៌មកដល់ផែនដី រីឯផែនដីឡើងដល់ស្ថានសួគ៌។ ហេតុដូច្នេះហើយ មនុស្សគឺជាតំណដែលភ្ជាប់ស្ថានសួគ៌ និងផែនដី។ ស្ថានសួគ៌ និងផែនដីលែងឃ្លាតគ្នាទៀតហើយ លែងបែកគ្នាទៀតហើយ ប៉ុន្តែភ្ជាប់គ្នាតែមួយ។ នៅទូទាំងពិភពលោក មានតែព្រះជាម្ចាស់ និងមនុស្សប៉ុណ្ណោះ។ មិនមានធូលី ឬភាពកខ្វក់ឡើយ ហើយអ្វីៗទាំងអស់សុទ្ធតែថ្មីឡើងវិញ ដូចកូនចៀមដែលដេកនៅលើវាលស្មៅបៃតងក្រោមមេឃ ដោយរីករាយនឹងព្រះគុណគ្រប់យ៉ាងរបស់ព្រះជាម្ចាស់។ ហើយដោយសារតែការមកដល់នៃភាពបៃតង ទើបដង្ហើមជីវិតភ្លឺចែងចាំងឡើង ដ្បិតព្រះជាម្ចាស់យាងមកកាន់ពិភពលោកដើម្បីរស់នៅជាមួយមនុស្សអស់កល្បជានិច្ចដូចដែលព្រះជាម្ចាស់បានមានព្រះបន្ទូលចេញពីព្រះឱស្ឋថា «ខ្ញុំអាចគង់នៅយ៉ាងមានសន្តិភាពនៅក្នុងក្រុងស៊ីយ៉ូនម្ដងទៀត»។ នេះគឺជានិមិត្តរូបនៃការចាញ់របស់សាតាំង វាគឺជាថ្ងៃដែលព្រះជាម្ចាស់សម្រាក ហើយថ្ងៃនេះនឹងត្រូវបានប្រកាសលើកសរសើរដោយមនុស្សទាំងអស់ និងធ្វើពិធីរំឭកដោយមនុស្សទាំងអស់។ នៅពេលព្រះជាម្ចាស់សម្រាកនៅលើរាជបល្ល័ង្ក នោះក៏ជាពេលដែលព្រះជាម្ចាស់បញ្ចប់កិច្ចការរបស់ទ្រង់នៅលើផែនដីនេះដែរ ហើយវាគឺជាពេលដែលអាថ៌កំបាំងទាំងអស់របស់ព្រះជាម្ចាស់ត្រូវបានបង្ហាញដល់មនុស្ស ព្រះជាម្ចាស់ព្រមទាំងមនុស្ស នឹងមានភាពសុខដុមនឹងគ្នា លែងបែកគ្នាជារៀងរហូត ទាំងនេះគឺជាទស្សនីយភាពដ៏ស្រស់ស្អាតនៃនគរព្រះ!

ក្នុងអាថ៌កំបាំងមានអាថ៌កំបាំងលាក់ទុក ហើយព្រះបន្ទូលរបស់ព្រះជាម្ចាស់ពិតជាជ្រាលជ្រៅ និងមិនអាចវាស់ស្ទង់បានទេ!

លេខយោង៖

ក. រឿងបក្សីហាន់ហាវ គឺស្រដៀងគ្នាបេះបិទនឹងរឿងព្រេងអំពីស្រមោច និងកណ្ដូបរបស់អ៊ីស៊ុបដែរ។ បក្សីហាន់ហាវ ចូលចិត្តដេក មិនខ្វល់នឹងការធ្វើសប្បុកទេ ក្នុងពេលមានអាកាសធាតុក្ដៅ ទោះបីមានការដាស់តឿនម្ដងហើយម្ដងទៀតពីល្វាចេក ដែលជាអ្នកជិតខាងរបស់វាក៏ដោយ។ នៅពេលរដូវរងាចូលមកដល់ បក្សីហាន់ហាវក៏កករឹងស្លាប់បាត់ទៅ។


ជំពូកទី ១៧

នៅក្នុងសេចក្ដីពិត រាល់ព្រះសូរសៀងទាំងអស់ ដែលចេញពីព្រះឱស្ឋរបស់ព្រះជាម្ចាស់ គឺមនុស្សមិនអាចដឹងបានទេ។ ព្រះសូរសៀងទាំងនោះ គឺជាភាសាដែលមនុស្សមិនបានឮ។ ដូច្នេះហើយ អាចនិយាយបានថា ព្រះបន្ទូលរបស់ព្រះជាម្ចាស់ផ្ទាល់ គឺជាអាថ៌កំបាំង។ មនុស្សភាគច្រើនជឿយ៉ាងភាន់ច្រឡំថា អាថ៌កំបាំងគ្រាន់តែរួមបញ្ចូលនូវអ្វីៗដែលមនុស្សមិនអាចគិតដល់ ជឿថាជាបញ្ហានៃស្ថានសួគ៌ដែលពេលនេះព្រះជាម្ចាស់អនុញ្ញាតឱ្យមនុស្សដឹង ឬជាសេចក្ដីពិតនៃអ្វីដែលព្រះជាម្ចាស់ធ្វើនៅក្នុងពិភពខាងវិញ្ញាណប៉ុណ្ណោះ។ តាមរយៈការនេះ វាបញ្ជាក់ថា មនុស្សមិនប្រព្រឹត្តចំពោះព្រះបន្ទូលរបស់ព្រះជាម្ចាស់ទាំងអស់ស្មើគ្នានោះទេ ហើយពួកគេក៏មិនវាស់ស្ទង់ព្រះបន្ទូលទាំងនោះដែរ។ ផ្ទុយទៅវិញ ពួកគេផ្ដោតទៅលើអ្វីដែលខ្លួនពួកគេផ្ទាល់ជឿថា ជា «អាថ៌កំបាំង»។ នេះបញ្ជាក់ថា មនុស្សមិនស្គាល់អ្វីទៅជាព្រះបន្ទូលរបស់ព្រះជាម្ចាស់ ឬអ្វីជាអាថ៌កំបាំងនោះទេ។ ពួកគេគ្រាន់តែអានព្រះបន្ទូលរបស់ទ្រង់នៅក្នុងទំហំនៃសញ្ញាណផ្ទាល់ខ្លួនរបស់ពួកគេប៉ុណ្ណោះ។ ការពិតគឺថា ពុំមានមនុស្សណាម្នាក់ដែលពិតជាស្រឡាញ់ព្រះបន្ទូលរបស់ព្រះជាម្ចាស់ឡើយ ហើយនេះពិតជាឫសគល់ដែលទ្រង់មានបន្ទូលថា «មនុស្សជាអ្នកជំនាញខាងបោកប្រាស់ខ្ញុំ»។ វាមិនមានន័យថា ព្រះជាម្ចាស់មានបន្ទូលបែបនោះ មនុស្សគ្មានគុណសម្បត្តិ ឬរញ៉េរញ៉ៃទាំងស្រុងនោះទេ។ ទាំងនេះ ពណ៌នាអំពីស្ថានភាពជាក់ស្ដែងរបស់មនុស្សជាតិ។ មនុស្សខ្លួនឯងផ្ទាល់ មិនច្បាស់អំពីទំហំទីតាំងដែលព្រះជាម្ចាស់គង់នៅយ៉ាងពិតប្រាកដ នៅក្នុងចិត្តរបស់ពួកគេនោះទេ។ មានតែព្រះជាម្ចាស់ផ្ទាល់ព្រះអង្គប៉ុណ្ណោះ ដែលដឹងអំពីរឿងនេះយ៉ាងពេញលេញ។ ដូច្នេះហើយ ពេលនេះ មនុស្សដូចជាកូនក្មេងដែលកំពុងបៅអ៊ីចឹង។ ពួកគេមិនដឹងទាល់តែសោះថា ហេតុអ្វីបានជាពួកគេបៅទឹកដោះ ហើយហេតុអ្វីបានជាពួកគេគួរតែរស់នោះទេ។ មានតែម្ដាយប៉ុណ្ណោះ ដែលយល់ពីតម្រូវការរបស់កូនក្មេង។ គាត់នឹងមិនទុកឱ្យក្មេងនោះអត់ឃ្លានរហូតដល់ស្លាប់ ហើយក៏នឹងមិនអនុញ្ញាតឱ្យកូនក្មេងនោះស៊ីខ្លួនឯងរហូតដល់ស្លាប់នោះដែរ។ ព្រះជាម្ចាស់ស្គាល់តម្រូវការរបស់មនុស្សយ៉ាងច្បាស់ នៅពេលដែលសេចក្ដីស្រឡាញ់របស់ទ្រង់ត្រូវបានបង្កប់នៅក្នុងព្រះបន្ទូលរបស់ទ្រង់ នៅពេលដែលការជំនុំជម្រះរបស់ទ្រង់ត្រូវបានបើកសម្ដែងនៅក្នុងព្រះបន្ទូលរបស់ទ្រង់ នៅពេលដែលព្រះបន្ទូលនោះបង្ករបួសដល់មនុស្សក្នុងជម្រៅចិត្តរបស់ពួកគេ និងនៅពេលដែលពួកគេស្មោះស្ម័គ្រ និងស្មោះត្រង់។ ការនេះ អនុញ្ញាតឱ្យមនុស្សមានអារម្មណ៍អំពីសេចក្ដីសប្បុរស និងភាពអាចចូលទៅដល់បានរបស់ព្រះជាម្ចាស់ ដូច្នេះហើយ ទ្រង់មិនមែនជារូបដ៏ស្រមើស្រមៃ និងជារូបដ៏សម្បើមដែលមិនអាចប៉ះពាល់បាននោះទេ។ នៅក្នុងចិត្តគំនិតរបស់មនុស្ស ទ្រង់ក៏មិនមែនជាបុត្រនៃស្ថានសួគ៌ ដែលមិនអាចមើលដោយផ្ទាល់ទៅចំព្រះភ័ក្រ្ដបាននោះដែរហើយកាន់តែតិចជាងនេះទៅទៀត មនុស្សស្រមើស្រមៃថា ទ្រង់គឺជាពេជ្ឈឃាដដែលសម្លាប់អ្នកស្លូតត្រង់។ និស្ស័យទាំងមូលរបស់ព្រះជាម្ចាស់ ត្រូវបានបើកសម្ដែងនៅក្នុងកិច្ចការរបស់ទ្រង់។ និស្ស័យរបស់ព្រះជាម្ចាស់នៅក្នុងសាច់ឈាមបច្ចុប្បន្ន គឺនៅតែបង្កប់នៅក្នុងកិច្ចការរបស់ទ្រង់។ ដូច្នេះ ព័ន្ធកិច្ចរបស់ទ្រង់ គឺជាផ្នែកមួយនៃព្រះបន្ទូល មិនមែនជាអ្វីដែលទ្រង់ធ្វើ ឬវិធីដែលទ្រង់លេចមកខាងក្រៅនោះទេ។ ទីបំផុត គ្រប់គ្នានឹងទទួលបានភាពល្អប្រសើរពីព្រះបន្ទូលរបស់ព្រះជាម្ចាស់ ហើយនឹងត្រូវបានធ្វើឱ្យពេញលេញដោយសារព្រះបន្ទូលនោះ។ នៅក្នុងបទពិសោធរបស់ពួកគេ មនុស្សនឹងទទួលបានផ្លូវមួយដើម្បីអនុវត្ត ដែលត្រូវបានដឹកនាំដោយព្រះបន្ទូលរបស់ព្រះជាម្ចាស់ ហើយតាមរយៈព្រះបន្ទូលនៃព្រះឱស្ឋរបស់ព្រះជាម្ចាស់ ពួកគេនឹងស្គាល់និស្ស័យរបស់ទ្រង់ទាំងស្រុង។ ដោយសារតែព្រះបន្ទូលរបស់ទ្រង់ គ្រប់កិច្ចការរបស់ព្រះជាម្ចាស់នឹងត្រូវបានសម្រេច មនុស្សនឹងមានជីវិត ហើយគ្រប់សត្រូវនឹងត្រូវចុះចាញ់។ នេះគឺជាកិច្ចការចម្បង ដែលគ្មាននរណាម្នាក់បដិសេធបានទេ។ ចូរយើងក្រឡេកមើលព្រះបន្ទូលរបស់ទ្រង់៖ «ព្រះសូរសៀងរបស់ខ្ញុំបន្លឺសម្លេងដូចផ្គរលាន់ ដោយបញ្ចេញពន្លឺទៅគ្រប់ទិសទី និងនៅលើផែនដីទាំងមូល ហើយនៅកណ្តាលផ្គរលាន់ និងផ្លេកបន្ទោរ មនុស្សត្រូវបានវាយឱ្យដួលចុះ។ គ្មានមនុស្សណាម្នាក់ធ្លាប់បានឈរយ៉ាងរឹងមាំនៅកណ្តាលផ្គរលាន់ និងផ្លេកបន្ទោរបានទេ។ មនុស្សភាគច្រើន ភ័យខ្លាចលោះព្រលឹង នៅពេលដែលពន្លឺរបស់ខ្ញុំមកដល់ ហើយពួកគេមិនដឹងថាត្រូវធ្វើអ្វីនោះទេ»។ នៅពេលដែលព្រះជាម្ចាស់បើកព្រះឱស្ឋរបស់ទ្រង់ នោះព្រះបន្ទូលចេញមក។ ទ្រង់សម្រេចគ្រប់យ៉ាងតាមរយៈព្រះបន្ទូល របស់សព្វសារពើត្រូវបានផ្លាស់ប្ដូរដោយសារព្រះបន្ទូល ហើយគ្រប់គ្នាត្រូវបានធ្វើឱ្យថ្មីឡើងវិញតាមរយៈព្រះបន្ទូល។ តើ «ផ្គរលាន់ និងផ្លេកបន្ទោរ» សំដៅលើអ្វី? ហើយ «ពន្លឺ» សំដៅលើអ្វី? គ្មានអ្វីសូម្បីតែមួយ អាចគេចផុតពីព្រះបន្ទូលរបស់ព្រះជាម្ចាស់បានទេ។ ទ្រង់ប្រើប្រាស់ពួកវាដើម្បីធ្វើឱ្យចិត្តគំនិតរបស់មនុស្សទទេស្អាត ហើយពណ៌នាអំពីភាពកខ្វក់របស់ពួកគេ។ ទ្រង់ប្រើប្រាស់ព្រះបន្ទូលដើម្បីដោះស្រាយជាមួយធម្មជាតិចាស់របស់ពួកគេ ហើយធ្វើឱ្យរាស្ត្ររបស់ទ្រង់ទាំងអស់ពេញលេញ។ តើនេះមិនពិតជាសារៈសំខាន់នៃព្រះបន្ទូលរបស់ព្រះជាម្ចាស់ទេឬ? នៅក្នុងពិភពលោកទាំងមូល បើគ្មានការគាំទ្រ និងការការពារនៃព្រះបន្ទូលរបស់ព្រះជាម្ចាស់ទេ នោះមនុស្សជាតិទាំងអស់នឹងត្រូវបានបំផ្លាញឱ្យផុតពូជតាំងពីយូរយារណាស់មកហើយ។ នេះគឺជាគោលការណ៍នៃអ្វីដែលព្រះជាម្ចាស់ធ្វើ ហើយជាវិធីសាស្ត្រ ដែលទ្រង់ធ្វើការ ក្នុងអំឡុងពេលប្រាំមួយពាន់ឆ្នាំ នៃផែនការគ្រប់គ្រងរបស់ទ្រង់។ នេះបង្ហាញអំពីសារៈសំខាន់នៃព្រះបន្ទូលរបស់ព្រះជាម្ចាស់។ ព្រះបន្ទូលចាក់ចំទៅក្នុងជម្រៅនៃព្រលឹងរបស់មនុស្ស។ នៅពេលដែលមនុស្សឃើញព្រះបន្ទូលរបស់ទ្រង់ នោះពួកគេមានអារម្មណ៍ស្រឡាំងកាំង និងភ័យស្លន់ស្លោ ហើយរត់គេចយ៉ាងប្រញាប់ប្រញាល់។ ពួកគេចង់រត់គេចពីភាពពិតនៃព្រះបន្ទូលរបស់ទ្រង់ ដែលជាមូលហេតុដែល «ជនភៀសខ្លួន» ទាំងនេះ ត្រូវបានឃើញនៅគ្រប់ទីកន្លែង។ នៅពេលដែលព្រះបន្ទូលរបស់ព្រះជាម្ចាស់ត្រូវបានបញ្ចេញ នោះមនុស្សមើលស្រាល។ នេះគឺជាទិដ្ឋភាពមួយនៃរូបភាពអាក្រក់របស់មនុស្សជាតិដែលព្រះជាម្ចាស់ពណ៌នា។ ពេលនេះ មនុស្សទាំងអស់កំពុងតែភ្ញាក់រលឹកបន្តិចម្ដងៗពីភាពស្ពឹកស្រពន់របស់ពួកគេ។ វាហាក់ដូចជាពួកគេទាំងអស់ធ្លាប់បានកើតជំងឺឆ្កួតពីមុនមកអ៊ីចឹង ហើយពេលនេះ នៅពេលដែលពួកគេឃើញព្រះបន្ទូលរបស់ព្រះជាម្ចាស់ នោះពួកគេហាក់ដូចជាកំពុងតែទទួលរងផលប៉ះពាល់ដែលសេសសល់ពីជំងឺទាំងនោះ ហើយមិនអាចទទួលបានឡើងវិញនូវសភាពដើមរបស់ពួកគេអ៊ីចឹង។ នេះគឺជាលក្ខណៈពិតរបស់មនុស្ស ហើយវាក៏ជាការពណ៌នាដ៏ពិតនៃព្រះបន្ទូលទាំងនេះ៖ «មនុស្សជាច្រើនដែលត្រូវបានពាល់ចិត្តដោយពន្លឺដ៏ស្រទន់នេះ បានភ្ញាក់ពីការភាន់ច្រឡំរបស់ពួកគេភ្លាមៗ។ ទោះបីជាយ៉ាងណា គ្មាននរណាម្នាក់ដឹងថា ពេលវេលាមកដល់នៅពេលដែលពន្លឺរបស់ខ្ញុំចុះមកផែនដីនោះទេ»។ នេះជាមូលហេតុដែលព្រះជាម្ចាស់មានបន្ទូលថា «មនុស្សភាគច្រើនភ្ញាក់ផ្អើលដោយសារការមកដល់ភ្លាមៗនៃពន្លឺ»។ ការនិយាយបែបនេះ គឺសមស្របឥតខ្ចោះ។ ការពណ៌នាអំពីមនុស្សជាតិរបស់ព្រះជាម្ចាស់ គ្មានចន្លោះប្រហោងទេ សូម្បីតែម្ជុលក៏មិនអាចឆ្លងកាត់បានដែរ ហើយទ្រង់បានរៀបចំឃ្លាប្រយោគយ៉ាងត្រឹមត្រូវ និងគ្មានកំហុសនោះទេ ដែលនេះគឺជាមូលហេតុដែលមនុស្សទាំងអស់ជឿទាំងស្រុង។ ជាងនេះទៅទៀត សេចក្ដីស្រឡាញ់របស់ពួកគេចំពោះព្រះជាម្ចាស់ បានចាប់ផ្ដើមកកើតឡើងពីខាងក្នុងចិត្តដ៏ជ្រៅរបស់ពួកគេដោយមិនដឹងខ្លួន មានតែដូច្នោះ ទើបទីតាំងរបស់ព្រះជាម្ចាស់នៅក្នុងចិត្តពួកគេកាន់តែពិតប្រាកដ ហើយនេះក៏ជាវិធីមួយដែលព្រះជាម្ចាស់ធ្វើការដែរ។

«មនុស្សភាគច្រើន គ្រាន់តែត្រូវបានបំភាន់ភ្នែកប៉ុណ្ណោះ។ ពួកគេមានស្នាមរបួសនៅក្នុងភ្នែក ហើយពន្លឺរុញច្រានពួកគេទៅក្នុងភក់ល្បាប់»។ ដោយសារតែមនុស្សបែបនេះ ទាស់ទទឹងនឹងបំណងព្រះហឫទ័យរបស់ព្រះជាម្ចាស់ (មានន័យថា ពួកគេទាស់ទទឹងនឹងព្រះជាម្ចាស់) នោះនៅពេលដែលព្រះបន្ទូលរបស់ទ្រង់ចូលមក ពួកគេឈឺចាប់ដោយសារការវាយផ្ចាល ដែលបណ្ដាលមកពីការបះបោររបស់ពួកគេ។ នេះគឺជាមូលហេតុ ដែលត្រូវបាននិយាយថា ពួកគេមានស្នាមរបួសនៅក្នុងភ្នែកដោយសារពន្លឺ។ មនុស្សបែបនេះ ត្រូវបានប្រគល់ឱ្យសាតាំងរួចហើយ។ ដូច្នេះ នៅពេលដែលចូលទៅក្នុងកិច្ចការថ្មី ពួកគេមានទាំងការបំភ្លឺ និងការស្រាយបំភ្លឺ។ គ្រប់គ្នាដែលមិនមានកិច្ចការនៅក្នុងព្រះវិញ្ញាណបរិសុទ្ធ ត្រូវបានកាន់កាប់ដោយសាតាំង ហើយមិនមានទីកន្លែងសម្រាប់ព្រះជាម្ចាស់នៅក្នុងចិត្តដ៏ជ្រៅរបស់ពួកគេនោះទេ។ ដូច្នេះ វាត្រូវបានគេនិយាយថា មនុស្សទាំងនេះត្រូវបាន «រុញច្រានទៅក្នុងភក់ល្បាប់»។ អស់អ្នកដែលស្ថិតនៅក្នុងស្ថានភាពនេះ គឺស្ថិតនៅក្នុងសភាពនៃភាពច្របូកច្របល់។ ពួកគេមិនអាចចូលទៅក្នុងផ្លូវដ៏ត្រឹមត្រូវបានទេ ហើយពួកគេក៏មិនអាចស្ដារឡើងវិញនូវភាពធម្មតារបស់ពួកគេបានឡើយ។ គំនិតរបស់ពួកគេទាំងអស់គឺរឹងទទឹង។ គ្រប់គ្នានៅលើផែនដី ត្រូវបានសាតាំងធ្វើឱ្យពុករលួយបំផុត។ មនុស្សមិនមានជីវិត ហើយបញ្ចេញក្លិននៃសាកសព។ មនុស្សរបស់ផែនដីទាំងអស់រស់ក្នុងគ្រោះកាចនៃមេរោគ ដោយគ្មាននរណាម្នាក់អាចរត់គេចបានទេ។ ពួកគេមិនចង់រស់នៅលើផែនដីឡើយ ប៉ុន្តែពួកគេតែងតែមានអារម្មណ៍ថា អ្វីមួយដែលប្រសើរជាងនេះនឹងកើតឡើងសម្រាប់ឱ្យមនុស្សឃើញដោយផ្ទាល់ភ្នែករបស់ពួកគេ។ ដូច្នេះហើយ មនុស្សទាំងអស់បង្ខំខ្លួនដើម្បីបន្តរស់នៅ។ ពួកគេគ្មានកម្លាំងនៅក្នុងចិត្តរបស់ពួកគេអស់រយៈពេលជាយូរមកហើយ។ ពួកគេគ្រាន់តែប្រើប្រាស់សេចក្ដីសង្ឃឹមដែលមើលមិនឃើញរបស់ពួកគេ ជាសរសរស្ដម្ភខាងវិញ្ញាណប៉ុណ្ណោះ ដូច្នេះហើយ ពួកគេទល់ក្បាលរបស់ពួកគេឡើង ដើម្បីក្លែងខ្លួនជាមនុស្ស ហើយត្រដររស់នៅក្នុងថ្ងៃរបស់ពួកគេនៅលើផែនដី។ វាហាក់ដូចជាមនុស្សទាំងអស់ គឺជាកូននៃការយកកំណើតជាមនុស្សរបស់អារក្សអ៊ីចឹង។ នេះគឺជាមូលហេតុដែលព្រះជាម្ចាស់មានបន្ទូលថា «ភាពច្របូកច្របល់គ្របដណ្តប់ផែនដី បើពិនិត្យឱ្យជិត នោះគឺទិដ្ឋភាពសោកសៅដែលពិបាកទ្រាំ ដែលវាយលុកមនុស្សម្នាក់ដោយភាពស្រងេះស្រងោចយ៉ាងលើសលុប»។ ដោយសារតែស្ថានភាពនេះបានកើតឡើង ទើបព្រះជាម្ចាស់ចាប់ផ្ដើម «ដោយយកព្រះហស្ដរបស់ខ្ញុំសាបព្រោះគ្រាប់ពូជនៃវិញ្ញាណរបស់ខ្ញុំ» ទូទាំងពិភពលោកទាំងមូល ហើយទ្រង់ចាប់ផ្ដើមអនុវត្តកិច្ចការនៃការសង្គ្រោះរបស់ទ្រង់មកលើផែនដីទាំងមូល។ នេះក៏ដោយសារតែការពង្រីកកិច្ចការនេះដែរ ទើបព្រះជាម្ចាស់ចាប់ផ្ដើមចាក់ស្រោចគ្រោះមហន្តរាយគ្រប់ប្រភេទ ដើម្បីសង្គ្រោះមនុស្សរឹងរូស។ នៅក្នុងដំណាក់កាលនៃកិច្ចការរបស់ព្រះជាម្ចាស់ ការសង្គ្រោះនៅតែបង្កើតជាគ្រោះមហន្តរាយនានា ហើយគ្មាននរណាម្នាក់ដែលត្រូវវិនាស អាចគេចផុតពីគ្រោះមហន្តរាយនោះបានទេ។ មានតែនៅទីបញ្ចប់ប៉ុណ្ណោះ ទើបការសម្រេចបានស្ថានភាពមួយនៅលើផែនដីអាចទៅរួច ដែល «ស្ងប់ស្ងៀមដូចស្ថានសួគ៌ទីបីអ៊ីចឹង៖ នៅទីនេះ វត្ថុមានជីវិត ទាំងធំទាំងតូច នៅជាមួយគ្នាដោយភាពស្រុះស្រួល មិនដែលមាន 'ទំនាស់ពាក្យសម្តី' ម្តងណាឡើយ»។ ចំណុចមួយនៃកិច្ចការរបស់ព្រះជាម្ចាស់ គឺដើម្បីយកឈ្នះលើមនុស្សជាតិទាំងអស់ ហើយទទួលយករាស្ត្ររើសតាំង តាមរយៈព្រះបន្ទូលរបស់ទ្រង់។ ចំណុចមួយទៀត គឺដើម្បីយកឈ្នះលើកូននៃការបះបោរទាំងអស់ តាមវិធីគ្រោះមហន្តរាយនានា។ នេះគឺជាផ្នែកមួយនៃកិច្ចការដែលមានទំហំធំរបស់ព្រះជាម្ចាស់។ មានតែតាមវិធីនេះប៉ុណ្ណោះ ទើបនគរព្រះនៅលើផែនដីដែលព្រះជាម្ចាស់សព្វព្រះហឫទ័យចង់បាន អាចសម្រេចបានពេញលេញ ហើយនេះគឺជាផ្នែកនៃកិច្ចការរបស់ទ្រង់ ដែលជាមាសសុទ្ធ។

ព្រះជាម្ចាស់តម្រូវជានិច្ចឱ្យមនុស្សយល់ពីថាមភាពនៃស្ថានសួគ៌។ តើពួកគេអាចសម្រេចបានតម្រូវការនេះយ៉ាងពិតប្រាកដទេ? ភាពពិតគឺថា ផ្អែកលើភាពជាក់ស្ដែងថ្មីៗ ដែលត្រូវបានសាតាំងធ្វើឱ្យពុករលួយអស់រយៈពេលជាង ៥ ៩០០ ឆ្នាំនោះ ពួកគេមិនអាចប្រៀបធៀបជាមួយពេត្រុសបានទេ។ ដូច្នេះ ពួកគេមិនអាចសម្រេចបានតម្រូវការនេះឡើយ។ នេះគឺជាវិធីសាស្ត្រមួយនៃកិច្ចការរបស់ព្រះជាម្ចាស់។ ទ្រង់នឹងមិនឱ្យពួកគេរង់ចាំដោយអកម្មនោះទេ។ ផ្ទុយមកវិញ ទ្រង់នឹងឱ្យពួកគេស្វះស្វែងរកយ៉ាងសកម្ម។ មានតែដូច្នេះទេ ទើបព្រះជាម្ចាស់មានឱកាសធ្វើការនៅក្នុងមនុស្ស។ វាជារឿងល្អក្នុងផ្ដល់ការពន្យល់បន្ថែមបន្តិចដល់អ្នក។ បើមិនដូច្នោះទេ មនុស្សនឹងគ្រាន់តែមានការយល់ដឹងសើរៗប៉ុណ្ណោះ។ បន្ទាប់ពីព្រះជាម្ចាស់បានបង្កើតមនុស្សជាតិ ហើយប្រទានវិញ្ញាណដល់ពួកគេ ទ្រង់បញ្ជាពួកគេថា ប្រសិនបើពួកគេមិនស្រែកហៅរកទ្រង់ នោះពួកគេនឹងមិនអាចភ្ជាប់ទំនាក់ទំនងជាមួយព្រះវិញ្ញាណរបស់ទ្រង់បានទេ ដូច្នេះហើយ «ទូរទស្សន៍ផ្កាយរណប» ពីស្ថានសួគ៌ នឹងមិនអាចទទួលបាននៅផែនដីទេ។ នៅពេលដែលព្រះជាម្ចាស់លែងមានវត្តមាននៅក្នុងវិញ្ញាណរបស់មនុស្ស នោះមានកៅអីទំនេរមួយសល់សម្រាប់របស់ផ្សេង ដូច្នេះហើយសាតាំងក៏ឆក់ឱកាសដើម្បីចូលទៅ។ នៅពេលដែលមនុស្សទំនាក់ទំនងព្រះជាម្ចាស់ដោយចិត្តរបស់ពួកគេ នោះសាតាំងភ័យស្លន់មួយរំពេច ហើយរត់គេចយ៉ាងលឿន។ តាមរយៈការយំសោករបស់មនុស្សជាតិ ព្រះជាម្ចាស់ប្រទានឱ្យពួកគេនូវអ្វីដែលពួកគេត្រូវការ ប៉ុន្តែដំបូងឡើយ ទ្រង់មិន «គង់នៅ» ក្នុងពួកគេនោះទេ។ ទ្រង់គ្រាន់តែប្រទានជំនួយជាបន្តបន្ទាប់ដល់ពួកគេ ដោយសារតែការយំសោករបស់ពួកគេ ហើយចេញពីកម្លាំងខាងក្នុងនោះ មនុស្សទទួលបាននូវភាពរឹងប៉ឹង ដែលធ្វើឱ្យសាតាំងមិនហ៊ានមក «លេង» តាមតែអំពើចិត្ត។ ដូច្នេះ ប្រសិនបើមនុស្សបន្តភ្ជាប់ទំនាក់ទំនងជាមួយព្រះវិញ្ញាណរបស់ព្រះជាម្ចាស់ជានិច្ច នោះសាតាំងមិនហ៊ានមក ហើយបណ្ដាលឱ្យមានការរំខាននោះទេ។ ដោយគ្មានការរំខានរបស់សាតាំង នោះជីវិតរបស់មនុស្សទាំងអស់គឺធម្មតា ហើយក្រោយមក ព្រះជាម្ចាស់មានឱកាសធ្វើការដោយគ្មានការរាំងស្ទះនៅក្នុងពួកគេឡើយ។ ដោយហេតុនោះ ទើបអ្វីដែលព្រះជាម្ចាស់សព្វព្រះហឫទ័យចង់ធ្វើ អាចសម្រេចបានតាមរយៈមនុស្ស។ តាមរយៈការនេះ វាអាចត្រូវបានដឹងអំពីមូលហេតុដែលព្រះជាម្ចាស់តែងតែតម្រូវឱ្យមនុស្សបង្កើនសេចក្ដីជំនឿរបស់ពួកគេ ហើយទ្រង់បានមានបន្ទូលថា «ខ្ញុំធ្វើការទាមទារដ៏សមស្របនានា ដោយផ្អែកលើឋានៈរបស់មនុស្សនៅលើផែនដី។ ខ្ញុំមិនដែលដាក់នរណាម្នាក់ទៅក្នុងសេចក្តីលំបាក ឬស្នើឱ្យនរណាម្នាក់ 'បង្ហូរឈាមរបស់គេ' ដើម្បីផ្គាប់ព្រះហឫទ័យរបស់ខ្ញុំនោះទេ»។ មនុស្សភាគច្រើនទាល់គំនិតដោយសារតម្រូវការរបស់ព្រះជាម្ចាស់។ ពួកគេឆ្ងល់ថា ហេតុអ្វីបានជាព្រះជាម្ចាស់បន្តទាមទារតម្រូវការពីពួកគេ ខណៈដែលមនុស្សមិនមានឥទ្ធិពល និងត្រូវបានសាតាំងធ្វើឱ្យពុករលួយដែលមិនអាចយកមកវិញបាននោះ។ តើនេះមិនមែនព្រះជាម្ចាស់កំពុងតែដាក់មនុស្សនៅក្នុងស្ថានភាពលំបាកទេឬ? ការមើលទឹកមុខដ៏មាំរបស់ពួកគេ ហើយក្រោយមកមើលរូបរាងដ៏ឆ្គាំឆ្គងរបស់ពួកគេ នោះអ្នកមិនអាចជួយអ្វីបានក្រៅពីសើចនោះទេ។ រូបរាងដ៏អាក្រក់ផ្សេងៗរបស់មនុស្ស គឺជារឿងគួរឱ្យចង់សើចបំផុត៖ ពេលខ្លះ ពួកគេដូចជាក្មេងដែលចូលចិត្តលេង ខណៈពេលខ្លះពួកគេដូចជាក្មេងស្រីតូចដែលកំពុង «ប្រលែង» ជាមួយម្ដាយ។ ពេលខ្លះ ពួកគេដូចជាឆ្កែមួយក្បាលដែលកំពុងស៊ីកណ្ដុរ។ មនុស្សម្នាក់មិនអាចដឹងថា ត្រូវសើច ឬត្រូវយំដាក់សភាពដ៏អាក្រក់របស់ពួកគេទាំងនេះទេ ហើយជារឿយៗ នៅពេលមនុស្សអាចយល់ពីបំណងព្រះហឫទ័យរបស់ព្រះជាម្ចាស់កាន់តែតិច នោះពួកគេកាន់តែអាចធ្លាក់ចូលក្នុងបញ្ហា។ ដូច្នេះ ព្រះបន្ទូលខាងក្រោមរបស់ព្រះជាម្ចាស់ «តើខ្ញុំជាព្រះជាម្ចាស់ដែលគ្រាន់តែនៅស្ងៀមចំពោះការបង្កើតមែនទេ?» អាចបង្ហាញថា តើមនុស្សល្ងង់យ៉ាងណា ហើយព្រះបន្ទូលទាំងនេះក៏បង្ហាញថា គ្មានមនុស្សណាម្នាក់អាចយល់បំណងព្រះហឫទ័យរបស់ព្រះជាម្ចាស់បានទេ។ សូម្បីតែទ្រង់បញ្ចេញព្រះសូរសៀងអំពីបំណងព្រះហឫទ័យរបស់ទ្រង់ ក៏ពួកគេមិនអាចពិចារណាបានដែរ។ ពួកគេគ្រាន់តែធ្វើកិច្ចការរបស់ព្រះជាម្ចាស់ ដោយផ្អែកលើបំណងរបស់មនុស្សប៉ុណ្ណោះ។ ហេតុដូច្នេះ តើពួកគេអាចយល់បំណងព្រះហឫទ័យរបស់ទ្រង់បានដោយរបៀបណា? «ខ្ញុំបានយាងលើផែនដី ដោយសាយភាយក្លិនក្រអូបរបស់ខ្ញុំគ្រប់ទីកន្លែង ហើយកន្លែងនីមួយៗ ខ្ញុំបានបន្សល់ទុកសណ្ឋានរបស់ខ្ញុំ។ កន្លែងនីមួយៗ ឮសូរខ្ទរខ្ទារដោយសម្លេងនៃព្រះសូរសៀងរបស់ខ្ញុំ។ មនុស្សគ្រប់ទីកន្លែងបន្តរស់នៅក្នុងទេសភាពដ៏ស្រស់ត្រកាលរបស់ថ្ងៃម្សិលមិញ ដោយសារមនុស្សទាំងអស់ កំពុងចងចាំអតីតកាល ...» នេះនឹងក្លាយជាស្ថានភាព នៅពេលដែលនគររបស់ព្រះត្រូវបានបង្កើតឡើង តាមពិត នៅទីកន្លែងមួយចំនួន ព្រះជាម្ចាស់បានថ្លែងទំនាយរួចហើយ នូវភាពស្រស់ស្អាតនៃការសម្រេចរបស់នគរព្រះ ហើយទាំងអស់នេះរួមគ្នា ក៏បង្កើតជារូបភាពពេញលេញមួយនៃនគរព្រះ។ ទោះបីជាយ៉ាងណាក៏ដោយ មនុស្សមិនយកចិត្តទុកដាក់ចំពោះវានោះទេ។ ពួកគេគ្រាន់តែមើលវាដូចជារឿងកំប្លែងមួយប៉ុណ្ណោះ។

ដោយសារតែសេចក្ដីពុករលួយរបស់សាតាំងអស់រយៈពេលរាប់ពាន់ឆ្នាំ នោះមនុស្សតែងតែរស់នៅក្នុងភាពងងឹត ដូច្នេះហើយទើបពួកគេមិនត្រូវបានសាតាំងបង្កបញ្ហា ហើយពួកគេក៏លែងចង់បានពន្លឺដែរ។ ដូច្នេះហើយ ការនេះបាននាំឱ្យកើតមានដូចខាងក្រោម នៅពេលដែលពន្លឺមកដល់នៅថ្ងៃនេះ «ពួកគេទាំងអស់ប្រឆាំងនឹងការមកដល់របស់ខ្ញុំ ហើយពួកគេច្រានចោលការមកដល់នៃពន្លឺ ដូចជាខ្ញុំជាសត្រូវរបស់មនុស្សនៅលើស្ថានសួគ៌អ៊ីចឹង។ មនុស្សស្វាគមន៍ខ្ញុំដោយពន្លឺការពារនៅក្នុងក្រសែភ្នែករបស់គេ»។ ទោះបីជាមនុស្សភាគច្រើនព្យាយាមស្រឡាញ់ព្រះជាម្ចាស់ដោយស្មោះស្ម័គ្រក៏ដោយ ក៏ទ្រង់នៅតែមិនសព្វព្រះហឫទ័យ ហើយទ្រង់នៅតែថ្កោលទោសមនុស្សជាតិដែរ។ នេះគឺជាការធ្វើឱ្យមនុស្សទាល់គំនិត។ ដោយសារតែពួកគេរស់នៅក្នងភាពងងឹត នោះពួកគេនៅតែបម្រើព្រះជាម្ចាស់ ដូចដែលពួកគេធ្វើនៅទីងងឹតដែរ។ មានន័យថា មនុស្សទាំងអស់បម្រើព្រះជាម្ចាស់ដោយប្រើប្រាស់សញ្ញាណផ្ទាល់ខ្លួនរបស់ពួកគេ ហើយនៅពេលដែលទ្រង់យាងមក បែបនោះគឺជាស្ថានភាពរបស់ពួកគេ ហើយពួកគេមិនអាចបម្រើទ្រង់ដោយការទទួលយកពន្លឺថ្មីបានឡើយ។ ផ្ទុយទៅវិញ ពួកគេបម្រើទ្រង់ជាមួយនឹងបទពិសោធទាំងអស់ដែលពួកគេមានដោយខ្លួនឯង។ ព្រះជាម្ចាស់មិនទទួលបានអំណរពី «ភក្ដីភាព» របស់មនុស្សជាតិនោះទេ ដូច្នេះ មនុស្សមិនអាចសរសើរពន្លឺនៅក្នុងភាពងងឹតបានទេ។ នេះគឺជាហេតុផលដែលព្រះជាម្ចាស់បានមានបន្ទូលនូវព្រះបន្ទូលខាងលើ។ នេះគឺពិតជាមិនផ្ទុយនឹងភាពពិតនោះទេ ហើយវាមិនមែនជាការធ្វើទុក្ខទោសរបស់ព្រះជាម្ចាស់ដាក់មនុស្សជាតិទេ ហើយវាក៏មិនមែនជាការធ្វើខុសរបស់ទ្រង់ចំពោះមនុស្សនោះដែរ។ ចាប់តាំងពីការបង្កើតពិភពលោកមក គ្មានមនុស្សសូម្បីតែម្នាក់បានភ្លក្សរសជាតិនៃភាពកក់ក្ដៅរបស់ព្រះជាម្ចាស់ឡើយ។ មនុស្សទាំងអស់បានប្រឆាំងចំពោះព្រះជាម្ចាស់ ដោយភ័យខ្លាចយ៉ាងខ្លាំងថា ទ្រង់នឹងវាយប្រហារពួកគេឱ្យដួលចុះ ហើយធ្វើឱ្យពួកគេវិនាស។ ដូច្នេះ រយៈពេលជាង ៦ពាន់ឆ្នាំមកនេះ ព្រះជាម្ចាស់តែងតែដោះដូរភាពកក់ក្ដៅជាមួយភាពស្មោះស្ម័គ្ររបស់មនុស្ស ហើយបានបន្តដឹកនាំពួកគេយ៉ាងអត់ធ្មត់នៅគ្រប់ជំហានទាំងអស់។ នេះដោយសារតែមនុស្សខ្សោយណាស់ ហើយពួកគេមិនអាចស្គាល់ពីបំណងព្រះហឫទ័យរបស់ព្រះជាម្ចាស់យ៉ាងពេញលេញ ឬស្រឡាញ់ទ្រង់អស់ពីចិត្តនោះទេ ដោយសារតែពួកគេមិនអាចជួយអ្វីបានក្រៅពីត្រូវទទួលរងការចាត់ចែងរបស់សាតាំងនោះឡើយ។ ទោះបីជាយ៉ាងណា ព្រះជាម្ចាស់នៅតែអត់ទ្រាំ ហើយថ្ងៃមួយ បន្ទាប់ពីការអត់ធ្មត់យ៉ាងខ្លាំង នោះគឺជាពេលដែលទ្រង់ធ្វើឱ្យពិភពលោកថ្មីឡើងវិញ។ ទ្រង់នឹងលែងមើលថែមនុស្សដូចម្ដាយទៀតហើយ។ ផ្ទុយទៅវិញ ទ្រង់នឹងប្រទានទោសដល់មនុស្សឱ្យសមនឹងពួកគេ។ ដោយសារហេតុផលនេះ នោះហេតុការណ៍នេះនឹងកើតឡើង៖ «សាកសពទាំងឡាយ រសាត់អណ្តែតលើផ្ទៃមហាសមុទ្រ» ខណៈពេលដែល «ទីកន្លែងដែលគ្មានទឹក មនុស្សផ្សេងទៀតនៅតែសប្បាយរីករាយនឹងសេចក្តីសន្យាដែលខ្ញុំបានធានាចំពោះពួកគេ ដោយសូរសំណើច និងចម្រៀង»។ នេះគឺជាការប្រៀបធៀបរវាងទិសដៅរបស់អស់អ្នកដែលត្រូវបានដាក់ទោស និងអស់អ្នកដែលត្រូវបានផ្ដល់រង្វាន់។ «លើផ្ទៃមហាសមុទ្រ» សំដៅលើជង្ហុកធំនៃការវាយផ្ចាលរបស់មនុស្សជាតិ ដែលព្រះជាម្ចាស់បានមានបន្ទូល។ នេះគឺជាទិសដៅរបស់សាតាំង ហើយវាគឺជា «កន្លែងសម្រាក» ដែលព្រះជាម្ចាស់បានរៀបចំសម្រាប់អស់អ្នកដែលបដិសេធទ្រង់។ ព្រះជាម្ចាស់តែងតែសព្វព្រះហឫទ័យចង់បានសេចក្ដីស្រឡាញ់ដ៏ពិតរបស់មនុស្សជាតិ ប៉ុន្តែមនុស្សមិនដឹងអំពីរឿងនេះទេ និងមិនមានអារម្មណ៍ចំពោះវាទៀតផង ហើយពួកគេនៅតែធ្វើកិច្ចការផ្ទាល់ខ្លួនរបស់ពួកគេដដែល។ ដោយសារតែបែបនេះ នៅក្នុងគ្រប់ព្រះបន្ទូលរបស់ទ្រង់ ព្រះជាម្ចាស់តែងតែសុំអ្វីៗពីមនុស្ស និងចង្អុលបង្ហាញពីភាពខ្វះខាតរបស់ពួកគេ ហើយចង្អុលបង្ហាញផ្លូវនៃការអនុវត្តសម្រាប់ពួកគេ ដែលពួកគេអាចអនុវត្តដោយផ្អែកលើព្រះបន្ទូលទាំងនេះ។ ទ្រង់បានបង្ហាញអាកប្បកិរិយារបស់ព្រះអង្គផ្ទាល់ដល់មនុស្ស៖ «ទោះបីជាយ៉ាងណា ខ្ញុំមិនដែលយកជីវិតមនុស្សសូម្បីតែម្នាក់ ដើម្បីលេងជាមួយម្តងម្កាល ដូចតុក្កតានោះទេ។ ខ្ញុំសង្កេតមើលការឈឺចាប់ដែលមនុស្សមាន ហើយយល់នូវតម្លៃដែលគេបានចំណាយ។ នៅពេលដែលគេឈរនៅចំពោះព្រះភ័ក្ត្ររបស់ខ្ញុំ នោះខ្ញុំមិនចង់ធ្វើឱ្យមនុស្សភ្ញាក់ផ្អើល ដើម្បីវាយផ្ចាលគេនោះទេ ហើយខ្ញុំក៏មិនចង់ប្រទានដល់ពួកគេនូវវត្ថុដែលមិនគាប់ចិត្តនោះដែរ។ ផ្ទុយទៅវិញ ក្នុងអំឡុងពេលទាំងអស់នេះ ខ្ញុំគ្រាន់តែប្រទាន និងផ្គត់ផ្គង់ដល់មនុស្សប៉ុណ្ណោះ»។ នៅពេលដែលមនុស្សអានព្រះបន្ទូលដែលមកពីព្រះជាម្ចាស់ទាំងនេះ ពួកគេមានអារម្មណ៍ពីភាពកក់ក្ដៅរបស់ទ្រង់មួយរំពេច ហើយគិតថា៖ តាមពិត នៅក្នុងអតីតកាល ខ្ញុំបានចំណាយសម្រាប់ព្រះជាម្ចាស់ ប៉ុន្តែខ្ញុំក៏ប្រព្រឹត្តចំពោះទ្រង់ដោយគ្រាន់តែបង្គ្រប់កិច្ចផងដែរ ហើយពេលខ្លះខ្ញុំបានរអ៊ូរទាំដាក់ទ្រង់។ ព្រះជាម្ចាស់តែងតែដឹកនាំខ្ញុំដោយព្រះបន្ទូលរបស់ទ្រង់ ហើយទ្រង់យកព្រះទ័យទុកដាក់យ៉ាងខ្លាំងចំពោះជីវិតរបស់ខ្ញុំ ប៉ុន្តែពេលខ្លះ ខ្ញុំលេងជាមួយព្រះបន្ទូល ហាក់ដូចជាព្រះបន្ទូលនោះជាតុក្កតាអ៊ីចឹង។ ខ្ញុំពិតជាមិនគួរធ្វើបែបនេះទេ។ ព្រះជាម្ចាស់ស្រឡាញ់ខ្ញុំខ្លាំងណាស់ ដូច្នេះ ហេតុអ្វីបានជាខ្ញុំមិនអាចប្រឹងប្រែងឱ្យខ្លាំងល្មមគ្រប់គ្រាន់បាន? នៅពេលដែលការគិតបែបនេះកើតឡើងចំពោះពួកគេ នោះមនុស្សពិតជាចង់ទះកំផ្លៀងខ្លួនឯង ហើយច្រមុះរបស់មនុស្សមួយចំនួនថែមទាំងញាក់កន្ត្រាក់ ហើយពួកគេស្រែកយំទៀតផង។ ព្រះជាម្ចាស់យល់ពីអ្វីដែលពួកគេគិត ហើយទ្រង់មានបន្ទូលស្របទៅតាមនោះ ហើយព្រះបន្ទូលពីរបីម៉ាត់នេះ ដែលមិនរឹង ហើយក៏មិនទន់ដែរនោះ ញ៉ាំងឱ្យមានសេចក្ដីស្រឡាញ់របស់មនុស្សចំពោះព្រះជាម្ចាស់។ ទីបញ្ចប់ ព្រះជាម្ចាស់បានថ្លែងទំនាយអំពីការផ្លាស់ប្ដូរនៅក្នុងកិច្ចការរបស់ទ្រង់នៅពេលដែលនគរព្រះត្រូវបានបង្កើតនៅលើផែនដី៖ នៅពេលដែលព្រះជាម្ចាស់នៅលើផែនដី មនុស្សនឹងអាចរួចផុតពីគ្រោះមហន្តរាយ និងភ័យវិបត្តិនានា ហើយមនុស្សនឹងអាចត្រេកត្រអាលនឹងព្រះគុណ។ ទោះបីជាយ៉ាងណាក៏ដោយ នៅពេលដែលទ្រង់ចាប់ផ្ដើមការជំនុំជម្រះនៃថ្ងៃដ៏អស្ចារ្យ គឺនៅពេលដែលទ្រង់លេចមកក្នុងចំណោមមនុស្សទាំងអស់ ហើយកិច្ចការរបស់ទ្រង់នៅលើផែនដីនឹងបញ្ចប់។ ដោយសារតែថ្ងៃនោះនឹងមកដល់ នៅពេលនោះ វានឹងដូចទៅនឹងអ្វីដែលបានសរសេរនៅក្នុងព្រះគម្ពីរ៖ «អ្នកដែលទុច្ចរិត ទុកឱ្យគេនៅតែទុច្ចរិតដដែលទៅចុះ ហើយអ្នកដែលបរិសុទ្ធ ទុកឱ្យគេនៅតែបរិសុទ្ធដដែលទៅចុះ»។ អ្នកមិនសុចរិត នឹងចូលមកកាន់ការវាយផ្ចាល ហើយអ្នកបរិសុទ្ធនឹងចូលមកនៅចំពោះបល្ល័ង្ក។ គ្មានមនុស្សសូម្បីតែម្នាក់ ដែលនឹងអាចទទួលបានការសព្វព្រះទ័យរបស់ព្រះជាម្ចាស់ឡើយ។ សូម្បីតែពួកកូនប្រុស និងមនុស្សនៃនគរព្រះ ក៏មិនអាចទទួលបានការសព្វព្រះទ័យរបស់ព្រះជាម្ចាស់ដែរ។ ទាំងអស់នេះ គឺជាសេចក្ដីសុចរិតរបស់ព្រះជាម្ចាស់ ហើយទាំងអស់នេះគឺជាការបើកសម្ដែងនៃនិស្ស័យរបស់ទ្រង់។ ទ្រង់នឹងមិនបង្ហាញការយកព្រះទ័យទុកដាក់ចំពោះភាពខ្សោយរបស់មនុស្សជាតិជាលើកទីពីរនោះទេ។


ជំពូកទី ១៨

គ្រប់ព្រះបន្ទូលរបស់ព្រះជាម្ចាស់ទាំងអស់ មាននូវផ្នែកនៃនិស្ស័យរបស់ទ្រង់។ និស្ស័យរបស់ព្រះជាម្ចាស់ ដែលគ្រប់គ្រាន់ដើម្បីបង្ហាញពីភាពបរិបូរណ៍ដែលមាននៅក្នុងទ្រង់ មិនអាចសម្តែងចេញតាមរយៈព្រះបន្ទូលទាំងស្រុងនោះទេ។ ក្រៅពីនោះ អ្វីដែលមនុស្សអាចមើលឃើញ ហើយប៉ះពាល់បាន គឺមានកម្រិត ដូចជាសមត្ថភាពរបស់មនុស្សអ៊ីចឹង។ ទោះបីជាព្រះបន្ទូលរបស់ព្រះជាម្ចាស់ច្បាស់លាស់ក៏ដោយ ក៏មនុស្សនៅតែមិនអាចយល់ច្បាស់ពីព្រះបន្ទូលទាំងនោះដែរ។ ចូរយកព្រះបន្ទូលទាំងនេះធ្វើជាឧទាហរណ៍ «នៅក្នុងពន្លឺនៃផ្លេកបន្ទោរមួយ រាល់សត្វទាំងអស់ត្រូវបានបង្ហាញក្នុងទម្រង់ដ៏ពិតរបស់វា។ ដូចគ្នានេះដែរ ដោយត្រូវបានបំភ្លឺដោយពន្លឺរបស់ខ្ញុំ មនុស្សក៏បានទទួលភាពបរិសុទ្ធដែលគេធ្លាប់មានឡើងវិញ។ ឱពិភពលោកចាស់ដ៏ពុករលួយអើយ! នៅទីបំផុត វាបានដួលរលំទៅក្នុងទឹកដែលគួរឱ្យខ្ពើម ហើយវាបានរលាយទៅជាភក់ជ្រាំ ដោយលិចនៅខាងក្រោមផ្ទៃដី!» គ្រប់ព្រះបន្ទូលទាំងអស់របស់ព្រះជាម្ចាស់ មានផ្ទុកនូវលក្ខណៈរបស់ទ្រង់ ហើយទោះបីជាមនុស្សទាំងអស់ដឹងពីព្រះបន្ទូលទាំងនេះក៏ដោយ ក៏គ្មាននរណាម្នាក់ស្គាល់ពីអត្ថន័យរបស់ព្រះបន្ទូលទាំងនេះបានដែរ។ នៅក្នុងព្រះនេត្ររបស់ព្រះជាម្ចាស់ អស់អ្នកណាដែលជំទាស់នឹងទ្រង់ គឺជាសត្រូវរបស់ទ្រង់ មានន័យថា អស់អ្នកដែលជាកម្មសិទ្ធិរបស់វិញ្ញាណអាក្រក់ គឺជាសត្វ។ ចេញពីនេះ មនុស្សម្នាក់អាចសង្កេតមើលសភាវៈពិតរបស់ក្រុមជំនុំ។ មនុស្សទាំងអស់ត្រូវបានបំភ្លឺដោយព្រះបន្ទូលរបស់ព្រះជាម្ចាស់ ហើយនៅក្នុងពន្លឺនេះ ពួកគេពិនិត្យពិច័យខ្លួនឯង ដោយពុំតម្រូវឱ្យរៀន ឬទទួលវិន័យ ឬការបណ្តេញចោលដោយផ្ទាល់ពីអ្នកដទៃនោះទេ ពួកគេមិនតម្រូវឱ្យប្រើប្រាស់វិធីរបស់មនុស្សដើម្បីធ្វើការអ្វីមួយ ហើយពួកគេក៏មិនត្រូវការការចង្អុលបង្ហាញពីអ្នកដទៃដែរ។ តាម «ទស្សនៈដ៏ស្ដួចស្ដើង» ពួកគេអាចមើលឃើញយ៉ាងច្បាស់ពីទំហំនៃជម្ងឺដែលមាននៅក្នុងខ្លួនរបស់ពួកគេ។ នៅក្នុងព្រះបន្ទូលរបស់ព្រះជាម្ចាស់ រាល់ប្រភេទនៃវិញ្ញាណនីមួយៗ ត្រូវបានចាត់ដោយឡែក និងត្រូវបានបង្ហាញតាមទម្រង់ដើមរបស់វា។ មនុស្សដែលមានវិញ្ញាណរបស់ពួកទេវតា ត្រូវបានបំភ្លឺកាន់តែខ្លាំង ហេតុដូចនេះ ទើបមានព្រះបន្ទូលរបស់ព្រះជាម្ចាស់លើកឡើងថា៖ «បានទទួលភាពបរិសុទ្ធដែលគេធ្លាប់មានឡើងវិញ»។ ព្រះបន្ទូលទាំងនេះ គឺផ្អែកលើលទ្ធផលចុងក្រោយដែលព្រះជាម្ចាស់សម្រេចបាន។ ពិតណាស់ នៅពេលនេះ លទ្ធផលនេះមិនទាន់សម្រេចបានទាំងស្រុងនៅឡើយទេ វាគ្រាន់តែជាការព្យាករណ៍ ដែលអាចមើលឃើញតាមរយៈបំណងព្រះហឫទ័យរបស់ព្រះជាម្ចាស់ប៉ុណ្ណោះ។ ព្រះបន្ទូលទាំងនេះគ្រប់គ្រាន់ដើម្បីបង្ហាញថា មនុស្សជាច្រើននឹងធ្លាក់ចូលនៅក្នុងព្រះបន្ទូលរបស់ព្រះជាម្ចាស់ ហើយនឹងត្រូវបានវាយឱ្យបរាជ័យនៅក្នុងដំណើរការដ៏សន្សឹមៗនៃការញែកជាបរិសុទ្ធរបស់មនុស្សទាំងអស់។ នៅទីនេះ «បានរលាយទៅជាភក់ជ្រាំ» មិនមែនផ្ទុយពីការបំផ្លាញពិភពលោកដោយភ្លើងរបស់ព្រះជាម្ចាស់នោះទេ ហើយ «ផ្លេកបន្ទោរ» សំដៅទៅលើសេចក្តីក្រោធរបស់ព្រះជាម្ចាស់។ នៅពេលដែលព្រះជាម្ចាស់បន្ធូរសេចក្តីក្រោធដ៏ខ្លាំងរបស់ទ្រង់ ពិភពលោកទាំងមូលនឹងជួបគ្រោះមហន្តរាយគ្រប់ប្រភេទ ដូចជាការផ្ទុះភ្នំភ្លើងជាដើម។ ពេលឈរយ៉ាងខ្ពស់នៅលើផ្ទៃមេឃ អាចមើលឃើញថា នៅលើផែនដី រាល់ទម្រង់នៃទុក្ខភ័យខិតមករកមនុស្សជាតិទាំងអស់ ហើយខិតមកកាន់តែជិតពីមួយថ្ងៃទៅមួយថ្ងៃ។ ដោយមើលពីទីខ្ពស់មកក្រោម ផែនដីបង្ហាញទេសភាពជាច្រើនប្រភេទ ដូចទៅនឹងទេសភាពដែលមាននៅមុនពេលរញ្ជួយផែនដីដូច្នោះដែរ។ អណ្តាតភ្លើងដែលរាវឆេះឡើងសន្ធោរសន្ធៅដោយគ្មានការបង្អាក់ កំអែភ្នំភ្លើងហូរយ៉ាងសេរី ភ្នំទាំងឡាយរំកិល ហើយពន្លឺដ៏ត្រជាក់បានបញ្ចេញរស្មីដ៏ភ្លឺគ្របដណ្តប់របស់សព្វសារពើ។ ពិភពលោកទាំងមូលបានលិចទៅក្នុងភ្លើង។ នេះគឺជាទិដ្ឋភាពដែលព្រះជាម្ចាស់បញ្ចេញសេចក្តីក្រោធរបស់ទ្រង់ ហើយវាគឺជាពេលវេលានៃការជំនុំជម្រះរបស់ទ្រង់។ អស់អ្នកដែលនៅក្នុងសាច់ឈាម នឹងមិនអាចរត់គេចបានទេ។ ដូច្នេះហើយ ដើម្បីបំផ្លាញពិភពលោកទាំងមូល គឺមិនត្រូវការសង្គ្រាមរវាងប្រទេសនិងប្រទេស ក៏ដូចជាជម្លោះរវាងមនុស្សនិងមនុស្សនោះទេ។ ផ្ទុយទៅវិញ ពិភពលោកនឹង «រីករាយទាំងដឹងខ្លួន» នៅក្នុងអង្រឹងនៃការវាយផ្ចាលរបស់ព្រះជាម្ចាស់។ គ្មាននរណាម្នាក់នឹងអាចរត់គេចបានទេ។ មនុស្សគ្រប់គ្នាត្រូវតែឆ្លងកាត់ការល្បងលនេះម្តងម្នាក់ៗ។ បន្ទាប់ពីនោះ ពិភពលោកទាំងមូលនឹងបញ្ចេញពន្លឺម្តងទៀតដោយរស្មីដ៏បរិសុទ្ធ ហើយមនុស្សជាតិទាំងអស់នឹងចាប់ផ្តើមជីវិតថ្មីម្តងទៀត។ ព្រះជាម្ចាស់នឹងសម្រាកនៅពីលើពិភពលោក ហើយនឹងប្រទានពរដល់មនុស្សជាតិជារៀងរាល់ថ្ងៃ។ ស្ថានសួគ៌នឹងមិនសោះកក្រោះគ្មានជីជាតិទៀតទេ ប៉ុន្តែនឹងស្តារជីវិតដែលវាធ្លាប់មានចាប់តាំងពីការបង្កើតពិភពលោកឡើងវិញ ហើយការមកដល់នៃ «ថ្ងៃទីប្រាំមួយ» គឺនៅពេលដែលព្រះជាម្ចាស់ចាប់ផ្តើមជីវិតថ្មីមួយ។ ទាំងព្រះជាម្ចាស់និងមនុស្សជាតិ នឹងចូលទៅក្នុងទីសម្រាក ហើយផែនដីនឹងលែងអាប់អួរ ឬស្រអាប់តទៅទៀតហើយ ផ្ទុយទៅវិញផែនដីនឹងត្រូវបានធ្វើឱ្យថ្មីឡើងវិញ។ ហេតុដូចនេះ ទើបព្រះជាម្ចាស់ទ្រង់មានបន្ទូលថា៖ «ផែនដីលែងនៅស្ងៀម ហើយនៅទ្រឹងដូចស្លាប់តទៅទៀតហើយ ស្ថានសួគ៌លែងសោះកក្រោះ និងទុក្ខព្រួយតទៅទៀតហើយ»។ នៅក្នុងនគរនៃស្ថានសួគ៌ មិនដែលមានសេចក្តីទុចរិត ឬមនោសញ្ចេតនារបស់មនុស្ស ឬនិស្ស័យដ៏ពុករលួយណាមួយរបស់មនុស្សនោះទេ ដោយសារលែងមានការរំខានពីសាតាំងនៅទីនោះតទៅទៀតហើយ។ «មនុស្ស» សុទ្ធតែអាចយល់ព្រះបន្ទូលរបស់ព្រះជាម្ចាស់ ហើយជីវិតនៅលើស្ថានសួគ៌ គឺជាជីវិតដែលពេញដោយអំណរ។ អស់អ្នកដែលនៅលើស្ថានសួគ៌ មានប្រាជ្ញា និងកិត្តិយសរបស់ព្រះជាម្ចាស់។ ដោយសារភាពខុសគ្នារវាងស្ថានសួគ៌និងផែនដី ទើបប្រជាពលរដ្ឋនៃស្ថានសួគ៌ មិនត្រូវបានហៅថាជា «មនុស្ស» នោះទេ។ ផ្ទុយទៅវិញ ព្រះជាម្ចាស់ហៅពួកគេថា «វិញ្ញាណ»។ ពាក្យទាំងពីរនេះ មានភាពខុសគ្នាខ្លាំងណាស់ គឺអស់អ្នកដែលត្រូវបានហៅថា «មនុស្ស» នៅពេលនេះ ត្រូវបានសាតាំងធ្វើឱ្យពុករលួយ ខណៈដែល «វិញ្ញាណ» មិនត្រូវបានសាតាំងធ្វើឱ្យពុករលួយនោះទេ។ នៅទីបញ្ចប់ ព្រះជាម្ចាស់នឹងផ្លាស់ប្រែមនុស្សនៅលើផែនដី ទៅជាសភាវៈដែលមានវិញ្ញាណនៃស្ថានសួគ៌ ហើយក្រោយមក ពួកគេនឹងលែងជាកម្មវត្ថុនៃការរំខានរបស់សាតាំងតទៅទៀតហើយ។ នេះជាអត្ថន័យពិតនៃព្រះបន្ទូល «ភាពបរិសុទ្ធរបស់ខ្ញុំបានពង្រីកទូទាំងពិភពលោក»។ «ផែនដីដែលនៅក្នុងសភាវៈដំបូងរបស់ខ្លួន គឺជាកម្មសិទ្ធិរបស់ស្ថានសួគ៌ ហើយស្ថានសួគ៌រួបរួមជាមួយផែនដី។ មនុស្សគឺជាខ្សែភ្ជាប់រវាងស្ថានសួគ៌ និងផែនដី ហើយដោយសារតែភាពបរិសុទ្ធ និងការផ្លាស់ប្រែជាថ្មីរបស់មនុស្ស នោះស្ថានសួគ៌លែងលាក់បាំងពីផែនដីតទៅទៀតហើយ ចំណែកផែនដីក៏លែងស្ងប់ស្ងាត់ចំពោះស្ថានសួគ៌ដែរ»។ ព្រះបន្ទូលនេះគឺសំដៅទៅលើមនុស្សដែលមានវិញ្ញាណនៃពួកទេវតា ហើយនៅត្រង់ចំណុចនេះ «ពួកទេវតា» នឹងអាចរួមរស់ជាមួយគ្នាដោយស្ងប់សុខម្តងទៀត ហើយទទួលបានសភាពដើមរបស់ពួកគេឡើងវិញ ពួកគេលែងញែកដាច់ពីគ្នាដោយសារសាច់ឈាម រវាងពិភពនៃស្ថានសួគ៌និងផែនដីតទៅទៀតហើយ។ «ពួកទេវតា» នៅលើផែនដីនឹងអាចទាក់ទងជាមួយពួកទេវតានៅលើស្ថានសួគ៌បាន ប្រជាជននៅលើផែនដីនឹងដឹងពីអាថ៌កំបាំងនៃស្ថានសួគ៌បាន ហើយពួកទេវតានៅលើស្ថានសួគ៌ក៏នឹងដឹងពីអាថ៌កំបាំងនៃពិភពមនុស្សផងដែរ។ ស្ថានសួគ៌និងផែនដី នឹងរួមបញ្ចូលគ្នាតែមួយ ដោយលែងមានកន្លែងខណ្ឌចែករវាងគ្នាទៀតហើយ។ នេះគឺជាភាពស្រស់ត្រកាលនៃការទទួលបាននគរព្រះ។ វាគឺជាអ្វីដែលព្រះជាម្ចាស់នឹងធ្វើឱ្យសម្រេច ហើយវាជាអ្វីដែលមនុស្ស និងវិញ្ញាណទាំងអស់ចង់បាន។ ប៉ុន្តែអស់អ្នកដែលរស់នៅក្នុងពិភពនៃសាសនា មិនដឹងអ្វីពីរឿងនេះទេ។ ពួកគេត្រឹមតែទន្ទឹងរង់ចាំព្រះយេស៊ូវ ដែលជាព្រះសង្គ្រោះ យាងមកនៅលើពពកពណ៌ស ហើយដកយកព្រលឹងរបស់ពួកគេទៅ ដោយបន្សល់ទុកនូវ «សំរាម» រាយប៉ាយនៅលើផែនដី ប៉ុណ្ណោះ («សំរាម» នៅទីនេះ គឺសំដៅទៅលើសាកសព)។ តើនេះមិនមែនជាសញ្ញាណដែលមនុស្សទាំងអស់មានចំណែកទេឬ? ហេតុដូច្នេះហើយ ទើបព្រះជាម្ចាស់ទ្រង់មានបន្ទូលថា «ឱពិភពនៃសាសនាអើយ! តើអ្នកមិនត្រូវបានបំផ្លាញដោយសារអំណាចនៅលើផែនដីរបស់ខ្ញុំ បានយ៉ាងដូចម្តេចទៅ?» ដោយសារតែភាពពេញលេញនៃរាស្ត្ររបស់ព្រះជាម្ចាស់នៅលើផែនដី ពិភពសាសនា នឹងត្រូវដួលរលំ។ នេះគឺជាអត្ថន័យពិតនៃ «សិទ្ធិអំណាច» ដែលព្រះជាម្ចាស់ទ្រង់បានមានព្រះបន្ទូល។ ព្រះជាម្ចាស់ទ្រង់មានបន្ទូលថា៖ «តើនៅក្នុងរជ្ជកាលរបស់ខ្ញុំ មានមនុស្សដែលធ្វើឱ្យខូចកិត្តិយសព្រះនាមរបស់ខ្ញុំឬទេ? មនុស្សទាំងអស់តម្រង់ការសម្លឹងដោយគោរពរបស់ពួកគេឆ្ពោះមករកខ្ញុំ ហើយនៅក្នុងចិត្តរបស់ពួកគេ ពួកគេស្រែករកខ្ញុំដោយអាថ៌កំបាំង។» នេះគឺជាអ្វីដែលទ្រង់មានព្រះបន្ទូលពាក់ព័ន្ធនឹងលទ្ធផលនៃការបំផ្លាញនៃពិភពសាសនា។ ដោយសារព្រះបន្ទូលរបស់ទ្រង់ ពិភពសាសនានឹងថ្វាយខ្លួនទាំងស្រុងនៅចំពោះរាជបល្ល័ង្ករបស់ព្រះជាម្ចាស់ ហើយវានឹងលែងរង់ចាំពពកពណ៌សចុះមក ឬសម្លឹងមើលទៅលើមេឃតទៅទៀតហើយ ផ្ទុយទៅវិញ វានឹងដួលនៅចំពោះមុខរាជបល្ល័ង្ករបស់ព្រះជាម្ចាស់។ ដូច្នេះហើយ ព្រះបន្ទូល «នៅក្នុងចិត្តរបស់ពួកគេ ពួកគេស្រែករកខ្ញុំដោយអាថ៌កំបាំង» នឹងក្លាយជាលទ្ធផលសម្រាប់ពិភពសាសនា ដែលព្រះជាម្ចាស់នឹងផ្តួលរំលំទាំងស្រុង។ នេះគឺជាអ្វីដែលព្រះចេស្តារបស់ព្រះជាម្ចាស់សំដៅលើ នោះគឺការវាយផ្តួលមនុស្សខាងសាសនាទាំងអស់ ដែលជាមនុស្សបះបោរបំផុតនៃមនុស្សជាតិ ដូច្នេះទើបពួកគេនឹងលែងមានសញ្ញាណផ្ទាល់ខ្លួនដែលអាចស្គាល់ព្រះជាម្ចាស់តទៅទៀតហើយ។

ទោះបីជាព្រះបន្ទូលរបស់ព្រះជាម្ចាស់បានព្យាករណ៍ពីភាពស្រស់ស្អាតនៃនគរព្រះម្តងហើយម្តងទៀត បានមានបន្ទូលពីទិដ្ឋភាពផ្សេងៗនៃនគរព្រះ ហើយបានពណ៌នាពីនគរនោះ តាមការយល់ឃើញផ្សេងៗក៏ដោយ ក៏ពួកគេនៅតែមិនអាចសម្តែងចេញនូវស្ថានភាពគ្រប់យ៉ាងនៃយុគសម័យរបស់នគរព្រះបានដែរ ដោយសារមនុស្សគ្មានសមត្ថភាពក្នុងការទទួលយកទាល់តែសោះ។ ព្រះបន្ទូលនៃព្រះសូរសៀងរបស់ទ្រង់ទាំងអស់ ត្រូវបានថ្លែងចេញមក ប៉ុន្តែមនុស្សមិនបានក្រឡេកមើលទៅក្នុងព្រះបន្ទូលនោះតាមរយៈឧបករណ៍ដោយប្រើកាំរស្មីអ៊ិច ដូចដែលខ្លួនធ្លាប់ធ្វើកន្លងមកនោះទេ ដូច្នេះហើយទើបពួកគេលែងមានភាពច្បាស់លាស់ និងលែងមានការយល់ដឹង ហើយថែមទាំងភ័ន្តច្រឡំទៀតផង។ នេះគឺជាភាពខ្វះចន្លោះបំផុតរបស់សាច់ឈាម។ ទោះបីជានៅក្នុងចិត្តរបស់ពួកគេក៏ដោយ ក៏មនុស្សចង់ស្រឡាញ់ព្រះជាម្ចាស់ដែរ ពួកគេទាស់ទទឹងនឹងទ្រង់ដោយសារការរំខានរបស់សាតាំង ដូច្នេះព្រះជាម្ចាស់មានពេលវេលា ហើយបានប៉ះពាល់ភាពស្រអាប់ និងភាពស្ពឹកស្រពន់របស់មនុស្សសារជាថ្មីម្តងទៀត ដោយបានដាស់ចិត្តពួកគេ ទើបពួកអាចកម្រើកឡើងវិញបាន។ គ្រប់យ៉ាងដែលព្រះជាម្ចស់បើកបង្ហាញឱ្យឃើញ គឺជាភាពកខ្វក់របស់សាតាំង ដូច្នេះហើយ នៅពេលដែលព្រះបន្ទូលរបស់ទ្រង់កាន់តែកាច នោះសាតាំងកាន់តែខ្មាសអៀន ចិត្តរបស់មនុស្សកាន់តែធូរស្រាល ហើយសេចក្តីស្រឡាញ់របស់មនុស្សអាចលេចឡើងកាន់តែច្រើន។ នេះគឺជាវិធីដែលព្រះជាម្ចាស់ធ្វើការ។ ដោយសារតែសាតាំងត្រូវបានបើកបង្ហាញឱ្យឃើញ ហើយដោយសារតែវាត្រូវបានគេមើលឃើញ វាលែងហ៊ានគ្រប់គ្រងចិត្តរបស់មនុស្សតទៅទៀតហើយ ហេតុដូច្នេះហើយ ពួកទេវតាលែងត្រូវបានសាតាំងបៀតបៀនតទៅទៀតហើយ។ តាមរយៈវិធីនេះ ពួកគេស្រឡាញ់ព្រះជាម្ចាស់ដោយអស់ពីចិត្ត និងគំនិតរបស់ពួកគេ។ មានតែពេលនេះទេ ដែលច្បាស់ក្នុងការមើលឃើញថា នៅក្នុងរូបរាងកាយពិតរបស់ពួកគេ ពួកទេវតាគឺជាកម្មសិទ្ធិរបស់ព្រះជាម្ចាស់ ហើយស្រឡាញ់ព្រះជាម្ចាស់។ មានតែតាមរយៈផ្លូវនេះទេ ទើបបំណងព្រះហឫទ័យរបស់ព្រះជាម្ចាស់ អាចសម្រេចបាន។ «នៅក្នុងចិត្តរបស់មនុស្សគ្រប់គ្នា ពេលនេះមានកន្លែងមួយសម្រាប់ខ្ញុំហើយ។ ខ្ញុំនឹងលែងជួបការជំទាស់ ឬការប្រឆាំងនៅក្នុងចំណោមមនុស្សតទៅទៀតហើយ ដោយសារតែកិច្ចការដ៏អស្ចារ្យរបស់ខ្ញុំបានសម្រេចរួចទៅហើយ ហើយក៏គ្មានអី្វរារាំងតទៅទៀតដែរ»។ នេះគឺជាអត្ថន័យនៃអ្វីដែលបានពណ៌នាខាងលើ។ ដោយសារតែការបៀតបៀនរបស់សាតាំង ទើបមនុស្សមិនអាចរកឃើញពេលវេលាដើម្បីស្រឡាញ់ព្រះជាម្ចាស់ ហើយតែងតែជាប់ជំពាក់ជាមួយនឹងរបស់លោកីយ៍ទាំងឡាយ និងត្រូវបានសាតាំងបញ្ឆោត ដូច្នេះហើយ ទើបពួកគេបញ្ចេញសកម្មភាពដោយភាន់ច្រឡំ។ នេះគឺជាមូលហេតុដែលព្រះជាម្ចាស់ទ្រង់មានបន្ទូលថា មនុស្សជាតិ «បានឆ្លងកាត់ការលំបាកក្នុងជីវិតច្រើនណាស់ ឆ្លងកាត់ភាពអយុត្តិធម៌របស់ពិភពលោកច្រើនណាស់ ឆ្លងកាត់ការផ្លាស់ប្តូរនៃពិភពមនុស្សច្រើនណាស់ ប៉ុន្តែពេលនេះ ពួកគេកំពុងរស់នៅក្នុងពន្លឺរបស់ខ្ញុំ។ តើនរណាមិនយំចំពោះភាពអយុត្តិធម៌កាលពីម្សិលមិញនោះ?» នៅពេលដែលមនុស្សបានឮព្រះបន្ទូលទាំងនេះ ពួកគេមានអារម្មណ៍ដូចព្រះជាម្ចាស់គឺជាដៃគូរបស់ពួកគេនៅក្នុងគ្រោះភ័យ ដែលកំពុងបង្ហាញការអាណិតអាសូរជាមួយពួកគេ ហើយនៅពេលនោះ កំពុងតែចែករំលែកភាពត្អូញត្អែរបស់ពួកគេ អ៊ីចឹង។ ភ្លាមៗនោះ ពួកគេមានអារម្មណ៍ឈឺចាប់ដោយសារពិភពរបស់មនុស្ស ហើយគិតថា៖ «វាពិតណាស់ ខ្ញុំមិនដែលបានរីករាយនឹងអ្វីនៅក្នុងពិភពលោកនេះទេ។ ចាប់តាំងពីខ្ញុំចេញមកពីផ្ទៃរបស់ម្តាយខ្ញុំរហូតមកដល់បច្ចុប្បន្ន ខ្ញុំមិនដែលមានបទពិសោធនៃជីវិតមនុស្ស ហើយខ្ញុំក៏មិនទទួលបានអ្វីនោះដែរ ប៉ុន្តែខ្ញុំបានទទួលរងការឈឺចាប់ជាខ្លាំង។ គ្រប់យ៉ាងគឺទទេសូន្យ! ហើយពេលនេះ សាតាំងធ្វើឱ្យខ្ញុំពុករលួយជាខ្លាំង! ឱខ្លួនខ្ញុំអើយ! នៅពេលដែលសេចក្តីស្លាប់របស់ខ្ញុំចូលមកដល់ ប្រសិនបើមិនមែនជាការសង្គ្រោះរបស់ព្រះជាម្ចាស់នោះទេ តើខ្ញុំនឹងមិនរស់នៅអស់មួយជីវិត ដោយគ្មានទទួលបានអ្វីសោះទេឬអី? តើមានន័យសម្រាប់ជីវិតមនុស្សទេ? គ្មានអ្វីដែលគួរឱ្យភ្ញាក់ផ្អើលទេដែល ព្រះជាម្ចាស់ទ្រង់មានបន្ទូលថា គ្រប់យ៉ាងនៅក្រោមព្រះអាទិត្យ គឺទទេស្អាត។ ប្រសិនបើព្រះជាម្ចាស់មិនបានបំភ្លឺខ្ញុំនៅថ្ងៃនេះទេ នោះខ្ញុំនឹងនៅក្នុងភាពងងឹតដដែល។ អីក៏វេទនាម៉្លេះខ្ញុំ!» នៅត្រង់ចំណុចនេះ សេចក្តីបារម្ភ កើតមាននៅក្នុងចិត្តរបស់ពួកគេ៖ «ប្រសិនបើខ្ញុំមិនអាចទទួលបានសេចក្តីសន្យារបស់ព្រះជាម្ចាស់ទេ តើខ្ញុំអាចបន្តទទួលយកបទពិសោធជីវិតបានយ៉ាងដូចម្តេចទៅ?» គ្រប់គ្នាដែលអានពាក្យទាំងនេះនឹងស្រក់ទឹកភ្នែក ខណៈដែលពួកគេអធិស្ឋាន។ នេះគឺជាអារម្មណ៍របស់មនុស្ស។ វាមិនអាចទៅរួចនោះទេ ដែលមនុស្សម្នាក់អានពាក្យទាំងនេះហើយ មិនមានប្រតិកម្មតបនោះ លុះត្រាតែពួកគេមានបញ្ហាផ្លូវចិត្ដមិនហ្នឹងន៎។ រាល់ថ្ងៃ ព្រះជាម្ចាស់បើកសម្តែងសភាវៈរបស់មនុស្សគ្រប់ប្រភេទ។ ពេលខ្លះ ទ្រង់បញ្ចេញការត្អូញត្អែជំនួសពួកគេ។ ពេលខ្លះ ទ្រង់ជួយមនុស្សឱ្យយកឈ្នះ និងឆ្លងកាត់បរិយាកាសជាក់លាក់មួយ ដោយជោគជ័យ។ ពេលខ្លះ ទ្រង់មានបន្ទូលលើកឡើងពី «ការផ្លាស់ប្តូរ» របស់មនុស្សដល់ពួកគេ។ បើមិនដូច្នោះទេ មនុស្សនឹងមិនដឹងថា តើពួកគេបានរីកចម្រើនក្នុងជីវិតបានប៉ុន្មាននោះទេ។ ពេលខ្លះ ព្រះជាម្ចាស់ទ្រង់មានព្រះបន្ទូលលើកឡើងពីបទពិសោធរបស់មនុស្សនៅក្នុងតថភាពជាក់ស្តែង ហើយពេលខ្លះ ទ្រង់មានព្រះបន្ទូលលើកឡើងពីភាពខ្វះខាត និងគុណវិបត្តិរបស់ពួកគេ។ ពេលខ្លះ ទ្រង់បង្កើតនូវសេចក្ដីតម្រូវថ្មីៗសម្រាប់ពួកគេ ហើយពេលខ្លះ ទ្រង់មានព្រះបន្ទូលលើកឡើងពីកម្រិតដែលពួកគេយល់ដឹងពីទ្រង់។ ទោះបីជាយ៉ាងណាក៏ដោយ ព្រះជាម្ចាស់ក៏បានមានព្រះបន្ទូលថា៖ «ខ្ញុំបានឮមនុស្សច្រើនណាស់និយាយពាក្យដែលចេញពីដួងចិត្ត ខ្ញុំបានឮការនិទានពីមនុស្សច្រើនណាស់ ពាក់ព័ន្ធនឹងបទពិសោធរបស់ពួកគេ នៅក្នុងពេលឈឺចាប់។ ខ្ញុំបានឃើញមនុស្សច្រើនណាស់ ដែលស្ថិតនៅក្នុងស្ថានភាពដ៏លំបាកបំផុតរបស់ពួកគេ មិនងាយនឹងបោះបង់ការថ្វាយភក្តីភាពរបស់ពួកគេចំពោះខ្ញុំនោះទេ ហើយខ្ញុំបានសម្លឹងមនុស្សច្រើនណាស់ ខណៈដែលពួកគេបានដើរតាមផ្លូវដែលពោរពេញទៅដោយថ្ម ដើម្បីស្វែងរកផ្លូវចេញឱ្យពួកគេ»។ នេះគឺជាការពណ៌នាពីតួអង្គវិជ្ជមាន។ នៅក្នុងវគ្គនីមួយៗនៃ «រឿងល្ខោននៃប្រវត្តិសាស្ត្រមនុស្ស» មិនត្រឹមតែមានតួអង្គវិជ្ជមានប៉ុណ្ណោះទេ ថែមទាំងមានតួអង្គអវិជ្ជមានផងដែរ។ ដូច្នេះហើយ ទើបព្រះជាម្ចាស់បន្តបើកបង្ហាញពីភាពកខ្វក់របស់តួអង្គអវិជ្ជមានទាំងនេះ។ ដូច្នេះ មានតែតាមរយៈការប្រឆាំងជំទាស់ទៅនឹង «ជនក្បត់» ប៉ុណ្ណោះទេ ទើបភក្តីភាពដ៏រឹងមាំ និងសេចក្តីក្លាហានដែលគ្មានការភ័យខ្លាចរបស់ «មនុស្សទៀងត្រង់» ត្រូវបានបើកសម្តែង។ នៅក្នុងជីវិតរបស់មនុស្សទាំងអស់ មានទាំងកត្តាអវិជ្ជមាន និងកត្តាវិជ្ជមាន។ ព្រះជាម្ចាស់ប្រើប្រាស់កត្តាទាំងពីរយ៉ាងនេះ ដើម្បីបើកសម្តែងនូវសេចក្តីពិតអំពីមនុស្សទាំងអស់ ដូច្នេះហើយទើបជនក្បត់នឹងឱនក្បាល ហើយសារភាពអំពើបាបរបស់ពួកគេ ដូច្នេះ មនុស្សទៀងត្រង់នឹងបន្តមានភក្តីភាពតទៅទៀត ប្រកបដោយភាពក្លាហាន។ អត្ថន័យនៃព្រះបន្ទូលរបស់ព្រះជាម្ចាស់ គឺជ្រាលជ្រៅណាស់។ ពេលខ្លះ មនុស្សអានព្រះបន្ទូលទាំងនោះ ហើយពេលអានម្តងទៀតពួកគេសើច ខណៈដែលពេលខ្លះទៀត ពួកគេបានត្រឹមតែយកដៃច្រត់ក្បាលដោយស្ងៀមស្ងាត់ប៉ុណ្ណោះ។ ពេលខ្លះ ពួកគេសំណេះសំណាល ពេលខ្លះពួកគេយំសោកយ៉ាងជូរចត់ ហើយទទួលស្គាល់ពីអំពើបាបរបស់ពួកគេ ពេលខ្លះពួកគេបោះចោល ហើយពេលខ្លះពួកគេស្វះស្វែងរក។ សរុបមក នៅក្នុងការប្រតិកម្មរបស់មនុស្ស គឺមានការផ្លាស់ប្តូរ ដោយសារតែស្ថានភាពផ្សេងៗ ដែលព្រះជាម្ចាស់មានព្រះបន្ទូល។ នៅពេលដែលមនុស្សម្នាក់អានព្រះបន្ទូលរបស់ព្រះជាម្ចាស់ ពេលខ្លះ អ្នកដែលឈរមើលអាចយល់ច្រឡំថា មនុស្សនោះមានបញ្ហាផ្លូវចិត្តទៀតផង។ ចូរពិចារណាចំពោះព្រះបន្ទូលនេះ៖ «ដូច្នេះ ជម្លោះដ៏តានតឹងនៅលើផែនដី លែងមានតទៅទៀតហើយ ហើយដោយអនុវត្តតាមការបង្គាប់នៃព្រះបន្ទូលរបស់ខ្ញុំ 'អាវុធ' នៃសម័យទំនើបនានា ត្រូវបានដកចេញ»។ ពាក្យ «អាវុធ» តែមួយម៉ាត់ អាចធ្វើឱ្យមនុស្សសើចពេញមួយថ្ងៃ ហើយនៅពេលណាដែលនរណាម្នាក់រំលឹកពាក្យ «អាវុធ» ដោយចៃដន្យ ពួកគេនឹងសើចចំពោះខ្លួនឯងជាខ្លាំង។ តើមិនដូច្នេះទេឬ? តើអ្នកមិនអាចសើចចំពោះរឿងនេះបានយ៉ាងដូចម្តេចទៅ?

នៅពេលដែលអ្នកសើច ចូរកុំភ្លេចយល់ដឹងពីអ្វីដែលព្រះជាម្ចាស់តម្រូវពីមនុស្ស ហើយចូរកុំភ្លេចសម្លឹងមើលសភាពពិតនៃក្រុមជំនុំ៖ «មនុស្សជាតិទាំងអស់ បានត្រឡប់ទៅរកសភាពប្រក្រតីឡើងវិញ ហើយចាប់ផ្តើមជីវិតថ្មី។ ដោយរស់នៅក្នុងបរិស្ថានថ្មី មនុស្សមួយចំនួនធំក្រឡេកមើលជុំវិញខ្លួនពួកគេ មានអារម្មណ៍ដូចជាពួកគេបានចូលទៅក្នុងពិភពលោកថ្មីសន្លាងអ៊ីចឹង ហើយដោយសារតែហេតុនេះ ទើបពួកគេមិនអាចសម្របខ្លួនទៅនឹងមជ្ឈដ្ឋានបច្ចុប្បន្នរបស់ពួកគេភ្លាមៗ ឬចូលទៅតាមផ្លូវដ៏ត្រឹមត្រូវបានភ្លាមៗនោះទេ»។ នេះគឺជាសភាពពិតនៃក្រុមជំនុំបច្ចុប្បន្ននេះ។ ចូរកុំអន្ទះសាដើម្បីឱ្យមនុស្សទាំងអស់ចូលក្នុងផ្លូវត្រូវភ្លាមៗពេក។ នៅពេលដែលកិច្ចការរបស់ព្រះវិញ្ញាណបរិសុទ្ធ បានឈានដល់ចំណុចជាក់លាក់មួយ នោះមនុស្សទាំងអស់នឹងចូលទៅក្នុងផ្លូវត្រូវនោះដោយមិនដឹងខ្លួន។ នៅពេលដែលអ្នកយល់ដឹងពីសារជាតិនៃព្រះបន្ទូលរបស់ព្រះជាម្ចាស់ នោះអ្នកនឹងដឹងថា ព្រះវិញ្ញាណបរិសុទ្ធបានធ្វើការដល់ចំណុចណា។ បំណងព្រះហឫទ័យរបស់ព្រះជាម្ចាស់គឺ៖ «ខ្ញុំគ្រាន់តែចាត់ចែងវិធានការដ៏សមរម្យមួយនៃ 'ការអប់រំ' ដោយអាស្រ័យលើសេចក្ដីទុច្ចរិតរបស់មនុស្សប៉ុណ្ណោះ ដើម្បីឱ្យគ្រប់គ្នាអាចចូលទៅក្នុងផ្លូវត្រូវបានកាន់តែប្រសើរ»។ នេះគឺជាវិធីនិយាយ និងវិធីធ្វើការរបស់ព្រះជាម្ចាស់ ហើយវាក៏ជាផ្លូវជាក់លាក់មួយរបស់មនុស្សជាតិក្នុងការអនុវត្តផងដែរ។ បន្ទាប់ពីនេះ ទ្រង់មានបន្ទូលលើកឡើងពីសភាវៈរបស់មនុស្សជាតិមួយផ្សេងទៀត ដល់មនុស្ស៖ «ប្រសិនបើមនុស្សមិនចង់រីករាយនឹងសេចក្តីសុខដែលនៅក្នុងខ្ញុំ នោះខ្ញុំគ្រាន់តែយាងជាមួយនឹងអ្វីដែលពួកគេបានកំណត់នៅក្នុងចិត្តរបស់ពួកគេ ហើយបញ្ជូនពួកគេទៅក្នុងជង្ហុកធំ»។ ព្រះជាម្ចាស់ទ្រង់មានព្រះន្ទូលយ៉ាងហត់នឿយ ហើយមនុស្សមិនអាចរអ៊ូរទាំបានទេ។ នេះគឺពិតជាភាពខុសគ្នារវាងព្រះជាម្ចាស់ និងមនុស្ស។ ព្រះជាម្ចាស់តែងតែមានព្រះបន្ទូលទៅកាន់មនុស្សដោយបើកចំហរ និងសេរី។ នៅក្នុងគ្រប់ទាំងអ្វីៗដែលព្រះជាម្ចាស់ទ្រង់មានព្រះបន្ទូល មនុស្សម្នាក់អាចមើលឃើញព្រះហឫទ័យដ៏ស្មោះរបស់ទ្រង់ ដែលបណ្តាលឱ្យមនុស្សវាស់ស្ទង់ចិត្តខ្លួនឯងធៀបទៅនឹងព្រះហឫទ័យរបស់ទ្រង់ ហើយធ្វើឱ្យពួកគេបើកចិត្តរបស់ពួកគេចំពោះទ្រង់ ដែលទ្រង់អាចទតឃើញពួកគេដួលនៅទីកន្លែងដែលមានស្រមោលនៃឥន្ទធនូ។ ព្រះជាម្ចាស់មិនដែលសរសើរសេចក្តីស្រឡាញ់ ឬសេចក្តីជំនឿណាមួយរបស់មនុស្សនោះទេ ប៉ុន្តែទ្រង់តែងតែមានសេចក្ដីតម្រូវចំពោះមនុស្ស ហើយទ្រង់បើកបង្ហាញពីផ្នែកដ៏កខ្វក់របស់ពួកគេ។ នេះបង្ហាញថា មនុស្សមាន «ឋានៈ» ដ៏តូច ហើយខ្វះខាតនូវ «សមាសភាព»។ ពួកគេត្រូវការ «ការហ្វឹកហាត់» ដើម្បីបង្កើតភាពខ្វះខាតទាំងនេះ ហេតុដូច្នេះហើយ ទើបព្រះជាម្ចាស់តែងតែ «បញ្ចេញកំហឹងរបស់ទ្រង់» ដាក់មនុស្សជានិច្ច។ ថ្ងៃមួយ នៅពេលដែលព្រះជាម្ចាស់បើកសម្តែងសេចក្តីពិតទាំងស្រុងអំពីមនុស្សជាតិ នោះមនុស្សនឹងបានពេញបរិបូរណ៍ ហើយព្រះជាម្ចាស់នឹងសម្រាក។ មនុស្សនឹងលែងលួងលោមព្រះជាម្ចាស់តទៅទៀតហើយ ហើយទ្រង់ក៏នឹងលែង «អប់រំ» ពួកគេតទៅទៀតដែរ។ ចាប់ពីពេលនោះតទៅ មនុស្សនឹងអាច «រស់នៅដោយខ្លួនឯង» ប៉ុន្តែពេលនេះមិនទាន់ដល់ពេលនោះទេ។ នៅមានរបស់ជាច្រើននៅក្នុងខ្លួនមនុស្សដែលអាចហៅបានថា «ក្លែងក្លាយ» ហើយត្រូវការការត្រួតពិនិត្យមួយចំនួនទៀត និងមាន «កន្លែងត្រួតពិនិត្យ» មួយចំនួនទៀត ដែលពួកគេត្រូវចំណាយលើ «ពន្ធអាករ» របស់ពួកគេ។ ប្រសិនបើនៅមានទំនិញក្លែងក្លាយ នោះទំនិញទាំងនោះនឹងត្រូវរឹបអូស ហើយមិនអាចលក់បានទេ ពេលនោះហើយដែលទំនិញលួចពន្ធជាច្រើននឹងត្រូវបំផ្លាញ។ តើនេះមិនមែនជាវិធីដ៏ល្អដើម្បីធ្វើកិច្ចការទេឬអី?


ជំពូកទី ១៩

វាហាក់ដូចជា នៅក្នុងការស្រមៃគិតរបស់មនុស្ស ព្រះជាម្ចាស់ថ្លៃថ្នូរខ្លាំងណាស់ ហើយមិនអាចវាស់ស្ទង់បានអ៊ីចឹង។ វាហាក់ដូចជាព្រះជាម្ចាស់មិនគង់នៅក្នុងចំណោមមនុស្ស ហើយដូចជាទ្រង់ប្រមាថមនុស្សដោយសារតែទ្រង់ថ្លៃថ្នូរអ៊ីចឹងដែរ។ ទោះជាយ៉ាងណា ព្រះជាម្ចាស់វាយបំបែកសញ្ញាណរបស់មនុស្ស ហើយលុបបំបាត់សញ្ញាណទាំងអស់ចេញ ដោយកប់ពួកវានៅក្នុង «ផ្នូរ» ជាកន្លែងដែលសញ្ញាណរបស់មនុស្សទាំងនោះប្រែក្លាយទៅជាផេះ។ អាកប្បកិរិយារបស់ព្រះជាម្ចាស់ចំពោះសញ្ញាណរបស់មនុស្ស វាស្រដៀងនឹងអាកប្បកិរិយារបស់ទ្រង់ចំពោះមនុស្សស្លាប់ដែរ ដោយកំណត់សញ្ញាណនោះទៅតាមបំណងព្រះហឫទ័យទ្រង់។ វាហាក់ដូចជា «សញ្ញាណ» គ្មានប្រតិកម្ម ដូច្នេះ ព្រះជាម្ចាស់កំពុងតែធ្វើកិច្ចការនេះតាំងពីការបង្កើតពិភពលោក រហូតមកដល់បច្ចុប្បន្ន ហើយទ្រង់មិនដែលបញ្ឈប់នោះទេ។ ដោយសារសាច់ឈាម មនុស្សត្រូវបានសាតាំងធ្វើឱ្យពុករលួយ ហើយដោយសារសកម្មភាពរបស់សាតាំងនៅលើផែនដី មនុស្សបង្កើតសញ្ញាណគ្រប់បែបយ៉ាងនៅលើវិថីនៃបទពិសោធន៍របស់ពួកគេ។ នេះគេហៅថា «ជាការបង្កើតបែបធម្មជាតិ»។ នេះគឺជាដំណាក់កាលចុងក្រោយនៃកិច្ចការរបស់ព្រះជាម្ចាស់នៅលើផែនដី ដូច្នេះ វិធីសាស្ត្រនៃកិច្ចការរបស់ទ្រង់បានឈានដល់ចំណុចកំពូលហើយ ហើយទ្រង់កំពុងតែពង្រឹងការបង្វឹករាស្ដ្ររបស់ទ្រង់ ដើម្បីឱ្យពួកគេអាចពេញបរិបូរណ៌នៅក្នុងកិច្ចការចុងក្រោយរបស់ទ្រង់ ហើយចុងបញ្ចប់ គឺបំពេញតាមបំណងព្រះហឫទ័យរបស់ព្រះជាម្ចាស់។ កាលពីមុន មានតែការបំភ្លឺ និងការបើកសម្តែងឱ្យយល់របស់ព្រះវិញ្ញាណបរិសុទ្ធនៅក្នុងចំណោមមនុស្សប៉ុណ្ណោះ ប៉ុន្តែទ្រង់ពុំបានមានព្រះបន្ទូលដោយព្រះអង្គផ្ទាល់នោះទេ។ នៅពេលដែលព្រះជាម្ចាស់មានព្រះបន្ទូលដោយព្រះសូរសៀងរបស់ទ្រង់ផ្ទាល់ គ្រប់គ្នាបានឆ្ងល់ ហើយព្រះបន្ទូលសព្វថ្ងៃនេះកាន់តែធ្វើឱ្យឆ្ងល់ជាងមុនថែមទៀត។ អត្ថន័យរបស់ព្រះបន្ទូលកាន់តែពិបាកយល់ខ្លាំងឡើងៗ ហើយមនុស្សហាក់ដូចជាស្ងើចសរសើរចំពោះព្រះបន្ទូលរបស់ទ្រង់ ដោយសារ ហាសិបភាគរយនៃព្រះបន្ទូលរបស់ទ្រង់គឺស្ថិតនៅក្នុងអព្ភន្តរសញ្ញា។ «នៅពេលដែលខ្ញុំមានព្រះបន្ទូល មនុស្សស្តាប់ព្រះសូរសៀងរបស់ខ្ញុំដោយការយកចិត្តទុកដាក់យ៉ាងខ្លាំង។ ទោះបីជាយ៉ាងណា នៅពេលដែលខ្ញុំនៅស្ងៀម ពួកគេក៏ចាប់ផ្តើម 'កិច្ចការ' ផ្ទាល់ខ្លួនរបស់ពួកគេសារជាថ្មី»។ ឃ្លាប្រយោគនេះ មានពាក្យមួយស្ថិតនៅក្នុងអព្ភន្តរសញ្ញា។ កាលណាព្រះជាម្ចាស់កាន់តែមានបន្ទូលដោយភាពកំប្លែងកាន់តែច្រើន ដូចដែលទ្រង់ធ្វើនៅទីនេះ នោះធ្វើមនុស្សកាន់តែចូលចិត្តអានព្រះបន្ទូលនោះ។ មនុស្សអាចទទួលយកការដោះស្រាយបញ្ហា នៅពេលដែលពួកគេមានអារម្មណ៍ស្រាកស្រាន្ត។ ប៉ុន្ដែជាចម្បង នេះគឺដើម្បីការពារមិនឱ្យមនុស្សបាក់ទឹកចិត្ត ឬខកចិត្ត នៅពេលដែលពួកគេពុំយល់ព្រះបន្ទូលរបស់ព្រះជាម្ចាស់។ នេះគឺជាវិធីសាស្ត្រនៅក្នុងសង្គ្រាមរបស់ព្រះជាម្ចាស់ប្រឆាំងនឹងសាតាំង។ មានតែតាមមធ្យោបាយនេះទេ ទើបមនុស្សនឹងនៅតែចាប់អារម្មណ៍ចំពោះព្រះបន្ទូលរបស់ព្រះជាម្ចាស់ ហើយបន្តយកចិត្តទុកដាក់ចំពោះព្រះបន្ទូល ទោះបីជានៅពេលដែលពួកគេមិនអាចធ្វើតាមអត្ថន័យនៃព្រះបន្ទូលទាំងនោះក៏ដោយ។ ទោះបីជាយ៉ាងណា ក៏មានភាពទាក់ទាញដ៏អស្ចារ្យនៅក្នុងគ្រប់ទាំងព្រះបន្ទូលរបស់ទ្រង់ ដែលពុំស្ថិតនៅក្នុងអព្ភន្តរសញ្ញាដែរ ដូច្នេះហើយព្រះបន្ទូលទាំងនោះ មានលក្ខណៈច្បាស់ជាង ហើយធ្វើឱ្យមនុស្សស្រឡាញ់ព្រះបន្ទូលរបស់ព្រះជាម្ចាស់កាន់តែខ្លាំង ហើយមានអារម្មណ៍ថា មានភាពផ្អែមល្ហែមនៃព្រះបន្ទូលរបស់ទ្រង់នៅក្នុងដួងចិត្តរបស់ពួកគេ។ ដោយសារព្រះបន្ទូលរបស់ព្រះជាម្ចាស់យាងមកតាមទម្រង់ដ៏អស្ចារ្យជាច្រើន ហើយសម្បូរបែប និងមានលក្ខណៈខុសៗគ្នា ហើយដោយសារតែពុំមានការលើកឡើងដដែលៗនៃនាមស័ព្ទនៅក្នុងព្រះបន្ទូលរបស់ទ្រង់ជាច្រើន ទើបនៅក្នុងញាណទីបីរបស់ពួកគេ មនុស្សជឿថាព្រះជាម្ចាស់តែងតែថ្មី ហើយមិនដែលចាស់នោះទេ។ ឧទាហរណ៍៖ «ខ្ញុំមិនសុំឱ្យពួកគេធ្វើត្រឹមតែជា 'អ្នកប្រើប្រាស់' ប៉ុណ្ណោះទេ គឺខ្ញុំសុំឱ្យពួកគេធ្វើជា 'អ្នកផលិត' ដែលអាចយកឈ្នះសាតាំងបាន»។ ពាក្យ «អ្នកប្រើប្រាស់» និង «អ្នកផលិត» នៅក្នុងប្រយោគនោះ មានអត្ថន័យស្រដៀងទៅនឹងព្រះបន្ទូលមួយចំនួន ដែលទ្រង់បានមានព្រះបន្ទូលពីមុនជាច្រើនដង ប៉ុន្តែព្រះជាម្ចាស់មិនមែនមិនអាចបត់បែនបាននោះទេ។ ផ្ទុយទៅវិញ ទ្រង់ធ្វើឱ្យមនុស្សដឹងពីភាពស្រស់បំព្រងរបស់ទ្រង់ ហើយពេលនោះ មនុស្សផ្តល់តម្លៃដល់ក្តីស្រឡាញ់របស់ព្រះជាម្ចាស់។ ភាពកំប្លុកកំប្លែងនៅក្នុងព្រះបន្ទូលរបស់ព្រះជាម្ចាស់ មានផ្ទុកដោយការជំនុំជម្រះរបស់ទ្រង់ និងការទាមទាររបស់ទ្រង់ចំពោះមនុស្ស។ ដោយសារគ្រប់ទាំងព្រះបន្ទូលរបស់ព្រះជាម្ចាស់មានគោលបំណង ហើយព្រះបន្ទូលទាំងអស់មានអត្ថន័យ នោះភាពកំប្លុកកំប្លែងរបស់ទ្រង់ក៏មិនមែនត្រឹមតែមានគោលបំណងដើម្បីបន្ធូរបរិយាកាស ឬធ្វើឱ្យមនុស្សសើចហ៊ោរកញ្ជ្រៀវ ឬគ្រាន់តែមានបំណងបន្ធូរកម្លាំងនៃព្រះបន្ទូលដែរ។ ផ្ទុយទៅវិញ ភាពកំប្លុកកំប្លែងរបស់ព្រះជាម្ចាស់គឺមានគោលបំណងរំដោះមនុស្សចេញពីទាសភាពដែលមានរយៈពេលប្រាំពាន់ឆ្នាំ ហើយមិនឱ្យពួកគេជាប់នៅក្នុងទាសភាពនោះម្តងទៀត ទើបពួកគេអាចទទួលយកព្រះបន្ទូលរបស់ព្រះជាម្ចាស់កាន់តែប្រសើរ។ វិធីសាស្ត្ររបស់ព្រះជាម្ចាស់ គឺប្រើប្រាស់ស្ករមួយស្លាបព្រា ដើម្បីជួយកាត់បន្ថយឱសថ។ ទ្រង់មិនបង្ខំឱ្យមនុស្សលេបឱសថដែលមានរសជាតិល្វីងជូរចត់នោះទេ។ មានភាពល្វីងជូរចត់នៅក្នុងភាពផ្អែមល្ហែម ហើយក៏មានភាពផ្អែមល្ហែមនៅក្នុងភាពល្វីងជូរចត់ដែរ។

«នៅពេលដែលពន្លឺភ្លើងដ៏ខ្សោយមួយ ចាប់ផ្តើមបង្ហាញនៅទិសខាងកើត មនុស្សទាំងអស់នៅក្នុងសកលលោកនេះ យកចិត្តទុកដាក់ថែមបន្តិចចំពោះពន្លឺនេះ។ មនុស្សដើរផ្សងព្រេង ដើម្បីសង្កេតមើលប្រភពពន្លឺនៅទិសខាងកើតនេះ ដោយមិនបាននៅលង់លក់ក្នុងដំណេកទៀតទេ។ ដោយសារតែសមត្ថភាពមានកម្រិតរបស់ពួកគេ គ្មាននរណាម្នាក់អាចមើលឃើញទីកន្លែងដែលពន្លឺលេចចេញមកនោះទេ»។ ហេតុការណ៍នេះកំពុងកើតឡើងនៅគ្រប់ទីកន្លែងនៅក្នុងសកលលោកនេះ មិនត្រឹមតែនៅក្នុងចំណោមពួកកូនប្រុសរបស់ព្រះជាម្ចាស់ និងរាស្ត្ររបស់ទ្រង់នោះទេ។ មនុស្សដែលគោរពសាសនា និងអ្នកមិនជឿ គឺគ្រប់គ្នាសុទ្ធតែមានប្រតិកម្មនេះ។ នៅពេលដែលពន្លឺរបស់ព្រះជាម្ចាស់បញ្ចេញរស្មី ចិត្តរបស់ពួកគេទាំងអស់ផ្លាស់ប្តូរបន្តិចម្តងៗ ហើយពួកគេចាប់ផ្តើមដោយមិនដឹងខ្លួន ដើម្បីរកឱ្យឃើញថា ជីវិតរបស់ពួកគេគ្មានន័យ និងរកឱ្យឃើញថាជីវិតរបស់មនុស្សពុំមានតម្លៃ។ មនុស្សមិនតាមរកអនាគត មិនយកចិត្តទុកដាក់ចំពោះថ្ងៃស្អែក ឬក៏ខ្វល់ខ្វាយអំពីថ្ងៃស្អែកនោះទេ។ ផ្ទុយទៅវិញ ពួកគេប្រកាន់ទស្សនៈថា ពួកគេគួរតែស៊ីផឹកឱ្យច្រើន ខណៈដែលពួកគេនៅ «ក្មេង» នៅឡើយ ហើយថាគ្រប់យ៉ាងនឹងមានតម្លៃ នៅពេលដែលគ្រាចុងក្រោយមកដល់។ មនុស្សមិនមានបំណងប្រាថ្នាណាមួយ ដើម្បីគ្រប់គ្រងពិភពលោកនោះទេ។ កម្លាំងនៃសេចក្តីស្រឡាញ់របស់មនុស្សជាតិចំពោះពិភពលោក ត្រូវបានលួចដោយ «អារក្ស» ទាំងស្រុង ប៉ុន្តែគ្មាននរណាម្នាក់ដឹងពីឫសគល់របស់វានោះទេ។ អ្វីដែលពួកគេអាចធ្វើបាន គឺរត់ទៅរត់មក ដោយប្រាប់គ្នាទៅវិញទៅមក ព្រោះថ្ងៃរបស់ព្រះជាម្ចាស់មិនទាន់មកដល់។ ថ្ងៃមួយ គ្រប់គ្នានឹងឃើញចម្លើយចំពោះអាថ៌កំបាំងដែលមិនអាចវាស់ស្ទង់បានទាំងឡាយ។ នេះគឺពិតជាអ្វីដែលព្រះជាម្ចាស់ចង់សំដៅដល់ នៅពេលដែលទ្រង់មានបន្ទូលថា «មនុស្សក៏ក្រោកពីដំណេក និងការយល់សប្តិ ហើយមានតែពេលនោះទេទើបពួកគេដឹងថា ថ្ងៃរបស់ខ្ញុំបានមកដល់ពួកគេបន្តិចម្តងៗ»។ នៅពេលដែលពេលវេលានោះមកដល់ មនុស្សទាំងអស់ដែលជាកម្មសិទ្ធិរបស់ព្រះជាម្ចាស់ នឹងដូចជាស្លឹកឈើដែលខៀវខ្ចី «ដែលទន្ទឹងរង់ចាំបំពេញតួនាទីរបស់ពួកវាដើម្បីខ្ញុំ ខណៈដែលខ្ញុំនៅលើផែនដី»។ មានមនុស្សជាច្រើន ក្នុងចំណោមប្រជារាស្ត្ររបស់ព្រះជាម្ចាស់នៅប្រទេសចិន នៅតែប្រព្រឹត្តអាក្រក់ឡើងវិញ បន្ទាប់ពីព្រះជាម្ចាស់បញ្ចេញព្រះសូរសៀងរបស់ទ្រង់ ហេតុដូច្នេះ ទើបព្រះជាម្ចាស់ទ្រង់មានបន្ទូលថា «ប៉ុន្តែពុំមានអំណាចដើម្បីកែប្រែការពិត ពួកគេពុំអាចធ្វើអ្វីបានក្រៅតែពីរង់ចាំខ្ញុំប្រកាសការដាក់ទោសប៉ុណ្ណោះ»។ ក៏នឹងនៅមានមនុស្សមួយចំនួនក្នុងចំណោមពួកគេ ដែលនឹងត្រូវផាត់ចោលផងដែរ ពោលគឺមិនមែនគ្រប់គ្នានឹងមិនផ្លាស់ប្តូរនោះទេ។ ផ្ទុយទៅវិញ មនុស្សអាចបំពេញតាមបទដ្ឋាន បន្ទាប់ពីពួកគេត្រូវបានដាក់ឱ្យឆ្លងកាត់ការល្បងលប៉ុណ្ណោះ ដែលតាមរយៈការល្បងលនោះ ពួកគេទទួលបាន «វិញ្ញាបនបត្របញ្ជាក់ពីគុណភាព»។ បើមិនដូច្នោះទេ ពួកគេនឹងក្លាយជារបស់ដែលគេមិនត្រូវការនៅក្នុងចំណោមហ្វូងមនុស្សដែលគេបោះបង់ចោល។ ព្រះជាម្ចាស់តែងតែលើកឡើងអំពីសភាពពិតរបស់មនុស្សជារឿយៗ ហេតុដូច្នេះ មនុស្សដឹងពីអាថ៌កំបាំងរបស់ព្រះជាម្ចាស់កាន់តែច្រើនឡើងៗ។ «ប្រសិនបើទ្រង់មិនមែនជាព្រះជាម្ចាស់ តើទ្រង់អាចដឹងពីសភាពរបស់មនុស្សបានយ៉ាងល្អយ៉ាងដូចម្តេច?» ទោះបីជាយ៉ាងណា ដោយសារតែភាពកំសោយរបស់មនុស្ស «នៅក្នុងចិត្តរបស់មនុស្ស ខ្ញុំមិនថ្លៃថ្នូរ ហើយក៏មិនតូចទាបដែរ។ ដូចដែលពួកគេគិតអ៊ីចឹង ទោះបីមានខ្ញុំ ឬគ្មានខ្ញុំ ក៏គ្មានអ្វីខុសគ្នានោះដែរ»។ តើនេះពិតជាមិនមែនជាសភាពរបស់មនុស្សទាំងអស់ ដែលសក្តិសមបំផុតទៅនឹងតថភាពទេឬអី? បើតាមការគិតរបស់មនុស្ស ព្រះជាម្ចាស់មានវត្តមាននៅពេលដែលពួកគេស្វះស្វែងរកទ្រង់ ហើយមិនមានព្រះវត្តមាននោះទេ ប្រសិនបើពួកគេមិនស្វះស្វែងរកទ្រង់។ អាចនិយាយម្យ៉ាងទៀតបានថា ព្រះជាម្ចាស់មានព្រះវត្តមាននៅក្នុងចិត្តរបស់មនុស្ស នៅពេលដែលពួកគេត្រូវការជំនួយរបស់ទ្រង់ប៉ុណ្ណោះ ប៉ុន្តែនៅពេលដែលពួកគេលែងត្រូវការទ្រង់ នោះទ្រង់ក៏លែងមានព្រះវត្តមានដែរ។ នេះគឺជាអ្វីដែលមាននៅក្នុងចិត្តរបស់មនុស្ស។ តាមពិត គ្រប់គ្នានៅលើផែនដីគិតបែបនេះ រួមទាំង «អ្នកមិនជឿព្រះ» ទាំងអស់ ហើយ «ចំណាប់អារម្មណ៍» របស់ពួកគេចំពោះព្រះជាម្ចាស់ក៏ស្រពេចស្រពិល និងមិនច្បាស់លាស់ដែរ។

«ដូច្នេះហើយ ភ្នំទាំងឡាយក៏ក្លាយទៅជាខណ្ឌសីមាដីគោករវាងជាតិសាសន៍នានា ទឹកក្លាយជារនាំងខណ្ឌចែកមនុស្សដែលនៅដែនដីខុសគ្នាឱ្យនៅដាច់ពីគ្នា ហើយខ្យល់បានក្លាយជាវត្ថុដែលហោះពីមនុស្សម្នាក់ទៅមនុស្សម្នាក់នៅក្នុងលម្ហលើផែនដី»។ នេះគឺជាកិច្ចការដែលព្រះជាម្ចាស់បានធ្វើ ខណៈដែលទ្រង់កំពុងបង្កើតផែនដី។ ការលើកឡើងពីបញ្ហានេះនៅទីនេះ គឺជាការបង្កើតភាពស្មុគស្មាញដល់មនុស្ស៖ តើទៅរួចទេដែលព្រះជាម្ចាស់ចង់បង្កើតពិភពលោកថ្មីមួយទៀត? និយាយបែបនេះទើបយុត្តិធម៌៖ គ្រប់ពេលដែលព្រះជាម្ចាស់មានព្រះបន្ទូល ព្រះបន្ទូលរបស់ទ្រង់មានផ្ទុកទៅដោយការបង្កើត ការគ្រប់គ្រង និងការបំផ្លាញពិភពលោក។ វាគ្រាន់តែពេលខ្លះ ព្រះបន្ទូលនោះច្បាស់ ហើយពេលខ្លះស្រពេចស្រពិលប៉ុណ្ណោះ។ ការគ្រប់គ្រងទាំងអស់របស់ព្រះជាម្ចាស់ គឺមាននៅក្នុងព្រះបន្ទូលរបស់ទ្រង់ គ្រាន់តែមនុស្សមិនអាចញែកបានប៉ុណ្ណោះ។ ព្រះពរដែលព្រះជាម្ចាស់ប្រទានដល់មនុស្ស ធ្វើឱ្យសេចក្តីជំនឿរបស់ពួកគេលូតលាស់រាប់រយដង។ មើលពីខាងក្រៅ វាហាក់ដូចជាព្រះជាម្ចាស់កំពុងធ្វើការសន្យាជាមួយពួកគេ ប៉ុន្តែអត្ថន័យសំខាន់ គឺជាការវាស់ស្ទង់ការទាមទាររបស់ព្រះជាម្ចាស់ចំពោះមនុស្សនៃនគររបស់ទ្រង់។ អស់អ្នកដែលសក្តិសមសម្រាប់ប្រើប្រាស់ នឹងស្ថិតនៅ តែអស់អ្នកមិនសក្តិសមនឹងត្រូវលេបត្របាក់ដោយគ្រោះទុក្ខភ័យដែលធ្លាក់ពីស្ថានសួគ៌មក។ «ផ្គររន្ទះដែលលាន់គគ្រឹកពេញផ្ទៃមេឃ នឹងវាយរំលំមនុស្ស និងភ្នំដ៏ខ្ពស់ ហើយនៅពេលដែលពួកគេដួលរលំ ខ្ញុំនឹងកប់ពួកគេ សត្វព្រៃដ៏សាហាវដែលកំពុងស្រេកឃ្លាននឹងលេបត្របាក់ពួកគេ ហើយមហាសមុទ្រដែលកំពុងរំជួលឡើង នឹងគ្របលើក្បាលរបស់ពួកគេ។ ដោយសារតែមនុស្សជាប់ពាក់ព័ន្ធនឹងជម្លោះជាមួយបងប្អូនឯង នោះមនុស្សទាំងអស់នឹងស្វែងរកការបំផ្លាញខ្លួនពួកគេផ្ទាល់ នៅក្នុងគ្រោះទុក្ខភ័យដែលកើតចេញពីពួកគេ»។ នេះគឺជា «ទង្វើពិសេស» ដែលនឹងត្រូវដាក់ទោសដល់អស់អ្នកណាដែលមិនបានបំពេញតាមបទដ្ឋាន និងអ្នកដែលក្រោយពីនោះមកមិនទទួលបានសេចក្តីសង្គ្រោះនៅក្នុងនគររបស់ព្រះជាម្ចាស់។ នៅពេលដែលព្រះជាម្ចាស់មានព្រះបន្ទូលកាន់តែច្រើន ដូចជា «ក្រោមការចង្អុលបង្ហាញនៃពន្លឺរបស់ខ្ញុំ អ្នករាល់គ្នាប្រាកដជានឹងយកឈ្នះការហ៊ុមព័ទ្ធនៃកម្លាំងរបស់ភាពងងឹត។ នៅកណ្តាលភាពងងឹត អ្នកប្រាកដជានឹងមិនបាត់បង់ពន្លឺដែលកំពុងដឹកនាំអ្នកនោះទេ» នោះមនុស្សកាន់តែច្រើននឹងដឹងពីការគោរពខ្លួនឯងផ្ទាល់។ ដូចនេះ ពួកគេមានសេចក្ដីជំនឿច្រើនជាងមុន ដើម្បីស្វះស្វែងរកជីវិតថ្មី។ ព្រះជាម្ចាស់ប្រទានដល់មនុស្សតាមដែលពួកគេទូលសូមទ្រង់។ នៅពេលដែលព្រះជាម្ចាស់បានបើកបង្ហាញដល់ពួកគេ ក្នុងកម្រិតជាក់លាក់មួយ នោះទ្រង់ប្តូរឥរិយាបថនៃការមានបន្ទូលរបស់ទ្រង់ ដោយប្រើសម្លេងនៃព្រះពរដើម្បីទទួលបាននូវលទ្ធផលយ៉ាងល្អបំផុត។ ការទាមទារពីមនុស្សតាមវិធីនេះ ទទួលបានលទ្ធផលជាក់ស្តែងច្រើនជាង។ ដោយសារតែមនុស្សទាំងអស់ចង់និយាយកិច្ចការជំនួញជាមួយដៃគូររបស់ពួកគេ ពួកគេគ្រប់គ្នាជាអ្នកជំនាញក្នុងកិច្ចការជំនួញ ដែលនេះគឺពិតជាអ្វីដែលព្រះជាម្ចាស់កំពុងសំដៅលើ តាមរយៈការមានបន្ទូលបែបនេះ។ ដូច្នេះ តើអ្វីជា «ស៊ីនីម»? នៅទីនេះ ព្រះជាម្ចាស់មិនសំដៅលើនគរនៅលើផែនដីដែលត្រូវបានធ្វើឱ្យពុករលួយដោយសាតាំងនោះទេ ប៉ុន្តែផ្ទុយទៅវិញ ព្រះជាម្ចាស់ចង់សំដៅទៅលើការប្រមូលផ្តុំនៃពួកទេវតាទាំងអស់ ដែលមកពីព្រះជាម្ចាស់។ ពាក្យ «ឈរយ៉ាងរឹងមាំ និងមិនរង្គោះរង្គើ» មានន័យថា ពួកទេវតានឹងបំបែកកម្លាំងទាំងអស់របស់សាតាំង ហើយពេលនោះ ក៏បង្កើតស៊ីនីមនៅទូទាំងពិភពលោកទាំងមូល។ ដូច្នេះ អត្ថន័យពិតនៃស៊ីនីម គឺជាការប្រមូលផ្តុំមួយនៃទេវតាទាំងអស់នៅលើផែនដី ហើយនៅទីនេះ ស៊ីនីមសំដៅលើអស់អ្នកដែលនៅលើផែនដី។ ដូច្នេះហើយ នគរព្រះដែលនឹងកើតឡើងនៅលើផែនដីបន្ទាប់ពីនោះ នឹងត្រូវហៅថា «ស៊ីនីម» មិនមែនជា «នគរព្រះ» ទេ។ ពុំមានអត្ថន័យពិតប្រាកដចំពោះ «នគរព្រះ» នៅលើផែនដីនោះទេ អត្ថន័យរបស់វាគឺ ស៊ីនីម។ ដូច្នេះហើយ មានតែការភ្ជាប់ឃ្លាប្រយោគនៃ «អ្នកនឹងផ្សាយសីរីរុងរឿងរបស់ខ្ញុំទៅទូទាំងពិភពលោកទាំងមូលជាក់ជាមិនខាន» ទៅនឹងនិយមន័យនៃស៊ីនីមទេ ទើបបុគ្គលម្នាក់អាចដឹងពីអត្ថន័យពិតនៃឃ្លាប្រយោគខាងលើនេះបាន។ នេះបង្ហាញឱ្យឃើញពីតំណែងនៃមនុស្សទាំងអស់នៅលើផែនដីនៅថ្ងៃអនាគត។ ប្រជាជននៃស៊ីនីមទាំងអស់នឹងក្លាយជាស្តេចដែលគ្រប់គ្រង់មនុស្សទាំងអស់នៅលើផែនដី បន្ទាប់ពីពួកគេបានរងការឈឺចាប់ដោយការវាយផ្ចាល។ គ្រប់យ៉ាងនៅលើផែនដីនឹងដំណើរការជាប្រក្រតី ដោយសារការគ្រប់គ្រងរបស់ប្រជាជនស៊ីនីម។ នេះគ្មានអ្វីក្រៅពីផែនការព្រាងមួយនៃស្ថានភាពនោះទេ។ មនុស្សទាំងអស់នឹងនៅតែស្ថិតនៅក្នុងនគររបស់ព្រះជាម្ចាស់ដដែល មានន័យថា ពួកគេនឹងត្រូវទុកនៅស៊ីនីម។ មនុស្សនៅលើផែនដីនឹងអាចទំនាក់ទំនងជាមួយពួកទេវតា។ ដូចនេះ ស្ថានសួគ៌ និងផែនដី នឹងមានទំនាក់ទំនងគ្នា ឬអាចនិយាយម្យ៉ាងទៀតបានថា មនុស្សទាំងអស់នៅលើផែនដីនឹងថ្វាយខ្លួន ហើយស្រឡាញ់ព្រះជាម្ចាស់ ដូចដែលពួកទេវតានៅស្ថានសួគ៌ធ្វើដូច្នោះដែរ។ នៅពេលនោះ ព្រះជាម្ចាស់នឹងលេចមកឱ្យមនុស្សទាំងអស់នៅលើផែនដីឃើញដោយបើកចំហ ហើយអនុញ្ញាតឱ្យពួកគេមើលឃើញព្រះភ័ក្រ្តពិតរបស់ទ្រង់ ដោយភ្នែកទទេរបស់ពួកគេ ហើយទ្រង់នឹងបើកសម្ដែងព្រះអង្គទ្រង់ឱ្យពួកគេឃើញគ្រប់ពេលវេលា។


ជំពូកទី ២០

ព្រះជាម្ចាស់បានបង្កើតមនុស្សជាតិទាំងអស់មក ហើយបានដឹកនាំមនុស្សជាតិទាំងអស់រហូតមកទល់សព្វថ្ងៃនេះ។ ដូច្នេះ ព្រះជាម្ចាស់ជ្រាបពីគ្រប់យ៉ាងដែលកើតឡើងនៅក្នុងចំណោមមនុស្ស៖ ទ្រង់ជ្រាបពីភាពល្ងីងជូរចត់នៅក្នុងពិភពមនុស្ស ទ្រង់ជ្រាបពីភាពផ្អែមល្ហែមនៅក្នុងពិភពមនុស្ស ដូច្នេះហើយបានជាទ្រង់ពណ៌នាពីស្ថានភាពជីវិតមនុស្សជាតិទាំងអស់រៀងរាល់ថ្ងៃ ហើយជាងនេះទៅទៀត ទ្រង់ដោះស្រាយជាមួយភាពទន់ខ្សោយ និងសេចក្ដីពុករលួយរបស់មនុស្សជាតិទាំងអស់ផង។ ព្រះជាម្ចាស់គ្មានបំណងព្រះហឫទ័យចង់បោះមនុស្សទាំងអស់ចូលទៅក្នុងជង្ហុកធំ ឬសង្គ្រោះមនុស្សទាំងអស់នោះឡើយ។ សកម្មភាពរបស់ព្រះជាម្ចាស់តែងតែមានគោលការណ៍ជានិច្ច ក៏ប៉ុន្តែគ្មាននរណាម្នាក់អាចយល់ពីក្រឹត្យក្រមនៃកិច្ចការទាំងអស់ដែលទ្រង់ធ្វើនោះទេ។ នៅពេលដែលមនុស្សដឹងពីឫទ្ធានុភាព និងសេចក្តីក្រោធរបស់ព្រះជាម្ចាស់ហើយ ព្រះជាម្ចាស់ក៏ប្តូរសំនៀងព្រះបន្ទូលទ្រង់ទៅជាក្តីមេត្តាករុណា និងក្តីស្រឡាញ់វិញភ្លាមៗ ប៉ុន្តែនៅពេលមនុស្សដឹងពីសេចក្តីមេត្តាករុណា និងក្តីស្រឡាញ់របស់ព្រះជាម្ចាស់ហើយ ទ្រង់ក៏ប្តូរសំនៀងនៃព្រះបន្ទូលទ្រង់ភ្លាមៗម្តងទៀត ដែលធ្វើឱ្យព្រះបន្ទូលរបស់ទ្រង់ពិបាកនឹងហូបដូចជាមាន់រស់ដូច្នោះដែរ។ នៅក្នុងព្រះបន្ទូលរបស់ព្រះជាម្ចាស់ទាំងអស់ មិនដែលមានការចាប់ផ្ដើមណាដែលជាន់គ្នាដដែលៗនោះទេ ហើយក៏មិនដែលមានព្រះបន្ទូលរបស់ទ្រង់ណាមួយដែលបានថ្លែងមក ស្របទៅតាមគោលការណ៍នៃព្រះសូរសៀងកាលពីម្សិលមិញនោះដែរ។ សូម្បីតែសំនៀងនៃព្រះបន្ទូលទ្រង់ក៏មិនដូចគ្នា ហើយខ្លឹមសារក៏មិនជាប់ទាក់ទងគ្នាដែរ។ ចំណុចទាំងអស់នេះ ធ្វើឱ្យមនុស្សវល់គំនិតកាន់តែខ្លាំង។ នេះគឺជាព្រះតម្រិះរបស់ព្រះជាម្ចាស់ និងជាការបើកសម្ដែងពីនិស្ស័យរបស់ទ្រង់។ ទ្រង់ប្រើសំនៀង និងលក្ខណៈនៃបន្ទូលរបស់ទ្រង់ ដើម្បីធ្វើឱ្យសញ្ញាណរបស់មនុស្សបែកខ្ញែកគ្នា ដើម្បីឱ្យសាតាំងភ័ន្តច្រឡំ ដើម្បីកុំឱ្យសាតាំងមានឱកាសដាក់ថ្នាំពុលនៅក្នុងកិច្ចការរបស់ព្រះជាម្ចាស់បាន។ ភាពអស្ចារ្យនៃសកម្មភាពរបស់ព្រះជាម្ចាស់ ធ្វើឱ្យចិត្តគំនិតរបស់មនុស្សវង្វេងរង្វាន់ដោយសារព្រះបន្ទូលរបស់ទ្រង់។ ពួកគេរកតែទ្វារមុខផ្ទះខ្លួនឯងក៏មិនឃើញផង ហើយសូម្បីតែពេលណាដែលពួកគេត្រូវបរិភោគ ឬត្រូវសម្រាក ក៏ពួកគេមិនដឹងផង ដូច្នេះហើយ ពួកគេក៏សម្រេចបានយ៉ាងពិតប្រាកដនូវ «ការអត់ដំណេក និងការតមអាហារ ដើម្បីលះបង់ខ្លួនថ្វាយព្រះជាម្ចាស់»។ ប៉ុន្តែ សូម្បីតែដល់ចំណុចនេះហើយក៏ដោយ ក៏ព្រះជាម្ចាស់នៅតែមិនសព្វព្រះហឫទ័យនឹងកាលៈទេសៈបច្ចុប្បន្ននេះដែរ ហើយតែងតែមានព្រះទ័យខឹងនឹងមនុស្សជានិច្ច ដោយបង្ខំឱ្យគេបង្ហាញចិត្តស្មោះរបស់គេចេញមក។ បើមិនដូច្នោះទេ ឱ្យតែព្រះជាម្ចាស់បង្ហាញការអត់ឱនតែបន្តិច នោះមនុស្សនឹង «ស្តាប់បង្គាប់» ភ្លាម ហើយកាន់តែព្រងើយកន្ដើយ។ នេះគឺជាភាពអន់ខ្សោយរបស់មនុស្ស។ មិនអាចលួងលោមមនុស្សបាននោះទេ មានតែត្រូវវាយដំ ឬអូសទាញពួកគេទេ ទើបពួកគេព្រមដើរទៅមុខ។ «ក្នុងចំណោមមនុស្សទាំងអស់ដែលខ្ញុំអង្កេតមើល គ្មាននរណាម្នាក់ធ្លាប់មានចេតនាស្វែងរកខ្ញុំដោយផ្ទាល់ឡើយ។ ពួកគេមកចំពោះព្រះភ័ក្រ្តខ្ញុំ ដោយសារអ្នកដទៃជំរុញគេ ដោយសារធ្វើតាមមនុស្សភាគច្រើនប៉ុណ្ណោះ ហើយពួកគេមិនចង់លះបង់តម្លៃ ឬចំណាយពេលដើម្បីធ្វើឱ្យជីវិតពួកគេបានប្រសើរនោះទេ»។ ទាំងនេះគឺជាស្ថានភាពរបស់មនុស្សទាំងអស់នៅលើផែនដី។ ដូច្នេះ បើគ្មានកិច្ចការរបស់ពួកសាវ័ក ឬអ្នកដឹកនាំទេនោះ ម្ល៉េះសមមនុស្សទាំងអស់បានបែកខ្ញែកគ្នាតាំងពីយូរណាស់មកហើយ ដូច្នេះហើយ នៅក្នុងយុគសម័យទាំងអស់ មិនដែលខ្វះពួកសាវ័ក និងពួកហោរាទេ។

នៅក្នុងព្រះសូរសៀងទាំងនេះ ព្រះជាម្ចាស់យកព្រះទ័យទុកដាក់ជាពិសេសទៅលើការសង្ខេបពីស្ថានភាពជីវិតរបស់មនុស្សជាតិទាំងអស់។ ព្រះបន្ទូលទាំងនោះ មានដូចតទៅនេះថា «ជីវិតរបស់មនុស្សគ្មានភាពកក់ក្តៅសូម្បីតែបន្តិចណាឡើយ ហើយក៏គ្មានដាននៃភាពជាមនុស្ស ឬពន្លឺណាមួយដែរ។ ប៉ុន្តែពួកគេកាន់តែបណ្ដែតបណ្ដោយខ្លួន ដោយធ្វើឱ្យពេលវេលានៃជីវិតរស់នៅដែលប្រញាប់ប្រញាល់ខ្លាំងនោះ ទៅជាគ្មានតម្លៃ និងគ្មានទទួលបានអ្វីសោះ។ ត្រឹមតែមួយប៉ប្រិចភ្នែកសោះ ថ្ងៃស្លាប់ក៏ខិតចូលមកកាន់តែជិត ហើយមនុស្សស្លាប់ទៅទាំងបិទភ្នែកមិនជិត»។ ព្រះជាម្ចាស់បានដឹកនាំជីវិតមនុស្សជាតិរហូតមកដល់បច្ចុប្បន្ននេះ តែហេតុអ្វីបានជាទ្រង់នៅតែបើកសម្ដែងពីភាពឥតន័យខ្លឹមសារនៃជីវិតនៅក្នុងពិភពមនុស្សទៀត? ហើយហេតុអ្វីបានជាព្រះអង្គពណ៌នាពីជីវិតទាំងមូលរបស់មនុស្សរាល់គ្នាថាជា «ការមកដល់យ៉ាងតក់ក្រហល់ និងការចាកចេញទៅវិញទាំងតក់ក្រហល់» បែបនេះ? អាចនិយាយបានថា ទាំងអស់នេះគឺសុទ្ធតែជាផែនការរបស់ព្រះជាម្ចាស់ សុទ្ធតែត្រូវបានព្រះជាម្ចាស់កំណត់ទុកជាស្រេច ដូច្នេះហើយអាចនិយាយម៉្យាងទៀតបានថា នេះជាការឆ្លុះបញ្ចាំងឱ្យឃើញថា ព្រះជាម្ចាស់ស្អប់របស់សព្វសារពើ លើកលែងតែជីវិតក្នុងភាពជាព្រះចេញ។ ទោះបីជាព្រះជាម្ចាស់បានបង្កើតមនុស្សជាតិទាំងអស់ក៏ដោយ ក៏ទ្រង់មិនដែលសព្វព្រះហឫទ័យនឹងជីវិតរបស់មនុស្សជាតិទាំងអស់នោះដោយពិតប្រាកដដែរ ម្ល៉ោះហើយ ព្រះអង្គចេះតែបណ្ដោយឱ្យមនុស្សជាតិរស់នៅក្រោមសេចក្ដីពុករលួយរបស់សាតាំងទៅ។ បន្ទាប់ពីមនុស្សជាតិបានឆ្លងកាត់ដំណាក់កាលនេះហើយ នោះទ្រង់នឹងបំផ្លាញមនុស្សជាតិឱ្យសាបសូន្យ ឬក៏សង្គ្រោះមនុស្សជាតិវិញ ដើម្បីឱ្យមនុស្សទទួលបានជីវិតមួយនៅលើផែនដី ដែលមិនមែនជាជីវិតឥតន័យខ្លឹមសារ។ ទាំងអស់នេះ គឺសុទ្ធតែជាផ្នែកនៃផែនការរបស់ព្រះជាម្ចាស់ទាំងអស់។ នៅក្នុងសតិសម្បជញ្ញៈរបស់មនុស្ស តែងតែមានបំណងប្រាថ្នាមួយ ហេតុដូច្នេះហើយគ្មាននរណាម្នាក់សុខចិត្តស្លាប់ទៅទាំងមិនដឹងខ្យល់អ្វីនោះទេ។ ប៉ុន្តែអ្នកដែលអាចសម្រេចបំណងនៃការស្លាប់នេះបាន គឺមានតែមនុស្សនៅគ្រាចុងក្រោយប៉ុណ្ណោះ។ សព្វថ្ងៃ មនុស្សនៅតែរស់នៅក្នុងភាពឥតន័យខ្លឹមសារដែលមិនអាចបកក្រោយវិញបាន ហើយពួកគេនៅតែទន្ទឹងរង់ចាំបំណងប្រាថ្នាដែលមើលមិនឃើញនេះដដែល៖ «នៅពេលដែលខ្ញុំយកដៃខ្ទប់ព្រះភ័ក្រ្តរបស់ខ្ញុំ ហើយសង្កត់មនុស្សទៅក្រោមបាតដី រំពេចនោះ ពួកគេក៏មានអារម្មណ៍ថាពិបាកដកដង្ហើម ហើយមិនអាចរួចជីវិតបានទេ។ ពួកគេរាល់គ្នាសុទ្ធតែស្រែកដង្ហើយរកខ្ញុំ ខ្លាចថាខ្ញុំនឹងបំផ្លាញពួកគេ ដ្បិតពួកគេមានបំណងប្រាថ្នាចង់ឃើញថ្ងៃដែលខ្ញុំទទួលបានសិរីល្អ»។ ទាំងអស់នេះ សុទ្ធតែជាស្ថានភាពរបស់មនុស្សទាំងអស់នៅពេលបច្ចុប្បន្ននេះ។ ពួកគេទាំងអស់រស់ក្នុង «សុញ្ញកាស» គ្មាន «អុកស៊ីសែន» ដែលធ្វើឱ្យពួកគេពិបាកក្នុងការដកដង្ហើម។ ព្រះជាម្ចាស់ប្រើបំណងប្រាថ្នានៅក្នុងសតិសម្បជញ្ញៈរបស់មនុស្ស ដើម្បីផ្គត់ផ្គង់ដល់ការរស់នៅរបស់មនុស្សជាតិទាំងអស់។ បើមិនដូច្នោះទេ មនុស្សគ្រប់គ្នានឹង «ចាកចេញពីផ្ទះ ដើម្បីសាងផ្នួស» មិនខាន បើដូច្នេះមែន មនុស្សជាតិនឹងត្រូវផុតពូជ ហើយចូលមកដល់ទីបញ្ចប់។ ដូច្នេះ ដោយសារតែព្រះជាម្ចាស់បានតាំងសេចក្ដីសន្យាជាមួយមនុស្ស ទើបមនុស្សបានរស់រាន្តរហូតមកដល់សព្វថ្ងៃនេះ។ នេះគឺជាការពិត ប៉ុន្តែមនុស្សមិនដែលបានដឹងពីក្រឹត្យក្រមនេះទេ ម្ល៉ោះហើយ គេមិនដឹងថា ហេតុអ្វីបានជាគេ «ភ័យខ្លាចខ្លាំងថា សេចក្តីស្លាប់នឹងធ្លាក់មកលើរូបគេជាលើកទីពីរ» នោះទេ។ ក្នុងនាមជាមនុស្ស គ្មាននរណាម្នាក់មានសេចក្ដីក្លាហានដើម្បីបន្តរស់នៅទៀតនោះទេ ប៉ុន្តែក៏គ្មាននរណាម្នាក់មានសេចក្ដីក្លាហានដើម្បីស្លាប់នោះដែរ។ ដូច្នេះហើយទើបព្រះជាម្ចាស់មានបន្ទូលថា មនុស្ស «ស្លាប់ទៅទាំងបិទភ្នែកមិនជិត»។ នេះគឺជាស្ថានភាពពិតក្នុងចំណោមមនុស្ស។ នៅក្នុងក្តីរំពឹងរបស់ពួកគេ ប្រហែលមនុស្សខ្លះបានជួបប្រទះនឹងបរាជ័យ ហើយគិតចង់ស្លាប់ ប៉ុន្តែគំនិតចង់ស្លាប់នេះមិនដែលសម្រេចផ្លែផ្កានោះទេ។ ប្រហែលមានអ្នកខ្លះគិតចង់ស្លាប់ ដោយសារតែជម្លោះក្នុងគ្រួសារ ប៉ុន្តែដោយសារគេនៅខ្វល់ខ្វាយពីមនុស្សជាទីស្រឡាញ់របស់ពួកគេ ទើបពួកគេនៅតែមិនអាចសម្រេចបំណងប្រាថ្នានេះបានដដែល។ ហើយប្រហែលជាមានអ្នកខ្លះបានគិតចង់ស្លាប់ ដោយសារតែអាពាហ៍ពិពាហ៍របស់ពួកគេមានភាពរកាំរកូស ប៉ុន្តែពួកគេមិនចង់ឆ្លងកាត់សេចក្តីស្លាប់នោះទេ។ ដូច្នេះ មនុស្សស្លាប់ទៅជាប់ជាមួយនូវទុក្ខសោក ឬការសោកស្តាយគ្មានទីបញ្ចប់នៅក្នុងចិត្តរបស់ពួកគេ។ ទាំងនេះ គឺជាស្ថានភាពផ្សេងៗរបស់មនុស្សទាំងអស់។ ពេលក្រឡេកមើលទៅកាន់ពិភពរបស់មនុស្សដ៏ធំល្វឹងល្វើយ ឃើញថាមនុស្សទៅមកក្នុងចរន្ដមួយឥតដាច់សោះ ហើយទោះបីជាពួកគេមានអារម្មណ៍ថា ការស្លាប់ទៅសប្បាយចិត្តជាងការនៅរស់ក៏ដោយ ក៏ពួកគេនិយាយបានតែមាត់ទេ មិនដែលមាននរណាម្នាក់ធ្វើជាគំរូ ដោយស្លាប់ទៅហើយ រួចត្រឡប់មកនិយាយប្រាប់អ្នកនៅរស់ ថាត្រូវត្រេកអរនឹងសេចក្តីស្លាប់ដោយរបៀបណានោះទេ។ មនុស្សគឺជាជនថោកទាបគួរឱ្យស្អប់ខ្ពើម៖ ពួកគេគ្មានភាពអៀនខ្មាស ឬការគោរពខ្លួនឯងឡើយ ហើយពួកគេតែងតែនិយាយបាតដៃខ្នងដៃជានិច្ច។ នៅក្នុងផែនការរបស់ទ្រង់ ព្រះជាម្ចាស់បានកំណត់ទុកនូវមនុស្សមួយក្រុមដែលនឹងទទួលបានសេចក្តីសន្យាពីទ្រង់ ហេតុដូច្នេះហើយ ទើបព្រះជាម្ចាស់មានបន្ទូលថា៖ «វិញ្ញាណជាច្រើនបានរស់នៅក្នុងសាច់ឈាម ហើយវិញ្ញាណជាច្រើនបានស្លាប់ និងបានកើតវិញនៅលើផែនដី។ ប៉ុន្តែ មិនដែលមានវិញ្ញាណណាមួយមានឱកាសទទួលបានព្រះពរនៃនគរព្រះនាពេលសព្វថ្ងៃនេះទេ»។ អស់អ្នកណាដែលទទួលបានព្រះពរនៃនគរព្រះបច្ចុប្បន្ននេះ ត្រូវបានព្រះជាម្ចាស់កំណត់ទុកតាំងពីទ្រង់បង្កើតលោកីយ៍នេះមកម៉្លេះ។ ព្រះជាម្ចាស់បានរៀបចំឱ្យវិញ្ញាណទាំងនោះរស់នៅក្នុងសាច់ឈាមក្នុងអំឡុងពេលនៃគ្រាចុងក្រោយ ហើយនៅទីបំផុត ព្រះជាម្ចាស់នឹងទទួលយកមនុស្សមួយក្រុមនេះ ហើយរៀបចំពួកគេឱ្យនៅស្រុកស៊ីនីម។ ដោយសារក្នុងសារជាតិនៃវិញ្ញាណរបស់មនុស្សទាំងនេះ គឺជាពួកទេវតា ដូច្នេះព្រះជាម្ចាស់មានបន្ទូលថា៖ «តើនៅក្នុងវិញ្ញាណរបស់មនុស្ស ពិតជាមិនដែលមានដានណាមួយរបស់ខ្ញុំមែនឬ?» តាមពិត នៅពេលដែលមនុស្សរស់នៅក្នុងសាច់ឈាម ពួកគេនៅតែមិនដឹងពីកិច្ចការនៃពិភពខាងវិញ្ញាណដដែល។ តាមរយៈព្រះបន្ទូលសាមញ្ញថា «មនុស្សសម្លឹងមើលខ្ញុំដោយការប្រុងប្រយ័ត្ន» យើងអាចដឹងពីអារម្មណ៍របស់ព្រះជាម្ចាស់បាន។ តាមរយៈព្រះបន្ទូលសាមញ្ញទាំងនេះ ចិត្តសាស្ត្រដ៏ស្មុគ្រស្មាញរបស់ព្រះជាម្ចាស់ ក៏ត្រូវបានសម្តែងចេញមក។ ចាប់តាំងពីគ្រានៃការបង្កើតលោកីយ៍រហូតមកដល់បច្ចុប្បន្ននេះ នៅក្នុងព្រះហឫទ័យរបស់ព្រះជាម្ចាស់ តែងតែមានសេចក្តីទុក្ខសោក លាយឡំជាមួយនឹងសេចក្តីក្រោធ និងការជំនុំជម្រះ ដ្បិតមនុស្សនៅលើផែនដីមិនអាចគិតគូរពីបំណងព្រះហឫទ័យរបស់ព្រះជាម្ចាស់បាន ដូចដែលព្រះជាម្ចាស់មានបន្ទូលថា «មនុស្សប្រៀបដូចជាសត្វសាហាវនៅក្នុងភ្នំ»។ តែព្រះជាម្ចាស់ក៏មានបន្ទូលថា «គង់មានថ្ងៃណាមួយដែលមនុស្សនឹងហែលពីកណ្តាលមហាសមុទ្រដ៏ធំល្វឹងល្វើយមកខាងខ្ញុំវិញមិនខាន ដើម្បីឱ្យគេអាចសោយសុខនឹងភាពសម្បូរបែបនៅលើផែនដី ហើយគេចផុតពីគ្រោះថ្នាក់ដែលត្រូវសមុទ្រលេបត្របាក់យកទៅ។»។ នេះគឺជាការសម្រេចតាមបំណងព្រះហឫទ័យរបស់ព្រះជាម្ចាស់ ហើយអាចពណ៌នាបានថា ជានិន្នាការមួយដែលមិនអាចជៀសផុតបាន ហើយវាទីសម្គាល់នៃការសម្រេចកិច្ចការរបស់ព្រះជាម្ចាស់។

នៅពេលដែលនគរព្រះចុះមកផែនដីទាំងស្រុង នោះមនុស្សទាំងអស់នឹងត្រូវត្រឡប់ទៅរកសភាពដើមរបស់ពួកគេវិញ។ ដូច្នេះ ព្រះជាម្ចាស់មានបន្ទូលថា «ខ្ញុំគ្រងសោយសុខលើកំពូលបល្ល័ង្កនៃខ្ញុំ ហើយខ្ញុំគង់នៅក្នុងចំណោមដួងផ្កាយទាំងពួង។ ពួកទេវតាច្រៀងចម្រៀងថ្មី និងរាំរបាំថ្មីថ្វាយដល់ខ្ញុំ។ ភាពងាយរងគ្រោះរបស់ពួកគេ លែងធ្វើឱ្យពួកគេស្រក់ទឹកភ្នែកតទៅទៀតហើយ។ ខ្ញុំលែងឮសំឡេងពួកទេវតាយំខ្សឹកខ្សួលនៅចំពោះព្រះភ័ក្ត្រខ្ញុំតទៅទៀតហើយ ហើយក៏លែងមាននរណាម្នាក់រៀបរាប់ទុក្ខកង្វល់របស់ពួកគេមកកាន់ខ្ញុំតទៅទៀតដែរ»។ នេះបង្ហាញថា ថ្ងៃដែលព្រះជាម្ចាស់ទទួលបានសិរីល្អពេញបរិបូរ គឺជាថ្ងៃដែលមនុស្សទទួលបានការសម្រាករបស់គេហើយ។ មនុស្សលែងប្រញាប់ប្រញាល់ដោយសារការរំខានរបស់សាតាំងទៀតហើយ លោកីយ៍ឈប់ដើរទៅមុខទៀត ហើយជីវិតរបស់មនុស្សក៏បានសម្រាក ដ្បិតតារានិករជាច្រើននៅលើមេឃត្រូវបានផ្លាស់ថ្មី ហើយព្រះអាទិត្យ ព្រះចន្ទ ហ្វូងផ្កាយ ។ល។ និង ។ល។ ព្រមទាំងភ្នំ និងទន្លេនៅលើស្ថានសួគ៌ និងផែនដីទាំងអស់ផង សុទ្ធតែត្រូវផ្លាស់ប្តូរទាំងអស់។ ហើយដោយសារតែមនុស្សបានផ្លាស់ប្តូរ ហើយព្រះជាម្ចាស់ក៏បានផ្លាស់ប្តូរ ដូច្នេះរបស់សព្វសារពើក៏នឹងផ្លាស់ប្តូរដូចគ្នាដែរ។ នេះគឺជាគោលបំណងចុងក្រោយនៃផែនការគ្រប់គ្រងរបស់ព្រះជាម្ចាស់ ហើយនេះជាអ្វីដែលនឹងសម្រេចបាននៅទីបញ្ចប់។ បំណងព្រះហឫទ័យរបស់ព្រះជាម្ចាស់ ក្នុងការថ្លែងព្រះបន្ទូលទាំងនេះមក សំខាន់គឺដើម្បីឱ្យមនុស្សបានស្គាល់ទ្រង់។ មនុស្សមិនដឹងពីបញ្ញត្តិរដ្ឋបាលរបស់ព្រះជាម្ចាស់ឡើយ។ គ្រប់យ៉ាងដែលព្រះជាម្ចាស់ធ្វើ គឺត្រូវបានចាត់ចែង និងរៀបចំដោយព្រះជាម្ចាស់ផ្ទាល់ព្រះអង្គ ហើយព្រះជាម្ចាស់មិនព្រមឱ្យនរណាម្នាក់ជ្រៀតជ្រែកនោះទេ។ ផ្ទុយទៅវិញ ព្រះអង្គអនុញ្ញាតឱ្យមនុស្សឃើញថា គ្រប់យ៉ាងទ្រង់ជាអ្នករៀបចំ ហើយមនុស្សមិនអាចសម្រេចបានទេ។ ទោះបីជាមនុស្សអាចមើលឃើញ ឬគិតថាពិបាកក្នុងការស្រមៃឃើញក៏ដោយ ក៏អ្វីៗគ្រប់យ៉ាងត្រូវព្រះជាម្ចាស់តែមួយអង្គគត់ជាអ្នកគ្រប់គ្រងដែរ ហើយព្រះជាម្ចាស់មិនចង់ឱ្យមានប្រឡាក់ប្រឡូសទៅដល់គំនិតរបស់មនុស្សសូម្បីតែបន្តិចណាឡើយ។ ព្រះជាម្ចាស់ច្បាស់ជាមិនអត់ឱនឱ្យអ្នកណាដែលលូកដៃឡើយ សូម្បីតែបន្តិចបន្តួចក៏ដោយ។ ព្រះជាម្ចាស់គឺជាព្រះដែលច្រណែននឹងមនុស្ស ហើយមើលទៅដូចជាព្រះវិញ្ញាណនៃព្រះជាម្ចាស់ឆាប់ប្រកាន់ចំពោះរឿងនេះខ្លាំងណាស់។ ដូច្នេះហើយ នរណាក៏ដោយដែលមានបំណងជ្រៀតជ្រែកតែបន្តិច នឹងត្រូវដុតកម្ទេចដោយអណ្តាតភ្លើងរបស់ព្រះជាម្ចាស់ដែលកំពុងឆេះសន្ធោសន្ធៅ ឱ្យក្លាយទៅជាផេះនៅក្នុងភ្លើងនោះមិនខាន។ ព្រះជាម្ចាស់មិនបណ្ដោយឱ្យមនុស្សបង្ហាញពីអំណោយទានរបស់ពួកគេតាមអំពើចិត្តឡើយ ដ្បិតអស់អ្នកណាដែលមានអំណោយទាន អ្នកនោះគ្មានជីវិតឡើយ។ អំណោយទានដែលគួរមានទាំងនោះ គឺសម្រាប់តែបម្រើព្រះជាម្ចាស់ប៉ុណ្ណោះ ហើយវាកើតចេញមកពីសាតាំង ដូច្នេះហើយ ព្រះជាម្ចាស់ស្អប់ខ្ពើមអំណោយទានទាំងនោះណាស់ ទ្រង់មិនបន្ធូរបន្ថយចំពោះរឿងនេះដាច់ខាត។ ប៉ុន្តែ ជារឿយៗ មនុស្សដែលគ្មានជីវិត ចេះតែលូកដៃចូលក្នុងកិច្ចការរបស់ព្រះជាម្ចាស់ ហើយជាងនេះទៀត ពួកគេនៅតែមិនដឹងពីការលូកដៃរបស់ពួកគេឡើយ ដ្បិតអំណោយទានរបស់ពួកគេបានបិទបាំងពួកគេ។ នៅទូទាំងយុគសម័យជាច្រើនមកនេះ អស់អ្នកណាដែលមានអំណោយទាន អ្នកនោះមិនដែលមានភាពខ្ជាប់ខ្ជួនឡើយ ដ្បិតពួកគេគ្មានជីវិតទេ ម្ល៉ោះហើយក៏ខ្វះកម្លាំងក្នុងការប្រឆាំងទាស់ដែរ។ ដូច្នេះ ព្រះជាម្ចាស់មានបន្ទូលថា «ប្រសិនបើខ្ញុំមិនមានបន្ទូលដោយត្រង់ទេ មនុស្សនឹងគ្មានថ្ងៃដឹងខ្លួនឡើយ ហើយគេមុខជាធ្លាក់ចូលទៅក្នុងការវាយផ្ចាលរបស់ខ្ញុំដោយមិនដឹងខ្លួនមិនខាន ដ្បិតមនុស្សមិនស្គាល់ខ្ញុំនៅក្នុងសាច់ឈាមរបស់ខ្ញុំឡើយ»។ សាច់ឈាមទាំងអស់នោះ ត្រូវព្រះជាម្ចាស់ដឹកនាំ ប៉ុន្តែពួកគេក៏រស់នៅជាទាសកររបស់សាតាំងផងដែរ ដូច្នេះហើយទើបមនុស្សមិនដែលមានទំនាក់ទំនងប្រក្រតីជាមួយគ្នាទេ មិនថាទំនាក់ទំនងនោះដោយសារតណ្ហា ឬការស្រឡាញ់ ឬដោយសារការរៀបចំនៃមជ្ឈដ្ឋានរបស់ពួកគេក៏ដោយ។ ទំនាក់ទំនងខុសប្រក្រតីទាំងនេះ ព្រះជាម្ចាស់ស្អប់ខ្លាំងជាងគេបំផុត ដូច្នេះហើយ ដោយសារតែទំនាក់ទំនងបែបនេះហើយ ទើបព្រះជាម្ចាស់ថ្លែងព្រះបន្ទូលចេញពីព្រះឱស្ឋរបស់ទ្រង់ដូច្នេះថា «អ្វីដែលខ្ញុំចង់បានគឺ សត្តនិកររស់ដែលមានជីវិតពេញលេញ មិនមែនជាសាកសពដែលពេញដោយសេចក្ដីស្លាប់នោះទេ។ ដោយសារខ្ញុំទម្រេតអង្គកាយទៅនឹងតុនៃនគរព្រះ ដូច្នេះខ្ញុំនឹងតាំងសេចក្ដីបង្គាប់ឱ្យមនុស្សទាំងអស់នៅលើផែនដី ទទួលយកការពិនិត្យពិច័យរបស់ខ្ញុំ»។ នៅពេលព្រះជាម្ចាស់គង់នៅពីលើចក្រវាឡទាំងមូល ទ្រង់អង្កេតមើលគ្រប់ទាំងសកម្មភាពរបស់អ្នកដែលនៅខាងសាច់ឈាមនោះរាល់ថ្ងៃ ហើយទ្រង់មិនដែលទតរំលងនរណាម្នាក់ក្នុងចំណោមពួកគេឡើយ។ ទាំងនេះគឺជាកិច្ចការរបស់ព្រះជាម្ចាស់។ ដូច្នេះហើយ ខ្ញុំទទូចឱ្យមនុស្សរាល់គ្នាពិនិត្យពិច័យពីចិត្តគំនិត ទស្សនៈ និងសកម្មភាពផ្ទាល់ខ្លួនរបស់ពួកគេ។ ខ្ញុំមិនចង់ឱ្យអ្នកធ្វើជាសញ្ញានៃភាពអាម៉ាស់ដល់ព្រះជាម្ចាស់ឡើយ ប៉ុន្តែជាការសម្តែងឱ្យឃើញពីសិរីល្អរបស់ព្រះជាម្ចាស់វិញ ដែលនៅគ្រប់ទាំងទង្វើ ពាក្យសម្តី និងជីវិតរបស់អ្នក អ្នកមិនក្លាយជាគោលដៅនៃការនិយាយលេងសើចរបស់សាតាំងឡើយ។ នេះគឺជាសេចក្ដីតម្រូវរបស់ព្រះជាម្ចាស់ចំពោះមនុស្សរាល់គ្នា។


ជំពូកទី ២១

នៅក្នុងព្រះនេត្ររបស់ព្រះជាម្ចាស់ មនុស្សប្រៀបដូចជាសត្វនៅក្នុងពិភពសត្វ។ ពួកគេវាយប្រយុទ្ធគ្នា សម្លាប់គ្នា ហើយមានការប្រាស្រ័យទាក់ទង់ដ៏ពិសេសជាមួយគ្នា។ នៅក្នុងព្រះនេត្ររបស់ព្រះជាម្ចាស់ ពួកគក៏ដូចទៅនឹងសត្វស្វាដែលប្រើល្បិចដាក់គ្នាដោយមិនគិតពីអាយុ ឬភេទឡើយ។ ដូច្នេះហើយ គ្រប់យ៉ាងដែលមនុស្សជាតិទាំងអស់ធ្វើ និងសម្ដែងចេញ គឺមិនដែលត្រូវនឹងព្រះទ័យរបស់ព្រះជាម្ចាស់ឡើយ។ ពេលវេលាដែលព្រះជាម្ចាស់គ្របបាំងព្រះភ័ក្ត្ររបស់ទ្រង់ គឺច្បាស់ជានៅពេលដែលមនុស្សទូទាំងពិភពលោកត្រូវបានសាកល្បង។ មនុស្សទាំងអស់ស្រែកថ្ងូរដោយការឈឺចាប់ ពួកគេទាំងអស់រស់នៅក្រោមការគំរាមកំហែងនៃគ្រោះកំណាច ហើយគ្មាននរណាម្នាក់បានគេចផុតពីការជំនុំជម្រះរបស់ព្រះជាម្ចាស់ឡើយ។ តាមពិតទៅ គោលបំណងចម្បងរបស់ព្រះជាម្ចាស់នៅក្នុងការត្រលប់ជាសាច់ឈាម គឺដើម្បីជំនុំជម្រះមនុស្ស និងថ្កោលទោសគេនៅក្នុងសាច់ឈាមរបស់ទ្រង់។ នៅក្នុងព្រះតម្រិះរបស់ព្រះជាម្ចាស់ គឺត្រូវបានសម្រេចតាំងពីយូរមកហើយ ថានរណានឹងត្រូវបានសង្គ្រោះ ឬត្រូវបានបំផ្លាញ ដោយផ្អែកលើលក្ខណៈរបស់ពួកគេ ហើយហេតុការណ៍នេះនឹងត្រូវបានធ្វើឱ្យឃើញច្បាស់នៅក្នុងដំណាក់កាលចុងក្រោយ។ ស្របពេលដែលថ្ងៃនិងខែកន្លងផុតទៅ នោះមនុស្សផ្លាស់ប្ដូរ ហើយសណ្ឋានដើមរបស់ពួកគេក៏ត្រូវបានបើកសម្ដែង។ វាច្បាស់ណាស់ថា មានមាន់ ឬក៏ទានៅក្នុងស៊ុត នៅពេលដែលវាប្រេះចំហឡើង។ ពេលវេលាដែលស៊ុតបែក គឺជាពេលវេលាតែមួយដែលគ្រោះមហន្តរាយនៅលើផែនដីនឹងចូលមកដល់ទីបញ្ចប់។ ចេញពីនេះ យើងអាចមើលឃើញថា ដើម្បីដឹងថាតើមាន «មាន់» ឬ «ទា» នៅខាងក្នុងនោះ គឺ «ស៊ុត» ត្រូវតែបានបែកចំហឡើង។ នេះគឺជាផែនការនៅក្នុងព្រះទ័យរបស់ព្រះជាម្ចាស់ ហើយវាត្រូវតែបានសម្រេច។

«គួរឱ្យអាណិតមនុស្សណាស់! ហេតុអ្វីបានជាមនុស្សស្រឡាញ់ខ្ញុំ តែបែរជាមិនអាចដើរតាមគោលបំណងនៃព្រះវិញ្ញាណរបស់ខ្ញុំទៅវិញ?» ដោយសារតែសភាពនេះរបស់មនុស្ស ទើបគេត្រូវតែឆ្លងកាត់ការដោះស្រាយ ដើម្បីបំពេញបំណងព្រះហឫទ័យរបស់ព្រះជាម្ចាស់។ ហើយដោយសារតែសេចក្ដីស្អប់របស់ព្រះជាម្ចាស់ចំពោះមនុស្ស ទើបទ្រង់បានប្រកាសជាច្រើនលើកថា «ឱ ពួកបះបោរនៃមនុស្សជាតិទាំងឡាយអើយ! ពួកគេត្រូវតែកិនកម្ទេចនៅក្រោមព្រះបាទារបស់ខ្ញុំ។ ពួកគេត្រូវតែវិនាសនៅក្នុងការវាយផ្ចាលរបស់ខ្ញុំ ហើយត្រូវតែទុកពួកគេចោលពីក្នុងចំណោមមនុស្សជាតិ នៅថ្ងៃដែលកិច្ចការដ៏អស្ចារ្យរបស់ខ្ញុំបានសម្រេច ដើម្បីមនុស្សជាតិទាំងមូលស្គាល់ពីមុខមាត់ដ៏អាក្រក់របស់ពួកគេ»។ ព្រះជាម្ចាស់កំពុងតែមានបន្ទូលទៅកាន់មនុស្សជាតិទាំងអស់នៅក្នុងសាច់ឈាម ហើយទ្រង់ក៏កំពុងមានបន្ទូលទៅកាន់សាតាំងនៅក្នុងពិភពខាងវិញ្ញាណផងដែរ ដែលនៅពីលើសកលលោកទាំងមូល។ នេះគឺជាបំណងព្រះហឫទ័យរបស់ព្រះជាម្ចាស់ ហើយនេះគឺជាអ្វីដែលត្រូវបានសម្រេចដោយផែនការរយៈពេល ៦ ០០០ ឆ្នាំ របស់ព្រះជាម្ចាស់។

នៅក្នុងសេចក្ដីពិត ព្រះជាម្ចាស់គឺសាមញ្ញាយ៉ាងពិសេស ហើយមានអ្វីៗមួយចំនួន ដែលអាចត្រូវបានសម្រេច ប្រសិនបើទ្រង់អនុវត្តពួកវាដោយអង្គទ្រង់ផ្ទាល់ និងទតវាដោយព្រះនេត្ររបស់ទ្រង់ផ្ទាល់។ វាមិនដូចទៅនឹងអ្វីដែលមនុស្សស្រមៃគិតថា ព្រះជាម្ចាស់ទម្រេតនៅទីនោះ ខណៈដែលគ្រប់យ៉ាងធ្វើដំណើរតាមដែលទ្រង់សព្វព្រះទ័យឡើយ។ នេះគឺជាផលនៃការរំខានរបស់សាតាំងនៅក្នុងមនុស្ស ដែលធ្វើឱ្យមនុស្សមិនច្បាស់អំពីព្រះភ័ក្ត្រពិតរបស់ព្រះជាម្ចាស់។ ដូច្នេះ ក្នុងអំឡុងពេលនៃយុគសម័យចុងក្រោយ ព្រះជាម្ចាស់បានត្រលប់ជាសាច់ឈាមដើម្បីបើកសម្ដែងយ៉ាងចំហ អំពីភាពពិតរបស់ទ្រង់ចំពោះមនុស្ស ដោយមិនលាក់បាំងអ្វីមួយឡើយ។ ការពណ៌នាមួយចំនួននៃនិស្ស័យរបស់ព្រះជាម្ចាស់ គឺជាការបំផ្លើសទាំងស្រុង ដូចជានៅពេលដែលត្រូវបាននិយាយថា ព្រះជាម្ចាស់អាចធ្វើឱ្យពិភពលោកវិនាសដោយព្រះបន្ទូលមួយម៉ាត់ ឬដោយព្រះតម្រិះដ៏តិចតួចបំផុតប៉ុណ្ណោះអ៊ីចឹង។ ជាលទ្ធផល មនុស្សភាគច្រើននិយាយអ្វីដូចជា ហេតុអ្វីបានជាព្រះជាម្ចាស់ប្រកបដោយសព្វានុភាព ប៉ុន្តែទ្រង់មិនអាចលេបសាតាំងមួយម៉ាត់បានអ៊ីចឹង? ពាក្យទាំងនេះមិនសមហេតុផលឡើយ ហើយបង្ហាញថា មនុស្សនៅតែមិនស្គាល់ព្រះជាម្ចាស់ដដែល។ ចំពោះព្រះជាម្ចាស់ ការបំផ្លាញសត្រូវរបស់ទ្រង់ឱ្យសូន្យ តម្រូវឱ្យមានដំណើរការមួយ ប៉ុន្តែវាជាការពិតដែលនិយាយថា ព្រះជាម្ចាស់មានជ័យជម្នះទាំងអស់៖ ទីបំផុត ព្រះជាម្ចាស់នឹងយកឈ្នះសត្រូវរបស់ទ្រង់។ វាដូចទៅនឹងពេលដែលប្រទេសដ៏ខ្លាំងមួយ យកឈ្នះប្រទេសទន់ខ្សោយមួយអ៊ីចឹង វាត្រូវតែទទួលបានជ័យជម្នះដោយខ្លួនឯងជាជំហានៗ ដោយពេលខ្លះប្រើប្រាស់កម្លាំង ពេលខ្លះប្រើប្រាស់យុទ្ធសាស្ត្រ។ មានដំណើរការមួយ ប៉ុន្តែវាមិនអាចត្រូវបាននិយាយថា ដោយសារតែប្រទេសខ្លាំងមានអាវុធនុយក្លេអ៊ែរជំនាន់ថ្មី ហើយប្រទេសទន់ខ្សោយអន់ជាងឆ្ងាយ នោះប្រទេសទន់ខ្សោយនឹងបោះបង់ចោលដោយគ្មានការប្រយុទ្ធឡើយ។ នោះគឺជាការអះអាងដែលមិនសមហេតុផលឡើយ។ វាសមស្របដែលនិយាយថា ប្រទេសខ្លាំងគឺច្បាស់ជាឈ្នះ ហើយប្រទេសទន់ខ្សោយច្បាស់ជាចាញ់ ប៉ុន្តែប្រទេសខ្លាំងអាចត្រឹមតែត្រូវបាននិយាយថា មានកងកម្លាំងច្រើនជាងប៉ុណ្ណោះ នៅពេលដែលវាឈ្លានពានដោយផ្ទាល់លើប្រទេសទន់ខ្សោយ។ ដូច្នេះ ព្រះជាម្ចាស់តែងតែមានបន្ទូលថា មនុស្សមិនស្គាល់ទ្រង់ឡើយ។ ដូច្នេះ តើពាក្យខាងលើតំណាងឱ្យផ្នែកមួយនៃមូលហេតុដែលមនុស្សមិនស្គាល់ព្រះជាម្ចាស់ឬទេ? តើទាំងនេះ មិនមែនជាសញ្ញាណរបស់មនុស្សទេឬអី? ហេតុអ្វីបានជាព្រះជាម្ចាស់គ្រាន់តែបង្គាប់ឱ្យមនុស្សស្គាល់ភាពពិតរបស់ទ្រង់ ដូច្នោះហើយក៏បានត្រលប់ជាសាច់ឈាមដោយផ្ទាល់? ដូច្នេះ មនុស្សភាគច្រើនបានថ្វាយបង្គំស្ថានសួគ៌យ៉ាងគោរព ប៉ុន្តែ «ស្ថានសួគ៌ មិនដែលរងឥទ្ធិពលសូម្បីតែបន្តិច ដោយសារទង្វើរបស់មនុស្សឡើយ ហើយប្រសិនបើការប្រព្រឹត្តរបស់ខ្ញុំចំពោះមនុស្ស អាស្រ័យលើទង្វើនីមួយៗរបស់គេ នោះមនុស្សជាតិទាំងមូលនឹងរស់ក្នុងការវាយផ្ចាលរបស់ខ្ញុំ»។

ព្រះជាម្ចាស់ទតឃើញធ្លុះអំពីលក្ខណៈរបស់មនុស្ស។ នៅក្នុងព្រះសូរសៀងរបស់ព្រះជាម្ចាស់ ព្រះជាម្ចាស់ហាក់ដូចជាត្រូវបានមនុស្ស «ដាក់ទណ្ឌកម្ម» ខ្លាំងណាស់ បានជាទ្រង់មិនចាប់អារម្មណ៍យកព្រះទ័យទុកដាក់ចំពោះមនុស្សតទៅទៀត ហើយទ្រង់គ្មានសេចក្ដីសង្ឃឹមសូម្បីតែបន្តិចលើគេឡើយ។ វាហាក់ដូចជា មនុស្សនៅហួសពីសេចក្ដីសង្គ្រោះអ៊ីចឹង។ «ខ្ញុំបានឃើញមនុស្សជាច្រើនសម្រក់ទឹកភ្នែកហូរតាមថ្ពាល់របស់ពួកគេ ហើយខ្ញុំបានឃើញមនុស្សជាច្រើនថ្វាយចិត្តរបស់ពួកគេជាថ្នូរនឹងភោគទ្រព្យរបស់ខ្ញុំ។ ក្រៅពី 'ភាពគោរពស្រលាញ់' បែបនេះ ខ្ញុំមិនដែលប្រទានគ្រប់យ៉ាងរបស់ខ្ញុំឱ្យមនុស្សដោយទទេៗ ដោយ សារតែការចង់បានភ្លាមៗរបស់គេនោះទេ ដ្បិតមនុស្សមិនដែលចង់លះបង់ខ្លួនដោយរីករាយនៅចំពោះព្រះភ័ក្រ្តរបស់ខ្ញុំនោះទេ»។ នៅពេលដែលព្រះជាម្ចាស់បើកសម្ដែងអំពីធម្មជាតិរបស់មនុស្ស នោះមនុស្សត្រូវអាម៉ាស់ខ្លួនឯង ប៉ុន្តែការនេះគ្មានអ្វីក្រៅពីចំណេះដឹងដែលសើៗឡើយ ហើយគេមិនអាចស្គាល់ធម្មជាតិរបស់គេយ៉ាងពិតប្រាកដ នៅក្នុងព្រះបន្ទូលរបស់ព្រះជាម្ចាស់ឡើយ។ ដូច្នេះ មនុស្សភាគច្រើនមិនយល់ពីបំណងព្រះហឫទ័យរបស់ព្រះជាម្ចាស់ឡើយ ពួកគេមិនអាចរកឃើញមាគ៌ាសម្រាប់ជីវិតរបស់ពួកគេនៅក្នុងព្រះបន្ទូលរបស់ព្រះជាម្ចាស់ឡើយ ដូច្នេះហើយ កាលណាពួកគេកាន់តែល្ងង់ នោះព្រះជាម្ចាស់កាន់តែចំអកដាក់ពួកគេ។ ដូច្នេះ ពួកគេចូលទៅក្នុងតួនាទីនៃភាពគួរឱ្យស្អប់ខ្ពើមដោយមិនដឹងខ្លួន ហើយជាលទ្ធផល ពួកគេស្គាល់ខ្លួនឯង ខណៈដែលពួកគេត្រូវបានចាក់ដោយ «ដាវដ៏ទន់»។ ព្រះបន្ទូលរបស់ព្រះជាម្ចាស់លេចចេញមក ដើម្បីអបអរទង្វើរបស់មនុស្ស និងដើម្បីលើកទឹកចិត្តទង្វើរបស់មនុស្ស ប៉ុន្តែមនុស្សតែងតែមានអារម្មណ៍ថា ព្រះជាម្ចាស់កំពុងតែសើចចំអកឱ្យពួកគេ។ ដូច្នេះហើយ នៅពេលដែលពួកគេអានព្រះបន្ទូលរបស់ព្រះជាម្ចាស់ សាច់ដុំនៅលើផ្ទៃមុខរបស់ពួកគេ ញាក់ម្ដងហើយម្ដងទៀត ហាក់ដូចជាពួកគេកំពុងតែកន្ត្រាក់អ៊ីចឹង។ នេះគឺភាពមិនបរិសុទ្ធនៃមនសិការរបស់ពួកគេ ហើយដោយសារតែបញ្ហានេះហើយ ទើបពួកគេកន្ត្រាក់ទាំងមិនដឹងខ្លួន។ ការឈឺចាប់របស់ពួកគេ គឺជាប្រភេទនៃការឈឺចាប់ដែលពួកគេចង់សើចក៏សើចមិនចេញ ចង់យំក៏យំមិនចេញ ដោយសារតែលក្ខណៈនៃការកំប្លែងលេងរបស់មនុស្ស ត្រូវបានចាក់នៅលើ «ក្បាលឌីស» បញ្ជាដោយតេឡេ ប៉ុន្តែពួកគេមិនអាចបិទវាបានឡើយ ដោយអាចត្រឹមតែអត់ទ្រាំប៉ុណ្ណោះ។ ទោះបីជាយ៉ាងណាក៏ដោយ «ការផ្ដោតលើព្រះបន្ទូលរបស់ព្រះជាម្ចាស់» ត្រូវបានបង្រៀនអំឡុងពេលនៃការជួបជុំរបស់មិត្តរួមការងារ តើនរណាដែលមិនស្គាល់ពីធម្មជាតិនៃកូនរបស់នាគដ៏ធំមានសម្បុរក្រហម? នៅទល់មុខគ្នា ពួកគេស្ដាប់បង្គាប់ដូចកូនចៀម ប៉ុន្តែនៅពីក្រោយខ្នង ពួកគេសាហាវដូចសត្វចចកអ៊ីចឹង ដែលអាចត្រូវបានឃើញនៅក្នុងព្រះបន្ទូលរបស់ព្រះជាម្ចាស់ ដែលថា «មនុស្សជាច្រើនស្រឡាញ់ខ្ញុំយ៉ាងពិតប្រាកដ នៅពេលដែលខ្ញុំប្រទានព្រះបន្ទូលរបស់ខ្ញុំដល់គេ ប៉ុន្តែពួកគេមិនស្រឡាញ់ព្រះបន្ទូលរបស់ខ្ញុំនៅក្នុងវិញ្ញាណរបស់ពួកគេនោះទេ ផ្ទុយទៅវិញ ពួកគេប្រើប្រាស់ព្រះបន្ទូលរបស់ខ្ញុំម្តងម្កាល ដូចជាទ្រព្យសម្បត្តិសាធារណៈអ៊ីចឹង ហើយនៅពេលណាក៏ដោយដែលពួកគេមានអារម្មណ៍ចូលចិត្ត ពួកគេបោះចោលព្រះបន្ទូលនោះទៅកាន់កន្លែងដើមវិញ»។ ហេតុអ្វីបានជាព្រះជាម្ចាស់តែងតែបានបើកបង្ហាញមនុស្ស? នេះបង្ហាញថា ធម្មជាតិចាស់របស់មនុស្សគឺរឹងមាំ និងមិនរង្គោះរង្គើឡើយ។ ដូចជាភ្នំថៃសានអ៊ីចឹង វាឈរយ៉ាងខ្ពស់នៅក្នុងចិត្តរបស់មនុស្សរាប់រយលាននាក់ ប៉ុន្តែថ្ងៃនោះនឹងមកដល់នៅពេលដែលយូកុងរំកិលភ្នំនោះ។ នេះគឺជាផែនការរបស់ព្រះជាម្ចាស់។ នៅក្នុងព្រះសូរសៀងរបស់ព្រះជាម្ចាស់ គ្មានពេលណាមួយដែលព្រះជាម្ចាស់មិនធ្វើសេចក្ដីតម្រូវពីមនុស្ស ធ្វើឱ្យមនុស្សកក់ក្ដៅ ឬចង្អុលបង្ហាញធម្មជាតិរបស់មនុស្សឡើយ ដែលត្រូវបានបើកសម្ដែងនៅក្នុងជីវិតរបស់គេ៖ «នៅពេលដែលមនុស្សនៅឆ្ងាយពីខ្ញុំ ហើយនៅពេលដែលគេល្បងលខ្ញុំ នោះខ្ញុំលាក់ខ្លួនពីពួកគេនៅក្នុងពពក។ ជាលទ្ធផល គេមិនអាចរកឃើញដានណាមួយរបស់ខ្ញុំនោះទេ ហើយគេត្រឹមតែរស់នៅជិតដៃរបស់មនុស្សអាក្រក់ ដោយធ្វើតាមរាល់កិច្ចការដែលពួកគេស្នើសុំប៉ុណ្ណោះ»។ នៅក្នុងភាពពិត មនុស្សកម្រមានឱកាសរស់នៅក្នុងវត្តមានរបស់ព្រះជាម្ចាស់ណាស់ ដោយសារតែពួកគេមានបំណងចិត្តស្វែងរកតិចពេក។ ជាលទ្ធផល ទោះបីជាមនុស្សភាគច្រើនស្រឡាញ់ព្រះជាម្ចាស់ក៏ដោយ ក៏ពួកគេរស់នៅក្រោមកណ្ដាប់ដៃរបស់មនុស្សអាក្រក់ដែរ ហើយគ្រប់យ៉ាងដែលពួកគេធ្វើ គឺត្រូវបានដឹកនាំដោយមនុស្សអាក្រក់។ ប្រសិនបើមនុស្សពិតជាបានរស់នៅក្នុងពន្លឺរបស់ព្រះជាម្ចាស់មែន ដោយការស្វែងរកព្រះជាម្ចាស់នៅគ្រប់ពេលវេលាជារៀងរាល់ថ្ងៃ នោះនឹងមិនចាំបាច់ឱ្យព្រះជាម្ចាស់មានបន្ទូលដូចនេះឡើយ មិនអ៊ីចឹងឬ? នៅពេលដែលមនុស្សទុកអត្ថបទចោល នោះពួកគេក៏ទុកព្រះជាម្ចាស់ចោលភ្លាមៗជាមួយនឹងសៀវភៅដែរ ដូច្នេះហើយ ពួកគេព្រួយបារម្ភរឿងផ្ទាល់ខ្លួន ដែលក្រោយមក ព្រះជាម្ចាស់ក៏ចាកចេញបាត់ពីចិត្តរបស់ពួកគេ។ ប៉ុន្តែនៅពេលដែលពួកគេចាប់កាន់សៀវភៅម្ដងទៀត នោះពួកគេបានភ្លេចព្រះជាម្ចាស់មួយរំពេច។ ជីវិតរបស់មនុស្ស «ដោយគ្មានការចងចាំ» គឺបែបនេះឯង។ កាលណាព្រះជាម្ចាស់មានបន្ទូលកាន់តែច្រើន នោះព្រះបន្ទូលរបស់ទ្រង់កាន់តែខ្ពស់។ នៅពេលដែលព្រះបន្ទូលឈានដល់ចំណុចខ្ពស់បំផុត នោះកិច្ចការទាំងអស់ត្រូវបានបញ្ចប់ ហើយជាលទ្ធផល ព្រះជាម្ចាស់ក៏បញ្ឈប់ព្រះសូរសៀងរបស់ទ្រង់។ គោលការណ៍ដែលព្រះជាម្ចាស់ធ្វើកិច្ចការ គឺដើម្បីបញ្ចប់កិច្ចការរបស់ទ្រង់ នៅពេលដែលវាឈានដល់ចំណុចខ្ពស់បំផុតរបស់វា។ ទ្រង់មិនបន្តធ្វើការទៀតឡើយនៅពេលដែលវាបានឈានដល់ចំណុចខ្ពស់បំផុតរបស់វា ផ្ទុយទៅវិញ ទ្រង់ឈប់យ៉ាងរហ័ស។ ទ្រង់មិនដែលធ្វើកិច្ចការដែលមិនចាំបាច់ឡើយ។


ជំពូកទី ២២ និង ២៣

បច្ចុប្បន្ននេះ គ្រប់គ្នាចង់យល់ពីបំណងព្រះហឫទ័យរបស់ព្រះជាម្ចាស់ ហើយចង់ស្គាល់និស្ស័យរបស់ព្រះជាម្ចាស់ ប៉ុន្តែគ្មាននរណាម្នាក់ដឹងពីមូលហេតុដែលពួកគេមិនអាចអនុវត្តអ្វីដែលពួកគេចង់ធ្វើ មូលហេតុដែលចិត្តរបស់ពួកគេតែងតែក្បត់ព្រះបន្ទូល ព្រមទាំងមូលហេតុដែលពួកគេមិនអាចសម្រេចបាននូវអ្វីដែលពួកគេចង់បាននោះទេ។ ជាលទ្ធផល ពួកគេត្រូវបានយាយីដោយភាពអស់សង្ឃឹមដ៏ធំធេងម្ដងទៀត ប៉ុន្តែពួកគេក៏ភ័យខ្លាចដែរ។ ដោយមិនអាចសម្ដែងចេញនូវអារម្មណ៍ដ៏ស្មុគស្មាញទាំងនេះ ពួកគេបានត្រឹមតែច្រត់ក្បាលពួកគេដោយភាពទុក្ខព្រួយ និងសួរខ្លួនឯងដោយឥតស្រាកស្រាន្តថា៖ «តើអាចទេដែលព្រះជាម្ចាស់មិនបំភ្លឺខ្ញុំ? តើអាចទេដែលព្រះជាម្ចាស់បានបោះបង់ខ្ញុំយ៉ាងស្ងៀមស្ងាត់? ប្រហែលអ្នកផ្សេងទៀតមិនអីទេ ហើយព្រះជាម្ចាស់បានបំភ្លឺពួកគេទាំងអស់ លើកលែងតែខ្ញុំមើលទៅ។ ហេតុអ្វីបានជាខ្ញុំតែងតែមានអារម្មណ៍រំខាន នៅពេលដែលខ្ញុំអានព្រះបន្ទូលរបស់ព្រះជាម្ចាស់ ហេតុអ្វីបានជាខ្ញុំមិនអាចយល់អ្វីសោះ?» ទោះបីជាគំនិតបែបនេះកើតឡើងនៅក្នុងចិត្តមនុស្សក៏ដោយ ក៏គ្មាននរណាម្នាក់ហ៊ានបញ្ចេញពួកវាមកក្រៅដែរ។ ពួកគេគ្រាន់តែបន្តស៊ូទ្រាំនៅផ្នែកខាងក្នុងប៉ុណ្ណោះ។ តាមពិត គ្មាននរណាម្នាក់ក្រៅពីព្រះជាម្ចាស់ ដែលអាចយល់ព្រះបន្ទូលរបស់ទ្រង់ ឬយល់ពីបំណងព្រះហឫទ័យដ៏ពិតរបស់ទ្រង់ឡើយ តើនេះមិនមែនជាការបង្ខំសត្វទាឱ្យឡើងទ្រើងទេឬ? តើព្រះជាម្ចាស់មិនជ្រាបពីការបរាជ័យរបស់មនុស្សឬ? នេះគឺជាចំណុចប្រសព្វមួយនៅក្នុងកិច្ចការរបស់ព្រះជាម្ចាស់ ដែលមនុស្សមិនយល់ ហេតុដូច្នោះ ព្រះជាម្ចាស់មានបន្ទូលថា «មនុស្សរស់នៅក្នុងពន្លឺ ប៉ុន្តែគេមិនដឹងពីតម្លៃនៃពន្លឺនោះទេ។ គេមិនដឹងពីសារជាតិនៃពន្លឺ និងប្រភពនៃពន្លឺនោះទេ ហើយជាងនេះទៅទៀត គេមិនដឹងថាពន្លឺនោះជារបស់នរណាទេ»។ ផ្អែកលើអ្វីដែលព្រះបន្ទូលរបស់ព្រះជាម្ចាស់មានបន្ទូលប្រាប់មនុស្ស និងអ្វីដែលព្រះបន្ទូលស្នើសុំពីគេ គឺគ្មាននរណាម្នាក់នឹងមានជីវិតរស់នៅនោះទេ ដោយសារតែគ្មានអ្វីនៅក្នុងសាច់ឈាមដែលនឹងទទួលព្រះបន្ទូលរបស់ព្រះជាម្ចាស់នោះទេ។ ដូច្នេះ លទ្ធភាពដែលអាចស្ដាប់បង្គាប់ព្រះបន្ទូលរបស់ព្រះជាម្ចាស់ ការស្រឡាញ់ និងការចង់បានព្រះបន្ទូលរបស់ព្រះជាម្ចាស់ ព្រមទាំងការយកព្រះបន្ទូលរបស់ព្រះជាម្ចាស់ទាំងនោះទៅអនុវត្តដើម្បីចង្អុលបង្ហាញភាវៈរបស់មនុស្សទៅកាន់ស្ថានភាពរបស់វា និងដើម្បីឱ្យពួកគេស្គាល់ខ្លួនឯង នេះគឺជាបទដ្ឋានដ៏ខ្ពស់បំផុត។ នៅពេលដែលនគរព្រះត្រូវបានសម្រេចនៅទីបំផុត នោះមនុស្សដែលរស់នៅក្នុងសាច់ឈាម នឹងនៅតែមិនអាចយល់ពីបំណងព្រះហឫទ័យរបស់ព្រះជាម្ចាស់ដដែល ហើយនឹងនៅតែត្រូវការការណែនាំផ្ទាល់របស់ទ្រង់។ ប៉ុន្តែមនុស្សនឹងមិនរស់នៅដោយគ្មានការជ្រៀតជ្រែករបស់សាតាំងឡើយ ហើយនឹងមានជីវិតធម្មតារបស់មនុស្ស។ នេះគឺជាវត្ថុបំណងរបស់ព្រះជាម្ចាស់ ក្នុងការយកកឈ្នះសាតាំង ដែលទ្រង់ធ្វើយ៉ាងច្រើនដើម្បីធ្វើឱ្យលក្ខណៈដើមរបស់មនុស្ស ដែលត្រូវបានបង្កើតដោយព្រះជាម្ចាស់វិលមករកសារជាតិដើមវិញ។ នៅក្នុងព្រះទ័យរបស់ព្រះជាម្ចាស់ «សាច់ឈាម» សំដៅលើអត្ថន័យដូចខាងក្រោម៖ គ្មានលទ្ធភាពក្នុងការស្គាល់សារជាតិរបស់ព្រះជាម្ចាស់ គ្មានលទ្ធភាពក្នុងការមើលឃើញកិច្ចការនៃពិភពខាងវិញ្ញាណ ហើយជាងនេះទៅទៀត លទ្ធភាពដែលត្រូវសាតាំងធ្វើឱ្យពុករលួយ ក៏ត្រូវបានដឹកនាំដោយវិញ្ញាណរបស់ព្រះជាម្ចាស់ដែរ។ នេះគឺជាសារជាតិរបស់សាច់ឈាមដែលត្រូវបានបង្កើតដោយព្រះជាម្ចាស់។ ជាធម្មជាតិ វាក៏មានបំណងជៀសវាងពីភាពវឹកវរនៅក្នុងជីវិតរបស់មនុស្សជាតិ ដែលបណ្ដាលមកពីកង្វះសណ្ដាប់ធ្នាប់ដែរ។ កាលណាព្រះជាម្ចាស់មានបន្ទូលកាន់តែច្រើន ហើយទ្រង់មានបន្ទូលកាន់តែមុត នោះមនុស្សក៏យល់កាន់តែច្រើនដែរ។ មនុស្សផ្លាស់ប្ដូរដោយមិនដឹងខ្លួន ហើយរស់នៅដោយមិនដឹងខ្លួននៅក្នុងពន្លឺ ដូច្នេះហើយ «ដោយសារតែពន្លឺ ពួកគេរីកចម្រើន ហើយបានចាកចេញពីភាពងងឹត»។ នេះគឺជាទិដ្ឋភាពដ៏ស្រស់ស្អាតនៃនគរព្រះ ហើយ «ការរស់នៅក្នុងពន្លឺ ការចាកចេញពីសេចក្ដីស្លាប់» ដែលតែងតែត្រូវបានលើកយកមកនិយាយ។ នៅពេលស៊ីនីមត្រូវបានសម្រេចនៅលើផែនដី នៅពេលដែលនគរព្រះត្រូវបានសម្រេច នោះនឹងគ្មានសង្គ្រាមនៅលើផែនដីទៀតទេ។ នឹងមិនដែលមានគ្រោះអត់ឃ្លាន គ្រោះកំណាច និងរញ្ជួយដីទៀតឡើយ។ មនុស្សនឹងបញ្ឈប់ការផលិតអាវុធ។ មនុស្សទាំងអស់នឹងរស់នៅក្នុងសន្តិភាព និងស្ថិរភាព ហើយនឹងមានការទាក់ទងគ្នាធម្មតារវាងមនុស្សនិងមនុស្ស ព្រមទាំងការទាក់ទងគ្នាធម្មតារវាងប្រទេសនិងប្រទេស។ ទោះបីជាយ៉ាងណាក៏ដោយ បច្ចុប្បន្ន មិនអាចប្រៀបធៀបនឹងការនេះបានទេ។ គ្រប់យ៉ាងដែលនៅក្រោមស្ថានសួគ៌មានសភាពវឹកវរ ហើយរដ្ឋប្រហារនានាចាប់ផ្ដើមកើនឡើងជាលំដាប់នៅក្នុងប្រទេសនីមួយៗ។ បន្ទាប់ពីព្រះសូរសៀងរបស់ព្រះជាម្ចាស់ មនុស្សផ្លាស់ប្ដូរបន្តិចម្ដងៗ ហើយចំពោះផ្ទៃក្នុងវិញ ប្រទេសនីមួយៗចាប់ផ្ដើមរហែកចេញពីគ្នាយឺតៗ។ គ្រឹះដ៏រឹងមាំរបស់ទីក្រុងបាប៊ីឡូនចាប់ផ្ដើមរញ្ជួយ ដូចជាប្រាសាទនៅលើវាលខ្សាច់អ៊ីចឹង ហើយដោយសារតែបំណងព្រះហឫទ័យរបស់ព្រះជាម្ចាស់ផ្លាស់ប្ដូរ នោះការផ្លាស់ប្ដូរដ៏ធំធេងក៏កើតឡើងដោយមិនដឹងខ្លួននៅក្នុងពិភពលោក ហើយទីសម្គាល់គ្រប់ប្រភេទនឹងលេចឡើងគ្រប់ពេលវេលា ដោយបង្ហាញមនុស្សថា គ្រាចុងក្រោយរបស់ពិភពលោកបានមកដល់ហើយ! នេះគឺជាផែនការរបស់ព្រះជាម្ចាស់។ ទាំងនេះគឺជាជំហានដែលព្រះជាម្ចាស់ធ្វើការ ហើយប្រទេសនីមួយៗនឹងត្រូវបានហែកជាចម្រៀកៗជាមិនខាន។ ទីក្រុងសូដុមចាស់នឹងត្រូវបំផ្លាញឱ្យសាបសូន្យជាលើកទីពីរ ហើយព្រះជាម្ចាស់មានបន្ទូលថា៖ «ពិភពលោកកំពុងតែដួលចុះ! បាប៊ីឡូនជាប់គាំង!» គ្មាននរណាម្នាក់ក្រៅពីព្រះជាម្ចាស់ផ្ទាល់ព្រះអង្គ អាចយល់ពីហេតុការណ៍នេះទាំងស្រុងនោះទេ។ ទីបំផុត មានព្រំដែនកំណត់មួយចំពោះការយល់ដឹងរបស់មនុស្ស។ ឧទាហរណ៍ រដ្ឋមន្ត្រីកិច្ចការផ្ទៃក្នុងត្រូវតែដឹងថា ស្ថានភាពបច្ចុប្បន្នមិនមានស្ថិរភាព និងមានសភាពវឹកវរ ប៉ុន្តែពួកគេមិនអាចដោះស្រាយបញ្ហានេះបានទេ។ ពួកគេគ្រាន់តែអាចជិះលើចរន្តទឹក ដោយសង្ឃឹមនៅក្នុងចិត្តរបស់ពួកគេថា ថ្ងៃនោះនឹងមកដល់ គឺនៅពេលដែលព្រះអាទិត្យរះឡើងម្ដងទៀតនៅទិសខាងកើត ដោយបញ្ចេញពន្លឺទូទាំងដែនដី ហើយកែប្រែភាវៈនៃកិច្ចការដ៏អកុសលនេះ ត្រឡប់ទៅរកសភាពដើមវិញប៉ណ្ណោះ។ ទោះបីជាយ៉ាងណា ពួកគេដឹងតិចតួចថា នៅពេលដែលព្រះអាទិត្យរះជាលើកទីពីរ នោះការរះរបស់វា មិនមែនដើម្បីស្ដារសណ្ដាប់ធ្នាប់ចាស់នោះទេ វាគឺជាដំណើររស់ឡើងវិញ ជាការផ្លាស់ប្ដូរដ៏ហ្មត់ចត់មួយ។ នេះគឺជាផែនការរបស់ព្រះជាម្ចាស់សម្រាប់ពិភពលោកទាំងមូល។ ទ្រង់នឹងនាំមកនូវពិភពលោកថ្មីមួយ ប៉ុន្តែលើសពីនេះ ដំបូងឡើយទ្រង់នឹងធ្វើឱ្យមនុស្សថ្មីជាមុនសិន។ បច្ចុប្បន្ននេះ អ្វីដែលសំខាន់បំផុតគឺការនាំយកមនុស្សជាតិចូលក្នុងព្រះបន្ទូលរបស់ព្រះជាម្ចាស់ ដោយមិនអនុញ្ញាតឱ្យពួកគេរីករាយនឹងពរនៃឋានៈនោះទេ។ ជាងនេះទៅទៀត ដូចដែលព្រះជាម្ចាស់មានបន្ទូលថា៖ «នៅក្នុងនគរព្រះ ខ្ញុំគឺជាស្តេច ប៉ុន្តែផ្ទុយពីការចាត់ទុកខ្ញុំជាស្ដេចរបស់គេ មនុស្សបែរជាប្រព្រឹត្តចំពោះខ្ញុំដូចជា 'ព្រះសង្គ្រោះដែលចុះមកពីស្ថានសួគ៌' ទៅវិញ។ ជាលទ្ធផល គេចង់ឱ្យខ្ញុំប្រទានអំណោយដល់គេ ដោយមិនស្វះស្វែងរកចំណេះដឹងអំពីខ្ញុំនោះទេ»។ នេះគឺជាស្ថានភាពពិតរបស់មនុស្សទាំងអស់។ បច្ចុប្បន្ននេះ អ្វីដែលសំខាន់គឺការកម្ចាត់ភាពលោភលន់ដែលមិនចេះស្កប់ស្កល់របស់មនុស្សឱ្យអស់ ដែលនឹងអនុញ្ញាតឱ្យពួកគេស្គាល់ព្រះជាម្ចាស់ដោយគ្មានសុំអ្វីមួយឡើយ។ ដូច្នេះ វាមិនចាំបាច់ឆ្ងល់ទេ ដែលព្រះជាម្ចាស់មានបន្ទូលថា៖ «មនុស្សច្រើនណាស់បានអង្វរករនៅចំពោះព្រះភ័ក្ត្ររបស់ខ្ញុំដូចជាអ្នកសុំទានអ៊ីចឹង។ មនុស្សច្រើនណាស់បានបើក 'ស្បោង' របស់ពួកគេចំពោះខ្ញុំ ហើយទទូចសុំឱ្យខ្ញុំប្រទានម្ហូបអាហារដល់ពួកគេដើម្បីរស់»។ សភាពបែបនេះ បង្ហាញឱ្យឃើញអំពីភាពលោភលន់របស់មនុស្ស ហើយពួកវាបង្ហាញថា មនុស្សមិនស្រឡាញ់ព្រះជាម្ចាស់នោះទេ ប៉ុន្តែពួកគេទាមទារពីទ្រង់ ឬក៏ព្យាយាមទទួលបានអ្វីៗដែលពួកគេចង់បាន។ មនុស្សមានធម្មជាតិនៃសត្វចចកដ៏អត់ឃ្លានមួយក្បាល។ ពួកគេទាំងអស់មានឧបាយកល និងលោភលន់ ដូច្នេះហើយព្រះជាម្ចាស់បង្កើតសេចក្ដីតម្រូវសម្រាប់ពួកគេម្ដងហើយម្ដងទៀត ដោយបង្ខំពួកគេឱ្យប្រគល់ចិត្តនៃភាពលោភលន់របស់ពួកគេ ហើយឱ្យស្រឡាញ់ព្រះជាម្ចាស់ដោយចិត្តស្មោះ។ នៅក្នុងតថភាពពិត មកដល់បច្ចុប្បន្ននេះ មនុស្សនៅមិនទាន់ថ្វាយចិត្តទាំងអស់ដល់ព្រះជាម្ចាស់នោះទេ។ ពួកគេជិះទូកពីរ ដោយពេលខ្លះពឹងផ្អែកលើខ្លួនឯង ហើយពេលខ្លះពឹងផ្អែកលើព្រះជាម្ចាស់ ដោយមិនពឹងផ្អែកលើទ្រង់ទាំងស្រុងនោះទេ។ នៅពេលដែលកិច្ចការរបស់ព្រះជាម្ចាស់បានឈានដល់ចំណុចជាក់លាក់មួយ នោះមនុស្សទាំងអស់នឹងរស់នៅក្នុងសេចក្ដីស្រឡាញ់ និងសេចក្ដីជំនឿដ៏ពិត ហើយបំណងព្រះហឫទ័យរបស់ព្រះជាម្ចាស់នឹងត្រូវបានបំពេញ។ ដូច្នេះ សេចក្ដីតម្រូវរបស់ព្រះជាម្ចាស់មិនខ្ពស់ឡើយ។

ទេវតានានាធ្វើចលនាជានិច្ចនៅក្នុងចំណោមពួកកូនប្រុស និងរាស្ត្ររបស់ព្រះជាម្ចាស់ ដោយប្រញាប់ប្រញាល់នៅចន្លោះវាងស្ថានសួគ៌ និងផែនដី ហើយយាងទៅកាន់ពិភពរបស់មនុស្សបន្ទាប់ពីវិលត្រឡប់ទៅកាន់ពិភពខាងវិញ្ញាញវិញនៅថ្ងៃនីមួយៗ។ នេះគឺជាភារកិច្ចរបស់ពួកគេ ដូច្នេះ ថ្ងៃនីមួយៗ ពួកកូនប្រុស និងរាស្ត្ររបស់ព្រះជាម្ចាស់ត្រូវបានឃ្វាល ហើយជីវិតរបស់ពួកគេផ្លាស់ប្ដូរជាបន្តបន្ទាប់។ នៅថ្ងៃដែលព្រះជាម្ចាស់ផ្លាស់ប្ដូរសណ្ឋានរបស់ទ្រង់ នោះកិច្ចការរបស់ទេវតានៅលើផែនដីនឹងបញ្ចប់ជាផ្លូវការ ហើយពួកគេនឹងវិលត្រឡប់ទៅកាន់ពិភពស្ថានសួគ៌វិញ។ បច្ចុប្បន្ននេះ ពួកកូនប្រុស និងរាស្ត្ររបស់ព្រះជាម្ចាស់ទាំងអស់ ស្ថិតនៅក្នុងស្ថានភាពដូចគ្នា។ ខណៈដែលវិនាទីដើរហួសទៅ នោះមនុស្សទាំងអស់កំពុងផ្លាស់ប្ដូរ ហើយពួកកូនប្រុស និងរាស្ត្ររបស់ព្រះជាម្ចាស់ក៏កំពុងធំធាត់ឡើងបន្ដិចម្ដងៗដែរ។ ក្នុងន័យប្រៀបធៀប អ្នកបះបោរទាំងអស់ក៏កំពុងផ្លាស់ប្ដូរនៅចំពោះមុខសត្វនាគដ៏ធំមានសម្បុរក្រហមដែរ៖ មនុស្សលែងមានភក្ដីភាពចំពោះសត្វនាគដ៏ធំមានសម្បុរក្រហមទៀតហើយ ហើយអារក្សលែងដើរតាមការរៀបចំរបស់វាទៀតហើយ។ ផ្ទុយទៅវិញ ពួកវា «ធ្វើសកម្មភាពទៅតាមអ្វីដែលពួកគេមើលឃើញថាសមស្រប ហើយពួកវានីមួយៗក៏ទៅតាមផ្លូវរបស់វារៀងៗខ្លួន» ដូច្នេះហើយ នៅពេលដែលព្រះជាម្ចាស់មានបន្ទូលថា «ធ្វើដូចម្តេច ទើបជាតិសាសន៍នានាមិនអាចវិនាសនោះ? ធ្វើដូចម្តេច ទើបជាតិសាសន៍នានាមិនអាចដួលចុះនោះ?» ស្ថានសួគ៌ចុះមកភា្លមៗ...។ វាហាក់ដូចជាអារម្មណ៍គំរាមកំហែងកំពុងផ្ដល់ជាប្រផ្នូលនៃទីបញ្ចប់របស់មនុស្សជាតិអ៊ីចឹង។ ទីសម្គាល់ដ៏គំរាមកំហែងនានាដែលត្រូវបានទាយនៅទីនេះ គឺជាអ្វីដែលកំពុងកើតឡើងនៅប្រទេសរបស់សត្វនាគដ៏ធំមានសម្បុរក្រហមយ៉ាងជាក់ច្បាស់ ហើយគ្មានអ្វីមួយនៅលើផែនដីអាចរត់គេចបានទេ។ នេះគឺជាសេចក្ដីទំនាយនៅក្នុងព្រះបន្ទូលរបស់ព្រះជាម្ចាស់។ បច្ចុប្បន្ននេះ មនុស្សទាំងអស់មានការដឹងជាមុនថា ពេលវេលាគឺខ្លីណាស់ ហើយពួកគេហាក់ដូចជាមានអារម្មណ៍ថា គ្រោះមហន្តរាយមួយកំពុងជិតកើតឡើងចំពោះពួកគេ ប៉ុន្តែពួកគេគ្មានមធ្យោបាយដើម្បីរត់គេចនោះទេ ដូច្នេះហើយ ពួកគេទាំងអស់គ្មានសេចក្ដីសង្ឃឹមឡើយ។ ព្រះជាម្ចាស់មានបន្ទូលថា៖ «ខណៈពេលដែលខ្ញុំតាក់តែងលម្អ 'បន្ទប់ខាងក្នុង' នៃនគររបស់ខ្ញុំពីមួយថ្ងៃទៅមួយថ្ងៃ នោះគ្មាននរណាម្នាក់ដែលភ្លាមៗនោះ លេចចេញទៅក្នុង 'បន្ទប់ធ្វើការ' របស់ខ្ញុំ ដើម្បីរំខានការងាររបស់ខ្ញុំនោះទេ»។ តាមពិត អត្ថន័យនៃព្រះបន្ទូលរបស់ព្រះជាម្ចាស់ គឺមិនមែនគ្រាន់តែនិយាយថា មនុស្សអាចស្គាល់ព្រះជាម្ចាស់នៅក្នុងព្រះបន្ទូលរបស់ទ្រង់នោះទេ។ លើសពីនេះ ព្រះបន្ទូលទាំងនោះចង្អុលបង្ហាញរាល់ថ្ងៃថា ព្រះជាម្ចាស់រៀបចំការអភិវឌ្ឍគ្រប់ប្រភេទទូទាំងសកលលោក ដើម្បីបម្រើដល់ផ្នែកបន្ទាប់នៃកិច្ចការរបស់ទ្រង់។ មូលហេតុដែលទ្រង់មានបន្ទូលថា «គ្មាននរណាម្នាក់ដែលភ្លាមៗនោះ លេចចេញទៅក្នុង 'បន្ទប់ធ្វើការ' របស់ខ្ញុំ ដើម្បីរំខានការងាររបស់ខ្ញុំនោះទេ» គឺព្រះជាម្ចាស់ធ្វើការនៅក្នុងភាពជាព្រះ ហើយមនុស្សអាចចូលរួមនៅក្នុងកិច្ចការរបស់ទ្រង់ ប្រសិនបើពួកគេចង់ចូលរួម។ ខ្ញុំសូមសួរអ្នកថា៖ តើអ្នកអាចរៀបចំរាល់ការអភិវឌ្ឍនៅក្នុងសកលលោកទាំងមូលឬទេ? តើអ្នកអាចធ្វើឱ្យមនុស្សនៅលើផែនដីបដិសេធដូនតារបស់ពួកគេឬទេ? តើអ្នកអាចនាំមនុស្សទូទាំងសកលលោកឱ្យបម្រើបំណងព្រះហឫទ័យរបស់ព្រះជាម្ចាស់ឬទេ? តើអ្នកអាចបណ្ដាលឱ្យសាតាំងរៀបចំកុប្បកម្មបានទេ? តើអ្នកអាចធ្វើឱ្យមនុស្សមានអារម្មណ៍ថា ពិភពលោកមានសភាពសោះកក្រោះ និងទទេសូន្យឬទេ? មនុស្សមិនអាចធ្វើរឿងបែបនេះទេ។ នៅក្នុងអតីតកាល នៅពេលដែល «ជំនាញ» របស់សាតាំងមិនទាន់ត្រូវបានយកមកឱ្យបម្រើផលប្រយោជន៍ពេញលេញ នោះវាអាចតែងតែជ្រៀតជ្រែកនៅក្នុងរាល់ដំណាក់កាលនីមួយៗ នៃកិច្ចការរបស់ព្រះជាម្ចាស់។ នៅក្នុងដំណាក់កាលនេះ សាតាំងអស់ល្បិចកលហើយ ដូច្នេះហើយ ព្រះជាម្ចាស់អនុញ្ញាតឱ្យវាបង្ហាញពណ៌សម្បុរពិតរបស់វា ដើម្បីឱ្យមនុស្សទាំងអស់អាចស្គាល់វា។ នេះគឺជាសេចក្ដីពិតនៃព្រះបន្ទូល «គ្មាននរណាម្នាក់ដែលបានរំខានដល់កិច្ចការរបស់ខ្ញុំឡើយ»។

រាល់ថ្ងៃ មនុស្សនៃពួកជំនុំអានព្រះបន្ទូលរបស់ព្រះជាម្ចាស់ ហើយរាល់ថ្ងៃ ពួកគេឆ្លងកាត់កិច្ចការនៃការវះកាត់ នៅលើ «តុវះកាត់»។ ឧទាហរណ៍ «ការបាត់បង់តួនាទីរបស់ពួកគេ» «ការបណ្តេញចោល» «ភាពភ័យខ្លាចរបស់ពួកគេថយចុះ ហើយស្មារតីរបស់គេបានដូចដើមឡើងវិញ» «ការបោះបង់» និង «ភាពគ្មាន 'អារម្មណ៍'» ពាក្យចំអកបែបនេះ «ធ្វើទារុណកម្ម» មនុស្ស ហើយធ្វើឱ្យពួកគេនិយាយមិនចេញដោយភាពអាម៉ាស់។ វាហាក់ដូចជា ចំណែកនៃរាងកាយទាំងមូលរបស់ពួកគេតាំងពីក្បាលរហូតដល់ចុងជើង និងពីក្នុងរហូតដល់ក្រៅ ទទួលបានការអនុញ្ញាតពីព្រះជាម្ចាស់អ៊ីចឹង។ ហេតុអ្វីបានជាព្រះជាម្ចាស់ដកជីវិតរបស់មនុស្សឱ្យទទេដោយព្រះបន្ទូលរបស់ទ្រង់? តើព្រះជាម្ចាស់កំពុងតែធ្វើឱ្យអ្វីៗលំបាកសម្រាប់មនុស្សដោយចេតនាឬ? វាហាក់ដូចជាផ្ទៃមុខរបស់មនុស្សទាំងអស់ ត្រូវបានធ្វើឱ្យប្រឡាក់ដោយភក់ល្បាប់ដែលមិនអាចលាងជម្រះបានអ៊ីចឹង។ រាល់ថ្ងៃ ដោយក្បាលត្រូវបានឱនចុះ ពួកគេយកចិត្តទុកដាក់ចំពោះអំពើបាបរបស់ពួកគេដូចជាអ្នកសិល្បៈបោកប្រាស់អ៊ីចឹង។ មនុស្សត្រូវបានសាតាំងធ្វើឱ្យពុករលួយយ៉ាងខ្លាំង ដែលធ្វើឱ្យពួកគេមិនស្គាល់សភាពពិតផ្ទាល់ខ្លួនរបស់ពួកគេយ៉ាងពេញលេញឡើយ។ ប៉ុន្តែចំពោះព្រះជាម្ចាស់ ពិសរបស់សាតាំងគឺស្ថិតនៅគ្រប់ផ្នែកនៃរាងកាយរបស់ពួកគេ សូម្បីតែខួរឆ្អឹងរបស់ពួកគេ។ ជាលទ្ធផល នៅពេលការបើកសម្ដែងរបស់ព្រះជាម្ចាស់កាន់តែជ្រាលជ្រៅ នោះមនុស្សកាន់តែភ័យខ្លាច ដូច្នេះហើយ មនុស្សទាំងអស់ត្រូវបានធ្វើឱ្យស្គាល់សាតាំង និងមើលឃើញសាតាំងនៅក្នុងមនុស្ស ដោយសារពួកគេមិនអាចមើលឃើញសាតាំងដោយភ្នែកទទេរបស់ពួកគេបាននោះទេ។ ហើយដោយសារតែគ្រប់គ្នាបានចូលទៅក្នុងភាពពិត នោះព្រះជាម្ចាស់បើកបង្ហាញធម្មជាតិរបស់មនុស្ស មានន័យថា ព្រះជាម្ចាស់បើកបង្ហាញរូបភាពរបស់សាតាំង ដូច្នេះហើយ ក៏អនុញ្ញាតឱ្យមនុស្សពិនិត្យមើលសាតាំងដ៏ពិតជាក់ស្ដែង ដែលទាំងអស់នេះកាន់តែមានភាពល្អប្រសើរសម្រាប់ពួកគេក្នុងការស្គាល់ព្រះដ៏ជាក់ស្ដែង។ ព្រះជាម្ចាស់អនុញ្ញាតឱ្យមនុស្សស្គាល់ទ្រង់ជាសាច់ឈាម ហើយទ្រង់ប្រទានសណ្ឋានទៅឱ្យសាតាំង ដោយអនុញ្ញាតឱ្យមនុស្សស្គាល់សាតាំងដ៏ពិតជាក់ស្ដែងនៅក្នុងសាច់ឈាមរបស់មនុស្សទាំងអស់។ សភាពផ្សេងៗដែលបាននិយាយខាងលើទាំងអស់ គឺជាការបញ្ជាក់អំពីទង្វើរបស់សាតាំង។ ដូច្នេះ វាអាចមានន័យថា គ្រប់គ្នាដែលជាសាច់ឈាម គឺជាការរួមគ្នាជារាងកាយនៃរូបភាពរបស់សាតាំង។ ព្រះជាម្ចាស់មិនអាចយកមកប្រៀបធៀបជាមួយសត្រូវរបស់ទ្រង់បានទេ។ ទាំងពីរនេះ ជាសត្រូវនឹងគ្នា ហើយជាកម្លាំងពីរខុសគ្នា។ ដូច្នេះហើយ អារក្សគឺអារក្សជារៀងរហូត ហើយព្រះជាម្ចាស់គឺជាព្រះជាម្ចាស់ជារៀងរហូត។ ទាំងពីរនេះមិនត្រូវគ្នា ដូចទឹកនិងភ្លើងអ៊ីចឹង ក៏នៅដាច់ពីគ្នាដូចជាមេឃនិងដីដែរ។ នៅពេលដែលព្រះជាម្ចាស់បានបង្កើតមនុស្ស មនុស្សមួយប្រភេទមានវិញ្ញាណរបស់ទេវតា ខណៈដែលមនុស្សមួយប្រភេទទៀតគ្មានវិញ្ញាណទេ ដូច្នេះហើយ មនុស្សដែលគ្មានវិញ្ញាណត្រូវបានគ្រប់គ្រងដោយវិញ្ញាណរបស់អារក្ស ហើយពួកគេត្រូវបានហៅថា អារក្ស។ ទីបំផុត ទេវតាគឺជាទេវតា អារក្សគឺជាអារក្ស ហើយព្រះជាម្ចាស់គឺជាព្រះជាម្ចាស់។ នេះគឺជាអ្វីដែលក្រុមនីមួយៗត្រូវបានបង្កើតដោយផ្អែកលើប្រភេទរបស់វា ដូច្នេះហើយ នៅពេលដែលទេវតាសោយរាជ្យនៅលើផែនដី ហើយរីករាយនឹងព្រះពរ ព្រះជាម្ចាស់យាងត្រឡប់ទៅកាន់ទីកន្លែងគង់នៅរបស់ទ្រង់ ហើយសម្រាក ចំណែកសត្រូវរបស់ព្រះជាម្ចាស់ ត្រូវបានធ្វើឱ្យត្រឡប់ទៅជាផេះ។ តាមពិត មើលពីខាងក្រៅទៅ មនុស្សទាំងអស់ហាក់ដូចជាស្រឡាញ់ព្រះជាម្ចាស់អ៊ីចឹង ប៉ុន្តែឫសគល់គឺស្ថិតនៅក្នុងសារជាតិរបស់ពួកគេ តើអស់អ្នកដែលមានធម្មជាតិរបស់ទេវតា អាចរត់គេចពីព្រះហស្ដរបស់ព្រះជាម្ចាស់ ហើយធ្លាក់ទៅក្នុងជង្ហុកធំបានយ៉ាងដូចម្ដេចកើត? ហើយតើអស់អ្នកដែលមានធម្មជាតិរបស់អារក្សអាចស្រឡាញ់ព្រះជាម្ចាស់យ៉ាងពិតប្រាកដបានយ៉ាងដូចម្ដេចកើត? សារជាតិនៃមនុស្សបែបនេះ គឺមិនមែនជាសារជាតិរបស់អ្នកដែលមានសេចក្ដីស្រឡាញ់ដ៏ពិតសម្រាប់ព្រះជាម្ចាស់នោះទេ ដូច្នេះ តើពួកគេអាចមានឱកាសចូលទៅក្នុងនគរព្រះបានយ៉ាងដូចម្ដេច? គ្រប់យ៉ាងត្រូវបានរៀបចំដោយព្រះជាម្ចាស់នៅពេលដែលទ្រង់បានបង្កើតពិភពលោក ដូចដែលព្រះជាម្ចាស់មានបន្ទូលថា៖ «ខ្ញុំបោះជំហានកណ្តាលខ្យល់ និងភ្លៀង ហើយបានចំណាយពេលពីមួយឆ្នាំទៅមួយឆ្នាំក្នុងចំណោមមនុស្ស និងបានចូលមកដល់ពេលវេលានៃបច្ចុប្បន្ននេះ។ តើនេះមិនមែនជាជំហាននៃផែនការគ្រប់គ្រងយ៉ាងជាក់ច្បាស់របស់ខ្ញុំទេឬ? តើនរណាធ្លាប់បន្ថែមទៅក្នុងផែនការរបស់ខ្ញុំ? តើនរណាអាចបំបែកចេញពីជំហាននៃផែនការរបស់ខ្ញុំបាន?» ដោយបានត្រលប់ជាសាច់ឈាម នោះព្រះជាម្ចាស់ត្រូវតែមានបទពិសោធពីជីវិតរបស់មនុស្ស តើនេះមិនមែនជាផ្នែកជាក់ស្ដែងរបស់ព្រះដ៏ជាក់ស្ដែងឬ? ព្រះជាម្ចាស់មិនលាក់បាំងអ្វីមួយពីមនុស្ស ដោយសារតែភាពទន់ខ្សោយរបស់មនុស្សនោះទេ។ ផ្ទុយទៅវិញ ទ្រង់បើកចំហសេចក្ដីពិតទៅកាន់មនុស្ស ដូចជាព្រះជាម្ចាស់មានបន្ទូលថា៖ «ខ្ញុំបានចំណាយពេលពីមួយឆ្នាំទៅមួយឆ្នាំក្នុងចំណោមមនុស្ស»។ វាច្បាស់ជាដោយសារតែព្រះជាម្ចាស់គឺជាព្រះជាម្ចាស់ដែលត្រលប់ជាសាច់ឈាម ទើបទ្រង់បានឆ្លងកាត់ពីមួយឆ្នាំទៅមួយឆ្នាំនៅលើផែនដី។ ដូច្នេះហើយ មានតែក្រោយពេលឆ្លងកាត់ដំណើរការគ្រប់ប្រភេទទាំងអស់ប៉ុណ្ណោះ ទើបទ្រង់ត្រូវបានចាត់ទុកថាជាព្រះជាម្ចាស់ដែលយកកំណើតជាមនុស្ស ហើយមានតែក្រោយពីដំណើរការទាំងអស់នោះទេ ដែលទ្រង់អាចធ្វើការនៅក្នុងភាពជាព្រះនៅក្នុងសាច់ឈាមបាន។ បន្ទាប់មក ក្រោយពីត្រូវបានបើកសម្ដែងអាថ៌កំបាំងទាំងអស់ នោះទ្រង់នឹងមានសេរីភាពក្នុងការផ្លាស់ប្ដូរសណ្ឋានរបស់ទ្រង់។ នេះគឺជាទិដ្ឋភាពមួយទៀតនៃការពន្យល់ពីភាពមិនហួសពីអធិធម្មជាតិ ដែលព្រះជាម្ចាស់បានចង្អុលបង្ហាញដោយផ្ទាល់។

វាជាការចាំបាច់ក្នុងការបញ្ជូនបន្តនូវការប្រមូលផ្ដុំព្រះបន្ទូលគ្រប់ម៉ាត់របស់ព្រះជាម្ចាស់ ដោយមិនមែនធ្វើគ្រាន់ធ្វើបង្គ្រប់កិច្ចនោះទេ នេះគឺជាបញ្ជាបេសកកម្មរបស់ព្រះជាម្ចាស់!


ជំពូកទី ២៤ និង ២៥

បើគ្មានការអានដ៏ផ្ចិតផ្ចង់ទេ នោះវាមិនអាចរកឃើញអ្វីមួយនៅក្នុងព្រះសូរសៀងនៃវេលាពីរថ្ងៃនេះបានឡើយ។ តាមពិត ព្រះសូរសៀងនេះត្រូវបានមានបន្ទូលក្នុងរយៈពេលមួយថ្ងៃ ប៉ុន្តែព្រះជាម្ចាស់បានចែកព្រះសូរសៀងនេះក្នុងរយៈពេលពីរថ្ងៃ។ មានន័យថា ព្រះសូរសៀងក្នុងរយៈពេលពីរថ្ងៃនេះ ផ្គុំទាំងមូលតែមួយទេ ប៉ុន្តែដើម្បីឱ្យមនុស្សងាយស្រួលក្នុងការទទួលយកព្រះសូរសៀងនេះ នោះព្រះជាម្ចាស់បានបែងចែកព្រះសូរសៀងនេះទៅជាពីរថ្ងៃ ដើម្បីផ្ដល់ឱកាសឱ្យមនុស្សដកដង្ហើម។ នេះគឺជាការយកព្រះទ័យទុកដាក់របស់ព្រះជាម្ចាស់ចំពោះមនុស្ស។ នៅក្នុងគ្រប់កិច្ចការរបស់ព្រះជាម្ចាស់ មនុស្សទាំងអស់បំពេញតួនាទីរបស់ពួកគេ និងភារកិច្ចរបស់ពួកគេនៅកន្លែងផ្ទាល់ខ្លួនរបស់ពួកគេ។ វាមិនមែនត្រឹមតែមនុស្សដែលមានវិញ្ញាណរបស់ទេវតាឡើយដែលអាចសហការ អស់អ្នកដែលមានវិញ្ញាណរបស់អារក្ស ក៏អាច «សហការ» ក៏ដូចជាវិញ្ញាណទាំងអស់របស់សាតាំងផងដែរ។ នៅក្នុងព្រះសូរសៀងរបស់ព្រះជាម្ចាស់ គេមើលឃើញបំណងព្រះហឫទ័យរបស់ព្រះជាម្ចាស់ និងសេចក្ដីតម្រូវរបស់ទ្រង់ពីមនុស្ស។ ព្រះបន្ទូល «ការវាយផ្ចាលរបស់ខ្ញុំត្រូវធ្លាក់លើមនុស្សទាំងអស់ ប៉ុន្តែវាក៏នៅឆ្ងាយពីមនុស្សទាំងអស់ដែរ។ ជីវិតទាំងមូលនៃមនុស្សម្នាក់ៗគឺត្រូវបានបំពេញដោយសេចក្តីស្រឡាញ់ និងសេចក្តីស្អប់ចំពោះខ្ញុំ» បង្ហាញថា ព្រះជាម្ចាស់ប្រើប្រាស់ការវាយផ្ចាល ដើម្បីគំរាមកំហែងមនុស្សទាំងអស់ ដោយបណ្ដាលឱ្យពួកគេទទួលបាននូវចំណេះដឹងអំពីទ្រង់។ ដោយសារតែសេចក្ដីពុករលួយរបស់សាតាំង និងភាពទន់ខ្សោយរបស់ពួកទេវតា នោះព្រះជាម្ចាស់ប្រើប្រាស់ត្រឹមតែព្រះបន្ទូលប៉ុណ្ណោះ និងមិនប្រើប្រាស់បញ្ញត្តិរដ្ឋបាលឡើយដើម្បីវាយផ្ចាលមនុស្ស។ ចាប់តាំងពីការបង្កើតរហូតមកដល់បច្ចុប្បន្ននេះ នេះគឺជាគោលការណ៍នៃកិច្ចការរបស់ព្រះជាម្ចាស់ ក្នុងការទទួលស្គាល់ពួកទេវតា និងមនុស្សទាំងអស់។ ដោយសារតែពួកទេវតាគឺជាកម្មសិទ្ធិរបស់ព្រះជាម្ចាស់ នោះថ្ងៃមួយពួកគេនឹងច្បាស់ជាក្លាយជារាស្រ្តនៃនគររបស់ព្រះជាម្ចាស់មិនខាន ហើយនឹងត្រូវបានព្រះជាម្ចាស់ថែរក្សា និងការពារ។ ស្របពេលជាមួយគ្នានេះ អ្នកផ្សេងទាំងអស់ក៏នឹងត្រូវបានចាត់ថ្នាក់តាមប្រភេទផងដែរ។ គ្រប់វិញ្ញាណអាក្រក់ផ្សេងៗរបស់សាតាំងនឹងត្រូវបានវាយផ្ចាល ហើយគ្រប់គ្នាដែលគ្មានវិញ្ញាណនឹងត្រូវបានត្រួតត្រាដោយពួកកូនប្រុស និងរាស្ត្ររបស់ព្រះជាម្ចាស់។ នេះគឺជាផែនការរបស់ព្រះជាម្ចាស់។ ដូច្នេះ ព្រះជាម្ចាស់ធ្លាប់មានបន្ទូលថា «តើការមកដល់នៃថ្ងៃរបស់ខ្ញុំ ពិតជាពេលវេលានៃសេចក្តីស្លាប់របស់មនុស្សមែនទេ? តើខ្ញុំពិតជាអាចបំផ្លាញមនុស្សនៅពេលដែលនគររបស់ខ្ញុំត្រូវបានបង្កើតឬ?» ទោះបីជាទាំងពីរនេះ គឺជាសំណួរដ៏សាមញ្ញក៏ដោយ ក៏សំណួរទាំងពីរនេះគឺជាការរៀបចំរបស់ព្រះជាម្ចាស់ដើម្បីទិសដៅរបស់មនុស្សជាតិទាំងអស់ដែរ។ នៅពេលដែលព្រះជាម្ចាស់យាងមកដល់ នោះគឺជាពេលវេលាដែល «មនុស្សទូទាំងសកលលោកត្រូវបានដំដែកគោលជាប់នឹងឈើឆ្កាង ដោយក្បាលសំយុងមកក្រោម»។ នេះគឺជាគោលបំណងរបស់ព្រះជាម្ចាស់ក្នុងការលេចមកចំពោះមនុស្សទាំងអស់ ដោយប្រើប្រាស់ការវាយផ្ចាល ដើម្បីធ្វើឱ្យពួកគេស្គាល់អំពីអត្ថិភាពរបស់ព្រះជាម្ចាស់។ ដោយសារតែពេលវេលាដែលព្រះជាម្ចាស់យាងមកផែនដី គឺជាយុគសម័យចុងក្រោយ នោះនៅពេលដែលប្រទេសនានានៅលើផែនដី កំពុងតែស្ថិតនៅក្នុងភាពច្របូកច្របល់ខ្លាំងបំផុត ព្រះជាម្ចាស់មានបន្ទូលថា «នៅពេលដែលខ្ញុំយាងចុះមកផែនដី នោះផែនដីគ្របដណ្តប់ដោយភាពងងឹត ហើយមនុស្ស 'ដេកលង់លក់យ៉ាងឆាប់រហ័ស'»។ ដូច្នេះ បច្ចុប្បន្ននេះ គ្មានអ្វីក្រៅពីមនុស្សមួយក្ដាប់តូចប៉ុណ្ណោះ ដែលអាចស្គាល់ព្រះជាម្ចាស់ដែលយកកំណើតជាមនុស្ស ស្ទើរតែគ្មានសោះតែម្ដង។ ដោយសារតែពេលនេះគឺជាយុគសម័យចុងក្រោយ នោះគ្មាននរណាម្នាក់ពិតជាបានស្គាល់ព្រះដ៏ជាក់ស្ដែង ហើយមនុស្សគ្រាន់តែមានចំណេះដឹងសើៗអំពីព្រះជាម្ចាស់ប៉ុណ្ណោះ។ វាដោយសារតែមូលហេតុនេះហើយទើបមនុស្សរស់នៅក្នុងការបន្សុទ្ធដ៏ឈឺចាប់។ នៅពេលដែលមនុស្សចាកចេញពីការបន្សុទ្ធ នោះក៏ជាពេលដែលពួកគេចាប់ផ្ដើមត្រូវបានវាយផ្ចាលផងដែរ ហើយវាជាពេលវេលាដែលព្រះជាម្ចាស់លេចមកចំពោះមនុស្សទាំងអស់ ដើម្បីឱ្យពួកគេអាចសង្កេតមើលទ្រង់ដោយផ្ទាល់។ ដោយសារតែព្រះជាម្ចាស់ដែលយកកំណើតជាមនុស្ស នោះមនុស្សធ្លាក់ទៅក្នុងគ្រោះមហន្តរាយ ហើយមិនអាចដោះខ្លួនចេញបានឡើយ នេះគឺជាការដាក់ទោសរបស់ព្រះជាម្ចាស់ចំពោះនាគដ៏ធំមានសម្បុរក្រហម ហើយវាគឺជាបញ្ញត្តិរដ្ឋបាលរបស់ទ្រង់។ នៅពេលដែលភាពកក់ក្ដៅនៃរដូវស្លឹកឈើជ្រុះចូលមកដល់ ហើយបុប្ផារីកនៅពេលដែលគ្រប់យ៉ាងនៅខាងក្រោមស្ថានសួគ៌ ត្រូវបានគ្របដណ្ដប់ដោយពណ៌បៃតង ហើយរបស់សព្វសារពើនៅលើផែនដីរួចរាល់ នោះមនុស្សទាំងអស់ និងរបស់សព្វសារពើនឹងចូលទៅក្នុងការវាយផ្ចាលរបស់ព្រះជាម្ចាស់បន្តិចម្ដងៗ ហើយនៅពេលនោះ កិច្ចការរបស់ព្រះជាម្ចាស់ទាំងអស់នៅលើផែនដីនឹងបញ្ចប់។ ព្រះជាម្ចាស់នឹងលែងធ្វើកិច្ចការ ឬរស់នៅលើផែនដីទៀតហើយ ដោយសាតែកិច្ចការដ៏អស្ចារ្យរបស់ទ្រង់នឹងត្រូវបានសម្រេច។ តើមនុស្សមិនអាចទុកសាច់ឈាមចោលសម្រាប់រយៈពេលដ៏ខ្លីនេះបានទេឬ? តើអ្វីដែលអាចបំបែកសេចក្ដីស្រឡាញ់រវាងមនុស្សនិងព្រះជាម្ចាស់បាន? តើនរណាអាចទាញបំបែកសេចក្ដីស្រឡាញ់រវាងមនុស្ស និងព្រះជាម្ចាស់បាន? តើជាឪពុកម្ដាយ ស្វាមី បងប្អូនស្រី ភរិយា ឬជាការបន្សុទ្ធដ៏ឈឺចាប់? តើអារម្មណ៍នៃមនសិការអាចលុបបំបាត់រូបអង្គរបស់ព្រះជាម្ចាស់នៅក្នុងមនុស្សបានទេ? តើសកម្មភាព និងការជាប់ជំពាក់របស់មនុស្សចំពោះគ្នា គឺជាទង្វើផ្ទាល់ខ្លួនរបស់ពួកគេឬ? តើពួកវាអាចដោះស្រាយដោយមនុស្សបានទេ? តើនរណាអាចការពារខ្លួនបាន? តើមនុស្សអាចផ្គត់ផ្គង់ខ្លួនឯងបានទេ? តើនរណាដែលខ្លាំងជាងគេនៅក្នុងជីវិត? តើនរណាអាចចាកចេញពីខ្ញុំ ហើយរស់នៅដោយខ្លួនឯងបាន? ម្ដងហើយម្ដងទៀត ហេតុអ្វីបានជាព្រះជាម្ចាស់បង្គាប់ឱ្យមនុស្សអនុវត្តកិច្ចការនៃការឆ្លុះបញ្ចាំងពីខ្លួនឯង? ហេតុអ្វីបានជាព្រះជាម្ចាស់មានបន្ទូលថា «តើការលំបាករបស់អ្នកណាដែលត្រូវបានរៀបចំដោយផ្ទាល់ដៃរបស់ពួកគេនោះ?»

នៅពេលបច្ចុប្បន្ននេះ មានយប់ងងឹតទូទាំងពិភពលោក ហើយមនុស្សស្ពឹក និងខ្សោយប្រាជ្ញា ប៉ុន្តែទ្រនិចនាឡិកាតែងតែដើរទៅមុខជានិច្ច នាទី និងវិនាទីមិនឈប់ឡើយ ហើយការបដិវត្តនៃផែនដី ព្រះអាទិត្យ និងព្រះចន្ទរីកចម្រើនយ៉ាងលឿនជាងមុន។ នៅក្នុងអារម្មណ៍របស់ពួកគេ មនុស្សជឿថា ថ្ងៃនោះនៅមិនឆ្ងាយឡើយ។ វាហាក់ដូចជាថ្ងៃចុងក្រោយរបស់ពួកគេ គឺនៅខាងមុខភ្នែករបស់ពួកគេអ៊ីចឹង។ មនុស្សរៀបចំមិនឈប់អំពីអ្វីៗគ្រប់យ៉ាងសម្រាប់ពេលស្លាប់ផ្ទាល់ខ្លួនរបស់ពួកគេ ដើម្បីឱ្យវាបម្រើឱ្យគោលបំណងនៃសេចក្ដីស្លាប់របស់ពួកគេ។ ប្រសិនបើមិនដូច្នោះទេ ពួកគេអាចនឹងរស់នៅដោយឥតប្រយោជន៍។ តើបែបនោះ មិនគួរឱ្យសោកស្ដាយទេឬ? នៅពេលដែលព្រះជាម្ចាស់បំផ្លាញពិភពលោកឱ្យវិនាស នោះទ្រង់ចាប់ផ្ដើមដោយការផ្លាស់ប្ដូរនៅក្នុងកិច្ចការក្នុងស្រុករបស់ប្រទេសនានា ដោយចាប់ផ្ដើមពីការកើតឡើងនូវរដ្ឋប្រហារ។ ដូច្នេះ ព្រះជាម្ចាស់ប្រមូលផ្ដុំការបម្រើរបស់មនុស្សទូទាំងពិភពលោក។ ដែនដីដែលនាគដ៏ធំមានសម្បុរក្រហមរង្វេលខ្លួន គឺជាតំបន់តវ៉ា។ នៅក្នុងស្រុក ដោយសារតែមានការបែកបាក់ នោះកិច្ចការក្នុងស្រុកបានធ្លាក់ទៅក្នុងភាពវឹកវរ គ្រប់គ្នាការពារខ្លួនឯង ដោយរៀបចំដើម្បីរត់គេចទៅកាន់ព្រះចន្ទ ប៉ុន្តែតើពួកគេរត់គេចពីការត្រួតត្រារបស់ព្រះជាម្ចាស់បានយ៉ាងដូចម្ដេច? ដូចដែលព្រះជាម្ចាស់បានមានបន្ទូលថា មនុស្សនឹង «ផឹកពីពែងដ៏ល្វីងជូរចត់របស់ពួកគេផ្ទាល់ខ្លួន»។ ពេលវេលានៃការតស៊ូនៅក្នុងស្រុក គឺច្បាស់ជានៅពេលដែលព្រះជាម្ចាស់យាងចាកចេញពីផែនដី។ ព្រះជាម្ចាស់នឹងមិនបន្តស្នាក់នៅក្នុងប្រទេសនៃនាគដ៏ធំមានសម្បុរក្រហមឡើយ ហើយនឹងបញ្ចប់កិច្ចការរបស់ទ្រង់នៅលើផែនដីភ្លាមៗ។ វាអាចនិយាយបានថា ពេលវេលាដើរលឿនណាស់ ហើយគ្មានពេលវេលាច្រើននៅសល់ឡើយ។ ចេញពីសំនៀងនៃព្រះបន្ទូលរបស់ព្រះជាម្ចាស់ វាអាចត្រូវបានគេឃើញថា ព្រះជាម្ចាស់បានមានបន្ទូលរួចហើយ អំពីទិសដៅនៃរបស់គ្រប់យ៉ាងនៅទូទាំងសកលលោក ហើយអាចមើលឃើញថា ទ្រង់គ្មានអ្វីផ្សេងដើម្បីមានបន្ទូលចំពោះអ្វីដែលនៅសល់ឡើយ។ នេះគឺជាអ្វីដែលព្រះជាម្ចាស់បើកសម្ដែងចំពោះមនុស្ស។ វាដោយសារតែគោលបំណងរបស់ព្រះជាម្ចាស់ក្នុងការបង្កើតមនុស្ស ទើបទ្រង់មានបន្ទូលថា «នៅក្នុងក្រសែព្រះនេត្ររបស់ខ្ញុំ មនុស្សគឺជាអ្នកគ្រប់គ្រងនៃរបស់សព្វសារពើ។ ខ្ញុំបានប្រទានសិទ្ធិអំណាចមិនតិចទេដល់គេ ដោយអនុញ្ញាតឱ្យគេគ្រប់គ្រងរបស់សព្វសារពើនៅលើផែនដី មានដូចជា ស្មៅនៅលើភ្នំ សត្វនៅក្នុងព្រៃ និងត្រីនៅក្នុងទឹក»។ នៅពេលដែលព្រះជាម្ចាស់បានបង្កើតមនុស្ស នោះទ្រង់បានកំណត់ថា មនុស្សនឹងក្លាយជាម្ចាស់នៃរបស់សព្វសារពើ ប៉ុន្តែមនុស្សត្រូវបានសាតាំងធ្វើឱ្យពុករលួយ ដូច្នេះហើយ គេមិនអាចរស់នៅតាមដែលគេចង់បានទេ។ ការនេះបាននាំឱ្យមានពិភពលោកនៃបច្ចុប្បន្ននេះ ដែលមនុស្សមិនខុសពីសត្វតិរច្ឆានឡើយ ហើយភ្នំបានចូលលាយឡំជាមួយទន្លេ ដោយមានលទ្ធផលដែល «ជីវិតទាំងមូលរបស់មនុស្ស គឺជាជីវិតនៃការព្រួយបារម្ភ និងការប្រញាប់ប្រញាល់រត់រកក្ដីសប្បាយដែលបានបន្ថែមលើភាពទទេស្អាត»។ ដោយសារតែគ្មានអត្ថន័យចំពោះជីវិតរបស់មនុស្ស និងដោយសារតែនេះមិនមែនជាគោលបំណងរបស់ព្រះជាម្ចាស់ក្នុងការបង្កើតមនុស្ស នោះពិភពលោកទាំងមូលបានក្លាយជាច្របូកច្របល់។ នៅពេលដែលព្រះជាម្ចាស់ដាក់សកលលោកទាំងមូលឱ្យមានសណ្ដាប់ធ្នាប់ នោះមនុស្សទាំងអស់នឹងចាប់ផ្ដើមជាផ្លូវការ ដើម្បីដកយកបទពិសោធនៃជីវិតរបស់មនុស្ស ហើយមានតែដូច្នោះទេ ទើបជីវិតរបស់ពួកគេនឹងចាប់ផ្ដើមមានន័យ។ មនុស្សនឹងចាប់ផ្ដើមប្រើប្រាស់ជាប្រយោជន៍នូវសិទ្ធិអំណាចដែលព្រះជាម្ចាស់ប្រទានដល់ពួកគេ ហើយពួកគេនឹងលេចមកជាផ្លូវការនៅចំពោះរបស់សព្វសារពើ ក្នុងនាមជាចៅហ្វាយរបស់ពួកវា។ ពួកគេនឹងទទួលយកការដឹកនាំរបស់ព្រះជាម្ចាស់នៅលើផែនដី ហើយនឹងលែងមិនស្ដាប់បង្គាប់ទ្រង់ទៀតហើយ ប៉ុន្តែផ្ទុយទៅវិញ ពួកគេនឹងស្ដាប់បង្គាប់ទ្រង់។ ទោះបីជាយ៉ាងណាក៏ដោយ មនុស្សនាពេលបច្ចុប្បន្ននេះ គឺនៅឆ្ងាយពីការនោះ។ គ្រប់យ៉ាងដែលពួកគេធ្លាប់ធ្វើ គឺ «យកផលប្រយោជន៍» តាមរយៈព្រះជាម្ចាស់ ដូច្នេះហើយទើបព្រះជាម្ចាស់សួរសំណួរជាបន្តបន្ទាប់ ដូចជា «តើកិច្ចការដែលខ្ញុំធ្វើចំពោះមនុស្ស មិនផ្តល់ផលប្រយោជន៍ដល់គេទេឬ?» ប្រសិនបើព្រះជាម្ចាស់មិនសួរសំណួរទាំងនេះទេ នោះគ្មានអ្វីនឹងកើតឡើងឡើយ។ ប៉ុន្តែនៅពេលដែលទ្រង់សួររឿងបែបនេះ នោះមនុស្សមួយចំនួនមិនអាចឈរយ៉ាងរឹងមាំបានទេ ដោយសារតែមានការជាប់ជំពាក់នៅក្នុងមនសិការរបស់ពួកគេ ហើយពួកគេមិនបរិសុទ្ធសម្រាប់ព្រះជាម្ចាស់ឡើយ ប៉ុន្តែបរិសុទ្ធសម្រាប់ខ្លួនឯង។ គ្រប់យ៉ាងទាំងអស់គឺទទេសូន្យ។ ដូច្នេះ មនុស្សទាំងនេះ និង «មនុស្សនៃគ្រប់សាសនា គ្រប់វិស័យនៃសង្គម គ្រប់ជាតិសាសន៍ និងគ្រប់និកាយទាំងអស់សុទ្ធតែដឹងពីភាពទទេស្អាតនៅលើផែនដី ហើយពួកគេទាំងអស់ស្វះស្វែងរកខ្ញុំ និងទន្ទឹងរង់ចាំការយាងត្រឡប់មកវិញរបស់ខ្ញុំ»។ មនុស្សទាំងអស់ទទូចចង់បានការយាងត្រឡប់មកវិញរបស់ព្រះជាម្ចាស់ ដើម្បីឱ្យទ្រង់អាចបញ្ចប់សម័យកាលចាស់ដ៏ទទេសូន្យនេះ ប៉ុន្តែពួកគេក៏ភ័យខ្លាចចំពោះការធ្លាក់ចូលក្នុងគ្រោះមហន្តរាយផងដែរ។ ពិភពសាសនាទាំងមូលនឹងត្រូវបានទុកចោលឱ្យនៅកណ្ដោចកណ្ដែងភ្លាមៗ ហើយមនុស្សទាំងអស់មិនបានអើពើឡើយ។ ពួកគេខ្វះភាពពិត ហើយពួកគេនឹងដឹងថា ជំនឿរបស់ពួកគេលើព្រះជាម្ចាស់ មានភាពស្រពេចស្រពិល និងអរូបី។ មនុស្សគ្រប់ស្រទាប់នៅក្នុងសង្គមក៏នឹងត្រូវបែកបាក់ ហើយគ្រប់ជាតិសាសន៍ និងគ្រប់និកាយទាំងអស់នឹងចាប់ផ្ដើមធ្លាក់ទៅក្នុងភាពច្របូកច្របល់។ សរុបមក ភាពទៀងទាត់នៃរបស់សព្វសារពើនឹងត្រូវបានញែកដាច់ពីគ្នា គ្រប់យ៉ាងនឹងបាត់បង់ភាពប្រក្រតីរបស់វា ដូច្នេះហើយ មនុស្សក៏នឹងបើកសម្ដែងមុខមាត់ពិតរបស់ពួកគេផងដែរ។ ដូច្នេះ ព្រះជាម្ចាស់មានបន្ទូលថា «ជាច្រើនលើកច្រើនសា ដែលខ្ញុំបានស្រែករកមនុស្ស ប៉ុន្តែតើមាននរណាម្នាក់ធ្លាប់មានសេចក្តីមេត្តាករុណាឬទេ? តើមាននរណាម្នាក់ធ្លាប់រស់នៅក្នុងភាពជាមនុស្សឬទេ? មនុស្សអាចរស់នៅក្នុងសាច់ឈាម ប៉ុន្តែគេគ្មានភាពជាមនុស្សនោះទេ។ តើគេបានកើតនៅក្នុងនគររបស់សត្វឬ?» ការផ្លាស់ប្ដូរក៏នឹងកើតឡើងចំពោះមនុស្សផងដែរ ហើយដោយសារតែការផ្លាស់ប្ដូរនេះ នោះម្នាក់ៗត្រូវបានចាត់ទៅតាមប្រភេទ។ នេះគឺជាកិច្ចការរបស់ព្រះជាម្ចាស់ក្នុងអំឡុងពេលគ្រាចុងក្រោយ ហើយនេះគឺជាឥទ្ធិពលដែលត្រូវបានសម្រេចដោយកិច្ចការនៃគ្រាចុងក្រោយ។ ព្រះជាម្ចាស់មានបន្ទូលកាន់តែច្បាស់អំពីលក្ខណៈរបស់មនុស្ស ដូច្នេះហើយវាបញ្ជាក់ថាទីបញ្ចប់នៃកិច្ចការរបស់ទ្រង់គឺចូលជិតមកដល់ហើយ ហើយជាងនេះទៅទៀត វាបញ្ជាក់ថា ព្រះជាម្ចាស់កាន់តែលាក់បាំងពីមនុស្ស ដែលធ្វើឱ្យពួកគេមានអារម្មណ៍កាន់តែរំជើបរំជួល។ កាលណាមនុស្សសង្កេតមើលបំណងព្រះហឫទ័យរបស់ព្រះជាម្ចាស់កាន់តែតិច នោះពួកគេយកចិត្តទុកដាក់កាន់តែតិចចំពោះកិច្ចការនៃគ្រាចុងក្រោយរបស់ព្រះជាម្ចាស់។ បញ្ហានេះបញ្ឈប់ពួកគេពីការរំខាន ដូច្នេះ ព្រះជាម្ចាស់ធ្វើកិច្ចការដែលទ្រង់សព្វព្រះទ័យធ្វើ នៅពេលដែលគ្មាននរណាម្នាក់យកចិត្តទុកដាក់។ នេះគឺជាគោលការណ៍មួយនៃកិច្ចការរបស់ព្រះជាម្ចាស់នៅក្នុងយុគសម័យនានា។ កាលណាទ្រង់យកព្រះទ័យទុកដាក់កាន់តែតិចចំពោះភាពទន់ខ្សោយរបស់មនុស្ស នោះបង្ហាញថា ភាពជាព្រះរបស់ព្រះជាម្ចាស់ គឺកាន់តែច្បាស់ ដូច្នេះហើយ ថ្ងៃនៃព្រះជាម្ចាស់គឺកាន់តែខិតជិតមកដល់ហើយ។


ជំពូកទី ២៦

តាមព្រះបន្ទូលដែលថ្លែងដោយព្រះជាម្ចាស់ គេអាចមើលឃើញថា ថ្ងៃរបស់ព្រះជាម្ចាស់ខិតមកកាន់តែកៀកពីមួយថ្ងៃទៅមួយថ្ងៃ។ ថ្ងៃនេះហាក់ដូចជានៅនឹងភ្នែករបស់មនុស្ស គឺហាក់បីដូចជាមកដល់ស្អែកនេះតែម្ដង។ ដូច្នេះ បន្ទាប់ពីបានអានព្រះបន្ទូលរបស់ព្រះជាម្ចាស់ មនុស្សទាំងអស់លង់ក្នុងភាពភ័យខ្លាច ហើយពួកគេក៏ដឹងពីចំណែកមួយនៃភាពកណ្ដោចកណ្ដែងរបស់ពិភពលោក ដូចស្លឹកឈើដែលជ្រុះដោយសារខ្យល់អមដោយភ្លៀងស្រិចៗ។ មនុស្សបាត់ទៅដោយគ្មានដាន ពួកគេហាក់រលាយបាត់ទៅទាំងស្រុង។ គ្រប់ៗគ្នាមានអារម្មណ៍ត្រូវគេកំហែង ហើយទោះជាមនុស្សទាំងអស់ខំព្យាយាមខ្លាំង និងចង់ផ្គាប់បំណងព្រះទ័យព្រះជាម្ចាស់ ហើយ មនុស្សម្នាក់ៗប្រើអស់ទាំងកម្លាំងរបស់គេ ដើម្បីបំពេញតាមចេតនារបស់ព្រះជាម្ចាស់ ដើម្បីឱ្យបំណងព្រះហឫទ័យរបស់ព្រះជាម្ចាស់អាចបន្តទៅយ៉ាងរលូន និងគ្មានឧបសគ្គ ក៏អារម្មណ៍បែបនេះរមែងលាយឡំនឹងការស្គាល់អំពីទំនាយដែរ។ ចូរប្រយ័ត្ននឹងការថ្លែងព្រះបន្ទូលថ្ងៃនេះ៖ ប្រសិនបើព្រះបន្ទូលនោះត្រូវផ្សាយប្រាប់មហាជន គឺប្រកាសដល់សកលលោកទាំងមូល នោះមនុស្សទាំងអស់មុខជាក្រាបចុះ ហើយទួញយំ ដ្បិតព្រះបន្ទូលថ្លែងថា «ខ្ញុំនឹងពិនិត្យពិច័យផែនដីទាំងមូល ហើយដោយលេចមកនៅទិសខាងកើតនៃពិភពលោក ជាមួយនឹងសេចក្ដីសុចរិត តេជានុភាព សេចក្ដីក្រោធ និងការវាយផ្ចាល ខ្ញុំនឹងបើកសម្ដែងអង្គខ្ញុំចំពោះមនុស្សរាប់មិនអស់!» មនុស្សទាំងអស់ដែលយល់អំពីរឿងរ៉ាវខាងវិញ្ញាណមើលឃើញថា គ្មាននរណាអាចគេចពីការវាយផ្ចាលរបស់ព្រះជាម្ចាស់បានទេ និងយល់ថា បន្ទាប់ពីបានស្គាល់ការរងទុក្ខដោយការវាយផ្ចាល មនុស្សទាំងអស់នឹងត្រូវញែកទៅតាមជំពូករបស់គេ។ ពិតណាស់ នេះគឺជាជំហាននៃកិច្ចការបស់ព្រះជាម្ចាស់ ហើយក៏គ្មានរណាម្នាក់អាចផ្លាស់ប្ដូរការនេះបានឡើយ។ នៅពេលព្រះជាម្ចាស់បានបង្កើតពិភពលោកនេះ នៅពេលទ្រង់ដឹកនាំមនុស្សជាតិ ទ្រង់បានបង្ហាញអំពីព្រះប្រាជ្ញាញាណ និងភាពអស្ចារ្យរបស់ទ្រង់ ហើយទាល់តែនៅពេលដែលទ្រង់បញ្ចប់យុគសម័យនេះ ទើបមនុស្សមើលឃើញសេចក្ដីសុចរិត ឫទ្ធានុភាព សេចក្ដីក្រោធ និងការវាយផ្ចាលដ៏ពិតប្រាកដរបស់ទ្រង់។ ជាងនេះទៀត គឺមានតែតាមរយៈការវាយផ្ចាលនេះទេ ទើបពួកគេអាចមើលឃើញសេចក្ដីសុចរិត ឫទ្ធានុភាព និងសេចក្ដីក្រោធរបស់ទ្រង់ នេះគឺជាផ្លូវដែលត្រូវដើរក្នុងគ្រាចុងក្រោយដែលជាកត្តាចាំបាច់ ហើយចៀសមិនផុត ដូចការដែលព្រះជាម្ចាស់មកយកកំណើតជាមនុស្សដែរ។ បន្ទាប់ពីការប្រកាសអំពីចុងបញ្ចប់របស់មនុស្សជាតិទាំងអស់ ព្រះជាម្ចាស់ក៏បង្ហាញឱ្យមនុស្សឃើញនូវកិច្ចការដែលទ្រង់ធ្វើសព្វថ្ងៃ។ ឧទាហរណ៍ ព្រះជាម្ចាស់មានបន្ទូលថា៖ «អ៊ីស្រាអែលពីបុរាណលែងមានទៀតហើយ ហើយអ៊ីស្រាអែលសព្វថ្ងៃនេះបានក្រោកឈរឡើង យ៉ាងរឹងមាំ និងខ្ពស់ត្រដែតនៅក្នុងពិភពលោក ហើយបានឈរឡើងនៅក្នុងដួងចិត្តរបស់មនុស្សជាតិទាំងអស់។ អ៊ីស្រាអែលសព្វថ្ងៃនេះ នឹងទទួលបានគ្រឹះសម្រាប់អត្ថិភាពរបស់ខ្លួនតាមរយៈរាស្ត្ររបស់ខ្ញុំជាមិនខាន!» «ឱ អេស៊ីព្ទដ៏គួរឱ្យស្អប់អើយ! ... ម្ដេចក៏អ្នកមិនរស់នៅក្នុងការវាយផ្ចាលរបស់ខ្ញុំ?» ព្រះជាម្ចាស់បង្ហាញឱ្យមនុស្សឃើញយ៉ាងច្បាស់អំពីលទ្ធផលដែលប្រទេសផ្ទុយគ្នាស្រឡះនេះជួបគ្នានៅក្នុងព្រះហស្តទ្រង់ ក្នុងន័យមួយ គឺសំដៅលើអ៊ីស្រាអែលពិត និងក្នុងន័យមួយទៀត គឺសំដៅលើរាស្ត្ររើសតាំងទាំងអស់របស់ព្រះជាម្ចាស់ មានន័យថា រាស្ត្ររើសតាំងរបស់ព្រះជាម្ចាស់នឹងផ្លាស់ប្ដូរតាមរបៀបដែលអ៊ីស្រាអែលផ្លាស់ប្ដូរដែរ។ ពេលដែលអ៊ីស្រាអែលបានផ្លាស់ប្ដូរទាំងស្រុងទៅសណ្ឋានដើម នោះរាស្ត្ររើសតាំងទាំងអស់នឹងត្រូវបានប្រោសពេញខ្នាតដែរ មានន័យថា អ៊ីស្រាអែលគឺជានិមិត្តរូបដ៏មានន័យរបស់អស់អ្នកដែលព្រះជាម្ចាស់ស្រឡាញ់។ ខណៈដែលអេស៊ីពគឺជាតំណាងបណ្ដុំមនុស្សដែលព្រះជាម្ចាស់ស្អប់។ កាលណាគេកាន់តែអាក្រក់ កាលណាមនុស្សដែលព្រះជាម្ចាស់ស្អប់ កាន់តែខូចអាក្រក់ នោះបាប៊ីឡូនក៏នឹងដួលចុះដែរ។ កត្តានេះបង្កើតបាននូវភាពផ្ទុយគ្នាស្រឡះ។ តាមរយៈការប្រកាសអំពីចុងបញ្ចប់របស់អ៊ីស្រាអែល និងអេស៊ីព្ទ ព្រះជាម្ចាស់បើកសម្ដែងអំពីទិសដៅរបស់មនុស្សទាំងអស់ ដូច្នេះ ពេលកំពុងមានបន្ទូលពីអ៊ីស្រាអែល ព្រះជាម្ចាស់ក៏មានបន្ទូលពីអេស៊ីព្ទដែរ។ តាមរយៈរឿងនេះ គេអាចមើលឃើញថា ថ្ងៃវិនាសរបស់អេស៊ីព្ទគឺជាថ្ងៃសាបសូន្យរបស់ពិភពលោក ជាថ្ងៃដែលព្រះជាម្ចាស់វាយផ្ចាលមនុស្សទាំងអស់។ រឿងនេះនឹងកើតឡើងឆាប់ៗ ព្រះជាម្ចាស់ហៀបនឹងសម្រេចការនេះហើយ វាគឺជារឿងម្យ៉ាងដែលមនុស្សមិនអាចមើលនឹងភ្នែកទទេឃើញ តែជារឿងចៀសមិនផុត និងមិនអាចផ្លាស់ប្ដូរបាន។ ព្រះជាម្ចាស់មានបន្ទូលថា៖ «អស់អ្នកណាដែលទាស់ទទឹងនឹងខ្ញុំ នឹងត្រូវខ្ញុំវាយផ្ចាលជារៀងរហូតជាមិនខាន។ ដ្បិតខ្ញុំគឺជាព្រះជាម្ចាស់ដែលស្អប់ខ្ពើមសេចក្ដីអាក្រក់ ហើយនឹងមិនលើកលែងមនុស្សទាំងអស់ដោយងាយៗ ចំពោះអ្វីៗគ្រប់យ៉ាងដែលពួកគេបានធ្វើនោះទេ»។ ហេតុអ្វីបានជាព្រះជាម្ចាស់មានបន្ទូលយ៉ាងដាច់ខាតដូច្នេះ? ហើយហេតុអ្វីបានជាទ្រង់ផ្ទាល់ ត្រឡប់ជាសាច់ឈាមនៅក្នុងប្រជាជាតិនៃនាគដ៏ធំមានសម្បុរក្រហមយ៉ាងដូច្នេះ? តាមព្រះបន្ទូលរបស់ព្រះជាម្ចាស់ គោលបំណងរបស់ព្រះអង្គ អាចត្រូវបានមើលឃើញថា ទ្រង់មិនបានយាងមកសង្គ្រោះមនុស្ស ឬមកបង្ហាញព្រះទ័យអាណិតអាសូរដល់ពួកគេ ឬក៏ការពារពួកគេនោះទេ ទ្រង់យាងមកដើម្បីវាយផ្ចាលមនុស្ស គ្រប់គ្នាដែលទាស់ទទឹងនឹងទ្រង់វិញ។ ដ្បិតព្រះជាម្ចាស់មានបន្ទូលថា «គ្មាននរណាអាចគេចចេញពីការវាយផ្ចាលរបស់ខ្ញុំបានទេ»។ ព្រះជាម្ចាស់គង់ក្នុងសាច់ឈាម ហើយជាងនេះទៀត ទ្រង់គឺជាមនុស្សធម្មតាម្នាក់ ប៉ុន្តែព្រះអង្គមិនអត់ទោសដល់មនុស្ស ដោយព្រោះតែសេចក្ដីកម្សោយរបស់គេ ក្នុងការដែលមិនអាចស្គាល់ដោយការស្រមើស្រមៃបានទេ។ ផ្ទុយទៅវិញ ទ្រង់ផ្ដន្ទាទោសមនុស្សដោយព្រោះបាបរបស់គេតាមមធ្យោបាយរបស់ «មនុស្សធម្មតា» ម្នាក់ ទ្រង់ធ្វើឱ្យមនុស្សទាំងអស់មើលឃើញសាច់ឈាមរបស់ទ្រង់ ជាមនុស្សដែលត្រូវទ្រង់វាយផ្ចាល ដូច្នេះហើយពួកគេក៏ក្លាយជាយញ្ញបូជាសម្រាប់មនុស្សទាំងអស់ដែលមិនមែនជារាស្ត្រនៃប្រជាជាតិរបស់នាគដ៏ធំមានសម្បុរក្រហម។ តែនេះមិនមែនជាគោលដៅចម្បងមួយនៃការយកកំណើតជាមនុស្សរបស់ព្រះជាម្ចាស់នោះឡើយ។ ព្រះជាម្ចាស់បានត្រឡប់ជាសាច់ឈាម សំខាន់ជាងគេគឺដើម្បីធ្វើសង្គ្រាមជាមួយនាគដ៏ធំមានសម្បុរក្រហមក្នុងសាច់ឈាម និងដើម្បីនាំក្ដីអាម៉ាស់ដល់វាតាមរយៈសង្គ្រាមនេះ។ ព្រះជាម្ចាស់តយុទ្ធក្នុងសាច់ឈាម ដើម្បីបង្ហាញទង្វើ និងសព្វានុភាពរបស់ទ្រង់ ដ្បិតព្រះចេស្ដាដ៏ធំអស្ចារ្យរបស់ព្រះជាម្ចាស់សម្ដែងចេញមករឹតតែច្បាស់តាមរយៈការតយុទ្ធជាមួយនាគដ៏ធំមានសម្បុរក្រហមក្នុងសាច់ឈាមជាងក្នុងវិញ្ញាណ។ មនុស្សរាប់មិនអស់ត្រូវបានផ្ដន្ទាទោស «ទាំងគ្មានទោស» តាមរយៈយកកំណើតជាមនុស្សរបស់ព្រះជាម្ចាស់ ដូច្នេះហើយមនុស្សរាប់មិនអស់ត្រូវបោះទៅក្នុងនរក និងបោះទៅក្នុងការវាយផ្ចាល ហើយរងទុក្ខក្នុងសាច់ឈាម។ នេះគឺជាការបង្ហាញពី និស្ស័យសុចរិតរបស់ព្រះជាម្ចាស់ ហើយទោះបីមនុស្សដែល ប្រឆាំងទាស់នឹងព្រះជាម្ចាស់សព្វថ្ងៃនេះផ្លាស់ប្ដូរយ៉ាងណា ក៏និស្ស័យទៀងត្រង់របស់ព្រះជាម្ចាស់នឹងមិនប្រែប្រួលដែរ។ កាលណាមនុស្សត្រូវផ្ដន្ទាទោសហើយ គឺគេត្រូវផ្ដន្ទាទោសអស់កល្បជានិច្ច មិនអាចក្រោកឡើងវិញម្ដងទៀតឡើយ។ និស្ស័យរបស់មនុស្សមិនអាចដូចនិស្ស័យរបស់ព្រះជាម្ចាស់ឡើយ។ ចំពោះមនុស្សដែលប្រឆាំងទាស់នឹងព្រះជាម្ចាស់ ពួកគេក៏ត្រឡប់ទៅជាក្ដៅផង និងត្រជាក់ផង ពួកគេរេរា ម្ដងទៅឆ្វេង ម្ដងទៅស្ដាំ ម្ដងទៅលើ ម្ដងទៅក្រោម ពួកគេពុំអាចនៅនឹងបានទេ ជួនកាលគេស្អប់មនុស្សដែលទាស់ទទឹងនឹងព្រះជាម្ចាស់ដល់ឆ្អឹង ជួនកាលពួកគេក៏ឱបក្រសោបអ្នកទាំងនោះជាប់នឹងទ្រូង។ កាលៈទេសៈសព្វថ្ងៃ កើតឡើងពីព្រោះមនុស្សមិនស្គាល់កិច្ចការរបស់ព្រះជាម្ចាស់។ ហេតុអ្វីបានជាព្រះជាម្ចាស់មានបន្ទូលពាក្យដូច្នេះថា «ទីបំផុត ទេវតានៅតែជាទេវតា។ ទីបំផុត ព្រះជាម្ចាស់នៅតែជាព្រះជាម្ចាស់។ ទីបំផុត វិញ្ញាណអាក្រក់នៅតែជាវិញ្ញាណអាក្រក់។ មនុស្សទុច្ចរិតក៏នៅតែជាមនុស្សទុច្ចរិត ហើយមនុស្សបរិសុទ្ធក៏នៅតែជាមនុស្សបរិសុទ្ធ»? តើអ្នកអាចយល់ព្រះបន្ទូលនេះដែរឬទេ? តើព្រះជាម្ចាស់អាចចងចាំខុសទេ? ដូច្នេះបានជាព្រះជាម្ចាស់មានបន្ទូលថា «មនុស្សទាំងអស់ត្រូវបានបែងចែកទៅតាមប្រភេទរបស់ពួកគេ ហើយត្រូវបានត្រឡប់ទៅ «គ្រួសារ» របស់ពួកគេវិញដោយមិនដឹងខ្លួន»។ តាមព្រះបន្ទូលនេះ គេអាចមើលឃើញថា សព្វថ្ងៃនេះ ព្រះជាម្ចាស់បានបែងចែកអ្វីៗគ្រប់យ៉ាងទៅតាមស្រលាយរបស់គេ ដើម្បីឱ្យវាលែងទៅជា «ពិភពឥតមានដែនកំណត់» ហើយមនុស្សក៏លែងបរិភោគពីឆ្នាំងធំតែមួយទៀត តែអនុវត្តភារកិច្ចរបស់គេផ្ទាល់ក្នុងគ្រួសាររបស់គេផ្ទាល់ ដោយបំពេញទៅតាមតួនាទីរបស់គេ។ នេះជាផែនការដើមរបស់ព្រះជាម្ចាស់នៅពេលបង្កើតពិភពលោកនេះ។ បន្ទាប់ពីត្រូវបានបែងចែកតាមជំពូករបស់គេ មនុស្សនឹង «បរិភោគអាហាររបស់គេរៀងៗខ្លួន» គឺមានន័យថា ព្រះជាម្ចាស់នឹងចាប់ផ្ដើមជំនុំជម្រះ។ ជាលទ្ធផល ព្រះបន្ទូលទាំងអស់នេះក៏ចេញមកពីព្រះឱស្ឋរបស់ព្រះជាម្ចាស់មកថា៖ «ខ្ញុំនឹងស្ដារឡើងវិញនូវសភាពដើមនៃការកកើតលោក ខ្ញុំនឹងស្ដារអ្វីៗគ្រប់យ៉ាងឱ្យដូចដើមវិញ ដោយផ្លាស់ប្ដូរអ្វីៗគ្រប់យ៉ាងដោយហ្មត់ចត់ ហើយធ្វើឱ្យអ្វីៗគ្រប់យ៉ាងស្ថិតនៅក្នុងផែនការរបស់ខ្ញុំ»។ នេះពិតជាគោលដៅនៃកិច្ចការទាំងអស់របស់ព្រះជាម្ចាស់ ហើយវាមិនពិបាកយល់ទេ។ ព្រះជាម្ចាស់នឹងសម្រេចកិច្ចការរបស់ទ្រង់ តើមនុស្សអាចរារាំងកិច្ចការរបស់ទ្រង់បានទេ? តើព្រះជាម្ចាស់អាចហែកសេចក្ដីសញ្ញាដែលបានតាំងឡើងរវាងទ្រង់និងមនុស្សទេ? តើនរណាអាចផ្លាស់ប្ដូរកិច្ចការដែលត្រូវបានធ្វើដោយព្រះវិញ្ញាណរបស់ព្រះជាម្ចាស់បានដែរឬទេ? តើមានមនុស្សណាអាចធ្វើដូច្នេះបានដែរឬទេ?

កាលពីមុន មនុស្សយល់ពីក្រឹត្យវិន័យមួយនៅក្នុងព្រះបន្ទូលរបស់ព្រះជាម្ចាស់៖ ពេលព្រះបន្ទូលរបស់ព្រះជាម្ចាស់ត្រូវបានថ្លែងចេញ មិនយូរប៉ុន្មានព្រះបន្ទូលទាំងនោះក៏ក្លាយជាការពិត។ គ្មានពាក្យភូតកុហកក្នុងរឿងនេះទេ។ ដោយសារព្រះជាម្ចាស់មានបន្ទូលថា ព្រះអង្គនឹងវាយផ្ចាលមនុស្សទាំងអស់ ហើយលើសពីនេះ ដោយសារទ្រង់បានបញ្ចេញបញ្ញត្តិរដ្ឋបាលរបស់ទ្រង់ នោះគេអាចមើលឃើញថា កិច្ចការរបស់ព្រះជាម្ចាស់ត្រូវបានអនុវត្តរួចក្នុងដំណាក់កាលមួយជាក់លាក់។ បញ្ញត្តិដែលត្រូវបានបញ្ចេញប្រាប់ដល់មនុស្សទាំងអស់នោះ និយាយសំដៅលើជីវិតរបស់ពួកគេ និងឥរិយាបថដែលពួកគេមានចំពោះព្រះជាម្ចាស់។ បញ្ញត្តិនេះពុំបានចាក់ដល់ឫសគល់នៃរឿងនេះទេ។ បញ្ញត្តិនេះមិនចែងថា វាផ្អែកលើការកំណត់ទុកជាមុនរបស់ព្រះជាម្ចាស់ដែរ ប៉ុន្តែផ្អែកលើកិរិយារបស់មនុស្សនៅពេលនោះ។ បញ្ញត្តិរដ្ឋបាននាពេលសព្វថ្ងៃនេះអស្ចារ្យណាស់ ហើយបញ្ញត្តិទាំងនេះនិយាយពីរបៀបដែល «មនុស្សទាំងអស់នឹងត្រូវញែកចេញពីគ្នាទៅតាមប្រភេទរបស់ពួកគេ ហើយនឹងទទួលការវាយផ្ចាលផ្សេងៗគ្នាដែលសមស្របនឹងទង្វើរបស់ពួកគេ»។ គ្មានការអានដិតដល់ ក៏ពុំមានបញ្ហាដែលអាចរកឃើញបាននៅក្នុងនេះដែរ។ ដោយសារមានតែនៅក្នុងយុគសម័យចុងក្រោយទេ ទើបព្រះជាម្ចាស់ញែកគ្រប់យ៉ាងតាមជំពូករបស់វា។ បន្ទាប់ពីអានរឿងនេះរួច មនុស្សភាគច្រើននៅតែឆ្ងល់ និងយល់ច្រឡំ។ ពួកគេនៅប្រកាន់អាកប្បកិរិយាស្ទើរក្ដៅស្ទើរត្រជាក់ ដូច្នេះបានជាពួកគេមិនបានចាត់ទុករឿងនេះជាការដាស់តឿន ដ្បិតពួកគេមើលមិនឃើញភាពបន្ទាន់នៃពេលវេលា។ ត្រង់ចំណុចនេះ ហេតុអ្វីក៏បញ្ញត្ដិរដ្ឋបាលរបស់ព្រះជាម្ចាស់ដែលត្រូវបានប្រកាសប្រាប់សកលលោកទាំងមូល ត្រូវបានបង្ហាញប្រាប់មនុស្សដូច្នេះ? តើមនុស្សទាំងនេះតំណាងឱ្យមនុស្សទាំងអស់នៅក្នុងសកលលោកទាំងមូលទេ? បន្ទាប់មក តើព្រះជាម្ចាស់អាចមានសេចក្ដីមេត្តាករុណាបន្ថែមទៀតដល់មនុស្សទាំងអស់នេះទេ? តើមនុស្សទាំងអស់នេះបានលូតលាស់ទៅជាមនុស្សក្បាលពីរហើយមែនទេ? ពេលដែលព្រះជាម្ចាស់វាយផ្ចាលមនុស្សក្នុងសកលលោកនេះទាំងមូល ពេលដែលមហន្តរាយគ្រប់យ៉ាងយាយី នោះព្រះអាទិត្យ និងព្រះចន្ទក៏ប្រែប្រួលដោយសារមហន្តរាយទាំងអស់នោះ ហើយពេលដែលមហន្តរាយនេះបញ្ចប់ទៅ ព្រះអាទិត្យ និងព្រះចន្ទនឹងត្រូវប្រែប្រួល ហើយនេះគេហៅថា «ការផ្លាស់ប្ដូរ»។ ល្មមអាចនឹងនិយាយបានថា មហន្តរាយនៃអនាគតនឹងធ្ងន់ធ្ងរណាស់។ យប់អាចនឹងចូលមកជំនួសថ្ងៃ ព្រះអាទិត្យនឹងលែងរះមួយឆ្នាំ កម្ដៅហួតហែងអាចមានជាច្រើនខែ ព្រះចន្ទស្រអាប់អាចនឹងបង្ហាញមុខនឹងមនុស្សរហូត ហើយសភាពគួរឱ្យខ្លាចរបស់ព្រះអាទិត្យនិងព្រះចន្ទរះឡើងព្រមគ្នាក៏អាចនឹងមានដែរ ។ល។ បន្ទាប់ពីមានការផ្លាស់ប្ដូរដែលកើតមានឡើងក្នុងរយៈពេលដ៏ទៀងទាត់ ទីបំផុតព្រះអាទិត្យនិងព្រះចន្ទ នឹងត្រូវផ្លាស់ប្ដូរថ្មីដោយសារតែពេលវេលាកន្លងផុតទៅ។ ព្រះជាម្ចាស់យកព្រះទ័យទុកដាក់ជាពិសេសចំពោះការរៀបចំរបស់ព្រះអង្គ សម្រាប់អស់អ្នកដែលជាកម្មសិទ្ធិរបស់អារក្ស។ ហេតុនេះ ទើបព្រះអង្គមានបន្ទូលយ៉ាងច្បាស់ថា «នៅក្នុងចំណោមមនុស្សលោកដែលស្ថិតក្នុងចក្រវាល អស់អ្នកណាដែលជារបស់ពួកអារក្ស នឹងត្រូវវិនាសសាបសូន្យ»។ នៅមុនពេលដែល «មនុស្ស» ទាំងនេះ បានបង្ហាញចរិតពិតរបស់ខ្លួន ព្រះជាម្ចាស់តែងតែប្រើពួកគេដើម្បីឱ្យបម្រើព័ន្ធកិច្ច។ ជាលទ្ធផល ទ្រង់មិនយកព្រះទ័យទុកដាក់នឹងទង្វើរបស់ពួកគេទេ ទ្រង់មិនបានផ្ដល់ «រង្វាន់» ពេលដែលពួកគេធ្វើបានល្អ ក៏មិនកាត់ «ថ្លៃឈ្នួល» របស់គេ ពេលដែលពួកគេធ្វើការមិនបានល្អដែរ។ ហេតុនេះ ទ្រង់មិនអើពើនឹងពួកគេ ហើយមិនចៅរ៉ៅដាក់ពួកគេទេ។ ទ្រង់ក៏មិនផ្លាស់ប្ដូរភ្លាមៗ ដោយសារ «សេចក្ដីល្អ» របស់គេដែរ ដ្បិតមិនថានៅពេលណា ឬកន្លែងណាទេ សារជាតិរបស់មនុស្សមិនផ្លាស់ប្ដូរឡើយ គឺដូចគ្នានឹងសេចក្ដីសញ្ញាដែលត្រូវបានតាំងឡើងរវាងព្រះជាម្ចាស់និងមនុស្ស ហើយដូចដែលមនុស្សនិយាយថា «ទោះបីជាសមុទ្ររីងស្ងួត ថ្មភ្នំរលីងអស់ ក៏គ្មានការប្រែប្រួលដែរ»។ ដូច្នេះ ព្រះជាម្ចាស់នឹងបែងចែកមនុស្សទាំងអស់នេះ តាមជំពូករបស់គេតែម្ដង និងមិនយកព្រះទ័យទុកដាក់នឹងគេស្រេចហើយ។ ចាប់តាំងពីសម័យកាលនៃការបង្កើតមកទល់សព្វថ្ងៃនេះ អារក្សមិនដែលសម្ដែងកិរិយារបស់វាផ្ទាល់ឱ្យបានច្បាស់នោះឡើយ។ វាតែងតែបង្កនូវការរំខាន ចលាចល និងការខ្វែងគំនិត។ ពេលដែលព្រះជាម្ចាស់បញ្ចេញទង្វើ ឬថ្លែងព្រះបន្ទូល អារក្សតែងតែព្យាយាមរួមចំណែក ប៉ុន្តែព្រះជាម្ចាស់មិនកត់ចំណាំវាទេ។ ពេលនិយាយពីអារក្ស សេចក្ដីក្រោធរបស់ព្រះជាម្ចាស់ ក៏ហូរចេញមកទប់មិនជាប់ឡើយ ដ្បិតព្រះជាម្ចាស់និងអារក្ស មិនមែនជាវិញ្ញាណតែមួយ ដូច្នេះ មិនមានទំនាក់ទំនងទេ គឺមានតែគម្លាត និងការដាច់ឆ្ងាយពីគ្នា។ បន្ទាប់ពីការបើកសម្ដែងអំពីត្រាទាំងប្រាំពីរ សភាពផែនដីរឹតតែអាក្រក់ទៅ ហើយគ្រប់យ៉ាង «ឈានទៅមុខប្រកៀកស្មាគ្នាជាមួយនឹងត្រាទាំងប្រាំពីរ» មិននៅឆ្ងាយពីគ្នាសូម្បីតែបន្តិច។ តាមព្រះបន្ទូលទាំងអស់របស់ព្រះជាម្ចាស់ ព្រះជាម្ចាស់ទតឃើញថា មនុស្សសុទ្ធតែស្រឡាំងកាំង ប៉ុន្តែពួកគេមិនភ្ញាក់ខ្លួនសោះ។ ដើម្បីឈានដល់ចំណុចខ្ពស់ជាងនេះ ដើម្បីនាំមកនូវកម្លាំងដល់មនុស្សទាំងអស់ ហើយជាងនេះទៀត ដើម្បីបញ្ចប់កិច្ចការរបស់ព្រះជាម្ចាស់ក្នុងចំណុចខ្ពស់បំផុតនៃកិច្ចការនេះ ព្រះជាម្ចាស់សួរទៅមនុស្សនូវកម្រងសំណួរ ហើយទ្រង់បំពេញគេដូចជាបំប៉ោងពោះគេ។ ដោយសារមនុស្សទាំងអស់នេះគ្មានកម្ពស់ពិត ផ្អែកលើកាលៈទេសៈជាក់ស្ដែង មនុស្សដែលត្រូវបំប៉ោងជាទំនិញដែលត្រូវទៅតាមបទដ្ឋាន ចំណែកមនុស្សដែលមិនត្រូវបានបំប៉ោង គឺជាសំរាមដែលឥតប្រយោជន៍។ នេះជាសេចក្ដីតម្រូវដែលព្រះជាម្ចាស់ចង់បានពីមនុស្ស ហើយក៏ជាគោលបំណងនៃវិធីសាស្ដ្រដែលទ្រង់មានបន្ទូលដែរ។ ជាពិសេស នៅពេលដែលព្រះជាម្ចាស់មានបន្ទូលថា «អាចមកពីកាលដែលខ្ញុំនៅផែនដី មិនដូចដែលខ្ញុំនៅស្ថានសួគ៌ឬ? អាចមកពីកាលនៅស្ថានសួគ៌ ខ្ញុំមិនអាចយាងចុះមកផែនដីឬ? អាចមកពីកាលនៅផែនដី ខ្ញុំមិនសមនឹងលើកឡើងទៅស្ថានសួគ៌ឬ?» សំណួរទាំងនេះដើរតួជាផ្លូវមួយច្បាស់ជាង ដែលអាចឱ្យមនុស្សស្គាល់ព្រះជាម្ចាស់។ តាមរយៈព្រះបន្ទូលរបស់ព្រះជាម្ចាស់ បំណងព្រះហឫទ័យបន្ទាន់របស់ព្រះជាម្ចាស់ ត្រូវបានមើលឃើញ។ មនុស្សមិនមានសមត្ថភាពទទួលការនេះបានទេ ហើយព្រះជាម្ចាស់បន្ថែមលក្ខខណ្ឌដដែល ក៏ដូចជារំឭកប្រាប់មនុស្សទាំងអស់ឱ្យស្គាល់ព្រះជាម្ចាស់ដែលគង់នៅស្ថានសួគ៌នៅលើផែនដី ហើយស្គាល់ព្រះជាម្ចាស់ដែលគង់នៅឯស្ថានសួគ៌ តែរស់នៅលើផែនដី។

យោងតាមព្រះបន្ទូលរបស់ព្រះជាម្ចាស់ គេអាចមើលឃើញសភាពរបស់មនុស្ស៖ «មនុស្សទាំងអស់ចំណាយការប្រឹងប្រែងរបស់គេលើព្រះបន្ទូលរបស់ខ្ញុំ ដោយដាក់ការសង្កេតរបស់គេផ្ទាល់លើអាការៈខាងក្រៅរបស់ខ្ញុំ ប៉ុន្តែពួកគេទាំងអស់គ្នាពើបប្រទះនឹងបរាជ័យ ការខិតខំរបស់គេគ្មានផលផ្លែសោះ ហើយផ្ទុយទៅវិញ ពួកគេត្រូវវាយឱ្យដួលដោយព្រះបន្ទូលរបស់ខ្ញុំ ហើយមិនហ៊ានក្រោកឡើងវិញម្ដងទៀតឡើយ»។ តើនរណាអាចយល់ទុក្ខព្រួយរបស់ព្រះជាម្ចាស់? តើនរណាអាចកម្សាន្តព្រះទ័យព្រះជាម្ចាស់បាន? តើនរណាស្របនឹងព្រះទ័យរបស់ព្រះជាម្ចាស់នៅក្នុងអ្វីដែលទ្រង់ទាមទារ? ពេលដែលមនុស្សមិនបង្កើតផល ពួកគេបដិសេធខ្លួនឯង ហើយចុះចូលចំពោះការរៀបចំរបស់ព្រះជាម្ចាស់យ៉ាងពិតប្រាកដ។ មនុស្សម្នាក់ៗនឹងត្រូវញែកតាមជំពូករបស់គេបន្តិចម្ដងៗនៅពេលពួកគេបង្ហាញដួងចិត្តពិតរបស់គេ ដូច្នេះហើយបានជាគេមើលឃើញថា សារជាតិរបស់ពួកទេវតា គឺការស្ដាប់បង្គាប់ព្រះជាម្ចាស់សុទ្ធសាធ។ ដូច្នេះហើយ ព្រះជាម្ចាស់ក៏មានបន្ទូលថា «មនុស្សជាតិត្រូវបានលាតត្រដាងក្នុងទម្រង់ដើមរបស់ខ្លួន»។ នៅពេលកិច្ចការរបស់ព្រះជាម្ចាស់ឈានដល់ដំណាក់កាលនេះ កិច្ចការនោះនឹងត្រូវបានសម្រេចទាំងអស់។ ព្រះជាម្ចាស់លេចមក គឺមិនមែនមកដើម្បីថ្លែងព្រះបន្ទូលពីការធ្វើជាគំរូសម្រាប់ពួកកូនប្រុសរបស់ទ្រង់ និងរាស្ត្ររបស់ទ្រង់នោះទេ ផ្ទុយទៅវិញ គឺមកផ្ដោតព្រះទ័យទុកដាក់លើការធ្វើឱ្យមនុស្សបង្ហាញសណ្ឋានពិតរបស់គេ។ តើអ្នកយល់ពីអត្ថន័យពិតនៃពាក្យទាំងនេះទេ?


ជំពូកទី ២៧

សព្វថ្ងៃនេះ ព្រះបន្ទូលរបស់ព្រះជាម្ចាស់បានឈានដល់ចំណុចខ្ពស់បំផុត និយាយឱ្យចំគឺថា ផ្នែកទីពីររបស់យុគនៃការជំនុំជម្រះបានឈានដល់កម្រិតកំពូលហើយ។ តែនេះមិនមែនជាកំពូលខ្ពស់បំផុតនោះទេ។ នៅពេលនេះ ព្រះសូរសៀងរបស់ព្រះជាម្ចាស់បានផ្លាស់ប្ដូរហើយ វាមិនមែនជាការចំអក និងការលេងសើចទេ ហើយវាក៏មិនមែនជាការវាយផ្ចាល និងការស្តីបន្ទោសនោះដែរ ព្រះជាម្ចាស់បានបំភ្លឺនូវព្រះសូរសៀងនៃព្រះបន្ទូលរបស់ទ្រង់។ ឥឡូវនេះ ព្រះជាម្ចាស់ចាប់ផ្ដើម «ដោះដូរមនោសញ្ចេតនា» ជាមួយមនុស្ស។ ព្រះជាម្ចាស់កំពុងតែបន្តកិច្ចការរបស់យុគនៃការជំនុំជម្រះផង ហើយក្នុងពេលជាមួយគ្នានោះ កំពុងបើកផ្លូវផ្នែកបន្ទាប់នៃកិច្ចការផង ដើម្បីឱ្យគ្រប់ផ្នែកនៃកិច្ចការរបស់ទ្រង់រមួលចូលគ្នាទៅវិញទៅមក។ ម្យ៉ាង ទ្រង់មានបន្ទូលអំពី «ភាពមានះ និងការធ្វើខុសម្ដងហើយម្ដងទៀត» របស់មនុស្ស ហើយម្យ៉ាងទៀតទ្រង់មានបន្ទូលអំពី «សេចក្ដីអំណរ និងទុក្ខព្រួយពីការបែកបាក់ និងការជួបជុំជាមួយមនុស្សវិញ» ដែលទាំងអស់នេះជំរុញឱ្យមានប្រតិកម្មនៅក្នុងដួងចិត្តរបស់មនុស្ស ដោយផ្លាស់ប្ដូរសូម្បីតែដួងចិត្តរបស់មនុស្សដែលស្ពឹកលែងដឹងអ្វីទាំងស្រុង។ បំណងរបស់ព្រះជាម្ចាស់ក្នុងការមានព្រះបន្ទូលទាំងនេះជាចម្បងគឺដើម្បីធ្វើឱ្យមនុស្សទាំងអស់ធ្លាក់ចុះដោយគ្មានសំឡេងនៅចំពោះព្រះភ័ក្ដ្រព្រះជាម្ចាស់នៅចុងបំផុត ហើយទាល់តែក្រោយមកទៀត «ទើបខ្ញុំធ្វើឱ្យសកម្មភាពរបស់ខ្ញុំច្បាស់លាស់ ដោយធ្វើឱ្យមនុស្សគ្រប់គ្នាស្គាល់ខ្ញុំតាមរយៈការបរាជ័យផ្ទាល់ខ្លួនរបស់ពួកគេ»។ ក្នុងអំឡុងពេលនេះ ចំណេះដឹងរបស់មនុស្សអំពីព្រះជាម្ចាស់នៅមានលក្ខណៈស្ដួចស្ដើងណាស់ វាមិនមែនជាចំណេះដឹងពិតប្រាកដនោះទេ។ ថ្វីបើពួកគេព្យាយាមយ៉ាងខ្លាំងតាមដែលអាចធ្វើទៅបានក៏ដោយ ក៏ពួកគេគ្មានសមត្ថភាពក្នុងការសម្រេចតាមបំណងព្រះហឫទ័យរបស់ព្រះជាម្ចាស់ដែរ។ សព្វថ្ងៃនេះ ព្រះបន្ទូលរបស់ព្រះជាម្ចាស់បានឈានដល់ចំណុចខ្ពស់បំផុត ប៉ុន្តែមនុស្សនៅតែស្ថិតក្នុងតំណាក់កាលដំបូងដដែល ដូច្នេះហើយពួកគេគ្មានសមត្ថភាពចូលទៅក្នុងព្រះសូរសៀងបច្ចុប្បន្ននេះទេ ហើយចំណុចនេះបង្ហាញថា ព្រះជាម្ចាស់ និងមនុស្សគឺខុសគ្នារហូតដល់កម្រិតដែលអាចទៅរួច។ ផ្អែកលើការប្រៀបធៀបនេះ នៅពេលព្រះបន្ទូលរបស់ព្រះជាម្ចាស់មកដល់ទីបញ្ចប់ មនុស្សនឹងមានសមត្ថភាពត្រឹមតែទទួលបានបទដ្ឋានទាបបំផុតរបស់ព្រះជាម្ចាស់ប៉ុណ្ណោះ។ នេះជាមធ្យោយបាយដែលព្រះជាម្ចាស់ធ្វើការនៅក្នុងមនុស្សទាំងនេះដែលត្រូវបាននាគដ៏ធំមានសម្បុរក្រហមធ្វើឱ្យពុករលួយទាំងស្រុង ហើយព្រះជាម្ចាស់ត្រូវតែធ្វើកិច្ចការដូច្នេះដើម្បីសម្រេចបានលទ្ធផលល្អបំផុត។ សមាជិកពួកជំនុំយកចិត្តទុកដាក់ថែមបន្តិចបន្តួចចំពោះព្រះបន្ទូលរបស់ព្រះជាម្ចាស់ ប៉ុន្តែបំណងព្រះហឫទ័យរបស់ព្រះជាម្ចាស់គឺដើម្បីឱ្យពួកគេអាចស្គាល់ព្រះជាម្ចាស់នៅក្នុងព្រះបន្ទូលរបស់ទ្រង់ តើមិនមានអ្វីខុសគ្នាទេឬ? ទោះយ៉ាងណាក៏ដោយ ក្នុងស្ថានភាពបច្ចុប្បន្ននេះ ព្រះជាម្ចាស់លែងព្រះតម្រិះពីភាពទន់ខ្សោយរបស់មនុស្សទៀតហើយ ទ្រង់បន្តមានព្រះបន្ទូលដោយមិនខ្វល់ថាតើមនុស្សអាចទទួលយកព្រះបន្ទូលរបស់ទ្រង់បាន ឬអត់។ នៅពេលដែលព្រះបន្ទូលរបស់ទ្រង់ចប់សព្វគ្រប់ស្របតាមបំណងព្រះហឫទ័យរបស់ទ្រង់ នោះដល់ពេលដែលកិច្ចការរបស់ទ្រង់នៅលើផែនដីត្រូវបានបញ្ចប់ហើយ។ ប៉ុន្តែកិច្ចការនៅពេលនេះគឺមិនដូចកាលពីមុនទេ។ គ្មាននរណាម្នាក់ដឹងឡើយថា ពេលណាព្រះសូរសៀងរបស់ព្រះជាម្ចាស់មកដល់ទីបញ្ចប់ គ្មាននរណាម្នាក់ដឹងឡើយថា ពេលណាកិច្ចការរបស់ព្រះជាម្ចាស់មកដល់ទីបញ្ចប់ ហើយគ្មាននរណាម្នាក់ដឹងឡើយថា ពេលណារូបអង្គរបស់ព្រះជាម្ចាស់ផ្លាស់ប្តូរ។ នេះហើយជាព្រះប្រាជ្ញាញាណរបស់ព្រះជាម្ចាស់។ ដើម្បីចៀសវាងការចោទប្រកាន់ណាមួយពីសំណាក់សាតាំង និងការជ្រៀតជ្រែកណាមួយពីសំណាក់កម្លាំងសត្រូវ ព្រះជាម្ចាស់ធ្វើការដោយគ្មាននរណាម្នាក់ដឹងឡើយ ហើយនៅពេលនេះ ឥតមានប្រតិកម្មអ្វីកើតឡើងក្នុងចំណោមមនុស្សនៅលើផែនដីទេ។ ថ្វីបើសញ្ញានៃការប្ដូររូបអង្គរបស់ព្រះជាម្ចាស់ធ្លាប់មានការលើកមកនិយាយក៏ដោយ ក៏គ្មាននរណាម្នាក់អាចដឹងបានដែរ ដ្បិតមនុស្សបានភ្លេចបាត់ទៅហើយ ហើយពួកគេមិនបានយកចិត្តទុកដាក់ចំពោះវាទេ។ ដោយសារមានការវាយប្រហារទាំងពីខាងក្នុង និងខាងក្រៅ ដូចជាគ្រោះមហន្តរាយនៃពិភពខាងក្រៅ ព្រមទាំងការដុតបំផ្លាញ និងការសម្អាតព្រះបន្ទូលរបស់ព្រះជាម្ចាស់ជាដើម មនុស្សក៏លែងមានឆន្ទៈធ្វើការធ្ងន់ថ្វាយព្រះជាម្ចាស់តទៅទៀត ព្រោះពួកគេរវល់ខ្លាំងនឹងការងារផ្ទាល់ខ្លួនរបស់ពួកគេ។ នៅពេលមនុស្សគ្រប់រូបឈានដល់ចំណុចនៃការបដិសេធមិនស្គាល់ និងមិនតាមរកអតីតកាល នៅពេលមនុស្សគ្រប់រូបបានឃើញខ្លួនឯងយ៉ាងច្បាស់ នោះពួកគេនឹងបរាជ័យ ហើយខ្លួនរបស់ពួកគេផ្ទាល់នឹងលែងមានកន្លែងនៅក្នុងដួងចិត្តរបស់ពួកគេទៀតហើយ។ មានតែពេលនោះទេទើបមនុស្សពិតជានឹងចង់បានព្រះបន្ទូលរបស់ព្រះជាម្ចាស់បំផុត មានតែពេលនោះទេទើបព្រះបន្ទូលរបស់ព្រះជាម្ចាស់ពិតជានឹងមានកន្លែងនៅក្នុងដួងចិត្តរបស់ពួកគេ ហើយមានតែនៅពេលនោះទេទើបព្រះបន្ទូលរបស់ព្រះជាម្ចាស់នឹងបានក្លាយជាប្រភពនៃអត្ថិភាពរបស់ពួកគេ ហើយគឺនៅខណៈពេលនោះអ្នកដែលបំណងព្រះហឫទ័យរបស់ព្រះជាម្ចាស់បានសម្រេច។ ប៉ុន្តែមនុស្សសព្វថ្ងៃនេះស្ថិតនៅលើផ្លូវដ៏ឆ្ងាយពីការឈានដល់ចំណុចនេះ។ ពួកគេខ្លះបានផ្លាស់ទីស្ទើរតែមិនបានមួយអ៊ីញផង ដូច្នេះហើយបានជាព្រះជាម្ចាស់មានបន្ទូលថា នេះជា «ការធ្វើខុសម្ដងហើយម្ដងទៀត»។

ព្រះបន្ទូលទាំងអស់របស់ព្រះជាម្ចាស់មានសំណួរជាច្រើន។ ហេតុអ្វីបានជាព្រះជាម្ចាស់នៅតែសួរសំណួរទាំងនេះ? «ហេតុអ្វីបានជាមនុស្សមិនអាចប្រែចិត្ត ហើយកើតជាថ្មីបាន? ហេតុអ្វីបានជាពួកគេសុខចិត្តរស់នៅក្នុងវាលភក់ជារៀងរហូតដោយមិនមកនៅកន្លែងដែលគ្មានភក់? ...» កាលពីមុន ព្រះជាម្ចាស់បានធ្វើការដោយប្រើការចង្អុលបង្ហាញរឿងរ៉ាវចំៗ ឬការបើកសម្ដែងត្រង់ៗ។ ប៉ុន្តែបន្ទាប់ពីមនុស្សបានទទួលរងនូវការឈឺចាប់យ៉ាងមហិមាមក ទើបព្រះជាម្ចាស់លែងមានព្រះបន្ទូលតាមរបៀបនេះដោយផ្ទាល់ទៀត។ នៅក្នុងសំណួរទាំងនេះ មនុស្សមើលឃើញពីភាពខ្វះខាតរបស់ពួកគេផង និងយល់ពីផ្លូវក្នុងការអនុវត្តផង។ ដោយសារតែមនុស្សទាំងអស់ចូលចិត្តបរិភោគអ្វីដែលមានស្រាប់ ព្រះជាម្ចាស់មានព្រះបន្ទូលសមតាមតម្រូវការរបស់ពួកគេ ដោយប្រទានឱ្យពួកគេនូវប្រធានបទក្នុងការពិចារណា ដើម្បីឱ្យពួកគេអាចពិចារណាអំពីប្រធានបទទាំងនោះ។ នេះជាទិដ្ឋភាពមួយអំពីសារៈសំខាន់នៃសំណួររបស់ព្រះជាម្ចាស់។ តាមពិត នេះមិនមែនជាសារៈសំខាន់នៃសំណួរមួយចំនួនទៀតរបស់ទ្រង់ទេ ឧទាហរណ៍៖ តើវាអាចទៅរួចទេដែលខ្ញុំបានធ្វើបាបពួកគេ? តើវាអាចទៅរួចទេដែលខ្ញុំបានចង្អុលបង្ហាញពួកគេក្នុងទិសដៅខុស? តើវាអាចទៅរួចទេដែលខ្ញុំកំពុងនាំពួកគេទៅកាន់ឋាននរក? សំណួរដូចនេះបង្ហាញពីសញ្ញាណដែលជ្រកនៅក្នុងជម្រៅនៃដួងចិត្តរបស់មនុស្ស។ ទោះបីជាមាត់របស់ពួកគេមិនបញ្ចេញមតិអំពីសញ្ញាណទាំងនេះក៏ដោយ ក៏មានការសង្ស័យនៅក្នុងដួងចិត្តរបស់ពួកគេដែរ ហើយពួកគេជឿថា ព្រះបន្ទូលរបស់ព្រះជាម្ចាស់ពណ៌នាហាក់ដូចពួកគេគ្មានគុណសម្បត្តិអ្វីសោះ។ តាមពិត មនុស្សបែបនេះមិនស្គាល់ខ្លួនឯងទេ ប៉ុន្តែនៅទីបំផុតពួកគេនឹងទទួលស្គាល់ការបរាជ័យដោយសារព្រះបន្ទូលរបស់ព្រះជាម្ចាស់ដោយចៀសមិនរួចឡើយ។ ពីក្រោយសំណួរទាំងនេះ ព្រះជាម្ចាស់ក៏មានបន្ទូលផងដែរថា «ខ្ញុំមានបំណងកម្ទេចប្រជាជាតិទាំងអស់ឱ្យទៅជាបំណែកតូចៗ កុំថាឡើយគ្រួសាររបស់មនុស្ស»។ នៅពេលមនុស្សព្រមទទួលយកព្រះនាមរបស់ព្រះជាម្ចាស់ ជាលទ្ធផលប្រជាជាតិទាំងអស់នឹងរញ្ជួយ មនុស្សនឹងផ្លាស់ប្ដូរចិត្តគំនិតរបស់ខ្លួនបន្តិចម្តងៗ ឯនៅក្នុងគ្រួសារវិញ ទំនាក់ទំនងរវាងឪពុក និងកូនប្រុស ម្តាយ និងកូនស្រី ព្រមទាំងប្ដី និងប្រពន្ធ នឹងលែងមានទៀតហើយ។ ជាងនេះទៅទៀត ទំនាក់ទំនងរវាងមនុស្សក្នុងគ្រួសារនឹងកាន់តែបែកបាក់គ្នាខ្លាំងឡើង ពួកគេនឹងចូលរួមក្នុងមហាគ្រួសារ ហើយទម្លាប់ធម្មតានៃការរស់នៅរបស់គ្រួសារស្ទើរតែទាំងអស់ នឹងត្រូវបែកខ្ញែកអស់។ ដោយហេតុនេះ គោលគំនិតអំពី «គ្រួសារ» នៅក្នុងដួងចិត្តរបស់មនុស្ស នឹងកាន់តែមិនច្បាស់ខ្លាំងឡើងៗ។

ហេតុអ្វីបានជានៅក្នុងព្រះបន្ទូលរបស់ព្រះជាម្ចាស់សព្វថ្ងៃនេះត្រូវបានលះបង់ដើម្បី «ការដោះដូរមនោសញ្ចេតនា» ជាមួយមនុស្សលោក? តាមពិត នេះក៏ដើម្បីសម្រេចបាននូវលទ្ធផលពិតប្រាកដមួយដែរ ព្រោះតាមរយៈនេះគេអាចមើលឃើញថាព្រះហឫទ័យរបស់ព្រះជាម្ចាស់ពោរពេញដោយការថប់បារម្ភ។ ព្រះជាម្ចាស់មានបន្ទូលថា៖ «នៅពេលខ្ញុំសោកសៅ តើនរណាអាចលួងលោមខ្ញុំដោយដួងចិត្តរបស់ពួកគេបាន?» ព្រះជាម្ចាស់មានបន្ទូលដូចនេះព្រោះព្រះហឫទ័យរបស់ទ្រង់ហ៊ុមព័ទ្ធដោយទុក្ខព្រួយ។ មនុស្សគ្មានសមត្ថភាពផ្ដល់ការយកចិត្តទុកដាក់ចំពោះបំណងព្រះហឫទ័យរបស់ព្រះជាម្ចាស់ទេ ហើយពួកគេតែងតែប្រព្រឹត្តខុសគន្លង ពួកគេមិនអាចទប់ខ្លួនឯងបានទេ ហើយពួកគេធ្វើតាមតែចិត្តចង់ ពួកគេមានឋានៈទាបណាស់ ហើយពួកគេតែងតែអត់ទោសឱ្យខ្លួនឯង និងមិនគិតដល់បំណងព្រះហឫទ័យព្រះជាម្ចាស់ឡើយ។ ប៉ុន្តែ ដោយសារមនុស្សត្រូវបានសាតាំងធ្វើឱ្យពុករលួយតាំងពីដើមរហូតមកដល់សព្វថ្ងៃនេះ និងគ្មានសមត្ថភាពរំដោះខ្លួនឯងបាន ទើបព្រះជាម្ចាស់មានបន្ទូលថា៖ «តើពួកគេអាចគេចចេញពីចង្កូមនៃចចកដែលស្វែងរកចំណីដោយស្រេកឃ្លានបានយ៉ាងដូចម្ដេច? តើពួកគេអាចរំដោះខ្លួនចេញពីការគំរាមកំហែង និងសេចក្ដីល្បួងរបស់វាបានយ៉ាងដូចម្ដេច?» មនុស្សរស់នៅក្នុងសាច់ឈាម ដែលត្រូវរស់នៅក្នុងមាត់របស់ចចកដែលឃ្លានខ្លាំង។ ដោយហេតុនេះ និងដោយសារតែមនុស្សគ្មានការយល់ដឹងអំពីខ្លួនឯង ហើយតែងតែបណ្ដោយខ្លួន និងចុះចាញ់ក្នុងអបាយមុខ ទើបព្រះជាម្ចាស់មិនអាចជួយអ្វីបានក្រៅតែពីថប់បារម្ភ។ កាលណាព្រះជាម្ចាស់កាន់តែដាស់តឿនមនុស្សដូច្នេះ នោះពួកគេមានអារម្មណ៍កាន់តែល្អនៅក្នុងដួងចិត្តរបស់ពួកគេ ហើយពួកគេនឹងកាន់តែមានឆន្ទៈចូលរួមជាមួយព្រះជាម្ចាស់។ មានតែពេលនោះទេ ទើបមនុស្ស និងព្រះជាម្ចាស់មានទំនាក់ទំនងស្រុះស្រួលគ្នាជាធ្លុងមួយ ដោយគ្មានការបែកបាក់គ្នា ឬឃ្លាតឆ្ងាយពីគ្នាឡើយ។ សព្វថ្ងៃនេះ មនុស្សជាតិទាំងអស់កំពុងរង់ចាំការមកដល់នៃថ្ងៃរបស់ព្រះជាម្ចាស់ ដូច្នេះហើយមនុស្សជាតិមិនឈានទៅមុខសោះឡើយ។ ប៉ុន្តែ ព្រះជាម្ចាស់មានបន្ទូលថា៖ «នៅពេលព្រះអាទិត្យនៃសេចក្ដីសុចរិតលេចមក ទិសខាងកើតនឹងត្រូវបានបំភ្លឺ ហើយបន្ទាប់មកវានឹងបំភ្លឺសកលលោកទាំងមូលម្ដង រហូតទៅដល់មនុស្សគ្រប់គ្នា»។ អាចនិយាយម៉្យាងទៀតបានថា នៅពេលដែលព្រះជាម្ចាស់ផ្លាស់ប្ដូររូបអង្គរបស់ទ្រង់ ទិសខាងកើតនឹងត្រូវបានបំភ្លឺមុនគេ ហើយប្រជាជាតិនៅទិសខាងកើតនឹងត្រូវបានជំនួសមុនគេ បន្ទាប់មក ប្រទេសដែលនៅសល់នឹងត្រូវធ្វើឱ្យថ្មីឡើងវិញ ចាប់ពីទិសខាងត្បូងទៅដល់ខាងជើង។ នេះជាលំដាប់លំដោយ ហើយអ្វីៗទាំងអស់នឹងស្របតាមព្រះបន្ទូលរបស់ព្រះជាម្ចាស់។ នៅពេលតំណាក់កាលនេះបានបញ្ចប់ មនុស្សទាំងអស់នឹងបានឃើញ។ ព្រះជាម្ចាស់ធ្វើការទៅតាមលំដាប់លំដោយនេះឯង។ នៅពេលពួកគេមើលឃើញថ្ងៃនោះ មនុស្សនឹងរីករាយឥតឧបមា។ វាអាចត្រូវបានមើលឃើញតាមរយៈបំណងព្រះហឫទ័យដ៏ប្រញាប់ប្រញាល់របស់ព្រះជាម្ចាស់ថា ថ្ងៃនោះនៅមិនឆ្ងាយទេ។

នៅក្នុងព្រះបន្ទូលដែលបានថ្លែងនាពេលសព្វថ្ងៃនេះ ផ្នែកទីពីរ និងទីបី ធ្វើឱ្យអស់អ្នកដែលស្រឡាញ់ព្រះជាម្ចាស់មានការស្រក់ទឹកភ្នែកដោយសារការឈឺចាប់ខ្លាំង។ ដួងចិត្តរបស់ពួកគេត្រូវបានរុំព័ទ្ធភ្លាមៗនៅក្នុងស្រមោល ហើយបន្ទាប់មកទៀត មនុស្សទាំងអស់ពោរពេញដោយទុក្ខព្រួយយ៉ាងមហិមាដោយសារតែព្រះហឫទ័យរបស់ព្រះជាម្ចាស់។ ពួកគេនឹងមានអារម្មណ៍មិនសុខស្រួលឡើយ រហូតទាល់តែក្រោយពេលដែលព្រះជាម្ចាស់បញ្ចប់កិច្ចការរបស់ទ្រង់នៅលើផែនដី។ នេះជានិន្នាការទូទៅ។ «សេចក្ដីខ្ញាល់កើនឡើងនៅក្នុងព្រះហឫទ័យខ្ញុំ ដែលអមដោយអារម្មណ៍ទុក្ខព្រួយដែលកំពុងតែពុះកញ្ជ្រោល។ នៅពេលដែលព្រះនេត្ររបស់ខ្ញុំទតឃើញអំពើរបស់មនុស្ស ព្រមទាំងរាល់ពាក្យសម្ដី និងសកម្មភាពរបស់ពួកគេស្មោកគ្រោក នោះសេចក្ដីក្រោធរបស់ខ្ញុំក៏ឆួលឡើង ហើយនៅក្នុងព្រះហឫទ័យរបស់ខ្ញុំជ្រាបកាន់តែច្បាស់ពីភាពអយុត្តិធម៌នៅក្នុងពិភពមនុស្ស ដែលធ្វើឱ្យខ្ញុំព្រួយកាន់តែខ្លាំង ហើយខ្ញុំចង់តែបញ្ចប់សាច់ឈាមរបស់មនុស្សភ្លាមៗតែម្ដង។ ខ្ញុំមិនជ្រាបថា ហេតុអ្វីបានជាមនុស្សគ្មានសមត្ថភាពសម្អាតខ្លួនឯងក្នុងសាច់ឈាម ហេតុអ្វីបានជាមនុស្សមិនអាចស្រឡាញ់ខ្លួនឯងក្នុងសាច់ឈាមបាន។ តើវាអាចទៅរួចទេដែល 'មុខងារ' របស់សាច់ឈាមអស្ចារ្យខ្លាំងណាស់នោះ?» តាមព្រះបន្ទូលរបស់ព្រះជាម្ចាស់នាពេលសព្វថ្ងៃនេះ ព្រះជាម្ចាស់បានបង្ហាញជាសាធារណៈនូវការថប់បារម្ភទាំងអស់នៅក្នុងព្រះហឫទ័យរបស់ទ្រង់ទៅកាន់មនុស្សដោយមិនលាក់ទុកអ្វីទាំងអស់។ នៅពេលដែលទេវតានៅស្ថានសួគ៌ជាន់ទីបីលេងភ្លេងថ្វាយទ្រង់ នោះព្រះជាម្ចាស់នៅតែសព្វព្រះហឫទ័យចង់ឱ្យមនុស្សនៅលើផែនដីបំផុត ហើយដោយសារតែដូច្នេះហើយ ទើបទ្រង់មានបន្ទូលថា «នៅពេលដែលពួកទេវតាលេងភ្លេងសរសើរតម្កើងខ្ញុំ ការនេះមិនអាចធ្វើអ្វីក្រៅតែពីធ្វើឱ្យរំជួលនូវការអាណិតអាសូររបស់ខ្ញុំចំពោះមនុស្សឡើយ។ ភ្លាមៗនោះ ព្រះហឫទ័យរបស់ខ្ញុំស្រាប់តែពោរពេញទៅដោយភាពសោកសៅ ហើយវាមិនអាចដកអង្គខ្ញុំចេញពីអារម្មណ៍ដ៏ឈឺចាប់នេះបានទេ»។ ដោយសារហេតុនេះហើយទើបព្រះជាម្ចាស់មានបន្ទូលថា៖ «ខ្ញុំនឹងកែតម្រូវភាពអយុត្តិធម៌នៅក្នុងពិភពមនុស្ស។ ខ្ញុំនឹងធ្វើកិច្ចការរបស់ខ្ញុំដោយព្រះហស្ដរបស់ខ្ញុំផ្ទាល់នៅទូទាំងពិភពលោក ដោយហាមឃាត់មិនឱ្យសាតាំងធ្វើបាបរាស្ត្ររបស់ខ្ញុំតទៀត និងហាមឃាត់មិនឱ្យពួកសត្រូវធ្វើអ្វីៗដែលពួកវាចង់ធ្វើម្ដងទៀតទេ។ ខ្ញុំនឹងក្លាយជាស្ដេចនៅលើផែនដី ហើយផ្លាស់រាជបល្ល័ង្ករបស់ខ្ញុំទៅទីនោះ ដោយធ្វើឱ្យពួកសត្រូវទាំងអស់របស់ខ្ញុំដួលនៅលើដី ហើយសារភាពពីឧក្រិដ្ឋកម្មរបស់ខ្លួននៅចំពោះព្រះភ័ក្រ្ដខ្ញុំ»។ ភាពសោកសៅរបស់ព្រះជាម្ចាស់បង្កើនភាពស្អប់ខ្ពើមរបស់ទ្រង់ចំពោះអារក្ស ដូច្នេះហើយបានជាទ្រង់បើកសម្ដែងឱ្យមហាជនដឹងជាមុនថា អារក្សនឹងបញ្ចប់ដោយរបៀបណា។ នេះជាកិច្ចការរបស់ព្រះជាម្ចាស់។ ព្រះជាម្ចាស់តែងតែចង់ជួបជុំជាមួយមនុស្សទាំងអស់វិញ និងលែងឱ្យមានភាពចាស់ជរាតទៀត។ មនុស្សទាំងអស់នៅលើសកលលោកកំពុងចាប់ផ្តើមផ្លាស់ប្តូរ និយាយឱ្យចំគឺ មនុស្សទាំងអស់នៅក្នុងសកលលោកកំពុងចូលទៅកាន់ការណែនាំរបស់ព្រះជាម្ចាស់។ ជាលទ្ធផល គំនិតរបស់ពួកគេងាកទៅរកការបះបោរប្រឆាំងនឹងអធិរាជរបស់ពួកគេ។ មិនយូរនោះទេ មនុស្សនៅលើពិភពលោកនឹងផ្ទុះឡើងនូវភាពវឹកវរ ហើយមេដឹកនាំនៃប្រទេសទាំងអស់នឹងរត់ភៀសខ្លួនទៅគ្រប់ទិសទី នៅទីបំផុតពួកគេនឹងត្រូវប្រជាជនរបស់ខ្លួនចាប់យកទៅកាត់ក។ នេះជាទីបញ្ចប់ចុងក្រោយរបស់ស្ដេចអារក្សទាំងឡាយ ព្រោះនៅទីបំផុត គ្មានពួកគេណាម្នាក់នឹងអាចរត់គេចបានឡើយ ហើយពួកគេទាំងអស់គ្នាត្រូវតែឆ្លងកាត់វា។ សព្វថ្ងៃនេះ អស់អ្នកដែល «ឆ្លាត» បានចាប់ផ្តើមដកខ្លួន។ ដោយមើលឃើញថា ស្ថានភាពមិនអាចជោគជ័យ ពួកគេក៏ប្រើឱកាសនេះដើម្បីដកថយ និងគេចពីភាពលំបាកដោយសារគ្រោះមហន្តរាយ។ ប៉ុន្តែខ្ញុំមានព្រះបន្ទូលយ៉ាងច្បាស់លាស់ថា កិច្ចការដែលព្រះជាម្ចាស់ធ្វើក្នុងអំឡុងគ្រាចុងក្រោយនេះ ភាគច្រើនជាការវាយផ្ចាលមនុស្ស បើដូច្នេះ តើមនុស្សទាំងនេះអាចរត់គេចបានយ៉ាងដូចម្ដេចទៅ? សព្វថ្ងៃនេះជាជំហានដំបូង។ នៅថ្ងៃមួយ គ្រប់យ៉ាងនៅក្នុងសកលលោកនឹងធ្លាក់ចូលក្នុងសង្គ្រាមដ៏ចលាចល មនុស្សនៅលើផែនដីនឹងលែងមានមេដឹកនាំម្ដងទៀត ហើយពិភពលោកទាំងមូលនឹងដូចជាគំនរខ្សាច់មួយដែលមិនហាប់ណែន ដោយគ្មាននរណាម្នាក់គ្រប់គ្រងឡើយ ហើយមនុស្សនឹងយកចិត្តទុកដាក់តែចំពោះជីវិតផ្ទាល់ខ្លួនរបស់ពួកគេប៉ុណ្ណោះ ដោយមិនខ្វល់ពីអ្នកផ្សេងឡើយ ដ្បិតគ្រប់យ៉ាងត្រូវបានគ្រប់គ្រងដោយព្រះហស្តរបស់ព្រះជាម្ចាស់ នេះហើយជាមូលហេតុដែលព្រះជាម្ចាស់មានបន្ទូលថា «មនុស្សទាំងអស់កំពុងតែបំបែកប្រជាជាតិនានាតាមព្រះហឫទ័យរបស់ខ្ញុំ»។ ការបន្លឺសំឡេងត្រែរបស់ទេវតាអំពីអ្វីដែលព្រះជាម្ចាស់មានព្រះបន្ទូលឥឡូវនេះគឺជាទីសម្គាល់មួយ ដែលទេវតាកំពុងបន្លឺសំឡេងកណ្ដឹងអាសន្នសម្រាប់មនុស្ស ហើយនៅពេលដែលត្រែបន្លឺសំឡេងម្ដងទៀត នោះថ្ងៃចុងក្រោយនៃពិភពលោកនឹងមកដល់។ នៅពេលនោះ ការវាយផ្ចាលទាំងអស់របស់ព្រះជាម្ចាស់ នឹងកើតមានដល់ផែនដីទាំងមូល ហើយនេះជាការជំនុំជម្រះដោយគ្មានចិត្តមេត្តា និងជាការចាប់ផ្ដើមជាផ្លូវការនូវយុគសម័យនៃការវាយផ្ចាល។ ក្នុងចំណោមជនជាតិអ៊ីស្រាអែល ជារឿយៗនឹងមានព្រះសូរសៀងរបស់ព្រះជាម្ចាស់ដើម្បីដឹកនាំពួកគេឆ្លងកាត់មជ្ឈដ្ឋានខុសៗគ្នា ដូច្នេះហើយទេវតាក៏នឹងលេចមកឱ្យពួកគេឃើញផងដែរ។ ជនជាតិអ៊ីស្រាអែលនឹងត្រូវបានធ្វើឱ្យពេញខ្នាតតែក្នុងរយៈពេលពីរបីខែប៉ុណ្ណោះ ហើយដោយសារតែពួកគេនឹងមិនត្រូវឆ្លងកាត់ជំហាននៃការដកខ្លួនពួកគេចេញពីពិសរបស់នាគដ៏ធំមានសម្បុរក្រហមទេ នោះវានឹងងាយស្រួលសម្រាប់ពួកគេក្នុងការចូលទៅលើផ្លូវត្រូវក្រោមការណែនាំជាច្រើនប្រភេទ។ តាមរយៈការអភិវឌ្ឍនៅអ៊ីស្រាអែល គេអាចមើលឃើញពីសភាពនៃសកលលោកទាំងមូលបាន ហើយនេះគ្រាន់តែបង្ហាញថា តើជំហាននៃកិច្ចការរបស់ព្រះជាម្ចាស់លឿនយ៉ាងណាប៉ុណ្ណោះ។ «ពេលវេលាបានមកដល់ហើយ! ខ្ញុំនឹងចាប់ផ្ដើមដំណើរការកិច្ចការរបស់ខ្ញុំ ខ្ញុំនឹងសោយរាជ្យជាស្ដេចក្នុងចំណោមមនុស្ស!» ក្នុងអតីតកាល ព្រះជាម្ចាស់សោយរាជ្យតែនៅស្ថានសួគ៌ប៉ុណ្ណោះ។ សព្វថ្ងៃនេះ ទ្រង់សោយរាជ្យនៅលើផែនដី ព្រះជាម្ចាស់បានយកមកវិញនូវសិទ្ធិអំណាចទាំងអស់របស់ទ្រង់ ដូច្នេះហើយបានជាគេទាយទុកជាមុនថា មនុស្សជាតិទាំងអស់នឹងលែងរស់នៅក្នុងជីវិតជាមនុស្សធម្មតាទៀតហើយ ដ្បិតព្រះជាម្ចាស់នឹងរៀបចំស្ថានសួគ៌ និងផែនដីឡើងវិញ ហើយមិនអនុញ្ញាតឱ្យមនុស្សណាមកជ្រៀតជ្រែកឡើយ។ ដូច្នេះព្រះជាម្ចាស់ដាស់តឿនមនុស្សជារឿយៗថា «ពេលវេលាបានមកដល់ហើយ»។ នៅពេលជនជាតិអ៊ីស្រាអែលទាំងអស់បានវិលត្រឡប់ទៅប្រទេសរបស់ពួកគេវិញ នៅថ្ងៃដែលប្រទេសអ៊ីស្រាអែលបានស្រោចស្រង់ឡើងវិញទាំងស្រុង នោះកិច្ចការដ៏អស្ចារ្យរបស់ព្រះជាម្ចាស់នឹងត្រូវបានបញ្ចប់។ គ្មាននរណាម្នាក់ដឹងទេថា មនុស្សនៅទូទាំងសកលលោកនឹងបះបោរ ហើយប្រជាជាតិនានានៅលើសកលលោកនឹងធ្លាក់ចុះដូចជាផ្កាយនៅលើមេឃ ភ្លាមៗនោះ ពួកគេនឹងធ្លាក់ចុះក្នុងសេចក្ដីវិនាស។ ក្រោយពេលដោះស្រាយជាមួយពួកគេហើយ ព្រះជាម្ចាស់នឹងកសាងនគរព្រះដែលជាទីគាប់ព្រះហឫទ័យរបស់ទ្រង់។


ជំពូកទី ២៨

សភាពរបស់មនុស្សគឺ នៅពេលដែលពួកគេយល់កាន់តែតិចអំពីព្រះបន្ទូលរបស់ព្រះជាម្ចាស់ នោះពួកគេកាន់តែមានមន្ទិលសង្ស័យទៅលើវិធីធ្វើការបច្ចុប្បន្នរបស់ព្រះជាម្ចាស់។ ប៉ុន្តែ សភាពនេះមិនមានផលប៉ះពាល់លើកិច្ចការរបស់ព្រះជាម្ចាស់ទេ។ នៅពេលដែលព្រះបន្ទូលរបស់ទ្រង់ឈានដល់ចំណុចមួយជាក់លាក់ នោះចិត្តរបស់មនុស្សនឹងផ្លាស់ប្ដូជំហរដោយឯកឯង។ នៅក្នុងជីវិតរបស់ពួកគេ ពួកគេទាំងអស់ផ្ដោតទៅលើព្រះបន្ទូលរបស់ព្រះជាម្ចាស់ ហើយពួកគេក៏ចាប់ផ្ដើមចង់បានព្រះបន្ទូលរបស់ទ្រង់យ៉ាងខ្លាំង ហើយដោយសារតែការសម្ដែងឱ្យឃើញជាបន្តបន្ទាប់របស់ព្រះជាម្ចាស់ ទើបពួកគេចាប់ផ្ដើមស្អប់ខ្លួនឯង។ ប៉ុន្តែព្រះជាម្ចាស់ក៏បានបញ្ចញព្រះបន្ទូលជាច្រើនប្រភេទដូចខាងក្រោម៖ «នៅពេលដែលគេយល់យ៉ាងល្អិតល្អត់ពីព្រះបន្ទូលទាំងអស់របស់ខ្ញុំ នោះឋានៈរបស់មនុស្សស្របនឹងបំណងព្រះហឫទ័យរបស់ខ្ញុំ ហើយការអង្វរកររបស់គេទទួលបានផ្លែផ្កា មិនមែនឥតប្រយោជន៍ ឬឥតបានផលផ្លែនោះទេ។ ខ្ញុំប្រទានពរដល់ការអង្វរកររបស់មនុស្សជាតិដែលស្មោះត្រង់ គឺជាការអង្វរករដែលមិនក្លែងបន្លំ»។ តាមពិត មនុស្សមិនអាចយល់ព្រះបន្ទូលរបស់ព្រះជាម្ចាស់យ៉ាងពេញលេញនោះទេ ពួកគេគ្រាន់តែអាចយល់ផ្នែកខាងក្រៅប៉ុណ្ណោះ។ ព្រះជាម្ចាស់គ្រាន់តែប្រើប្រាស់ព្រះបន្ទូលទាំងនេះដើម្បីប្រទាននូវគោលបំណងមួយឱ្យពួកគេស្វែងរក ដើម្បីធ្វើឱ្យពួកគេមានអារម្មណ៍ថា ព្រះជាម្ចាស់មិនធ្វើអ្វីៗដែលស្រាលៗនោះទេ ប៉ុន្តែប្រាកដប្រជាអំពីកិច្ចការរបស់ទ្រង់។ មានតែដូច្នេះទេ ទើបមនុស្សមានសេចក្ដីជំនឿដើម្បីដេញតាម។ ហើយដោយសារតែមនុស្សទាំងអស់គ្រាន់តែអង្វរដើម្បីផលប្រយោជន៍ផ្ទាល់ខ្លួន មិនមែនដើម្បីបំណងព្រះហឫទ័យរបស់ព្រះជាម្ចាស់ ប៉ុន្តែព្រះជាម្ចាស់មិនផ្លាស់ប្ដូរឥរិយាបថនោះទេ ព្រះបន្ទូលរបស់ទ្រង់ តែងតែត្រូវបានដឹកនាំទៅកាន់ធម្មជាតិរបស់មនុស្សជានិច្ច។ ទោះបីជាមនុស្សភាគច្រើននៅបច្ចុប្បន្ននេះ អង្វរក៏ដោយ ក៏ពួកគេមិនស្មោះត្រង់ដែរ វាគ្រាន់តែជាការធ្វើពុតប៉ុណ្ណោះ។ សភាពរបស់មនុស្សទាំងអស់គឺ «ពួកគេចាត់ទុកព្រះឱស្ឋរបស់ខ្ញុំគឺជាកន្ត្រកមួយប៉ុណ្ណោះ។ មនុស្សទាំងអស់មានបំណងចង់ទទួលបានអ្វីមួយពីព្រះឱស្ឋរបស់ខ្ញុំ។ មិនថាវាជាអាថ៌កំបាំងនៃសភាវៈ ឬអាថ៌កំបាំងនៃស្ថានសួគ៌ ឬកម្លាំងនៃពិភពខាងវិញ្ញាណ ឬគោលដៅចុងក្រោយរបស់មនុស្សជាតិ»។ ដោយសារតែភាពចង់ដឹងចង់ឮរបស់ពួកគេ នោះមនុស្សទាំងអស់ចង់ស្វែងរកអ្វីៗទាំងនេះ ហើយមិនចង់ទទួលបានអ្វីមួយដែលជាការផ្គត់ផ្គង់នៃជីវិតពីព្រះបន្ទូលរបស់ព្រះជាម្ចាស់នោះទេ។ ដូច្នេះ ព្រះជាម្ចាស់មានបន្ទូលថា «នៅក្នុងមនុស្ស មានការខ្វះខាតច្រើនណាស់៖ គេមិនត្រឹមតែត្រូវការ 'ថ្នាំបំប៉នជីវជាតិ' នោះទេ លើសពីនេះ គេថែមទាំងត្រូវការ 'ជំនួយផ្លូវចិត្ត' និង 'ការផ្គត់ផ្គត់ខាងវិញ្ញាណ' ថែមទៀតផង»។ នេះគឺជាសញ្ញាណនៅក្នុងមនុស្ស ដែលបាននាំឱ្យកើតមានភាពអវិជ្ជមាននៅបច្ចុប្បន្ននេះ ហើយដោយសារតែភ្នែកផ្នែករាងកាយ «ចាស់គំរិល» ពេក ទើបគ្មានកម្លាំងចំពោះអ្វីដែលពួកគេនិយាយ និងធ្វើ ហើយពួកគេធ្វើគ្រាន់តែជាការបង្គ្រប់កិច្ច និងខ្វះការផ្ចិតផ្ចង់នៅក្នុងរបស់សព្វសារពើទាំងអស់។ តើទាំងអស់នេះមិនមែនជាស្ថានភាពរបស់មនុស្សទេឬ? តើមនុស្សមិនគួរប្រញាប់ប្រញាល់ ហើយកែតម្រូវកង្វះខាតទាំងនេះ ជាជាងបន្តនូវអ្វីដែលមានទេឬ? តើមានប្រយោជន៍ឬទេសម្រាប់មនុស្ស ក្នុងការស្គាល់អនាគតនោះ? ហេតុអ្វីបានជាមនុស្សមានប្រតិកម្ម បន្ទាប់ពីពួកគេអានព្រះបន្ទូលមួយចំនួនរបស់ព្រះជាម្ចាស់ ប៉ុន្តែព្រះបន្ទូលដែលនៅសេសសល់មិនមានឥទ្ធិពល? ឧទាហរណ៍ នៅពេលដែលព្រះជាម្ចាស់មានបន្ទូលថា «ខ្ញុំប្រទានការព្យាបាលសម្រាប់ជំងឺរបស់មនុស្ស ដើម្បីឱ្យទទួលបានប្រសិទ្ធភាពប្រសើរជាងមុន នោះទើបមនុស្សទាំងអស់នឹងបានស្តារឱ្យមានសុខភាពឡើងវិញ ហើយទើបមនុស្សអរគុណចំពោះការព្យាបាលរបស់ខ្ញុំ ហើយអាចវិលត្រឡប់មករកភាពប្រក្រតីឡើងវិញ» តើព្រះបន្ទូលទាំងនេះគ្មានឥទ្ធិពលនៅក្នុងមនុស្សយ៉ាងដូចម្ដេចកើត? តើគ្រប់យ៉ាងដែលព្រះជាម្ចាស់បានធ្វើ មិនមែនជាអ្វីដែលមនុស្សគួរតែទទួលបានទេឬ? ព្រះជាម្ចាស់មានកិច្ចការត្រូវធ្វើ ហេតុអ្វីបានជាមនុស្សមិនមានមាគ៌ាត្រូវដើរ? តើនេះមិនមែនជាការរត់បញ្ច្រាស់ទិសព្រះជាម្ចាស់ទេឬ? តាមពិត មានកិច្ចការជាច្រើនដែលមនុស្សគួរតែធ្វើ ឧទាហរណ៍ តើពួកគេស្គាល់នាគដ៏ធំមានសម្បុរក្រហមបានប៉ុនណា នៅក្នុងព្រះបន្ទូល «តើអ្នករាល់គ្នាពិតជាស្អប់នាគដ៏ធំមានសម្បុរក្រហមមែនទ?» ព្រះជាម្ចាស់កំពុងមានបន្ទូលថា «ហេតុអ្វីបានជាខ្ញុំសួរអ្នករាល់គ្នាជាច្រើនលើកច្រើនសានោះ?» បង្ហាញថា មនុស្សនៅតែល្ងង់មិនដឹងពីធម្មជាតិរបស់ «នាគដ៏ធំមានសម្បុរក្រហម» ហើយបង្ហាញថា ពួកគេនៅតែមិនអាចទៅឱ្យកាន់តែជ្រៅជាងនេះ។ តើនេះមិនមែនជាកិច្ចការតែមួយដែលមនុស្សគួរតែធ្វើទេឬ? តើអាចនិយាយថា មនុស្សគ្មានកិច្ចការយ៉ាងដូចម្ដេចកើត? ប្រសិនបើបែបនេះមែន តើអ្វីគឺជាសារៈសំខាន់នៃការយកកំណើតជាមនុស្សរបស់ព្រះជាម្ចាស់? តើព្រះជាម្ចាស់កំពុងតែធ្វើសកម្មភាពដោយឥរិយាបថខ្វះការផ្ចិតផ្ចង់ និងគ្រាន់តែបង្គ្រប់កិច្ច ដោយគ្រាន់តែបណ្ដោយតាមដំណើរឬ? តើនាគដ៏ធំមានសម្បុរក្រហមអាចបរាជ័យតាមវិធីនេះទេ?

ព្រះជាម្ចាស់មានបន្ទូលថា «ខ្ញុំបានចាប់ផ្តើមរួចទៅហើយ ហើយខ្ញុំនឹងចាប់ផ្តើមជំហានទីមួយនៃកិច្ចការវាយផ្ចាលរបស់ខ្ញុំនៅទីកន្លែងដែលនាគដ៏ធំមានសម្បុរក្រហមរស់នៅ»។ ព្រះបន្ទូលទាំងនេះ គឺត្រូវបានដឹកនាំទៅរកកិច្ចការនៅក្នុងភាពជាព្រះ។ មនុស្សបច្ចុប្បន្ន បានចូលទៅក្នុងការវាយផ្ចាលជាមុនរួចទៅហើយ ដូច្នេះ ព្រះជាម្ចាស់មានបន្ទូលថា នេះគឺជាជំហានដំបូងនៃកិច្ចការរបស់ទ្រង់។ ទ្រង់មិនមែនកំពុងតែធ្វើឱ្យមនុស្សស៊ូទ្រាំនឹងការវាយផ្ចាលរបស់គ្រោះមហន្តរាយនោះទេ ប៉ុន្តែគឺជាការវាយផ្ចាលរបស់ព្រះបន្ទូលវិញ។ ដោយសារ នៅពេលដែលសម្លេងនៃព្រះបន្ទូលរបស់ព្រះជាម្ចាស់ផ្លាស់ប្ដូរ នោះមនុស្សមិនដឹងអ្វីទាល់តែសោះ ហើយបន្ទាប់ពីនោះ ពួកគេទាំងអស់ក៏ចូលទៅក្នុងការវាយផ្ចាល។ ដោយបានឆ្លងកាត់ការវាយផ្ចាល «អ្នកនឹងបំពេញភារកិច្ចរបស់អ្នករាល់គ្នាជាផ្លូវការ ហើយនឹងសរសើរតម្កើងខ្ញុំជាផ្លូវការទូទាំងដែនដី ជានិច្ចនិរន្តរ៍តទៅ!» ទាំងនេះគឺជាជំហាននៅក្នុងកិច្ចការរបស់ព្រះជាម្ចាស់ ពួកវាគឺជាផែនការរបស់ទ្រង់។ ជាងនេះទៅទៀត រាស្ត្ររបស់ព្រះជាម្ចាស់ទាំងនេះនឹងសង្កេតពិនិត្យវិធីសាស្ត្រនានាដែលនាគដ៏ធំមានសម្បុរក្រហមត្រូវបានវាយផ្ចាល ដូច្នេះ គ្រោះមហន្តរាយចាប់ផ្ដើមជាផ្លូវការនៅខាងក្រៅពួកគេ គឺនៅក្នុងពិភពលោកជុំវិញពួកគេ។ នេះគឺជាមធ្យោបាយមួយក្នុងចំណោមមធ្យោបាយដែលព្រះជាម្ចាស់សង្គ្រោះមនុស្ស។ នៅខាងក្នុង ពួកគេត្រូវបានវាយផ្ចាល ហើយនៅខាងក្រៅ គ្រោះមហន្តរាយបានធ្លាក់ចុះគ្រឹប មានន័យថា ព្រះបន្ទូលរបស់ព្រះជាម្ចាស់ត្រូវបានសម្រេច។ ដូច្នេះ មនុស្សនឹងចង់ឆ្លងកាត់ការវាយផ្ចាល ជាជាងឆ្លងកាត់គ្រោះមហន្តរាយ ហើយដោយសារតែហេតុនេះ ទើបពួកគេស្ថិតនៅបាន។ មួយផ្នែក នេះគឺជាចំណុចដែលកិច្ចការរបស់ព្រះជាម្ចាស់បានមកដល់ ហើយមួយផ្នែកទៀត វាកើតឡើងដូច្នេះ ប្រយោជន៍ឱ្យមនុស្សទាំងអស់អាចស្គាល់និស្ស័យរបស់ព្រះជាម្ចាស់។ ដូច្នេះ ព្រះជាម្ចាស់មានបន្ទូលថា «ពេលវេលាដែលរាស្ត្ររបស់ខ្ញុំរីករាយជាមួយខ្ញុំ គឺជាពេលដែលនាគដ៏ធំមានសម្បុរក្រហមត្រូវបានវាយផ្ចាល។ ការធ្វើឱ្យមនុស្សនៃនាគដ៏ធំមានសម្បុរក្រហមក្រោកឡើង ហើយបះបោរប្រឆាំងនឹងវាគឺជាផែនការរបស់ខ្ញុំ ហើយនេះគឺជាវិធីសាស្ត្រ ដែលខ្ញុំធ្វើឱ្យរាស្ត្ររបស់ខ្ញុំបានគ្រប់លក្ខណ៍ ហើយវាគឺជាឱកាសដ៏អស្ចារ្យមួយសម្រាប់រាស្ត្ររបស់ខ្ញុំទាំងអស់ដើម្បីរីកចម្រើនក្នុងជីវិត»។ ហេតុអ្វីបានជាព្រះជាម្ចាស់មានបន្ទូលព្រះបន្ទូលទាំងនេះ ប៉ុន្តែព្រះបន្ទូលទាំងនេះមិនទាក់ទាញចំណាប់អារម្មណ៍របស់មនុស្ស?

ប្រទេសនានាស្ថិតនៅក្នុងភាពវឹកវរយ៉ាងខ្លាំង ដោយសារតែដំបងរបស់ព្រះជាម្ចាស់បានចាប់ផ្ដើមបំពេញតួនាទីរបស់វានៅលើផែនដី។ កិច្ចការរបស់ព្រះជាម្ចាស់អាចត្រូវបានមើលឃើញនៅក្នុងសភាពនៃផែនដី។ នៅពេលដែលព្រះជាម្ចាស់មានបន្ទូល «ទឹកនឹងស្រែកគ្រហឹម ភ្នំទាំងឡាយនឹងដួលរលំ ហើយទន្លេធំៗនឹងបែកខ្ញែក» នេះគឺជាកិច្ចការដំបូងរបស់ដំបងនៅលើផែនដី ជាមួយនឹងលទ្ធផលដែល «គ្រប់ក្រុមគ្រួសារទាំងអស់នៅលើផែនដី នឹងត្រូវបែកចេញពីគ្នា ហើយជាតិសាសន៍ទាំងអស់នៅលើផែនដីនឹងបែកខ្ញែកពីគ្នា។ ពេលវេលាជួបជុំឡើងវិញរវាងប្តី និងប្រពន្ធនឹងលែងមានតទៅទៀតហើយ ម្តាយនិងកូនប្រុសនឹងលែងជួបគ្នាម្តងទៀត ហើយឪពុកនិងកូនស្រីក៏នឹងលែងមកជួបជុំគ្នាដែរ។ គ្រប់យ៉ាងដែលធ្លាប់មាននៅលើផែនដីនឹងត្រូវវាយបំផ្លាញដោយសារខ្ញុំ»។ ហេតុការណ៍បែបនេះ នឹងក្លាយជាសភាពទូទៅរបស់គ្រួសារនានានៅលើផែនដី។ ជាធម្មជាតិ វានឹងមិនអាចក្លាយជាសភាពរបស់ពួកគេទាំងអស់នោះទេ ប៉ុន្តែវាគឺជាសភាពរបស់ពួកគេភាគច្រើន។ ម៉្យាងទៀត វាសំដៅទៅលើស្ថានភាពដែលមនុស្សមានបទពិសោធក្នុងអូរនេះនៅពេលអនាគត។ វាប្រាប់ឱ្យដឹងជាមុនថា នៅពេលដែលពួកគេបានឆ្លងកាត់ការវាយផ្ចាលនៃព្រះបន្ទូល ហើយអ្នកមិនជឿព្រះត្រូវបានក្លាយជាកម្មវត្ថុនៃគ្រោះមហន្តរាយ នោះនឹងលែងមានទំនាក់ទំនងគ្រួសារទៀតទេក្នុងចំណោមមនុស្សនៅលើផែនដី។ ពួកគេទាំងអស់នឹងក្លាយជាមនុស្សរបស់ស៊ីនីម ហើយគ្រប់គ្នានឹងស្មោះត្រង់ចំពោះនគររបស់ព្រះជាម្ចាស់។ ដូច្នេះ «ពេលវេលាជួបជុំឡើងវិញរវាងប្តី និងប្រពន្ធនឹងលែងមានតទៅទៀតហើយ ម្តាយនិងកូនប្រុសនឹងលែងជួបគ្នាម្តងទៀត ហើយឪពុកនិងកូនស្រីក៏នឹងលែងមកជួបជុំគ្នាដែរ»។ ដូច្នេះហើយ គ្រួសាររបស់មនុស្សនៅលើផែនដីនឹងបែកខ្ញែកពីគ្នា រហែកទៅជាចំណែកៗ ហើយការនេះនឹងក្លាយជាកិច្ចការចុងក្រោយដែលព្រះជាម្ចាស់ធ្វើនៅក្នុងមនុស្ស។ ហើយដោយសារតែព្រះជាម្ចាស់នឹងពង្រាយកិច្ចការនេះទៅទូទាំងចក្រវាឡ នោះទ្រង់ក៏ឆ្លៀតឱកាសដើម្បីស្រាយបំភ្លឺពាក្យ «មនោសញ្ចេតនា» សម្រាប់មនុស្ស ដែលនឹងអនុញ្ញាតឱ្យពួកគេមើលឃើញថា បំណងព្រះហឫទ័យរបស់ព្រះជាម្ចាស់ គឺញែកគ្រួសាររបស់មនុស្សឱ្យដាច់ពីគ្នា ហើយបង្ហាញថា ព្រះជាម្ចាស់ប្រើប្រាស់ការវាយផ្ចាល ដើម្បីដោះស្រាយ «ជម្លោះគ្រួសារ» ទាំងអស់ នៅក្នុងចំណោមមនុស្សជាតិ។ ប្រសិនបើមិនដូច្នោះទេ នោះនឹងគ្មានផ្លូវក្នុងការនាំផ្នែកចុងក្រោយនៃកិច្ចការរបស់ព្រះជាម្ចាស់នៅលើផែនដីមកដល់ទីបញ្ចប់នោះទេ។ ផ្នែកចុងក្រោយនៃព្រះបន្ទូលរបស់ព្រះជាម្ចាស់ បើកបង្ហាញយ៉ាងចំហនូវភាពទន់ខ្សោយដ៏ធំបំផុតរបស់មនុស្ស ពោលគឺពួកគេទាំងអស់គ្នារស់នៅក្នុងស្ថានភាព​នៃមនោសញ្ចេតនា ដូច្នេះហើយ ព្រះជាម្ចាស់មិនជៀសវាងសូម្បីតែមួយនាក់ក្នុងចំណោមពួកគេ ហើយបើកបង្ហាញអាថ៌កំបាំងដែលបានលាក់ទុកនៅក្នុងចិត្តរបស់មនុស្សជាតិទាំងអស់។ ហេតុអ្វីបានជាមនុស្សពិបាកនឹងបំបែកខ្លួនចេញពីមនោសញ្ចេតនារបស់​ពួកគេម្ល៉េះ? តើការធ្វើបែបនោះ ហួសពីបទដ្ឋាននៃមនសិការឬ? តើមនសិការអាចបំពេញបំណងព្រះហឫទ័យរបស់ព្រះជាម្ចាស់ឬទេ? តើមនោសញ្ចេតនាអាចជួយមនុស្សឱ្យឆ្លងផុតគ្រាលំបាកឬទេ? នៅក្នុងព្រះនេត្ររបស់ព្រះជាម្ចាស់ មនោសញ្ចេតនាគឺជាសត្រូវរបស់ទ្រង់ តើបញ្ហានេះមិនត្រូវបានលើកឡើងយ៉ាងច្បាស់នៅក្នុងព្រះបន្ទូលរបស់ព្រះជាម្ចាស់ទេឬ?


ជំពូកទី ២៩

ក្នុងចំណោមកិច្ចការដែលមនុស្សធ្វើ មានកិច្ចការមួយចំនួនធ្វើឡើងដោយមានការណែនាំពីព្រះជាម្ចាស់ដោយផ្ទាល់ ប៉ុន្តែក៏មានកិច្ចការក្នុងផ្នែកខ្លះ ដែលព្រះជាម្ចាស់មិនបានប្រទានការណែនាំជាក់លាក់នោះដែរ ដែលនេះគ្រប់គ្រាន់នឹងបង្ហាញថា នៅពេលនេះ អ្វីដែលព្រះជាម្ចាស់បានធ្វើនៅមិនទាន់បានបើកសម្ដែងទាំងស្រុងនៅឡើយទេ។ នេះមានន័យថា នៅមានអ្វីជាច្រើនទៀតដែលនៅបន្តលាក់បាំង និងមិនទាន់បង្ហាញឱ្យដឹងជាសាធារណៈនៅឡើយទេ។ ទោះបីជាយ៉ាងណាក៏ដោយ ក៏មានរឿងមួយចំនួនដែលត្រូវការបង្ហាញជាសាធារណៈ ចំណែកឯរឿងខ្លះទៀតត្រូវទុកឱ្យមនុស្សឆ្ងល់ និងភាន់ច្រឡំ។ កិច្ចការរបស់ព្រះជាម្ចាស់តម្រូវបែបនេះឯង។ ឧទាហរណ៍ ការយាងរបស់ព្រះជាម្ចាស់ពីស្ថានសួគ៌មកនៅក្នុងចំណោមមនុស្ស ថាតើទ្រង់យាងមកដោយរបៀបណា ទ្រង់យាងមកដល់នៅវិនាទីណា ឬថាតើស្ថានសួគ៌ និងផែនដី ព្រមទាំងរបស់សព្វសារពើបានផ្លាស់ប្ដូរឬអត់នោះ គឺអ្វីៗទាំងអស់នេះ តម្រូវឱ្យមនុស្សមានការភាន់ច្រឡំ។ ចំណុចនេះក៏អាស្រ័យលើស្ថានភាពជាក់ស្ដែងដែរ ដ្បិតសាច់ឈាមរបស់មនុស្សនេះ មិនអាចចូលទៅក្នុងពិភពខាងវិញ្ញាណដោយផ្ទាល់បានឡើយ។ ដូច្នេះ ទោះបីព្រះជាម្ចាស់ថ្លែងពីវិធីដែលទ្រង់យាងពីស្ថានសួគ៌ទៅកាន់ផែនដីយ៉ាងច្បាស់លាស់ ឬនៅពេលដែលទ្រង់មានបន្ទូលថា «នៅថ្ងៃដែលរបស់សព្វសារពើត្រូវបានរស់ឡើងវិញ នោះខ្ញុំបានយាងមកនៅក្នុងចំណោមមនុស្ស ហើយខ្ញុំបានចំណាយពេលដ៏អស្ចារ្យទាំងថ្ងៃ ទាំងយប់ជាមួយគេ» ក៏ដោយ ក៏ព្រះបន្ទូលបែបនេះ មិនខុសអ្វីពីមនុស្សម្នាក់កំពុងនិយាយជាមួយនឹងគល់ឈើនោះដែរ គឺគ្មានប្រតិកម្មតបមកវិញសូម្បីបន្តិចណាឡើយ ព្រោះមនុស្សល្ងង់ខ្លៅមិនដឹងពីជំហាននៃកិច្ចការរបស់ព្រះជាម្ចាស់នោះទេ។ សូម្បីតែនៅពេលដែលពួកគេដឹងក៏ដោយចុះ ក៏ពួកគេជឿថា ព្រះជាម្ចាស់ទ្រង់ហោះពីស្ថានសួគ៌ចុះមកផែនដីដូចជាទេពធីតាមួយអង្គ រួចចាប់បដិសន្ធិជាថ្មីនៅក្នុងចំណោមមនុស្ស។ គំនិតរបស់មនុស្សអាចគិតឃើញបែបនេះឯង។ នេះគឺដោយសារតែលក្ខណៈរបស់មនុស្សមិនអាចយល់ពីសារជាតិរបស់ព្រះជាម្ចាស់ និងមិនអាចយល់ពីតថភាពនៃពិភពខាងវិញ្ញាណបានឡើយ។ តាមលក្ខណៈរបស់មនុស្សតែមួយមុខនេះ ពួកគេនឹងមិនអាចធ្វើជាគំរូសម្រាប់អ្នកដទៃបានឡើយ ព្រោះមនុស្សមានលក្ខណៈពីកំណើតដូចគ្នា ហើយគ្មានអ្វីខុសគ្នានោះទេ។ ដូច្នេះ ការសុំឱ្យមនុស្សធ្វើជាគំរូសម្រាប់ឱ្យអ្នកដទៃយកតម្រាប់តាម ឬធ្វើជាគំរូគេ គឺប្រៀបដូចជាពពុះសាប៊ូ ប្រៀបដូចជាចំហាយទឹកដែលរសាត់តាមខ្យល់ដូច្នោះដែរ។ នៅពេលដែលព្រះជាម្ចាស់មានបន្ទូលថា «ដោយទទួលបានចំណេះដឹងខ្លះអំពីកម្មសិទ្ធិ និងលក្ខណៈរបស់ខ្ញុំ» ព្រះបន្ទូលទាំងនេះគ្រាន់តែថ្លែងចេញមកនៅពេលបើកបង្ហាញពីកិច្ចការដែលព្រះជាម្ចាស់ធ្វើនៅខាងសាច់ឈាមប៉ុណ្ណោះ។ ម៉្យាងទៀត ព្រះបន្ទូលទាំងនេះ សំដៅទៅរកព្រះភ័ក្ត្រពិតរបស់ព្រះជាម្ចាស់ (ភាពជាព្រះ) ដែលសំខាន់សំដៅទៅលើនិស្ស័យជាព្រះរបស់ទ្រង់។ មានន័យថា មនុស្សត្រូវត្រាស់បង្គាប់ឱ្យយល់ពីរឿងផ្សេងៗដូចជា មូលហេតុដែលព្រះជាម្ចាស់ធ្វើកិច្ចការតាមវិធីនេះ អ្វីខ្លះដែលត្រូវសម្រេចបានតាមរយៈព្រះបន្ទូលរបស់ព្រះជាម្ចាស់ អ្វីខ្លះដែលទ្រង់សព្វព្រះហឫទ័យចង់ទទួលបាននៅក្នុងចំណោមមនុស្ស វិធីសាស្ត្រដែលព្រះជាម្ចាស់ថ្លែងព្រះបន្ទូល និងអាកប្បកិរិយាបែបណាដែលព្រះជាម្ចាស់មានចំពោះមនុស្ស។ អាចនិយាយបានថា នៅក្នុងខ្លួនមនុស្សគ្មានអ្វីដែលមានតម្លៃគួរឱ្យអួតអាងឡើយ ពោលគឺ នៅក្នុងខ្លួនពួកគេគ្មានអ្វីដែលអាចយកមកធ្វើជាគំរូសម្រាប់ឱ្យអ្នកដទៃយកតម្រាប់តាមបានឡើយ។

ច្បាស់ណាស់ថា ដោយសារតែភាពសាមញ្ញរបស់ព្រះជាម្ចាស់នៅខាងសាច់ឈាម និងដោយសារតែភាពមិនដូចគ្នារវាងព្រះជាម្ចាស់ដែលគង់នៅស្ថានសួគ៌ និងព្រះជាម្ចាស់នៅខាងសាច់ឈាមនេះ ដែលទ្រង់ហាក់ដូចជាមិនប្រសូត្រចេញពីព្រះជាម្ចាស់នៅឯស្ថានសួគ៌ ម្ល៉ោះហើយទើបព្រះជាម្ចាស់មានបន្ទូលថា «ខ្ញុំបានយាងកាត់ក្នុងចំណោមមនុស្សជាច្រើនឆ្នាំមកហើយ ប៉ុន្តែពួកគេនៅតែមិនបានចាប់ភ្លឹក ហើយមិនដែលស្គាល់ខ្ញុំសោះឡើយ»។ ព្រះជាម្ចាស់ក៏មានបន្ទូលទៀតថា «នៅពេលដែលស្នាមព្រះបាទារបស់ខ្ញុំជាន់នៅលើសកលលោកនេះ និងទៅដល់ចុងបំផុតនៃផែនដីហើយ នោះមនុស្សនឹងចាប់ផ្ដើមឆ្លុះបញ្ចាំងពីខ្លួនឯង ហើយមនុស្សគ្រប់គ្នានឹងចូលមករកខ្ញុំ ទាំងក្រាបចុះនៅចំពោះព្រះភ័ក្ត្រខ្ញុំ ហើយថ្វាយបង្គំខ្ញុំផង។ ថ្ងៃនោះនឹងក្លាយជាថ្ងៃដែលខ្ញុំទទួលបានសិរីល្អ ជាថ្ងៃដែលខ្ញុំយាងត្រលប់មកវិញ ហើយក៏ជាថ្ងៃដែលខ្ញុំយាងចាកចេញទៅវិញផងដែរ»។ មានតែថ្ងៃនោះទេ ទើបជាថ្ងៃដែលព្រះភ័ក្ត្រពិតរបស់ព្រះជាម្ចាស់ត្រូវបានបង្ហាញឱ្យមនុស្សឃើញ។ ប៉ុន្តែព្រះជាម្ចាស់មិនបានពន្យារពេលកិច្ចការរបស់ទ្រង់ដោយសារហេតុផលនេះឡើយ ហើយព្រះអង្គធ្វើកិច្ចការណាដែលគួរធ្វើ។ នៅពេលដែលព្រះអង្គជំនុំជម្រះ ព្រះអង្គថ្កោលទោសមនុស្សដោយផ្អែកលើអាកប្បកិរិយារបស់ពួកគេចំពោះព្រះជាម្ចាស់នៅខាងសាច់ឈាម។ នេះគឺជាតម្រុយសំខាន់មួយនៃព្រះសូរសៀងរបស់ព្រះជាម្ចាស់ក្នុងអំឡុងពេលនេះ។ ឧទាហរណ៍ ព្រះជាម្ចាស់មានបន្ទូលថា «ខ្ញុំបានអនុវត្តផែនការគ្រប់គ្រងដំណាក់កាលចុងក្រោយរបស់ខ្ញុំជាផ្លូវការនៅទូទាំងចក្រវាឡទាំងមូល។ ចាប់ពីពេលនេះតទៅ អ្នកណាដែលមិនប្រយ័ត្នប្រយែងទេ នឹងត្រូវទទួលខុសត្រូវចំពោះការធ្លាក់ចូលទៅក្នុងការវាយផ្ចាលដោយគ្មានមេត្តា ហើយការវាយផ្ចាលនេះអាចកើតមានឡើងគ្រប់ពេលទាំងអស់»។ នេះគឺជាខ្លឹមសារនៃផែនការរបស់ព្រះជាម្ចាស់ ហើយវាមិនចម្លែក ក៏មិនប្លែកអ្វីដែរ ប៉ុន្តែសុទ្ធតែជាជំហានគ្រប់ផ្នែកនៃកិច្ចការរបស់ទ្រង់ទាំងអស់។ ចំណែកឯរាស្រ្ត និងពួកបុត្រារបស់ព្រះជាម្ចាស់នៅក្រៅប្រទេសវិញ ត្រូវព្រះជាម្ចាស់ជំនុំជម្រះ ផ្អែកលើមូលដ្ឋាននៃគ្រប់កិច្ចការដែលពួកគេធ្វើនៅក្នុងក្រុមជំនុំ ដូច្នេះហើយ ទើបព្រះជាម្ចាស់មានបន្ទូលថា «នៅពេលដែលខ្ញុំធ្វើការ ពួកទេវតាទាំងអស់ក៏រួមគ្នាជាមួយខ្ញុំចាប់ផ្ដើមធ្វើសង្គ្រាមផ្ដាច់ព្រ័ត្រ ហើយតាំងចិត្តបំពេញតាមបំណងប្រាថ្នារបស់ខ្ញុំនៅដំណាក់កាលចុងក្រោយ ដើម្បីឱ្យមនុស្សនៅលើផែនដីក្រាបចុះនៅចំពោះព្រះភ័ក្ត្រខ្ញុំដូចពួកទេវតាដែរ ហើយលែងមានបំណងទាស់នឹងខ្ញុំ និងលែងធ្វើអ្វីដែលបះបោរទាស់នឹងខ្ញុំទៀត។ ទាំងនេះគឺជាថាមពលនៃកិច្ចការរបស់ខ្ញុំនៅក្នុងចក្រវាឡទាំងមូល»។ នេះគឺជាភាពខុសគ្នានៅក្នុងកិច្ចការដែលព្រះជាម្ចាស់ធ្វើនៅទូទាំងផែនដីទាំងមូល។ ទ្រង់ប្រើប្រាស់ខ្នាតខុសៗគ្នា ទៅតាមអ្នកដែលត្រូវវាស់ដោយខ្នាតនោះ។ បច្ចុប្បន្ននេះ មនុស្សនៅក្រុមជំនុំ សុទ្ធតែមានដួងចិត្តស្រេកឃ្លានចង់បានខ្លាំង ហើយពួកគេបានចាប់ផ្ដើមហូប និងផឹកព្រះបន្ទូលរបស់ព្រះជាម្ចាស់។ ចំណុចនេះគ្រប់គ្រាន់នឹងបញ្ជាក់ថា កិច្ចការរបស់ព្រះជាម្ចាស់ គឺកាន់តែខិតជិតមកដល់ទីបញ្ចប់ហើយ។ ពេលសម្លឹងមើលពីលើមេឃចុះមកក្រោម គឺមិនខុសអ្វីពីសម្លឹងមើលទេសភាពដ៏ក្រៀមក្រោះនៃមែកឈើដែលក្រៀមស្វិត និងស្លឹកឈើដែលជ្រុះចាកទង និងទេសភាពនៃធូលីដីក្រហមព្រឿងៗដែលត្រូវខ្យល់រដូវស្លឹឈើជ្រុះបក់បោកនោះទេ។ មើលទៅមានអារម្មណ៍ដូចជាគ្រោះមហន្តរាយជិតនឹងកើតឡើងនៅក្នុងចំណោមមនុស្សហើយ ដូចជាគ្រប់យ៉ាងនឹងត្រូវក្លាយជាទីរហោស្ថានដូច្នោះដែរ។ ប្រហែលដោយសារតែព្រះវិញ្ញាណឆាប់ទទួលញាណដឹង ទើបតែងតែមានអារម្មណ៍មិនសប្បាយក្នុងព្រះទ័យជាប់ជានិច្ច តែទ្រង់បែរជាធ្វើដូចជាមានសេចក្ដីសុខសាន្ត គ្នានអ្វីកើតឡើងអ៊ីចឹង ទោះបីជាមានសេចក្ដីទុក្ខព្រួយមួយចំនួនលាយឡំក៏ដោយ។ នេះអាចជាការពណ៌នាតាមរយៈព្រះបន្ទូលរបស់ព្រះជាម្ចាស់ដែលថា «មនុស្សនឹងដឹងខ្លួន អ្វីៗនៅលើផែនដីនឹងមានរបៀបរៀបរយ ហើយថ្ងៃនៃការរួចពីសេចក្ដីស្លាប់នៃផែនដីនេះ នឹងមិនមានទៀតទេ ដ្បិតខ្ញុំបានយាងមកដល់ហើយ!» បន្ទាប់ពីស្ដាប់ឮព្រះបន្ទូលទាំងនេះហើយ មនុស្សអាចប្រែជាអវិជ្ជមាន ឬពួកគេអាចខកចិត្តបន្តិចបន្តួចនឹងកិច្ចការរបស់ព្រះជាម្ចាស់ ឬពួកគេអាចផ្ដោតខ្លាំងទៅលើអារម្មណ៍នៅក្នុងវិញ្ញាណរបស់ពួកគេ។ ប៉ុន្តែមុនពេលបញ្ចប់កិច្ចការរបស់ទ្រង់នៅលើផែនដី ព្រះជាម្ចាស់មិនល្ងង់ដល់ថ្នាក់ទៅប្រទានគំនិតស្រមើស្រមៃបែបនេះដល់មនុស្សឡើយ។ ប្រសិនបើអ្នកពិតជាមានអារម្មណ៍បែបនេះមែន នោះវាបង្ហាញថា អ្នកផ្ដោតសំខាន់ខ្លាំងពេកទៅលើអារម្មណ៍របស់អ្នក បង្ហាញថា អ្នកគឺជាមនុស្សម្នាក់ដែលធ្វើតាមតែអំពើចិត្ត ហើយមិនស្រឡាញ់ព្រះជាម្ចាស់ឡើយ។ វាបង្ហាញថា មនុស្សបែបនេះ ផ្ដោតសំខាន់ខ្លាំងពេកទៅលើភាពហួសវិស័យធម្មជាតិ ហើយមិនយកចិត្តទុកដាក់ចំពោះព្រះជាម្ចាស់ទាល់តែសោះ។ ដោយសារតែព្រះហស្ដរបស់ព្រះជាម្ចាស់ ដូច្នេះមិនថាមនុស្សព្យាយាមគេចចេញបែបណានោះទេ ក៏ពួកគេមិនអាចរត់គេចពីកាលៈទេសៈនេះបានដែរ។ តើនរណាអាចគេចផុតពីព្រះហស្ដរបស់ព្រះជាម្ចាស់បាន? តើពេលណាដែលឋានៈ និងកាលៈទេសៈរបស់អ្នក មិនត្រូវព្រះជាម្ចាស់រៀបចំទៅ? មិនថាអ្នករងទុក្ខ ឬទទួលបានព្រះពរទេ តើអ្នកអាចគេចពីព្រះហស្ដរបស់ព្រះជាម្ចាស់បានយ៉ាងដូចម្ដេចទៅ? នេះមិនមែនជាបញ្ហារបស់មនុស្សទេ តែផ្ទុយទៅវិញ នេះគឺជាតម្រូវការរបស់ព្រះជាម្ចាស់ទាំងស្រុង។ តើនរណាអាចមិនស្ដាប់បង្គាប់ដោយសារតែរឿងនេះទៅ?

«ខ្ញុំនឹងប្រើការវាយផ្ចាល ដើម្បីផ្សព្វផ្សាយកិច្ចការរបស់ខ្ញុំនៅក្នុងចំណោមសាសន៍ដទៃ មានន័យថា ខ្ញុំនឹងប្រើកម្លាំងប្រឆាំងនឹងអស់អ្នកណាដែលជាសាសន៍ដទៃ។ ជាធម្មតា កិច្ចការនេះនឹងត្រូវធ្វើនៅពេលដំណាលគ្នានឹងកិច្ចការរបស់ខ្ញុំនៅក្នុងចំណោមរាស្រ្តរើសតាំងដែរ»។ តាមរយៈព្រះសូរសៀងនៃព្រះបន្ទូលទាំងនេះ ព្រះជាម្ចាស់ចាប់ផ្ដើមធ្វើកិច្ចការនេះ នៅក្នុងចក្រវាឡទាំងមូល។ នេះគឺជាជំហាននៃកិច្ចការរបស់ព្រះជាម្ចាស់ ដែលមានការរីកចម្រើនមកដល់ចំណុចនេះរួចហើយ។ គ្មាននរណាម្នាក់អាចកែប្រែបានឡើយ។ គ្រោះមហន្តរាយនឹងចាត់ការទៅលើមនុស្សជាតិមួយចំណែក ដោយធ្វើឱ្យពួកគេវិនាសសាបសូន្យជាមួយនឹងលោកីយ៍នេះ។ នៅពេលដែលចក្រវាឡនេះទទួលការវាយផ្ចាលជាផ្លូវការហើយ នោះព្រះជាម្ចាស់នឹងលេចមកជាផ្លូវការឱ្យមនុស្សទាំងអស់បានឃើញ។ ហើយដោយសារតែការលេចមករបស់ទ្រង់នេះហើយ ទើបមនុស្សនឹងត្រូវវាយផ្ចាល។ ជាងនេះទៅទៀត ព្រះជាម្ចាស់ក៏មានបន្ទូលផងដែរថា «នៅពេលដែលខ្ញុំបើកក្រាំងជាផ្លូវការ នោះគឺជាពេលដែលមនុស្សនៅក្នុងចក្រវាឡទាំងមូលត្រូវទទួលការវាយផ្ចាល ជាពេលដែលមនុស្សនៅក្នុងលោកីយ៍ត្រូវធ្លាក់ទៅក្នុងការល្បងល»។ តាមរយៈព្រះបន្ទូលនេះ អាចមើលឃើញយ៉ាងច្បាស់ថា ខ្លឹមសារនៃត្រាទាំង ៧ គឺជាខ្លឹមសារនៃការវាយផ្ចាល មានន័យថា នៅក្នុងត្រាទាំង ៧ នោះ មានគ្រោះមហន្តរាយនៅក្នុងនោះ។ ដូច្នេះ បច្ចុប្បន្ននេះ ត្រាទាំង ៧ នៅមិនទាន់បានបើកនៅឡើយទេ។ «ការល្បងល» ដែលបាននិយាយក្នុងទីនេះ គឺជាការវាយផ្ចាលដែលមនុស្សត្រូវទទួលរង ហើយនៅក្នុងការវាយផ្ចាលនោះ នឹងទទួលបានមនុស្សមួយក្រុម ជាអ្នកដែលទទួលយកជាផ្លូវការនូវ «លិខិតបញ្ជាក់» ដែលព្រះជាម្ចាស់ចេញឱ្យ ដូច្នេះហើយ ពួកគេនឹងក្លាយជារាស្រ្តនៅក្នុងនគររបស់ព្រះ។ នេះគឺជាប្រភពនៃការកើតមានពួកបុត្រា និងរាស្ត្ររបស់ព្រះជាម្ចាស់ ហើយសព្វថ្ងៃនេះ ក្រុមមនុស្សនេះនៅមិនទាន់សម្រេចថាជាអ្នកណានៅឡើយទេ គឺគ្រាន់តែកំពុងចាក់ក្រាលគ្រឹះសម្រាប់បទពិសោធទៅអនាគតប៉ុណ្ណោះ។ ប្រសិនបើនរណាម្នាក់មានជីវិតពិត នោះពួកគេនឹងអាចឈររឹងមាំបានក្នុងអំឡុងពេលនៃការល្បងល ហើយប្រសិនបើពួកគេគ្មានជីវិតទេ នោះចំណុចនេះគ្រប់គ្រាន់នឹងបញ្ជាក់ថា កិច្ចការរបស់ព្រះជាម្ចាស់គ្មានឥទ្ធិពលលើពួកគេឡើយ បញ្ជាក់ថាពួកគេកំពុងសោយសុខលើគំនរទុក្ខអ្នកដទៃ មិនផ្ដោតលើព្រះបន្ទូលរបស់ព្រះជាម្ចាស់នោះទេ។ ដោយសារតែនេះជាកិច្ចការនៃគ្រាចុងក្រោយ ដែលនាំយុគសម័យនេះមករកទីបញ្ចប់ ជាជាងបន្តកិច្ចការទៅមុខទៀត ដូច្នេះហើយទើបព្រះជាម្ចាស់មានបន្ទូលថា «អាចនិយាយម៉្យាងទៀតបានថា នេះជាជីវិតដែលមនុស្សមិនធ្លាប់ជួបប្រទះនោះទេ ចាប់តាំងពីគ្រានៃការបង្កើតលោកីយ៍រហូតមកដល់បច្ចុប្បន្ននេះ ម្ល៉ោះហើយទើបខ្ញុំមានបន្ទូលថា ខ្ញុំបានធ្វើកិច្ចការដែលមិនធ្លាប់មានអ្នកណាបានធ្វើពីមុនមកឡើយ» ហើយព្រះអង្គក៏មានបន្ទូលថា «ដោយសារថ្ងៃរបស់ខ្ញុំខិតជិតមកកៀកនឹងមនុស្សជាតិរាល់គ្នាហើយដោយសារតែថ្ងៃនោះហាក់ដូចជានៅមិនឆ្ងាយប៉ុន្មានទេ ប៉ុន្តែគឺនៅនឹងមុខមនុស្សតែម្ដង»។ ក្នុងពេលកន្លងមក ព្រះជាម្ចាស់បានបំផ្លាញទីក្រុងមួយចំនួនដោយផ្ទាល់ ប៉ុន្តែ គ្មានទីក្រុងណាមួយក្នុងចំណោមនោះ ត្រូវបានបំផ្លាញតាមវិធីតែមួយនឹងការបំផ្លាញដែលនឹងកើតឡើងនៅគ្រាចុងក្រោយនេះឡើយ។ ទោះបីជាកាលពីអតីតកាល ព្រះជាម្ចាស់បានបំផ្លាញក្រុងសូដុមក៏ដោយ ក៏ក្រុងសូដុមបច្ចុប្បន្ន នឹងមិនទទួលរងការបំផ្លាញដូចកាលពីមុនដែរ។ ក្រុងនេះនឹងមិនត្រូវបំផ្លាញដោយផ្ទាល់នោះទេ តែដំបូង ត្រូវយកឈ្នះសិន ហើយក្រោយមក ត្រូវទទួលការជំនុំជម្រះ ហើយចុងក្រោយ ក៏ត្រូវធ្លាក់ទៅក្នុងការដាក់ទោសអស់កល្បជានិច្ច។ ទាំងនេះគឺជាជំហាននៃកិច្ចការនេះ ហើយនៅទីបញ្ចប់ ក្រុងសូដុមនាពេលបច្ចុប្បន្ន នឹងត្រូវធ្វើឱ្យវិនាសសូន្យដូចទៅនឹងការបំផ្លាញលោកីយ៍កាលពីអតីតកាលដែរ។ នេះគឺជាផែនការរបស់ព្រះជាម្ចាស់។ ថ្ងៃដែលព្រះជាម្ចាស់លេចមកជាផ្លូវការ ក៏ជាថ្ងៃនៃការថ្កោលទោសលើក្រុងសូដុមបច្ចុប្បន្ននេះជាផ្លូវការដែរ ហើយការបើកសម្ដែងអង្គទ្រង់ផ្ទាល់ មិនមែនដើម្បីសង្គ្រោះទីក្រុងនេះទេ។ ដូច្នេះ ព្រះជាម្ចាស់មានបន្ទូលថា «ខ្ញុំលេចមកក្នុងនគរដ៏បរិសុទ្ធ ហើយលាក់បំពួនអង្គខ្ញុំពីទឹកដីដ៏ស្មោកគ្រោកនេះ»។ ដោយសារតែក្រុងសូដុមនាពេលបច្ចុប្បន្ននេះមិនបរិសុទ្ធ ម្ល៉ោះហើយព្រះជាម្ចាស់ច្បាស់ជានឹងមិនលេចមកឯក្រុងនេះឡើយ តែទ្រង់នឹងប្រើប្រាស់មធ្យោបាយនេះដើម្បីវាយផ្ចាលក្រុងនេះវិញ។ តើអ្នកមិនទាន់យល់ច្បាស់ពីរឿងនេះទៀតឬអី? អាចនិយាយបានថា គ្មាននរណាម្នាក់នៅលើផែនដី អាចមើលឃើញព្រះភ័ក្ត្រពិតរបស់ព្រះជាម្ចាស់បានឡើយ។ ព្រះជាម្ចាស់មិនដែលលេចមកឱ្យមនុស្សបានឃើញនោះទេ ហើយគ្មាននរណាម្នាក់ដឹងថា ព្រះជាម្ចាស់ទ្រង់គង់នៅស្ថានសួគ៌ជាន់ណានោះទេ។ រឿងនេះបានធ្វើឱ្យមនុស្សបច្ចុប្បន្ន ធ្លាក់ចូលក្នុងកាលៈទេសៈបែបនេះ។ ប្រសិនបើពួកគេពិតជាមើលឃើញព្រះភ័ក្ដ្ររបស់ព្រះជាម្ចាស់មែន ពេលនោះច្បាស់ជាពេលដែលទីបញ្ចប់របស់ពួកគេនឹងត្រូវបានបើកសម្ដែងមិនខាន ជាពេលដែលមនុស្សម្នាក់ៗត្រូវបានបែងចែកទៅតាមប្រភេទរៀងៗខ្លួន។ បច្ចុប្បន្ននេះ ព្រះបន្ទូលថ្លែងមកក្នុងភាពជាព្រះ ត្រូវបានបង្ហាញទៅកាន់មនុស្សដោយផ្ទាល់ ដែលប្រាប់ឱ្យដឹងជាមុនថា គ្រាចុងក្រោយរបស់មនុស្សជាតិបានមកដល់ហើយ ហើយនឹងមិននៅសល់ពេលយូរទៀតទេ។ នេះគឺជាទីសម្គាល់មួយដែលមនុស្សត្រូវធ្លាក់ទៅក្នុងការល្បងល នៅពេលដែលព្រះជាម្ចាស់លេចមកឱ្យមនុស្សរាល់គ្នាបានឃើញ។ ដូច្នេះ ទោះបីជាមនុស្សទទួលបានព្រះបន្ទូលរបស់ព្រះជាម្ចាស់ក៏ដោយ ក៏ពួកគេតែងតែមានអារម្មណ៍រងការគំរាមកំហែងជាប់ជានិច្ច ប្រៀបដូចជាគ្រោះកំណាចដ៏ធំនឹងកើតមានលើពួកគេដូច្នោះដែរ។ មនុស្សបច្ចុប្បន្ននេះ គឺដូចជាហ្វូងចាបនៅតំបន់ទឹកកកអ៊ីចឹង ដូចជាសេចក្ដីស្លាប់កំពុងទារបំណុលជីវិតពីពួកវា ធ្វើឱ្យពួកវាគ្មានផ្លូវអាចរួចជីវិតដូច្នោះដែរ។ ដោយសារតែមនុស្សជាប់បំណុលនៃសេចក្ដីស្លាប់ ដូច្នេះហើយ មនុស្សមានអារម្មណ៍ថា ថ្ងៃចុងក្រោយរបស់ពួកគេបានមកដល់ហើយ។ នៅក្នុងចិត្តរបស់មនុស្សទូទាំងសកលលោកទាំងមូលនេះ កំពុងគិតរឿងបែបនេះ ហើយទោះបីជារឿងនេះមិនបានបើកបង្ហាញចេញមកតាមរយៈទឹកមុខរបស់ពួកគេក៏ដោយ ក៏អ្វីដែលមាននៅក្នុងចិត្តរបស់ពួកគេ មិនអាចលាក់បាំងពីព្រះនេត្ររបស់ខ្ញុំបានឡើយ។ នេះគឺជាតថភាពរបស់មនុស្ស។ ប្រហែលជាមានបន្ទូលជាច្រើនដែលប្រើមិនសូវសមស្របទាំងស្រុងឡើយ ក៏ប៉ុន្តែគឺបន្ទូលទាំងអម្បាលម៉ាននេះហើយ ដែលគ្រប់គ្រាន់នឹងបញ្ជាក់ពីបញ្ហានេះ។ គ្រប់បន្ទូលទាំងអស់ដែលថ្លែងចេញពីព្រះឱស្ឋរបស់ព្រះជាម្ចាស់ នឹងត្រូវសម្រេច មិនថាបន្ទូលនោះថ្លែងក្នុងពេលអតីតកាល ឬបច្ចុប្បន្នកាលនោះទេ។ ព្រះបន្ទូលទាំងនោះនឹងធ្វើឱ្យការពិតលេចចេញមកនៅនឹងមុខពួកគេ ជាចំណីទាក់ភ្នែករបស់ពួកគេ ហើយពេលនោះ ពួកគេនឹងវង្វេងស្មារតី និងភាន់ច្រឡំមិនខាន។ តើអ្នកនៅតែមើលមិនដឹងច្បាស់ថាយុគសម័យបច្ចុប្បន្ននេះ ជាយុគសម័យអ្វីទៀតឬអី?


ជំពូកទី ៣០

មនុស្សមួយចំនួនប្រហែលជាអាចមានការយល់ដឹងតិចតួចអំពីព្រះបន្ទូលរបស់ព្រះជាម្ចាស់ ប៉ុន្តែក្នុងចំណោមពួកគេនោះ គ្មាននរណាម្នាក់ជឿទុកចិត្តលើអារម្មណ៍ខ្លួនឯងនោះទេ។ ពួកគេខ្លាចខ្លាំងថានឹងត្រូវធ្លាក់ក្នុងភាពអវិជ្ជមាន។ ម្ល៉ោះហើយ ពួកគេតែងមានអារម្មណ៍លាយឡំគ្នារវាងសេចក្ដីអំណរ និងសេចក្តីទុក្ខព្រួយ។ អាចនិយាយបានថា ជីវិតរបស់មនុស្សទាំងអស់ពោរពេញទៅដោយសេចក្ដីទុក្ខសោក ឬក៏និយាយឱ្យលើសជាងនេះបន្តិចទៅថា នៅក្នុងជីវិតប្រចាំថ្ងៃរបស់មនុស្សរាល់គ្នាមានភាពប្រសើរជាងមុន ប៉ុន្តែខ្ញុំអាចនិយាយបានថា រាល់ថ្ងៃ គ្មាននរណាម្នាក់ទទួលបានសេរីភាពខាងវិញ្ញាណរបស់ពួកឡើយ គឺដូចជាមានភ្នំដ៏ធំចំនួនបីកំពុងសង្កត់លើក្បាលរបស់ពួកគេដូច្នេះដែរ។ គ្មានជីវិតពួកគេណាម្នាក់បានសប្បាយរីករាយពេញមួយថ្ងៃឡើយ ហើយសូម្បីតែនៅពេលដែលពួកគេសប្បាយចិត្តបន្តិចបន្តួចនោះ ក៏ពួកគេគ្រាន់តែព្យាយាមធ្វើពុតជាសប្បាយប៉ុណ្ណោះ។ នៅក្នុងចិត្តរបស់ពួកគេ មនុស្សតែងមានអារម្មណ៍ថា នៅមានរឿងដែលពួកគេមិនទាន់បានធ្វើរួច។ ដូច្នេះហើយ ដួងចិត្តរបស់ពួកគេគ្មានភាពនឹងននោះទេ។ ការរស់នៅតាមរបៀបនេះ មានអារម្មណ៍ថាអ្វីៗឥតន័យខ្លឹមសារ និងគ្មានយុត្តិធម៌ទេ ហើយនៅពេលនិយាយដល់ការជឿលើព្រះជាម្ចាស់វិញ ពួកគេរវល់ មិនសូវមានពេលនោះទេ ឬបើពុំដូច្នោះទេ ពួកគេគ្មានពេលហូប និងផឹកព្រះបន្ទូលរបស់ព្រះជាម្ចាស់ឡើយ ឬមិនដឹងថាត្រូវហូប និងផឹកព្រះបន្ទូលរបស់ព្រះជាម្ចាស់យ៉ាងណាឱ្យសមរម្យនោះទេ។ ក្នុងចំណោមពួកគេ គ្មាននរណាដែលមានចិត្តសុខសាន្ត ចិត្តជ្រះស្រឡះ និងចិត្តនឹងននោះទេ។ ហាក់ដូចជាពួកគេតែងរស់នៅក្រោមផ្ទៃមេឃដ៏អួរអាប់ រស់នៅក្នុងលំហដែលគ្មានអុកស៊ីសែនដូច្នោះដែរ ហើយរឿងនេះក៏បានធ្វើឱ្យពួកគេមានការភាន់ច្រឡំនៅក្នុងជីវិតរបស់ពួកគេ។ ព្រះជាម្ចាស់តែងមានបន្ទូលដោយត្រង់អំពីភាពទន់ខ្សោយរបស់មនុស្ស ទ្រង់តែងវាយប្រហារទៅលើចំណុចខ្សោយរបស់ពួកគេ។ តើអ្នកនៅមិនទាន់យល់ច្បាស់ពីសំនៀងព្រះបន្ទូលដែលទ្រង់ថ្លែងមកនាពេលកន្លងទៅ ទៀតឬអី? ព្រះជាម្ចាស់មិនដែលប្រទានឱកាសឱ្យមនុស្សប្រែចិត្តឡើយ ទ្រង់ឱ្យមនុស្សរាល់គ្នារស់នៅលើ «ឋានព្រះចន្ទ» ដែលគ្មានអុកស៊ីសែន។ តាំងពីគ្រាដំបូងរហូតមកទល់នឹងបច្ចុប្បន្ននេះ សម្បកក្រៅ ព្រះបន្ទូលរបស់ព្រះជាម្ចាស់បានលាតត្រដាងពីធម្មជាតិរបស់មនុស្ស ប៉ុន្តែគ្មាននរណាម្នាក់អាចយល់ច្បាស់ពីសារជាតិនៃព្រះបន្ទូលទាំងនោះឡើយ។ តាមរយៈការលាតត្រដាងពីលក្ខណៈរបស់មនុស្ស មើលទៅហាក់ដូចជាមនុស្សបានស្គាល់ខ្លួនឯង និងបានស្គាល់ព្រះជាម្ចាស់ដូច្នោះដែរ ប៉ុន្តែតាមសារជាតិ មិនមែនដូច្នេះទេ។ សំនៀងព្រះបន្ទូល និងភាពជ្រាលជ្រៅអស្ចារ្យនៃព្រះបន្ទូលរបស់ព្រះជាម្ចាស់ បង្ហាញឱ្យឃើញពីភាពខុសគ្នាយ៉ាងច្បាស់រវាងព្រះជាម្ចាស់ និងមនុស្ស។ នៅក្នុងអារម្មណ៍របស់ពួកគេ ចំណុចនេះធ្វើឱ្យមនុស្សជឿទាំងមិនដឹងខ្លួនថា ព្រះជាម្ចាស់មិនអាចប៉ះពាល់បាន ឬមិនអាចចូលទៅជិតបាន។ ព្រះជាម្ចាស់លាតត្រដាងពីការពិតទាំងស្រុង ហើយមើលទៅដូចជាគ្មាននរណាម្នាក់អាចស្ដារទំនាក់ទំនងរវាងព្រះជាម្ចាស់ និងមនុស្សឱ្យត្រឡប់ទៅរកសភាពដើមវិញបានឡើយ។ មិនពិបាកយល់នោះទេថា គោលបំណងដែលព្រះជាម្ចាស់ថ្លែងព្រះសូរសៀងទាំងអស់នេះ គឺដើម្បីប្រើព្រះបន្ទូលដើម្បី «ផ្ដួលរំលំ» មនុស្សរាល់គ្នា រួចក៏ឈានទៅសម្រេចកិច្ចការរបស់ទ្រង់។ ទាំងអស់នេះគឺជាជំហាននៃកិច្ចការរបស់ព្រះជាម្ចាស់។ ប៉ុន្តែ ក្នុងចិត្តមនុស្ស ពួកគេមិនជឿលើរឿងទាំងអស់នេះទេ។ ពួកគេជឿថា កិច្ចការរបស់ព្រះជាម្ចាស់កំពុងតែខិតជិតដល់ចំណុចកំពូលហើយ ជឿថាកិច្ចការរបស់ព្រះជាម្ចាស់កំពុងតែខិតជិតទៅសម្រេចផលគួរជាទីកត់សម្គាល់ហើយ ដូច្នេះមុខជាយកឈ្នះលើនាគដ៏ធំមានសម្បុរក្រហម ដែលនេះចង់បានន័យថា កិច្ចការនេះនឹងធ្វើឱ្យបណ្ដាក្រុមជំនុំចម្រើនលូតលាស់ទៅមុខ ដោយគ្មានមនុស្សណាម្នាក់មានសញ្ញាណអំពីព្រះជាម្ចាស់ដែលយកកំណើតជាមនុស្ស ឬបើពុំដូច្នោះទេ នឹងធ្វើឱ្យមនុស្សទាំងអស់បានស្គាល់ព្រះជាម្ចាស់។ ប៉ុន្តែ សូមយើងនាំគ្នាអានបន្ទូលរបស់ព្រះជាម្ចាស់នេះ៖ «នៅក្នុងចិត្តរបស់មនុស្ស ព្រះជាម្ចាស់គឺជាព្រះ ហើយមិនងាយនឹងទាក់ទងជាមួយទ្រង់ឡើយ ឯមនុស្សវិញគឺជាមនុស្ស ហើយងាយនឹងប្រព្រឹត្តខុសណាស់។ ... ហេតុនេះហើយ ពួកគេតែងតែបន្ទាបខ្លួន និងអត់ធ្មត់នៅចំពោះព្រះភ័ក្រ្តខ្ញុំ។ ពួកគេមិនអាចចុះសម្រុងជាមួយខ្ញុំបានឡើយ ដ្បិតពួកគេមានសញ្ញាណច្រើនពេក»។ តាមរយៈព្រះបន្ទូលនេះ យើងអាចយល់បានថា មិនថាព្រះជាម្ចាស់មានបន្ទូលបែបណា ឬមិនថាមនុស្សធ្វើអ្វីនោះទេ ក៏មនុស្សមិនអាចស្គាល់ព្រះជាម្ចាស់បានសោះឡើយ។ ដោយសារតែសារជាតិរបស់ពួកគេដើរតួនាទីបែបនេះ ដូច្នេះមិនថាបែបណានោះទេ នៅទីបំផុតទៅ ពួកគេមិនអាចស្គាល់ព្រះជាម្ចាស់បានទេ។ ដូច្នេះ កិច្ចការរបស់ព្រះជាម្ចាស់នឹងបញ្ចប់នៅពេលដែលមនុស្សមើលឃើញខ្លួនឯងជាកូនចៅនៃស្ថាននរក។ ព្រះជាម្ចាស់មិនចាំបាច់ត្រូវបញ្ចេញសេចក្ដីក្រោធរបស់ទ្រង់ដាក់មនុស្ស ឬថ្កោលទោសពួកគេដោយផ្ទាល់ ឬដាក់ទោសពួកគេដល់ស្លាប់នៅពេលចុងក្រោយ ដើម្បីបញ្ចប់ការគ្រប់គ្រងរបស់ទ្រង់ទាំងស្រុងនោះទេ។ ព្រះអង្គគ្រាន់តែមានបន្ទូលតិចតួចទៅតាមដំណើររបស់ទ្រង់ប៉ុណ្ណោះ ហាក់ដូចជាការបញ្ចប់កិច្ចការរបស់ទ្រង់គឺជារឿងចៃដន្យដូច្នោះដែរ ជាកិច្ចការដែលត្រូវបង្ហើយនៅពេលទ្រង់ទំនេរ ដោយមិនចាំបាច់ខំប្រឹងអ្វីខ្លាំងពេកនោះទេ។ ពីសម្បកក្រៅ មើលទៅដូចជាកិច្ចការរបស់ព្រះជាម្ចាស់បន្ទាន់ណាស់អ៊ីចឹង ប៉ុន្តែព្រះជាម្ចាស់មិនទាន់បានបំពេញកិច្ចការអ្វីនៅឡើយទេ ទ្រង់គ្រាន់តែថ្លែងព្រះបន្ទូលប៉ុណ្ណោះ។ កិច្ចការក្នុងចំណោមក្រុមជំនុំ មិនមានទំហំធំដូចកិច្ចការនាពេលកន្លងទៅនោះទេ៖ ព្រះជាម្ចាស់មិនបានបន្ថែមមនុស្ស ឬបណ្ដេញពួកគេចេញ ឬបំផ្លាញពួកគេឡើយ។ កិច្ចការបែបនេះ គឺគ្មានន័យទាល់តែសោះ។ មើលទៅព្រះជាម្ចាស់គ្មានបំណងធ្វើកិច្ចការបែបនោះទេ។ ព្រះអង្គគ្រាន់តែមានបន្ទូលតិចតួចអំពីអ្វីដែលទ្រង់គួរមានបន្ទូលប៉ុណ្ណោះ បន្ទាប់មកទ្រង់ក៏បង្វែរអង្គទ្រង់ រួចបាត់ព្រះកាយដោយគ្មានបន្សល់ដានឡើយ ដែលជាធម្មតា នេះគឺជាទិដ្ឋភាពនៃការបញ្ចប់ការថ្លែងព្រះសូរសៀងរបស់ទ្រង់។ ហើយនៅពេលដែលគ្រានោះមកដល់ មនុស្សទាំងអស់នឹងភ្ញាក់ពីការលង់លក់របស់ពួកគេ។ មនុស្សជាតិបានស្ថិតនៅក្នុងសភាពលង់លក់ស្ដូកស្ដឹងអស់ពេលរាប់ពាន់ឆ្នាំមកហើយ ពួកគេស្ថិតនៅក្នុងការលង់លក់រហូតមក។ ហើយអស់ពេលជាច្រើនឆ្នាំមកហើយដែលមនុស្សចេះតែប្រញាប់ប្រញាល់រត់ទៅនេះទៅនោះនៅក្នុងសុបិនរបស់ពួកគេ ហើយពួកគេថែមទាំងស្រែកយំនៅក្នុងសុបិនរបស់ពួកគេទៀតផង ដោយមិនអាចនិយាយពីភាពអយុត្តិធម៌នៅក្នុងចិត្តរបស់ពួកគេបាន។ ម្ល៉ោះហើយ ពួកគេ «មានអារម្មណ៍ព្រួយចិត្តបន្តិចដែរនៅក្នុងដួងចិត្តរបស់ពួកគេ» តែនៅពេលដែលពួកគេភ្ញាក់ដឹងខ្លួនឡើង ពួកគេនឹងបានដឹងពីការពិតជាក់ស្ដែង រួចក៏ពោលថា៖ «អ៎! តាមពិតរឿងរ៉ាវគឺបែបនេះសោះ!» ដូច្នេះហើយទើបមានបន្ទូលថា៖ «សព្វថ្ងៃនេះ មនុស្សភាគច្រើនកំពុងស្ថិតក្នុងការលង់លក់នៅឡើយទេ។ ទាល់តែពេលដែលចម្រៀងជ័យនៃនគរព្រះបន្លឺឡើង ទើបពួកគេបើកភ្នែកកំពុងងោកងុយរបស់ពួកគេ រួចក៏ចាប់ផ្ដើមមានអារម្មណ៍ព្រួយចិត្តបន្តិចនៅក្នុងដួងចិត្តពួកគេ»។

គ្មានវិញ្ញាណរបស់មនុស្សណាម្នាក់ត្រូវបានរំដោះឱ្យមានសេរីភាពឡើយ គ្មានវិញ្ញាណរបស់មនុស្សណាម្នាក់ធ្លាប់ស្គាល់ភាពឥតកង្វល់ ឬសប្បាយរីករាយឡើយ។ នៅពេលដែលកិច្ចការរបស់ព្រះជាម្ចាស់ត្រូវបានបញ្ចប់ទាំងស្រុង នោះវិញ្ញាណរបស់មនុស្សនឹងត្រូវបានរំដោះឱ្យមានសេរីភាព ដ្បិតវិញ្ញាណនីមួយៗនឹងត្រូវបានចាត់ថ្នាក់ទៅតាមប្រភេទរៀងៗខ្លួន ដូច្នេះ មនុស្សរាល់គ្នានឹងមានភាពនឹងននៅក្នុងចិត្ត។ នេះមិនខុសអ្វីពីមនុស្សកំពុងធ្វើដំណើរតាមសមុទ្រទៅកាន់ទីដ៏សែនឆ្ងាយដាច់សង្វែងនោះទេ នៅពេលដែលពួកគេបានត្រឡប់មកផ្ទះវិញ ដួចចិត្តរបស់ពួកគេក៏បាននឹងនឡើងវិញ។ នៅពេលមកដល់ផ្ទះវិញ មនុស្សនឹងលែងមានអារម្មណ៍ថា ពិភពលោកឥតន័យខ្លឹមសារ និងអយុត្តិធម៌ទៀតហើយ តែពួកគេនឹងរស់នៅក្នុងសេចក្ដីសុខសាន្តនៅក្នុងផ្ទះរបស់ពួកគេ។ ស្ថានភាពបែបនេះ នឹងកើតមានឡើងនៅក្នុងចំណោមមនុស្សជាតិទាំងអស់។ ដូច្នេះ ព្រះជាម្ចាស់មានបន្ទូលថា «មនុស្សមិនដែលអាចរំដោះខ្លួនចេញផុតពីចំណងរបស់សាតាំងបានឡើយ»។ ពេលកំពុងរស់នៅខាងសាច់ឈាម គ្មាននរណាម្នាក់អាចរំដោះខ្លួនចេញពីសភាពនេះបានទេ។ ក្នុងពេលនេះ សូមយើងទុកបន្ទូលដែលព្រះជាម្ចាស់ថ្លែងអំពីសភាពជាក់ស្ដែងរបស់មនុស្សមួយឡែកសិនចុះ រួចបកមកនិយាយតែពីអាថ៌កំបាំងដែលព្រះជាម្ចាស់មិនទាន់បើកសម្ដែងដល់មនុស្សវិញ។ «មានពេលរាប់មិនអស់ទេ ដែលមនុស្សបានសម្លឹងមើលមកខ្ញុំ ដោយក្រសែភ្នែកសើចចំអក ហាក់ដូចជារូបអង្គរបស់ខ្ញុំមានដុះបន្លាជុំជិត និងគួរជាទីសម្អប់នៃពួកគេដូច្នោះដែរ ម្ល៉ោះហើយ មនុស្សស្អប់ខ្ញុំណាស់ ហើយជឿថា ខ្ញុំគ្មានតម្លៃអ្វីទេ»។ ផ្ទុយទៅនឹងទៅព្រះបន្ទូលនេះ ពណ៌សម្បុរពិតរបស់មនុស្សត្រូវបានបើកសម្ដែងតាមរយៈសារជាតិនៃព្រះបន្ទូលរបស់ព្រះជាម្ចាស់៖ ខ្លួនមនុស្សគ្របដណ្ដប់ដោយស្លាបកាំប្រមា គ្មានអ្វីគួរជាទីពេញចិត្តនោះទេ ដូច្នេះហើយ ការដែលព្រះជាម្ចាស់ស្អប់ខ្ពើមដល់មនុស្សក៏កើនឡើង ដ្បិតមនុស្សមិនខុសអ្វីពីសត្វកាំប្រមាដែលគ្របដណ្ដប់ពេញទៅដោយទ្រនុងបន្លា ដែលគ្មានអ្វីគួរជាទីស្ងើចសរសើរឡើយ។ ពីសម្បកក្រៅ បន្ទូលទាំងនេះហាក់ដូចជាពណ៌នាអំពីសញ្ញាណរបស់មនុស្សចំពោះព្រះជាម្ចាស់ដូច្នោះដែរ ប៉ុន្តែតាមពិត ព្រះជាម្ចាស់កំពុងតែគូររូបមនុស្សទៅតាមរូបរាងរបស់គេ។ បន្ទូលទាំងនេះ គឺជាការគូសព្រាងរូបមនុស្សពីសំណាក់ព្រះជាម្ចាស់ ហើយហាក់ដូចជាព្រះជាម្ចាស់បានលាបថ្នាំលុបមិនជ្រះនៅលើរូបរបស់មនុស្សដូច្នោះដែរ។ ដូច្នេះ រូបភាពរបស់មនុស្សឈរយ៉ាងត្រដែតនៅក្នុងចក្កវាឡនេះ ហើយថែមទាំងធ្វើឱ្យមនុស្សភ្ញាក់ផ្អើលខ្លាំងផង។ ចាប់តាំងពីពេលដែលទ្រង់ចាប់ផ្ដើមថ្លែងព្រះបន្ទូលមក ព្រះជាម្ចាស់បានដាក់កម្លាំងរបស់ទ្រង់តាមទីតាំងសម្រាប់ធ្វើសង្គ្រាមធំជាមួយមនុស្ស។ ទ្រង់ប្រៀបដូចជាសាស្ត្រាចារ្យពិជគណិតមួយរូបនៅសាកលវិទ្យាល័យ ដែលលាតត្រដាងពីការពិតឱ្យមនុស្សបានដឹងដូច្នោះដែរ ហើយអ្វីដែលការពិតទាំងនោះបញ្ជាក់ (អំណះអំណាងគាំទ្រ និងអំណះអំណាងប្រឆាំង) ធ្វើឱ្យមនុស្សទាំងអស់ជឿទាំងស្រុង។ នេះគឺជាគោលបំណងនៃព្រះបន្ទូលរបស់ព្រះជាម្ចាស់ ហើយដោយសារតែបែបនេះហើយ ទើបព្រះជាម្ចាស់ថ្លែងបន្ទូលដ៏គួរឱ្យងឿងឆ្ងល់ទាំងនេះទៅកាន់មនុស្សថា៖ «សរុបជារួមមក ខ្ញុំគ្មានតម្លៃអ្វីទាល់តែសោះនៅក្នុងចិត្តរបស់មនុស្ស ខ្ញុំគ្រាន់តែជារបស់ប្រើប្រាស់ក្នុងផ្ទះដែលមិនចាំបាច់ប៉ុណ្ណោះ។» បន្ទាប់ពីអានព្រះបន្ទូលទាំងនេះរួច មនុស្សគ្មានអ្វីក្រៅពីពោលពាក្យអធិស្ឋាននៅក្នុងចិត្តរបស់ពួកគេឡើយ ហើយពួកគេក៏បានដឹងពីការជាប់ជំពាក់របស់ពួកគេចំពោះព្រះជាម្ចាស់ ដែលធ្វើឱ្យពួកគេថ្កោលទោសខ្លួនឯង ធ្វើឱ្យពួកគេជឿថា មនុស្សគួរតែស្លាប់ ជឿថាគេគ្មានតម្លៃសូម្បីតែបន្តិច។ ព្រះជាម្ចាស់មានបន្ទូលថា «ដោយសារតែហេតុនេះហើយ ទើបខ្ញុំធ្លាក់មកក្នុងស្ថានភាពដូចសព្វថ្ងៃនេះ» ដែលជាហេតុធ្វើឱ្យមនុស្សថ្កោលទោសខ្លួនឯង នៅពេលផ្សារភ្ជាប់បន្ទូលនេះទៅនឹងស្ថានភាពជាក់ស្ដែងក្នុងពេលបច្ចុប្បន្ន។ តើនេះមិនមែនជាការពិតទេឬអី? ប្រសិនបើអ្នកពិតជាអាចស្គាល់ខ្លួនឯងបានមែន តើពាក្យថា «ខ្ញុំពិតជាគួរតែស្លាប់មែន!» នេះ អាចនិយាយចេញពីមាត់របស់អ្នកបានយ៉ាងដូចម្ដេចកើតទៅ? នេះគឺជាស្ថានភាពពិតរបស់មនុស្ស ហើយពុំចាំបាច់ត្រូវគិតច្រើនពេកនោះទេ ព្រោះវាគ្រាន់តែជាឧទាហរណ៍សមស្របមួយប៉ុណ្ណោះ។

នៅពេលដែលព្រះជាម្ចាស់សុំការអភ័យទោស និងការអត់ឱនពីមនុស្ស ក្នុងន័យម្យ៉ាង មនុស្សយល់ថា ព្រះជាម្ចាស់កំពុងតែលេងសើចជាមួយពួកគេ ហើយក្នុងន័យម្យ៉ាងទៀត ពួកគេក៏បានដឹងពីការបះបោររបស់ពួកគេផ្ទាល់ផងដែរ។ ពួកគេគ្រាន់តែទន្ទឹងរង់ចាំឱ្យព្រះជាម្ចាស់ខំប្រឹងឱ្យអស់ពីលទ្ធភាពដើម្បីមនុស្សប៉ុណ្ណោះ។ ក្រៅពីនេះ ពេលមានបន្ទូលអំពីសញ្ញាណរបស់មនុស្ស ព្រះជាម្ចាស់មានបន្ទូលថា ទ្រង់មិនពូកែខាងទស្សនវិទ្យាសម្រាប់ការរស់នៅរបស់មនុស្សទេ ក៏មិនប៉ិនប្រសប់ក្នុងការប្រើប្រាស់ភាសារបស់មនុស្សដែរ។ ដូច្នេះហើយ ក្នុងន័យម្យ៉ាង មនុស្សធ្វើការប្រៀបធៀបព្រះបន្ទូលទាំងនេះទៅនឹងព្រះដ៏ជាក់ស្ដែង ហើយម្យ៉ាងទៀត ពួកគេដឹងពីបំណងព្រះហឫទ័យរបស់ព្រះជាម្ចាស់តាមរយៈព្រះបន្ទូលរបស់ទ្រង់។ ព្រះជាម្ចាស់កំពុងចំអកឱ្យពួកគេ ដ្បិតពួកគេដឹងថា ព្រះជាម្ចាស់កំពុងបើកសម្ដែងពីមុខមាត់ពិតរបស់មនុស្ស ហើយព្រះអង្គមិនបានប្រាប់មនុស្សអំពីស្ថានភាពពិតរបស់ព្រះជាម្ចាស់នោះទេ។ អត្ថន័យដើមនៃព្រះបន្ទូលរបស់ព្រះជាម្ចាស់ មានលាយឡំទៅដោយការចំអកឡកឡឺយ ការបញ្ឈឺ ការលលេង និងការស្អប់ខ្ពើមចំពោះមនុស្ស។ ហាក់ដូចជាគ្រប់យ៉ាងដែលមនុស្សធ្វើ គឺពួកគេកំពុងតែបំផ្លាញច្បាប់ កំពុងតែទទួលសំណូកដូច្នោះ។ មនុស្សគឺជាស្រីផ្កាមាស ហើយនៅពេលដែលព្រះជាម្ចាស់បើកព្រះឱស្ឋដើម្បីថ្លែងព្រះបន្ទូល ពួកគេភ័យញ័រខ្លួន ខ្លាចខ្លាំងថា ការពិតពាក់ព័ន្ធនឹងពួកគេ នឹងត្រូវលាតត្រដាងខ្ទេចគ្មាលសល់ ធ្វើឱ្យពួកគេរងនូវភាពភាពអាម៉ាស់ជាខ្លាំង មិនហ៊ានប្រឈមមុខនឹងអ្នកដទៃ។ ប៉ុន្តែការពិតគឺនៅតែជាការពិត។ ព្រះជាម្ចាស់មិនឈប់ថ្លែងព្រះសូរសៀងរបស់ទ្រង់ ដោយសារតែ «ការប្រែចិត្ត» របស់មនុស្សឡើយ។ កាលណាមនុស្សកាន់តែអាម៉ាស់ និងកាន់បាក់មុខរកពាក្យអ្វីថ្លែងលែងបាន នោះព្រះជាម្ចាស់កាន់តែតម្រង់ព្រះនេត្រកំពុងឆេះឆួលនោះទតចំមុខរបស់ពួកគេ។ ព្រះបន្ទូលចេញពីព្រះឱស្ឋរបស់ទ្រង់ លាតត្រដាងពីទង្វើអាក្រក់របស់មនុស្សខ្ទេចគ្មាលសល់។ នេះជាអំពើយុត្តិធម៌ និងមិនលម្អៀង ជាលោកម្ចាស់ប៉ាវជីងធាន[ក] ជាការកាត់ក្ដីដោយតុលាការកំពូលរបស់មនុស្ស។ ដូច្នេះ នៅពេលដែលមនុស្សអានព្រះបន្ទូលរបស់ព្រះជាម្ចាស់ ពួកគេស្រាប់តែចង់គាំងបេះដូងមួយរំពេច សម្ពាធឈាមរបស់ពួកគេក៏ឡើងខ្ពស់ ហាក់ដូចជាពួកគេកំពុងកើតជំងឺជំងឺសរសៃឈាមបេះដូង ហាក់ដូចជាជំងឺដាច់សរសៃឈាមខួរក្បាលហៀបនឹងធ្វើឱ្យក្ស័យសង្ខារ បានត្រឡប់ទៅដែនដីសុខាវតី ទៅជួបជុំដូនតារបស់ពួកគេដូច្នោះដែរ។ នៅពេលដែលមនុស្សអានព្រះបន្ទូលរបស់ព្រះជាម្ចាស់ ពួកគេមានប្រតិកម្មបែបនេះឯង។ មនុស្សធ្លាក់ខ្លួនខ្សោយឈឺច្រើនដោយសារធ្វើការធ្ងន់រាប់សិបឆ្នាំមកហើយ គេឈឺទាំងក្នុង ទាំងក្រៅ ខ្លួនគេទាំងមូលឈឺគ្មានចន្លោះទេ រាប់តាំងពីបេះដូងរហូតដល់សរសៃឈាម ពោះវៀនធំ ពោះវៀនតូច ក្រពះ សួត ក្រលៀន ។ល។ និង ។ល។ ពេញមួយតួខ្លួនគេទាំងមូលនេះ គ្មានត្រង់ណាមានសុខភាពល្អនោះទេ។ ដូច្នេះហើយ កិច្ចការរបស់ព្រះជាម្ចាស់ មិនឈានទៅដល់កម្រិតមួយ ដែលមនុស្សមិនសម្រេចបាននោះទេ តែធ្វើយ៉ាងណាឱ្យមនុស្សបានស្គាល់ពីខ្លួនឯង។ ដោយសារតែរាងកាយរបស់មនុស្សបានរួបរឹតទៅដោយជំងឺ ហើយដោយសារតែគេកាន់តែចាស់ហើយ ម្ល៉ោះហើយថ្ងៃស្លាប់របស់ពួកគេក៏ខិតកាន់តែជិតដែរ ហើយគ្មានផ្លូវត្រឡប់ក្រោយវិញឡើយ។ ប៉ុន្តែ នេះគ្រាន់តែជាសាច់រឿងមួយចំណែកប៉ុណ្ណោះ។ អត្ថន័យខាងក្នុងរឿងនោះ នៅមិនទាន់បើកសម្ដែងឱ្យដឹងនៅឡើយទេ ដ្បិតប្រភពនៃជំងឺរបស់មនុស្ស គេកំពុងស្វែងរកនៅឡើយ។ តាមពិត នៅពេលដែលកិច្ចការរបស់ព្រះជាម្ចាស់ទាំងមូលត្រូវបានបញ្ចប់ គឺមិនមែនជាពេលដែលកិច្ចការរបស់ទ្រង់នៅលើផែនដីត្រូវបានបញ្ចប់នោះទេ ព្រោះនៅពេលដែលកិច្ចការនៅជំហាននេះត្រូវបញ្ចប់ នោះនឹងគ្មានវិធីអនុវត្តកិច្ចការទៅអនាគតនៅខាងសាច់ឈាមឡើយ ហើយព្រះវិញ្ញាណរបស់ព្រះជាម្ចាស់ នឹងត្រូវតម្រូវឱ្យបញ្ចប់កិច្ចការនេះ។ ដូច្នេះហើយទើបព្រះជាម្ចាស់មានបន្ទូលថា «នៅពេលដែលខ្ញុំបើកក្រាំងជាផ្លូវការ នោះគឺជាពេលដែលមនុស្សទូទាំងចក្រវាលទាំងមូល ត្រូវទទួលការវាយផ្ចាល ជាពេលដែលកិច្ចការរបស់ខ្ញុំឈានដល់ចំណុចកំពូល ជាពេលដែលមនុស្សនៅក្នុងលោកីយ៍ត្រូវធ្លាក់ទៅក្នុងការល្បងល»។ ពេលវេលាដែលកិច្ចការខាងសាច់ឈាមត្រូវបានបញ្ចប់ មិនមែនជាពេលដែលកិច្ចការរបស់ព្រះជាម្ចាស់ឈានដល់ចំណុចកំពូលនោះទេ។ ចំណុចកំពូលនៅពេលនេះ គ្រាន់តែសំដៅទៅលើកិច្ចការក្នុងដំណាក់កាលនេះតែប៉ុណ្ណោះ មិនមែនជាចំណុចកំពូលនៃផែនការគ្រប់គ្រងទាំងមូលទេ។ ដូច្នេះ សេចក្ដីតម្រូវរបស់ព្រះជាម្ចាស់ចំពោះមនុស្ស មិនខ្ពស់នោះទេ។ ទ្រង់គ្រាន់តែត្រាស់បង្គាប់ឱ្យមនុស្សស្គាល់ខ្លួនឯងប៉ុណ្ណោះ ដើម្បីបានបម្រើនៅជំហានបន្ទាប់នៃកិច្ចការនេះទៀត ហើយធ្វើបែបនេះនឹងសម្រេចបំណងព្រះហឫទ័យរបស់ព្រះជាម្ចាស់មិនខាន។ ដោយសារតែកិច្ចការរបស់ព្រះជាម្ចាស់ផ្លាស់ប្ដូរ ដូច្នេះ «អង្គភាពកិច្ចការ» របស់មនុស្សក៏ត្រូវកែប្រែដែរ។ បច្ចុប្បន្ននេះ គឺជាដំណាក់កាលនៃកិច្ចការរបស់ព្រះជាម្ចាស់នៅលើផែនដី ដូច្នេះហើយ ពួកគេត្រូវតែធ្វើការនៅកម្រិតបាតក្រោម។ នៅពេលអនាគត នឹងមានភាពចំបាច់ក្នុងការគ្រប់គ្រងប្រទេស ដូច្នេះហើយពួកគេនឹងត្រូវតែងតាំងសាជាថ្មីទៅក្នុង «គណៈកម្មាធិការកណ្ដាល»។ ប្រសិនបើពួកគេទៅទស្សនកិច្ចនៅបរទេស នោះពួកគេនឹងត្រូវធ្វើតាមនីតិវិធីដើម្បីធ្វើដំណើរទៅបរទេស។ នៅពេលនោះ ពួកគេនឹងត្រូវស្ថិតនៅបរទេស ឃ្លាតឆ្ងាយពីស្រុកកំណើតរបស់ពួកគេ ប៉ុន្តែរឿងនេះនៅតែជាសេចក្ដីតម្រូវការនៃកិច្ចការរបស់ព្រះជាម្ចាស់ដដែលទេ។ ដូចមនុស្សបាននិយាយថា «យើងនឹងលះបង់ជីវិតរបស់យើងថ្វាយដល់ព្រះជាម្ចាស់នៅពេលដែលចាំបាច់» តើនេះមិនមែនជាផ្លូវដែលត្រូវដើរនៅពេលអនាគតទេឬអី? តើនរណាធ្លាប់ទទួលបានជីវិតបែបនេះ? មនុស្សម្នាក់អាចធ្វើដំណើរបានគ្រប់ទីកន្លែង ទៅទស្សនកិច្ចនៅបរទេស ផ្ដល់ការណែនាំនៅតាមទីជនបទស្រុកស្រែចម្ការ សម្របខ្លួនទៅក្នុងចំណោមមនុស្សសាមញ្ញ ហើយពួកគេក៏អាចជជែកពីបញ្ហាសំខាន់ៗរបស់ជាតិជាមួយសមាជិកអង្គការចាត់តាំងជាន់ខ្ពស់នានាបានផងដែរ។ ហើយនៅពេលណាដែលចាំបាច់ ពួកគេអាចភ្លក់រសជាតិជីវិតនៅក្នុងឋាននរកដោយផ្ទាល់បាន បន្ទាប់មក ពួកគេក៏អាចត្រឡប់មកវិញ ហើយនៅតែអាចទទួលបានព្រះពរពីស្ថានសួគ៌ដដែល។ តើអ្វីទាំងនេះមិនមែនជាព្រះពរសម្រាប់មនុស្សទេឬអី? តើនរណាធ្លាប់បានធ្វើការប្រៀបធៀបជាមួយព្រះជាម្ចាស់? តើនរណាធ្លាប់បានធ្វើដំណើរទៅគ្រប់ជាតិសាសន៍ទាំងអស់? តាមពិត មនុស្សអាចយល់បានខ្លះពីព្រះបន្ទូលរបស់ព្រះជាម្ចាស់មួយចំនួន ដោយពុំចាំបាច់មានការចង្អុលបង្ហាញ ឬការពន្យល់អ្វីឡើយ គ្រាន់តែថាពួកគេគ្មានការជឿជាក់លើខ្លួនគេប៉ុណ្ណោះ ហេតុនេះហើយទើបកិច្ចការរបស់ព្រះជាម្ចាស់អូសបន្លាយរហូតមកដល់បច្ចុប្បន្ននេះ។ ដោយសារតែមនុស្សខ្វះខាតច្រើនពេក (ដូចដែលព្រះជាម្ចាស់មានបន្ទូលថា «ពួកគេគ្មានអ្វីសោះ») ដូច្នេះ កិច្ចការបច្ចុប្បន្ននេះ បង្កការលំបាកយ៉ាងខ្លាំងដល់ពួកគេ។ ជាងនេះទៅទៀត ភាពទន់ខ្សោយរបស់ពួកគេបានខ្ទប់ព្រះឱស្ឋរបស់ព្រះជាម្ចាស់ដោយឯកឯងតែម្ដង។ ម្ល៉ោះហើយ តើអ្វីទាំងអស់នេះ មិនមែនកំពុងបង្អាក់ដល់កិច្ចការរបស់ព្រះជាម្ចាស់យ៉ាងច្បាស់ក្រឡែតទេឬអី? តើអ្នកនៅមើលមិនដឹងទៀតឬយ៉ាងណា? នៅគ្រប់ទាំងបន្ទូលដែលព្រះជាម្ចាស់ថ្លែងមក សុទ្ធតែមានន័យបង្កប់។ នៅពេលដែលព្រះជាម្ចាស់មានបន្ទូល ទ្រង់ក្ដាប់បានបញ្ហានៅក្នុងព្រះហស្ដទ្រង់ ហើយមិនខុសពីរឿងព្រេងនោះទេ ព្រះបន្ទូលដែលទ្រង់ថ្លែងមក គឺសុទ្ធតែមានសារជ្រាលជ្រៅ។ ព្រះបន្ទូលដ៏សាមញ្ញទាំងអស់នេះ មានអត្ថន័យជ្រាលជ្រៅក្នុងនោះ និងបានពន្យល់ពីបញ្ហាសំខាន់ៗជាច្រើន។ តើបន្ទូលរបស់ព្រះជាម្ចាស់មិនមែនល្អបំផុតត្រង់ចំណុចនេះទេឬអី? តើអ្នកដឹងចំណុចនេះទេ?

លេខយោង៖

ក. ប៉ាវជីងធាន៖ ពាក្យនេះ ត្រូវបានសំដៅទៅលើចៅក្រមសុចរិតម្នាក់នៅក្នុងសម័យព្រះចៅអធិរាជនៃប្រទេសចិន។


ជំពូកទី ៣១

ហេតុអ្វីបានជាព្រះជាម្ចាស់មានបន្ទូលថា «ហាក់ដូចជាគ្រប់យ៉ាងដែលខ្ញុំធ្វើ គឺមានបំណងចង់យកចិត្តពួកគេដូច្នោះដែរ ដោយហេតុនេះហើយទើបពួកគេតែងជិនណាយនឹងកិច្ចការរបស់ខ្ញុំរហូតមក» បែបនេះទៅវិញ? តើអ្នកអាចនិយាយពីការបង្ហាញពីការស្អប់ខ្ពើមរបស់មនុស្សចំពោះព្រះជាម្ចាស់បានដែរឬទេ? នៅក្នុងសញ្ញាណរបស់មនុស្សគិតថា មនុស្សនិងព្រះជាម្ចាស់ «ស្រឡាញ់គ្នាស្និទ្ធស្នាលបំផុត» ហើយសព្វថ្ងៃនេះ ការស្រេកឃ្លានចង់បានព្រះបន្ទូលរបស់ព្រះជាម្ចាស់ បានឈានដល់ចំណុចដែលពួកគេចង់លេបព្រះជាម្ចាស់មួយក្អឿកឱ្យអស់តែម្ដង។ ប៉ុន្តែព្រះជាម្ចាស់មានបន្ទូលសប្បុរសដូចខាងក្រោមថា៖ «មនុស្សស្អប់ខ្ញុំ។ ហេតុអ្វីបានជាសេចក្ដីស្រឡាញ់របស់ខ្ញុំត្រូវបានតបស្នងមកវិញដោយការស្អប់របស់មនុស្សទៅវិញ?» តើនេះមិនមែនជាស្រទាប់រ៉ែនៅក្នុងខ្លួនមនុស្សទេឬអី? តើនេះមិនមែនជាអ្វីដែលគួរត្រូវជីកយកទេឬអី? ការដេញតាមរបស់មនុស្ស មានចំណុចខ្វះខាតត្រង់នេះ ហើយនេះជាបញ្ហាធំមួយ ដែលគប្បីត្រូវដោះស្រាយចេញ។ វាប្រៀបដូចជាសត្វតោដែលឈររាំងផ្លូវមនុស្សមិនឱ្យស្គាល់ព្រះជាម្ចាស់ ដែលត្រូវតែបណ្ដេញចេញឱ្យផុតពីមុខមនុស្សដូច្នោះដែរ។ តើនេះមិនមែនជាអ្វីដែលគួរធ្វើទេឬអី? ដោយសារមនុស្សមិនខុសអ្វីពីសត្វជ្រូកមួយក្បាលដែលគ្មានការចងចាំ ហើយតែងល្មោភចង់សប្បាយ ដូច្នេះទើបព្រះជាម្ចាស់ប្រទានថ្នាំព្យាបាលជំងឺភ្លេចភ្លាំងឱ្យមនុស្សលេប។ ព្រះអង្គមានបន្ទូលកាន់តែច្រើនឡើងៗ ហើយទ្រង់ចាប់ញ៉ឹងស្លឹកត្រចៀកមនុស្ស រួចឱ្យគេផ្ទៀងស្ដាប់ដោយយកចិត្តទុកដាក់ ហើយទ្រង់បំពាក់ឧបករណ៍ជំនួយការស្ដាប់ដល់ពួកគេផង។ ចំពោះព្រះបន្ទូលរបស់ទ្រង់មួយចំនួន ការថ្លែងព្រះបន្ទូលតែម្ដងមិនអាចដោះស្រាយបញ្ហាបានទេ ដូច្នេះត្រូវតែថ្លែងបន្ទូលទាំងនោះម្ដងហើយម្ដងទៀត ដ្បិត «មនុស្សតែងកើតមានការភ្លេចភ្លាំងនៅក្នុងជីវិតរបស់ពួកគេ ហើយពេលវេលានៃជីវិតរស់នៅរបស់មនុស្សជាតិទាំងអស់ ធ្លាក់ក្នុងសភាពគ្មានសណ្ដាប់ធ្នាប់»។ បែបនេះ មនុស្សអាចសង្គ្រោះពីសភាពដែល «ពួកគេអានព្រះបន្ទូល នៅពេលពួកគេមានពេល ស្ដាប់ព្រះបន្ទូលនៅពេលពួកគេទំនេរ ហើយទុកព្រះបន្ទូលចោល នៅពេលពួកគេគ្មានពេល។ ប្រសិនបើព្រះបន្ទូលថ្លែងមកនៅថ្ងៃនេះ នោះពួកគេនឹងយកចិត្តទុកដាក់ ប៉ុន្តែប្រសិនបើព្រះបន្ទូលទាំងនោះមិនបានថ្លែងមកនៅថ្ងៃស្អែកទៀតទេ នោះពួកគេមុខជាទុកព្រះបន្ទូលទាំងនោះចោលមិនរវីរវល់មិនខានឡើយ»។ បើនិយាយអំពីធម្មជាតិរបស់មនុស្សវិញ ប្រសិនបើថ្ងៃនេះ ព្រះជាម្ចាស់មានបន្ទូលអំពីសភាពពិតរបស់ពួកគេ ហើយពួកគេមានចំណេះដឹងពេញលេញអំពីរឿងនោះ ដូច្នេះពួកគេនឹងអាចពេញទៅដោយការសោកស្ដាយមិនខាន ប៉ុន្តែបន្ទាប់ពីថ្ងៃនោះទៅ ពួកគេនឹងត្រឡប់ទៅរកសមភាពដើមរបស់ពួកគេវិញ ដោយបោះចោលព្រះបន្ទូលរបស់ព្រះជាម្ចាស់ទៅក្នុងខ្យល់ ហើយក៏នឹកឃើញពីទិដ្ឋភាពខាងដើមវិញ តែពេលណាដែលមានអ្នកណារំឮកពួកគេប៉ុណ្ណោះ។ ដូច្នេះហើយ នៅពេលដែលអ្នកធ្វើការងារ ឬនិយាយស្ដីអ្វី មិនត្រូវភ្លេចពីលក្ខណៈរបស់មនុស្សនេះទេ។ ការដែលទុកលក្ខណៈនេះចោលមិនអើពើនៅពេលកំពុងធ្វើការងារ នោះជារឿងខុសឆ្គងមួយ។ នៅក្នុងការបំពេញរាល់កិច្ចការទាំងអស់ នៅពេលណាដែលអ្នកនិយាយ ចាំបាច់ត្រូវលើកមកនិយាយអំពីសញ្ញាណរបស់មនុស្ស។ ជាពិសេស អ្នកគួរតែបន្ថែមការយល់ឃើញផ្ទាល់ខ្លួនខ្លះទៅក្នុងព្រះបន្ទូលរបស់ព្រះជាម្ចាស់ ហើយនិយាយវាចេញមក។ នេះគឺជាមាគ៌ានៃការទំនុកបម្រុងដល់មនុស្ស និងជាការអនុញ្ញាតឱ្យពួកគេបានស្គាល់ខ្លួនឯង។ ក្នុងការទំនុកបម្រុងទៅដល់មនុស្សផ្អែកតាមខ្លឹមសារនៃព្រះបន្ទូលរបស់ព្រះជាម្ចាស់ នោះមុខជាចៀសមិនផុតពីអាចយល់ពីសភាពពិតរបស់ពួកគេឡើយ។ តាមរយៈព្រះបន្ទូលរបស់ព្រះជាម្ចាស់ គឺគ្រប់គ្រាន់នឹងអាចយល់ពីសភាពពិតរបស់មនុស្សបាន ហើយក៏អាចផ្គត់ផ្គង់ទៅពួកគេតាមតម្រូវការដែរ។ បែបនេះ ខ្ញុំនឹងលែងចាំបាច់ត្រូវថ្លែងបន្ទូលរបស់ព្រះជាម្ចាស់ ដើម្បីចង្អុលបង្ហាញថា «ព្រះជាម្ចាស់បានទទួលយកការអញ្ជើញទៅចូលរួមនៅតុជប់លៀងនៅលើផែនដី» ទៀតហើយ។


ជំពូកទី ៣២

ព្រះបន្ទូលរបស់ព្រះជាម្ចាស់ធ្វើឱ្យមនុស្សងឿងឆ្ងល់ជាខ្លាំង។ មើលទៅហាក់ដូចជាពេលដែលព្រះជាម្ចាស់ថ្លែងព្រះបន្ទូលម្ដងៗ ព្រះអង្គកំពុងគេចចេញពីមនុស្ស ហើយមានបន្ទូលទៅកាន់ខ្យល់ ហាក់ដូចជា ព្រះអង្គគ្មានការគិតគូរយកព្រះទ័យទុកដាក់បន្ថែមទៅលើកិច្ចការរបស់មនុស្ស និងមិនខ្វល់ព្រះទ័យអំពីកម្ពស់របស់មនុស្សទាល់សោះដូច្នោះដែរ ហាក់ដូចជាព្រះបន្ទូលដែលព្រះអង្គថ្លែងមកនោះ មិនបានសំដៅទៅលើសញ្ញាណរបស់មនុស្សទេ ប៉ុន្តែបែរជាគេចចេញពីមនុស្សស្របទៅតាមបំណងព្រះហឫទ័យដើមរបស់ព្រះជាម្ចាស់ទៅវិញ។ ដោយសារហេតុផលដ៏ច្រើនអនេកនេះហើយ ទើបមនុស្សមិនអាចយល់ និងមិនអាចជ្រួតជ្រាបពីព្រះបន្ទូលរបស់ព្រះជាម្ចាស់បាន។ ចំណុចនេះគ្មានអ្វីគួរឱ្យភ្ញាក់ផ្អើលនោះទេ។ គោលបំណងដើមនៃព្រះបន្ទូលទាំងអស់របស់ព្រះជាម្ចាស់ គឺមិនមែនដើម្បីឱ្យមនុស្សទទួលបានចំណេះធ្វើ ឬរៀនសូត្រពីគន្លឹះសំខាន់ៗនៅក្នុងព្រះបន្ទូលទាំងនោះទេ តែផ្ទុយទៅវិញ ព្រះបន្ទូលទាំងនោះគឺជាមធ្យោបាយដែលព្រះជាម្ចាស់បានប្រើដើម្បីបំពេញកិច្ចការតាំងពីដើមរហូតមកទល់នឹងសព្វថ្ងៃនេះ។ ពិតណាស់ថា មនុស្សបានរៀនសូត្រអ្វីៗតាមរយៈព្រះបន្ទូលរបស់ព្រះជាម្ចាស់ ដូចជា អ្វីៗដែលទាក់ទងនឹងអាថ៌កំបាំង ឬអ្វីៗដែលពាក់ព័ន្ធនឹងពេត្រុស ប៉ុល និងយ៉ូបជាដើម។ ប៉ុន្តែ នេះគឺជាអ្វីដែលពួកគេគួរតែធ្វើឱ្យបាន ហើយក៏ជាអ្វីដែលពួកគេមានសមត្ថភាពអាចធ្វើបានផងដែរ ហើយពួកគេក៏បានមកកាន់តែឆ្ងាយអស់ពីលទ្ធភាពពួកគេ ដើម្បីសម្រេចនូវអ្វីទាំងអស់នេះ ស្របទៅតាមកម្ពស់របស់ពួកគេ។ ផលដែលព្រះជាម្ចាស់ចង់ឱ្យសម្រេចនោះមិនខ្ពស់នោះទេ ប៉ុន្តែហេតុអ្វីបានជាទ្រង់មានព្រះបន្ទូលច្រើនបែបនេះទៅវិញ? ចំណុចនេះទាក់ទងនឹងការវាយផ្ចាលដែលព្រះអង្គបានមានបន្ទូល ហើយជាធម្មតា កិច្ចការនេះសុទ្ធតែសម្រេចទៅ ដោយមនុស្សមិនដឹងនោះទេ។ សព្វថ្ងៃនេះ មនុស្សរងទុក្ខកាន់តែច្រើននៅក្រោមការវាយប្រហារពីព្រះបន្ទូលរបស់ព្រះជាម្ចាស់។ សម្បកក្រៅ ក្នុងចំណោមពួកគេនោះ គ្មាននរណាម្នាក់មើលទៅដូចជាទទួលរងការដោះស្រាយជាមួយនោះទេ ហើយមនុស្សក៏បានចាប់ផ្ដើមមានសេរីភាពក្នុងការធ្វើកិច្ចការរបស់ពួកគេដែរ ហើយអ្នកស៊ីឈ្នួលត្រូវបានលើកឋានៈទៅជារាស្ត្ររបស់ព្រះជាម្ចាស់។ បែបនេះ ធ្វើឱ្យមនុស្សគិតថា ពួកគេបានចូលទៅក្នុងសេចក្ដីអំណរហើយ។ តាមពិតទៅ ការពិតនោះគឺថា ពួកគេសុទ្ធតែបានធ្លាក់ចូលទៅក្នុងការវាយផ្ចាលកាន់តែធ្ងន់ធ្ងរជាងនេះទៅទៀត តាមរយៈការវាយផ្ចាលនេះ។ ដូចដែលព្រះជាម្ចាស់មានបន្ទូលថា «ជំហាននៃកិច្ចការរបស់ខ្ញុំមានការជាប់ទាក់ទងគ្នាយ៉ាងជិតស្និទ្ធពីមួយទៅមួយ ហើយចេះតែខ្ពស់ឡើងពីមួយជំហានទៅមួយជំហាន»។ ព្រះជាម្ចាស់បានលើកអ្នកស៊ីឈ្នួលចេញពីជង្ហុកធំ រួចបោះពួកគេចូលទៅក្នុងបឹងភ្លើង និងបឹងស្ពាន់ធ័រ ដែលនៅទីនោះ ការវាយផ្ចាលកាន់តែធ្ងន់ធ្ងរឡើងៗ។ ដូច្នេះហើយ ពួកគេកាន់តែទទួលរងទុក្ខលំបាកខ្លាំងឡើងៗ ដែលពួកគេស្ទើរតែមិនអាចរត់គេចបានផង។ តើការវាយផ្ចាលនោះមិនមែនកាន់តែធ្ងន់ធ្ងរទៅៗ ទេឬអី? នៅពេលបានចូលក្នុងពិភពមួយកាន់តែខ្ពស់ជាងមុន ហេតុអ្វីបានជាមនុស្សគ្មានសុភមង្គល តែបែរជាមានអារម្មណ៍សោកសៅទៅវិញ? ហេតុអ្វីបានជាគេនិយាយថា ពេលបានរួចពីកណ្ដាប់ដៃរបស់សាតាំងហើយ ពួកគេបែរជាត្រូវធ្លាក់ទៅក្នុងដៃនាគដ៏ធំមានសម្បុរក្រហមទៅវិញ? តើអ្នកចាំបានទេ នៅពេលព្រះជាម្ចាស់មានបន្ទូលថា «កិច្ចការនៅផ្នែកចុងក្រោយ ត្រូវបញ្ចប់នៅក្នុងផ្ទះរបស់នាគដ៏ធំមានសម្បុរក្រហម»? តើអ្នកនឹកឃើញទេ នៅពេលព្រះជាម្ចាស់មានព្រះបន្ទូលថា «ការលំបាកចុងក្រោយគេ គឺជាការធ្វើបន្ទាល់ដ៏ខ្លាំងក្លា និងកងរំពងថ្វាយព្រះជាម្ចាស់នៅចំពោះមុខនាគដ៏ធំមានសម្បុរក្រហម»? ប្រសិនបើមនុស្សមិនត្រូវបានប្រគល់ទៅឱ្យនាគដ៏ធំមានសម្បុរក្រហមទេ តើពួកគេអាចធ្វើបន្ទាល់នៅចំពោះមុខវាបានយ៉ាងម្ដេចទៅ? តើនរណាធ្លាប់និយាយដូច្នេះថា «ខ្ញុំបានឈ្នះអារក្ស» បន្ទាប់ពីបានសម្លាប់ខ្លួនឯងហើយ? ពេលយល់ឃើញថាសាច់ឈាមផ្ទាល់ខ្លួនជាសត្រូវរបស់ពួកគេ រួចក៏សម្លាប់ខ្លួនឯងចោល តើធ្វើបែបនេះមានសារៈសំខាន់ជាក់ស្ដែងអ្វីទៅ? ហេតុអ្វីបានជាព្រះជាម្ចាស់មានបន្ទូលដូច្នេះ? «ខ្ញុំមិនបានទតមើលស្នាមសម្លាករបស់មនុស្សទេ ប៉ុន្តែខ្ញុំទតមើលផ្នែកត្រង់ណាដែលគ្មានស្នាមសម្លាកវិញ បែបនេះ ខ្ញុំក៏បានសប្បាយព្រះទ័យ»។ ប្រសិនបើវាជាការពិតដែលថា ព្រះជាម្ចាស់សព្វព្រះហឫទ័យចង់ឱ្យអ្នកដែលគ្មានស្នាមសម្លាកក្លាយជាការសម្ដែងចេញរបស់ទ្រង់ ហេតុអ្វីបានជាព្រះអង្គមានបន្ទូលដោយការអត់ធ្មត់ និងស្មោះសតាមទស្សនៈរបស់មនុស្សយ៉ាងច្រើន ដើម្បីវាយបកទៅលើសញ្ញាណរបស់មនុស្សធ្វើអ្វី? ហេតុអ្វីបានជាទ្រង់ខ្វល់ខ្វាយព្រះទ័យនឹងរឿងនេះធ្វើអ្វី? ហេតុអ្វីបានជាទ្រង់ទៅពាក់ព័ន្ធនឹងបញ្ហាមិនចាំបាច់ក្នុងការធ្វើរឿងបែបនេះធ្វើអ្វី? ដូច្នេះ ចំណុចនេះបង្ហាញថា ការយកកំណើតជាមនុស្សរបស់ព្រះជាម្ចាស់មានសារៈសំខាន់ពិតប្រាកដ បង្ហាញថាទ្រង់នឹងមិន «បដិសេធចោល» សាច់ឈាមឡើយ បន្ទាប់ពីបានក្លាយជាសាច់ឈាម និងបានបញ្ចប់កិច្ចការរបស់ទ្រង់ហើយ។ ហេតុអ្វីបានជាគេនិយាយថា «មាសមិនអាចសុទ្ធមួយរយភាគរយបាន ឯមនុស្សក៏មិនអាចល្អគ្រប់លក្ខណ៍នោះដែរ»? តើឃ្លានេះអាចពន្យល់យ៉ាងដូចម្ដេចបានទៅ? នៅពេលព្រះជាម្ចាស់មានព្រះបន្ទូលអំពីលក្ខណៈរបស់មនុស្ស តើបន្ទូលរបស់ទ្រង់មានន័យដូចម្ដេច? ត្រឹមភ្នែកទទេរបស់មនុស្ស សាច់ឈាមមើលទៅដូចជាគ្មានសមត្ថភាពអ្វីនោះទេ ឬពុំដូច្នោះទេ ក៏មើលទៅដូចជាមានចំណុចខ្វះខាតច្រើនណាស់ដែរ។ ចំពោះព្រះនេត្ររបស់ព្រះជាម្ចាស់វិញ ចំណុចនេះមិនសំខាន់ទាល់តែសោះ។ ប៉ុន្តែចំពោះមនុស្សវិញ នេះជាបញ្ហាសំខាន់ខ្លាំងណាស់។ មើលទៅហាក់ដូចជាពួកគេគ្មានសមត្ថភាពដោះស្រាយរឿងនេះទាល់តែសោះ ហាក់ដូចជាបញ្ហានេះត្រូវទុកឱ្យអង្គដែលគង់នៅឯស្ថានសួគ៌ជាអ្នកដោះស្រាយដោយផ្ទាល់យ៉ាងដូច្នោះដែរ។ តើនេះមិនមែនជាសញ្ញាណរបស់មនុស្សទេឬអី? «នៅក្នុងក្រសែភ្នែករបស់មនុស្ស ខ្ញុំគ្រាន់តែជា 'កូនផ្កាយ' តូចមួយដែលបានធ្លាក់ពីលើមេឃមកប៉ុណ្ណោះ គ្រាន់តែជាកូនផ្កាយតូចមួយនៅលើឋានសួគ៌ប៉ុណ្ណោះ ហើយការដែលខ្ញុំយាងមកដល់ផែនដីនៅថ្ងៃនេះ គឺគ្រាន់តែជាការទទួលបញ្ជាបេសកកម្មពីព្រះជាម្ចាស់តែប៉ុណ្ណោះ។ ហេតុនេះហើយបានជាមនុស្សមានការបកស្រាយកាន់តែច្រើនអំពីពាក្យ 'ខ្ញុំ' និង 'ព្រះជាម្ចាស់'»។ ហេតុអ្វីបានជាព្រះជាម្ចាស់បើកសម្ដែងពីសញ្ញាណរបស់មនុស្សតាមទស្សនៈខុសៗគ្នា ទាំងដែលមនុស្សគ្មានតម្លៃអ្វីសោះនោះ? តើនេះក៏អាចជាព្រះប្រាជ្ញាញាណរបស់ព្រះជាម្ចាស់ដែរមែនទេ? តើបន្ទូលបែបនេះមិនគួរឱ្យអស់សំណើចទេឬអី? ដូចព្រះជាម្ចាស់មានព្រះបន្ទូលថា «ទោះបីជាក្នុងចិត្តមនុស្ស ខ្ញុំសំខាន់ក៏ដោយ ក៏ពួកគេមិនត្រូវការឱ្យខ្ញុំគង់នៅក្នុងចិត្តពួកគេដែរ។ ផ្ទុយទៅវិញ ពួកគេរង់ចាំឱ្យ 'ព្រះដ៏បរិសុទ្ធ' ដែលមាននៅក្នុងចិត្តរបស់ពួកគេនោះ យាងមកភ្លាមៗទៅវិញ។ ដោយសារតែអត្តសញ្ញាណរបស់ខ្ញុំ 'ទាប' ខ្លាំងពេក ម្ល៉ោះហើយខ្ញុំមិនអាចបំពេញតាមការចង់បានរបស់មនុស្សទេ ដូច្នោះ ពួកគេក៏ផាត់ខ្ញុំចោល»។ ដោយសារតែការប៉ាន់ស្មានរបស់មនុស្សអំពីព្រះជាម្ចាស់ «ខ្ពស់ពេក» ទើបមានរឿងជាច្រើនដែលព្រះជាម្ចាស់ «មិនអាចជ្រាបបាន» ដែលធ្វើឱ្យទ្រង់ «ជួបការលំបាក»។ មនុស្សដឹងតិចតួចណាស់ថាអ្វីដែលពួកគេទូលសុំឱ្យព្រះជាម្ចាស់អាចធ្វើបាននោះ គឺគ្រាន់តែជាសញ្ញាណរបស់ពួកគេប៉ុណ្ណោះ។ តើនេះមិនមែនជាអត្ថន័យពិតនៃពំនោលដែលថា «មនុស្សឆ្លាតគង់តែត្រូវរងគ្រោះដោយសារបញ្ញារបស់ខ្លួន» ទេឬអី? នេះពិតជាករណីដូចគេថា «ឆ្លាតអស់មួយជីវិត តែបែរជាមកល្ងង់មួយពេល»! នៅក្នុងការអធិប្បាយរបស់អ្នករាល់គ្នា អ្នករាល់គ្នាប្រាប់ឱ្យមនុស្សលុបបំបាត់ព្រះជាម្ចាស់នៅក្នុងសញ្ញាណរបស់ពួកគេ ប៉ុន្តែតើព្រះជាម្ចាស់នៅក្នុងសញ្ញាណរបស់អ្នករាល់គ្នាបានលុបបំបាត់ហើយឬនៅ? តើព្រះបន្ទូលរបស់ព្រះជាម្ចាស់ដែលថា «សេចក្ដីបង្គាប់របស់ខ្ញុំចំពោះមនុស្ស គ្មានអ្វីធំដុំនោះទេ» អាចបកស្រាយយ៉ាងដូចម្ដេចទៅវិញ? ព្រះបន្ទូលនេះមិនមែនដើម្បីឱ្យមនុស្សប្រែជាអវិជ្ជមាន និងប្រព្រឹត្ដខុសគន្លងធម៌នោះទេ ប៉ុន្តែគឺដើម្បីឱ្យពួកគេយល់ច្បាស់ពីព្រះបន្ទូលរបស់ព្រះជាម្ចាស់។ តើអ្នកយល់ទេ? តើព្រះជាម្ចាស់ដែលយកកំណើតជាមនុស្ស គឺពិតជា «'ខ្ញុំ' ដែលខ្ពង់ខ្ពស់ និងមានចេស្ដា» ដូចដែលមនុស្សស្រមើស្រមៃមែនទេ?

ទោះបីជាមានអ្នកខ្លះដែលបានអានព្រះបន្ទូលទាំងអស់ដែលព្រះជាម្ចាស់បានថ្លែងមក ហើយអាចនិយាយពីខ្លឹមសារគោលនៃព្រះបន្ទូលទាំងនោះបានក៏ដោយ ក៏ប៉ុន្តែ តើមាននរណាដែលអាចនិយាយពីបំណងចុងក្រោយរបស់ព្រះជាម្ចាស់បានទេ? មនុស្សជាតិនៅខ្វះចំណុចនេះឯង។ មិនថាព្រះជាម្ចាស់មានព្រះបន្ទូលតាមទស្សនៈបែបនោះទេ ក៏បំណងរួមរបស់ទ្រង់ គឺដើម្បធ្វើឱ្យមនុស្សបានស្គាល់ព្រះជាម្ចាស់នៅខាងសាច់ឈាមដែរ។ ប្រសិនបើគ្មានភាពជាមនុស្សនៅក្នុងអង្គទ្រង់ទេ ប្រសិនបើកម្មសិទ្ធិរបស់ទ្រង់មានសុទ្ធតែលក្ខណៈរបស់ព្រះជាម្ចាស់ដែលគង់នៅឯស្ថានសួគ៌ ម្ល៉េះសមព្រះជាម្ចាស់មិនចាំបាច់ត្រូវមានព្រះបន្ទូលច្រើនបែបនេះទេ។ អាចនិយាយបានថា អ្វីដែលមនុស្សខ្វះខាត គឺជាដើមចមសំខាន់ដំបូងគេបង្អស់ដែលជាប់ទាក់ទងនឹងព្រះបន្ទូលរបស់ព្រះជាម្ចាស់។ នេះចង់បានន័យថា អ្វីៗដែលត្រូវបានបង្ហាញឱ្យឃើញនៅក្នុងខ្លួនមនុស្ស គឺជាសាវតាដែលព្រះជាម្ចាស់មានព្រះបន្ទូលអំពីសញ្ញាណរបស់មនុស្ស ដូច្នេះហើយ មនុស្សដើរតួជាព្រះសូរសៀងរបស់ព្រះជាម្ចាស់។ ជាធម្មតា ចំណុចនេះពឹងផ្អែកលើបន្ទូលដែលព្រះជាម្ចាស់ថ្លែងអំពីសញ្ញាណរបស់មនុស្ស។ មានតែបែបនេះទេ ទើបអាចហៅថាជាការផ្សំបញ្ចូលគ្នារវាងទ្រឹស្ដី និងភាពជាក់ស្ដែងបាន។ មានតែពេលនោះទេដែលអាចមានប្រសិទ្ធភាពក្នុងការធ្វើឱ្យមនុស្សយកចិត្តទុកដាក់ខ្លាំងអំពីការស្គាល់ខ្លួនឯងបាន។ ប្រសិនបើព្រះជាម្ចាស់នៅខាងសាច់ឈាម យល់ស្របនឹងសញ្ញាណរបស់មនុស្ស ហើយប្រសិនបើព្រះជាម្ចាស់ពិតជាធ្វើបន្ទាល់ដើម្បីអង្គទ្រង់មែន តើធ្វើបែបនោះនឹងមានន័យអ្វីទៅ? ច្បាស់ណាស់ថា ដោយសារតែមូលហេតុនេះហើយ ទើបព្រះជាម្ចាស់បំពេញកិច្ចការចេញពីផ្នែកអវិជ្ជមានមកវិញ ដោយប្រើសញ្ញាណរបស់មនុស្សដើម្បីរំលេចឱ្យឃើញពីព្រះចេស្ដាដ៏អស្ចារ្យរបស់ទ្រង់។ តើនេះមិនមែនជាព្រះប្រាជ្ញាញាណរបស់ព្រះជាម្ចាស់ទេឬអី? អ្វីៗគ្រប់យ៉ាងដែលព្រះជាម្ចាស់ធ្វើដើម្បីមនុស្សគ្រប់គ្នា គឺសុទ្ធតែល្អទាំងអស់ ដូច្នេះ ហេតុអ្វីបានជាម្ដងនេះពួកគេមិនថ្វាយការសរសើរ? ប្រសិនបើអ្វីៗឈានដល់ចំណុចជាក់លាក់ណាមួយ ឬប្រសិនបើថ្ងៃនោះចូលមកដល់ នៅក្នុងអំឡុងពេលនៃការល្បងលនោះ តើអ្នកអាចពោលពាក្យអធិស្ឋានចេញពីក្នុងក្រអៅដួងចិត្តរបស់អ្នកបានដូចជាពេត្រុសដែរទេ? ប្រសិនបើអ្នកនៅតែអាចថ្វាយការសរសើរដល់ព្រះជាម្ចាស់បានដូចជាពេត្រុសដែរ ទាំងដែលអ្នកកំពុងស្ថិតនៅក្នុងដៃរបស់សាតាំង ពេលនោះឯងទើប «ការត្រូវបានរំដោះពីចំណងរបស់សាតាំង ការយកឈ្នះលើសាច់ឈាម និងការយកឈ្នះលើសាតាំង» នឹងបានស្គាល់អត្ថន័យពិត។ តើនេះមិនមែនជាទីបន្ទាល់ពិតប្រាកដសម្រាប់ព្រះជាម្ចាស់ទេឬអី? នេះទើបជាផលតែមួយគត់ដែលសម្រេចដោយ «ភាពជាព្រះដែលយាងមកបំពេញកិច្ចការ និងព្រះវិញ្ញាណដ៏ខ្លាំងឡើងប្រាំពីរដង ដែលកំពុងធ្វើការនៅក្នុងចំណោមមនុស្ស» ហើយនេះក៏ជាផលដែលសម្រេចបានដោយ «ព្រះវិញ្ញាណដែលត្រឡប់ជាសាច់ឈាម» ផងដែរ។ តើសកម្មភាពបែបនេះមិនមែនជាការពិតទេឬអី? អ្នកធ្លាប់យកចិត្តទុកដាក់លើការពិត ប៉ុន្តែតើអ្នកមានចំណេះដឹងពិតប្រាកដអំពីការពិតនាពេលសព្វថ្ងៃនេះដែរឬទេ? «សេចក្ដីបង្គាប់របស់ខ្ញុំចំពោះមនុស្ស គ្មានអ្វីធំដុំនោះទេ ប៉ុន្តែមនុស្សបែរជាជឿផ្សេងពីនេះទៅវិញ។ ម្ល៉ោះហើយ 'ការបន្ទាបខ្លួន' របស់ពួកគេ ត្រូវបានបើកសម្ដែងតាមគ្រប់ចលនារបស់ពួកគេ។ ពួកគេតែងរ៉ាប់រងក្នុងការដើរពីមុខខ្ញុំ នាំផ្លូវខ្ញុំ ខ្លាចខ្លាំងថា ខ្ញុំនឹងត្រូវវង្វេងផ្លូវ ភ័យខ្លាំងថា ខ្ញុំនឹងដើរត្រាច់ចរចូលទៅក្នុងព្រៃចាស់ដ៏សែនជ្រៅនៅក្នុងភ្នំ។ ដូច្នេះហើយ មនុស្សតែងដឹកមុខខ្ញុំជានិច្ច ខ្លាចខ្លាំងថា ខ្ញុំនឹងដើរចូលទៅក្នុងគុកងងឹត»។ តើអ្នករាល់គ្នាយល់បែបណាចំពោះបន្ទូលដ៏សាមញ្ញទាំងនេះ? តើអ្នកពិតជាអាចយល់ពីឫសគល់នៃព្រះបន្ទូលរបស់ព្រះជាម្ចាស់នៅក្នុងបន្ទូលទាំងនេះបានដែរឬទេ? តើអ្នករាល់គ្នាបានយកចិត្តទុកដាក់ថាតើព្រះជាម្ចាស់បានថ្លែងបន្ទូលបែបនេះសំដៅទៅលើសញ្ញាណណាមួយរបស់អ្នករាល់គ្នាដែរឬទេ? តើអ្នកយកចិត្តទុកដាក់លើចំណុចគន្លឹះនេះរាល់ថ្ងៃដែរឬទេ? នៅផ្នែកបន្ទាប់ដែលនៅពីខាងក្រោមនោះ មានឃ្លាមួយដែលព្រះជាម្ចាស់បានមានព្រះបន្ទូលថា «ប៉ុន្តែមនុស្សមិនដែលដឹងពីបំណងព្រះហឫទ័យរបស់ខ្ញុំឡើយ ហើយចេះតែបន្តអធិស្ឋានសុំអ្វីៗពីខ្ញុំឥតឈប់ ហាក់ដូចជាអ្វីៗដែលខ្ញុំបានប្រទានទៅឱ្យពួកគេនោះ មិនអាចបំពេញតាមសេចក្ដីត្រូវការរបស់ពួកគេបាន ហាក់ដូចជាតម្រូវការនោះច្រើនជាងការផ្គត់ផ្គង់ដូច្នោះដែរ»។ នៅក្នុងល្បះនេះ គេអាចយល់ពីសញ្ញាណដែលមាននៅក្នុងខ្លួនអ្នករាល់គ្នាបាន។ ព្រះជាម្ចាស់មិនបានចងចាំ ឬស៊ើបអង្កេតពីទង្វើដែលអ្នករាល់គ្នាបានធ្វើនាពេលកន្លងមកនោះទេ ដូច្នេះ ត្រូវឈប់គិតពីរឿងរ៉ាវកាលពីអតីតកាលតទៅទៀត។ អ្វីដែលសំខាន់ជាងនេះគឺ តើអ្នកអាចបង្កើត «ស្មារតីរបស់ពេត្រុសនៅក្នុងយុគសម័យចុងក្រោយនេះ» នៅលើផ្លូវទៅអនាគតបានឬអត់? តើអ្នកមានជំនឿចិត្តថាអាចសម្រេចការនេះបានដែរឬទេ? អ្វីដែលព្រះជាម្ចាស់ត្រាស់បង្គាប់ដល់មនុស្ស គឺគ្មានអ្វីក្រៅតែពីការយកតម្រាប់តាមពេត្រុសឡើយ ពោលគឺចុងក្រោយ ឱ្យមនុស្សអាចត្រួសត្រាយផ្លូវដើម្បីនាំភាពអាម៉ាស់មកឱ្យនាគដ៏ធំមានសម្បុរក្រហមនេះឯង។ ដោយសារតែរឿងនេះហើយទើបព្រះជាម្ចាស់មានព្រះបន្ទូលថា «ខ្ញុំគ្រាន់តែសង្ឃឹមថា មនុស្សមានការតាំងចិត្តសហការជាមួយខ្ញុំ។ ខ្ញុំមិនបានបង្គាប់ឱ្យពួកគេចម្អិនអាហារឆ្ងាញ់ៗថ្វាយដល់ខ្ញុំនោះទេ ក៏មិនបានឱ្យពួកគេរៀបចំកន្លែងស័ក្ដិសមសម្រាប់ខ្ញុំផ្ទំដែរ...។» នៅក្នុងលោកីយ៍នេះ គេទាមទារឱ្យមនុស្សនាំយក «ស្មារតីរបស់ឡីហ្វេង» ត្រឡប់មកក្នុងទសវត្សរ៍ឆ្នាំ ១៩៩០ វិញ ប៉ុន្តែនៅក្នុងដំណាក់របស់ព្រះជាម្ចាស់ ព្រះអង្គបង្គាប់ឱ្យអ្នករាល់គ្នាបង្កើត «បែបផែនរបស់ពេត្រុសពិសេសផ្ទាល់ខ្លួនគេ» វិញ។ តើអ្នកយល់ពីបំណងព្រះហឫទ័យរបស់ព្រះជាម្ចាស់ដែរឬទេ? តើអ្នកអាចខំប្រឹងប្រែងធ្វើបែបនេះបានដែរឬអត់?

«ខ្ញុំបានយាងនៅក្នុងចក្កវាឡនេះ ហើយពេលដែលខ្ញុំយាងធ្វើដំណើរនោះ ខ្ញុំក៏សង្កេតមើលមនុស្សនៅទូទាំងចក្កវាឡទាំងមូលនេះផងដែរ។ ក្នុងចំណោមហ្វូងមនុស្សនៅលើផែនដី មិនធ្លាប់មានអ្នកណាដែលស័ក្ដិសមនឹងកិច្ចការរបស់ខ្ញុំ ឬមានអ្នកណាដែលស្រឡាញ់ខ្ញុំពិតប្រាកដឡើយ។ ដូច្នោះ នៅក្នុងពេលនោះ ខ្ញុំក៏ដកដង្ហើមធំដោយការស្រងាកចិត្ត ហើយរំពេចនោះ មនុស្សស្រាប់តែចែកផ្លូវគ្នា លែងប្រមូលផ្ដុំគ្នាតទៅទៀត ដោយខ្លាចខ្លាំងថា ខ្ញុំនឹង 'បង់តែមួយសំណាញ់ ក៏ចាប់ពួកគេអស់'»។ មនុស្សភាគច្រើន ប្រហែលជាពិបាកនឹងយល់ពីព្រះបន្ទូលទាំងនេះណាស់។ ពួកគេឆ្ងល់ថា ហេតុអ្វីបានជាព្រះជាម្ចាស់មិនតាំងសេចក្ដីបង្គាប់អ្វីច្រើនចំពោះមនុស្ស តែបែរជាដកដង្ហើមធំដោយការស្រងាកចិត្ត ព្រោះគ្មាននរណាម្នាក់ដែលស័ក្ដិសមនឹងកិច្ចការរបស់ទ្រង់បែបនេះទៅវិញ។ តើត្រង់នេះមានភាពផ្ទុយគ្នាដែរឬទេ? និយាយតាមន័យត្រង់ គឺមានភាពផ្ទុយគ្នាមែន ប៉ុន្តែក្នុងភាពជាក់ស្ដែងវិញ គឺគ្មានភាពផ្ទុយគ្នានោះទេ។ ប្រហែលជាអ្នកនៅចាំពីពេលដែលព្រះជាម្ចាស់មានបន្ទូលថា «បន្ទូលរបស់ខ្ញុំទាំងអស់ នឹងសម្រេចផលតាមដែលខ្ញុំចង់បាន»។ នៅពេលព្រះជាម្ចាស់បំពេញកិច្ចការនៅខាងសាច់ឈាម មនុស្សក៏ផ្ដោតការយកចិត្តទុកដាក់លើគ្រប់សកម្មភាពរបស់ទ្រង់ ដើម្បីមើលថាតើទ្រង់នឹងធ្វើអ្វីឱ្យពិតប្រាកដ។ ម្យ៉ាងវិញទៀត នៅពេលដែលព្រះជាម្ចាស់បំពេញកិច្ចការថ្មីរបស់ទ្រង់ដោយតម្រង់គោលដៅទៅលើសាតាំងដែលស្ថិតនៅក្នុងពិភពខាងវិញ្ញាណ ក៏កើតមានសញ្ញាណគ្រប់បែបយ៉ាងនៅក្នុងចំណោមមនុស្សនៅលើផែនដី ដោយសារតែព្រះជាម្ចាស់ត្រឡប់ជាសាច់ឈាម។ នៅពេលព្រះជាម្ចាស់ដកដង្ហើមធំដោយការស្រងាកចិត្ត ពោលគឺនៅដែលពេលទ្រង់មានបន្ទូលអំពីសញ្ញាណទាំងអស់របស់មនុស្ស មនុស្សក៏ព្យាយាមធ្វើគ្រប់បែបយ៉ាងដើម្បីដោះស្រាយជាមួយនឹងសញ្ញាណទាំងនោះ ហើយថែមទាំងមានអ្នកខ្លះទៀតជឿថា ពួកគេគ្មានសង្ឃឹមទៀតផង ដ្បិតព្រះជាម្ចាស់មានបន្ទូលថា អស់អ្នកណាដែលមានសញ្ញាណអំពីទ្រង់ គឺជាសត្រូវរបស់ទ្រង់។ ដូច្នេះហើយ ឱ្យមនុស្សមិន «ចែកផ្លូវគ្នា» ដោយសាររឿងនេះយ៉ាងម្ដេចកើតទៅ? ជាពិសេសសព្វថ្ងៃនេះ នៅពេលការវាយផ្ចាលបានចូលមកដល់ មនុស្សរឹតតែមានការភ័យកាន់តែខ្លាំងថា ព្រះជាម្ចាស់នឹងកម្ចាត់ពួកគេចោល។ ពួកគេជឿថា បន្ទាប់ពីពួកគេទទួលការវាយផ្ចាលរួចហើយ ព្រះជាម្ចាស់នឹង «បង់តែមួយសំណាញ់ ក៏ចាប់ពួកគេអស់»។ ប៉ុន្តែការពិតមិនមែនដូច្នោះទេ៖ ដូចព្រះជាម្ចាស់មានបន្ទូលថា «ខ្ញុំមិនចង់ 'ឃុំខ្លួន' មនុស្សនៅក្នុងការវាយផ្ចាលរបស់ខ្ញុំ ដើម្បីកុំឱ្យពួកគេលែងអាចរត់គេចបាននោះទេ។ ដោយសារការគ្រប់គ្រងរបស់ខ្ញុំនៅខ្វះកិច្ចការរបស់មនុស្ស ម្ល៉ោះហើយកិច្ចការរបស់ខ្ញុំមិនអាចបញ្ចប់ដោយជោគជ័យបានទេ ដែលចំណុចនេះបានរារាំងមិនឱ្យកិច្ចការរបស់ខ្ញុំដំណើរការទៅមុខប្រកបដោយប្រសិទ្ធភាពបាននោះទេ»។ បំណងព្រះហឫទ័យរបស់ព្រះជាម្ចាស់ គឺមិនមែនដើម្បីឱ្យកិច្ចការរបស់ទ្រង់ត្រូវបញ្ចប់ នៅពេលមនុស្សទាំងអស់ត្រូវបានសម្លាប់នោះទេ។ ធ្វើបែបនោះ តើមានន័យអ្វីទៅ? តាមរយៈការធ្វើកិច្ចការនៅក្នុងចំណោមមនុស្ស និងការវាយផ្ចាលពួកគេ ព្រះជាម្ចាស់ក៏បានធ្វើឱ្យកិច្ចការរបស់ទ្រង់កាន់តែងាយស្រួលតាមរយៈពួកគេផងដែរ។ ដោយសារតែមនុស្សមិនដែលយល់ថា នៅក្នុងសំនៀងព្រះបន្ទូលរបស់ព្រះជាម្ចាស់មានការវាយផ្ចាលនៅក្នុងនោះស្រេចទៅហើយ ម្ល៉ោះហើយពួកគេមិនដែលបានចូលទៅក្នុងសតិសម្បជញ្ញៈរបស់ពួកគេទេ។ មនុស្សមិនអាចបង្ហាញពីការតាំងចិត្តរបស់ខ្លួនបាន ដូច្នេះហើយ ព្រះជាម្ចាស់មិនអាចមានព្រះបន្ទូលអ្វីនៅនឹងមុខសាតាំងបានឡើយ ហើយចំណុចនេះ បានរារាំងកិច្ចការរបស់ព្រះជាម្ចាស់មិនឱ្យចម្រើនទៅមុខបាន។ ដូច្នេះហើយទើបព្រះជាម្ចាស់មានព្រះបន្ទូលថា «ខ្ញុំធ្លាប់បានអញ្ជើញមនុស្សម្នាក់ធ្វើជាភ្ញៀវមកដំណាក់របស់ខ្ញុំ ប៉ុន្តែដោយសារការត្រាស់ហៅរបស់ខ្ញុំនេះ គេបែរជារត់ទៅនេះរត់ទៅនោះ ហាក់ដូចជាខ្ញុំមិនមែនអញ្ជើញគេជាភ្ញៀវទេ តែដូចខ្ញុំយកគេទៅកន្លែងប្រហារជីវិតដូច្នោះដែរ។ ហេតុនេះហើយទើបដំណាក់របស់ខ្ញុំត្រូវទុកទំនេរចោល ដ្បិតមនុស្សតែងតែគេចចេញពីខ្ញុំ ហើយតែងតែមានការប្រយ័ត្នប្រយែងចំពោះខ្ញុំជានិច្ច។ ទង្វើនេះធ្វើឱ្យខ្ញុំគ្មានមធ្យោបាយក្នុងការបំពេញកិច្ចការរបស់ខ្ញុំឡើយ»។ ដោយសារកំហុសរបស់មនុស្សនៅក្នុងកិច្ចការរបស់ពួកគេ ទើបព្រះជាម្ចាស់តាំងសេចក្ដីតម្រូវរបស់ទ្រង់ចំពោះមនុស្សយ៉ាងច្បាស់លាស់បែបនេះ។ ហើយដោយសារមនុស្សមិនអាចសម្រេចកិច្ចការក្នុងជំហាននេះបាន ទើបព្រះជាម្ចាស់ថ្លែងព្រះសូរសៀងច្រើនបន្ថែមទៀត។ ច្បាស់ណាស់ថា នេះគឺ «កិច្ចការមួយចំណែកទៀតដែលត្រូវធ្វើលើមនុស្ស» ដែលព្រះជាម្ចាស់បានមានបន្ទូលនោះ។ ប៉ុន្តែខ្ញុំនឹងមិននិយាយវែងឆ្ងាយអំពីបន្ទូលដែលព្រះជាម្ចាស់ថ្លែងថា «បង់តែមួយសំណាញ់ ក៏ចាប់ពួកគេអស់» នោះទេ ព្រោះវាមានការទាក់ទងតិចតួចណាស់នឹងកិច្ចការនាពេលសព្វថ្ងៃនេះ។ ជាធម្មតា នៅក្នុងសៀវភៅ «ព្រះបន្ទូលរបស់ព្រះជាម្ចាស់ ថ្លែងទៅកាន់សកលលោកទាំងមូល» ព្រះបន្ទូលរបស់ទ្រង់ភាគច្រើនដោះស្រាយជាមួយមនុស្ស ប៉ុន្តែមនុស្សក៏ត្រូវយល់ពីបំណងព្រះហឫទ័យរបស់ព្រះជាម្ចាស់ដែរ។ មិនថាព្រះអង្គមានបន្ទូលបែបណានោះទេ ក៏បំណងព្រះហឫទ័យរបស់ទ្រង់តែងតែល្អជានិច្ចដែរ។ អាចនិយាយបានថា ដោយសារមធ្យោបាយដែលព្រះជាម្ចាស់ថ្លែងព្រះបន្ទូលនោះមានច្រើនពេក ទើបមនុស្សមិនច្បាស់មួយរយភាគរយអំពីព្រះបន្ទូលរបស់ព្រះជាម្ចាស់ ហើយជឿថា ព្រះបន្ទូលរបស់ព្រះជាម្ចាស់ភាគច្រើនត្រូវបានថ្លែងមកដោយសារតែភាពចាំបាច់នៃកិច្ចការរបស់ទ្រង់ ហើយក្នុងនោះមានបន្ទូលតិចតួចប៉ុណ្ណោះដែលជាការពិត។ ចំណុចនេះធ្វើឱ្យពួកគេមានការភាន់ច្រឡំ និងព្រួយចិត្តដោយសារគំនិតរបស់ពួកគេ ដ្បិតនៅក្នុងសញ្ញាណរបស់មនុស្ស ព្រះជាម្ចាស់មានព្រះប្រាជ្ញាញាណខ្លាំងណាស់ ខ្ពង់ខ្ពស់ហួសពីសមត្ថភាពរបស់ពួកគេអាចយល់បាន ហាក់ដូចជា ពួកគេមិនដឹងនិងមិនយល់ថាត្រូវហូបព្រះបន្ទូលរបស់ព្រះជាម្ចាស់ដោយរបៀបណាដែរ។ មនុស្សធ្វើឱ្យព្រះបន្ទូលរបស់ព្រះជាម្ចាស់ទៅជាអរូបី និងស្មុគស្មាញខ្លាំង ដូចព្រះជាម្ចាស់មានបន្ទូលថា «មនុស្សតែងតែចង់បន្ថែមរសជាតិទៅក្នុងព្រះសូរសៀងរបស់ខ្ញុំជាប់ជានិច្ច»។ ដោយសារគំនិតរបស់ពួកគេស្មុគស្មាញខ្លាំងពេក ហើយព្រះជាម្ចាស់ «ស្ទើរតែមិនអាចជ្រាបបាន» ម្ល៉ោះហើយ ព្រះបន្ទូលរបស់ព្រះជាម្ចាស់ក្នុងផ្នែកខ្លះ ស្ថិតក្រោមការដាក់កំហិតរបស់មនុស្ស ដែលធ្វើឱ្យព្រះអង្គគ្មានជម្រើសអ្វីក្រៅតែពីថ្លែងបន្ទូលមកដោយត្រង់ៗប៉ុណ្ណោះ។ ដោយសារតែសេចក្ដីត្រូវការរបស់មនុស្ស «ខ្ពស់ពេក» ហើយដោយសារតែការស្រមើស្រមៃរបស់ពួកគេច្រើនហូរហៀរ (ហាក់ដូចជាពួកគេអាចឆ្លងទៅដល់ពិភពខាងវិញ្ញាណដើម្បីមើលពីទង្វើរបស់សាតាំងបានដូច្នោះដែរ) ម្ល៉ោះហើយបានជាធ្វើឱ្យព្រះបន្ទូលរបស់ព្រះជាម្ចាស់កាន់តែថមថយ ដ្បិតកាលណាព្រះជាម្ចាស់មានបន្ទូលកាន់តែច្រើន មនុស្សកាន់តែមានទឹកមុខស្រងូតស្រងាត់ខ្លាំងឡើង។ ហេតុអ្វីបានជាពួកគេគ្រាន់តែស្ដាប់បង្គាប់សោះមិនបាន ចាំបាច់អ្វីទៅសញ្ជឹងគិតអំពីទីបញ្ចប់របស់ពួកគេនោះ? តើធ្វើបែបនេះ មានអត្ថប្រយោជន៍អ្វី?


ជំពូកទី ៣៣

តាមពិត ផ្អែកលើកិច្ចការដែលព្រះជាម្ចាស់បានធ្វើក្នុងខ្លួនមនុស្ស និងអ្វីៗដែលទ្រង់បានប្រទានដល់ពួកគេ ក៏ដូចជាអ្វីៗដែលមនុស្សមាន គេអាចនិយាយបានថា សេចក្ដីតម្រូវរបស់ទ្រង់ចំពោះមនុស្ស គឺមិនហួសហេតុនោះទេ ទ្រង់មិនទាមទារអ្វីច្រើនពីពួកគេនោះទេ។ បើអ៊ឺចឹង ម្ដេចក៏ពួកគេមិនអាចសាកល្បងបំពេញព្រះហឫទ័យព្រះជាម្ចាស់ទៅ? ព្រះជាម្ចាស់ប្រទានមួយរយភាគរយដល់មនុស្ស ប៉ុន្តែទ្រង់ត្រូវការតែមួយភាគមួយរយប៉ុណ្ណោះពីមនុស្ស តើនេះជាការទាមទារច្រើនពេកឬ? តើព្រះជាម្ចាស់កំពុងតែបង្កើតបញ្ហាចេញពីរឿងឥតខ្លឹមសារឬ? ជារឿយៗ មនុស្សមិនស្គាល់ខ្លួនឯងទេ ពួកគេមិនពិនិត្យមើលខ្លួនឯងនៅចំពោះព្រះភក្ត្រព្រះជាម្ចាស់ទេ ដូច្នេះហើយ ទើបពួកគេធ្លាក់ខ្លួនជាប់អន្ទាក់ជាញឹកញាប់ តើគេអាចចាត់ទុករឿងនេះថាជាការសហការជាមួយព្រះជាម្ចាស់បានយ៉ាងដូចម្តេចទៅ? បើមានពេលណាមួយដែលព្រះជាម្ចាស់មិនបានដាក់បន្ទុកធ្ងន់ធ្ងរលើមនុស្សទេ នោះពួកគេនឹងបែកម៉ត់ដូចភក់ ហើយពួកគេនឹងមិនយកបន្ទុកដាក់ខ្លួនដើម្បីរកការងារធ្វើឡើយ។ នោះហើយជារបៀបដែលមនុស្សមាន ពោលគឺមានទាំងអកម្មឬអវិជ្ជមាន មិនដែលអាចសហការជាមួយព្រះជាម្ចាស់ឱ្យបានសកម្ម តែងតែរកមូលហេតុអវិជ្ជមានដើម្បីផ្ដល់ឱ្យខ្លួនឯង។ តើអ្នកពិតជាមនុស្សដែលធ្វើអ្វីគ្រប់យ៉ាងមិនមែនដើម្បីខ្លួនឯងក្រៅតែពីដើម្បីបំពេញព្រះហឫទ័យព្រះជាម្ចាស់តែម្យ៉ាងគត់ឬ? តើអ្នកពិតជាមនុស្សដែលមិនពឹងផ្អែកលើអារម្មណ៍ មិនមានចំណង់ចំណូលចិត្តផ្ទាល់ខ្លួន និងសម្រេចតាមសេចក្ដីត្រូវការនៃកិច្ចការរបស់ព្រះជាម្ចាស់ឬ? «ហេតុអ្វីបានជាមនុស្សតែងតែព្យាយាមចរចាជាមួយខ្ញុំ? តើខ្ញុំជាអ្នកគ្រប់គ្រងទូទៅនៃមជ្ឈមណ្ឌលពាណិជ្ជកម្មឬ? ហេតុអ្វីបានជាថា ខ្ញុំបំពេញតាមអ្វីៗដែលមនុស្សទាមទារពីខ្ញុំយ៉ាងអស់ពីព្រះហឫទ័យ រីឯអ្វីៗដែលខ្ញុំទារពីមនុស្សបែរជាគ្មានអ្វីសោះទៅវិញ?» ហេតុអ្វីបានជាព្រះជាម្ចាស់សួរបែបនេះពីរបីដងបន្តបន្ទាប់គ្នា? ហេតុអ្វីបានជាទ្រង់ព្រះកន្សែងយ៉ាងស្រងាកហឫទ័យដូច្នេះ? ព្រះជាម្ចាស់ពុំទទួលបានអ្វីសោះពីមនុស្ស។ គ្រប់យ៉ាងដែលទ្រង់ទតឃើញគឺជាកិច្ចការដែលពួកគេរើសតាមតែចិត្តខ្លួន។ ហេតុអ្វីបានជាព្រះជាម្ចាស់មានព្រះបន្ទូលថា «រីឯអ្វីៗដែលខ្ញុំស្នើសុំពីមនុស្សបែរជាគ្មានបានអ្វីសោះទៅវិញ»? ចូរសួរខ្លួនឯងថា៖ ពីដើមដល់ចប់ តើនរណាអាចធ្វើបាននូវកិច្ចការដែលជាភារកិច្ចរបស់ខ្លួនត្រូវធ្វើ ជាកិច្ចការដែលខ្លួនគ្មានជម្រើសផ្សេងដាច់ខាត? តើនរណាទៅដែលមិនធ្វើតាមអារម្មណ៍នៅក្នុងដួងចិត្តរបស់ខ្លួន? មនុស្សផ្ដល់សេរីភាពគ្រប់យ៉ាងដល់បុគ្គលិកលក្ខណៈរបស់ពួកគេ ដោយមិនដែលតស៊ូធ្វើអ្វីដែលពួកគេធ្វើបានយូរទេ ហាក់ដូចជាការនេសាទរយៈពេលបីថ្ងៃ បន្ទាប់មកក៏បោះបង់ចោលសំណាញ់របស់ពួកគេ ហើយចំណាយពេលពីរថ្ងៃទៀតទំនេរឥតប្រយោជន៍។ ពួកគេម្ដងក្ដៅម្ដងត្រជាក់មិនទៀង៖ នៅពេលពួកគេក្ដៅ ពួកគេអាចដុតរបស់សព្វសារពើនៅលើផែនដី ហើយនៅពេលពួកគេត្រជាក់ ពួកគេអាចបង្កកទឹកទាំងអស់នៅលើផែនដី។ នេះមិនមែនជាមុខងាររបស់មនុស្សទេ ប៉ុន្តែនេះគឺជាភាពស្រដៀងគ្នាដ៏ស័ក្តិសមបំផុតអំពីសភាពរបស់មនុស្ស។ តើនេះមិនមែនជាការពិតទេឬ? ប្រហែលជាខ្ញុំមាន «សញ្ញាណ» អំពីមនុស្ស ប្រហែលជាខ្ញុំកំពុងតែមានបន្ទូលអាក្រក់ពីពួកគេ ប៉ុន្តែទោះយ៉ាងណា «បើមានសេចក្ដីពិត អ្នកនឹងដើរបានពេញពិភពលោក បើគ្មានសេចក្ដីពិតទេ អ្នកនឹងទៅណាមិនបានឡើយ»។ ថ្វីបើនេះជាសុភាសិតរបស់មនុស្ស ខ្ញុំព្រះតម្រិះថាវាសមនឹងប្រើនៅពេលនេះ។ ខ្ញុំគ្មានចេតនាបំបាក់ស្មារតីរបស់មនុស្ស និងបដិសេធអំពើរបស់ពួកគេនោះទេ។ ខ្ញុំសូមពិគ្រោះជាមួយអ្នករាល់គ្នាអំពីសំណួរមួយចំនួនចុះ៖ តើនរណាខ្លះចាត់ទុកកិច្ចការរបស់ព្រះជាម្ចាស់ជាកិច្ចការនៃភារកិច្ចផ្ទាល់ខ្លួនរបស់ពួកគេទៅ? តើនរណាអាចនិយាយបានថា «ឱ្យតែទូលបង្គំអាចបំពេញតាមព្រះហឫទ័យព្រះជាម្ចាស់បាន ទូលបង្គំសុខចិត្តថ្វាយអ្វីៗគ្រប់យ៉ាងរបស់ទូលបង្គំ»? តើនរណាអាចនិយាយបានថា «មិនខ្វល់ពីអ្នកណាទាំងអស់ ទូលបង្គំនឹងធ្វើគ្រប់យ៉ាងតាមតែព្រះជាម្ចាស់ត្រូវការ ហើយមិនថារយៈពេលនៃកិច្ចការរបស់ព្រះជាម្ចាស់វែង ឬខ្លីយ៉ាងណានោះទេ ទូលបង្គំនឹងបំពេញភារកិច្ចរបស់ខ្លួនឱ្យបាន ការដឹកនាំកិច្ចការរបស់ទ្រង់ឱ្យដល់ទីបញ្ចប់គឺជាកិច្ចការរបស់ព្រះជាម្ចាស់ ហើយវាមិនមែនជារឿងដែលទូលបង្គំត្រូវយកខ្លួនទៅគិតគូរនោះទេ»? តើនរណាទៅអាចមានចំណេះដឹងបែបនេះ? វាមិនសំខាន់ថា អ្នករាល់គ្នាគិតអ្វីនោះទេ ប្រហែលជា អ្នកមានការយល់ដឹងជ្រៅជ្រះខ្ពស់ជាងនេះ ក្នុងករណីនេះ ខ្ញុំព្រមទទួល ខ្ញុំព្រមចាញ់ ប៉ុន្តែខ្ញុំត្រូវតែប្រាប់អ្នកថា អ្វីដែលព្រះជាម្ចាស់សព្វព្រះហឫទ័យចង់បាន គឺដួងចិត្តភក្ដី គឺអ្នកដែលស្មោះត្រង់ និងមានចិត្តឆេះឆួល គឺគ្មានដួងចិត្តជាចចករមិលគុណឡើយ។ តើអ្នកដឹងអ្វីខ្លះអំពី «ការចរចា» នេះ? តាំងពីដើមដល់ចប់ អ្នករាល់គ្នាបាន «ធ្វើដំណើរជុំវិញពិភពលោក»។ ពេលមួយនោះ អ្នកស្ថិតក្នុងទីក្រុង «គុនមីង» ដែលមាននិទាឃរដូវដ៏យឺនយូរ ហើយតែមួយពព្រិចភ្នែកប៉ុណ្ណោះ អ្នកបានមកដល់ «ប៉ូលខាងត្បូង» ដែលគ្របដណ្ដប់ទៅដោយព្រិលដ៏ត្រជាក់ពិបាកក្រៃ។ តើនរណាទៅដែលមិនធ្លាប់ផ្លាស់ប្ដូរចិត្តខ្លួនឯងនោះ? អ្វីដែលព្រះជាម្ចាស់ទាមទារគឺ ស្មារតី «មិនឈប់សម្រាករហូតដល់ស្លាប់» អ្វីដែលទ្រង់សព្វព្រះហឫទ័យចង់បានគឺ ស្មារតីដែលមនុស្ស «មិនបកក្រោយរហូតទាល់តែពួកគេទៅដល់ជញ្ជាំងខាងត្បូង»។ ជាធម្មតា បំណងព្រះហឫទ័យរបស់ព្រះជាម្ចាស់មិនមែនសម្រាប់ឱ្យមនុស្សដើរផ្លូវខុសនោះទេ តែត្រូវប្រកាន់ខ្ជាប់នូវស្មារតីបែបនេះ។ ដូចព្រះជាម្ចាស់មានព្រះបន្ទូលថា «នៅពេលខ្ញុំប្រៀបធៀប 'អំណោយ' ដែលពួកគេបានផ្ដល់ដល់ទ្រព្យរបស់ខ្ញុំ មនុស្សនឹងទទួលស្គាល់ភាពមានតម្លៃរបស់ខ្ញុំភ្លាម ហើយមានតែពេលនោះប៉ុណ្ណោះ ទើបពួកគេឃើញភាពមិនអាចវាស់វែងបានរបស់ខ្ញុំ»។ តើគេអាចពន្យល់ព្រះបន្ទូលទាំងនេះយ៉ាងដូចម្តេច? ប្រហែលជាការអានព្រះបន្ទូលខាងលើ ផ្ដល់ចំណេះដឹងខ្លះៗដល់អ្នក ដ្បិតព្រះជាម្ចាស់យកបេះដូងទាំងមូលរបស់មនុស្សចេញមកវះកាត់ពិនិត្យ នៅពេលនោះមនុស្សនឹងស្គាល់ព្រះបន្ទូលទាំងនេះ។ ប៉ុន្តែដោយសារអត្ថន័យខាងក្នុងដ៏ជ្រាលជ្រៅនៃព្រះបន្ទូលរបស់ព្រះជាម្ចាស់ មនុស្សនៅតែមិនយល់ច្បាស់អំពីពាក្យថា សាច់ឈាមចាស់ ដ្បិតពួកគេមិនបានសិក្សានៅសាកលវិទ្យាល័យវេជ្ជសាស្ត្រ ហើយក៏មិនមែនជាបុរាណវិទូដែរ ដូច្នេះហើយ ពួកគេមានអារម្មណ៍ថា ពាក្យថ្មីនេះមិនអាចយល់បានទេ ហើយមានតែពេលនោះទេ ទើបពួកគេបន្ទន់តាមបន្តិច។ ដ្បិតមនុស្សគ្មានអំណាចនៅចំពោះមុខសាច់ឈាមចាស់ទេ ទោះបីជាវាមិនដូចសត្វកាចសាហាវ ឬក៏មិនអាចបំផ្លាញមនុស្សជាតិដូចគ្រាប់បែកបរមាណូក្ដី តែពួកគេមិនដឹងថាត្រូវធ្វើអ្វីជាមួយវាទេ ហើយវាហាក់ដូចជាពួកគេគ្មានអំណាចអ៊ីចឹង។ ប៉ុន្តែសម្រាប់ខ្ញុំ ខ្ញុំមានវិធីដោះស្រាយជាមួយសាច់ឈាមចាស់។ ការដែលមនុស្សមិនធ្លាប់ប្រឹងប្រែងគិតគូរពីវិធានការទប់ទល់ ធ្វើឱ្យមនុស្សមានភាពប្លែកគ្នាច្រើនលេចចេញមកឥតឈប់ឈរនៅពីមុខព្រះនេត្ររបស់ខ្ញុំ។ ដូចព្រះជាម្ចាស់បានមានព្រះបន្ទូលថា៖ «នៅពេលខ្ញុំបង្ហាញភាពទាំងស្រុងរបស់ខ្ញុំដល់ពួកគេ ពួកគេបើកភ្នែកធំៗសម្លឹងមើលខ្ញុំ ឈរទ្រឹងពីមុខខ្ញុំដូចសសរអំបិល។ ហើយនៅពេលខ្ញុំឃើញភាពចម្លែករបស់ពួកគេ ខ្ញុំស្ទើរតែទប់សំណើចមិនបាន។ ដោយសារតែពួកគេកំពុងឈោងមកសុំរបស់របរពីខ្ញុំ នោះខ្ញុំក៏ប្រទានឱ្យពួកគេនូវរបស់របរដែលមាននៅក្នុងព្រះហស្តរបស់ខ្ញុំ ហើយពួកគេឱបរបស់របរទាំងនោះនឹងដើមទ្រូងរបស់ពួកគេ ដោយថ្នាក់ថ្នមបីបមដូចទារកទើបនឹងកើត ប៉ុន្តែពួកគេធ្វើកាយវិការនេះបានតែមួយភ្លែតប៉ុណ្ណោះ»។ តើទាំងនេះមិនមែនជាសកម្មភាពនៃសាច់ឈាមចាស់ទេឬ? ដោយដឹងថា សព្វថ្ងៃនេះមនុស្សមានការយល់ដឹង ចុះហេតុអ្វីបានជាពួកគេមិនបោះបង់ចោល តែផ្ទុយទៅវិញពួកគេនៅតែបន្តទៅមុខទៀត? តាមពិត ផ្នែកខ្លះនៃសេចក្ដីតម្រូវរបស់ព្រះជាម្ចាស់ មនុស្សមិនអាចធ្វើបានទេ ប៉ុន្តែមនុស្សព្រងើយកន្តើយដាក់វា ដ្បិត «ខ្ញុំមិនវាយផ្ចាលមនុស្សបន្តិចណាឡើយ។ ដោយហេតុនេះហើយទើបមនុស្សតែងតែផ្ដល់សេរីភាពគ្រប់យ៉ាងដល់សាច់ឈាមរបស់ពួកគេ។ ពួកគេមិនគោរពតាមបំណងព្រះហឫទ័យរបស់ខ្ញុំទេ ប៉ុន្តែពួកគេធ្លាប់បញ្ជោរខ្ញុំនៅពីមុខកៅអីជំនុំជម្រះរបស់ខ្ញុំ»។ តើនេះមិនមែនជាឋានៈរបស់មនុស្សទេឬ? មិនមែនព្រះជាម្ចាស់មានចេតនាចាំតែចាប់កំហុសនោះទេ ប៉ុន្តែថានេះជាការពិត តើត្រូវឱ្យព្រះជាម្ចាស់ពន្យល់រឿងនេះឬទេ? ដូចព្រះជាម្ចាស់មានព្រះបន្ទូលអ៊ីចឹង «ដោយសារតែ 'សេចក្ដីជំនឿ' របស់មនុស្សអស្ចារ្យណាស់ រហូតដល់ថ្នាក់ 'គួរឱ្យកោតសរសើរ' ពួកគេ»។ ដោយហេតុនេះហើយ ខ្ញុំគោរពតាមការរៀបចំរបស់ព្រះជាម្ចាស់ ដូច្នេះហើយខ្ញុំមិនមានបន្ទូលច្រើនអំពីរឿងនេះទេ ដោយសារតែ «សេចក្ដីជំនឿ» របស់មនុស្ស ខ្ញុំឆ្លៀតយកចំណុចនេះ ដោយប្រើសេចក្ដីជំនឿរបស់ពួកគេដើម្បីធ្វើឱ្យពួកគេអនុវត្តមុខងាររបស់ពួកគេដោយមិនចាំបាច់ខ្ញុំរំឭកពួកគេឡើយ។ តើធ្វើបែបនេះខុសឬទេ? តើនេះមិនមែនជាអ្វីដែលព្រះជាម្ចាស់ត្រូវការពិតប្រាកដទេឬ? ប្រហែលជាពេលឮពាក្យសម្ដីបែបនេះហើយ អ្នកខ្លះអាចនឹងធុញទ្រាន់ ដូច្នេះខ្ញុំនឹងនិយាយរឿងផ្សេងទៀត ដើម្បីបន្ធូរបន្ថយការធុញទ្រាន់បន្តិច។ នៅពេលរាស្ត្ររើសតាំងទាំងអស់របស់ព្រះជាម្ចាស់នៅពាសពេញសកលលោកឆ្លងកាត់ការវាយផ្ចាល និងនៅពេលសភាពនៅក្នុងមនុស្សត្រូវបានកែតម្រង់ មនុស្សនឹងត្រេកអរជាខ្លាំងនៅក្នុងចិត្តរបស់ពួកគេយ៉ាងសម្ងាត់ ហាក់ដូចជាពួកគេបានរួចផុតពីការរងទុក្ខខ្លាំង។ នៅខណៈពេលនេះ មនុស្សនឹងលែងជ្រើសរើសសម្រាប់ខ្លួនគេតទៅទៀតហើយ ដ្បិតនេះពិតជាផលដែលសម្រេចបានក្នុងអំឡុងពេលកិច្ចការចុងក្រោយរបស់ព្រះជាម្ចាស់។ តាមជំហានរបស់ទ្រង់ដែលកំពុងវិវឌ្ឍរហូតមកដល់សព្វថ្ងៃនេះ ពួកកូនប្រុស និងរាស្ត្ររបស់ព្រះជាម្ចាស់បានចូលក្នុងការវាយផ្ចាល រួមទាំងអ៊ីស្រាអែលផងដែរ ក៏មិនអាចគេចផុតពីដំណាក់កាលនេះឡើយ ដ្បិតភាពមិនបរិសុទ្ធនៅក្នុងខ្លួនមនុស្សធ្វើឱ្យពួកគេខូច ដូច្នេះហើយ ព្រះជាម្ចាស់ដឹកនាំមនុស្សទាំងអស់ឱ្យចូលក្នុងឡរំលាយដ៏អស្ចារ្យដើម្បីបន្សុទ្ធ ដែលនេះជាផ្លូវដ៏ចាំបាច់។ នៅពេលការនេះបានកន្លងផុតទៅ នោះមនុស្សនឹងត្រូវបានប្រោសឱ្យរស់ឡើងវិញពីសេចក្ដីស្លាប់ ដែលនេះពិតជាអ្វីដែលព្រះជាម្ចាស់បានប្រាប់ជាមុននៅក្នុង «ព្រះសូរសៀងអំពីព្រះវិញ្ញាណទាំងប្រាំពីរ»។ ខ្ញុំនឹងមិនមានបន្ទូលអំពីរឿងនេះទៀតទេ ដើម្បីកុំឱ្យទាស់គ្នានឹងមនុស្ស។ ដោយសារកិច្ចការរបស់ព្រះជាម្ចាស់ល្អអស្ចារ្យ នោះទំនាយដែលចេញពីព្រះឱស្ឋរបស់ព្រះជាម្ចាស់ ត្រូវតែបានសម្រេចនៅទីបំផុត។ នៅពេលព្រះជាម្ចាស់ឱ្យមនុស្សនិយាយអំពីសញ្ញាណរបស់ពួកគេម្ដងទៀត ពួកគេស្រឡាំងកាំង ដូច្នេះហើយ គ្រប់គ្នាមិនគួរព្រួយបារម្ភ ឬរសាប់រសល់ឡើយ។ ដូចខ្ញុំបានមានបន្ទូលថា «ក្នុងគ្រប់កិច្ចការទាំងអស់របស់ខ្ញុំ តើធ្លាប់មានជំហានណាមួយត្រូវបានអនុវត្តដោយដៃមនុស្សឬទេ?» តើអ្នកយល់ពីសារជាតិនៃព្រះបន្ទូលទាំងនេះឬទេ?


ជំពូកទី ៣៥

បច្ចុប្បន្ននេះ មនុស្សទាំងអស់បានចូលទៅក្នុងការវាយផ្ចាលក្នុងកម្រិតខុសៗគ្នា។ ដូចដែលព្រះជាម្ចាស់មានបន្ទូលថា «ខ្ញុំយាងទៅជាមួយមនុស្សដោយទន្ទឹមគ្នា»។ ព្រះបន្ទូលនេះគឺពិតជាត្រឹមត្រូវ ប៉ុន្តែមនុស្សនៅតែមិនអាចយល់ចំណុចនេះយ៉ាងពេញលេញ។ ជាលទ្ធផល ចំណែកនៃការងារដែលពួកគេបានធ្វើ គឺមិនចាំបាច់សោះ។ ព្រះជាម្ចាស់មានបន្ទូលថា «ខ្ញុំគាំទ្រ និងផ្គត់ផ្គង់ពួកគេស្របតាមកម្ពស់របស់ពួកគេ។ ដោយសារតែមនុស្សគឺជាតួអង្គស្នូលនៃផែនការគ្រប់គ្រងទាំងមូលរបស់ខ្ញុំ នោះខ្ញុំប្រទានការណែនាំបន្ថែមដល់អស់អ្នកណាដែលត្រូវបានបោះចូលទៅក្នុងតួនាទីរបស់ 'មនុស្ស' នោះទើបពួកគេអាចបំពេញតួនាទីនោះយ៉ាងអស់ពីចិត្ត ហើយអស់ពីសមត្ថភាពរបស់ពួកគេ» ក៏ដូចជា «... ទោះបីជាយ៉ាងណាក៏ដោយ ខ្ញុំបដិសេធមិនរិះគន់មនសិការរបស់ពួកគេដោយត្រង់នោះទេ។ ផ្ទុយទៅវិញ ខ្ញុំបន្តដឹកនាំពួកគេយ៉ាងអត់ធ្មត់ និងជាប្រព័ន្ធ។ សរុបមក មនុស្សខ្សោយ ហើយមិនអាចធ្វើអ្វីមួយបានទេ»។ ការគិតរបស់ព្រះជាម្ចាស់គឺបែបនេះ៖ ទោះបីជាទ្រង់នឹងបំផ្លាញមនុស្សទាំងអស់នេះឱ្យវិនាសនៅទីបញ្ចប់ក៏ដោយ ក៏កិច្ចការរបស់ទ្រង់នៅលើផែនដីនឹងនៅតែបន្តស្របទៅតាមផែនការដើមរបស់ទ្រង់ដែរ។ ព្រះជាម្ចាស់មិនធ្វើកិច្ចការដែលគ្មានប្រយោជន៍នោះទេ។ គ្រប់យ៉ាងដែលព្រះជាម្ចាស់ធ្វើ គឺល្អ។ ដូចដែលពេត្រុសបាននិយាយថា «សូម្បីតែព្រះជាម្ចាស់កំពុងតែប្រឡែងលេងជាមួយមនុស្សហាក់ដូចជាជាតុក្កតាក៏ដោយ តើមនុស្សនឹងមានការរអ៊ូរទាំអ្វី? តើពួកគេនឹងមានសិទ្ធិអ្វី?» នៅពេលបច្ចុប្បន្ននេះ តើនេះមិនមែនជាអ្វីដែលព្រះជាម្ចាស់កំពុងតែសម្រេចបានជាមួយមនុស្សទេឬ? តើមនុស្សពិតជាអាចមានការយល់ឃើញបែបនេះឬ? ហេតុអ្វីបានជាពេត្រុស ដែលបានរស់នៅកាលពីរាប់ពាន់ឆ្នាំមុន អាចនិយាយរឿងបែបនេះចេញមក ខណៈពេលដែល «ពួកពេត្រុស» នាពេលសព្វថ្ងៃនេះ ដែលរស់នៅសម័យបច្ចេកវិទ្យាខ្ពស់ និងសម័យទំនើប មិនអាចនិយាយ? ខ្ញុំមិនអាចនិយាយឱ្យប្រាកដបានទេថា តើប្រវត្តិសាស្ត្រកំពុងតែវិវត្តទៅមុខ ឬក៏ដើរថយក្រោយ ហើយគ្មាននរណាម្នាក់អាចផ្ដល់ចម្លើយចំពោះសំណួរថាតើវិទ្យាសាស្ត្រកំពុងតែវិវត្តទៅមុខ ឬថយក្រោយនៅឡើយទេ។ គ្រប់យ៉ាងដែលព្រះជាម្ចាស់បានធ្វើនៅក្នុងមនុស្ស គឺមានបំណងដើម្បីធ្វើឱ្យគេវិជ្ជមាន ហើយអនុញ្ញាតឱ្យជីវិតរបស់ពួកគេរីកចម្រើនលូតលាស់។ តើមនុស្សមិនអាចយល់ពីរឿងនេះទេឬ? គ្រប់យ៉ាងដែលបណ្ដាលឱ្យអ្នកអវិជ្ជមាន គឺជាភាពខ្សោយរបស់អ្នក ជាចំណុចសំខាន់នៃភាពងាយរងគ្រោះ ដែលសាតាំងនឹងវាយប្រហារ។ តើអ្នកមើលឃើញពីរឿងនេះច្បាស់ទេ? ហេតុអ្វីបានជាព្រះជាម្ចាស់មានបន្ទូលបែបនេះ? «ខ្ញុំសុំពីមនុស្សជាតិដោយស្មោះអស់ពីចិត្ត និងដោយសេចក្ដីស្មោះត្រង់។ តើពួកគេពិតជាមិនអាចធ្វើអ្វីដែលខ្ញុំសុំទេឬ?» តើព្រះបន្ទូលទាំងនេះមានន័យដូចម្ដេច? ហេតុអ្វីបានជាព្រះជាម្ចាស់សួរសំណួរនេះ? វាបង្ហាញថា មនុស្សមានទស្សនៈអវិជ្ជមានច្រើនពេក ហើយចំណុចអវិជ្ជមានតែមួយ គឺគ្រប់គ្រាន់ក្នុងការបណ្ដាលឱ្យមនុស្សជំពប់ដួលទៅហើយ។ អ្នកក៏អាចមើល ហើយឃើញអ្វីដែលការរក្សាភាពអវិជ្ជមាននឹងនាំមកនោះដែរ។ គ្រប់យ៉ាងដែលព្រះជាម្ចាស់ធ្វើ គឺទ្រង់ធ្វើដើម្បីប្រយោជន៍ឱ្យមនុស្សបានគ្រប់លក្ខណ៍។ តើពាក្យទាំងនេះត្រូវការពន្យល់បន្ថែមទេ? ទេ តាមខ្ញុំឃើញ វាមិនត្រូវការពន្យល់បន្ថែមទេ! វាអាចនិយាយបានថា មនុស្សត្រូវបានគ្រប់គ្រងដោយសាតាំង ប៉ុន្តែវាមិនអាចនិយាយឱ្យប្រសើរជាងនេះថា មនុស្សត្រូវបានគ្រប់គ្រងដោយភាពអវិជ្ជមាននោះទេ។ នេះគឺជាការបើកបង្ហាញមួយរបស់មនុស្សជាតិ ហើយជាអ្វីមួយដែលតោងជាប់នឹងសាច់ឈាមរបស់មនុស្ស។ ដូច្នេះហើយ មនុស្សទាំងអស់ធ្លាក់ទៅក្នុងភាពអវិជ្ជមានដោយមិនដឹងខ្លួន ហើយចុងក្រោយធ្លាក់ទៅក្នុងការវាយផ្ចាល។ នេះគឺជាអន្ទាក់មួយដែលព្រះជាម្ចាស់បានរៀបចំសម្រាប់មនុស្ស ហើយគឺពេលនេះដែលមនុស្សឈឺចាប់បំផុត។ ដោយសារតែមនុស្សរស់នៅក្នុងភាពអវិជ្ជមាន វាមានការលំបាកសម្រាប់ពួកគេក្នុងការរត់គេចពីការវាយផ្ចាល។ តើអ្វីៗនាពេលសព្វថ្ងៃនេះ ពិតជាមិនដូច្នោះទេឬ? ប៉ុន្តែ ម្ដេចក៏មនុស្សអាចព្រងើយកន្ដើយដាក់ព្រះបន្ទូលរបស់ព្រះជាម្ចាស់ទៅកើត? «សព្វថ្ងៃនេះ សាតាំងគឺកំពុងតែលេចធ្លោយ៉ាងខ្លាំង។ ហេតុអ្វីបានជាខ្ញុំមិនឆ្លៀតឱកាសនេះដើម្បីបង្ហាញពីការផ្ដោតនៃកិច្ចការរបស់ខ្ញុំ ហើយបើកសម្ដែងព្រះចេស្ដារបស់ខ្ញុំ?» ខ្ញុំមានបន្ទូលនូវពាក្យដាស់តឿនមួយចំនួន ហើយភ្លាមៗនោះ មនុស្សដែលមកពីក្រុមជំនុំ ធ្លាក់ចូលទៅក្នុងការវាយផ្ចាល។ នេះក៏ដោយសារតែបន្ទាប់ពីរយៈពេលពីរខែនៃកិច្ចការរបស់ព្រះជាម្ចាស់មក មនុស្សមិនទាន់បំផ្លាស់បំប្រែយ៉ាងខ្លាំងនៅខាងក្នុងនោះទេ។ ពួកគេគ្រាន់តែវិភាគព្រះបន្ទូលរបស់ព្រះជាម្ចាស់ដោយចិត្តគំនិតរបស់ពួកគេប៉ុណ្ណោះ ប៉ុន្តែសភាពរបស់ពួកគេនៅមិនទាន់ផ្លាស់ប្ដូរយ៉ាងពិតប្រាកដទាល់តែសោះ។ ពួកគេនៅតែអវិជ្ជមាន។ វាបែបនេះ នៅពេលដែលព្រះជាម្ចាស់លើកឡើងថា ពេលវេលានៃការវាយផ្ចាលគឺនៅជិតបង្កើយ នោះមនុស្សចាប់ផ្ដើមមានទុក្ខព្រួយភ្លាមៗមួយរំពេច ដោយគិតថា៖ «ខ្ញុំមិនដឹងថា តើខ្ញុំត្រូវបានព្រះជាម្ចាស់កំណត់ទុកជាមុននោះទេ ហើយខ្ញុំក៏មិនដឹងថា តើខ្ញុំអាចឈរយ៉ាងរឹងមាំក្រោមការវាយផ្ចាលនេះដែរ។ វាកាន់តែលំបាកទៅទៀត ក្នុងការស្គាល់វិធីសាស្ត្រដែលព្រះជាម្ចាស់នឹងប្រើប្រាស់ ដើម្បីវាយផ្ចាលមនុស្ស»។ មនុស្សសុទ្ធតែភ័យខ្លាចចំពោះការវាយផ្ចាល ប៉ុន្តែពួកគេមិនអាចផ្លាស់ប្ដូរបានទេ។ ពួកគេត្រឹមតែរងទុក្ខដោយស្ងាត់ស្ងៀម ប៉ុន្តែក៏ព្រួយបាម្ភថា ពួកគេនឹងមិនអាចឈរមាំបានដែរ។ នៅក្នុងស្ថានភាពបែបនេះ បើគ្មានការវាយផ្ចាលធ្លាក់មកលើពួកគេ ហើយបើគ្មានទារុណកម្មនៃព្រះបន្ទូលទេ នោះមនុស្សបានចូលទៅក្នុងការវាយផ្ចាលដោយមិនដឹងខ្លួនឡើយ។ ដូច្នេះ ពួកគេទាំងអស់ព្រួយបារម្ភ ហើយនៅមិនស្ងៀមនោះទេ។ នេះគេហៅថា «ប្រមូលផលពីអ្វីដែលពួកគេសាបព្រោះ» ដោយសារតែមនុស្សមិនយល់អំពីកិច្ចការរបស់ព្រះជាម្ចាស់ទាល់តែសោះ។ តាមពិតទៅ ព្រះជាម្ចាស់មិនទោរទន់ដើម្បីខ្ជះខ្ជាយព្រះបន្ទូលរបស់ទ្រង់បន្ថែមទៀតទៅលើមនុស្សទាំងនេះទេ។ ព្រះជាម្ចាស់ហាក់ដូចជាបានជ្រើសរើសវិធីផ្សេងក្នុងការដោះស្រាយជាមួយពួកគេ គឺជាវិធីមួយដែលមិនមែនជាការវាយផ្ចាលដ៏ពិតប្រាកដនោះទេ។ វាដូចជានៅពេលដែលមនុស្សម្នាក់ចាប់កូនមាន់ ហើយលើកវាមើលដើម្បីឱ្យដឹងថា តើវាមេឬឈ្មោលអ៊ីចឹង។ នេះអាចនឹងមិនដូចបញ្ហាសំខាន់ណាមួយនោះទេ ប៉ុន្តែ ទោះបីជាយ៉ាងណា កូនមាន់ដ៏តូចនឹងភ័យខ្លាចខ្លាំងណាស់ វានឹងខំប្រឹងដើម្បីរំដោះខ្លួនវា ហាក់ដូចជាភ័យខ្លាចម្ចាស់វានឹងសម្លាប់វា ហើយទទួលទានវាអ៊ីចឹង។ នេះដោយសារតែកូនមាន់នោះ បានស្គាល់ខ្លួនឯង។ ហេតុអ្វីបានជាមនុស្សម្នាក់នឹងសម្លាប់ ហើយទទួលទានកូនមាន់ដែលមានទម្ងន់ត្រឹមតែពីបីខាំនោះ? តើនោះវាមិនមែនជារឿងមិនសមហេតុផលទេឬ? វាដូចបេះបិទទៅនឹងអ្វីដែលព្រះជាម្ចាស់មានបន្ទូលថា «ដូច្នេះ តើហេតុអ្វីបានជាមនុស្សតែងតែគេចវេសពីខ្ញុំ? តើដោយសារតែខ្ញុំនឹងប្រព្រឹត្តដាក់ពួកគេដូចជាកូនមាន់ ដែលនឹងត្រូវបានសម្លាប់នៅពេលដែលពួកវាត្រូវបានចាប់ឬ?» ដូច្នេះហើយ ការរងទុក្ខទាំងអស់របស់មនុស្ស គឺជាការលះបង់ «ដែលមិនគិតពីខ្លួនឯង» ហើយវាអាចត្រូវបានហៅថា ជាតម្លៃឥតប្រយោជន៍ដែលត្រូវចំណាយ។ វាដោយសារតែមនុស្សមិនស្គាល់ខ្លួនឯងថា ទើបពួកគេមានអារម្មណ៍ភ័យខ្លាច។ ជាលទ្ធផល ពួកគេមិនអាចយកជីវិតរបស់ពួកគេប្រថុយនឹងគ្រោះថ្នាក់បានទេ។ នេះគឺជាភាពខ្សោយរបស់មនុស្ស។ តើព្រះបន្ទូលដែលព្រះជាម្ចាស់មានបន្ទូលថា «នៅទីបញ្ចប់ ចូរទុកឱ្យមនុស្សស្គាល់ខ្លួនឯងចុះ។ នេះគឺជាបំណងចុងក្រោយរបស់ខ្ញុំ» តើវាហួសសម័យឬ? តើនរណាដែលពិតជាស្គាល់ខ្លួនឯង? ប្រសិនបើមនុស្សម្នាក់មិនស្គាល់ខ្លួនឯង នោះតើអ្វីដែលផ្ដល់សិទ្ធិដល់ពួកគេដើម្បីត្រូវវាយផ្ចាល? ចូរយកកូនចៀមជាឧទាហរណ៍។ តើពួកវាត្រូវបានសម្លាប់យ៉ាងដូចម្ដេច ប្រសិនបើពួកវាមិនបានធំធាត់ទៅជាសត្វចៀម? តើមនុស្សអាចរីករាយនឹងដើមឈើមួយដើមដែលមិនអាចបង្កើតផលផ្លែបានយ៉ាងដូចម្ដេច? គ្រប់គ្នាផ្ដល់សារៈសំខាន់ទៅលើ «ការចាក់វ៉ាក់សាំង» ខ្លាំងពេកហើយ។ ដូច្នេះ មនុស្សកំពុងតែធ្វើការតមអាហារ ហើយពួកគេកំពុងតែស្រេកឃ្លាន។ នេះគឺជាឧទាហរណ៍មួយនៃការប្រមូលផលពីអ្វីដែលពួកគេបានសាបព្រោះ ជាឧទាហរណ៍មួយអំពីការបញ្ឈឺខ្លួនឯង ហើយមិនមែនជាភាពសាហាវយង់ឃ្នង និងភាពឃោរឃៅរបស់ព្រះជាម្ចាស់នោះទេ។ ថ្ងៃមួយ ប្រសិនបើមនុស្សស្គាល់ខ្លួនឯងមួយរំពេច ហើយភ័យញ័រនៅចំពោះព្រះភ័ក្រ្តរបស់ព្រះជាម្ចាស់ នោះព្រះជាម្ចាស់នឹងចាប់ផ្ដើមវាយផ្ចាលពួកគេ។ មានតែតាមវិធីនេះទេ ដែលមនុស្សឱបក្រសោបការលំបាកដោយស្ម័គ្រចិត្ត ដោយមានការស្ដាប់បង្គាប់នៅក្នុងចិត្ត និងពាក្យសម្ដី។ ប៉ុន្តែចុះបច្ចុប្បន្ននេះវិញ? មនុសុ្សទាំងអស់ត្រូវបានវាយផ្ចាលប្រឆាំងនឹងឆន្ទៈរបស់ពួកគេ ដូចជាកូនក្មេងដែលតម្រូវឱ្យចម្អិនអាហារអ៊ីចឹង។ ដោយហេតុនេះ តើពួកគេអាចមិនមានអារម្មណ៍ឈឺចាប់យ៉ាងងាយទេឬ? គ្រប់គ្នាគិតថា «អូ មិនអីទេ! នៅពេលដែលខ្ញុំត្រូវបានវាយផ្ចាល នោះខ្ញុំក៏អាចឱនក្បាលរបស់ខ្ញុំហើយសារភាពកំហុសដែរ! តើខ្ញុំអាចធ្វើអ្វីបាន? សូម្បីតែខ្ញុំកំពុងយំ ក៏ខ្ញុំនៅតែត្រូវបំពេញតាមព្រះហឫទ័យរបស់ព្រជាម្ចាស់ដែរ ដូច្នេះ តើខ្ញុំអាចធ្វើអ្វីបាន? មិនថាវាប្រសើរជាងមុន ឬអាក្រក់ជាងមុនទេ នេះគឺជាផ្លូវដែលខ្ញុំកំពុងស្ថិតនៅនាពេលនេះហើយ។ អូ មិនអីទេ! ខ្ញុំនឹងគ្រាន់តែដាក់វាចុះទៅតាមសំណាងអាក្រក់របស់ខ្ញុំប៉ុណ្ណោះ!» តើនេះមិនមែនជាវិធីដែលមនុស្សគិតទេឬ?

នៅពេលដែលព្រះជាម្ចាស់បានមានបន្ទូលថា «មនុស្សជាតិមានឥរិយាបថល្អ។ គ្មាននរណាម្នាក់ហ៊ានប្រឆាំងជំទាស់ខ្ញុំនោះទេ។ មនុស្សទាំងអស់គឺស្ថិតក្រោមការដឹកនាំរបស់ខ្ញុំ ដោយអនុវត្ត 'ការងារ' ដែលខ្ញុំបានចាត់តាំង»។ ការនេះគ្រប់គ្រាន់ដើម្បីបង្ហាញថា គ្មានមនុស្សសូម្បីតែម្នាក់ត្រូវបានវាយផ្ចាលដោយស្ម័គ្រចិត្តនោះទេ ហើយជាងនេះទៅទៀត ដើម្បីបង្ហាញថា ការវាយផ្ចាលនេះមកពីព្រះជាម្ចាស់ ដោយសារតែមនុស្សទាំងអស់ចង់រស់នៅក្នុងភាពលំហែ ជាជាងរស់នៅក្នុងភាពចលាចល និងភាពវឹកវរ។ ព្រះជាម្ចាស់បានមានបន្ទូលថា «តើនរណាដែលមិនខ្លាចសេចក្ដីស្លាប់? តើមនុស្សអាចដាក់ជីវិតរបស់ខ្លួនទៅក្នុងគ្រោះថ្នាក់យ៉ាងពិតប្រាកដឬទេ?» នេះគឺពិតជាត្រឹមត្រូវ។ គ្រប់គ្នាភ័យខ្លាចសេចក្ដីស្លាប់ ពិតណាស់លើកលែងតែនៅពេលដែលពួកគេពេញដោយកំហឹង ឬភាពអស់សង្ឃឹមប៉ុណ្ណោះ។ នេះគឺជាលក្ខណៈរបស់មនុស្ស ហើយវាពិបាកដោះស្រាយខ្លាំងណាស់។ បច្ចុប្បន្ននេះ ព្រះជាម្ចាស់បានយាងមកយ៉ាងជាក់ច្បាស់ ដើម្បីដោះស្រាយស្ថានការណ៍ដ៏លំបាកនេះ។ មនុស្សទាំងអស់គ្មានអំណាចនោះទេ ដូច្នេះ ព្រះជាម្ចាស់បានបង្កើតមន្ទីរពេទ្យជំនាញយ៉ាងពិសេស ក្នុងចំណោមពួកគេ ជាកន្លែងដែលពួកគេអាចត្រូវបានព្យាបាលជំងឺនេះ។ មនុស្សមិនអាចដកខ្លួនចេញពីអន្ទាក់នៃជំងឺនេះបានទេ ដូច្នេះហើយបានជាពួកគេទាំងអស់ខ្វល់ខ្វាយជាខ្លាំងថា មាត់របស់ពួកគេនឹងត្រូវបានឆេះ ហើយពោះរបស់ពួកគេប៉ោងឡើង។ អស់រយៈពេលមួយរយៈ កម្រិតនៃជាតិហ្គាសនៅក្នុងពោះរបស់គេកើនឡើង ដែលធ្វើឱ្យសម្ពាធកើនឡើង ហើយទីបញ្ចប់ ក្រពះរបស់ពួកគេក៏ធ្លាយ ហើយពួកគេទាំងអស់ក៏ស្លាប់។ ដូច្នេះហើយ ក្រោយមកព្រះជាម្ចាស់នឹងព្យាបាលជំងឺដ៏ធ្ងន់ធ្ងរនេះរបស់មនុស្ស ដោយសារតែគ្រប់គ្នានឹងបានស្លាប់។ តើនេះមិនមែនជាការព្យាបាលសម្រាប់ស្ថានភាពរបស់មនុស្សទេឬ? ព្រះជាម្ចាស់បានយាងមកដោយគិតទុកជាមុន ដើម្បីធ្វើកិច្ចការនេះ។ ដោយសារតែមនុស្សភ័យខ្លាចសេចក្ដីស្លាប់យ៉ាងខ្លាំង ទើបព្រះជាម្ចាស់ផ្ទាល់ព្រះអង្គបានយាងមកដើម្បីធ្វើកិច្ចការនេះជាមួយមនុស្ស។ ដោយសារតែពួកគេមានភាពក្លាហានតិចតួចណាស់ ទើបដំបូងឡើយ ទ្រង់ប្រទានឱ្យពួកគេនូវការបង្ហាញដើម្បីឱ្យពួកគេមើល។ មនុស្សគ្រាន់តែចង់ស្ដាប់បង្គាប់ បន្ទាប់ពីពួកគេបានឃើញអ្វីៗជាមុនរបស់ព្រះជាម្ចាស់ប៉ុណ្ណោះ។ ដោយសារតែហេតុផលនេះ ទើបព្រះជាម្ចាស់មានបន្ទូលថា «ដោយសារតែគ្មាននរណាម្នាក់អនុវត្តកិច្ចការរបស់ខ្ញុំ នោះខ្ញុំបានដាក់ព្រះបាទលើសមរភូមិដោយផ្ទាល់ ដើម្បីចូលរួមការតស៊ូស្លាប់រស់ជាមួយសាតាំង»។ នេះគឺជាសង្គ្រាមផ្ដាច់ព្រ័ត្រ ដូច្នេះហើយ ទាំងត្រីក៏ស្លាប់ ហើយសំណាញ់ក៏រហែក។ នេះគឺជារឿងពិតជាក់ស្ដែង។ ដោយសារតែវិញ្ញាណនឹងទទួលបានជោគជ័យនៅទីបញ្ចប់ នោះសាច់ឈាមត្រូវតែបានសេចក្ដីស្លាប់យកទៅជាក់ជាមិនខាន។ តើអ្នកយល់អំពីអត្ថន័យនៃប្រយោគនេះទេ? ប៉ុន្តែ ចូរកុំឆាប់មានអារម្មណ៍ខ្លាំងពេក។ ប្រហែលជាប្រយោគខាងលើគឺសាមញ្ញ ឬប្រហែលជាវាមានភាពស្មុគស្មាញ។ ទោះបីជាបែបណាក៏ដោយ ក៏មនុស្សមិនអាចយល់ពីវាបានដែរ នោះគឺជារឿងពិតជាក់ស្ដែង។ នៅក្នុងការរងទុក្ខ មនុស្សអាចទទួលយកការបន្សុទ្ធនៃព្រះបន្ទូលរបស់ព្រះជាម្ចាស់ ដែលគេអាចហៅថា ជាសំណាងល្អរបស់ពួកគេ ឬគេអាចហៅថា ជាសំណាងអាក្រក់របស់ពួកគេ។ ប៉ុន្តែ ខ្ញុំនឹងនៅតែដាក់ចេញនូវការរំលឹកដាស់តឿនថា ជារួមមក បំណងព្រះហឫទ័យរបស់ព្រះជាម្ចាស់គឺត្រឹមត្រូវ ពោលគឺមិនដូចជាបំណងរបស់មនុស្សដែលតែងតែដាក់ផែនការ និងការរៀបចំដើម្បីផលប្រយោជន៍ផ្ទាល់ខ្លួននោះទេ។ ការពន្យល់នេះគួរតែច្បាស់បន្តិចហើយ។ ចូរកុំធ្លាក់ទៅក្នុងការសញ្ជឹងគិតដ៏គ្មានទីបញ្ចប់ឱ្យសោះ។ តើនេះពិតជាមិនមែនជាភាពខ្សោយរបស់មនុស្សទេឬ? ភាពខ្សោយទាំងអស់គឺដូច្នេះ។ ជាជាងការមានសេចក្ដីស្រឡាញ់ដ៏ធំធេងសម្រាប់ព្រះជាម្ចាស់ ពួកគេបែរជាមានសេចក្ដីស្រឡាញ់ដ៏ធំធេងសម្រាប់ខ្លួនឯងទៅវិញ។ ទ្រង់គឺជាព្រះជាម្ចាស់ដែលប្រច័ណ្ឌមនុស្ស ដូច្នេះ ទ្រង់តែងតែធ្វើការទាមទារពីពួកគេ។ នៅពេលមនុស្សស្រឡាញ់ខ្លួនឯងកាន់តែខ្លាំង នោះទ្រង់កាន់តែតម្រូវឱ្យពួកគេស្រឡាញ់ទ្រង់ ហើយសេចក្ដីតម្រូវរបស់ទ្រង់ពីពួកគេ ក៏កាន់តែតឹងរ៉ឹងផងដែរ។ វាហាក់ដូចជាព្រះជាម្ចាស់កំពុងតែមានបំណងប្រឡែងលេងជាមួយមនុស្សអ៊ីចឹង។ ប្រសិនបើមនុស្សពិតជាស្រឡាញ់ទ្រង់ នោះទ្រង់ហាក់ដូចជាមិនទទួលស្គាល់ពួកគេនោះទេ។ ដោយសារតែហេតុនេះ ទើបមនុស្សអេះក្បាលពួកគេ ហើយគិតយ៉ាងស្លុង។ នេះគឺជាការពណ៌នាអំពីនិស្ស័យរបស់ព្រះជាម្ចាស់ ដែលគ្រាន់តែជាការលើកឡើងត្រួសៗអំពីរឿងមួយ ឬពីរប៉ុណ្ណោះ។ នេះគឺជាបំណងព្រះហឫទ័យរបស់ព្រះជាម្ចាស់។ វាគឺជាអ្វីដែលព្រះជាម្ចាស់តម្រូវឱ្យមនុស្សដឹង ហើយវាជាការបង្គាប់បញ្ជា។ វាគឺជាកិច្ចការថ្មីមួយ ហើយមនុស្សត្រូវតែប្រឹងប្រែងធ្វើវា ដើម្បីបើកផ្លូវ ហើយបង្កើតឱ្យមានវឌ្ឍនភាពថ្មី។ តើអ្នកយល់អំពីរឿងនេះទេ? តើអ្នកត្រូវការឱ្យខ្ញុំមានបន្ទូលបន្ថែមទៀតអំពីប្រធានបទនេះទេ?

នៅក្នុងសម័យមុនៗ ព្រះជាម្ចាស់បានមានបន្ទូលថា «គ្មានមនុស្សសូម្បីតែម្នាក់ ដែលត្រូវបានខ្ញុំរើសតាំង។ មនុស្សទាំងអស់ត្រូវបានទាត់ចោលដោយសំបុត្រដ៏ស្ងៀមស្ងាត់របស់ខ្ញុំ។ នេះគឺដោយសារតែមនុស្សនៅក្នុងអតីតកាល មិនបានបម្រើខ្ញុំយ៉ាងពិសេសនោះទេ ដូច្នេះ ជាការឆ្លើយតប ខ្ញុំក៏មិនបានស្រឡាញ់ពួកគេយ៉ាងពិសេសដែរ។ ពួកគេបានយក 'អំណោយ' របស់សាតាំង ហើយក្រោយមកពួកគេបង្វែរអំណោយទាំងនោះថ្វាយមកខ្ញុំ។ តើនេះមិនមែនជាការបង្កាច់បង្ខូចប្រឆាំងនឹងខ្ញុំទេឬ?» តើពាក្យទាំងនេះ អាចត្រូវបានពន្យល់ដូចម្ដេច? វាដូចជាអ្វីដែលព្រះជាម្ចាស់មានបន្ទូលថា៖ «អំណោយទានទាំងអស់ គឺមកពីប្រភពរបស់សាតាំង»។ ជំនាន់ពួកសាវ័ក និងពួកហោរាមុនៗ គឺពឹងផ្អែកទាំងស្រុងលើអំណោយទាន ដើម្បីធ្វើកិច្ចការរបស់ពួកគេ ហើយជំនាន់ក្រោយៗមក ព្រះជាម្ចាស់បានប្រើប្រាស់អំណោយទានរបស់ពួកគេ ដើម្បីអនុវត្តកិច្ចការរបស់ទ្រង់។ ដោយសារមូលហេតុនេះ ទើបគេនិយាយថា ការបម្រើរបស់មនុស្សទាំងអស់ដោយអំណោយទាន គឺមកពីសាតាំង។ ទោះបីជាយ៉ាងណាក៏ដោយ ដោយសារតែព្រះប្រាជ្ញាញាណរបស់ព្រះជាម្ចាស់ «ខ្ញុំប្រើប្រាស់ឧបាយកលរបស់សាតាំង ធ្វើជាវត្ថុឆ្លុះបញ្ចាំងរបស់ខ្ញុំ»។ ដូច្នេះ ព្រះជាម្ចាស់បានហៅការបម្រើរបស់មនុស្សដែលមានអំណោយទានថាជា «អំណោយមកពីសាតាំង» ហើយដោយសារតែពួកវាជាកម្មសិទ្ធិរបស់សាតាំងប៉ុណ្ណោះ ទើបព្រះជាម្ចាស់ហៅសកម្មភាពនេះថា «ការបង្កាច់បង្ខូច»។ នេះមិនមែនជាការចោទប្រកាន់មនុស្សដោយគ្មានអំណះអំណាងនោះទេ។ ផ្ទុយទៅវិញ វាគឺជាការពន្យល់ដែលសមស្រប និងមានមូលដ្ឋានច្បាស់លាស់។ ដូច្នេះ «ខ្ញុំមិនបានបើកសម្ដែងភាពខ្ពើមរអើមរបស់ខ្ញុំនោះទេ។ ផ្ទុយទៅវិញ ខ្ញុំបានប្ដូរឧបាយកលរបស់ពួកគេទៅជាការប្រើប្រាស់ផ្ទាល់ខ្លួនរបស់ខ្ញុំ ដោយបន្ថែម 'អំណោយ' ទាំងនេះទៅក្នុងសម្ភារនៃការគ្រប់គ្រងរបស់ខ្ញុំ។ ក្រោយមក នៅពេលដែលអំណោយទាំងនោះត្រូវបានដំណើរការដោយម៉ាស៊ីន នោះខ្ញុំនឹងដុតបំផ្លាញស្នឹមដែលនៅខាងក្នុងចោល»។ នេះគឺជាអ្វីដែលអស្ចារ្យណាស់អំពីកិច្ចការរបស់ព្រះជាម្ចាស់។ ចំណុចនេះមានលក្ខណៈស្របតិចបំផុតទៅនឹងសញ្ញាណរបស់មនុស្ស ដោយសារតែគ្មាននរណាម្នាក់នឹងគិតថា អស់អ្នកដែលសោយរាជ្យជាស្ដេច មិនមែនជាមនុស្សប្រកបដោយអំណោយទាននោះទេ ហើយមិនគិតថាពួកគេគឺជាមនុស្សដែលគ្មានអំណោយទានដែលព្រះជាម្ចាស់ស្រឡាញ់ឡើយ។ ដូចដែលយើងឃើញស្រាប់ហើយ ទស្សនៈ ឬសេចក្ដីសង្ឃឹមទាំងអស់របស់ វីតណេស លី និង វ៉ចមែន នី បានក្លាយជាផេះផង់ ហើយមនុស្សដែលមានអំណោយទានបច្ចុប្បន្នក៏ដូចគ្នាដែរ។ ឥឡូវនេះ ព្រះជាម្ចាស់បានចាប់ផ្ដើមកិច្ចការនេះរួចទៅហើយ ហើយទ្រង់កំពុងដកចេញបន្ដិចម្ដងៗនូវរាល់កិច្ចការរបស់ព្រះវិញ្ញាណបរិសុទ្ធនៅក្នុងមនុស្សដែលបម្រើជាវត្ថុឆ្លុះបញ្ចាំងសម្រាប់កិច្ចការរបស់ទ្រង់។ នៅពេលដែលកិច្ចការរបស់ព្រះជាម្ចាស់បញ្ចប់ទាំងស្រុង នោះមនុស្សទាំងអស់នេះនឹងត្រឡប់ទៅទីកន្លែងដើមរបស់ពួកគេវិញ។ ទោះបីជាយ៉ាងណាក៏ដោយ ខ្ញុំទទូចមិនឱ្យមនុស្សប្រព្រឹត្តដោយឥតប្រុងប្រយ័ត្នដោយសារតែពាក្យរបស់ខ្ញុំនេះទេ។ អ្នកគួរតែដើរតាមមាគ៌ាធម្មជាតិនៃរបស់អ្វីៗ ស្របទៅតាមជំហាននៃកិច្ចការរបស់ព្រះជាម្ចាស់ នោះទើបអ្នកមិនរំខានកិច្ចការនោះ។ តើអ្នកយល់អំពីចំណុចនេះទេ? ដោយសារទាំងនេះគឺជាជំហាន និងវិធីសាស្ត្រនៃកិច្ចការរបស់ព្រះជាម្ចាស់។ នៅពេលដែលព្រះជាម្ចាស់ «ដំណើរការ» «អំណោយ» ទាំងនេះ ឱ្យទៅជា «ផលិតផលសម្រេច» នោះគ្រប់បំណងព្រះហឫទ័យរបស់ទ្រង់នឹងក្លាយជាការពិត ហើយអំណោយដែលថ្វាយការបម្រើចំពោះទ្រង់ទាំងអស់នឹងត្រូវបានផាត់ចោល។ ទោះបីជាយ៉ាងណា ព្រះជាម្ចាស់នឹងមានផលិតផលសម្រេចដើម្បីរីករាយ។ តើអ្នកយល់អំពីរឿងនេះទេ? អ្វីដែលព្រះជាម្ចាស់សព្វព្រះហឫទ័យចង់បាន គឺផលិតផលសម្រេច មិនមែនជាអំណោយដ៏ច្រើនដែលមនុស្សថ្វាយទ្រង់នោះទេ។ មានតែនៅពេលដែលគ្រប់គ្នាបានទៅកាន់ទីកន្លែងដ៏សមរម្យរបស់ពួកគេប៉ុណ្ណោះ មានន័យថា នៅពេលដែលព្រះជាម្ចាស់បានត្រឡប់ទៅកាន់ទីកន្លែងដើមរបស់ទ្រង់ ហើយអារក្សក៏ដូច្នោះដែរ គឺបានអង្គុយនៅលើកៅអីផ្ទាល់របស់វា ហើយទេវតាក៏ដូច្នេះដែរ នោះទើបស្នាមញញឹមដ៏រីករាយលេចចេញនៅលើព្រះភ័ក្ត្ររបស់ព្រះជាម្ចាស់ ហើយដោយសារតែបំណងព្រះហឫទ័យរបស់ទ្រង់នឹងត្រូវបានបំពេញ នោះគោលបំណងរបស់ទ្រង់ក៏បានសម្រេច។ ព្រះជាម្ចាស់នឹងលែងស្វែងរក «ជំនួយ» ពី «អារក្ស» ទៀតហើយ ដោយសារតែបំណងព្រះហឫទ័យរបស់ទ្រង់នឹងត្រូវបានបើកសម្ដែងយ៉ាងចំហទៅកាន់មនុស្ស ហើយមនុស្សនឹងមិនដែលត្រូវបានបង្កើតឡើងដើម្បីបង្ហាញនូវបំណងព្រះហឫទ័យរបស់ទ្រង់ទៀតទេ។ នៅពេលនេះ រូបកាយខាងសាច់ឈាមរបស់មនុស្សនឹងក្លាយជារូបកាយដែលមានវិញ្ញាណរបស់ពួកគេ។ នេះគឺជាអ្វីដែលព្រះជាម្ចាស់បើកសម្ដែងទៅកាន់មនុស្ស។ វាគឺជាទិសដៅចុងក្រោយរបស់វិញ្ញាណ ព្រលឹង និងរូបកាយ។ វាគឺជាការសង្ខេបនៃអត្ថន័យដើមរបស់ «មនុស្ស»។ ការសង្ខេបនេះមិនទាមទារឱ្យមានការស្រាវជ្រាវលម្អិតនោះទេ។ វាគ្រប់គ្រាន់ដើម្បីស្គាល់ចំណុចមួយ ឬពីរយ៉ាងអំពីមនុស្ស។ តើអ្នកយល់ទេ?


ជំពូកទី ៣៦

មានការលើកឡើងថា ពេលនេះព្រះជាម្ចាស់ចាប់ផ្តើមវាយផ្ចាលមនុស្សហើយ ប៉ុន្តែគ្មាននរណាម្នាក់អាចនិយាយឱ្យប្រាកដបានទេ គ្មាននរណាម្ចាក់អាចផ្តល់ចម្លើយ ថាតើចេតនាពិតនៃការវាយផ្ចាលនេះបានកើតឡើងចំពោះមនុស្សហើយឬនៅនោះទេ។ ព្រះជាម្ចាស់មានព្រះបន្ទូលថា «មនុស្សមិនដែលរកឃើញអ្វីនៅក្នុងការវាយផ្ចាលរបស់ខ្ញុំនោះទេ ដោយសារគេមិនធ្វើអ្វីក្រៅពីយកដៃទាំងពីរកាន់នឹមពាក់នៅនឹងករបស់គេនោះទេ ភ្នែករបស់ពួកគេទាំងគូសម្លឹងផ្ចង់មករកខ្ញុំ ដូចសម្លឹងសត្រូវអ៊ីចឹង ហើយមានតែពេលនេះទេដែលខ្ញុំមើលឃើញថា គេខ្សោយបែបណា។ ដោយសារតែហេតុផលនេះ ទើបខ្ញុំមានបន្ទូលថា គ្មាននរណាម្នាក់បានឈរដ៏រឹងមាំក្នុងការល្បងលរបស់ខ្ញុំនោះទេ»។ ព្រះជាម្ចាស់មានព្រះបន្ទូលប្រាប់មនុស្សពីការពិតនៃការវាយផ្ចាលដែលមិនទាន់កើតឡើងចំពោះមនុស្សនៅឡើយ ហើយទ្រង់មានបន្ទូលប្រាប់យ៉ាងលម្អិត ដោយគ្មានរំលងអ្វីមួយនោះទេ។ វាហាក់ដូចជាមនុស្សបានចូលទៅក្នុងការវាយផ្ចាលរួចទៅហើយ ហើយពិតជាមិនអាចឈរយ៉ាងរឹងមាំអ៊ីចឹង។ ព្រះជាម្ចាស់ប្រទានការពណ៌នាដ៏រស់រវើកអំពីទ្រង់ទ្រាយដ៏អាក្រក់របស់មនុស្ស។ ហេតុនេះទើបមនុស្សមានអារម្មណ៍ថារងសម្ពាធ៖ ចាប់តាំងពីព្រះជាម្ចាស់មានព្រះបន្ទូលថា ពួកគេមិនដែលឈរយ៉ាងរឹងមាំនៅក្នុងការល្បងល តើខ្ញុំអាចជាអ្នកបំបែកឯតទគ្គកម្មពិភពលោកដើម្បីឱ្យគេទទួលស្គាល់ ដោយគ្មានការយល់ព្រមបានយ៉ាងដូចម្តេច? នៅពេលនេះ ពួកគេចាប់ផ្តើមឆ្លុះបញ្ចាំងហើយ។ តាមពិត វាដូចដែលព្រះជាម្ចាស់មានបន្ទូលថា៖ «តើខ្ញុំបាននាំពួកគេមកដល់ចុងបញ្ចប់នៃផ្លូវហើយឬនៅ?» ពិតណាស់ ព្រះជាម្ចាស់បាននាំមនុស្សទាំងអស់មកដល់ចុងបញ្ចប់នៃផ្លូវរួចទៅហើយ ដូច្នេះហើយបានជានៅក្នុងសតិសម្បជញ្ញៈរបស់ពួកគេ មនុស្សតែងតែជឿថា ព្រះជាម្ចាស់សាហាវយង់ឃ្នង និងឥតមេត្តា។ ព្រះជាម្ចាស់បាននេសាទមនុស្សទាំងអស់ចេញពីសមុទ្រនៃទុក្ខវេទនារបស់លោកីយ៍ ដែលក្រោយមក «ដើម្បីការពារគ្រោះថ្នាក់ណាមួយ ខ្ញុំបានសម្លាប់ 'ត្រី' ដែលត្រូវចាប់បាន បន្ទាប់ពីនោះមក ត្រីក៏ស្តាប់បង្គាប់ ហើយមិនមានការរអ៊ូរទាំសូម្បីតែបន្តិច»។ តើនេះមិនមែនជាការពិតទេឬ? ព្រះជាម្ចាស់បានទាញមនុស្សទាំងអស់ចេញពីសមុទ្រដ៏ល្វីងជូរចត់នៃសេចក្តីស្លាប់ ចូលក្នុងអន្លង់មរណៈមួយផ្សេងទៀត ទ្រង់បានអូសពួកគេទាំងអស់ទៅកាន់ «ទីពេជ្ឈឃាដ» ទ្រង់បង្ខំពួកគេឱ្យទៅកាន់ចុងបញ្ចប់នៃផ្លូវ។ ហេតុអ្វីបានជាទ្រង់មិនធ្វើដូច្នេះចំពោះពួកកូនប្រុស និងរាស្ត្រដទៃទៀតរបស់ព្រះជាម្ចាស់? តើអ្វីជាចេតនារបស់ទ្រង់ក្នុងការធ្វើកិច្ចការបែបនេះ នៅក្នុងប្រទេសនៃនាគដ៏ធំមានសម្បុរក្រហម? ហេតុអ្វីបានជាព្រះហស្ដរបស់ព្រះជាម្ចាស់ «កាចសាហាវ» ខ្លាំងម៉្លេះ? គឺច្បាស់ណាស់ថា «នៅពេលដែលខ្ញុំត្រូវការមនុស្ស គេតែងតែលាក់ខ្លួន។ វាហាក់ដូចជាគេមិនដែលឃើញទស្សនីយភាពដ៏គួរឱ្យភ្ញាក់ផ្អើល វាហាក់ដូចជាគេបានកើតនៅតំបន់ជនបទ ហើយមិនដឹងអ្វីពីបញ្ហានៅក្នុងទីក្រុងអ៊ីចឹង»។ តាមពិត នៅក្នុងខ្លួនរបស់ពួកគេ មនុស្សសួរថា៖ «តើអ្វីជាផែនការរបស់ព្រះជាម្ចាស់ក្នុងការធ្វើបែបនេះ? តើទ្រង់មិនដាក់យើងទៅក្នុងសេចក្តីស្លាប់ទេឬអី? ហើយតើវាមានន័យដូចម្តេច? ហេតុអ្វីបានជាជំហាននៃកិច្ចការរបស់ទ្រង់មកយ៉ាងលឿន ហើយច្រើនអ៊ីចឹង ហើយហេតុអ្វីបានជាទ្រង់មិនអត់ឱនឱ្យយើងបន្តិចសោះអ៊ីចឹង?» ប៉ុន្តែមនុស្សមិនហ៊ាននិយាយពាក្យនេះទេ ហើយដោយសារតែព្រះបន្ទូលរបស់ព្រះជាម្ចាស់បណ្តាលឱ្យពួកគេបោះបង់ចោលនូវគំនិតបែបនេះ ដោយមិនឱ្យពួកគេមានឱកាសគិតរឿងនេះកាន់តែវែងឆ្ងាយ ទើបពួកគេគ្មានជម្រើសអ្វីក្រៅពីទុកការគិតបែបនោះផ្សេងទៀតមួយឡែកនោះទេ។ គឺថាព្រះជាម្ចាស់បើកសម្តែងសញ្ញាណទាំងអស់របស់មនុស្ស ដូច្នេះ មនុស្សរុញច្រានសញ្ញាណរបស់ពួកគេត្រឡប់ទៅវិញ ដោយមិនអនុញ្ញាតឱ្យសញ្ញាណទាំងនេះមករកពួកគេនោះទេ។ ធ្លាប់មានការលើកឡើងពីមុនមកថា មនុស្សទាំងនេះគឺជាកូនចៅរបស់នាគដ៏ធំមានសម្បុរក្រហម។ និយាយឱ្យច្បាស់ទៅ តាមពិតពួកគេគឺជាផ្នែកនៃនាគដ៏ធំមានសម្បុរក្រហម។ នៅពេលដែលព្រះជាម្ចាស់បង្ខំឱ្យពួកគេទៅចុងបញ្ចប់នៃផ្លូវ ហើយសម្លាប់ពួកគេ នោះពិតប្រាកដណាស់ថា វិញ្ញាណរបស់នាគដ៏ធំមានសម្បុរក្រហម គ្មានឱកាសធ្វើការនៅក្នុងពួកគេតទៅទៀតទេ។ តាមរយៈវិធីនេះ នៅពេលដែលមនុស្សដើរទៅដល់ចុងបញ្ចប់នៃផ្លូវ ក៏ជាពេលដែលនាគដ៏ធំមានសម្បុរក្រហមបញ្ចប់ដោយសេចក្តីស្លាប់ដែរ។ គេអាចនិយាយបានថា វាកំពុងតែប្រើសេចក្តីស្លាប់ដើម្បីសងនូវ «ក្តីសប្បុរសដ៏ធំធេង» របស់ព្រះជាម្ចាស់ ដែលជាគោលបំណងនៃកិច្ចការរបស់ព្រះជាម្ចាស់ នៅក្នុងជាតិសាសន៍នៃនាគដ៏ធំមានសម្បុរក្រហម។ នៅពេលដែលមនុស្សត្រៀមខ្លួនរួចរាល់ដើម្បីលះបង់ជីវិតរបស់ពួកគេ នោះគ្រប់យ៉ាងនឹងគ្មានន័យ ហើយគ្មាននរណាម្នាក់អាចទទួលបានអ្វីប្រសើរជាងនេះទេ។ តើមានអ្វីដែលមានសារៈសំខាន់ជាងជីវិតនោះ? ដូច្នេះហើយ បានជាសាតាំងគ្មានសមត្ថភាពធ្វើការនៅក្នុងមនុស្សតទៅទៀតទេ ហើយគ្មានអ្វីដែលវាអាចធ្វើបានជាមួយមនុស្សនោះទេ។ ទោះបីជានៅក្នុងនិយមន័យនៃពាក្យ «សាច់ឈាម» និយាយថា សាច់ឈាមត្រូវបានសាតាំងធ្វើឱ្យពុករលួយក៏ដោយ ប្រសិនបើមនុស្សឈប់ធ្វើ ហើយមិនត្រូវបានសាតាំងដឹកនាំ នោះគ្មាននរណាម្នាក់អាចទទួលបានអ្វីប្រសើរជាងនេះពីសាច់ឈាមនោះទេ ហើយនៅពេលនេះ សាច់ឈាមនឹងបំពេញតួនាទីមួយផ្សេងទៀត ហើយចាប់ផ្តើមទទួលការចង្អុលបង្ហាញនៃព្រះវិញ្ញាណរបស់ព្រះជាម្ចាស់ជាផ្លូវការ។ នេះគឺជាដំណើរការដ៏ចាំបាច់មួយ វាត្រូវតែកើតឡើងជាជំហានៗ។ បើមិនដូច្នោះទេ ព្រះជាម្ចាស់នឹងគ្មានមធ្យោបាយធ្វើការនៅក្នុងសាច់ឈាមដែលមានៈរឹងរូសនោះទេ។ នេះគឺជាព្រះប្រាជ្ញាញាណរបស់ព្រះជាម្ចាស់។ តាមរបៀបនេះ មនុស្សទាំងអស់បានចូលទៅក្នុងស្ថានភាពដូចសព្វថ្ងៃនេះ ដោយមិនដឹងខ្លួន។ ហើយតើមិនមែនជាព្រះជាម្ចាស់ទេឬ ដែលដឹកនាំមនុស្សទៅដល់ «ចុងបញ្ចប់នៃផ្លូវ» នោះ? តើអាចមានផ្លូវថ្មីមួយដែលមនុស្សបានបើកឬទេ? បើក្រឡេកមើលបទពិសោធរបស់អ្នក ឃើញថា នៅក្នុងអ្នករាល់គ្នា ព្រះជាម្ចាស់ប្រើប្រាស់វិធីសាស្ត្រដែលមានភាពសាហាវបំផុត ដែលអាចមើលឃើញពីសេចក្តីសុចរិតរបស់ព្រះជាម្ចាស់បាន។ ហេតុដូចម្តេចបានជាអ្នករាល់គ្នាមិនអាចថ្វាយការសរសើរតម្កើងបាន? អ្វីដែលព្រះជាម្ចាស់ធ្វើនៅក្នុងអ្នករាល់គ្នា គឺអនុញ្ញាតឱ្យមនុស្សមើលឃើញនិស្ស័យសុចរិតរបស់ព្រះជាម្ចាស់។ តើនេះមិនធ្វើឱ្យអ្នករាល់គ្នាកោតសរសើរព្រះជាម្ចាស់ទេឬអី? បច្ចុប្បន្ននេះ នៅកន្លែងផ្លូវបំបែក នៅពេលដែលយុគសម័យចាស់នៅមានវត្តមាននៅឡើយ ហើយយុគសម័យថ្មីនៅមិនទាន់លេចចេញជារូបរាងនោះទេ តើអ្នករាល់គ្នាអាចធ្វើទីបន្ទាល់ដល់ព្រះជាម្ចាស់បានយ៉ាងដូចម្តេច? តើបញ្ហាដ៏ធ្ងន់ធ្ងរនេះមិនស័ក្តិសមនឹងធ្វើការពិចារណាឱ្យបានស៊ីជម្រៅទេឬ? តើអ្នកនៅតែគិតពិចារណាចំពោះបញ្ហាដែលមិនជាប់ពាក់ព័ន្ធដទៃទៀតមែនទេ? ហេតុអ្វីបានជាព្រះជាម្ចាស់មានបន្ទូលថា «ទោះបីមនុស្សធ្លាប់យំម្តង 'សូមឱ្យការយល់ដឹងនៅស្ថិតស្ថេរយឺនយូរ' ក៏ដោយ ក៏គ្មាននរណាម្នាក់បានចំណាយពេលវេលាច្រើនដើម្បីវិភាគពាក្យ 'ការយល់ដឹង' នេះដែរ ដែលនេះបង្ហាញថា មនុស្សពុំមានបំណងចិត្តក្នុងការស្រឡាញ់ខ្ញុំនោះទេ»។ ប្រសិនបើព្រះជាម្ចាស់មិនមានបន្ទូលដូចនេះទេ តើអ្នករាល់គ្នាមិនអាចព្យាយាមយល់ពីព្រះហឫទ័យរបស់ព្រះជាម្ចាស់ដោយខ្លួនឯងទេឬ?

ទោះបីជារយៈពេលថ្មីៗនេះ មនុស្សមួយចំនួនអាចស្គាល់តិចតួចពីគោលបំណង និងខ្លឹមសារនៃការយកកំណើតជាមនុស្សរបស់ព្រះជាម្ចាស់ក៏ដោយ ក៏ខ្ញុំអាចនិយាយដោយប្រាកដថា ប្រសិនបើព្រះជាម្ចាស់មិនបានមានព្រះបន្ទូលដោយត្រង់ៗទៅកាន់មនុស្សទេ នោះគ្មាននរណាម្នាក់អាចស្មានដឹងនូវគោលបំណង និងខ្លឹមសារនៃការយកកំណើតជាមនុស្សរបស់ព្រះជាម្ចាស់បានឡើយ។ នេះគឺជារឿងពិតដែលមិនអាចប្រកែកបានទេ។ តើវានៅមិនទាន់ច្បាស់សម្រាប់អ្នកទេឬ? គ្រប់យ៉ាងដែលព្រះជាម្ចាស់ធ្វើនៅក្នុងមនុស្ស គឺជាផ្នែកនៃផែនកាគ្រប់គ្រងរបស់ទ្រង់ ប៉ុន្តែពួកគេគ្មានសមត្ថភាពក្នុងការយល់ដឹងយ៉ាងត្រឹមត្រូវពីបំណងព្រះហឫទ័យរបស់ព្រះជាម្ចាស់នោះទេ។ នេះជាភាពខ្វះចន្លោះរបស់មនុស្ស ប៉ុន្តែព្រះជាម្ចាស់មិនទាមទារឱ្យមនុស្សមានសមត្ថភាពក្នុងការធ្វើកិច្ចការនោះទេ ទ្រង់គ្រាន់តែស្នើឱ្យពួកគេស្តាប់ «ការដាស់តឿនរបស់វេជ្ជបណ្ឌិត» ប៉ុណ្ណោះ។ នេះជាសេចក្ដីតម្រូវរបស់ព្រះជាម្ចាស់។ ទ្រង់ស្នើឱ្យមនុស្សទាំងអស់ស្គាល់ជីវិតមនុស្សពិត ដោយសារ «ពាក្យ 'ជីវិតមនុស្ស' មិនមាននៅក្នុងចិត្តរបស់ពួកគេនោះទេ ពួកគេមិនយកចិត្តទុកដាក់ចំពោះពាក្យនេះ ហើយគ្រាន់តែធុញនឹងព្រះបន្ទូលរបស់ខ្ញុំ ហាក់ដូចជាខ្ញុំជាស្ត្រីចំណាស់ដែលមានការភ្លេចភ្លាំងម្នាក់អ៊ីចឹង»។ នៅក្នុងក្រសែភ្នែករបស់មនុស្ស ព្រះបន្ទូលរបស់ព្រះជាម្ចាស់ដូចជារបស់របរប្រើប្រាស់ប្រចាំថ្ងៃអ៊ីចឹង ពួកគេមិនចាត់ទុកព្រះបន្ទូលទាំងនេះ ថាមានសារៈសំខាន់នោះទេ។ ដូច្នេះ មនុស្សមិនអាចយកព្រះបន្ទូលរបស់ព្រះជាម្ចាស់ទៅអនុវត្តបានទេ ពួកគេបានក្លាយជាអ្នកមានទុក្ខដ៏អភ័ព្វ ដែលដឹងពីសេចក្តីពិត ប៉ុន្តែមិនអាចយកទៅអនុវត្តបានទេ។ ដូច្នេះហើយ កំហុសរបស់មនុស្សតែមួយមុខគត់ គឺគ្រប់គ្រាន់ដើម្បីធ្វើឱ្យព្រះជាម្ចាស់ស្អប់ខ្ពើមអស់រយៈពេលជាយូរ ដូច្នេះហើយ ទ្រង់មានបន្ទូលជាច្រើនលើកច្រើនសាថា មនុស្សមិនផ្តល់ការយកចិត្តទុកដាក់ចំពោះព្រះបន្ទូលរបស់ទ្រង់នោះទេ។ ផ្ទុយទៅវិញ នៅក្នុងសញ្ញាណរបស់ពួកគេ មនុស្សគិតដូចតទៅនេះ៖ «រាល់ថ្ងៃយើងសិក្សា និងវិភាគព្រះបន្ទូលរបស់ព្រះជាម្ចាស់ ដូច្នេះ ហេតុអ្វីក៏និយាយថា យើងមិនផ្តល់ការយកចិត្តទុកដាក់ចំពោះព្រះបន្ទូលរបស់ព្រះជាម្ចាស់ទៅវិញ? តើនេះមិនមែនកំពុងតែធ្វើរឿងអយុត្តិធម៌ចំពោះយើងទេឬអី?» ប៉ុន្តែ ខ្ញុំសូមវែកញែកឱ្យអ្នករាល់គ្នាស្តាប់បន្តិច នោះមនុស្សនឹងមានទឹកមុខក្រហម។ នៅពេលដែលពួកគេអានព្រះបន្ទូលរបស់ព្រះជាម្ចាស់ ពួកគេងក់ក្បាលរបស់ពួកគេ ពួកគេឱនក្បាលលូនក្រាបដូចសត្វឆ្កែមួយក្បាលលុតក្រាបចំពោះពាក្យសម្តីរបស់ម្ចាស់វាអ៊ីចឹង។ ដូច្នេះ នៅពេលនេះ មនុស្សមានអារម្មណ៍ថាខ្លួនឯងគ្មានតម្លៃ ទឹកភ្នែកស្រក់ចុះពីថ្ពាល់របស់ពួកគេ វាហាក់ដូចជាពួកគេចង់កែខ្លួន ហើយចាប់ផ្តើមសាជាថ្មីអ៊ីចឹង ប៉ុន្តែនៅពេលដែលពេលវេលានេះកន្លងផុតទៅ នោះភាពស្លូតត្រង់របស់ពួកគេនឹងបាត់បង់មួយរំពេច ជំនួសមកវិញដោយភាពកាចសាហាវវិញម្តង។ ពួកគេទុកព្រះបន្ទូលរបស់ព្រះជាម្ចាស់មួយឡែក ហើយតែងតែជឿថា កិច្ចការរបស់ពួកគេត្រូវមកមុន ហើយរឿងរបស់ព្រះជាម្ចាស់ទុកក្រោយគេបង្អស់ ហើយដោយសារតែសកម្មភាពរបស់ពួកគេទាំងអស់នេះហើយ ទើបពួកគេមិនអាចយកព្រះបន្ទូលរបស់ព្រះជាម្ចាស់មកអនុវត្តទាល់តែសោះ។ នៅពេលដែលការពិតឈានចូលមកដល់ នោះពួកគេលាតកែងដៃរបស់ខ្លួនមកក្រៅ[ក] នេះជាការក្បត់ប្រជាជនរបស់ពួកគេផ្ទាល់ ហេតុនេះហើយទើបព្រះជាម្ចាស់មានព្រះបន្ទូលថា «ពួកគេ 'រត់តាមផ្លូវផ្សេង ខណៈដែលគេពឹងផ្អែកលើការចិញ្ចឹមបីបាច់របស់ខ្ញុំ'»។ មានតែតាមរយៈព្រះបន្ទូលនេះទេ ទើបអាចមើលឃើញថា ពុំមានពាក្យកុហកសូម្បីតែបន្តិចនៅក្នុងព្រះបន្ទូលរបស់ព្រះជាម្ចាស់ ព្រះបន្ទូលនោះពិតទាំងអស់ ហើយពុំមានការបញ្ចេញបញ្ចូលសូម្បីតែបន្តិចឡើយ ប៉ុន្តែព្រះបន្ទូលនោះបែរជាត្រូវបានថ្លែងទៅជាអ្វីផ្សេងទៅវិញ ដោយសារតែកម្ពស់របស់មនុស្សតូចទាបពេក មិនអាចទ្រាំទ្រនឹងព្រះបន្ទូលទាំងនោះបាន។ ព្រះបន្ទូលរបស់ព្រះជាម្ចាស់បានផ្តល់ការបរិយាយពីបុគ្គលិកលក្ខណៈរបស់មនុស្សយ៉ាងច្បាស់រួចទៅហើយ ទាំងខាងក្នុង និងខាងក្រៅ។ ព្រះបន្ទូលទាំងនោះបានផ្តិតបុគ្គលិកលក្ខណៈដោយភាពច្បាស់លាស់ណាស់ ដោយបានគូសវាសភាពដូចគ្នាយ៉ាងរស់រវើក ដែលជាមុខមាត់ពិតរបស់សាតាំង។ គ្រាន់តែថានៅក្នុងដំណាក់កាលបច្ចុប្បន្ននេះ មនុស្សមិនទាន់បានឃើញគ្រប់យ៉ាងច្បាស់ប៉ុណ្ណោះ ដូច្នេះ ទើបមានពាក្យនិយាយថា ពួកគេមិនទាន់ស្គាល់ខ្លួនឯងនៅឡើយ។ ដោយសារតែមូលហេតុនេះ ទើបខ្ញុំមានបន្ទូលថា មេរៀននេះត្រូវតែបន្តទៅមុខទៀត វាមិនអាចឈប់បានទេ។ ពេលដែលមនុស្សស្គាល់ខ្លួនឯង គឺជាពេលដែលព្រះជាម្ចាស់ត្រូវបានលើកតម្កើង។ រឿងនេះងាយយល់ ដោយខ្ញុំមិនចាំបាច់និយាយលម្អិតនោះទេ។ ទោះបីជាយ៉ាងណាក៏ដោយ មានរឿងមួយដែលខ្ញុំនឹងរំឭកអ្នក ប៉ុន្តែត្រូវអានព្រះបន្ទូលរបស់ព្រះជាម្ចាស់ទាំងនេះជាមុនសិន៖ «នៅពេលបច្ចុប្បន្ននេះ មនុស្សមិនដែលផ្តល់តម្លៃដល់ខ្ញុំ ពួកគេគ្មានយកខ្ញុំដាក់ក្នុងចិត្តរបស់ពួកគេនោះទេ។ តើពួកគេអាចបង្ហាញសេចក្តីស្រឡាញ់ដ៏ពិតចំពោះខ្ញុំ នៅគ្រារងទុក្ខដែលនឹងមកដល់ឬទេ?» តើព្រះបន្ទូលទាំងនេះមានន័យដូចម្តេច? ព្រះជាម្ចាស់កំពុងមានព្រះបន្ទូលថា ការវាយផ្ចាលនៅមិនទាន់កើតឡើងចំពោះមនុស្សនៅឡើយទេ ដែលនេះបង្ហាញថា នៅមិនទាន់មានអត្ថន័យខាងក្នុងនៃពាក្យ «ស្គាល់ខ្លួនឯង» នៅឡើយទេ តើអ្នកមើលឃើញសេចក្ដីនេះទេ? បើមិនឆ្លងកាត់ការលំបាក និងការបន្សុទ្ធទេ តើមនុស្សអាចស្គាល់ខ្លួនឯងយ៉ាងដូចម្តេច? តើទាំងនេះមិនមែនជាព្រះបន្ទូលទទេសូន្យទេឬអី? តើអ្នកពិតជាជឿជាក់លើគ្រប់ទាំងព្រះបន្ទូលដែលព្រះជាម្ចាស់មានបន្ទូលឬទេ? តើអ្នកអាចយល់ព្រះបន្ទូលរបស់ព្រះជាម្ចាស់ឬទេ? ហេតុអ្វីបានជាព្រះជាម្ចាស់មានព្រះបន្ទូលដដែលៗ ដូចជា «ដោយទតឃើញពីសកម្មភាពរបស់មនុស្ស នោះជម្រើសរបស់ខ្ញុំគ្មានអ្វីក្រៅពីចាកចេញនោះទេ» ហើយទ្រង់ក៏បានមានបន្ទូលថា «មានតែនៅពេលដែលភ្នំទាំងឡាយដួលរលំ ហើយផែនដីប្រេះបែកជាពីរទេ ទើបមនុស្សគិតដល់ព្រះបន្ទូលរបស់ខ្ញុំ មានតែពេលនោះទេ ទើបពួកគេភ្ញាក់ពីការយល់សប្តិរបស់ខ្លួន ប៉ុន្តែពេលវេលាបានមកដល់រួចរាល់ហើយ ពួកគេត្រូវហ៊ុំព័ទ្ធដោយទឹកជំនន់ដ៏ធំ សាកសពរបស់ពួកគេអណ្តែតនៅលើផ្ទៃទឹក»? ហេតុអ្វីបានជាព្រះជាម្ចាស់មានបន្ទូលថា «មនុស្សគិតដល់» ដោយមិនមានបន្ទូលថា «មនុស្សស្តាប់បង្គាប់តាមព្រះបន្ទូលរបស់ខ្ញុំ» ទៅវិញ? តើពិតទេ ដែលភ្នំទាំងឡាយដួលរលំ ហើយផែនដីប្រេះបែកជាពីរនោះ? មនុស្សមិនយកចិត្តទុកដាក់ចំពោះព្រះបន្ទូលបែបនេះទេ ពួកគេទុកឱ្យព្រះបន្ទូលទាំងនេះរំលងពួកគេ ដូច្នេះហើយពួកគេទទួលរង «ការលំបាក» ជាខ្លាំង នៅក្នុងព្រះបន្ទូលរបស់ព្រះជាម្ចាស់។ នេះគឺដោយសារតែពួកគេឥតចេះគិតពិចារណា។ ដោយសារតែភាពបរាជ័យមួយនេះរបស់មនុស្ស ទើបព្រះជាម្ចាស់មានបន្ទូលថា «ក្រៅពី 'រឿងចម្លែក' ដែលថា ខ្ញុំគ្មានការស្រក់ទឹកភ្នែកនោះ ខ្ញុំបានស្រក់ទឹកភ្នែកច្រើនណាស់ដើម្បីមនុស្ស។ ទោះបីជាយ៉ាងណាក៏ដោយ មនុស្សមិនដឹងអ្វីសោះពីរឿងនេះ»។ ដោយសារតែមនុស្សមិនយកចិត្តទុកដាក់ចំពោះព្រះបន្ទូលរបស់ព្រះជាម្ចាស់ ទើបព្រះជាម្ចាស់ប្រើប្រាស់វិធីនេះដើម្បីរំឭកពួកគេ និងទទួល «ជំនួយ» ពីពួកគេ។

សម្រាប់ពេលនេះ ខ្ញុំនឹងមិនថ្លែងទំនាយពីការវិវត្តន៍នៃពិភពលោកនោះទេ ប៉ុន្តែខ្ញុំនឹងមានបន្ទូលប្រាប់ជាមុននូវអ្វីមួយដែលជាជោគវាសនារបស់មនុស្ស។ តើខ្ញុំមិនបានសួរថា មនុស្សស្គាល់ខ្លួនឯងទេឬ? តើសំណួរនេះអាចពន្យល់បានយ៉ាងដូចម្តេច? តើមនុស្សគួរតែស្គាល់ខ្លួនឯងដោយរបៀបណា? នៅពេលដែលព្រះជាម្ចាស់ «ធ្វើទារុណកម្ម» មនុស្សជាខ្លាំង ដែលធ្វើឱ្យពួកគេមិនដឹងរើសយកមួយណារវាងជីវិតនិងសេចក្តីស្លាប់ នោះពួកគេចាប់ផ្តើមយល់តិចតួចអំពីអត្ថន័យនៃជីវិតមនុស្ស ហើយពួកគេធុញថប់នឹងជីវិតជាមនុស្ស ដោយជឿថា ជីវិតទាំងមូលរបស់មនុស្សម្នាក់ គឺគ្មានអ្វីក្រៅពីការយល់សប្តិនោះទេ។ ពួកគេជឿថា ជីវិតរបស់មនុស្សគឺជាការឈឺចាប់មួយ ដែលពួកគេនឹងស្លាប់ដោយគ្មានទទួលបានអ្វីសោះ ហើយដែលជីវិតរបស់ពួកគេគ្មានប្រយោជន៍ និងគ្មានតម្លៃអ្វីសោះ។ ជីវិតមនុស្សគ្មានអ្វីក្រៅពីការយល់សប្តិ ដែលសេចក្តីទុក្ខសោក និងភាពសប្បាយរីករាយមកហើយ រួចចាកចេញទៅវិញនោះទេ។ សព្វថ្ងៃនេះ មនុស្សរស់នៅដើម្បីព្រះជាម្ចាស់ ប៉ុន្តែដោយសារតែពួកគេរស់នៅក្នុងពិភពនៃមនុស្ស ទើបជីវិតប្រចាំថ្ងៃរបស់ពួកគេនៅតែទទេ និងគ្មានតម្លៃ ដែលធ្វើឱ្យមនុស្សទាំងអស់ដឹងថា ភាពរីករាយរបស់ព្រះជាម្ចាស់គ្មានអ្វីក្រៅពីការលួងលោមដែលកន្លងហួសទៅហើយនោះទេ ប៉ុន្តែប្រសិនបើនៅពេលពួកគេមិនរីករាយនឹងព្រះជាម្ចាស់ ពួកគេនៅតែរស់នៅក្នុងសាច់ឈាមដដែល ទោះបីជាពួកគេជឿលើព្រះជាម្ចាស់ក៏ដោយ តើនេះមានន័យដូចម្តេច? នៅក្នុងសាច់ឈាម គ្រប់យ៉ាងគឺទទេសូន្យសម្រាប់មនុស្ស។ ដោយមានបទពិសោធអំពីការផ្លាស់ប្តូរនៃជីវិតមនុស្សតាមរយៈការមកដល់នៃយុគសម័យចាស់ នោះសក់របស់មនុស្សប្រែទៅជាពណ៌ស មុខរបស់គេពេញដោយស្នាមជ្រីវជ្រួញ ស្បែកដៃរបស់គេក្រិន។ ទោះបីជាគេបានចំណាយយ៉ាងច្រើនក៏ដោយ ក៏គេមិនទទួលបានអ្វីមកវិញនោះដែរ។ ដូច្នេះ ព្រះបន្ទូលរបស់ខ្ញុំទៅមុខមួយជំហានទៀត៖ គ្រប់យ៉ាងគឺទទេសូន្យចំពោះអស់អ្នកដែលរស់នៅក្នុងសាច់ឈាម។ ព្រះបន្ទូលនេះគឺច្បាស់លាស់ ហើយក៏មិនត្រូវការឱ្យអ្នករាល់គ្នាពិនិត្យដោយលម្អិតដែរ។ នេះគឺជាមុខមាត់ដើមនៃជីវិតមនុស្ស ដែលព្រះជាម្ចាស់បានមានព្រះបន្ទូលម្តងហើយម្តងទៀត។ ព្រះជាម្ចាស់មិនជៀសវាងការប្រើប្រាស់ព្រះបន្ទូលទាំងនេះ ដោយសារភាពកំសោយរបស់មនុស្សនោះទេ ប៉ុន្តែទ្រង់ធ្វើសកម្មភាពសាមញ្ញស្របទៅតាមផែនការដើមរបស់ទ្រង់។ ប្រហែលជាព្រះបន្ទូលមួយចំនួនផ្តល់ជំនួយ និងការយល់ដឹងដល់មនុស្ស ហើយប្រហែលជាព្រះបន្ទូលមួយចំនួនទៀតផ្ទុយពីនេះយ៉ាងពិតប្រាកដ ដោយមានចេតនាធ្វើឱ្យមនុស្សរស់នៅក្នុងបរិយាកាសនៃសេចក្តីស្លាប់ ហើយដោយសារបែបនេះហើយ ទើបពួកគេទទួលរងការឈឺចាប់នោះ។ ដូច្នេះ ប្រហែលជាព្រះជាម្ចាស់បង្កើត «យុទ្ធសាស្ត្រទីក្រុងទទេ»[ខ] ដោយមានចេតនាបំភាន់មនុស្ស ប៉ុន្តែពួកគេមិនអាចមើលឃើញយុទ្ធសាស្ត្រនេះឡើយ ពួកគេនៅតែស្ថិតនៅក្នុងភាពងងឹតដដែល។ ទោះបីជាយ៉ាងណា គ្រប់យ៉ាងស្ថិតក្នុងព្រះហស្ដរបស់ព្រះជាម្ចាស់ ហើយទោះបីជាមនុស្សដឹងពីរឿងនេះក៏ដោយ តើពួកគេអាចការពារខ្លួនបានយ៉ាងដូចម្តេច? ដូច្នេះ គ្មាននរណាម្នាក់អាចរត់គេចពីការគំរាមកំហែងនៃការវាយផ្ចាលបានទេ តើពួកគេគួរតែធ្វើអ្វី? ពួកគេមិនអាចធ្វើអ្វីបានក្រៅពីថ្វាយខ្លួនដល់ការរៀបចំរបស់ព្រះជាម្ចាស់នោះទេ តើនេះមិនមែនដោយសារតែព្រះជាម្ចាស់បានចាប់ពួកគេ ហើយមិនឱ្យពួកគេចាកចេញទេឬ? មានតែស្ថិតក្រោមការគំរាមកំហែងរបស់ព្រះជាម្ចាស់ប៉ុណ្ណោះ ទើបមនុស្សទាំងអស់អាចដើរតាមគន្លងធម្មជាតិបាន តើមិនមែនបែបនេះទេឬ? ប្រសិនបើមិនមែនដោយសារការរៀបចំរបស់ព្រះជាម្ចាស់ តើមនុស្សអាចសារភាពដោយស្ម័គ្រចិត្តពីភាពបរាជ័យបានយ៉ាងដូចម្តេច? តើនោះមិនមែនជារឿងលេងសើចទេឬ? ទោះបីជាជីវិតមនុស្សទទេសូន្យក៏ដោយ នៅពេលដែលជីវិតរបស់ពួកគេមានសេចក្តីសុខ តើនរណានឹងលះបង់ពិភពមនុស្សដោយស្ម័គ្រពីចិត្ត ហើយព្យាយាមធ្វើឱ្យព្រះជាម្ចាស់សព្វព្រះហឫទ័យនោះ? មនុស្សស្លាប់ដោយគ្មាននរណាអាចជួយបាន តើនរណាធ្លាប់ស្លាប់នៅក្នុងភាពបរិបូរ នៅពេលដែលពួកគេមានគ្រប់យ៉ាងដែលពួកគេចង់បាននោះ? មានតែ «តារា» មួយដួង ដែលបានចុះពីលើមេឃប៉ុណ្ណោះ ដែលមិនមែនបែបនេះ។ បើប្រៀបធៀបទៅនឹងជីវិតនៃស្ថានសួគ៌ជាន់ទីបីដែលវាបានរីករាយ នោះជីវិតនៅលើផែនដីនឹងប្រៀបដូចជាការរស់នៅក្នុងឋានឃុំព្រលឹងអ៊ីចឹង គឺមានតែស្ថិតនៅក្នុងស្ថានភាពបែបនេះទេ ទើបជីវិតអាចនឹងស្ម័គ្រស្លាប់បាន។ ប៉ុន្តែសព្វថ្ងៃនេះ តើនរណាជាតារានៅស្ថានសួគ៌? ខ្ញុំក៏ «មិនច្បាស់» អំពីរឿងនេះដែរ។ ចូរយើងស្វែងរក ហើយរកមើលថា តើយើងអាចរកបានមួយទេ។ ប្រសិនបើរកឃើញគេ ខ្ញុំស្នើសុំឱ្យមនុស្សជួយខ្ញុំសួរគេថា តើគេស្ម័គ្រចិត្តប្រព្រឹត្តតាមព្រះបន្ទូលរបស់ខ្ញុំខាងលើទេ។ ប៉ុន្តែខ្ញុំមានការព្រមានមួយសម្រាប់អ្នករាល់គ្នា៖ គ្មាននរណាម្នាក់ក្នុងចំណោមអ្នកត្រូវធ្វើជា «វីរៈបុរស» ហើយស្ម័គ្រស្លាប់នោះទេ តើអ្នកយល់ទេ?

លេខយោង៖

ក. «ពួកគេជួយអ្នកដទៃដោយប្រើប្រាស់សាច់ញាតិរបស់ខ្លួន» គឺជាវោហារស័ព្ទរបស់ភាសាចិន ដែលមានន័យថា មនុស្សម្នាក់កំពុងតែជួយអ្នកដទៃដោយប្រើប្រាស់មនុស្សដែលជិតស្និទ្ធនឹងបុគ្គលនោះ តួយ៉ាងដូចជា ឪពុកម្តាយ កូនៗ សាច់ញាតិ ឬបងប្អូនបង្កើតជាដើម។

ខ. «យុទ្ធសាស្ត្រទីក្រុងទទេ» គឺជាយុទ្ធសាស្ត្រទី ៣២ ក្នុងចំណោមយុទ្ធសាស្ត្រទាំង ៣៦ របស់ចិនបុរាណ។ យុទ្ធសាស្ត្រនេះពាក់ព័ន្ធនឹងការបង្ហាញនូវរណសិរ្សក្លាហានបញ្ឆោតមួយ ដើម្បីលាក់បាំងនូវកង្វះខាតការត្រៀមខ្លួន ដើម្បីបោកបញ្ឆោតសត្រូវ។


ជំពូកទី ៣៨

ការពិចារណាលើលក្ខណៈដែលមានស្រាប់របស់មនុស្សជាតិ ដែលជាមុខមាត់ពិតរបស់មនុស្សជាតិ ភាពដែលអាចបន្តរហូតដល់ពេលនេះ គឺពិតជាលំបាក ហើយមានតែតាមរយៈការពិចារណានេះប៉ុណ្ណោះ ទើបព្រះចេស្ដាដ៏មានឫទ្ធានុភាពរបស់ព្រះជាម្ចាស់ស្ដែងចេញឱ្យឃើញយ៉ាងពិតប្រាកដ។ ការពិចារណាលើលក្ខណៈរបស់សាច់ឈាម ក៏ដូចជាតថភាពដែលថា រហូតមកដល់ពេលនេះ មនុស្សត្រូវបានធ្វើឱ្យពុករលួយដោយសត្វនាគដ៏ធំមានសម្បុរក្រហម តើធ្វើដូចម្ដេចទើបគេអាចបន្តឈររហូតដល់បច្ចុប្បន្ន ប្រសិនបើមិនមានការដឹកនាំនៃព្រះវិញ្ញាណរបស់ព្រះជាម្ចាស់ទេនោះ? មនុស្សមិនមានតម្លៃក្នុងការចូលមកចំពោះព្រះជាម្ចាស់នោះទេ ប៉ុន្តែដើម្បីផលប្រយោជន៍នៃការគ្រប់គ្រងរបស់ទ្រង់ និងដើម្បីធ្វើឱ្យកិច្ចការដ៏អស្ចារ្យរបស់ទ្រង់បង្កើតផលផ្លែបាន មុនពេលដែលវាយឺតពេល នោះព្រះជាម្ចាស់ស្រឡាញ់មនុស្សជាតិ។ និយាយការពិត សេចក្ដីស្រឡាញ់របស់ព្រះជាម្ចាស់សម្រាប់មនុស្សជាតិ គឺជាអ្វីមួយដែលគ្មានមនុស្សណាអាចសងនៅក្នុងជីវិតរបស់គេនៅជាតិនេះនោះទេ។ ប្រហែលជាមានមនុស្សមួយចំនួនដែលចង់តបស្នងព្រះគុណរបស់ព្រះជាម្ចាស់តាមរយៈការលះបង់ជីវិតរបស់ពួកគេ ប៉ុន្តែខ្ញុំប្រាប់អ្នកចុះ៖ មនុស្សគឺគ្មានតម្លៃក្នុងការស្លាប់នៅចំពោះព្រះជាម្ចាស់នោះទេ ដូច្នេះហើយ សេចក្ដីស្លាប់របស់គេនឹងគ្មានប្រយោជន៍ទេ។ នេះក៏ដោយសារតែចំពោះព្រះជាម្ចាស់ សេចក្ដីស្លាប់របស់មនុស្សមិនមានតម្លៃសូម្បីតែលើកយកមកនិយាយ មិនមានតម្លៃស្មើនឹងកាក់មួយសេនផង ដូចជាសេចក្ដីស្លាប់របស់ស្រមោចមួយក្បាលនៅលើដីអ៊ីចឹង។ ខ្ញុំទូន្មានមនុស្សមិនឱ្យផ្ដល់សារៈសំខាន់ខ្លាំងលើតម្លៃខ្លួនឯងនោះទេ ហើយមិនត្រូវគិតថា ការស្លាប់ដើម្បីព្រះជាម្ចាស់មានទម្ងន់ដ៏ធ្ងន់ ដូចជាទម្ងន់របស់ភ្នំថៃសានឡើយ។ តាមពិត សេចក្ដីស្លាប់របស់មនុស្សគ្មានអ្វីក្រៅពីស្រាលដូចស្លាបបក្សីនោះទេ មិនមានតម្លៃឱ្យនិយាយពីវាទេ។ ប៉ុន្តែជាថ្មីម្ដងទៀត សាច់ឈាមរបស់មនុស្សគឺកើតឡើងដើម្បីស្លាប់ដោយធម្មជាតិ ដូច្នេះហើយ នៅទីបំផុត រូបរាងកាយត្រូវដល់ទីបញ្ចប់នៅផែនដី។ នេះគឺជាតថភាពពិតមួយ ដែលគ្មាននរណាម្នាក់អាចបដិសេធបានទេ។ នេះគឺជា «ច្បាប់ធម្មជាតិ» ដែលខ្ញុំដកស្រង់ចេញពីបទពិសោធជីវិតទាំងស្រុងរបស់មនុស្ស ដូច្នេះហើយ ព្រះជាម្ចាស់បានកំណត់ទីបញ្ចប់របស់មនុស្សតាមវិធីនេះ ដោយគ្មាននរណាម្នាក់ដឹងនោះទេ។ តើអ្នកយល់ទេ? មិនខ្វល់ថា ព្រះជាម្ចាស់មានបន្ទូលថា «ខ្ញុំស្អប់ការមិនស្ដាប់បង្គាប់របស់មនុស្សជាតិ។ ខ្ញុំមិនដឹងថាហេតុអ្វីនោះទេ។ វាហាក់ដូចជាខ្ញុំបានស្អប់មនុស្សចាប់តាំងពីដំបូងមកអ៊ីចឹង ប៉ុន្តែខ្ញុំមានព្រះទ័យអាណិតអាសូរដ៏ជ្រាលជ្រៅចំពោះគេ។ ដូច្នេះ ទើបមនុស្សតែងតែមានអាកប្បកិរិយាពីរយ៉ាងចំពោះខ្ញុំ ដ្បិតខ្ញុំស្រឡាញ់មនុស្ស ហើយខ្ញុំក៏ស្អប់គេដែរ»។

តើនរណាដែលមិនសរសើតម្កើងព្រះជាម្ចាស់ ចំពោះវត្តមានរបស់ទ្រង់ និងការលេចមករបស់ទ្រង់? នៅពេលនេះ វាហាក់ដូចជាខ្ញុំបានភ្លេចទាំងស្រុងនូវភាពមិនបរិសុទ្ធ និងភាពទុច្ចរិតនៅក្នុងមនុស្ស។ ខ្ញុំយកភាពសុចរិតផ្ទាល់ខ្លួន សារៈសំខាន់ផ្ទាល់ខ្លួន ការមិនស្ដាប់បង្គាប់ ការរឹងទទឹងរបស់មនុស្ស និងរាល់ការបះបោររបស់ពួកគេ ហើយរុញវាទាំងអស់ទៅក្រោយព្រះតម្រិះរបស់ខ្ញុំ ហើយបំភ្លេចពួកវា។ ព្រះជាម្ចាស់មិនត្រូវបានរាំងស្ទះដោយសារលក្ខណៈទាំងអស់នេះរបស់មនុស្សនោះទេ។ ចាប់តាំងពីខ្ញុំ «មានការឈឺចាប់» ដូចព្រះជាម្ចាស់ នោះខ្ញុំក៏រំដោះខ្លួនខ្ញុំចេញពីបញ្ហានេះដែរ កុំថាឡើយខ្ញុំត្រូវបានមនុស្សរាំងស្ទះជាងនេះនោះ។ ហេតុអ្វីបានជាត្រូវខ្វល់អំពីរឿងទាំងអស់នេះ? ដោយសារមនុស្សមិនចង់ចូលរួមក្នុងគ្រួសាររបស់ព្រះជាម្ចាស់ជាមួយខ្ញុំ តើខ្ញុំអាចប្រើប្រាស់ព្រះចេស្ដារបស់ខ្ញុំដើម្បីបង្ខំពួកគេយ៉ាងដូចម្ដេចកើត? ខ្ញុំមិនធ្វើអ្វីដែលគាបសង្កត់មនុស្សនោះទេ ហើយច្បាស់ណាស់ថា ដោយសារតែខ្ញុំបានប្រសូតចូលមកក្នុងគ្រួសាររបស់ព្រះជាម្ចាស់ ដូច្នេះ ជាការពិត មនុស្សនិងខ្ញុំតែងតែខុសគ្នា។ ភាពខុសគ្នានេះបាននាំទៅរកសភាពបរាជ័យដ៏គួរឱ្យអាណិត ដែលគេរកឃើញនៅក្នុងខ្លួនគេនាពេលបច្ចុប្បន្ននេះ។ ប៉ុន្តែខ្ញុំបន្តផ្ដល់ទីកន្លែងដ៏ទូលាយមួយដល់ភាពទន់ខ្សោយរបស់មនុស្ស។ តើខ្ញុំមានជម្រើសអ្វី? តើនេះមិនមែនដោយសារតែខ្ញុំគ្មានអំណាចទេឬ? មិនថាព្រះជាម្ចាស់ស្វែងរកដើម្បី «ចូលនិវត្តន៍» ពី «អង្គភាពកិច្ចការ» របស់មនុស្សជាតិ នោះទេ ជាងនេះទៅទៀត ទ្រង់ទាមទារ «ប្រាក់សោធននិវត្តន៍» ទៀតផង។ នៅពេលដែលខ្ញុំមានបន្ទូលតាមទស្សនៈរបស់មនុស្ស នោះមនុស្សមិនស្ដាប់នោះទេ ប៉ុន្តែតើមនុស្សធ្លាប់ស្ដាប់បង្គាប់ឬទេ នៅពេលដែលខ្ញុំមានបន្ទូលតាមទស្សនៈរបស់ព្រះជាម្ចាស់? ប្រហែលជាពេលវេលានឹងមកដល់ ជាពេលដែលព្រះជាម្ចាស់ពិតជា «ចូលនិវត្តន៍» មួយរំពេច ពី «អង្គភាពកិច្ចការ» របស់មនុស្សជាតិ ហើយនៅពេលដែលពេលនោះមកដល់ នោះព្រះបន្ទូលរបស់ព្រះជាម្ចាស់នឹងកាន់តែសាហាវជាងមុន។ បច្ចុប្បន្ននេះ វាអាចដោយសារតែខ្ញុំ ទើបព្រះជាម្ចាស់មានបន្ទូលតាមរបៀបនេះ ហើយប្រសិនបើថ្ងៃនោះមកដល់ នោះព្រះជាម្ចាស់នឹងមិនដូចខ្ញុំ ដែល «និទានរឿងឱ្យសិស្សមត្តេយ្យស្ដាប់» ដោយទន់ភ្លន់ និងអត់ធ្មត់នោះទេ។ ប្រហែលជាអ្វីដែលខ្ញុំមានបន្ទូល គឺមិនសូវជាសក្ដិសមប៉ុន្មានទេ ប៉ុន្តែព្រះជាម្ចាស់ចង់បន្ធូរបន្ថយកណ្ដាប់ព្រះហស្ដរបស់ទ្រង់លើមនុស្សបន្ដិច គឺដោយសារតែព្រះជាម្ចាស់ដែលយកកំណើតជាមនុស្ស។ បើមិនដូច្នោះទេ ការរំពឹងទុកនឹងគួរឱ្យរន្ធត់ខ្លាំងមិនអាចថ្លឹងថ្លែងបានទេ។ ដូចដែលព្រះជាម្ចាស់បានមានបន្ទូល «ខ្ញុំធ្លាប់បន្ធូរបន្ថយកណ្ដាប់ព្រះហស្ដរបស់ខ្ញុំលើមនុស្សក្នុងកម្រិតមួយជាក់លាក់ ដោយអនុញ្ញាតឱ្យពួកគេផ្ដេកផ្ដួលយ៉ាងសេរីនៅក្នុងបំណងប្រាថ្នាខាងសាច់ឈាមរបស់ពួកគេ ហើយដោយសារតែមូលហេតុនេះ ទើបពួកគេហ៊ានប្រព្រឹត្តនៅក្នុងឥរិយាបថតាមអំពើចិត្ត ដោយគ្មានការទប់ស្កាត់ណាមួយឡើយ ដែលនេះអាចមើលឃើញថា ពួកគេមិនស្រឡាញ់ខ្ញុំយ៉ាងពិតប្រាកដនោះទេ ដោយសារតែពួកគេទាំងអស់កំពុងតែរស់នៅក្នុងសាច់ឈាម»។ ហេតុអ្វីបានជាព្រះជាម្ចាស់មានបន្ទូលថា «ផ្ដេកផ្ដួលនៅក្នុងបំណងប្រាថ្នា» ហើយ «កំពុងតែរស់នៅក្នុងសាច់ឈាម» នៅទីនេះ? និយាយការពិត មនុស្សនឹងយល់ព្រះបន្ទូលជាធម្មជាតិដូចព្រះបន្ទូលទាំងអស់នេះ ដោយមិនចាំបាច់មានការបកស្រាយរបស់ខ្ញុំទេ។ ប្រហែលជាមានមនុស្សមួយចំនួនដែលនឹងនិយាយថា ពួកគេមិនយល់ ហើយខ្ញុំមានបន្ទូលថា នេះគឺជាករណីដែលត្រូវសួរនៅពេលដែលមនុស្សម្នាក់ដឹងពីចម្លើយរួចហើយ ជាករណីនៃការផ្ដើមសកម្មភាពមួយ។ ពាក្យដាស់តឿនមួយចំនួន៖ ហេតុអ្វីបានជាព្រះជាម្ចាស់មានបន្ទូល «គ្រប់យ៉ាងដែលខ្ញុំស្នើសុំពីមនុស្ស តើគេសហការជាមួយខ្ញុំទេ»? ហេតុអ្វីបានជាព្រះជាម្ចាស់មានបន្ទូលដែរថា ធម្មជាតិរបស់មនុស្សពិបាកផ្លាស់ប្ដូរ? ហេតុអ្វីបានជាព្រះជាម្ចាស់ស្អប់ធម្មជាតិរបស់មនុស្ស? ហើយតើអ្វីជាធម្មជាតិរបស់មនុស្សយ៉ាងពិតប្រាកដនោះ? តើអ្វីដែលមិនមែនជាធម្មជាតិរបស់មនុស្ស? តើមាននរណាម្នាក់បានគិតអំពីសំណួរទាំងនេះទេ? ប្រហែលជានេះគឺជាប្រធានបទថ្មីសម្រាប់មនុស្ស ប៉ុន្តែខ្ញុំនៅតែទទូចឱ្យមនុស្សផ្ដល់ការពិចារណាដ៏សមស្របចំពោះសំណួរទាំងនេះ បើមិនដូច្នេះទេ មនុស្សនឹងតែងតែប្រមាថព្រះជាម្ចាស់ ជាមួយនឹងឃ្លាដូចជា «ធម្មជាតិរបស់មនុស្ស គឺពិបាកនឹងផ្លាស់ប្ដូរ»។ តើវាល្អបែបណាទៅ ក្នុងការប្រឆាំងនឹងទ្រង់តាមវិធីនេះ? នៅទីបញ្ចប់ តើវាមិនមែនគ្រាន់តែជាការស្នើសុំបញ្ហាទេឬ? តើវានឹងមិនមកដល់ទីបញ្ចប់ដូចជាពងមាន់ជល់នឹងថ្មទេឬ?

នៅក្នុងសេចក្ដីពិត ការល្បងល និងការល្បួងទាំងអស់ដែលមនុស្សត្រូវទទួល គឺជាមេរៀនដែលព្រះជាម្ចាស់តម្រូវឱ្យមនុស្សរៀន។ ដោយផ្អែកលើបំណងព្រះហឫទ័យរបស់ព្រះជាម្ចាស់ នោះមនុស្សអាចសម្រេចបានរបស់ទាំងអស់នេះ ទោះបីជាគេត្រូវតែលះបង់នូវអ្វីដែលគេស្រឡាញ់ក៏ដោយ ប៉ុន្តែដោយសារតែមនុស្សតែងតែស្រឡាញ់ខ្លួនឯង នោះគេបរាជ័យក្នុងការសហការយ៉ាងពិតប្រាកដជាមួយព្រះជាម្ចាស់។ ព្រះជាម្ចាស់មិនស្នើសុំច្រើនពីមនុស្សទេ។ គ្រប់យ៉ាងដែលទ្រង់ស្នើសុំពីមនុស្ស គឺមានបំណងដើម្បីឱ្យសម្រេចបានយ៉ាងងាយស្រួល និងយ៉ាងសប្បាយរីករាយ។ វាគ្រាន់តែថា មនុស្សមិនចង់ឈឺចាប់ដោយសារតែការលំបាកប៉ុណ្ណោះ។ ដូចជាក្នុងនាមជាកូនរបស់នរណាម្នាក់អ៊ីចឹង មនុស្សម្នាក់អាចបំពេញភារកិច្ចរបស់ពួកគេដោយការរស់នៅយ៉ាងសន្សំសំចៃ ហើយសន្សំទុកដើម្បីមើលថែឪពុកម្ដាយរបស់ពួកគេ។ ប៉ុន្តែពួកគេភ័យខ្លាចថា ពួកគេមិនអាចទទួលទានគ្រប់គ្រាន់ ឬខ្លាចថា សម្លៀកបំពាក់របស់ពួកគេនឹងសាមញ្ញពេក ដូច្នេះ ដោយសារហេតុផលមួយ ឬពីរ នោះបំណុលដែលពួកគេជំពាក់ឪពុកម្ដាយរបស់ពួកគេចំពោះការមើលថែប្រកបដោយក្ដីស្រឡាញ់របស់ពួកគាត់ ត្រូវបានបំភ្លេចចោលទាំងស្រុង វាហាក់ដូចជាកិច្ចការមើលថែចំពោះពួកគេ អាចរង់ចាំរហូតដល់កូនមានបានអ៊ីចឹង។ នៅត្រង់នេះខ្ញុំមើលឃើញថា នៅក្នុងចិត្តរបស់មនុស្ស គ្មានសេចក្ដីស្រឡាញ់ដែលជាប់ជំពាក់ចំពោះឪពុកម្ដាយនោះទេ ពោលគឺពួកគេទាំងអស់គឺជាកូនដែលគ្មានសេចក្ដីស្រឡាញ់ដែលជាប់ជំពាក់ចំពោះឪពុកម្ដាយ។ ប្រហែលជាការអះអាងរបស់ខ្ញុំហួសហេតុពេកទេដឹង ប៉ុន្តែខ្ញុំមិនអាចមានបន្ទូលឥតបានការនៅចំពោះមុខការពិតបានទេ។ ខ្ញុំមិនអាច «ដេញជើងអ្នកដទៃ» អំពីការទាស់ទទឹងនឹងព្រះជាម្ចាស់ ដើម្បីផលប្រយោជន៍ផ្ទាល់ខ្លួនរបស់ខ្ញុំនោះទេ។ វាពិតជាដោយសារតែគ្មាននរណាម្នាក់នៅលើផែនដី មានចិត្តជាប់ជំពាក់ទេ ទើបព្រះជាម្ចាស់មានបន្ទូលថា «នៅស្ថានសួគ៌ សាតាំងគឺជាសត្រូវរបស់ខ្ញុំ។ នៅលើផែនដី មនុស្សគឺជាសត្រូវរបស់ខ្ញុំ។ ដោយសារតែការរួមបញ្ចូលគ្នារវាងស្ថានសួគ៌និងផែនដី នោះខ្ញុំបានដាក់ពួកគេទាំងអស់ឱ្យជាប់មានពិរុទ្ធរហូតដល់សាច់ញាតិជំនាន់ទី ៩»។ សាតាំងគឺជាសត្រូវរបស់ព្រះជាម្ចាស់។ មូលហេតុដែលព្រះជាម្ចាស់មានបន្ទូលដូច្នេះ គឺដោយសារតែសាតាំងមិនតបស្នងទៅព្រះជាម្ចាស់ ចំពោះសេចក្ដីសណ្ដោស និងសេចក្ដីសប្បុរសដ៏ធំធេងរបស់ទ្រង់ ផ្ទុយទៅវិញ វា «អុំបញ្ច្រាសចរន្តទឹក» ហើយដោយការធ្វើដូច្នេះ វាមិនបំពេញភារកិច្ចរបស់ខ្លួនដើម្បីបង្ហាញភក្ដីភាពដ៏ជាប់ជំពាក់ទៅកាន់ព្រះជាម្ចាស់នោះទេ។ តើមនុស្សក៏មិនដូច្នេះដែរឬ? ពួកគេមិនបង្ហាញការគោរពដ៏ជាប់ជំពាក់ចំពោះ «ឪពុកម្ដាយ» របស់ពួកគេទេ ហើយក៏មិនដែលសងបំណុលដែលពួកគេជំពាក់ «ឪពុកម្ដាយ» របស់ពួកគេចំពោះការថែរក្សាប្រកបដោយសេចក្ដីស្រឡាញ់របស់ពួកគាត់ដែរ។ ហេតុផលនេះគ្រប់គ្រាន់ក្នុងការបង្ហាញថា មនុស្សនៅលើផែនដីគឺជាសាច់ញាតិនៅស្ថានសួគ៌របស់សាតាំង។ មនុស្ស និងសាតាំង គឺមានចិត្តគំនិតតែមួយក្នុងការទាស់ទទឹងនឹងព្រះជាម្ចាស់ ដូច្នេះ វាមិនខ្វល់ថា ព្រះជាម្ចាស់នឹងបញ្ចូលពួកគេទៅក្នុងសាច់ញាតិជំនាន់ទី ៩ ហើយមិនលើកលែងទោសឱ្យនរណាម្នាក់នោះទេ។ នៅក្នុងអតីតកាល ព្រះជាម្ចាស់និងអ្នកបម្រើលូនក្រាបរបស់ទ្រង់នៅស្ថានសួគ៌ គ្រប់គ្រងមនុស្ស ប៉ុន្តែអ្នកបម្រើនោះមិនស្ដាប់បង្គាប់នោះទេ ផ្ទុយទៅវិញគេផ្ដេកផ្ដួលទៅតាមអារម្មណ៍របស់គេ ហើយបះបោរ។ តើមនុស្សដែលបះបោរ មិនមែនកំពុងតែដើរឆ្ពោះទៅរកផ្លូវនេះដែរទេឬ? មិនថាព្រះជាម្ចាស់រឹតបន្តឹង «ខ្សែបង្ហៀរ» ប៉ុនណានោះទេ មនុស្សនឹងគ្រាន់តែមិនរង្គោះរង្គើ ហើយមិនអាចត្រឡប់ចេញពីផ្លូវរបស់ពួកគេបានទេ។ តាមទស្សនៈរបស់ខ្ញុំ ប្រសិនបើមនុស្សបន្តនៅក្នុងផ្លូវនេះ ពួកគេនឹងបង្កឱ្យមានការបំផ្លាញផ្ទាល់ខ្លួនរបស់ពួកគេ។ ប្រហែលជាពេលនេះ អ្នកយល់អត្ថន័យដ៏ពិតនៃព្រះបន្ទូលរបស់ព្រះជាម្ចាស់ទាំងនេះហើយ៖ «មនុស្សមិនអាចកាត់ផ្ដាច់ចំណងដែលស្អិតជាប់ទៅនឹងធម្មជាតិចាស់របស់ពួកគេ»។ ព្រះជាម្ចាស់បានរំលឹកមនុស្សជាច្រើនលើកច្រើនសាថា៖ «ដោយសារតែការមិនស្ដាប់បង្គាប់របស់មនុស្ស ខ្ញុំក៏ចាកចេញពីគេ»។ ហេតុអ្វីបានជាព្រះជាម្ចាស់មានបន្ទូលអំពីរឿងនេះម្ដងហើយម្ដងទៀត? តើព្រះជាម្ចាស់ពិតជាអាចគ្មានដួងព្រះហឫទ័យឬ? ហេតុអ្វីបានជាព្រះជាម្ចាស់មានបន្ទូលដូចនេះដែរ «ខ្ញុំមិនមែនជាម្នាក់នៃពូជមនុស្សទេ»? អស់រយៈពេលជាច្រើនថ្ងៃដែលឥតការធ្វើ តើមាននរណាម្នាក់ដែលគិតយ៉ាងយកចិត្តទុកដាក់ដល់បញ្ហាលម្អិតទាំងនេះទេ? ខ្ញុំទទូចឱ្យមនុស្សជាតិប្រើប្រាស់ខ្លួនឯងដោយកម្លាំងកាន់តែខ្លាំងជាងមុន ចំពោះព្រះបន្ទូលរបស់ព្រះជាម្ចាស់ ហើយមិនត្រូវប្រព្រឹត្តចំពោះព្រះបន្ទូលដោយគ្រាន់តែបង្គ្រប់កិច្ចនោះទេ។ ការធ្វើបែបនោះ នឹងមិនផ្ដល់ផលប្រយោជន៍ដល់អ្នក ឬអ្នកដទៃទេ។ វាជារឿងល្អបំផុត ក្នុងការមិននិយាយអ្វីដែលមិនត្រូវការនិយាយ ហើយមិនគិតអំពីអ្វីដែលមិនត្រូវការគិត។ តើនេះនឹងសាមញ្ញជាងមុនឬ? តើកំហុសអ្វីដែលអាចកើតចេញពីការអនុវត្ត? មុនពេលដែលព្រះជាម្ចាស់ប្រកាសអំពីទីបញ្ចប់នៃកិច្ចការរបស់ទ្រង់នៅលើផែនដី គ្មាននរណាម្នាក់នឹងឈប់ «ធ្វើចលនា» បានទេ។ គ្មាននរណាម្នាក់អាចលាងជម្រះធូលីចេញពីដៃរបស់ពួកគេបានទេ។ ពេលនេះ មិនទាន់ដល់ពេលវេលាទេ។ ចូរកុំសន្មតថានឹងធ្វើជាអ្នកនាំផ្លូវសម្រាប់ព្រះជាម្ចាស់ ឬជាទ័ពស្រួចឱ្យសោះ។ ខ្ញុំគិតថា វាលឿនពេកហើយដែលបញ្ឈប់នៅពេលនេះ ហើយលែងធ្វើចលនាទៅមុខទៀតនោះ។ តើអ្នកគិតដូចម្ដេច?

ព្រះជាម្ចាស់នាំយកមនុស្សទៅកណ្ដាលការវាយផ្ចាល ហើយទ្រង់នាំយកពួកគេទៅក្នុងមជ្ឈដ្ឋាននៃសេចក្ដីស្លាប់មួយ ប៉ុន្តែ ផ្ទុយមកវិញ តើព្រះជាម្ចាស់នឹងឱ្យមនុស្សធ្វើអ្វីនៅលើផែនដី? ច្បាស់ណាស់ បំណងប្រាថ្នារបស់មនុស្សគឺមិនមែនដើម្បីបម្រើជាទូដាក់សម្លៀកបំពាក់នៅក្នុងដំណាក់របស់ព្រះជាម្ចាស់ទេ ពោលគឺជាអ្វីមួយដែលមិនអាចទទួលទាន ឬស្លៀកពាក់បាន ប៉ុន្តែបានត្រឹមតែអាចសម្លឹងមើលប៉ុណ្ណោះ។ ប្រសិនបើវាដូច្នេះ ហេតុអ្វីបានជាទ្រង់ប្រើប្រាស់ដំណើរការស្មុគស្មាញជាច្រើន ដើម្បីធ្វើឱ្យមនុស្សឈឺចាប់ជាខ្លាំងនៅក្នុងសាច់ឈាម? ព្រះជាម្ចាស់មានបន្ទូលថា «ខ្ញុំជូនដំណើរមនុស្សដល់ 'ទីលានប្រហារជីវិត' ដ្បិតការប្រព្រឹត្តល្មើសរបស់មនុស្ស គឺគ្រប់គ្រាន់នឹងទទួលបានការវាយផ្ចាលរបស់ខ្ញុំ»។ តើព្រះជាម្ចាស់អនុញ្ញាតឱ្យមនុស្សដើរទៅកាន់កន្លែងប្រហារជីវិតដោយខ្លួនឯងនៅពេលនេះឬ? ហេតុអ្វីបានជាគ្មាននរណាម្នាក់ «អង្វរសុំសេចក្ដីសណ្ដោសរបស់ពួកគេ»? ដូច្នេះ តើមនុស្សគួរសហការយ៉ាងដូចម្ដេច? តើមនុស្សអាចប្រព្រឹត្តយ៉ាងពិតប្រាកដដូចព្រះជាម្ចាស់ធ្វើនៅពេលដែលទ្រង់ធ្វើការជំនុំជម្រះរបស់ទ្រង់ ដោយគ្មានឥទ្ធិពលនៃអារម្មណ៍ដែរទេ? ប្រសិទ្ធភាពរបស់ព្រះបន្ទូលទាំងនេះ គឺអាស្រ័យជាចម្បងទៅលើវិធីដែលមនុស្សប្រព្រឹត្ត។ នៅពេលដែលឪពុកនាំយកប្រាក់ដែលគាត់រកបានទៅផ្ទះ ប្រសិនបើម្ដាយមិនដឹងពីវិធីដើម្បីសហការជាមួយគាត់ ឬពីវិធីដើម្បីចាត់ចែងផ្ទះសម្បែង នោះតើផ្ទះនោះនឹងមានសភាពដូចម្ដេច? ចូរក្រឡេកមើលសភាពនៃក្រុមជំនុំនៅពេលនេះ៖ ក្នុងនាមជាថ្នាក់ដឹកនាំ តើអ្នករាល់គ្នាមានអារម្មណ៍ដូចម្ដេចអំពីក្រុមជំនុំ? អ្នកក៏អាចរៀបចំការប្រជុំមួយ ដើម្បីពិភាក្សាអំពីការយល់ឃើញផ្ទាល់ខ្លួនរបស់អ្នកដែរ។ ប្រសិនបើអ្វីៗនៅឯផ្ទះ ត្រូវបានម្ដាយធ្វើឱ្យខូច នោះតើកូនៗនៅក្នុងគ្រួសារនោះនឹងទៅជាបែបណា? ដូចជាកូនកំព្រា? ឬដូចជាអ្នកសុំទាន? មិនថាព្រះជាម្ចាស់មានបន្ទូល៖ «មនុស្សទាំងអស់គិតថា ផែនការរបស់ខ្ញុំគឺជាធម្មជាតិនៃព្រះដែលខ្វះ 'គុណភាពនៃបញ្ញា' ប៉ុន្តែតើនរណាអាចយល់ថា ខ្ញុំអាចមើលធ្លុះគ្រប់យ៉ាងនៅក្នុងភាពជាមនុស្សរបស់ខ្ញុំ?» ចំពោះស្ថានភាពជាក់ស្ដែងដូច្នោះ មិនចាំបាច់ព្រះជាម្ចាស់មានបន្ទូលចេញពីភាពជាព្រះរបស់ទ្រង់ឡើយ។ ដូចព្រះជាម្ចាស់បានមានបន្ទូលថា៖ «មិនត្រូវការប្រើញញួរធំដើម្បីដំដែកគោលនោះទេ»។ ប្រហែលជានៅពេលនេះ មានអ្នកដែលមានបទពិសោធជាក់ស្ដែងជាមួយនឹងសុភាសិតរបស់ព្រះជាម្ចាស់ «ក្នុងចំណោមមនុស្ស គ្មាននរណាម្នាក់ដែលស្រឡាញ់ខ្ញុំទេ»។ នៅត្រង់ចំណុចនេះ វាដូចគ្នានឹងអ្វីដែលព្រះជាម្ចាស់បានមានបន្ទូលថា៖ «ដោយសារតែពួកគេបានមកដល់សភាពបច្ចុប្បន្ននៃកិច្ចការ ទើបមនុស្សទាំងអស់ស្ទាក់ស្ទើរក្នុងការឱនក្បាលរបស់ពួកគេ ប៉ុន្តែនៅក្នុងចិត្តរបស់ពួកគេ ពួកគេនៅតែមិនជឿដដែល»។ ព្រះបន្ទូលទាំងនេះ គឺដូចទៅនឹងកែវពង្រីកមួយ។ នៅពេលអនាគតមិនយូរប៉ន្មាន មនុស្សនឹងបានដើរចូលទៅក្នុងស្ថានភាពមួយផ្សេងទៀត។ ការនេះត្រូវបានហៅថា ភាពមិនអាចកែតម្រង់បាន។ តើអ្នកយល់ទេ? នេះគឺជាចម្លើយចំពោះសំណួរទាំងពីររបស់ព្រះជាម្ចាស់៖ «តើមនុស្សមិនវៀរចាកពីអំពើបាប ដោយសារតែពួកគេភ័យខ្លាចថា ខ្ញុំនឹងចាកចេញទេឬ? តើវាមិនពិតទេឬដែលពួកគេមិនរអ៊ូរទាំ ដោយសារតែពួកគេភ័យខ្លាចការវាយផ្ចាលនោះ?» តាមពិត មនុស្សទាំងអស់នៅក្នុងដំណាក់កាលបច្ចុប្បន្ននេះ អស់កម្លាំង ហាក់ដូចជាគ្របដណ្ដប់ដោយភាពគ្មានកម្លាំងកំហែងអ៊ីចឹង។ ពួកគេគ្មានអារម្មណ៍យកចិត្តទុកដាក់ចំពោះកិច្ចការរបស់ព្រះជាម្ចាស់ទាល់តែសោះ ប៉ុន្តែអារម្មណ៍របស់ពួកគេកំពុងតែខ្វល់ខ្វាយអំពីការរៀបចំ និងការផ្គត់ផ្គង់សម្រាប់ផលប្រយោជន៍ផ្ទាល់ខ្លួនរបស់ពួកគេប៉ុណ្ណោះ។ តើមិនមែនបែបនេះទេឬ?


ជំពូកទី ៣៩

ចូរយើងទៅហួសពីព្រះបន្ទូលរបស់ព្រះជាម្ចាស់ ហើយនិយាយបន្តិចអំពីបញ្ហាដែលពាក់ព័ន្ធនឹងជីវិតរបស់យើង នោះទើបជីវិតរបស់យើងចេញផ្កាកាន់តែច្រើន ហើយយើងលើកតម្កើងសេចក្ដីសង្ឃឹមរបស់ព្រះជាម្ចាស់សម្រាប់យើង។ ជាពិសេស ជាមួយនឹងការមកដល់នៃបច្ចុប្បន្ន ជាពេលដែលម្នាក់ៗត្រូវបានចាត់ថ្នាក់ទៅតាមប្រភេទរបស់គេ ហើយជាពេលនៃការវាយផ្ចាល នោះមានតម្រូវការច្រើនជាងមុនក្នុងការផ្ដោតទៅលើរូបភាពដែលធំជាងមុន ហើយផ្ដោតទៅលើ «ផលប្រយោជន៍រួម»។ នេះគឺជាបំណងព្រះហឫទ័យរបស់ព្រះជាម្ចាស់ ហើយវាគឺជាអ្វីដែលគួរតែត្រូវបានសម្រេចដោយមនុស្ស។ តើយើងអាចមិនថ្វាយខ្លួនសម្រាប់បំណងព្រះហឫទ័យរបស់ព្រះជាម្ចាស់នៅស្ថានសួគ៌បានយ៉ាងដូចម្ដេចទៅ? ព្រះជាម្ចាស់ «កំណត់លេខសម្រាប់មនុស្សគ្រប់ប្រភេទ បង្កើតសញ្ញាខុសៗគ្នានៅលើមនុស្សគ្រប់ប្រភេទ នោះទើបដូនតារបស់ពួកគេអាចដឹកនាំពួកគេត្រឡប់ទៅកាន់គ្រួសាររបស់ពួកគេវិញ» ដែលបង្ហាញថា មនុស្សត្រូវបានចាត់ថ្នាក់ទៅតាមប្រភេទ ហើយជាលទ្ធផល មនុស្សគ្រប់ប្រភេទកំពុងតែបើកបង្ហាញសណ្ឋានពិតប្រាកដរបស់ពួកគេ។ ដោយហេតុនេះ វាជារឿងសមហេតុផលដែលនិយាយថា មនុស្សមានភក្ដីភាពចំពោះដូនតារបស់ពួកគេ មិនមែនព្រះជាម្ចាស់ទេ។ ទោះបីជាយ៉ាងណាក៏ដោយ មនុស្សទាំងអស់ក៏ថ្វាយការបម្រើដល់ព្រះជាម្ចាស់ ក្រោមការចង្អុលបង្ហាញរបស់ដូនតាពួកគេដែរ ដែលនេះជាភាពអស្ចារ្យនៃកិច្ចការរបស់ព្រះជាម្ចាស់។ របស់សព្វសារពើកំពុងតែថ្វាយការបម្រើចំពោះព្រះជាម្ចាស់ ហើយសូម្បីតែសាតាំងដែលរំខានមនុស្ស ក៏ព្រះជាម្ចាស់ប្រើប្រាស់ឱកាសនេះ ដើម្បីទាញយក «ធនធានក្នុងស្រុក» មកបម្រើទ្រង់ដែរ។ ទោះបីជាយ៉ាងណា មនុស្សមិនអាចយល់អំពីរឿងនេះទេ។ ដូចជាព្រះជាម្ចាស់មានបន្ទូលថា «ដូច្នេះ ខ្ញុំក៏បែងចែកកម្លាំង ហើយចែកចាយការខិតខំប្រឹងប្រែង។ នេះគឺជាផ្នែកនៃផែនការរបស់ខ្ញុំ ហើយមិនត្រូវបានរំខានដោយនរណាម្នាក់ទេ»។ មនុស្សមិនអាចឃើញគ្រប់យ៉ាងដែលព្រះជាម្ចាស់បានកំណត់ និងអ្វីដែលព្រះជាម្ចាស់សព្វព្រះទ័យចង់សម្រេចនោះទេ មុនពេលដែលទ្រង់ធ្វើវា។ ពួកគេអាចត្រឹមតែឃើញវានៅពេលដែលកិច្ចការរបស់ព្រះជាម្ចាស់បានសម្រេចប៉ុណ្ណោះ។ ប្រសិនបើមិនដូច្នោះទេ ពួកគេខ្វាក់ ហើយមើលមិនឃើញអ្វីទេ។

បច្ចុប្បន្ននេះ ព្រះជាម្ចាស់មានកិច្ចការថ្មីនៅក្នុងចំណោមក្រុមជំនុំ។ ទ្រង់ធ្វើឱ្យគ្រប់យ៉ាងធ្វើតាមមាគ៌ារបស់ធម្មជាតិ ដោយនាំវាឱ្យបំពេញតួនាទីរបស់មនុស្សយ៉ាងពិតប្រាកដ ដូចជាព្រះជាម្ចាស់មានបន្ទូលថា «ខ្ញុំត្រួតត្រាគ្រប់យ៉ាងនៅក្នុងចំណោមរបស់សព្វសារពើ ខ្ញុំបញ្ជាគ្រប់យ៉ាងនៅក្នុងចំណោមរបស់សព្វសារពើ ដោយធ្វើឱ្យអ្វីៗទាំងអស់ដែលមាន ដើរតាមមាគ៌ានៃធម្មជាតិ ហើយចុះចូលចំពោះការបញ្ជារបស់ធម្មជាតិ»។ ខ្ញុំមិនដឹងថា អ្នកមានការយល់ឃើញដ៏ឆ្លាតវៃនៅក្នុង «ការដើរតាមមាគ៌ារបស់ធម្មជាតិ» នោះទេ ដូច្នេះ ចូរយើងនិយាយអំពីបញ្ហានេះ។ នេះជាវិធីដែលខ្ញុំមើលឃើញវា៖ ដោយសារតែពួកគេត្រូវបានដូនតារបស់ពួកគេដឹកនាំត្រឡប់ទៅផ្ទះ នោះមនុស្សគ្រប់ប្រភេទត្រូវតែចេញមក ហើយ «បំពេញកិច្ច»។ ហើយដោយសារតែពួកគេកំពុងតែដើរតាមមាគ៌ារបស់ធម្មជាតិ នោះអ្វីដែលមានស្រាប់សម្រាប់ពួកគេ គឺត្រូវបានប្រើសម្រាប់នាំឱ្យពួកគេបំពេញតួនាទីដើមរបស់ពួកគេ ដោយធ្វើឱ្យពួកគេដើរតាមការចង្អុលបង្ហាញរបស់ព្រះវិញ្ញាណបរិសុទ្ធស្របទៅតាមលំនាំដ៏ទៀងទាត់នេះ។ កិច្ចការរបស់ព្រះវិញ្ញាណបរិសុទ្ធ ត្រូវបានអនុវត្តទៅតាមសភាពនៅក្នុងមនុស្សម្នាក់ៗ។ និយាយឱ្យត្រង់ទៅ ការនេះត្រូវបានហៅថា «ព្រះជាម្ចាស់ដាក់ផែនការដល់របស់សព្វសារពើប្រយោជន៍ឱ្យពួកវាបម្រើទ្រង់» ក្រោយមក វាត្រូវបានភ្ជាប់ទៅនឹងការដើរតាមមាគ៌ានៃធម្មជាតិ។ ទោះបីជាមនុស្សម្នាក់មានធាតុផ្សំរបស់អារក្សនៅក្នុងពួកគេក៏ដោយ ក៏ព្រះជាម្ចាស់នឹងប្រើប្រាស់ធាតុផ្សំនេះដែរ ដោយបន្ថែមកិច្ចការនៃព្រះវិញ្ញាណបរិសុទ្ធទៅលើមូលដ្ឋាននៃអ្វីដែលមានស្រាប់នៅក្នុងពួកគេ ធ្វើឱ្យពួកគេគ្រប់គ្រាន់ក្នុងការថ្វាយការបម្រើដល់ព្រះជាម្ចាស់។ ទាំងអស់នេះគឺជាអ្វីដែលខ្ញុំនឹងមានបន្ទូលអំពី «ការដើរតាមមាគ៌ានៃធម្មជាតិ»។ ប្រហែលជាអ្នករាល់គ្នាមានសំណើមួយចំនួនដែលខ្ពស់ជាងនេះ។ ខ្ញុំសង្ឃឹមថា អ្នកអាចផ្ដល់ធាតុចូលដ៏មានតម្លៃមួយចំនួន។ តើអ្នកនិយាយអ្វី? តើអ្នកចង់សហការក្នុងការដើរតាមមាគ៌ានៃធម្មជាតិឬទេ? តើអ្នកចង់បែងចែកការងារជាមួយព្រះជាម្ចាស់ឬទេ? តើអ្នកធ្លាប់គិតអំពីវិធីដើម្បីសម្រេចបានកិច្ចការនេះឬទេ? ខ្ញុំសង្ឃឹមថាមនុស្សអាចយល់បំណងព្រះហឫទ័យរបស់ព្រះជាម្ចាស់ សង្ឃឹមថាពួកគេអាចមានចិត្តតែមួយក្នុងការធ្វើឱ្យព្រះជាម្ចាស់សព្វព្រះទ័យ សម្រាប់ផលប្រយោជន៍នៃឧត្តមគតិរួម ហើយអាចរីកចម្រើនទាំងអស់គ្នានៅលើមាគ៌ាឆ្ពោះទៅនគរព្រះ។ តើការនឹកឃើញពីសញ្ញាណដែលមិនចាំបាច់មានប្រយោជន៍អ្វី? តើវត្តមានរបស់អ្នកណាដែលមកទល់នឹងពេលនេះ នៅមិនទាន់ជាប្រយោជន៍របស់ព្រះជាម្ចាស់នោះ? ហើយដោយសារតែដូច្នោះ តើទុក្ខព្រួយ ភាពសោកសៅ និងការដកដង្ហើមធំបានប្រយោជន៍អ្វី? ទាំងនេះគឺគ្មានប្រយោជន៍ដល់នរណាម្នាក់ទេ។ ជីវិតទាំងមូលរបស់មនុស្ស គឺស្ថិតនៅក្នុងព្រះហស្ដរបស់ព្រះជាម្ចាស់ ហើយប្រសិនបើវាមិនមែនសម្រាប់ជាការតាំងចិត្តនៅចំពោះព្រះជាម្ចាស់ទេនោះ តើនរណាដែលនឹងចង់រស់នៅដោយឥតប្រយោជន៍ នៅក្នុងពិភពដ៏ទទេសូន្យរបស់មនុស្សនេះ? ហេតុអ្វីត្រូវខ្វល់? ចំពោះការរត់រប្រញាប់ប្រញាល់យ៉ាងប្រសេចប្រសាចពេញពិភពលោក ប្រសិនបើពួកគេមិនធ្វើអ្វីសោះសម្រាប់ព្រះជាម្ចាស់ នោះតើជីវិតរបស់ពួកគេទាំងមូលនឹងមិនខ្ជះខ្ជាយទេឬ? សូម្បីតែព្រះជាម្ចាស់ក៏មិនចាត់ទុកថា ការលើកឡើងអំពីទង្វើនានារបស់អ្នកមានតម្លៃដែរ តើអ្នកនឹងមិនផ្ដល់ស្នាមញញឹមនៃការពេញចិត្តនៅពេលដែលអ្នកស្លាប់ទេឬ? អ្នកគួរតែស្វែងរកការរីកចម្រើនជាវិជ្ជមាន មិនមែនការដើរថយក្រោយជាអវិជ្ជមាននោះទេ តើនេះមិនមែនជាការអនុវត្តដែលប្រសើរជាងមុនទេឬ? ប្រសិនបើសកម្មភាពរបស់អ្នក គឺពិតជាដើម្បីផលប្រយោជន៍នៃការធ្វើឱ្យព្រះជាម្ចាស់សព្វព្រះទ័យមែន នោះអ្នកនឹងមិនអវិជ្ជមាន ឬវិវត្តថយក្រោយនោះទេ។ ដោយសារតែវាតែងតែមានអ្វីៗដែលមិនអាចយល់បាននៅក្នុងចិត្តរបស់មនុស្ស នោះផ្ទៃមុខរបស់ពួកគេដូចទៅនឹងផ្ទៃមេឃស្រទុំដោយមិនដឹងខ្លួន ដែលនាំឱ្យមាន «ស្នាមជ្រួញ» មួយចំនួនលេចចេញនៅលើផ្ទៃមុខរបស់ពួកគេ ដោយពួកគេមិនបានដឹងឡើយ ដែលស្នាមជ្រួញនោះត្រូវបានបង្កើតដូចជាការចែកខណ្ឌដីដូច្នោះដែរ។ វាហាក់ដូចជាដីកំពុងធ្វើចលនា ដោយបណ្ដាលឱ្យមាន «ទីទួល» ឬ «រណ្ដៅ» ដើម្បីរុញច្រានទីកន្លែងដោយមនុស្សមិនបានដឹងអ៊ីចឹង។ ត្រង់ចំណុចនេះ ខ្ញុំមិនមែនកំពុងសើចចំអកដាក់មនុស្សនោះទេ ប៉ុន្តែខ្ញុំកំពុងមានបន្ទូលអំពី «ចំណេះដឹងផ្នែកភូមិសាស្ត្រ»។

ទោះបីជាព្រះជាម្ចាស់បានដឹកនាំមនុស្សទាំងអស់ចូលទៅក្នុងការវាយផ្ចាលក៏ដោយ ក៏ទ្រង់មិនមានបន្ទូលអ្វីសោះអំពីរឿងនេះ។ ផ្ទុយទៅវិញ ទ្រង់ជៀសវាងដោយចេតនា ដោយមិនមានបន្ទូលអំពីប្រធានបទនេះទេ ហើយចាប់ផ្ដើមប្រធានបទថ្មី ដែលមួយផ្នែក គឺដោយសារតែកិច្ចការរបស់ព្រះជាម្ចាស់ ហើយមួយផ្នែកទៀត គឺដើម្បីសម្រេចកិច្ចការជំហាននេះភ្លាមៗ។ ដោយសារតែគោលដៅរបស់ព្រះជាម្ចាស់ក្នុងការអនុវត្តកិច្ចការជំហាននេះត្រូវបានសម្រេចតាំងពីយូរមកហើយ ដូច្នេះ មិនចាំបាច់និយាយតទៅទៀតទេ។ សព្វថ្ងៃនេះ ខ្ញុំមិនដឹងថាអ្នករាល់គ្នាបានឃើញវិធីសាស្ត្រនៃកិច្ចការរបស់ព្រះជាម្ចាស់បានប៉ុនណានោះទេ។ នៅក្នុងមនសិការរបស់ខ្ញុំ ខ្ញុំតែងតែមានអារម្មណ៍ថា កិច្ចការរបស់ព្រះជាម្ចាស់ មិនត្រូវបានបែងចែកយ៉ាងច្បាស់ជាដំណាក់កាល និងពេលវេលា ដូចពីមុននោះទេ។ ផ្ទុយទៅវិញ ថ្ងៃនីមួយៗនាំមកនូវមធ្យោបាយផ្ទាល់របស់វាក្នុងការធ្វើការ ការផ្លាស់ប្ដូរកើតឡើងស្ទើររាល់បីទៅប្រាំថ្ងៃម្ដង ហើយសូម្បីតែនៅក្នុងរយៈពេលប្រាំថ្ងៃក៏ដោយ ក៏នឹងអាចមានមាតិកានៃកិច្ចការរបស់ព្រះជាម្ចាស់ពីរប្រភេទខុសៗគ្នាដែរ។ នេះបង្ហាញអំពីល្បឿននៃកិច្ចការរបស់ព្រះជាម្ចាស់។ នៅមុនពេលដែលមនុស្សមានពេលបែបនេះដើម្បីប្រតិកម្មតប និងសម្លឹងមើលយ៉ាងយកចិត្តទុកដាក់ នោះព្រះជាម្ចាស់បានចាកចេញរួចទៅហើយ ដោយគ្មានដាននោះទេ។ ដូច្នេះ មនុស្សតែងតែមិនយល់ពីព្រះជាម្ចាស់ ដែលបាននាំទៅរកភាពដ៏តិចតួចស្ដួចស្ដើងនៃកិច្ចការរបស់ព្រះវិញ្ញាណបរិសុទ្ធ។ ហេតុអ្វីបានជាព្រះជាម្ចាស់តែងតែមានបន្ទូលពាក្យទាំងនេះ ដូចជា «ដូច្នេះ ខ្ញុំចាកចេញពីមនុស្ស»? មនុស្សអាចយកចិត្តទុកដាក់តិចតួចចំពោះព្រះបន្ទូលទាំងនេះ ប៉ុន្តែពួកគេមិនយល់អត្ថន័យរបស់ព្រះបន្ទូលទាំងនេះទេ។ ចុះពេលនេះយ៉ាងម៉េចវិញ តើអ្នកយល់ទេ? គឺច្បាស់ណាស់ថា មនុស្សគ្មានការយល់ដឹងអំពីវត្តមានរបស់ព្រះវិញ្ញាណបរិសុទ្ធឡើយ។ ការស្វែងរកព្រះជាម្ចាស់របស់ពួកគេ តែងតែនៅក្រោមពន្លឺព្រះចន្ទនាពេលរាត្រីដ៏ខ្ជិលច្រអូស នេះគឺពិតទាំងស្រុង ហើយវាហាក់ដូចជាព្រះជាម្ចាស់កំពុងតែលេងសើចដោយចេតនាជាមួយមនុស្សអ៊ីចឹង ដោយធ្វើឱ្យខួរក្បាលរបស់មនុស្សទាំងអស់ប៉ោងឡើង នោះទើបពួកគេមានអារម្មណ៍វក់ និងវង្វេងស្មារតី។ ពួកគេមិនដឹងអ្វីដែលពួកគេកំពុងធ្វើនោះទេ។ វាហាក់ដូចជាពួកកំពុងយល់សប្ដិអ៊ីចឹង ហើយនៅពេលដែលពួកគេភ្ញាក់ឡើង នោះពួកគេមិនដឹងអ្វីដែលបានកើតឡើងនោះទេ។ គ្រប់យ៉ាងដែលវាយកបានគឺព្រះបន្ទូលសាមញ្ញពីព្រះជាម្ចាស់ ដើម្បីបន្សល់ឱ្យមនុស្សនូវការវង្វេង។ ដូច្នេះ គឺច្បាស់ណាស់ ដែលព្រះជាម្ចាស់មានបន្ទូលថា «បច្ចុប្បន្ននេះ ខ្ញុំបោះមនុស្សទាំងអស់ទៅក្នុង 'ឡភ្លើងដ៏ធំ' ដើម្បីត្រូវបានបន្សុទ្ធ។ ខ្ញុំឈរឡើងខ្ពស់មើលយ៉ាងផ្ចិតផ្ចង់ ខណៈពេលដែលមនុស្សឆេះនៅក្នុងភ្លើង ហើយដោយត្រូវបានបង្ខំដោយអណ្ដាតភ្លើង នោះមនុស្សក៏បញ្ចេញភាពពិតមក»។ នៅក្នុងចំណោមព្រះបន្ទូលមិនដែលផ្លាស់ប្ដូររបស់ទ្រង់ មនុស្សគ្មានយោបល់នឹងធ្វើអ្វីនោះទេ។ តាមពិត ដូចដែលព្រះជាម្ចាស់មានបន្ទូលថា ការវាយផ្ចាលបានចាប់ផ្ដើមតាំងពីយូរមកហើយ ហើយដោយសារតែមនុស្សមិនបានដឹងអំពីរឿងនេះ ពួកគេគ្រាន់តែដឹងនៅពេលដែលទ្រង់មានបន្ទូលដូច្នោះយ៉ាងជាក់លាក់ ពួកគេគ្រាន់តែយកចិត្តទុកដាក់បន្ទាប់ពីព្រះជាម្ចាស់មានបន្ទូលប្រាប់ពួកគេប៉ុណ្ណោះ។ មានន័យថា ពេលនេះមនុស្សគ្រាន់តែចាប់ផ្ដើមសិក្សាអំពីការវាយផ្ចាល ដែលកិច្ចការរបស់ព្រះជាម្ចាស់ត្រូវបានអនុវត្តដល់ចំណុចនេះ។ វាដូចទៅនឹងពេលដែលមនុស្សបានដឹងអំពីគ្រាប់បែកបរមាណូអ៊ីចឹង ប៉ុន្តែដោយសារតែពេលវេលាមិនទាន់មកដល់ នោះមនុស្សមិនយកចិត្តទុកដាក់ឡើយ។ មានតែនៅពេលដែលនរណាម្នាក់ចាប់ផ្ដើមបង្កើតគ្រាប់បែកនោះប៉ុណ្ណោះ ទើបមនុស្សចាប់ផ្ដើមយកចិត្តទុកដាក់។ មានតែនៅពេលដែលគ្រាប់បែកបរមាណូលេចចេញជារូបរាងប៉ុណ្ណោះ ទើបមនុស្សយល់អំពីវាច្រើនជាងមុន។ មានតែនៅពេលដែលព្រះជាម្ចាស់មានបន្ទូលថា ទ្រង់នឹងបោះមនុស្សទៅក្នុងឡឡើងប៉ុណ្ណោះ ទើបមនុស្សដឹងតិចតួច។ ប្រសិនបើព្រះជាម្ចាស់មិនបានមានបន្ទូលទេ នោះគ្មាននរណាម្នាក់នឹងដឹងឡើយ តើមិនមែនដូច្នោះទេឬ? ដូច្នេះ ព្រះជាម្ចាស់មានបន្ទូលថា «មនុស្សចូលទៅក្នុងឡភ្លើងដោយមិនដឹងខ្លួន ហាក់ដូចជាពួកគេត្រូវបានទាញចូលដោយខ្សែពួរអ៊ីចឹង ហាក់ដូចជាពួកគេស្ពឹកអ៊ីចឹង»។ ហេតុអ្វីបានជាមិនវិភាគប្រយោគនេះ៖ នៅពេលដែលមនុស្សបញ្ចេញភាពពិត តើវាជាពេលដែលព្រះជាម្ចាស់មានបន្ទូលថា ការវាយផ្ចាលបានចាប់ផ្ដើម ឬនៅមុនពេលដែលព្រះជាម្ចាស់មានបន្ទូលថា ការវាយផ្ចាលបានចាប់ផ្ដើម? ចេញពីសំណួរនេះ យើងអាចឃើញថា មុនពេលដែលព្រះជាម្ចាស់មានព្រះបន្ទូលអំពីការវាយផ្ចាល នោះមនុស្សបានចាប់ផ្ដើមលន់តួទៅហើយ ដែលបង្ហាញថា ការវាយផ្ចាលបានចាប់ផ្ដើមនៅមុនពេលដែលព្រះជាម្ចាស់មានបន្ទូលអំពីវាទៅទៀត តើនេះមិនមែនជាការពិតទេឬ?


ជំពូកទី ៤០

ចំពោះព្រះជាម្ចាស់ មនុស្សគឺដូចជារបស់លេងនៅក្នុងកណ្ដាប់ព្រះហស្ដរបស់ទ្រង់អ៊ីចឹង ដូចជាសរសៃមីប្រវែងមួយហត្ថនៅក្នុងព្រះហស្ដរបស់ទ្រង់ គឺជាម្នាក់ដែលអាចត្រូវបានធ្វើឱ្យស្ដើង ឬក្រាស់តាមតែព្រះជាម្ចាស់សព្វព្រះទ័យ និងធ្វើជាមួយតាមតែទ្រង់សព្វព្រះទ័យ។ វាសមហេតុផលដែលនិយាយថា មនុស្សពិតជារបស់លេងនៅក្នុងព្រះហស្ដរបស់ទ្រង់មែន ដូចជាសត្វឆ្មាពើស៊ី ដែលស្រ្តីម្នាក់បានទិញពីផ្សារអ៊ីចឹង។ មិនបាច់សង្ស័យឡើយ គេគឺជារបស់លេងនៅក្នុងព្រះហស្ដរបស់ទ្រង់ ដូច្នោះហើយ គ្មានអ្វីខុសអំពីចំណេះដឹងរបស់ពេត្រុសឡើយ។ តាមរយៈសេចក្ដីនេះ គេអាចមើលឃើញថា ព្រះបន្ទូលនិងសកម្មភាពរបស់ព្រះជាម្ចាស់នៅក្នុងមនុស្ស ត្រូវបានសម្រេចដោយភាពងាយស្រួល និងភាពពេញចិត្ត។ ទ្រង់មិនប្រើខួរក្បាលរបស់ទ្រង់ព្រះតម្រិះ ឬធ្វើផែនការ ដូចដែលមនុស្សស្រមៃគិតឡើយ។ កិច្ចការដែលទ្រង់ធ្វើនៅក្នុងមនុស្សគឺសាមញ្ញណាស់ ដូចទៅនឹងព្រះបន្ទូលដែលទ្រង់ថ្លែងទៅកាន់មនុស្សអ៊ីចឹង។ នៅពេលដែលព្រះជាម្ចាស់មានបន្ទូល ទ្រង់ហាក់ដូចជាអនុញ្ញាតឱ្យអណ្ដាតរបស់ទ្រង់រត់ចេញជាមួយទ្រង់ ទ្រង់មានបន្ទូលអ្វីដែលចូលមកក្នុងព្រះរាជ្យតម្រិះរបស់ទ្រង់ ដោយគ្មានបង្ខិតបង្ខំឡើយ។ ទោះបីជាយ៉ាងណាក៏ដោយ បន្ទាប់ពីអានព្រះបន្ទូលរបស់ព្រះជាម្ចាស់ហើយ នោះមនុស្សជឿទាំងស្រុង ពួកគេវង្វេងដោយសារតែព្រះបន្ទូល ពួកគេបើកភ្នែកធំ ហើយស្រឡាំងកាំង។ តើអ្វីកំពុងកើតឡើងនៅទីនេះ? នេះបង្ហាញយ៉ាងល្អអំពីភាពអស្ចារ្យនៃព្រះប្រាជ្ញាញាណរបស់ព្រះជាម្ចាស់។ ដូចដែលមនុស្សស្រមៃគិតអ៊ីចឹង ប្រសិនបើកិច្ចការរបស់ព្រះជាម្ចាស់នៅក្នុងមនុស្ស ត្រូវតែបានដាក់ផែនការយ៉ាងផ្ចិតផ្ចង់ឱ្យច្បាស់លាស់ និងត្រឹមត្រូវ នោះបើគិតឱ្យកាន់តែជ្រៅអំពីការស្រមៃគិតទាំងនេះ ព្រះប្រាជ្ញាញាណ ភាពអស្ចារ្យ និងភាពមិនអាចវាស់ស្ទង់បានរបស់ព្រះជាម្ចាស់នឹងអាចកំណត់បរិមាណបាន ដែលបង្ហាញថាការឱ្យតម្លៃរបស់មនុស្សចំពោះព្រះជាម្ចាស់គឺទាបណាស់។ ដោយសារតែងតែមានភាពភ្លីភ្លើនៅក្នុងសកម្មភាពរបស់មនុស្ស នោះពួកគេវាស់ស្ទង់ព្រះជាម្ចាស់តាមវិធីដូចគ្នា។ ព្រះជាម្ចាស់មិនបង្កើតផែនការ ឬការរៀបចំសម្រាប់កិច្ចការរបស់ទ្រង់ឡើយ។ ផ្ទុយទៅវិញ វាត្រូវបានអនុវត្តដោយផ្ទាល់ដោយព្រះវិញ្ញាណរបស់ព្រះជាម្ចាស់ ហើយគោលការណ៍ដែលព្រះវិញ្ញាណរបស់ព្រះជាម្ចាស់ធ្វើកិច្ចការ គឺសេរី និងមិនអាចដាក់កំហិតបានឡើយ។ វាហាក់ដូចជាព្រះជាម្ចាស់មិនយកព្រះទ័យទុកដាក់លើសភាពរបស់មនុស្ស ហើយមានបន្ទូលតាមតែទ្រង់សព្វព្រះទ័យអ៊ីចឹង ប៉ុន្តែមនុស្សនៅតែអាចផ្ដាច់ខ្លួនយ៉ាងលំបាកចេញពីព្រះបន្ទូលរបស់ព្រះជាម្ចាស់ ដោយសារតែព្រះប្រាជ្ញាញាណរបស់ព្រះជាម្ចាស់។ សរុបមក ការពិត នៅតែជាការពិត។ ពីព្រោះកិច្ចការនៃព្រះវិញ្ញាណរបស់ព្រះជាម្ចាស់នៅក្នុងមនុស្សទាំងអស់គឺច្បាស់ណាស់ ចំណុចនេះគឺគ្រប់គ្រាន់ដើម្បីបង្ហាញអំពីគោលការណ៍នៃកិច្ចការរបស់ព្រះជាម្ចាស់។ ប្រសិនបើព្រះជាម្ចាស់ត្រូវបង់ថ្លៃយ៉ាងសម្បើមក្នុងកិច្ចការរបស់ទ្រង់នៅក្នុងភាវៈដែលត្រូវបានបង្កើតមក តើនោះមិនមែនជាករណីនៃការយកឈើប្រណីតទៅប្រើប្រាស់សម្រាប់រឿងកំប៉ិកកំប៉ុកទេឬ? តើព្រះជាម្ចាស់ត្រូវតែធ្វើសកម្មភាពនៅក្នុងមនុស្សឬ? តើវានឹងមានតម្លៃដែរឬ? ដោយសារតែព្រះវិញ្ញាណរបស់ព្រះជាម្ចាស់កំពុងតែធ្វើកិច្ចការអស់រយៈពេលយ៉ាងយូរ ប៉ុន្តែក្នុងយុគសម័យនានា ព្រះវិញ្ញាណរបស់ព្រះជាម្ចាស់មិនដែលធ្វើការតាមវិធីនេះឡើយ ដូច្នេះគ្មាននរណាម្នាក់ធ្លាប់ដឹងពីមធ្យោបាយ និងគោលការណ៍ដែលព្រះជាម្ចាស់ធ្វើកិច្ចការឡើយ ពួកគេមិនដែលច្បាស់ឡើយ។ បច្ចុប្បន្ននេះ ពួកគេច្បាស់លាស់ហើយ ដោយសារតែព្រះវិញ្ញាណរបស់ព្រះជាម្ចាស់បានបើកសម្ដែងដល់ពួកគេដោយផ្ទាល់ ហើយការនេះច្បាស់ណាស់ ត្រូវបានបង្ហាញដោយផ្ទាល់ដោយព្រះវិញ្ញាណរបស់ព្រះជាម្ចាស់ មិនមែនសរុបដោយមនុស្សឡើយ។ ហេតុអ្វីបានជាមិនធ្វើដំណើរទៅស្ថានសួគ៌ជាន់ទីបី ហើយមើលថាតើរឿងនេះពិតជាអ្វីដែលកំពុងកើតឡើងឬអត់។ ដើម្បីឱ្យឃើញថា បន្ទាប់ពីធ្វើកិច្ចការទាំងអស់នេះ កម្លាំងពលកម្មរបស់ព្រះជាម្ចាស់ធ្វើឱ្យទ្រង់នឿយហត់ឬអត់ ខ្នងរបស់ទ្រង់ឈឺ ហើយព្រះបាទរបស់ទ្រង់ឈឺឬអត់ ឬក៏ទ្រង់មិនអាចសោយ ឬមិនអាចផ្ទំឬអត់។ ហើយថា តើទ្រង់ត្រូវតែអានឯកសារយោងជាច្រើនដើម្បីថ្លែងព្រះបន្ទូលទាំងនេះឬអត់ ថាតើសេចក្ដីព្រាងនៃព្រះសូរសៀងរបស់ព្រះជាម្ចាស់ត្រូវបានចែកចាយនៅលើតុឬអត់ ហើយថាតើទ្រង់ស្ងួតព្រះឱស្ឋបន្ទាប់ពីមានបន្ទូលច្រើនឬអត់។ តថភាពគឺច្បាស់ជាផ្ទុយពីនេះ៖ ព្រះបន្ទូលខាងលើ គ្មានអ្វីដូចគ្នានឹងទីកន្លែងដែលព្រះជាម្ចាស់គង់នៅឡើយ។ ព្រះជាម្ចាស់មានបន្ទូលថា «ខ្ញុំបានចំណាយពេលវេលាជាច្រើន ហើយបង់ថ្លៃដ៏សម្បើមដើម្បីប្រយោជន៍របស់មនុស្ស ប៉ុន្តែនៅពេលនេះ ដោយមិនដឹងហេតុផលអ្វី មនសិការរបស់មនុស្សនៅតែមិនអាចបំពេញតួនាទីដើមរបស់ពួកវាបាន»។ មិនថាមនុស្សដឹងពីសេចក្ដីទុក្ខព្រួយរបស់ព្រះជាម្ចាស់ឬអត់ឡើយ ប្រសិនបើពួកគេអាចចូលទៅដល់សេចក្ដីស្រឡាញ់របស់ព្រះជាម្ចាស់ ដោយមិនប្រឆាំងនឹងមនសិការរបស់ពួកគេ នោះការនេះអាចនឹងត្រូវបានចាត់ទុកថាសមហេតុសមផល និងមានហេតុផល។ ភាពភ័យខ្លាចតែមួយគឺថាពួកគេមិនចង់បំពេញតួនាទីដើមនៃមនសិការ។ តើអ្នកនិយាយដូចម្ដេច តើវាត្រឹមត្រូវឬទេ? តើព្រះបន្ទូលទាំងនេះជួយអ្នកឬទេ? សេចក្ដីសង្ឃឹមរបស់ខ្ញុំគឺថា អ្នករាល់គ្នាជាកម្មសិទ្ធិនៃប្រភេទអ្វីៗដែលមានមនសិការ ជាជាងក្លាយជាសំរាមដោយគ្មានមនសិការ។ តើអ្នកគិតដូចម្ដេចចំពោះព្រះបន្ទូលទាំងនេះ? តើមាននរណាម្នាក់ដឹងអំពីរឿងនេះទេ? តើការមានម្ជុលមួយដោតជាប់នៅក្នុងបេះដូងរបស់អ្នក មិនឈឺទេឬ? តើព្រះជាម្ចាស់ចាក់ម្ជុលនៅក្នុងសាកសពដែលមិនដឹងអីឬ? តើព្រះជាម្ចាស់យល់ច្រឡំឬ តើវ័យចំណាស់ធ្វើឱ្យការទតរបស់ទ្រង់ស្រវាំងឬ? ខ្ញុំមានបន្ទូលថា វាមិនអាចទៅរួចឡើយ! ទោះជាយ៉ាងណា រឿងនេះត្រូវតែជាកំហុសរបស់មនុស្ស។ ហេតុអ្វីបានជាមិនទៅមន្ទីរពេទ្យ ហើយពិនិត្យមើល? វាច្បាស់ជាមានបញ្ហាមួយនៅក្នុងបេះដូងរបស់មនុស្ស។ វាត្រូវការដាក់ «គ្រឿងបន្លាស់» ថ្មី តើអ្នកគិតដូចម្ដេច? តើអ្នកនឹងធ្វើដូច្នោះទេ?

ព្រះជាម្ចាស់មានបន្ទូលថា «ខ្ញុំទតមើលមុខដ៏អាក្រក់របស់ពួកគេ និងសភាពដ៏ចម្លែករបស់ពួកគេ ហើយខ្ញុំចាកចេញពីមនុស្សម្ដងទៀត។ ស្ថិតក្រោមស្ថានភាពបែបនេះ មនុស្សនៅតែមិនយល់ ហើយទទួលយកអ្វីដែលខ្ញុំបានបដិសេធត្រឡប់មកវិញម្ដងទៀត ដោយទន្ទឹងរង់ចាំការវិលត្រឡប់របស់ខ្ញុំ»។ ហេតុអ្វីបានជាក្នុងអំឡុងពេលនៃ «យុគសម័យបច្ចេកវិទ្យាថ្មី» ព្រះជាម្ចាស់នៅតែមានបន្ទូលអំពីរទេះគោ? ហេតុអ្វីបានជាដូច្នេះ? តើវាដោយសារតែព្រះជាម្ចាស់សព្វព្រះទ័យនឹងមានបន្ទូលច្រំដែលៗឬ? តើព្រះជាម្ចាស់រំលងពេលវេលា ដោយសារតែទ្រង់គ្មានអ្វីធ្វើប្រសើរជាងនេះឬ? តើព្រះជាម្ចាស់ដូចទៅនឹងមនុស្សដែលសម្រាកឥតប្រយោជន៍បន្ទាប់ពីទទួលទានអាហារឆ្អែតឬ? តើមានប្រយោជន៍ណាមួយទេ ដែលត្រូវមានបន្ទូលឡើងវិញអំពីព្រះបន្ទូលទាំងនេះម្ដងហើយម្ដងទៀត? ខ្ញុំបានមានបន្ទូលថា មនុស្សគឺជាអ្នករងទុក្ខវេទនា ដែលអ្នកតែងតែត្រូវញ៉ឹងត្រចៀកពួកគេដើម្បីទៅដល់ពួកគេ។ បន្ទាប់ពីព្រះបន្ទូលត្រូវបានថ្លែងទៅកាន់ពួកគេនៅថ្ងៃនេះ នោះពួកគេនឹងភ្លេចព្រះបន្ទូលនោះមួយរំពេចនៅថ្ងៃស្អែក វាហាក់ដូចជាពួកគេកំពុងតែទទួលរងទុក្ខដោយសារជំងឺដេកមិនលក់អ៊ីចឹង។ ដូច្នេះ វាមិនមែនជាករណីដែលថាព្រះបន្ទូលមួយចំនួនមិនត្រូវបានមានបន្ទូលនោះទេ តែជាករណីដែលមនុស្សមិនបានធ្វើសកម្មភាពលើព្រះបន្ទូលវិញ។ ប្រសិនបើអ្វីមួយត្រូវបាននិយាយម្ដង ឬពីរដង មនុស្សនៅតែមិនយល់ នោះវាត្រូវតែត្រូវបាននិយាយបីដង នេះគឺជាចំនួនអប្បបរមា។ ក៏មាន «បុរសវ័យចំណាស់» មួយចំនួន ដែលវាត្រូវតែបាននិយាយពីដប់ដង ទៅម្ភៃដងដែរ។ តាមរបៀបនេះ រឿងដដែលត្រូវបាននិយាយម្ដងហើយម្ដងទៀត តាមវិធីផ្សេងៗគ្នា ដើម្បីឱ្យឃើញថា មនុស្សបានផ្លាស់ប្ដូរឬអត់។ តើអ្នករាល់គ្នាពិតជាបានធ្វើកិច្ចការតាមវិធីនេះឬ? ខ្ញុំមិនចង់ប្រើអំណាចដាក់មនុស្សទេ ប៉ុន្តែពួកគេទាំងអស់កំពុងតែប្រព្រឹត្តល្ងីល្ងើដាក់ព្រះជាម្ចាស់។ ពួកគេទាំងអស់ដឹងថាត្រូវប្រើអាហារបំប៉នបន្ថែមទៀត ប៉ុន្តែពួកគេមិនមានអារម្មណ៍ខ្វល់ខ្វាយដោយសារព្រះជាម្ចាស់ តើនេះគឺជាការបម្រើព្រះជាម្ចាស់ឬ? តើនេះជាការស្រឡាញ់ព្រះជាម្ចាស់ឬ? ច្បាស់ណាស់ថា ពួកគេចំណាយពេលពេញមួយថ្ងៃ ដោយមិនខ្វល់ពីលោកីយ៍ សម្រាកឥតប្រយោជន៍ និងនៅស្ងៀមស្ងាត់។ ប៉ុន្តែទោះបីជាបែបនោះក្ដី មនុស្សមួយចំនួននៅតែមិនពេញចិត្ត ហើយបង្កើតសេចក្ដីទុក្ខព្រួយផ្ទាល់ខ្លួនរបស់ពួកគេដដែល។ ប្រហែលជាខ្ញុំកំពុងតែម៉ឺងម៉ាត់បន្តិចហើយ ប៉ុន្តែនេះគឺជាអ្វីដែលត្រូវបានស្គាល់ថា មានមនោសញ្ចេតនាខ្លាំងពេកអំពីខ្លួនឯង! តើព្រះជាម្ចាស់ឬ ដែលធ្វើឱ្យអ្នកមានអារម្មណ៍ទុក្ខព្រួយ? តើនេះមិនមែនជាករណីនៃការនាំយកការរងទុក្ខមកដាក់លើខ្លួនឯងទេឬ? តើគ្មានព្រះគុណណាមួយរបស់ព្រះជាម្ចាស់ មានលក្ខណៈសម្បត្តិក្លាយជាប្រភពនៃសេចក្ដីសុខរបស់អ្នកទេឬ? ទាំងអស់នេះ អ្នកមិនបានយកចិត្តទុកដាក់ដល់បំណងព្រះហឫទ័យរបស់ព្រះជាម្ចាស់ឡើយ ហើយអ្នកអវិជ្ជមាន សុខភាពទន់ខ្សោយ និងពិបាកចិត្ត ហេតុអ្វីបានជាបែបនេះ? តើវាជាបំណងព្រះហឫទ័យរបស់ព្រះជាម្ចាស់ឬ ដែលធ្វើឱ្យអ្នករស់នៅក្នុងសាច់ឈាម? អ្នកមិនស្គាល់បំណងព្រះហឫទ័យរបស់ព្រះជាម្ចាស់ អ្នកមិនស្រួលនៅក្នុងចិត្តផ្ទាល់ខ្លួនរបស់អ្នក អ្នករអ៊ូរទាំ និងត្អូញត្អែរ ហើយចំណាយពេលពេញមួយថ្ងៃដុសលាង ហើយសាច់ឈាមរបស់អ្នកទទួលរងនូវការឈឺចាប់ និងទារុណកម្ម នោះគឺជាអ្វីដែលអ្នកសមនឹងទទួល! អ្នកស្នើសុំឱ្យអ្នកដទៃសរសើរតម្កើងព្រះជាម្ចាស់ក្នុងពេលនៃការវាយផ្ចាល ស្នើសុំឱ្យពួកគេចាកចេញពីការវាយផ្ចាល ស្នើសុំឱ្យពួកគេមិនត្រូវជាប់កំហិតដោយសារការវាយផ្ចាល ប៉ុន្តែអ្នកបានធ្លាក់ទៅក្នុងការវាយផ្ចាល ហើយមិនអាចគេចចេញបានឡើយ។ វាត្រូវការពេលវេលាជាច្រើនឆ្នាំ ដើម្បីដេញជើងឱ្យទាន់ «ស្មារតីនៃការលះបង់ខ្លួនឯង» ដូច ដុង កុនរុយ នេះ។ នៅពេលដែលអ្នកបង្រៀនព្រះបន្ទូល និងគោលលទ្ធិ តើអ្នកមិនអាអារម្មណ៍អាម៉ាស់ទេឬ? តើអ្នកស្គាល់ខ្លួនឯងទេ? តើអ្នកបានទុកខ្លួនឯងដោយឡែកឬទេ? តើអ្នកពិតជាស្រឡាញ់ព្រះជាម្ចាស់ឬទេ? តើអ្នកបានទុកការយល់ឃើញ និងវាសនារបស់អ្នកមួយឡែកឬទេ? មិនបាច់ឆ្ងល់ឡើយ ព្រះជាម្ចាស់មានបន្ទូលថា មនុស្សគឺជាម្នាក់ដែលអស្ចារ្យ និងមិនអាចវាស់ស្ទង់បានឡើយ។ តើនរណានឹងបានគិតថា មាន «រតនសម្បត្តិ» ជាច្រើននៅក្នុងមនុស្ស ដែលមិនទាន់បានគាស់យកនោះ? ថ្ងៃនេះ ការមើលឃើញរតនសម្បត្តិនោះ គឺគ្រប់គ្រាន់ដើម្បី «បើកភ្នែករបស់គេ» ថាមនុស្សគឺ «អស្ចារ្យ» ខ្លាំងណាស់! វាហាក់ដូចជាខ្ញុំគឺជាកូនក្មេងម្នាក់ដែលមិនអាចរាប់ចំនួនបានអ៊ីចឹង។ សូម្បីតែបច្ចុប្បន្ននេះ ក៏ខ្ញុំមិនទាន់រកឃើញពីចំនួនមនុស្សដែលស្រឡាញ់ព្រះជាម្ចាស់យ៉ាងពិតប្រាកដឡើយ។ ខ្ញុំមិនអាចនឹកឃើញអំពីចំនួនបានឡើយ ដូច្នេះហើយ ដោយសារតែ «ការមិនមានភក្ដីភាព» របស់ខ្ញុំ នៅពេលដែលពេលវេលាមកដល់ដើម្បីរៀបរាប់នៅចំពោះព្រះជាម្ចាស់ នោះខ្ញុំតែងតែបរាជ័យ មិនអាចធ្វើអ្វីតាមតែខ្ញុំសព្វព្រះទ័យឡើយ ខ្ញុំតែងតែនៅក្នុងការជាប់បំណុលរបស់ព្រះជាម្ចាស់។ ជាលទ្ធផល នៅពេលដែលខ្ញុំរៀបរាប់ នោះខ្ញុំតែងតែត្រូវបានព្រះជាម្ចាស់ «ស្ដីបន្ទោស»។ ខ្ញុំមិនដឹងពីមូលហេតុដែលមនុស្សសាហាវដល់ម៉្លេះឡើយ ដែលតែងតែធ្វើឱ្យខ្ញុំទទួលរងទុក្ខដោយសារតែរឿងនេះ។ មនុស្សប្រើប្រាស់ឱកាសនេះ ដើម្បីចំកោងខ្លួនសើច ពួកគេពិតជាមិនមែនជាមិត្តភក្ដិរបស់ខ្ញុំឡើយ។ នៅពេលដែលខ្ញុំមានបញ្ហា ពួកគេមិនផ្តល់ជំនួយណាមួយដល់ខ្ញុំឡើយ ប៉ុន្តែពួកគេសើចចំអកដាក់ខ្ញុំដោយចេតនាទៅវិញ ពួកគេពិតជាគ្មានមនសិការមែន!


ជំពូកទី ៤១

តើព្រះជាម្ចាស់ធ្វើការបែបណាចំពោះមនុស្ស? តើអ្នកគិតឃើញហើយឬនៅ? តើអ្នកច្បាស់ទេ? ហើយតើទ្រង់ធ្វើការបែបណានៅក្នុងក្រុមជំនុំ? តើអ្នកយល់យ៉ាងណាចំពោះរឿងទាំងនេះ? តើអ្នកធ្លាប់ពិចារណាអំពីសំណួរទាំងនេះទេ? តើអ្វីជាបំណងដែលទ្រង់ចង់សម្រេចបាន តាមរយៈកិច្ចការរបស់ទ្រង់នៅក្នុងក្រុមជំនុំ? តើអ្នកយល់ច្បាស់ចំពោះរឿងទាំងនេះទេ? ប្រសិនបើមិនច្បាស់ទេ នោះគ្រប់យ៉ាងដែលអ្នកធ្វើគឺឥតប្រយោជន៍ និងគ្មានបានការទេ! តើពាក្យទាំងអស់នេះបានប៉ះពាល់ចិត្តរបស់អ្នកទេ? ដោយគ្រាន់តែធ្វើឱ្យមានដំណើរការយ៉ាងសកម្ម តែគ្មានការដកថយឥតសកម្មភាព តើនេះនឹងបំពេញតាមបំណងព្រះហឫទ័យរបស់ព្រះជាម្ចាស់ឬទេ? តើការសហការដ៏ងងឹតងងល់គ្រប់គ្រាន់ឬទេ? តើអ្នកគួរធ្វើអ្វី ប្រសិនបើអ្នកស្រពេចស្រពិលអំពីនិមិត្ត? តើអ្នកនឹងមិនស្វែងរកបន្ថែមទៀតទេឬ? ព្រះជាម្ចាស់មានបន្ទូលថា «ខ្ញុំធ្លាប់ខិតខំប្រឹងប្រែងយ៉ាងធំធេងនៅក្នុងចំណោមនុស្ស ប៉ុន្តែពួកគេមិនចាប់អារម្មណ៍នោះទេ ដូច្នេះ ខ្ញុំត្រូវតែប្រើប្រាស់ព្រះបន្ទូលរបស់ខ្ញុំដើម្បីបើកសម្ដែងពីព្រះបន្ទូលនេះចំពោះពួកគេជាជំហានៗ។ ទោះបីជាយ៉ាងណា មនុស្សនៅតែមិនយល់ព្រះបន្ទូលរបស់ខ្ញុំ ហើយគេនៅតែមិនដឹងអំពីគោលបំណងនៃផែនការរបស់ខ្ញុំ»។ តើព្រះបន្ទូលទាំងនេះមានន័យដូចម្ដេច? តើអ្នកធ្លាប់ពិចារណាអំពីគោលបំណងនេះទេ? តើអ្នកពិតជាបានធ្វើឱ្យវាសប្បាយ និងឥតគោលដៅឬ? ប្រសិនបើដូច្នោះ តើអ្វីជាមូលហេតុ? ប្រសិនបើគោលបំណងនេះ មានសភាពស្រពេចស្រពិល និងមិនអាចយល់បានចំពោះអ្នក នោះធ្វើដូចម្ដេចទើបអាចសម្រេចការសហការដ៏ពិតប្រាកដបាន? ព្រះជាម្ចាស់មានបន្ទូលថា ការស្វែងរករបស់មនុស្សទាំងអស់ គឺនៅលើសមុទ្រដែលគ្មានព្រំដែន នៅក្នុងគោលលទ្ធិដែលត្រូវបានសរសេរដោយពាក្យដែលឥតបានការ។ ចំពោះការដេញតាមរបស់អ្នករាល់គ្នា សូម្បីតែអ្នកក៏មិនអាចពន្យល់បានថាបំណងប្រាថ្នានោះនៅក្នុងប្រភេទអ្វីដែរ។ តើអ្វីទៅដែលព្រះជាម្ចាស់ចង់សម្រេចបាននៅក្នុងមនុស្ស? អ្នកគួរតែច្បាស់លាស់លើរឿងទាំងអស់នេះ។ តើវាគ្រាន់តែដើម្បីធ្វើឱ្យសត្វនាគដ៏ធំមានសម្បុរក្រហមអាម៉ាស់ តាមវិធីអវិជ្ជមានមួយឬ? ដោយការធ្វើឱ្យសត្វនាគដ៏ធំមានសម្បុរក្រហមអាម៉ាស់ តើព្រះជាម្ចាស់នឹងគ្រាន់ទៅយាងទៅក្នុងភ្នំដោយដៃទទេ ហើយរស់នៅទីនោះដាច់ពីគេឬ? ដូច្នេះ តើព្រះជាម្ចាស់ចង់បានអ្វី? តើព្រះជាម្ចាស់ពិតជាចង់បានចិត្តរបស់មនុស្សឬ? ឬតើទ្រង់ចង់បានជីវិតរបស់ពួកគេឬ? ឬចង់បានទ្រព្យសម្បត្តិ និងតំណែងរបស់ពួកគេ? តើទាំងអស់នេះមានប្រយោជន៍អ្វី? ពួកវាគ្មានប្រយោជន៍ចំពោះព្រះជាម្ចាស់ទេ។ តើព្រះជាម្ចាស់បានធ្វើកិច្ចការជាច្រើនលើមនុស្ស ដោយគ្រាន់តែចង់ប្រើប្រាស់គេជាភស្ដុតាងនៃជ័យជម្នះរបស់ទ្រង់លើសាតាំង ដើម្បីឱ្យទ្រង់អាចបង្ហាញអំពី «សមត្ថភាព» របស់ទ្រង់ឬ? ដូច្នេះ តើព្រះជាម្ចាស់នឹងមិនហាក់ដូចជា «កំប៉ិកកំប៉ុក» ណាស់ទេឬ? តើព្រះជាម្ចាស់ជាព្រះជាម្ចាស់ប្រភេទនោះឬ? មនុស្សម្នាក់ដែលដូចជាកូនក្មេង តើនរណាទាញមនុស្សធំឱ្យទៅវាយជាមួយគេ? តើនោះមានហេតុផលអ្វី? មនុស្សតែងតែប្រើប្រាស់សញ្ញាណរបស់ខ្លួនជានិច្ចដើម្បីវាស់ស្ទង់ព្រះជាម្ចាស់។ ព្រះជាម្ចាស់ធ្លាប់បានមានបន្ទូលថា «ក្នុងមួយឆ្នាំមានបួនរដូវ ហើយមួយរដូវមានរយៈពេលបីខែ»។ មនុស្សបានស្ដាប់ព្រះបន្ទូលទាំងនេះ បានប្ដេជ្ញាថានឹងចងចាំ ហើយបាននិយាយជានិច្ចថា ក្នុងមួយរដូវមានរយៈពេលបីខែ ហើយក្នុងមួយឆ្នាំមានបួនរដូវ។ នៅពេលដែលព្រះជាម្ចាស់បានសួរថា «តើក្នុងមួយឆ្នាំមានប៉ុន្មានរដូវ? ហើយក្នុងមួយរដូវមានប៉ុន្មានខែ?» មនុស្សបានឆ្លើយតបរួមគ្នាថា «បួនរដូវ បីខែ»។ មនុស្សតែងតែព្យាយាមផ្ដល់និយមន័យឱ្យព្រះជាម្ចាស់តាមវិធីរបស់បទបញ្ញត្តិនានា ហើយពេលនេះ ដោយការបានចូលទៅក្នុងសម័យកាលនៃ «បីរដូវកាលក្នុងមួយឆ្នាំ បួនខែក្នុងមួយរដូវ» នោះមនុស្សនៅតែមិនដឹងដដែល វាហាក់ដូចជាគេខ្វាក់អ៊ីចឹង ដោយស្វែងរកបទបញ្ញត្តិនៅក្នុងរបស់សព្វសារពើ។ ហើយបច្ចុប្បន្ននេះ មនុស្សជាតិព្យាយាមអនុវត្ត «បទបញ្ញត្តិ» របស់ពួកគេ ចំពោះព្រះជាម្ចាស់! ពួកគេពិតជាខ្វាក់មែន! តើពួកគេមិនឃើញទេឬអីថា ពេលនេះ លែងមាន «រដូវរងារ» ហើយមានតែ «និទាឃរដូវ រដូវក្ដៅ និងរដូវស្លឹកឈើជ្រុះ»? មនុស្សគឺពិតជាឡប់មែន! បានមកដល់ទីនេះហើយនៅតែមិនដឹងពីវិធីដើម្បីស្គាល់ព្រះជាម្ចាស់ទៀត គឺដូចជាបុគ្គលម្នាក់ក្នុងទសវត្សរ៍ឆ្នាំ ១៩២០ អ៊ីចឹង ដែលគិតថា មធ្យោបាយធ្វើដំណើរមិនមានភាពងាយស្រួល ហើយមនុស្សទាំងអស់គួរតែដើរ ឬដឹកលាតូចមួយក្បាល ឬអ្នកដែលគិតថា មនុស្សគួរតែប្រើប្រាស់ចង្កៀងប្រេង ឬអ្នកដែលជឿថា វិធីជីវិតតាមបែបធម្មជាតិនៅតែមានឥទ្ធិពល។ តើទាំងអស់នេះមិនមែនជាសញ្ញាណដែលមាននៅក្នុងខួរក្បាលរបស់មនុស្សទេឬ? ហេតុអ្វីបានជាពួកគេនៅតែនិយាយអំពីសេចក្ដីមេត្តាករុណា និងសេចក្ដីស្រលាញ់អស់ពីព្រះទ័យបច្ចុប្បន្ននេះ? តើនិយាយបែបនេះមានប្រយោជន៍អ្វី? វាដូចជាការនិយាយភ្លេចភ្លាំងរបស់ស្ត្រីចាស់ជរាម្នាក់អំពីអតីតកាលរបស់គាត់អ៊ីចឹង តើពាក្យទាំងអស់នេះមានប្រយោជន៍អ្វី? សរុបមក បច្ចុប្បន្ន គឺជាបច្ចុប្បន្ន។ តើពេលវេលាអាចវិលត្រឡប់ទៅរក ២០ ឬ៣០ ឆ្នាំមុនបានទេ? មនុស្សទាំងអស់ដើរតាមទំនោរ។ ហេតុអ្វីបានជាពួកគេស្ទាក់ស្ទើរខ្លាំងម៉្លេះក្នុងការទទួលយកការពិតនេះ? នៅក្នុងសម័យកាលនៃការវាយផ្ចាលបច្ចុប្បន្ន តើការនិយាយអំពីសេចក្ដីមេត្តាករុណា និងសេចក្ដីស្រលាញ់អស់ពីព្រះទ័យមានប្រយោជន៍អ្វី? សេចក្ដីមេត្តាករុណា និងសេចក្ដីស្រលាញ់អស់ពីព្រះទ័យ តើមានតែប៉ុណ្ណេះឬចំពោះព្រះជាម្ចាស់? ហេតុអ្វីបានជាមនុស្សបន្តហូប «កន្ទក់ និងបន្លែព្រៃ» នៅក្នុងសម័យនៃ «ម៉្សៅ និងអង្ករ»? អ្វីដែលព្រះជាម្ចាស់មិនសព្វព្រះទ័យធ្វើ គឺមនុស្សបង្ខិតបង្ខំទ្រង់ឱ្យធ្វើ។ ប្រសិនបើទ្រង់ជំទាស់ នោះទ្រង់នឹងត្រូវបានដាក់ឈ្មោះថា «ប្រឆាំងបដិវត្ដន៍» ហើយទោះបីជាវាធ្លាប់ត្រូវបាននិយាយម្ដងហើយម្ដងទៀតថា ព្រះជាម្ចាស់មិនមានសេចក្ដីមេត្តាករុណា និងជាព្រះជាម្ចាស់ដ៏គួរឱ្យស្រឡាញ់ពីកំណើតក៏ដោយ តើនរណាស្ដាប់? មនុស្សពិតជាមិនសមហេតុផលពេកហើយ។ វាហាក់ដូចជាព្រះបន្ទូលរបស់ព្រះជាម្ចាស់គ្មានឥទ្ធិពលអ៊ីចឹង។ មនុស្សតែងតែមើលឃើញព្រះបន្ទូលរបស់ខ្ញុំក្នុងពន្លឺខុសៗគ្នា។ គ្រប់ពេល ព្រះជាម្ចាស់ត្រូវបានមនុស្សសើចចំអកដាក់ ហាក់ដូចជាបទឧក្រិដ្ឋត្រូវបានគេធ្វើទៅលើជនស្លូតត្រង់ដោយគ្មានមូលដ្ឋានអ៊ីចឹង។ ដូច្នេះ តើនរណាអាចមានចិត្តដូចព្រះជាម្ចាស់? អ្នករាល់គ្នាតែងតែចង់រស់នៅក្នុងសេចក្ដីមេត្តាករុណា និងសេចក្ដីស្រលាញ់អស់ពីព្រះទ័យរបស់ព្រះជាម្ចាស់ ដូច្នេះ តើមានអ្វីឱ្យព្រះជាម្ចាស់ធ្វើ ក្រៅពីអត់ទ្រាំនឹងការប្រមាថរបស់មនុស្ស? ទោះបីជាយ៉ាងណាក៏ដោយ ខ្ញុំសង្ឃឹមថា អ្នករាល់គ្នានឹងស្វែងរកយ៉ាងលម្អិតអំពីវិធីដែលព្រះវិញ្ញាណបរិសុទ្ធធ្វើការជាមុនសិន មុនពេលដែលអ្នកប្រកែកជាមួយនឹងព្រះជាម្ចាស់។ ប៉ុន្តែខ្ញុំទទូចឱ្យអ្នកមើលយ៉ាងប្រុងប្រយ័ត្នទៅក្នុងអត្ថន័យដើមនៃព្រះបន្ទូលរបស់ព្រះជមា្ចស់ កុំគិតថាខ្លួនឯងឆ្លាតក្នុងការជឿថា ព្រះបន្ទូលរបស់ព្រះជាម្ចាស់ «ត្រូវបានលាយ» ឱ្យសោះ។ មិនចាំបាច់ធ្វើបែបនោះទេ! តើនរណាអាចប្រាប់ថាព្រះបន្ទូលរបស់ព្រះជាម្ចាស់ «ត្រូវបានលាយ» ដូចម្ដេចនោះ? លុះត្រាតែព្រះជាម្ចាស់មានបន្ទូលដូច្នោះដោយផ្ទាល់ ឬទ្រង់ចង្អុលបង្ហាញបែបនេះយ៉ាងច្បាស់។ ចូរកុំលើកតម្កើងខ្លួនឯងពេក។ ប្រសិនបើអ្នកអាចមើលឃើញផ្លូវនៃការអនុវត្តចេញពីព្រះបន្ទូលរបស់ព្រះជាម្ចាស់ នោះអ្នកនឹងបានបំពេញតាមសេចក្ដីតម្រូវរបស់ទ្រង់ហើយ។ តើអ្នកចង់ឃើញអ្វីទៀត? ព្រះជាម្ចាស់បានមានបន្ទូលថា «ខ្ញុំនឹងឈប់បង្ហាញសេចក្ដីមេត្តាករុណាចំពោះភាពទន់ខ្សោយរបស់មនុស្សទៀតហើយ»។ ប្រសិនបើអ្នកមិនអាចយល់ពីអត្ថន័យនៃការថ្លែងដ៏សាមញ្ញ និងច្បាស់ៗនេះទេ នោះតើការសិក្សា និងការស្រាវជ្រាវបន្ថែមនឹងមានប្រយោជន៍អ្វី? បើគ្មានសូម្បីតែចំណេះដឹងមូលដ្ឋានបំផុតអំពីយន្ដសាស្ដ្រ តើអ្នកនឹងអាចមានលក្ខណៈសម្បត្តិដើម្បីបង្កើតគ្រាប់រ៉ុកកែតឬទេ? តើបុគ្គលម្នាក់នេះ មិនមែនជាម្នាក់ដែលបង្កើតអំនួតឥតខ្លឹមសារទេឬ? មនុស្សមិនមានធនធានដើម្បីធ្វើកិច្ចការរបស់ព្រះជាម្ចាស់ទេ។ គឺជាព្រះជាម្ចាស់ទេតើ ដែលលើកសរសើរគេ។ ការបម្រើទ្រង់យ៉ាងសាមញ្ញ ដោយមិនដឹងថាទ្រង់ស្រឡាញ់អ្វី និងស្អប់អ្វីផង តើនេះមិនមែនជាគ្រឿងផ្សំសម្រាប់គ្រោះមហន្តរាយទេឬ? មនុស្សមិនស្គាល់ខ្លួនឯងទេ ប៉ុន្តែគិតដល់ខ្លួនឯងយ៉ាងពិសេស។ តើពួកគេគិតថាពួកគេជានរណា! ពួកគេគ្មានយោបល់ពីអ្វីល្អ ឬអ្វីដែលអាក្រក់នោះទេ។ ចូរគិតត្រឡប់ទៅអតីតកាល ហើយសម្លឹងមើលទៅអនាគតខាងមុខ តើនិយាយបែបនោះយ៉ាងម៉េចដែរ? បន្ទាប់មក ចូរស្គាល់ខ្លួនឯង។

ព្រះជាម្ចាស់បានបើកសម្ដែងនូវដំណោះស្រាយដ៏ធំមួយអំពីបំណង និងគោលដៅរបស់មនុស្ស។ ទ្រង់បានមានបន្ទូលថា «មានតែដូច្នោះទេ ទើបខ្ញុំឃើញយ៉ាងច្បាស់អំពីបំណង និងគោលដៅរបស់មនុស្ស។ ខ្ញុំដកដង្ហើមធំពីក្នុងពពក៖ ហេតុអ្វីបានជាមនុស្សតែងតែធ្វើសកម្មភាពសម្រាប់ខ្លួនឯង? តើការវាយផ្ចាលរបស់ខ្ញុំមិនបានមានបំណងដើម្បីធ្វើឱ្យពួកគេគ្រប់លក្ខណ៍ទេឬ? តើខ្ញុំវាយប្រហារដោយចេតនាទៅលើអាកប្បកិរិយាវិជ្ជមានរបស់ពួកគេឬ?» តើអ្នករៀនអំពីខ្លួនឯងបានប៉ុនណាចេញពីព្រះបន្ទូលទាំងនេះ? តើបំណង និងគោលដៅរបស់មនុស្សពិតជាបានបាត់អស់ហើយឬ? តើអ្នកបានពិនិត្យមើលរឿងនេះដោយខ្លួនឯងទេ? អ្នកក៏អាចមកចំពោះព្រះភ័ក្ត្រព្រះជាម្ចាស់ ហើយព្យាយាមយល់ពីបញ្ហានេះដែរ៖ តើលទ្ធផលអ្វីដែលត្រូវបានសម្រេចដោយកិច្ចការនៃការវាយផ្ចាល ដែលព្រះជាម្ចាស់បានធ្វើនៅក្នុងអ្នករាល់គ្នា? តើអ្នកបានសង្ខេបវាទេ? ប្រហែលជាលទ្ធផលនោះតូច។ បើមិនដូច្នោះទេ អ្នកអាចនិយាយពីវាក្នុងន័យធំសម្បើមរួចហើយ។ តើព្រះជាម្ចាស់ចង់ឱ្យអ្នករាល់គ្នាសម្រេចបានអ្វី? ក្នុងចំណោមព្រះបន្ទូលជាច្រើនដែលបានមានបន្ទូលទៅកាន់អ្នករាល់គ្នា តើមានព្រះបន្ទូលប៉ុន្មានដែលទទួលបានផ្លែផ្កា ហើយមានព្រះបន្ទូលប៉ុន្មានដែលគ្មានផល? នៅក្នុងព្រះនេត្ររបស់ព្រះជាម្ចាស់ មានតែព្រះបន្ទូលរបស់ទ្រង់មួយចំនួនតិចប៉ុណ្ណោះទទួលបានផ្លែផ្កា។ នេះក៏ដោយសារតែមនុស្សមិនដែលអាចបកស្រាយពីអត្ថន័យដើមនៃព្រះបន្ទូលរបស់ព្រះជាម្ចាស់ឡើយ ហើយអ្វីដែលគេទទួលយក គឺគ្មានអ្វីក្រៅពីសម្លេងបន្ទររបស់ព្រះបន្ទូល ដែលបោកផ្ទប់ទៅនឹងជញ្ញាំងនោះទេ។ តើនេះគឺជាមធ្យោបាយដើម្បីស្គាល់ពីបំណងព្រះហឫទ័យរបស់ព្រះជាម្ចាស់ឬ? នៅក្នុងអនាគតដ៏ខ្លីខាងមុខ ព្រះជាម្ចាស់នឹងមិនមានកិច្ចការសម្រាប់មនុស្សធ្វើតទៅទៀតនោះទេ។ តើមនុស្សអាចសម្រេចបានការងារនោះ ដោយកម្ពស់ដ៏តូចល្អិតដែលគេមាននៅពេលបច្ចុប្បន្ននេះទេ? បើគេមិនងាកចេញ ក៏ប្រព្រឹត្តខុស ឬក៏ក្រអឺតក្រទមដែរ។ វាហាក់ដូចជា នេះគឺជាធម្មជាតិរបស់មនុស្សអ៊ីចឹង។ ខ្ញុំពិតជាពិបាកយល់ពីបញ្ហានេះ៖ ទោះបីជាព្រះជាម្ចាស់បានមានបន្ទូលជាច្រើនក៏ដោយ ហេតុអ្វីបានជាមនុស្សមិនបានយកព្រះបន្ទូលណាមួយដាក់ក្នុងចិត្តអ៊ីចឹង? តើព្រះជាម្ចាស់អាចនឹងមានបន្ទូលលេងសើចជាមួយមនុស្ស ហើយមិនស្វែងរកលទ្ធផលណាមួយឬ? ឬឱ្យមនុស្សសម្ដែងរឿង ដែលមានចំណងជើងថា «សេចក្ដីអំណរ កំហឹង សេចក្ដីទុក្ខព្រួយ និងសុភមង្គល»? ការធ្វើឱ្យមនុស្សសប្បាយរីករាយមួយសន្ទុះ ក្រោយមកឱ្យពួកគេយំ ហើយបន្ទាប់មកនៅពេលដែលមនុស្សចុះពីលើឆាក គេត្រូវបានទុកចោលទៅកន្លែងរៀងខ្លួនឬ? តើនេះនឹងមានលទ្ធផលបែបណា? «ហេតុអ្វីបានជាការទាមទារដែលខ្ញុំធ្វើចំពោះមនុស្ស តែងតែគ្មានបានអ្វីអ៊ីចឹង? តើវាអាចទៅរួចទេ ដែលខ្ញុំស្នើសុំឱ្យសត្វសុនខឡើងដើមឈើ? តើវាអាចទៅរួចទេដែលខ្ញុំខ្វល់ខ្វាយជាច្រើន ចំពោះភាពគ្មានអ្វីសោះ?» រាល់ព្រះបន្ទូលរបស់ព្រះជាម្ចាស់ទាំងអស់ គឺសំដៅត្រង់ទៅលើសភាពពិតរបស់មនុស្ស។ វានឹងមិនបង្កគ្រោះថ្នាក់នោះទេ ក្នុងការសម្លឹងទៅខាងក្នុងរបស់មនុស្សទាំងអស់ ដើម្បីមើលឱ្យឃើញថា តើនរណាដែលកំពុងរស់នៅក្នុងព្រះបន្ទូលរបស់ព្រះជាម្ចាស់។ «សូម្បីតែពេលនេះ ដែនដីជាច្រើនបន្ដផ្លាស់ប្ដូរ។ ថ្ងៃមួយ ប្រសិនបើដែនដីពិតជាផ្លាស់ប្ដូរទៅជាប្រភេទអ្វីមួយផ្សេង នោះខ្ញុំនឹងបោះវាចោលទៅម្ខាងដោយព្រហស្ដរបស់ខ្ញុំ តើនេះពិតជាមិនមែនជាកិច្ចការរបស់ខ្ញុំនៅក្នុងដំណាក់កាលបច្ចុប្បន្នទេ?» តាមពិតទៅ សូម្បីតែពេលនេះ ក៏ព្រះជាម្ចាស់កំពុងតែធ្វើកិច្ចការនេះដែរ។ ទោះបីជាយ៉ាងណាក៏ដោយ អ្វីដែលទ្រង់បានមានបន្ទូលអំពី «ការបោះវាចោលទៅម្ខាងដោយរបស់ព្រះហស្ដខ្ញុំ» សំដៅទៅលើធម្មជាតិ ដោយសារតែអ្វីៗគ្រប់យ៉ាងត្រូវតែមានដំណើរការមួយ។ កិច្ចការបច្ចុប្បន្នរបស់ព្រះជាម្ចាស់មានទំនោរបែបនេះ តើវាច្បាស់សម្រាប់អ្នកទេ? មានគុណវិបត្តិនៅក្នុងបំណងរបស់មនុស្ស ហើយវិញ្ញាណកខ្វក់បានចាប់យកឱកាសនេះដើម្បីចូលទៅក្នុងនោះ។ នៅពេលនេះ «ដែនដីផ្លាស់ប្ដូរទៅជាប្រភេទអ្វីមួយផ្សេង»។ ដូច្នេះ មនុស្សនឹងបានឆ្លងកាត់ការផ្លាស់ប្ដូរប្រកបដោយគុណភាព ទោះបីជាមិនមែនជាកាផ្លាស់ប្ដូរនៅក្នុងលក្ខណៈរបស់ពួកគេក៏ដោយ ដ្បិតនឹងមានរបស់ផ្សេងទៀតនៅលើផែនដីដែលប្រសើរជាមុន។ ម៉្យាងទៀត ផែនដីចាស់មានទំហំតូចជាង ប៉ុន្តែបន្ទាប់ពីមានការធ្វើឱ្យប្រសើរឡើង នោះវានឹងត្រូវបានប្រើប្រាស់។ ទោះបីជាយ៉ាងណាក៏ដោយ បន្ទាប់ពីវាត្រូវបានប្រើប្រាស់ក្នុងរយៈពេលជាក់លាក់មួយ ហើយនឹងមិនត្រូវបានប្រើតទៅទៀត នោះវានឹងត្រឡប់មករករូបរាងចាស់របស់វាម្ដងបន្ដិចៗ។ នេះគឺជាសេចក្ដីសង្ខេបនៃជំហានបន្ទាប់នៅក្នុងកិច្ចការរបស់ព្រះជាម្ចាស់។ កិច្ចការនៅថ្ងៃអនាគត នឹងមានសភាពស្មុគស្មាញជាងនេះ ដោយសារតែវាគឺជាពេលវេលាសម្រាប់របស់សព្វសារពើដែលត្រូវញែកចេញពីគ្នា ទៅតាមប្រភេទរបស់ពួកវា។ នៅកន្លែងជួបជុំ នៅពេលដែលអ្វីៗបានមកដល់ទីបញ្ចប់ នោះច្បាស់ជាមានភាពវឹកវរជាមិនខាន ហើយមនុស្សនឹងលែងមានការតាំងចិត្តមាំមួនទៀតហើយ។ វាដូចទៅនឹងអ្វីដែលព្រះជាម្ចាស់បានមានបន្ទូលថា៖ «មនុស្សទាំងអស់គឺជាតារាសម្ដែង ដែលច្រៀងរួមជាមួយបទភ្លេងទាំងអស់ដែលកំពុងលេង»។ មនុស្សមានសមត្ថភាពច្រៀងជាមួយភ្លេងដែលកំពុងលេង ដូច្នេះ ព្រះជាម្ចាស់ឆ្លៀតយកផលប្រយោជន៍ពីភាពខ្វះចន្លោះនេះនៅក្នុងពួកគេ ដើម្បីអនុវត្តជំហាននៅក្នុងកិច្ចការរបស់ទ្រង់ ដោយអនុញ្ញាតឱ្យមនុស្សទាំងអស់ព្យាបាលនូវចំណុចខ្វះខាតនេះ។ វាដោយសារតែពួកគេមិនមានកម្ពស់ដ៏ពិតប្រាកដ ទើបមនុស្សអាចក្លាយជា «ស្មៅដែលដុះនៅលើជញ្ជាំង»។ ប្រសិនបើពួកគេពិតជាបានទទួលកម្ពស់ នោះពួកគេនឹងក្លាយជាដើមឈើដ៏ខ្ពស់កប់ពពក។ ព្រះជាម្ចាស់សព្វព្រះហឫទ័យចង់ប្រើប្រាស់ចំណែកនៃកិច្ចការរបស់វិញ្ញាណអាក្រក់ ដើម្បីធ្វើឱ្យចំណែករបស់មនុស្សគ្រប់លក្ខណ៍ ដោយអនុញ្ញាតឱ្យមនុស្សទាំងនេះមើលធ្លុះទាំងស្រុងនូវអំពើទុច្ចរិតរបស់អារក្ស ដែលមនុស្សទាំងអស់នឹងស្គាល់ «ដូនតា» របស់ពួកវាយ៉ាងពិតប្រាកដ។ មានតែតាមរយៈមធ្យោបាយនេះប៉ុណ្ណោះ ដែលមនុស្សអាចមានសេរីភាពពេញលេញ មិនត្រឹមតែបោះបង់ចោលសៀវភៅរបស់អារក្សនោះទេ ថែមទាំងបោះបង់ចោលដូនតារបស់អារក្សទៀតផង។ នេះគឺជាគោលបំណងដ៏ពិតរបស់ព្រះជាម្ចាស់ ក្នុងការវាយយកឈ្នះទាំងស្រុងទៅលើសត្វនាគដ៏ធំមានសម្បុរក្រហម ធ្វើដូច្នោះ ទើបមនុស្សទាំងអស់ស្គាល់សណ្ឋានពិតរបស់សត្វនាគដ៏ធំមានសម្បុរក្រហម ដើម្បីបើករបាំងមុខរបស់វាចេញឱ្យអស់ ហើយដើម្បីមើលសណ្ឋានពិតរបស់វា។ នេះគឺជាអ្វីដែលព្រះជាម្ចាស់ចង់សម្រេចបាន វាគឺជាគោលដៅចុងក្រោយនៃកិច្ចការទាំងអស់ដែលព្រះជាម្ចាស់បានធ្វើនៅលើផែនដី ហើយវាគឺជាអ្វីដែលទ្រង់សព្វព្រះហឫទ័យចង់សម្រេចបាននៅក្នុងមនុស្សទាំងអស់។ នេះគេហៅថា ការប្រមូលផ្ដុំរបស់សព្វសារពើដើម្បីបម្រើគោលបំណងរបស់ព្រះជាម្ចាស់។

ចំពោះកិច្ចការនៅថ្ងៃអនាគត តើអ្នកយល់ច្បាស់អំពីវិធីដែលវានឹងត្រូវធ្វើទេ? អ្នកត្រូវតែយល់អំពីអ្វីៗទាំងនេះ។ ឧទាហរណ៍៖ ហេតុអ្វីបានជាព្រះជាម្ចាស់មានបន្ទូលថា មនុស្សមិនដែលចូលរួមលើអ្វីដែលពួកគេគួរធ្វើអ៊ីចឹង? ហេតុអ្វីបានជាទ្រង់មានបន្ទូលថា មានមនុស្សជាច្រើនបរាជ័យក្នុងការបំពេញកិច្ចការផ្ទះដែលទ្រង់បានដាក់ឱ្យពួកគេធ្វើ? តើអ្វីៗទាំងនេះ អាចត្រូវបានសម្រេចយ៉ាងដូចម្ដេច? តើអ្នកធ្លាប់គិតពិចារណាអំពីសំណួរទាំងនេះទេ? តើទាំងអស់នេះ បានក្លាយជាប្រធានបទនៃការប្រកបគ្នាសម្រាប់អ្នកឬទេ? កិច្ចការនៅក្នុងដំណាក់កាលនេះ មនុស្សត្រូវតែយល់អំពីបំណងព្រះហឫទ័យបច្ចុប្បន្នរបស់ព្រះជាម្ចាស់។ នៅពេលដែលកិច្ចការត្រូវបានសម្រេច នោះកិច្ចការផ្សេងៗទៀតអាចត្រូវបានពិភាក្សា តើនេះមិនមែនជាមធ្យោបាយដ៏អស្ចារ្យដើម្បីចាប់ផ្ដើមធ្វើអ្វីៗទេឬ? អ្វីដែលព្រះជាម្ចាស់បានសព្វព្រះហឫទ័យចង់សម្រេចបាននៅក្នុងមនុស្ស ទាមទារឱ្យមានការពន្យល់ឱ្យបានច្បាស់លាស់ បើមិនដូច្នោះទេ គ្រប់យ៉ាងនឹងឥតប្រយោជន៍ ហើយកុំថាឡើយសម្រេចបានវានោះ សូម្បីតែចូល ក៏មនុស្សនឹងមិនអាចចូលទៅក្នុងវាបានដែរ ហើយគ្រប់យ៉ាងនឹងក្លាយជាការនិយាយឥតបានការ។ ដូចដែលព្រះជាម្ចាស់បានមានបន្ទូលថ្ងៃនេះថា តើអ្នកបានរកឃើញផ្លូវដើម្បីយកព្រះបន្ទូលនោះទៅអនុវត្តទេ? មនុស្សទាំងអស់មានអារម្មណ៍ជ្រួលជ្រើមអំពីព្រះបន្ទូលរបស់ព្រះជាម្ចាស់។ ពួកគេមិនអាចយល់ព្រះបន្ទូលនោះយ៉ាងពេញលេញបានទេ ប៉ុន្តែពួកគេក៏ភ័យខ្លាចមិនហានប្រមាថព្រះជាម្ចាស់ដែរ។ កន្លងមក តើមានវិធីហូប និងផឹកព្រះបន្ទូលរបស់ព្រះជាម្ចាស់ប៉ុន្មានហើយដែលត្រូវបានរកឃើញ? មនុស្សភាគច្រើនមិនដឹងពីវិធីហូប និងផឹកព្រះបន្ទូលរបស់ព្រះជាម្ចាស់នោះទេ។ តើបញ្ហាអាចត្រូវបានដោះស្រាយដោយរបៀបណា? តើអ្នកបានរកឃើញវិធីហូប និងផឹកនៅក្នុងព្រះបន្ទូលបច្ចុប្បន្នហើយឬនៅ? តើអ្នកនឹងព្យាយាមសហការបែបណាដើម្បីធ្វើដូច្នោះ? ហើយនៅពេលដែលអ្នកទាំងអស់គ្នាបានហូប និងបានផឹកព្រះបន្ទូលរួចហើយ តើតាមរយៈមធ្យោបាយអ្វីដែលអ្នកនឹងពិភាក្សាការយល់ឃើញរបស់អ្នកអំពីព្រះបន្ទូល? តើនេះមិនមែនជាអ្វីដែលមនុស្សគួរតែធ្វើទេឬ? តើមនុស្សម្នាក់អាចចេញវេជ្ជបញ្ជាផ្ដល់ឱសថដ៏ត្រឹមត្រូវដល់អ្នកជំងឺដោយរបៀបណា? តើអ្នកនៅតែត្រូវការឱ្យព្រះជាម្ចាស់បញ្ចេញព្រះសូរសៀងដោយផ្ទាល់ទៀតឬ? តើរឿងនេះវាចាំបាច់ទេ? តើបញ្ហាខាងលើអាចត្រូវបានលុបបំបាត់ទាំងស្រុងដោយរបៀបណា? រឿងនេះ ផ្អែកលើ ថាតើអ្នកអាចសហការជាមួយព្រះវិញ្ញាណបរិសុទ្ធនៅក្នុងសកម្មភាពជាក់ស្ដែងរបស់អ្នករាល់គ្នាឬអត់។ ជាមួយនឹងការសហការដ៏សមស្រប នោះព្រះវិញ្ញាណបរិសុទ្ធនឹងធ្វើកិច្ចការដ៏អស្ចារ្យ។ បើគ្មានការសហការដ៏សមស្រប ប៉ុន្តែមានត្រឹមតែភាពច្របូកច្របល់ទេនោះ នោះព្រះវិញ្ញាណបរិសុទ្ធនឹងមិនស្ថិតនៅចំណុចដែលនឹងបញ្ចេញព្រះចេស្ដារបស់ទ្រង់នោះទេ។ «ប្រសិនបើអ្នកស្គាល់ខ្លួនឯង ហើយអ្នកស្គាល់សត្រូវរបស់អ្នក នោះជ័យជម្នះនឹងតែងតែនៅជាមួយអ្នកជានិច្ច»។ នរណាក៏ដោយ ដែលនិយាយព្រះបន្ទូលទាំងនេះជាលើកទីមួយ នោះព្រះបន្ទូលទាំងនេះអាចត្រូវបានប្រើប្រាស់យ៉ាងសមស្របចំពោះអ្នករាល់គ្នា។ សរុបមក អ្នកត្រូវតែស្គាល់ខ្លួនឯងមុនពេលដែលអ្នកអាចស្គាល់សត្រូវរបស់អ្នក ហើយមានតែបន្ទាប់ពីអ្នកធ្វើរឿងទាំងពីរនេះទេ ទើបអ្នកនឹងឈ្នះរាល់ការប្រយុទ្ធ។ ទាំងនេះគឺជាគ្រប់យ៉ាងដែលអ្នករាល់គ្នាគួរតែអាចធ្វើបាន។ មិនថាអ្វីដែលព្រះជាម្ចាស់ស្នើសុំពីអ្នកនោះទេ អ្នកគ្រាន់តែត្រូវការធ្វើវាដោយអស់ពីកម្លាំងរបស់អ្នកប៉ុណ្ណោះ ហើយខ្ញុំសង្ឃឹមថា នៅទីបញ្ចប់ អ្នកនឹងអាចមកចំពោះព្រះភ័ក្រ្ដរបស់ព្រះជាម្ចាស់ ហើយថ្វាយការលះបង់ដ៏ច្រើនបំផុតរបស់អ្នកទៅទ្រង់។ ដរាបណាអ្នកអាចមើលឃើញស្នាមញញឹមដ៏គាប់ព្រះទ័យរបស់ព្រះជាម្ចាស់ ខណៈដែលទ្រង់គង់នៅលើបល្ល័ង្ករបស់ទ្រង់ សូម្បីតែពេលនេះគឺជាពេលដែលសេចក្ដីស្លាប់របស់អ្នកមកដល់ក៏ដោយ ក៏អ្នកគួរតែអាចសើច និងញញឹមបានដែរ ខណៈពេលដែលអ្នកបិទភ្នែករបស់អ្នក។ អំឡុងពេលដែលអ្នកមានជីវិតនៅលើផែនដី អ្នកត្រូវតែបំពេញភារកិច្ចចុងក្រោយរបស់អ្នកសម្រាប់ព្រះជាម្ចាស់។ កាលពីអតីតកាល ពេត្រុស ត្រូវបានគេឆ្កាងបញ្ច្រាសក្បាល ដើម្បីផលប្រយោជន៍របស់ព្រះជាម្ចាស់។ ប៉ុន្តែអ្នកត្រូវតែធ្វើឱ្យព្រះជាម្ចាស់សព្វព្រះហឫទ័យនៅទីបញ្ចប់ ហើយបញ្ចេញថាមពលទាំងអស់របស់អ្នកដើម្បីផលប្រយោជន៍របស់ទ្រង់។ តើអ្វីដែលភាវៈត្រូវបានបង្កើតមកអាចធ្វើតំណាងឱ្យព្រះជាម្ចាស់? ដូច្នេះ អ្នកគួរតែថ្វាយខ្លួនរបស់អ្នកទៅព្រះជាម្ចាស់ កាន់តែឆាប់កាន់តែល្អ ដើម្បីឱ្យទ្រង់លះបង់អ្នកតាមតែទ្រង់សព្វព្រះទ័យ។ នៅពេលដែលវាធ្វើឱ្យព្រះជាម្ចាស់សប្បាយព្រះទ័យ និងសព្វព្រះទ័យ នោះចូរឱ្យទ្រង់ធ្វើតាមតែទ្រង់នឹងសព្វព្រះទ័យជាមួយអ្នកចុះ។ តើមនុស្សមានសិទ្ធិអ្វីក្នុងការនិយាយពាក្យរអ៊ូរទាំ?


ជំពូកទី ៤២

ខ្ញុំមិនដឹងថា តើមនុស្សបានកត់សម្គាល់ថា មានការផ្លាស់ប្ដូរនៅក្នុងព្រះសូរសៀងនាពេលបច្ចុប្បន្នឬអត់នោះទេ។ មនុស្សមួយចំនួនអាចមើលឃើញតិចតួច ប៉ុន្តែមិនហ៊ាននិយាយឱ្យជាក់លាក់នោះទេ។ វាហាក់ដូចជាអ្នកដទៃ មិនយល់អ្វីទាំងអស់។ ហេតុអ្វីបានជាមានការផ្លាស់ប្ដូរដ៏ធំធេងបែបនេះ នៅក្នុងព្រះសូរសៀងរបស់ព្រះជាម្ចាស់ ក្នុងចន្លោះពីថ្ងៃទី១២ ដល់ថ្ងៃទី១៥ នៃខែ? តើអ្នកគិតពីរឿងនេះទេ? តើអ្នកយល់យ៉ាងណា? តើអ្នកបានយល់អ្វីមួយពីគ្រប់យ៉ាងនៃព្រះសូរសៀងរបស់ព្រះជាម្ចាស់ឬទេ? តើអ្វីគឺជាកិច្ចការចម្បងដែលត្រូវបានបំពេញក្នុងចន្លោះថ្ងៃទី២ ខែមេសា ដល់ថ្ងៃទី១៥ ខែឧសភា? ហេតុអ្វីបានជាមនុស្សសព្វថ្ងៃមិនមានតម្រុយ ហើយវង្វេងស្មារតី ហាក់ដូចជាពួកគេត្រូវបានគេយកដំបងវាយក្បាលអ៊ីចឹង? បច្ចុប្បន្ននេះ ហេតុអ្វីបានជាគ្មានអត្ថបទដែលមានចំណងជើងថា «រឿងអាស្រូវរបស់មនុស្សនៃនគរព្រះ» អ៊ីចឹង? នៅថ្ងៃទី២ និងថ្ងៃទី៤ នៃខែមេសា ព្រះជាម្ចាស់មិនបានចង្អុលបង្ហាញពីសភាពរបស់មនុស្សនោះទេ។ ដូចគ្នាដែរ នៅប៉ុន្មានថ្ងៃខាងមុខបន្ទាប់ពីថ្ងៃនេះ ទ្រង់មិនបានចង្អុលបង្ហាញអំពីសភាពរបស់មនុស្សទេ។ ហេតុអ្វីបានជាបែបនេះ? ប្រាកដជាមានចម្ងល់ដែលមិនទាន់បានដោះស្រាយមួយចំនួននៅទីនេះ។ ហេតុអ្វីបានជាមានការផ្លាស់ប្ដូរ ១៨០ ដឺក្រេ? ដំបូងឡើយ ចូរយើងនិយាយបន្តិច អំពីមូលហេតុដែលព្រះជាម្ចាស់មានបន្ទូលបែបនេះ។ ចូរយើងក្រឡេកមើលព្រះបន្ទូលដំបូងរបស់ព្រះជាម្ចាស់ ដែលទ្រង់មិនបង្អង់ក្នុងការមានបន្ទូល «នៅពេលដែលកិច្ចការថ្មីចាប់ផ្ដើម»។ ប្រយោគនេះផ្ដល់ឱ្យអ្នកនូវការគិតដំបូងដែលថា កិច្ចការរបស់ព្រះជាម្ចាស់បានឈានចូលក្នុងការចាប់ផ្ដើមថ្មី ដែលថាទ្រង់បានចាប់ផ្ដើមកិច្ចការថ្មីម្ដងទៀត។ នេះបង្ហាញថា ការវាយផ្ចាលកំពុងតែខិតជិតមកដល់ហើយ។ អាចនិយាយបានថា ចំណុចកំពូលនៃការវាយផ្ចាលបានចូលមកដល់ហើយ ដូច្នេះហើយ អ្នករាល់គ្នាត្រូវតែប្រើពេលវេលារបស់អ្នកឱ្យច្រើនបំផុត ដើម្បីមានបទពិសោធយ៉ាងសមរម្យក្នុងកិច្ចការរបស់សម័យនៃការវាយផ្ចាល នោះទើបអ្នកតាមទាន់ ហើយមិនត្រូវបានបោះបង់ចោល។ ទាំងអស់នេះ គឺជាកិច្ចការរបស់មនុស្ស ហើយវាតម្រូវឱ្យមនុស្សធ្វើវាឱ្យអស់ពីលទ្ធភាពដើម្បីសហការ។ នៅពេលដែលការវាយផ្ចាលត្រូវបានបញ្ជូនចេញទាំងស្រុង នោះព្រះជាម្ចាស់ក៏ចាប់ផ្ដើមឈានចូលផ្នែកបន្ទាប់នៃកិច្ចការរបស់ទ្រង់ ដ្បិតព្រះជាម្ចាស់មានបន្ទូលថា «... ដូច្នេះ ខ្ញុំបានបន្តដើម្បីអនុវត្តកិច្ចការរបស់ខ្ញុំនៅក្នុងចំណោមមនុស្ស...។ នៅពេលនេះ ព្រះទ័យរបស់ខ្ញុំពេញទៅដោយការសព្វព្រះទ័យដ៏ធំធេង ដោយសារតែខ្ញុំបានទទួលមនុស្សមួយចំណែក ដូច្នេះហើយ 'សហគ្រាស' របស់ខ្ញុំនឹងលែងស្ថិតក្នុងវិបត្តិទៀតហើយ។ វាលែងមានពាក្យដែលទទេទៀតហើយ»។ កាលពីអតីតកាល មនុស្សបានឃើញបំណងព្រះហឫទ័យដ៏សំខាន់នៅក្នុងព្រះបន្ទូលរបស់ទ្រង់ ដោយពុំមានភាពខុសឆ្គងនោះទេ ហើយបច្ចុប្បន្ននេះ ព្រះជាម្ចាស់ធ្វើកិច្ចការរបស់ទ្រង់ដោយល្បឿនកាន់តែលឿនជាងមុន។ ចំពោះមនុស្ស ការនេះហាក់ដូចជាមិនស្របទាំងស្រុងទៅនឹងតម្រូវការរបស់ព្រះជាម្ចាស់នោះទេ ប៉ុន្តែចំពោះព្រះជាម្ចាស់ កិច្ចការរបស់ទ្រង់បានបញ្ចប់រួចហើយ។ ដោយសារតែគំនិតរបស់មនុស្សរំជើបរំជួលខ្លាំងពេក ទើបការយល់ឃើញរបស់ពួកគេតែងតែស្មុគស្មាញហួសហេតុ។ មនុស្សមានការទាមទារពីមនុស្សខ្លាំងពេក ប៉ុន្តែព្រះជាម្ចាស់មិនធ្វើការទាមទារពីមនុស្សខ្ពស់បែបនេះទេ ហើយដោយសារតែហេតុផលនេះ ទើបអាចឱ្យឃើញអំពីភាពមិនស្របគ្នាយ៉ាងធំធេង រវាងព្រះជាម្ចាស់និងមនុស្ស។ សញ្ញាណរបស់មនុស្សគ្មានប្រយោជន៍ទេ ក្នុងរាល់កិច្ចការដែលព្រះជាម្ចាស់ធ្វើ។ វាមិនមែនជាអ្វីដែលព្រះជាម្ចាស់មានតម្រូវការខ្ពស់ពីមនុស្ស ហើយមនុស្សមិនអាចទទួលបានពួកវានោះទេ ប៉ុន្តែជាអ្វីដែលមនុស្សមានតម្រូវការខ្ពស់ពីព្រះជាម្ចាស់ ហើយព្រះជាម្ចាស់មិនអាចសម្រេចពួកវាបាន។ ការប្រព្រឹត្តខាងក្រោមនេះ ដោយសារតែមានផលជះត្រឡប់នៅក្នុងមនុស្សជាតិ ដែលត្រូវបានសាតាំងធ្វើឱ្យពុករលួយអស់ជាច្រើនពាន់ឆ្នាំ ដូច្នេះហើយ ទើបមនុស្សតែងតែមានការទាមទារខ្ពស់ពីព្រះជាម្ចាស់ ហើយមិនអនុគ្រោះសូម្បីតែបន្តិច ដោយភ័យខ្លាចយ៉ាងខ្លាំងថា ព្រះជាម្ចាស់នឹងមិនសព្វព្រះទ័យ។ ដូច្នេះហើយ ការពិតដែលថា មនុស្សមិនសមទៅនឹងកិច្ចការនៅក្នុងរឿងជាច្រើនយ៉ាង គឺជាវិធីដែលពួកគេត្រូវទទួលការវាយផ្ចាលដោយខ្លួនឯង។ ពួកគេទទួលលទ្ធផលនៃទង្វើផ្ទាល់ខ្លួនរបស់ពួកគេ នេះគឺជាការឈឺចាប់ដ៏ត្រឹមត្រូវ។ ជាង ៩៩% នៃការលំបាកដែលមនុស្សស៊ូទ្រាំ គឺព្រះជាម្ចាស់មាក់ងាយ។ និយាយឱ្យចំទៅ គ្មាននរណាម្នាក់បានឈឺចាប់យ៉ាងពិតប្រាកដដើម្បីព្រះជាម្ចាស់នោះទេ។ មនុស្សទាំងអស់ទទួលបានលទ្ធផលនៃសកម្មភាពផ្ទាល់ខ្លួនរបស់ពួកគេ ហើយពិតណាស់ ជំហាននៃការវាយផ្ចាលនេះ គឺមិនលើកលែងទេ។ វាគឺជាពែងដ៏ល្វីងដែលមនុស្សផ្សំឡើង ដែលខ្លួនគេផ្ទាល់លើកផឹកទៅក្នុងមាត់របស់គេ។ ដោយសារតែព្រះជាម្ចាស់មិនបានបើកសម្ដែងពីបំណងដ៏ពិតនៃការវាយផ្ចាលរបស់ទ្រង់ ទោះបីជាមានមនុស្សមួយផ្នែកត្រូវបានដាក់បណ្ដាសា ក៏ការនេះមិនតំណាងឱ្យការវាយផ្ចាលដែរ។ មនុស្សមួយផ្នែកទទួលបានព្រះពរ ប៉ុន្តែនេះមិនមានន័យថា ពួកគេនឹងទទួលបានព្រះពរនៅថ្ងៃអនាគតនោះទេ។ ចំពោះមនុស្ស វាហាក់ដូចជាព្រះជាម្ចាស់គឺជាព្រះជាម្ចាស់ដែលមិនរក្សាព្រះបន្ទូលរបស់ទ្រង់អ៊ីចឹង។ ចូរកុំព្រួយបារម្ភអី។ ពាក្យទាំងនេះអាចហួសហេតុបន្តិចមែន ប៉ុន្តែចូរកុំគិតអវិជ្ជមានអី។ អ្វីដែលខ្ញុំនិយាយ ពិតជាមានទំនាក់ទំនងខ្លះៗទៅនឹងការឈឺចាប់របស់មនុស្ស ប៉ុន្តែខ្ញុំគិតថា អ្នកត្រូវតែកសាងទំនាក់ទំនងដ៏ល្អជាមួយព្រះជាម្ចាស់។ អ្នកគួរតែថ្វាយ «កាដូ» ទៅទ្រង់ឱ្យកាន់តែច្រើន ដែលពិតជានឹងធ្វើឱ្យទ្រង់សប្បាយព្រះទ័យ។ ខ្ញុំជឿជាក់ថា ព្រះជាម្ចាស់ស្រឡាញ់អស់អ្នកដែលថ្វាយ «កាដូ» ដល់ទ្រង់។ តើអ្នកយល់យ៉ាងណាដែរ? តើពាក្យទាំងនេះត្រូវទេ?

មកដល់ពេលនេះ តើអ្នកបានទុកអនាគតរបស់អ្នកចោលមួយឡែក បានច្រើនប៉ុនណាហើយ? កិច្ចការរបស់ព្រះជាម្ចាស់ នឹងបញ្ចប់នៅពេលដ៏ឆាប់ខាងមុខ ដូច្នេះ អ្នកត្រូវតែទុកអនាគតរបស់អ្នករាល់គ្នាចោលមួយឡែក ទោះតិច ឬច្រើនក្ដី មែនទេ? អ្នកក៏អាចត្រួតពិនិត្យខ្លួនឯងផងដែរ៖ អ្នកតែងតែស្រឡាញ់ការលេចត្រដែត ដោយការលើកតម្កើងខ្លួនឯង និងការហែរហមខ្លួនឯង តើនេះជាអ្វី? បច្ចុប្បន្ននេះ ខ្ញុំនៅតែមិនដឹងថា តើអ្វីជាការយល់ឃើញរបស់មនុស្សនៅឡើយ។ ប្រសិនបើមនុស្សពិតជារស់នៅដោយហ៊ុំព័ទ្ធដោយសមុទ្រនៃទុក្ខព្រួយ នៅពេលដែលពួកគេរស់នៅក្នុងការបន្សុទ្ធនៃការលំបាក ឬក៏រស់ក្រោមការគំរាមកំហែងនៃការអនុវត្តទារុណកម្មនានា ឬនៅពេលដែលពួកគេរស់នៅក្នុងពេលនៃការបដិសេធពីមនុស្សទាំងអស់ នោះពួកគេសម្លឹងមើលមេឃ ហើយដកដង្ហើមយ៉ាងវែង នៅក្នុងការគិតរបស់ពួកគេនៅពេលបែបនេះ ពួកគេប្រហែលជាអាចទុកការយល់ឃើញរបស់ពួកគេមួយឡែក។ នេះក៏ព្រោះតែមនុស្សស្វែងរកសេចក្ដីសុខលោកីយ៍ដទៃទៀត ខណៈដែលស្ថិតនៅក្នុងភាពអស់សង្ឃឹម ហើយគ្មាននរណាម្នាក់ដែលស្ថិតក្នុងស្ថានភាពសុខស្រួល ធ្លាប់បោះបង់ការតាមរកសុបិន្ដដ៏ស្រស់ស្អាតផ្ទាល់ខ្លួនរបស់ពួកគេនោះទេ។ នេះប្រហែលជារឿងមិនសមហេតុផល ប៉ុន្តែខ្ញុំគិតថា នេះមិនមែននៅក្នុងចិត្តរស់មនុស្សនោះទេ។ តើអ្នកនៅតែចង់ត្រូវបានលើកឡើងទៅក្នុងពពក ខណៈពេលដែលអ្នកនៅរស់ឬទេ? តើអ្នកនៅតែចង់ផ្លាស់ប្ដូរទ្រង់ទ្រាយនៅក្នុងសាច់ឈាមឬ? ខ្ញុំមិនដឹងថា តើអ្នករាល់គ្នាមានទស្សនៈដូចគ្នានោះទេ ប៉ុន្តែខ្ញុំតែងតែមានអារម្មណ៍ថា នេះគឺជារឿងមិនសមហេតុផល។ ការគិតបែបនេះ ហាក់ដូចជាខ្ជះខ្ជាយខ្លាំងពេក។ មនុស្សនិយាយអ្វីៗបែបនេះ «ចូរទុកការយល់ឃើញរបស់អ្នកមួយឡែក និងចូរមានហេតុផលជាងនេះ»។ អ្នកសុំឱ្យមនុស្សចែកចាយគំនិតអំពីការទទួលបានព្រះពរ ប៉ុន្តែ ចុះអ្នកវិញ? តើអ្នកបដិសេធយោបល់អំពីការទទួលបានព្រះពររបស់មនុស្ស ខណៈពេលដែលខ្លួនអ្នកស្វែងរកព្រះពរឬ? អ្នកមិនអនុញ្ញាតឱ្យអ្នកដទៃទទួលព្រះពរ ខណៈដែលអ្នកកំពុងគិតយ៉ាងស្ងៀមស្ងាត់អំពីព្រះពរនេះ ដោយខ្លួនឯង តើអ្វីដែលធ្វើឱ្យអ្នកបែបនោះ? ការលួចបន្លំ! នៅពេលដែលអ្នកប្រព្រឹត្តបែបនោះ តើមនសិការរបស់អ្នកមិនអាចអត់ទ្រាំនឹងការចោទប្រកាន់ឬ? នៅក្នុងចិត្តរបស់អ្នក តើអ្នកមិនមានអារម្មណ៍ជាប់ជំពាក់ទេឬ? តើអ្នកមិនមែនជាអ្នកលួចបន្លំទេឬ? អ្នកគាស់កកាយពាក្យពេចន៍នៅក្នុងចិត្តរបស់អ្នកដទៃ ប៉ុន្តែអ្នកមិននិយាយអ្វីសោះអំពីពាក្យពេចន៍នៅក្នុងចិត្តរបស់ខ្លួនឯង អ្នកពិតជាសំរាមដ៏ឥតមានតម្លៃមែន! ខ្ញុំឆ្ងល់ថា តើអ្នកគិតអ្វីនៅក្នុងចិត្តរបស់អ្នក នៅពេលដែលអ្នករាល់គ្នានិយាយ តើព្រះវិញ្ញាណបរិសុទ្ធនឹងមិនស្ដីបន្ទោសអ្នកទេឬ? តើរឿងនេះ មិនធ្វើឱ្យសេចក្ដីថ្លៃថ្នូររបស់អ្នកមិនច្បាស់លាស់ទេឬ? អ្នកពិតជាមិនដឹងពីអ្វីដែលល្អសម្រាប់អ្នកសោះ អ្នកទាំងអស់គ្នាតែងតែដូចលោក ណានហ្គូ ដែលជាមនុស្សក្លែងបន្លំ។ គឺច្បាស់ណាស់ថា ព្រះជាម្ចាស់ដាក់អព្ភន្ដរសញ្ញាជុំវិញពាក្យ «ប្រគល់ខ្លួនពួកគេ» នៅក្នុង «មនុស្សទាំងអស់ចង់ 'ប្រគល់ខ្លួនពួកគេ'»។ ព្រះជាម្ចាស់ស្គាល់មនុស្សដូចជាខ្នងព្រះហស្ដរបស់ទ្រង់អ៊ីចឹង ហើយមិនថាការបោកបញ្ឆោតរបស់មនុស្សប៉ិនប្រសប់បែបណានោះទេ ទោះបីជាគេមិនប្រគល់អ្វី ហើយទឹកមុខរបស់គេមិនក្រហម ហើយបេះដូងរបស់គេមិនដើរលឿនក៏ដោយ ក៏ព្រះនេត្ររបស់ព្រះជាម្ចាស់ភ្លឺដែរ ដូច្នេះហើយ បានជាមនុស្សតែងតែមានបញ្ហាក្នុងការគេចពីក្រសែព្រះនេត្ររបស់ព្រះជាម្ចាស់។ វាហាក់ដូចជា ព្រះជាម្ចាស់មានចក្ខុវិស័យជាកាំរស្មីអ៊ិច ដែលអាចមើលឃើញសរីរាង្គខាងក្នុងរបស់មនុស្ស វាហាក់ដូចជាទ្រង់អាចទតធ្លុះមនុស្ស ហើយកំណត់ប្រភេទឈាមរបស់ពួកគេ ដោយមិនចាំបាច់ធ្វើតេស្ដអ៊ីចឹង។ ទាំងនេះ គឺជាព្រះប្រាជ្ញាញាណរបស់ព្រះជាម្ចាស់ ហើយមនុស្សមិនអាចធ្វើត្រាប់បានទេ។ ដូចជាព្រះជាម្ចាស់មានបន្ទូលថា «ហេតុអ្វីបានជាខ្ញុំបានបំពេញកិច្ចការច្រើនណាស់ ប៉ុន្តែពុំមានភស្ដុតាងនៃកិច្ចការនោះនៅក្នុងមនុស្សអ៊ីចឹង? តើខ្ញុំមិនបានប្ដេជ្ញាកិច្ចប្រឹងប្រែងរបស់ខ្ញុំគ្រប់គ្រាន់ឬ?» កិច្ចសហការរបស់មនុស្សជាមួយព្រះជាម្ចាស់ គឺខ្វះខាតខ្លាំងណាស់ ហើយអាចនិយាយបានថា មានរបស់អវិជ្ជមានច្រើនណាស់នៅក្នុងមនុស្ស ហើយមនុស្សកម្រមានភាពវិជ្ជមានណាស់។ ម្ដងម្កាលប៉ុណ្ណោះ ដែលពួកគេមានភាពវិជ្ជមានតិចតួច ប៉ុន្តែវាខូចច្រើនពេក។ នេះបង្ហាញថា តើមនុស្សស្រឡាញ់ព្រះជាម្ចាស់ប៉ុនណា។ វាហាក់ដូចជា នៅក្នុងចិត្តរបស់ពួកគេ មានតែមួយផ្នែកក្នុងចំណោមរាប់រយលាន ដែលជាសេចក្ដីស្រលាញ់សម្រាប់ព្រះជាម្ចាស់ប៉ុណ្ណោះ ក្នុងនោះខូចអស់ ៥០% ហើយ។ នេះគឺជាហេតុផលដែលព្រះជាម្ចាស់មានព្រះបន្ទូលថា ទ្រង់មិនទទួលបានភស្ដុតាងនៅក្នុងមនុស្ស។ វាពិតជាដោយសារតែការមិនស្ដាប់បង្គាប់របស់មនុស្ស ដែលសម្លេងនៃព្រះសូរសៀងរបស់ព្រះជាម្ចាស់ គ្មានក្ដីសណ្ដោស និងគ្មានមនោសញ្ចេតនា។ ទោះបីជាព្រះជាម្ចាស់មិនមានបន្ទូលជាមួយមនុស្សអំពីពេលវេលាដែលបានកន្លងហួសហើយក៏ដោយ ក៏មនុស្សតែងតែចង់សំណេះសំណាល ដើម្បីបង្ហាញខ្លួននៅចំពោះព្រះជាម្ចាស់ ហើយពួកគេតែងតែចង់និយាយអំពីពេលវេលាដែលកន្លងហួសទៅដែរ ប៉ុន្តែព្រះជាម្ចាស់មិនដែលចាត់ទុកអតីតកាលរបស់មនុស្ស ថាជាបច្ចុប្បន្ននោះទេ។ ផ្ទយទៅវិញ ទ្រង់ចាត់ទុកមនុស្សបច្ចុប្បន្ន ដោយផ្អែកលើបច្ចុប្បន្ន។ នេះគឺជាអាកប្បកិរិយារបស់ព្រះជាម្ចាស់ ហើយនៅក្នុងនេះ ព្រះជាម្ចាស់បានថ្លែងព្រះបន្ទូលទាំងនេះយ៉ាងច្បាស់ ដើម្បីការពារមនុស្សមិនឱ្យនិយាយនៅថ្ងៃអនាគតថា ព្រះជាម្ចាស់មិនមានហេតុផលពេកហើយ។ ដោយសារតែព្រះជាម្ចាស់មិនធ្វើកិច្ចការដែលលាក់បាំង ប៉ុន្តែមានបន្ទូលប្រាប់មនុស្សអំពីតថភាពពិត ក្រែងមនុស្សមិនអាចឈរមាំមួនបាន ជារួម ដោយសារតែមនុស្សខ្សោយ។ ដោយបានឮអំពីពាក្យទាំងនេះ ចុះពាក្យនេះវិញ៖ តើអ្នកចង់ស្ដាប់ និងចុះចូល ហើយឈប់គិតអំពីវាតទៅទៀតឬទេ?

ចំណុចខាងលើគឺចំណុចមិនពាក់ព័ន្ធទេ។ មិនខ្វល់ថា ចំណុចនេះត្រូវបានគេនិយាយ ឬអត់នោះទេ។ ខ្ញុំសង្ឃឹមថា អ្នករាល់គ្នារាប់បញ្ចូលចំណុចទាំងនេះដែរ ព្រោះថា ព្រះជាម្ចាស់យាងមកធ្វើកិច្ចការនៃព្រះបន្ទូល ហើយទ្រង់សព្វព្រះទ័យសន្ទនាអំពីអ្វីដែលស្ថិតនៅក្រោមព្រះអាទិត្យ។ ប៉ុន្តែ ទោះបីជាយ៉ាងណា ខ្ញុំសង្ឃឹមថា អ្នករាល់គ្នានឹងអានព្រះបន្ទូល ហើយសង្ឃឹមថា អ្នកនឹងមិនព្រងើយកន្តើយចំពោះព្រះបន្ទូលទាំងនេះទេ។ តើអ្នកយល់យ៉ាងណា? តើអ្នកនឹងធ្វើបែបនោះទេ? វាគ្រាន់តែនិយាយថា នៅក្នុងព្រះបន្ទូលបច្ចុប្បន្ន ព្រះជាម្ចាស់បានបើកសម្ដែងព័ត៌មានថ្មី៖ វិធីសាស្ត្រដែលព្រះជាម្ចាស់ធ្វើការ គឺនឹងផ្លាស់ប្ដូរ។ ដោយសារតែហេតុដូច្នោះ ទើបការផ្ដោតតែទៅលើបញ្ហាដែលទាក់ទងនេះ វាប្រសើរជាង។ មានន័យថា រាល់ព្រះសូរសៀងបច្ចុប្បន្ននេះ ទាយពីរឿងរ៉ាវនៅថ្ងៃអនាគត។ ព្រះសូរសៀងទាំងនេះ គឺជាវិធីដែលព្រះជាម្ចាស់រៀបចំសម្រាប់ជំហានបន្ទាប់នៃកិច្ចការរបស់ទ្រង់។ ព្រះជាម្ចាស់ជិតបញ្ចប់កិច្ចការរបស់ទ្រង់នៅក្នុងមនុស្សនៃក្រុមជំនុំហើយ ហើយបន្ទាប់មក ទ្រង់នឹងលេចមកនៅចំពោះមនុស្សទាំងអស់ដោយកំហឹង។ ដូចដែលព្រះជាម្ចាស់មានបន្ទូល «ខ្ញុំនឹងធ្វើឱ្យមនុស្សនៅលើផែនដីទទួលស្គាល់ទង្វើរបស់ខ្ញុំ ហើយទង្វើរបស់ខ្ញុំនឹងត្រូវបានអះអាងនៅចំពោះ 'តុជំនុំជម្រះ' នោះទើបពួកវាអាចត្រូវបានទទួលស្គាល់ក្នុងចំណោមមនុស្សនៅទូទាំងផែនដី ដែលពួកគេទាំងអស់នឹងផ្ដល់ការទទួលស្គាល់»។ តើអ្នកឃើញអ្វីមួយនៅក្នុងព្រះបន្ទូលទាំងនេះទេ? នៅក្នុងព្រះបន្ទូលទាំងនេះ វាគឺជាសេចក្ដីសង្ខេបអំពីផ្នែកបន្ទាប់នៃកិច្ចការរបស់ព្រះជាម្ចាស់។ ទីមួយ ព្រះជាម្ចាស់នឹងធ្វើឱ្យឆ្កែចាំយាមទាំងអស់ ដែលមានអំណាចនយោបាយ ជឿយ៉ាងស្មោះស្ម័គ្រ ហើយទ្រង់នឹងធ្វើឱ្យពួកវាថយក្រោយពីដំណាក់កាលនៃប្រវត្តិសាស្ត្រនៃដំណើរផ្ទាល់ខ្លួនរបស់វា ដោយមិនដែលប្រយុទ្ធដើម្បីឋានៈម្ដងទៀត ហើយក៏មិនដែលជាប់ពាក់ព័ន្ធនឹងល្បិចកល និងការសមគំនិតម្ដងទៀតឡើយ។ កិច្ចការនេះ ត្រូវតែបានអនុវត្តតាមរយៈព្រះជាម្ចាស់ តាមយៈការបង្កើតឱ្យមានគ្រោះមហន្តរាយនានានៅលើផែនដី។ ប៉ុន្តែវាមិនមែនជាករណីដែលព្រះជាម្ចាស់នឹងលេចមកនោះទេ។ នៅពេលនេះ ជាតិសាសន៍របស់សត្វនាគដ៏ធំមានសម្បុរក្រហម នឹងនៅតែជាដែនដីស្មោគគ្រោក ដូច្នេះហើយ ព្រះជាម្ចាស់នឹងមិនលេចមកនោះទេ ប៉ុន្តែទ្រង់គ្រាន់តែលេចមកតាមរយៈការវាយផ្ចាលប៉ុណ្ណោះ។ នេះគឺជានិស្ស័យដ៏សុចរិតរបស់ព្រះជាម្ចាស់ ដែលគ្មាននរណាម្នាក់អាចគេចផុតបានទេ។ អំឡុងពេលនេះ អស់អ្នកដែលរស់នៅក្នុងជាតិសាសន៍នៃសត្វនាគដ៏ធំមានសម្បុរក្រហម នឹងទទួលការឈឺចាប់ដោយគ្រោះមហន្តរាយ ដែលជាធម្មជាតិ ក៏នឹងរួមបញ្ចូលនគរព្រះនៅលើផែនដី (ក្រុមជំនុំ) ផងដែរ។ នេះគឺជាពេលដែលការពិតលេចមក ដូច្នេះហើយ មនុស្សទាំងអស់ឆ្លងកាត់បទពិសោធនេះ ហើយគ្មាននរណាម្នាក់អាចគេចផុតនោះទេ។ ការនេះ ត្រូវបានព្រះជាម្ចាស់កំណត់ទុកជាមុនរួចហើយ។ ដោយសារតែជំហាននៃកិច្ចការនេះហើយ ដែលព្រះជាម្ចាស់ទ្រង់មានបន្ទូលថា «ពេលនេះ គឺជាពេលដើម្បីអនុវត្តផែនការធំ»។ នៅថ្ងៃអនាគត ដោយសារតែនឹងគ្មានមនុស្សច្រើននៅលើផែនដី ហើយដោយសារតែមានការកើតឡើងនៃគ្រោះមហន្តរាយ នោះមនុស្សនឹងគ្រាន់តែអាចគិតអំពីអ្វីដែលនៅចំពោះមុខពួកគេប៉ុណ្ណោះ ហើយពួកគេនឹងមិនអើពើចំពោះគ្រប់យ៉ាងផ្សេងទៀត ហើយពួកគេនឹងពិបាកក្នុងការរីករាយនឹងព្រះជាម្ចាស់ក្នុងអំឡុងពេលនៃគ្រោះមហន្តរាយ។ ដូច្នេះ មនុស្សត្រូវបានស្នើសុំឱ្យស្រឡាញ់ព្រះជាម្ចាស់ឱ្យអស់ពីចិត្ត ក្នុងអំឡុងពេលដ៏អស្ចារ្យនេះ នោះទើបពួកគេមិនរំលងឱកាស។ នៅពេលដែលការពិតនេះរំលងផុតទៅ ព្រះជាម្ចាស់នឹងយកជ័យជម្នះទាំងស្រុងទៅលើសត្វនាគដ៏ធំមានសម្បុរក្រហម ដូច្នេះហើយ កិច្ចការនៃទីបន្ទាល់នៃរាស្ត្ររបស់ព្រះជាម្ចាស់នឹងបញ្ចប់។ បន្ទាប់ពីនោះ ព្រះជាម្ចាស់នឹងចាប់ផ្ដើមជំហានបន្ទាប់នៃកិច្ចការ ដោយការបំផ្លាញប្រទេសរបស់សត្វនាគដ៏ធំមានសម្បុរក្រហមគ្មានសល់ ហើយទីបញ្ចប់ ដោយការដំមនុស្សទាំងអស់ទូទាំងចក្កវាឡនឹងដែកគោល បញ្ច្រាសក្បាលមកក្រោមនៅលើឈើឆ្កាង ដែលក្រោយមក ទ្រង់នឹងធ្វើឱ្យមនុស្សជាតិទាំងអស់វិនាស។ នេះគឺជាជំហាននៅថ្ងៃអនាគតនៃកិច្ចការរបស់ព្រះជាម្ចាស់។ ដូច្នេះ អ្នករាល់គ្នាគួរតែស្វះស្វែងធ្វើឱ្យអស់លទ្ធភាព ដើម្បីស្រឡាញ់ព្រះជាម្ចាស់នៅក្នុងបរិស្ថានដ៏មានសេចក្ដីស្ងប់នេះ។ នៅថ្ងៃអនាគត អ្នកនឹងគ្មានឱកាសដើម្បីស្រឡាញ់ព្រះជាម្ចាស់ទៀតទេ ដោយសារតែមនុស្សគ្រាន់តែមានឱកាសស្រឡាញ់ព្រះជាម្ចាស់ក្នុងសាច់ឈាមប៉ុណ្ណោះ។ នៅពេលដែលពួកគេរស់នៅក្នុងពិភពផ្សេងទៀត គ្មាននរណាម្នាក់នឹងនិយាយអំពីការស្រឡាញ់ព្រះជាម្ចាស់នោះទេ។ តើនេះមិនមែនជាទំនួលខុសត្រូវរបស់ភាវៈដែលត្រូវបានបង្កើតឡើងឬ? ដូច្នេះហើយ តើអ្នករាល់គ្នាគួរតែស្រឡាញ់ព្រះជាម្ចាស់ក្នុងអំឡុងពេលដែលអ្នកមានជីវិតយ៉ាងដូចម្ដេច? តើអ្នកធ្លាប់គិតអំពីបញ្ហានេះទេ? តើអ្នកកំពុងរង់ចាំរហូតដល់ក្រោយពីអ្នកស្លាប់ ដើម្បីស្រឡាញ់ព្រះជាម្ចាស់ឬ? តើនេះមិនមែនជាការនិយាយដែលមិនបានការទេឬ? សព្វថ្ងៃនេះ ហេតុអ្វីបានជាអ្នកមិនស្វះស្វែងស្រឡាញ់ព្រះជាម្ចាស់? តើការស្រឡាញ់ព្រះជាម្ចាស់ ខណៈពេលដែលមានការមមារញឹក ជាសេចក្ដីស្រឡាញ់ដ៏ពិតសម្រាប់ព្រះជាម្ចាស់ឬទេ? មូលហេតុដែលវាត្រូវបាននិយាយថា ជំហាននៃកិច្ចការរបស់ព្រះជាម្ចាស់នេះនឹងបញ្ចប់នៅពេលដ៏ឆាប់ខាងមុខ គឺដោយសារតែព្រះជាម្ចាស់មានទីបន្ទាល់នៅចំពោះមុខសាតាំងរួចហើយ។ ដូច្នេះ មនុស្សមិនត្រូវការធ្វើអ្វីទៀតទេ។ មនុស្សគ្រាន់តែត្រូវបានស្នើឱ្យស្វះស្វែងស្រឡាញ់ព្រះជាម្ចាស់ប៉ុណ្ណោះនៅក្នុងឆ្នាំដែលពួកគេនៅរស់ នេះគឺជាគន្លឹះ។ ដោយសារតែសេចក្ដីតម្រូវរបស់ព្រះជាម្ចាស់ មិនខ្ពស់ ហើយជាងនេះទៅទៀត ដោយសារតែមានក្ដីកង្វល់ដ៏ឆេះឆួលនៅក្នុងព្រះហឫទ័យរបស់ទ្រង់ ទើបទ្រង់បានបើកសម្ដែងឱ្យឃើញសេចក្ដីសង្ខេបនៃជំហានបន្ទាប់នៃកិច្ចការ មុនពេលដែលជំហាននេះត្រូវបានបញ្ចប់ ដែលបង្ហាញយ៉ាងច្បាស់ អំពីចំនួននៃពេលវេលា។ ប្រសិនបើព្រះជាម្ចាស់មិនខ្វល់ខ្វាយក្នុងព្រះទ័យរបស់ទ្រង់ តើទ្រង់នឹងថ្លែងព្រះបន្ទូលទាំងនេះយ៉ាងឆាប់រហ័សឬទេ? គឺដោយសារតែពេលវេលាខ្លី ទើបព្រះជាម្ចាស់ធ្វើតាមវិធីនេះ។ វាត្រូវបានរំពឹងថា អ្នករាល់គ្នាអាចស្រឡាញ់ព្រះជាម្ចាស់អស់ពីចិត្តរបស់អ្នក អស់ពីគំនិតរបស់អ្នក និងអស់ពីកម្លាំងរបស់អ្នក ដូចជាអ្នកស្រឡាញ់ជីវិតផ្ទាល់ខ្លួនរបស់អ្នកដែរ។ តើនេះមិនមែនជាជីវិតដែលមានន័យបំផុតទេឬ? តើអ្នកអាចស្វែងរកអត្ថន័យនៃជីវិតនៅទីណាទៀតបាន? តើអ្នកមិនខ្វាក់ណាស់ទេឬ? តើអ្នកចង់ស្រឡាញ់ព្រះជាម្ចាស់ឬទេ? តើព្រះជាម្ចាស់មានតម្លៃសម្រាប់សេចក្ដីស្រឡាញ់របស់មនុស្សឬទេ? តើមនុស្សមានតម្លៃសម្រាប់ការស្រឡាញ់របស់មនុស្សឬទេ? ដូច្នេះ តើអ្នកគួរតែធ្វើអ្វី? ស្រឡាញ់ព្រះជាម្ចាស់យ៉ាងក្លាហាន ដោយគ្មានលាក់ទុក ហើយមើលពីអ្វីដែលព្រះជាម្ចាស់ធ្វើចំពោះអ្នក។ មើលឱ្យឃើញថា តើទ្រង់នឹងសម្លាប់អ្នកឬអត់។ សរុបមក កិច្ចការនៃការស្រឡាញ់ព្រះជាម្ចាស់ គឺមានសារៈសំខាន់ជាងការចម្លង និងការសរសេរអ្វីមួយសម្រាប់ព្រះជាម្ចាស់ទៅទៀត។ អ្នកគួរតែផ្ដល់អាទិភាពដល់អ្វីដែលមានសារៈសំខាន់បំផុត នោះទើបជីវិតរបស់អ្នកអាចមានតម្លៃជាងមុន ហើយពេញដោយសេចក្ដីសុខ ហើយបន្ទាប់មក អ្នកគួរតែរង់ចាំ «ការដាក់ទោស» របស់ព្រះជាម្ចាស់សម្រាប់អ្នក។ ខ្ញុំឆ្ងល់ថាតើផែនការរបស់អ្នកនឹងបញ្ចូលនូវការស្រឡាញ់ព្រះជាម្ចាស់ឬអត់។ ខ្ញុំជូនពរឱ្យផែនការរបស់អ្នករាល់គ្នា ក្លាយជាផែនការដែលព្រះជាម្ចាស់សម្រេច ហើយសង្ឃឹមថា ផែនការទាំងនោះ នឹងក្លាយជាការពិតទាំងអស់។


ជំពូកទី ៤៤ និង ៤៥

ចាប់តាំងពីពេលដែលព្រះជាម្ចាស់បានមានបន្ទូលប្រាប់មនុស្សអំពី «សេចក្ដីស្រឡាញ់ចំពោះព្រះជាម្ចាស់» ដែលជាមេរៀនដ៏ជ្រាលជ្រៅបំផុតក្នុងចំណោមមេរៀនទាំងអស់រួចមក ព្រះអង្គបានផ្ដោតទៅលើការថ្លែងព្រះបន្ទូលអំពីប្រធានបទ «ព្រះសូរសៀងរបស់ព្រះវិញ្ញាណទាំង ៧» វិញ ដោយធ្វើឱ្យមនុស្សទាំងអស់ព្យាយាមយល់ពីភាពឥតន័យខ្លឹមសារនៃជីវិតរបស់មនុស្ស រួចជីកកកាយរកមើលសេចក្ដីស្រឡាញ់ដ៏ពិតប្រាកដនៅក្នុងខ្លួនពួកគេ។ តើអ្នកដែលរស់នៅក្នុងជំហានបច្ចុប្បន្នមានសេចក្ដីស្រឡាញ់ចំពោះព្រះជាម្ចាស់ច្រើនប៉ុនណា? តើអ្នករាល់គ្នាដឹងដែរឬទេ? ចំពោះមេរៀនអំពី «ការស្រឡាញ់ព្រះជាម្ចាស់» នេះ គ្មានដែនកំណត់នោះទេ។ តើមនុស្សទាំងអស់មានការយល់ដឹងបែបណាអំពីជីវិតរបស់មនុស្ស? តើពួកគេមានអាកប្បកិរិយាបែបណាចំពោះការស្រឡាញ់ព្រះជាម្ចាស់? តើពួកគេសុខចិត្តស្រឡាញ់ព្រះជាម្ចាស់ឬអត់? តើពួកគេធ្វើតាមនិន្នាការរបស់មនុស្សភាគច្រើន ឬស្អប់សាច់ឈាមនេះ? ចំណុចទាំងអស់នេះ អ្នករាល់គ្នាគួរតែដឹង និងយល់ឱ្យបានច្បាស់។ តើនៅក្នុងខ្លួនមនុស្សពិតជាគ្មានអ្វីសោះមែនឬ? «ខ្ញុំចង់ឱ្យមនុស្សស្រឡាញ់ខ្ញុំពិតប្រាកដ។ ក៏ប៉ុន្តែបច្ចុប្បន្ននេះ មនុស្សនៅតែអូសបន្លាយពេល មិនអាចប្រគល់សេចក្ដីស្រឡាញ់ពិតប្រាកដរបស់ពួកគេថ្វាយដល់ខ្ញុំបានដដែល។ នៅក្នុងការគិតស្រមៃរបស់ពួកគេ ពួកគេជឿថា ប្រសិនបើពួកគេប្រគល់សេចក្ដីស្រឡាញ់ពិតប្រាកដថ្វាយដល់ខ្ញុំ នោះពួកគេនឹងមិននៅសេសសល់អ្វីទៀតឡើយ»។ នៅក្នុងព្រះបន្ទូលទាំងនេះ តើពាក្យ «សេចក្ដីស្រឡាញ់ពិតប្រាកដ» មានន័យដូចម្ដេច? ហេតុអ្វីបានជាព្រះជាម្ចាស់នៅតែសុំសេចក្ដីស្រឡាញ់ពិតប្រាកដពីមនុស្សទៀត ទាំងដែលសម័យកាលនេះ «មនុស្សទាំងអស់សុទ្ធតែស្រឡាញ់ព្រះជាម្ចាស់» រួចទៅហើយ? ដូច្នេះ បំណងព្រះហឫទ័យរបស់ព្រះជាម្ចាស់ គឺបង្គាប់ឱ្យមនុស្សសរសេរអត្ថន័យនៃសេចក្ដីស្រឡាញ់ពិតប្រាកដនៅលើក្រដាសចម្លើយ ដូច្នេះ ច្បាស់ណាស់ថា នេះគឺជាកិច្ចការផ្ទះដែលព្រះជាម្ចាស់ដាក់ឱ្យមនុស្សធ្វើ។ ដោយសារតែជំហាននាពេលបច្ចុប្បន្ននេះ ទោះបីព្រះជាម្ចាស់មិនបានទាមទារអ្វីច្រើនពីមនុស្សក៏ដោយ ក៏មនុស្សមិនទាន់បានសម្រេចតាមសេចក្ដីតម្រូវពីខាងដើមរបស់ព្រះជាម្ចាស់ចំពោះមនុស្សដែរ។ ម៉្យាងវិញទៀត ពួកគេមិនទាន់បានដាក់ចិត្តដាក់កាយស្រឡាញ់ព្រះជាម្ចាស់នៅឡើយទេ។ ដូច្នេះ ទោះក្នុងពេលដែលពួកគេមិនពេញចិត្តក្ដី ក៏ព្រះជាម្ចាស់នៅតែតាំងសេចក្ដីតម្រូវរបស់ទ្រង់ចំពោះមនុស្សដដែល រហូតទាល់តែកិច្ចការនេះទទួលបានផល ហើយទ្រង់ទទួលបានសិរីល្អពីកិច្ចការនេះ។ ពិតណាស់ កិច្ចការនៅលើផែនដី ត្រូវបានបញ្ចប់ដោយសេចក្ដីស្រឡាញ់ចំពោះព្រះជាម្ចាស់។ ដូច្នេះ មានតែពេលដែលព្រះជាម្ចាស់បញ្ចប់កិច្ចការរបស់ទ្រង់ប៉ុណ្ណោះ ទើបទ្រង់បង្ហាញប្រាប់ទៅមនុស្សអំពីកិច្ចការដ៏មានសារៈសំខាន់ជាងគេបំផុតក្នុងចំណោមកិច្ចការទាំងអស់។ នៅពេលដែលកិច្ចការរបស់ទ្រង់បញ្ចប់ ប្រសិនបើទ្រង់ប្រទានសេចក្ដីស្លាប់ដល់មនុស្ស តើមនុស្សនឹងទៅជាបែបណា តើព្រះជាម្ចាស់នឹងទៅជាបែបណា ហើយតើសាតាំងនឹងទៅជាបែបណា? មានតែពេលដែលសេចក្ដីស្រឡាញ់របស់មនុស្សនៅលើផែនដីត្រូវបានចម្រាញ់រួចប៉ុណ្ណោះ ទើបគេអាចនិយាយបានថា «ព្រះជាម្ចាស់បានយកឈ្នះលើមនុស្សហើយ»។ បើមិនដូច្នោះទេ មនុស្សមុខជានិយាយថា ព្រះជាម្ចាស់ធ្វើបាបពួកគេ ហើយព្រះជាម្ចាស់មុខជាត្រូវអាម៉ាស់មិនខាន។ ព្រះជាម្ចាស់នឹងមិនល្ងង់ដល់ថ្នាក់ត្រូវបញ្ចប់កិច្ចការរបស់ទ្រង់ដោយគ្មានការនិយាយខ្សឹបខ្សៀវអ្វីនោះទេ។ ដូច្នេះ នៅពេលដែលកិច្ចការជិតត្រូវបញ្ចប់ នោះនឹងកើតមានរលកនៃចិត្តឆេះឆួលក្នុងការស្រឡាញ់ព្រះជាម្ចាស់ ហើយការស្រឡាញ់ព្រះជាម្ចាស់ នឹងក្លាយជាបញ្ហាដ៏សំខាន់។ ជាការពិត សេចក្ដីស្រឡាញ់ចំពោះព្រះជាម្ចាស់នេះ មិនត្រូវធ្វើឱ្យប្រឡាក់ប្រឡូសដោយសារមនុស្សឡើយ។ នេះគឺជាសេចក្ដីស្រឡាញ់ដ៏ផូរផង់មួយ ដូចជាសេចក្ដីស្រឡាញ់ដ៏ស្មោះសរបស់ភរិយាចំពោះស្វាមីដែរ ឬបើពុំនោះទេ ក៏ដូចជាសេចក្ដីស្រឡាញ់របស់ពេត្រុសដូច្នោះដែរ។ ព្រះជាម្ចាស់មិនចង់បានសេចក្ដីស្រឡាញ់របស់យ៉ូបនិងប៉ុលឡើយ តែទ្រង់ចង់បានសេចក្ដីស្រឡាញ់របស់ព្រះយេស៊ូវចំពោះព្រះយេហូវ៉ា ជាសេចក្ដីស្រឡាញ់រវាងព្រះវរបិតា និងព្រះរាជបុត្រា៖ «គិតតែពីព្រះវរបិតា ដោយគ្មានគិតពីការខាតបង់ ឬផលចំណេញផ្ទាល់ខ្លួនឡើយ ស្រឡាញ់តែព្រះវរបិតា មិនស្រឡាញ់អ្នកផ្សេងឡើយ ហើយមិនសុំអ្វីផ្សេងក្រៅពីនេះនោះទេ»។ តើមនុស្សអាចធ្វើបែបនេះបានទេ?

ប្រសិនបើយើងប្រៀបធៀបអ្នកជាមួយអ្វីដែលព្រះយេស៊ូវបានធ្វើ ដែលទ្រង់មានភាពជាមនុស្សមិនពេញលេញវិញ តើយើងគិតដូចម្ដេច? តើអ្នកបានសម្រេចភាពជាមនុស្សពេញលេញរបស់អ្នករាល់គ្នាបានច្រើនប៉ុនណាហើយ? តើអ្នកអាចសម្រេចបាន ១០ ភាគនៃអ្វីដែលព្រះយេស៊ូវបានធ្វើហើយឬនៅ? តើអ្នកមានលក្ខណៈសម្បត្តិគ្រប់គ្រាន់ដើម្បីទៅលីឈើឆ្កាងថ្វាយព្រះជាម្ចាស់ដែរឬទេ? តើសេចក្ដីស្រឡាញ់របស់អ្នកចំពោះព្រះជាម្ចាស់ អាចនាំភាពអាម៉ាស់ដល់សាតាំងដែរឬទេ? ហើយតើអ្នកបានលះបង់សេចក្ដីស្រឡាញ់របស់អ្នកដល់មនុស្សច្រើនប៉ុនណាហើយ? តើសេចក្ដីស្រឡាញ់នេះត្រូវបានជំនួសមកវិញដោយសេចក្ដីស្រឡាញ់ចំពោះព្រះជាម្ចាស់ហើយឬនៅ? តើអ្នកពិតជាស៊ូទ្រាំគ្រប់យ៉ាង ដើម្បីសេចក្ដីស្រឡាញ់ចំពោះព្រះជាម្ចាស់មែនទេ? សូមគិតពីពេត្រុសដែលបានរស់នៅកាលពីជំនាន់មុនមួយសន្ទុះសិនចុះ ហើយបន្ទាប់មក សូមសម្លឹងមើលទៅខ្លួនអ្នករាល់គ្នាវិញ ដែលជាមនុស្សរស់នៅបច្ចុប្បន្ននេះ។ ពិតជាមានភាពខុសគ្នាច្រើនណាស់។ អ្នកមិនស័ក្ដិសមនឹងឈរនៅចំពោះព្រះភ័ក្ត្រព្រះជាម្ចាស់នោះទេ។ នៅក្នុងខ្លួនអ្នករាល់គ្នា តើអ្នកស្រឡាញ់ព្រះជាម្ចាស់ច្រើនជាង ឬស្រឡាញ់អារក្សច្រើនជាង? បញ្ហានេះគួរយកមកដាក់ថ្លឹងនៅខាងឆ្វេងនិងខាងស្ដាំដងជញ្ជីង ដើម្បីឱ្យឃើញថាតើសេចក្ដីស្រឡាញ់ខាងណាច្រើនជាង។ តើនៅក្នុងខ្លួនអ្នករាល់គ្នាមានសេចក្ដីស្រឡាញ់ចំពោះព្រះជាម្ចាស់ច្រើនប៉ុនណាឱ្យប្រាកដទៅ? តើអ្នកស័ក្ដិសមនឹងស្លាប់នៅចំពោះព្រះភ័ក្ត្រព្រះជាម្ចាស់ដែរឬទេ? មូលហេតុដែលព្រះយេស៊ូវអាចឈរនៅលើឈើឆ្កាងបាន គឺដោយសារតែបទពិសោធរបស់ទ្រង់នៅលើផែនដី គ្រប់គ្រាន់នឹងនាំភាពអាម៉ាស់ដល់សាតាំង ហើយដោយសារតែមូលហេតុនេះហើយ ទើបព្រះជាម្ចាស់ដ៏ជាព្រះវរបិតា អនុញ្ញាតឱ្យទ្រង់បញ្ចប់កិច្ចការជំហាននោះដោយភាពអង់អាចបំផុត។ នោះក៏ដោយសារតែការលំបាកដែលទ្រង់បានរងទុក្ខ និងសេចក្ដីស្រឡាញ់របស់ទ្រង់ចំពោះព្រះជាម្ចាស់ដែរ។ ប៉ុន្តែអ្នករាល់គ្នាមិនមានលក្ខណៈសម្បត្តិបែបនេះទេ។ ដូច្នេះ អ្នកត្រូវតែបន្តដកពិសោធន៍ ដាក់ព្រះជាម្ចាស់នៅក្នុងចិត្តរបស់អ្នក ហើយមិនត្រូវដាក់អ្វីផ្សេងទៀតក្នុងនោះឡើយ។ តើអ្នកអាចធ្វើបែបនេះបានទេ? តាមរយៈចំណុចនេះ គេអាចមើលឃើញថា អ្នកស្អប់ព្រះជាម្ចាស់ខ្លាំងប៉ុនណា ហើយអ្នកស្រឡាញ់ព្រះជាម្ចាស់ច្រើនប៉ុនណាហើយ។ វាមិនមែនដោយសារតែព្រះជាម្ចាស់តាំងសេចក្ដីបង្គាប់មកលើមនុស្សច្រើនពេកនោះទេ ប៉ុន្តែគឺដោយសារតែមនុស្សមិនខំធ្វើកិច្ចការ។ តើនេះមិនមែនជាតថភាពពិតនៃស្ថានភាពនេះទេឬអី? បើមិនមែនបែបនេះទេ តើអ្នកបានដឹងថានៅក្នុងអង្គព្រះជាម្ចាស់ គួរឱ្យស្រឡាញ់ច្រើនប៉ុនណាទេ ហើយតើអ្នកដឹងថានៅក្នុងខ្លួនអ្នករាល់គ្នាគួរឱ្យស្អប់ច្រើនប៉ុនណាដែរឬទេ? អ្នកគួរតែពិចារណាអំពីបញ្ហាទាំងអស់នេះឱ្យបានដិតដល់។ អាចនិយាយបានថា នៅក្រោមស្ថានសួគ៌នេះ មានមនុស្សមួយចំនួនតូចប៉ុណ្ណោះ ដែលស្រឡាញ់ព្រះជាម្ចាស់។ ប៉ុន្តែតើអ្នកអាចធ្វើជាអ្នកត្រួសត្រាយផ្លូវមុនគេ ដោយបំបែកកំណត់ត្រាពិភពលោក ដើម្បីមកស្រឡាញ់ព្រះជាម្ចាស់បានទេ? ព្រះជាម្ចាស់មិនបានសុំអ្វីពីមនុស្សឡើយ។ ចំពោះរឿងនេះ តើមនុស្សមិនអាចថ្វាយកិត្តិយសដល់ទ្រង់ខ្លះទេឬអី? សូម្បីតែប៉ុណ្ណេះក៏អ្នកមិនអាចធ្វើបានដែរមែនទេ? តើនៅមានចំណុចអ្វីផ្សេងទៀតដែលត្រូវនិយាយទេ?


ជំពូកទី ៤៦

ទោះយ៉ាងណាក៏ដោយ ក៏គ្រប់យ៉ាងដែលព្រះជាម្ចាស់ធ្វើ គឺសុទ្ធតែល្អទាំងអស់ និងមានតម្លៃត្រូវយកតម្រាប់តាម ហើយសរុបមក មនុស្សនិងព្រះជាម្ចាស់ មិនដូចគ្នាទេ។ ផ្អែកលើមូលដ្ឋាននេះ អ្នកគួរតែស្រឡាញ់ព្រះជាម្ចាស់ដោយប្រើចិត្តរបស់មនុស្ស មិនថាព្រះជាម្ចាស់យកព្រះទ័យទុកដាក់ចំពោះសេចក្ដីស្រឡាញ់របស់អ្នកឬអត់នោះទេ។ បន្ទូលរបស់ព្រះជាម្ចាស់បង្ហាញថា នៅក្នុងព្រះទ័យរបស់ទ្រង់ ក៏មានទុក្ខសោកដ៏ធំផងដែរ។ គឺដោយសារបានព្រះបន្ទូលរបស់ព្រះជាម្ចាស់នេះឯង ដែលមនុស្សត្រូវបានបន្សុទ្ធ។ ក៏ប៉ុន្តែ ចុងក្រោយទៅ កិច្ចការនេះបានកើតឡើងកាលពីម្សិលម៉ិញរួចទៅហើយ ដូច្នេះ បន្ទាប់ទៅទៀត តើព្រះជាម្ចាស់នឹងធ្វើអ្វីឱ្យប្រាកដទៅ? មកទល់នឹងសព្វថ្ងៃនេះ រឿងនេះនៅតែមានអាថ៌កំបាំងដដែល ដូច្នេះហើយទើបមនុស្សមិនអាចយល់ ឬវាស់ស្ទង់រឿងនេះបាន ហើយមិនអាចធ្វើអ្វីបានក្រៅពីច្រៀងឱ្យទាន់ភ្លេងរបស់ព្រះជាម្ចាស់ប៉ុណ្ណោះ។ ទោះបីជាយ៉ាងក៏ដោយ ក៏គ្រប់យ៉ាងដែលព្រះជាម្ចាស់មានបន្ទូល គឺសុទ្ធតែជាការពិតទាំងអស់ដែរ ហើយគ្រប់យ៉ាងនឹងក្លាយជាការពិត។ រឿងនេះ គ្មានអ្វីត្រូវសង្ស័យឡើយ!


ផ្នែកទី៣៖

ព្រះបន្ទូលរបស់ព្រះគ្រីស្ទ ខណៈដែលទ្រង់យាងក្នុងចំណោមពួកជំនុំនានា

(ខែមិថុនា ឆ្នាំ១៩៩២ ដល់ថ្ងៃទី២៣ ខែមីនា ឆ្នាំ២០១០)


សេចក្តីផ្ដើម

ព្រះបន្ទូលរបស់ព្រះជាម្ចាស់នៅក្នុងផ្នែកនេះ មានសរុបទាំងអស់បួនផ្នែក ដែលសុទ្ធសឹងតែសម្ដែងចេញដោយព្រះគ្រីស្ទ នៅចន្លោះពីខែមិថុនា ឆ្នាំ១៩៩២ ដល់ថ្ងៃទី២៣ ខែមីនា ឆ្នាំ២០១០។ ភាគច្រើននៃព្រះបន្ទូលទាំងនេះ គឺផ្អែកលើខ្សែអាត់សំឡេងនៃការអធិប្បាយ និងការប្រកបគ្នារបស់ព្រះគ្រីស្ទ នៅពេលដែលព្រះអង្គយាងទៅតាមបណ្ដាពួកជំនុំជាច្រើន។ ព្រះបន្ទូលទាំងនេះមិនទាន់បានកែសម្រួលតាមវិធីណាមួយ ឬត្រូវព្រះគ្រីស្ទផ្លាស់ប្ដូរនៅពេលក្រោយមកទៀតឡើយ។ ផ្នែកដែលសេសសល់ ត្រូវបានព្រះគ្រីស្ទសរសេរដោយផ្ទាល់ (នៅពេលដែលព្រះគ្រីស្ទសរសេរនោះ ព្រះអង្គសរសេរយកតែម្ដង មិនបានឈប់ដើម្បីគិត ឬធ្វើការកែសម្រួលអ្វីនោះទេ ហើយព្រះបន្ទូលរបស់ទ្រង់ គឺជាការសម្ដែងចេញពីព្រះវិញ្ញាណបរិសុទ្ធទាំងស្រុង។ ចំណុចនេះ គ្មានអ្វីដែលត្រូវសង្ស័យនោះទេ)។ យើងពុំបានញែកព្រះសូរសៀងទាំងពីរប្រភេទនេះចេញពីរគ្នាទេ តែផ្ទុយទៅវិញ យើងបានបង្ហាញព្រះបន្ទូលទាំងនេះជាមួយគ្នា ទៅតាមលំដាប់លំដោយដើម ដែលព្រះសូរសៀងទាំងនេះត្រូវបានសម្ដែងចេញមក។ តាមរយៈព្រះសូរសៀងរបស់ទ្រង់ទាំងស្រុងនេះ ធ្វើឱ្យយើងអាចមើលឃើញពីជំហាននៃកិច្ចការរបស់ព្រះជាម្ចាស់ និងយល់ពីរបៀបដែលព្រះអង្គបំពេញកិច្ចការក្នុងអំឡុងដំណាក់កាលនីមួយៗ ដែលនេះមានប្រយោជន៍ដល់ការយល់ដឹងរបស់មនុស្សអំពីជំហាននៃកិច្ចការរបស់ព្រះជាម្ចាស់ ក៏ដូចជាព្រះប្រាជ្ញាញាណរបស់ព្រះជាម្ចាស់ផងដែរ។

ជំពូកទាំងប្រាំបីដំបូងគេនៃសៀវភៅ «ព្រះបន្ទូលរបស់ព្រះគ្រីស្ទ ខណៈដែលទ្រង់យាងក្នុងពួកជំនុំនានា (ភាគទី១)» ហៅកាត់ជារួមថា «ផ្លូវ» គឺជាព្រះបន្ទូលមួយចំណែកតូច ដែលព្រះគ្រីស្ទបានថ្លែងមកកាលគ្រាដែលព្រះអង្គបានគង់នៅក្នុងឋានៈស្មើគ្នាជាមួយនឹងមនុស្ស។ ទោះបីព្រះបន្ទូលទាំងនេះមិនសូវទាក់ទាញចំណាប់អារម្មណ៍ខ្លាំងក៏ដោយ ក៏ព្រះបន្ទូលទាំងនេះពោរពេញទៅដោយសេចក្តីស្រឡាញ់ និងព្រះទ័យទុកដាក់របស់ព្រះជាម្ចាស់ចំពោះមនុស្សជាតិដែរ។ នៅមុននោះ ព្រះជាម្ចាស់បានមានបន្ទូលតាមទស្សនៈនៃស្ថានសួគ៌ជាន់ទីបី ដែលបង្កើតឱ្យមានគម្លាតយ៉ាងធំរវាងព្រះអង្គ និងមនុស្ស ហើយធ្វើឱ្យមនុស្សខ្លាចមិនហ៊ានចូលទៅជិតព្រះជាម្ចាស់ ហើយក៏មិនហ៊ានទូលសុំទ្រង់ឱ្យប្រទានជីវិតដល់ពួកគេដែរ។ ដូច្នេះ នៅក្នុងសៀវភៅ «ផ្លូវ» ព្រះជាម្ចាស់បានថ្លែងព្រះបន្ទូលទៅកាន់មនុស្សនៅក្នុងឋានៈស្មើគ្នា ហើយបានចង្អុលបង្ហាញទិសដៅនៃផ្លូវត្រូវដើរ ហើយក៏បានស្ដារទំនាក់ទំនងរបស់មនុស្សជាមួយព្រះជាម្ចាស់ឱ្យមានសភាពដូចដើមវិញ។ មនុស្សលែងឆ្ងល់ថាតើព្រះជាម្ចាស់នៅបន្តប្រើវិធីសាស្ត្រនៃការថ្លែងព្រះបន្ទូលតទៅទៀតឬអត់ហើយ ហើយក៏លែងត្រូវលងបន្លាចដោយការភ័យខ្លាចនឹងការល្បងលនៃសេចក្តីស្លាប់ទៀតដែរ។ ព្រះជាម្ចាស់បានយាងចុះពីស្ថានសួគ៌ជាន់ទីបី មកកាន់ផែនដី ហើយមនុស្សបានចេញពីបឹងភ្លើង និងបឹងស្ពាន់ធ័រ មកចំពោះបល្ល័ង្កនៃព្រះជាម្ចាស់ ពួកគេបោះចោលស្រមោលជា «អ្នកស៊ីឈ្នួល» ហើយពួកគេបានទទួលយកការជ្រមុជទឹកជាផ្លូវការតាមរយៈព្រះបន្ទូលរបស់ព្រះជាម្ចាស់ ប្រៀបដូចជាកូនគោដែលទើបនឹងកើតដូច្នោះដែរ។ មានតែពេលនោះទេ ទើបព្រះជាម្ចាស់អាចមានបន្ទូលយ៉ាងស្និទ្ធស្នាលជាមួយពួកគេបាន និងបំពេញកិច្ចការនៃការប្រទានជីវិតដល់ពួកគេកាន់តែចើនទៀត។ គោលបំណងដែលព្រះជាម្ចាស់បន្ទាបអង្គទ្រង់មកធ្វើជាមនុស្ស គឺដើម្បីឱ្យព្រះអង្គអាចស្និទ្ធស្នាលនឹងមនុស្សបាន ដោយកាត់បន្ថយគម្លាតរវាងមនុស្សនិងទ្រង់ និងធ្វើឱ្យមនុស្សទទួលស្គាល់ និងទុកចិត្តទ្រង់ ហើយបណ្ដាលចិត្តមនុស្សឱ្យមានសេចក្តីជឿជាក់ក្នុងការដេញតាមជីវិត និងដើរតាមព្រះជាម្ចាស់។ ជំពូកទាំងប្រាំបីនៃសៀវភៅ «ផ្លូវ» នេះ អាចសង្ខេបខ្លីថាជាកូនសោដែលព្រះជាម្ចាស់ប្រើដើម្បីបើកទ្វារដួងចិត្តមនុស្ស ហើយជំពូកនីមួយៗរួមគ្នាបង្កើតបានជាថ្នាំគ្រាប់ស្រោបជាតិស្ករ ដែលព្រះអង្គប្រទានដល់មនុស្ស។ ទាល់តែព្រះជាម្ចាស់ធ្វើបែបនេះ ទើបមនុស្សអាចយកចិត្តទុកដាក់នឹងការបង្រៀន និងការដាស់តឿនរបស់ព្រះជាម្ចាស់ដដែលជាដដែលបាន។ គឺអាចនិយាយបានថា មានតែបន្ទាប់ពីនេះទេ ទើបព្រះជាម្ចាស់ចាប់ផ្ដើមបំពេញកិច្ចការនៃការប្រទានជីវិត និងការសម្ដែងចេញសេចក្តីពិតនៅក្នុងដំណាក់កាលនៃកិច្ចការបច្ចុប្បន្ននេះជាផ្លូវការបាន ដូចដែលព្រះអង្គបន្តមានបន្ទូលថា៖ «តើអ្នកជឿគួរប្រកាន់យកទស្សនៈបែបណា» និង «អំពីជំហាននៃកិច្ចការរបស់ព្រះជាម្ចាស់»...។ តើវិធីសាស្ត្របែបនេះមិនមែនបង្ហាញពីព្រះប្រាជ្ញាញាណ និងបំណងព្រះហឫទ័យដ៏ទៀងត្រង់របស់ទ្រង់ទេឬអី? នេះគឺជាការចាប់ផ្ដើមដំបូងបង្អស់នៃការប្រទានជីវិតរបស់ព្រះគ្រីស្ទ ដូច្នេះ សេចក្តីពិតនៅរាក់ជាងផ្នែកបន្ទាប់ទៀតនៅឡើយទេ។ គោលការណ៍បង្កប់ពីក្រោយផ្នែកនេះគឺសាមញ្ញទេ៖ ព្រះជាម្ចាស់បំពេញកិច្ចការទៅតាមតម្រូវការរបស់មនុស្សជាតិ។ ព្រះអង្គមិនធ្វើអ្វី ឬមានបន្ទូលអ្វីទាំងងងឹតងងល់ឡើយ។ មានតែព្រះជាម្ចាស់មួយអង្គប៉ុណ្ណោះ ដែលយល់ពីតម្រូវការរបស់មនុស្សជាតិទាំងស្រុង ហើយក៏គ្មាននរណាម្នាក់ដែលមានសេចក្តីស្រឡាញ់ និងការយល់ដឹងពីមនុស្សច្រើនជាងព្រះអង្គដែរ។ 

នៅក្នុងព្រះសូរសៀងពីមួយដល់ដប់នៅក្នុង «កិច្ចការ និងការចូលទៅក្នុង» ព្រះបន្ទូលរបស់ព្រះជាម្ចាស់បានចូលទៅក្នុងដំណាក់កាលថ្មីមួយ។ ហេតុនេះហើយ ព្រះសូរសៀងទាំងនេះ ក៏ត្រូវដាក់នៅផ្នែកខាងដើមគេ។ បន្ទាប់មកទៀត ក៏លេចចេញនូវ «ព្រះបន្ទូលរបស់ព្រះគ្រីស្ទ ខណៈដែលទ្រង់យាងក្នុងពួកជំនុំនានា (ភាគទី២)» ឡើងមក។ ក្នុងអំឡុងពេលនៃដំណាក់កាលនេះ ព្រះជាម្ចាស់បានតាំងសេចក្ដីបង្គាប់កាន់តែលម្អិតជាងមុនពីអ្នកដើរតាមទ្រង់ ជាសេចក្ដីបង្គាប់ដែលបានរាប់បញ្ចូលទាំងចំណេះដឹងអំពីបែបផែននៃការរស់នៅរបស់មនុស្ស សេចក្ដីតម្រូវអំពីគុណសម្បត្តិរបស់ពួកគេ ។ល។ និង ។ល។ ដោយសារតែមនុស្សទាំងនេះបានតាំងចិត្តដើរតាមព្រះជាម្ចាស់ និងលែងមានមន្ទិលសង្ស័យអំពីអត្តសញ្ញាណ និងសារជាតិរបស់ព្រះជាម្ចាស់ទៀត ដូច្នេះ ព្រះជាម្ចាស់ក៏បានចាប់ផ្ដើមចាត់ទុកពួកគេជាសមាជិកគ្រួសាររបស់ទ្រង់ផ្ទាល់ជាផ្លូវការ ដោយប្រកបគ្នាអំពីសេចក្តីពិតបង្កប់នៅក្នុងកិច្ចការរបស់ព្រះជាម្ចាស់ គិតចាប់តាំងពីគ្រានៃការបង្កើតរបស់សព្វសារពើ រហូតដល់ពេលសព្វថ្ងៃនេះ ដោយបើកសម្ដែងពីការពិតបង្កប់នៅក្នុងព្រះគម្ពីរ និងបានបង្រៀនពួកគេអំពីសារៈសំខាន់ពិតប្រាកដនៃការយកកំណើតជាមនុស្សរបស់ព្រះជាម្ចាស់។ ព្រះសូរសៀងរបស់ព្រះជាម្ចាស់នៅក្នុងផ្នែកនេះ បានធ្វើឱ្យមនុស្សមានការយល់ដឹងកាន់តែច្បាស់អំពីសារជាតិរបស់ព្រះ និងសារជាតិនៃកិច្ចការរបស់ទ្រង់ ហើយបានធ្វើឱ្យពួកគេដឹងថា អ្វីដែលពួកគេបានទទួលតាមរយៈសេចក្តីសង្រ្គោះរបស់ព្រះជាម្ចាស់ គឺលើសពីអ្វីដែលពួកហោរា និងពួកសាវ័កបានទទួលកាលពីយុគសម័យមុនទៅទៀត។ តាមរយៈព្រះបន្ទូលរបស់ព្រះជាម្ចាស់គ្រប់ឃ្លា អ្នកអាចយល់បានពីព្រះប្រាជ្ញាញាណរបស់ទ្រង់នៅគ្រប់ចំណែកទាំងអស់ ក៏ដូចជាសេចក្តីស្រឡាញ់ និងព្រះទ័យទុកដាក់ដ៏ស្មោះសរបស់ទ្រង់ចំពោះមនុស្សផងដែរ។ ក្រៅពីការសម្ដែងចេញនូវព្រះបន្ទូលទាំងអស់នោះ ព្រះជាម្ចាស់ក៏បានបើកសម្ដែងជាសាធារណៈនូវសញ្ញាណនិងជំនឿខុសឆ្គងរបស់មនុស្សកាលពីគ្រាមុន បន្តិចម្ដងៗ និងពីអ្វីដែលមនុស្សមិនធ្លាប់នឹកស្រមៃដល់កាលពីមុនមក ក៏ដូចជាមាគ៌ាដែលមនុស្សត្រូវដើរនាពេលអនាគតផងដែរ។ ប្រហែលនេះគឺជា «សេចក្តីស្រឡាញ់» ដ៏តូចចង្អៀត ដែលមនុស្សអាចដកពិសោធន៍បានហើយមើលទៅ! ចុងក្រោយ ព្រះជាម្ចាស់បានប្រទានគ្រប់យ៉ាងតាមដែលមនុស្សត្រូវការ និងបានប្រទានអ្វីដែលពួកគេបានទូលសុំ ដោយគ្មានសំចៃទុក ឬសុំអ្វីតបស្នងមកវិញនោះទេ។

ជំពូកពិសេសៗជាច្រើនទៀតនៅក្នុងផ្នែកនេះក៏លើកឡើងអំពីព្រះគម្ពីរផងដែរ។ ព្រះគម្ពីរបានក្លាយជាចំណែកមួយនៃប្រវត្តិសាស្ត្រមនុស្សជាតិអស់ពេលជាច្រើនពាន់ឆ្នាំមកហើយ។ ជាងនេះទៅទៀត មនុស្សចាត់ទុកព្រះគម្ពីរប្រៀបដូចជាព្រះជាម្ចាស់ដូច្នោះដែរ រហូតដល់ថ្នាក់នៅគ្រាចុងក្រោយ ព្រះគម្ពីរបានជំនួសកន្លែងរបស់ព្រះជាម្ចាស់ទៀតផង ដែលធ្វើឱ្យព្រះជាម្ចាស់ស្អប់ខ្ពើមយ៉ាងខ្លាំង។ ដូច្នេះ នៅពេលណាដែលសមស្រប ព្រះជាម្ចាស់ចាំបាច់ត្រូវតែបញ្ជាក់អំពីរឿងអាថ៌កំបាំង និងប្រភពដើមរបស់ព្រះគម្ពីរ។ ប្រសិនបើព្រះអង្គមិនធ្វើបែបនេះទេ នោះព្រះគម្ពីរនឹងបន្តជំនួសកន្លែងរបស់ព្រះជាម្ចាស់នៅក្នុងដួងចិត្តរបស់មនុស្ស ហើយមនុស្សមុខជាប្រើព្រះបន្ទូលនៅក្នុងព្រះគម្ពីរ ដើម្បីវាស់វែង និងថ្កោលទោសកិច្ចការរបស់ព្រះជាម្ចាស់មិនខាន។ តាមរយៈការពន្យល់អំពីសារជាតិ ការរៀបចំរចនាសម្ព័ន្ធ និងចំណុចខ្វះចន្លោះនៅក្នុងព្រះគម្ពីរ នោះព្រះជាម្ចាស់គ្មានចេតនាបដិសេធអត្ថិភាពរបស់ព្រះគម្ពីរឡើយ ហើយព្រះអង្គក៏មិនបានថ្កោលទោសព្រះគម្ពីរនោះដែរ។ ផ្ទុយទៅវិញ ព្រះអង្គកំពុងតែប្រទានសេចក្តីពណ៌នាដ៏សមហេតុផលនិងស័ក្ដិសមមួយ ដើម្បីស្ដាររូបភាពដើមរបស់ព្រះគម្ពីរត្រឡប់មកវិញ ដោយលើកឡើងពីការភាន់ច្រឡំដែលមនុស្សមានអំពីព្រះគម្ពីរ ព្រមទាំងធ្វើឱ្យពួកគេមានទស្សនៈយល់ឃើញត្រឹមត្រូវអំពីព្រះគម្ពីរ ដើម្បីកុំឱ្យពួកគេថ្វាយបង្គំព្រះគម្ពីរ និងលែងវង្វេងតទៅទៀត ពោលគឺ ដើម្បីកុំឱ្យពួកគេមានការយល់ខុសតទៅទៀតថា សេចក្តីជំនឿទាំងងងឹតងងល់លើព្រះគម្ពីរ គឺជាសេចក្តីជំនឿលើព្រះជាម្ចាស់ និងជាការថ្វាយបង្គំព្រះជាម្ចាស់ ដោយខ្លាចមិនហ៊ានប្រឈមមុខនឹងសាវតារពិត និងចំណុចខ្វះចន្លោះរបស់ព្រះគម្ពីរ។ នៅពេលដែលមនុស្សមានការយល់ដឹងត្រឹមត្រូវអំពីព្រះគម្ពីរហើយ នោះពួកគេអាចទុកព្រះគម្ពីរមួយឡែកបាន ដោយគ្មានអារម្មណ៍សោកសៅ ហើយមានសេចក្ដីក្លាហានក្នុងការទទួលយកព្រះបន្ទូលថ្មីរបស់ព្រះជាម្ចាស់។ នេះគឺជាគោលដៅរបស់ព្រះជាម្ចាស់នៅក្នុងជំពូកទាំងប៉ុន្មាននេះ។ ការពិតដែលព្រះជាម្ចាស់ចង់ប្រាប់ឱ្យមនុស្សបានដឹងនៅត្រង់នេះគឺថា គ្មានទ្រឹស្ដី ឬការពិតណា អាចជំនួសកន្លែងនៃកិច្ចការ និងព្រះបន្ទូលរបស់ព្រះជាម្ចាស់នាពេលសព្វថ្ងៃនេះបានឡើយ ហើយក៏គ្មានអ្វីដែលអាចជំនួសកន្លែងរបស់ព្រះជាម្ចាស់បានដែរ។ ប្រសិនបើមនុស្សមិនអាចគេចចេញពីអន្ទាក់នៃព្រះគម្ពីរបានទេ នោះពួកគេនឹងមិនអាចចូលមកចំពោះព្រះភ័ក្រ្តព្រះជាម្ចាស់បានឡើយ។ ប្រសិនបើពួកគេចង់ចូលមកចំពោះព្រះភ័ក្ត្រព្រះជាម្ចាស់ ដំបូង ពួកគេត្រូវបន្សុទ្ធដួងចិត្តរបស់ពួកគេឱ្យបានជ្រះស្រឡះពីអ្វីៗដែលអាចជំនួសកន្លែងរបស់ទ្រង់ជាមុនសិន។ បន្ទាប់មក ពួកគេនឹងក្លាយជាមនុស្សដែលគាប់ព្រះហឫទ័យរបស់ព្រះជាម្ចាស់មិនខាន។ ទោះបីជានៅត្រង់នេះ ព្រះជាម្ចាស់ពន្យល់តែអំពីព្រះគម្ពីរក្ដី ក៏មិនត្រូវភ្លេចឡើយថា ក្រៅពីព្រះគម្ពីរ នៅមាននូវរឿងភាន់ច្រឡំជាច្រើនផ្សេងទៀត ដែលមនុស្សថ្វាយបង្គំដោយពិតប្រាកដដែរ។ របស់តែម្យ៉ាងគត់ដែលពួកគេមិនបានថ្វាយបង្គំ គឺជាអ្វីដែលចេញមកពីព្រះជាម្ចាស់ពិតប្រាកដ។ ព្រះជាម្ចាស់គ្រាន់តែប្រើព្រះគម្ពីរធ្វើជាឧទាហរណ៍មួយ ដើម្បីដាស់តឿនមនុស្សកុំឱ្យដើរលើផ្លូវខុស ហើយធ្លាក់ទៅក្នុងភាពជ្រុលនិយម និងការភាន់ច្រឡំតទៅទៀតប៉ុណ្ណោះ នៅពេលដែលពួកគេជឿលើព្រះជាម្ចាស់ និងទទួលយកព្រះបន្ទូលរបស់ទ្រង់។

ព្រះបន្ទូលដែលព្រះជាម្ចាស់ប្រទានដល់មនុស្ស ចាប់ផ្ដើមពីរាក់ទៅជ្រៅ។ ប្រធានបទនៃព្រះសូរសៀងរបស់ទ្រង់ កើនឡើងជាបន្តបន្ទាប់ រាប់ចាប់ពីឥរិយាបថនិងសកម្មភាពខាងក្រៅរបស់មនុស្ស រហូតដល់និស្ស័យដ៏ពុករលួយរបស់ពួកគេ ដែលតាមរយៈនេះ ព្រះជាម្ចាស់តម្រង់ចុងលំពែងនៃព្រះបន្ទូលរបស់ទ្រង់សំដៅទៅរកផ្នែកដ៏ជ្រៅបំផុតនៃព្រលឹងរបស់មនុស្ស ពោលគឺសារជាតិរបស់ពួកគេនោះឯង។ ក្នុងអំឡុងពេលដែល «ព្រះបន្ទូលរបស់ព្រះគ្រីស្ទ ខណៈដែលទ្រង់យាងក្នុងពួកជំនុំនានា (ភាគទី៣)» ត្រូវបានសម្ដែងចេញ ព្រះសូរសៀងរបស់ព្រះជាម្ចាស់ក៏បានសង្កត់ធ្ងន់ទៅលើសារជាតិ និងអត្តសញ្ញាណរបស់មនុស្ស ព្រមទាំងតើក្លាយជាមនុស្សពិតប្រាកដម្នាក់មានន័យដូចម្តេចផង ដែលនេះជាសេចក្តីពិតដ៏ជ្រាលជ្រៅ និងជាសំណួរដ៏សំខាន់ទាក់ទងនឹងច្រកចូលទៅកាន់ជីវិតរបស់មនុស្ស។ ពិតណាស់ ពេលគិតឡើងវិញអំពីសេចក្តីពិតដែលព្រះជាម្ចាស់ប្រទានដល់មនុស្សនៅក្នុង «ព្រះបន្ទូលរបស់ព្រះគ្រីស្ទ ខណៈដែលទ្រង់យាងក្នុងពួកជំនុំនានា (ភាគទី១)» បើធៀបគ្នាទៅ ឃើញថាខ្លឹមសារនៃ «ព្រះបន្ទូលរបស់ព្រះគ្រីស្ទ ខណៈដែលទ្រង់យាងក្នុងពួកជំនុំនានា (ភាគទី៣)» មានអត្ថន័យជ្រាលជ្រៅជាង។ ព្រះបន្ទូលនៅក្នុងផ្នែកនេះលើកឡើងអំពីមាគ៌ាទៅថ្ងៃអនាគតរបស់មនុស្ស និងរបៀបដែលអាចប្រោសពួកគេឱ្យបានគ្រប់លក្ខណ៍។ ព្រះបន្ទូលត្រង់ផ្នែកនេះ ក៏លើកឡើងអំពីទិសដៅទៅអនាគតរបស់មនុស្សជាតិ និងរបៀបដែលព្រះជាម្ចាស់និងមនុស្ស នឹងចូលទៅក្នុងការសម្រាកជាមួយគ្នាផងដែរ។ (អាចនិយាយបានថា មកដល់ពេលបច្ចុប្បន្ន នេះគឺជាព្រះបន្ទូលដែលព្រះជាម្ចាស់បានសម្ដែងទៅកាន់មនុស្សទាក់ទងនឹងលក្ខណៈរបស់ពួកគេ បេសកកម្មរបស់ពួកគេ និងទិសដៅរបស់ពួកគេ ដែលមានភាពងាយស្រួលយល់បំផុត។) ព្រះជាម្ចាស់សង្ឃឹមថា មនុស្សដែលអានព្រះបន្ទូលទាំងនេះ គឺជាមនុស្សដែលបានញែកខ្លួនចេញពីសញ្ញាណ និងការស្រមើស្រមៃរបស់ខ្លួន ជាអ្នកដែលមានសមត្ថភាពយល់ដឹងបានត្រឹមត្រូវអំពីគ្រប់ទាំងព្រះបន្ទូលរបស់ព្រះនៅក្នុងជម្រៅចិត្តរបស់ពួកគេ។ លើសពីនេះ ព្រះអង្គក៏សង្ឃឹមផងដែរថា អស់អ្នកណាដែលអានព្រះបន្ទូលទាំងនេះហើយ នឹងអាចចាត់ទុកព្រះបន្ទូលរបស់ទ្រង់ជាសេចក្តីពិត ជាផ្លូវ និងជាជីវិត ហើយសង្ឃឹមថា ពួកគេនឹងមិនព្រងើយកន្ដើយដាក់ព្រះជាម្ចាស់ ឬនិយាយបញ្ជោរកុហកទ្រង់ឡើយ។ ប្រសិនបើមនុស្សអានព្រះបន្ទូលទាំងនេះដោយអាកប្បកិរិយាពិនិត្យពិច័យ ឬវែកញែកយ៉ាងល្អិនល្អន់ពីព្រះជាម្ចាស់ នោះព្រះសូរសៀងទាំងនេះ នឹងប្រៀបដូចជាសៀវភៅបិទជិតមួយក្បាលដូច្នោះដែរ។ មានតែអស់អ្នកណាដែលដេញតាមសេចក្តីពិត អស់អ្នកណាដែលតាំងចិត្តដើរតាមព្រះជាម្ចាស់ និងអស់អ្នកណាដែលគ្មានចិត្តសង្ស័យសូម្បីតែបន្តិចចំពោះព្រះជាម្ចាស់ប៉ុណ្ណោះ ទើបមានគុណសម្បត្តិគ្រប់គ្រាន់ក្នុងការទទួលយកព្រះបន្ទូលទាំងនេះ។

«ព្រះបន្ទូលរបស់ព្រះគ្រីស្ទ ខណៈដែលទ្រង់យាងក្នុងពួកជំនុំនានា (ភាគទី៤)» គឺជាព្រះសូរសៀងរបស់ព្រះជាម្ចាស់មួយផ្នែកទៀត ដែលបន្តពី «ព្រះបន្ទូលរបស់ព្រះជាម្ចាស់ ថ្លែងទៅកាន់សកលលោកទាំងមូល»។ ផ្នែកនេះ រួមបញ្ចូលការដាស់តឿន ការបង្រៀន និងការបើកសម្ដែងរបស់ព្រះជាម្ចាស់ទៅកាន់មនុស្សនៅតាមនិកាយគ្រីស្ទសាសនា ដូចជា៖ «ទម្រាំដល់ពេលដែលអ្នកបានឃើញព្រះកាយខាងវិញ្ញាណរបស់ព្រះយេស៊ូវពីចម្ងាយ នោះព្រះជាម្ចាស់បានបង្កើតឋានសួគ៌ និងផែនដីថ្មីរួចស្រេចបាត់ទៅហើយ» «មនុស្សដែលមិនចុះសម្រុងជាមួយព្រះគ្រីស្ទ គឺជាសត្រូវនឹងព្រះជាម្ចាស់ប្រាកដណាស់»។ ក្នុងនោះ ក៏រួមបញ្ចូលទាំងសេចក្ដីតម្រូវជាក់លាក់បំផុតរបស់ព្រះជាម្ចាស់សម្រាប់មនុស្សជាតិផងដែរ ដូចជា៖ «ចូរត្រៀមខ្លួនធ្វើអំពើល្អឱ្យបានគ្រប់គ្រាន់សម្រាប់ទិសដៅរបស់អ្នក» «សេចក្ដីដាស់តឿនទាំងបី» «អំពើរំលងនឹងនាំមនុស្សទៅកាន់ស្ថាននរក»។ ក៏មាននិយាយពីទិដ្ឋភាពជាច្រើនទៀតផងដែរ ដូចជា ការបើកសម្ដែង និងការជំនុំជម្រះលើមនុស្សគ្រប់ប្រភេទ និងព្រះបន្ទូលអំពីរបៀបស្គាល់ព្រះជាម្ចាស់ជាដើម។ អាចនិយាយបានថា ផ្នែកនេះគឺជាចំណុចស្នូលនៃការជំនុំជម្រះរបស់ព្រះជាម្ចាស់ចំពោះមនុស្សជាតិ។ ផ្នែកដែលមិនអាចបំភ្លេចបានជាងគេនៅក្នុងព្រះសូរសៀងរបស់ព្រះជាម្ចាស់នោះគឺ នៅពេលដែលព្រះជាម្ចាស់ហៀបនឹងបិទបញ្ចប់កិច្ចការរបស់ទ្រង់ទៅហើយ ព្រះអង្គក៏បានលាតត្រដាងពីអ្វីដែលមាននៅក្នុងខួរឆ្អឹងរបស់មនុស្ស នោះគឺអំពើក្បត់នេះឯង។ គោលបំណងរបស់ទ្រង់ គឺដើម្បីឱ្យចុងក្រោយ មនុស្សបានដឹងពីការពិតនេះ ហើយចងចាំវាទុកនៅក្នុងជម្រៅចិត្តរបស់ពួកគេ៖ រយៈពេលដែលអ្នកបានក្លាយជាអ្នកដើរតាមព្រះជាម្ចាស់មិនសំខាន់ឡើយ ដ្បិតធម្មជាតិរបស់អ្នកនៅតែក្បត់ព្រះជាម្ចាស់ដដែល។ អាចនិយាយម្យ៉ាងទៀតបានថា មនុស្សមានធម្មជាតិក្បត់ព្រះជាម្ចាស់ ក៏ព្រោះតែពួកគេគ្មានសមត្ថភាពសម្រេចនូវភាពចាស់ទុំនៅក្នុងជីវិតរបស់ពួកគេទាំងស្រុងបាន ហើយពួកគេអាចត្រឹមផ្លាស់ប្ដូរនិស្ស័យរបស់ពួកគេបន្តិចបន្តួចប៉ុណ្ណោះ។ ទោះបីជាជំពូកទាំងពីរនេះ «អំពើក្បត់ (១)» និង «អំពើក្បត់ (២)» គឺដូចជាការទះចំក្បាលមនុស្សក៏ដោយ ក៏ជំពូកទាំងនេះនៅតែជាការព្រមានដ៏ស្មោះត្រង់ និងមានមេត្តាករុណាបំផុតរបស់ព្រះជាម្ចាស់ចំពោះមនុស្សដែរ។ យ៉ាងហោចណាស់ ពេលមនុស្សមានការពេញចិត្ត និងអួតខ្លួនហួសហេតុ នៅពេលពួកគេបានអានជំពូកទាំងពីរនេះហើយ ពួកគេក៏អាចឃាត់ឃាំងសេចក្ដីអាក្រក់របស់ពួកគេមិនឱ្យរីកកាន់តែធំ ហើយពួកគេនឹងស្ងាត់មាត់ជាងមុន។ តាមរយៈជំពូកទាំងពីរនេះ ព្រះជាម្ចាស់ក្រើនរំឭកមនុស្សទាំងអស់ថា មិនថាជីវិតរបស់គេចាស់ទុំប៉ុនណា មិនថាគេមានបទពិសោធជ្រាលជ្រៅកម្រិតណា មិនថាគេមានទំនុកចិត្តខ្លាំងបែបណា ហើយមិនថាគេកើតនៅកន្លែងណា មិនថាគេទៅទីណានោះទេ ធម្មជាតិនៃការក្បត់ព្រះជាម្ចាស់របស់គេ ក៏នឹងត្រូវលាតត្រដាងចេញមកនៅគ្រប់ពេល និងគ្រប់ទីកន្លែងដែរ។ អ្វីដែលព្រះជាម្ចាស់ចង់ប្រាប់ដល់មនុស្សរាល់គ្នាគឺថា៖ មនុស្សម្នាក់ៗសុទ្ធតែមានធម្មជាតិក្បត់ព្រះជាម្ចាស់ពីកំណើត។ ពិតណាស់ គោលបំណងរបស់ព្រះជាម្ចាស់ក្នុងការសម្ដែងចេញនូវជំពូកទាំងពីរនេះ គឺមិនមែនជាការរកលេសដើម្បីផាត់ចោល ឬថ្កោលទោសមនុស្សជាតិនោះឡើយ ប៉ុន្តែដើម្បីធ្វើឱ្យមនុស្សដឹងកាន់តែច្រើនអំពីធម្មជាតិរបស់ពួកគេ ឱ្យពួកគេអាចរស់នៅដោយប្រុងប្រយ័ត្ននៅចំពោះព្រះភ័ក្រ្តព្រះជាម្ចាស់បានគ្រប់ពេល ដើម្បីទទួលបានការណែនាំពីទ្រង់ ដែលចំណុចនេះនឹងការពារពួកគេកុំឱ្យបាត់បង់ព្រះវត្តមានរបស់ព្រះជាម្ចាស់ និងដើម្បីកុំឱ្យពួកគេបោះជំហាននៅលើផ្លូវមួយដែលគ្មានថ្ងៃបកក្រោយវិញបាន។ ជំពូកទាំងពីរនេះប្រៀបដូចជាកណ្ដឹងប្រកាសអាសន្នសម្រាប់អ្នកដែលដើរតាមព្រះជាម្ចាស់ដូច្នោះដែរ។ សង្ឃឹមថា មនុស្សនឹងយល់ពីបំណងព្រះហឫទ័យដ៏ស្មោះរបស់ព្រះជាម្ចាស់ទៅចុះ។ មិនថាយ៉ាងណា ព្រះបន្ទូលទាំងនេះ គឺជាសេចក្តីពិតដែលមិនអាចប្រកែកបានឡើយ។ ដូច្នេះ តើមនុស្សចាំបាច់អ្វីត្រូវជជែកតវ៉ាពីពេលវេលា និងរបៀបដែលព្រះជាម្ចាស់សម្ដែងចេញព្រះបន្ទូលទាំងនោះទៀត? ប្រសិនបើព្រះជាម្ចាស់លាក់ទុករឿងទាំងនេះតែមួយព្រះអង្គឯង ហើយរង់ចាំរហូតដល់ពេលដែលមនុស្សជឿថា នោះជាពេលសមស្របដែលទ្រង់ត្រូវថ្លែងព្រះបន្ទូលទាំងនោះហើយ តើវានឹងមិនយឺតពេលទៅហើយទេឬ? ចុះតើពេលណាទៅ ជាពេលវេលាដែលស័ក្ដិសមបំផុតនោះ?

ព្រះជាម្ចាស់ប្រើប្រាស់វិធីសាស្ត្រ និងទស្សនៈជាច្រើននៅក្នុងផ្នែកទាំងបួននេះ។ ឧទាហរណ៍ ពេលខ្លះព្រះអង្គប្រើការដៀលត្មះ ហើយពេលខ្លះទៀត ព្រះអង្គប្រើវិធីសាស្ត្រនៃការទំនុកបម្រុង និងការបង្រៀនដោយផ្ទាល់។ ពេលខ្លះ ព្រះអង្គប្រើឧទាហរណ៍ ហើយពេលខ្លះទៀត ព្រះអង្គប្រើការស្ដីបន្ទោសធ្ងន់ៗ។ ជារួម មានវិធីសាស្ត្រគ្រប់ប្រភេទខុសៗគ្នា ហើយគោលដៅគឺដើម្បីធ្វើឱ្យស្របទៅតាមសភាព និងរសនិយមផ្សេងៗគ្នារបស់មនុស្ស។ ទស្សនៈនៃការមានបន្ទូលរបស់ទ្រង់ផ្លាស់ប្ដូរទៅតាមវិធីសាស្ត្រ និងខ្លឹមសារខុសៗគ្នានៃព្រះសូរសៀងរបស់ទ្រង់។ ឧទាហរណ៍ ពេលខ្លះ ព្រះអង្គមានបន្ទូលថា «ខ្ញុំ» ឬ «របស់ខ្ញុំ» ពោលគឺព្រះអង្គមានបន្ទូលទៅកាន់មនុស្សតាមទស្សនៈរបស់ព្រះជាម្ចាស់ផ្ទាល់ព្រះអង្គ។ ពេលខ្លះ ព្រះអង្គមានបន្ទូលតាមទស្សនៈបុគ្គលទីបី ដោយមានបន្ទូលថា «ព្រះជាម្ចាស់» បែបនេះ ឬបែបនោះ ហើយមានពេលខ្លះទៀត ព្រះអង្គក៏មានបន្ទូលតាមទស្សនៈរបស់មនុស្សផងដែរ។ មិនថាព្រះអង្គមានបន្ទូលតាមទស្សនៈអ្វីនោះទេ ក៏សារជាតិរបស់ទ្រង់នៅតែមិនផ្លាស់ប្ដូរដដែល ព្រោះថាទោះបីព្រះអង្គមានបន្ទូលតាមរបៀបណាក៏ដោយ ក៏អ្វីៗគ្រប់យ៉ាងដែលព្រះអង្គសម្ដែងចេញមក នៅតែជាសារជាតិរបស់ព្រះជាម្ចាស់ផ្ទាល់ព្រះអង្គដដែល ពោលគឺសុទ្ធតែជាសេចក្តីពិត និងជាអ្វីដែលមនុស្សជាតិត្រូវការទាំងអស់។


ព្រះបន្ទូលរបស់ព្រះគ្រីស្ទ ខណៈដែលទ្រង់យាងក្នុងចំណោមពួកជំនុំនានា (ភាគទី១)

 (ខែមិថុនា ឆ្នាំ១៩៩២ ដល់ខែតុលា ឆ្នាំ១៩៩២)


ផ្លូវ ... (១)

នៅក្នុងជីវិតរបស់ពួកគេ គ្មាននរណាម្នាក់ដឹងថា ខ្លួនឯងនឹងជួបប្រទះឧបសគ្គអ្វីខ្លះនោះទេ ហើយក៏មិនដឹងដែរថា ខ្លួនឯងនឹងទទួលរងការបន្សុទ្ធដូចម្ដេចខ្លះនោះដែរ។ អ្នកខ្លះមានបញ្ហានៅក្នុងការងាររបស់ខ្លួន អ្នកខ្លះមានបញ្ហានៅក្នុងក្ដីសង្ឃឹមអនាគតរបស់ខ្លួន អ្នកខ្លះមានបញ្ហានៅក្នុងគ្រួសារដែលខ្លួនឯងបានកើតមក ហើយអ្នកខ្លះទៀតមានបញ្ហានៅក្នុងអាពាហ៍ពិពាហ៍របស់ខ្លួន។ ប៉ុន្តែភាពខុសគ្នារវាងពួកគេ និងយើងនៅត្រង់ថា សព្វថ្ងៃនេះ យើងដែលជាមនុស្សនៅក្នុងក្រុមនេះ កំពុងទទួលរងទុក្ខនៅក្នុងព្រះបន្ទូលរបស់ព្រះជាម្ចាស់។ ពោលគឺ ក្នុងនាមជាមនុស្សដែលបម្រើព្រះជាម្ចាស់ យើងបានទទួលរងឧបសគ្គនៅលើផ្លូវនៃការជឿលើទ្រង់ ជាផ្លូវដែលអ្នកជឿទាំងអស់ត្រូវដើរ និងជាផ្លូវនៅក្រោមបាតជើងរបស់យើង។ ចាប់ពីពេលនេះតទៅ យើងចាប់ផ្ដើមដំណើរនៃការជឿលើព្រះជាម្ចាស់ជាផ្លូវការ យើងបើកវាំងននជីវិតមនុស្សជាផ្លូវការ ហើយយើងដាក់ជើងដើរលើផ្លូវជីវិតដ៏ត្រឹមត្រូវ។ ម៉្យាងទៀត នេះជាពេលដែលយើងដាក់ជើងដើរលើផ្លូវដ៏ត្រឹមត្រូវរបស់ព្រះជាម្ចាស់ដែលកំពុងគង់នៅជាមួយមនុស្ស ដែលជាផ្លូវដើរសម្រាប់មនុស្សធម្មតា។ ក្នុងនាមជាមនុស្សម្នាក់ដែលឈរនៅចំពោះព្រះភក្រ្ដព្រះជាម្ចាស់ និងបម្រើទ្រង់ ដែលជាអ្នកដែលពាក់អាវបូជាចារ្យនៅក្នុងព្រះវិហារ ហើយមានកិត្តិយស សិទ្ធិអំណាច និងឫទ្ធានុភាពរបស់ព្រះជាម្ចាស់ ខ្ញុំសូមប្រកាសដល់មនុស្សទាំងអស់យ៉ាងជាក់ច្បាស់ដូចនេះថា៖ ទឹកព្រះភក្ត្រប្រកបដោយសេរីល្អរបស់ព្រះជាម្ចាស់ គឺជាសិរីល្អរបស់ខ្ញុំ ឯផែនការគ្រប់គ្រងរបស់ទ្រង់គឺជាស្នូលរបស់ខ្ញុំ។ ខ្ញុំមិនស្វះស្វែងរកអ្វីៗឱ្យបានច្រើនរយដងនៅក្នុងពិភពលោកនោះទេ ប៉ុន្តែខ្ញុំគ្រាន់តែធ្វើតាមបំណងព្រះហឫទ័យរបស់ព្រះជាម្ចាស់នៅក្នុងពិភពលោកនេះប៉ុណ្ណោះ ដើម្បីឱ្យទ្រង់អាចរីករាយនឹងចំណែកដ៏តូចមួយនៃសិរីល្អរបស់ទ្រង់នៅលើផែនដីតាមរយៈការខិតខំបន្តិចបន្តួចដែលខ្ញុំធ្វើនៅក្នុងសាច់ឈាម។ នេះហើយជាសេចក្ដីប្រាថ្នាតែមួយគត់របស់ខ្ញុំ។ នៅក្នុងគំនិតរបស់ខ្ញុំ នេះជាអាហារខាងវិញ្ញាណតែមួយគត់របស់ខ្ញុំ។ ខ្ញុំជឿជាក់ថា ទាំងនេះគួរតែជា «ពាក្យចុងក្រោយ» របស់អ្នកដែលរស់នៅក្នុងសាច់ឈាម ហើយដែលពោរពេញទៅដោយការរំភើបចិត្ត។ នេះជាផ្លូវនៅក្រោមបាតជើងរបស់ខ្ញុំនាពេលសព្វថ្ងៃនេះ។ ខ្ញុំជឿជាក់ថា ទស្សនៈរបស់ខ្ញុំនេះគឺជាពាក្យចុងក្រោយរបស់ខ្ញុំនៅក្នុងភាពជាសាច់ឈាម ហើយខ្ញុំសង្ឃឹមថា មនុស្សមិនមានសញ្ញាណ ឬគំនិតអ្វីផ្សេងអំពីខ្ញុំទៀតទេ។ ទោះបីជាខ្ញុំបានលះបង់អ្វីៗទាំងអស់របស់ខ្ញុំក្ដី ក៏ខ្ញុំនៅតែមិនអាចបំពេញបំណងព្រះហឫទ័យរបស់ព្រះជាម្ចាស់នៅឯស្ថានសួគ៌បានដែរ។ ខ្ញុំពិបាកចិត្តពន់ពេកណាស់។ ហេតុអ្វីបានជាលក្ខណៈនៃសាច់ឈាមបែបនេះអ៊ីចឹង? ម្ល៉ោះហើយ ដោយសារអ្វីៗដែលខ្ញុំបានធ្វើនៅក្នុងអតីតកាល និងកិច្ចការនៃការយកឈ្នះដែលព្រះជាម្ចាស់បានធ្វើនៅក្នុងខ្លួនខ្ញុំ ទើបខ្ញុំបានទទួលនូវការយល់ដឹងកាន់តែស៊ីជម្រៅអំពីលក្ខណៈនៃមនុស្សជាតិ។ បន្ទាប់ពីនោះមក ទើបខ្ញុំបានបង្កើតបទដ្ឋានជាមូលដ្ឋានបំផុតសម្រាប់ខ្លួនឯង៖ ដើម្បីតែស្វះស្វែងធ្វើតាមបំណងព្រះហឫទ័យរបស់ព្រះជាម្ចាស់ដោយលះបង់អ្វីៗទាំងអស់របស់ខ្ញុំ និងមិនឱ្យមានបន្ទុកអ្វីមួយមកសង្កត់លើមនសិការរបស់ខ្ញុំឡើយ។ ខ្ញុំមិនយកចិត្តទុកដាក់ចំពោះអ្វីៗដែលពួកអ្នកដែលបម្រើព្រះជាម្ចាស់ ត្រូវការសម្រាប់ខ្លួនពួកគេនោះទេ។ សរុបសេចក្ដីមក ខ្ញុំបានដាក់ដួងចិត្តរបស់ខ្ញុំទៅលើការធ្វើតាមបំណងព្រះហឫទ័យរបស់ទ្រង់។ នេះហើយជាការសារភាពរបស់ខ្ញុំក្នុងនាមជាម្នាក់ដែលទ្រង់បង្កើតមកនិងជាអ្នកដែលបម្រើនៅចំពោះព្រះភក្ត្រទ្រង់ ពោលគឺ ជាអ្នកដែលទទួលបានការសង្គ្រោះ និងការស្រឡាញ់ពីព្រះជាម្ចាស់ ព្រមទាំងទទួលរងការវាយប្រហារពីទ្រង់។ នេះហើយជាការសារភាពរបស់មនុស្សដែលត្រូវបានព្រះជាម្ចាស់មើលថែ ការពារ ស្រឡាញ់ និងប្រើប្រាស់យ៉ាងល្អប្រសើរ។ ចាប់ពីពេលនេះតទៅ ខ្ញុំនឹងបន្តដើរលើផ្លូវនេះទៀត រហូតទាល់តែខ្ញុំបានបញ្ចប់ភារកិច្ចដ៏សំខាន់នេះដែលព្រះជាម្ចាស់បានប្រគល់ឱ្យខ្ញុំ។ ប៉ុន្តែតាមគំនិតរបស់ខ្ញុំ ទីបញ្ចប់នៃផ្លូវនេះ គឺជិតមកដល់ហើយ ដ្បិតកិច្ចការរបស់ទ្រង់ត្រូវបានបញ្ចប់ហើយ ឯមនុស្សក៏បានធ្វើអ្វីៗទាំងអស់ដែលពួកគេអាចធ្វើបានរួចហើយរហូតដល់សព្វថ្ងៃនេះ។

ការចូលរបស់ប្រទេសចិនដីគោកទៅក្នុងអូរនៃការសះជានេះ បានធ្វើឱ្យមានក្រុមជំនុំតាមមូលដ្ឋានជាបណ្ដើរៗដែលផ្ដោតលើកិច្ចការរបស់ព្រះវិញ្ញាណបរិសុទ្ធ។ ព្រះជាម្ចាស់បានធ្វើការឥតឈប់ឈរនៅក្នុងក្រុមជំនុំតាមមូលដ្ឋានទាំងនេះ ដ្បិតក្រុមជំនុំដែលកើតឡើងក្នុងពេលនេះ បានក្លាយជាស្នូលរបស់ព្រះជាម្ចាស់នៅក្នុងគ្រួសារអធិរាជដែលបានដួលរលំ។ ដោយមិនចាំបាច់មានព្រះបន្ទូលអ្វីទាំងអស់ ព្រះជាម្ចាស់រីករាយឥតឧបមាក្នុងការបង្កើតក្រុមជំនុំតាមមូលដ្ឋាននៅក្នុងគ្រួសារនេះ ដែលជាសុភមង្គលហួសពីការពិពណ៌នាទៅទៀត។ បន្ទាប់ពីបានបង្កើតក្រុមជំនុំតាមមូលដ្ឋាននៅក្នុងប្រទេសចិនដីគោក និងបានផ្សព្វផ្សាយដំណឹងល្អនេះដល់បងប្អូនប្រុសស្រីនៅក្នុងក្រុមជំនុំតាមមូលដ្ឋានផ្សេងទៀតនៅទូទាំងពិភពលោកមក ព្រះជាម្ចាស់មានសេចក្ដីរំភើបណាស់ ដែលនេះជាជំហានដំបូងនៃកិច្ចការដែលទ្រង់បានសព្វព្រះហឫទ័យធ្វើនៅក្នុងប្រទេសចិនដីគោក។ អាចនិយាយបានថា នេះគឺជាទង្វើទីមួយ។ ហើយតើសមត្ថភាពរបស់ទ្រង់ក្នុងការចាប់ផ្ដើមជំហានដំបូងនៃកិច្ចការរបស់ទ្រង់នៅក្នុងបន្ទាយរបស់ពួកអារក្សដូចនេះ (បន្ទាយដែលមិនអាចវាយយកបានដោយមនុស្ស ឬអ្វីក៏ដោយ) មិនមែនជាព្រះចេស្ដាដ៏អស្ចារ្យរបស់ព្រះជាម្ចាស់ទេឬ? វាច្បាស់ណាស់ថា ដើម្បីសង្គ្រោះកិច្ចការនេះ បងប្អូនប្រុសស្រីច្រើនរាប់មិនអស់ត្រូវរងទុក្ខមហិមា ដោយស្លាប់ក្រោមកាំបិតឃាតកររបស់អារក្ស។ វាធ្វើឱ្យខ្ញុំឈឺចាប់ និងខឹងក្រោធពេលរំលឹករឿងនេះនាពេលឥឡូវនេះ ប៉ុន្តែនៅឯផ្នែកដ៏ច្រើនទៀត ថ្ងៃដែលរងទុក្ខបានកន្លងផុតហើយ។ ការដែលខ្ញុំអាចធ្វើការឱ្យព្រះជាម្ចាស់នៅថ្ងៃនេះបាន ហើយការដែលខ្ញុំអាចធ្វើការនេះនៅកន្លែងដែលខ្ញុំនៅថ្ងៃនេះបាន គឺសុទ្ធតែដោយសារព្រះចេស្ដាដ៏ខ្លាំងពូកែរបស់ព្រះជាម្ចាស់។ ខ្ញុំមានអារម្មណ៍កោតសរសើរជាខ្លាំងដល់អស់អ្នកដែលព្រះជាម្ចាស់បានរើសតាំងសម្រាប់ការរងទុក្ខមហិមា ព្រោះពួកគេអាចធ្វើតាមបំណងព្រះហឫទ័យរបស់ព្រះជាម្ចាស់ ថែមទាំងអាចពលីខ្លួនថ្វាយព្រះជាម្ចាស់ទៀត។ មែនទែនទៅ បើមិនមែនដើម្បីព្រះគុណ និងសេចក្ដីមេត្តាករុណារបស់ព្រះជាម្ចាស់ទេ ខ្ញុំដួលរលំក្នុងភក់ជ្រៅតាំងពីយូរយារណាស់មកហើយ។ សូមអរគុណដល់ព្រះជាម្ចាស់! ខ្ញុំសូមថ្វាយសិរីល្អទាំងអស់ដល់ព្រះជាម្ចាស់ដើម្បីឱ្យទ្រង់បានសម្រាក។ អ្នកខ្លះសួរខ្ញុំថា៖ «បើតាមតំណែងរបស់អ្នក អ្នកមិនគួរស្លាប់ទេ។ ចុះហេតុអ្វីបានជាអ្នកសប្បាយចិត្តនៅពេលព្រះជាម្ចាស់មានបន្ទូលអំពីការស្លាប់ទៅវិញ?» ជំនួសឱ្យការឆ្លើយដោយត្រង់ៗ ខ្ញុំគ្រាន់តែញញឹម ហើយនិយាយថា «នេះជាផ្លូវដែលខ្ញុំត្រូវដើរតាម ហើយខ្ញុំត្រូវតែដើរតាមដាច់ខាត។» ចម្លើយរបស់ខ្ញុំធ្វើឱ្យពួកគេទាល់គំនិត។ ពួកគេត្រឹមតែអាចមើលមកខ្ញុំដោយការភ្ញាក់ផ្អើល ហើយងឿងឆ្ងល់បន្តិចអំពីខ្ញុំតែប៉ុណ្ណោះ។ ទោះយ៉ាងណាក៏ដោយ ខ្ញុំជឿជាក់ថា ដោយសារនេះជាផ្លូវដែលខ្ញុំបានជ្រើសរើស ហើយវាក៏ជាការប្ដេជ្ញាចិត្តដែលខ្ញុំបានធ្វើនៅចំពោះព្រះភក្ត្រព្រះជាម្ចាស់ ដូច្នោះមិនថាមានការលំបាកខ្លាំងប៉ុនណានោះទេ ខ្ញុំត្រូវតែបន្តខិតខំទៅមុខទៀត។ ខ្ញុំគិតថា នេះជាការសន្យាដែលអស់អ្នកដែលបម្រើព្រះជាម្ចាស់គួរតែប្រកាន់ខ្ជាប់ ហើយពួកគេមិនត្រូវលេបពាក្យសម្ដីរបស់ខ្លួនវិញទេ សូម្បីតែមួយមាត់ក៏ដោយ។ នេះក៏ជាវិន័យមួយដែរ ជាបទបញ្ញត្តិដែលត្រូវបានដាក់ចេញជាយូរមកហើយ នៅក្នុងយុគសម័យនៃក្រឹត្យវិន័យ ដោយអ្នកដែលជឿលើព្រះជាម្ចាស់គួរតែយល់។ តាមបទពិសោធរបស់ខ្ញុំ ថ្វីបើចំណេះដឹងរបស់ខ្ញុំស្ដីពីព្រះជាម្ចាស់មិនធំធេងក្ដី ហើយអ្វីៗដែលខ្ញុំបានឆ្លងកាត់ជាក់ស្ដែងគឺតិចតួចរហូតដល់ថ្នាក់គ្មានតម្លៃនឹងលើកមកនិយាយ ដូចជាខ្ញុំគ្មានការយល់ដឹងជ្រៅជ្រះវាងវៃក្នុងការនិយាយជាដើម ក៏ដោយ ក៏ខ្ញុំត្រូវតែប្រកាន់ខ្ជាប់តាមព្រះបន្ទូលរបស់ព្រះជាម្ចាស់ និងមិនអាចផ្គើនទាស់បានឡើយ។ និយាយដោយស្មោះអស់ពីចិត្តគឺថា បទពិសោធជាក់ស្ដែងផ្ទាល់ខ្លួនរបស់ខ្ញុំគឺតិចតួចណាស់ ប៉ុន្តែដោយសារតែព្រះជាម្ចាស់ធ្វើបន្ទាល់ដល់ខ្ញុំ ហើយមនុស្សតែងតែមានសេចក្ដីជំនឿងងឹតងងល់លើមនុស្សដូចខ្ញុំនេះ តើខ្ញុំអាចធ្វើអ្វីបាន? ក៏ប៉ុន្តែខ្ញុំនៅតែសង្ឃឹមថា មនុស្សនឹងកែតម្រូវទស្សនៈរបស់ពួកគេអំពីការស្រឡាញ់ព្រះជាម្ចាស់។ មនុស្សដូចខ្ញុំគ្មានតម្លៃអ្វីទេ ដ្បិតខ្ញុំក៏ទៅតាមមាគ៌ានៃសេចក្ដីជំនឿលើព្រះជាម្ចាស់ដែរ ហើយផ្លូវដែលខ្ញុំដើរក៏គ្មានអ្វីក្រៅតែពីផ្លូវនៃជំនឿលើព្រះជាម្ចាស់ដូចគ្នា។ មនុស្សម្នាក់អាចជាមនុស្សល្អ ប៉ុន្តែមិនគួរធ្វើជាវត្ថុសម្រាប់ថ្វាយបង្គំនោះទេ គេត្រឹមតែអាចធ្វើជាគំរូសម្រាប់អ្នកដទៃធ្វើតាមតែប៉ុណ្ណោះ។ ខ្ញុំមិនខ្វល់ពីអ្វីដែលអ្នកដទៃធ្វើនោះទេ ប៉ុន្តែខ្ញុំប្រកាសប្រាប់មនុស្សម្នាថា ខ្ញុំក៏ផ្ដល់សិរីល្អដល់ព្រះជាម្ចាស់ផងដែរ ខ្ញុំមិនផ្ដល់សិរីល្អនៃព្រះវិញ្ញាណដល់សាច់ឈាមនោះទេ។ ខ្ញុំសង្ឃឹមថា អ្នករាល់គ្នាអាចយល់ពីព្រះហឫទ័យរបស់ខ្ញុំលើបញ្ហានេះបាន។ នេះមិនមែនខ្ញុំគេចពីការទទួលខុសត្រូវរបស់ខ្ញុំនោះទេ តែវាគ្រាន់តែជារឿងរ៉ាវទាំងមូលដែលកើតមានប៉ុណ្ណោះ។ នេះគួរតែជាក់ច្បាស់ណាស់ហើយ ដូច្នេះមិនបាច់និយាយម្ដងទៀតនោះទេ។

សព្វថ្ងៃនេះ ខ្ញុំបានទទួលការបំភ្លឺនៅចំពោះព្រះភក្ត្រព្រះជាម្ចាស់។ កិច្ចការរបស់ព្រះជាម្ចាស់នៅលើផែនដីនេះគឺជាកិច្ចការនៃការសង្គ្រោះ។ គ្មានអ្វីអាចធ្វើឱ្យខូចកិច្ចការនេះបានឡើយ។ អ្នកខ្លះអាចនឹងគិតផ្សេងពីនេះ ប៉ុន្តែខ្ញុំតែងតែមានអារម្មណ៍ថា ព្រះវិញ្ញាណបរិសុទ្ធកំពុងតែធ្វើកិច្ចការតែមួយដំណាក់កាលប៉ុណ្ណោះ នោះគឺកិច្ចការនៃការសង្គ្រោះ ហើយមិនធ្វើកិច្ចការផ្សេងទៀតទេ។ នេះគួរតែច្បាស់ហើយ។ មានតែពេលនេះទេទើបកិច្ចការរបស់ព្រះវិញ្ញាណបរិសុទ្ធនៅប្រទេសចិនដីគោកមានលក្ខណៈច្បាស់លាស់។ ហើយហេតុអ្វីបានជាព្រះជាម្ចាស់ចង់បើកផ្លូវទាំងអស់ និងធ្វើការនៅកន្លែងដែលពួកអារក្សរត់ផ្ដេសផ្ដាសបែបនេះ? នេះបង្ហាញថា សំខាន់ជាងគេគឺ ព្រះជាម្ចាស់កំពុងតែធ្វើកិច្ចការនៃការសង្គ្រោះ។ និយាយឱ្យច្បាស់ជាងនេះទៀតនោះគឺ នេះជាកិច្ចការនៃការយកឈ្នះជាចម្បង។ ព្រះនាមរបស់ព្រះយេស៊ូវត្រូវបានបន្លឺឡើងតាំងតែពីពេលចាប់ផ្តើម។ (ប្រហែលជាអ្នកខ្លះមិនទាន់មានបទពិសោធពីរឿងនេះទេ ប៉ុន្តែខ្ញុំសូមនិយាយថា នេះជាជំហានមួយនៃកិច្ចការរបស់ព្រះវិញ្ញាណបរិសុទ្ធ។) នេះគឺដើម្បីចាកចេញពីព្រះយេស៊ូវក្នុងយុគសម័យនៃព្រះគុណ ដូច្នេះហើយមនុស្សមួយចំនួនត្រូវបានជ្រើសរើសទុកជាមុន លុះក្រោយមកទៀត ការជ្រើសរើសនេះត្រូវបានបង្រួម។ បន្ទាប់មក ឈ្មោះរបស់ វីតនេសលី ត្រូវបានបន្លឺឡើងនៅក្នុងប្រទេសចិនដីគោក ដែលជាផ្នែកទីពីរនៃកិច្ចការនៃការសង្គ្រោះរបស់ព្រះវិញ្ញាណបរិសុទ្ធនៅក្នុងប្រទេសចិនដីគោក។ នេះជាជំហានដំបូងនៃកិច្ចការដែលព្រះវិញ្ញាណបរិសុទ្ធបានចាប់ផ្ដើមជ្រើសរើសមនុស្ស ដែលជាដំបូងគឺដើម្បីប្រមូលមនុស្ស និងរង់ចាំអ្នកគង្វាលមកមើលថែពួកគេ ឯឈ្មោះ «វីតនេសលី» ត្រូវបានប្រើដើម្បីអនុវត្តកិច្ចការនោះ។ ព្រះជាម្ចាស់បានធ្វើកិច្ចការរបស់ទ្រង់ដោយផ្ទាល់ព្រះអង្គដោយផ្អែកលើការធ្វើជាសាក្សីអំពីព្រះនាម «ព្រះដ៏មានព្រះចេស្ដា» ហើយពេលមុននោះ វាគឺជាដំណាក់កាលត្រៀម។ ហេតុដូច្នេះហើយ វាមិនសំខាន់ទេដែលថា តើពេលនោះត្រូវ ឬក៏ខុសនោះ ហើយនេះមិនមែនជាបញ្ហាចម្បងនៅក្នុងផែនការរបស់ព្រះជាម្ចាស់នោះទេ។ បន្ទាប់ពីការធ្វើជាសាក្សីអំពីព្រះនាម «ព្រះដ៏មានព្រះចេស្ដា» មក ព្រះជាម្ចាស់បានចាប់ផ្ដើមធ្វើកិច្ចការរបស់ទ្រង់ដោយផ្ទាល់ព្រះអង្គជាផ្លូវការ ហើយក្រោយមកទៀត អំពើរបស់ទ្រង់ក្នុងនាមជាព្រះជាម្ចាស់ក្នុងភាពជាសាច់ឈាមក៏បានចាប់ផ្តើមជាផ្លូវការ។ តាមរយៈព្រះនាម «ព្រះអម្ចាស់ដ៏មានព្រះចេស្ដា» ទ្រង់បានត្រួតត្រាលើអស់អ្នកដែលបះបោរ និងមិនស្ដាប់បង្គាប់។ ពួកគេបានចាប់ផ្ដើមមានលក្ខណៈជាមនុស្ស ដូចមនុស្សដែលចាប់ផ្ដើមហាក់ដូចជាមនុស្សពេញវ័យ ដែលមានអាយុម្ភៃបី ឬម្ភៃបួនឆ្នាំអ៊ីចឹង។ ពោលគឺ មនុស្សទើបតែចាប់ផ្ដើមមានជីវិតជាមនុស្សធម្មតា។ តាមរយៈការល្បងលរបស់អ្នកស៊ីឈ្នួល កិច្ចការរបស់ព្រះជាម្ចាស់ជាធម្មតាបានផ្លាស់ប្ដូរទៅដំណាក់កាលនៃការបំពេញកិច្ចការក្នុងភាពជាព្រះ។ អាចនិយាយបានថា មានតែកិច្ចការនៅក្នុងជំហាននេះប៉ុណ្ណោះទើបបង្កើតបានជាស្នូលនៃកិច្ចការរបស់ទ្រង់យ៉ាងច្រើនដូច្នេះ ហើយវាជាជំហានបឋមនៅក្នុងកិច្ចការរបស់ទ្រង់។ មនុស្សស្គាល់ខ្លួនឯង ហើយស្អប់ខ្លួនឯង។ ពួកគេបានឈានដល់កម្រិតមួយដែលពួកគេអាចដាក់បណ្ដាសាខ្លួនឯង ពួកគេសប្បាយចិត្តនឹងការលះបង់ជីវិតផ្ទាល់ខ្លួនពួកគេ ហើយពួកគេមានញាណដឹងតិចៗអំពីភាពគួរឱ្យស្រឡាញ់ចំពោះព្រះជាម្ចាស់ អាស្រ័យលើគ្រឹះដែលពួកគេបែរមកស្គាល់ពីអត្ថន័យពិតនៃអត្ថិភាពរបស់មនុស្ស ម្ល៉ោះហើយក៏បានសម្រេចតាមបំណងព្រះហឫទ័យរបស់ព្រះជាម្ចាស់។ កិច្ចការរបស់ព្រះជាម្ចាស់នៅក្នុងប្រទេសចិនដីគោកកំពុងឈានដល់ទីបញ្ចប់ហើយ។ ព្រះជាម្ចាស់បាន និងកំពុងអនុវត្តការរៀបចំរបស់ទ្រង់នៅក្នុងដែនដីដ៏ស្មោកគ្រោកនេះអស់រយៈពេលជាច្រើនឆ្នាំមកហើយ ក៏ប៉ុន្តែពីមុនមិនធ្លាប់មានមនុស្សណាដែលបានឈានដល់កម្រិតដែលពួកគេសម្រេចបាននាពេលនេះនោះទេ នេះមានន័យថា មានតែសព្វថ្ងៃនេះប៉ុណ្ណោះ ទើបព្រះជាម្ចាស់ចាប់ផ្ដើមកិច្ចការរបស់ទ្រង់ជាផ្លូវការ។ មិនចាំបាច់ផ្ដល់សេចក្ដីលម្អិត ឬសេចក្ដីបញ្ជាក់អ្វីបន្ថែមទៀតដល់ការនេះនោះទេ។ វាជាការត្រឹមត្រូវណាស់ក្នុងការនិយាយថា កិច្ចការនេះត្រូវបានធ្វើឡើងដោយផ្ទាល់តាមរយៈភាពជាព្រះរបស់ព្រះជាម្ចាស់ ប៉ុន្តែវាត្រូវបានអនុវត្តតាមរយៈមនុស្ស។ គ្មាននរណាម្នាក់អាចបដិសេធសេចក្ដីនេះបានទេ។ វាពិតជាដោយសារតែព្រះចេស្ដាដ៏អស្ចារ្យរបស់ព្រះជាម្ចាស់នៅលើផែនដី ទើបកិច្ចការរបស់ទ្រង់អាចឈានដល់កម្រិតដែលបច្ចុប្បន្នកិច្ចការនេះបានដល់មនុស្សនៃដែនដីដ៏ខុសសីលធម៌នេះ។ លទ្ធផលនៃកិច្ចការនេះអាចត្រូវបានយកទៅគ្រប់ទីកន្លែងដើម្បីធ្វើឱ្យមនុស្សជឿជាក់។ គ្មាននរណាម្នាក់ហ៊ានកាត់សេចក្ដីលើរឿងនេះថាអន់ ហើយបដិសេធចោលបានឡើយ។


ផ្លូវ ... (២)

បងប្អូនប្រុសស្រីរបស់យើងប្រហែលជាមានគំនិតមួយចំនួនអំពីលំដាប់លំដោយ ជំហាន និងវិធីសាស្ត្រនៃកិច្ចការរបស់ព្រះជាម្ចាស់នៅក្នុងប្រទេសចិនដីគោក ប៉ុន្តែខ្ញុំនៅតែគិតថា វាមានតម្លៃក្នុងការរំឭករឿងទាំងនេះឡើងវិញ ឬក៏ធ្វើការសង្ខេបប្រាប់អ្នករាល់គ្នាយ៉ាងរហ័ស។ ខ្ញុំនឹងប្រើឱកាសនេះដើម្បីនិយាយតែពីអ្វីៗដែលនៅក្នុងដួងចិត្តរបស់ខ្ញុំប៉ុណ្ណោះ ហើយខ្ញុំនឹងមិននិយាយពីបញ្ហាក្រៅពីកិច្ចការនេះឡើយ។ ខ្ញុំសង្ឃឹមថា បងប្អូនប្រុសស្រីអាចយល់ពីព្រះទ័យរបស់ខ្ញុំ ហើយខ្ញុំក៏សំណូមពរដោយបន្ទាបខ្លួនថា សូមឱ្យអ្នកទាំងអស់គ្នាដែលអានបន្ទូលរបស់ខ្ញុំ មេត្តាយោគយល់ និងអនុគ្រោះដល់ឋានៈដ៏តូចទាបរបស់ខ្ញុំ ភាពខ្វះបទពិសោធក្នុងជីវិតរបស់ខ្ញុំ និងការដែលខ្ញុំគ្មានសមត្ថភាពសមនឹងមានមោទនភាពនៅចំពោះព្រះភក្ត្រព្រះជាម្ចាស់ជាដើម។ តែទោះយ៉ាងណា ញាណរបស់ខ្ញុំគឺថា ទាំងនេះគ្រាន់តែជាហេតុផលដែលផ្អែកលើការពិត។ សរុបសេចក្ដីមក មិនថាអ្វីក៏ដោយ ក៏គ្មាននរណាម្នាក់ ព្រឹត្តិការណ៍ ឬវត្ថុអ្វីមួយអាចបញ្ឈប់យើងមិនឱ្យធ្វើការប្រកបគ្នានៅចំពោះព្រះភក្ត្រព្រះជាម្ចាស់បានដែរ ហើយខ្ញុំសង្ឃឹមថា បងប្អូនប្រុសស្រីរបស់យើងអាចចូលរួមជាមួយខ្ញុំធ្វើការឱ្យកាន់តែខ្លាំងនៅចំពោះព្រះភក្ត្រព្រះជាម្ចាស់។ ខ្ញុំសូមធ្វើការអធិស្ឋានដូចតទៅ៖ «ឱ ព្រះជាម្ចាស់អើយ! សូមទ្រង់មានសេចក្ដីមេត្តា‌ករុណាដល់ពួកទូលបង្គំ ដើម្បីឱ្យទូលបង្គំ និងបងប្អូនប្រុសស្រីរបស់ទូលព្រះបង្គំ អាចតស៊ូជាមួយគ្នាក្រោមការត្រួតត្រារបស់ឧត្តមគតិរួមនៃពួកទូលបង្គំ ដោយស្មោះត្រង់ចំពោះព្រះអង្គរហូតដល់ស្លាប់ និងដោយគ្មានការស្ដាយក្រោយអ្វីឡើយ!» ពាក្យទាំងនេះជាសេចក្ដីតាំងចិត្តរបស់ខ្ញុំនៅចំពោះព្រះភក្ត្រព្រះជាម្ចាស់ ប៉ុន្តែក៏អាចនិយាយម្យ៉ាងទៀតថា ទាំងនេះជាបាវចនាផ្ទាល់ខ្លួនរបស់ខ្ញុំ ក្នុងនាមជាមនុស្សខាងសាច់ឈាមដែលត្រូវបានព្រះជាម្ចាស់ប្រើប្រាស់។ ខ្ញុំបានចែករំលែកពាក្យទាំងនេះនៅក្នុងការប្រកបគ្នាជាមួយបងប្អូនប្រុសស្រីជិតខាងខ្ញុំជាច្រើនដង ហើយខ្ញុំបានឱ្យពាក្យទាំងនេះជាសារទៅដល់អ្នកទាំងឡាយដែលនៅក្បែរខ្ញុំ។ ខ្ញុំមិនដឹងថា តើពួកគេគិតដូចម្ដេចអំពីពាក្យទាំងនេះនោះទេ ប៉ុន្តែមិនថាអ្វីក៏ដោយ ខ្ញុំនៅតែជឿថា ពាក្យទាំងនេះមិនត្រឹមតែមានគំនិតនៃការខំប្រឹងបែបអត្តនោម័តិប៉ុណ្ណោះទេ ប៉ុន្តែលើសពីនេះទៅទៀត ថែមទាំងមានគំនិតនៃទ្រឹស្តីបែបដែលផ្អែកលើការពិតផងដែរ។ ដោយហេតុនេះ មនុស្សមួយចំនួនអាចមានយោបល់ផ្សេងៗ ហើយវាក៏អាចជាការល្អសម្រាប់អ្នកក្នុងការយកពាក្យទាំងនេះធ្វើជាបាវចនារបស់ខ្លួន ហើយចាំមើលថា តើសេចក្ដីអង់អាចរបស់អ្នកចំពោះការស្រឡាញ់ព្រះជាម្ចាស់ក្លាយជាអស្ចារ្យយ៉ាងណា។ អ្នកខ្លះនឹងកើតមានសញ្ញាណមួយចំនួននៅពេលពួកគេអានពាក្យទាំងនេះ ហើយគិតថា៖ «តើការនិយាយធម្មតាៗប្រចាំថ្ងៃបែបនេះអាចផ្ដល់ឱ្យមនុស្សនូវសេចក្ដីអង់អាចដ៏អស្ចារ្យក្នុងការស្រឡាញ់ព្រះជាម្ចាស់រហូតដល់ស្លាប់បានយ៉ាងដូចម្ដេចកើត? ហើយវាគ្មានអ្វីពាក់ព័ន្ធជាមួយប្រធានបទ 'ផ្លូវ' ដែលយើងកំពុងពិភាក្សាគ្នានេះនោះទេ។» ខ្ញុំទទួលស្គាល់ថា ពាក្យទាំងនេះអាចនឹងមិនគួរឱ្យចាប់ចិត្តខ្លាំងនោះទេ ប៉ុន្តែខ្ញុំតែងតែគិតថា ពាក្យទាំងនេះអាចនាំមនុស្សឱ្យដើរលើផ្លូវត្រូវបាន ហើយអាចឱ្យពួកគេទទួលរងការល្បងលបានគ្រប់បែបយ៉ាងនៅតាមផ្លូវនៃជំនឿលើព្រះជាម្ចាស់ដោយមិនបាត់បង់ទឹកចិត្ត ឬត្រលប់ក្រោយវិញ។ ដូច្នេះហើយទើបខ្ញុំតែងតែចាត់ទុកពាក្យទាំងនេះជាបាវចនារបស់ខ្ញុំ។ ខ្ញុំសង្ឃឹមថា មនុស្សក៏នឹងគិតអំពីពាក្យទាំងនេះដោយយកចិត្តទុកដាក់ផងដែរ។ ទោះជាយ៉ាងណាក៏ដោយ ខ្ញុំគ្មានចេតនាបង្ខំឱ្យនរណាម្នាក់ទទួលយកទស្សនៈផ្ទាល់ខ្លួនរបស់ខ្ញុំនោះទេ ហើយនេះគ្រាន់តែជាការផ្ដល់យោបល់តែប៉ុណ្ណោះ។ មិនថាអ្នកដទៃគិតដូចម្ដេចអំពីខ្ញុំនោះទេ ខ្ញុំគិតថា ព្រះជាម្ចាស់យល់ដឹងពីកម្លាំងចលនាខាងក្នុងនៅក្នុងខ្លួនរបស់យើងម្នាក់ៗ។ ព្រះជាម្ចាស់កំពុងធ្វើការឥតឈប់ឈរនៅក្នុងខ្លួនរបស់យើងម្នាក់ៗ ហើយកិច្ចការរបស់ទ្រង់មិនចេះអន់ថយឡើយ។ ដោយសារតែពួកយើងសុទ្ធតែបានកើតនៅក្នុងប្រទេសរបស់នាគដ៏ធំមានសម្បុរក្រហម ទើបទ្រង់ធ្វើការតាមរបៀបនេះនៅក្នុងខ្លួនរបស់យើង។ អស់អ្នកដែលកើតនៅក្នុងប្រទេសរបស់នាគដ៏ធំមានសម្បុរក្រហម មានសំណាងទទួលបានកិច្ចការនេះពីព្រះវិញ្ញាណបរិសុទ្ធ។ ក្នុងនាមជាម្នាក់នៅក្នុងចំណោមពួកគេ ខ្ញុំមានញាណដឹងខ្លាំងអំពីការថ្នាក់ថ្នមបីបមបំពេរ ភាពសមនឹងទទួលការគោរព និងភាពគួរឱ្យស្រឡាញ់របស់ព្រះជាម្ចាស់។ នេះហើយជាព្រះជាម្ចាស់ដែលថែរក្សាពួកយើង។ ចំពោះអាណាចក្រនៃវណ្ណអធនដែលអន់ថយ បែបអភិរក្សនិយម សក្ដិភូមិនិយម ជំនឿឆ្វេងនិយម និងអសីលធម៌និយមបែបនេះ ការអាចទទួលបានកិច្ចការបែបនេះពីព្រះជាម្ចាស់បង្ហាញថា យើងដែលជាមនុស្សនៃក្រុមនេះ ដែលនៅក្នុងយុគសម័យចុងក្រោយនេះ មានព្រះពរអ្វីម្ល៉េះទេ។ ខ្ញុំជឿជាក់ថា បងប្អូនប្រុសស្រីទាំងអស់ដែលមានភ្នែកខាងវិញ្ញាណបើកឱ្យឃើញកិច្ចការនេះ នឹងស្រក់ទឹកភ្នែកដោយសេចក្ដីអំណរនៅទីបំផុត។ ហើយនៅពេលនោះ តើអ្នកនឹងមិនសម្ដែងអារម្មណ៍របស់អ្នកចំពោះព្រះជាម្ចាស់ដោយការរាំរែកជាមួយនឹងសេចក្ដីអំណរទេឬ? តើអ្នកនឹងមិនថ្វាយបទចម្រៀងក្នុងដួងចិត្តអ្នកដល់ព្រះជាម្ចាស់ទេឬ? នៅពេលនោះ តើអ្នកនឹងមិនបង្ហាញការតាំងចិត្តរបស់អ្នកចំពោះព្រះជាម្ចាស់ ហើយរៀបចំផែនការមួយទៀតនៅចំពោះព្រះភក្ត្រទ្រង់ទេឬ? ខ្ញុំគិតថា អ្វីៗទាំងអស់នេះគឺជាអ្វីដែលមនុស្សធម្មតាដែលជឿលើព្រះជាម្ចាស់គួរតែធ្វើ។ ក្នុងនាមជាមនុស្ស ខ្ញុំជឿថា យើងរាល់គ្នាគួរតែមានការសម្ដែងចេញនូវអារម្មណ៍មួយចំនួននៅចំពោះព្រះភក្ត្រព្រះជាម្ចាស់។ នេះហើយជាអ្វីដែលមនុស្សដែលមានអារម្មណ៍គួរតែធ្វើ។ បើក្រឡេកមកមើលគុណសម្បត្តិរបស់យើងម្នាក់ៗ និងកន្លែងដែលយើងបានកើត បង្ហាញថា តើព្រះជាម្ចាស់បានស៊ូទ្រាំនឹងសេចក្ដីអាម៉ាស់ខ្លាំងយ៉ាងណាក្នុងការយាងមករកយើង។ យើងអាចនឹងស្គាល់ព្រះជាម្ចាស់បានខ្លះហើយនៅក្នុងខ្លួនយើង ប៉ុន្តែអ្វីដែលយើងដឹង (ដែលថាព្រះជាម្ចាស់ពិតជាអស្ចារ្យណាស់ ឧដុង្គឧត្តមណាស់ និងមានកិត្តិយសណាស់) គឺគ្រប់គ្រាន់ក្នុងការរំលេចអំពីការរងទុក្ខដ៏ខ្លាំងអស្ចារ្យរបស់ទ្រង់នៅក្នុងចំណោមមនុស្សជាតិ។ ក៏ប៉ុន្តែពាក្យរបស់ខ្ញុំទាំងនេះនៅតែស្រពេចស្រពិល ហើយមនុស្សអាចចាត់ទុកពាក្យទាំងនេះត្រឹមតែជាអក្សរ និងគោលលទ្ធិប៉ុណ្ណោះ ដ្បិតមនុស្សក្នុងចំណោមពួកយើងមានភាពស្ពឹក និងមិនសូវវាងវៃសោះឡើយ។ ហេតុដូច្នេះហើយ ជម្រើសតែមួយគត់របស់ខ្ញុំ គឺត្រូវខិតខំពន្យល់បន្ថែមទៀតអំពីបញ្ហានេះដល់បងប្អូនប្រុសស្រីទាំងអស់ដែលនឹងទទួលយកពាក្យទាំងនេះដើម្បីឱ្យវិញ្ញាណរបស់យើងអាចត្រូវពាល់ចិត្តពីព្រះវិញ្ញាណនៃព្រះជាម្ចាស់។ សូមព្រះជាម្ចាស់បើកភ្នែកខាងវិញ្ញាណរបស់ពួកយើងដើម្បីឱ្យពួកយើងអាចមើលឃើញនូវតម្លៃដែលព្រះជាម្ចាស់បានបង់ ការខិតខំដែលទ្រង់បានធ្វើ និងកម្លាំងថាមពលដែលទ្រង់បានលះបង់ដើម្បីពួកយើង។

ក្នុងនាមជាមនុស្សម្នាក់នៅក្នុងប្រទេសចិនដីគោកដែលបានទទួលយកព្រះវិញ្ញាណនៃព្រះជាម្ចាស់ ខ្ញុំមានញាណដឹងយ៉ាងជ្រាលជ្រៅអំពីភាពខ្វះខាតគុណសម្បត្តិរបស់យើង។ (ខ្ញុំសង្ឃឹមថា បងប្អូនប្រុសស្រីរបស់យើងមិនមានអារម្មណ៍អវិជ្ជមានដោយសាររឿងនេះនោះទេ ដែលនេះគឺជាការពិតអំពីស្ថានភាពនេះ។) នៅក្នុងជីវិតជាក់ស្ដែងរបស់ខ្ញុំ ខ្ញុំបានឃើញយ៉ាងច្បាស់ថា កម្មសិទ្ធិ និងលក្ខណៈរបស់យើងសុទ្ធតែអន់ថយណាស់។ ពាក់ព័ន្ធនឹងទិដ្ឋភាពភាគច្រើន វាជារបៀបដែលយើងបដិបត្តិខ្លួនឯងនៅក្នុងជីវិតរបស់យើង និងទំនាក់ទំនងរបស់យើងជាមួយព្រះជាម្ចាស់ ហើយពាក់ព័ន្ធនឹងទិដ្ឋភាពដ៏តូច វាជាគំនិត និងការគិតរៀងខ្លួនរបស់យើងម្នាក់ៗ។ ទាំងអស់នេះសុទ្ធតែមានពិត ហើយមិនងាយនឹងលាក់បាំងដោយប្រើពាក្យសម្ដី ឬការក្លែងបន្លំនោះទេ។ ម្ល៉ោះហើយ នៅពេលខ្ញុំនិយាយបែបនេះ មនុស្សភាគច្រើនងក់ក្បាលទទួលស្គាល់ ហើយជឿជាក់លើពាក្យសម្ដីនេះ លើកលែងតែអ្នកខ្លះខ្វះហេតុផលធម្មតា៖ មនុស្សបែបនេះមិនអាចទទួលយកទស្សនៈទាំងនេះរបស់ខ្ញុំបានទេ។ ប្រហែលជាខ្ញុំអសុរោះពេក ដោយហៅមនុស្សទាំងនេះថាជាសត្វពិតៗដោយឥតញញើត។ នោះដោយសារតែនៅក្នុងប្រទេសរបស់នាគដ៏ធំមានសម្បុរក្រហមនេះ ពួកគេនៅលំដាប់ទាបបំផុតក្នុងចំណោមកម្រិតទាប គឺដូចជ្រូកឬឆ្កែអ៊ីចឹង។ គ្មានអ្នកណាម្នាក់ខ្វះខាតគុណសម្បត្តិជាងនេះទៀតនោះទេ ពួកគេមិនសមនឹងមកនៅចំពោះព្រះភក្ត្រព្រះជាម្ចាស់នោះទេ។ ប្រហែលជាពាក្យសម្ដីរបស់ខ្ញុំវា «គឃ្លើន» ពេកហើយ។ ដោយតំណាងឱ្យព្រះវិញ្ញាណរបស់ព្រះជាម្ចាស់ដែលកំពុងធ្វើការនៅក្នុងខ្លួនខ្ញុំ ខ្ញុំសូមដាក់បណ្ដាសាមនុស្សស្មោកគ្រោកដូចសត្វនេះ ហើយខ្ញុំសង្ឃឹមថា បងប្អូនប្រុសស្រីរបស់ខ្ញុំមិនចុះខ្សោយដោយសារសត្វនេះឡើយ។ ប្រហែលជាគ្មានមនុស្សបែបនេះនៅក្នុងចំណោមពួកយើងនោះទេ ប៉ុន្តែមិនថាការពិតដូចម្ដេចនោះទេ ខ្ញុំជឿជាក់ថា នេះជារបៀបដែលគួរតែប្រព្រឹត្តចំពោះមនុស្សបែបនេះ។ តើអ្នកគិតយ៉ាងដូចម្តេចដែរ?

អាណាចក្ររបស់នាគដ៏ធំមានសម្បុរក្រហមនេះ បានតាំងនៅអស់រយៈពេលរាប់ពាន់ឆ្នាំមកហើយ និងពោរពេញដោយភាពអសីលធម៌ ហើយព្រោះតែវាបានទទឹងទាស់នឹងព្រះជាម្ចាស់នៅពេលនេះគ្រប់វេលា ទើបវាបានទទួលរងបណ្ដាសា និងសេចក្ដីក្រោធរបស់ព្រះជាម្ចាស់ រួចហើយក៏បានទទួលនូវការវាយផ្ចាលរបស់ព្រះជាម្ចាស់។ ដោយត្រូវបណ្ដាសារបស់ព្រះជាម្ចាស់ ប្រទេសនេះបានទទួលរងនូវការរើសអើងជាតិសាសន៍ឥតឈប់ឈរ ហើយនៅតែស្ថិតក្នុងស្ថានភាពអន់ថយដដែល។ ប្រទេសដែលយើងបានកើតមកនេះ សម្បូរទៅដោយពួកអារក្សអសោចគ្រប់លក្ខណៈទាំងអស់ដែលតាមរកអំណាចលើសលុបឱ្យខ្លួនឯងឥតព្រំដែន នេះមានន័យថាពួកវាធ្វើឱ្យខូចដល់អស់អ្នកដែលកើតនៅទីនេះ។ ទំនៀមទម្លាប់ ប្រពៃណី គំនិត និងទស្សនៈរបស់មនុស្សសុទ្ធតែអន់ថយ និងចាស់គំរឹល ដូច្នេះពួកគេបង្កើតជាសញ្ញាណគ្រប់ប្រភេទអំពីព្រះជាម្ចាស់ដែលពួកគេមិនអាចបំបាត់ចោលបានរហូតដល់ពេលនេះ។ ជាពិសេស ពួកគេនៅចំពោះព្រះភក្ត្រព្រះជាម្ចាស់ធ្វើផ្សេង ពេលនៅក្រោយខ្នងទ្រង់ធ្វើផ្សឹង ដោយច្រឡំតម្កល់ទុកសាតាំងសម្រាប់ការបម្រើព្រះជាម្ចាស់ ដែលការនេះបង្ហាញថា ពួកគេជាមនុស្សអន់ថយបំផុត។ ព្រះជាម្ចាស់បានបំពេញកិច្ចការច្រើនណាស់នៅក្នុងប្រទេសចិនដីគោក ហើយទ្រង់បានមានព្រះបន្ទូលច្រើនណាស់ ប៉ុន្តែមនុស្សស្ពឹកមែនទែន ហើយថែមទាំងព្រងើយកន្តើយទៀត។ ពួកគេនៅតែធ្វើកិច្ចការដែលពួកគេធ្វើកាលពីមុន ហើយពួកគេពិតជាមិនយល់ពីព្រះបន្ទូលរបស់ព្រះជាម្ចាស់ទាល់តែសោះ។ នៅពេលព្រះជាម្ចាស់បានប្រកាសថា គ្មានអនាគត និងគ្មានសង្ឃឹមទេ នោះពួកជំនុំមួយដែលរស់ក្រោមកម្ដៅនៃរដូវក្ដៅ បានដួលរលំភ្លាមៗនៅក្នុងរដូវរងារដ៏ត្រជាក់។ ធាតុពិតរបស់មនុស្សបានត្រូវពន្លឺថ្ងៃ រីឯទំនុកចិត្ត សេចក្ដីស្រឡាញ់ និងកម្លាំងពីមុនរបស់ពួកគេបានបាត់ទៅគ្មានសល់ដានឡើយ។ ហើយសព្វថ្ងៃនេះ ក្នុងចំណោមពួកគេ គ្មាននរណាម្នាក់សង្គ្រោះភាពស្វាហាប់របស់ខ្លួនបានមកវិញទេ។ ពួកគេនិយាយដោយផ្ទាល់មាត់ថា ពួកគេស្រឡាញ់ព្រះជាម្ចាស់ ហើយទោះបីជាពួកគេមិនហ៊ានត្អូញត្អែរនៅក្នុងចិត្តរបស់ខ្លួនយ៉ាងណាក៏ដោយ មិនថាដូចម្ដេចនោះទេ ពួកគេមិនមានក្ដីស្រឡាញ់នោះឡើយ។ តើនោះនិយាយពីអ្វី? ខ្ញុំគិតថា បងប្អូនប្រុសស្រីរបស់យើងនឹងទទួលស្គាល់ការពិតនេះ។ សូមព្រះជាម្ចាស់បំភ្លឺពួកយើងដើម្បីឱ្យពួកយើងទាំងអស់គ្នាអាចស្គាល់ភាពគួរឱ្យស្រឡាញ់របស់ទ្រង់ ស្រឡាញ់ព្រះជាម្ចាស់របស់យើងនៅក្នុងជម្រៅនៃដួងចិត្តរបស់យើង ហើយសម្ដែងចេញនូវសេចក្ដីស្រឡាញ់ដែលយើងទាំងអស់គ្នាមានចំពោះព្រះជាម្ចាស់តាមមុខតំណែង​ផ្សេងៗគ្នារបស់យើង សូមព្រះជាម្ចាស់ប្រទានដល់ពួកយើងនូវដួងចិត្តឥតងាករេនៅក្នុងសេចក្ដីស្រឡាញ់ដ៏ស្មោះត្រង់ចំពោះទ្រង់ នេះហើយជាអ្វីដែលខ្ញុំសង្ឃឹម។ ដោយបាននិយាយដូច្នេះ ខ្ញុំមានអារម្មណ៍អាណិតអាសូរខ្លះៗដល់បងប្អូនប្រុសស្រីរបស់ខ្ញុំដែលបានកើតនៅក្នុងដែនដីដ៏ស្មោកគ្រោកនេះផងដែរ ហេតុដូច្នេះហើយ ការស្អប់ខ្ពើមចំពោះនាគដ៏ធំមានសម្បុរក្រហមបានលូតលាស់នៅក្នុងខ្លួនខ្ញុំ។ វារារាំងចិត្ត​ដែលស្រឡាញ់​ព្រះជាម្ចាស់របស់​យើង​ ហើយទាក់ចិត្តលោភលន់របស់យើងចំពោះ​អនាគត។ វា​ល្បួង​យើង​ឱ្យ​មាន​ភាពអវិជ្ជមាន ទទឹង​ទាស់​នឹង​ព្រះ​ជា​ម្ចាស់។ វាគឺជានាគដ៏ធំមានសម្បុរក្រហម ដែលបានបំភាន់​យើង បានធ្វើឱ្យយើងពុករលួយ និងបានបំផ្លាញយើងរហូតមកដល់ពេលនេះ ដល់ថ្នាក់យើងមិនអាចតបស្នងសេចក្ដីស្រឡាញ់របស់ព្រះជាម្ចាស់ដោយដួងចិត្តរបស់យើងបាន ហើយ​ទោះបី​យើងមានសេចក្ដីអង់អាចនៅក្នុងដួងចិត្តរបស់យើងយ៉ាង​ណា​ ក៏​យើង​មិន​អាចគ្រប់គ្រង​សកម្មភាព​ផ្ទាល់ខ្លួន​របស់យើង​ និង​គ្មាន​កម្លាំង​អ្វី​នោះដែរ​។ យើងទាំងអស់គ្នាសុទ្ធតែជាជនរងគ្រោះរបស់វា។ ដោយហេតុនេះហើយ ខ្ញុំស្អប់វាដល់ឆ្អឹង ហើយខ្ញុំត្រូវតែបំផ្លាញវាដោយមិនអាចរង់ចាំបានឡើយ។ តែទោះជាយ៉ាងនេះក្ដី នៅពេលខ្ញុំគិតម្ដងទៀត នេះនឹងគ្មានប្រយោជន៍ទេ ហើយវានឹងថែមទាំងបង្កបញ្ហាដល់ព្រះជាម្ចាស់ទៀត ដូច្នេះខ្ញុំនឹកអំពីពាក្យទាំងនេះវិញ ខ្ញុំដាក់ចិត្តធ្វើតាមបំណងព្រះហឫទ័យរបស់ទ្រង់ ដោយការស្រឡាញ់ព្រះជាម្ចាស់។ នេះជាផ្លូវដែលខ្ញុំកំពុងដើរ វាជាផ្លូវដែលខ្ញុំជាភាវៈមួយ​ដែលព្រះបង្កើតមកគួរតែដើរ។ វាជារបៀបដែលខ្ញុំគួរតែចំណាយជីវិតរបស់ខ្ញុំ។ ទាំងនេះគឺជាពាក្យចេញពីដួងចិត្តរបស់ខ្ញុំ ហើយខ្ញុំសង្ឃឹមថា បងប្អូនប្រុសស្រីនឹងទទួលបានការលើកទឹកចិត្តខ្លះដែរ បន្ទាប់ពីអានពាក្យទាំងនេះដើម្បីឱ្យដួងចិត្តខ្ញុំទទួលបានសន្តិភាពខ្លះ។ ដ្បិតខ្ញុំមានគោលបំណងធ្វើតាមបំណងព្រះហឫទ័យព្រះជាម្ចាស់ ហើយដោយហេតុនោះ ក៏រស់នៅក្នុងជីវិតដែលមានន័យភ្លឺស្វាងនិងត្រចះត្រចង់។ បែបនោះ ខ្ញុំនឹងអាចស្លាប់ដោយគ្មានការសោកស្តាយឡើយ​ ឱ្យតែ​​ខ្ញុំ​ធ្វើ​បែបនេះ ខ្ញុំ​ច្បាស់ជា​មានអារម្មណ៍​ពេញចិត្ត​ និង​រីករាយមិនខាន​។ តើអ្នកចង់ធ្វើដូច្នោះទេ? តើអ្នកជាមនុស្សដែលមានសេចក្ដីតាំងចិត្តបែបនោះទេ?

ការដែលព្រះជាម្ចាស់អាចធ្វើកិច្ចការនៅក្នុងអ្វីដែលគេហៅថា «អ្នកជំងឺអាស៊ីបូព៌ា» នោះ គឺជាព្រះចេស្ដាដ៏អស្ចារ្យរបស់ទ្រង់ហើយ។ នេះជាការបន្ទាប និងការលាក់បាំងរបស់ទ្រង់។ ទោះបីជាទ្រង់មានព្រះបន្ទូលគ្រោតគ្រាត ឬវាយផ្ចាលដាក់យើងក្ដី យើងគួរតែលើកសរសើរទ្រង់អស់ពីដួងចិត្តរបស់យើងចំពោះការបន្ទាបព្រះកាយរបស់ទ្រង់ ហើយស្រឡាញ់ទ្រង់រហូតដល់ចុងបញ្ចប់បំផុត។ មនុស្សដែលត្រូវបានសាតាំងចងអស់រយៈពេលរាប់ពាន់ឆ្នាំមកហើយ បានបន្តរស់នៅក្រោមឥទ្ធិពលរបស់វា ហើយមិនបានគ្រវែងវាចោលឡើយ។ ពួកគេបានបន្តរាវរកនិងតស៊ូយ៉ាងល្វីងជូរចត់។ កាលពីមុន ពួកគេបានដុតធូបក្រអូប ហើយឱនគោរព និងតម្កល់ទុកសាតាំង ហើយពួកគេត្រូវបានចងភ្ជាប់យ៉ាងតឹងទៅនឹងគ្រួសារ និងភាពស្មុគស្មាញខាងលោកីយ៍ ក៏ដូចជាឥទ្ធិពលទៅវិញទៅមកក្នុងសង្គមផងដែរ។ ពួកគេមិនអាចគ្រវែងវាចោលបានទេ។ នៅក្នុងសង្គមស៊ីសាច់ហុតឈាមនេះ តើគេអាចរកឃើញជីវិតដែលមានន័យនៅកន្លែងណាបាន? មនុស្សរៀបរាប់អំពីជីវិតដែលរងទុក្ខ តែសំណាងល្អ ព្រះជាម្ចាស់បានសង្គ្រោះមនុស្សគ្មានទោសទាំងនេះ ដោយដាក់ជីវិតរបស់យើងនៅក្រោមការថែរក្សា និងការការពាររបស់ទ្រង់ដើម្បីឱ្យជីវិតរបស់យើងបានរីករាយ និងលែងពោរពេញដោយកង្វល់ទៀត។ យើងបានបន្តរស់នៅក្រោមព្រះគុណរបស់ទ្រង់រហូតដល់ពេលនេះ។ តើនេះមិនមែនជាព្រះពររបស់ព្រះជាម្ចាស់ទេឬ? តើគេអាចថ្លើមធំហ៊ានធ្វើការទាមទារហួសហេតុពីព្រះជាម្ចាស់បានយ៉ាងដូចម្ដេច? តើទ្រង់បានប្រទានឱ្យយើងតិចតួចណាស់ឬ? តើអ្នកនៅតែមិនស្កប់ចិត្តទៀតឬ? ខ្ញុំគិតថា ដល់ពេលដែលយើងត្រូវតបស្នងសេចក្ដីស្រឡាញ់របស់ព្រះជាម្ចាស់ហើយ។ យើងអាចនឹងរងការសើចចំអក ការមួលបង្កាច់ និងការធ្វើទុក្ខបុកម្នេញមិនតិចតួចនោះទេ ពីព្រោះយើងដើរតាមផ្លូវនៃជំនឿលើព្រះជាម្ចាស់ ប៉ុន្តែខ្ញុំជឿថា នេះគឺជារឿងដ៏មានន័យ។ វាគឺជារឿងដ៏មានសិរីល្អ មិនមែនជាការអៀនខ្មាសនោះទេ ហើយទោះម្ដេចម្ដា យើងបានរីករាយនឹងព្រះពរជាច្រើន។ នៅពេលមានការខកចិត្តច្រើនដងរាប់មិនអស់ ព្រះបន្ទូលរបស់ព្រះជាម្ចាស់បាននាំមកនូវក្ដីសុខ ហើយទុក្ខព្រួយបានប្រែទៅជាសេចក្ដីអំណរយ៉ាងឆាប់បំផុត។ នៅពេលមានតម្រូវការច្រើនដងរាប់មិនអស់ ព្រះជាម្ចាស់បាននាំមកនូវព្រះពរ ហើយយើងបានទទួលការប្រទានតាមរយៈព្រះបន្ទូលរបស់ទ្រង់។ នៅពេលមានជំងឺច្រើនដងរាប់មិនអស់ ព្រះបន្ទូលរបស់ព្រះជាម្ចាស់បាននាំមកនូវជីវិត ហើយយើងបានរួចផុតពីគ្រោះថ្នាក់ និងបានប្រែពីគ្រោះថ្នាក់ទៅជាសុវត្ថិភាព។ អ្នកបានរីករាយនឹងរបស់ច្រើនណាស់រួចមកហើយ ដូចជារបស់ទាំងនេះជាដើម ដោយមិនបានដឹងខ្លួន។ តើអ្នកមិនចាំអំពីរឿងនេះទេឬ?


ផ្លូវ ... (៣)

ក្នុងជីវិតរបស់ខ្ញុំ ខ្ញុំតែងតែរីករាយក្នុងការថ្វាយចិត្តគំនិត និងរូបកាយរបស់ខ្ញុំទាំងស្រុងដល់ព្រះជាម្ចាស់។ មានតែបែបនោះទេទើបមនសិការរបស់ខ្ញុំគ្មានការស្ដីបន្ទោស និងមានសន្តិភាពបន្តិច។ អស់អ្នកដែលតាមរកជីវិត ត្រូវតែថ្វាយដួងចិត្តទាំងមូលដល់ព្រះជាម្ចាស់ជាមុនសិន នេះគឺជាបុរេលក្ខខណ្ឌ។ ខ្ញុំសូមឱ្យបងប្អូនប្រុសស្រីរបស់ខ្ញុំអធិស្ឋានដល់ព្រះជាម្ចាស់ជាមួយខ្ញុំ៖ «ឱ ព្រះជាម្ចាស់អើយ! សូមព្រះវិញ្ញាណរបស់ព្រះអង្គដែលគង់នៅឯស្ថានសួគ៌ប្រទានព្រះគុណដល់មនុស្សនៅលើផែនដីនេះផង ដើម្បីឱ្យដួងចិត្តរបស់ទូលព្រះបង្គំជាខ្ញុំបានបែរទៅរកព្រះអង្គយ៉ាងពេញទំហឹង ដើម្បីឱ្យវិញ្ញាណរបស់ទូលព្រះបង្គំជាខ្ញុំអាចទទួលបានការពាល់ចិត្តពីព្រះអង្គ ដើម្បីឱ្យទូលព្រះបង្គំជាខ្ញុំអាចមើលឃើញភាពគួរឱ្យស្រឡាញ់របស់ព្រះអង្គនៅក្នុងដួងចិត្ត និងវិញ្ញាណរបស់ទូលព្រះបង្គំជាខ្ញុំ និងដើម្បីឱ្យមនុស្សនៅលើផែនដីនេះអាចទទួលបានព្រះពរមើលឃើញភាពស្រស់ស្អាតរបស់ព្រះអង្គ។ ព្រះជាម្ចាស់អើយ! សូមព្រះវិញ្ញាណរបស់ព្រះអង្គជំរុញវិញ្ញាណរបស់ពួកទូលព្រះបង្គំជាខ្ញុំម្តងទៀត ដើម្បីឱ្យសេចក្ដីស្រឡាញ់របស់ពួកទូលព្រះបង្គំជាខ្ញុំអាចបានឋិតថេរចីរកាល និងឥតងាករេ!» ចំពោះយើងទាំងអស់គ្នា ព្រះជាម្ចាស់សាកល្បងដួងចិត្តរបស់យើងជាមុនសិន ហើយនៅពេលយើងបានចាក់បង្ហូរដួងចិត្តរបស់យើងទៅក្នុងទ្រង់ នោះទ្រង់ក៏ចាប់ផ្តើមអង្រួនវិញ្ញាណរបស់យើង។ មានតែតាមរយៈវិញ្ញាណរបស់យើងតែប៉ុណ្ណោះ ទើបយើងអាចមើលឃើញពីភាពគួរឱ្យស្រឡាញ់ ភាពឧត្ដុង្គឧត្ដម និងភាពអស្ចារ្យរបស់ព្រះជាម្ចាស់បាន។ នេះគឺជាផ្លូវនៃព្រះវិញ្ញាណបរិសុទ្ធនៅក្នុងមនុស្ស។ តើអ្នកមានជីវិតប្រភេទនេះឬទេ? តើអ្នកបានដកពិសោធន៍ជីវិតដែលមានព្រះវិញ្ញាណបរិសុទ្ធហើយឬនៅ? តើវិញ្ញាណរបស់អ្នកបានអង្រួនដោយព្រះជាម្ចាស់ហើយឬនៅ? តើអ្នកបានឃើញនូវរបៀបដែលព្រះវិញ្ញាណបរិសុទ្ធធ្វើការក្នុងខ្លួនមនុស្សហើយឬនៅ? តើអ្នកបានថ្វាយដួងចិត្តរបស់អ្នកទាំងស្រុងទៅឱ្យព្រះជាម្ចាស់ហើយឬនៅ? នៅពេលអ្នកបានថ្វាយដួងចិត្តរបស់អ្នកទាំងស្រុងទៅកាន់ព្រះជាម្ចាស់រួចហើយ នោះអ្នកអាចមានបទពិសោធអំពីជីវិតដែលមានព្រះវិញ្ញាណបរិសុទ្ធដោយផ្ទាល់បានហើយ ហើយកិច្ចការរបស់ទ្រង់នឹងបង្ហាញឱ្យអ្នកឃើញជានិច្ច។ នៅពេលនោះ អ្នកនឹងក្លាយជាមនុស្សម្នាក់ដែលព្រះវិញ្ញាណបរិសុទ្ធប្រើប្រាស់។ តើអ្នកចង់ក្លាយជាមនុស្សបែបនោះទេ? ខ្ញុំចាំបានថា នៅពេលព្រះវិញ្ញាណបរិសុទ្ធបានអង្រួនចិត្តខ្ញុំ ហើយខ្ញុំបានថ្វាយដួងចិត្តខ្ញុំដល់ព្រះជាម្ចាស់ជាលើកដំបូង ខ្ញុំបានលុតជង្គង់នៅចំពោះព្រះភក្ត្រទ្រង់ ហើយស្រែកថា៖ «ឱព្រះជាម្ចាស់អើយ! ទ្រង់បានបើកភ្នែករបស់ទូលបង្គំហើយ ហើយទ្រង់អនុញ្ញាតឱ្យទូលបង្គំដឹងពីការប្រោសលោះរបស់ទ្រង់។ ទូលបង្គំសូមថ្វាយដួងចិត្តរបស់ទូលបង្គំដល់ទ្រង់ទាំងស្រុង ហើយទូលបង្គំសុំឱ្យតែបំណងព្រះហឫទ័យរបស់ទ្រង់បានសម្រេច ទូលបង្គំសូមត្រឹមតែថា ដួងចិត្តរបស់ទូលបង្គំអាចទទួលបានការយល់ព្រមពីទ្រង់នៅក្នុងវត្តមានរបស់ទ្រង់ ហើយទូលបង្គំសុំតែធ្វើតាមបំណងព្រះហឫទ័យរបស់ទ្រង់ប៉ុណ្ណោះ។» ខ្ញុំនឹងមិនដែលភ្លេចការអធិស្ឋាននោះឡើយ ខ្ញុំមានការពាល់ចិត្តជាខ្លាំង ហើយខ្ញុំរំជួលចិត្តរហូតស្រក់ទឹកភ្នែកព្រោះឈឺចាប់ខ្លាំង នៅចំពោះព្រះភក្ត្រព្រះជាម្ចាស់។ នោះគឺជាការអធិស្ឋានដ៏ជោគជ័យជាលើកដំបូងរបស់ខ្ញុំនៅក្នុងវត្តមានរបស់ព្រះជាម្ចាស់ក្នុងនាមជាមនុស្សម្នាក់ដែលត្រូវបានសង្គ្រោះ ហើយវាគឺជាបំណងចិត្តដំបូងនៃដួងចិត្តរបស់ខ្ញុំ។ បន្ទាប់ពីនោះមក ព្រះវិញ្ញាណបរិសុទ្ធបានពាល់ចិត្តខ្ញុំជារឿយៗ។ តើអ្នកមានបទពិសោធប្រភេទនេះហើយឬនៅ? តើព្រះវិញ្ញាណបរិសុទ្ធបានធ្វើការនៅក្នុងខ្លួនអ្នកយ៉ាងដូចម្ដេច? ខ្ញុំគិតថា បទពិសោធន៍នេះ ទោះច្រើនឬតិច សុទ្ធតែត្រូវបានចែករំលែកដោយអស់អ្នកដែលស្វះស្វែងស្រឡាញ់ព្រះជាម្ចាស់ វាគ្រាន់តែថា ពួកគេភ្លេចប៉ុណ្ណោះ។ ប្រសិនបើនរណាម្នាក់និយាយថា ពួកគេមិនមានបទពិសោធបែបនោះទេ នេះបញ្ជាក់ថា ពួកគេមិនទាន់ត្រូវបានសង្គ្រោះឡើយ ហើយពួកគេនៅតែស្ថិតក្រោមដែនត្រួតត្រារបស់សាតាំងដដែល។ កិច្ចការរបស់ព្រះវិញ្ញាណបរិសុទ្ធដែលមានជាទូទៅសម្រាប់យើងទាំងអស់គ្នា គឺជាផ្លូវនៃព្រះវិញ្ញាណបរិសុទ្ធ ហើយវាក៏ជាផ្លូវរបស់អស់អ្នកដែលជឿ និងស្វះស្វែងរកព្រះជាម្ចាស់ផងដែរ។ ជំហានដំបូងនៃកិច្ចការដែលព្រះវិញ្ញាណបរិសុទ្ធធ្វើនៅក្នុងខ្លួនមនុស្សគឺ អង្រួនវិញ្ញាណរបស់ពួកគេ បន្ទាប់ពីនោះមក ពួកគេចាប់ផ្ដើមស្រឡាញ់ព្រះជាម្ចាស់ និងតាមរកជីវិត ហើយអស់អ្នកដែលដើរលើផ្លូវនេះគឺស្ថិតនៅក្នុងអូរនៃព្រះវិញ្ញាណបរិសុទ្ធ។ ទាំងនេះមិនត្រឹមតែជាកម្លាំងចលនានៃកិច្ចការរបស់ព្រះជាម្ចាស់នៅក្នុងប្រទេសចិនដីគោកប៉ុណ្ណោះទេ ប៉ុន្តែគឺនៅទូទាំងសកលលោកទាំងមូលផងដែរ។ ទ្រង់ធ្វើការដូច្នេះនៅក្នុងមនុស្សគ្រប់រូប។ ប្រសិនបើនរណាម្នាក់មិនធ្លាប់ត្រូវបានពាល់ចិត្តទេ នេះបញ្ជាក់ថា ពួកគេស្ថិតនៅក្រៅអូរនៃការសះជាហើយ។ នៅក្នុងដួងចិត្តខ្ញុំ ខ្ញុំអធិស្ឋានដល់ព្រះជាម្ចាស់ឥតឈប់ឈរ ដោយសុំឱ្យទ្រង់ពាល់ចិត្តមនុស្សទាំងអស់ ដើម្បីឱ្យមនុស្សគ្រប់គ្នាដែលនៅក្រោមព្រះអាទិត្យនេះ អាចត្រូវបានទ្រង់ពាល់ចិត្ត ហើយដើរលើផ្លូវនេះ។ នេះប្រហែលគ្រាន់តែជាសំណើរមិនធំដុំមួយពីខ្ញុំចំពោះព្រះជាម្ចាស់ ប៉ុន្តែខ្ញុំជឿថា ទ្រង់នឹងធ្វើរឿងនេះ។ ខ្ញុំសង្ឃឹមថា បងប្អូនប្រុសស្រីទាំងអស់របស់ខ្ញុំ នឹងអធិស្ឋានសម្រាប់រឿងនេះថា សូមឱ្យបំណងព្រះហឫទ័យរបស់ព្រះជាម្ចាស់បានសម្រេច ហើយសូមឱ្យកិច្ចការរបស់ទ្រង់ចប់ឆាប់ៗនេះ ដើម្បីឱ្យព្រះវិញ្ញាណរបស់ទ្រង់នៅស្ថានសួគ៌បានសម្រាក។ នេះជាក្ដីសង្ឃឹមដ៏តូចមួយរបស់ខ្ញុំផ្ទាល់។

ខ្ញុំជឿថា តាំងពីពេលព្រះជាម្ចាស់អាចបើកដំណើរការកិច្ចការរបស់ទ្រង់នៅក្នុងបន្ទាយរបស់ពួកបិសាចរួចហើយមក ទ្រង់ពិតជាអាចធ្វើដូច្នេះបានផងដែរនៅកន្លែងផ្សេងទៀតរាប់មិនអស់នៅទូទាំងសកលលោក។ យើងស្ថិតក្នុងយុគសម័យចុងក្រោយ យើងប្រាកដជាឃើញថ្ងៃនៃសិរីល្អរបស់ព្រះជាម្ចាស់ ដូចដែលគេនិយាយថា «អ្នកដែលដើរតាមដល់ទីបញ្ចប់នឹងត្រូវបានសង្គ្រោះ»។ គ្មាននរណាម្នាក់អាចជំនួសព្រះជាម្ចាស់បានទេនៅក្នុងដំណាក់កាលនៃកិច្ចការរបស់ទ្រង់ មានតែព្រះជាម្ចាស់ផ្ទាល់ព្រះអង្គប៉ុណ្ណោះទើបអាចធ្វើកិច្ចការនេះបាន ដ្បិតកិច្ចការនាដំណាក់កាលនេះមិនធម្មតានោះទេ វាជាដំណាក់កាលនៃកិច្ចការនៃការយកឈ្នះ ហើយមនុស្សមិនអាចយកឈ្នះមនុស្សដទៃបានឡើយ។ គេយកឈ្នះមនុស្សបានតែនៅពេលដែលព្រះជាម្ចាស់មានព្រះបន្ទូលដោយផ្ទាល់ព្រះឱស្ឋ និងធ្វើដោយផ្ទាល់ព្រះហស្តរបស់ទ្រង់ប៉ុណ្ណោះ។ នៅទូទាំងសកលលោកនេះ ព្រះជាម្ចាស់ប្រើប្រទេសរបស់នាគដ៏ធំមានសម្បុរក្រហមធ្វើជាកន្លែងសាកល្បង បន្ទាប់មក ទ្រង់នឹងចាប់ផ្ដើមកិច្ចការនេះទៅពាសពេញសកលលោក។ ដូច្នេះ ទ្រង់នឹងបំពេញកិច្ចការកាន់តែធំធេងឡើងនៅទូទាំងសកលលោក ហើយមនុស្សទាំងអស់ក្នុងសកលលោក នឹងទទួលនូវកិច្ចការនៃការយកឈ្នះរបស់ព្រះជាម្ចាស់។ មនុស្សគ្រប់សាសនា និងគ្រប់និកាយ ត្រូវតែទទួលយកដំណាក់កាលនេះ។ នេះជាផ្លូវដែលត្រូវតែដើរ គ្មាននរណាម្នាក់អាចគេចរួចបានឡើយ។ តើអ្នកសុខចិត្តទទួលយកការដែលព្រះជាម្ចាស់ប្រទានឱ្យអ្នកនេះឬទេ? ខ្ញុំតែងតែមានអារម្មណ៍ថា ការទទួលយកបញ្ជាបេសកកម្មពីព្រះវិញ្ញាណបរិសុទ្ធគឺជាអ្វីដែលរុងរឿង។ ខ្ញុំមើលឃើញថា នេះគឺជាបញ្ជាបេសកកម្មដ៏អស្ចារ្យបំផុតដែលព្រះជាម្ចាស់ប្រទានដល់មនុស្សជាតិ។ ខ្ញុំសង្ឃឹមថា បងប្អូនប្រុសស្រីរបស់ខ្ញុំ ខិតខំធ្វើការជាមួយខ្ញុំ ហើយទទួលយកបញ្ជាបេសកកម្មនេះពីព្រះជាម្ចាស់ ដើម្បីឱ្យព្រះជាម្ចាស់អាចទទួលបានការលើកតម្កើងពាសពេញសកលលោក និងនៅពិភពខាងលើ ហើយជីវិតរបស់យើង នឹងមិនឥតប្រយោជន៍ឡើយ។ យើងគួរតែធ្វើអ្វីម្យ៉ាងសម្រាប់ព្រះជាម្ចាស់ ឬក៏យើងគួរតែស្បថសច្ចា។ ប្រសិនបើមនុស្សមិនដេញតាមគោលដៅណាមួយនៅពេលពួកគេជឿលើព្រះជាម្ចាស់ទេ នោះជីវិតរបស់ពួកគេគឺគ្មានតម្លៃអ្វីឡើយ ហើយនៅពេលដែលវេលាដែលពួកគេត្រូវស្លាប់មកដល់ នោះពួកគេនឹងឃើញតែមេឃពណ៌ខៀវ និងដីហុយលើផែនដីប៉ុណ្ណោះ។ តើនោះជាជីវិតដែលពោរពេញដោយអត្ថន័យឬ? ប្រសិនបើអ្នកអាចបំពេញតាមលក្ខខណ្ឌតម្រូវរបស់ព្រះជាម្ចាស់បាន ខណៈពេលដែលអ្នកកំពង់រស់នៅ តើនេះមិនមែនជារឿងដ៏ល្អប្រសើរទេឬ? ហេតុអ្វីបានជាអ្នកតែងតែយកបញ្ហាបែបនេះដាក់ខ្លួនទៅវិញ ហើយហេតុអ្វីបានជាអ្នកតែងតែខូចចិត្តដូច្នេះ? តើអ្នកបានទទួលអ្វីខ្លះពីព្រះជាម្ចាស់ ទើបធ្វើបែបនោះ? ហើយតើព្រះជាម្ចាស់អាចទទួលបានអ្វីខ្លះពីអ្នក? នៅក្នុងសម្បថរបស់ខ្ញុំចំពោះព្រះជាម្ចាស់ មានត្រឹមតែជាការសន្យាចេញពីបេះដូងរបស់ខ្ញុំប៉ុណ្ណោះ ខ្ញុំមិនព្យាយាមប្រើពាក្យពេចន៍បំភាន់ទ្រង់ឡើយ។ ខ្ញុំមិនដែលធ្វើរឿងបែបនេះសោះឡើយ (ខ្ញុំចង់តែលួងលោមព្រះជាម្ចាស់ថា ខ្ញុំម្ចាស់ស្រឡាញ់អស់ពីដួងចិត្តរបស់ខ្ញុំម្ចាស់ ដើម្បីឱ្យព្រះវិញ្ញាណរបស់ទ្រង់នៅឯស្ថានសួគ៌អាចបានសុខស្រួល)។ ដួងចិត្តមានតម្លៃក៏ពិតមែន ប៉ុន្តែសេចក្ដីស្រឡាញ់កាន់តែមានតម្លៃខ្លាំងថែមទៀត។ ខ្ញុំនឹងផ្ដល់សេចក្ដីស្រឡាញ់ដ៏មានតម្លៃបំផុតនៅក្នុងដួងចិត្តខ្ញុំដល់ព្រះជាម្ចាស់ ដើម្បីឱ្យទ្រង់អាចរីករាយនឹងរបស់ដែលល្អប្រសើរបំផុតដែលខ្ញុំមាន និងដើម្បីឱ្យទ្រង់អាចត្រូវបានចាក់បំពេញដោយសេចក្ដីស្រឡាញ់ដែលខ្ញុំថ្វាយជូនទ្រង់។ តើអ្នកសុខចិត្តថ្វាយសេចក្ដីស្រឡាញ់របស់អ្នកជូនព្រះជាម្ចាស់ដើម្បីឱ្យទ្រង់រីករាយឬទេ? តើអ្នកសុខចិត្តធ្វើការនេះទុកជាដើមទុននៃអត្ថិភាពរបស់អ្នកឬទេ? តាមបទពិសោធរបស់ខ្ញុំ ខ្ញុំបានឃើញថា ខ្ញុំថ្វាយសេចក្ដីស្រឡាញ់ដល់ព្រះជាម្ចាស់កាន់តែច្រើន ខ្ញុំរស់នៅបានកាន់តែរីករាយ។ លើសពីនេះទៅទៀត វាគ្មានដែនកំណត់ចំពោះកម្លាំងរបស់ខ្ញុំទេ ហើយខ្ញុំត្រេកអរក្នុងការថ្វាយទាំងកាយនិងចិត្តរបស់ខ្ញុំ ហើយខ្ញុំមានតែងតែអារម្មណ៍ថា ខ្ញុំប្រហែលជាមិនអាចស្រឡាញ់ព្រះជាម្ចាស់បានគ្រប់គ្រាន់ទេ។ ដូច្នេះ តើសេចក្ដីស្រឡាញ់របស់អ្នកគឺជាសេចក្ដីស្រឡាញ់ដែលស្ដួចស្ដើង ឬជាសេចក្ដីស្រលាញ់គ្មានព្រំដែន ដែលមិនអាចវាស់វែងបាន? ប្រសិនបើអ្នកពិតជាចង់ស្រឡាញ់ព្រះជាម្ចាស់មែន អ្នកនឹងមានសេចក្ដីស្រឡាញ់កាន់តែច្រើនថ្វាយត្រឡប់ទៅទ្រង់វិញ ហើយបើពិតដូច្នោះមែន តើមាននរណា ឬវត្ថុអ្វីដែលអាចឈររាំងផ្លូវនៃសេចក្ដីស្រឡាញ់របស់អ្នកចំពោះព្រះជាម្ចាស់បានទៅ?

ព្រះជាម្ចាស់ថែរក្សាសេចក្ដីស្រឡាញ់របស់មនុស្សគ្រប់រូប។ ព្រះពររបស់ទ្រង់កើនឡើងទ្វេដងចំពោះអស់អ្នកដែលស្រឡាញ់ទ្រង់ ដ្បិតសេចក្ដីស្រឡាញ់របស់មនុស្សពិបាករកបានណាស់ ហើយវាមានតិចតួចណាស់ វាស្ទើរតែគ្មានតែម្ដង។ នៅទូទាំងសកលលោក ព្រះជាម្ចាស់បានព្យាយាមទាមទារឱ្យមនុស្សស្រឡាញ់ទ្រង់វិញ ប៉ុន្តែឆ្លងកាត់ច្រើនយុគសម័យមកហើយរហូតដល់ពេលនេះ មានតិចតួច (មួយក្ដាប់តូច) ប៉ុណ្ណោះដែលបានថ្វាយសេចក្ដីស្រឡាញ់ពិតប្រាកដតបដល់ទ្រង់វិញ។ តាមតែខ្ញុំចាំ មានដូចជាពេត្រុសជាដើម ប៉ុន្តែគាត់ត្រូវបានដឹកនាំដោយព្រះយេស៊ូវផ្ទាល់ ហើយរហូតទាល់តែដល់ពេលគាត់ទទួលមរណភាពប៉ុណ្ណោះ ទើបគាត់បានថ្វាយសេចក្ដីស្រឡាញ់ដ៏ពេញលេញដល់ព្រះជាម្ចាស់ ហើយពេលនោះជីវិតរបស់គាត់ក៏បានបញ្ចប់។ ដូច្នេះហើយ ក្រោមលក្ខខណ្ឌដ៏សាហាវទាំងនេះ ព្រះជាម្ចាស់បានបង្រួមវិសាលភាពនៃកិច្ចការរបស់ទ្រង់នៅក្នុងសកលលោកនេះ ហើយបានប្រើប្រាស់ប្រទេសនៃនាគដ៏ធំមានសម្បុរក្រហមធ្វើជាតំបន់សម្រាប់បង្ហាញ ដោយផ្ដោតថាមពលរបស់ទ្រង់ និងការខិតខំរបស់ទ្រង់ទាំងអស់នៅកន្លែងតែមួយ ដើម្បីធ្វើឱ្យកិច្ចការរបស់ទ្រង់កាន់តែមានប្រសិទ្ធភាព និងទទួលបានអត្ថប្រយោជន៍កាន់តែច្រើនដល់ទីបន្ទាល់របស់ទ្រង់។ គឺស្ថិតនៅក្រោមលក្ខខណ្ឌទាំងពីរនេះហើយ ដែលព្រះជាម្ចាស់បានផ្ទេរកិច្ចការរបស់ទ្រង់នៅទូទាំងសកលលោកទៅឱ្យមនុស្សទាំងនេះដែលនៅក្នុងប្រទេសចិនដីគោក ដែលជាមនុស្សមានគុណសម្បត្តិទាបបំផុត ហើយបានចាប់ផ្ដើមកិច្ចការនៃការយកឈ្នះដ៏គួរឱ្យស្រលាញ់របស់ទ្រង់។ ហើយបន្ទាប់ពីទ្រង់បានធ្វើឱ្យពួកគេទាំងអស់ស្រឡាញ់ទ្រង់ នោះទ្រង់នឹងអនុវត្តជំហានបន្ទាប់នៃកិច្ចការរបស់ទ្រង់ ដែលជាផែនការរបស់ព្រះជាម្ចាស់។ ដូច្នេះហើយទើបកិច្ចការរបស់ទ្រង់ទទួលបានផលល្អបំផុត។ វិសាលភាពនៃកិច្ចការរបស់ទ្រង់ មានទាំងស្នូល និងដែនកំណត់។ គេឃើញច្បាស់ពីទំហំនៃតម្លៃដ៏អស្ចារ្យដែលព្រះជាម្ចាស់បានបង់ និងការខិតខំដែលទ្រង់ធ្វើ នៅពេលទ្រង់បំពេញកិច្ចការរបស់ទ្រង់នៅក្នុងខ្លួនយើង ដើម្បីឱ្យថ្ងៃរបស់យើងមកដល់។ នេះគឺជាពរជ័យរបស់យើង។ ដូច្នេះហើយ អ្វីដែលធ្វើឱ្យសញ្ញាណរបស់មនុស្សច្រឡំបល់គឺថា ពួកបស្ចិមប្រទេសច្រណែននឹងយើងដែលបានកើតនៅក្នុងកន្លែងដ៏ល្អមួយ ប៉ុន្តែយើងទាំងអស់គ្នាបែរជាយល់ថា ខ្លួនឯងអន់ថយ និងតូចទាបទៅវិញ។ តើនេះមិនមែនព្រះជាម្ចាស់កំពុងលើកយើងឡើងទេឬ? ពូជពង្សរបស់នាគដ៏ធំមានសម្បុរក្រហម ដែលតែងតែត្រូវគេជាន់ឈ្លី ត្រូវបានពួកបស្ចិមប្រទេសគោរពកោតសរសើរ (នេះពិតជាពរជ័យរបស់យើងមែន)។ នៅពេលខ្ញុំគិតអំពីរឿងនេះ ខ្ញុំត្រូវបានយកឈ្នះដោយសេចក្ដីសប្បុរសរបស់ព្រះជាម្ចាស់ ព្រមទាំងដោយការថ្នាក់ថ្នមបីបមបំពេរ និងភាពជិតស្និទ្ធរបស់ទ្រង់។ នេះបង្ហាញថា គ្រប់យ៉ាងដែលព្រះជាម្ចាស់ធ្វើ គឺមិនចុះសម្រុងជាមួយសញ្ញាណរបស់មនុស្សឡើយ។ ទោះបីជាមនុស្សទាំងអស់នេះត្រូវបណ្ដាសាក៏ដោយ ក៏ទ្រង់មិនត្រូវបានទប់ស្កាត់ដោយសារព្រំដែននៃច្បាប់នេះដែរ ហើយទ្រង់មានចេនាផ្ទេរស្នូលនៃកិច្ចការរបស់ទ្រង់មកកាន់ផែនដីនៅកន្លែងនេះ។ ហេតុនេះហើយ ទើបខ្ញុំត្រេកអរជាខ្លាំង ទើបខ្ញុំមានអារម្មណ៍សប្បាយឥតឧបមា។ ដូចអ្នកដែលមានតួនាទីដឹកនាំនៅក្នុងកិច្ចការនេះដែរ តួយ៉ាងមហាបូជាចារ្យនៅអ៊ីស្រាអែលជាដើម ខ្ញុំអាចអនុវត្តកិច្ចការនៃព្រះវិញ្ញាណបានដោយផ្ទាល់ នេះគឺជាពរជ័យរបស់ខ្ញុំ។ តើនរណានឹងហ៊ានស្រមៃធ្វើរឿងបែបនេះ? ប៉ុន្តែសព្វថ្ងៃនេះ រឿងនេះបានមកលើយើងដោយមិនបានរំពឹងដល់។ វាពិតជាសេចក្ដីអំណរក្រៃលែងដែលសមនឹងឱ្យយើងធ្វើពិធីអបអរ។ ខ្ញុំសង្ឃឹមថា ព្រះជាម្ចាស់នៅតែបន្តប្រទានពរដល់យើង ហើយលើកយើងឡើង ដើម្បីឱ្យពួកយើងដែលរស់នៅក្នុងគំនរលាមកនេះ អាចត្រូវបានព្រះជាម្ចាស់ប្រើប្រាស់យ៉ាងអស្ចារ្យ និងដើម្បីបានតបស្នងដល់សេចក្ដីស្រឡាញ់របស់ទ្រង់វិញ។

ផ្លូវដែលខ្ញុំដើរឥឡូវនេះ គឺការតបស្នងដល់សេចក្ដីស្រឡាញ់របស់ព្រះជាម្ចាស់ តែខ្ញុំតែងតែមានអារម្មណ៍ថា នេះមិនមែនជាបំណងព្រះហឫទ័យរបស់ព្រះជាម្ចាស់ទេ ហើយក៏មិនមែនជាផ្លូវដែលខ្ញុំគួរតែដើរផងដែរ។ ដើម្បីឱ្យបានព្រះជាម្ចាស់ប្រើប្រាស់យ៉ាងអស្ចារ្យ នេះទើបជាបំណងព្រះហឫទ័យរបស់ព្រះជាម្ចាស់ និងជាផ្លូវនៃព្រះវិញ្ញាណបរិសុទ្ធ។ ប្រហែលជាខ្ញុំយល់ខុស ប៉ុន្តែខ្ញុំគិតថា នេះជាផ្លូវរបស់ខ្ញុំ ព្រោះតាំងពីយូរយារមកហើយ ខ្ញុំបានសច្ចាចំពោះព្រះជាម្ចាស់ថា ខ្ញុំប្រាថ្នាឱ្យទ្រង់ដឹកនាំខ្ញុំ ដើម្បីឱ្យខ្ញុំអាចដាក់ជើងដើរលើផ្លូវដែលខ្ញុំគួរតែដើរយ៉ាងប្រញាប់ខ្លាំងបំផុត និងអាចបំពេញតាមបំណងព្រះហឫទ័យរបស់ព្រះជាម្ចាស់ឱ្យបានឆាប់តាមដែលអាចធ្វើទៅបាន។ មិនខ្វល់ថាអ្នកឯទៀតគិតយ៉ាងណាទេ ខ្ញុំជឿថា ការធ្វើតាមបំណងព្រះហឫទ័យរបស់ព្រះជាម្ចាស់គឺមានសារៈសំខាន់បំផុត។ គ្មានអ្វីសំខាន់ខ្លាំងនៅក្នុងជីវិតរបស់ខ្ញុំទេ ហើយគ្មាននរណាអាចដកហូតសិទ្ធិនេះពីខ្ញុំបានឡើយ។ នេះជាទស្សនៈផ្ទាល់ខ្លួនរបស់ខ្ញុំ ហើយប្រហែលជាមានអ្នកខ្លះមិនយល់ទេ ប៉ុន្តែខ្ញុំមិនគិតថា ខ្ញុំត្រូវតែផ្ដល់ហេតុផលត្រឹមត្រូវអំពីរឿងនេះដល់អ្នកណាឡើយ។ ខ្ញុំនឹងដើរលើផ្លូវដែលខ្ញុំគួរតែដើរ នៅពេលខ្ញុំស្គាល់ផ្លូវដែលខ្ញុំគួរតែដើរហើយ ខ្ញុំនឹងដើរលើវា ហើយនឹងមិនដកថយឡើយ។ ដូច្នេះ ខ្ញុំត្រលប់មកពាក្យទាំងនេះវិញ៖ ខ្ញុំបានតាំងចិត្តធ្វើតាមបំណងព្រះហឫទ័យព្រះជាម្ចាស់។ ខ្ញុំជឿជាក់ថា បងប្អូនប្រុសស្រីរបស់ខ្ញុំនឹងមិនរិះគន់ខ្ញុំឡើយ! សរុបមក ដូចដែលខ្ញុំបានឃើញដោយខ្លួនឯង អ្នកដទៃអាចនិយាយអំពីអ្វីៗដែលពួកគេចូលចិត្ត ប៉ុន្តែខ្ញុំមានអារម្មណ៍ថា ការធ្វើតាមបំណងព្រះហឫទ័យព្រះជាម្ចាស់ គឺជារឿងសំខាន់បំផុត ហើយគ្មានអ្វីដែលអាចរារាំងខ្ញុំក្នុងរឿងនេះបានឡើយ។ ការធ្វើតាមបំណងព្រះហឫទ័យព្រះជាម្ចាស់ នឹងមិនអាចខុសសោះឡើយ! ហើយវាមិនធ្វើឡើងដើម្បីផលប្រយោជន៍ផ្ទាល់ខ្លួនរបស់នរណាម្នាក់ទេ! ខ្ញុំជឿថា ព្រះជាម្ចាស់បានទតមើលនៅក្នុងដួងចិត្តខ្ញុំ! ដូច្នេះ តើអ្នកគួរយល់ពីបញ្ហានេះយ៉ាងដូចម្ដេច? តើអ្នកសុខចិត្តថ្វាយខ្លួនសម្រាប់ព្រះជាម្ចាស់ឬទេ? តើអ្នកសុខចិត្តឱ្យព្រះជាម្ចាស់ប្រើប្រាស់អ្នកឬទេ? តើអ្នកសច្ចាធ្វើតាមបំណងព្រះហឫទ័យរបស់ព្រះជាម្ចាស់ឬទេ? ខ្ញុំសង្ឃឹមថា ពាក្យពេចន៍របស់ខ្ញុំអាចធ្វើជាជំនួយខ្លះៗដល់បងប្អូនប្រុសស្រីរបស់ខ្ញុំ។ ទោះបីជាគ្មានអ្វីជ្រាលជ្រៅអំពីការយល់ដឹងរបស់ខ្ញុំក៏ដោយ ខ្ញុំនៅតែប្រាប់អ្នកអំពីរឿងទាំងនេះ ដើម្បីឱ្យយើងអាចចែករំលែកអារម្មណ៍លាក់បាំងជ្រៅបំផុតរបស់យើង ដោយគ្មានរបាំងរវាងយើង ដូច្នេះហើយ ព្រះជាម្ចាស់នឹងគង់នៅជាមួយយើងជារៀងរហូត។ ទាំងនេះគឺជាពាក្យសម្ដីចេញពីដួងចិត្តខ្ញុំ។ បានហើយ! នេះគឺជាអ្វីដែលខ្ញុំត្រូវនិយាយចេញពីដួងចិត្តខ្ញុំនៅថ្ងៃនេះ។ ខ្ញុំសង្ឃឹមថា បងប្អូនប្រុសស្រីរបស់ខ្ញុំនឹងខិតខំធ្វើការបន្តទៀត ហើយខ្ញុំសង្ឃឹមថា ព្រះវិញ្ញាណរបស់ព្រះជាម្ចាស់នឹងថែរក្សាយើងជានិច្ច!


ផ្លូវ ... (៤)

មនុស្សអាចរកឃើញភាពគួរឱ្យស្រឡាញ់របស់ព្រះជាម្ចាស់ អាចស្វែងរករបៀបនៃការស្រឡាញ់ព្រះជាម្ចាស់នៅក្នុងយុគសម័យសព្វថ្ងៃនេះ ហើយពួកគេចង់ទទួលយកការបណ្ដុះបណ្ដាលពីនគរព្រះនាពេលសព្វថ្ងៃនេះ ពោលគឺអ្វីៗទាំងអស់នេះគឺជាព្រះគុណរបស់ព្រះជាម្ចាស់ ហើយលើសពីនេះទៅទៀត វាគឺជាការដែលទ្រង់លើកឋានៈមនុស្សលោក។ រាល់ពេលដែលខ្ញុំគិតអំពីរឿងនេះ ខ្ញុំមានញាណដឹងអំពីភាពគួរឱ្យស្រឡាញ់របស់ព្រះជាម្ចាស់។ ព្រះជាម្ចាស់ពិតជាស្រឡាញ់យើងមែន ប្រសិនបើមិនដូច្នោះទេ តើមាននរណានឹងអាចរកឃើញភាពគួរឱ្យស្រឡាញ់របស់ទ្រង់បានទៅ? មានតែដូច្នេះទេទើបខ្ញុំដឹងថា កិច្ចការទាំងអស់នេះត្រូវបានធ្វើឡើងដោយផ្ទាល់ដោយព្រះជាម្ចាស់ផ្ទាល់ព្រះអង្គ ហើយមនុស្សត្រូវបានព្រះជាម្ចាស់ណែនាំ និងដឹកនាំ។ ខ្ញុំសូមថ្លែងអំណរគុណដល់ព្រះជាម្ចាស់ចំពោះរឿងនេះ ហើយខ្ញុំចង់ឱ្យបងប្អូនប្រុសស្រីរបស់ខ្ញុំចូលរួមជាមួយខ្ញុំក្នុងការលើកសរសើរព្រះជាម្ចាស់ថា «សូមសិរីល្អទាំងអស់បានដល់ព្រះអង្គ ជាព្រះជាម្ចាស់ផ្ទាល់ព្រះអង្គដ៏ធំឧត្តម! សូមឱ្យសិរីល្អរបស់ព្រះអង្គចម្រើនឡើង ហើយត្រូវបានបើកឱ្យដឹងក្នុងខ្លួនយើងទាំងអស់គ្នាដែលត្រូវបានជ្រើសរើស និងត្រូវបានព្រះអង្គទទួលយក។» ព្រះជាម្ចាស់បានបំភ្លឺខ្ញុំ៖ ទ្រង់បានបង្ហាញខ្ញុំថា យើងត្រូវបានកំណត់ទុកមុនតាំងពីយូរលង់មកហើយ ហើយទ្រង់ចង់ទទួលយើងនៅគ្រាចុងក្រោយ ដោយអនុញ្ញាតឱ្យសកលលោក និងរបស់សព្វសារពើ មើលឃើញសិរីល្អរបស់ព្រះជាម្ចាស់យ៉ាងពេញលក្ខណៈតាមរយៈយើង។ ពេលនោះ យើងជាអ្នកធ្វើឱ្យជាក់ច្បាស់នូវផែនការគ្រប់គ្រងរយៈពេលប្រាំមួយពាន់ឆ្នាំរបស់ព្រះជាម្ចាស់ យើងជាមនុស្សគំរូ ជាគំរូក្នុងកិច្ចការរបស់ព្រះជាម្ចាស់នៅទូទាំងសកលលោក។ មានតែពេលនេះទេទើបខ្ញុំដឹងថាតើព្រះជាម្ចាស់ស្រឡាញ់យើងខ្លាំងប៉ុនណា ហើយកិច្ចការដែលទ្រង់ធ្វើក្នុងខ្លួនយើង និងអ្វីៗដែលទ្រង់មានព្រះបន្ទូលគឺច្រើនជាងយុគសម័យកន្លងទៅរាប់លានដងឯណោះ។ មិនថានៅក្នុងអ៊ីស្រាអែល ឬក្នុងខ្លួនពេត្រុសនោះទេ ព្រះជាម្ចាស់ធ្វើកិច្ចការច្រើនខ្លាំងណាស់ ឬមានព្រះបន្ទូលច្រើនខ្លាំងណាស់ដោយព្រះអង្គផ្ទាល់ នេះបង្ហាញថា យើងក្នុងក្រុមនេះពិតជាទទួលបានព្រះពរដ៏អស្ចារ្យយ៉ាងច្រើនលើសលុបជាងពួកបរិសុទ្ធកាលពីជំនាន់មុនទៅទៀត។ ដូច្នេះហើយទើបព្រះជាម្ចាស់តែងតែមានព្រះបន្ទូលថា មនុស្សនៅយុគសម័យចុងក្រោយត្រូវបានប្រទានពរ។ ទោះជាអ្នកដទៃនិយាយបែបណាក៏ដោយ ក៏ខ្ញុំជឿថា យើងព្រះជាម្ចាស់ប្រទានពរយ៉ាងច្រើនបំផុត។ យើងគួរតែទទួលយកព្រះពរដែលព្រះជាម្ចាស់បានប្រទានឱ្យយើង ប្រហែលជាមានអ្នកខ្លះត្អូញត្អែរចំពោះព្រះជាម្ចាស់ ប៉ុន្តែខ្ញុំជឿថា ប្រសិនបើព្រះពរទាំងនេះមកពីព្រះជាម្ចាស់មែន នោះបញ្ជាក់ថា យើងសមនឹងទទួលព្រះពរទាំងនេះហើយ។ ទោះបីជាអ្នកដទៃត្អូញត្អែរ ឬមិនសប្បាយចិត្តនឹងយើងក៏ដោយ ខ្ញុំនៅតែជឿថា គ្មាននរណាម្នាក់អាចទទួលបន្ត ឬដកហូតពីយើងនូវព្រះពរដែលព្រះជាម្ចាស់បានប្រទានឱ្យយើងបានឡើយ។ ព្រះជាម្ចាស់ធ្វើអ្វីក៏បានតាមតែទ្រង់មានព្រះបំណង ពីព្រោះកិច្ចការរបស់ព្រះជាម្ចាស់ត្រូវបានអនុវត្តនៅក្នុងខ្លួនយើង ហើយទ្រង់មានព្រះបន្ទូលមកកាន់យើងមុខទល់នឹងមុខ ពោលគឺមានបន្ទូលមកកាន់យើង មិនមែនអ្នកដទៃឡើយ។ ហើយប្រសិនបើមនុស្សមិនជឿជាក់ទេ តើពួកគេមិនបង្កបញ្ហាសម្រាប់តែខ្លួនឯងទេឬ? ដោយធ្វើបែបនោះ តើពួកគេមិនមើលងាយខ្លួនឯងទេឬ? ហេតុអ្វីខ្ញុំនិយាយបែបនេះ? ព្រោះខ្ញុំឱ្យតម្លៃលើរឿងនេះយ៉ាងជ្រាលជ្រៅ។ មើលកិច្ចការដែលព្រះជាម្ចាស់ធ្វើក្នុងខ្លួនខ្ញុំជាឧទាហរណ៍ចុះ៖ មានតែខ្ញុំទេទើបអាចធ្វើកិច្ចការនេះបាន តើមានអ្នកណាផ្សេងអាចធ្វើវាបានទេ? ខ្ញុំមានសំណាងល្អសមនឹងទទួលបញ្ជាបេសកកម្មនេះពីព្រះជាម្ចាស់ តើមានអ្នកណាផ្សេងអាចធ្វើកិច្ចការនេះបានតាមការនឹកឃើញភ្លាមៗឬទេ? ទោះជាយ៉ាងណានេះក្ដី ខ្ញុំសង្ឃឹមថា បងប្អូនប្រុសស្រីនឹងយល់ពីដួងចិត្តរបស់ខ្ញុំ។ ខ្ញុំមិនមែនកំពុងអួតអំពីសមត្ថភាពនិងបទពិសោធរបស់ខ្ញុំទេ តែខ្ញុំកំពុងពន្យល់អំពីបញ្ហា។ ខ្ញុំសូមឱ្យសិរីល្អទាំងអស់បានដល់ព្រះជាម្ចាស់ ហើយសូមឱ្យព្រះជាម្ចាស់សម្លឹងមើលដួងចិត្តរបស់យើងរាល់គ្នា ដើម្បីឱ្យបេះដូងរបស់យើងអាចទទួលបានការបន្សុទ្ធនៅចំពោះព្រះភក្ត្រទ្រង់។ នៅក្នុងដួងចិត្តរបស់ខ្ញុំ ខ្ញុំសូមឱ្យតែព្រះជាម្ចាស់ទទួលយកខ្ញុំទាំងស្រុង ដើម្បីក្លាយមនុស្សបរិសុទ្ធស្អាតស្អំដែលត្រូវបានបូជានៅលើអាសនៈ ហើយលើសពីនេះទៅទៀត ដើម្បីមានការស្ដាប់បង្គាប់ពីកូនចៀម ដែលលេចមកនៅក្នុងចំណោមមនុស្សជាតិទាំងអស់ជារូបកាយមានវិញ្ញាណបរិសុទ្ធ។ នេះជាការសន្យារបស់ខ្ញុំ ជាសម្បថដែលខ្ញុំបានស្បថនៅចំពោះព្រះភក្ត្រព្រះជាម្ចាស់។ ខ្ញុំចង់ធ្វើការនេះ ហើយតបស្នងចំពោះសេចក្ដីស្រឡាញ់របស់ព្រះជាម្ចាស់តាមរយៈនេះ។ តើអ្នកសុខចិត្តធ្វើការនេះឬទេ? ខ្ញុំជឿថា ការសន្យារបស់ខ្ញុំនេះនឹងលើកទឹកចិត្តប្អូនៗប្រុសស្រីវ័យក្មេងកាន់តែច្រើន ហើយវានឹងនាំមកនូវក្ដីសង្ឃឹមដល់យុវជនក្មេងៗកាន់តែច្រើនថែមទៀត។ ចំពោះខ្ញុំ វាហាក់ដូចជា ព្រះជាម្ចាស់ចាត់ទុកមនុស្សវ័យក្មេងសំខាន់ខ្លាំងណាស់។ ប្រហែលវាជាភាពលំអៀងផ្ទាល់ខ្លួនរបស់ខ្ញុំ ប៉ុន្តែខ្ញុំតែងតែមានអារម្មណ៍ថា មនុស្សវ័យក្មេងមានទស្សនវិស័យ និងក្ដីសង្ឃឹម។ វាហាក់ដូចជា ព្រះជាម្ចាស់ធ្វើកិច្ចការបន្ថែមនៅក្នុងខ្លួនមនុស្សវ័យក្មេង។ ពួកគេអាចខ្វះការយល់ដឹងជ្រៅជ្រះ និងប្រាជ្ញា ហើយពួកគេអាចក្លៀវក្លា និងរអើលដូចជាកូនគោទើបនឹងកើត ប៉ុន្តែខ្ញុំជឿថា ពួកគេមិនមែនគ្មានគុណសម្បត្តិនោះទេ។ អ្នកអាចឃើញភាពគ្មានទោសរបស់យុវជននៅក្នុងខ្លួនពួកគេ ហើយពួកគេឆាប់ទទួលយករឿងថ្មីៗ។ ទោះបីជាមនុស្សវ័យក្មេងមានទំនោរទៅរកភាពក្រអឺតក្រទម ភាពកាចសាហាវ និងភាពតក់ក្រហល់ក្ដី នេះមិនប៉ះពាល់ដល់សមត្ថភាពរបស់ពួកគេក្នុងការទទួលពន្លឺថ្មីឡើយ ដ្បិតមនុស្សវ័យក្មេងកម្រនឹងរក្សាទុកវត្ថុចាស់ហួសសម័យណាស់។ ដូច្នោះហើយទើបខ្ញុំឃើញសក្ដានុពលគ្មានដែនកំណត់នៅក្នុងមនុស្សវ័យក្មេង និងភាពស្វាហាប់របស់ពួកគេ ដោយហេតុនេះហើយទើបខ្ញុំមានអារម្មណ៍ទន់ភ្លន់ចំពោះពួកគេ។ ខ្ញុំមិនបានស្អប់បងប្អូនប្រុសស្រីវ័យចំណាស់នោះទេ រីឯពួកគេក៏មិនចាប់អារម្មណ៍នឹងខ្ញុំដែរ ហើយឱ្យខ្ញុំសូមទោសពួកគេដោយស្មោះចំពោះរឿងនេះ។ ប្រហែលជាអ្វីដែលខ្ញុំបាននិយាយ វាមិនសមស្រប ឬជាបែបឥតគិតក្រែង ប៉ុន្តែខ្ញុំសង្ឃឹមថា អ្នកទាំងអស់គ្នាអាចអភ័យទោសដល់ភាពព្រហើនរបស់ខ្ញុំ ព្រោះខ្ញុំនៅក្មេងខ្ចីពេកដោយមិនបានយកចិត្តទុកដាក់ខ្លាំងចំពោះរបៀបដែលខ្ញុំនិយាយ។ ប៉ុន្តែនិយាយតាមការពិតទៅ ទោះម្ដេចម្ដា បងប្អូនប្រុសស្រីចាស់ៗពិតជាបានបំពេញតាមមុខងាររបស់ខ្លួន ពួកគាត់មិនមែនឥតប្រយោជន៍ទាំងស្រុងនោះទេ។ នោះគឺដោយសារតែពួកគាត់មានបទពិសោធក្នុងការដោះស្រាយរឿងរ៉ាវ ពួកគាត់មានលំនឹងក្នុងមធ្យោបាយដែលពួកគាត់ដោះស្រាយរឿងរ៉ាវ ហើយពួកគាត់មិនធ្វើឱ្យមានកំហុសច្រើនទេ។ តើទាំងនេះមិនមែនជាភាពខ្លាំងរបស់ពួកគាត់ទេឬ? ចូរយើងទាំងអស់គ្នានិយាយនៅចំពោះព្រះភក្ត្រព្រះជាម្ចាស់ថា៖ «ឱ ព្រះជាម្ចាស់អើយ! សូមឱ្យយើងទាំងអស់គ្នាបំពេញមុខងារផ្ទាល់ខ្លួនរបស់យើងនៅក្នុងមុខតំណែងផ្សេងៗគ្នា ហើយសូមឱ្យយើងទាំងអស់គ្នាធ្វើបានល្អបំផុតសម្រាប់បំណងព្រះហឫទ័យរបស់ព្រះអង្គ!» ខ្ញុំជឿថា នេះពិតជាបំណងព្រះហឫទ័យរបស់ព្រះជាម្ចាស់!

តាមបទពិសោធរបស់ខ្ញុំ មនុស្សជាច្រើនដែលប្រឆាំងនឹងអូរនេះដោយបើកចំហ អ្នកដែលប្រឆាំងនឹងព្រះវិញ្ញាណរបស់ព្រះជាម្ចាស់ដោយផ្ទាល់ គឺមនុស្សចំណាស់ៗ។ មនុស្សទាំងនេះមានសញ្ញាណបែបសាសនាខ្លាំងណាស់ រៀងរាល់លើក ពួកគេប្រៀបធៀបព្រះបន្ទូលរបស់ព្រះជាម្ចាស់ជាមួយនឹងរឿងរ៉ាវដែលហួសសម័យ ហើយព្យាយាមផ្គូផ្គង រឿងរ៉ាវដែលត្រូវបានទទួលយកកាលពីមុនជាមួយនឹងព្រះបន្ទូលរបស់ព្រះជាម្ចាស់។ តើពួកគេមិនល្ងីល្ងើទេឬ? តើមនុស្សបែបនេះអាចបំពេញកិច្ចការដែលព្រះជាម្ចាស់ដាក់ឱ្យពួកគេបានឬទេ? តើព្រះជាម្ចាស់អាចប្រើមនុស្សបែបនេះនៅក្នុងកិច្ចការរបស់ទ្រង់ដែរឬទេ? ព្រះវិញ្ញាណបរិសុទ្ធមានវិធីសាស្ត្រសម្រាប់ថ្ងៃកំណត់នៃកិច្ចការរបស់ទ្រង់ ប្រសិនបើមនុស្សប្រកាន់ខ្ជាប់នឹងរឿងរ៉ាវបែបចាស់ៗ នោះនឹងមានថ្ងៃមួយពួកគេត្រូវបានរុញចេញពីដំណាក់កាលនៃប្រវត្តិសាស្ត្រ។ នៅរាល់ដំណាក់កាលនៃកិច្ចការរបស់ទ្រង់ ព្រះជាម្ចាស់ប្រើមនុស្សថ្មីៗ។ តើពួកអ្នកដែលព្យាយាមបង្រៀនអ្នកដទៃជាមួយរឿងរ៉ាវហួសសម័យ មិននាំមកនូវការបំផ្លាញដល់មនុស្សទេឬ? ហើយតើពួកគេមិនពន្យារពេលកិច្ចការរបស់ព្រះជាម្ចាស់ទេឬ? ហើយបើដូច្នោះមែន តើពេលណាទើបកិច្ចការរបស់ព្រះជាម្ចាស់នឹងត្រូវបានបញ្ចប់ទៅ? ប្រហែលជាមានមនុស្សមានសញ្ញាណខ្លះហើយអំពីអ្វីដែលខ្ញុំទើបបាននិយាយ។ ប្រហែលជាពួកគេមិនជឿជាក់ទេ។ ប៉ុន្តែខ្ញុំមិនចង់ឱ្យអ្នកព្រួយបារម្ភទេ៖ មិនយូរនោះទេ រឿងរ៉ាវជាច្រើនដូចនេះនឹងកើតឡើង ហើយពួកវាអាចត្រូវបានពន្យល់ដោយការពិតតែប៉ុណ្ណោះ។ ចូរយើងទៅលេងមនុស្សសំខាន់ៗមួយចំនួន គ្រូគង្វាលល្បីៗមួយចំនួន ឬអ្នកអធិប្បាយព្រះគម្ពីរ ហើយបង្ហាត់បង្រៀនអូរនេះដល់ពួកគេ។ វាប្រាកដណាស់ថា ដំបូងពួកគេនឹងមិនជំទាស់នឹងវាដោយបើកចំហទេ ប៉ុន្តែពួកគេនឹងយកព្រះគម្ពីរចេញមកដើម្បីល្បងមើលអ្នក។ ពួកគេនឹងឱ្យអ្នករៀបរាប់ពីកណ្ឌគម្ពីរអេសាយ និងកណ្ឌគម្ពីរដានីយ៉ែល ហើយពួកគេនឹងឱ្យអ្នកពន្យល់ពីកណ្ឌគម្ពីរវិវរណៈ។ ហើយបើអ្នកមិនអាចនិយាយបានទេ ពួកគេនឹងបដិសេធអ្នក ហើយហៅអ្នកថាជាព្រះគ្រីស្ទក្លែងក្លាយ និងថា អ្នកកំពុងតែផ្សព្វផ្សាយផ្លូវនៃភាពល្ងីល្ងើ។ មួយម៉ោងក្រោយមក ពួកគេនឹងធ្វើការចោទប្រកាន់ខុសប្រឆាំងនឹងអ្នក ដែលនឹងធ្វើឱ្យអ្នកថប់ដង្ហើម។ តើនេះមិនមែនជាការទទឹងទាស់ដោយបើកចំហទេឬ? ប៉ុន្តែនោះគ្រាន់តែជាការចាប់ផ្ដើមប៉ុណ្ណោះ។ ពួកគេមិនអាចរារាំងជំហានបន្ទាប់នៃកិច្ចការរបស់ព្រះជាម្ចាស់បានទេ ហើយមិនយូរនោះទេ ព្រះវិញ្ញាណបរិសុទ្ធនឹងបង្ខំពួកគេឱ្យទទួលយកវា។ នេះគឺជានិន្នាការដែលមិនអាចទប់ទល់បាន វាគឺជាអ្វីដែលមនុស្សមិនអាចធ្វើបាន និងជាអ្វីដែលមនុស្សមិនអាចស្រមៃឃើញទាល់តែសោះ។ ខ្ញុំជឿថា កិច្ចការរបស់ព្រះជាម្ចាស់ នឹងរីករាលដាលពេញសកលលោក។ នេះជាបំណងព្រះហឫទ័យរបស់ព្រះជាម្ចាស់ ហើយគ្មាននរណាអាចបញ្ឈប់បានឡើយ។ សូមឱ្យព្រះជាម្ចាស់បំភ្លឺយើង និងអនុញ្ញាតឱ្យយើងទទួលបានពន្លឺថ្មីៗច្រើនទៀត ហើយយើងមិនរំខានដល់ការគ្រប់គ្រងរបស់ព្រះជាម្ចាស់នៅក្នុងបញ្ហានេះទេ។ សូមឱ្យព្រះជាម្ចាស់មានសេចក្ដីមេត្តា‌ករុណាដល់យើង ដើម្បីឱ្យយើងទាំងអស់គ្នាអាចឃើញការមកដល់នៃថ្ងៃសិរីល្អរបស់ទ្រង់។ ពេលវេលាដែលព្រះជាម្ចាស់អាចរីករាយទទួលនូវសីរីល្អពាសពេញសកលលោកទាំងមូល ក៏ជាពេលវេលាដែលយើងទទួលបានសិរីល្អនៅក្បែរទ្រង់ផងដែរ។ វាហាក់ដូចជានោះក៏ជាពេលវេលាដែលខ្ញុំនឹងបែកពីអស់អ្នកដែលដើរជាមួយខ្ញុំផងដែរ។ ខ្ញុំសង្ឃឹមថា បងប្អូនប្រុសស្រីរបស់ខ្ញុំអាចដំឡើងសំឡេងជាមួយខ្ញុំដើម្បីអង្វរដល់ព្រះជាម្ចាស់៖ សូមឱ្យកិច្ចការដ៏អស្ចារ្យរបស់ព្រះជាម្ចាស់ ត្រូវបានបញ្ចប់ឆាប់ៗនេះ ដើម្បីឱ្យយើងអាចឃើញថ្ងៃសិរីល្អរបស់ទ្រង់ក្នុងជីវិតរបស់យើង។ ខ្ញុំនៅតែសង្ឃឹមថាបានសម្រេចតាមបំណងព្រះហឫទ័យរបស់ព្រះជាម្ចាស់ក្នុងមួយជីវិតរបស់ខ្ញុំ ហើយខ្ញុំសង្ឃឹមថា ព្រះជាម្ចាស់អាចបន្តធ្វើកិច្ចការរបស់ទ្រង់ក្នុងខ្លួនយើង និងមិនមានឧបសគ្គណាមួយសោះឡើយ។ នេះគឺជាសេចក្ដីប្រាថ្នាដ៏អស់កល្បរបស់ខ្ញុំ។ សូមឱ្យព្រះជាម្ចាស់ទ្រង់គង់នៅក្នុងយើងជានិច្ច ហើយសូមឱ្យសេចក្ដីស្រឡាញ់របស់ទ្រង់បង្កើតជាស្ពានរវាងយើង ដើម្បីឱ្យមិត្តភាពរវាងយើងកាន់តែមានតម្លៃបន្ថែមទៀត។ ខ្ញុំសង្ឃឹមថា សេចក្ដីស្រឡាញ់បង្កើតការយោគយល់គ្នាបន្ថែមទៀតរវាងយើង ហើយសេចក្ដីស្រឡាញ់អាចនាំឱ្យយើងមានភាពស្និទ្ធស្នាលកាន់តែជ្រាលជ្រៅ លុបបំបាត់គម្លាតរវាងយើង ហើយសេចក្ដីស្រឡាញ់រវាងយើងអាចកាន់តែស៊ីជម្រៅ ទូលំទូលាយ និងផ្អែមល្ហែមជាងមុន។ ខ្ញុំជឿថា នេះច្បាស់ជាបំណងព្រះហឫទ័យរបស់ព្រះជាម្ចាស់របស់ខ្ញុំ។ ខ្ញុំសង្ឃឹមថា បងប្អូនប្រុសស្រីរបស់ខ្ញុំ អាចកាន់តែជិតស្និទ្ធជាមួយខ្ញុំ ហើយយើងអាចរក្សាទុកគ្រាដ៏ខ្លីដែលយើងមានជាមួយគ្នានេះជាកំណប់ទ្រព្យ ដែលអាចធ្វើជាអនុស្សាវរីយ៍ដ៏ស្រស់ស្អាតសម្រាប់យើង។

កិច្ចការរបស់ព្រះជាម្ចាស់អាចមានច្រើនជំហានទៀតនៅប្រទេសចិនដីគោក ប៉ុន្តែវាមិនស្មុគស្មាញនោះទេ។ បើគិតទៅ វាមានហេតុផលចំពោះរាល់ជំហាននៃកិច្ចការរបស់ទ្រង់ កិច្ចការនីមួយៗត្រូវបានអនុវត្តដោយព្រះជាម្ចាស់ផ្ទាល់ព្រះអង្គ ហើយមនុស្សម្នាក់ៗដើរតួនាទីរៀងខ្លួនក្នុងកិច្ចការនេះ។ «ឈុតឆាក» នីមួយៗពិតជាគួរឱ្យចង់សើចមែន ហើយតើអ្នកណាទៅដែលនឹកស្មានថា មនុស្សទាំងនេះនឹងសម្ដែងចេញរឿងល្ខោនបែបនេះ ការសម្ដែងរបស់ពួកគេពិតខ្លាំងណាស់ចំពោះជីវិតក្រោមការល្បងលគ្រប់យ៉ាង ការពណ៌នាគ្រប់លក្ខណៈទាំងអស់របស់មនុស្សបានរស់រវើក និងពេញលេញណាស់នៅក្រោមស្លាបប៉ាការបស់ព្រះជាម្ចាស់ ដោយម្នាក់ៗទទួលរងពន្លឺថ្ងៃយ៉ាងច្រើននោះ? ប៉ុន្តែតាមរយៈការនេះ ខ្ញុំមិនមានន័យថា ព្រះជាម្ចាស់កំពុងលេងសើចជាមួយមនុស្សតាមរយៈកិច្ចការរបស់ទ្រង់នោះទេ។ វាគ្មានហេតុផលអ្វីត្រូវធ្វើដូច្នោះទេ កិច្ចការរបស់ព្រះជាម្ចាស់ប្រកបដោយគោលបំណង ហើយទ្រង់នឹងមិនធ្វើអ្វីដែលឥតប្រយោជន៍ ឬថោកទាបឡើយ។ អ្វីគ្រប់យ៉ាងដែលទ្រង់ធ្វើ គឺដើម្បីធ្វើឱ្យមនុស្សបានគ្រប់លក្ខណ៍ ដើម្បីទទួលយកពួកគេ។ តាមរយៈការនេះ ខ្ញុំឃើញយ៉ាងច្បាស់ថា ដួងព្រះហឫទ័យរបស់ព្រះជាម្ចាស់ គឺចង់ឱ្យតែមនុស្សបានល្អប៉ុណ្ណោះ។ ខ្ញុំអាចហៅការនេះថាជារឿងល្ខោន ប៉ុន្តែវាក៏អាចនិយាយបានថា រឿងល្ខោននេះត្រូវបានយកចេញពីជីវិតពិត។ មានតែថា ចំពោះព្រះជាម្ចាស់ដែលជាអ្នកដឹកនាំទូទៅនៃរឿងល្ខោននេះ មនុស្សនៅក្នុងនោះសហការជាមួយទ្រង់ដើម្បីបញ្ចប់កិច្ចការនេះ។ ទោះយ៉ាងណា ក្នុងន័យម្យ៉ាងទៀត ព្រះជាម្ចាស់ប្រើរឿងនេះដើម្បីទទួលយកមនុស្ស ដើម្បីធ្វើឱ្យពួកគេស្រឡាញ់ទ្រង់កាន់តែខ្លាំង។ តើនេះមិនមែនជាបំណងព្រះហឫទ័យរបស់ព្រះជាម្ចាស់ទេឬ? ដូច្នេះខ្ញុំសង្ឃឹមថា គ្មាននរណាម្នាក់ព្រួយបារម្ភនោះទេ។ តើអ្នកមិនយល់ដឹងអ្វីបន្តិចសោះអំពីបំណងព្រះហឫទ័យរបស់ព្រះជាម្ចាស់ទេឬ? ខ្ញុំបាននិយាយច្រើនមកហើយ ខ្ញុំសង្ឃឹមថា បងប្អូនប្រុសស្រីបានយល់គ្រប់យ៉ាង ហើយមិនបកស្រាយដួងចិត្តរបស់ខ្ញុំខុសនោះទេ។ ខ្ញុំគ្មានការសង្ស័យនោះទេថា អ្នករាល់គ្នានឹងសុទ្ធតែត្រូវបានព្រះជាម្ចាស់ទទួលយក។ មនុស្សរាល់រូបដើរលើផ្លូវខុសគ្នា។ សូមឱ្យផ្លូវដែលនៅក្រោមជើងរបស់អ្នករាល់គ្នាត្រូវបានបើកបង្ហាញដោយព្រះជាម្ចាស់ ហើយសូមឱ្យអ្នករាល់គ្នាអធិស្ឋានដល់ទ្រង់ដោយនិយាយថា៖ ឱ! ព្រះជាម្ចាស់អើយ! ទូលបង្គំសូមឱ្យព្រះអង្គទទួលយកទូលបង្គំ ដើម្បីឱ្យវិញ្ញាណទូលបង្គំអាចវិលទៅរកព្រះអង្គវិញផង។ តើអ្នកត្រៀមខ្លួនក្នុងការស្វះស្វែងរកការណែនាំដ៏ជ្រាលជ្រៅពីព្រះជាម្ចាស់ហើយឬនៅ?


ផ្លូវ ... (៥)

កាលពីមុន គ្មានអ្នកណាស្គាល់ព្រះវិញ្ញាណបរិសុទ្ធទេ កុំថាឡើយដល់ទៅស្គាល់ផ្លូវដែលដើរដោយព្រះវិញ្ញាណបរិសុទ្ធនោះ។ ដូច្នោះហើយទើបមនុស្សតែងតែបំភាន់ខ្លួនឯងនៅចំពោះព្រះភក្ត្រព្រះជាម្ចាស់។ និយាយឱ្យត្រឹមត្រូវទៅគឺថា មនុស្សសឹងតែគ្រប់គ្នាដែលជឿលើព្រះជាម្ចាស់ មិនស្គាល់ព្រះវិញ្ញាណនោះទេ ហើយសេចក្ដីជំនឿរបស់ពួកគេគឺច្រឡំបល់ និងភាន់ច្រឡំ។ ច្បាស់ណាស់ មនុស្សមិនយល់ពីព្រះជាម្ចាស់ទេ ហើយថ្វីបើមាត់របស់ពួកគេអាចនិយាយថា ពួកគេជឿលើទ្រង់ក៏ដោយ ជារួមដោយផ្អែកលើឥរិយាបថរបស់ពួកគេ ពួកគេជឿលើខ្លួនឯង មិនមែនព្រះជាម្ចាស់នោះទេ។ តាមបទពិសោធជាក់ស្ដែងរបស់ខ្ញុំ ខ្ញុំបានឃើញថា ព្រះជាម្ចាស់ធ្វើបន្ទាល់អំពីព្រះជាម្ចាស់ដែលយកកំណើតជាមនុស្ស ហើយមើលពីខាងក្រៅវាហាក់ដូចជា មនុស្សត្រូវបានគេបង្ខំឱ្យទទួលស្គាល់បន្ទាល់របស់ព្រះជាម្ចាស់ វាគ្រាន់តែមិនងាយនឹងអាចនិយាយបានទេថា ពួកគេជឿថាព្រះវិញ្ញាណរបស់ព្រះជាម្ចាស់គ្មានកំហុសសោះនោះ។ ទោះយ៉ាងណា ខ្ញុំថា អ្វីដែលមនុស្សជឿលើគឺមិនមែនមនុស្សនេះនោះទេ ហើយរឹតតែមិនមែនព្រះវិញ្ញាណរបស់ព្រះជាម្ចាស់ទៅទៀត ប៉ុន្តែគេជឿលើអារម្មណ៍ផ្ទាល់ខ្លួនរបស់ពួកគេទៅវិញ។ តើពួកគេគ្រាន់តែមិនជឿជាក់លើខ្លួនឯងទើបធ្វើដូច្នោះទេដឹង? អ្វីដែលខ្ញុំនិយាយគឺជាការពិត។ ខ្ញុំមិនមែនថាឱ្យមនុស្សនោះទេ ប៉ុន្តែមានរឿងមួយដែលខ្ញុំត្រូវតែបញ្ជាក់៖ ចំពោះមនុស្សដែលត្រូវបាននាំមកដល់សព្វថ្ងៃនេះ ទោះបីជាពួកគេមានភាពច្បាស់លាស់ ឬភាន់ច្រឡំក៏ដោយ គឺសុទ្ធតែមានចំណែកនៃព្រះវិញ្ញាណបរិសុទ្ធ។ វាមិនមែនជាអ្វីមួយដែលមនុស្សអាចត្រួតត្រាបានសោះឡើយ។ នេះគឺជាឧទាហរណ៍មួយអំពីអ្វីដែលខ្ញុំបានលើកឡើងពីមុនអំពីព្រះវិញ្ញាណបរិសុទ្ធដែលបង្ខំឱ្យមនុស្សជឿ នេះគឺជារបៀបដែលព្រះវិញ្ញាណបរិសុទ្ធធ្វើការ ហើយវាជាផ្លូវដែលដើរដោយព្រះវិញ្ញាណបរិសុទ្ធ។ ជារួម មិនថាមនុស្សជឿលើអ្នកណានោះទេ ព្រះវិញ្ញាណបរិសុទ្ធប្រទានទាំងបង្ខំនូវអារម្មណ៍មួយបែបដល់មនុស្ស ដែលធ្វើឱ្យពួកគេជឿលើព្រះជាម្ចាស់នៅក្នុងដួងចិត្តរបស់ពួកគេ។ តើនោះមិនមែនជារបៀបដែលអ្នកជឿទេឬ? តើអ្នកមិនមានអារម្មណ៍ថា ជំនឿរបស់អ្នកលើព្រះជាម្ចាស់ជារឿងចម្លែកទេឬ? តើអ្នកមិនគិតថាវាប្លែកទេឬដែលអ្នកមិនអាចគេចផុតពីអូរនេះបាន? តើអ្នកមិនបានខិតខំប្រឹងប្រែងគិតអំពីរឿងនេះទេឬ? នេះមិនមែនសុទ្ធតែជាទីសម្គាល់ និងការអស្ចារ្យដ៏ពិសេសបំផុតទេឬ? ទោះបីជាអ្នកមានការជំរុញឱ្យរត់គេចជាច្រើនដងក៏ដោយ ក៏តែងតែមានកម្លាំងជីវិតដ៏មានអំណាចដែលទាក់ទាញអ្នក និងធ្វើឱ្យអ្នកស្ទាក់ស្ទើរក្នុងការដើរចេញ។ ហើយរាល់ពេលដែលអ្នកឃើញខ្លួនឯងស្ថិតក្នុងកាលៈទេសៈបែបនេះ អ្នកចាប់ផ្ដើមយំខ្សឹកខ្សួលជានិច្ច នៅពេលបាត់បង់នូវអ្វីដែលត្រូវធ្វើបន្ទាប់។ អ្នកខ្លះព្យាយាមចាកចេញ ប៉ុន្តែនៅពេលអ្នកព្យាយាមចេញទៅ វាមានអារម្មណ៍ដូចកាំបិតចាក់បេះដូងរបស់អ្នក វាមានអារម្មណ៍ប្រៀបដូចជាព្រលឹងរបស់អ្នកត្រូវបានខ្មោចលោកិយយកចេញពីខ្លួនអ្នកបាត់អ៊ីចឹង ដោយបន្សល់ទុកឱ្យបេះដូងរបស់អ្នកច្រាស់ច្រាល់នៅមិនសុខ។ បន្ទាប់ពីនោះ អ្នកមិនអាចមិនអាចធ្វើអ្វីបានក្រៅតែពីប្រុងប្រៀបខ្លួន ហើយត្រឡប់មករកព្រះជាម្ចាស់វិញ។ ... តើអ្នកមិនធ្លាប់មានបទពិសោធបែបនេះទេឬ? ខ្ញុំច្បាស់ណាស់ថា ប្អូនប្រុសប្អូនស្រីដែលអាចបើកដួងចិត្តរបស់ពួកគេបាន នឹងនិយាយថា៖ «មែន! ខ្ញុំមានបទពិសោធបែបនេះច្រើនដងមកហើយ វាធ្វើឱ្យខ្ញុំខ្មាសអៀនពេលគិតពីវា!» នៅក្នុងជីវិតប្រចាំថ្ងៃផ្ទាល់ខ្លួនរបស់ខ្ញុំ ខ្ញុំតែងតែរីករាយក្នុងការរាប់អានប្អូនប្រុសប្អូនស្រីរបស់ខ្ញុំជាមិត្តស្និទ្ធស្នាលរបស់ខ្ញុំ ព្រោះមានភាពគ្មានទោសច្រើនណាស់នៅក្នុងពួកគេ (ពួកគេបរិសុទ្ធ និងគួរឱ្យស្រឡាញ់ណាស់)។ ពួកគេគឺដូចជាដៃគូផ្ទាល់ខ្លួនរបស់ខ្ញុំ។ ដូច្នោះហើយទើបខ្ញុំតែងតែស្វែងរកឱកាសដើម្បីនាំមិត្តស្និទ្ធស្នាលរបស់ខ្ញុំទាំងអស់មកជជែកគ្នាអំពីឧត្តមគតិរបស់យើង និងផែនការរបស់យើង។ សូមឱ្យបំណងព្រះហឫទ័យរបស់ព្រះជាម្ចាស់ត្រូវបានបំពេញក្នុងខ្លួនយើង ដើម្បីឱ្យយើងទាំងអស់គ្នាសុទ្ធតែដូចសាច់និងឈាម កុំឱ្យមានឧបសគ្គ ឬគម្លាតណាមួយរវាងយើងឡើយ។ សូមយើងទាំងអស់គ្នាអធិស្ឋានដល់ព្រះជាម្ចាស់ថា៖ «ឱ! ព្រះជាម្ចាស់អើយ! បើវាជាបំណងព្រះហឫទ័យរបស់ព្រះអង្គមែន យើងខ្ញុំសូមអង្វរព្រះអង្គប្រទានដល់យើងខ្ញុំនូវបរិស្ថានដ៏ស័ក្ដិសម ដើម្បីឱ្យយើងខ្ញុំអាចបំពេញបំណងប្រាថ្នានៅក្នុងដួងចិត្តរបស់យើងខ្ញុំផង។ សូមព្រះអង្គមានសេចក្ដីមេត្តា‌ករុណាដល់យើងខ្ញុំដែលនៅក្មេង និងខ្វះហេតុផល ហើយសូមអនុញ្ញាតឱ្យយើងខ្ញុំប្រើកម្លាំងនៅក្នុងដួងចិត្តរបស់យើងខ្ញុំផង!» ខ្ញុំជឿជាក់ថា នេះជាបំណងព្រះហឫទ័យព្រះជាម្ចាស់មែន ដ្បិតជាយូរមកហើយ ខ្ញុំបានអធិស្ឋានដល់ព្រះជាម្ចាស់ដោយពោលថា៖ «ឱ! ព្រះវរបិតាអើយ! នៅលើផែនដី យើងខ្ញុំស្រែករកព្រះអង្គឥតឈប់ឈរ ដោយសូមឱ្យបំណងព្រះហឫទ័យរបស់ព្រះអង្គ អាចនឹងត្រូវបានបញ្ចប់ឆាប់ៗនេះនៅលើផែនដី។ ទូលបង្គំនឹងស្វះស្វែងរកបំណងព្រះហឫទ័យរបស់ព្រះង្គ។ សូមព្រះអង្គធ្វើនូវអ្វីដែលទ្រង់ចង់ធ្វើ ហើយអនុវត្តបញ្ជាបេសកកម្មរបស់ទ្រង់ក្នុងខ្លួនទូលបង្គំឱ្យបានប្រញាប់ខ្លាំងបំផុត។ ទូលបង្គំថែមទាំងសុខចិត្តឱ្យព្រះអង្គបើកផ្លូវថ្មីមួយដល់យើងខ្ញុំទៀតផង ប្រសិនបើវាមានន័យថា បំណងព្រះហឫទ័យរបស់ទ្រង់នឹងបានសម្រេចឆាប់ៗនេះ! ទូលបង្គំសុំឱ្យតែកិច្ចការរបស់ព្រះអង្គអាចនឹងត្រូវបញ្ចប់ឆាប់ៗនេះប៉ុណ្ណោះ ហើយទូលបង្គំជឿជាក់ថា គ្មានក្បួនច្បាប់ណាអាចរារាំងបានឡើយ!» នេះហើយជាកិច្ចការរបស់ព្រះជាម្ចាស់នាពេលសព្វថ្ងៃនេះ តើអ្នកមិនមើលឃើញផ្លូវដែលព្រះវិញ្ញាណបរិសុទ្ធដើរទេឬ? រាល់ពេលដែលខ្ញុំជួបបងប្រុសបងស្រីចាស់ៗ ខ្ញុំមានអារម្មណ៍រងសម្ពាធដែលមិនអាចពិពណ៌នាបាន។ នៅពេលខ្ញុំជួបពួកគាត់ ខ្ញុំឃើញថា ពួកគាត់មានក្លិនអាក្រក់នៃសង្គម សញ្ញាណសាសនារបស់ពួកគាត់ បទពិសោធរបស់ពួកគាត់ក្នុងការដោះស្រាយបញ្ហា លក្ខណៈនិយាយរបស់ពួកគាត់ ពាក្យពេចន៍ដែលពួកគាត់ប្រើ និងអ្វីៗផ្សេងទៀត ពោលគឺពួកគាត់សុទ្ធតែខឹងខ្លាំង។ ពួកគាត់ត្រូវបានគេសន្មតថា ពោរពេញដោយ «ប្រាជ្ញា។» ខ្ញុំតែងតែព្យាយាមនៅឆ្ងាយពីពួកគាត់តាមតែអាចធ្វើទៅបាន ព្រោះសម្រាប់ខ្លួនខ្ញុំផ្ទាល់ ខ្ញុំមិនត្រូវបានបំពាក់ដោយទស្សនវិជ្ជាសម្រាប់ការរស់នៅក្នុងលោកីយ៍នោះទេ។ រាល់ពេលដែលខ្ញុំជួបមនុស្សទាំងនេះ ពួកគាត់ធ្វើឱ្យខ្ញុំអស់កម្លាំង ឯក្បាលរបស់ខ្ញុំគ្របដណ្ដប់ដោយញើស ពេលខ្លះខ្ញុំមានអារម្មណ៍ថារងសម្ពាធរហូតដល់ថ្នាក់ខ្ញុំពិបាកដកដង្ហើមណាស់។ ដូច្នេះនៅខណៈដ៏គ្រោះថ្នាក់នេះ ព្រះជាម្ចាស់ប្រទានច្រកចេញដ៏អស្ចារ្យដល់ខ្ញុំ។ ប្រហែលជានោះគ្រាន់តែជាការភាន់ច្រឡំរបស់ខ្ញុំទេមើលទៅ។ ខ្ញុំខ្វល់តែអំពីអ្វីដែលមានប្រយោជន៍ដល់ព្រះជាម្ចាស់ប៉ុណ្ណោះ ការធ្វើតាមបំណងព្រះហឫទ័យរបស់ព្រះជាម្ចាស់ គឺជាអ្វីដែលសំខាន់បំផុត។ ខ្ញុំនៅឆ្ងាយពីមនុស្សទាំងនេះ ប៉ុន្តែប្រសិនបើព្រះជាម្ចាស់តម្រូវឱ្យខ្ញុំជួបពួកគេ នោះខ្ញុំនៅតែស្ដាប់បង្គាប់ទ្រង់។ មិនមែនថា ពួកគាត់គួរឱ្យស្អប់ខ្ពើមនោះទេ វាគ្រាន់តែថា «ប្រាជ្ញា» សញ្ញាណ និងទស្សនវិជ្ជាសម្រាប់ការរស់នៅក្នុងពិភពលោករបស់ពួកគាត់ គឺគួរឱ្យខ្ពើមរអើមណាស់។ ខ្ញុំនៅទីនោះដើម្បីបំពេញបញ្ជាបេសកកម្មរបស់ព្រះជាម្ចាស់ មិនមែនដើម្បីរៀនពីរបៀបដែលពួកគាត់ធ្វើការនោះទេ។ ខ្ញុំនៅចាំកាលពីព្រះជាម្ចាស់មានព្រះបន្ទូលមកខ្ញុំថា «នៅលើផែនដី ចូរស្វះស្វែងធ្វើតាមបំណងព្រះហឫទ័យរបស់ព្រះវរបិតារបស់អ្នក និងបំពេញបញ្ជាបេសកកម្មរបស់ទ្រង់ទៅ។ គ្មានអ្វីផ្សេងទៀតដែលអ្នកត្រូវខ្វល់នោះទេ។» ការគិតអំពីរឿងនេះធ្វើឱ្យខ្ញុំមានចិត្តស្ងប់បន្តិច។ នោះដោយសារតែការងាររបស់មនុស្សតែងតែមានអារម្មណ៍ស្មុគស្មាញណាស់ចំពោះខ្ញុំ ខ្ញុំមិនអាចរុំក្បាលរបស់ខ្ញុំនៅក្បែរពួកគេបានទេ ហើយខ្ញុំក៏មិនដែលដឹងថាត្រូវធ្វើអ្វីដែរ។ ដូច្នេះហើយ ច្រើនដងរាប់មិនអស់ ខ្ញុំត្រូវរវើរវាយដោយសាររឿងនេះ ហើយបានស្អប់មនុស្សជាតិ ហេតុអ្វីបានជាមនុស្សត្រូវស្មុគស្មាញខ្លាំងដូច្នេះ? ហេតុអ្វីបានជាពួកគេមិនអាចសាមញ្ញបាន? ហេតុអ្វីបានជាការព្យាយាមរំខានវាឆ្លាតខ្លាំងដូច្នេះ? ភាគច្រើនបំផុត ពេលដែលខ្ញុំជួបមនុស្ស វាអាស្រ័យលើបញ្ជាបេសកកម្មរបស់ព្រះជាម្ចាស់ចំពោះខ្ញុំ។ ប្រហែលជាមានពីរបីដងប៉ុណ្ណោះដែលមិនមែនជាព្រះរាជបញ្ជា ប៉ុន្តែតើមាននរណាដឹងពីអ្វីដែលលាក់ក្នុងជម្រៅនៃដួងចិត្តខ្ញុំឬទេ?

ជាច្រើនដងមកហើយ ខ្ញុំបានទូន្មានបងប្អូនប្រុសស្រីដែលនៅជាមួយខ្ញុំថា ពួកគេគួរតែជឿលើព្រះជាម្ចាស់ដោយដួងចិត្តរបស់ពួកគេ ដោយមិនគួរសម្លឹងរកមើលប្រយោជន៍ផ្ទាល់ខ្លួននោះទេ តែត្រូវយកចិត្តទុកដាក់ចំពោះបំណងព្រះហឫទ័យរបស់ព្រះជាម្ចាស់។ ជាច្រើនដងមកហើយ ខ្ញុំបានយំដោយឈឺចាប់យ៉ាងខ្លាំងនៅចំពោះព្រះភក្ត្រព្រះជាម្ចាស់៖ ហេតុអ្វីបានជាមនុស្សមិនយកចិត្តទុកដាក់ចំពោះបំណងព្រះហឫទ័យរបស់ព្រះជាម្ចាស់ដូចនេះ? ប្រាកដណាស់ថា កិច្ចការរបស់ព្រះជាម្ចាស់ មិនអាចបាត់ទៅដោយគ្មានស្លាកស្នាមដោយគ្មានហេតុផលនោះទេ? ឬក៏ដោយខ្ញុំមិនដឹងពីមូលហេតុនោះដែរ ដែលរឿងនេះស្ទើរតែក្លាយជាប្រស្នានៅក្នុងចិត្តរបស់ខ្ញុំទៅហើយ ហេតុអ្វីបានជាមនុស្សមិនដែលស្គាល់ផ្លូវដែលដើរដោយព្រះវិញ្ញាណបរិសុទ្ធ បែរជានៅតែរក្សាទំនាក់ទំនងមិនធម្មតាដែលពួកគេមានជាមួយអ្នកដទៃទៅវិញ? ដោយឃើញមនុស្សបែបនេះ ធ្វើឱ្យខ្ញុំចង់តែក្អួត។ ជំនួសឱ្យការស្វែងរកផ្លូវនៃព្រះវិញ្ញាណបរិសុទ្ធ ពួកគេផ្ដោតលើអំពើរបស់មនុស្សទៅវិញ។ តើព្រះជាម្ចាស់អាចសព្វព្រះហឫទ័យនឹងការនេះឬទេ? ការនេះតែងធ្វើឱ្យខ្ញុំក្រៀមក្រំជារឿយៗ។ វាស្ទើរតែក្លាយជាបន្ទុករបស់ខ្ញុំទៅហើយ ហើយវាក៏រំខានដល់ព្រះវិញ្ញាណបរិសុទ្ធផងដែរ។ តើអ្នកគ្មានអារម្មណ៍រងការតិះដៀលក្នុងដួងចិត្តរបស់អ្នកទេឬ? សូមព្រះជាម្ចាស់បើកភ្នែកនៃវិញ្ញាណរបស់យើង។ ជាច្រើនដងមកហើយ ខ្ញុំដែលអ្នកនាំមនុស្សឱ្យចូលទៅក្នុងកិច្ចការរបស់ព្រះជាម្ចាស់ ខ្ញុំបានអធិស្ឋាននៅចំពោះព្រះភក្ត្រព្រះជាម្ចាស់ថា៖ «ឱ! ព្រះវរបិតាអើយ! ទូលបង្គំសូមឱ្យព្រះអង្គធ្វើជាស្នូល ទូលបង្គំនឹងស្វែងរកបំណងព្រះហឫទ័យរបស់ព្រះអង្គ ទូលបង្គំសូមឱ្យខ្លួនមានភាពស្មោះត្រង់នឹងបញ្ជាបេសកកម្មរបស់ព្រះអង្គ ដូច្នេះសូមព្រះអង្គទទួលយកមនុស្សមួយក្រុមនេះផង។ សូមព្រះអង្គយកយើងខ្ញុំទៅកាន់ទឹកដីនៃសេរីភាពផង ដើម្បីឱ្យយើងខ្ញុំអាចប៉ះព្រះអង្គដោយវិញ្ញាណរបស់យើងខ្ញុំ ហើយសូមព្រះអង្គដាស់អារម្មណ៍ខាងវិញ្ញាណនៅក្នុងដួងចិត្តរបស់យើងខ្ញុំផង!» ខ្ញុំសូមឱ្យតែបំណងព្រះហឫទ័យរបស់ព្រះជាម្ចាស់បានសម្រេចទេ ដូច្នេះហើយទើបខ្ញុំអធិស្ឋានឥតឈប់ឈរ សូមឱ្យព្រះវិញ្ញាណរបស់ទ្រង់បំភ្លឺយើងតទៅទៀត សូមឱ្យយើងអាចដើរលើផ្លូវដែលដឹកនាំដោយព្រះវិញ្ញាណបរិសុទ្ធ ដ្បិតផ្លូវដែលខ្ញុំដើរនេះគឺជាផ្លូវនៃព្រះវិញ្ញាណបរិសុទ្ធ។ ចុះអ្នកផ្សេងតើអាចដើរលើផ្លូវនេះជំនួសខ្ញុំបានឬទេ? នេះជាអ្វីដែលធ្វើឱ្យបន្ទុករបស់ខ្ញុំកាន់តែធ្ងន់ធ្ងរឡើង។ ខ្ញុំមានអារម្មណ៍ហាក់ដូចជាខ្ញុំនឹងដួល ប៉ុន្តែខ្ញុំមានជំនឿថា ព្រះជាម្ចាស់នឹងមិនដែលពន្យារកិច្ចការរបស់ទ្រង់ឡើយ។ ប្រហែលជាយើងនឹងចែកផ្លូវគ្នាត្រឹមតែប៉ុណ្ណឹងនៅពេលដែលបញ្ជាបេសកកម្មរបស់ទ្រង់ត្រូវបានបញ្ចប់។ ដូច្នេះប្រហែលជាវាដោយសារតែឥទ្ធិពលនៃព្រះវិញ្ញាណរបស់ព្រះជាម្ចាស់ ទើបខ្ញុំតែងតែមានអារម្មណ៍ប្លែកៗ។ វាហាក់ដូចជាមានកិច្ចការដែលព្រះជាម្ចាស់ចង់ធ្វើ ប៉ុន្តែខ្ញុំមិនទាន់អាចយល់បានថាវាជាអ្វីនៅឡើយ។ ប៉ុន្តែខ្ញុំជឿជាក់ថា គ្មាននរណាម្នាក់នៅលើផែនដីនេះដែលប្រសើរជាងមិត្តស្និទ្ធស្នាលរបស់ខ្ញុំឡើយ ហើយខ្ញុំជឿជាក់ថា ពួកគេនឹងអធិស្ឋានឱ្យខ្ញុំនៅចំពោះព្រះភក្ត្រព្រះជាម្ចាស់ ដ្បិតខ្ញុំមានអំណរគុណយ៉ាងអនេកប្បការ។ ខ្ញុំចង់ឱ្យបងប្អូនប្រុសស្រីនិយាយជាមួយខ្ញុំថា៖ «ឱ! ព្រះជាម្ចាស់អើយ! សូមឱ្យបំណងព្រះហឫទ័យរបស់ព្រះអង្គបង្ហាញឱ្យឃើញយ៉ាងពេញលេញនៅក្នុងខ្លួនយើងខ្ញុំដែលជាមនុស្សនៅយុគសម័យចុងក្រោយ ដើម្បីឱ្យយើងខ្ញុំអាចទទួលបានព្រះពរជាមួយនឹងជីវិតនៃវិញ្ញាណ ហើយមើលឃើញអំពើនៃព្រះវិញ្ញាណរបស់ព្រះជាម្ចាស់ ហើយសម្លើងមើលព្រះភក្ត្រពិតរបស់ទ្រង់!» នៅពេលយើងឈានដល់ជំហាននេះ យើងនឹងរស់នៅយ៉ាងពិតប្រាកដក្រោមការណែនាំរបស់ព្រះវិញ្ញាណ ហើយមានតែពេលនោះទេ ទើបយើងនឹងអាចសម្លឹងមើលព្រះភក្ត្រពិតរបស់ព្រះជាម្ចាស់។ និយាយឱ្យចំគឺថា មនុស្សនឹងអាចយល់ពីអត្ថន័យពិតនៃសេចក្ដីពិតទាំងអស់ ដោយមិនមែនយល់ដឹង ឬយល់ច្បាស់យោងតាមសញ្ញាណរបស់មនុស្សនោះទេ ប៉ុន្តែយោងតាមការបំភ្លឺពីបំណងព្រះហឫទ័យនៃព្រះវិញ្ញាណរបស់ព្រះជាម្ចាស់វិញ។ នេះជាកិច្ចការរបស់ព្រះជាម្ចាស់ផ្ទាល់ព្រះអង្គទាំងស្រុង ឥតមានគំនិតរបស់មនុស្សនៅក្នុងនោះសោះឡើយ វាគឺជាផែនការនៃកិច្ចការរបស់ទ្រង់សម្រាប់អំពើដែលទ្រង់ចង់ធ្វើឱ្យច្បាស់លាស់នៅលើផែនដី ហើយវាគឺជាផ្នែកចុងក្រោយនៃកិច្ចការរបស់ទ្រង់នៅលើផែនដី។ តើអ្នកចង់ចូលរួមក្នុងកិច្ចការនេះដែរឬទេ? តើអ្នកចង់រួមចំណែកក្នុងកិច្ចការនេះដែរឬទេ? តើអ្នកប្រាថ្នាចង់បានការធ្វើឱ្យគ្រប់លក្ខណ៍ដោយព្រះវិញ្ញាណបរិសុទ្ធ ហើយចែករំលែកនៅក្នុងជីវិតនៃវិញ្ញាណដែរឬទេ?

អ្វីដែលសំខាន់នាពេលសព្វថ្ងៃនេះ គឺត្រូវស្វែងយល់ឱ្យកាន់តែស៊ីជម្រៅចាប់តាំងពីគ្រឹះដើមរបស់យើងមក។ យើងត្រូវតែចូលឱ្យកាន់តែជ្រៅទៅក្នុងសេចក្ដីពិត និមិត្ត និងជីវិត ប៉ុន្តែជាដំបូងខ្ញុំត្រូវតែរំឭកបងប្អូនប្រុសស្រីថា ដើម្បីចូលទៅក្នុងកិច្ចការនៅជំហាននេះ អ្នកត្រូវតែបោះបង់សញ្ញាណពីមុនរបស់អ្នកចោលសិន។ ពោលគឺ អ្នកត្រូវតែផ្លាស់ប្ដូររបៀបរស់នៅរបស់អ្នក ធ្វើផែនការថ្មី និងកែគំនិតថ្មី។ ប្រសិនបើអ្នកនៅតែប្រកាន់ខ្ជាប់នូវអ្វីដែលមានតម្លៃចំពោះអ្នកនាពេលកន្លងទៅ នោះព្រះវិញ្ញាណបរិសុទ្ធនឹងមិនអាចធ្វើការនៅក្នុងខ្លួនអ្នកបានទេ ហើយទ្រង់មិនងាយនឹងអាចទ្រទ្រង់ជីវិតរបស់អ្នកបានណាស់។ អស់អ្នកដែលមិនដេញតាម ឬចូល ឬធ្វើផែនការទេ នឹងត្រូវបានព្រះវិញ្ញាណបរិសុទ្ធបោះបង់ចោល ដូច្នេះហើយទើបមានពាក្យសម្ដីថា ពួកគេត្រូវបានយុគសម័យលះបង់ចោល។ ខ្ញុំសង្ឃឹមថា បងប្អូនប្រុសស្រីទាំងអស់អាចយល់ពីដួងចិត្តរបស់ខ្ញុំ ហើយខ្ញុំសង្ឃឹមថា «អ្នកចូលថ្មី» កាន់តែច្រើនទៀត នឹងក្រោកឈរឡើងដើម្បីសហការជាមួយព្រះជាម្ចាស់ ហើយបញ្ចប់កិច្ចការនេះជាមួយគ្នា។ ខ្ញុំជឿជាក់ថា ព្រះជាម្ចាស់នឹងប្រទានពរដល់យើង។ ដូចគ្នានេះដែរ ខ្ញុំជឿជាក់ថា ព្រះជាម្ចាស់នឹងប្រទានមិត្តស្និទ្ធស្នាលជាច្រើនដល់ខ្ញុំ ដើម្បីឱ្យខ្ញុំអាចដើរទៅគ្រប់ទិសទីនៃផែនដី ហើយអាចមានសេចក្ដីស្រឡាញ់កាន់តែខ្លាំងឡើងរវាងពួកយើង។ លើសពីនេះទៅទៀត ខ្ញុំជឿជាក់ថា ព្រះជាម្ចាស់នឹងពង្រីកព្រះនគររបស់ទ្រង់ដោយសារតែការខិតខំរបស់យើង។ ខ្ញុំសូមឱ្យការខិតខំទាំងនេះរបស់យើងឈានដល់កម្រិតដែលពុំធ្លាប់មានពីមុនមក ដែលធ្វើឱ្យព្រះជាម្ចាស់ទទួលបានយុវជនក្មេងៗកាន់តែច្រើន។ ខ្ញុំចង់ឱ្យយើងចំណាយពេលថែមទៀតក្នុងការអធិស្ឋានសម្រាប់រឿងនេះ ខ្ញុំចង់ឱ្យយើងអធិស្ឋានឥតឈប់ឈរ ដើម្បីឱ្យយើងចំណាយពេលពេញមួយជីវិតនៅចំពោះព្រះភក្ត្រព្រះជាម្ចាស់ និងនៅជិតព្រះជាម្ចាស់បំផុតតាមតែអាចធ្វើទៅបាន។ សូមកុំឱ្យមានអ្វីកើតឡើងរវាងពួកយើងទៀតឡើយ ហើយសូមឱ្យយើងស្បថនូវសម្បថនេះនៅចំពោះព្រះភក្ត្រព្រះជាម្ចាស់ទាំងអស់គ្នាថា៖ ត្រូវខិតខំធ្វើការជាមួយគ្នា! ត្រូវមានភក្ដីភាពដល់ទីបំផុត! មិនត្រូវបែកបាក់គ្នាឡើយ ត្រូវរួមគ្នាជានិច្ច! ខ្ញុំសង្ឃឹមថា បងប្អូនប្រុសស្រីទាំងអស់ធ្វើការសន្យានេះនៅចំពោះព្រះភក្ត្រព្រះជាម្ចាស់ ដើម្បីកុំឱ្យដួងចិត្តរបស់យើងផ្លាស់ប្ដូរទៀតឡើយ ហើយការប្ដេជ្ញាចិត្តរបស់យើងនឹងមិនងាករេទៀតឡើយ! ដើម្បីជាប្រយោជន៍ដល់បំណងព្រះហឫទ័យព្រះជាម្ចាស់ ខ្ញុំសូមនិយាយម្ដងទៀតថា៖ ចូរយើងខិតខំធ្វើការ! ចូរយើងប្រឹងប្រែងឱ្យអស់ពីសមត្ថភាព! ព្រះជាម្ចាស់ពិតជានឹងប្រទានពរដល់យើង!


ផ្លូវ ... (៦)

គឺដោយសារតែកិច្ចការរបស់ព្រះជាម្ចាស់ទើបយើងត្រូវបាននាំមកដល់សព្វថ្ងៃនេះ ហើយដូច្នេះយើងជាអ្នកនៅរស់រានមានជីវិតនៅក្នុងផែនការគ្រប់គ្រងរបស់ព្រះជាម្ចាស់។ ការដែលយើងនៅឋិតឋេរដល់សព្វថ្ងៃនេះគឺជាការលើកដំកើងដ៏អស្ចារ្យពីព្រះជាម្ចាស់ ដ្បិតយោងទៅតាមផែនការរបស់ព្រះជាម្ចាស់ ប្រទេសរបស់នាគដ៏ធំមានសម្បុរក្រហមគួរតែត្រូវបានបំផ្លាញ។ ប៉ុន្តែខ្ញុំគិតថាប្រហែលជាទ្រង់បានបង្កើតផែនការមួយទៀត ឬក៏ទ្រង់មានបំណងព្រះហឫទ័យអនុវត្តផ្នែកមួយទៀតនៃកិច្ចការរបស់ទ្រង់ ដូច្នេះសូម្បីតែសព្វថ្ងៃនេះ ខ្ញុំមិនអាចពន្យល់ឱ្យបានច្បាស់ទេ វាដូចជាប្រស្នាដែលមិនអាចដោះស្រាយបានអ៊ីចឹង។ ប៉ុន្តែនិយាយជារួម ក្រុមរបស់យើងនេះត្រូវបានកំណត់ទុកជាមុនដោយព្រះជាម្ចាស់ ហើយខ្ញុំនៅតែបន្តជឿថាព្រះជាម្ចាស់មានកិច្ចការផ្សេងទៀតចំពោះពួកយើង។ សូមអោយយើងទាំងអស់គ្នាទទូចអង្វរដល់ស្ថានសួគ៌ដូច្នេះ៖ «សូមឱ្យបំណងព្រះហឫទ័យទ្រង់បានសម្រេច ហើយសូមឱ្យព្រះអង្គបង្ហាញព្រះកាយដល់ពួកទូលបង្គំម្ដងទៀត និងមិនលាក់ព្រះកាយ ដើម្បីឱ្យពួកខ្ញុំម្ចាស់អាចឃើញសិរីល្អ និងព្រះភ័ក្រ្ដរបស់ព្រះអង្គកាន់តែច្បាស់។» វាគឺជាអារម្មណ៍ដែលខ្ញុំតែងតែមានដែលថាផ្លូវដែលព្រះជាម្ចាស់ដឹកនាំយើងឱ្យដើរគឺមិនទៅត្រង់ទេ ប៉ុន្តែគឺជាផ្លូវដែលបត់បែនពោរពេញដោយគ្រលុក ជាងនេះទៅទៀត ព្រះជាម្ចាស់មានព្រះបន្ទូលថា ផ្លូវដែលមានថ្មកាន់តែច្រើន វាកាន់តែអាចបង្ហាញពីដួងចិត្តដែលប្រកបដោយសេចក្តីស្រឡាញ់របស់យើង។ ប៉ុន្តែគ្មាននរណាម្នាក់នៃពួកយើងអាចបើកផ្លូវបែបនេះបានទេ។ តាមបទពិសោធរបស់ខ្ញុំ ខ្ញុំបានដើរលើផ្លូវដែលពិបាក និងមានគ្រោះថ្នាក់ជាច្រើន ហើយខ្ញុំបានស៊ូទ្រាំនឹងការរងទុក្ខជាខ្លាំង។ ពេលខ្លះខ្ញុំមានទុក្ខខ្លាំងណាស់រហូតខ្ញុំចង់ស្រែកយំ ប៉ុន្តែខ្ញុំបានដើរតាមផ្លូវនេះរហូតមកដល់សព្វថ្ងៃនេះ។ ខ្ញុំជឿជាក់ថា នេះគឺជាផ្លូវដែលដឹកនាំដោយព្រះជាម្ចាស់ ដូច្នេះខ្ញុំស៊ូទ្រាំនឹងទារុណកម្មនៃរាល់ការរងទុក្ខទាំងអស់ ហើយបន្តដំណើរទៅមុខទៀត។ ដ្បិតនេះជាអ្វីដែលព្រះជាម្ចាស់បានកំណត់ ដូច្នេះតើអ្នកណាអាចរួចខ្លួនបាន? ខ្ញុំមិនស្នើសុំទទួលការប្រទានពរណាមួយឡើយ អ្វីដែលខ្ញុំស្នើសុំ គឺខ្ញុំអាចដើរតាមផ្លូវដែលខ្ញុំគួរដើរស្របតាមបំណងព្រះហឫទ័យរបស់ព្រះជាម្ចាស់។ ខ្ញុំមិនស្វះស្វែងធ្វើត្រាប់តាមអ្នកដទៃ ដើរតាមផ្លូវដែលពួកគេដើរនោះទេ។ អ្វីដែលខ្ញុំស្វះស្វែង គឺខ្ញុំអាចបំពេញនូវការប្រឹងប្រែងដោយស្មោះត្រង់របស់ខ្ញុំដើម្បីដើរតាមផ្លូវដែលបានកំណត់ឱ្យខ្ញុំរហូតដល់ទីបញ្ចប់។ ខ្ញុំមិនបានសុំជំនួយពីអ្នកដទៃទេ។ និយាយឱ្យត្រង់ទៅ ខ្ញុំក៏មិនអាចជួយអ្នកដទៃបានដែរ។ វាហាក់ដូចជាថាខ្ញុំងាយទទួលអារម្មណ៍ខ្លាំងណាស់លើបញ្ហានេះ។ ខ្ញុំមិនដឹងថាអ្នកដទៃគិតបែបណាទេ។ នេះក៏ព្រោះតែខ្ញុំតែងតែជឿជាក់ថា បរិមាណដែលបុគ្គលម្នាក់ៗត្រូវរងទុក្ខ និងចម្ងាយដែលពួកគេត្រូវដើរលើផ្លូវរបស់ពួកគេ គឺត្រូវបានកំណត់ដោយព្រះជាម្ចាស់ ហើយគ្មាននរណាម្នាក់អាចជួយអ្នកដទៃបានពិតប្រាកដនោះទេ។ បងប្អូនប្រុសស្រីមួយចំនួនរបស់យើងដែលមានក្ដីក្លៀវក្លាប្រហែលជានិយាយថាខ្ញុំគ្មានសេចក្ដីស្រឡាញ់ទេ តែនេះជាអ្វីដែលខ្ញុំជឿ។ មនុស្សដើរតាមផ្លូវរបស់ពួកគេដោយពឹងផ្អែកលើការណែនាំរបស់ព្រះជាម្ចាស់ ហើយខ្ញុំជឿជាក់ថាបងប្អូនប្រុសស្រីរបស់ខ្ញុំភាគច្រើននឹងយល់ពីដួងចិត្តរបស់ខ្ញុំ។ ខ្ញុំក៏សង្ឃឹមដែរថាព្រះជាម្ចាស់ផ្ដល់ឱ្យពួកយើងនូវការបំភ្លឺកាន់តែច្រើននៅក្នុងផ្នែកនេះ ដើម្បីឱ្យសេចក្ដីស្រឡាញ់របស់យើងអាចនឹងកាន់តែបរិសុទ្ធ ហើយមិត្តភាពរបស់យើងកាន់តែមានតម្លៃ។ សូមកុំអោយយើងយល់ច្រលំលើប្រធានបទនេះ ប៉ុន្តែទទួលបានតែភាពច្បាស់លាស់ច្រើនជាងមុន ដើម្បីឱ្យទំនាក់ទំនងអន្តរបុគ្គល អាចនឹងត្រូវបានបង្កើតឡើងនៅលើគ្រឹះនៃការដឹកនាំរបស់ព្រះជាម្ចាស់។

ផ្លូវដែលយើងដើរនេះ ត្រូវបានកំណត់វាសនាដោយព្រះជាម្ចាស់ទាំងស្រុង។ សរុបសេចក្ដីមក ខ្ញុំជឿថា ខ្ញុំប្រាកដជានឹងដើរលើផ្លូវនេះរហូតដល់ទីបំផុត ដ្បិតព្រះជាម្ចាស់តែងតែញញឹមដាក់ខ្ញុំ ហើយវាហាក់ដូចជា ខ្ញុំធ្លាប់ត្រូវបានដឹកនាំដោយព្រះហស្តរបស់ទ្រង់។ ដូច្នេះ ដួងចិត្តរបស់ខ្ញុំមិនត្រូវបានធ្វើឱ្យខូចដោយសារអ្វីផ្សេងទៀតឡើយ ហេតុដូច្នេះហើយ ខ្ញុំគិតដល់កិច្ចការរបស់ព្រះជាម្ចាស់ជានិច្ច។ ខ្ញុំអនុវត្តតាមគ្រប់យ៉ាងដែលព្រះជាម្ចាស់ដាក់បញ្ជាបេសកកម្មមកខ្ញុំដោយខំប្រឹងបំផុត និងដោយការលះបង់ ហើយខ្ញុំមិនដែលជ្រៀតជ្រែកក្នុងកិច្ចការដែលមិនបានបែងចែកឱ្យខ្ញុំនោះទេ ហើយក៏មិនឱ្យខ្លួនខ្ញុំពាក់ព័ន្ធនឹងអ្នកផ្សេងទៀតដែលធ្វើវានោះដែរ ដ្បិតខ្ញុំជឿថា មនុស្សម្នាក់ៗត្រូវតែដើរលើផ្លូវរៀងខ្លួន និងមិនត្រូវឈ្លានពានអ្នកដទៃឡើយ។ នោះហើយជារបៀបដែលខ្ញុំមើល។ នេះប្រហែលជាដោយសារតែបុគ្គលិកលក្ខណៈផ្ទាល់ខ្លួនរបស់ខ្ញុំ ប៉ុន្តែខ្ញុំសង្ឃឹមថា បងប្អូនប្រុសស្រីរបស់ខ្ញុំយល់ និងអភ័យទោសដល់ខ្ញុំ ព្រោះខ្ញុំមិនដែលហ៊ានប្រឆាំងនឹងបញ្ញត្តិរបស់ព្រះវរបិតារបស់ខ្ញុំទេ។ ខ្ញុំមិនហ៊ានផ្គើននឹងបំណងព្រះហឫទ័យនៃស្ថានសួគ៌ទេ។ តើអ្នកភ្លេចហើយឬនៅថា «មិនអាចផ្គើននឹងបំណងព្រះហឫទ័យនៃស្ថានសួគ៌បានទេ»? មនុស្សមួយចំនួនគិតថា ខ្ញុំផ្ដោតតែទៅលើខ្លួនឯង ប៉ុន្តែខ្ញុំជឿថា ខ្ញុំបានមកយ៉ាងពិសេសនេះដើម្បីអនុវត្តផ្នែកមួយនៃកិច្ចការគ្រប់គ្រងរបស់ព្រះជាម្ចាស់។ ខ្ញុំមិនបានមកដើម្បីចូលរួមក្នុងទំនាក់ទំនងអន្ដរបុគ្គលនោះទេ។ ខ្ញុំនឹងមិនរៀនពីរបៀបទំនាក់ទំនងគ្នាឱ្យបានល្អឡើយ។ តែទោះយ៉ាងណា នៅក្នុងបញ្ជាបេសកកម្មរបស់ព្រះជាម្ចាស់ ខ្ញុំមានការណែនាំពីព្រះជាម្ចាស់ ហើយខ្ញុំមានជំនឿ និងភាពស្វិតស្វាញក្នុងការធ្វើកិច្ចការទាល់តែចប់។ ប្រហែលជាខ្ញុំកំពុង «ផ្ដោតតែទៅលើខ្លួនឯង» ខ្លាំងពេក ប៉ុន្តែខ្ញុំសង្ឃឹមថា មនុស្សគ្រប់គ្នានឹងយកបន្ទុកនេះដាក់ខ្លួនដើម្បីព្យាយាមទទួលអារម្មណ៍នៃសេចក្ដីស្រឡាញ់ស្មើភាព និងមិនគិតពីខ្លួនឯងរបស់ព្រះជាម្ចាស់ ហើយព្យាយាមសហការជាមួយព្រះជាម្ចាស់។ កុំរង់ចាំការមកដល់ជាលើកទីពីរនៃឫទ្ធា‌នុភាពរបស់ព្រះជាម្ចាស់ធ្វើអ្វី វាមិនល្អសម្រាប់អ្នកណាម្នាក់ឡើយ។ ខ្ញុំតែងតែគិតថា អ្វីដែលយើងគួរតែពិចារណានោះគឺ៖ «យើងត្រូវតែធ្វើអ្វីគ្រប់យ៉ាងដែលអាចធ្វើទៅបានដែលយើងគួរតែធ្វើដើម្បីបំពេញព្រះហឫទ័យព្រះជាម្ចាស់។ បញ្ជាបេសកកម្មរបស់ព្រះជាម្ចាស់ចំពោះយើងម្នាក់ៗគឺខុសគ្នា តើយើងគួរតែធ្វើដូចម្ដេច?» អ្នកត្រូវដឹងត្រឹមតែផ្លូវដែលអ្នកដើរ ពោលគឺ វាជាការចាំបាច់ដែលអ្នកដឹងច្បាស់អំពីរឿងនេះ។ ដោយសារអ្នកទាំងអស់គ្នាចង់បំពេញព្រះហឫទ័យព្រះជាម្ចាស់ ចុះហេតុអ្វីក៏មិនប្រគល់ខ្លួនអ្នកថ្វាយទ្រង់ទៅ? លើកទីមួយដែលខ្ញុំបានអធិស្ឋានដល់ព្រះជាម្ចាស់ ខ្ញុំបានថ្វាយដួងចិត្តខ្ញុំទាំងអស់ដល់ទ្រង់។ មនុស្សនៅជុំវិញខ្ញុំ ពោលគឺឪពុកម្ដាយ បងប្អូនប្រុសស្រី និងមិត្តរួមការងារ ពួកគេសុទ្ធតែត្រូវបានការតាំងចិត្តរបស់ខ្ញុំរុញចេញឆ្ងាយដល់ខាងក្រោយនៃចិត្តរបស់ខ្ញុំ វាហាក់ដូចជាពួកគេគ្មានវត្តមានចំពោះខ្ញុំទាល់តែសោះ។ ដ្បិតចិត្តរបស់ខ្ញុំតែងតែនៅជាមួយព្រះជាម្ចាស់ ឬព្រះបន្ទូលរបស់ព្រះជាម្ចាស់ ឬព្រះប្រាជ្ញាញាណរបស់ទ្រង់ជានិច្ច វត្ថុទាំងនេះស្ថិតនៅក្នុងដួងចិត្តខ្ញុំជានិច្ច និងមានតម្លៃខ្លាំងបំផុតនៅក្នុងដួងចិត្តខ្ញុំ។ ដូច្នេះ ចំពោះមនុស្សដែលពោរពេញទៅដោយទស្សនវិជ្ជាសម្រាប់ការរស់នៅ ខ្ញុំជាមនុស្សឈាមត្រជាក់ និងគ្មានចិត្ត។ ដួងចិត្តរបស់ពួកគេឈឺចាប់ព្រោះតែអាកប្បកិរិយាដែលខ្ញុំប្រកាន់យក ព្រោះតែរបៀបដែលខ្ញុំធ្វើការ ព្រោះតែគ្រប់ទាំងចលនារបស់ខ្ញុំ។ ពួកគេចោលកន្ទុយភ្នែកចម្លែកដាក់ខ្ញុំ ហាក់ដូចជាមនុស្សដូចខ្ញុំនេះ គឺជាប្រស្នាមួយចំនួនដែលមិនអាចដោះស្រាយបានអ៊ីចឹង។ ក្នុងចិត្តរបស់ពួកគេ ពួកគេកំពុងវាស់ស្ទង់មនុស្សដូចខ្ញុំនេះដោយស្ងាត់ៗ ដោយមិនដឹងថាខ្ញុំនឹងធ្វើអ្វីបន្ទាប់ទៀតទេ។ តើអ្វីដែលពួកគេធ្វើ អាចរារាំងផ្លូវរបស់ខ្ញុំបានយ៉ាងដូចម្ដេច? ប្រហែលជាពួកគេច្រណែន ឬឆ្អើម ឬចំអក។ មិនថាយ៉ាងណានោះទេ ហាក់ដូចជាពេញមួយជីវិតខ្ញុំអធិស្ឋាននៅចំពោះព្រះភក្ត្រព្រះជាម្ចាស់យ៉ាងស្រេកឃ្លានបំផុត ហាក់ដូចជាមានតែខ្ញុំ និងទ្រង់ប៉ុណ្ណោះនៅក្នុងពិភពតែមួយ ដោយគ្មាននរណាផ្សេងទៀតឡើយ។ កម្លាំងនៃពិភពខាងក្រៅកកកុញនៅជុំវិញក្បែរៗខ្ញុំជានិច្ច ប៉ុន្តែដូចគ្នានេះដែរ អារម្មណ៍ដែលត្រូវបានអង្រួនដោយព្រះជាម្ចាស់ខ្ជោលក្នុងខ្លួនខ្ញុំ។ ដោយជាប់ក្នុងសភាពពិបាកជ្រើសរើសនេះ ខ្ញុំបានបន្ទាបខ្លួននៅចំពោះព្រះភក្ត្រព្រះជាម្ចាស់៖ «ឱ! ព្រះជាម្ចាស់អើយ! តើទូលបង្គំអាចមិនពេញចិត្តនឹងបំណងព្រះហឫទ័យរបស់ព្រះអង្គបានយ៉ាងដូចម្ដេចទៅ? ព្រះនេត្ររបស់ព្រះអង្គទតមកទូលបង្គំថាជាកិត្តិយស ជាមាសដែលបានកែច្នៃ តែទូលបង្គំមិនអាចគេចរួចពីកម្លាំងនៃសេចក្ដីងងឹតបាន។ ទូលបង្គំនឹងរ៉ាប់រងអស់មួយជីវិតដើម្បីព្រះអង្គ ទូលបង្គំនឹងយកកិច្ចការរបស់ព្រះអង្គធ្វើជាការងារនៃជីវិតរបស់ទូលបង្គំ ហើយទូលបង្គំសូមអង្វរព្រះអង្គឱ្យប្រទានដល់ទូលបង្គំនូវកន្លែងសម្រាកសមរម្យដើម្បីឱ្យទូលបង្គំបូជាខ្លួនថ្វាយព្រះអង្គ។ ឱ! ព្រះជាម្ចាស់អើយ! ទូលបង្គំសូមថ្វាយខ្លួនដល់ព្រះអង្គ។ ព្រះអង្គស្គាល់ភាពទន់ខ្សោយរបស់មនុស្សយ៉ាងច្បាស់ ដូច្នេះតើហេតុអ្វីបានជាព្រះអង្គលាក់ព្រះកាយពីទូលបង្គំ?» ភ្លាមៗនោះ វាហាក់ដូចជាថា ខ្ញុំជាផ្កាលីលីដែលដុះនៅលើភ្នំ ក្លិនក្រអូបរបស់វាសាយភាយតាមខ្យល់អាកាស ដោយគ្មានអ្នកណាដឹងឡើយ។ ទោះបីជាស្ថានសួគ៌បានយំ ហើយបេះដូងខ្ញុំបន្តយំទៀតក៏ដោយ វាមានអារម្មណ៍ដូចជាមានការឈឺចាប់កាន់តែខ្លាំងឡើងថែមទៀតនៅក្នុងដួងចិត្តខ្ញុំ។ កម្លាំងទាំងអស់ និងការឡោមព័ទ្ធរបស់មនុស្ស ដោយពួកវាប្រៀបដូចជាសំឡេងផ្គរលាន់កណ្ដាលថ្ងៃចែស។ តើអ្នកណាអាចយល់ពីដួងចិត្តខ្ញុំបានទៅ? ដូច្នេះហើយ ខ្ញុំបានមកនៅចំពោះព្រះភក្ត្រព្រះជាម្ចាស់ម្ដងទៀតដោយនិយាយថា៖ «ឱ! ព្រះជាម្ចាស់អើយ! តើគ្មានវិធីអនុវត្តកិច្ចការរបស់ព្រះអង្គនៅក្នុងទឹកដីដ៏ស្មោកគ្រោកនេះទេឬ? ហេតុអ្វីបានជាអ្នកដទៃមិនអាចគិតពីព្រះហឫទ័យរបស់ព្រះអង្គបាន នៅក្នុងបរិស្ថានប្រកបដោយផាសុកភាព និងការគាំទ្រដែលគ្មានការធ្វើទុក្ខបុកម្នេញដូចនេះ? ទូលបង្គំចង់ត្រដាងស្លាបរបស់ទូលបង្គំ ប៉ុន្តែតើហេតុអ្វីក៏ពិបាកហើរចេញម៉្លេះ? តើព្រះអង្គមិនយល់ព្រមទេឬ?» ខ្ញុំបានយំព្រោះរឿងនេះអស់ជាច្រើនថ្ងៃ ប៉ុន្តែខ្ញុំតែងតែជឿជាក់ថា ព្រះជាម្ចាស់នឹងប្រទានការលួងលោមដល់ដួងចិត្តដ៏សោកសៅរបស់ខ្ញុំ។ គ្មាននរណាម្នាក់ធ្លាប់យល់ពីភាពអន្ទះសារបស់ខ្ញុំនោះទេ។ ប្រហែលជាវាជាការយល់ដឹងដោយផ្ទាល់ពីព្រះជាម្ចាស់ ដោយខ្ញុំតែងតែឆេះឆួលក្នុងខ្លួនចង់ធ្វើកិច្ចការរបស់ទ្រង់ ហើយខ្ញុំស្ទើរតែគ្មានពេលដកដង្ហើមផង។ រហូតមកដល់ថ្ងៃនេះ ខ្ញុំនៅតែអធិស្ឋានដោយនិយាយថា «ឱ! ព្រះអង្គអើយ! ប្រសិនបើវាជាបំណងព្រះហឫទ័យរបស់ព្រះអង្គមែន សូមព្រះអង្គដឹកនាំទូលបង្គំឱ្យអនុវត្តកិច្ចការរបស់ព្រះអង្គបានកាន់តែធំឡើងផង ដើម្បីឱ្យវាអាចដុះដាលពាសពេញសកលលោក និងអាចបើកចំហដល់គ្រប់ប្រជាជាតិ និងនិកាយ ដើម្បីឱ្យដួងចិត្តរបស់ទូលបង្គំមានសន្តិភាពបន្តិច ដូច្នេះទើបទូលបង្គំអាចរស់នៅក្នុងកន្លែងសម្រាកសម្រាប់ព្រះអង្គបាន ហើយទូលបង្គំអាចធ្វើការថ្វាយព្រះអង្គដោយគ្មានការជ្រៀតជ្រែកបាន និងអាចបម្រើព្រះអង្គបាន ដោយចិត្តរបស់ទូលបង្គំមានសន្តិភាពអស់មួយជីវិតរបស់ទូលបង្គំ។» នេះគឺជាសេចក្ដីប្រាថ្នានៃដួងចិត្តរបស់ខ្ញុំ។ ប្រហែលជាបងប្អូនប្រុសស្រីនឹងនិយាយថា ខ្ញុំជាមនុស្សក្រអឺតក្រទម និងមានអំនួត ខ្ញុំក៏ទទួលស្គាល់ចំណុចនេះដែរ ដ្បិតវាជាការពិត ពោលគឺមនុស្សវ័យក្មេងគ្មានអ្វីក្រៅតែពីភាពក្រអឺតក្រទមនោះទេ។ ដូច្នេះ ខ្ញុំប្រាប់ពីការពិតថាវាដូចម្ដេច ដោយមិនបំពានការពិតឡើយ។ ក្នុងខ្លួនខ្ញុំ អ្នកអាចមើលឃើញលក្ខណៈទាំងអស់នៃចរិយាសម្បត្តិរបស់មនុស្សវ័យក្មេង ប៉ុន្តែអ្នកក៏អាចមើលឃើញចំណុចដែលខ្ញុំខុសពីមនុស្សវ័យក្មេងដទៃទៀតផងដែរ៖ ភាពស្ងប់ស្ងាត់ និងភាពស្ងប់សុខរបស់ខ្ញុំ។ ខ្ញុំមិនបង្កើតប្រធានបទចេញពីរឿងនេះទេ ខ្ញុំជឿថា ព្រះជាម្ចាស់ស្គាល់ខ្ញុំច្បាស់ជាងខ្ញុំស្គាល់ខ្លួនឯងទៅទៀត។ ទាំងនេះគឺជាពាក្យពេចន៍ចេញពីដួងចិត្តរបស់ខ្ញុំ ហើយខ្ញុំសង្ឃឹមថា បងប្អូនប្រុសស្រីនឹងមិនធ្វើការប្រមាថឡើយ។ សូមឱ្យយើងនិយាយពាក្យនៅក្នុងដួងចិត្តរបស់យើង ចូរមើលថាតើអ្វីទៅដែលយើងម្នាក់តាមរក ចូរប្រៀបធៀបដួងចិត្តស្រឡាញ់ព្រះជាម្ចាស់របស់យើង ចូរស្ដាប់ពាក្យដែលយើងខ្សឹបទូលព្រះជាម្ចាស់ ចូរច្រៀងចម្រៀងពីរោះបំផុតនានានៅក្នុងដួងចិត្តរបស់យើង ហើយបញ្ចេញមតិអំពីមោទនភាពនៅក្នុងដួងចិត្តរបស់យើង ដើម្បីឱ្យជីវិតរបស់យើងកាន់តែស្រស់បំព្រងឡើង។ ចូរបំភ្លេចអតីតកាល ហើយសម្លឹងមើលទៅអនាគត។ ព្រះជាម្ចាស់នឹងបើកផ្លូវសម្រាប់យើង!


ផ្លូវ ... (៧)

នៅក្នុងបទពិសោធជាក់ស្ដែងរបស់យើង យើងឃើញថា មានពេលជាច្រើនដែលព្រះជាម្ចាស់បានបើកផ្លូវសម្រាប់យើងដោយផ្ទាល់ព្រះអង្គ ដើម្បីឱ្យផ្លូវដែលនៅពីក្រោមជើងរបស់យើង អាចនឹងកាន់តែរឹងមាំ ហើយកាន់តែពិតប្រាកដ។ ដ្បិតនេះគឺជាផ្លូវដែលព្រះជាម្ចាស់បានបើកសម្រាប់យើងតាំងពីយូរលង់ណាស់មកហើយ និងដែលបានផ្ទេរបន្តមកដល់ជំនាន់របស់យើង បន្ទាប់ពីរាប់សិបពាន់ឆ្នាំក្រោយ។ ដូច្នេះ យើងបានដើរតាមផ្លូវរបស់បុព្វការីជនរបស់យើង ដែលមិនបានដើរដល់ទីបញ្ចប់។ ព្រះជាម្ចាស់បានជ្រើសរើសយើងឱ្យដើរក្នុងដំណាក់កាលចុងក្រោយនេះ។ ដូច្នេះហើយ ព្រះជាម្ចាស់បានរៀបចំផ្លូវនេះយ៉ាងពិសេសសម្រាប់យើង ហើយមិនថាយើងទទួលបានព្រះពរ ឬរងគ្រោះដោយសារសំណាងអាក្រក់ក៏ដោយ ក៏គ្មានអ្នកផ្សេងអាចដើរតាមផ្លូវនេះបានដែរ។ ខ្ញុំសូមបន្ថែមការយល់ដឹងស៊ីជម្រៅផ្ទាល់ខ្លួនរបស់ខ្ញុំចំពោះរឿងនេះ៖ កុំគិតពីការព្យាយាមរត់ភៀសខ្លួនទៅកន្លែងផ្សេងទៀត ឬព្យាយាមស្វែងរកផ្លូវផ្សេងទៀត ហើយកុំលោភលន់ចង់បានឋានៈ ឬព្យាយាមបង្កើតនគរផ្ទាល់ខ្លួនរបស់អ្នកឡើយ ដោយទាំងនេះសុទ្ធតែជាគំនិតរវើរវាយ។ អ្នកអាចនឹងមានគំនិតគិតទុកជាមុនមួយចំនួនអំពីព្រះបន្ទូលរបស់ខ្ញុំ ក្នុងករណីនេះខ្ញុំសូមណែនាំឱ្យអ្នកឈប់គិតច្រឡំបល់ទៀតទៅ។ យកល្អអ្នកឈប់គិតគូរបន្ថែមទៀតអំពីរឿងនេះ កុំព្យាយាមធ្វើជាឆ្លាត ហើយកុំភាន់ច្រឡំរវាងល្អ និងអាក្រក់។ អ្នកនឹងស្ដាយក្រោយនៅពេលផែនការរបស់ព្រះជាម្ចាស់បានសម្រេច។ អ្វីដែលខ្ញុំកំពុងនិយាយគឺ នៅពេលនគរព្រះមកដល់ ប្រជាជាតិទាំងអស់លើផែនដីនឹងត្រូវបានកម្ទេចឱ្យខ្ទេចខ្ទីអស់។ នៅពេលនោះ អ្នកនឹងឃើញថា ផែនការផ្ទាល់ខ្លួនរបស់អ្នក ត្រូវបានបំផ្លាញ ហើយអស់អ្នកដែលទទួលការវាយផ្ចាលនឹងត្រូវបានកម្ទេច ហើយនៅក្នុងនេះ ព្រះជាម្ចាស់នឹងបង្ហាញឱ្យឃើញយ៉ាងពេញលេញអំពីនិស្ស័យរបស់ទ្រង់។ ខ្ញុំគិតថា ដោយសាររឿងទាំងនេះច្បាស់លាស់ណាស់ចំពោះខ្ញុំ ទើបខ្ញុំគួរតែប្រាប់អ្នកអំពីពួកវា ដូច្នេះអ្នកនឹងមិនបន្ទោសខ្ញុំនៅពេលក្រោយទេ។ ការដែលយើងអាចដើរតាមផ្លូវនេះបានរហូតមកដល់ថ្ងៃនេះ វាត្រូវបានកំណត់វាសនាដោយព្រះជាម្ចាស់ ដូច្នេះចូរកុំគិតថា អ្នកមានអ្វីពិសេសឱ្យសោះ ឬក៏ថា អ្នកគ្មានសំណាងនោះ គ្មាននរណាម្នាក់អាចធ្វើការអះអាងអំពីកិច្ចការបច្ចុប្បន្នរបស់ព្រះជាម្ចាស់បានទេ ក្រែងលោអ្នកត្រូវបានកម្ទេចខ្ទេចខ្ទីអស់។ ខ្ញុំត្រូវបានបំភ្លឺដោយកិច្ចការរបស់ព្រះជាម្ចាស់៖ មិនថាអ្វីក៏ដោយ ព្រះជាម្ចាស់នឹងធ្វើឱ្យក្រុមមនុស្សនេះបានពេញខ្នាត កិច្ចការរបស់ទ្រង់នឹងមិនដែលផ្លាស់ប្ដូរម្ដងណាឡើយ ហើយទ្រង់នឹងនាំមនុស្សក្រុមនេះទៅដល់ទីបញ្ចប់នៃផ្លូវ ហើយក៏បញ្ចប់កិច្ចការរបស់ទ្រង់នៅលើផែនដី។ យើងទាំងអស់គ្នាគួរតែយល់ពីរឿងនេះ។ មនុស្សភាគច្រើនចូលចិត្តតែ «សម្លឹងទៅមុខ» ឯចំណង់របស់ពួកគេគ្មានទីបញ្ចប់នោះទេ។ ពួកគេគ្មាននរណាម្នាក់យល់ពីបំណងព្រះហឫទ័យជាបន្ទាន់របស់ព្រះជាម្ចាស់អំពីសព្វថ្ងៃនេះទេ ដូច្នេះហើយពួកគេទាំងអស់គិតតែពីការរត់គេចខ្លួន។ ពួកគេដូចជាសេះឥតបង្ហៀរដែលចង់តែត្រាច់ចរនៅព្រៃភ្នំក្រំថ្ម មានតែពីរបីនាក់ទេដែលចង់រស់នៅលើទឹកដីកាណានដ៏ល្អដើម្បីស្វះស្វែងរកផ្លូវនៃជីវិតមនុស្ស។ ដោយបានចូលក្នុងទឹកដីដែលហូរហៀរទៅដោយទឹកដោះ និងទឹកឃ្មុំ ប្រសិនបើមនុស្សមិនរីករាយនឹងវាទេ តើពួកគេចង់បានអ្វីទៀត? ការពិតនឹងបង្ហាញ ក្រៅពីទឹកដីកាណានដ៏ល្អ មានសុទ្ធតែព្រៃភ្នំក្រំថ្មប៉ុណ្ណោះ។ សូម្បីតែនៅពេលមនុស្សចូលក្នុងកន្លែងសម្រាកហើយក៏ដោយ ក៏ពួកគេមិនអាចទុកចោលករណីយកិច្ចរបស់ពួកគេបានដែរ តើពួកគេគ្រាន់តែជាស្រីពេស្យាប៉ុណ្ណោះ ឬមិនមែនទេ? ប្រសិនបើអ្នកបាត់បង់ឱកាសទទួលការប្រោសឱ្យគ្រប់លក្ខណ៍ពីព្រះជាម្ចាស់នាពេលនេះ អ្នកនឹងសោកស្ដាយសម្រាប់ពេលវេលាដែលនៅសល់របស់អ្នក វិប្បដិសារីរបស់អ្នកនឹងមានរហូត។ អ្នកនឹងដូចម៉ូសេអ៊ីចឹង ដែលបានសម្លឹងមើលទឹកដីកាណាន ប៉ុន្តែមិនអាចរីករាយនឹងវាបាន កណ្ដាប់ដៃរបស់គាត់បានក្ដាប់ ហើយមរណភាពរបស់គាត់ពោរពេញដោយភាពសោកស្ដាយ តើអ្នកមិនគិតថា នេះគួរឱ្យអាម៉ាស់ទេឬ? តើអ្នកមិនគិតថា វាគួរឱ្យខ្មាសអៀនទេឬដែលត្រូវអ្នកដទៃមើលងាយ? តើអ្នកសុខចិត្តឱ្យអ្នកដទៃបំបាក់មុខឬទេ? តើអ្នកមិនចង់ធ្វើល្អសម្រាប់ខ្លួនឯងទេឬ? តើអ្នកមិនចង់ក្លាយជាមនុស្សមានកិត្តិយស និងទៀងត្រង់ដែលត្រូវបានព្រះជាម្ចាស់ធ្វើឱ្យគ្រប់លក្ខណ៍ទេឬ? តើអ្នកពិតជាមិនចង់បានអ្វីសោះទេឬ? អ្នកមិនសុខចិត្តយកផ្លូវផ្សេងទៀតទេ តើអ្នកក៏មិនចង់យកផ្លូវដែលព្រះជាម្ចាស់បានបង្គាប់ដល់អ្នកដែរឬ? តើអ្នកហ៊ានប្រឆាំងនឹងបំណងរបស់ស្ថានសួគ៌ឬទេ? ទោះជាអ្នកមាន «ជំនាញ» អស្ចារ្យយ៉ាងណាក៏ដោយ តើអ្នកពិតជាអាចប្រមាថស្ថានសួគ៌បានមែនឬ? ខ្ញុំជឿថា យើងប្រសើរជាងគេដែលព្យាយាមស្គាល់ខ្លួនឯងយ៉ាងត្រឹមត្រូវ។ ព្រះបន្ទូលមួយពីព្រះជាម្ចាស់អាចផ្លាស់ប្ដូរស្ថានសួគ៌ និងផែនដីបាន ដូច្នេះតើមនុស្សដ៏ស្គមតូចល្អិតនៅក្នុងព្រះនេត្ររបស់ព្រះជាម្ចាស់ជាអ្វីទៅ?

នៅក្នុងបទពិសោធផ្ទាល់ខ្លួនរបស់ខ្ញុំ ខ្ញុំបានឃើញថា អ្នកកាន់តែធ្វើខ្លួនប្រឆាំងនឹងព្រះជាម្ចាស់ នោះព្រះជាម្ចាស់នឹងកាន់តែបង្ហាញនិស្ស័យដ៏មានឫទ្ធានុភាពរបស់ទ្រង់ ហើយការវាយផ្ចាលដែលទ្រង់ «ដាក់» ឱ្យអ្នក នឹងកាន់តែធ្ងន់ធ្ងរ បើអ្នកកាន់តែស្ដាប់បង្គាប់ទ្រង់ នោះទ្រង់នឹងកាន់តែស្រឡាញ់អ្នក និងការពារអ្នក។ និស្ស័យរបស់ព្រះជាម្ចាស់គឺដូចជាឧបករណ៍ដាក់ទោសមួយ៖ ប្រសិនបើអ្នកស្ដាប់បង្គាប់ នោះអ្នកនឹងមានសុខសុវត្ថិភាព នៅពេលអ្នកមិនស្ដាប់បង្គាប់ ពោលគឺនៅពេលអ្នកតែងតែព្យាយាមសម្ញែង និងតែងតែលេងល្បិច និស្ស័យរបស់ព្រះជាម្ចាស់ផ្លាស់ប្ដូរភ្លាម។ ទ្រង់ប្រៀបដូចជាព្រះអាទិត្យនៅថ្ងៃដែលមានពពកច្រើន ទ្រង់នឹងលាក់ព្រះកាយពីអ្នក ហើយបង្ហាញសេចក្ដីក្រោធរបស់ទ្រង់ដល់អ្នក។ ដូចគ្នានេះដែរ និស្ស័យរបស់ទ្រង់ប្រៀបដូចអាកាសធាតុនាខែមិថុនា នៅពេលមេឃភ្លឺច្បាស់ធំល្វឹងល្វើយ រីឯរលករសាត់លើផ្ទៃទឹក លុះដល់ពេលលំហូរបង្កើតល្បឿនភ្លាមៗ ទឹកក៏ប្រែទៅជាខ្ជោលរមួលឡើង។ តើអ្នកហ៊ានព្រហើននៅចំពោះមុខនិស្ស័យបែបនេះរបស់ព្រះជាម្ចាស់ឬទេ? នៅក្នុងបទពិសោធរបស់អ្នក បងប្អូនប្រុសស្រីភាគច្រើនបានឃើញថា នៅពេលព្រះវិញ្ញាណបរិសុទ្ធធ្វើការនៅថ្ងៃដែលមានពន្លឺ នោះអ្នកពោរពេញដោយទំនុកចិត្ត ប៉ុន្តែបន្ទាប់មក ដោយនឹកស្មានមិនដល់ ព្រះវិញ្ញាណរបស់ព្រះជាម្ចាស់ស្រាប់តែបោះបង់ចោលអ្នកមួយរំពេច ហើយអ្នកឈឺចាប់យ៉ាងខ្លាំង ដោយអ្នកដេកមិនលក់នៅពេលយប់ ហើយខំស្វែងរកទិសដៅដែលព្រះវិញ្ញាណរបស់ទ្រង់បានបាត់ទៅ។ មិនថាអ្នកធ្វើដូចម្ដេចក៏ដោយ ក៏អ្នកមិនអាចរកឃើញកន្លែងដែលព្រះវិញ្ញាណរបស់ទ្រង់ចេញទៅនោះទេ ប៉ុន្តែបន្ទាប់មក ដោយនឹកស្មានមិនដល់ ទ្រង់លេចមករកអ្នកម្ដងទៀត ហើយអ្នកត្រេកអរពេកក្រៃ ដូចពេលដែលពេត្រុសបានឃើញព្រះអម្ចាស់យេស៊ូវរបស់គាត់ភ្លាមម្ដងទៀត អ្នកត្រេកអរខ្លាំងពេកស្ទើរតែស្រែកយំ។ តើអ្នកពិតជាបានភ្លេចរឿងនេះមែនឬ បន្ទាប់ពីឆ្លងកាត់វាច្រើនដងណាស់មកហើយ? ព្រះអម្ចាស់យេស៊ូវគ្រីស្ទដែលបានក្លាយជាសាច់ឈាម ដែលត្រូវបានគេដំដែកគោលឆ្កាងនៅលើឈើឆ្កាង ហើយបន្ទាប់មក ត្រូវបានរស់ឡើងវិញ និងយាងឡើងទៅស្ថានសួគ៌ គឺតែងតែលាក់ព្រះកាយពីអ្នកម្ដង ហើយបន្ទាប់មក ទ្រង់លេចមករកអ្នកម្ដង។ ទ្រង់បើកសម្ដែងព្រះកាយទ្រង់ដល់អ្នកដោយសារតែសេចក្ដីសុចរិតរបស់អ្នក ហើយទ្រង់ក្លាយជាក្រោធ និងចេញពីអ្នកដោយសារតែអំពើបាបរបស់អ្នក ដូច្នេះហេតុអ្វីបានជាអ្នកមិនអធិស្ឋានចំពោះទ្រង់ថែមទៀតទៅ? តើអ្នកមិនដឹងថា បន្ទាប់ពីបុណ្យថ្ងៃទីហាសិបមក ព្រះ‌អម្ចាស់យេស៊ូវ‌គ្រីស្ទមានបញ្ជាបេសកកម្មមួយទៀតនៅលើផែនដីទេឬ? អ្នកដឹងត្រឹមតែការពិតថា ព្រះ‌អម្ចាស់យេស៊ូវ‌គ្រីស្ទបានក្លាយជាសាច់ឈាម បានយាងមកផែនដី និងត្រូវបានដំដែកគោលឆ្កាងលើឈើឆ្កាង។ អ្នកមិនធ្លាប់ដឹងថា ព្រះយេស៊ូវដែលអ្នកបានជឿកាលពីមុន បានប្រគល់កិច្ចការរបស់ទ្រង់ឱ្យអ្នកផ្សេងតាំងពីយូរមកហើយ ហើយក៏បានបញ្ចប់ជាយូរមកហើយដែរ ដូច្នេះព្រះវិញ្ញាណនៃព្រះអម្ចាស់យេស៊ូវគ្រីស្ទ យាងមកផែនដីម្ដងទៀតក្នុងភាពជាសាច់ឈាមដើម្បីធ្វើកិច្ចការរបស់ទ្រង់ផ្នែកមួយទៀត។ ខ្ញុំសូមបញ្ចូលរឿងខ្លះនៅទីនេះថា ថ្វីដ្បិតតែបច្ចុប្បន្ន អ្នករាល់គ្នាកំពុងស្ថិតនៅក្នុងអូរនេះមែនក៏ដោយ ខ្ញុំហ៊ាននិយាយថា ពីរបីនាក់ក្នុងចំណោមអ្នករាល់គ្នាជឿថា មនុស្សនេះគឺជាអ្នកដែលព្រះអម្ចាស់យេស៊ូវគ្រីស្ទបានប្រទានមកឱ្យអ្នករាល់គ្នា។ អ្នករាល់គ្នាដឹងត្រឹមតែការរីករាយនឹងទ្រង់ អ្នករាល់គ្នាមិនទទួលស្គាល់ថា ព្រះវិញ្ញាណរបស់ព្រះជាម្ចាស់បានយាងមកផែនដីម្ដងទៀតឡើយ ហើយអ្នករាល់គ្នាក៏មិនទទួលស្គាល់ផងដែរថា ព្រះជាម្ចាស់សព្វថ្ងៃនេះ គឺព្រះយេស៊ូវគ្រីស្ទកាលពីរាប់ពាន់ឆ្នាំមុននោះដែរ។ ដូច្នេះហើយ ទើបខ្ញុំនិយាយថា អ្នកទាំងអស់គ្នាកំពុងដើរទាំងភ្នែកបិទ អ្នកទទួលយកត្រឹមតែកន្លែងដែលអ្នកបញ្ចប់ប៉ុណ្ណោះ ហើយអ្នកមិនយកចិត្តទុកដាក់លើរឿងនេះទាល់តែសោះ។ ដូច្នេះ អ្នករាល់គ្នានិយាយថាជឿព្រះយេស៊ូវ តែបែរជាហ៊ានប្រឆាំងនឹងអ្នកដែលព្រះជាម្ចាស់ធ្វើបន្ទាល់នាសព្វថ្ងៃនេះទៅវិញ។ តើអ្នកឆោតល្ងង់ឬអត់ទេ? ព្រះជាម្ចាស់សព្វថ្ងៃនេះ មិនខ្វល់ពីកំហុសរបស់អ្នកនោះទេ ទ្រង់មិនផ្ដន្ទាទោសអ្នកទេ។ អ្នកនិយាយថា អ្នកជឿលើព្រះយេស៊ូវ ដូច្នេះ តើព្រះអម្ចាស់យេស៊ូវគ្រីស្ទរបស់អ្នកអាចលើកលែងទោសឱ្យអ្នកបានដែរឬទេ? តើអ្នកគិតថា ព្រះជាម្ចាស់ជាកន្លែងសម្រាប់ឱ្យអ្នកបញ្ចេញកំហឹង កុហក និងបោកបញ្ឆោតឬ? នៅពេលព្រះអម្ចាស់យេស៊ូវគ្រីស្ទរបស់អ្នកបង្ហាញព្រះកាយម្ដងទៀត ទ្រង់នឹងកំណត់ថាតើអ្នកជាមនុស្សសុចរិត ឬជាមនុស្សអាក្រក់ ដោយផ្អែកលើការប្រព្រឹត្តរបស់អ្នកបច្ចុប្បន្ននេះ។ មនុស្សភាគច្រើនបញ្ចប់ត្រឹមសញ្ញាណអំពីអ្វីដែលខ្ញុំហៅថា «បងប្អូនប្រុសស្រីរបស់ខ្ញុំ» ហើយជឿថា មធ្យោបាយធ្វើការរបស់ព្រះជាម្ចាស់នឹងផ្លាស់ប្ដូរ។ តើមនុស្សបែបនេះមិនធ្វើឱ្យស្លាប់ទេឬ? តើព្រះជាម្ចាស់អាចធ្វើបន្ទាល់ឱ្យសាតាំងថាជាព្រះជាម្ចាស់ផ្ទាល់ព្រះអង្គបានដែរឬទេ? បែបនេះ តើអ្នកមិនផ្ដន្ទាទោសព្រះជាម្ចាស់ទេឬ? តើអ្នកជឿថា មាននរណាម្នាក់អាចក្លាយជាព្រះជាម្ចាស់ផ្ទាល់ព្រះអង្គបានដែរឬទេ? ប្រសិនបើអ្នកពិតជាបានដឹងមែន នោះអ្នកនឹងមិនមានសញ្ញាណអ្វីមួយឡើយ។ នៅក្នុងព្រះគម្ពីរ មានខគម្ពីរចែងមកដូចខាងក្រោម៖ របស់សព្វសារពើគឺសម្រាប់ទ្រង់ ហើយរបស់សព្វសារពើគឺមកពីទ្រង់។ ទ្រង់នឹងនាំពួកកូនប្រុសជាច្រើនទៅរកសិរីល្អ ហើយទ្រង់គឺជាប្រធានរបស់យើង...។ ដូច្នេះទ្រង់មិនអាម៉ាស់ក្នុងការហៅយើងថាជាបងប្អូននោះទេ។ អ្នកប្រហែលជាអាចសូត្រពាក្យទាំងនេះដែលចាំក្នុងចិត្តបានដោយងាយ ប៉ុន្តែអ្នកមិនយល់ពីអត្ថន័យជាក់ស្ដែងរបស់ពួកវាទេ។ តើអ្នកមិនជឿលើព្រះជាម្ចាស់ទាំងភ្នែករបស់អ្នកបិទទេឬ?

ខ្ញុំជឿថា ជំនាន់របស់យើងទទួលបានព្រះពរដែលអាចដើរលើផ្លូវដែលមិនទាន់បានបញ្ចប់ដោយជំនាន់មុននេះ ហើយអាចមើលឃើញការលេចមកម្ដងទៀតនៃព្រះជាម្ចាស់កាលពីរាប់ពាន់ឆ្នាំមុន គឺព្រះជាម្ចាស់ដែលគង់នៅក្នុងចំណោមយើង ហើយមានរបស់សព្វសារពើយ៉ាងច្រើន។ អ្នកមិនដែលហ៊ានស្រមៃថា អ្នកនឹងដើរលើផ្លូវនេះទេ តើនេះជាអ្វីដែលអ្នកអាចធ្វើបានមែនទេ? ផ្លូវនេះត្រូវបានដឹកនាំដោយផ្ទាល់ដោយព្រះវិញ្ញាណបរិសុទ្ធ វាត្រូវបានដឹកនាំដោយព្រះវិញ្ញាណរបស់ព្រះអម្ចាស់យេស៊ូវគ្រីស្ទខ្លាំងឡើងប្រាំពីរដង ហើយវាជាផ្លូវដែលត្រូវបានព្រះជាម្ចាស់សព្វថ្ងៃនេះបើកចំហសម្រាប់អ្នក។ សូម្បីតែនៅក្នុងសុបិនដ៏ព្រៃផ្សៃបំផុតរបស់អ្នក ក៏អ្នកមិនអាចនឹកស្មានដល់ថា ព្រះយេស៊ូវកាលពីរាប់ពាន់ឆ្នាំមុន នឹងលេចមកម្ដងទៀតនៅពីមុនអ្នកឡើយ។ តើអ្នកមិនមានអារម្មណ៍ពេញចិត្តទេឬ? តើនរណាទៅអាចមកនៅពីមុខព្រះភក្ត្រព្រះជាម្ចាស់ផ្ទាល់បាននោះ? ខ្ញុំអធិស្ឋានជារឿយៗ សូមឱ្យក្រុមរបស់យើងទទួលបានព្រះពរកាន់តែច្រើនពីព្រះជាម្ចាស់ សូមឱ្យយើងអាចទទួលបានការសព្វព្រះហឫទ័យពីព្រះជាម្ចាស់ ហើយត្រូវបានទ្រង់ទទួលយក ប៉ុន្តែក៏មានពេលជាច្រើនរាប់មិនអស់ផងដែរ ដែលខ្ញុំបានស្រក់ទឹកភ្នែកយ៉ាងល្វីងជូរចត់ព្រោះតែពួកយើង ដោយសុំឱ្យព្រះជាម្ចាស់បំភ្លឺយើង ដើម្បីឱ្យយើងអាចមើលឃើញការបើកសម្ដែងកាន់តែច្រើន។ នៅពេលខ្ញុំឃើញមនុស្សដែលព្យាយាមបន្លំព្រះជាម្ចាស់ឥតឈប់ឈរ ហើយមិនដែលចង់ធ្វើអ្វីសោះ ឬអ្នកដែលយកចិត្តទុកដាក់ខាងសាច់ឈាម ឬខិតខំដើម្បីផលប្រយោជន៍ និងកេរ្តិ៍ឈ្មោះ ដើម្បីឱ្យពួកគេបានឡើងលើឆាក តើមិនឱ្យខ្ញុំមានអារម្មណ៍ឈឺចាប់យ៉ាងខ្លាំងនៅក្នុងបេះដូងរបស់ខ្ញុំបានយ៉ាងដូចម្ដេចទៅ? ម្ដេចក៏មនុស្សអាចមិនដឹងខ្យល់អ្វីសោះដូច្នេះ? តើកិច្ចការរបស់ខ្ញុំពិតជាគ្មានផលសោះឬ? ប្រសិនបើកូនៗរបស់អ្នកមិនស្ដាប់បង្គាប់ និងគ្មានលក្ខណៈជាកូនអ្នក ប្រសិនបើពួកគេខ្វះមនសិការ ប្រសិនបើពួកគេយកចិត្តទុកដាក់ចំពោះតែខ្លួនពួកគេ ហើយមិនដែលគិតពីអារម្មណ៍របស់អ្នកសោះ ហើយពួកគេបណ្ដេញអ្នកចេញពីផ្ទះ បន្ទាប់ពីពួកគេធំឡើង តើអ្នកនឹងមានអារម្មណ៍យ៉ាងណានៅពេលនោះ? តើនឹងមិនមានទឹកភ្នែកហូរស្រក់ចុះពីមុខរបស់អ្នកទេឬ នៅពេលអ្នកនឹកដល់ញើសឈាម និងពលិកម្មដែលអ្នកបានលះបង់ដើម្បីចិញ្ចឹមពួកគេ? ដូច្នេះ ខ្ញុំបានអធិស្ឋានជាច្រើនដងរាប់មិនអស់ដល់ព្រះជាម្ចាស់ដោយនិយាយថា «ឱ! ព្រះជាម្ចាស់អើយ! មានតែទ្រង់ទេទើបដឹងថា តើទូលបង្គំទទួលបន្ទុកធ្វើកិច្ចការរបស់ទ្រង់ឬអត់។ កន្លែងណាដែលសកម្មភាពរបស់ទូលបង្គំមិនស្របតាមបំណងព្រះហឫទ័យរបស់ទ្រង់ទេ សូមទ្រង់ប្រៀនប្រដៅទូលបង្គំចុះ សូមធ្វើឱ្យទូលបង្គំបានគ្រប់លក្ខណ៍ និងធ្វើឱ្យទូលបង្គំដឹងខ្លួនផង។ សំណូមពរតែមួយគត់របស់ទូលបង្គំចំពោះទ្រង់គឺ សូមឱ្យទ្រង់ពាល់ចិត្តមនុស្សទាំងនេះបន្ថែមទៀត ដើម្បីឱ្យទ្រង់អាចទទួលបានសិរីល្អឆាប់ៗ ហើយពួកគេអាចត្រូវបានទ្រង់ទទួលយក ដើម្បីឱ្យកិច្ចការរបស់ទ្រង់អាចសម្រេចតាមបំណងព្រះហឫទ័យរបស់ទ្រង់បាន ហើយផែនការរបស់ទ្រង់អាចត្រូវបានបញ្ចប់កាន់តែឆាប់។» ព្រះជាម្ចាស់មិនចង់យកឈ្នះមនុស្សតាមរយៈការវាយផ្ចាលទេ ហើយទ្រង់ក៏មិនចង់ដឹកនាំមនុស្សដោយខ្លុះច្រមុះជានិច្ចនោះដែរ។ ទ្រង់ចង់ឱ្យមនុស្សស្ដាប់បង្គាប់ព្រះបន្ទូលរបស់ទ្រង់ និងធ្វើការឱ្យមានវិន័យ ហើយបំពេញតាមបំណងព្រះហឫទ័យរបស់ទ្រង់តាមរយៈការនេះ។ ប៉ុន្តែមនុស្សគ្មានភាពអាម៉ាស់ ហើយបះបោរទាស់នឹងទ្រង់ជានិច្ច។ ខ្ញុំជឿថា វាជាការល្អបំផុតសម្រាប់ពួកយើងក្នុងការរកវិធីដ៏សាមញ្ញបំផុតដើម្បីបំពេញព្រះហឫទ័យទ្រង់ ពោលគឺដើម្បីស្ដាប់បង្គាប់តាមការរៀបចំទាំងអស់របស់ទ្រង់។ ប្រសិនបើអ្នកអាចសម្រេចបានបែបនេះពិតប្រាកដមែន អ្នកនឹងត្រូវបានធ្វើឱ្យគ្រប់លក្ខណ៍។ តើនេះមិនមែនជារឿងដែលងាយស្រួល និងរីករាយទេឬ? ចូរដើរលើផ្លូវដែលអ្នកគួរតែដើរ កុំយកចិត្តទុកដាក់នឹងអ្វីៗដែលអ្នកដទៃនិយាយ ហើយកុំគិតច្រើនពេក។ តើអនាគត និងវាសនារបស់អ្នក ស្ថិតនៅក្នុងដៃរបស់អ្នកផ្ទាល់ដែរឬទេ? អ្នកតែងតែព្យាយាមរត់គេច ដោយចង់ដើរតាមផ្លូវខាងលោកិយវិញ ប៉ុន្តែហេតុអ្វីបានជាអ្នកមិនអាចចេញបាន? ហេតុអ្វីបានជាអ្នករេរានៅត្រង់ផ្លូវបំបែកអស់ជាច្រើនឆ្នាំ ហើយបន្ទាប់មកអ្នកបញ្ចប់ដោយការជ្រើសរើសផ្លូវនេះម្ដងទៀត? បន្ទាប់ពីត្រាច់ចរអស់ជាច្រើនឆ្នាំមក ហេតុអ្វីបានជាឥឡូវនេះ អ្នកត្រឡប់មកផ្ទះនេះវិញទោះខ្លួនអ្នកខំទប់យ៉ាងណាក៏ដោយ? តើវាស្រេចតែអ្នកមែនឬ? សម្រាប់អ្នកដែលនៅក្នុងអូរនេះ ប្រសិនបើអ្នកមិនជឿខ្ញុំទេ សូមស្ដាប់ចុះ៖ ប្រសិនបើអ្នកប្រុងនឹងចាកចេញ ចូរមើលថាតើព្រះជាម្ចាស់អនុញ្ញាតឱ្យអ្នកទៅឬអត់ មើលថាតើព្រះវិញ្ញាណបរិសុទ្ធពាល់ចិត្តអ្នកបែបណា ចូរដកពិសោធន៍វាដោយខ្លួនឯងចុះ។ និយាយឱ្យត្រង់ទៅ ទោះបីជាអ្នកជួបសំណាងអាក្រក់ក៏ដោយ ក៏អ្នកត្រូវតែទទួលវានៅក្នុងអូរនេះ ហើយប្រសិនបើមានការរងទុក្ខ អ្នកត្រូវតែទទួលរងនៅទីនេះក្នុងថ្ងៃនេះ។ អ្នកមិនអាចទៅកន្លែងផ្សេងបានទេ។ តើអ្នកច្បាស់ហើយឬនៅ? តើអ្នកនឹងទៅទីណា? នេះជាបញ្ញត្តិរដ្ឋបាលរបស់ព្រះជាម្ចាស់។ តើអ្នកគិតថា ព្រះជាម្ចាស់ជ្រើសរើសក្រុមមនុស្សនេះ គ្មានន័យអ្វីទេឬ? នៅក្នុងកិច្ចការរបស់ទ្រង់សព្វថ្ងៃនេះ ព្រះជាម្ចាស់មិនចេះតែខឹងក្រោធដោយងាយនោះទេ ប៉ុន្តែប្រសិនបើមនុស្សព្យាយាមបង្អាក់ផែនការរបស់ទ្រង់ នោះព្រះភក្ត្ររបស់ទ្រង់ក៏ផ្លាស់ប្ដូរភ្លាមពីភ្លឺថ្លាទៅជាអាប់អួរ។ ដូច្នេះ ខ្ញុំសូមទូន្មានអ្នកឱ្យស្រុះស្រួល ហើយចុះចូលនឹងការចាត់ចែងរបស់ព្រះជាម្ចាស់ ព្រមទាំងអនុញ្ញាតឱ្យទ្រង់ធ្វើឱ្យអ្នកពេញខ្នាត។ មានតែមនុស្សដែលធ្វើបែបនេះទេទើបហៅថាឆ្លាត។


ផ្លូវ ... (៨)

នៅក្នុងដំណាក់កាលនេះ​នៃកិច្ចការ សេចក្ដីជំនឿ និងសេចក្ដីស្រឡាញ់ គឺត្រូវការខ្លាំងណាស់ពីយើងទាំងអស់គ្នា ហើយយើងអាចជំពប់ដួលព្រោះតែការធ្វេសប្រហែសតែបន្តិចប៉ុណ្ណោះ ដ្បិតដំណាក់កាលនៃកិច្ចការនេះគឺខុសពីមុនៗទាំងអស់៖ អ្វីដែលព្រះជាម្ចាស់នឹងធ្វើឱ្យបានគ្រប់លក្ខណ៍ គឺជាសេចក្ដីជំនឿរបស់មនុស្ស ទាំងអរូបី និងប៉ះមិនបាន។ អ្វីដែលព្រះជាម្ចាស់ធ្វើគឺបំប្លែងព្រះបន្ទូលទៅជាជំនឿ សេចក្ដីស្រឡាញ់ និងជីវិត។ មនុស្សត្រូវតែឈានដល់ចំណុចដែលពួកគេត្រូវស៊ូទ្រាំនឹងការបន្សុទ្ធរាប់រយដង និងកាន់សេចក្ដីជំនឿឱ្យខ្លាំងជាងយ៉ូប ដែលតម្រូវឱ្យពួកគេស៊ូទ្រាំនឹងការរងទុក្ខដែលមិនគួរឱ្យជឿ និងរងទារុណកម្មគ្រប់បែបយ៉ាងដោយមិនបោះបង់ព្រះជាម្ចាស់ម្ដងណាឡើយ។ នៅពេលពួកគេចុះចូលរហូតដល់ស្លាប់ ហើយមានជំនឿមុតមាំលើព្រះជាម្ចាស់ នោះដំណាក់កាលនៃកិច្ចការរបស់ព្រះជាម្ចាស់នឹងបញ្ចប់។ នេះជាកិច្ចការដែលខ្ញុំបានទទួល ដូច្នេះខ្ញុំសង្ឃឹមថា បងប្អូនប្រុសស្រីរបស់ខ្ញុំ អាចយល់ពីស្ថានការណ៍ដ៏លំបាករបស់ខ្ញុំ និងមិនសុំអ្វីផ្សេងទៀតពីខ្ញុំទេ។ នេះគឺជាលក្ខខណ្ឌតម្រូវរបស់ព្រះដ៏ជាព្រះវរ‌បិតាអំពីខ្ញុំ ហើយខ្ញុំមិនអាចរត់គេចពីការពិតនេះបានទេ ខ្ញុំត្រូវតែធ្វើកិច្ចការដែលខ្ញុំគួរតែធ្វើ។ ខ្ញុំគ្រាន់តែសង្ឃឹមថា អ្នករាល់គ្នាមិនប្រើអំណះអំណាងបែបបង្ខំ និងហេតុផលដែលនាំឱ្យខូច ហើយដោយអ្នកមានការយល់ដឹងកាន់តែជ្រៅជ្រះ ចូរកុំមើលស្រាលបញ្ហាងាយៗពេក។ ការគិតរបស់អ្នករាល់គ្នា ដូចកូនក្មេងណាស់ ឆោតណាស់។ កិច្ចការរបស់ព្រះជាម្ចាស់មិនធម្មតាដូចដែលអ្នករាល់គ្នាអាចស្រមៃឃើញនោះទេ ទ្រង់មិនគ្រាន់តែធ្វើនូវអ្វីដែលទ្រង់ចង់ធ្វើនោះទេ ប្រសិនបើទ្រង់ធ្វើមែន ផែនការរបស់ទ្រង់នឹងត្រូវបំផ្លាញហើយ។ តើអ្នករាល់គ្នានឹងមិននិយាយដូច្នេះទេឬ? ខ្ញុំកំពុងធ្វើកិច្ចការរបស់ព្រះជាម្ចាស់។ ខ្ញុំមិនមែនធ្វើការងារកំប៉ិកកំប៉ុកសម្រាប់មនុស្សម្នា ធ្វើអ្វីៗដែលខ្ញុំចូលចិត្តធ្វើ និងរៀបចំដោយផ្ទាល់ថាតើខ្ញុំធ្វើអ្វីមួយឬអត់នោះទេ។ សព្វថ្ងៃនេះ អ្វីៗមិនធម្មតាដូច្នោះទេ។ ព្រះវរបិតាបានចាត់ខ្ញុំមកធ្វើជាអ្នកដឹកនាំ តើអ្នករាល់គ្នាគិតថា ខ្ញុំបានរៀបចំ និងជ្រើសរើសវាដោយខ្លួនឯងឬ? គំនិតរបស់មនុស្សច្រើនតែមានទំនោរទៅបង្អាក់កិច្ចការរបស់ព្រះជាម្ចាស់ ដោយហេតុនេះហើយទើបបន្ទាប់ពីខ្ញុំធ្វើការបានមួយរយៈពេលមក មានសំណូមពរជាច្រើនពីមនុស្សម្នាថា ខ្ញុំមិនអាចសម្រេចឱ្យបាន ហើយមនុស្សម្នាប្ដូរចិត្តរបស់ពួកគេអំពីខ្ញុំ។ អ្នករាល់គ្នាគួរតែដឹងច្បាស់អំពីគំនិតទាំងនេះរបស់អ្នករាល់គ្នាហើយ ខ្ញុំនឹងមិនលើកឡើងអំពីពួកវាជាលក្ខណៈបុគ្គលទេ ខ្ញុំគ្រាន់តែអាចពន្យល់ពីកិច្ចការដែលខ្ញុំធ្វើប៉ុណ្ណោះ។ ខ្ញុំគ្មានអារម្មណ៍ឈឺចាប់ដោយសាររឿងនេះទាល់តែសោះ។ នៅពេលអ្នករាល់គ្នាបានយល់ពីរឿងនោះហើយ អ្នករាល់គ្នាអាចគិតពីវាតាមតែខ្លួនចូលចិត្ត។ ខ្ញុំនឹងមិនធ្វើការជំទាស់អ្វីឡើយ ពីព្រោះនេះជារបៀបដែលព្រះជាម្ចាស់ធ្វើការ ខ្ញុំគ្មានកាតព្វកិច្ចពន្យល់វាឱ្យអស់នោះទេ។ ខ្ញុំគ្រាន់តែមកដើម្បីអនុវត្តកិច្ចការតាមព្រះបន្ទូល ដើម្បីធ្វើការ និងដើម្បីឱ្យរឿងល្ខោននេះលេងទៅតាមការដឹកនាំនៃព្រះបន្ទូល។ ខ្ញុំមិនចាំបាច់និយាយអ្វីផ្សេងទៀតទេ ហើយក៏មិនអាចធ្វើអ្វីផ្សេងទៀតបានដែរ។ ខ្ញុំបានពន្យល់ពីអ្វីៗដែលខ្ញុំត្រូវនិយាយរួចហើយ ខ្ញុំមិនខ្វល់ពីអ្វីៗដែលអ្នករាល់គ្នាគិតនោះទេ ហើយវាមិនសំខាន់ចំពោះខ្ញុំទេ។ ប៉ុន្តែខ្ញុំនៅតែចង់រំឭកអ្នករាល់គ្នាថា កិច្ចការរបស់ព្រះជាម្ចាស់មិនធម្មតាដូចដែលអ្នករាល់គ្នាស្រមើស្រមៃនោះទេ។ កាលណាវាកាន់តែមិនសូវស្របនឹងសញ្ញាណរបស់មនុស្ស នោះសារៈសំខាន់របស់វាកាន់តែស៊ីជម្រៅ ហើយកាលណាវាកាន់តែស្របនឹងសញ្ញាណរបស់មនុស្ស វាកាន់តែមិនសូវមានតម្លៃ វាកាន់តែខ្វះសារៈសំខាន់ជាក់ស្ដែង។ ចូរពិចារណាពាក្យទាំងនេះដោយយកចិត្តទុកដាក់ ទាំងអស់នេះគឺជាអ្វីដែលខ្ញុំចង់និយាយ។ អ្នករាល់គ្នាអាចវិភាគអ្វីៗដែលនៅសល់ដោយខ្លួនឯងផ្ទាល់។ ខ្ញុំនឹងមិនពន្យល់វាទេ។

មនុស្សស្រមៃថា ព្រះជាម្ចាស់ធ្វើអ្វីៗតាមវិធីជាក់លាក់មួយ ប៉ុន្តែក្នុងរយៈពេលជាងមួយឆ្នាំចុងក្រោយនេះ តើអ្វីដែលយើងបានឃើញ និងដកពិសោធន៍ពីកិច្ចការរបស់ព្រះជាម្ចាស់ វាពិតជាស្របនឹងសញ្ញាណរបស់មនុស្សឬទេ? ចាប់តាំងពីពេលបង្កើតពិភពលោករហូតមកដល់បច្ចុប្បន្ននេះ គ្មានមនុស្សណាម្នាក់អាចយល់ពីដំណាក់កាល ឬវិន័យនៃកិច្ចការរបស់ព្រះជាម្ចាស់ឡើយ។ បើពួកគេអាច ហេតុអ្វីបានជាអ្នកដឹកនាំសាសនាទាំងនោះមិនយល់ថា នេះជារបៀបដែលព្រះជាម្ចាស់ធ្វើការសព្វថ្ងៃនេះ? ហេតុអ្វីបានជាមានតែមនុស្សតិចតួចប៉ុណ្ណោះដែលយល់ពីភាពជាក់ស្ដែងនៃពេលសព្វថ្ងៃនេះ? តាមរយៈចំណុចនេះ យើងអាចឃើញថា គ្មាននរណាម្នាក់យល់ពីកិច្ចការរបស់ព្រះជាម្ចាស់នោះទេ។ មនុស្សត្រូវតែធ្វើតាមការណែនាំរបស់ព្រះវិញ្ញាណរបស់ទ្រង់តែម្យ៉ាងប៉ុណ្ណោះ ពួកគេមិនត្រូវគ្រាន់តែអនុវត្តវិន័យចំពោះកិច្ចការរបស់ទ្រង់យ៉ាងតឹងរឹងប៉ុណ្ណោះទេ។ ប្រសិនបើអ្នកយករូបអង្គ និងកិច្ចការរបស់ព្រះយេស៊ូវ មកប្រៀបធៀបជាមួយនឹងកិច្ចការបច្ចុប្បន្នរបស់ព្រះជាម្ចាស់ វាដូចជនជាតិយូដាដែលព្យាយាមផ្គូផ្គងព្រះយេស៊ូវជាមួយព្រះយេហូវ៉ាអ៊ីចឹង។ តើអ្នកមិនខាតបង់ទេឬដែលធ្វើបែបនេះ? សូម្បីតែព្រះយេស៊ូវក៏មិនដឹងថា កិច្ចការរបស់ព្រះជាម្ចាស់នៅគ្រាចុងក្រោយជាអ្វីនោះដែរ គ្រប់យ៉ាងដែលទ្រង់ជ្រាបគឺថា កិច្ចការដែលទ្រង់ត្រូវបំពេញ គឺជាកិច្ចការដែលត្រូវគេឆ្កាង។ ដូច្នេះតើធ្វើដូចម្ដេចអ្នកផ្សេងអាចដឹងបាននោះ? តើធ្វើដូចម្ដេចទើបពួកគេអាចដឹងបានថា ព្រះជាម្ចាស់នឹងធ្វើកិច្ចការអ្វីនៅពេលអនាគតនោះ? តើធ្វើដូចម្ដេចទើបព្រះជាម្ចាស់អាចបង្ហាញផែនការរបស់ទ្រង់ដល់មនុស្ស ដែលត្រូវបានកាន់កាប់ដោយសាតាំងនោះ? តើនោះមិនឆោតល្ងង់ទេឬ? ព្រះជាម្ចាស់ទាមទារឱ្យអ្នកដឹង និងយល់ពីបំណងព្រះហឫទ័យរបស់ទ្រង់។ ទ្រង់មិនទាមទារឱ្យអ្នកពិចារណាពីកិច្ចការរបស់ទ្រង់នាពេលអនាគតនោះទេ។ យើងគ្រាន់តែត្រូវយកចិត្តទុកដាក់ចំពោះសេចក្ដីជំនឿរបស់យើងលើព្រះជាម្ចាស់ ធ្វើតាមការណែនាំរបស់ទ្រង់ សំអាងលើហេតុការណ៍ក្នុងការដោះស្រាយការលំបាកជាក់ស្ដែងរបស់យើង ហើយមិនបង្កការលំបាកដល់ព្រះជាម្ចាស់ ឬបង្កបញ្ហាដល់ទ្រង់ទៅបានហើយ។ យើងគួរតែធ្វើអ្វីៗដែលយើងគប្បីធ្វើ ឱ្យតែយើងអាចនៅក្នុងកិច្ចការបច្ចុប្បន្នរបស់ព្រះជាម្ចាស់បាន នោះវាគ្រប់គ្រាន់ហើយ! នេះគឺជាផ្លូវដែលខ្ញុំនាំអ្នករាល់គ្នាដើរ។ ប្រសិនបើយើងផ្ដោតតែលើការបន្តទៅមុខ នោះព្រះជាម្ចាស់នឹងមិនធ្វើបាបនរណាម្នាក់ក្នុងចំណោមពួកយើងទេ។ ក្នុងបទពិសោធដ៏ពិសេសរបស់អ្នករាល់គ្នារយៈពេលជាងមួយឆ្នាំចុងក្រោយនេះ អ្នករាល់គ្នាបានទទួលរបស់ដ៏អស្ចារ្យជាច្រើន ខ្ញុំជឿជាក់ថា អ្នករាល់គ្នានឹងមិនតានតឹងចិត្តខ្លាំងនោះទេ។ ផ្លូវដែលខ្ញុំកំពុងនាំអ្នករាល់គ្នាដើរ គឺជាកិច្ចការ និងបេសកកម្មរបស់ខ្ញុំ ហើយវាត្រូវបានបង្គាប់ដោយព្រះជាម្ចាស់តាំងពីយូរមកហើយ ដូចជាយើងត្រូវបានកំណត់ទុកជាមុនថា ឱ្យមកយ៉ាងឆ្ងាយរហូតដល់ថ្ងៃនេះ។ ការដែលយើងអាចធ្វើការនេះបានគឺជាព្រះពរដ៏អស្ចារ្យដល់យើង ហើយទោះបីជាវាមិនមែនជាផ្លូវដ៏រលូនក៏ដោយ ក៏មិត្តភាពរបស់យើងនៅឋិតថេរចីរកាល ហើយវានឹងត្រូវផ្ទេរបន្តទៅច្រើនយុគសម័យទៀត។ មិនថាជាការអបអរសាទរនិងសំណើច ឬជាភាពសោកសៅនិងទឹកភ្នែកនោះទេ សូមឱ្យវាក្លាយជាការចងចាំដ៏ល្អ! អ្នករាល់គ្នាប្រហែលជាដឹងថា ពេលវេលានៃកិច្ចការរបស់ខ្ញុំជិតអស់ហើយ។ ខ្ញុំមានគម្រោងកិច្ចការជាច្រើន ហើយខ្ញុំមិនអាចអមដំណើរអ្នករាល់គ្នាញឹកញាប់បានទេ។ ខ្ញុំសង្ឃឹមថា អ្នករាល់គ្នាអាចយល់ពីខ្ញុំបាន ព្រោះមិត្តភាពដើមរបស់យើងមិនបានផ្លាស់ប្ដូរទេ។ ប្រហែលជាថ្ងៃណាមួយ ខ្ញុំនឹងបង្ហាញខ្លួននៅចំពោះមុខអ្នករាល់គ្នាម្ដងទៀត ហើយខ្ញុំសង្ឃឹមថា អ្នករាល់គ្នាមិនបង្កការលំបាកដល់ខ្ញុំទេ។ យ៉ាងណាមិញ ខ្ញុំខុសពីអ្នករាល់គ្នា។ ខ្ញុំធ្វើដំណើរគ្រប់កន្លែងដើម្បីកិច្ចការរបស់ខ្ញុំ ហើយជីវិតរបស់ខ្ញុំមិនមែនទំនេរនៅតែក្នុងសណ្ឋាគារនោះទេ។ មិនថាអ្នករាល់គ្នាគិតបែបណានោះទេ ខ្ញុំដឹងតែធ្វើអ្វីៗដែលខ្ញុំគួរតែធ្វើប៉ុណ្ណោះ។ ខ្ញុំសង្ឃឹមថា អ្វីៗដែលយើងបានចែករំលែកកាលពីមុន អាចក្លាយជាផ្លែផ្កានៃមិត្តភាពរបស់យើង។

អាចនិយាយបានថា ខ្ញុំជាអ្នកបើកផ្លូវនេះ ហើយទោះបីជាល្វីង ឬផ្អែមក៏ដោយ ក៏ខ្ញុំបាននាំផ្លូវដែរ។ ការដែលយើងបានធ្វើវារហូតមកដល់សព្វថ្ងៃនេះ គឺសុទ្ធតែមកដល់ព្រះគុណនៃព្រះជាម្ចាស់។ ប្រហែលជាមានអ្នកខ្លះអរគុណខ្ញុំ ហើយមានអ្នកខ្លះត្អួញត្អែរអំពីខ្ញុំ ប៉ុន្តែគ្មានបញ្ហាអ្វីនោះទេ។ អ្វីដែលខ្ញុំចង់ឃើញនោះគឺថា អ្វីដែលគួរតែសម្រេចបាននៅក្នុងក្រុមនេះ គឺបានសម្រេចមែន។ នេះគឺជាអ្វីដែលគួរតែអបអរ។ ដូច្នេះ ខ្ញុំមិនចងគំនុំនឹងអ្នកដែលត្អូញត្អែរប្រឆាំងនឹងខ្ញុំនោះទេ អ្វីដែលខ្ញុំចង់បានគឺថា ត្រូវបញ្ចប់កិច្ចការរបស់ខ្ញុំឱ្យបានលឿនបំផុតដើម្បីឱ្យព្រះហឫទ័យរបស់ព្រះជាម្ចាស់អាចបានសម្រាកឆាប់ៗនេះ។ នៅពេលនោះ ខ្ញុំនឹងមិនទទួលបន្ទុកធ្ងន់ធ្ងរទៀតទេ ហើយក៏នឹងគ្មានការព្រួយបារម្ភនៅក្នុងព្រះហឫទ័យរបស់ព្រះជាម្ចាស់ផងដែរ។ តើអ្នករាល់គ្នាសុខចិត្តកែលម្អកិច្ចសហការរបស់អ្នកដែរឬទេ? តើវាមិនកាន់តែល្អទេឬដែលត្រូវផ្ចិតផ្ចង់ធ្វើកិច្ចការរបស់ព្រះជាម្ចាស់ឱ្យបានល្អនោះ? ក្នុងរយៈពេលនេះ វាជាការពិតដែលថា យើងបានស៊ូទ្រាំនឹងទុក្ខលំបាកច្រើនរាប់មិនអស់ ហើយបានឆ្លងកាត់សេចក្តីអំណរ និងទុក្ខព្រួយគ្រប់បែបយ៉ាង។ និយាយជារួម លទ្ធផលការងាររបស់អ្នករាល់គ្នា ពិតជាបានទទួលជោគជ័យ។ ប្រហែលជានៅពេលអនាគត នឹងមានកិច្ចការកាន់តែល្អដែលត្រូវការពីអ្នករាល់គ្នា ប៉ុន្តែកុំនៅបង្អែបង្អង់លើការគិតអំពីខ្ញុំ ចូរធ្វើអ្វីដែលអ្នកគួរតែធ្វើចុះ។ អ្វីដែលខ្ញុំត្រូវធ្វើ គឺជិតអស់ហើយ ខ្ញុំសង្ឃឹមថា អ្នករាល់គ្នានឹងនៅតែមានភក្ដីភាពនៅគ្រប់ពេលវេលា ហើយនឹងមិនអាឡោះអាល័យអំពីកិច្ចការរបស់ខ្ញុំឡើយ។ អ្នកគួរតែដឹងថា ខ្ញុំមកនេះដើម្បីបញ្ចប់កិច្ចការតែមួយដំណាក់កាលប៉ុណ្ណោះ ហើយច្បាស់ជាមិនមែនដើម្បីធ្វើកិច្ចការទាំងអស់របស់ព្រះជាម្ចាស់នោះទេ។ អ្នករាល់គ្នាត្រូវតែច្បាស់អំពីរឿងនេះ ហើយមិនត្រូវមានគំនិតផ្សេងទៀតអំពីវាទេ។ កិច្ចការរបស់ព្រះជាម្ចាស់ត្រូវការមធ្យោបាយជាច្រើនទៀតដើម្បីបញ្ចប់ អ្នកមិនអាចពឹងផ្អែកតែទៅលើខ្ញុំនោះទេ។ ប្រហែលជាអ្នករាល់គ្នាបានដឹងរួចហើយថា ខ្ញុំគ្រាន់តែមកធ្វើកិច្ចការតែមួយផ្នែកប៉ុណ្ណោះ ដែលមិនមែនជាការតំណាងឱ្យព្រះយេហូវ៉ា ឬព្រះយេស៊ូវនោះទេ កិច្ចការរបស់ព្រះជាម្ចាស់ ត្រូវបានបែងចែកជាច្រើនដំណាក់កាល ដូច្នេះអ្នករាល់គ្នាមិនត្រូវត្រង់ស្ដូកពេកទេ។ ក្នុងពេលដែលខ្ញុំកំពុងធ្វើការ អ្នករាល់គ្នាត្រូវតែស្ដាប់ខ្ញុំ។ កិច្ចការរបស់ព្រះជាម្ចាស់ប្រែប្រួលតាមយុគសម័យនីមួយៗ វាមិនត្រូវបានយកចេញពីពុម្ពតែមួយដូចគ្នាទាំងអស់នោះទេ ហើយវាក៏មិនមែនជាចម្រៀងចាស់ដូចគ្នាគ្រប់ពេលនោះដែរ។ ហើយនៅដំណាក់កាលនីមួយៗ កិច្ចការរបស់ទ្រង់សមស្របនឹងយុគសម័យ ហើយមានការប្រែប្រួលព្រោះតែយុគសម័យមិនដូចគ្នា។ ដូច្នេះហើយ តាំងពីពេលអ្នកកើតមកនៅក្នុងយុគសម័យនេះ អ្នកត្រូវតែហូប និងផឹកព្រះបន្ទូលរបស់ព្រះជាម្ចាស់ ហើយអានព្រះបន្ទូលទាំងនេះ។ នៅថ្ងៃណាមួយដែលកិច្ចការរបស់ខ្ញុំប្រែប្រួល ក្នុងករណីនេះ អ្នករាល់គ្នាត្រូវតែបន្តទៅមុខទៀតតាមដែលអ្នកគួរតែធ្វើ កិច្ចការរបស់ព្រះជាម្ចាស់មិនអាចខុសនោះទេ។ ចូរព្រងើយកន្តើយចំពោះការប្រែប្រួលនៃពិភពលោកខាងក្រៅ ព្រះជាម្ចាស់មិនអាចខុសឡើយ ហើយកិច្ចការរបស់ទ្រង់ក៏មិនអាចខុសដែរ។ វាគ្រាន់តែថា ពេលខ្លះកិច្ចការចាស់របស់ទ្រង់កន្លងផុតទៅ ហើយកិច្ចការថ្មីរបស់ទ្រង់ក៏ចាប់ផ្ដើមម្ដង។ ទោះយ៉ាងណាក៏ដោយ នោះមិនមែនមានន័យថា កិច្ចការចាស់ទៅជាខុស ដោយសារតែកិច្ចការថ្មីមកដល់នោះទេ។ នោះគឺជាការយល់ខុស! កិច្ចការរបស់ព្រះជាម្ចាស់ គេមិនអាចនិយាយថា ត្រូវឬខុស នោះទេ គេអាចនិយាយត្រឹមតែថា មុនឬក្រោយ ប៉ុណ្ណោះ។ នេះគឺជាការណែនាំសម្រាប់មនុស្សដែលជឿលើព្រះជាម្ចាស់ ហើយមិនត្រូវមើលស្រាលរឿងនេះសោះឡើយ។


តើអ្នកជឿគួរប្រកាន់យកទស្សនៈបែបណា

ចាប់តាំងពីពេលដែលមនុស្សចាប់ផ្តើមជឿលើព្រះជាម្ចាស់ជាលើកដំបូងមក តើពួកគេបានទទួលអ្វីខ្លះ? តើអ្នកបានដឹងអ្វីខ្លះពីព្រះជាម្ចាស់? ដោយសារជំនឿរបស់អ្នកលើព្រះជាម្ចាស់ តើអ្នកបានផ្លាស់ប្តូរច្រើនប៉ុនណាហើយ? សព្វថ្ងៃនេះ អ្នករាល់គ្នាសុទ្ធតែដឹងហើយថា ជំនឿរបស់មនុស្សលើព្រះជាម្ចាស់ មិនមែនដើម្បីតែសេចក្ដីសង្រ្គោះខាងព្រលឹង និងភាពសុខស្រួលខាងសាច់ឈាមតែប៉ុណ្ណោះទេ ហើយក៏មិនមែនដើម្បីធ្វើឱ្យជីវិតរបស់ពួកគេបានសម្បូរហូរហៀរដោយការស្រឡាញ់ព្រះជាម្ចាស់ដែរ ។ល។ និង ។ល។ ក្នុងកាលៈទេសៈបច្ចុប្បន្ន ប្រសិនបើអ្នកស្រឡាញ់ព្រះជាម្ចាស់ដើម្បីតែភាពសុខស្រួលខាងសាច់ឈាម ឬការសប្បាយមួយពេល ដូច្នេះ បើទោះបីជាចុងក្រោយ សេចក្តីស្រឡាញ់របស់អ្នកចំពោះព្រះជាម្ចាស់ឈានដល់ចំណុចខ្ពស់បំផុត ហើយអ្នកលែងសុំអ្វីទៀតក៏ដោយ ក៏សេចក្តីស្រឡាញ់ដែលអ្នកស្វែងរកនេះ នៅតែជាសេចក្តីស្រឡាញ់មួយដែលមានភាពហ្មងសៅ មិនគាប់ព្រះទ័យព្រះជាម្ចាស់ដដែល។ អ្នកដែលប្រើសេចក្តីស្រឡាញ់ចំពោះព្រះជាម្ចាស់ដើម្បីធ្វើឱ្យជីវិតស្រអាប់គ្មានពន្លឺរបស់គេបានសម្បូរហូរហៀរឡើង និងដើម្បីបំពេញចន្លោះប្រហោងនៅក្នុងដួងចិត្តរបស់ពួកគេ គឺជាប្រភេទមនុស្សដែលលោភលន់ចង់បានជីវិតមួយដែលងាយស្រួល មិនមែនជាអ្នកដែលស្វែងរកដើម្បីស្រឡាញ់ព្រះជាម្ចាស់ដោយពិតប្រាកដឡើយ។ សេចក្ដីស្រឡាញ់បែបនេះមិនមែនចេញពីចិត្តទេ តែជាការស្វែងរកការស្កប់ស្កល់ចិត្ត ហើយព្រះជាម្ចាស់មិនសព្វព្រះទ័យចង់បានសេចក្ដីស្រឡាញ់បែបនេះទេ។ ដូច្នេះ តើអ្នកមានសេចក្តីស្រឡាញ់បែបណាដែរ? តើអ្នកស្រឡាញ់ព្រះជាម្ចាស់ដើម្បីអ្វី? ពេលនេះ តើនៅក្នុងចិត្តអ្នកមានសេចក្តីស្រឡាញ់ពិតប្រាកដចំពោះព្រះជាម្ចាស់ច្រើនប៉ុនណាដែរ? សេចក្តីស្រឡាញ់របស់អ្នករាល់គ្នាភាគច្រើន គឺជាប្រភេទនៃសេចក្ដីស្រឡាញ់ដែលបានរៀបរាប់ពីខាងលើ។ សេចក្តីស្រឡាញ់បែបនេះ គ្រាន់តែអាចរក្សាឈ្មោះថាជាសេចក្ដីស្រឡាញ់ប៉ុណ្ណោះ តែមិនអាចឋិតថេរអស់កល្បជានិច្ចបានទេ ហើយក៏មិនអាចចាក់ឫសនៅក្នុងខ្លួនមនុស្សបានដែរ។ សេចក្តីស្រឡាញ់ប្រភេទនេះ គឺប្រៀបដូចផ្កាដែលរីក ហើយរោយទៅវិញ គ្មានផ្លែសោះឡើយ។ អាចនិយាយម្យ៉ាងទៀតបានថា ក្រោយពីអ្នកបានស្រឡាញ់ព្រះជាម្ចាស់ដោយបែបនេះម្ដងរួចហើយ ប្រសិនបើគ្មានអ្នកណាម្នាក់ដឹកនាំអ្នកនៅផ្លូវខាងមុខនោះទេ នោះអ្នកនឹងដួលមិនខាន។ ប្រសិនបើអ្នកគ្រាន់តែស្រឡាញ់ព្រះជាម្ចាស់ក្នុងពេលដែលកំពុងស្រឡាញ់ទ្រង់ ប៉ុន្តែក្រោយមក និស្ស័យរបស់អ្នកនៅតែមិនផ្លាស់ប្តូរ នោះអ្នកនឹងនៅតែមិនអាចគេចចេញពីស្រមោលឥទ្ធិពលនៃភាពងងឹតបានដដែល ហើយអ្នកនឹងនៅតែមិនអាចគេចចេញពីចំណងនិងឧបាយកលរបស់សាតាំងបានដដែល។ មនុស្សដែលមានលក្ខណៈបែបនេះ មិនអាចឱ្យព្រះជាម្ចាស់ទទួលយកបានទាំងស្រុងនោះទេ។ នៅទីបញ្ចប់ វិញ្ញាណ ព្រលឹង និងរូបកាយរបស់គេ នឹងនៅតែជាកម្មសិទ្ធិរបស់អារក្សសាតាំងដដែល។ រឿងនេះគ្មានអ្វីគួរឆ្ងល់ឡើយ។ អស់អ្នកណាដែលព្រះជាម្ចាស់មិនអាចទទួលយកបានទាំងស្រុងទេ នឹងត្រូវត្រលប់ទៅកាន់កន្លែងដើមរបស់គេវិញ ពោលគឺ គេត្រូវត្រលប់ទៅខាងសាតាំងវិញ ហើយគេនឹងត្រូវចុះបឹងភ្លើង និងស្ពាន់ធ័រ ដើម្បីទទួលយកការដាក់ទោសពីព្រះជាម្ចាស់នៅដំណាក់កាលបន្ទាប់។ អ្នកដែលព្រះជាម្ចាស់ទទួលយក គឺជាអ្នកដែលលះបង់សាតាំងចោល ហើយគេចចេញពីដែនត្រួតត្រារបស់វា។ ពួកគេត្រូវបានបង់លេខរៀងផ្លូវការនៅក្នុងចំណោមរាស្រ្តនៃនគរព្រះ។ រាស្រ្តនៃនគរព្រះមានវត្តមានតាមរបៀបបែបនេះឯង។ តើអ្នកសុខចិត្តក្លាយជាមនុស្សប្រភេទនេះដែរឬទេ? តើអ្នកសុខចិត្តឱ្យព្រះជាម្ចាស់ទទួលយកអ្នកដែរឬទេ? តើអ្នកសុខចិត្តគេចចេញពីដែនត្រួតត្រារបស់សាតាំង ហើយត្រលប់ទៅរកព្រះជាម្ចាស់វិញដែរឬទេ? តើពេលនេះអ្នកជាកម្មសិទ្ធិរបស់សាតាំង ឬអ្នកត្រូវបានបង់លេខរៀងនៅក្នុងចំណោមរាស្រ្តនៃនគរព្រះហើយ? រឿងទាំងអស់នេះគួរតែច្បាស់លាស់ស្រេចហើយ មិនចាំបាច់ត្រូវការពន្យល់បន្ថែមទៀតទេ។

កាលពីមុន មនុស្សជាច្រើនបានស្វែងរកដោយមហិច្ឆតាខ្លាំងក្លា និងគំនិតគ្មានមូលដ្ឋាន។ ពួកគេស្វែងរកដោយសារតែសេចក្តីសង្ឃឹមផ្ទាល់ខ្លួនប៉ុណ្ណោះ។ សូមយើងទុកបញ្ហាបែបនេះមួយឡែកសិន។ អ្វីដែលសំខាន់ក្នុងពេលនេះ គឺត្រូវស្វែងរកវិធីអនុវត្តន៍មួយ ដែលនឹងអាចឱ្យអ្នករាល់គ្នាម្នាក់ៗ បន្តប្រកាន់ខ្ជាប់នូវសភាពធម្មតានៅចំពោះព្រះភក្ត្រព្រះជាម្ចាស់ ហើយអាចផ្តាច់ខ្លួនចេញពីខ្នោះនៃឥទ្ធិពលរបស់អារក្សសាតាំងបន្តិចម្ដងៗ ដើម្បីឱ្យព្រះជាម្ចាស់អាចទទួលយកអ្នកបាន និងរស់នៅលើផែនដីតាមអ្វីដែលព្រះជាម្ចាស់សព្វព្រះហឫទ័យចង់ឱ្យអ្នករស់នៅ។ មានតែតាមវិធីនេះប៉ុណ្ណោះ ទើបអ្នកអាចសម្រេចតាមបំណងរបស់ព្រះជាម្ចាស់បាន។ មានមនុស្សជាច្រើនដែលជឿលើព្រះជាម្ចាស់ ប៉ុន្តែពួកគេមិនដឹងថាព្រះជាម្ចាស់សព្វព្រះហឫទ័យចង់បានអ្វី មិនដឹងថាសាតាំងចង់បានអ្វី។ ពួកគេមានជំនឿដោយការវង្វេង ចេះតែបណ្ដោយខ្លួនទៅតាមវាសនា ហេតុនេះហើយទើបពួកគេគ្មានជីវិតជាគ្រីស្ទបរិស័ទក្នុងលក្ខណៈធម្មតានោះ។ លើសពីនេះទៅទៀត ពួកគេមិនដែលមានទំនាក់ទំនងផ្ទាល់ខ្លួនសាមញ្ញធម្មតាឡើយ ហើយក៏មិនដែលមានទំនាក់ទំនងសាមញ្ញធម្មតាជាមួយព្រះជាម្ចាស់ដែរ។ តាមលក្ខណៈនេះ យើងអាចឃើញថា ការលំបាកនិងគុណវិបត្តិរបស់មនុស្ស និងកត្តាផ្សេងទៀត ដែលរារាំងគេមិនឱ្យសម្រេចតាមបំណងព្រះហឫទ័យរបស់ព្រះជាម្ចាស់បាន គឺមានច្រើនណាស់។ ចំណុចនេះគ្រប់គ្រាន់នឹងបញ្ជាក់ថា មនុស្សមិនទាន់បានដើរនៅលើផ្លូវនៃជំនឿលើព្រះជាម្ចាស់ដែលត្រឹមត្រូវនៅឡើយទេ ហើយពួកគេក៏មិនទាន់បានចូលទៅក្នុងបទពិសោធពិតប្រាកដនៃជីវិតរបស់មនុស្សដែរ។ ដូច្នេះ តើការដើរនៅលើផ្លូវនៃជំនឿលើព្រះជាម្ចាស់ដែលត្រឹមត្រូវមានន័យដូចម្តេច? ការដើរនៅលើផ្លូវត្រឹមត្រូវ មានន័យថា អ្នកអាចធ្វើឱ្យចិត្តរបស់អ្នកស្ងប់ស្ងាត់នៅចំពោះព្រះជាម្ចាស់បានគ្រប់ពេល ហើយអាចមានទំនាក់ទំនងធម្មតាជាមួយព្រះជាម្ចាស់ដោយការរីករាយ ដោយចាប់ផ្ដើមដឹងពីអ្វីដែលមនុស្សខ្វះខាតបន្តិចម្តងៗ និងមានការយល់ដឹងជ្រាលជ្រៅពីព្រះជាម្ចាស់បន្តិចម្ដងៗ។ តាមរយៈនេះ វិញ្ញាណរបស់អ្នកនឹងទទួលបានការយល់ដឹង និងការបំភ្លឺថ្មីៗជារៀងរាល់ថ្ងៃ។ សេចក្ដីស្រេកឃ្លានរបស់អ្នកក៏កើនឡើង អ្នកស្វែងរកដើម្បីបានចូលទៅក្នុងសេចក្តីពិត ហើយជារៀងរាល់ថ្ងៃ តែងមានពន្លឺ និងការយល់ដឹងថ្មីៗជានិច្ច។ នៅលើផ្លូវនេះ អ្នកបានផ្តាច់ខ្លួនចេញពីឥទ្ធិពលរបស់អារក្សសាតាំងបន្តិចម្ដងៗ ហើយជីវិតរបស់អ្នកក៏បានលូតលាស់ចម្រើនឡើងដែរ។ មនុស្សបែបនេះហើយ ដែលបានដើរនៅផ្លូវត្រឹមត្រូវនោះ។ ចូរវាយតម្លៃពីបទពិសោធពិតប្រាកដផ្ទាល់ខ្លួនរបស់អ្នក និងពិនិត្យមើលផ្លូវដែលអ្នកបានដើរនៅក្នុងសេចក្ដីជំនឿរបស់អ្នក៖ ពេលដែលអ្នកគិតពិចារណាអំពីចំណុចដែលបានរៀបរាប់ពីខាងលើ តើអ្នកគិតថា អ្នកកំពុងដើរនៅលើផ្លូវត្រឹមត្រូវដែរឬទេ? តើអ្នកបានផ្តាច់ខ្លួនចេញពីខ្នោះរបស់សាតាំង និងពីឥទ្ធិពលរបស់សាតាំងនៅក្នុងបញ្ហាអ្វីខ្លះដែរ? ប្រសិនបើអ្នកមិនទាន់បានដើរនៅលើផ្លូវត្រឹមត្រូវនៅឡើយទេ នោះចំណងរបស់អ្នកជាមួយសាតាំង នៅមិនទាន់បានកាត់ផ្តាច់នៅឡើយទេ។ បើករណីនេះពិតមែន តើការស្វះស្វែងដើម្បីស្រឡាញ់ព្រះជាម្ចាស់របស់អ្នក នឹងនាំអ្នកទៅកាន់សេចក្តីស្រឡាញ់មួយដែលពិតប្រាកដ មិនប្រែប្រួល និងបរិសុទ្ធដែរឬទេ? អ្នកនិយាយថា សេចក្តីស្រឡាញ់របស់អ្នកចំពោះព្រះជាម្ចាស់ មិនងាករេនិងស្មោះអស់ពីដួងចិត្ត ប៉ុន្តែអ្នកនៅមិនទាន់បានផ្តាច់ខ្លួនពីខ្នោះរបស់សាតាំងនៅឡើយទេ។ តើអ្នកមិនមែនកំពុងព្យាយាមបោកប្រាស់ព្រះជាម្ចាស់ទេឬអ្វី? ប្រសិនបើអ្នកចង់សម្រេចបានសភាពនៃសេចក្តីស្រឡាញ់ចំពោះព្រះជាម្ចាស់ដែលគ្មានភាពហ្មងសៅ ហើយអ្នកចង់ឱ្យព្រះជាម្ចាស់ទទួលយកអ្នកទាំងស្រុង ព្រមទាំងត្រូវបានបង់លេខរៀងនៅក្នុងចំណោមរាស្រ្តនៃនគរព្រះ នោះអ្នកត្រូវដើរនៅលើផ្លូវនៃជំនឿលើព្រះជាម្ចាស់ដែលត្រឹមត្រូវជាមុនសិន។


អំពីជំហាននៃកិច្ចការរបស់ព្រះជាម្ចាស់

មើលពីខាងក្រៅ ដំណាក់កាលនៃកិច្ចការបច្ចុប្បន្នរបស់ព្រះជាម្ចាស់ហាក់បានបញ្ចប់រួចទៅហើយ ឯមនុស្សក៏បានឆ្លងកាត់ការជំនុំជម្រះ ការដាក់ទោស ការវាយផ្ចាល និងការបន្សុទ្ធពីបន្ទូលរបស់ព្រះជាម្ចាស់ ហើយបានឆ្លងកាត់ដំណាក់កាលបែបនេះ ទុកជាការល្បងលរបស់អ្នកស៊ីឈ្នួល ជាការបន្សុទ្ធនៃគ្រាដែលត្រូវទទួលទោស ជាការល្បងលនៃសេចក្ដីស្លាប់ ការល្បងលរបស់វត្ថុឆ្លុះបញ្ចាំង និងពេលវេលានៃការស្រឡាញ់ព្រះជាម្ចាស់។ ប៉ុន្តែ ក្រៅពីការជួបទុក្ខលំបាកដ៏សម្បើមនៅក្នុងដំណាក់កាលនីមួយៗ មនុស្សនៅតែមិនអើពើនឹងបំណងព្រះហឫទ័យរបស់ព្រះជាម្ចាស់ដដែល។ ចូរពិចារណាអំពីទុក្ខលំបាករបស់អ្នកស៊ីឈ្នួលចុះ ឧទាហរណ៍ថា៖ ពួកគេនៅតែមិនច្បាស់ពីអ្វីដែលពួកគេបានទទួល អ្វីដែលពួកគេបានដឹង និងផលដែលព្រះជាម្ចាស់ចង់ឱ្យសម្រេចបាន។ ដោយពិនិត្យមើលទៅលើល្បឿននៃកិច្ចការរបស់ព្រះជាម្ចាស់ មនុស្សហាក់ដូចជាតាមមិនទាន់ល្បឿនកិច្ចការនាពេលសព្វថ្ងៃនេះសោះ។ គេអាចមើលឃើញថា ដំបូងព្រះជាម្ចាស់បានបើកសម្ដែងឱ្យមនុស្សឃើញដំណាក់កាលនៃកិច្ចការរបស់ទ្រង់ទាំងអស់នេះ រួចទ្រង់ក៏បំភ្លឺពីបញ្ហា ជំនួសឱ្យការសម្រេចកម្រិតកិច្ចការណាមួយជាចាំបាច់ដែលមនុស្សអាចនឹកគិតដល់ នៅក្នុងដំណាក់កាលណាមួយ។ ដើម្បីឱ្យព្រះជាម្ចាស់ប្រោសឱ្យនរណាម្នាក់បានគ្រប់លក្ខណ៍ ដើម្បីឱ្យទ្រង់ទទួលយកពួកគេពិតប្រាកដ ទ្រង់ត្រូវតែអនុវត្តដំណាក់កាលទាំងអស់ខាងលើ។ គោលបំណងនៃការធ្វើកិច្ចការនេះ គឺដើម្បីបង្ហាញពីដំណាក់កាលនានាដែលព្រះជាម្ចាស់ត្រូវតែអនុវត្ត ដើម្បីប្រោសឱ្យមនុស្សមួយក្រុមបានគ្រប់លក្ខណ៍។ ដូច្នេះហើយ មើលពីខាងក្រៅ ដំណាក់កាលនៃកិច្ចការរបស់ព្រះជាម្ចាស់បានបញ្ចប់ទៅហើយ ប៉ុន្តែក្នុងខ្លឹមសារពិតវិញ ទ្រង់ទើបតែចាប់ផ្ដើមប្រោសមនុស្សលោកឱ្យបានគ្រប់លក្ខណ៍ជាផ្លូវការប៉ុណ្ណោះ។ មនុស្សគួរតែយល់ច្បាស់អំពីរឿងនេះ៖ វាគឺជាដំណាក់កាលនៃកិច្ចការរបស់ទ្រង់ ដែលទើបតែបានបញ្ចប់ទៅ ប៉ុន្តែកិច្ចការនោះផ្ទាល់ គឺនៅមិនទាន់ដល់ទីបញ្ចប់នៅឡើយទេ។ ក៏ប៉ុន្តែក្នុងសញ្ញាណរបស់មនុស្ស ពួកគេជឿថា ដំណាក់កាលទាំងអស់នៃកិច្ចការរបស់ព្រះជាម្ចាស់ ត្រូវបានបើកសម្ដែងឱ្យមនុស្សឃើញអស់ហើយ ដូច្នេះ កិច្ចការរបស់ព្រះជាម្ចាស់បានបញ្ចប់ដោយគ្មានមន្ទិលអ្វីឡើយ។ ការមើលឃើញបែបនេះ គឺខុសទាំងស្រុង។ កិច្ចការរបស់ព្រះជាម្ចាស់ដំណើរការផ្ទុយគ្នាស្រឡះពីសញ្ញាណរបស់មនុស្ស ហើយវាយបកលើសញ្ញាណទាំងនោះគ្រប់ផ្នែកទាំងអស់ ជាពិសេសគឺវាយបកលើភាពខុសគ្នាជាមួយនឹងសញ្ញាណរបស់មនុស្ស។ ទាំងអស់នេះបង្ហាញពីព្រះប្រាជ្ញាញាណរបស់ព្រះជាម្ចាស់។ គេអាចមើលឃើញថា សញ្ញាណរបស់មនុស្សបង្កការរំខានគ្រប់ដំណាក់កាលទាំងអស់ ហើយព្រះជាម្ចាស់ក៏វាយបកលើអ្វីៗគ្រប់យ៉ាងដែលមនុស្សស្រមៃវិញ ដែលក្លាយជាព័ស្តុតាងក្នុងពេលពិសោធជាក់ស្ដែង។ គ្រប់គ្នាគិតថា ព្រះជាម្ចាស់ធ្វើការរហ័សពេក ហើយគិតថា កិច្ចការរបស់ព្រះជាម្ចាស់បានបញ្ចប់មុនពេលពួកគេដឹងពីកិច្ចការនេះ មុនពេលពួកគេបានយល់ដឹងខ្លះ និងក្នុងពេលដែលពួកគេនៅកំពុងវង្វេងស្មារតីនៅឡើយ។ នេះគឺជារបៀបដែលគ្រប់ដំណាក់កាលនៃកិច្ចការរបស់ទ្រង់ប្រព្រឹត្តទៅ។ មនុស្សភាគច្រើនជឿថា ព្រះជាម្ចាស់កំពុងលេងសើចជាមួយមនុស្ស ប៉ុន្តែនោះមិនមែនជាចេតនានៃកិច្ចការរបស់ទ្រង់ទេ។ វិធីសាស្ត្រនៃការអនុវត្តកិច្ចការរបស់ទ្រង់ គឺជាវិធីសាស្ត្រពិចារណាស៊ីជម្រៅ៖ ដំបូងប្រៀបដូចជាការចោលភ្នែកក្រឡេកមើលផ្កាយ៉ាងរហ័សក្នុងពេលកំពុងបំផាយលើខ្នងសេះអ៊ីចឹង បន្ទាប់មកក៏ពិនិត្យមើលលម្អិត ហើយក្រោយមកទៀត គឺការបន្សុទ្ធសេចក្ដីលម្អិតនោះទាំងស្រុង ដែលធ្វើឱ្យមនុស្សភ្ញាក់ផ្អើល។ មនុស្សព្យាយាមបន្លំព្រះជាម្ចាស់ដោយគិតថា បើពួកគេអាចទ្រាំឱ្យផុតរហូតដល់ពេលដែលពួកគេឈានដល់ចំណុចមួយជាក់លាក់នោះ ព្រះជាម្ចាស់នឹងសព្វព្រះហឫទ័យ។ តាមការពិតទៅ តើព្រះជាម្ចាស់អាចសព្វព្រះហឫទ័យនឹងការដែលមនុស្សខំប្រឹងទ្រាំឱ្យផុតនេះ យ៉ាងដូចម្ដេច? ដើម្បីសម្រេចឱ្យបានផលល្អប្រសើរ ព្រះជាម្ចាស់ធ្វើការតាមរយៈបង្កភាពភ្ញាក់ផ្អើលដល់មនុស្ស តាមរយៈការវាយបកក្នុងពេលដែលពួកគេមិនដឹងខ្លួន ការនេះធ្វើឱ្យពួកគេមានចំណេះដឹងអំពីព្រះប្រាជ្ញាញាណរបស់ទ្រង់កាន់តែច្បាស់ និងយល់ដឹងពីភាពសុចរិត ឫទ្ធានុភាព និងនិស្ស័យដែលមិនអាចប្រមាថបានរបស់ទ្រង់កាន់តែខ្លាំង។

សព្វថ្ងៃ ព្រះជាម្ចាស់បានចាប់ផ្ដើមការប្រោសឱ្យមនុស្សបានគ្រប់លក្ខណ៍ជាផ្លូវការហើយ។ ដើម្បីឱ្យបានគ្រប់លក្ខណ៍ មនុស្សត្រូវតែឆ្លងកាត់ការបើកសម្ដែង ការជំនុំជម្រះ និងការវាយផ្ចាលដោយបន្ទូលរបស់ទ្រង់ ពួកគេត្រូវឆ្លងកាត់ទុក្ខលំបាក និងការបន្សុទ្ធដោយព្រះបន្ទូលរបស់ទ្រង់ (ដូចជា ទុក្ខលំបាករបស់អ្នកស៊ីឈ្នួល) ហើយពួកគេត្រូវតែអាចទ្រាំទ្រនឹងការល្បងលនៃសេចក្ដីស្លាប់។ អត្ថន័យរបស់វាគឺ នៅក្នុងពេលកំពុងជំនុំជម្រះ ពេលកំពុងវាយផ្ចាល និងការល្បងលដោយព្រះជាម្ចាស់ មនុស្សណាដែលពិតជាប្រកាន់ខ្ជាប់តាមបំណងព្រះហឫទ័យព្រះជាម្ចាស់បាន អ្នកនោះនឹងអាចសរសើរតម្កើងព្រះជាម្ចាស់ពីទីជម្រៅនៃដួងចិត្តបស់ពួកគេ ព្រមទាំងស្ដាប់បង្គាប់ព្រះជាម្ចាស់ ហើយលះបង់ខ្លួនឯងបានទាំងស្រុង ទាំងស្រឡាញ់ព្រះជាម្ចាស់ ដោយដួងចិត្តស្មោះត្រង់ ឥតងាករេ និងបរិសុទ្ធ បែបនេះទើបជាមនុស្សគ្រប់លក្ខណ៍ ហើយជាកិច្ចការដែលព្រះជាម្ចាស់ចង់ធ្វើ និងជាកិច្ចការដែលទ្រង់នឹងសម្រេចបានប្រាកដណាស់។ មនុស្សមិនគួរប្រញាប់សន្និដ្ឋានវិធីសាស្ត្រដែលព្រះជាម្ចាស់ធ្វើការដោយខ្វះការពិចារណាឡើយ។ ពួកគេគួរតាមរកច្រកចូលទៅក្នុងជីវិតប៉ុណ្ណោះបានហើយ។ នេះគឺជាមូលដ្ឋានគ្រឹះ។ ចូរកុំពិនិត្យពិច័យវិធីសាស្ត្រដែលព្រះធ្វើការឱ្យល្អិតល្អន់រហូតពេក ការធ្វើបែបនេះនឹងរារាំងដល់ក្ដីសង្ឃឹមនាពេលអនាគតរបស់អ្នក។ តើអ្នកធ្លាប់បានឃើញវិធីសាស្ត្រដែលព្រះជាម្ចាស់ធ្វើការច្រើនប៉ុនណាហើយ? តើអ្នកស្ដាប់បង្គាប់បានប៉ុនណាហើយ? តើអ្នកបានទទួលប៉ុនណាហើយ ពីវិធីសាស្ត្រអនុវត្តកិច្ចការនីមួយៗរបស់ទ្រង់? តើអ្នកព្រមឱ្យព្រះជាម្ចាស់ ធ្វើឱ្យអ្នកគ្រប់លក្ខណ៍ទេ? តើអ្នកប្រាថ្នាចង់គ្រប់លក្ខណ៍ទេ? ទាំងអស់នេះ គឺជាសេចក្ដីដែលអ្នករាល់គ្នាគួរយល់ឱ្យច្បាស់ និងចូលឱ្យដល់។


មនុស្សពុករលួយ មិនអាចតំណាងព្រះជាម្ចាស់បានឡើយ

មនុស្សធ្លាប់រស់នៅក្រោមស្រមោលឥទ្ធិពលនៃសេចក្ដីងងឹត ដោយត្រូវជាប់ចំណងឥទ្ធិពលរបស់សាតាំង មិនអាចគេចចេញបានឡើយ ហើយនិស្ស័យរបស់គេ ដែលត្រូវសាតាំងកែប្រែរួចហើយនោះ ក៏រឹតតែពុករលួយខ្លាំងឡើងៗ។ អាចនិយាយបានថា មនុស្សតែងតែរស់នៅក្នុងនិស្ស័យដ៏ពុករលួយបែបសាតាំងរបស់ខ្លួនជានិច្ច មិនអាចស្រឡាញ់ព្រះជាម្ចាស់ដោយពិតប្រាកដបានឡើយ។ ដូច្នេះហើយ ប្រសិនបើមនុស្សចង់ស្រឡាញ់ព្រះជាម្ចាស់ គេត្រូវតែលះបង់ការរាប់ខ្លួនឯងជាសុចរិត ការរាប់ខ្លួនឯងជាសំខាន់ ភាពក្រអឺតក្រទម ការអួតខ្លួនហួសហេតុ និងលក្ខណៈស្រដៀងគ្នានេះ ពោលគឺគ្រប់យ៉ាងដែលជានិស្ស័យរបស់សាតាំងចេញ។ បើពុំដូច្នោះទេ សេចក្ដីស្រឡាញ់របស់គេ ត្រឹមជាសេចក្ដីស្រឡាញ់មិនបរិសុទ្ធ ជាសេចក្ដីស្រឡាញ់បែបសាតាំង និងជាសេចក្ដីស្រឡាញ់ដែលមិនអាចទទួលបានការពេញព្រះទ័យពីព្រះជាម្ចាស់ជាដាច់ខាត។ គ្មាននរណាម្នាក់ អាចស្រឡាញ់ព្រះជាម្ចាស់ដោយពិតប្រាកដ ដោយមិនឆ្លងកាត់ការប្រោសឱ្យបានគ្រប់លក្ខណ៍ ការបំបាក់ធ្មុង ការលួសកាត់ ការប្រៀនប្រដៅ ការវាយផ្ចាល និងការបន្សុទ្ធពីព្រះវិញ្ញាណបរិសុទ្ធដោយផ្ទាល់នោះទេ។ ប្រសិនបើអ្នកនិយាយថា និស្ស័យរបស់អ្នកមួយចំណែកណានោះ តំណាងឱ្យព្រះជាម្ចាស់ ហើយថាអ្នកពិតជាអាចស្រឡាញ់ព្រះជាម្ចាស់បានយ៉ាងពិតប្រាកដមែន នោះអ្នកជាមនុស្សមានសម្ដីក្រអឺតក្រទម និងជាមនុស្សល្ងង់ខ្លៅហើយ។ មនុស្សបែបនេះ ជាមហាទេវតា! ធម្មជាតិពីកំណើតរបស់មនុស្ស មិនអាចតំណាងឱ្យព្រះជាម្ចាស់ដោយផ្ទាល់បានឡើយ។ គេត្រូវតែជម្រុះចោលនូវធម្មជាតិកំណើតរបស់ខ្លួន តាមរយៈការប្រោសឱ្យបានគ្រប់លក្ខណ៍ពីព្រះជាម្ចាស់ ហើយមានតែតាមរយៈការបង្ហាញការគិតគូរដល់បំណងព្រះហឫទ័យរបស់ព្រះជាម្ចាស់ ការបំពេញតាមបំណងព្រះហឫទ័យរបស់ព្រះជាម្ចាស់ និងការឆ្លងកាត់កិច្ចការរបស់ព្រះវិញ្ញាណបរិសុទ្ធប៉ុណ្ណោះ ទើបការរស់នៅរបស់ពួកគេ ទទួលបានការពេញព្រះទ័យពីព្រះជាម្ចាស់។ អ្នកដែលរស់នៅក្នុងសាច់ឈាមនេះ គ្មាននរណាម្នាក់អាចតំណាងព្រះជាម្ចាស់ដោយផ្ទាល់បានឡើយ លុះត្រាតែគេជាមនុស្សដែលត្រូវព្រះវិញ្ញាណបរិសុទ្ធប្រើប៉ុណ្ណោះ។ ទោះបីជាយ៉ាងណាក៏ដោយ សូម្បីតែគេជាមនុស្សដែលមានលក្ខណៈបែបនេះក្ដី ក៏មិនអាចនិយាយថា និស្ស័យរបស់គេ និងការរស់នៅរបស់គេ តំណាងឱ្យព្រះជាម្ចាស់ទាំងស្រុងបានដែរ។ អាចនិយាយបានត្រឹមថា ការរស់នៅរបស់គេ ត្រូវបានព្រះវិញ្ញាណបរិសុទ្ធដឹកនាំតែប៉ុណ្ណោះ។ និស្ស័យរបស់មនុស្សបែបនេះ មិនអាចតំណាងឱ្យព្រះជាម្ចាស់បានទេ។

ទោះបីជានិស្ស័យរបស់មនុស្ស ត្រូវបានព្រះជាម្ចាស់តម្រូវទុកជាមុន នេះជាការពិតមិនអាចប្រកែកបាន ហើយអាចចាត់ទុកជារឿងវិជ្ជមាន ក៏ពិតមែន តែនិស្ស័យនោះត្រូវសាតាំងកែប្រែអស់ហើយ ដូច្នេះហើយនិស្ស័យរបស់មនុស្សទាំងមូល គឺជានិស្ស័យរបស់សាតាំង។ មនុស្សខ្លះនិយាយថា និស្ស័យរបស់ព្រះជាម្ចាស់ គឺធ្វើអ្វីៗដោយត្រង់ៗ មួយគឺមួយពីរគឺពីរ ហើយថាពួកគេក៏ធ្វើកិច្ចការដោយបែបនេះ និងមានចរិតដូចគ្នានេះដែរ ហេតុនេះហើយទើបពួកគេនិយាយថា និស្ស័យរបស់ពួកគេតំណាងឱ្យព្រះជាម្ចាស់។ តើមនុស្សទាំងនេះ ជាមនុស្សបែបណា? តើនិស្ស័យពុករលួយបែបសាតាំង អាចតំណាងឱ្យព្រះជាម្ចាស់បានទេ? អ្នកណាដែលប្រកាសថា និស្ស័យរបស់ពួកគេតំណាងឱ្យព្រះជាម្ចាស់ អ្នកនោះប្រមាថដល់ព្រះជាម្ចាស់ និងមើលងាយព្រះវិញ្ញាណបរិសុទ្ធហើយ! វិធីសាស្ត្រដែលព្រះវិញ្ញាណបរិសុទ្ធធ្វើការ បង្ហាញថា កិច្ចការរបស់ព្រះជាម្ចាស់នៅលើផែនដី គឺជាកិច្ចការនៃការយកឈ្នះតែមួយគត់។ បែបនេះហើយទើបនិស្ស័យពុករលួយបែបសាតាំងដ៏ច្រើនរបស់មនុស្ស នៅមិនទាន់បានបន្សុទ្ធរួចរាល់នៅឡើយទេ ហើយការរស់នៅរបស់ពួកគេ ក៏នៅតែជារូបភាពរបស់សាតាំងដដែល។ វាជាអ្វីដែលមនុស្សជឿថាល្អ និងតំណាងឱ្យទង្វើខាងសាច់ឈាមរបស់មនុស្ស។ បើនិយាយឱ្យចំទៅ និស្ស័យបែបនោះគឺតំណាងឱ្យសាតាំងវិញទេ មិនអាចតំណាងឱ្យព្រះជាម្ចាស់បានជាដាច់ខាត។ បើទោះជាមានមនុស្សណាម្នាក់ស្រឡាញ់ព្រះជាម្ចាស់ខ្លាំងរហូតដល់ថ្នាក់គេអាចសោយសុខនឹងជីវិតស្ថានសួគ៌នៅផែនដីនេះបាន អាចដល់ថ្នាក់និយាយថា៖ «ឱព្រះជាម្ចាស់អើយ! ទូលបង្គំស្រឡាញ់ទ្រង់យ៉ាងណា ក៏មិនល្មមដែរ» និងបានឈានដល់ពិភពខ្ពស់បំផុតក៏ដោយ ក៏នៅតែមិនអាចនិយាយបានថា គេរស់នៅដូចជាព្រះជាម្ចាស់ ឬជាតំណាងព្រះជាម្ចាស់បានឡើយ ដ្បិតសារជាតិរបស់មនុស្ស មិនដូចជាសារជាតិរបស់ព្រះជាម្ចាស់ទេ ហើយមនុស្សមិនអាចរស់នៅដូចជាព្រះជាម្ចាស់ឡើយ ក៏រឹតតែមិនអាចក្លាយជាព្រះជាម្ចាស់បានដែរ។ អ្វីដែលព្រះវិញ្ញាណបរិសុទ្ធបានដឹកនាំមនុស្សឱ្យរស់នៅ គឺស្របតាមសេចក្ដីតម្រូវរបស់ព្រះជាម្ចាស់ចំពោះមនុស្សតែប៉ុណ្ណោះ។

គ្រប់សកម្មភាព និងទង្វើទាំងអស់របស់សាតាំង ត្រូវបង្ហាញឱ្យឃើញតាមរយៈខ្លួនមនុស្ស។ សព្វថ្ងៃនេះ គ្រប់ទាំងសកម្មភាព និងទង្វើរបស់មនុស្ស គឺជាការបង្ហាញឱ្យឃើញពីលក្ខណៈសាតាំង ហេតុដូច្នេះហើយ មិនអាចតំណាងព្រះជាម្ចាស់បានទេ។ មនុស្សជារូបតំណាងរបស់សាតាំង ចំណែកនិស្ស័យរបស់មនុស្សមិនអាចតំណាងឱ្យនិស្ស័យរបស់ព្រះជាម្ចាស់បានទេ។ មនុស្សខ្លះមានចរិតល្អ។ ព្រះជាម្ចាស់អាចធ្វើកិច្ចការខ្លះតាមរយៈចរិតរបស់មនុស្សបែបនេះ ហើយកិច្ចការដែលពួកគេធ្វើ ត្រូវព្រះវិញ្ញាណបរិសុទ្ធដឹកនាំ។ ប៉ុន្ដែ និស្ស័យរបស់ពួកគេមិនអាចតំណាងព្រះជាម្ចាស់បានឡើយ។ កិច្ចការដែលព្រះជាម្ចាស់ធ្វើលើពួកគេ គឺគ្មានអ្វីក្រៅពីការសហការ និងការពង្រីកបន្ថែមលើកិច្ចការដែលមានស្រាប់នៅក្នុងខ្លួនពួកគេនោះទេ។ មិនថាជាពួកហោរាកាលពីយុគសម័យមុនៗ ឬជាមនុស្សដែលព្រះជាម្ចាស់បានប្រើនោះទេ គ្មាននរណាម្នាក់អាចតំណាងព្រះជាម្ចាស់ដោយផ្ទាល់បានឡើយ។ មនុស្សបែរមកស្រឡាញ់ព្រះជាម្ចាស់ដោយសារកាលៈទេសៈបង្ខំប៉ុណ្ណោះ ហើយគ្មាននរណាម្នាក់ខំប្រឹងប្រែងសហការដោយការស្ម័គ្រចិត្តឡើយ។ តើមានចំណុចវិជ្ជមានអ្វីខ្លះ? អ្វីៗគ្រប់យ៉ាង ដែលមកអំពីព្រះជាម្ចាស់ដោយផ្ទាល់ សុទ្ធតែវិជ្ជមានទាំងអស់។ ក៏ប៉ុន្តែនិស្ស័យរបស់មនុស្ស ត្រូវបានសាតាំងកែប្រែអស់ហើយ និងមិនអាចតំណាងព្រះជាម្ចាស់បានទេ។ មានតែសេចក្តីស្រឡាញ់ ការសុខចិត្តរងទុក្ខ សេចក្តីសុចរិត ការចុះចូល ការបន្ទាបខ្លួន និងការលាក់បាំងរបស់ព្រះជាម្ចាស់ដែលយកកំណើតជាមនុស្សប៉ុណ្ណោះ ទើបអាចតំណាងឱ្យព្រះជាម្ចាស់ដោយផ្ទាល់បាន។ នេះគឺដោយសារតែពេលដែលទ្រង់យាងមក គឺទ្រង់យាងមកដោយគ្មានធម្មជាតិមានបាប ហើយមកអំពីព្រះជាម្ចាស់ដោយផ្ទាល់ ដោយពុំមានការកែប្រែពីសាតាំងឡើយ។ ព្រះយេស៊ូវ គ្រាន់តែស្ថិតក្នុងសភាពដូចគ្នានៃសាច់ឈាមដែលមានបាបប៉ុណ្ណោះ តែទ្រង់មិនតំណាងអំពើបាបនោះទេ។ ហេតុនេះហើយ សកម្មភាព ទង្វើ និងព្រះបន្ទូលរបស់ទ្រង់ តាំងពីដើមមកដល់មុនពេលដែលទ្រង់សម្រេចកិច្ចការទ្រង់តាមរយៈការត្រូវគេឆ្កាង (រួមទាំងគ្រាដែលទ្រង់ត្រូវគេឆ្កាងផង) សុទ្ធតែតំណាងឱ្យព្រះជាម្ចាស់ផ្ទាល់។ គំរូរបស់ព្រះយេស៊ូវ គ្រប់គ្រាន់នឹងបញ្ជាក់ថា មនុស្សណាក៏ដោយដែលមាននិស្ស័យមានបាប មិនអាចតំណាងព្រះជាម្ចាស់បានទេ ហើយអំពើបាបរបស់មនុស្ស តំណាងឱ្យអារក្សសាតាំង។ ដូច្នេះ អាចនិយាយបានថា អំពើបាបមិនតំណាងឱ្យព្រះជាម្ចាស់ទេ ហើយព្រះជាម្ចាស់ក៏គ្មានអំពើបាបដែរ។ សូម្បីតែកិច្ចការដែលព្រះវិញ្ញាណបរិសុទ្ធធ្វើនៅក្នុងខ្លួនមនុស្ស ក៏អាចចាត់ទុកត្រឹមជាកិច្ចការដែលដឹកនាំដោយព្រះវិញ្ញាណបរិសុទ្ធប៉ុណ្ណោះ មិនអាចនិយាយថា កិច្ចការដែលមនុស្សធ្វើ ជំនួសព្រះជាម្ចាស់បានឡើយ។ ឱ្យតែពាក់ព័ន្ធនឹងមនុស្ស មិនថាអំពើបាប ឬនិស្ស័យរបស់ពួកគេទេ គឺមិនតំណាងឱ្យព្រះជាម្ចាស់ឡើយ។ បើពិនិត្យមើលពីកិច្ចការដែលព្រះវិញ្ញាណបរិសុទ្ធបានធ្វើចំពោះមនុស្ស តាំងពីអតីតកាលរហូតមកដល់សព្វថ្ងៃនេះ គេឃើញថា មនុស្សអាចរស់នៅគ្រប់ការទាំងអស់បានគឺដោយសារព្រះវិញ្ញាណបរិសុទ្ធបានធ្វើកិច្ចការមកលើពួកគេ។ ក្រោយពីត្រូវព្រះវិញ្ញាណបរិសុទ្ធលួសកាត់ និងប្រៀនប្រដៅរួច មានមនុស្សតិចតួចណាស់ ដែលអាចរស់នៅតាមសេចក្តីពិតនេះបាន។ នេះមានន័យថា មានតែកិច្ចការរបស់ព្រះវិញ្ញាណបរិសុទ្ធប៉ុណ្ណោះ គ្មានការសហការរបស់មនុស្សឡើយ។ ពេលនេះ តើអ្នកយល់ច្បាស់ទេ? ដូច្នេះ តើអ្នកនឹងត្រូវខំប្រឹងសហការជាមួយទ្រង់ និងបំពេញភារកិច្ចរបស់ខ្លួនយ៉ាងដូចម្ដេច នៅពេលដែលព្រះវិញ្ញាណបរិសុទ្ធបំពេញកិច្ចការ?


ការបម្រើសាសនា ត្រូវតែផាត់ចោលជាដាច់ខាត

តាំងពីដើមដំបូងដែលកិច្ចការរបស់ព្រះជាម្ចាស់បានចាប់ផ្ដើមនៅទូទាំងសាកលលោកមក ព្រះអង្គបានតម្រូវទុកមនុស្សជាច្រើនជាមុនរួចស្រេចដើម្បីបម្រើទ្រង់ ដោយរាប់ទាំងមនុស្សមកពីគ្រប់ដំណើរជីវិតផង។ គោលបំណងរបស់ទ្រង់ គឺដើម្បីបំពេញតាមបំណងព្រះហឫទ័យរបស់ទ្រង់ និងដើម្បីធ្វើឱ្យកិច្ចការរបស់ទ្រង់នៅលើផែនដី បានសម្រេចទៅយ៉ាងរលូន។ នេះគឺជាគោលបំណងរបស់ព្រះជាម្ចាស់ក្នុងការរើសតាំងមនុស្សឱ្យបម្រើទ្រង់។ មនុស្សគ្រប់រូបដែលបម្រើព្រះជាម្ចាស់ ត្រូវតែយល់ពីបំណងព្រះហឫទ័យរបស់ទ្រង់។ គឺកិច្ចការរបស់ទ្រង់នេះហើយ ដែលធ្វើឱ្យមនុស្សមើលឃើញពីព្រះប្រាជ្ញាញាណ និងសព្វានុភាពរបស់ព្រះជាម្ចាស់ ព្រមទាំងគោលការណ៍នៃកិច្ចការរបស់ទ្រង់នៅលើផែនដីបានកាន់តែច្បាស់។ ព្រះជាម្ចាស់ពិតជាបានយាងមកកាន់ផែនដីដើម្បីបំពេញកិច្ចការរបស់ទ្រង់មែន ដើម្បីភ្ជាប់ទំនាក់ទំនងជាមួយមនុស្ស ដើម្បីឱ្យពួកគេអាចស្គាល់កិច្ចការរបស់ទ្រង់បានកាន់តែច្បាស់។ សព្វថ្ងៃ មានមនុស្សមួយក្រុមពោលគឺអ្នករាល់គ្នានេះឯង ដែលមានសំណាងបានបម្រើព្រះដ៏ជាក់ស្ដែង។ នេះពិតជាព្រះពរដ៏ច្រើនឥតគណនាសម្រាប់អ្នករាល់គ្នា ដែលព្រះជាម្ចាស់បានរើសតាំងអ្នករាល់គ្នាឡើង។ ព្រះជាម្ចាស់តែងតែមានគោលការណ៍របស់ទ្រង់នៅក្នុងការរើសតាំងមនុស្សឱ្យបម្រើទ្រង់។ ការបម្រើព្រះជាម្ចាស់មិនមែនជារឿងសាមញ្ញគួរឱ្យសប្បាយរីករាយ ដូចអ្វីដែលមនុស្សស្រមើស្រមៃឡើយ។ សព្វថ្ងៃនេះ អ្នករាល់គ្នាមើលឃើញហើយថា មនុស្សទាំងអស់ដែលបម្រើនៅចំពោះព្រះភក្រ្តព្រះជាម្ចាស់ គឺពួកគេបម្រើទ្រង់ដោយសារតែពួកគេមានការណែនាំពីព្រះជាម្ចាស់ និងមានកិច្ចការរបស់ព្រះវិញ្ញាណបរិសុទ្ធ និងដោយសារតែពួកគេជាមនុស្សដែលស្វែងរកសេចក្ដីពិត។ លក្ខខណ្ឌទាំងនេះតិចតួចណាស់សម្រាប់អ្នកដែលបម្រើព្រះនោះ។

ការបម្រើព្រះជាម្ចាស់ មិនមែនជាកិច្ចការសាមញ្ញឡើយ។ អ្នកណាដែលមិនទាន់បានផ្លាស់ប្ដូរនិស្ស័យពុករលួយរបស់ខ្លួននៅឡើយទេនោះ មិនអាចបម្រើព្រះជាម្ចាស់បានទេ។ ប្រសិនបើនិស្ស័យរបស់អ្នកមិនទាន់បានវិនិច្ឆ័យ និងវាយផ្ចាលពីព្រះបន្ទូលរបស់ព្រះជាម្ចាស់ទេ នោះនិស្ស័យរបស់អ្នក នៅតែតំណាងឱ្យសាតាំងដដែល ហើយការបម្រើព្រះរបស់អ្នក គឺផ្អែកតាមនិស្ស័យបែបសាតាំង ដែលនេះបញ្ជាក់ថា អ្នកបម្រើព្រះគ្រាន់តែដើម្បីបង្ហាញចេតនាល្អប៉ុណ្ណោះ។ អ្នកបម្រើព្រះជាម្ចាស់ទៅតាមចរិតពីកំណើតរបស់អ្នក និងតាមចំណង់ចំណូលចិត្តផ្ទាល់ខ្លួនអ្នក។ ជាងនេះទៅទៀត អ្នកតែងតែគិតថា កិច្ចការដែលអ្នកព្រមធ្វើនោះ គឺសុទ្ធតែជាកិច្ចការដែលគាប់ព្រះហឫទ័យព្រះជាម្ចាស់ទាំងអស់ ហើយកិច្ចការដែលអ្នកមិនចង់ធ្វើ គឺសុទ្ធតែជាកិច្ចការដែលព្រះជាម្ចាស់ស្អប់។ ដូច្នេះ អ្នកក៏ធ្វើកិច្ចការគ្រប់យ៉ាងទៅតាមចំណង់ចំណូលចិត្តផ្ទាល់ខ្លួនរបស់អ្នកទាំងស្រុង។ តើទង្វើបែបនេះ អាចរាប់ថាជាការបម្រើព្រះជាម្ចាស់បានដែរឬទេ? នៅទីបំផុត និស្ស័យជីវិតរបស់អ្នកនឹងគ្មានការផ្លាស់ប្តូរសូម្បីតែបន្តិចសោះឡើយ តែផ្ទុយទៅវិញ ការបម្រើព្រះរបស់អ្នក កាន់តែធ្វើឱ្យអ្នកមានចិត្តរឹងរូសខ្លាំងឡើង ហេតុនេះ អ្នកក៏ប្រកាន់ខ្ជាប់តាមនិស្ស័យពុករលួយរបស់ខ្លួនដោយបែបនេះ។ ហេតុនេះហើយទើបអ្នកបង្កើតជាច្បាប់ទម្លាប់នៅក្នុងបម្រើព្រះជាម្ចាស់ ដែលភាគច្រើនផ្អែកលើចរិតផ្ទាល់ខ្លួនរបស់អ្នក និងផ្អែកលើបទពិសោធដែលទទួលបានពីការបម្រើព្រះតាមនិស្ស័យផ្ទាល់ខ្លួនរបស់អ្នក។ ទាំងនេះជាបទពិសោធ និងជាមេរៀនរបស់មនុស្ស ជាទស្សនៈវិជ្ជានៃការរស់នៅរបស់មនុស្សនៅក្នុងពិភពលោកនេះ។ មនុស្សដែលមានលក្ខណៈបែបនេះ អាចចាត់ថ្នាក់ជាពួកផារីស៊ី និងជាអ្នកដឹកនាំសាសនាបាន។ ប្រសិនបើពួកគេមិនភ្ញាក់ខ្លួន និងប្រែចិត្តទេ នោះពួកគេនឹងក្លាយជាព្រះគ្រីស្ទក្លែងក្លាយ និងជាពួកទទឹងនឹងព្រះគ្រីស្ទ ដែលបោកបញ្ឆោតមនុស្សនៅគ្រាចុងក្រោយមិនខាន។ ព្រះគ្រីស្ទក្លែងក្លាយ និងពួកទទឹងនឹងព្រះគ្រីស្ទដែលគេនិយាយនោះ នឹងលេចមកពីក្នុងចំណោមមនុស្សប្រភេទនេះឯង។ ប្រសិនបើអ្នកណាដែលបម្រើព្រះជាម្ចាស់ ធ្វើតាមចរិតផ្ទាល់របស់គេ និងប្រព្រឹត្តទៅតាមបំណងរបស់គេផ្ទាល់ អ្នកនោះនឹងប្រឈមនឹងការផាត់ចោលនៅពេលណាមួយជាក់ជាមិនខាន។ អ្នកណាដែលប្រើបទពិសោធរាប់សិបឆ្នាំដែលខ្លួនទទួលបានពីការបម្រើព្រះ ដើម្បីយកឈ្នះចិត្តមនុស្ស ដើម្បីបង្រៀននិងគ្រប់គ្រងមនុស្ស និងដើម្បីឱ្យបានខ្ពស់មុខខ្ពស់មាត់ តែមិនដែលកែប្រែចិត្ត មិនដែលលន់តួបាប និងមិនដែលលះបង់ប្រយោជន៍ពីមុខតំណែងរបស់ខ្លួនទេនោះ មនុស្សទាំងនេះនឹងត្រូវដួលចុះនៅចំពោះព្រះជាម្ចាស់មិនខាន។ ពួកគេជាប្រភេទមនុស្សដូចជាប៉ុលដែរ ដែលចូលចិត្តអួតអាងអំពីឋានៈបុណ្យសក្តិខ្ពង់ខ្ពស់របស់ខ្លួន និងសម្ញែងពីគុណសម្បត្តិរបស់ពួកគេ។ ព្រះជាម្ចាស់នឹងមិនប្រោសមនុស្សបែបនេះឱ្យបានគ្រប់លក្ខណ៍ឡើយ។ ការបម្រើព្រះបែបនេះ គឺជាការជ្រៀតជ្រែកដល់កិច្ចការរបស់ព្រះជាម្ចាស់វិញទេ។ មនុស្សតែងតែប្រកាន់ខ្ជាប់ទៅនឹងទម្លាប់ចាស់។ ពួកគេប្រកាន់ខ្ជាប់ទៅនឹងសញ្ញាណចាស់ៗ ទៅនឹងអ្វីគ្រប់យ៉ាងដែលកន្លងហួសទៅ។ នេះហើយគឺជាឧបសគ្គដ៏ធំក្នុងការបម្រើព្រះជាម្ចាស់របស់ពួកគេនោះ។ ប្រសិនបើអ្នកមិនអាចលះបង់អ្វីទាំងនេះបានទេ នោះវានឹងនៅរួបរឹតជីវិតរបស់អ្នកទាំងមូលមិនខាន។ ទោះបីនៅពេលអ្នកបម្រើព្រះជាម្ចាស់ អ្នកប្រឹងរត់ដល់បាក់ជើង ឬធ្វើការធ្ងន់ដល់បាក់ខ្នង ឬទោះបីអ្នកត្រូវស្លាប់ដោយសារតែជំនឿរបស់អ្នកក៏ដោយ ក៏ទ្រង់នឹងមិនសរសើរអ្នកសូម្បីបន្តិចណាដែរ។ ផ្ទុយទៅវិញ ទ្រង់នឹងមានបន្ទូលថា អ្នកជាមនុស្សប្រព្រឹត្តអាក្រក់។

ចាប់ពីថ្ងៃនេះតទៅ ព្រះជាម្ចាស់នឹងប្រោសអ្នកដែលគ្មានសញ្ញាណសាសនាឱ្យបានគ្រប់លក្ខណ៍ជាផ្លូវការ ជាអ្នកដែលព្រមលះបង់អ្វីដែលជារបស់ចាស់ផ្ទាល់ខ្លួនចោល និងជាអ្នកដែលស្ដាប់បង្គាប់ព្រះជាម្ចាស់ដោយស្មោះអស់ពីចិត្ត។ ព្រះអង្គនឹងប្រោសឱ្យអ្នកដែលស្រេកឃ្លានព្រះបន្ទូលរបស់ព្រះជាម្ចាស់បានគ្រប់លក្ខណ៍។ មនុស្សទាំងអស់នេះគួរតែក្រោកឡើង និងបម្រើព្រះជាម្ចាស់។ ព្រះជាម្ចាស់មានមានព្រះប្រាជ្ញាញាណពេញបរិបូរគ្មានទីបញ្ចប់ និងគ្មានដែនកំណត់។ កិច្ចការដ៏អស្ចារ្យនិងព្រះបន្ទូលដ៏មានតម្លៃរបស់ទ្រង់ កំពុងរង់ចាំឱ្យមនុស្សកាន់តែច្រើនឡើងៗត្រេកអរទទួលយក។ បច្ចុប្បន្ននេះ អ្នកដែលមានសញ្ញាណសាសនា អ្នកដែលអួតអាងពីឋានៈ និងអ្នកដែលមិនអាចលះបង់ខ្លួនឯងបាន នឹងពិបាកទទួលយកអ្វីៗដែលថ្មីទាំងនេះណាស់។ ព្រះវិញ្ញាណបរិសុទ្ធគ្មានឱកាសប្រោសឱ្យមនុស្សទាំងនេះបានគ្រប់លក្ខណ៍ឡើយ។ ប្រសិនបើមនុស្សម្នាក់ គ្មានការតាំងចិត្តក្នុងការស្ដាប់បង្គាប់ ហើយគ្មានការស្រេកឃ្លានព្រះបន្ទូលរបស់ព្រះជាម្ចាស់ទេ នោះពួកគេគ្មានផ្លូវនឹងទទួលយកអ្វីៗដែលថ្មីទាំងនេះទេ។ ពួកគេនឹងកាន់តែបះបោរខ្លាំងឡើង កាន់តែមានល្បិចកល ហើយចុងបញ្ចប់ ពួកគេនឹងដើរនៅលើផ្លូវខុសមិនខាន។ ក្នុងការបំពេញកិច្ចការរបស់ទ្រង់នៅពេលនេះ ព្រះជាម្ចាស់នឹងលើកមនុស្សជាច្រើននាក់ថែមទៀត ជាអ្នកដែលស្រឡាញ់ទ្រង់ពិតប្រាកដ និងជាអ្នកដែលអាចទទួលយកពន្លឺថ្មីបាន ហើយទ្រង់នឹងកាត់បន្ថយអ្នកដឹកនាំសាសនាណាដែលអួតអាងពីឋានៈរបស់ខ្លួនចេញឱ្យអស់។ ចំពោះមនុស្សណាដែលរឹងត្អឹង មិនចង់ផ្លាស់ប្រែ គឺទ្រង់មិនត្រូវការពួកគេសូម្បីតែម្នាក់ណាឡើយ។ តើអ្នកចង់ក្លាយជាមនុស្សម្នាក់ក្នុងចំណោមមនុស្សទាំងនេះដែរឬទេ? តើអ្នកបម្រើព្រះជាម្ចាស់ទៅតាមចំណង់ចំណូលចិត្តផ្ទាល់ខ្លួន ឬក៏តាមអ្វីដែលព្រះជាម្ចាស់តម្រូវ? ចំណុចនេះ អ្នកត្រូវតែដឹងដោយខ្លួនឯង។ តើអ្នកជាអ្នកដឹកនាំសាសនាម្នាក់ ឬក៏ជាទារកទើបនឹងកើត ដែលត្រូវព្រះជាម្ចាស់ប្រោសឱ្យបានគ្រប់លក្ខណ៍? តើការបម្រើព្រះរបស់អ្នកទទួលបានការសរសើរពីព្រះវិញ្ញាណបរិសុទ្ធច្រើនប៉ុនណា? តើព្រះជាម្ចាស់មិនយកព្រះទ័យទៅចាំពីការបម្រើរបស់អ្នកនោះច្រើនប៉ុនណា? តាមរយៈការបម្រើព្រះជាម្ចាស់រាប់សិបឆ្នាំមកនេះ តើជីវិតរបស់អ្នកបានផ្លាស់ប្ដូរច្រើនប៉ុនណាហើយ? តើអ្នកដឹងច្បាស់អំពីចំណុចទាំងអស់នេះដែរឬទេ? ប្រសិនបើអ្នកមានសេចក្តីជំនឿពិតប្រាកដមែន នោះអ្នកនឹងលះបង់សញ្ញាណសាសនាចាស់ៗរបស់អ្នកកាលពីមុនចោល ហើយអាចបម្រើព្រះជាម្ចាស់បានកាន់តែប្រសើរជាងមុនតាមរបៀបថ្មីមួយមិនខាន។ ឥឡូវនេះ ក្រោកឈរក៏មិនទាន់ហួសពេលដែរ។ សញ្ញាណសាសនាចាស់ៗ អាចធ្វើឱ្យជីវិតរបស់មនុស្ស្មម្នាក់ទាំងមូល ត្រូវអសារបង់បាន។ បទពិសោធដែលមនុស្សម្នាក់ទទួលបាន អាចឱ្យគេឃ្លាតឆ្ងាយពីព្រះជាម្ចាស់ ហើយធ្វើអ្វីតាមតែអំពើចិត្តរបស់គេបាន។ ប្រសិនបើអ្នកមិនលះបង់អ្វីទាំងនេះចោលទេ នោះវានឹងក្លាយជាថ្មជំពប់ជើងដែលរារាំងដល់ការរីកចម្រើននៅក្នុងជីវិតរបស់អ្នកមិនខាន។ ព្រះជាម្ចាស់តែងប្រោសអ្នកដែលបម្រើទ្រង់ឱ្យបានគ្រប់លក្ខណ៍ ហើយមិនងាយផាត់ពួកគេចោលឡើយ។ ប្រសិនបើអ្នកពិតជាទទួលយកការជំនុំជម្រះ និងការវាយផ្ចាលពីបន្ទូលរបស់ព្រះជាម្ចាស់មែន ប្រសិនបើអ្នកអាចលះបង់ការអនុវត្ត និងក្បួនច្បាប់សាសនាចាស់ៗចោលបាន ហើយឈប់ប្រើសញ្ញាណសាសនាចាស់គំរឹលជាខ្នាតដើម្បីវាស់ព្រះបន្ទូលរបស់ព្រះជាម្ចាស់ក្នុងពេលសព្វថ្ងៃនេះ នោះអ្នកនឹងមានអនាគតមិនខាន។ ប៉ុន្តែ ប្រសិនបើអ្នកប្រកាន់ខ្ជាប់តាមវិធីចាស់ ប្រសិនបើអ្នកនៅតែឱ្យតម្លៃវាខ្លាំងដដែល នោះអ្នកគ្មានផ្លូវត្រូវបានសង្គ្រោះឡើយ។ ព្រះជាម្ចាស់មិនឱ្យតម្លៃមនុស្សបែបនេះទេ។ ប្រសិនបើអ្នកពិតជាចង់ឱ្យព្រះជាម្ចាស់ប្រោសអ្នកឱ្យបានគ្រប់លក្ខណ៍មែន នោះអ្នកត្រូវតែតាំងចិត្តលះបង់អ្វីៗទាំងអស់កាលពីមុនចេញ។ បើទោះបីជាអ្វីៗដែលបានធ្វើកាលពីមុននោះត្រូវក៏ដោយ ហើយទោះបីវាជាកិច្ចការរបស់ព្រះជាម្ចាស់ក៏ដោយ ក៏អ្នកត្រូវតែលះបង់ និងឈប់ប្រកាន់ខ្ជាប់តាមកិច្ចការនោះដែរ។ ទោះបីដឹងច្បាស់ថាកិច្ចការនោះជាកិច្ចការរបស់ព្រះវិញ្ញាណបរិសុទ្ធ ជាកិច្ចការដែលព្រះវិញ្ញាណបរិសុទ្ធធ្វើផ្ទាល់ក៏ដោយ ក៏នៅថ្ងៃនេះ អ្នកត្រូវតែលះបង់កិច្ចការនោះចោលដែឬ។ ដាច់ខាត អ្នកមិនត្រូវប្រកាន់តាមកិច្ចការនោះទៀតទេ។ ព្រះជាម្ចាស់តម្រូវឱ្យធ្វើបែបនេះ។ អ្វីៗគ្រប់យ៉ាងត្រូវតែផ្លាស់ថ្មីវិញ។ នៅក្នុងកិច្ចការនិងព្រះបន្ទូលរបស់ព្រះជាម្ចាស់ ទ្រង់មិនដែលមានបន្ទូលសម្អាងទៅលើរឿងចាស់ៗដែលកន្លងហួសទៅហើយទេ ហើយទ្រង់ក៏មិនជីកកកាយពីរឿងរ៉ាវចាស់ៗដែរ។ ព្រះជាម្ចាស់ជាព្រះដែលតែងតែថ្មីជានិច្ច និងមិនដែលចាស់ឡើយ ហើយទ្រង់មិនទាំងប្រកាន់តាមព្រះបន្ទូលរបស់ទ្រង់ផ្ទាល់កាលពីអតីតកាលផង។ ចំណុចនេះសបញ្ជាក់់ឱ្យឃើញថា ព្រះជាម្ចាស់មិនគោរពតាមក្បួនច្បាប់ណាមួយឡើយ។ ដូច្នេះ ក្នុងនាមជាមនុស្សម្នាក់ ប្រសិនបើអ្នកតែងតែប្រកាន់ខ្ជាប់ទៅនឹងរឿងពីអតីតកាល ប្រសិនបើអ្នកមិនព្រមលះបង់វាចោលទេ ហើយប្រណិប័តន៍យ៉ាងខ្ជាប់ខ្ជួនទៅតាមក្បួនច្បាប់ ចំណែកឯព្រះជាម្ចាស់វិញ លែងប្រើមធ្យោបាយដែលទ្រង់បានប្រើពីមុនដើម្បីបំពេញកិច្ចការទ្រង់ទៀតនោះ ដូច្នេះ តើពាក្យសម្ដី និងសកម្មភាពរបស់អ្នក មិនមែនជាការរំខានទេឬអ្វី? តើអ្នកមិនមែនក្លាយជាសត្រូវរបស់ព្រះជាម្ចាស់ទេឬអ្វី? តើអ្នកព្រមឱ្យជីវិតរបស់អ្នកទាំងមូលប្រែជាក្រឡាប់ចក្រ និងត្រូវបំផ្លាញដោយសារតែវិធីចាស់គំរឹលទាំងនេះដែរទេ? អ្វីៗដែលចាស់គំរឹលទាំងអស់នេះ នឹងធ្វើឱ្យអ្នកក្លាយជាមនុស្សម្នាក់ដែលរារាំងដល់កិច្ចការរបស់ព្រះជាម្ចាស់។ តើអ្នកចង់ក្លាយជាមនុស្សបែបនេះមែនទេ? ប្រសិនបើអ្នកពិតជាមិនចង់ក្លាយជាមនុស្សបែបនេះទេ ដូច្នេះ ចូរប្រញាប់បញ្ឈប់ទង្វើដែលអ្នកកំពុងធ្វើ ហើយបកក្រោយ ចាប់ផ្ដើមសាជាថ្មីវិញ។ ព្រះជាម្ចាស់នឹងមិនចងចាំពីការបម្រើរបស់អ្នកកាលពីអតីតកាលឡើយ។


អ្នកគួរតែចុះចូលនឹងព្រះជាម្ចាស់ នៅក្នុងជំនឿដែលអ្នកជឿដល់ទ្រង់

ហេតុអ្វីបានជាអ្នកជឿលើព្រះជាម្ចាស់? មនុស្សភាគច្រើនត្រូវស្រឡាំងកាំង ដោយសារតែសំណួរនេះ។ ពួកគេតែងតែមានទស្សនៈពីរផ្ទុយគ្នាស្រឡះអំពីព្រះដ៏ជាក់ស្ដែង និងព្រះជាម្ចាស់ដែលគង់នៅស្ថានសួគ៌ ហើយការនេះបង្ហាញថា ពួកគេជឿទៅលើព្រះជាម្ចាស់ មិនមែនដើម្បីស្ដាប់បង្គាប់ទ្រង់ឡើយ ប៉ុន្តែដើម្បីទទួលបានផលប្រយោជន៍ណាមួយ ឬដើម្បីឱ្យបានរួចខ្លួនពីទុក្ខវេទនា ដែលកើតពីគ្រោះមហន្តរាយតែប៉ុណ្ណោះ។ ទាល់តែបែបនេះ ទើបពួកគេស្ដាប់បង្គាប់ខ្លះ។ ការស្ដាប់បង្គាប់របស់គេមានលក្ខខណ្ឌ ហើយគេធ្វើឡើងដោយបង្ខំចិត្ត ទាំងគិតដល់ប្រយោជន៍របស់គេ។ បើដូច្នេះ ហេតុអ្វីក៏អ្នកជឿលើព្រះជាម្ចាស់? ប្រសិនបើអ្នកជឿដើម្បីតែផលប្រយោជន៍ និងដើម្បីសម្រេចជោគវាសនារបស់ខ្លួន នោះកុំជឿព្រះអង្គល្អជាង។ សេចក្តីជំនឿបែបនេះ គឺជាការបញ្ឆោតខ្លួនឯង ជាការធានាដល់ខ្លួនឯង និងជាការកោតសរសើរដល់ខ្លួនឯង។ ប្រសិនបើសេចក្តីជំនឿរបស់អ្នក មិនត្រូវបានសង់ឡើងពីលើគ្រឹះនៃការស្ដាប់បង្គាប់ព្រះជាម្ចាស់ទេ នៅទីបំផុត អ្នកនឹងត្រូវដាក់ទោសចំពោះការទាស់ទទឹងនឹងទ្រង់វិញមិនខាន។ អស់អ្នកណាដែលមិនព្យាយាមស្ដាប់បង្គាប់ព្រះជាម្ចាស់នៅក្នុងសេចក្តីជំនឿរបស់គេ គឺទាស់ទទឹងនឹងទ្រង់ហើយ។ ព្រះជាម្ចាស់បង្គាប់ឱ្យមនុស្សស្វែងរកសេចក្តីពិត ឱ្យគេស្រេកឃ្លានព្រះបន្ទូលរបស់ទ្រង់ ឱ្យគេហូប និងផឹកពីព្រះបន្ទូលទ្រង់ ហើយប្រតិបត្តិតាមព្រះបន្ទូលទាំងនោះ ដើម្បីឱ្យគេអាចសម្រេចបាននូវការស្ដាប់បង្គាប់តាមព្រះជាម្ចាស់។ ប្រសិនបើចំណុចទាំងនេះ គឺជាចេតនាដ៏ពិតរបស់អ្នក នោះព្រះជាម្ចាស់នឹងច្បាស់ជាលើកអ្នកឡើង ហើយទ្រង់នឹងសម្ដែងព្រះគុណរបស់ទ្រង់ដល់អ្នកជាប្រាកដ។ ការនេះគ្មានអ្វីដែលត្រូវសង្ស័យ និងប្រែប្រួលបានឡើយ។ ប្រសិនបើអ្នកគ្មានចេតនាស្ដាប់បង្គាប់ព្រះជាម្ចាស់ ហើយអ្នកមានគោលបំណងផ្សេង ដូច្នេះ គ្រប់យ៉ាងដែលអ្នកនិយាយនិងធ្វើ គឺទាំងពាក្យអធិស្ឋានរបស់អ្នកនៅចំពោះព្រះជាម្ចាស់ ព្រមទាំងគ្រប់ទង្វើរបស់អ្នក នឹងក្លាយជាការទាស់ទទឹងនឹងទ្រង់ជាក់ជាមិនខាន។ អ្នកប្រហែលជាមនុស្សម្នាក់ដែលនិយាយស្ដីទន់ភ្លន់ និងមានចរិតស្លូតបូត គ្រប់ទង្វើនិងកាយវិការរបស់អ្នកអាចមើលទៅមានភាពរម្យទម ហើយអ្នកអាចធ្វើខ្លួនដូចជាមនុស្សម្នាក់ដែលស្ដាប់បង្គាប់ ប៉ុន្តែពេលដែលនិយាយដល់ចេតនា និងទស្សនៈរបស់អ្នកចំពោះសេចក្តីជំនឿលើព្រះជាម្ចាស់វិញ គ្រប់យ៉ាងដែលអ្នកធ្វើ សុទ្ធតែទាស់ទទឹងនឹងព្រះជាម្ចាស់ គ្រប់យ៉ាងដែលអ្នកធ្វើ សុទ្ធតែអាក្រក់ទាំងអស់។ មនុស្សដែលមើលទៅស្ដាប់បង្គាប់ដូចជាសត្វចៀម ប៉ុន្តែដួងចិត្តរបស់គេពេញដោយចេតនាអាក្រក់ គឺប្រៀបដូចជាសត្វចចកដែលពាក់ស្បែកចៀមដូច្នោះដែរ។ ពួកគេប្រមាថព្រះជាម្ចាស់ដោយផ្ទាល់ ហើយព្រះអង្គនឹងមិនត្រាប្រណីដល់ពួកគេណាម្នាក់ឡើយ។ ព្រះវិញ្ញាណបរិសុទ្ធនឹងបើកសម្ដែងពីពួកគេម្ដងម្នាក់ៗ ហើយបង្ហាញដល់មនុស្សគ្រប់គ្នាឱ្យឃើញថា ពួកមនុស្សកំពុត ច្បាស់ជាត្រូវព្រះវិញ្ញាណបរិសុទ្ធស្អប់ខ្ពើម និងបដិសេធជាមិនខាន។ ចូរកុំបារម្ភឡើយ៖ ព្រះជាម្ចាស់នឹងគិតបញ្ជី ហើយចាត់ការជាមួយនឹងពួកគេម្នាក់ៗវិញមិនខាន។

ការបង្កើតទំនាក់ទំនងធម្មតាជាមួយព្រះជាម្ចាស់ គឺពិតជាសំខាន់ខ្លាំងណាស់

ប្រសិនបើអ្នកចង់បង្កើតទំនាក់ទំនងធម្មតាជាមួយព្រះជាម្ចាស់ អ្នកត្រូវបង្វែរដួងចិត្តរបស់អ្នកទៅរកព្រះជាម្ចាស់។ មានមូលដ្ឋាននេះជាបង្អែកហើយ ពេលនោះ អ្នកនឹងមានទំនាក់ទំនងធម្មតាជាមួយមនុស្សដទៃទៀតជាក់ជាមិនខាន។ ប្រសិនបើអ្នកគ្មានទំនាក់ទំនងធម្មតាជាមួយព្រះជាម្ចាស់ទេ នោះទោះអ្នកខំរក្សាទំនាក់ទំនងរបស់អ្នកជាមួយអ្នកដទៃយ៉ាងណាក៏ដោយ មិនថាអ្នកខិតខំព្យាយាមខ្លាំងប៉ុនណា ឬមិនថាអ្នកខំប្រឹងប្រែងច្រើនប៉ុនណានោះទេ ក៏វាទាំងអស់គ្រាន់តែជាទស្សនវិជ្ជានៃការរស់នៅក្នុង​លោកិយរបស់មនុស្សប៉ុណ្ណោះ។ អ្នកនឹងរក្សាបានឋានៈរបស់ខ្លួននៅក្នុងចំណោមមនុស្ស ហើយទទួលបានការសរសើរតាមរយៈការយល់ឃើញ និងទស្សនវិជ្ជារបស់មនុស្ស ជាជាងការបង្កើតទំនាក់ទំនងធម្មតារវាងបុគ្គលនិងបុគ្គលស្របតាមព្រះបន្ទូលរបស់ព្រះជាម្ចាស់។ ប្រសិនបើអ្នកពុំផ្តោតសំខាន់លើទំនាក់ទំនងរបស់អ្នកជាមួយនឹងមនុស្សដទៃទេ តែបែរជារក្សាទំនាក់ទំនងធម្មតាជាមួយនឹងព្រះជាម្ចាស់វិញ ហើយអ្នកព្រមប្រគល់ដួងចិត្តរបស់អ្នកថ្វាយដល់ព្រះជាម្ចាស់ និងរៀនចុះចូលនឹងទ្រង់ នោះទំនាក់ទំនងជាមួយគ្រប់មនុស្សទាំងអស់ នឹងក្លាយជាធម្មតាដោយឯកឯងផងដែរ។ ពេលនោះ ទំនាក់ទំនងទាំងអស់នេះ នឹងមិនមែនបង្កើតឡើងដោយឈរលើមូលដ្ឋានខាងសាច់ឈាមនោះទេ ប៉ុន្តែត្រូវបានបង្កើតឡើងដោយផ្អែកលើមូលដ្ឋាននៃសេចក្តីស្រឡាញ់របស់ព្រះជាម្ចាស់វិញ។ អ្នកនឹងសឹងតែគ្មានទំនាក់ទំនងខាងសាច់ឈាមជាមួយអ្នកដទៃណាសោះតែម្ដង ប៉ុន្តែ នឹងមានការប្រកបគ្នាក្នុងកម្រិតខាងវិញ្ញាណ ក៏ដូចជាសេចក្តីស្រឡាញ់ចំពោះគ្នាទៅវិញទៅមក ការលួងលោម និងមានការទំនុកបម្រុងឱ្យរវាងគ្នានឹងគ្នា។ អ្វីទាំងអស់នេះ គឺធ្វើឡើងដោយផ្អែកលើមូលដ្ឋាននៃសេចក្ដីប្រាថ្នាចង់បំពេញតាមបំណងព្រះហឫទ័យរបស់ព្រះជាម្ចាស់។ ទំនាក់ទំនងទាំងនេះ មិនមែនរក្សាបានដោយការពឹងផ្អែកលើទស្សនវិជ្ជានៃការរស់នៅក្នុង​លោកិយរបស់មនុស្សឡើយ ប៉ុន្តែត្រូវបានបង្កើតឡើងដោយឯកឯងនៅពេលអ្នកមានអារម្មណ៍នៃបន្ទុកដើម្បីព្រះជាម្ចាស់។ ទំនាក់ទំនងទាំងនោះមិនតម្រូវឱ្យមានការខំប្រឹងប្រែងរបស់មនុស្សណាមួយឡើយ ហើយ អ្នកគ្រាន់តែអនុវត្តវាទៅតាមគោលការណ៍នៃព្រះបន្ទូលរបស់ព្រះជាម្ចាស់ទៅបានហើយ។ តើអ្នកសុខចិត្តគិតគូរពីបំណងព្រះហឫទ័យរបស់ព្រះជាម្ចាស់ដែរឬទេ? តើអ្នកសុខចិត្តធ្វើជាបុគ្គលដែល «គ្មានហេតុផល» នៅចំពោះព្រះជាម្ចាស់ដែរឬទេ? តើអ្នកសុខចិត្តប្រគល់ដួងចិត្តរបស់អ្នកថ្វាយដល់ព្រះជាម្ចាស់ទាំងស្រុង និងឈប់គិតពីតួនាទីរបស់អ្នកនៅក្នុងចំណោមមនុស្សផងទាំងពួងដែរឬទេ? ក្នុងចំណោមមនុស្សផងទាំងពួងដែលអ្នកប្រាស្រ័យទាក់ទងជាមួយ តើអ្នកមានទំនាក់ទំនងល្អជាងគេបំផុតជាមួយអ្នកណាដែរ? តើអ្នកមានទំនាក់ទំនងអាក្រក់បំផុតជាមួយអ្នកណាដែរ? តើទំនាក់ទំនងរបស់អ្នកជាមួយអ្នកដទៃធម្មតាដែរឬទេ? តើអ្នកប្រព្រឹត្តដាក់មនុស្សទាំងអស់ ដោយស្មើភាពគ្នាដែរឬទេ? តើអ្នករក្សាទំនាក់ទំនងរបស់អ្នកជាមួយអ្នកដទៃ ស្របទៅតាមទស្សនវិជ្ជាសម្រាប់ការប្រព្រឹត្តិខាង​លោកិយរបស់អ្នកមែនទេ? ឬមួយតើទំនាក់ទំនងនោះ ត្រូវបានបង្កើតឡើងដោយផ្អែកលើមូលដ្ឋាននៃសេចក្តីស្រឡាញ់របស់ព្រះជាម្ចាស់មែនទេ? នៅពេលមនុស្សមិនបានប្រគល់ដួងចិត្តរបស់ពួកគេថ្វាយដល់ព្រះជាម្ចាស់ទេ នោះវិញ្ញាណរបស់ពួកគេប្រែជាល្ងីល្ងើ ស្ពឹកស្រពន់ និងគ្មានសតិ។ មនុស្សបែបនេះ នឹងមិនដែលយល់ពីបន្ទូលរបស់ព្រះជាម្ចាស់នោះទេ ហើយក៏មិនដែលមានទំនាក់ទំនងធម្មតាជាមួយព្រះជាម្ចាស់ដែរ ហើយពួកគេនឹងមិនដែលសម្រេចនូវការផ្លាស់ប្ដូរនិស្ស័យរបស់ពួកគេឡើយ។ ការផ្លាស់ប្តូរនិស្ស័យរបស់មនុស្សម្នាក់ គឺជាដំណើរនៃការប្រគល់ដួងចិត្តរបស់គេទាំងស្រុងថ្វាយដល់ព្រះជាម្ចាស់ និងជាការទទួលនូវការបំភ្លឺ និងការស្រាយបំភ្លឺពីបន្ទូលរបស់ព្រះជាម្ចាស់។ កិច្ចការរបស់ព្រះជាម្ចាស់ អនុញ្ញាតឱ្យមនុស្សបានចូលទៅក្នុងយ៉ាងសកម្ម ហើយក៏អនុញ្ញាតឱ្យពួកគេបោះបង់នូវផ្នែកអវិជ្ជមានផ្ទាល់ខ្លួនពួកគេចោលផងដែរ ក្រោយពីពួកគេបានស្គាល់ខ្លួនឯងរួចហើយ។ នៅពេលដែលអ្នកប្រគល់ដួងចិត្តរបស់អ្នកថ្វាយដល់ព្រះជាម្ចាស់ នោះអ្នកនឹងមានអារម្មណ៍ដឹងគ្រប់ពេលថា វិញ្ញាណរបស់អ្នកត្រូវបានបំផុសចិត្ត និងដឹងពីគ្រប់ផ្នែកនៃការបំភ្លឺ និងការស្រាយបំភ្លឺពីព្រះជាម្ចាស់។ ប្រសិនបើអ្នកបន្តធ្វើបែបនេះទៀត នោះបន្តិចម្ដងៗ អ្នកនឹងបានចូលទៅក្នុងមាគ៌ាមួយដែលត្រូវព្រះវិញ្ញាណបរិសុទ្ធប្រោសឱ្យបានគ្រប់លក្ខណ៍មិនខាន។ កាលណាចិត្តរបស់អ្នកកាន់តែស្ងប់នៅចំពោះព្រះជាម្ចាស់ នោះវិញ្ញាណរបស់អ្នកនឹងកាន់តែឆាប់ដឹង និងកាន់តែល្អិតល្អន់ ហើយវិញ្ញាណរបស់អ្នកនឹងកាន់តែអាចដឹងពីវិធីដែលព្រះវិញ្ញាណបរិសុទ្ធបណ្ដាលចិត្តមិនខាន ហើយទំនាក់ទំនងរបស់អ្នកជាមួយព្រះជាម្ចាស់ ក៏កាន់តែធម្មតាដែរ។ ទំនាក់ទំនងធម្មតារវាងបុគ្គលនិងបុគ្គល ត្រូវបង្កើតឡើងផ្អែកលើមូលដ្ឋាននៃការបង្វែរដួងចិត្តរបស់ពួកគេទៅរកព្រះជាម្ចាស់ មិនមែនតាមរយៈការខំប្រឹងប្រែងរបស់មនុស្សឡើយ។ ប្រសិនបើក្នុងចិត្តរបស់មនុស្ស គ្មានព្រះជាម្ចាស់ទេ នោះទំនាក់ទំនងរបស់ពួកគេជាមួយអ្នកដទៃ គឺគ្រាន់តែជាទំនាក់ទំនងខាងសាច់ឈាមតែប៉ុណ្ណោះ។ ទំនាក់ទំនងទាំងនេះ មិនមែនជាទំនាក់ទំនងធម្មតាទេ គឺជាការបំពេញនូវចំណង់ស្រើបស្រាល ហើយព្រះជាម្ចាស់ស្អប់ខ្ពើមទំនាក់ទំនងបែបនេះណាស់។ ប្រសិនបើអ្នកនិយាយថា វិញ្ញាណរបស់អ្នកត្រូវបានបំផុសរួចហើយ ប៉ុន្តែអ្នកព្រមប្រកបគ្នាតែជាមួយមនុស្សដែលអ្នកចូលចិត្ត និងមនុស្សដែលគោរព ហើយអ្នកមានគំនិតអគតិ និងបដិសេធមិនព្រមនិយាយជាមួយមនុស្សដែលអ្នកស្អប់ នៅពេលពួកគេមកស្វែងរកអ្នក ចំណុចនេះកាន់តែបញ្ជាក់បន្ថែមទៀតថា អ្នកកំពុងត្រូវអារម្មណ៍របស់ខ្លួនត្រួតត្រា ហើយអ្នកគ្មានទំនាក់ទំនងធម្មតាជាមួយព្រះជាម្ចាស់ទាល់តែសោះ។ នេះបង្ហាញថា អ្នកកំពុងតែប៉ុនប៉ងបោកបញ្ឆោតព្រះជាម្ចាស់ និងកំពុងលាក់បាំងភាពស្មោគគ្រោករបស់អ្នកហើយ។ អ្នកប្រហែលជាអាចចែករំលែកការយល់ដឹងរបស់អ្នកបានខ្លះ ក៏ប៉ុន្តែ ប្រសិនបើអ្នកមានចេតនាមិនត្រឹមត្រូវទេ នោះគ្រប់យ៉ាងដែលអ្នកធ្វើ គឺល្អបានត្រឹមតែស្ដង់ដារបស់មនុស្សប៉ុណ្ណោះ ហើយព្រះជាម្ចាស់នឹងមិនសរសើរអ្នកឡើយ។ អ្វីដែលជំរុញឱ្យអ្នកធ្វើកិច្ចការ គឺខាងសាច់ឈាម មិនមែនដោយសារបន្ទុករបស់ព្រះជាម្ចាស់ឡើយ។ អ្នកស័ក្តិសមនឹងឱ្យព្រះជាម្ចាស់ប្រើបាន លុះត្រាណាតែអ្នកអាចធ្វើចិត្តឱ្យស្ងប់នៅចំពោះព្រះជាម្ចាស់ និងមានទំនាក់ទំនងធម្មតាជាមួយមនុស្សទាំងឡាយណាដែលស្រឡាញ់ទ្រង់។ ប្រសិនបើអ្នកអាចធ្វើបែបនេះបាន នោះមិនថាអ្នកប្រាស្រ័យទាក់ទងជាមួយអ្នកដទៃដោយរបៀបណានោះទេ ក៏អ្នកនឹងមិនធ្វើអ្វីតាមទស្សនវិជ្ជាសម្រាប់ការប្រព្រឹត្តិខាង​លោកិយដែរ តែអ្នកនឹងគិតគូរពីបន្ទុករបស់ព្រះជាម្ចាស់ និងរស់នៅចំពោះព្រះជាម្ចាស់វិញ។ ក្នុងចំណោមអ្នករាល់គ្នា តើមានមនុស្សប្រភេទនេះច្រើនប៉ុនណា? តើទំនាក់ទំនងរបស់អ្នកជាមួយអ្នកដទៃ ពិតជាធម្មតាមែនដែរឬទេ? តើទំនាក់ទំនងទាំងនោះ ត្រូវបានបង្កើតឡើងដោយផ្អែកលើមូលដ្ឋានអ្វីដែរ? តើនៅក្នុងខ្លួនអ្នក មានទស្សនវិជ្ជាសម្រាប់ការប្រព្រឹត្តិខាង​លោកិយច្រើនប៉ុនណា? តើអ្នកបានបោះបង់ទស្សនវិជ្ជាទាំងនោះចោលហើយឬនៅ? ប្រសិនបើអ្នកមិនអាចបង្វែរដួងចិត្តរបស់អ្នកទៅរកព្រះជាម្ចាស់បានទាំងស្រុងទេ នោះអ្នកមិនមកពីព្រះជាម្ចាស់ឡើយ តែមក​ពីសាតាំងវិញ ហើយចុងក្រោយ អ្នកនឹងត្រឡប់ទៅរកសាតាំង ហើយអ្នកមិនស័ក្តិសមនឹងធ្វើជារាស្រ្តរបស់ព្រះជាម្ចាស់នោះទេ។ អ្នកត្រូវយកចិត្តទុកដាក់ពិនិត្យពិច័យចំណុចទាំងនេះឱ្យល្អិតល្អន់ទើបបាន។


ជីវិតខាងវិញ្ញាណបែបធម្មតា នាំមនុស្សមកលើផ្លូវត្រូវ

អ្នករាល់គ្នាទើបតែបានដើរលើចំណែកដ៏តូចមួយនៃផ្លូវជីវិតជាអ្នកជឿលើព្រះជាម្ចាស់ប៉ុណ្ណោះ ហើយអ្នករាល់គ្នាមិនទាន់បានដើរតាមផ្លូវត្រូវនៅឡើយទេ ដូច្នេះអ្នករាល់គ្នាស្ថិតនៅឆ្ងាយពីបទដ្ឋានរបស់ព្រះជាម្ចាស់នៅឡើយ។ ឥឡូវនេះ ឋានៈរបស់អ្នករាល់គ្នាមិនល្មមនឹងការទាមទាររបស់ទ្រង់នោះឡើយ។ ដោយសារតែលក្ខណសម្បត្តិនិងធម្មជាតិពុករលួយរបស់អ្នករាល់គ្នា អ្នករាល់គ្នាតែងតែប្រព្រឹត្តចំពោះកិច្ចការរបស់ព្រះដោយធ្វេសប្រហែស។ អ្នកមិនប្រព្រឹត្តចំពោះកិច្ចការនេះ ដោយយកចិត្តទុកដាក់ទេ។ នេះជាចំណុចខ្វះខាតដ៏ធ្ងន់ធ្ងរបំផុតរបស់អ្នករាល់គ្នា។ ជាការពិតណាស់ គ្មាននរណាម្នាក់អាចដឹងច្បាស់ពីផ្លូវដែលព្រះវិញ្ញាណបរិសុទ្ធដើរនោះឡើយ។ អ្នករាល់គ្នាភាគច្រើន មិនយល់ពីផ្លូវនេះ ហើយមិនអាចមើលឃើញផ្លូវនេះច្បាស់លាស់នោះទេ។ លើសពីនេះទៅទៀត អ្នករាល់គ្នាភាគច្រើន មិនបានគិតខ្វល់ពីរឿងនេះទេ ហើយអ្នករឹតតែមិនយកចិត្តទុកដាក់លើរឿងនេះទៀត។ ប្រសិនបើអ្នករាល់គ្នានៅតែបន្តរស់នៅ ដោយមិនអើពើនឹងកិច្ចការរបស់ព្រះវិញ្ញាណបរិសុទ្ធបែបនេះ នោះផ្លូវដែលអ្នករាល់គ្នាដើរ ក្នុងនាមជាអ្នកជឿលើព្រះជាម្ចាស់ នឹងត្រូវអាសារបង់។ នេះគឺដោយសារតែអ្នករាល់គ្នាមិនបានធ្វើអ្វីគ្រប់យ៉ាង អស់ពីលទ្ធភាពរបស់ខ្លួន ដើម្បីព្យាយាមបំពេញតាមបំណងព្រះហឫទ័យរបស់ព្រះជាម្ចាស់ និងដោយសារតែអ្នករាល់គ្នាមិនសហការល្អជាមួយព្រះជាម្ចាស់។ មិនមែនព្រះជាម្ចាស់មិនបានធ្វើកិច្ចការមកលើអ្នក ឬព្រះវិញ្ញាណបរិសុទ្ធមិនបានពាល់ចិត្តអ្នកនោះទេ។ គឺដោយសារតែអ្នកធ្វេសប្រហែស រហូតដល់អ្នកមិនយកចិត្តទុកដាក់លើកិច្ចការរបស់ព្រះវិញ្ញាណបរិសុទ្ធ។ អ្នកត្រូវតែបង្វែរស្ថានភាពនេះភ្លាមៗ ហើយដើរតាមផ្លូវដែលព្រះវិញ្ញាណបរិសុទ្ធដឹកនាំមនុស្សលោក។ នេះគឺជាប្រធានបទគោល សម្រាប់ថ្ងៃនេះ។ «ផ្លូវដែលព្រះវិញ្ញាណបរិសុទ្ធដឹកនាំ» សំដៅទៅលើការទទួលការបំភ្លឺក្នុងវិញ្ញាណ មានចំណេះដឹងអំពីព្រះបន្ទូលរបស់ព្រះជាម្ចាស់ ទទួលបានភាពច្បាស់លាស់នៅលើផ្លូវខាងមុខ អាចចូលទៅរកសេចក្តីពិតដោយសន្សឹមៗ និងមានចំណេះកាន់តែច្រើនអំពីព្រះជាម្ចាស់។ ជាបឋម ផ្លូវដែលព្រះវិញ្ញាណបរិសុទ្ធដឹកនាំមនុស្សលោក គឺជាផ្លូវឆ្ពោះទៅរកការយល់ដឹងកាន់តែច្បាស់ពីព្រះបន្ទូលរបស់ព្រះជាម្ចាស់ ដោយមិនងាករេនិងការយល់ខុស ហើយអ្នកដែលដើរតាមផ្លូវនោះ ក៏ដើរត្រង់ទៅមុខ។ ដើម្បីសម្រចបាននូវចំណុចនេះ អ្នករាល់គ្នានឹងត្រូវធ្វើកិច្ចការឱ្យស្របនឹងព្រះជាម្ចាស់ ស្វែងរកផ្លូវដែលត្រឹមត្រូវដើម្បីអនុវត្ត ហើយដើរតាមផ្លូវដែលដឹកនាំដោយព្រះវិញ្ញាណបរិសុទ្ធ។ កត្តានេះពាក់ព័ន្ធនឹងកិច្ចសហការពីខាងមនុស្សលោក៖ ពោលគឺអ្វីដែលអ្នករាល់គ្នាត្រូវធ្វើដើម្បីបំពេញតាមសេចក្ដីតម្រូវរបស់ព្រះជាម្ចាស់ដែលទ្រង់ចង់បានពីអ្នករាល់គ្នា និងរបៀបដែលអ្នកត្រូវប្រព្រឹត្ដ ដើម្បីដើរនៅលើផ្លូវត្រូវនៃជំនឿលើព្រះជាម្ចាស់។

ការបោះជំហានឆ្ពោះទៅលើផ្លូវដែលដឹកនាំដោយព្រះវិញ្ញាណបរិសុទ្ធ អាចនឹងមើលទៅហាក់ដូចជាស្មុគស្មាញ ប៉ុន្តែនៅពេលអ្នកយល់ច្បាស់ពីផ្លូវនៃការអនុវត្ត អ្នកនឹងឃើញថា វាកាន់តែងាយស្រួល។ ការពិតគឺថា មនុស្សមានសមត្ថភាពធ្វើគ្រប់យ៉ាងដែលព្រះជាម្ចាស់បានទាមទារពីពួកគេ មិនដូចជាទ្រង់កំពុងព្យាយាមបង្រៀនសត្វជ្រូកឱ្យហោះនោះទេ។ ក្នុងគ្រប់ស្ថានភាពទាំងអស់ ព្រះជាម្ចាស់ព្យាយាមដោះស្រាយបញ្ហារបស់មនុស្ស និងដោះស្រាយកង្វល់របស់ពួកគេ។ អ្នករាល់គ្នាត្រូវតែយល់អំពីរឿងនេះ សូមកុំយល់ខុសពីព្រះជាម្ចាស់ឱ្យសោះ។ មនុស្សត្រូវបានដឹកនាំ ស្របតាមព្រះបន្ទូលរបស់ព្រះជាម្ចាស់នៅតាមផ្លូវដែលព្រះវិញ្ញាណបរិសុទ្ធដើរ។ ដូចដែលបានរៀបរាប់ពីមុន អ្នកត្រូវតែថ្វាយដួងចិត្តរបស់អ្នកដល់ព្រះជាម្ចាស់។ នេះគឺជាតម្រូវការដែលត្រូវបំពេញជាមុន សម្រាប់ការដើរលើផ្លូវដែលព្រះវិញ្ញាណបរិសុទ្ធដឹកនាំ។ អ្នកត្រូវធ្វើដូចនេះដើម្បីចូលទៅផ្លូវដែលត្រូវ។ តើមនុស្សម្នាក់បំពេញកិច្ចការនៃការថ្វាយដួងចិត្តដល់ព្រះជាម្ចាស់ដោយបញ្ញាចិត្ត បានយ៉ាងដូចម្តេច? នៅក្នុងជីវិតប្រចាំថ្ងៃរបស់អ្នករាល់គ្នា នៅពេលដែលអ្នករាល់គ្នាស្គាល់កិច្ចការរបស់ព្រះជាម្ចាស់ ហើយអធិស្ឋានដល់ទ្រង់ គឺអ្នកធ្វើដោយប្រហែស អ្នកអធិស្ឋានដល់ព្រះជាម្ចាស់ ទាំងពេលអ្នកកំពុងធ្វើការ។ តើការនេះអាចត្រូវចាត់ទុកបានថាជាការថ្វាយដួងចិត្តដល់ព្រះជាម្ចាស់ដែរឬទេ? អ្នកកំពុងគិតអំពីបញ្ហាគ្រួសារ ឬកិច្ចការខាងសាច់ឈាម។ អ្នកតែងតែមានគំនិតពីរ។ តើនេះអាចត្រូវបានចាត់ទុកថា ជាការធ្វើឱ្យចិត្តស្ងប់ក្នុងព្រះវត្តមានរបស់ព្រះជាម្ចាស់ដែរឬទេ? នេះក៏ព្រោះតែដួងចិត្តរបស់អ្នកតែងតែជាប់រវល់នឹងកិច្ចការខាងក្រៅ ហើយមិនអាចវិលត្រឡប់ទៅរកព្រះជាម្ចាស់វិញបាន។ ប្រសិនបើអ្នកចង់ឱ្យដួងចិត្តរបស់អ្នកមានភាពសុខសាន្តពិតប្រាកដនៅចំពោះព្រះជាម្ចាស់ នោះអ្នកត្រូវតែធ្វើកិច្ចសហការ ដោយសម្បជញ្ញៈ។ នេះមានន័យថា អ្នករាល់គ្នានីមួយៗ ត្រូវតែមានពេលវេលាសម្រាប់ការថ្វាយបង្គំផ្ទាល់ខ្លួនរបស់អ្នក ដែលជាពេលវេលាដែលអ្នកទុកមនុស្ស កម្មវិធីនានា និងរបស់ផ្សេងៗគ្នានៅដោយឡែក ហើយដាក់ដួងចិត្ត និងធ្វើឱ្យខ្លួនឯងស្ងប់ នៅចំពោះព្រះភក្រ្តនៃព្រះជាម្ចាស់។ មនុស្សគ្រប់គ្នាត្រូវរក្សាកំណត់ត្រារៀងៗខ្លួនអំពីការថ្វាយបង្គំផ្ទាល់ខ្លួន ដោយកត់ត្រាចំណេះដឹងរបស់ពួកគេអំពីព្រះបន្ទូលរបស់ព្រះជាម្ចាស់ និងរបៀបដែលវិញ្ញាណរបស់ពួកគេត្រូវបានពាល់ចិត្ត មិនថាវាមានអត្ថន័យជ្រាលជ្រៅ ឬរាក់កំផែលនោះទេ។ មនុស្សគ្រប់គ្នា ត្រូវតែមានដួងចិត្តស្ងប់ស្ងៀមនៅចំពោះព្រះភក្រ្តនៃព្រះដោយមានស្មារតី។ ប្រសិនបើអ្នកអាចលះបង់មួយម៉ោង ឬពីរម៉ោងរាល់ថ្ងៃ សម្រាប់ជីវិតខាងវិញ្ញាណដ៏ពិតប្រាកដ នោះជីវិតរបស់អ្នកនៅថ្ងៃនោះនឹងមានអារម្មណ៍ថា មានខ្លឹមសារ ហើយដួងចិត្តអ្នកនឹងភ្លឺថ្លា ហើយមានភាពច្បាស់លាស់។ ប្រសិនបើអ្នករស់នៅក្នុងជីវិតខាងព្រលឹងវិញ្ញាណប្រភេទនេះ ជារៀងរាល់ថ្ងៃនោះ ដួងចិត្តអ្នកនឹងអាចត្រឡប់ជាកម្មសិទ្ធិរបស់ព្រះជាម្ចាស់បានកាន់តែច្រើន វិញ្ញាណអ្នកនឹងកាន់តែរឹងមាំទៅៗ ស្ថានភាពអ្នកនឹងប្រសើរឡើងឥតឈប់ឈរ អ្នកនឹងមានសមត្ថភាពកាន់តែច្រើន ក្នុងការដើរលើផ្លូវដែលព្រះវិញ្ញាណបរិសុទ្ធដឹកនាំ ហើយព្រះជាម្ចាស់នឹងប្រទានពរកាន់តែច្រើនឡើងដល់អ្នក។ គោលបំណងនៃជីវិតខាងវិញ្ញាណរបស់អ្នករាល់គ្នា គឺដើម្បីទទួលបានវត្តមាននៃព្រះវិញ្ញាណបរិសុទ្ធដោយដឹងខ្លួន មិនមែនដើម្បីកាន់តាមច្បាប់ ឬធ្វើពិធីសាសនាទេ តែដើម្បីប្រព្រឹត្ដស្របតាម ព្រះជាម្ចាស់ដោយពិតប្រាកដ ដើម្បីលត់ដំខ្លួនអ្នកដោយពិតប្រាកដ នេះជាអ្វីដែលមនុស្សគួរធ្វើ ដូច្នេះ អ្នករាល់គ្នាគួរធ្វើបែបនេះ ដោយការប្រឹងប្រែងជាទីបំផុត។ កាលណាកិច្ចសហការរបស់អ្នកកាន់តែល្អ ហើយអ្នកកាន់តែខំប្រឹងប្ដូរផ្ដាច់ នោះចិត្តរបស់អ្នកនឹងកាន់តែអាចវិលមករកព្រះជាម្ចាស់ ហើយអ្នកនឹងអាចធ្វើឱ្យចិត្តអ្នកស្ងប់នៅចំពោះទ្រង់បានកាន់តែប្រសើរ។ គង់ដល់ពេលមួយ ព្រះជាម្ចាស់នឹងទទួលបានដួងចិត្តរបស់អ្នកទាំងស្រុង។ គ្មាននរណាម្នាក់អាចបង្វែរ ឬចាប់យកដួងចិត្តអ្នកបានទេ ហើយអ្នកនឹងក្លាយជាកម្មសិទ្ធិរបស់ព្រះជាម្ចាស់ទាំងស្រុង។ ប្រសិនបើអ្នកដើរតាមផ្លូវនេះ នោះព្រះបន្ទូលរបស់ព្រះជាម្ចាស់នឹងត្រូវបានបង្ហាញដល់អ្នកគ្រប់ពេលវេលា ហើយបំភ្លឺអ្នកអំពីអ្វីៗទាំងអស់ ដែលអ្នកមិនយល់កត្តានេះ អាចសម្រេចបានតាមរយៈកិច្ចសហការរបស់អ្នក។ នេះជាមូលហេតុដែលព្រះជាម្ចាស់តែងមានព្រះបន្ទូលថា៖ «អស់អ្នកដែលធ្វើស្របនឹងខ្ញុំ ខ្ញុំនឹងឱ្យរង្វាន់ទ្វេដង។» អ្នករាល់គ្នាត្រូវតែមើលឃើញផ្លូវនេះឱ្យច្បាស់។ ប្រសិនបើអ្នកចង់ដើរតាមផ្លូវដែលត្រឹមត្រូវ នោះអ្នករាល់គ្នាត្រូវតែធ្វើអ្វីទាំងអស់ដែលអ្នកអាចធ្វើបាន ដើម្បីផ្គាប់ព្រះហឫទ័យព្រះជាម្ចាស់។ អ្នករាល់គ្នាត្រូវធ្វើអ្វីៗគ្រប់យ៉ាងដែលអ្នកអាចធ្វើបាន ដើម្បីទទួលបានជីវិតខាងវិញ្ញាណ។ នៅពេលចាប់ផ្តើម អ្នកប្រហែលជាមិនអាចទទួលបានលទ្ធផលល្អ នៅក្នុងការខិតខំប្រឹងប្រែងនេះទេ ប៉ុន្តែអ្នកមិនត្រូវបណ្ដោយឱ្យខ្លួនឯងរាថយ ឬដេកលង់លក់ក្នុងភាពអវិជ្ជមាននោះទេ អ្នកត្រូវតែខិតខំប្រឹងប្រែងបន្តទៀត! ពេលដែលអ្នករស់នៅក្នុងជីវិតខាងវិញ្ញាណកាន់តែច្រើននោះ ដួងចិត្តរបស់អ្នកនឹងកាន់តែជាប់នឹងព្រះបន្ទូលរបស់ព្រះជាម្ចាស់ តែងតែយកចិត្តទុកដាក់លើបញ្ហាទាំងនេះជានិច្ច តែងតែទ្រាំទ្របន្ទុកនេះជានិច្ច។ បន្ទាប់ពីនោះ សូមបង្ហាញការពិតពីខាងក្នុងរបស់អ្នកដល់ព្រះជាម្ចាស់តាមរយៈជីវិតខាងវិញ្ញាណរបស់អ្នក។ ទូលទ្រង់ពីអ្វីដែលអ្នកចង់ធ្វើ អ្វីដែលអ្នកកំពុងគិត ការយល់ដឹង និងទស្សនៈរបស់អ្នកអំពីព្រះបន្ទូលរបស់ទ្រង់។ ចូរកុំលាក់អ្វីឱ្យសោះ សូម្បីតែបន្តិច! សូមហាត់រៀននិយាយពាក្យក្នុងចិត្តអ្នក និងបង្ហាញពីអារម្មណ៍ពិតរបស់អ្នកចំពោះព្រះជាម្ចាស់។ ប្រសិនបើវានៅក្នុងដួងចិត្តរបស់អ្នក សូមនិយាយចេញដោយពិតប្រាកដ។ នៅពេលអ្នកនិយាយតាមរបៀបនេះកាន់តែច្រើន នោះអ្នកនឹងមានអារម្មណ៍ថា អ្នកស្រឡាញ់ព្រះជាម្ចាស់កាន់តែខ្លាំង ហើយព្រះជាម្ចាស់នឹងទាញដួងចិត្តអ្នក ទៅកៀកនឹងទ្រង់កាន់ខ្លាំងដែរ។ នៅពេលរឿងនេះកើតឡើង អ្នកនឹងមានអារម្មណ៍ថា អ្នកស្រឡាញ់ព្រះជាម្ចាស់ជាងនរណាៗទាំងអស់។ អ្នកនឹងមិនដែលឃ្លាតឆ្ងាយពីព្រះជាម្ចាស់ឡើយ ទោះបីមានបញ្ហាអ្វីក៏ដោយ។ ប្រសិនបើអ្នកអនុវត្តការថ្វាយបង្គំខ្លីបែបនេះជារៀងរាល់ថ្ងៃ ហើយមិនយកវាចេញពីក្នុងចិត្ត តែចាត់ទុកវាថាជារឿងដែលមានសារៈសំខាន់ខ្លាំងបំផុតក្នុងជីវិតអ្នកវិញ នោះព្រះបន្ទូលរបស់ព្រះជាម្ចាស់នឹងគង់នៅក្នុងដួងចិត្តរបស់អ្នក។ នេះគឺជាអត្ថន័យនៃការដែលត្រូវបានពាល់ចិត្តដោយព្រះវិញ្ញាណបរិសុទ្ធ។ ដួងចិត្តរបស់អ្នកហាក់ដូចជាត្រូវព្រះជាម្ចាស់គ្រប់គ្រងជាប់ជានិច្ច ហាក់ដូចជាអ្វីដែលអ្នកស្រឡាញ់ តែងស្ថិតនៅក្នុងដួងចិត្តរបស់អ្នកជាប់ជានិច្ច។ គ្មាននរណាម្នាក់អាចយកវាចេញពីអ្នកបានទេ។ នៅពេលរឿងនេះកើតឡើង ព្រះជាម្ចាស់ពិតជាគង់នៅខាងក្នុងខ្លួនអ្នក ហើយមានទីអាស្រ័យមួយនៅក្នុងដួងចិត្តរបស់អ្នក។


សេចក្តីសន្យាចំពោះអស់អ្នកដែលត្រូវបានប្រោសឱ្យបានគ្រប់លក្ខណ៍

តើអ្វីទៅជាផ្លូវដែលព្រះជាម្ចាស់ប្រោសឱ្យមនុស្សក្លាយជាគ្រប់លក្ខណ៍? តើរាប់បញ្ចូលកត្តាអ្វីខ្លះ? តើអ្នកស្ម័គ្រចិត្តឱ្យព្រះជាម្ចាស់ប្រោសអ្នកឱ្យបានគ្រប់លក្ខណ៍ដែរឬទេ? តើអ្នកព្រមទទួលយកការជំនុំជម្រះ និងការដាក់ទោសពីទ្រង់ដែរឬទេ? តើអ្នករាល់គ្នាដឹងអ្វីខ្លះអំពីសំណួរទាំងនេះ? ប្រសិនបើអ្នកមិនដឹងថា និយាយដូចម្តេចទេ នេះគឺជាភស្ដុតាងបញ្ជាក់ថា អ្នកនៅតែមិនស្គាល់ពីកិច្ចការរបស់ព្រះជាម្ចាស់បញ្ជាក់ថា អ្នកមិនបានទទួលការបំភ្លឺដោយព្រះវិញ្ញាណបរិសុទ្ធទាល់តែសោះ។ មនុស្សបែបនេះមិនអាចក្លាយជាមនុស្សគ្រប់លក្ខណ៍បានទេ។ ពួកគេនឹងត្រឹមតែទទួលបាននូវព្រះគុណតិចតួចប៉ុណ្ណោះ ដើម្បីរីករាយក្នុងរយៈពេលខ្លី ហើយនឹងមិនឋិតថេរឡើយ។ មនុស្សមិនអាចទទួលភាពគ្រប់លក្ខណ៍ពីព្រះជាម្ចាស់បានទេ ប្រសិនបើពួកគេគ្រាន់តែរីករាយនឹងព្រះគុណរបស់ទ្រង់នោះ។ អ្នកខ្លះពេញចិត្តនៅពេលសាច់ឈាមរបស់ពួកគេបានសុខសាន្ត និងភាពរីករីករាយ នៅពេលដែលជីវិតរបស់ពួកគេមានភាពងាយស្រួល និងគ្មានទុក្ខលំបាក ឬសំណាងអាក្រក់ នៅពេលដែលក្រុមគ្រួសារទាំងមូលរស់នៅដោយសុខដុម គ្មានការទាស់ទែងគ្នា មិនមានជម្លោះ ហើយពួកគេថែមទាំងជឿថា នេះគឺជាព្រះពរមកពីព្រះជាម្ចាស់ទៀតផង។ តាមពិតនេះគ្រាន់តែជាព្រះគុណរបស់ព្រះជាម្ចាស់ប៉ុណ្ណោះ។ អ្នករាល់គ្នាមិនត្រូវស្កប់ចិត្ត ដោយគ្រាន់តែរីករាយនឹងព្រះគុណរបស់ព្រះជាម្ចាស់នោះឡើយ។ ការគិតបែបនេះគឺពិតជាអន់ខ្លាំងណាស់។ ទោះបីជាអ្នកអានព្រះបន្ទូលរបស់ព្រះជាម្ចាស់រាល់ថ្ងៃ និងអធិស្ឋានរៀងរាល់ថ្ងៃ ហើយវិញ្ញាណរបស់អ្នកមានអារម្មណ៍រីករាយយ៉ាងខ្លាំង ហើយមានភាពសុខសាន្ដជាពិសេស ប្រសិនបើនៅទីបំផុត អ្នកមិនមានអ្វីត្រូវនិយាយអំពីចំណេះដឹងរបស់ខ្លួនទាក់ទងនឹងព្រះជាម្ចាស់ និងកិច្ចការរបស់ទ្រង់ ហើយមិនធ្លាប់មានបទពិសោធអ្វីសោះ ហើយមិនខ្វល់ថា អ្នករាល់គ្នាបានហូប និងផឹកព្រះបន្ទូលព្រះជាម្ចាស់ច្រើនប៉ុនណាឡើយ ប្រសិនបើអ្នកគិតតែពីភាពសុខសាន្ត និងភាពរីករាយខាងវិញ្ញាណ ហើយគិតថា ព្រះបន្ទូលរបស់ព្រះជាម្ចាស់ផ្អែមល្ហែមគ្មានអ្វីប្រដូចបាន បើទោះជាអ្នកទទួលទានយ៉ាងណាក៏មិនគ្រប់ ប៉ុន្តែអ្នកមិនមានបទពិសោធជាក់ស្តែងអ្វីទាំងអស់ទាក់ទងនឹងព្រះបន្ទូលរបស់ព្រះជាម្ចាស់ ហើយគ្មានតថភាពនៃព្រះបន្ទូលទ្រង់សោះ ដូច្នេះ តើអ្នកអាចទទួលបានអ្វីខ្លះពីជំនឿចំពោះព្រះជាម្ចាស់បែបនេះ? ប្រសិនបើអ្នកមិនអាចរស់នៅស្របតាមសារជាតិនៃព្រះបន្ទូលរបស់ព្រះជាម្ចាស់ទេ នោះការហូប និងផឹកព្រះបន្ទូលទាំងនេះ ព្រមទាំងសេចក្តីអធិស្ឋានរបស់អ្នក គឺគ្មានអ្វីខុសពីជំនឿបែបសាសនាទេ។ មនុស្សបែបនេះនឹងមិនអាចឱ្យព្រះជាម្ចាស់កែឱ្យគ្រប់លក្ខណ៍ និងមិនអាចឱ្យព្រះជាម្ចាស់ទទួលយកបានឡើយ។ មនុស្សដែលព្រះជាម្ចាស់អាចទទួលយកបាន គឺជាមនុស្សដែលដេញតាមសេចក្តីពិត។ អ្វីដែលព្រះជាម្ចាស់ទទួលយក មិនមែនជាសាច់ឈាមរបស់មនុស្សទេ ក៏មិនមែនជារបស់ដែលជាកម្មសិទ្ធិរបស់អ្នកនោះដែរ តែគឺជាចំណែកកម្មសិទ្ធិរបស់ព្រះជាម្ចាស់នៅក្នុងអ្នកនោះ។ ដូច្នេះ នៅពេលព្រះជាម្ចាស់ប្រោសមនុស្សឱ្យបានគ្រប់លក្ខណ៍ ព្រះអង្គមិនមែនប្រោសសាច់ឈាមរបស់ពួកគេឱ្យគ្រប់លក្ខណ៍ទេ តែប្រោសដួងចិត្តរបស់ពួកគេវិញ ដោយអនុញ្ញាតឱ្យព្រះជាម្ចាស់ទទួលបានដួងចិត្តរបស់ពួកគេ ពោលគឺចង់បានន័យថា តាមសារជាតិ ការដែលព្រះជាម្ចាស់ប្រោសដួងចិត្តមនុស្សឱ្យបានគ្រប់លក្ខណ៍ គឹដើម្បីឱ្យដួងចិត្តនេះអាចត្រឡប់មករកទ្រង់វិញ និងដើម្បីឱ្យដួងចិត្តនេះអាចស្រឡាញ់ទ្រង់បាន។

សាច់ឈាមរបស់មនុស្ស គឺជាសាច់ឈាមដែលស្លាប់។ សាច់ឈាមនេះមិនបម្រើគោលបំណងឱ្យព្រះជាម្ចាស់ ដើម្បីឱ្យទទួលបានសាច់ឈាមមនុស្សទេ ពីព្រោះសាច់ឈាមរបស់មនុស្ស គឺជាសេចក្តីពុករលួយដែលជៀសមិនរួច ហើយមិនអាចទទួលមរតក ឬព្រះពរពីទ្រង់បានឡើយ។ ប្រសិនបើព្រះជាម្ចាស់ទទួលសាច់ឈាមរបស់មនុស្ស ហើយមានតែសាច់ឈាមរបស់មនុស្សប៉ុណ្ណោះដែលស្ថិតនៅក្នុងចរន្តនេះ នោះទោះបីជាមនុស្សស្ថិតនៅក្នុងចរន្តនោះក៏ចិត្តរបស់គេគង់ជាកម្មសិទ្ធិរបស់សាតាំងដែរ។ ករណីនេះមិនត្រឹមតែមនុស្សមិនអាចក្លាយជាការសម្ដែងការអស្ចារ្យរបស់ព្រះជាម្ចាស់ប៉ុណ្ណោះទេ ប៉ុន្តែពួកគេគង់ក្លាយជាបន្ទុករបស់ទ្រង់ផងដែរ ហើយការជ្រើសរើសមនុស្សរបស់ព្រះជាម្ចាស់នឹងក្លាយជារឿងគ្មានន័យ។ អស់អ្នកដែលព្រះជាម្ចាស់មានព្រះទ័យចង់បំផ្លាស់បំប្រែឱ្យបានគ្រប់ល្ខណ៍នឹងទទួលបានព្រះពរ និងមរតករបស់ទ្រង់។ មានន័យថា ពួកគេទទួលយកកម្មសិទ្ធិ និងលក្ខណៈរបស់ព្រះជាម្ចាស់ ហើយសេចក្ដីទាំងពីរក៏ក្លាយជាលក្ខណៈដែលពួកគេមាននៅក្នុងជីវិតគេ។ ពួកគេមានព្រះបន្ទូលទាំងអស់របស់ព្រះជាម្ចាស់ធ្វើការនៅក្នុងខ្លួនពួកគេ។ អ្នករាល់គ្នាអាចទទួលយកលក្ខណៈទាំងអស់របស់ព្រះជាម្ចាស់តាមសណ្ឋានពិតនៃលក្ខណៈនោះ ទោះជាលក្ខណៈអ្វីក៏ដោយ ហើយហេតុនេះ ទើបអ្នករស់នៅតាមសេចក្ដីពិតបាន។ នេះគឺជាជំពូកមនុស្សដែលព្រះជាម្ចាស់បានបំផ្លាស់បំប្រែឱ្យគ្រប់លក្ខណ៍ និងទទួលយក។ មានតែមនុស្សជំពូកនេះទេ ទើបអាចទទួលព្រះពរដែលព្រះជាម្ចាស់ប្រទានឱ្យបាន៖

១. ការទទួលបានសេចក្តីស្រឡាញ់ទាំងស្រុងពីព្រះជាម្ចាស់។

២. ការប្រព្រឹត្ដស្របតាមបំណងព្រះហឫទ័យរបស់ព្រះជាម្ចាស់ក្នុងគ្រប់ការទាំងអស់។

៣. ទទួលបានការណែនាំពីព្រះជាម្ចាស់ ដោយរស់នៅក្នុងពន្លឺរបស់ទ្រង់ ហើយទទួលបានការ បំភ្លឺពីព្រះអង្គ។

៤. រស់នៅជារូបភាពដែលព្រះជាម្ចាស់ស្រឡាញ់លើផែនដីនេះ ដោយស្រឡាញ់ព្រះជាម្ចាស់ប្រាកដ ដូចពេត្រុសដែរ ទាំងត្រូវគេឆ្កាងដើម្បីព្រះជាម្ចាស់ និងស័ក្ដិសមនឹងស្លាប់ ដើម្បីតបស្នងនឹងសេចក្តីស្រឡាញ់របស់ព្រះជាម្ចាស់ ហើយមានសិរីរុងរឿងដូចពេត្រុសដែរ។

៥. ទទួលបានការស្រឡាញ់ ការគោរព និងការកោតសសើរពីមនុស្សគ្រប់គ្នានៅលើផែនដីនេះ។

៦. ការជម្នះគ្រប់កត្តាទាំងអស់ក្នុងចំណងនៃសេចក្ដីស្លាប់ និងស្ថានឃុំព្រលឹង ដោយមិនផ្តល់ឱកាសឱ្យដល់សាតាំងធ្វើកិច្ចការរបស់ខ្លួនបាន ដោយឱ្យព្រះជាម្ចាស់សណ្ឋិត និងរស់នៅក្នុងវិញ្ញាណមួយដ៏ស្រស់ថ្លា និងរស់រវើកហើយមិនដែលនឿយហត់ឡើយ។

៧. ការមានចិត្តត្រេកអរ និងរីករាយរកបរិយាយមិនបាន គ្រប់ពេលវេលាពេញមួយជីវិត ដូចជាមនុស្សម្នាក់ដែលបានមើលឃើញថ្ងៃនៃសិរីល្អរបស់ព្រះជាម្ចាស់បានមកដល់។

៨. ការទទួលបានសិរីរុងរឿងរួមគ្នាជាមួយព្រះជាម្ចាស់ និងមានទឹកមុខដូចគ្នានឹងពួកបរិសុទ្ធស្ងួនភ្ងារបស់ព្រះជាម្ចាស់។

៩. ការក្លាយខ្លួនជាកូនស្ងួនភ្ងាររបស់ព្រះជាម្ចាស់ គឺជាអ្វីដែលទ្រង់ស្រឡាញ់នៅលើផែនដីនេះ។

១០. ការផ្លាស់ប្ដូរសណ្ឋាន និងការឡើងទៅស្ថានសួគ៌ជាន់ទីបីជាមួយព្រះជាម្ចាស់ និងការទៅហួសពីដែនកំណត់នៃសាច់ឈាម។

មានតែមនុស្សដែលអាចគ្រងព្រះពរនៃព្រះជាម្ចាស់ជាមរតកប៉ុណ្ណោះ ទើបត្រូវបានព្រះជាម្ចាស់ប្រោសឱ្យបានគ្រប់លក្ខណ៍ និងត្រូវបានទ្រង់ទទួលយក។ តើអ្នកទទួលបានអ្វីខ្លះនៅពេលបច្ចុប្បន្ននេះ? តើព្រះជាម្ចាស់បានកែឱ្យអ្នកបានគ្រប់លក្ខណ៍កម្រិតណា? ព្រះជាម្ចាស់មិនមែនផ្លាស់ប្រែមនុស្សឱ្យគ្រប់លក្ខណ៍ដោយចៃដន្យនោះទេ ព្រះអង្គផ្លាស់ប្រែមនុស្សឱ្យគ្រប់លក្ខណ៍ដោយមានលក្ខខណ្ឌ ហើយមានលទ្ធផលច្បាស់លាស់ ដែលអាចមើលឃើញបាន។ វាមិនមែនដូចអ្វីដែលមនុស្សស្រមៃគិតថា ដរាបណាគាត់មានជំនឿលើព្រះជាម្ចាស់ គាត់អាចទទួលការប្រោសឱ្យបានគ្រប់លក្ខណ៍ ហើយត្រូវបានទទួលយកដោយព្រះជាម្ចាស់ ហើយគាត់អាចទទួលបានព្រះពរ និងមរតករបស់ព្រះអង្គនៅលើផែនដីឡើយ។ ការមិននិយាយអ្វីសោះអំពីការផ្លាស់ប្ដូរលក្ខណៈរបស់មនុស្សបែបនេះ គឺពិតជាពិបាកហួសប្រមាណ។ នាពេលបច្ចុប្បន្ននេះ អ្វីដែលអ្នករាល់គ្នាគួរតែស្វែងរកមុនគេ គឺការទុកឱ្យព្រះជាម្ចាស់ប្រោសអ្នករាល់គ្នាឱ្យបានគ្រប់លក្ខណ៍នៅក្នុងគ្រប់ការទាំងអស់ និងឱ្យព្រះអង្គប្រោសអ្នកឱ្យបានគ្រប់លក្ខណ៍តាមរយៈមនុស្សទាំងអស់ បញ្ហាទាំងអស់ និងអ្វីៗទាំងអស់ដែលអ្នករាល់គ្នាបានជួបប្រទះ ដើម្បីឱ្យអ្វីដែលព្រះជាម្ចាស់ធ្វើការនៅក្នុងជីវិតអ្នករាល់គ្នាបានកាន់តែច្រើនឡើង។ ដំបូងអ្នករាល់គ្នាត្រូវតែទទួលមរតករបស់ព្រះជាម្ចាស់នៅលើផែនដី ទាល់តែដល់ពេលនោះ ទើបអ្នកមានសិទ្ធិទទួលព្រះពរពីព្រះអង្គកាន់តែច្រើនឡើងៗបាន។ ទាំងនេះគឺជាអ្វីដែលអ្នករាល់គ្នាគួរស្វែងរក ហើយអ្នករាល់គ្នាគួរស្វែងយល់មុនអ្វីៗទាំងអស់។ កាលណាអ្នករាល់គ្នារឹតតែព្យាយាមឱ្យបានគ្រប់លក្ខណ៍ដោយសារព្រះជាម្ចាស់នៅក្នុងគ្រប់ការទាំងអស់ នោះអ្នករាល់គ្នាក៏រឹតតែអាចមើលឃើញព្រះហស្តរបស់ព្រះជាម្ចាស់ក្នុងគ្រប់ការទាំងអស់ ជាលទ្ធផល អ្នករាល់គ្នានឹងព្យាយាមចូលក្នុងវត្តមាននៃព្រះបន្ទូលរបស់ព្រះជាម្ចាស់ និងចូលទៅក្នុងតថភាពនៃព្រះបន្ទូលទ្រង់ តាមរយៈទស្សនៈផ្សេងៗពីគ្នា នៅក្នុងបញ្ហាផ្សេងៗពីគ្នា។ អ្នករាល់គ្នាមិនអាចស្កប់ចិត្តជាមួយនឹងស្ថានភាពអសកម្មដោយគ្រាន់តែមិនប្រព្រឹត្តអំពើបាប ឬគ្មានគំនិតគិតស្រមៃ គ្មានទស្សនវិជ្ជាសម្រាប់ការរស់នៅ និងគ្មានឆន្ទៈជាមនុស្សតែប៉ុណ្ណោះទេ។ ព្រះជាម្ចាស់ធ្វើឱ្យមនុស្សគ្រប់លក្ខណ៍តាមរបៀបជាច្រើន។ ក្នុងគ្រប់បញ្ហាទាំងអស់ គឺសុទ្ធតែមានលទ្ធភាពនៃការប្រោសឱ្យបានគ្រប់លក្ខណ៍ ហើយទ្រង់មិនត្រឹមតែអាចធ្វើឱ្យអ្នកគ្រប់លក្ខណ៍នៅក្នុងលក្ខណៈវិជ្ជមានប៉ុណ្ណោះទេ ប៉ុន្តែថែមទាំងក្នុងន័យអវិជ្ជមានផងដែរ ដើម្បីឱ្យអ្នករាល់គ្នាទទួលបានកាន់តែច្រើន។ រៀងរាល់ថ្ងៃ ឱកាសត្រូវបានប្រោសឱ្យបានគ្រប់លក្ខណ៍ដោយព្រះជាម្ចាស់ និងឱកាសឱ្យព្រះជាម្ចាស់ទទួលយក គឺនៅតែមាន។ បន្ទាប់ពីបានឆ្លងកាត់បទពិសោធបែបនេះមួយរយៈ អ្នកនឹងត្រូវផ្លាស់ប្តូរយ៉ាងខ្លាំង ហើយអ្នកនឹងយល់ពីរឿងជាច្រើនដែលអ្នកមិនធ្លាប់ដឹងពីមុន។ មិនចាំបាច់មានការណែនាំពីអ្នកដទៃទេ។ ព្រះជាម្ចាស់នឹងបំភ្លឺដល់អ្នក ទាំងមិនឱ្យអ្នកដឹងខ្លួន ដើម្បីឱ្យអ្នកទទួលបានការយល់ដឹងក្នុងគ្រប់រឿងទាំងអស់ ហើយបញ្ចូលបទពិសោធរបស់អ្នកឱ្យលម្អិត។ ព្រះជាម្ចាស់ប្រាកដជាដឹកនាំអ្នកដើម្បីកុំឱ្យអ្នកងាកទៅឆ្វេង ឬទៅស្តាំឡើយ ដូច្នេះហើយអ្នកនឹងដើរលើមាគ៌ាឆ្ពោះទៅរកការត្រូវបានប្រោសឱ្យបានគ្រប់លក្ខណ៍ដោយទ្រង់។

ការដែលត្រូវបានប្រោសឱ្យបានគ្រប់លក្ខណ៍ដោយព្រះជាម្ចាស់មិនអាចកំណត់ត្រឹមភាពគ្រប់លក្ខណ៍ដែលបានមកពីការហូប និងផឹកព្រះបន្ទូលរបស់ព្រះជាម្ចាស់ឡើយ។ ការឆ្លងកាត់នូវបទពិសោធបែបនេះ អាចនឹងលម្អៀងជ្រុល វាអាចរួមបញ្ចូលតិចតួចពេក ហើយអាចដាក់កំហិតមនុស្សឱ្យនៅក្នុងវិសាលភាពតូចតាចប៉ុណ្ណោះ។ ដូច្នេះ មនុស្សនឹងខ្វះខាតការចិញ្ចឹមបំប៉នខាងព្រលឹងវិញ្ញាណដែលពួកគេត្រូវការ។ ប្រសិនបើអ្នករាល់គ្នាចង់ឱ្យបានគ្រប់លក្ខណ៍ដោយសារព្រះជាម្ចាស់ អ្នករាល់គ្នាត្រូវតែរៀនអំពីរបៀបពិសោធក្នុងគ្រប់បញ្ហាទាំងអស់ និងអាចទទួលបានការយល់ដឹងក្នុងអ្វីៗគ្រប់យ៉ាងដែលកើតឡើងចំពោះអ្នករាល់គ្នា។ ទោះជារឿងនោះល្អ ឬអាក្រក់ក៏ដោយ វាគួរតែនាំមកនូវផលប្រយោជន៍ដល់អ្នក ហើយវានឹងមិនធ្វើឱ្យអ្នកទៅជាអវិជ្ជមានឡើយ។ ទោះយ៉ាងណាក៏ដោយអ្នកគួរតែអាចពិចារណាខណៈដែលអ្នកកំពុងឈរនៅខាងព្រះជាម្ចាស់ ហើយមិនវិភាគ ឬសិក្សារឿងនេះ តាមទស្សនៈរបស់មនុស្សទេ (ការនេះនឹងជាគម្លាតមួយនៅក្នុងបទពិសោធរបស់អ្នក)។ ប្រសិនបើអ្នកឆ្លងកាត់បទពិសោធបែបនេះនោះដួងចិត្តរបស់អ្នកនឹងបានពេញដោយបន្ទុកនៃជីវិតរបស់អ្នក។ អ្នកនឹងរស់នៅក្នុងពន្លឺនៃព្រះភ័ក្ត្ររបស់ព្រះជាម្ចាស់ជារៀងរហូត ដោយមិនងាយនឹងបែរចេញពីទ្រង់ងាយៗក្នុងការអនុវត្តរបស់អ្នកឡើយ។ មនុស្សបែបនេះមានអនាគតភ្លឺស្វាងនៅពីមុខពួកគេ។ ឱកាសត្រូវបានប្រោសឱ្យបានគ្រប់លក្ខណ៍ដោយព្រះជាម្ចាស់មានច្រើនណាស់។ វាអាស្រ័យត្រង់ថា អ្នករាល់គ្នាគឺជាមនុស្សដែលស្រឡាញ់ព្រះជាម្ចាស់ពិតមែន ឬមិនមែន ហើយអាស្រ័យត្រង់ថា អ្នករាល់គ្នាមាន ឬគ្មានការតាំងចិត្ត ដើម្បីឱ្យបានប្រោសឱ្យបានគ្រប់លក្ខណ៍ និងត្រូវបានទទួលយកដោយព្រះជាម្ចាស់ និងដើម្បីទទួលព្រះពរ និងមរតករបស់ទ្រង់។ ត្រឹមការតាំងចិត្ត គឺមិនទាន់គ្រប់គ្រាន់ទេ។ អ្នករាល់គ្នាត្រូវតែមានចំណេះដឹងច្រើន បើមិនដូច្នេះទេអ្នករាល់គ្នានឹងតែងតែងាកចេញពីការអនុវត្តរបស់អ្នករាល់គ្នាជាមិនខាន។ ព្រះជាម្ចាស់សព្វព្រះហឫទ័យធ្វើឱ្យអ្នករាល់គ្នាមានភាពគ្រប់លក្ខណ៍។ ជាក់ស្តែងបច្ចុប្បន្ននេះ ទោះបីជាមនុស្សភាគច្រើនបានទទួលកិច្ចការព្រះជាម្ចាស់អស់រយៈពេលយូរយ៉ាងណាក៏ដោយ ក៏ពួកគេបានកំណត់ខ្លួនឯងត្រឹមរស់នៅដោយពឹងផ្អែកតែនឹងព្រះគុណព្រះជាម្ចាស់ ហើយព្រមឱ្យព្រះអង្គកម្សាន្តសាច់ឈាមបន្តិចបន្តួចប៉ុណ្ណោះ ប៉ុន្តែពួកគេមិនព្រមទទួលការបើកសម្តែងបន្ថែម និងលើសពីនេះទេ។ ការនេះសរបញ្ជាក់ឱ្យឃើញថា ចិត្តរបស់មនុស្សនៅតែគិតពីរឿងក្រៅខ្លួនប៉ុណ្ណោះ។ ទោះបីកិច្ចការរបស់មនុស្ស ការបម្រើរបស់គេ និងដួងចិត្តនៃសេចក្តីស្រឡាញ់របស់គេចំពោះព្រះជាម្ចាស់មានភាពសៅហ្មងតិចតួចក៏ដោយ បើយោងទៅតាមលក្ខណៈពិតក្នុងចិត្តរបស់គេ និងការគិតថយក្រោយរបស់គេ មនុស្សនៅតែស្វែងរកភាពសុខសាន្ត និងការរីករាយខាងសាច់ឈាមជានិច្ច ហើយមិនខ្វល់ពីលក្ខខណ្ឌ និងគោលបំណងព្រះហឫទ័យរបស់ព្រះជាម្ចាស់ ក្នុងការប្រោសពួកគេឱ្យបានគ្រប់លក្ខណ៍នឹងទៅជាយ៉ាងណានោះទេ។ ដូច្នេះហើយជីវិតរបស់មនុស្សភាគច្រើន នៅតែជាមនុស្សថោកទាប និងអាប់ឱនដដែល។ ជីវិតរបស់ពួកគេមិនបានផ្លាស់ប្តូរបន្តិចបន្តួចឡើយ។ ពួកគេមិនចាត់ទុកជំនឿលើព្រះជាម្ចាស់ជារឿងសំខាន់នោះទេ វាហាក់ដូចជាពួកគេមានជំនឿសម្រាប់ជាប្រយោជន៍អ្នកដទៃ ដោយគ្រាន់តែបំពេញកិច្ច និងព្យាយាមសម្រេចអ្វីមួយដោយធ្វេសប្រហែស រសាត់អណ្តែតក្នុងជីវិតដែលគ្មានគោលបំណង។ មនុស្សដែលអាចព្យាយាមចូលទៅក្នុងព្រះបន្ទូលរបស់ព្រះជាម្ចាស់ក្នុងគ្រប់ការទាំងអស់ ទាំងទទួលបានកាន់តែច្រើនឡើងៗ ហើយមានទ្រព្យសម្បត្តិកាន់តែច្រើន ក្នុងដំណាក់របស់ព្រះជាម្ចាស់សព្វថ្ងៃ និងទទួលបានព្រះពរពីព្រះជាម្ចាស់ថែមទៀតផងនោះ មានតិចណាស់។ ប្រសិនបើអ្នករាល់គ្នាព្យាយាមឱ្យព្រះជាម្ចាស់ប្រោសអ្នករាល់គ្នាឱ្យបានគ្រប់លក្ខណ៍ក្នុងគ្រប់ការទាំងអស់ ហើយអាចទទួលបាននូវអ្វីៗដែលទ្រង់សន្យានៅលើផែនដីនេះ ប្រសិនបើអ្នករាល់គ្នាព្យាយាមឱ្យព្រះជាម្ចាស់បំភ្លឺគំនិតអ្នកក្នុងគ្រប់ការទាំងអស់ និងមិនបណ្ដោយឱ្យពេលវេលា កន្លងទៅឥតប្រយោជន៍ នោះហើយជាផ្លូវត្រឹមត្រូវសម្រាប់ចូលទៅយ៉ាងសកម្ម។ ដូច្នេះទើបអ្នកមានតម្លៃ និងមានសិទ្ធិទទួលបាននូវភាពគ្រប់លក្ខណ៍អំពីព្រះជាម្ចាស់។ តើអ្នកពិតជាមនុស្សដែលព្យាយាមឱ្យព្រះប្រោសឱ្យបានគ្រប់លក្ខណ៍ដែរឬទេ? តើអ្នកពិតជាមនុស្សម្នាក់ដែលស្មោះត្រង់បំផុតក្នុងគ្រប់ការទាំងអស់មែនទេ? តើអ្នកមានដួងចិត្តស្រឡាញ់ព្រះជាម្ចាស់ដូចពេត្រុសដែរឬទេ? តើអ្នកមានឆន្ទៈស្រឡាញ់ព្រះជាម្ចាស់ដូចព្រះយេស៊ូវដែរឬទេ? អ្នកជឿលើព្រះយេស៊ូវអស់រយៈពេលជាច្រើនឆ្នាំហើយ តើអ្នកបានឃើញថាព្រះយេស៊ូវស្រឡាញ់ព្រះជាម្ចាស់យ៉ាងណាទេ? តើអ្នកពិតជាជឿលើព្រះយេស៊ូវទេ? អ្នកជឿលើព្រះដ៏សកម្មនាពេលបច្ចុប្បន្ននេះ។ តើអ្នកបានឃើញថា ព្រះដ៏សកម្មក្នុងរូបកាយសាច់ឈាមនេះ ស្រឡាញ់ព្រះជាម្ចាស់ដែលគង់នៅឯស្ថានសួគ៌ខ្លាំងយ៉ាងណាទេ? អ្នកមានជំនឿលើព្រះអម្ចាស់យេស៊ូវគ្រីស្ទ ដោយសារការជាប់ឆ្កាងរបស់ទ្រង់ ដើម្បីសង្គ្រោះមនុស្សលោក និងការអស្ចារ្យដែលទ្រង់បានធ្វើ គឺជាហេតុការណ៍ដែលត្រូវបានទទួលយកដោយទូទៅ។ ប៉ុន្តែជំនឿរបស់មនុស្សមិនមែនកើតចេញពីការស្គាល់ និងការយល់ដឹងពិតអំពីព្រះយេស៊ូវគ្រីស្ទទេ។ អ្នកជឿលើព្រះនាមព្រះយេស៊ូវប៉ុណ្ណោះ តែអ្នកមិនជឿលើព្រះវិញ្ញាណរបស់ទ្រង់ទេ ពីព្រោះអ្នកមិនយកចិត្តទុកដាក់ថា ព្រះយេស៊ូវស្រឡាញ់ព្រះជាម្ចាស់យ៉ាងណានោះទេ។ សេចក្ដីជំនឿរបស់អ្នកលើព្រះជាម្ចាស់ ជាសេចក្ដីជំនឿឆោតពេក។ ទោះបីជាអ្នកជឿលើព្រះយេស៊ូវអស់រយៈពេលជាច្រើនឆ្នាំក៏ដោយក៏អ្នកមិនដឹងពីរបៀបស្រឡាញ់ព្រះជាម្ចាស់ដែរ។ តើការនេះមិនធ្វើឱ្យអ្នកក្លាយជាមនុស្សល្ងីល្ងើបំផុតក្នុងលោកទេឬអី? នេះជាភស្តុតាងបញ្ជាក់ថា អស់រយៈពេលជាច្រើនឆ្នាំមកហើយ ដែលអ្នកបានបរិភោគអាហាររបស់ព្រះអម្ចាស់យេស៊ូវគ្រីស្ទដោយឥតប្រយោជន៍។ ខ្ញុំមិនត្រឹមតែមិនចូលចិត្តមនុស្សបែបនេះទេ តែខ្ញុំថែមទាំងជឿជាក់ថា ព្រះអម្ចាស់យេស៊ូវគ្រីស្ទដែលអ្នករាល់គ្នាគោរពបំផុតនោះ ក៏នឹងមិនចូលចិត្តពួកគេដែរ។ តើមនុស្សជំពូកនេះអាចទទួលភាពគ្រប់លក្ខណ៍បានដោយរបៀបណា? តើអ្នករាល់គ្នាមិនមានភាពអាម៉ាស់ទេឬអី? តើអ្នករាល់គ្នាមិនមានអារម្មណ៍ខ្មាសអៀនទេឬអី? តើអ្នកនៅតែក្លាហានប្រឈមមុខនឹងព្រះអម្ចាស់យេស៊ូវគ្រីស្ទរបស់អ្នកដែរឬទេ? តើអ្នករាល់គ្នាយល់ពីខ្លឹមសារនៃសម្ដីដែលខ្ញុំបាននិយាយទេ?


មនុស្សអាក្រក់នឹងត្រូវទទួលទោសជាមិនខាន

ចូរសម្លឹងមើលខ្លួនឯង ដើម្បីឱ្យដឹងថាតើអ្នកអនុវត្តតាមសេចក្តីសុចរិតនៅគ្រប់កិច្ចការដែលអ្នកធ្វើហើយឬនៅ ហើយថាតើគ្រប់ទង្វើរបស់អ្នក ត្រូវបានព្រះជាម្ចាស់ឃ្លាំមើលដែរឬទេ៖ នេះគឺជាគោលការណ៍ដែលអ្នកជឿលើព្រះជាម្ចាស់អនុវត្តកិច្ចការរបស់ពួកគេ។ អ្នកនឹងត្រូវហៅថាជាសុចរិត ដោយព្រោះអ្នករាល់គ្នាអាចធ្វើឱ្យព្រះជាម្ចាស់សព្វព្រះហឫទ័យបាន និងដោយព្រោះអ្នកទទួលយកការថែទាំ និងការការពារពីព្រះជាម្ចាស់។ នៅក្នុងព្រះនេត្ររបស់ព្រះជាម្ចាស់ អស់អ្នកដែលទទួលយកការថែទាំ ការការពារ និងភាពល្អឥតខ្ចោះ និងអស់អ្នកដែលទ្រង់បានទទួលយក គឺសុទ្ធតែជាមនុស្សសុចរិត ហើយទ្រង់ចាត់ទុកពួកគេរាល់គ្នាថាមានតម្លៃ។ កាលណាអ្នកទទួលយកព្រះបន្ទូលបច្ចុប្បន្នរបស់ព្រះជាម្ចាស់កាន់តែច្រើន នោះអ្នកនឹងកាន់តែអាចយល់ដឹង និងស្វែងយល់ពីព្រះរាជបំណង​របស់ព្រះជាម្ចាស់បានកាន់តែច្រើនដែរ ហើយអ្នកនឹងកាន់តែអាចរស់នៅតាមព្រះបន្ទូលរបស់ព្រះជាម្ចាស់ និងបំពេញតាមសេចក្ដីតម្រូវរបស់ទ្រង់ដែរ។ នេះគឺជាបញ្ជាបេសកកម្មរបស់ព្រះជាម្ចាស់សម្រាប់អ្នករាល់គ្នា ហើយនេះគឺជាកិច្ចការដែលអ្នករាល់គ្នាគប្បីសម្រេចឱ្យបាន។ ប្រសិនបើអ្នកប្រើចិត្តគំនិតរបស់ខ្លួនដើម្បីវាស់វែង និងកំណត់ព្រំដែនព្រះជាម្ចាស់ ថាព្រះជាម្ចាស់ប្រៀបដូចជារូបចម្លាក់ដីឥដ្ឋដែលមិនចេះប្រែប្រួល ហើយប្រសិនបើអ្នកកំណត់ព្រំដែនព្រះជាម្ចាស់នៅក្នុងខ្នាតរង្វាស់នៃព្រះគម្ពីរ និងដាក់ទ្រង់នៅក្នុងទំហំកិច្ចការដែលមានដែនកំណត់ ទង្វើនេះសបញ្ជាក់ថា អ្នករាល់គ្នាបានដាក់ទោសចំពោះព្រះជាម្ចាស់ហើយ។ ដ្បិតពួកសាសន៍យូដានៅក្នុងសម័យសញ្ញាចាស់ ចាត់ទុកព្រះជាម្ចាស់ជារូបបដិមាករដែលមានរូបរាងមិនប្រែប្រួល ដែលពួកគេអាចចាំទុកក្នុងចិត្តរបស់ពួកគេបាន ហាក់បីដូចជាព្រះជាម្ចាស់អាចហៅបានត្រឹមតែជាព្រះមែស្ស៊ី ហើយមានតែទ្រង់ដែលគេហៅថាព្រះមែស្ស៊ីប៉ុណ្ណោះ ដែលអាចជាព្រះជាម្ចាស់បាន ហើយដោយព្រោះមនុស្សបានបម្រើ និងបានថ្វាយបង្គំព្រះជាម្ចាស់ ទុកទ្រង់ដូចជារូបចម្លាក់ដីឥដ្ឋ (ដែលគ្មានជីវិត) ទើបបានជាពួកគេបោះដែកគោលឆ្កាងព្រះយេស៊ូវនៅក្នុងពេលនោះ ដោយកាត់ទោសប្រហារជីវិតទ្រង់ ពោលគឺព្រះយេស៊ូវដែលគ្មានកំហុសសោះត្រូវបានគេកាត់ទោសដល់ស្លាប់។ ព្រះជាម្ចាស់ពុំមានទោសអ្វីសោះឡើយ តែមនុស្សមិនព្រមទុកជីវិតឱ្យទ្រង់ ហើយទទូចកាត់ទោសប្រហារជីវិតទ្រង់ ដូច្នេះព្រះយេស៊ូវក៏ត្រូវបានគេឆ្កាងទៅ។ មនុស្សតែងជឿថា ព្រះជាម្ចាស់ពុំប្រែប្រួល ហើយកំណត់ទ្រង់ទៅតាមមូលដ្ឋាននៃសៀវភៅមួយក្បាល គឺព្រះគម្ពីរ ហាក់បីដូចជាមនុស្សមានការយល់ដឹងឥតខ្ចោះអំពីការគ្រប់គ្រងរបស់ព្រះជាម្ចាស់ និងហាក់បីដូចជាមនុស្សគ្រប់គ្រងអ្វីៗទាំងអស់ដែលព្រះជាម្ចាស់ធ្វើនៅក្នុងព្រះហស្ដរបស់ទ្រង់ដូច្នេះដែរ។ មនុស្សល្ងង់ខ្លៅយ៉ាងខ្លាំង ក្រអឺតក្រទមយ៉ាងខ្លាំង ហើយពួកគេពូកែខាងការនិយាយបំផ្លើស។ មិនថាអ្នកមានចំណេះដឹងអំពីព្រះជាម្ចាស់ច្រើនប៉ុនណានោះទេ ខ្ញុំនៅតែមានបន្ទូលថា អ្នកពុំស្គាល់ព្រះជាម្ចាស់ឡើយ នៅតែថាអ្នកជាមនុស្សម្នាក់ដែលប្រឆាំងទាស់នឹងព្រះជាម្ចាស់ខ្លាំងបំផុត និងនៅតែថាអ្នកបានថ្កោលទោសព្រះជាម្ចាស់ ដ្បិតអ្នកគ្មានសមត្ថភាពចុះចូលនឹងកិច្ចការរបស់ព្រះជាម្ចាស់ និងមិនអាចដើរក្នុងផ្លូវដែលព្រះជាម្ចាស់បានប្រោសឱ្យបានគ្រប់លក្ខណ៍ឡើយ។ តើហេតុអ្វីបានជាព្រះជាម្ចាស់មិនដែលសព្វព្រះហឫទ័យនឹងទង្វើរបស់មនុស្ស? គឺដោយសារតែមនុស្សពុំស្គាល់ព្រះជាម្ចាស់ ដោយសារតែមនុស្សមានសញ្ញាណច្រើនហួសហេតុពេក និងដោយសារតែចំណេះដឹងរបស់ពួកគេអំពីព្រះជាម្ចាស់ មិនស្របទៅនឹងសេចក្តីពិត តែផ្ទុយទៅវិញ និយាយពីរឿងរ៉ាវតែមួយដដែលៗដោយគ្មានអ្វីប្លែកសោះ ព្រមទាំងប្រើវិធីសាស្រ្តដូចៗគ្នានៅគ្រប់ស្ថានការណ៍ទាំងអស់។ ហេតុដូចនេះ ការយាងមកកាន់ផែនដីនាពេលសព្វថ្ងៃនេះ ព្រះជាម្ចាស់ត្រូវបានមនុស្សដំដែកគោលភ្ជាប់ទៅនឹងឈើឆ្កាងជាថ្មីម្ដងទៀត។ មនុស្សដ៏សាហាវឃោរឃៅអើយ! ល្បិចកលទុច្ចរិត និងការរៀបចំគ្រោងការណ៍អាក្រក់ ការឆក់យក និងការរឹបអូសពីអ្នកដទៃ ការដណ្ដើមកិត្តិយស និងលាភសក្ការៈ ការកាប់សម្លាប់គ្នាទៅវិញទៅមក តើដល់ពេលណាទើបអាចនឹងបញ្ចប់បាន? មិនថាព្រះជាម្ចាស់មានបន្ទូលច្រើនរាប់សិបពាន់ម៉ាត់ក៏ដោយ ក៏គ្មាននរណាម្នាក់ភ្ញាក់ស្មារតីវិញឡើយ។ មនុស្សធ្វើការដើម្បីជាប្រយោជន៍ដល់ក្រុមគ្រួសារ និងកូនប្រុសស្រីរបស់ពួកគេ ជាប្រយោជន៍ដល់មុខរបរ ភាពជោគជ័យទៅថ្ងៃអនាគត តួនាទី អំនួតផ្ទាល់ខ្លួន និងប្រាក់កាសរបស់ពួកគេ ជាប្រយោជន៍ខាងចំណីអាហារ សម្លៀកបំពាក់ និងខាងសាច់ឈាម។ ប៉ុន្តែ តើមាននរណាម្នាក់ដែលបានធ្វើកិច្ចការដើម្បីជាប្រយោជន៍ដល់ព្រះជាម្ចាស់ពិតប្រាកដ? ទោះបីជាក្នុងចំណោមអស់អ្នកដែលធ្វើកិច្ចការដើម្បីជាប្រយោជន៍ដល់ព្រះជាម្ចាស់ក៏ដោយ ក៏មានមនុស្សតិចតួចណាស់ដែលបានស្គាល់ព្រះជាម្ចាស់។ តើមានមនុស្សប៉ុន្មាននាក់ដែលមិនធ្វើការដើម្បីប្រយោជន៍ផ្ទាល់ខ្លួនរបស់ពួកគេនោះ? តើមានមនុស្សប៉ុន្មាននាក់ដែលមិនជិះជាន់ ឬបណ្តេញអ្នកដទៃចេញដើម្បីការពារតំណែងរបស់ពួកគេ? ដូចនេះ ព្រះជាម្ចាស់ត្រូវគេបង្ខំកាត់ទោសប្រហារជីវិតជាច្រើនលើកច្រើនសារ ហើយចៅក្រមឃោរឃៅច្រើនរាប់មិនអស់បានថ្កោលទោសព្រះជាម្ចាស់ និងបានដំដែកគោលឆ្កាងទ្រង់ទៅលើឈើឆ្កាងជាថ្មីម្ដងទៀត។ តើមានមនុស្សប៉ុន្មាននាក់ដែលអាចត្រូវបានហៅថាសុចរិតបាន ដោយសារពួកគេធ្វើការដើម្បីជាប្រយោជន៍ដល់ព្រះជាម្ចាស់យ៉ាងពិតប្រាកដនោះ?

តើការដែលត្រូវប្រោសឱ្យបានគ្រប់លក្ខណ៍នៅចំពោះព្រះជាម្ចាស់ក្នុងនាមជាពួកបរិសុទ្ធ ឬបុគ្គលសុចរិតនោះ ងាយស្រួលដែរឬទេ? នេះគឺជាឃ្លាត្រឹមត្រូវដែលថា «ពុំមានសេចក្តីសុចរិតនៅលើផែនដីនេះឡើយ សេចក្តីសុចរិតមិនមាននៅក្នុងលោកិយនេះទេ។» នៅពេលអ្នករាល់គ្នាមកចំពោះព្រះជាម្ចាស់ ចូរគិតអំពីសម្លៀកបំពាក់ដែលអ្នករាល់គ្នាពាក់ ចូរគិតពីគ្រប់ទង្វើ និងពាក្យសម្ដីរបស់អ្នករាល់គ្នា ចូរគិតពីគំនិត និងយោបល់របស់អ្នករាល់គ្នា និងគិតសូម្បីតែការយល់សប្តិដែលអ្នកសុបិនឃើញរាល់ថ្ងៃ ដោយគ្រប់ទាំងអស់នេះ គឺសម្រាប់តែជាប្រយោជន៍ផ្ទាល់ខ្លួនរបស់អ្នករាល់គ្នាប៉ុណ្ណោះ។ តើនេះមិនមែនជារឿងពិតទេឬអី? «សេចក្តីសុចរិត» ពុំមានន័យថាជាការដាក់ទានដល់អ្នកដទៃនោះទេ ក៏ពុំមានន័យថាជាការស្រឡាញ់អ្នកជិតខាងរបស់អ្នកឱ្យដូចជាខ្លួនឯងដែរ ហើយក៏ពុំមានន័យថាជាការជៀសវាងការឈ្លោះប្រកែក និងការឈ្លោះទាស់ទែងគ្នា ឬពីការលួចឆក់ប្លន់ដែរ។ សេចក្តីសុចរិតមានន័យថាជាការអនុវត្តបញ្ជាបេសកកម្មរបស់ព្រះជាម្ចាស់ តាមភារកិច្ចរបស់អ្នក និងចុះចូលតាមការចាត់ចែង និងការរៀបចំរបស់ព្រះជាម្ចាស់ចាត់ទុកដូចជារបរចិញ្ចឹមជីវិតដែលស្ថានសួគ៌ប្រទានដល់អ្នក ដោយមិនគិតពីពេលវេលា ឬទីកន្លែងឡើយ គឺដូចជាគ្រប់កិច្ចការទាំងអស់ដែលព្រះអម្ចាស់យេស៊ូវបានធ្វើរួចរាល់មកហើយដែរ។ នេះគឺជាសេចក្តីសុចរិតដែលព្រះជាម្ចាស់បានមានបន្ទូល។ ឡុតអាចត្រូវគេហៅថាសុចរិតបាន គឺដោយសារគាត់បានសង្គ្រោះជីវិតទេវតាពីរអង្គដែលព្រះជាម្ចាស់បានបញ្ជូនមក ដោយពុំបានគិតពីប្រយោជន៍ ឬការខាតបង់របស់ខ្លួនឡើយ។ គេអាចត្រឹមនិយាយថា អ្វីដែលគាត់បានធ្វើនៅពេលនោះ គឺអាចហៅថាសុចរិតបាន ប៉ុន្តែគាត់មិនអាចឱ្យគេហៅថាជាមនុស្សសុចរិតបានទេ។ គឺដោយសារតែឡុតបានឃើញព្រះជាម្ចាស់ ហើយក៏បានប្រគល់កូនស្រីពីរនាក់របស់គាត់ដើម្បីដូរនឹងទេវតាពីរអង្គ ដែលអាចហៅថាជាទង្វើសុចរិតបាន ប៉ុន្តែឥរិយាបថទាំងអស់របស់គាត់កាលពីមុន មិនសុទ្ធតែតំណាងឱ្យសេចក្តីសុចរិតនោះទេ។ ដូច្នេះ ខ្ញុំមានបន្ទូលថា «ពុំមានមនុស្សសុចរិតនៅលើផែនដីនេះឡើយ»។ គ្មាននរណាម្នាក់នៅក្នុងចរន្តសង្គ្រោះនេះ អាចរាប់ថាជាសុចរិតបានទេ។ ក៏គ្មាននរណាម្នាក់អាចហៅថាសុចរិតបានដែរ។ មិនថាទង្វើរបស់អ្នកល្អយ៉ាងណា មិនថាអ្នកចេញមកសរសើរតម្កើងព្រះនាមរបស់ព្រះជាម្ចាស់យ៉ាងណា មិនថាអ្នកមិនដែលវាយតប់ និងដាក់បណ្ដាសាអ្នកដទៃ មិនថាអ្នកមិនលួចឆក់ប្លន់ពីអ្នកដទៃនោះទេ ក៏អ្នកនៅតែមិនអាចហៅថាសុចរិតបានដែរ ដ្បិតទង្វើនេះ គឺមនុស្សធម្មតាសុទ្ធតែអាចធ្វើបាន។ ចំណុចសំខាន់នៅក្នុងពេលនេះគឺថា អ្នកពុំស្គាល់ព្រះជាម្ចាស់។ គេអាចត្រឹមនិយាយបានថា នៅពេលបច្ចុប្បន្ននេះ អ្នកមានភាពជាមនុស្សធម្មតាតែបន្តិចបន្តួចប៉ុណ្ណោះ ប៉ុន្តែគ្មានធាតុនៃសេចក្តីសុចរិតដែលព្រះទ្រង់មានបន្ទូលឡើយ ដូច្នេះហើយ គ្មានអ្វីដែលអ្នកធ្វើអាចបញ្ជាក់បានថាអ្នកស្គាល់ព្រះជាម្ចាស់ឡើយ។

កាលគ្រាមុន នៅពេលព្រះជាម្ចាស់គង់នៅឯស្ថានសួគ៌ មនុស្សលោកបានធ្វើកិច្ចការជាច្រើនដើម្បីបោកប្រាស់ព្រះជាម្ចាស់។ សព្វថ្ងៃនេះ ព្រះជាម្ចាស់បាន និងកំពុងគង់ក្នុងចំណោមមនុស្សជាតិ ទាំងដែលគ្មាននរណាម្នាក់បានដឹងថាអស់រយៈពេលប៉ុន្មានឆ្នាំមកហើយនោះទេ ប៉ុន្តែទោះបានធ្វើបែបនេះហើយក្ដី ក៏មនុស្សនៅតែបន្តធ្វើកិច្ចការជាច្រើនដើម្បីបោកប្រាស់ព្រះជាម្ចាស់ដដែល។ តើការគិតរបស់មនុស្សមិនអន់ថយពេកទេឬអី? គឺវាដូចគ្នានឹងយូដាសដែរ៖ នៅមុនពេលព្រះយេស៊ូវយាងមក យូដាសនិយាយកុហកដើម្បីបោកបញ្ឆោតបងប្អូនប្រុសស្រីរបស់ខ្លួន ហើយសូម្បីតែក្រោយពេលដែលព្រះយេស៊ូវយាងមកហើយក្ដី ក៏នៅតែមិនព្រមកែប្រែដែរ។ គាត់មិនបានស្គាល់ព្រះយេស៊ូវសូម្បីតែបន្តិច ហើយចុងក្រោយក៏ក្បត់នឹងព្រះយេស៊ូវ។ តើនេះមិនមែនមកពីគាត់មិនស្គាល់ព្រះជាម្ចាស់ទេឬអី? សព្វថ្ងៃនេះ ប្រសិនបើអ្នករាល់គ្នានៅមិនទាន់ស្គាល់ព្រះជាម្ចាស់ នោះអាចថាអ្នករាល់គ្នានឹងក្លាយជាយូដាសម្នាក់ទៀត សោកនាដកម្មនៃការឆ្កាងព្រះយេស៊ូវនៅក្នុងសម័យនៃព្រះគុណកាលពីពីរពាន់ឆ្នាំមុន នឹងកើតមានឡើងសារជាថ្មី។ តើអ្នករាល់គ្នាមិនជឿលើរឿងនេះទេឬ? នេះគឺជាការពិត! បច្ចុប្បន្ននេះ មនុស្សភាគច្រើនសុទ្ធតែស្ថិតក្នុងស្ថានភាពមួយស្រដៀងគ្នា ហើយមនុស្សប្រភេទនេះកំពុងដើរតួជាយូដាសគ្រប់ៗគ្នា។ ខ្ញុំប្រហែលជាមានបន្ទូលដូច្នេះឆាប់បន្តិចពេកហើយ ប៉ុន្ដែខ្ញុំមិនមែនមានបន្ទូលអត់ប្រយោជន៍នោះទេ តែគឺសំអាងទៅលើការពិត ហើយអ្នកមិនអាចធ្វើអ្វីក្រៅពីត្រូវជឿលើរឿងនេះឡើយ។ បើទោះបីជាមនុស្សជាច្រើនបានធ្វើពុតជាដាក់ខ្លួនក្ដី ក៏នៅក្នុងចិត្តរបស់ពួកគេគ្មានអ្វី ក្រៅតែពីស្រះទឹកមរណៈ ដែលជារណ្ដៅទឹកស្អុយនោះឡើយ។ សព្វថ្ងៃនេះ មានមនុស្សបែបនេះច្រើនណាស់នៅក្នុងព្រះវិហារ ហើយអ្នករាល់គ្នាគិតថា ខ្ញុំពុំបានដឹងអំពីរឿងនេះសោះឡើយ។ បច្ចុប្បន្ននេះ ព្រះវិញ្ញាណរបស់ខ្ញុំ សម្រេចចិត្តជំនួសខ្ញុំ និងធ្វើបន្ទាល់ជំនួសខ្ញុំ។ តើអ្នកគិតថាខ្ញុំមិនដឹងអ្វីសោះមែនទេ? តើអ្នកគិតថា ខ្ញុំមិនដឹងអំពីគំនិតវៀចវេរនៅក្នុងចិត្តរបស់អ្នករាល់គ្នា និងរឿងរ៉ាវដែលអ្នករាល់គ្នាទុកនៅក្នុងចិត្តមែនទេ? តើព្រះជាម្ចាស់ងាយនឹងឱ្យគេធ្វើបាបមែនទេ? តើអ្នកគិតថា អ្នកអាចចាត់ទុកទ្រង់បែបណាក៏បានស្រេចតែចិត្តមែនទេ? កាលពីមុន ខ្ញុំមានការព្រួយបារម្ភក្រែងអ្នករាល់គ្នាមានអារម្មណ៍ដូចជាត្រូវរឹតត្បិត ដូចនេះ ខ្ញុំក៏បានបន្តផ្តល់សេរីភាពដល់អ្នករាល់គ្នា ប៉ុន្តែមនុស្សមិនអាចប្រាប់បានថាខ្ញុំកំពុងតែធ្វើល្អដាក់ពួកគេនោះទេ ហើយនៅពេលដែលខ្ញុំប្រទានឱ្យគេត្រឹមមួយតឹក ពួកគេបែរជាយកដល់ទៅមួយម៉ែត្រ។ ចូរសួរមនុស្សជុំវិញខ្លួនអ្នករាល់គ្នាមើល៖ ខ្ញុំស្ទើរតែមិនដែលលួសកាត់នរណាម្នាក់ និងសឹងតែមិនដែលព្រមាននរណាម្នាក់សូម្បីបន្តិច ប៉ុន្តែខ្ញុំនៅតែជ្រាបយ៉ាងច្បាស់អំពីការជំរុញទឹកចិត្ត និងចិត្តគំនិតរបស់មនុស្ស។ តើអ្នកគិតថាព្រះជាម្ចាស់ផ្ទាល់ព្រះអង្គ ដែលទ្រង់ធ្វើបន្ទាល់ពីព្រះអង្គនោះ តើទ្រង់ល្ងីល្ងើឬ? ក្នុងករណីនេះ ខ្ញុំមានបន្ទូលថា អ្នកពិតជាខ្វាក់ពេកហើយ! ខ្ញុំនឹងមិនលាតត្រដាងអំពើរបស់អ្នកឡើយ ប៉ុន្តែចូរចាំមើលចុះ ថាតើអ្នកនឹងអាចក្លាយជាពុករលួយយ៉ាងណា។ ចូរចាំមើលចុះ ថាតើកលល្បិចឆ្លាតវៃបន្តិចបន្តួចរបស់អ្នកនេះ អាចរក្សាជីវិតរបស់អ្នកបាន ឬក៏ការព្យាយាមអស់ពីចិត្តរបស់អ្នកដើម្បីស្រឡាញ់ព្រះជាម្ចាស់ អាចរក្សាជីវិតរបស់អ្នកបានទេ។ ថ្ងៃនេះ ខ្ញុំមិនដាក់ទោសអ្នកឡើយ។ ចូរចាំរហូតដល់វេលារបស់ព្រះជាម្ចាស់ ដើម្បីមើលថាតើទ្រង់ដាក់ទោសអ្នកដោយបែបណា។ ក្នុងពេលនេះ ខ្ញុំគ្មានពេលជជែកលេងឥតបានការជាមួយអ្នកឡើយ ហើយខ្ញុំមិនអាចពន្យារពេលកិច្ចការដ៏មហិមារបស់ខ្ញុំ ដោយសារតែរឿងរ៉ាវរបស់អ្នកនោះទេ។ សត្វដង្កូវដូចជារូបអ្នក គ្មានតម្លៃអ្វីឱ្យព្រះជាម្ចាស់ចំណាយពេលមកលួសកាត់អ្នកនោះទេ ដូច្នេះចូរចាំមើលថា តើអ្នកនឹងត្រូវរលាយសាបសូន្យទៅដោយរបៀបណា។ មនុស្សបែបនេះ មិនបន្តស្វែងរកការស្គាល់ព្រះជាម្ចាស់ សូម្បីតែបន្តិចសោះឡើយ ពួកគេក៏មិនមានដួងចិត្តដែលស្រឡាញ់ព្រះជាម្ចាស់សូម្បីតែបន្តិចដែរ ហើយពួកគេនៅតែចង់ឱ្យព្រះជាម្ចាស់ហៅពួកគេថាជាសុចរិត តើនេះមិនគួរឱ្យចង់សើចទេឬអី? ដោយសារតែមានមនុស្សតិចតួចដែលមានសេចក្តីស្មោះត្រង់ដោយពិតប្រាកដ នោះខ្ញុំនឹងផ្ដោតតែទៅលើការបន្តផ្តល់ជីវិតដល់មនុស្សលោកតែប៉ុណ្ណោះ។ ខ្ញុំនឹងធ្វើកិច្ចការណាដែលខ្ញុំត្រូវធ្វើឱ្យចប់សព្វគ្រប់នៅក្នុងពេលនេះ ប៉ុន្តែនៅពេលអនាគត ខ្ញុំនឹងនាំមកនូវការដាក់ទោសចំពោះមនុស្សម្នាក់ៗទៅតាមអ្វីដែលពួកគេបានធ្វើ។ ខ្ញុំបានមានបន្ទូលអំពីអ្វីដែលត្រូវនិយាយ ដ្បិតនេះគឺជាកិច្ចការដ៏ពិតប្រាកដដែលខ្ញុំត្រូវធ្វើ។ ខ្ញុំធ្វើតែកិច្ចការណាដែលខ្ញុំត្រូវធ្វើប៉ុណ្ណោះ ហើយខ្ញុំមិនធ្វើកិច្ចការណាដែលខ្ញុំមិនគប្បីធ្វើឡើយ។ ក៏ប៉ុន្តែ ខ្ញុំសង្ឃឹមថា អ្នករាល់គ្នាចំណាយពេលឱ្យបានច្រើនដើម្បីឆ្លុះបញ្ចាំងអំពីចំណុចនេះ៖ តើចំណេះដឹងរបស់អ្នកចំពោះព្រះជាម្ចាស់ មានពិតប្រាកដដល់កម្រិតណា? តើអ្នកជាមនុស្សម្នាក់ដែលដំដែកគោលព្រះជាម្ចាស់ទៅនឹងឈើឆ្កាងម្តងទៀតមែនទេ? ពាក្យចុងក្រោយរបស់ខ្ញុំគឺ៖ សេចក្តីវេទនានឹងមានដល់អស់អ្នកដែលឆ្កាងព្រះជាម្ចាស់។


របៀបចូលទៅក្នុងសភាពធម្មតា

នៅពេលដែលមនុស្សទទួលយកព្រះបន្ទូលរបស់ព្រះជាម្ចាស់កាន់តែច្រើន នោះពួកគេទទួលបានការបំភ្លឺកាន់តែច្រើន ហើយពួកគេកាន់តែឃ្លាន និងស្រេកក្នុងការដេញតាមរបស់ខ្លួនឱ្យស្គាល់ព្រះជាម្ចាស់។ មានតែអ្នកដែលទទួលយកព្រះបន្ទូលរបស់ព្រះជាម្ចាស់ទេ ដែលមានសមត្ថភាពទទួលបានបទពិសោធកាន់តែសម្បូរបែប និងកាន់តែជ្រាលជ្រៅ ហើយពួកគេគឺជាមនុស្សតែមួយក្រុមគត់ដែលជីវិតរបស់ខ្លួនអាចលូតលាស់ជាលំដាប់ដូចជាផ្កាល្ង។ អស់អ្នកដែលស្វះស្វែងរកជីវិត គួរតែចាត់ទុកការនេះ ជាការងារពេញម៉ោងរបស់ខ្លួន។ ពួកគេគួរមានអារម្មណ៍ថា «បើគ្មានព្រះជាម្ចាស់ ខ្ញុំមិនអាចរស់បានទេ បើគ្មានព្រះជាម្ចាស់ ខ្ញុំមិនអាចសម្រេចអ្វីបានទេ បើគ្មានព្រះជាម្ចាស់ អ្វីៗទាំងអស់គឺទទេ»។ ដូច្នេះ ពួកគេគួរតែមានការសម្រេចចិត្តផងដែរថា «បើគ្មានព្រះវត្តមានរបស់ព្រះវិញ្ញាណបរិសុទ្ធទេ នោះខ្ញុំនឹងមិនធ្វើអ្វីឡើយ ហើយបើការអានព្រះបន្ទូលរបស់ព្រះជាម្ចាស់មិនមានឥទិ្ធពល នោះខ្ញុំក៏មិនចាំបាច់ធ្វើអ្វីៗដែរ»។ ចូរកុំបណ្ដោយខ្លួនឱ្យសោះ។ បទពិសោធនៃជីវិត កើតចេញពីការបំភ្លឺ និងការណែនាំពីព្រះជាម្ចាស់ ហើយវាជាភាពស្ដែងជាក់ច្បាស់អំពីកិច្ចខិតខំប្រឹងប្រែងប្រកបដោយជំនឿរបស់អ្នករាល់គ្នា។ អ្វីដែលអ្នករាល់គ្នាគួរទាមទារពីខ្លួនឯងនោះគឺ «នៅពេលដែលពាក់ព័ន្ធនឹងបទពិសោធជីវិត ខ្ញុំមិនអាចលើកលែងឱ្យខ្លួនឯងបានឡើយ»។

ពេលខ្លះ នៅពេលដែលស្ថិតក្នុងស្ថានភាពមិនប្រក្រតី អ្នកបាត់បង់ព្រះវត្តមានរបស់ព្រះជាម្ចាស់ ហើយទៅជាមិនអាចមានអារម្មណ៍ចំពោះព្រះជាម្ចាស់នៅពេលអ្នកអធិស្ឋាន។ វាជារឿងធម្មតាទេ ដែលមានអារម្មណ៍ភ័យខ្លាចនៅក្នុងស្ថានភាពបែបនេះ។ អ្នកគួរតែចាប់ផ្តើមស្វែងរកភ្លាមៗ។ បើអ្នកមិនស្វែងរកទេ ព្រះជាម្ចាស់នឹងឃ្លាតឆ្ងាយពីអ្នក ហើយអ្នកនឹងមិនមានព្រះវត្តមានរបស់ព្រះវិញ្ញាណបរិសុទ្ធទេ ហើយលើសពីនេះទៅទៀត អ្នកនឹងមិនមានកិច្ចការរបស់ព្រះវិញ្ញាណបរិសុទ្ធឡើយ ក្នុងរយៈពេលមួយថ្ងៃ ពីរថ្ងៃ សូម្បីតែមួយខែ ឬពីរខែផង។ ក្នុងស្ថានភាពទាំងនេះអ្នកប្រែទៅជាស្ពឹកយ៉ាងខ្លាំង ហើយអ្នកនឹងត្រូវជាប់ជាឈ្លើយរបស់សាតាំងម្តងទៀត រហូតដល់អ្នកមានសមត្ថភាពធ្វើសកម្មភាពគ្រប់បែបយ៉ាងបាន។ អ្នកលោភលន់ទ្រព្យសម្បត្តិ បោកបញ្ឆោតបងប្អូនប្រុសស្រីរបស់អ្នក មើលខ្សែភាពយន្ត និងវីដេអូ លេងល្បែងម៉ាចុង ហើយថែមទាំងជក់បារី និងផឹកស៊ីដោយគ្មានវិន័យ។ ចិត្តរបស់អ្នកបានងាកចេញឆ្ងាយពីព្រះជាម្ចាស់ អ្នកបានទៅតាមផ្លូវផ្ទាល់ខ្លួនដោយសម្ងាត់ ហើយអ្នកបានធ្វើការវិនិច្ឆ័យលើកិច្ចការបស់ព្រះជាម្ចាស់ដោយបំពាន។ ក្នុងករណីខ្លះ មនុស្សធ្លាក់ខ្លួនក្នុងកម្រិតទាបខ្លាំង ដែលធ្វើឱ្យពួកគេមិនមានអារម្មណ៍ខ្មាសអៀន ឬអាម៉ាស់ក្នុងការប្រព្រឹត្ដអំពើបាបនៃធម្មជាតិផ្លូវភេទ។ មនុស្សប្រភេទនេះត្រូវបានព្រះវិញ្ញាណបរិសុទ្ធបោះបង់ចោលបរិសុទ្ធ តាមពិតទៅ កិច្ចការរបស់ព្រះវិញ្ញាណបរិសុទ្ធគ្មានវត្តមាននៅក្នុងមនុស្សបែបនេះជាយូរមកហើយ។ មនុស្សម្នាក់អាចមើលឃើញពួកគេកាន់តែលិចលង់ជ្រៅទៅក្នុងសេចក្ដីពុករលួយ តែនៅពេលដែលដៃនៃអំពើបាបរបស់ពួកគេកាន់តែលាតសន្ធឹងវែងទៅៗប៉ុណ្ណោះ។ នៅចុងបញ្ចប់ ពួកគេបដិសេធអត្ថិភាពនៃផ្លូវដែលមានស្រាប់ ហើយត្រូវបានសាតាំងចាប់ជាឈ្លើយនៅពេលដែលពួកគេធ្វើបាប។ ប្រសិនបើអ្នករកឃើញថា អ្នកគ្រាន់តែមានព្រះវត្ដមានរបស់ព្រះវិញ្ញាណបរិសុទ្ធ តែខ្វះនូវកិច្ចការរបស់ព្រះវិញ្ញាណបរិសុទ្ធ នោះវាគឺជាស្ថានភាពដ៏គ្រោះថ្នាក់មួយដែលអាចកើតមានរួចទៅហើយ។ នៅពេលដែលអ្នកមិនអាចសូម្បីតែដឹងអំពីព្រះវត្តមាននៃព្រះវិញ្ញាណបរិសុទ្ធ ពេលនោះអ្នកជិតដល់ពេលស្លាប់ហើយ។ ប្រសិនបើអ្នកមិនប្រែចិត្តទេ នោះអ្នកនឹងវិលត្រឡប់ទៅសាតាំងវិញទាំងស្រុង ហើយអ្នកនឹងស្ថិតនៅក្នុងចំណោមពួកអ្នកដែលត្រូវផាត់ចោល។ ដូច្នេះ នៅពេលអ្នករកឃើញថាអ្នកស្ថិតនៅក្នុងសភាពមួយដែលមានតែព្រះវត្តមាននៃព្រះវិញ្ញាណបរិសុទ្ធ (អ្នកមិនធ្វើបាប អ្នកគ្រប់គ្រងខ្លួនឯងបាន ហើយអ្នកមិនធ្វើអ្វីសោះទាស់ទទឹងនឹងព្រះជាម្ចាស់) ប៉ុន្តែអ្នកខ្វះនូវកិច្ចការរបស់ព្រះវិញ្ញាណបរិសុទ្ធ (នៅពេលដែលអ្នកអធិស្ឋាន អ្នកមិនមានអារម្មណ៍ពាល់ចិត្ត អ្នកមិនទទួលបាននូវការបំភ្លឺ ឬការយល់ដឹងជ្រួតជ្រាបទាល់តែសោះ នៅពេលដែលអ្នកហូប និងផឹកព្រះបន្ទូលរបស់ព្រះជាម្ចាស់ អ្នកព្រងើយកន្ដើយចំពោះការហូប និងការផឹកព្រះបន្ទូលរបស់ព្រះជាម្ចាស់ អ្នកមិនដែលមានការរីកចម្រើនអ្វីសោះក្នុងជីវិតរបស់អ្នក ហើយអ្នកបានបាត់បង់ការបំភ្លឺដ៏អស្ចារ្យជាយូរមកហើយ) ក្នុងគ្រានោះ អ្នកត្រូវប្រយ័ត្នឱ្យបានច្រើន។ អ្នកមិនត្រូវបណ្ដោយខ្លួនឯងទេ អ្នកក៏មិនត្រូវផ្ដល់សេរីភាពចំពោះអត្តចរិតផ្ទាល់ខ្លួនរបស់អ្នកទៀតឡើយ។ ព្រះវត្តមាននៃព្រះវិញ្ញាណបរិសុទ្ធអាចនឹងបាត់ទៅវិញនៅពេលណាមួយ។ នេះជាមូលហេតុដែលស្ថានភាពបែបនេះមានគ្រោះថ្នាក់ខ្លាំងបំផុត។ ប្រសិនបើអ្នករកឃើញថាខ្លួនឯងនៅក្នុងសភាពបែបនេះ សូមព្យាយាមបង្វែរអ្វីៗត្រលប់ក្រោយឱ្យបានឆាប់តាមដែលអ្នកអាចធ្វើបាន។ ដំបូង អ្នកគួរតែបន្លឺនូវសេចក្ដីអធិស្ឋានអំពីការប្រែចិត្ត ហើយទូលសុំឱ្យព្រះជាម្ចាស់សម្ដែងសេចក្តីមេត្តាករុណារបស់ទ្រង់មកលើអ្នកម្តងទៀត។ ចូរអធិស្ឋានឱ្យអស់ពីចិត្ត ហើយធ្វើឱ្យចិត្តអ្នកស្ងប់ស្ងៀមដើម្បីហូប និងផឹកព្រះបន្ទូលរបស់ព្រះជាម្ចាស់ឱ្យបានច្រើន។ ជាមួយនឹងគ្រឹះនេះ អ្នកត្រូវចំណាយពេលឱ្យបានច្រើនថែមទៀតក្នុងការអធិស្ឋាន។ ចូរអ្នកខិតខំប្រឹងប្រែងច្រៀង អធិស្ឋាន ហូប និងផឹកព្រះបន្ទូលរបស់ព្រះជាម្ចាស់ឱ្យបានទ្វេដង ហើយបំពេញភារកិច្ចរបស់អ្នក។ នៅពេលដែលអ្នកស្ថិតក្នុងភាពទន់ខ្សោយបំផុត ចិត្តរបស់អ្នកងាយនឹងត្រូវសណ្ឋិតដោយសាតាំងខ្លាំងណាស់។ នៅពេលដែលការនោះកើតឡើង ចិត្តរបស់អ្នកនឹងត្រូវដាច់ចេញពីព្រះជាម្ចាស់ ហើយត្រលប់ទៅសាតាំងវិញ ខណៈនោះអ្នកនឹងស្ថិតនៅដោយគ្មានព្រះវត្តមាននៃព្រះវិញ្ញាណបរិសុទ្ធ។ ក្នុងស្ថានភាពបែបនេះ វាពិបាកទ្វេដងក្នុងការទទួលបានមកវិញនូវកិច្ចការរបស់ព្រះវិញ្ញាណបរិសុទ្ធ។ វាជាការប្រសើរក្នុងការស្វែងរកកិច្ចការរបស់ព្រះវិញ្ញាណបរិសុទ្ធ ខណៈពេលដែលទ្រង់កំពុងគង់នៅជាមួយអ្នក ដែលនឹងអនុញ្ញាតឱ្យព្រះជាម្ចាស់ប្រទាននូវការបំភ្លឺរបស់ទ្រង់បន្ថែមទៀតមកលើអ្នក និងមិនបណ្តាលឱ្យទ្រង់បោះបង់ចោលអ្នកឡើយ។ ការអធិស្ឋាន ការច្រៀងទំនុកតម្កើង ការបំពេញមុខងាររបស់អ្នក ហើយការហូប និងផឹកព្រះបន្ទូលរបស់ព្រះជាម្ចាស់ សុទ្ធតែធ្វើឡើងដើម្បីឱ្យសាតាំងគ្មានឱកាសធ្វើកិច្ចការរបស់វា និងដើម្បីឱ្យព្រះវិញ្ញាណបរិសុទ្ធអាចធ្វើការនៅក្នុងចិត្តអ្នកបាន។ ប្រសិនបើអ្នកមិនទទួលបានមកវិញនូវកិច្ចការរបស់ព្រះវិញ្ញាណបរិសុទ្ធតាមរបៀបនេះទេ ប្រសិនបើអ្នកគ្រាន់តែរង់ចាំ នោះការទទួលបានមកវិញនូវកិច្ចការរបស់ព្រះវិញ្ញាណបរិសុទ្ធនឹងមិនមានភាពងាយស្រួលទេ នៅពេលដែលអ្នកបានបាត់បង់ព្រះវត្តមាននៃព្រះវិញ្ញាណបរិសុទ្ធ លុះត្រាតែព្រះវិញ្ញាណបរិសុទ្ធបានបណ្ដាលចិត្តអ្នកជាពិសេស ឬក៏ធ្វើឱ្យអ្នកជ្រួតជ្រាបច្បាស់ និងបំភ្លឺអ្នកជាពិសេស។ ទោះយ៉ាងនេះក៏ដោយ វាមិនមែនចំណាយពេលតែមួយថ្ងៃ ឬពីរថ្ងៃ ដើម្បីឱ្យសភាពរបស់អ្នកបានត្រលប់មកដូចដើមវិញនោះឡើយ។ ពេលខ្លះ សូម្បីតែប្រាំមួយខែហើយ ក៏មិនទាន់ត្រលប់ដូចដើមវិញដែរ។ ទាំងអស់នេះគឺដោយសារតែមនុស្សធូររលុងចំពោះខ្លួនឯងពេក មិនអាចឆ្លងកាត់រឿងរ៉ាវផ្សេងៗតាមរបៀបធម្មតាមួយ ដូច្នេះហើយបានជាត្រូវព្រះវិញ្ញាណបរិសុទ្ធបោះបង់ចោល។ ទោះបីជាអ្នកទទួលបានកិច្ចការនៃព្រះវិញ្ញាណបរិសុទ្ធមកវិញក៏ដោយ ក៏កិច្ចការបច្ចុប្បន្នរបស់ព្រះជាម្ចាស់អាចនៅតែមិនទាន់ច្បាស់សម្រាប់អ្នកនៅឡើយ ពីព្រោះអ្នកបានធ្លាក់ចុះឆ្ងាយក្នុងបទពិសោធជីវិតរបស់អ្នក ហាក់ដូចជាអ្នកបាននៅដាច់ឆ្ងាយរាប់ពាន់ម៉ាយអ៊ីចឹង។ តើនេះមិនមែនជារឿងដែលគួរឱ្យភ័យខ្លាចទេឬ? ទោះជាយ៉ាងណាក៏ដោយ ខ្ញុំសូមមានបន្ទូលប្រាប់ដល់មនុស្សបែបនេះថា វាមិនទាន់យឺតពេលទេក្នុងការប្រែចិត្តឥឡូវនេះ ប៉ុន្តែមានលក្ខខណ្ឌមួយគឺថា៖ អ្នកត្រូវតែខិតខំធ្វើកិច្ចការ ហើយមិនត្រូវខ្ជិលច្រអូសឡើយ។ ប្រសិនបើអ្នកដទៃអធិស្ឋានប្រាំដងក្នុងមួយថ្ងៃ អ្នកត្រូវអធិស្ឋានដប់ដង។ ប្រសិនបើអ្នកដទៃហូប និងផឹកព្រះបន្ទូលរបស់ព្រះជាម្ចាស់រយៈពេលពីរម៉ោងក្នុងមួយថ្ងៃ អ្នកក៏ត្រូវធ្វើដូច្នេះក្នុងរយៈពេលបួន ឬប្រាំមួយម៉ោងដែរ ហើយប្រសិនបើអ្នកដទៃស្តាប់ចំរៀងទំនុកតម្ដើងរយៈពេលពីរម៉ោង អ្នកត្រូវស្តាប់យ៉ាងហោចណាស់ឱ្យបានកន្លះថ្ងៃ។ ចូរមានចិត្តស្ងប់នៅចំពោះព្រះជាម្ចាស់ ហើយគិតអំពីសេចក្ដីស្រឡាញ់របស់ព្រះជាម្ចាស់ជារឿយៗ រហូតដល់អ្នកបានពាល់ចិត្ត រហូតដល់ចិត្តរបស់អ្នកត្រឡប់ទៅរកព្រះជាម្ចាស់វិញ ហើយអ្នកលែងហ៊ានឃ្លាតចេញឆ្ងាយពីព្រះជាម្ចាស់ទៀត។ មានតែពេលនោះទេទើបការអនុវត្តរបស់អ្នកនឹងបង្កើតផលផ្លែ ហើយមានតែពេលនោះទេ ទើបអ្នកនឹងអាចស្ដារសភាពធម្មតារបស់អ្នកឱ្យដូចដើមវិញបាន។

មនុស្សខ្លះយកចិត្តសាទរដាក់ទៅក្នុងការស្វះស្វែងរករបស់ពួកគេ ហើយនៅតែមិនអាចឈានទៅរកផ្លូវត្រូវបាន។ នេះក៏ព្រោះតែពួកគេធ្វេសប្រហែសពេក ហើយមិនយកចិត្តទុកដាក់លើរឿងរ៉ាវខាងវិញ្ញាណ។ ពួកគេមិនមានគំនិតក្នុងការទទួលបាននូវបទពិសោធអំពីព្រះបន្ទូលរបស់ព្រះជាម្ចាស់យ៉ាងដូចម្ដេចទេ ហើយក៏មិនដឹងថាតើកិច្ចការ និងព្រះវត្តមានរបស់ព្រះវិញ្ញាណបរិសុទ្ធគឺជាអ្វីដែរ។ មនុស្សបែបនេះមានចិត្តសាទរ តែជាមនុស្សល្ងីល្ងើ ដ្បិតពួកគេមិនស្វះស្វែងរកជីវិតទេ។ នោះគឺដោយសារតែអ្នកខ្វះនូវបំណែកដ៏តូចនៃចំណេះដឹងអំពីព្រះវិញ្ញាណ អ្នកមិនដឹងអ្វីសោះអំពីការរីកចម្រើននៅក្នុងកិច្ចការដែលកំពុងបន្តរបស់ព្រះវិញ្ញាណបរិសុទ្ធ ហើយអ្នកមិនអើពើពីសភាពនៅក្នុងវិញ្ញាណផ្ទាល់ខ្លួនរបស់អ្នកទេ។ តើសេចក្ដីជំនឿរបស់មនុស្សបែបនេះ មិនមែនជាសេចក្ដីជំនឿបែបល្ងីល្ងើទេឬ? ការស្វះស្វែងរករបស់មនុស្សបែបនេះ ទីបំផុតមិនទទួលបានលទ្ធផលអ្វីទាំងអស់។ គន្លឹះដើម្បីសម្រេចបាននូវការរីកលូតលាស់នៅក្នុងជីវិតក្នុងសេចក្ដីជំនឿរបស់មនុស្សម្នាក់ទៅលើព្រះជាម្ចាស់ គឺជាការដឹងនូវកិច្ចការអ្វីដែលព្រះជាម្ចាស់ធ្វើនៅក្នុងបទពិសោធរបស់អ្នក ដោយមើលឃើញពីសេចក្តីស្រឡាញ់របស់ព្រះជាម្ចាស់ និងការយល់ពីបំណងព្រះហឫទ័យរបស់ព្រះជាម្ចាស់ បើធ្វើដូច្នោះបាន គឺអ្នកអាចចុះចូលតាមការរៀបចំរបស់ព្រះជាម្ចាស់ទាំងអស់ មានព្រះបន្ទូលរបស់ព្រះជាម្ចាស់ធ្វើការនៅក្នុងអ្នក ដើម្បីឱ្យព្រះបន្ទូលក្លាយជាជីវិតរបស់អ្នក ហើយធ្វើឱ្យព្រះជាម្ចាស់សព្វព្រះហឫទ័យ។ ប្រសិនបើសេចក្ដីជំនឿរបស់អ្នកគឺជាសេចក្ដីជំនឿល្ងីល្ងើ ប្រសិនបើអ្នកមិនយកចិត្តទុកដាក់លើបញ្ហាខាងវិញ្ញាណ និងការផ្លាស់ប្តូរនៅក្នុងនិស្ស័យជីវិតរបស់អ្នក ប្រសិនបើអ្នកមិនខិតខំប្រឹងប្រែងរកសេចក្ដីពិត តើអ្នកអាចនឹងយល់ពីបំណងព្រះហឫទ័យរបស់ព្រះជាម្ចាស់ទេ? ប្រសិនបើអ្នកមិនយល់ពីអ្វីដែលព្រះជាម្ចាស់បានស្នើសុំ នោះអ្នកនឹងមិនអាចទទួលបទពិសោធបានទេ ដូច្នេះហើយអ្នកនឹងគ្មានផ្លូវអនុវត្តទេ។ អ្វីដែលអ្នកត្រូវតែយកចិត្តទុកដាក់នៅពេលអ្នកទទួលបទពិសោធអំពីព្រះបន្ទូលរបស់ព្រះជាម្ចាស់ គឺជាលទ្ធផលដែលព្រះបន្ទូលទ្រង់ធ្វើនៅក្នុងអ្នក ដើម្បីឱ្យអ្នកអាចស្គាល់ព្រះជាម្ចាស់តាមរយៈព្រះបន្ទូលទ្រង់។ ប្រសិនបើអ្នកត្រឹមតែចេះអានព្រះបន្ទូលរបស់ព្រះជាម្ចាស់ តែមិនដឹងពីរបៀបទទួលបានបទពិសោធនូវព្រះបន្ទូលទេនោះ តើនេះមិនមែនបង្ហាញថា អ្នកខ្វះនូវការយល់ដឹងខាងវិញ្ញាណទេឬ? ឥឡូវនេះ មនុស្សភាគច្រើនមិនអាចទទួលបានបទពិសោធក្នុងការស្តាប់ព្រះបន្ទូលរបស់ព្រះជាម្ចាស់ទេ ដូច្នេះហើយពួកគេមិនដឹងពីកិច្ចការរបស់ព្រះជាម្ចាស់នោះឡើយ។ តើនេះមិនមែនជាការបរាជ័យក្នុងការអនុវត្តរបស់ពួកគេទេឬ? ប្រសិនបើពួកគេបន្តធ្វើដូចនេះ តើដល់ចំណុចណាទៅ ទើបពួកគេនឹងអាចទទួលបានបទពិសោធអំពីរឿងរ៉ាវនៃការលូតលាស់ដ៏ពេញលេញ និងបានសម្រេចក្នុងជីវិតរបស់ពួកគេបាន? តើនេះជាការនិយាយដោយគ្មានខ្លឹមសារទេឬ? មានមនុស្សជាច្រើនក្នុងចំណោមអ្នករាល់គ្នាដែលជាអ្នកផ្តោតលើទ្រឹស្តី ជាអ្នកដែលមិនដឹងអំពីរឿងរ៉ាវខាងវិញ្ញាណ ហើយនៅតែចង់ឱ្យព្រះជាម្ចាស់ប្រើ ហើយឱ្យព្រះជាម្ចាស់ប្រទានពរ។ ការនេះគឺមិនប្រាកដប្រជាទាំងស្រុង! ដូច្នេះអ្នករាល់គ្នាត្រូវតែបញ្ចប់នូវភាពបរាជ័យនេះ ដើម្បីឱ្យអ្នកទាំងអស់គ្នាអាចឈានចូលទៅក្នុងផ្លូវត្រូវនៅក្នុងជីវិតខាងវិញ្ញាណរបស់អ្នក និងទទួលបានបទពិសោធដ៏ពិត ព្រមទាំងចូលទៅក្នុងភាពពិតនៃព្រះបន្ទូលរបស់ព្រះជាម្ចាស់។


របៀបបម្រើឱ្យស្របតាមបំណងព្រះហឫទ័យរបស់ព្រះជាម្ចាស់

នៅពេលមនុស្សម្នាក់ជឿលើព្រះជាម្ចាស់ តើគេគួរបម្រើទ្រង់ដោយរបៀបណាឱ្យពិតប្រាកដទៅ? តើមានលក្ខខណ្ឌអ្វីដែលត្រូវបំពេញ ហើយមានសេចក្ដីពិតអ្វីខ្លះដែលអ្នកដែលបម្រើព្រះជាម្ចាស់គួរយល់? ហើយតើអ្នកអាចវង្វេងនៅក្នុងការបម្រើរបស់អ្នកនៅត្រង់កន្លែងណាខ្លះ? អ្នករាល់គ្នាគួរតែដឹងពីចម្លើយនៃរឿងទាំងអស់នេះ។ បញ្ហាទាំងនេះប៉ះពាល់ដល់របៀបដែលអ្នករាល់គ្នាជឿលើព្រះជាម្ចាស់ និងរបៀបដែលអ្នកដើរលើផ្លូវដែលដឹកនាំដោយព្រះវិញ្ញាណបរិសុទ្ធ និងអនុញ្ញាតឱ្យព្រះជាម្ចាស់ចាត់ចែងគ្រប់ការទាំងអស់ ដែលអាចឱ្យអ្នករាល់គ្នាយល់គ្រប់ជំហាននៃកិច្ចការរបស់ព្រះជាម្ចាស់ នៅក្នុងអ្នករាល់គ្នា។ នៅពេលអ្នកឈានដល់ចំណុចនោះ អ្នករាល់គ្នានឹងពេញចិត្តចំពោះអ្វីដែលជាសេចក្ដីជំនឿលើព្រះជាម្ចាស់ ពេញចិត្តនឹងរបៀបជឿលើព្រះជាម្ចាស់យ៉ាងត្រឹមត្រូវ ហើយពេញចិត្តនឹងអ្វីដែលអ្នកគួរធ្វើដើម្បីប្រព្រឹត្តឱ្យត្រូវតាមព្រះរាជបំណងរបស់ព្រះជាម្ចាស់។ ការនេះនឹងធ្វើឱ្យអ្នករាល់គ្នាចុះចូលចំពោះកិច្ចការរបស់ព្រះជាម្ចាស់យ៉ាងពេញលេញ និងពេញទំហឹង។ អ្នករាល់គ្នានឹងមិនមានការត្អូញត្អែរ ហើយអ្នកនឹងមិនវិនិច្ឆ័យ ឬវិភាគអ្វីសោះ និងរឹតតែមិនសិក្សាស្រាវជ្រាវកិច្ចការរបស់ព្រះជាម្ចាស់។ ហេតុនេះ អ្នករាល់គ្នានឹងអាចចុះចូលនឹងព្រះជាម្ចាស់រហូតដល់ស្លាប់ ដោយទុកឱ្យព្រះជាម្ចាស់ដឹកនាំអ្នក និងដកយកជីវិតរបស់អ្នកដូចជាសត្វចៀម ដើម្បីឱ្យអ្នករាល់គ្នាអាចក្លាយជាពេត្រុសនៃទសវត្សឆ្នាំ ១៩៩០ ហើយអាចស្រឡាញ់ព្រះជាម្ចាស់ខ្លាំងបំផុត ដល់ថ្នាក់ហ៊ានជាប់ឆ្កាងដោយគ្មានការត្អូញត្អែរសូម្បីតែបន្តិច។ មានតែពេលនោះទេ ទើបអ្នកនឹងអាចរស់នៅដូចជាពេត្រុសនៃទសវត្សឆ្នាំ ១៩៩០ បាន។

អស់អ្នកដែលបម្រើព្រះជាម្ចាស់ គួរតែជាអ្នកជិតស្និទ្ធរបស់ព្រះជាម្ចាស់ ពួកគេគួរតែផ្គាប់ព្រះហឫទ័យព្រះជាម្ចាស់ ហើយមានភាពស្មោះត្រង់បំផុតចំពោះព្រះជាម្ចាស់។ មិនថាអ្នកធ្វើសកម្មភាពជាឯកជន ឬនៅទីសាធារណៈ អ្នកអាចទទួលបានសេចក្តីអំណររបស់ព្រះជាម្ចាស់នៅចំពោះព្រះជាម្ចាស់ អ្នកអាចឈរមាំនៅចំពោះព្រះជាម្ចាស់ ហើយទោះបីមនុស្សដទៃប្រព្រឹត្តនឹងអ្នកយ៉ាងណា ក៏អ្នកតែងតែដើរតាមផ្លូវដែលអ្នកគួរតែដើរជានិច្ច ហើយយកចិត្តទុកដាក់ដល់បន្ទុករបស់ព្រះជាម្ចាស់យ៉ាងល្អិតល្អន់។ មានតែមនុស្សជំពូកនេះទេ ទើបជាមិត្តសម្លាញ់របស់ព្រះជាម្ចាស់។ មិត្តសម្លាញ់របស់ព្រះជាម្ចាស់ទាំងអស់នោះ អាចបម្រើទ្រង់ដោយផ្ទាល់ ព្រោះពួកគេត្រូវបានប្រគល់ឱ្យនូវបញ្ជាបេសកកម្មដ៏អស្ចារ្យ និងបន្ទុករបស់ព្រះជាម្ចាស់ ដោយពួកគេអាចយកព្រះហឫទ័យរបស់ព្រះជាម្ចាស់ដាក់នៅក្នុងដួងចិត្តរបស់ពួកគេ ហើយយកបន្ទុករបស់ព្រះជាម្ចាស់ធ្វើជាបន្ទុករបស់ពួកគេផ្ទាល់ ហើយពួកគេមិនគិតថាជាការចំណេញឬខាតពីអនាគតរបស់ពួកគេឡើយ៖ បើទោះជាអនាគតរបស់ពួកគេ គ្មានអ្វីទាំងអស់ ហើយពួកគេឈរមាំទាំងមិនបានទទួលអ្វីសោះក៏ដោយ ក៏ពួកគេនៅតែជឿលើព្រះជាម្ចាស់ដោយចិត្តស្រទ្បាញ់ព្រះជាម្ចាស់ជានិច្ច។ ហេតុដូច្នេះ មនុស្សជំពូកនេះគឺជាមិត្តសម្លាញ់របស់ព្រះជាម្ចាស់។ មិត្តសម្លាញ់របស់ព្រះជាម្ចាស់ ក៏ជាអ្នកជិតស្និទ្ធរបស់ទ្រង់ដែរ។ មានតែអ្នកជិតស្និទ្ធរបស់ព្រះជាម្ចាស់ប៉ុណ្ណោះ ទើបអាចចែករំលែកនូវភាពល្វើយរបស់ទ្រង់ និងព្រះតម្រិះរបស់ទ្រង់ ហើយទោះបីសាច់ឈាមរបស់ពួកគេឈឺចាប់ និងខ្សោយក៏ដោយ ក៏ពួកគេអាចស៊ូទ្រាំនឹងការឈឺចាប់ និងលះបង់អ្វីដែលពួកគេចូលចិត្ត ដើម្បីផ្គាប់ព្រះហឫទ័យព្រះជាម្ចាស់។ ព្រះជាម្ចាស់ដាក់បន្ទុកកាន់តែច្រើនដល់មនុស្សជំពូកនេះ ហើយអ្វីដែលព្រះជាម្ចាស់សព្វព្រះហឫទ័យ ត្រូវបានស្តែងចេញតាមរយៈទីបន្ទាល់របស់មនុស្សជំពូកនេះ។ ដូច្នេះ មនុស្សទាំងនេះគាប់ព្រះហឫទ័យព្រះជាម្ចាស់ ពួកគេជាអ្នកបម្រើរបស់ព្រះជាម្ចាស់ ដែលបំពេញតាមព្រះរាជបំណងរបស់ព្រះជាម្ចាស់ ហើយមានតែមនុស្សជំពូកនេះប៉ុណ្ណោះ ដែលអាចគ្រងរាជ្យជាមួយព្រះជាម្ចាស់បាន។ នៅពេលដែលអ្នកបានក្លាយជាមិត្តសម្លាញ់របស់ព្រះជាម្ចាស់ ពិតប្រាកដណាស់ ជាពេលដែលអ្នកនឹងគ្រងរាជ្យជាមួយនឹងព្រះជាម្ចាស់។

ព្រះយេស៊ូវអាចបំពេញបញ្ជាបេសកកម្មរបស់ព្រះជាម្ចាស់ដែលជាកិច្ចការនៃការប្រោសលោះមនុស្សទាំងអស់ ពីព្រោះទ្រង់បានបង្ហាញពីការយកព្រះទ័យទុកដាក់ចំពោះព្រះរាជបំណងរបស់ព្រះជាម្ចាស់ដោយមិនចាំបាច់មានផែនការ ឬការរៀបចំណាមួយ សម្រាប់អង្គទ្រង់ឡើយ។ ដូច្នេះ ទ្រង់គឺជាមិត្តសម្លាញ់របស់ព្រះជាម្ចាស់ គឺជាព្រះជាម្ចាស់ផ្ទាល់ព្រះអង្គ ជាព្រះជាម្ចាស់ដែលអ្នករាល់គ្នាយល់ច្បាស់។ (តាមពិត ទ្រង់គឺជាព្រះជាម្ចាស់ផ្ទាល់ព្រះអង្គដែលត្រូវបានធ្វើបន្ទាល់ដោយព្រះជាម្ចាស់។ ខ្ញុំនិយាយអំពីរឿងនេះនៅទីនេះ ដើម្បីប្រើអង្គហេតុពីព្រះយេស៊ូវមកបង្ហាញពីបញ្ហានេះ។) ទ្រង់អាចដាក់ផែនការគ្រប់គ្រងរបស់ព្រះជាម្ចាស់នៅកណ្តាល ហើយទ្រង់តែងតែអធិស្ឋានដល់ព្រះវរបិតា ដែលគង់នៅស្ថានសួគ៌ និងបានស្វែងរកបំណងព្រះហឫទ័យរបស់ព្រះវរបិតា ដែលគង់នៅស្ថានសួគ៌។ ទ្រង់បានអធិស្ឋាន និងមានបន្ទូលថា៖ «ឱព្រះដ៏ជាព្រះវរ‌បិតា! សូមសម្រេចទៅតាមបំណងព្រះហឫទ័យរបស់ទ្រង់ចុះ កុំតាមចិត្តទូលបង្គំឡើយ ប៉ុន្តែសូមសម្រេចតាមផែនការរបស់ទ្រង់វិញ។ មនុស្សអាចនឹងខ្សោយ ប៉ុន្តែហេតុអ្វីទ្រង់យកព្រះទ័យទុកដាក់នឹងគេ? តើមនុស្សដែលប្រៀបដូចជាស្រមោច នៅក្នុងព្រះហស្ដរបស់ទ្រង់ មានតម្លៃអ្វីដែលទ្រង់ត្រូវយកព្រះទ័យទុកដាក់? នៅក្នុងដួងចិត្តទូលបង្គំ ទូលបង្គំគ្រាន់តែចង់បំពេញតាមបំណងព្រះហឫទ័យរបស់ទ្រង់ ហើយទូលបង្គំចង់ឱ្យទ្រង់ធ្វើអ្វីដែលទ្រង់ចង់ធ្វើនៅក្នុងទូលបង្គំ តាមបំណងព្រះហឫទ័យរបស់ទ្រង់។» តាមផ្លូវទៅក្រុងយេរូសាឡិម ព្រះយេស៊ូវមានព្រះទ័យក្រៀមក្រំជាខ្លាំង ដូចជាកាំបិតកំពុងចាក់ចូលទៅក្នុងបេះដូងរបស់ទ្រង់ តែទ្រង់មិនមានបំណងងាកបែរពីព្រះបន្ទូលរបស់ទ្រង់សូម្បីតែបន្តិច ពោលគឺតែងតែមានកម្លាំងដ៏មានអានុភាព ដែលបង្ខំឱ្យទ្រង់ឆ្ពោះទៅកន្លែងដែលទ្រង់នឹងត្រូវគេឆ្កាង។ នៅទីបំផុត ទ្រង់ត្រូវបានគេដំដែកគោលជាប់នឹងឈើឆ្កាង ហើយត្រឡប់ដូចជាសាច់ឈាមមានបាបដែលបំពេញកិច្ចការនៃការប្រោសលោះរបស់មនុស្ស។ ទ្រង់បានផ្ដាច់ច្រវាក់នៃសេចក្តីស្លាប់ និងស្ថានឃុំព្រលឹង។ នៅចំពោះទ្រង់ សេចក្តីស្លាប់ ស្ថាននរក និងស្ថានឃុំព្រលឹង បានបាត់បង់អំណាចរបស់វា ហើយត្រូវបានទ្រង់យកឈ្នះរួចទៅហើយ។ ទ្រង់បានរស់នៅអស់រយៈពេលសាមសិបបីឆ្នាំ ជារយៈពេលដែលទ្រង់តែងតែខិតខំអស់ពីសមត្ថភាព ដើម្បីបំពេញតាមព្រះរាជបំណងរបស់ព្រះជាម្ចាស់ ស្របតាមកិច្ចការរបស់ព្រះជាម្ចាស់នៅពេលនោះ ទាំងមិនដែលគិតពីផលប្រយោជន៍ ឬការខាតបង់ផ្ទាល់ខ្លួនឡើយ ហើយតែងតែគិតពីព្រះរាជបំណងរបស់ព្រះវរបិតា។ ដូច្នេះ បន្ទាប់ពីទ្រង់បានទទួលពិធីជ្រមុជទឹក ព្រះជាម្ចាស់ក៏មានបន្ទូលថា៖ «នេះគឺជាបុត្រស្ងួនភ្ងារបស់ខ្ញុំ ខ្ញុំសព្វព្រះទ័យនឹងទ្រង់ណាស់។» ដោយសារតែការបម្រើរបស់ទ្រង់នៅចំពោះព្រះជាម្ចាស់ ស្របនឹងព្រះរាជបំណងរបស់ព្រះជាម្ចាស់ ទើបបានជាព្រះជាម្ចាស់ដាក់បន្ទុកដ៏ធ្ងន់នៃការប្រោសលោះមនុស្សទាំងអស់លើស្មារបស់ទ្រង់ និងធ្វើឱ្យទ្រង់សម្រេចកិច្ចការនោះបាន ហើយទ្រង់មានលក្ខណសម្បត្តិគ្រប់គ្រាន់ និងមានសិទ្ធិបំពេញកិច្ចការដ៏សំខាន់នេះ។ ពេញមួយជីវិតរបស់ទ្រង់ ទ្រង់បានស៊ូទ្រាំនឹងការរងទុក្ខដែលមិនអាចវាស់បានសម្រាប់ព្រះជាម្ចាស់ ហើយទ្រង់ត្រូវបានសាតាំងល្បួងជាច្រើនដងរាប់មិនអស់ ប៉ុន្តែទ្រង់មិនដែលខូចព្រះទ័យឡើយ។ ព្រះជាម្ចាស់បានប្រគល់កិច្ចការសំខាន់ដល់ទ្រង់ ពីព្រោះព្រះជាម្ចាស់បានទុកចិត្តលើទ្រង់ ហើយស្រឡាញ់ទ្រង់ ដូច្នេះព្រះជាម្ចាស់បានមានបន្ទូលដោយផ្ទាល់ថា «នេះគឺជាបុត្រស្ងួនភ្ងារបស់ខ្ញុំ ខ្ញុំសព្វព្រះទ័យនឹងទ្រង់ណាស់។» នៅពេលនោះ មានតែព្រះយេស៊ូវទេ ដែលអាចសម្រេចបញ្ជាបេសកកម្មនេះបាន ហើយនេះគឺជាទិដ្ឋភាពជាក់ស្តែងមួយនៃការបញ្ចប់កិច្ចការប្រោសលោះមនុស្សលោកទាំងអស់របស់ព្រះជាម្ចាស់ នៅក្នុងយុគសម័យនៃព្រះគុណ។

ប្រសិនបើអ្នករាល់គ្នាអាចផ្តោតការយកចិត្តទុកដាក់ចំពោះបន្ទុករបស់ព្រះជាម្ចាស់ ហើយបះបោរទាស់នឹងសាច់ឈាមរបស់អ្នកដូចជាព្រះយេស៊ូវ នោះព្រះជាម្ចាស់នឹងប្រគល់កិច្ចការសំខាន់ៗដល់អ្នករាល់គ្នា ដើម្បីឱ្យអ្នករាល់គ្នានឹងបំពេញទៅតាមលក្ខខណ្ឌតម្រូវដើម្បីបម្រើព្រះជាម្ចាស់។ មានតែនៅក្នុងកាលៈទេសៈបែបនេះទេ ទើបអ្នករាល់គ្នាអាចនិយាយបានថា អ្នករាល់គ្នាកំពុងដើរតាមបំណងព្រះហឫទ័យរបស់ព្រះជាម្ចាស់ ហើយបំពេញបញ្ជាបេសកកម្មរបស់ទ្រង់ ហើយមានតែពេលនោះទេ ទើបអ្នកហ៊ាននិយាយថា អ្នកពិតជាកំពុងបម្រើព្រះជាម្ចាស់។ បើប្រៀបធៀបនឹងគំរូរបស់ព្រះយេស៊ូវ តើអ្នកហ៊ាននិយាយទេថា អ្នកគឺជាមិត្តសម្លាញ់របស់ព្រះជាម្ចាស់? តើអ្នកហ៊ាននិយាយទេថា អ្នកកំពុងធ្វើតាមបំណងព្រះហឫទ័យរបស់ព្រះជាម្ចាស់? តើអ្នកហ៊ាននិយាយទេថា អ្នកពិតជាកំពុងបម្រើព្រះជាម្ចាស់? សព្វថ្ងៃនេះ អ្នកមិនយល់ពីរបៀបបម្រើព្រះជាម្ចាស់ទ្បើយ។ តើអ្នកហ៊ាននិយាយទេថា អ្នកគឺជាមិត្តសម្លាញ់របស់ព្រះជាម្ចាស់? បើអ្នកនិយាយថា អ្នកបម្រើព្រះជាម្ចាស់ តើអ្នកមិនប្រមាថដល់ទ្រង់ទេឬអី? សូមគិតមើលថា៖ តើអ្នកកំពុងបម្រើព្រះជាម្ចាស់ ឬកំពុងបម្រើខ្លួនឯង? អ្នកបម្រើសាតាំង តែអ្នកនិយាយដោយចចេសថា អ្នកកំពុងបម្រើព្រះជាម្ចាស់។ នៅក្នុងន័យនេះ តើអ្នកមិនប្រមាថព្រះជាម្ចាស់ទេឬអី? មនុស្សជាច្រើនលោភលន់ចង់បានផលប្រយោជន៍ជាបុណ្យសក្តិនៅពីក្រោយខ្នងរបស់ខ្ញុំ ពួកគេល្មោភស៊ី ពួកគេល្មោភដេក និងយកចិត្តទុកដាក់ចំពោះសាច់ឈាម គេតែងតែបារម្ភខ្លាចគ្មានវិធីបំប៉នសាច់ឈាម។ ពួកគេមិនបំពេញតាមតួនាទីត្រឹមត្រូវរបស់ពួកគេនៅក្នុងក្រុមជំនុំទេ តែពួកគេទទួលប្រយោជន៍ពីក្រុមជំនុំ ពុំនោះសោត ពួកគេក៏យកបន្ទូលរបស់ខ្ញុំទៅរឹតត្បិតអ្នកដទៃពីទីខ្ពស់។ មនុស្សជំពូកនេះ នៅតែនិយាយថា ពួកគេកំពុងធ្វើតាមបំណងព្រះហឫទ័យរបស់ព្រះជាម្ចាស់ និងតែងតែនិយាយថា ពួកគេជាមិត្តសម្លាញ់របស់ព្រះជាម្ចាស់។ តើនេះមិនចម្លែកទេឬអី? ប្រសិនបើអ្នកមានការជំរុញចិត្តដ៏ត្រឹមត្រូវ ប៉ុន្តែមិនអាចបម្រើតាមព្រះហឫទ័យរបស់ព្រះជាម្ចាស់ទេនោះ អ្នកនឹងក្លាយជាមនុស្សល្ងីល្ងើ។ ប៉ុន្តែប្រសិនបើការជំរុញចិត្តរបស់អ្នកមិនត្រឹមត្រូវ ហើយអ្នកនៅតែនិយាយថា អ្នកជាអ្នកបម្រើព្រះជាម្ចាស់ នោះអ្នកគឺជាមនុស្សដែលទាស់ទទឹងនឹងព្រះជាម្ចាស់ ហើយអ្នកសមនឹងទទួលទណ្ឌកម្មពីព្រះជាម្ចាស់! ខ្ញុំគ្មានការអាណិតអាសូរចំពោះមនុស្សបែបនេះទេ! នៅក្នុងព្រះដំណាក់របស់ព្រះជាម្ចាស់ ពួកគេតែងតែជំហម លោភលន់ចង់បានភាពស្រណុកខាងសាច់ឈាម ហើយមិនគិតពីផលប្រយោជន៍របស់ព្រះជាម្ចាស់ឡើយ។ ពួកគេតែងតែស្វែងរកអ្វីដែលល្អសម្រាប់ពួកគេ ហើយពួកគេមិនបានយកចិត្តទុកដាក់ចំពោះព្រះរាជបំណងរបស់ព្រះជាម្ចាស់ឡើយ។ ពួកគេមិនអាចទទួលយកការត្រួតពិនិត្យនៃព្រះវិញ្ញាណរបស់ព្រះជាម្ចាស់ នៅក្នុងអ្វីដែលពួកគេធ្វើទ្បើយ។ ពួកគេតែងតែមានល្បិចកល និងបោកប្រាស់បងប្អូនប្រុសស្រីរបស់ពួកគេ ដោយធ្វើជាមនុស្សមុខពីរ ដូចជាកញ្ជ្រោងនៅក្នុងចម្ការទំពាំងបាយជូរដែលតែងតែលួចយកផ្លែទំពាំងបាយជូរ ហើយជាន់កម្ទេចដើមនៅក្នុងចម្ការ។ តើមនុស្សជំពូកនេះអាចជាមិត្តសម្លាញ់របស់ព្រះជាម្ចាស់ដែរឬទេ? តើអ្នកសមនឹងទទួលព្រះពរពីព្រះជាម្ចាស់ដែរឬទេ? អ្នកមិនមានបន្ទុកសម្រាប់ជីវិតរបស់អ្នក និងក្រុមជំនុំសោះ តើអ្នកសមនឹងទទួលបញ្ជាបេសកកម្មរបស់ព្រះជាម្ចាស់ដែរឬទេ? តើនរណានឹងហ៊ានទុកចិត្តមនុស្សដូចជាអ្នក? នៅពេលអ្នកធ្វើការបម្រើព្រះជាម្ចាស់បែបនេះ តើព្រះជាម្ចាស់អាចនឹងប្រគល់កិច្ចការសំខាន់ជាងនេះដល់អ្នកដែរឬទេ? តើនេះនឹងមិនធ្វើឱ្យកិច្ចការមានភាពយឺតយ៉ាវទេឬអី?

ខ្ញុំនិយាយដូច្នេះ ដើម្បីឱ្យអ្នករាល់គ្នាដឹងអំពីលក្ខខណ្ឌដែលត្រូវបំពេញដើម្បីបម្រើស្របតាមព្រះរាជបំណងរបស់ព្រះជាម្ចាស់។ ប្រសិនបើអ្នករាល់គ្នាមិនប្រគល់ដួងចិត្តរបស់អ្នកដល់ព្រះជាម្ចាស់ ប្រសិនបើអ្នកមិនបង្ហាញពីការយកចិត្តទុកដាក់ចំពោះព្រះរាជបំណងរបស់ព្រះជាម្ចាស់ដូចជាព្រះយេស៊ូវទេនោះ ព្រះជាម្ចាស់មិនអាចជឿជាក់លើអ្នករាល់គ្នាបានទ្បើយ ហើយនឹងបញ្ចប់ដោយត្រូវជំនុំជម្រះដោយព្រះជាម្ចាស់។ ប្រហែលជាសព្វថ្ងៃនេះ អ្នកតែងតែមានចេតនាបញ្ឆោតព្រះជាម្ចាស់ ក្នុងការបម្រើទ្រង់ ហើយតែងតែដោះស្រាយជាមួយព្រះអង្គក្នុងឥរិយាបថដែលជាក់ច្បាស់។ សរុបសេចក្ដីមក ប្រសិនបើអ្នកបោកបញ្ឆោតព្រះជាម្ចាស់ ការជំនុំជម្រះដ៏ឥតមេត្តានឹងធ្លាក់មកលើអ្នកដោយមិនគិតពីអ្វីទាំងអស់ផ្សេងទៀត។ អ្នករាល់គ្នាគួរតែទាញយកប្រយោជន៍ពីការចូលទៅក្នុងផ្លូវដ៏ត្រឹមត្រូវក្នុងការបម្រើព្រះជាម្ចាស់ ដើម្បីប្រគល់ដួងចិត្តដល់ព្រះជាម្ចាស់ជាមុន ដោយមានភក្ដីភាពចំពោះព្រះជាម្ចាស់តែមួយគត់។ មិនថាអ្នកនៅចំពោះព្រះជាម្ចាស់ ឬនៅមុខមនុស្សដទៃទៀត ដួងចិត្តរបស់អ្នកគួរតែផ្តោតទៅរកព្រះជាម្ចាស់ជានិច្ច ហើយអ្នកគួរតែតាំងចិត្តស្រឡាញ់ព្រះជាម្ចាស់ ដូចព្រះយេស៊ូវដែរ។ តាមវិធីនេះ ព្រះជាម្ចាស់នឹងប្រោសឱ្យអ្នកបានគ្រប់លក្ខណ៍ ដើម្បីឱ្យអ្នកក្លាយជាអ្នកបម្រើព្រះជាម្ចាស់ដែលបំពេញតាមព្រះរាជបំណងរបស់ទ្រង់។ ប្រសិនបើអ្នកពិតជាចង់ឱ្យព្រះជាម្ចាស់ប្រោសឱ្យគ្រប់លក្ខណ៍មែន ហើយឱ្យកិច្ចការបម្រើរបស់អ្នកស្របតាមព្រះរាជបំណងរបស់ទ្រង់ នោះអ្នកគួរតែផ្លាស់ប្តូរទស្សនៈពីមុនរបស់អ្នក ចំពោះសេចក្ដីជំនឿលើព្រះជាម្ចាស់ និងផ្លាស់ប្តូររបៀបចាស់របស់អ្នកដែលអ្នកបានប្រើដើម្បីបម្រើព្រះជាម្ចាស់ ទើបអ្នកកាន់តែត្រូវបានព្រះជាម្ចាស់ប្រោសឱ្យគ្រប់លក្ខណ៍។ តាមវិធីនេះ ព្រះជាម្ចាស់នឹងមិនបោះបង់ចោលអ្នកឡើយ ហើយអ្នកនឹងនាំមុខនៃអស់អ្នកដែលស្រឡាញ់ព្រះជាម្ចាស់ ដូចជាពេត្រុស។ ប្រសិនបើអ្នកនៅតែមិនប្រែចិត្ត នោះចុងក្រោយ អ្នកនឹងជួបរឿងដូចជាយូដាស។ មនុស្សគ្រប់គ្នាដែលជឿដល់ព្រះជាម្ចាស់ គួរតែយល់អំពីរឿងនេះ។


របៀប​ស្គាល់​តថភាព

ព្រះជាម្ចាស់ គឺជាព្រះដ៏ជាក់ស្ដែង៖ គ្រប់កិច្ចការរបស់ទ្រង់ គឺជាក់ស្ដែង គ្រប់ទាំងព្រះបន្ទូលដែលទ្រង់ថ្លែងមក សុទ្ធតែជាក់ស្ដែង ហើយគ្រប់ទាំងសេចក្តីពិតដែលទ្រង់សម្តែងចេញ គឺជាក់ស្ដែង។ គ្រប់យ៉ាងដែលមិនមែនជាព្រះបន្ទូលរបស់ទ្រង់ គឺគ្មានខ្លឹមសារ គ្មានវត្តមានពិត និងមានកំហុសឆ្គង។ សព្វថ្ងៃនេះ ព្រះវិញ្ញាណបរិសុទ្ធនឹងនាំផ្លូវមនុស្សចូលទៅក្នុងព្រះបន្ទូលរបស់ព្រះជាម្ចាស់។ ប្រសិនបើមនុស្សត្រូវដេញតាមដើម្បី​ចូលទៅក្នុងតថភាព នោះពួកគេត្រូវស្វែងរកតថភាព និងស្គាល់តថភាពជាមុនសិន បន្ទាប់ពីនោះ ពួកគេត្រូវឆ្លងកាត់តថភាព និងរស់នៅតាមតថភាព។ នៅពេលមនុស្សស្គាល់តថភាពកាន់តែច្រើនហើយ នោះពួកគេអាចញែកដឹងថា តើពាក្យសម្តីរបស់អ្នកដទៃពិត ឬអត់ បានកាន់តែច្រើន ហើយនៅពេលមនុស្សស្គាល់តថភាពកាន់តែច្រើន នោះពួកគេនឹងមានសញ្ញាណកាន់តែតិច។ នៅពេលមនុស្សឆ្លងកាត់តថភាពកាន់តែច្រើន នោះពួកគេនឹងស្គាល់ពីទង្វើពិតប្រាកដរបស់ព្រះដ៏ជាក់ស្ដែងកាន់តែច្រើន ហើយវាកាន់តែងាយស្រួលដើម្បីឱ្យពួកគេផ្តាច់ខ្លួនចេញពីនិស្ស័យពុករលួយរបស់ខ្លួន ដែលជានិស្ស័យរបស់សាតាំង។ កាលណាមនុស្សមានតថភាពកាន់តែច្រើន នោះពួកគេនឹងស្គាល់ព្រះជាម្ចាស់កាន់តែច្បាស់ ហើយពួកគេកាន់តែស្អប់ខ្ពើមសាច់ឈាម និងស្រឡាញ់សេចក្តីពិតកាន់តែខ្លាំង។ នៅពេលពួកគេមានតថភាពកាន់តែច្រើន នោះពួកគេនឹងកាន់តែខិតជិតខ្នាតគំរូនៃការទាមទាររបស់ព្រះជាម្ចាស់។ មនុស្សដែលព្រះជាម្ចាស់ទទួលយកគឺជាមនុស្សដែលមានតថភាព ស្គាល់តថភាព និងជាមនុស្សដែលបានស្គាល់ពីទង្វើពិតប្រាកដរបស់ព្រះជាម្ចាស់ តាមរយៈការឆ្លងកាត់តថភាព។ នៅពេលអ្នកសហការជាមួយព្រះជាម្ចាស់តាមការអនុវត្តជាក់ស្ដែង និងលត់ដំរូបកាយកាន់តែច្រើន នោះអ្នកនឹងទទួលបានកិច្ចការរបស់ព្រះវិញ្ញាណបរិសុទ្ធកាន់តែច្រើន អ្នកនឹងទទួលបានតថភាពកាន់តែច្រើន ហើយអ្នកនឹងត្រូវព្រះជាម្ចាស់បំភ្លឺគំនិតកាន់តែច្រើន ហេតុនេះហើយ ការយល់ដឹងរបស់អ្នកអំពីទង្វើជាក់ស្ដែងរបស់ព្រះជាម្ចាស់នឹងកាន់តែទូលំទូលាយ។ បើអ្នកអាចរស់នៅក្នុងពន្លឺបច្ចុប្បន្ននៃព្រះវិញ្ញាណបរិសុទ្ធបាន នោះមាគ៌ាបច្ចុប្បន្នទៅកាន់ការអនុវត្តនឹងកាន់តែច្បាស់ចំពោះអ្នក ហើយអ្នកនឹងកាន់តែអាចផ្តាច់ខ្លួនឯង ចេញពីសញ្ញាណសាសនា និងទម្លាប់ពីអតីតកាល។ តាមពិតទៅ ​ចំណុចផ្ដោតនាថ្ងៃនេះគឺ៖ នៅពេលមនុស្សមានតថភាពកាន់តែច្រើន នោះការយល់ដឹងពីសេចក្តីពិតរបស់ពួកគេនឹងកាន់តែច្បាស់ ហើយការយល់ដឹងរបស់ពួកគេពីបំណងព្រះហឫទ័យរបស់ព្រះជាម្ចាស់នឹងកាន់តែទូលំទូលាយ។ តថភាពអាចយកឈ្នះលើគ្រប់ន័យពាក្យ និងគោលលទ្ធិនានា វាអាចយកឈ្នះលើគ្រប់ទ្រឹស្តី និងជំនាញ ហើយនៅពេលមនុស្សផ្តោតអារម្មណ៍លើតថភាពកាន់តែច្រើន នោះពួកគេពិតជាស្រឡាញ់ព្រះជាម្ចាស់កាន់តែខ្លាំង ហើយនិងស្រេកឃ្លានព្រះបន្ទូលរបស់ទ្រង់កាន់តែខ្លាំងដែរ។ ប្រសិនបើអ្នកតែងតែផ្តោតអារម្មណ៍លើកតថភាពជានិច្ច នោះទស្សនៈវិជ្ជាសម្រាប់ការប្រព្រឹត្តិខាង​លោកិយ សញ្ញាណសាសនា និងចរិតពីកំណើតរបស់អ្នកនឹងត្រូវបានជម្រុះចោលដោយឯកឯង ដោយសារការធ្វើតាមកិច្ចការរបស់ព្រះជាម្ចាស់។ មនុស្សដែលមិនព្យាយាមទទួលយកតថភាព ហើយគ្មានការយល់ដឹងពីតថភាព ទំនងជាព្យាយាមដេញតាមអ្វីដែលហួសវិស័យធម្មជាតិ ហើយងាយនឹងចាញ់បញ្ជោតគេ។ ព្រះវិញ្ញាណបរិសុទ្ធគ្មានមធ្យោបាយនឹងធ្វើការក្នុងមនុស្សជំពូកនេះនោះទេ ដែលហេតុនេះហើយ ពួកគេមានអារម្មណ៍ទទេសូន្យ ហើយជីវិតរបស់ពួកគេគ្មានន័យនោះទេ។

ទាល់តែអ្នកហ្វឹកហាត់ដោយពិតប្រាកដ ស្វែករកដោយពិតប្រាកដ ធ្វើការអធិដ្ឋានដោយពិតប្រាកដ និងសុខចិត្តរងទុក្ខដើម្បីជាប្រយោជន៍នៃការស្វែងរកសេចក្តីពិត ទើបព្រះវិញ្ញាណបរិសុទ្ធអាចធ្វើការនៅក្នុងខ្លួនអ្នកបាន។ មនុស្សដែលមិនស្វែងរកសេចក្តីពិត មិនមានអ្វីក្រៅពីន័យពាក្យ និងគោលលទ្ធិ ព្រមទាំងទ្រឹស្តីដែលទទេសូន្យនោះទេ ហើយមនុស្សដែលគ្មានសេចក្តីពិត ជាធម្មតាគេមានសញ្ញាណជាច្រើនអំពីព្រះជាម្ចាស់។ មនុស្សជំពូកនេះគ្រាន់តែចង់ឱ្យព្រះជាម្ចាស់ប្រែក្លាយរូបកាយជាសាច់ឈាមរបស់ពួកគេ ឱ្យទៅជារូបកាយខាងវិញ្ញាណ ដើម្បីឱ្យពួកគេអាចឡើងទៅកាន់ស្ថានសួគ៌ជាន់ទីបីបានប៉ុណ្ណោះ។ មនុស្សជំពូកនេះល្ងីល្ងើខ្លាំងណាស់! មនុស្សដែលនិយាយបែបនោះមិនមានការយល់ដឹងពីព្រះជាម្ចាស់ ឬយល់ដឹងពីតថភាពទេ ដ្បិតមនុស្សជំពូកនេះមិនមានលទ្ធភាពអាចសហការជាមួយព្រះជាម្ចាស់បាន ហើយគ្រាន់តែអាចរង់ចាំដោយមិនធ្វើអ្វីសោះ។ បើមនុស្សចង់ដឹងពីសេចក្តីពិត និងចង់យល់ពីសេចក្តីពិតបានច្បាស់ លើសពីនេះ បើពួកគេត្រូវចូលទៅក្នុងសេចក្ដីពិត ហើយយកសេចក្ដីពិតទៅអនុវត្ត នោះពួកគេត្រូវហ្វឹកហាត់ដោយពិតប្រាកដ ស្វែងរកដោយពិតប្រាកដ និងស្រេកឃ្លានដោយពិតប្រាកដ។ នៅពេលអ្នកស្រេកឃ្លាន និងនៅពេលអ្នកសហការជាមួយព្រះជាម្ចាស់ដោយពិតប្រាកដ នោះព្រះវិញ្ញាណបរិសុទ្ធនឹងពាល់ចិត្តអ្នក និងធ្វើការនៅក្នុងខ្លួនអ្នកយ៉ាងពិតប្រាកដ គឺទ្រង់នឹងបំភ្លឺគំនិតអ្នកកាន់តែច្រើន និងកាន់តែឱ្យអ្នកនូវការយល់ដឹងពីតថភាព និងរឹតតែមានប្រយោជន៍ខ្លាំងចំពោះជីវិតអ្នក។

បើមនុស្សចង់ស្គាល់ព្រះជាម្ចាស់ ជាដំបូងពួកគេត្រូវដឹងថា ព្រះជាម្ចាស់គឺជាព្រះដ៏ជាក់ស្ដែង ហើយពួកគេត្រូវតែស្គាល់ព្រះបន្ទូលរបស់ព្រះជាម្ចាស់ ស្គាល់ការបង្ហាញខ្លួនជាក់ស្ដែងរបស់ព្រះជាម្ចាស់នៅក្នុងសាច់ឈាម និងស្គាល់ការងារជាក់ស្ដែងរបស់ព្រះជាម្ចាស់។ ទាល់តែបានដឹងថា គ្រប់កិច្ចការទាំងអស់របស់ព្រះជាម្ចាស់គឺជាកិច្ចការពិតប្រាកដ ទើបអ្នកនឹងអាចសហការជាមួយព្រះជាម្ចាស់បានពិតប្រាកដ និងមានតែតាមរយៈផ្លូវនេះទេ ទើបអ្នកនឹងអាចសម្រេចបានការរីកចម្រើននៅក្នុងជីវិតរបស់អ្នក។ គ្រប់មនុស្សដែលគ្មានចំណេះដឹងពីតថភាព គ្មានវិធីដកពិសោធព្រះបន្ទូលរបស់ព្រះជាម្ចាស់ទេ ពួកគេជាប់អន្ទាក់នៅក្នុងសញ្ញាណរបស់ពួកគេ រស់នៅក្នុងការស្រមើស្រមៃរបស់ពួកគេ ដែលហេតុនេះហើយ ទើបពួកគេគ្មានការយល់ដឹងពីព្រះបន្ទូលរបស់ព្រះជាម្ចាស់។ នៅពេលអ្នកយល់ដឹងពីតថភាពកាន់តែច្រើន នោះអ្នកកាន់ខិតជិតព្រះជាម្ចាស់ ហើយអ្នកក៏កាន់តែជិតស្និទ្ធនឹងទ្រង់ដែរ។ នៅពេលអ្នកកាន់តែស្វែងរកភាពស្រពេចស្រពិល ភាពអរូបិយ និងគោលលទ្ធិ នោះអ្នកនឹងកាន់តែឃ្លាតឆ្ងាយពីព្រះជាម្ចាស់ ហើយអ្នកនឹងកាន់តែមានអារម្មណ៍ថា ការឆ្លងកាត់ព្រះបន្ទូលរបស់ព្រះជាម្ចាស់ត្រូវការការប្រឹងប្រែងខ្លាំង និងមានភាពលំបាក ហើយអ្នកមានអារម្មណ៍ថា អ្នកមិនអាចចូលក្នុងបានទេ។ បើអ្នកចង់ចូលក្នុងតថភាពនៃព្រះបន្ទូលរបស់ព្រះជាម្ចាស់ និងដើរនៅលើផ្លូវដ៏ត្រឹមត្រូវនៃជីវិតជាវិញ្ញាណរបស់អ្នក ជាដំបូងអ្នកត្រូវស្គាល់តថភាព និងផ្តាច់ខ្លួនអ្នកពីរឿងស្រពេចស្រពិល និងហួសវិស័យធម្មជាតិជាមុនសិន។ មានន័យថា ជាដំបូងអ្នកត្រូវយល់ថា ព្រះវិញ្ញាណបរិសុទ្ធបំភ្លឺគំនិត និងនាំផ្លូវអ្នកពីខាងក្នុងយ៉ាងពិតប្រាកដយ៉ាងដូចម្តេចសិន។ ប្រសិនបើអ្នកពិតជាយល់ពីកិច្ចការពិតប្រាកដរបស់ព្រះវិញ្ញាណបរិសុទ្ធ នៅក្នុងមនុស្ស នោះអ្នកនឹងបានដើរចូលទៅលើផ្លូវដ៏ត្រឹមត្រូវ ដែលព្រះជាម្ចាស់ធ្វើឱ្យគ្រប់លក្ខណ៍។

ថ្ងៃនេះ គ្រប់យ៉ាងគឺចាប់ផ្តើមពីតថភាព។ ការងាររបស់ព្រះជាម្ចាស់គឺជាក់ស្ដែងបំផុតដែលមនុស្សអាចប៉ះពាល់បាន ដ្បិតវាគឺជាអ្វីដែលមនុស្សអាចឆ្លងកាត់ និងសម្រេចបាន។ នៅក្នុងខ្លួនមនុស្ស មានរឿងច្រើនដែលស្រពេចស្រពិល និងហួសវិស័យធម្មជាតិ ដែលរារាំងពួកគេពីការស្គាល់ការងារបច្ចុប្បន្នរបស់ព្រះជាម្ចាស់។ ហេតុនេះហើយ នៅក្នុងបទពិសោធន៍របស់ពួកគេ ពួកគេតែងតែវៀចវេរ និងតែងតែមានអារម្មណ៍ថា អ្វីៗលំបាក​ជានិច្ច ដែលទាំងអស់នេះបណ្តាលមក​ពីសញ្ញាណរបស់ពួកគេ។ មនុស្សមិនអាចយល់ពីគោលការណ៍នៃការងាររបស់ព្រះវិញ្ញាណបរិសុទ្ធបានទេ ព្រោះពួកគេមិនស្គាល់តថភាព ដូច្នេះហើយ ពួកគេតែងតែមានគំនិតអវិជ្ជមាននៅក្នុងផ្លូវដែលពួកគេត្រូវដើរចូល។ ពួកគេសម្លឹងមើលការទាមទាររបស់ព្រះជាម្ចាស់ពីចម្ងាយ ដ្បិតគេមិនអាចសម្រេចការទាមទារទាំងនោះបាន ពួកគេគ្រាន់តែមើលឃើញថា ព្រះបន្ទូលរបស់ព្រះជាម្ចាស់ពិតជាល្អមែន ប៉ុន្តែមិនអាចស្វែងរកផ្លូវដើម្បីចូលទៅក្នុងបាន។ ព្រះវិញ្ញណបរិសុទ្ធធ្វើការតាមគោលការណ៍នេះ៖ តាមរយៈការសហការរបស់មនុស្ស តាមរយៈការអធិដ្ឋាន ការស្វែងរក និងការខិតចូលយ៉ាងសកម្ម ដើម្បីកាន់តែជិតព្រះជាម្ចាស់ ទើបលទ្ធផលអាចសម្រេចបាន ហើយពួកគេនឹងត្រូវព្រះវិញ្ញាបរិសុទ្ធបំភ្លឺគំនិត និងបំភ្លឺផ្លូវ។ វាមិនមែនជាការពិតនោះទេដែលថា ព្រះវិញ្ញាណបរិសុទ្ធធ្វើការតែអង្គឯង ឬថា មនុស្សធ្វើការតែឯងដែរ។ ទាំងសងខាងមិនអាចខ្វះគ្នាបានទេ ហើយនៅពេលមនុស្សកាន់តែសហការ ហើយពួកគេកាន់តែប្រឹងប្រែងដើម្បីសម្រេចឱ្យបានខ្នាតគំរូនៃការទាមទារពីព្រះជាម្ចាស់ នោះការងាររបស់ព្រះវិញ្ញាណបរិសុទ្ធកាន់តែមានភាពអស្ចារ្យ។ ទាល់តែមានការសហការពិតប្រាកដពីមនុស្ស បន្ថែមទៅនឹងការងាររបស់ព្រះវិញ្ញាណបរិសុទ្ធ ទើបអាចបង្កើតបទពិសោធន៍ពិតប្រាកដ ព្រមទាំងការយល់ដឹងអំពីសារជាតិនៃព្រះបន្ទូលរបស់ព្រះជាម្ចាស់។ ទីបំផុត មនុស្សគ្រប់លក្ខណ៍ត្រូវបានបង្កើតមកបន្តិចម្ដងៗ តាមរយៈបទពិសោធរបៀបនេះ។ ព្រះជាម្ចាស់មិនធ្វើរឿងដែលហួសពីវិស័យធម្មជាតិទេ។ តាមសញ្ញាណរបស់មនុស្ស ព្រះជាម្ចាស់មានព្រះចេស្ដា ហើយព្រះជាម្ចាស់បំពេញកិច្ចការគ្រប់យ៉ាង ដោយសារហេតុនេះហើយទើបមនុស្សរង់ចាំដោយមិនធ្វើអ្វីសោះ មិនអានព្រះបន្ទូលរបស់ព្រះជាម្ចាស់ មិនអធិដ្ឋាន ហើយចេះតែរង់ចាំឱ្យព្រះវិញ្ញាណបរិសុទ្ធពាល់ចិត្តពួកគេ។ ចំណែកមនុស្សដែលមានការយល់ដឹងត្រឹមត្រូវវិញ ជឿលើរឿងនេះ៖ ទង្វើរបស់ព្រះជាម្ចាស់អាចទៅឆ្ងាយបានទាល់តែការសហការរបស់ខ្ញុំទៅឆ្ងាយដែរ និងឥទ្ធិពលដែលការងារររបស់ព្រះជាម្ចាស់អាចមានក្នុងខ្លួនខ្ញុំបាន អាស្រ័យត្រង់ខ្ញុំសហការបានកម្រិតណា។ នៅពេលព្រះជាម្ចាស់មានព្រះបន្ទូល ខ្ញុំគួរតែធ្វើគ្រប់យ៉ាងដែលខ្ញុំអាចធ្វើបានដើម្បីស្វែងរក និងប្រឹងប្រែងឆ្ពោះទៅកាន់ព្រះបន្ទូលរបស់ព្រះជាម្ចាស់ ដ្បិតនេះហើយជាអ្វីដែលខ្ញុំគួរសម្រេចបាន។

នៅក្នុងឧទាហរណ៍របស់ពេត្រុសនិងប៉ុល អ្នករាល់គ្នាអាចមើលឃើញច្បាស់ថា គឺពេត្រុសដែលបានយកចិត្តទុកដាក់បំផុតចំពោះតថភាព។ តាមអ្វីដែលពេត្រុសបានឆ្លងកាត់ គេអាចមើលឃើញថា បទពិសោធរបស់គាត់គឺជាការសង្ខេបនៃមេរៀនរបស់មនុស្សដែលបានបរាជ័យពីអតីតកាល ហើយថា គាត់បានស្រូបយកកម្លាំងនៃពួកបរិសុទ្ធពីអតីតកាល។ តាមឧទាហរណ៍នេះ គេអាចឃើញថាបទពិសោធន៍របស់ពេត្រុសពិតប្រាកដកម្រិតណា បានជាមនុស្សអាចឈានដល់ និងប៉ះពាល់ និងសម្រេចនូវបទពិសោធទាំងនេះបាន។ ចំណែកប៉ុលវិញ គឺខុសគ្នា៖ គ្រប់យ៉ាងដែលគាត់បាននិយាយគឺមានភាពស្រពេចស្រពិល មិនអាចមើលឃើញ ដូចជាការឡើងទៅកាន់ឋានសួគ៌ជាន់ទីបី ការឡើងគ្រងរាជ្យ និងមកុដនៃសេចក្តីសុចរិតជាដើម។ គាត់បានផ្ដោតលើអ្វីដែលនៅខាងក្រៅខ្លួន ដូចជា ឋានៈនិងការប្រៀនប្រដៅមនុស្ស ផ្ដោតលើការបង្អួតអំពីឋានៈខ្ពង់ខ្ពស់របស់គាត់ ការដែលត្រូវព្រះវិញ្ញាណបរិសុទ្ធពាល់ចិត្ត ។ល។ សេចក្ដីដែលគាត់ដេញតាមនោះ គ្មានអ្វីពិតប្រាកដនោះទេ ហើយភាគច្រើនគឺជាការស្រមើស្រមៃ ហេតុនេះហើយបានជាគេអាចមើលឃើញថា អ្វីទាំងអស់ដែលហួសពីវិស័យធម្មជាតិ ដូចជា ព្រះវិញ្ញាណបរិសុទ្ធបំផុស​គំនិតមនុស្សច្រើនប៉ុនណា សេចក្ដីអំណរដ៏ខ្លាំងក្លាដែលមនុស្សទទួលបាន ការឡើងទៅកាន់ស្ថានសួគ៌ជាន់ទីបី ឬកម្រិតដែលពួកគេទទួលបានការហ្វឹកហាត់ជាប្រចាំ កម្រិតដែលពួកគេរីករាយនឹងការអានព្រះបន្ទូលរបស់ព្រះជាម្ចាស់ ដែលទាំងអស់នេះគ្មានមួយណាពិតប្រាកដឡើយ។ គ្រប់ការងាររបស់ព្រះវិញ្ញាណបរិសុទ្ធគឺប្រក្រតី និងពិតប្រាកដណាស់។ នៅពេលអ្នកអានព្រះបន្ទូលរបស់ព្រះជាម្ចាស់ និងធ្វើការអធិដ្ឋាន នៅក្នុងខ្លួនអ្នកនឹងភ្លឺច្បាស់ និងនឹងនរ រហូតដល់ពិភពលោកខាងក្រៅមិនអាចរំខានអ្នកបាន ដ្បិតនៅក្នុងខ្លួនអ្នក អ្នកបានដាក់ចិត្តស្រឡាញ់ព្រះជាម្ចាស់ បានដាក់ចិត្តធ្វើរឿងដែលវិជ្ជមាន ហើយអ្នកស្អប់ខ្ពើមលោកិយដ៏អាក្រក់នេះ។ នេះជាការរស់នៅក្នុងព្រះជាម្ចាស់។ វាមិនមែនជាការទទួលបានការរីករាយដ៏អស្ចារ្យដូចមនុស្សនិយាយនោះទេ ដ្បិតការនិយាយបែបនេះមិនពិតប្រាកដនោះទេ។ ថ្ងៃនេះ គ្រប់យ៉ាងគួរចាប់ផ្តើមពីការពិតប្រាកដ។ គ្រប់យ៉ាងដែលព្រះជាម្ចាស់ធ្វើគឺពិតប្រាកដ ហើយនៅក្នុងបទពិសោធន៍របស់អ្នក អ្នកគួរតែយកចិត្តទុកដាក់ចំពោះការស្គាល់ព្រះជាម្ចាស់ក្នុង​របៀបយ៉ាងពិតប្រាកដ និងការស្វែងរកស្នាមព្រះបាទានៃកិច្ចការរបស់ព្រះជាម្ចាស់ និងមធ្យោបាយដែលព្រះវិញ្ញាណបរិសុទ្ធពាល់ចិត្ត និងបំភ្លឺមនុស្ស។ ប្រសិនបើអ្នកហូប និងផឹកព្រះបន្ទូលរបស់ព្រះជាម្ចាស់ ហើយអធិដ្ឋាន និងសហការក្នុង​របៀបពិតប្រាកដកាន់តែខ្លាំង ដោយបញ្ជ្រាបនូវអ្វីដែលល្អពីអតីតកាលដែលបានកន្លងផុត និងច្រានចោលអ្វីដែលអាក្រក់ដូចជាពេត្រុស បើអ្នកស្តាប់ដោយប្រើត្រចៀកអ្នក អង្កេតដោយប្រើភ្នែកអ្នក និងធ្វើការអធិដ្ឋាន និងសញ្ជឹងគិតនៅក្នុងដួងចិត្តរបស់អ្នកឱ្យបានញឹកញាប់ និងធ្វើគ្រប់យ៉ាងដែលអ្នកអាចដើម្បីសហការជាមួយការងាររបស់ព្រះជាម្ចាស់ នោះព្រះជាម្ចាស់នឹងនាំផ្លូវអ្នកយ៉ាងពិតប្រាកដជាមិនខាន។


ទាក់ទងទៅនឹងជីវិតខាងវិញ្ញាណបែបប្រក្រតី

សេចក្ដីជំនឿលើព្រះជាម្ចាស់ត្រូវការជីវិតខាងវិញ្ញាណបែបប្រក្រតី ដែលជាគ្រឹះសម្រាប់ការមានបទពិសោធអំពីព្រះបន្ទូលរបស់ព្រះម្ចាស់ និងការចូលទៅក្នុងតថភាព។ តើសព្វថ្ងៃនេះ ការអនុវត្តនូវការអធិស្ឋាន ការចូលទៅជិតព្រះជាម្ចាស់ ការច្រៀងបទទំនុកតម្កើង ការសរសើរតម្កើង ការផ្ចង់ចិត្ត និងការជញ្ជឹងគិតពីព្រះបន្ទូលរបស់ព្រះជាម្ចាស់របស់អ្នករាល់គ្នា មានតម្លៃស្មើនឹង «ជីវិតខាងវិញ្ញាណបែបប្រក្រតី» ដែរឬទេ? គ្មាននរណាម្នាក់ក្នុងចំណោមអ្នករាល់គ្នាដឹងប្រាកដនោះទេ។ ជីវិតខាងវិញ្ញាណបែបប្រក្រតី មិនត្រូវបានកំណត់ចំពោះការអនុវត្តដូចជាការអធិស្ឋាន ការច្រៀងទំនុកតម្កើង ការរួមចំណែកជីវិតក្នុងពួកជំនុំ និងការហូបនិងការផឹកព្រះបន្ទូលរបស់ព្រះជាម្ចាស់ឡើយ។ ផ្ទុយទៅវិញ វាទាក់ទងនឹងការរស់នៅក្នុងជីវិតខាងវិញ្ញាណបែបស្រស់ស្រាយ និងរស់រវើក។ អ្វីដែលសំខាន់នោះ គឺមិនមែនជារបៀបដែលអ្នកអនុវត្តនោះទេ ប៉ុន្តែជាផលផ្លែដែលចេញពីការអនុវត្តរបស់អ្នកវិញ។ មនុស្សភាគច្រើនជឿថាជីវិតខាងវិញ្ញាណបែបប្រក្រតីតម្រូវឱ្យមានការអធិស្ឋាន ការច្រៀងទំនុកតម្កើង ការហូបនិងការផឹកព្រះបន្ទូលរបស់ព្រះជាម្ចាស់ ឬការជញ្ជឹងគិតពីព្រះបន្ទូលរបស់ទ្រង់ ដោយមិនបានគិតថាតើការអនុវត្តបែបនោះពិតជាមានឥទ្ធិពល ឬនាំទៅរកការយល់ដឹងពិតប្រាកដឬយ៉ាងណានោះទេ។ មនុស្សទាំងនេះផ្តោតលើការធ្វើតាមនីតិវិធីបែបសើៗដោយមិនគិតពីលទ្ធផលរបស់ពួកគេនោះឡើយ។ ពួកគេគឺជាមនុស្សដែលរស់នៅក្នុងពិធីបែបសាសនា មិនមែនជាមនុស្សដែលរស់នៅក្នុងព្រះវិហារទេ ហើយរឹតតែមិនមែនជារាស្ត្រនៃនគរព្រះ។ ការអធិស្ឋាន ការច្រៀងទំនុកតម្កើង ការហូបនិងការផឹកព្រះបន្ទូលរបស់ព្រះជាម្ចាស់របស់ពួកគេ គឺគ្រាន់តែជាទម្រង់មួយនៃការរក្សាបទបញ្ញត្តិ ជាការដែលត្រូវបានធ្វើឡើងដោយការបង្ខិតបង្ខំ និងដើម្បីធ្វើតាមនិន្នាការប៉ុណ្ណោះ មិនមែនដោយឆន្ទៈ និងចេញពីចិត្តទេ។ មិនថាមនុស្សទាំងនេះអធិស្ឋាន ឬច្រៀងសរសើរច្រើនប៉ុនណា ក៏ភាគច្រើនការខំប្រឹងប្រែងរបស់ពួកគេនឹងមិនទទួលបានផលផ្លែនោះទេ ដ្បិតអ្វីដែលពួកគេអនុវត្ត គឺគ្រាន់តែជាបទបញ្ញត្តិ និងពិធីបែបសាសនាប៉ុណ្ណោះ។ ពួកគេពិតជាមិនបានអនុវត្តតាមព្រះបន្ទូលរបស់ព្រះជាម្ចាស់ទេ។ ពួកគេផ្តោតតែទៅលើការនិយាយរឡែរឡពីរបៀបដែលពួកគេអនុវត្ត ហើយពួកគេចាត់ទុកព្រះបន្ទូលរបស់ព្រះជាម្ចាស់គឺជាបទបញ្ជាដែលត្រូវដើរតាម។ មនុស្សបែបនេះមិនយកព្រះបន្ទូលរបស់ព្រះជាម្ចាស់ដើម្បីអនុវត្តតាមទេ។ ពួកគេគ្រាន់តែបំពេញសាច់ឈាមរបស់ពួកគេ ហើយសម្តែងឱ្យមនុស្សផ្សេងទៀតបានឃើញប៉ុណ្ណោះ។ បទបញ្ជា និងពិធីសាសនាទាំងនេះសុទ្ធតែមានដើមកំណើតពីមនុស្ស មិនមែនមកពីព្រះជាម្ចាស់នោះទេ។ ព្រះជាម្ចាស់មិនប្រកាន់តាមបទបញ្ជានានាទេ ហើយក៏មិនត្រូវស្ថិតនៅក្រោមក្រឹត្យវិន័យណាមួយដែរ។ ផ្ទុយទៅវិញព្រះអង្គធ្វើការថ្មីៗជារៀងរាល់ថ្ងៃ ដោយបំពេញនូវការងារជាក់ស្តែង។ ដូចជាមនុស្សនៅក្នុងព្រះវិហារ Three-self Church ដែលដាក់កម្រិតខ្លួនឯងក្នុងការអនុវត្ត ដោយការចូលរួមក្នុងកម្មវិធីថ្វាយបង្គំពេលព្រឹកជារៀងរាល់ថ្ងៃ ថ្វាយនូវការអធិស្ឋានពេលល្ងាច និងការអធិស្ឋានអរព្រះគុណនៅមុនពេលបរិភោគអាហារ និងថ្វាយការអរព្រះគុណក្នុងគ្រប់ការទាំងអស់។ មិនថាពួកគេធ្វើច្រើនប៉ុនណា និងធ្វើយូរប៉ុនណានោះទេ ពួកគេនឹងមិនមានកិច្ចការរបស់ព្រះវិញ្ញាណបរិសុទ្ធឡើយ។ នៅពេលដែលមនុស្សរស់នៅតាមបទបញ្ជានានា ហើយឱ្យចិត្តរបស់ពួកគេផ្តោតលើវិធីសាស្រ្តនៃការអនុវត្ត នោះព្រះវិញ្ញាណបរិសុទ្ធមិនអាចធ្វើការបានឡើយ ពីព្រោះចិត្តរបស់ពួកគេត្រូវបានត្រួតត្រាដោយបទបញ្ជា និងសញ្ញាណនានារបស់មនុស្ស។ ដូច្នេះ ព្រះជាម្ចាស់មិនអាចធ្វើអន្តរាគមន៍ និងធ្វើការលើពួកគេបានទេ ហើយពួកគេអាចត្រឹមបន្តរស់នៅក្រោមការគ្រប់គ្រងនៃក្រឹត្យវិន័យប៉ុណ្ណោះ។ មនុស្សបែបនេះ គឺមិនអាចទទួលបាននូវការសរសើរពីព្រះជាម្ចាស់ជារៀងរហូត។

មនុស្សយល់ថា ពួកគេអាចផ្លាស់ប្រែបាន តែនៅក្នុងជីវិតពួកជំនុំប៉ុណ្ណោះ។ ប្រសិនបើពួកគេមិនស្ថិតនៅក្នុងជីវិតពួកជំនុំទេ នោះពួកគេយល់ថា ខ្លួនមិនអាចបំផ្លាស់បំប្រែបានឡើយ ហាក់ដូចជាការបំផ្លាស់បំប្រែនោះ មិនអាចសម្រេចទៅបាននៅក្នុងជីវិតពិតជាក់ស្តែងអ៊ីចឹង។ តើអ្នករាល់គ្នាមើលឃើញបញ្ហានៅក្នុងរឿងនេះទេ? ពីមុន ខ្ញុំធ្លាប់បានពិភាក្សាគ្នាដោយលើកឡើងអំពីការនាំយកព្រះជាម្ចាស់ចូលមកក្នុងជីវិតជាក់ស្តែងរួចហើយ។ សម្រាប់អ្នកដែលជឿលើព្រះជាម្ចាស់ នេះគឺជាផ្លូវដើម្បីចូលទៅក្នុងតថភាពនៃព្រះបន្ទូលរបស់ព្រះជាម្ចាស់។ តាមពិតទៅ ជីវិតពួកជំនុំ គឺគ្រាន់តែជាផ្លូវតូចចង្អៀតមួយនៃការប្រោសមនុស្សឱ្យបានគ្រប់លក្ខណ៍ប៉ុណ្ណោះ។ មជ្ឈដ្ឋានដ៏សំខាន់សម្រាប់ការប្រោសមនុស្សឱ្យបានគ្រប់លក្ខណ៍ គឺនៅតែជាជីវិតពិតជាក់ស្តែងដដែល។ នេះគឺជាការអនុវត្តពិតប្រាកដ និងជាការបណ្តុះបណ្តាលពិតប្រាកដ ដែលខ្ញុំបាននិយាយរួចមកហើយ ដែលអនុញ្ញាតឱ្យមនុស្សសម្រេចនូវជីវិតក្នុងភាពជាមនុស្សធម្មតា និងរស់នៅក្នុងលក្ខណៈជាមនុស្សពិតប្រាកដម្នាក់នៅក្នុងជីវិតប្រចាំថ្ងៃ។ ម្យ៉ាង មនុស្សត្រូវតែរៀនសូត្រ ដើម្បីលើកកម្ពស់កម្រិតនៃការអប់រំផ្ទាល់ខ្លួន ដើម្បីយល់ពីព្រះបន្ទូលរបស់ព្រះជាម្ចាស់ និងដើម្បីសម្រេចបាននូវសមត្ថភាពនៃការយល់ដឹង។ ម៉្យាងវិញទៀត មនុស្សត្រូវតែបំពាក់បំប៉នខ្លួនឱ្យមានចំណេះដឹងមូលដ្ឋានដែលចាំបាច់ដើម្បីរស់នៅក្នុងភាពជាមនុស្ស ក្នុងគោលបំណងដើម្បីសម្រេចនូវការយល់ដឹងជ្រៅជ្រះ និងមានហេតុផលជាមនុស្សធម្មតា ពីព្រោះមនុស្សខ្វះខាតផ្នែកទាំងនេះស្ទើរតែទាំងស្រុង។ ជាងនេះទៅទៀត មនុស្សក៏ត្រូវមកក្រេបជញ្ជក់ព្រះបន្ទូលរបស់ព្រះជាម្ចាស់តាមរយៈជីវិតពួកជំនុំផងដែរ ហើយបន្តិចម្ដងៗ ពួកគេនឹងមានការយល់ដឹងបានច្បាស់លាស់អំពីសេចក្ដីពិត។

ហេតុអ្វីបានជាគេនិយាយថា ក្នុងការជឿលើព្រះជាម្ចាស់ មនុស្សត្រូវតែនាំយកព្រះជាម្ចាស់ចូលមកក្នុងជីវិតពិតជាក់ស្តែង? មិនមែនមានតែជីវិតពួកជំនុំទេ ដែលបំផ្លាស់បំប្រែមនុស្សនោះ សំខាន់ជាងនេះទៅទៀតគឺ មនុស្សគួរតែចូលទៅក្នុងតថភាពក្នុងជីវិតពិតជាក់ស្តែង។ អ្នករាល់គ្នាធ្លាប់បាននិយាយរហូតមកហើយអំពីសភាពខាងវិញ្ញាណ និងបញ្ហាខាងវិញ្ញាណរបស់អ្នក តែអ្នករាល់គ្នាបែរជាព្រងើយកន្ដើយមិនព្រមអនុវត្តចំណុចជាច្រើនក្នុងជីវិតពិតជាក់ស្តែង ហើយមិនអើពើនឹងការចូលទៅក្នុងសេចក្ដីទាំងនោះទៅវិញ។ អ្នកសរសេរ អ្នកស្តាប់ អ្នកអានជារៀងរាល់ថ្ងៃ ហើយសូម្បីពេលអ្នកកំពុងចម្អិនម្ហូបអាហារ ក៏អ្នកអធិស្ឋានដែរ៖ «ឱ ព្រះជាម្ចាស់អើយ! សូមព្រះអង្គក្លាយជាជីវិតនៅក្នុងខ្លួនទូលបង្គំផង។ ទោះបីថ្ងៃនេះទៅជាយ៉ាងណា សូមប្រទានពរដល់ទូលបង្គំ និងបំភ្លឺទូលបង្គំផង។ មិនថាថ្ងៃនេះព្រះអង្គបំភ្លឺទូលបង្គំអំពីរឿងអ្វីខ្លះទេ សូមទ្រង់ជួយឱ្យទូលបង្គំបានយល់ពីរឿងនោះនៅក្នុងពេលនេះផង ដើម្បីឱ្យព្រះបន្ទូលរបស់ទ្រង់ក្លាយជាជីវិតរបស់ទូលបង្គំ»។ នៅពេលអ្នកកំពុងទទួលទានអាហារពេលល្ងាច អ្នកក៏អធិស្ឋានដែរថា៖ «ឱ ព្រះជាម្ចាស់អើយ! ព្រះអង្គបានប្រទានអាហារនេះដល់ពួកទូលបង្គំ។ សូមព្រះអង្គប្រទានពរដល់ពួកទូលបង្គំផង។ អាម៉ែន! សូមឱ្យពួកទូលបង្គំបានរស់នៅក្បែរព្រះអង្គ។ សូមឱ្យព្រះអង្គគង់នៅជាមួយពួកទូលបង្គំផង។ អាម៉ែន!» បន្ទាប់ពីអ្នកបរិភោគអាហារពេលល្ងាចរួច ពេលកំពុងលាងចាន អ្នកក៏ចាប់ផ្តើមអធិស្ឋានតិចៗថា៖ «ឱ ព្រះជាម្ចាស់អើយ! ទូលបង្គំប្រៀបដូចជាចានគោមមួយនេះអ៊ីចឹង។ ពួកទូលបង្គំត្រូវបានសាតាំងធ្វើឱ្យពុករលួយ ប្រៀបបីដូចជាចានគោម ដែលត្រូវគេប្រើរួច ហើយត្រូវការទឹកដើម្បីលាងសម្អាតដូច្នោះដែរ។ ព្រះអង្គគឺជាទឹក ហើយព្រះបន្ទូលរបស់ព្រះអង្គគឺជាទឹករស់ដែលទំនុកបម្រុងដល់ជីវិតទូលបង្គំ»។ មិនយូរប៉ុន្មាន ក៏ដល់ពេលចូលគេង ហើយអ្នកក៏ចាប់ផ្តើមអធិស្ឋានតិចៗម្ដងទៀតថា៖ «ឱ ព្រះជាម្ចាស់អើយ! ព្រះអង្គបានប្រទានពរដល់ទូលបង្គំ និងបានដឹកនាំទូលបង្គំពេញមួយថ្ងៃនេះ។ ទូលបង្គំពិតជាដឹងគុណព្រះអង្គខ្លាំងណាស់។ ...» មួយថ្ងៃៗ អ្នកចំណាយពេលរបស់អ្នកបែបនេះឯង ហើយបន្ទាប់មក អ្នកក៏បានលង់លក់ទៅក្នុងដំណេក។ មនុស្សភាគច្រើនរស់នៅតាមរបៀបនេះជារៀងរាល់ថ្ងៃ ហើយសូម្បីតែឥឡូវនេះ ក៏ពួកគេមិនអើពើនឹងច្រកចូលពិតប្រាកដនេះដែរ ដោយផ្តោតតែទៅលើការអធិស្ឋានដោយប្រើបបូរមាត់របស់ពួកគេប៉ុណ្ណោះ។ នេះគឺជាជីវិតរបស់ពួកគេពីមុន ជាជីវិតចាស់របស់ពួកគេ។ ហើយមនុស្សភាគច្រើន គឺបែបនេះឯង។ ពួកគេខ្វះការបណ្តុះបណ្តាលពិតប្រាកដ ហើយពួកគេឆ្លងកាត់ការបំផ្លាស់បំប្រែពិតប្រាកដតិចតួចណាស់។ ពួកគេបានត្រឹមអធិស្ឋានដោយបបូរមាត់របស់ពួកគេប៉ុណ្ណោះ ដោយចូលទៅជិតព្រះជាម្ចាស់តែពាក្យសម្ដី តែខ្វះការយល់ដឹងជ្រៅជ្រះ។ យើងលើកយកឧទាហរណ៍ដ៏សាមញ្ញបំផុតមួយមកនិយាយចុះ។ ឧទាហរណ៍ ការរៀបចំផ្ទះសម្បែងរបស់អ្នក។ អ្នកឃើញផ្ទះរបស់អ្នករញ៉េរញ៉ៃគ្មានសណ្ដាប់ធ្នាប់ ដូច្នេះអ្នកអង្គុយនៅទីនោះ ហើយអធិស្ឋានថា៖ «ឱ ព្រះជាម្ចាស់អើយ! សូមទតមើលសេចក្ដីពុករលួយដែលសាតាំងបានធ្វើមកលើទូលបង្គំចុះ។ ទូលបង្គំស្មោកគ្រោកដូចជាផ្ទះនេះអ៊ីចឹង។ ឱ ព្រះជាម្ចាស់អើយ! ទូលបង្គំពិតជាសរសើរតម្កើង និងអរព្រះគុណទ្រង់ណាស់។ បើគ្មានសេចក្តីសង្គ្រោះ និងការបំភ្លឺពីព្រះអង្គទេ នោះទូលបង្គំមុខជាមិនបានដឹងការពិតនេះឡើយ»។ អ្នកគ្រាន់តែអង្គុយនៅទីនោះ ហើយអធិស្ឋានតិចៗអស់ពេលយ៉ាងយូរ ហើយក្រោយមក អ្នកធ្វើដូចជាគ្មានរឿងអ្វីកើតឡើង ប្រៀបដូចអ្នកជាស្ត្រីចំណាស់ម្នាក់ដែលកំពុងរអ៊ូរង៉ូវៗតែម្នាក់ឯងដូច្នោះដែរ។ អ្នកឆ្លងកាត់ជីវិតខាងវិញ្ញាណរបស់អ្នកតាមរបៀបនេះ ដោយគ្មានការចូលទៅក្នុងតថភាពឱ្យបានពិតប្រាកដទាល់តែសោះ ព្រមទាំងមានការអនុវត្តច្បោលៗជាច្រើនផង! ការចូលទៅក្នុងការបណ្តុះបណ្តាលពិតប្រាកដ គឺពាក់ព័ន្ធទៅនឹងជីវិតពិតជាក់ស្តែងរបស់មនុស្ស និងការលំបាកជាក់ស្តែងរបស់ពួកគេ។ នេះគឺជាផ្លូវតែមួយគត់ដែលពួកគេអាចផ្លាស់ប្តូរបាន។ បើគ្មានជីវិតពិតជាក់ស្តែងទេ មនុស្សមិនអាចបំផ្លាស់បំប្រែបានឡើយ។ តើការអធិស្ឋានដោយបបូរមាត់បានប្រយោជន៍អ្វី? បើគ្មានការយល់ដឹងពីធម្មជាតិរបស់មនុស្សទេ នោះអ្វីៗគ្រប់យ៉ាង គឺជាការខ្ជះខ្ជាយពេលវេលាឥតបានការ ហើយបើគ្មានផ្លូវអនុវត្តន៍ទេ នោះអ្វីៗគ្រប់យ៉ាងគឺជាការខិតខំប្រឹងប្រែងឥតបានការតែប៉ុណ្ណោះ! ការអធិស្ឋានធម្មតា អាចជួយមនុស្សឱ្យរក្សាសភាពធម្មតានៅក្នុងខ្លួនពួកគេបាន ក៏ប៉ុន្តែការអធិស្ឋានបែបនេះ មិនអាចបំផ្លាស់បំប្រែពួកគេបានទាំងស្រុងឡើយ។ ការដឹងពីការរាប់ខ្លួនឯងជាសុចរិតរបស់មនុស្ស ពីភាពក្រអឺតក្រទម ការអួតខ្លួនហួសហេតុ ការជឿទុកចិត្តលើសមត្ថភាពខ្លួនហួសហេតុ និងការស្គាល់ពីនិស្ស័យពុករលួយរបស់មនុស្សជាដើម ពោលគឺការយល់ដឹងអំពីចំណុចទាំងនេះ ពុំកើតចេញពីការអធិស្ឋានឡើយ តែកើតចេញពីការស្វែងរកតាមរយៈការក្រេបជញ្ជក់ព្រះបន្ទូលរបស់ព្រះជាម្ចាស់ និងអាចយល់ដឹងបានតាមរយៈការបំភ្លឺពីព្រះវិញ្ញាណបរិសុទ្ធនៅក្នុងជីវិតពិតជាក់ស្តែង។ មនុស្សសព្វថ្ងៃនេះ សុទ្ធតែអាចនិយាយបានយ៉ាងល្អ ហើយពួកគេបានស្តាប់សេចក្តីអធិប្បាយយ៉ាងអស្ចារ្យជាច្រើន អស្ចារ្យជាងសេចក្ដីអធិប្បាយនៅគ្រប់យុគសម័យកាលទាំងអស់ទៀតផង ក៏ប៉ុន្តែ ពួកគេបានយកសេចក្ដីអធិប្បាយទាំងនោះទៅអនុវត្តនៅក្នុងជីវិតពិតជាក់ស្តែងតិចតួចណាស់។ គឺអាចនិយាយបានថា នៅក្នុងជីវិតពិតជាក់ស្តែងរបស់ពួកគេ គ្មានព្រះជាម្ចាស់នោះទេ។ បន្ទាប់ពីមានការបំផ្លាស់បំប្រែហើយ ពួកគេពុំមានជីវិតជាមនុស្សថ្មីម្នាក់ឡើយ។ ពួកគេមិនបានរស់នៅតាមសេចក្តីពិតនៅក្នុងជីវិតពិតជាក់ស្តែងទេ ហើយពួកគេក៏មិនបាននាំយកព្រះជាម្ចាស់ចូលមកក្នុងជីវិតពិតជាក់ស្តែងដែរ។ ពួកគេរស់នៅដូចជាកូននរកអ៊ីចឹង។ តើនេះមិនមែនជាការភ្លាំងភ្លាត់យ៉ាងច្បាស់ក្រឡែតទេឬអី?

ដើម្បីស្តារលក្ខណៈជាមនុស្សធម្មតាឡើងវិញ ពោលគឺដើម្បីសម្រេចបាននូវភាពជាមនុស្សធម្មតា មនុស្សមិនអាចគ្រាន់តែនិយាយឱ្យព្រះជាម្ចាស់គាប់ព្រះហឫទ័យបានឡើយ។ ធ្វើបែបនោះ ពួកគេមានតែនាំទុក្ខដាក់ខ្លួនប៉ុណ្ណោះ ហើយវាក៏មិនបានផ្តល់ប្រយោជន៍អ្វីដល់ច្រកចូល ឬការបំផ្លាស់បំប្រែរបស់ពួកគេដែរ។ ដូច្នេះ ដើម្បីសម្រេចនូវការបំផ្លាស់បំប្រែ មនុស្សត្រូវតែអនុវត្តបន្តិចម្តងៗ។ ពួកគេត្រូវតែចូលយឺតៗ ស្វែងរកនិងស្វែងយល់បន្តិចម្តងៗ ត្រូវចូលតាមផ្នែកវិជ្ជមាន ហើយរស់នៅក្នុងជីវិតពិតជាក់ស្ដែងនៃសេចក្តីពិត ជាជីវិតនៃពួកបរិសុទ្ធ។ បន្ទាប់មក របស់ពិតជាក់ស្ដែង ព្រឹត្តិការណ៍ពិតជាក់ស្ដែង និងមជ្ឈដ្ឋានពិតជាក់ស្ដែង នឹងធ្វើឱ្យមនុស្សទទួលបានការបណ្តុះបណ្តាលពិតប្រាកដ។ មនុស្សមិនតម្រូវឱ្យបម្រើតែបបូរមាត់ឡើយ ផ្ទុយទៅវិញ ពួកគេត្រូវបណ្តុះបណ្តាលនៅក្នុងមជ្ឈដ្ឋានពិតជាក់ស្តែង។ ដំបូង មនុស្សចាប់ផ្តើមដឹងថា ពួកគេមានគុណសម្បត្តិអន់ខ្សោយ បន្ទាប់មក ពួកគេក៏ហូបនិងផឹកព្រះបន្ទូលរបស់ព្រះជាម្ចាស់តាមធម្មតា ព្រមទាំងចូលទៅក្នុង និងអនុវត្តបានធម្មតា។ មានតែតាមរបៀបនេះទេ ទើបពួកគេអាចទទួលបាននូវតថភាព ហើយនេះជារបៀបដែលច្រកចូលអាចកើតឡើងបានកាន់តែឆាប់បំផុត។ ដើម្បីបំផ្លាស់បំប្រែមនុស្ស គឺត្រូវតែមានភាពជាក់ស្តែងមួយចំនួន។ ពួកគេត្រូវតែអនុវត្តជាមួយរបស់ពិតជាក់ស្ដែង ជាមួយព្រឹត្តិការណ៍ពិតជាក់ស្ដែង និងមជ្ឈដ្ឋានពិតជាក់ស្តែង។ តើមនុស្សម្នាក់អាចទទួលបានការបណ្តុះបណ្តាលពិតប្រាកដ ដោយពឹងផ្អែកតែទៅលើជីវិតពួកជំនុំតែមួយមុខគត់បានទេ? តើមនុស្សអាចចូលទៅក្នុងតថភាពតាមរបៀបនេះបានដែរឬទេ? មិនអាចទេ! ប្រសិនបើមនុស្សមិនអាចចូលទៅក្នុងជីវិតពិតជាក់ស្តែងបានទេ នោះពួកគេមិនអាចបំផ្លាស់បំប្រែបែបផែននៃការរស់នៅពីមុន និងរបៀបនៃការធ្វើអ្វីៗបានឡើយ។ នេះមិនមែនដោយសារតែភាពខ្ជិលច្រអូសរបស់មនុស្ស និងកម្រិតខ្ពស់នៃការពឹងពាក់គេ ទាំងស្រុងនោះទេ ប៉ុន្តែផ្ទុយទៅវិញ គឺដោយសារតែមនុស្សគ្មានសមត្ថភាពក្នុងការរស់នៅតែម្ដង ហើយជាងនេះទៅទៀត ពួកគេគ្មានការយល់ដឹងពីបទដ្ឋានរបស់ព្រះជាម្ចាស់ពាក់ព័ន្ធនឹងលក្ខណៈជាមនុស្សធម្មតា។ កាលពីអតីតកាល មនុស្សតែងតែជជែកគ្នា និយាយគ្នា ប្រាស្រ័យទាក់ទងរកគ្នា ហើយពួកគេថែមទាំងក្លាយជា «មនុស្សមានវោហារសព្ទ» ទៀតផង ក៏ប៉ុន្តែ នៅក្នុងចំណោមពួកគេនោះ គ្មាននរណាម្នាក់ស្វែងរកការបំផ្លាស់បំប្រែនិស្ស័យជីវិតរបស់ពួកគេឡើយ។ ផ្ទុយទៅវិញ ពួកគេបែរជាស្វែងរកទ្រឹស្តីជ្រាលជ្រៅទាំងងងឹតងងល់។ ដូច្នេះ មនុស្សសម័យនេះ ត្រូវតែផ្លាស់ប្តូរទម្រង់សាសនាក្នុងជំនឿលើព្រះជាម្ចាស់ នៅក្នុងជីវិតរបស់ពួកគេ។ ពួកគេត្រូវតែចូលទៅក្នុងការអនុវត្ត ដោយផ្តោតលើព្រឹត្តិការណ៍មួយ លើរឿងណាមួយ ឬក៏លើមនុស្សណាម្នាក់។ ពួកគេត្រូវតែធ្វើវាដោយផ្ចិតផ្ចង់។ មានតែធ្វើបែបនេះទេ ទើបពួកគេអាចទទួលបានលទ្ធផល។ ការបំផ្លាស់បំប្រែរបស់មនុស្ស ចាប់ផ្តើមឡើងដោយការផ្លាស់ប្តូរសារជាតិរបស់ពួកគេ។ កិច្ចការនេះ ត្រូវតែផ្តោតទៅលើសារជាតិរបស់មនុស្ស លើជីវិតរបស់ពួកគេ និងលើភាពខ្ជិលច្រអូស ភាពពឹងអាង និងទាសភាពរបស់ពួកគេជាដើម។ មានតែតាមវិធីនេះទេ ទើបពួកគេអាចបំផ្លាស់បំប្រែបាន។

ទោះបីជាជីវិតពួកជំនុំអាចបង្កើតលទ្ធផលនៅក្នុងផ្នែកខ្លះក៏ដោយ ក៏គន្លឹះសំខាន់នៅតែជាជីវិតពិតជាក់ស្តែងដដែល ដែលអាចបំផ្លាស់បំប្រែមនុស្សបាន។ ធម្មជាតិចាស់របស់មនុស្សម្នាក់ៗ មិនអាចបំផ្លាស់បំប្រែដោយគ្មានជីវិតពិតជាក់ស្តែងបានឡើយ។ យើងលើកយកកិច្ចការរបស់ព្រះយេស៊ូវក្នុងយុគសម័យនៃព្រះគុណមកធ្វើជាឧទាហរណ៍ចុះ។ នៅពេលដែលព្រះយេស៊ូវបានលុបចោលក្រឹត្យវិន័យពីមុន ហើយបានបង្កើតបញ្ញត្តិនៃយុគសម័យថ្មី ព្រះអង្គបានមានព្រះបន្ទូលដោយប្រើឧទាហរណ៍ពិតប្រាកដចេញពីជីវិតពិតជាក់ស្តែង។ កាលព្រះយេស៊ូវកំពុងនាំពួកសិស្សរបស់ទ្រង់ដើរកាត់តាមវាលស្រែនៅថ្ងៃសប្ប័ទ ពួកសិស្សរបស់ទ្រង់ឃ្លាន ក៏ចាប់បូតកួរស្រូវមកបរិភោគ។ ពួកផារិស៊ីបានឃើញទង្វើនេះ រួចក៏និយាយថា ពួកសិស្សនោះមិនគោរពថ្ងៃសប្ប័ទទេ។ ពួកគេក៏បាននិយាយផងដែរថា គេមិនអនុញ្ញាតឱ្យមនុស្សជួយសង្គ្រោះកូនគោដែលបានធ្លាក់ចូលរណ្តៅនៅថ្ងៃសប្ប័ទទេ ដោយថា នៅថ្ងៃសប្ប័ទមិនត្រូវឱ្យធ្វើកិច្ចការណាមួយឡើយ។ ព្រះយេស៊ូវបានលើកយកហេតុការណ៍ទាំងនេះ ដើម្បីប្រកាសឱ្យប្រើបញ្ញត្តិនៃយុគសម័យថ្មីបណ្ដើរៗ។ នៅពេលនោះ ព្រះអង្គបានប្រើបញ្ហាជាក់ស្តែងជាច្រើន ដើម្បីជួយមនុស្សឱ្យយល់ និងផ្លាស់ប្រែ។ នេះគឺជាគោលការណ៍ដែលព្រះវិញ្ញាណបរិសុទ្ធបំពេញកិច្ចការរបស់ទ្រង់ ហើយនេះគឺជាផ្លូវតែមួយគត់ ដែលអាចបំផ្លាស់បំប្រែមនុស្សបាន។ បើគ្មានបញ្ហាជាក់ស្តែងទេ នោះមនុស្សអាចទទួលបានត្រឹមតែការយល់ដឹងខាងទ្រឹស្តី និងខាងបញ្ញាញាណប៉ុណ្ណោះ។ នេះមិនមែនជាវិធីដែលមានប្រសិទ្ធភាពក្នុងការបំផ្លាស់បំប្រែទេ។ ដូច្នេះ តើមនុស្សម្នាក់អាចទទួលបានប្រាជ្ញា និងការយល់ដឹងជ្រៅជ្រះតាមរយៈការបណ្តុះបណ្តាលដោយរបៀបណា? គ្រាន់តែស្តាប់ អាន និងពង្រឹងចំណេះដឹងរបស់ពួកគេតែត្រឹមប៉ុណ្ណេះ តើមនុស្សអាចទទួលបានប្រាជ្ញា និងការយល់ដឹងជ្រៅជ្រះដែរទេ? តើរឿងនេះអាចកើតឡើងយ៉ាងដូចម្តេចបាន? មនុស្សត្រូវតែយល់ និងដកពិសោធន៍នៅក្នុងជីវិតពិតជាក់ស្តែង! ហេតុដូច្នេះ មនុស្សត្រូវតែហ្វឹកហាត់ ហើយមនុស្សមិនត្រូវឃ្លាតចេញពីជីវិតពិតជាក់ស្តែងឡើយ។ មនុស្សត្រូវតែយកចិត្តទុកដាក់លើទិដ្ឋភាពផ្សេងៗគ្នា ព្រមទាំងចូលទៅក្នុងទិដ្ឋភាពផ្សេងៗ តួយ៉ាង កម្រិតនៃការអប់រំ ការសម្ដែងចេញមកក្រៅ សមត្ថភាពក្នុងការមើលធ្លុះពីរឿងរ៉ាវផ្សេងៗ ការចេះបែងចែង សមត្ថភាពក្នុងការយល់ពីព្រះបន្ទូលរបស់ព្រះជាម្ចាស់ សុភវិនិច្ឆ័យ និងច្បាប់របស់មនុស្សជាតិ ព្រមទាំងចំណុចផ្សេងទៀតដែលទាក់ទងនឹងមនុស្សជាតិ ដែលមនុស្សចាំបាច់ត្រូវតែចេះដឹងផងដែរ។ បន្ទាប់ពីមានការយល់ដឹងហើយ មនុស្សត្រូវតែផ្តោតលើច្រកចូល ហើយមានតែបែបនេះទេ ទើបអាចសម្រេចនូវការបំផ្លាស់បំប្រែបាន។ ប្រសិនបើមនុស្សណាម្នាក់មានការយល់ដឹង តែពួកគេបែរជាមិនយកចិត្តទុកដាក់ក្នុងការអនុវត្ត តើអាចកើតមានការបំផ្លាស់បំប្រែយ៉ាងដូចម្តេចកើតទៅ? សព្វថ្ងៃនេះ មនុស្សមានការយល់ដឹងច្រើន ប៉ុន្តែពួកគេមិនបានរស់នៅតាមតថភាពឡើយ។ ដូច្នេះហើយ ទើបពួកគេមានការយល់ដឹងពីព្រះបន្ទូលរបស់ព្រះជាម្ចាស់បានតិចតួចខ្លាំងជាទីបំផុត។ អ្នកទើបទទួលបានការបំភ្លឺបន្តិចបន្ដួច អ្នកទទួលបានការស្រាយបំភ្លឺតិចតួចពីព្រះវិញ្ញាណបរិសុទ្ធ ក៏ប៉ុន្តែអ្នកបែរជាគ្មានច្រកចូលទៅក្នុងជីវិតពិតជាក់ស្តែងទៅវិញ ឬមិនដូច្នេះទេ អ្នកមិនទាំងខ្វល់ពីច្រកចូលនោះផង ហេតុដូច្នេះហើយ ទើបបានជាការបំផ្លាស់បំប្រែរបស់អ្នកចេះតែតិចទៅៗ។ បន្ទាប់ពីកន្លងទៅបានមួយរយៈធំមក មនុស្សមានការយល់ដឹងបានច្រើន។ ពួកគេអាចនិយាយជាហូរហែអំពីចំណេះដឹងខាងទ្រឹស្តី ក៏ប៉ុន្តែនិស្ស័យខាងក្រៅរបស់ពួកគេនៅតែដដែល ហើយគុណសម្បត្តិដើមរបស់ពួកគេ ក៏នៅតែដូចពីមុនដដែល គ្មានឃើញប្រសើរអ្វីបន្តិចទាល់តែសោះ។ ប្រសិនបើបែបនេះមែន តើពេលណាទើបអ្នកនឹងចូលទៅក្នងសេចក្ដីនោះបាន?

ជីវិតពួកជំនុំ គឺគ្រាន់តែជាប្រភេទនៃជីវិតមួយដែលមនុស្សប្រមូលផ្តុំគ្នា ដើម្បីក្រេបជញ្ជក់ព្រះបន្ទូលរបស់ព្រះជាម្ចាស់ប៉ុណ្ណោះ ហើយវាបង្កើតបានត្រឹមបំណែកតូចមួយនៃជីវិតមនុស្សប៉ុណ្ណោះ។ ប្រសិនបើជីវិតពិតជាក់ស្តែងរបស់មនុស្ស ក៏អាចមានលក្ខណៈដូចគ្នាទៅនឹងជីវិតពួកជំនុំរបស់ពួកគេដែរនោះ ដូចជា ជីវិតខាងវិញ្ញាណមួយដែលធម្មតា ការក្រេបជញ្ជក់ព្រះបន្ទូលរបស់ព្រះជាម្ចាស់តាមធម្មតា ការអធិស្ឋាន និងការចូលទៅជិតព្រះជាម្ចាស់តាមធម្មតា ការរស់នៅក្នុងជីវិតពិតជាក់ស្តែង ដែលអ្វីៗគ្រប់យ៉ាងត្រូវអនុវត្តទៅតាមបំណងព្រះហឫទ័យរបស់ព្រះជាម្ចាស់ ការរស់នៅក្នុងជីវិតពិតជាក់ស្តែង ដែលអ្វីៗគ្រប់យ៉ាងត្រូវអនុវត្តទៅតាមសេចក្តីពិត ការរស់នៅក្នុងជីវិតពិតជាក់ស្តែងនៃការអនុវត្តការអធិស្ឋាន និងការអនុវត្ដធ្វើខ្លួនឱ្យស្ងប់ស្ងៀមនៅចំពោះព្រះជាម្ចាស់ ការអនុវត្តការច្រៀងបទទំនុកតម្កើង និងការរាំជាដើម ពេលនោះ នេះគឺជាប្រភេទនៃជីវិតតែមួយគត់ ដែលអាចនាំពួកគេចូលទៅក្នុងជីវិតនៃព្រះបន្ទូលរបស់ព្រះជាម្ចាស់ហើយ។ មនុស្សភាគច្រើនផ្តោតតែលើរយៈពេលជាច្រើនម៉ោងនៃជីវិតពួកជំនុំរបស់ពួកគេតែប៉ុណ្ណោះ ដោយមិន «យកចិត្តទុកដាក់» លើជីវិតរបស់ពួកគេក្រៅពីរយៈពេលជាច្រើនម៉ោងនោះឡើយ ហាក់បីដូចជីវិតនោះគ្មានពាក់ព័ន្ធអ្វីនឹងពួកគេដូច្នោះដែរ។ ក៏មានមនុស្សជាច្រើនផងដែរ ដែលចូលទៅក្នុងជីវិតជាពួកបរិសុទ្ធ តែក្នុងពេលដែលពួកគេហូបនិងផឹកព្រះបន្ទូលរបស់ព្រះជាម្ចាស់ ច្រៀងបទទំនុកតម្កើង ឬក្នុងពេលអធិស្ឋានតែប៉ុណ្ណោះ ហើយបន្ទាប់មក ក្រៅពីពេលវេលាទាំងនោះ ពួកគេក៏ត្រលប់ទៅរកជីវិតចាស់របស់ពួកគេវិញ។ ការរស់នៅតាមរបៀបនេះ មិនអាចបំផ្លាស់បំប្រែមនុស្សបានឡើយ ក៏រឹតតែមិនអាចឱ្យពួកគេស្គាល់ព្រះជាម្ចាស់បានដែរ។ ក្នុងការជឿលើព្រះជាម្ចាស់ ប្រសិនបើមនុស្សចង់ឱ្យមានការបំផ្លាស់បំប្រែនិស្ស័យរបស់ពួកគេ នោះពួកគេមិនត្រូវដកខ្លួនចេញពីជីវិតពិតជាក់ស្តែងឡើយ។ នៅក្នុងជីវិតពិតជាក់ស្តែង អ្នកត្រូវស្គាល់ខ្លួនឯង ទប់ខ្លួនឯង អនុវត្តសេចក្តីពិត ក៏ដូចជារៀនពីគោលការណ៍ សុភវិនិច្ឆ័យ និងច្បាប់នៃការប្រព្រឹត្តខ្លួននៅគ្រប់កិច្ចការទាំងអស់ មុនពេលដែលអ្នកអាចសម្រេចនូវការបំផ្លាស់បំប្រែបន្តិចម្តងៗបាន។ ប្រសិនបើអ្នកផ្តោតតែទៅលើចំណេះដឹងខាងទ្រឹស្តី ហើយរស់នៅក្នុងចំណោមពិធីសាសនាផ្សេងៗ ដោយមិនបានចូលឱ្យជ្រៅទៅក្នុងតថភាព ដោយមិនបានចូលទៅក្នុងជីវិតពិតជាក់ស្តែងទេ នោះអ្នកនឹងមិនដែលចូលទៅក្នុងតថភាពឡើយ អ្នកនឹងមិនដែលស្គាល់ខ្លួនឯង សា្គល់សេចក្តីពិត ឬស្គាល់ព្រះជាម្ចាស់ឡើយ ហើយអ្នកនឹងខ្វាក់ ព្រមទាំងល្ងង់ខ្លៅជារៀងរហូត។ កិច្ចការនៃការសង្គ្រោះមនុស្សរបស់ព្រះជាម្ចាស់ គឺមិនមែនដើម្បីឱ្យពួកគេរស់នៅក្នុងជីវិតជាមនុស្សធម្មតាបន្ទាប់ពីបានមួយរយៈខ្លីនោះទេ ហើយក៏មិនមែនដើម្បីបំផ្លាស់បំប្រែសញ្ញាណ និងគោលលទ្ធិខុសឆ្គងរបស់ពួកគេនោះដែរ។ ផ្ទុយទៅវិញ គោលបំណងរបស់ទ្រង់ គឺដើម្បីផ្លាស់ប្តូរនិស្ស័យចាស់របស់មនុស្ស ដើម្បីផ្លាស់ប្តូររបៀបរស់នៅចាស់របស់ពួកគេទាំងស្រុង និងដើម្បីផ្លាស់ប្តូរគ្រប់ទាំងវិធីគិត និងទស្សនៈគំនិតចាស់គំរឹលរបស់ពួកគេផងដែរ។ ការផ្តោតតែទៅលើជីវិតពួកជំនុំ នឹងមិនផ្លាស់ប្តូរទម្លាប់ជីវិតចាស់របស់មនុស្ស ឬផ្លាស់ប្តូរវិធីចាស់ ដែលពួកគេបានរស់នៅជាយូរមកហើយនោះទេ។ ទោះបីជាយ៉ាងណាក៏ដោយ មនុស្សមិនត្រូវកាត់ផ្តាច់ចេញពីជីវិតពិតជាក់ស្តែងឡើយ។ ព្រះជាម្ចាស់ត្រាស់បង្គាប់ឱ្យមនុស្សរស់នៅក្នុងភាពជាមនុស្សធម្មតានៅក្នុងជីវិតពិតជាក់ស្តែង មិនមែនគ្រាន់តែនៅក្នុងជីវិតពួកជំនុំប៉ុណ្ណោះទេ ឱ្យពួកគេត្រូវរស់នៅតាមសេចក្តីពិតនៅក្នុងជីវិតពិតជាក់ស្តែង មិនមែនគ្រាន់តែនៅក្នុងជីវិតក្រុមជំនុំប៉ុណ្ណោះទេ និងឱ្យពួកគេបំពេញមុខងាររបស់ពួកគេនៅក្នុងជីវិតពិតជាក់ស្តែង មិនមែនគ្រាន់តែនៅក្នុងជីវិតពួកជំនុំប៉ុណ្ណោះទេ។ ដើម្បីចូលទៅក្នុងតថភាពនៃសេចក្ដីពិត មនុស្សត្រូវតែបង្វែរអ្វីគ្រប់យ៉ាងឆ្ពោះទៅរកជីវិតពិតជាក់ស្តែង។ នៅក្នុងការជឿលើព្រះជាម្ចាស់ ប្រសិនបើមនុស្សមិនអាចស្គាល់ខ្លួនឯងតាមរយៈការចូលទៅក្នុងជីវិតពិតជាក់ស្តែងទេ ហើយប្រសិនបើពួកគេមិនអាចរស់នៅក្នុងភាពជាមនុស្សធម្មតានៅក្នុងជីវិតពិតជាក់ស្តែងបានទេ នោះពួកគេនឹងក្លាយជាមនុស្សបរាជ័យមិនខាន។ អ្នកទាំងឡាយណាដែលប្រឆាំងនឹងព្រះជាម្ចាស់ សុទ្ធតែជាមនុស្សដែលមិនអាចចូលទៅក្នុងជីវិតពិតជាក់ស្តែងបានទាំងអស់។ ពួកគេគឺសុទ្ធតែជាមនុស្សដែលនិយាយអំពីភាពជាមនុស្ស តែបែរជារស់នៅតាមធម្មជាតិជាអារក្សទៅវិញ។ ពួកគេគឺសុទ្ធតែជាមនុស្សដែលនិយាយអំពីសេចក្តីពិត តែបែរជារស់នៅតាមគោលលទ្ធិទៅវិញ។ អស់អ្នកណាដែលមិនអាចរស់នៅតាមសេចក្តីពិតនៅក្នុងជីវិតពិតជាក់ស្តែងបានទេ អ្នកនោះគឺជាអ្នកដែលជឿព្រះជាម្ចាស់ ប៉ុន្តែត្រូវព្រះអង្គស្អប់ខ្ពើម និងបដិសេធ។ អ្នកត្រូវអនុវត្តការចូលទៅក្នុងជីវិតពិតជាក់ស្ដែងរបស់អ្នក ដឹងពីភាពខ្វះចន្លោះរបស់ខ្លួន ដឹងពីការបះបោរ និងភាពល្ងង់ខ្លៅ ព្រមទាំងដឹងពីភាពជាមនុស្សដែលខុសពីធម្មតា និងភាពទន់ខ្សោយរបស់អ្នក។ តាមរបៀបនេះ ចំណេះដឹងរបស់អ្នកនឹងត្រូវរួមបញ្ចូលទៅក្នុងស្ថានភាព និងការលំបាកជាក់ស្តែងរបស់អ្នក។ មានតែចំណេះដឹងប្រភេទនេះទេ ដែលពិតប្រាកដ និងអាចឱ្យអ្នកក្ដាប់បានពីស្ថានភាពផ្ទាល់ខ្លួនរបស់អ្នក និងសម្រេចនូវការបំផ្លាស់បំប្រែនិស្ស័យរបស់អ្នកបានយ៉ាងពិតប្រាកដ។

ពេលនេះដោយសារតែការប្រោសមនុស្សឱ្យបានគ្រប់លក្ខណ៍ បានចាប់ផ្តើមជាផ្លូវការហើយ ម្ល៉ោះហើយទើបអ្នកត្រូវតែចូលទៅក្នុងជីវិតពិតជាក់ស្ដែង។ ដូច្នេះ ដើម្បីសម្រេចបាននូវការបំផ្លាស់បំប្រែ អ្នកត្រូវតែចាប់ផ្តើមពីការចូលទៅក្នុងជីវិតពិតជាក់ស្ដែង ហើយធ្វើការផ្លាស់ប្រែបន្តិចម្តងៗ។ ប្រសិនបើអ្នកគេចវេះពីជីវិតមនុស្សធម្មតា ហើយនិយាយតែពីបញ្ហាខាងវិញ្ញាណតែម៉្យាង នោះអ្វីៗនឹងប្រែទៅជាក្រៀមក្រោះ និងអ័ព្ទរស្មីមិនខាន។ អ្វីៗនឹងក្លាយជារឿងមិនពិតជាក់ស្ដែង ហើយពេលនោះ តើមនុស្សអាចបំផ្លាស់បំប្រែយ៉ាងដូចម្តេចបាន? ឥឡូវនេះ គេប្រាប់អ្នកឱ្យចូលទៅក្នុងជីវិតពិតជាក់ស្តែងដើម្បីអនុវត្ត ដើម្បីបង្កើតមូលដ្ឋានគ្រឹះមួយសម្រាប់ការចូលទៅក្នុងបទពិសោធពិត។ នេះគឺជាទិដ្ឋភាពមួយដែលមនុស្សត្រូវតែអនុវត្ត។ កិច្ចការរបស់ព្រះវិញ្ញាណបរិសុទ្ធ សំខាន់គឺដើម្បីដឹកនាំ ហើយអ្វីក្រៅពីនោះ គឺអាស្រ័យលើការអនុវត្ត និងការចូលទៅក្នុងរបស់មនុស្ស។ មនុស្សគ្រប់គ្នាអាចទទួលបានច្រកចូលទៅក្នុងជីវិតពិតជាក់ស្តែង តាមរយៈផ្លូវផ្សេងៗគ្នា ជាផ្លូវដែលពួកគេអាចនាំយកព្រះជាម្ចាស់ចូលមកក្នុងជីវិតពិតជាក់ស្តែង និងរស់នៅក្នុងភាពជាមនុស្សធម្មតាយ៉ាងពិតប្រាកដ។ នេះគឺជាប្រភេទនៃជីវិតតែមួយគត់ ដែលមានន័យខ្លឹមសារ!


អំពីមនុស្សរាល់គ្នាដែលបំពេញមុខងាររបស់ពួកគេ

នៅក្នុងលំហូរនាពេលបច្ចុប្បន្ន អស់អ្នកដែលពិតជាស្រឡាញ់ព្រះជាម្ចាស់ មានឱកាសក្នុងការត្រូវបានទ្រង់ប្រោសឱ្យបានគ្រប់លក្ខណ៍។ មិនថាពួកគេក្មេងឬចាស់ ដរាបណាពួកគេរក្សាការស្តាប់បង្គាប់ព្រះជាម្ចាស់នៅក្នុងដួងចិត្តរបស់ពួកគេ និងគោរពទ្រង់ នោះពួកគេអាចត្រូវបានទ្រង់ប្រោសឱ្យបានគ្រប់លក្ខណ៍។ ព្រះជាម្ចាស់ប្រោសឱ្យមនុស្សបានគ្រប់លក្ខណ៍ស្របទៅតាមមុខងារផ្សេងៗគ្នារបស់ពួកគេ។ ដរាបណាអ្នកប្រើប្រាស់កម្លាំងទាំងអស់របស់អ្នក ហើយចុះចូលជាមួយនឹងកិច្ចការរបស់ព្រះជាម្ចាស់ នោះអ្នកអាចត្រូវបានប្រោសឱ្យគ្រប់លក្ខណ៍ដោយទ្រង់។ នាពេលសព្វថ្ងៃនេះ គ្មានអ្នកណាម្នាក់ក្នុងចំណោមអ្នករាល់គ្នា ល្អគ្រប់លក្ខណ៍ឡើយ។ ពេលខ្លះ អ្នកមានសមត្ថភាពក្នុងការបំពេញមុខងារមួយប្រភេទ ហើយពេលខ្លះទៀត អ្នកអាចបំពេញបានពីរ។ ដរាបណាអ្នកខំប្រឹងប្រែងអស់ពីសមត្ថភាព ដើម្បីលះបង់ខ្លួនសម្រាប់ព្រះជាម្ចាស់ ទីបំផុត អ្នកនឹងត្រូវបានប្រោសឱ្យបានគ្រប់លក្ខណ៍ដោយទ្រង់មិនខាន។

អំពីការដែលព្រះជាម្ចាស់ប្រើមនុស្ស

នៅក្នុងព្រះបន្ទូលរបស់ព្រះជាម្ចាស់ មានសេចក្ដីពិតដែលមនុស្សចាំបាច់ត្រូវមាន ជារបស់ដែលផ្ដល់ផលប្រយោជន៍ និងជំនួយបំផុតដល់មនុស្ស ជាគ្រឿងប៉ូវ និងជាគ្រឿងទ្រទ្រង់ដែលរូបកាយរបស់អ្នករាល់គ្នាត្រូវការ ជារបស់ដែលជួយមនុស្សឱ្យស្ដារភាពជាមនុស្សធម្មតារបស់គេឡើងវិញ និងជាសេចក្ដីពិតដែលមនុស្សគួរតែត្រូវបានបំពាក់បំប៉ន។ កាលណាអ្នករាល់គ្នាអនុវត្តតាមព្រះបន្ទូលរបស់ព្រះជាម្ចាស់កាន់តែច្រើន នោះជីវិតរបស់អ្នករាល់គ្នានឹងកាន់តែមានផ្លែផ្កា។ នៅពេលដែលអ្នករាល់គ្នាធំដឹងក្តី អ្នកនឹងឃើញរឿងរ៉ាវនៃពិភពខាងវិញ្ញាណកាន់តែច្បាស់ ហើយកាន់តែមានកម្លាំងដើម្បីយកឈ្នះសាតាំង។ នៅពេលអ្នករាល់គ្នាអនុវត្តតាមព្រះបន្ទូលរបស់ព្រះជាម្ចាស់ នោះសេចក្តីពិតជាច្រើនដែលអ្នករាល់គ្នាមិនយល់ នឹងត្រូវបើកបង្ហាញយ៉ាងច្បាស់។ មនុស្សភាគច្រើនពេញចិត្ត ដោយគ្រាន់តែយល់ន័យព្រះបន្ទូលរបស់ព្រះជាម្ចាស់ ហើយផ្តោតទៅលើការយកគោលលទ្ធិមកដាក់ក្នុងខ្លួន ជាជាងការពង្រឹងបទពិសោធរបស់ខ្លួនដោយការអនុវត្ត។ តើនោះ មិនមែនជាវិធីរបស់ពួកផារិស៊ីទេឬអី? ដូច្នេះ តើឃ្លា «ព្រះបន្ទូលរបស់ព្រះជាម្ចាស់គឺជាជីវិត» គឺជាការពិតសម្រាប់ពួកគេយ៉ាងដូចម្តេច? ជីវិតរបស់បុគ្គលម្នាក់មិនអាចរីកចម្រើនដោយត្រឹមតែអានព្រះបន្ទូលរបស់ព្រះជាម្ចាស់នោះទេ លុះត្រាតែពួកគេយកព្រះបន្ទូលរបស់ព្រះជាម្ចាស់ទៅអនុវត្តប៉ុណ្ណោះ។ ប្រសិនបើអ្នកជឿថា ការយល់ព្រះបន្ទូលរបស់ព្រះជាម្ចាស់គឺគ្រប់គ្រាន់សម្រាប់ជីវិត និងកេរ្ត៍ឈ្មោះ នោះការយល់របស់អ្នកគឺខូចការហើយ។ ការយល់អំពីព្រះបន្ទូលរបស់ព្រះជាម្ចាស់យ៉ាងពិតប្រាកដ កើតឡើងនៅពេលអ្នកអនុវត្តសេចក្តីពិត ហើយអ្នកត្រូវតែយល់ថា «មានតែការអនុវត្តសេចក្តីពិតប៉ុណ្ណោះ ទើបអ្នកអាចយល់ព្រះបន្ទូលរបស់ព្រះជាម្ចាស់បាន»។ សព្វថ្ងៃនេះ បន្ទាប់ពីអ្នកអានព្រះបន្ទូលរបស់ព្រះជាម្ចាស់ អ្នកគ្រាន់តែអាចនិយាយថា អ្នកស្គាល់ព្រះបន្ទូលរបស់ព្រះជាម្ចាស់ប៉ុណ្ណោះ ប៉ុន្តែអ្នកពុំអាចនិយាយថា អ្នកយល់ព្រះបន្ទូលរបស់ព្រះជាម្ចាស់បានទេ។ មានអ្នកខ្លះនិយាយថា វិធីតែមួយដើម្បីអនុវត្តសេចក្តីពិត គឺយល់សេចក្តីពិតជាមុនសិន ប៉ុន្តែសម្តីនេះគ្រាន់តែត្រូវមួយផ្នែកប៉ុណ្ណោះ វាពិតជាមិនត្រឹមត្រូវទាំងស្រុងនោះទេ។ មុនពេលដែលអ្នកមានចំណេះដឹងអំពីសេចក្តីពិត គឺអ្នកមិនទាន់មានបទពិសោធអំពីសេចក្តីពិតនោះទេ។ ការមានអារម្មណ៍ថា អ្នកយល់ពីអ្វីមួយដែលអ្នកបានឮនៅក្នុងសេចក្តីអធិប្បាយព្រះបន្ទូល មិនមែនជាការយល់ដ៏ពិតនោះទេ វាគ្រាន់តែជាការទទួលបានន័យត្រង់នៃសេចក្តីពិតប៉ុណ្ណោះ វាមិនដូចជាការយល់អត្ថន័យពិតនៃពាក្យទាំងនោះទេ។ បើគ្រាន់តែមានចំណេះដឹងអំពីសេចក្តីពិតសើរៗ មិនមែនមានន័យថា អ្នកពិតជាយល់ដឹងសេចក្តីពិតនោះទេ។ អត្ថន័យពិតប្រាកដនៃសេចក្តីពិត បានមកពីការមានបទពិសោធជាមួយវា។ ដូច្នេះហើយ មានតែពេលដែលអ្នកមានបទពិសោធជាមួយសេចក្តីពិតប៉ុណ្ណោះ ទើបអ្នកអាចយល់ពីសេចក្តីពិត ហើយពេលនោះអ្នកនឹងអាចចាប់យល់បាននូវចំណុចដែលលាក់បាំងរបស់វា។ ការពង្រឹងបទពិសោធរបស់អ្នក គឺជាវិធីតែមួយគត់ដែលអាចចាប់យកអត្ថន័យ និងយល់ពីសារៈសំខាន់នៃសេចក្តីពិតបាន។ ដូច្នេះហើយ ជាមួយនឹងសេចក្តីពិត អ្នកអាចទៅទីណាក៏បាន ប៉ុន្តែបើអ្នកគ្មានសេចក្តីពិតនោះទេ មិនបាច់ព្យាយាមអូសទាញអ្នកកាន់សាសនានោះទ សូម្បីតែសមាជិកគ្រួសាររបស់អ្នកក៏គេមិនជឿដែរ។ គ្មានសេចក្តីពិត អ្នកប្រៀបបានទៅនឹងគ្រាប់ព្រិលដែលកំពុងធ្លាក់ ប៉ុន្តែបើមានសេចក្តីពិត អ្នកអាចមានសេចក្តីអំណរ និងសេរីភាព ហើយក៏គ្មាននរណាអាចវាយប្រហារអ្នកបានដែរ។ មិនថាទ្រឹស្តីខ្លាំងប៉ុនណានោះទេ វាមិនអាចយកឈ្នះសេចក្តីពិតបានឡើយ។ ដោយសារសេចក្តីពិត ពិភពលោកនេះអាចរង្គោះរង្គើ ហើយភ្នំ និងសមុទ្រអាចផ្លាស់ទីបាន ខណៈពេលដែលគ្មានសេចក្តីពិតអាចធ្វើឱ្យជញ្ជាំងដ៏រឹងមាំរបស់ក្រុង ត្រូវបានដង្កូវស៊ីក្លាយជាកម្ទេចថ្មប៉ុណ្ណោះ។ នេះជាការពិតដ៏ជាក់ស្តែង។

នៅក្នុងដំណាក់កាលបច្ចុប្បន្ន វាមានសារៈសំខាន់ណាស់ដែលត្រូវដឹងសេចក្តីពិតជាមុនសិន បន្ទាប់មកយកសេចក្តីពិតទៅអនុវត្ត ហើយបំពេញខ្លួនឯងដោយអត្ថន័យពិតនៃសេចក្តីពិតឱ្យច្រើនថែមទៀត។ អ្នករាល់គ្នាគួរតែស្វះស្វែងដើម្បីទទួលបានសេចក្តីពិត។ អ្នកគួរតែជំរុញអ្នកដទៃឱ្យអនុវត្តតាមការប្រតិបត្តិរបស់អ្នក ជាជាងគ្រាន់តែព្យាយាមធ្វើឱ្យពួកគេអនុវត្តតាមពាក្យសម្ដីរបស់អ្នក។ មានតែតាមវិធីនេះទេ ទើបអ្នកអាចស្វែងរកអ្វីមួយដែលមានន័យ។ មិនថាមានហេតុការណ៍អ្វីកើតឡើងចំពោះអ្នក ហើយមិនថាអ្នកជួបនរណានោះទេ ដរាបណាអ្នកមានសេចក្តីពិត នោះអ្នកនឹងអាចឈររឹងមាំបាន។ ព្រះបន្ទូលរបស់ព្រះជាម្ចាស់ គឺជាព្រះបន្ទូលដែលនាំជីវិតដល់មនុស្ស មិនមែនសេចក្តីស្លាប់នោះទេ។ ប្រសិនបើក្រោយពីអានព្រះបន្ទូលរបស់ព្រះជាម្ចាស់រួចហើយ អ្នកមិនមានជីវិត ហើយនៅតែស្លាប់ នោះអ្នកប្រាកដជាមានអ្វីខុសជាមិនខាន។ ប្រសិនបើមួយរយៈក្រោយមក អ្នកអានព្រះបន្ទូលរបស់ព្រះជាម្ចាស់យ៉ាងច្រើន ហើយបានឮការអធិប្បាយព្រះបន្ទូលដោយផ្ទាល់ ប៉ុន្តែអ្នកនៅតែមានស្ថានភាពដូចស្លាប់ដដែល នោះបញ្ជាក់ថា អ្នកមិនមែនជាមនុស្សដែលផ្តល់គុណតម្លៃដល់សេចក្តីពិត ហើយអ្នកក៏មិនមែនជាមនុស្សដែលស្វែងរកសេចក្តីពិតដែរ។ ប្រសិនបើអ្នករាល់គ្នាពិតជាបានស្វះស្វែងទទួលយកព្រះជាម្ចាស់ នោះអ្នករាល់គ្នានឹងមិនផ្តោតទៅលើការទទួលយកគោលលទ្ធិ ហើយប្រើប្រាស់គោលលទ្ធិដ៏ក្រអឺតក្រទមទាំងនោះដើម្បីបង្រៀនអ្នកដទៃនោះទេ ផ្ទុយទៅវិញ អ្នករាល់គ្នានឹងផ្តោតទៅលើការទទួលយកបទពិសោធជាមួយព្រះបន្ទូលរបស់ព្រះជាម្ចាស់ ហើយយកសេចក្តីពិតទៅអនុវត្តជំនួសវិញ។ តើនេះមិនមែនជាអ្វីដែលអ្នករាល់គ្នាគួរតែស្វែងរកដើម្បីចូលទៅនៅពេលនេះទេឬអី?

ព្រះជាម្ចាស់មានពេលកំណត់ដើម្បីធ្វើកិច្ចការរបស់ទ្រង់ជាមួយមនុស្ស ដូច្នេះប្រសិនបើអ្នកមិនសហការជាមួយព្រះជាម្ចាស់ទេ តើលទ្ធផលនឹងទៅជាយ៉ាងណា? ហេតុអ្វីបានជាព្រះជាម្ចាស់តែងតែចង់ឱ្យអ្នកយកព្រះបន្ទូលទ្រង់មកអនុវត្ត នៅពេលដែលអ្នករាល់គ្នាយល់ព្រះបន្ទូលនោះ? នោះក៏ព្រោះតែព្រះជាម្ចាស់បានបើកសម្ដែងព្រះបន្ទូលរបស់ទ្រង់ដល់អ្នករាល់គ្នា ហើយជំហ៊ានបន្ទាប់របស់អ្នករាល់គ្នា គឺត្រូវយកព្រះបន្ទូលទាំងនោះមកអនុវត្តជាក់ស្តែង។ ពេលដែលអ្នកយកព្រះបន្ទូលទាំងនោះមកអនុវត្ត នោះព្រះជាម្ចាស់នឹងធ្វើកិច្ចការបំភ្លឺ និងដឹកនាំ។ នេះគឺជាវិធីដែលព្រះជាម្ចាស់ធ្វើការ។ ព្រះបន្ទូលរបស់ព្រះជាម្ចាស់ធ្វើឱ្យមនុស្សរីកចម្រើននៅក្នុងជីវិត ហើយមិនមានលក្ខណៈណាមួយដែលបណ្តាលឱ្យពួកគេងាកចេញ ឬអសកម្មឡើយ។ អ្នកនិយាយថា អ្នកបានអានព្រះបន្ទូលរបស់ព្រះជាម្ចាស់ និងបានអនុវត្តព្រះបន្ទូលនោះ ប៉ុន្តែអ្នកនៅតែមិនទាន់បានទទួលកិច្ចការណាមួយពីព្រះវិញ្ញាណបរិសុទ្ធ។ ពាក្យសម្តីរបស់អ្នកអាចបោកបានតែក្មេងបៀមដៃប៉ុណ្ណោះ។ អ្នកដទៃអាចមិនដឹងថា បំណងរបស់អ្នកខុស ប៉ុន្តែតើទៅរួចទេដែលព្រះជាម្ចាស់មិនអាចដឹងបាននោះ? ម្តេចបានជាអ្នកដទៃយកព្រះបន្ទូលរបស់ព្រះជាម្ចាស់មកអនុវត្ត ហើយទទួលនូវការបំភ្លឺពីព្រះវិញ្ញាណបរិសុទ្ធ ប៉ុន្តែអ្នកយកព្រះបន្ទូលរបស់ព្រះជាម្ចាស់មកអនុវត្តដូចគ្នា បែរជាមិនទទួលបានការបំភ្លឺពីព្រះវិញ្ញាណបរិសុទ្ធទៅវិញ? តើព្រះជាម្ចាស់មានមនោសញ្ចេតនាទេ? ប្រសិនបើបំណងរបស់អ្នកពិតជាត្រឹមត្រូវ ហើយអ្នកមានកិច្ចសហការល្អ នោះព្រះវិញ្ញាណរបស់ព្រះជាម្ចាស់នឹងនៅជាមួយអ្នក។ មនុស្សមួយចំនួនតែងតែចង់តាំងខ្លួនឯងឡើង ប៉ុន្តែហេតុអ្វីបានជាព្រះជាម្ចាស់មិនអនុញ្ញាតឱ្យពួកគេលូតលាស់ ហើយដឹកនាំពួកជំនុំ? មនុស្សមួយចំនួនគ្រាន់តែបំពេញតួនាទី និងភារកិច្ចរបស់ពួកគេប៉ុណ្ណោះ ហើយទម្រាំតែពួកគេដឹង ពួកគេបានទទួលការអនុញ្ញាតពីព្រះជាម្ចាស់រួចទៅហើយ។ តើរឿងនេះកើតឡើងយ៉ាងដូចម្តេច? ព្រះជាម្ចាស់ពិនិត្យមើលចិត្តខាងក្នុងដ៏ជ្រៅរបស់មនុស្ស ហើយអ្នកណាដែលស្វែងរកសេចក្តីពិត ត្រូវតែធ្វើដូច្នេះប្រកបដោយគោលបំណងត្រឹមត្រូវ។ មនុស្សដែលមិនមានគោលបំណងត្រឹមត្រូវមិនអាចឈររឹងមាំបានទេ។ រឿងដែលសំខាន់បំផុត គោលដៅរបស់អ្នករាល់គ្នាគឺត្រូវអនុញ្ញាតឱ្យព្រះបន្ទូលរបស់ព្រះជាម្ចាស់ធ្វើការនៅក្នុងអ្នករាល់គ្នា។ អាចនិយាយម្យ៉ាងទៀតថា គឺត្រូវមានការយល់ដឹងដ៏ពិតប្រាកដអំពីព្រះបន្ទូលរបស់ព្រះជាម្ចាស់នៅពេលដែលអ្នករាល់គ្នាយកព្រះបន្ទូលទាំងនោះមកអនុវត្ត។ ប្រហែលជាសមត្ថភាពរបស់អ្នករាល់គ្នាក្នុងការយល់ដឹងពីព្រះបន្ទូលរបស់ព្រះជាម្ចាស់ នៅទន់ខ្សោយនៅឡើយ ប៉ុន្តែនៅពេលដែលអ្នករាល់គ្នាយកព្រះបន្ទូលមកអនុវត្ត ព្រះជាម្ចាស់អាចកែតម្រូវឱ្យប្រសើរ ដូច្នេះអ្នករាល់គ្នាមិនគ្រាន់តែដឹងសេចក្តីពិតជាច្រើននោះទេ ថែមទាំងអនុវត្តសេចក្តីពិតទាំងនោះទៀតផង។ នេះជាការផ្តោតការយកចិត្តទុកដាក់ដ៏ធំបំផុត ដែលមិនអាចបដិសេធបាន។ ព្រះយេស៊ូវទ្រាំនឹងការឈឺចាប់ និងការប្រមាថជាច្រើន នៅក្នុងព្រះជន្មសាមសិបបីវស្សាកន្លះរបស់ទ្រង់។ ទ្រង់បានរងការឈឺចាប់ជាខ្លាំង ដោយសារតែទ្រង់អនុវត្តសេចក្តីពិត ធ្វើតាមបំណងព្រះហឫទ័យរបស់ព្រះជាម្ចាស់គ្រប់យ៉ាង ហើយទ្រង់យកចិត្តទុកដាក់តែទៅលើបំណងព្រះហឫទ័យរបស់ព្រះជាម្ចាស់ប៉ុណ្ណោះ។ នេះគឺជាការឈឺចាប់ដែលទ្រង់មិនអាចឆ្លងផុតទេ ប្រសិនបើទ្រង់ដឹងពីសេចក្តីពិត តែពុំមានការអនុវត្ត។ ប្រសិនបើព្រះយេស៊ូវធ្វើតាមការបង្រៀនរបស់ជនជាតិយូដា ហើយធ្វើតាមពួកផារិស៊ី ម៉្លេះសមទ្រង់មិនទទួលរងការឈឺចាប់នោះទេ។ អ្នកអាចរៀនសូត្រពីទង្វើរបស់ព្រះយេស៊ូវបាន ព្រោះថាប្រសិទ្ធភាពនៃកិច្ចការរបស់ព្រះជាម្ចាស់ចំពោះមនុស្ស គឺបានមកពីការសហការរបស់មនុស្សនេះឯង ហើយនេះជាអ្វីដែលអ្នករាល់គ្នាត្រូវទទួលស្គាល់។ ប្រសិនបើព្រះយេស៊ូវមិនអនុវត្តសេចក្តីពិតនោះទេ តើទ្រង់ទទួលរងការឈឺចាប់នៅលើឈើឆ្កាងឬទេ? ប្រសិនបើព្រះយេស៊ូវមិនបានធ្វើតាមបំណងព្រះហឫទ័យរបស់ព្រះជាម្ចាស់ នោះតើទ្រង់អាចអធិដ្ឋានយ៉ាងស្រងេះស្រងោចបែបនោះបានឬទេ? ដូច្នេះ អ្នករាល់គ្នាគួរតែរងទុក្ខដើម្បីជាប្រយោជន៍ដល់ការអនុវត្តសេចក្ដីពិតនេះហើយគឺជាការរងទុក្ខដែលមនុស្សម្នាក់គួរឆ្លងកាត់។


បុគ្គលម្នាក់ដែលទទួលបានសេចក្ដីសង្គ្រោះ គឺជាបុគ្គលដែលមានឆន្ទៈប្រតិបត្ដិតាមសេចក្ដីពិត

ភាពចាំបាច់នៃការដែលមានជីវិតជាពួកជំនុំដ៏ត្រឹមត្រូវ គឺតែងត្រូវបានគេលើកយកមកនិយាយនៅក្នុងសេចក្ដីអធិប្បាយ។ ដូចនេះ តើហេតុអ្វីបានជាជីវិតរបស់ពួកជំនុំនៅតែមិនទាន់បានប្រសើរឡើងនៅឡើយ និងនៅតែដូចពីមុនបែបនេះ? ហេតុអ្វីបានជាមិនមានមាគ៌ាជីវិតមួយដែលថ្មីស្រឡាង និងខុសប្លែកពីមុនទាំងស្រុងបែបនេះ? តើអាចជាការសាមញ្ញធម្មតាដែរឬទេ សម្រាប់មនុស្សក្នុងវ័យកៅសិបឆ្នាំ ទៅរស់នៅដូចជាអធិរាជមួយអង្គក្នុងយុគសម័យដ៏យូរលង់មកហើយនោះ? ទោះបីជាអ្វីដែលមនុស្សបច្ចុប្បន្ននេះ ហូបនិងផឹក ជាអាហារដ៏ឆ្ងាញ់ពិសារដែលមនុស្សជំនាន់មុនកម្រនឹងបានភ្លក់ក្ដី ក៏គ្មានអ្វីប្រែប្រួលជាដុំកំភួននៅក្នុងជីវិតរបស់ពួកជំនុំដែរ។ វាដូចជាការចាក់ស្រាចាស់ចូលទៅក្នុងដបថ្មីអ៊ីចឹង។ ដូច្នេះ តើមានប្រយោជន៍អ្វីដែលព្រះជាម្ចាស់មានបន្ទូលច្រើនបែបនេះ? ពួកជំនុំនៅកន្លែងភាគច្រើន មិនទាន់មានការប្រែប្រួលបន្ដិចសោះឡើយ។ ខ្ញុំបានឃើញការនេះដោយព្រះនេត្ររបស់ខ្ញុំផ្ទាល់ ហើយខ្ញុំក៏ដឹងច្បាស់នៅក្នុងព្រះហឫទ័យរបស់ខ្ញុំដែរ។ ទោះបីខ្ញុំមិនធ្លាប់ស្គាល់នូវជីវិតជាពួកជំនុំដោយផ្ទាល់ក្ដី ក៏ខ្ញុំស្គាល់ច្បាស់ពីស្ថានភាពនៃការជួបជុំគ្នារបស់ពួកជំនុំ ដូចខ្នងព្រះហស្ដរបស់ខ្ញុំដែរ។ ពួកគេមិនបានចម្រើនទៅមុខអ្វីច្រើននោះទេ។ ដូចដែលនិយាយពីមុនមកថា វាដូចជាការចាក់ស្រាចាស់ចូលទៅក្នុងដបថ្មីអ៊ីចឹង។ គ្មានអ្វីប្រែប្រួលឡើយ! នៅពេលនរណាម្នាក់ឃ្វាលពួកគេ ពួកគេក៏ឆេះឆួលឡើងដូចជាភ្លើង ប៉ុន្តែនៅពេលគ្មាននរណាម្នាក់នៅចាំគាំទ្រពួកគេ ពួកគេក៏ដូចជាដុំទឹកកក។ មានមនុស្សមិនច្រើនទេដែលអាចនិយាយពីរឿងដែលគួរប្រតិបត្ដិបាននោះ ហើយកម្រនឹងមានមនុស្សណាម្នាក់ដែលអាចដឹកនាំគេបានណាស់។ បើទោះជាសេចក្ដីអធិប្បាយខ្ពង់ខ្ពស់ប្រសើរក្ដី ក៏កម្រនឹងមាននរណាម្នាក់បានចូលក្នុងមាគ៌ានេះណាស់។ មានមនុស្សតិចតួចណាស់ដែលស្រឡាញ់ពេញចិត្តនឹងព្រះបន្ទូលរបស់ព្រះជាម្ចាស់។ ពួកគេសម្រក់ទឹកភ្នែកនៅពេលពួកគេទទួលយកព្រះបន្ទូលរបស់ព្រះជាម្ចាស់ ពួកគេមានចិត្ដរីករាយនៅពេលពួកគេទុកព្រះបន្ទូលនៅមួយឡែក ហើយនៅពេលពួកគេឃ្លាតចេញឆ្ងាយពីព្រះបន្ទូល ជីវិតពួកគេប្រែជាសោះកក្រោះ និងខ្វះនូវពន្លឺ។ និយាយឱ្យចំទៅ អ្នករាល់គ្នាមិនបានស្រឡាញ់ពេញចិត្តនឹងព្រះបន្ទូលរបស់ព្រះជាម្ចាស់ឡើយ ហើយអ្នកមិនដែលចាត់ទុកព្រះបន្ទូលសព្វថ្ងៃដែលចេញពីព្រះឱស្ឋរបស់ទ្រង់ផ្ទាល់ជាកំណប់ទ្រព្យឡើយ។ អ្នកគ្រាន់តែខ្វល់ចិត្តនៅពេលអានព្រះបន្ទូលរបស់ទ្រង់ ហើយមានអារម្មណ៍នឿយហត់នៅពេលទន្ទេញព្រះបន្ទូលប៉ុណ្ណោះ ហើយដល់ពេលត្រូវយកព្រះបន្ទូលនោះមកអនុវត្ដជាក់ស្ដែងវិញ គឺដូចជាការព្យាយាមរវៃស្នប់អណ្ដូងដោយប្រើរោមកន្ទុយសេះមួយសរសៃដើម្បីទាញវាអ៊ីចឹងដែរ ពោលគឹមិនថាអ្នកប្រឹងប្រែងទាញវាខ្លាំងប៉ុនណាទេ អ្នកមិនអាចមានកម្លាំងគ្រប់គ្រាន់ដើម្បីទាញវាបានឡើយ។ អ្នកតែងមានកម្លាំងកំហែងនៅពេលអានព្រះបន្ទូលរបស់ព្រះជាម្ចាស់ តែបែរជាភ្លេចភ្លាំងអស់នៅពេលអនុវត្តព្រះបន្ទូល។ តាមពិត ព្រះបន្ទូលទាំងនេះ មិនចាំបាច់ថ្លែងចេញមកដោយផ្ចិតផ្ចង់ និងថាម្ដងហើយម្ដងទៀតដោយអត់ធ្មត់នោះទេ។ ប៉ុន្ដែ ការដែលមនុស្សគ្រាន់តែស្ដាប់ដោយមិនបានយកព្រះបន្ទូលរបស់ព្រះជាម្ចាស់មកអនុវត្ដនោះ បានក្លាយជាឧបសគ្គចំពោះកិច្ចការរបស់ទ្រង់។ ខ្ញុំមិនអាចមិនលើករឿងនេះមកបានទេ ខ្ញុំមិនអាចមិនមានបន្ទូលអំពីរឿងនេះបានទេ។ ខ្ញុំត្រូវតម្រូវឱ្យធ្វើបែបនេះ មិនមែនដោយសារខ្ញុំសព្វព្រះហឫទ័យនឹងលាតត្រដាងពីចំណុចខ្សោយរបស់អ្នកដទៃនោះទេ។ អ្នករាល់គ្នាគិតថាការប្រតិបត្ដិរបស់អ្នក គឺប្រហែលជាល្មមគ្រប់គ្រាន់ហើយ ពោលគឺថា នៅពេលដែលការបើកសម្ដែងឈានដល់ចំណុចខ្ពស់បំផុត នោះការចូលរួមរបស់អ្នករាល់គ្នាក៏ដល់ចំណុចខ្ពស់បំផុតដែរមែនទេ? តើវាសាមញ្ញបែបនេះមែនទេ? អ្នករាល់គ្នាមិនដែលពិនិត្យពិច័យពីគ្រឹះដែលអ្នកកសាងបទពិសោធរបស់អ្នកមកនោះឡើយ! គិតត្រឹមពេលនេះ ការជួបជុំរបស់អ្នករាល់គ្នា ពិតជាមិនអាចហៅថាជាជីវិតពួកជំនុំដ៏ត្រឹមត្រូវបានឡើយ ហើយការជួបជុំគ្នាទាំងនេះ ក៏មិនអាចរាប់ជាជីវិតខាងព្រលឹងវិញ្ញាណដែលត្រឹមត្រូវបានដែរ។ វាគ្រាន់តែជាការជួបជុំគ្នានៃមនុស្សមួយក្រុមដែលចូលចិត្តជជែកគ្នាលេង និងច្រៀងរាំតែប៉ុណ្ណោះ។ បើនិយាយឱ្យច្បាស់លាស់ទៅ នៅក្នុងនោះ ពុំមានភាពពិតប្រាកដច្រើនឡើយ។ ដើម្បីបញ្ជាក់ឱ្យកាន់តែច្បាស់ជាងនេះ ប្រសិនបើអ្នកមិនអនុវត្ដតាមសេចក្ដីពិតទេ តើភាពពិតប្រាកដនោះនៅទីណាវិញ? តើការដែលពោលថា អ្នកមានភាពពិតប្រាកដនោះ មិនមែនជាការអួតបំប៉ោងទេឬអី? អស់អ្នកដែលបំពេញកិច្ចការ តែងក្រអឺតក្រទម និងអួតអាង ដោយគ្មានឱកាសសម្រាប់ធ្វើការបណ្ដុះបណ្តាលឡើយ រីឯអស់អ្នកដែលស្ដាប់បង្គាប់ តែងនៅស្ងៀម និងចេះបន្ទាបខ្លួន។ មនុស្សណាដែលធ្វើកិច្ចការ ដែលមិនធ្វើអ្វីក្រៅតែពីការជជែកគ្នា នោះចេះតែបន្ដការនិយាយរបស់ពួកគេដោយសំឡេងឮទៅៗ ហើយអ្នកដើរតាមវិញ គ្រាន់តែស្ដាប់ចោលប៉ុណ្ណោះ។ គ្មានការបំផ្លាស់បំប្រែអ្វីដែលត្រូវលើកមកនិយាយឡើយ។ ទាំងអស់នេះ គ្រាន់តែជារបៀបរបបពីអតីតកាលប៉ុណ្ណោះ! សព្វថ្ងៃនេះ ការដែលអ្នកអាចចុះចូល និងមិនហ៊ានរំខាន ឬប្រព្រឹត្ដតាមអ្វីដែលអ្នកចង់នោះ គឺដោយសារការចូលមកដល់នៃបញ្ញតិរដ្ឋបាលរបស់ព្រះជាម្ចាស់។ វាមិនមែនជាការបំផ្លាស់បំប្រែដែលអ្នកបានឆ្លងកាត់តាមរយៈបទពិសោធនានានោះទេ។ ការពិតដែលអ្នកមិនហ៊ានធ្វើអ្វីដែលបំពានដល់បញ្ញត្ដិរដ្ឋបាលក្នុងពេលសព្វថ្ងៃនេះ គឺដោយសារតែកិច្ចការនៃព្រះបន្ទូលរបស់ព្រះជាម្ចាស់បានជះឥទ្ធិពលយ៉ាងពិតប្រាកដ និងបានយកឈ្នះលើមនុស្សរួចហើយ។ ខ្ញុំចង់សួរនរណាម្នាក់ថា៖ តើសមិទ្ធផលនាពេលបច្ចុប្បន្នរបស់អ្នកប៉ុន្មានដែលកើតចេញពីញើសឈាមនៃការខិតខំប្រឹងប្រែងរបស់អ្នក? តើមានសមិទ្ធផលប៉ុន្មានដែលព្រះជាម្ចាស់មានបន្ទូលប្រាប់អ្នកដោយផ្ទាល់? តើអ្នកនឹងឆ្លើយបែបណាដែរ? តើអ្នកនឹងស្រឡាំងកាំង ហើយនិយាយមិនចេញមែនទេ? ហេតុអ្វីបានជាអ្នកផ្សេងទៀតអាចនិយាយពីបទពិសោធជាក់ស្ដែងរបស់គេយ៉ាងច្រើន ដើម្បីជាអាហារទ្រទ្រង់ដល់អ្នក ចំណែកអ្នកវិញ បានត្រឹមទទួលទានអាហារណាដែលអ្នកដទៃចម្អិនតែប៉ុណ្ណោះ? តើអ្នកមិនមានអារម្មណ៍ខ្មាសអៀនទេឬ? អ្នករាល់គ្នាអាចនៅបន្ដពិនិត្យតាមដានរកការពិត ដោយពិនិត្យមើលអស់អ្នកដែលមានភាពល្អបង្គួរ៖ តើអ្នកយល់ពីសេចក្ដីពិតបានច្រើនប៉ុនណា? ហើយទីបំផុត តើអ្នកបានយកវាទៅអនុវត្ដបានច្រើនប៉ុនណាដែរ? តើនរណដែលអ្នកស្រឡាញ់ច្រើនជាងគេ ព្រះជាម្ចាស់ ឬខ្លួនឯង? តើអ្នកផ្ដល់ឱ្យគេញឹកញាប់ ឬក៏បានទទួលពីគេញឹកញាប់ជាង? នៅពេលអ្នកមានចេតនាមិនត្រឹមត្រូវ តើមានប៉ុន្មានដងហើយ ដែលអ្នកបានលះបង់នូវនិស្ស័យចាស់របស់អ្នកចោល និងបំពេញតាមបំណងព្រះហឫទ័យរបស់ព្រះជាម្ចាស់? គ្រាន់តែសំណួរពីរបីនេះ នឹងធ្វើឱ្យមនុស្សជាច្រើនទ័លគំនិតទៅហើយ។ ចំពោះមនុស្សភាគច្រើន បើទោះបីជាគេដឹងថាចេតនារបស់គេមិនត្រឹមត្រូវក្ដី ក៏ពួកគេនៅតែធ្វើខុសទាំងដែលដឹងខ្លួនថាខុសដដែល ហើយពួកគេគ្មានកន្លែងណាដែលត្រូវលះបង់ខាងសាច់ឈាមរបស់ពួកគេឡើយ។ មនុស្សភាគច្រើន អនុញ្ញាតឱ្យអំពើបាបរីករាលដាលយ៉ាងលឿននៅក្នុងខ្លួនពួកគេ ដោយបណ្ដោយឱ្យអំពើបាបដឹកនាំគ្រប់សកម្មភាពទាំងអស់របស់គេ។ ពួកគេមិនអាចយកឈ្នះអំពើបាបរបស់ខ្លួនបាន ហើយពួកគេនៅបន្ដរស់នៅក្នុងអំពើបាប។ ដោយបានចូលមកដល់ដំណាក់កាលនេះ តើនរណានៅតែមិនដឹងថាខ្លួនឯងបានប្រព្រឹត្ដអំពើអាក្រក់ប៉ុន្មានដងមកហើយនោះ? ប្រសិនបើអ្នកនិយាយថា អ្នកមិនដឹង នោះមាត់អ្នកកំពុងតែពោលពាក្យកុហកហើយ។ និយាយដោយស្មោះត្រង់ចុះ នេះគឺដោយសារអ្នកគ្មានឆន្ទៈលះបង់នូវនិស្ស័យចាស់របស់ខ្លួនឯងចោល។ តើមានប្រយោជន៍អ្វីក្នុងការពោលពាក្យប្រែចិត្តជាច្រើនជា «ពាក្យចេញពីក្នុងចិត្ដ» តែឥតប្រយោជន៍នោះ? តើសេចក្ដីនេះជួយឱ្យអ្នករីកចម្រើននៅក្នុងជីវិតរបស់អ្នកដែរឬទេ? អាចនិយាយបានថា ការងារពេញម៉ោងរបស់អ្នក គឺត្រូវស្គាល់ខ្លួនឯង។ ខ្ញុំធ្វើឱ្យមនុស្សបានគ្រប់លក្ខណ៍តាមរយៈការចុះចូលរបស់ពួកគេ និងតាមរយៈការដែលពួកគេអនុវត្ដតាមព្រះបន្ទូលរបស់ព្រះជាម្ចាស់។ ប្រសិនបើអ្នកប្រដាប់ខ្លួនដោយព្រះបន្ទូលរបស់ព្រះជាម្ចាស់ ដូចជាអ្នកស្លៀកសម្លៀកបំពាក់ដែរនោះ គឺគ្រាន់តែស្លៀកពាក់ឱ្យមើលទៅស្អាត និងទាក់ទាញតែប៉ុណ្ណោះ តើអ្នកមិនកំពុងតែបោកបញ្ឆោតខ្លួនឯង និងអ្នកដទៃទេឬអី? ប្រសិនបើអ្នកពូកែតែនិយាយ និងមិនដែលយកវាមកអនុវត្ដតាម តើអ្នកនឹងទទួលបានអ្វីខ្លះ?

មនុស្សជាច្រើនអាចនិយាយបានតិចតួចអំពីការអនុវត្ដ ហើយពួកគេអាចនិយាយពីចំណាប់អារម្មណ៍ផ្ទាល់ខ្លួនរបស់ពួកគេ តែភាគច្រើន គឺជាការបំភ្លឺដែលចេញពីពាក្យសម្ដីរបស់អ្នកដទៃ។ ការនិយាយនេះ មិនមានបញ្ចូលនូវការអនុវត្ដផ្ទាល់ខ្លួនរបស់ពួកគេទាល់តែសោះ ហើយវាក៏មិនមានបញ្ចូលនូវអ្វីដែលគេមើលឃើញតាមបទពិសោធរបស់ពួកគេដែរ។ មុននេះ ខ្ញុំបានវិភាគល្អិនល្អន់ពីបញ្ហានេះហើយ។ ចូរកុំគិតថាខ្ញុំមិនដឹងអ្វីសោះនោះ។ អ្នកគ្រាន់តែជាខ្លាក្រដាសប៉ុណ្ណោះ តែអ្នកនិយាយពីការយកឈ្នះលើសាតាំង និយាយពីទីបន្ទាល់នៃជ័យជម្នះនានា និងនិយាយពីការស្ដែងចេញនូវរូបអង្គរបស់ព្រះជាម្ចាស់តាមរយៈការស់នៅ។ អ្វីទាំងអស់គឺអត់ប្រយោជន៍ទេ! តើអ្នកគិតថា ព្រះបន្ទូលទាំងអស់ដែលព្រះជាម្ចាស់បានថ្លែងសព្វថ្ងៃនេះ គឺសម្រាប់ឱ្យអ្នកស្ងើចសរសើរមែនឬ? មាត់របស់អ្នកពោលពីការលះបង់និស្ស័យចាស់របស់អ្នក និងការអនុវត្ដតាមសេចក្ដីពិត ប៉ុន្ដែដៃរបស់អ្នកកំពុងធ្វើនូវទង្វើផ្សេងទៀត ហើយដួងចិត្ដរបស់អ្នកកំពុងតែរៀបចំគ្រោងការផ្សេងទៅវិញ តើអ្នកជាមនុស្សប្រភេទណាទៅ? ហេតុអ្វីបានជាដួងចិត្ដ និងដៃរបស់អ្នកមិនស្របគ្នាដូច្នេះ? ការអធិប្បាយជាច្រើន បានក្លាយជាពាក្យឥតន័យខ្លឹមសារ។ តើមិនគួរឱ្យខូចព្រះហឫទ័យទេឬអី? ប្រសិនបើអ្នកមិនអាចយកព្រះបន្ទូលរបស់ព្រះជាម្ចាស់ទៅអនុវត្ដបានទេ នោះបង្ហាញថា អ្នកមិនទាន់បានចូលក្នុងផ្លូវដែលព្រះវិញ្ញាណបរិសុទ្ធត្រួសត្រាយឡើយ អ្នកមិនទាន់មានកិច្ចការរបស់ព្រះវិញ្ញាណបរិសុទ្ធនៅក្នុងខ្លួនឯងឡើយ ហើយអ្នកក៏មិនទាន់មាននូវការណែនាំរបស់ទ្រង់ដែរ។ ប្រសិនបើអ្នកពោលថា អ្នកបានត្រឹមតែយល់ពីព្រះបន្ទូលរបស់ព្រះជាម្ចាស់ តែមិនអាចយកព្រះបន្ទូលនោះទៅអនុវត្ដបាន នោះអ្នកជាបុគ្គលដែលមិនស្រលាញ់សេចក្ដីពិតឡើយ។ ព្រះជាម្ចាស់មិនបានយាងមកដើម្បីសង្គ្រោះមនុស្សប្រភេទនេះឡើយ។ ព្រះយេស៊ូវបានរងទុក្ខវេទនាជាពន់ពេកនៅពេលទ្រង់ត្រូវគេឆ្កាង ដើម្បីសង្គ្រោះមនុស្សមានបាប ដើម្បីសង្គ្រោះមនុស្សក្រីក្រ និងដើម្បីសង្គ្រោះមនុស្សដែលចេះបន្ទាបខ្លួន។ ការជាប់ឆ្កាងរបស់ទ្រង់ គឺជាតង្វាយលោះបាប។ ប្រសិនបើអ្នកមិនអាចអនុវត្តតាមព្រះបន្ទូលរបស់ព្រះជាម្ចាស់បានទេ អ្នកគួរចាកចេញឱ្យបានលឿនបំផុត។ ចូរកុំបង្អែរបង្អង់នៅក្នុងដំណាក់របស់ព្រះជាម្ចាស់ធ្វើជាពួកកេងប្រវ័ញ្ចឱ្យសោះ។ មនុស្សជាច្រើន គិតថាពិបាកនឹងបញ្ឈប់ខ្លួនឯងក្នុងការធ្វើរឿងដែលប្រឆាំងទាស់នឹងព្រះជាម្ចាស់ដោយច្បាស់ៗណាស់។ តើពួកគេមិនមែនកំពុងទូលសុំសេចក្ដីស្លាប់ទេឬអី? តើពួកគេអាចនិយាយពីការចូលទៅក្នុងនគររបស់ព្រះជាម្ចាស់បានដោយរបៀបណា? តើពួកគេនឹងមានភាពអង់អាចដើម្បីមើលព្រះភក្ដ្ររបស់ព្រះជាម្ចាស់ដែរឬទេ? ការដែលទទួលទានអាហារដែលព្រះជាម្ចាស់ប្រទានឱ្យអ្នក ការធ្វើរឿងទុច្ចរិតដែលប្រឆាំងទាស់នឹងព្រះជាម្ចាស់ ការព្យាបាទ ការបោកបញ្ឆោត និងការរៀបគម្រោងការសម្ងាត់ សូម្បីតែពេលដែលព្រះជាម្ចាស់អនុញ្ញាតឱ្យអ្នកអរសប្បាយនឹងព្រះពរដែលទ្រង់បានប្រទានដល់អ្នកក្ដី តើអ្នកមិនមានអារម្មណ៍រលាកដៃពេលអ្នកកំពុងទទួលយកព្រះពរទាំងនេះទេឬអី? តើអ្នកមិនមានអារម្មណ៍ថាមុខរបស់អ្នកប្រែជាក្រហមទេឬអី? ការដែលបានធ្វើអ្វីដែលប្រឆាំងទាស់នឹងព្រះជាម្ចាស់ ការដែលនៅបន្ដគម្រោងការសម្ងាត់ដើម្បី «ធ្វើតាមចិត្តរបស់ខ្លួន» នោះ តើអ្នកមិនមានអារម្មណ៍ភ័យខ្លាចទេឬអី? ប្រសិនបើអ្នកមិនមានអារម្មណ៍អ្វីសោះ តើអ្នកអាចនិយាយពីអនាគតបានដោយរបៀបណា? សម្រាប់អ្នក គឺគ្មានអនាគតតាំងពីយូរណាស់មកហើយ ដូចនេះ តើអ្នកនៅរំពឹងចង់បានអ្វីជាដុំកំភួនទៀត? ប្រសិនបើអ្នកនិយាយអ្វីដែលគ្មានអៀនខ្មាស តែមិនមានអារម្មណ៍ស្ដីបន្ទោសដល់ខ្លួនឯង ហើយដួងចិត្ដរបស់អ្នកមិនដឹងខ្លួន ដូច្នេះ តើវាមិនមែនមានន័យថាព្រះជាម្ចាស់បានបោះបង់អ្នកទេឬអី? ការនិយាយ និងប្រព្រឹត្ដដោយបណ្ដែតបណ្ដោយមិនចេះទប់ បានក្លាយជាធម្មជាតិរបស់អ្នកទៅហើយ។ តើអ្នកអាចឱ្យព្រះជាម្ចាស់ប្រោសឱ្យបានគ្រប់លក្ខណ៍ម្ដេចនឹងកើតទៅ? តើអ្នកនឹងអាចយកឈ្នះលើលោកិយនេះបានដែរឬទេ? តើអ្នកណានឹងជឿជាក់លើអ្នក? អស់អ្នកដែលស្គាល់ធម្មជាតិពិតរបស់អ្នក នឹងនៅឆ្ងាយពីអ្នក។ តើនេះមិនមែនជាការដាក់ទោសពីព្រះជាម្ចាស់ទេឬអី? សរុបមក ប្រសិនបើមានតែការនិយាយ តែគ្មានការអនុវត្ដនោះ ក៏គ្មានការរីកចម្រើនដែរ។ ទោះបីជាព្រះវិញ្ញាញបរិសុទ្ធអាចនឹងកំពុងធ្វើការនៅក្នុងខ្លួនឯង នៅពេលដែលអ្នកនិយាយក៏ដោយ តែបើអ្នកមិនអនុវត្ដទេ នោះព្រះវិញ្ញាណបរិសុទ្ធនឹងឈប់ធ្វើការ។ ប្រសិនបើអ្នកនៅបន្ដប្រព្រឹត្ដបែបនេះ តើអាចមានការនិយាយពីអនាគត ឬការថ្វាយខ្លួនឯងទាំងស្រុងចំពោះកិច្ចការរបស់ព្រះជាម្ចាស់ដូចម្ដេចបានទៅ? អ្នកគ្រាន់តែអាចនិយាយពីការថ្វាយខ្លួនរបស់អ្នកទាំងស្រុង តែអ្នកមិនទាន់បានថ្វាយសេចក្ដីស្រលាញ់ពិតប្រាកដរបស់អ្នកចំពោះព្រះជាម្ចាស់នៅឡើយទេ។ គ្រប់យ៉ាងដែលទ្រង់ទទួលបានពីអ្នក គឺភក្តីភាពចេញពីបបូរមាត់តែប៉ុណ្ណោះ។ ទ្រង់មិនបានទទួលនូវចេតនារបស់អ្នកក្នុងការអនុវត្ដសេចក្ដីពិតឡើយ។ តើនេះអាចជាកម្ពស់ពិតប្រាកដរបស់អ្នកដែរឬទេ? ប្រសិនបើអ្នកនៅតែបន្ដធ្វើបែបនេះ តើពេលណាទើបព្រះជាម្ចាស់ប្រោសឱ្យអ្នកបានគ្រប់លក្ខណ៍ទៅ? តើអ្នកមិនមានអារម្មណ៍ខ្វល់ចិត្តអំពីអនាគតដ៏ងងឹតអាប់អួររបស់អ្នកទេឬអី? តើអ្នកមិនមានអារម្មណ៍ថា ព្រះជាម្ចាស់បានបាត់បង់ក្ដីសង្ឃឹមលើអ្នកទេឬអី? តើអ្នកមិនដឹងទេថា ព្រះជាម្ចាស់ចង់ប្រោសមនុស្សថ្មីៗជាច្រើនឱ្យបានគ្រប់លក្ខណ៍? តើរឿងពីមុនៗ អាចនៅបន្ដកើតមានដែរឬទេ? អ្នកមិនយកចិត្ដទុកដាក់ចំពោះព្រះបន្ទូលរបស់ព្រះជាម្ចាស់ក្នុងពេលសព្វថ្ងៃនេះទេ៖ តើអ្នកកំពុងរង់ចាំដល់ស្អែកមែនទេ?


តើអ្នកគង្វាលដែលស័ក្តិសមសម្រាប់ការប្រើប្រាស់គួរមានអ្វីខ្លះ?

អ្នកត្រូវតែមានការយល់ដឹងពីសណ្ឋានជាច្រើនដែលមនុស្សនឹងស្ថិតនៅ ពេលដែលព្រះវិញ្ញាណបរិសុទ្ធអនុវត្តកិច្ចការក្នុងពួកគេ។ ជាពិសេស អ្នកដែលសម្របសម្រួលក្នុងការធ្វើការបម្រើព្រះជាម្ចាស់ ត្រូវតែមានការយល់ដឹងកាន់តែច្រើនអំពីសភាពទាំងនេះ។ បើអ្នកគ្រាន់តែរៀបរាប់ពីបទពិសោធ ឬរបៀបផ្សេងៗនៃការទទួលបាននូវសិទ្ធិចូលទៅក្នុងស្ថានសួគ៌ នោះបង្ហាញថា បទពិសោធរបស់អ្នកលម្អៀងជ្រុល។ ដោយការមិនបានដឹងថា ខ្លួនឯងស្ថិតនៅក្នុងសណ្ឋានណាមួយនោះ ព្រមទាំងព្យាយាមចាប់យកគោលការណ៍នៃសេចក្តីពិត នោះការសម្រេចឱ្យបាននូវការផ្លាស់ប្ដូរនិស្ស័យនឹងមិនអាចកើតឡើងបានឡើយ។ ដោយមិនបានដឹងពីគោលការណ៍នៃកិច្ចការរបស់ព្រះវិញ្ញាណបរិសុទ្ធ ឬការយល់ដឹងពីផលផ្លែនៃកិច្ចការនេះទេ នោះអ្នកក៏ពិបាកនឹងស្គាល់កិច្ចការរបស់វិញ្ញាណអាក្រក់ដែរ។ អ្នកត្រូវតែលាតត្រដាងពីកិច្ចការនៃវិញ្ញាណអាក្រក់ ព្រមទាំងសញ្ញាណរបស់មនុស្ស ថែមទាំងចាក់ឱ្យចំចំណុចសំខាន់នៃបញ្ហា អ្នកក៏ត្រូវតែចង្អុលបង្ហាញពីគម្លាតនានា ក្នុងការអនុវត្តន៍របស់មនុស្ស និងបញ្ហាផ្សេងៗ ដែលពួកគេមានក្នុងសេចក្តីជំនឿរបស់ពួកគេលើព្រះជាម្ចាស់ ដើម្បីឱ្យពួកគេអាចទទួលស្គាល់ចំណុចទាំងនោះបាន។ យ៉ាងហោចណាស់ អ្នកមិនត្រូវធ្វើឱ្យពួកគេមានអារម្មណ៍អវិជ្ជមាន ឬអសកម្មនោះទេ។ យ៉ាងណាមិញ អ្នកត្រូវតែយល់ពីការលំបាកផ្សេងៗដែលបានកើតឡើងក្នុងគោលដៅសម្រាប់មនុស្សភាគច្រើន អ្នកមិនត្រូវធ្វើជាមនុស្សគ្មានហេតុផល ឬក៏ «ព្យាយាមបង្រៀនសត្វជ្រូកឱ្យចេះច្រៀងនោះទេ» នោះជាកាយវិការដ៏ឆ្កួតលីលា។ ដើម្បីដោះស្រាយនូវការលំបាកជាច្រើនដែលមនុស្សឆ្លងកាត់ ជាដំបូងអ្នកត្រូវតែយល់ពីថាមវន្តនៃកិច្ចការរបស់ព្រះវិញ្ញាណបរិសុទ្ធ អ្នកត្រូវតែយល់ពីរបៀបដែលព្រះវិញ្ញាណបរិសុទ្ធសម្ដែងកិច្ចការលើមនុស្សផ្សេងៗគ្នា អ្នកត្រូវតែមានការយល់ដឹងអំពីការលំបាកដែលមនុស្សប្រឈម និងដឹងអំពីចំណុចខ្សោយរបស់គេ ហើយអ្នកត្រូវតែមើលឱ្យឃើញចំណុចសំខាន់ៗនៃបញ្ហា និងទៅឱ្យដល់ប្រភពរបស់វា ដោយមិនឱ្យមានគម្លាត ឬបង្កើតឱ្យមានកំហុសឆ្គងឡើយ។ មានតែបុគ្គលប្រភេទនេះប៉ុណ្ណោះ ដែលអាចមានគុណសម្បត្តិគ្រប់គ្រាន់ក្នុងការសម្របសម្រួលការបម្រើព្រះជាម្ចាស់។

អំពីបទពិសោធ

តាមរយៈបទពិសោធរបស់ពេត្រុស គាត់បានឆ្លងកាត់ ការល្បងលរាប់រយដងមកហើយ។ បើទោះបីជាមនុស្សនាពេលសព្វថ្ងៃ នេះដឹងអំពីពាក្យថា «ការល្បងល» ក៏ពួកគេនៅតែយល់ច្រឡំលើអត្ថន័យ និងកាលៈទេសៈពិតរបស់វា។ ព្រះជាម្ចាស់លត់ដំការប្តេជ្ញាចិត្តរបស់មនុស្ស ដុសខាត់ទំនុកចិត្តរបស់ពួកគេ និងប្រោសគ្រប់ផ្នែកទាំងអស់របស់ពួកគេឱ្យបានគ្រប់លក្ខណ៍ ហើយកិច្ចការនេះត្រូវបានសម្រេចជោគជ័យជាចម្បង តាមរយៈការល្បងល ដែលនេះក៏ជាកិច្ចការលាក់កំបាំងនៃព្រះវិញ្ញាណបរិសុទ្ធផងដែរ។ វាមើលទៅហាក់ដូចជា ព្រះជាម្ចាស់បានបោះបង់ចោលមនុស្ស ហើយហេតុដូចនេះ ប្រសិនបើពួកគេមិនប្រុងប្រយ័ត្ន ពួកគេនឹងចាត់ទុកការល្បងលទាំងនេះ ជាសេចក្តីល្បួងរបស់សាតាំង។ តាមពិតទៅ ការល្បងលជាច្រើន អាចត្រូវបានគេចាត់ទុកថាជាការល្បួង ហើយនេះគឺជាគោលការណ៍ និងជាច្បាប់ដែលព្រះជាម្ចាស់ទ្រង់បំពេញការងារ។ ប្រសិនបើមនុស្សពិតជារស់នៅក្នុងព្រះវត្តមានរបស់ព្រះជាម្ចាស់មែន ពួកគេនឹងចាត់ទុករឿងរ៉ាវបែបនេះជាការល្បងលពីព្រះជាម្ចាស់ ហើយនឹងមិនបណ្តោយឱ្យពួកវារបូតឡើយ។ ប្រសិនបើនរណាម្នាក់និយាយថា ដោយសារតែព្រះជាម្ចាស់គង់នៅជាមួយពួកគេ សាតាំងច្បាស់ជាមិនចូលទៅជិតពួកគេទេនោះ គឺមិនត្រឹមត្រូវទាំងស្រុងឡើយ។ បើពិតជាដូច្នោះមែន តើធ្វើម្ដេចទើបអាចពន្យល់បានថា ព្រះយេស៊ូវបានប្រឈមមុខនឹងការល្បួង បន្ទាប់ពីទ្រង់បានតមអាហារនៅទីរហោស្ថានអស់រយៈពេល៤០ថ្ងៃ? ដូច្នេះ ប្រសិនបើមនុស្សពិតជាកែតម្រូវទស្សនៈរបស់ពួកគេអំពីជំនឿលើព្រះជាម្ចាស់ ពួកគេនឹងមើលឃើញរឿងរ៉ាវជាច្រើនកាន់តែច្បាស់ ហើយការយល់ដឹងរបស់ពួកគេនឹងមិនត្រូវបានបង្វែរ និងបំភ្លៃបំភាន់បានឡើយ។ ប្រសិនបើនរណាម្នាក់ពិតជាបានតាំងចិត្តទទួលនូវការប្រោសឱ្យបានគ្រប់លក្ខណ៍ដោយព្រះជាម្ចាស់ ពួកគេត្រូវតែដោះស្រាយគ្រប់បញ្ហាទាំងអស់ដែលប្រឈមមុខនឹងពួកគេ ពីជ្រុងខុសៗគ្នាជាច្រើនដោយមិនងាកទៅខាងឆ្វេង ឬទៅខាងស្តាំនោះឡើយ។ ប្រសិនបើអ្នកមិនមានចំណេះដឹងអំពីកិច្ចការរបស់ព្រះជាម្ចាស់ទេ អ្នកនឹងមិនដឹងពីរបៀបសហការជាមួយព្រះជាម្ចាស់ឡើយ។ ប្រសិនបើអ្នកមិនដឹងអំពីគោលការណ៍នៃកិច្ចការរបស់ព្រះជាម្ចាស់ ហើយមិនដឹងអំពីរបៀបដែលសាតាំងធ្វើការនៅក្នុងមនុស្សទេនោះ អ្នកនឹងគ្មានផ្លូវឈានទៅដល់ការអនុវត្តឡើយ។ សេចក្តីព្យាយាមខ្នះខ្នែងតែមួយមុខ នឹងមិនបណ្ដាលឱ្យអ្នកទទួលបានលទ្ធផលដែលព្រះជាម្ចាស់ទាមទារបានឡើយ។ មធ្យោបាយនៃបទពិសោធបែបនេះ គឺស្រដៀងនឹងមធ្យោបាយរបស់ឡូរែន ដែលលោកមានប្រសាសន៍ថា ការមិនធ្វើឱ្យខុសប្លែកអ្វីទាំងអស់ និងផ្តោតតែលើបទពិសោធ ដោយមិនដឹងច្បាស់ទាំងស្រុងថា អ្វីជាកិច្ចការរបស់សាតាំង អ្វីជាកិច្ចការរបស់ព្រះវិញ្ញាណបរិសុទ្ធ មិនដឹងថា មនុស្សសិ្ថតនៅក្នុងសភាពបែបណា ប្រសិនបើគ្មានព្រះវត្តមានរបស់ព្រះជាម្ចាស់ ហើយដឹងថា មនុស្សប្រភេទណា ដែលព្រះជាម្ចាស់ចង់កែប្រែឱ្យបានគ្រប់លក្ខណ៍។ គោលការណ៍ដែលគួរយកទៅអនុវត្ត នៅពេលដែលត្រូវប្រឈមជាមួយមនុស្សប្រភេទផ្សេងៗគ្នា របៀបស្វែងយល់ពីបំណងព្រះហឫទ័យរបស់ព្រះជាម្ចាស់ក្នុងពេលបច្ចុប្បន្ន របៀបដឹងអំពីនិស្ស័យរបស់ព្រះជាម្ចាស់ ដឹងអំពីសេចក្ដីមេត្តាករុណា ឫទ្ធិតេជៈ និងសេចក្ដីសុចរិតរបស់ព្រះជាម្ចាស់ ត្រូវតម្រង់ទៅកាន់មនុស្សក្រុមណា កាលៈទេសៈបែបណា និងយុគសម័យមួយណា គឺគាត់គ្មានការយល់ដឹងអ្វីបន្តិចសោះ។ ប្រសិនបើមនុស្សមិនមាននិមិត្តច្រើនធ្វើជាមូលដ្ឋានគ្រឹះ សម្រាប់បទពិសោធរបស់ពួកគេទេ នោះជីវិតលែងមានចំណោទបញ្ហាហើយ ឯបទពិសោធវិញក៏កាន់តែលែងមានចម្ងល់ទៅតាមនោះដែរ។ ពួកគេអាចបន្តចុះចូល និងស៊ូទ្រាំនឹងអ្វីគ្រប់យ៉ាងទាំងឆោតល្ងង់។ មនុស្សបែបនេះគឺពិបាកនឹងកែប្រែឱ្យបានគ្រប់លក្ខណ៍ណាស់។ អាចនិយាយបានថា ប្រសិនបើអ្នកមិនមានអ្វីដូចនឹងទស្សនវិស័យដែលត្រូវបានរៀបរាប់ខាងលើនេះទេ នេះជាភស្ដុតាងគ្រប់គ្រាន់បញ្ជាក់ថា អ្នកគឺជាមនុស្សល្ងីល្ងើ អ្នកប្រៀបដូចជាបង្គោលអំបិល ដែលតែងតែឈរទ្រឹងនៅអ៊ីស្រាអែល។ មនុស្សបែបនេះគ្មានប្រយោជន៍ទេ មិនល្អសម្រាប់អ្វីទាំងអស់! មនុស្សខ្លះធ្លាប់តែចុះចូលទាំងងងឹតងងល់ប៉ុណ្ណោះ ពួកគេតែងតែស្គាល់ខ្លួនឯង ហើយតែងតែប្រើវិធីផ្ទាល់ខ្លួនរបស់ពួកគេ ដោយសម្ដែងកិរិយាត្រឹមត្រូវពេលប្រឈមដោះស្រាយបញ្ហាថ្មីៗ ឬពួកគេប្រើ «ប្រាជ្ញា» ដើម្បីដោះស្រាយរឿងតូចតាច ដែលមិនសមនឹងលើកមកនិយាយផង។ មនុស្សបែបនេះ គឺគ្មានសមត្ថភាពវែកញែកទេ ហើយសន្ដានរបស់គេ ហាក់ដូចជាព្រមឱ្យគេធ្វើបាបខ្លួន ហើយពួកគេនៅតែដដែល មិនព្រមផ្លាស់ប្ដូរសោះ។ មនុស្សបែបនេះ គឺជាមនុស្សល្ងីល្ងើដែលខ្វះសូម្បីតែសមត្ថភាពវែកញែករឿងបន្តិចបន្តួច។ ពួកគេមិនដែលព្យាយាមចាត់វិធានការ ដែលសមស្របទៅតាមកាលៈទេសៈ ឬមនុស្សខុសៗគ្នាឡើយ។ មនុស្សបែបនេះមិនមានបទពិសោធទេ។ ខ្ញុំធ្លាប់បានឃើញមនុស្សមួយចំនួន ដែលស្គាល់ខ្លួនឯងពេក រហូតនៅពេលប្រឈមមុខជាមួយមនុស្សដែលត្រូវបានសន្ធប់ដោយកិច្ចការនៃវិញ្ញាណអាក្រក់ គឺពួកគេបានឱនក្បាលចុះ ហើយលន់តួអំពើបាបរបស់ពួកគេ ទាំងមិនហ៊ានក្រោកឈរ ហើយថ្កោលទោសមនុស្សអាក្រក់ទាំងនោះផង។ ហើយនៅពេលដែលប្រឈមមុខនឹងកិច្ចការជាក់ស្តែងនៃព្រះវិញ្ញាណបរិសុទ្ធ ពួកគេមិនហ៊ានស្តាប់បង្គាប់ទេ។ ពួកគេជឿថា វិញ្ញាណអាក្រក់ក៏ស្ថិតនៅក្នុងព្រះហស្ដរបស់ព្រះជាម្ចាស់ដែរ ហើយពួកគេមិនមានភាពក្លាហាន សូម្បីតែបន្តិចបន្តួច ក្នុងការក្រោកឈរ ហើយតតាំងនឹងវិញ្ញាណទាំងនោះទេ។ មនុស្សបែបនេះនាំមកនូវសេចក្តីអាម៉ាស់ដល់ព្រះជាម្ចាស់ ហើយពួកគេពិតជាគ្មានសមត្ថភាពទូលរែកបន្ទុកដ៏ធ្ងន់សម្រាប់ទ្រង់បានឡើយ។ មនុស្សល្ងីល្ងើបែបនេះ មិនធ្វើឱ្យមានភាពខុសប្លែកអ្វីឡើយ។ ហេតុដូច្នេះ មធ្យោបាយនៃបទពិសោធបែបនេះ គួរតែត្រូវបានកម្ចាត់ចោល ព្រោះវាមិនអាចរក្សាបន្តបានទេនៅក្នុងព្រះនេត្ររបស់ព្រះជាម្ចាស់។

ព្រះជាម្ចាស់ពិតជាធ្វើកិច្ចការជាច្រើនជាមួយមនុស្ស ជួនកាលទ្រង់ល្បងលពួកគេ ជួនកាលទ្រង់បង្កើតបរិយាកាសផ្សេងៗ ដើម្បីលត់ដំពួកគេ ហើយពេលខ្លះទ្រង់ក៏មានព្រះបន្ទូល ដើម្បីដឹកនាំពួកគេ និងកែប្រែចំណុចខ្វះខាតរបស់ពួកគេ។ ជួនកាលព្រះវិញ្ញាណបរិសុទ្ធដឹកនាំមនុស្សទៅកាន់បរិយាកាស ដែលព្រះជាម្ចាស់រៀបចំសម្រាប់ពួកគេ ដើម្បីឱ្យគេរកឃើញនូវអ្វីៗជាច្រើនដែលពួកគេខ្វះខ្វាត ទាំងមិនដឹងខ្លួន។ តាមរយៈសម្ដី និងទង្វើរបស់មនុស្ស ព្រមទាំងវិធីដែលមនុស្សប្រព្រឹត្ដចំពោះអ្នកដទៃ និងដោះស្រាយរឿងរ៉ាវផ្សេងៗ ទាំងដែលគេមិនដឹងអ្វីសោះនោះ ព្រះវិញ្ញាណបរិសុទ្ធក៏បំភ្លឺពួកគេអំពីបញ្ហាជាច្រើនដែលពួកគេមិនបានយល់ពីមុនមក ដោយឱ្យពួកគេមើលឃើញរឿងរ៉ាវនិងមនុស្សជាច្រើនកាន់តែច្បាស់ និងឱ្យពួកគេមើលឃើញអ្វីដែលពួកគេមិនបានដឹងពីមុន កាន់តែច្រើន។ នៅពេលអ្នករាល់គ្នាចូលរួមជាមួយនឹងលោកិយ អ្នកចាប់ផ្តើមយល់ដឹងអំពីរឿងលោកិយបន្តិចម្តងៗ ហើយមុនពេលដែលអ្នកឈានទៅដល់ទីបញ្ចប់ អ្នកអាចសន្និដ្ឋានថា «ធ្វើជាមនុស្ស គឺពិតជាពិបាកណាស់។» ប្រសិនបើអ្នកចំណាយពេលខ្លះ ដើម្បីទទួលបទពិសោធនៅចំពោះព្រះភ័ក្ត្រព្រះជាម្ចាស់ ហើយស្វែងយល់ពីកិច្ចការរបស់ព្រះជាម្ចាស់ និងនិស្ស័យរបស់ទ្រង់ អ្នកនឹងទទួលបានការយល់ដឹងជ្រៅជ្រះជាច្រើនដោយមិនដឹងខ្លួន ហើយកេរ្តិ៍ឈ្មោះរបស់អ្នកនឹងកើនឡើងជាលំដាប់។ អ្នកនឹងយល់អំពីរឿងរ៉ាវខាងវិញ្ញាណជាច្រើនបានប្រសើរជាងមុន ហើយអ្នកនឹងកាន់តែយល់ច្បាស់អំពីកិច្ចការរបស់ព្រះជាម្ចាស់ ជាពិសេស។ អ្នកនឹងទទួលយកព្រះបន្ទូលរបស់ព្រះជាម្ចាស់ កិច្ចការរបស់ព្រះជាម្ចាស់ រាល់ទង្វើរបស់ព្រះជាម្ចាស់ និស្ស័យរបស់ព្រះជាម្ចាស់ ព្រមទាំងលក្ខណៈនិងកម្មសិទ្ធិរបស់ព្រះជាម្ចាស់ តាមបែបផែននៃជិវិតរបស់អ្នកផ្ទាល់។ ប្រសិនបើអ្នកគ្រាន់តែដើរពនេចរនៅក្នុងលោកិយនេះ នោះស្លាបរបស់អ្នកនឹងកាន់តែរឹងខ្លាំងឡើង ហើយការទាស់ទទឹងរបស់អ្នកចំពោះព្រះជាម្ចាស់ ក៏នឹងកាន់តែខ្លាំងឡើងៗដែរ ហើយព្រះជាម្ចាស់នឹងពិបាកប្រើប្រាស់អ្នកណាស់។ ដោយសារតែមានពាក្យថា «តាមខ្ញុំគិត» ច្រើនពេកនៅក្នុងខ្លួនអ្នក ទើបព្រះជាម្ចាស់ពិបាករកអ្វីមកប្រើឱ្យត្រូវនឹងអ្នកណាស់។ នៅពេលដែលអ្នកកាន់តែនៅក្នុងព្រះវត្តមានរបស់ព្រះជាម្ចាស់ នោះបទពិសោធរបស់អ្នក នឹងមានកាន់តែច្រើន។ ប្រសិនបើអ្នកនៅតែរស់នៅក្នុងលោកិយនេះដូចជាសត្វ ដោយមាត់របស់អ្នកអះអាងថា មានជំនឿលើព្រះជាម្ចាស់ តែចិត្តរបស់អ្នកនៅកន្លែងផ្សេងទៀត ហើយប្រសិនបើអ្នកនៅតែសិក្សាទស្សនវិជ្ជាបែបលោកិយសម្រាប់ការរស់នៅ នោះតើការលះបង់របស់អ្នកពីមុនមក នឹងទៅជាឥតប្រយោជន៍ទេឬអី? ដូច្នេះហើយ មនុស្សកាន់តែនៅក្នុងព្រះវត្តមានរបស់ព្រះជាម្ចាស់ ពួកគេក៏កាន់តែងាយនឹងត្រូវបានព្រះជាម្ចាស់ប្រោសឱ្យបានគ្រប់លក្ខណ៍ ដែរ។ នេះគឺជាគន្លងដែលព្រះវិញ្ញាណបរិសុទ្ធធ្វើកិច្ចការរបស់ទ្រង់។ ប្រសិនបើអ្នកមិនយល់ពីគន្លងនេះទេ អ្នកក៏មិនអាចចូលទៅកាន់មាគ៌ាដ៏ត្រឹមត្រូវបានដែរ ហើយការដែលត្រូវបានព្រះជាម្ចាស់ប្រោសឱ្យបានគ្រប់លក្ខណ៍ គឺរឹតតែគ្មានអ្វីត្រូវឆ្ងល់ឡើយ។ អ្នកនឹងមិនអាចមានជីវិតខាងវិញ្ញាណធម្មតាបានទេ។ អ្នកប្រៀបដូចជាមនុស្សពិការ ហើយអ្នកនឹងមានតែការខិតខំប្រឹងប្រែងផ្ទាល់ខ្លួនប៉ុណ្ណោះ គ្មានការងាររបស់ព្រះជាម្ចាស់សោះឡើយ។ តើនេះមិនមែនជាកំហុសក្នុងបទពិសោធរបស់អ្នកទេឬអី? អ្នកមិនចាំបាច់ត្រូវតែអធិដ្ឋាន ដើម្បីនៅក្នុងព្រះវត្តមានរបស់ព្រះជាម្ចាស់ឡើយ។ ជួនកាលអ្នកចូលក្នុងព្រះវត្តមានរបស់ព្រះជាម្ចាស់ តាមរយៈការដែលអ្នកសញ្ជឹងគិតអំពីព្រះជាម្ចាស់ ឬការដែលអ្នកពិចារណាអំពីកិច្ចការរបស់ទ្រង់ ជួនកាលនៅក្នុងការដោះស្រាយបញ្ហារបស់អ្នក ហើយជួនកាលតាមរយៈការដែលអ្នកត្រូវបានបើកសម្ដែងឱ្យឃើញនៅក្នុងហេតុការណ៍ណាមួយ។ មនុស្សភាគច្រើននិយាយថា ខ្ញុំឧស្សាហ៍អធិស្ឋានដែរ «តើខ្ញុំមិននៅក្នុងព្រះវត្តមានរបស់ព្រះជាម្ចាស់ទេឬអី?» មនុស្សជាច្រើនអធិដ្ឋានឥតឈប់ឈរ «ក្នុងព្រះវត្តមានរបស់ព្រះជាម្ចាស់»។ បើទោះបីជាការអធិស្ឋាននៅជាប់នឹងបបូរមាត់របស់ពួកគេជានិច្ចមែន ក៏ពួកគេមិនរស់នៅក្នុងព្រះវត្តមានរបស់ព្រះជាម្ចាស់ដែរ។ នេះគឺជាមធ្យោបាយតែមួយគត់ ដែលមនុស្សបែបនេះអាចរក្សាស្ថានភាពរបស់ពួកគេក្នុងព្រះវត្តមានព្រះជាម្ចាស់ ពួកគេគ្មានសមត្ថភាពប្រើប្រាស់ដួងចិត្តរបស់ពួកគេទាំងស្រុង ដើម្បីនៅជាប់ជាមួយព្រះជាម្ចាស់គ្រប់ពេលវេលា ហើយពួកគេក៏មិនអាចចូលមករកព្រះជាម្ចាស់ ដោយមធ្យោបាយនៃការមានបទពិសោធ មិនថាតាមរយៈការពិចារណា ការសញ្ជឹងគិតដោយស្ងៀមស្ងាត់ ឬការប្រើគំនិតរបស់ពួកគេដើម្បីនៅជាប់ជាមួយនឹងព្រះជាម្ចាស់ នៅក្នុងចិត្តពួកគេ ដោយការគិតគូរពីបន្ទុករបស់ព្រះជាម្ចាស់ទេ។ ពួកគេគ្រាន់តែថ្វាយការអធិដ្ឋានដល់ព្រះជាម្ចាស់ដែលនៅស្ថានសួគ៌ ដោយបបូរមាត់របស់ពួកគេប៉ុណ្ណោះ។ ដួងចិត្តរបស់មនុស្សភាគច្រើន គ្មានសង្ឃឹមចំពោះព្រះជាម្ចាស់ទេ ហើយព្រះគង់នៅទីនោះ តែនៅពេលដែលពួកគេចូលទៅជិតទ្រង់ប៉ុណ្ណោះ។ ភាគច្រើន ព្រះជាម្ចាស់មិនគង់នៅទីនោះទាល់តែសោះ។ តើនេះមិនមែនជាការបង្ហាញឱ្យឃើញចិត្តមនុស្សដែលគ្មានព្រះជាម្ចាស់គង់ជាមួយទេឬអី? ប្រសិនបើពួកគេពិតជាមានព្រះជាម្ចាស់នៅក្នុងចិត្តរបស់ពួកគេមែន តើពួកគេអាចធ្វើកិច្ចការដែលចោរប្លន់ និងសត្វសាហាវធ្វើដែរឬទេ? ប្រសិនបើមនុស្សម្នាក់ពិតជាគោរពព្រះជាម្ចាស់មែន ពួកគេនឹងនាំដួងចិត្តពិតរបស់ពួកគេ មកភ្ជាប់ជាមួយនឹងព្រះជាម្ចាស់ ហើយគំនិតនិងយោបល់របស់ពួកគេនឹងនៅជាប់ដោយព្រះបន្ទូលរបស់ព្រះជាម្ចាស់ជានិច្ច។ ពួកគេមិនទំនងជាធ្វើខុសក្នុងកិច្ចការដែលមនុស្សអាចសម្រេចបាន ហើយនឹងមិនធ្វើកិច្ចការណាដែលទាស់ទទឹងនឹងព្រះជាម្ចាស់ឡើយ។ នេះហើយគឺជាខ្នាតគំរូនៃជីវិតជាអ្នកជឿ។


បញ្ញត្តិនៅក្នុងយុគសម័យថ្មី

នៅក្នុងការដកពិសោធន៍អំពីកិច្ចការរបស់ព្រះជាម្ចាស់ អ្នករាល់គ្នាត្រូវតែអានព្រះបន្ទូលរបស់ទ្រង់ដោយយកចិត្តទុកដាក់ និងបំពាក់បំប៉នខ្លួនដោយសេចក្ដីពិត។ ប៉ុន្តែ ពាក់ព័ន្ធនឹងអ្វីដែលអ្នករាល់គ្នាចង់ធ្វើ ឬរបៀបដែលអ្នករាល់គ្នាចង់ធ្វើអ្វីនោះ មិនចាំបាច់មានសេចក្ដីអធិស្ឋានអស់ពីចិត្ត ឬការទូលអង្វរនោះទេ តាមពិតទៅ ទង្វើទាំងនេះ គ្មានបានការអ្វីនោះទេ។ ប៉ុន្តែបច្ចុប្បន្ននេះ បញ្ហាដែលអ្នករាល់គ្នាកំពុងជួបប្រទះ គឺអ្នករាល់គ្នាមិនដឹងថាត្រូវដកពិសោធន៍ពីកិច្ចការរបស់ព្រះជាម្ចាស់ដោយរបៀបណា ហើយក្នុងខ្លួនអ្នក មានភាពអវិជ្ជមានជាច្រើន។ អ្នករាល់គ្នាដឹងពីគោលលទ្ធិជាច្រើន តែអ្នករាល់គ្នាគ្មានភាពជាក់ស្ដែងច្រើនណាស់ណានោះទេ។ តើនេះមិនមែនជាសញ្ញានៃការបំភ្លើសខុសទំនងទេឬ? នៅក្នុងក្រុមអ្នករាល់គ្នានេះ គេអាចមើលឃើញពីការបំភ្លើសខុសទំនងជាច្រើន។ ថ្ងៃនេះ អ្នករាល់គ្នាពុំអាចសម្រេចលទ្ធផលនៃការល្បងលក្នុងនាមជា «អ្នកស៊ីឈ្នួល» បាន ហើយអ្នករាល់គ្នាក៏ពុំអាចស្រមើស្រមៃ ឬសម្រេចការល្បងល និងការបន្សុទ្ធដទៃទៀតដែលទាក់ទងនឹងព្រះបន្ទូលរបស់ព្រះជាម្ចាស់បានដែរ។ អ្នករាល់គ្នាត្រូវតែប្រកាន់តាមចំណុចជាច្រើន ដែលអ្នករាល់គ្នាគួរតែយកទៅអនុវត្ត។ នេះមានន័យថា មនុស្សត្រូវតែប្រកាន់ខ្ជាប់នូវកាតព្វកិច្ចដែលពួកគេគួរបំពេញ។ មនុស្សគួរតែប្រកាន់ខ្ជាប់កាតព្វកិច្ចទាំងនេះ ហើយពួកគេក៏ត្រូវតែបំពេញកាតព្វកិច្ចនេះដែរ។ ចូរអនុញ្ញាតឱ្យព្រះវិញ្ញាណបរិសុទ្ធ ធ្វើកិច្ចការដែលព្រះវិញ្ញាណបរិសុទ្ធត្រូវធ្វើទៅចុះ។ មនុស្សមិនអាចជួយអ្វីបានឡើយ។ មនុស្សគួរប្រកាន់ខ្ជាប់កិច្ចការដែលមនុស្សគួរធ្វើ ដោយគ្មានពាក់ព័ន្ធនឹងព្រះវិញ្ញាណបរិសុទ្ធទេ។ មនុស្សគ្មានអ្វីក្រៅពីត្រូវគោរពតាមកិច្ចការដែលមនុស្សគួរធ្វើនោះទេ ហើយគួរគោរពតាមកិច្ចការទាំងនោះឱ្យដូចជាបញ្ញត្តិ ឱ្យដូចទៅនឹងការគោរពតាមក្រឹត្យវិន័យនៅក្នុងគម្ពីរសញ្ញាចាស់ដែរ។ ទោះបីពេលនេះ មិនមែនជាយុគសម័យនៃក្រឹត្យវិន័យក៏ដោយ ក៏នៅតែមានព្រះបន្ទូលជាច្រើន ដែលគួរតែគោរពតាមដដែល ជាប្រភេទព្រះបន្ទូលតែមួយដែលបានថ្លែងនៅក្នុងយុគសម័យនៃក្រឹត្យវិន័យ។ មិនមែនគ្រាន់តែត្រូវអនុវត្តតាមព្រះបន្ទូលទាំងនេះដោយពឹងអាងលើការបណ្ដាលចិត្តពីព្រះវិញ្ញាណបរិសុទ្ធប៉ុណ្ណោះទេ ប៉ុន្តែផ្ទុយទៅវិញ មនុស្សគួរតែគោរពតាមព្រះបន្ទូលទាំងនេះ។ ឧទាហរណ៍៖ 

អ្នកមិនត្រូវធ្វើការវិនិច្ឆ័យចំពោះកិច្ចការរបស់ព្រះដ៏ជាក់ស្ដែងឡើយ។

អ្នកមិនត្រូវប្រឆាំងទាស់នឹងមនុស្សដែលព្រះជាម្ចាស់បានធ្វើបន្ទាល់ឡើយ។

នៅចំពោះព្រះភក្រ្តព្រះជាម្ចាស់ អ្នកត្រូវស្គាល់តួនាទីខ្លួនឯងនៅកន្លែងណា ហើយមិនត្រូវព្រហើនគ្មានសីលធម៌ទេ។

អ្នកគួរតែនិយាយស្ដីឱ្យចេះប្រមាណខ្លួន ហើយទាំងពាក្យសម្ដី និងសកម្មភាពរបស់អ្នក ត្រូវតែប្រព្រឹត្តទៅតាមការរៀបចំរបស់មនុស្សដែលត្រូវព្រះជាម្ចាស់បានធ្វើបន្ទាល់។

អ្នកគួរកោរខ្លាចទីបន្ទាល់របស់ព្រះជាម្ចាស់។ អ្នកមិនគួរព្រងើយកន្ដើយចំពោះកិច្ចការរបស់ទ្រង់ និងព្រះបន្ទូលដែលចេញពីព្រះឱស្ឋរបស់ទ្រង់ឡើយ។

អ្នកមិនគួរត្រាប់តាមសំឡេង និងបំណងនៃព្រះសូរសៀងរបស់ព្រះជាម្ចាស់ឡើយ។

ឫកពារខាងក្រៅ អ្នកមិនត្រូវធ្វើអ្វីប្រឆាំងនឹងមនុស្សដែលព្រះជាម្ចាស់បានធ្វើបន្ទាល់ឡើយ។

មនុស្សម្នាក់ៗគួរប្រកាន់ខ្ជាប់តាមចំណុចទាំងនេះ។ នៅក្នុងយុគសម័យនីមួយៗ ព្រះជាម្ចាស់ចែងពីក្បួនច្បាប់ជាច្រើន ដែលស្រដៀងគ្នានឹងក្រឹត្យវិន័យដែរ ហើយមនុស្សត្រូវតែគោរពតាម។ តាមរយៈកិច្ចការនេះ ទ្រង់រឹតត្បិតនិស្ស័យរបស់មនុស្ស ហើយស្វែងរកភាពស្មោះត្រង់របស់ពួកគេ។ ឧទាហរណ៍៖ ចូរពិចារណាអំពីព្រះបន្ទូលទ្រង់ថា «ចូរគោរពប្រណិប័តន៍ដល់ឪពុកម្ដាយរបស់អ្នក» នៅក្នុងយុគសម័យនៃព្រះគម្ពីរសញ្ញាចាស់ចុះ។ ព្រះបន្ទូលទាំងនេះ មិនអនុវត្តនៅក្នុងពេលសព្វថ្ងៃនេះទេ។ នៅគ្រានោះ បន្ទូលនេះគ្រាន់តែជាការរឹតត្បិតនិស្ស័យខាងក្រៅរបស់មនុស្សមួយចំនួនប៉ុណ្ណោះ ហើយត្រូវបានប្រើដើម្បីបង្ហាញពីភាពស្មោះត្រង់នៃជំនឿរបស់មនុស្សមកលើព្រះជាម្ចាស់ ក៏ដូចជាសញ្ញាសម្គាល់របស់អ្នកដែលបានជឿលើព្រះជាម្ចាស់រួចហើយ។ ទោះបីជាឥឡូវនេះជាយុគសម័យនៃនគរព្រះក៏ពិតមែន ក៏ប៉ុន្តែ នៅតែមានក្រឹក្យវិន័យជាច្រើន ដែលមនុស្សត្រូវតែគោរពតាមដែរ។ ក្បួនច្បាប់ពីយុគសម័យមុន មិនត្រូវយកមកអនុវត្តនោះទេ ហើយសព្វថ្ងៃនេះ មានការអនុវត្តសមស្របជាច្រើនទៀតសម្រាប់ឱ្យមនុស្សប្រតិបត្តតាម ហើយជាការអនុវត្តដ៏ចាំបាច់បំផុត។ កិច្ចការទាំងនេះ មិនទាក់ទងនឹងកិច្ចការរបស់ព្រះវិញ្ញាណបរិសុទ្ធទេ ហើយតម្រូវឱ្យមនុស្សបំពេញកិច្ចការទាំងនេះ។

នៅក្នុងយុគសម័យនៃព្រះគុណ ការអនុវត្តជាច្រើននៅក្នុងយុគសម័យនៃក្រឹត្យវិន័យ ត្រូវបានគេបោះបង់ចោល ដោយសារតែក្រឹត្យវិន័យទាំងនោះគ្មានប្រសិទ្ធភាពពិសេសអ្វីសម្រាប់កិច្ចការនៅពេលនោះ។ ក្រោយពីក្រឹត្យវិន័យទាំងនោះត្រូវបានគេបោះបង់ចោល ការអនុវត្តជាច្រើនក៏ត្រូវបានគេកំណត់ឡើង ដែលសមស្របសម្រាប់យុគសម័យនោះ ហើយបានក្លាយទៅជាក្បួនច្បាប់នាពេលសព្វថ្ងៃនេះ។ នៅពេលដែលព្រះជាម្ចាស់នាពេលបច្ចុប្បន្ននេះយាងមក ក្បួនច្បាប់ទាំងនេះ ត្រូវគេឈប់ប្រើ ហើយក៏លែងតម្រូវឱ្យមានការគោរពតាមទៀតដែរ ហើយមានកំណត់នូវការអនុវត្តជាច្រើនដែលសមស្របសម្រាប់កិច្ចការនាពេលសព្វថ្ងៃនេះ។ សព្វថ្ងៃនេះ ការអនុវត្តទាំងនេះមិនមែនជាក្បួនច្បាប់នោះទេ ប៉ុន្តែផ្ទុយទៅវិញ គឺមានគោលបំណងដើម្បីឱ្យមានប្រសិទ្ធភាព។ ការអនុវត្តទាំងនេះសមស្របសម្រាប់ពេលបច្ចុប្បន្ននេះ ហើយទៅអនាគត ការអនុវត្តទាំងនេះនឹងអាចក្លាយជាក្បួនច្បាប់បាន។ សរុបសេចក្ដីមក អ្នកគួរតែគោរពតាមការអនុវត្តណាដែលមានផលផ្លែសម្រាប់កិច្ចការនៅថ្ងៃនេះ។ ចូរកុំខ្វាយខ្វល់នឹងថ្ងៃអនាគតធ្វើអ្វី៖ កិច្ចការដែលធ្វើនៅថ្ងៃនេះ គឺសម្រាប់ថ្ងៃនេះ។ ប្រហែលជានៅពេលដែលថ្ងៃស្អែកមកដល់ អាចនឹងមានការអនុវត្តប្រសើរជាងនេះ ដែលតម្រូវឱ្យអនុវត្តតាមផងក៏មិនដឹង។ ចូរកុំយកចិត្តទុកដាក់នឹងរឿងនេះខ្លាំងពេក។ ផ្ទុយទៅវិញ ត្រូវប្រកាន់ខ្ជាប់នូវអ្វីដែលគួរគោរពតាមនៅថ្ងៃនេះ ដើម្បីចៀសវាងការប្រឆាំងទាស់នឹងព្រះជាម្ចាស់។ សព្វថ្ងៃនេះ គ្មានអ្វីដែលសំខាន់សម្រាប់មនុស្សជាងការគោរពតាមប្រការទាំងនេះឡើយ៖

អ្នកដាច់ខាតមិនត្រូវព្យាយាមលួងលោមបញ្ឆោតព្រះជាម្ចាស់ដែលឈរនៅនឹងមុខអ្នក ឬព្យាយាមបិទបាំងអ្វីមិនឱ្យទ្រង់ទតឃើញឡើយ។

អ្នកមិនត្រូវពោលពាក្យស្មោកគ្រោក ឬនិយាយក្រអឺតក្រទមនៅចំពោះព្រះភក្ត្រព្រះជាម្ចាស់ ដែលគង់នៅចំពោះមុខអ្នកឡើយ។

អ្នកមិនត្រូវបោកបញ្ឆោតព្រះជាម្ចាស់ ដែលគង់នៅនឹងមុខអ្នក ដោយពាក្យសម្ដីផ្អែមដូចទឹកឃ្មុំ និងសម្ដីត្រឹមត្រូវ ដើម្បីទទួលបានការជឿទុកចិត្តពីទ្រង់ឡើយ។

អ្នកមិនគួរប្រព្រឹត្តដោយគ្មានការគោរពនៅចំពោះព្រះភក្រ្តព្រះជាម្ចាស់ឡើយ។ អ្នកត្រូវតែចុះចូលនឹងព្រះបន្ទូលទាំងអស់ដែលថ្លែងចេញពីព្រះឱស្ឋរបស់ព្រះជាម្ចាស់ ហើយមិនត្រូវរឹងទទឹង ប្រឆាំងទាស់ ឬប្រកែកតវ៉ានឹងព្រះបន្ទូលរបស់ទ្រង់ឡើយ។

អ្នកមិនត្រូវបកស្រាយតាមដែលអ្នកយល់ឃើញថាសមស្របទៅតាមព្រះបន្ទូលដែលថ្លែងចេញពីព្រះឱស្ឋរបស់ព្រះជាម្ចាស់ឡើយ។ អ្នកគួរតែប្រយ័ត្នអណ្ដាតរបស់ខ្លួន ដើម្បីចៀសវាងកុំឱ្យអណ្ដាតនោះធ្វើឱ្យអ្នកធ្លាក់ខ្លួនក្លាយជាចំណីនៃគ្រោងការបោកបញ្ឆោតរបស់ពួកមនុស្សអាក្រក់។

អ្នកគួរតែប្រយ័ត្តជំហានរបស់អ្នក ដើម្បីចៀសវាងកុំឱ្យបំពានលើព្រំដែនដែលព្រះជាម្ចាស់បានកំណត់សម្រាប់អ្នក។ ប្រសិនបើអ្នកបំពានព្រំដែននេះ នោះវានឹងបណ្តាលឱ្យអ្នកឈរនៅទីតាំងរបស់ព្រះជាម្ចាស់ និងពោលពាក្យក្រអឺតក្រទម ដូច្នេះ ព្រះជាម្ចាស់នឹងស្អប់អ្នកមិនខាន។

អ្នកមិនត្រូវផ្សាយព្រះបន្ទូលដែលចេញពីព្រះឱស្ឋរបស់ព្រះជាម្ចាស់ដោយធ្វេសប្រហែសឡើយ ក្រែងលោអ្នកដទៃណាសើចចំអកមើលងាយអ្នក ហើយក្រែងលោពួកអារក្សលេងល្បិចដាក់អ្នក។

អ្នកត្រូវចុះចូលនឹងកិច្ចការទាំងអស់របស់ព្រះជាម្ចាស់នាពេលបច្ចុប្បន្ននេះ។ បើទោះបីជាអ្នកមិនយល់ពីកិច្ចការនោះក៏ដោយ ក៏អ្នកមិនត្រូវរិះគន់កិច្ចការនោះដែរ។ អ្វីដែលអ្នកអាចធ្វើបាន គឺត្រូវស្វែងរក និងប្រកបគ្នា។

គ្មាននរណាម្នាក់អាចបំពានកន្លែងដើមរបស់ព្រះជាម្ចាស់បានឡើយ។ ក្រៅតែពីបម្រើព្រះជាម្ចាស់នាពេលបច្ចុប្បន្នតាមទស្សនៈរបស់មនុស្ស អ្នកមិនអាចធ្វើអ្វីផ្សេងពីនេះបានទេ។ អ្នកមិនអាចបង្រៀនព្រះជាម្ចាស់នាពេលបច្ចុប្បន្ននេះតាមទស្សនៈរបស់មនុស្សបានទេ ព្រោះការដែលធ្វើដូច្នេះ គឺជារឿងខុសឆ្គង។

គ្មាននរណាម្នាក់អាចឈរនៅទីតាំងរបស់មនុស្សដែលព្រះជាម្ចាស់បានធ្វើបន្ទាល់ឡើយ។ ក្នុងពាក្យសម្ដី ការប្រព្រឹត្តិ និងគំនិតកប់ជ្រៅរបស់អ្នក អ្នកត្រូវប្រកាន់តាមទស្សនៈរបស់មនុស្ស។ មនុស្សត្រូវតែគោរពតាម ព្រោះវាជាទំនួសខុសត្រូវរបស់មនុស្ស ហើយគ្មាននរណាម្នាក់អាចកែប្រែបានឡើយ។ ការប៉ុនប៉ងធ្វើការកែប្រែ នឹងបំពានលើបញ្ញត្តិរដ្ឋបាលមិនខាន។ គ្រប់គ្នាគួរតែចងចាំចំណុចនេះទុក។

ព្រះជាម្ចាស់បានចំណាយពេលយ៉ាងយូរដើម្បីថ្លែងព្រះបន្ទូល និងបន្លឺព្រះសូរសៀង ហើយពេលវេលាដ៏យូរនេះបានធ្វើឱ្យមនុស្សចាត់ទុកការអាន និងការទន្ទេញព្រះបន្ទូលរបស់ព្រះជាម្ចាស់ ជាកិច្ចការចម្បងរបស់ពួកគេ។ គ្មាននរណាម្នាក់យកចិត្តទុកលើការអនុវត្តទេ ហើយសូម្បីតែអ្វីដែលអ្នកគួរតែគោរពតាមនោះ ក៏អ្នកមិនបានធ្វើដែរ។ ទង្វើបែបនេះបាននាំមកនូវការលំបាក និងបញ្ហាជាច្រើន ដល់ការបម្រើការងាររបស់អ្នករាល់គ្នា។ ប្រសិនបើមុនពេលអនុវត្តព្រះបន្ទូលរបស់ព្រះជាម្ចាស់ អ្នកមិនបានគោរពតាមអ្វីដែលអ្នកគួរគោរពតាមទេ ដូច្នេះ អ្នកជាមនុស្សម្នាក់ក្នុងចំណោមមនុស្សដែលព្រះជាម្ចាស់ស្អប់ខ្ពើម ហើយ។ ក្នុងការប្រកាន់ខ្ជាប់តាមការអនុវត្តទាំងនេះ អ្នកគួរតែមានភាពហ្មត់ចត់ និងស្មោះត្រង់។ អ្នកមិនគួរចាត់ទុកការអនុវត្តទាំងនេះ ដូចជាខ្នោះច្រវ៉ាក់នោះទេ ប៉ុន្តែគួរគោរពតាមការអនុវត្តទាំងនោះឱ្យដូចជាបទបញ្ញត្តិដែរ។ ថ្ងៃនេះ អ្នកមិនគួរឱ្យខ្លួនអ្នកខ្វល់ខ្វាយនឹងលទ្ធផលអ្វីខ្លះដែលត្រូវសម្រេចបាននោះទេ។ សរុបសេចក្ដីមក ព្រះវិញ្ញាណបរិសុទ្ធធ្វើការដោយរបៀបនេះឯង ហើយអ្នកណាក៏ដោយដែលប្រព្រឹត្តបំពាន ត្រូវតែទទួលទោស។ ព្រះវិញ្ញាណបរិសុទ្ធគ្មានមនោសញ្ចេតនាខាងសាច់ឈាមឡើយ ហើយក៏មិនយកព្រះទ័យទុកដាក់នឹងការយល់ដឹងរបស់អ្នកក្នុងពេលបច្ចុប្បន្ននេះដែរ។ ប្រសិនបើអ្នកបំពានព្រះជាម្ចាស់នៅថ្ងៃនេះ នោះទ្រង់នឹងដាក់ទោសអ្នក។ ប្រសិនបើអ្នកបំពានទ្រង់នៅក្នុងវិសាលភាពនៃការត្រួតត្រារបស់ទ្រង់ នោះទ្រង់នឹងមិនលើកលែងឱ្យអ្នកឡើយ។ ទ្រង់មិនខ្វល់ថា អ្នកប្រកាន់ខ្ជាប់ខ្ជួនតាមព្រះបន្ទូលរបស់ព្រះយេស៊ូវបានហ្មត់ចត់ប៉ុនណានោះទេ។ ប្រសិនបើអ្នកបំពានបញ្ញត្តិរបស់ព្រះជាម្ចាស់នាពេលបច្ចុប្បន្ននេះ ទ្រង់នឹងដាក់ទោសអ្នក ហើយផ្ដន្ទាទោសអ្នកដល់ស្លាប់។ តើអាចទទួលយកបានទេ ប្រសិនបើអ្នកមិនគោរពតាមបញ្ញត្តិទាំងនេះនោះ? អ្នកត្រូវតែគោរពតាម បើទោះបីជាការគោរពតាមនោះនឹងទទួលរងទុក្ខឈឺចាប់បន្តិចក៏ពិតមែន! មិនថាសាសនា ផ្នែក ជាតិសាសន៍ ឬនិកាយអ្វីនោះទេ នាពេលអនាគត ពួកគេត្រូវតែប្រកាន់ខ្ជាប់តាមការអនុវត្តនេះទាំងអស់។ គ្មានការលើកលែងចំពោះនរណាម្នាក់ឡើយ ហើយក៏គ្មានការត្រាប្រណីចំពោះនរណាម្នាក់ដែរ! ដ្បិតការអនុវត្តទាំងនេះ ជាកិច្ចការដែលព្រះវិញ្ញាណបរិសុទ្ធនឹងធ្វើនាពេលបច្ចុប្បន្ននេះ ហើយគ្មាននរណាម្នាក់អាចបំពានបានឡើយ។ ទោះបីការអនុវត្តទាំងនេះ មិនមែនជាកិច្ចការដែលអស្ចារ្យក្ដី ក៏មនុស្សគ្រប់គ្នាត្រូវតែអនុវត្តតាមដែរ ហើយការអនុវត្តទាំងនេះជាបញ្ញត្តិដែលបានកំណត់ទុកសម្រាប់មនុស្សដោយព្រះយេស៊ូវ ដែលទ្រង់មានព្រះជន្មរស់ឡើងវិញ និងបានយាងទៅកាន់ឋានសួគ៌។ តើ «ផ្លូវ ... (៧)» មិនបាននិយាយអំពីនិយមន័យរបស់ព្រះយេស៊ូវ ដែលកំណត់ថាតើអ្នកជាមនុស្សសុចរិត ឬមនុស្សមានបាប គឺអាស្រ័យទៅលើអាកប្បកិរិយារបស់អ្នកចំពោះព្រះជាម្ចាស់នាពេលបច្ចុប្បន្ននេះទេឬ? គ្មាននរណាម្នាក់អាចមើលរំលងចំណុចនេះបានទេ។ នៅក្នុងយុគសម័យនៃក្រឹត្យវិន័យ ពួកផារិស៊ីពីជំនាន់មួយទៅជំនាន់មួយ បានជឿលើព្រះជាម្ចាស់ ប៉ុន្តែនៅពេលយុគសម័យនៃព្រះគុណចូលមកដល់ ពួកគេមិនបានស្គាល់ព្រះយេស៊ូវទេ ហើយក៏ប្រឆាំងទាស់នឹងទ្រង់។ ដូច្នេះ គ្រប់យ៉ាងដែលពួកគេបានធ្វើ បានក្លាយជាគ្មានប្រយោជន៍ និងអសារឥតការ ហើយព្រះជាម្ចាស់មិនបានទទួលយកកិច្ចការរបស់ពួកគេទេ។ ប្រសិនបើអ្នកអាចមើលធ្លុះពីរឿងនេះបាន នោះអ្នកនឹងមិនងាយប្រព្រឹត្តអំពើបាបឡើយ។ មនុស្សជាច្រើនប្រហែលជាបានប្រៀបធៀបខ្លួនឯងទៅនឹងព្រះជាម្ចាស់ហើយ។ តើការប្រឆាំងទាស់នឹងព្រះជាម្ចាស់មានរសជាតិដូចម្តេច? តើវាជូរចត់ ឬផ្អែមល្ហែម? អ្នកគួរតែយល់អំពីចំណុចនេះ។ កុំធ្វើពើថា អ្នកមិនដឹងឱ្យសោះ។ នៅក្នុងចិត្តរបស់មនុស្សមួយចំនួន ប្រហែលជាពួកគេនៅតែមិនទាន់ជឿនៅឡើយ។ ប៉ុន្តែ ខ្ញុំសូមណែនាំឱ្យអ្នកសាកល្បងវា ហើយមើលថាតើ វាមានរសជាតិបែបណា។ បែបនេះ មនុស្សជាច្រើននឹងលែងមានមន្ទិលសង្ស័យអំពីរឿងនេះទៀតហើយ។ មនុស្សជាច្រើនអានព្រះបន្ទូលរបស់ព្រះជាម្ចាស់ តែបែរជាប្រឆាំងទាស់នឹងទ្រង់ដោយស្ងាត់ៗនៅក្នុងចិត្តរបស់ពួកគេទៅវិញ។ បន្ទាប់ពីប្រឆាំងទាស់នឹងទ្រង់បែបនេះហើយ តើអ្នកមិនមានអារម្មណ៍ដូចជាមានកាំបិតមួយកំពុងចាក់ឆ្កៀលនៅក្នុងបេះដូងរបស់អ្នកទេឬអី? បើមិនមែនរឿងមិនចុះសម្រុងគ្នាក្នុងគ្រួសារទេ ក៏ជារឿងមិនសុខស្រួលខាងរាងកាយ ឬជារឿងទុក្ខសោករបស់កូនប្រុស និងកូនស្រីដែរ។ ទោះបីជាសាច់ឈាមរបស់អ្នក ត្រូវបានលើកលែងឱ្យរួចផុតពីសេចក្ដីស្លាប់ក៏ពិតមែន ក៏ប៉ុន្តែ ព្រះហស្តរបស់ព្រះជាម្ចាស់នៅជាប់នឹងអ្នកជានិច្ច។ តើអ្នកគិតថា រឿងអាចងាយស្រួលបែបនោះមែនទេ? ជាពិសេស មនុស្សជាច្រើនដែលនៅជិតព្រះជាម្ចាស់ រឹតតែចាំបាច់ត្រូវយកចិត្តទុកដាក់លើរឿងនេះថែមទៀត។ ពេលវេលាកន្លងផុតទៅ អ្នកនឹងភ្លេចរឿងនេះដោយមិនដឹងខ្លួន អ្នកនឹងត្រូវធ្លាក់ចូលទៅក្នុងសេចក្ដីល្បួង រួចក៏ធ្វេសប្រហែសក្នុងរឿងគ្រប់យ៉ាង ហើយនេះគឺជាការចាប់ផ្ដើមនៃអំពើបាបរបស់អ្នក។ ចំពោះអ្នក តើរឿងនេះតូចតាចមែនទេ? ប្រសិនបើអ្នកអាចធ្វើរឿងនេះបានល្អ នោះអ្នកនឹងមានឱកាសត្រូវបានប្រោសឱ្យបានគ្រប់លក្ខណ៍ មានឱកាសចូលមកចំពោះព្រះភក្រ្តព្រះជាម្ចាស់ និងទទួលសេចក្តីណែនាំចេញពីព្រះឱស្ឋរបស់ទ្រង់ផ្ទាល់។ ប្រសិនបើអ្នកធ្វេសប្រហែស នោះបញ្ហានឹងកើតមានដល់អ្នក ហើយអ្នកនឹងរឹងទទឹងទាស់នឹងព្រះជាម្ចាស់ ពាក្យសម្តី និងទង្វើរបស់អ្នកនឹងព្រហើនគ្មានសីលធម៌ ហើយមិនយូរមិនឆាប់ទេ អ្នកនឹងត្រូវព្យុះសង្ឃរានិងរលកយក្ស បោកបក់នាំយកទៅអស់មិនខាន។ អ្នករាល់គ្នាម្នាក់ៗ គួរតែកត់ចំណាំពីបញ្ញត្តិទាំងនេះ។ ប្រសិនបើអ្នកបំពានបញ្ញត្តិទាំងនេះ បើទោះជាមនុស្សដែលព្រះជាម្ចាស់បានធ្វើទីបន្ទាល់មិនថ្កោលទោសអ្នកក៏ពិតមែន ក៏ប៉ុន្តែព្រះវិញ្ញាណនៃព្រះជាម្ចាស់ ក៏នឹងមិនបញ្ចប់កិច្ចការត្រឹមអ្នកនោះដែរ ហើយទ្រង់នឹងមិនទុកជីវិតឱ្យអ្នកឡើយ។ តើអ្នកអាចស៊ូទ្រាំនឹងផលលំបាកពីការបំពានរបស់អ្នកបានដែរឬទេ? ដូចនេះ មិនថាព្រះជាម្ចាស់មានព្រះបន្ទូលបែបណានោះទេ អ្នកត្រូវតែយកព្រះបន្ទូលរបស់ទ្រង់ទៅអនុវត្ត ហើយត្រូវតែប្រកាន់ខ្ជាប់តាមព្រះបន្ទូលនោះ តាមគ្រប់មធ្យោបាយដែលអ្នកអាចធ្វើបាន។ នេះមិនមែនជារឿងសាមញ្ញនោះទេ!


រាជ្យមួយពាន់ឆ្នាំបានមកដល់ហើយ

តើអ្នករាល់គ្នាធ្លាប់បានឃើញកិច្ចការអ្វីខ្លះដែលព្រះជាម្ចាស់នឹងសម្រេចនៅក្នុងក្រុមមនុស្សនេះទេ? ព្រះជាម្ចាស់បានមានបន្ទូលថា ទោះនៅក្នុងរាជ្យមួយពាន់ឆ្នាំក៏ដោយ ក៏មនុស្សត្រូវបន្តដើរតាមព្រះសូរសៀងរបស់ទ្រង់ជាដរាបតទៅដែរ ហើយនៅពេលអនាគត ព្រះសូរសៀងរបស់ព្រះជាម្ចាស់នឹងនៅតែដឹកនាំជីវិតមនុស្សដោយផ្ទាល់នៅក្នុងទឹកដីដ៏មានជីជាតិនៃស្រុកកាណានដដែល។ នៅពេលម៉ូសេស្ថិតនៅទីរហោស្ថាន ព្រះជាម្ចាស់បានណែនាំ និងមានព្រះបន្ទូលទៅកាន់គាត់ដោយផ្ទាល់។ ព្រះជាម្ចាស់បានប្រទានអាហារ ទឹក និងនំម៉ាណាមកពីស្ថានសួគ៌ឱ្យមនុស្សបានបរិភោគ ហើយសព្វថ្ងៃនេះ ក៏នៅតែបែបនេះដដែល៖ ព្រះជាម្ចាស់បានប្រទានគ្រឿងបរិភោគ និងភេសជ្ជៈដល់មនុស្សឱ្យបានទទួលទាន ហើយទ្រង់បានដាក់បណ្ដាសាដោយផ្ទាល់ ដើម្បីវាយផ្ចាលមនុស្ស។ ហេតុនេះ គ្រប់ជំហាននៃកិច្ចការរបស់ទ្រង់ គឺព្រះជាម្ចាស់ជាអ្នកបំពេញដោយផ្ទាល់។ សព្វថ្ងៃនេះ មនុស្សស្វែងរកហេតុការណ៍ដែលកើតឡើង ពួកគេស្វែងរកទីសម្គាល់និងការអស្ចារ្យ ហើយមនុស្សបែបនេះទំនងជាត្រូវបោះបង់ចោលមិនខាន ដ្បិតកិច្ចការរបស់ព្រះជាម្ចាស់កាន់តែជាក់ស្ដែងឡើងៗ។ គ្មាននរណាម្នាក់បានដឹងថា ព្រះជាម្ចាស់បានយាងចុះពីស្ថានសួគ៌ឡើយ ហើយពួកគេក៏ពុំបានដឹងថា ព្រះជាម្ចាស់បានប្រទានអាហារ និងថ្នាំប៉ូវពីស្ថានសួគ៌ដែរ។ តែព្រះជាម្ចាស់មានពិតប្រាកដ ហើយទិដ្ឋភាពដ៏សែនរំភើបនៃរាជ្យមួយពាន់ឆ្នាំដែលមនុស្សស្រមើស្រមៃនោះ ក៏ជាព្រះសូរសៀងផ្ទាល់របស់ព្រះជាម្ចាស់ដែរ។ នេះគឺជាការពិត ហើយមានតែការពិតនេះទេ ដែលត្រូវបានហៅថាជាការសោយរាជ្យជាមួយនឹងព្រះជាម្ចាស់នៅលើផែនដី។ ការសោយរាជ្យជាមួយព្រះជាម្ចាស់នៅលើផែនដី សំដៅទៅលើសាច់ឈាម។ សាច់ឈាមនោះ គឺមិនមែនជាសាច់ឈាមដែលគ្មានវត្តមាននៅលើផែនដីទេ ហេតុនេះហើយ អស់អ្នកណាដែលគិតតែចង់ទៅឋានសួគ៌ជាន់ទីបីនោះ ក៏ធ្វើបែបនេះទាំងអសារឥតការ។ ថ្ងៃមួយ នៅពេលដែលសកលលោកទាំងមូលត្រឡប់ទៅរកព្រះជាម្ចាស់វិញ កិច្ចការស្នូលរបស់ទ្រង់នៅក្នុងចក្រវាឡនេះ នឹងដើរតាមព្រះសូរសៀងរបស់ទ្រង់។ នៅទីកន្លែងផ្សេងទៀត អ្នកខ្លះនឹងប្រើទូរសព្ទ អ្នកខ្លះនឹងជិះយន្តហោះ អ្នកខ្លះនឹងជិះទូកឆ្លងសមុទ្រ ហើយអ្នកខ្លះទៀតនឹងប្រើកាំរស្មីឡាស៊ែរ ដើម្បីទទួលបានព្រះសូរសៀងរបស់ព្រះជាម្ចាស់។ មនុស្សគ្រប់គ្នានឹងគោរពសរសើរ និងស្រេកឃ្លានចង់បានទ្រង់ ពួកគេគ្រប់គ្នានឹងមកជិតព្រះជាម្ចាស់ រួចប្រមូលផ្ដុំគ្នាទៅរកព្រះជាម្ចាស់ ហើយគ្រប់គ្នានឹងថ្វាយបង្គំព្រះជាម្ចាស់។ ទាំងអស់នេះនឹងក្លាយជាស្នាព្រះហស្ដរបស់ព្រះជាម្ចាស់។ ចូរចងចាំរឿងនេះ! ព្រះជាម្ចាស់ច្បាស់ជាមិនចាប់ផ្ដើមជាថ្មីនៅទីកន្លែងផ្សេងទៀតឡើយ។ ព្រះជាម្ចាស់នឹងសម្រេចការពិតនេះ៖ ទ្រង់នឹងធ្វើឱ្យមនុស្សទាំងអស់នៅក្នុងសកលលោកនេះមកនៅចំពោះទ្រង់ និងថ្វាយបង្គំព្រះជាម្ចាស់ដែលនៅលើផែនដី។ កិច្ចការរបស់ទ្រង់នៅទីកន្លែងផ្សេងទៀតនឹងឈប់ ហើយមនុស្សនឹងត្រូវបង្ខំឱ្យស្វែងរកផ្លូវពិត។ រឿងនេះនឹងដូចយ៉ូសែបដែរ៖ មនុស្សគ្រប់គ្នាបានមករកគាត់ដើម្បីទទួលបានអាហារ ហើយឱនក្បាលគោរពគាត់ ដ្បិតគាត់មានគ្រឿងបរិភោគ។ ដើម្បីគេចផុតពីគ្រោះកាចនៃការអត់ឃ្លាន មនុស្សនឹងត្រូវបង្ខំឱ្យស្វែងរកផ្លូវពិត។ ពិភពសាសនាទាំងមូល នឹងរងទុក្ខដោយសារគ្រោះអត់ឃ្លានយ៉ាងធ្ងន់ធ្ងរ ហើយមានតែព្រះជាម្ចាស់ក្នុងពេលសព្វថ្ងៃនេះប៉ុណ្ណោះ ជាប្រភពទឹករស់ ដែលមានប្រភពទឹកមិនចេះរីងស្ងួត ដែលផ្តល់ឱ្យមនុស្សបានរីករាយ ហើយមនុស្សនឹងមករកទ្រង់ និងពឹងផ្អែកលើទ្រង់។ ពេលនោះនឹងក្លាយជាពេលវេលាដែលស្នាព្រះហស្ដរបស់ព្រះជាម្ចាស់ ត្រូវបានបង្ហាញឱ្យឃើញ ហើយព្រះជាម្ចាស់នឹងទទួលបានសិរីល្អ។ មនុស្សគ្រប់គ្នានៅទូទាំងសកលលោកទាំងមូល នឹងថ្វាយបង្គំ «មនុស្ស» សាមញ្ញនេះ។ តើនេះនឹងមិនមែនជាថ្ងៃនៃសិរីល្អរបស់ព្រះជាម្ចាស់ទេឬ? ថ្ងៃមួយ គ្រូគង្វាលចាស់ៗ នឹងផ្ញើទូរសារមកសុំទឹកពីប្រភពទឹករស់។ ពួកគេនឹងក្លាយជាមនុស្សចាស់ តែបែរជាមកថ្វាយបង្គំបុគ្គលរូបនេះ ជាមនុស្សដែលពួកគេមើលងាយ។ ពួកគេនឹងទទួលស្គាល់ទ្រង់ដោយមាត់របស់ពួកគេ ហើយពួកគេនឹងជឿទ្រង់អស់ពីដួងចិត្តរបស់ពួកគេ។ តើនេះមិនមែនជាទីសម្គាល់ និងការអស្ចារ្យទេឬអី? នៅពេលដែលនគរទាំងមូលត្រេកអរសប្បាយ ថ្ងៃនោះគឺជាថ្ងៃនៃសិរីល្អរបស់ព្រះជាម្ចាស់ហើយ រីឯអស់អ្នកដែលមករកអ្នករាល់គ្នា ហើយទទួលបានដំណឹងល្អនៃព្រះជាម្ចាស់ នឹងទទួលបានព្រះពរពីព្រះជាម្ចាស់ ហើយប្រទេសនិងប្រជាជនដែលធ្វើបែបនេះ នឹងទទួលបានព្រះពរ និងព្រះទ័យទុកដាក់ពីព្រះជាម្ចាស់។ ទិសដៅទៅអនាគតនឹងមានលក្ខណៈដូចនេះ៖ អស់អ្នកដែលទទួលបានព្រះសូរសៀងពីព្រះឱស្ឋរបស់ព្រះជាម្ចាស់ នឹងមានផ្លូវដើរនៅលើផែនដី ហើយមិនថាពួកគេជាអ្នកជំនួញ ឬអ្នកវិទ្យាសាស្រ្ត ឬអ្នកអប់រំ ឬឧស្សាហករទេ អ្នកដែលមិនទទួលបានព្រះបន្ទូលរបស់ព្រះជាម្ចាស់នឹងជួបការលំបាកក្នុងដំណើរនេះ សូម្បីតែមួយជំហានក៏ដោយ ហើយនឹងត្រូវបង្ខំឱ្យស្វែងរកផ្លូវពិតដែរ។ នេះគឺជាអត្ថន័យនៃពាក្យថា «បើមានសេចក្ដីពិត អ្នកនឹងដើរបានពេញពិភពលោក បើគ្មានសេចក្ដីពិតទេ អ្នកនឹងទៅណាមិនបានឡើយ»។ សេចក្តីពិតគឺបែបនេះឯង៖ ព្រះជាម្ចាស់នឹងប្រើផ្លូវ (សំដៅលើព្រះបន្ទូលទាំងអស់របស់ទ្រង់) ដើម្បីបង្គាប់សកលលោកទាំងមូល ព្រមទាំងគ្រប់គ្រង និងយកឈ្នះមនុស្ស។ មនុស្សតែងតែសង្ឃឹមទទួលបាននូវប្រយោជន៍យ៉ាងច្រើន តាមរយៈកិច្ចការដែលព្រះជាម្ចាស់បំពេញ។ និយាយឱ្យងាយយល់ គឺតាមរយៈព្រះបន្ទូលនេះហើយ ដែលព្រះជាម្ចាស់គ្រប់គ្រងលើមនុស្ស ហើយអ្នកត្រូវធ្វើតាមព្រះបន្ទូលរបស់ទ្រង់ ទោះបីជាអ្នកមិនចង់ក៏ដោយ។ នេះគឺជាការពិតឥតលម្អៀង ហើយមនុស្សគ្រប់គ្នាត្រូវតែគោរពតាម ហើយក៏ជាការពិតឥតប្រែប្រួល ហើយមនុស្សគ្រប់គ្នាក៏ត្រូវតែដឹងផងដែរ។

ព្រះវិញ្ញាណបរិសុទ្ធប្រទានអារម្មណ៍ដល់មនុស្ស។ បន្ទាប់ពីអានព្រះបន្ទូលរបស់ព្រះជាម្ចាស់រួច នៅក្នុងចិត្តរបស់មនុស្ស ពួកគេមានអារម្មណ៍ខ្ជាប់ខ្ជួន និងស្ងប់សុខ ហើយអស់អ្នកណាដែលមិនទទួលបានព្រះបន្ទូលរបស់ព្រះជាម្ចាស់ ក៏មានអារម្មណ៍ទទេស្អាត។ នេះគឺជាឫទ្ធានុភាពនៃព្រះបន្ទូលរបស់ព្រះជាម្ចាស់។ មនុស្សត្រូវតែអានព្រះបន្ទូល ហើយបន្ទាប់ពីអានរួច ពួកគេនឹងបានធំធាត់ ហើយពួកគេមិនអាចអត់ព្រះបន្ទូលបានទេ។ នេះគឺដូចជាពេលដែលមនុស្សជក់អាភៀនដែរ៖ វាជួយឱ្យពួកគេមានកម្លាំង ហើយពេលគ្មានអាភៀន ទើបពួកគេដឹងថា កម្លាំងត្រូវស្រូបទៅវិញអស់ ហើយពួកគេគ្មានកម្លាំងកំហែងសោះ។ នេះគឺជាទំនោររបស់ហ្វូងមនុស្សបច្ចុប្បន្ននេះ។ ការអានព្រះបន្ទូលរបស់ព្រះជាម្ចាស់ ធ្វើឱ្យមនុស្សមានកម្លាំង។ ប្រសិនបើពួកគេពុំអានព្រះបន្ទូលទេ ពួកគេមានអារម្មណ៍ថា គ្មានកម្លាំងកំហែង ប៉ុន្តែបន្ទាប់ពីបានអានព្រះបន្ទូលរួច ពួកគេក៏ក្រោកចេញពី «គ្រែសម្រាប់អ្នកជំងឺ» ភ្លាមៗ។ នេះគឺជាការព្រះបន្ទូលរបស់ព្រះជាម្ចាស់មានអំណាចលើផែនដី និងជាការគ្រប់គ្រងរបស់ព្រះជាម្ចាស់នៅលើផែនដី។ មនុស្សខ្លះចង់ចាកចេញ ឬមានការមិនពេញចិត្តនឹងកិច្ចការរបស់ព្រះជាម្ចាស់។ ទោះបីជាបែបនេះក្តី ពួកគេមិនអាចផ្ដាច់ខ្លួនចេញពីព្រះបន្ទូលរបស់ព្រះជាម្ចាស់បានឡើយ។ មិនថាពួកគេខ្សោយកម្រិតណានោះទេ ពួកគេនៅតែត្រូវពឹងផ្អែកលើព្រះបន្ទូលរបស់ព្រះជាម្ចាស់ ដើម្បីអាចរស់បាន ហើយមិនថាពួកគេរឹងទទឹងប៉ុនណានោះទេ ពួកគេនៅតែមិនហ៊ានបោះបង់ចោលព្រះបន្ទូលរបស់ព្រះជាម្ចាស់ដដែល។ នៅពេលដែលព្រះបន្ទូលរបស់ព្រះជាម្ចាស់បង្ហាញឥទ្ធិឫទ្ធិដ៏ពិតប្រាកដហើយ នោះគឺជាពេលដែលព្រះជាម្ចាស់គ្រប់គ្រង និងប្រើប្រាស់ឫទ្ធានុភាពហើយ។ ទ្រង់បំពេញកិច្ចការដោយរបៀបនេះឯង។ ចុងក្រោយ ព្រះជាម្ចាស់បំពេញកិច្ចការដោយមធ្យោបាយបែបនេះ ហើយគ្មានអ្នកណាអាចចាកចេញបានទេ។ ព្រះបន្ទូលរបស់ព្រះជាម្ចាស់ នឹងផ្សាយទៅក្នុងចំណោមផ្ទះជាច្រើនរាប់មិនអស់ ព្រះបន្ទូលនឹងត្រូវដឹងដល់មនុស្សគ្រប់គ្នា ដល់ពេលនោះ ទើបកិច្ចការរបស់ទ្រង់ត្រូវផ្សាយទៅទូទាំងសកលលោក។ អាចនិយាយបានថា ដើម្បីឲ្យកិច្ចការរបស់ព្រះជាម្ចាស់អាចផ្សាយទៅទូទាំងសកលលោកបាន នោះព្រះបន្ទូលរបស់ទ្រង់ក៏ត្រូវតែផ្សាយទៅផងដែរ។ នៅថ្ងៃនៃសិរីល្អរបស់ព្រះជាម្ចាស់ ព្រះបន្ទូលរបស់ទ្រង់ នឹងបង្ហាញឬទ្ធានុភាព និងសិទ្ធិអំណាច។ គ្រប់ព្រះបន្ទូលរបស់ទ្រង់តាំងពីដើមរហូតរៀងមក នឹងត្រូវសម្រេច ហើយនឹងកើតមានជាពិតប្រាកដ។ ក្នុងលក្ខណៈនេះ សិរីល្អនឹងមកដល់ព្រះជាម្ចាស់នៅលើផែនដី ដែលអាចនិយាយថា ព្រះបន្ទូលរបស់ទ្រង់នឹងគ្រងគ្រងលើផែនដីនេះ។ ពួកមនុស្សអាក្រក់ទាំងអស់នឹងត្រូវវាយផ្ចាលជាលទ្ធផលនៃព្រះបន្ទូលដែលចេញពីព្រះឱស្ឋរបស់ព្រះជាម្ចាស់ អស់អ្នកដែលសុចរិត នឹងទទួលបានព្រះពរជាលទ្ធផលនៃព្រះបន្ទូលដែលចេញពីព្រះឱស្ឋរបស់ទ្រង់ ហើយអ្វីៗទាំងអស់នឹងត្រូវបានបង្កើតឡើង និងសម្រេចបាន ដោយព្រះបន្ទូលដែលចេញពីព្រះឱស្ឋរបស់ទ្រង់។ ទ្រង់នឹងមិនបញ្ចេញទីសម្គាល់ ឬការអស្ចារ្យអ្វីឡើយ។ អ្វីៗទាំងអស់នឹងត្រូវសម្រេច ដោយព្រះបន្ទូលរបស់ទ្រង់ ហើយព្រះបន្ទូលរបស់ទ្រង់នឹងបង្កើតជាការពិត។ មនុស្សគ្រប់គ្នានៅលើផែនដី នឹងអបអរចំពោះព្រះបន្ទូលរបស់ព្រះជាម្ចាស់ មិនថាពួកគេជាមនុស្សពេញវ័យ ឬនៅក្មេង ជាប្រុសឬស្រី ជាចាស់ឬក្មេងឡើយ មនុស្សគ្រប់គ្នានឹងចុះចូលនឹងព្រះបន្ទូលរបស់ព្រះជាម្ចាស់។ ព្រះបន្ទូលរបស់ព្រះជាម្ចាស់នឹងលេចមកនៅខាងសាច់ឈាម ដែលអាចឱ្យមនុស្សមើលឃើញព្រះបន្ទូលទាំងនោះនៅលើផែនដី យ៉ាងរស់រវើក និងដូចជាមានជីវិតពិតៗ។ នេះហើយគឺជាអត្ថន័យដែលថា ព្រះបន្ទូលក្លាយជាសាច់ឈាម។ ព្រះជាម្ចាស់បានយាងចុះមកផែនដី ក្នុងគោលបំណងចម្បង គឺដើម្បីសម្រេចការពិតនៃពាក្យថា «ព្រះបន្ទូលក្លាយជាសាច់ឈាម» ដែលចង់បានន័យថា ទ្រង់បានយាងចុះមក ដើម្បីឱ្យព្រះបន្ទូលរបស់ទ្រង់អាចថ្លែងចេញពីខាងសាច់ឈាមមកបាន (មិនដូចជំនាន់ម៉ូសេនៅក្នុងព្រះគម្ពីរសញ្ញាចាស់ឡើយ ដែលព្រះសូរសៀងរបស់ព្រះជាម្ចាស់បានថ្លែងចេញមកពីលើមេឃ)។ បន្ទាប់ពីគ្រានោះមក ព្រះបន្ទូលទាំងស្រុងរបស់ទ្រង់នឹងត្រូវសម្រេចក្នុងយុគសម័យនៃរាជ្យមួយពាន់ឆ្នាំ ព្រះបន្ទូលនឹងក្លាយជាការពិតដែលអាចមើលឃើញផ្ទាល់ភ្នែករបស់មនុស្សបាន ហើយមនុស្សនឹងមើលឃើញព្រះបន្ទូលដោយភ្នែកផ្ទាល់របស់ពួកគេ ដោយពុំមានភាពខុសគ្នាសូម្បីបន្តិចសោះឡើយ។ នេះគឺជាអត្ថន័យដ៏ឧត្តមនៃការយកកំណើតជាមនុស្សរបស់ព្រះជាម្ចាស់។ នេះមានន័យថា កិច្ចការរបស់ព្រះវិញ្ញាណបរិសុទ្ធ គឺសម្រេចទៅបានតាមរយៈសាច់ឈាម និងតាមរយៈព្រះបន្ទូល។ នេះគឺអត្ថន័យពិតនៃពាក្យថា «ព្រះបន្ទូលបានត្រឡប់ជាសាច់ឈាម» និង «ការលេចមកជាសាច់ឈាមរបស់ព្រះបន្ទូល»។ មានតែព្រះជាម្ចាស់ប៉ុណ្ណោះដែលអាចមានបន្ទូលអំពីបំណងព្រះហឫទ័យរបស់ព្រះវិញ្ញាណបរិសុទ្ធបាន ហើយមានតែព្រះជាម្ចាស់នៅខាងសាច់ឈាមប៉ុណ្ណោះ ដែលអាចមានព្រះបន្ទូលជំនួសឱ្យព្រះវិញ្ញាណបរិសុទ្ធបាន។ ព្រះបន្ទូលរបស់ព្រះជាម្ចាស់ដែលយកកំណើតជាមនុស្ស គឺងាយយល់ទេ ហើយអ្នកផ្សេងទៀត ក៏ទទួលបានការណែនាំពីព្រះបន្ទូលទាំងនោះដែរ។ គ្មាននរណាម្នាក់គេចផុតនោះទេ ពួកគេនឹងរស់នៅក្នុងវិសាលភាពនៃកិច្ចការនេះ។ មានតែតាមព្រះសូរសៀងទាំងនេះប៉ុណ្ណោះ ដែលមនុស្សអាចដឹងបាន។ ប្រសិនបើអស់អ្នកដែលគិតថាមិនអាចទទួលបានព្រះសូរសៀងដោយបែបនេះ ហើយគិតថាពួកគេអាចទទួលបានព្រះសូរសៀងពីស្ថានសួគ៌វិញ នោះពួកគេកំពុងស្រមើស្រមៃហើយ។ នេះគឺជាសិទ្ធិអំណាចដែលបង្ហាញនៅក្នុងការយកកំណើតជាសាច់ឈាមរបស់ព្រះជាម្ចាស់ ដែលនាំឱ្យអ្នករាល់គ្នាជឿស៊ប់។ សូម្បីតែអ្នកជំនាញ និងអ្នកដឹកនាំសាសនាដ៏គួរឱ្យគោរព ក៏មិនអាចនិយាយពីព្រះបន្ទូលទាំងនេះបានដែរ។ ពួកគេត្រូវត្រឡប់មកចុះចូលនឹងព្រះបន្ទូល ហើយគ្មាននរណាម្នាក់អាចចាប់ផ្ដើមជាថ្មីបានឡើយ។ ព្រះជាម្ចាស់នឹងប្រើព្រះបន្ទូល ដើម្បីយកឈ្នះសាកលលោកនេះ។ ទ្រង់ធ្វើបែបនេះ មិនមែនតាមរយៈការយកកំណើតនៅខាងសាច់ឈាមរបស់ទ្រង់នោះទេ ប៉ុន្តែតាមរយៈការប្រើព្រះសូរសៀងចេញពីព្រះឱស្ឋរបស់ព្រះជាម្ចាស់ដែលត្រឡប់ជាសាច់ឈាម ដើម្បីយកឈ្នះមនុស្សទាំងអស់នៅក្នុងសកលលោកទាំងមូលនេះ។ នេះទើបជាការដែលព្រះបន្ទូលបានត្រឡប់ជាសាច់ឈាម ហើយការដែលព្រះបន្ទូលលេចមកជាសាច់ឈាម ក៏មានតែមួយនេះដែរ។ ចំពោះមនុស្ស រឿងនេះមើលទៅប្រហែលជាព្រះជាម្ចាស់មិនបានធ្វើកិច្ចការអ្វីច្រើននោះទេ ប៉ុន្តែព្រះជាម្ចាស់ទ្រង់បានបន្លឺព្រះបន្ទូលរបស់ទ្រង់ ហើយព្រះបន្ទូលនេះនឹងត្រូវគេជឿ និងកោតស្ញប់ស្ញែង។ បើគ្មានការពិតទាំងនេះទេ មនុស្សនឹងស្រែកទ្រហោយំ។ បើមានព្រះបន្ទូលរបស់ព្រះជាម្ចាស់ ពួកគេនឹងនៅស្ងៀមស្ងាត់។ ព្រះជាម្ចាស់ប្រាកដជានឹងសម្រេចបាននូវសេចក្តីពិតនេះ ដ្បិតនេះ គឺជាផែនការដែលព្រះបានបង្កើតជាយូរមកហើយ ពោលគឺសម្រេចបាននូវសេចក្តីពិតនៃការមកដល់នៃព្រះបន្ទូលនៅលើផែនដី។ តាមពិត ពុំមានការចាំបាច់ឱ្យខ្ញុំពន្យល់នោះទេ ការមកដល់នៃរាជ្យមួយពាន់ឆ្នាំនៅលើផែនដី គឺជាការមកដល់នៃព្រះបន្ទូលរបស់ព្រះជាម្ចាស់នៅលើផែនដីនេះ។ ការចុះមកនៃទីក្រុងយេរូសាឡឹមថ្មីពីស្ថានសួគ៌ គឺជាការមកដល់នៃព្រះបន្ទូលរបស់ព្រះជាម្ចាស់ ដើម្បីមកគង់នៅក្នុងចំណោមមនុស្ស ដើម្បីមករួមប្រកបជាមួយមនុស្ស ដើម្បីធ្វើរាល់កិច្ចការសព្វគ្រប់បែបយ៉ាង និងរួមប្រកបក្នុងគំនិតដ៏ជ្រាលជ្រៅរបស់គេផង។ នេះក៏ជាការពិតដែលព្រះជាម្ចាស់នឹងសម្រេចផងដែរ។ នេះគឺជាសម្រស់ដ៏ស្រស់បំព្រងនៃរាជ្យមួយពាន់ឆ្នាំ។ នេះគឺជាផែនការដែលព្រះជាម្ចាស់បានកំណត់ទុក៖ ព្រះបន្ទូលរបស់ទ្រង់នឹងលេចមកលើផែនដីមួយពាន់ឆ្នាំ ហើយបន្ទូលទាំងនេះនឹងបើកសម្ដែងឱ្យឃើញនូវស្នាព្រះហស្ដរបស់ទ្រង់ និងបញ្ចប់រាល់កិច្ចការរបស់ទ្រង់នៅលើផែនដី ហើយបន្ទាប់ពីនោះទៅ ដំណាក់កាលរបស់មនុស្សជាតិនឹងចូលដល់ទីបញ្ចប់។


តើទំនាក់ទំនងរបស់អ្នកជាមួយព្រះជាម្ចាស់មានលក្ខណៈយ៉ាងណាដែរ?

ក្នុងការទទួលជឿលើព្រះជាម្ចាស់ យ៉ាងហោចណាស់អ្នកត្រូវតែដោះស្រាយនូវបញ្ហានៃការមានទំនាក់ទំនងជាលក្ខណៈធម្មតាជាមួយព្រះជាម្ចាស់។ បើសិនជាអ្នកមិនមានទំនាក់ទំនងធម្មតាជាមួយនឹងព្រះជាម្ចាស់ទេ នោះអត្ថន័យនៃជំនឿរបស់អ្នកចំពោះព្រះជាម្ចាស់ត្រូវបានបាត់បង់។ ការបង្កើតទំនាក់ទំនងធម្មតាជាមួយព្រះជាម្ចាស់ អាចសម្រេចបានទាំងស្រុង ជាមួយនឹងចិត្តដែលស្ងប់ស្ងាត់ក្នុងព្រះវត្តមានរបស់ព្រះជាម្ចាស់។ ការមានទំនាក់ទំនងជាធម្មតាជាមួយព្រះជាម្ចាស់ មានន័យថា មិនមានការសង្ស័យ និងមិនបដិសេធកិច្ចការណាមួយរបស់ព្រះជាម្ចាស់ ព្រមទាំងអាចចុះចូលចំពោះកិច្ចការរបស់ទ្រង់ផងដែរ។ វាមានន័យថា មានគោលបំណងត្រឹមត្រូវនៅក្នុងព្រះវត្តមានរបស់ព្រះជាម្ចាស់ ដោយមិនរៀបចំគម្រោងផែនការផ្សេងៗសម្រាប់ខ្លួនឯង និងគិតគូរជាចម្បងពីអត្ថប្រយោជន៍នានារបស់គ្រួសារនៃព្រះជាម្ចាស់ក្នុងគ្រប់ការទាំងអស់។ វាមានន័យថា ជាការទទួលយកការពិនិត្យពិច័យ និងការចុះចូលតាមការរៀបចំរបស់ព្រះជាម្ចាស់។ អ្នកត្រូវតែអាចរម្ងាប់ចិត្តខ្លួនឯងក្នុងព្រះវត្តមានរបស់ព្រះជាម្ចាស់ក្នុងគ្រប់ការដែលអ្នកធ្វើ។ បើទោះបីជាអ្នកមិនបានយល់ពីបំណងព្រះហឫទ័យរបស់ព្រះជាម្ចាស់ក៏ដោយ ក៏អ្នកត្រូវតែបំពេញភារកិច្ច និងទំនួលខុសត្រូវផ្សេងៗរបស់អ្នកឱ្យបានល្អបំផុតទៅតាមសមត្ថភាពរបស់ខ្លួន។ នៅពេលដែលបំណងព្រះហឫទ័យរបស់ព្រះជាម្ចាស់ត្រូវបានបើកសម្តែងដល់អ្នក ចូរប្រតិបត្តិតាមទៅ នោះវានឹងមិនយឺតពេកនោះទេ។ នៅពេលដែលទំនាក់ទំនងរបស់អ្នកជាមួយព្រះជាម្ចាស់បានត្រលប់ជាធម្មតា អ្នកក៏នឹងមានទំនាក់ទំនងជាធម្មតាជាមួយមនុស្សទាំងឡាយដែរ។ ដើម្បីកសាងទំនាក់ទំនងធម្មតាជាមួយព្រះជាម្ចាស់ អ្វីគ្រប់យ៉ាងត្រូវតែសង់ឡើងពីលើគ្រឹះនៃព្រះបន្ទូលរបស់ព្រះជាម្ចាស់ អ្នកត្រូវតែអាចបំពេញភារកិច្ចរបស់ខ្លួនស្របតាមព្រះបន្ទូលរបស់ព្រះជាម្ចាស់ និងអ្វីដែលព្រះជាម្ចាស់ត្រាស់បង្គាប់ អ្នកត្រូវតែកែប្រែទស្សនៈរបស់អ្នកឱ្យត្រឹមត្រូវ ហើយត្រូវតែស្វែងរកសេចក្តីពិតក្នុងគ្រប់ការទាំងអស់។ អ្នកត្រូវតែអនុវត្តសេចក្តីពិត ពេលដែលអ្នកយល់ ហើយមិនថាមានរឿងអ្វីកើតឡើងចំពោះអ្នកឡើយ អ្នកត្រូវតែអធិស្ឋានទៅព្រះជាម្ចាស់ និងស្វែងរក ដោយមានដួងចិត្តដែលចុះចូលចំពោះព្រះជាម្ចាស់។ ដោយអនុវត្តបែបនេះ អ្នកនឹងអាចថែរក្សាទំនាក់ទំនងធម្មតាជាមួយព្រះជាម្ចាស់។ ទន្ទឹមនឹងគ្នានោះ ក្នុងពេលបំពេញភារកិច្ចរបស់ខ្លួនឱ្យបានត្រឹមត្រូវ អ្នកក៏ត្រូវប្រាកដដែរថា អ្នកមិនធ្វើអ្វីដែលមិនផ្ដល់ប្រយោជន៍ដល់ដំណើរការចូលទៅក្នុងជីវិតនៃរាស្ត្ររើសតាំងរបស់ព្រះជាម្ចាស់ និងមិននិយាយអ្វីដែលគ្មានប្រយោជន៍ទៅបងប្អូនប្រុសស្រីនោះឡើយ។ យ៉ាងហោចណាស់ អ្នកមិនត្រូវធ្វើអ្វីដែលប្រឆាំងនឹងមនសិការរបស់ខ្លួន និងមិនត្រូវធ្វើអ្វីដែលគួរឱ្យអៀនខ្មាសឡើយ។ ជាពិសេស ចំពោះការណាដែលបះបោរ ឬប្រឆាំងព្រះជាម្ចាស់ អ្នកមិនត្រូវធ្វើឡើយ ហើយអ្នកក៏មិនត្រូវធ្វើអ្វីដែលរំខានដល់កិច្ចការ ឬជីវិតនៃពួកជំនុំនោះដែរ។ ចូរធ្វើគ្រប់កិច្ចការដោយសេចក្ដីត្រឹមត្រូវ និងសុចរិត ហើយធានាថា គ្រប់សកម្មភាពរបស់អ្នកអាចដាក់បង្ហាញនៅចំពោះព្រះភក្រ្ដព្រះជាម្ចាស់បាន។ បើទោះបីជាពេលខ្លះសាច់ឈាមខ្សោយ អ្នកត្រូវតែផ្តល់អាទិភាពដល់អត្ថប្រយោជន៍នៃគ្រួសាររបស់ព្រះជាម្ចាស់ជាមុន ដោយមិនមានសេចក្តីលោភលន់ចំពោះផលចំណេញផ្ទាល់ខ្លួន ដោយមិនធ្វើអ្វីមួយអាត្មានិយម ឬគួរឱ្យស្អប់ ដោយឆ្លុះបញ្ចាំងពីខ្លួនឯងឱ្យបានញឹកញាប់។ ធ្វើបែបនេះ អ្នកនឹងអាចរស់នៅក្នុងវត្តមានព្រះជាម្ចាស់ជាញឹកញាប់ ហើយទំនាក់ទំនងរបស់អ្នកជាមួយព្រះជាម្ចាស់ក៏នឹងក្លាយជាធម្មតាទាំងស្រុងដែរ។

ក្នុងគ្រប់ការដែលអ្នកធ្វើ អ្នកត្រូវតែពិនិត្យមើលថាតើអ្នកមានចេតនាត្រឹមត្រូវដែរឬទេ? បើសិនជាអ្នកអាចប្រតិបត្តិតាមសេចក្ដីតម្រូវរបស់ព្រះជាម្ចាស់ នោះទំនាក់ទំនងរបស់អ្នកជាមួយព្រះជាម្ចាស់គឺបានជាប្រក្រតី។ នេះគឺជាបទដ្ឋានជាអប្បបរមា។ ប្រសិនបើ តាមរយៈការពិនិត្យពិច័យចេតនារបស់អ្នក អ្នករកឃើញថាអ្នកបានចាប់ផ្ដើមមានចេតនាមិនត្រឹមត្រូវ ហើយអ្នកអាចបះបោរទាស់នឹងវា និងអនុវត្តស្របតាមព្រះបន្ទូលរបស់ព្រះជាម្ចាស់ នោះអ្នកនឹងក្លាយជាបុគ្គលដែលត្រឹមត្រូវនៅចំពោះព្រះជាម្ចាស់។ ការណ៍នេះបង្ហាញថា ទំនាក់ទំនងរបស់អ្នកជាមួយនឹងព្រះជាម្ចាស់គឺប្រក្រតី ហើយថាអ្វីៗទាំងអស់ដែលអ្នកធ្វើ គឺដើម្បីព្រះជាម្ចាស់ មិនមែនដើម្បីខ្លួនឯងឡើយ។ នៅក្នុងគ្រប់យ៉ាងដែលអ្នកធ្វើ និងគ្រប់ពាក្យសម្ដីដែលអ្នកនិយាយ ត្រូវអាចតម្រង់ដួងចិត្តរបស់អ្នកឱ្យបានត្រឹមត្រូវ និងមានភាពយុត្តិធម៌នៅក្នុងសកម្មភាពរបស់អ្នក ហើយចូរកុំបណ្ដោយឱ្យអារម្មណ៍ ឬបំណងចិត្តផ្ទាល់ខ្លួនរបស់អ្នកដឹកនាំអ្នក នៅពេលដែលអ្នកប្រព្រឹត្តឡើយ។ ទាំងនេះគឺជាគោលការណ៍ដែលពួកអ្នកជឿលើព្រះជាម្ចាស់ ត្រូវតែប្រព្រឹត្តតាម។ សូម្បីតែរឿងតូចមួយក៏អាចបើកសម្ដែងពីចេតនា និងកម្ពស់របស់បុគ្គលម្នាក់បានដែរ ដូច្នេះហើយ ដើម្បីឱ្យបុគ្គលម្នាក់អាចចូលក្នុងផ្លូវនៃការដែលត្រូវបានព្រះជាម្ចាស់ប្រោសឱ្យបានគ្រប់លក្ខណ៍ ដំបូងគេត្រូវតែដោះស្រាយចេតនា និងទំនាក់ទំនងរបស់ខ្លួនជាមួយព្រះជាម្ចាស់ជាមុនសិន។ ទាល់តែដែលទំនាក់ទំនងរបស់់អ្នករាល់គ្នាជាមួយព្រះជាម្ចាស់ធម្មតានោះ ទើបអ្នកអាចត្រូវបានព្រះអង្គប្រោសឱ្យបានគ្រប់លក្ខណ៍ ទាល់តែដល់ពេលនោះទើបការដោះស្រាយ ការលួសកាត់ ការប្រៀនប្រដៅ និងការបន្សុទ្ធរបស់ព្រះជាម្ចាស់សម្រេចបាននូវប្រសិទ្ធភាពរបស់ពួកវាតាមបំណងក្នុងខ្លួនអ្នករាល់គ្នា។ ការនេះអាចនិយាយបានថា បើសិនជាមនុស្សលោកអាចរក្សាព្រះជាម្ចាស់ក្នុងចិត្តរបស់ពួកគេបាន និងមិនចង់បាននូវផលចំណេញផ្ទាល់ខ្លួន ឬគិតគូរតែពីអនាគតរបស់ខ្លួន (ក្នុងផ្នត់គំនិតខាងសាច់ឈាម) តែផ្ទុយទៅវិញ ចូរទ្រាំទ្រនូវបន្ទុកនៃការចូលមកក្នុងជីវិត ខិតខំឱ្យអស់ពីលទ្ធភាពដើម្បីដេញតាមសេចក្តីពិត និងចុះចូលចំពោះកិច្ចការរបស់ព្រះជាម្ចាស់ ប្រសិនជាអ្នកអាចប្រតិបត្តិការនេះបាន នោះគោលដៅនានា ដែលអ្នកឆ្ពោះទៅរកនោះនឹងបានជាការត្រឹមត្រូវ ហើយទំនាក់ទំនងរបស់អ្នកជាមួយព្រះជាម្ចាស់នឹងប្រែក្លាយជាធម្មតា។ ការធ្វើឱ្យទំនាក់ទំនងរបស់មនុស្សម្នាក់បានត្រឹមត្រូវជាមួយព្រះជាម្ចាស់ អាចត្រូវបានហៅថា ជាជំហានដំបូងនៃការចូលទៅក្នុងការធ្វើដំណើរខាងព្រលឹងវិញ្ញាណរបស់មនុស្សម្នាក់នោះ។ បើទោះបីជាវាសនារបស់មនុស្សស្ថិតក្នុងព្រះហស្តរបស់ព្រះជាម្ចាស់ក៏ដោយ និងត្រូវបានកំណត់ទុកជាមុនដោយព្រះជាម្ចាស់ក្តី ព្រមទាំងមិនអាចត្រូវបានផ្លាស់ប្តូរដោយមនុស្សបាន ការដែលអ្នកអាចត្រូវបានព្រះជាម្ចាស់ប្រោសឱ្យបានគ្រប់លក្ខណ៍ ឬទ្រង់អាចទទួលអ្នកបានឬក៏អត់ អាស្រ័យលើថាតើទំនាក់ទំនងរបស់អ្នករាល់គ្នាជាមួយព្រះជាម្ចាស់ មានលក្ខណៈធម្មតាឫទេ។ ប្រហែលជាមានផ្នែកខ្លះនៃអ្នករាល់គ្នាដែលខ្សោយ ឬមិនស្តាប់បង្គាប់ ប៉ុន្តែនៅល្គឹកណាផ្នត់គំនិត និងចេតនារបស់អ្នកត្រឹមត្រូវ និងនៅល្គឹកណាទំនាក់ទំនងរបស់អ្នកជាមួយព្រះជាម្ចាស់ត្រឹមត្រូវ និងធម្មតា នោះអ្នកមានលក្ខណៈសម្បត្តិគ្រប់គ្រាន់ដើម្បីអាចត្រូវបានព្រះជាម្ចាស់ប្រោសឱ្យគ្រប់លក្ខណ៍។ បើសិនជាអ្នករាល់គ្នាមិនមានទំនាក់ទំនងត្រឹមត្រូវជាមួយព្រះជាម្ចាស់ទេនោះ ហើយព្រមទាំងប្រតិបត្តិសម្រាប់តែផលប្រយោជន៍ខាងសាច់ឈាម ឬសម្រាប់គ្រួសាររបស់អ្នក បើទោះបីអ្នកខំប្រឹងប្រែងយ៉ាងណាក៏ដោយ នោះវានឹងមិនកើតផលផ្លែនោះទេ។ បើទំនាក់ទំនងរបស់អ្នករាល់គ្នាជាមួយព្រះជាម្ចាស់មានជាធម្មតា នោះគ្រប់ការដទៃទៀតនឹងបានសម្រេចជាមិនខាន។ ព្រះជាម្ចាស់មិនទតមើលលើអ្វីផ្សេងទៀតនោះទេ ក្រៅតែពីថាតើផ្នត់គំនិតរបស់អ្នកស្ថិតក្នុងសេចក្តីជំនឿលើព្រះជាម្ចាស់របស់អ្នករាល់គ្នាត្រឹមត្រូវ ឬមិនត្រឹមត្រូវៈ អ្នករាល់គ្នាជឿលើអ្នកណា អ្នករាល់គ្នាជឿសម្រាប់ជាប្រយោជន៍របស់អ្នកណា និងហេតុអ្វីបានជាអ្នករាល់គ្នាជឿ។ បើសិនជាអ្នករាល់គ្នាអាចមើលឃើញការទាំងនេះបានច្បាស់លាស់ និងប្រតិបត្តិជាមួយនឹងផ្នត់គំនិតដែលបង្ហាញបានយ៉ាងត្រឹមត្រូវ នោះអ្នកនឹងអាចធ្វើឱ្យមានការរីកចម្រើនក្នុងជីវិតរបស់អ្នករាល់គ្នា ព្រមទាំងបានធានាផងដែរថានឹងបានចូលក្នុងផ្លូវដែលត្រឹមត្រូវ។ បើសិនជាទំនាក់ទំនងរបស់អ្នករាល់គ្នាជាមួយព្រះជាម្ចាស់មិនមានជាលក្ខណៈធម្មតាទេនោះ ហើយផ្នត់គំនិតនៃជំនឿរបស់អ្នកលើព្រះជាម្ចាស់វៀចវេ នោះការដទៃទៀតក៏ឥតប្រយោជន៍ដែរ ហើយបើទោះជាអ្នកប្រឹងជឿប៉ុនណាក៏ដោយ អ្នកនឹងមិនទទួលបានអ្វីនោះទេ។ ទាល់តែពេលដែលទំនាក់ទំនងរបស់អ្នករាល់គ្នាជាមួយព្រះជាម្ចាស់ប្រែជាធម្មតាប៉ុណ្ណោះ ទើបអ្នកនឹងទទួលបានការកោតសរសើរពីទ្រង់ គឺនៅពេលអ្នកបោះបង់ចោលសាច់ឈាម បែរមកអធិស្ឋាន រងទុក្ខ ទ្រាំទ្រ ចុះចូល ជួយបងប្អូនប្រុសស្រី ចំណាយរបស់ផងនៃខ្លួនអ្នកបន្ថែមទៀតសម្រាប់ព្រះជាម្ចាស់ ។ល។ អ្វីដែលអ្នកធ្វើមានតម្លៃ និងមានសារៈសំខាន់ឬអត់ វាអាស្រ័យលើថាតើចេតនានិងផ្នត់គំនិតរបស់អ្នករាល់គ្នាត្រឹមត្រូវឬអត់? នាពេលសព្វថ្ងៃនេះ មានមនុស្សជាច្រើនជឿលើព្រះជាម្ចាស់ ប្រៀបដូចជាពួកគេផ្អៀងក្បាលពួកគេមកមើលនាឡិកាអ៊ីចឹង ផ្នត់គំនិតរបស់ពួកគេត្រូវបានបង្ខូច ហើយពួកគេត្រូវតែតម្រង់ឱ្យបានត្រឹមត្រូវវិញដោយការផ្លាស់ប្តូរដ៏ធំណាមួយ។ បើសិនជាបញ្ហានេះត្រូវបានដោះស្រាយ គ្រប់យ៉ាងនឹងបានប្រសើរឡើង បើមិនដូច្នោះទេ គ្រប់យ៉ាងនឹងប្រែជាអសារឥតការ។ មនុស្សខ្លះមានអាកប្បកិរិយាត្រឹមត្រូវពេលមាន វត្តមានរបស់ខ្ញុំ ប៉ុន្តែនៅពីក្រោយខ្នងខ្ញុំ អ្វីទាំងអស់ដែលពួកគេធ្វើគឺទាស់នឹងខ្ញុំ។ នេះជាការបង្ហាញអំពីសេចក្តីទុច្ចរិត និងសេចក្តីបោកបញ្ឆោត ហើយមនុស្សប្រភេទនេះគឺជាបាវបម្រើរបស់សាតាំង ពួកគេគឺជាតំណាងមួយប្រភេទរបស់សាតាំងដែលមកដើម្បីសាកល្បងព្រះជាម្ចាស់។ អ្នកជាមនុស្សត្រឹមត្រូវម្នាក់ បើសិនជាអ្នករាល់គ្នាអាចចុះចូលនឹងកិច្ចការ និងព្រះបន្ទូលរបស់ខ្ញុំ។ នៅល្គឹកណាដែលអ្នករាល់គ្នាអាចហូបនិងផឹកព្រះបន្ទូលរបស់ព្រះ នៅល្គឹកណាគ្រប់អ្វីដែលអ្នកធ្វើគឺគាប់ព្រះហឫទ័យនៅចំពោះព្រះជាម្ចាស់ ហើយអ្នកប្រព្រឹត្តខ្លួនដោយទៀងត្រង់ និងគួរឱ្យកោតសរសើរក្នុងគ្រប់ការដែលអ្នកធ្វើ នៅល្គឹកណាដែលអ្នកមិនប្រព្រឹត្តសេចក្តីដែលគួរអៀនខ្មាស ឬការដែលធ្វើឱ្យប៉ះពាល់ដល់អាយុជីវិតអ្នកដទៃ និងនៅល្គឹកណាអ្នករស់នៅក្នុងពន្លឺ និងមិនអនុញ្ញាតឱ្យខ្លួនរបស់អ្នកត្រូវបានសាតាំងប្រើប្រាស់ទេនោះ នោះទំនាក់ទំនងរបស់អ្នកជាមួយព្រះជាម្ចាស់គឺបានរៀបរយ។

ការជឿលើព្រះជាម្ចាស់តម្រូវឱ្យអ្នកដាក់ចេតនា និងផ្នត់គំនិតរបស់អ្នកឱ្យបានរៀបរយ អ្នកត្រូវតែមានការយល់ដឹងដែលត្រឹមត្រូវ និងវិធីត្រឹមត្រូវក្នុងការប្រតិបត្តិតាមព្រះបន្ទូលរបស់ព្រះជាម្ចាស់ និងកិច្ចការរបស់ព្រះជាម្ចាស់ គ្រប់បរិយាកាសដែលព្រះជាម្ចាស់រៀបចំ មនុស្សដែលព្រះជាម្ចាស់ធ្វើទីបន្ទាល់អំពីនោះ និងព្រះជាម្ចាស់ដ៏ជាក់ស្ដែង។ អ្នកមិនត្រូវប្រព្រឹត្តតាមគំនិតរបស់ខ្លួន ឬបង្កើតគម្រោងការណាមួយដោយខ្លួនឯងនោះទេ។ ទោះអ្នកធ្វើអ្វីក៏ដោយ អ្នកត្រូវតែស្វែងរកសេចក្តីពិត ហើយក្នុងឋានៈជាមនុស្សដែលត្រូវបានបង្កើតមក ចូរចុះចូលចំពោះកិច្ចការទាំងអស់របស់ព្រះជាម្ចាស់។ បើសិនជាអ្នកប្រាថ្នាចង់បានការត្រូវបានព្រះជាម្ចាស់ប្រោសឱ្យបានគ្រប់លក្ខណ៍ ព្រមទាំងបានចូលក្នុងផ្លូវជីវិតត្រឹមត្រូវ នោះចិត្តរបស់អ្នករាល់គ្នាត្រូវតែរស់នៅក្នុងព្រះវត្តមានរបស់ព្រះជាម្ចាស់។ ចូរកុំឱ្យប្រព្រឹត្តខុសគន្លងត្រឹមត្រូវ កុំតាមសាតាំង កុំអនុញ្ញាតឱ្យសាតាំងមានឱកាសក្នុងការធ្វើការរបស់វា និងកុំអនុញ្ញាតឱ្យសាតាំងប្រើប្រាស់អ្នករាល់គ្នាឱ្យសោះ។ អ្នកត្រូវតែថ្វាយខ្លួនរបស់អ្នកដល់ព្រះជាម្ចាស់ទាំងស្រុង និងអនុញ្ញាតឱ្យព្រះជាម្ចាស់គ្រប់គ្រង់លើអ្នករាល់គ្នា។

តើអ្នកសុខចិត្តធ្វើជាអ្នកបម្រើរបស់សាតាំងឬទេ? តើអ្នកសុខចិត្តឱ្យសាតាំងកេងប្រវ័ញ្ចអ្នកឬទេ? តើអ្នកជឿលើព្រះជាម្ចាស់ ហើយស្វែងរកទ្រង់ដើម្បីឱ្យអ្នកអាចត្រូវបានទ្រង់ប្រោសឱ្យគ្រប់លក្ខណ៍ ឬដើម្បីឱ្យអ្នកក្លាយជាវត្ថុឆ្លុះបញ្ចាំងសម្រាប់កិច្ចការរបស់ព្រះជាម្ចាស់ឬទេ? តើអ្នកចង់បានជីវិតដ៏មានន័យ ដែលព្រះជាម្ចាស់ទទួលយកអ្នក ឬចង់រស់នៅក្នុងជីវិតដែលទទេសូន្យ និងគ្មានតម្លៃ? តើអ្នកចង់ឱ្យព្រះជាម្ចាស់ប្រើប្រាស់ ឬចង់ឱ្យសាតាំងកេងប្រវ័ញ្ច? តើអ្នកចង់ឱ្យព្រះបន្ទូលនិងសេចក្ដីពិតរបស់ព្រះជាម្ចាស់បំពេញអ្នក ឬចង់ឱ្យអំពើបាបនិងសាតាំងបំពេញអ្នក? ចូរពិចារណាអំពីរឿងទាំងនេះប្រកបដោយភាពប្រុងប្រយ័ត្នចុះ។ នៅក្នុងជីវិតប្រចាំថ្ងៃរបស់អ្នក អ្នកត្រូវតែយល់អំពីពាក្យសម្តីដែលអ្នកនិយាយ និងអ្វីដែលអ្នកធ្វើ ដែលអាចបង្កឱ្យមានភាពមិនប្រក្រតីនៅក្នុងទំនាក់ទំនងរបស់អ្នកជាមួយព្រះជាម្ចាស់ នោះទើបអ្នកកែតម្រូវខ្លួនដើម្បីចូលទៅក្នុងឥរិយាបថដ៏ត្រឹមត្រូវ។ រាល់ពេលទាំងអស់ ចូរត្រួតពិនិត្យពាក្យសម្ដីរបស់អ្នក សកម្មភាពរបស់អ្នក ចលនានីមួយៗរបស់អ្នក ព្រមទាំងគំនិត និងយោបល់ទាំងអស់របស់អ្នក។ ចូរទទួលយកការយល់ឃើញដ៏សមស្របមួយ នៃសភាពពិតរបស់អ្នក ហើយចូលទៅក្នុងវិធីនៃកិច្ចការរបស់ព្រះវិញ្ញាណបរិសុទ្ធ។ នេះគឺជាវិធីតែមួយគត់ ដើម្បីឱ្យមានទំនាក់ទំនងជាប្រក្រតីជាមួយព្រះជាម្ចាស់។ តាមរយៈការវាយតម្លៃ ថាតើទំនាក់ទំនងរបស់អ្នកជាមួយព្រះជាម្ចាស់មានសភាពប្រក្រតីឬអត់ នោះអ្នកនឹងអាចកែតម្រូវគោលបំណងរបស់អ្នក យល់ពីសារជាតិពីធម្មជាតិ និងសារជាតិរបស់មនុស្ស និងយល់ពីខ្លួនឯងយ៉ាងពិតប្រាកដ ហើយការធ្វើដូច្នោះ នោះអ្នកនឹងអាចចូលទៅក្នុងបទពិសោធដ៏ពិត បោះបង់ខ្លួនឯងនៅក្នុងរបៀបពិត ហើយចុះចូលដោយចេតនា។ ស្របពេលដែលអ្នកមានបទពិសោធពាក់ព័ន្ធទៅនឹងថាតើទំនាក់ទំនងរបស់អ្នកជាមួយព្រះជាម្ចាស់មានសភាពប្រក្រតីឬអត់ នោះអ្នកនឹងរកឃើញឱកាសដើម្បីឱ្យព្រះជាម្ចាស់ប្រោសឱ្យបានគ្រប់លក្ខណ៍ និងអាចយល់ពីសភាពជាច្រើននៃកិច្ចការរបស់ព្រះវិញ្ញាណបរិសុទ្ធ។ អ្នកក៏នឹងអាចមើលធ្លុះល្បិចកលជាច្រើនរបស់សាតាំង និងអាចដឹងពីអំពើទុច្ចរិតរបស់វាផងដែរ។ មានតែផ្លូវនេះទេ ដែលដឹកនាំទៅកាន់ការត្រូវបានព្រះជាម្ចាស់ប្រោសឱ្យបានគ្រប់លក្ខណ៍។ អ្នកកែតម្រូវទំនាក់ទំនងរបស់អ្នកជាមួយព្រះជាម្ចាស់ នោះអ្នកអាចចុះចូលចំពោះការរៀបចំរបស់ទ្រង់ទាំងស្រុង ហើយអ្នកក៏អាចចូលកាន់តែជ្រៅផងដែរទៅក្នុងបទពិសោធជាក់ស្ដែង ព្រមទាំងទទួលបានកិច្ចការរបស់ព្រះវិញ្ញាណបរិសុទ្ធកាន់តែច្រើនផងដែរ។ នៅពេលដែលអ្នកអនុវត្តការមានទំនាក់ទំនងជាប្រក្រតីជាមួយព្រះជាម្ចាស់ ភាគច្រើន ភាពជោគជ័យនឹងត្រូវបានសម្រេចដោយការបោះបង់ចោលសាច់ឈាម និងតាមរយៈការសហការដ៏ពិតជាមួយព្រះជាម្ចាស់។ អ្នកគួរតែយល់ថា «បើគ្មានចិត្តប្រកបដោយការសហការទេ វាពិបាកក្នុងការទទួលបានកិច្ចការរបស់ព្រះជាម្ចាស់ណាស់។ ប្រសិនបើសាច់ឈាមមិនទទួលការរងទុក្ខទេ នោះនឹងគ្មានព្រះពរពីព្រះជាម្ចាស់ឡើយ។ ប្រសិនបើវិញ្ញាណមិនតស៊ូទេ នោះសាតាំងនឹងមិនត្រូវបានធ្វើឱ្យអាម៉ាស់ឡើយ»។ ប្រសិនបើអ្នកអនុវត្តគោលការណ៍ទាំងនេះ ហើយយល់អំពីពួកវាយ៉ាងលម្អិត នោះការយល់ឃើញនៃជំនឿរបស់អ្នកលើព្រះជាម្ចាស់ នឹងត្រូវបានកែតម្រូវ។ នៅក្នុងការអនុវត្តរបស់អ្នករាល់គ្នានាពេលបច្ចុប្បន្ន អ្នកត្រូវតែបដិសេធគំនិតនៃ «ការស្វែងរកនំប៉័ងដើម្បីបំពេញការអត់ឃ្លាន»។ អ្នកត្រូវតែបដិសេធគំនិតនៃ «គ្រប់យ៉ាងត្រូវបានបំពេញដោយព្រះវិញ្ញាណបរិសុទ្ធ ហើយមនុស្សមិនអាចអន្តរាគមន៍ឡើយ»។ គ្រប់គ្នាដែលនិយាយដូច្នោះ គិតថា «មនុស្សអាចធ្វើអ្វីគ្រប់យ៉ាងដែលពួកគេចង់ធ្វើ ហើយនៅពេលដែលពេលវេលាមកដល់ នោះព្រះវិញ្ញាណបរិសុទ្ធនឹងធ្វើកិច្ចការរបស់ទ្រង់។ មនុស្សមិនចាំបាច់ឃាត់ឃាំងសាច់ឈាម ឬសហការអ្វីឡើយ។ អ្វីដែលសំខាន់បំផុតនោះគឺថា ពួកគេត្រូវបានព្រះវិញ្ញាណបរិសុទ្ធបណ្ដាលចិត្ត»។ ការយល់ឃើញទាំងនេះ គឺមិនសមហេតុផលទាំងអស់។ ស្ថិតក្រោមស្ថានភាពបែបនេះ ព្រះវិញ្ញាណបរិសុទ្ធមិនអាចធ្វើកិច្ចការបានឡើយ។ គឺការយល់ឃើញប្រភេទនេះ ដែលរាំងស្ទះយ៉ាងខ្លាំងចំពោះកិច្ចការនៃព្រះវិញ្ញាណបរិសុទ្ធ។ ជារឿយៗ កិច្ចការនៃព្រះវិញ្ញាណបរិសុទ្ធ ត្រូវទទួលបានតាមរយៈកិច្ចសហការរបស់មនុស្ស។ អ្នកដែលមិនសហការ ហើយមិនតាំងចិត្ត ប៉ុន្តែចង់សម្រេចបានការផ្លាស់ប្ដូរនៅក្នុងនិស្ស័យរបស់ពួកគេ ហើយទទួលបានកិច្ចការរបស់ព្រះវិញ្ញាណបរិសុទ្ធ និងការបំភ្លឺ ព្រមទាំងការស្រាយបំភ្លឺពីព្រះជាម្ចាស់ ពិតណាស់គឺមានគំនិតរវើរវាយ។ នេះគេហៅថា «ការបណ្ដែតបណ្ដោយខ្លួន និងការលើកលែងទោសសាតាំង»។ មនុស្សបែបនេះមិនមានទំនាក់ទំនងប្រក្រតីជាមួយព្រះជាម្ចាស់ឡើយ។ អ្នកគួរតែស្វែងរកការបើកសម្ដែង និងការបើកបង្ហាញជាច្រើននៃនិស្ស័យបែបសាតាំងនៅក្នុងខ្លួនអ្នក ហើយស្វែងរកការអនុវត្តនានាដែលអ្នកមាន ដែលផ្ទុយនឹងអ្វីដែលព្រះជាម្ចាស់តម្រូវនៅពេលនេះ។ ពេលនេះ តើអ្នកនឹងបោះបង់ចោលសាតាំងដែរឬទេ? អ្នកគួរតែទទួលយកទំនាក់ទំនងប្រក្រតីជាមួយព្រះជាម្ចាស់ ធ្វើសកម្មភាពដោយផ្អែកលើបំណងព្រះហឫទ័យរបស់ព្រះជាម្ចាស់ ហើយក្លាយជាមនុស្សថ្មីម្នាក់ជាមួយនឹងជីវិតថ្មីមួយ។ ចូរកុំរស់នៅក្នុងការប្រព្រឹត្តខុសឆ្គងកាលពីអតីតកាលឡើយ។ ចូរកុំស្ដាយក្រោយជ្រុលហួសហេតុពេក។ ត្រូវតែអាចក្រោកឈរឡើង ហើយសហការជាមួយព្រះជាម្ចាស់ ព្រមទាំងបំពេញភារកិច្ចណាដែលអ្នកត្រូវបំពេញ។ ធ្វើតាមរបៀបនេះ ទំនាក់ទំនងរបស់អ្នកជាមួយព្រះជាម្ចាស់នឹងក្លាយជាប្រក្រតី។

ប្រសិនបើបន្ទាប់ពីអានព្រះបន្ទូលនេះ អ្នកគ្រាន់តែអះអាងថាអ្នកទទួលព្រះបន្ទូលទាំងនេះប៉ុណ្ណោះ ប៉ុន្តែចិត្តរបស់អ្នកនៅមិនទាន់បានពាល់ចិត្តនៅឡើយ ហើយអ្នកមិនស្វះស្វែងធ្វើឱ្យទំនាក់ទំនងរបស់អ្នកជាមួយព្រះជាម្ចាស់មានសភាពប្រក្រតីទេ នោះបញ្ជាក់ថា អ្នកមិនផ្ដល់សារៈសំខាន់លើទំនាក់ទំនងរបស់អ្នកជាមួយព្រះជាម្ចាស់ឡើយ។ វាបញ្ជាក់ថា ការយល់ឃើញរបស់អ្នកនៅមិនទាន់ត្រូវបានកែតម្រូវឡើយ ដោយបំណងរបស់អ្នកនៅមិនទាន់ត្រូវបានកំណត់ដើម្បីឱ្យព្រះជាម្ចាស់ទទួលយក និងនាំយកសិរីល្អថ្វាយទ្រង់នៅឡើយ ផ្ទុយទៅវិញ បំណងរបស់អ្នកត្រូវបានកំណត់ដើម្បីអនុញ្ញាតឱ្យអំពើទុច្ចរិតរបស់សាតាំងយកឈ្នះ និងដើម្បីសម្រេចគោលដៅផ្ទាល់ខ្លួនរបស់អ្នក។ មនុស្សបែបនេះមានចេតនាខុសឆ្គង និងមានទស្សនៈមិនត្រឹមត្រូវឡើយ។ មិនថាអ្វីដែលព្រះជាម្ចាស់មានបន្ទូល ឬវិធីដែលទ្រង់មានបន្ទូលឡើយ មនុស្សបែបនេះនៅតែមិនអើពើទាល់តែសោះ ហើយមិនត្រូវបានផ្លាស់ប្ដូរសូម្បីតែបន្តិចឡើយ។ ចិត្តរបស់ពួកគេមិនកោតខ្លាច និងមិនអាម៉ាស់ឡើយ។ បុគ្គលបែបនេះ គឺជាមនុស្សភ្លើគ្មានវិញ្ញាណ។ ចូរអានព្រះសូរសៀងនីមួយៗ ហើយយកព្រះបន្ទូលនោះទៅអនុវត្ត ដរាបណាអ្នកយល់អំពីព្រះបន្ទូលទាំងនោះ។ ប្រហែលជាមានពេលដែលសាច់ឈាមរបស់អ្នកទន់ខ្សោយ ឬអ្នកមានសភាពបះបោរ ឬអ្នកទាស់ទទឹង។ មិនថាអ្នកបានប្រព្រឹត្តបែបណាកាលពីអតីតកាលឡើយ គឺវាមានលទ្ធផលតិចតួច ហើយវាមិនអាចរាំងស្ទះជីវិតរបស់អ្នកពីការមានភាពចាស់ទុំនៅពេលបច្ចុប្បន្ននេះឡើយ។ ដរាបណាអ្នកអាចមានទំនាក់ទំនងជាប្រក្រតីជាមួយព្រះជាម្ចាស់នៅពេលបច្ចុប្បន្ននេះ នោះនឹងមានសេចក្ដីសង្ឃឹម។ ប្រសិនបើមានការផ្លាស់ប្ដូរនៅក្នុងអ្នករាល់ពេលដែលអ្នកអានព្រះបន្ទូលរបស់ព្រះជាម្ចាស់ ហើយអ្នកដទៃអាចប្រាប់ថា ជីវិតរបស់អ្នកបានផ្លាស់ប្ដូរកាន់តែប្រសើរជាងមុន នោះវាបង្ហាញថា ទំនាក់ទំនងរបស់អ្នកជាមួយព្រះជាម្ចាស់នៅពេលនេះ គឺមានសភាពប្រក្រតី និងបញ្ជាក់ថា ទំនាក់ទំនងនោះត្រូវបានកែតម្រូវ។ ព្រះជាម្ចាស់មិនប្រព្រឹត្តចំពោះមនុស្សដោយផ្អែកលើអំពើរំលងរបស់ពួកគេឡើយ។ នៅពេលដែលអ្នកបានយល់ និងបានដឹង ដរាបណាអ្នកអាចឈប់បះបោរ ឬឈប់ទាស់ទទឹង នោះព្រះជាម្ចាស់នឹងនៅតែមានសេចក្ដីមេត្តាករុណាចំពោះអ្នក។ នៅពេលដែលអ្នកមានការយល់ដឹង និងតាំងចិត្តដើម្បីស្វះស្វែងឱ្យព្រះជាម្ចាស់ប្រោសឱ្យបានគ្រប់លក្ខណ៍ នោះសភាពរបស់អ្នកនៅក្នុងវត្តមានរបស់ព្រះជាម្ចាស់ នឹងក្លាយជាប្រក្រតី។ មិនថាអ្វីដែលអ្នកកំពុងធ្វើឡើយ ចូរពិចារណាដូចខាងក្រោម នៅពេលដែលអ្នកកំពុងធ្វើវា៖ តើព្រះជាម្ចាស់នឹងមានព្រះតម្រិះដូចម្ដេចនៅពេលដែលខ្ញុំធ្វើរឿងនេះ? តើវានឹងផ្ដល់ប្រយោជន៍ដល់បងប្អូនប្រុសស្រីរបស់ខ្ញុំឬទេ? តើវានឹងមានប្រយោជន៍ដល់កិច្ចការនៅក្នុងដំណាក់របស់ព្រះជាម្ចាស់ឬទេ? មិនថានៅក្នុងការអធិស្ឋាន ការប្រកបគ្នា ការនិយាយស្ដី នៅក្នុងកិច្ចការ ឬនៅក្នុងទំនាក់ទំនងជាមួយអ្នកដទៃឡើយ ចូរពិនិត្យមើលចេតនារបស់អ្នក ហើយត្រួតពិនិត្យថា តើទំនាក់ទំនងរបស់អ្នកជាមួយព្រះជាម្ចាស់មានសភាពប្រក្រតីឬអត់។ ប្រសិនបើអ្នកមិនអាចយល់ពីចេតនា និងគំនិតផ្ទាល់ខ្លួនរបស់អ្នកទេ នោះនេះមានន័យថា អ្នកខ្វះការស្គាល់ខុសស្គាល់ត្រូវ ដែលបញ្ជាក់ថា អ្នកយល់បានតិចតួចអំពីសេចក្ដីពិត។ ប្រសិនបើអ្នកអាចយល់យ៉ាងច្បាស់ អំពីគ្រប់យ៉ាងដែលព្រះជាម្ចាស់ធ្វើ និងអាចយល់អ្វីៗតាមរយៈកែវឆ្លុះនៃព្រះបន្ទូលរបស់ទ្រង់ ដោយការឈរនៅខាងទ្រង់ នោះការយល់ឃើញរបស់អ្នកនឹងត្រឹមត្រូវ។ ដូច្នេះហើយ ការបង្កើតទំនាក់ទំនងដ៏ល្អជាមួយព្រះជាម្ចាស់ គឺមានសារៈសំខាន់បំផុតចំពោះអ្នកដែលជឿលើព្រះជាម្ចាស់។ គ្រប់គ្នាគួរតែចាត់ទុកការបង្កើតទំនាក់ទំនងជាមួយព្រះជាម្ចាស់ ជាកិច្ចការដ៏មានសារៈសំខាន់បំផុត និងជាព្រិត្តិការណ៍ដ៏ធំបំផុតនៅក្នុងជីវិតរបស់ពួកគេ។ គ្រប់យ៉ាងដែលអ្នកធ្វើ គឺត្រូវបានវាស់ស្ទង់តាមរយៈថាតើអ្នកមានទំនាក់ទំនងជាប្រក្រតីជាមួយព្រះជាម្ចាស់ឬអត់។ ប្រសិនបើទំនាក់ទំនងរបស់អ្នកជាមួយព្រះជាម្ចាស់មានសភាពប្រក្រតី ហើយចេតនារបស់អ្នកមានសភាពត្រឹមត្រូវ នោះចូរធ្វើសកម្មភាពចុះ។ ដើម្បីរក្សាទំនាក់ទំនងជាប្រក្រតីជាមួយព្រះជាម្ចាស់ អ្នកមិនត្រូវខ្លាចការទទួលរងទុក្ខដោយការបាត់បង់ផលប្រយោជន៍ផ្ទាល់ខ្លួនរបស់អ្នកឡើយ។ អ្នកមិនអាចអនុញ្ញាតឱ្យសាតាំងមានជ័យជម្នះ អ្នកមិនអាចអនុញ្ញាតឱ្យសាតាំងកាន់កាប់អ្នក ហើយអ្នកមិនអាចឱ្យសាតាំងធ្វើឱ្យអ្នកក្លាយជាមនុស្សឡប់ឡើយ។ ការមានចេតនាបែបនេះ គឺជាសញ្ញាបញ្ជាក់ថា ទំនាក់ទំនងរបស់អ្នកជាមួយព្រះជាម្ចាស់មានសភាពប្រក្រតី ដោយមិនមែនដើម្បីប្រយោជន៍សាច់ឈាមឡើយ ផ្ទុយទៅវិញ គឺដើម្បីសន្ដិភាពនៃវិញ្ញាណ ដើម្បីទទួលបានកិច្ចការនៃព្រះវិញ្ញាណបរិសុទ្ធ និងដើម្បីបំពេញបំណងព្រះហឫទ័យរបស់ព្រះជាម្ចាស់។ ដើម្បីចូលទៅក្នុងសភាពដ៏ត្រឹមត្រូវ អ្នកត្រូវតែបង្កើតទំនាក់ទំនងដ៏ល្អជាមួយព្រះជាម្ចាស់ ហើយកែតម្រូវការយល់ឃើញនៃជំនឿរបស់អ្នកលើព្រះជាម្ចាស់។ ការនេះគឺដើម្បីឱ្យព្រះជាម្ចាស់អាចទទួលយកអ្នក និងដើម្បីឱ្យទ្រង់អាចបើកបង្ហាញផលផ្លែនៃព្រះបន្ទូលរបស់ទ្រង់នៅក្នុងអ្នក ព្រមទាំងបំភ្លឺនិងស្រាយបំភ្លឺអ្នកកាន់តែច្រើនជាងមុន។ នៅក្នុងវិធីនេះ អ្នកនឹងបានចូលទៅក្នុងវិធីដ៏ត្រឹមត្រូវ។ ចូរបន្តហូប និងផឹកព្រះបន្ទូលរបស់ព្រះជាម្ចាស់នាពេលបច្ចុប្បន្ននេះ ចូរចូលទៅក្នុងវិធីនៃការធ្វើកិច្ចការបច្ចុប្បន្នរបស់ព្រះវិញ្ញាណបរិសុទ្ធ ចូរធ្វើសកម្មភាពដោយផ្អែកលើការទាមទារនាពេលបច្ចុប្បន្នរបស់ព្រះជាម្ចាស់ ចូរកុំសង្កេតមើលអំពីវិធីសាស្រ្ដនៃការអនុវត្តដែលហួសសម័យ ចូរកុំតោងជាប់នឹងវិធីធ្វើអ្វីៗដែលចាស់គំរិល និងចូលទៅក្នុងវិធីធ្វើកិច្ចការនៃពេលបច្ចុប្បន្នឱ្យបានឆាប់តាមតែអាចធ្វើទៅបាន។ ដូច្នេះ ទំនាក់ទំនងរបស់អ្នកជាមួយព្រះជាម្ចាស់ នឹងក្លាយជាប្រក្រតីទាំងស្រុង ហើយអ្នកនឹងបានចាប់ផ្ដើមនៅលើផ្លូវដ៏ត្រឹមត្រូវនៃជំនឿលើព្រះជាម្ចាស់។


ចូរយកចិត្តទុកដាក់បន្ថែមលើតថភាព

មនុស្សគ្រប់រូបអាចក្លាយជាមនុស្សដែលត្រូវបានព្រះជាម្ចាស់ប្រោសឱ្យគ្រប់លក្ខណ៍ ដូច្នេះហើយ គ្រប់គ្នាគួរតែយល់ថា ការបម្រើព្រះបែបណាសមស្របបំផុតនឹងព្រះហឫទ័យទ្រង់។ មនុស្សភាគច្រើនមិនដឹងថា ការជឿព្រះមានន័យដូចម្តេច ហើយក៏មិនយល់ពីមូលហេតុដែលពួកគេគួរតែជឿទ្រង់ដែរ មានន័យថា មនុស្សភាគច្រើនពុំបានយល់ពីកិច្ចការ ឬបំណងព្រះហឫទ័យនៃផែនការគ្រប់គ្រងរបស់ទ្រង់នោះទេ។ បច្ចុប្បន្ន មនុស្សភាគច្រើននៅតែគិតថា ការជឿព្រះជាម្ចាស់ គឺជាការឡើងទៅកាន់ស្ថានសួគ៌ ហើយព្រលឹងរបស់ពួកគេនឹងត្រូវបានសង្គ្រោះ។ ពួកគេពុំដឹងអំពីសារៈសំខាន់ពិតនៃការជឿលើព្រះទាល់តែសោះ ហើយជាងនេះទៅទៀត ពួកគេពុំយល់អ្វីសោះជាកិច្ចការសំខាន់បំផុត នៅក្នុងផែនការគ្រប់គ្រងរបស់ព្រះជាម្ចាស់នោះទេ។ មនុស្សពុំមានការចាប់អារម្មណ៍ចំពោះកិច្ចការរបស់ព្រះជាម្ចាស់ ហើយពួកគេក៏ពុំបានគិតដល់បំណង និងផែនការគ្រប់គ្រងរបស់ទ្រង់ ដោយសារហេតុផលផ្សេងៗរបស់ពួកគេ។ ក្នុងនាមជាមនុស្សម្នាក់ដែលកំពុងបម្រើព្រះជាម្ចាស់ គ្រប់គ្នាគួរតែដឹងពីបំណងទាំងមូលនៃផែនការគ្រប់គ្រងរបស់ទ្រង់ ដែលទ្រង់មានតាំងពីយូរលង់ណាស់មកហើយ គ្រប់គ្នាគួរតែដឹងពីមូលហេតុដែលទ្រង់ជ្រើសរើសមនុស្សមួយក្រុមនេះ គ្រប់គ្នាគួរតែដឹងពីបំណង និងអត្ថន័យដែលទ្រង់ជ្រើសរើសពួកគេ ហើយគ្រប់គ្នាគួរតែដឹងថា តើទ្រង់ចង់បានអ្វីពីមនុស្សមួយក្រុមនេះ។ សម្រាប់ព្រះជាម្ចាស់ ដើម្បីលើកក្រុមមនុស្សសាមញ្ញនេះឡើង នៅក្នុងអាណាចក្រនាគដ៏ធំមានសម្បុរក្រហម និងដើម្បីបន្តកិច្ចការរហូតដល់បច្ចុប្បន្ន គឺទ្រង់ព្យាយាមកែឱ្យពួកគេបានគ្រប់លក្ខណ៍ គ្រប់មធ្យោបាយ ទ្រង់មានបន្ទូលរាប់មិនអស់ ទ្រង់ធ្វើកិច្ចការជាច្រើន ហើយទ្រង់ចាត់អ្នកបម្រើជាច្រើននាក់ឱ្យទៅផងដែរ។ សម្រាប់ព្រះជាម្ចាស់ ការទទួលបានជោគជ័យក្នុងកិច្ចការដ៏អស្ចារ្យបែបនេះ គឺបញ្ជាក់ពីសារៈសំខាន់នៃព័ន្ធកិច្ចរបស់ទ្រង់។ នៅពេលនេះ អ្នកពុំអាចស្ងើចសរសើរព័ន្ធកិច្ចនេះបានទេ។ ដូច្នេះអ្នកមិនត្រូវគិតថា ព័ន្ធកិច្ចដែលព្រះបានធ្វើចំពោះអ្នក ក៏គ្មានមានសារៈសំខាន់នោះដែរ ព្រោះវាមិនមែនជារឿងតូចតាចនោះទេ។ សូម្បីតែអ្វីដែលទ្រង់បានបង្ហាញអ្នកសព្វថ្ងៃ ក៏វាគ្រប់គ្រាន់សម្រាប់ឱ្យអ្នកព្យាយាមស្វែងយល់រួចទៅហើយ។ លុះត្រាតែអ្នកយល់យ៉ាងច្បាស់ និងពិតប្រាកដ ទើបអ្នកមានបទពិសោធកាន់តែជ្រៅជ្រះ ហើយជីវិតរបស់អ្នករីកចម្រើន។ បច្ចុប្បន្នមនុស្សយល់ និងធ្វើបានតិចតួចបំផុត ពួកគេពុំអាចបំពេញបំណងព្រះហឫទ័យរបស់ព្រះជាម្ចាស់ឱ្យគ្រប់ជ្រុងជ្រោយនោះទេ។ នេះគឺជាចំណុចខ្សោយ និងជាបរាជ័យរបស់មនុស្ស ក្នុងការបំពេញភារកិច្ចរបស់ខ្លួន ដូច្នេះហើយ ពួកគេពុំអាចសម្រេចបានលទ្ធផលដែលជាទីពេញចិត្តនោះទេ។ ព្រះវិញ្ញាណបរិសុទ្ធពុំមានវិធីធ្វើការជាមួយមនុស្សជាច្រើន ដោយសារតែពួកគេយល់បានតិចតួចពីព័ន្ធកិច្ចរបស់ព្រះជាម្ចាស់ ហើយនៅពេលដែលពួកគេធ្វើកិច្ចការរបស់ព្រះជាម្ចាស់ ពួកគេមិនព្រមចាត់ទុកកិច្ចការរបស់ព្រះជាម្ចាស់ ជាកិច្ចការដ៏មានតម្លៃដែរ។ ពួកគេធ្វើតាមតែអារម្មណ៍ និងធ្វើឱ្យតែរួចពីដៃ ធ្វើតាមតែអ្នកដទៃ ឬគ្រាន់តែធ្វើឱ្យមនុស្សឃើញប៉ុណ្ណោះ។ បច្ចុប្បន្ន មនុស្សម្នាក់ៗដែលកំពុងបម្រើព្រះជាម្ចាស់ គួរតែគិតឡើងវិញពីសកម្មភាព និងទង្វើរបស់ពួកគេថា តើពួកគេបានធ្វើអ្វីៗគ្រប់យ៉ាងដែលពួកគេអាចធ្វើបាន និងបានប្រឹងប្រែងអស់លទ្ធភាពហើយឬនៅ។ មនុស្សបរាជ័យទាំងស្រុងក្នុងការបំពេញភារកិច្ចរបស់ពួកគេ មិនមែនមានន័យថា ព្រះវិញ្ញាណបរិសុទ្ធមិនធ្វើការនោះទេ ប៉ុន្តែដោយសារមនុស្សមិនធ្វើការងាររបស់ខ្លួន ទើបធ្វើឱ្យព្រះវិញ្ញាណបរិសុទ្ធមិនអាចធ្វើការបាន។ ព្រះជាម្ចាស់គ្មានអ្វីត្រូវមានបន្ទូលទៀតទេ គឺមនុស្សទេតើដែលមិនរក្សាព្រះបន្ទូលទ្រង់សោះ ពួកគេនៅឆ្ងាយពីទ្រង់ណាស់ ហើយពួកគេមិនអាចនៅជិតទ្រង់គ្រប់ជំហាន និងមិនអាចដើរឱ្យជិតតាមជំហានរបស់កូនចៀមបានដែរ។ ពួកគេមិនបានប្រកាន់ខ្ជាប់នូវអ្វីដែលពួកគេគួរប្រកាន់ខ្ជាប់នោះទេ ពួកគេមិនបានអនុវត្តនូវអ្វីដែលពួកគេគួរអនុវត្តនោះទេ ពួកគេមិនបានអធិស្ថានសុំនូវអ្វីដែលពួកគេគួរតែអធិស្ថានសុំនោះទេ ពួកគេមិនបានរក្សាទុកនូវអ្វីដែលពួកគេគួរក្សាទុកនោះទេ។ ពួកគេមិនទាន់បានធ្វើរឿងទាំងនេះទេ។ ដូច្នេះហើយ ការនិយាយពីការចូលរួមពិសាអាហារលើកនេះ គឺទទេសូន្យ វាគ្មានន័យពិតទេ ហើយវាគ្រាន់តែជាការស្រមើស្រមៃប៉ុណ្ណោះ។ បើយើងមើលតាមស្ថានភាពបច្ចុប្បន្ន យើងអាចនិយាយបានថា មនុស្សមិនបានបំពេញភារកិច្ចរបស់ពួកគេទាល់តែសោះ។ គ្រប់យ៉ាងគឺពឹងលើព្រះជាម្ចាស់ទាំងអស់ ទាំងការធ្វើ និងការនិយាយ។ តួនាទីរបស់មនុស្សមានតិចតួចបំផុត មនុស្សជាសំរាមឥតប្រយោជន៍ ដែលពុំអាចធ្វើការជាមួយព្រះជាម្ចាស់បាន។ ព្រះជាម្ចាស់បានមានព្រះបន្ទូលរាប់រយ រាប់ពាន់ដង ប៉ុន្តែមនុស្សមិនបានយកព្រះបន្ទូលរបស់ព្រះទៅអនុវត្តនោះទេ ទាំងការបោះបង់សាច់ឈាម ការលះបង់សញ្ញាណ ការស្តាប់បង្គាប់ព្រះជាម្ចាស់គ្រប់យ៉ាង ខណៈដែលខ្លួនកំពុងអភិវឌ្ឍន៍ការគិត និងចំណេះដឹង ការមិនយកនរណាម្នាក់ដាក់ក្នុងចិត្ត ការផាត់ចោលព្រះក្លែងក្លាយចេញពីចិត្តរបស់ពួកគេ ការប្រឆាំងទាស់នឹងបំណងខុសឆ្គងរបស់ខ្លួន ការមិនធ្វើតាមអារម្មណ៍ ការធ្វើអ្វីដែលយុត្តិធម៌ និងមិនលម្អៀង ការគិតគូរដល់ផលប្រយោជន៍របស់ព្រះជាម្ចាស់ និងឥទ្ធិពលនៃការនិយាយរបស់ខ្លួនឱ្យប្រសើរជាងមុន ពេលនិយាយទៅកាន់អ្នកដទៃ ការធ្វើរឿងដែលផ្តល់ផលប្រយោជន៍ដល់កិច្ចការរបស់ព្រះឱ្យបានច្រើនជាងមុន ការចងចាំជានិច្ចរាល់ទង្វើដែលពួកគេធ្វើ គឺដើម្បីបម្រើផលប្រយោជន៍ដល់ដំណាក់របស់ព្រះជាម្ចាស់ ការមិនអនុញ្ញាតឱ្យអារម្មណ៍មកគ្រប់គ្រងឥរិយាបងរបស់ខ្លួន ការលះបង់នូវអ្វីដែលអាចបំពេញចិត្តសាច់ឈាមរបស់ខ្លួន ការផាត់ចោលសញ្ញាណចាស់ៗរបស់ខ្លួនដែលអាត្មានិយមជាដើម។ ពួកគេប្រាកដជាយល់ខ្លះៗពីតម្រូវការខាងលើ ដែលព្រះជាម្ចាស់មានចំពោះពួកគេ ប៉ុន្តែគ្រាន់តែពួកគេមិនចង់អនុវត្ត។ តើព្រះជាម្ចាស់អាចធ្វើអ្វីទៀតបាន ហើយតើទ្រង់អាចពាល់ចិត្តពួកគេបានដោយវិធីណាទៀត? តើកូននៃសេចក្ដីបះបោរនៅក្នុងព្រះនេត្រព្រះជាម្ចាស់ ហ៊ានចាប់យកព្រះបន្ទូលរបស់ទ្រង់ ហើយអរគុណព្រះបន្ទូលនោះដោយវិធីណា? តើពួកគេបរិភោគព្រះស្ងោយរបស់ព្រះជាម្ចាស់ដោយវិធីណា? តើសម្បជញ្ញៈរបស់មនុស្សនៅឯណា? ពួកគេមិនបានបំពេញភារកិច្ចតិចតួចបំផុតដែលពួកគេគួរបំពេញ គឺមិនបានធ្វើអ្វីឱ្យអស់លទ្ធភាពរបស់ពួកគេនោះទេ។ ពួកគេកំពុងតែរស់នៅក្នុងក្ដីស្រមៃដ៏ហួសហេតុមែនទេ? ប្រសិនបើគ្មានការអនុវត្តទេ ក៏មិនអាចនិយាយអំពីការពិតបានដែរ។ នេះជារឿងពិត ដែលច្បាស់ដូចថ្ងៃអ៊ីចឹង!

អ្នកគួរតែរៀនមេរៀនដែលពិតជាងនេះ។ មិនចាំបាច់មកនិយាយពាក្យដែលមានន័យជ្រៅ ពាក្យដែលពិបាកយល់ ដើម្បីឱ្យមនុស្សសរសើរនោះទេ។ នៅពេលដែលនិយាយអំពីចំណេះដឹង មនុស្សសម័យក្រោយចេះជាងមនុស្សសម័យមុន ប៉ុន្តែពួកគេនៅតែគ្មានផ្លូវអនុវត្តនោះទេ។ តើមានមនុស្សប៉ុន្មាននាក់ដែលបានយល់អំពីគោលការណ៍នៃការអនុវត្ត? តើមានមនុស្សប៉ុន្មាននាក់បានរៀនមេរៀនជាក់ស្តែង? តើនរណាខ្លះអាចប្រកបគ្នាជជែកពីការពិត? ការដែលចេះនិយាយពីចំណេះដឹងនៃព្រះបន្ទូលរបស់ព្រះ ពុំមានន័យថា អ្នកទទួលបានកេរ្តិ៍ឈ្មោះពិតប្រាកដនោះទេ វាគ្រាន់តែបង្ហាញថា អ្នកកើតមកឆ្លាត និងមានអំណោយទានប៉ុណ្ណោះ។ ប្រសិនបើអ្នកមិនអាចបង្ហាញផ្លូវបានទេ នោះលទ្ធផលគឺសូន្យ ហើយអ្នកនឹងក្លាយជាសំរាមឥតប្រយោជន៍! តើកំពុងតែធ្វើពុតជាមិនអាចនិយាយអ្វីសោះ ទាក់ទងវិធីសាស្ត្រអនុវត្តជាក់ស្ដែងមែនទេ? តើអ្នកកំពុងក្លែងជាមិនអាចផ្ដល់បទពិសោធជាក់ស្ដែងដល់អ្នកដទៃ ដូចជាផ្ដល់មេរៀនដែលគេអាចរៀនពីអ្នក ឬផ្ដល់ជាលំនាំឱ្យគេអាចអនុវត្តតាមបានមែនទេ? តើអ្នកពុំមែនជាមនុស្សក្លែងក្លាយមែនទេ? តើអ្នកមានគុណតម្លៃអ្វីខ្លះ? មនុស្សប្រភេទនេះ គ្រាន់តែអាចជាផ្នែកមួយនៃ «អ្នកបង្កើតទ្រឹស្តីសង្គមនិយម» តែមិនមែនជា «អ្នករួមចំណែកការនាំមកនូវលទ្ធិសង្គមនិយម» នោះទេ។ គ្មានតថភាព គឺគ្មានសេចក្តីពិត។ គ្មានតថភាព គឺគ្មានប្រយោជន៍។ គ្មានតថភាព គឺដូចដូចជាសាកសពចេះដើរ។ គ្មានតថភាព គឺដូចជា «អ្នកគិតពីលទ្ធិម៉ាក្សលេនីន» ដែលគ្មានគុណតម្លៃគោល។ ខ្ញុំជំរុញឱ្យអ្នករាល់គ្នាឈប់និយាយពីទ្រឹស្តី ហើយនិយាយអ្វីដែលពិត អ្វីដែលប្រាកដ និងអាចប៉ះពាល់បាន សិក្សាពី «សិល្បៈបែបទំនើប» ខ្លះៗ និយាយអ្វីដែលពិត ចូលរួមចំណែកនូវអ្វីដែលជាក់ស្តែង និងត្រូវមានស្មារតីតាំងចិត្តខ្ពស់។ ពេលអ្នកនិយាយ ត្រូវប្រឈមនឹងការពិត។ មិនត្រូវបណ្តោយខ្លួនឱ្យនិយាយសម្ដីមិនពិតនិងបំផ្លើស ដើម្បីធ្វើឱ្យអ្នកដទៃសប្បាយ ឬសរសើរនិងចាប់អារម្មណ៍លើអ្នកនោះទេ។ ធ្វើបែបនេះមានតម្លៃត្រង់ណាទៅ? តើការចង់ឱ្យមនុស្សប្រព្រឹត្តដាក់អ្នកដោយការគួរសម មានប្រយោជន៍អ្វី? ត្រូវមាន «សិល្បៈ» ខ្លះនៅក្នុងការនិយាយស្ដីរបស់អ្នក ត្រូវមានភាពត្រឹមត្រូវខ្លះក្នុងកិរិយាប្រព្រឹត្តរបស់អ្នក ត្រូវមានហេតុផលខ្លះក្នុងការដោះស្រាយរឿងអ្វីមួយ ក្នុងការនិយាយស្ដីរបស់អ្នកត្រូវមានភាពជាក់ស្ដែងឱ្យបានច្រើន ចូរគិតអំពីការនាំប្រយោជន៍ដល់ដំណាក់របស់ព្រះជាម្ចាស់ក្នុងគ្រប់ទង្វើរបស់អ្នក ចូរស្តាប់តាមសម្បជញ្ញៈរបស់អ្នកនៅពេលដែលអ្នកមានអារម្មណ៍ក្ដុកក្ដួល មិនត្រូវយកសេចក្តីស្អប់ទៅតបសងនឹងទង្វើល្អ ក៏មិនត្រូវរមិលគុណសេចក្ដីសប្បុរស ហើយមិនត្រូវធ្វើខ្លួនជាមនុស្សលាក់ពុតឡើយ ក្រែងលោអ្នកក្លាយទៅជាឥទ្ធិពលមិនល្អ។ នៅពេលដែលអ្នកហូប និងផឹកព្រះបន្ទូលរបស់ព្រះ ចូរអ្នកផ្សារភ្ជាប់ព្រះបន្ទូលទាំងនោះឱ្យរឹតតែកៀកទៅនឹងតថភាពពិត ហើយនៅពេលដែលអ្នកប្រកបគ្នា ចូរអ្នកនិយាយអ្វីដែលពិតឱ្យបានច្រើនជាងនេះ។ ចូរកុំធ្វើឫកធំ ព្រោះចរិតបែបនេះនឹងមិនធ្វើឱ្យព្រះសព្វព្រះហឫទ័យឡើយ។ នៅក្នុងការប្រាស្រ័យទាក់ទងជាមួយអ្នកដទៃ ចូរមានភាពអត់ឱនឱ្យច្រើនជាងនេះ ផ្តល់ផលប្រយោជន៍ជាងនេះ សប្បុរសជាងនេះ ហើយរៀនពី «ទឹកចិត្តរបស់នាយករដ្ឋមន្ត្រី»។[ក] នៅពេលដែលអ្នកមានគំនិតអាក្រក់ ចូរអនុវត្តការបោះបង់សាច់ឈាមឱ្យកាន់តែច្រើន។ នៅពេលដែលអ្នកធ្វើការ ចូរនិយាយពីផ្លូវពិតឱ្យកាន់តែច្រើន ហើយមិនត្រូវក្រអឺតក្រទមពេកនោះទេ ពុំនោះទេ មនុស្សនឹងមិនអាចទទួលយកអ្វីដែលអ្នកនិយាយបាននោះទេ។ រីករាយតិច ប៉ុន្តែចែករំលែកច្រើន ចូរបង្ហាញពីស្មារតីតាំងចិត្តដែលមិនអាត្មានិយមរបស់អ្នក។ ចូរគិតពីបំណងព្រះហឫទ័យរបស់ព្រះជាម្ចាស់ឱ្យច្រើនជាងមុន ចូរស្តាប់សម្បជញ្ញៈរបស់អ្នកឱ្យច្រើនជាងមុន ចូរប្រុងប្រយ័ត្នខ្ពស់ជាងមុន និងមិនត្រូវភ្លេចពីវិធីដែលព្រះជាម្ចាស់មានបន្ទូលទៅកាន់អ្នក ជារៀងរាល់ថ្ងៃយ៉ាងអត់ធ្មត់ និងអស់ពីព្រះហឫទ័យនោះទេ។ ចូរអាន «កំណត់ហេតុព្រឹត្តិការណ៍» ឱ្យកាន់តែញឹកញាប់។ ចូរអធិស្ឋាន និងប្រកបគ្នាឱ្យកាន់តែញឹកញាប់ជាងមុន។ ឈប់ច្របូកច្របល់តទៅទៀត ហើយបង្ហាញហេតុផលខ្លះៗ និងទទួលយកគំនិតខ្លះៗ។ នៅពេលដៃដែលពេញទៅដោយអំពើបាបរបស់អ្នកឈោងចាប់អ្វីមួយ ចូរទាញវាមកវិញ កុំឱ្យវាឈោងទៅឆ្ងាយពេក។ ការធ្វើបែបនេះគ្មានប្រយោជន៍នោះទេ មានតែបណ្តាសាពីព្រះប៉ុណ្ណោះ ដូច្នេះចូរប្រុងប្រយ័ត្ន។ ចូរឱ្យចិត្តរបស់អ្នកអាណិតអាសូរចំពោះអ្នកដទៃ ហើយមិនត្រូវប្រើអាវុធដើម្បីដោះស្រាយបញ្ហានោះទេ។ ចូរប្រកបគ្នាដើម្បីពិភាក្សាអំពីចំណេះដឹងនៃសេចក្តីពិតឱ្យបានញឹកញាប់ ហើយនិយាយអំពីជីវិតឱ្យបានច្រើន ទាំងរក្សាចិត្តជួយអ្នកដទៃ។ ចូរធ្វើឱ្យបានច្រើនជាងនិយាយ។ ចូរអនុវត្តឱ្យបានច្រើនជាងការស្រាវជ្រាវ និងការវិភាគ។ ចូរឱ្យព្រះវិញ្ញាណបរិសុទ្ធពាល់ចិត្តរបស់អ្នកឱ្យបានច្រើនជាងនេះ ហើយផ្តល់ឱកាសឱ្យព្រះជាម្ចាស់ប្រោសអ្នកឱ្យបានគ្រប់លក្ខណ៍ច្រើនជាងមុន។ ចូរផាត់ចោលលក្ខណៈជាមនុស្សឱ្យបានច្រើនជាងមុន ព្រោះថា អ្នកនៅមានវិធីធ្វើការរបស់មនុស្សច្រើនណាស់ ហើយអាកប្បកិរិយា និងវិធីរាក់កំផែលរបស់អ្នកនៅតែគួរឱ្យស្អប់ចំពោះអ្នកដទៃ៖ ចូរផាត់ចោលទង្វើបែបនេះ ឱ្យបានច្រើនជាងនេះ។ ស្ថានភាពចិត្តសាស្ត្ររបស់អ្នកគួរឱ្យស្អប់ខ្ពើមនៅឡើយ ចូរចំណាយពេលឱ្យបានច្រើនជាងនេះ ដើម្បីកែតម្រូវវា។ អ្នកនៅផ្តល់សារៈសំខាន់ដល់អ្នកដទៃច្រើនហួសហេតុនៅឡើយ ដូច្នេះ ចូរផ្តល់សារៈសំខាន់ដល់ព្រះជាម្ចាស់ឱ្យច្រើនជាងនេះ ហើយមិនត្រូវគ្មានហេតុផលនោះទេ។ «ព្រះវិហារ» គឺជាកម្មសិទ្ធិរបស់ព្រះជាម្ចាស់ជានិច្ច ហើយមិនត្រូវឱ្យមនុស្សមកកាន់កាប់នោះទេ។ សរុបមក ចូរផ្តោតការយកចិត្តទុកដាក់លើភាពសុចរិតឱ្យបានច្រើនជាងមនោសញ្ចេតនា។ វិធីដែលល្អបំផុត គឺផាត់ចោលសាច់ឈាមចោល។ ចូរនិយាយអំពីតថភាពឱ្យច្រើនជាងចំណេះដឹង វិធីដែលល្អបំផុតនោះ គឺបិទមាត់ ហើយមិននិយាយអ្វីទាំងអស់។ ចូរនិយាយអំពីផ្លូវនៃការអនុវត្តឱ្យបានច្រើនជាងអំណួតដែលគ្មានន័យ។ ចាប់ផ្តើមអនុវត្តនៅពេលនេះ គឺជារឿងដែលល្អបំផុត។

ការទាមទារដែលព្រះចង់បានពីមនុស្សគឺ មិនមែនសុទ្ធតែខ្ពស់ទាំងអស់នោះទេ។ ដរាបណាមនុស្សអនុវត្តដោយឧស្សាហ៍ព្យាយាម និងស្មោះត្រង់ នោះពួកគេនឹងទទួលបាន «និទ្ទេសជាប់»។ ការនិយាយសេចក្តីពិត ការទទួលបានការយល់ដឹង ចំណេះដឹង និងការឈ្វេងយល់ពីសេចក្តីពិត គឺមានភាពស្មុគស្មាញជាងការអនុវត្តសេចក្តីពិត។ ដំបូង ចូរអនុវត្តឱ្យបានច្រើនតាមតែអ្នកយល់ និងអនុវត្តនូវអ្វីដែលអ្នកបានយល់។ ធ្វើបែបនេះ បន្ដិចម្ដងៗ អ្នកនឹងអាចទទួលបានចំណេះដឹងដ៏ពិត និងការឈ្វេងយល់ពីសេចក្តីពិត។ ទាំងនេះគឺជាជំហាន និងមធ្យោបាយដែលព្រះវិញ្ញាណបរិសុទ្ធធ្វើការ។ ប្រសិនបើអ្នកមិនអនុវត្តការស្ដាប់បង្គាប់បែបនេះទេ នោះអ្នកនឹងមិនសម្រេចបានអ្វីឡើយ។ ប្រសិនបើអ្នកតែងតែធ្វើតាមចិត្តរបស់អ្នក ហើយមិនអនុវត្តការស្ដាប់បង្គាប់ទេ តើព្រះវិញ្ញាណបរិសុទ្ធនឹងធ្វើការនៅក្នុងអ្នកដែរឬទេ? តើព្រះវិញ្ញាណបរិសុទ្ធធ្វើការតាមអ្វីដែលអ្នកចង់បានឬ? ឬក៏ទ្រង់ធ្វើការស្របតាមអ្វីដែលអ្នកខ្វះ និងដោយឈរលើមូលដ្ឋាននៃព្រះបន្ទូលរបស់ព្រះជាម្ចាស់? ប្រសិនបើអ្នកមិនទាន់ច្បាស់អំពីចំណុចនេះទេ អ្នកនឹងមិនអាចចូលទៅក្នុងតថភាពនៃសេចក្តីពិតបានឡើយ។ ហេតុអ្វីបានជាមនុស្សភាគច្រើន ព្យាយាមអានព្រះបន្ទូលរបស់ព្រះយ៉ាងច្រើន ប៉ុន្តែបន្ទាប់ពីនោះមក ពួកគេមានតែចំណេះដឹង ហើយមិនអាចនិយាយអ្វីអំពីផ្លូវពិតបាន? តើអ្នកគិតថា មានចំណេះដឹង ស្មើនឹងមានសេចក្តីពិតឬទេ? តើនោះមិនមែនជាទស្សនៈយល់ច្រឡំទេឬ? អ្នកអាចនិយាយអំពីចំណេះដឹងបានច្រើន ដូចគ្រាប់ខ្សាច់នៅឆ្នេរសមុទ្រ ប៉ុន្តែគ្មានពាក្យសម្តីណាមួយដែលមានផ្លូវពិតនោះទេ។ តើអ្នកមិនមែនកំពុងតែព្យាយាមពង្វក់មនុស្ស ដោយវិធីនេះមែនទេ? តើអ្នកមិនមែនកំពុងតែអួតអាង ដោយគ្មានមូលដ្ឋានច្បាស់លាស់មែនទេ? ទង្វើបែបនេះ មានគ្រោះថ្នាក់ចំពោះអ្នកដទៃ! ទ្រឹស្តីកាន់តែខ្ពស់ ហើយកាន់តែគ្មានការពិត នោះការយកមនុស្សចូលក្នុងតថភាព កាន់តែមិនអាចទៅរួច ទ្រឹស្តីកាន់តែខ្ពស់ នោះវានឹងធ្វើឱ្យអ្នកកាន់តែប្រឆាំង ហើយទាស់ទទឹងនឹងព្រះ។ ចូរកុំការពារទ្រឹស្ដីខាងវិញ្ញាណជ្រុលពេក វាគ្មានប្រយោជន៍ឡើយ! អ្នកខ្លះបាននិយាយអំពីទ្រឹស្ដីខាងវិញ្ញាណជាច្រើនទសវត្សរ៍ ហើយពួកគេបានក្លាយជាគ្រូធំខាងវិញ្ញាណ ប៉ុន្តែនៅទីបំផុត ពួកគេនៅតែបរាជ័យក្នុងការចូលទៅក្នុងតថភាពនៃសេចក្តីពិតដដែល។ ដោយសារតែពួកគេមិនបានអនុវត្ត ឬដកពិសោធន៍នូវព្រះបន្ទូលរបស់ព្រះជាម្ចាស់ ពួកគេគ្មានគោលការណ៍ ឬផ្លូវអនុវត្ត។ មនុស្សបែបនេះគឺជាមនុស្សដែលគ្មានតថភាពនៃសេចក្តីពិត ដូច្នេះ តើពួកគេអាចនាំអ្នកដទៃឱ្យដើរនៅលើផ្លូវដ៏ត្រឹមត្រូវនៃសេចក្តីជំនឿលើព្រះជាម្ចាស់យ៉ាងដូចម្ដេចទៅ? ពួកគេមានតែនាំមនុស្សឱ្យវង្វេងប៉ុណ្ណោះ។ តើការនេះមិនបង្កគ្រោះថ្នាក់ដល់អ្នកដទៃ និងខ្លួនឯងទេឬ? យ៉ាងហោចណាស់ អ្នកត្រូវតែអាចដោះស្រាយបញ្ហាពិតៗដែលនៅចំពោះមុខដែរ។ គឺថាអ្នកត្រូវតែអាចអនុវត្ត និងដកពិសោធន៍ព្រះបន្ទូលរបស់ព្រះជាម្ចាស់ ព្រមទាំងយកសេចក្តីពិតទៅអនុវត្ត។ មានតែបែបនេះទេ ទើបជាការស្ដាប់បង្គាប់ព្រះជាម្ចាស់។ មានតែពេលដែលអ្នកបានចូលទៅក្នុងជីវិតទេ ទើបអ្នកមានគុណសម្បត្តិគ្រប់គ្រាន់ ដើម្បីធ្វើការថ្វាយព្រះជាម្ចាស់ ហើយមានតែពេលដែលអ្នកលះបង់សម្រាប់ព្រះជាម្ចាស់ដោយស្មោះទេ ទើបព្រះជាម្ចាស់អាចទទួលយកអ្នក។ ចូរកុំតែងតែធ្វើសេចក្តីប្រកាសធំៗ ហើយនិយាយពីទ្រឹស្ដីបែបលេងពាក្យនោះឡើយ។ វាមិនពិតទេ។ ការថ្លែងទ្រឹស្ដីខាងវិញ្ញាណក្នុងន័យជ្រៅ ដើម្បីធ្វើឱ្យមនុស្សកោតសរសើរអ្នក មិនមែនជាការធ្វើបន្ទាល់ពីព្រះជាម្ចាស់ឡើយ តែវាជាការសម្ញែងពីខ្លួនឯងវិញទេ។ ពិតណាស់ វាគ្មានប្រយោជន៍អ្វីចំពោះមនុស្ស មិនបានស្អាងពួកគេ ហើយអាចងាយស្រួលនាំពួកគេទៅថ្វាយបង្គំទ្រឹស្ដីខាងវិញ្ញាណ និងមិនផ្ដោតលើការអនុវត្តសេចក្តីពិតទេ តើនេះមិនមែននាំមនុស្សឱ្យវង្វេងទេឬ? ការបន្តធ្វើបែបនេះនឹងបង្កើតឱ្យមានទ្រឹស្តី និងច្បាប់គ្មានន័យជាច្រើនដែលនឹងរារាំង និងដាក់អន្ទាក់មនុស្ស។ វាពិតជាគួរឱ្យអាម៉ាស់ណាស់។ ដូច្នេះ ចូរនិយាយកាន់តែច្រើននូវអ្វីដែលជាការពិត និយាយកាន់តែច្រើនអំពីបញ្ហាដែលមានពិតប្រាកដ ចូរចំណាយពេលកាន់តែច្រើនស្វែងរកសេចក្តីពិត ដើម្បីដោះស្រាយបញ្ហាពិតៗ។ នេះជាអ្វីដែលសំខាន់បំផុត។ កុំពន្យារពេលក្នុងការរៀនសូត្រអនុវត្តសេចក្តីពិតឡើយ៖ ការនេះជាផ្លូវចូលទៅក្នុងភាពជាក់ស្ដែង។ ចូរកុំយកបទពិសោធ និងចំណេះដឹងរបស់អ្នកដទៃមកធ្វើជាទ្រព្យសម្បត្តិឯកជនផ្ទាល់ខ្លួនរបស់អ្នក ហើយរក្សាទុកដើម្បីឱ្យអ្នកដទៃកោតសរសើរនោះឡើយ។ អ្នកត្រូវតែមានច្រកចូលទៅក្នុងជីវិតជារបស់អ្នកផ្ទាល់។ មានតែតាមរយៈការអនុវត្តសេចក្តីពិត និងការស្ដាប់បង្គាប់ព្រះជាម្ចាស់ទេ ទើបអ្នកនឹងមានច្រកចូលទៅក្នុងជីវិត។ ការនេះគួរតែក្លាយជាអ្វីដែលមនុស្សគ្រប់រូបអនុវត្ត និងផ្តោតលើ។

ប្រសិនបើអ្វីដែលអ្នកប្រកបគ្នា អាចផ្តល់ផ្លូវមួយឱ្យមនុស្សដើរ នោះស្មើនឹងអ្នកមានតថភាពពិត។ មិនថាអ្នកនិយាយអ្វីនោះទេ អ្នកត្រូវតែនាំមនុស្សឱ្យអនុវត្តជាក់ស្តែង ហើយផ្តល់ផ្លូវមួយដែលពួកគេអាចដើរតាម។ មិនត្រូវឱ្យពួកគេទទួលបានតែចំណេះដឹងនោះទេ រឿងដែលសំខាន់ជាងនេះ គឺឱ្យពួកគេមានផ្លូវមួយ។ ដើម្បីឱ្យមនុស្សជឿលើព្រះជាម្ចាស់ ពួកគេត្រូវដើរតាមផ្លូវដែលដឹកនាំដោយព្រះជាម្ចាស់ នៅក្នុងកិច្ចការរបស់ទ្រង់។ មានន័យថា ដំណើរការនៃការជឿលើព្រះជាម្ចាស់ គឺជាដំណើរការនៃការដើរតាមផ្លូវដែលដឹកនាំដោយព្រះវិញ្ញាណបរិសុទ្ធ។ ដោយព្រោះហេតុដូចនេះ អ្នកត្រូវតែមានផ្លូវមួយដែលអ្នកអាចដើរ ហើយអ្នកត្រូវបោះជំហានតាមផ្លូវនៃការដែលព្រះកំពុងតែធ្វើឱ្យគ្រប់លក្ខណ៍ បើទោះជាមានរឿងអ្វីក៏ដោយ។ ចូរកុំឱ្យដើរយឺតពេក ហើយក៏មិនត្រូវខ្វល់ពីរឿងផ្ទាល់ខ្លួនច្រើនពេកនោះដែរ។ ទាល់តែអ្នកដើរ តាមទ្រង់ដោយមិនមានការរំខាន ទើបអ្នកទទួលកិច្ចការរបស់ព្រះវិញ្ញាណបរិសុទ្ធ ហើយទទួលបានផ្លូវចូល។ មានតែធ្វើបែបនេះទេ ទើបអាចរាប់ថា ជាការដើរតាមព្រះហឫទ័យព្រះជាម្ចាស់ និងបានបំពេញភារកិច្ចរបស់មនុស្ស។ ក្នុងនាមជាមនុស្សម្នាក់ដែលកំពុងបម្រើព្រះ គ្រប់គ្នាគួរតែបំពេញភារកិច្ចរៀងៗខ្លួនឱ្យបានសមស្រប ចូរធ្វើអ្វីដែលមនុស្សគួរតែធ្វើ ហើយមិនត្រូវធ្វើតាមតែចិត្តនោះទេ។ មនុស្សដែលកំពុងតែបំពេញកិច្ចការ គឺត្រូវតែនិយាយឱ្យបានច្បាស់លាស់ ចំណែកមនុស្សដែលដើរតាម ត្រូវតែផ្តោតទៅលើការអត់ធ្មត់ចំពោះការលំបាក និងការស្ដាប់បង្គាប់ ហើយគ្រប់គ្នាត្រូវធ្វើតាមតួនាទី មិនត្រូវដើរហួសបន្ទាត់នោះទេ។ មនុស្សម្នាក់ៗគួរតែដឹងច្បាស់ក្នុងចិត្តនូវអ្វីដែលពួកគេគួរអនុវត្ត និងមុខងារអ្វីដែលពួកគេបំពេញ។ ត្រូវដើរតាមផ្លូវដែលដឹកនាំដោយព្រះវិញ្ញាណបរិសុទ្ធ មិនត្រូវដើរខុសផ្លូវនោះទេ។ អ្នកត្រូវមើលឱ្យច្បាស់ពីកិច្ចការសព្វថ្ងៃនេះ។ ការចូលទៅក្នុងវិធីធ្វើការនាពេលសព្វថ្ងៃនេះ គឺជាអ្វីដែលអ្នករាល់គ្នាគួរតែអនុវត្ត។ នោះគឺជារឿងទីមួយដែលអ្នកត្រូវចូល។ ចូរកុំខ្ជះខ្ជាយពាក្យសម្តីរបស់អ្នកជាមួយនឹងរឿងផ្សេង។ ការធ្វើកិច្ចការនៅក្នុងដំណាក់របស់ព្រះជាម្ចាស់នៅថ្ងៃនេះ គឺជាទំនួលខុសត្រូវរបស់អ្នករាល់គ្នា ការចូលទៅក្នុងវិធីសាស្រ្តធ្វើការនាពេលបច្ចុប្បន្ន គឺជាភារកិច្ចរបស់អ្នករាល់គ្នា ហើយការអនុវត្តសេចក្តីពិតបច្ចុប្បន្ននេះ គឺជាបន្ទុករបស់អ្នករាល់គ្នា។

លេខយោង៖

(ក) ទឹកចិត្តរបស់នាយករដ្ឋមន្ត្រី៖ គឺជាសុភាសិតបុរាណរបស់ចិន ប្រើសម្រាប់ពណ៌នាមនុស្សម្នាក់ដែលមានចិត្តទូលាយ និងសប្បុរស។


ការរក្សាបញ្ញត្តិ និងការអនុវត្ដសេចក្ដីពិត

នៅក្នុងការអនុវត្តជាក់ស្តែង ការរក្សាបញ្ញត្តិ គួរត្រូវបានផ្សារភ្ជាប់ជាមួយការអនុវត្តសេចក្តីពិត។ ខណៈពេលដែលកំពុងរក្សាបញ្ញត្តិ មនុស្សម្នាក់ត្រូវតែអនុវត្តសេចក្តីពិត។ នៅពេលអនុវត្តសេចក្តីពិត មនុស្សម្នាក់មិនត្រូវបំពានគោលការណ៍នៃបញ្ញត្តិទាំងនោះឡើយ ហើយក៏មិនត្រូវប្រឆាំងនឹងបញ្ញត្តិទាំងនោះដែរ។ អ្នកត្រូវតែធ្វើអ្វី ដែលព្រះជាម្ចាស់តម្រូវពីអ្នករាល់គ្នា។ ការរក្សាបញ្ញត្តិ និងការអនុវត្តសេចក្តីពិត មានទំនាក់ទំនងផ្សារភ្ជាប់គ្នា មិនមែនផ្ទុយគ្នាទេ។ កាលណាអ្នកអនុវត្តសេចក្តីពិតកាន់តែច្រើន អ្នកកាន់តែមានសមត្ថភាព ក្នុងការរក្សាខ្លឹមសារនៃបញ្ញត្តិទាំងនោះ។ កាលណាអ្នកអនុវត្តសេចក្តីពិតកាន់តែច្រើន អ្នកនឹងកាន់តែយល់ពីព្រះបន្ទូលរបស់ព្រះជាម្ចាស់ ដូចដែលបានបង្ហាញនៅក្នុងបញ្ញត្តិដែរ។ ការអនុវត្តសេចក្តីពិត និងការរក្សាបញ្ញត្តិ មិនមែនជាសកម្មភាពផ្ទុយគ្នាទេ វាមានទំនាក់ទំនងផ្សារភ្ជាប់គ្នា។ ពីដំបូង លុះត្រាតែមនុស្សបានកាន់តាមបញ្ញត្តិសិន ទើបគេអាចអនុវត្តសេចក្តីពិត និងទទួលបានការបំភ្លឺពីព្រះវិញ្ញាណបរិសុទ្ធ ប៉ុន្តែនេះមិនមែនជាចេតនាដើមរបស់ព្រះជាម្ចាស់ទេ។ ព្រះជាម្ចាស់តម្រូវឱ្យអ្នកដាក់ដួងចិត្តរបស់ខ្លួន ក្នុងការថ្វាយបង្គំទ្រង់ មិនមែនគ្រាន់តែឱ្យអ្នកប្រព្រឹត្តល្អប៉ុណ្ណោះទេ។ ទោះបីជាយ៉ាងណា អ្នកត្រូវតែរក្សាបញ្ញត្តិយ៉ាងហោចណាស់ក៏សើៗដែរ។ បន្តិចម្តងៗ តាមរយៈបទពិសោធ បន្ទាប់ពីទទួលបានការយល់ដឹងកាន់តែច្បាស់អំពីព្រះជាម្ចាស់ មនុស្សនឹងឈប់បះបោរប្រឆាំងជំទាស់នឹងទ្រង់ និងលែងមានការសង្ស័យអំពីកិច្ចការរបស់ព្រះជាម្ចាស់ទៀតឡើយ។ នេះគឺជាវិធីតែមួយគត់ ដែលមនុស្សអាចគោរពតាមខ្លឹមសារនៃបញ្ញត្តិទាំងនោះ។ ដូច្នេះ ការរក្សាបញ្ញត្តិតែម្យ៉ាង ដោយមិនបានអនុវត្តសេចក្តីពិត គ្មានប្រសិទ្ធភាពឡើយ និងមិនមែនជាការថ្វាយបង្គំព្រះជាម្ចាស់ពិតប្រាកដឡើយ ដ្បិតអ្នកមិនទាន់សម្រេចបានភាពខ្ពង់ខ្ពស់ពិតប្រាកដនៅឡើយ។ ការរក្សាបញ្ញត្តិដោយគ្មានសេចក្ដីពិត គ្រាន់តែជាការប្រកាន់ខ្ជាប់តាមច្បាប់វិន័យប៉ុណ្ណោះ។ ដោយការធ្វើដូច្នេះ បញ្ញត្តិនឹងក្លាយជាច្បាប់របស់អ្នក ដែលនឹងមិនជួយឱ្យអ្នករីកចម្រើនក្នុងជីវិតឡើយ។ ផ្ទុយទៅវិញ ច្បាប់ទាំងនេះនឹងក្លាយជាបន្ទុករបស់អ្នក ហើយចងរឹតអ្នកយ៉ាងតឹង ដូចជាច្បាប់នៃគម្ពីរសញ្ញាចាស់ ដែលបណ្តាលឱ្យអ្នកបាត់បង់វត្តមានរបស់ព្រះវិញ្ញាណបរិសុទ្ធ។ ដូច្នេះ មានតែតាមរយៈការអនុវត្តសេចក្តីពិតប៉ុណ្ណោះ ទើបអ្នកអាចរក្សាបញ្ញត្តិបានប្រកបដោយប្រសិទ្ធភាព ហើយអ្នករក្សាបញ្ញត្តិដើម្បីអនុវត្តសេចក្តីពិត។ នៅក្នុងដំណើរការ នៃការរក្សាបញ្ញត្តិ អ្នកនឹងអនុវត្តសេចក្តីពិតកាន់តែច្រើន ហើយនៅពេលអនុវត្តសេចក្តីពិត អ្នកនឹងទទួលបានការយល់ដឹងកាន់តែស៊ីជម្រៅអំពីអត្ថន័យពិតប្រាកដនៃបញ្ញត្តិ។ គោលបំណង និងអត្ថន័យនៅពីក្រោយការទាមទាររបស់ព្រះជាម្ចាស់ដែលតម្រូវឱ្យមនុស្សរក្សាបញ្ញត្តិ មិនមែនគ្រាន់តែធ្វើឱ្យគេគោរពតាមច្បាប់វិន័យ ដូចគេនឹកស្មាននោះទេ។ ផ្ទុយទៅវិញ វាទាក់ទងនឹងការចូលក្នុងជីវិតរបស់គេ។ វិសាលភាពនៃការរីកចម្រើនក្នុងជីវិតរបស់អ្នករាល់គ្នា កំណត់ពីកម្រិតដែលអ្នកនឹងអាចរក្សាបញ្ញត្តិ។ ទោះបីជាបញ្ញត្តិទាំងនេះ គឺសម្រាប់ឱ្យមនុស្សរក្សាក៏ដោយ ខ្លឹមសារនៃបញ្ញត្តិនឹងស្ដែងឡើងតាមរយៈបទពិសោធជីវិតរបស់មនុស្ស។ មនុស្សភាគច្រើនសន្និដ្ឋានថា ការរក្សាបញ្ញត្តិបានល្អ មានន័យថា ពួកគេ «ត្រៀមខ្លួនយ៉ាងពេញលេញ ហើយអ្វីទាំងអស់នៅសល់ដែលត្រូវធ្វើ គឺជាការត្រូវបានលើកឡើងទៅក្នុងពពក។» នេះគឺជាគំនិតដ៏ខ្ជះខ្ជាយ និងមិនស្របតាមបំណងព្រះហឫទ័យរបស់ព្រះជាម្ចាស់ឡើយ។ អ្នកដែលនិយាយបែបនេះ គ្មានបំណងចង់រីកចម្រើនទេ ហើយពួកគេស្រេកឃ្លានចង់បានសាច់ឈាមប៉ុណ្ណោះ។ វាជាគំនិតចោលម្សៀត! វាមិនស្របនឹងការពិតទេ! បំណងព្រះហឫទ័យរបស់ព្រះជាម្ចាស់ មិនមែនគ្រាន់តែចង់ឱ្យមនុស្សអនុវត្តសេចក្តីពិត ដោយមិនរក្សាបញ្ញត្តិឡើយ។ អ្នកដែលធ្វើបែបនេះ (អនុវត្តសេចក្តីពិត ដោយមិនរក្សាបញ្ញត្តិ) គឺជាជនពិការ។ ពួកគេប្រៀបបាននឹងមនុស្សដែលពិការជើងម្ខាង។ ការរក្សាបញ្ញត្តិតែម្យ៉ាង ហាក់ដូចជាគោរពច្បាប់វិន័យ តែមិនប្រកាន់យកសេចក្ដីពិត នេះក៏មិនអាចបំពេញបំណងព្រះហឫទ័យរបស់ព្រះជាម្ចាស់បានដែរ។ ប្រៀបដូចជាមនុស្សដែលបាត់ភ្នែកម្ខាងដែរ ពួកជនដែលធ្វើបែបនេះ ក៏ទទួលរងកម្មពីពិការភាពក្នុងទម្រង់ណាមួយដែរ។ អាចនិយាយបានថា ប្រសិនបើអ្នករក្សាបញ្ញត្តិបានល្អ និងទទួលបានការយល់ដឹងច្បាស់អំពីព្រះដ៏ជាក់ស្តែង នោះអ្នកនឹងមានសេចក្តីពិត។ បើនិយាយតាមការប្រៀបធៀប អ្នកនឹងសម្រេចបានភាពខ្ពង់ខ្ពស់ពិតប្រាកដ។ ប្រសិនបើអ្នកអនុវត្តសេចក្តីពិត ដែលអ្នកគួរតែអនុវត្តនោះ អ្នកក៏នឹងរក្សាបញ្ញត្តិផងដែរ ហើយកិច្ចការទាំងពីរនេះមិនផ្ទុយគ្នាទេ។ ការអនុវត្តសេចក្តីពិត និងការរក្សាបញ្ញត្តិ គឺជាប្រព័ន្ធពីរ ដែលជាផ្នែកដ៏សំខាន់មិនអាចខ្វះបាននៃបទពិសោធជីវិតរបស់មនុស្ស។ បទពិសោធរបស់មនុស្ស គួរតែមានការរួមបញ្ចូលគ្នា មិនមែនការបំបែកចេញពីគ្នា ជាការរួមបញ្ចូលគ្នានៃការរក្សាបញ្ញត្តិ និងការអនុវត្តសេចក្តីពិត។ ទោះបីជាយ៉ាងណាក៏ដោយ កិច្ចការទាំងពីរនេះ មានទាំងភាពខុសគ្នា និងទំនាក់ទំនងគ្នា។

ការប្រកាសឱ្យប្រើបញ្ញត្តិនៅក្នុងយុគសម័យថ្មី គឺជាទីបន្ទាល់មួយអំពីការពិតដែលថា មនុស្សទាំងអស់នៅក្នុងអូរនេះ អ្នកទាំងឡាយដែលស្ដាប់ឮព្រះសូរសៀងរបស់ព្រះជាម្ចាស់នាពេលសព្វថ្ងៃនេះ បានចូលទៅក្នុងយុគសម័យថ្មីហើយ។ នេះគឺជាការចាប់ផ្តើមថ្មីសម្រាប់ការងាររបស់ព្រះជាម្ចាស់ ក៏ដូចជាការចាប់ផ្តើមនៃផ្នែកចុងក្រោយនៃការងាររបស់ផែនការគ្រប់គ្រងរយៈពេលប្រាំមួយពាន់ឆ្នាំរបស់ព្រះជាម្ចាស់ដែរ។ បញ្ញត្តិនៃយុគថ្មី ជានិមិត្តរូបបង្ហាញថា ព្រះជាម្ចាស់ និងមនុស្ស បានចូលដល់អាណាចក្រនៃស្ថានសួគ៌ថ្មី និងផែនដីថ្មី ហើយដូចជាព្រះយេហូវ៉ាដែលបានធ្វើការក្នុងចំណោមជនជាតិអ៊ីស្រាអែល និងព្រះយេស៊ូវ ដែលបានធ្វើការក្នុងចំណោមជនជាតិយូដាដែរ ព្រះជាម្ចាស់នឹងធ្វើកិច្ចការដែលកាន់តែមានប្រយោជន៍ថែមទៀត និងធ្វើការងារកាន់តែច្រើន និងកាន់តែធំធេងនៅលើផែនដី។ បញ្ញត្តិទាំងនេះ ក៏ជានិមិត្តរូបបង្ហាញផងដែរថា ក្រុមមនុស្សនេះនឹងទទួលបាននូវបញ្ជាបេសកកម្មកាន់តែច្រើន និងកាន់តែធំឡើងៗពីព្រះជាម្ចាស់ ហើយនឹងត្រូវបានទំនុកបម្រុង ចិញ្ចឹមបីបាច់ គាំទ្រ ថែរក្សា និងការពារដោយទ្រង់ក្នុងរបៀបជាក់ស្តែង និងទទួលការបណ្តុះបណ្តាលកាន់តែជាក់ស្តែងពីទ្រង់ និងត្រូវបានដោះស្រាយ បំបែក និងបន្សុទ្ធដោយព្រះបន្ទូលរបស់ព្រះជាម្ចាស់។ ខ្លឹមសារនៃបញ្ញត្តិនៅយុគថ្មីនេះ មានអត្ថន័យជ្រាលជ្រៅណាស់។ បញ្ញត្តិទាំងនេះ ណែនាំថា ព្រះជាម្ចាស់នឹងលេចព្រះភ័ក្ត្រនៅលើផែនដីយ៉ាងពិតប្រាកដ ជាទីកន្លែងដែលទ្រង់នឹងយកឈ្នះសាកលលោកទាំងមូល ដោយបង្ហាញនូវសិរីដ៏រុងរឿងទាំងអស់នៅក្នុងសាច់ឈាមរបស់ទ្រង់។ បញ្ញត្តិទាំងនេះ ក៏ណែនាំផងដែរថា ព្រះជាម្ចាស់ដ៏ជាក់ស្ដែងនឹងធ្វើកិច្ចការជាក់ស្តែងច្រើនថែមទៀតនៅលើផែនដី ដើម្បីប្រោសរាស្ដ្ររើសតាំងទាំងអស់របស់ព្រះអង្គឱ្យបានគ្រប់លក្ខណ៍។ ម្យ៉ាងទៀត ព្រះជាម្ចាស់នឹងសម្រេចបានអ្វីៗសព្វសារពើនៅលើផែនដី ដោយពាក្យបន្ទូល និងបញ្ញត្តិក្រឹត្យថា «ព្រះដែលបានចាប់បដិសន្ធិជាមនុស្ស នឹងរះឡើងខ្ពស់បំផុត និងត្រូវបានលើកតម្កើង ហើយគ្រប់មនុស្ស និងគ្រប់សាសន៍ទាំងអស់ នឹងលុតជង្គង់សំពះព្រះអង្គដែលជាព្រះដ៏ប្រសើរបំផុត។» ទោះបីជាបញ្ញត្តិនៃយុគសម័យថ្មី គឺសម្រាប់ឱ្យមនុស្សរក្សា ហើយទោះបីជាការរក្សាបញ្ញត្តិទាំងនេះ ជាករណីយកិច្ច និងកាតព្វកិច្ចរបស់មនុស្សក៏ដោយ ក៏អត្ថន័យដែលបញ្ញត្តិទាំងនេះតំណាង មានភាពជ្រាលជ្រៅពេក ដែលមិនអាចសម្តែងបានពេញលេញដោយមួយ ឬពីរពាក្យបាន។ បញ្ញត្តិនៃយុគសម័យថ្មីនេះ ជំនួសនូវច្បាប់នៃគម្ពីរសញ្ញាចាស់ និងច្បាប់នៃគម្ពីរសញ្ញាថ្មី ដែលត្រូវបានប្រកាសឱ្យប្រើប្រាស់ដោយព្រះយេហូវ៉ា និងព្រះយេស៊ូវ។ នេះគឺជាមេរៀនកាន់តែស៊ីជម្រៅ មិនមែនជាបញ្ហាសាមញ្ញ ដូចមនុស្សគិតស្រមៃឡើយ។ មានផ្នែកមួយនៃខ្លឹមសារជាក់ស្តែងសម្រាប់បញ្ញត្តិនៃយុគថ្មីនេះ ពោលគឺ បញ្ញត្តិទាំងនេះដើរតួជាចំណុចប្រទាក់គ្នារវាងយុគសម័យនៃព្រះគុណនិងយុគសម័យនៃនគរព្រះ។ បញ្ញត្តិនៃយុគសម័យថ្មី បានបញ្ចប់នូវរាល់ការអនុវត្ដ និងច្បាប់ទម្លាប់ទាំងអស់នៃយុគសម័យមុន រួមទាំងការអនុវត្ដទាំងអស់ តាំងពីយុគសម័យរបស់ព្រះយេស៊ូវ និងជំនាន់មុនៗ។ បញ្ញត្តិទាំងនេះ នាំមនុស្សមកជួបព្រះដ៏ជាក់ស្តែងជាងមុន ដោយអនុញ្ញាតឱ្យមនុស្សចាប់ផ្តើមទទួលការប្រោសឱបានគ្រប់លក្ខណ៍ពីព្រះអង្គផ្ទាល់។ បញ្ញត្តិទាំងនេះ គឺជាការចាប់ផ្តើមនៃផ្លូវនៃការប្រោសឱ្យបានគ្រប់លក្ខណ៍។ ដូច្នេះ អ្នករាល់គ្នា គួរតែប្រកាន់យកអាកប្បកិរិយាដែលត្រឹមត្រូវចំពោះបញ្ញត្តិនៃយុគសម័យថ្មី ហើយមិនត្រូវគោរពតាមបញ្ញត្តិទាំងនេះ ដោយច្របូកច្របល់ ឬប្រមាថមើលងាយបញ្ញត្តិទាំងនេះឡើយ។ បញ្ញត្តិនៃយុគសម័យថ្មី ផ្ដោតសំខាន់ទៅលើចំណុចជាក់លាក់មួយគឺ៖ មនុស្សត្រូវថ្វាយបង្គំព្រះដ៏ជាក់ស្តែងផ្ទាល់ព្រះអង្គក្នុងពេលបច្ចុប្បន្ននេះ ដែលពាក់ព័ន្ធនឹងការចុះចូលនឹងសារជាតិនៃព្រះវិញ្ញាណឱ្យបានកាន់តែជាក់ស្ដែងថែមទៀត។ បញ្ញត្តិទាំងនេះ ក៏សង្កត់ធ្ងន់លើគោលការណ៍ដែលព្រះជាម្ចាស់នឹងជំនុំជម្រះមនុស្សថា តើមនុស្សមានទោស ឬសុចរិត បន្ទាប់ពីទ្រង់បានសម្ដែងព្រះកាយជាព្រះអាទិត្យនៃសេចក្ដីសុចរិត។ បញ្ញត្តិទាំងឡាយ ងាយយល់ជាងការយកទៅអនុវត្ត។ ផ្ដើមពីចំណុចនេះ គេអាចមើលឃើញថា ប្រសិនបើព្រះជាម្ចាស់មានហឫទ័យចង់ឱ្យមនុស្សល្អគ្រប់លក្ខណ៍នោះ ព្រះអង្គត្រូវតែធ្វើដូច្នោះតាមរយៈព្រះបន្ទូល និងការណែនាំផ្ទាល់របស់ទ្រង់ ហើយមនុស្សមិនអាចសម្រេចសេចក្ដីល្អគ្រប់លក្ខណៈ តាមរយៈប្រាជ្ញាខាងក្នុងរបស់ខ្លួនផ្ទាល់តែម្យ៉ាងបានទេ។ ទោះបីជាមនុស្សអាចរក្សាបញ្ញត្តិនៃយុគសម័យថ្មីបាន ឬមិនអាចរក្សាបានក្ដី វាមានការពាក់ព័ន្ធនឹងចំណេះដឹងរបស់ព្រះជាម្ចាស់ដ៏ជាក់ស្ដែង។ ដូច្នេះ ទោះបីអ្នករាល់គ្នា អាចរក្សាបញ្ញត្តិបានក្ដី មិនអាចរក្សាបានក្ដី វាមិនមែនជាចម្ងល់ដែលនឹងត្រូវបានដោះស្រាយ ក្នុងរយៈពេលប៉ុន្មានថ្ងៃឡើយ។ នេះគឺជាមេរៀនមានអត្ថន័យជ្រៅដែលត្រូវរៀនសូត្រ។

អ្នកគួរដឹងថា ព្រះដ៏ជាក់ស្ដែង គឺជាព្រះជាម្ចាស់

តើអ្នកគួរស្គាល់អ្វីខ្លះអំពីព្រះដ៏ជាក់ស្ដែង? ព្រះវិញ្ញាណ អង្គរបស់ព្រះជាម្ចាស់ និងព្រះបន្ទូល ផ្សំគ្នាបង្កើនបានជាព្រះដ៏ជាក់ស្ដែងផ្ទាល់ព្រះអង្គទ្រង់ ហើយនេះជាអត្ថន័យពិតនៃព្រះដ៏ជាក់ស្ដែង។ ប្រសិនបើអ្នកស្គាល់តែអង្គរបស់ព្រះជាម្ចាស់ ប្រសិនបើអ្នកស្គាល់តែទម្លាប់ និងបុគ្គលិកលក្ខណៈរបស់ទ្រង់ តែមិនស្គាល់ពីកិច្ចការរបស់ព្រះវិញ្ញាណ ឬមិនដឹងពីអ្វីដែលព្រះវិញ្ញាណបានធ្វើនៅក្នុងសាច់ឈាម ហើយប្រសិនបើអ្នកគ្រាន់តែចាប់អារម្មណ៍លើព្រះវិញ្ញាណ និងព្រះបន្ទូល ហើយគ្រាន់តែអធិស្ឋាននៅចំពោះព្រះវិញ្ញាណ តែមិនបានស្គាល់ពីកិច្ចការនៃព្រះវិញ្ញាណរបស់ព្រះជាម្ចាស់នៅក្នុងព្រះដ៏ជាក់ស្ដែង នោះសេចក្ដីនេះបានបង្ហាញថា អ្នកមិនបានស្គាល់ព្រះដ៏ជាក់ស្ដែងឡើយ។ ចំណេះដឹងស្ដីពីព្រះដ៏ជាក់ស្ដែង រាប់បញ្ចូលទាំងការស្គាល់ និងការមានបទពិសោធជាមួយព្រះបន្ទូលទ្រង់ ព្រមទាំងការចាប់យកច្បាប់វិន័យ និងគោលការណ៍នៃកិច្ចការរបស់ព្រះវិញ្ញាណបរិសុទ្ធ ហើយនិងរបៀបដែលព្រះវិញ្ញាណបរិសុទ្ធរបស់ព្រះជាម្ចាស់ធ្វើការនៅក្នុងសាច់ឈាម។ វាក៏រាប់បញ្ចូលទាំងការដឹងថា គ្រប់ទាំងសកម្មភាពរបស់ព្រះជាម្ចាស់នៅក្នុងសាច់ឈាម គឺមានព្រះវិញ្ញាណជាអ្នកគ្រប់គ្រង ហើយព្រះបន្ទូលដែលព្រះអង្គថ្លែងមក ជាការបង្ហាញឱ្យឃើញផ្ទាល់អំពីព្រះវិញ្ញាណ។ ដូចនេះ ដើម្បីស្គាល់ព្រះដ៏ជាក់ស្ដែង វាជាការប្រសើរខ្លាំងណាស់ដែលត្រូវដឹងពីរបៀបដែលព្រះជាម្ចាស់ធ្វើការនៅក្នុងលក្ខណៈជាមនុស្ស និងក្នុងភាពជាព្រះ ហើយជាលទ្ធផល វាទាក់ទិននឹងការបើកសម្ដែងឱ្យឃើញពីព្រះវិញ្ញាណ ដែលមនុស្សគ្រប់គ្នាចូលរួម។

កិច្ចការនៃព្រះវិញ្ញាណរបស់ព្រះជាម្ចាស់នៅក្នុងលក្ខណៈជាមនុស្សកំពុងស្ថិតក្នុងដំណាក់កាលអន្ដរកាល។ ព្រះអង្គបានធ្វើឱ្យលក្ខណៈជាមនុស្សរបស់ទ្រង់អាចទទួលនូវការណែនាំពីព្រះវិញ្ញាណបរិសុទ្ធ ដោយការធ្វើឱ្យលក្ខណៈជាមនុស្សរបស់ព្រះអង្គមានភាពគ្រប់លក្ខណ៍ ហើយបន្ទាប់ពីនេះ លក្ខណៈជាមនុស្សរបស់ទ្រង់ក៏អាចផ្គត់ផ្ដង់ និងឃ្វាលក្រុមជំនុំបាន។ នេះគឺជាការបើកសម្ដែងមួយនៃកិច្ចការធម្មតារបស់ព្រះជាម្ចាស់។ ដូចនេះ ប្រសិនបើអ្នកអាចមើលឃើញច្បាស់អំពីគោលការណ៍នៃកិច្ចការរបស់ព្រះជាម្ចាស់នៅក្នុងលក្ខណៈជាមនុស្ស នោះអ្នកទំនងជាមិនអាចបង្ហាញនូវគំនិតអំពីកិច្ចការរបស់ព្រះជាម្ចាស់នៅក្នុងលក្ខណៈជាមនុស្សឡើយ។ ទាក់ទិននឹងអ្វីផ្សេងទៀតនោះ គឺព្រះវិញ្ញាណរបស់ព្រះជាម្ចាស់មិនអាចធ្វើខុសឡើយ។ ព្រះអង្គសុចរិត និងមិនដែលធ្វើខុសឡើយ ទ្រង់មិនដែលប្រព្រឹត្ដអ្វីដែលមិនត្រូវឡើយ។ កិច្ចការដែលមកពីព្រះ គឺជាការបើកសម្ដែងដោយផ្ទាល់ពីបំណងព្រះហឫទ័យរបស់ព្រះជាម្ចាស់ ដោយគ្មានការជ្រែតជ្រែកពីលក្ខណៈជាមនុស្សឡើយ។ កិច្ចការនេះកើតឡើងពីព្រះវិញ្ញាញដោយផ្ទាល់ គឺវាមិនបានឆ្លងកាត់នូវភាពគ្រប់លក្ខណ៍ឡើយ។ ទោះយ៉ាងណាក្ដី ចំពោះរឿងដែលថាទ្រង់អាចធ្វើការនៅក្នុងលក្ខណៈជាព្រះនោះ គឺមិនស្ថិតលើលក្ខណៈអធិធម្មជាតិតិចបំផុតនោះឡើយ ហើយវាហាក់ដូចជាត្រូវបានអនុវត្ដដោយបុគ្គលធម្មតា។ ព្រះជាម្ចាស់យាងចុះពីស្ថានសួគ៌មកផែនដី ដើម្បីបើកសម្ដែងព្រះបន្ទូលរបស់ព្រះជាម្ចាស់តាមរយៈសាច់ឈាម ដើម្បីបំពេញកិច្ចការរបស់ព្រះវិញ្ញាណរបស់ព្រះជាម្ចាស់ តាមរយៈរបៀបនៃសាច់ឈាម។

សព្វថ្ងៃនេះ ចំណេះដឹងមនុស្សស្ដីពីព្រះដ៏ជាក់ស្ដែង មានតែការយល់ឃើញមួយផ្នែកតែប៉ុណ្ណោះ ហើយការយល់ដឹងរបស់ពួកគេអំពីសារៈសំខាន់នៃការយកកំណើតជាមនុស្ស ក៏នៅតែមានស្ដួចស្ដើងនៅឡើយ។ តាមរយៈសាច់ឈាមរបស់ព្រះជាម្ចាស់ មនុស្សមើលឃើញថាព្រះអង្គមានភាពពេញបរិបូរណ៍តាមរយៈកិច្ចការ និងព្រះបន្ទូលរបស់ទ្រង់ដែលព្រះវិញ្ញាណរបស់ព្រះជាម្ចាស់បានរួមបញ្ចូលយ៉ាងច្រើន។ ប៉ុន្ដែ មិនថាយ៉ាងណានោះទេ ទីបន្ទាល់របស់ព្រះជាម្ចាស់ គឺចេញមកពីព្រះវិញ្ញាណរបស់ព្រះជាម្ចាស់៖ ជាអ្វីដែលព្រះជាម្ចាស់បានធ្វើនៅក្នុងលក្ខណៈជាសាច់ឈាម ជាគោលការណ៍ដែលទ្រង់បានបំពេញកិច្ចការ ជាអ្វីដែលទ្រង់បានធ្វើក្នុងលក្ខណៈជាមនុស្ស និងជាអ្វីដែលទ្រង់បានធ្វើនៅក្នុងលក្ខណៈជាព្រះ។ មនុស្សត្រូវតែមានការយល់ដឹងអំពីសេចក្ដីនេះ។ សព្វថ្ងៃនេះ អ្នកអាចថ្វាយបង្គំបុគ្គលនេះបាន ខណៈពេលដែលអ្នកកំពុងថ្វាយបង្គំព្រះវិញ្ញាណ ហើយនេះជាចំនួនស្ដួចស្ដើងបំផុតដែលមនុស្សគួរទទួលបាននៅក្នុងចំណេះដឹងពីព្រះជាម្ចាស់ដែលយកកំណើតជាមនុស្ស៖ ការស្គាល់ពីសារៈសំខាន់នៃព្រះវិញ្ញាណតាមរយៈសាច់ឈាម ការស្គាល់កិច្ចការក្នុងលក្ខណៈជាព្រះរបស់ព្រះវិញ្ញាណនៅក្នុងសាច់ឈាម និងកិច្ចការក្នុងលក្ខណៈជាមនុស្សនៅក្នុងសាច់ឈាម ដោយទទួលយកនូវព្រះបន្ទូល និងពាក្យថ្លែងមកទាំងអស់របស់ព្រះវិញ្ញាណ ព្រមទាំងមើលឃើញពីរបៀបដែលព្រះវិញ្ញាណរបស់ព្រះជាម្ចាស់ដឹកនាំផ្នែកសាច់ឈាម និងបើកសម្ដែងអំពីព្រះចេស្ដារបស់ទ្រង់នៅក្នុងសាច់ឈាម។ នេះអាចនិយាយបានថា មនុស្សស្គាល់ព្រះវិញ្ញាណនៅស្ថានសួគ៌តាមរយៈសាច់ឈាម ការលេចមករបស់ព្រះដ៏ជាក់ស្ដែងដោយផ្ទាល់ព្រះអង្គក្នុងចំណោមមនុស្ស ដែលបានបណ្ដេញព្រះដែលឥតជាក់លាក់នៅក្នុងគំនិតរបស់មនុស្ស។ ការថ្វាយបង្គំរបស់មនុស្សចំពោះព្រះដ៏ជាក់ស្ដែងផ្ទាល់ បានធ្វើឱ្យការស្ដាប់បង្គាប់របស់គេចំពោះព្រះជាម្ចាស់មានការកើនឡើង ហើយតាមរយៈកិច្ចការក្នុងលក្ខណៈជាព្រះនៃព្រះវិញ្ញាណរបស់ព្រះជាម្ចាស់នៅក្នុងសាច់ឈាម កិច្ចការរបស់ព្រះចំពោះផ្នែកសាច់ឈាម និងកិច្ចការក្នុងលក្ខណៈជាមនុស្សរបស់ទ្រង់នៅក្នុងសាច់ឈាម មនុស្សទទួលបានការបើកសម្ដែងឱ្យឃើញ និងត្រូវបានបានឃ្វាល ហើយនិស្ស័យរបស់មនុស្សក៏មានការផ្លាស់ប្ដូរដែរ។ នេះជាអត្ថន័យពិតប្រាកដនៃការយាងមកដល់របស់ព្រះវិញ្ញាណនៅក្នុងសាច់ឈាម គោលបំណងចម្បងដែលមនុស្សអាចផ្សារភ្ជាប់ជាមួយព្រះជាម្ចាស់ ពឹងផ្អែកលើព្រះជាម្ចាស់ និងមានចំណេះដឹងអំពីព្រះជាម្ចាស់។

ជាបឋម តើមនុស្សគួរមានអាកប្បកិរិយាអ្វីខ្លះចំពោះព្រះដ៏ជាក់ស្ដែង? តើអ្នកបានស្គាល់អ្វីខ្លះអំពីការយកកំណើតជាមនុស្ស ការលេចមកជាសាច់ឈាមរបស់ព្រះបន្ទូល ការលេចមកជាសាច់ឈាមរបស់ព្រះជាម្ចាស់ និងទង្វើរបស់ព្រះដ៏ជាក់ស្ដែង? តើមានប្រធានបទអ្វីដែលសំខាន់ជាងគេសម្រាប់យកមកពិភាក្សានៅថ្ងៃនេះ? នៅក្នុងការយកកំណើតជាមនុស្ស ការមកដល់របស់ព្រះបន្ទូលក្នុងសាច់ឈាម និងការលេចមកជាសាច់ឈាមរបស់ព្រះជាម្ចាស់ គឺជាបញ្ហាដែលត្រូវតែធ្វើការស្វែងយល់។ អ្នករាល់គ្នាត្រូវតែមកធ្វើការស្វែងយល់នូវបញ្ហាទាំងនេះជាបន្ដបន្ទាប់ និងត្រូវមានចំណេះដឹងច្បាស់លាស់អំពីបញ្ហាទាំងនេះនៅក្នុងបទពិសោធជីវិតរបស់អ្នករាល់គ្នា ដោយអាស្រ័យលើជំហរ និងអាស្រ័យលើយុគសម័យរបស់អ្នករាល់គ្នា។ ដំណើរការដែលមនុស្សមានបទពិសោធអំពីព្រះបន្ទូលរបស់ព្រះជាម្ចាស់ គឺដូចនឹងដំណើរការដែលពួកគេស្គាល់ពីការលេចមកជាសាច់ឈាមនៃព្រះបន្ទូលរបស់ព្រះជាម្ចាស់។ កាលណាមនុស្សមានបទពិសោធអំពីព្រះបន្ទូលរបស់ព្រះជាម្ចាស់កាន់តែខ្លាំង នោះគេក៏បានស្គាល់ព្រះវិញ្ញាណរបស់ព្រះជាម្ចាស់កាន់តែច្រើនដែរ តាមរយៈការមានបទពិសោធអំពីព្រះបន្ទូលរបស់ព្រះជាម្ចាស់ មនុស្សក៏មានការយល់ដឹងពីគោលការណ៍នៃកិច្ចការរបស់ព្រះវិញ្ញាណ និងបានស្គាល់ព្រះដ៏ជាក់ស្ដែងផ្ទាល់ព្រះអង្គ។ តាមពិតទៅ នៅពេលដែលព្រះជាម្ចាស់ធ្វើឱ្យមនុស្សគ្រប់លក្ខណ៍ និងទទួលបានពួកគេ នោះទ្រង់កំពុងតែអនុញ្ញាតឱ្យពួកគេស្គាល់ពីទង្វើនៃព្រះដ៏ជាក់ស្ដែង។ ព្រះអង្គកំពុងប្រើប្រាស់កិច្ចការនៃព្រះដ៏ជាក់ស្ដែងដើម្បីបង្ហាញមនុស្សពីសារៈសំខាន់នៃការយកកំណើតជាមនុស្ស ដើម្បីបង្ហាញពួកគេថា ព្រះវិញ្ញាណរបស់ព្រះជាម្ចាស់បានលេចមកនៅចំពោះមុខមនុស្សយ៉ាងពិតប្រាកដ។ នៅពេលដែលព្រះជាម្ចាស់ទទួលយកមនុស្ស និងប្រោសឱ្យមនុស្សបានគ្រប់លក្ខណ៍ នោះការបើកសម្ដែងអំពីព្រះដ៏ជាក់ស្ដែង បានយកឈ្នះលើពួកគេ ព្រះបន្ទូលនៃព្រះដ៏ជាក់ស្ដែងបានផ្លាស់ប្ដូរពួកគេ ហើយជីវិតរបស់ព្រះអង្គផ្ទាល់ បានធ្វើការនៅក្នុងពួកគេ ដោយចាក់បំពេញពួកគេជាមួយនឹងលក្ខណៈរបស់ទ្រង់ (មិនថាជាលក្ខណៈរបស់ព្រះអង្គក្នុងភាពជាមនុស្ស ឬលក្ខណៈរបស់ទ្រង់ក្នុងភាពជាព្រះនោះទេ) ធ្វើការចាក់បំពេញពួកគេជាមួយនឹងធាតុផ្សំនៃព្រះបន្ទូលរបស់ទ្រង់ ព្រមទាំងការធ្វើឱ្យមនុស្សរស់នៅតាមព្រះបន្ទូលរបស់ទ្រង់។ នៅពេលដែលព្រះជាម្ចាស់ទទួលបានមនុស្សមក ព្រះអង្គបានធ្វើកិច្ចការមុនគេដោយការប្រើប្រាស់ព្រះបន្ទូល និងការថ្លែងអំពីព្រះដ៏ជាក់ស្ដែង ដែលជារបៀបមួយដើម្បីដោះស្រាយជាមួយនឹងភាពខ្វះខាតរបស់មនុស្ស និងដើម្បីជំនុំជម្រះ និងបើកសម្ដែងនូវនិស្ស័យរបស់ពួកគេដែលចូលចិត្ដប្រឆាំងទាស់នឹងទ្រង់ ដែលបណ្ដាលឱ្យពួកគេទទួលបានអ្វីដែលខ្លួនត្រូវការ និងបង្ហាញប្រាប់ពួកគេថា ព្រះជាម្ចាស់បានយាងមកក្នុងចំណោមពួកគេហើយ។ អ្វីដែលសំខាន់ជាងគេ ជាកិច្ចការដែលព្រះដ៏ជាក់ស្ដែងបានធ្វើនោះ គឺការសង្គ្រោះមនុស្សម្នាក់ៗចេញពីឥទ្ធិពលរបស់សាតាំង ដោយយកពួកគេចេញពីទឹកដីដែលខូចកខ្វក់ និងបណ្ដេញចោលនូវនិស្ស័យពុករលួយរបស់ពួកគេ។ សារៈសំខាន់ដ៏ជ្រាលជ្រៅបំផុតដែលព្រះដ៏ជាក់ស្ដែងទទួលបាន គឺការអាចរស់នៅក្នុងភាពជាមនុស្សធម្មតាជាមួយនឹងព្រះដ៏ជាក់ស្ដែង ដែលធ្វើជាឧទាហរណ៍ និងជាគំរូ និងជាការដែលអាចអនុវត្ដស្របតាមព្រះបន្ទូល និង សេចក្ដីតម្រូវរបស់ព្រះដ៏ជាក់ស្ដែង ដោយគ្មានគម្លាតសូម្បីតែបន្តិច ឬការចាកចេញ ជាការអនុវត្ដតាមរបៀបគ្រប់យ៉ាងដែលព្រះអង្គមានបន្ទូល ព្រមទាំងការអាចសម្រេចបាននូវអ្វីគ្រប់យ៉ាងដែលព្រះអង្គបង្គាប់។ តាមរបៀបនេះ ព្រះជាម្ចាស់នឹងទទួលបានអ្នក។ នៅពេលដែលព្រះជាម្ចាស់ទទួលបានអ្នក នោះអ្នកមិនត្រឹមតែមាននូវកិច្ចការរបស់ព្រះវិញ្ញាណបរិសុទ្ធទេ បើតាមគោលការណ៍ គឺអ្នកអាចរស់នៅតាមសេចក្ដីតម្រូវនៃព្រះដ៏ជាក់ស្ដែងទៀតផង។ ការមានកិច្ចការរបស់ព្រះវិញ្ញាណបរិសុទ្ធ មិនមែនមានន័យថាអ្នកមានជីវិតទេ។ អ្វីដែលសំខាន់បំផុតនោះ គឺអ្នកអាចប្រព្រឹត្ដស្របតាមសេចក្ដីតម្រូវរបស់ព្រះដ៏ជាក់ស្ដែង ដែលទ្រង់ចង់ឱ្យអ្នកធ្វើ ដែលកិច្ចការទាំងនេះទាក់ទងនឹងការដែលព្រះជាម្ចាស់អាចទទួលបានអ្នក។ ទាំងនេះ គឺជាអត្ថន័យដ៏អស្ចារ្យបំផុតនៃកិច្ចការរបស់ព្រះដ៏ជាក់ស្ដែងនៅក្នុងលក្ខណៈសាច់ឈាម។ នេះអាចនិយាយបានថា ព្រះជាម្ចាស់ទទួលបានមនុស្សមួយក្រុមតាមរយៈការលេចមកជាសាច់ឈាមយ៉ាងពិតប្រាកដ និងជាក់លាក់ ហើយមានភាពច្បាស់លាស់ និងរស់រវើក ការឱ្យមនុស្សមើលឃើញ ការធ្វើកិច្ចការនៃព្រះវិញ្ញាណនៅក្នុងសាច់ឈាម និងការធ្វើជាឧទាហរណ៍សម្រាប់មនុស្សនៅក្នុងសាច់ឈាម។ ការមកដល់របស់ព្រះជាម្ចាស់ជាសាច់ឈាម គឺដើម្បីជួយមនុស្សឱ្យមើលឃើញទង្វើពិតប្រាកដរបស់ព្រះជាម្ចាស់ ដើម្បីផ្ដល់ជារូបរាងនៃសាច់ឈាមទៅដល់ព្រះវិញ្ញាណដែលគ្មានរូបរាង និងដើម្បីអនុញ្ញាតឱ្យមនុស្សមើលឃើញ និងបានប៉ះពាល់ទ្រង់ផង។ តាមរយៈសេចក្ដីនេះ អស់អ្នកណាដែលទ្រង់បានចាក់បំពេញ នឹងរស់នៅបង្ហាញទ្រង់ ទ្រង់នឹងទទួលបានពួកគេ ហើយគេនឹងដើរតាមព្រះហឫទ័យរបស់ទ្រង់។ ប្រសិនបើព្រះជាម្ចាស់មានព្រះបន្ទូលតែក្នុងស្ថានសួគ៌ ហើយមិនបានយាងមកផែនដីពិតប្រាកដទេ នោះមនុស្សនឹងមិនអាចស្គាល់ព្រះជាម្ចាស់ឡើយ ពួកគេនឹងបានត្រឹមតែអាចអធិប្បាយពីការប្រព្រឹត្ដរបស់ព្រះជាម្ចាស់ ដោយការប្រើប្រាស់ទ្រឹស្ដីទទេសូន្យ និងមិនអាចមានព្រះបន្ទូលរបស់ព្រះជាម្ចាស់ពិតប្រាកដឡើយ។ ការសំខាន់ដែលព្រះជាម្ចាស់បានយាងមកផែនដីនេះគឺ ដើម្បីធ្វើជាឧទាហរណ៍ និងជាគំរូសម្រាប់អស់អ្នកដែលទ្រង់ទទួលបាន។ មានតែបែបនេះទេ ទើបមនុស្សអាចស្គាល់ព្រះជាម្ចាស់បានពិតប្រាកដ ប៉់ះព្រះជាម្ចាស់បាន និងមើលឃើញទ្រង់ ហើយមានតែបែបនេះទេ ទើបព្រះជាម្ចាស់អាចទទួលបានពួកគេយ៉ាងពិតប្រាកដ។


មានតែការយកសេចក្ដីពិតទៅអនុវត្ដប៉ុណ្ណោះ ទើបមានភាពជាក់ស្ដែង

ការប្រកាន់ខ្ជាប់តាមព្រះបន្ទូលរបស់ព្រះជាម្ចាស់ និងការអាចពន្យល់អំពីព្រះបន្ទូលទាំងនេះដោយគ្មានការលាក់លៀម មិនមែនមានន័យថាអ្នកមានភាពជាក់ស្ដែងនោះទេ ព្រោះអ្វីៗមិនមែនសុទ្ធតែធម្មតាដូចដែលអ្នកស្រមើស្រមៃនោះឡើយ។ មិនថាអ្នកមានភាពជាក់ស្ដែងឬអត់នោះទេ គឺវាមិនអាស្រ័យលើអ្វីដែលអ្នកនិយាយឡើយ តែវាគឺអាស្រ័យលើអ្វីដែលអ្នករស់នៅវិញ។ មានតែក្នុងគ្រាដែលព្រះបន្ទូលក្លាយជាជីវិតរបស់អ្នក និងជាការបើកសម្ដែងពីលក្ខណៈដើមរបស់អ្នកទេ ទើបអាចនិយាយបានថាអ្នកមាននូវភាពជាក់ស្ដែង ហើយមានតែបែបនេះទេ ទើបអ្នកអាចត្រូវបានរាប់ថាបានទទួលការយល់ដឹងអំពីការពិត និងភាពខ្ពង់ខ្ពស់ពិតប្រាកដ។ អ្នកត្រូវតែអាចទ្រាំទ្រការសាកល្បងក្នុងរយៈពេលយូរ ហើយអ្នកត្រូវតែអាចរស់នៅក្នុងលក្ខណៈដែលព្រះជាម្ចាស់ត្រូវការ។ សេចក្ដីនេះមិនមែនត្រឹមតែជាការប្រព្រឹត្ដផ្នែកឥរិយាបថទេ តែវាត្រូវតែកើតចេញពីអ្នកដោយរលូន។ មានតែបែបនេះទេ ទើបអ្នកនឹងមានការពិត ហើយពេលនោះអ្នកនឹងទទួលបាននូវជីវិត។ ខ្ញុំនឹងប្រើប្រាស់ឧទាហរណ៍មួយអំពីការល្បងលរបស់អ្នកស៊ីឈ្នួលដែលគ្រប់គ្នាបានដឹង៖ គ្រប់គ្នាសុទ្ធតែអាចផ្ដល់នូវទ្រឹស្ដីដ៏ប្រសើរបំផុតទាក់ទិននឹងអ្នកស៊ីឈ្នួល ហើយគ្រប់គ្នាមានការយល់ដឹងគួរសមអំពីការងារនេះ ពួកគេនិយាយពីការងារនេះ ហើយពាក្យសម្ដីនីមួយៗរបស់គេសុទ្ធតែប្រសើរជាងអ្នកនិយាយចុងក្រោយ គឺដូចជាការប្រកួតប្រជែងយ៉ាងនោះដែរ។ យ៉ាងណាក្ដី ប្រសិនបើមនុស្សមិនបានឆ្លងកាត់ការល្បងលដ៏ធំមួយទេ នោះវាជាការលំបាកណាស់ក្នុងការពោលថា គេមានទីបន្ទាល់ល្អនៅជាប់នឹងខ្លួន។ សរុបមក ការរស់នៅរបស់មនុស្សនៅតែមានចំណុចខ្វះខាត គឺមានភាពផ្ទុយទៅនឹងការយល់ដឹងរបស់គេទាំងស្រុង។ ដូចនេះ វាមិនទាន់ក្លាយជាភាពខ្ពង់ខ្ពស់ពិតប្រាកដរបស់មនុស្សនៅឡើយទេ ហើយវាក៏មិនទាន់ជាជីវិតរបស់ពួកគេដែរ។ ដ្បិតការយល់ដឹងរបស់មនុស្សមិនទាន់បានចូលមកដល់ការពិត ភាពខ្ពង់ខ្ពស់របស់គេនៅតែប្រៀបដូចជាវិមានមួយដែលត្រូវបានសង់ឡើងនៅលើដីខ្សាច់ ងេកងោក និងកំពុងជិតដួលរលំផង។ មនុស្សមានការពិតតិចតួចណាស់ គឺវាស្ទើរតែមិនអាចរកឃើញការពិតនៅក្នុងមនុស្សឡើយ។ មានការពិតតិចតួចណាស់ដែលហូរចេញពីមនុស្សមកតាមលក្ខណៈធម្មជាតិ ហើយគ្រប់ទាំងភាពជាក់ស្ដែងដែលពួកគេរស់នៅ គ្រាន់តែធ្វើដោយបង្ខំប៉ណ្ណោះ។ នេះជាមូលហេតុដែលខ្ញុំថ្លែងថា មនុស្សគ្មានការពិតឡើយ។ ទោះបីជាមនុស្សអះអាងថាសេចក្ដីស្រលាញ់របស់ខ្លួនចំពោះព្រះជាម្ចាស់មិនដែលប្រែប្រួលក្ដី ក៏សេចក្ដីនេះគ្រាន់តែជាអ្វីដែលពួកគេនិយាយមុនពេលដែលពួកគេបានប្រឈមនឹងការល្បងលនានាប៉ុណ្ណោះ។ នៅពេលដែលពួកគេប្រឈមនឹងទុក្ខលំបាកនៅថ្ងៃណាមួយ នោះអ្វីៗដែលគេនិយាយចេញមកនឹងខុសស្រលះពីការពិត ហើយការនេះនឹងបង្ហាញឡើងវិញថា មនុស្សមិនមានការពិតទេ។ គឺអាចនិយាយបានថា នៅពេលជួបប្រទះនឹងរឿងរ៉ាវដែលមិនត្រូវគ្នានឹងការយល់ឃើញរបស់ខ្លួន ហើយការនោះតម្រូវឱ្យអ្នកទុកខ្លួនឯងចោលមួយឡែកសិន រឿងទាំងនោះគឺជាការល្បងលរបស់អ្នក។ មុនពេលបំណងព្រះហឫទ័យរបស់ព្រះជាម្ចាស់ត្រូវបានបើកសម្ដែងឱ្យ មនុស្សគ្រប់គ្នាឆ្លងកាត់នូវការសាកល្បងដែលតឹងរឹង និងការល្បងលដ៏ធំ។ តើអ្នកអាចវាស់ស្ទង់ទុក្ខលំបាកនេះបានទេ? នៅពេលព្រះជាម្ចាស់ចង់ល្បងលមនុស្ស ព្រះអង្គតែងតែអនុញ្ញាតឱ្យពួកគេធ្វើការជ្រើសរើសដោយខ្លួនឯង មុននឹងសេចក្ដីពិតយ៉ាងជាក់លាក់ត្រូវបានលាតត្រដាងឡើង។ ការនេះមានន័យថា នៅពេលព្រះជាម្ចាស់អនុញ្ញាតឱ្យមនុស្សស្ថិតក្នុងការល្បងលនានា ព្រះអង្គនឹងមិនប្រាប់អ្នកពីសេចក្ដីពិតទេ នេះគឺជារបៀបរបបដែលបង្ហាញចេញមកឱ្យមនុស្សឃើញ។ នេះជារបៀបមួយដែលព្រះជាម្ចាស់អនុវត្ដកិច្ចការរបស់ទ្រង់ ដើម្បីឱ្យដឹងថាតើអ្នកស្គាល់ព្រះជាម្ចាស់ដែលគង់នៅសព្វថ្ងៃនេះដែរឬទេ ដ៏ដូចជាដើម្បីដឹងថាតើអ្នកមានការពិតដែរឬទេ។ តើអ្នកពិតជាមិនមានការសង្ស័យចំពោះកិច្ចការរបស់ព្រះជាម្ចាស់ទេឬ? តើអ្នកអាចនឹងឈររឹងមាំយ៉ាងពិតប្រាកដនៅពេលមានការល្បងលយ៉ាងធំកើតឡើងចំពោះអ្នកដែរឬទេ? តើនរណាហ៊ានពោលថា «ទូលបង្គំសូមធានាថានឹងគ្មានបញ្ហាអ្វីទាំងអស់»? តើនរណាហ៊ានអះអាងថា «មនុស្សឯទៀតៗអាចនឹងមានការសង្ស័យ តែទូលបង្គំនឹងមិនដែលសង្ស័យឡើយ»? នេះគ្រាន់តែដូចជាគ្រាដែលពេត្រុសជួបនឹងទុក្ខលំបាកដែរ៖ លោកតែងតែអួតអាងមុនពេលដែលការពិតត្រូវបានលាតត្រដាង។ នេះមិនមែនជាចំណុចខ្វះចន្លោះផ្ទាល់ខ្លួនដែលកើតឡើងខុសប្លែកចំពោះតែពេត្រុសម្នាក់ប៉ុណ្ណោះទេ នេះគឺជាបញ្ហាលំបាកខ្លាំងបំផុតដែលថ្មីៗនេះមនុស្សម្នាក់កំពុងប្រឈម។ ប្រសិនបើខ្ញុំត្រូវទៅមើលកន្លែងមួយចំនួន ឬទៅលេងបងប្អូនប្រុសស្រី ដើម្បីមើលពីការយល់ដឹងរបស់អ្នករាល់គ្នាចំពោះកិច្ចការរបស់ព្រះជាម្ចាស់ដែលគង់នៅសព្វថ្ងៃនេះ នោះអ្នករាល់គ្នាប្រាកដជាអាចបរិយាយបានយ៉ាងច្រើនអំពីការចេះដឹងរបស់ខ្លួន ហើយអ្នកប្រហែលជាមិនមានអ្វីឆ្ងល់ឡើយ។ ប្រសិនបើខ្ញុំសួរអ្នកថា «តើអ្នកពិតជាអាចកំណត់ថាកិច្ចការថ្ងៃនេះគឺព្រះជាម្ចាស់ជាអ្នកសម្ដែងឱ្យកើតមានឡើងដោយព្រះអង្គផ្ទាល់មែនឬ? ដោយគ្មានការសង្ស័យឬ?» នោះអ្នកប្រាកដជានឹងឆ្លើយថា «មិនមានអ្វីគួរឱ្យសង្ស័យឡើយ គឺព្រះវិញ្ញាណរបស់ព្រះជាម្ចាស់ជាអ្នកសម្ដែងកិច្ចការនេះឡើង។» នៅពេលដែលអ្នកបានឆ្លើយរបៀបនេះ នោះអ្នកប្រាកដជាមិនមានអារម្មណ៍សង្ស័យសូម្បីបន្ដិចឡើយ ហើយអ្នកថែមទាំងមានអារម្មណ៍ថាពេញចិត្ដយ៉ាងខ្លាំងផង ដោយគិតថាអ្នកទទួលបានការពិតបន្ដិចបន្តួចហើយ។ អស់អ្នកណាដែលមានទំនោរយល់ឃើញបែបនេះ គឺជាមនុស្សដែលមានការពិតតិចតួចណាស់ ព្រោះអ្នកណាកាន់តែគិតថាខ្លួនទទួលបានវា អ្នកនោះរឹតតែមានការឈររឹងមាំកាន់តែតិចនៅពេលប្រឈមនឹងការល្បងល។ វេទនាហើយអស់អ្នកណាដែលក្រអឺតក្រទម ហើយព្រហើន វេទនាហើយអស់អ្នកណាដែលមិនស្គាល់ខ្លួនឯង ដ្បិតអ្នកនោះជាមនុស្សដែលពូកែតែនិយាយ តែគ្មានបានការអ្វីនៅពេលយកពាក្យទាំងនោះទៅប្រតិបត្ដិ។ មនុស្សទាំងនេះចាប់ផ្ដើមមានការសង្ស័យនៅពេលមានបញ្ហាតូចបំផុតប៉ុណ្ណោះ ហើយគេក៏ចាប់ផ្ដើមមានគំនិតបោះបង់ចោល។ ពួកគេមិនមានការពិតឡើយ ពួកគេមានត្រឹមតែទ្រឹស្ដីអំពីសាសនា ប៉ុន្ដែគ្មានការពិតណាមួយដែលព្រះជាម្ចាស់ត្រូវការនៅពេលនេះឡើយ។ អស់អ្នកដែលមានតែទ្រឹស្ដី ប៉ុន្ដែគ្មានការពិតនៅក្នុងខ្លួន ស្អប់ខ្ញុំខ្លាំងបំផុត។ ពួកគេស្រែកខ្លាំងៗ ក្នុងពេលអនុវត្ដកិច្ចការរបស់ខ្លួន ប៉ុន្ដែនៅពេលពួកគេប្រឈមនឹងភាពជាក់ស្ដែង ពួកគេក៏ងាកចេញ។ តើការនេះមិនបង្ហាញថាមនុស្សមិនមានភាពប្រាកដប្រជាទេឬ? មិនថាខ្យល់បក់បោកខ្លាំងក្លាប៉ុនណានោះទេ ប្រសិនបើអ្នកអាចនៅឈរដោយមិនអនុញ្ញាណឱ្យភាពសង្ស័យសូម្បីបន្ដិចចូលក្នុងគំនិតរបស់អ្នក ហើយអ្នកអាចឈរយ៉ាងមាំ ព្រមទាំងមិនបដិសេធ សូម្បីក្នុងគ្រាដែលគ្មាននរណាម្នាក់នៅសល់ក្ដី នោះអ្នកនឹងត្រូវបានរាប់ថាមានការយល់ដឹងពិតប្រាកដ និងមានការពិតយ៉ាងជាក់លាក់។ ប្រសិនបើអ្នកត្រលប់ទិសខ្យល់បក់ ប្រសិនបើអ្នកដើរតាមមនុស្សភាគច្រើន និងរៀននិយាយយកតម្រាប់តាមគេតាមឯង នោះនឹងគ្មានភស្ដុតាងបង្ហាញថាអ្នកមានការពិតឡើយ បើទោះបីជាអ្នកពូកែវោហារយ៉ាងណាក្ដី។ ដូចនេះ អញ្សូមប្រាប់ថា អ្នកមិនចាំបាច់ប្រញាប់ពោលពាក្យឥតបានការនោះទេ។ តើអ្នកដឹងថាព្រះជាម្ចាស់នឹងធ្វើអ្វីឬទេ? ចូរកុំប្រព្រឹត្ដដូចជាពេត្រុសម្នាក់ទៀត ក្រែងលោអ្នកត្រូវអាម៉ាស់មុខ និងបាត់បង់សមត្ថភាពការពារមុខមាត់របស់អ្នក ហើយមិនប្រព្រឹត្ដល្អចំពោះនរណាម្នាក់ទៀត។ មនុស្សភាគច្រើនគ្មានភាពខ្ពង់ខ្ពស់ពិតប្រាកដទេ។ ទោះបីជាព្រះជាម្ចាស់បានសម្ដែងកិច្ចការជាច្រើនមកហើយក្ដី ក៏ព្រះអង្គមិនបាននាំការពិតមកលើមនុស្សឡើយ រឹតតែច្បាស់ជាងនេះទៅទៀតនោះ គឺព្រះអង្គមិនដែលស្តីបន្ទោសនរណាម្នាក់ឡើយ។ មនុស្សខ្លះបានជួបប្រទះនឹងការល្បងលបែបនេះ ដោយដៃដែលពោរពេញដោយអំពើបាបរបស់គេបែរជារឹតតែប្រឡាក់ខ្លាំងទៅៗ ដោយគិតថាវារឹតតែងាយស្រួលក្នុងការធ្វើឱ្យព្រះជាម្ចាស់សព្វព្រះហឫទ័យ ដោយគេអាចធ្វើអ្វីៗតាមដែលខ្លួនឯងចង់ធ្វើបាន។ ដោយសារតែពួកគេមិនអាចស៊ូទ្រាំសូម្បីតែការល្បងលបែបនេះ នោះគ្មានអ្វីត្រូវឆ្ងល់ឡើយថាតើពួកគេមានការពិតឬទេ នៅពេលប្រឈមនឹងការល្បងលច្រើនជាងនេះ។ តើពួកគេមិនមែនកំពុងបញ្ឆោតព្រះជាម្ចាស់ទេឬ? ការមានការពិតមិនមែនជាអ្វីមួយដែលអាចក្លែងបន្លំបានទេ ហើយការពិតនេះក៏មិនមែនជាអ្វីដែលអ្នកអាចមានវាដោយគ្រាន់តែស្គាល់តែប៉ុណ្ណោះដែរ។ វាអាស្រ័យលើកម្ពស់ពិតប្រាកដរបស់អ្នក ហើយមិនអាស្រ័យលើថាតើអ្នកអាចស៊ូទ្រាំនឹងការល្បងលទាំងអស់បានឬក៏អត់នោះទេ។ តើអ្នកយល់ដែរឬទេ?

ព្រះជាម្ចាស់មិនតម្រូវឱ្យមនុស្សមានសមត្ថភាពនិយាយអំពីភាពជាក់ស្ដែងនោះទេ នោះជាការងាយស្រួលពេកហើយ មែនឬទេ? ដូចនេះ ហេតុអ្វីបានជាព្រះជាម្ចាស់មានបន្ទូលពីច្រកចូលទៅកាន់ជីវិត? ហេតុអ្វីបានជាព្រះអង្គមានបន្ទូលអំពីការបំផ្លាស់បំប្រែ? ប្រសិនបើមនុស្សគ្រាន់តែអាចមានសមត្ថភាពនិយាយពីការពិតដោយឥតបានការ នោះតើគេអាចទទួលបានការបំផ្លាស់បំប្រែផ្នែកនិស្ស័យរបស់ខ្លួនដែរឬទេ? ទាហានដ៏ល្អនៅក្នុងនគរព្រះ មិនមែនត្រូវបានបង្វឹកបង្វឺនឱ្យធ្វើជាក្រុមមនុស្សដែលអាចត្រឹមតែនិយាយពីការពិត ឬក៏អួតអាងប៉ុណ្ណោះទេ តែពួកគេបានទទួលការបង្វឹកបង្វឺនឱ្យចេះរស់នៅស្របតាមព្រះបន្ទូលរបស់ព្រះជាម្ចាស់គ្រប់ពេលវេលា ដើម្បីធ្វើយ៉ាងណាឱ្យគ្មានបញ្ហាកើតឡើង បើទោះបីជាពួកគេប្រឈមនឹងភាពបរាជ័យក្ដី និងដើម្បីរស់នៅឱ្យបានខ្ជាប់ខ្ជួនស្របតាមព្រះបន្ទូលសន្យារបស់ព្រះជាម្ចាស់ ហើយមិនត្រូវវិលត្រលប់ទៅរកលោកីយ៍វិញឡើយ។ នេះជាការពិតដែលព្រះជាម្ចាស់មានព្រះបន្ទូល នេះជាតម្រូវការរបស់ព្រះជាម្ចាស់ចំពោះមនុស្ស។ យ៉ាងណាក្ដី ចូរកុំចាត់ទុកការពិតដែលព្រះជាម្ចាស់មានបន្ទូលថាជារឿងធម្មតាឱ្យសោះ។ សេចក្ដីបំភ្លឺពីព្រះវិញ្ញាណបរិសុទ្ធមិនស្មើនឹងការមានការពិតឡើយ។ នេះមិនមែនជាភាពខ្ពង់ខ្ពស់របស់មនុស្សទេ វាជាព្រះគុណរបស់ព្រះជាម្ចាស់ ដែលមនុស្សមិនបានចូលរួមអ្វីទាល់តែសោះ។ បុគ្គលម្នាក់ៗត្រូវតែស៊ូទ្រាំនឹងការរងទុក្ខរបស់ពេត្រុស ហើយលើសពីនេះទៅទៀតនោះ គឺមាននូវសិរីល្អរបស់ពេត្រុស ដែលពួកគេរស់នៅ ក្រោយពីបានទទួលនូវកិច្ចការរបស់ព្រះជាម្ចាស់។ មានតែបែបនេះទេ ទើបអាចហៅថាជាការពិត។ ចូរកុំគិតថាអ្នកមានការពិត ដោយគ្រាន់តែអ្នកអាចនិយាយពីការភាពជាក់ស្ដែងបានឱ្យសោះ នោះគ្រាន់តែជាការដោះសាប៉ុណ្ណោះ។ គំនិតបែបនេះមិនសមស្របនឹងបំណងព្រះហឫទ័យរបស់ព្រះជាម្ចាស់ឡើយ ហើយគ្មានសារៈសំខាន់ពិតប្រាកដផង។ នៅថ្ងៃខាងមុខ មិនត្រូវពោលពាក្យបែបនេះឡើយ ចូរឈប់ប្រើពាក្យសម្ដីបែបនេះ! អស់អ្នកណាដែលមានការយល់ដឹងខុសអំពីព្រះបន្ទូលរបស់ព្រះជាម្ចាស់ សុទ្ធតែជាអ្នកមិនជឿ។ ពួកគេមិនមានចំណេះដឹងពិតប្រាកដទេ ក៏ខ្វះភាពខ្ពង់ខ្ពស់ពិតប្រាកដដែរ គឺពួកគេជាមនុស្សល្ងង់ខ្លៅដែលខ្វះនូវការពិត។ ម្យ៉ាងទៀត អស់អ្នកណាដែលរស់នៅក្រៅខ្លឹមសារនៃព្រះបន្ទូលរបស់ព្រះជាម្ចាស់ គឺជាអ្នកមិនជឿ។ អស់អ្នកដែលមនុស្សចាត់ទុកថាជាអ្នកមិនជឿ គឺជាពួកសត្វសាហាវនៅចំពោះព្រះភ័ក្ររបស់ព្រះជាម្ចាស់ ហើយអស់អ្នកដែលព្រះជាម្ចាស់ចាត់ទុកថាជាពួកអ្នកមិនជឿ គឺជាមនុស្សដែលមិនមានព្រះបន្ទូលរបស់ព្រះជាម្ចាស់នៅក្នុងជីវិតរបស់ខ្លួន។ ដូចនេះ អាចនិយាយបានថា អស់អ្នកណាដែលមិនមានការពិតអំពីព្រះបន្ទូលរបស់ព្រះជាម្ចាស់ ហើយអ្នកណាដែលមិនបានរស់នៅស្របតាមព្រះបន្ទូលរបស់ព្រះអង្គ គឺជាអ្នកមិនជឿ។ បំណងព្រះហឫទ័យរបស់ព្រះជាម្ចាស់គឺ ដើម្បីឱ្យគ្រប់គ្នារស់នៅក្នុងការពិតតាមព្រះបន្ទូលរបស់ទ្រង់ មិនមែនឱ្យគ្រប់គ្នាបានត្រឹមតែនិយាយអំពីការពិតនោះទេ ប៉ុន្ដែលើសពីនេះទៅទៀត គឺដើម្បីជួយឱ្យគ្រប់គ្នាអាចរស់នៅក្នុងការពិតនៃព្រះបន្ទូលរបស់ព្រះជាម្ចាស់។ ការពិតដែលមនុស្សយល់ឃើញនោះគឺគ្រាន់តែដឹងសើៗប៉ុណ្ណោះ វាគ្មានគុណតម្លៃ និងមិនអាចបំពេញបំណងព្រះហឫទ័យរបស់ព្រះជាម្ចាស់បានឡើយ។ វាហាក់ដូចជាមានភាពអន់ថយណាស់ ហើយថែមទាំងមិនសមនឹងលើកមកនិយាយផង។ វាមានកង្វះខាតច្រើនណាស់ ហើយមិនគ្រប់គ្រាន់តាមស្ដង់ដារនៃតម្រូវការរបស់ព្រះជាម្ចាស់ឡើយ។ អ្នកនឹងត្រូវឆ្លងកាត់ការត្រួតពិនិត្យដ៏ធំមួយដើម្បីដឹងថានរណាក្នុងចំណោមអ្នកចេះត្រឹមតែនិយាយពីការយល់ដឹងរបស់ខ្លួនឯង ដោយមិនអាចលើកឡើងពីចំណុចខ្វះចន្លោះ និងដើម្បីដឹងថាតើនរណាក្នុងចំណោមអ្នកជាកម្ទេចសម្រាមដែលគ្មានប្រយោជន៍។ ចាប់ពីពេលនេះតទៅ ចូរអ្នកនឹកចាំពីចំណុចនេះ! មិនត្រូវពោលតែពីចំណេះដឹងទទេនោះឡើយ ចូរនិយាយតែពីរបៀបនៃការអនុវត្ដ និងការពិតតែប៉ុណ្ណោះ។ ការផ្លាស់ប្ដូរពីចំណេះដឹងជាក់លាក់ មកជាការអនុវត្ដពិតប្រាកដ ហើយក្រោយមកទៀត ផ្លាស់ប្ដូរពីការអនុវត្ដមកជាការរស់នៅពិតប្រាកដ។ ចូរកុំប្រដៅអ្នកដទៃ ហើយកុំនិយាយពីចំណេះដឹងពិតប្រាកដ។ ប្រសិនបើការយល់ដឹងរបស់អ្នកគឺជាមាគ៌ាដែលត្រូវដើរ នោះចូរអ្នកនិយាយពីការយល់ដឹងនេះដោយសេរី បើមិនបែបនេះទេ ចូរបិទមាត់របស់អ្នក ហើយឈប់និយាយទៀត! អ្វីដែលអ្នកនិយាយគឺសុទ្ធតែឥតប្រយោជន៍។ អ្នកនិយាយពីការចេះដឹងដើម្បីបោកបញ្ឆោតព្រះជាម្ចាស់ ហើយធ្វើឱ្យអ្នកដទៃទៀតច្រណែននឹងអ្នក។ តើនោះមិនមែនជាមហិច្ឆតារបស់អ្នកទេឬ? តើអ្នកមិនមែនកំពុងចាត់ទុកអ្នកដទៃជាឧបករណ៍លេងសើចមែនទេឬ? តើធ្វើបែបនេះមានតម្លៃដែរឬទេ? ប្រសិនបើអ្នកនិយាយអំពីការយល់ដឹង ក្រោយពីទទួលបានបទពិសោធពីវា នោះឃើញថាអ្នកមិនមែនកំពុងអួតអាងនោះទេ។ បើមិនដូច្នេះទេ អ្នកជាម្នាក់ដែលខ្ជាក់មកតែពាក្យក្រអឺតក្រទម។ មានរឿងជាច្រើននៅក្នុងបទពិសោធផ្ទាល់ខ្លួនរបស់អ្នកដែលអ្នកមិនអាចយកឈ្នះបាន ហើយអ្នកមិនអាចប្រឆាំងទាស់នឹងសាច់ឈាមខ្លួនឯងបានឡើយ អ្នកតែងតែធ្វើអ្វីដែលអ្នកចង់ធ្វើ គឺមិនដែលបំពេញបំណងព្រះហឫទ័យរបស់ព្រះជាម្ចាស់ឡើយ ប៉ុន្ដែអ្នកនៅតែមានបញ្ហាក្នុងការនិយាយពីការយល់ដឹងផ្នែកទ្រឹស្ដីដដែល។ អ្នកពិតជាមិនចេះអៀនខ្មាសមែន! អ្នកនៅតែហ៊ាននិយាយពីការយល់ដឹងរបស់ខ្លួនអំពីព្រះបន្ទូលរបស់ព្រះជាម្ចាស់។ អ្នកពិតជាឥតអៀនខ្មាសមែន! ការចេះតែបន្លើស និងអួតបំប៉ោងបានក្លាយជាលក្ខណៈធម្មជាតិរបស់អ្នកទៅហើយ ហើយអ្នកក៏ទម្លាប់ក្នុងការធ្វើវាទៅហើយ។ គ្រប់ពេលដែលអ្នកចង់និយាយ អ្នកក៏ធ្វើដោយងាយ តែដល់ពេលអនុវត្ដវិញ អ្នកក៏បណ្ដោយខ្លួនតាមភាពល្អពីខាងក្រៅ។ តើនេះមិនមែនជារបៀបបញ្ឆោតអ្នកដទៃទេឬ? អ្នកអាចបញ្ឆោតមនុស្សបាន តែមិនអាចបោកបញ្ឆោតព្រះជាម្ចាស់បានឡើយ។ មនុស្សមិនដឹងខ្លួន និងគ្មានការវែកញែកទេ តែព្រះជាម្ចាស់ទ្រង់ហ្មត់ចត់ចំពោះបញ្ហានេះណាស់ ហើយព្រះអង្គនឹងមិនទុកអ្នកឡើយ។ បងប្អូនប្រុសស្រីរបស់អ្នកអាចជួយនិយាយឱ្យអ្នក សរសើរពីការយល់ដឹងរបស់អ្នក និងសរសើរអ្នក ប៉ុន្ដែប្រសិនបើអ្នកគ្មានការពិតទេ នោះព្រះវិញ្ញាណបរិសុទ្ធនឹងមិនទុកអ្នកឡើយ។ ប្រហែលជាព្រះដ៏ជាក់ស្ដែងនឹងមិនស្វែងរកកំហុសអ្នកទេ តែព្រះវិញ្ញាណរបស់ព្រះជាម្ចាស់នឹងមិនអើពើចំពោះអ្នកឡើយ ហើយអ្នកនឹងមានការលំបាកក្នុងការទទួលយកវា។ តើអ្នកជឿលើរឿងនេះទេ? ចូរនិយាយពីតថភាពនៃការអនុវត្ដវិញ តើអ្នកបានភ្លេចហើយមែនទេ? «ចូរផ្ដល់នូវទ្រឹស្ដីខ្ពង់ខ្ពស់ និងការនិយាយបំប៉ោងគ្មានតម្លៃឱ្យបានតិចជាងមុន នេះជាការចាប់ផ្ដើមអនុវត្ដពីពេលនេះតទៅ។» តើអ្នកភ្លេចពាក្យទាំងនេះហើយឬ? តើអ្នកមិនយល់បន្ដិចសោះទេឬ? តើអ្នកមិនយល់អំពីបំណងព្រះហឫទ័យរបស់ព្រះជាម្ចាស់ទេឬ?


ចំណេះដឹងនៃកិច្ចការបច្ចុប្បន្នរបស់ព្រះជាម្ចាស់

សម្រាប់ផ្នែកភាគច្រើន ដើម្បីដឹងអំពីកិច្ចការរបស់ព្រះជាម្ចាស់នាពេលសព្វថ្ងៃ គឺជាការត្រូវដឹងអំពីអ្វីដែលជាព័ន្ធកិច្ចដ៏សំខាន់របស់ព្រះយកកំណើតជាមនុស្សនៅគ្រាចុងក្រោយ និងអ្វីដែលទ្រង់បានយាងមកធ្វើនៅលើផែនដី។ ខ្ញុំបានលើកឡើងរួចហើយនៅក្នុងព្រះបន្ទូលរបស់ខ្ញុំថា ព្រះជាម្ចាស់បានយាងមកកាន់ផែនដី (ក្នុងអំឡុងគ្រាចុងក្រោយ) ដើម្បីធ្វើជាគំរូ មុនពេលទ្រង់ចាកចេញទៅ។ តើព្រះជាម្ចាស់ធ្វើជាគំរូនេះដោយរបៀបណា? ទ្រង់ធ្វើជាគំរូតាមរយៈការមានបន្ទូល និងតាមរយៈការធ្វើការ និងការប្រកាសព្រះបន្ទូលនៅទូទាំងប្រទេស។ នេះជាកិច្ចការរបស់ព្រះជាម្ចាស់ ក្នុងអំឡុងគ្រាចុងក្រោយ។ ដើម្បីធ្វើឱ្យផែនដីក្លាយជាពិភពលោកនៃព្រះបន្ទូល ទ្រង់គ្រាន់តែមានបន្ទូល ដើម្បីឱ្យមនុស្សគ្រប់គ្នាទទួលបានព្រះបន្ទូល និងការស្រាយបំភ្លឺពីព្រះបន្ទូលរបស់ទ្រង់ ព្រមទាំងដាស់វិញ្ញាណរបស់មនុស្សឱ្យភ្ញាក់ឡើង ដើម្បីឱ្យគេទទួលបានភាពច្បាស់លាស់អំពីនិមិត្ត។ នៅគ្រាចុងក្រោយ ព្រះជាម្ចាស់បានយកកំណើតជាមនុស្ស និងយាងមកកាន់ផែនដី ក្នុងគោលបំណងជាចម្បង ដើម្បីថ្លែងព្រះបន្ទូល។ នៅពេលដែលព្រះយេស៊ូវបានយាងមក ទ្រង់បានផ្សាយដំណឹងល្អអំពីនគរស្ថានសួគ៌ ហើយទ្រង់បានសម្រេចកិច្ចការប្រោសលោះនៃការជាប់ឆ្កាង។ ទ្រង់បាននាំមកនូវការបញ្ចប់យុគសម័យនៃក្រឹត្យវិន័យ ហើយលុបបំបាត់រាល់អ្វីៗដែលចាស់។ ការយាងមកដល់របស់ព្រះយេស៊ូវបានបញ្ចប់យុគសម័យនៃក្រឹត្យវិន័យ និងបាននាំមកនូវយុគសម័យនៃព្រះគុណ ហើយការយាងមករបស់ព្រះដែលយកកំណើតជាមនុស្សនៅគ្រាចុងក្រោយ បានបញ្ចប់នូវយុគសម័យនៃព្រះគុណ។ ទ្រង់បានយាងមកក្នុងគោលបំណងជាចម្បង ដើម្បីថ្លែងព្រះបន្ទូលរបស់ទ្រង់ ដោយប្រើព្រះបន្ទូលធ្វើឱ្យមនុស្សក្លាយជាគ្រប់លក្ខណ៍ ដើម្បីបំភ្លឺ និងស្រាយពន្យល់ដល់មនុស្ស និងដើម្បីដកចោលនូវកន្លែងនៃព្រះដ៏ស្រពេចស្រពិលដែលមាននៅក្នុងដួងចិត្តរបស់មនុស្ស។ នៅពេលព្រះយេស៊ូវបានយាងមក ព្រះអង្គមិនបានធ្វើដំណាក់កាលនៃកិច្ចការនេះទេ។ នៅពេលព្រះអង្គបានយាងមក ទ្រង់បានធ្វើការអស្ចារ្យជាច្រើន ទ្រង់បានប្រោសអ្នកជំងឺឱ្យជា និងបណ្ដេញពួកអារក្ស ហើយទ្រង់បានធ្វើកិច្ចការប្រោសលោះនៃការជាប់ឆ្កាង។ ជាលទ្ធផល នៅក្នុងសញ្ញាណរបស់មនុស្ស ពួកគេជឿថា នេះជារបៀបដែលព្រះជាម្ចាស់គួរតែក្លាយជា។ ដ្បិតពេលដែលព្រះយេស៊ូវបានយាងមក ទ្រង់មិនបានធ្វើកិច្ចការនៃការកម្ចាត់ចោលនូវរូបអង្គអំពីព្រះដ៏ស្រពេចស្រពិលចេញពីដួងចិត្តរបស់មនុស្សឡើយ។ នៅពេលដែលទ្រង់បានយាងមក ទ្រង់បានជាប់ឆ្កាង ទ្រង់បានប្រោសអ្នកជំងឺឱ្យជា និងបណ្ដេញអារក្ស ហើយទ្រង់បានផ្សាយដំណឹងល្អអំពីនគរស្ថានសួគ៌។ នៅក្នុងន័យម្យ៉ាង ការយកកំណើតជាមនុស្សរបស់ព្រះជាម្ចាស់ ក្នុងអំឡុងគ្រាចុងក្រោយ កម្ចាត់ចោលកន្លែងដែលមានផ្ទុកនូវព្រះដ៏ស្រពេចស្រពិលនៅក្នុងសញ្ញាណរបស់មនុស្ស ដូច្នេះ វានឹងលែងមានរូបអង្គអំពីព្រះដ៏ស្រពេចស្រពិលនៅក្នុងដួងចិត្តរបស់មនុស្សទៀតហើយ។ តាមរយៈព្រះបន្ទូល និងកិច្ចការដ៏ជាក់ស្ដែងរបស់ទ្រង់ ចលនារបស់ទ្រង់នៅទូទាំងទឹកដី និងកិច្ចការដ៏ជាក់ស្ដែងអស្ចារ្យ និងធម្មតា ដែលទ្រង់ធ្វើនៅក្នុងចំណោមមនុស្ស ទ្រង់ធ្វើឱ្យមនុស្សស្គាល់ពីភាពជាក់ស្ដែងរបស់ព្រះជាម្ចាស់ ហើយកម្ចាត់ចោលកន្លែងរបស់ព្រះដ៏ស្រពេចស្រពិលដែលមាននៅក្នុងដួងចិត្តមនុស្ស។ នៅក្នុងន័យម្យ៉ាងទៀត ព្រះជាម្ចាស់ប្រើព្រះបន្ទូលដែលថ្លែងចេញពីសាច់ឈាមរបស់ទ្រង់ ដើម្បីធ្វើឱ្យមនុស្សបានពេញខ្នាត និងសម្រេចគ្រប់កិច្ចការទាំងអស់។ នេះជាកិច្ចការដែលព្រះជាម្ចាស់នឹងសម្រេច ក្នុងអំឡុងគ្រាចុងក្រោយ។

អ្វីដែលអ្នករាល់គ្នាត្រូវដឹង៖

១. កិច្ចការរបស់ព្រះជាម្ចាស់មិនហួសវិស័យធម្មជាតិទេ ហើយអ្នកមិនគួរមានសញ្ញាណអំពីកិច្ចការទ្រង់ឡើយ។

២. អ្នករាល់គ្នាត្រូវតែយល់អំពីកិច្ចការចម្បងដែលព្រះយកកំណើតជាមនុស្សបានយាងមកធ្វើនៅពេលនេះ។

ទ្រង់មិនបានយាងមក ដើម្បីប្រោសអ្នកជំងឺឱ្យជា បណ្ដេញអារក្ស ឬធ្វើការអស្ចារ្យឡើយ ហើយទ្រង់ក៏មិនបានយាងមក ដើម្បីផ្សាយដំណឹងល្អអំពីការប្រែចិត្ត ឬប្រទានឱ្យមនុស្សនូវការប្រោសលោះដែរ។ នោះគឺដោយសារតែព្រះយេស៊ូវបានធ្វើកិច្ចការទាំងនេះរួចហើយ ហើយព្រះជាម្ចាស់នឹងមិនធ្វើកិច្ចការទាំងនេះម្ដងទៀតឡើយ។ សព្វថ្ងៃនេះ ព្រះជាម្ចាស់បានយាងមក ដើម្បីបិទបញ្ចប់យុគសម័យនៃព្រះគុណ និងកម្ចាត់ចោលរាល់ការអនុវត្តទាំងប៉ុន្មានអំពីយុគសម័យនៃព្រះគុណ។ ព្រះជាម្ចាស់ដ៏សកម្មបានយាងមក ក្នុងគោលបំណងចម្បង ដើម្បីបើកសម្ដែងពីភាពជាក់ស្ដែងរបស់ទ្រង់។ នៅពេលដែលព្រះយេស៊ូវបានយាងមក ទ្រង់បានមានបន្ទូលតិចតួចណាស់ ប៉ុន្តែទ្រង់បានធ្វើកិច្ចការជាចម្បង ដោយទ្រង់បានធ្វើការអស្ចារ្យ សម្ដែងទីសម្គាល់ និងឫទ្ធិបារមី ហើយប្រោសអ្នកជំងឺឱ្យជា និងបណ្ដេញអារក្ស បើមិនដូច្នោះទេ ទ្រង់បានថ្លែងទំនាយ ដើម្បីបញ្ចុះបញ្ចូលឱ្យមនុស្សជឿ និងធ្វើឱ្យពួកគេមើលឃើញថា ទ្រង់ជាព្រះជាម្ចាស់ និងថា ទ្រង់គ្មានអារម្មណ៍ខាងសាច់ឈាម។ ចុងបញ្ចប់ ទ្រង់បានបញ្ចប់កិច្ចការនៃការជាប់ឆ្កាង។ ព្រះជាម្ចាស់នាពេលសព្វថ្ងៃមិនសម្ដែងទីសម្គាល់ និងឫទ្ធិបារមីឡើយ ហើយក៏មិនប្រោសអ្នកជំងឺឱ្យជា និងបណ្ដេញអារក្សដែរ។ នៅពេលដែលព្រះយេស៊ូវបានយាងមក កិច្ចការដែលទ្រង់បានធ្វើ តំណាងឱ្យផ្នែកមួយរបស់ព្រះជាម្ចាស់ ប៉ុន្តែលើកនេះ ព្រះជាម្ចាស់បានយាងមកដើម្បីធ្វើដំណាក់កាលនៃកិច្ចការដែលត្រូវបានរំពឹងទុក ព្រោះថាព្រះជាម្ចាស់មិនធ្វើកិច្ចការដដែលម្ដងទៀតឡើយ។ ទ្រង់ជាព្រះដែលតែងតែថ្មីជានិច្ច និងមិនដែលចាស់ឡើយ ដូច្នេះ អ្វីគ្រប់យ៉ាងដែលអ្នកមើលឃើញនាពេលបច្ចុប្បន្ន គឺជាព្រះបន្ទូល និងកិច្ចការរបស់ព្រះដ៏ពិត។

នៅគ្រាចុងក្រោយ ព្រះជាម្ចាស់បានយកកំណើតជាមនុស្ស ក្នុងគោលបំណងចម្បង ដើម្បីថ្លែងនូវព្រះបន្ទូលរបស់ទ្រង់ ដើម្បីពន្យល់អំពីសេចក្តីគ្រប់យ៉ាងដែលចាំបាច់ចំពោះជីវិតរបស់មនុស្ស ដើម្បីបង្ហាញថា មនុស្សណាគួរតែចូលទៅ ដើម្បីបង្ហាញដល់មនុស្សអំពីទង្វើរបស់ព្រះជាម្ចាស់ និងដើម្បីបង្ហាញដល់មនុស្សអំពីព្រះប្រាជ្ញាញាណ ព្រះចេស្ដា និងភាពអស្ចារ្យរបស់ព្រះជាម្ចាស់។ តាមរយៈរបៀបជាច្រើនដែលព្រះជាម្ចាស់មានបន្ទូល មនុស្សមើលឃើញអំពីភាពខ្ពង់ខ្ពស់ និងភាពមហិមារបស់ព្រះជាម្ចាស់ ហើយលើសពីនេះទៅទៀត ពួកគេក៏មើលឃើញពីការបន្ទាបខ្លួន និងការលាក់កំបាំងរបស់ព្រះជាម្ចាស់ផងដែរ។ មនុស្សមើលឃើញថា ព្រះជាម្ចាស់មានឋានៈខ្ពង់ខ្ពស់ ប៉ុន្តែក៏ឃើញដែរថា ទ្រង់បន្ទាបខ្លួន និងលាក់កំបាំង ហើយទ្រង់អាចក្លាយជាបុគ្គលទន់ទាបបំផុតផងដែរ។ ព្រះបន្ទូលខ្លះរបស់ទ្រង់ត្រូវបានថ្លែងដោយផ្ទាល់ចេញពីការយល់ឃើញនៃព្រះវិញ្ញាណ ខ្លះទៀតថ្លែងដោយផ្ទាល់ចេញពីការយល់ឃើញរបស់មនុស្ស ហើយខ្លះផ្សេងទៀតចេញពីទិដ្ឋភាពបុគ្គលទីបី។ នៅក្នុងការនេះ វាអាចត្រូវបានមើលឃើញថា ឥរិយាបថនៃកិច្ចការរបស់ព្រះជាម្ចាស់មានលក្ខណៈខុសគ្នាយ៉ាងខ្លាំង ហើយភាពខុសគ្នានោះគឺតាមរយៈព្រះបន្ទូលដែលទ្រង់អនុញ្ញាតឱ្យមនុស្សមើលឃើញ។ កិច្ចការរបស់ព្រះជាម្ចាស់ ក្នុងអំឡុងគ្រាចុងក្រោយ គឺមានទាំងភាពសាមញ្ញផង និងភាពជាក់ស្ដែងផង ដូច្នេះ ក្រុមមនុស្សនៅគ្រាចុងក្រោយ ត្រូវទទួលសេចក្តីល្បងលដ៏ធំបំផុតគ្រប់យ៉ាង។ ដោយសារតែភាពសាមញ្ញ និងភាពជាក់ស្ដែងរបស់ព្រះជាម្ចាស់ មនុស្សទាំងអស់បានធ្លាក់ចូលទៅក្នុងសេចក្តីល្បងលបែបនេះ ហើយការដែលមនុស្សបានធ្លាក់ចូលទៅក្នុងសេចក្តីល្បងលរបស់ព្រះជាម្ចាស់ នោះគឺដោយសារតែភាពសាមញ្ញ និងភាពជាក់ស្ដែងរបស់ព្រះជាម្ចាស់។ ក្នុងអំឡុងយុគសម័យរបស់ព្រះយេស៊ូវ គ្មាននូវសញ្ញាណ ឬសេចក្តីល្បងលឡើយ។ ដោយសារតែកិច្ចការភាគច្រើនដែលព្រះយេស៊ូវបានធ្វើ ស្របជាមួយសញ្ញាណរបស់មនុស្ស មនុស្សដើរតាមទ្រង់ ហើយពួកគេគ្មានសញ្ញាណអំពីទ្រង់ឡើយ។ សេចក្តីល្បងលនាពេលបច្ចុប្បន្ន គឺជាសេចក្តីល្បងលដ៏ខ្លាំងបំផុតដែលមនុស្សនឹងត្រូវជួប ហើយនៅពេលដែលគេនិយាយថា មនុស្សទាំងនេះបានចេញពីទុក្ខវេទនាដ៏ធំ នេះជាទុក្ខវេទនាដែលគេចង់សំដៅលើការនោះហើយ។ បច្ចុប្បន្ននេះ ព្រះជាម្ចាស់មានបន្ទូល ដើម្បីបង្កើតឱ្យមានសេចក្តីជំនឿ សេចក្តីស្រឡាញ់ ការទទួលយកទុក្ខវេទនា និងការចុះចូលនៅក្នុងមនុស្សទាំងនេះ។ ព្រះបន្ទូលដែលត្រូវបានថ្លែងចេញពីព្រះដែលយកកំណើតជាមនុស្សនៅគ្រាចុងក្រោយ ត្រូវបានថ្លែងមកដោយស្របតាមសារជាតិនៃនិស្ស័យរបស់មនុស្ស ឥរិយាបថរបស់មនុស្ស ហើយនោះជាអ្វីដែលមនុស្សគួរតែចូលទៅក្នុងនាពេលសព្វថ្ងៃ។ ព្រះបន្ទូលរបស់ទ្រង់មានទាំងសាមញ្ញផង និងភាពជាក់ស្ដែងផង៖ ទ្រង់មិនមានបន្ទូលពីថ្ងៃស្អែក ហើយទ្រង់ក៏មិនមើលពីថ្ងៃម្សិលមិញដែរ។ ព្រះអង្គមានបន្ទូលតែអ្វីដែលគួរចូលទៅរក អ្វីដែលគួរអនុវត្ដ និងអ្វីដែលគួរស្វែងយល់នៅថ្ងៃនេះប៉ុណ្ណោះ។ ក្នុងអំឡុងពេលបច្ចុប្បន្ននេះ ប្រសិនបើមានការលេចឡើងនូវមនុស្សម្នាក់ដែលអាចសម្ដែងទីសម្គាល់ និងឫទ្ធិបារមី បណ្ដេញអារក្ស ប្រោសអ្នកជំងឺឱ្យជា និងធ្វើការអស្ចារ្យជាច្រើនផ្សេងទៀត ហើយប្រសិនបើបុគ្គលនោះអះអាងថា ខ្លួនជាព្រះយេស៊ូវដែលបានយាងមក នោះវាជាការក្លែងបន្លំ ដែលពួកវិញ្ញាណអាក្រក់បានធ្វើ ដើម្បីក្លែងខ្លួនជាព្រះយេស៊ូវហើយ។ សូមចងចាំអំពីការនេះ! ព្រះជាម្ចាស់ទ្រង់មិនធ្វើកិច្ចការដដែលម្ដងទៀតឡើយ។ ដំណាក់កាលនៃកិច្ចការរបស់ព្រះយេស៊ូវបានបញ្ចប់ទាំងស្រុងរួចហើយ ហើយព្រះជាម្ចាស់នឹងមិនធ្វើដំណាក់កាលនៃកិច្ចការនោះម្ដងទៀតឡើយ។ កិច្ចការរបស់ព្រះជាម្ចាស់ខុសស្រឡះពីសញ្ញាណរបស់មនុស្ស។ ឧទាហរណ៍ ព្រះគម្ពីរសញ្ញាចាស់បានថ្លែងទំនាយទស្សន៍ទាយអំពីការយាងមករបស់ព្រះមែស្ស៊ី ហើយលទ្ធផលនៃសេចក្តីទំនាយនេះ គឺជាការយាងមករបស់ព្រះយេស៊ូវ។ ការនេះបានកើតឡើងរួចហើយ ដូច្នេះ វាជារឿងខុសឆ្គងដែលមានព្រះមែស្ស៊ីមួយទៀតបានយាងមកម្ដងទៀត។ ព្រះយេស៊ូវបានយាងមករួចហើយ ហើយវាជារឿងខុសឆ្គង ប្រសិនបើព្រះយេស៊ូវត្រូវយាងមកម្ដងទៀតនាពេលបច្ចុប្បន្ន។ មានព្រះនាមសម្រាប់គ្រប់យុគសម័យ ហើយព្រះនាមនីមួយៗមានផ្ទុកនូវចរិតលក្ខណៈនៃយុគសម័យនោះ។ នៅក្នុងសញ្ញាណរបស់មនុស្ស ព្រះជាម្ចាស់ត្រូវតែសម្ដែងទីសម្គាល់ និងឫទ្ធិបារមីជានិច្ច ទ្រង់ត្រូវតែប្រោសអ្នកជំងឺឱ្យជា និងបណ្ដេញអារក្ស ហើយទ្រង់ត្រូវតែដូចជាព្រះយេស៊ូវជានិច្ច។ ប៉ុន្តែ លើកនេះ ព្រះជាម្ចាស់មិនធ្វើកិច្ចការដូចជាពេលនោះសោះឡើយ។ ក្នុងអំឡុងនៃគ្រាចុងក្រោយ ប្រសិនបើព្រះជាម្ចាស់នៅតែបង្ហាញទីសម្គាល់ និងឫទ្ធិបារមី ហើយនៅតែបណ្ដេញអារក្ស និងប្រោសអ្នកជំងឺឱ្យជា ប្រសិនបើទ្រង់បានធ្វើដូចដែលព្រះយេស៊ូវបានធ្វើ នោះព្រះជាម្ចាស់នឹងធ្វើកិច្ចការដដែលម្ដងទៀតហើយ បើដូច្នេះ កិច្ចការរបស់ព្រះយេស៊ូវនឹងគ្មានតម្លៃ ឬសំខាន់នោះឡើយ។ ដូច្នេះ ព្រះជាម្ចាស់អនុវត្តដំណាក់កាលនៃកិច្ចការមួយនៅគ្រប់យុគសម័យ។ នៅពេលដែលដំណាក់កាលនីមួយៗនៃកិច្ចការរបស់ទ្រង់ត្រូវបានបញ្ចប់ នោះពួកវិញ្ញាណអាក្រក់នឹងយកតម្រាប់តាមភ្លាមៗមិនខាន ហើយក្រោយពេលអារក្សសាតាំងចាប់ផ្ដើមចម្លងកិច្ចការរបស់ព្រះជាម្ចាស់ នោះព្រះជាម្ចាស់នឹងផ្លាស់ប្ដូរទៅប្រើប្រាស់វិធីសាស្ត្រផ្សេងវិញ។ នៅពេលដែលព្រះជាម្ចាស់បានបញ្ចប់ដំណាក់កាលនៃកិច្ចការរបស់ទ្រង់ ពួកវិញ្ញាណអាក្រក់ក៏ចម្លងតាមកិច្ចការរបស់ទ្រង់។ អ្នករាល់គ្នាត្រូវតែប្រាកដច្បាស់ពីរឿងនេះ។ ហេតុអ្វីបានជាកិច្ចការរបស់ព្រះជាម្ចាស់នាពេលសព្វថ្ងៃ ខុសប្លែកអំពីកិច្ចការរបស់ព្រះយេស៊ូវ? ហេតុអ្វីបានជាព្រះជាម្ចាស់នាពេលសព្វថ្ងៃមិនសម្ដែងទីសម្គាល់ និងឫទ្ធិបារមី មិនបណ្ដេញអារក្ស និងប្រោសអ្នកជំងឺឱ្យជា? ប្រសិនបើកិច្ចការរបស់ព្រះយេស៊ូវជាកិច្ចការដែលបានធ្វើរួចហើយនៅក្នុងអំឡុងយុគសម័យនៃក្រឹត្យវិន័យ តើទ្រង់អាចតំណាងឱ្យព្រះជាម្ចាស់នៅយុគសម័យនៃព្រះគុណបានដែរឬទេ? តើទ្រង់អាចបញ្ចប់កិច្ចការនៃការជាប់ឆ្កាងបានដែរឬទេ? ដូចនៅក្នុងយុគសម័យនៃក្រឹត្យវិន័យដែរ ប្រសិនបើព្រះយេស៊ូវបានចូលទៅក្នុងព្រះវិហារ និងកាន់តាមថ្ងៃសប្ប័ទ នោះវានឹងគ្មាននរណាម្នាក់បៀតបៀនទ្រង់ ហើយមនុស្សគ្រប់គ្នានឹងស្វាគមន៍ទទួលយកទ្រង់មិនខាន។ បើដូច្នេះ តើទ្រង់អាចត្រូវបានគេឆ្កាងដែរឬទេ? តើទ្រង់អាចបញ្ចប់កិច្ចការប្រោសលោះបានដែរឬទេ? ប្រសិនបើព្រះដែលយកកំណើតជាមនុស្សនៃគ្រាចុងក្រោយ បានបង្ហាញទីសម្គាល់ និងការអស្ចារ្យ ដូចព្រះយេស៊ូវបានធ្វើដែរ តើនោះនឹងបានប្រយោជន៍អ្វីទៅ? លុះត្រាតែព្រះជាម្ចាស់ធ្វើផ្នែកមួយទៀតនៃកិច្ចការរបស់ទ្រង់ ក្នុងអំឡុងនៃគ្រាចុងក្រោយ ជាផ្នែកមួយដែលតំណាងឱ្យផ្នែកនៃផែនការគ្រប់គ្រងរបស់ទ្រង់ ទើបមនុស្សអាចទទួលបានចំណេះដឹងកាន់តែស៊ីជម្រៅអំពីព្រះជាម្ចាស់ ហើយមានតែធ្វើបែបនេះទេ ទើបផែនការគ្រប់គ្រងរបស់ព្រះជាម្ចាស់អាចត្រូវបានបញ្ចប់។

ក្នុងអំឡុងនៃគ្រាចុងក្រោយ ព្រះជាម្ចាស់បានយាងមក ក្នុងគោលបំណងចម្បង គឺដើម្បីថ្លែងព្រះបន្ទូលរបស់ទ្រង់។ ទ្រង់មានបន្ទូលចេញពីការយល់ឃើញរបស់ទិដ្ឋភាពព្រះវិញ្ញាណ ការយល់ឃើញរបស់មនុស្ស និងការយល់ឃើញរបស់បុគ្គលទីបី។ ទ្រង់មានបន្ទូលនៅក្នុងរបៀបផ្សេងៗគ្នា ដោយប្រើរបៀបមួយសម្រាប់អំឡុងពេលមួយ ហើយទ្រង់ប្រើវិធីសាស្ត្រនៃការមានបន្ទូល ដើម្បីផ្លាស់ប្ដូរសញ្ញាណរបស់មនុស្ស និងកម្ចាត់ចោលរូបអង្គនៃព្រះដ៏ស្រពេចស្រពិលចេញពីដួងចិត្តរបស់មនុស្ស។ នេះជាកិច្ចការដ៏ចម្បងដែលព្រះជាម្ចាស់ធ្វើ។ ដោយសារតែមនុស្សជឿថា ព្រះជាម្ចាស់បានយាងមក ដើម្បីប្រោសអ្នកជំងឺឱ្យជា បណ្ដេញអារក្ស ធ្វើការអស្ចារ្យ និងប្រទានព្រះពរផ្នែកសម្ភារៈដល់មនុស្ស នោះព្រះជាម្ចាស់អនុវត្តដំណាក់កាលនៃកិច្ចការនេះ ដែលជាកិច្ចការនៃការកាត់ទោស និងការជំនុំជម្រះ ដើម្បីកម្ចាត់ចោលអ្វីៗទាំងនេះចេញពីសញ្ញាណរបស់មនុស្ស ដើម្បីឱ្យមនុស្សអាចដឹងអំពីភាពជាក់ស្ដែង និងភាពសាមញ្ញរបស់ព្រះជាម្ចាស់ និងដើម្បីឱ្យរូបអង្គរបស់ព្រះយេស៊ូវត្រូវបានកម្ចាត់ចោលចេញពីដួងចិត្តរបស់គេ ហើយជំនួសមកវិញដោយរូបអង្គថ្មីអំពីព្រះជាម្ចាស់។ ពេលណាដែលរូបអង្គអំពីព្រះជាម្ចាស់ដែលមាននៅក្នុងចិត្តរបស់មនុស្សក្លាយជាចាស់ នោះវាក្លាយជារូបព្រះហើយ។ នៅពេលដែលព្រះយេស៊ូវបានយាងមក ហើយអនុវត្តដំណាក់កាលនៃកិច្ចការនោះ ទ្រង់មិនតំណាងឱ្យផ្នែកទាំងស្រុងរបស់ព្រះជាម្ចាស់ឡើយ។ ទ្រង់បានធ្វើទីសម្គាល់ និងឫទ្ធិបារមីខ្លះ បានមានបន្ទូលខ្លះ ហើយចុងបញ្ចប់ ត្រូវបានជាប់ឆ្កាង។ ទ្រង់បានតំណាងឱ្យផ្នែកមួយរបស់ព្រះជាម្ចាស់។ ទ្រង់មិនអាចតំណាងឱ្យអ្វីគ្រប់យ៉ាងដែលមកពីព្រះជាម្ចាស់ឡើយ ប៉ុន្តែផ្ទុយទៅវិញ ទ្រង់បានតំណាងឱ្យព្រះជាម្ចាស់នៅក្នុងការធ្វើផ្នែកមួយនៃកិច្ចការរបស់ព្រះជាម្ចាស់។ នេះគឺដោយសារតែព្រះជាម្ចាស់ធំមហិមា និងសែនអស្ចារ្យ ហើយទ្រង់មិនអាចវាស់ស្ទង់បាន និងដោយសារតែព្រះជាម្ចាស់គ្រាន់តែធ្វើផ្នែកមួយនៃកិច្ចការរបស់ទ្រង់នៅក្នុងគ្រប់យុគសម័យ។ គោលបំណងចម្បងនៃកិច្ចការដែលព្រះជាម្ចាស់ធ្វើនៅជំនាន់នេះគឺ ដើម្បីផ្គត់ផ្គង់ព្រះបន្ទូលនៃជីវិតដល់មនុស្ស ដើម្បីលាតត្រដាងនូវធម្មជាតិ និងសារជាតិរបស់មនុស្ស ហើយនិងនិស្ស័យដ៏ពុករលួយរបស់គេ និងការផាត់ចោលសញ្ញាណសាសនា គំនិតសក្ដិភូមិ គំនិតចាស់គំរឹល ព្រមទាំងចំណេះដឹង និងវប្បធម៌របស់មនុស្ស។ ចំណុចទាំងអស់នេះត្រូវបានលាងជម្រះឱ្យស្អាត តាមរយៈការនៅជាប់ជាមួយព្រះបន្ទូលរបស់ព្រះជាម្ចាស់។ នៅគ្រាចុងក្រោយ ព្រះជាម្ចាស់ប្រើប្រាស់ព្រះបន្ទូល មិនមែនទីសម្គាល់ និងឫទ្ធិបារមីឡើយ ដើម្បីប្រោសមនុស្សឱ្យបានគ្រប់លក្ខណ៍។ ទ្រង់ប្រើព្រះបន្ទូលរបស់ទ្រង់ ដើម្បីបើកសម្ដែងមនុស្ស ជំនុំជម្រះមនុស្ស កាត់ទោសមនុស្ស និងធ្វើឱ្យមនុស្សបានគ្រប់លក្ខណ៍ ដូច្នេះ នៅក្នុងព្រះបន្ទូលរបស់ព្រះជាម្ចាស់ មនុស្សចាប់ផ្ដើមមើលឃើញពីព្រះប្រាជ្ញាញាណ និងភាពគួរឱ្យស្រឡាញ់របស់ព្រះជាម្ចាស់ និងចាប់ផ្ដើមយល់ដឹងពីនិស្ស័យរបស់ព្រះជាម្ចាស់ ហើយតាមរយៈព្រះបន្ទូលរបស់ព្រះជាម្ចាស់ មនុស្សមើលឃើញពីទង្វើរបស់ទ្រង់។ នៅក្នុងអំឡុងយុគសម័យនៃក្រឹត្យវិន័យ ព្រះយេហូវ៉ាបានដឹកនាំម៉ូសេចេញពីស្រុកអេស៊ីព្ទ ជាមួយព្រះបន្ទូលរបស់ទ្រង់ ហើយមានបន្ទូលមួយចំនួនទៅកាន់សាសន៍អ៊ីស្រាអែល។ នាពេលនោះ ផ្នែកខ្លះនៃទង្វើរបស់ព្រះជាម្ចាស់ត្រូវបានបើកសម្ដែង ប៉ុន្តែដោយសារតែគុណសម្បត្តិរបស់មនុស្សនៅមានកម្រិត ហើយគ្មានអ្វីមួយអាចធ្វើឱ្យចំណេះដឹងរបស់គេបានពេញខ្នាត ដូច្នេះ ព្រះជាម្ចាស់នៅតែបន្តមានបន្ទូល និងបន្តធ្វើការ។ នៅក្នុងយុគសម័យនៃព្រះគុណ មនុស្សបានឃើញផ្នែកខ្លះនៃទង្វើរបស់ព្រះជាម្ចាស់ជាថ្មីម្ដងទៀត។ ព្រះយេស៊ូវអាចបង្ហាញទីសម្គាល់ និងឫទ្ធិបារមី ប្រោសអ្នកជំងឺឱ្យជា និងបណ្ដេញអារក្ស និងជាប់ឆ្កាង បីថ្ងៃក្រោយមក ទ្រង់បានមានព្រះជន្មរស់ឡើងវិញ ហើយបានបង្ហាញអង្គទ្រង់ឱ្យមនុស្សមើលឃើញនៅក្នុងសណ្ឋានជាសាច់ឈាម។ មនុស្សគ្មានចំណេះដឹងអ្វីក្រៅពីនេះឡើយអំពីព្រះជាម្ចាស់។ មនុស្សដឹងតែអ្វីដែលព្រះជាម្ចាស់បើកសម្ដែងឱ្យគេឃើញប៉ុណ្ណោះ ហើយប្រសិនបើព្រះជាម្ចាស់មិនបើកសម្ដែងអ្វីផ្សេងទៅកាន់មនុស្សទេ នោះមនុស្សមានចំណេះដឹងតែប៉ុណ្ណឹងអំពីព្រះជាម្ចាស់។ ដូច្នេះ ព្រះជាម្ចាស់បន្តធ្វើការ ដើម្បីឱ្យចំណេះដឹងរបស់មនុស្សស្ដីពីទ្រង់មានកាន់តែស៊ីជម្រៅ និងដើម្បីឱ្យមនុស្សអាចស្គាល់បន្ដិចម្ដងៗអំពីសារជាតិរបស់ព្រះជាម្ចាស់។ នៅគ្រាចុងក្រោយ ព្រះជាម្ចាស់ប្រើព្រះបន្ទូលរបស់ទ្រង់ ដើម្បីធ្វើឱ្យមនុស្សក្លាយជាគ្រប់លក្ខណ៍។ និស្ស័យដ៏ពុករលួយរបស់អ្នកត្រូវបានលាតត្រដាងចេញ ដោយព្រះបន្ទូលរបស់ព្រះ ហើយសញ្ញាណខាងសាសនារបស់អ្នក ក៏ត្រូវបានជំនួសដោយភាពជាក់ស្ដែងរបស់ព្រះជាម្ចាស់ដែរ។ នៅគ្រាចុងក្រោយ ព្រះជាម្ចាស់បានយកកំណើតជាមនុស្សក្នុងគោលបំណងចម្បង ដើម្បីសម្រេចតាមព្រះបន្ទូលដែលចែងថា «ព្រះបន្ទូលក្លាយជាសាច់ឈាម ព្រះបន្ទូលយាងមកនៅក្នុងសាច់ឈាម ហើយព្រះបន្ទូលលេចមកជាសាច់ឈាម»។ ហើយប្រសិនបើអ្នកមិនមានចំណេះដឹងយ៉ាងហ្មត់ចត់អំពីការនេះទេ នោះអ្នកនឹងមិនអាចឈររឹងមាំបានឡើយ។ ក្នុងអំឡុងនៃគ្រាចុងក្រោយ ព្រះជាម្ចាស់មានគោលបំណងជាចម្បង ដើម្បីសម្រេចដំណាក់កាលនៃកិច្ចការនៅក្នុងព្រះបន្ទូលលេចចេញមកក្នុងសាច់ឈាម ហើយនេះជាផ្នែកមួយនៃផែនការគ្រប់គ្រងរបស់ព្រះជាម្ចាស់។ ដូច្នេះ អ្នករាល់គ្នាត្រូវតែមានចំណេះដឹងឱ្យបានច្បាស់លាស់។ មិនថាព្រះជាម្ចាស់ធ្វើការតាមរបៀបណាទេ ព្រះជាម្ចាស់មិនអនុញ្ញាតឱ្យមនុស្សមកដាក់កម្រិតលើទ្រង់នោះឡើយ។ ប្រសិនបើព្រះជាម្ចាស់មិនបានធ្វើកិច្ចការនេះ ក្នុងអំឡុងពេលនៃគ្រាចុងក្រោយទេ នោះចំណេះដឹងរបស់មនុស្សអំពីទ្រង់មិនអាចទៅណាបានឆ្ងាយឡើយ។ អ្នកនឹងគ្រាន់តែដឹងថា ព្រះជាម្ចាស់អាចជាប់ឆ្កាង និងដឹងថា ព្រះជាម្ចាស់អាចបំផ្លាញក្រុងសូដុម និងដឹងទៀតថា ព្រះយេស៊ូវអាចមានព្រះជន្មរស់ពីសុគតឡើងវិញ ហើយបង្ហាញអង្គទ្រង់ឱ្យពេត្រុសបានឃើញប៉ុណ្ណោះ...។ ប៉ុន្តែ អ្នកនឹងមិនដែលនិយាយថា ព្រះបន្ទូលរបស់ព្រះជាម្ចាស់អាចសម្រេចការទាំងអស់ និងអាចយកឈ្នះមនុស្សនោះឡើយ។ មានតែតាមរយៈការដកពិសោធន៍ព្រះបន្ទូលរបស់ព្រះជាម្ចាស់ប៉ុណ្ណោះ ទើបអ្នកអាចនិយាយចេញនូវចំណេះដឹងបែបនេះ ហើយបើអ្នកដកពិសោធន៍អំពីកិច្ចការរបស់ព្រះបានកាន់តែច្រើន នោះអ្នកនឹងមានចំណេះដឹងអំពីទ្រង់កាន់តែហ្មត់ចត់។ មានតែបែបនេះទេ ទើបអ្នកនឹងឈប់ដាក់កម្រិតលើព្រះជាម្ចាស់ ចេញពីសញ្ញាណរបស់អ្នកផ្ទាល់។ មនុស្សស្គាល់ព្រះជាម្ចាស់ តាមរយៈការដកពិសោធន៍នូវកិច្ចការរបស់ទ្រង់ ហើយវាគ្មានផ្លូវណាផ្សេងដែលត្រឹមត្រូវក្នុងការស្គាល់ព្រះជាម្ចាស់ឡើយ។ បច្ចុប្បន្ននេះ មានមនុស្សជាច្រើនដែលមិនធ្វើអ្វីសោះ ក្រៅពីអង្គុយរង់ចាំមើលទីសម្គាល់ និងឫទ្ធិបារមី និងពេលនៃគ្រោះមហន្តរាយដ៏ធំមកដល់ប៉ុណ្ណោះ។ តើអ្នកជឿលើព្រះជាម្ចាស់ ឬក៏អ្នកជឿលើគ្រោះមហន្តរាយដ៏ធំ? នៅពេលដែលគ្រោះមហន្តរាយដ៏ធំមកដល់ នោះវានឹងយឺតពេលហើយ ហើយប្រសិនបើព្រះជាម្ចាស់មិនបញ្ជូនគ្រោះមហន្តរាយដ៏ធំចុះមកទេ តើទ្រង់មិនមែនជាព្រះជាម្ចាស់ទេឬអី? តើអ្នកជឿលើទីសម្គាល់ និងឫទ្ធិបារមី ឬក៏អ្នកជឿលើព្រះជាម្ចាស់ផ្ទាល់? ព្រះយេស៊ូវមិនបានសម្ដែងទីសម្គាល់ និងឫទ្ធិបារមី នៅពេលដែលមនុស្សសើចចំអកដាក់ទ្រង់ឡើយ ប៉ុន្តែតើទ្រង់មិនមែនជាព្រះជាម្ចាស់ទេឬអី? តើអ្នកជឿលើទីសម្គាល់ និងឫទ្ធិបារមី ឬក៏ជឿលើសារជាតិរបស់ព្រះជាម្ចាស់? ទស្សនៈរបស់មនុស្សអំពីជំនឿលើព្រះជាម្ចាស់ គឺខុសហើយ! ព្រះយេហូវ៉ាបានមានបន្ទូលជាច្រើន ក្នុងអំឡុងយុគសម័យនៃក្រឹត្យវិន័យ ប៉ុន្តែសូម្បីតែសព្វថ្ងៃនេះ ព្រះបន្ទូលមួយចំនួននៅមិនទាន់បានសម្រេចនៅឡើយទេ។ តើអ្នកអាចនិយាយថា ព្រះយេហូវ៉ាមិនមែនជាព្រះជាម្ចាស់ទេឬអី?

ថ្ងៃនេះ អ្នករាល់គ្នាគួរតែយល់ច្បាស់ហើយថា នៅគ្រាចុងក្រោយ វាជាការពិតដែល «ព្រះបន្ទូលក្លាយជាសាច់ឈាម» គឺត្រូវបានសម្រេចដោយព្រះជាម្ចាស់។ តាមរយៈកិច្ចការដ៏ពិតរបស់ទ្រង់នៅលើផែនដី ទ្រង់ធ្វើឱ្យមនុស្សស្គាល់ទ្រង់ មានទំនាក់ទំនងជាមួយទ្រង់ និងមើលឃើញពីអំពើជាក់ស្ដែងរបស់ទ្រង់។ ទ្រង់ធ្វើឱ្យមនុស្សមើលឃើញយ៉ាងច្បាស់ថា ទ្រង់អាចសម្ដែងទីសម្គាល់ និងឫទ្ធិបារមី និងឃើញថា វាក៏មានពេលដែលទ្រង់មិនអាចធ្វើបែបនេះផងដែរ ហើយវាអាស្រ័យទៅលើយុគសម័យប៉ុណ្ណោះ។ សម្រាប់សេចក្ដីនេះ អ្នកអាចមើលឃើញថា ព្រះជាម្ចាស់មិនមែនគ្មានសមត្ថភាពក្នុងការសម្ដែងទីសម្គាល់ និងឫទ្ធិបារមីឡើយ ប៉ុន្តែផ្ទុយទៅវិញ ទ្រង់ផ្លាស់ប្ដូររបៀបនៃការធ្វើការរបស់ទ្រង់ឱ្យស្របតាមកិច្ចការដែលត្រូវសម្រេច និងស្របតាមសម័យកាលវិញទេ។ នៅក្នុងដំណាក់កាលបច្ចុប្បន្ននៃកិច្ចការ ទ្រង់មិនបង្ហាញទីសម្គាល់ និងឫទ្ធិបារមីឡើយ ហើយការដែលទ្រង់បានបង្ហាញទីសម្គាល់ និងឫទ្ធិបារមីខ្លះនៅក្នុងយុគសម័យរបស់ព្រះយេស៊ូវ គឺដោយសារតែកិច្ចការរបស់ទ្រង់នៅក្នុងយុគសម័យនោះ ខុសប្លែកពីសម័យនេះ។ ព្រះជាម្ចាស់មិនធ្វើកិច្ចការនោះនៅពេលបច្ចុប្បន្នឡើយ ហើយមនុស្សខ្លះជឿថា ទ្រង់គ្មានសមត្ថភាពសម្ដែងទីសម្គាល់ និងឫទ្ធិបារមី ឬមួយពួកគេគិតថា ប្រសិនបើទ្រង់មិនសម្ដែងទីសម្គាល់ និងឫទ្ធិបារមីទេ ដូច្នេះ ទ្រង់មិនមែនជាព្រះជាម្ចាស់ឡើយ។ តើនេះមិនមែនជាជំនឿខុសឆ្គងទេឬអី? ព្រះជាម្ចាស់អាចសម្ដែងទីសម្គាល់ និងឫទ្ធិបារមីបាន ប៉ុន្តែទ្រង់កំពុងតែធ្វើការនៅក្នុងយុគសម័យមួយផ្សេង ដូច្នេះហើយបានជាទ្រង់មិនធ្វើកិច្ចការបែបនោះ។ ដោយសារតែនេះជាយុគសម័យមួយផ្សេង ហើយដោយសារតែនេះជាដំណាក់កាលផ្សេងនៃកិច្ចការរបស់ព្រះជាម្ចាស់ ដូច្នេះ អំពើដែលព្រះជាម្ចាស់បានបើកសម្ដែង ក៏មានលក្ខណៈខុសគ្នាផងដែរ។ ជំនឿរបស់មនុស្សទៅលើព្រះជាម្ចាស់ មិនមែនជាជំនឿលើទីសម្គាល់ និងឫទ្ធិបារមី ក៏មិនមែនជាជំនឿលើការអស្ចារ្យដែរ ប៉ុន្តែជាជំនឿលើកិច្ចការជាក់ស្ដែងរបស់ទ្រង់ នៅក្នុងអំឡុងយុគសម័យថ្មី។ មនុស្សចាប់ផ្ដើមស្គាល់ព្រះជាម្ចាស់ តាមរយៈឥរិយាបថដែលព្រះជាម្ចាស់ធ្វើការ ហើយចំណេះដឹងនេះបង្កើតមនុស្សឱ្យមានជំនឿលើព្រះជាម្ចាស់ ដែលអាចនិយាយបានថា ជាជំនឿលើកិច្ចការ និងទង្វើរបស់ព្រះជាម្ចាស់។ នៅក្នុងដំណាក់កាលនៃកិច្ចការនេះ ព្រះជាម្ចាស់មានបន្ទូលជាចម្បង។ កុំរង់ចាំចង់ឃើញទីសម្គាល់ និងឫទ្ធិបារមីនោះឡើយ ព្រោះថាអ្នកនឹងមើលលែងឃើញទៀតហើយ! នេះគឺដោយសារតែអ្នកមិនបានកើតមក ក្នុងអំឡុងយុគសម័យនៃព្រះគុណឡើយ។ ប្រសិនបើអ្នកបានកើតមកក្នុងគ្រានោះ នោះអ្នកអាចមើលឃើញទីសម្គាល់ និងឫទ្ធិបារមី ប៉ុន្តែអ្នកបានកើតមកក្នុងគ្រាចុងក្រោយ ដូច្នេះ អ្នកអាចមើលឃើញតែភាពជាក់ស្ដែង និងភាពសាមញ្ញរបស់ព្រះជាម្ចាស់ប៉ុណ្ណោះ។ កុំរំពឹងចង់ឃើញព្រះយេស៊ូវដែលពេញដោយអធិធម្មជាតិ នៅក្នុងអំឡុងគ្រាចុងក្រោយនោះឡើយ។ អ្នកអាចមើលឃើញតែព្រះដ៏សកម្មដែលយកកំណើតជាមនុស្ស ដែលគ្មានលក្ខណៈអ្វីខុសប្លែកពីមនុស្សសាមញ្ញនោះឡើយ។ នៅក្នុងយុគសម័យនីមួយៗ ព្រះជាម្ចាស់បើកសម្ដែងអំពើខុសៗគ្នា។ នៅក្នុងយុគសម័យនីមួយៗ ទ្រង់បើកសម្ដែងផ្នែកនៃអំពើរបស់ទ្រង់ ហើយកិច្ចការនៃយុគសម័យនីមួយៗតំណាងឱ្យផ្នែកមួយនៃនិស្ស័យរបស់ព្រះជាម្ចាស់ និងផ្នែកមួយនៃទង្វើរបស់ព្រះជាម្ចាស់។ ទង្វើដែលទ្រង់បើកសម្ដែង មានលក្ខណៈខុសគ្នាទៅតាមយុគសម័យដែលទ្រង់ធ្វើការ ប៉ុន្តែវាផ្ដល់ឱ្យមនុស្សនូវចំណេះដឹងកាន់តែស៊ីជម្រៅអំពីព្រះជាម្ចាស់ មានជំនឿលើព្រះជាម្ចាស់កាន់តែពិតប្រាកដ និងកាន់តែជាក់ច្បាស់។ មនុស្សជឿលើព្រះជាម្ចាស់ ដោយសារតែគ្រប់ទង្វើរបស់ព្រះជាម្ចាស់ ដោយសារទ្រង់ជាព្រះដ៏សែនអស្ចារ្យ ធំមហិមា ពេញដោយព្រះចេស្ដា និងមិនអាចវាស់ស្ទង់បាន។ ប្រសិនបើអ្នកជឿលើព្រះជាម្ចាស់ ដោយសារតែទ្រង់អាចធ្វើទីសម្គាល់ និងឫទ្ធិបារមី និងអាចប្រោសអ្នកជំងឺឱ្យជា និងបណ្ដេញអារក្ស នោះទស្សនៈរបស់អ្នកគឺខុសហើយ ហើយមនុស្សខ្លះនឹងនិយាយទៅកាន់អ្នកថា «តើពួកវិញ្ញាណអាក្រក់មិនចេះធ្វើរឿងទាំងនេះដែរទេឬអី?» តើនេះមិនមែនជាធាតុផ្សំដែលធ្វើឱ្យរូបអង្គនៃព្រះជាម្ចាស់ ច្រឡំជាមួយរូបភាពរបស់សាតាំងទេឬអី? សព្វថ្ងៃនេះ ជំនឿរបស់មនុស្សលើព្រះជាម្ចាស់ គឺដោយសារតែទង្វើជាច្រើនរបស់ទ្រង់ និងចំនួនដ៏ច្រើនសន្ធឹកសន្ធាប់នៃកិច្ចការដែលទ្រង់ធ្វើ និងរបៀបជាច្រើនដែលទ្រង់មានបន្ទូល។ ព្រះជាម្ចាស់ប្រើព្រះសូរសៀងរបស់ទ្រង់ ដើម្បីយកឈ្នះមនុស្ស និងធ្វើឱ្យមនុស្សក្លាយជាគ្រប់លក្ខណ៍។ មនុស្សជឿលើព្រះជាម្ចាស់ ដោយសារតែទង្វើជាច្រើនរបស់ទ្រង់ មិនមែនដោយសារតែទ្រង់អាចបង្ហាញទីសម្គាល់ និងឫទ្ធិបារមីនោះឡើយ ដូច្នេះ មនុស្សអាចស្គាល់ព្រះជាម្ចាស់បាន មានតែតាមរយៈការធ្វើបន្ទាល់ពីទង្វើរបស់ទ្រង់ប៉ុណ្ណោះ។ មានតែតាមរយៈការដឹងអំពីអំពើជាក់ស្ដែងរបស់ព្រះជាម្ចាស់ របៀបដែលទ្រង់ធ្វើការ វិធីសាស្ត្រដែលប្រកបដោយព្រះបញ្ញាញាណដែលទ្រង់ប្រើ របៀបដែលទ្រង់មានបន្ទូល និងរបៀបដែលទ្រង់ធ្វើឱ្យមនុស្សក្លាយជាគ្រប់លក្ខណ៍ គឺមានតែដឹងអំពីទិដ្ឋភាពទាំងនេះប៉ុណ្ណោះ ទើបអ្នកអាចយល់អំពីភាពជាក់ស្ដែងរបស់ព្រះជាម្ចាស់ និងយល់អំពីនិស្ស័យរបស់ទ្រង់ ដឹងនូវអ្វីដែលទ្រង់ចូលចិត្ត អ្វីដែលទ្រង់ស្អប់ និងរបៀបដែលទ្រង់ធ្វើការទៅលើមនុស្ស។ តាមរយៈការយល់ដឹងអំពីអ្វីដែលព្រះជាម្ចាស់សព្វព្រះហឫទ័យ និងមិនសព្វព្រះហឫទ័យ អ្នកអាចធ្វើការវែកញែករវាងអ្វីដែលវិជ្ជមាន និងអ្វីដែលអវិជ្ជមាន ហើយតាមរយៈចំណេះដឹងរបស់អ្នកអំពីព្រះជាម្ចាស់ នោះជីវិតរបស់អ្នកនឹងមានវឌ្ឍនភាពជាមិនខាន។ សរុបមក អ្នកត្រូវតែទទួលបានចំណេះដឹងអំពីកិច្ចការរបស់ព្រះជាម្ចាស់ ហើយអ្នកត្រូវតែកែតម្រូវទស្សនៈរបស់អ្នកអំពីការជឿលើព្រះជាម្ចាស់។


តើកិច្ចការរបស់ព្រះជាម្ចាស់ សាមញ្ញដូចមនុស្សគិតដែរឬទេ?

ក្នុងនាមជាអ្នកជឿលើព្រះជាម្ចាស់ ម្នាក់ៗក្នុងចំណោមអ្នករាល់គ្នា គួរតែយល់អំពីរបៀបដែលអ្នករាល់គ្នាបានទទួលការលើកតម្កើង និងការសង្គ្រោះដ៏អស្ចារ្យបំផុត តាមរយៈការទទួលយកនៅថ្ងៃនេះ នូវកិច្ចការរបស់ព្រះជាម្ចាស់នៅគ្រាចុងក្រោយ និងគ្រប់កិច្ចការទាំងអស់នៃផែនការដែលទ្រង់ធ្វើនៅក្នុងអ្នក។ ព្រះជាម្ចាស់បានយកមនុស្សក្រុមនេះជាចំណុចស្នូលនៃកិច្ចការរបស់ទ្រង់ក្នុងសកលលោកទាំងមូល។ ទ្រង់បានលះបង់ព្រះលោហិតទាំងអស់នៃដួងព្រះហឫទ័យរបស់ទ្រង់សម្រាប់អ្នករាល់គ្នា ហើយទ្រង់បានទាមទារមកវិញ និងបានប្រទានកិច្ចការរបស់ព្រះវិញ្ញាណដល់អ្នករាល់គ្នា នៅទូទាំងសាកលលោក។ ដូច្នេះហើយ អ្នករាល់គ្នាគឺជាមនុស្សដែលមានសំណាង។ លើសពីនេះទៅទៀត ទ្រង់បានបង្វែរសិរីល្អរបស់ទ្រង់ពីអ៊ីស្រាអែល ដែលជារាស្ដ្ររើសតាំងរបស់ទ្រង់ ទៅឱ្យអ្នករាល់គ្នា ហើយទ្រង់នឹងធ្វើឱ្យគោលបំណងនៃផែនការរបស់ទ្រង់ ស្ដែងចេញឱ្យឃើញយ៉ាងជាក់ច្បាស់តាមរយៈមនុស្សមួយក្រុមនេះ។ ដូច្នេះ អ្នករាល់គ្នាជាមនុស្សដែលនឹងទទួលបានមរតករបស់ព្រះជាម្ចាស់ ហើយលើសពីនេះទៅទៀត អ្នកគឺជាទាយាទនៃសិរីល្អរបស់ព្រះជាម្ចាស់។ ប្រហែលជាអ្នករាល់គ្នានឹកចាំអំពីពាក្យទាំងអស់នេះហើយថា៖ «ដ្បិតទុក្ខលំបាកដ៏ស្រាលរបស់យើង គឺតែមួយភ្លែតទេ តែវានឹងធ្វើឱ្យយើងមានសិរីរុងរឿងយ៉ាងច្រើនលើសលុប អស់កល្បជានិច្ច។» អ្នករាល់គ្នាធ្លាប់ស្ដាប់ឮពាក្យទាំងអស់នេះពីមុនមកហើយ ប៉ុន្ដែក្នុងចំណោមអ្នករាល់គ្នា គ្មាននរណាម្នាក់យល់ពីអត្ថន័យពិតប្រាកដនៃពាក្យទាំងនេះទេ។ ថ្ងៃនេះ អ្នករាល់គ្នាដឹងយ៉ាងច្បាស់អំពីសារៈសំខាន់ពិតប្រាកដនៃពាក្យទាំងនេះហើយ។ ពាក្យទាំងនេះ នឹងបានសម្រេចដោយព្រះជាម្ចាស់នៅគ្រាចុងក្រោយ ហើយវានឹងបានសម្រេចនៅក្នុងអស់អ្នកដែលទទួលរងការបៀតបៀនយ៉ាងឃោរឃៅពីសំណាក់នាគដ៏ធំមានសម្បុរក្រហមនៅក្នុងទឹកដីដែលវាបានរុំព័ទ្ធជុំជិត។ នាគដ៏ធំមានសម្បុរក្រហមនេះបៀតបៀនព្រះជាម្ចាស់ និងជាខ្មាំងសត្រូវរបស់ព្រះជាម្ចាស់ ដូច្នេះហើយបានជាមនុស្សនៅក្នុងទឹកដីនេះ ត្រូវរងការអាម៉ាស់ និងការធ្វើទុក្ខបុកម្នេញដោយព្រោះការជឿលើព្រះជាម្ចាស់ ហើយជាលទ្ធផល ពាក្យទាំងនេះនឹងសម្រេចនៅក្នុងអ្នករាល់គ្នាដែលជាមនុស្សមួយក្រុមនេះ។ កិច្ចការទាំងអស់របស់ព្រះជាម្ចាស់ ត្រូវជួបឧបសគ្គធំៗជាច្រើន ហើយព្រះបន្ទូលរបស់ទ្រង់ជាច្រើន មិនអាចសម្រេចបានភ្លាមៗនោះទេដោយសារតែកិច្ចការនេះបានចាប់ផ្ដើមនៅក្នុងទឹកដីមួយដែលប្រឆាំងនឹងព្រះជាម្ចាស់។ ដូច្នេះ មនុស្សត្រូវបានបន្សុទ្ធដោយសារផលនៃព្រះបន្ទូលរបស់ព្រះជាម្ចាស់ ដែលជាផ្នែកមួយនៃការរងទុក្ខផងដែរ។ វាពិតជាពិបាកខ្លាំងណាស់សម្រាប់ព្រះជាម្ចាស់ ក្នុងការបំពេញកិច្ចការរបស់ទ្រង់នៅក្នុងទឹកដីរបស់នាគដ៏ធំមានសម្បុរក្រហម ប៉ុន្ដែគឺតាមរយៈការលំបាកនេះហើយ ដែលព្រះជាម្ចាស់ធ្វើកិច្ចការរបស់ទ្រង់បានមួយដំណាក់កាល ដើម្បីឱ្យទ្រង់អាចបង្ហាញឱ្យឃើញច្បាស់នូវព្រះប្រាជ្ញាញាណ និងស្នាព្រះហស្តដ៏អស្ចារ្យរបស់ទ្រង់ ហើយព្រះជាម្ចាស់ប្រើប្រាស់ឱកាសនេះ ដើម្បីធ្វើឱ្យមនុស្សមួយក្រុមនេះបានពេញខ្នាត។ គឺតាមរយៈការរងទុក្ខរបស់មនុស្ស តាមរយៈគុណសម្បត្តិរបស់ពួកគេ និងតាមរយៈនិស្ស័យជាសាតាំងរបស់មនុស្សនៅក្នុងទឹកដីដ៏ស្មោកគ្រោកនេះហើយ ដែលព្រះជាម្ចាស់ធ្វើកិច្ចការបន្សុទ្ធ និងការយកឈ្នះរបស់ទ្រង់ ដើម្បីឱ្យតាមរយៈនេះទ្រង់បានទទួលសិរីល្អ និងអស់អ្នកដែលនឹងធ្វើបន្ទាល់ពីស្នាព្រះហស្តរបស់ទ្រង់។ នេះគឺជាចំណុចសំខាន់ទាំងស្រុងនៃការលះបង់ទាំងអស់ដែលព្រះជាម្ចាស់បានធ្វើសម្រាប់មនុស្សមួយក្រុមនេះ។ ពោលគឺតាមរយៈអ្នកដែលប្រឆាំងនឹងទ្រង់ទាំងអស់នោះហើយ ដែលព្រះជាម្ចាស់ធ្វើការយកឈ្នះ ហើយមានតែតាមរយៈការនេះប៉ុណ្ណោះ ដែលអំណាចចេស្ដាដ៏អស្ចារ្យរបស់ព្រះជាម្ចាស់បានបង្ហាញឱ្យឃើញច្បាស់។ អាចនិយាយម្យ៉ាងទៀតបានថា មានតែអស់អ្នកដែលនៅក្នុងទឹកដីដ៏ស្មោកគ្រោកនេះប៉ុណ្ណោះ ដែលសមនឹងទទួលបានសិរីល្អរបស់ព្រះជាម្ចាស់ទុកជាមរតក ហើយមានតែការនេះប៉ុណ្ណោះ ដែលអាចរំលេចឱ្យឃើញនូវអំណាចចេស្ដាដ៏អស្ចារ្យរបស់ព្រះជាម្ចាស់។ ហេតុដូច្នេះហើយ បានជាតាមរយៈទឹកដីដ៏កខ្វក់ និងតាមរយៈអស់អ្នកដែលរស់នៅក្នុងទឹកដីដ៏កខ្វក់នេះហើយ ដែលព្រះជាម្ចាស់បានទទួលសិរីល្អ។ នេះហើយជាបំណងព្រះហឫទ័យរបស់ព្រះជាម្ចាស់។ ដំណាក់កាលនៃកិច្ចការរបស់ព្រះយេស៊ូវ ក៏ដូចគ្នាដែរ៖ ទ្រង់អាចត្រឹមតែទទួលបានសិរីល្អតែពីក្នុងចំណោមពួកផារិស៊ីដែលបានបៀតបៀនទ្រង់ប៉ុណ្ណោះ។ ប្រសិនបើមិនមែនដោយសារការបៀតបៀនរបស់ពួកផារិស៊ី និងការក្បត់របស់យូដាសទេ ម្ល៉េះព្រះយេស៊ូវនឹងមិនត្រូវគេចំអក ឬក៏និយាយបង្ខូចបង្កាច់ ក៏រឹតតែមិនត្រូវគេឆ្កាង និងមិនអាចទទួលបានសិរីល្អដែរ។ កន្លែងណាដែលព្រះជាម្ចាស់ធ្វើការក្នុងសម័យកាលនីមួយៗ និងកន្លែងណាដែលទ្រង់ធ្វើកិច្ចការរបស់ទ្រង់ខាងសាច់ឈាម គឺជាកន្លែងដែលទ្រង់ទទួលបានសិរីល្អ និងជាកន្លែងដែលទ្រង់ទទួលបានអស់អ្នកដែលទ្រង់សព្វព្រះហឫទ័យចង់ទទួល។ នេះហើយជាផែនការនៃកិច្ចការរបស់ព្រះជាម្ចាស់ និងជាការគ្រប់គ្រងរបស់ទ្រង់។

នៅក្នុងផែនការរាប់ពាន់ឆ្នាំរបស់ព្រះជាម្ចាស់ មានកិច្ចការពីរផ្នែកដែលបានសម្រេចតាមរយៈសាច់ឈាម៖ ទីមួយ គឺកិច្ចការជាប់ឆ្កាង ដែលទ្រង់បានទទួលសិរីល្អ ហើយមួយទៀតគឺកិច្ចការនៃការយកឈ្នះ និងភាពគ្រប់លក្ខណ៍នៅគ្រាចុងក្រោយ ដែលទ្រង់ទទួលសិរីល្អ។ នេះហើយជាការគ្រប់គ្រងរបស់ព្រះជាម្ចាស់។ ដូច្នេះ ចូរកុំចាត់ទុកថាកិច្ចការរបស់ព្រះជាម្ចាស់ ឬក៏បញ្ជាបេសកកម្មរបស់ព្រះជាម្ចាស់សម្រាប់អ្នករាល់គ្នា គឺជារឿងធម្មតានោះឡើយ។ អ្នករាល់គ្នា គឺជាទាយាទដែលត្រូវទទួលបានសិរីល្អដ៏លើសលប់ និងជាសិរីល្អដ៏នៅអស់កល្បជានិច្ចរបស់ព្រះជាម្ចាស់ ហើយឋានៈត្រូវបានតែងតាំងជាពិសេសដោយព្រះជាម្ចាស់។ ក្នុងចំណោមផ្នែកទាំងពីរនៃសិរីល្អរបស់ទ្រង់ គឺទីមួយបានបង្ហាញឱ្យឃើញយ៉ាងច្បាស់នៅក្នុងអ្នករាល់គ្នា ហើយភាពពេញលេញនៃផ្នែកទីមួយនៃសិរីល្អរបស់ព្រះជាម្ចាស់នេះ បានប្រទានមកអ្នករាល់គ្នាទុកជាមរតក។ នេះជាការលើកតម្កើងរបស់ព្រះជាម្ចាស់ចំពោះអ្នក ហើយវាក៏ជាផែនការដែលទ្រង់បានកំណត់ទុកជាយូរមកហើយដែរ។ តាមភាពអស្ចារ្យនៃកិច្ចការដែលព្រះជាម្ចាស់បានធ្វើនៅក្នុងទឹកដីដែលនាគដ៏ធំមានសម្បុរក្រហមរស់នៅ គឺច្បាស់ជាបានទទួលផ្លែផ្កាជាយូរមកហើយ ហើយមនុស្សក៏បានត្រៀមជាស្រេចដើម្បីនឹងទទួលយកដែរ ប្រសិនបើកិច្ចការនេះត្រូវបានផ្លាស់ទៅធ្វើនៅកន្លែងផ្សេង។ លើសពីនេះទៅទៀត កិច្ចការនេះនឹងកាន់តែងាយទទួលយកសម្រាប់បុព្វជិតទាំងអស់នៅភាគខាងលិចដែលជឿលើព្រះជាម្ចាស់ ព្រោះដំណាក់កាលនៃកិច្ចការរបស់ព្រះយេស៊ូវ ដើរតួជាគំរូមួយ។ នេះហើយជាមូលហេតុដែលព្រះជាម្ចាស់មិនអាចសម្រេចបាននូវដំណាក់កាលនៃការទទួលសិរីល្អនៅកន្លែងផ្សេងទៀត ដ្បិតសិរីល្អរបស់ព្រះជាម្ចាស់មិនអាចនៅទ្រឹងនៅពេលកិច្ចការនេះមានការគាំទ្រពីមនុស្ស និងត្រូវបានទទួលស្គាល់ពីជាតិសាសន៍នានានោះទេ។ ប្រាកដណាស់ នេះហើយជាចំណុចដ៏សំខាន់បំផុត ដែលធ្វើឱ្យកិច្ចការនៅដំណាក់កាលនេះ នៅទ្រឹងក្នុងទឹកដីនេះ។ ក្នុងចំណោមអ្នករាល់គ្នាគ្មាននរណាម្នាក់ដែលត្រូវបានការពារដោយសារក្រឹត្យវិន័យនោះទេ ផ្ទុយទៅវិញ អ្នកមានតែត្រូវដាក់ទោសចោទប្រកាន់ដោយសារតែក្រឹត្យវិន័យ។ អ្វីដែលកាន់តែជាបញ្ហានោះគឺ មនុស្សមិនយល់ពីអ្នករាល់គ្នា៖ សូម្បីតែសាច់ញាតិ ឪពុកម្ដាយ មិត្តភក្ដិ ឬក៏សហការីរបស់អ្នករាល់គ្នា ក៏គ្មាននរណាម្នាក់យល់ពីអ្នករាល់គ្នាដែរ។ នៅពេលដែលព្រះជាម្ចាស់ «បានបោះបង់» អ្នករាល់គ្នា នោះអ្នករាល់គ្នាមិនអាចបន្ដរស់នៅលើផែនដីបានទៀតឡើយ ប៉ុន្ដែទោះបីជាបែបនេះក៏ដោយ ក៏មនុស្សមិនអាចទ្រាំនៅឆ្ងាយពីព្រះជាម្ចាស់បានដែរ ដែលនេះហើយជាចំណុចសំខាន់នៃការយកឈ្នះរបស់ព្រះជាម្ចាស់លើមនុស្ស និងជាសិរីល្អរបស់ព្រះជាម្ចាស់។ អ្វីដែលអ្នករាល់គ្នាបានទទួលជាមរតកនៅថ្ងៃនេះ លើសពីអ្វីដែលពួកសាវ័ក និងពួកហោរានៅគ្រប់សម័យកាលបានទទួលទៅទៀត ហើយក៏អស្ចារ្យជាងអ្វីដែលម៉ូសេ និងពេត្រុសបានទទួលដែរ។ ព្រះពរមិនអាចទទួលបានក្នុងរយៈពេលតែមួយថ្ងៃ ឬក៏ពីរថ្ងៃនោះទេ គឺត្រូវតែទទួលតាមរយៈការលះបង់ដ៏ធំធេង។ អាចនិយាយបានថា អ្នករាល់គ្នាត្រូវតែមានសេចក្ដីស្រលាញ់មួយដែលបានឆ្លងកាត់ការបន្សុទ្ធ អ្នកត្រូវតែមានសេចក្ដីជំនឿយ៉ាងមាំ ហើយអ្នកត្រូវមានសេចក្ដីពិតជាច្រើនដែលព្រះជាម្ចាស់តម្រូវឱ្យអ្នកមាន។ លើសពីនោះទៅទៀត អ្នកត្រូវតែបែរទៅរកសេចក្ដីយុត្តិធម៌ ដោយមិនត្រូវភ័យខ្លាច ឬក៏គេចវេសឡើយ ហើយអ្នកត្រូវតែមានសេចក្ដីស្រលាញ់ចំពោះព្រះជាម្ចាស់ ដែលខ្ជាប់ខ្ជួនរហូតអស់ជីវិត។ អ្នកត្រូវតែមានការតាំងចិត្ត ហើយការផ្លាស់ប្ដូរត្រូវតែកើតឡើងនៅក្នុងនិស្ស័យជីវិតរបស់អ្នករាល់គ្នា ភាពពុករលួយរបស់អ្នករាល់គ្នាត្រូវតែសះស្បើយ អ្នកត្រូវតែទទួលយកការរៀបចំទាំងអស់របស់ព្រះជាម្ចាស់ដោយគ្មានការត្អូញត្អែរ ហើយអ្នកត្រូវស្ដាប់បង្គាប់ទ្រង់រហូតដល់ទីមរណា។ នេះហើយជាអ្វីដែលអ្នករាល់គ្នាត្រូវទទួល នេះហើយជាគោលដៅចុងក្រោយនៃកិច្ចការរបស់ព្រះជាម្ចាស់ និងជាអ្វីដែលព្រះជាម្ចាស់ទាមទារពីមនុស្សមួយក្រុមនេះ។ ដោយព្រោះទ្រង់ប្រទានដល់អ្នករាល់គ្នា នោះទ្រង់ប្រាកដជាទារសំណងពីអ្នករាល់គ្នាវិញ ហើយទ្រង់ប្រាកដជានឹងទាមទារនូវអ្វីដែលស័ក្ដិសមពីអ្នករាល់គ្នាជាមិនខាន។ ដូច្នេះ កិច្ចការទាំងអស់ដែលព្រះជាម្ចាស់ធ្វើ សុទ្ធតែមានហេតុផល ដែលបង្ហាញឱ្យឃើញម្ដងហើយម្ដងទៀតថា ព្រះជាម្ចាស់ធ្វើកិច្ចការដែលមានបទដ្ឋានខ្ពង់ខ្ពស់ និងសេចក្ដីតម្រូវតឹងតែង។ ដោយសារចំណុចនេះហើយ ទើបអ្នករាល់គ្នាគួរតែពេញដោយសេចក្ដីជំនឿលើព្រះជាម្ចាស់។ សរុបមក កិច្ចការទាំងអស់របស់ព្រះជាម្ចាស់ សុទ្ធតែធ្វើឡើងសម្រាប់ជាប្រយោជន៍ដល់អ្នករាល់គ្នា ដើម្បីឱ្យអ្នករាល់គ្នាស័ក្ដិសមនឹងទទួលមរតករបស់ទ្រង់។ កិច្ចការនេះមិនមែនសម្រាប់ជាប្រយោជន៍ដល់សិរីល្អផ្ទាល់របស់ព្រះជាម្ចាស់ទេ តែសម្រាប់ជាប្រយោជន៍ដល់សេចក្ដីសង្គ្រោះរបស់អ្នករាល់គ្នា និងដើម្បីធ្វើឱ្យមនុស្សមួយក្រុមដែលបានរងទុក្ខវេទនាយ៉ាងខ្លាំងនៅក្នុងទឹកដីដ៏ស្មោកគ្រោកនេះ បានគ្រប់លក្ខណ៍វិញ។ អ្នករាល់គ្នាគួរតែយល់ពីបំណងព្រះហឫទ័យរបស់ព្រះជាម្ចាស់។ ដូច្នេះហើយ ខ្ញុំសូមដាស់តឿនដល់មនុស្សល្ងង់ខ្លៅជាច្រើនដែលគ្មានការយល់ដឹង ឬគ្មានបញ្ញាញាណថា៖ ចូរកុំល្បងលព្រះជាម្ចាស់ឡើយ ហើយក៏កុំតតាំងតទៅទៀត។ ព្រះជាម្ចាស់បានឆ្លងកាត់ការរងទុក្ខវេទនា ដែលគ្មានមនុស្សណាម្នាក់អាចទ្រាំទ្របានឡើយ ហើយទ្រង់ក៏បានទ្រាំទ្រចំពោះការអាម៉ាស់យ៉ាងខ្លាំងជំនួសមនុស្សជាយូរមកហើយដែរ។ តើមានអ្វីទៀតទៅដែលអ្នកមិនអាចបោះបង់ចោលបាន? តើមានអ្វីទៀតទៅដែលសំខាន់ជាងបំណងព្រះហឫទ័យរបស់ព្រះជាម្ចាស់? តើអ្វីទៅដែលអាចឧត្ដុង្គឧត្ដមជាងសេចក្ដីស្រលាញ់របស់ព្រះជាម្ចាស់ទៀតនោះ? វាពិបាកណាស់ទៅហើយសម្រាប់ព្រះជាម្ចាស់ដែលត្រូវបំពេញកិច្ចការរបស់ទ្រង់នៅក្នុងទឹកដីដ៏ស្មោកគ្រោកនេះ។ បន្ថែមលើនេះទៀត មនុស្សបានបំពានទាំងដឹងច្បាស់ និងដោយចេតនា ដោយធ្វើឱ្យកិច្ចការរបស់ព្រះជាម្ចាស់ត្រូវអូសបន្លាយពេលវេលាជាយូរ។ សរុបមក នេះមិនមែនជាឧត្តមប្រយោជន៍របស់អ្នកណាម្នាក់ឡើយ ក៏មិនផ្ដល់ផលប្រយោជន៍អ្វីដល់អ្នកណាដែរ។ ព្រះជាម្ចាស់មិនជាប់ក្នុងចំណងពេលវេលាទេ កិច្ចការ និងសិរីល្អរបស់ទ្រង់ គឺជាអាទិភាពចម្បង។ ដូច្នេះហើយ ដើម្បីសម្រេចកិច្ចការរបស់ទ្រង់ ទោះថ្លៃយ៉ាងណាក៏ទ្រង់ហ៊ានចំណាយ មិនថាត្រូវចំណាយពេលយូរប៉ុនណានោះទេ។ នេះហើយជានិស្ស័យរបស់ព្រះជាម្ចាស់៖ ទ្រង់នឹងមិនសម្រាកឡើយរហូតទាល់តែកិច្ចការរបស់ទ្រង់បានសម្រេច។ កិច្ចការរបស់ទ្រង់នឹងបញ្ចប់នៅពេលដែលទ្រង់ទទួលបានផ្នែកទីពីរនៃសិរីល្អរបស់ទ្រង់។ នៅក្នុងសកលលោកទាំងមូល ប្រសិនបើព្រះជាម្ចាស់មិនបញ្ចប់ផ្នែកទីពីរនៃកិច្ចការនៃការទទួលបានសិរីល្អរបស់ទ្រង់ទេ ថ្ងៃរបស់ទ្រង់គ្មានផ្លូវមកដល់ទេ ព្រះហស្ដរបស់ទ្រង់នឹងមិនចាកចោលរាស្រ្ដរើសតាំងរបស់ទ្រង់ សិរីល្អរបស់ទ្រង់ក៏នឹងមិនធ្លាក់ចុះមកលើអ៊ីស្រាអែល ហើយផែនការរបស់ទ្រង់ក៏មិនបញ្ចប់ដែរ។ អ្នករាល់គ្នាគួរតែអាចមើលឃើញបំណងព្រះហឫទ័យរបស់ព្រះជាម្ចាស់ ហើយគួរតែមើលឃើញថា កិច្ចការរបស់ព្រះជាម្ចាស់មិនមែនងាយ ដូចជាការបង្កើតផ្ទៃមេឃ និងផែនដី ព្រមទាំងរបស់សព្វសារពើឡើយ។ នោះគឺដោយសារតែកិច្ចការសព្វថ្ងៃនេះ គឺជាការបំផ្លាស់បំប្រែអស់អ្នកដែលត្រូវបានធ្វើឱ្យពុករលួយ អ្នកដែលស្ពឹកស្រពន់ដល់កម្រិតអតិបរមា ជាកិច្ចការបន្សុទ្ធអស់អ្នកដែលទ្រង់បានបង្កើតមក ប៉ុន្ដែត្រូវចាញ់បញ្ឆោតសាតាំង។ នេះមិនមែនជាការបង្កើតអ័ដាម ឬក៏នាងអេវ៉ាទេ ក៏មិនមែនជាការបង្កើតពន្លឺ ឬក៏បង្កើតរុក្ខជាតិ និងសត្វទាំងពួងដែរ។ ព្រះជាម្ចាស់ធ្វើឱ្យអ្វីៗទាំងអស់ដែលត្រូវសាតាំងធ្វើឱ្យពុករលួយ ឱ្យទៅជាបរិសុទ្ធវិញ ហើយទ្រង់នឹងទទួលយករបស់ទាំងអស់សាជាថ្មី របស់ទាំងអស់នោះនឹងក្លាយទៅជាកម្មសិទ្ធិ និងជាសិរីល្អរបស់ទ្រង់។ រឿងនេះមិនដូចជាការស្រមៃរបស់មនុស្សទេ ហើយក៏មិនមែនងាយស្រួល ដូចជាការបង្កើតផ្ទៃមេឃ និងផែនដី ព្រមទាំងអ្វីៗនៅក្រោមមេឃលើដីនេះ ឬក៏ងាយដូចការដាក់បណ្ដាសាអារក្សសាតាំងឱ្យធ្លាក់ទៅក្នុងជង្ហុកជ្រៅនោះដែរ ផ្ទុយទៅវិញ វាជាកិច្ចការបំផ្លាស់បំប្រែមនុស្ស ផ្លាស់ប្ដូរអ្វីៗដែលអវិជ្ជមាន និងមិនមែនជាកម្មសិទ្ធិទ្រង់ ឱ្យត្រលប់ជាវិជ្ជមាន និងជាកម្មសិទ្ធិទ្រង់វិញ។ នេះគឺជាសេចក្ដីពិតដែលនៅពីក្រោយកិច្ចការរបស់ព្រះជាម្ចាស់នៅដំណាក់កាលនេះ។ អ្នករាល់គ្នាត្រូវតែយល់ពីបញ្ហានេះ ហើយជៀសវាងពីគំនិតដែលគិតថា រឿងនេះងាយស្រួលណាស់។ កិច្ចការរបស់ព្រះជាម្ចាស់ មិនដូចជាកិច្ចការធម្មតានោះទេ។ ភាពអស្ចារ្យ និងប្រាជ្ញានៃកិច្ចការនេះ លើសពីគំនិតរបស់មនុស្សឆ្ងាយណាស់។ ព្រះជាម្ចាស់មិនបង្កើតរបស់សព្វសារពើរក្នុងដំណាក់កាលនៃកិច្ចការនេះទេ តែទ្រង់ក៏មិនបំផ្លាញវាដែរ។ ផ្ទុយទៅវិញ ទ្រង់បំផ្លាស់បំប្រែសព្វសារពើដែលទ្រង់បានបង្កើត ហើយបន្សុទ្ធសព្វសារពើដែលសាតាំងបានបង្ខូចវិញ។ ដូច្នេះ ព្រះជាម្ចាស់ចាប់ផ្ដើមគម្រោងមួយដ៏មហិមា ដែលជាសារៈសំខាន់ទាំងស្រុងនៃកិច្ចការរបស់ព្រះជាម្ចាស់។ តើអ្នកមើលឃើញតាមរយៈពាក្យសម្ដីនេះថា កិច្ចការរបស់ព្រះជាម្ចាស់ពិតជាសាមញ្ញណាស់មែនទេ?


អ្នកត្រូវរស់នៅសម្រាប់សេចក្តីពិត ដ្បិតអ្នកជឿដល់ព្រះជាម្ចាស់

បញ្ហាទូទៅដែលមានក្នុងជីវិតមនុស្សគ្រប់គ្នាគឺថា ពួកគេយល់អំពីសេចក្តីពិតហើយ ប៉ុន្តែពួកគេមិនបានយកសេចក្ដីពិតនេះទៅអនុវត្តទេ។ ម៉្យាង ដោយសារពួកគេមិនចង់លះបង់អ្វីសោះ ម្យ៉ាងទៀតដោយសារតែការយល់ដឹងរបស់ពួកគេនៅស្ទើរ ពួកគេមិនអាចមើលឃើញលក្ខណៈពិតនៃភាពលំបាកប្រចាំថ្ងៃ ហើយពួកគេមិនចេះពីវិធីអនុវត្តសេចក្តីពិតនេះ ឱ្យបានត្រឹមត្រូវនោះឡើយ។ ដោយសារតែបទពិសោធរបស់ពួកគេនៅស្ទើរ លក្ខណសម្បត្តិរបស់គេក៏ខ្សោយ ហើយកម្រិតនៃការយល់ដឹងរបស់គេក៏តិចដែរនោះ ទើបពួកគេគ្មានវិធីណាសម្រាប់ដោះស្រាយបញ្ហាលំបាក ដែលខ្លួនជួបប្រទះក្នុងជីវិតប្រចាំថ្ងៃឡើយ។ ពួកគេជឿព្រះជាម្ចាស់តែបបូរមាត់ប៉ុណ្ណោះ ប៉ុន្តែមិនអាចយាងព្រះជាម្ចាស់មកគង់ក្នុងជីវិតប្រចាំថ្ងៃរបស់ខ្លួននោះឡើយ។ មានន័យថា ព្រះជាម្ចាស់គឺព្រះជាម្ចាស់ ឯជីវិតគឺជីវិត ហាក់បីដូចថា មនុស្សគ្មានសម្ពន្ធភាពជាមួយព្រះជាម្ចាស់នៅក្នុងជីវិតរបស់ពួកគេសោះឡើយ។ នេះគឺជាអ្វីដែលមនុស្សគ្រប់គ្នាគិត។ ពិតណាស់ ការជឿព្រះជាម្ចាស់បែបនេះ ទ្រង់នឹងមិនទទួលយក និងប្រោសឱ្យមនុស្សបានគ្រប់លក្ខណ៍ឡើយ។ ជាក់ស្តែង មិនមែនព្រះបន្ទូលរបស់ព្រះជាម្ចាស់មិនមានការបើកសម្តែងពេញលេញនោះទេ តែមនុស្សវិញទេ ដែលពុំមានសមត្ថភាពគ្រប់គ្រាន់ ដើម្បីទទួលយកព្រះបន្ទូលនោះ។ អាចនិយាយបានថា ស្ទើរតែពុំមាននរណាម្នាក់ធ្វើតាមបំណងព្រះហឫទ័យដើមរបស់ព្រះជាម្ចាស់បានឡើយ ផ្ទុយទៅវិញ សេចក្តីជំនឿរបស់ពួកគេចំពោះព្រះជាម្ចាស់ ធ្វើតាមតែចេតនាផ្ទាល់របស់គេ ស្របនឹងសញ្ញាណ សាសនា ដែលគេគោរពនាពេលកន្លងមក និងការប្រព្រឹត្តទៅតាមវិធីផ្ទាល់ខ្លួនរបស់ពួកគេវិញ។ មានមនុស្សតិចតួចដែលឆ្លងកាត់ការបំផ្លាស់បំប្រែ តាមរយៈការទទួលយកព្រះបន្ទូលរបស់ព្រះជាម្ចាស់ រួចចាប់ផ្តើមប្រព្រឹត្តតាមបំណងព្រះទ័យរបស់ទ្រង់។ ផ្ទុយទៅវិញ ពួកគេនៅតែតស៊ូក្នុងជំនឿខុសឆ្គងរបស់គេដដែល។ ពេលមនុស្សចាប់ផ្តើមជឿព្រះជាម្ចាស់ ពួកគេជឿដោយផ្អែកលើក្បួនច្បាប់សាសនាពីបូរាណ ហើយពួកគេរស់នៅ និងប្រាស្រ័យជាមួយអ្នកដទៃ ដោយផ្អែកទាំងស្រុងលើទស្សនវិជ្ជាសម្រាប់ការរស់នៅរបស់ពួកគេផ្ទាល់។ អាចនិយាយបានថា ករណីនេះកើតឡើងចំពោះមនុស្សប្រាំបួននាក់នៅក្នុងចំណោមរាល់មនុស្សដប់នាក់។ មានមនុស្សតិចតួចណាស់ដែលច្នៃចេញជាផែនការថ្មី រួចដុះពន្លកចេញជាត្រួយថ្មី បន្ទាប់ពីចាប់ផ្តើមជឿព្រះជាម្ចាស់។ មនុស្សលោកមិនបានទទួលយកព្រះបន្ទូលរបស់ព្រះជាម្ចាស់ ទុកជាសេចក្តីពិត ឬក៏ចាត់ទុកជាសេចក្តីពិត ដើម្បីអនុវត្តតាមព្រះបន្ទូលនេះឡើយ។

ជាឧទាហរណ៍ ចូរមានសេចក្ដីជំនឿលើព្រះយេស៊ូវ។ ទោះបីជានរណាម្នាក់ទើបចាប់ផ្តើមជឿ ឬក៏បានទទួលជឿយូរមកហើយក្តី ពួកគេទាំងអស់នោះ គ្រាន់តែប្រើទេពកោសល្យ និងជំនាញដែលពួកគេមានតែប៉ុណ្ណោះ។ មនុស្សគ្រាន់តែបានបន្ថែមពាក្យប៉ុន្មានម៉ាត់ថា «សេចក្តីជំនឿជឿលើព្រះជាម្ចាស់» ទៅក្នុងជីវិតប្រចាំថ្ងៃរបស់ពួកគេ ប៉ុន្តែពួកគេមិនបានផ្លាស់ប្រែនិស្ស័យរបស់ខ្លួនសោះ ហើយសេចក្តីជំនឿលើព្រះជាម្ចាស់របស់គេ ក៏មិនបានលូតលាស់សូម្បីបន្តិច។ ការស្វះស្វែងរកព្រះជាម្ចាស់របស់ពួកគេ គឺក្ដៅមិនក្តៅ ត្រជាក់ក៏មិនត្រជាក់។ ពួកគេមិនបាននិយាយថា ពួកគេនឹងបោះបង់សេចក្តីជំនឿរបស់ខ្លួននោះទេ ប៉ុន្តែពួកគេក៏មិនថ្វាយគ្រប់យ៉ាងដល់ព្រះជាម្ចាស់ដែរ។ ពួកគេមិនដែលស្រឡាញ់ព្រះជាម្ចាស់ឱ្យពិតប្រាកដ ឬស្តាប់បង្គាប់ទ្រង់សោះ។ សេចក្តីជំនឿលើព្រះជាម្ចាស់របស់ពួកគេ គឺជាការបញ្ចូលគ្នារវាងភាពពិត និងភាពក្លែងក្លាយ ដោយពួកគេចូលទៅកាន់សេចក្ដីនេះដោយបើកភ្នែកម្ខាង ហើយបិទភ្នែកម្ខាង និងគ្មានមានចិត្តស្មោះត្រង់ក្នុងការអនុវត្តសេចក្តីជំនឿរបស់ពួកគេឡើយ។ ពួកគេបន្តរស់នៅក្នុងស្ថានភាពវង្វេង ហើយនៅទីបញ្ចប់ ពួកគេក៏ស្លាប់ក្នុងស្ថានភាពវង្វេងនេះ។ តើទាំងអស់នេះមានន័យអ្វី? ពេលនេះ ដើម្បីជឿលើព្រះជាម្ចាស់ដ៏ជាក់ស្ដែង អ្នកត្រូវតែដើរតាមវិថីត្រឹមត្រូវ។ ប្រសិនបើអ្នកជឿលើព្រះជាម្ចាស់ អ្នកមិនត្រូវស្វែងរកព្រះពរតែមួយមុខនោះទេ ប៉ុន្តែអ្នកត្រូវតែស្រឡាញ់ព្រះជាម្ចាស់ និងស្គាល់ព្រះជាម្ចាស់ផង។ តាមរយៈការបំភ្លឺរបស់ទ្រង់ និងការស្វែងរករបស់អ្នកផ្ទាល់ អ្នកអាចហូប និងផឹកព្រះបន្ទូលរបស់ទ្រង់ អាចបង្កើតការយល់ដឹងច្បាស់លាស់អំពីព្រះជាម្ចាស់ ព្រមទាំងមានក្ដីស្រឡាញ់ពិតចំពោះព្រះជាម្ចាស់ ដោយចេញពីចិត្តរបស់ខ្លួន។ ពោលគឺនៅពេលក្ដីស្រឡាញ់របស់អ្នកចំពោះព្រះជាម្ចាស់ គឺជាសេចក្ដីស្រឡាញ់ពិតប្រាកដបំផុត គ្មាននរណាអាចបំផ្លាញ និងរារាំងសេចក្តីស្រឡាញ់របស់អ្នកចំពោះព្រះអង្គបានឡើយ ពេលនេះហើយ អ្នកស្ថិតនៅលើវិថីត្រឹមត្រូវខាងឯជំនឿលើព្រះជាម្ចាស់ហើយ។ ការនេះបញ្ជាក់ថា អ្នកក្លាយជាកម្មសិទ្ធិរបស់ព្រះជាម្ចាស់ ដ្បិតព្រះអង្គទទួលបាននូវចិត្តរបស់អ្នក ជាកម្មសិទ្ធិព្រះជាម្ចាស់ហើយ ក៏គ្មានអ្វីមួយអាចយកអ្នកធ្វើជាកម្មសិទ្ធិបានដែរ។ តាមរយៈបទពិសោធ និងការលះបង់របស់អ្នក និងតាមរយៈកិច្ចការរបស់ព្រះជាម្ចាស់ អ្នកអាចបង្កើតបានសេចក្តីស្រឡាញ់ឥតព្រៀងនៅចំពោះព្រះជាម្ចាស់ ហើយពេលអ្នកមានសេចក្តីស្រឡាញ់នេះ អ្នកនឹងរួចពីឥទ្ធិពលរបស់សាតាំង ហើយចូលមករស់នៅក្នុងពន្លឺនៃព្រះបន្ទូលរបស់ព្រះជាម្ចាស់វិញ។ ទាល់តែអ្នកបានរួចចេញពីឥទ្ធិពលនៃភាពងងឹត ទើបអាចនិយាយបានថា អ្នកបានទទួលព្រះជាម្ចាស់ហើយ។ តាមសេចក្តីជំនឿដែលអ្នកមានក្នុងព្រះជាម្ចាស់ អ្នកត្រូវតែព្យាយាមស្វែងរកគោលដៅនេះ។ នេះជាភារកិច្ចរបស់អ្នករាល់គ្នាម្នាក់ៗ។ អ្នកទាំងអស់គ្នាមិនត្រូវស្កប់ស្កល់ជាមួយស្ថានភាពបច្ចុប្បន្ននេះទេ។ អ្នកមិនអាចមានចិត្តពីរ ចំពោះកិច្ចការរបស់ព្រះជាម្ចាស់នោះទេ ហើយអ្នកក៏មិនអាចមើលស្រាលលើកិច្ចការនេះបានដែរ។ អ្នកគួរតែគិតពីព្រះជាម្ចាស់ក្នុងគ្រប់កិច្ចការ និងគ្រប់ពេលវេលាទាំងអស់ ហើយធ្វើរាល់កិច្ចការទាំងអស់សម្រាប់ទ្រង់។ ហើយរាល់ពេលដែលអ្នកនិយាយ ឬប្រព្រឹត្ត អ្នកគួរតែគិតដល់ផលប្រយោជន៍នៃដំណាក់ព្រះជាម្ចាស់ជាមុនសិន។ ធ្វើបែបនេះ ទើបអ្នកអាចក្លាយជាទីគាប់ព្រះហឫទ័យរបស់ព្រះជាម្ចាស់បាន។

កំហុសដ៏ធំបំផុតរបស់មនុស្សនៅក្នុងសេចក្ដីជំនឿរបស់គេចំពោះព្រះជាម្ចាស់ គឺពួកគេជឿត្រឹមតែពាក្យសំដីប៉ុណ្ណោះ តែមែនទែនទៅ ព្រះជាម្ចាស់គ្មានវត្តមានក្នុងជីវិតប្រចាំថ្ងៃរបស់ពួកគេទេ។ ពិតណាស់ មនុស្សទាំងអស់ជឿថាមានព្រះជាម្ចាស់ ប៉ុន្តែព្រះជាម្ចាស់មិនមានចំណែកនៅក្នុងជីវិតប្រចាំថ្ងៃរបស់ពួកគេឡើយ។ មាត់មនុស្សលើកសេចក្តីអធិស្ថានជាច្រើនទៅកាន់ព្រះជាម្ចាស់ ប៉ុន្តែក្នុងចិត្តគេ មានព្រះជាម្ចាស់តិចតួចណាស់ ហេតុនេះ ទើបព្រះជាម្ចាស់បានល្បងលគេម្តងហើយម្តងទៀត។ នេះដោយសារពួកគេមានចិត្តមិនស្អាត ទើបព្រះជាម្ចាស់មិនមានជម្រើសផ្សេងក្រៅពីល្បងលគេ ដើម្បីឱ្យពួកគេខ្មាស ហើយដឹងខ្លួនតាមរយៈការល្បងលទាំងអស់នេះ។ ពុំនោះទេ មនុស្សលោកនឹងក្លាយទៅជាកូនចៅរបស់ពួកមហាទេវតា ហើយរឹតតែអាក្រក់ឡើងៗ។ នៅក្នុងដំណើរវិវឌ្ឍនៃសេចក្តីជំនឿរបស់ពួកគេចំពោះព្រះជាម្ចាស់ មនុស្សម្នាក់ៗលះបង់ចេតនា និងគោលបំណងផ្ទាល់ខ្លួនរបស់គេ ក្រោមការសម្អាតដោយឥតឈប់ឈររបស់ព្រះជាម្ចាស់។ ពុំនោះទេ ព្រះជាម្ចាស់គ្មានវិធីណាមកប្រើមនុស្សណាម្នាក់ ក៏គ្មានវិធីណាមកអនុវត្តកិច្ចការដែលទ្រង់ត្រូវធ្វើនៅក្នុងពួកគេដែរ។ ដំបូងព្រះជាម្ចាស់សម្អាតមនុស្សជាមុនសិន ហើយតាមដំណើរការនេះ អ្នកទាំងនោះអាចស្គាល់ខ្លួនឯង រួចព្រះជាម្ចាស់ក៏អាចបំផ្លាស់បំប្រែពួកគេបាន។ បន្ទាប់មក ទើបព្រះជាម្ចាស់ដាក់ព្រះជន្មទ្រង់ឱ្យគង់ក្នុងពួកគេ ទាល់តែបែបនេះ ទើបពួកគេប្រែចិត្តទាំងស្រុងចំពោះព្រះជាម្ចាស់។ ដូច្នេះហើយ ទើបខ្ញុំនិយាយថា ការជឿព្រះជាម្ចាស់ មិនមែនងាយស្រួលដូចគេនិយាយនោះឡើយ។ ប្រសិនបើអ្នកមានតែចំណេះដឹងមួយមុខ ប៉ុន្តែគ្មានព្រះបន្ទូលរបស់ទ្រង់ជាជីវិត ដូចដែលព្រះជាម្ចាស់ទតឃើញ ហើយប្រសិនបើចំណេះរបស់អ្នក មានកម្រិតទៅតាមសមត្ថភាពរបស់អ្នក ប៉ុន្តែមិនអាចអនុវត្តនូវសេចក្តីពិត ឬរស់នៅតាមព្រះបន្ទូលរបស់ព្រះជាម្ចាស់បាន នេះសបញ្ជាក់ថា អ្នកមិនទាន់មានចិត្តស្រឡាញ់ព្រះជាម្ចាស់នៅឡើយទេ ហើយបង្ហាញថា ចិត្តរបស់អ្នកមិនមែនជាកម្មសិទ្ធិរបស់ព្រះជាម្ចាស់នោះឡើយ។ មនុស្សអាចស្គាល់ព្រះជាម្ចាស់តាមរយៈការទទួលជឿលើទ្រង់៖ នេះគឺជាគោលដៅចុងក្រោយ ហើយជាគោលដៅដែលមនុស្សស្វះស្វែងរក។ អ្នកត្រូវខិតខំរស់នៅតាមព្រះបន្ទូលរបស់ព្រះជាម្ចាស់ ដើម្បីឱ្យព្រះបន្ទូលនោះបង្កើតផលផ្លែនៅក្នុងការអនុវត្តរបស់អ្នក។ ប្រសិនបើអ្នកមានតែចំណេះដឹងខាងគោលលទ្ធិ នោះសេចក្តីជំនឿរបស់អ្នកចំពោះព្រះជាម្ចាស់ ក៏ពុំមានប្រយោជន៍អ្វីដែរ។ លុះត្រាតែអ្នកអនុវត្ត ហើយរស់នៅតាមព្រះបន្ទូលរបស់ព្រះជាម្ចាស់ ទើបសេចក្តីជំនឿរបស់អ្នកត្រូវបានរាប់ថាបានពេញខ្នាត និងស្របតាមបំណងព្រះហឫទ័យរបស់ព្រះជាម្ចាស់។ នៅលើវិថីនេះ មានមនុស្សជាច្រើនអាចនិយាយពីចំណេះដឹងបានយ៉ាងច្រើន ប៉ុន្តែពេលដែលសេចក្តីស្លាប់មកដល់ គេស្រក់ទឹកភ្នែក ហើយស្អប់ខ្លួនឯងដែលខ្ជះខ្ជាយជីវិត និងរស់យ៉ាងយូរដោយឥតប្រយោជន៍។ ពួកគេគ្រាន់តែយល់ពីគោលលទ្ធិប៉ុណ្ណោះ ប៉ុន្តែមិនអាចអនុវត្តសេចក្តីពិត ឬធ្វើជាទីបន្ទាល់ពីព្រះជាម្ចាស់បានឡើយ ផ្ទុយទៅវិញ គេរវល់ទៅនេះទៅនោះ ដូចសត្វឃ្មុំ ហើយនៅពេលសេចក្តីស្លាប់ជិតមកដល់ ទីបំផុតទើបពួកគេយល់ថា ពួកគេខ្វះទីបន្ទាល់ពិតប្រាកដ ដោយពួកគេមិនស្គាល់ព្រះជាម្ចាស់ទាល់តែសោះ។ តើរឿងនេះមិនយឺតពេលទៅហើយទេឬ? ហេតុអ្វីក៏អ្នកមិនឆក់ឱកាស ហើយដេញតាមសេចក្តីពិតដែលអ្នកស្រឡាញ់? ហេតុអ្វីក៏រង់ចាំដល់ថ្ងៃស្អែក? ប្រសិននៅក្នុងជីវិត អ្នកមិនទទួលរងនូវទុក្ខលំបាកដើម្បីសេចក្តីពិត ឬស្វែងរក និងទទួលបានសេចក្តីពិតនេះ តើអ្នកអាចថាមកពីអ្នកចង់មានវិប្បដិសារី ពេលដែលអ្នកជិតស្លាប់មែនទេ? ប្រសិនបើដូច្នេះមែន ហេតុអ្វីត្រូវជឿព្រះជាម្ចាស់? តាមពិតទៅ មានរឿងរ៉ាវជាច្រើន ដែលមនុស្សអាចយកសេចក្ដីពិតមកអនុវត្ត និងអាចផ្គាប់ព្រះហឫទ័យព្រះជាម្ចាស់បាន ប្រសិនបើគេព្យាយាមតែបន្តិចនោះ។ តែដោយសារគំនិតរបស់ពួកគេតែងតែត្រូវគ្របដណ្ដប់ជានិច្ច រហូតពួកគេមិនអាចធ្វើអ្វីសម្រាប់ប្រយោជន៍ដល់ព្រះជាម្ចាស់បាន ហើយគេរវល់ជានិច្ចចំពោះរឿងសាច់ឈាម ដោយនៅទីបញ្ចប់ មិនបានសម្រេចអ្វីសោះឡើយ។ ដូច្នេះហើយ មនុស្សតែងទទួលរងនូវបញ្ហា និងការលំបាកជាច្រើន។ តើទាំងនេះមិនមែនជាការធ្វើទុក្ខរបស់សាតាំងទេឬអី? តើនេះមិនមែនជាភាពពុករលួយនៃសាច់ឈាមទេឬអី? អ្នកមិនត្រូវបន្លំព្រះជាម្ចាស់ ដោយបបូរមាត់បោកបញ្ឆោតរបស់អ្នកនោះទេ ប៉ុន្តែ អ្នកត្រូវមានសកម្មភាពជាក់ស្តែង។ ចូរកុំបញ្ឆោតខ្លួនឯងឱ្យសោះ តើមានប្រយោជន៍អ្វី? តើអ្នកអាចទទួលបានផលអ្វីខ្លះ តាមរយៈការរស់នៅដើម្បីប្រយោជន៍សាច់ឈាម និងការខំប្រឹងលំបាក ដើម្បីរិះរកឱ្យបានចំណេញ និងកិត្តិនាមនោះ?


សំឡេងផ្គរលាន់ទាំងប្រាំពីរ៖ ថ្លែងទំនាយថា ដំណឹងល្អនៃនគរព្រះ នឹងផ្សាយទៅពាសពេញទាំងសកលលោក

ខ្ញុំកំពុងពង្រីកកិច្ចការរបស់ខ្ញុំ ក្នុងចំណោមជាតិសាសន៍ដទៃ។ សិរីល្អរបស់ខ្ញុំ ចាំងចែងពេញទាំងសកលលោក។ មនុស្សផ្កាយ-ផ្កាយ-ចំណុច-ចំណុចទាំងអស់ ស្ពាយនូវបំណងព្រះហឫទ័យរបស់ខ្ញុំនៅជាប់នឹងខ្លួន ហើយពួកគេត្រូវបានដឹកនាំដោយព្រះហស្ដរបស់ខ្ញុំ និងត្រៀមធ្វើកិច្ចការដែលខ្ញុំបានចាត់ចែងឱ្យ។ ចាប់ពីពេលនេះទៅ ខ្ញុំបានចូលទៅក្នុងយុគសម័យថ្មីមួយ ដោយនាំយកមនុស្សទាំងអស់ទៅក្នុងពិភពថ្មីនោះ។ នៅពេលដែលខ្ញុំយាងត្រឡប់ទៅ «ទឹកដីកំណើត» របស់ខ្ញុំវិញ ខ្ញុំនឹងចាប់ផ្តើមធ្វើកិច្ចការមួយចំណែកទៀត នៅក្នុងផែនការដើមរបស់ខ្ញុំ ដើម្បីឱ្យមនុស្សស្គាល់ខ្ញុំកាន់តែជ្រាលជ្រៅជាងមុន។ ខ្ញុំទតឃើញសកលលោកទាំងមូលដោយគ្មានចន្លោះ ហើយខ្ញុំយល់ឃើញថា[ក] វាជាឱកាសមួយដ៏ល្អសម្រាប់កិច្ចការរបស់ខ្ញុំ ហេតុនេះបានជាខ្ញុំប្រញាប់ប្រញាល់យាងទៅមកចុះឡើង ដោយបំពេញកិច្ចការថ្មីរបស់ខ្ញុំចំពោះមនុស្ស។ នេះគឺជាយុគសម័យថ្មីមួយ ហើយទីបំផុត ខ្ញុំបាននាំកិច្ចការថ្មីមក ដើម្បីនាំមនុស្សថ្មីៗបន្ថែមទៀតចូលទៅក្នុងយុគសម័យថ្មីនេះ ហើយបោះចោលមនុស្សដែលខ្ញុំត្រូវផាត់ចោលនោះមួយឡែកសិន។ ខ្ញុំបានអនុវត្តដំណាក់កាលមួយនៃកិច្ចការដែលមនុស្សពុំអាចយល់បាននៅក្នុងជាតិសាសន៍នៃនាគដ៏ធំមានសម្បុរក្រហម ដោយធ្វើឱ្យពួកគេយោលយោគទៅមកនៅក្នុងខ្យល់ ហើយក្រោយមក មនុស្សជាច្រើនត្រូវរសាត់បាត់ទៅយ៉ាងស្ងៀមស្ងាត់ ដោយសារខ្យល់បក់។ ពិតណាស់ នេះគឺជា «លានបោកស្រូវ» ដែលខ្ញុំនឹងត្រូវជម្រះឱ្យស្អាត។ ជាកិច្ចការដែលខ្ញុំទន្ទឹងជាខ្លាំង ហើយក៏ជាផែនការរបស់ខ្ញុំផងដែរ។ ដ្បិតមនុស្សអាក្រក់ជាច្រើនបានលបលួចចូលមក នៅពេលខ្ញុំកំពុងធ្វើការ ប៉ុន្តែខ្ញុំមិនប្រញាប់បណ្ដេញពួកគេចេញនោះទេ។ ផ្ទុយទៅវិញ ខ្ញុំនឹងកម្ចាត់ពួកគេចោលនៅពេលឱកាសល្អមកដល់។ ទាល់តែកិច្ចការនេះរួចរាល់សិន ទើបខ្ញុំនឹងក្លាយជារន្ធទឹកនៃជីវិត ដែលអាចឱ្យអ្នកដែលស្រឡាញ់ខ្ញុំពិតប្រាកដ មកទទួលផ្លែល្វា និងគន្ធាក្រអូបសាយនៃផ្កាកំភ្លឹងបាន។ នៅក្នុងទឹកដីដែលសាតាំងស្នាក់នៅ គឺជាទឹកដីដែលមានសុទ្ធតែធូលី នៅទីនោះគ្មានសល់មាសសុទ្ធទេ សល់តែដីខ្សាច់ប៉ុណ្ណោះ ហេតុនេះ ខ្ញុំក៏បំពេញកិច្ចការមួយដំណាក់កាល តម្រូវទៅតាមកាលៈទេសៈទាំងនេះសិន។ អ្នកគប្បីដឹងថា អ្វីដែលខ្ញុំទទួលបានគឺមាសសុទ្ធ ជាមាសដែលបន្សុទ្ធរួច មិនមែនជាខ្សាច់ទេ។ តើមនុស្សអាក្រក់អាចស្ថិតនៅក្នុងដំណាក់របស់ខ្ញុំបានយ៉ាងដូចម្ដេចទៅ? តើខ្ញុំអាចអនុញ្ញាតឱ្យពពួកសត្វកញ្ជ្រោង ក្លាយជាបញ្ញើក្អែកនៅក្នុងឋានសួគ៌ខ្ញុំបានដោយវិធីណាទៅ? ខ្ញុំប្រើគ្រប់វិធីសាស្រ្តដែលខ្ញុំគិតឃើញ ដើម្បីបណ្ដេញរបស់ទាំងអស់នេះចេញ។ មុនពេលបញ្ចេញប្រាប់ពីបំណងព្រះហឫទ័យរបស់ខ្ញុំឱ្យគេបានដឹង នោះគ្មាននរណាម្នាក់ដឹងអំពីអ្វីដែលខ្ញុំហៀបនឹងធ្វើឡើយ។ ខ្ញុំក៏នឹងចាប់យកឱកាសនេះ ដើម្បីបណ្ដេញមនុស្សអាក្រក់ចេញ ហើយពួកគេនឹងត្រូវបង្ខំឱ្យចេញពីព្រះវត្តមានរបស់ខ្ញុំ។ ខ្ញុំធ្វើដាក់ពួកមនុស្សអាក្រក់ដោយបែបនេះឯង ប៉ុន្តែគង់មានថ្ងៃណាមួយពួកគេអាចបម្រើខ្ញុំបានទេ។ ចំណង់ដែលមនុស្សចង់បានការប្រទានពរ គឺខ្លាំងក្លាណាស់។ ហេតុនេះ ខ្ញុំនឹងបង្វែរព្រះកាយខ្ញុំ ហើយបង្ហាញព្រះភក្ត្រប្រកបដោយសិរីល្អរបស់ខ្ញុំទៅដល់សាសន៍ដទៃ ដើម្បីឱ្យមនុស្សទាំងអស់ អាចរស់នៅក្នុងពិភពលោកមួយជាកម្មសិទ្ធផ្ទាល់ខ្លួន និងអាចវិនិច្ឆ័យខ្លួនឯងបាន ចំណែកឯខ្ញុំវិញ ខ្ញុំនឹងនៅតែបន្តថ្លែងព្រះបន្ទូលដែលខ្ញុំគួរថ្លែង ហើយទំនុកបម្រុងដល់មនុស្សតាមអ្វីដែលពួកគេត្រូវការ។ ទម្រាំមនុស្សបានភ្ញាក់ដឹងខ្លួនវិញ គឺខ្ញុំបានផ្សាយកិច្ចការរបស់ខ្ញុំរួចជាយូរមកហើយ។ បន្ទាប់មក ខ្ញុំនឹងបញ្ជាក់អំពីបំណងរបស់ខ្ញុំឱ្យមនុស្សបានដឹង និងចាប់ផ្ដើមចំណែកទីពីរនៃកិច្ចការរបស់ខ្ញុំចំពោះមនុស្ស ដោយអនុញ្ញាតឱ្យមនុស្សទាំងអស់ ដើរតាមខ្ញុំយ៉ាងប្រកៀក ដើម្បីសម្រួលកិច្ចការរបស់ខ្ញុំ និងអាចឱ្យមនុស្សធ្វើអ្វី តាមសមត្ថភាពរបស់ពួកគេ ដើម្បីរួមគ្នាជាមួយខ្ញុំបំពេញកិច្ចការដែលខ្ញុំចាំបាច់ត្រូវធ្វើ។

គ្មាននរណាម្នាក់ជឿថា ពួកគេនឹងមើលឃើញសិរីល្អរបស់ខ្ញុំទេ ហើយខ្ញុំមិនបង្ខិតបង្ខំពួកគេឡើយ ផ្ទុយទៅវិញ ខ្ញុំនឹងដកយកសិរីល្អរបស់ខ្ញុំចេញពីក្នុងចំណោមមនុស្សជាតិមកវិញ និងនាំយកសិរីល្អនោះទៅកាន់ពិភពមួយទៀត។ ពេលមនុស្សប្រែចិត្តសាជាថ្មី នោះខ្ញុំនឹងយកសិរីល្អរបស់ខ្ញុំ ទៅបង្ហាញដល់អ្នកដែលមានជំនឿកាន់តែច្រើនថែមទៀត។ នេះគឺជាគោលការណ៍ ដែលខ្ញុំអនុវត្តកិច្ចការ។ ដ្បិតមានពេលមួយដែលសិរីល្អរបស់ខ្ញុំបាត់ចេញពីស្រុកកាណាន ហើយក៏មានពេលមួយដែលសិរីល្អខ្ញុំនឹងចាកចេញពីមនុស្សដែលខ្ញុំបានជ្រើសតាំងផងដែរ។ លើសពីនេះទៅទៀត មានពេលមួយដែលសិរីល្អរបស់ខ្ញុំចាកចេញពីផែនដីទាំងមូល ដែលធ្វើឱ្យផែនដីនេះប្រែជាងងឹត ហើយធ្លាក់ចូលទៅក្នុងភាពអន្ធិកា។ សូម្បីទឹកដីស្រុកកាណានក៏នឹងមើលមិនឃើញពន្លឺព្រះអាទិត្យដែរ។ មនុស្សគ្រប់គ្នានឹងបាត់បង់ជំនឿរបស់ពួកគេ ប៉ុន្តែគ្មាននរណាម្នាក់អាចទ្រាំចាកចេញពីគន្ធាក្រអូបសាយនៃទឹកដីកាណានបានឡើយ។ ទាល់តែខ្ញុំបានឆ្លងទៅកាន់ផ្ទៃមេឃ និងផែនដីថ្មី ទើបខ្ញុំអាចយកចំណែកផ្សេងទៀតក្នុងសិរីល្អរបស់ខ្ញុំបាន និងសម្ដែងសិរីល្អនោះនៅក្នុងស្រុកកាណានសិន ដែលនាំឱ្យមានពន្លឺព្រឹមៗចាំងឡើងលើផែនដីទាំងមូល ដែលលិចចូលក្នុងភាពងងឹតស្លុងនៃរាត្រីកាល ដែលផែនដីទាំងមូលអាចត្រឡប់មកជាមានពន្លឺវិញ ដោយមនុស្សទាំងអស់នៅលើផែនដី អាចមកស្រូបយកកម្លាំងពីអានុភាពពន្លឺនេះ ដើម្បីឱ្យសិរីល្អរបស់ខ្ញុំកើនកាន់តែច្រើន និងលេចឡើងជាថ្មីដល់គ្រប់ជាតិសាសន៍ ហើយដោយឱ្យមនុស្សទាំងអស់អាចដឹងថា ខ្ញុំបានមកកាន់ពិភពលោកនេះជាយូរមកហើយ រួចខ្ញុំបាននាំសិរីល្អរបស់ខ្ញុំពីអ៊ីស្រាអែល ទៅឯទិសខាងកើតទៀត ដ្បិតសិរីល្អរបស់ខ្ញុំរះចាំងចែងពីទិសខាងកើត ហើយសិរីល្អនេះត្រូវបាននាំចេញមកពីយុគសម័យនៃព្រះគុណរហូតដល់បច្ចុប្បន្ននេះ។ ប៉ុន្តែខ្ញុំបានចាកចេញពីស្រុកអ៊ីស្រាអែលនេះ ទៅដល់ទិសខាងកើត។ ទាល់តែពន្លឺនៅទិសខាងកើតចាប់ផ្ដើមឡើងសបន្តិចម្ដងៗ ទើបភាពអន្ធិកានៅទូទាំងផែនដីនឹងចាប់ផ្ដើមត្រឡប់ជាមានពន្លឺវិញ ដល់ពេលនោះទើបមនុស្សដឹងថា ខ្ញុំបានចាកចេញពីស្រុកអ៊ីស្រាអែលជាយូរមកហើយ ហើយខ្ញុំកំពុងតែរះឡើងជាថ្មីនៅទិសខាងកើត។ ខ្ញុំមិនអាចយកកំណើតជាថ្មីក្នុងសាសន៍អ៊ីស្រាអែលបានទេ ដ្បិតខ្ញុំបានយាងចុះមកអ៊ីស្រាអែលម្ដងរួចហើយ ក្រោយមក ខ្ញុំក៏បានចាកចេញពីទីនោះ ដ្បិតកិច្ចការរបស់ខ្ញុំ គឺដឹកនាំសកលលោកទាំងមូល ហើយលើសពីនេះ ផ្លេកបន្ទោរនឹងជះពន្លឺត្រង់ពីទិសខាងកើតទៅទិសខាងលិច។ ខ្ញុំក៏យាងចុះមកទិសខាងកើត រួចនាំយកស្រុកកាណានទៅឱ្យមនុស្សនៅទិសខាងកើតវិញ គឺដោយព្រោះហេតុផលនេះឯង។ ខ្ញុំនឹងនាំមនុស្សមកពីជុំវិញផែនដីនេះទៅកាន់ទឹកដីកាណាន ដូច្នេះ ខ្ញុំបន្តបញ្ចេញព្រះសូរសៀងនៅស្រុកកាណាន ដើម្បីគ្រប់គ្រងសកលលោកទាំងមូល។ ពេលនោះ នៅលើផែនដី កន្លែងណាក៏គ្មានពន្លឺដែរ ក្រៅតែពីស្រុកកាណាន ហើយមនុស្សទាំងអស់នឹងរងគ្រោះដោយសារការស្រេកឃ្លាន និងភាពរងាត្រជាក់។ ខ្ញុំបានប្រទានសិរីល្អដល់សាសន៍អ៊ីស្រាអែល ហើយបន្ទាប់មក ក៏ដកសិរីល្អនោះចេញវិញ ដោយហេតុនេះ ខ្ញុំក៏នាំសាសន៍អ៊ីស្រាអែលទៅឯទិសខាងកើត និងនាំមនុស្សទាំងអស់ទៅទិសខាងកើតដែរ។ ខ្ញុំបាននាំពួកគេគ្រប់គ្នាទៅរកពន្លឺ ដើម្បីឱ្យពួកគេអាចរួបរួមគ្នាជាថ្មីនឹងពន្លឺនោះ ហើយភពប្រសព្វជាមួយគ្នា និងមិនចាំបាច់ស្វែងរកពន្លឺនោះទៀតឡើយ។ ខ្ញុំនឹងឱ្យមនុស្សដែលស្វែងរកពន្លឺនោះ បានមើលឃើញពន្លឺនោះម្ដងទៀត និងមើលឃើញសិរីល្អដែលខ្ញុំមាននៅស្រុកអ៊ីស្រាអែលផង។ ខ្ញុំនឹងឱ្យពួកគេឃើញថា ខ្ញុំបានយាងចុះមកនៅលើដុំពពកស នៅក្នុងចំណោមមនុស្សជាតិជាយូរមកហើយ ឱ្យពួកគេឃើញដុំពពកស និងផ្លែឈើជាចង្កោមច្រើនរាប់មិនអស់ ហើយលើសពីនោះ គឺឱ្យពួកគេឃើញព្រះយេហូវ៉ា គឺជាព្រះនៃសាសន៍អ៊ីស្រាអែល។ ខ្ញុំនឹងឱ្យពួកគេសម្លឹងទៅឯចៅហ្វាយសាសន៍យូដា ជាព្រះមែស្ស៊ីដែលគេទន្ទឹងរង់ចាំជាយូរ និងការលេចមកដ៏ពេញលេញរបស់ខ្ញុំ ដែលត្រូវស្ដេចជាច្រើនអង្គធ្វើទុក្ខបុកម្នេញក្នុងគ្រប់យុគសម័យទាំងអស់។ ខ្ញុំនឹងសម្រេចកិច្ចការរបស់ខ្ញុំដើម្បីសកលលោកទាំងមូល ហើយខ្ញុំនឹងធ្វើការអស្ចារ្យ ដោយបង្ហាញសិរីល្អទាំងអស់ ព្រមទាំងស្នាព្រះហស្ដរបស់ខ្ញុំដល់មនុស្សនៅគ្រាចុងក្រោយ។ ខ្ញុំនឹងបង្ហាញព្រះភក្ត្រ ដែលប្រកបដោយសិរីល្អររបស់ខ្ញុំទាំងស្រុង នៅចំពោះមុខមនុស្សដែលបានរង់ចាំខ្ញុំអស់ជាច្រើនឆ្នាំ គឺដល់អស់អ្នកដែលទន្ទឹងរង់ចាំខ្ញុំយាងមកលើដុំពពក ដល់សាសន៍អ៊ីស្រាអែលដែលបានទន្ទឹងចាំខ្ញុំយាងមកជាថ្មី និងដល់មនុស្សគ្រប់ៗគ្នាដែលបៀតបៀនខ្ញុំ ដើម្បីឱ្យមនុស្សទាំងអស់គ្នាដឹងថា ខ្ញុំបានដកសិរីល្អរបស់ខ្ញុំជាយូរមកហើយ និងបាននាំយកវាត្រឡប់មកទិសខាងកើត ដើម្បីឱ្យសិរីល្អនោះលែងស្ថិតនៅស្រុកយូដាទៀត។ ដ្បិតគ្រាចុងក្រោយបានចូលមកដល់ហើយ!

នៅទូទាំងចក្រវាល ខ្ញុំកំពុងធ្វើកិច្ចការរបស់ខ្ញុំ ហើយនៅទិសខាងកើត សំឡេងផ្គរលាន់យ៉ាងកងរំពងបន្លឺឡើងឥតឈប់ឈរ ធ្វើឲ្យរញ្ជួយគ្រប់ជាតិសាសន៍ និងគ្រប់និកាយទាំងអស់។ គឺជាសូរសៀងរបស់ខ្ញុំ ដែលបាននាំមនុស្សទាំងអស់មកដល់សព្វថ្ងៃនេះ។ ខ្ញុំធ្វើឲ្យមនុស្សទាំងអស់ត្រូវបានយកឈ្នះដោយសារសូរសៀងរបស់ខ្ញុំ ឲ្យធ្លាក់ចូលទៅក្នុងអូរនេះ និងត្រឡប់មកចុះចូលនៅចំពោះមុខខ្ញុំ ពីព្រោះខ្ញុំបានដកយកសិរីរុងរឿងរបស់ខ្ញុំពីផែនដីទាំងមូលជាយូរមកហើយ ហើយបានបញ្ចេញវាម្តងទៀតនៅទិសខាងកើត។ តើអ្នកណាមិនប្រាថ្នាចង់ឃើញសិរីរុងរឿងរបស់ខ្ញុំ? តើអ្នកណាមិនទន្ទឹងរង់ចាំដោយអន្ទះសានូវការយាងត្រឡប់មកវិញរបស់ខ្ញុំ? តើអ្នកណាមិនស្រេកឃ្លានចង់ឲ្យខ្ញុំលេចមកម្តងទៀត? តើអ្នកណាមិននឹកនាភាពគួរឲ្យស្រឡាញ់របស់ខ្ញុំ? តើមានអ្នកណាដែលមិនមករកពន្លឺ? តើមានអ្នកណាដែលមិនគយគន់ភាពបរិបូរណ៍នៃស្រុកកាណាន? តើអ្នកណាមិនប្រាថ្នាចង់ឲ្យព្រះដ៏ប្រោសលោះយាងត្រឡប់មកវិញ? តើអ្នកណាមិនកោតស្ញប់ស្ញែងដល់ព្រះអង្គដែលមានព្រះចេស្ដាដ៏មហិមា? សូរសៀងរបស់ខ្ញុំនឹងត្រូវបានផ្សព្វផ្សាយនៅទូទាំងផែនដី។ ខ្ញុំនឹងបន្លឺសូរសៀង ហើយមានបន្ទូលកាន់តែច្រើនទៅកាន់រាស្ដ្ររើសតាំងរបស់ខ្ញុំ ប្រៀបដូចជាផ្គរលាន់ដ៏ខ្លាំងក្លាដែលធ្វើឲ្យរញ្ជួយភ្នំ និងទន្លេ។ ខ្ញុំមានបន្ទូលទៅកាន់ចក្រវាលទាំងមូល និងទៅកាន់មនុស្សជាតិ។ ហេតុនេះ ព្រះបន្ទូលចេញពីមាត់ខ្ញុំបានក្លាយជាកំណប់ទ្រព្យរបស់មនុស្ស ហើយមនុស្សទាំងអស់ស្រឡាញ់ព្រះបន្ទូលរបស់ខ្ញុំ។ ផ្លេកបន្ទោរបញ្ចេញពន្លឺចេញពីទិសខាងកើតរហូតដល់ទិសខាងលិច។ ព្រះបន្ទូលរបស់ខ្ញុំគឺបែបនេះ ដែលមនុស្សមិនចង់ឃ្លាតចេញពីព្រះបន្ទូលទាំងនោះឡើយ ហើយក៏ជាព្រះបន្ទូលដែលមនុស្សមិនអាចស្ទង់បានដែរ ហើយរឹតតែខ្លាំងជាងនេះទៅទៀត ព្រះបន្ទូលទាំងនោះនាំឲ្យមនុស្សមានសេចក្តីអំណរ។ ប្រៀបដូចជាទារកទើបនឹងកើត មនុស្សទាំងអស់មានអារម្មណ៍ត្រេកអរនិងរីករាយ ហើយអបអរសាទរការយាងមកដល់របស់ខ្ញុំ។ តាមរយៈសូរសៀងរបស់ខ្ញុំ ខ្ញុំនឹងនាំមនុស្សទាំងអស់មកនៅចំពោះមុខខ្ញុំ។ ចាប់ពីពេលនោះមក ខ្ញុំនឹងចូលទៅក្នុងចំណោមមនុស្សជាផ្លូវការ ដើម្បីឲ្យពួកគេមកថ្វាយបង្គំខ្ញុំ។ ដោយសារសិរីរុងរឿងដែលខ្ញុំបញ្ចេញ និងព្រះបន្ទូលចេញពីមាត់ខ្ញុំ ខ្ញុំនឹងធ្វើឲ្យមនុស្សទាំងអស់មកនៅចំពោះមុខខ្ញុំ ហើយឃើញថាផ្លេកបន្ទោរភ្លឺចេញពីទិសខាងកើត ថាខ្ញុំបានយាងចុះមកលើ «ភ្នំដើមអូលីវ» នៅទិសខាងកើត ហើយបានមកដល់ផែនដីជាយូរមកហើយ និងថាខ្ញុំលែងជាបុត្ររបស់ជនជាតិយូដាទៀតហើយ តែជាផ្លេកបន្ទោរនៃទិសខាងកើតវិញ។ ពីព្រោះខ្ញុំបានរស់ពីសុគតឡើងវិញជាយូរមកហើយ ហើយបានចាកចេញពីកណ្តាលចំណោមមនុស្សជាតិ រួចបានលេចមកម្តងទៀតដោយសិរីរុងរឿងនៅក្នុងចំណោមមនុស្ស។ ខ្ញុំគឺជាព្រះអង្គដែលត្រូវបានគេថ្វាយបង្គំរាប់មិនអស់តាំងពីច្រើនយុគសម័យកន្លងមក ហើយខ្ញុំក៏ជាទារកដែលត្រូវបានបោះបង់ចោលដោយជនជាតិអ៊ីស្រាអែលរាប់មិនអស់តាំងពីច្រើនយុគសម័យកន្លងមកដែរ។ រឹតតែខ្លាំងជាងនេះទៅទៀត ខ្ញុំគឺជាព្រះដ៏មានគ្រប់ព្រះចេស្ដាដែលពេញដោយសិរីល្អនៃយុគសម័យបច្ចុប្បន្ននេះ! ចូរឲ្យមនុស្សទាំងអស់មកនៅចំពោះបល្ល័ង្ករបស់ខ្ញុំ ហើយឃើញព្រះភក្ត្រដ៏រុងរឿងរបស់ខ្ញុំ ឮព្រះសូរសៀងរបស់ខ្ញុំ និងឃើញពីកិច្ចការរបស់ខ្ញុំ។ នេះគឺជាបំណងព្រះហឫទ័យរបស់ខ្ញុំទាំងមូល ជាទីបញ្ចប់ និងជាចំណុចកំពូលនៃផែនការរបស់ខ្ញុំ ក៏ដូចជាគោលបំណងនៃការគ្រប់គ្រងរបស់ខ្ញុំដែរ ពោលគឺដើម្បីឲ្យជាតិសាសន៍ជាច្រើនថ្វាយបង្គំខ្ញុំ ឲ្យមាត់ជាច្រើនទទួលស្គាល់ខ្ញុំ ឲ្យមនុស្សជាច្រើនដាក់សេចក្តីជំនឿរបស់ខ្លួនមកលើខ្ញុំ និងឲ្យរាស្ដ្ររើសតាំងរបស់ខ្ញុំជាច្រើនចុះចូលនឹងខ្ញុំ!

លេខយោង៖

(ក) អត្ថបទដើមមិនមានឃ្លា «ឃើញថា»។


ភាពខុសគ្នាដ៏សំខាន់រវាងព្រះដែលយកកំណើតជាមនុស្ស និងមនុស្សដែលត្រូវបានព្រះជាម្ចាស់ត្រាស់បង្គាប់

ព្រះវិញ្ញាណរបស់ព្រះជាម្ចាស់បានកំពុងតែស្វែងរកអស់រយៈពេលជាច្រើនឆ្នាំ កាលដែលទ្រង់ធ្វើការនៅលើផែនដី ហើយព្រះជាម្ចាស់ក៏បានប្រើមនុស្សជាច្រើនផងដែរ ដើម្បីធ្វើកិច្ចការរបស់ទ្រង់នៅគ្រប់យុគសម័យកាល។ ប៉ុន្តែ សម្រាប់អ្វីទាំងអស់នៅក្នុងគ្រានេះវិញ ព្រះវិញ្ញាណរបស់ព្រះជាម្ចាស់មិនបានរកឃើញកន្លែងសម្រាកដ៏សមគួរមួយនោះឡើយ ជាហេតុនាំឱ្យព្រះជាម្ចាស់ទ្រង់ផ្លាស់ប្ដូរមនុស្សផ្សេងៗនៅក្នុងចំណោមពួកគេ ដើម្បីធ្វើកិច្ចការរបស់ទ្រង់។ សរុបមក កិច្ចការរបស់ទ្រង់ត្រូវបានសម្រេចតាមរយៈមនុស្ស។ អាចនិយាយបានថា សម្រាប់ប៉ុន្មានឆ្នាំមកនោះ កិច្ចការរបស់ព្រះជាម្ចាស់មិនដែលឈប់សោះឡើយ ប៉ុន្តែកិច្ចការរបស់ទ្រង់ត្រូវបានអនុវត្តបន្តនៅក្នុងមនុស្ស រហូតមកដល់ពេលសព្វថ្ងៃ។ ទោះបីព្រះជាម្ចាស់បានមានបន្ទូលជាច្រើន និងបានធ្វើកិច្ចការជាច្រើនក៏ដោយ ក៏មនុស្សនៅតែមិនស្គាល់ទ្រង់ដដែល ហើយទាំងអស់នេះគឺដោយសារតែព្រះជាម្ចាស់មិនដែលបង្ហាញអង្គទ្រង់ឱ្យមនុស្សបានឃើញ ហើយក៏ដោយសារតែទ្រង់គ្មានទម្រង់មួយដែលពិតជាក់ស្ដែងផងដែរ។ ដូច្នេះហើយបានជាព្រះជាម្ចាស់ត្រូវតែសម្រេចកិច្ចការនេះ ដែលជាកិច្ចការនៃការនាំមនុស្សទាំងអស់ឱ្យស្គាល់ពីភាពសំខាន់ជាក់ស្ដែងអំពីព្រះជាម្ចាស់ដ៏ពិត។ ដើម្បីសម្រេចកិច្ចការនេះបាន ព្រះជាម្ចាស់ត្រូវតែបើកសម្ដែងព្រះវិញ្ញាណរបស់ទ្រង់នៅក្នុងភាពជាមនុស្សពិតៗ និងធ្វើកិច្ចការរបស់ទ្រង់នៅកណ្ដាលចំណោមពួកគេ។ មានតែពេលដែលព្រះវិញ្ញាណរបស់ព្រះជាម្ចាស់យកទម្រង់ជាមនុស្ស ដោយពាក់សាច់ និងឆ្អឹង ហើយដើរនៅក្នុងចំណោមមនុស្ស រួមដំណើរជាមួយពួកគេនៅក្នុងជីវិតរបស់ពួកគេ ពេលខ្លះបង្ហាញខ្លួន ហើយពេលខ្លះទៀតព្រះអង្គធ្វើការលាក់អង្គទ្រង់ទេ ទើបមនុស្សអាចមានការយល់ដឹងកាន់តែស៊ីជម្រៅអំពីទ្រង់។ ប្រសិនបើព្រះជាម្ចាស់បន្តនៅក្នុងសាច់ឈាម នោះទ្រង់នឹងមិនអាចសម្រេចកិច្ចការរបស់ទ្រង់បានទាំងស្រុងឡើយ។ ក្រោយពេលធ្វើការនៅក្នុងសាច់ឈាមអស់ពេលមួយរយៈ ដើម្បីធ្វើព័ន្ធកិច្ចដែលត្រូវសម្រេចនៅក្នុងសាច់ឈាមរួច ព្រះជាម្ចាស់នឹងត្រូវចាកចេញពីសាច់ឈាម ហើយធ្វើការនៅក្នុងពិភពខាងវិញ្ញាណក្នុងរូបភាពនៃសាច់ឈាម ដូចដែលព្រះយេស៊ូវបានធ្វើក្រោយពេលទ្រង់បានធ្វើការមួយរយៈនៅក្នុងភាពជាមនុស្សសាមញ្ញ ហើយបានបញ្ចប់គ្រប់កិច្ចការដែលទ្រង់ត្រូវសម្រេច។ អ្នករាល់គ្នាប្រហែលចងចាំអំពីបទគម្ពីរនេះដែលដកស្រង់ចេញពី «ផ្លូវ ... (៥)»៖ «ទូលបង្គំនឹកចាំអំពីព្រះវរបិតានៃទូលបង្គំដែលមានបន្ទូលមកទូលបង្គំថា 'នៅលើផែនដី ចូរស្វះស្វែងធ្វើតាមបំណងព្រះហឫទ័យរបស់ព្រះវរបិតារបស់អ្នក និងបំពេញបញ្ជាបេសកកម្មរបស់ទ្រង់ទៅ។ គ្មានអ្វីផ្សេងទៀតដែលអ្នកត្រូវខ្វល់នោះទេ។'» តើអ្នកមើលឃើញអ្វីខ្លះនៅក្នុងបទគម្ពីរនេះ? នៅពេលដែលព្រះជាម្ចាស់យាងមកកាន់ផែនដី ទ្រង់ធ្វើតែកិច្ចការណាដែលស្ថិតនៅក្នុងភាពជាព្រះប៉ុណ្ណោះ ហើយនោះជាអ្វីដែលព្រះវិញ្ញាណនៃស្ថានសួគ៌បានផ្ទុកផ្ដាក់ដល់ព្រះដែលយកកំណើតជាមនុស្ស។ នៅពេលដែលទ្រង់យាងមក ទ្រង់គ្រាន់តែប្រកាសព្រះបន្ទូលនៅទូទាំងទឹកដី ដើម្បីថ្លែងព្រះសូរសៀងរបស់ទ្រង់ តាមរយៈមធ្យោបាយផ្សេងៗ និងចេញពីទិដ្ឋភាពផ្សេងៗប៉ុណ្ណោះ។ ទ្រង់យកការផ្គត់ផ្គង់តម្រូវការរបស់មនុស្ស និងការបង្រៀនមនុស្សជាគោលដៅ និងជាគោលការណ៍ការងាររបស់ទ្រង់ ហើយទ្រង់មិនខ្វល់ជាមួយកិច្ចការផ្សេងទៀត ដូចជាទំនាក់ទំនងអន្តរបុគ្គល ឬសេចក្តីលម្អិតនៃជីវិតរបស់មនុស្សឡើយ។ ព័ន្ធកិច្ចចម្បងរបស់ទ្រង់ គឺជាការប្រកាសព្រះបន្ទូល ជំនួសឱ្យព្រះវិញ្ញាណ។ នៅពេលដែលព្រះវិញ្ញាណរបស់ព្រះជាម្ចាស់បង្ហាញអង្គទ្រង់នៅក្នុងសាច់ឈាម ទ្រង់គ្រាន់តែបំពេញដល់តម្រូវការនៃជីវិតរបស់មនុស្ស និងប្រកាសនូវសេចក្តីពិតប៉ុណ្ណោះ។ ទ្រង់មិនបានពាក់ព័ន្ធនៅក្នុងកិច្ចការរបស់មនុស្សឡើយ គឺអាចនិយាយបានថា ទ្រង់មិនចូលរួមនៅក្នុងកិច្ចការក្នុងភាពជាមនុស្សទេ។ មនុស្សមិនអាចធ្វើកិច្ចការរបស់ព្រះ ហើយព្រះជាម្ចាស់មិនពាក់ព័ន្ធក្នុងកិច្ចការរបស់មនុស្ស។ ប៉ុន្មានឆ្នាំដោយចាប់តាំងពីព្រះជាម្ចាស់បានយាងមកផែនដី ដើម្បីធ្វើនូវកិច្ចការរបស់ទ្រង់ ព្រះអង្គតែងតែធ្វើវាតាមរយៈមនុស្ស។ យ៉ាងណាមិញ មនុស្សទាំងនេះមិនអាចត្រូវបានចាត់ទុកដូចជាព្រះដែលយកកំណើតជាមនុស្សឡើយ គឺគ្រាន់តែជាមនុស្សដែលត្រូវបានព្រះជាម្ចាស់ត្រាស់បង្គាប់ប៉ុណ្ណោះ។ នៅគ្រាដដែលនោះ ព្រះជាម្ចាស់នាពេលបច្ចុប្បន្នអាចមានបន្ទូលដោយផ្ទាល់ចេញពីទិដ្ឋភាពនៃភាពជាព្រះ ដោយប្រកាសអំពីព្រះសូរសៀង និងការធ្វើការជំនួសឱ្យព្រះវិញ្ញាណ។ អស់អ្នកដែលព្រះជាម្ចាស់បានត្រាស់បង្គាប់នៅទូទាំងយុគសម័យកាល គឺដូចជាឧទាហរណ៍នៃព្រះវិញ្ញាណរបស់ព្រះជាម្ចាស់ដែលកំពុងតែធ្វើការនៅក្នុងរូបកាយខាងសាច់ឈាមដូច្នេះដែរ។ ហេតុអ្វីបានជាពួកគេមិនអាចត្រូវបានហៅថាជាព្រះជាម្ចាស់ទៅ? ប៉ុន្តែ ព្រះជាម្ចាស់នាពេលបច្ចុប្បន្នក៏ជាព្រះវិញ្ញាណរបស់ព្រះជាម្ចាស់ដែលកំពុងធ្វើការដោយផ្ទាល់នៅក្នុងសាច់ឈាមផងដែរ ហើយព្រះយេស៊ូវក៏ជាព្រះវិញ្ញាណរបស់ព្រះជាម្ចាស់ដែលកំពុងធ្វើការនៅក្នុងសាច់ឈាមផងដែរ ដូច្នេះ ព្រះអង្គទាំងពីរក៏ត្រូវបានហៅថាជាព្រះជាម្ចាស់ផងដែរ។ តើវាមានលក្ខណៈខុសគ្នាយ៉ាងដូចម្ដេចទៅ? មនុស្សដែលព្រះជាម្ចាស់បានត្រាស់បង្គាប់នៅទូទាំងយុគសម័យកាល សុទ្ធតែមានសមត្ថភាពចេះគិត និងត្រិះរិះពិចារណាតាមធម្មតា។ ពួកគេទាំងអស់គ្នាបានយល់អំពីគោលការណ៍នៃការប្រព្រឹត្តរបស់មនុស្ស។ ពួកគេមានគំនិតជាមនុស្សសាមញ្ញ ហើយក៏មានអ្វីៗគ្រប់យ៉ាងដែលមនុស្សសាមញ្ញគួរតែមានផងដែរ។ ពួកគេភាគច្រើនមាននូវទេពកោសល្យ និងបញ្ញាវាងវៃអស្ចារ្យ។ ដើម្បីធ្វើឱ្យមនុស្សទាំងនេះគ្រប់លក្ខណ៍ ព្រះវិញ្ញាណរបស់ព្រះជាម្ចាស់ប្រើប្រាស់នូវទេពកោសល្យរបស់គេ ដែលជាព្រះអំណោយទានដែលព្រះជាម្ចាស់ប្រទានឱ្យ។ ព្រះវិញ្ញាណរបស់ព្រះជាម្ចាស់ប្រើប្រាស់ទេពកោសល្យរបស់គេ ប្រើប្រាស់ចំណុចខ្លាំងរបស់គេ ដើម្បីបម្រើព្រះជាម្ចាស់។ ប៉ុន្តែ សារជាតិរបស់ព្រះជាម្ចាស់មិនមាននូវគំនិត ឬយោបល់នោះទេ ដោយមិនមានលាយឡំនូវចេតនារបស់មនុស្ស ហើយថែមទាំងខ្វះនូវអ្វីដែលមនុស្សសាមញ្ញមានទៀតផង។ គឺអាចនិយាយបានថា ទ្រង់មិនធ្លាប់ស្គាល់គោលការណ៍នៃការប្រព្រឹត្តិរបស់មនុស្សឡើយ។ នេះជាលក្ខណៈរបស់ទ្រង់ នៅពេលដែលព្រះជាម្ចាស់នាពេលបច្ចុប្បន្នយាងមកកាន់ផែនដី។ កិច្ចការ និងព្រះបន្ទូលរបស់ទ្រង់មិនមានលាយឡំជាមួយចេតនា ឬគំនិតរបស់មនុស្សទេ ប៉ុន្តែវាជាការស្ដែងចេញដោយផ្ទាល់អំពីចេតនារបស់ព្រះវិញ្ញាណ ហើយទ្រង់ធ្វើការដោយផ្ទាល់ ជំនួសឱ្យព្រះជាម្ចាស់។ នេះមានន័យថា ព្រះវិញ្ញាណមានបន្ទូលដោយផ្ទាល់ និងមានន័យថា ភាពជាព្រះធ្វើកិច្ចការដោយផ្ទាល់ ដោយគ្មានលាយឡំជាមួយចេតនារបស់មនុស្ស សូម្បីតែបន្តិចនោះឡើយ។ ម្យ៉ាងទៀត ព្រះដែលយកកំណើតជាមនុស្សតំណាងដោយផ្ទាល់នូវភាពជាព្រះ ដោយគ្មានគំនិត ឬយោបល់របស់មនុស្សឡើយ ហើយក៏គ្មានការយល់ដឹងអំពីគោលការណ៍នៃការប្រព្រឹត្តរបស់មនុស្សផងដែរ។ បើសិនជាមានតែភាពជាព្រះជាអ្នកធ្វើការ (មានន័យថា បើសិនជាមានតែព្រះជាម្ចាស់ផ្ទាល់ជាអ្នកធ្វើការ) នោះវានឹងគ្មានផ្លូវឱ្យកិច្ចការរបស់ព្រះជាម្ចាស់ត្រូវបានអនុវត្តនៅលើផែនដីនោះឡើយ។ ដូច្នេះ នៅពេលដែលព្រះជាម្ចាស់យាងមកកាន់ផែនដី ទ្រង់ត្រូវតែមានមនុស្សមួយក្រុមតូចដែលទ្រង់អាចត្រាស់បង្គាប់ ដើម្បីធ្វើការនៅក្នុងភាពជាមនុស្ស ទន្ទឹមជាមួយកិច្ចការដែលព្រះជាម្ចាស់ធ្វើនៅក្នុងភាពជាព្រះ។ ម្យ៉ាងទៀត ទ្រង់ប្រើប្រាស់កិច្ចការរបស់មនុស្ស ដើម្បីគាំទ្រដល់កិច្ចការជាព្រះរបស់ទ្រង់។ បើមិនដូច្នេះទេ វានឹងគ្មានផ្លូវដែលមនុស្សអាចធ្វើកិច្ចការរបស់ព្រះដោយផ្ទាល់បានឡើយ។ នេះជាលក្ខណៈនៃការធ្វើការរបស់ព្រះយេស៊ូវ និងពួកសិស្សរបស់ទ្រង់។ ក្នុងពេលដែលទ្រង់គង់នៅក្នុងពិភពលោក ព្រះយេស៊ូវបានលុបបំបាត់ចោលក្រឹត្យវិន័យចាស់ៗ ហើយបង្កើតនូវបទបញ្ញត្តិថ្មីៗ។ ទ្រង់ក៏មានបន្ទូលជាច្រើនផងដែរ។ គ្រប់កិច្ចការទាំងអស់នេះត្រូវបានសម្រេចនៅក្នុងភាពជាព្រះ។ ឯមនុស្សផ្សេងទៀត ដូចជា ពេត្រុស ប៉ុល និងយ៉ូហាន សុទ្ធតែសង់កិច្ចការជាបន្តបន្ទាប់របស់ពួកគេពីលើគ្រឹះនៃព្រះបន្ទូលរបស់ព្រះយេស៊ូវប៉ុណ្ណោះ។ គឺអាចនិយាយបានថា ព្រះជាម្ចាស់បានចាប់ផ្ដើមនូវកិច្ចការរបស់ទ្រង់នៅក្នុងយុគសម័យនោះ ដោយបង្ហាញនូវទីចាប់ផ្ដើមនៃយុគសម័យនៃព្រះគុណ។ ទ្រង់បាននាំមកនូវយុគសម័យមួយថ្មី លុបបំបាត់អ្វីដែលចាស់ ហើយក៏សម្រេចតាមព្រះបន្ទូលដែលចែងថា «ព្រះជាម្ចាស់ជាដើមដំបូង និងជាទីបញ្ចប់»។ ម្យ៉ាងទៀត មនុស្សត្រូវតែធ្វើកិច្ចការរបស់មនុស្សនៅពីលើគ្រឹះនៃកិច្ចការដែលមកពីព្រះ។ នៅពេលដែលព្រះយេស៊ូវបានមានបន្ទូលគ្រប់យ៉ាងដែលទ្រង់ត្រូវមានបន្ទូល និងបានបង្ហើយកិច្ចការរបស់ទ្រង់នៅលើផែនដីរួចហើយ ទ្រង់ក៏បានចាកចេញពីមនុស្ស។ ក្រោយមក មនុស្សទាំងអស់ធ្វើការស្របតាមគោលការណ៍ដែលបានបង្ហាញនៅក្នុងព្រះបន្ទូលរបស់ទ្រង់ និងបានអនុវត្តស្របទៅតាមសេចក្តីពិតដែលទ្រង់បានមានបន្ទូល។ មនុស្សទាំងអស់នេះបានធ្វើការសម្រាប់ព្រះយេស៊ូវ។ ប្រសិនបើព្រះយេស៊ូវធ្វើការនេះតែអង្គទ្រង់ នោះទោះបីទ្រង់មានបន្ទូលច្រើនប៉ុនណា ក៏មនុស្សគ្មានផ្លូវនឹងយល់អំពីព្រះបន្ទូលរបស់ទ្រង់នោះដែរ ដោយសារតែទ្រង់កំពុងតែធ្វើការនៅក្នុងភាពជាព្រះ ហើយអាចមានបន្ទូលនៃភាពជាព្រះប៉ុណ្ណោះ ហើយទ្រង់មិនអាចពន្យល់ដល់ចំណុចមួយដែលមនុស្សសាមញ្ញអាចយល់ព្រះបន្ទូលរបស់ទ្រង់បានឡើយ។ ដូច្នេះហើយបានជាទ្រង់ត្រូវមានពួកសាវ័ក និងពួកហោរា ដែលបានមកតាមក្រោយទ្រង់ ដើម្បីជួយបំពេញបន្ថែមដល់កិច្ចការរបស់ទ្រង់។ នេះជាគោលការណ៍អំពីរបៀបដែលព្រះដែលយកកំណើតជាមនុស្សធ្វើកិច្ចការរបស់ទ្រង់ ដោយប្រើប្រាស់សាច់ឈាមជាមនុស្ស ដើម្បីមានបន្ទូល និងធ្វើការឱ្យសម្រេចកិច្ចការនៃភាពជាព្រះ ហើយបន្ទាប់មក ប្រើប្រាស់មនុស្សពីរបីនាក់ ឬប្រហែលច្រើននាក់ ជាមនុស្សដែលស្របតាមព្រះហឫទ័យរបស់ព្រះជាម្ចាស់ដើម្បីបំពេញបន្ថែមដល់កិច្ចការរបស់ទ្រង់។ ព្រះជាម្ចាស់ត្រាស់បង្គាប់មនុស្សដែលស្របតាមព្រះហឫទ័យរបស់ទ្រង់ ដើម្បីធ្វើកិច្ចការនៃការគង្វាល និងការផ្ដល់ទឹកនៅក្នុងភាពជាមនុស្ស ដើម្បីឱ្យពួកជ្រើសតាំងរបស់ព្រះជាម្ចាស់អាចយល់អំពីតថភាពនៃសេចក្តីពិត។

ព្រះជាម្ចាស់មិនយាងមកផែនដី ដើម្បីធ្វើឱ្យភាពជាមនុស្សសាមញ្ញរបស់ទ្រង់ ទៅជាគ្រប់លក្ខណ៍ឡើយ ហើយទ្រង់ក៏មិនធ្វើកិច្ចការនៃភាពជាមនុស្សសាមញ្ញនោះដែរ។ ទ្រង់យាងមក ដើម្បីធ្វើកិច្ចការនៃភាពជាព្រះនៅក្នុងភាពជាមនុស្សសាមញ្ញប៉ុណ្ណោះ។ អ្វីដែលព្រះជាម្ចាស់មានបន្ទូលចេញពីភាពជាមនុស្សសាមញ្ញ មិនដូចជាអ្វីដែលមនុស្សស្រមៃនោះឡើយ។ មនុស្សបានដាក់និយមន័យពាក្យ «ភាពជាមនុស្សសាមញ្ញ» ថាជាការមានប្រពន្ធ ឬប្ដី និងមានកូនប្រុសកូនស្រី។ នេះគឺជាភស្តុតាងដែលបង្ហាញថា មនុស្សម្នាក់ជាមនុស្សសាមញ្ញ។ យ៉ាងណាមិញ ព្រះជាម្ចាស់មិនទតឃើញបែបនេះឡើយ។ ទ្រង់ទតឃើញភាពជាមនុស្សសាមញ្ញ ជាការមានគំនិតជាមនុស្សសាមញ្ញ ជាការមានជីវិតជាមនុស្សសាមញ្ញ ហើយនិងជាការកើតចេញពីមនុស្សសាមញ្ញ។ ប៉ុន្តែ ភាពសាមញ្ញរបស់ទ្រង់មិនរួមបញ្ចូលការមានប្រពន្ធ ឬប្ដី និងការមានកូន ដោយស្របទៅតាមរបៀបដែលមនុស្សនិយាយអំពីភាពសាមញ្ញនោះឡើយ។ ចំពោះមនុស្ស អ្វីដែលព្រះជាម្ចាស់មានបន្ទូលអំពីភាពជាមនុស្សសាមញ្ញនេះ គឺជាអ្វីដែលមនុស្សចាត់ទុកថានៅខ្វះភាពជាមនុស្សនៅឡើយ សឹងតែខ្វះនូវអារម្មណ៍ និងហាក់ដូចជាគ្មានតម្រូវការខាងសាច់ឈាម ដូចជាព្រះយេស៊ូវដែលមានសំបកក្រៅជាមនុស្សសាមញ្ញ និងយករូបរាងជាមនុស្សសាមញ្ញ ប៉ុន្តែនៅក្នុងសារជាតិទ្រង់វិញ គ្មានសោះឡើយនូវអ្វីដែលមនុស្សសាមញ្ញគួរតែមាន។ ចេញពីទស្សនៈនេះ មនុស្សមើលឃើញថា សារជាតិរបស់ព្រះដែលយកកំណើតជាមនុស្សមិនមានភាពទាំងស្រុងនៃភាពជាមនុស្សសាមញ្ញឡើយ ប៉ុន្តែគ្រាន់តែមាននូវផ្នែកមួយនៃអ្វីៗដែលមនុស្សគួរតែមានប៉ុណ្ណោះ ដើម្បីគាំទ្រដល់ជីវិតប្រចាំថ្ងៃរបស់មនុស្សសាមញ្ញ និងទ្រទ្រង់ដល់អំណាចនៃការត្រិះរិះពិចារណារបស់មនុស្សសាមញ្ញ។ ប៉ុន្តែ ចំណុចទាំងនេះគ្មានពាក់ព័ន្ធជាមួយអ្វីដែលមនុស្សចាត់ទុកជាភាពជាមនុស្សសាមញ្ញនោះឡើយ។ វាជាអ្វីដែលព្រះដែលយកកំណើតជាមនុស្សគួរតែមាន។ យ៉ាងណាមិញ មនុស្សនៅតែបន្តនិយាយថា ព្រះដែលយកកំណើតជាមនុស្សអាចមានភាពជាមនុស្សសាមញ្ញបាន លុះត្រាតែទ្រង់មានប្រពន្ធ មានកូនប្រុសស្រី និងមានក្រុមគ្រួសារ ហើយបើទ្រង់គ្មានអ្វីៗទាំងនេះទេ ពួកគេនិយាយថា ទ្រង់មិនមែនជាមនុស្សសាមញ្ញឡើយ។ ខ្ញុំចង់សួរអ្នកថា «តើព្រះជាម្ចាស់មានប្រពន្ធទេ? តើព្រះជាម្ចាស់អាចមានប្ដីទេ? តើព្រះជាម្ចាស់អាចមានកូនដែរឬទេ?» តើទាំងនេះមិនមែនជាជំនឿខុសឆ្គងទេឬអី? ប៉ុន្តែ ព្រះដែលយកកំណើតជាមនុស្សមិនអាចយាងចេញពីក្រហែងថ្ម ឬធ្លាក់ចុះពីលើមេឃទេ។ ទ្រង់អាចប្រសូតមកចូលក្នុងគ្រួសារមនុស្សសាមញ្ញប៉ុណ្ណោះ។ នោះជាហេតុផលដែលទ្រង់មានឪពុកម្ដាយ និងប្អូនស្រីៗ។ នេះជាចំណុចដែលភាពជាមនុស្សសាមញ្ញរបស់ព្រះដែលយកកំណើតជាមនុស្សគួរតែមាន។ ហើយនេះជាករណីរបស់ព្រះយេស៊ូវ ដ្បិតទ្រង់មានឪពុកម្ដាយ ប្អូនស្រី និងប្អូនប្រុស ហើយអ្វីៗទាំងអស់នេះ គឺជាភាពសាមញ្ញ។ ប៉ុន្តែ បើទ្រង់មានប្រពន្ធ និងកូនប្រុសស្រី នោះទ្រង់នឹងមិនមានភាពជាមនុស្សសាមញ្ញដែលព្រះជាម្ចាស់មានគោលបំណងសម្រាប់ព្រះដែលយកកំណើតជាមនុស្ស ឱ្យមាននោះឡើយ។ បើបែបនេះមែន នោះទ្រង់នឹងមិនអាចធ្វើការជំនួសឱ្យភាពជាព្រះបានឡើយ។ ប៉ុន្តែ ជាក់ស្ដែង ដោយសារតែទ្រង់គ្មានប្រពន្ធ ឬកូន ហើយកើតចេញពីមនុស្សសាមញ្ញ ចូលក្នុងគ្រួសារសាមញ្ញ ដូច្នេះ ទ្រង់អាចធ្វើកិច្ចការនៃភាពជាព្រះបាន។ ដើម្បីបញ្ជាក់ការនេះឱ្យកាន់តែច្បាស់ អ្វីដែលព្រះជាម្ចាស់ចាត់ទុកជាមនុស្សសាមញ្ញ គឺជាមនុស្សដែលកើតចូលក្នុងគ្រួសារសាមញ្ញមួយ។ មានតែមនុស្សបែបនេះទេ ទើបមានគុណសម្បត្តិគ្រប់គ្រាន់ ដើម្បីធ្វើកិច្ចការរបស់ព្រះ។ នៅក្នុងន័យម្យ៉ាងទៀត បើមនុស្សមានប្រពន្ធ កូន ឬប្ដី មនុស្សនោះនឹងមិនអាចធ្វើកិច្ចការនៃព្រះបានឡើយ ព្រោះថាពួកគេនឹងមានតែភាពជាមនុស្សសាមញ្ញដែលមនុស្សទាមទារ ប៉ុន្តែមិនមែនជាភាពនៃមនុស្សសាមញ្ញដែលព្រះជាម្ចាស់ទាមទារនោះឡើយ។ ការនោះត្រូវបានតម្រូវទុកដោយព្រះជាម្ចាស់ ហើយអ្វីដែលមនុស្សយល់ ជារឿយៗ គឺមានលក្ខណៈខុសគ្នាស្រឡះ។ នៅក្នុងដំណាក់កាលនៃកិច្ចការរបស់ព្រះជាម្ចាស់នេះ មាននូវរឿងជាច្រើនដែលផ្ទុយ និងខុសគ្នាយ៉ាងខ្លាំងពីសញ្ញាណរបស់មនុស្ស។ អាចនិយាយបានថា ដំណាក់កាលនៃកិច្ចការរបស់ព្រះជាម្ចាស់នេះផ្សំឡើងទាំងស្រុងចេញពីភាពជាព្រះកំពុងតែធ្វើការដោយផ្ទាល់ ដោយមានភាពជាមនុស្សដើរតួជំនួយ។ ដោយសារតែព្រះជាម្ចាស់យាងមកផែនដី ដើម្បីធ្វើកិច្ចការរបស់ទ្រង់ដោយផ្ទាល់ ជាជាងអនុញ្ញាតឱ្យមនុស្សលូកដៃធ្វើវា នោះទ្រង់យកកំណើតជាមនុស្សនៅក្នុងសាច់ឈាមដោយផ្ទាល់ (នៅក្នុងមនុស្សសាមញ្ញមិនពេញលេញ) ដើម្បីធ្វើកិច្ចការរបស់ទ្រង់។ ទ្រង់ប្រើប្រាស់ការយកកំណើតជាមនុស្សនេះ ដើម្បីបង្ហាញទៅកាន់មនុស្សជាតិនូវយុគសម័យមួយថ្មី ដើម្បីប្រាប់ដល់មនុស្សជាតិអំពីជំហានបន្ទាប់នៅក្នុងកិច្ចការរបស់ទ្រង់ និងដើម្បីសុំឱ្យមនុស្សអនុវត្តតាមមាគ៌ាដែលបានពណ៌នានៅក្នុងព្រះបន្ទូលរបស់ទ្រង់។ ជារួមមក នេះជាកិច្ចការរបស់ព្រះជាម្ចាស់នៅក្នុងសាច់ឈាម។ ទ្រង់រៀបនឹងចាកចេញពីមនុស្សជាតិ លែងគង់នៅក្នុងសាច់ឈាមនៃភាពជាមនុស្សសាមញ្ញទៀតហើយ ប៉ុន្តែផ្ទុយទៅវិញ ទ្រង់ចាកចេញពីមនុស្ស ដើម្បីចាប់ផ្ដើមផ្នែកមួយទៀតនៃកិច្ចការរបស់ទ្រង់។ បន្ទាប់មក ទ្រង់ប្រើប្រាស់មនុស្សដែលស្របតាមព្រះហឫទ័យរបស់ទ្រង់ក្នុងចំណោមមនុស្សមួយក្រុមនេះ ដើម្បីបន្តកិច្ចការរបស់ទ្រង់នៅលើផែនដី ប៉ុន្តែនៅក្នុងភាពជាមនុស្សរបស់គេ។

ចូរគេចចេញពីឥទ្ធិពលនៃភាពងងឹត ហើយព្រះជាម្ចាស់នឹងទទួលយកអ្នក

តើឥទ្ធិពលនៃភាពងងឹតគឺជាអ្វី? «ឥទ្ធិពលនៃភាពងងឹត» នេះ គឺជាឥទ្ធិពលនៃការបោកបញ្ឆោត សេចក្ដីពុករលួយ ការចាប់ចង និងការគ្រប់គ្រងមនុស្សរបស់សាតាំង ឥទ្ធិពលរបស់សាតាំងនេះហើយ គឺជាឥទ្ធិពលដែលមានលក្ខណៈនៃសេចក្ដីស្លាប់។ អស់អ្នកដែលរស់នៅក្រោមអំណាចរបស់សាតាំងត្រូវដាក់ទោសឱ្យវិនាសអន្តរាយ។ តើអ្នកអាចគេចចេញពីឥទ្ធិពលនៃភាពងងឹតក្រោយពីទទួលបានជំនឿលើព្រះជាម្ចាស់បានដោយរបៀបណា? នៅពេលដែលអ្នកបានអធិស្ឋានទៅកាន់ព្រះជាម្ចាស់ដោយស្មោះត្រង់ អ្នកបង្វែរដួងចិត្ដរបស់អ្នកទៅរកព្រះអង្គទាំងស្រុង ក្នុងដំណាក់កាលនេះ ដួងចិត្តរបស់អ្នកនឹងត្រូវព្រះវិញ្ញាណនៃព្រះពាល់។ អ្នករឹតតែព្រមថ្វាយខ្លួនឯងផ្ទាល់ចំពោះព្រះជាម្ចាស់ទាំងស្រុង ហើយនៅពេលនេះ អ្នកបានគេចផុតពីឥទ្ធិពលនៃភាពងងឹតហើយ។ ប្រសិនបើទង្វើគ្រប់យ៉ាងដែលមនុស្សធ្វើ គឺជាទង្វើដែលធ្វើឱ្យព្រះជាម្ចាស់សព្វព្រះហឫទ័យ និងស្របតាមសេចក្ដីតម្រូវរបស់ទ្រង់ នោះគេជាមនុស្សដែលរស់នៅក្នុងព្រះបន្ទូលរបស់ព្រះជាម្ចាស់ និងនៅស្ថិតក្រោមការថែរក្សា និងការការពាររបស់ទ្រង់។ ប្រសិនបើមនុស្សមិនអាចអនុវត្ដព្រះបន្ទូលរបស់ព្រះជាម្ចាស់បាន ប្រសិនបើគេតែងតែព្យាយាមបញ្ឆោតព្រះអង្គ ដោយធ្វើល្អបង្គ្រប់កិច្ចចំពោះព្រះអង្គ ហើយមិនជឿលើព្រះវត្ដមានគង់នៅរបស់ព្រះអង្គ អ្នកទាំងនេះហើយគឺជាមនុស្សទាំងអស់ដែលរស់នៅក្រោមឥទ្ធិពលនៃភាពងងឹត។ មនុស្សដែលមិនទទួលបានសេចក្ដីសង្គ្រោះពីព្រះជាម្ចាស់ សុទ្ធតែកំពុងរស់នៅក្រោមអំណាចគ្រប់គ្រងរបស់សាតាំង ពោលគឺ ពួកគេទាំងអស់គ្នារស់នៅក្រោមឥទ្ធិពលនៃភាពងងឹត។ មនុស្សដែលមិនជឿលើព្រះជាម្ចាស់ សុទ្ធតែកំពុងរស់នៅ ក្រោមអំណាចគ្រប់គ្រងរបស់សាតាំង។ សូម្បីតែមនុស្សដែលជឿលើព្រះវត្ដមានគង់នៅរបស់ព្រះជាម្ចាស់ក៏ប្រហែលជាមិនចាំបាច់កំពុងតែរស់ក្នុងពន្លឺរបស់ទ្រង់ដែរ ដ្បិតតាមពិត អស់អ្នកដែលជឿលើទ្រង់ ក៏ប្រហែលជាមិនមែនកំពុងរស់នៅក្នុងព្រះបន្ទូលរបស់ទ្រង់ ហើយក៏មិនអាចចុះចូលនឹងព្រះជាម្ចាស់បានដែរ។ មនុស្សមានដែនកំណត់ចំពោះការជឿលើព្រះជាម្ចាស់ ហើយដោយសារមនុស្សគ្មានការយល់ដឹងអំពីព្រះជាម្ចាស់ នោះគេនៅតែកំពុងរស់នៅជាមួយនឹងក្បួនច្បាប់ចាស់គំរឹល រស់នៅក្នុងន័យពាក្យដែលគ្មានបានការ នៅក្នុងជីវិតមួយដែលងងឹត មិនច្បាស់លាស់ មិនត្រូវបានបន្សុទ្ធដោយព្រះជាម្ចាស់ទាំងស្រុង ហើយមិនត្រូវបានទទួលយកទាំងស្រុងពីព្រះអង្គដែរ។ ដូចនេះ សូម្បីតែមនុស្សដែលជឿលើព្រះជាម្ចាស់ ក៏ប្រហែលជាកំពុងរស់នៅក្រោមឥទ្ធិពលនៃភាពងងឹតដែរ ដ្បិតពួកគេគ្មានកិច្ចការរបស់ព្រះវិញ្ញាណបរិសុទ្ធ ទោះបីជាមិនបាច់និយាយក៏ដឹងដែរថា អ្នកដែលមិនជឿលើព្រះជាម្ចាស់ គេកំពុងតែរស់នៅក្រោមឥទ្ធិពលនៃភាពងងឹត។ មនុស្សដែលមិនទាន់បានទទួលនូវព្រះគុណ និងក្ដីមេត្ដាករុណារបស់ព្រះជាម្ចាស់ និងមនុស្សដែលមិនអាចមើលឃើញកិច្ចការរបស់ព្រះវិញ្ញាណបរិសុទ្ធ គឺគេកំពុងតែស្ថិតនៅក្រោមឥទ្ធិពលនៃភាពងងឹត ហើយមនុស្សដែលអាស្រ័យផលនៃព្រះគុណរបស់ព្រះជាម្ចាស់ ប៉ុន្តែមិនទាន់ស្គាល់ទ្រង់នៅឡើយ គេក៏ស្ថិតនៅក្នុងអំណាចនៃភាពងងឹត សឹងតែគ្រប់ពេលដែរ។ ប្រសិនបើមនុស្សម្នាក់ជឿលើព្រះជាម្ចាស់ ប៉ុន្តែបែរជាចំណាយពេលភាគច្រើនក្នុងជីវិតរបស់គាត់ រស់នៅក្រោមឥទ្ធិពលនៃភាពងងឹត នោះវត្ដមានជីវិតមនុស្សម្នាក់នេះ បានបាត់បង់អត្ថន័យរបស់វារួចទៅហើយ ចំណែកឯមនុស្សដែលមិនជឿថាមានព្រះជាម្ចាស់វិញ តើមានអ្វីត្រូវយកមកនិយាយទៀត?

មនុស្សណាដែលមិនអាចទទួលយកកិច្ចការរបស់ព្រះជាម្ចាស់ ឬមនុស្សដែលទទួលយកកិច្ចការរបស់ព្រះជាម្ចាស់ ប៉ុន្តែមិនអាចធ្វើតាមសេចក្ដីតម្រូវរបស់ព្រះអង្គបាន គេគឺជាមនុស្សដែលរស់នៅក្រោមឥទ្ធិពលនៃភាពងងឹត។ គឺមានតែមនុស្សដែលព្យាយាមឱ្យបានសេចក្ដីពិត និងមនុស្សដែលមានសមត្ថភាពបំពេញតាមការទាមទាររបស់ព្រះជាម្ចាស់ប៉ុណ្ណោះ ទើបទទួលព្រះពរពីព្រះអង្គ ហើយមានតែពួកគេទេ ទើបអាចគេចផុតពីឥទ្ធិពលនៃភាពងងឹតបាន។ មនុស្សដែលមិនត្រូវបានដោះលែង ជាមនុស្សដែលតែងតែត្រូវបានគ្រប់គ្រងដោយអ្វីមួយជាក់លាក់ និងមនុស្សដែលមិនអាចថ្វាយដួងចិត្ដរបស់គេដល់ព្រះជាម្ចាស់បាន សុទ្ធតែជាមនុស្សដែលស្ថិតក្រោមចំណងរបស់សាតាំង ជាមនុស្សដែលរស់នៅក្នុងលក្ខណៈនៃសេចក្ដីស្លាប់។ មនុស្សមិនស្មោះត្រង់ចំពោះកាតព្វកិច្ចខ្លួន មនុស្សមិនស្មោះត្រង់ចំពោះបញ្ជាបេសកកម្មព្រះជាម្ចាស់ និងមនុស្សដែលខកខានមិនបានបំពេញតួនាទីរបស់ខ្លួននៅក្នុងក្រុមជំនុំ គឺសុទ្ធតែជាមនុស្សដែលកំពុងរស់នៅក្រោមឥទ្ធិពលនៃភាពងងឹត។ មនុស្សដែលមានចេតនារំខានដល់សកម្មភាពពួកជំនុំ មនុស្សដែលមានចេតនាសាបព្រោះជម្លោះបែកបាក់រវាងបងប្អូនប្រុសស្រី ឬមនុស្សដែលបង្កើតបក្សពួកនិយម គឺជាមនុស្សដែលរស់នៅក្រោមឥទ្ធិពលនៃភាពងងឹតកាន់តែជ្រៅ ដោយស្ថិតក្នុងចំណងរបស់សាតាំង។ មនុស្សដែលមានសម្ពន្ធភាពខុសប្រក្រតីជាមួយព្រះជាម្ចាស់ មនុស្សដែលតែងតែមានការចង់បានពន់ប្រមាណ មនុស្សដែលតែងតែចង់បានអត្ថប្រយោជន៍ និងមនុស្សដែលមិនស្វែងរកការផ្លាស់ប្រែនិស្ស័យរបស់ខ្លួន គឺជាមនុស្សដែលរស់នៅក្រោមឥទ្ធិពលនៃភាពងងឹត។ មនុស្សដែលតែងតែធ្វេសប្រហែស និងមិនដែលយកចិត្តទុកដាក់អនុវត្ដនូវសេចក្ដីពិតរបស់ខ្លួន និងមនុស្សដែលមិនព្យាយាមបំពេញបំណងព្រះហឫទ័យរបស់ព្រះជាម្ចាស់ ព្យាយាមបំពេញតាមតែសាច់ឈាមរបស់ខ្លួនវិញនោះ ក៏ជាមនុស្សដែលរស់នៅក្រោមឥទ្ធិពលនៃភាពងងឹត ដែលហ៊ុំព័ទ្ធដោយសេចក្ដីស្លាប់ដែរ។ មនុស្សដែលចូលរួមក្នុងភាពវៀចវេរ និងការបោកបញ្ឆោតពេលធ្វើការថ្វាយព្រះជាម្ចាស់ មនុស្សដែលប្រឈមមុខនឹងព្រះជាម្ចាស់ ដោយកិរិយាបង្គ្រប់កិច្ច មនុស្សដែលបោកបញ្ឆោតព្រះជាម្ចាស់ និងមនុស្សដែលតែងតែរៀបផែនការសម្រាប់ខ្លួនឯង គឺជាមនុស្សដែលកំពុងរស់នៅក្រោមឥទ្ធិពលនៃភាពងងឹត។ មនុស្សដែលមិនអាចស្រលាញ់ព្រះជាម្ចាស់អស់ពីចិត្ដ មនុស្សដែលមិនស្វះស្វែងរកបានសេចក្ដីពិត និងមនុស្សដែលមិនផ្ដោតលើការផ្លាស់ប្រែនិស្ស័យរបស់ខ្លួន គឺជាមនុស្សដែលកំពុងរស់នៅក្រោមឥទ្ធិពលនៃភាពងងឹត។

ប្រសិនបើអ្នកចង់ឱ្យព្រះជាម្ចាស់សរសើរ ដំបូងឡើយ អ្នកត្រូវតែគេចចេញពីឥទ្ធិពលនៃភាពងងឹតរបស់សាតាំង ដោយបើកដួងចិត្ដរបស់អ្នកចំពោះព្រះជាម្ចាស់ រួចបង្វែរដួងចិត្តនេះទៅរកព្រះអង្គទាំងស្រុងវិញ។ តើព្រះជាម្ចាស់ស្ងើចសរសើរកិច្ចការដែលអ្នកកំពុងតែធ្វើពេលនេះដែរឬទេ? តើអ្នកបានបែរចិត្ដទៅរកព្រះជាម្ចាស់ហើយឬនៅ? តើកិច្ចការដែលអ្នកបានធ្វើ គឺជាកិច្ចការដែលព្រះជាម្ចាស់បានបង្គាប់ឱ្យអ្នកមែនទេ? តើកិច្ចការទាំងនោះ ស្របនឹងសេចក្ដីពិតដែរឬទេ? ចូរពិនិត្យពិច័យខ្លូនឯងគ្រប់ពេលវេលា និងផ្ដោតលើការហូប និងផឹកព្រះបន្ទូលរបស់ព្រះជាម្ចាស់។ ចូរបើកដួងចិត្ដអ្នកនៅចំពោះព្រះជាម្ចាស់ ស្រលាញ់ទ្រង់ដោយស្មោះត្រង់ និងលះបង់ខ្លួនឯងថ្វាយព្រះជាម្ចាស់ដោយភក្ដីភាព។ មនុស្សដែលធ្វើដូច្នេះនឹងទទួលបានការលើកសរសើរពីព្រះជាម្ចាស់យ៉ាងពិតប្រាកដ។ មនុស្សដែលជឿលើព្រះជាម្ចាស់ តែមិនស្វះស្វែងរកសេចក្ដីពិត គ្មានផ្លូវអាចគេចផុតពីឥទ្ធិពលរបស់សាតាំងឡើយ។ មនុស្សដែលមិនរស់នៅក្នុងភាពស្មោះត្រង់ មនុស្សប្រព្រឹត្ដនៅចំពោះមុខអ្នកដទៃផ្សេង ហើយប្រព្រឹត្ដនៅក្រោយខ្នងអ្នកដទៃផ្សេង មនុស្សដែលបង្ហាញនូវការបន្ទាបខ្លួន ការអត់ធ្មត់ និងសេចក្ដីស្រលាញ់ ទាំងដែលសារជាតិបស់គេ គឺបោកប្រាស់ មានល្បិចកល និងគ្មានភាពស្មោះត្រង់ចំពោះព្រះជាម្ចាស់។ មនុស្សបែបនេះហើយ គឺជាអ្នកតំណាងទូទៅរបស់មនុស្ស ដែលរស់នៅក្រោមឥទ្ធិពលនៃភាពងងឹត។ ពួកគេគឺជាពួកមនុស្សប្រភេទតែមួយនឹងសត្វពស់។ មនុស្សដែលជឿលើព្រះជាម្ចាស់ ដើម្បីតែផលប្រយោជន៍ផ្ទាល់ខ្លួន មនុស្សដែលគិតថា ខ្លួនឯងសុចរិត និងមានឫកខ្ពស់ មនុស្សអួតអាង និងមនុស្សដែលការពារឋានៈខ្លួនឯង គឺជាមនុស្សដែលស្រលាញ់សាតាំង និងប្រឆាំងទាស់នឹងសេចក្ដីពិត។ មនុស្សទាំងនេះតតាំងនឹងព្រះជាម្ចាស់ ហើយជាកម្មសិទ្ធិទាំងស្រុងរបស់សាតាំងផង។ មនុស្សដែលមិនយកចិត្ដទុកដាក់ចំពោះបន្ទុករបស់ព្រះជាម្ចាស់ មនុស្សដែលមិនបម្រើព្រះជាម្ចាស់ដោយអស់ពីចិត្ដ មនុស្សដែលតែងតែខ្វល់ខ្វាយតែពីផលប្រយោជន៍ផ្ទាល់ខ្លួន និងផលប្រយោជន៍ក្រុមគ្រួសាររបស់ពួកគេ មនុស្សដែលមិនអាចលះបង់គ្រប់យ៉ាងដើម្បីលះបង់ខ្លួនដើម្បីព្រះជាម្ចាស់បាន និងមនុស្សដែលមិនរស់នៅតាមព្រះបន្ទូលរបស់ទ្រង់ គឺជាមនុស្សដែលនៅក្រៅព្រះបន្ទូលរបស់ព្រះអង្គ។ មនុស្សបែបនេះមិនអាចទទួលបានការសរសើរពីព្រះជាម្ចាស់ឡើយ។

ដើម្បីគេចចេញពីឥទ្ធិពលនៃភាពងងឹត ជាដំបូង អ្នកត្រូវស្មោះត្រង់នឹងព្រះជាម្ចាស់ និងមានចិត្ដព្យាយាមឱ្យបានសេចក្ដីពិត នោះទើបអ្នកអាចមានភាវៈដ៏ត្រឹមត្រូវ។ ការរស់នៅក្នុងភាវៈដ៏ត្រឹមត្រូវ គឺជាលក្ខខណ្ឌតម្រូវជាមុន សម្រាប់ការគេចចេញពីឥទ្ធិពលនៃភាពងងឹត។ ការដែលគ្មានភាវៈដ៏ត្រឹមត្រូវ ជាការវៀចវេរចំពោះព្រះជាម្ចាស់ និងគ្មានចិត្ដចង់ស្វែងរកសេចក្ដីពិត ហើយការគេចចេញពីឥទ្ធិពលនៃភាពងងឹតនោះ គឺគ្មានអ្វីត្រូវឆ្ងល់ទេ។ បន្ទូលរបស់ខ្ញុំជាមូលដ្ឋានរបស់មនុស្ស សម្រាប់ការគេចចេញពីឥទ្ធិពលនៃភាពងងឹត ហើយមនុស្សណាដែលមិនអាចអនុវត្ដតាមបន្ទូលរបស់ខ្ញុំ នឹងមិនអាចគេចផុតពីចំណងឥទ្ធិពលនៃភាពងងឹតឡើយ។ ការរស់នៅក្នុងភាវៈដ៏ត្រឹមត្រូវ គឺជាការរស់នៅក្រោមការដឹកនាំនៃព្រះបន្ទូលរបស់ព្រះជាម្ចាស់ ការរស់នៅក្នុងភាពស្មោះត្រង់ចំពោះព្រះជាម្ចាស់ ការរស់នៅក្នុងភាវៈនៃការស្វែងរកសេចក្ដីពិត ការរស់នៅក្នុងតថភាពនៃការលះបង់ជីវិតរបស់មនុស្សម្នាក់ដោយភាពស្មោះត្រង់ សម្រាប់ប្រយោជន៍ព្រះជាម្ចាស់ និងជាការរស់នៅក្នុងភាវៈនៃការស្រលាញ់ព្រះជាម្ចាស់ដោយភាពពិតត្រង់។ មនុស្សដែលរស់នៅក្នុងភាវៈ និងរស់នៅក្នុងតថភាពនេះ នឹងផ្លាស់ប្រែបន្ដិចម្ដងៗ ពេលពួកគេចូលក្នុងជម្រៅនៃសេចក្ដីពិត ហើយពួកគេនឹងផ្លាស់ប្រែ នៅពេលដែលកិច្ចការនេះចូលកាន់តែជ្រៅ ហើយនៅចុងបញ្ចប់ ពួកគេប្រាកដជាក្លាយជាមនុស្សដែលព្រះជាម្ចាស់ទទួលយក ហើយជាមនុស្សដែលស្រលាញ់ព្រះជាម្ចាស់ពិតប្រាកដ។ មនុស្សដែលបានគេចផុតពីឥទ្ធិពលនៃភាពងងឹត អាចដឹងច្បាស់ពីបំណងព្រះហឫទ័យរបស់ព្រះជាម្ចាស់ ហើយយល់ដឹងពីព្រះហឫទ័យរបស់ទ្រង់បន្ដិចម្ដងៗ គង់មានថ្ងៃមួយ គេក៏ក្លាយជាមិត្តសម្លាញ់ព្រះជាម្ចាស់។ ពួកគេមិនត្រឹមតែគ្មានគំនិតយល់ដឹងបែបរវើរវាយចំពោះព្រះជាម្ចាស់ និងមិនប្រឆាំងទាស់នឹងទ្រង់ឡើយ តែពួកគេថែមទាំងស្អប់គំនិតរវើរវាយ និងការបះបោរដែលពួកគេធ្លាប់មានពីមុនមកទៀតផង ហើយសេចក្ដីស្រលាញ់ដ៏ស្មោះត្រង់ចំពោះព្រះជាម្ចាស់ ក៏ផុសឡើងនៅក្នុងចិត្ដរបស់ពួកគេ។ មនុស្សដែលមិនអាចគេចផុតពីឥទ្ធិពលនៃភាពងងឹត គឺសុទ្ធតែជាមនុស្សដែលចាប់អារម្មណ៍តែនឹងសាច់ឈាមទាំងស្រុង ហើយពោរពេញដោយការបះបោរ ដួងចិត្ដរបស់ពួកគេពោរពេញដោយគំនិតរបស់មនុស្ស និងទស្សនៈជាច្រើនសម្រាប់ការរស់នៅ ក៏ដូចជាចេតនាផ្ទាល់ខ្លួន និងការសញ្ជឹងគិតរបស់ពួកគេ។ អ្វីដែលព្រះជាម្ចាស់តម្រូវគឺ សេចក្ដីស្រលាញ់តែមួយពីមនុស្ស។ អ្វីដែលព្រះអង្គតម្រូវ គឺឱ្យមនុស្សចាប់អារម្មណ៍តែនឹងព្រះបន្ទូលរបស់ទ្រង់ ហើយមានដួងចិត្ដមួយដែលពេញដោយក្ដីស្រលាញ់សម្រាប់ព្រះអង្គ។ ការរស់នៅក្នុងព្រះបន្ទូលនៃព្រះជាម្ចាស់ ការស្វែងរកសេចក្ដីដែលគេគួរស្វែងរក នៅក្នុងព្រះបន្ទូលរបស់ទ្រង់ ការស្រលាញ់ព្រះជាម្ចាស់ដើម្បីបានព្រះបន្ទូលរបស់ទ្រង់ ការរត់ដើម្បីព្រះបន្ទូលទ្រង់ ការរស់នៅដើម្បីឱ្យបានព្រះបន្ទូលទ្រង់ ទាំងនេះសុទ្ធតែជាគោលដៅ ដែលមនុស្សគួរប្រឹងប្រែងសម្រេចឱ្យបាន។ គ្រប់យ៉ាងត្រូវតែស្អាងឡើងលើព្រះបន្ទូលរបស់ទ្រង់ មានតែបែបនេះទេទើបមនុស្សអាចបំពេញតាមសេចក្ដីតម្រូវរបស់ព្រះជាម្ចាស់។ ប្រសិនបើមនុស្សមិនប្រដាប់ខ្លួនដោយព្រះបន្ទូលរបស់ព្រះជាម្ចាស់ទេ នោះគេគ្រាន់តែជាដង្កូវមួយក្បាលរបស់សាតាំងប៉ុណ្ណោះ! ចូរថ្លឹងថ្លែងសេចក្ដីនេះមើល៖ តើមានព្រះបន្ទូលរបស់ព្រះជាម្ចាស់ បានចាក់គ្រឹះក្នុងជីវិតអ្នកច្រើនប៉ុនណា? តើក្នុងកិច្ចការណាខ្លះ ដែលអ្នកកំពុងរស់នៅស្របតាមព្រះបន្ទូលរបស់ព្រះជាម្ចាស់? តើក្នុងកិច្ចការណាខ្លះ ដែលអ្នករស់នៅមិនស្របតាមព្រះបន្ទូលរបស់ទ្រង់? ប្រសិនបើព្រះបន្ទូលរបស់ព្រះជាម្ចាស់ គ្មានឥទ្ធិពលទាំងស្រុងលើអ្នកទេ តើក្នុងចិត្ដរបស់អ្នកកំពុងមានអ្វីឱ្យប្រាកដ? នៅក្នុងជីវិតប្រចាំថ្ងៃរបស់អ្នក តើអ្នកកំពុងត្រូវសាតាំងគ្រប់គ្រង ឬអ្នកកំពុងតែមានពេញដោយព្រះបន្ទូលរបស់ព្រះជាម្ចាស់? តើព្រះបន្ទូលរបស់ទ្រង់ ជាមូលដ្ឋាននៃសេចក្ដីអធិស្ឋានរបស់អ្នកដែរឬទេ? តើអ្នកបានចេញផុតពីភាវៈអគតិ តាមរយៈការបំភ្លឺពីព្រះបន្ទូលរបស់ព្រះជាម្ចាស់ហើយមែនទេ? ការយកព្រះបន្ទូលរបស់ព្រះជាម្ចាស់មកធ្វើជាមូលដ្ឋាននៃវត្ដមានជីវិតរបស់អ្នកនេះហើយ គឺជាអ្វីដែលគ្រប់គ្នាគួរយកមកអនុវត្តក្នុងជីវិត។ ប្រសិនបើព្រះបន្ទូលរបស់ព្រះជាម្ចាស់ មិនស្ថិតក្នុងជីវិតរបស់អ្នកទេ នោះអ្នកកំពុងតែរស់នៅក្រោមឥទ្ធិពលនៃភាពងងឹតហើយ អ្នកកំពុងតែបះបោរទាស់នឹងព្រះជាម្ចាស់ អ្នកកំពុងតែតតាំងនឹងទ្រង់ ហើយអ្នកកំពុងបន្ទាបបន្ថោកព្រះនាមរបស់ទ្រង់ហើយ។ ជំនឿដែលមនុស្សបែបនេះមានចំពោះព្រះជាម្ចាស់ គឺជាការបំភាន់ និងជាការរំខានសុទ្ធសាធ។ តើជីវិតរបស់អ្នកបានរស់នៅស្របតាមព្រះបន្ទូលរបស់ព្រះជាម្ចាស់ច្រើនប៉ុនណាហើយ? តើជីវិតរបស់អ្នក មិនបានរស់នៅស្របតាមព្រះបន្ទូលរបស់ទ្រង់ ច្រើនប៉ុនណា? តើព្រះបន្ទូលដែលព្រះជាម្ចាស់តម្រូវពីអ្នក សម្រេចបានច្រើនប៉ុនណាហើយ? តើព្រះបន្ទូលដែលនៅក្នុងអ្នក បានបាត់បង់អស់ច្រើនប៉ុនណាហើយ? តើអ្នកបានពិចារណាអំពីសេចក្ដីទាំងនេះ ឱ្យបានដិតដល់ទេ?

ការគេចចេញពីឥទ្ធិពលនៃសេចក្ដីងងឹត ទាមទារឱ្យមានទាំងកិច្ចការរបស់ព្រះវិញ្ញាណបរិសុទ្ធ ទាំងកិច្ចសហប្រតិបត្តិការប្ដូរផ្ដាច់របស់មនុស្ស។ ហេតុអ្វីបានជាខ្ញុំពោលថា មនុស្សមិនដើរលើផ្លូវត្រូវ? មនុស្សដែលកំពុងតែដើរលើផ្លូវត្រឹមត្រូវ ដំបូងគេអាចថ្វាយដួងចិត្ដរបស់ខ្លួនទៅព្រះជាម្ចាស់។ នេះជាគឺជាភារកិច្ចមួយដែលត្រូវចំណាយពេលវេលាយូរ ដើម្បីយកមកអនុវត្ត ដ្បិតមនុស្សលោកតែងតែរស់នៅក្រោមឥទ្ធិពលនៃភាពងងឹត ហើយក៏បានឋិតនៅក្រោមចំណងរបស់អារក្សសាតាំងរាប់ពាន់ឆ្នាំដែរ។ ដូចនេះ ការចូលក្នុងផ្លូវនេះ មិនអាចសម្រេចបានត្រឹមតែមួយថ្ងៃ ឬពីរថ្ងៃនោះឡើយ។ ថ្ងៃនេះ ខ្ញុំលើកពីបញ្ហានេះឡើយ ដើម្បីឱ្យមនុស្សអាចទទួលបានការយល់ដឹងអំពីភាវៈរបស់ខ្លួន នៅពេលដែលមនុស្សលោកអាចដឹងថា អ្វីទៅជាឥទ្ធិពលនៃភាពងងឹត និងដឹងអំពីអត្ថន័យនៃការរស់នៅក្នុងពន្លឺហើយ នោះការចូលក្នុងផ្លូវនេះ ក៏កាន់តែងាយស្រួលដែរ។ នេះដោយសារតែអ្នកត្រូវដឹងថា អ្វីជាឥទ្ធិពលរបស់សាតាំង មុនពេលដែលអ្នកអាចគេចផុតពីវា មានតែក្រោយពេលដែលអ្នកបានដឹង ទើបអ្នកមានវិធីបណ្ដេញវាចេញ។ អ្វីដែលត្រូវធ្វើបន្ទាប់ទៀតនោះ គឺជាកិច្ចការដែលមនុស្សត្រូវធ្វើខ្លួនឯង។ ចូរយកកិច្ចការគ្រប់យ៉ាងមកអនុវត្ត ដោយចាប់ផ្ដើមពីគំនិតវិជ្ជមាន ហើយកុំរង់ចាំ ដោយមិនធ្វើអ្វីសោះឡើយ។ មានតែវិធីនេះទេ ទើបអាចឱ្យព្រះជាម្ចាស់ទទួលយកអ្នកបាន។


មនុស្សត្រូវតែផ្ដោតលើភាពជាក់ស្ដែងនៅក្នុងសេចក្ដីជំនឿ ពោលគឺការប្រណិប័តន៍តាមពិធីសាសនា មិនមែនជាជំនឿទេ

តើអ្នកប្រណិប័តន៍តាមទំនៀមសាសនាចំនួនប៉ុន្មាន? តើប៉ុន្មានលើកហើយ ដែលអ្នកបានបះបោរប្រឆាំងនឹងព្រះបន្ទូលរបស់ព្រះជាម្ចាស់ ហើយដើរតាមផ្លូវរបស់ខ្លួនឯង? តើប៉ុន្មានលើកមកហើយ ដែលអ្នកអនុវត្តតាមព្រះបន្ទូលរបស់ព្រះជាម្ចាស់ ដោយព្រោះតែអ្នកពិតជាគិតពិចារណាពីបន្ទុករបស់ទ្រង់ ហើយព្យាយាមបំពេញតាមបំណងព្រះហឫទ័យព្រះអង្គ? អ្នកគួរយល់នូវព្រះបន្ទូលរបស់ព្រះជាម្មាស់ ហើយអនុវត្តទៅតាមព្រះបន្ទូល។ ចូរមានគោលការណ៍ចំពោះគ្រប់សកម្មភាព និងការប្រព្រឹត្តរបស់អ្នក ទោះគោលការណ៍នេះមិនមែនសំដៅលើការប្រកាន់ខ្ជាប់តាមច្បាប់ទម្លាប់ ឬធ្វើអ្វីមួយដោយទើសទាល់ ដើម្បីបង្ហាញឱ្យគេឃើញនោះឡើយ ផ្ទុយទៅវិញ វាសំដៅលើការអនុវត្តតាមសេចក្ដីពិត និងរស់នៅដោយព្រះបន្ទូលរបស់ព្រះជាម្ចាស់។ មានតែការអនុវត្តបែបនេះប៉ុណ្ណោះ ទើបផ្គាប់ព្រះហឫទ័យព្រះជាម្ចាស់បាន។ សកម្មភាពទាំងឡាយណ ដែលផ្គាប់ព្រះហឫទ័យព្រះជាម្ចាស់ គឺមិនមែនជាច្បាប់ទម្លាប់ទេ ប៉ុន្តែជាការអនុវត្តនូវសេចក្ដីពិត។ មនុស្សមួយចំនួនចូលចិត្តទាក់ទាញចំណាប់អារម្មណ៍មកលើខ្លួនឯង។ នៅចំពោះមុខបងប្អូនប្រុសស្រីរបស់ខ្លួន ពួកគេប្រហែលជានិយាយថា ខ្លួនជំពាក់ព្រះជាម្ចាស់ ប៉ុន្តែនៅក្រោយខ្នងអ្នកទាំងនោះ ពួកគេមិនអនុវត្តនូវសេចក្ដីពិតទេ ហើយប្រព្រឹត្តខុសគ្នាស្រឡះ។ តើការទាំងនេះមិនមែនជាពួកផារិស៊ី ដែលកាន់សាសនាទេមែនទេ? មនុស្សម្នាក់ដែលពិតជាស្រលាញ់ព្រះជាម្ចាស់មែន ហើយមាននូវសេចក្ដីពិត គេជាមនុស្សដែលស្មោះត្រង់នឹងព្រះជាម្ចាស់ ប៉ុន្តែមិនបញ្ចេញឫកពារបែបនេះទេ។ បុគ្គលបែបនេះសុខចិត្តអនុវត្តសេចក្ដីពិត នៅពេលមានស្ថានការណ៍កើតឡើង ហើយមិនស្រដី ឬប្រព្រឹត្តទង្វើដែលប្រឆាំងនឹងមនសិការរបស់គេឡើយ។ បុគ្គលបែបនេះបង្ហាញនូវប្រាជ្ញា នៅពេលដែលបញ្ហាកើតមានឡើង ហើយមានគោលការណ៍នៅក្នុងការប្រព្រឹត្តរបស់ខ្លួន មិនថាមានស្ថានការណ៍អ្វីក៏ដោយ។ បុគ្គលបែបនេះអាចផ្ដល់នូវការបម្រើយ៉ាងពិតប្រាកដ។ ជាញឹកញាប់ មានមនុស្សមួយចំនួននិយាយបានត្រឹមតែបបូរមាត់ អំពីការដែលគេជំពាក់គុណព្រះជាម្ចាស់ ពួកគេចំណាយពេលក្នុងជីវិតរបស់គេដោយបង្ហាញទឹកមុខខ្វល់ខ្វាយ បង្ហាញឥរិយាបថថា ខ្លួនដូចជារងការប៉ះពាល់ ហើយធ្វើពុតគួរឱ្យអាណិត។ ពិតជាគួរឱ្យស្អប់ខ្ពើមណាស់! ប្រសិនបើអ្នកសួរគេថា «តើអ្នកអាចប្រាប់ខ្ញុំបានទេថា អ្នកជំពាក់គុណព្រះជាម្ចាស់យ៉ាងណាដែរ?» នោះគេនឹងគាំងសម្ដី និយាយអ្វីមិនចេញ។ ប្រសិនបើអ្នកស្មោះត្រង់នឹងព្រះជាម្ចាស់មែន ចូរកុំដើរនិយាយពីការនេះ ផ្ទុយទៅវិញ ចូរបង្ហាញសេចក្ដីស្រលាញ់របស់អ្នកចំពោះព្រះជាម្ចាស់ ដោយវិធីអនុវត្តជាក់ស្ដែង ហើយអធិស្ឋានទៅកាន់ទ្រង់ដោយដួងចិត្តពិតប្រាកដវិញ។ អស់អ្នកដែលគ្រាន់តែប្រព្រឹត្តចំពោះព្រះជាម្ចាស់ត្រឹមតែបបូរមាត់ និងគ្រាន់តែដើម្បីបង្គ្រប់កិច្ច គឺសុទ្ធតែជាមនុស្សពុតត្បុត! មានមនុស្សមួយចំនួននិយាយពីការជំពាក់គុណព្រះជាម្ចាស់នៅរាល់លើកដែលគេអធិស្ឋាន ហើយចាប់ផ្ដើមយំនៅរាល់លើកដែលគេអធិស្ឋាន ទោះបីជាមិនទទួលបានការប៉ះពាល់ចិត្តពីព្រះវិញ្ញាណបរិសុទ្ធក្ដី។ មនុស្សបែបនេះត្រូវបានគ្រប់គ្រងដោយទំនៀម និងសញ្ញាណផ្នែកសាសនា ពួកគេរស់នៅដោយទំនៀម និងសញ្ញាណសាសនា ពួកគេរស់នៅកាន់តាមទំនៀម និងសញ្ញាណបែបនេះ ដោយជឿជាក់ជានិច្ចថា សកម្មភាពទាំងនោះគាប់ព្រះហឫទ័យព្រះ ហើយជឿថា ទ្រង់សព្វព្រះហឫទ័យនឹងការគោរពប្រតិបត្តិតាមព្រះបែបលំៗ ឬទឹកភ្នែកសោកសៅ។ តើមានអ្វីល្អចេញពីមនុស្សមិនសមហេតុផលបែបនេះ? ដើម្បីបង្ហាញនូវការបន្ទាបខ្លួន មនុស្សមួយចំនួនធ្វើពុតជាប្រកបដោយព្រះគុណ នៅពេលខ្លួននិយាយចំពោះមុខអ្នកដទៃ។ អ្នកខ្លះក្រាបលូនដោយចេតនា នៅចំពោះមុខអ្នកដទៃ ធ្វើខ្លួនដូចជាកូនចៀមដែលគ្មានកម្លាំងកំហែងបន្តិចសោះ។ តើនេះឬជាឫកពារដ៏សក្ដិសមរបស់ប្រជារាស្តនៃនគរព្រះ? ប្រជារាស្ដ្រនៅក្នុងនគរព្រះគួរតែរស់រវើក និងមានសេរីភាព គ្មានទោស និងបើកចំហ ស្មោះត្រង់ និងគួរឱ្យស្រលាញ់ ហើយរស់នៅក្នុងស្ថានភាពមួយប្រកបដោយសេរីភាព។ ពួកគេគួរមានសច្ចភាព និងភាពថ្លៃថ្នូរ ហើយអាចឈរជាស្មរបន្ទាល់នៅគ្រប់ទីកន្លែងដែលគេទៅ ទាំងព្រះជាម្ចាស់ ទាំងមនុស្សផងទាំងពួង សុទ្ធតែស្រឡាញ់មនុស្សបែបនេះ។ មនុស្សក្មេងខ្ចីខាងឯសេចក្ដីជំនឿ មានការអនុវត្តខាងក្រៅច្រើនពេក ពួកគេត្រូវឆ្លងកាត់រយៈពេលដែលត្រូវលាងជម្រះ និងបំបាក់បំបកជាមុនសិន។ មនុស្សដែលមានសេចក្ដីជំនឿលើព្រះជាម្ចាស់យ៉ាងជ្រាលជ្រៅ គឺមិនអាចសម្គាល់ខុសពីអ្នកដទៃដោយមើលពីសំបកក្រៅទេ ប៉ុន្តែសកម្មភាពនិងការប្រព្រឹត្តរបស់គេគឺគួរឱ្យសរសើរវិញ។ មានតែមនុស្សបែបនេះប៉ុណ្ណោះ ទើបអាចរាប់ទុកថារស់នៅតាមព្រះបន្ទូលរបស់ព្រះជាម្ចាស់។ ប្រសិនបើអ្នកប្រកាសដំណឹងល្អរាល់ថ្ងៃ ទៅកាន់មនុស្សជាច្រើន ដើម្បីខិតខំនាំគេចូលមកកាន់ការសង្គ្រោះ ប៉ុន្តែនៅទីបញ្ចប់ អ្នកនៅតែរស់នៅតាមច្បាប់ទម្លាប់ និងគោលលទ្ធិផ្សេងៗ នោះអ្នកមិនអាចថ្វាយសិរីល្អដល់ព្រះបានឡើយ។ មនុស្សបែបនេះ គឺជាអ្នកកាន់សាសនា ហើយក៏ជាមនុស្សកំពុតដែរ។ នៅពេលដែលអ្នកកាន់សាសនាទាំងនោះជួបជុំគ្នា ពួកគេប្រហែលជាសួរថា «បងស្រី បងសុខសប្បាយឬទេសព្វថ្ងៃនេះ?» នាងប្រហែលជាតបថា «ខ្ញុំមានអារម្មណ៍ថា ខ្ញុំជំពាក់ព្រះជាម្ចាស់ ហើយខ្ញុំគិតថា ខ្ញុំមិនអាចផ្គាប់ព្រះហឫទ័យទ្រង់ទេ»។ ម្នាក់ទៀតក៏ប្រហែលជានិយាយថា «ខ្ញុំក៏មានអារម្មណ៍ជំពាក់ព្រះជាម្ចាស់ដែរ ហើយខ្ញុំមិនអាចផ្គាប់ព្រះហឫទ័យទ្រង់ទេ»។ ត្រឹមតែប្រយោគ និងពាក្យសម្ដីមួយចំនួននេះ គឺវា បញ្ជាក់ពីសេចក្ដីគួរខ្ពើមក្នុងជម្រៅចិត្តគេស្រេចហើយ ពាក្យសម្ដីបែបនេះគឺគួរឱ្យស្អប់ និងគួរឱ្យខ្ពើមជាពន់ពេក។ និស្ស័យរបស់មនុស្សបែបនេះគឺប្រឆាំងនឹងព្រះជាម្ចាស់។ មនុស្សដែលផ្ដោតលើការពិត អ្វីៗដែលមានក្នុងចិត្តគំនិតរបស់គេ គឺគេនិយាយចេញអស់ ហើយបើកចិត្តរបស់គេនៅក្នុងការប្រកបគ្នា។ ពួកគេមិនចូលរួមនៅក្នុងការអនុវត្តខុសឆ្គងណាមួយ ហើយក៏មិនបង្ហាញសេចក្ដីគួរសម ឬភាពរីករាយដែលគ្មានន័យបែបនេះទេ។ ពួកគេតែងនិយាយត្រង់ៗ ហើយមិនអនុវត្តច្បាប់របស់លោកិយនោះឡើយ។ មនុស្សមួយចំនួនចូលចិត្តការសម្ដែងអការៈខាងក្រៅ រហូតដល់លែងគិតពិចារណាអ្វីសោះ។ នៅពេលដែលនរណាម្នាក់ច្រៀង ពួកគេចាប់ផ្ដើមរាំ មិនទាំងដឹងផងថាបាយនៅក្នុងឆ្នាំងរបស់គេខ្លោច។ មនុស្សបែបនេះ មិនគោរពដល់ព្រះជាម្ចាស់ ក៏មិនសមនឹងទទួលកិត្តិយស និងរឹតតែផ្ដេសផ្ដាសទៅទៀត។ សេចក្ដីទាំងប៉ុន្មាននេះ គឺជាការស្ដែងឱ្យឃើញអំពីកង្វះភាពជាកស្ដែង។ ពេលដែលមនុស្សមួយចំនួ ប្រកបគ្នាអំពីបញ្ហាជីវិតខាងវិញ្ញាណ ទោះបីជាពួកគេមិននិយាយអំពីការជំពាក់អ្វីនឹងព្រះជាម្ចាស់ ក៏ពួកគេនៅតែរក្សាសេចក្ដីស្រលាញ់ដ៏ពិតប្រាកដសម្រាប់ទ្រង់ នៅក្នុងជម្រៅចិត្តគេដែរ។ អារម្មណ៍ដែលអ្នកគិតថាជំពាក់គុណព្រះជាម្ចាស់ មិនពាក់ព័ន្ធនឹងអ្នកដទៃទេ អ្នកជំពាក់ព្រះជាម្ចាស់ មិនមែនមនុស្សលោកទាងអស់ទេ។ បើអ្នកចេះតែនិយាយពីការនេះប្រាប់អ្នកដទៃ តើមានប្រយោជន៍អ្វីដល់អ្នក? អ្នកត្រូវឱ្យតម្លៃលើការចូលទៅក្នុងភាពជាក់ស្ដែង មិនមែនលើភាពមោះមុត ឬការសម្ដែងអការៈខាងក្រៅនោះទេ។ តើទង្វើល្អដ៏រាក់កំផែលរបស់មនុស្សតំណាងឱ្យអ្វី? ការទាំងនោះតំណាងឱ្យសាច់ឈាម ហើយសូម្បីតែការអនុវត្តខាងក្រៅដ៏ល្អបំផុតក៏មិនតំណាងឱ្យជីវិតដែរ ការទាំងនោះអាចគ្រាន់តែបង្ហាញពីលក្ខណៈជាបុគ្គលផ្ទាល់ខ្លួនរបស់អ្នកប៉ុណ្ណោះ។ ការអនុវត្តពីខាងក្រៅរបស់មនុស្សគឺមិនអាចបំពេញបំណងព្រះហឫទ័យចង់បានរបស់ព្រះជាម្ចាស់បានទេ។ អ្នកនិយាយអំពីការជំពាក់ព្រះជាម្ចាស់ជាប់ជានិច្ច ប៉ុន្តែអ្នកមិនអាចផ្គត់ផ្គង់ជីវិតរបស់អ្នកដទៃ ឬលើកទឹកចិត្តពួកគេឱ្យស្រលាញ់ព្រះជាម្ចាស់បានឡើយ។ តើអ្នកជឿថា សកម្មភាពនានាដែលអ្នកប្រព្រឹត្តនោះ នឹងផ្គាប់ព្រះហឫទ័យព្រះជាម្ចាស់ដែរឬទេ? អ្នកគិតថា ទង្វើរបស់អ្នកសមស្របតាមបំណងព្រះហឫទ័យព្រះ ហើយសកម្មភាពទាំងនោះកើតចេញពីព្រះវិញ្ញាណ ប៉ុន្តែតាមការពិត គំនិតនេះសុទ្ធតែជាគំនិតលេលា! អ្នកជឿថា អ្វីដែលគាប់ចិត្តអ្នក និងអ្វីដែលអ្នកសុខចិត្តធ្វើ គឺច្បាស់ជាអ្វីដែលព្រះជាម្ចាស់សព្វព្រះហឫទ័យ។ តើអ្វីដែលអ្នកចូលចិត្ត អាចតំណាងឱ្យព្រះជាម្ចាស់បានទេ? តើអត្តចរិតរបស់បុគ្គលម្នាក់ អាចតំណាងឱ្យព្រះជាម្ចាស់បានទេ? ច្បាស់ណាស់ អ្វីដែលគាប់ចិត្តអ្នក គឺជាអ្វីដែលព្រះជាម្ចាស់ស្អប់ខ្ពើម ហើយទម្លាប់របស់អ្នក គឺជាអ្វីដែលព្រះមិនគាប់ព្រះហឫទ័យ ហើយបដិសេធ។ ប្រសិនបើអ្នកមានអារម្មណ៍ជំពាក់ព្រះជាម្ចាស់ ចូរទៅអធិស្ឋាននៅចំពោះព្រះជាម្ចាស់ចុះ មិនចាំបាច់និយាយពីរឿងនេះប្រាប់អ្នកដទៃទេ។ ប្រសិនបើអ្នកមិនអធិស្ឋាននៅចំពោះព្រះជាម្ចាស់ទេ ហើយផ្ទុយទៅវិញ អ្នកចេះតែបង្វែរចំណាប់អារម្មណ៍មកលើខ្លួនឯងនៅចំពោះមុខអ្នកដទៃ តើទង្វើនេះអាចផ្គាប់ព្រះហឫទ័យព្រះជាម្ចាស់បានដែរឬទេ? ប្រសិនបើសកម្មភាពរបស់អ្នក មានតែក្នុងអការៈសម្ដែងខាងក្រៅ នោះមានន័យថា អ្នកទៅជាឥតប្រយោជន៍ ដោយព្រោះទង្វើជ្រុលនិយមនេះហើយ។ តើចរិតបែបណាខ្លះ ជាចរិតមនុស្សដែលគ្រាន់តែប្រព្រឹត្តអំពើល្អបែបរាក់កំផែល ហើយគ្មានការពិត? មនុស្សបែបនេះគ្រាន់តែជាពួកផារិស៊ីដ៏កំពុត និងជាអ្នកកាន់សាសនាប៉ុណ្ណោះ! ប្រសិនបើអ្នករាល់គ្នាមិនបោះបង់ចោលនូវការប្រព្រឹត្តតែសំបកក្រៅរបស់ខ្លួន ហើយមិនអាចធ្វើការផ្លាស់ប្ដូរបានទេ នោះចរិតពុតត្បុតនៅក្នុងអ្នករាល់គ្នានឹងចម្រើនឡើងថែមទៀត។ បើចរិតពុតត្បុតរបស់អ្នកកាន់តែធំ នោះការទាស់ទទឹងនឹងព្រះជាម្ចាស់ក៏មានកាន់តែច្រើនដែរ។ នៅទីបញ្ចប់ មនុស្សបែបនេះនឹងត្រូវផាត់ចោលជាប្រាកដ!


មានតែអស់អ្នកដែលស្គាល់កិច្ចការបច្ចុប្បន្នរបស់ព្រះជាម្ចាស់ប៉ុណ្ណោះ ទើបអាចបម្រើព្រះជាម្ចាស់បាន

ដើម្បីធ្វើបន្ទាល់ថ្វាយព្រះជាម្ចាស់ និងដើម្បីធ្វើឱ្យនាគដ៏ធំមានសម្បុរក្រហមអាម៉ាស់មុខ អ្នកត្រូវតែមានគោលការណ៍ ហើយអ្នកត្រូវតែបំពេញទៅតាមលក្ខខណ្ឌមួយ៖ អ្នកត្រូវស្រលាញ់ព្រះជាម្ចាស់នៅក្នុងចិត្តរបស់អ្នក ហើយចូលមករកព្រះបន្ទូលរបស់ព្រះជាម្ចាស់។ ប្រសិនបើអ្នកមិនចូលមករកព្រះបន្ទូលរបស់ព្រះជាម្ចាស់ទេ នោះអ្នកនឹងគ្មានផ្លូវណាដើម្បីធ្វើឱ្យសាតាំងអាម៉ាស់មុខបានឡើយ។ តាមរយៈការលូតលាស់ក្នុងជីវិតរបស់អ្នក អ្នកបះបោរប្រឆាំងនឹងនាគដ៏ធំមានសម្បុរក្រហម ហើយធ្វើឱ្យវាអាម៉ាស់មុខយ៉ាងខ្លាំង។ មានតែពេលនោះទេដែលនាគដ៏ធំមានសម្បុរក្រហម ត្រូវអាម៉ាស់មុខដោយពិតប្រាកដ។ កាលណាអ្នកអាចអនុវត្តតាមព្រះបន្ទូលព្រះជាម្ចាស់ឱ្យបានកាន់តែច្រើន ពេលនោះភស្តុងតាងដែលអ្នកស្រលាញ់ព្រះជាម្ចាស់ និងស្អប់ខ្ពើមនាគដ៏ធំមានសម្បុរក្រហមក៏កាន់តែច្រើនដែរ។ កាលណាអ្នកធ្វើតាមព្រះបន្ទូលរបស់ព្រះជាម្ចាស់កាន់តែច្រើន ពេលនោះភស្តុតាងដែលអ្នកស្រេកឃ្លានចង់បានសេចក្តីពិតក៏កាន់តែច្រើនដែរ។ មនុស្សដែលមិនស្រេកឃ្លានចង់បានព្រះបន្ទូលរបស់ព្រះជាម្ចាស់ គឺជាមនុស្សគ្មានជីវិត។ មនុស្សរបៀបនេះ គឺជាមនុស្សស្ថិតនៅក្រៅព្រះបន្ទូលរបស់ព្រះជាម្ចាស់ ហើយជាកម្មសិទ្ធិរបស់សាសនា។ មនុស្សដែលជឿលើព្រះជាម្ចាស់ពិតប្រាកដ មានចំណេះដឹងជ្រាលជ្រៅអំពីព្រះបន្ទូលរបស់ព្រះជាម្ចាស់ តាមរយៈការហូប និងការផឹកព្រះបន្ទូលរបស់ទ្រង់។ ប្រសិនបើអ្នកមិនស្រេកឃ្លានចង់បានព្រះបន្ទូលរបស់ព្រះជាម្ចាស់ទេ នោះអ្នកមិនអាចហូប និងផឹកព្រះបន្ទូលរបស់ព្រះជាម្ចាស់បានឡើយ ហើយប្រសិនបើអ្នកមិនស្គាល់ព្រះបន្ទូលរបស់ព្រះជាម្ចាស់ទេនោះ អ្នកនឹងគ្មានមធ្យោបាយណាដើម្បីធ្វើទីបន្ទាល់ថ្វាយដល់ព្រះជាម្ចាស់ ឬគាប់ព្រះហឫទ័យរបស់ព្រះជាម្ចាស់បានឡើយ។

នៅក្នុងការជឿលើព្រះជាម្ចាស់ តើមនុស្សម្នាក់គួរស្គាល់ព្រះជាម្ចាស់យ៉ាងដូចម្តេច? គេគួរស្គាល់ព្រះជាម្ចាស់ដោយផ្អែកលើព្រះបន្ទូល និងកិច្ចការរបស់ព្រះជាម្ចាស់ក្នុងពេលបច្ចុប្បន្ន ដោយគ្មានងាករេ ឬដោយគ្មានជំនឿខុសឆ្គងឡើយ ហើយគេត្រូវស្គាល់កិច្ចការរបស់ព្រះជាម្ចាស់មុននឹងស្គាល់កិច្ចការដទៃផ្សេងទៀតទាំងអស់។ នេះគឺជាមូលដ្ឋានគ្រឹះនៃការស្គាល់ព្រះជាម្ចាស់។ ជំនឿខុសឆ្គងទាំងអស់ដែលខ្វះការទទួលយកព្រះបន្ទូលរបស់ព្រះជាម្ចាស់ដោយចិត្តស្មោះ គឺគ្រាន់តែជាសញ្ញាណសាសនាប៉ុណ្ណោះ។ សញ្ញាណទាំងនេះគឺជាការយល់ដឹងបែបបំភ្លៃ។ ជំនាញដ៏ពូកែរបស់អ្នកកាន់សាសនា គឺយកព្រះបន្ទូលរបស់ព្រះជាម្ចាស់ដែលគេទទួលយកនាពេលអតីតកាល ទៅផ្ទៀងផ្ទាត់ជាមួយនឹងព្រះបន្ទូលបច្ចុប្បន្ន ដើម្បីប្រឆាំងទាស់នឹងព្រះបន្ទូលទាំងនោះ។ ប្រសិនបើក្នុងពេលបម្រើព្រះជាម្ចាស់នាពេលបច្ចុប្បន្ននេះ អ្នកប្រកាន់ខ្ជាប់តាមរឿងរ៉ាវនៃការបើកសម្តែងដោយការបំភ្លឺរបស់ព្រះវិញ្ញាណបរិសុទ្ធនាពេលកន្លងមក នោះការបម្រើរបស់អ្នកនឹងបង្កឱ្យមានការរំខាន ហើយការអនុវត្តរបស់អ្នកនឹងហួសសម័យ ហើយក៏មិនខុសអ្វីពីពិធីសាសនាដែរ។ ប្រសិនបើអ្នកជឿថា អស់អ្នកណាដែលបម្រើព្រះជាម្ចាស់ត្រូវបន្ទាបខ្លួន ត្រូវមានភាពអត់ធ្មត់ និងត្រូវមានអ្វីៗផ្សេងទៀតតែសំបកក្រៅនោះ ហើយប្រសិនបើអ្នកយកចំណេះដឹងបែបនេះទៅអនុវត្តនាពេលបច្ចុប្បន្ន នោះចំណេះដឹងបែបនេះគ្រាន់តែជាសញ្ញាណសាសនាប៉ុណ្ណោះ ហើយការអនុវត្តបែបនេះបានក្លាយទៅជាការប្រតិបត្តដោយពុតត្បុត។ ពាក្យថា «សញ្ញាណសាសនា» សំដៅទៅលើអ្វីៗដែលហួសសម័យ និងចាស់គំរឹល (រួមទាំងការទទួលយកនូវព្រះបន្ទូលទាំងឡាយដែលព្រះជាម្ចាស់មានបន្ទូលពីមុនៗមក និងពន្លឺដែលបើកសម្តែងដោយផ្ទាល់ពីព្រះវិញ្ញាណបរិសុទ្ធដែរ) ប្រសិនបើយកសញ្ញាណទាំងនេះទៅអនុវត្តនាពេលបច្ចុប្បន្ន នោះវានឹងរំខានដល់កិច្ចការរបស់ព្រះជាម្ចាស់ ហើយមិនផ្តល់ប្រយោជន៍អ្វីដល់មនុស្សសោះឡើយ។ ប្រសិនបើមនុស្សមិនអាចដកសញ្ញាណនេះ (សញ្ញាណសាសនា) ចេញពីក្នុងខ្លួនពួកគេបានទេ នោះសញ្ញាណទាំងអស់នេះនឹងក្លាយជាឧបសគ្គយ៉ាងធំសម្រាប់មនុស្ស ក្នុងការបម្រើព្រះជាម្ចាស់។ មនុស្សដែលមានសញ្ញាណសាសនា មិនមានវិធីណាដើម្បីដើរតាមឱ្យទាន់ជំហាននៃកិច្ចការរបស់ព្រះវិញ្ញាណបរិសុទ្ធបានឡើយ។ ពួកគេដើរយឺតជាងមួយជំហាន បន្ទាប់មកពីរជំហាន ហើយនេះគឺដោយសារតែសញ្ញាណសាសនាទាំងនេះឯងដែលធ្វើឱ្យមនុស្សរាប់ខ្លួនឯងជាសុចរិត និងក្រអឺតក្រទមហួសហេតុ។ ព្រះជាម្ចាស់មិនមានព្រះហឫទ័យនឹកអាឡោះអាល័យចំពោះបន្ទូលដែលទ្រង់បានថ្លែង និងកិច្ចការដែលទ្រង់បានធ្វើកន្លងមកឡើយ។ ប្រសិនបើការនោះហួសសម័យទៅហើយ ទ្រង់នឹងលុបវាចោល។ ពិតណាស់ តើអ្នកអាចបោះបង់ចោលសញ្ញាណរបស់អ្នកបានដែរទេ? ប្រសិនបើអ្នកប្រកាន់ខ្ជាប់តាមព្រះបន្ទូលដែលព្រះជាម្ចាស់បានថ្លែងកាលពីអតីតកាល តើនេះអាចបញ្ជាក់ថា អ្នកស្គាល់កិច្ចការរបស់ព្រះជាម្ចាស់ដែរឬទេ? ប្រសិនបើអ្នកមិនអាចទទួលយកពន្លឺរបស់ព្រះវិញ្ញាណបរិសុទ្ធនាពេលបច្ចុប្បន្ននេះបានទេ ផ្ទុយទៅវិញ បែរជាប្រកាន់ខ្ជាប់ទៅនឹងពន្លឺពីអតីតកាល តើនេះអាចបញ្ជាក់ថា អ្នកដើរតាមលំអានរបស់ព្រះជាម្ចាស់បានដែរឬទេ? តើអ្នកនៅតែមិនទាន់អាចបោះបង់ចោលសញ្ញាណសាសនាបានមែនទេ? បើដូច្នេះមែន នោះអ្នកនឹងក្លាយជាមនុស្សម្នាក់ដែលប្រឆាំងទាស់នឹងព្រះជាម្ចាស់ជាមិនខាន។

ប្រសិនបើមនុស្សអាចលះបង់សញ្ញាណសាសនាបាន នោះពួកគេមិនចាំបាច់ប្រើគំនិតរបស់ពួកគេទៅវាស់ស្ទង់ព្រះបន្ទូល និងកិច្ចការរបស់ព្រះជាម្ចាស់ក្នុងពេលបច្ចុប្បន្ននេះឡើយ តែផ្ទុយទៅវិញ ពួកគេនឹងធ្វើតាមដោយផ្ទាល់តែម្ដង។ ទោះបីកិច្ចការរបស់ព្រះជាម្ចាស់ក្នុងពេលបច្ចុប្បន្ននេះខុសគ្នាស្រឡះពីកិច្ចការរបស់ព្រះជាម្ចាស់នាពេលអតីតកាលក៏ដោយ ក៏អ្នកអាចលះបង់នូវទស្សនពីអតីតកាលចោលបានដែរ ហើយធ្វើតាមកិច្ចការរបស់ព្រះជាម្ចាស់ក្នុងពេលបច្ចុប្បន្ននេះដោយផ្ទាល់តែម្ដង។ មិនថាព្រះជាម្ចាស់បានធ្វើការយ៉ាងណាកាលពីអតីតកាលនោះទេ ប្រសិនបើអ្នកអាចយល់ពីកិច្ចការនោះបាន អ្នកត្រូវផ្ដល់តម្លៃអាទិភាពដល់កិច្ចការរបស់ព្រះជាម្ចាស់ក្នុងពេលបច្ចុប្បន្ននេះ ដូច្នេះអ្នកនឹងក្លាយជាមនុស្សម្នាក់ដែលបានលះបង់សញ្ញាណរបស់ខ្លួន ជាមនុស្សម្នាក់ដែលចុះចូលតាមព្រះជាម្ចាស់ និងជាមនុស្សម្នាក់ដែលអាចធ្វើតាមកិច្ចការ និងព្រះបន្ទូលរបស់ព្រះជាម្ចាស់បាន ព្រមទាំងដើរតាមលំអានរបស់ទ្រង់ទៀតផង។ នៅក្នុងលក្ខណៈនេះ អ្នកនឹងក្លាយទៅជាមនុស្សម្នាក់ដែលចុះចូលតាមព្រះជាម្ចាស់ដ៏ពិតប្រាកដ។ អ្នកនឹងមិនវិភាគ ឬពិនិត្យពិច័យកិច្ចការរបស់ព្រះជាម្ចាស់ទៀតឡើយ។ ការនេះហាក់បីដូចជាព្រះជាម្ចាស់បានបំភ្លេចកិច្ចការពីមុនរបស់ទ្រង់ចោល ហើយអ្នកក៏បានបំភ្លេចកិច្ចការនេះដែរ។ បច្ចុប្បន្នគឺបច្ចុប្បន្ន អតីតកាលគឺអតីតកាល ហើយដោយសារព្រះជាម្ចាស់ឈប់អើពើនឹងកិច្ចការដែលទ្រង់បានបំពេញកាលពីអតីតកាលទៅហើយ អ្នកក៏មិនគួរគិតគូរដល់កិច្ចការទាំងនោះទៀតដែរ។ ទាល់តែអ្នកអាចធ្វើបែបនេះបាន ទើបអ្នកនឹងអាចក្លាយជាមនុស្សម្នាក់ដែលចុះចូលតាមព្រះជាម្ចាស់ទាំងស្រុង និងអាចលះបង់នូវសញ្ញាណសាសនាបានទាំងស្រុង។

ពីព្រោះជានិច្ចកាល មានការអភិវឌ្ឍន៍ថ្មីៗនៅក្នុងកិច្ចការរបស់ព្រះជាម្ចាស់ ដូច្នេះ មានកិច្ចការថ្មី ហើយក៏មានកិច្ចការដែលចាស់ហួសសម័យដែរ។ ប្រភេទកិច្ចការផ្សេងៗគ្នានេះ ទាំងថ្មី ទាំងចាស់ មិនប្រឆាំងគ្នាទេ ប៉ុន្តែបំពេញបន្ថែមឱ្យគ្នាទៅវិញទៅមក ព្រោះជំហាននីមួយៗបន្តគ្នាពីជំហានមុនៗមក។ ជាការពិតណាស់ ដោយសារមានកិច្ចការថ្មី ដូច្នេះកិច្ចការចាស់ត្រូវតែផាត់ចោល។ ឧទាហរណ៍ ការអនុវត្ត និងពាក្យទំនៀមដែលបានបង្កើតឡើងជាយូរមកហើយ គួបផ្សំនឹងបទពិសោធ និងការបង្រៀនជាច្រើនឆ្នាំរបស់មនុស្សផងនោះ បានបង្កើតជាសញ្ញាណគ្រប់បែបយ៉ាងនៅក្នុងចិត្តមនុស្ស។ ប៉ុន្តែ អ្វីដែលកាន់តែអំណោយផលដល់ការបង្កើតសញ្ញាណរបស់មនុស្ស គឺដោយសារព្រះជាម្ចាស់មិនទាន់បើកសម្ដែងព្រះភ័ក្រ្ត និងនិស្ស័យពិតប្រាកដរបស់ទ្រង់ឱ្យមនុស្សបានឃើញពេញលេញនៅឡើយ គួបផ្សំនឹងការផ្សព្វផ្សាយទ្រឹស្តីប្រពៃណីពីបុរាណក្នុងរយៈពេលជាច្រើនឆ្នាំផង។ អាចនិយាយបានថា នៅក្នុងអំឡុងពេលដែលមនុស្សជឿលើព្រះជាម្ចាស់ ឥទ្ធិពលនៃសញ្ញាណនានា បាននាំឱ្យមានការបង្កើត និងការវិវឌ្ឍន៍ជាបន្តបន្ទាប់នូវចំណេះដឹងរបស់មនុស្ស ដែលពួកគេមានសញ្ញាណគ្រប់បែបយ៉ាងអំពីព្រះជាម្ចាស់ ទើបធ្វើឱ្យអ្នកកាន់សាសនាជាច្រើនដែលបម្រើព្រះ បានក្លាយទៅជាសត្រូវរបស់ទ្រង់ទៅវិញ។ ដូច្នេះ កាលណាមនុស្សមានសញ្ញាណសាសនាកាន់តែច្រើន ពេលនោះពួកគេកាន់តែប្រឆាំងទាស់នឹងព្រះជាម្ចាស់ ហើយពួកគេនឹងក្លាយជាសត្រូវរបស់ព្រះជាម្ចាស់កាន់តែច្រើនឡើងដែរ។ កិច្ចការរបស់ព្រះជាម្ចាស់តែងតែថ្មីជានិច្ច មិនដែលចាស់សោះឡើយ កិច្ចការនោះមិនដែលក្លាយជាគោលលទ្ធិទេ ហើយផ្ទុយទៅវិញ កិច្ចការនោះមានការផ្លាស់ប្ដូរ និងផ្លាស់ថ្មីជានិច្ច មានតិចមានច្រើន។ កិច្ចការនេះ ជាការបើកសម្តែងនូវនិស្ស័យរបស់ព្រះជាម្ចាស់ដោយផ្ទាល់។ វាក៏ជាគោលការណ៍ជាប់ពាក់ព័ន្ធទៅនឹងកិច្ចការរបស់ព្រះជាម្ចាស់ដែរ និងជាមធ្យោបាយមួយក្នុងចំណោមមធ្យោបាយនានា ដែលព្រះជាម្ចាស់សម្រេចការគ្រប់គ្រងរបស់ទ្រង់។ ប្រសិនបើព្រះជាម្ចាស់មិនបានបំពេញកិច្ចការតាមវិធីនេះទេ មនុស្សនឹងមិនផ្លាស់ប្រែ ឬមិនអាចស្គាល់ព្រះជាម្ចាស់បានឡើយ ហើយសាតាំងក៏នឹងមិនអាចបង្រ្កាបបានដែរ។ ដូច្នេះហើយ នៅក្នុងកិច្ចការរបស់ទ្រង់តែងមានការផ្លាស់ប្តូរជាបន្តបន្ទាប់ ដែលមើលទៅដូចជាមិនស្ថិតស្ថេរ ប៉ុន្តែតាមពិតទៅ កើតមានតាមពេលវេលាកំណត់។ ប៉ុន្តែ មនុស្សជឿលើព្រះជាម្ចាស់ តាមរបៀបផ្សេងៗពីគ្នា។ មនុស្សប្រកាន់ខ្ជាប់ទៅនឹងគោលលទ្ធិ និងប្រព័ន្ធចាស់ដែលគេធ្លាប់ស្គាល់ ហើយនៅពេលគោលលទ្ធិ និងប្រព័ន្ធនោះកាន់តែយូរកាលទៅ មនុស្សកាន់តែងាយនឹងទទួលយកវា។ តើគំនិតដ៏ល្ងីល្ងើរបស់មនុស្ស ដែលចចេសរឹងរូសដូចជាដុំថ្ម អាចទទួលយកកិច្ចការថ្មី និងព្រះបន្ទូលរបស់ព្រះជាម្ចាស់ដែលមិនអាចវាស់ស្ទង់បានដូចម្តេចទៅ? មនុស្សស្អប់ព្រះជាម្ចាស់ដែលមានលក្ខណៈថ្មីជានិច្ច និងមិនដែលចាស់សោះនោះ។ មនុស្សចូលចិត្តតែព្រះចាស់បុរាណ មានព្រះទន្ដវែង មានសក់ស្កូវ នៅនឹងថ្កល់។ ដូច្នេះ ដោយសារព្រះជាម្ចាស់ និងមនុស្សមានចំណូលចិត្តរៀងៗខ្លួន ទើបមនុស្សក្លាយជាសត្រូវរបស់ព្រះជាម្ចាស់។ ភាពផ្ទុយគ្នាជាច្រើននេះ នៅតែកើតមាននាពេលបច្ចុប្បន្ននេះដដែល គឺនៅពេលដែលព្រះជាម្ចាស់បានបំពេញកិច្ចការអស់ពេលជិតប្រាំមួយពាន់ឆ្នាំកន្លងមកហើយ។ ដូច្នេះ ពួកគេទាំងនោះគ្មានអ្វីអាចជួយបានទេ។ ប្រហែលនេះមកពីភាពចចេសរឹងរូសរបស់មនុស្ស ឬមកពីភាពដែលមនុស្សមិនអាចបំពានលើបញ្ញត្តិរដ្ឋបាលរបស់ព្រះជាម្ចាស់បាន ប៉ុន្តែបុព្វជិតប្រុសស្រីទាំងនោះនៅតែប្រកាន់ខ្ជាប់នឹងក្រដាសសៀវភៅចាស់ៗដុះផ្សិតដដែល នៅពេលដែលព្រះជាម្ចាស់បន្តកិច្ចការនៃការគ្រប់គ្រងដែលមិនទាន់ចប់សព្វគ្រប់របស់ទ្រង់ ហាក់ដូចជាគ្មាននរណាម្នាក់នៅខាងទ្រង់សោះឡើយ។ បើទោះបីជាភាពផ្ទុយគ្នានេះធ្វើឱ្យមនុស្ស និងព្រះជាម្ចាស់ក្លាយជាសត្រូវនឹងគ្នា និងមិនអាចផ្សះផ្សាគ្នាបានក៏ដោយ ក៏ព្រះជាម្ចាស់មិនបានយកព្រះហឫទ័យទុកដាក់ចំពោះភាពផ្ទុយគ្នាទាំងនេះដែរ ហាក់ដូចជាមាន ឬគ្មានភាពផ្ទុយគ្នាទាល់តែសោះ។ ទោះជាយ៉ាងណាក៏ដោយ មនុស្សនៅតែប្រកាន់ខ្ជាប់នូវជំនឿ និងសញ្ញាណរបស់ខ្លួន និងមិនដែលលះបង់វាចោលឡើយ។ ប៉ុន្តែរឿងមួយដែលបង្ហាញឱ្យឃើញដោយខ្លួនឯងនោះគឺថា ទោះបីមនុស្សមិនងាកចេញពីជំហររបស់ខ្លួនក្តី ក៏ព្រះបាទារបស់ព្រះជាម្ចាស់នៅតែបោះជំហានទៅមុខជានិច្ច ហើយទ្រង់តែងតែផ្លាស់ប្តូរជំហររបស់ទ្រង់ទៅតាមមជ្ឈដ្ឋានជុំវិញ។ នៅទីបញ្ចប់ គឺមនុស្សទេដែលនឹងត្រូវចុះចាញ់ ដោយមិនចាំបាច់ច្បាំង។ ក្នុងពេលជាមួយគ្នានេះ ព្រះជាម្ចាស់គឺជាសត្រូវដ៏ធំជាងគេបំផុតនៃសត្រូវទាំងអស់ដែលបានបង្រ្កាបរួច ហើយក៏ជាជើងឯកក្នុងចំណោមមនុស្សដែលត្រូវបានបង្ក្រាប និងក្នុងចំណោមអ្នកដែលមិនទាន់បានបង្ក្រាបដែរ។ តើនរណាអាចប្រកួតជាមួយព្រះជាម្ចាស់ ហើយទទួលបានជោគជ័យនោះ? សញ្ញាណរបស់មនុស្សមើលទៅដូចជាមកអំពីព្រះជាម្ចាស់ ដ្បិតសញ្ញាណភាគច្រើនបានកើតចេញពីកិច្ចការរបស់ព្រះជាម្ចាស់។ ប៉ុន្តែ ព្រះជាម្ចាស់មិនអត់ទោសឱ្យមនុស្សដោយព្រោះការនេះទេ ហើយលើសពីនេះទៅទៀត ទ្រង់ក៏មិនសរសើរមនុស្សដែលបង្កើតផលិតផលមួយហើយមួយទៀត «សម្រាប់ព្រះជាម្ចាស់» ដែលខុសពីកិច្ចការរបស់ទ្រង់ដែរ ក្រោយពីកិច្ចការរបស់ព្រះជាម្ចាស់បញ្ចប់។ ផ្ទុយទៅវិញ ទ្រង់ស្អប់ខ្ពើមយ៉ាងខ្លាំងចំពោះសញ្ញាណរបស់មនុស្ស និងជំនឿស៊ប់និងចាស់គំរឹល ហើយទ្រង់ក៏មិនមានបំណងព្រះហឫទ័យទទួលស្គាល់សូម្បីតែថ្ងៃដែលសញ្ញាណទាំងនោះលេចឡើងជាលើកដំបូងដែរ។ ទ្រង់មិនទទួលយកសោះឡើយថា សញ្ញាណទាំងនេះកើតចេញពីកិច្ចការរបស់ទ្រង់ ដ្បិតសញ្ញាណរបស់មនុស្ស ត្រូវបានផ្សាយដោយមនុស្ស។ ប្រភពនៃសញ្ញាណទាំងនេះ គឺចិត្ត និងគំនិតរបស់មនុស្ស មិនមែនមកអំពីព្រះជាម្ចាស់នោះទេ គឺមកពីសាតាំង។ ព្រះហឫទ័យរបស់ព្រះជាម្ចាស់ គឺចង់ឱ្យកិច្ចការរបស់ទ្រង់ក្លាយជាថ្មី និងរស់រវើក មិនមែនចាស់ និងគ្មានជីវិតនោះទេ ហើយតាមរយៈកិច្ចការនេះ ទ្រង់ធ្វើឱ្យមនុស្សប្រកាន់យ៉ាងខ្ជាប់ខ្ជួនទៅនឹងភាពខុសគ្នាទៅតាមសម័យកាល និងពេលវេលា មិនស្ថិតស្ថេរ និងអាចប្រែប្រួលបាន។ នោះដោយសារទ្រង់គឺជាព្រះជាម្ចាស់ដែលធ្វើឱ្យមនុស្សមានជីវិត និងក្លាយជាមនុស្សថ្មី ផ្ទុយទៅវិញ អារក្សធ្វើឱ្យមនុស្សស្លាប់ និងក្លាយជាមនុស្សចាស់។ តើអ្នករាល់គ្នានៅតែមិនយល់ទៀតឬអី? អ្នកមានសញ្ញាណអំពីព្រះជាម្ចាស់ ហើយមិនអាចលះបង់សញ្ញាណទាំងនោះបានទេ ដ្បិតអ្នកមិនព្រមបើកចិត្ត។ វាមិនមែនដោយសារកិច្ចការរបស់ព្រះជាម្ចាស់មានអត្ថន័យតិចតួចពេក ឬដោយសារកិច្ចការរបស់ទ្រង់មិនគិតដល់អារម្មណ៍របស់មនុស្សនោះទេ ហើយក៏មិនមែនដោយសារព្រះជាម្ចាស់តែងតែធ្វេសប្រហែសក្នុងភារកិច្ចរបស់ទ្រង់នោះដែរ។ ការដែលអ្នកមិនអាចលះបង់សញ្ញាណរបស់អ្នកចោលបាន គឺដោយសារតែអ្នកខ្វះការចុះចូល ហើយដោយសារតែអ្នកមិនមានលក្ខណៈដូចជាសត្តនិកររបស់ព្រះជាម្ចាស់សូម្បីបន្តិចសោះឡើយ។ មិនមែនដោយសារព្រះជាម្ចាស់ធ្វើឱ្យមានការលំបាកដល់អ្នកនោះទេ។ គ្រប់អ្វីៗទាំងអស់នេះកើតចេញពីអ្នកខ្លួនឯង ហើយគ្មានជាប់ទាក់ទងជាមួយព្រះជាម្ចាស់សោះឡើយ។ រាល់ទុក្ខវេទនា និងសំណាងអាក្រក់ គឺបង្កឡើងដោយមនុស្ស។ ព្រះហឫទ័យរបស់ព្រះជាម្ចាស់ គឺល្អជានិច្ច។ ទ្រង់គ្មានបំណងព្រះហឫទ័យចង់ឱ្យអ្នកបង្កើតសញ្ញាណណាមួយនោះទេ ផ្ទុយទៅវិញទ្រង់សព្វព្រះហឫទ័យចង់ឱ្យអ្នកផ្លាស់ប្រែ និងប្តូរយុគសម័យដែលកន្លងផុតទៅ។ ប៉ុន្តែ អ្នកមិនអាចប្រាប់ពីភាពខុសគ្នារវាងវត្ថុពីរបានឡើយ ហើយតែងតែពិនិត្យពិច័យ ឬក៏វិភាគលើវត្ថុនោះជានិច្ច។ មិនមែនដោយសារព្រះជាម្ចាស់ធ្វើឱ្យរឿងលំបាកសម្រាប់អ្នកនោះទេ ប៉ុន្តែគឺដោយសារអ្នកខ្វះដួងចិត្តនៃការកោតខ្លាចចំពោះព្រះជាម្ចាស់ ហើយការបះបោររបស់អ្នកនោះ គឺច្រើនលើសលប់ណាស់។ សត្តនិករដ៏តូចដែលហ៊ានយកចំណែកបន្តិចបន្តួចដែលព្រះជាម្ចាស់បានប្រទាននាពេលកន្លងមក ហើយបែរជាងាកមកវាយប្រហារព្រះជាម្ចាស់វិញ តើនេះមិនមែនជាការបះបោររបស់មនុស្សទេឬអី? អាចនិយាយដោយត្រង់បានថា មនុស្សគ្មានលក្ខណៈសម្បត្តិគ្រប់គ្រាន់ក្នុងការបញ្ចេញទស្សនៈរបស់គេនៅចំពោះព្រះភ័ក្តព្រះជាម្ចាស់ឡើយ ហើយពួកគេកាន់តែគ្មានលក្ខណៈសម្បត្តិគ្រប់គ្រាន់ក្នុងការប្រើពាក្យពេចន៍ថ្លែងចេញនូវភាសារោយរាយ ដែលឥតប្រយោជន៍ ធំក្លិនស្អុយគគ្រុក និងស្អុយរលួយ តាមតែអំពើចិត្ត ពោលគឺដើម្បីនិយាយតែអំពីសញ្ញាណដែលដុះផ្សិតនោះ។ តើពួកគេមិនរឹតតែឥតប្រយោជន៍ទេឬអី?

អ្នកដែលបម្រើព្រះជាម្ចាស់ដោយពិតប្រាកដ គឺជាមនុស្សម្នាក់ដែលធ្វើតាមបំណងព្រះហឫទ័យរបស់ព្រះជាម្ចាស់ ជាអ្នកស័ក្តិសមឱ្យព្រះជាម្ចាស់ប្រើ និងជាអ្នកដែលអាចលះបង់នូវសញ្ញាណសាសនារបស់ពួកគេបាន។ ប្រសិនបើអ្នកចង់ហូប និងផឹកព្រះបន្ទូលរបស់ព្រះជាម្ចាស់ ដើម្បីឱ្យទទួលបានផលផ្លែនោះ ដូច្នេះ អ្នកត្រូវតែលះបង់សញ្ញាណសាសនារបស់អ្នក។ ប្រសិនបើអ្នកមានបំណងចង់បម្រើព្រះជាម្ចាស់ នោះវារឹតតែចាំបាច់ក្នុងការបោះបង់សញ្ញាណសាសនាជាមុនសិន ហើយធ្វើតាមព្រះបន្ទូលរបស់ព្រះជាម្ចាស់នៅគ្រប់ការទាំងអស់ដែលអ្នកធ្វើ។ នេះជាអ្វីដែលអ្នកបម្រើព្រះគួរមាន។ ប្រសិនបើអ្នកខ្វះចំណេះដឹងនេះ នោះនៅពេលអ្នកបម្រើព្រះជាម្ចាស់ អ្នកនឹងបង្កការរំខាន និងភាពវឹកវរ ហើយប្រសិនបើអ្នកនៅប្រកាន់ខ្ជាប់តាមសញ្ញាណរបស់ខ្លួនទៀត នោះអ្នកនឹងចៀសមិនផុតពីត្រូវព្រះជាម្ចាស់វាយផ្ដួល និងមិនអាចក្រោកឈរឡើងវិញបានឡើយ។ ចូរយកពេលបច្ចុប្បន្ននេះធ្វើជាឧទាហរណ៍ចុះ។ ព្រះសូរសៀង និងកិច្ចការបច្ចុប្បន្នជាច្រើន មិនស៊ីគ្នាទៅនឹងព្រះគម្ពីរ និងកិច្ចការដែលព្រះជាម្ចាស់បានបំពេញនាពេលកន្លងមកទេ ហើយប្រសិនបើអ្នកមិនចង់ចុះចូលទេ នោះអ្នកអាចនឹងដួលគ្រប់ពេលទាំងអស់បាន។ ប្រសិនបើអ្នកចង់បម្រើឱ្យស្របទៅតាមព្រះហឫទ័យរបស់ព្រះជាម្ចាស់ នោះអ្នកត្រូវលះបង់សញ្ញាណសាសនារបស់អ្នក ហើយកែតម្រូវទស្សនៈផ្ទាល់ខ្លួនរបស់អ្នកជាមុនសិន។ ភាគច្រើន អ្វីដែលគេនិយាយនាពេលអនាគត នឹងមិនដូចគ្នានឹងអ្វីដែលគេបាននិយាយកាលពីពេលអតីតកាលឡើយ ហើយបច្ចុប្បន្ននេះ ប្រសិនបើអ្នកខ្វះឆន្ទះក្នុងការចុះចូល អ្នកនឹងមិនអាចដើរលើមាគ៌ានៅខាងមុខបានឡើយ។ ប្រសិនបើវិធីសាស្រ្តបំពេញកិច្ចការណាមួយរបស់ព្រះជាម្ចាស់ បានចាក់ឫសក្នុងខ្លួនអ្នក ហើយអ្នកមិនដែលបោះបង់វិធីសាស្រ្តនោះចោលទេ ដូច្នេះ វិធីសាស្រ្តនោះនឹងក្លាយជាសញ្ញាណសាសនារបស់អ្នក។ ប្រសិនបើលក្ខណៈរបស់ព្រះជាម្ចាស់ បានចាក់ឫសនៅក្នុងខ្លួនអ្នក នោះអ្នកបានទទួលសេចក្តីពិត ហើយប្រសិនបើព្រះបន្ទូល និងសេចក្តីពិតរបស់ព្រះជាម្ចាស់ អាចក្លាយជាជីវិតរបស់អ្នកបាន នោះអ្នកនឹងលែងមានសញ្ញាណអំពីព្រះជាម្ចាស់ទៀតហើយ។ អ្នកដែលមានចំណេះដឹងពិតប្រាកដអំពីព្រះជាម្ចាស់ នឹងគ្មានសញ្ញាណអ្វីឡើយ ហើយនឹងមិនកាន់តាមបទបញ្ញត្តិណាមួយដែរ។

ចូរដាស់សតិខ្លួនអ្នកឱ្យភ្ញាក់ឡើង ដោយសួរសំណួរខាងក្រោមនេះ៖

១. តើចំណេះដឹងនៅក្នុងខ្លួនអ្នករំខានដល់ការបម្រើព្រះជាម្ចាស់ដែរឬទេ?

២. នៅក្នុងជីវិតរស់នៅប្រចាំថ្ងៃរបស់អ្នក តើអ្នកគោរពប្រតិបត្តិសាសនាប៉ុន្មានដែរ? ប្រសិនបើអ្នកបង្ហាញការគោរពសាសនាតែសម្បកខាងក្រៅ តើនេះមានន័យថា ជីវិតរបស់អ្នកលូតលាស់ធំធាត់ និងចាស់ទុំហើយឬនៅ?

៣. នៅពេលដែលអ្នកហូប និងផឹកព្រះបន្ទូលរបស់ព្រះជាម្ចាស់ តើអ្នកអាចលះបង់សញ្ញាណសាសនារបស់អ្នកបានដែរឬទេ?

៤. នៅពេលអ្នកអធិដ្ឋាន តើអ្នកអាចលះបង់ចោលពិធីសាសនាបានដែរឬទេ?

៥. តើអ្នកជាមនុស្សម្នាក់ដែលស័ក្តិសមឱ្យព្រះជាម្ចាស់ប្រើដែរឬទេ?

៦. តើចំណេះដឹងរបស់អ្នកអំពីព្រះជាម្ចាស់ មានសញ្ញាណសាសនាច្រើនកម្រិតណា?


សេចក្ដីស្រឡាញ់ពិតចំពោះព្រះជាម្ចាស់ គឺធ្វើឡើងប្រកបដោយឆន្ទៈ

មនុស្សទាំងអស់បានទទួលការបន្សុទ្ធដោយសារតែព្រះបន្ទូលរបស់ព្រះជាម្ចាស់។ ប្រសិនបើព្រះជាម្ចាស់មិនបានយកកំណើតជាមនុស្សទេនោះ មនុស្សជាតិប្រាកដជានឹងមិនទទួលព្រះពរ ពីការរងទុក្ខតាមរយៈការបន្សុទ្ធនេះឡើយ។ និយាយបែបម្យ៉ាងទៀតគឺថា អ្នកដែលអាចទទួលយកការល្បងលនៃព្រះបន្ទូលរបស់ព្រះជាម្ចាស់បាន គឺជាអ្នកដែលមានពរ។ ផ្អែកលើគុណសម្បត្តិពីកំណើតរបស់មនុស្ស ឥរិយាបថ និងអាកប្បកិរិយារបស់ពួកគេចំពោះព្រះជាម្ចាស់ ពួកគេមិនសមនឹងទទួលការបន្សុទ្ធប្រភេទនេះទេ។ គឺដោយសារតែព្រះជាម្ចាស់បានលើកស្ទួយពួកគេឡើង ទើបពួកគេបានរីករាយនឹងព្រះពរមួយនេះ។ មនុស្សធ្លាប់និយាយថា ពួកគេមិនសមនឹងឃើញព្រះភក្រ្តរបស់ព្រះជាម្ចាស់ ឬស្ដាប់ឮព្រះបន្ទូលរបស់ព្រះអង្គឡើយ។ នៅសព្វថ្ងៃនេះ ដោយសារតែការលើកតម្កើងរបស់ព្រះជាម្ចាស់ និងសេចក្តីមេត្តាករុណារបស់ទ្រង់ ទើបមនុស្សបានទទួលការបន្សុទ្ធតាមរយៈព្រះបន្ទូលរបស់ទ្រង់។ នេះគឺជាព្រះពររបស់មនុស្សគ្រប់រូប ដែលបានកើតនៅគ្រាចុងក្រោយ តើអ្នករាល់គ្នាធ្លាប់ឆ្លងកាត់រឿងបែបនេះផ្ទាល់ដែរឬទេ? នៅក្នុងទិដ្ឋភាពដែលមនុស្សគួរតែជួបប្រទះនឹងការរងទុក្ខ និងការបរាជ័យដែលព្រះជាម្ចាស់បានកំណត់ទុកជាមុន គឺវាមិនផ្អែកលើតម្រូវការផ្ទាល់ខ្លួនរបស់មនុស្សនោះឡើយ។ នេះគឺជាសេចក្តីច្បាស់លាស់។ អ្នកជឿគ្រប់រូបគួរតែមានសមត្ថភាពក្នុងការទទួលយកការល្បងលនៃព្រះបន្ទូលរបស់ព្រះជាម្ចាស់ ហើយនិងរងទុក្ខនៅក្នុងព្រះបន្ទូលរបស់ទ្រង់ដែរ។ តើអ្នករាល់គ្នាយល់ច្បាស់ហើយឬនៅ? ដូច្នេះដើម្បីជាថ្នូរនឹងការរងទុក្ខដែលអ្នកបានឆ្លងកាត់ អ្នកបានទទួលព្រះពរនៅថ្ងៃនេះ ហើយប្រសិនបើអ្នកមិនរងទុក្ខដើម្បីព្រះជាម្ចាស់ទេ អ្នកមិនអាចទទួលបានការសរសើរពីព្រះអង្គឡើយ។ ប្រហែលជាអ្នកបានត្អូញត្អែរពីអតីតកាល ប៉ុន្តែទោះបីជាអ្នកបានតវ៉ាយ៉ាងដូចម្ដេចក៏ដោយ ក៏ព្រះជាម្ចាស់មិនចងចាំអំពីការនោះឡើយ។ ថ្ងៃនេះបានមកដល់ហើយ មិនចាំបាច់ពិនិត្យមើលកិច្ចការកាលពីម្សិលមិញនោះទេ។

មនុស្សខ្លះនិយាយថា ពួកគេព្យាយាមស្រឡាញ់ព្រះជាម្ចាស់ តែមិនអាចធ្វើបាន។ បន្ទាប់មក នៅពេលពួកគេឮថាព្រះជាម្ចាស់ហៀបនឹងចាកចេញពីពួកគេ ស្រាប់តែភ្លាមនោះ ពួកគេរកឃើញសេចក្តីស្រឡាញ់របស់ពួកគេចំពោះទ្រង់ទៅវិញ។ ជាទូទៅ មនុស្សមិនបានយកសេចក្តីពិតមកអនុវត្តនោះឡើយ ហើយនៅពេលពួកគេឮថាព្រះជាម្ចាស់នឹងចាកចេញទៅដោយសេចក្តីក្រោធ នោះពួកគេក៏បានចូលមករកទ្រង់ ទាំងអធិស្ឋានថា៖ «ឱព្រះអង្គអើយ! សូមកុំចាកចោលទូលបង្គំឡើយ។ សូមផ្តល់ឱកាសដល់ទូលបង្គំម្តងផង! ព្រះជាម្ចាស់អើយ! ទូលបង្គំមិនបានធ្វើឱ្យព្រះអង្គសព្វព្រះឫទ័យកន្លងមក។ ទូលបង្គំបានជំពាក់ព្រះអង្គ ព្រមទាំងបានតតាំងនឹងព្រះអង្គផងដែរ។ ថ្ងៃនេះ ទូលបង្គំសុខចិត្តថ្វាយរូបកាយ និងដួងចិត្តរបស់ទូលបង្គំដល់ព្រះអង្គទាំងស្រុង ដើម្បីឱ្យទូលបង្គំអាចផ្គាប់ព្រះហឫទ័យ ហើយនិងស្រឡាញ់ព្រះអង្គអស់ពីចិត្ត។ ទូលបង្គំនឹងមិនមានឱកាសបែបនេះម្តងទៀតឡើយ។» តើអ្នកបានអធិស្ឋានបែបនោះហើយឬនៅ? នៅពេលនរណាម្នាក់អធិស្ឋានតាមរបៀបនេះ គឺដោយសារតែមនសិការរបស់ពួកគេត្រូវបានដាស់ឡើងដោយព្រះបន្ទូលរបស់ព្រះជាម្ចាស់។ មនុស្សសុទ្ធតែស្ពឹកស្រពន់ និងមិនសូវឆ្លាតវាងវៃទេ។ ពួកគេត្រូវទទួលការវាយផ្ចាល និងការបន្សុទ្ធ ប៉ុន្តែពួកគេមិនដឹងថាតើព្រះជាម្ចាស់កំពុងតែព្យាយាមសម្រេចអ្វីតាមរយៈរឿងទាំងនេះទេ។ ប្រសិនបើព្រះជាម្ចាស់មិនបានធ្វើការតាមរបៀបនេះទេ មនុស្សនៅតែមានការយល់ច្រលំ ដ្បិតគ្មាននរណាម្នាក់អាចជំរុញអារម្មណ៍ខាងវិញ្ញាណនៅក្នុងចិត្តរបស់មនុស្សបានឡើយ។ គឺមានតែព្រះបន្ទូលរបស់ព្រះជាម្ចាស់ដែលជាព្រះបន្ទូលដែលជំនុំជម្រះ និងបង្ហាញឱ្យមនុស្សឃើញប៉ុណ្ណោះ ដែលអាចបង្កើតផលនោះបាន។ ដូច្នេះ អ្វីៗទាំងអស់ត្រូវបានបំពេញ និងសម្រេចដោយសារព្រះបន្ទូលរបស់ព្រះជាម្ចាស់ ហើយមានតែព្រះបន្ទូលរបស់ព្រះអង្គប៉ុណ្ណោះ ដែលធ្វើឱ្យសេចក្តីស្រឡាញ់របស់មនុស្សចំពោះព្រះជាម្ចាស់កើតឡើង។ ការស្រឡាញ់ព្រះជាម្ចាស់ ដែលផ្អែកលើមនសិការរបស់មនុស្សតែម្យ៉ាង នឹងមិនទទួលបានលទ្ធផលដែលចង់បានឡើយ។ តើមនុស្សមិនមែនមានសេចក្ដីស្រាឡាញ់ចំពោះព្រះជាម្ចាស់ ដោយផ្អែកលើមនសិការរបស់ពួកគេពីអតីតកាលទេឬអី? តើធ្លាប់មានមនុស្សណាម្នាក់ដែលស្រឡាញ់ព្រះជាម្ចាស់ដោយផ្តើមចេញពីគំនិតខ្លួនឯងដែរឬទេ? គឺមានតែតាមរយៈការលើកទឹកចិត្តនៃព្រះបន្ទូលរបស់ព្រះជាម្ចាស់ប៉ុណ្ណោះ ដែលធ្វើឱ្យមនុស្សស្រឡាញ់ព្រះជាម្ចាស់។ មនុស្សខ្លះនិយាយថា «ខ្ញុំបានដើរតាមព្រះជាម្ចាស់អស់រយៈពេលជាច្រើនឆ្នាំ ហើយបានរីករាយនឹងព្រះគុណ ព្រមទាំងទទួលបានព្រះពររបស់ទ្រង់ជាច្រើនផង។ ខ្ញុំបានទទួលការបន្សុទ្ធ និងការជំនុំជម្រះដោយព្រះបន្ទូលរបស់ទ្រង់។ ដូច្នេះខ្ញុំបានយល់កាន់តែច្រើន ព្រមទាំងបានឃើញសេចក្តីស្រឡាញ់របស់ព្រះជាម្ចាស់។ ខ្ញុំត្រូវតែអរព្រះគុណទ្រង់ ខ្ញុំត្រូវតែតបស្នងចំពោះព្រះគុណរបស់ព្រះអង្គវិញផងដែរ។ ខ្ញុំនឹងផ្គាប់ព្រះហឫទ័យព្រះជាម្ចាស់អស់មួយជីវិតខ្ញុំ ហើយខ្ញុំនឹងស្រឡាញ់ព្រះអង្គ ដោយចេញពីមនសិការរបស់ខ្ញុំ។» មនុស្សនឹងមិនអាចទទួលអារម្មណ៍ចំពោះសេចក្តីស្រឡាញ់របស់ព្រះជាម្ចាស់ទេ ប្រសិនបើពួកគេគ្រាន់តែស្តាប់អារម្មណ៍នៃមនសិការរបស់គេនោះ។ ប្រសិនបើពួកគេពឹងផ្អែកលើមនសិការរបស់ពួកគេតែម្យ៉ាង នោះសេចក្ដីស្រឡាញ់របស់ពួកគេចំពោះព្រះជាម្ចាស់នឹងចុះខ្សោយ។ ប្រសិនបើអ្នកគ្រាន់តែនិយាយពីការតបស្នងចំពោះព្រះគុណ និងសេចក្តីស្រឡាញ់របស់ព្រះជាម្ចាស់ នោះអ្នកនឹងមិនមានការជំរុញនៅក្នុងសេចក្តីស្រឡាញ់ចំពោះទ្រង់ឡើយ។ ការស្រឡាញ់ព្រះអង្គ ដោយផ្អែកលើអារម្មណ៍នៃមនសិការរបស់អ្នក វាគឺជាវិធីសាស្រ្តអកម្ម។ ហេតុអ្វីខ្ញុំនិយាយថាវាគឺជាវិធីសាស្រ្តអកម្ម? នេះគឺជាបញ្ហាជាក់ស្តែង។ តើសេចក្ដីស្រឡាញ់បែបណាដែលអ្នកមានចំពោះព្រះជាម្ចាស់? តើនោះវាមិនមែនគ្រាន់តែជាការសម្តែង និងបញ្ឆោតដល់ព្រះទេឬអី? មនុស្សភាគច្រើនជឿថា ដោយសារការស្រឡាញ់ព្រះជាម្ចាស់គ្មានរង្វាន់ ហើយគ្រប់គ្នានឹងទទួលទោសដូចៗគ្នាចំពោះការមិនស្រឡាញ់ទ្រង់ ជារួម នោះកុំតែប្រព្រឹត្តអំពើបាបទៅ គឺវាល្អគ្រប់គ្រាន់ហើយ។ ដូច្នេះការស្រឡាញ់ព្រះជាម្ចាស់ និងការតបស្នងចំពោះសេចក្តីស្រឡាញ់របស់ទ្រង់ដោយផ្អែកលើអារម្មណ៍នៃមនសិការរបស់មនុស្សម្នាក់ គឺជាវិធីសាស្រ្តអកម្ម ហើយវាមិនមែនជាសេចក្តីស្រឡាញ់ចំពោះព្រះជាម្ចាស់ដែលកើតឡើងដោយឆន្ទៈនោះទេ។ សេចក្តីស្រឡាញ់ចំពោះព្រះជាម្ចាស់គួរតែជាអារម្មណ៍ពិតចេញពីដួងចិត្តរបស់មនុស្សម្នាក់។ មនុស្សខ្លះនិយាយថា៖ «ខ្ញុំសុខចិត្តស្វែងរកព្រះជាម្ចាស់ហើយដើរតាមទ្រង់។ ទោះបីឥឡូវនេះ ព្រះជាម្ចាស់ចង់បោះបង់ចោលខ្ញុំក៏ដោយ ក៏ខ្ញុំនៅតែដើរតាមទ្រង់ដដែល។ មិនថាព្រះអង្គចង់បានខ្ញុំ ឬមិនចង់បានក៏ដោយ ក៏ខ្ញុំនៅតែស្រលាញ់ព្រះអង្គ ហើយនៅចុងក្រោយ ខ្ញុំនឹងទទួលបានព្រះអង្គជាមិនខាន។ ខ្ញុំថ្វាយដួងចិត្តខ្ញុំដល់ព្រះជាម្ចាស់ ហើយមិនខ្វល់ថាព្រះអង្គធ្វើអ្វីក៏ដោយ ក៏ខ្ញុំនឹងដើរតាមទ្រង់អស់មួយជីវិតរបស់ខ្ញុំ។ ទោះជាយ៉ាងណាក៏ដោយ ខ្ញុំត្រូវស្រឡាញ់ព្រះជាម្ចាស់ ហើយខ្ញុំត្រូវទទួលបានទ្រង់។ ខ្ញុំនឹងមិនសម្រាកឡើយរហូតដល់ខ្ញុំបានទទួលទ្រង់។» តើអ្នកមានការតាំងចិត្តបែបនេះឬទេ?

ផ្លូវនៃការជឿលើព្រះជាម្ចាស់គឺតែមួយ និងដូចគ្នាទៅនឹងផ្លូវនៃការស្រឡាញ់ទ្រង់ដែរ។ ប្រសិនបើអ្នកជឿលើទ្រង់ អ្នកត្រូវតែស្រឡាញ់ទ្រង់។ ទោះយ៉ាងណា ការស្រឡាញ់ទ្រង់មិនត្រឹមតែសំដៅទៅលើការតបស្នងសងគុណ ឬការស្រឡាញ់ទ្រង់ដោយផ្អែកលើអារម្មណ៍នៃមនសិការរបស់អ្នកប៉ុណ្ណោះទេ វាគឺជាសេចក្តីស្រឡាញ់ដ៏បរិសុទ្ធនៅចំពោះព្រះជាម្ចាស់។ ពេលខ្លះ មនុស្សមិនអាចទទួលអារម្មណ៍ពីសេចក្តីស្រឡាញ់របស់ព្រះជាម្ចាស់ដោយផ្អែកលើមនសិការរបស់គេតែម្យ៉ាងនោះទេ។ ហេតុអ្វីបានជាខ្ញុំតែងតែនិយាយថា «សូមឱ្យព្រះវិញ្ញាណរបស់ព្រះជាម្ចាស់ ពាល់វិញ្ញាណរបស់យើង»? ហេតុអ្វីបានជាខ្ញុំមិននិយាយអ្វីប៉ះពាល់ដល់មនសិការរបស់មនុស្សអោយស្រឡាញ់ព្រះជាម្ចាស់វិញ? នេះគឺដោយសារតែមនសិការរបស់មនុស្ស មិនអាចទទួលអារម្មណ៍ពីសេចក្តីស្រឡាញ់របស់ព្រះជាម្ចាស់បានឡើយ។ ប្រសិនបើអ្នកមិនជឿជាក់លើពាក្យទាំងនេះទេ ចូរព្យាយាមប្រើមនសិការរបស់អ្នក ដើម្បីទទួលអារម្មណ៍ពីសេចក្ដីស្រឡាញ់របស់ទ្រង់។ អ្នកប្រហែលជាទទួលការជំរុញមួយក្នុងពេលនេះ ប៉ុន្តែវានឹងរលាយបាត់ភ្លាមៗទៅវិញ។ ប្រសិនបើអ្នកគ្រាន់តែមានអារម្មណ៍ពីសេចក្តីស្រឡាញ់របស់ព្រះជាម្ចាស់ដោយផ្អែកលើមនសិការរបស់អ្នកទេ នោះអ្នកនឹងមានការជំរុញនៅពេលអ្នកអធិស្ឋាន ប៉ុន្តែ បន្ទាប់ពីការជំរុញនោះ វានឹងសាបរលាប ហើយរលាយបាត់ទៅវិញភ្លាមៗ។ ហេតុអ្វីបានជាដូច្នេះ? ប្រសិនបើអ្នកប្រើមនសិការរបស់អ្នក អ្នកមិនអាចធ្វើឱ្យកើតមានសេចក្តីស្រឡាញ់របស់អ្នកចំពោះព្រះជាម្ចាស់បានឡើយ។ នៅពេលដែលអ្នកទទួលអារម្មណ៍ថាសេចក្តីស្រឡាញ់របស់ព្រះជាម្ចាស់នៅក្នុងចិត្តអ្នក នោះវិញ្ញាណរបស់អ្នកនឹងត្រូវទ្រង់ពាល់ ហើយនោះគឺជាពេលដែលមនសិការរបស់អ្នកនឹងដើរតួនាទីចំបងរបស់វា។ នោះមានន័យថា នៅពេលដែលព្រះជាម្ចាស់អង្រួនវិញ្ញណរបស់មនុស្ស ហើយនៅពេលដែលមនុស្សមានចំណេះដឹង និងត្រូវបានកម្លាំងជំរុញនៅក្នុងចិត្តខ្លួន នោះគឺនៅពេលដែលគាត់ទទួលបានបទពិសោធ មានតែបែបនេះទេ ដែលគាត់នឹងអាចស្រឡាញ់ព្រះជាម្ចាស់ប្រកបដោយប្រសិទ្ធភាពជាមួយនឹងមនសិការរបស់គាត់បាន។ ការស្រឡាញ់ព្រះជាម្ចាស់ ដោយមនសិការរបស់អ្នកមិនខុសនោះទេ តែនេះគឺជាកម្រិតទាបបំផុតនៃសេចក្តីស្រឡាញ់ចំពោះព្រះជាម្ចាស់។ ការស្រឡាញ់ដោយ «គ្រាន់តែប្រព្រឹត្ដដោយយុត្តិធម៌ចំពោះព្រះគុណរបស់ព្រះជាម្ចាស់» នោះនឹងមិនជំរុញឱ្យមនុស្សមានភាពសកម្មនោះទេ។ នៅពេលមនុស្សទទួលបានកិច្ចការនៃព្រះវិញ្ញាណបរិសុទ្ធ នោះគឺជាពេលដែលពួកគេមើលឃើញ និងទទួលអារម្មណ៍ពីសេចក្តីស្រឡាញ់របស់ព្រះជាម្ចាស់តាមបទពិសោធជាក់ស្តែង នៅពេលពួកគេមានចំណេះដឹងខ្លះអំពីព្រះជាម្ចាស់ ហើយឃើញថាព្រះជាម្ចាស់ពិតជាព្រះដែលគួរឱ្យស្រឡាញ់ និងជាព្រះដែលសក្តិសមនឹងទទួលសេចក្តីស្រឡាញ់របស់មនុស្សជាតិមែន គឺនៅពេលនោះហើយ ដែលពួកគេអាចស្រឡាញ់ព្រះជាម្ចាស់យ៉ាងពិតប្រាកដ។

នៅពេលដែលមនុស្សទំនាក់ទំនងជាមួយព្រះជាម្ចាស់ដោយចេញពីចិត្តរបស់ពួកគេ នៅពេលដែលចិត្តរបស់ពួកគេ អាចវិលត្រឡប់មករកទ្រង់វិញបានទាំងស្រុង នេះគឺជាជំហានដំបូងនៃសេចក្តីស្រឡាញ់របស់មនុស្សចំពោះព្រះជាម្ចាស់។ ប្រសិនបើអ្នកចង់ស្រឡាញ់ព្រះជាម្ចាស់ ដំបូងអ្នកត្រូវតែបង្វែរចិត្តរបស់អ្នកទៅរកព្រះអង្គជាមុនសិន។ តើអ្វីកំពុងបង្វែរចិត្តអ្នកទៅរកព្រះជាម្ចាស់? គឺនៅពេលដែលអ្វីៗគ្រប់យ៉ាងដែលអ្នកស្វែងរកនៅក្នុងចិត្តរបស់អ្នក គឺសម្រាប់ជាប្រយោជន៍នៃការស្រឡាញ់ និងការទទួលបានព្រះជាម្ចាស់។ នេះបង្ហាញថា អ្នកបានបង្វែរចិត្តរបស់អ្នកទាំងស្រុងទៅរកព្រះជាម្ចាស់ហើយ។ ក្រៅពីព្រះជាម្ចាស់ និងព្រះបន្ទូលរបស់ព្រះអង្គ គឺស្ទើរតែគ្មានអ្វីផ្សេងទៀតឡើយនៅក្នុងចិត្តរបស់អ្នកដូចជា (គ្រួសារ ទ្រព្យសម្បត្តិ ប្តី ប្រពន្ធ និងកូនៗជាដើម)។ ទោះបីជាមានរឿងបែបនេះក៏ដោយក្តី ក៏រឿងទាំងនោះមិនអាចក្តោបក្តាប់ចិត្តរបស់អ្នកបានឡើយ ហើយអ្នកនឹងលែងខ្វល់ពីអនាគតខាងមុខរបស់អ្នក គឺមានតែការស្វែងរក ការស្រឡាញ់ព្រះជាម្ចាស់ប៉ុណ្ណោះ។ នៅពេលនោះហើយដែលអ្នកនឹងបង្វែរចិត្តរបស់អ្នកទាំងស្រុងទៅរកព្រះជាម្ចាស់។ ឧបមាថា អ្នកនៅតែរៀបផែនការសម្រាប់ខ្លួនឯងនៅក្នុងចិត្តរបស់អ្នក ហើយអ្នកកំពុងស្វែងរកផលចំណេញសម្រាប់ខ្លួនឯង ដោយគិតថា៖ «តើនៅពេលណាខ្ញុំអាចធ្វើការសំណូមពរដ៏តូចពីព្រះជាម្ចាស់បាន? តើនៅពេលណា ក្រុមគ្រួសារខ្ញុំនឹងក្លាយជាអ្នកមាន? តើធ្វើយ៉ាងដូចម្តេច ទើបខ្ញុំអាចមានសម្លៀកបំពាក់ល្អៗនឹងគេ? ...» ប្រសិនបើអ្នកកំពុងរស់នៅក្នុងសភាពបែបនោះ វាសបញ្ជាក់ថាចិត្តរបស់អ្នកមិនបានបែរទៅរកព្រះជាម្ចាស់ទាំងស្រុងនៅឡើយទេ។ ប្រសិនបើអ្នកមានតែព្រះបន្ទូលរបស់ព្រះជាម្ចាស់នៅក្នុងដួងចិត្តអ្នក ហើយអ្នកអាចអធិស្ឋានដល់ព្រះជាម្ចាស់ ព្រមទាំងចូលទៅជិតព្រះអង្គគ្រប់ពេលវេលា ដូចជាព្រះអង្គគង់នៅជិតអ្នក ដូចជាព្រះជាម្ចាស់នៅក្នុងអ្នកដែរ ហើយអ្នកស្ថិតនៅក្នុងទ្រង់ ប្រសិនបើអ្នកស្ថិតក្នុងសភាពបែបនេះ វាមានន័យថាចិត្តរបស់អ្នកស្ថិតនៅក្នុងវត្តមានរបស់ព្រះជាម្ចាស់។ ប្រសិនបើអ្នកអធិស្ឋានដល់ព្រះជាម្ចាស់ ហើយទទួលទានព្រះបន្ទូលរបស់ព្រះអង្គជារាល់ថ្ងៃ គឺអ្នកតែងតែគិតពីកិច្ចការនៃពួកជំនុំ ហើយបើអ្នកបង្ហាញការគិតពីបំណងព្រះហឫទ័យរបស់ព្រះជាម្ចាស់ សូមប្រើដួងចិត្តរបស់អ្នកដើម្បីស្រឡាញ់ព្រះអង្គយ៉ាងពិតប្រាកដ ព្រមទាំងបំពេញព្រះហឫទ័យរបស់ព្រះអង្គ នោះចិត្តរបស់អ្នកនឹងបានជាកម្មសិទ្ធរបស់ព្រះជាម្ចាស់។ ប្រសិនបើចិត្តរបស់អ្នក ត្រូវបានក្តោបក្តាប់ដោយរបស់អ្វីផ្សេង នោះមានន័យថា ចិត្តរបស់អ្នកនៅតែក្តោបក្តាប់ដោយសាតាំងដដែល ហើយវាមិនបានងាកមករកព្រះជាម្ចាស់ពិតប្រាកដនោះឡើយ។ នៅពេលដួងចិត្តរបស់នរណាម្នាក់ បានបែរទៅរកព្រះជាម្ចាស់ដោយពិតប្រាកដ នោះពួកគេនឹងមានក្តីស្រឡាញ់ដោយពិតត្រង់ និងប្រកបដោយឆន្ទៈចំពោះព្រះជាម្ចាស់ ហើយនឹងអាចយល់ពីកិច្ចការរបស់ព្រះជាម្ចាស់ទៀតផង។ ទោះបីពួកគេអាចនៅមានភាពល្ងីល្ងើ និងមិនសមហេតុផលក៏ដោយ ក៏ពួកគេនៅតែបង្ហាញការយកចិត្តទុកដាក់ចំពោះផលប្រយោជន៍នៃដំណាក់របស់ព្រះជាម្ចាស់ កិច្ចការរបស់ព្រះអង្គ និងការផ្លាស់ប្តូរនិស្ស័យផ្ទាល់ខ្លួន ព្រមទាំងមានចេតនាល្អ។ មនុស្សខ្លះតែងតែអះអាងថា អ្វីគ្រប់យ៉ាងដែលពួកគេធ្វើ គឺដើម្បីក្រុមជំនុំ តែតាមពិតទៅ ពួកគេកំពុងធ្វើដើម្បីផលប្រយោជន៍ខ្លួនឯងតែប៉ុណ្ណោះ។ មនុស្សប្រភេទនេះ គឺមានចេតនាមិនល្អ។ ពួកគេជាមនុស្សមិនស្មោះត្រង់ និងបោកបញ្ឆោត ហើយភាគច្រើននៃអ្វីដែលពួកគេធ្វើ គឺដើម្បីផលប្រយោជន៍ផ្ទាល់ខ្លួន។ មនុស្សប្រភេទនេះមិនបានស្រឡាញ់ព្រះជាម្ចាស់ឡើយ។ ចិត្តរបស់ពួកគេនៅតែជារបស់សាតាំង ហើយមិនអាចងាកទៅរកព្រះជាម្ចាស់បានឡើយ។ ដូច្នេះព្រះជាម្ចាស់ មិនទទួលយកមនុស្សប្រភេទនេះឡើយ។

ប្រសិនបើអ្នកចង់ស្រឡាញ់ព្រះជាម្ចាស់យ៉ាងពិតប្រាកដ ហើយត្រូវបានទទួលពីព្រះអង្គ ជំហានដំបូងគឺត្រូវបង្វែរចិត្តរបស់អ្នកទៅរកព្រះជាម្ចាស់ទាំងស្រុងសិន។ នៅក្នុងគ្រប់កិច្ចការទាំងអស់ដែលអ្នកធ្វើ ចូរស្វែងរកខ្លួនឯង រួចសួរថា៖ «តើខ្ញុំកំពុងតែធ្វើរឿងនេះដោយផ្អែកលើចិត្តនៃសេចក្តីស្រឡាញ់ចំពោះព្រះជាម្ចាស់ដែរឫទេ? តើមានចេតនាផ្ទាល់ខ្លួននៅពីក្រោយរឿងនេះឬទេ? តើអ្វីជាគោលដៅពិតប្រាកដរបស់ខ្ញុំក្នុងការធ្វើបែបនេះ?» ប្រសិនបើអ្នកចង់ប្រគល់ដួងចិត្តរបស់អ្នកទៅព្រះជាម្ចាស់ ជាដំបូងអ្នកត្រូវតែជម្នះដួងចិត្តរបស់ខ្លួនឯងជាមុន ហើយលះបង់នូវចេតនាទាំងអស់របស់ខ្លួនចោល ព្រមទាំងសំរេចឱ្យបាននូវការថ្វាយដួងចិត្តដល់ព្រះជាម្ចាស់ទាំងស្រុង។ នេះគឺជាផ្លូវនៃការអនុវត្តការថ្វាយដួងចិត្តរបស់អ្នកដល់ព្រះជាម្ចាស់។ តើការយកឈ្នះដួងចិត្តខ្លួនឯងសំដៅទៅលើអ្វី? វាសំដៅទៅលើការបោះបង់ចោលនូវបំណងប្រាថ្នាដ៏ខ្ពង់ខ្ពស់នៃសាច់ឈាមរបស់ខ្លួន ដោយមិនលោភលន់ចង់បានភាពសុខស្រួល ឬអត្ថប្រយោជន៍នៃឋានៈបុណ្យសក្តិនោះឡើយ។ វាគឹជាការធ្វើអ្វីគ្រប់យ៉ាង ដើម្បីផ្គាប់ព្រះហឫទ័យព្រះជាម្ចាស់ ព្រមទាំងធ្វើឱ្យចិត្តរបស់ខ្លួនពេញលេញសម្រាប់ព្រះអង្គ មិនមែនសម្រាប់តែខ្លួនឯងនោះឡើយ។ នេះគឺគ្រប់គ្រាន់ហើយ។

នៅពេលនរណាម្នាក់មានអារម្មណ៍ថា ពួកគេបានជំពាក់ព្រះជាម្ចាស់ នោះគឺដោយសារតែពួកគេត្រូវបានព្រះវិញ្ញាណពាល់ចិត្ត ហើយអស់អ្នកដែលមានអារម្មណ៍បែបនេះ មានទំនោរទៅរកការចង់បានខ្លាំង និងមានលទ្ធភាពអាចចូលទៅក្នុងជីវិត។ ប៉ុន្តែប្រសិនបើអ្នកឈប់នៅជំហានណាមួយ នោះអ្នកនឹងមិនអាចចូលជ្រៅបាននោះឡើយ ព្រោះវានៅតែមានគ្រោះថ្នាក់ក្នុងការជាប់នៅក្នុងសំណាញ់របស់សាតាំងដដែល ហើយនៅពេលមួយសាតាំងនឹងចាប់អ្នកទៅជាឈ្លើយ។ ការបំភ្លឺរបស់ព្រះជាម្ចាស់ អនុញ្ញាតឱ្យមនុស្សស្គាល់ខ្លួនឯង និងធ្វើឱ្យពួកគេមានអារម្មណ៍ថាពួកគេនៅជំពាក់ព្រះជាម្ចាស់ជាបន្ដបន្ទាប់ ហើយពួកគេសុខចិត្តសហការជាមួយព្រះអង្គ ព្រមទាំងបោះនូវអ្វីៗដែលមិនគាប់ព្រះហឫទ័យទ្រង់ចោល។ នេះគឺជាគោលការណ៍នៃកិច្ចការរបស់ព្រះជាម្ចាស់។ អ្នករាល់គ្នាមានឆន្ទៈក្នុងការដេញតាមការរីកលូតលាស់នៅក្នុងជីវិតរបស់អ្នក និងសេចក្តីស្រឡាញ់របស់ព្រះជាម្ចាស់ ដូច្នេះតើអ្នកបានលុបចោលផ្លូវរាក់កំផែលរបស់អ្នកហើយឬនៅ? ប្រសិនបើអ្នកគ្រាន់តែបោះបង់ចោលផ្លូវរាក់កំផែលរបស់អ្នក តែនៅប្រកាន់យកឥរិយាបថរឹងចចេស និងមានអំនួតដដែល នោះតើអ្នកពិតជាកំពុងដេញតាមការរីកធំធាត់នៅក្នុងជីវិតរបស់អ្នកឬទេ? ប្រសិនបើអ្នកបោះបង់ចោលឥរិយាបថរាក់កំផែលរបស់អ្នក តែមិនចូលក្នុងព្រះបន្ទូលរបស់ព្រះជាម្ចាស់ទេ នេះបង្ហាញថាអ្នកមិនមានការរីកចម្រើនជឿនលឿនទេ។ តើអ្វីជាដើមហេតុនៃអាកប្បកិរិយារាក់កំផែល? តើសកម្មភាពរបស់អ្នកសម្រាប់ជាប្រយោជន៍នៃការរីកលូតលាស់នៅក្នុងជីវិតរបស់អ្នកឬទេ? តើអ្នកកំពុងតែព្យាយាមធ្វើឱ្យព្រះជាម្ចាស់ទទួលយកជាមនុស្សម្នាក់របស់ព្រះអង្គឬ? កាលណាអ្នកផ្តោតខ្លាំងទៅលើរឿងអ្វីមួយ នោះអ្នកនឹងរស់ទៅតាមរឿងនោះអ្នក។ ប្រសិនបើអ្នកផ្តោតលើអាកប្បកិរិយារាក់កំផែល នោះជារឿយៗ ចិត្តរបស់អ្នកនឹងត្រូវបានបោះចោលទៅខាងក្រៅ ហើយអ្នកនឹងមិនមានវិធីដើម្បីរីកលូតលាស់នៅក្នុងជីវិតរបស់អ្នកឡើយ។ ព្រះជាម្ចាស់តម្រូវឱ្យមានការផ្លាស់ប្តូរនិស្ស័យ ប៉ុន្តែអ្នកតែងតែដេញតាមអ្វីៗនៅខាងក្រៅវិញ មនុស្សប្រភេទនេះមិនអាចប្តូរនិស្ស័យរបស់ពួកគេបានឡើយ! នៅក្នុងដំណើរការឈានដល់ភាពចាស់ទុំនៅក្នុងជីវិត មនុស្សគ្រប់គ្នា ត្រូវតែដើរតាមទិសដៅ៖ ពួកគេត្រូវតែទទួលយកការជំនុំជម្រះ ការវាយផ្ចាល និងភាពគ្រប់លក្ខណ៍នៃព្រះបន្ទូលរបស់ព្រះជាម្ចាស់។ ប្រសិនបើអ្នកមិនមានព្រះបន្ទូលរបស់ព្រះជាម្ចាស់ទេ ប៉ុន្តែអ្នកពឹងផ្អែកលើទំនុកចិត្ត និងឆន្ទៈផ្ទាល់ខ្លួនរបស់អ្នក នោះអ្វីគ្រប់យ៉ាងដែលអ្នកធ្វើគឺពឹងផ្អែកតែលើការខ្នះខ្នែងប៉ុណ្ណោះ។ នោះមានន័យថា ប្រសិនបើអ្នកចង់បានការរីកលូតលាស់ក្នុងជីវិត អ្នកត្រូវតែទទួលទាន និងយល់កាន់តែច្បាស់ពីព្រះបន្ទូលព្រះជាម្ចាស់។ អស់អ្នកណាដែលបានគ្រប់លក្ខណ៍ដោយព្រះបន្ទូលរបស់ព្រះអង្គ នោះពួកគេអាចប្រព្រឹត្តតាមព្រះបន្ទូល តែនរណាដែលមិនឆ្លងកាត់ការបន្សុទ្ធនៃព្រះបន្ទូលរបស់ព្រះអង្គ នរណាដែលមិនឆ្លងកាត់ការជំនុំជម្រះដោយព្រះបន្ទូលរបស់ព្រះអង្គទេ នោះពួកគេមិនអាចសមនឹងព្រះអង្គប្រើឡើយ។ ដូច្នេះតើអ្នករាល់គ្នារស់នៅតាមព្រះបន្ទូលរបស់ព្រះអង្គកម្រិតណា? ប្រសិនបើអ្នកទទួលទានព្រះបន្ទូលរបស់ព្រះជាម្ចាស់ ហើយអាចប្រៀបធៀបវាទៅនឹងស្ថានភាពជីវិតផ្ទាល់ខ្លួនរបស់អ្នក និងរកឃើញផ្លូវនៃការអនុវត្តនៅក្នុងពន្លឺនៃបញ្ហាដែលខ្ញុំបានលើកឡើង នោះការអនុវត្តរបស់អ្នកនឹងត្រឹមត្រូវ ហើយស្របតាមបំណងព្រះហឫទ័យរបស់ព្រះជាម្ចាស់ផងដែរ។ មានតែមនុស្សដែលមានការអនុវត្តបែបនេះទេ ទើបមានឆន្ទៈស្រឡាញ់ព្រះជាម្ចាស់ពិតប្រាកដ។


អំពីការអនុវត្តនៃការអធិស្ឋាន

អ្នករាល់គ្នាមិនឱ្យតម្លៃសំខាន់ទៅលើការអធិស្ឋាននៅក្នុងជីវិតប្រចាំថ្ងៃរបស់អ្នករាល់គ្នាឡើយ។ មនុស្សមិនអើពើនឹងរឿងអធិស្ឋាន។ ការអធិស្ឋានធ្លាប់ជាកិច្ចការបង្រ្គប់កិច្ច ដោយមនុស្សគ្រាន់តែចូលទៅចំពោះព្រះជាម្ចាស់ អធិស្ឋានឱ្យតែបានៗប៉ុណ្ណោះ។ គ្មាននរណាម្នាក់ធ្លាប់បានថ្វាយដួងចិត្តរបស់គេទាំងស្រុងចំពោះព្រះជាម្ចាស់ និងបានចូលនៅក្នុងការអធិស្ឋានដ៏ពិតជាមួយព្រះជាម្ចាស់ឡើយ។ មនុស្សបានអធិស្ឋានទៅកាន់ព្រះជាម្ចាស់ តែនៅពេលណាដែលគេមានបញ្ហាប៉ុណ្ណោះ។ ក្នុងអំឡុងពេលនេះ តើអ្នកធ្លាប់បានអធិស្ឋានទៅកាន់ព្រះជាម្ចាស់យ៉ាងពិតប្រាកដហើយឬនៅ? តើធ្លាប់មានពេលណាមួយដែលអ្នកបានយំសោកសៅឈឺចាប់ នៅចំពោះព្រះជាម្ចាស់ដែរឬទេ? តើធ្លាប់មានពេលណាមួយ ដែលអ្នកបានស្គាល់ខ្លួនឯងនៅចំពោះទ្រង់ដែរឬទេ? តើអ្នកធ្លាប់មានការអធិស្ឋានឥតលាក់លៀមជាមួយព្រះជាម្ចាស់ដែរឬទេ? ការអធិស្ឋានកើតចេញពីទម្លាប់។ បើអ្នកមិនអធិស្ឋានតាមធម្មតានៅឯផ្ទះផង នោះអ្នកនឹងគ្មានផ្លូវអធិស្ឋាននៅឯពួកជំនុំឡើយ ហើយបើអ្នកមិនអធិស្ឋានតាមធម្មតានៅក្នុងក្រុមតូចផង នោះអ្នកក៏នឹងគ្មានសមត្ថភាពណាទៅអធិស្ឋាននៅក្នុងក្រុមជំនុំធំបានដែរ។ ប្រសិនបើអ្នកមិនចូលទៅជិតព្រះជាម្ចាស់ជាទៀងទាត់ ឬសញ្ជឹងគិតពីព្រះបន្ទូលរបស់ព្រះជាម្ចាស់ផង លុះដល់ពេលអធិស្ឋាន នោះអ្នកនឹងគ្មានអ្វីដែលត្រូវនិយាយឡើយ ហើយបើទោះជាអ្នកអធិស្ឋានមែន ក៏អ្នកនឹងគ្រាន់តែអធិស្ឋានឱ្យតែរួចពីមាត់ប៉ុណ្ណោះ ប៉ុន្តែវានឹងមិនមែនជាការអធិស្ឋានដ៏ពិតឡើយ។

តើអ្វីទៅជាការអធិស្ឋានដ៏ពិត? ការអធិស្ឋានដ៏ពិត គឺជាការទូលប្រាប់ព្រះជាម្ចាស់នូវអ្វីដែលមាននៅខាងក្នុងដួងចិត្តរបស់អ្នក ជាការសន្ទនា និងជាការទំនាក់ទំនងដោយអារម្មណ៍ជាមួយព្រះជាម្ចាស់ នៅពេលដែលអ្នកយល់អំពីព្រះហឫទ័យរបស់ទ្រង់ ជាការប្រាស្រ័យទាក់ទងជាមួយព្រះតាមរយៈព្រះបន្ទូលរបស់ទ្រង់ ជាអារម្មណ៍ស្និទ្ធស្នាលជាមួយនឹងព្រះជាពិសេស ជាអារម្មណ៍ដឹងថា ទ្រង់គង់នៅពីមុខអ្នក ហើយជាការជឿថា អ្នកមានអ្វីមួយចង់ទូលទៅកាន់ទ្រង់។ ដួងចិត្តរបស់អ្នកមានអារម្មណ៍ពេញដោយពន្លឺ ហើយអ្នកមានអារម្មណ៍ថា ទ្រង់ជាព្រះដ៏ពេញដោយព្រះទ័យស្រឡាញ់។ អ្នកមានអារម្មណ៍ជំរុញចិត្តយ៉ាងពិសេស ហើយតាមរយៈការស្ដាប់អ្នក បងប្អូនប្រុសស្រីរបស់អ្នកនឹងមានអារម្មណ៍ស្កប់ចិត្ត។ ពួកគេនឹងមានអារម្មណ៍ថា ពាក្យដែលអ្នកនិយាយ គឺជាពាក្យដែលស្ថិតនៅក្នុងដួងចិត្តរបស់គេ ជាពាក្យដែលគេចង់និយាយ គឺដូចជាសម្ដីដែលអ្នកនិយាយជំនួសពួកគេដូច្នោះដែរ។ នេះហើយជាអត្ថន័យនៃការអធិស្ឋានដ៏ពិតប្រាកដ។ ក្រោយពេលអ្នកបានចូលនៅក្នុងការអធិស្ឋានដ៏ពិត នោះដួងចិត្តរបស់អ្នកនឹងមានសេចក្តីសុខសាន្ត និងស្គាល់សេចក្តីស្កប់ចិត្ត។ កម្លាំងក្នុងការស្រឡាញ់ព្រះជាម្ចាស់ អាចមានកាន់តែខ្លាំងឡើង ហើយអ្នកនឹងមានអារម្មណ៍ថា នៅក្នុងជីវិតនេះ គ្មានអ្វីមួយដែលមានតម្លៃ ឬសំខាន់ជាងការស្រឡាញ់ព្រះជាម្ចាស់ឡើយ។ រាល់សេចក្តីទាំងនេះសុទ្ធតែបញ្ជាក់ថា ការអធិស្ឋានរបស់អ្នកមានប្រសិទ្ធភាព។ តើអ្នកធ្លាប់បានអធិស្ឋានបែបនេះដែរឬទេ?

ចុះចំណែកខ្លឹមសារនៃការអធិស្ឋានវិញ? ការអធិស្ឋានរបស់អ្នក គួរតែដំណើរការមួយជំហានម្ដងៗ ស្របជាមួយសភាពពិតនៃដួងចិត្តរបស់អ្នក និងកិច្ចការនៃព្រះវិញ្ញាណបរិសុទ្ធ។ អ្នកចាប់ផ្ដើមមានទំនាក់ទំនងស្និទ្ធស្នាលជាមួយព្រះជាម្ចាស់ ស្របតាមព្រះហឫទ័យរបស់ទ្រង់ និងយល់អំពីអ្វីដែលទ្រង់តម្រូវពីមនុស្ស។ នៅពេលដែលអ្នកចាប់ផ្ដើមទម្លាប់នៃការអធិស្ឋាន ជាដំបូង ចូរថ្វាយដួងចិត្តរបស់អ្នកទៅកាន់ព្រះជាម្ចាស់ជាមុនសិន។ ចូរកុំប៉ុនប៉ងចង់យល់ពីព្រះហឫទ័យរបស់ព្រះជាម្ចាស់ឡើយ ពោលគឺសូមព្យាយាមនិយាយតែពាក្យដែលមាននៅក្នុងចិត្តរបស់អ្នកទូលដល់ព្រះជាម្ចាស់ប៉ុណ្ណោះ គឺបានហើយ។ នៅពេលដែលអ្នកចូលមកចំពោះព្រះជាម្ចាស់ ចូរនិយាយបែបនេះវិញ៖ «ឱព្រះជាម្ចាស់អើយ! ថ្ងៃនេះ ទូលបង្គំសូមទទួលស្គាល់ថា ទូលបង្គំធ្លាប់មិនស្ដាប់បង្គាប់ទ្រង់។ ទូលពិតជាមនុស្សពុករលួយ និងគួរឱ្យស្អប់។ ទូលបង្គំចំណាយជីវិតរបស់ទូលបង្គំចោលរហូតមក។ ចាប់ពីថ្ងៃនេះតទៅ ទូលបង្គំនឹងរស់នៅសម្រាប់ទ្រង់។ ទូលបង្គំនឹងរស់នៅជាជីវិតដ៏មានអត្ថន័យ ហើយទូលបង្គំនឹងបំពេញតាមព្រះហឫទ័យរបស់ទ្រង់។ សូមឱ្យព្រះវិញ្ញាណរបស់ទ្រង់ធ្វើការនៅក្នុងទូលបង្គំជានិច្ច ដោយបន្ដស្រាយបំភ្លឺ និងពន្យល់ដល់ទូលបង្គំ។ សូមឱ្យទូលបង្គំធ្វើបន្ទាល់ដ៏រឹងមាំ និងលាន់កងរំពងនៅចំពោះទ្រង់។ សូមឱ្យសាតាំងមើលឃើញសិរីល្អរបស់ទ្រង់ ទីបន្ទាល់របស់ទ្រង់ និងភស្តុតាងពីជ័យជម្នះរបស់ទ្រង់ ដែលស្ដែងចេញនៅក្នុងជីវិតរបស់ពួកយើង»។ នៅពេលដែលអ្នកអធិស្ឋានបែបនេះ នោះដួងចិត្តរបស់អ្នកនឹងត្រូវបានរំដោះឱ្យមានសេរីភាពទាំងស្រុងមិនខាន។ ដោយបានអធិស្ឋានបែបនេះ នោះដួងចិត្តរបស់អ្នកនឹងកាន់តែមានភាពជិតស្និទ្ធជាមួយព្រះជាម្ចាស់ ហើយបើអ្នកអាចអធិស្ឋានបែបនេះឱ្យបានញឹកញាប់ នោះព្រះវិញ្ញាណបរិសុទ្ធនឹងធ្វើការនៅក្នុងអ្នកជាក់ជាមិនខាន។ បើអ្នកតែងតែអំពាវនាវទៅរកព្រះជាម្ចាស់តាមរបៀបនេះ ហើយធ្វើការតាំងចិត្តដ៏មោះមុតចំពោះទ្រង់ គង់មានថ្ងៃមួយ ការតាំងចិត្តរបស់អ្នក ក្លាយជារឿងដ៏សមគួរទទួលនៅចំពោះព្រះ ជាពេលដែលដួងចិត្ត និងជីវិតរបស់អ្នកទាំងស្រុងត្រូវបានព្រះជាម្ចាស់ទទួលយក ហើយទីបំផុត អ្នកក៏ត្រូវបានព្រះជាម្ចាស់ប្រោសឱ្យគ្រប់លក្ខណ៍។ សម្រាប់អ្នករាល់គ្នា ការអធិស្ឋាន គឺជាកិច្ចការដ៏សំខាន់បំផុត។ នៅពេលដែលអ្នកអធិស្ឋាន ហើយអ្នកទទួលបានកិច្ចការនៃព្រះវិញ្ញាណបរិសុទ្ធ នោះព្រះជាម្ចាស់នឹងពាល់ចិត្តរបស់អ្នក ហើយកម្លាំងក្នុងការស្រឡាញ់ព្រះជាម្ចាស់ នឹងដុះឡើងមិនខាន។ ប្រសិនបើអ្នកមិនអធិស្ឋានដោយចេញពីចិត្តទេ ប្រសិនបើអ្នកមិនបើកចិត្ត ដើម្បីទំនាក់ទំនងស្និទ្ធស្នាលជាមួយព្រះជាម្ចាស់ទេ នោះព្រះជាម្ចាស់នឹងគ្មានផ្លូវធ្វើការនៅក្នុងដួងចិត្តរបស់អ្នកឡើយ។ ក្រោយពេលបានអធិស្ឋាន និងបាននិយាយពាក្យពីដួងចិត្តរបស់អ្នក ហើយបើព្រះវិញ្ញាណនៃព្រះ មិនបានចាប់ផ្ដើមកិច្ចការរបស់ទ្រង់ ហើយអ្នកមិនបានទទួលការបណ្ដាលចិត្តទេ នោះការនេះបង្ហាញថា ដួងចិត្តរបស់អ្នកខ្វះនូវភាពស្មោះត្រង់ សម្ដីរបស់អ្នកគ្មានការពិត និងនៅតែមិនបរិសុទ្ធ។ ក្រោយពេលអធិស្ឋានហើយ បើអ្នកមានអារម្មណ៍ថា ស្កប់ចិត្ត នោះការអធិស្ឋានរបស់អ្នកត្រូវបានព្រះទទួលយក ហើយព្រះវិញ្ញាណរបស់ព្រះជាម្ចាស់ កំពុងតែធ្វើការនៅក្នុងអ្នកហើយ។ ក្នុងនាមជាបុគ្គលម្នាក់ដែលបម្រើនៅចំពោះព្រះជាម្ចាស់ អ្នកមិនអាចរស់នៅដោយគ្មានការអធិស្ឋានបានឡើយ។ បើអ្នកមើលឃើញថា ទំនាក់ទំនងដ៏ស្និទ្ធស្នាលជាមួយព្រះជាម្ចាស់ ជាអ្វីមួយដែលមានអត្ថន័យ និងមានតម្លៃ តើអ្នកអាចបោះបង់ចោលការអធិស្ឋានបានដែរឬទេ? គ្មាននរណាម្នាក់អាចរស់នៅដោយគ្មានទំនាក់ទំនងដ៏ស្និទ្ធស្នាលជាមួយព្រះឡើយ។ បើគ្មានការអធិស្ឋាន អ្នករស់នៅក្នុងសាច់ឈាម ជាប់ចំណងនឹងសាតាំង។ បើគ្មានការអធិស្ឋានដ៏ពិតទេ នោះអ្នករស់នៅក្រោមឥទ្ធិពលនៃសេចក្តីងងឹតហើយ។ ខ្ញុំសង្ឃឹមថា បងប្អូនប្រុសស្រីអាចចូលក្នុងការអធិស្ឋានដ៏ពិតជារៀងរាល់ថ្ងៃចុះ។ ការនេះមិនមែនជាការកាន់តាមក្រឹត្យវិន័យឡើយ ប៉ុន្តែវាជាការសម្រេចនូវលទ្ធផលដ៏ជាក់លាក់មួយវិញ។ តើអ្នកព្រមលះបង់ដំណេក និងការសប្បាយបន្ដិចបន្ដួច ហើយភ្ញាក់ពីព្រឹកព្រលឹម ដើម្បីអធិស្ឋាន និងរីករាយនឹងព្រះបន្ទូលរបស់ព្រះជាម្ចាស់បានដែរឬទេ? បើអ្នកអធិស្ឋានដោយចេញពីដួងចិត្តដ៏បរិសុទ្ធ ហើយហូបនិងផឹកពីព្រះបន្ទូលនៃព្រះបែបនេះ នោះអ្នកនឹងកាន់តែធ្វើឱ្យទ្រង់ទទួលយកអ្នកមិនខាន។ ប្រសិនបើអ្នកធ្វើកិច្ចការនេះជារៀងរាល់ព្រឹក ហើយប្រសិនបើអ្នកថ្វាយដួងចិត្តរបស់អ្នកដល់ព្រះជាម្ចាស់ជារៀងរាល់ថ្ងៃ នោះចំណេះដឹងរបស់អ្នកអំពីព្រះជាម្ចាស់នឹងពិតជាកើនឡើងតាមរយៈការប្រាស្រ័យទាក់ទង និងការផ្សារភ្ជាប់ជាមួយទ្រង់ ហើយអ្នកនឹងកាន់តែយល់អំពីបំណងព្រះហឫទ័យរបស់ព្រះជាម្ចាស់ជាមិនខាន។ អ្នកអធិស្ឋានថា៖ «ឱព្រះជាម្ចាស់អើយ! ទូលបង្គំព្រមបំពេញភារកិច្ចរបស់ទូលបង្គំហើយ។ ទូលបង្គំអាចត្រឹមតែថ្វាយភាពទាំងមូលរបស់ទូលបង្គំដល់ទ្រង់ ដើម្បីឱ្យទ្រង់អាចត្រូវទទួលបានសិរីល្អពីពួកយើង ដើម្បីឱ្យទ្រង់អាចរីករាយនឹងទីបន្ទាល់ ដែលត្រូវបានធ្វើឡើងដោយក្រុមរបស់យើងខ្ញុំនេះ។ ទូលបង្គំទូលអង្វរសូមឱ្យទ្រង់ធ្វើការនៅក្នុងពួកយើង ដើម្បីឱ្យទូលបង្គំអាចស្រឡាញ់ទ្រង់យ៉ាងពិតប្រាកដ និងអាចផ្គាប់ព្រះទ័យទ្រង់ និងដេញតាមទ្រង់ជាគោលដៅរបស់ទូលបង្គំ»។ ពេលដែលអ្នកលីបន្ទុកនេះ នោះព្រះជាម្ចាស់នឹងប្រាកដជាប្រោសឱ្យអ្នកបានគ្រប់លក្ខណ៍មិនខាន។ អ្នកមិនគួរអធិស្ឋានសម្រាប់តែផលប្រយោជន៍ផ្ទាល់ខ្លួនរបស់អ្នកឡើយ ប៉ុន្តែអ្នកគួរតែអធិស្ឋាន សម្រាប់ការធ្វើតាមបំណងព្រះហឫទ័យរបស់ព្រះជាម្ចាស់ និងសម្រាប់ការស្រឡាញ់ទ្រង់ផងដែរ។ នេះហើយជាការអធិស្ឋានដ៏ពិតប្រាកដជាងគេបំផុត។ តើអ្នកជាមនុស្សម្នាក់ដែលអធិស្ឋាន សម្រាប់ការធ្វើតាមបំណងព្រះហឫទ័យរបស់ព្រះជាម្ចាស់ដែរឬទេ?

កាលពីអតីតកាល អ្នករាល់គ្នាមិនបានដឹងអំពីរបៀបអធិស្ឋានឡើយ ហើយអ្នកក៏មិនអើពើចំពោះកិច្ចការអធិស្ឋានផងដែរ។ ឥឡូវនេះ អ្នកត្រូវតែខំប្រឹងឱ្យអស់លទ្ធភាព ដើម្បីហ្វឹកហាត់ខ្លួនឯងនៅក្នុងការអធិស្ឋាន។ ប្រសិនបើអ្នកមិនអាចប្រមូលកម្លាំងដែលអ្នកមានដើម្បីស្រឡាញ់ព្រះជាម្ចាស់ផង តើអ្នកអធិស្ឋានបានយ៉ាងដូចម្ដេចទៅ? អ្នកអធិស្ឋានថា៖ «ឱព្រះជាម្ចាស់អើយ! ដួងចិត្តរបស់ទូលបង្គំមិនអាចស្រឡាញ់ទ្រង់យ៉ាងពិតប្រាកដឡើយ។ ទូលបង្គំចង់ស្រឡាញ់ទ្រង់ ប៉ុន្តែទូលបង្គំខ្វះកម្លាំង។ តើទូលបង្គំគួរតែធ្វើអ្វីទៅ? សូមទ្រង់បើកភ្នែកខាងវិញ្ញាណរបស់ទូលបង្គំ ហើយសូមឱ្យព្រះវិញ្ញាណរបស់ទ្រង់ប៉ះពាល់ដួងចិត្តរបស់ទូលបង្គំផង។ ពេលដែលទូលបង្គំចូលចំពោះទ្រង់ សូមបណ្ដាលចិត្តទូលបង្គំ ដើម្បីឱ្យទូលបង្គំបោះបង់គ្រប់យ៉ាងដែលអវិជ្ជមាន ដោយលែងឱ្យបុគ្គលណាម្នាក់ លែងឱ្យរឿងរ៉ាវ ឬកិច្ចការអ្វីមួយមកគ្រប់គ្រងទូលបង្គំ ហើយសូមលាតត្រដាងអ្វីៗគ្រប់យ៉ាង ដែលមានក្នុងដួងចិត្តរបស់ទូលបង្គំនៅចំពោះទ្រង់ ហើយបណ្ដាលចិត្តទូលបង្គំ ដើម្បីឱ្យទូលបង្គំអាចថ្វាយជីវិតរបស់ទូលបង្គំទាំងមូល នៅចំពោះទ្រង់តែម្ដង។ យ៉ាងណាមិញ ទ្រង់អាចល្បងលទូលបង្គំបាន ទូលបង្គំត្រៀមខ្លួនរួចហើយ។ ឥឡូវនេះ ទូលបង្គំលែងគិតអំពីរឿងអនាគតរបស់ទូលបង្គំ ហើយក៏លែងស្ថិតនៅក្រោមនឹមនៃសេចក្តីស្លាប់ទៀតដែរ។ ទូលបង្គំចង់ស្វែងរកផ្លូវនៃជីវិត ដោយដួងចិត្តដែលស្រឡាញ់ទ្រង់។ គ្រប់រឿងរ៉ាវទាំងអស់ អ្វីៗគ្រប់យ៉ាង សុទ្ធតែនៅក្នុងព្រះហស្តរបស់ទ្រង់។ វាសនារបស់ទូលបង្គំ ស្ថិតនៅក្នុងព្រះហស្តរបស់ទ្រង់ ហើយជីវិតរបស់ទូលបង្គំ ក៏នៅក្នុងកណ្ដាប់ព្រះហស្តរបស់ទ្រង់ដែរ។ ឥឡូវនេះ ទូលបង្គំព្យាយាមស្រឡាញ់ទ្រង់ ហើយទោះបីជាទ្រង់អនុញ្ញាត ឬមិនអនុញ្ញាតឱ្យទូលបង្គំស្រឡាញ់ទ្រង់ មិនថាសាតាំងតាមបង្អាក់យ៉ាងណាក៏ដោយ ក៏ទូលបង្គំប្ដេជ្ញាស្រឡាញ់ទ្រង់ដដែល»។ នៅពេលដែលអ្នកជួបបញ្ហានេះ ចូរអធិស្ឋានបែបនេះចុះ។ បើអ្នកអធិស្ឋានបែបនេះជារៀងរាល់ថ្ងៃ នោះកម្លាំងក្នុងការស្រឡាញ់ព្រះជាម្ចាស់ នឹងកើនឡើងបន្ដិចម្ដងៗមិនខាន។

តើមនុស្សម្នាក់ចូលនៅក្នុងការអធិស្ឋានដ៏ពិតដោយរបៀបណា?

នៅពេលអធិស្ឋាន អ្នកត្រូវតែមានដួងចិត្តដែលស្ងប់ស្ងាត់នៅចំពោះព្រះជាម្ចាស់ និងដួងចិត្តដ៏ស្មោះសរ ហើយអ្នកត្រូវតែប្រកបគ្នាដោយពិតប្រាកដជាមួយព្រះជាម្ចាស់ និងអធិស្ឋានទៅកាន់ព្រះជាម្ចាស់យ៉ាងពិតប្រាកដ គឺអ្នកមិនត្រូវព្យាយាមបញ្ជោរព្រះជាម្ចាស់ ដោយពាក្យពីរោះស្ដាប់នោះឡើយ។ ការអធិស្ឋានគួរតែផ្ដោតសំខាន់លើអ្វីដែលព្រះជាម្ចាស់ចង់សម្រេចឥឡូវនេះ។ ចូរទូលសុំព្រះជាម្ចាស់ឱ្យប្រទានដល់អ្នកនូវការស្រាយបំភ្លឺ និងការស្រាយពន្យល់កាន់តែធំ សុំឱ្យទ្រង់នាំយកសភាពពិត និងបញ្ហារបស់អ្នក ចូលទៅក្នុងព្រះវត្តមានរបស់ទ្រង់ នៅពេលដែលអ្នកអធិស្ឋាន រួមទាំងការតាំងចិត្តដែលអ្នកបានធ្វើចំពោះព្រះផងដែរ។ ការអធិស្ឋានមិនមែនអំពីការធ្វើតាមនីតិវិធីឡើយ ប៉ុន្តែវាជាការស្វែងរកព្រះជាម្ចាស់ដោយចេញពីចិត្តស្មោះសរ។ ចូរទូលសូមឱ្យព្រះជាម្ចាស់ការពារដួងចិត្តរបស់អ្នក ដើម្បីឱ្យដួងចិត្តរបស់អ្នកអាចនៅស្ងប់ស្ងាត់ចំពោះទ្រង់ជាញឹកញាប់។ ចូរទូលសូមឱ្យទ្រង់ដាក់អ្នកនៅក្នុងបរិយាកាសមួយ ដើម្បីឱ្យអ្នកស្គាល់ខ្លួនឯង ស្អប់ខ្លួនឯង និងបោះបង់ចោលខ្លួនឯង ការធ្វើបែបនេះ អនុញ្ញាតឱ្យអ្នកមានទំនាក់ទំនងតាមធម្មតាជាមួយព្រះជាម្ចាស់ និងក្លាយជាបុគ្គលម្នាក់ដែលពិតជាស្រឡាញ់ព្រះ។

តើអ្វីទៅជាសារៈសំខាន់នៃការអធិស្ឋាន?

ការអធិស្ឋាន គឺជាវិធីមួយក្នុងចំណោមវិធីជាច្រើនដែលមនុស្សប្រើ ដើម្បីទាក់ទងជាមួយព្រះជាម្ចាស់។ វាជាមធ្យោបាយមួយ ដែលមនុស្សអាចស្រែកអំពាវនាវទៅរកព្រះជាម្ចាស់់ និងជាដំណើរការមួយដែលមនុស្សត្រូវបានព្រះវិញ្ញាណរបស់ព្រះពាល់ចិត្ត។ អាចនិយាយបានថា មនុស្សដែលគ្មានការអធិស្ឋាន គឺជាមនុស្សស្លាប់ដែលគ្មានវិញ្ញាណ ហើយនេះបញ្ជាក់បានថា ពួកគេខ្វះនូវសតិញាណដើម្បីឱ្យព្រះជាម្ចាស់ពាល់ចិត្ត។ បើគ្មានការអធិស្ឋាន ការដឹកនាំជីវិតខាងវិញ្ញាណតាមធម្មតា គឺមិនអាចទៅរួចឡើយ ហើយក៏រឹតតែគ្មានសមត្ថភាព ធ្វើតាមកិច្ចការនៃព្រះវិញ្ញាណបរិសុទ្ធទៅទៀត។ ការរស់នៅដោយគ្មានការអធិស្ឋាន គឺដូចជាការកាត់ផ្ដាច់ទំនាក់ទំនងរបស់គេជាមួយព្រះជាម្ចាស់ ហើយការទទួលបានការសរសើរពីព្រះជាម្ចាស់ គឺមិនអាចទៅរួចឡើយ។ ក្នុងនាមជាមនុស្សម្នាក់ដែលជឿលើព្រះជាម្ចាស់ បើមនុស្សម្នាក់អធិស្ឋានកាន់តែច្រើន ហើយបើមនុស្សម្នាក់ត្រូវបានព្រះជាម្ចាស់ពាល់ចិត្តកាន់តែច្រើន នោះគេនឹងរឹតតែពេញដោយការតាំងចិត្តដ៏មោះមុត ហើយគេនឹងទទួលបានការស្រាយបំភ្លឺថ្មីពីព្រះជាម្ចាស់កាន់តែប្រសើរ។ ជាលទ្ធផល មនុស្សប្រភេទនេះ អាចត្រូវបានប្រោសឱ្យបានគ្រប់លក្ខណ៍ ដោយព្រះវិញ្ញាណបរិសុទ្ធបានយ៉ាងឆាប់រហ័ស។

តើការអធិស្ឋាននឹងសម្រេចបានផលអ្វីខ្លះ?

មនុស្សអាចអនុវត្តការអធិស្ឋាន និងយល់អំពីសារៈសំខាន់នៃការអធិស្ឋានបាន ប៉ុន្តែដើម្បីឱ្យការអធិស្ឋានមានប្រសិទ្ធភាព វាមិនមែនជារឿងងាយស្រួលឡើយ។ ការអធិស្ឋានមិនមែនជាការធ្វើបង្រ្គប់កិច្ច ធ្វើតាមនីតិវិធី ឬសូត្រតាមព្រះបន្ទូលនៃព្រះឡើយ។ ពោលគឺ ការអធិស្ឋានមិនមែនជាការនិយាយត្រាប់ដូចជាសត្វសេក ហើយក៏មិនមែនជាការយកតម្រាប់តាមនរណាម្នាក់ដែរ។ នៅក្នុងការអធិស្ឋាន គេត្រូវតែចូលទៅដល់ចំណុចមួយដែលដួងចិត្តរបស់គេអាចថ្វាយដល់ព្រះជាម្ចាស់ ដោយលាតត្រដាងដួងចិត្តរបស់គេ ដើម្បីឱ្យព្រះជាម្ចាស់ធ្វើការពាល់ចិត្ត។ ដើម្បីឱ្យការអធិស្ឋានមានប្រសិទ្ធភាព ដូច្នេះ ការអធិស្ឋាននោះ ត្រូវតែមានមូលដ្ឋានលើការអានព្រះបន្ទូលរបស់ព្រះជាម្ចាស់។ មានតែការអធិស្ឋានចេញពីព្រះបន្ទូលរបស់ព្រះជាម្ចាស់ទេ ទើបអាចនាំឱ្យមនុស្សម្នាក់ អាចទទួលបានការស្រាយបំភ្លឺ និងការស្រាយពន្យល់បានកាន់តែខ្លាំង។ សញ្ញាស្ដែងចេញអំពីការអធិស្ឋានដ៏ពិតមានដូចជា៖ ការមានដួងចិត្តស្រេកឃ្លានចង់បានគ្រប់ទាំងសេចក្តីដែលព្រះជាម្ចាស់ចង់បាន ហើយលើសពីនេះទៅទៀត គេមានចិត្តចង់សម្រេចតាមអ្វីដែលព្រះជាម្ចាស់ទាមទារ។ ការស្អប់ខ្ពើមនូវអ្វីដែលព្រះទ្រង់ស្អប់ខ្ពើម ការទទួលបាននូវការយល់ដឹងខ្លះៗអំពីការអធិស្ឋាន ដោយសង់ពីលើគ្រឹះមូលដ្ឋាននេះ និងការមានចំណេះដឹង និងភាពច្បាស់លាស់ខ្លះៗ ទាក់ទងនឹងសេចក្តីពិត ដែលព្រះជាម្ចាស់បរិយាយ។ កន្លែងណាដែលមានការតាំងចិត្តដ៏មោះមុត សេចក្តីជំនឿ ចំណេះដឹង និងផ្លូវនៃការអនុវត្តតាមការអធិស្ឋាន ទើបអាចត្រូវបានហៅថាជាការអធិស្ឋានពិត ហើយមានតែការអធិស្ឋានបែបនេះប៉ុណ្ណោះ ដែលអាចមានប្រសិទ្ធភាព។ ប៉ុន្តែ ការអធិស្ឋានត្រូវតែសង់ពីលើសេចក្តីរីករាយនឹងព្រះបន្ទូលរបស់ព្រះជាម្ចាស់ វាត្រូវតែតាំងឡើងនៅលើគ្រឹះមូលដ្ឋាននៃទំនាក់ទំនងដ៏ស្និទ្ធស្នាលជាមួយព្រះជាម្ចាស់ នៅក្នុងព្រះបន្ទូលរបស់ទ្រង់ ហើយដួងចិត្តត្រូវតែអាចស្វែងរកព្រះជាម្ចាស់ និងមានភាពស្ងប់ស្ងាត់នៅចំពោះទ្រង់។ ការអធិស្ឋានបែបនេះ បានចូលដល់ដំណាក់កាលនៃការរួមប្រកបដ៏ពិតជាមួយព្រះជាម្ចាស់រួចទៅហើយ។

ចំណេះដឹងមូលដ្ឋានបំផុតអំពីការអធិស្ឋាន៖

១. កុំនិយាយអ្វីគ្រប់យ៉ាងដែលចូលក្នុងគំនិតរបស់អ្នក ទាំងងងឹតងងល់។ ត្រូវតែមានបន្ទុកមួយនៅក្នុងចិត្តរបស់អ្នក មានន័យថា អ្នកត្រូវតែមានគោលដៅ នៅពេលដែលអ្នកអធិស្ឋាន។

២. ការអធិស្ឋានត្រូវតែមានផ្ទុកនូវព្រះបន្ទូលរបស់ព្រះជាម្ចាស់ ហើយវាត្រូវតែចាក់គ្រឹះលើព្រះបន្ទូលរបស់ព្រះ។

៣. នៅពេលកំពុងអធិស្ឋាន អ្នកមិនត្រូវនិយាយអំពីរឿងដែលកន្លងផុតទៅដដែលៗនោះឡើយ។ ការអធិស្ឋានរបស់អ្នកគួរតែទាក់ទងនឹងព្រះបន្ទូលបច្ចុប្បន្នរបស់ព្រះជាម្ចាស់ ហើយនៅពេលដែលអ្នកអធិស្ឋាន ចូរប្រាប់ព្រះជាម្ចាស់អំពីគំនិតដ៏ជ្រាលជ្រៅបំផុតរបស់អ្នក។

៤. ការអធិស្ឋានជាក្រុម ចាំបាច់ត្រូវតែផ្ដោតទៅលើចំណុចកណ្ដាល ដែលជាកិច្ចការបច្ចុប្បន្ននៃព្រះវិញ្ញាណបរិសុទ្ធ។

៥. មនុស្សទាំងអស់ត្រូវតែរៀនអំពីការអធិស្ឋានទូលអង្វរ។ នេះក៏ជារបៀបមួយនៃការបង្ហាញនូវការពិចារណាទៅលើបំណងព្រះហឫទ័យរបស់ព្រះជាម្ចាស់ផងដែរ។

ជីវិតនៃការអធិស្ឋានរបស់បុគ្គលម្នាក់ ត្រូវមានមូលដ្ឋានលើការយល់ដឹងអំពីសារៈសំខាន់នៃការអធិស្ឋាន និងអំពីចំណេះដឹងមូលដ្ឋាននៃការអធិស្ឋាន។ ចូរអធិស្ឋានសម្រាប់សេចក្តីខ្វះចន្លោះរបស់អ្នកឱ្យបានញឹកញាប់ នៅក្នុងជីវិតប្រចាំថ្ងៃ អធិស្ឋានដើម្បីបង្កើតឱ្យមានការផ្លាស់ប្ដូរនិស្ស័យនៅក្នុងជីវិតរបស់អ្នក និងអធិស្ឋានលើមូលដ្ឋាននៃចំណេះដឹងរបស់អ្នកអំពីព្រះបន្ទូលរបស់ព្រះជាម្ចាស់។ បុគ្គលម្នាក់ៗគួរតែបង្កើតទម្លាប់នៃការអធិស្ឋានរបស់ខ្លួនអ្នកផ្ទាល់ ពួកគេគួរតែអធិស្ឋានឱ្យបានស្គាល់ព្រះបន្ទូលរបស់ព្រះជាម្ចាស់ ហើយពួកគេគួរតែអធិស្ឋាន ដើម្បីស្វែងរកចំណេះដឹងអំពីកិច្ចការរបស់ព្រះជាម្ចាស់។ ចូរលាតត្រដាងកាលៈទេសៈផ្ទាល់ខ្លួនរបស់អ្នកនៅចំពោះព្រះជាម្ចាស់ ហើយបើកចិត្តនិយាយត្រង់ៗប្រាប់ទ្រង់ ដោយគ្មានការរអ៊ូរទាំអំពីរបៀបដែលអ្នកអធិស្ឋាន ហើយចំណុចគន្លឹះ គឺដើម្បីទទួលបានការយល់ដឹងដ៏ពិត និងដើម្បីទទួលបានបទពិសោធដ៏ពិតនៃព្រះបន្ទូលរបស់ព្រះជាម្ចាស់។ បុគ្គលម្នាក់ដែលស្វែងរកច្រកចូលទៅក្នុងជីវិតខាងវិញ្ញាណ ត្រូវតែចេះអធិស្ឋានតាមរបៀបខុសៗគ្នាជាច្រើន។ ការអធិស្ឋានដោយស្ងប់ស្ងាត់ ការសញ្ជឹងគិតអំពីព្រះបន្ទូលរបស់ព្រះជាម្ចាស់ និងការព្យាយាមស្គាល់ពីកិច្ចការរបស់ព្រះ ទាំងអស់នេះគឺជាឧទាហរណ៍អំពីកិច្ចការនៃការប្រកបគ្នាខាងវិញ្ញាណ ដើម្បីសម្រេចឱ្យបានផ្លូវចូលទៅក្នុងជីវិតខាងព្រលឹងវិញ្ញាណតាមធម្មតា ដែលជាជីវិតដែលធ្វើឱ្យប្រសើរឡើងនូវសភាពរបស់មនុស្សម្នាក់នៅចំពោះព្រះជាម្ចាស់ និងជំរុញគេឱ្យមានវឌ្ឍនភាពកាន់តែខ្លាំងនៅក្នុងជីវិត។ ជារួមមក គ្រប់កិច្ចការដែលអ្នកធ្វើ មិនថាជាការទទួលទាន និងការផឹកពីព្រះបន្ទូលនៃព្រះ ឬជាការអធិស្ឋានស្ងាត់ៗ ឬជាការប្រកាសខ្លាំងៗឡើយ គឺដើម្បីជួយឱ្យអ្នកមើលឃើញព្រះបន្ទូលរបស់ព្រះជាម្ចាស់ កិច្ចការរបស់ទ្រង់ និងសេចក្ដីដែលទ្រង់ចង់សម្រេចនៅក្នុងជីវិតអ្នកឱ្យកាន់តែច្បាស់។ សំខាន់ជាងនេះទៅទៀត រាល់កិច្ចការដែលអ្នកធ្វើ ត្រូវតែធ្វើឡើងដើម្បីសម្រេចតាមបទដ្ឋានដែលព្រះជាម្ចាស់តម្រូវ និងដើម្បីលើកស្ទួយជីវិតរបស់អ្នកទៅកាន់កម្រិតថ្មី។ លក្ខខណ្ឌអប្បបរមាដែលព្រះជាម្ចាស់តម្រូវចង់បានពីមនុស្ស គឺឱ្យមនុស្សអាចបើកចិត្តរបស់គេចំពោះទ្រង់។ ប្រសិនបើមនុស្សថ្វាយដួងចិត្តដ៏ពិតរបស់គេដល់ព្រះជាម្ចាស់ ហើយនិយាយអំពីអ្វីដែលមាននៅខាងក្នុងចិត្តរបស់គេ នោះព្រះជាម្ចាស់នឹងព្រមធ្វើការនៅខាងក្នុងគេមិនខាន។ អ្វីដែលព្រះជាម្ចាស់ចង់បាន មិនមែនជាដួងចិត្តដែលវៀចវេររបស់មនុស្សឡើយ ប៉ុន្តែជាដួងចិត្តដ៏បរិសុទ្ធ និងទៀងត្រង់។ ប្រសិនបើមនុស្សមិននិយាយទៅកាន់ព្រះជាម្ចាស់ដោយចេញពីចិត្តរបស់គេទេ នោះព្រះជាម្ចាស់នឹងមិនពាល់ចិត្តរបស់គេ ឬក៏ធ្វើការនៅក្នុងគេឡើយ។ ដូច្នេះ ចំណុចសំខាន់នៃការអធិស្ឋាន គឺជាការទូលថ្វាយទៅកាន់ព្រះជាម្ចាស់ ដោយចេញពីចិត្តរបស់អ្នក ប្រាប់ទ្រង់អំពីសេចក្តីខ្វះចន្លោះ ឬនិស្ស័យបះបោររបស់អ្នក លាតត្រដាងដួងចិត្តរបស់អ្នកទាំងស្រុងនៅចំពោះទ្រង់។ មានតែបែបនេះទេ ទើបព្រះជាម្ចាស់ចាប់អារម្មណ៍លើការអធិស្ឋានរបស់អ្នក បើមិនដូច្នោះទេ ទ្រង់នឹងលាក់ព្រះភក្ត្ររបស់ទ្រង់ពីអ្នកមិនខាន។ លក្ខខណ្ឌអប្បបរមាសម្រាប់ការអធិស្ឋាន គឺអ្នកត្រូវតែចេះរក្សាចិត្តរបស់អ្នកឱ្យស្ងប់នៅចំពោះព្រះជាម្ចាស់ ហើយដួងចិត្តនេះមិនត្រូវនៅឆ្ងាយពីព្រះជាម្ចាស់ឡើយ។ ក្នុងដំណាក់កាលនេះ អ្នកប្រហែលជាមិនទទួលបានការយល់ដឹងថ្មីៗ ឬខ្ពស់ជាងមុនឡើយ ប៉ុន្តែអ្នកត្រូវតែប្រើការអធិស្ឋានដើម្បីថែរក្សាស្ថានភាពបច្ចុប្បន្នរបស់អ្នក ពោលគឺអ្នកមិនត្រូវរាថយឡើយ។ នេះជាកិច្ចការដ៏តិចតួចបំផុតដែលអ្នកត្រូវសម្រេច។ ប្រសិនបើសូម្បីតែកិច្ចការនេះ ក៏អ្នកមិនអាចសម្រេចផង បញ្ជាក់ឱ្យឃើញថា ជីវិតខាងវិញ្ញាណរបស់អ្នក មិនបានដើរនៅលើផ្លូវត្រូវឡើយ។ ជាលទ្ធផល អ្នកនឹងមិនអាចប្រកាន់ខ្ជាប់នឹងនិមិត្តដែលអ្នកមានកាលពីដំបូង អ្នកនឹងបាត់បង់សេចក្តីជំនឿលើព្រះជាម្ចាស់ ហើយការតាំងចិត្តដ៏មោះមុតរបស់អ្នក នឹងបាត់បង់ទៅបន្ដិចម្ដងៗ។ សញ្ញាមួយដែលបង្ហាញថា អ្នកបានចូល ឬមិនបានចូលទៅក្នុងជីវិតខាងវិញ្ញាណ គឺជាការមើលឃើញថា ការអធិស្ឋានរបស់អ្នក ស្ថិតនៅលើផ្លូវដ៏ត្រឹមត្រូវ។ មនុស្សទាំងអស់ត្រូវតែចូលទៅក្នុងការពិតនេះ។ ពួកគេទាំងអស់ត្រូវតែមានស្មារតីធ្វើកិច្ចការហ្វឹកហាត់ខ្លួនឯងនៅក្នុងការអធិស្ឋាន មិនមែនអង្គុយរង់ចាំ ដោយមិនធ្វើអ្វីសោះនោះឡើយ ប៉ុន្តែត្រូវមានស្មារតីស្វះស្វែង ដើម្បីឱ្យព្រះវិញ្ញាណបរិសុទ្ធពាល់ចិត្ត។ មានតែបែបនេះទេ ទើបពួកគេនឹងក្លាយជាមនុស្សដែលស្វែងរកព្រះជាម្ចាស់ពិតប្រាកដ។

នៅពេលដែលអ្នកចាប់ផ្ដើមអធិស្ឋាន ចូរកុំឈោងហួសមិនប្រមាណខ្លួន ហើយសង្ឃឹមចង់សម្រេចអ្វីៗគ្រប់យ៉ាងនៅក្នុងពេលតែម្ដងឡើយ។ អ្នកមិនអាចទាមទារហួសហេតុ ដោយរំពឹងថា ពេលដែលអ្នកបើកមាត់ភ្លាម នោះអ្នកនឹងទទួលបានការពាល់ចិត្តពីព្រះវិញ្ញាណបរិសុទ្ធ ឬរំពឹងថា អ្នកនឹងទទួលបានការស្រាយបំភ្លឺ និងការស្រាយពន្យល់ ឬរំពឹងថា ព្រះជាម្ចាស់នឹងស្រោចស្រពព្រះគុណដល់អ្នកនោះឡើយ។ រឿងនឹងមិនកើតឡើងបែបនេះទេ។ ព្រះជាម្ចាស់មិនធ្វើកិច្ចការដែលហួសនិស្ស័យធម្មជាតិឡើយ។ ព្រះជាម្ចាស់ឆ្លើយតបពាក្យអធិស្ឋានរបស់មនុស្ស នៅក្នុងពេលកំណត់របស់ទ្រង់ ហើយពេលខ្លះ ទ្រង់ល្បងលសេចក្តីជំនឿរបស់គ ដើម្បីមើលថា តើអ្នកមានចិត្តភក្ដីភាពចំពោះទ្រង់ដែរឬអត់។ នៅពេលដែលអ្នកអធិស្ឋាន អ្នកត្រូវតែមានសេចក្តីជំនឿ ការស៊ូទ្រាំ និងការតាំងចិត្តដ៏មោះមុត។ ពេលទើបតែចាប់ផ្ដើមការហ្វឹកហាត់ មនុស្សភាគច្រើននឹងមានអារម្មណ៍នឿយណាយចិត្ត ដោយសារតែពួកគេមិនអាចទទួលបានការពាល់ចិត្តពីព្រះវិញ្ញាណបរិសុទ្ធ។ ការនេះនឹងប្រើការមិនបានឡើយ! អ្នកត្រូវតែស៊ូទ្រាំ។ អ្នកត្រូវតែផ្ដោតអារម្មណ៍ទៅលើការពាល់ចិត្តនៃព្រះវិញ្ញាណបរិសុទ្ធ ហើយបន្តស្វែងរក និងសិក្សាតទៅទៀត។ ពេលខ្លះ ផ្លូវនៃការអនុវត្តរបស់អ្នកមិនត្រឹមត្រូវឡើយ ហើយពេលខ្លះបំណងចិត្ត និងសញ្ញាណរបស់អ្នក មិនអាចបន្តប្រកាន់ខ្ជាប់យ៉ាងមាំនៅចំពោះព្រះជាម្ចាស់ ដូច្នេះ ព្រះវិញ្ញាណរបស់ព្រះ មិនអាចពាល់ចិត្តអ្នកបានឡើយ។ មានពេលខ្លះទៀត ព្រះជាម្ចាស់ទតមើលថា តើអ្នកមានចិត្តភក្តីភាពចំពោះទ្រង់ ឬក៏អត់។ ជារួមមក ក្នុងអំឡុងពេលនៃការហ្វឹកហាត់ អ្នកគួរតែមានការលះបង់កាន់តែខ្ពស់។ បើអ្នករកឃើញថា អ្នកកំពុងតែងាករេចេញពីផ្លូវនៃការអនុវត្តរបស់អ្នក អ្នកអាចផ្លាស់ប្ដូររបៀបដែលអ្នកអធិស្ឋានបាន។ ដរាបណាអ្នកស្វែងរក ដោយចេញពីចិត្តស្មោះ និងដួងចិត្តដែលចង់បាន នោះព្រះវិញ្ញាណបរិសុទ្ធ នឹងប្រាកដជានាំអ្នកចូលក្នុងតថភាពនេះជាមិនខាន។ ពេលខ្លះ អ្នកអធិស្ឋានដោយចេញពីចិត្តស្មោះ ប៉ុន្តែមិនមានអារម្មណ៍ថា អ្នកទទួលបានការពាល់ចិត្តជាពិសេសនោះទេ។ ក្នុងពេលបែបនេះ អ្នកត្រូវតែពឹងអាងលើសេចក្តីជំនឿ ដោយទុកចិត្តថា ព្រះជាម្ចាស់ទតឃើញពាក្យអធិស្ឋានរបស់អ្នក ហើយអ្នកត្រូវតែមានចិត្តស៊ូទ្រាំនៅក្នុងការអធិស្ឋានរបស់អ្នក។

ចូរធ្វើជាមនុស្សទៀងត្រង់។ ចូរអធិស្ឋានទៅកាន់ព្រះជាម្ចាស់ ដើម្បីឱ្យទ្រង់កម្ចាត់ចោលសេចក្តីបោកបញ្ឆោតដែលមាននៅក្នុងដួងចិត្តរបស់អ្នក។ ចូរបន្សុទ្ធខ្លួនអ្នកតាមរយៈការអធិស្ឋានគ្រប់ពេលវេលា ត្រូវទទួលកាពាល់ចិត្តពីព្រះវិញ្ញាណ តាមរយៈការអធិស្ឋាន នោះនិស្ស័យរបស់អ្នកនឹងផ្លាស់ប្រែបន្ដិចម្ដងៗ។ ជីវិតខាងវិញ្ញាណដ៏ពិត គឺជាជីវិតនៃការអធិស្ឋាន ជាជីវិតមួយដែលទទួលការពាល់ចិត្តពីព្រះវិញ្ញាណបរិសុទ្ធ។ ដំណើរការនៃការទទួលបានការពាល់ចិត្តពីព្រះវិញ្ញាណបរិសុទ្ធ គឺជាដំណើរការមួយនៃការបំផ្លាស់បំប្រែនិស្ស័យរបស់មនុស្សម្នាក់។ ជីវិតមួយដែលមិនទទួលការពាល់ចិត្តពីព្រះវិញ្ញាណបរិសុទ្ធ មិនមែនជាជីវិតខាងវិញ្ញាណឡើយ ប៉ុន្តែជាជីវិតខាងពិធីសាសនាតែប៉ុណ្ណោះ។ មានតែមនុស្សដែលត្រូវបានព្រះវិញ្ញាណបរិសុទ្ធពាល់ចិត្ត និងត្រូវបានស្រាយបំភ្លឺ និងស្រាយពន្យល់ពីព្រះវិញ្ញាណបរិសុទ្ធតែប៉ុណ្ណោះ ទើបបានចូលទៅក្នុងជីវិតខាងវិញ្ញាណ។ និស្ស័យរបស់មនុស្សបន្តផ្លាស់ប្រែ នៅពេលដែលគេអធិស្ឋាន។ បើព្រះវិញ្ញាណនៃព្រះប៉ះពាល់គេកាន់តែខ្លាំង នោះគេនឹងក្លាយជាមនុស្សឧស្សាហ៍ព្យាយាម និងស្ដាប់បង្គាប់ទ្រង់កាន់តែច្រើន។ ដូច្នេះ ចិត្តរបស់គេនឹងត្រូវបានបន្សុទ្ធ ហើយនិស្ស័យរបស់គេនឹងផ្លាស់ប្រែបន្ដិចម្ដងៗ។ នេះហើយជាឥទ្ធិពលនៃការអធិស្ឋានដ៏ពិតប្រាកដ។


ស្គាល់កិច្ចការថ្មីបំផុតរបស់ព្រះជាម្ចាស់ និងដើរតាមដានព្រះបាទារបស់ព្រះអង្គ

ឥឡូវនេះ អ្នករាល់គ្នាត្រូវស្វែងរកឱ្យបានក្លាយជារាស្ដ្ររបស់ព្រះជាម្ចាស់ ហើយត្រូវចាប់ផ្ដើមចូលទៅក្នុងផ្លូវដ៏ត្រឹមត្រូវទាំងស្រុង។ ដើម្បីធ្វើជារាស្ដ្ររបស់ព្រះជាម្ចាស់ មានន័យថា គឺជាការចូលក្នុងយុគសម័យនៃនគរព្រះ។ សព្វថ្ងៃនេះ អ្នកចាប់ផ្ដើមចូលទៅក្នុងការបង្វឹកបង្វឺននៃនគរព្រះជាផ្លូវការ ហើយជីវិតរបស់អ្នកនៅថ្ងៃអនាគតត្រូវតែឈប់ខ្ជីខ្ជា និងធ្វេសប្រហែលដូចកាលពីមុនទៀត។ ការរស់នៅរបៀបនេះ មិនអាចទទួលបាននូវបទដ្ឋានដែលព្រះជាម្ចាស់តម្រូវនោះឡើយ។ ប្រសិនបើអ្នកមិនមានអារម្មណ៍ថាជារឿងបន្ទាន់ខ្លាំងទេ នោះវាបង្ហាញឱ្យឃើញថា អ្នកគ្មានបំណងចិត្ដចង់ឱ្យខ្លួនឯងរីកចម្រើនឡើងទេ ហើយថាការស្វែងរករបស់អ្នកគឺឥតបានការ និងភាន់ច្រឡំ ហើយអ្នកមិនអាចបំពេញតាមបំណងព្រះហឫទ័យរបស់ព្រះជាម្ចាស់បានឡើយ។ ការចូលក្នុងការបង្វឹកបង្វឺននៃនគរព្រះមានន័យថា ជាការចាប់ផ្ដើមជីវិតជារាស្ដ្ររបស់ព្រះជាម្ចាស់ តើអ្នកសុខចិត្ដទទួលយកការបង្វឹកបង្វឺននេះដែរឬទេ? តើអ្នកសុខចិត្ដស្ថិតក្រោមការបង្គាប់បញ្ជាដែរឬទេ? តើអ្នកសុខចិត្ដរស់នៅក្រោមការវាយផ្ចាលពីព្រះជាម្ចាស់ដែរឬទេ? តើអ្នកសុខចិត្ដរស់នៅក្រោមការវាយផ្ចាលរបស់ព្រះជាម្ចាស់ដែរឬទេ? នៅពេលព្រះបន្ទូលរបស់ព្រះជាម្ចាស់ចាក់បង្ហូរលើអ្នក និងល្បងលអ្នក តើអ្នកនឹងប្រតិបត្ដិបែបណាដែរ? ហើយនៅពេលដែលអ្នកប្រឈមមុខនឹងការពិតគ្រប់បែបគ្រប់សណ្ឋាន តើអ្នកនឹងធ្វើអ្វី? កាលពីដើមឡើយ អ្នកមិនបានផ្ចង់ចិត្ដលើជីវិតឡើយ ថ្ងៃនេះអ្នកត្រូវចូលក្នុងភាពពិតប្រាកដនៃជីវិត ហើយស្វែងរកការផ្លាស់ប្ដូរនៅក្នុងនិស្ស័យនៃជីវិតរបស់អ្នក។ នេះជាអ្វីដែលរាស្ដ្រនៃនគរព្រះត្រូវតែទទួលបាន។ អស់អ្នកណាដែលជារាស្ដ្ររបស់ព្រះជាម្ចាស់ ត្រូវតែមាននូវជីវិត ពួកគេត្រូវតែទទួលយកការបង្វឹកបង្វឺននៃនគរព្រះ ហើយស្វែងរកនូវការផ្លាស់ប្ដូរនិស្ស័យនៃជីវិតរបស់ខ្លួន។ នេះជាអ្វីដែលព្រះជាម្ចាស់តម្រូវសម្រាប់រាស្ដ្រនៃនគរព្រះ។

សេចក្ដីបង្គាប់របស់ព្រះជាម្ចាស់សម្រាប់រាស្ដ្រនៃនគរព្រះមានដូចខាងក្រោម៖

១. ពួកគេត្រូវតែទទួលយកនូវបញ្ជាបេសកកម្មរបស់ព្រះជាម្ចាស់។ គឺមានន័យថា ពួកគេត្រូវតែទទួលយកនូវព្រះបន្ទូលទាំងអស់ដែលបានថ្លែងនៅក្នុងកិច្ចការរបស់ព្រះជាម្ចាស់នៅគ្រាចុងក្រោយ។

២. ពួកគេត្រូវតែចូលទៅកាន់ការបង្វឹកបង្វឺននៃនគរព្រះ។

៣. ពួកគេត្រូវតែស្វែងរកនូវដួងចិត្តរបស់គេ ដែលព្រះជាម្ចាស់បានប៉ះពាល់។ នៅពេលដែលដួងចិត្តរបស់អ្នកបែរទៅរកព្រះជាម្ចាស់ទាំងស្រុង ហើយអ្នកមានជីវិតខាងព្រលឹងវិញ្ញាណមួយដែលធម្មតា នោះអ្នកនឹងរស់នៅក្នុងអាណាចក្រដែលមានសេរីភាព មានន័យថា អ្នកនឹងរស់នៅក្រោមការថែរក្សា និងការការពារនៃក្តីស្រលាញ់របស់ព្រះជាម្ចាស់។ មានតែពេលដែលអ្នករស់នៅក្រោមការថែរក្សា និងការការពាររបស់ព្រះជាម្ចាស់ទេ ទើបអ្នកនឹងក្លាយជាកម្មសិទ្ធិរបស់ទ្រង់។

៤. ពួកគេត្រូវតែត្រូវបានព្រះជាម្ចាស់ទទួលយក។

៥. ពួកគេត្រូវតែក្លាយជាការសម្ដែងចេញនូវសិរីល្អរបស់ព្រះជាម្ចាស់នៅលើផែនដី។

ចំណុចទាំង៥នេះ គឺជាបញ្ជាបេសកកម្មរបស់ខ្ញុំសម្រាប់អ្នករាល់គ្នា។ ព្រះបន្ទូលរបស់ខ្ញុំថ្លែងមកចំពោះរាស្ត្ររបស់ព្រះជាម្ចាស់ ហើយប្រសិនជាអ្នកមិនចង់ទទួលយកបញ្ជាបេសកកម្មទាំងនេះទេ ខ្ញុំក៏មិនបង្ខំអ្នកដែរ ប៉ុន្តែប្រសិនបើអ្នកទទួលយកបញ្ជាបេសកកម្មទាំងនេះដោយពិតប្រាកដ នោះអ្នកនឹងអាចធ្វើតាមបំណងព្រះហឫទ័យរបស់ព្រះជាម្ចាស់។ សព្វថ្ងៃនេះ អ្នករាល់គ្នាចាប់ផ្តើមទទួលយកបញ្ជាបេសកកម្មរបស់ព្រះជាម្ចាស់ ហើយចង់ឱ្យក្លាយខ្លួនជារាស្ត្រនៃនគរព្រះ និងទទួលបាននូវបទដ្ឋានដែលតម្រូវឱ្យក្លាយជារាស្ត្រនៃនគរព្រះ។ ជាជំហានដំបូងនៃការចូលទៅរកការបង្វឹកបង្វឺន។ ប្រសិនបើអ្នកចង់ធ្វើតាមបំណងព្រះហឫទ័យរបស់ព្រះជាម្ចាស់ឱ្យបានពេញលេញ នោះអ្នកត្រូវតែទទួលយកបញ្ជាបេសកកម្មទាំងប្រាំនេះ ហើយប្រសិនបើអ្នកអាចសម្រេចបញ្ជាបេសកកម្មទាំងនេះបាន នោះអ្នកនឹងបានថ្វាយដួងចិត្តទៅកាន់ព្រះជាម្ចាស់ ហើយព្រះជាម្ចាស់ប្រាកដជានឹងប្រើប្រាស់អ្នកយ៉ាងល្អបំផុត។ អ្វីដែលសំខាន់សម្រាប់ថ្ងៃនេះ គឺជាការចូលទៅក្នុងការបង្វឹកបង្វឺននៃនគរព្រះ។ ការចូលទៅក្នុងការបង្វឹកបង្វឺននៃនគរព្រះ គឺពាក់ព័ន្ធទៅនឹងជីវិតផ្នែកព្រលឹងវិញ្ញាណ។ កាលពីមុន មិនមានការនិយាយអំពីជីវិតផ្នែកព្រលឹងវិញ្ញាណទេ ប៉ុន្តែសព្វថ្ងៃនេះនៅពេលដែលអ្នកចាប់ផ្តើមចូលទៅក្នុងការបង្វឹកបង្វឺននៃនគរព្រះ នោះអ្នកបានចូលក្នុងជីវិតផ្នែកព្រលឹងវិញ្ញាណជាផ្លូវការហើយ។

តើជីវិតផ្នែកព្រលឹងវិញ្ញាណ គឺជាជីវិតបែបណា? ជីវិតផ្នែកព្រលឹងវិញ្ញាណ គឺជាជីវិតដែលដួងចិត្តរបស់អ្នកបានបែរទៅរកព្រះជាម្ចាស់ទាំងស្រុង និងអាចយកចិត្តទុកដាក់ចំពោះសេចក្តីស្រលាញ់របស់ព្រះជាម្ចាស់។ វាជាជីវិតដែលអ្នករស់នៅក្នុងព្រះបន្ទូលរបស់ព្រះជាម្ចាស់ ហើយចិត្តរបស់អ្នកគ្មានអ្វីផ្សេងទៀតឡើយ អ្នកអាចយល់ដឹងពីបំណងព្រះហឫទ័យរបស់ព្រះជាម្ចាស់នៅសព្វថ្ងៃនេះ និងជាជីវិតដែលដឹកនាំដោយពន្លឺនៃព្រះវិញ្ញាណបរិសុទ្ធនៅសព្វថ្ងៃនេះ ដើម្បីបំពេញភារកិច្ចរបស់អ្នក។ ជីវិតរវាងមនុស្សនិងព្រះជាម្ចាស់ គឺជាជីវិតផ្នែកព្រលឹងវិញ្ញាណ។ ប្រសិនបើអ្នកមិនអាចដើរតាមពន្លឺនៅថ្ងៃនេះទេ នោះទំនាក់ទំនងរបស់អ្នកជាមួយនឹងព្រះជាម្ចាស់មាននូវគំលាតមួយកើតឡើង វាថែមទាំងអាចមានលក្ខណៈធ្ងន់ធ្ងរ ហើយអ្នកមិនមានជីវិតផ្នែកព្រលឹងវិញ្ញាណទេ។ ទំនាក់ទំនងធម្មតាជាមួយព្រះជាម្ចាស់ត្រូវបានសង់ឡើងនៅលើគ្រឹះនៃការទទួលយកព្រះបន្ទូលរបស់ព្រះជាម្ចាស់នាពេលបច្ចុប្បន្ន។ តើអ្នកមានជីវិតធម្មតាផ្នែកព្រលឹងវិញ្ញាណដែរឬទេ? តើអ្នកមានទំនាក់ទំនងធម្មតាជាមួយព្រះជាម្ចាស់ដែរឬទេ? តើអ្នកជាមនុស្សម្នាក់ដែលធ្វើតាមកិច្ចការរបស់ព្រះវិញ្ញាណបរិសុទ្ធដែរឬទេ? ប្រសិនបើអ្នកអាចដើរតាមពន្លឺរបស់ព្រះវិញ្ញាណបរិសុទ្ធនាពេលបច្ចុប្បន្ន ហើយអាចយល់ដឹងពីបំណងព្រះហឫទ័យរបស់ព្រះជាម្ចាស់នៅក្នុងព្រះបន្ទូលរបស់ទ្រង់ ព្រមទាំងចូលក្នុងព្រះបន្ទូលទាំងនោះ នោះអ្នកជាមនុស្សម្នាក់ដែលដើរតាមចរន្ដនៃព្រះវិញ្ញាណបរិសុទ្ធ។ ប្រសិនបើអ្នកមិនដើរតាមចរន្ដនៃព្រះវិញ្ញាណបរិសុទ្ធទេ នោះប្រាកដណាស់ថាអ្នកជាមនុស្សម្នាក់ដែលមិនស្វែងរកសេចក្តីពិត។ ព្រះវិញ្ញាណបរិសុទ្ធមិនមានឱកាសធ្វើការនៅក្នុងអស់អ្នកដែលគ្មានបំណងចិត្តចង់ឱ្យខ្លួនឯងរីកចម្រើននោះទេ ហើយជាលទ្ធផល មនុស្សបែបនេះមិនអាចប្រមូលកម្លាំងរបស់ខ្លួនទេ ហើយតែងតែអកម្មជានិច្ច។ ថ្ងៃនេះ តើអ្នកដើរតាមចរន្ដនៃព្រះវិញ្ញាណបរិសុទ្ធដែរ ឬទេ? តើអ្នកស្ថិតក្នុងចរន្ដនៃព្រះវិញ្ញាណបរិសុទ្ធដែរឬទេ? តើអ្នកបានចេញពីសភាវអកម្មហើយ ឬនៅ? អស់អ្នកដែលជឿលើព្រះបន្ទូលរបស់ព្រះជាម្ចាស់ អ្នកដែលយកកិច្ចការរបស់ព្រះជាម្ចាស់ធ្វើជាគ្រឹះ និងដើរតាមពន្លឺនៃព្រះវិញ្ញាណបរិសុទ្ធនាពេលបច្ចុប្បន្ន ពួកគេសុទ្ធតែស្ថិតនៅក្នុងចរន្ដនៃព្រះវិញ្ញាណបរិសុទ្ធ។ ប្រសិនបើអ្នកជឿថាព្រះបន្ទូលរបស់ព្រះជាម្ចាស់មានលក្ខណៈពិតប្រាកដ និងត្រឹមត្រូវយ៉ាងច្បាស់លាស់ ហើយប្រសិនបើអ្នកជឿលើព្រះបន្ទូលរបស់ព្រះជាម្ចាស់ មិនថាទ្រង់មានបន្ទូលពីអ្វី នោះអ្នកជាមនុស្សម្នាក់ដែលស្វែងរកការចូលទៅក្នុងកិច្ចការរបស់ព្រះជាម្ចាស់ ហើយតាមរយៈវិធីនេះ អ្នកបានបំពេញបំណងព្រះហឫទ័យរបស់ព្រះជាម្ចាស់ហើយ។

ដើម្បីចូលទៅក្នុងចរន្ដនៃព្រះវិញ្ញាណបរិសុទ្ធ អ្នកត្រូវតែមានទំនាក់ទំនងធម្មតាជាមួយព្រះជាម្ចាស់ ហើយអ្នកត្រូវតែបោះបង់សភាពអវិជ្ជមានរបស់អ្នកជាមុនសិន។ មនុស្សមួយចំនួនតែងតែធ្វើតាមហ្វូងមនុស្ស ហើយដួងចិត្តរបស់គេវង្វេងចេញឆ្ងាយពីព្រះជាម្ចាស់។ មនុស្សបែបនេះគ្មានបំណងចិត្តធ្វើឱ្យខ្លួនឯងបានរីកចម្រើនទេ ហើយបទដ្ឋានដែលពួកគេស្វែងរកក៏ស្ថិតក្នុងកម្រិតទាបពេកដែរ។ មានតែការស្វែងរកការស្រលាញ់ព្រះជាម្ចាស់ និងការទទួលបានដោយព្រះជាម្ចាស់ប៉ុណ្ណោះ ទើបជាព្រះរាជបំណងរបស់ទ្រង់។ មានមនុស្សជាច្រើនដែលប្រើប្រាស់តែមនសិការរបស់ខ្លួនដើម្បីតបស្នងសេចក្តីស្រលាញ់របស់ព្រះជាម្ចាស់ ប៉ុន្តែការនេះមិនអាចបំពេញតាមព្រះរាជបំណងរបស់ព្រះជាម្ចាស់បានឡើយ។ កាលណាអ្នកស្វែងរកបទដ្ឋានកាន់តែខ្ពស់ នោះវានឹងស្របតាមព្រះរាជបំណងរបស់ព្រះជាម្ចាស់កាន់តែខ្លាំង។ ក្នុងនាមជាមនុស្សធម្មតា និងជាមនុស្សដែលខិតខំស្រឡាញ់ព្រះជាម្ចាស់ នោះការចូលទៅក្នុងនគរព្រះ និងក្លាយជារាស្ដ្ររបស់ព្រះជាម្ចាស់ គឺជាអនាគតពិតប្រាកដរបស់អ្នករាល់គ្នា និងជាជីវិតមួយដែលមានតម្លៃខ្ពស់បំផុត និងមានសារៈសំខាន់បំផុត ហើយគ្មានអ្នកណាម្នាក់មានពរជាងអ្នករាល់គ្នាឡើយ។ ហេតុអ្វីបានជាខ្ញុំមានបន្ទូលបែបនេះ? ដ្បិតអស់អ្នកដែលមិនជឿលើព្រះជាម្ចាស់រស់នៅសម្រាប់តែសាច់ឈាម និងរស់នៅសម្រាប់សាតាំង ប៉ុន្តែសព្វថ្ងៃនេះ អ្នករាល់គ្នារស់នៅដើម្បីព្រះជាម្ចាស់ និងរស់នៅដើម្បីបំពេញតាមបំណងព្រះហឫទ័យរបស់ព្រះជាម្ចាស់។ ហេតុនេះទើបខ្ញុំមានបន្ទូលថា ជីវិតរបស់អ្នករាល់គ្នាមានសារៈសំខាន់បំផុត។ មានតែមនុស្សមួយក្រុមដែលត្រូវបានព្រះជាម្ចាស់ជ្រើសរើសនេះទេ ទើបអាចរស់នៅក្នុងជីវិតដែលមានសារៈសំខាន់បំផុតបាន៖ គ្មាននរណាម្នាក់ផ្សេងទៀតនៅលើផែនដី អាចរស់នៅក្នុងជីវិតមួយដែលមានតម្លៃ និងមានន័យបែបនេះដូចជិវិតរបស់អ្នកឡើយ។ ដោយសារតែអ្នកត្រូវព្រះជាម្ចាស់ជ្រើសតាំង និងត្រូវព្រះជាម្ចាស់លើកតម្កើង ហើយជាងនេះទៅទៀត ដោយសារតែសេចក្តីស្រលាញ់របស់ព្រះជាម្ចាស់នេះហើយ ទើបអ្នកមានការយល់ដឹងពីជីវិតពិត និងដឹងពីរបៀបរស់នៅតាមវិធីមួយដែលមានតម្លៃបំផុត។ នេះមិនមែនដោយសារតែអ្នករាល់គ្នាដេញតាមបានល្អនោះទេ ប៉ុន្តែគឺដោយសារតែព្រះគុណរបស់ព្រះជាម្ចាស់។ ព្រះជាម្ចាស់គឺជាអ្នកដែលបើកភ្នែកខាងវិញ្ញាណរបស់អ្នក ហើយព្រះវិញ្ញាណរបស់ព្រះជាម្ចាស់នេះហើយដែលបានពាល់ដួងចិត្តរបស់អ្នករាល់គ្នា ដែលបានប្រទាននូវជោគវាសនាល្អដល់អ្នករាល់គ្នា ដើម្បីចូលមកនៅចំពោះព្រះភ័ក្រ្ដរបស់ព្រះអង្គ។ ប្រសិនបើព្រះវិញ្ញាណបរិសុទ្ធរបស់ព្រះជាម្ចាស់មិនបានបំភ្លឺអ្នករាល់គ្នាទេ នោះអ្នករាល់គ្នានឹងមិនអាចមើលឃើញពីអ្វីដែលគួរឱ្យស្រលាញ់អំពីព្រះជាម្ចាស់ ហើយវាក៏មិនអាចឱ្យអ្នកស្រលាញ់ព្រះជាម្ចាស់បានដែរ។ ទាំងអស់នេះគឺដោយសារតែព្រះវិញ្ញាណបរិសុទ្ធរបស់ព្រះជាម្ចាស់បានប៉ះពាល់ដួងចិត្តរបស់មនុស្ស ដែលធ្វើឱ្យដួងចិត្តរបស់គេបែរមករកព្រះជាម្ចាស់ ហើយជួនកាលនៅពេលដែលអ្នកកំពុងតែរីករាយនឹងព្រះបន្ទូលរបស់ព្រះជាម្ចាស់ ក៏មានការប៉ះពាល់វិញ្ញាណរបស់អ្នក ហើយអ្នកមានអារម្មណ៍ថា អ្នកគ្មានជម្រើសអ្វីក្រៅពីស្រលាញ់ព្រះជាម្ចាស់ឡើយ ពោលគឺមានកម្លាំងដ៏អស្ចារ្យមួយនៅក្នុងអ្នក ហើយគ្មានអ្វីមួយដែលអ្នកមិនអាចទុកមួយឡែកសិនបាននោះឡើយ។ ប្រសិនបើអ្នកមានអារម្មណ៍បែបនេះ នោះអ្នកត្រូវបានប៉ះពាល់ដោយព្រះវិញ្ញាណបរិសុទ្ធរបស់ព្រះជាម្ចាស់ហើយ ហើយដួងចិត្តរបស់អ្នកបានបែរទៅរកព្រះជាម្ចាស់ទាំងស្រុង ហើយអ្នកនឹងអធិស្ឋានទៅកាន់ព្រះជាម្ចាស់ រួចពោលថា៖ «ឱ ព្រះជាម្ចាស់អើយ! ព្រះអង្គបានតម្រូវទុកជាមុន និងបានជ្រើសតាំងពួកទូលបង្គំ។ សិរីល្អរបស់ទ្រង់ធ្វើឱ្យទូលបង្គំមានមោទកភាព ហើយទូលបង្គំមានអារម្មណ៍ថាមានសិរីល្អដែលបានក្លាយជារាស្ត្រម្នាក់របស់ទ្រង់។ ទូលបង្គំនឹងចំណាយ ព្រមទាំងថ្វាយគ្រប់យ៉ាងដើម្បីបំពេញតាមបំណងព្រះហឫទ័យរបស់ព្រះអង្គ ហើយនិងថ្វាយនូវពេលវេលារបស់ទូលបង្គំជាច្រើនឆ្នាំ ព្រមទាំងខិតខំប្រឹងប្រែងពេញមួយជីវិតសម្រាប់ព្រះអង្គ»។ នៅពេលអ្នកអធិស្ឋានបែបនេះ នឹងមានសេចក្តីស្រលាញ់ឥតឈប់ឈរ និងការចុះចូលយ៉ាងពិតប្រាកដនៅក្នុងចិត្តរបស់អ្នកចំពោះព្រះជាម្ចាស់។ តើអ្នកធ្លាប់មានបទពិសោធបែបនេះដែរឬទេ? ប្រសិនបើព្រះវិញ្ញាណបរិសុទ្ធតែងតែប៉ះពាល់មនុស្ស នោះពួកគេចង់ថ្វាយខ្លួនទៅកាន់ព្រះជាម្ចាស់ដោយសេចក្តីអធិស្ឋានថា៖ «ឱព្រះជាម្ចាស់អើយ! ទូលបង្គំចង់ឃើញថ្ងៃនៃសិរីល្អរបស់ទ្រង់ ហើយទូលបង្គំចង់រស់នៅសម្រាប់ព្រះអង្គ គ្មានអ្វីមានតម្លៃ ឬមានន័យជាងការរស់នៅសម្រាប់ព្រះអង្គទេ ហើយទូលបង្គំគ្មានចិត្តចង់រស់សម្រាប់សាតាំង និងសាច់ឈាមបន្តិចសោះឡើយ។ សូមព្រះអង្គលើកទូលបង្គំឡើងដោយការជួយឱ្យទូលបង្គំអាចរស់នៅសម្រាប់ព្រះអង្គនាពេលបច្ចុប្បន្ន»។ នៅពេលដែលអ្នកបានអធិស្ឋានរបៀបនេះ អ្នកនឹងមានអារម្មណ៍ថា អ្នកគ្មានអ្វីផ្សេងក្រៅពីថ្វាយដួងចិត្តរបស់អ្នកទៅកាន់ព្រះជាម្ចាស់ឡើយ ដោយអ្នកត្រូវតែទទួលបានព្រះជាម្ចាស់ ហើយអ្នកមិនចង់បាត់បង់ជីវិតដោយមិនទទួលបានព្រះជាម្ចាស់ក្នុងពេលដែលអ្នកនៅរស់នោះទេ។ ការបាននិយាយបែបនេះនៅក្នុងសេចក្តីអធិស្ឋាន អ្នកនឹងមានកម្លាំងដែលមិនចេះរីងស្ងួតនៅក្នុងខ្លួន ហើយអ្នកនឹងមិនដឹងថាកម្លាំងនេះចេញមកពីណាឡើយ ក៏នឹងមាននូវអំណាចឥតដែនកំណត់នៅក្នុងដួងចិត្តរបស់អ្នក ហើយអ្នកនឹងដឹងថាព្រះជាម្ចាស់គួរឱ្យស្រលាញ់ណាស់ ហើយព្រះអង្គស័ក្តិសមនឹងឱ្យយើងស្រលាញ់។ ការណ៍នេះកើតឡើងនៅពេលដែលព្រះជាម្ចាស់ប៉ះពាល់អ្នក។ អស់អ្នកដែលមានបទពិសោធបែបនេះ ត្រូវបានប៉ះពាល់ដោយព្រះជាម្ចាស់។ សម្រាប់អស់អ្នកដែលតែងតែត្រូវបានប៉ះពាល់ដោយព្រះជាម្ចាស់ ការផ្លាស់ប្តូរកើតឡើងក្នុងជីវិតរបស់ពួកគេ នោះគេអាចធ្វើការតាំងចិត្ត និងសុខចិត្តទទួលយកព្រះជាម្ចាស់ទាំងស្រុង ចិត្តដែលស្រលាញ់ព្រះជាម្ចាស់របស់ពួកគេកាន់តែខ្លាំងឡើងៗ ហើយចិត្តរបស់ពួកគេបានបែរទៅរកព្រះជាម្ចាស់ទាំងស្រុង។ ពួកគេមិនខ្វល់ពីគ្រួសារ លោកិយ មិនមានការពាក់ព័ន្ធ ឬមិនខ្វល់ខ្វាយពីអនាគតឡើយ ហើយពួកគេសុខចិត្តលះបង់ការប្រឹងប្រែងអស់មួយជីវិតថ្វាយទៅកាន់ព្រះជាម្ចាស់។ អស់អ្នកណាដែលត្រូវបានព្រះវិញ្ញាណរបស់ព្រះជាម្ចាស់ពាល់ គឺជាមនុស្សដែលស្វែងរកសេចក្តីពិត និងជាអ្នកដែលត្រូវព្រះជាម្ចាស់ប្រោសឱ្យគ្រប់លក្ខណ៍។

តើអ្នកបានបែរចិត្តទៅរកព្រះជាម្ចាស់ហើយឬនៅ? តើព្រះវិញ្ញាណបរិសុទ្ធរបស់ព្រះជាម្ចាស់បានប៉ះពាល់ចិត្តរបស់អ្នកឬនៅ? ប្រសិនបើអ្នកមិនដែលមានបទពិសោធបែបនេះ ហើយប្រសិនបើអ្នកមិនដែលអធិស្ឋានបែបនេះទេ នោះការនេះបង្ហាញថាព្រះជាម្ចាស់មិនគង់នៅក្នុងចិត្តរបស់អ្នកឡើយ។ អស់អ្នកដែលព្រះវិញ្ញាណរបស់ព្រះជាម្ចាស់ដឹកនាំ ហើយអស់អ្នកដែលព្រះវិញ្ញាណរបស់ព្រះជាម្ចាស់បានប៉ះពាល់ មាននូវកិច្ចការរបស់ព្រះជាម្ចាស់ ដែលបង្ហាញថាព្រះបន្ទូល និងសេចក្តីស្រលាញ់របស់ព្រះជាម្ចាស់បានចាក់ឫសនៅក្នុងពួកគេ។ មនុស្សមួយចំនួនពោលថា៖ «ទូលបង្គំមិនស្មោះត្រង់ដូចនៅក្នុងសេចក្តីអធិស្ឋានរបស់ទូលបង្គំ ហើយទូលបង្គំក៏មិនសូវមានការប៉ះពាល់ពីព្រះជាម្ចាស់ដែរ។ ជួនកាល នៅពេលដែលទូលបង្គំសញ្ជឹងគិត ហើយអធិស្ឋាន ទូលបង្គំមានអារម្មណ៍ថា ព្រះជាម្ចាស់គួរឱ្យស្រលាញ់ ហើយដួងចិត្តរបស់ទូលបង្គំក៏ទទួលបានការប៉ះពាល់ពីព្រះអង្គ»។ គ្មានអ្វីសំខាន់ជាងដួងចិត្តរបស់មនុស្សឡើយ។ នៅពេលដួងចិត្តរបស់អ្នកបែរទៅរកព្រះជាម្ចាស់ នោះលក្ខណៈរបស់អ្នកទាំងមូលនឹងបែរទៅរកព្រះជាម្ចាស់វិញ ហើយនៅគ្រានោះ ដួងចិត្តរបស់អ្នកនឹងត្រូវបានប៉ះពាល់ដោយព្រះវិញ្ញាណរបស់ព្រះជាម្ចាស់។ អ្នករាល់គ្នាភាគច្រើនទទួលបានបទពិសោធបែបនេះ វាគ្រាន់តែជម្រៅនៃបទពិសោធរបស់អ្នកមិនដូចគ្នាតែប៉ុណ្ណោះ។ មនុស្សមួយចំនួនពោលថា៖ «ទូលបង្គំមិននិយាយច្រើននៅក្នុងពាក្យអធិស្ឋានទេ ទូលបង្គំគ្រាន់តែស្តាប់អំពីការរួបរួមរបស់អ្នកដទៃ និងកម្លាំងដែលកើតឡើងនៅក្នុងទូលបង្គំប៉ុណ្ណោះ»។ ការនេះបង្ហាញថាអ្នកមានការប៉ះពាល់ផ្នែកខាងក្នុងដោយព្រះជាម្ចាស់។ ព្រះជាម្ចាស់បានប៉ះពាល់មនុស្សនៅផ្នែកខាងក្នុង ដោយពួកគេមានការជំរុញចិត្តនៅពេលបានឮអំពីការរួបរួមរបស់អ្នកដទៃ។ ប្រសិនបើដួងចិត្តរបស់មនុស្សម្នាក់នៅដដែលឥតកម្រើកនៅពេលពួកគេបានឮព្រះបន្ទូលដែលជំរុញទឹកចិត្ត នោះបញ្ជាក់ថាកិច្ចការរបស់ព្រះវិញ្ញាណបរិសុទ្ធមិនស្ថិតនៅក្នុងពួកគេទេ។ នៅក្នុងខ្លួនរបស់ពួកគេគឺមិនចង់បានអ្វីឡើយ វាបញ្ជាក់ថាពួកគេគ្មានការតាំងចិត្តទេ ហើយដូចនេះ ពួកគេមិនមានកិច្ចការរបស់ព្រះវិញ្ញាណបរិសុទ្ធឡើយ។ ប្រសិនបើមនុស្សម្នាក់មានការប៉ះពាល់ពីព្រះជាម្ចាស់ ពួកគេនឹងមានប្រតិកម្មនៅពេលដែលបានឮព្រះបន្ទូលរបស់ព្រះជាម្ចាស់។ ប្រសិនបើពួកគេមិនមានការប៉ះពាល់ពីព្រះជាម្ចាស់ទេ នោះពួកគេមិនមានការផ្សារភ្ជាប់ជាមួយព្រះបន្ទូលរបស់ព្រះជាម្ចាស់ ពួកគេមិនមានទំនាក់ទំនងជាមួយព្រះបន្ទូលទាំងនេះ ហើយពួកគេមិនអាចទទួលការបំភ្លឺឡើយ។ អស់អ្នកដែលបានឮព្រះបន្ទូលរបស់ព្រះជាម្ចាស់ ហើយគ្មានប្រតិកម្មអ្វីសោះ គឺជាមនុស្សដែលមិនមានការប៉ះពាល់ពីព្រះជាម្ចាស់ ពួកគេជាមនុស្សដែលមិនមានកិច្ចការរបស់ព្រះវិញ្ញាណបរិសុទ្ធ។ អស់អ្នកដែលអាចទទួលយកនូវការបំភ្លឺថ្មីមាននូវការប៉ះពាល់ ព្រមទាំងមានកិច្ចការរបស់ព្រះវិញ្ញាណបរិសុទ្ធនៅជាមួយផង។

ការវាស់វែងខ្លួនឯង៖

១. តើអ្នកកំពុងស្ថិតនៅចំកណ្តាលនៃកិច្ចការបច្ចុប្បន្ន របស់ព្រះវិញ្ញាណបរិសុទ្ធឬទេ?

២. តើដួងចិត្តរបស់អ្នកបានបែរទៅរកព្រះជាម្ចាស់ ហើយឬនៅ? តើអ្នកមានការប៉ះពាល់ដោយព្រះជាម្ចាស់ហើយឬនៅ?

៣. តើព្រះបន្ទូលរបស់ព្រះជាម្ចាស់បានចាក់ឫសនៅក្នុងអ្នកហើយឬនៅ?

៤. តើការអនុវត្តរបស់អ្នក ធ្វើឡើងដោយផ្អែកលើគ្រឹះនៃសេចក្តីតម្រូវ របស់ព្រះ ជាម្ចាស់ឬទេ?

៥. តើអ្នករស់នៅក្រោមការណែនាំនៃពន្លឺបច្ចុប្បន្នរបស់ព្រះវិញ្ញាណបរិសុទ្ធ ដែរឬទេ?

៦. តើដួងចិត្តរបស់អ្នក ត្រូវបានគ្រប់គ្រងដោយការយល់ឃើញ ចាស់គំរឹល ឬក៏គ្រប់គ្រងដោយព្រះបន្ទូលរបស់ព្រះជាម្ចាស់នៅពេលបច្ចុប្បន្ននេះ?

តាមរយៈការស្តាប់ឮអំពីព្រះបន្ទូលទាំងនេះ តើអ្នករាល់គ្នាមានប្រតិកម្មអ្វីខ្លះ? តាមជំនឿដែលអ្នកបានជឿប៉ុន្មានឆាំ្ននេះ តើអ្នកមានព្រះបន្ទូលរបស់ព្រះជាម្ចាស់នៅក្នុងជីវិតរបស់អ្នកដែរឬទេ? តើមានការផ្លាស់ប្រែនៅក្នុងនិស្ស័យពុករលួយរបស់អ្នកកាលពីមុនដែរ ឬទេ? ស្របតាមព្រះបន្ទូលរបស់ព្រះជាម្ចាស់នាពេលបច្ចុប្បន្ន តើអ្នកដឹងថាការមានជីវិតគឺជាអ្វី? ហើយការមិនមានជីវិតគឺជាអ្វី? តើការនេះច្បាស់លាស់សម្រាប់អ្នករាល់គ្នាដែរឬទេ? ទាក់ទិននឹងភាពសំខាន់បំផុតក្នុងការដើរតាមព្រះជាម្ចាស់គឺថា គ្រប់យ៉ាងគួរតែស្របទៅតាមព្រះបន្ទូលរបស់ព្រះជាម្ចាស់នាពេលបច្ចុប្បន្ន៖ មិនថាអ្នកកំពុងដេញតាមការចូលទៅក្នុងជីវិត ឬការបំពេញតាមបំណងព្រះហឫទ័យរបស់ព្រះជាម្ចាស់នោះទេ អ្វីៗគ្រប់យ៉ាងគួរតែយកព្រះបន្ទូលបច្ចុប្បន្នរបស់ព្រះជាម្ចាស់មកធ្វើជាចំណុចស្នូល។ ប្រសិនបើអ្វីដែលអ្នកប្រកបគ្នា និងស្វែងរកដើម្បីចូលទៅក្នុង មិនយកព្រះបន្ទូលបច្ចុប្បន្នរបស់ព្រះជាម្ចាស់មកធ្វើជាចំណុចស្នូលទេ នោះអ្នកគឺជាអ្នកក្រៅចំពោះព្រះបន្ទូលរបស់ព្រះជាម្ចាស់ ហើយគ្មានសេសសល់នូវកិច្ចការរបស់ព្រះវិញ្ញាណបរិសុទ្ធឡើយ។ អ្វីដែលព្រះជាម្ចាស់សព្វព្រះហឫទ័យចង់បានគឺ មនុស្សដែលដើរតាមស្នាមព្រះបាទារបស់ព្រះអង្គ។ មិនថាអ្វីដែលអ្នកបានយល់ដឹងពីមុនមានលក្ខណៈអស្ចារ្យ ឬបរិសុទ្ធប៉ុនណានោះទេ ព្រះជាម្ចាស់មិនចង់បានឡើយ ហើយប្រសិនបើអ្នកមិនអាចដករបស់អស់ទាំងនោះចេញទេ នោះរបស់អស់ទាំងនោះនឹងក្លាយជាឧបសគ្គយ៉ាងធំចំពោះការចូលរបស់អ្នកនៅថ្ងៃខាងមុខ។ មានពរហើយអស់អ្នកណាដែលអាចដើរតាមពន្លឺនាពេលបច្ចុប្បន្នរបស់ព្រះវិញ្ញាណបរិសុទ្ធ។ មនុស្សក្នុងសម័យកាលមុនៗក៏បានដើរតាមស្នាមព្រះបាទារបស់ព្រះជាម្ចាស់ដែរ ប៉ុន្ដែពួកគេមិនអាចដើរតាមព្រះអង្គរហូតមកដល់ថ្ងៃនេះទេ នេះគឺជាព្រះពររបស់មនុស្សនៅគ្រាចុងក្រោយ។ អស់អ្នកដែលអាចដើរតាមកិច្ចការបច្ចុប្បន្នរបស់ព្រះវិញ្ញាណបរិសុទ្ធ និងអស់អ្នកណាដែលអាចដើរតាមស្នាមព្រះបាទារបស់ព្រះជាម្ចាស់ ដោយដើរតាមព្រះជាម្ចាស់ទៅគ្រប់ទីកន្លែងដែលព្រះអង្គដឹកនាំពួកគេទៅ មនុស្សទាំងអស់នេះជាអ្នកដែលព្រះអង្គប្រទានពរ។ អស់អ្នកណាដែលមិនដើរតាមកិច្ចការបច្ចុប្បន្នរបស់ព្រះវិញ្ញាណបរិសុទ្ធ មិនបានចូលទៅក្នុងកិច្ចការនៃព្រះបន្ទូលរបស់ព្រះជាម្ចាស់ឡើយ មិនថាពួកគេធ្វើការប៉ុនណា ឬមិនថាពួកគេរងទុក្ខប៉ុនណា ឬពួកគេរត់ចុះឡើងយ៉ាងណានោះទេ គឺគ្មានអ្វីមួយដែលមានន័យសម្រាប់ព្រះជាម្ចាស់ឡើយ ហើយព្រះអង្គនឹងមិនសព្វព្រះហឫទ័យពួកគេឡើយ។ ថ្ងៃនេះ អស់អ្នកណាដែលដើរតាមព្រះបន្ទូលបច្ចុប្បន្នរបស់ព្រះជាម្ចាស់ គឺស្ថិតនៅក្នុងចរន្ដនៃព្រះវិញ្ញាណបរិសុទ្ធ អស់អ្នកណាដែលជាជនចម្លែកចំពោះព្រះបន្ទូលរបស់ព្រះជាម្ចាស់នាពេលបច្ចុបន្ន គឺស្ថិតនៅក្រៅចរន្ដនៃព្រះវិញ្ញាណបរិសុទ្ធ ហើយមនុស្សប្រភេទនេះ មិនមានការស្ងើចសរសើរពីព្រះជាម្ចាស់ឡើយ។ ការបម្រើដែលមានការបែកចេញពីព្រះសូរសៀងបច្ចុប្បន្នរបស់ព្រះវិញ្ញាណបរិសុទ្ធ គឺជាការបម្រើនៃសាច់ឈាម និងសញ្ញាណ ហើយវាមិនអាចស្របនឹងព្រះហឫទ័យរបស់ព្រះជាម្ចាស់ឡើយ។ ប្រសិនបើមនុស្សរស់នៅក្នុងសញ្ញាណសាសនា នោះពួកគេមិនអាចធ្វើអ្វីដែលសមនឹងបំណងព្រះហឫទ័យរបស់ព្រះជាម្ចាស់ឡើយ ហើយទោះបីជាពួកគេបម្រើព្រះជាម្ចាស់ក្ដី ក៏ពួកគេបម្រើនៅក្នុងការស្រមើស្រមៃ និងសញ្ញាណដែរ ហើយមិនមានលក្ខណៈគ្រប់គ្រាន់ក្នុងការបម្រើស្របតាមបំណងព្រះហឫទ័យរបស់ព្រះជាម្ចាស់ឡើយ។ អស់អ្នកដែលមិនអាចដើរតាមកិច្ចការរបស់ព្រះវិញ្ញាណបរិសុទ្ធ មិនយល់ពីបំណងព្រះហឫទ័យរបស់ព្រះជាម្ចាស់ឡើយ ហើយអស់អ្នកណាដែលមិនយល់ពីបំណងព្រះហឫទ័យរបស់ព្រះជាម្ចាស់ក៏មិនអាចបម្រើព្រះជាម្ចាស់បានដែរ។ ព្រះជាម្ចាស់ចង់បានការបម្រើដែលស្របតាមព្រះហឫទ័យរបស់ព្រះអង្គ ទ្រង់មិនចង់បានការបម្រើដែលចេញពីសញ្ញាណ និងសាច់ឈាមឡើយ។ ប្រសិនបើមនុស្សមិនអាចដើរតាមជំហាននៃកិច្ចការរបស់ព្រះវិញ្ញាណបរិសុទ្ធទេ នោះពួកគេរស់នៅក្នុងសញ្ញាណហើយ។ ការបម្រើរបស់មនុស្សបែបនេះកាត់ផ្ដាច់ និងមានការរំខាន ហើយការបម្រើបែបនេះធ្វើឡើងដោយផ្ទុយនឹងព្រះជាម្ចាស់។ ដូចនេះ អស់អ្នកណាដែលមិនអាចដើរតាមដានព្រះបាទារបស់ព្រះជាម្ចាស់ មិនអាចបម្រើព្រះជាម្ចាស់បានទេ ហើយអស់អ្នកដែលមិនអាចដើរតាមដានព្រះបាទរបស់ព្រះជាម្ចាស់ ភាគច្រើនប្រឆាំងទាស់នឹងព្រះជាម្ចាស់ ហើយមិនអាចស្របនឹងព្រះជាម្ចាស់ឡើយ។ «ការដើរតាមកិច្ចការនៃព្រះវិញ្ញាណបរិសុទ្ធ» មានន័យថា ជាការយល់ដឹងពីបំណងព្រះហឫទ័យនាពេលបច្ចុប្បន្នរបស់ព្រះជាម្ចាស់ ជាការដែលអាចប្រព្រឹត្តស្របនឹងតម្រូវការបច្ចុប្បន្នរបស់ព្រះជាម្ចាស់ ជាការដែលអាចចុះចូល និងដើរតាមព្រះជាម្ចាស់នៃពេលបច្ចុប្បន្ន និងជាការចូលទៅដែលស្របតាមព្រះសូរសៀងថ្មីបំផុតរបស់ព្រះជាម្ចាស់។ នេះទើបជាមនុស្សដែលដើរតាមកិច្ចការរបស់ព្រះវិញ្ញាណបរិសុទ្ធ និងនៅក្នុងអូរនៃព្រះវិញ្ញាណបរិសុទ្ធ។ មនុស្សបែបនេះ គឺមិនត្រឹមតែអាចទទួលនូវការសព្វព្រះហឫទ័យពីព្រះជាម្ចាស់ និងការឃើញព្រះជាម្ចាស់ប៉ុណ្ណោះទេ តែថែមទាំងអាចស្គាល់នូវនិស្ស័យរបស់ព្រះជាម្ចាស់តាមរយៈកិច្ចការថ្មីបំផុតរបស់ព្រះអង្គ និងអាចស្គាល់នូវសញ្ញាណ និងការបះបោររបស់មនុស្ស ព្រមទាំងធម្មជាតិរបស់មនុស្ស និងសារជាតិរបស់គេផង តាមរយៈកិច្ចការថ្មីបំផុតរបស់ព្រះអង្គ។ លើសពីនេះទៅទៀត ពួកគេអាចសម្រេចបាននូវការផ្លាស់ប្ដូរនិស្ស័យរបស់ពួកគេបន្តិចម្តងៗនៅក្នុងអំឡុងពេលដែលគេបម្រើដល់ទ្រង់។ មានតែមនុស្សបែបនេះប៉ុណ្ណោះ ទើបជាអ្នកដែលអាចទទួលបានព្រះជាម្ចាស់ និងជាអ្នកដែលបានរកឃើញផ្លូវពិតយ៉ាងពិតប្រាកដ។ អស់អ្នកណាដែលត្រូវផាត់ចោលដោយកិច្ចការរបស់ព្រះវិញ្ញាណបរិសុទ្ធ គឺជាមនុស្សដែលមិនអាចដើរតាមកិច្ចការចុងក្រោយរបស់ព្រះជាម្ចាស់ និងជាអ្នកដែលប្រឆាំងទាស់នឹងកិច្ចការចុងក្រោយរបស់ទ្រង់។ មនុស្សបែបនេះប្រឆាំងទាស់នឹងព្រះជាម្ចាស់ដោយបើកចំហរ ពីព្រោះព្រះជាម្ចាស់បានធ្វើកិច្ចការថ្មី ហើយដោយសារតែរូបអង្គនៃព្រះមិនដូចជាសញ្ញាណរបស់ពួកគេ ជាលទ្ធផល ពួកគេប្រឆាំងទាស់នឹងព្រះជាម្ចាស់ដោយបើកចំហរ និងបានយកការជំនុំជម្រះមកទម្លាក់លើព្រះអង្គ ដែលនាំឱ្យព្រះជាម្ចាស់ស្អប់ខ្ពើម និងបដិសេធពួកគេ។ ការមានចំណេះដឹងអំពីកិច្ចការចុងក្រោយបំផុតរបស់ព្រះជាម្ចាស់មិនមែនជារឿងងាយស្រួលទេ ប៉ុន្ដែប្រសិនបើមនុស្សមានគំនិតស្ដាប់បង្គាប់កិច្ចការរបស់ព្រះជាម្ចាស់ នោះពួកគេនឹងមានឱកាសមើលឃើញព្រះអង្គ ហើយនិងមានឱកាសទទួលបានការដឹកនាំថ្មីបំផុតរបស់ព្រះវិញ្ញាណបរិសុទ្ធផង។ អស់អ្នកណាដែលប្រឆាំងនឹងកិច្ចការរបស់ព្រះជាម្ចាស់ដោយចេតនា មិនអាចទទួលបានការបំភ្លឺពីព្រះវិញ្ញាណបរិសុទ្ធ ឬការណែនាំពីព្រះជាម្ចាស់ឡើយ។ ដូចនេះ មិនថាមនុស្សអាចទទួលនូវកិច្ចការចុងក្រោយរបស់ព្រះជាម្ចាស់ ឬអត់នោះទេ គឺអាស្រ័យលើព្រះគុណរបស់ព្រះជាម្ចាស់ ហើយវាគឺអាស្រ័យលើការស្វែងរករបស់ពួកគេ ព្រមទាំងអាស្រ័យលើចេតនារបស់ពួកគេដែរ។

មានពរហើយអស់អ្នកដែលអាចចុះចូលនឹងព្រះសូរសៀងនាពេលបច្ចុប្បន្នរបស់ព្រះវិញ្ញាណបរិសុទ្ធ។ មិនថាមនុស្សធ្លាប់ជាយ៉ាងណា ឬមួយថាព្រះវិញ្ញាណបរិសុទ្ធធ្លាប់ធ្វើការក្នុងពួកគេបែបណានោះទេ អស់អ្នកដែលទទួលបានកិច្ចការចុងក្រោយរបស់ព្រះជាម្ចាស់ គឺជាអ្នកដែលទទួលបានព្រះពរខ្លាំងបំផុតហើយ ហើយអស់អ្នកដែលមិនអាចដើរតាមកិច្ចការចុងក្រោយនាពេលបច្ចុប្បន្នទេ នឹងត្រូវជម្រុះចោល។ ព្រះជាម្ចាស់ចង់បានអស់អ្នកដែលអាចទទួលយកពន្លឺថ្មី ហើយព្រះអង្គចង់បានអ្នកដែលទទួលយក និងស្គាល់នូវកិច្ចការចុងក្រោយបំផុតរបស់ព្រះអង្គ។ ហេតុអ្វីបានជាពោលថា អ្នកត្រូវតែជាក្រមុំព្រហ្មចារី? ក្រមុំព្រហ្មចារីអាចស្វែងរកនូវកិច្ចការរបស់ព្រះជាម្ចាស់ និងស្វែងយល់នូវអ្វីដែលថ្មី ហើយលើសពីនេះទៅទៀត គេអាចដកចេញនូវសញ្ញាណចាស់ៗ និងគោរពតាមកិច្ចការរបស់ព្រះជាម្ចាស់នាពេលបច្ចុប្បន្ន។ ក្រុមមនុស្សប្រភេទនេះ ជាក្រុមមនុស្សដែលទទួលនូវកិច្ចការថ្មីបំផុតនាពេលបច្ចុប្បន្ន គឺជាអ្នកដែលព្រះជាម្ចាស់បានកំណត់ទុកជាមុន តាំងពីមុនយុគសម័យនានាទៅទៀត ហើយពួកគេជាមនុស្សដែលមានពរបំផុត។ អ្នករាល់គ្នាស្ដាប់ឮនូវព្រះសូរសៀងរបស់ព្រះជាម្ចាស់ ដូចនេះ នៅទូទាំងស្ថានសួគ៌ និងផែនដី ព្រមទាំងនៅគ្រប់ជំនាន់ទាំងអស់ គ្មាននរណាម្នាក់មានពរជាងអ្នករាល់គ្នាដែលជាក្រុមមនុស្សប្រភេទនេះឡើយ។ ទាំងអស់នេះគឺដោយសារតែកិច្ចការរបស់ព្រះជាម្ចាស់ ដោយសារតែការកំណត់ទុកជាមុន និងការជ្រើសរើសរបស់ទ្រង់ ព្រមទាំងដោយសារតែព្រះគុណរបស់ព្រះជាម្ចាស់។ ប្រសិនបើព្រះជាម្ចាស់មិនបានមានបន្ទូល និងថ្លែងព្រះបន្ទូលចេញមកទេ តើអ្នករាល់គ្នាបានស្ថិតក្នុងលក្ខខណ្ឌដូចសព្វថ្ងៃនេះដែរឬទេ? ដូច្នេះ សូមឱ្យព្រះជាម្ចាស់ទទួលបានសិរីល្អ និងការសរសើរតម្កើង ដ្បិតការទាំងអស់នេះកើតឡើងដោយសារព្រះជាម្ចាស់បានលើកអ្នកឡើង។ ដោយមានចំណុចទាំងអស់នេះនៅក្នុងគំនិតរបស់អ្នក តើអ្នកអាចនៅតែអកម្មទៀតទេ? តើកម្លាំងរបស់អ្នកនៅតែមិនអាចកើនឡើងមែនឬ?

ដែលអ្នកអាចទទួលយកនូវការជំនុំជម្រះ ការវាយផ្ចាល ការវាយផ្ដួល និងការបន្សុទ្ធនៃព្រះបន្ទូលរបស់ព្រះជាម្ចាស់ ហើយលើសពីនេះទៅទៀត អាចទទួលយកនូវបញ្ជាបេសកកម្មរបស់ព្រះជាម្ចាស់បាន គឺព្រះជាម្ចាស់បានកំណត់ទុកជាមុនតាំងពីមុនយុគសម័យនានាទៅទៀត ហើយដូចនេះ អ្នកមិនត្រូវមានទុក្ខព្រួយពេកនៅពេលអ្នកត្រូវវាយផ្ចាលឡើយ។ គ្មាននរណាម្នាក់អាចដកយកចេញនូវកិច្ចការដែលបានធ្វើនៅក្នុងអ្នករាល់គ្នា និងព្រះពរដែលបានចាក់បង្ហូរមកលើអ្នកឡើយ ហើយក៏គ្មាននរណាម្នាក់អាចដកយកចេញនូវអ្វីទាំងអស់ដែលបានប្រទានឱ្យអ្នករាល់គ្នាដែរ។ មនុស្សដែលកាន់សាសនាមិនអាចអត់ទ្រាំការមិនប្រៀបធៀបនឹងអ្នករាល់គ្នាបានឡើយ។ អ្នករាល់គ្នាមិនមានជំនាញអស្ចារ្យនៅក្នុងព្រះគម្ពីរឡើយ ហើយក៏មិនបានទទួលការបំពាក់បំប៉ននូវទ្រឹស្ដីផ្នែកសាសនាដែរ ប៉ុន្ដែដោយសារតែព្រះជាម្ចាស់បានធ្វើការនៅក្នុងអ្នករាល់គ្នា នោះអ្នករាល់គ្នាទទួលបានកាន់តែច្រើន គឺច្រើនជាងនរណាទាំងអស់នៅគ្រប់សម័យកាល ហើយនេះជាព្រះពរដ៏អស្ចារ្យបំផុតរបស់អ្នករាល់គ្នា។ ដោយសារតែការនេះ អ្នករាល់គ្នាត្រូវតែមានការលះបង់សម្រាប់ព្រះជាម្ចាស់កាន់តែខ្លាំង ព្រមទាំងមានភាពស្មោះត្រង់ចំពោះព្រះជាម្ចាស់កាន់តែខ្លាំងជាងនេះដែរ។ ដ្បិតព្រះជាម្ចាស់បានលើកអ្នកឡើង អ្នកត្រូវតែជំរុញការប្រឹងប្រែងរបស់ខ្លួន ហើយត្រូវត្រៀមលក្ខណៈដើម្បីទទូលយកនូវបញ្ជាបេសកកម្មរបស់ព្រះជាម្ចាស់។ អ្នកត្រូវតែឈរយ៉ាងរឹងមាំនៅទីកន្លែងដែលព្រះជាម្ចាស់បានប្រទានឱ្យអ្នក ស្វែងរកការក្លាយជាមនុស្សម្នាក់ក្នុងចំណោមប្រជារាស្រ្ដរបស់ទ្រង់ ទទួលយកការបង្វឹកបង្វឺនអំពីនគរព្រះ ត្រូវព្រះជាម្ចាស់ទទួលយក និងត្រូវក្លាយជាទីបន្ទាល់ដែលពេញដោយសិរីល្អចំពោះព្រះជាម្ចាស់។ តើអ្នកមាននូវការតាំងចិត្តទាំងនេះដែរឬទេ? ប្រសិនបើអ្នកមានការតាំងចិត្តទាំងនេះ នោះប្រាកដថាព្រះជាម្ចាស់ទទួលយកអ្នកជាមិនខាន ព្រមទាំងក្លាយជាបន្ទាល់ដែលពេញដោយសិរីល្អសម្រាប់ព្រះជាម្ចាស់ផង។ អ្នកគួរតែយល់ថា បញ្ជាបេសកកម្មដ៏សំខាន់នេះកំពុងត្រូវបានព្រះជាម្ចាស់ទទួលយក និងក្លាយជាបន្ទាល់ដែលពេញដោយសេរីល្អចំពោះព្រះជាម្ចាស់។ នេះជាបំណងព្រះហឫទ័យរបស់ព្រះជាម្ចាស់។

ព្រះបន្ទូលរបស់ព្រះវិញ្ញាណបរិសុទ្ធនាពេលបច្ចុប្បន្ន គឺជាការវិវឌ្ឍនៃកិច្ចការរបស់ព្រះវិញ្ញាណបរិសុទ្ធ ហើយការបំភ្លឺជាបន្ដបន្ទាប់ពីព្រះវិញ្ញាណបរិសុទ្ធចំពោះមនុស្សក្នុងអំឡុងពេលនេះ គឺជាទំនោរនៃកិច្ចការរបស់ព្រះវិញ្ញាណបរិសុទ្ធ។ ហើយតើអ្វីដែលជាទំនោរនៅក្នុងកិច្ចការរបស់ព្រះវិញ្ញាណបរិសុទ្ធនាពេលបច្ចុប្បន្ន? វាគឺជាការដឹកនាំមនុស្សចូលទៅក្នុងកិច្ចការរបស់ព្រះជាម្ចាស់នាពេលបច្ចុប្បន្ន និងចូលទៅក្នុងជិវិតធម្មតាផ្នែកព្រលឹងវិញ្ញាណ។ មានជំហ៊ានមួយចំនួនដើម្បីចូលទៅក្នុងជីវិតធម្មតាផ្នែកព្រលឹងវិញ្ញាណ៖

១. ទីមួយ អ្នកត្រូវចាក់បង្ហូរដួងចិត្ដរបស់អ្នកចូលទៅក្នុងព្រះបន្ទូលរបស់ព្រះជាម្ចាស់។ អ្នកមិនត្រូវស្វែងរកព្រះបន្ទូលរបស់ព្រះជាម្ចាស់នៅក្នុងអតីតកាល ហើយមិនត្រូវសិក្សាពីព្រះបន្ទូលនោះ ហើយក៏មិនត្រូវប្រៀបធៀប ទៅនឹងព្រះបន្ទូលនាពេលបច្ចុប្បន្នដែរ។ ផ្ទុយទៅវិញ អ្នកត្រូវចាក់បង្ហូរនូវដួងចិត្ដរបស់អ្នកទាំងស្រុងចូលទៅក្នុងព្រះបន្ទូលបច្ចុប្បន្នរបស់ព្រះជាម្ចាស់។ ប្រសិនបើមានមនុស្សដែលចង់អានព្រះបន្ទូលរបស់ព្រះជាម្ចាស់ សៀវភៅផ្នែកព្រលឹងវិញ្ញាណ ឬអ្វីដែលជាការបង្រៀននៅក្នុងអតីតកាល ហើយនរណាដែលមិនដើរតាមព្រះបន្ទូលរបស់ព្រះវិញ្ញាណបរិសុទ្ធនាពេលបច្ចុប្បន្ន នោះពួកគេគឺជាមនុស្សល្ងង់បំផុតហើយ។ ព្រះជាម្ចាស់ស្អប់មនុស្សបែបនេះណាស់។ ប្រសិនបើអ្នកចង់ទទួលយកនូវពន្លឺនៃព្រះវិញ្ញាណបរិសុទ្ធនាពេលបច្ចុប្បន្ន នោះចូរចាក់បង្ហូរដួងចិត្ដរបស់អ្នកទាំងស្រុងចូលទៅក្នុងបន្ទូលរបស់ព្រះវិញ្ញាណបរិសុទ្ធនាពេលបច្ចុប្បន្ន។ នេះជារឿងទីមួយដែលអ្នកត្រូវធ្វើឱ្យបាន។

២. អ្នកត្រូវតែអធិស្ឋានដោយផ្អែកលើមូលដ្ឋាននៃព្រះបន្ទូលដែលព្រះជាម្ចាស់មានបន្ទូលនាពេលបច្ចុប្បន្ន ចូលទៅក្នុងព្រះបន្ទូលរបស់ព្រះជាម្ចាស់ និងទំនាក់ទំនងជាមួយព្រះអង្គ ព្រមទាំងធ្វើការតាំងចិត្ដនៅចំពោះព្រះជាម្ចាស់ បង្កើតនូវបទដ្ឋានដែលអ្នកចង់ស្វែងរកការសម្រេចបាននូវការតាំងចិត្ដនោះ។

៣. អ្នកត្រូវតែស្វែងរកការចូលទៅក្នុងសេចក្ដីពិតយ៉ាងជ្រៅនៅលើមូលដ្ឋាននៃកិច្ចការរបស់ព្រះវិញ្ញាណបរិសុទ្ធនាពេលបច្ចុប្បន្ន។ ចូរកុំប្រកាន់យកព្រះសូរសៀង និងទ្រឹស្ដីពីអតីតកាល។

៤. អ្នកត្រូវតែស្វែងរកការប៉ះពាល់មកពីព្រះវិញ្ញាណបរិសុទ្ធ និងចូលក្នុងព្រះបន្ទូលរបស់ព្រះជាម្ចាស់។

៥. អ្នកត្រូវតែស្វែងរកការចូលទៅក្នុងមាគ៌ាដែលព្រះវិញ្ញាណបរិសុទ្ធនាពេលបច្ចុប្បន្នបានយាងកាត់។

តើអ្នកស្វែងរកការប៉ះពាល់ដោយព្រះវិញ្ញាណបរិសុទ្ធដោយរបៀបណា? រឿងសំខាន់បំផុត គឺត្រូវរស់នៅក្នុងព្រះបន្ទូលនាពេលបច្ចុប្បន្នរបស់ព្រះជាម្ចាស់ និងអធិស្ឋានដោយផ្អែកទៅលើ មូលដ្ឋាននៃសេចក្ដីតម្រូវរបស់ព្រះជាម្ចាស់។ តាមរយៈការអធិស្ឋានដោយរបៀបនេះ នោះព្រះវិញ្ញាណបរិសុទ្ធប្រាកដជានឹងប៉ះពាល់អ្នក។ ប្រសិនបើអ្នកមិនស្វែងរកមូលដ្ឋាននៃព្រះបន្ទូល ដែលព្រះជាម្ចាស់បានថ្លែងទេ នោះការនេះគ្មានផលផ្លែអ្វីនោះឡើយ។ អ្នកគួរអធិស្ឋានដោយពោលថា៖ «ឱ ព្រះជាម្ចាស់អើយ! ទូលបង្គំប្រឆាំងនឹងព្រអង្គ ហើយទូលបង្គំជំពាក់ព្រះអង្គច្រើនណាស់។ ទូលបង្គំពិតជាមិនស្ដាប់បង្គាប់មែន ហើយមិនអាចផ្គាប់ព្រះហឫទ័យរបស់ព្រះអង្គឡើយ។ ឱព្រះអង្គអើយ ទូលបង្គំចង់ឱ្យព្រះអង្គសង្គ្រោះទូលបង្គំ ទូលបង្គំចង់បម្រើព្រះអង្គរហូតដល់ថ្ងៃចុងក្រោយ ទូលបង្គំចង់លះបង់ជិវិតសម្រាប់ព្រះអង្គ។ ព្រះអង្គជំនុំជម្រះ និងវាយផ្ចាលទូលបង្គំ ហើយទូលបង្គំសមតែស្លាប់ ដើម្បីឱ្យមនុស្សទាំងអស់អាចប្រកាន់ខ្ជាប់នូវនិស្ស័យសុចរិតរបស់ព្រះអង្គដោយតាមរយៈការស្លាប់របស់ទូលបង្គំ»។ នៅពេលដែលអ្នកអធិស្ឋានតាមរបៀបនេះចេញពីចិត្តរបស់អ្នក នោះព្រះជាម្ចាស់នឹងស្ដាប់ឮអ្នក ហើយទ្រង់នឹងដឹកនាំអ្នក។ ប្រសិនបើអ្នកមិនអធិស្ឋានដោយផ្អែកលើមូលដ្ឋាននៃព្រះបន្ទូលរបស់ព្រះវិញ្ញាណបរិសុទ្ធនាពេលបច្ចុប្បន្នទេ នោះមិនមាននូវការប៉ះពាល់ពីព្រះវិញ្ញាណបរិសុទ្ធមកលើអ្នកឡើយ។ ប្រសិនបើអ្នកអធិស្ឋានផ្អែកតាមបំណងព្រះហឫទ័យរបស់ព្រះជាម្ចាស់ និងស្របតាមអ្វីដែលព្រះជាម្ចាស់សព្វព្រះហឫទ័យនឹងធ្វើនៅពេលនេះ នោះអ្នកពោលថា៖ «ឱព្រះជាម្ចាស់អើយ! ទូលបង្គំចង់ទទួលយកបញ្ជាបេសកកម្មរបស់ព្រះអង្គ ហើយទូលបង្គំសុខចិត្ដបូជាជីវិតរបស់ទូលបង្គំទាំងមូលសម្រាប់សិរីល្អរបស់ព្រះអង្គ ដើម្បីឱ្យអ្វីទាំងអស់ដែលទូលបង្គំបានធ្វើអាចឈានទៅដល់បទដ្ឋាននៃប្រជារាស្ដ្ររបស់ព្រះជាម្ចាស់។ សូមឱ្យព្រះអង្គបានប៉ះពាល់ដួងចិត្ដរបស់ទូលបង្គំ។ ទូលបង្គំចង់ឱ្យព្រះវិញ្ញាណរបស់ព្រះអង្គបានបំភ្លឺទូលបង្គំ ដើម្បីធ្វើឱ្យអ្វីទាំងអស់ដែលទូលបង្គំធ្វើបាននាំនូវភាពអាម៉ាស់មកទម្លាក់លើសាតាំង ដើម្បីឱ្យនៅទីបំផុត ព្រះអង្គនឹងទទួលយកទូលបង្គំ»។ ប្រសិនបើអ្នកអធិស្ឋានរបៀបនេះ អធិស្ឋានក្នុងរបៀបមួយដែលផ្ដោតជុំវិញបំណងព្រះឫទ័យរបស់ព្រះជាម្ចាស់ នោះព្រះវិញ្ញាណបរិសុទ្ធនឹងធ្វើការនៅក្នុងអ្នកដោយចៀសមិនផុតឡើយ។ អ្វីដែលសំខាន់នោះមិនអាស្រ័យលើថា តើអ្នកអធិស្ឋានបានប៉ុន្មានពាក្យទេ អ្វីដែលសំខាន់នោះគឺថា តើអ្នកយល់ពីបំណងបំណងព្រះហឫទ័យរបស់ព្រះជាម្ចាស់ដែរឬអត់។ អ្នករាល់គ្នាប្រហែលជាសុទ្ធតែមាននូវបទពិសោធដូចខាងក្រោមនេះហើយ៖ ជួនកាល ក្នុងពេលអធិស្ឋាននៅពេលជួបជុំគ្នា សក្ដានុពលនៃកិច្ចការរបស់ព្រះវិញ្ញាណបរិសុទ្ធក៏ឈានដល់ចំណុចខ្ពស់បំផុត ដែលបណ្ដាលឱ្យកម្លាំងរបស់មនុស្សគ្រប់គ្នាបានកើនឡើង។ មនុស្សមួយចំំនួនយំដោយជូរចត់ និងបង្ហូរទឹកភ្នែកក្នុងពេលអធិស្ឋាននោះ ពួកគេយកឈ្នះលើវិប្បដិសារីនៅចំពោះព្រះជាម្ចាស់ ហើយមនុស្សមួយចំនួនទៀតបង្ហាញនូវការតាំងចិត្ដ និងធ្វើការស្បថ។ នេះគឺជាឥទ្ធិពលដែលកិច្ចការនៃព្រះវិញ្ញាណបរិសុទ្ធសម្រេចបាន។ ថ្ងៃនេះ វាជាការសំខាន់ដែលមនុស្សទាំងអស់ចាក់បង្ហូរដួងចិត្ដរបស់គេទាំងស្រុងចូលទៅក្នុងព្រះបន្ទូលរបស់ព្រះជាម្ចាស់។ ចូរកុំផ្ដោតលើព្រះបន្ទូលដែលបានថ្លែងពីមុន ហើយប្រសិនបើអ្នកនៅតែប្រកាន់ខ្ជាប់នូវអ្វីដែលចែងមកពីមុន នោះព្រះវិញ្ញាណបរិសុទ្ធនឹងមិនធ្វើការនៅក្នុងអ្នកឡើយ។ តើអ្នកមើលឃើញថា តើការនេះសំខាន់ប៉ុនណាដែរឬទេ?

តើអ្នករាល់គ្នាស្គាល់មាគ៌ាដែលព្រះវិញ្ញាណបរិសុទ្ធនាពេលបច្ចុប្បន្នបានយាងលើដែរឬទេ? ចំណុចមួយចំនួនខាងលើគឺជាអ្វីដែលព្រះវិញ្ញាណបរិសុទ្ធនាពេលបច្ចុប្បន្ន និងអនាគតត្រូវសម្រេច។ ចំណុចទាំងនេះគឺជាមាគ៌ាដែលព្រះវិញ្ញាណបរិសុទ្ធបានជ្រើសយក ហើយច្រកចូលទៅរកផ្លូវនោះត្រូវតែឱ្យមនុស្សស្វែងរក។ ចំពោះច្រកចូលក្នុងជីវិតរបស់អ្នក យ៉ាងហោចណាស់អ្នកត្រូវចាក់បង្ហូរដួងចិត្ដរបស់អ្នកចូលទៅក្នុងព្រះបន្ទូលរបស់ព្រះជាម្ចាស់ ហើយអាចទទួលយកនូវការជំនុំជម្រះ និងការវាយវាយផ្ចាលនៃព្រះបន្ទូលរបស់ព្រះជាម្ចាស់ ហើយដួងចិត្ដរបស់អ្នកត្រូវតែប្រាថ្នាចង់បានព្រះជាម្ចាស់ អ្នកត្រូវតែស្វែងរកការចូលទៅក្នុងសេចក្ដីពិតដ៏ជ្រាលជ្រៅ ព្រមទាំងគោលបំណងដែលព្រះជាម្ចាស់តម្រូវ។ នៅពេលដែលអ្នកមាននូវកម្លាំងនេះ នោះវាបង្ហាញថា ព្រះជាម្ចាស់បានប៉ះពាល់អ្នក ហើយដួងចិត្ដរបស់អ្នកបានចាប់ផ្ដើមបែរទៅរកព្រះជាម្ចាស់វិញ។

ជំហានដំបូងនៃច្រកចូលទៅកាន់ជីវិត គឺត្រូវចាក់បង្ហូរដួងចិត្ដរបស់អ្នកទាំងស្រុងចូលទៅក្នុងព្រះបន្ទូលរបស់ព្រះជាម្ចាស់ ហើយជំហានទីពីរគឺត្រូវទទួលការប៉ះពាល់ពីព្រះវិញ្ញាណបរិសុទ្ធ។ តើអ្វីខ្លះជាឥទ្ធិពលដែលទទួលបានដោយការទទួលយកការប៉ះពាល់ពីព្រះវិញ្ញាណបរិសុទ្ធ? វាជាការដែលអាចប្រាថ្នាចង់បាន ចង់ស្វែងរកនិងរុករកនូវសេចក្ដីពិតមួយដែលកាន់តែជ្រាលជ្រៅ និងអាចសហការជាមួយព្រះជាម្ចាស់ក្នុងឥរិរយាបថវិជ្ជមាន។ ថ្ងៃនេះ ការសហការរបស់អ្នកជាមួយព្រះជាម្ចាស់ដែលអាចនិយាយបានថាមានគោលបំណងមួយចំពោះការដេញតាមរបស់អ្នក ចំពោះសេចក្ដីអធិស្ឋានរបស់អ្នក និងចំពោះការប្រកបរបស់អ្នកជាមួយព្រះបន្ទូលរបស់ព្រះជាម្ចាស់ហើយអ្នកបំពេញភារកិច្ចរបស់អ្នក ស្របតាមសេចក្ដីតម្រូវរបស់ព្រះជាម្ចាស់ ដែលការនេះហើយគឺជាការសហការជាមួយព្រះជាម្ចាស់។ ប្រសិនបើអ្នកគ្រាន់តែនិយាយថាអនុញ្ញាតឱ្យព្រះជាម្ចាស់ធ្វើការ ប៉ុន្ដែខ្លួនឯងមិនបានធ្វើអ្វីទាល់តែសោះ សូម្បីតែការអធិស្ឋាន ឬការស្វែងរកក៏មិនធ្វើផង នោះតើការនេះអាចហៅថាជាការសហការដែរឬទេ? ប្រសិនបើអ្នកមិនមានដាននៃការសហការនៅក្នុងអ្នកទេ ហើយមិនមានការបង្វឹកបង្វឺនសម្រាប់ការចូលទៅដែលមាននូវគោលបំណងទេ នោះអ្នកមិនមែនកំពុងសហការឡើយ។ មនុស្សមួយចំនួនពោលថា៖ «អ្វីៗទាំងអស់គឺអាស្រ័យលើការកំណត់ទុកជាមុនរបស់ព្រះជាម្ចាស់ គ្រប់យ៉ាងសុទ្ធតែព្រះអង្គជាអ្នកធ្វើដោយផ្ទាល់។ ប្រសិនបើព្រះជាម្ចាស់មិនធ្វើវាទេ នោះតើឱ្យមនុស្ស អាចនឹងធ្វើដូចម្ដេចកើតទៅ?» កិច្ចការរបស់ព្រះជាម្ចាស់គឺធម្មតា និងមិនមានលក្ខណៈអធិធម្មជាតិបន្ដិចសោះឡើយ ហើយព្រះវិញ្ញាណបរិសុទ្ធធ្វើការតែតាមរយៈការស្វែងរកដ៏សកម្មរបស់អ្នកប៉ុណ្ណោះ ដ្បិតព្រះជាម្ចាស់មិនបានបង្ខំមនុស្សឡើយ អ្នកត្រូវតែផ្ដល់ឱកាសដល់ព្រះជាម្ចាស់ឱ្យធ្វើការ ហើយប្រសិនបើអ្នកមិនស្វែងរក ឬចូលទៅទេ ហើយប្រសិនបើចិត្ដអ្នកមិនចង់បានសូម្បីតែបន្ដិច នោះព្រះជាម្ចាស់មិនមានឱកាសធ្វើការឡើយ។ តើអ្នកអាចស្វែងរកការប៉ះពាល់ពីព្រះជាម្ចាស់តាមផ្លូវណា? គឺតាមរយៈការអធិស្ឋាន និងការចូលមកជិតព្រះជាម្ចាស់។ ប៉ុន្ដែសំខាន់បំផុតនោះគឺ ចូរចាំថា វាគឺត្រូវស្ថិតលើមូលដ្ឋាននៃព្រះបន្ទូលដែលព្រះជាម្ចាស់បានថ្លែង។ នៅពេលដែលអ្នកមានការប៉ះពាល់ពីព្រះជាម្ចាស់ជាញឹកញាប់ នោះអ្នកមិននៅជាប់ជាទាសករនៃសាច់ឈាមទៀតទេ៖ ស្វាមី ភរិយា កូន និងប្រាក់ សុទ្ធតែមិនអាចបង្អាក់អ្នកបានទេ ហើយអ្នកប្រាថ្នាចង់តែស្វែងរកសេចក្ដីពិត និងរស់នៅចំពោះព្រះជាម្ចាស់ប៉ុណ្ណោះ។ ពេលនេះ អ្នកនឹងក្លាយជាមនុស្សម្នាក់ដែលរស់នៅក្នុងពិភពនៃសេរីភាព។


មនុស្សដែលបានផ្លាស់ប្ដូរនិស្ស័យ គឺជាអ្នកដែលបានចូលទៅក្នុងភាពពិតនៃព្រះបន្ទូលរបស់ព្រះជាម្ចាស់

នៅមុនអ្វីៗទាំងអស់ ជំហានដំបូងគេនៃមាគ៌ារបស់ព្រះវិញ្ញាណបរិសុទ្ធនៅក្នុងខ្លួនមនុស្សគឺ ដើម្បីនាំចិត្ដមនុស្សឈប់ឱ្យគិតពីមនុស្ស ព្រឹត្ដិការណ៍ និងអ្វីៗ ហើយចូលទៅក្នុងព្រះបន្ទូលរបស់ព្រះជាម្ចាស់ ដោយធ្វើឱ្យចិត្ដមនុស្សជឿថា ព្រះបន្ទូលរបស់ព្រះជាម្ចាស់មានភាពប្រាកដប្រជា និងពិតប្រាកដទាំងស្រុង។ ប្រសិនបើអ្នកជឿលើព្រះជាម្ចាស់ អ្នកត្រូវតែជឿលើព្រះបន្ទូលរបស់ទ្រង់ ហើយប្រសិនបើ ក្រោយការជឿលើព្រះអង្គអស់ជាច្រើនឆ្នាំ អ្នកនៅតែមិនស្គាល់ពីមាគ៌ាដែលព្រះវិញ្ញាណដឹកនាំអ្នកទៀត នោះតើអ្នកពិតជាអ្នកជឿដែរឬទេ? ដើម្បីទទួលបាននូវជីវិតជាមនុស្សធម្មតា ជាជីវិតធម្មតាដែលមានទំនាក់ទំនងធម្មតាជាមួយព្រះជាម្ចាស់ នោះជាដំបូងឡើយអ្នកត្រូវជឿលើព្រះបន្ទូលរបស់ព្រះជាម្ចាស់។ ប្រសិនបើអ្នកមិនទាន់ទទួលបាននូវជំហានដំបូងនៃកិច្ចការរបស់ព្រះវិញ្ញាណនៅក្នុងមនុស្សទេ នោះអ្នកមិនមានមូលដ្ឋានគ្រឹះឡើយ។ ប្រសិនបើអ្នកមិនមានគោលការណ៍សូម្បីតែបន្តិចនោះ តើអ្នកនឹងដើរលើមាគ៌ានេះទៅមុខបានយ៉ាងដូចម្ដេច? ការកំណត់នូវជំហាននៅលើផ្លូវដ៏ត្រឹមត្រូវ ដែលព្រះជាម្ចាស់ធ្វើឱ្យមនុស្សបានគ្រប់លក្ខណ៍ មានន័យថា ជាការចូលទៅក្នុងដំណើរត្រឹមត្រូវនៃកិច្ចការបច្ចុប្បន្នរបស់ព្រះវិញ្ញាណបរិសុទ្ធ។ វាមានន័យថា ជាការកំណត់នូវការឈានជំហានលើមាគ៌ាដែលព្រះវិញ្ញាណដឹកនាំ។ ពេលនេះ មាគ៌ាដែលព្រះវិញ្ញាណបរិសុទ្ធដឹកនាំ គឺជាព្រះបន្ទូលបច្ចុប្បន្នរបស់ព្រះជាម្ចាស់។ ដូចនេះ ប្រសិនបើមនុស្សត្រូវកំណត់ឱ្យដើរលើមាគ៌ានៃព្រះវិញ្ញាណបរិសុទ្ធ នោះពួកគេត្រូវតែស្ដាប់បង្គាប់ និងហូប ព្រមទាំងផឹកព្រះបន្ទូលបច្ចុប្បន្នរបស់ព្រះជាម្ចាស់ដែលយកកំណើតជាមនុស្ស។ កិច្ចការដែលព្រះអង្គធ្វើ គឺជាកិច្ចការនៃព្រះបន្ទូល អ្វីៗដែលចាប់ផ្ដើមចេញពីព្រះបន្ទូលរបស់ទ្រង់ និងអ្វីៗដែលបានសង់ឡើងដោយព្រះបន្ទូលរបស់ទ្រង់ គឺស្ថិតលើព្រះបន្ទូលបច្ចុប្បន្នរបស់ព្រះអង្គ។ មិនថាជាការមានភាពច្បាស់លាស់អំពីព្រះដែលបានយកកំណើតជាមនុស្ស ឬការស្គាល់ព្រះដែលយកកំណើតជាមនុស្សទេ ចំណុចនីមួយៗតម្រូវឱ្យមានការខិតខំប្រឹងប្រែងបន្ថែមទៀតចំពោះព្រះបន្ទូលរបស់ទ្រង់។ ប្រសិនបើមិនដូច្នេះទេ មនុស្សមិនអាចសម្រេចបានអ្វីទាំងអស់ ហើយមិនមាននៅសេសសល់អ្វីឡើយ។ មានតែការសាងសង់លើគ្រឹះនៃការហូប និងផឹកព្រះបន្ទូលរបស់ទ្រង់ប៉ុណ្ណោះទេ ហើយតាមរយៈការស្គាល់ និងផ្គាប់ព្រះហឫទ័យរបស់ព្រះជាម្ចាស់ ទើបមនុស្សអាចសាងសង់នូវទំនាក់ទំនងធម្មតាជាមួយព្រះជាម្ចាស់ជាបន្ដបន្ទាប់បាន។ សម្រាប់មនុស្ស គ្មានការអ្វីដែលជាការសហការជាមួយព្រះជាម្ចាស់ប្រសើរជាងការហូប និងផឹកព្រះបន្ទូល និងការយកព្រះបន្ទូលទាំងនោះទៅអនុវត្ដឡើយ។ តាមរយៈការអនុវត្ដន៍ទាំងនោះ ពួកគេអាចឈរយ៉ាងរឹងមាំនៅក្នុងទីបន្ទាល់នៃប្រជារាស្ដ្ររបស់ព្រះជាម្ចាស់។ នៅពេលមនុស្សមានការឈ្វេងយល់ និងអាចស្ដាប់បង្គាប់នូវសារជាតិនៃព្រះបន្ទូលបច្ចុប្បន្នរបស់ព្រះជាម្ចាស់ នោះពួកគេរស់នៅក្នុងមាគ៌ាត្រឹមត្រូវនៃការសេចក្ដីដែលព្រះជាម្ចាស់បានស្អាងមនុស្សឱ្យបានគ្រប់លក្ខណ៍។ កាលពីមុន មនុស្សអាចទទួលបានកិច្ចការរបស់ព្រះជាម្ចាស់យ៉ាងធម្មតាដោយការស្វែងរកព្រះគុណរបស់ព្រះជាម្ចាស់ ឬដោយការស្វែងរកសេចក្ដីសុខសាន្ត និងសេចក្ដីអំណរ ប៉ុន្ដែពេលនេះអ្វីៗមិនដូចគ្នាទេ។ មនុស្សមិនអាចទទួលបានការទទួលយកពីព្រះអង្គ ហើយព្រះជាម្ចាស់នឹងផាត់ពួកគេចោល បើគ្មានព្រះបន្ទូលរបស់ព្រះដែលបានយកកំណើតជាមនុស្ស ដោយគ្មានភាពពិតនៅក្នុងព្រះបន្ទូលរបស់ព្រះអង្គ។ ដើម្បីទទួលបានជីវិតធម្មតាផ្នែកព្រលឹងវិញ្ញាណ ជាដំបូងមនុស្សគួរហូប និងផឹកព្រះបន្ទូលរបស់ព្រះជាម្ចាស់ និងយកព្រះបន្ទូលនោះទៅអនុវត្ដ ហើយបន្ទាប់មក ដោយឈរលើមូលដ្ឋាននេះ ពួកគេអាចបង្កើតបាននូវទំនាក់ទំនងធម្មតាជាមួយព្រះជាម្ចាស់។ តើអ្នកសហការយ៉ាងដូចម្ដេច? តើអ្នកឈររឹងមាំនៅក្នុងទីបន្ទាល់នៃប្រជារាស្ដ្ររបស់ព្រះជាម្ចាស់បានយ៉ាងដូចម្ដេច? តើអ្នកកសាងទំនាក់ទំនងធម្មតាជាមួយព្រះជាម្ចាស់បានដោយរបៀបណា?

របៀបមើលឱ្យឃើញថាតើអ្នកមានទំនាក់ទំនងធម្មតាជាមួយព្រះជាម្ចាស់នៅក្នុងជីវិតប្រចាំថ្ងៃរបស់អ្នកដែរឬយ៉ាងណា៖

១. តើអ្នកជឿលើទីបន្ទាល់ដោយផ្ទាល់របស់ព្រះជាម្ចាស់ដែរឬទេ?

២. តើអ្នកជឿលើក្នុងចិត្ដថាព្រះបន្ទូលរបស់ព្រះជាម្ចាស់មានភាពពិត និងគ្មានខ្វះចន្លោះត្រង់ណាសោះដែរឬទេ?

៣. តើអ្នកជាម្នាក់ដែលយកព្រះបន្ទូលរបស់ព្រះជាម្ចាស់ទៅអនុវត្ដន៍ដែរឬទេ?

៤. តើអ្នកស្មោះត្រង់ចំពោះបញ្ជាបេសកកម្មរបស់ទ្រង់ដែរឬទេ? តើអ្នកធ្វើយ៉ាងណាដើម្បីឱ្យមានភាពស្មោះត្រង់ចំពោះបញ្ជាបេសកកម្មរបស់ទ្រង់?

៥. តើគ្រប់ការទាំងអស់ដែលអ្នកធ្វើគឺដើម្បីជាការផ្គាប់ព្រះទ័យព្រះជាម្ចាស់ និងមានភាពស្មោះត្រង់ចំពោះទ្រង់ឬ?

តាមរយៈចំណុចដែលបានសរសេរខាងលើ អ្នកអាចដឹងថាតើអ្នកមានទំនាក់ទំនងធម្មតាជាមួយព្រះជាម្ចាស់ដែរឬអត់នៅក្នុងដំណាក់កាលបច្ចុប្បន្ននេះ។

ប្រសិនបើអ្នកអាចទទួលបញ្ជាបេសកកម្មរបស់ព្រះជាម្ចាស់បាន អាចទទួលយកការសន្យារបស់ទ្រង់ និងអាចដើរតាមមាគ៌ារបស់ព្រះវិញ្ញាណបរិសុទ្ធ នោះអ្នកកំពុងតែធ្វើតាមបំណងព្រះហឫទ័យរបស់ព្រះជាម្ចាស់ហើយ។ តើក្នុងចិត្តអ្នកយល់ច្បាស់ពីមាគ៌ារបស់ព្រះវិញ្ញាណបរិសុទ្ធដែរឬទេ? ពេលនេះ តើអ្នកប្រព្រឹត្ដស្របតាមមាគ៌ារបស់ព្រះវិញ្ញាណបរិសុទ្ធដែរឬទេ? តើដួងចិត្ដរបស់អ្នកចូលមកជិតព្រះជាម្ចាស់ដែរឬទេ? តើអ្នកប្រាថ្នាចង់រក្សាល្បឿនជាមួយនឹងពន្លឺថ្មីបំផុតរបស់ព្រះវិញ្ញាណបរិសុទ្ធដែរឬទេ? តើអ្នកប្រាថ្នាចង់ឱ្យព្រះជាម្ចាស់ទទួលយកអ្នកដែរឬទេ? តើអ្នកប្រាថ្នាចង់ធ្វើជាអ្នកនាំសិរីរុងរឿងរបស់ព្រះជាម្ចាស់មកលើផែនដីដែរឬទេ? តើអ្នកមានការតាំងចិត្ដដើម្បីទទួលយកនូវអ្វីដែលព្រះជាម្ចាស់បង្គាប់អ្នកដែរឬទេ? នៅពេលដែលព្រះបន្ទូលរបស់ព្រះជាម្ចាស់បានថ្លែងចេញមក ប្រសិនបើនៅក្នុងអ្នកមាននូវការតាំងចិត្ដក្នុងការសហការ ហើយការតាំងចិត្ដនោះគឺធ្វើដើម្បីផ្គាប់ព្រះទ័យព្រះជាម្ចាស់ ប្រសិនបើនេះជាចិត្ដគំនិតរបស់អ្នក វាមានន័យថា កិច្ចការរបស់ព្រះជាម្ចាស់បានបង្កើតផលផ្លែនៅក្នុងដួងចិត្ដរបស់អ្នកហើយ។ ប្រសិនបើអ្នកខ្វះនូវការតាំងចិត្ដ ប្រសិនបើអ្នកគ្មានគោលដៅដែលអ្នកចង់ដេញតាម វាមានន័យថា ព្រះជាម្ចាស់មិនទាន់បានពាល់ចិត្ដរបស់អ្នកនៅឡើយ។

នៅពេលដែលមនុស្សបានចូលទៅក្នុងការបង្វឹកបង្វឺនពីនគរព្រះ នោះសេចក្ដីបង្គាប់របស់ព្រះជាម្ចាស់ចំពោះពួកគេក៏មានច្រើនជាងមុនដែរ។ តើក្នុងបរិបទអ្វីដែលត្រូវបានមើលឃើញថាសេចក្ដីបង្គាប់មានកាន់តែច្រើន? កាលពីមុន មានពំនោលថា មនុស្សមិនមានជីវិតទេ។ សព្វថ្ងៃនេះ ពួកគេស្វែងរកជីវិត ពួកគេប្រឹងប្រែងឱ្យបានក្លាយជារាស្ដ្ររបស់ព្រះជាម្ចាស់ ដើម្បីឱ្យព្រះជាម្ចាស់ទទួលពួកគេ។ តើការនេះមិនមែនជាការស្ថិតក្នុងកម្រិតខ្ពស់ជាងមុនទេឬ? តាមការពិត សេចក្ដីបង្គាប់ដែលព្រះជាម្ចាស់មានសម្រាប់មនុស្ស គឺមានភាពសាមញ្ញជាងអ្វីដែលពួកគេធ្លាប់មានទៅទៀត។ មិនមានការតម្រូវឱ្យមនុស្សធ្វើជាអ្នកស៊ីឈ្នួល ឬឱ្យទៅស្លាប់ទេ អ្វីដែលជាការបង្គាប់សម្រាប់ពួកគេគឺ ត្រូវក្លាយជារាស្រ្ដរបស់ព្រះជាម្ចាស់។ តើនេះមិនមែនជារឿងសាមញ្ញជាងមុនទេឬ? អ្វីដែលអ្នកត្រូវធ្វើគឺ ថ្វាយដួងចិត្ដរបស់អ្នកទៅព្រះជាម្ចាស់ និងចុះចូលចំពោះការណែនាំរបស់ទ្រង់ ហើយគ្រប់យ៉ាងនឹងបង្កើតទៅជាផលផ្លែ។ ហេតុអ្វីបានជាអ្នកមានអារម្មណ៍ថាការនេះពិបាកម៉្លេះ? ការចូលទៅក្នុងជីវិតដែលបាននិយាយនៅថ្ងៃនេះ គឺមានភាពច្បាស់លាស់ជាងមុន។ កាលពីមុន មនុស្សមានការភាន់ច្រឡំ និងមិនដឹងថាអ្វីជាថតភាពនៃសេចក្ដីពិត។ តាមការពិត អស់អ្នកណាដែលមានប្រតិកម្មនៅពេលបានឮព្រះបន្ទូលរបស់ព្រះជាម្ចាស់ អ្នកណាដែលទទួលបានការបំភ្លឺ និងការបើកសម្ដែងឱ្យឃើញពីព្រះវិញ្ញាណបរិសុទ្ធ ហើយនៅចំពោះព្រះភ័ក្រព្រះជាម្ចាស់ អ្នកណាដែលទទួលបាននូវការស្អាងឱ្យគ្រប់លក្ខណ៍ និងផ្លាស់ប្ដូរនិស្ស័យ នោះមនុស្សទាំងអស់នេះមាននូវជីវិត។ ព្រះជាម្ចាស់ចង់បានភាវរស់មានជីវិត ពោលគឺមិនមែនជាភាវៈឥតជីវិតទេ។ ប្រសិនបើអ្នកស្លាប់ នោះអ្នកមិនមានជីវិតទេ ហើយព្រះជាម្ចាស់នឹងមិនមានបន្ទូលទៅកាន់អ្នកទេ ហើយព្រះអង្គក៏មិនលើកអ្នកឡើងធ្វើជារាស្ដ្ររបស់ទ្រង់ដែរ។ ដោយសារតែអ្នកត្រូវបានព្រះជាម្ចាស់លើកឡើង និងទទួលបានព្រះពរយ៉ាងអស្ចារ្យពីទ្រង់ នោះការនេះបង្ហាញថា អ្នករាល់គ្នាជាមនុស្សទាំងអស់ដែលមាននូវជីវិត ហើយមនុស្សដែលមាននូវជីវិតកើតចេញពីព្រះជាម្ចាស់។

ចំពោះការដេញតាមការបំផ្លាស់បំប្រែនៅក្នុងនិស្ស័យជីវិតរបស់មនុស្សម្នាក់ មាគ៌ាដែលត្រូវអនុវត្ដនោះគឺងាយស្រួលណាស់។ នៅក្នុងបទពិសោធជាក់ស្ដែងរបស់អ្នក ប្រសិនបើអ្នកអាចធ្វើតាមព្រះបន្ទូលបច្ចុប្បន្នរបស់ព្រះវិញ្ញាណបរិសុទ្ធ និងដកបទពិសោធន៍ពីកិច្ចការរបស់ព្រះជាម្ចាស់ នោះនិស្ស័យរបស់អ្នកគឺគ្រប់គ្រាន់សម្រាប់ការបំផ្លាស់បំប្រែហើយ។ ប្រសិនបើអ្នកធ្វើតាមអ្វីៗដែលព្រះវិញ្ញាណបរិសុទ្ធមានបន្ទូល ហើយស្វែងរកអ្វីៗដែលព្រះវិញ្ញាណបរិសុទ្ធមានបន្ទូល នោះអ្នកជាមនុស្សម្នាក់ដែលចុះចូលនឹងទ្រង់ ហើយនឹងមាននូវការផ្លាស់ប្ដូរនិស្ស័យរបស់អ្នកជាមិនខាន។ និស្ស័យរបស់មនុស្សផ្លាស់ប្ដូរទៅតាមបន្ទូលបច្ចុប្បន្នរបស់ព្រះវិញ្ញាណបរិសុទ្ធ។ ប្រសិនបើអ្នកនៅតោងជាប់នឹងបទពិសោធន៍ចាស់ៗ និងច្បាប់វិន័យពីមុន នោះនិស្ស័យរបស់អ្នកមិនអាចផ្លាស់ប្ដូរបានឡើយ។ ប្រសិនបើព្រះបន្ទូលនៃព្រះវិញ្ញាណបរិសុទ្ធក្នុងពេលសព្វថ្ងៃនេះសុំឱ្យមនុស្សទាំងអស់ចូលទៅក្នុងជីវិតមនុស្សជាតិធម្មតា តែអ្នកនៅតែប្រកាន់ខ្ជាប់នូវរឿងខាងក្រៅ ហើយមានការយល់ច្រឡំអំពីភាពពិត ហើយមិនបានយកចិត្ដទុកដាក់ នោះអ្នកជាមនុស្សម្នាក់ដែលបរាជ័យតាមមិនទាន់កិច្ចការរបស់ព្រះវិញ្ញាណបរិសុទ្ធ អ្នកជាមនុស្សដែលមិនទាន់បានចូលក្នុងមាគ៌ានៃការត្រួសត្រាយពីព្រះវិញ្ញាណបរិសុទ្ធនៅឡើយ។ មិនថានិស្ស័យរបស់អ្នកអាចបំផ្លាស់បំប្រែបានអាស្រ័យលើការដែលអ្នករក្សានូវព្រះបន្ទូលបច្ចុប្បន្នរបស់ព្រះវិញ្ញាណបរិសុទ្ធ ឬក៏អត់ទេ ហើយក៏មិនអាស្រ័យលើការដែលអ្នកមានចំណេះដឹងពិតប្រាកដ ឬក៏អត់ដែរ។ ការនេះ គឺខុសផ្សេងពីអ្វីដែលអ្នករាល់គ្នាធ្លាប់បានយល់ពីមុនមក។ ការផ្លាស់ប្ដូរនៅក្នុងនិស្ស័យរបស់អ្នកដែលយល់កាលពីមុន ដែលអ្នកធ្លាប់តែឆាប់វិនិច្ឆ័យនោះ គឺថាអ្នកដែលឈប់និយាយដោយគ្មានការគិតពិចារណា តាមរយៈការដាក់និវ័យពីព្រះជាម្ចាស់ទៀតហើយ ប៉ុន្ដែនោះគ្រាន់តែជាចំណុចមួយនៃការផ្លាស់ប្ដូរតែប៉ុណ្ណោះ។ ពេលនេះ ចំណុចសំខាន់បំផុតគឺជាការធ្វើតាមការណែនាំពីព្រះវិញ្ញាណបរិសុទ្ធ៖ ចូរធ្វើតាមអ្វីៗដែលព្រះជាម្ចាស់មានបន្ទូល ហើយចុះចូលនឹងអ្វីគ្រប់យ៉ាងដែលព្រះអង្គមានបន្ទូលមក។ និស្ស័យរបស់មនុស្សមិនអាចត្រូវបានផ្លាស់ប្តូរដោយមនុស្សខ្លួនឯងឡើយ។ ពួកគេត្រូវតែឆ្លងកាត់ការជំនុំជម្រះ និងការវាយផ្ចាល ព្រមទាំងការល្បងល និងការបន្សុទ្ធដោយព្រះបន្ទូលរបស់ព្រះជាម្ចាស់ ឬទទួលការលួសកាត់ និងសេចក្ដីប្រៀនប្រដៅដោយព្រះបន្ទូលរបស់ទ្រង់។ បែបនេះ ទើបពួកគេសម្រេចបាននូវការចុះចូល និងភាពស្មោះត្រង់ចំពោះព្រះជាម្ចាស់ ហើយលែងប្រព្រឹត្តឱ្យតែរួចៗចំពោះព្រះអង្គតទៅទៀត។ គឺស្ថិតនៅក្រោមការបន្សុទ្ធពីព្រះបន្ទូលរបស់ព្រះជាម្ចាស់ ទើបនិស្ស័យរបស់មនុស្សផ្លាស់ប្ដូរ។ មានតែតាមរយៈការលាតត្រដាង ការជំនុំជម្រះ ការប្រៀនប្រដៅ និងការលួសកាត់នៃព្រះបន្ទូលរបស់ព្រះជាម្ចាស់ប៉ុណ្ណោះ ទើបពួកគេលែងហ៊ានប្រព្រឹត្ដតាមតែអំពើចិត្តទៀត ប៉ុន្ដែផ្ទុយទៅវិញ ពួកគេនឹងមានភាពនឹងន និងសុខុមវិញ។ ចំណុចសំខាន់បំផុតគឺ ពួកគេនឹងអាចចុះចូលនឹងព្រះបន្ទូលបច្ចុប្បន្នរបស់ព្រះជាម្ចាស់ និងកិច្ចការរបស់ទ្រង់។ បើទោះបីជាវាមិនស្របតាមសញ្ញាណរបស់មនុស្សក្ដី ក៏ពួកគេនឹងអាច ដាក់សញ្ញាណទាំងនេះចោល ហើយចុះចូលដោយចេតនា។ កាលពីមុន អត្ថន័យចម្បងនៃការនិយាយពីការផ្លាស់ប្ដូរនិស្ស័យ គឺសំដៅលើការអាចបះបោរទាស់នឹងខ្លួនឯង ទុកឱ្យសាច់ឈាមខ្លួនឯងរងទុក្ខ លត់ដំរូបកាយខ្លួនឯង និងកំចាត់ចោលនូវចំណង់ចំណូលរបស់ខ្លួនខាងសាច់ឈាម ដែលនេះជាប្រភេទនៃការផ្លាស់ប្ដូរនិស្ស័យមួយបែប។ សព្វថ្ងៃនេះ មនុស្សគ្រប់គ្នាដឹងថា ការបង្ហាញយ៉ាងពិតប្រាកដពីការផ្លាស់ប្ដូរនិស្ស័យ គឺជាការចុះចូលនឹងព្រះបន្ទូលបច្ចុប្បន្នរបស់ព្រះជាម្ចាស់ និងស្គាល់ពីកិច្ចការថ្មីរបស់ព្រះអង្គយ៉ាងពិតប្រាកដ។ តាមរបៀបនេះ ចំណេះដឹងតាមសញ្ញាណពីមុនរបស់មនុស្សចំពោះព្រះជាម្ចាស់ អាចត្រូវបានលុបចោល ហើយពួកគេអាចទទួលបានចំណេះដឹងពិតប្រាកដអំពីព្រះជាម្ចាស់ និងអាចចុះចូលនឹងព្រះជាម្ចាស់យ៉ាងពិតប្រាកដ គឺមានតែបែបនេះទេទើបជាការបង្ហាញយ៉ាងពិតប្រាកដពីការផ្លាស់ប្ដូរនិស្ស័យ។

ការដេញតាមច្រកចូលទៅកាន់ជីវិត គឺអាស្រ័យលើព្រះបន្ទូលរបស់ព្រះជាម្ចាស់។ កាលពីមុន មានសេចក្ដីចែងថា អ្វីៗទាំងអស់បានសម្រេចដោយសារតែព្រះបន្ទូលរបស់ព្រះអង្គ ប៉ុន្ដែគ្មាននរណាម្នាក់បានមើលឃើញការពិតនេះឡើយ។ ប្រសិនបើអ្នកចូលទៅក្នុងការដកពិសោធន៍នៃជំហានថ្មីនេះ គ្រប់យ៉ាងនឹងបង្ហាញដល់អ្នកឱ្យឃើញច្បាស់ ហើយអ្នកនឹងកសាងនូវគ្រឹះយ៉ាងល្អសម្រាប់ការល្បងលនាពេលអនាគត។ មិនថាព្រះជាម្ចាស់មានបន្ទូលពីអ្វីនោះទេ ចូរផ្ចង់លើការចូលក្នុងព្រះបន្ទូលរបស់ព្រះអង្គ។ នៅពេលព្រះជាម្ចាស់មានបន្ទូលថា ទ្រង់នឹងចាប់ផ្ដើមវាយផ្ចាលមនុស្ស ចូរទទួលយកនូវការវាយផ្ចាលរបស់ព្រះអង្គ។ នៅពេលព្រះជាម្ចាស់ឱ្យមនុស្សស្លាប់ ចូរទទួលយកការល្បងលនេះ។ ប្រសិនបើអ្នកតែងតែរស់នៅក្នុងបន្ទូលថ្មីៗរបស់ព្រះអង្គ នោះនៅចុងបញ្ចប់ ព្រះបន្ទូលរបស់ទ្រង់នឹងធ្វើឱ្យអ្នកបានគ្រប់លក្ខណ៍។ កាលណាអ្នកចូលក្នុងព្រះបន្ទូលរបស់ព្រះជាម្ចាស់កាន់តែច្រើន នោះអ្នកនឹងបានគ្រប់លក្ខណ៍កាន់តែលឿន។ នៅក្នុងការប្រកបគ្នាមួយហើយមួយទៀត តើហេតុអ្វីបានជាខ្ញុំប្រាប់ឱ្យអ្នកស្គាល់ព្រះបន្ទូលរបស់ព្រះជាម្ចាស់ និងចូលទៅឯព្រះបន្ទូលនោះ? មានតែពេលដែលអ្នកដេញតាម និងមានបទពិសោធពីព្រះបន្ទូលរបស់ព្រះជាម្ចាស់ និងចូលក្នុងភាពពិតនៃព្រះបន្ទូលរបស់ទ្រង់ប៉ុណ្ណោះ ទើបព្រះវិញ្ញាណបរិសុទ្ធមានឱកាសធ្វើការក្នុងអ្នក។ ដូចនេះ អ្នករាល់គ្នាគឺជាបេក្ខភាពនៅក្នុងគ្រប់វិធីសាស្ដ្រដែលព្រះជាម្ចាស់ធ្វើការ ហើយមិនថាអ្នកទទួលការរងទុក្ខកម្រិតណាទេ នៅទីបំផុត អ្នកនឹងទទួលបាននូវ «របស់បញ្ចាំចិត្ដ»។ ដើម្បីទទួលបាននូវការធ្វើឱ្យគ្រប់លក្ខណ៍ជាចុងក្រោយ អ្នករាល់គ្នាត្រូវតែចូលទៅក្នុងព្រះបន្ទូលទាំងអស់របស់ព្រះជាម្ចាស់។ ការស្អាងឱ្យមនុស្សបានគ្រប់លក្ខណ៍ដែលព្រះវិញ្ញាណបរិសុទ្ធបានប្រទាន គឺមិនមែនធ្វើឡើងតែ អង្គអ្នកទេ ព្រះអង្គទាមទារឱ្យមានការសហការពីមនុស្សផងដែរ ព្រះអង្គត្រូវការឱ្យគ្រប់គ្នាសហការជាមួយព្រះអង្គដោយមានស្មារតីខ្ពស់។ មិនថាអ្វីៗដែលព្រះជាម្ចាស់មានបន្ទូល ចូរផ្ដោតតែលើការចូលទៅក្នុងព្រះបន្ទូលរបស់ទ្រង់ប៉ុណ្ណោះ វានឹងធ្វើឱ្យមានប្រយោជន៍កាន់តែច្រើនដល់ជីវិតរបស់អ្នក។ គ្រប់យ៉ាងគឺដើម្បីទទួលបាននូវការផ្លាស់ប្រែនៅក្នុងនិស្ស័យរបស់អ្នករាល់គ្នា។ នៅពេលអ្នកចូលក្នុងព្រះបន្ទូលរបស់ព្រះជាម្ចាស់ ព្រះអង្គនឹងប៉ះពាល់ចិត្ដរបស់អ្នក ហើយអ្នកនឹងអាចដឹងគ្រប់យ៉ាងដែលព្រះជាម្ចាស់ចង់ឱ្យសម្រេចបាននៅក្នុងជំហានកិច្ចការរបស់ព្រះអង្គ ហើយអ្នកនឹងមានការតាំងចិត្ដក្នុងការសម្រេចបាន។ អំឡុងពេលនៃការវាយផ្ចាល គឺមានមនុស្សដែលបានជឿថា នេះជាវិធីសាស្ដ្រនៃការងារ ហើយមិនបានជឿលើកិច្ចការរបស់ព្រះយេស៊ូវឡើយ។ ជាលទ្ធផល ពួកគេមិនបានឆ្លងកាត់ការបន្សុទ្ធឡើយ ហើយចេញពីពេលដែលត្រូវវាយផ្ចាលដោយគ្មានបានទទួល ឬយល់អ្វីទាំងអស់។ មានមនុស្សមួយចំនួនដែលពិតជាបានចូលក្នុងព្រះបន្ទូលទាំងនេះដោយគ្មានការសង្ស័យសូម្បីតែបន្តិច ដោយពួកគេពោលថា ព្រះបន្ទូលរបស់ព្រះជាម្ចាស់គឺជាសេចក្ដីពិតដែលឥតខុសត្រង់ណាឡើយ ហើយមនុស្សជាតិគួរតែត្រូវបានវាយផ្ចាល។ ពួកគេនៅជាប់គាំងអស់មួយរយៈពេលដែរ ដោយលែងគិតពីអនាគត និងជោគវាសនារបស់ខ្លួនទៀតហើយ ហើយនៅពេលពួកគេចេញពីចំណុចនោះមក និស្ស័យរបស់ពួកគេបានឆ្លងកាត់ការផ្លាស់ប្ដូរមួយចំនួន ហើយពួកគេទទួលបាននូវការយល់ដឹងពីព្រះជាម្ចាស់កាន់តែស៊ីជម្រៅជាងមុន។ អស់អ្នកដែលចេញមកពីការវាយផ្ចាល សុទ្ធតែមានអារម្មណ៍ដឹងនូវសេចក្ដីស្រលាញ់របស់ព្រះជាម្ចាស់នឹងដឹងថា ជំហាននៃកិច្ចការនេះបានបញ្ចូលនូវសេចក្ដីស្រលាញ់ដ៏អស្ចារ្យរបស់ព្រះជាម្ចាស់ដែលធ្លាក់ចុះមកលើពួកគេ នោះហើយគឺជាការយកឈ្នះ និងការសង្គ្រោះរបស់ព្រះជាម្ចាស់។ ពួកគេក៏និយាយផងដែរថា ព្រះតម្រិះរបស់ព្រះជាម្ចាស់តែងតែល្អ ហើយគ្រប់យ៉ាងដែលព្រះជាម្ចាស់ធ្វើមកលើមនុស្ស គឺធ្វើចេញពីសេចក្ដីស្រលាញ់ មិនមែនចេញពីសេចក្ដីសម្អប់ឡើយ។ អស់អ្នកដែលមិនជឿលើព្រះបន្ទូលរបស់ព្រះជាម្ចាស់ អ្នកដែលមិនសម្លឹងមើលព្រះបន្ទូលរបស់ទ្រង់ មិនបានឆ្លងកាត់ការបន្សុទ្ធក្នុងអំឡុងពេលនៃការវាយផ្ចាល ហើយជាលទ្ធផល ព្រះវិញ្ញាណបរិសុទ្ធមិនគង់នៅជាមួយពួកគេឡើយ ហើយពួកគេមិនទទួលបានអ្វីសោះ។ ចំពោះអស់អ្នកដែលបានចូលក្នុងគ្រានៃការវាយផ្ចាល ព្រះវិញ្ញាណបរិសុទ្ធកំពុងតែធ្វើការទាំងលាក់កំបាំងនៅក្នុងពួកគេ ទោះបីជាពួកគេបានឆ្លងកាត់ការបន្សុទ្ធក្ដី ហើយចុងក្រោយ និស្ស័យជីវិតរបស់គេក៏បានផ្លាស់ប្ដូរ។ ចំពោះលក្ខណៈរូបរាងខាងក្រៅ មនុស្សមួយហាក់មានភាពវិជ្ជមានណាស់ ដោយពួកគេមានការរីករាយពេញមួយថ្ងៃ ប៉ុន្ដែពួកគេមិនបានចូលទៅក្នុងសភាពនៃបន្សុទ្ធពីព្រះបន្ទូលរបស់ព្រះជាម្ចាស់ឡើយ ហើយមិនបានផ្លាស់ប្ដូរទាល់តែសោះ នេះហើយជាលទ្ធផលនៃការមិនជឿលើព្រះបន្ទូលរបស់ព្រះជាម្ចាស់។ ប្រសិនបើអ្នកមិនជឿលើព្រះបន្ទូលរបស់ព្រះជាម្ចាស់ នោះព្រះវិញ្ញាណបរិសុទ្ធនឹងមិនធ្វើការនៅក្នុងអ្នកឡើយ។ ព្រះជាម្ចាស់លេចចេញមកនៅចំពោះមនុស្សទាំងអស់ដែលជឿលើព្រះបន្ទូលរបស់ទ្រង់ ហើយអស់អ្នកដែលជឿ និងទទួលយកព្រះបន្ទូលរបស់ទ្រង់នឹងអាចទទួលបានសេចក្ដីស្រលាញ់របស់ព្រះអង្គ!

ដើម្បីចូលក្នុងភាពជាក់ស្ដែងនៃព្រះបន្ទូលរបស់ព្រះជាម្ចាស់ អ្នកគួរតែស្វែងរកមាគ៌ានៃការអនុវត្ដ និងដឹងពីរបៀបយកព្រះបន្ទូលរបស់ព្រះជាម្ចាស់យកទៅអនុវត្ដ។ បែបនេះ ទើបនិស្ស័យជីវិតរបស់អ្នកមានការផ្លាស់ប្ដូរ មានតែតាមរយៈមាគ៌ាដែលព្រះជាម្ចាស់ធ្វើឱ្យអ្នកបានគ្រប់លក្ខណ៍ប៉ុណ្ណោះ ហើយមានតែមនុស្សដែលព្រះជាម្ចាស់ប្រោសឱ្យបានគ្រប់លក្ខណ៍ដោយរបៀបនេះ ទើបគេអាចស្របតាមបំណងព្រះហឫទ័យរបស់ព្រះជាម្ចាស់។ ដើម្បីទទួលបានពន្លឺថ្មី អ្នកត្រូវរស់នៅក្នុងព្រះបន្ទូលរបស់ព្រះជាម្ចាស់។ ការដែលទទួលបានការពាល់ចិត្ដពីព្រះវិញ្ញាណបរិសុទ្ធបានត្រឹមមួយលើក នោះមិនអាចធ្វើទៅរួចបានទេ អ្នកត្រូវតែស្វែងយល់ឱ្យបានស៊ីជម្រៅជាងនេះ។ ដ្បិតអស់អ្នកណាដែលត្រូវបានពាល់ចិត្ដបានម្ដង អារម្មណ៍ស្ពឹកស្រពន់ក៏ត្រូវដាស់ឱ្យភ្ញាក់ ហើយពួកគេប្រាថ្នាចង់ស្វែងរក ប៉ុន្ដែមិនអាចស្វែងរកបានយូរទេ។ ពួកគេត្រូវតែមានការពាល់ចិត្តពីព្រះវិញ្ញាណបរិសុទ្ធជានិច្ច។ មានពេលជាច្រើនក្នុងអតីតកាល ខ្ញុំបានរៀបរាប់ក្ដីសង្ឃឹមរបស់ខ្ញុំថា ព្រះវិញ្ញាណរបស់ព្រះជាម្ចាស់អាចប៉ះពាល់វិញ្ញាណរបស់មនុស្ស ដើម្បីឱ្យពួកគេអាចដេញតាមការផ្លាស់ប្ដូរនៅក្នុងនិស្ស័យជីវិតរបស់គេ និងខណៈពេលកំពុងស្វែងរកការពាល់ចិត្តពីព្រះជាម្ចាស់ ដើម្បីឱ្យពួកគេអាចស្វែងយល់នូវភាពខ្វះខាតរបស់ខ្លួន ហើយនៅក្នុងដំណើរការនៃការដកពិសោធន៍ពីព្រះបន្ទូលរបស់ព្រះជាម្ចាស់អាចបញ្ចេញចោលនូវភាពមិនស្អាតបរិសុទ្ធនៅក្នុងពួកគេ (ការរាប់ខ្លួនជាសុចរិត ក្រអឺតក្រទម មានទស្សនៈផ្សេងៗ ។ល។) ចូរកុំគិតថា ការគ្រាន់តែធ្វើឱ្យសកម្មក្នុងការទទួលពន្លឺថ្មីនឹងកើតឡើង អ្នកក៏ត្រូវតែបញ្ចេញចោលនូវភាពអវិជ្ជមានទាំងអស់នោះដែរ។ ម្យ៉ាង អ្នករាល់គ្នាត្រូវតែចូលពីចំណុចវិជ្ជមាន ហើយមួយវិញទៀត អ្នកត្រូវកំចាត់ចោលនូវចំណុចអវិជ្ជមានដែលធ្វើឱ្យអ្នកមិនបរិសុទ្ធ ឱ្យចេញអស់ពីខ្លួន។ អ្នកត្រូវតែត្រួតពិនិត្យខ្លួនឯងជាដរាបដើម្បីមើលថា តើភាពមិនបរិសុទ្ធអ្វីខ្លះនៅមានក្នុងខ្លួនអ្នកទៀត។ ការយល់ឃើញរបស់មនុស្សស្ដីពីសាសនា ចេតនា ក្ដីសង្ឃឹម ការរាប់ខ្លួនជាសុចរិត និងភាពក្រអឺតក្រទមសុទ្ធតែជារបស់ដែលឥតស្អាតបរិសុទ្ធ។ ចូរក្រលេកមើលក្នុងខ្លួនអ្នក ហើយដាក់ព្រះបន្ទូលនៃការបើកសម្ដែងរបស់ព្រះជាម្ចាស់គ្រប់ទីកន្លែង ដើម្បីមើលឱ្យឃើញថា តើការយល់ឃើញផ្នែកសាសនាចំណុចណាដែលអ្នកមាន។ អ្នកអាចបណ្ដេញចេញនូវការយល់ឃើញផ្នែកសាសនា ដរាបណាអ្នកបានសម្គាល់ចំណុចទាំងនោះបានយ៉ាងពិតប្រាកដ។ មនុស្សមួយចំនួនពោលថា៖ «ពេលនេះ វាគ្រប់គ្រាន់សម្រាប់ដើរតាមពន្លឺនៃកិច្ចការបច្ចុប្បន្នរបស់ព្រះជាម្ចាស់។ គឺមិនចាំបាច់មានការរំខានជាមួយអ្វីផ្សេងទៀតឡើយ»។ ប៉ុន្ដែ នៅពេលការយល់ឃើញរបស់អ្នកស្ដីពីសាសនាកើតឡើង តើអ្នកនឹងកំចាត់ចោលគំនិតនេះដោយរបៀបណា? តើអ្នកគិតថាការធ្វើតាមព្រះបន្ទូលរបស់ព្រះជាម្ចាស់ក្នុងពេលសព្វថ្ងៃនេះគឺជារឿងធម្មតាដែលត្រូវធ្វើមែនទេ? ប្រសិនបើអ្នកជាមនុស្សរបស់សាសនាមួយ ស្រាប់តែមានការរំខានអាចកើតឡើងចេញពីការយល់ឃើញអំពីសាសនារបស់អ្នក និងកើតឡើងនៅក្នុងទ្រឹស្ដីតាមបែបទំនៀមទម្លាប់ក្នុងដួងចិត្ដរបស់អ្នក ហើយនៅពេលការទាំងអស់នេះកើតឡើង វាបានជ្រៀតជ្រែកនូវការទទួលយកអ្វីដែលថ្មីរបស់អ្នក។ ទាំងនេះគឺសុទ្ធតែជាបញ្ហាពិតប្រាកដ។ ប្រសិនបើអ្នកបានត្រឹមតែដេញតាមព្រះបន្ទូលបន្ចុប្បន្នរបស់ព្រះវិញ្ញាណបរិសុទ្ធ នោះអ្នកមិនអាចបំពេញតាមបំណងព្រះហឫទ័យរបស់ព្រះជាម្ចាស់ទេ។ ក្នុងពេលជាមួយគ្នានេះដែរ នៅពេលអ្នកដេញតាមពន្លឺបច្ចុប្បន្ននៃព្រះវិញ្ញាណបរិសុទ្ធ នោះអ្នកគួរតែស្គាល់ថា តើការយល់ឃើញបែបណា និងបំណងចិត្ដមួយណាដែលអ្នកត្រូវយកធ្វើជាទីសំចត ហើយតើអ្នកមាននូវភាពសុចរិតផ្ទាល់ខ្លួនអ្វីខ្លះ ហើយតើឥរិយាបថមួយណាដែលជាឥរិយាបថមិនស្ដាប់បង្គាប់ព្រះជាមា្ចស់។ ហើយក្រោយពេលអ្នកបានស្គាល់ចំណុចទាំងអស់នេះហើយ អ្នកត្រូវតែបណ្ដេញពួកវាចោលទាំងអស់។ ការដែលអ្នកបានលះបង់នូវសកម្មភាព និងឥរិយាបថរបស់អ្នកកាលពីមុនចោល គឺសុទ្ធតែធ្វើឡើងសម្រាប់ជាប្រយោជន៍ដល់ការអនុញ្ញាតឱ្យអ្នកដើរតាមព្រះបន្ទូលរបស់ព្រះវិញ្ញាណដែលទ្រង់មានបន្ទូលនៅថ្ងៃនេះ។ ម្យ៉ាង ការផ្លាស់ប្ដូរនិស្ស័យទទួលបានតាមរយៈព្រះបន្ទូលរបស់ព្រះជាម្ចាស់ ហើយមួយវិញទៀត វាតម្រូវឱ្យមានការសហការពីមនុស្សជាតិ។ មាននូវកិច្ចការរបស់ព្រះជាម្ចាស់ ហើយមាននូវការអនុវត្ដន៍របស់មនុស្ស ហើយរបស់ទាំងពីរនេះមិនអាចខ្វះបានឡើយ។

នៅលើផ្លូវនៃការបម្រើរបស់អ្នកនៅថ្ងៃអនាគត តើអ្នកអាចបំពេញតាមបំណងព្រះហឫទ័យរបស់ព្រះជាម្ចាស់បានដោយរបៀបណា? ចំណុចសំខាន់មួយគឺ ត្រូវដេញតាមឱ្យបាននូវច្រកចូលទៅកាន់ជីវិត ចាប់ឱ្យបាននូវការផ្លាស់ប្ដូរនិស្ស័យ និងតាមចាប់ឱ្យបាននូវការចូលក្នុងសេចក្ដីពិតឱ្យកាន់តែជ្រៅ នេះហើយជាមាគ៌ាដើម្បីសម្រេចបានការស្អាងឱ្យគ្រប់លក្ខណ៍ និងធ្វើឱ្យព្រះជាម្ចាស់ទទួលយក។ អ្នករាល់គ្នាជាអ្នកទទួលនូវបញ្ជាបេសកកម្មរបស់ព្រះជាម្ចាស់ ប៉ុន្ដែតើជាបញ្ជាបេសកកម្មប្រភេទអ្វី? ការនេះទាក់ទងនឹងជំហានកិច្ចការបន្ទាប់ទៀត។ ជំហានកិច្ចការបន្ទាប់ជាកិច្ចការដែលអស្ចារ្យជាងមុន ជាកិច្ចការដែលត្រូវធ្វើនៅពាសពេញសាកលលោក ដូច្នេះ ថ្ងៃនេះ អ្នករាល់គ្នាគួរតែដេញតាមការផ្លាស់ប្ដូរនិស្ស័យជីវិតរបស់អ្នក ដែលនៅថ្ងៃខាងមុខ អ្នកអាចក្លាយជាតឹកតាងរបស់ព្រះជាម្ចាស់ក្នុងការទទួលបាននូវសិរីរុងរឿងតាមរយៈកិច្ចការរបស់ព្រះអង្គ ដែលធ្វើឱ្យអ្នករាល់គ្នាជាឧទាហរណ៍សម្រាប់កិច្ចការរបស់ទ្រង់នាពេលខាងមុខ។ ការដេញតាមនៅថ្ងៃនេះ គឺធ្វើឡើងទាំងស្រុងសម្រាប់ជាប្រយោជន៍ចំពោះការចាក់គ្រឹះសម្រាប់ការងារនៅថ្ងៃខាងមុខ ដូចនេះ ព្រះជាម្ចាស់អាចនឹងប្រើអ្នក ហើយអ្នកអាចធ្វើជាសក្ខីភាពសម្រាប់ព្រះអង្គ។ ប្រសិនបើអ្នកធ្វើឱ្យការនេះក្លាយជាគោលដៅនៃការដេញតាមរបស់អ្នក នោះអ្នកនឹងអាចទទួលបាននូវព្រះវត្ដមានរបស់ព្រះវិញ្ញាណបរិសុទ្ធ។ កាលណាអ្នកកំណត់គោលដៅនៃការដេញតាមរបស់អ្នកកាន់តែខ្ពស់ អ្នកអាចទទួលបានការប្រោសឱ្យបានគ្រប់លក្ខណ៍កាន់តែច្រើន។ កាលណាអ្នកដេញតាមសេចក្ដីពិតកាន់តែច្រើន ព្រះវិញ្ញាណបរិសុទ្ធក៏ធ្វើការកាន់តែច្រើនដែរ។ កាលណាអ្នកចំណាយកម្លាំងលើការដេញតាមនោះកាន់តែច្រើន នោះអ្នកនឹងទទួលបានកាន់តែច្រើន។ ព្រះវិញ្ញាណបរិសុទ្ធធ្វើឱ្យមនុស្សបានគ្រប់លក្ខណ៍ ផ្អែកទៅតាមសភាវៈខាងក្នុងរបស់គេ។ មនុស្សមួយចំនួនពោលថា ពួកគេមិនចង់ឱ្យព្រះជាម្ចាស់ប្រើប្រាស់ ឬឱ្យព្រះអង្គធ្វើឱ្យពួកគេបានគ្រប់លក្ខណ៍ទេ គឺពួកគេគ្រាន់តែចង់ឱ្យសាច់ឈាមរបស់ពួកគេនៅមានសុវត្ថិភាព និងមិនរងទុក្ខពីភាពអកុសលតែប៉ុណ្ណោះ។ មនុស្សមួយចំនួនទៀតមិនចង់ចូលទៅក្នុងនគរព្រះ ប៉ុន្ដែសុខចិត្ដធ្លាក់ចុះចូលក្នុងរណ្ដៅដែលគ្មានទីបញ្ចប់។ ចំពោះករណីនេះ ព្រះជាម្ចាស់នឹងសម្រេចបំណងរបស់អ្នក។ អ្វីៗក៏ដោយដែលអ្នកដេញតាម ព្រះជាម្ចាស់នឹងធ្វើវាឱ្យកើតឡើង។ ដូចនេះ តើបច្ចុប្បន្ននេះអ្នកកំពុងដេញតាមអ្វី? តើអ្នកកំពុងដេញតាមការត្រូវបានប្រោសឱ្យបានគ្រប់លក្ខណ៍មែនឬ? តើសកម្មភាព និងឥរិយាបថនាពេលបច្ចុប្បន្នរបស់អ្នក ធ្វើសម្រាប់នៃការដែលនាំឱ្យព្រះជាម្ចាស់ប្រោសឱ្យអ្នកបានគ្រប់លក្ខណ៍ និងឱ្យព្រះអង្គទទួលយកអ្នកមែនឬ? អ្នកត្រូវតែពិនិត្យមើលខ្លួនឯងក្នុងជីវិតប្រចាំថ្ងៃរបស់ខ្លួនជានិច្ច។ ប្រសិនបើអ្នកដាក់ចិត្ដរបស់អ្នកទាំងស្រុងចូលក្នុងដេញតាមរកគោលដៅមួយ នោះព្រះជាម្ចាស់នឹងធ្វើឱ្យអ្នកបានគ្រប់លក្ខណ៍យ៉ាងប្រាកដ។ នេះជាមាគ៌ារបស់ព្រះវិញ្ញាណបរិសុទ្ធ។ មាគ៌ាដែលព្រះវិញ្ញាណបរិសុទ្ធដឹកនាំមនុស្សគឺទទួលបានតាមរយៈមធ្យោបាយនៃការដេញតាមរបស់ពួកគេ។ កាលណាអ្នកកាន់តែស្រេកឃ្លានចង់ឱ្យព្រះជាម្ចាស់ប្រោសឱ្យអ្នកបានគ្រប់លក្ខណ៍ និងទទួលយកអ្នក នោះព្រះវិញ្ញាណបរិសុទ្ធនឹងធ្វើការនៅក្នុងអ្នកកាន់តែខ្លាំង។ កាលណាអ្នកបរាជ័យមិនបានស្វែងរក ហើយកាលណាអ្នកកាន់តែមានភាពអវិជ្ជមាន ហើយកាន់តែថមថយ នោះអ្នកបានដកចេញឱកាសកាន់តែច្រើនសម្រាប់ព្រះវិញ្ញាណបរិសុទ្ធឱ្យធ្វើការ។ យូរៗទៅ ព្រះវិញ្ញាណនឹងបោះបង់អ្នកចោល។ តើអ្នកចង់ឱ្យព្រះជាម្ចាស់ប្រោសឱ្យអ្នកបានគ្រប់លក្ខណ៍ដែរឬទេ? តើអ្នកចង់ឱ្យខ្លួនត្រូវបានព្រះជាម្ចាស់ទទួលយកដែរឬទេ? តើអ្នកចង់ឱ្យព្រះជាម្ចាស់ប្រើប្រាស់អ្នកដែរឬទេ? អ្នករាល់គ្នាគួរតែដេញតាមការធ្វើអ្វីៗសម្រាប់ជាប្រយោជន៍ឱ្យបានគ្រប់លក្ខណ៍ ឱ្យព្រះជាម្ចាស់ទទួលយក និងប្រើប្រាស់អ្នក ដើម្បីឱ្យសកលលោក និងអ្វីៗទាំងអស់អាចមើលឃើញសកម្មភាពរបស់ព្រះជាម្ចាស់ដែលបានបង្ហាញនៅក្នុងខ្លួនអ្នករាល់គ្នា។ អ្នករាល់គ្នាគឺជាម្ចាស់លើរបស់សព្វសារពើ ហើយនៅកណ្ដាលអ្វីៗទាំងអស់ផង អ្នកនឹងអនុញ្ញាតឱ្យព្រះជាម្ចាស់សព្វព្រះទ័យនឹងទីបន្ទាល់ និងសិរីរុងរឿងតាមរយៈអ្នករាល់គ្នា ដែលនេះជាតឹកតាងបង្ហាញថា អ្នករាល់គ្នាគឺជាអ្នកដែលមានពរលើសមនុស្សជំនាន់ណាៗទាំងអស់!


ការធ្វើឱ្យចិត្ដរបស់អ្នកបានស្ងប់ស្ងៀមនៅចំពោះព្រះជាម្ចាស់

ចំពោះការចូលទៅក្នុងព្រះបន្ទូលរបស់ព្រះជាម្ចាស់ គ្មានជំហានណាដែលសំខាន់ ជាជាងការធ្វើឱ្យចិត្តអ្នកស្ងប់នៅចំពោះព្រះវត្តមានរបស់ទ្រង់ឡើយ។ វាជាមេរៀនមួយដែលមនុស្សទាំងអស់ត្រូវការជាបន្ទាន់ ក្នុងការចូលទៅក្នុងព្រះវត្តមានរបស់ទ្រង់នាពេលបច្ចុប្បន្ននេះ។ ផ្លូវចូលដែលធ្វើឱ្យចិត្តអ្នកស្ងប់នៅចំពោះព្រះជាម្ចាស់ គឺមានដូចខាងក្រោម៖

១. ចូរដកចិត្តអ្នកចេញពីរឿងរ៉ាវខាងក្រៅ។ ចូរមានសន្ដិភាពនៅចំពោះព្រះជាម្ចាស់ ហើយផ្ដោតការយកចិត្ដទុកដាក់របស់អ្នកទាំងស្រុងទៅលើការអធិស្ឋានទៅកាន់ព្រះជាម្ចាស់។

២. ចូរហូប ផឹក និងរីករាយជាមួយព្រះបន្ទូលរបស់ព្រះជាម្ចាស់ ជាមួយនឹងចិត្តរបស់អ្នកដែលមានសន្ដិភាពនៅចំពោះព្រះជាម្ចាស់។

៣. ចូរសញ្ជឹងគិត និងរំពឹងមើលនូវសេចក្ដីស្រឡាញ់របស់ព្រះជាម្ចាស់ ហើយពិចារណាអំពីកិច្ចការរបស់ព្រះអង្គនៅក្នុងចិត្តអ្នក។

ដើម្បីចូលមកកាន់ព្រះជាម្ចាស់ដើម្បីទទួលយកនូវព្រះបន្ទូលទ្រង់ជាជីវិតរបស់អ្នក អ្នកត្រូវតែមានសន្តិភាពនៅចំពោះព្រះជាមុនសិន។ មានតែពេលដែលអ្នកមានសន្ដិភាពនៅចំពោះព្រះជាម្ចាស់ប៉ុណ្ណោះ ទើបទ្រង់ធ្វើឱ្យអ្នកជ្រួតជ្រាបច្បាស់ ហើយប្រទានចំណេះដឹងដល់អ្នក។ បើមនុស្សមានសន្តិភាពនៅចំពោះព្រះជាម្ចាស់កាន់តែច្រើន ពួកគេកាន់តែអាចទទួលការជ្រួតជ្រាបច្បាស់ និងការបំភ្លឺរបស់ព្រះជាម្ចាស់កាន់តែច្រើនផងដែរ។ ទាំងអស់នេះ តម្រូវឱ្យមនុស្សមានការគោរពស្រលាញ់ និងមានជំនឿ ដោយមានតែការធ្វើដូច្នេះទេ ទើបទ្រង់អាចប្រោសឱ្យពួកគេបានគ្រប់លក្ខណ៍។ មេរៀនគ្រឹះសម្រាប់ចូលទៅក្នុងជីវិតខាងវិញ្ញាណ គឺការមានសន្តិភាពនៅចំពោះព្រះវត្តមានព្រះជាម្ចាស់។ មានតែពេលដែលអ្នកមានសន្តិភាពក្នុងព្រះវត្តមានរបស់ព្រះជាម្ចាស់ប៉ុណ្ណោះ នោះទើបការបណ្តុះបណ្តាលខាងវិញ្ញាណទាំងអស់របស់អ្នកនឹងមានប្រសិទ្ធភាព។ ប្រសិនបើចិត្តរបស់អ្នកមិនអាចមានសន្តិភាពនៅចំពោះព្រះជាម្ចាស់នោះទេ នោះអ្នកនឹងមិនអាចទទួលបានកិច្ចការរបស់ព្រះវិញ្ញាណបរិសុទ្ធបានឡើយ។ ប្រសិនបើចិត្តអ្នកមានសន្តិភាពនៅចំពោះព្រះជាម្ចាស់ មិនថាអ្នកកំពុងធ្វើអ្វីក៏ដោយ អ្នកគឺជាមនុស្សដែលរស់នៅក្នុងព្រះវត្តមានរបស់ព្រះជាម្ចាស់។ ប្រសិនបើចិត្តរបស់អ្នកមានសន្តិភាពនៅចំពោះព្រះជាម្ចាស់ ហើយខិតចូលទៅជិតទ្រង់ មិនថាអ្នកកំពុងធ្វើអ្វីក៏ដោយ នេះសបញ្ជាក់ថាអ្នកគឺជាមនុស្សដែលមានសន្តិភាពនៅចំពោះព្រះជាម្ចាស់ហើយ។ ប្រសិនបើនៅពេលដែលអ្នកកំពុងនិយាយជាមួយអ្នកដទៃ ឬកំពុងដើរ អ្នកអាចនិយាយថា «ចិត្តខ្ញុំកំពុងខិតចូលជិតព្រះជាម្ចាស់ ហើយមិនផ្តោតលើរឿងខាងក្រៅទេ ហើយខ្ញុំអាចមានសន្តិភាពនៅចំពោះព្រះជាម្ចាស់បាន» នៅពេលនោះ អ្នកជាមនុស្សដែលមានសន្តិភាពនៅចំពោះព្រះជម្ចាស់ហើយ។ ចូរកុំផ្សារភ្ជាប់ជាមួយអ្វីដែលទាញចិត្តអ្នកទៅរឿងរ៉ាវខាងក្រៅ ឬទៅជាមួយមនុស្សដែលបំបែកចិត្តអ្នកចេញពីព្រះជាម្ចាស់នោះឡើយ។ អ្វីក៏ដោយដែលអាចបង្វែរចិត្តអ្នកចេញពីការនៅជិតព្រះជាម្ចាស់ ចូរទុកវាមួយឡែក ឬនៅឱ្យឆ្ងាយពីវា។ នេះជាគុណប្រយោជន៍ដ៏ធំធេងសម្រាប់ជីវិតអ្នក។ ឥឡូវនេះជាពេលវេលាដ៏ជាក់លាក់មួយសម្រាប់ការងារដ៏អស្ចារ្យនៃព្រះវិញ្ញាណបរិសុទ្ធ ដែលជាពេលវេលាដែលព្រះជាម្ចាស់ផ្ទាល់ប្រោសឱ្យមនុស្សបានគ្រប់លក្ខណ៍។ ប្រសិនបើនៅពេលនេះ អ្នកមិនអាចមានសន្តិភាពនៅចំពោះព្រះជាម្ចាស់បានទេ ពេលនោះអ្នកមិនមែនជាមនុស្សដែលនឹងវិលត្រឡប់ទៅឯបល្ល័ង្ករបស់ព្រះជាម្ចាស់បានឡើយ។ ប្រសិនបើអ្នកស្វែងរកអ្វីផ្សេងក្រៅពីព្រះជាម្ចាស់ នោះនឹងគ្មានផ្លូវណាដែលទ្រង់នឹងធ្វើឱ្យអ្នកបានគ្រប់លក្ខណ៍បាននោះឡើយ។ អ្នកដែលអាចឮព្រះបន្ទូលបែបនេះពីព្រះជាម្ចាស់ ហើយនៅតែមិនមានសន្តិភាពនៅចំពោះទ្រង់នាសព្វថ្ងៃនេះទេ នោះគឺជាមនុស្សដែលមិនស្រឡាញ់សេចក្ដីពិត ហើយមិនស្រឡាញ់ព្រះជាម្ចាស់ទេ។ ប្រសិនបើអ្នកនឹងមិនថ្វាយខ្លួនឯងនៅពេលនេះទេ តើអ្នកកំពុងរង់ចាំអ្វីទៀត? ការថ្វាយខ្លួន គឺជាការធ្វើចិត្តឱ្យស្ងប់នៅចំពោះព្រះជាម្ចាស់។ នោះគឺជាតង្វាយដ៏ពិតប្រាកដ។ អ្នកណាដែលថ្វាយចិត្តដ៏ពិតប្រាកដរបស់ពួកគេដល់ព្រះជាម្ចាស់នាពេលនេះ គឺធានាថានឹងត្រូវបានព្រះជាម្ចាស់ប្រោសឱ្យបានពេញខ្នាតជាក់ជាមិនខាន។ ទោះបីវាជាអ្វីក៏ដោយ ក៏គ្មានអ្វីអាចរំខានអ្នកបានដែរ។ មិនថាវានឹងផ្ដាច់អ្នកចេញ ឬដោះស្រាយជាមួយអ្នក ឬក៏អ្នកជួបការខកចិត្ត ឬបរាជ័យក៏ដោយ ចិត្តរបស់អ្នកគួរតែមានសន្តិភាពនៅចំពោះព្រះជានិច្ច។ មិនថាមនុស្សប្រព្រឹត្តចំពោះអ្នកយ៉ាងណា ចិត្តអ្នកគួរតែមានសន្តិភាពនៅចំពោះព្រះជាម្ចាស់។ មិនថាអ្នកជួបប្រទះស្ថានភាពបែបណា មិនថាអ្នកត្រូវរុំព័ទ្ធដោយភាពខ្វះខាត ការឈឺចាប់ ការធ្វើបៀតបៀន ឬការល្បងលផ្សេងៗក៏ដោយ ចិត្តអ្នកគួរតែមានសន្តិភាពនៅចំពោះព្រះជាម្ចាស់ជានិច្ច ដែលនេះគឺជាផ្លូវដែលទទួលបាននូវភាពគ្រប់លក្ខណ៍។ មានតែពេលដែលអ្នកមានសន្តិភាពដ៏ពិតប្រាកដនៅចំពោះព្រះជាម្ចាស់ប៉ុណ្ណោះ នោះទើបព្រះបន្ទូលរបស់ព្រះជាម្ចាស់បច្ចុប្បន្ននឹងធ្វើឱ្យអ្នកជ្រាបច្បាស់។ បន្ទាប់មកអ្នកអាចអនុវត្តបានកាន់តែត្រឹមត្រូវដោយគ្មានការងាករេពីការស្រាយបំភ្លឺ និងការបំភ្លឺរបស់ព្រះវិញ្ញាណបរិសុទ្ធឡើយ អាចយល់ច្បាស់ពីបំណងរបស់ព្រះអង្គ ដែលនឹងធ្វើឱ្យការបម្រើរបស់អ្នកមានទិសដៅកាន់តែច្បាស់ អាចដឹងបានកាន់តែច្បាស់អំពីការបណ្ដាលចិត្ត និងការដឹកនាំរបស់ព្រះវិញ្ញាណបរិសុទ្ធ ហើយអាចប្រាកដចិត្តថានឹងរស់នៅក្រោមការដឹកនាំរបស់ព្រះវិញ្ញាណបរិសុទ្ធ។ នេះគឺជាផលដែលទទួលបានពីការមានសន្តិភាពដ៏ពិតនៅចំពោះព្រះជាម្ចាស់។ នៅពេលដែលមនុស្សមិនយល់ច្បាស់ពីព្រះបន្ទូលរបស់ព្រះជាម្ចាស់ មិនមានផ្លូវដើម្បីអនុវត្ត បរាជ័យក្នុងការយល់ពីព្រះហឫទ័យរបស់ព្រះជាម្ចាស់ ឬខ្វះគោលការណ៍នៃការអនុវត្ត នេះគឺដោយសារតែចិត្តរបស់ពួកគេមិនមានសន្តិភាពនៅចំពោះព្រះអង្គ។ គោលបំណងនៃការមានសន្តិភាពនៅចំពោះព្រះជាម្ចាស់ គឺដើម្បីស្វែងរកភាពស្មោះអស់ពីចិត្ត និងភាពមានគោលការណ៍ ដើម្បីស្វែងរកឃើញភាពត្រឹមត្រូវ និងតម្លាភាពនៅក្នុងព្រះបន្ទូលរបស់ព្រះជាម្ចាស់ ហើយទីបំផុតទទួលបានការយល់ដឹងពីសេចក្តីពិត និងការស្គាល់ព្រះអង្គ។

ប្រសិនបើចិត្តអ្នកតែងតែមិនមានសន្តិភាពនៅចំពោះព្រះជាម្ចាស់ទេ នោះព្រះជាម្ចាស់ក៏គ្មានមធ្យោបាយណាធ្វើឱ្យអ្នកបានគ្រប់លក្ខណ៍ដែរ។ បើគ្មានការតាំងចិត្ត នោះគឺជាការមិនមានចិត្ត ហើយមនុស្សម្នាក់ដែលមិនមានដួងចិត្ត មិនអាចមានសន្តិភាពនៅចំពោះព្រះជាម្ចាស់បានទេ។ មនុស្សបែបនេះ មិនដឹងថាតើព្រះជាម្ចាស់ធ្វើការច្រើនប៉ុនណា ឬមានព្រះបន្ទូលច្រើនប៉ុនណាទេ ហើយពួកគេក៏មិនចេះអនុវត្តដែរ។ តើនេះមិនមែនជាមនុស្សដែលគ្មានចិត្តទេឬ? តើមនុស្សដែលគ្មានចិត្ត អាចមានសន្តិភាពនៅចំពោះព្រះជាម្ចាស់បានទេ? ព្រះជាម្ចាស់មិនមានមធ្យោបាយណាធ្វើឱ្យមនុស្សគ្មានចិត្ត បានគ្រប់លក្ខណ៍នោះឡើយ ពួកគេមិនខុសពីសត្វដែលគេប្រើសម្រាប់ធ្វើកិច្ចការឡើយ។ ព្រះជាម្ចាស់បានមានបន្ទូលយ៉ាងច្បាស់ និងមានតម្លាភាព តែអ្នកនៅតែមិនពាល់ចិត្ត ហើយអ្នកនៅតែមិនអាចមានសន្តិភាពនៅចំពោះព្រះជាម្ចាស់បានដដែល។ តើអ្នកមិនមែនជាមនុស្សដែលល្ងីល្ងើគួរឱ្យស្អប់ខ្ពើមទេឬអី? មនុស្សខ្លះដើរផ្លូវខុសក្នុងការអនុវត្តសន្តិភាពនៅចំពោះព្រះវត្តមានរបស់ព្រះជាម្ចាស់។ ដល់ពេលចម្អិនអាហារ គេមិនចម្អិនទេ ហើយដល់ពេលធ្វើកិច្ចការផ្សេងៗ គេក៏មិនធ្វើដែរ តែចេះតែបន្តអធិស្ឋាន និងធ្វើសមាធិ។ ការមានសន្តិភាពនៅចំពោះព្រះជាម្ចាស់ មិនមែនមានន័យថាមិនចម្អិនអាហារ ឬមិនធ្វើកិច្ចការផ្សេងៗ ឬមិនរស់នៅក្នុងជីវិតរបស់ខ្លួនឡើយ តែផ្ទុយទៅវិញ វាជាការដែលអាចធ្វើឱ្យចិត្តរបស់មនុស្សណាម្នាក់ស្ងប់ស្ងៀមនៅចំពោះព្រះជាម្ចាស់ក្នុងសភាពធម្មតាទាំងអស់ និងមានកន្លែងសម្រាប់ព្រះអង្គនៅក្នុងចិត្តមនុស្សណាម្នាក់។ នៅពេលអ្នកអធិស្ឋាន អ្នកគួរលុតជង្គង់ចុះដោយសមរម្យនៅចំពោះព្រះជាម្ចាស់ដើម្បីអធិស្ឋាន។ នៅពេលដែលអ្នកធ្វើកិច្ចការងារ ឬរៀបចំអាហារ ចូរធ្វើឱ្យចិត្តអ្នកស្ងប់ស្ងៀមនៅចំពោះព្រះជាម្ចាស់ ពិចារណាអំពីព្រះបន្ទូលរបស់ព្រះអង្គ ឬច្រៀងទំនុកតម្កើង។ មិនថាអ្នកជួបប្រទះស្ថានភាពបែបណាក៏ដោយ អ្នកគួរតែមានវិធីផ្ទាល់ខ្លួនដើម្បីអនុវត្ត អ្នកគួរតែធ្វើអ្វីគ្រប់យ៉ាងដែលអ្នកអាចធ្វើបានដើម្បីខិតចូលទៅជិតព្រះជាម្ចាស់ ហើយអ្នកគួរតែព្យាយាមឱ្យអស់ពីសមត្ថភាព ដើម្បីធ្វើឱ្យចិត្តអ្នកស្ងប់នៅចំពោះព្រះជាម្ចាស់។ ពេលណាកាលៈទេសៈអនុញ្ញាត ចូរអធិស្ឋានដោយការផ្ចង់ចិត្ត។ ពេលដែលកាលៈទេសៈមិនអនុញ្ញាត ចូរខិតចូលទៅជិតព្រះជាម្ចាស់ក្នុងចិត្ដរបស់អ្នក ខណៈពេលអ្នកកំពុងបំពេញកិច្ចការ។ នៅពេលដែលអ្នកអាចហូប និងផឹកព្រះបន្ទូលរបស់ព្រះជាម្ចាស់ ពេលនោះចូរហូប និងផឹកព្រះបន្ទូលរបស់ទ្រង់ទៅ។ នៅពេលដែលអ្នកអាចអធិស្ឋាន ពេលនោះចូរអធិស្ឋានទៅ។ នៅពេលដែលអ្នកអាចសញ្ជឹងគិតអំពីព្រះជាម្ចាស់ ពេលនោះចូរសញ្ជឹងគិតអំពីទ្រង់ទៅ។ ម៉្យាងទៀត ចូរព្យាយាមឱ្យអស់ពីសមត្ថភាពដើម្បីហ្វឹកហាត់ខ្លួនឯងក្នុងការចូលទៅកាន់ទ្រង់ ស្របតាមមជ្ឍដ្ឋានរបស់អ្នក។ មនុស្សខ្លះអាចមានសន្តិភាពនៅចំពោះព្រះជាម្ចាស់នៅពេលដែលគ្មានបញ្ហា ប៉ុន្តែនៅពេលដែលចាប់ផ្ដើមមានអ្វីកើតឡើង គំនិតរបស់ពួកគេក៏វិលវល់។ នោះមិនមែនជាការមានសន្តិភាពនៅចំពោះព្រះជាម្ចាស់ទេ។ វិធីត្រឹមត្រូវដើម្បីទទួលបានបទពិសោធនេះគឺ៖ ទោះជាក្នុងកាលៈទេសៈដែលចិត្តរបស់មនុស្សឃ្លាតចេញពីព្រះជាម្ចាស់ ឬមានអារម្មណ៍រំខានពីមនុស្សខាងក្រៅ ពីព្រឹត្តិការណ៍ ឬពីរឿងរ៉ាវផ្សេងៗ ហើយមានតែពេលនោះប៉ុណ្ណោះ ដែលមនុស្សពិតជាមានសន្តិភាពនៅចំពោះព្រះបាន។ មនុស្សខ្លះនិយាយថា នៅពេលពួកគេអធិស្ឋាននៅក្នុងអង្គជំនុំ ចិត្តរបស់ពួកគេអាចមានសន្តិភាពនៅចំពោះព្រះជាម្ចាស់ ប៉ុន្តែចំពោះការប្រកបគ្នាជាមួយអ្នកដទៃវិញ ពួកគេមិនអាចរក្សាចិត្តស្ងប់នៅចំពោះព្រះជាម្ចាស់បានឡើយ ហើយគំនិតរបស់ពួកគេវិលវល់តាមតែចិត្ត។ នេះមិនមែនជាការមានចិត្តស្ងប់នៅចំពោះព្រះជាម្ចាស់ឡើយ។ សព្វថ្ងៃនេះ មនុស្សភាគច្រើនស្ថិតនៅក្នុងស្ថានភាពនេះ ចិត្តរបស់ពួកគេមិនអាចនៅស្ងប់បាននៅចំពោះព្រះជាម្ចាស់ឡើយ។ ដូច្នេះ អ្នករាល់គ្នាត្រូវខិតខំបន្ថែមទៀតក្នុងការហ្វឹកហ្វឺនខ្លួនឯងក្នុងចំណុចនេះ ចូលមួយជំហានម្តងៗ តាមផ្លូវត្រូវនៃបទពិសោធជីវិត ហើយដើរលើមាគ៌ាដែលព្រះជាម្ចាស់ប្រទានឱ្យបានគ្រប់លក្ខណ៍។

ពេលណាអ្នកគិតគូរពីបំណងព្រះហឫទ័យរបស់ព្រះជាម្ចាស់កាន់តែច្រើន ពេលនោះ អ្នកនឹងទទួលបន្ទុកកាន់តែធ្ងន់ ហើយពេលដែលអ្នកទទួលបន្ទុកកាន់តែធ្ងន់ នោះអ្នកនឹងមានបទពិសោធកាន់តែសម្បូរបែប។ ពេលដែលអ្នកគិតគូរពីបំណងព្រះហឫទ័យរបស់ព្រះជាម្ចាស់ ព្រះអង្គនឹងដាក់បន្ទុកមកលើអ្នក ហើយក្រោយមកទ្រង់នឹងបំភ្លឺអ្នកអំពីកិច្ចការដែលទ្រង់ផ្ទុកផ្ដាក់ដល់អ្នក។ នៅពេលព្រះជាម្ចាស់ផ្តល់បន្ទុកនេះដល់អ្នក អ្នកនឹងយកចិត្តទុកដាក់ជាពិសេសលើសេចក្តីពិតពាក់ព័ន្ធ ខណៈពេលដែលអ្នកហូប និងផឹកព្រះបន្ទូលរបស់ព្រះជាម្ចាស់។ ប្រសិនបើអ្នកមានបន្ទុក ពាក់ព័ន្ធនឹងសភាពជីវិតរបស់បងប្អូនប្រុសស្រី នោះគឺជាបន្ទុកដែលព្រះជាម្ចាស់បានផ្ទុកផ្ដាក់ដល់អ្នក ហើយអ្នកនឹងរែកបន្ទុកនេះជានិច្ច នៅក្នុងការអធិស្ឋានប្រចាំថ្ងៃរបស់អ្នក។ អ្វីដែលព្រះជាម្ចាស់ធ្វើ ត្រូវបានផ្ទុកផ្ដាក់មកលើអ្នក ហើយអ្នកស្ម័គ្រចិត្តធ្វើនូវអ្វីដែលព្រះជាម្ចាស់ចង់ធ្វើ។ នេះជាអត្ថន័យនៃការរែកបន្ទុករបស់ព្រះជាម្ចាស់ ជារបស់ខ្លួនឯងផ្ទាល់។ ត្រង់ចំណុចនេះ នៅក្នុងការហូប និងការផឹកព្រះបន្ទូលរបស់ព្រះជាម្ចាស់ អ្នកនឹងផ្តោតការយកចិត្តទុកដាក់លើបញ្ហាប្រភេទនេះ ហើយអ្នកនឹងឆ្ងល់ថា «តើខ្ញុំនឹងដោះស្រាយបញ្ហាទាំងនេះដោយវិធីណា? តើខ្ញុំអាចជួយបងប្អូនប្រុសស្រីរបស់ខ្ញុំឱ្យទទួលបានការរំដោះ និងមានសេចក្ដីអំណរនៅក្នុងវិញ្ញាណរបស់ពួកគេដោយរបៀបណា?» អ្នកក៏នឹងផ្តោតលើការដោះស្រាយបញ្ហាទាំងនេះ ពេលដែលអ្នកកំពុងប្រកបគ្នា ហើយពេលដែលអ្នកកំពុងហូប និងផឹកព្រះបន្ទូលរបស់ព្រះជាម្ចាស់ អ្នកនឹងផ្តោតលើការហូប និងការផឹកព្រះបន្ទូលដែលពាក់ព័ន្ធនឹងបញ្ហាទាំងនេះ។ តាមរយៈការហូប និងផឹកព្រះបន្ទូលរបស់ព្រះជាម្ចាស់ដោយមានបន្ទុក អ្នកនឹងយល់ពីសេចក្ដីតម្រូវរបស់ទ្រង់ ហើយបន្ទាប់មក ផ្លូវដើរទៅមុខរបស់អ្នកនឹងកាន់តែច្បាស់លាស់។ នេះគឺជាការបំភ្លឺ និងការស្រាយបំភ្លឺរបស់ព្រះវិញ្ញាណបរិសុទ្ធ ដែលមកនៅពេលដែលអ្នកមានបន្ទុក ហើយនេះក៏ជាការណែនាំរបស់ព្រះជាម្ចាស់សម្រាប់អ្នកផងដែរ។ ហេតុអ្វីបានជាខ្ញុំនិយាយបែបនេះ? ប្រសិនបើអ្នកគ្មានបន្ទុកទេ នោះអ្នកនឹងមិនយកចិត្តទុកដាក់ឡើយ ក្នុងពេលកំពុងហូប និងផឹកព្រះបន្ទូលរបស់ព្រះជាម្ចាស់។ នៅពេលដែលអ្នកហូប និងផឹកព្រះបន្ទូលរបស់ព្រះជាម្ចាស់ដោយមានបន្ទុកនៅក្នុងដួងចិត្តរបស់អ្នក អ្នកនឹងអាចយល់ច្បាស់ពីសារជាតិរបស់ព្រះបន្ទូលទាំងនោះ ស្វែងរកផ្លូវរបស់អ្នកឃើញ និងគិតគូរពីបំណងព្រះហឫទ័យរបស់ព្រះជាម្ចាស់។ ហេតុដូច្នេះហើយ អ្នកគួរតែអធិស្ឋានសុំឱ្យព្រះជាម្ចាស់ដាក់បន្ទុកមកលើអ្នកកាន់តែច្រើន និងផ្ទុកផ្ដាក់កាន់តែធំដល់អ្នក ដើម្បីឱ្យអ្នកអាចមានផ្លូវកាន់តែច្បាស់លាស់សម្រាប់ការអនុវត្តនាពេលអនាគត ធ្វើឱ្យការហូប និងផឹកព្រះបន្ទូលរបស់ព្រះជាម្ចាស់ទទួលបានលទ្ធផលកាន់តែល្អប្រសើរ អាចយល់ច្បាស់ពីសារជាតិនៃព្រះបន្ទូលរបស់ទ្រង់ និងកាន់តែងាយនឹងទទួលការបណ្ដាលចិត្តពីព្រះវិញ្ញាណបរិសុទ្ធ។

ការហូប និងផឹកព្រះបន្ទូល ការអធិស្ឋាន ការទទួលយកបន្ទុកពីព្រះ និងការទទួលយកកិច្ចការដែលទ្រង់ផ្ញើទុកនឹងអ្នក ទាំងអស់នេះគឺដើម្បីអាចឱ្យមានផ្លូវមួយចំពោះមុខអ្នក។ កាលណាអ្នកមានបន្ទុកកាន់តែច្រើនសម្រាប់បញ្ជាបេសកកម្មរបស់ព្រះជាម្ចាស់ នោះអ្នកកាន់តែងាយនឹងត្រូវទ្រង់ប្រោសឱ្យបានគ្រប់លក្ខណ៍។ អ្នកខ្លះមិនចង់សហការជាមួយអ្នកដទៃនៅក្នុងការបម្រើព្រះនោះទេ ទោះបីជានៅពេលដែលពួកគេត្រូវបានត្រាស់ហៅក៏ដោយ។ ពួកគេទាំងនេះ គឺជាមនុស្សកម្ជិល ដែលចង់តែសោយសុខក្នុងភាពសុខស្រួលប៉ុណ្ណោះ។ ពេលដែលអ្នកត្រូវបានស្នើឱ្យបម្រើ ដោយសហការជាមួយអ្នកដទៃកាន់តែច្រើន នោះអ្នកនឹងទទួលបទពិសោធកាន់តែច្រើន។ ដោយសារអ្នកមានអម្រែក និងបទពិសោធកាន់តែច្រើន អ្នកនឹងទទួលបានឱកាសកាន់តែច្រើនដើម្បីបានគ្រប់លក្ខណ៍។ ដូច្នេះហើយ ប្រសិនបើអ្នកអាចបម្រើព្រះជាម្ចាស់ដោយស្មោះអស់ពីចិត្ត នោះអ្នកនឹងយកចិត្តទុកដាក់ចំពោះអម្រែករបស់ព្រះជាម្ចាស់។ ពេលនោះ អ្នកនឹងមានឱកាសកាន់តែច្រើនដើម្បីឱ្យព្រះជាម្ចាស់ប្រោសអ្នកឱ្យគ្រប់លក្ខណ៍។ មានតែមនុស្សក្រុមនេះទេ ដែលកំពុងត្រូវបានប្រោសឱ្យគ្រប់លក្ខណ៍នៅពេលបច្ចុប្បន្ននេះ។ កាលណាព្រះវិញ្ញាណបរិសុទ្ធពាល់ចិត្តអ្នកកាន់តែច្រើន នោះអ្នកមានពេលវេលាយកចិត្តទុកដាក់ចំពោះអម្រែករបស់ព្រះជាម្ចាស់កាន់តែច្រើន ព្រះអង្គធ្វើឱ្យអ្នកបានគ្រប់លក្ខណ៍កាន់តែច្រើន ហើយព្រះជាម្ចាស់នឹងទទួលយកកាន់កាន់តែច្រើន រហូតដល់ចុងបញ្ចប់ អ្នកនឹងក្លាយជាមនុស្សម្នាក់ ដែលព្រះជាម្ចាស់ប្រើ។ នៅពេលបច្ចុប្បន្ននេះ មានមនុស្សមួយចំនួនមិនរែកអម្រែកសម្រាប់ក្រុមជំនុំទេ។ មនុស្សទាំងនេះ ជាពួកខ្ជីខ្ជា និងខ្ជិលច្រអូស ហើយពួកគេខ្វល់ខ្វាយតែខាងផ្នែកសាច់ឈាមរបស់ពួកគេប៉ុណ្ណោះ។ មនុស្សប្រភេទនេះ គឺពិតជាអាត្មានិយមខ្លាំងណាស់ ហើយពួកគេក៏ជាមនុស្សខ្វាក់ផង។ ប្រសិនបើអ្នកមិនអាចមើលឃើញបញ្ហានេះច្បាស់នោះទេ អ្នកនឹងមិនរែកអម្រែកណាមួយឡើយ។ កាលណាអ្នកគិតគូរដល់ព្រះរាជបំណងរបស់ព្រះជាម្ចាស់កាន់តែច្រើន នោះព្រះជាម្ចាស់នឹងផ្ទុកផ្ដាក់អម្រែកកាន់តែធ្ងន់ដល់អ្នក។ មនុស្សអាត្មានិយម មិនចង់រងទុក្ខបែបនេះទេ ក៏មិនចង់លះបង់អ្វីដែរ ហើយជាលទ្ធផល ពួកគេនឹងខកឱកាសទទួលបានការប្រោសឱ្យគ្រប់លក្ខណ៍ពីព្រះជាម្ចាស់។ តើពួកមិនមែនកំពុងតែបង្កគ្រោះថ្នាក់ដល់ខ្លួនទេឬអី? ប្រសិនបើអ្នកជាមនុស្សម្នាក់ដែលគិតគូរពីព្រះរាជបំណងរបស់ព្រះជាម្ចាស់ នោះអ្នកនឹងរែកពុនបន្ទុកពិតប្រាកដដើម្បីក្រុមជំនុំ។ តាមពិត គួរហៅថាជាបន្ទុកដែលអ្នករែកពុនដើម្បីជីវិតខ្លួនឯង ជាងហៅថាជាបន្ទុកដែលអ្នករែកពុនដើម្បីពួកជំនុំ ព្រោះគោលបំណងដែលអ្នករែកពុនបន្ទុកសម្រាប់ពួកជំនុំ គឺដើម្បីឱ្យអ្នកប្រើបទពិសោធនេះ ដើម្បីឱ្យព្រះប្រោសអ្នកឱ្យបានគ្រប់លក្ខណ៍។ ដូច្នេះហើយ អ្នកណាក៏ដោយដែលរែកអម្រែកធំបំផុតសម្រាប់ក្រុមជំនុំ អ្នកណាក៏ដោយដែលរែកអម្រែកសម្រាប់ច្រកចូលទៅក្នុងជីវិត ពួកគេគឺជាអ្នកដែលព្រះជាម្ចាស់ប្រោសគេឱ្យគ្រប់លក្ខណ៍។ តើអ្នកមើលឃើញរឿងនេះច្បាស់ទេ? ប្រសិនបើក្រុមជំនុំដែលអ្នកនៅជាមួយបានរាយប៉ាយដូចគ្រាប់ខ្សាច់ ប៉ុន្តែអ្នកមិនខ្វល់ ឬបារម្ភ ហើយអ្នកធ្វើមិនដឹងមិនឮ ពេលបងប្អូនប្រុសស្រីមិនហូប មិនផឹកបន្ទូលព្រះតាមធម្មតា នោះអ្នកមិនមែនកំពុងរែកអម្រែកណាមួយនោះទេ។ មនុស្សប្រភេទនេះ មិនមែនជាប្រភេទមនុស្សដែលព្រះជាម្ចាស់សព្វព្រះហឫទ័យនោះទេ។ ប្រភេទមនុស្សដែលព្រះជាម្ចាស់សព្វព្រះឫទ័យ គឺមនុស្សដែលស្រេកឃ្លានសេចក្តីសុចរិត ហើយគិតគូរដល់ព្រះរាជបំណងរបស់ព្រះជាម្ចាស់។ ដូច្នេះ នៅពេលនេះ អ្នករាល់គ្នាគួរតែគិតគូរពីបន្ទុករបស់ព្រះជាម្ចាស់។ អ្នកមិនគួររង់ចាំឱ្យព្រះជាម្ចាស់បើកបង្ហាញនិស្ស័យសុចរិតរបស់ទ្រង់ដល់មនុស្សទាំងអស់ ទើបចាប់ផ្ដើមគិតគូរពីបន្ទុករបស់ព្រះជាម្ចាស់នោះទេ។ ដល់ពេលនោះ តើវាមិនយឺតពេលហើយទេឬអី? ពេលនេះជាឱកាសដ៏ល្អមួយដើម្បីឱ្យព្រះជាម្ចាស់ប្រោសអ្នកឱ្យគ្រប់លក្ខណ៍។ ប្រសិនបើអ្នកទុកឱ្យឱកាសនេះកន្លងផុតពីក្រញ៉ាំដៃរបស់អ្នក នោះអ្នកនឹងសោកស្តាយអស់មួយជីវិត ដូចម៉ូសេដែលមិនអាចចូលទៅទឹកដីកាណានដែលជាទឹកដីដ៏ល្អ ហើយសោកស្តាយអស់មួយជីវិតរបស់គាត់ ដោយស្លាប់ទាំងវិប្បដិសារី។ នៅពេលដែលព្រះជាម្ចាស់បើកបង្ហាញនិស្ស័យសុចរិតរបស់ទ្រង់ទៅគ្រប់មនុស្សទាំងអស់ អ្នកនឹងពេញដោយការសោកស្តាយ។ ទោះបីជាព្រះជាម្ចាស់មិនវាយផ្ចាលអ្នកក៏ដោយ ក៏អ្នកនឹងត្រូវវាយផ្ចាលខ្លួនឯងដោយសារវិប្បដិសារីរបស់អ្នកដែរ។ អ្នកខ្លះមិនជឿលើការនេះទេ ប្រសិនបើអ្នកមិនជឿរឿងនេះទេ នោះគ្រាន់តែរង់ចាំមើលចុះ។ មានមនុស្សមួយចំនួន ដែលបំណងតែមួយគត់របស់ពួកគេគឺ ដើម្បីចាក់បំពេញព្រះបន្ទូលទាំងនេះ។ តើអ្នកចង់លះបង់ខ្លួនឯងដើម្បីប្រយោជន៍នៃព្រះបន្ទូលទាំងនេះទេ?

ប្រសិនបើអ្នកមិនស្វះស្វែងរកឱកាសឱ្យព្រះជាម្ចាស់ប្រោសឱ្យបានគ្រប់លក្ខណ៍ទេ ហើយប្រសិនបើអ្នកមិនប្រឹងប្រែងឱ្យខ្លាំងជាងគេដើម្បីស្វែងរកការប្រោសឱ្យគ្រប់លក្ខណ៍ទេ នោះទីបំផុត អ្នកនឹងពោរពេញដោយវិប្បដិសារីមិនខាន។ ឱកាសដ៏ល្អបំផុតក្នុងការទទួលបានការប្រោសឱ្យគ្រប់លក្ខណ៍ គឺជាពេលនេះ។ ពេលនេះគឺពេលដ៏ល្អណាស់។ ពេលដែលកិច្ចការរបស់ទ្រង់បានបញ្ចប់ ប្រសិនបើអ្នកមិនស្វះស្វែងឱ្យព្រះជាម្ចាស់ប្រោសអ្នកឱ្យគ្រប់លក្ខណ៍ឱ្យអស់ពីចិត្តនោះទេ វានឹងយឺតពេលហើយ អ្នកនឹងបាត់បង់ឱកាស។ មិនថាអ្នកមានក្តីប្រាថ្នាអស្ចារ្យបែបណានោះទេ ប្រសិនបើព្រះជាម្ចាស់មិនធ្វើការតទៅទៀតទេ នោះទោះបីអ្នកប្រឹងប្រែងយ៉ាងណា ក៏អ្នកគ្មានផ្លូវនឹងទទួលបានភាពគ្រប់លក្ខណ៍បានដែរ។ អ្នកត្រូវចាប់យកឱកាសនេះ ហើយសហការ ខណៈពេលដែលព្រះវិញ្ញាណបរិសុទ្ធធ្វើការយ៉ាងអស្ចារ្យ។ ប្រសិនបើអ្នកបាត់បង់ឱកាសនេះ អ្នកនឹងមិនទទួលបានឱកាសថ្មីផ្សេងទេ ទោះបីជាអ្នកប្រឹងប្រែងយ៉ាងណាក៏ដោយ។ អ្នកខ្លះក្នុងចំណោមអ្នករាល់គ្នាស្រែកយំដោយនិយាយថា «ព្រះជាម្ចាស់ ទូលបង្គំចង់យកចិត្តទុកដាក់ចំពោះអម្រែករបស់ទ្រង់ ហើយទូលបង្គំចង់បំពេញតាមព្រះរាជបំណងរបស់ទ្រង់!» ទោះជាយ៉ាងណា អ្នកគ្មានផ្លូវអនុវត្តបានទេ ដូច្នេះអម្រែករបស់អ្នកក៏មិនអាចនៅតទៅទៀតបានដែរ។ ប្រសិនបើអ្នកមានផ្លូវមួយនៅខាងមុខ នោះអ្នកនឹងទទួលបទពិសោធម្តងបន្តិចៗ ហើយបទពិសោធរបស់អ្នកនឹងមានរបៀបរៀបរយល្អ។ នៅពេលដែលអម្រែកមួយត្រូវបានបញ្ចប់ អ្នកនឹងទទួលបានអម្រែកមួយផ្សេងទៀត។ ពេលដែលបទពិសោធជីវិតរបស់អ្នកកាន់តែជ្រាលជ្រៅ នោះអម្រែករបស់អ្នកក៏នឹងរីកលូតលាស់កាន់តែខ្លាំងដែរ។ មនុស្សមួយចំនួនគ្រាន់តែរែកអម្រែកមួយ ពេលដែលព្រះវិញ្ញាណបរិសុទ្ធពាល់ចិត្តអ្នក។ មួយរយៈក្រោយមក ពេលដែលពួកគេមិនមានផ្លូវអនុវត្តតទៅទៀត ពួកគេក៏ឈប់រែកអម្រែកណាមួយតទៅទៀត។ អ្នកមិនអាចអភិវឌ្ឍអម្រែករបស់អ្នក ដោយគ្រាន់តែហូប និងផឹកព្រះបន្ទូលរបស់ព្រះជាម្ចាស់នោះទេ។ តាមរយៈការយល់អំពីសេចក្តីពិតជាច្រើន អ្នកនឹងទទួលបានភាពឆ្លាតវៃ ចេះដោះស្រាយបញ្ហាដោយប្រើប្រាស់សេចក្តីពិត និងទទួលបានការយល់ពីព្រះបន្ទូល និងព្រះរាជបំណងរបស់ព្រះជាម្ចាស់កាន់តែច្បាស់ជាងមុន។ ជាមួយនឹងរបស់ទាំងអស់នេះ អ្នកនឹងអភិវឌ្ឍអម្រែកដើម្បីរែក ហើយមានតែពេលនោះទេដែលអ្នកអាចធ្វើកិច្ចការបានសមរម្យ។ ប្រសិនបើអ្នកមានអម្រែកមួយ ប៉ុន្តែអ្នកពុំមានការយល់ដឹងច្បាស់លាស់ពីសេចក្តីពិតនោះទេ នោះក៏វាមិនអាចទៅរួចដែរ។ អ្នកត្រូវតែមានបទពិសោធអំពីព្រះបន្ទូលរបស់ព្រះជាម្ចាស់ដោយផ្ទាល់ ហើយដឹងពីវិធីដើម្បីអនុវត្តព្រះបន្ទូលទាំងនោះ។ មានតែក្រោយពេលដែលអ្នកបានចូលទៅក្នុងភាពពិតប្រាកដដោយខ្លួនឯងប៉ុណ្ណោះ ទើបអ្នកអាចផ្តល់ដល់អ្នកដទៃ ដឹកនាំអ្នកដទៃ ហើយត្រូវបានព្រះជាម្ចាស់ប្រោសឱ្យគ្រប់លក្ខណ៍។

នៅក្នុង «ផ្លូវ ... (៤)» គេសរសេថា អ្នករាល់គ្នាជាមនុស្សនៃនគរព្រះ ដែលព្រះជាម្ចាស់បានកំណត់មុនកំណើតមនុស្សមកម្ល៉េះ ហើយគ្មាននរណាអាចយកចេញបានទេ។ នៅក្នុងនោះក៏មានការលើកឡើងផងដែរថា ព្រះជាម្ចាស់ចង់ឱ្យគ្រប់គ្នាត្រូវបានប្រើ និងត្រូវបានព្រះជាម្ចាស់ប្រោសឱ្យគ្រប់លក្ខណ៍ ហើយថា ទ្រង់តម្រូវឱ្យពួកគេឈរជាប្រជារាស្ដ្ររបស់ព្រះជាម្ចាស់ ហើយថាមានតែតាមរយៈការក្លាយជាប្រជារាស្ដ្ររបស់ព្រះជាម្ចាស់ប៉ុណ្ណោះ ទើបពួកគេអាចបំពេញបំណងព្រះហឫទ័យរបស់ព្រះបាន។ ពេលនោះ អ្នករាល់គ្នាបានប្រកបគ្នាពីបញ្ហានេះ ដោយមានទំនាក់ទំនងអំពីផ្លូវចូលទៅស្ថានសួគ៌ ផ្អែកទៅតាមបទដ្ធានរបស់ប្រជារាស្ដ្រនៃព្រះជាម្ចាស់។ ដូច្នេះហើយ កិច្ចការដែលព្រះវិញ្ញាណបរិសុទ្ធធ្វើអំឡុងពេលនោះ គឺនាំប្រជារាស្ដ្រទាំងអស់ចេញពីសភាវៈអវិជ្ជមាន ហើយដឹកនាំពួកគេទៅកាន់សភាវៈវិជ្ជមាន។ នៅពេលនោះ កិច្ចការរបស់ព្រះវិញ្ញាណបរិសុទ្ធ គឺចង់ជួយឱ្យគ្រប់គ្នារីករាយនឹងព្រះបន្ទូលរបស់ព្រះជាម្ចាស់ ដូចប្រជារាស្ដ្ររបស់ព្រះជាម្ចាស់អ៊ីចឹង ហើយអនុញ្ញាតឱ្យអ្នករាល់គ្នាយល់យ៉ាងច្បាស់ថា អ្នករាល់គ្នាជាប្រជារាស្ដ្ររបស់ព្រះជាម្ចាស់ ដូចដែលបានកំណត់នៅមុនពេលកំណើតមនុស្ស ហើយសាតាំងក៏មិនអាចយកអ្នកបានដែរ។ ដូច្នេះ អ្នករាល់គ្នាបានអធិស្ឋានថា «ព្រះជាម្ចាស់អើយ! ទូលបង្គំចង់ក្លាយជាប្រជារាស្ដ្ររបស់ទ្រង់ ដោយសារទ្រង់បានកំណត់ពួកយើងទុកជាមុនតាំងពីមុនកំណើតមនុស្សមកម៉្លេះ ហើយដោយសារទ្រង់បានប្រទានឋានៈនេះមកដល់ពួកទូលបង្គំ។ ចាប់ពីពេលនេះ ពួកទូលបង្គំចង់ធ្វើឱ្យទ្រង់សព្វព្រះទ័យ»។ ពេលណាដែលអ្នកអធិស្ឋានតាមវិធីនេះ ព្រះវិញ្ញាណបរិសុទ្ធនឹងប៉ះពាល់អ្នក។ នេះជាវិធីដែលព្រះវិញ្ញាណបរិសុទ្ធចង់ធ្វើ។ អំឡុងពេលនេះ អ្នកគួរតែអធិស្ឋាន ហើយបង្វឹកខ្លួន ដើម្បីឱ្យចិត្តរបស់អ្នកបានស្ងប់នៅចំពោះព្រះភ័ក្រ្តព្រះជាម្ចាស់ នោះទើបអ្នកអាចប្រឹងប្រែងសម្រាប់ជីវិត និងស្វែងរកផ្លូវចូលទៅរកការបង្វឹកបង្វឺននៃនគរព្រះបាន។ នេះជាជំហានទី១។ នៅពេលនេះ កិច្ចការរបស់ព្រះជាម្ចាស់ គឺដើម្បីឱ្យគ្រប់គ្នាចូលក្នុងផ្លូវត្រឹម មានជីវិតខាងវិញ្ញាណដែលសាមញ្ញមួយ និងមានបទពិសោធពិតប្រាកដ ត្រូវព្រះវិញ្ញាណបរិសុទ្ធពាល់ចិត្ត ហើយតាមរយៈមូលដ្ឋានគ្រឹះទាំងអស់នេះ គ្រប់គ្នាអាចទទួលយកបញ្ជាបេសកកម្មរបស់ព្រះជាម្ចាស់បាន។ គោលបំណងនៃការចូលទៅក្នុងការបង្វឹកបង្វឺននៃនគរព្រះ គឺដើម្បីអនុញ្ញាតឱ្យគ្រប់ទាំងពាក្យសម្ដី ទង្វើ ចលនា គំនិត និងទស្សនៈរបស់អ្នករាល់គ្នា ចូលទៅក្នុងព្រះបន្ទូលរបស់ព្រះជាម្ចាស់ ដើម្បីឱ្យព្រះជាម្ចាស់ពាល់ចិត្តកាន់តែញឹកញាប់ និងដើម្បីអភិវឌ្ឍចិត្តស្រឡាញ់ទ្រង់ ហើយដើម្បីឱ្យអ្នកទទួលយកអម្រែកនៃបំណងព្រះហឫទ័យរបស់ព្រះជាម្ចាស់កាន់តែច្រើន ដើម្បីឱ្យគ្រប់គ្នាស្ថិតនៅលើផ្លូវនៃការត្រូវបានប្រោសឱ្យគ្រប់លក្ខណ៍ពីព្រះជាម្ចាស់ ដើម្បីឱ្យគ្រប់គ្នាស្ថិតនៅក្នុងផ្លូវត្រូវ។ ពេលដែលអ្នកស្ថិតលើផ្លូវដែលព្រះជាម្ចាស់ធ្វើឱ្យគ្រប់លក្ខណ៍នេះ នោះអ្នកកំពុងតែស្ថិតលើផ្លូវត្រូវហើយ។ ពេលដែលគំនិត និងទស្សនៈរបស់អ្នក ក៏ដូចជាចេតនាខុសឆ្គងរបស់អ្នកអាចកែតម្រូវបាន ហើយអ្នកអាចវិលត្រឡប់ពីការយកចិត្តទុកដាក់ខាងសាច់ឈាម មកកាន់ការយកចិត្តទុកដាក់ចំពោះបំណងព្រះហឫទ័យព្រះជាម្ចាស់ ហើយពេលដែលអ្នកអាចទប់ទល់នឹងការរំខានដោយចេតនាខុសឆ្គង ផ្ទុយទៅវិញ អ្នកប្រព្រឹត្តតាមបំណងព្រះហឫទ័យរបស់ព្រះជាម្ចាស់ ប្រសិនបើអ្នកអាចសម្រេចបាននូវការផ្លាស់ប្តូរបែបនេះ នោះអ្នកកំពុងតែស្ថិតលើផ្លូវត្រូវនៃបទពិសោធជីវិតហើយ។ ពេលដែលការអនុវត្តសេចក្ដីអធិស្ឋានរបស់អ្នកស្ថិតលើផ្លូវត្រូវ ព្រះវិញ្ញាណបរិសុទ្ធនឹងប៉ះពាល់អ្នកនៅក្នុងការអធិស្ឋានរបស់អ្នក។ គ្រប់ពេលដែលអ្នកអធិស្ឋាន ព្រះវិញ្ញាណបរិសុទ្ធនឹងប៉ះពាល់អ្នក។ គ្រប់ពេលដែលអ្នកអធិស្ឋាន អ្នកនឹងអាចធ្វើឱ្យចិត្តស្ងប់នៅចំពោះព្រះភ័ក្រ្តព្រះជាម្ចាស់។ គ្រប់ពេលដែលអ្នកហូប និងផឹកអត្ថបទនៃព្រះបន្ទូលព្រះជាម្ចាស់ ប្រសិនបើអ្នកអាចយល់ដឹងអំពីកិច្ចការដែលទ្រង់កំពុងធ្វើ ហើយអាចដឹងពីវិធីអធិស្ឋាន វិធីសហការ និងវិធីទទួលបានការចូលទៅ ពេលនោះទើបការហូប និងការផឹកព្រះបន្ទូលព្រះជាម្ចាស់របស់អ្នក ចេញជាលទ្ធផល។ នៅពេលអ្នកអាចស្វែងរកផ្លូវនៃការចូលទៅ ហើយអាចយល់ពីថាមពលនៃកិច្ចការរបស់ព្រះជាម្ចាស់ ក៏ដូចជាការចង្អុលបង្ហាញផ្លូវនៃកិច្ចការរបស់ព្រះវិញ្ញាណបរិសុទ្ធ តាមវិធីរបស់ព្រះបន្ទូលរបស់ព្រះជាម្ចាស់ នោះអ្នកនឹងបានចូលក្នុងផ្លូវត្រូវហើយ។ ប្រសិនបើអ្នកមិនបានយល់ដឹងនូវចំណុចសំខាន់ៗ ពេលដែលអ្នកទទួលទានព្រះបន្ទូលរបស់ព្រះជាម្ចាស់នោះទេ ហើយក្រោយមកនៅតែមិនអាចស្វែងរកផ្លូវមួយដើម្បីអនុវត្ត នេះបង្ហាញថា អ្នកនៅតែពុំដឹងពីវិធីទទួលទានព្រះបន្ទូលរបស់ព្រះជាម្ចាស់ឱ្យបានសមរម្យនោះទេ ហើយអ្នកមិនបានរកឃើញពីវិធីសាស្ត្រ ឬគោលការណ៍ដើម្បីទទួលទានព្រះបន្ទូលរបស់ព្រះជាម្ចាស់នោះទេ។ ប្រសិនបើអ្នកមិនអាចចាប់បានកិច្ចការដែលព្រះជាម្ចាស់កំពុងធ្វើ នោះអ្នកនឹងមិនអាចទទួលយកកិច្ចការដែលទ្រង់ចង់ប្រគល់ឱ្យអ្នកនោះទេ។ កិច្ចការដែលព្រះជាម្ចាស់ធ្វើនៅបច្ចុប្បន្ននេះ គឺពិតជាបែបនោះ ដែលមនុស្សត្រូវចូលទៅក្នុង ហើយយល់នៅពេលនេះ។ តើអ្នករាល់គ្នាមានការយល់ដឹងអំពីចំណុចទាំងអស់នេះហើយឬនៅ?

ប្រសិនបើអ្នកហូប និងផឹកព្រះបន្ទូលរបស់ព្រះជាម្ចាស់យ៉ាងមានប្រសិទ្ធភាព ជីវិតខាងវិញ្ញាណរបស់អ្នកក្លាយជាប្រក្រតី ហើយមិនថាអ្នកប្រឈមមុខនឹងការល្បងលអ្វី អ្នកជួបប្រទះស្ថានភាពអ្វី អ្នកធន់នឹងជំងឺផ្នែករាងកាយអ្វី អ្នកមានបទពិសោធឃ្លាតឆ្ងាយពីបងប្អូនប្រុសស្រី ឬការលំបាកក្នុងគ្រួសារក្តី អ្នកអាចហូប និងផឹកព្រះបន្ទូលរបស់ព្រះជាម្ចាស់ជាប្រក្រតី អធិស្ឋានជាប្រក្រតី ហើយបន្តជីវិតបែបក្រុមជំនុំរបស់អ្នកជាប្រក្រតី។ ប្រសិនបើអ្នកអាចសម្រេចបានចំណុចទាំងអស់នេះ វាបង្ហាញថា អ្នកកំពុងតែស្ថិតក្នុងផ្លូវត្រូវ។ មនុស្សមួយចំនួនទន់ជ្រាយខ្លាំងពេក ហើយខ្វះការតស៊ូព្យាយាមផង។ ពេលដែលជួបប្រទះបញ្ហាដ៏តូចមួយ ពួកគេបែរជាទួញថ្ងូរ ហើយមានគំនិតអវិជ្ជមាន។ ការស្វែងរកសេចក្តីពិតទាមទារឱ្យមានការព្យាយាម និងការតាំងចិត្ត។ ប្រសិនបើអ្នកបរាជ័យក្នុងការបំពេញតាមបំណងព្រះហឫទ័យរបស់ព្រះជាម្ចាស់នៅពេលនេះ នោះអ្នកត្រូវតែអាចស្អប់ខ្ពើមខ្លួនឯង ហើយនៅក្នុងជម្រៅចិត្តរបស់អ្នកឯណោះវិញ ចូរតាំងចិត្តឱ្យស្ងប់ដើម្បីទទួលបានជោគជ័យនៅពេលក្រោយ។ ពេលនេះ ប្រសិនបើអ្នកមិនយកចិត្តទុកដាក់ចំពោះអម្រែករបស់ព្រះជាម្ចាស់ទេ នោះអ្នកគួរតែតាំងចិត្តដើម្បីប្រឆាំងនឹងសាច់ឈាម នៅពេលដែលអ្នកជួបប្រទះឧបសគ្គបែបនេះនៅពេលអនាគត ហើយតាំងចិត្តដើម្បីបំពេញបំណងព្រះហឫទ័យរបស់ព្រះជាម្ចាស់។ នេះជាវិធីដែលអ្នកនឹងក្លាយជាមនុស្សដែលគួរឱ្យសរសើរ។ មនុស្សមួយចំនួនមិនទាំងដឹងថាគំនិត ឬទស្សនៈផ្ទាល់ខ្លួនរបស់ពួកគេត្រូវ ឬអត់ផង។ មនុស្សទាំងនោះជាមនុស្សឆ្កួត! ប្រសិនបើអ្នកចង់គ្រប់គ្រងចិត្តរបស់អ្នក ហើយទាស់ទទឹងនឹងសាច់ឈាម ដំបូងអ្នកត្រូវដឹងថាបំណងរបស់អ្នកត្រូវឬអត់។ ពេលនោះទើបអ្នកអាចគ្រប់គ្រងចិត្តរបស់អ្នកបាន។ ប្រសិនបើអ្នកមិនដឹងថា បំណងរបស់អ្នកត្រូវ ឬអត់ទេ តើអ្នកអាចគ្រប់គ្រងចិត្តរបស់អ្នក ហើយទាស់ទទឹងនឹងសាច់ឈាមបានទេ? ទោះបីជាអ្នកពិតជាទាស់ទទឹងនឹងសាច់ឈាម អ្នកធ្វើទាំងអារម្មណ៍ច្របូកច្របល់។ អ្នកគួរតែដឹងពីវិធីដើម្បីទាស់ទទឹងនឹងបំណងខុសឆ្គងរបស់អ្នក។ នេះគឺជាអត្ថន័យនៃការទាស់ទទឹងនឹងសាច់ឈាម។ នៅពេលដែលអ្នកទទួលស្គាល់ថាបំណង គំនិត និងទស្សនៈរបស់អ្នកខុសឆ្គង អ្នកគួរតែវិលត្រឡប់ជាបន្ទាន់ ហើយដើរនៅលើផ្លូវត្រូវ។ ដំបូង ត្រូវដោះស្រាយបញ្ហានេះជាមុនសិន ហើយបង្វឹកខ្លួនឯងដើម្បីទទួលបានផ្លូវចូលទៅក្នុងបញ្ហនេះ ព្រោះថាអ្នកដឹងច្បាស់ថាអ្នកមានបំណងត្រឹមត្រូវ ឬអត់។ នៅពេលដែលចេតនាមិនត្រឹមត្រូវរបស់អ្នកត្រូវបានកែតម្រូវ ហើយពេលនេះ បំណងនេះគឺសម្រាប់ផលប្រយោជន៍របស់ព្រះជាម្ចាស់ នោះអ្នកនឹងសម្រេចបានគោលដៅនៃការបង្ក្រាបចិត្តរបស់អ្នក។

ឥឡូវនេះ ព្រះជាម្ចាស់សព្វព្រះទ័យនឹងប្រមូលមនុស្សមួយក្រុម ដែលផ្ដុំដោយមនុស្សខិតខំរួបរួមជាមួយនឹងទ្រង់ មនុស្សដែលអាចស្ដាប់តាមកិច្ចការរបស់ទ្រង់ មនុស្សដែលជឿថា ព្រះបន្ទូលដែលទ្រង់ថ្លែងជាព្រះបន្ទូលពិត និងជាមនុស្សដែលអាចយកសេចក្ដីតម្រូវនានារបស់ព្រះជាម្ចាស់ទៅអនុវត្ត ពួកគេគឺជាមនុស្សដែលមានការយល់ដឹងច្បាស់នៅក្នុងដួងចិត្ត ជាមនុស្សដែលអាចត្រូវប្រោសឱ្យគ្រប់លក្ខណ៍ ហើយពួកគេគង់នឹងអាចដើរនៅលើមាគ៌ានៃភាពគ្រប់លក្ខណ៍បានមិនខានឡើយ។ អស់អ្នកណាដែលពុំអាចធ្វើឱ្យបានគ្រប់លក្ខណ៍ គឺជាមនុស្សដែលពុំមានការយល់ដឹងពិតប្រាកដអំពីកិច្ចការរបស់ព្រះជាម្ចាស់ ជាមនុស្សដែលពុំហូប និងផឹកព្រះបន្ទូលរបស់ព្រះជាម្ចាស់ មនុស្សដែលពុំយកចិត្តទុកដាក់លើព្រះបន្ទូលរបស់ទ្រង់ និងជាមនុស្សដែលគ្មានសេចក្ដីស្រឡាញ់ចំពោះព្រះជាម្ចាស់នៅក្នុងដួងចិត្តរបស់គេ។ អស់អ្នកដែលមានចិត្តសង្ស័យចំពោះព្រះដែលយកកំណើតជាមនុស្ស ដែលតែងមិនប្រាកដប្រជាចំពោះព្រះអង្គ មិនដែលមានភាពហ្មត់ចត់ចំពោះព្រះបន្ទូលរបស់ទ្រង់ ហើយតែងតែក្បត់ទ្រង់ ពួកគេជាមនុស្សដែលប្រឆាំងនឹងព្រះជាម្ចាស់ និងជាកម្មសិទ្ធិរបស់សាតាំង។ គ្មានមធ្យោបាយណាដែលអាចធ្វើឱ្យមនុស្សជំពូកទាំងនេះ អាចគ្រប់លក្ខណ៍បានឡើយ។

ប្រសិនបើអ្នកប្រាថ្នាឱ្យបានគ្រប់លក្ខណ៍នោះ ដំបូងអ្នកត្រូវតែធ្វើឱ្យព្រះជាម្ចាស់សព្វព្រះហឫទ័យអ្នកសិន ដ្បិតទ្រង់ធ្វើឱ្យមនុស្សដែលទ្រង់សព្វព្រះហឫទ័យ និងស្របតាមព្រះហឫទ័យរបស់ទ្រង់បានគ្រប់លក្ខណ៍។ ប្រសិនបើអ្នកចង់ស្របនឹងព្រះហឫទ័យរបស់ទ្រង់ នោះអ្នកត្រូវតែមានដួងចិត្តមួយដែលស្ដាប់បង្គាប់តាមកិច្ចការរបស់ទ្រង់ អ្នកត្រូវតែប្រឹងប្រែងស្វែងរកសេចក្ដីពិត ហើយអ្នកត្រូវតែទទួលយកការពិនិត្យពិច័យរបស់ព្រះជាម្ចាស់លើគ្រប់កិច្ចការទាំងអស់។ តើរាល់ទង្វើដែលអ្នកទាំងអស់គ្នាបានប្រព្រឹត្ត បានឆ្លងកាត់ការពិនិត្យពិច័យរបស់ព្រះជាម្ចាស់ហើយឬនៅ? តើចេតនារបស់អ្នក ត្រឹមត្រូវហើយឬនៅ? ប្រសិនបើចេតនារបស់អ្នកត្រឹមត្រូវហើយ នោះព្រះជាម្ចាស់នឹងសរសើរអ្នក ប្រសិនបើចេតនារបស់អ្នកមិនត្រឹមត្រូវវិញ នោះបង្ហាញឱ្យឃើញថា អ្វីដែលអ្នកស្រឡាញ់ពេញចិត្ត គឺសាច់ឈាម និងសាតាំង មិនមែនព្រះជាម្ចាស់ទេ។ ហេតុដូច្នេះហើយ អ្នកត្រូវតែប្រើនូវសេចក្ដីអធិស្ឋាន ទុកជាវិធីទទួលយកការពិនិត្យពិច័យរបស់ព្រះជាម្ចាស់ ក្នុងគ្រប់កិច្ចការទាំងអស់។ ទោះបីជាខ្ញុំមិនមែនកំពុងឈរនៅចំពោះអ្នកផ្ទាល់ក៏ដោយ នៅពេលអ្នកអធិស្ឋាន ព្រះវិញ្ញាណបរិសុទ្ធគង់ជាមួយអ្នក ហើយទាំងខ្ញុំ និងព្រះវិញ្ញាណនៃព្រះជាម្ចាស់ សុទ្ធសឹងជាព្រះជាម្ចាស់ដែលអ្នកកំពុងអធិស្ឋានរក។ តើអ្នកនឹងជឿលើមនុស្សនេះឬទេ ប្រសិនបើទ្រង់ពុំមានព្រះវិញ្ញាណនៃព្រះជាម្ចាស់គង់នៅជាមួយទេនោះ? នៅពេលអ្នកទាំងអស់គ្នាជឿលើមនុស្សនេះ នោះអ្នកជឿលើព្រះវិញ្ញាណនៃព្រះជាម្ចាស់ហើយ។ នៅពេលអ្នកទាំងអស់គ្នាកោតខ្លាចមនុស្សនេះ អ្នកក៏កោតខា្លចព្រះវិញ្ញាណនៃព្រះជាម្ចាស់ដែរ។ សេចក្ដីជំនឿលើព្រះវិញ្ញាណនៃព្រះជាម្ចាស់ គឺជាសេចក្ដីជំនឿលើមនុស្សម្នាក់នេះ ហើយសេចក្ដីជំនឿលើមនុស្សម្នាក់នេះ គឺជាសេចក្ដីជំនឿលើព្រះវិញ្ញាណនៃព្រះជាម្ចាស់។ នៅពេលអ្នកអធិស្ឋាន អ្នកទទួលអារម្មណ៍ថា ព្រះវិញ្ញាណគង់ជាមួយ ហើយមានអារម្មណ៍ថាព្រះជាម្ចាស់នៅចំពោះមុខអ្នក ហេតុដូច្នេះហើយ អ្នកក៏អធិស្ឋានទៅកាន់ព្រះវិញ្ញាណទ្រង់។ សព្វថ្ងៃនេះ មនុស្សភាគច្រើនភ័យខ្លាចក្នុងការនាំយកទង្វើរបស់ខ្លួនមកចំពោះព្រះជាម្ចាស់ពេក ដ្បិតខណៈពេលដែលអ្នកបំភាន់សាច់ឈាមរបស់ទ្រង់ នោះអ្នកមិនអាចបំភាន់ព្រះវិញ្ញាណរបស់ទ្រង់បានឡើយ។ គ្រប់បញ្ហាដែលមិនអាចទ្រាំទ្រនឹងការពិនិត្យពិច័យរបស់ព្រះជាម្ចាស់បានទេ នោះទាស់ទទឹងនឹងសេចក្ដីពិត ហើយក៏គួរតែត្រូវបោះចោលទៅម្ខាងដែរ ទង្វើផ្ទុយពីនេះ គឺជាអំពើបាបទាស់នឹងព្រះជាម្ចាស់ហើយ។ ដូច្នេះ អ្នកត្រូវតែថ្វាយដួងចិត្តរបស់អ្នកនៅចំពោះព្រះជាម្ចាស់ គ្រប់ពេលទាំងអស់ ទាំងពេលអធិស្ឋាន ពេលនិយាយស្ដី និងពេលប្រកបគ្នាជាមួយបងប្អូនប្រុសស្រីរបស់អ្នក និងពេលអ្នកបំពេញភារកិច្ច និងប្រកបរបរចិញ្ចឹមជីវិតរបស់អ្នក។ នៅពេលដែលអ្នកបំពេញតួនាទីរបស់ខ្លួន នោះព្រះជាម្ចាស់គង់នៅជាមួយអ្នក ហើយដរាបណាចេតនារបស់អ្នកត្រឹមត្រូវ និងជាចេតនាសម្រាប់កិច្ចការនៅក្នុងដំណាក់របស់ព្រះជាម្ចាស់ នោះទ្រង់នឹងទទួលយករាល់កិច្ចការដែលអ្នកធ្វើ អ្នកគួរតែលះបង់ខ្លួនដោយចិត្តស្មោះស ដើម្បីបំពេញមុខងាររបស់ខ្លួន។ នៅពេលអ្នកអធិស្ឋាន ប្រសិនបើអ្នកមានសេចក្ដីស្រឡាញ់ចំពោះព្រះជាម្ចាស់នៅក្នុងចិត្ត ហើយស្វែងរកការថែរក្សា ការការពារ និងការពិនិត្យពិច័យពីព្រះជាម្ចាស់ ប្រសិនបើកិច្ចការទាំងអស់នេះគឺជាចេតនារបស់អ្នក នោះសេចក្ដីអធិស្ឋានរបស់អ្នកច្បាស់ជាមានប្រសិទ្ធភាព។ ឧទាហរណ៍ នៅពេលអ្នកអធិស្ឋាននៅក្នុងអង្គប្រជុំនានា ប្រសិនបើអ្នកបើកដួងចិត្ត រួចអធិស្ឋានទៅកាន់ព្រះជាម្ចាស់ ហើយទូលទ្រង់នូវអ្វីដែលមាននៅក្នុងចិត្តដោយមិនពោលពាក្យកុហក នោះសេចក្ដីអធិស្ឋានរបស់អ្នកនឹងមានប្រសិទ្ធភាពយ៉ាងពិតប្រាកដ។ ប្រសិនបើអ្នកមានដួងចិត្តស្រឡាញ់ព្រះដោយស្មោះអស់ពីចិត្ត នោះចូរស្បថចំពោះព្រះជាម្ចាស់ដូចនេះថា៖ «ឱព្រះជាម្ចាស់ដែលគង់នៅស្ថានសួគ៌ និងលើផែនដី និងក្នុងចំណោមសព្វសារពើអើយ! ទូលបង្គំសូមស្បថនឹងទ្រង់ថា៖ សូមឱ្យព្រះវិញ្ញាណរបស់ទ្រង់ពិនិត្យពិច័យអស់ទាំងទង្វើដែលទូលបង្គំធ្វើ ហើយការពារ និងថែរក្សាទូលបង្គំគ្រប់ពេលវេលា ព្រមទាំងធ្វើឱ្យគ្រប់កិច្ចការទាំងអស់ដែលទូលបង្គំធ្វើ អាចស្ថិតនៅក្នុងវត្តមានរបស់ទ្រង់ផង។ ប្រសិនបើដួងចិត្តទូលបង្គំឈប់ស្រឡាញ់ទ្រង់ ឬក្បត់ទ្រង់ នោះសូមដាក់ទោស និងដាក់បណ្ដាសាយ៉ាងធ្ងន់ធ្ងរចំពោះទូលបង្គំចុះ។ សូមកុំអត់ទោសឱ្យទូលបង្គំឡើយ ទោះក្នុងជីវិតនេះ និងនៅបរលោកក្ដី!» តើអ្នកហ៊ានស្បថដូចនេះដែរឬទេ? ប្រសិនបើអ្នកទាំងអស់គ្នាមិនហ៊ានទេ នោះបង្ហាញថាអ្នកជាមនុស្សកំសាក ហើយអ្នកនៅតែស្រឡាញ់ខ្លួនឯង។ តើអ្នកមានការតាំងចិត្តបែបនេះដែរឬទេ? ប្រសិនបើនេះគឺពិតជាការតាំងចិត្តរបស់អ្នកមែន អ្នកគួរតែស្បថបែបនេះ ប្រសិនបើអ្នកមានការតាំងចិត្តស្បថបែបនេះ នោះព្រះជាម្ចាស់នឹងសម្រេចការតាំងចិត្តរបស់អ្នក។ នៅពេលអ្នកទាំងអស់គ្នាស្បថចំពោះព្រះជាម្ចាស់ នោះទ្រង់ព្រះសណ្ដាប់។ ព្រះជាម្ចាស់កំណត់ថា តើអ្នកគឺជាមនុស្សមានបាប ឬមនុស្សសុចរិត តាមរយៈការវាស់ស្ទង់សេចក្ដីអធិស្ឋាន និងការអនុវត្តរបស់អ្នក។ ឥឡូវនេះ គឺជាដំណើរការនៃការប្រោសឱ្យអ្នកបានគ្រប់លក្ខណ៍ ហើយប្រសិនបើអ្នកពិតជាមានសេចក្ដីជំនឿលើការប្រោសឱ្យគ្រប់លក្ខណ៍មែន នោះអ្នកនឹងនាំយកទង្វើទាំងអស់ដែលអ្នកធ្វើ មកចំពោះព្រះជាម្ចាស់ ហើយទទួលយកការពិនិត្យពិច័យរបស់ទ្រង់ ដ្បិតបើអ្នកប្រព្រឹត្តការបះបោរទាំងងងើល ឬប្រសិនបើអ្នកក្បត់ព្រះជាម្ចាស់ នោះទ្រង់នឹងឱ្យសម្បថរបស់អ្នកកើតផល ដូច្នេះ អ្វីក៏ដោយដែលកើតឡើងចំពោះអ្នក ទោះជាក្ដីវិនាសអន្តរាយឬការវាយផ្ចាល នោះជាទង្វើរបស់អ្នកផ្ទាល់ទេ។ អ្នកបានស្បថហើយ ដូច្នេះ អ្នកគួរតែប្រកាន់តាមសម្បថនេះឱ្យជាប់។ ប្រសិនបើអ្នកស្បថហើយ ប៉ុន្តែមិនប្រកាន់តាមទេ អ្នកនឹងរងនូវក្ដីវិនាសអន្តរាយ។ ដោយសារសម្បថនោះជាសម្បថរបស់អ្នក នោះព្រះជាម្ចាស់នឹងឱ្យផលដល់សម្បថនោះ។ មនុស្សខ្លះភ័យខ្លាចបន្ទាប់ពីបានអធិស្ឋាន និងទួញសោកថា «ចប់អស់ហើយ! ឱកាសប្រព្រឹត្តរឿងឧបាយមុខរបស់ខ្ញុំចប់ហើយ។ ឱកាសប្រព្រឹត្តនូវការអាក្រក់របស់ខ្ញុំចប់ហើយ។ ឱកាសផ្ដេកផ្ដួលតាមចំណង់ខាងលោកិយរបស់ខ្ញុំចប់ហើយ!» មនុស្សទាំងអស់នេះ នៅតែស្រឡាញ់លោកិយ និងអំពើបាប ហើយរងនូវក្ដីវិនាសអន្តរាយប្រាកដណាស់។

ដើម្បីក្លាយជាអ្នកជឿលើព្រះជាម្ចាស់ មានន័យថា រាល់អ្វីទាំងអស់ដែលអ្នកធ្វើ ត្រូវតែនាំមកចំពោះទ្រង់ ហើយឆ្លងកាត់ការពិនិត្យពិច័យរបស់ទ្រង់។ ប្រសិនបើអ្វីដែលអ្នកធ្វើ អាចយកមកដាក់ចំពោះព្រះភក្ត្រព្រះវិញ្ញាណនៃព្រះជាម្ចាស់បាន ប៉ុន្តែមិនអាចយកមកដាក់ចំពោះរូបកាយសាច់ឈាមរបស់ព្រះជាម្ចាស់ទេ នោះវាបង្ហាញឱ្យឃើញថា អ្នកមិនទាន់បានឆ្លងកាត់ការពិនិត្យពិច័យដោយព្រះវិញ្ញាណរបស់ទ្រង់នៅឡើយទេ។ តើព្រះវិញ្ញាណនៃព្រះជាម្ចាស់ គឺជានរណា? តើបុគ្គលដែលព្រះជាម្ចាស់ធ្វើបន្ទាល់ពីគេនោះ គឺជានរណា? តើទ្រង់ទាំងពីរអង្គនេះមិនមែនជាព្រះជាម្ចាស់តែមួយ ហើយដូចគ្នាទេឬអី? មនុស្សភាគច្រើនចាត់ទុកទ្រង់ទាំងពីរថាជាអង្គពីរផ្សេងគ្នា ដោយជឿថា ព្រះវិញ្ញាណព្រះជាម្ចាស់ គឺជាព្រះវិញ្ញាណរបស់ព្រះជាម្ចាស់ ហើយបុគ្គលដែលព្រះជាម្ចាស់ធ្វើបន្ទាល់ពីគេនោះ គ្រាន់តែជាមនុស្សលោកម្នាក់ប៉ុណ្ណោះ។ ប៉ុន្តែ តើអ្នកមិនមែនគិតខុសទេឬអី? តើបុគ្គលម្នាក់នេះ ធ្វើការជួសមុខឱ្យអ្នកណា? មនុស្សណាដែលមិនស្គាល់ព្រះជាម្ចាស់ដែលយកកំណើតជាមនុស្ស អ្នកទាំងនោះពុំមានការយល់ដឹងខាងវិញ្ញាណឡើយ។ ព្រះវិញ្ញាណនៃព្រះជាម្ចាស់ និងការត្រលប់ជាសាច់ឈាមរបស់ទ្រង់ គឺជាអង្គតែមួយ ព្រោះវិញ្ញាណរបស់ព្រះជាម្ចាស់បានគង់នៅក្នុងសាច់ឈាម។ ប្រសិនបើបុគ្គលម្នាក់នេះពុំមានចិត្តសណ្ដោសចំពោះអ្នកទេ តើវិញ្ញាណរបស់ព្រះជាម្ចាស់នឹងមានសេចក្ដីសន្ដោសដែរឬទេ? តើអ្នកមិនច្រឡំទេឬអី? សព្វថ្ងៃនេះ មនុស្សណាដែលពុំអាចទទួលយកការពិនិត្យពិច័យរបស់ព្រះជាម្ចាស់ នោះពុំអាចទទួលបានការសព្វព្រះទ័យពីទ្រង់ឡើយ ហើយមនុស្សណាដែលពុំស្គាល់ព្រះជាម្ចាស់ដែលយកកំណើតជាមនុស្សទេ នោះពុំអាចត្រូវបានប្រោសឱ្យគ្រប់លក្ខណ៍បានឡើយ។ ចូរមើលទង្វើទាំងអស់ដែលអ្នកធ្វើចុះ និងពិចារណារថាតើអាចយកកិច្ចការនោះ មកដាក់ចំពោះព្រះភក្ត្រព្រះជាម្ចាស់បាន។ ប្រសិនបើអ្នកពុំអាចនាំយកទង្វើទាំងអស់ដែលអ្នកធ្វើមកដាក់ចំពោះព្រះភក្ត្រព្រះជាម្ចាស់ទេ ការនោះបង្ហាញថា អ្នកគឺជាអ្នកប្រព្រឹត្តអំពើអាក្រក់ហើយ។ តើមនុស្សអាក្រក់អាចត្រូវបានប្រោសឱ្យគ្រប់លក្ខណ៍ដែរឬទេ? រាល់ទង្វើដែលអ្នកប្រព្រឹត្ត រាល់សកម្មភាព រាល់ចេតនា និងរាល់ប្រតិកម្មទាំងអស់របស់អ្នក គួរតែត្រូវបានយកមកចំពោះព្រះភក្ត្រព្រះជាម្ចាស់។ នេះមានន័យថា អ្វីៗគ្រប់យ៉ាង ចាប់តាំងពីជីវិតខាងវិញ្ញាណប្រចាំថ្ងៃរបស់អ្នក ដូចជាការអធិស្ឋាន ការចូលទៅជិតព្រះជាម្ចាស់ ការហូប និងផឹកព្រះបន្ទូលរបស់ព្រះជាម្ចាស់ ការប្រកបគ្នាជាមួយបងប្អូនប្រុសស្រីរបស់អ្នក និងការរស់នៅក្នុងជីវិតពួកជំនុំ រហូតដល់ការបម្រើរបស់អ្នកនៅក្នុងការសហការជាមួយអ្នកដទៃ គួរតែត្រូវបាននាំយកមកចំពោះព្រះជាម្ចាស់ ដើម្បីឱ្យទ្រង់ពិនិត្យពិច័យ។ ការអនុវត្តបែបនេះហើយដែលនឹងជួយអ្នកឱ្យសម្រេចបានភាពរីកចម្រើននៅក្នុងជីវិត។ ដំណើរការនៃការទទួលយកការពិនិត្យពិច័យរបស់ព្រះជាម្ចាស់ គឺជាដំណើរការនៃការបន្សុទ្ធ។ កាលណាអ្នកទទួលយកការពិនិត្យពិច័យរបស់ព្រះជាម្ចាស់កាន់តែច្រើន នោះអ្នកត្រូវបានបន្សុទ្ធ ហើយអ្នកកាន់តែស្របតាមបំណងព្រះហឫទ័យរបស់ព្រះជាម្ចាស់ ប្រយោជន៍កុំឱ្យអ្នកធ្លាក់ទៅក្នុងសេចក្តីពាលា ហើយឱ្យដួងចិត្តរបស់អ្នកអាចស្ថិតនៅក្នុងព្រះវត្តមានរបស់ទ្រង់។ កាលណាអ្នកទទួលយកការពិនិត្យពិច័យរបស់ព្រះជាម្ចាស់កាន់តែច្រើន នោះសាតាំងក៏អាប់មុខកាន់តែខ្លាំង ហើយសមត្ថភាពរបស់អ្នកក្នុងការបះបោរប្រឆាំងនឹងសាច់ឈាម ក៏កាន់តែប្រសើរឡើងដែរ។ ដូច្នេះ ការទទួលយកការពិនិត្យពិច័យរបស់ព្រះជាម្ចាស់ គឺជាមាគ៌ាមួយនៃការប្រព្រឹត្តដែលមនុស្សលោកគួរតែដើរតាម។ ទោះបីជាអ្នកប្រព្រឹត្តអ្វីក៏ដោយ ក៏អ្នកអាចនាំយកការប្រព្រឹត្តរបស់អ្នកមកចំពោះព្រះភក្ត្រព្រះជាម្ចាស់ និងស្វែងរកការពិនិត្យពិច័យរបស់ទ្រង់ ហើយអ្នកអាចចុះចូលព្រះជាម្ចាស់ដោយចេតនាបានដែរ សូម្បីតែពេលដែលអ្នកប្រកបជាមួយបងប្អូនប្រុសស្រីរបស់អ្នកក្ដី ដ្បិតការនេះនឹងធ្វើឱ្យការអនុវត្តរបស់អ្នកកាន់តែសុក្រឹត។ មានតែតាមរយៈការនាំយករាល់ទង្វើរបស់អ្នកមកចំពោះព្រះភក្ត្រព្រះជាម្ចាស់ ហើយទទួលយកការពិនិត្យពិច័យរបស់ព្រះជាម្ចាស់ទេ ទើបអ្នកអាចក្លាយទៅជាមនុស្សម្នាក់ដែលអាចរស់នៅក្នុងព្រះវត្តមានរបស់ព្រះជាម្ចាស់បាន។

កិច្ចការរបស់ព្រះវិញ្ញាណបរិសុទ្ធផ្លាស់ប្ដូរពីមួយថ្ងៃទៅមួយថ្ងៃ។ កិច្ចការនេះកាន់តែខ្ពស់ឡើងៗរាល់ជំហាន ការបើកសម្ដែងនៅថ្ងៃស្អែកខ្ពស់ជាងការបើកសម្ដែងនៅថ្ងៃនេះ ដោយឡើងខ្ពស់ទៅៗពីមួយជំហានទៅមួយជំហាន។ ការងារនោះគឺជា ការងារដែលព្រះជាម្ចាស់ធ្វើឱ្យមនុស្សបានគ្រប់លក្ខណ៍។ ប្រសិនបើមនុស្សមិនអាចដើរឱ្យទាន់ទេ នោះពួកគេអាចនឹងត្រូវជម្រុះចោលគ្រប់ពេលវេលា។ ប្រសិនបើពួកគេគ្មានចិត្តចុះចូលទេ ពួកគេនឹងមិនអាចដើរតាមរហូតដល់ទីបញ្ចប់បានឡើយ។ យុគសម័យមុនបានកន្លងផុតទៅហើយ។ នេះគឺជាយុគសម័យថ្មី។ ហើយនៅក្នុងសម័យថ្មី កិច្ចការថ្មីក៏ត្រូវបានធ្វើឡើង។ ជាពិសេស នៅក្នុងយុគសម័យចុងក្រោយដែលមនុស្សត្រូវធ្វើឱ្យបានគ្រប់លក្ខណ៍ ព្រះជាម្ចាស់នឹងបំពេញកិច្ចការកាន់តែថ្មី កាន់តែឆាប់ ដូច្នេះ បើក្នុងចិត្តពួកគេគ្មានការចុះចូលទេ មនុស្សនឹងពិបាកដើរតាមលំអានរបស់ព្រះជាម្ចាស់។ ព្រះជាម្ចាស់ពុំគោរពតាមខ្នាតតម្រាណាមួយឡើយ ហើយទ្រង់ក៏មិនចាត់ទុកដំណាក់កាលណាមួយនៃកិច្ចការរបស់ទ្រង់ថាមិនមានការប្រែប្រួលដែរ។ ផ្ទុយទៅវិញ កិច្ចការដែលព្រះជាម្ចាស់ធ្វើ គឺកាន់តែថ្មីឡើង និងកាន់តែខ្ពស់ឡើងរហូត។ ក្នុងដំណាក់កាលនីមួយៗ កិច្ចការរបស់ទ្រង់កាន់តែជាក់ស្ដែង និងកាន់តែស្របគ្នាទៅនឹងតម្រូវការជាក់ស្ដែងរបស់មនុស្សលោក។ មានតែក្រោយពេលដែលមនុស្សជួបប្រទះកិច្ចការបែបនោះប៉ុណ្ណោះ ទើបពួកគេ អាចសម្រេចបាននូវការបំផ្លាស់បំប្រែនិស្ស័យរបស់ពួកគេជាចុងក្រោយបាន។ ចំណេះដឹងស្ដីពីជីវិតរបស់មនុស្សឈានដល់កម្រិតកាន់តែខ្ពស់ឡើងៗ ដូច្នេះហើយកិច្ចការរបស់ព្រះជាម្ចាស់ក៏ឈានដល់កម្រិតកាន់តែខ្ពស់ជាងមុនដូចគ្នា។ មានតែដូច្នេះទេ ទើបមនុស្សអាចធ្វើឱ្យគ្រប់លក្ខណ៍បាន និងស័ក្ដិសមឱ្យព្រះជាម្ចាស់ប្រើ។ ព្រះហស្ដម្ខាង ព្រះជាម្ចាស់ធ្វើកិច្ចការដោយបែបនេះដើម្បីតទល់និងផ្លាស់ប្រែសញ្ញាណរបស់មនុស្ស ហើយព្រះហស្ដម្ខាងទៀតទ្រង់ដឹកនាំមនុស្សទៅកាន់ស្ថានភាពរឹតតែជាក់ស្ដែង និងខ្ពស់ជាងមុន គឺចូលទៅក្នុងពិភពដ៏ខ្ពស់បំផុតនៃសេចក្តីជំនឿចំពោះព្រះ ដើម្បីឱ្យបំណងព្រះហឫទ័យនៃព្រះអាចសម្រេចបាននៅទីបំផុត។ អស់អ្នកណាដែលមានចរិតបះបោរ ដែលមានចេតនាប្រឆាំងទាស់នឹងទ្រង់ នឹងត្រូវជម្រុះចោលនៅដំណាក់កាលនៃកិច្ចការជឿនលឿនទៅមុខដ៏ឆាប់រហ័ស និងពេញទំហឹងរបស់ព្រះជាម្ចាស់។ មានតែអស់អ្នកណាដែលព្រមចុះចូល និងអ្នកដែលបន្ទាបខ្លួនពួកគេដោយអរសប្បាយប៉ុណ្ណោះ ដែលអាចរីកចម្រើនទៅមុខរហូតដល់ចុងបញ្ចប់នៃផ្លូវបាន។ នៅក្នុងកិច្ចការប្រភេទនេះ អ្នករាល់គ្នាគប្បីរៀនពីវិធីចុះចូល និងវិធីទុកដាក់សញ្ញាណរបស់ខ្លួនមួយឡែក។ អ្នកគប្បីមានការប្រុងប្រយ័ត្ននៅគ្រប់ជំហានដែលអ្នកដើរ។ ប្រសិនបើអ្នកធ្វេសប្រហែស អ្នកប្រាកដជានឹងក្លាយជាមនុស្សម្នាក់ដែលត្រូវព្រះវិញ្ញាណបរិសុទ្ធបោះបង់ចោល ជាមនុស្សម្នាក់ដែលរំខានដល់កិច្ចការរបស់ព្រះជាម្ចាស់។ នៅមុនពេលឆ្លងកាត់ដំណាក់កាលនៃកិច្ចការនេះ ខ្នាតតម្រា និងក្រឹត្យវិន័យរបស់មនុស្សពីមុន មានច្រើនខ្លាំង រហូតដល់មនុស្សអរសប្បាយនឹងសេចក្ដីទាំងនោះជ្រុល ហើយជាលទ្ធផល មនុស្សត្រូវគេបោកបញ្ឆោត និងភ្លេចថា ខ្លួនជានរណា។ ទាំងនេះគឺជាឧបសគ្គដែលរារាំងមិនឱ្យមនុស្សទទួលយកកិច្ចការថ្មីរបស់ព្រះជាម្ចាស់បាន។ ឧបសគ្គទាំងនេះគឺជាសត្រូវនៃចំណេះដឹងរបស់មនុស្សអំពីព្រះជាម្ចាស់។ វាមានគ្រោះថ្នាក់សម្រាប់មនុស្សដែលគ្មានចិត្តចុះចូល និងមិនមានការស្រេកឃ្លានចង់បានសេចក្តីពិត។ ប្រសិនបើអ្នកចុះចូលតែចំពោះកិច្ចការ និងព្រះបន្ទូលងាយៗរបស់ព្រះជាម្ចាស់ ហើយមិនអាចយល់សេចក្ដីដែលស៊ីជម្រៅជាងនេះ នោះអ្នកគឺជាមនុស្សម្នាក់ដែលប្រកាន់ខ្ជាប់ទៅនឹងវិធីចាស់ៗ និងមិនអាចដើរឱ្យទាន់នូវកិច្ចការនៃព្រះវិញ្ញាណបរិសុទ្ធបានឡើយ។ កិច្ចការដែលព្រះជាម្ចាស់ធ្វើ ខុសគ្នាពីពេលមួយទៅពេលមួយ។ ប្រសិនបើអ្នកចុះចូលនឹងកិច្ចការរបស់ព្រះជាម្ចាស់បានល្អនៅដំណាក់កាលមួយ តែការចុះចូលរបស់អ្នកចំពោះកិច្ចការរបស់ទ្រង់បែរជាមិនបានល្អនៅដំណាក់កាលមួយទៀត ឬក៏អ្នកមិនអាចចុះចូលបាន នោះព្រះជាម្ចាស់នឹងបោះបង់អ្នកចោល។ ប្រសិនបើអ្នកដើរទាន់ព្រះជាម្ចាស់ នៅពេលទ្រង់បោះជំហាននេះ នោះអ្នកត្រូវបន្តដើរឱ្យទាន់នៅពេលទ្រង់បោះជំហានបន្ទាប់ទៀត។ គឺមានតែពេលនោះទេ ទើបអ្នកនឹងអាចក្លាយទៅជាមនុស្សម្នាក់ ដែលចុះចូលនឹងព្រះវិញ្ញាណបរិសុទ្ធ។ ដោយសារតែអ្នកជឿលើព្រះជាម្ចាស់ អ្នកត្រូវរក្សាការចុះចូលរបស់អ្នកឱ្យបានឋិតថេរ។ អ្នកមិនអាចគ្រាន់តែចុះចូលនៅពេលអ្នកសប្បាយចិត្ត ហើយមិនចុះចូលនៅពេលអ្នកមិនសប្បាយចិត្តនោះទេ។ ការចុះចូលតាមរបៀបបែបនេះ ព្រះជាម្ចាស់មិនពេញព្រះទ័យឡើយ។ ប្រសិនបើអ្នកមិនអាចដើរតាមជំហាននៃកិច្ចការថ្មីដែលខ្ញុំបានរៀបចំ និងបន្តប្រកាន់ខ្ជាប់តាមសុភាសិតចាស់ពីមុនមកទេនោះ តើអាចមានការរីកចម្រើននៅក្នុងជីវិតរបស់អ្នកដោយរបៀបណា? កិច្ចការរបស់ព្រះជាម្ចាស់ គឺដើម្បីទំនុកបម្រុងដល់អ្នកតាមរយៈព្រះបន្ទូលរបស់ទ្រង់។ នៅពេលអ្នកចុះចូល និងទទួលយកព្រះបន្ទូលរបស់ទ្រង់ នោះព្រះវិញ្ញាណបរិសុទ្ធនឹងធ្វើការនៅក្នុងខ្លួនឯងជាប្រាកដ។ ព្រះវិញ្ញាណបរិសុទ្ធធ្វើកិច្ចការដូចគ្នាបេះបិទនឹងអ្វីដែលខ្ញុំមានបន្ទូល។ ចូរធ្វើដូចអ្វីដែលខ្ញុំបានមានបន្ទូលចុះ នោះព្រះវិញ្ញាណបរិសុទ្ធនឹងធ្វើការនៅក្នុងខ្លួនអ្នកជាប្រាកដ។ ខ្ញុំបានបញ្ចេញនូវពន្លឺថ្មីមួយសម្រាប់ឱ្យអ្នករាល់គ្នាបានឃើញ ដោយនាំយកអ្នករាល់គ្នាទៅក្នុងពន្លឺបច្ចុប្បន្ន ហើយនៅពេលដែលអ្នកដើរទៅក្នុងពន្លឺនេះ ព្រះវិញ្ញាណបរិសុទ្ធនឹងធ្វើការនៅក្នុងអ្នកភ្លាមៗ។ មានមនុស្សមួយចំនួនដែលចចេសរឹងរូស និយាយថា «ខ្ញុំនឹងមិនធ្វើតាមអ្វីដែលអ្នកនិយាយឡើយ»។ នៅក្នុងករណីនេះ ខ្ញុំប្រាប់អ្នកចុះថា អ្នកបានមកដល់ចុងបញ្ចប់នៃផ្លូវហើយ។ អ្នកត្រូវក្រៀមស្វិត និងគ្មានជីវិតទៀតឡើយ។ ហេតុដូចនេះ នៅក្នុងបទពិសោធនៃការបំផ្លាស់បំប្រែនិស្ស័យរបស់អ្នក គ្មានអ្វីសំខាន់ជាងការរក្សាជំហានឱ្យទាន់នឹងពន្លឺបច្ចុប្បន្ននេះឡើយ។ ព្រះវិញ្ញាណបរិសុទ្ធមិនត្រឹមតែធ្វើការក្នុងខ្លួនមនុស្សណាម្នាក់ដែលព្រះជាម្ចាស់ប្រើការនោះទេ ប៉ុន្តែក៏ធ្វើការនៅក្នុងពួកជំនុំផងដែរ។ ទ្រង់អាចធ្វើការនៅក្នុងមនុស្សគ្រប់គ្នាបាន។ ទ្រង់អាចនឹងកំពុងធ្វើការក្នុងខ្លួនអ្នកក្នុងអំឡុងពេលបច្ចុប្បន្ន ហើយអ្នកនឹងបានស្គាល់កិច្ចការនេះ។ នៅក្នុងអំឡុងពេលបន្ទាប់ទៀត ទ្រង់អាចនឹងធ្វើការក្នុងខ្លួនមនុស្សផ្សេងទៀត ដែលក្នុងករណីនេះ អ្នកត្រូវតែប្រញាប់ដើរតាម។ នៅពេលអ្នកដើរតាមពន្លឺបច្ចុប្បន្នកាន់តែកៀក នោះជីវិតរបស់អ្នកនឹងកាន់តែរីកចម្រើនឡើង។ មិនថាចរិតលក្ខណៈរបស់មនុស្សម្នាក់បែបណានោះទេ ប្រសិនបើព្រះវិញ្ញាណបរិសុទ្ធធ្វើការក្នុងពួកគេ នោះអ្នកត្រូវតែដើរតាម។ ចូរថ្លឹងថ្លែងបទពិសោធរបស់ពួកគេតាមរយៈបទពិសោធរបស់អ្នកផ្ទាល់ នោះអ្នកនឹងទទួលបានអ្វីកាន់តែខ្ពស់។ ការធ្វើបែបនេះ នោះអ្នកនឹងរីកចម្រើនកាន់តែឆាប់។ នេះគឺជាផ្លូវនៃភាពគ្រប់លក្ខណ៍សម្រាប់មនុស្ស និងជាមធ្យោបាយ ដែលជីវិតបានរីកចម្រើនធំធាត់។ ផ្លូវដែលនាំឱ្យគ្រប់លក្ខណ៍គឺអាចសម្រេចបាន តាមរយៈការចុះចូលរបស់អ្នកចំពោះកិច្ចការរបស់ព្រះវិញ្ញាណបរិសុទ្ធ។ អ្នកពុំដឹងថាព្រះជាម្ចាស់នឹងធ្វើឱ្យអ្នកបានគ្រប់លក្ខណ៍តាមរយៈមនុស្សប្រភេទណានោះទេ ក៏មិនដឹងថា ទ្រង់អនុញ្ញាតឱ្យអ្នកទទួលបាន ឬមើលឃើញអស់ទាំងសេចក្ដីតាមរយៈមនុស្ស តាមព្រឹត្តិការណ៍ ឬតាមវត្ថុអ្វីឡើយ។ ប្រសិនបើអ្នកអាចដាក់ជើងនៅលើគន្លងផ្លូវដ៏ត្រឹមត្រូវ នោះអាចបង្ហាញថា អ្នកមានក្ដីសង្ឃឹមដ៏ធំធេងដើម្បីឱ្យព្រះជាម្ចាស់ធ្វើឱ្យគ្រប់លក្ខណ៍។ ប្រសិនបើអ្នកមិនអាចធ្វើបានទេ នោះបង្ហាញថាអនាគតរបស់អ្នកងងឹតសូន្យឈឹង គ្មានពន្លឺអ្វីឡើយ។ នៅពេលអ្នកចាប់ផ្ដើមដើរនៅលើផ្លូវត្រូវ អ្នកនឹងទទួលការបើកសម្ដែងក្នុងគ្រប់ការទាំងអស់។ មិនថាព្រះវិញ្ញាណបរិសុទ្ធបើកសម្ដែងអ្វីខ្លះចំពោះអ្នកដទៃនោះទេ ប្រសិនបើអ្នកបន្តឋិតនៅលើមូលដ្ឋានចំណេះដឹងរបស់ពួកគេដើម្បីទទួលបានបទពិសោធលើអ្វីៗដោយខ្លួនឯង នោះបទពិសោធនេះ នឹងក្លាយជាចំណែកមួយនៃជីវិតរបស់អ្នក ហើយអ្នកនឹងអាចផ្គត់ផ្គង់ដល់អ្នកដទៃបាន តាមរយៈបទពិសោធនេះ។ អស់អ្នកណាដែលផ្គត់ផ្គង់អ្នកដទៃ ដោយពាក្យសម្ដីដូចជាសត្វសេក ជាមនុស្សដែលមិនធ្លាប់មានបទពិសោធអ្វីសោះឡើយ។ អ្នកត្រូវស្វែងយល់ដើម្បីរកវិធីអនុវត្តមួយ នៅមុនពេលដែលអ្នកអាចចាប់ផ្ដើមនិយាយអំពីបទពិសោធ និងចំណេះដឹងជាក់ស្តែងរបស់អ្នក តាមរយៈការបំភ្លឺ និងការបង្ហាញរបស់អ្នកដទៃ។ ការនេះនឹងមានប្រយោជន៍យ៉ាងច្រើនសម្រាប់ជីវិតផ្ទាល់ខ្លួនរបស់អ្នក។ អ្នកគប្បីឆ្លងកាត់បទពិសោធបែបនេះ ដោយចុះចូលតាមគ្រប់អ្វីដែលមកពីព្រះជាម្ចាស់។ អ្នកគប្បីព្យាយាមស្វែងយល់ពីព្រះរាជបំណងរបស់ព្រះជាម្ចាស់ ក្នុងគ្រប់ការទាំងអស់ និងរៀនសូត្រមេរៀននានាក្នុងគ្រប់ការទាំងអស់ ដើម្បីឱ្យជីវិតរបស់អ្នកចម្រើនឡើង។ ការអនុវត្តបែបនេះ ជួយឱ្យមានការរីកចម្រើនយ៉ាងឆាប់រហ័ស។

ព្រះវិញ្ញាណបរិសុទ្ធ បំភ្លឺដល់អ្នកតាមរយៈបទពិសោធជាក់ស្ដែង និងធ្វើឱ្យអ្នកគ្រប់លក្ខណ៍តាមរយៈសេចក្តីជំនឿរបស់អ្នក។ តើអ្នកពិតជាសុខចិត្តឱ្យខ្លួនបានគ្រប់លក្ខណ៍ដែរឬទេ? ប្រសិនបើអ្នកពិតជាស្ម័គ្រចិត្តឱ្យព្រះជាម្ចាស់ប្រោសឱ្យគ្រប់លក្ខណ៍មែន នោះអ្នកនឹងមានសេចក្តីក្លាហានក្នុងការលះបង់ខាងសាច់ឈាមរបស់អ្នក អ្នកនឹងអាចប្រតិបត្តិតាមព្រះបន្ទូលរបស់ព្រះជាម្ចាស់ ហើយអ្នកនឹងមិនអវិជ្ជមាន ឬទន់ខ្សោយឡើយ។ អ្នកនឹងអាចចុះចូលតាមគ្រប់អ្វីៗដែលមកអំពីព្រះជាម្ចាស់ ហើយអ្នកនឹងអាចបង្ហាញពីគ្រប់សកម្មភាពរបស់អ្នកបាន មិនថាសកម្មភាពនោះធ្វើឡើងនៅចំពោះមុខអ្នកដទៃ ឬក្រោយខ្នងពួកគេចំពោះព្រះជាម្ចាស់ឡើយ។ ប្រសិនបើអ្នកធ្វើជាមនុស្សស្មោះត្រង់ ហើយអនុវត្តតាមសេចក្តីពិតក្នុងគ្រប់ការទាំងអស់ នោះអ្នកនឹងអាចក្លាយជាមនុស្សម្នាក់ដែលត្រូវធ្វើឱ្យគ្រប់លក្ខណ៍។ មនុស្សបោកបញ្ឆោតដែលធ្វើបែបនេះនៅមុខមនុស្សម្នា ហើយធ្វើបែបផ្សេងនៅក្រោយខ្នងពួកគេទាំងនោះ មិនស្ម័គ្រចិត្តឱ្យខ្លួនត្រូវបានធ្វើឱ្យគ្រប់លក្ខណ៍ឡើយ។ ពួកគេជាកូននៃសេចក្ដីបាក់បែក និងជាកូននៃសេចក្ដីវិនាស។ ពួកគេមិនមែនជាកម្មសិទ្ធិរបស់ព្រះជាម្ចាស់ឡើយ តែជាកម្មសិទ្ធិរបស់សាតាំង។ ពួកគេមិនមែនជាមនុស្សដែលព្រះជាម្ចាស់ជ្រើសរើសនោះឡើយ! ប្រសិនបើទង្វើ និងឥរិយាបថរបស់អ្នកមិនបានបង្ហាញនៅចំពោះព្រះជាម្ចាស់ ឬមិនបានពិនិត្យឱ្យល្អិតល្អន់ដោយព្រះវិញ្ញាណរបស់ព្រះជាម្ចាស់ទេ នេះគឺជាភស្ដុតាងបញ្ជាក់ថា អ្នកមានអ្វីមិនត្រឹមត្រូវហើយ។ ទាល់តែអ្នកទទួលយកការជំនុំជម្រះ និងការដាក់ទោសរបស់ព្រះជាម្ចាស់ ហើយផ្ដោតសំខាន់លើការបំផ្លាស់បំប្រែនិស្ស័យរបស់អ្នកប៉ុណ្ណោះ ទើបអ្នកអាចបោះជំហាននៅលើផ្លូវដែលធ្វើឱ្យគ្រប់លក្ខណ៍។ ប្រសិនបើអ្នកពិតជាចង់ឱ្យព្រះជាម្ចាស់ប្រោសឱ្យបានគ្រប់លក្ខណ៍ និងចង់ធ្វើតាមបំណងព្រះហឫទ័យរបស់ព្រះជាម្ចាស់មែន នោះអ្នកគប្បីចុះចូលនឹងកិច្ចការទាំងអស់របស់ព្រះជាម្ចាស់ដោយពុំមានការរអ៊ូរទាំសូម្បីតែមួយម៉ាត់ ដោយគ្មានការវិនិច្ឆ័យ ឬធ្វើការសន្និដ្ឋានតាមអំពើចិត្តអំពីកិច្ចការរបស់ព្រះជាម្ចាស់ឡើយ។ ទាំងអស់នេះជាលក្ខខណ្ឌតិចតួចបំផុត សម្រាប់ឱ្យព្រះជាម្ចាស់ធ្វើឱ្យបានគ្រប់លក្ខណ៍។ លក្ខខណ្ឌចាំបាច់សម្រាប់អស់អ្នកណាដែលចង់បានគ្រប់លក្ខណ៍ដោយព្រះជាម្ចាស់គឺបែបនេះ៖ ធ្វើកិច្ចការដោយចិត្តដែលស្រឡាញ់ព្រះជាម្ចាស់ក្នុងគ្រប់ការទាំងអស់។ តើការធ្វើកិច្ចការដោយចិត្តដែលស្រឡាញ់ព្រះជាម្ចាស់ មានន័យដូចម្តេច? មានន័យថា គ្រប់ទង្វើ និងអាកប្បកិរិយាទាំងអស់របស់អ្នក អាចបង្ហាញនៅចំពោះព្រះជាម្ចាស់បាន។ ហើយដោយសារអ្នកមានបំណងត្រឹមត្រូវ មិនថាទង្វើរបស់អ្នកត្រឹមត្រូវ ឬក៏ខុសនោះទេ អ្នកមិនខ្លាចនឹងបង្ហាញទង្វើនោះនៅចំពោះព្រះជាម្ចាស់ ឬនៅចំពោះបងប្អូនប្រុសស្រីរបស់អ្នកឡើយ ហើយអ្នកក៏ហ៊ានស្បថនៅចំពោះព្រះជាម្ចាស់ដែរ។ អ្នកត្រូវបង្ហាញគ្រប់ចេតនា គំនិត និងទស្សនៈរបស់អ្នកនៅចំពោះព្រះជាម្ចាស់ ដើម្បីឱ្យទ្រង់អង្កេតមើល។ ប្រសិនបើអ្នកអនុវត្ត និងចូលទៅក្នុងដោយវិធីនេះ នោះការរីកចម្រើននៅក្នុងជីវិតរបស់អ្នកប្រាកដជាឆាប់រហ័សមិនខាន។

ដោយសារអ្នកជឿលើព្រះជាម្ចាស់ អ្នកត្រូវដាក់សេចក្តីជំនឿរបស់អ្នក ក្នុងគ្រប់ព្រះបន្ទូលរបស់ព្រះជាម្ចាស់ និងក្នុងគ្រប់កិច្ចការទាំងអស់របស់ទ្រង់។ មានន័យថា ដោយសារអ្នកជឿលើព្រះជាម្ចាស់ អ្នកត្រូវតែចុះចូលនឹងទ្រង់។ ប្រសិនបើអ្នកមិនអាចធ្វើបែបនេះបានទេ មិនថាអ្នកជឿ ឬក៏មិនជឿលើព្រះជាម្ចាស់នោះទេ គឺគ្មានបានការអ្វីនោះឡើយ។ ប្រសិនបើអ្នកបានជឿលើព្រះជាម្ចាស់អស់រយៈពេលជាច្រើនឆ្នាំមកហើយ ប៉ុន្តែមិនដែលចុះចូលនឹងទ្រង់ ហើយមិនទទួលយកលក្ខណៈពេញលេញនៃព្រះបន្ទូលរបស់ទ្រង់ ហើយផ្ទុយទៅវិញបែរជាសុំឱ្យព្រះជាម្ចាស់ចុះចូលនឹងអ្នក និងធ្វើតាមគំនិតរបស់អ្នក ដូច្នេះ អ្នកជាមនុស្សបះបោរប្រឆាំងនឹងទ្រង់ខ្លាំងជាងគេបំផុត អ្នកជាអ្នកមិនជឿសាសនាទេ។ តើមនុស្សបែបនេះអាចចុះចូលព្រះបន្ទូល និងកិច្ចការរបស់ព្រះជាម្ចាស់ដែលមិនស្របទៅនឹងគំនិតរបស់មនុស្សដូចម្ដេចបាន? មនុស្សដែលបដិសេធមិនចុះញ៉មនឹងព្រះជាម្ចាស់ ហើយទាស់ទទឹងនឹងព្រះជាម្ចាស់ដោយចេតនា អ្នកទាំងនោះហើយជាមនុស្សដែលបះបោរខ្លាំងជាងគេបំផុត។ ពួកគេជាសត្រូវរបស់ព្រះជាម្ចាស់ ជាពួកទទឹងនឹងព្រះគ្រីស្ទ។ ពួកគេតែងតែមានឥរិយាបថដែលប្រទូសរ៉ាយនឹងកិច្ចការថ្មីរបស់ព្រះជាម្ចាស់។ ពួកគេមិនដែលមានទំនោរចិត្តចង់ចុះចូលសោះឡើយ ហើយពួកគេក៏មិនធ្លាប់បានចុះចូលដោយអរសប្បាយ ឬក៏បន្ទាបខ្លួនពួកគេដែរ។ នៅចំពោះមុខអ្នកដទៃ ពួកគេគឺជាមនុស្សដែលរាប់ខ្លួនឯងជាសំខាន់បំផុត ហើយពួកគេមិនដែលចុះចូលនឹងនរណាម្នាក់ឡើយ។ នៅចំពោះព្រះជាម្ចាស់វិញ ពួកគេចាត់ទុកខ្លួនឯងថាពូកែបំផុតក្នុងការអធិប្បាយ «ការទេសនា» ហើយមានជំនាញបំផុតក្នុងការធ្វើកិច្ចការលើអ្នកដទៃ។ ពួកគេមិនដែលលះបង់ «ទ្រព្យសម្បត្តិ» ដែលនៅក្នុងកម្មសិទ្ធិរបស់ខ្លួនឡើយ ផ្ទុយទៅវិញ ពួកគេចាត់ទុករបស់ទាំងនោះជាកេរមរតកគ្រួសារដែលត្រូវគោរពបូជា និងអធិប្បាយប្រាប់ដល់អ្នកដទៃ ហើយពួកគេប្រើរបស់ទាំងនោះដើម្បីបង្រៀនដល់ពួកមនុស្សល្ងីល្ងើដែលគោរពបូជាពួកគេ។ ជាការពិត នៅក្នុងពួកជំនុំមានមនុស្សបែបនេះមួយចំនួន។ អាចនិយាយបានថា ពួកគេជា «ខ្សែស្រឡាយវីរជនដែលគ្មាននរណាអាចយកឈ្នះបាន» ដែលស្នាក់នៅក្នុងដំណាក់របស់ព្រះជាម្ចាស់ពីមួយជំនាន់ទៅមួយជំនាន់។ ពួកគេចាត់ទុកការអធិប្បាយនូវ «ការទេសនា» (គោលលទ្ធិ) ជាភារកិច្ចដ៏ឧត្ដុង្គឧត្ដមរបស់ពួកគេ។ ពីមួយឆ្នាំទៅមួយឆ្នាំ ពីមួយជំនាន់ទៅមួយជំនាន់ ពួកគេបន្តអនុវត្តភារកិច្ច «ពិសិដ្ឋ និងមិនអាចបំពានបាន» របស់ពួកគេយ៉ាងខ្ជាប់ខ្ជួន។ គ្មាននរណាម្នាក់ហ៊ានប៉ះពួកគេឡើយ។ គ្មានមនុស្សណាម្នាក់ហ៊ានស្ដីបន្ទោសពួកគេដោយបើកចំហឡើយ។ ពួកគេក្លាយជា «ស្ដេច» នៅក្នុងដំណាក់របស់ព្រះជាម្ចាស់ ដោយអុកឡុកតាមអំពើចិត្ត នៅពេលពួកគេសង្កត់សង្កិនអ្នកដទៃពីយុគសម័យមួយទៅយុគសម័យមួយ។ ពួកអារក្សកំណាចទាំងនេះប៉ុនប៉ងពួតដៃគ្នាដើម្បីបំផ្លាញកិច្ចការរបស់ខ្ញុំ តើខ្ញុំអាចឱ្យពួកអារក្សមានជីវិតទាំងអស់នេះ មានវត្តមាននៅចំពោះព្រះនេត្ររបស់ខ្ញុំដូចម្ដេចបាន? សូម្បីតែអស់អ្នកដែលចុះចូលតែពាក់កណ្ដាលក៏មិនអាចបន្តរហូតដល់ចុងបញ្ចប់បានដែរ ហើយស្ដេចផ្ដាច់ការដែលមិនមានការចុះចូលសូម្បីតែបន្តិចនៅក្នុងដួងចិត្តរបស់ពួកគេរឹតតែមិនអាចបន្តទៅដល់ចុងបញ្ចប់បាន! មនុស្សមិនងាយនឹងយល់ពីកិច្ចការរបស់ព្រះជាម្ចាស់បានឡើយ។ សូម្បីតែមួយចំណែកតូចនៃកិច្ចការដែលចុងក្រោយធ្វើឱ្យពួកគេទៅជាគ្រប់លក្ខណ៍ ក៏មនុស្សមិនអាចទទួលយកបានដែរ ទោះបីជាគេប្រើអស់ទាំងកម្លាំងដែលពួកគេមានក៏ដោយ។ ដូច្នេះ តើកូនចៅនៃមហាទេវតាដែលព្យាយាមចង់បំផ្លាញកិច្ចការរបស់ព្រះជាម្ចាស់នោះជាអ្វី? តើពួកគេមិនមានក្ដីសង្ឃឹមថាព្រះជាម្ចាស់នឹងទទួលយកសូម្បីតែបន្តិចឬ? គោលបំណងរបស់ខ្ញុំក្នុងការយកឈ្នះ គឺមិនមែនគ្រាន់តែយកឈ្នះដើម្បីឱ្យតែឈ្នះនោះឡើយ ប៉ុន្តែគឺឈ្នះដើម្បីបើកសម្ដែងពីសេចក្តីសុចរិត និងសេចក្តីទុច្ចរិត ដើម្បីទទួលបានភស្តុតាងសម្រាប់ការដាក់ទោសមនុស្ស ដើម្បីថ្កោលទោសមនុស្សអាក្រក់ ហើយលើសពីនេះ គឺឈ្នះដើម្បីជាប្រយោជន៍ដល់ការកែប្រែអស់អ្នកដែលព្រមចុះចូលដើម្បីឱ្យបានគ្រប់លក្ខណ៍។ នៅចុងបំផុត មនុស្សនឹងត្រូវបែងចែកទៅតាមជំពូក ហើយមនុស្សដែលត្រូវធ្វើឱ្យគ្រប់លក្ខណ៍ គឺជាមនុស្សដែលមានចិត្តគំនិតពោរពេញទៅដោយការចុះចូល។ នេះគឺជាកិច្ចការដែលត្រូវសម្រេចឱ្យបាននៅទីបំផុត។ ហើយខណៈនោះ អស់អ្នកណាដែលគ្រប់ទង្វើរបស់គេមានលក្ខណៈបះបោរ នឹងត្រូវដាក់ទោស រួចបញ្ជូនទៅដុតនៅក្នុងភ្លើង ពួកគេជារបស់ដែលត្រូវបណ្តាសាអស់កល្បជានិច្ច។ នៅពេលនោះមកដល់ «វីរជនដ៏អស្ចារ្យដែលគ្មានរណាអាចយកឈ្នះបាន» នៅក្នុងសម័យអតីតកាល នឹងក្លាយជា «មនុស្សកំសាកទន់ខ្សោយ និងគ្មានអំណាច» ដែលទាបបំផុត និងត្រូវគេគេចចេញ។ មានតែ ចំណុចនេះទេដែលបង្ហាញពីគ្រប់ទិដ្ឋភាពនៃសេចក្តីសុចរិតរបស់ព្រះជាម្ចាស់បាន ហើយនិស្ស័យរបស់ទ្រង់មិនអាចឱ្យមនុស្សប្រមាថបានឡើយ ហើយមានតែចំណុចនេះទេ ដែលអាចធ្វើឱ្យសេចក្តីសម្អប់នៅក្នុងចិត្តខ្ញុំបានស្ងប់ទៅវិញ។ តើអ្នករាល់គ្នាមិនយល់ស្របទេឬអីថា កិច្ចការនេះសមហេតុផលទាំងស្រុង?

មិនមែនមនុស្សទាំងអស់ដែលដកពិសោធន៍កិច្ចការរបស់ព្រះវិញ្ញាណបរិសុទ្ធ និងអ្នកដែលកំពុងស្ថិតក្នុងអូរនេះ សុទ្ធតែអាចទទួលបានជីវិតនោះទេ។ ជីវិតគឺមិនមែនជារបស់ទ្រព្យរួមដែលមនុស្សជាតិចែករំលែកគ្នាឡើយ ហើយការបំផ្លាស់បំប្រែនិស្ស័យ មិនងាយឱ្យមនុស្សសម្រេចបានទេ។ ការចុះចូលនឹងកិច្ចការរបស់ព្រះជាម្ចាស់ ត្រូវតែពិត និងជាក់ស្ដែង ហើយត្រូវស្ដែងចេញតាមការរស់នៅ។ ការចុះចូលបែបលំៗតែមួយមុខ មិនអាចទទួលបានការពេញព្រះទ័យពីព្រះជាម្ចាស់ឡើយ ហើយការចុះចូលនឹងទិដ្ឋភាពមិនសំខាន់នៃព្រះបន្ទូលរបស់ព្រះជាម្ចាស់ដោយគ្មានការព្យាយាមផ្លាស់ប្តូរនិស្ស័យរបស់មនុស្សណាម្នាក់ នោះក៏មិនស្របតាមព្រះរាជបំណងរបស់ព្រះជាម្ចាស់ដែរ។ ការចុះចូលនឹងព្រះជាម្ចាស់ និងការចុះចូលចំពោះកិច្ចការរបស់ព្រះជាម្ចាស់ គឺជារឿងតែមួយ និងដូចគ្នា។ អស់អ្នកណាដែលគ្រាន់តែចុះចូលនឹងព្រះជាម្ចាស់ តែមិនចុះចូលនឹងកិច្ចការរបស់ទ្រង់ មិនអាចចាត់ទុកថា ចុះចូលបានឡើយ ហើយអ្នកដែលមិនចុះចូលដោយពិតប្រាកដ តែគ្រាន់តែបញ្ចើចបញ្ចើតែពីខាងក្រៅ កាន់តែមិនអាចចាត់ទុកថា ស្ដាប់បង្គាប់បានដែរ។ អស់អ្នកណាដែលចុះចូលចំពោះព្រះជាម្ចាស់ពិតប្រាកដ សុទ្ធតែអាចទទួលបានផលពីកិច្ចការរបស់ព្រះជាម្ចាស់ និងសម្រេចនូវការយល់ដឹងអំពីនិស្ស័យ និងកិច្ចការរបស់ព្រះជាម្ចាស់បាន។ មានតែមនុស្សប្រភេទនេះទេទើបអាចចុះចូលនឹងព្រះជាម្ចាស់បាន។ មនុស្សបែបនេះអាចទទួលបានចំណេះដឹងថ្មី និងធ្វើការបំផ្លាស់បំប្រែជាថ្មីពីកិច្ចការថ្មី។ មានតែមនុស្សបែបនេះទេ ដែលព្រះជាម្ចាស់ពេញព្រះទ័យ មានតែមនុស្សបែបនេះទេ ដែលត្រូវប្រោសឱ្យបានគ្រប់លក្ខណ៍ ហើយមានតែមនុស្សទាំងអស់នេះទេដែលជាអ្នកដែលអាចឱ្យនិស្ស័យរបស់ពួកគេបំផ្លាស់បំប្រែបាន។ អស់អ្នកណាដែលព្រះជាម្ចាស់ពេញព្រះទ័យ គឺជាមនុស្សដែលចុះចូលនឹងព្រះជាម្ចាស់ដោយអរសប្បាយ និងចុះចូលចំពោះព្រះបន្ទូល និងកិច្ចការរបស់ទ្រង់។ មានតែមនុស្សបែបនេះទេ ដែលជាមនុស្សត្រឹមត្រូវ មានតែមនុស្សបែបនេះទេ ដែលចង់បានព្រះជាម្ចាស់ និងស្វែងរកព្រះជាម្ចាស់ដោយស្មោះត្រង់។ សម្រាប់អស់អ្នកណាដែលគ្រាន់តែនិយាយអំពីជំនឿរបស់ពួកគេចំពោះព្រះជាម្ចាស់ត្រឹមតែបបូរមាត់របស់ពួកគេ ប៉ុន្តែតាមពិតទៅ គេបែរជាជេរដាក់បណ្ដាសាទ្រង់ ពួកគេជាមនុស្សដែលពាក់ក្បាំងមុខ ជាមនុស្សដែលមានពិសដូចសត្វពស់ ពួកគេជាមនុស្សបោកប្រាស់ខ្លាំងជាងគេបំផុត។ មិនយូរមិនឆាប់ទេ ពួកមនុស្សអាក្រក់ទាំងនេះ នឹងត្រូវគេដោះក្បាំងមុខដ៏អប្រិយនេះចេញ។ តើនេះមិនមែនជាកិច្ចការដែលកំពុងធ្វើ ក្នុងពេលបច្ចុប្បន្នទេឬអី? មនុស្សអាក្រក់នឹងនៅតែអាក្រក់ជានិច្ច ហើយនឹងមិនអាចគេចចេញពីការដាក់ទោសបានឡើយ។ មនុស្សល្អនឹងនៅតែជាមនុស្សល្អជានិច្ច ហើយនឹងត្រូវបានបើកសម្ដែង នៅពេលកិច្ចការរបស់ព្រះចូលដល់ទីបញ្ចប់។ គ្មានមនុស្សអាក្រក់ណាម្នាក់ត្រូវបានចាត់ទុកជាមនុស្សសុចរិតបានឡើយ ហើយគ្មានមនុស្សសុចរិតណាម្នាក់ដែលត្រូវចាត់ទុកថាជាមនុស្សអាក្រក់ដែរ។ តើខ្ញុំអាចឱ្យមនុស្សណាម្នាក់ រងការចោទប្រកាន់មិនត្រឹមត្រូវដូចម្ដេចបាន?

នៅពេលជីវិតរបស់អ្នករីកចម្រើនទៅមុខ អ្នកត្រូវតែមានច្រកចូលថ្មី និងគំនិតស៊ីជម្រៅថ្មី និងខ្ពស់ជាងមុន ដែលកាន់តែស៊ីជម្រៅនៅគ្រប់ជំហាន។ នេះគឺជាអ្វីដែលមនុស្សជាតិគប្បីចូលទៅក្នុង។ តាមរយៈការទំនាក់ទំនង ការស្ដាប់បទអធិប្បាយ ការអានព្រះបន្ទូលរបស់ព្រះជាម្ចាស់ ឬការដោះស្រាយបញ្ហាមួយចំនួន អ្នកនឹងទទួលបានការយល់ដឹងស៊ីជម្រៅថ្មី និងការបំភ្លឺថ្មី ហើយនឹងមិនរស់នៅក្នុងតម្រាពីបុរាណ និងសម័យបុរាណណានោះទេ។ អ្នកតែងរស់នៅក្នុងពន្លឺថ្មីជានិច្ច ហើយនឹងមិនឃ្លាតឆ្ងាយពីព្រះបន្ទូលរបស់ព្រះជាម្ចាស់ឡើយ។ នេះគឺជាអត្ថន័យនៃការចាប់ផ្ដើមការដើរនៅលើផ្លូវត្រឹមត្រូវ។ ពីមួយថ្ងៃទៅមួយថ្ងៃ ការចំណាយតម្លៃមួយសម្រាប់កម្រិតសើៗនឹងមិនជោគជ័យឡើយ ព្រះបន្ទូលរបស់ព្រះជាម្ចាស់ឈានចូលក្នុងពិភពកាន់តែខ្ពស់ជាងមុន ហើយអ្វីថ្មីៗកើតមានជារៀងរាល់ថ្ងៃ ហើយមនុស្សក៏ត្រូវទទួលយកនូវអ្វីថ្មីជារៀងរាល់ថ្ងៃដូចគ្នាដែរ។ ដូច្នេះ ព្រះជាម្ចាស់នាំផលផ្លែដល់ព្រះបន្ទូលដែលទ្រង់ថ្លែង ដូចទ្រង់មានបន្ទូល ហើយប្រសិនបើអ្នកមិនអាចដើរទាន់ទេ នោះអ្នកនឹងត្រូវថយទៅនៅពីខាងក្រោយ។ អ្នកត្រូវអធិដ្ឋានឱ្យបានស៊ីជម្រៅជាងមុន។ ការហូប និងការផឹកព្រះបន្ទូលរបស់ព្រះជាម្ចាស់ មិនអាចអាក់ខានបានឡើយ។ ចូរធ្វើឱ្យការបំភ្លឺ និងការបើកសម្ដែងដែលអ្នកទទួលបានកាន់តែស៊ីជម្រៅជាងមុន ហើយឱ្យគំនិត និងការស្រមើស្រមៃរបស់អ្នករសាយបាត់ទៅបន្តិចម្ដងៗ។ អ្នកក៏ត្រូវពង្រឹងការវិនិច្ឆ័យរបស់អ្នក ហើយអ្វីៗដែលអ្នកជួបប្រទះ អ្នកត្រូវមានគំនិតផ្ទាល់ខ្លួន ហើយត្រូវមានទស្សនៈផ្ទាល់ខ្លួនចំពោះរឿងរ៉ាវទាំងអស់នេះ។ តាមរយៈការយល់ដឹងរឿងរ៉ាវខ្លះៗខាងព្រលឹងវិញ្ញាណ អ្នកត្រូវមានការយល់ដឹងស៊ីជម្រៅអំពីអ្វីដែលមាននៅខាងក្រៅ ហើយស្វែងយល់អំពីសារជាតិស្នូលនៃបញ្ហានោះ។ ប្រសិនបើអ្នកមិនប្រដាប់កាយដោយចំណុចទាំងនេះទេ តើអ្នកអាចដឹកនាំពួកជំនុំបានដោយរបៀបណាទៅ? ប្រសិនបើអ្នកគ្រាន់តែនិយាយអំពីពាក្យ និងគោលលទ្ធិដោយគ្មានការពិត និងដោយគ្មានវិធី អនុវត្ត អ្នកអាចត្រឹមដោះស្រាយបញ្ហាមួយពេលខ្លីប៉ុណ្ណោះ។ ពេលនិយាយចំពោះអ្នកជឿថ្មី ការនេះអាចទទួលយកបានខ្លះដែរ ប៉ុន្តែក្រោយមក នៅពេលអ្នកជឿថ្មីមានបទពិសោធជាក់ស្ដែងខ្លះ អ្នកនឹងលែងអាចទំនុកបម្រុងដល់ពួកគេបានទៀតហើយ។ ដូច្នេះ តើអ្នកស័ក្តិសមនឹងឱ្យព្រះជាម្ចាស់ប្រើបានដោយរបៀបណា? ដោយគ្មានការបំភ្លឺថ្មីៗ អ្នកមិនអាចធ្វើការបានឡើយ។ អស់អ្នកណាដែលគ្មានការបំភ្លឺថ្មី គឺជាអស់អ្នកណាដែលមិនដឹងថាត្រូវដកបទពិសោធដោយរបៀបណា ហើយមនុស្សបែបនេះមិនទទួលបានចំណេះដឹង ឬបទពិសោធថ្មីៗឡើយ។ ហើយក្នុងបញ្ហានៃការផ្ដល់ជីវិត ពួកគេមិនអាចបំពេញមុខងាររបស់ពួកគេបាននោះឡើយ ហើយពួកគេក៏មិនស័ក្តិសមឱ្យព្រះជាម្ចាស់ប្រើដែរ។ មនុស្សប្រភេទនេះ គឺល្អតែខាងឥតប្រយោជន៍ គ្រាន់តែជាមនុស្សឥតបានការប៉ុណ្ណោះ។ ការពិត មនុស្សបែបនេះមិនអាចបំពេញមុខងាររបស់ខ្លួននៅក្នុងការងាររបស់ពួកគេ ពួកគេសុទ្ធតែគ្មានបានការអ្វីនោះទេ។ ពួកគេមិនត្រឹមតែមិនអាចបំពេញមុខងាររបស់ខ្លួនបានទេ ប៉ុន្តែតាមពិតទៅ ពួកគេបានដាក់សម្ពាធដែលមិនចាំបាច់យ៉ាងច្រើនទៅលើពួកជំនុំ។ ខ្ញុំសូមដាស់តឿន «មនុស្សចាស់គួរឱ្យគោរព» ទាំងអស់ នេះ ចូរប្រញាប់ចាកចេញពីពួកជំនុំ ដើម្បីកុំឱ្យមនុស្សឯទៀតស្ងើចសរសើរដល់អ្នក។ មនុស្សបែបនេះគ្មានការយល់ដឹងអំពីកិច្ចការថ្មីឡើយ និងសម្បូរទៅដោយសញ្ញាណមិនចេះចប់មិនចេះហើយ។ ពួកគេមិនបំពេញមុខងារអ្វីទាំងអស់នៅក្នុងពួកជំនុំ។ តែផ្ទុយទៅវិញ ពួកគេនិយាយបំបាក់ទឹកចិត្តអ្នកដទៃ និងផ្សាយអំពើអាក្រក់នៅគ្រប់ទីកន្លែង ដល់ថ្នាក់ហ៊ានចូលរួមក្នុងការប្រព្រឹត្តខុស និងចូលរួមក្នុងការរំខានគ្រប់បែបយ៉ាងដល់ពួកជំនុំដោយរុញច្រាន អ្នកដែលគ្មានការបែងចែកត្រឹមត្រូវទៅក្នុងការភ័ន្តច្រឡំ និងភាពច្របូកច្របល់។ ពួកអារក្សដែលមានជីវិតទាំងអស់នេះ ពួកវិញ្ញាណអាក្រក់ទាំងអស់នេះ ត្រូវចាកចេញពីពួកជំនុំឱ្យបានឆាប់ មិនត្រូវឱ្យពួកជំនុំវិនាសហិនហោចដោយសាររឿងរបស់អ្នកឡើយ។ អ្នកប្រហែលជាមិនខ្លាចកិច្ចការបច្ចុប្បន្ននេះទេ ប៉ុន្តែតើអ្នកមិនខ្លាចការដាក់ទោសដ៏សុចរិតនៅថ្ងៃស្អែកទេឬអី? មានមនុស្សមួយចំនួនធំនៅក្នុងពួកជំនុំជាមនុស្សកេងប្រវ័ញ្ច ហើយមានឆ្កែចចកជាច្រើនដែលព្យាយាមរំខានដល់កិច្ចការជាប្រក្រតីរបស់ព្រះជាម្ចាស់។ ពួកគេទាំងអស់នេះគឺជាអារក្សដែលបញ្ជូនមកដោយស្ដេចអារក្ស ជាសត្វចចកកំណាចដែលព្យាយាមចង់ស៊ីកូនចៀមដែលមិនដឹងខ្លួន។ ប្រសិនបើមនុស្សបែបនេះមិនត្រូវគេបណ្ដេញចេញទេ ពួកគេនឹងក្លាយជាបញ្ញើក្អែកនៅក្នុងពួកជំនុំ ជាសត្វក្មូតដែលស៊ីតង្វាយ។ មិនយូរមិនឆាប់ទេ ថ្ងៃមួយនឹងមកដល់ នៅពេលសត្វដង្កូវគួរឱ្យខ្ពើម រអើម ល្ងង់ខ្លៅ ទាបថោក និងគួរឱ្យស្អប់នេះ ត្រូវដាក់ទោស។


យុគសម័យនៃនគរព្រះ គឺជាយុគសម័យនៃព្រះបន្ទូល

នៅក្នុងយុគសម័យនៃនគរព្រះ ព្រះជាម្ចាស់ប្រើប្រាស់ព្រះបន្ទូល ដើម្បីចាប់ផ្ដើមយុគសម័យថ្មី ដើម្បីផ្លាស់ប្ដូររបៀបដែលទ្រង់ធ្វើការ និងដើម្បីធ្វើកិច្ចការនៃយុគសម័យទាំងមូល។ នេះហើយជាគោលការណ៍ដែលព្រះជាម្ចាស់ធ្វើការនៅក្នុងយុគសម័យនៃព្រះបន្ទូល។ ទ្រង់បានក្លាយជាសាច់ឈាម និងថ្លែងព្រះបន្ទូលចេញពីទិដ្ឋភាពខុសៗគ្នា ដោយអនុញ្ញាតមនុស្សអាចមើលឃើញព្រះជាម្ចាស់យ៉ាងពិតប្រាកដ ជាអ្នកដែលព្រះបន្ទូលកំពុងតែលេចមកនៅក្នុងសាច់ឈាម និងមើលឃើញព្រះប្រាជ្ញាញាណ និងភាពអស្ចារ្យរបស់ទ្រង់។ ព្រះជាម្ចាស់បំពេញកិច្ចការតាមរបៀបបែបនេះ ដើម្បីសម្រេចឱ្យកាន់តែប្រសើរនូវគោលដៅនៃការយកឈ្នះលើមនុស្ស ការប្រោសមនុស្សឱ្យគ្រប់លក្ខណ៍ និងការដកមនុស្សចេញ។ នេះជាអត្ថន័យដ៏ពិតនៃការប្រើប្រាស់ព្រះបន្ទូលដើម្បីធ្វើការនៅក្នុងយុគសម័យនៃព្រះបន្ទូល។ តាមរយៈព្រះបន្ទូល មនុស្សចាប់ផ្ដើមដឹងអំពីកិច្ចការរបស់ព្រះជាម្ចាស់ និស្ស័យរបស់ព្រះជាម្ចាស់ លក្ខណៈរបស់មនុស្ស និងអ្វីដែលមនុស្សគួរតែចូលទៅក្នុង។ តាមរយៈព្រះបន្ទូល គ្រប់កិច្ចការដែលព្រះជាម្ចាស់ចង់ធ្វើនៅក្នុងយុគសម័យនៃព្រះបន្ទូល បានសម្រេចហើយ។ តាមរយៈព្រះបន្ទូល មនុស្សត្រូវបានបើកសម្ដែង ជម្រុះចោល និងសាកល្បង។ មនុស្សបានឃើញព្រះបន្ទូលទាំងនេះ បានឮព្រះបន្ទូលទាំងនេះ និងបានទទួលស្គាល់ពីអត្ថិភាពនៃព្រះបន្ទូលទាំងនេះ។ ជាលទ្ធផល ពួកគេបានចាប់ផ្ដើមជឿលើអត្ថិភាពរបស់ព្រះជាម្ចាស់ ជឿលើព្រះចេស្ដា និងព្រះប្រាជ្ញាញាណរបស់ព្រះជាម្ចាស់ និងជឿលើព្រះទ័យស្រឡាញ់និងសង្រ្គោះមនុស្ស។ ពាក្យថា «ព្រះបន្ទូល» អាចមានលក្ខណៈធម្មតា និងសាមញ្ញ ប៉ុន្តែព្រះបន្ទូលដែលចេញពីព្រះឱស្ឋរបស់ព្រះដែលយកកំណើតជាមនុស្ស ធ្វើឱ្យអង្រួនដល់ចក្រវាឡ បំផ្លាស់បំប្រែដួងចិត្តរបស់មនុស្ស បំផ្លាស់បំប្រែសញ្ញាណ និងនិស្ស័យចាស់របស់គេ ព្រមទាំងបំផ្លាស់បំប្រែរបៀបដែលពិភពលោកទាំងមូលធ្លាប់មានរូបរាង។ នៅក្នុងយុគសម័យនានា មានតែព្រះជាម្ចាស់នាពេលបច្ចុប្បន្នទេ ដែលធ្វើការតាមរបៀបនេះ និងមានតែទ្រង់ប៉ុណ្ណោះដែលមានបន្ទូលដូច្នេះ ហើយសង្រ្គោះមនុស្សដូច្នេះ។ ចាប់ពីពេលនេះតទៅ មនុស្សរស់នៅក្រោមការចង្អុលបង្ហាញនៃព្រះបន្ទូលរបស់ព្រះជាម្ចាស់ ស្ថិតក្រោមការឃ្វាល និងការទំនុកបម្រុងនៃព្រះបន្ទូលរបស់ទ្រង់។ មនុស្សសុទ្ធតែរស់នៅក្នុងពិភពនៃព្រះបន្ទូលរបស់ព្រះជាម្ចាស់ ក្នុងចំណោមបណ្ដាសា និងព្រះពររបស់ព្រះបន្ទូលរបស់ព្រះជាម្ចាស់ ហើយមនុស្សភាគច្រើនរស់នៅក្រោមការជំនុំជម្រះ និងការវាយផ្ចាលនៃព្រះបន្ទូលរបស់ទ្រង់។ ព្រះបន្ទូលទាំងនេះ និងកិច្ចការនេះ គឺសម្រាប់ជាប្រយោជន៍ដល់សេចក្តីសង្រ្គោះរបស់មនុស្ស សម្រាប់ជាប្រយោជន៍ដល់ការសម្រេចតាមបំណងព្រះហឫទ័យរបស់ព្រះជាម្ចាស់ និងសម្រាប់ជាប្រយោជន៍ដល់ការបំផ្លាស់បំប្រែរូបរាងដើមនៃពិភពលោកនៃការបង្កើតចាស់។ ព្រះជាម្ចាស់បានបង្កើតពិភពលោកដោយប្រើព្រះបន្ទូល ហើយទ្រង់ដឹកនាំមនុស្សគ្រប់គ្នានៅក្នុងចក្រវាលនេះដោយប្រើព្រះបន្ទូល ទ្រង់យកឈ្នះ និងសង្រ្គោះពួកគេដោយប្រើព្រះបន្ទូល ហើយចុងក្រោយ ទ្រង់នឹងប្រើព្រះបន្ទូលដើម្បីនាំពិភពលោកចាស់ទាំងមូលមកដល់ទីបញ្ចប់ ជាលទ្ធផលក៏សម្រេចផែនការនៃការគ្រប់គ្រងទាំងអស់របស់ទ្រង់។ ពេញមួយយុគសម័យនៃនគរព្រះ ព្រះជាម្ចាស់ប្រើព្រះបន្ទូលដើម្បីធ្វើកិច្ចការរបស់ទ្រង់ និងដើម្បីសម្រេចលទ្ធផលនៃកិច្ចការរបស់ទ្រង់។ ទ្រង់មិនសម្ដែងឫទ្ធិបារមី ឬការអស្ចារ្យឡើយ ប៉ុន្តែទ្រង់គ្រាន់តែធ្វើកិច្ចការទ្រង់ តាមរយៈព្រះបន្ទូលតែប៉ុណ្ណោះ។ ដោយសារតែព្រះបន្ទូលទាំងនេះ មនុស្សទាំងអស់ត្រូវបានចិញ្ចឹមបីបាច់និងផ្គត់ផ្គង់ ព្រមទាំងទទួលបានចំណេះដឹងនិងបទពិសោធដ៏ពិតផងដែរ។ នៅក្នុងយុគសម័យនៃព្រះបន្ទូល មនុស្សបានទទួលព្រះពរយ៉ាងពិសេស។ គេលែងរងការឈឺចាប់ខាងរូបកាយទៀតហើយ គឺគេគ្រាន់តែរីករាយនឹងការផ្គត់ផ្គង់ដ៏ហូរហៀរនៃព្រះបន្ទូលរបស់ព្រះជាម្ចាស់ប៉ុណ្ណោះ ដោយមិនចាំបាច់ត្រូវចេញទៅស្វែងរក ឬធ្វើដំណើរទាំងងងឹតងងល់ និងលែងមានទុក្ខវេទនា គេមើលឃើញការលេចមករបស់ព្រះជាម្ចាស់ ស្ដាប់ឮទ្រង់មានបន្ទូលចេញពីព្រះឱស្ឋរបស់ទ្រង់ផ្ទាល់ ទទួលយកអ្វីដែលទ្រង់ផ្គត់ផ្គង់ និងមើលឃើញទ្រង់ធ្វើកិច្ចការ ដោយអង្គទ្រង់ផ្ទាល់តែម្ដង។ ទាំងនេះគឺជាកិច្ចការដែលមនុស្សកាលពីអតីតកាលមិនអាចរីករាយបានឡើយ ហើយវាជាព្រះពរដែលពួកគេមិនដែលធ្លាប់បានទទួល។

ឥឡូវនេះ គឺជាយុគសម័យនៃនគរព្រះ។ ការដែលអ្នកបានចូលទៅក្នុងយុគសម័យថ្មីនេះ គឺអាស្រ័យលើថា តើអ្នកបានចូលទៅក្នុងការពិតនៃព្រះបន្ទូលរបស់ព្រះជាម្ចាស់ ឬថាតើព្រះបន្ទូលរបស់ទ្រង់ បានក្លាយជាតថភាពនៃជីវិតរបស់អ្នកហើយឬនៅ។ មនុស្សគ្រប់គ្នាបានស្គាល់ព្រះបន្ទូលរបស់ព្រះជាម្ចាស់រួចហើយ ដូច្នេះនៅចុងបញ្ចប់ មនុស្សទាំងអស់នឹងរស់នៅក្នុងពិភពនៃព្រះបន្ទូលរបស់ព្រះជាម្ចាស់ហើយព្រះបន្ទូលរបស់ទ្រង់នឹងបំភ្លឺ ហើយបកស្រាយដល់មនុស្សម្នាក់ៗចេញពីខាងក្នុងចិត្ត។ ក្នុងអំឡុងពេលនេះ ប្រសិនបើអ្នកមិនយកចិត្តទុកដាក់ក្នុងការអានព្រះបន្ទូលរបស់ព្រះជាម្ចាស់ ហើយមិនចាប់អារម្មណ៍លើព្រះបន្ទូលរបស់ទ្រង់ទេ នោះវាបង្ហាញឱ្យឃើញថា អ្នកមានសភាពខុសហើយ។ ប្រសិនបើអ្នកមិនអាចចូលក្នុងយុគសម័យនៃព្រះបន្ទូលបានទេ នោះព្រះវិញ្ញាណបរិសុទ្ធនឹងមិនធ្វើការនៅក្នុងអ្នកឡើយ ប៉ុន្តែប្រសិនបើអ្នកបានចូលក្នុងយុគសម័យនេះ នោះទ្រង់នឹងធ្វើកិច្ចការរបស់ទ្រង់។ នៅដើមយុគសម័យនៃព្រះបន្ទូលតើអ្នកអាចធ្វើអ្វីខ្លះ ដើម្បីទទួលបានកិច្ចការនៃព្រះវិញ្ញាណបរិសុទ្ធ? ព្រះជាម្ចាស់នឹងសម្រេចកិច្ចការដូចខាងក្រោមនៅក្នុងយុគសម័យនេះ និងនៅក្នុងចំណោមអ្នករាល់គ្នា៖ មនុស្សគ្រប់គ្នានឹងរស់នៅតាមព្រះបន្ទូលរបស់ព្រះជាម្ចាស់ គេនឹងយកសេចក្តីពិតទៅអនុវត្ត ហើយគេនឹងស្រឡាញ់ព្រះជាម្ចាស់យ៉ាងអស់ពីចិត្ត។ មនុស្សទាំងអស់នឹងប្រើព្រះបន្ទូលរបស់ព្រះជាម្ចាស់ ជាគ្រឹះមូលដ្ឋាន និងជាការពិតរបស់គេ ហើយគេនឹងមានចិត្តកោតខ្លាចព្រះជាម្ចាស់។ ហើយតាមរយៈការអនុវត្តតាមព្រះបន្ទូលរបស់ព្រះជាម្ចាស់ មនុស្សនឹងកាន់អំណាចជាព្រះមហាក្សត្ររួមជាមួយព្រះជាម្ចាស់។ នេះជាកិច្ចការដែលព្រះជាម្ចាស់ត្រូវសម្រេច។ តើអ្នកអាចរស់នៅដោយគ្មានការអានព្រះបន្ទូលរបស់ព្រះជាម្ចាស់បានដែរឬទេ? សព្វថ្ងៃនេះ មានមនុស្សជាច្រើនដែលមានអារម្មណ៍ថា ពួកគេមិនអាចរស់នៅបាន សូម្បីតែមួយថ្ងៃ ឬពីរថ្ងៃ ដោយមិនបានអានព្រះបន្ទូលរបស់ព្រះជាម្ចាស់នោះឡើយ។ ពួកគេត្រូវតែអានព្រះបន្ទូលរបស់ទ្រង់ជារៀងរាល់ថ្ងៃ ហើយប្រសិនបើពេលវេលាមិនអំណោយផលសម្រាប់ការអាន ពួកគេនឹងស្ដាប់ព្រះបន្ទូលរបស់ព្រះជាម្ចាស់ជំនួសវិញ។ នេះជាអារម្មណ៍ដែលព្រះវិញ្ញាណបរិសុទ្ធប្រទានដល់មនុស្ស ហើយវាក៏ជារបៀបមួយដែលទ្រង់ចាប់ផ្ដើមធ្វើចលនានៅក្នុងពួកគេផងដែរ។ ទ្រង់គ្រប់គ្រងមនុស្សតាមរយៈព្រះបន្ទូល ដើម្បីឱ្យពួកគេអាចចូលទៅក្នុងការពិតនៃព្រះបន្ទូលរបស់ព្រះជាម្ចាស់។ បន្ទាប់ពីខកខានមិនបានហូប និងផឹកព្រះបន្ទូលរបស់ព្រះជាម្ចាស់តែមួយថ្ងៃ ប្រសិនបើអ្នកមានអារម្មណ៍អាប់អួរ ស្រេកទឹក និងមិនអាចឈរបាន នេះបង្ហាញឱ្យឃើញថា អ្នកបានទទួលការប៉ះពាល់ពីព្រះវិញ្ញាណបរិសុទ្ធ និងបង្ហាញទៀតថា ទ្រង់មិនបានបែរចេញពីអ្នកឡើយ។ ដូច្នេះ អ្នកជាបុគ្គលម្នាក់ដែលស្ថិតនៅក្នុងចរន្តនេះហើយ។ យ៉ាងណាមិញ ក្រោយពេលមួយ ឬពីរថ្ងៃ ដោយមិនហូប និងផឹកព្រះបន្ទូលរបស់ព្រះជាម្ចាស់ ប្រសិនបើអ្នកមិនមានអារម្មណ៍ឃ្លានស្រេកទឹក ឬទទួលការប៉ះពាល់អ្វីទេ នោះវាបង្ហាញឱ្យឃើញថា ព្រះវិញ្ញាណបរិសុទ្ធបានបែរចេញពីអ្នកហើយ។ ការនេះមានន័យថា វាមានបញ្ហាអ្វីមួយជាមួយសភាពនៅខាងក្នុងរបស់អ្នកហើយ។ អ្នកមិនបានចូលក្នុងយុគសម័យនៃព្រះបន្ទូល ហើយអ្នកជាបុគ្គលម្នាក់ក្នុងចំណោមមនុស្សជាច្រើនផ្សេងទៀតដែលបានបរាជ័យ។ ព្រះជាម្ចាស់ប្រើព្រះបន្ទូលដើម្បីគ្រប់គ្រងលើមនុស្ស។ អ្នកមានអារម្មណ៍ល្អ ប្រសិនបើអ្នកហូបនិងផឹកព្រះបន្ទូលរបស់ព្រះជាម្ចាស់ ហើយប្រសិនបើអ្នកមិនបានធ្វើទេ នោះអ្នកនឹងគ្មានផ្លូវដើរឡើយ។ ព្រះបន្ទូលរបស់ព្រះជាម្ចាស់ ក្លាយជាអាហាររបស់មនុស្ស និងជាកម្លាំងជំរុញចិត្តពួកគេ។ ព្រះគម្ពីរចែងថា៖ «មនុស្សមិនមែនរស់ដោយសារតែនំប៉័ងប៉ុណ្ណោះទេ ប៉ុន្តែរស់ដោយសារគ្រប់ទាំងព្រះបន្ទូលដែលចេញពីព្រះឱស្ឋរបស់ព្រះជាម្ចាស់វិញ» (ម៉ាថាយ ៤:៤)។ សព្វថ្ងៃនេះ ព្រះជាម្ចាស់នឹងបង្ហើយកិច្ចការនេះ ហើយទ្រង់នឹងសម្រេចការពិតនេះនៅក្នុងអ្នករាល់គ្នា។ តើមនុស្សកាលពីអតីតកាលអាចរស់នៅបានជាច្រើនថ្ងៃយ៉ាងដូចម្ដេច ដោយមិនអានព្រះបន្ទូលរបស់ព្រះជាម្ចាស់ ហើយនៅតែអាចបរិភោគ និងធ្វើការបានធម្មតា ប៉ុន្តែនេះមិនមែនជាករណីនៅសព្វថ្ងៃនេះទេ? នៅក្នុងយុគសម័យនេះ ព្រះជាម្ចាស់ប្រើប្រាស់ព្រះបន្ទូលជាចម្បង ដើម្បីគ្រប់គ្រងទាំងអស់។ មនុស្សត្រូវបានជំនុំជម្រះ និងត្រូវបានប្រោសឲ្យគ្រប់លក្ខណ៍ដោយសារព្រះបន្ទូលរបស់ព្រះជាម្ចាស់ ហើយបន្ទាប់មក ត្រូវបាននាំចូលទៅក្នុងនគរតាមរយៈព្រះបន្ទូលទាំងនេះនៅពេលចុងក្រោយ។ មានតែព្រះបន្ទូលរបស់ព្រះជាម្ចាស់មួយប៉ុណ្ណោះ ដែលអាចផ្គត់ផ្គង់ជីវិតដល់មនុស្ស ហើយមានតែព្រះបន្ទូលរបស់ព្រះជាម្ចាស់តែមួយគត់ ដែលអាចប្រទានដល់មនុស្សនូវពន្លឺ និងផ្លូវនៃការអនុវត្ត ជាពិសេសនៅក្នុងយុគសម័យនៃនគរព្រះ។ ដរាបណាអ្នកមិនបែរចេញពីតថភាពនៃព្រះបន្ទូលរបស់ព្រះជាម្ចាស់ ដោយហូបនិងផឹកព្រះបន្ទូលរបស់ទ្រង់ជារៀងរាល់ថ្ងៃ នោះព្រះជាម្ចាស់នឹងប្រោសអ្នកឱ្យបានគ្រប់លក្ខណ៍ជាក់ជាមិនខាន។

ការដេញតាមជីវិត មិនមែនជាអ្វីមួយដែលត្រូវធ្វើទាំងប្រញាប់ប្រញាល់នោះឡើយ។ ការរីកចម្រើននៃជីវិត មិនអាចកើតឡើងក្នុងពេលតែមួយថ្ងៃឬពីរថ្ងៃនោះឡើយ។ កិច្ចការរបស់ព្រះជាម្ចាស់ គឺសាមញ្ញនិងជាក់ស្ដែង ហើយវាមានដំណើរការមួយដែលចាំបាច់ត្រូវឆ្លងកាត់។ វាត្រូវការឱ្យព្រះយេស៊ូវដែលយកកំណើតជាមនុស្ស ចំណាយពេលសាមសិបបីឆ្នាំកន្លះ ដើម្បីបញ្ចប់កិច្ចការនៃការជាប់ឆ្កាងរបស់ទ្រង់ បើដូច្នេះ តើការធ្វើឱ្យមនុស្សក្លាយជាបរិសុទ្ធ និងការបំផ្លាស់បំប្រែជីវិតរបស់គេ គឺជាកិច្ចការដែលពិបាកបំផុតឬ? វាមិនមែនជាកិច្ចការដ៏ងាយស្រួល ដើម្បីធ្វើឱ្យមនុស្សសាមញ្ញក្លាយជាមនុស្សដែលស្ដែងចេញអំពីព្រះជាម្ចាស់នោះឡើយ។ ជាពិសេស គឺសម្រាប់មនុស្សដែលកើតមកនៅក្នុងប្រជាជាតិនៃនាគដ៏ធំមានសម្បុរក្រហម ជាអ្នកដែលមានគុណសម្បត្តិទន់ខ្សោយ ដូច្នេះ វាតម្រូវឱ្យព្រះជាម្ចាស់ប្រើរយៈពេលយូរ ដើម្បីមានបន្ទូល និងធ្វើកិច្ចការរបស់ទ្រង់។ ដូច្នេះ មិនត្រូវខ្វះចិត្តអត់ធ្មត់ក្នុងការនៅចាំមើលពីលទ្ធផលឡើយ។ អ្នកត្រូវតែប្រុងប្រៀបខ្លួនជាស្រេច ក្នុងការហូប និងផឹកព្រះបន្ទូលរបស់ព្រះជាម្ចាស់ ហើយដាក់កិច្ចខិតខំប្រឹងប្រែងកាន់តែខ្លាំង ចូលទៅក្នុងព្រះបន្ទូលរបស់ព្រះជាម្ចាស់។ នៅពេលដែលអ្នកអានព្រះបន្ទូលរបស់ទ្រង់ចប់ អ្នកត្រូវតែចេះយកព្រះបន្ទូលទាំងនោះទៅអនុវត្តជាក់ស្ដែង ដោយរីកចម្រើនឡើងនៅក្នុងចំណេះដឹង ការយល់ដឹងជ្រៅជ្រះ ការដឹងខុសត្រូវ និងប្រាជ្ញានៅក្នុងព្រះបន្ទូលរបស់ព្រះជាម្ចាស់។ តាមរយៈដំណើរការនេះ ជីវិតរបស់អ្នកនឹងទទួលនូវការផ្លាស់ប្រែ ទាំងមិនដឹងខ្លួនមិនខាន។ ប្រសិនបើអ្នកអាចយកការហូប និងការផឹកព្រះបន្ទូលរបស់ព្រះជាម្ចាស់ ការអានព្រះបន្ទូល ការស្គាល់ព្រះបន្ទូល ការដកពិសោធន៍ពីព្រះបន្ទូល និងការអនុវត្តតាមព្រះបន្ទូល មកធ្វើជាគោលការណ៍ប្រចាំជីវិតរបស់អ្នក នោះអ្នកនឹងមានភាពចាស់ទុំ ដោយមិនដឹងខ្លួនមិនខាន។ មានមនុស្សមួយចំនួននិយាយថា ពួកគេមិនអាចយកព្រះបន្ទូលរបស់ព្រះជាម្ចាស់មកអនុវត្តបានឡើយ ទោះបីក្រោយពេលដែលពួកគេបានអានរួចក៏ដោយ។ តើអ្នកប្រញាប់ប្រញាល់ធ្វើអ្វី? នៅពេលដែលអ្នកឡើងទៅដល់កម្រិតមួយ នោះអ្នកនឹងអាចយកព្រះបន្ទូលរបស់ទ្រង់ទៅអនុវត្តបានមិនខាន។ តើក្មេងអាយុបួន ឬប្រាំឆ្នាំនឹងនិយាយថា ពួកគេមិនអាចជួយ ឬផ្ដល់កិត្តិយសដល់ឪពុកម្ដាយរបស់គេដែរឬទេ? អ្នកគួរតែដឹងអំពីកម្រិតសមត្ថភាពរបស់អ្នកនាពេលបច្ចុប្បន្ន។ ចូរអនុវត្តនូវអ្វីដែលអ្នកអាចអនុវត្តបាន ហើយចៀសវាងក្លាយជាមនុស្សម្នាក់ដែលបង្អាក់ដល់ការគ្រប់គ្រងរបស់ព្រះជាម្ចាស់។ ចូរគ្រាន់តែហូប និងផឹកព្រះបន្ទូលរបស់ព្រះជាម្ចាស់ចុះ ហើយយកវាជាគោលការណ៍ប្រចាំជីវិតរបស់អ្នក ចាប់ពីពេលនេះតទៅ។ ក្នុងពេលបច្ចុប្បន្ន ចូរកុំបារម្ភឡើយថា តើព្រះជាម្ចាស់អាចប្រោសឱ្យអ្នកបានគ្រប់លក្ខណ៍ ឬយ៉ាងណានោះ។ ចូរកុំទាន់ជីកឫស ជីកគល់ឡើយ។ សូមគ្រាន់តែហូប និងផឹកព្រះបន្ទូលរបស់ព្រះជាម្ចាស់ នៅពេលដែលព្រះបន្ទូលទាំងនោះមករកអ្នក នោះព្រះជាម្ចាស់នឹងប្រាកដជាធ្វើឱ្យអ្នកបានពេញខ្នាតមិនខាន។ ទោះបីជាយ៉ាងណាក៏ដោយ មានគោលការណ៍មួយដែលអ្នកត្រូវប្រកាន់ខ្ជាប់ នៅពេលដែលអ្នកត្រូវហូប និងផឹកព្រះបន្ទូលរបស់ទ្រង់។ ចូរកុំធ្វើវាទាំងងងឹតងងល់ឡើយ។ នៅក្នុងការហូប និងផឹកព្រះបន្ទូលរបស់ព្រះជាម្ចាស់ តាមន័យម្យ៉ាង ចូរស្វែងរកព្រះបន្ទូលដែលអ្នកគួរតែដឹង ហើយនោះជាព្រះបន្ទូលដែលទាក់ទងនឹងនិមិត្ត ហើយតាមន័យម្យ៉ាងទៀត ចូរស្វែងរករបៀបដែលអ្នកគួរតែយកព្រះបន្ទូលទៅអនុវត្ត ហើយនោះជាអ្វីដែលអ្នកគួរតែចូលទៅក្នុង។ មួយផ្នែកពាក់ព័ន្ធនឹងចំណេះដឹង ហើយមួយផ្នែកទៀតពាក់ព័ន្ធនឹងការចូលទៅក្នុង។ នៅពេលដែលអ្នកយល់អំពីផ្នែកទាំងពីរនេះ ហើយយល់អំពីអ្វីដែលអ្នកគួរតែដឹង និងអ្វីដែលអ្នកគួរតែអនុវត្ត នោះអ្នកនឹងដឹងពីរបៀបត្រូវហូប និងផឹកពីព្រះបន្ទូលរបស់ព្រះជាម្ចាស់ជាក់ជាមិនខាន។

បន្តទៅមុខទៀត ការនិយាយអំពីព្រះបន្ទូលរបស់ព្រះជាម្ចាស់ គួរតែជាគោលការណ៍មួយដែលអ្នកត្រូវនិយាយ។ តាមធម្មតា នៅពេលដែលអ្នករាល់គ្នាជួបជុំគ្នា អ្នកគួរតែប្រកបគ្នានៅក្នុងព្រះបន្ទូលរបស់ព្រះជាម្ចាស់ យកព្រះបន្ទូលរបស់ព្រះជាម្ចាស់ជាខ្លឹមសារនៃអន្តរកម្មរបស់អ្នក និយាយអំពីអ្វីដែលអ្នកដឹងអំពីព្រះបន្ទូលទាំងនេះរបៀបដែលអ្នកយកព្រះបន្ទូលទៅអនុវត្ត និងរបៀបដែលព្រះវិញ្ញាណបរិសុទ្ធធ្វើការ។ ដរាបណាអ្នករួមប្រកបនៅក្នុងព្រះបន្ទូលរបស់ព្រះជាម្ចាស់ នោះព្រះវិញ្ញាណបរិសុទ្ធនឹងស្រាយបំភ្លឺដល់អ្នកមិនខាន។ ដើម្បីឱ្យពិភពលោកទទួលយកព្រះបន្ទូលរបស់ព្រះជាម្ចាស់ វាតម្រូវឱ្យមនុស្សមានកិច្ចសហការជាមួយគ្នា។ ប្រសិនបើអ្នកមិនចូលក្នុងការនេះទេ នោះព្រះជាម្ចាស់នឹងគ្មានផ្លូវអាចធ្វើការនោះឡើយ។ ប្រសិនបើអ្នកបន្តបិទមាត់របស់អ្នក ហើយមិននិយាយអំពីព្រះបន្ទូលរបស់ទ្រង់ នោះទ្រង់នឹងគ្មានផ្លូវស្រាយបំភ្លឺដល់អ្នកឡើយ។ គ្រប់ពេលដែលអ្នកមិនរវល់ក្នុងព្រះបន្ទូល ឬនិយាយអំពីព្រះបន្ទូលរបស់ព្រះជាម្ចាស់ទេ ចូរកុំចូលរួមនៅក្នុងការជជែកគ្នាលេងដែលឥតបានការនោះឡើយ! ចូរឱ្យជីវិតរបស់អ្នកពោរពេញដោយព្រះបន្ទូលរបស់ព្រះជាម្ចាស់ចុះ ហើយពេលនោះ នោះអ្នកនឹងក្លាយជាអ្នកជឿយ៉ាងពិតប្រាកដមិនខាន។ វាមិនសំខាន់ឡើយ បើការរួមប្រកបរបស់អ្នកមានកម្រិតសើៗនោះ។ បើគ្មានទឹករាក់ នោះក៏គ្មានទឹកជ្រៅដែរ។ វាជាដំណើរការមួយ។ តាមរយៈការបណ្ដុះបណ្ដាលរបស់អ្នក អ្នកនឹងយល់អំពីការស្រាយបំភ្លឺរបស់ព្រះវិញ្ញាណបរិសុទ្ធដែលមានចំពោះអ្នក និងរបៀបហូប និងផឹកកាន់តែមានប្រសិទ្ធភាព ពីព្រះបន្ទូលរបស់ព្រះជាម្ចាស់។ បន្ទាប់ពីរយៈពេលនៃការស្វែងយល់នេះចប់ទៅ អ្នកនឹងចូលទៅក្នុងការពិតនៃព្រះបន្ទូលរបស់ព្រះជាម្ចាស់មិនខាន។ ប្រសិនបើអ្នកមានការតាំងចិត្តចង់សហការ នោះអ្នកនឹងអាចទទួលបានកិច្ចការនៃព្រះវិញ្ញាណបរិសុទ្ធមិនខាន។

ចេញពីគោលការណ៍នៃការហូប និងផឹកព្រះបន្ទូលរបស់ព្រះជាម្ចាស់ មានគោលការណ៍មួយទាក់ទងនឹងចំណេះដឹង ហើយគោលការណ៍មួយទៀត ទាក់ទងនឹងការចូលទៅក្នុង។ តើព្រះបន្ទូលណាខ្លះដែលអ្នកគួរតែដឹង? អ្នកគួរតែដឹងអំពីព្រះបន្ទូលដែលទាក់ទងនឹងនិមិត្ត (ដូចជាព្រះបន្ទូលទាក់ទងនឹងយុគសម័យណាដែលកិច្ចការរបស់ព្រះជាម្ចាស់បានចូលរួចហើយ អ្វីដែលព្រះជាម្ចាស់ចង់សម្រេចឥឡូវ និងអ្វីជាការយកកំណើតជាមនុស្សជាដើម ហើយការទាំងអស់នេះ គឺសុទ្ធតែពាក់ព័ន្ធជាមួយនិមិត្ត)។ តើផ្លូវដែលមនុស្សគួរតែចូលទៅក្នុង មានន័យដូចម្ដេច? ការនេះសំដៅទៅលើព្រះបន្ទូលរបស់ព្រះជាម្ចាស់ ដែលមនុស្សគួរតែអនុវត្ត និងចូលទៅក្នុង។ ខាងលើ គឺជាទិដ្ឋភាពចំនួនពីរនៃការហូប និងផឹកព្រះបន្ទូលរបស់ព្រះជាម្ចាស់។ ចាប់ពីពេលនេះតទៅ ចូរហូប និងផឹកព្រះបន្ទូលរបស់ព្រះជាម្ចាស់តាមរបៀបនេះចុះ។ ប្រសិនបើអ្នកមានការយល់ដឹងច្បាស់លាស់អំពីព្រះបន្ទូលរបស់ទ្រង់ទាក់ទងនឹងនិមិត្ត នោះមិនចាំបាច់បន្តអានគ្រប់ពេលនោះឡើយ។ កិច្ចការដ៏សំខាន់ គឺត្រូវហូប និងផឹកកាន់តែច្រើន ពីព្រះបន្ទូលអំពីការចូលទៅក្នុង ដូចជារបៀបបែរចិត្តរបស់អ្នកបែរទៅរកព្រះជាម្ចាស់ របៀបធ្វើឱ្យចិត្តរបស់អ្នកនៅស្ងប់ចំពោះព្រះជាម្ចាស់ និងរបៀបបះបោរទាស់នឹងសាច់ឈាម។ ទាំងនេះគឺជាកិច្ចការដែលអ្នកគួរតែយកទៅអនុវត្ត។ ប្រសិនបើមិនដឹងអំពីរបៀបហូប និងផឹកព្រះបន្ទូលរបស់ព្រះជាម្ចាស់ទេ នោះការប្រកបដ៏ពិតនឹងមិនអាចទៅរួចឡើយ។ នៅពេលដែលអ្នកដឹងអំពីរបៀបហូប និងផឹកព្រះបន្ទូលរបស់ទ្រង់ ព្រមទាំងយល់អំពីចំណុចគន្លឹះហើយ នោះការប្រកបនឹងដំណើរការយ៉ាងរលូន ហើយទោះបីជាមានបញ្ហាអ្វីក៏ដោយ ក៏អ្នកនឹងអាចប្រកប និងយល់ពីការពិតដដែល។ នៅពេលដែលប្រកបនៅក្នុងព្រះបន្ទូលរបស់ព្រះជាម្ចាស់ ប្រសិនបើអ្នកគ្មានការពិតទេ នោះអ្នកមិនបានយល់អំពីចំណុចគន្លឹះឡើយ ហើយនេះបង្ហាញថា អ្នកមិនបានដឹងអំពីរបៀបហូប និងផឹកព្រះបន្ទូលរបស់ព្រះជាម្ចាស់ឡើយ។ មនុស្សខ្លះយល់ថា ការអានព្រះបន្ទូលរបស់ព្រះជាម្ចាស់ជារឿងគួរឱ្យធុញទ្រាន់ ហើយនេះមិនមែនជាសភាពធម្មតាឡើយ។ អ្វីដែលធម្មតាគឺជាការមិនចេះនឿយហត់ក្នុងការអានព្រះបន្ទូលរបស់ព្រះជាម្ចាស់ តែងតែស្រេកឃ្លានចង់បានព្រះបន្ទូល និងតែងតែមើលឃើញព្រះបន្ទូលរបស់ព្រះជាម្ចាស់ថាជាការល្អជានិច្ច។ នេះជារបៀបដែលមនុស្សចូលទៅហូប និងផឹកព្រះបន្ទូលរបស់ព្រះជាម្ចាស់យ៉ាងពិតប្រាកដ។ នៅពេលដែលអ្នកមានអារម្មណ៍ថា ព្រះបន្ទូលរបស់ព្រះជាម្ចាស់មានភាពជាក់ស្ដែងច្បាស់ៗ និងជាអ្វីដែលមនុស្សគួរតែចូលទៅកាន់ ហើយនៅពេលដែលអ្នកមានអារម្មណ៍ថា ព្រះបន្ទូលរបស់ព្រះជាម្ចាស់គឺជាជំនួយ និងមានប្រយោជន៍ខ្លាំងចំពោះមនុស្ស ហើយថាព្រះបន្ទូលគឺជាការផ្គត់ផ្គង់ដល់ជីវិតរបស់មនុស្ស នោះជាព្រះវិញ្ញាណបរិសុទ្ធទេ ដែលប្រទានឱ្យអ្នកនូវអារម្មណ៍បែបនេះ ហើយក៏ជាព្រះវិញ្ញាណបរិសុទ្ធផងដែរ ដែលប៉ះពាល់ចិត្តរបស់អ្នក។ ការនេះបញ្ជាក់ថា ព្រះវិញ្ញាណបរិសុទ្ធកំពុងតែធ្វើការនៅខាងក្នុងអ្នក និងបញ្ជាក់ទៀតថា ព្រះជាម្ចាស់មិនបានបែរចេញពីអ្នកឡើយ។ ដោយមើលឃើញថា ព្រះជាម្ចាស់តែងតែមានបន្ទូលជានិច្ចនោះមនុស្សមួយចំនួន បែរជាធុញទ្រាន់នឹងព្រះបន្ទូលរបស់ទ្រង់ទៅវិញ ហើយគេបែរជាគិតថា ទោះបីគេអាន ឬមិនអានព្រះបន្ទូលក៏ដោយ ក៏វាគ្មានប្រយោជន៍អ្វីដែរ ហើយការមានគំនិតបែបនេះ មិនមែនជាសភាពធម្មតាឡើយ។ ពួកគេខ្វះនូវដួងចិត្តដែលស្រេកឃ្លានចង់ចូលទៅក្នុងការពិត ហើយមនុស្សបែបនេះមិនដែលស្រេកឃ្លាន ឬក៏ឱ្យតម្លៃសំខាន់ទៅលើការប្រោសឱ្យគ្រប់លក្ខណ៍នោះឡើយ។ គ្រប់ពេលដែលអ្នករកឃើញថា អ្នកមិនស្រេកឃ្លាននូវព្រះបន្ទូលរបស់ព្រះជាម្ចាស់ នេះបង្ហាញឱ្យឃើញថា អ្នកមិនស្ថិតនៅក្នុងសភាពធម្មតាឡើយ។ កាលពីអតីតកាល ដើម្បីកំណត់ថាតើព្រះជាម្ចាស់បានបែរចេញ ឬមិនបានបែរចេញពីអ្នក គឺត្រូវបានកំណត់ឡើងដោយមើលថាតើអ្នកមានសន្តិភាពផ្លូវចិត្តឬក៏អត់ ហើយថាតើអ្នកមានអារម្មណ៍រីករាយឬយ៉ាងណា។ បច្ចុប្បន្ននេះ គន្លឹះនៃការកំណត់គឺថាតើអ្នកស្រេកឃ្លានចង់បានព្រះបន្ទូលរបស់ព្រះជាម្ចាស់ ថាតើព្រះបន្ទូលរបស់ទ្រង់ក្លាយជាការពិតរបស់អ្នក ថាតើអ្នកស្មោះត្រង់ និងថាតើអ្នកអាចធ្វើគ្រប់កិច្ចការដែលអ្នកអាចធ្វើបានសម្រាប់ព្រះជាម្ចាស់ឬយ៉ាងណា។ នៅក្នុងន័យម្យ៉ាងទៀត មនុស្សត្រូវទទួលការជំនុំជម្រះ ដោយការពិតនៃព្រះបន្ទូលរបស់ព្រះជាម្ចាស់។ ព្រះជាម្ចាស់ចង្អុលបង្ហាញព្រះបន្ទូលរបស់ទ្រង់ទៅកាន់មនុស្សជាតិទាំងអស់។ ប្រសិនបើអ្នកស្ម័គ្រចិត្តអានព្រះបន្ទូល នោះទ្រង់នឹងបំភ្លឺដល់អ្នក ប៉ុន្តែប្រសិនបើអ្នកមិនស្ម័គ្រចិត្តទេ នោះទ្រង់នឹងមិនបំភ្លឺឡើយ។ ព្រះជាម្ចាស់ស្រាយបំភ្លឺដល់អស់អ្នកណាដែលស្រេកឃ្លានចង់បានសេចក្តីសុចរិត ហើយទ្រង់ស្រាយបំភ្លឺដល់អស់អ្នកណាដែលស្វែងរកទ្រង់។ មនុស្សមួយចំនួននិយាយថា ព្រះជាម្ចាស់មិនស្រាយបំភ្លឺដល់ពួកគេឡើយ ទោះបីក្រោយពេលដែលពួកគេអានព្រះបន្ទូលរបស់ទ្រង់ក៏ដោយ។ ប៉ុន្តែ តើអ្នកបានអានព្រះបន្ទូលទាំងនេះដោយរបៀបណាខ្លះទៅ? ប្រសិនបើអ្នកអានព្រះបន្ទូលរបស់ទ្រង់នៅក្នុងរបៀបមួយដែលមានការយល់ដឹងសើរៗ ហើយមិនឱ្យតម្លៃទៅលើការពិត តើព្រះជាម្ចាស់អាចស្រាយបំភ្លឺដល់អ្នកបានដោយរបៀបណាទៅ? តើមនុស្សម្នាក់ដែលមិនឱ្យតម្លៃលើព្រះបន្ទូលរបស់ព្រះជាម្ចាស់ អាចឱ្យទ្រង់ប្រោសគេឱ្យបានគ្រប់លក្ខណ៍យ៉ាងដូចម្ដេចទៅ? ប្រសិនបើអ្នកមិនឱ្យតម្លៃលើព្រះបន្ទូលរបស់ព្រះជាម្ចាស់ទេ នោះអ្នកនឹងគ្មានសេចក្តីពិត ឬការពិតឡើយ។ ប្រសិនបើអ្នកឱ្យតម្លៃលើព្រះបន្ទូលរបស់ទ្រង់ នោះអ្នកនឹងអាចយកសេចក្តីពិតនោះទៅអនុវត្ត ហើយមានតែបែបនេះទេ ទើបអ្នកនឹងមានការពិត។ នេះហើយជាហេតុផលដែលអ្នកត្រូវហូប និងផឹកព្រះបន្ទូលរបស់ព្រះជាម្ចាស់គ្រប់ពេលវេលា មិនថាអ្នករវល់ ឬមិនរវល់ មិនថាកាលៈទេសៈរបស់អ្នកអំណោយផល ឬមិនអំណោយផល និងមិនថាអ្នកកំពុងត្រូវបានល្បងល ឬអត់នោះឡើយ។ សរុបមក ព្រះបន្ទូលរបស់ព្រះជាម្ចាស់គឺជាគ្រឹះមូលដ្ឋាននៃវត្តមានរបស់មនុស្ស។ គ្មាននរណាម្នាក់អាចបែរចេញពីព្រះបន្ទូលរបស់ទ្រង់បានឡើយ តែត្រូវបរិភោគព្រះបន្ទូលទ្រង់ ដូចជាគេបរិភោគអាហារបីពេលក្នុងមួយថ្ងៃយ៉ាងនោះដែរ។ តើការប្រោសឱ្យគ្រប់លក្ខណ៍ និងការត្រូវបានព្រះទទួលយក អាចជារឿងងាយស្រួលឬទេ? មិនថាអ្នកយល់ ឬមិនយល់ក្នុងពេលបច្ចុប្បន្ន ហើយមិនថាអ្នកមានការយល់ដឹងជ្រៅជ្រះអំពីកិច្ចការរបស់ព្រះជាម្ចាស់នោះឡើយ អ្នកត្រូវតែហូប និងផឹកព្រះបន្ទូលរបស់ព្រះជាម្ចាស់ឱ្យបានច្រើនតាមតែអាចធ្វើទៅបាន។ នេះគឺជាការចូលនៅក្នុងរបៀបប្រុងប្រៀបខ្លួនជាមុន។ ក្រោយពេលអានព្រះបន្ទូលរបស់ព្រះជាម្ចាស់ហើយ ចូរប្រញាប់អនុវត្តតាមអ្វីដែលអ្នកអាចយល់ ហើយទុកអ្វីដែលអ្នកមិនទាន់យល់នៅម្ដុំសិន។ ប្រហែលមានព្រះបន្ទូលរបស់ព្រះជាម្ចាស់ជាច្រើនដែលអ្នកមិនទាន់យល់ពីពេលដំបូងនៅឡើយ ប៉ុន្តែក្រោយពេលពីរបីខែ ឬក៏មួយឆ្នាំមក អ្នកនឹងអាចយល់មិនខាន។ តើការនេះអាចកើតឡើងយ៉ាងដូចម្ដេច? វាដោយសារតែព្រះជាម្ចាស់មិនអាចប្រោសមនុស្សឱ្យបានគ្រប់លក្ខណ៍ក្នុងពេលមួយថ្ងៃ ឬក៏ពីរថ្ងៃបានឡើយ។ ភាគច្រើន នៅពេលដែលអ្នកអានព្រះបន្ទូលរបស់ទ្រង់ អ្នកប្រហែលជាមិនយល់ក្នុងពេលភ្លាមៗឡើយ។ នៅពេលនោះ ព្រះបន្ទូលរបស់ទ្រង់ហាក់ដូចជាគ្មានន័យអ្វីក្រៅពីអត្ថបទធម្មតាប៉ុណ្ណោះ។ អ្នកច្បាស់ជាមានបទពិសោធបែបនេះមុនពេលដែលអ្នកអាចយល់អំពីព្រះបន្ទូលទាំងនោះ។ ព្រះជាម្ចាស់បានមានបន្ទូលយ៉ាងច្រើន ហើយអ្នកគួរតែខំប្រឹងហូប និងផឹកព្រះបន្ទូលរបស់ទ្រង់ យ៉ាងនោះអ្នកនឹងយល់ដោយមិនដឹងខ្លួន ហើយព្រះវិញ្ញាណបរិសុទ្ធនឹងស្រាយបំភ្លឺឱ្យអ្នកយល់មិនខាន។ នៅពេលដែលព្រះវិញ្ញាណបរិសុទ្ធស្រាយបំភ្លឺដល់មនុស្ស ជារឿយៗទ្រង់ធ្វើឡើងដោយមនុស្សមិនបានដឹងឡើយ។ ទ្រង់ស្រាយបំភ្លឺ និងដឹកនាំអ្នក នៅពេលដែលអ្នកស្រេកឃ្លាន និងស្វែងរក។ គោលការណ៍ដែលព្រះវិញ្ញាណបរិសុទ្ធធ្វើការ គឺផ្តោតសំខាន់ជុំវិញកិច្ចការរបស់ព្រះជាម្ចាស់ ដែលអ្នកហូប និងផឹក។ អស់អ្នកណាដែលមិនឱ្យតម្លៃទៅលើព្រះបន្ទូលរបស់ព្រះជាម្ចាស់ ហើយតែងតែមានអាកប្បកិរិយាផ្សេងចំពោះព្រះបន្ទូលរបស់ទ្រង់ មិនមានការពិតនោះឡើយ ព្រោះថានៅក្នុងគំនិតអល់អែករបស់គេ ពួកគេជឿថា វាជារឿងមិនសំខាន់អ្វីឡើយ ទោះបីគេអានព្រះបន្ទូលរបស់ទ្រង់ឬមិនបានអានក៏ដោយ។ ចំពោះមនុស្សបែបនេះ កិច្ចការរបស់ព្រះវិញ្ញាណបរិសុទ្ធ ឬការស្រាយបំភ្លឺរបស់ទ្រង់ មិនអាចត្រូវបានមើលឃើញនៅក្នុងពួកគេឡើយ។ មនុស្សប្រភេទនេះគឺជាអ្នកមានពុត ដែលធ្វើពើដូចជាខ្លួនខំប្រឹងណាស់ ប៉ុន្តែតាមពិតគ្មានគុណសម្បត្តិពិតប្រាកដឡើយ គឺដូចជាប្រស្នារបស់[ក] ណានគូ យ៉ាងនោះដែរ។

បើគ្មានព្រះបន្ទូលរបស់ព្រះជាម្ចាស់ជាការពិតរបស់អ្នកទេ នោះអ្នកគ្មានសមត្ថភាពពិតប្រាកដឡើយ។ នៅពេលដែលវេលាត្រូវល្បងលមកដល់ អ្នកប្រាកដជានឹងត្រូវដួល ហើយបន្ទាប់មក សមត្ថភាពដ៏ពិតរបស់អ្នក នឹងត្រូវបើកសម្ដែងឱ្យឃើញមិនខាន។ ប៉ុន្តែអស់អ្នកណាដែលបន្តស្វែងរកដើម្បីចូលទៅក្នុងការពិត នោះប្រាកដជានឹងយល់ពីគោលបំណងនៃកិច្ចការរបស់ព្រះជាម្ចាស់មិនខាន នៅពេលដែលគេហ៊ុមព័ទ្ធដោយសេចក្តីល្បងល។ មនុស្សដែលមានមនសិការ និងស្រេកឃ្លានព្រះជាម្ចាស់ គួរតែធ្វើសកម្មភាពជាក់ស្ដែង ដើម្បីសងគុណដល់ព្រះជាម្ចាស់សម្រាប់សេចក្តីស្រឡាញ់របស់ទ្រង់។ អស់អ្នកណាដែលគ្មានភាពជាក់ស្ដែង មិនអាចឈរមាំបានឡើយ នៅពេលដែលគេជួបសូម្បីតែបញ្ហាដ៏កំប៉ិកកំប៉ុក។ នេះហើយជាភាពខុសគ្នារវាងមនុស្សដែលមានសមត្ថភាពពិត និងអ្នកដែលគ្មានសមត្ថភាពពិត។ ទោះបីមនុស្សទាំងពីរប្រភេទនេះហូប និងផឹកព្រះបន្ទូលរបស់ព្រះជាម្ចាស់ដូចគ្នាក៏ដោយ ចុះហេតុអ្វីបានជាអ្នកខ្លះអាចឈរមាំនឹងសេចក្តីល្បងល ឯអ្នកខ្លះទៀតបែរជារត់គេចខ្លួនដូច្នេះ? ភាពខុសគ្នាយ៉ាងជាក់ស្ដែងគឺថា អ្នកខ្លះខ្វះនូវសមត្ថភាពពិតប្រាកដ។ ពួកគេមិនមានព្រះបន្ទូលរបស់ព្រះជាម្ចាស់ ដើម្បីបម្រើជាការពិតរបស់ខ្លួន ហើយព្រះបន្ទូលរបស់ទ្រង់មិនបានចាក់ឫសជ្រៅនៅក្នុងពួកគេ។ នៅពេលដែលពួកគេជួបសេចក្តីល្បងលភ្លាម ពួកគេក៏ចាប់ផ្ដើមទ័លច្រក។ ហេតុអ្វីបានជាមនុស្សមួយចំនួនអាចឈរមាំនៅក្នុងសេចក្តីល្បងល? នោះគឺដោយសារតែពួកគេយល់អំពីសេចក្តីពិត និងមាននិមិត្ត ហើយពួកគេយល់អំពីព្រះរាជបំណងរបស់ព្រះជាម្ចាស់ និងលក្ខខណ្ឌតម្រូវរបស់ទ្រង់ ដូច្នេះហើយបានជាពួកគេអាចឈរយ៉ាងមាំឆ្លងផុតសេចក្តីល្បងលបាន។ នេះជាសមត្ថភាពពិតប្រាកដ ហើយនេះក៏ជាជីវិតផងដែរ។ អ្នកខ្លះក៏អានព្រះបន្ទូលរបស់ព្រះជាម្ចាស់ដែរ ប៉ុន្តែពួកគេមិនបានយកព្រះបន្ទូលរបស់ទ្រង់ទៅអនុវត្ត ហើយក៏គ្មានភាពហ្មត់ចត់ជាមួយនឹងព្រះបន្ទូលដែរ។ មនុស្សដែលគ្មានភាពហ្មត់ចត់នឹងព្រះបន្ទូល មិនឱ្យតម្លៃទៅលើការអនុវត្តឡើយ។ មនុស្សដែលមិនមានព្រះបន្ទូលរបស់ព្រះជាម្ចាស់បម្រើជាភាពជាក់ស្ដេងរបស់គេ គឺគ្មានសមត្ថភាពពិតឡើយ ហើយមនុស្សប្រភេទនេះនឹងមិនអាចឈរមាំ ដើម្បីឆ្លងផុតសេចក្តីល្បងលនោះឡើយ។

នៅពេលដែលព្រះបន្ទូលរបស់ព្រះជាម្ចាស់ប្រទានមក នោះអ្នកគួរតែទទួលយកភ្លាមៗ ព្រមទាំងហូប និងផឹកព្រះបន្ទូលទាំងនោះ។ មិនថាអ្នកមានការយល់ដឹងកម្រិតណាឡើយ ប៉ុន្តែមានទស្សនៈមួយ ដែលអ្នកត្រូវប្រកាន់ខ្ជាប់ គឺត្រូវហូបនិងផឹក ដឹង និងអនុវត្តតាមព្រះបន្ទូលរបស់ទ្រង់។ នេះជាអ្វីមួយដែលអ្នកគួរតែអាចធ្វើបាន។ ចូរកុំខ្វល់ឡើយថាតើអ្នកមានសមត្ថភាពខ្ពស់ប៉ុនណានោះ។ ចូរគ្រាន់តែផ្តោតទៅលើការហូប និងផឹកព្រះបន្ទូលរបស់ទ្រង់ទៅបានហើយ។ នេះជាអ្វីដែលមនុស្សគួរតែសហការ។ ជីវិតខាងវិញ្ញាណរបស់អ្នក គឺជាការព្យាយាមចូលទៅក្នុងការពិតនៃការហូប និងផឹកព្រះបន្ទូលរបស់ព្រះជាម្ចាស់ ហើយយកព្រះបន្ទូលទៅអនុវត្តតាម។ វាមិនមែនជាភារកិច្ចរបស់អ្នកឡើយ ក្នុងការផ្តោតទៅលើអ្វីផ្សេងនោះ។ អ្នកដឹកនាំពួកជំនុំ គួរតែអាចដឹកនាំបងប្អូនប្រុសស្រីទាំងប៉ុន្មានរបស់គេ ដើម្បីឱ្យពួកគេដឹងអំពីរបៀបហូប និងផឹកព្រះបន្ទូលរបស់ព្រះជាម្ចាស់។ នេះជាទំនួលខុសត្រូវរបស់អ្នកដឹកនាំពួកជំនុំម្នាក់ៗ។ មិនថាគេក្មេង ឬចាស់ឡើយ មនុស្សគ្រប់គ្នាគួរតែចាត់ទុកការហូប និងផឹកព្រះបន្ទូលរបស់ទ្រង់ ជាកិច្ចការដ៏សំខាន់បំផុត និងគួរតែមានព្រះបន្ទូលរបស់ទ្រង់នៅក្នុងដួងចិត្តរបស់ពួកគេ។ ការចូលទៅក្នុងភាពជាក់ស្ដែងនេះ មានន័យថាជាការចូលទៅក្នុងយុគសម័យនៃនគរព្រះ។ សព្វថ្ងៃនេះ មនុស្សភាគច្រើនមានអារម្មណ៍ថា ពួកគេមិនអាចរស់នៅដោយគ្មានការហូប និងផឹកព្រះបន្ទូលរបស់ព្រះជាម្ចាស់បានឡើយ និងមានអារម្មណ៍ថា ព្រះបន្ទូលរបស់ទ្រង់គឺនៅថ្មីៗ មិនថាវាស្ថិតនៅពេលណានោះឡើយ។ ការនេះមានន័យថា ពួកគេកំពុងតែចាប់ផ្ដើមដើរនៅលើផ្លូវដ៏ត្រឹមត្រូវហើយ។ ព្រះជាម្ចាស់ប្រើប្រាស់ព្រះបន្ទូលដើម្បីធ្វើកិច្ចការរបស់ទ្រង់ និងដើម្បីផ្គត់ផ្គង់ដល់មនុស្ស។ នៅពេលដែលមនុស្សគ្រប់គ្នាស្រេកឃ្លានចង់បានព្រះបន្ទូលរបស់ព្រះជាម្ចាស់ នោះមនុស្សជាតិនឹងចូលទៅក្នុងពិភពនៃព្រះបន្ទូលរបស់ទ្រង់មិនខាន។

ព្រះជាម្ចាស់បានមានបន្ទូលយ៉ាងច្រើន។ តើអ្នកបានយល់ដឹងប៉ុនណាហើយ? តើអ្នកបានចូលទៅដល់កម្រិតណាហើយ? ប្រសិនបើអ្នកដឹកនាំពួកជំនុំមិនបានដឹកនាំបងប្អូនប្រុសស្រីរបស់ពួកគេឱ្យចូលទៅក្នុងការពិតនៃព្រះបន្ទូលរបស់ព្រះជាម្ចាស់ទេ នោះពួកគេនឹងត្រូវដកសិទ្ធិជាអ្នកដឹកនាំនៅក្នុងភារកិច្ចរបស់គេមិនខាន ហើយពួកគេនឹងមិនបានបំពេញតាមទំនួលខុសត្រូវរបស់ខ្លួនឡើយ! មិនថាអ្នកមានការយល់ដឹងជ្រៅជ្រះ ឬរាក់កំផែលឡើយ ទោះបីជាអ្នកមានការរយល់ដឹងកម្រិតណាក៏ដោយ ក៏អ្នកត្រូវតែដឹងអំពីរបៀបហូប និងផឹកព្រះបន្ទូលរបស់ទ្រង់ អ្នកត្រូវតែយកចិត្តទុកដាក់ខ្លាំងទៅលើព្រះបន្ទូលរបស់ទ្រង់ ហើយស្វែងយល់អំពីសារៈសំខាន់ និងភាពចាំបាច់នៃការហូប និងផឹកព្រះបន្ទូលទាំងនោះ។ ព្រះជាម្ចាស់បានកំពុងតែមានបន្ទូលយ៉ាងច្រើនណាស់ ប្រសិនបើអ្នកមិនហូប និងផឹកព្រះបន្ទូលរបស់ទ្រង់ ឬមិនព្យាយាមស្វែងរក ឬអនុវត្តតាមព្រះបន្ទូលរបស់ទ្រង់ទេ នោះមិនអាចរាប់ថាជាការជឿលើព្រះជាម្ចាស់នោះឡើយ។ ដោយសារតែអ្នកជឿលើព្រះជាម្ចាស់យ៉ាងពិតប្រាកដ នោះអ្នកត្រូវតែហូប និងផឹកព្រះបន្ទូលរបស់ទ្រង់ ដកពិសោធន៍ពីព្រះបន្ទូលរបស់ទ្រង់ ហើយរស់នៅតាមព្រះបន្ទូលរបស់ទ្រង់។ មានតែធ្វើបែបនេះទេ ទើបអាចរាប់ថាជាការជឿលើព្រះជាម្ចាស់! ប្រសិនបើអ្នកនិយាយថា អ្នកជឿលើព្រះជាម្ចាស់ចេញពីមាត់របស់អ្នក ប៉ុន្តែមិនយកព្រះបន្ទូលរបស់ទ្រង់ណាមួយទៅអនុវត្ត ឬបង្កើតឱ្យចេញជាការពិតទេ នោះវាមិនអាចនិយាយថា ជាការជឿលើព្រះជាម្ចាស់នោះឡើយ។ ផ្ទុយទៅវិញ វាជា «ការស្វែងរកនំប៉័ង ដើម្បីចម្អែតការស្រេកឃ្លានរបស់អ្នក» ប៉ុណ្ណោះ។ ដោយនិយាយតែទីបន្ទាល់ធម្មតាៗ និយាយតែរឿងគ្មានប្រយោជន៍ និងកិច្ចការរាក់កំផែល ដោយគ្មានការពិតសូម្បីតែបន្ដិច៖ ទាំងនេះគ្មាននូវធាតុផ្សំអំពីជំនឿលើព្រះជាម្ចាស់ឡើយ ហើយអ្នកមិនបានយល់អំពីផ្លូវដ៏ត្រឹមត្រូវនៃការជឿលើព្រះជាម្ចាស់នោះទេ។ ហេតុអ្វីបានជាអ្នកត្រូវហូប និងផឹកព្រះបន្ទូល របស់ព្រះជាម្ចាស់ឱ្យបានកាន់តែច្រើនកាន់តែល្អ? ប្រសិនបើអ្នកមិនហូប និងផឹកព្រះបន្ទូលរបស់ទ្រង់ ប៉ុន្តែស្វែងរកតែការឡើងស្ថានសួគ៌ តើនេះជាការជឿលើព្រះជាម្ចាស់ឬទេ? តើអ្វីទៅជាជំហានដំបូងដែលអ្នកជឿលើព្រះជាម្ចាស់គួរតែធ្វើ? តើព្រះជាម្ចាស់ប្រោសមនុស្សម្នាក់ឱ្យបានគ្រប់លក្ខណ៍តាមរបៀបណាទៅ? តើអ្នកអាចត្រូវបានប្រោសឱ្យគ្រប់លក្ខណ៍ ដោយគ្មានការហូប និងផឹកព្រះបន្ទូលរបស់ព្រះជាម្ចាស់បានដែរឬទេ? តើអ្នកអាចត្រូវបានចាត់ទុកជាមនុស្សម្នាក់នៃនគរព្រះដោយគ្មានព្រះបន្ទូលរបស់ព្រះជាម្ចាស់ ដើម្បីបម្រើជាការពិតរបស់អ្នកបានដែរឬអី? តើសេចក្តីជំនឿលើព្រះជាម្ចាស់មានន័យដូចម្ដេចទៅ? យ៉ាងហោចណាស់ អ្នកជឿលើព្រះជាម្ចាស់គួរតែមានឥរិយាបថល្អនៅខាងក្រៅ ហើយអ្វីដែលសំខាន់បំផុតគឺ គេត្រូវមានព្រះបន្ទូលរបស់ព្រះជាម្ចាស់។ ទោះបីជាយ៉ាងណាក៏ដោយ អ្នកមិនអាចគេចចេញពីព្រះបន្ទូលរបស់ទ្រង់បានឡើយ។ ការស្គាល់ព្រះជាម្ចាស់ និងការបំពេញតាមព្រះហឫទ័យរបស់ទ្រង់ អាចសម្រេចទៅបាន មានតែតាមរយៈព្រះបន្ទូលរបស់ទ្រង់ប៉ុណ្ណោះ។ នៅក្នុងពេលអនាគត គ្រប់ប្រជាជាតិ គ្រប់និកាយ គ្រប់សាសនា និងគ្រប់វិស័យ នឹងត្រូវយកឈ្នះ តាមរយៈព្រះបន្ទូលរបស់ព្រះជាម្ចាស់។ ព្រះជាម្ចាស់នឹងមានបន្ទូលដោយផ្ទាល់ ហើយមនុស្សទាំងអស់នឹងកាន់ព្រះបន្ទូលរបស់ព្រះជាម្ចាស់នៅក្នុងដៃរបស់គេ ហើយតាមមធ្យោបាយបែបនេះ មនុស្សជាតិនឹងត្រូវបានប្រោសឱ្យគ្រប់លក្ខណ៍។ ទាំងខាងក្នុងនិងខាងក្រៅ ព្រះបន្ទូលរបស់ព្រះជាម្ចាស់នឹងជ្រួតជ្រាបចូលទាំងអស់៖ មនុស្សជាតិនឹងនិយាយព្រះបន្ទូលរបស់ព្រះជាម្ចាស់ចេញពីមាត់របស់គេ អនុវត្តតាមព្រះបន្ទូលរបស់ព្រះជាម្ចាស់ និងរក្សាទុកព្រះបន្ទូលរបស់ព្រះជាម្ចាស់នៅខាងក្នុងចិត្តគេ ហើយជ្រួតជ្រាបពីព្រះបន្ទូលរបស់ព្រះជាម្ចាស់ ទាំងខាងក្នុងនិងខាងក្រៅ។ មានតែបែបនេះទេ ទើបមនុស្សជាតិនឹងត្រូវបានប្រោសឱ្យបានគ្រប់លក្ខណ៍។ អស់អ្នកដែលបំពេញតាមព្រះហឫទ័យរបស់ព្រះជាម្ចាស់ ហើយអាចធ្វើបន្ទាល់ពីទ្រង់បាន អ្នកទាំងនោះគឺជាអ្នកដែលមានព្រះបន្ទូលរបស់ព្រះជាម្ចាស់ ជាការពិតរបស់គេ។

ការចូលទៅក្នុងយុគសម័យនៃព្រះបន្ទូល ឬយុគសម័យនៃរាជ្យមួយពាន់ឆ្នាំ គឺជាកិច្ចការដែលកំពុងតែត្រូវបានសម្រេចនាពេលសព្វថ្ងៃ។ ចាប់ពីពេលនេះតទៅ ចូរអនុវត្តការរួមប្រកបនៅក្នុងព្រះបន្ទូលរបស់ព្រះជាម្ចាស់ចុះ។ មានតែតាមរយៈការហូបនិងផឹក ព្រមទាំងការដកពិសោធន៍ពីព្រះបន្ទូលរបស់ព្រះជាម្ចាស់ទេ ទើបអ្នកអាចនឹងរស់នៅតាមព្រះបន្ទូលរបស់ព្រះជាម្ចាស់បាន។ អ្នកត្រូវតែបង្កើតឱ្យមានបទពិសោធជាក់ស្ដែងមួយចំនួន ដើម្បីធ្វើឱ្យអ្នកដទៃជឿ។ ប្រសិនបើអ្នកមិនអាចរស់នៅតាមភាពជាក់ស្ដែងនៃព្រះបន្ទូលរបស់ព្រះជាម្ចាស់ទេ នោះគ្មាននរណាម្នាក់នឹងជឿឡើយ! មនុស្សទាំងអស់ដែលត្រូវបានព្រះជាម្ចាស់ប្រើប្រាស់ សុទ្ធតែអាចរស់នៅតាមភាពជាក់ស្ដែងនៃព្រះបន្ទូលរបស់ព្រះជាម្ចាស់។ ប្រសិនបើអ្នកមិនអាចបង្កើតការពិតនេះ និងធ្វើបន្ទាល់ពីព្រះជាម្ចាស់ទេ នោះវាបង្ហាញឱ្យឃើញថា ព្រះវិញ្ញាណបរិសុទ្ធមិនបានធ្វើការនៅខាងក្នុងអ្នកឡើយ និងបង្ហាញទៀតថា អ្នកមិនត្រូវបានប្រោសឱ្យគ្រប់លក្ខណ៍នោះទេ។ នេះជាសារៈសំខាន់នៃព្រះបន្ទូលរបស់ព្រះជាម្ចាស់។ តើអ្នកមានដួងចិត្តដែលស្រេកឃ្លានព្រះបន្ទូលរបស់ព្រះជាម្ចាស់ដែរឬទេ? មនុស្សដែលស្រេកឃ្លានចង់បានព្រះបន្ទូលរបស់ព្រះជាម្ចាស់ ក៏ស្រេកឃ្លានចង់បានសេចក្តីពិតផងដែរ ហើយមានតែមនុស្សបែបនេះទេ ទើបព្រះជាម្ចាស់ប្រទានពរ។ នៅពេលអនាគត ព្រះជាម្ចាស់នឹងមានបន្ទូលកាន់តែច្រើនថែមទៀតទៅកាន់គ្រប់សាសនា និងគ្រប់និកាយ។ ជាដំបូងទ្រង់មានបន្ទូល និងបន្លឺព្រះសូរសៀងទ្រង់នៅក្នុងចំណោមអ្នករាល់គ្នា ដើម្បីប្រោសអ្នករាល់គ្នាឱ្យបានពេញខ្នាត មុនពេលទ្រង់បន្តទៅមានបន្ទូល និងបន្លឺព្រះសូរសៀងទ្រង់នៅក្នុងចំណោមសាសន៍ដទៃ ដើម្បីយកឈ្នះលើពួកគេ។ តាមរយៈព្រះបន្ទូលរបស់ទ្រង់ មនុស្សទាំងអស់នឹងជឿយ៉ាងស្មោះអស់ពីចិត្តតែម្ដង។ តាមរយៈព្រះបន្ទូលរបស់ព្រះជាម្ចាស់ និងការបើកសម្ដែងរបស់ទ្រង់ នឹងធ្វើឱ្យនិស្ស័យដ៏ពុករលួយរបស់មនុស្សរសាយបាត់ទៅបន្ដិចម្ដងៗ គេទទួលបានរូបរាងជាមនុស្ស ហើយនិស្ស័យបះបោររបស់គេប្រែជាចុះខ្សោយ។ ព្រះបន្ទូលធ្វើការទៅលើមនុស្សដោយសិទ្ធិអំណាច ហើយយកឈ្នះលើមនុស្សដោយពន្លឺរបស់ព្រះជាម្ចាស់។ កិច្ចការដែលព្រះជាម្ចាស់ធ្វើនៅក្នុងយុគសម័យបច្ចុប្បន្ន ក៏ដូចជាចំណុចកំពូលនៃកិច្ចការរបស់ទ្រង់ អាចត្រូវបានរកឃើញនៅក្នុងព្រះបន្ទូលរបស់ទ្រង់។ ប្រសិនបើអ្នកមិនអានព្រះបន្ទូលរបស់ទ្រង់ទេ នោះអ្នកនឹងមិនយល់អ្វីឡើយ។ តាមរយៈការដែលអ្នកហូប និងផឹកព្រះបន្ទូលរបស់ទ្រង់ និងតាមរយៈការចូលរួមប្រកបជាមួយបងប្អូនប្រុសស្រីរបស់អ្នក និងជាមួយបទពិសោធពិតជាក់ស្ដែងរបស់អ្នក នោះអ្នកនឹងទទួលបានចំណេះដឹងដ៏ពេញលេញអំពីព្រះបន្ទូលរបស់ព្រះជាម្ចាស់មិនខាន។ មានតែបែបនេះទេ ទើបអ្នកអាចរស់នៅតាមការពិតនៃព្រះបន្ទូលរបស់ព្រះជាម្ចាស់បាន។

លេខយោង៖

(ក) អត្ថបទដើមមិនមានឃ្លា «ប្រស្នារបស់»។


គ្រប់យ៉ាងសម្រេចបានដោយព្រះបន្ទូលរបស់ព្រះជាម្ចាស់

ព្រះជាម្ចាស់ថ្លែងព្រះបន្ទូលរបស់ទ្រង់ ហើយធ្វើកិច្ចការរបស់ទ្រង់ ស្របទៅតាមយុគសម័យខុសៗគ្នា ហើយទ្រង់ថ្លែងព្រះបន្ទូលខុសៗគ្នា នៅក្នុងយុគសម័យផ្សេងៗគ្នា។ ព្រះជាម្ចាស់មិនប្រកាន់ខ្ជាប់តាមក្បួនច្បាប់ណាមួយ ក៏មិនធ្វើកិច្ចការដដែលៗ ឬមានព្រះហឫទ័យអាឡោះអាល័យចំពោះរឿងរ៉ាវពីអតីតកាលនោះឡើយ។ ទ្រង់ជាព្រះដែលតែងតែថ្មីជានិច្ច និងមិនដែលចាស់គំរិលឡើយ ហើយទ្រង់ថ្លែងព្រះបន្ទូលថ្មីៗរៀងរាល់ថ្ងៃ។ អ្នកគួរតែប្រកាន់ខ្ជាប់តាមអ្វីដែលគួរប្រកាន់ឱ្យខ្ជាប់នៅពេលបច្ចុប្បន្ន។ នេះហើយគឺជាទំនួលខុសត្រូវ និងជាភារកិច្ចរបស់មនុស្ស។ ការអនុវត្តដែលផ្ដោតសំខាន់ទៅលើពន្លឺ និងព្រះបន្ទូលរបស់ព្រះជាម្ចាស់នាពេលបច្ចុប្បន្ន គឺពិតជាសំខាន់ខ្លាំងណាស់។ ព្រះជាម្ចាស់មិនប្រកាន់តាមក្បួនច្បាប់អ្វីទាំងអស់ ហើយទ្រង់អាចថ្លែងព្រះបន្ទូលតាមទស្សនៈផ្សេងៗគ្នា ដើម្បីស្ដែងពីប្រាជ្ញាញាណ និងសព្វានុភាពរបស់ទ្រង់ឱ្យបានច្បាស់។ ទោះយ៉ាងណា ព្រះជាម្ចាស់នៅតែជាព្រះជាម្ចាស់ដដែល បើទោះបីជាទ្រង់ថ្លែងព្រះបន្ទូលតាមទស្សនៈព្រះវិញ្ញាណ ឬទស្សនៈរបស់មនុស្ស ឬបុគ្គលទីបីក្ដី ក៏មិនជាបញ្ហាដែរ ហើយអ្នកមិនអាចនិយាយថា ទ្រង់ជាព្រះដោយសារទ្រង់ថ្លែងព្រះបន្ទូលតាមទស្សនៈរបស់មនុស្សនោះឡើយ។ ដោយសារតែព្រះជាម្ចាស់ថ្លែងព្រះបន្ទូលតាមទស្សនៈផ្សេងៗគ្នា ទើបបានជាមានការយល់ឃើញជាច្រើនបានផុសឡើងក្នុងចំណោមមនុស្សមួយចំនួន។ មនុស្សបែបនេះមិនស្គាល់ព្រះជាម្ចាស់ទេ ហើយក៏មិនស្គាល់កិច្ចការរបស់ទ្រង់ដែរ។ ប្រសិនបើព្រះជាម្ចាស់ថ្លែងព្រះបន្ទូលពីទស្សនៈតែមួយ តើមនុស្សព្រមបោះបង់ចោលក្បួនច្បាប់ដែលទាក់ទងនឹងព្រះជាម្ចាស់ទេ? តើព្រះជាម្ចាស់អាចបណ្ដោយឱ្យមនុស្សប្រព្រឹត្តទង្វើបែបនេះទេ? បើទោះបីព្រះជាម្ចាស់ថ្លែងព្រះបន្ទូលតាមទស្សនៈណាក៏ដោយ ក៏ព្រះអង្គមានគោលបំណងចំពោះការធ្វើបែបនេះដែរ។ ប្រសិនបើព្រះជាម្ចាស់ត្រូវថ្លែងព្រះបន្ទូលតាមទស្សនៈព្រះវិញ្ញាណរហូត តើអ្នកអាចផ្សារភ្ជាប់ទំនាក់ទំនងជាមួយទ្រង់បានដែរទេ? ហេតុនេះ បានជាពេលខ្លះទ្រង់ថ្លែងព្រះបន្ទូលតាមរយៈបុគ្គលទីបី ដើម្បីប្រទានព្រះបន្ទូលរបស់ទ្រង់ដល់អ្នក ហើយដឹកនាំអ្នកចូលក្នុងតថភាពជាក់ស្ដែង។ គ្រប់យ៉ាងដែលព្រះជាម្ចាស់ធ្វើសុទ្ធតែត្រឹមត្រូវ។ និយាយឱ្យខ្លី កិច្ចការគ្រប់យ៉ាង គឺព្រះជាម្ចាស់ជាអ្នកធ្វើទាំងអស់ ហើយអ្នកមិនគួរសង្ស័យចំពោះរឿងនេះឡើយ។ ព្រះអង្គគឺជាព្រះជាម្ចាស់ ដូច្នេះ ទោះបីជាទ្រង់ថ្លែងព្រះបន្ទូលតាមទស្សនៈបែបណា ក៏ព្រះអង្គនៅតែជាព្រះជាម្ចាស់ដដែល។ នេះជាសេចក្ដីពិតមួយ ដែលមិនអាចផ្លាស់ប្ដូរបានឡើយ។ ទោះបីជាទ្រង់ធ្វើកិច្ចការតាមវិធីណា ក៏ទ្រង់នៅតែជាព្រះជាម្ចាស់ ហើយលក្ខណៈពិតរបស់ទ្រង់នឹងមិនប្រែប្រួលឡើយ! ពេត្រុសស្រឡាញ់ព្រះជាម្ចាស់ណាស់ ហើយគាត់ក៏ធ្លាប់ជាមនុស្សម្នាក់ដែលស្របតាមព្រះជាម្ចាស់ដែរ ប៉ុន្តែព្រះជាម្ចាស់មិនបានធ្វើបន្ទាល់បញ្ជាក់ថា គាត់គឺជាព្រះអម្ចាស់ ឬជាព្រះគ្រីស្ទឡើយ ដ្បិតសារជាតិនៃភាវ:បែបណា គឺមានលក្ខណៈបែបនោះ ហើយវាមិនអាចផ្លាស់ប្ដូរបានឡើយ។ ក្នុងកិច្ចការរបស់ព្រះជាម្ចាស់ ទ្រង់មិនប្រកាន់តាមក្បួនច្បាប់អ្វីទាំងអស់ ប៉ុន្តែទ្រង់ប្រើវិធីសាស្ត្រផ្សេងៗពីគ្នា ដើម្បីធ្វើឱ្យកិច្ចការរបស់ទ្រង់មានប្រសិទ្ធភាព និងធ្វើឱ្យមនុស្សស្គាល់ទ្រង់កាន់តែជ្រាលជ្រៅ។ គ្រប់វិធីសាស្ត្រនៃការអនុវត្តកិច្ចការរបស់ទ្រង់ សុទ្ធតែជួយឱ្យមនុស្សស្គាល់ព្រះអង្គ ហើយក៏ដើម្បីកែប្រែមនុស្សឱ្យបានគ្រប់លក្ខណ៍ដែរ។ ទោះបីជាព្រះអង្គប្រើប្រាស់វិធីសាស្ត្រមួយណាដើម្បីអនុវត្តកិច្ចការក៏ដោយ ក៏វិធីសាស្ត្រនីមួយៗសុទ្ធតែត្រូវបានធ្វើឡើងដើម្បីស្អាងមនុស្ស និងធ្វើឱ្យមនុស្សបានគ្រប់លក្ខណ៍ដែរ។ ថ្វីបើវិធីសាស្ត្រណាមួយរបស់ទ្រង់អាចនឹងអូសបន្លាយរយៈពេលយូរក៏ដោយ ក៏វិធីសាស្ត្រនេះត្រូវបានធ្វើឡើងដើម្បីសម្រួលដល់សេចក្ដីជំនឿដែលមនុស្សមានចំពោះព្រះអង្គដែរ។ ហេតុនេះ គប្បីកុំឱ្យមានក្ដីមន្ទិលសង្ស័យនៅក្នុងចិត្តអ្នករាល់គ្នាឡើយ។ ទាំងអស់នេះសុទ្ធតែជាជំហាននៃកិច្ចការរបស់ព្រះជាម្ចាស់ ហើយអ្នករាល់គ្នាត្រូវតែធ្វើតាមជំហានទាំងអស់នេះ។

អ្វីដែលត្រូវបានលើកឡើងនៅថ្ងៃនេះ ជាច្រកចូលទៅកាន់តថភាព មិនមែនការឡើងស្ថានសួគ៌ ឬការគ្រងរាជ្យជាស្ដេចនោះទេ អ្វីៗទាំងអស់ដែលត្រូវបានលើកឡើង គឺជាការស្វែងរកច្រកចូលទៅកាន់តថភាព។ ពុំមានការស្វែងរកណាដែលជាក់ស្ដែងជាងនេះឡើយ ហើយការជជែកអំពីការគ្រងរាជ្យជាស្ដេចក៏មិនជាក់ស្ដែងដែរ។ មនុស្សមានចម្ងល់ច្រើនណាស់ ហើយសព្វថ្ងៃនេះ គេក៏នៅតែវាស់ស្ទង់កិច្ចការរបស់ព្រះជាម្ចាស់ ដោយការយល់ដឹងខាងសាសនារបស់ពួកគេដដែលដែរ។ ទោះបីជាមនុស្សបានស្គាល់វិធីសាស្ត្រអនុវត្តកិច្ចការរបស់ព្រះជាម្ចាស់ច្រើនហើយក៏ដោយ តែមនុស្សនៅតែមិនស្គាល់កិច្ចការរបស់ទ្រង់ នៅតែស្វែងរកទីសម្គាល់ និងការអស្ចារ្យ ហើយក៏នៅតែរកមើលថា ព្រះបន្ទូលរបស់ព្រះជាម្ចាស់បានសម្រេចហើយឬនៅដែរ។ តើនោះមិនមែនជាភាពល្ងង់ខ្លៅដ៏សម្បើមទេឬអី? ប្រសិនបើគ្មានផលសម្រេចនៃព្រះបន្ទូលរបស់ព្រះជាម្ចាស់ទេ តើនឹងជឿថាទ្រង់ជាព្រះជាម្ចាស់ទេ? សព្វថ្ងៃនេះ នៅក្នុងក្រុមជំនុំមានមនុស្សបែបនេះជាច្រើន កំពុងតែរង់ចាំមើលទីសម្គាល់ និងការអស្ចារ្យ។ ពួកគេពោលថា ប្រសិនបើព្រះបន្ទូលរបស់ព្រះជាម្ចាស់បានសម្រេច នោះព្រះអង្គគឺជាព្រះជាម្ចាស់ហើយ។ ប្រសិនបើព្រះបន្ទូលរបស់ព្រះជាម្ចាស់មិនទាន់បានសម្រេច នោះព្រះអង្គមិនមែនជាព្រះជាម្ចាស់ទេ។ ដូច្នេះ តើអ្នកជឿលើព្រះជាម្ចាស់ ដោយព្រោះតែផលសម្រេចនៃព្រះបន្ទូលរបស់ទ្រង់ ឬដោយសារព្រះអង្គផ្ទាល់គឺជាព្រះជាម្ចាស់? ទស្សនៈនៃជំនឿរបស់មនុស្សចំពោះព្រះជាម្ចាស់ គឺត្រូវតែមានលក្ខណៈត្រឹមត្រូវ! កាលណាអ្នកយល់ឃើញថា ព្រះបន្ទូលរបស់ព្រះជាម្ចាស់មិនទាន់បានសម្រេច ហើយអ្នកក៏ប្រញាប់រត់គេច តើនេះជាជំនឿលើព្រះជាម្ចាស់ដែរឬទេ? កាលណាអ្នកជឿលើព្រះជាម្ចាស់ អ្នកត្រូវតែលះបង់អ្វីៗគ្រប់យ៉ាង ដើម្បីឱ្យបានសេចក្ដីមេត្តាករុណារបស់ព្រះជាម្ចាស់ ហើយចុះចូលតាមកិច្ចការទាំងអស់របស់ទ្រង់។ ព្រះជាម្ចាស់បានថ្លែងព្រះបន្ទូលច្រើនណាស់នៅក្នុងព្រះគម្ពីរសញ្ញាចាស់ តើមានព្រះបន្ទូលណាមួយ ដែលអ្នកបានឃើញផ្ទាល់នឹងភ្នែករបស់អ្នកថាបានសម្រេចហើយ? តើអ្នកអាចនិយាយថា ព្រះយេហូវ៉ាមិនមែនជាព្រះពិត ដោយសារតែអ្នកមិនបានឃើញការនោះឬ? ទោះបីជាមានព្រះបន្ទូលជាច្រើនប្រហែលជាបានសម្រេចហើយក៏ដោយ ក៏មនុស្សមិនអាចមើលឃើញការនោះបានច្បាស់ដែរ ព្រោះមនុស្សមិនមានសេចក្ដីពិត និងមិនយល់អ្វីសោះ។ មនុស្សខ្លះចង់រត់គេច នៅពេលដែលពួកគេមានអារម្មណ៍ថា ព្រះបន្ទូលរបស់ព្រះជាម្ចាស់មិនទាន់បានសម្រេច។ អ្នកណាដែលចង់ទៅ គួរទៅឱ្យហើយ គ្មាននរណាឃាត់គេឡើយ! សាកមើលទៅ ក្រែងលោអ្នកអាចគេចរួច។ ទោះបីជាគេចរួច ក៏អ្នកគង់តែនឹងវិលមកវិញដែរ។ ព្រះជាម្ចាស់គ្រប់គ្រងអ្នក ដោយព្រះបន្ទូលរបស់ទ្រង់ ហើយប្រសិនបើអ្នកចាកចេញពីក្រុមជំនុំ និងពីព្រះបន្ទូលរបស់ព្រះជាម្ចាស់ ក៏អ្នកគង់តែគ្មានផ្លូវរស់បន្តទៅទៀតដែរ។ ប្រសិនបើអ្នកមិនជឿរឿងនេះទេ សាកមើលខ្លួនឯងក៏បាន តើអ្នកគិតថា អ្នកអាចចាកចេញទៅស្រួលៗមែនទេ? ព្រះវិញ្ញាណនៃព្រះជាម្ចាស់ គ្រប់គ្រងអ្នក។ អ្នកមិនអាចចាកចេញបានទេ។ នេះជាបញ្ញត្តិរដ្ឋបាលរបស់ព្រះជាម្ចាស់! ប្រសិនបើមនុស្សណាចង់សាកមើល ពួកគេអាចសាកបាន! អ្នកពោលថា បុគ្គលម្នាក់នេះមិនមែនជាព្រះជាម្ចាស់ទេ ដូច្នេះ ចូរប្រព្រឹត្តបាបទាស់នឹងទ្រង់ចុះ ហើយចាំមើលទ្រង់ធ្វើអ្វីខ្លះ។ រូបកាយសាច់ឈាមរបស់អ្នកអាចនឹងមិនស្លាប់ទេ ហើយអ្នកក៏នៅតែអាចចិញ្ចឹមជីវិត និងស្លៀកពាក់ឱ្យខ្លួនឯងបានដដែល ប៉ុន្តែក្នុងចិត្តវិញ អ្នកមិនអាចទ្រាំបានទេ។ អ្នកនឹងមានអារម្មណ៍តានតឹង និងអារម្មណ៍រងទារុណ ព្រោះគ្មានអ្វីឈឺចាប់ជាងនេះទៀតទេ។ មនុស្សមិនអាចស៊ូទ្រាំរងទារុណ និងភាពអន្តរាយខាងផ្លូវចិត្តបានឡើយ អ្នកប្រហែលជាអាចធន់ទ្រាំនឹងទុក្ខលំបាកនៃសាច់ឈាមបាន ប៉ុន្តែអ្នកច្បាស់ជាមិនអាចស៊ូទ្រាំជាមួយនឹងភាពតានតឹង និងទុក្ខទារុណខាងផ្លូវចិត្តដ៏យូរអង្វែងបានឡើយ។ សព្វថ្ងៃនេះ អ្នកមិនអាចមើលឃើញទីសម្គាល់ និងការអស្ចារ្យទេ តែក៏គ្មាននរណាម្នាក់ហ៊ានរត់គេចឡើយ មិនថាពួកគេមានភាពអវិជ្ជមានយ៉ាងណាក៏ដោយ ដ្បិតព្រះជាម្ចាស់គ្រប់គ្រងមនុស្សដោយព្រះបន្ទូលរបស់ទ្រង់។ ទោះបីជាគ្មានការមកដល់នៃការពិតក៏ដោយ ក៏គ្មាននរណាម្នាក់អាចគេចរួចបានដែរ។ តើទាំងអស់នេះមិនមែនជាសកម្មភាពរបស់ព្រះជាម្ចាស់ទេឬអី? សព្វថ្ងៃនេះ ព្រះជាម្ចាស់បានយាងមកផែនដីហើយ ដើម្បីប្រទានជីវិតដល់មនុស្ស។ ទ្រង់មិនមែនប្រលោមលួងលោមអ្នកដោយបង្ហាញទីសម្គាល់ និងការអស្ចារ្យជាច្រើន ដើម្បីធានាឱ្យបាននូវសម្ពន្ធភាពដ៏សុខសាន្តរវាងព្រះជាម្ចាស់និងមនុស្ស ដូចដែលមនុស្សស្រមើស្រមៃនោះឡើយ។ មនុស្សណាដែលមិនផ្ដោតការយកចិត្តទុកដាក់លើជីវិត ប៉ុន្តែបែរជាផ្ដោតការយកចិត្តទុកដាក់លើការធ្វើឱ្យព្រះជាម្ចាស់បង្ហាញនូវទីសម្គាល់ និងការអស្ចារ្យ អ្នកទាំងនោះគឺជាពួកផារិស៊ី! គឺពួកផារិស៊ីនេះហើយដែលបោះព្រះយេស៊ូវភ្ជាប់លើឈើឆ្កាង។ ប្រសិនបើអ្នកវាស់ស្ទង់ព្រះជាម្ចាស់ ដោយយោងតាមទស្សនៈនៃជំនឿខ្លួនឯងផ្ទាល់ចំពោះព្រះជាម្ចាស់ ទាំងជឿដល់ទ្រង់ ប្រសិនបើព្រះបន្ទូលទ្រង់បានសម្រេច ហើយថែមទាំងមានមន្ទិល និងប្រមាថដល់ទ្រង់ ប្រសិនបើព្រះបន្ទូលរបស់ទ្រង់មិនបានសម្រេច ដូច្នេះ តើអ្នកមិនបោះព្រះយេស៊ូវភ្ជាប់លើឈើឆ្កាងទេឬអី? មនុស្សបែបនេះគឺជាមនុស្សប្រហែសនឹងកាតព្វកិច្ចរបស់ខ្លួន ហើយរីករាយនឹងភាពស្រណុកសុខស្រួលទាំងចិត្តលោភលន់!

ម្យ៉ាងវិញទៀត បញ្ហាដ៏ធំបំផុតរបស់មនុស្សគឺ គេមិនស្គាល់កិច្ចការរបស់ព្រះជាម្ចាស់។ ទោះបីជាឥរិយាបថរបស់មនុស្ស មិនមែនជាឥរិយាបថមានះរឹងរូសក៏ដោយ តែវាជាឥរិយាបថមន្ទិលសង្ស័យ។ គេមិនបដិសេធមែន តែគេក៏មិនទទួលស្គាល់ទាំងស្រុងដែរ។ ប្រសិនបើមនុស្សស្គាល់កិច្ចការរបស់ព្រះជាម្ចាស់ច្បាស់ ពួកគេនឹងមិនរត់គេចទេ។ បញ្ហាមួយទៀតរបស់មនុស្ស គឺគេមិនស្គាល់តថភាព។ សព្វថ្ងៃនេះ បុគ្គលម្នាក់ៗសុទ្ធតែបានផ្សារភ្ជាប់ជាមួយនឹងព្រះបន្ទូលរបស់ព្រះជាម្ចាស់ ប្រាកដណាស់ នៅថ្ងៃអនាគត អ្នកមិនគួរគិតពីការមើលឃើញទីសម្គាល់ និងការអស្ចារ្យទេ។ ខ្ញុំប្រាប់អ្នកតាមត្រង់ចុះ៖ នៅក្នុងដំណាក់កាលបច្ចុប្បន្ន គ្រប់យ៉ាងដែលអ្នកអាចមើលឃើញ គឺព្រះបន្ទូលរបស់ព្រះជាម្ចាស់ ហើយបើទោះបីជាគ្មានការពិតក៏ដោយ ក៏ជីវិតរបស់ព្រះជាម្ចាស់នៅតែអាចចាក់ជាប់នៅក្នុងមនុស្សដែរ។ កិច្ចការនេះហើយគឺជាកិច្ចការដ៏សំខាន់នៅក្នុងរាជ្យមួយពាន់ឆ្នាំ ហើយប្រសិនបើអ្នកមិនអាចគិតយល់ពីកិច្ចការនេះទេ នោះអ្នកនឹងទៅជាខ្សោយ ហើយរលំដួលជាមិនខាន។ អ្នកនឹងធ្លាក់ទៅក្នុងសេចក្ដីវេទនា ហើយជាប់ចំណងរបស់សាតាំងធ្ងន់ធ្ងរជាងមុនមិនខាន។ ព្រះជាម្ចាស់បានយាងមកផែនដីនេះ គឺដើម្បីមកថ្លែងព្រះបន្ទូលទ្រង់ជាពិសេស។ អ្វីដែលអ្នកផ្សារភ្ជាប់ជាមួយគឺព្រះបន្ទូលរបស់ព្រះជាម្ចាស់ អ្វីដែលអ្នកអានគឺព្រះបន្ទូលរបស់ព្រះជាម្ចាស់ អ្វីដែលអ្នកស្ដាប់ឮគឺព្រះបន្ទូលរបស់ព្រះជាម្ចាស់ អ្វីដែលអ្នកប្រកាន់តាមគឺព្រះបន្ទូលរបស់ព្រះជាម្ចាស់ អ្វីដែលអ្នកដកពិសោធន៍គឺព្រះបន្ទូលរបស់ព្រះជាម្ចាស់ ហើយនៅក្នុងការយកកំណើតជាមនុស្សលើកនេះ ព្រះជាម្ចាស់ប្រើប្រាស់ព្រះបន្ទូលជាពិសេស ដើម្បីធ្វើឱ្យមនុស្សបានគ្រប់លក្ខណ៍។ ព្រះអង្គមិនបង្ហាញនូវទីសម្គាល់ និងការអស្ចារ្យទេ ហើយជាពិសេស ព្រះអង្គក៏មិនធ្វើកិច្ចការដែលព្រះយេស៊ូវបានធ្វើពីអតីតកាលដែរ។ ថ្វីបើទាំងពីរអង្គនេះគឺជាព្រះ ហើយក៏ជាសាច់ឈាមក៏ពិតមែន ប៉ុន្តែព័ន្ធកិច្ចរបស់ទ្រង់មិនដូចគ្នាទេ។ នៅគ្រាដែលព្រះយេស៊ូវបានយាងមកផែនដី ទ្រង់ក៏បានធ្វើកិច្ចការរបស់ព្រះជាម្ចាស់មួយចំណែក ហើយថ្លែងព្រះបន្ទូលខ្លះដែរ ប៉ុន្តែតើអ្វីជាកិច្ចការចម្បងដែលទ្រង់សម្រេចបាន? កិច្ចការដែលទ្រង់សម្រេចបានជាចម្បង គឺកិច្ចការជាប់ឆ្កាង។ ព្រះអង្គបានត្រលប់ជាមានលក្ខណៈដូចជាសាច់ឈាមដែលមានបាប ដើម្បីសម្រេចកិច្ចការជាប់ឆ្កាង ហើយប្រោសលោះមនុស្សជាតិទាំងអស់ ហើយដោយព្រោះតែអំពើបាបរបស់មនុស្សជាតិទាំងអស់ ទើបទ្រង់បំពេញតួនាទីជាតង្វាយធួននឹងបាប។ នេះជាកិច្ចការចម្បង ដែលទ្រង់សម្រេចបាន។ ជាចុងក្រោយ ទ្រង់ក៏បានប្រទានផ្លូវនៃឈើឆ្កាង ដើម្បីដឹកនាំមនុស្សណាដែលមកតាមពីក្រោយ។ កាលព្រះយេស៊ូវយាងមក គោលដៅចម្បងគឺដើម្បីសម្រេចកិច្ចការប្រោសលោះ។ ទ្រង់បានប្រោសលោះមនុស្សជាតិទាំងអស់ ព្រមទាំងបាននាំយកដំណឹងល្អអំពីនគរស្ថានសួគ៌ មកឱ្យមនុស្សលោក ហើយលើសពីនេះទៀត ទ្រង់បាននាំយកផ្លូវទៅឯនគរស្ថានសួគ៌ទៅកាន់មនុស្សផងដែរ។ ជាលទ្ធផល អស់អ្នកណាមកតាមក្រោយក៏ពោលថា «យើងគួរដើរតាមផ្លូវនៃឈើឆ្កាង ហើយលះបង់ខ្លួនឯងដើម្បីឈើឆ្កាង»។ ពិតណាស់ កាលដើមដំបូងឡើយ ព្រះយេស៊ូវក៏បានធ្វើកិច្ចការផ្សេងខ្លះទៀត និងបានថ្លែងព្រះបន្ទូលខ្លះ ដើម្បីធ្វើឱ្យមនុស្សប្រែចិត្ត និងលន់តួបាបរបស់ខ្លួនដែរ។ ប៉ុន្តែ ព័ន្ធកិច្ចរបស់ទ្រង់ គឺនៅតែជាការជាប់ឆ្កាងដដែល ហើយរយៈពេលបីឆ្នាំកន្លះ ដែលទ្រង់បានចំណាយក្នុងការប្រកាសអំពីផ្លូវនេះ គឺជាការរៀបចំសម្រាប់ការជាប់ឆ្កាងដែលមកដល់តាមក្រោយ។ ច្រើនលើកដែលព្រះយេស៊ូវបានអធិស្ឋាន ក៏ដើម្បីតែការជាប់ឆ្កាងនេះដែរ។ ជីវិតរបស់មនុស្សធម្មតាម្នាក់ ដែលទ្រង់បានដឹកនាំ និងរយៈពេល៣៣ឆ្នាំកន្លះដែលព្រះអង្គបានគង់នៅលើផែនដី គឺដើម្បីសម្រេចកិច្ចការនៃការជាប់ឆ្កាងជាចម្បង។ ចុះព្រះជាម្ចាស់ដែលយកកំណើតជាមនុស្សសព្វថ្ងៃ នឹងសម្រេចកិច្ចការអ្វីវិញ? សព្វថ្ងៃនេះ ព្រះជាម្ចាស់បានត្រលប់ជាសាច់ឈាម ដើម្បីសម្រេចកិច្ចការជាពិសេសមួយគឺ «ព្រះបន្ទូលលេចមកជាសាច់ឈាម» ដើម្បីប្រើប្រាស់ព្រះបន្ទូលធ្វើឱ្យមនុស្សបានគ្រប់លក្ខណ៍ និងធ្វើឱ្យមនុស្សទទួលយកនូវការលួសកាត់នៃព្រះបន្ទូល និងការបន្សុទ្ធដោយព្រះបន្ទូល។ ទ្រង់ធ្វើឱ្យអ្នកទទួលបានការផ្គត់ផ្គង់ និងទទួលបានជីវិត ព្រមទាំងធ្វើឱ្យអ្នកមើលឃើញកិច្ចការ និងស្នាព្រះហស្តទ្រង់នៅក្នុងព្រះបន្ទូលទ្រង់។ ព្រះជាម្ចាស់ប្រើប្រាស់ព្រះបន្ទូល ដើម្បីវាយផ្ចាល និងបន្សុទ្ធអ្នក ហេតុនេះ ទោះបើអ្នករងការឈឺចាប់ នោះក៏ដោយសារព្រះបន្ទូលរបស់ព្រះជាម្ចាស់ដែរ។ សព្វថ្ងៃនេះ ព្រះជាម្ចាស់មិនធ្វើកិច្ចការរបស់ទ្រង់ ដោយប្រើការពិតឡើង គឺដោយប្រើព្រះបន្ទូលវិញ។ ទាល់តែព្រះបន្ទូលទ្រង់បានយាងមកសណ្ឋិតលើអ្នក ទើបព្រះវិញ្ញាណបរិសុទ្ធអាចធ្វើការនៅក្នុងអ្នក ហើយធ្វើឱ្យអ្នករងនូវការឈឺចាប់ ឬស្គាល់ភាពផ្អែមល្ហែមបាន។ មានតែព្រះបន្ទូលរបស់ព្រះជាម្ចាស់ទេ ទើបអាចនាំអ្នកមកក្នុងតថភាព ហើយក៏មានតែព្រះបន្ទូលរបស់ព្រះជាម្ចាស់ដែរ ទើបអាចធ្វើឱ្យអ្នកបានគ្រប់លក្ខណ៍។ ដូច្នេះ យ៉ាងហោចណាស់ អ្នកត្រូវតែយល់ដូច្នេះថា កិច្ចការដ៏ពិសេសដែលព្រះជាម្ចាស់ធ្វើនៅគ្រាចុងក្រោយ គឺការប្រើប្រាស់ព្រះបន្ទូលទ្រង់ ដើម្បីធ្វើឱ្យបុគ្គលគ្រប់គ្នាបានគ្រប់លក្ខណ៍ និងដើម្បីដឹកនាំមនុស្ស។ គ្រប់កិច្ចការទាំងអស់ដែលទ្រង់ធ្វើ គឺសុទ្ធតែតាមរយៈព្រះបន្ទូល។ ព្រះអង្គមិនប្រើការពិតមកវាយផ្ចាលអ្នកទេ។ ជាច្រើនលើកច្រើនសារ ដែលមនុស្សខ្លះទាស់ទទឹងនឹងព្រះជាម្ចាស់។ ព្រះជាម្ចាស់មិនធ្វើឱ្យអ្នកកើតទុក្ខខ្លាំងពេកទេ សាច់ឈាមរបស់អ្នកមិនត្រូវបានដាក់ទោសទេ ហើយអ្នកក៏មិនត្រូវរងទុក្ខដែរ ប៉ុន្តែកាលណាព្រះបន្ទូលទ្រង់មកសណ្ឋិតលើអ្នក ហើយបន្សុទ្ធអ្នក នោះអ្នកមិនអាចទ្រាំបានឡើយ។ តើវាមិនមែនដូច្នេះទេឬអី? នៅក្នុងអំឡុងសម័យពួកអ្នកបម្រើ ព្រះជាម្ចាស់បានមានបន្ទូលថា ទ្រង់នឹងបោះមនុស្សទៅក្នុងជង្ហុកធំ។ តើមនុស្សពិតជាទៅដល់បាតជង្ហុកធំនេះដែរឬទេ? គ្រាន់តែតាមរយៈការប្រើព្រះបន្ទូល ដើម្បីបន្សុទ្ធមនុស្ស នោះមនុស្សបានចូលទៅក្នុងជង្ហុកធំបាត់ទៅហើយ។ ហេតុនេះ នៅគ្រាចុងក្រោយ កាលណាព្រះជាម្ចាស់ត្រលប់ជាសាច់ឈាម ទ្រង់ប្រើព្រះបន្ទូលជាចម្បង ដើម្បីសម្រេចកិច្ចការទាំងអស់ ហើយបើកសម្ដែងគ្រប់យ៉ាង។ មានតែនៅក្នុងព្រះបន្ទូលរបស់ទ្រង់ទេ ទើបអ្នកអាចមើលឃើញលក្ខណៈរបស់ទ្រង់ មានតែនៅក្នុងព្រះបន្ទូលរបស់ទ្រង់ទេ ទើបអ្នកអាចមើលឃើញថា ទ្រង់គឺជាអង្គព្រះជាម្ចាស់ផ្ទាល់ពិតមែន។ កាលណាព្រះជាម្ចាស់យាងមកយកកំណើតជាមនុស្សនៅលើផែនដី គឺទ្រង់មិនធ្វើកិច្ចការផ្សេងទៀតឡើយ ក្រៅតែពីថ្លែងព្រះបន្ទូល ដូច្នេះ មិនចាំបាច់ត្រូវការការពិតអ្វីទេ ត្រឹមព្រះបន្ទូលគឺគ្រប់គ្រាន់ហើយ។ នោះគឺដោយសារទ្រង់បានយាងមកជាពិសេសដើម្បីធ្វើកិច្ចការនេះ ដើម្បីឱ្យមនុស្សមើលឃើញពីព្រះចេស្ដាដ៏ធំធេង និងឧត្តមភាពនៅក្នុងព្រះបន្ទូលរបស់ទ្រង់ ដើម្បីឱ្យមនុស្សមើលឃើញពីការបន្ទាបខ្លួន និងការលាក់កំបាំងរបស់ទ្រង់នៅក្នុងព្រះបន្ទូលរបស់ព្រះអង្គ និងដើម្បីឱ្យមនុស្សស្គាល់ភាពបរិបូររបស់ទ្រង់នៅក្នុងព្រះបន្ទូលរបស់ទ្រង់។ កម្មសិទ្ធិ និងលក្ខណៈទាំងអស់របស់ព្រះអង្គ សុទ្ធតែមាននៅក្នុងព្រះបន្ទូលរបស់ទ្រង់។ ប្រាជ្ញាញាណ និងភាពមហស្ចារ្យរបស់ទ្រង់ សុទ្ធតែមាននៅក្នុងព្រះបន្ទូលរបស់ទ្រង់។ ដោយសារព្រះបន្ទូលនេះ អ្នកត្រូវបានបង្កើតមកឱ្យមើលឃើញវិធីសាស្ត្រនានាដែលព្រះជាម្ចាស់ប្រើប្រាស់ សម្រាប់ថ្លែងព្រះបន្ទូលទ្រង់។ ព្រះជាម្ចាស់បានបំពេញកិច្ចការបែបនេះជាយូរណាស់មកហើយ។ កិច្ចការនេះភាគច្រើនគឺដើម្បីទំនុកបម្រុងដល់មនុស្ស លាតត្រដាង ឬលួសកាត់ពួកគេ។ ព្រះជាម្ចាស់មិនដាក់បណ្ដាសារលេងៗនោះឡើយ ហើយសូម្បីតែពេលទ្រង់ដាក់បណ្ដាសា ក៏ទ្រង់ដាក់បណ្ដាសាដោយព្រះបន្ទូលដែរ។ ដូច្នេះហើយ ក្នុងយុគសម័យដែលព្រះជាម្ចាស់បានត្រលប់ជាសាច់ឈាមនេះ ចូរកុំព្យាយាមមើលព្រះជាម្ចាស់ប្រោសជំងឺ និងបណ្ដេញវិញ្ញាណអាក្រក់ទៀត ហើយឈប់តាមរកទីសម្គាល់ទៀតទៅ គ្មានប្រយោជន៍ទេ! ទីសម្គាល់ទាំងនោះមិនអាចធ្វើឱ្យមនុស្សបានគ្រប់លក្ខណ៍ទេ! និយាយឱ្យត្រង់ទៅ៖ សព្វថ្ងៃនេះ ព្រះដ៏ពិតជាក់ស្ដែងផ្ទាល់ព្រះអង្គនៅខាងសាច់ឈាម ទ្រង់មិនធ្វើសកម្មភាពទេ ទ្រង់ថ្លែងតែព្រះបន្ទូលប៉ុណ្ណោះ។ នេះជាសេចក្ដីពិត! ទ្រង់ប្រើព្រះបន្ទូលដើម្បីធ្វើឱ្យអ្នកបានគ្រប់លក្ខណ៍ ហើយប្រើព្រះបន្ទូលដើម្បីប្រទាននូវអាហារ និងផ្ដល់ទឹកដល់អ្នក។ ទ្រង់ក៏ប្រើព្រះបន្ទូលដើម្បីធ្វើកិច្ចការ ហើយទ្រង់ក៏ប្រើព្រះបន្ទូលនៅក្នុងការពិត ដើម្បីឱ្យអ្នកស្គាល់ពីភាពពិតជាក់ស្ដែងរបស់ទ្រង់ដែរ។ ប្រសិនបើអ្នកអាចគិតយល់ពីលក្ខណៈនៃកិច្ចការរបស់ព្រះជាម្ចាស់មួយនេះបាន នោះពិបាកនឹងមានគំនិតអវិជ្ជមានណាស់ អ្នកគួរផ្ដោតតែលើអ្វីដែលវិជ្ជមាន ពោលគឺទោះបីជាព្រះបន្ទូលរបស់ព្រះជាម្ចាស់មិនបានសម្រេចក៏ដោយ ឬទោះបីជាគ្មានការមកដល់នៃការពិតក៏ដោយ ក៏ព្រះជាម្ចាស់ធ្វើឱ្យមនុស្សទទួលបាននូវជីវិតពីព្រះបន្ទូលទ្រង់ដែរ ហើយនេះគឺជាទីសម្គាល់ដ៏ធំបំផុត ហើយជាងនេះទៅទៀត នេះគឺជាសេចក្ដីពិតដែលមិនអាចប្រកែកបាន។ នេះគឺជាភ័ស្តុតាងដ៏ល្អបំផុតដែលនាំឱ្យបានស្គាល់ព្រះជាម្ចាស់ ហើយជាទីសម្គាល់ដ៏ធំជាងទីសម្គាល់ណាទាំងអស់។ មានតែព្រះបន្ទូលនេះទេ ទើបអាចធ្វើឱ្យមនុស្សបានគ្រប់លក្ខណ៍។

កាលណាយុគសម័យនៃនគរព្រះបានចាប់ផ្ដើមហើយ នោះព្រះជាម្ចាស់ក៏ចាប់ផ្ដើមបញ្ចេញព្រះបន្ទូលរបស់ទ្រង់ដែរ។ នាថ្ងៃអនាគត ព្រះបន្ទូលទាំងអស់នេះនឹងបានសម្រេចបន្តិចម្ដងៗ លុះដល់ពេលនោះ ជីវិតមនុស្សនឹងបានចាស់ទុំ។ ការប្រើប្រាស់ព្រះបន្ទូលរបស់ព្រះជាម្ចាស់ ដើម្បីសម្ដែងពីនិស្ស័យពុករលួយរបស់មនុស្សគឺរឹតតែជាក់ស្ដែង និងរឹតតែចាំបាច់ ហើយទ្រង់មិនប្រើអ្វីផ្សេងឡើយក្រៅតែពីព្រះបន្ទូលមកធ្វើកិច្ចការរបស់ព្រះអង្គ ដើម្បីធ្វើឱ្យសេចក្ដីជំនឿរបស់មនុស្សបានគ្រប់លក្ខណ៍ ដ្បិតសព្វថ្ងៃនេះជាយុគសម័យនៃព្រះបន្ទូល ហើយយុគសម័យនេះទាមទារនូវសេចក្ដីជំនឿ ការតាំងចិត្ត និងការសហការរបស់មនុស្ស។ កិច្ចការរបស់ព្រះជាម្ចាស់ដែលបានត្រលប់ជាសាច់ឈាមនៅគ្រាចុងក្រោយ គឺប្រើប្រាស់ព្រះបន្ទូលទ្រង់ ដើម្បីបម្រើនិងផ្គត់ផ្គង់មនុស្ស។ ទាល់តែព្រះជាម្ចាស់ដែលបានត្រលប់ជាសាច់ឈាមបញ្ចប់នូវការថ្លែងព្រះបន្ទូលទ្រង់ ទើបព្រះបន្ទូលនោះនឹងចាប់ផ្ដើមសម្រេច។ កាលព្រះអង្គកំពុងថ្លែងព្រះបន្ទូល ព្រះបន្ទូលទ្រង់មិនបានសម្រេចឡើយ ដ្បិតព្រះបន្ទូលរបស់ទ្រង់មិនអាចសម្រេច ពេលដែលទ្រង់ស្ថិតក្នុងដំណាក់កាលសាច់ឈាមនៅឡើយនោះទេ។ នេះគឺដើម្បីឱ្យមនុស្សអាចមើលឃើញថា ព្រះជាម្ចាស់គឺជាសាច់ឈាម មិនមែនជាវិញ្ញាណទេ ដូច្នេះ មនុស្សអាចមើលឃើញនូវភាពជាក់ស្តែងរបស់ព្រះជាម្ចាស់បានដោយភ្នែករបស់គេផ្ទាល់។ នៅថ្ងៃដែលកិច្ចការរបស់ទ្រង់ចប់សព្វគ្រប់ នៅពេលដែលព្រះបន្ទូលទាំងអស់ដែលទ្រង់ត្រូវថ្លែងបានថ្លែងរួចហើយ នោះព្រះបន្ទូលរបស់ទ្រង់នឹងចាប់ផ្ដើមសម្រេច។ ពេលនេះ មិនមែនយុគសម័យនៃការសម្រេចព្រះបន្ទូលរបស់ព្រះជាម្ចាស់ទេ ដ្បិតទ្រង់មិនទាន់បញ្ចប់ការថ្លែងព្រះបន្ទូលរបស់ទ្រង់ទេ។ ដូច្នេះ កាលណាអ្នកឃើញថា ព្រះជាម្ចាស់នៅកំពុងថ្លែងព្រះបន្ទូលរបស់ទ្រង់នៅលើផែនដីនៅឡើយ ចូរកុំទន្ទឹងផលសម្រេចនៃព្រះបន្ទូលទ្រង់អី។ កាលណាព្រះជាម្ចាស់ឈប់ថ្លែងព្រះបន្ទូលទ្រង់ ហើយកាលណាកិច្ចការរបស់ព្រះអង្គនៅលើផែនដីបានសម្រេច នោះទើបជាពេលដែលព្រះបន្ទូលទ្រង់ចាប់ផ្ដើមសម្រេច។ ក្នុងព្រះបន្ទូលទ្រង់ នៅក្នុងកាលៈទេសៈខ្លះក៏មានការប្រទានជីវិត ហើយនៅក្នុងកាលៈទេសៈខ្លះទៀតក៏មានជាសេចក្ដីទំនាយដែរ ជាសេចក្ដីទំនាយអំពីរឿងរ៉ាវដែលនឹងមកដល់ កិច្ចការដែលនឹងត្រូវសម្រេច និងកិច្ចការដែលពុំទាន់បានសម្រេច។ នៅក្នុងព្រះបន្ទូលរបស់ព្រះយេស៊ូវ ក៏ធ្លាប់មានសេចក្ដីទំនាយដែរ។ ក្នុងន័យមួយ គឺទ្រង់បានប្រទាននូវជីវិត និងក្នុងន័យមួយទៀត គឺទ្រង់មានបន្ទូលជាសេចក្ដីទំនាយ។ សព្វថ្ងៃនេះ ពុំមានការជជែកអំពីការអនុវត្តព្រះបន្ទូល និងការពិតក្នុងពេលជាមួយគ្នាទៀតទេ ពីព្រោះភាពខុសគ្នារវាងកត្តាដែលអាចមើលឃើញដោយភ្នែកមនុស្សផ្ទាល់ និងកិច្ចការដែលត្រូវបានធ្វើឡើងដោយព្រះជាម្ចាស់ គឺធំធេងខ្លាំងណាស់។ អាចនិយាយបានតែម្យ៉ាងគត់ថា កាលណាកិច្ចការរបស់ព្រះជាម្ចាស់បានសម្រេចហើយ នោះព្រះបន្ទូលរបស់ទ្រង់ក៏បានសម្រេចដែរ ចំណែកការពិតនឹងកើតតាមក្រោយព្រះបន្ទូលវិញ។ នៅក្នុងគ្រាចុងក្រោយ ព្រះដែលយកកំណើតជាមនុស្សក៏ធ្វើព័ន្ធកិច្ចនៃព្រះបន្ទូលនៅលើផែនដីដែរ ហើយនៅក្នុងការធ្វើព័ន្ធកិច្ចនៃព្រះបន្ទូល ទ្រង់ថ្លែងតែព្រះបន្ទូលប៉ុណ្ណោះ ទ្រង់មិនខ្វល់អំពីបញ្ហាដទៃទៀតទេ។ កាលណាកិច្ចការរបស់ព្រះជាម្ចាស់ប្រែប្រួល នោះព្រះបន្ទូលទ្រង់នឹងចាប់ផ្ដើមចេញជាផលសម្រេច។ សព្វថ្ងៃនេះ ព្រះបន្ទូលត្រូវបានប្រើប្រាស់មុនគេដើម្បីធ្វើឱ្យអ្នកបានគ្រប់លក្ខណ៍។ កាលណាព្រះអង្គទទួលបានសិរីរុងរឿងនៅទូទាំងសកលលោកទាំងមូល នោះកិច្ចការរបស់ទ្រង់ក៏នឹងចប់សព្វគ្រប់ ព្រះបន្ទូលដែលគួរថ្លែងនឹងត្រូវបានថ្លែង រួចព្រះបន្ទូលទាំងអស់នឹងក្លាយជាការពិត។ ព្រះជាម្ចាស់បានយាងមកផែនដីនៅគ្រាចុងក្រោយ ដើម្បីធ្វើព័ន្ធកិច្ចនៃព្រះបន្ទូល ដើម្បីឱ្យមនុស្សជាតិស្គាល់ព្រះអង្គ និងដើម្បីឱ្យមនុស្សជាតិអាចមើលឃើញព្រះប្រាជ្ញាញាណរបស់ទ្រង់ និងសកម្មភាពដ៏មហស្ចារ្យទាំងអស់ដែលកើតពីព្រះបន្ទូលរបស់ទ្រង់។ ក្នុងយុគសម័យនៃនគរព្រះ ព្រះជាម្ចាស់ប្រើព្រះបន្ទូលជាចម្បង ដើម្បីយកឈ្នះមនុស្សជាតិទាំងអស់។ នាថ្ងៃអនាគត ព្រះបន្ទូលរបស់ទ្រង់នឹងយាងមកសណ្ឋិតលើគ្រប់សាសនា គ្រប់វិស័យ គ្រប់ប្រជាជាតិ និងគ្រប់និកាយ។ ព្រះជាម្ចាស់ប្រើព្រះបន្ទូលទ្រង់ ដើម្បីយកឈ្នះ ដើម្បីធ្វើឱ្យមនុស្សទាំងអស់មើលឃើញថា ព្រះបន្ទូលទ្រង់មានទាំងសិទ្ធិអំណាច និងឫទ្ធានុភាព ដូច្នេះបានជាសព្វថ្ងៃនេះ អ្នករាល់គ្នាមើលឃើញតែព្រះបន្ទូលរបស់ព្រះជាម្ចាស់ប៉ុណ្ណោះ។

ព្រះបន្ទូលដែលព្រះជាម្ចាស់បានថ្លែងនៅក្នុងយុគសម័យនេះ ខុសគ្នាពីព្រះបន្ទូលដែលត្រូវបានថ្លែងនៅក្នុងយុគសម័យនៃក្រឹត្យវិន័យ ហើយព្រះបន្ទូលទាំងនេះ ក៏ខុសគ្នាពីព្រះបន្ទូលដែលបានថ្លែងនៅក្នុងយុគសម័យនៃព្រះគុណដែរ។ ក្នុងយុគសម័យនៃព្រះគុណ ព្រះជាម្ចាស់មិនធ្វើកិច្ចការនៃព្រះបន្ទូលទេ ប៉ុន្តែទ្រង់គ្រាន់តែថ្លែងអំពីការជាប់ឆ្កាង ដើម្បីប្រោសលោះមនុស្សជាតិទាំងអស់។ ព្រះគម្ពីរគ្រាន់តែរៀបរាប់ពីមូលហេតុ ដែលព្រះយេស៊ូវត្រូវបានគេឆ្កាង ហើយភាពវេទនាដែលទ្រង់បានទទួលនៅលើឈើឆ្កាង ព្រមទាំងរៀបរាប់ពីរបៀបដែលមនុស្សគួរត្រូវជាប់ឆ្កាងសម្រាប់ព្រះជាម្ចាស់។ នៅក្នុងយុគសម័យនោះ កិច្ចការគ្រប់យ៉ាងដែលត្រូវបានធ្វើដោយព្រះជាម្ចាស់ គឺផ្ដោតជាសំខាន់លើការជាប់ឆ្កាង។ នៅក្នុងយុគសម័យនៃនគរព្រះ ព្រះជាម្ចាស់ដែលបានយកកំណើតជាមនុស្ស ថ្លែងព្រះបន្ទូលដើម្បីយកឈ្នះមនុស្សទាំងអស់ដែលជឿដល់ទ្រង់។ នេះហើយជា «ព្រះបន្ទូលដែលកំពុងលេចមកជាសាច់ឈាម»។ ព្រះជាម្ចាស់បានយាងមកនៅក្នុងគ្រាចុងក្រោយ ដើម្បីធ្វើកិច្ចការនេះ ពោលគឺទ្រង់បានយាងមកដើម្បីសម្រេចនូវសារៈសំខាន់ពិត នៃព្រះបន្ទូលដែលកំពុងលេចមកជាសាច់ឈាម។ ព្រះអង្គគ្រាន់តែថ្លែងព្រះបន្ទូលប៉ុណ្ណោះ ហើយការមកដល់នៃការពិតក៏កម្រមានដែរ។ នេះគឺជាសារជាតិពិតនៃព្រះបន្ទូលដែលកំពុងលេចមកជាសាច់ឈាម រួចកាលណាព្រះជាម្ចាស់ដែលយកកំណើត ថ្លែងព្រះបន្ទូលរបស់ទ្រង់ នេះគឺជាការលេចមកនៃព្រះបន្ទូលនៅក្នុងសាច់ឈាម និងជាព្រះបន្ទូលដែលយាងមកសណ្ឋិតនៅក្នុងសាច់ឈាម។ «ដើមឡើយ មានព្រះបន្ទូល ព្រះបន្ទូលក៏គង់នៅជាមួយព្រះជាម្ចាស់ ព្រះបន្ទូលជាព្រះជាម្ចាស់ ហើយព្រះបន្ទូលក៏បានក្លាយជាសាច់ឈាម»។ ការនេះ (កិច្ចការនៃការលេចមកនៃព្រះបន្ទូលនៅក្នុងសាច់ឈាម) ជាកិច្ចការដែលព្រះជាម្ចាស់នឹងសម្រេចឱ្យបាននៅគ្រាចុងក្រោយ ហើយក៏ជាជំពូកចុងក្រោយនៃផែនការគ្រប់គ្រងរបស់ទ្រង់ទាំងមូលដែរ ដូច្នេះហើយ ព្រះជាម្ចាស់ត្រូវតែយាងមកផែនដី ហើយសម្ដែងព្រះបន្ទូលរបស់ទ្រង់ក្នុងសាច់ឈាម។ កិច្ចការដែលត្រូវធ្វើឱ្យរួចនៅថ្ងៃនេះ កិច្ចការដែលនឹងត្រូវធ្វើឱ្យរួចនៅថ្ងៃអនាគត កិច្ចការដែលព្រះជាម្ចាស់នឹងត្រូវសម្រេចឱ្យបាន ទិសដៅចុងក្រោយរបស់មនុស្ស មនុស្សដែលនឹងត្រូវបានសង្គ្រោះ មនុស្សដែលនឹងត្រូវបំផ្លាញ ។ល។ កិច្ចការទាំងអស់ដែលគួរតែត្រូវសម្រេចឱ្យបាននៅទីបញ្ចប់ គឺត្រូវបានថ្លែងបញ្ជាក់យ៉ាងច្បាស់អស់ហើយ ហើយគ្រប់យ៉ាងក៏ដើម្បីសម្រេចឱ្យបាននូវសារៈសំខាន់ពិតនៃព្រះបន្ទូលដែលកំពុងលេចមកជាសាច់ឈាមដែរ។ បញ្ញត្តិរដ្ឋបាល និងក្រឹត្យវិន័យដែលត្រូវបានបញ្ចេញកាលពីគ្រាមុន មនុស្សដែលនឹងត្រូវបំផ្លាញ មនុស្សដែលនឹងត្រូវចូលទៅសម្រាក គឺព្រះបន្ទូលទាំងអស់នេះត្រូវតែសម្រេច។ នេះជាកិច្ចការដែលត្រូវសម្រេចឱ្យបានជាពិសេស ដោយព្រះជាម្ចាស់ដែលយកកំណើតជាមនុស្សនៅគ្រាចុងក្រោយ។ ព្រះអង្គធ្វើឱ្យមនុស្សដឹងថា អស់អ្នកដែលព្រះជាម្ចាស់បានកំណត់ទុកជាមុននៅកន្លែងណា ហើយមនុស្សដែលព្រះជាម្ចាស់មិនបានកំណត់ទុកជាមុននៅកន្លែងណា ដឹងពីវិធីបែងចែករាស្ត្ររបស់ទ្រង់ និងពួកកូនប្រុសទាំងឡាយរបស់ទ្រង់តាមប្រភេទ ដឹងអំពីអ្វីដែលនឹងត្រូវកើតឡើងចំពោះប្រទេសអ៊ីស្រាអែល និងដឹងអំពីអ្វីដែលនឹងត្រូវកើតឡើងចំពោះស្រុកអេស៊ីព្ទ ពោលគឺព្រះបន្ទូលគ្រប់ម៉ាត់នឹងត្រូវបានសម្រេចនាថ្ងៃអនាគត។ ល្បឿននៃកិច្ចការរបស់ព្រះជាម្ចាស់កំពុងតែស្ទុះឡើង។ ព្រះជាម្ចាស់ប្រើប្រាស់ព្រះបន្ទូលជាមធ្យោបាយសម្រាប់បើកសម្ដែងប្រាប់មនុស្សអំពីកិច្ចការដែលត្រូវធ្វើឱ្យរួចនៅក្នុងយុគសម័យនីមួយៗ កិច្ចការដែលត្រូវធ្វើដោយព្រះជាម្ចាស់ដែលយកកំណើតជាសាច់ឈាម និងព័ន្ធកិច្ចដែលទ្រង់ត្រូវធ្វើ ហើយព្រះបន្ទូលទាំងអស់នេះ គឺសុទ្ធតែដើម្បីសម្រេចឱ្យបាននូវសារៈសំខាន់ពិតនៃព្រះបន្ទូលដែលកំពុងលេចមកជាសាច់ឈាម។

ខ្ញុំបានមានបន្ទូលពីខាងដើមរួចហើយថា «អស់អ្នកណាដែលផ្ដោតលើការមើលឃើញទីសម្គាល់ និងការអស្ចារ្យនឹងត្រូវបោះបង់ចោល។ ពួកគេមិនមែនជាមនុស្សដែលត្រូវធ្វើឱ្យបានគ្រប់លក្ខណ៍ឡើយ»។ ខ្ញុំបានថ្លែងព្រះបន្ទូលច្រើនណាស់ ប៉ុន្តែមនុស្សមិនស្គាល់កិច្ចការនេះសូម្បីបន្តិចសោះ ហើយមកដល់ពេលនេះហើយ មនុស្សទាំងនោះនៅតែទូលសុំទីសម្គាល់ និងការអស្ចារ្យដដែល។ តើសេចក្ដីជំនឿរបស់អ្នកចំពោះព្រះជាម្ចាស់ គ្មានអ្វីផ្សេងក្រៅពីចង់បានទីសម្គាល់ និងការអស្ចារ្យ ឬមួយដើម្បីទទួលបានជីវិត? ព្រះយេស៊ូវក៏បានមានបន្ទូលជាច្រើនដែរ ហើយព្រះបន្ទូលខ្លះ គឺនៅមិនទាន់សម្រេចនៅឡើយទេ។ តើអ្នកអាចនិយាយថា ព្រះយេស៊ូវមិនមែនជាព្រះជាម្ចាស់បានដែរឬទេ? ព្រះជាម្ចាស់បានធ្វើបន្ទាល់បញ្ជាក់ថា ទ្រង់គឺជាព្រះគ្រីស្ទ ហើយជាព្រះរាជបុត្រាដ៏ជាទីស្រឡាញ់របស់ព្រះជាម្ចាស់។ តើអ្នកអាចបដិសេធរឿងនេះទេ? សព្វថ្ងៃនេះ ព្រះជាម្ចាស់ថ្លែងតែព្រះបន្ទូល ហើយប្រសិនបើអ្នកមិនដឹងរឿងនេះឱ្យពិស្ដារទេ គឺអ្នកមិនអាចឈរជាប់បានឡើយ។ តើអ្នកជឿលើទ្រង់ ដោយសារទ្រង់ជាព្រះជាម្ចាស់ ឬក៏អ្នកជឿលើទ្រង់ ដោយផ្អែកលើការសម្រេច ឬមិនសម្រេចតាមព្រះបន្ទូលរបស់ព្រះអង្គ? តើអ្នកជឿលើទីសម្គាល់ និងការអស្ចារ្យ ឬមួយអ្នកជឿលើព្រះជាម្ចាស់? សព្វថ្ងៃនេះ ទ្រង់មិនធ្វើទីសម្គាល់ និងការអស្ចារ្យទេ តើព្រះអង្គពិតជាព្រះជាម្ចាស់ដែរឬទេ? ប្រសិនបើព្រះបន្ទូលដែលទ្រង់ថ្លែង មិនត្រូវបានសម្រេច តើព្រះអង្គពិតជាព្រះជាម្ចាស់ដែរឬទេ? តើលក្ខណៈពិតរបស់ព្រះជាម្ចាស់ ត្រូវបានកំណត់ដោយការសម្រេច ឬមិនសម្រេចតាមព្រះបន្ទូលដែលទ្រង់ថ្លែងមែនទេ? ហេតុអ្វីក៏មនុស្សមួយចំនួនតែងតែរង់ចាំនូវផលសម្រេចនៃព្រះបន្ទូលរបស់ព្រះជាម្ចាស់ មុនពេលដែលគេជឿដល់ទ្រង់ដូច្នេះ? តើនេះមិនមែនមានន័យថា ពួកគេមិនស្គាល់ទ្រង់ទេឬអី? មនុស្សទាំងអស់ដែលមានការយល់ដឹងបែបនេះ គឺជាមនុស្សដែលបដិសេធព្រះជាម្ចាស់។ គេប្រើការយល់ដឹងមកវាស់ស្ទង់ព្រះជាម្ចាស់ ប្រសិនបើព្រះបន្ទូលរបស់ព្រះជាម្ចាស់បានសម្រេច គេក៏ជឿដល់ទ្រង់ ហើយប្រសិនមិនបានសម្រេចវិញ គេក៏មិនជឿដល់ទ្រង់ ហើយពួកគេរមែងដេញតាមទីសម្គាល់ និងការអស្ចារ្យ។ តើអ្នកទាំងនេះ មិនមែនជាពួកផារិស៊ីសម័យទំនើបទេឬអី? អ្នកអាចឈរមាំឬមិនមាំ គឺអាស្រ័យត្រង់ថា អ្នកស្គាល់ឬមិនស្គាល់ព្រះដ៏ជាក់ស្ដែង ពោលគឺ កត្តានេះពិតជាសំខាន់ណាស់! តថភាពនៃព្រះបន្ទូលរឹតតែវិសេសវិសាលនៅក្នុងអ្នក នោះការដែលអ្នកស្គាល់ពីភាពជាក់ស្ដែងរបស់ព្រះជាម្ចាស់ ក៏រឹតតែអស្ចារ្យ ហើយអ្នកក៏រឹតតែអាចឈរមាំពេលត្រូវល្បងល។ កាលណាអ្នករឹតតែផ្ដោតលើទីសម្គាល់ និងការអស្ចារ្យ នោះអ្នករឹតតែមិនអាចឈរមាំបាន ហើយអ្នកនឹងដួលចុះពេលត្រូវល្បងល។ ទីសម្គាល់ និងការអស្ចារ្យមិនមែនជាគ្រឹះទេ មានតែភាពជាក់ស្ដែងនៃព្រះជាម្ចាស់ទេទើបជាជីវិត។ មនុស្សមួយចំនួនមិនដឹងពីលទ្ធផលដែលត្រូវបានសម្រេចដោយកិច្ចការរបស់ព្រះជាម្ចាស់ផង។ ពួកគេចំណាយជីវិតរបស់គេក្នុងភាពវង្វេងវង្វាន់ មិនមែនព្យាយាមស្គាល់ពីកិច្ចការរបស់ព្រះជាម្ចាស់នោះឡើយ។ គោលបំណងនៃការដេញតាមរបស់គេ នោះគឺគ្រាន់តែធ្វើឱ្យព្រះជាម្ចាស់បំពេញនូវសេចក្ដីប៉ងប្រាថ្នារបស់គេប៉ុណ្ណោះ។ ហើយមានតែដូច្នេះទេ ទើបពួកគេហ្មត់ចត់នៅក្នុងសេចក្តីជំនឿរបស់ខ្លួន។ ពួកគេនិយាយថា ពួកគេនឹងតាមរកជីវិត ប្រសិនបើព្រះបន្ទូលរបស់ព្រះជាម្ចាស់ត្រូវបានសម្រេច ប៉ុន្តែប្រសិនបើព្រះបន្ទូលទ្រង់មិនបានសម្រេចទេ នោះលទ្ធភាពនៃការតាមរកជីវិតក៏គ្មានដែរ។ មនុស្សគិតថា ជំនឿលើព្រះជាម្ចាស់ គឺជាការតាមរក ការមើលឃើញទីសម្គាល់និងការអស្ចារ្យ និងការដេញតាមការឡើងទៅស្ថានសួគ៌និងស្ថានសួគ៌ជាន់ទីបី។ ក្នុងចំណោមពួកគេ គ្មាននរណាម្នាក់ពោលថា ជំនឿគឺជាការតាមរកច្រកចូលទៅក្នុងតថភាពជាក់ស្ដែង ការតាមរកជីវិត និងការតាមរកការដែលត្រូវបានព្រះជាម្ចាស់ទទួលយកទេ។ តើអ្វីទៅជាតម្លៃនៃការតាមរកបែបនេះ? អស់អ្នកណាដែលមិនដេញតាមដើម្បីបានស្គាល់ព្រះជាម្ចាស់ និងដើម្បីគាប់ព្រះហឫទ័យរបស់ព្រះជាម្ចាស់ទេ អ្នកនោះគឺជាមនុស្សដែលមិនជឿលើព្រះជាម្ចាស់ ហើយពួកគេគឺជាអ្នកដែលប្រមាថព្រះជាម្ចាស់!

ពេលនេះ តើអ្នករាល់គ្នាយល់ហើយឬនៅថា ជំនឿលើព្រះជាម្ចាស់គឺជាអ្វី? តើជំនឿលើព្រះជាម្ចាស់គឺជាការមើលឃើញទីសម្គាល់ និងការអស្ចារ្យមែនទេ? តើជំនឿនេះគឺជាការឡើងទៅស្ថានសួគ៌មែនទេ? ការជឿលើព្រះជាម្ចាស់ មិនមែនងាយស្រួលបន្តិចណាឡើយ។ ទម្លាប់សាសនាទាំងអស់នោះគួរតែបោះបង់ចោលទៅ ការដេញតាមការប្រោសជំងឺ និងការបណ្ដេញវិញ្ញាណអាក្រក់ ការផ្ដោតសំខាន់លើទីសម្គាល់ និងការអស្ចារ្យ ការលោភចង់បានព្រះគុណរបស់ព្រះជាម្ចាស់ ភាពសុខសាន្ត និងក្ដីអំណរថែមទៀត ការដេញតាមក្ដីរំពឹងសម្រាប់អនាគត និងសេចក្ដីសុខខាងសាច់ឈាម ទាំងអស់នេះ គឺសុទ្ធតែជាទម្លាប់សាសនា ហើយទម្លាប់សាសនាទាំងអស់នេះ គឺជាជំនឿស្រពេចស្រពិល។ សព្វថ្ងៃនេះ តើអ្វីគឺជាជំនឿពិតលើព្រះជាម្ចាស់? នោះគឺជាទទួលយកព្រះបន្ទូលព្រះជាម្ចាស់ធ្វើជាតថភាពនៃជីវិតរបស់អ្នក និងការស្គាល់ព្រះជាម្ចាស់តាមរយៈព្រះបន្ទូលរបស់ទ្រង់ ដើម្បីសម្រេចឱ្យបាននូវសេចក្ដីស្រឡាញ់ពិតរបស់ទ្រង់។ ដើម្បីឱ្យកាន់តែច្បាស់៖ ជំនឿលើព្រះជាម្ចាស់ គឺដើម្បីឱ្យអ្នកចុះចូលតាមទ្រង់ ស្រឡាញ់ទ្រង់ និងបំពេញភារកិច្ចដែលគួរបំពេញដោយភាវៈដែលព្រះបង្កើតមក។ នេះហើយគឺជាគោលបំណងនៃការជឿលើព្រះជាម្ចាស់។ អ្នកត្រូវសម្រេចឱ្យបាននូវចំណេះដឹងអំពី ភាពគួរឱ្យស្រឡាញ់របស់ព្រះជាម្ចាស់ ទំហំនៃភាពស័ក្ដិសមនឹងទទួលនូវការគោរពកោតខ្លាចរបស់ព្រះជាម្ចាស់ ស្គាល់អំពីរបៀបដែលទ្រង់ធ្វើកិច្ចការនៃសេចក្ដីសង្គ្រោះ និងធ្វើឱ្យពួកគេបានគ្រប់លក្ខណ៍នៅក្នុងភាវៈដែលព្រះបង្កើតមក។ ទាំងអស់នេះ គឺសុទ្ធតែជាសារៈសំខាន់នៃជំនឿរបស់អ្នកលើព្រះជាម្ចាស់។ ជំនឿលើព្រះជាម្ចាស់សំខាន់បំផុត គឺជាការផ្លាស់ប្ដូរពីជីវិតខាងសាច់ឈាម ទៅកាន់ជីវិតដែលស្រឡាញ់ព្រះជាម្ចាស់ ពីការរស់នៅក្នុងសេចក្ដីពុករលួយ ទៅកាន់ការរស់នៅក្នុងជីវិតនៃព្រះបន្ទូលរបស់ព្រះជាម្ចាស់។ វាគឺជាការចាកចេញពីអំណាចគ្រប់គ្រងរបស់សាតាំង ហើយមករស់នៅក្រោមការថែរក្សា និងការការពាររបស់ព្រះជាម្ចាស់វិញ។ វាជាលទ្ធភាពដែលអាចចុះចូលតាមព្រះជាម្ចាស់ និងមិនមែនជាការចុះចូលតាមសាច់ឈាមនោះទេ។ វាជាការទុកឱកាសឱ្យព្រះជាម្ចាស់ទទួលបានដួងចិត្តរបស់អ្នកទាំងមូល ទុកឱ្យព្រះជាម្ចាស់ធ្វើឱ្យអ្នកបានគ្រប់លក្ខណ៍ និងរំដោះអ្នកឱ្យរួចពីនិស្ស័យពុករលួយបែបសាតាំង។ ជំនឿលើព្រះជាម្ចាស់ គឺច្រើនតែបែបនេះ ដើម្បីឱ្យព្រះចេស្ដាដ៏ធំធេង និងសិរីរុងរឿងរបស់ព្រះជាម្ចាស់ អាចនឹងត្រូវបានស្ដែងនៅក្នុងអ្នក ដើម្បីឱ្យអ្នកអាចធ្វើតាមបំណងព្រះហឫទ័យរបស់ព្រះជាម្ចាស់ ហើយសម្រេចផែនការរបស់ព្រះជាម្ចាស់ និងអាចធ្វើបន្ទាល់អំពីព្រះជាម្ចាស់នៅចំពោះមុខសាតាំង។ ជំនឿលើព្រះជាម្ចាស់មិនគួរផ្ដោតសំខាន់លើចិត្តប្រាថ្នាចង់ឃើញទីសម្គាល់ និងការអស្ចារ្យឡើយ ក៏មិនគួរផ្ដោតលើប្រយោជន៍នៃសាច់ឈាមផ្ទាល់ខ្លួនរបស់អ្នកដែរ។ ជំនឿគួរតែជាការដេញតាមឱ្យបានស្គាល់ព្រះជាម្ចាស់ និងជាការដែលអាចចុះចូលតាមព្រះជាម្ចាស់ គឺចុះចូលរហូតដល់អស់ជីវិត ដូចជាពេត្រុស។ ទាំងអស់នេះ គឺជាគោលបំណងសំខាន់ៗនៃការជឿលើព្រះជាម្ចាស់។ មនុស្សហូប និងផឹកព្រះបន្ទូលរបស់ព្រះជាម្ចាស់ ដើម្បីស្គាល់ព្រះអង្គ និងផ្គាប់ព្រះហឫទ័យទ្រង់។ ការហូប និងផឹកព្រះបន្ទូលរបស់ព្រះជាម្ចាស់ ធ្វើឱ្យអ្នកស្គាល់ព្រះអង្គកាន់តែច្បាស់ ហើយទាល់តែអាចបានស្គាល់ទ្រង់ច្បាស់ ទើបអ្នកអាចចុះចូលទ្រង់បាន។ ទាល់តែអ្នកស្គាល់ព្រះជាម្ចាស់ ទើបអ្នកអាចស្រឡាញ់ទ្រង់បាន ហើយនេះគឺជាគោលដៅដែលមនុស្សគួរមាននៅក្នុងជំនឿរបស់គេចំពោះព្រះជាម្ចាស់។ ប្រសិនបើអ្នកនៅតែព្យាយាមរកមើលទីសម្គាល់ និងការអស្ចារ្យនៅក្នុងជំនឿរបស់អ្នកចំពោះព្រះជាម្ចាស់ ទស្សនៈនៃជំនឿចំពោះព្រះជាម្ចាស់បែបនេះ គឺពិតជាខុសហើយ។ ជំនឿលើព្រះជាម្ចាស់ផ្ដោតសំខាន់លើការទទួលព្រះបន្ទូលរបស់ព្រះជាម្ចាស់ធ្វើជាតថភាពនៃជីវិត​។ គោលបំណងរបស់ព្រះជាម្ចាស់អាចនឹងត្រូវគេទទួលបានតាមរយៈការអនុវត្តន៍ព្រះបន្ទូលដែលចេញពីព្រះឱស្ឋរបស់ព្រះជាម្ចាស់ ហើយយកមកអនុវត្តនៅក្នុងជីវិតរបស់អ្នកផ្ទាល់។ នៅក្នុងជំនឿលើព្រះជាម្ចាស់ មនុស្សគួរព្យាយាមទុកឱ្យព្រះជាម្ចាស់កែច្នៃគេឱ្យបានគ្រប់លក្ខណ៍ ឱ្យគេអាចចុះចូលចំពោះព្រះជាម្ចាស់ និងដើម្បីចុះចូលតាមព្រះជាម្ចាស់ទាំងស្រុង។ ប្រសិនបើអ្នកអាចចុះចូលតាមព្រះជាម្ចាស់ដោយគ្មានការរអ៊ូរទាំ អាចគិតគូរពីបំណងព្រះហឫទ័យរបស់់ព្រះជាម្ចាស់ សម្រេចបានកម្ពស់ដូចពេត្រុស និងទទួលបានព្រះបន្ទូលសរសើរពីព្រះជាម្ចាស់ដូចពេត្រុស ពេលនោះទើបអ្នកសម្រេចបានជោគជ័យនៅក្នុងជំនឿ ដែលអ្នកមានចំពោះព្រះជាម្ចាស់ ហើយជំនឿនេះនឹងប្រាប់ឱ្យដឹងថា ព្រះជាម្ចាស់ទទួលបានអ្នកហើយ។

ព្រះជាម្ចាស់ធ្វើកិច្ចការរបស់ទ្រង់នៅទូទាំងសកលលោកទាំងមូល។ មនុស្សណាដែលជឿដល់ទ្រង់ គឺត្រូវតែទទួលព្រះបន្ទូលទ្រង់ ហើយហូប និងផឹកព្រះបន្ទូលរបស់ទ្រង់។ គ្មាននរណាម្នាក់ដែលព្រះជាម្ចាស់ទទួលយកតាមរយៈការមើលឃើញទីសម្គាល់ និងការអស្ចារ្យ ដែលព្រះជាម្ចាស់បានបង្ហាញនោះឡើយ។ ក្នុងគ្រប់យុគសម័យទាំងអស់ ព្រះជាម្ចាស់តែងតែប្រើព្រះបន្ទូល ដើម្បីធ្វើឱ្យមនុស្សបានគ្រប់លក្ខណ៍។ ហេតុនេះ អ្នករាល់គ្នាមិនគប្បីដាក់ការយកចិត្តទុកដាក់ទាំងស្រុងទៅលើទីសម្គាល់ និងការអស្ចារ្យនោះឡើយ ប៉ុន្តែគួរព្យាយាមឱ្យបានគ្រប់លក្ខណ៍ដោយសារព្រះជាម្ចាស់វិញ។ នៅក្នុងយុគសម័យនៃក្រឹត្យវិន័យរបស់ព្រះគម្ពីរសញ្ញាចាស់ ព្រះជាម្ចាស់បានថ្លែងព្រះបន្ទូលខ្លះ ហើយក្នុងយុគសម័យនៃព្រះគុណ ព្រះយេស៊ូវក៏បានថ្លែងព្រះបន្ទូលជាច្រើនដែរ។ បន្ទាប់ពីព្រះយេស៊ូវបានថ្លែងនូវព្រះបន្ទូលជាច្រើនរួចហើយ នោះពួកសិស្ស និងពួកសាវ័កក៏បាននាំមនុស្សអនុវត្តតាមបញ្ញត្តិដែលព្រះយេស៊ូវបានប្រទានឱ្យ ហើយមានបទពិសោធន៍ស្របតាមព្រះបន្ទូល និងគោលការណ៍នានាដែលព្រះយេស៊ូវបានថ្លែងប្រាប់។ នៅគ្រាចុងក្រោយ ព្រះជាម្ចាស់ប្រើព្រះបន្ទូលរបស់ទ្រង់ជាចម្បង ដើម្បីធ្វើឱ្យមនុស្សបានគ្រប់លក្ខណ៍។ ព្រះអង្គមិនប្រើទីសម្គាល់ និងការអស្ចារ្យដើម្បីសង្កត់សង្កិន ឬមួយបញ្ចុះបញ្ចូលឱ្យមនុស្សជឿនោះទេ ទង្វើនេះមិនអាចសម្ដែងឱ្យគេស្គាល់ពីព្រះចេស្ដាដ៏ធំធេងរបស់ព្រះជាម្ចាស់ឡើយ។ ប្រសិនបើព្រះជាម្ចាស់គ្រាន់តែបង្ហាញទីសម្គាល់ និងការអស្ចារ្យ នោះមិនអាចសម្ដែងឱ្យគេស្គាល់ពីភាពជាក់ស្ដែងរបស់ព្រះជាម្ចាស់ ព្រមទាំងមិនអាចធ្វើឱ្យមនុស្សគ្រប់លក្ខណ៍បានទេ។ ព្រះជាម្ចាស់មិនធ្វើឱ្យមនុស្សបានគ្រប់លក្ខណ៍ដោយសារទីសម្គាល់ និងការអស្ចារ្យឡើយ តែទ្រង់ប្រើព្រះបន្ទូល ដើម្បីស្រោចស្រព និងឃ្វាលមនុស្ស បន្ទាប់មកទ្រង់ក៏ទទួលបាននូវការចុះចូលរបស់មនុស្ស និងឱ្យគេបានស្គាល់ព្រះអង្គ។ នេះគឺជាគោលដៅនៃកិច្ចការដែលទ្រង់ធ្វើ និងជាគោលដៅនៃព្រះបន្ទូលដែលទ្រង់ថ្លែង។ ព្រះជាម្ចាស់មិនប្រើវិធីសាស្ត្រនៃការបង្ហាញទីសម្គាល់ និងការអស្ចារ្យ ដើម្បីធ្វើឱ្យមនុស្សបានគ្រប់លក្ខណ៍ឡើយ តែទ្រង់ប្រើព្រះបន្ទូល និងប្រើវិធីសាស្ត្រអនុវត្តខុសៗគ្នា ដើម្បីធ្វើឱ្យមនុស្សបានគ្រប់លក្ខណ៍។ ព្រះជាម្ចាស់ថ្លែងព្រះបន្ទូលតាមទស្សនៈផ្សេងៗគ្នាជាច្រើន ដើម្បីធ្វើឱ្យមនុស្សបានគ្រប់លក្ខណ៍ និងដើម្បីប្រទានឱ្យមនុស្សស្គាល់ពីកិច្ចការ ព្រះប្រាជ្ញាញាណ និងស្នាព្រះហស្តដ៏មហស្ចារ្យរបស់ទ្រង់កាន់តែច្បាស់ មិនថាតាមរយៈការបន្សុទ្ធ ការលួសកាត់ ឬការប្រទាននូវព្រះបន្ទូលនោះឡើយ។ នៅពេលមនុស្សបានពេញខ្នាតនៅចំពេលដែលព្រះជាម្ចាស់បញ្ចប់យុគសម័យនៅគ្រាចុងក្រោយ នោះគេនឹងមានគ្រប់លក្ខណៈសម្បត្តិដើម្បីគិតដល់ទីសម្គាល់ និងការអស្ចារ្យ។ កាលណាអ្នកស្គាល់ព្រះជាម្ចាស់ ហើយអាចចុះចូលចំពោះព្រះជាម្ចាស់ បើទោះបីជាទ្រង់ធ្វើកិច្ចការអ្វីក៏ដោយ នោះអ្នកនឹងលែងមានសញ្ញាណអំពីទ្រង់ នៅពេលដែលអ្នកមើលឃើញទីសម្គាល់ និងការអស្ចារ្យ។ ក្នុងខណៈពេលនេះ អ្នកពុករលួយ និងមិនអាចចុះចូលទាំងស្រុងចំពោះព្រះជាម្ចាស់បានឡើយ តើអ្នកគិតថា អ្នកមានគ្រប់លក្ខណៈសម្បតិនឹងមើលឃើញទីសម្គាល់ និងការអស្ចារ្យហើយឬនៅ ក្នុងសភាពបែបនេះ? កាលណាព្រះជាម្ចាស់បង្ហាញទីសម្គាល់ និងការអស្ចារ្យ ពេលនោះ គឺជាពេលដែលព្រះជាម្ចាស់ដាក់ទោសមនុស្ស ហើយក៏ជាពេលផ្លាស់ប្ដូរយុគសម័យដែរ ហើយលើសពីនេះទៀត គឺជាពេលវេលាដែលត្រូវបញ្ចប់យុគសម័យនេះ។ កាលណាកិច្ចការរបស់ព្រះជាម្ចាស់កំពុងត្រូវបានអនុវត្តជាធម្មតា ទ្រង់មិនបង្ហាញទីសម្គាល់ និងការអស្ចារ្យទេ។ ការបង្ហាញទីសម្គាល់ និងការអស្ចារ្យ គឺជារឿងដ៏ងាយបំផុតហើយសម្រាប់ទ្រង់ ប៉ុន្តែនោះមិនមែនជាគោលការណ៍នៃការអនុវត្តន៍កិច្ចការរបស់ទ្រង់ឡើយ ហើយក៏មិនមែនជាគោលបំណងនៃកិច្ចការគ្រប់គ្រងមនុស្សរបស់ទ្រង់ដែរ។ ប្រសិនបើមនុស្សបានឃើញទីសម្គាល់ និងការអស្ចារ្យ ហើយព្រះកាយខាងព្រលឹងវិញ្ញាណរបស់ព្រះជាម្ចាស់បានលេចមកឱ្យមនុស្សផងដែរ តើពួកគេគ្រប់គ្នាមិនជឿលើព្រះជាម្ចាស់ហើយទេឬ? ខ្ញុំបាននិយាយពីខាងដើមរួចហើយថា អ្នកមានជ័យជម្នះមួយក្រុមត្រូវបានទទួលពីទិសខាងកើតមក គេគឺជាអ្នកមានជ័យជម្នះដែលចេញមកពីគ្រា​មហាវេទនា។ តើពាក្យទាំងអស់នេះមានន័យដូចម្ដេច? ពាក្យទាំងអស់នេះមានន័យថា មនុស្សទាំងនេះដែលព្រះជាម្ចាស់ទទួលយក អាចក្លាយជាអ្នកចុះចូលដ៏ពិតបាន លុះណាតែឆ្លងកាត់ការជំនុំជម្រះ ការវាយផ្ចាល ការលួសកាត់ និងការបន្សុទ្ធគ្រប់យ៉ាង។ ជំនឿរបស់មនុស្សទាំងអស់នេះមិនមែនស្រពេចស្រពិលទេ តែជាជំនឿពិត។ ពួកគេមិនធ្លាប់ឃើញទីសម្គាល់ និងការអស្ចារ្យ ឬឫទ្ធិបារមីអ្វីទាំងអស់។ ពួកគេមិនអាចនិយាយពាក្យខ្ពង់ខ្ពស់ និងគោលលទ្ធិ ឬថ្លែងពីគំនិតជ្រាលជ្រៅអ្វីដែរ ផ្ទុយទៅវិញ ពួកគេមានតថភាព និងព្រះបន្ទូលរបស់ព្រះជាម្ចាស់ ហើយមានចំណេះដឹងជាក់ស្ដែង និងពិតប្រាកដអំពីព្រះជាម្ចាស់។ តើក្រុមមនុស្សបែបនេះ គ្មានសមត្ថភាពសម្ដែងពីព្រះចេស្ដាដ៏ធំធេងរបស់ព្រះជាម្ចាស់ឱ្យងាយជាងនេះទេមែនទេ? កិច្ចការរបស់ព្រះជាម្ចាស់នៅគ្រាចុងក្រោយ គឺជាកិច្ចការជាក់ស្ដែង។ នៅក្នុងយុគសម័យព្រះយេស៊ូវ ព្រះអង្គមិនបានយាងមក ដើម្បីធ្វើឱ្យមនុស្សបានគ្រប់លក្ខណ៍នោះទេ ប៉ុន្តែទ្រង់យាងមកប្រោសលោះមនុស្ស ហេតុនេះហើយទើបទ្រង់បង្ហាញនូវការអស្ចារ្យមួយចំនួន ដើម្បីធ្វើឱ្យមនុស្សដើរតាមទ្រង់។ ដ្បិតព្រះអង្គយាងមកជាពិសេស ដើម្បីបំពេញកិច្ចការនៃការជាប់ឆ្កាង ចំណែកឯការបង្ហាញទីសម្គាល់ មិនមែនជាចំណែកព័ន្ធកិច្ចរបស់ទ្រង់ឡើយ។ ទីសម្គាល់ និងការអស្ចារ្យគឺជាកិច្ចការដែលត្រូវធ្វើ ដើម្បីធ្វើឱ្យកិច្ចការរបស់ទ្រង់មានប្រសិទ្ធភាព ហើយទាំងនេះគឺជាកិច្ចការបន្ថែម ហើយមិនមែនតំណាងឱ្យកិច្ចការនៃយុគសម័យទាំងមូលនោះឡើយ។ នៅក្នុងយុគសម័យក្រឹត្យវិន័យនៃព្រះគម្ពីរសញ្ញាចាស់ ព្រះជាម្ចាស់ក៏បង្ហាញនូវទីសម្គាល់ និងការអស្ចារ្យដែរ ប៉ុន្តែកិច្ចការដែលព្រះជាម្ចាស់ធ្វើនាពេលសព្វថ្ងៃ គឺជាកិច្ចការជាក់ស្ដែង ហើយទ្រង់ច្បាស់ជាមិនបង្ហាញទីសម្គាល់ និងការអស្ចារ្យនាពេលនេះទេ។ ប្រសិនបើទ្រង់បង្ហាញទីសម្គាល់ និងការអស្ចារ្យ នោះកិច្ចការជាក់ស្ដែងរបស់ទ្រង់នឹងត្រូវបោះបង់ចោល លែងមានលំដាប់លំដោយ ហើយទ្រង់មុខជាមិនអាចធ្វើនូវកិច្ចការដទៃទៀតនោះឡើយ។ ប្រសិនបើព្រះជាម្ចាស់មានព្រះបន្ទូល ដើម្បីប្រើព្រះបន្ទូលដើម្បីធ្វើឱ្យមនុស្សគ្រប់លក្ខណ៍ ប៉ុន្តែព្រះអង្គក៏បង្ហាញទីសម្គាល់ និងការអស្ចារ្យ នោះតើអាចពន្យល់បានទេថា មនុស្សជឿដល់ព្រះអង្គប្រាកដមែន ឬមិនមែន? ហេតុនេះហើយទើបព្រះជាម្ចាស់មិនធ្វើកិច្ចការបែបនេះទេ។ នៅក្នុងមនុស្សមានគំនិតសាសនាច្រើនណាស់ ហើយព្រះជាម្ចាស់យាងមកនៅគ្រាចុងក្រោយ គឺដើម្បីបណ្ដេញគំនិតសាសនា និងជំនឿហួសវិស័យធម្មជាតិក្នុងជីវិតមនុស្សចេញ រួចធ្វើឱ្យគេស្គាល់ពីភាពជាក់ស្ដែងរបស់ព្រះជាម្ចាស់។ ទ្រង់បានយាងមកដើម្បីលុបចោលរូបអង្គនៃព្រះដែលស្រពេចស្រពិល និងរវើរវាយ ហើយនោះអាចនិយាយបានថា លុបចោលឱ្យបាត់ទាំងស្រុងតែម្ដង។ ហេតុនេះ នៅពេលនេះ សេចក្ដីដែលមានតម្លៃបំផុតចំពោះអ្នកនោះ គឺជាការស្គាល់ភាពជាក់ស្ដែង! សេចក្ដីពិត គ្របបាំងអ្វីៗគ្រប់យ៉ាង។ សព្វថ្ងៃនេះ តើអ្នកមានសេចក្ដីពិតច្រើនប៉ុនណា? តើមនុស្សទាំងអស់ដែលបង្ហាញទីសម្គាល់និងការអស្ចារ្យសុទ្ធតែជាព្រះជាម្ចាស់ឬ? វិញ្ញាណអាក្រក់ក៏អាចបង្ហាញឱ្យឃើញទីសម្គាល់ និងការអស្ចារ្យដែរ តើវិញ្ញាណទាំងអស់នោះគឺជាព្រះដែរឬទេ? នៅក្នុងជំនឿដែលមនុស្សមានចំពោះព្រះជាម្ចាស់ អ្វីដែលមនុស្សស្វែងរកនៅក្នុងសេចក្ដីពិត និងអ្វីៗដែលគេចង់បានគឺជីវិត មិនមែនទីសម្គាល់ និងការអស្ចារ្យទេ។ នេះគួរតែជាគោលដៅរបស់មនុស្សដែលជឿដល់ព្រះជាម្ចាស់។


អស់អ្នកដែលស្រឡាញ់ព្រះជាម្ចាស់យ៉ាងពិតប្រាកដ គឺជាអ្នកដែលអាចចុះចូលទាំងស្រុងចំពោះភាពជាក់ស្ដែងរបស់ទ្រង់

សព្វថ្ងៃនេះ មានមនុស្សជាច្រើនកំពុងស្ថិតនៅក្នុងការល្បងល ហើយពួកគេមិនយល់អំពីកិច្ចការរបស់ព្រះជាម្ចាស់ឡើយ ប៉ុន្តែខ្ញុំសូមប្រាប់អ្នកថា បើអ្នកមិនយល់អំពីកិច្ចការរបស់ទ្រង់ទេ យកល្អ អ្នកមិនគួរធ្វើការវិនិច្ឆ័យវាឡើយ។ ប្រហែលថ្ងៃណាមួយនឹងមកដល់ ជាពេលដែលសេចក្តីពិតនឹងលេចចេញមកទាំងស្រុង ហើយអ្នកនឹងយល់មិនខាន។ ការមិនធ្វើការជំនុំជម្រះនឹងមានប្រយោជន៍សម្រាប់អ្នក តែអ្នកមិនអាចគ្រាន់តែអង្គុយរង់ចាំនោះទេ។ អ្នកត្រូវតែស្វះស្វែងឱ្យបានចូល ព្រោះថាមានតែបែបនេះទេ ទើបអ្នកនឹងក្លាយជាមនុស្សម្នាក់ដែលចូលយ៉ាងពិតប្រាកដ។ ដោយសារតែការបះបោររបស់ពួកគេ មនុស្សកំពុងតែអភិវឌ្ឍសញ្ញាណអំពីព្រះដ៏ជាក់ស្ដែង។ វាជាការចាំបាច់សម្រាប់មនុស្សទាំងអស់ដែលត្រូវរៀនអំពីរបៀបចុះចូល ដ្បិតព្រះដ៏ជាក់ស្ដែងគឺជាការល្បងលដ៏ធំបំផុតសម្រាប់មនុស្សជាតិ។ បើអ្នកមិនអាចឈររឹងមាំផង នោះអ្វីៗគ្រប់យ៉ាងនឹងត្រូវបញ្ចប់។ បើអ្នកមិនមានការយល់ដឹងអំពីភាពជាក់ស្ដែងរបស់ព្រះដ៏ជាក់ស្ដែងទេ នោះអ្នកនឹងមិនអាចឱ្យព្រះជាម្ចាស់ប្រោសឱ្យគ្រប់លក្ខណ៍បានឡើយ។ ជំហានដ៏សំខាន់នៅក្នុងការដែលថាតើមនុស្សអាចត្រូវបានប្រោសឱ្យគ្រប់លក្ខណ៍ឬក៏អត់ គឺជាការយល់ដឹងរបស់ពួកគេអំពីភាពជាក់ស្ដែងរបស់ព្រះជាម្ចាស់។ ភាពជាក់ស្ដែងរបស់ព្រះជាម្ចាស់ដែលយកកំណើតជាមនុស្សដែលយាងមកកាន់ផែនដី គឺជាការល្បងលបុគ្គលម្នាក់ៗ។ បើអ្នកអាចឈររឹងមាំ នោះអ្នកនឹងក្លាយជាបុគ្គលម្នាក់ដែលស្គាល់ព្រះជាម្ចាស់ ហើយអ្នកនឹងក្លាយជាបុគ្គលម្នាក់ដែលស្រឡាញ់ទ្រង់យ៉ាងពិតប្រាកដ។ បើអ្នកមិនអាចឈររឹងមាំនៅក្នុងការនេះទេ ហើយអ្នកគ្រាន់តែជឿលើព្រះវិញ្ញាណ ហើយគ្មានសមត្ថភាពជឿលើភាពជាក់ស្ដែងរបស់ព្រះជាម្ចាស់ នោះមិនថាអ្នកមានសេចក្ដីជំនឿលើព្រះជាម្ចាស់ខ្លាំងកម្រិតណាទេ វានឹងគ្មានប្រយោជន៍ឡើយ។ បើអ្នកមិនអាចជឿលើព្រះជាម្ចាស់ដែលមើលឃើញដោយភ្នែកផង តើអ្នកអាចជឿលើព្រះវិញ្ញាណរបស់ព្រះជាម្ចាស់បានដែរឬ? តើអ្នកមិនព្យាយាមបោកបញ្ឆោតព្រះជាម្ចាស់ទេឬអី? អ្នកមិនចុះចូលចំពោះព្រះរូបិយដែលភ្នែកមើលឃើញផង តើអ្នកអាចមានសមត្ថភាពចុះចូលចំពោះព្រះវិញ្ញាណបានដែរឬ? ព្រះវិញ្ញាណជាព្រះអរូបិយដែលភ្នែកមើលមិនឃើញ ដូច្នេះ នៅពេលដែលអ្នកនិយាយថា អ្នកចុះចូលនឹងព្រះវិញ្ញាណរបស់ព្រះជាម្ចាស់ តើអ្នកមិនមែនកំពុងនិយាយអំពីរឿងមួយដែលគ្មានន័យទេឬ? គន្លឹះដើម្បីកាន់តាមបទបញ្ញត្តិគឺជាការមានសេចក្ដីយល់ដឹងអំពីព្រះដ៏ជាក់ស្ដែង។ ពេលដែលអ្នកមានការយល់ដឹងអំពីព្រះដ៏ជាក់ស្ដែង នោះអ្នកនឹងអាចកាន់តាមបទបញ្ញត្តិមិនខាន។ ដើម្បីកាន់តាមបទបញ្ញត្តិ មានរឿងពីរយ៉ាង៖ ទីមួយគឺត្រូវប្រកាន់ខ្ជាប់នឹងសារជាតិនៃព្រះវិញ្ញាណរបស់ទ្រង់ និងការដែលអាចទទួលយកការត្រួតពិនិត្យរបស់ព្រះវិញ្ញាណនៅចំពោះព្រះវិញ្ញាណ។ រឿងមួយទៀតគឺជាការអាចមានការយល់ដឹងដ៏ពិតប្រាកដអំពីសាច់ឈាមដែលយកកំណើតជាមនុស្ស ហើយសម្រេចបានការចុះចូលដ៏ពិតប្រាកដ។ មិនថានៅចំពោះសាច់ឈាម ឬនៅចំពោះព្រះវិញ្ញាណទេ គេត្រូវតែមានការចុះចូល និងការគោរពចំពោះព្រះជាម្ចាស់។ មានតែធ្វើបែបនេះទេ ទើបគេមានគុណសម្បត្តិគ្រប់គ្រាន់ ដើម្បីទទួលបានការប្រោសឱ្យគ្រប់លក្ខណ៍។ បើអ្នកមានការយល់ដឹងអំពីភាពជាក់ស្ដែងរបស់ព្រះដ៏ជាក់ស្ដែង ពោលគឺបើអ្នកបានឈររឹងមាំនៅក្នុងការល្បងលនេះ នោះគ្មានអ្វីមួយនឹងពិបាកខ្លាំងពេកសម្រាប់អ្នកឡើយ។

ក្នុងអំឡុងពេលដែលព្រះជាម្ចាស់គង់នៅក្នុងសាច់ឈាម ការចុះចូលដែលព្រះអង្គតម្រូវពីមនុស្ស មិនពាក់ព័ន្ធនឹងការឈប់ធ្វើការជំនុំជម្រះ ឬការប្រឆាំង ដូចជាពួកគេស្រមើស្រមៃនោះឡើយ។ ផ្ទុយទៅវិញ ព្រះអង្គតម្រូវឱ្យមនុស្សប្រើប្រាស់ព្រះបន្ទូលរបស់ទ្រង់ធ្វើជាគោលការណ៍របស់ពួកគេក្នុងការរស់នៅតាម និងទុកជាមូលដ្ឋានគ្រឹះនៃការរស់រានរបស់ពួកគេ តម្រូវឱ្យពួកគេយកសារជាតិនៃព្រះបន្ទូលរបស់ទ្រង់ទៅអនុវត្តទាំងស្រុង ព្រមទាំងតម្រូវឱ្យពួកគេបំពេញតាមបំណងព្រះហឫទ័យរបស់ទ្រង់ទាំងស្រុង។ ទិដ្ឋភាពមួយនៃការតម្រូវឱ្យមនុស្សចុះចូលចំពោះព្រះជាម្ចាស់ដែលយកកំណើតជាមនុស្ស សំដៅទៅលើការអនុវត្តតាមព្រះបន្ទូលរបស់ទ្រង់ ចំណែកឯទិដ្ឋភាពមួយទៀតសំដៅលើការអាចចុះចូលចំពោះភាពសាមញ្ញ និងភាពជាក់ស្ដែងរបស់ទ្រង់។ ទិដ្ឋភាពទាំងពីរនេះត្រូវតែដាច់ខាតតែម្ដង។ អស់អ្នកដែលអាចសម្រេចបានទិដ្ឋភាពទាំងពីរនេះ គឺជាអ្នកដែលមានសេចក្តីស្រឡាញ់ដ៏ពិតចំពោះព្រះជាម្ចាស់នៅក្នុងដួងចិត្តរបស់ពួកគេ។ ពួកគេជាមនុស្សដែលត្រូវបានព្រះជាម្ចាស់ទទួលយក ហើយពួកគេស្រឡាញ់ព្រះជាម្ចាស់ ដូចជាពួកគេស្រឡាញ់ជីវិតរបស់ខ្លួនផងដែរ។ ព្រះជាម្ចាស់ដែលយកកំណើតជាមនុស្សមានភាពជាមនុស្សសាមញ្ញ និងជាក់ស្ដែងនៅក្នុងកិច្ចការរបស់ទ្រង់។ តាមរបៀបនេះ សំបកក្រៅនៃភាពជាមនុស្សសាមញ្ញ និងជាក់ស្ដែងរបស់ទ្រង់ក្លាយជាការល្បងលដ៏ធំមួយសម្រាប់មនុស្ស ហើយវាក្លាយជាការលំបាកដ៏ធំបំផុតរបស់ពួកគេ។ យ៉ាងណាមិញ ភាពសាមញ្ញ និងភាពជាក់ស្ដែងរបស់ព្រះជាម្ចាស់មិនអាចត្រូវបានចៀសផុតឡើយ។ ព្រះអង្គបានសាកល្បងអ្វីៗគ្រប់យ៉ាង ដើម្បីស្វែងរកដំណោះស្រាយ ប៉ុន្តែនៅទីបំផុត ទ្រង់មិនអាចកម្ចាត់ចោលសំបកក្រៅនៃភាពជាមនុស្សសាមញ្ញរបស់ទ្រង់បានឡើយ។ ជារួមមក នោះដោយសារតែព្រះអង្គជាព្រះជាម្ចាស់ដែលត្រលប់ជាសាច់ឈាម មិនមែនជាព្រះវិញ្ញាណដែលគង់នៅស្ថានសួគ៌ទេ។ ព្រះអង្គមិនមែនជាព្រះជាម្ចាស់ដែលមនុស្សមើលមិនឃើញទេ ប៉ុន្តែជាព្រះជាម្ចាស់ដែលពាក់សំបកកាយជាសមាជិកម្នាក់នៃពិភពលោកដែលទ្រង់បានបង្កើតមក។ ដូច្នេះ ការដកអង្គទ្រង់ចេញពីសំបកកាយនៃភាពជាមនុស្សសាមញ្ញរបស់ទ្រង់ នឹងមិនមែនជារឿងងាយស្រួលទេ។ ទោះបីជាយ៉ាងណាក៏ដោយ ក៏ព្រះអង្គនៅតែធ្វើកិច្ចការដែលទ្រង់សព្វព្រះហឫទ័យចង់ធ្វើចេញពីទស្សនៈនៃសាច់ឈាមដដែល។ កិច្ចការនេះគឺជាការសម្ដែងចេញអំពីព្រះជាក់ស្ដែង និងសាមញ្ញ ដូច្នេះ តើវាអាចមិនអ្វីសម្រាប់មនុស្សក្នុងការមិនចុះចូលយ៉ាងដូចម្ដេចទៅ? តើមនុស្សអាចធ្វើសកម្មភាពរបស់ព្រះជាម្ចាស់បានយ៉ាងដូចម្ដេចទៅ? ព្រះអង្គធ្វើអ្វីគ្រប់យ៉ាងដែលទ្រង់សព្វព្រះហឫទ័យចង់ធ្វើ ហើយគ្រប់កិច្ចការដែលព្រះអង្គរីករាយនឹងធ្វើ គឺទ្រង់ធ្វើហើយ។ បើមនុស្សមិនចុះចូលទេ តើពួកគេអាចមានផែនការល្អផ្សេងយ៉ាងដូចម្ដេចទៅ? កន្លងមកនេះ មានតែការចុះចូលប៉ុណ្ណោះ ទើបបានសង្រ្គោះមនុស្ស ហើយគ្មាននរណាម្នាក់មានគំនិតដ៏ត្រចះត្រចង់ផ្សេងឡើយ។ បើព្រះជាម្ចាស់សព្វព្រះហឫទ័យចង់ល្បងលមនុស្ស តើពួកគេអាចធ្វើអ្វីបានទៅ? យ៉ាងណាមិញ ការទាំងអស់នេះមិនត្រូវបានព្រះតម្រិះដោយព្រះជាម្ចាស់ដែលគង់នៅស្ថានសួគ៌ទេ តែវាត្រូវបានព្រះតម្រិះដោយព្រះជាម្ចាស់ដែលយកកំណើតជាមនុស្សវិញទេ។ ព្រះអង្គសព្វព្រះហឫទ័យចង់ធ្វើកិច្ចការនេះ ដូច្នេះ គ្មាននរណាម្នាក់អាចផ្លាស់ប្ដូរបានឡើយ។ ព្រះជាម្ចាស់ដែលគង់នៅស្ថានសួគ៌មិនជ្រៀតជ្រែកកិច្ចការរបស់ព្រះជាម្ចាស់ដែលយកកំណើតជាមនុស្សទេ ដូច្នេះ តើការនេះមិនមែនជាហេតុផលកាន់តែច្រើនដែលនាំឱ្យមនុស្សគួរតែចុះចូលចំពោះទ្រង់ទេឬ? ទោះបីជាព្រះអង្គជាក់ស្ដែងផង និងសាមញ្ញផងក្ដី ក៏ព្រះអង្គជាព្រះជាម្ចាស់ដែលត្រលប់ជាសាច់ឈាមទាំងស្រុងដែរ។ ដោយផ្អែកលើព្រះតម្រិះរបស់ទ្រង់ ព្រះអង្គធ្វើអ្វីៗតាមដែលទ្រង់សព្វព្រះហឫទ័យចង់ធ្វើ។ ព្រះជាម្ចាស់ដែលគង់នៅស្ថានសួគ៌បានប្រគល់គ្រប់កិច្ចការទាំងអស់ដល់ទ្រង់ ដូច្នេះ អ្នកត្រូវតែចុះចូលចំពោះគ្រប់កិច្ចការដែលទ្រង់ធ្វើ។ ទោះបីជាព្រះអង្គមានភាពជាមនុស្ស ហើយមានភាពសាមញ្ញបំផុតក៏ដោយ ក៏ព្រះអង្គបានរៀបចំគ្រប់ការទាំងនេះដែរ ដូច្នេះ តើមនុស្សអាចសម្លក់សម្លឹងទៅកាន់ទ្រង់ជាមួយកែវភ្នែកធំៗបែបមិនយល់ស្របយ៉ាងដូចម្ដេចទៅ? ព្រះអង្គសព្វព្រះហឫទ័យចង់ក្លាយជាមនុស្សសាមញ្ញ ដូច្នេះ ទ្រង់ក៏ជាមនុស្សសាមញ្ញ។ ព្រះអង្គសព្វព្រះហឫទ័យចង់រស់នៅក្នុងភាពជាមនុស្ស ដូច្នេះ ទ្រង់ក៏រស់នៅក្នុងភាពជាមនុស្ស។ ព្រះអង្គសព្វព្រះហឫទ័យចង់រស់នៅក្នុងភាពជាព្រះ ដូច្នេះ ទ្រង់ក៏រស់នៅក្នុងភាពជាព្រះ។ មនុស្សអាចមើលឃើញការនេះតាមរបៀបដែលពួកគេចង់មើល ប៉ុន្តែព្រះជាម្ចាស់នឹងតែងតែជាព្រះជាម្ចាស់ ហើយមនុស្សនឹងតែងតែជាមនុស្ស។ សារជាតិរបស់ទ្រង់មិនអាចត្រូវបានបដិសេធ ដោយសារតែសេចក្ដីលម្អិតដ៏កំប៉ិកកំប៉ុក ឬក៏ព្រះអង្គអាចត្រូវបានគេរុញច្រានទៅខាងក្រៅចេញពី «អង្គ» ជាព្រះ ដោយសារតែរឿងដ៏តូចតាចមួយបានឡើយ។ មនុស្សមានសេរីភាពរបស់មនុស្ស ហើយព្រះជាម្ចាស់មានសេចក្តីថ្លៃថ្នូររបស់ព្រះជាម្ចាស់ ដូច្នេះ ការទាំងនេះមិនអាចជ្រៀតជ្រែកគ្នាបានទេ។ តើមនុស្សមិនអាចផ្ដល់សេរីភាពតិចតួចដល់ព្រះជាម្ចាស់ទេឬ? តើពួកគេមិនអាចលើកលែងចំពោះលក្ខណៈរបស់ព្រះជាម្ចាស់លើសពីធម្មតាបន្ដិចបានទេឬ? សូមកុំតឹងតែងជាមួយព្រះជាម្ចាស់ពេកអី! ម្នាក់ៗគួរតែមានការយោគយល់ចំពោះគ្នា បើដូច្នេះ តើគ្រប់យ៉ាងនឹងមិនត្រូវបានដោះស្រាយទេឬអី? តើវានឹងនៅមានការបែកបាក់គ្នាទៀតឬ? បើម្នាក់មិនអាចអត់ទ្រាំនឹងរឿងកំប៉ិកកំប៉ុកបែបនេះបានផង តើពួកគេអាចនិយាយថា «ដួងចិត្តរបស់នាយករដ្ឋមន្ត្រីគឺធំល្មមគ្រប់គ្រាន់ដើម្បីចែវទូកចូល» បានដោយរបៀបណាទៅ? តើពួកគេអាចក្លាយជាមនុស្សដ៏ពិតប្រាកដម្នាក់យ៉ាងដូចម្ដេច? ព្រះជាម្ចាស់មិនបានបង្កការលំបាកដល់មនុស្សជាតិទេ ប៉ុន្តែគឺមនុស្សជាតិវិញទេដែលបង្កការលំបាកដល់ព្រះជាម្ចាស់នោះ។ ពួកគេកំពុងតែដោះស្រាយបញ្ហា ដោយធ្វើឱ្យរឿងតូចក្លាយជារឿងធំ។ ដោយគ្មានបញ្ហាសោះ ពួកគេបង្កឱ្យមានបញ្ហាកើតឡើង ហើយវាពិតជាមិនចាំបាច់សោះ! នៅពេលដែលព្រះជាម្ចាស់ធ្វើការនៅក្នុងភាពជាមនុស្សសាមញ្ញ និងជាក់ស្ដែង អ្វីដែលព្រះអង្គធ្វើ មិនមែនជាកិច្ចការរបស់មនុស្សជាតិទេ ប៉ុន្តែជាកិច្ចការរបស់ព្រះជាម្ចាស់។ យ៉ាងណាមិញ មនុស្សមើលមិនឃើញសារជាតិនៃកិច្ចការរបស់ទ្រង់ឡើយ ដ្បិតពួកគេមើលឃើញតែសំបកក្រៅនៃភាពជាមនុស្សរបស់ទ្រង់ប៉ុណ្ណោះ។ ពួកគេមើលមិនឃើញកិច្ចការដ៏អស្ចារ្យបែបនេះទេ តែបែរជាទទូចចង់ឃើញភាពជាមនុស្សសាមញ្ញ និងធម្មតារបស់ទ្រង់ ហើយពួកគេនឹងមិនបោះបង់ចោលឡើយ។ តើការនេះអាចត្រូវបានហៅថាជាការចុះចូលចំពោះព្រះជាម្ចាស់យ៉ាងដូចម្ដេចទៅ? ព្រះជាម្ចាស់ដែលគង់នៅស្ថានសួគ៌ ឥឡូវបាន «ត្រលប់» ជាព្រះជាម្ចាស់ដែលគង់នៅលើផែនដី ហើយព្រះជាម្ចាស់ដែលគង់នៅលើផែនដី ឥឡូវនេះ គឺជាព្រះជាម្ចាស់ដែលគង់នៅស្ថានសួគ៌។ វាលែងសំខាន់ហើយថាតើរូបរាងខាងក្រៅរបស់ព្រះអង្គទាំងពីរមានលក្ខខណៈដូចគ្នាឬអត់នោះ ហើយក៏លែងសំខាន់ផងដែរចំពោះរបៀបដែលពួកទ្រង់ធ្វើការដូចគ្នាដោយរបៀបណានោះ។ នៅទីបំផុត ព្រះអង្គដែលធ្វើកិច្ចការផ្ទាល់របស់ព្រះជាម្ចាស់ គឺជាព្រះជាម្ចាស់ផ្ទាល់ព្រះអង្គ។ ចង់ឬមិនចង់ អ្នកត្រូវតែចុះចូល ព្រោះអ្នកគ្មានជម្រើសឡើយ! ព្រះជាម្ចាស់ត្រូវតែទទួលការស្ដាប់បង្គាប់ពីមនុស្ស ហើយមនុស្សត្រូវតែចុះចូលទាំងស្រុងចំពោះព្រះជាម្ចាស់ ដោយគ្មានពុតត្បុត សូម្បីតែបន្ដិច។

ប្រសិនបើអ្នកជឿលើព្រះជាម្ចាស់ នោះអ្នកត្រូវតែស្ដាប់បង្គាប់ព្រះជាម្ចាស់ យកសេចក្តីពិតទៅអនុវត្ត ហើយបំពេញគ្រប់ទាំងកាតព្វកិច្ចរបស់អ្នក។ លើសពីនេះទៀត អ្នកត្រូវតែយល់ពីរឿងរ៉ាវដែលអ្នកគួរមានបទពិសោធ។ ប្រសិនបើអ្នកគ្រាន់តែមានបទពិសោធក្នុងការដែលអ្នកកំពុងត្រូវបានដោះស្រាយ កំពុងត្រូវបានប្រៀនប្រដៅ និងកំពុងត្រូវបានជំនុំជម្រះ ប្រសិនបើអ្នកគ្រាន់តែអាចរីករាយនឹងព្រះជាម្ចាស់ ប៉ុន្តែនៅតែមិនអាចទទួលបាននូវអារម្មណ៍នៅពេលព្រះជាម្ចាស់ប្រៀនប្រដៅអ្នក ឬដោះស្រាយជាមួយនឹងអ្នក ការនេះគឺមិនអាចទទួលយកបាននោះទេ។ ប្រហែលជានៅក្នុងឧទាហរណ៍នៃការបន្សុទ្ធនេះ អ្នកអាចឈរជើងនៅកន្លែងរបស់អ្នក ប៉ុន្តែការនេះនៅតែមិនទាន់គ្រប់គ្រាន់នៅឡើយទេ។ អ្នកនៅតែត្រូវដើរទៅមុខជានិច្ច។ មេរៀននៃការស្រឡាញ់ព្រះជាម្ចាស់មិនដែលចប់ ហើយគ្មានទីបញ្ចប់ឡើយ។ មនុស្សយល់ឃើញថា ការជឿលើព្រះជាម្ចាស់ជាអ្វីដែលសាមញ្ញបំផុត ប៉ុន្តែនៅពេលដែលពួកគេទទួលបានបទពិសោធជាក់ស្តែង នោះពួកគេនឹងដឹងថាជំនឿលើព្រះជាម្ចាស់មិនសាមញ្ញដូចអ្វីដែលមនុស្សស្រមៃគិតនោះទេ។ នៅពេលដែលព្រះជាម្ចាស់ទ្រង់ធ្វើកិច្ចការដើម្បីបន្សុទ្ធមនុស្ស នោះគឺមនុស្សរងទុក្ខ។ នៅពេលមនុស្សទទួលការបន្សុទ្ធកាន់តែច្រើន នោះពួកគេនឹងស្រឡាញ់ព្រះជាម្ចាស់កាន់តែខ្លាំងឡើង ហើយព្រះចេស្ដារបស់ព្រះជាម្ចាស់ដែលនឹងត្រូវបើកសម្ដែងដល់ពួកគេកាន់តែច្រើនដែរ។ ផ្ទុយទៅវិញ បើមនុស្សទទួលការបន្សុទ្ធតិចតួច នោះសេចក្ដីស្រឡាញ់របស់ពួកគេចំពោះព្រះជាម្ចាស់នឹងមានការលូតលាស់កាន់តែតិចទៅៗ ហើយព្រះចេស្ដារបស់ព្រះជាម្ចាស់ដែលនឹងត្រូវបើកសម្ដែងដល់ពួកគេ ក៏កាន់តែតិចដែរ។ នៅពេលការបន្សុទ្ធ និងការរងទុក្ខរបស់មនុស្សបែបនេះកាន់តែច្រើនឡើងៗ ហើយការរងទារុណកម្មដែលពួកគេជួបប្រទះកាន់តែច្រើន នោះពួកគេនឹងកាន់តែស្រឡាញ់ព្រះជាម្ចាស់កាន់តែខ្លាំងឡើង ជំនឿដ៏ពិតប្រាកដរបស់ពួកគេចំពោះព្រះជាម្ចាស់កាន់តែខ្លាំងឡើង ហើយចំណេះដឹងដ៏ជ្រាលជ្រៅរបស់ពួកគេអំពីព្រះជាម្ចាស់ក៏កាន់តែច្រើនឡើងដែរ។ នៅក្នុងបទពិសោធរបស់អ្នក អ្នកនឹងឃើញមនុស្សដែលរងទុក្ខយ៉ាងខ្លាំង នៅពេលពួកគេទទួលនូវការបន្សុទ្ធ ជាអ្នកដែលត្រូវបានដោះស្រាយ និងត្រូវបានប្រៀនប្រដៅច្រើន ហើយអ្នកនឹងឃើញថា ទាំងនោះគឺជាអស់អ្នកដែលមានសេចក្តីស្រឡាញ់យ៉ាងខ្លាំងចំពោះព្រះជាម្ចាស់ និងមានចំណេះដឹងអំពីព្រះជាម្ចាស់បានជ្រៅជ្រះ និងជ្រាលជ្រៅជាងមុន។ អ្នកដែលមិនមានបទពិសោធក្នុងការទទួលបានការដោះស្រាយ នឹងមានចំណេះដឹង ប៉ុន្ដែមានសើៗ ហើយពួកគេអាចនិយាយថា៖ «ព្រះជាម្ចាស់ល្អណាស់ ទ្រង់ផ្ដល់នូវព្រះគុណដល់មនុស្ស ដើម្បីឱ្យពួកគេអាចរីករាយនឹងទ្រង់»។ ប្រសិនបើមនុស្សបានឆ្លងកាត់បទពិសោធក្នុងការទទួលបានការដោះស្រាយ និងត្រូវបានប្រៀនប្រដៅ នោះពួកគេអាចនិយាយអំពីចំណេះដឹងដ៏ពិតអំពីព្រះជាម្ចាស់បាន។ ដូច្នេះបើកិច្ចការដ៏អស្ចារ្យរបស់ព្រះជាម្ចាស់កាន់តែច្រើននៅចំពោះមនុស្ស នោះតម្លៃ និងភាពសំខាន់ក៏កាន់តែមានច្រើន។ បើមានការពិបាកក្នុងការចូលទៅកាន់អ្នកកាន់តែច្រើន ហើយភាពមិនស៊ីគ្នាទៅនឹងសញ្ញាណរបស់អ្នកកាន់តែច្រើន នោះកិច្ចការរបស់ព្រះជាម្ចាស់គឺអាចយកឈ្នះលើអ្នក ទទួលយកអ្នក និងប្រោសឱ្យអ្នកបានគ្រប់លក្ខណ៍។ ភាពសំខាន់នៃកិច្ចការរបស់ព្រះជាម្ចាស់មានការអស្ចារ្យខ្លាំងណាស់! ប្រសិនបើព្រះជាម្ចាស់មិនបានបន្សុទ្ធមនុស្សតាមរបៀបនេះទេ ប្រសិនបើទ្រង់មិនបានធ្វើកិច្ចការទៅតាមវិធីសាស្រ្តនេះទេ នោះកិច្ចការរបស់ទ្រង់នឹងគ្មានប្រសិទ្ធភាព ហើយគ្មានភាពសំខាន់អ្វីឡើយ។ នៅក្នុងពេលកន្លងមក ធ្លាប់មានការនិយាយថា ព្រះជាម្ចាស់នឹងជ្រើសរើស ហើយទទួលបានក្រុមនេះ ហើយទ្រង់ប្រោសឱ្យពួកគេបានគ្រប់លក្ខណ៍នៅគ្រាចុងក្រោយ។ ត្រង់ចំណុចនេះ គឺមានភាពសំខាន់ដ៏អស្ចារ្យ។ បើកិច្ចការដែលទ្រង់អនុវត្តនៅក្នុងអ្នករាល់គ្នាកាន់តែច្រើន នោះសេចក្ដីស្រឡាញ់របស់អ្នករាល់គ្នាចំពោះព្រះជាម្ចាស់ គឺកាន់តែជ្រាលជ្រៅ និងបរិសុទ្ធឡើង។ បើកិច្ចការរបស់ព្រះជាម្ចាស់កាន់តែច្រើន មនុស្សកាន់តែអាចយល់ពីព្រះប្រាជ្ញាញាណរបស់ទ្រង់កាន់តែច្រើន ហើយចំណេះដឹងរបស់មនុស្សអំពីទ្រង់ក៏កាន់តែជ្រាលជ្រៅទៅទៀត។ នៅថ្ងៃចុងក្រោយ ផែនការប្រាំមួយពាន់ឆ្នាំរបស់ព្រះជាម្ចាស់សម្រាប់ការគ្រប់គ្រង នឹងត្រូវបញ្ចប់។ តើវាពិតជាអាចបញ្ចប់ដោយងាយទេ? នៅពេលដែលទ្រង់យកឈ្នះមនុស្ស តើកិច្ចការរបស់ទ្រង់នឹងត្រូវបញ្ចប់ឬ? តើវាសាមញ្ញអ៊ីចឹងពេកទេ? មនុស្សពិតជាស្រមៃគិតថា វាសាមញ្ញដូចនេះមែន ប៉ុន្តែអ្វីដែលព្រះជាម្ចាស់ធ្វើ គឺមិនសាមញ្ញអ៊ីចឹងទេ។ មិនថាកិច្ចការរបស់ព្រះជាម្ចាស់ណាមួយនោះទេ គឺមនុស្សមិនអាចយល់បានឡើយ។ ប្រសិនបើអ្នកអាចយល់ពីវាបាន នោះកិច្ចការរបស់ព្រះជាម្ចាស់នឹងគ្មានភាពសំខាន់ ឬគ្មានតម្លៃអ្វីទេ។ កិច្ចការដែលព្រះជាម្ចាស់បានធ្វើ គឺមនុស្សមិនអាចយល់បានឡើយ។ វាផ្ទុយពីសញ្ញាណរបស់អ្នកទាំងស្រុង ហើយបើការដែលមិនអាចត្រូវគ្នាជាមួយនឹងសញ្ញាណរបស់អ្នកមានកាន់តែច្រើន នោះបង្ហាញថា កិច្ចការរបស់ព្រះជាម្ចាស់ពិតជាមានន័យមែន។ ប្រសិនបើវាត្រូវគ្នានឹងសញ្ញាណរបស់អ្នក នោះវានឹងគ្មានន័យទេ។ សព្វថ្ងៃនេះ អ្នកមានអារម្មណ៍ថាកិច្ចការរបស់ព្រះជាម្ចាស់ពិតជាអស្ចារ្យណាស់ ហើយបើអ្នកកាន់តែមានអារម្មណ៍ថាវាកាន់តែអស្ចារ្យ នោះអ្នកកាន់តែមានអារម្មណ៍ថាព្រះជាម្ចាស់ជាព្រះដែលយើងមិនអាចយល់បាន ហើយអ្នកនឹងឃើញថាការប្រព្រឹត្ដិរបស់ព្រះជាម្ចាស់អស្ចារ្យយ៉ាងណា។ ប្រសិនបើទ្រង់គ្រាន់តែធ្វើការសើៗអោយតែរួចដើម្បីយកឈ្នះលើមនុស្ស ហើយក្រោយមកទៀតមិនធ្វើអ្វីសោះ មនុស្សនឹងមិនអាចមើលឃើញពីភាពសំខាន់នៃកិច្ចការរបស់ព្រះជាម្ចាស់បានឡើយ។ ថ្វីបើឥឡូវនេះ អ្នកកំពុងទទួលនូវការបន្សុទ្ធបន្តិចបន្តួចក្ដី តែវាមានអត្ថប្រយោជន៍ដ៏ច្រើនចំពោះការរីកលូតលាស់នៅក្នុងជីវិតរបស់អ្នក។ ដូច្នេះវាគឺជាតម្រូវការចាំបាច់បំផុតសម្រាប់អ្នករាល់គ្នាដែលត្រូវឆ្លងកាត់ការលំបាកបែបនេះ។ ថ្ងៃនេះ អ្នកទទួលបានការបន្សុទ្ធបន្តិចបន្តួច ប៉ុន្តែនៅពេលក្រោយ អ្នកនឹងអាចមើលឃើញយ៉ាងពិតប្រាកដអំពីការប្រព្រឹត្តិរបស់ព្រះជាម្ចាស់ ហើយទីបំផុតអ្នកនឹងនិយាយថា៖ «ការប្រព្រឹត្ដិរបស់ព្រះជាម្ចាស់ គឺអស្ចារ្យខ្លាំងណាស់!» ទាំងនេះគឺជាព្រះបន្ទូលនៅក្នុងចិត្តរបស់អ្នក។ ដោយមានបទពិសោធនៃការបន្សុទ្ធពីព្រះជាម្ចាស់មួយរយៈ (ទុក្ខលំបាករបស់អ្នកដែលបម្រើ និងពេលវេលានៃការវាយផ្ចាល) ទីបំផុត មនុស្សមួយចំនួនបាននិយាយថា «ការជឿលើព្រះជាម្ចាស់ គឹពិតជាពិបាកខ្លាំងណាស់!» ការដែលពួកគេបានប្រើពាក្យថា «ពិតជាពិបាកខ្លាំងណាស់» បង្ហាញឱ្យឃើញថា ការប្រព្រឹត្តិរបស់ព្រះជាម្ចាស់ គឺមិនអាចយល់បានឡើយ ដោយកិច្ចការរបស់ព្រះជាម្ចាស់មានភាពសំខាន់ និងមានគុណតម្លៃយ៉ាងខ្លាំង ហើយកិច្ចការរបស់ទ្រង់ គឺសក្តិសមនឹងទទួលបានការឱ្យតម្លៃយ៉ាងខ្ពស់ពីមនុស្ស។ បន្ទាប់ពីខ្ញុំបានធ្វើកិច្ចការយ៉ាងច្រើន ប្រសិនបើអ្នកមិនមានចំណេះដឹងបន្ដិចសោះ ពេលនោះតើកិច្ចការរបស់ខ្ញុំនឹងនៅតែមានតម្លៃដែរឬទេ? វានឹងធ្វើឱ្យអ្នកនិយាយថា៖ «ការបម្រើព្រះជាម្ចាស់ គឺពិតជាពិបាកខ្លាំងណាស់ ការប្រព្រឹត្ដរបស់ព្រះជាម្ចាស់គឺអស្ចារ្យណាស់ ហើយព្រះជាម្ចាស់ពិតជាមានព្រះប្រាជ្ញាញាណមែន! ព្រះជាម្ចាស់គួរឱ្យស្រឡាញ់ណាស់!» បន្ទាប់ពីឆ្លងកាត់បទពិសោធមួយរយៈមក ប្រសិនបើអ្នកអាចនិយាយពាក្យបែបនេះ នោះការនេះសរបញ្ជាក់ថាអ្នកទទួលបានកិច្ចការរបស់ព្រះជាម្ចាស់នៅក្នុងអ្នកហើយ។ ថ្ងៃមួយ នៅពេលដែលអ្នកកំពុងផ្សាយដំណឹងល្អនៅបរទេស ហើយមានគេសួរអ្នកថា៖ តើសេចក្ដីជំនឿរបស់អ្នកលើព្រះជាម្ចាស់ទៅជាយ៉ាងណាហើយ? អ្នកនឹងអាចនិយាយថា «សកម្មភាពរបស់ព្រះជាម្ចាស់គឺគួរឱ្យស្ញប់ស្ញែង!» ពួកគេនឹងមានអារម្មណ៍ថា ពាក្យរបស់អ្នក និយាយពីបទពិសោធជាក់ស្តែង។ នេះគឺជាការធ្វើបន្ទាល់ដ៏ពិត។ អ្នកនឹងនិយាយថា កិច្ចការរបស់ព្រះជាម្ចាស់គឺពោរពេញទៅដោយប្រាជ្ញា ហើយកិច្ចការរបស់ទ្រង់ដែលមាននៅក្នុងអ្នក ពិតជាបានធ្វើឱ្យអ្នកជឿជាក់ ហើយយកឈ្នះលើដួងចិត្តរបស់អ្នកបាន។ អ្នកនឹងស្រឡាញ់ទ្រង់ជានិច្ច ពីព្រោះទ្រង់វិសេសជាងសេចក្ដីស្រឡាញ់របស់មនុស្សទៅទៀត! ប្រសិនបើអ្នកអាចនិយាយរឿងទាំងនេះបាន នោះអ្នកអាចផ្លាស់ប្រែចិត្តមនុស្សបានហើយ។ ទាំងអស់នេះ គឺជាការធ្វើបន្ទាល់។ ប្រសិនបើអ្នកអាចធ្វើបន្ទាល់ដោយសូររំពង ដើម្បីឱ្យមនុស្សស្រក់ទឹកភ្នែក នោះបង្ហាញថាអ្នកជាមនុស្សម្នាក់ដែលពិតជាស្រឡាញ់ព្រះជាម្ចាស់ ដ្បិតអ្នកអាចថ្លែងទីបន្ទាល់ថាស្រឡាញ់ព្រះជាម្ចាស់ ហើយតាមរយៈអ្នក សកម្មភាពរបស់ព្រះជាម្ចាស់ អាចយកជាធ្វើទីបន្ទាល់បាន។ តាមរយៈទីបន្ទាល់របស់អ្នក អ្នកដទៃត្រូវបានបង្កើតឡើងដើម្បីស្វែងរកកិច្ចការរបស់ព្រះជាម្ចាស់ ដើម្បីទទួលបានបទពិសោធពីកិច្ចការរបស់ព្រះជាម្ចាស់ និងទោះនៅក្នុងបរិស្ថានណាក៏ដោយដែលពួកគេភប់ប្រសព្វ ពួកគេនឹងអាចឈរយ៉ាងរឹងមាំបាន។ នេះគឺជាមធ្យោបាយដ៏ពិតតែមួយគត់នៃការធ្វើបន្ទាល់ ហើយនេះប្រាកដណាស់ថាជាអ្វីដែលជាសេចក្ដីតម្រូវចំពោះអ្នកឥឡូវនេះ។ អ្នកគប្បីឃើញថា កិច្ចការរបស់ព្រះជាម្ចាស់មានតម្លៃខ្លាំងណាស់ ហើយសក្តិសមនឹងទទួលបានការឱ្យតម្លៃយ៉ាងខ្ពស់ពីមនុស្សថា ព្រះជាម្ចាស់មានតម្លៃខ្លាំងណាស់ ហើយមានបរិបូរក្រៃលែង។ ទ្រង់មិនត្រឹមតែអាចមានព្រះបន្ទូលនោះទេ ប៉ុន្តែថែមទាំងជំនុំជម្រះមនុស្ស បន្សុទ្ធចិត្តពួកគេ នាំឱ្យពួកគេរីករាយ ទទួលបានពួកគេ ឈ្នះពួកគេ និងប្រោសឱ្យពួកគេបានគ្រប់លក្ខណ៍។ តាមបទពិសោធរបស់អ្នក អ្នកនឹងឃើញថាព្រះជាម្ចាស់គួរឱ្យស្រឡាញ់ខ្លាំងណាស់។ ដូច្នេះតើអ្នកស្រឡាញ់ព្រះជាម្ចាស់ខ្លាំងប៉ុនណាឥឡូវនេះ? តើអ្នកពិតជាអាចនិយាយរឿងទាំងនេះចេញពីបេះដូងអ្នកបានទេ? នៅពេលដែលអ្នកអាចបង្ហាញនូវពាក្យទាំងនេះ ចេញពីជម្រៅចិត្តអ្នក ពេលនោះអ្នកនឹងអាចធ្វើបន្ទាល់បាន។ នៅពេលដែលបទពិសោធរបស់អ្នកឈានដល់កម្រិតនេះ អ្នកនឹងអាចមានសមត្ថភាពធ្វើបន្ទាល់សម្រាប់ព្រះជាម្ចាស់ ហើយអ្នកនឹងមានលក្ខណៈសម្បត្តិគ្រប់គ្រាន់។ ប្រសិនបើបទពិសោធរបស់អ្នកមិនឈានដល់កម្រិតនេះទេ នោះអ្នកនឹងនៅកាន់តែឆ្ងាយ។ វាជារឿងធម្មតាទេដែលមនុស្សបើកបង្ហាញពីភាពទន់ខ្សោយក្នុងកំឡុងពេលដំណើរការបន្សុទ្ធ ប៉ុន្តែបន្ទាប់ពីការបន្សុទ្ធរួចរាល់ហើយ អ្នកគប្បីអាចនិយាយបានថា៖ «ព្រះជាម្ចាស់ពិតជាឈ្លាសវៃណាស់ក្នុងកិច្ចការរបស់ទ្រង់!» ប្រសិនបើអ្នកពិតជាអាចទទួលបាននូវការយល់ដឹងជាក់ស្តែងនៃពាក្យទាំងនេះ នោះវានឹងត្រឡប់ជាអ្វីដែលអ្នកស្រឡាញ់ខ្លាំងបំផុត ហើយបទពិសោធរបស់អ្នកនឹងមានតម្លៃ។

តើអ្នកគួរដេញតាមអ្វីឥឡូវនេះ? មិនថាអ្នកមានសមត្ថភាពក្នុងការធ្វើបន្ទាល់អំពីកិច្ចការរបស់ព្រះជាម្ចាស់បានឬអត់នោះទេ មិនថាអ្នកអាចក្លាយជាស្មរបន្ទាល់ និងជាការបង្ហាញចេញរបស់ព្រះជាម្ចាស់ឬអត់នោះទេ ហើយមិនថាអ្នកស័ក្តិសមនឹងឱ្យទ្រង់ប្រើឬអត់នោះទេ ទាំងនេះគឺជាអ្វីដែលអ្នកគប្បីស្វែងរក។ តើព្រះជាម្ចាស់ពិតជាបានធ្វើកិច្ចការច្រើនប៉ុនណានៅក្នុងអ្នក? តើអ្នកបានឃើញប៉ុន្មាន? តើអ្នកបានប៉ះប៉ុន្មាន? តើអ្នកមានបទពិសោធ និងភ្លក្សរសជាតិបានប៉ុន្មានហើយ? មិនថាព្រះជាម្ចាស់បានល្បងលអ្នក ដោះស្រាយជាមួយអ្នក ឬប្រៀនប្រដៅអ្នកនោះទេ សកម្មភាព និងកិច្ចការរបស់ទ្រង់ត្រូវបានធ្វើឡើងសម្រាប់អ្នក។ ប៉ុន្តែក្នុងនាមជាអ្នកជឿលើព្រះជាម្ចាស់ និងជាមនុស្សម្នាក់ដែលមានឆន្ទៈចង់ស្វែងរកឱ្យបានគ្រប់លក្ខណ៍ដោយសារទ្រង់ តើអ្នកអាចធ្វើបន្ទាល់ចំពោះកិច្ចការរបស់ព្រះជាម្ចាស់ ដោយផ្អែកលើបទពិសោធជាក់ស្តែងរបស់អ្នកឬទេ? តើអ្នកអាចរស់នៅស្របតាមព្រះបន្ទូលរបស់ព្រះជាម្ចាស់ តាមរយៈបទពិសោធជាក់ស្តែងរបស់អ្នកឬទេ? តើអ្នកអាចផ្តល់ឱ្យអ្នកដទៃតាមរយៈបទពិសោធជាក់ស្តែងផ្ទាល់ខ្លួនរបស់អ្នក ហើយលះបង់ពេលពេញមួយជីវិតរបស់អ្នក ដើម្បីធ្វើបន្ទាល់ចំពោះកិច្ចការរបស់ព្រះជាម្ចាស់ដែរឬទេ? ដើម្បីធ្វើបន្ទាល់អំពីកិច្ចការរបស់ព្រះជាម្ចាស់ អ្នកត្រូវតែពឹងផ្អែកលើបទពិសោធ ចំណេះដឹង និងតម្លៃដែលអ្នកបានបង់។ មានតែធ្វើដូច្នេះទេ ទើបអ្នកអាចផ្គាប់ព្រះហឫទ័យរបស់ព្រះជាម្ចាស់បាន។ តើអ្នកជាមនុស្សម្នាក់ដែលធ្វើបន្ទាល់អំពីកិច្ចការរបស់ព្រះជាម្ចាស់ឬទេ? តើអ្នកមានសេចក្តីប្រាថ្នានេះទេ? ប្រសិនបើអ្នកអាចធ្វើបន្ទាល់អំពីព្រះនាមទ្រង់ ហើយលើសពីនេះទៅទៀត ធ្វើបន្ទាល់អំពីកិច្ចការរបស់ទ្រង់ ហើយប្រសិនបើអ្នកអាចរស់នៅតាមរូបភាពដែលទ្រង់តម្រូវពីរាស្ត្ររបស់ទ្រង់ នោះអ្នកគឺជាស្មរបន្ទាល់សម្រាប់ព្រះជាម្ចាស់។ តើអ្នកពិតជាធ្វើបន្ទាល់អំពីព្រះជាម្ចាស់យ៉ាងដូចម្តេច? អ្នកធ្វើវាដោយស្វែងរក និងចង់រស់នៅស្របតាមព្រះបន្ទូលរបស់ព្រះជាម្ចាស់ ហើយដោយធើ្វ បន្ទាល់ជាមួយនឹងពាក្យរបស់អ្នក នោះគឺអនុញ្ញាតឱ្យមនុស្សដឹងពីកិច្ចការរបស់ទ្រង់ និងមើលឃើញសកម្មភាពរបស់ទ្រង់។ ប្រសិនបើអ្នកពិតជាស្វែងរករបស់ទាំងនេះមែន នោះព្រះជាម្ចាស់នឹងប្រោសឱ្យអ្នកបានគ្រប់លក្ខណ៍។ ប្រសិនបើអ្វីទាំងអស់ដែលអ្នកស្វែងរក គឹដើម្បីឱ្យបានការប្រោសឱ្យគ្រប់លក្ខណ៍ពីព្រះជាម្ចាស់ ហើយទទួលបានព្រះពរនៅចុងបញ្ចប់ នោះទស្សនៈនៃសេចក្ដីជំនឿរបស់អ្នកលើព្រះជាម្ចាស់ គឺមិនសុទ្ធទេ។ អ្នកគប្បីស្វែងរកវិធីដើម្បីមើលឃើញការប្រព្រឹត្តិរបស់ព្រះជាម្ចាស់នៅក្នុងជីវិតពិត របៀបក្នុងការផ្គាប់ព្រះហឫទ័យទ្រង់នៅពេលដែលទ្រង់បើកសម្ដែងពីបំណងព្រះហឫទ័យរបស់ទ្រង់មកកាន់អ្នក និងស្វែងរកវិធីដែលអ្នកគួរធ្វើបន្ទាល់អំពីភាពអស្ចារ្យ និងអំពីព្រះប្រាជ្ញាញាណរបស់ទ្រង់ ហើយនិងរបៀបធ្វើបន្ទាល់អំពីការដែលទ្រង់ប្រៀនប្រដៅ និងដោះស្រាយជាមួយអ្នក។ ទាំងអស់នេះគឺជារឿងដែលអ្នកគប្បីពិចារណា។ ប្រសិនបើសេចក្តីស្រឡាញ់របស់អ្នកចំពោះព្រះជាម្ចាស់ គឺសម្រាប់តែការដែលអ្នកអាចចែកចាយនូវសិរីរុងរឿងរបស់ព្រះជាម្ចាស់ បន្ទាប់ពីទ្រង់ប្រោសឱ្យអ្នកបានគ្រប់លក្ខណ៍ នោះវានៅតែមិនទាន់គ្រប់គ្រាន់ ហើយមិនអាចបំពេញតាមសេចក្ដីតម្រូវរបស់ព្រះជាម្ចាស់នៅឡើយទេ។ អ្នកត្រូវតែអាចធ្វើបន្ទាល់អំពីកិច្ចការរបស់ព្រះជាម្ចាស់ បំពេញតាមការទាមទាររបស់ទ្រង់ និងទទួលយកបទពិសោធអំពីកិច្ចការដែលទ្រង់បានធ្វើចំពោះមនុស្ស តាមរបៀបជាក់ស្តែង។ មិនថាការឈឺចាប់ ការស្រក់ទឹកភ្នែក ឬការសោកសៅទេ អ្នកត្រូវតែទទួលនូវបទពិសោធនៃរឿងរ៉ាវទាំងអស់នេះ នៅក្នុងការអនុវត្តរបស់អ្នក។ រឿងរ៉ាវទាំងអស់នេះ នឹងនាំឱ្យអ្នកបានគ្រប់លក្ខណ៍ ជាមនុស្សម្នាក់ដែលធ្វើបន្ទាល់អំពីព្រះជាម្ចាស់។ តើឥឡូវនេះ ជាអ្វីឱ្យប្រាកដដែលបង្ខំអ្នកឱ្យរងទុក្ខ ហើយស្វែងរកភាពគ្រប់លក្ខណ៍នោះ? តើការរងទុក្ខបច្ចុប្បន្នរបស់អ្នក ពិតជាដើម្បីប្រយោជន៍ក្នុងការស្រឡាញ់ព្រះជាម្ចាស់ និងធ្វើបន្ទាល់សម្រាប់ទ្រង់មែនទេ? ឬក៏សម្រាប់ជាប្រយោជន៍នៃព្រះពរខាងសាច់ឈាម សម្រាប់សេចក្ដីសង្ឃឹម និងវាសនាអនាគតរបស់អ្នក? គ្រប់ទាំងចេតនា ការលើកទឹកចិត្ត និងគោលដៅទាំងអស់របស់អ្នក ដែលអ្នកខំស្វែងរក ត្រូវតែទទួលបានការកែតម្រូវ ហើយមិនអាចដឹកនាំដោយឆន្ទៈផ្ទាល់ខ្លួនរបស់អ្នកបានឡើយ។ ប្រសិនបើមនុស្សម្នាក់ស្វែងរកភាពគ្រប់លក្ខណ៍ដើម្បីទទួលបានព្រះពរ និងគ្រប់គ្រងអំណាច ខណៈមនុស្សម្នាក់ទៀតស្វែងរកភាពគ្រប់លក្ខណ៍ ដើម្បីផ្គាប់ព្រះហឫទ័យព្រះជាម្ចាស់ ដើម្បីធ្វើបន្ទាល់ជាក់ស្តែងចំពោះកិច្ចការរបស់ព្រះជាម្ចាស់ តើមធ្យោបាយនៃការស្វះស្វែងរកមួយណា ក្នុងចំណោមមធ្យោបាយទាំងពីរ ដែលអ្នកនឹងជ្រើសយក? ប្រសិនបើអ្នកជ្រើសយកទីមួយ នោះអ្នកនឹងនៅឆ្ងាយខ្លាំងណាស់ពីបទដ្ឋានរបស់ព្រះជាម្ចាស់។ ខ្ញុំធ្លាប់មានព្រះបន្ទូលថា សកម្មភាពរបស់ខ្ញុំនឹងត្រូវបានគេដឹងជាចំហនៅទូទាំងសកលលោក ហើយខ្ញុំនឹងសោយរាជ្យជាស្តេចក្នុងសកលលោក។ ម៉្យាងវិញទៀត អ្វីដែលអ្នករាល់គ្នាត្រូវបានប្រគល់សេចក្ដីទុកចិត្តឱ្យធ្វើ នោះគឺត្រូវចេញទៅធ្វើបន្ទាល់ពីកិច្ចការរបស់ព្រះជាម្ចាស់ មិនមែនដើម្បីក្លាយជាស្តេច ហើយលេចមុខនៅលើសកលលោកទាំងមូលនោះទេ។ ចូរឱ្យការប្រព្រឹត្តិរបស់ព្រះជាម្ចាស់បានបំពេញលោកធាតុ និងលំហអាកាស។ ចូរឱ្យមនុស្សគ្រប់គ្នាបានឃើញការប្រព្រឹត្តទាំងនោះ ហើយទទួលស្គាល់ការប្រព្រឹត្តទាំងនោះ។ ព្រះបន្ទូលទាំងនេះ គឺទាក់ទងនឹងព្រះជាម្ចាស់អង្គទ្រង់ផ្ទាល់ ហើយអ្វីដែលមនុស្សគប្បីធ្វើ គឺធ្វើបន្ទាល់អំពីព្រះជាម្ចាស់។ តើឥឡូវនេះ អ្នកស្គាល់ព្រះជាម្ចាស់បានប៉ុនណាហើយ? តើអ្នកអាចធ្វើបន្ទាល់អំពីព្រះជាម្ចាស់បានប៉ុនណា? តើអ្វីទៅជាគោលបំណងរបស់ព្រះជាម្ចាស់ក្នុងការប្រោសឱ្យមនុស្សមានភាពគ្រប់លក្ខណ៍? នៅពេលដែលអ្នកយល់អំពីបំណងព្រះហឫទ័យរបស់ព្រះជាម្ចាស់ តើអ្នកគប្បីបង្ហាញពីការពិចារណាចំពោះបំណងព្រះហឫទ័យរបស់ទ្រង់យ៉ាងដូចម្តេច? ប្រសិនបើអ្នកមានឆន្ទៈទទួលបានការប្រោសឱ្យបានគ្រប់លក្ខណ៍ និងធ្វើបន្ទាល់អំពីកិច្ចការរបស់ព្រះជាម្ចាស់តាមរយៈអ្វីដែលអ្នករស់នៅ ប្រសិនបើអ្នកមានកំលាំងជំរុញនេះ នោះគ្មានអ្វីដែលពិបាកខ្លាំងនោះទេ។ អ្វីដែលមនុស្សត្រូវការនៅពេលនេះ គឺសេចក្ដីជំនឿ។ ប្រសិនបើអ្នកមានកំលាំងជំរុញនេះ នោះវានឹងមានភាពងាយស្រួលក្នុងការបោះបង់ចោលនូវភាពអវិជ្ជមាន ភាពអកម្ម ភាពខ្ជិលច្រអូស និងសញ្ញាណនៃសាច់ឈាម ទស្សនវិជ្ជានៃការរស់នៅ និស្ស័យបះបោរ អារម្មណ៍ និងអ្វីៗផ្សេងទៀត។

នៅពេលឆ្លងកាត់ការល្បងល វាជារឿងធម្មតាទេដែលមនុស្សប្រែជាទន់ខ្សោយ អវិជ្ជមាននៅក្នុងខ្លួន មិនយល់ពីបំណងព្រះហឫទ័យរបស់ព្រះជាម្ចាស់ ឬខ្វះភាពច្បាស់លាស់អំពីផ្លូវនៃការអនុវត្ត។ ប៉ុន្តែទោះជាករណីណាក៏ដោយ អ្នកត្រូវតែមានសេចក្ដីជំនឿលើកិច្ចការរបស់ព្រះជាម្ចាស់ ហើយដូចជាយ៉ូបដែរ អ្នកមិនត្រូវបដិសេធព្រះជាម្ចាស់ឡើយ។ ទោះបីជាយ៉ូបទន់ខ្សោយ និងពោលពាក្យប្រទេចផ្តាសាដល់ថ្ងៃកំណើតរបស់ខ្លួនក៏ដោយ ក៏គាត់មិនបានបដិសេធទេថា គ្រប់យ៉ាងដែលមនុស្សមានបន្ទាប់ពីពួកគេកើតមក គឺព្រះយេហូវ៉ាជាអ្នកប្រទានឱ្យ ហើយព្រះយេហូវ៉ាក៏ជាព្រះដែលដកយករបស់ទាំងនោះទៅវិញដែរ។ មិនថាគាត់ត្រូវបានដាក់ឱ្យឆ្លងកាត់ការល្បងលបែបណាទេ គាត់នៅតែរក្សាជំនឿនេះដដែល។ នៅក្នុងបទពិសោធរបស់អ្នក មិនថាអ្នកឆ្លងកាត់ការបន្សុទ្ធតាមរយៈព្រះបន្ទូលរបស់ព្រះជាម្ចាស់បែបណានោះទេ ជារួម អ្វីដែលព្រះជាម្ចាស់ចង់បាន គឺជាសេចក្តីជំនឿរបស់អ្នក និងចិត្តស្រឡាញ់ព្រះជាម្ចាស់។ អ្វីដែលទ្រង់ប្រោសឱ្យគ្រប់លក្ខណ៍តាមរយៈការធ្វើកិច្ចការរបៀបនេះ គឺសេចក្ដីជំនឿ សេចក្តីស្រឡាញ់ និងការតាំងចិត្តរបស់មនុស្ស។ ព្រះជាម្ចាស់បំពេញកិច្ចការនៃការប្រោសមនុស្សឱ្យបានគ្រប់លក្ខណ៍ ហើយពួកគេមើលមិនឃើញកិច្ចការនេះទេ ក៏មិនអាចប៉ះពាល់កិច្ចការនេះបានដែរ។ ក្នុងកាលៈទេសៈបែបនេះ តម្រូវឱ្យមានសេចក្ដីជំនឿ។ នៅពេលដែលអ្វីមួយមិនអាចមើលឃើញដោយភ្នែកទទេបាន នោះតម្រូវឱ្យមានសេចក្ដីជំនឿ។ នៅពេលដែលអ្នកមិនអាចលះបង់សញ្ញាណផ្ទាល់ខ្លួនរបស់អ្នកបានទេ នោះតម្រូវឱ្យមានសេចក្ដីជំនឿ។ នៅពេលដែលអ្នកមិនមានភាពច្បាស់លាស់អំពីកិច្ចការរបស់ព្រះជាម្ចាស់ទេ នោះអ្វីដែលត្រូវការចាំបាច់ គឺឱ្យអ្នកមានសេចក្ដីជំនឿ ប្រកាន់ជំហររឹងមាំ និងប្រកាន់ខ្ជាប់នូវទីបន្ទាល់របស់ខ្លួន។ នៅពេលដែលយ៉ូបឈានដល់ចំណុចនេះ ព្រះជាម្ចាស់បានលេចមកចំពោះគាត់ និងមានព្រះបន្ទូលទៅកាន់គាត់។ គឺមានតែពេលដែលអ្នកមានសេចក្ដីជំនឿប៉ុណ្ណោះ ដែលអ្នកនឹងអាចមើលឃើញព្រះជាម្ចាស់បាន។ នៅពេលដែលអ្នកមានសេចក្ដីជំនឿ ព្រះជាម្ចាស់នឹងប្រោសអ្នកឱ្យបានគ្រប់លក្ខណ៍ ហើយប្រសិនបើអ្នកគ្មានសេចក្ដីជំនឿទេ ទ្រង់មិនអាចប្រោសអ្នកឱ្យគ្រប់លក្ខណ៍បានឡើយ។ ព្រះជាម្ចាស់នឹងប្រទានគ្រប់យ៉ាងដែលអ្នកប្រាថ្នាចង់បានដល់អ្នក។ ប្រសិនបើអ្នកមិនមានសេចក្ដីជំនឿទេ នោះមិនអាចប្រោសអ្នកឱ្យគ្រប់លក្ខណ៍បានទេ ហើយអ្នកនឹងមិនអាចមើលឃើញកិច្ចការរបស់ព្រះជាម្ចាស់បានឡើយ ក៏មិនអាចមើលឃើញពីសព្វានុភាពរបស់ទ្រង់បានដែរ។ តាមរយៈបទពិសោធន៍ជាក់ស្ដែងរបស់អ្នក នៅពេលដែលអ្នកមានសេចក្ដីជំនឿថានឹងមើលឃើញពីកិច្ចការរបស់ទ្រង់ នោះព្រះជាម្ចាស់នឹងលេចមកចំពោះអ្នក ហើយទ្រង់នឹងបំភ្លឺ និងដឹកនាំអ្នកចេញពីខាងក្នុងមក។ បើគ្មានសេចក្ដីជំនឿនោះទេ ព្រះជាម្ចាស់នឹងមិនអាចធ្វើការនោះបានឡើយ។ ប្រសិនបើអ្នកបាត់បង់ក្ដីសង្ឃឹមលើព្រះជាម្ចាស់ តើអ្នកនឹងអាចដកពិសោធកិច្ចការរបស់ទ្រង់បានយ៉ាងដូចម្តេចទៅ? ដូច្នេះ មានតែពេលដែលអ្នកមានសេចក្ដីជំនឿ និងគ្មានការសង្ស័យចំពោះព្រះជាម្ចាស់ មានតែពេលដែលអ្នកមានសេចក្ដីជំនឿពិតប្រាកដលើទ្រង់ មិនថាទ្រង់ធ្វើអ្វីក៏ដោយ នោះទ្រង់នឹងបំភ្លឺ និងស្រាយបំភ្លឺដល់អ្នកតាមរយៈបទពិសោធន៍របស់អ្នក ហើយមានតែពេលនោះទេ ដែលអ្នកអាចមើលឃើញពីសកម្មភាពរបស់ទ្រង់បាន។ អ្វីទាំងអស់នេះ សុទ្ធតែសម្រេចទៅបានតាមរយៈសេចក្ដីជំនឿទាំងអស់។ សេចក្ដីជំនឿកើតឡើងតែតាមរយៈការបន្សុទ្ធប៉ុណ្ណោះ ហើយក្នុងករណីដែលគ្មានការបន្សុទ្ធទេ នោះសេចក្ដីជំនឿក៏មិនអាចកើតមានបានដែរ។ តើសេចក្ដីជំនឿសំដៅទៅលើអ្វី? សេចក្ដីជំនឿ គឺជាការជឿដ៏ពិតប្រាកដ និងចិត្តស្មោះត្រង់ ដែលមនុស្សគប្បីមាន នៅពេលដែលពួកគេមិនអាចមើលឃើញ ឬប៉ះពាល់អ្វីមួយបាន នៅពេលដែលកិច្ចការរបស់ព្រះជាម្ចាស់មិនស្របនឹងសញ្ញាណរបស់មនុស្ស នៅពេលដែលវាហួសពីសមត្ថភាពរបស់មនុស្ស។ នេះហើយគឺជាសេចក្ដីជំនឿដែលខ្ញុំបានមានព្រះបន្ទូលមកនោះ។ មនុស្សត្រូវការសេចក្តីជំនឿក្នុងអំឡុងពេលមានទុក្ខលំបាក និងក្នុងអំឡុងពេលនៃការបន្សុទ្ធ ហើយនៅពេលដែលពួកគេមានសេចក្ដីជំនឿ ពួកគេនឹងត្រូវប្រឈមមុខនឹងការបន្សុទ្ធ ពោលគឺ ការបន្សុទ្ធ និងសេចក្ដីជំនឿ មិនអាចញែកដាច់ចេញពីគ្នាបានឡើយ។ មិនថាព្រះជាម្ចាស់ធ្វើកិច្ចការយ៉ាងដូចម្ដេច ហើយមិនថាមជ្ឈដ្ឋានរបស់អ្នកយ៉ាងណានោះទេ ប្រសិនអ្នកអាចដេញតាមជីវិត និងស្វែងរកសេចក្តីពិតបាន ដេញតាមដើម្បីឱ្យបានដឹងពីកិច្ចការរបស់ព្រះជាម្ចាស់ ព្រមទាំងស្វះស្វែងដើម្បីបានស្គាល់ពីកិច្ចការរបស់ទ្រង់ ហើយអ្នកអាចប្រព្រឹត្តទៅតាមសេចក្តីពិតបាន នេះគឺជាការដែលមានសេចក្ដីជំនឿពិតប្រាកដហើយ ហើយវាជាភស្តុតាងបញ្ជាក់ថា អ្នកមិនបានបាត់បង់សេចក្ដីជំនឿលើព្រះជាម្ចាស់ទេ។ អ្នកអាចមានសេចក្ដីជំនឿពិតប្រាកដលើព្រះជាម្ចាស់បាន ប្រសិនបើក្នុងអំឡុងពេលនៃការបន្សុទ្ធនោះ អ្នកអាចតស៊ូដេញតាមសេចក្ដីពិតបាន ស្រឡាញ់ព្រះជាម្ចាស់ពិតប្រាកដ និងគ្មានការសង្ស័យអំពីទ្រង់ និងតែក្នុងករណីដែលអ្នកនៅតែបន្តអនុវត្តសេចក្តីពិតដើម្បីបំពេញតាមបំណងព្រះហឫទ័យទ្រង់ ទោះទ្រង់ធ្វើកិច្ចការអ្វីក៏ដោយ ហើយអ្នកអាចស្វែងយល់ពីព្រះរាជបំណងរបស់ទ្រង់បានស៊ីជម្រៅ និងគិតគូរពីព្រះរាជបំណងរបស់ទ្រង់។ កាលពីមុន នៅពេលដែលព្រះជាម្ចាស់មានព្រះបន្ទូលថា អ្នកនឹងបានសោយរាជ្យជាស្តេច អ្នកក៏ស្រឡាញ់ទ្រង់ ហើយនៅពេលដែលទ្រង់បង្ហាញអង្គទ្រង់ផ្ទាល់ឱ្យអ្នកឃើញដោយបើកចំហ នោះអ្នកក៏ដេញតាមទ្រង់។ ប៉ុន្ដែឥឡូវនេះ ព្រះជាម្ចាស់បានលាក់កំបាំង អ្នកមិនអាចមើលឃើញទ្រង់បាន ហើយការលំបាកបានកើតមានដល់អ្នក ពេលនេះ តើអ្នកបាត់បង់ក្តីសង្ឃឹមលើព្រះជាម្ចាស់ដែរឬទេ? ដូច្នេះអ្នកត្រូវតែដេញតាមជីវិត និងខំស្វះស្វែងដើម្បីបំពេញតាមព្រះរាជបំណងរបស់ព្រះជាម្ចាស់គ្រប់ពេលវេលា។ នេះហៅថាសេចក្ដីជំនឿដ៏ពិតប្រាកដ ហើយនេះគឺជាប្រភេទនៃសេចក្ដីស្រឡាញ់ដ៏ពិត និងស្រស់ស្អាតបំផុត។

នរណាដែលបម្រើព្រះជាម្ចាស់ មិនត្រឹមតែដឹងពីរបៀបនៃការរងទុក្ខសម្រាប់ទ្រង់ប៉ុណ្ណោះទេ។ លើសពីនេះទៅទៀត ពួកគេគប្បីយល់ថា គោលបំណងនៃការជឿលើព្រះជាម្ចាស់ គឺដើម្បីស្វែងរកសេចក្តីស្រឡាញ់របស់ព្រះជាម្ចាស់។ ព្រះជាម្ចាស់ប្រើអ្នក មិនត្រឹមតែដើម្បីបន្សុទ្ធអ្នក ឬដើម្បីជាប្រយោជន៍ដើម្បីឱ្យអ្នករងទុក្ខនោះទេ ប៉ុន្ដែព្រះជាម្ចាស់ប្រើអ្នកដើម្បីឱ្យអ្នកដឹងពីសកម្មភាពរបស់ទ្រង់ ដឹងពីភាពសំខាន់ដ៏ពិតអំពីជីវិតមនុស្ស ហើយជាពិសេស ដើម្បីឱ្យអ្នកអាចដឹងថាការបម្រើព្រះជាម្ចាស់មិនមែនជាកិច្ចការងាយស្រួលទេ។ ការទទួលពិសោធន៍អំពីកិច្ចការរបស់ព្រះជាម្ចាស់ មិនមែនដើម្បីរីករាយនឹងព្រះគុណទេ តែជាការរងទុក្ខចំពោះសេចក្តីស្រឡាញ់របស់អ្នកចំពោះទ្រង់។ ដោយព្រោះអ្នករីករាយនឹងព្រះគុណរបស់ព្រះជាម្ចាស់ អ្នកក៏ត្រូវរីករាយនឹងការវាយផ្ចាលរបស់ទ្រង់ផងដែរ។ អ្នកត្រូវតែមានបទពិសោធអំពីការទាំងអស់នេះ។ អ្នកអាចទទួលបាននូវបទពិសោធអំពីការបំភ្លឺរបស់ព្រះជាម្ចាស់នៅក្នុងអ្នក ហើយអ្នកក៏អាចមានបទពិសោធពីរបៀបដែលទ្រង់ដោះស្រាយជាមួយអ្នក និងជំនុំជម្រះអ្នកផងដែរ។ តាមវិធីនេះ បទពិសោធរបស់អ្នកនឹងមានលក្ខណៈទូលំទូលាយ។ ព្រះជាម្ចាស់បានអនុវត្តនូវកិច្ចការរបស់ទ្រង់អំពីការជំនុំជម្រះ និងការវាយផ្ចាល់មកលើអ្នក។ ព្រះបន្ទូលរបស់ព្រះជាម្ចាស់បានដោះស្រាយជាមួយអ្នក ប៉ុន្តែមិនត្រឹមតែប៉ុណ្ណោះទេ ព្រះបន្ទូលក៏បានបំភ្លឺ និងធ្វើឱ្យអ្នកយល់ច្បាស់ផងដែរ។ នៅពេលដែលអ្នកមានភាពអវិជ្ជមាន និងខ្សោយ ព្រះជាម្ចាស់បារម្ភពីអ្នក។ គ្រប់កិច្ចការទាំងអស់នេះ គឺដើម្បីឱ្យអ្នកដឹងថាអ្វីៗទាំងអស់អំពីមនុស្ស គឺស្ថិតនៅក្នុងផែនការដែលព្រះជាម្ចាស់បានរៀបចំ។ អ្នកប្រហែលជាគិតថា ការជឿលើព្រះជាម្ចាស់ គឺជាការរងទុក្ខ ឬការធ្វើអ្វីៗគ្រប់យ៉ាងសម្រាប់ទ្រង់។ អ្នកអាចគិតថា គោលបំណងនៃការជឿលើព្រះជាម្ចាស់ គឺដើម្បីឱ្យសាច់ឈាមរបស់អ្នកមានសេចក្ដីសុខសាន្ដ ឬដើម្បីឱ្យអ្វីៗនៅក្នុងជីវិតរបស់អ្នកដំណើរការទៅដោយរលូន ឬដើម្បីឱ្យអ្នកមានផាសុកភាព និងមានភាពងាយស្រួលក្នុងគ្រប់រឿងទាំងអស់។ ទោះយ៉ាងណាក៏ដោយ គោលបំណងទាំងនេះ គ្មានគោលបំណងណាដែលមនុស្សគប្បីភ្ជាប់ទៅនឹងជំនឿរបស់ពួកគេលើព្រះជាម្ចាស់នោះឡើយ។ ប្រសិនបើអ្នកជឿលើគោលបំណងទាំងនេះ នោះទស្សនៈរបស់អ្នកមិនត្រឹមត្រូវទេ ហើយវាមិនអាចទៅរួចទេដែលអ្នកអាចទទួលបាននូវភាពគ្រប់លក្ខណ៍នោះ។ សកម្មភាពរបស់ព្រះជាម្ចាស់ និស្ស័យដ៏សុចរិតរបស់ព្រះជាម្ចាស់ ប្រាជ្ញារបស់ទ្រង់ ព្រះបន្ទូលរបស់ទ្រង់ និងភាពអស្ចារ្យរបស់ទ្រង់ និងភាពដែលមិនអាចវាស់ស្ទង់បានរបស់ទ្រង់ គឺជាអ្វីទាំងអស់ដែលមនុស្សគួរតែយល់។ ដោយយល់ពីការនេះហើយ អ្នកគប្បីប្រើវាដើម្បីឱ្យចិត្តអ្នកផ្ដាច់ចេញពីការទាមទារ ពីក្តីសង្ឃឹម និងពីសញ្ញាណផ្ទាល់ខ្លួនទាំងអស់។ មានតែការផាត់ចោលនូវការទាំងអស់នេះទេ ទើបអ្នកអាចបំពេញទៅតាមលក្ខខណ្ឌដែលតម្រូវដោយព្រះជាម្ចាស់ ហើយមានតែការធ្វើបែបនេះទេ ដែលអ្នកអាចមានជីវិត និងផ្គាប់ព្រះហឫទ័យព្រះជាម្ចាស់បាន។ គោលបំណងនៃការជឿលើព្រះជាម្ចាស់ គឺដើម្បីផ្គាប់ព្រះហឫទ័យដល់ទ្រង់ និងដើម្បីរស់នៅស្របទៅតាមនិស្ស័យដែលទ្រង់តម្រូវ ដើម្បីឱ្យសកម្មភាព និងសិរីល្អរបស់ទ្រង់ ត្រូវបានសម្តែងចេញតាមរយៈក្រុមមនុស្សមិនសក្តិសមនឹងទទួលនេះ។ នេះគឺជាទស្សនវិស័យដ៏ត្រឹមត្រូវចំពោះការជឿលើព្រះជាម្ចាស់ ហើយនេះក៏ជាគោលដៅដែលអ្នកគប្បីស្វែងរកផងដែរ។ អ្នកគប្បីមានទស្សនៈត្រឹមត្រូវអំពីការជឿលើព្រះជាម្ចាស់ ហើយអ្នកគប្បីស្វែងរកដើម្បីទទួលបានព្រះបន្ទូលរបស់ព្រះជាម្ចាស់។ អ្នកត្រូវតែហូប និងផឹកព្រះបន្ទូលរបស់ព្រះជាម្ចាស់ ហើយអ្នកត្រូវតែអាចរស់នៅទៅតាមសេចក្តីពិត ហើយជាពិសេស អ្នកត្រូវតែអាចមើលឃើញការជាក់ស្តែងរបស់ទ្រង់ ការដ៏អស្ចារ្យរបស់ទ្រង់នៅពាសពេញសកលលោក ក៏ដូចជាកិច្ចការជាក់ស្តែងដែលទ្រង់ធ្វើនៅក្នុងភាពជាសាច់ឈាម។ តាមរយៈបទពិសោធជាក់ស្តែងរបស់ពួកគេ មនុស្សអាចកោតសរសើរចំពោះរបៀបដែលព្រះជាម្ចាស់ធ្វើកិច្ចការរបស់ទ្រង់ចំពោះពួកគេ និងអ្វីដែលជាបំណងព្រះហឫទ័យរបស់ទ្រង់ចំពោះពួកគេ។ គោលបំណងនៃការទាំងអស់នេះ គឺដើម្បីផាត់ចោលនូវនិស្ស័យរបស់មនុស្សដែលពុករលួយបែបសាតាំង។ ដោយបានបោះចោលនូវភាពស្មោកគ្រោក និងអំពើទុច្ចរិតទាំងប៉ុន្មាននៅខាងក្នុងអ្នក ហើយបោះចោលចេតនាដែលមិនត្រឹមត្រូវរបស់អ្នក និងបានលូតលាស់នូវសេចក្ដីជំនឿដ៏ពិតលើព្រះជាម្ចាស់ មានតែសេចក្ដីជំនឿដ៏ពិតប៉ុណ្ណោះ ទើបអ្នកអាចស្រឡាញ់ព្រះជាម្ចាស់ដ៏ពិតប្រាកដបាន។ អ្នកអាចស្រឡាញ់ព្រះជាម្ចាស់ពិតប្រាកដលើគ្រឹះនៃជំនឿរបស់អ្នកនៅក្នុងទ្រង់។ តើអ្នកអាចសម្រេចបានសេចក្តីស្រឡាញ់ចំពោះព្រះជាម្ចាស់ ដោយមិនជឿលើទ្រង់ដែរទេ? ដោយសារអ្នកជឿលើព្រះជាម្ចាស់ អ្នកមិនអាចភ័ន្ដច្រលំអំពីរឿងនេះបានទេ។ មនុស្សខ្លះមានកម្លាំងពេញលេញ នៅពេលពួកគេឃើញថាសេចក្ដីជំនឿលើព្រះជាម្ចាស់នឹងនាំមកនូវព្រះពរដល់ពួកគេ ប៉ុន្តែបន្ទាប់មកពួកគេបាត់បង់ថាមពលទាំងអស់ នៅពេលពួកគេឃើញថាពួកគេត្រូវរងទុក្ខនូវការបន្សុទ្ធ។ តើនោះជាការជឿលើព្រះជាម្ចាស់ទេ? នៅទីបំផុត អ្នកត្រូវតែទទួលបានការស្ដាប់បង្គាប់ពេញលេញ និងទាំងស្រុង នៅចំពោះព្រះជាម្ចាស់ដោយជំនឿរបស់អ្នក។ អ្នកជឿលើព្រះជាម្ចាស់ ប៉ុន្តែអ្នកនៅតែមានការទាមទារពីទ្រង់ មានសញ្ញាណខាងសាសនាជាច្រើនដែលអ្នកមិនអាចផ្ដាច់ខ្លួនចេញ ផលប្រយោជន៍ផ្ទាល់ខ្លួនដែលអ្នកមិនអាចបោះបង់ចោល ហើយអ្នកនៅតែស្វែងរកព្រះពរខាងសាច់ឈាម ហើយចង់ឱ្យព្រះជាម្ចាស់ជួយសង្គ្រោះសាច់ឈាមអ្នក ដើម្បីសង្គ្រោះព្រលឹងអ្នក ទាំងនេះគឺជាឥរិយាបថរបស់មនុស្សដែលមានទស្សនៈខុសឆ្គង។ ទោះបីជាមនុស្សដែលមានជំនឿលើសាសនា មានជំនឿលើព្រះជាម្ចាស់ក៏ដោយ ពួកគេមិនស្វែងរកការផ្លាស់ប្តូរនូវនិស្ស័យរបស់ពួកគេ ហើយមិនស្វែងរកចំណេះដឹងអំពីព្រះជាម្ចាស់ទេ ផ្ទុយទៅវិញ ពួកគេស្វែងរកតែផលប្រយោជន៍ខាងសាច់ឈាមរបស់ពួកគេប៉ុណ្ណោះ។ មនុស្សជាច្រើនក្នុងចំណោមអ្នករាល់គ្នា មានសេចក្ដីជំនឿដែលជាផ្នែកនៃជំនឿសាសនា។ នេះមិនមែនជាសេចក្ដីជំនឿដ៏ពិតចំពោះព្រះជាម្ចាស់នោះទេ។ ដើម្បីជឿលើព្រះជាម្ចាស់ មនុស្សត្រូវតែមានដួងចិត្តដែលត្រៀមរងទុក្ខលំបាកសម្រាប់ទ្រង់ និងមានឆន្ទៈលះបង់ខ្លួនឯង។ ដរាបណាមនុស្សមិនបំពេញនូវលក្ខខណ្ឌទាំងពីរនេះ នោះជំនឿរបស់ពួកគេលើព្រះជាម្ចាស់ មិនមានសុពលភាពទេ ហើយពួកគេនឹងមិនអាចសម្រេចបានការផ្លាស់ប្តូរនិស្ស័យរបស់ពួកគេឡើយ។ មានតែមនុស្សដែលស្វែងរកសេចក្តីពិតដ៏ពិតប្រាកដ ស្វែងរកចំណេះដឹងពីព្រះជាម្ចាស់ ហើយស្វែងរកជីវិតនោះទេ ទើបជាអ្នកដែលជឿលើព្រះជាម្ចាស់ដ៏ពិត។

នៅពេលមានការល្បងលកើតឡើងចំពោះអ្នក តើអ្នកនឹងអនុវត្តកិច្ចការរបស់ព្រះជាម្ចាស់ ក្នុងការចាត់ចែងការល្បងលទាំងនោះយ៉ាងដូចម្តេច? តើអ្នកនឹងមានភាពអវិជ្ជមាន ឬតើអ្នកនឹងយល់ពីការល្បងល និងការបន្សុទ្ធរបស់ព្រះជាម្ចាស់អំពីមនុស្ស ដែលចេញពីភាពវិជ្ជមានឬទេ? តើអ្នកនឹងទទួលបានអ្វីខ្លះ តាមរយៈការល្បងល និងការបន្សុទ្ធរបស់ព្រះជាម្ចាស់? តើសេចក្ដីស្រឡាញ់របស់អ្នកចំពោះព្រះជាម្ចាស់ នឹងរីកលូតលាស់ឬទេ? នៅពេលដែលអ្នកត្រូវទទួលការបន្សុទ្ធ តើអ្នកនឹងអាចអនុវត្តការល្បងលរបស់យ៉ូប ហើយចូលរួមដោយស្មោះអស់ពីចិត្តជាមួយនឹងកិច្ចការដែលព្រះជាម្ចាស់បានធ្វើនៅក្នុងអ្នកដែរឬទេ? តើអ្នកអាចមើលឃើញពីរបៀបដែលព្រះជាម្ចាស់សាកល្បងមនុស្ស តាមរយៈការល្បងលចំពោះយ៉ូបឬទេ? តើការជម្រុញទឹកចិត្តប្រភេទណា ដែលអាចធ្វើឱ្យការល្បងលរបស់យ៉ូប មានចំពោះអ្នក? តើអ្នកនឹងសុខចិត្តឈរធ្វើបន្ទាល់អំពីព្រះជាម្ចាស់ នៅក្នុងការការបន្សុទ្ធរបស់អ្នក ឬតើអ្នកចង់ផ្គាប់ចិត្តខាងសាច់ឈាមនៅក្នុងបរិយាកាសសុខស្រួលឬ? តើទស្សនៈរបស់អ្នកលើជំនឿចំពោះព្រះជាម្ចាស់ជាអ្វី? តើវាពិតប្រាកដសម្រាប់ទ្រង់ ហើយមិនមែនសម្រាប់សាច់ឈាមទេឬ? តើអ្នកពិតជាមានទីដៅមួយដែលអ្នកស្វែងរក នៅក្នុងការស្វែងរករបស់អ្នកឬទេ? តើអ្នកមានបំណងចង់ឆ្លងកាត់ការបន្សុទ្ធ ដើម្បីឱ្យអ្នកមានភាពគ្រប់លក្ខណ៍ពីព្រះជាម្ចាស់ ឬតើអ្នកចង់បានការវាយផ្ចាល និងការដាក់បណ្តាសាពីព្រះជាម្ចាស់? តើអ្វីជាទស្សនៈពិតរបស់អ្នក ទាក់ទងនឹងការធ្វើបន្ទាល់អំពីព្រះជាម្ចាស់? តើមនុស្សគប្បីប្រព្រឹត្តអ្វីខ្លះ នៅក្នុងមជ្ឈដ្ឋានជាក់លាក់មួយ ដើម្បីធ្វើបន្ទាល់ដ៏ពិតអំពីព្រះជាម្ចាស់? ចាប់តាំងពីព្រះជាម្ចាស់ដ៏ជាក់ស្តែង បានបើកសម្ដែងយ៉ាងច្រើននៅក្នុងកិច្ចការជាក់ស្តែងរបស់ទ្រង់នៅក្នុងអ្នក ហេតុអ្វីបានជាអ្នកតែងតែមានគំនិតចង់ចាកចេញ? តើជំនឿរបស់អ្នកលើព្រះជាម្ចាស់ គឺសម្រាប់ព្រះជាម្ចាស់ឬទេ? សម្រាប់អ្នករាល់គ្នាភាគច្រើន ជំនឿរបស់អ្នក គឺជាផ្នែកមួយនៃការគណនា ដែលអ្នកធ្វើឡើងក្នុងនាមខ្លួនអ្នក ដើម្បីស្វែងរកនូវផលប្រយោជន៍ផ្ទាល់ខ្លួនរបស់អ្នក។ មានមនុស្សតិចតួចណាស់ដែលជឿលើព្រះជាម្ចាស់ សម្រាប់ព្រះជាម្ចាស់។ តើនេះមិនមែនជាការបះបោរទេឬ?

គោលបំណងចម្បងចំពោះកិច្ចការនៃការបន្សុទ្ធ គឺដើម្បីប្រោសឱ្យសេចក្ដីជំនឿរបស់មនុស្សបានគ្រប់លក្ខណ៍។ នៅចុងបញ្ចប់ អ្វីដែលសម្រេចបាន គឺថាអ្នកចង់ចាកចេញ ប៉ុន្តែក្នុងពេលជាមួយគ្នានេះ អ្នកមិនអាចទេ។ មនុស្សខ្លះនៅតែអាចមានសេចក្ដីជំនឿ ទោះបីនៅពេលដែលពួកគេឥតមានសេចក្តីសង្ឃឹមសូម្បីតែបន្ដិច។ ហើយមនុស្សលែងមានសង្ឃឹមទាល់តែសោះ ទាក់ទងនឹងលទ្ធភាពដែលអាចធ្វើបាននៃអនាគតរបស់ពួកគេផ្ទាល់។ មានតែពេលនេះទេដែលការបន្សុទ្ធរបស់ព្រះជាម្ចាស់ត្រូវបានបញ្ចប់។ មនុស្សនៅតែមិនទាន់ឈានដល់ដំណាក់កាលនៃការវិលវល់ រវាងជីវិត និងសេចក្តីស្លាប់ ហើយពួកគេមិនបានភ្លក់សេចក្តីស្លាប់ទេ ដូច្នេះដំណើរការនៃការបន្សុទ្ធ មិនទាន់ត្រូវបានបញ្ចប់នៅឡើយ។ ទោះបីអ្នកទាំងនោះស្ថិតនៅក្នុងជំហាននៃអ្នកស៊ីឈ្នួលក៏ដោយ ក៏មិនត្រូវបានបន្សុទ្ធឱ្យប្រសើរបំផុតដែរ។ យ៉ូបបានឆ្លងកាត់ការបន្សុទ្ធដ៏ធំធេង ហើយគាត់មិនមានអ្វីដែលត្រូវពឹងផ្អែកនោះទេ។ មនុស្សត្រូវឆ្លងកាត់ការបន្សុទ្ធរហូតដល់ចំណុចមួយដែលពួកគេមិនមានសេចក្តីសង្ឃឹម និងគ្មានអ្វីត្រូវពឹងផ្អែកលើ មានតែការធើ្វដូចនេះទេ ទើបជាការបន្សុទ្ធដ៏ពិតប្រាកដ។ ក្នុងអំឡុងពេលនៃអ្នកស៊ីឈ្នួល ប្រសិនបើចិត្តរបស់អ្នកតែងតែស្ងប់នៅចំពោះព្រះជាម្ចាស់ជានិច្ច ហើយបើទោះបីជាទ្រង់បានធ្វើអ្វី និងមិនថាជាបំណងព្រះហឫទ័យរបស់ទ្រង់ចំពោះអ្នកយ៉ាងណាក៏ដោយ អ្នកតែងតែគោរពតាមការរៀបចំរបស់ទ្រង់ជានិច្ច ពេលនោះ នៅចុងបញ្ចប់នៃផ្លូវ អ្នកនឹងយល់អ្វីៗទាំងអស់ដែលព្រះជាម្ចាស់បានធ្វើ។ អ្នកបានឆ្លងកាត់ការល្បងលរបស់យ៉ូប ហើយនៅពេលដំណាលគ្នា អ្នកត្រូវឆ្លងកាត់ការល្បងលរបស់ពេត្រុស។ ពេលយ៉ូបត្រូវល្បងល គាត់បានប្រកាន់ខ្ជាប់នូវទីបន្ទាល់របស់ខ្លួន ហើយនៅទីបំផុត ព្រះយេហូវ៉ាបានលេចមកឱ្យគាត់ឃើញ។ មានតែបន្ទាប់ពីគាត់បានប្រកាន់ខ្ជាប់នូវទីបន្ទាល់របស់ខ្លួនប៉ុណ្ណោះ នោះទើបគាត់ស័ក្តិសមនឹងឃើញព្រះភក្រ្តរបស់ព្រះជាម្ចាស់។ ហេតុអ្វីបានជាគេនិយាយថា៖ «ខ្ញុំលាក់ខ្លួនពីទឹកដីដ៏ស្មោកគ្រោក តែបង្ហាញអង្គខ្ញុំដល់នគរដ៏បរិសុទ្ធ»? នោះមានន័យថា មានតែពេលដែលអ្នកបរិសុទ្ធ ហើយឈរធ្វើបន្ទាល់នោះទេ ទើបអ្នកអាចមានកិត្តិយសក្នុងការមើលឃើញព្រះភក្រ្ករបស់ព្រះជាម្ចាស់បាន។ ប្រសិនបើអ្នកមិនអាចឈរធ្វើបន្ទាល់អំពីទ្រង់បានទេ អ្នកមិនមានកិត្តិយសក្នុងការមើលឃើញព្រះភក្រ្កទ្រង់បានទេ។ ប្រសិនបើអ្នកដកថយ ឬតវ៉ាប្រឆាំងនឹងព្រះជាម្ចាស់នៅពេលធ្វើការបន្សុទ្ធ បរាជ័យក្នុងការឈរធ្វើបន្ទាល់អំពីទ្រង់ ហើយក្លាយជាមនុស្សល្ងីល្ងើរបស់សាតាំង នោះអ្នកនឹងមិនអាចទទួលបាននូវការលេចមករបស់ព្រះជាម្ចាស់ឡើយ។ ប្រសិនបើអ្នកដូចជាយ៉ូបដែលស្ថិតក្នុងការល្បងល ដោយបានដាក់បណ្តាសាចំពោះសាច់ឈាមរបស់ខ្លួនគាត់ផ្ទាល់ ហើយមិនបានត្អូញត្អែរទាស់ប្រឆាំងនឹងព្រះជាម្ចាស់ ហើយអាចស្អប់សាច់ឈាមរបស់គាត់ផ្ទាល់ ដោយមិនត្អូញត្អែរ ឬប្រព្រឹត្តបាបតាមរយៈពាក្យសម្ដីរបស់គាត់ នោះអ្នកនឹងអាចឈរធ្វើបន្ទាល់បាន។ នៅពេលដែលអ្នកឆ្លងកាត់ការបន្សុទ្ធក្នុងកម្រិតមួយ ហើយនៅតែអាចដូចយ៉ូប ដោយស្ដាប់បង្គាប់ទាំងស្រុងនៅចំពោះព្រះជាម្ចាស់ និងដោយគ្មានសេចក្ដីតម្រូវផ្សេងទៀតពីទ្រង់ ឬពីសញ្ញាណផ្ទាល់ខ្លួនរបស់អ្នកទេ នោះព្រះជាម្ចាស់នឹងលេចមកឯអ្នក។ ឥឡូវព្រះជាម្ចាស់មិនលេចមករកអ្នកទេ ពីព្រោះអ្នកមានទស្សនៈផ្ទាល់ខ្លួនច្រើនមែនទែន មានការរើសអើងផ្ទាល់ខ្លួន មានគំនិតអាត្មានិយម មានសេចក្ដីតម្រូវផ្ទាល់ខ្លួន និងមានផលប្រយោជន៍ខាងសាច់ឈាម ហើយអ្នកមិនសមនឹងឃើញព្រះភ័ក្រ្តរបស់ទ្រង់ទេ។ បើអ្នកនឹងបានឃើញព្រះជាម្ចាស់ អ្នកនឹងវាស់ស្ទង់ទ្រង់តាមសញ្ញាណផ្ទាល់ខ្លួនរបស់អ្នក ហើយដោយការធ្វើដូច្នេះ ទ្រង់នឹងត្រូវឆ្កាងនៅលើឈើឆ្កាងដោយអ្នក។ ប្រសិនបើមានរឿងជាច្រើនកើតឡើងមកលើអ្នក ដែលមិនត្រូវនឹងសញ្ញាណរបស់អ្នក ប៉ុន្តែអ្នកអាចដាក់ទុកវាមួយឡែក និងទទួលបានចំណេះដឹងអំពីសកម្មភាពរបស់ព្រះជាម្ចាស់ពីការទាំងនេះ ហើយប្រសិនបើនៅកណ្តាលការបន្សុទ្ធ អ្នកបង្ហាញដួងចិត្តនៃសេចក្តីស្រឡាញ់របស់អ្នក ចំពោះព្រះជាម្ចាស់ នោះការនេះគឺជាការធ្វើបន្ទាល់។ ប្រសិនបើផ្ទះរបស់អ្នកមានសេចក្ដីសុខសាន្ដ អ្នករីករាយនឹងភាពសុខដុមខាងសាច់ឈាម គ្មាននរណាម្នាក់បៀតបៀនអ្នក ហើយបងប្អូនប្រុសស្រីរបស់អ្នកនៅក្នុងពួកជំនុំស្តាប់បង្គាប់អ្នក តើអ្នកអាចបង្ហាញនូវចិត្តនៃក្តីស្រឡាញ់របស់អ្នកចំពោះព្រះជាម្ចាស់បានទេ? តើស្ថានភាពនេះអាចបន្សុទ្ធអ្នកបានទេ? វាគ្រាន់តែតាមរយៈការបន្សុទ្ធ ដែលសេចក្ដីស្រឡាញ់របស់អ្នកចំពោះព្រះជាម្ចាស់ អាចត្រូវបានបង្ហាញចេញ ហើយមានតែតាមរយៈអ្វីៗដែលកើតឡើង ដែលមិនត្រូវនឹងសញ្ញាណរបស់អ្នកទេ ដែលអ្នកអាចទទួលបានភាពគ្រប់លក្ខណ៍។ តាមរយៈការបម្រើដែលមានលក្ខណៈផ្ទុយគ្នានិងអវិជ្ជមានច្រើន និងតាមរយៈការប្រើការបង្ហាញចេញរបស់សាតាំងគ្រប់បែបយ៉ាង ដូចជាសកម្មភាព ការចោទប្រកាន់ ការរំខាននិងការបំភាន់របស់សាតាំងជាដើម ព្រះជាម្ចាស់បង្ហាញឱ្យអ្នកឃើញច្បាស់ពីមុខមាត់ដ៏អាក្រក់របស់សាតាំង រួចក៏ប្រោសឱ្យសមត្ថភាពរបស់អ្នកបានគ្រប់លក្ខណ៍ ដើម្បីស្គាល់សាតាំងបានច្បាស់ ដើម្បីឱ្យអ្នកអាចស្អប់សាតាំង និងបោះបង់វាចោល។

ពេលខ្លះព្រះជាម្ចាស់ប្រទានឱ្យអ្នកនូវប្រភេទអារម្មណ៍មួយ ដែលជាអារម្មណ៍ធ្វើឱ្យអ្នកបាត់បង់ការរីករាយខាងក្នុង និងបាត់បង់វត្តមានរបស់ព្រះជាម្ចាស់ដូចជាអ្នកកំពុងធ្លាក់ក្នុងភាពងងឹត។ នេះគឺជាប្រភេទនៃការបន្សុទ្ធ។ រាល់ពេលដែលអ្នកធ្វើអ្វីៗ វាតែងតែមានភាពរអាក់រអួល ឬអ្នកនឹងទាល់ច្រក។ នេះជាការប្រៀនប្រដៅរបស់ព្រះជាម្ចាស់។ ជួនកាល នៅពេលដែលអ្នកធ្វើអ្វីមួយដែលមិនស្តាប់បង្គាប់ និងបះបោរប្រឆាំងនឹងព្រះជាម្ចាស់ គ្មាននរណាទៀតអាចដឹងអំពីរឿងនេះបានទេ មានតែព្រះជាម្ចាស់ទេដែលជ្រាបដឹង។ ទ្រង់នឹងដាក់ទោសអ្នក ហើយទ្រង់នឹងប្រៀនប្រដៅអ្នក។ កិច្ចការរបស់ព្រះវិញ្ញាណបរិសុទ្ធ គឺលម្អិតខ្លាំងណាស់។ ទ្រង់សង្កេតដោយយកព្រះទ័យទុកដាក់បំផុតចំពោះរាល់ព្រះបន្ទូល និងសកម្មភាព រាល់អំពើ និងចលនារបស់ពួកគេ ហើយរាល់ការគិត និងគំនិតរបស់ពួកគេ ដើម្បីឱ្យមនុស្សអាចទទួលបានការយល់ដឹងខាងក្នុងចិត្តអំពីរឿងទាំងអស់នេះ។ អ្នកធ្វើរឿងមួយម្តង វាចាប់ផ្ដើមខុស អ្នកធ្វើរឿងមួយម្តងទៀត ហើយវានៅតែខុសដដែល ហើយអ្នកនឹងចាប់ផ្ដើមយល់ពីកិច្ចការរបស់ព្រះវិញ្ញាណបរិសុទ្ធបន្ដិចម្ដងៗ។ ឆ្លងកាត់ការប្រៀនប្រដៅជាច្រើនដង អ្នកនឹងដឹងពីអ្វីដែលត្រូវធ្វើ ដើម្បីស្របតាមបំណងព្រះហឫទ័យរបស់ព្រះជាម្ចាស់ និងអ្វីដែលមិនស្របតាមបំណងព្រះហឫទ័យរបស់ព្រះទ្រង់។ នៅចុងបញ្ចប់ អ្នកនឹងមានការឆ្លើយតបដ៏ត្រឹមត្រូវ ចំពោះការណែនាំពីព្រះវិញ្ញាណបរិសុទ្ធពីក្នុងចិត្តអ្នក។ ពេលខ្លះអ្នកនឹងបះបោរ ហើយព្រះជាម្ចាស់នឹងស្តីបន្ទោសអ្នកពីខាងក្នុងចិត្ត។ ការទាំងអស់នេះ មកពីការប្រៀនប្រដៅរបស់ព្រះជាម្ចាស់។ ប្រសិនបើអ្នកមិនមិនឱ្យតម្លៃចំពោះព្រះបន្ទូលរបស់ព្រះជាម្ចាស់ទេ ប្រសិនបើអ្នកធ្វើកិច្ចការរបស់ទ្រង់បន្តិចបន្ដួច នោះទ្រង់នឹងមិនអើពើនឹងអ្នកឡើយ។ បើអ្នកយកព្រះបន្ទូលរបស់ព្រះជាម្ចាស់ឱ្យប្រាកដប្រជា នោះទ្រង់នឹងបំភ្លឺអ្នកកាន់តែច្រើន។ ឥឡូវនេះ មានមនុស្សខ្លះនៅក្នុងពួកជំនុំដែលមានជំនឿច្របូកច្របល់ ហើយភាន់ច្រលំ ហើយពួកគេធ្វើរឿងមិនសមរម្យជាច្រើន ហើយប្រព្រឹត្ដដោយគ្មានការប្រៀនប្រដៅ ដូច្នេះហើយ ពួកគេមិនអាចមើលឃើញបានច្បាស់អំពីកិច្ចការរបស់ព្រះវិញ្ញាណបរិសុទ្ធទេ។ មនុស្សខ្លះទុកកាតព្វកិច្ចរបស់ពួកគេចោល ដើម្បីជាប្រយោជន៍ក្នុងការរកប្រាក់ ចេញទៅធ្វើជំនួញដោយមិនមានការប្រៀនប្រដៅ។ មនុស្សប្រភេទនោះ ស្ថិតក្នុងភាពគ្រោះថ្នាក់កាន់តែខ្លាំង។ មិនត្រឹមតែបច្ចុប្បន្ននេះ ពួកគេមិនមានកិច្ចការនៃព្រះវិញ្ញាណបរិសុទ្ធប៉ុណ្ណោះទេ ប៉ុន្តែនៅពេលអនាគត ពួកគេនឹងពិបាកក្នុងការទទួលបានភាពគ្រប់លក្ខណ៍ណាស់។ មានមនុស្សជាច្រើនដែលគេមិនអាចមើលឃើញកិច្ចការរបស់ព្រះវិញ្ញាណបរិសុទ្ធ ហើយគេមិនអាចមើលឃើញការប្រៀនប្រដៅរបស់ព្រះជាម្ចាស់បានឡើយ។ ពួកគេគឺជាអ្នកដែលមិនយល់ច្បាស់អំពីបំណងព្រះហឫទ័យរបស់ព្រះជាម្ចាស់ ហើយជាអ្នកដែលមិនដឹងពីកិច្ចការរបស់ទ្រង់។ អ្នកដែលអាចឈរនៅមាំបាននៅចំណោមការបន្សុទ្ធ អ្នកដែលដើរតាមព្រះជាម្ចាស់មិនថាទ្រង់ធ្វើអ្វីក៏ដោយ ហើយយ៉ាងហោចណាស់ក៏មិនអាចចាកចេញបានដែរ ឬក៏សម្រេចបាន០.១% នៃអ្វីដែលពេត្រុសបានសម្រេច នោះគឺល្អទេ ប៉ុន្តែពួកគេគ្មានតម្លៃចំពោះព្រះជាម្ចាស់ក្នុងការប្រើប្រាស់ពួកគេនោះឡើយ។ មនុស្សជាច្រើនយល់អ្វីៗបានយ៉ាងឆាប់រហ័ស មានសេចក្តីស្រឡាញ់ដ៏ពិតចំពោះព្រះជាម្ចាស់ ហើយអាចលើសពីកម្រិតរបស់ពេត្រុស ហើយព្រះជាម្ចាស់ធ្វើកិច្ចការនៃភាពគ្រប់លក្ខណ៍ចំពោះពួកគេ។ ការប្រៀនប្រដៅ និងការបំភ្លឺ បានទៅដល់មនុស្សបែបនេះ ហើយប្រសិនបើមានអ្វីមួយនៅក្នុងពួកគេដែលមិនស្របតាមបំណងព្រះហឫទ័យរបស់ព្រះជាម្ចាស់ នោះពួកគេអាចបណ្តេញវាចេញភ្លាមៗ។ មនុស្សបែបនេះ គឺជាមាស ប្រាក់ និងត្បូងមានតម្លៃ គុណតម្លៃរបស់ពួកគេ គឺខ្ពង់ខ្ពស់ខ្លាំងណាស់។ ប្រសិនបើព្រះជាម្ចាស់បានធ្វើកិច្ចការជាច្រើនប្រភេទ ប៉ុន្តែអ្នកនៅតែដូចជាខ្សាច់ ឬថ្ម នោះអ្នកគ្មានតម្លៃទេ!

កិច្ចការរបស់ព្រះជាម្ចាស់នៅក្នុងប្រទេសនៃនាគដ៏ធំមានសម្បុរក្រហម គឺអស្ចារ្យ និងហួសពីការអាចយល់បាន។ ទ្រង់នឹងប្រោសមនុស្សមួយក្រុមឱ្យបានគ្រប់លក្ខណ៍ ហើយផាត់ចោលក្រុមខ្លះទៀត ព្រោះមានមនុស្សគ្រប់ប្រភេទនៅក្នុងពួកជំនុំ មានអ្នកដែលស្រឡាញ់សេចក្តីពិត និងអ្នកដែលមិនស្រលាញ់សេចក្ដីពិត។ មានអស់អ្នកដែលមានបទពិសោធអំពីកិច្ចការរបស់ព្រះជាម្ចាស់ ហើយអ្នកដែលមិនមានបទពិសោធអំពីកិច្ចការរបស់ព្រះជាម្ចាស់ មានអ្នកដែលបំពេញកាតព្វកិច្ចរបស់ខ្លួន ហើយអ្នកដែលមិនធ្វើតាមកាតព្វកិច្ចរបស់ខ្លួន។ មានអ្នកដែលធ្វើបន្ទាល់អំពីព្រះជាម្ចាស់ ហើយអ្នកដែលមិនធ្វើបន្ទាល់អំពីព្រះជាម្ចាស់ ហើយមួយផ្នែកនៃពួកគេ គឺជាអ្នកមិនជឿ និងជាមនុស្សអាក្រក់ ហើយពួកគេនឹងត្រូវបានផាត់ចោល។ ប្រសិនបើអ្នកមិនបានដឹងច្បាស់ពីកិច្ចការរបស់ព្រះជាម្ចាស់ទេ នោះអ្នកនឹងមានភាពអវិជ្ជមាន។ នេះគឺដោយសារតែកិច្ចការរបស់ព្រះជាម្ចាស់អាចត្រូវបានគេមើលឃើញតែនៅក្នុងមនុស្សមួយចំនួនតូចប៉ុណ្ណោះ។ នៅពេលនេះវានឹងកាន់តែច្បាស់ថា អ្នកណាដែលស្រឡាញ់ព្រះជាម្ចាស់ពិតប្រាកដ ហើយអ្នកណាមិនស្រឡាញ់ព្រះជាម្ចាស់ពិតប្រាកដ។ អ្នកដែលស្រឡាញ់ព្រះជាម្ចាស់ពិតប្រាកដ មានកិច្ចការរបស់ព្រះវិញ្ញាណបរិសុទ្ធ រីឯអ្នកដែលមិនស្រឡាញ់ទ្រង់ពិតប្រាកដ នឹងត្រូវបានបើកសម្ដែងតាមរយៈជំហាននីមួយៗនៃកិច្ចការរបស់ទ្រង់។ ពួកគេនឹងក្លាយជាអ្នកដែលនឹងត្រូវផាត់ចោល។ មនុស្សទាំងនេះនឹងត្រូវបានបើកសម្ដែងឱ្យដឹងក្នុងរយៈពេលនៃកិច្ចការនៃការយកឈ្នះ ហើយពួកគេគឺជាមនុស្សដែលមិនមានតម្លៃក្នុងការទទួលបាននូវភាពគ្រប់លក្ខណ៍នោះឡើយ។ អស់អ្នកដែលទទួលបានភាពគ្រប់លក្ខណ៍ ត្រូវបានទទួលដោយព្រះជាម្ចាស់នៅក្នុងភាពទាំងស្រុងរបស់ពួកគេ ហើយអាចមានសមត្ថភាពស្រឡាញ់ព្រះជាម្ចាស់ ដូចជាពេត្រុសបានធ្វើអ៊ីចឹង។ អ្នកដែលត្រូវបានយកឈ្នះ គេមិនមានសេចក្ដីស្រឡាញ់ដោយឯកឯងទេ មានតែសេចក្តីស្រឡាញ់ដែលអកម្ម ហើយពួកគេត្រូវបង្ខំចិត្តស្រឡាញ់ព្រះជាម្ចាស់។ សេចក្ដីស្រឡាញ់ដោយឯកឯង ត្រូវបានលូតលាស់ឡើងតាមរយៈការយល់ដឹង ដែលទទួលបានតាមរយៈបទពិសោធជាក់ស្តែង។ សេចក្តីស្រឡាញ់នេះ មាននៅក្នុងចិត្តរបស់មនុស្ស ហើយធ្វើឱ្យពួកគេលះបង់ដោយស្ម័គ្រចិត្តចំពោះព្រះជាម្ចាស់។ ព្រះបន្ទូលរបស់ព្រះជាម្ចាស់ក្លាយជាគ្រឹះរបស់ពួកគេ ហើយពួកគេអាចរងទុក្ខសម្រាប់ព្រះជាម្ចាស់។ ជាការពិត ទាំងនេះគឺជារឿងរ៉ាវដែលនរណាម្នាក់មាន ដែលត្រូវបានប្រោសឱ្យគ្រប់លក្ខណ៍ដោយព្រះជាម្ចាស់។ ប្រសិនបើអ្នកគ្រាន់តែព្យាយាមដើម្បីយកឈ្នះនោះ អ្នកមិនអាចធ្វើបន្ទាល់ អំពីព្រះជាម្ចាស់បានឡើយ។ ប្រសិនបើព្រះជាម្ចាស់គ្រាន់តែសម្រេចបាននូវគោលដៅនៃសេចក្ដីសង្គ្រោះ តាមរយៈការយកឈ្នះមនុស្ស នោះជំហាននៃអ្នកស៊ីឈ្នួល នឹងបញ្ចប់កិច្ចការ។ ទោះយ៉ាងណាក៏ដោយ ការយកឈ្នះមនុស្ស មិនមែនជាគោលដៅចុងក្រោយរបស់ព្រះជាម្ចាស់ក្នុងការប្រោសឱ្យមនុស្សបានគ្រប់លក្ខណ៍នោះទេ។ ដូច្នេះជាជាងការនិយាយថា ដំណាក់កាលនេះគឺជាកិច្ចការនៃការយកឈ្នះ ជាជាងថាវាគឺជាកិច្ចការនៃការប្រោសឱ្យបានគ្រប់លក្ខណ៍ និងការផាត់ចោល មនុស្សមួយចំនួនមិនទាន់ត្រូវយកឈ្នះបានពេញលេញនៅឡើយទេ ហើយនៅក្នុងដំណើរការនៃការយកឈ្នះពួកគេ ក្រុមមនុស្សមួយក្រុមនឹងត្រូវប្រោសឱ្យបានគ្រប់លក្ខណ៍។ កិច្ចការទាំងពីរផ្នែកនេះ ត្រូវបានអនុវត្តដោយឯកច្ឆន្ច។ មនុស្សមិនបានចាកចេញ សូម្បីតែក្នុងរយៈពេលដ៏យូរនៃកិច្ចការបែបនេះ ហើយការនេះបង្ហាញថា គោលដៅនៃការយកឈ្នះត្រូវបានសម្រេច នេះគឺជាសេចក្ដីពិតនៃការយកឈ្នះបាន។ ការបន្សុទ្ធមិនមែនសម្រាប់ជាប្រយោជន៍នៃការយកឈ្នះបានទេ ប៉ុន្តែសម្រាប់ជាប្រយោជន៍នៃការធ្វើឱ្យគ្រប់លក្ខណ៍។ បើគ្មានការការបន្សុទ្ធទេ មនុស្សមិនអាចទទួលបានការគ្រប់លក្ខណ៍ឡើយ។ ដូច្នេះការការបន្សុទ្ធពិតជាមានតម្លៃណាស់! សព្វថ្ងៃនេះ មនុស្សមួយក្រុមកំពុងត្រូវបានធ្វើឱ្យបានគ្រប់លក្ខណ៍ និងទទួលបាន។ ព្រះពរទាំងដប់ដែលបានរៀបរាប់ពីមុន គឺសំដៅទៅលើអ្នកដែលត្រូវបានប្រោសឱ្យបានគ្រប់លក្ខណ៍។ អ្វីគ្រប់យ៉ាងអំពីការផ្លាស់ប្តូររូបភាពរបស់ពួកគេនៅលើផែនដី គឺសំដៅទៅលើអ្នកដែលបានប្រោសឱ្យបានគ្រប់លក្ខណ៍។ អ្នកដែលមិនទាន់ត្រូវបានប្រោសឱ្យគ្រប់លក្ខណ៍ មិនមានលក្ខណៈគ្រប់គ្រាន់ដើម្បីទទួលបានសេចក្ដីសន្យារបស់ព្រះជាម្ចាស់ឡើយ។


មានតែតាមរយៈការឆ្លងកាត់ការល្បងលដ៏ឈឺចាប់ទេ ទើបអ្នកអាចដឹងអំពីភាពគួរឱ្យស្រឡាញ់របស់ព្រះជាម្ចាស់

តើសព្វថ្ងៃនេះ អ្នកស្រឡាញ់ព្រះជាម្ចាស់ខ្លាំងកម្រិតណាទៅ? តើអ្នកដឹងច្រើនកម្រិតណាអំពីគ្រប់កិច្ចការដែលព្រះជាម្ចាស់បានធ្វើនៅក្នុងអ្នក? ទាំងនេះគឺជារឿងដែលអ្នកគួរតែរៀនសូត្រ។ នៅពេលដែលព្រះជាម្ចាស់យាងមកដល់ផែនដី គ្រប់យ៉ាងដែលទ្រង់បានធ្វើនៅក្នុងមនុស្ស និងបានអនុញ្ញាតឱ្យមនុស្សមើលឃើញ គឺដើម្បីឱ្យមនុស្សនឹងស្រឡាញ់ទ្រង់ ព្រមទាំងស្គាល់ទ្រង់យ៉ាងពិតប្រាកដ។ ការដែលមនុស្សអាចរងទុក្ខសម្រាប់ព្រះជាម្ចាស់ និងអាចមកដល់ឆ្ងាយកម្រិតនេះ នៅក្នុងទិដ្ឋភាពមួយគឺដោយសារតែសេចក្តីស្រឡាញ់របស់ព្រះជាម្ចាស់ ហើយនៅក្នុងទិដ្ឋភាពមួយទៀត គឺដោយសារតែសេចក្តីសង្រ្គោះរបស់ព្រះជាម្ចាស់។ ជាងនេះទៅទៀត វាក៏ដោយសារតែការជំនុំជម្រះ និងកិច្ចការនៃការវាយផ្ចាលដែលព្រះជាម្ចាស់បានអនុវត្តនៅក្នុងមនុស្សដែរ។ ប្រសិនបើអ្នកគ្មានការជំនុំជម្រះ ការវាយផ្ចាល និងការល្បងលរបស់ព្រះជាម្ចាស់ទេ ហើយប្រសិនបើព្រះជាម្ចាស់មិនបានធ្វើឱ្យអ្នករាល់គ្នារងទុក្ខទេ នោះនិយាយឱ្យចំទៅ អ្នករាល់គ្នាមិនស្រឡាញ់ព្រះជាម្ចាស់យ៉ាងពិតប្រាកដឡើយ។ បើកិច្ចការរបស់ព្រះជាម្ចាស់នៅក្នុងមនុស្សមានកាន់តែធំ ហើយបើសិនទុក្ខលំបាករបស់មនុស្សមានកាន់តែខ្លាំង នោះវាស្ដែងចេញឱ្យឃើញកាន់តែច្បាស់ថា កិច្ចការរបស់ព្រះជាម្ចាស់កាន់តែមានអត្ថន័យ ហើយដួងចិត្តរបស់មនុស្សកាន់តែអាចស្រឡាញ់ព្រះជាម្ចាស់យ៉ាងពិតប្រាកដ។ តើអ្នករៀនពីរបៀបស្រឡាញ់ព្រះជាម្ចាស់យ៉ាងដូចម្ដេចទៅ? បើគ្មានការដាក់ទោស និងការបន្សុទ្ធ បើគ្មានការល្បងលដ៏ឈឺចាប់ទេ ហើយលើសពីនេះទៅទៀត បើគ្រប់កិច្ចការដែលព្រះជាម្ចាស់បានប្រទានមកដល់មនុស្សមានត្រឹមតែជាព្រះគុណ សេចក្តីស្រឡាញ់ និងសេចក្តីមេត្តាករុណ តើអ្នកនឹងអាចឡើងទៅដល់កម្រិតមួយនៃការស្រឡាញ់ព្រះជាម្ចាស់យ៉ាងពិតប្រាកដដោយរបៀបណាទៅ? នៅក្នុងន័យម្យ៉ាង ក្នុងអំឡុងពេលនៃការល្បងលរបស់ព្រះជាម្ចាស់ មនុស្សចាប់ផ្ដើមដឹងអំពីសេចក្តីកម្សោយរបស់ខ្លួន និងមើលឃើញថា គេជាមនុស្សមិនសំខាន់ គួរឱ្យស្អប់ខ្ពើម និងទន់ទាប និងមើលឃើញទៀតថា គេមិនមានអ្វី គឺគ្មានអ្វីសោះតែម្ដង។ នៅក្នុងន័យម្យ៉ាងទៀត ក្នុងអំឡុងពេលនៃការល្បងលរបស់ទ្រង់ ព្រះជាម្ចាស់បង្កើតនូវបរិយាកាសខុសៗគ្នាសម្រាប់មនុស្ស ដើម្បីឱ្យគេកាន់តែអាចមានបទពិសោធអំពីភាពគួរឱ្យស្រឡាញ់របស់ព្រះជាម្ចាស់។ ទោះបីជាការឈឺចាប់មានកម្រិតខ្លាំង ហើយពេលខ្លះ ពុំអាចជម្នះបាន ឬអាចដល់កម្រិតនៃភាពតានតឹងចិត្តខ្លាំងចេញពីការល្បងលនោះក៏ដោយ ក៏មនុស្សមើលឃើញពីភាពគួរឱ្យស្រឡាញ់នៃកិច្ចការរបស់ព្រះជាម្ចាស់នៅក្នុងមនុស្សដែរ ហើយមានតែតាមរយៈការឈរលើគ្រឹះនេះទេ ទើបមនុស្សកើតមានចិត្តស្រឡាញ់ដ៏ពិតប្រាកដចំពោះព្រះជាម្ចាស់។ សព្វថ្ងៃនេះ មនុស្សមើលឃើញថា ដោយមានព្រះគុណ សេចក្តីស្រឡាញ់ និងសេចក្តីមេត្តាករុណារបស់ព្រះជាម្ចាស់តែម្យ៉ាង គេគ្មានសមត្ថភាពស្គាល់ខ្លួនឯងយ៉ាងពិតប្រាកដ ហើយក៏មិនអាចស្គាល់ពីលក្ខណៈរបស់មនុស្សដែរ។ មានតែតាមរយៈការបន្សុទ្ធ និងការជំនុំជម្រះរបស់ព្រះជាម្ចាស់ ព្រមទាំងស្ថិតក្នុងអំឡុងពេលនៃដំណើរការបន្ទុទ្សដោយផ្ទាល់ទេ ទើបមនុស្សអាចដឹងអំពីសេចក្តីកម្សោយរបស់ខ្លួន ហើយដឹងទៀតថា គេគ្មានអ្វីសោះឡើយ។ ហេតុដូចនេះ សេចក្តីស្រឡាញ់របស់មនុស្សចំពោះព្រះជាម្ចាស់ត្រូវបានសង់ពីលើគ្រឹះនៃការបន្សុទ្ធ និងការជំនុំជម្រះរបស់ព្រះជាម្ចាស់។ ប្រសិនបើអ្នកគ្រាន់តែរីករាយនឹងព្រះគុណរបស់ព្រះជាម្ចាស់ គ្រាន់តែមានជីវិតគ្រួសារដ៏សុខសប្បាយ ឬគ្រាន់តែមានព្រះពរខាងសម្ភារៈ នោះអ្នកមិនទទួលបានព្រះជាម្ចាស់ឡើយ ហើយជំនឿរបស់អ្នកលើព្រះជាម្ចាស់ក៏មិនអាចត្រូវបានចាត់ទុកថាបានជោគជ័យនោះដែរ។ ព្រះជាម្ចាស់បានអនុវត្តរួចហើយនូវដំណាក់កាលមួយនៃកិច្ចការអំពីព្រះគុណនៅក្នុងសាច់ឈាម ហើយព្រះអង្គក៏បានប្រទានព្រះពរខាងសម្ភារៈដល់មនុស្សរួចហើយដែរ ប៉ុន្តែមនុស្សមិនអាចត្រូវបានប្រោសឱ្យគ្រប់លក្ខណ៍ជាមួយព្រះគុណ សេចក្តីស្រឡាញ់ និងសេចក្តីមេត្តាករុណាតែម្យ៉ាងនោះឡើយ។ នៅក្នុងបទពិសោធរបស់មនុស្ស គេមានបទពិសោធខ្លះអំពីសេចក្តីស្រឡាញ់របស់ព្រះជាម្ចាស់ ហើយក៏មើលឃើញសេចក្តីស្រឡាញ់ និងសេចក្តីមេត្តាករុណារបស់ព្រះជាម្ចាស់ដែរ ប៉ុន្តែដោយបានមានបទពិសោធក្នុងរយៈពេលមួយ ដូច្នេះ គេមើលឃើញថា ព្រះគុណ សេចក្តីស្រឡាញ់ និងសេចក្តីមេត្តាករុណារបស់ព្រះជាម្ចាស់មិនអាចធ្វើឱ្យមនុស្សបានគ្រប់លក្ខណ៍ មិនអាចបើកសម្ដែងអំពីសេចក្តីពុករលួយដែលមាននៅខាងក្នុងមនុស្ស និងមិនអាចជួយឱ្យមនុស្សយកឈ្នះលើនិស្ស័យដ៏ពុករលួយរបស់គេ ព្រមទាំងធ្វើឱ្យសេចក្តីស្រឡាញ់ និងសេចក្តីជំនឿរបស់គេបានគ្រប់លក្ខណ៍នោះឡើយ។ កិច្ចការនៃព្រះគុណរបស់ព្រះជាម្ចាស់ គឺជាកិច្ចការនៃអំឡុងពេលមួយ ហើយមនុស្សមិនអាចពឹងអាងលើការរីករាយនឹងព្រះគុណរបស់ព្រះជាម្ចាស់ ដើម្បីស្គាល់ព្រះជាម្ចាស់បានឡើយ។

តើព្រះជាម្ចាស់ប្រោសមនុស្សឱ្យគ្រប់លក្ខណ៍តាមមធ្យោបាយណាខ្លះទៅ? វាអាចសម្រេចបានតាមរយៈមធ្យោបាយនៃនិស្ស័យដ៏សុចរិតរបស់ទ្រង់។ និស្ស័យដ៏សុចរិតរបស់ព្រះជាម្ចាស់មាននូវធាតុផ្សំជាចម្បង ដូចជាសេចក្តីសុចរិត សេចក្តីក្រោធ ឫទ្ធានុភាព ការជំនុំជម្រះ និងការដាក់បណ្ដាសា ហើយទ្រង់ប្រោសមនុស្សឱ្យគ្រប់លក្ខណ៍ជាចម្បងតាមរយៈមធ្យោបាយនៃការជំនុំជម្រះរបស់ទ្រង់។ មនុស្សមួយចំនួនមិនយល់ បែរជាសួរអំពីហេតុផលដែលនាំឱ្យព្រះជាម្ចាស់អាចប្រោសមនុស្សឱ្យគ្រប់លក្ខណ៍ តាមរយៈការជំនុំជម្រះ និងការដាក់បណ្ដាសា។ ពួកគេនិយាយថា «ប្រសិនបើព្រះជាម្ចាស់ត្រូវដាក់បណ្ដាសាមនុស្ស តើមនុស្សនឹងមិនស្លាប់ទេឬអី? ប្រសិនបើព្រះជាម្ចាស់ត្រូវជំនុំជម្រះមនុស្ស នោះតើមនុស្សនឹងមិនត្រូវមានទោសទេឬអី? បើដូច្នេះ តើគេអាចនៅតែត្រូវបានប្រោសឱ្យគ្រប់លក្ខណ៍យ៉ាងដូចម្ដេចកើតទៅ?» ទាំងនេះគឺជាពាក្យរបស់មនុស្សដែលមិនស្គាល់ពីកិច្ចការរបស់ព្រះជាម្ចាស់ប៉ុណ្ណោះ។ អ្វីដែលព្រះជាម្ចាស់ដាក់បណ្ដាសា គឺជាការមិនស្ដាប់បង្គាប់របស់មនុស្ស ហើយអ្វីដែលទ្រង់ជំនុំជម្រះ គឺជាបាបរបស់មនុស្ស។ ទោះបីជាព្រះអង្គមានបន្ទូលគំរោះគំរើយ និងគ្មានក្ដីមេត្តាក៏ដោយ ក៏ទ្រង់បើកសម្ដែងនូវអ្វីៗគ្រប់យ៉ាងដែលមាននៅក្នុងមនុស្ស ដោយបើកសម្ដែងតាមរយៈព្រះបន្ទូលដ៏ប្រិតប្រៀនទាំងនេះ ដែលមានសារៈសំខាន់នៅក្នុងមនុស្សដែរ ប៉ុន្តែតាមរយៈការជំនុំជម្រះបែបនេះ ទ្រង់ប្រទានដល់មនុស្សនូវចំណេះដឹងដ៏ជ្រាលជ្រៅអំពីលក្ខណៈនៃសាច់ឈាម ហើយជាលទ្ធផល មនុស្សក៏ចុះចូលចំពោះព្រះជាម្ចាស់។ សាច់ឈាមរបស់មនុស្សគឺចេញពីអំពើបាប និងពីសាតាំង វាជាការមិនស្ដាប់បង្គាប់ ហើយវាក៏ជាកម្មវត្ថុនៃការវាយផ្ចាលរបស់ព្រះជាម្ចាស់ដែរ។ ហេតុដូចនេះ ដើម្បីជួយឱ្យមនុស្សស្គាល់ខ្លួនឯង ព្រះបន្ទូលនៃការជំនុំជម្រះរបស់ព្រះជាម្ចាស់ត្រូវតែថ្លែងទៅកាន់គេ ហើយទ្រង់ត្រូវតែប្រើវិធីសាស្រ្តគ្រប់យ៉ាងនៃការបន្សុទ្ធ ពោលគឺមានតែបែបនេះទេ ទើបកិច្ចការរបស់ព្រះជាម្ចាស់អាចមានប្រសិទ្ធភាព។

តាមរយៈព្រះបន្ទូលដែលព្រះជាម្ចាស់បានថ្លែង គេអាចមើលឃើញថា ទ្រង់បានដាក់ទោសរួចហើយដល់សាច់ឈាមរបស់មនុស្ស។ តើព្រះបន្ទូលទាំងនេះមិនមែនជាព្រះបន្ទូលនៃការដាក់បណ្ដាសាទេឬ? ព្រះបន្ទូលដែលព្រះជាម្ចាស់បានថ្លែង បើកសម្ដែងពីពណ៌សម្បុរដ៏ពិតរបស់មនុស្ស ហើយតាមរយៈការបើកសម្ដែងបែបនេះ មនុស្សត្រូវបានជំនុំជម្រះ ហើយនៅពេលដែលគេមើលឃើញថា ខ្លួនមិនអាចបំពេញតាមបំណងព្រះហឫទ័យរបស់ព្រះជាម្ចាស់បាន គេមានអារម្មណ៍សោកសៅ និងវិប្បដិសារីនៅក្នុងចិត្ត មានអារម្មណ៍ថា គេបានជំពាក់គុណព្រះជាម្ចាស់យ៉ាងខ្លាំង ហើយគេមិនអាចទទួលបានបំណងព្រះហឫទ័យរបស់ព្រះជាម្ចាស់ឡើយ។ មានពេលខ្លះ ព្រះវិញ្ញាណបរិសុទ្ធប្រៀនប្រដៅអ្នកពីខាងក្នុង ហើយការប្រៀនប្រដៅនេះចេញមកពីការជំនុំជម្រះរបស់ព្រះជាម្ចាស់។ មានពេលខ្លះទៀត ព្រះជាម្ចាស់ស្ដីបន្ទោសអ្នក និងលាក់ព្រះភ័ក្ត្ររបស់ទ្រង់ពីអ្នក នៅពេលដែលទ្រង់មិនយកព្រះទ័យទុកដាក់ចំពោះអ្នក និងមិនធ្វើការនៅក្នុងអ្នក នោះហើយ ជាពេលដែលទ្រង់វាយផ្ចាលអ្នកដោយស្ងាត់ៗ ដើម្បីបន្សុទ្ធអ្នក។ កិច្ចការរបស់ព្រះជាម្ចាស់នៅក្នុងមនុស្សត្រូវបានធ្វើឡើងជាចម្បង ដើម្បីជួយឱ្យគេមើលឃើញយ៉ាងច្បាស់អំពីនិស្ស័យដ៏សុចរិតរបស់ទ្រង់។ នៅទីបំផុត តើមនុស្សត្រូវធ្វើបន្ទាល់អ្វីខ្លះអំពីព្រះជាម្ចាស់? មនុស្សត្រូវធ្វើបន្ទាល់ថា ព្រះជាម្ចាស់ជាព្រះដ៏សុចរិត ថានិស្ស័យរបស់ទ្រង់គឺជាសេចក្តីសុចរិត សេចក្តីក្រោធ ការវាយផ្ចាល និងការជំនុំជម្រះ ដូច្នេះ មនុស្សត្រូវធ្វើបន្ទាល់អំពីនិស្ស័យដ៏សុចរិតរបស់ព្រះជាម្ចាស់។ ព្រះជាម្ចាស់ប្រើប្រាស់ការជំនុំជម្រះរបស់ទ្រង់ ដើម្បីប្រោសមនុស្សឱ្យគ្រប់លក្ខណ៍ ទ្រង់បានស្រឡាញ់មនុស្ស ហើយបានសង្រ្គោះមនុស្ស ប៉ុន្តែ តើសេចក្តីស្រឡាញ់របស់ទ្រង់មានផ្ទុកនូវធាតុផ្សំអ្វីខ្លះទៅ? សេចក្តីស្រឡាញ់របស់ទ្រង់មាននូវការជំនុំជម្រះ ឫទ្ធានុភាព សេចក្តីក្រោធ និងការដាក់បណ្ដាសា។ ទោះបីជាព្រះជាម្ចាស់បានដាក់បណ្ដាសាមនុស្សកាលពីអតីតកាលក៏ដោយ ក៏ទ្រង់មិនបានបោះមនុស្សឱ្យធ្លាក់ជង្ហុកធំទាំងស្រុងឡើយ ផ្ទុយទៅវិញ ទ្រង់បានប្រើមធ្យោបាយនោះ ដើម្បីបន្សុទ្ធសេចក្តីជំនឿរបស់មនុស្សវិញទេ។ ព្រះអង្គមិនបានសម្លាប់មនុស្សឡើយ ប៉ុន្តែទ្រង់បានធ្វើបែបនេះ ដើម្បីប្រោសឱ្យមនុស្សបានគ្រប់លក្ខណ៍។ លក្ខណៈនៃសាច់ឈាម គឺជាសារជាតិមួយមកពីសាតាំង ហើយព្រះជាម្ចាស់ពិតជាមានបន្ទូលត្រឹមត្រូវមែន ប៉ុន្តែការពិតដែលត្រូវបានអនុវត្តដោយព្រះជាម្ចាស់ មិនត្រូវបានសម្រេចស្របតាមព្រះបន្ទូលរបស់ទ្រង់ឡើយ។ ព្រះអង្គដាក់បណ្ដាសាអ្នក ដើម្បីឱ្យអ្នកអាចស្រឡាញ់ទ្រង់ និងដើម្បីឱ្យអ្នកអាចស្គាល់ពីលក្ខណៈនៃសាច់ឈាម។ ព្រះអង្គវាយផ្ចាលអ្នក ដើម្បីឱ្យអ្នកអាចភ្ញាក់ខ្លួន ជួយឱ្យអ្នកដឹងអំពីសេចក្តីកម្សោយដែលមានខាងក្នុងអ្នក និងដឹងអំពីភាពគ្មានតម្លៃទាល់តែសោះរបស់មនុស្ស។ ហេតុដូចនេះ ការដាក់បណ្ដាសា ការជំនុំជម្រះ ឫទ្ធានុភាព និងសេចក្តីក្រោធរបស់ព្រះជាម្ចាស់សុទ្ធតែត្រូវបានប្រើ ដើម្បីធ្វើប្រោសឱ្យមនុស្សបានគ្រប់លក្ខណ៍ទេ។ គ្រប់យ៉ាងដែលព្រះជាម្ចាស់ធ្វើនាពេលសព្វថ្ងៃ ហើយនិស្ស័យដ៏សុចរិតដែលទ្រង់បើកសម្ដែងឱ្យអ្នករាល់គ្នាយល់យ៉ាងច្បាស់នោះ គឺដើម្បីប្រោសឱ្យមនុស្សបានគ្រប់លក្ខណ៍ទេ។ នេះហើយជាសេចក្តីស្រឡាញ់របស់ព្រះជាម្ចាស់។

នៅក្នុងសញ្ញាណបែបប្រពៃណីរបស់មនុស្ស គេជឿថា សេចក្តីស្រឡាញ់របស់ព្រះជាម្ចាស់គឺជាព្រះគុណ សេចក្តីមេត្តាករុណា និងសេចក្តីអាណិតអាសូររបស់ទ្រង់ចំពោះសេចក្តីកម្សោយរបស់មនុស្ស។ ទោះបីសេចក្តីទាំងនេះជាសេចក្តីស្រឡាញ់របស់ព្រះជាម្ចាស់ក៏ដោយ ក៏សេចក្តីទាំងនេះជាជ្រុងមួយប៉ុណ្ណោះ ហើយវាមិនមែនជាមធ្យោបាយចម្បងដែលព្រះជាម្ចាស់ប្រើ ដើម្បីប្រោសមនុស្សឱ្យបានគ្រប់លក្ខណ៍នោះឡើយ។ មនុស្សមួយចំនួនចាប់ផ្ដើមជឿលើព្រះជាម្ចាស់ដោយសារតែជំងឺ។ ជំងឺនេះគឺជាព្រះគុណរបស់ព្រះជាម្ចាស់សម្រាប់អ្នក ព្រោះថាបើគ្មានវាទេ នោះអ្នកក៏នឹងមិនជឿលើព្រះជាម្ចាស់ដែរ ហើយប្រសិនបើអ្នកមិនបានជឿលើព្រះជាម្ចាស់ នោះអ្នកក៏នឹងមិនបានមកដល់កម្រិតនេះដែរ។ ដូច្នេះ សូម្បីតែព្រះគុណបែបនេះក៏ជាសេចក្តីស្រឡាញ់របស់ព្រះជាម្ចាស់ដែរ។ នៅក្នុងគ្រានៃការជឿលើព្រះយេស៊ូវ មនុស្សបានធ្វើនូវកិច្ចការជាច្រើនដែលមិនស្របតាមព្រះហឫទ័យរបស់ព្រះជាម្ចាស់ ដោយសារតែពួកគេមិនបានយល់អំពីសេចក្តីពិត តែព្រះជាម្ចាស់មានសេចក្តីស្រឡាញ់ និងសេចក្តីមេត្តាករុណា ដោយបាននាំមនុស្សឱ្យមកដល់កម្រិតនេះ ហើយទោះបីជាមនុស្សមិនដឹងខ្យល់អ្វីសោះក៏ដោយ ក៏ព្រះជាម្ចាស់នៅតែអនុញ្ញាតឱ្យគេដើរតាមទ្រង់ដែរ ហើយលើសពីនេះទៅទៀត ទ្រង់បានដឹកនាំមនុស្សឱ្យចូលមកក្នុងគ្រាសព្វថ្ងៃ។ តើនេះមិនមែនជាសេចក្តីស្រឡាញ់របស់ព្រះជាម្ចាស់ទេឬ? សេចក្តីដែលត្រូវបានបើកបង្ហាញនៅក្នុងនិស្ស័យរបស់ព្រះជាម្ចាស់ គឺជាសេចក្តីស្រឡាញ់របស់ព្រះជាម្ចាស់ ហើយនេះជារឿងត្រឹមត្រូវទាំងស្រុង! នៅពេលដែលការសាងសង់ពួកជំនុំបានឡើងដល់កម្រិតកំពូល ព្រះជាម្ចាស់បានធ្វើជំហាននៃកិច្ចការរបស់ពួកអ្នកស៊ីឈ្នួល ហើយបានបោះមនុស្សឱ្យធ្លាក់ទៅក្នុងជង្ហុកធំ។ ព្រះបន្ទូលនាសម័យរបស់ពួកអ្នកស៊ីឈ្នួលសុទ្ធតែជាការដាក់បណ្ដាសា៖ ការដាក់បណ្ដាសាលើសាច់ឈាមរបស់អ្នក ការដាក់បណ្ដាសាលើនិស្ស័យបែបសាតាំងដ៏ពុករលួយរបស់អ្នក និងការដាក់បណ្ដាសាលើអ្វីៗអំពីអ្នក ដែលមិនបំពេញតាមព្រះរាជបំណងរបស់ព្រះជាម្ចាស់។ កិច្ចការដែលព្រះជាម្ចាស់បានធ្វើនៅក្នុងជំហាននោះត្រូវបានសម្ដែងចេញជាឫទ្ធានុភាព បន្តិចក្រោយពេលព្រះជាម្ចាស់បានអនុវត្តជំហាននៃកិច្ចការវាយផ្ចាល ហើយនៅទីនោះ ក៏មកដល់ការល្បងលនៃសេចក្តីស្លាប់ដែរ។ នៅក្នុងកិច្ចការបែបនេះ មនុស្សបានឃើញសេចក្តីក្រោធ ឫទ្ធានុភាព ការជំនុំជម្រះ និងការវាយផ្ចាលរបស់ព្រះជាម្ចាស់ ប៉ុន្តែគេក៏បានឃើញព្រះគុណ សេចក្តីស្រឡាញ់ និងសេចក្តីមេត្តាករុណារបស់ព្រះជាម្ចាស់ដែរ។ គ្រប់កិច្ចការដែលព្រះជាម្ចាស់បានធ្វើ និងគ្រប់សេចក្ដីដែលត្រូវបានសម្ដែងចេញជានិស្ស័យរបស់ទ្រង់ គឺជាសេចក្តីស្រឡាញ់របស់ព្រះជាម្ចាស់ចំពោះមនុស្ស ហើយគ្រប់កិច្ចការដែលព្រះជាម្ចាស់បានធ្វើ គឺសុទ្ធសឹងតែដើម្បីបំពេញសេចក្តីត្រូវការរបស់មនុស្ស។ ព្រះអង្គបានធ្វើកិច្ចការនេះ ដើម្បីធ្វើឱ្យមនុស្សបានគ្រប់លក្ខណ៍ ហើយទ្រង់បានផ្គត់ផ្គង់ដល់មនុស្សស្របតាមកម្ពស់របស់គេ។ ប្រសិនបើព្រះជាម្ចាស់មិនធ្វើបែបនេះទេ នោះមនុស្សនឹងគ្មានសមត្ថភាពចូលមកចំពោះព្រះភ័ក្រ្ដរបស់ព្រះជាម្ចាស់ឡើយ ហើយគេក៏គ្មានផ្លូវស្គាល់ព្រះភ័ក្ត្រដ៏ពិតរបស់ព្រះជាម្ចាស់នោះដែរ។ ចាប់តាំងពីពេលដែលមនុស្សបានចាប់ផ្ដើមជឿលើព្រះជាម្ចាស់ជាលើកដំបូង រហូតដល់សព្វថ្ងៃនេះ ព្រះជាម្ចាស់បានផ្គត់ផ្គង់ដល់មនុស្សបន្តិចម្ដងៗស្របតាមកម្ពស់របស់គេ ដើម្បីឱ្យគេស្គាល់ទ្រង់ពីក្នុងជម្រៅចិត្តបន្ដិចម្ដងៗ។ មានតែតាមរយៈការបានមកដល់សព្វថ្ងៃនេះទេ ទើបមនុស្សទទួលស្គាល់ថា ការជំនុំជម្រះរបស់ព្រះជាម្ចាស់ពិតជាអស្ចារ្យ។ ជំហាននៃកិច្ចការរបស់ពួកអ្នកស៊ីឈ្នួល គឺជាហេតុការណ៍លើកដំបូងនៃកិច្ចការដាក់បណ្ដាសា ចាប់តាំងពីកំណើតពិភពលោក រហូតមកដល់ពេលបច្ចុប្បន្ននេះ។ មនុស្សបានត្រូវបណ្ដាសាឱ្យធ្លាក់ទៅក្នុងជង្ហុកធំ។ ប្រសិនបើព្រះជាម្ចាស់មិនបានធ្វើកិច្ចការនោះទេ ម្ល៉េះសព្វថ្ងៃនេះ មនុស្សនឹងគ្មានចំណេះដឹងដ៏ពិតអំពីព្រះជាម្ចាស់ឡើយ ហើយមានតែតាមរយៈការដាក់បណ្ដាសារបស់ព្រះជាម្ចាស់ទេ ទើបមនុស្សបានជួបជាផ្លូវការនូវនិស្ស័យរបស់ទ្រង់។ មនុស្សត្រូវបានបើកសម្ដែងតាមរយៈការល្បងលរបស់ពួកអ្នកស៊ីឈ្នួល។ គេបានឃើញថា ចិត្តស្វាមីភក្តិរបស់គេមិនត្រូវបានទទួលយក ឃើញថាកម្ពស់របស់គេនៅទាបពេក ឃើញថាគេគ្មានសមត្ថភាពបំពេញតាមព្រះរាជបំណងរបស់ព្រះជាម្ចាស់ និងឃើញទៀតថា ការអះអាងរបស់គេអំពីការបំពេញតាមព្រះហឫទ័យរបស់ព្រះជាម្ចាស់នៅគ្រប់ពេលនោះ គឺគ្រាន់តែជាសម្ដីខ្យល់ប៉ុណ្ណោះ។ ទោះបីជាព្រះជាម្ចាស់បានដាក់បណ្ដាសាមនុស្សនៅក្នុងជំហាននៃកិច្ចការរបស់ពួកអ្នកស៊ីឈ្នួលក៏ដោយ ក៏ជំហាននៃកិច្ចការរបស់ព្រះជាម្ចាស់នោះជារឿងអស្ចារ្យដដែល នេះបើក្រឡេកមើលក្រោយពីពេលនេះ៖ ដ្បិតកិច្ចការនេះបាននាំឱ្យមានចំណុចបកក្រោយដ៏សំខាន់មួយសម្រាប់មនុស្ស ហើយក៏បាននាំឱ្យមានការផ្លាស់ប្ដូរដ៏ធំមួយនៅក្នុងនិស្ស័យជីវិតរបស់គេដែរ។ មុនសម័យកាលរបស់ពួកអ្នកស៊ីឈ្នួល មនុស្សមិនបានដឹងអ្វីសោះឡើយអំពីការស្វះស្វែងរកជីវិត អំពីអត្ថន័យនៃការជឿលើព្រះជាម្ចាស់ ឬអំពីព្រះប្រាជ្ញាញាណនៃកិច្ចការរបស់ព្រះជាម្ចាស់នោះឡើយ ហើយគេក៏មិនបានយល់ថា កិច្ចការរបស់ព្រះជាម្ចាស់អាចល្បងលមនុស្សបាននោះដែរ។ ចាប់តាំងពីសម័យកាលរបស់ពួកអ្នកស៊ីឈ្នួល រហូតដល់សម័យកាលសព្វថ្ងៃ មនុស្សមើលឃើញថា កិច្ចការរបស់ព្រះជាម្ចាស់ពិតជាអស្ចារ្យណាស់ ហើយកិច្ចការរបស់ទ្រង់ទៀតសោត មនុស្សមិនអាចវាស់ស្ទង់បានឡើយ។ មនុស្សមិនអាចស្រមៃឃើញអំពីរបៀបដែលព្រះជាម្ចាស់ធ្វើការ ដោយប្រើខួរក្បាលរបស់ខ្លួនឡើយ ហើយគេមើលឃើញពីកម្ពស់ដ៏តូចទាបរបស់ខ្លួន ព្រមទាំងមើលឃើញទៀតថា ភាគច្រើននៃជីវិតរបស់គេគឺជាការបះបោរ។ នៅពេលដែលព្រះជាម្ចាស់បានដាក់បណ្ដាសាមនុស្ស ទ្រង់ធ្វើបែបនេះ ដើម្បីចង់សម្រេចឱ្យបានប្រសិទ្ធភាព ហើយទ្រង់មិនបានកាត់ទោសប្រហារជីវិតមនុស្សឡើយ។ ទោះបីជាព្រះអង្គបានដាក់បណ្ដាសាមនុស្សក៏ដោយ ក៏ទ្រង់បានធ្វើតាមរយៈព្រះបន្ទូលប៉ុណ្ណោះ ហើយការដាក់បណ្ដាសារបស់ទ្រង់នោះទៀតសោត តាមពិតទៅមិនបានធ្លាក់ទៅលើមនុស្សឡើយ ដ្បិតអ្វីដែលព្រះជាម្ចាស់បានដាក់បណ្ដាសានោះ គឺជាការបះបោររបស់មនុស្សទេ ដូច្នេះ ព្រះបន្ទូលនៃការដាក់បណ្ដាសារបស់ទ្រង់ក៏ត្រូវបានថ្លែងឡើង ដើម្បីប្រោសឱ្យមនុស្សបានគ្រប់លក្ខណ៍ដែរ។ មិនថាព្រះជាម្ចាស់ជំនុំជម្រះមនុស្ស ឬក៏ដាក់បណ្ដាសាមនុស្សឡើយ កិច្ចការទាំងពីរនេះត្រូវបានធ្វើឡើង ដើម្បីប្រោសឱ្យមនុស្សបានគ្រប់លក្ខណ៍ប៉ុណ្ណោះ៖ កិច្ចការទាំងពីរនេះត្រូវបានធ្វើ ដើម្បីប្រោសឱ្យគ្រប់លក្ខណ៍នូវផ្នែកមិនបរិសុទ្ធដែលមាននៅខាងក្នុងមនុស្ស។ តាមរយៈមធ្យោបាយនេះ មនុស្សត្រូវបានបន្សុទ្ធ ហើយអ្វីដែលកំពុងតែខ្វះខាតនៅក្នុងមនុស្ស ត្រូវបានប្រោសឱ្យគ្រប់លក្ខណ៍ តាមរយៈព្រះបន្ទូល និងកិច្ចការរបស់ទ្រង់។ គ្រប់ជំហាននៃកិច្ចការរបស់ព្រះជាម្ចាស់ មិនថាជាការថ្លែងព្រះបន្ទូលដ៏ម៉ឺងម៉ាត់ មិនថាជាការជំនុំជម្រះ ឬការវាយផ្ចាលនោះឡើយ គឺប្រោសឱ្យមនុស្សគ្រប់លក្ខណ៍ ហើយនេះជាកិច្ចការដ៏ស័ក្ដិសមបំផុត។ នៅគ្រប់យុគសម័យ ព្រះជាម្ចាស់មិនដែលធ្វើកិច្ចការបែបនេះពីមុនមកឡើយ គឺមានតែពេលសព្វថ្ងៃនេះប៉ុណ្ណោះ ដែលព្រះអង្គបានធ្វើការនៅក្នុងអ្នករាល់គ្នា ហើយធ្វើឱ្យអ្នករាល់គ្នាយល់ដឹងជ្រៅជ្រះពីព្រះប្រាជ្ញាញាណរបស់ទ្រង់។ ទោះបីជាអ្នកបានរងការឈឺចាប់មួយចំនួននៅក្នុងអ្នករាល់គ្នាក៏ដោយ ក៏ដួងចិត្តរបស់អ្នកមានភាពខ្ជាប់ខ្ជួន និងមានសន្ដិភាពដែរ។ គឺព្រះពររបស់អ្នកនេះហើយដែលអាចរីករាយបាននៅក្នុងដំណាក់កាលនៃកិច្ចការរបស់ព្រះជាម្ចាស់មួយនេះ។ មិនថាអ្នកនឹងអាចទទួលបានអ្វីខ្លះនៅពេលអនាគតឡើយ អ្នកមើលឃើញថាកិច្ចការទាំងអស់របស់ព្រះជាម្ចាស់នៅក្នុងអ្នករាល់គ្នានាពេលសព្វថ្ងៃនេះ គឺជាសេចក្ដីស្រឡាញ់។ ប្រសិនបើមនុស្សមិនមានបទពិសោធអំពីការជំនុំជម្រះ និងការបន្សុទ្ធរបស់ព្រះជាម្ចាស់ទេ នោះសកម្មភាព និងសេចក្តីក្លៀវក្លារបស់គេនឹងបន្តនៅកម្រិតសើៗជានិច្ច ហើយនិស្ស័យរបស់គេក៏នឹងបន្តមិនផ្លាស់ប្ដូរដដែល។ តើការនេះរាប់ថាត្រូវបានព្រះជាម្ចាស់ទទួលយកដែរឬ? សព្វថ្ងៃនេះ ទោះបីជាមានភាពក្រអឺតក្រទម និងភាពក្អេងក្អាងជាច្រើនទៀតនៅក្នុងដួងចិត្តរបស់មនុស្សក៏ដោយ ក៏និស្ស័យរបស់មនុស្ស នៅមានស្ថិរភាពខ្លាំងជាងពេលមុនៗដែរ។ ការលួសកាត់របស់ព្រះជាម្ចាស់ចំពោះអ្នកត្រូវបានធ្វើឡើង ដើម្បីសង្រ្គោះដល់អ្នក ហើយទោះបីជាពេលខ្លះ អ្នកអាចមានអារម្មណ៍ឈឺចាប់ខ្លះក៏ដោយ ក៏ថ្ងៃមួយនឹងមកដល់ដែរ ជាថ្ងៃដែលមានការផ្លាស់ប្ដូរមួយនៅក្នុងនិស្ស័យរបស់អ្នក។ នៅពេលនោះ អ្នកនឹងក្រឡេកក្រោយ ហើយមើលឃើញពីភាពប្រកបដោយព្រះប្រាជ្ញាញាណនៃកិច្ចការរបស់ព្រះជាម្ចាស់ ហើយនៅពេលនោះ អ្នកនឹងអាចយល់អំពីព្រះរាជបំណងរបស់ព្រះជាម្ចាស់យ៉ាងពិតប្រាកដ។ សព្វថ្ងៃនេះ មានមនុស្សមួយចំនួនដែលនិយាយថា ពួកគេយល់អំពីព្រះរាជបំណងរបស់ព្រះជាម្ចាស់ហើយ ប៉ុន្តែគ្មាននរណាម្នាក់យល់យ៉ាងច្បាស់ឡើយ។ តាមពិតទៅ ពួកគេកំពុងតែនិយាយអំពីសេចក្តីក្លែងក្លាយទេ ដោយសារតែនៅពេលបច្ចុប្បន្ន ពួកគេមិនទាន់បានយល់នៅឡើយទេថា ព្រះរាជបំណងរបស់ព្រះជាម្ចាស់ គឺជាការសង្រ្គោះមនុស្ស ឬក៏ជាការដាក់បណ្ដាសាមនុស្ស។ ប្រហែលឥឡូវនេះ អ្នកមិនអាចមើលឃើញយ៉ាងច្បាស់ឡើយ ប៉ុន្តែថ្ងៃមួយនឹងមកដល់ ជាថ្ងៃដែលអ្នកមើលឃើញថា ថ្ងៃដែលព្រះជាម្ចាស់ទទួលបានសិរីល្អបានមកដល់ហើយ ហើយអ្នកនឹងមើលឃើញអំពីអត្ថន័យនៃការស្រឡាញ់ព្រះជាម្ចាស់ អ្នកនឹងចាប់ផ្ដើមស្គាល់ពីជីវិតជាមនុស្ស សាច់ឈាមរបស់អ្នកនឹងរស់នៅក្នុងពិភពលោកនៃការស្រឡាញ់ព្រះជាម្ចាស់ វិញ្ញាណរបស់អ្នកនឹងត្រូវបានរំដោះឱ្យមានសេរីភាព ជីវិតរបស់អ្នកនឹងពេញដោយសេចក្តីអំណរ ហើយអ្នកនឹងតែងតែនៅជិតព្រះជាម្ចាស់ និងសម្លឹងមើលទ្រង់ជានិច្ច។ នៅពេលនោះ អ្នកនឹងដឹងថា កិច្ចការរបស់ព្រះជាម្ចាស់នាពេលសព្វថ្ងៃពិតជាមានតម្លៃខ្លាំងណាស់។

សព្វថ្ងៃនេះ ដោយសារអ្នករាល់គ្នាព្យាយាមស្រលាញ់ និងស្គាល់ព្រះជាម្ចាស់ អ្នករាល់គ្នាត្រូវតែស៊ូទ្រាំនឹងការលំបាក និងការបន្សុទ្ធតាមផ្នែកមួយ ហើយមួយទៀត អ្នករាល់គ្នាត្រូវតែបង់ថ្លៃ។ គ្មានមេរៀនណាដែលជ្រាលជ្រៅជាងមេរៀនអំពីការស្រឡាញ់ព្រះជាម្ចាស់នោះទេ ហើយអាចនិយាយបានថា មេរៀនដែលមនុស្សរៀនតាមរយៈជំនឿក្នុងមួយឆាកជីវិតគឺការស្រឡាញ់ព្រះជាម្ចាស់។ ពោលគឺថា ប្រសិនបើអ្នកជឿលើព្រះជាម្ចាស់ អ្នកត្រូវតែស្រឡាញ់ព្រះជាម្ចាស់។ ប្រសិនបើអ្នកគ្រាន់តែជឿលើព្រះជាម្ចាស់ ប៉ុន្តែមិនស្រឡាញ់ទ្រង់ និងមិនសម្រេចបាននូវ​ការស្គាល់ព្រះជាម្ចាស់ ហើយមិនដែលស្រឡាញ់ព្រះជាម្ចាស់ដោយសេចក្ដីស្រឡាញ់ពិតប្រាកដដែលចេញពីក្នុងចិត្តរបស់អ្នកទេ នោះជំនឿរបស់អ្នកលើព្រះជាម្ចាស់គឺឥតប្រយោជន៍ឡើយ។ ប្រសិនបើអ្នកគ្មានសេចក្ដីស្រឡាញ់ចំពោះព្រះជាម្ចាស់នៅក្នុងជំនឿរបស់អ្នកលើព្រះជាម្ចាស់ទេ នោះអ្នករស់នៅដោយអសារឥតការ ហើយជីវិតទាំងមូលរបស់អ្នកគឺថោកទាបបំផុតក្នុងចំណោមជីវិតទាំងអស់។ ប្រសិនបើពេញមួយជីវិតរបស់អ្នក អ្នកមិនដែលស្រឡាញ់ និងបំពេញព្រះហឫទ័យព្រះជាម្ចាស់សោះ នោះតើអ្វីទៅជាប្រយោជន៍នៃការរស់នៅរបស់អ្នក? ហើយតើអ្វីទៅជាប្រយោជន៍នៃជំនឿរបស់អ្នកលើព្រះជាម្ចាស់? តើនោះមិនមែនជាការខ្ជះខ្ជាយនូវការខិតខំទេឬអី? និយាយឱ្យចំគឺថា ប្រសិនបើមនុស្សជឿ និងស្រឡាញ់ព្រះជាម្ចាស់ នោះពួកគេត្រូវតែបង់ថ្លៃ។ ជាជាងការព្យាយាមធ្វើសកម្មភាពតាមរបៀបមួយចំនួននៅខាងក្រៅ ពួកគេគួរតែស្វះស្វែងរកការយល់ដឹងពិតប្រាកដនៅខាងក្នុងជម្រៅនៃដួងចិត្តរបស់ពួកគេ។ ប្រសិនបើអ្នកសាទរចំពោះការច្រៀងរាំ ប៉ុន្តែគ្មានសមត្ថភាពអនុវត្តនូវសេចក្តីពិត តើអ្នកអាចនិយាយថាស្រឡាញ់ព្រះជាម្ចាស់បានយ៉ាងដូចម្ដេចទៅ? ការស្រឡាញ់ព្រះជាម្ចាស់តម្រូវឱ្យមានការស្វះស្វែងរកបំណងព្រះហឫទ័យរបស់ព្រះជាម្ចាស់ក្នុងគ្រប់ការទាំងអស់ និងតម្រូវឱ្យអ្នកស្ទង់មើលជ្រៅទៅខាងក្នុង នៅពេលមានរឿងអ្វីមួយកើតឡើងចំពោះអ្នក ដោយព្យាយាមយល់ពីបំណងព្រះហឫទ័យរបស់ព្រះជាម្ចាស់ និងព្យាយាមដឹងនូវអ្វីៗដែលជាបំណងព្រះហឫទ័យរបស់ព្រះជាម្ចាស់ អ្វីដែលទ្រង់ប្រាប់ឱ្យអ្នករាល់​គ្នាសម្រេចឱ្យបាន និងរបៀបដែលអ្នកគួរតែគិតគូរដល់បំណងព្រះហឫទ័យរបស់ទ្រង់។ ឧទាហរណ៍៖ មានរឿងអ្វីមួយកើតឡើងដែលតម្រូវឱ្យអ្នកស៊ូទ្រាំនឹងការលំបាក នៅពេលនោះអ្នកគួរតែយល់អំពីបំណងព្រះហឫទ័យរបស់ព្រះជាម្ចាស់ និងរបៀបដែលអ្នកគួរតែគិតគូរដល់បំណងព្រះហឫទ័យរបស់ទ្រង់។ អ្នកមិនត្រូវបំពេញចិត្តខ្លួនឯងទេ៖ ជាដំបូង ត្រូវលះកាត់ចិត្តខ្លួនឯងចោលសិន។ គ្មានអ្វីដែលអន់ជាងសាច់ឈាមទៅទៀតនោះទេ។ អ្នកត្រូវតែប្រឹងប្រែងបំពេញបំណងព្រះហឫទ័យរបស់ព្រះជាម្ចាស់ ហើយអ្នកត្រូវតែបំពេញករណីយកិច្ចរបស់អ្នក។ ដោយមានគំនិតបែបនេះ ព្រះជាម្ចាស់នឹងនាំមកឱ្យអ្នកនូវការបំភ្លឺយ៉ាងពិសេសនៅក្នុងរឿងនេះ ហើយចិត្តរបស់អ្នកក៏នឹងបានសុខស្រួលផងដែរ។ មិនថារឿងធំ ឬតូចនោះទេ នៅពេលដែលវាកើតឡើងចំពោះអ្នក ជាដំបូង អ្នកត្រូវលះកាត់ចិត្តខ្លួនឯងចោលសិន ហើយចាត់ទុកសាច់ឈាមថាជារបស់ដែលអន់បំផុតក្នុងចំណោមរបស់ទាំងអស់។ កាលណាអ្នកកាន់តែបំពេញចិត្តខាងសាច់ឈាម នោះវាកាន់តែយកសេរីភាពទៅបាត់កាន់តែច្រើន។ ប្រសិនបើអ្នកបំពេញចិត្តវានៅពេលនេះ ពេលក្រោយវានឹងសុំច្រើនបន្ថែមទៀត។ នៅពេលរឿងនេះចេះតែបន្ត មនុស្សនឹងបែរមកស្រឡាញ់សាច់ឈាមកាន់តែខ្លាំងឡើងៗ។ សាច់ឈាមតែងតែមានសេចក្ដីប្រាថ្នាហួសហេតុ ហើយវាតែងតែសុំឱ្យអ្នកបំពេញចិត្តវា និងឱ្យអ្នកចម្អែតវា មិនថាវាស្ថិតនៅក្នុងរបស់ដែលអ្នកបរិភោគ អ្វីៗដែលអ្នកស្លៀកពាក់ ឬនៅក្នុងកំហឹងរបស់អ្នក ឬការផ្គាប់ផ្គុនចំពោះភាពទន់ខ្សោយ និងភាពខ្ជិលច្រអូសរបស់អ្នកនោះទេ...។ កាលណាអ្នកបំពេញចិត្តសាច់ឈាមកាន់តែច្រើន នោះសេចក្ដីប្រាថ្នារបស់វានឹងកាន់តែខ្លាំងឡើង ហើយសាច់ឈាមក៏កាន់តែស្រើបស្រាលឡើងៗ រហូតដល់ថ្នាក់សាច់ឈាមរបស់មនុស្សលាក់ពួនសូម្បីតែសញ្ញាណដែលកាន់តែជ្រៅទៅៗ ហើយបះបោរប្រឆាំងនឹងព្រះជាម្ចាស់ និងលើកតម្កើងខ្លួនឯង ព្រមទាំងសង្ស័យអំពីកិច្ចការរបស់ព្រះជាម្ចាស់។ កាលណាអ្នកបំពេញចិត្តសាច់ឈាមកាន់តែច្រើន នោះភាពទន់ខ្សោយរបស់សាច់ឈាមនឹងកាន់តែខ្លាំងឡើង។ អ្នកនឹងមានអារម្មណ៍ថា គ្មាននរណាម្នាក់បង្ហាញការគិតគូរដល់ភាពទន់ខ្សោយរបស់អ្នកទេ អ្នកនឹងជឿជានិច្ចថា ព្រះជាម្ចាស់បានទៅឆ្ងាយសែនឆ្ងាយ ហើយអ្នកនឹងនិយាយថា៖ «ព្រះជាម្ចាស់អីក៏គ្រោតគ្រាតយ៉ាងនេះ? ហេតុអ្វីបានជាទ្រង់មិនឱ្យមនុស្សឈប់សម្រាកខ្លះផងដូច្នេះ?» នៅពេលមនុស្សបំពេញចិត្តសាច់ឈាម ហើយស្រលាញ់បីបាច់វាខ្លាំងពេក នោះពួកគេបំផ្លាញខ្លួនឯងហើយ។ ប្រសិនបើអ្នកពិតជាស្រឡាញ់ព្រះជាម្ចាស់ ហើយមិនបំពេញចិត្តសាច់ឈាមមែន នោះអ្នកនឹងឃើញថា គ្រប់យ៉ាងដែលព្រះជាម្ចាស់ធ្វើ គឺសុទ្ធតែត្រឹមត្រូវ និងល្អខ្លាំងណាស់ ហើយឃើញថា ការដាក់បណ្ដាសារបស់ទ្រង់ចំពោះការបះបោររបស់អ្នក និងការជំនុំជម្រះរបស់ទ្រង់ចំពោះភាពទុច្ចរិតរបស់អ្នកគឺជារឿងត្រឹមត្រូវ។ មានពេលខ្លះ ព្រះជាម្ចាស់នឹងវាយផ្ចាល ហើយដាក់ពិន័យអ្នក និងបង្កើនបរិយាកាសដើម្បីលត់ដំអ្នក ដោយបង្ខំអ្នកឱ្យមករកទ្រង់ ហើយអ្នកនឹងមានអារម្មណ៍ជានិច្ចថា អ្វីដែលព្រះជាម្ចាស់កំពុងធ្វើ គឺអស្ចារ្យមែន។ ដូច្នេះ អ្នកនឹងមានអារម្មណ៍ហាក់ដូចជាគ្មានការឈឺចាប់ខ្លាំងនោះទេ ហើយយល់ឃើញថា ព្រះជាម្ចាស់គួរឱ្យស្រឡាញ់ខ្លាំងណាស់។ ប្រសិនបើអ្នកផ្គាប់ផ្គុនដល់ភាពទន់ខ្សោយខាងសាច់ឈាម ហើយនិយាយថា ព្រះជាម្ចាស់ទៅឆ្ងាយសែនឆ្ងាយ នោះអ្នកនឹងមានអារម្មណ៍ថា អ្នកឈឺចាប់ និងពិបាកចិត្តជាប់ជានិច្ច អ្នកនឹងមិនយល់ច្បាស់អំពីកិច្ចការទាំងអស់របស់ព្រះជាម្ចាស់ឡើយ ហើយវានឹងហាក់ដូចជាព្រះជាម្ចាស់មិនចេះអាណិតអាសូរចំពោះភាពទន់ខ្សោយរបស់មនុស្សអ្វីបន្តិចសោះ ថែមទាំងមិនដឹងពីការលំបាករបស់មនុស្សទៀតផង។ ដូច្នេះហើយ អ្នកនឹងមានអារម្មណ៍កម្សត់ និងឯកោជានិច្ច ប្រៀបដូចជាអ្នកបានរងនូវភាពអយុត្តិធម៌យ៉ាងខ្លាំង ហើយនៅពេលនេះអ្នកនឹងចាប់ផ្ដើមត្អូញត្អែរ។ កាលណាអ្នកផ្គាប់ផ្គុនដល់ភាពទន់ខ្សោយខាងសាច់ឈាមកាន់តែច្រើនបែបនេះ នោះអ្នកនឹងមានអារម្មណ៍ថាព្រះជាម្ចាស់ទៅកាន់តែឆ្ងាយទៅៗ រហូតដល់ថ្នាក់អាក្រក់យ៉ាងខ្លាំងដោយអ្នកបដិសេធកិច្ចការរបស់ព្រះជាម្ចាស់ ហើយចាប់ផ្ដើមប្រឆាំងនឹងព្រះជាម្ចាស់ ថែមទាំងពេញដោយការបះបោរទៀតផង។ ដូច្នេះ អ្នកត្រូវតែបះបោរទាស់នឹងសាច់ឈាម ហើយកុំផ្គាប់ផ្គុនដល់វាទៀត៖ «ប្តី (ប្រពន្ធ) កូនៗ ក្ដីសង្ឃឹម អាពាហ៍ពិពាហ៍ គ្រួសាររបស់ខ្ញុំ គ្មាននរណាម្នាក់មានបញ្ហានោះទេ! ក្នុងចិត្តខ្ញុំមានតែព្រះជាម្ចាស់ប៉ុណ្ណោះ ហើយខ្ញុំត្រូវតែព្យាយាមឱ្យអស់ពីសមត្ថភាពដើម្បីបំពេញទៅតាមព្រះហឫទ័យរបស់ព្រះជាម្ចាស់ និងមិនបំពេញចិត្តសាច់ឈាមឡើយ»។ អ្នកត្រូវតែមានការតាំងចិត្តបែបនេះ។ ប្រសិនបើអ្នកមានការតាំងចិត្តបែបនេះជាប់ជានិច្ច នោះនៅពេលអ្នកអនុវត្តនូវសេចក្ដីពិត ហើយទុកចោលខ្លួនឯងទៅម្ខាង អ្នកនឹងអាចធ្វើបានដូច្នោះដោយការខិតខំដ៏តិចតួចប៉ុណ្ណោះ។ គេនិយាយថា កាលពីមុនមានកសិករម្នាក់បានឃើញពស់មួយកករឹងនៅលើផ្លូវ។ កសិករនោះបានយកវាឡើង ហើយឱបវាជាប់នឹងទ្រូងរបស់គាត់ ហើយបន្ទាប់ពីពស់នោះបានរស់ឡើងវិញ វាក៏បានចឹកកសិកររហូតដល់ស្លាប់។ សាច់ឈាមរបស់មនុស្សគឺដូចជាពស់ដែរ៖ លក្ខណៈរបស់វាគឺបង្កអន្តរាយដល់អាយុជីវិតរបស់គេ ហើយនៅពេលវាទទួលបានលក្ខណៈផ្ទាល់ខ្លួនរបស់វាពេញលេញ នោះជីវិតរបស់អ្នកក៏ត្រូវបាត់បង់។ សាច់ឈាមគឺជារបស់សាតាំង។ នៅក្នុងសាច់ឈាមនេះតែងតែមានសេចក្ដីប្រាថ្នាដ៏ហួសហេតុជានិច្ច។ វាតែងតែគិតពីខ្លួនឯង តែងតែប្រាថ្នាភាពស្រួល ចង់បានភាពស្រណុក ឥតខ្វល់ ឥតប្រញាប់ទាល់តែសោះ ដោយលង់ក្នុងភាពខ្ជិលច្រអូស ហើយប្រសិនបើអ្នកបំពេញចិត្តវាដល់ចំណុចមួយ នោះនៅទីបំផុត វានឹងលេបត្របាក់អ្នកមិនខាន។ និយាយឱ្យចំគឺថា ប្រសិនបើអ្នកបំពេញចិត្តវាពេលនេះ វានឹងសុំឱ្យអ្នកបំពេញចិត្តវាម្ដងទៀតនៅពេលក្រោយមិនខាន។ វាមានសេចក្ដីប្រាថ្នាហួសហេតុ និងតម្រូវការថ្មីៗជានិច្ច ហើយកេងចំណេញពីការផ្គាប់ផ្គុនរបស់អ្នកចំពោះសាច់ឈាម ដើម្បីធ្វើឱ្យអ្នកស្រឡាញ់បីបាច់វាកាន់តែខ្លាំងឡើង និងរស់នៅក្នុងភាពសុខស្រួលរបស់វា ហើយប្រសិនបើអ្នកមិនដែលអាចយកឈ្នះវាទេ នោះនៅទីបំផុត អ្នកនឹងបំផ្លាញខ្លួនឯង។ មិនថាអ្នកអាចទទួលបានជីវិតនៅចំពោះព្រះជាម្ចាស់ឬអត់ ហើយលទ្ធផលចុងក្រោយរបស់អ្នកនឹងទៅជាយ៉ាងណានោះទេ គឺអាស្រ័យលើរបៀបដែលអ្នកធ្វើការបះបោរទាស់នឹងសាច់ឈាមយ៉ាងដូចម្ដេចប៉ុណ្ណោះ។ ព្រះជាម្ចាស់បានសង្គ្រោះអ្នក និងជ្រើសរើសអ្នក ហើយបានកំណត់អ្នកទុកជាមុន ប៉ុន្តែប្រសិនបើអ្នកមិនព្រមបំពេញតាមព្រះហឫទ័យរបស់ទ្រង់ទេ អ្នកមិនព្រមអនុវត្តនូវសេចក្ដីពិតទេ ហើយអ្នកមិនព្រមបះបោរទាស់នឹងសាច់ឈាមរបស់អ្នក ដោយមានដួងចិត្តដែលស្រឡាញ់ព្រះជាម្ចាស់យ៉ាងពិតប្រាកដទេ នោះនៅទីបំផុតអ្នកនឹងបំផ្លាញខ្លួនឯង ហេតុដូច្នេះហើយ អ្នកនឹងត្រូវស៊ូទ្រាំចំពោះការឈឺចាប់យ៉ាងខ្លាំងមហិមា។ ប្រសិនបើអ្នកជានិច្ចកាលផ្គាប់ផ្គុនដល់សាច់ឈាម នោះសាតាំងនឹងលេបអ្នកបន្តិចម្តងៗរហូតដល់អស់ ហើយមិនទុកឱ្យអ្នកមានជីវិត ឬទាក់ទងនឹងព្រះវិញ្ញាណឡើយ រហូតដល់ថ្ងៃដែលអ្នកងងឹតនៅខាងក្នុងទាំងស្រុង។ នៅពេលអ្នករស់នៅក្នុងភាពងងឹត អ្នកនឹងត្រូវសាតាំងចាប់ឃុំខ្លួន អ្នកនឹងលែងមានព្រះជាម្ចាស់នៅក្នុងចិត្តរបស់អ្នកទៀតហើយ នៅពេលនោះអ្នកនឹងបដិសេធថាគ្មានព្រះជាម្ចាស់ទេ រួចហើយអ្នកនឹងចាកចេញពីទ្រង់។ ដូច្នេះ ប្រសិនបើមនុស្សចង់ស្រឡាញ់ព្រះជាម្ចាស់ ពួកគេត្រូវតែបង់ថ្លៃនៃការឈឺចាប់ ហើយស៊ូទ្រាំនឹងការលំបាក។ មិនចាំបាច់មានជំនឿស៊ប់ និងការលំបាកពីខាងក្រៅ ក៏ដូចជាការអានច្រើន និងការរវល់ខ្លាំងច្រើននោះទេ ផ្ទុយទៅវិញពួកគេគួរតែទុកចោលរបស់ដែលនៅជាមួយពួកគេទាំងនេះដូចជា៖ ការគិតហួសប្រមាណ ផលប្រយោជន៍ផ្ទាល់ខ្លួន និងផែនការផ្ទាល់ខ្លួន សញ្ញាណ និងបំណងរបស់ពួកគេ។ នេះហើយជាបំណងព្រះហឫទ័យរបស់ព្រះជាម្ចាស់។

ការលួសកាត់របស់ព្រះជាម្ចាស់ចំពោះនិស្ស័យខាងក្រៅរបស់មនុស្ស ក៏ជាផ្នែកមួយនៃកិច្ចការរបស់ព្រះអង្គផងដែរ ឧទាហរណ៍ដូចជា ការលួសកាត់ចំពោះភាពជាមនុស្សដែលមិនប្រក្រតីពីខាងក្រៅរបស់មនុស្ស ឬក៏របៀបរស់នៅ និងទម្លាប់របស់ពួកគេ មធ្យោបាយ និងទំនៀមទម្លាប់របស់ពួកគេ ក៏ដូចជាការអនុវត្តខាងក្រៅរបស់ពួកគេ និងជំនឿមុតមាំរបស់ពួកគេ។ ប៉ុន្តែនៅពេលទ្រង់ប្រាប់ឱ្យមនុស្សអនុវត្តនូវសេចក្ដីពិត ហើយផ្លាស់ប្ដូរនិស្ស័យរបស់ពួកគេ អ្វីដែលត្រូវបានលួសកាត់ជាចម្បងនោះគឺជាបំណង និងសញ្ញាណនៅក្នុងពួកគេ។ ការត្រឹមតែលួសកាត់និស្ស័យខាងក្រៅរបស់អ្នក នោះមិនពិបាកទេ។ វាប្រៀបដូចជាការប្រាប់អ្នកកុំឱ្យបរិភោគនូវអ្វីដែលអ្នកចូលចិត្តជាដើម គឺស្រួលទេ។ តែទោះជាយ៉ាងនេះក្ដី ចំពោះអ្វីៗដែលប៉ះជាប់នឹងសញ្ញាណខាងក្នុងខ្លួនឯង គឺមិនងាយកម្ចាត់ចេញនោះទេ។ វាតម្រូវឱ្យមនុស្សបះបោរទាស់នឹងសាច់ឈាម ហើយបង់ថ្លៃ និងរងទុក្ខនៅចំពោះព្រះភ័ក្រ្ដរបស់ព្រះជាម្ចាស់។ ជាពិសេស វាគឺដូច្នេះឯងចំពោះបំណងរបស់មនុស្ស។ ចាប់តាំងពីពេលមនុស្សចាប់ផ្ដើមជឿលើព្រះជាម្ចាស់ ពួកគេបានលាក់ពួនបំណងដែលមិនត្រឹមត្រូវជាច្រើន។ នៅពេលអ្នកមិនអនុវត្តនូវសេចក្ដីពិត អ្នកមានអារម្មណ៍ថា បំណងរបស់អ្នកទាំងអស់គឺសុទ្ធតែត្រឹមត្រូវ ប៉ុន្តែនៅពេលមានរឿងអ្វីមួយកើតឡើងចំពោះអ្នក អ្នកនឹងឃើញថា នៅក្នុងខ្លួនអ្នកមានបំណងមិនត្រឹមត្រូវជាច្រើន។ ដូច្នេះ នៅពេលព្រះជាម្ចាស់ប្រោសឱ្យមនុស្សគ្រប់លក្ខណ៍ ទ្រង់ធ្វើឱ្យពួកគេដឹងថា មានសញ្ញាណជាច្រើននៅក្នុងខ្លួនពួកគេដែលរារាំងពួកគេមិនឱ្យស្គាល់ព្រះជាម្ចាស់។ នៅពេលអ្នកដឹងថា បំណងរបស់អ្នកសុទ្ធតែខុស ហើយប្រសិនបើអ្នកអាចឈប់អនុវត្តតាមសញ្ញាណ និងបំណងរបស់អ្នក ហើយអាចធ្វើទីបន្ទាល់ពីព្រះជាម្ចាស់ និងប្រកាន់ខ្ជាប់នូវជំហររបស់អ្នកទោះមានរឿងអ្វីកើតឡើងចំពោះអ្នកក៏ដោយ នេះទើបបញ្ជាក់ថា អ្នកបានបះបោរទាស់នឹងសាច់ឈាម។ នៅពេលអ្នកបះបោរទាស់នឹងសាច់ឈាម នោះនឹងមានការតយុទ្ធនៅក្នុងខ្លួនអ្នកដោយចៀសមិនរួចឡើយ។ សាតាំងនឹងព្យាយាមធ្វើឱ្យមនុស្សធ្វើតាមវា វានឹងព្យាយាមធ្វើឱ្យពួកគេធ្វើតាមសញ្ញាណខាងសាច់ឈាម ហើយប្រកាន់យកផលប្រយោជន៍ខាងសាច់ឈាម ប៉ុន្តែព្រះបន្ទូលរបស់ព្រះជាម្ចាស់នឹងបំភ្លឺ ហើយពន្យល់មនុស្សពីខាងក្នុង ហើយនៅពេលនេះ វាអាស្រ័យលើអ្នក ថាតើអ្នកធ្វើតាមព្រះជាម្ចាស់ ឬធ្វើតាមសាតាំង។ ព្រះជាម្ចាស់សុំឱ្យមនុស្សអនុវត្តនូវសេចក្ដីពិតជាចម្បង ដើម្បីលួសកាត់អ្វីៗដែលនៅខាងក្នុងពួកគេ លួសកាត់គំនិត និងសញ្ញាណរបស់ពួកគេ ដែលមិនស្របតាមបំណងព្រះហឫទ័យរបស់ព្រះជាម្ចាស់។ ព្រះវិញ្ញាណបរិសុទ្ធប៉ះពាល់ចិត្តមនុស្ស ហើយបំភ្លឺ និងពន្យល់ពួកគេ។ ដូច្នេះការតយុទ្ធនៅពីក្រោយរឿងរ៉ាវគ្រប់យ៉ាងដែលកើតឡើង៖ នៅរាល់ពេលដែលមនុស្សអនុវត្តនូវសេចក្តីពិត ឬអនុវត្តនូវសេចក្តីស្រឡាញ់ចំពោះព្រះជាម្ចាស់ វាមានការតយុទ្ធយ៉ាងខ្លាំងក្លាមួយ ហើយទោះបីជាគ្រប់យ៉ាងអាចមើលទៅហាក់ដូចជាល្អជាមួយសាច់ឈាមរបស់ពួកគេក៏ដោយ ក៏តាមពិតទៅនៅក្នុងជម្រៅចិត្តរបស់ពួកគេ នឹងមានការតយុទ្ធស្លាប់រស់មួយកើតមានជាដរាប ហើយមានតែក្រោយពេលការតយុទ្ធដ៏ខ្លាំងក្លានេះចប់ និងក្រោយពេលការឆ្លុះបញ្ចាំងដ៏ច្រើនមហិមាចេញមកប៉ុណ្ណោះ ទើបអាចកំណត់ការឈ្នះចាញ់បាន។ គេមិនដឹងថាតើត្រូវសើច ឬយំនោះទេ។ ព្រោះបំណងជាច្រើននៅក្នុងខ្លួនមនុស្សគឺសុទ្ធតែខុសឆ្គង ឬដោយសារតែកិច្ចការរបស់ព្រះជាម្ចាស់ភាគច្រើនមានលក្ខណៈផ្ទុយពីសញ្ញាណរបស់ពួកគេ នៅពេលមនុស្សអនុវត្តនូវសេចក្តីពិត ការតយុទ្ធដ៏មហិមាមួយបានកើតឡើងនៅពីក្រោយឆាក។ ដោយបានអនុវត្តនូវសេចក្ដីពិតនេះ នៅពីក្រោយឆាក មនុស្សនឹងស្រក់ទឹកភ្នែកសោកសៅយ៉ាងច្រើនរាប់មិនអស់ មុនពេលដែលពួកគេរៀបចំចិត្តរបស់ខ្លួនដើម្បីបំពេញតាមព្រះហឫទ័យរបស់ព្រះជាម្ចាស់នៅទីបំផុត។ ដោយសារតែការតយុទ្ធនេះ មនុស្សត្រូវស៊ូទ្រាំនឹងការរងទុក្ខ និងការបន្សុទ្ធ ហើយនេះគឺជាការរងទុក្ខពិតប្រាកដ។ នៅពេលការតយុទ្ធនេះកើតមានមកលើអ្នក ហើយប្រសិនបើអ្នកពិតជាអាចឈរនៅខាងព្រះជាម្ចាស់មែន នោះអ្នកនឹងអាចបំពេញតាមព្រះហឫទ័យរបស់ព្រះជាម្ចាស់បាន។ ខណៈពេលកំពុងអនុវត្តនូវសេចក្តីពិត វាចៀសមិនរួចទេថា គេនឹងរងទុក្ខនៅខាងក្នុង ហើយប្រសិនបើនៅពេលដែលពួកគេអនុវត្តនូវសេចក្ដីពិត អ្វីគ្រប់យ៉ាងនៅក្នុងខ្លួនមនុស្សសុទ្ធតែត្រឹមត្រូវមែន នោះពួកគេនឹងមិនត្រូវការព្រះជាម្ចាស់ប្រោសឱ្យពួកគេគ្រប់លក្ខណ៍នោះទេ ឯការតយុទ្ធនឹងមិនមានឡើយ ហើយពួកគេនឹងមិនរងទុក្ខដែរ។ ដោយសារតែមានរឿងរ៉ាវជាច្រើននៅក្នុងខ្លួនមនុស្សដែលមិនសមស្របនឹងឱ្យព្រះជាម្ចាស់ប្រើការ ហើយដោយសារតែមាននិស្ស័យបះបោរយ៉ាងច្រើនរបស់សាច់ឈាមបែបនេះ ទើបមនុស្សត្រូវរៀនមេរៀនអំពីការបះបោរទាស់នឹងសាច់ឈាមឱ្យបានកាន់តែជ្រៅជ្រះ។ នេះគឺជាអ្វីដែលព្រះជាម្ចាស់ហៅថា ការរងទុក្ខ ដែលទ្រង់បានមានបន្ទូលប្រាប់មនុស្សឱ្យទទួលរងជាមួយទ្រង់។ ពេលអ្នកជួបការលំបាក សូមប្រញាប់អធិស្ឋានដល់ព្រះជាម្ចាស់ថា៖ «ឱ ព្រះអង្គអើយ! ទូលបង្គំចង់បំពេញតាមព្រះហឫទ័យរបស់ទ្រង់ ទូលបង្គំចង់ស៊ូទ្រាំនឹងការលំបាកចុងក្រោយ ដើម្បីបំពេញតាមព្រះហឫទ័យរបស់ព្រះអង្គ ហើយមិនខ្វល់ថាទូលបង្គំជួបប្រទះឧបសគ្គខ្លាំងយ៉ាងណានោះទេ ទូលបង្គំនៅតែបំពេញតាមព្រះហឫទ័យរបស់ទ្រង់ជានិច្ច។ ទោះបីជាទូលបង្គំត្រូវលះបង់ជីវិតរបស់ទូលបង្គំទាំងស្រុងក្ដី ក៏កូននៅតែត្រូវបំពេញតាមព្រះហឫទ័យរបស់ទ្រង់ជានិច្ច!» ដោយមានការតាំងចិត្តបែបនេះ នៅពេលអ្នកអធិស្ឋានដូច្នេះ អ្នកនឹងអាចប្រកាន់ខ្ជាប់នូវទីបន្ទាល់របស់អ្នក។ រាល់ពេលដែលពួកគេអនុវត្តនូវសេចក្ដីពិត រាល់ពេលដែលពួកគេទទួលរងនូវការបន្សុទ្ធ រាល់ពេលដែលពួកគេត្រូវបានល្បងល ហើយរាល់ពេលដែលកិច្ចការរបស់ព្រះជាម្ចាស់មកដល់ពួកគេ មនុស្សត្រូវតែស៊ូទ្រាំនឹងការឈឺចាប់ដ៏សែនខ្លាំង។ ទាំងអស់នេះគឺជាការសាកល្បងសម្រាប់មនុស្ស ដូច្នេះហើយបានជាមានការតយុទ្ធនៅក្នុងខ្លួនពួកគេទាំងអស់គ្នា។ នេះគឺជាតម្លៃជាក់ស្តែងដែលពួកគេត្រូវបង់។ ការអានព្រះបន្ទូលឱ្យបានច្រើន និងការរវល់ខ្លាំងច្រើនគឺជាចំណែកមួយនៃតម្លៃនោះ។ វាជាអ្វីដែលមនុស្សគួរតែធ្វើ វាជាករណីយកិច្ចរបស់ពួកគេ និងជាការទទួលខុសត្រូវដែលពួកគេគួរតែបំពេញ ប៉ុន្តែមនុស្សត្រូវតែទុកចោលនូវអ្វីៗនៅក្នុងខ្លួនពួកគេដែលចាំបាច់ត្រូវទុកចោល។ ប្រសិនបើអ្នកមិនធ្វើដូច្នេះទេ នោះទោះជាអ្នករងទុក្ខវេទនាខាងក្រៅខ្លាំងយ៉ាងណាក៏ដោយ ទោះជាអ្នករវល់ខ្លាំងយ៉ាងណាក៏ដោយ ទាំងអស់នោះនឹងគ្មានប្រយោជន៍អ្វីឡើយ! និយាយឱ្យចំទៅគឺថា មានតែការផ្លាស់ប្ដូរនៅក្នុងខ្លួនអ្នកតែប៉ុណ្ណោះទើបអាចកំណត់ ថាតើការលំបាកខាងក្រៅរបស់អ្នកមានតម្លៃឬអត់។ នៅពេលនិស្ស័យខាងក្នុងរបស់អ្នកបានផ្លាស់ប្តូររួចហើយ ហើយអ្នកបានអនុវត្តនូវសេចក្តីពិត នោះការរងទុក្ខខាងក្រៅរបស់អ្នកទាំងអស់នឹងទទួលបានការអនុម័តពីព្រះជាម្ចាស់ តែប្រសិនបើនិស្ស័យខាងក្នុងរបស់អ្នកគ្មានការផ្លាស់ប្តូរទេ នោះទោះបីជាអ្នកស៊ូទ្រាំនឹងការរងទុក្ខយ៉ាងណា ឬទោះជាអ្នករវល់ខ្លាំងនៅខាងក្រៅយ៉ាងណាក៏ដោយ ក៏នឹងគ្មានការអនុម័តពីព្រះជាម្ចាស់ឡើយ ហើយការលំបាកដែលគ្មានការបញ្ជាក់ពីព្រះជាម្ចាស់គឺឥតប្រយោជន៍នោះទេ។ ដូច្នេះ មិនថាតម្លៃដែលអ្នកបានបង់ត្រូវបានព្រះជាម្ចាស់អនុម័ត ឬអត់ គឺវាត្រូវបានកំណត់ដោយថាតើមានការផ្លាស់ប្ដូរនៅក្នុងខ្លួនអ្នក ឬអត់ និងដោយថាតើអ្នកអនុវត្តនូវសេចក្ដីពិត ហើយបះបោរទាស់នឹងបំណង និងសញ្ញាណផ្ទាល់ខ្លួនរបស់អ្នកឬអត់ ដើម្បីបំពេញបានតាមបំណងព្រះហឫទ័យព្រះជាម្ចាស់ ស្គាល់ព្រះជាម្ចាស់ និងមានភក្ដីភាពចំពោះព្រះជាម្ចាស់។ មិនថាអ្នករវល់ខ្លាំងយ៉ាងណានោះទេ ប្រសិនបើអ្នកមិនដែលចេះធ្វើការបះបោរទាស់នឹងបំណងផ្ទាល់ខ្លួនរបស់អ្នកទេ ប៉ុន្តែចេះតែធ្វើការស្វះស្វែងរកសកម្មភាព និងជំនឿមុតមាំខាងក្រៅ ហើយមិនដែលយកចិត្តទុកដាក់ចំពោះជីវិតរបស់អ្នកទេ នោះការលំបាករបស់អ្នកនឹងគ្មានប្រយោជន៍អ្វីឡើយ។ នៅក្នុងស្ថានភាពមួយចំនួន ប្រសិនបើអ្នកមានអ្វីមួយចង់និយាយ ប៉ុន្តែអ្នកមានអារម្មណ៍ក្នុងខ្លួនថា ការនិយាយនេះមិនត្រឹមត្រូវ ការនិយាយនេះមិនផ្ដល់ប្រយោជន៍ដល់បងប្អូនប្រុសស្រីរបស់អ្នកទេ ហើយអាចធ្វើឱ្យពួកគេឈឺចាប់ទៅទៀត ពេលនោះអ្នកនឹងមិននិយាយចេញមកទេ ដោយសុខចិត្តឈឺចាប់នៅខាងក្នុងវិញ ដ្បិតពាក្យសម្ដីទាំងនេះមិនអាចបំពេញតាមបំណងព្រះហឫទ័យព្រះជាម្ចាស់ឡើយ។ នៅពេលនេះ នឹងមានការតយុទ្ធមួយនៅក្នុងអ្នក តែអ្នកនឹងសុខចិត្តរងការឈឺចាប់ ហើយលះបង់នូវអ្វីដែលអ្នកស្រលាញ់។ អ្នកនឹងសុខចិត្តស៊ូទ្រាំរងការលំបាកនេះ ដើម្បីបំពេញនូវព្រះហឫទ័យព្រះជាម្ចាស់ ហើយទោះបីជាអ្នកនឹងរងការឈឺចាប់នៅក្នុងខ្លួនក៏ដោយ ក៏អ្នកនឹងមិនផ្គាប់ផ្គុនដល់សាច់ឈាមដែរ ហើយនៅតែបំពេញតាមព្រះហឫទ័យព្រះជាម្ចាស់ដដែល ដូច្នេះហើយអ្នកក៏នឹងទទួលបានភាពសុខស្រួលនៅក្នុងខ្លួនវិញផងដែរ។ នេះទើបពិតជាការបង់ថ្លៃ ហើយជាតម្លៃដែលព្រះជាម្ចាស់សព្វព្រះហឫទ័យចង់បាន។ ប្រសិនបើអ្នកអនុវត្តតាមរបៀបនេះ ព្រះជាម្ចាស់ប្រាកដជាប្រទានពរដល់អ្នក ប្រសិនបើអ្នកមិនអាចធ្វើបែបនេះបានទេ នោះមិនថាអ្នកយល់ដឹងច្រើនប៉ុនណា ឬអ្នកចេះនិយាយបានល្អប៉ុនណាទេ វានឹងគ្មានបានការអ្វីឡើយ! នៅលើផ្លូវឆ្ពោះទៅរកការស្រឡាញ់ព្រះជាម្ចាស់ ប្រសិនបើអ្នកអាចឈរនៅខាងព្រះជាម្ចាស់នៅពេលទ្រង់ច្បាំងជាមួយសាតាំង ហើយអ្នកមិនត្រឡប់ទៅរកសាតាំងវិញទេ នោះអ្នកនឹងសម្រេចបាននូវសេចក្ដីស្រឡាញ់ចំពោះព្រះជាម្ចាស់ ហើយអ្នកនឹងបានប្រកាន់ខ្ជាប់នូវទីបន្ទាល់របស់ខ្លួន។

ការជជែកដោយសង្ខេបអំពី «រាជ្យមួយពាន់ឆ្នាំបានមកដល់ហើយ»

តើអ្នករាល់គ្នាគិតអ្វីខ្លះអំពីនិមិត្តនៃរាជ្យមួយពាន់ឆ្នាំ? មនុស្សខ្លះគិតពីវាខ្លាំងណាស់ ហើយពួកគេនិយាយថា «រាជ្យមួយពាន់ឆ្នាំនឹងគង់វង្សមួយពាន់ឆ្នាំនៅលើផែនដី ដូច្នេះ បើសមាជិកចាស់ៗរបស់ក្រុមជំនុំដែលមិនទាន់រៀបការ តើពួកគេត្រូវរៀបការឬ? គ្រួសាររបស់ខ្ញុំមិនមានប្រាក់ តើខ្ញុំគួរចាប់ផ្ដើមរកប្រាក់ឬ? ...» អ្វីទៅជារាជ្យមួយពាន់ឆ្នាំ? តើអ្នករាល់គ្នាដឹងឬទេ? មនុស្សមានភាពឆោតល្ងង់ ហើយរងនូវការឈឺចាប់យ៉ាងខ្លាំង។ ការពិតទៅ រាជ្យមួយពាន់ឆ្នាំ មិនទាន់បានមកដល់ជាផ្លូវការនៅឡើយទេ។ អំឡុងពេលនៃដំណាក់កាលដែលប្រោសឱ្យមនុស្សបានគ្រប់លក្ខណ៍ រាជ្យមួយពាន់ឆ្នាំ គឺគ្រាន់តែជាកូនបក្សីទើបរៀនហើរប៉ុណ្ណោះ ហើយនៅវេលាដែលរាជ្យមួយពាន់ឆ្នាំត្រូវបានប្រកាសដោយព្រះជាម្ចាស់ មនុស្សនឹងត្រូវបានប្រោសឱ្យគ្រប់លក្ខណ៍។ ពីមុនមក មានការលើកឡើងថា មនុស្សនឹងបានដូចជាពួកបរិសុទ្ធ ហើយឈរយ៉ាងរឹងមាំក្នុងស្រុកស៊ីនីម។ ទាល់តែពេលដែលមនុស្សត្រូវបានប្រោសឱ្យគ្រប់លក្ខណ៍ (ពេលដែលពួកគេបានក្លាយជាពួកបរិសុទ្ធ ដែលត្រូវបានប្រកាសដោយព្រះជាម្ចាស់) ទើបរាជ្យមួយពាន់ឆ្នាំមកដល់។ នៅពេលដែលព្រះជាម្ចាស់ប្រោសឱ្យមនុស្សបានគ្រប់លក្ខណ៍ ទ្រង់ធ្វើឱ្យពួកគេបានបរិសុទ្ធ ហើយកាលណាពួកគេបានបរិសុទ្ធប៉ុនណា នោះពួកគេក៏ត្រូវបានព្រះជាម្ចាស់ប្រោសឱ្យគ្រប់លក្ខណ៍ច្រើនប៉ុណ្ណោះដែរ។ ពេលភាពមិនបរិសុទ្ធ ការបះបោរ ការប្រឆាំង និងរឿងនានាខាងសាច់ឈាមក្នុងខ្លួនអ្នករាល់គ្នា ត្រូវបានបណ្ដេញចេញអស់ទៅ ពេលនោះអ្នកត្រូវបានប្រោសឱ្យបរិសុទ្ធហើយ នោះអ្នករាល់គ្នានឹងទទួលបានសេចក្ដីស្រឡាញ់ពីព្រះជាម្ចាស់ (ម្យ៉ាងទៀត អ្នកនឹងក្លាយជាពួកបរិសុទ្ធ) នៅពេលដែលព្រះជាម្ចាស់ប្រោសឱ្យអ្នកបានបរិសុទ្ធ និងក្លាយជាមនុស្សបរិសុទ្ធម្នាក់ នោះអ្នកនឹងបានឋិតនៅក្នុងរាជ្យមួយពាន់ឆ្នាំ។ ឥឡូវនេះ ជាយុគសម័យនៃនគរព្រះ។ ក្នុងយុគសម័យនៃរាជ្យមួយពាន់ឆ្នាំ មនុស្សនឹងអាស្រ័យលើព្រះបន្ទូលរបស់ព្រះជាម្ចាស់ដើម្បីមានជីវិតរស់នៅ ហើយសាសន៍ទាំងអស់នឹងមកនៅក្រោមព្រះនាមរបស់ព្រះជាម្ចាស់ ហើយមនុស្សទាំងអស់នឹងចូលមកអានព្រះបន្ទូលរបស់ព្រះជាម្ចាស់។ នៅគ្រានោះ មនុស្សខ្លះនឹងទូរស័ព្ទ ខ្លះនឹងផ្ញើទូរសារ...ពួកគេនឹងប្រើមធ្យោបាយគ្រប់បែបយ៉ាងដើម្បីទទួលបានព្រះបន្ទូលរបស់ព្រះជាម្ចាស់ ហើយអ្នករាល់គ្នាក៏អ៊ីចឹងដែរ នឹងមកក្រោមបន្ទូលរបស់ព្រះជាម្ចាស់។ ទាំងអស់នេះ ជាអ្វីដែលកើតឡើងបន្ទាប់ពីមនុស្សត្រូវបានប្រោសឱ្យគ្រប់លក្ខណ៍។ នៅសព្វថ្ងៃនេះ មនុស្សត្រូវបានប្រោសឱ្យគ្រប់លក្ខណ៍ បន្សុទ្ធ បំភ្លឺ និងបង្ហាញផ្លូវតាមរយៈព្រះបន្ទូល នេះជាយុគសម័យនៃនគរព្រះ ជាដំណាក់កាលនៃមនុស្សដែលត្រូវបានប្រោសឱ្យបរិសុទ្ធ ហើយវាមិនជាប់ទាក់ទងនឹងសម័យរាជ្យមួយពាន់ឆ្នាំទេ។ កំឡុងពេលនៃរាជ្យមួយពាន់ឆ្នាំ មនុស្សនឹងត្រូវបានប្រោសឱ្យគ្រប់លក្ខណ៍រួចជាស្រេច ហើយនិស្ស័យពុករលួយនានានៅក្នុងខ្លួនពួកគេនឹងត្រូវបានបន្សុទ្ធ។ នៅគ្រានោះ ព្រះបន្ទូលដែលចេញមកពីព្រះជាម្ចាស់ នឹងបង្ហាញផ្លូវមនុស្សមួយជំហានម្ដងៗ ហើយនឹងបើកឱ្យឃើញនូវអាថ៌កំបាំងនៃកិច្ចការរបស់ព្រះជាម្ចាស់ ពីគ្រានៃការបង្កបង្កើតរហូតមកដល់សព្វថ្ងៃ ហើយព្រះបន្ទូលទាំងឡាយរបស់ទ្រង់នឹងប្រាប់មនុស្សពីកិច្ចការរបស់ព្រះជាម្ចាស់ក្នុងគ្រប់សម័យនិងរៀងរាល់ថ្ងៃអំពីរបៀបដែលទ្រង់បង្ហាញផ្លូវមនុស្ស ពីកិច្ចការដែលទ្រង់ធ្វើក្នុងពិភពខាងវិញ្ញាណ ហើយនឹងប្រាប់ពួកគេពីថាមវន្តនៃពិភពខាងឯវិញ្ញាណ។ ទាល់តែបែបនេះ ទើបវានឹងក្លាយជាយុគសម័យនៃព្រះបន្ទូលពិតៗ ឥឡូវនេះវាត្រឹមតែឋិតនៅក្នុងសភាពជាកូនបក្សីទើបរៀនហើរប៉ុណ្ណោះ។ បើមនុស្សមិនត្រូវបានប្រោសឱ្យគ្រប់លក្ខណ៍ និងបរិសុទ្ធទេ នោះពួកគេនឹងគ្មានផ្លូវអាចរស់នៅបានមួយពាន់ឆ្នាំនៅលើផែនដីដែរ ហើយសាច់ឈាមពួកគេនឹងរលួយទៅដោយជៀសមិនផុត តែបើមនុស្សត្រូវបានបន្សុទ្ធផ្នែកខាងក្នុង ហើយពួកគេលែងជារបស់សាតាំង និងរបស់សាច់ឈាម នោះពួកគេនឹងបន្តរស់នៅលើផែនដីតទៅទៀត។ ក្នុងដំណាក់កាលនេះ អ្នកនៅតែឆោតល្ងង់ ហើយរឿងទាំងអស់ដែលអ្នករាល់គ្នាជួប នោះគឺការស្រឡាញ់ព្រះជាម្ចាស់ និងការធ្វើទីបន្ទាល់ពីទ្រង់ នៅរាល់ថ្ងៃដែលអ្នករស់នៅលើផែនដីនោះ។

«រាជ្យមួយពាន់ឆ្នាំបានមកដល់ហើយ» គឺជាទំនាយមួយ ហើយវាស្រដៀងទៅនឹងការទាយទុកជាមុនរបស់ហោរា ជាការដែលព្រះជាម្ចាស់ទាយទុកមុនពីអ្វីដែលនឹងកើតឡើងនាពេលអនាគត។ ព្រះបន្ទូលនានាដែលព្រះជាម្ចាស់មានបន្ទូលក្នុងពេលអនាគត និងព្រះបន្ទូលនានាដែលទ្រង់មានបន្ទូលនៅសព្វថ្ងៃនេះ មិនដូចគ្នាទេ៖ ព្រះបន្ទូលក្នុងពេលអនាគត នឹងបង្ហាញផ្លូវពីយុគសម័យនោះ ខណៈដែលព្រះបន្ទូលនានាដែលទ្រង់មានបន្ទូលនៅសព្វថ្ងៃ ធ្វើឱ្យមនុស្សបានគ្រប់លក្ខណ៍ បន្សុទ្ធពួកគេ និងប្រាស្រ័យទាក់ទងនឹងពួកគេ។ យុគសម័យនៃព្រះបន្ទូលក្នុងពេលអនាគត មានភាពខុសគ្នានឹងយុគសម័យព្រះបន្ទូលនាពេលសព្វថ្ងៃ។ សព្វថ្ងៃនេះ ព្រះបន្ទូលទាំងអស់របស់ព្រះជាម្ចាស់ (មិនថាតាមវិធីណាដែលទ្រង់មានបន្ទូលនោះទេ) គឺសុទ្ធតែដើម្បីធ្វើឱ្យមនុស្សបានគ្រប់លក្ខណ៍ ដើម្បីបន្សុទ្ធនូវអ្វីដែលកខ្វក់ក្នុងខ្លួនពួកគេ ដើម្បីធ្វើឱ្យពួកគេបានបរិសុទ្ធ ហើយធ្វើឱ្យពួកគេបានសុចរិតនៅចំពោះព្រះភ័ក្ត្ររបស់ព្រះជាម្ចាស់។ ព្រះបន្ទូលនៅសព្វថ្ងៃនេះ និងព្រះបន្ទូលនៅពេលអនាគត ជារឿងពីរផ្សេងគ្នា។ ព្រះបន្ទូលក្នុងយុគសម័យនៃនគរព្រះ គឺដើម្បីធ្វើឱ្យមនុស្សចូលទៅក្នុងការហ្វឹកហាត់ទាំងឡាយ ដើម្បីនាំមនុស្សទៅកាន់គន្លងត្រឹមត្រូវក្នុងរឿងគ្រប់យ៉ាង ដើម្បីបណ្ដេញនូវអ្វីទាំងអស់ដែលមិនបរិសុទ្ធក្នុងខ្លួនពួកគេ។ នេះជាអ្វីដែលព្រះជាម្ចាស់ធ្វើក្នុងសម័យនេះ។ ទ្រង់បង្កើតមូលដ្ឋានមួយនៃព្រះបន្ទូលរបស់ទ្រង់ក្នុងមនុស្សគ្រប់រូប ទ្រង់ធ្វើឱ្យព្រះបន្ទូលទ្រង់ក្លាយជាជីវិតនៃមនុស្សគ្រប់រូប ហើយទ្រង់ប្រើព្រះបន្ទូលរបស់ទ្រង់ ដើម្បីបំភ្លឺនិងបង្ហាញផ្លូវពីខាងក្នុងដល់ពួកគេជាប់ជានិច្ច។ ហើយពេលដែលពួកគេមិនខ្វាយខ្វល់នឹងបំណងព្រះហឫទ័យរបស់ព្រះជាម្ចាស់ ព្រះបន្ទូលរបស់ទ្រង់នឹងនៅក្នុងខ្លួនរបស់ពួកគេ ដើម្បីស្ដីបន្ទោស និងប្រៀនប្រដៅពួកគេ។ ព្រះបន្ទូលនានានៅពេលសព្វថ្ងៃ គួរតែជាជីវិតរបស់មនុស្ស ព្រះបន្ទូលទាំងនោះផ្ដល់ដោយផ្ទាល់នូវអ្វីៗគ្រប់យ៉ាងដែលមនុស្សត្រូវការ គ្រប់យ៉ាងដែលអ្នកខ្វះនៅក្នុងខ្លួន ត្រូវបានផ្ដល់មកដោយព្រះបន្ទូល ហើយអស់អ្នកដែលទទួលយកព្រះបន្ទូល ទទួលបានការបំភ្លឺដោយការហូប និងផឹកបន្ទូលរបស់ទ្រង់។ ព្រះបន្ទូលនានាក្នុងពេលអនាគត បង្ហាញផ្លូវដល់មនុស្សទូទាំងសកលលោកនេះ ហើយសព្វថ្ងៃ ពាក្យទាំងនេះត្រូវបាននិយាយឡើងតែក្នុងប្រទេសចិនប៉ុណ្ណោះ ហើយពួកវាមិនតំណាងឱ្យពាក្យទាំងឡាយដែលត្រូវបាននិយាយទៅទូទាំងសកលលោកនោះទេ។ ព្រះជាម្ចាស់នឹងមានបន្ទូលទៅកាន់សកលលោកទាំងមូល នៅពេលដែលរាជ្យមួយពាន់ឆ្នាំមកដល់ប៉ុណ្ណោះ។ ចូរដឹងថា ព្រះបន្ទូលនាពេលសព្វថ្ងៃ គឺសុទ្ធតែដើម្បីធ្វើឱ្យមនុស្សបានគ្រប់លក្ខណ៍ ព្រះបន្ទូលដែលព្រះជាម្ចាស់បានមានបន្ទូលក្នុងអំឡុងពេលនៃដំណាក់កាលនេះ គឺសុទ្ធតែដើម្បីបំពេញតម្រូវការរបស់មនុស្ស មិនមែនដើម្បីអនុញ្ញាតឱ្យអ្នកដឹងពីរឿងអាថ៌កំបាំងនានា ឬពីការអស្ចារ្យនានារបស់ព្រះជាម្ចាស់នោះទេ។ ការដែលទ្រង់មានបន្ទូលតាមរយៈមធ្យោបាយជាច្រើននោះ គឺដើម្បីផ្គត់ផ្គង់តាមតម្រូវការរបស់មនុស្ស។ សម័យរាជ្យមួយពាន់ឆ្នាំ មិនទាន់មកដល់នៅឡើយទេ (រាជ្យមួយពាន់ឆ្នាំ ដែលត្រូវបាននិយាយមកនេះ ជាថ្ងៃនៃសិរីល្អរបស់ព្រះជាម្ចាស់)។ បន្ទាប់ពីកិច្ចការរបស់ព្រះយេស៊ូវក្នុងស្រុកយូដាត្រូវបានបញ្ចប់ ព្រះជាម្ចាស់បានផ្លាស់ប្ដូរកិច្ចការរបស់ទ្រង់មកកាន់ចិនដីគោកវិញ ហើយបានបង្កើតផែនការមួយទៀត។ ទ្រង់ធ្វើការមួយផ្នែកទៀតនៃកិច្ចការរបស់ទ្រង់ក្នុងខ្លួនអ្នករាល់គ្នា ទ្រង់ធ្វើកិច្ចការនៃការប្រោសឱ្យមនុស្សបានគ្រប់លក្ខណ៍ដោយប្រើព្រះបន្ទូល ហើយទ្រង់ប្រើព្រះបន្ទូលនានាដើម្បីធ្វើឱ្យមនុស្សទទួលរងនូវការឈឺចាប់យ៉ាងខ្លាំង ក៏ដូចជាទទួលបាននូវព្រះគុណយ៉ាងច្រើនដូចគ្នាដែរ។ ដំណាក់កាលនៃកិច្ចការនេះ នឹងបង្កើតនូវអ្នកមានជ័យជម្នះមួយក្រុមនេះ ពួកគេនឹងមានលទ្ធភាពធ្វើទីបន្ទាល់ពីសកម្មភាពរបស់ទ្រង់ ពួកគេនឹងមានលទ្ធភាពរស់នៅតាមភាពជាក់ស្ដែង ហើយតាមការពិតទៅ ពួកគេនឹងធ្វើឱ្យទ្រង់សព្វព្រះហឫទ័យ ហើយមានភក្ដីភាពចំពោះទ្រង់រហូតដល់ស្លាប់ ហើយតាមរយៈវិធីនេះ ព្រះជាម្ចាស់នឹងទទួលបានសិរីល្អ។ ពេលព្រះជាម្ចាស់ទទួលបានសិរីល្អ ដែលមានន័យថា ពេលទ្រង់ប្រោសឱ្យមនុស្សមួយក្រុមនេះបានគ្រប់លក្ខណ៍រួចហើយ នោះនឹងដល់យុគសម័យរាជ្យមួយពាន់ឆ្នាំហើយ។

ព្រះយេស៊ូវបានគង់នៅលើផែនដីអស់រយៈពេលសាមសិបបីឆ្នាំកន្លះ ទ្រង់បានយាងមកធ្វើកិច្ចការនៃការជាប់ឆ្កាង ហើយតាមរយៈការជាប់ឆ្កាង ព្រះជាម្ចាស់បានទទួលនូវសិរីល្អមួយចំណែករបស់ទ្រង់។ នៅពេលដែលព្រះជាម្ចាស់បានត្រលប់មកជាសាច់ឈាម ទ្រង់អាចបន្ទាបព្រះអង្គទ្រង់ និងលាក់កំបាំង ហើយអាចទ្រាំទ្រនឹងការរងទុក្ខយ៉ាងធ្ងន់ធ្ងរ។ បើទោះជាទ្រង់ជាព្រះជាម្ចាស់ ក៏ទ្រង់នៅតែអត់ទ្រាំនឹងការសើចចំអក និងការប្រមាថទាំងឡាយ ហើយទ្រង់បានអត់ទ្រាំនឹងការឈឺចាប់យ៉ាងខ្លាំងក្លាក្នុងការដែលត្រូវគេដំដោយដែកគោលភ្ជាប់នឹងឈើឆ្កាង ដើម្បីបំពេញកិច្ចការនៃការប្រោសលោះ។ បន្ទាប់ពីដំណាក់កាលនៃកិច្ចការនេះត្រូវបញ្ចប់ បើទោះជាមនុស្សបានឃើញថាព្រះជាម្ចាស់បានទទួលនូវសិរីល្អដ៏អស្ចារ្យរបស់ទ្រង់ រឿងនេះមិនមែនជាសិរីល្អទាំងស្រុងរបស់ទ្រង់ទេ វាគ្រាន់តែជាសិរីល្អមួយចំណែករបស់ទ្រង់ ដែលទ្រង់បានទទួលពីព្រះយេស៊ូវប៉ុណ្ណោះ។ បើទោះជាព្រះយេស៊ូវអាចទ្រាំទ្រនឹងការលំបាកទាំងឡាយ អាចបន្ទាបព្រះអង្គទ្រង់ និងអាចត្រូវបានលាក់កំបាំង អាចត្រូវបានគេឆ្កាងដើម្បីព្រះជាម្ចាស់ ក៏ព្រះជាម្ចាស់ទទួលបានត្រឹមសិរីល្អមួយផ្នែករបស់ទ្រង់ប៉ុណ្ណោះ ហើយសិរីល្អរបស់ទ្រង់ ត្រូវបានទទួលនៅក្នុងប្រទេសអ៊ីស្រាអែល។ ព្រះជាម្ចាស់នៅមានសិរីល្អមួយផ្នែកផ្សេងទៀតគឺ៖ ការយាងមកផែនដី ដើម្បីធ្វើកិច្ចការជាក់ស្ដែង និងប្រោសឱ្យមនុស្សមួយក្រុមបានគ្រប់លក្ខណ៍។ អំឡុងដំណាក់កាលនៃកិច្ចការរបស់ព្រះយេស៊ូវ ទ្រង់បានធ្វើរឿងអធិធម្មជាតិមួយចំនួន តែដំណាក់កាលនៃកិច្ចការនោះ មិនមែនដើម្បីតែសម្ដែងទីសម្គាល់ និងការអស្ចារ្យនោះទេ។ ជាបឋម គឺដើម្បីបង្ហាញថា ព្រះយេស៊ូវអាចរងទុក្ខ ហើយត្រូវបានឆ្កាងដើម្បីព្រះជាម្ចាស់ ដែលបង្ហាញថា ព្រះយេស៊ូវអាចរងនូវការឈឺចាប់យ៉ាងធ្ងន់ធ្ងរ ព្រោះទ្រង់បានស្រឡាញ់ព្រះជាម្ចាស់ និងបង្ហាញថា បើទោះជាព្រះជាម្ចាស់បានបោះបង់ទ្រង់ ក៏ទ្រង់នៅតែស្ម័គ្រលះបង់ព្រះជន្មរបស់ទ្រង់ទៅតាមបំណងព្រះហឫទ័យរបស់ព្រះជាម្ចាស់ដែរ។ បន្ទាប់ពីព្រះជាម្ចាស់បានបំពេញកិច្ចការរបស់ទ្រង់នៅក្នុងប្រទេសអ៊ីស្រាអែល ហើយព្រះយេស៊ូវត្រូវបានដំនឹងដែកគោលភ្ជាប់ឈើឆ្កាង ព្រះជាម្ចាស់ក៏បានទទួលសិរីល្អ ហើយព្រះអង្គបានធ្វើទីបន្ទាល់នៅចំពោះមុខសាតាំង។ អ្នករាល់គ្នាមិនដឹង ហើយក៏មិនបានឃើញថាព្រះជាម្ចាស់បានត្រលប់ជាសាច់ឈាមក្នុងប្រទេសចិនដោយរបៀបណា ដូច្នេះ តើអ្នករាល់គ្នាអាចមើលឃើញថាព្រះជាម្ចាស់បានទទួលសិរីល្អដោយរបៀបណា? នៅពេលដែលព្រះជាម្ចាស់ធ្វើកិច្ចការជាច្រើននៃការយកឈ្នះនៅក្នុងអ្នករាល់គ្នា ហើយអ្នករាល់គ្នាឈរយ៉ាងរឹងមាំ ពេលនោះដំណាក់កាលនៃកិច្ចការរបស់ព្រះជាម្ចាស់នេះ បានជោគជ័យហើយ ហើយនេះជាផ្នែកមួយនៃសិរីល្អរបស់ព្រះជាម្ចាស់។ អ្នករាល់គ្នាមើលឃើញត្រឹមរឿងនេះប៉ុណ្ណោះ ហើយអ្នករាល់គ្នាមិនទាន់ត្រូវបានព្រះជាម្ចាស់ប្រោសឱ្យគ្រប់លក្ខណ៍នៅឡើយទេ ហើយក៏មិនទាន់ថ្វាយដួងចិត្តរបស់អ្នកទាំងស្រុងទៅកាន់ព្រះជាម្ចាស់ដែរ។ អ្នករាល់គ្នាមិនទាន់បានឃើញទាំងស្រុងនូវសិរីល្អនេះ អ្នកត្រឹមមើលឃើញថា ព្រះជាម្ចាស់បានយកឈ្នះដួងចិត្តរបស់អ្នករាល់គ្នា ឃើញថាអ្នករាល់គ្នាមិនអាចចាកចេញពីទ្រង់ ហើយនឹងដើរតាមព្រះជាម្ចាស់រហូតដល់ចុងបញ្ចប់ឡើយ ហើយដួងចិត្តរបស់អ្នកនឹងមិនផ្លាស់ប្ដូរ ហើយមើលឃើញថា នេះជាសិរីល្អរបស់ព្រះជាម្ចាស់ទេ។ តើអ្នកមើលឃើញសិរីល្អរបស់ព្រះជាម្ចាស់នៅក្នុងអ្វីខ្លះ? គឺក្នុងឥទ្ធិពលនានានៃកិច្ចការរបស់ទ្រង់ក្នុងខ្លួនមនុស្ស។ មនុស្សមើលឃើញថា ព្រះជាម្ចាស់គួរឱ្យស្រឡាញ់យ៉ាងខ្លាំង ពួកគេមានព្រះជាម្ចាស់ក្នុងដួងចិត្តពួកគេ ហើយមិនចង់ចាកចេញពីទ្រង់ទេ ហើយនេះជាសិរីល្អរបស់ព្រះជាម្ចាស់។ ពេលភាពរឹងមាំនៃបងប្អូនប្រុសស្រីក្នុងក្រុមជំនុំនានាកើតមានឡើង ហើយពួកគេអាចស្រឡាញ់ព្រះជាម្ចាស់ចេញពីដួងចិត្តរបស់ពួកគេ មើលឃើញព្រះចេស្ដាដ៏ខ្ពង់ខ្ពស់នៃកិច្ចការដែលព្រះជាម្ចាស់បានធ្វើ ព្រះចេស្ដាដែលគ្មានអ្វីប្រៀបបាននៃព្រះបន្ទូលរបស់ទ្រង់ ពេលពួកគេបានឃើញថា ព្រះបន្ទូលរបស់ទ្រង់មានសិទ្ធិអំណាច និងថាទ្រង់អាចចាប់ផ្ដើមកិច្ចការរបស់ទ្រង់ក្នុងទីក្រុងដែលត្រូវគេបោះបង់ចោលក្នុងប្រទេសចិនដីគោក បើទោះជាមនុស្សមានភាពទន់ខ្សោយ ពេលដួងចិត្តពួកគេឳនក្រាបចំពោះព្រះភ័ក្ត្ររបស់ព្រះជាម្ចាស់ ហើយពួកគេព្រមទទួលព្រះបន្ទូលរបស់ព្រះជាម្ចាស់ ហើយបើទោះជាពួកគេទន់ខ្សោយ និងគ្មានតម្លៃស័ក្តិសម ពេលពួកគេអាចមើលឃើញថា ព្រះបន្ទូលរបស់ព្រះជាម្ចាស់ គួរឱ្យស្រឡាញ់យ៉ាងខ្លាំង ហើយមានតម្លៃស័ក្តិសមនឹងការថែរក្សារបស់ពួកគេ នោះរឿងនេះគឺជាសិរីល្អរបស់ព្រះជាម្ចាស់ហើយ។ ពេលថ្ងៃនោះមកដល់ ជាពេលដែលព្រះជាម្ចាស់ប្រោសឱ្យមនុស្សបានគ្រប់លក្ខណ៍ ហើយអាចចុះចូលនៅចំពោះព្រះភ័ក្ត្រទ្រង់ ហើយអាចស្ដាប់តាមព្រះជាម្ចាស់ទាំងស្រុង និងដាក់នូវជោគវាសនារបស់ពួកគេទៅក្នុងព្រះហស្ដនៃព្រះជាម្ចាស់ នោះផ្នែកទីពីរនៃសិរីល្អរបស់ព្រះជាម្ចាស់នឹងត្រូវទទួលបានមកយ៉ាងពេញលេញ។ អាចនិយាយបានថា នៅពេលដែលកិច្ចការនៃព្រះដ៏ជាក់ស្ដែងបានបញ្ចប់ទាំងស្រុង នោះកិច្ចការរបស់ទ្រង់ក្នុងទឹកដីចិនដីគោកនឹងដល់ទីបញ្ចប់។ ម្យ៉ាងទៀត ពេលអស់អ្នកដែលត្រូវបានកំណត់ទុកជាមុន និងត្រូវបានព្រះជាម្ចាស់ជ្រើសរើស ត្រូវបានប្រោសឱ្យគ្រប់លក្ខណ៍រួចហើយ នោះព្រះជាម្ចាស់នឹងបានទទួលសិរីល្អ។ ព្រះជាម្ចាស់មានបន្ទូលថា ទ្រង់បាននាំមកនូវផ្នែកទីពីរនៃសិរីល្អរបស់ទ្រង់ មកកាន់ប៉ែកខាងកើត ប៉ុន្តែវាមិនអាចឱ្យគេមើលឃើញដោយភ្នែកទទេបានទេ។ ព្រះជាម្ចាស់បាននាំយកកិច្ចការរបស់ទ្រង់មកប៉ែកខាងកើត៖ ទ្រង់បានមកដល់ខាងកើតរួចហើយ ហើយនេះជាសិរីល្អរបស់ព្រះជាម្ចាស់។ នៅសព្វថ្ងៃនេះ បើទោះជាកិច្ចការរបស់ទ្រង់មិនទាន់បានបញ្ចប់ក្ដី ព្រោះព្រះជាម្ចាស់បានសម្រេចព្រះហឫទ័យថានឹងធ្វើវា នោះវានឹងប្រាកដជាបានសម្រេច។ ព្រះជាម្ចាស់បានសម្រេចព្រះហឫទ័យថា ទ្រង់នឹងបំពេញកិច្ចការក្នុងប្រទេសចិន ហើយទ្រង់បានតាំងចិត្តនឹងធ្វើឱ្យអ្នករាល់គ្នាបានពេញខ្នាត។ ដូច្នេះ ទ្រង់មិនឱ្យអ្នករាល់គ្នាទៅណារួចទេ គឺទ្រង់បានយកឈ្នះដួងចិត្តអ្នករាល់គ្នារួចទៅហើយ ហើយអ្នកត្រូវបន្តដំណើរទៅមុខ មិនថាអ្នកចង់ ឬអត់នោះទេ ហើយពេលព្រះជាម្ចាស់យកឈ្នះលើអ្នករាល់គ្នារួចហើយ ព្រះជាម្ចាស់ក៏ទទួលបានសិរីល្អ។ សព្វថ្ងៃនេះ ព្រះជាម្ចាស់មិនទាន់ទទួលបានសិរីល្អពេញលេញនៅឡើយទេ ព្រោះអ្នករាល់គ្នាមិនទាន់ត្រូវបានប្រោសឱ្យគ្រប់លក្ខណ៍នៅឡើយ។ បើទោះជាដួងចិត្តរបស់អ្នកបានត្រឡប់រកព្រះជាម្ចាស់ក្ដី ក៏នៅមានភាពទន់ខ្សោយជាច្រើនក្នុងសាច់ឈាមរបស់អ្នកដែរ ហើយអ្នកមិនមានលទ្ធភាពធ្វើឱ្យព្រះជាម្ចាស់សព្វព្រះហឫទ័យទេ អ្នកមិនអាចនឹកចាំពីបំណងព្រះហឫទ័យរបស់ព្រះជាម្ចាស់ ហើយអ្នកនៅមានរឿងអវិជ្ជមានជាច្រើនដែលអ្នករាល់គ្នាត្រូវជម្រុះចេញពីខ្លួន ហើយអ្នកត្រូវឆ្លងកាត់ការល្បងល និងការបន្សុទ្ធជាច្រើនទៀត។ មានតែបែបនេះទេ ទើបនិស្ស័យជីវិតរបស់អ្នកអាចផ្លាស់ប្ដូរ ហើយអ្នកអាចនឹងត្រូវបានព្រះជាម្ចាស់យកឈ្នះ។

ការជឿលើព្រះជាម្ចាស់ និងស្គាល់ព្រះជាម្ចាស់ គឺជារឿងធម្មតា និងសមហេតុផលបំផុត ហើយសព្វថ្ងៃនេះ ក្នុងអំឡុងសម័យដែលព្រះជាម្ចាស់យកកំណើតជាមនុស្សកំពុងបំពេញកិច្ចការរបស់ទ្រង់ដោយផ្ទាល់ គឺពេលវេលាដ៏ល្អជាពិសេសក្នុងការស្គាល់ព្រះជាម្ចាស់។ ការផ្គាប់ព្រះហឫទ័យព្រះជាម្ចាស់ គឺជាអ្វីដែលអាចសម្រេចទៅបានដោយការកសាងមូលដ្ឋានគ្រឹះនៃការស្វែងយល់ពីបំណងព្រះហឫទ័យរបស់ព្រះជាម្ចាស់ ហើយដើម្បីស្វែងយល់ពីបំណងព្រះហឫទ័យរបស់ព្រះជាម្ចាស់បាន ចាំបាច់ត្រូវមានចំណេះដឹងខ្លះៗអំពីព្រះជាម្ចាស់។ ចំណេះដឹងអំពីព្រះជាម្ចាស់នេះ គឺជានិមិត្តដែលមនុស្សម្នាក់ជឿលើព្រះជាម្ចាស់ត្រូវតែមាន។ វាគឺជាមូលដ្ឋានគ្រឹះនៃជំនឿរបស់មនុស្សចំពោះព្រះជាម្ចាស់។ បើសិនគ្មានចំណេះដឹងនេះទេ ជំនឿរបស់មនុស្សចំពោះព្រះជាម្ចាស់ នឹងមានដោយស្រពេចស្រពិល នៅក្នុងចំណោមទ្រឹស្ដីទទេសូន្យ។ បើទោះបីវាជាការតាំងចិត្តរបស់មនុស្សបែបនេះដើម្បីដើរតាមព្រះជាម្ចាស់ក៏ពិតមែន ក៏ពួកគេនឹងមិនទទួលបានអ្វីសោះឡើយ។ អស់អ្នកដែលមិនទទួលបានអ្វីសោះនៅក្នុងអូរនេះ គឺជាអ្នកដែលនឹងត្រូវផាត់ចោល ពោលគឺពួកគេគឺជាមនុស្សកេងប្រវ័ញ្ច។ មិនថាឯងមានបទពិសោធនៅក្នុងដំណាក់កាលណាមួយនៃកិច្ចការរបស់ព្រះជាម្ចាស់នោះទេ អ្នកគប្បីមាននិមិត្តដ៏អស្ចារ្យមួយអមមកជាមួយ។ បើពុំដូចនេះទេ អ្នកមុខជានឹងជួបការលំបាកក្នុងការទទួលយកជំហាននីមួយៗនៃកិច្ចការថ្មីនេះ ដ្បិតកិច្ចការថ្មីរបស់ព្រះជាម្ចាស់ លើសពីសមត្ថភាពរបស់មនុស្សដែលអាចនឹងស្រមៃដល់ ហើយនៅក្រៅព្រំដែននៃការយល់ដឹងរបស់គេ។ ដូច្នេះ បើគ្មានអ្នកគង្វាលដើម្បីមើលថែមនុស្ស បើគ្មានអ្នកគង្វាលចូលរួមក្នុងការប្រកបអំពីនិមិត្តទេ មនុស្សមិនអាចទទួលបានកិច្ចការថ្មីនេះឡើយ។ ប្រសិនបើមនុស្សពុំអាចយល់ពីនិមិត្តទេ នោះពួកគេមិនអាចយល់ពីកិច្ចការថ្មីរបស់ព្រះជាម្ចាស់ឡើយ ហើយប្រសិនបើមនុស្សមិនអាចចុះចូលតាមកិច្ចការថ្មីរបស់ព្រះជាម្ចាស់ទេ នោះមនុស្សនឹងមិនអាចយល់ពីបំណងព្រះហឫទ័យរបស់ព្រះជាម្ចាស់បានឡើយ ហើយដូចនេះ ចំណេះដឹងអំពីព្រះជាម្ចាស់នឹងក្លាយជាគ្មានបានការអ្វីទាំងអស់។ នៅមុនពេលមនុស្សអនុវត្តតាមព្រះបន្ទូលរបស់ព្រះជាម្ចាស់បាន គេត្រូវស្គាល់ព្រះបន្ទូលរបស់ព្រះជាម្ចាស់សិន ពោលគឺគេត្រូវយល់ពីបំណងព្រះហឫទ័យរបស់ព្រះជាម្ចាស់។ មានតែបែបនេះទេ ទើបអាចអនុវត្តតាមព្រះបន្ទូលរបស់ព្រះជាម្ចាស់បានសុក្រិតល្អ និងស្របតាមបំណងព្រះហឫទ័យរបស់ព្រះជាម្ចាស់។ នេះគឺជាអ្វីដែលអ្នកស្វែងរកសេចក្តីពិតគ្រប់គ្នាត្រូវមាន ហើយវាក៏ជាដំណើរការដែលមនុស្សគ្រប់គ្នាព្យាយាមចង់ស្គាល់ព្រះជាម្ចាស់ត្រូវឆ្លងកាត់ផងដែរ។ ដំណើរការនៃការស្គាល់ព្រះបន្ទូលរបស់ព្រះជាម្ចាស់ គឺជាដំណើរការនៃការស្គាល់ព្រះជាម្ចាស់ និងកិច្ចការរបស់ព្រះជាម្ចាស់។ ដូចនេះការស្គាល់និមិត្ត មិនគ្រាន់តែសំដៅលើការស្គាល់សភាពជាមនុស្សរបស់ព្រះជាម្ចាស់ដែលយកកំណើតជាមនុស្សនោះទេ ប៉ុន្តែក៏រាប់បញ្ចូលទាំងការស្គាល់ព្រះបន្ទូល និងកិច្ចការរបស់ព្រះជាម្ចាស់ផងដែរ។ មនុស្សស្វែងយល់ពីបំណងព្រះហឫទ័យរបស់ព្រះជាម្ចាស់តាមរយៈព្រះបន្ទូលរបស់ព្រះជាម្ចាស់ ហើយពួកគេស្គាល់ពីនិស្ស័យរបស់ព្រះជាម្ចាស់ និងស្គាល់ថាព្រះជាម្ចាស់ជានរណាតាមរយៈកិច្ចការរបស់ព្រះជាម្ចាស់។ ជំនឿលើព្រះជាម្ចាស់ គឺជាជំហានដំបូងក្នុងការស្គាល់ព្រះជាម្ចាស់។ ដំណើរការនៃការវិវឌ្ឍទៅមុខ ដោយចាប់ពីជំនឿដំបូងលើព្រះជាម្ចាស់ រហូតដល់ជំនឿដ៏ជ្រាលជ្រៅលើទ្រង់ គឺជាដំណើរការនៃការស្គាល់ព្រះជាម្ចាស់ ជាដំណើរការនៃការឆ្លងកាត់បទពិសោធ នៅក្នុងកិច្ចការរបស់ព្រះជាម្ចាស់។ ប្រសិនបើអ្នកគ្រាន់តែជឿលើព្រះជាម្ចាស់ ដើម្បីគ្រាន់តែជឿលើព្រះជាម្ចាស់ប៉ុណ្ណោះ និងមិនមែនដើម្បីស្គាល់ទ្រង់ទេ នោះពុំមានសេចក្តីពិតនៅក្នុងសេចក្តីជំនឿរបស់អ្នកឡើយ ហើយសេចក្តីជំនឿរបស់អ្នក មិនអាចក្លាយជាបរិសុទ្ធបានឡើយ និងគ្មានអ្វីដែលត្រូវឆ្ងល់អំពីរឿងនេះនោះទេ។ ក្នុងអំឡុងពេលដែលមនុស្សឆ្លងកាត់បទពិសោធក្នុងកិច្ចការរបស់ព្រះជាម្ចាស់ ប្រសិនបើគេស្គាល់ព្រះជាម្ចាស់បន្តិចម្ដងៗ នោះនិស្ស័យរបស់គេនឹងត្រូវផ្លាស់ប្រែបន្តិចម្ដងៗ ហើយជំនឿរបស់ពួកគេនឹងកាន់តែពិតឡើងៗ។ តាមរបៀបនេះ នៅពេលដែលមនុស្សសម្រេចបាននូវជំនឿរបស់គេលើព្រះជាម្ចាស់ គេនឹងត្រូវព្រះជាម្ចាស់ទទួលយកទាំងស្រុង។ មូលហេតុដែលព្រះជាម្ចាស់បានចំណាយពេលយ៉ាងយូរដើម្បីត្រលប់ជាសាច់ឈាមជាលើកទីពីរដើម្បីបំពេញកិច្ចការរបស់ទ្រង់ដោយផ្ទាល់ គឺដើម្បីឱ្យមនុស្សអាចស្គាល់ទ្រង់ និងអាចឃើញទ្រង់បាន។ ការស្គាល់ព្រះជាម្ចាស់[ក] គឺជាលទ្ធផលចុងក្រោយដែលត្រូវសម្រេចឱ្យបាននៅទីបញ្ចប់នៃកិច្ចការរបស់ព្រះជាម្ចាស់។ វាគឺជាលក្ខខណ្ឌចុងក្រោយដែលព្រះជាម្ចាស់បានបង្កើតមនុស្សលោក។ មូលហេតុដែលទ្រង់ធ្វើបែបនេះ គឺដើម្បីធ្វើទីបន្ទាល់ចុងក្រោយរបស់ទ្រង់។ ទ្រង់បំពេញកិច្ចការនេះដើម្បីឱ្យទីបំផុត មនុស្សអាចត្រឡប់មករកទ្រង់វិញដោយពេញលេញ។ មនុស្សអាចមកស្រឡាញ់ព្រះជាម្ចាស់វិញបានដោយសារការស្គាល់ព្រះជាម្ចាស់ ហើយដើម្បីស្រឡាញ់ព្រះជាម្ចាស់បាន គេត្រូវស្គាល់ព្រះជាម្ចាស់។ មិនថាគេស្វែងរកដោយបែបណា ឬគេស្វែងរកចង់បានអ្វីនោះទេ គេត្រូវតែសម្រេចបាននូវចំណេះដឹងអំពីព្រះជាម្ចាស់។ មានតែរបៀបនេះទេ ទើបមនុស្សអាចផ្គាប់ព្រះហឫទ័យរបស់ព្រះជាម្ចាស់បាន។ មានតែការស្គាល់ព្រះជាម្ចាស់ប៉ុណ្ណោះ ដែលអាចឱ្យមនុស្សមានសេចក្តីជំនឿពិតលើព្រះជាម្ចាស់ ហើយមានតែការស្គាល់ព្រះជាម្ចាស់ប៉ុណ្ណោះដែលអាចឱ្យគេគោរពកោតខ្លាច និងចុះចូលចំពោះព្រះជាម្ចាស់ដោយពិតប្រាកដ។ អស់អ្នកដែលពុំស្គាល់ព្រះជាម្ចាស់ នឹងមិនអាចចុះចូល និងគោរពកោតខ្លាចព្រះជាម្ចាស់ដោយពិតប្រាកដបានឡើយ។ ការស្គាល់ព្រះជាម្ចាស់ រួមបញ្ចូលនូវការស្គាល់និស្ស័យរបស់ទ្រង់ ការយល់ដឹងអំពីបំណងព្រះហឫទ័យរបស់ទ្រង់ និងការស្គាល់ពីលក្ខណៈរបស់ទ្រង់។ ប៉ុន្តែ មិនថានរណាម្នាក់ស្គាល់អំពីទិដ្ឋភាពណាមួយនោះទេ គឺចំណុចនីមួយៗតម្រូវឱ្យមនុស្សឱ្យតម្លៃខ្ពស់ និងត្រូវមានឆន្ទៈចុះចូលបើគ្មានចំណុចណាមួយទេ គ្មាននរណាម្នាក់អាចបន្តស្ដាប់បង្គាប់បានរហូតដល់ទីបញ្ចប់ឡើយ។ កិច្ចការរបស់ព្រះជាម្ចាស់ មិនស្របគ្នាជាមួយនឹងសញ្ញាណរបស់មនុស្សឡើយ។ និស្ស័យរបស់ព្រះជាម្ចាស់ និងលក្ខណៈរបស់ទ្រង់ គឺពិបាកឱ្យមនុស្សលោកដឹងបានខ្លាំងណាស់ ហើយអ្វីគ្រប់យ៉ាងដែលព្រះមានបន្ទូល និងធ្វើ គឺមិនអាចឱ្យមនុស្សលោកយល់បានឡើយ។ ប្រសិនបើមនុស្សចង់ស្ដាប់បង្គាប់ព្រះជាម្ចាស់ ក៏ប៉ុន្តែមិនអាចចុះចូលចំពោះទ្រង់បាន ដូច្នេះ មនុស្សលោកមិនទទួលបានអ្វីសោះឡើយ។ គិតចាប់ពីការបង្កើតពិភពលោក រហូតដល់បច្ចុប្បន្ននេះ ព្រះជាម្ចាស់បានបំពេញកិច្ចការយ៉ាងច្រើន ដែលមនុស្សមិនអាចយល់បាន ហើយមនុស្សពិបាកនឹងទទួលយកបាន ហើយព្រះជាម្ចាស់បានមានបន្ទូលជាច្រើនដែលធ្វើឱ្យសញ្ញាណរបស់មនុស្សពិបាកនឹងផ្សះផ្សាបាន។ ប៉ុន្តែ ទ្រង់មិនដែលបញ្ឈប់កិច្ចការរបស់ទ្រង់ដោយសារមនុស្សមានការលំបាកខ្លាំងនោះទេ។ ផ្ទុយទៅវិញ ទ្រង់បន្តបំពេញកិច្ចការ និងបន្តមានព្រះបន្ទូល ហើយបើទោះបីជា «អ្នកចម្បាំង» ជាច្រើន មិនអាចសម្រេចកិច្ចការបាន ក៏ទ្រង់នៅតែបន្តបំពេញកិច្ចការរបស់ទ្រង់ដដែល និងបន្តជ្រើសរើសមនុស្សមួយក្រុមហើយមួយក្រុមទៀត ដែលសុខចិត្តចុះចូលចំពោះកិច្ចការថ្មីរបស់ទ្រង់ដោយគ្មានពេលសម្រាក។ ទ្រង់គ្មានសេចក្តីអាណិតអាសូរចំពោះ «វីរៈជន» ដែលបាត់បង់អំណាចនោះទេ ហើយផ្ទុយទៅវិញ ទ្រង់យកព្រះហឫទ័យទុកដាក់ចំពោះអស់អ្នកដែលទទួលយកកិច្ចការ និងព្រះបន្ទូលថ្មីរបស់ព្រះជាម្ចាស់។ ប៉ុន្តែ តើទ្រង់បំពេញកិច្ចការដោយបែបនេះ ពីមួយជំហានទៅមួយជំហានទៀតរហូតដល់ទីបញ្ចប់ ដោយបែបណា? តើហេតុអ្វីបានជាទ្រង់តែងតែផាត់ចោលមនុស្សខ្លះ និងជ្រើសរើសមនុស្សផ្សេងទៀត? តើហេតុអ្វីបានជាទ្រង់តែងតែជ្រើសរើសវិធីបែបនេះ? គោលបំណងនៃកិច្ចការរបស់ទ្រង់ គឺដើម្បីឱ្យមនុស្សស្គាល់ទ្រង់ និងដើម្បីឱ្យទ្រង់អាចទទួលយកគេបាន។ គោលការណ៍នៃកិច្ចការរបស់ទ្រង់ គឺដើម្បីគិតគូរដល់អស់អ្នកដែលអាចចុះចូលនឹងកិច្ចការដែលទ្រង់កំពុងធ្វើក្នុងពេលបច្ចុប្បន្ននេះ និងមិនគិតគូរដល់អស់អ្នកដែលចុះចូលនឹងកិច្ចការដែលបានធ្វើរួចរាល់កាលពីអតីតកាល ដោយប្រឆាំងទាស់នឹងកិច្ចការដែលទ្រង់បំពេញក្នុងពេលសព្វថ្ងៃនេះឡើយ។ ខាងក្រោមនេះ គឺជាមូលហេតុដែលទ្រង់បានផាត់ចោលមនុស្សជាច្រើននាក់។

ឥទ្ធិពលនៃមេរៀនក្នុងការស្គាល់ព្រះជាម្ចាស់ មិនអាចសម្រេចទៅបានក្នុងពេលមួយថ្ងៃឬពីរថ្ងៃនោះទេ៖ មនុស្សត្រូវប្រមូលយកបទពិសោធ ឆ្លងកាត់ទុក្ខវេទនា និងសម្រេចនូវការចុះចូលដោយពិតប្រាកដ។ ដំបូងបង្អស់ ត្រូវចាប់ផ្ដើមពីកិច្ចការ និងព្រះបន្ទូលរបស់ព្រះជាម្ចាស់។ វាជាការចាំបាច់ដែលអ្នកត្រូវយល់ដឹងថាចំណេះដឹងអំពីព្រះជាម្ចាស់ ត្រូវរួមបញ្ចូលអ្វីខ្លះ ថាតើត្រូវទទួលបានចំណេះដឹងនេះដោយរបៀបណា និងថាតើត្រូវមើលឃើញព្រះជាម្ចាស់នៅក្នុងបទពិសោធរបស់អ្នកដោយបែបណា។ នេះគឺអ្វីដែលមនុស្សគ្រប់គ្នាត្រូវធ្វើ នៅពេលដែលពួកគេមិនទាន់ស្គាល់ទ្រង់នៅឡើយ។ គ្មាននរណាម្នាក់អាចយល់ពីកិច្ចការ និងព្រះបន្ទូលរបស់ព្រះជាម្ចាស់ក្នុងពេលតែមួយជាមួយគ្នានោះទេ ហើយគ្មាននរណាម្នាក់អាចសម្រេចការយល់ដឹងអំពីលក្ខណៈទាំងស្រុងរបស់ព្រះជាម្ចាស់បានក្នុងពេលដ៏ខ្លីឡើយ។ ក្នុងការទទួលបានបទពិសោធនេះ មានដំណើរការចាំបាច់មួយ បើគ្មានដំណើរការនេះទេ គ្មាននរណាម្នាក់អាចស្គាល់ព្រះជាម្ចាស់ ឬដើរតាមទ្រង់ដោយស្មោះត្រង់បាននោះឡើយ។ កាលណាព្រះជាម្ចាស់បំពេញកិច្ចការកាន់តែច្រើន ពេលនោះមនុស្សក៏ស្គាល់ទ្រង់កាន់តែច្រើនដែរ។ កាលណាកិច្ចការរបស់ព្រះជាម្ចាស់កាន់តែខុសគ្នាពីសញ្ញាណរបស់មនុស្ស ពេលនោះចំណេះដឹងរបស់មនុស្សអំពីទ្រង់ក៏កាន់តែផ្លាស់ជាថ្មី និងជ្រាលជ្រៅជាងមុនដែរ។ ប្រសិនបើកិច្ចការរបស់ព្រះជាម្ចាស់ នៅតែដដែលជារៀងរហូត និងគ្មានការប្រែប្រួល នោះចំណេះដឹងរបស់មនុស្សចំពោះទ្រង់ ក៏នឹងមិនមានច្រើនដែរ។ អ្នករាល់គ្នាគប្បីត្រូវដឹងឱ្យបានច្បាស់អំពីនិមិត្តទាំងនេះនៅចន្លោះពេលនៃការបង្កើត និងពេលបច្ចុប្បន្ន អ្វីដែលព្រះជាម្ចាស់បានធ្វើក្នុងសម័យក្រឹត្យវិន័យ អ្វីដែលទ្រង់បានធ្វើក្នុងសម័យព្រះគុណ និងអ្វីដែលទ្រង់ធ្វើក្នុងសម័យនៃនគរព្រះ។ ឯងរាល់គ្នាត្រូវតែស្គាល់នូវកិច្ចការរបស់ព្រះជាម្ចាស់។ ក្រោយពេលដែលពេត្រុស បានដើរតាមព្រះយេស៊ូវ ទើបគាត់ចាប់ផ្ដើមស្គាល់បន្តិចម្ដងៗអំពីកិច្ចការដែលព្រះវិញ្ញាណបានធ្វើនៅក្នុងព្រះយេស៊ូវគ្រីស្ទ។ គាត់បាននិយាយថា៖ «ការពឹងផ្អែកលើបទពិសោធមនុស្ស មិនគ្រប់គ្រាន់ដើម្បីទទួលបានចំណេះដឹងពេញលេញនោះទេ។ ត្រូវមានអ្វីថ្មីៗជាច្រើនចេញពីកិច្ចការរបស់ព្រះជាម្ចាស់ ដើម្បីជួយឱ្យយើងស្គាល់ទ្រង់បាន»។ កាលពីដំបូងឡើយ ពេត្រុសបានជឿថា ព្រះយេស៊ូវគឺជាមនុស្សម្នាក់ដែលព្រះជាម្ចាស់បញ្ជូនមក ដូចជាសាវ័កម្នាក់ដែរ ហើយគាត់មិនបានគិតថាព្រះយេស៊ូវជាព្រះគ្រីស្ទនោះទេ។ នៅពេលនោះ ពេលគាត់ចាប់ផ្ដើមដើរតាមព្រះយេស៊ូវ ព្រះយេស៊ូវបានមានបន្ទូលសួរគាត់ថា៖ «ស៊ីម៉ូន កូនយ៉ូណាសអើយ តើអ្នកនឹងដើរតាមខ្ញុំដែរឬទេ?» ពេត្រុសបានទូលតបថា៖ «ខ្ញុំត្រូវដើរតាមលោក ដែលព្រះវរបិតានៅឯស្ថានសួគ៌បានបញ្ជូនមក។ ខ្ញុំត្រូវទទួលស្គាល់លោក ដែលព្រះវិញ្ញាណបរិសុទ្ធបានជ្រើសរើស។ ខ្ញុំនឹងដើរតាមលោក»។ តាមពាក្យសម្ដីរបស់គាត់ អាចមើលឃើញថា ពេត្រុសគ្មានចំណេះដឹងអ្វីសោះអំពីព្រះយេស៊ូវ។ គាត់ធ្លាប់មានបទពិសោធអំពីព្រះបន្ទូលរបស់ព្រះជាម្ចាស់ ធ្លាប់លួសកាត់ខ្លួនឯង និងធ្លាប់រងទុក្ខលំបាកដើម្បីព្រះជាម្ចាស់ ប៉ុន្តែគាត់គ្មានចំណេះដឹងអំពីកិច្ចការរបស់ព្រះជាម្ចាស់ឡើយ។ បន្ទាប់ពីដកបទពិសោធមួយរយៈពេលមក ពេត្រុសបានឃើញនូវទង្វើជាច្រើនរបស់ព្រះជាម្ចាស់នៅក្នុងព្រះយេស៊ូវ គាត់បានឃើញពីសេចក្តីគួរឱ្យស្រឡាញ់របស់ព្រះជាម្ចាស់ ហើយគាត់បានឃើញអំពីលក្ខណៈរបស់ព្រះជាម្ចាស់យ៉ាងច្រើននៅក្នុងព្រះយេស៊ូវ។ ដូចគ្នានេះដែរ គាត់ក៏បានឃើញថា ព្រះបន្ទូលដែលព្រះយេស៊ូវមានបន្ទូល មិនធ្លាប់មានមនុស្សណាម្នាក់និយាយពីមុនមកឡើយ ហើយកិច្ចការដែលព្រះយេស៊ូវបានបំពេញ មិនធ្លាប់មានមនុស្សណាម្នាក់ធ្វើពីមុនមកឡើយ។ បន្ថែមលើនេះ តាមរយៈបន្ទូល និងសកម្មភាពរបស់ព្រះយេស៊ូវ ពេត្រុសបានមើលឃើញនូវព្រះប្រាជ្ញាញាណរបស់ព្រះជាម្ចាស់យ៉ាងច្រើន និងកិច្ចការជាច្រើនដែលមានលក្ខណៈជាព្រះ។ នៅក្នុងបទពិសោធរបស់គាត់ គាត់មិនត្រឹមតែបានស្គាល់ខ្លួនគាត់ប៉ុណ្ណោះទេ ប៉ុន្តែក៏បានយកចិត្តទុកដាក់យ៉ាងខ្លាំងលើគ្រប់សកម្មភាពរបស់ព្រះយេស៊ូវផងដែរ ដែលតាមរយៈនោះ គាត់បានរកឃើញនូវលក្ខណៈថ្មីៗជាច្រើនដូចជា ការបើកសម្ដែងជាច្រើនអំពីព្រះដ៏ពិតប្រាកដនៅក្នុងកិច្ចការដែលព្រះជាម្ចាស់បានធ្វើតាមរយៈព្រះយេស៊ូវ និងឃើញថាព្រះយេស៊ូវខុសពីមនុស្សធម្មតាតាមរយៈព្រះបន្ទូលដែលទ្រង់ថ្លែងមក និងសកម្មភាពដែលទ្រង់ធ្វើ ក៏ដូចជាវិធីដែលទ្រង់ការពារពួកជំនុំ និងកិច្ចការដែលទ្រង់បានបំពេញផងដែរ។ ដូចនេះ ពេត្រុសបានរៀនអំពីព្រះយេស៊ូវនូវមេរៀនជាច្រើនដែលគាត់គប្បីត្រូវរៀន ហើយទម្រាំដល់ពេលដែលព្រះយេស៊ូវត្រូវឆ្កាងទៅនឹងឈើឆ្កាង គាត់បានទទួលនូវចំណេះដឹងពិតប្រាកដជាច្រើនអំពីព្រះយេស៊ូវ ដែលការទាំងនេះបានក្លាយជាមូលដ្ឋាននៃសេចក្តីស្មោះត្រង់ពេញមួយជីវិតរបស់គាត់ចំពោះព្រះយេស៊ូវ និងអំពីការជាប់ឆ្កាងជើងឡើងលើ ដែលគាត់បានទទួលរងដើម្បីជាប្រយោជន៍ដល់កិច្ចការរបស់ព្រះអម្ចាស់។ បើទោះបីជាគាត់មានសញ្ញាណខ្លះ និងពុំមានចំណេះដឹងច្បាស់លាស់អំពីព្រះយេស៊ូវពីដំបូងក៏ពិតមែន ក៏ប៉ុន្តែចំណុចទាំងនេះ គឺជាចំណែកពុករលួយដែលមិនអាចជៀសផុតបានរបស់មនុស្ស។ នៅពេលដែលព្រះយេស៊ូវជិតចាកចេញ ទ្រង់បានប្រាប់ពេត្រុសថា ការជាប់ឆ្កាងរបស់ទ្រង់ គឺជាកិច្ចការដែលទ្រង់ត្រូវចុះមកបំពេញ៖ វាជាការចាំបាច់ដែលទ្រង់ត្រូវគេបោះបង់ចោលក្នុងយុគសម័យនេះ ហើយភាពមិនបរិសុទ្ធ និងយុគសម័យចាស់នេះ ត្រូវឆ្កាងទ្រង់ទៅនឹងឈើឆ្កាង។ ទ្រង់បានយាងមកដើម្បីបញ្ចប់កិច្ចការនៃការប្រោសលោះ ហើយនៅពេលបញ្ចប់កិច្ចការរបស់ទ្រង់ នោះព័ន្ធកិច្ចរបស់ទ្រង់ក៏នឹងដល់ទីបញ្ចប់ដែរ។ ដោយស្ដាប់ឮបែបនេះ ពេត្រុសកើតទុក្ខសោកសៅ និងកាន់តែដក់ជាប់នឹងព្រះយេស៊ូវកាន់តែខ្លាំងឡើង។ នៅពេលព្រះយេស៊ូវត្រូវឆ្កាងទៅនឹងឈើឆ្កាង ពេត្រុសសម្ងំយំតែម្នាក់ឯង។ នៅមុនពេលនោះ គាត់បានសួរព្រះយេស៊ូវថា៖ «ព្រះអម្ចាស់! ទ្រង់មានបន្ទូលថា ទ្រង់នឹងត្រូវគេឆ្កាង។ ក្រោយពេលដែលទ្រង់យាងទៅបាត់ តើយើងនឹងឃើញទ្រង់ម្ដងទៀតនៅពេលណា?» តើគ្មានធាតុផ្សំនៃការផិតក្បត់នៅក្នុងពាក្យសម្ដីដែលគាត់និយាយទេឬអី? តើគ្មានសញ្ញាណណាមួយនៅលាយឡំក្នុងពាក្យសម្ដីទាំងនោះទេឬអី? នៅក្នុងចិត្តរបស់គាត់ គាត់ដឹងថា ព្រះយេស៊ូវបានក្លាយជាផ្នែកពេញលេញនៃកិច្ចការរបស់ព្រះជាម្ចាស់ ហើយបន្ទាប់ពីព្រះយេស៊ូវបានចាកចេញទៅបាត់ ព្រះវិញ្ញាណនឹងសណ្ឋិតនៅក្នុងខ្លួនគាត់។ បើទោះបីជាទ្រង់នឹងត្រូវគេឆ្កាងទៅនឹងឈើឆ្កាង រួចយាងឡើងទៅស្ថានសួគ៌ក្ដី ក៏ព្រះវិញ្ញាណរបស់ព្រះជាម្ចាស់នឹងសណ្ឋិតនៅក្នុងខ្លួនគាត់ដដែល។ នៅពេលនោះ ពេត្រុសមានចំណេះដឹងខ្លះៗអំពីព្រះយេស៊ូវ៖ គាត់ដឹងថា ព្រះយេស៊ូវត្រូវបានព្រះវិញ្ញាណនៃព្រះជាម្ចាស់បញ្ជូនមក ដឹងថាព្រះវិញ្ញាណនៃព្រះជាម្ចាស់គង់សណ្ឋិតនៅក្នុងទ្រង់ ហើយថាព្រះយេស៊ូវគឺជាព្រះជាម្ចាស់ផ្ទាល់តែម្ដង និងដឹងថាទ្រង់ជាព្រះគ្រីស្ទ។ ក៏ប៉ុន្តែដោយសារសេចក្តីស្រឡាញ់របស់គាត់ចំពោះព្រះយេស៊ូវ ហើយដោយសារភាពទន់ខ្សោយក្នុងភាពជាមនុស្សលោករបស់គាត់ ទើបពេត្រុសពោលពាក្យបែបនេះ។ នៅគ្រប់ជំហាននៃកិច្ចការរបស់ព្រះជាម្ចាស់ ប្រសិនបើនរណាម្នាក់អាចប្រតិបត្តិតាម និងដកពិសោធន៍យ៉ាងយកចិត្តទុកដាក់ នោះមនុស្សម្នាក់នោះនឹងអាចរកឃើញនូវភាពគួរឱ្យស្រឡាញ់របស់ព្រះជាម្ចាស់បន្តិចម្ដងៗ។ ហើយ តើប៉ុលបានធ្វើអ្វីសម្រាប់និមិត្តរបស់គាត់? នៅពេលព្រះយេស៊ូវយាងមកជិតគាត់ ប៉ុលបានទូលឆ្លើយថា៖ «ឱព្រះអម្ចាស់អើយ! តើទ្រង់គឺជានរណា?» ព្រះយេស៊ូវតបថា «ខ្ញុំឈ្មោះយេស៊ូវ ជាជនដែលអ្នកបៀតបៀន»។ នេះគឺជានិមិត្តរបស់ប៉ុល។ ពេត្រុស ទទួលយកនិមិត្តរបស់គាត់អំពីការរស់ឡើងវិញរបស់ព្រះយេស៊ូវ ការលេចមករបស់ទ្រង់ក្នុងពេល ៤០ ថ្ងៃ និងការបង្រៀនអំពីពេលវេលាក្នុងឆាកជីវិតរបស់ព្រះយេស៊ូវ រហូតដល់ចុងបញ្ចប់នៃដំណើររបស់ទ្រង់។

មនុស្សជួបប្រទះបទពិសោធក្នុងកិច្ចការរបស់ព្រះជាម្ចាស់ បានស្គាល់ខ្លួនឯង និងកម្ចាត់ចោលនូវនិស្ស័យពុករលួយ និងស្វែងរកការរីកចម្រើនធំធាត់នៅក្នុងជីវិត ដែលការទាំងអស់នេះ គឺដើម្បីស្គាល់ព្រះជាម្ចាស់។ ប្រសិនបើអ្នកគ្រាន់តែស្វែងរកចង់ស្គាល់ខ្លួនឯង និងដើម្បីលួសកាត់និស្ស័យពុករលួយផ្ទាល់ខ្លួនរបស់អ្នក ប៉ុន្តែគ្មានចំណេះដឹងអំពីកិច្ចការដែលព្រះជាម្ចាស់ធ្វើមកលើមនុស្ស គ្មានចំណេះដឹងអំពីភាពអស្ចារ្យនៃសេចក្ដីសង្គ្រោះរបស់ទ្រង់ ឬថាតើអ្នកត្រូវដកពិសោធន៍ក្នុងកិច្ចការរបស់ព្រះជាម្ចាស់ និងធ្វើជាទីបន្ទាល់អំពីទង្វើរបស់ទ្រង់ទេ ដូច្នេះ បទពិសោធរបស់អ្នក គឺភ្លីភ្លើចោលម្សៀត។ ប្រសិនបើអ្នកគិតថា ជីវិតរបស់មនុស្សម្នាក់បានទទួលភាពចាស់ទុំដោយគ្រាន់តែមនុស្សម្នាក់អាចដាក់បញ្ចូលសេចក្តីពិតទៅក្នុងការអនុវត្តរបស់ខ្លួន និងធ្វើការតស៊ូ នេះមានន័យថា អ្នកនៅតែមិនទាន់ចាប់បាននូវខ្លឹមសារពិតរបស់ជីវិត ឬគោលបំណងរបស់ព្រះជាម្ចាស់ក្នុងការធ្វើឱ្យមនុស្សបានគ្រប់លក្ខណ៍ឡើយ។ នៅថ្ងៃមួយ ពេលដែលអ្នកស្ថិតក្នុងចំណោមពួកជំនុំសាសនា ក្នុងចំណោមសមាជិកនៃពួកជំនុំនៃការកែប្រែចិត្ត ឬសមាជិកនៃពួកជំនុំជីវិត អ្នកនឹងជួបមនុស្សដែលប្ដូរផ្ដាច់ ដែលការអធិស្ឋានរបស់ពួកគេ មាន «និមិត្ត» នៅក្នុងនោះ ហើយនៅក្នុងការស្វែងរកជីវិតរបស់ពួកគេ ពួកគេមានអារម្មណ៍ប៉ះពាល់ចិត្ត និងទទួលបានការណែនាំដោយព្រះបន្ទូល។ បន្ថែមលើនេះ ពួកគេអាចតស៊ូជម្នះបញ្ហាជាច្រើន និងលះបង់ខ្លួនឯងបាន និងមិនត្រូវដឹកនាំដោយសាច់ឈាមឡើយ។ នៅពេលនោះ អ្នកនឹងមិនអាចនិយាយពីភាពខុសគ្នាបានឡើយ៖ អ្នកនឹងជឿថា អ្វីគ្រប់យ៉ាងដែលពួកគេធ្វើគឺសុទ្ធតែត្រឹមត្រូវ គឺជាការបើកសម្ដែងពីធម្មជាតិនៃជីវិត ហើយនោះគឺជាសេចក្តីអាណិតអាសូរជាពន់ពេក ដែលពួកគេជឿលើនាមដែលមិនត្រឹមត្រូវ។ តើទស្សនៈបែបនេះ មិនឆ្គួតលីលាពេកទេឬអី? តើហេតុអ្វីបានជាគេនិយាយថា មនុស្សជាច្រើនពុំមានជីវិត? ដោយសារពួកគេពុំស្គាល់ព្រះជាម្ចាស់ ហេតុនេះហើយ គេនិយាយថាពួកគេពុំមានព្រះជាម្ចាស់នៅក្នុងចិត្ត និងគ្មានជីវិតសោះឡើយ។ ប្រសិនបើសេចក្តីជំនឿរបស់អ្នកលើព្រះជាម្ចាស់បានឈានដល់កម្រិតមួយដែលអ្នកអាចយល់បានយ៉ាងជ្រាលជ្រៅអំពីទង្វើរបស់ព្រះជាម្ចាស់ ភាពជាក់ស្ដែងរបស់ព្រះជាម្ចាស់ និងគ្រប់ដំណាក់កាលនៃកិច្ចការរបស់ព្រះជាម្ចាស់ នោះមានន័យថាអ្នកកំពុងមានសេចក្តីពិតនៅក្នុងខ្លួន។ ប្រសិនបើអ្នកមិនស្គាល់កិច្ចការ និងនិស្ស័យរបស់ព្រះជាម្ចាស់ទេ នោះមានន័យថាអ្នកនៅតែមានចំណុចខ្វះខាតនៅក្នុងបទពិសោធរបស់អ្នកនៅឡើយ។ របៀបដែលព្រះយេស៊ូវបានអនុវត្តដំណាក់កាលនៃកិច្ចការរបស់ទ្រង់ របៀបដែលត្រូវអនុវត្តកិច្ចការនៅដំណាក់កាលនេះ និងរបៀបដែលព្រះជាម្ចាស់បានបំពេញកិច្ចការរបស់ទ្រង់នៅក្នុងសម័យព្រះគុណ កិច្ចការដែលកំពុងធ្វើនៅដំណាក់កាលនេះ ប្រសិនបើអ្នកគ្មានចំណេះដឹងហ្មត់ចត់អំពីចំណុចទាំងអស់នេះទេ នោះអ្នកនឹងមិនមានអារម្មណ៍ច្បាស់ក្នុងចិត្តនោះទេ ហើយអ្នកនឹងមិនស្ងប់ក្នុងចិត្តឡើយ។ បន្ទាប់ពីបទពិសោធមួយរយៈមក ប្រសិនបើអ្នកមិនអាចស្គាល់ការដែលព្រះជាម្ចាស់បានបំពេញ និងគ្រប់ជំហាននៃកិច្ចការរបស់ទ្រង់ទេ ហើយប្រសិនបើអ្នកបានទទួលចំណេះដឹងជ្រាលជ្រៅអំពីគោលបំណងរបស់ព្រះជាម្ចាស់ក្នុងការថ្លែងព្រះបន្ទូលរបស់ទ្រង់ និងមូលហេតុដែលព្រះបន្ទូលយ៉ាងច្រើនដែលទ្រង់បានថ្លែងនោះមិនទាន់សម្រេចបាន នោះអ្នកអាចក្លាហាន និងគ្មានការរួញរាក្នុងការបន្តដើរលើផ្លូវខាងមុខ ដោយគ្មានការព្រួយបារម្ភ និងការបន្សុទ្ធ។ អ្នករាល់គ្នាគប្បីមើលថាតើព្រះជាម្ចាស់សម្រេចបានកិច្ចការរបស់ទ្រង់យ៉ាងច្រើនដោយមធ្យោបាយបែបណា។ ទ្រង់ប្រើព្រះបន្ទូលដែលទ្រង់បានមានបន្ទូល ដោយបន្សុទ្ធមនុស្ស និងបំផ្លាស់បំប្រែសញ្ញាណរបស់គេដោយមធ្យោបាយនៃព្រះបន្ទូលជាច្រើនបែបខុសៗគ្នា។ រាល់ទុក្ខវេទនាដែលអ្នករាល់គ្នាបានស៊ូទ្រាំ រាល់ការបន្សុទ្ធដែលអ្នកបានឆ្លងកាត់ ការលួសកាត់ដែលអ្នកបានទទួលយកនៅក្នុងខ្លួនអ្នក និងការបំភ្លឺដែលអ្នកបានឆ្លងកាត់ ទាំងអស់នេះអាចសម្រេចទៅបានតាមរយៈព្រះបន្ទូលដែលព្រះជាម្ចាស់បានមានបន្ទូល។ តើមនុស្សដើរតាមព្រះជាម្ចាស់ដោយសារមូលហេតុអ្វី? មនុស្សដើរតាមដោយសារព្រះបន្ទូលរបស់ព្រះជាម្ចាស់! ព្រះបន្ទូលរបស់ព្រះជាម្ចាស់ គឺមានអាថ៌កំបាំងយ៉ាងជ្រៅ ហើយថែមទាំងអាចបណ្ដាលចិត្តមនុស្ស បើកសម្ដែងពីរឿងរ៉ាវដែលកប់ជ្រៅនៅក្នុងនោះ ធ្វើឱ្យគេដឹងពីរឿងរ៉ាវដែលបានកើតឡើងពីអតីតកាល និងអាចឱ្យគេយល់ធ្លុះទៅក្នុងអនាគតបាន។ ដូចនេះ មនុស្សបានឆ្លងកាត់ទុក្ខវេទនា ដោយសារព្រះបន្ទូលរបស់ព្រះជាម្ចាស់ ហើយក៏ត្រូវបានប្រោសឱ្យគ្រប់លក្ខណ៍ដោយសារព្រះបន្ទូលរបស់ព្រះជាម្ចាស់ផងដែរ៖ មានតែពេលនេះទេដែលមនុស្សដើរតាមព្រះជាម្ចាស់។ អ្វីដែលមនុស្សគប្បីធ្វើនៅក្នុងដំណាក់កាលនេះ គឺទទួលយកព្រះបន្ទូលរបស់ព្រះជាម្ចាស់ ហើយមិនថាគេត្រូវបានប្រោសឱ្យគ្រប់លក្ខណ៍ ឬស្ថិតក្រោមការបន្សុទ្ធនោះទេ ព្រះបន្ទូលរបស់ព្រះជាម្ចាស់ គឺជាកូនសោ។ នេះគឺជាកិច្ចការរបស់ព្រះជាម្ចាស់ ហើយនេះ គឺជានិមិត្តដែលមនុស្សត្រូវដឹងក្នុងពេលសព្វថ្ងៃនេះ។

តើព្រះជាម្ចាស់ប្រោសឱ្យមនុស្សបានគ្រប់លក្ខណ៍ដោយរបៀបណា? តើនិស្ស័យរបស់ព្រះជាម្ចាស់ គឺជាអ្វីដែរ? តើមានអ្វីខ្លះនៅក្នុងនិស្ស័យរបស់ទ្រង់? ប្រសិនបើអ្នកណាម្នាក់អាចពន្យល់ចំណុចទាំងអស់នេះបានយ៉ាងច្បាស់ ពេលនោះ ការនេះគឺជាការផ្សាយព្រះនាមរបស់ព្រះជាម្ចាស់ ជាការធ្វើបន្ទាល់ពីព្រះជាម្ចាស់ និងជាការលើកតម្កើងព្រះជាម្ចាស់ហើយ។ ផ្អែកតាមមូលដ្ឋានគ្រឹះនៃការស្គាល់ព្រះជាម្ចាស់ មនុស្សនឹងត្រូវបានបំផ្លាស់បំប្រែនៅក្នុងនិស្ស័យជីវិតរបស់ពួកគេនៅពេលចុងក្រោយ។ ពេលណាមនុស្សឆ្លងកាត់ការលួសកាត់ និងការបន្សុទ្ធកាន់តែច្រើន ពេលនោះមនុស្សនឹងកាន់តែរឹងមាំ។ នៅពេលណាដែលកិច្ចការរបស់ព្រះជាម្ចាស់កាន់តែមានច្រើនជំហានទៅៗ ពេលនោះមនុស្សនឹងត្រូវប្រោសឱ្យបានគ្រប់លក្ខណ៍កាន់តែច្រើនទៅៗ។ សព្វថ្ងៃនេះ តាមបទពិសោធរបស់មនុស្ស គ្រប់ជំហាននីមួយៗនៃកិច្ចការរបស់ព្រះជាម្ចាស់ វាយប្រហារទៅលើសញ្ញាណរបស់គេ ហើយលើសពីប្រាជ្ញារបស់មនុស្ស និងហួសពីការរំពឹងទុករបស់គេផង។ ព្រះជាម្ចាស់ប្រទានអ្វីគ្រប់យ៉ាងដែលមនុស្សត្រូវការ និងគ្រប់ទិដ្ឋភាពដែលមានលក្ខណៈខុសគ្នាជាមួយសញ្ញាណនេះ។ ព្រះជាម្ចាស់ថ្លែងព្រះបន្ទូលរបស់ទ្រង់ នៅពេលដែលអ្នកចុះខ្សោយ។ មានតែរបៀបនេះទេដែលទ្រង់អាចទំនុកបម្រុងជីវិតរបស់អ្នកបាន។ តាមរយៈការវាយប្រហារលើសញ្ញាណរបស់អ្នក ទ្រង់ធ្វើឱ្យអ្នកទទួលយកនូវការលួសកាត់របស់ព្រះជាម្ចាស់។ មានតែតាមរបៀបនេះទេ ដែលអ្នកអាចឱ្យខ្លួនឯងចាកផុតពីសេចក្តីពុករលួយរបស់ខ្លួនបាន។ សព្វថ្ងៃនេះ ក្នុងទិដ្ឋភាពមួយ ព្រះជាម្ចាស់ដែលយកកំណើតជាមនុស្ស ធ្វើការនៅក្នុងលក្ខណៈជាព្រះ ហើយក្នុងទិដ្ឋភាពមួយទៀត ទ្រង់បំពេញកិច្ចការក្នុងលក្ខណៈជាមនុស្សធម្មតា។ នៅពេលអ្នកមិនអាចបដិសេធកិច្ចការណាមួយរបស់ព្រះជាម្ចាស់ នៅពេលអ្នកអាចចុះចូលបានមិនថាព្រះជាម្ចាស់មានបន្ទូលពីអ្វី ឬធ្វើអ្វីនៅក្នុងលក្ខណៈជាមនុស្សនៅពេលអ្នកអាចចុះចូល និងអាចយល់បាន មិនថាលក្ខណៈធម្មតាបែបណាដែលទ្រង់មានជាក់ស្ដែងនោះទេ ហើយនៅពេលដែលអ្នកបានទទួលបទពិសោធជាក់ស្ដែង នៅពេលនោះអ្នកនឹងអាចប្រាកដថា ទ្រង់គឺជាព្រះជាម្ចាស់ ពេលនោះអ្នកនឹងឈប់បង្កើតសញ្ញាណផ្សេងៗ ហើយពេលនោះអ្នកនឹងអាចដើរតាមទ្រង់រហូតដល់ទីបញ្ចប់បាន។ កិច្ចការរបស់ព្រះជាម្ចាស់ គឺមានប្រាជ្ញាញាណ ហើយទ្រង់ជ្រាបថាមនុស្សអាចប្រកាន់បានខ្ជាប់ខ្ជួនក្នុងការធ្វើបន្ទាល់អំពីទ្រង់បានដោយរបៀបណា។ ទ្រង់ជ្រាបថាចំណុចខ្សោយរបស់មនុស្សនៅត្រង់ណា ហើយព្រះបន្ទូលដែលទ្រង់ថ្លែងនោះ នឹងវាយប្រហារចំចំណុចខ្សោយរបស់គេ ប៉ុន្តែទ្រង់ក៏ប្រើបន្ទូលដ៏អស្ចារ្យ និងប្រកបដោយប្រាជ្ញារបស់ទ្រង់ ដើម្បីរក្សាជំហរក្នុងការធ្វើទីបន្ទាល់អំពីទ្រង់។ ទាំងអស់នេះ គឺជាការអស្ចារ្យរបស់ព្រះជាម្ចាស់។ កិច្ចការដែលព្រះជាម្ចាស់ធ្វើ គឺហួសពីប្រាជ្ញារបស់មនុស្សអាចនឹកស្រមៃដល់។ ក្នុងលក្ខណៈជាសាច់ឈាម អ្វីដែលធ្វើឱ្យមនុស្សពុករលួយ និងអ្វីដែលបង្ករឱ្យទៅជាលក្ខណៈនៃមនុស្ស អ្វីទាំងអស់នេះ ត្រូវបើកសម្ដែងដោយការជំនុំជម្រះរបស់ព្រះជាម្ចាស់ ដែលមនុស្សគ្មានកន្លែងណាត្រូវលាក់បាំងពីសេចក្តីអាម៉ាស់របស់គេឡើយ។

ព្រះជាម្ចាស់ធ្វើកិច្ចការជំនុំជម្រះ និងការកាត់ទោស ដើម្បីឱ្យមនុស្សអាចទទួលបានចំណេះដឹងអំពីទ្រង់ និងដើម្បីជាប្រយោជន៍ដល់ការធ្វើទីបន្ទាល់របស់ទ្រង់។ បើគ្មានការជំនុំជម្រះរបស់ទ្រង់ចំពោះនិស្ស័យពុករលួយរបស់មនុស្សទេ មនុស្សអាចនឹងមិនដឹងអំពីនិស្ស័យសុចរិតរបស់ទ្រង់ដែលមិនលើកលែងចំពោះការរំលងនោះឡើយ ហើយមនុស្សក៏មិនអាចកែប្រែចំណេះដឹងរបស់គេអំពីព្រះជាម្ចាស់ឱ្យទៅជាថ្មីបានដែរ។ សម្រាប់ជាប្រយោជន៍ដល់ការធ្វើទីបន្ទាល់របស់ទ្រង់ និងការគ្រប់គ្រងរបស់ទ្រង់ ទ្រង់ធ្វើឱ្យភាពទាំងស្រុងរបស់ទ្រង់ដឹងសុះសាយជាសាធារណៈ ដើម្បីឱ្យមនុស្សអាចមានចំណេះដឹងអំពីព្រះជាម្ចាស់តាមរយៈការលេចមករបស់ទ្រង់ជាសាធារណៈ ដើម្បីឱ្យគេទទួលបានការបំផ្លាស់បំប្រែនិស្ស័យរបស់គេ និងដើម្បីធ្វើទីបន្ទាល់អំពីទ្រង់ឱ្យលាន់ឮកងរំពង។ ការបំផ្លាស់បំប្រែនិស្ស័យរបស់មនុស្ស គឺសម្រេចទៅបានតាមរយៈកិច្ចការរបស់ព្រះជាម្ចាស់ជាច្រើនប្រភេទខុសៗគ្នា។ បើគ្មានការផ្លាស់ប្រែនិស្ស័យរបស់គេទេ មនុស្សនឹងមិនអាចធ្វើបន្ទាល់អំពីព្រះជាម្ចាស់ និងស្របតាមបំណងព្រះហឫទ័យរបស់ព្រះជាម្ចាស់បានឡើយ។ ការបំផ្លាស់បំប្រែនិស្ស័យរបស់មនុស្ស បញ្ជាក់ថា មនុស្សត្រូវបានដោះលែងចេញពីពីបាវបម្រើរបស់សាតាំង និងពីឥទ្ធិពលនៃភាពងងឹត និងបានក្លាយជាគំរូ និងជាសំណាកដ៏ពិតប្រាកដនៃកិច្ចការរបស់ព្រះជាម្ចាស់ ជាស្មរបន្ទាល់របស់ព្រះជាម្ចាស់ និងជាមនុស្សម្នាក់ដែលស្របតាមបំណងព្រះហឫទ័យរបស់ព្រះជាម្ចាស់។ សព្វថ្ងៃនេះ ព្រះជាម្ចាស់ដែលយកកំណើតជាមនុស្ស បានយាងមកផែនដីដើម្បីបំពេញកិច្ចការរបស់ទ្រង់ ហើយទ្រង់តម្រូវឱ្យមនុស្សទទួលបានចំណេះដឹងអំពីទ្រង់ ចុះចូលចំពោះទ្រង់ និងធ្វើបន្ទាល់អំពីទ្រង់៖ មនុស្សត្រូវស្គាល់ពីកិច្ចការជាក់ស្ដែង និងកិច្ចការធម្មតារបស់ព្រះជាម្ចាស់ពួកគេត្រូវចុះចូលតាមគ្រប់ព្រះបន្ទូល និងកិច្ចការរបស់ទ្រង់ដែលមិនស្របតាមទៅតាមសញ្ញាណរបស់មនុស្សឡើយ ហើយពួកគេត្រូវធ្វើបន្ទាល់អំពីកិច្ចការដែលទ្រង់ធ្វើដើម្បីសង្គ្រោះមនុស្ស ក៏ដូចជាទង្វើរបស់ទ្រង់ក្នុងការយកឈ្នះមនុស្ស។ អស់អ្នកណាដែលធ្វើបន្ទាល់អំពីព្រះជាម្ចាស់ ត្រូវមានចំណេះដឹងអំពីព្រះជាម្ចាស់។ មានតែបន្ទាល់បែបនេះទេដែលមានលក្ខណៈសុក្រឹត និងជាក់ស្ដែង ហើយមានតែការធ្វើបន្ទាល់បែបនេះទេ ដែលអាចធ្វើឱ្យសាតាំងអាម៉ាស់មុខបាន។ ព្រះជាម្ចាស់ប្រើអស់អ្នកណាដែលបានមកស្គាល់ទ្រង់ តាមរយៈការឆ្លងកាត់ការជំនុំជម្រះ ការវាយផ្ចាល និងការលួសកាត់ ដើម្បីធ្វើបន្ទាល់ពីទ្រង់បាន។ ទ្រង់ប្រើអ្នកណាដែលត្រូវសាតាំងធ្វើឱ្យពុករលួយ ធ្វើបន្ទាល់អំពីទ្រង់។ ទ្រង់ប្រើអស់អ្នកណាដែលត្រូវបានបំផ្លាស់បំប្រែនិស្ស័យ និងជាលទ្ធផលអ្នកដែលទទួលបានព្រះពររបស់ទ្រង់ ដើម្បីធ្វើបន្ទាល់អំពីទ្រង់។ ទ្រង់មិនត្រូវការឱ្យមនុស្សសរសើរទ្រង់ដោយបបូរមាត់របស់ពួកគេឡើយ ហើយទ្រង់ក៏មិនត្រូវការការសរសើរតម្កើង និងបន្ទាល់របស់មនុស្សប្រភេទសាតាំងដែរ ដែលមនុស្សទាំងនេះមិនត្រូវបានទ្រង់សង្គ្រោះឡើយ។ មានតែអ្នកដែលស្គាល់ព្រះជាម្ចាស់ប៉ុណ្ណោះ ដែលមានលក្ខណៈសម្បត្តិគ្រប់គ្រាន់ក្នុងការធ្វើទីបន្ទាល់អំពីទ្រង់បាន ហើយមានតែអស់អ្នកណាដែលត្រូវបានបំផ្លាស់បំប្រែនិស្ស័យរបស់ពួកគេប៉ុណ្ណោះ ដែលមានលក្ខណៈសម្បត្តិគ្រប់គ្រាន់ក្នុងការធ្វើទីបន្ទាល់អំពីទ្រង់។ ព្រះជាម្ចាស់នឹងមិនអនុញ្ញាតឱ្យមនុស្សនាំយកសេចក្តីអាម៉ាស់មកដាក់លើព្រះនាមទ្រង់ដោយចេតនាបានឡើយ។

លេខយោង៖

(ក) អត្ថបទដើមសរសេរថា «កិច្ចការនៃការស្គាល់ព្រះជាម្ចាស់»។


របៀបដែលពេត្រុសចាប់ផ្ដើមស្គាល់ព្រះយេស៊ូវ

ក្នុងអំឡុងពេលដែលពេត្រុសបានចំណាយពេលជាមួយព្រះយេស៊ូវ គាត់បានឃើញចរិតលក្ខណៈដ៏គួរឱ្យស្រឡាញ់ជាច្រើននៅក្នុងព្រះយេស៊ូវ បានឃើញនូវចំណុចជាច្រើនដែលសក្ដិសមនឹងយកតម្រាប់តាម និងបានឃើញចំណុចជាច្រើនដែលបានប្រទានដល់គាត់។ ទោះបីជាពេត្រុសបានឃើញលក្ខណៈរបស់ព្រះជាម្ចាស់នៅក្នុងព្រះយេស៊ូវតាមរបៀបជាច្រើន និងបានឃើញគុណសម្បត្តិដ៏គួរឱ្យស្រឡាញ់ជាច្រើនរបស់ទ្រង់ក៏ដោយ ក៏ដំបូងឡើយ គាត់មិនបានស្គាល់ព្រះយេស៊ូវដែរ។ ពេត្រុសបានចាប់ផ្ដើមដើរតាមព្រះយេស៊ូវ នៅពេលដែលគាត់មានវ័យ២០ឆ្នាំ ហើយគាត់បានបន្តដើរតាមទ្រង់អស់រយៈពេលប្រាំមួយឆ្នាំ។ ក្នុងអំឡុងពេលនោះ គាត់មិនដែលបានស្គាល់ព្រះយេស៊ូវឡើយ ប៉ុន្តែពេត្រុសព្រមដើរតាមព្រះយេស៊ូវ ដោយសារតែភាពស្ញប់ស្ញែងដែលគាត់មានចំពោះទ្រង់សុទ្ធសាធ។ ដំបូងឡើយ នៅពេលដែលព្រះយេស៊ូវបានត្រាស់ហៅគាត់នៅឆ្នេរសមុទ្រកាលីឡេ ទ្រង់បានសួរថា៖ «ស៊ីម៉ូន កូនយ៉ូណាសអើយ! តើអ្នកនឹងដើរតាមខ្ញុំឬទេ?» ពេត្រុសបានតបវិញថា៖ «ខ្ញុំត្រូវដើរតាមព្រះដែលព្រះវរបិតាគង់នៅស្ថានសួគ៌ចាត់ឱ្យមក។ ខ្ញុំត្រូវតែទទួលស្គាល់ព្រះអង្គដែលត្រូវបានជ្រើសរើសដោយព្រះវិញ្ញាណបរិសុទ្ធ។ ខ្ញុំនឹងដើរតាមទ្រង់»។ នៅពេលនោះ ពេត្រុសបានឮអំពីបុរសម្នាក់ដែលមានឈ្មោះថា យេស៊ូវ ដែលជាហោរាដ៏ខ្ពង់ខ្ពស់បំផុត និងជាបុត្រាសំណព្វរបស់ព្រះជាម្ចាស់រួចទៅហើយ ហើយពេត្រុសចេះតែសង្ឃឹមថា នឹងរកឃើញទ្រង់ ហើយសង្ឃឹមថានឹងមានឱកាសមើលឃើញទ្រង់ (ព្រោះថា នេះជារបៀបដែលគាត់ត្រូវបានដឹកនាំដោយព្រះវិញ្ញាណបរិសុទ្ធ)។ ទោះបីពេត្រុសមិនធ្លាប់បានឃើញទ្រង់ និងបានឮតែពាក្យចចាមអារ៉ាមអំពីទ្រង់ក៏ដោយ ប៉ុន្តែការចង់បាន និងស្ញប់ស្ញែងចំពោះព្រះយេស៊ូវ ក៏ដុះឡើងនៅក្នុងដួងចិត្តរបស់គាត់បន្តិចម្ដងៗ ហើយជារឿយៗ គាត់បានទន្ទឹងចង់ឃើញព្រះយេស៊ូវនៅថ្ងៃមួយ។ តើព្រះយេស៊ូវបានត្រាស់ហៅពេត្រុសដោយរបៀបណា? ទ្រង់ក៏បានឮអំពីបុរសម្នាក់ឈ្មោះពេត្រុសដែរ ប៉ុន្តែព្រះវិញ្ញាណបរិសុទ្ធមិនមែនជាអ្នកណែនាំទ្រង់ថា៖ «ចូរយាងទៅសមុទ្រកាលីឡេ ជាកន្លែងដែលមានបុរសម្នាក់ឈ្មោះថា ស៊ីម៉ូន កូនយ៉ូណាស» នោះឡើយ។ ព្រះយេស៊ូវបានឮពីមនុស្សម្នាក់និយាយថា មានបុរសម្នាក់ឈ្មោះ ស៊ីម៉ូន កូនយ៉ូណាស ហើយទ្រង់ឮថា មនុស្សបានឮអំពីមេរៀនអធិប្បាយរបស់គាត់ឮថា គាត់ក៏បានប្រកាសដំណឹងល្អអំពីនគរស្ថានសួគ៌ និងឮថា មនុស្សដែលបានឮគាត់អធិប្បាយ សុទ្ធតែមានអារម្មណ៍រំជួលចិត្តរហូតស្រក់ទឹកភ្នែក។ ក្រោយពេលបានឮបែបនេះ ព្រះយេស៊ូវបានដើរតាមបុរសម្នាក់នោះទៅកាន់សមុទ្រកាលីឡេ ហើយពេលដែលពេត្រុសបានទទួលការត្រាស់ហៅរបស់ព្រះយេស៊ូវ នោះគាត់ក៏បានដើរតាមទ្រង់។

ក្នុងអំឡុងពេលដែលគាត់ដើរតាមព្រះយេស៊ូវ ពេត្រុសបានបង្កើតទស្សនៈជាច្រើនអំពីទ្រង់ ហើយតែងតែវិនិច្ឆ័យទ្រង់តាមទស្សនៈរបស់គាត់ផ្ទាល់។ ទោះបីពេត្រុសមានកម្រិតការយល់ដឹងខ្លះអំពីព្រះវិញ្ញាណក៏ដោយ ក៏ការយល់ដឹងរបស់គាត់មិនសូវជាច្បាស់លាស់ឡើយ ដែលជាហេតុនាំឱ្យគាត់និយាយថា៖ «ខ្ញុំត្រូវដើរតាមព្រះដែលព្រះវរបិតាដែលគង់នៅស្ថានសួគ៌ចាត់ឱ្យមក។ ខ្ញុំត្រូវតែទទួលស្គាល់ព្រះអង្គដែលត្រូវបានជ្រើសរើសដោយព្រះវិញ្ញាណបរិសុទ្ធ»។ គាត់មិនបានយល់អំពីកិច្ចការដែលព្រះយេស៊ូវបានធ្វើ ហើយក៏ខ្វះនូវភាពច្បាស់លាស់អំពីកិច្ចការទាំងនោះផងដែរ។ ក្រោយពេលដើរតាមទ្រង់បានមួយរយៈ ពេត្រុសកាន់តែចាប់អារម្មណ៍នឹងអ្វីដែលទ្រង់បានធ្វើ និងមានបន្ទូល ហើយក៏ចាប់អារម្មណ៍ខ្លាំងលើព្រះយេស៊ូវផ្ទាល់ផងដែរ។ គាត់ចាប់ផ្ដើមមានអារម្មណ៍ថា ព្រះយេស៊ូវបានបណ្ដាលឱ្យមានសេចក្តីស្រឡាញ់ និងការគោរពបែបនេះ។ គាត់ចូលចិត្តចំណាយពេលជាមួយទ្រង់ និងនៅជិតទ្រង់ ហើយការស្ដាប់ព្រះបន្ទូលរបស់ព្រះយេស៊ូវបានផ្តល់ជាការគាំទ្រ និងជំនួយដល់គាត់ទៀតផង។ ក្នុងអំឡុងពេលដែលគាត់ដើរតាមព្រះយេស៊ូវ ពេត្រុសបានសង្កេត និងរៀនសូត្រនូវអ្វីៗគ្រប់យ៉ាងអំពីព្រះជន្មរបស់ទ្រង់ដូចជា សកម្មភាព ពាក្យសម្ដី ចលនា និងការសម្ដែងចេញរបស់ទ្រង់។ គាត់បានទទួលនូវការយល់ដឹងដ៏ស៊ីជម្រៅថា ព្រះយេស៊ូវមិនដូចជាបុរសទូទៅនោះឡើយ។ ទោះបីរូបរាងជាមនុស្សរបស់ទ្រង់មានលក្ខណៈធម្មតាបំផុតក៏ដោយ ក៏ទ្រង់ពេញដោយសេចក្តីស្រឡាញ់ សេចក្តីមេត្តាករុណា និងការអត់ឱនចំពោះមនុស្សលោកដែរ។ គ្រប់យ៉ាងដែលទ្រង់ធ្វើ ឬមានបន្ទូល គឺជាជំនួយដ៏ធំចំពោះអ្នកដទៃ ហើយពេត្រុសបានឃើញ និងបានទទួលពីព្រះយេស៊ូវនូវអ្វីៗដែលគាត់មិនធ្លាប់បានឃើញ ឬធ្លាប់មានកាលពីមុនឡើយ។ គាត់បានឃើញថា ទោះបីព្រះយេស៊ូវមិនមានមាឌធំ ឬគ្មានភាពជាមនុស្សប្លែកពីគេក៏ដោយ ក៏ទ្រង់ពិតជាមានលក្ខណសម្បត្តិដ៏អស្ចារ្យ និងខុសប្លែកពីធម្មតា​ដែរ​។ ទោះបីពេត្រុសមិនអាចពន្យល់បានទាំងស្រុងក្ដី ក៏គាត់អាចមើលឃើញថា ព្រះយេស៊ូវមានកិរិយាខុសប្លែកពីអ្នកឯទៀត ព្រោះថា កិច្ចការដែលទ្រង់បានធ្វើ ខុសប្លែកពីកិច្ចការដែលមនុស្សធម្មតាធ្វើប្រាកដមែន។ ចាប់តាំងពីពេលដែលគាត់មានទំនាក់ទំនងជាមួយព្រះយេស៊ូវ ពេត្រុសក៏បានឃើញដែរថា អត្តចរិតរបស់ទ្រង់ខុសប្លែកពីអត្តចរិតរបស់មនុស្សទូទៅដែរ។ ទ្រង់តែងតែប្រព្រឹត្តដោយចរិតនឹងធឹង មិនតក់ក្រហល់ មិននិយាយបំផ្លើស ឬមិនមើលស្រាលប្រធានបទអ្វីមួយទេ ហើយទ្រង់បានបញ្ចេញកិរិយាមាយាទក្នុងជីវិតរបស់ទ្រង់ តាមរបៀបមួយដែលសម្ដែងពីអត្តចរិតមួយដែលសាមញ្ញផង និងគួរឱ្យស្ងើចសរសើរផង។ នៅក្នុងការសន្ទនា ព្រះយេស៊ូវបានមានបន្ទូលត្រង់ៗ និងប្រកបដោយព្រះគុណ តែងតែប្រាស្រ័យទាក់ទងដោយឫកពាររីករាយ តែស្ងប់ស្ងាត់ ហើយទ្រង់មិនដែលបាត់បង់សេចក្តីថ្លៃថ្នូររបស់ទ្រង់ឡើយ ក្នុងពេលដែលកំពុងតែធ្វើកិច្ចការរបស់ទ្រង់។ ពេត្រុសបានឃើញថា ពេលខ្លះព្រះយេស៊ូវមិនសូវមាត់ក ប៉ុន្តែពេលខ្លះទៀត ទ្រង់មានបន្ទូលឥតឈប់។ ពេលខ្លះ ទ្រង់មានព្រះទ័យរីករាយជាខ្លាំង ដែលទ្រង់បានលេចមកដូចជាសត្វព្រាប ដែលហោះហើរយ៉ាងរហ័សរហួន ហើយមានពេលខ្លះទៀត ទ្រង់កើតទុក្ខយ៉ាងខ្លាំងដោយមិនមានបន្ទូលអ្វីសោះ ហាក់ដូចជាម្ដាយម្នាក់ដែលរងទុក្ខឥតល្ហែ។ ពេលខ្លះ ទ្រង់ពេញដោយកំហឹង ដូចជាទាហានដ៏អង់អាចដែលសម្រុកទៅសម្លាប់ខ្មាំង ហើយពេលខ្លះទៀត ទ្រង់ដូចជាសត្វសិង្ហដែលកំពុងគ្រហឹម។ ពេលខ្លះ ទ្រង់សើច ហើយពេលខ្លះទៀត ទ្រង់បានអធិស្ឋាន ហើយយំសោកផង។ ទោះបីជាព្រះយេស៊ូវប្រព្រឹត្តយ៉ាងណាក៏ដោយ ក៏ពេត្រុសកាន់តែមានចិត្តស្រឡាញ់ និងការគោរពចំពោះទ្រង់ឥតដែនកំណត់។ សំណើចរបស់ព្រះយេស៊ូវបានធ្វើឱ្យគាត់ពេញដោយសេចក្តីសុខ ទុក្ខសោករបស់ទ្រង់បានធ្វើឱ្យគាត់លិចលង់ក្នុងទុក្ខព្រួយ កំហឹងទ្រង់បានធ្វើឱ្យគាត់ខ្លាច ខណៈពេលដែលព្រះទ័យមេត្តា ការអត់ទោស និងការទាមទារដ៏តឹងរ៉ឹងដែលទ្រង់ចង់បានពីមនុស្ស បានធ្វើឱ្យគាត់ស្រឡាញ់ព្រះយេស៊ូវ និងមានការគោរព និងការស្រេកឃ្លានចង់បានទ្រង់យ៉ាងពិតប្រាកដ។ ពិតណាស់ ក្រោយពេលពេត្រុសបានរស់នៅជាមួយព្រះយេស៊ូវ អស់រយៈពេលជាច្រើនឆ្នាំ ទើបគាត់ចាប់ផ្ដើមទទួលស្គាល់ការទាំងអស់នេះបន្តិចម្ដងៗ។

ពេត្រុសគឺជាមនុស្សម្នាក់ដែលមានហេតុផល ហើយគាត់កើតមក ដោយមានភាពវៃឆ្លាតពីកំណើត ប៉ុន្តែគាត់បានធ្វើកិច្ចការល្ងីល្ងើជាច្រើន ពេលដើរតាមព្រះយេស៊ូវ។ កាលគ្រាដំបូងៗ គាត់មានសញ្ញាណមួយចំនួនអំពីព្រះយេស៊ូវ។ គាត់បានសួរថា៖ «បណ្ដាជននិយាយថា ទ្រង់ជាហោរា ដូច្នេះ ពេលទ្រង់មានព្រះជន្មប្រាំបីវស្សា ហើយចាប់ផ្ដើមដឹងក្ដី តើទ្រង់ដឹងទេថា ទ្រង់គឺជាព្រះជាម្ចាស់? តើទ្រង់បានដឹងទេថា ទ្រង់ចាប់បដិសន្ធិដោយព្រះវិញ្ញាណបរិសុទ្ធ?» ព្រះយេស៊ូវបានតបវិញថា៖ «អត់ទេ ខ្ញុំមិនបានដឹងឡើយ។ តើខ្ញុំមើលទៅមិនដូចជាមនុស្សធម្មតាចំពោះអ្នកទេឬអី? ខ្ញុំជាមនុស្សដូចអ្នកឯទៀតដែរ។ បុគ្គលដែលព្រះវរបិតាចាត់ឱ្យមក គឺជាមនុស្សធម្មតាម្នាក់ មិនមែនជាបុគ្គលអស្ចារ្យឡើយ។ ហើយទោះបីកិច្ចការដែលខ្ញុំធ្វើ តំណាងឱ្យព្រះវរបិតាខ្ញុំដែលគង់នៅស្ថានសួគ៌ក៏ដោយ ក៏រូបភាពរបស់ខ្ញុំ លក្ខណៈរបស់ខ្ញុំ និងរូបកាយសាច់ឈាមនេះ មិនអាចតំណាងព្រះវរបិតារបស់ខ្ញុំដែលគង់នៅស្ថានសួគ៌បានពេញលេញឡើយ គឺបានតែផ្នែកមួយរបស់ទ្រង់ប៉ុណ្ណោះ។ ទោះបីខ្ញុំកើតពីព្រះវិញ្ញាណក៏ដោយ ក៏ខ្ញុំនៅតែជាមនុស្សសាមញ្ញម្នាក់ ហើយព្រះវរបិតាខ្ញុំបានចាត់ខ្ញុំឱ្យមកកាន់ផែនដីនេះ ក្នុងនាមជាមនុស្សសាមញ្ញម្នាក់ មិនមែនជាបុគ្គលអស្ចារ្យនោះឡើយ»។ ទាល់តែពេត្រុសបានឮការនេះ ទើបគាត់ទទួលបានការយល់ដឹងដ៏តិចតួចអំពីព្រះយេស៊ូវ។ ទាល់តែគាត់បានមានពិសោធរាប់ម៉ោងពីកិច្ចការរបស់ព្រះយេស៊ូវ ពីសេចក្តីបង្រៀនរបស់ទ្រង់ ពីការមើលថែរបស់ទ្រង់ និងពីការទ្រទ្រង់របស់ទ្រង់ប៉ុណ្ណោះ ទើបគាត់មានការយល់ដឹងកាន់តែស៊ីជម្រៅបែបនេះ។ ពេលព្រះយេស៊ូវមានព្រះជន្ម៣០ព្រះវស្សា ទ្រង់បានប្រាប់ពេត្រុសអំពីការជាប់ឆ្កាងដែលហៀបនឹងកើតឡើង និងប្រាប់ទៀតថា ទ្រង់បានយាងមក ដើម្បីអនុវត្តកិច្ចការមួយដំណាក់កាល គឺការជាប់ឆ្កាង ដើម្បីប្រោសលោះមនុស្សលោកទាំងអស់។ ព្រះយេស៊ូវក៏បានប្រាប់ដល់ពេត្រុសថា បីថ្ងៃក្រោយពីការជាប់ឆ្កាង បុត្រមនុស្សនឹងមានព្រះជន្មរស់ឡើងវិញ ហើយប្រាប់ថា បន្ទាប់ពីមានព្រះជន្មរស់ឡើងវិញ ទ្រង់នឹងបង្ហាញអង្គទ្រង់ឱ្យបណ្ដាជនឃើញរយៈពេល៤០ថ្ងៃ។ ពេលបានឮពាក្យទាំងនេះហើយ ពេត្រុសមានអារម្មណ៍សោកសៅ និងចងចាំពាក្យទាំងនេះនៅក្នុងចិត្ត។ ចាប់ពីពេលនោះមក គាត់កាន់តែមានទំនាក់ទំនងស្និទ្ធស្នាលជាមួយព្រះយេស៊ូវ។ ក្រោយពេលមានបទពិសោធន៍បានមួយរយៈ ពេត្រុសក៏ចាប់ផ្ដើមទទួលស្គាល់ថា អ្វីៗគ្រប់យ៉ាងដែលព្រះយេស៊ូវបានធ្វើ គឺទ្រង់បានធ្វើក្នុងឋានៈជាព្រះជាម្ចាស់ ហើយគាត់ក៏ចាប់ផ្ដើមគិតថា ព្រះយេស៊ូវ គឺពិតជាគួរឱ្យស្រឡាញ់ឥតឧបមា។ ទាល់តែគាត់មានការយល់ដឹងបែបនេះទេ ទើបព្រះវិញ្ញាណបរិសុទ្ធស្រាយបំភ្លឺដល់គាត់ចេញពីខាងក្នុងចិត្ត។ ក្រោយមកទៀត ព្រះយេស៊ូវបានត្រឡប់ទៅរកពួកសិស្ស និងអ្នកដើរតាមទ្រង់ផ្សេងទៀត ហើយសួរថា៖ «យ៉ូហាន តើអ្នកគិតថា ខ្ញុំជានរណា?» យ៉ូហានបានតបថា៖ «ទ្រង់ជាម៉ូសេ»។ បន្ទាប់មក ទ្រង់បានបែរទៅលូកា៖ «ចុះអ្នកវិញ លូកា តើអ្នកគិតថា ខ្ញុំជានរណា?» លូកាបានតបថា៖ «ទ្រង់ជាហោរាដ៏អស្ចារ្យជាងគេ»។ បន្ទាប់មក ទ្រង់បានសួរប្អូនស្រីម្នាក់ ហើយនាងបានតបថា៖ «ទ្រង់ជាហោរាម្នាក់ដ៏អស្ចារ្យជាងគេ ដែលមានបន្ទូលជាច្រើន ពីអស់កល្បជានិច្ចដល់អស់កល្បជានិច្ច។ គ្មានទំនាយណាដែលអស្ចារ្យដូចជាសេចក្តីទំនាយរបស់ទ្រង់ ហើយក៏គ្មានបុគ្គលណាដែលមានចំណេះដឹងខ្ពង់ខ្ពស់លើសទ្រង់នោះដែរ ដ្បិតទ្រង់ជាហោរាម្នាក់»។ បន្ទាប់មក ព្រះយេស៊ូវបានបែរទៅពេត្រុស ហើយសួរថា៖ «ពេត្រុស តើអ្នកគិតថា ខ្ញុំជានរណា?» ពេត្រុសបានតបវិញថា៖ «ទ្រង់ជាព្រះគ្រីស្ទ ជាបុត្ររបស់ព្រះជាម្ចាស់ដ៏មានព្រះជន្មរស់។ ទ្រង់យាងមកពីស្ថានសួគ៌។ ទ្រង់មិនមែនមកពីផែនដីឡើយ។ ទ្រង់មិនដូចភាវៈដែលត្រូវបានបង្កើតមកឡើយ។ យើងនៅលើផែនដី ហើយទ្រង់គង់នៅទីនេះជាមួយយើង ប៉ុន្តែទ្រង់មកពីស្ថានសួគ៌ មិនមែនមកពីលោកីយ៍ឡើយ ហើយទ្រង់មិនមែនមកពីផែនដីឡើយ»។ គឺតាមរយៈបទពិសោធន៍របស់គាត់នេះហើយ ដែលព្រះវិញ្ញាណបរិសុទ្ធបានស្រាយបំភ្លឺដល់គាត់ ទើបគាត់អាចមានការយល់ដឹងបែបនេះ។ ក្រោយការស្រាយបំភ្លឺនេះ គាត់កាន់តែស្ងើចសរសើរពីអ្វីៗគ្រប់យ៉ាងដែលព្រះយេស៊ូវធ្វើ កាន់តែនឹកគិតថា ទ្រង់ជាបុគ្គលដ៏គួរឱ្យស្រឡាញ់ និងមានចិត្តស្ទាក់ស្ទើរ មិនចង់នៅឆ្ងាយពីព្រះយេស៊ូវ។ ដូច្នេះ ពេលព្រះយេស៊ូវបានសម្ដែងអង្គទ្រង់ជាលើកដំបូងឱ្យពេត្រុសឃើញ ក្រោយពេលដែលទ្រង់ត្រូវជាប់ឆ្កាង និងរស់ឡើងវិញ ពេត្រុសបានស្រែកដោយក្តីរីករាយឥតឧបមាថា៖ «ព្រះអម្ចាស់អើយ! ទ្រង់មានព្រះជន្មរស់ឡើងវិញហើយ!» បន្ទាប់មក ពេត្រុសចាប់បានត្រីដ៏ធំមួយក្បាល រួចចម្អិនវាទាំងយំ ថ្វាយព្រះយេស៊ូវសោយ។ ព្រះយេស៊ូវក៏ញញឹម ប៉ុន្តែមិនបានមានបន្ទូលអ្វីឡើយ។ ទោះបីពេត្រុសបានដឹងថា ព្រះយេស៊ូវមានព្រះជន្មរស់ឡើងវិញក៏ដោយ ក៏គាត់មិនបានយល់អំពីសេចក្តីអាថ៌កំបាំងនៃហេតុការណ៍នេះឡើយ។ នៅពេលដែលគាត់បានថ្វាយត្រីឱ្យព្រះយេស៊ូវសោយ ព្រះយេស៊ូវមិនបានបដិសេធទេ តែទ្រង់ក៏មិនបានមានបន្ទូល ឬអង្គុយសោយអាហារនោះដែរ។ ផ្ទុយទៅវិញ ទ្រង់បានបាត់ព្រះកាយមួយរំពេច។ ហេតុការណ៍នេះបានធ្វើឱ្យពេត្រុសតក់ស្លុតយ៉ាងខ្លាំង ហើយទាល់តែបែបនេះ ទើបពេត្រុសបានយល់ថា ព្រះយេស៊ូវដែលបានរស់ឡើងវិញ ខុសពីព្រះយេស៊ូវកាលពីមុន។ ពេលដែលពេត្រុសយល់អំពីការនេះហើយ គាត់បានទួញសោក ប៉ុន្តែគាត់ក៏ទទួលបានការកម្សាន្តចិត្តដោយដឹងថា ព្រះអម្ចាស់បានបញ្ចប់កិច្ចការរបស់ទ្រង់ហើយ។ គាត់ដឹងថា ព្រះយេស៊ូវបានបញ្ចប់កិច្ចការរបស់ទ្រង់រួចហើយ ព្រមទាំងដឹងថា ពេលវេលាដែលទ្រង់នៅជាមួយមនុស្សលោកបានមកដល់ទីបញ្ចប់ និងដឹងទៀតថា មនុស្សនឹងត្រូវដើរតាមផ្លូវរបស់ខ្លួន ចាប់ពីពេលនេះតទៅ។ ព្រះយេស៊ូវធ្លាប់ប្រាប់គាត់ថា៖ «អ្នកក៏ត្រូវផឹកពីពែងដ៏ល្វីងជូរចត់ដែលខ្ញុំបានផឹកនេះផងដែរ (នេះជាអ្វីដែលទ្រង់បានមានបន្ទូល បន្ទាប់ពីទ្រង់មានព្រះជន្មរស់ឡើងវិញ)។ អ្នកក៏ត្រូវដើរតាមផ្លូវដែលខ្ញុំបានដើរផងដែរ។ អ្នកត្រូវតែលះបង់ជីវិតរបស់អ្នកសម្រាប់ខ្ញុំ»។ កិច្ចការនាពេលនោះ មិនមានទម្រង់ជាការសន្ទនាមុខទល់នឹងមុខឡើយ ខុសពីពេលសព្វថ្ងៃ។ ក្នុងអំឡុងយុគសម័យនៃព្រះគុណ កិច្ចការរបស់ព្រះវិញ្ញាណបរិសុទ្ធត្រូវបានលាក់កំបាំងជាពិសេស ហើយពេត្រុសបានឆ្លងកាត់ទុក្ខលំបាកជាច្រើន។ ពេលខ្លះ ពេត្រុសដល់ថ្នាក់ឧទានថា៖ «ឱព្រះជាម្ចាស់អើយ! ទូលបង្គំគ្មានអ្វីសល់ ក្រៅពីជីវិតនេះឡើយ។ ទោះបីវាគ្មានតម្លៃច្រើនចំពោះទ្រង់ក៏ដោយ ក៏ទូលបង្គំស្ម័គ្រចិត្តថ្វាយជីវិតនេះដល់ទ្រង់។ ទោះបីមនុស្សមិនសក្តិសមនឹងស្រឡាញ់ទ្រង់ ហើយសេចក្តីស្រឡាញ់ និងដួងចិត្តរបស់មនុស្សគ្មានតម្លៃសោះក៏ដោយ ក៏ទូលបង្គំជឿថា ទ្រង់ជ្រាបពីចេតនារបស់មនុស្សដែរ។ ហើយទោះបីសាច់ឈាមរបស់មនុស្សមិនសមឱ្យទ្រង់ទទួលយកក៏ដោយ ក៏ទូលបង្គំចង់ឱ្យទ្រង់ទទួលយកដួងចិត្តរបស់ទូលបង្គំចុះ»។ ការបន្លឺសំឡេងអធិស្ឋានបែបនេះបានផ្តល់ជាកម្លាំងចិត្តដល់គាត់ ជាពិសេស នៅពេលដែលគាត់អធិស្ឋានថា៖ «ទូលបង្គំព្រមថ្វាយដួងចិត្តរបស់ទូលបង្គំទាំងស្រុងដល់ព្រះជាម្ចាស់ហើយ។ ទោះបីទូលបង្គំមិនអាចធ្វើអ្វីសម្រាប់ព្រះជាម្ចាស់ក៏ដោយ ក៏ទូលបង្គំសុខចិត្តបំពេញព្រះហឫទ័យព្រះជាម្ចាស់យ៉ាងស្មោះស្ម័គ្រ និងមានចិត្តគំនិតតែមួយថ្វាយទ្រង់ដែរ។ ទូលបង្គំជឿថា ព្រះជាម្ចាស់នឹងពិនិត្យមើលដួងចិត្តរបស់ទូលបង្គំមិនខាន»។ គាត់បាននិយាយថា៖ «នៅក្នុងជីវិតរបស់ទូលបង្គំ ទូលបង្គំមិនសុំអ្វីឡើយ ក្រៅពីសុំឱ្យគំនិតស្រឡាញ់របស់ទូលបង្គំចំពោះទ្រង់ និងបំណងចិត្តរបស់ទូលបង្គំ ត្រូវបានព្រះជាម្ចាស់ព្រមទទួលយក។ ទូលបង្គំបាននៅជាមួយព្រះអម្ចាស់យេស៊ូវអស់រយៈពេលយ៉ាងយូរ ប៉ុន្តែទូលបង្គំមិនដែលស្រឡាញ់ទ្រង់ឡើយ ហើយនេះជាបំណុលដ៏ធំបំផុតរបស់ទូលបង្គំ។ ទោះបីទូលបង្គំបាននៅជាមួយទ្រង់ ក៏ទូលបង្គំមិនបានស្គាល់ទ្រង់ ហើយទូលបង្គំថែមទាំងនិយាយពាក្យសម្ដីមិនសមរម្យ នៅពីក្រោយខ្នងរបស់ទ្រង់ទៀតផង។ ពេលគិតដល់រឿងទាំងអស់នេះ វាធ្វើឱ្យទូលបង្គំមានអារម្មណ៍កាន់តែជំពាក់ព្រះអម្ចាស់យេស៊ូវ»។ គាត់តែងតែអធិស្ឋាន ដោយឥរិយាបថបែបនេះ គាត់បាននិយាយថា៖ «ទូលបង្គំអន់ជាងធូលីដីទៅទៀត។ ទូលបង្គំមិនអាចធ្វើអ្វីបានសោះឡើយ ក្រៅតែពីថ្វាយដួងចិត្តដ៏ស្ម័គ្រស្មោះនេះដល់ព្រះជាម្ចាស់»។

បទពិសោធន៍របស់ពេត្រុសបានឡើងដល់កម្រិតកំពូល នៅពេលដែលរូបកាយរបស់គាត់សឹងតែត្រូវបានខ្ទេចខ្ទាំទាំងស្រុង ប៉ុន្តែព្រះយេស៊ូវនៅតែប្រទានការលើកទឹកចិត្តដល់គាត់ពីក្នុងមកវិញ។ ហើយមានពេលមួយនោះ ព្រះយេស៊ូវបានបង្ហាញអង្គទ្រង់ឱ្យពេត្រុសឃើញ។ ពេលពេត្រុសស្ថិតក្នុងទុក្ខវេទនាយ៉ាងខ្លាំង និងមានអារម្មណ៍ថា ដួងចិត្តរបស់គាត់បានខ្ទេចខ្ទាំ ព្រះយេស៊ូវបានបង្គាប់គាត់ថា៖ «អ្នកបាននៅជាមួយខ្ញុំនៅលើផែនដី ហើយខ្ញុំបាននៅទីនេះជាមួយអ្នក។ មែនហើយ ពីមុនយើងនៅជាមួយគ្នាឯស្ថានសួគ៌ ពិតណាស់ ស្ថានសួគ៌ជាពិភពខាងវិញ្ញាណ។ ឥឡូវនេះ ខ្ញុំត្រូវត្រឡប់ទៅកាន់ពិភពខាងវិញ្ញាណវិញ ហើយអ្នកនៅលើផែនដីនេះ ដោយព្រោះខ្ញុំមិនមែនមកពីផែនដីនេះឡើយ ដូច្នេះ អ្នកក៏មិនមកពីផែនដីដែរ អ្នកត្រូវតែសម្រេចមុខងាររបស់អ្នកនៅលើផែនដី។ ក្នុងនាមអ្នកជាអ្នកបម្រើម្នាក់ អ្នកត្រូវតែសម្រេចភារកិច្ចរបស់ខ្លួន»។ ការឮថា គាត់នឹងអាចត្រឡប់ទៅនៅក្បែរព្រះជាម្ចាស់វិញ បានផ្ដល់នូវការកម្សាន្តចិត្តដល់ពេត្រុស។ នាគ្រានោះ ពេត្រុសឈឺចាប់ខ្លាំង សឹងតែដេកឈឺមួយកន្លែងនៅលើគ្រែ។ គាត់មានវិប្បដិសារីដល់ថ្នាក់និយាយថា៖ «ទូលបង្គំពុករលួយខ្លាំងណាស់ នោះទូលបង្គំមិនអាចផ្គាប់ព្រះហឫទ័យរបស់ព្រះជាម្ចាស់បានឡើយ»។ ព្រះយេស៊ូវបានបង្ហាញអង្គទ្រង់ឱ្យគាត់បានឃើញ ហើយមានបន្ទូលថា៖ «ពេត្រុសអើយ តើអាចទេថា អ្នកភ្លេចការតាំងចិត្តដែលអ្នកធ្លាប់មានចំពោះខ្ញុំទៅហើយនោះ? តើអ្នកពិតជាភ្លេចអ្វីៗគ្រប់យ៉ាងដែលខ្ញុំបាននិយាយហើយឬ?» ដោយឃើញថា នោះជាព្រះយេស៊ូវ ពេត្រុសក៏បានក្រោកចេញពីគ្រែរបស់គាត់ ហើយព្រះយេស៊ូវក៏បានកម្សាន្តចិត្តគាត់ថា៖ «ដូចខ្ញុំបានប្រាប់អ្នករួចហើយថា ខ្ញុំមិនមែនមកពីផែនដីនេះឡើយ។ អ្នកត្រូវតែយល់អំពីការនេះ ប៉ុន្តែតើអ្នកបានភ្លេចអ្វីផ្សេងទៀតដែលខ្ញុំបានប្រាប់អ្នកហើយឬ? 'អ្នកក៏មិនមែនមកពីផែនដី ឬលោកីយ៍នេះដែរ។' ឥឡូវនេះ មានកិច្ចការដែលអ្នកត្រូវតែធ្វើ អ្នកមិនអាចទួញសោកបែបនេះឡើយ។ អ្នកមិនអាចរងទុក្ខបែបនេះទេ។ មនុស្ស និងព្រះជាម្ចាស់មិនអាចរួមរស់នៅជាមួយគ្នាក្នុងពិភពតែមួយនោះទេ ដូច្នេះ ខ្ញុំមានកិច្ចការរបស់ខ្ញុំ ហើយអ្នកក៏មានកិច្ចការរបស់អ្នកដែរ ហើយថ្ងៃមួយ ពេលដែលកិច្ចការរបស់អ្នកត្រូវបានបញ្ចប់ យើងនឹងជួបជុំគ្នានៅក្នុងពិភពតែមួយ ហើយខ្ញុំនឹងដឹកនាំអ្នកឱ្យនៅជាមួយខ្ញុំជារៀងរហូត»។ ពេត្រុសបានទទួលការកម្សាន្តចិត្ត និងការធានាជាថ្មី ក្រោយពេលឮពាក្យទាំងនេះ។ គាត់បានដឹងថា ទុក្ខវេទនានេះគឺជាអ្វីមួយដែលគាត់ត្រូវតែស៊ូទ្រាំ និងត្រូវជួប ហើយគាត់ក៏បានទទួលការជំរុញចិត្ត ចាប់ពីពេលនោះមក។ ព្រះយេស៊ូវបានបង្ហាញអង្គទ្រង់ឱ្យគាត់ឃើញជាពិសេស នៅក្នុងពេលវេលាមួយដ៏សំខាន់ ដោយប្រទានឱ្យគាត់នូវការស្រាយបំភ្លឺ និងការដឹកនាំជាពិសេស ហើយទ្រង់បានធ្វើកិច្ចការជាច្រើនទៅលើជីវិតរបស់គាត់។ តើពេត្រុសមានវិប្បដិសារីបំផុតចំពោះអ្វីខ្លះ? ក្រោយពេលពេត្រុសបាននិយាយថា៖ «ទ្រង់ជាបុត្រារបស់ព្រះជាម្ចាស់ដ៏មានព្រះជន្មរស់» មិនបានប៉ុន្មាន ព្រះយេស៊ូវក៏សួរសំណួរមួយទៀតដល់ពេត្រុស (ទោះបីវាមិនត្រូវបានកត់ត្រានៅក្នុងព្រះគម្ពីរតាមរបៀបនេះក៏ដោយ)។ ព្រះយេស៊ូវបានសួរគាត់ថា៖ «ពេត្រុសអើយ! តើអ្នកធ្លាប់ស្រឡាញ់ខ្ញុំទេ?» ពេត្រុសបានយល់ពីអត្ថន័យនៃព្រះបន្ទូលរបស់ទ្រង់ ហើយបាននិយាយថា៖ «ឱ ព្រះអម្ចាស់អើយ! ទូលបង្គំធ្លាប់ស្រឡាញ់ព្រះវរបិតាដែលគង់នៅស្ថានសួគ៌ ប៉ុន្តែទូលបង្គំសូមសារភាពថា ទូលបង្គំមិនដែលស្រឡាញ់ទ្រង់ឡើយ»។ បន្ទាប់មក ព្រះយេស៊ូវមានបន្ទូលថា៖ «បើមនុស្សមិនស្រឡាញ់ព្រះវរបិតាដែលគង់នៅស្ថានសួគ៌ផង ធ្វើម្ដេចពួកគេអាចស្រឡាញ់ព្រះរាជបុត្រាទ្រង់ដែលនៅលើផែនដីនេះបាន? ហើយប្រសិនបើមនុស្សមិនស្រឡាញ់ព្រះរាជបុត្រាដែលព្រះដ៏ជាព្រះវរបិតាចាត់មកផង ធ្វើម្ដេចពួកគេអាចស្រឡាញ់ព្រះវរបិតាដែលគង់នៅស្ថានសួគ៌បាន? ប្រសិនបើមនុស្សពិតជាស្រឡាញ់ព្រះរាជបុត្រាដែលគង់នៅលើផែនដី នោះពួកគេក៏ពិតជាស្រឡាញ់ព្រះវរបិតាដែលគង់នៅស្ថានសួគ៌ដែរ»។ ពេលពេត្រុសបានឮពាក្យទាំងនេះ គាត់ក៏បានដឹងពីអ្វីដែលគាត់គ្មាន។ គាត់តែងមានវិប្បដិសារី រហូតដល់ស្រក់ទឹកភ្នែក ស្ដាយពាក្យសម្ដី ដែលគាត់បាននិយាយថា៖ «ទូលបង្គំធ្លាប់ស្រឡាញ់ព្រះវរបិតាដែលគង់នៅស្ថានសួគ៌ ប៉ុន្តែទូលបង្គំមិនធ្លាប់ស្រឡាញ់ទ្រង់ឡើយ»។ ក្រោយពេលព្រះយេស៊ូវមានព្រះជន្មរស់ឡើងវិញ និងក្រោយពេលដែលទ្រង់យាងឡើងស្ថានសួគ៌ គាត់កាន់តែមានវិប្បដិសារី និងស្ដាយក្រោយចំពោះពាក្យទាំងនេះ។ ដោយនឹកចាំអំពីកិច្ចការពីអតីតកាល និងកម្ពស់បច្ចុប្បន្នរបស់គាត់ ជារឿយៗ គាត់នឹងចូលមកចំពោះព្រះយេស៊ូវដោយសេចក្ដីអធិស្ឋាន ទាំងមានអារម្មណ៍ស្ដាយក្រោយ និងជំពាក់គុណទ្រង់រហូត ដោយសារតែគាត់មិនបានបំពេញតាមបំណងព្រះហឫទ័យរបស់ព្រះជាម្ចាស់ និងមិនបានបំពេញតាមបទដ្ឋានរបស់ព្រះជាម្ចាស់។ រឿងទាំងនេះបានក្លាយជាបន្ទុកដ៏ធំបំផុតរបស់គាត់។ គាត់បាននិយាយថា៖ «នៅថ្ងៃមួយ ទូលបង្គំនឹងថ្វាយដល់ទ្រង់នូវអ្វីៗគ្រប់យ៉ាងដែលទូលបង្គំមាន និងអ្វីគ្រប់យ៉ាងដែលជាជីវិតទូលបង្គំ ហើយទូលបង្គំនឹងថ្វាយដល់ទ្រង់នូវរបស់ដែលមានតម្លៃបំផុត»។ គាត់បាននិយាយថា៖ «ឱព្រះជាម្ចាស់អើយ! ទូលបង្គំមានតែសេចក្តីជំនឿមួយ និងសេចក្តីស្រឡាញ់មួយប៉ុណ្ណោះ។ ជីវិតរបស់ទូលបង្គំគ្មានតម្លៃអ្វីឡើយ ឯរូបកាយទូលបង្គំទៀតសោត ក៏គ្មានតម្លៃដែរ។ ទូលបង្គំមានតែសេចក្តីជំនឿមួយ និងសេចក្តីស្រឡាញ់មួយប៉ុណ្ណោះ។ ក្នុងគំនិតរបស់ទូលបង្គំមានតែសេចក្តីជំនឿលើទ្រង់ប៉ុណ្ណោះ ចំណែកក្នុងចិត្តទូលបង្គំ ក៏មានតែសេចក្តីស្រឡាញ់ចំពោះទ្រង់ដែរ។ ទូលបង្គំមានតែរបស់ពីរនេះប៉ុណ្ណោះ ដែលទូលបង្គំអាចថ្វាយដល់ទ្រង់ គឺគ្មានអ្វីផ្សេងឡើយ»។ ពេត្រុសបានទទួលការលើកទឹកចិត្ត ដោយសារព្រះបន្ទូលរបស់ព្រះយេស៊ូវ ព្រោះមុនពេលព្រះយេស៊ូវត្រូវគេឆ្កាង ទ្រង់បានប្រាប់ពេត្រុសថា៖ «ខ្ញុំមិនមែនមកពីលោកីយ៍នេះឡើយ ហើយអ្នកក៏មិនមែនមកពីលោកីយ៍នេះដែរ»។ ក្រោយមក ពេលពេត្រុសមានការឈឺចាប់ខ្លាំងពេក ព្រះយេស៊ូវក៏បានរំឭកដល់គាត់ថា៖ «ពេត្រុសអើយ តើអ្នកបានភ្លេចហើយឬ? ខ្ញុំមិនមែនមកពីលោកីយ៍នេះឡើយ ហើយដែលខ្ញុំបានចាកចេញមុននេះ ក៏ដោយសារតែកិច្ចការរបស់ខ្ញុំដែរ។ អ្នកក៏មិនមែនមកពីលោកីយ៍នេះដែរ តើអ្នកពិតជាភ្លេចហើយមែនទេ? ខ្ញុំបានប្រាប់អ្នកពីរដងហើយ តើអ្នកមិនចាំទេឬអី?» ពេលឮព្រះបន្ទូលទាំងនេះ ពេត្រុសក៏បានឆ្លើយថា៖ «ទូលបង្គំមិនបានភ្លេចនោះឡើយ!» បន្ទាប់មក ព្រះយេស៊ូវបានមានព្រះបន្ទូលថា៖ «អ្នកធ្លាប់បានចំណាយពេលដ៏រីករាយជាមួយខ្ញុំនៅស្ថានសួគ៌ និងបានចំណាយពេលមួយរយៈនៅក្បែរខ្ញុំ។ អ្នកនឹកខ្ញុំ ហើយខ្ញុំក៏នឹកអ្នកដែរ។ ទោះបីជាភាវៈដែលបង្កើតមកគ្មានតម្លៃនឹងលើកយកមកនិយាយនៅចំពោះព្រះនេត្ររបស់ខ្ញុំក៏ដោយ តើខ្ញុំមិនអាចស្រឡាញ់មនុស្សស្លូតត្រង់ និងគួរឱ្យស្រឡាញ់ដូចម្ដេចបាន? តើអ្នកបានភ្លេចព្រះបន្ទូលសន្យារបស់ខ្ញុំហើយឬ? អ្នកត្រូវតែទទួលយកបញ្ជាបេសកកម្មរបស់ខ្ញុំនៅលើផែនដី ហើយអ្នកត្រូវតែសម្រេចភារកិច្ចដែលខ្ញុំបានផ្ទុកផ្ដាក់ឱ្យអ្នកធ្វើ។ ថ្ងៃមួយ ខ្ញុំច្បាស់ជាដឹកនាំអ្នកឱ្យមកនៅក្បែរខ្ញុំវិញ»។ ក្រោយពេលឮពាក្យនេះ ពេត្រុសកាន់តែមានទឹកចិត្ត និងទទួលបាននូវការជំរុញចិត្តកាន់តែខ្លាំង ដល់ថ្នាក់ពេលដែលគាត់ជាប់នៅលើឈើឆ្កាង គាត់អាចនិយាយថា៖ «ឱព្រះជាម្ចាស់អើយ! ទូលបង្គំមិនអាចស្រឡាញ់ទ្រង់បានសមល្មមឡើយ! ទោះបីជាទ្រង់បង្គាប់ឱ្យទូលបង្គំស្លាប់ក៏ដោយ ក៏ទូលបង្គំនៅតែមិនស្រឡាញ់ទ្រង់ឱ្យល្មមដែរ។ ទោះបីជាទ្រង់បញ្ជូនព្រលឹងរបស់ទូលបង្គំទៅកន្លែងណា ទោះបីជាទ្រង់មិនបំពេញតាមព្រះបន្ទូលសន្យាពីអតីតកាលរបស់ទ្រង់ ហើយទោះបីជាទ្រង់នឹងធ្វើអ្វីនៅពេលខាងមុខនោះឡើយ ក៏ទូលបង្គំនៅតែស្រឡាញ់ និងជឿលើទ្រង់ជានិច្ច»។ អ្វីដែលគាត់បានប្រកាន់ខ្ជាប់ គឺជាសេចក្តីជំនឿ និងសេចក្តីស្រឡាញ់ដ៏ពិតរបស់គាត់។

នាល្ងាចមួយ មានពួកសិស្សប៉ុន្មាននាក់ រួមទាំងពេត្រុសផង កំពុងតែជិះទូកនេសាទជាមួយព្រះយេស៊ូវ ហើយពេត្រុសក៏បានសួរទៅកាន់ព្រះយេស៊ូវត្រង់ៗថា៖ «ព្រះអម្ចាស់! ទូលបង្គំចង់សួរទ្រង់សំណួរមួយដែលទូលបង្គំមាននៅក្នុងចិត្តជាយូរណាស់មកហើយ»។ ព្រះយេស៊ូវបានតបថា៖ «សូមអញ្ជើញសួរមកចុះ!» ហើយពេត្រុសបានសួរថា៖ «តើកិច្ចការដែលបានធ្វើ ក្នុងអំឡុងពេលយុគសម័យនៃក្រឹត្យវិន័យ ជាទង្វើរបស់ទ្រង់មែនទេ?» ព្រះយេស៊ូវបានញញឹម ហាក់មានបន្ទូលថា៖ «ក្មេងនេះ ម៉េចក៏ការយល់ដឹងនៅក្មេងខ្ចីម្ល៉េះ!» បន្ទាប់មក ទ្រង់មានបន្ទូលបន្តប្រកបដោយគោលបំណងថា៖ «មិនមែនជាទង្វើរបស់ខ្ញុំឡើយ។ វាគឺជាទង្វើរបស់ព្រះយេហូវ៉ា និងម៉ូសេ»។ ពេត្រុសបានឮដូច្នេះ ហើយក៏ឧទានថា៖ «អូហ៍! ដូច្នេះ កិច្ចការនោះមិនមែនជាទង្វើរបស់ទ្រង់ទេ»។ ពេលពេត្រុសបាននិយាយពាក្យទាំងនេះហើយ ព្រះយេស៊ូវមិនបានមានបន្ទូលទៀតឡើយ។ ពេត្រុសបានគិតក្នុងចិត្តថា៖ «មិនមែនជាទ្រង់ឡើយដែលបានធ្វើកិច្ចការនេះ ដូច្នេះ ទ្រង់បានយាងមកបំផ្លាញក្រឹត្យវិន័យ គ្មានអ្វីចម្លែកទេ ព្រោះវាមិនមែនជាកិច្ចការរបស់ទ្រង់ផងនោះ»។ ដួងចិត្តរបស់គាត់បានធូរស្រាល។ ក្រោយមក ព្រះយេស៊ូវបានជ្រាបថា ពេត្រុសនិយាយត្រង់ៗ ប៉ុន្តែដោយសារតែពេលនោះ គាត់គ្មានការយល់ដឹង ដូច្នេះ ព្រះយេស៊ូវមិនបានមានបន្ទូលអ្វីផ្សេង ឬក៏ជំទាស់គាត់ដោយផ្ទាល់ឡើយ។ មានម្ដងនោះ ព្រះយេស៊ូវបានអធិប្បាយនៅក្នុងសាលាប្រជុំមួយដែលមានមនុស្សជាច្រើនចូលរួម រួមទាំងពេត្រុសផងដែរ។ នៅក្នុងបទអធិប្បាយរបស់ទ្រង់ ព្រះយេស៊ូវបានមានបន្ទូលថា៖ «ឯព្រះដែលនឹងមកពីភាពអស់កល្ប ទៅភាពអស់កល្ប ទ្រង់នឹងធ្វើកិច្ចការនៃការប្រោសលោះ ក្នុងអំឡុងយុគសម័យនៃព្រះគុណ ដើម្បីប្រោសលោះមនុស្សលោកទាំងអស់ពីបាប ប៉ុន្តែទ្រង់នឹងមិនត្រូវកំហិតដោយបទបញ្ញត្តិណាមួយ នៅក្នុងការដឹកនាំមនុស្សចេញពីអំពើបាបឡើយ។ ទ្រង់នឹងយាងចេញពីក្រឹត្យវិន័យ ហើយយាងចូលទៅក្នុងយុគសម័យនៃព្រះគុណ។ ទ្រង់នឹងប្រោសលោះមនុស្សលោកទាំងអស់។ ទ្រង់នឹងបោះជំហានទៅមុខ ចេញពីយុគសម័យនៃក្រឹត្យវិន័យ ចូលទៅកាន់យុគសម័យនៃព្រះគុណ ប៉ុន្តែគ្មាននរណាម្នាក់ស្គាល់ព្រះអង្គ ដែលយាងមកពីព្រះយេហូវ៉ានោះឡើយ។ កិច្ចការដែលម៉ូសេបានធ្វើ ត្រូវបានប្រទានមកពីព្រះយេហូវ៉ា ហើយម៉ូសេបានព្រាងក្រឹត្យវិន័យ ដោយសារតែកិច្ចការដែលព្រះយេហូវ៉ាបានធ្វើ»។ នៅពេលមានបន្ទូលបែបនេះរួចហើយ ទ្រង់បានបន្តទៀតថា៖ «អស់អ្នកដែលលុបចោលបទបញ្ញត្តិនៅយុគសម័យនៃព្រះគុណ ក្នុងអំឡុងយុគសម័យនៃព្រះគុណ នឹងជួបសេចក្ដីភិតភ័យមិនខាន។ ពួកគេត្រូវតែឈរនៅក្នុងព្រះវិហារ ហើយទទួលសេចក្តីវិនាសពីព្រះជាម្ចាស់ រួចភ្លើងនឹងធ្លាក់មកលើពួកគេ»។ ការស្ដាប់ឮពាក្យទាំងប៉ុន្មាននេះ បានជះឥទ្ធិពលខ្លះដល់ពេត្រុស ហើយក្នុងរយៈពេលទាំងអស់ នៃបទពិសោធន៍របស់គាត់ ព្រះយេស៊ូវបានមើលថែ និងជួយការពារពេត្រុស មានបន្ទូលជាមួយគាត់ដោយឥតលាក់កំបាំងទាល់តែសោះ ធ្វើឱ្យពេត្រុសមានការយល់ដឹងកាន់តែប្រសើរថែមទៀតអំពីព្រះយេស៊ូវ។ ពេលពេត្រុសគិតអំពីអ្វីដែលព្រះយេស៊ូវបានបង្រៀននៅថ្ងៃនោះ និងសំណួរដែលគាត់បានសួរព្រះយេស៊ូវ នៅពេលដែលពួកគេនៅលើទូកនេសាទ ចម្លើយដែលព្រះយេស៊ូវបានប្រទាន ក៏ដូចជារបៀបដែលទ្រង់បានញញឹម ទីបំផុតក៏បានធ្វើឱ្យពេត្រុសមានការយល់ដឹងអំពីរឿងរ៉ាវទាំងអស់នេះ។ ក្រោយមក ព្រះវិញ្ញាណបរិសុទ្ធបានស្រាយបំភ្លឺឱ្យពេត្រុសយល់ ទាល់តែពេលនោះទើបគាត់បានដឹងថា ព្រះយេស៊ូវគឺជាព្រះរាជបុត្រារបស់ព្រះជាម្ចាស់ដ៏មានព្រះជន្មរស់។ ការយល់ដឹងរបស់ពេត្រុសបានមកពីការស្រាយបំភ្លឺរបស់ព្រះវិញ្ញាណបរិសុទ្ធ ប៉ុន្តែការយល់ដឹងរបស់គាត់នេះឆ្លងកាត់នូវដំណើរការមួយ។ ដំណើរការនោះគឺតាមរយៈការសួរសំណួរ ការស្ដាប់ឮព្រះយេស៊ូវបង្រៀន បន្ទាប់មកគឺតាមរយៈការទទួលបានការប្រកបគ្នាយ៉ាងពិសេសរបស់ព្រះយេស៊ូវ និងការគង្វាលដ៏ពិសេសរបស់ទ្រង់ដែលនាំឱ្យពេត្រុសចាប់ផ្ដើមទទួលស្គាល់ថា ព្រះយេស៊ូវជាព្រះបុត្រារបស់ព្រះជាម្ចាស់ដ៏មានព្រះជន្មរស់។ ការយល់ដឹងនេះមិនមែនសម្រេចបានតែក្នុងពេលមួយយប់ឡើយ វាជាដំណើរការមួយ ហើយការនេះបានក្លាយជាជំនួយមួយដល់គាត់ នៅក្នុងបទពិសោធក្រោយៗរបស់គាត់។ ហេតុអ្វីបានជាព្រះយេស៊ូវមិនធ្វើកិច្ចការនៃការប្រោសឱ្យបានគ្រប់លក្ខណ៍ នៅក្នុងអ្នកដទៃផ្សេងទៀត ប៉ុន្តែបែរជាធ្វើតែជាមួយនឹងពេត្រុសម្នាក់ដូច្នេះ? នោះគឺដោយសារមានតែពេត្រុសម្នាក់ប៉ុណ្ណោះដែលដឹងថា ព្រះយេស៊ូវជាព្រះបុត្រារបស់ព្រះជាម្ចាស់ដ៏មានព្រះជន្មរស់ ហើយអ្នកផ្សេងទៀតមិនបានដឹងអំពីការនេះឡើយ។ ថ្វីបើមានពួកសិស្សជាច្រើនបានចេះដឹងនូវរឿងយ៉ាងច្រើន ក្នុងពេលដែលពួកគេដើរតាមទ្រង់ក៏ដោយ ក៏ចំណេះដឹងរបស់គេស្ទើរណាស់។ នេះជាហេតុផលដែលពេត្រុសត្រូវបានព្រះយេស៊ូវជ្រើសរើស ជាបុគ្គលគំរូម្នាក់នៃការដែលត្រូវប្រោសឱ្យបានគ្រប់លក្ខណ៍។ អ្វីដែលព្រះយេស៊ូវបានមានបន្ទូលទៅកាន់ពេត្រុសនៅគ្រានោះ គឺជាអ្វីដែលទ្រង់មានបន្ទូលមកកាន់មនុស្សនាពេលសព្វថ្ងៃនេះ ដ្បិតចំណេះដឹង និងការចូលទៅកាន់ជីវិតរបស់ពួកគេត្រូវតែឈានឱ្យកម្រិតដូចជាពេត្រុស។ ទាល់តែស្របតាមលក្ខខណ្ឌ និងផ្លូវនេះ ទើបព្រះជាម្ចាស់នឹងប្រោសមនុស្សគ្រប់គ្នាឱ្យបានគ្រប់លក្ខណ៍។ ហេតុអ្វីបានជាមនុស្សសព្វថ្ងៃត្រូវបានតម្រូវឱ្យមានសេចក្តីជំនឿ និងសេចក្តីស្រឡាញ់ដ៏ពិត? អ្នករាល់គ្នាក៏ត្រូវដកពិសោធន៍នូវអ្វីដែលពេត្រុសបានដកពិសោធន៍ដែរ។ ផលផ្លែដែលពេត្រុសបានទទួលពីបទពិសោធន៍របស់គាត់ ក៏ត្រូវបង្ហាញចេញនៅក្នុងអ្នករាល់គ្នា ហើយអ្នករាល់គ្នាក៏ត្រូវជួបការឈឺចាប់ដែលពេត្រុសបានជួបដែរ។ ផ្លូវដែលអ្នករាល់គ្នាត្រូវដើរ គឺជាផ្លូវដូចគ្នាដែលពេត្រុសបានដើរ។ ការឈឺចាប់ដែលអ្នករាល់គ្នាមាន គឺជាការឈឺចាប់ដែលពេត្រុសធ្លាប់មាន។ នៅពេលដែលអ្នករាល់គ្នាបានទទួលសិរីរុងរឿង ហើយនៅពេលដែលអ្នករាល់គ្នាស្ដែងចេញនូវជីវិតពិតក្នុងការរស់នៅរបស់អ្នក នោះអ្នកក៏ស្ដែងចេញនូវរូបភាពរបស់ពេត្រុស នៅក្នុងការរស់នៅរបស់អ្នកដែរ។ ផ្លូវដែលត្រូវដើរ គឺជាផ្លូវដូចគ្នា ហើយមនុស្សម្នាក់ត្រូវបានប្រោសឱ្យគ្រប់លក្ខណ៍ តាមរយៈការដើរតាមផ្លូវនោះឯង។ យ៉ាងណាមិញ គុណសម្បត្តិរបស់អ្នករាល់គ្នាគឺនៅខ្វះខាតខ្លះទៀត បើប្រៀបធៀបជាមួយពេត្រុស ដោយសារតែពេលវេលាបានផ្លាស់ប្ដូរ ដូច្នេះ កម្រិតនៃសេចក្តីពុករលួយរបស់មនុស្សក៏ផ្លាស់ប្ដូរដែរ និងដោយសារតែស្រុកយូដាគឺជានគរមួយដែលមានវត្តមានយូរលង់ និងមានវប្បធម៌ដ៏ចំណាស់។ ដូច្នេះ អ្នករាល់គ្នាត្រូវតែធ្វើអ្វីៗគ្រប់យ៉ាងដែលអ្នកអាចធ្វើបាន ដើម្បីកែលម្អគុណសម្បត្តិរបស់អ្នកឱ្យបានប្រសើរឡើង។

ពេត្រុសជាមនុស្សម្នាក់មានសុភវិនិច្ឆ័យណាស់ មានប្រាជ្ញានៅក្នុងគ្រប់កិច្ចការដែលគាត់បានធ្វើ ហើយគាត់ក៏ជាមនុស្សទៀងត្រង់បំផុតដែរ។ គាត់បានជួបនូវបរាជ័យជាច្រើន។ គាត់ចាប់ផ្ដើមមានទំនាក់ទំនងលើកដំបូងជាមួយសង្គមនៅវ័យ១៤ឆ្នាំ ជាពេលដែលគាត់បានចូលរៀន និងទៅសាលាប្រជុំផងដែរ។ គាត់មានសេចក្ដីសោមនស្សរីករាយយ៉ាងខ្លាំង ហើយក៏ព្រមចូលរួមការប្រជុំគ្រប់ពេលផងដែរ។ នាពេលនោះ ព្រះយេស៊ូវមិនទាន់បានចាប់ផ្ដើមកិច្ចការរបស់ទ្រង់ជាផ្លូវការនៅឡើយទេ ហើយនេះគ្រាន់តែជាការចាប់ផ្ដើមយុគសម័យនៃព្រះគុណប៉ុណ្ណោះ។ ពេត្រុសបានចាប់ផ្ដើមមានទំនាក់ទំនងជាមួយអ្នកដឹកនាំសាសនាផ្សេងៗ ពេលដែលគាត់មានវ័យ១៤ឆ្នាំ។ លុះដល់ពេលគាត់មានអាយុ១៨ឆ្នាំ គាត់ចាប់ផ្ដើមមានទំនាក់ទំនងជាមួយថ្នាក់ដឹកនាំកំពូលៗខាងសាសនា ប៉ុន្តែបន្ទាប់ពីគាត់បានឃើញពីភាពចលាចលដែលនៅពីក្រោយរូបភាពសាសនាមក គាត់ក៏ដកថយពីការនោះវិញ។ ដោយឃើញមនុស្សទាំងនេះពេញដោយឧបាយកល បោកបញ្ឆោត និងផែនការអាក្រក់ គាត់ចាប់ផ្ដើមមានចិត្តស្អប់ខ្ពើមយ៉ាងខ្លាំង (នេះជារបៀបដែលព្រះវិញ្ញាណបរិសុទ្ធបានធ្វើការនៅគ្រានោះ ដើម្បីធ្វើឱ្យគាត់បានគ្រប់លក្ខណ៍។ ទ្រង់បានប៉ះពាល់ចិត្តគាត់យ៉ាងពិសេស ហើយបានធ្វើកិច្ចការដ៏ពិសេសទៅលើគាត់) ហើយជាលទ្ធផល គាត់ក៏បានដកខ្លួនចេញពីសាលាប្រជុំនៅក្នុងវ័យ១៨ឆ្នាំ។ ឪពុកម្ដាយរបស់គាត់បានបៀតបៀនគាត់ ហើយពួកគេនឹងមិនបណ្ដោយឱ្យគាត់ជឿឡើយ (ពួកគេជាអារក្ស និងអ្នកមិនជឿ)។ ទីបំផុត ពេត្រុសក៏បានចាកចេញពីផ្ទះ ហើយបានធ្វើដំណើរទៅគ្រប់ទិសទី ដើម្បីនេសាទត្រី និងប្រកាសអំពីព្រះបន្ទូលរបស់ព្រះអស់រយៈពេលពីរឆ្នាំ ហើយក្នុងអំឡុងពេលនោះ គាត់ក៏បានដឹកនាំមនុស្សមួយចំនួនផងដែរ។ ឥឡូវ អ្នកគួរតែអាចមើលឃើញយ៉ាងច្បាស់អំពីផ្លូវដែលពេត្រុសបានដើរហើយ។ ប្រសិនបើអ្នកអាចមើលឃើញផ្លូវរបស់ពេត្រុសច្បាស់ នោះអ្នកក៏នឹងដឹងច្បាស់អំពីកិច្ចការដែលកំពុងត្រូវបានធ្វើសព្វថ្ងៃផងដែរ ដូច្នេះ អ្នកនឹងមិនរអ៊ូរទាំ អវិជ្ជមាន ឬចង់បានអ្វីមួយនោះឡើយ។ អ្នកគួរតែយល់ពីអារម្មណ៍របស់ពេត្រុសនៅពេលនោះថា៖ គាត់ស្រឡាំងកាំង ដោយសារទុក្ខព្រួយ។ គាត់លែងអធិស្ឋានសុំអនាគតល្អ ឬព្រះពរទៀតហើយ។ គាត់មិនបានស្វែងរកប្រយោជន៍ សេចក្តីសុខ កិត្តិនាមល្បីល្បាញ ឬទ្រព្យសម្បត្តិនៅក្នុងលោកីយ៍នេះឡើយ។ គាត់គ្រាន់តែព្យាយាមរស់នៅក្នុងជីវិតមួយដែលមានន័យខ្លឹមសារបំផុត ជាជីវិតមួយដែលតបស្នងចំពោះសេចក្តីស្រឡាញ់របស់ព្រះជាម្ចាស់ ហើយថ្វាយវត្ថុដ៏មានតម្លៃបំផុតដែលគាត់មានដល់ព្រះជាម្ចាស់។ ក្រោយមក គាត់ក៏មានអារម្មណ៍ស្កប់ចិត្ត។ ជារឿយៗ គាត់បានអធិស្ឋានទៅកាន់ព្រះយេស៊ូវដោយពាក្យថា៖ «ឱព្រះអម្ចាស់យេស៊ូវគ្រីស្ទអើយ ទូលបង្គំធ្លាប់ស្រឡាញ់ទ្រង់ ប៉ុន្តែទូលបង្គំមិនដែលស្រឡាញ់ទ្រង់យ៉ាងពិតប្រាកដឡើយ។ ទោះបីទូលបង្គំបាននិយាយថា ទូលបង្គំមានជំនឿលើទ្រង់ក៏ដោយ ក៏ទូលបង្គំមិនដែលស្រឡាញ់ទ្រង់ ដោយដួងចិត្តពិតប្រាកដឡើយ។ ទូលបង្គំគ្រាន់តែសម្លឹងទៅកាន់ទ្រង់ កោតសរសើរទ្រង់ និងនឹករឭកអំពីទ្រង់ ប៉ុន្តែទូលបង្គំមិនដែលស្រឡាញ់ទ្រង់ ហើយក៏មិនដែលមានជំនឿដ៏ពិតលើទ្រង់នោះដែរ»។ គាត់តែងតែអធិស្ឋាន ដើម្បីធ្វើការតាំងចិត្តរបស់គាត់ ហើយគាត់តែងតែទទួលការលើកទឹកចិត្តពីព្រះបន្ទូលរបស់ព្រះយេស៊ូវ និងទាញបាននូវការជំរុញចិត្តចេញពីព្រះបន្ទូលទាំងនោះ។ ក្រោយមក បន្ទាប់ពីឆ្លងកាត់បទពិសោធន៍មួយរយៈ ព្រះយេស៊ូវក៏បានល្បងលគាត់ ដោយជំរុញគាត់ឱ្យកាន់តែស្រេកឃ្លានចង់បានទ្រង់ថែមទៀត។ គាត់បាននិយាយថា៖ «ឱព្រះអម្ចាស់យេស៊ូវគ្រីស្ទអើយ! ទូលបង្គំពិតជានឹកទ្រង់ ហើយទន្ទឹងចង់ឃើញទ្រង់ខ្លាំងណាស់។ ទូលបង្គំនៅខ្វះចន្លោះច្រើនណាស់ ហើយទូលបង្គំមិនសក្ដិសមសម្រាប់សេចក្តីស្រឡាញ់របស់ទ្រង់ឡើយ។ ទូលបង្គំសូមអង្វរឱ្យទ្រង់យកទូលបង្គំចេញក្នុងពេលឆាប់ៗនេះទៅ។ តើទ្រង់នឹងត្រូវការទូលបង្គំនៅពេលណា? តើទ្រង់នឹងយកទូលបង្គំទៅនៅពេលណា? តើទូលបង្គំសម្លឹងមើលព្រះភ័ក្ត្ររបស់ទ្រង់ម្ដងទៀតនៅពេលណា? ទូលបង្គំលែងចង់មានជីវិតរស់ក្នុងសាច់ឈាមនេះ ដើម្បីបន្តនិស្ស័យពុករលួយ ហើយក៏មិនចង់បះបោរតទៅទៀតនោះដែរ។ ទូលបង្គំត្រៀមខ្លួនជាស្រេច ដើម្បីថ្វាយអ្វីៗគ្រប់យ៉ាងដែលទូលបង្គំមានដល់ទ្រង់កាន់តែឆាប់តាមតែទូលបង្គំអាចធ្វើបាន ហើយទូលបង្គំមិនចង់ធ្វើឱ្យទ្រង់ព្រួយព្រះទ័យតទៅទៀតឡើយ»។ នេះជារបៀបដែលគាត់បានអធិស្ឋាន ប៉ុន្តែនៅពេលនោះ គាត់មិនបានដឹងអំពីអ្វីដែលព្រះយេស៊ូវនឹងធ្វើឱ្យគ្រប់លក្ខណ៍នៅក្នុងគាត់ឡើយ។ ក្នុងអំឡុងពេលដែលគាត់ព្រួយចិត្ត ដោយសារតែការល្បងលរបស់គាត់ ព្រះយេស៊ូវបានបង្ហាញអង្គទ្រង់ឱ្យគាត់ឃើញម្ដងទៀត ហើយមានបន្ទូលថា៖ «ពេត្រុស ខ្ញុំចង់ធ្វើឱ្យអ្នកបានគ្រប់លក្ខណ៍ ដើម្បីឱ្យអ្នកក្លាយជាផលផ្លែមួយ ដែលស្ដែងឱ្យឃើញពីភាពគ្រប់លក្ខណ៍របស់ខ្ញុំតាមរយៈអ្នក ហើយជាផលផ្លែដែលនាំឱ្យខ្ញុំមានព្រះទ័យរីករាយ។ តើអ្នកអាចធ្វើបន្ទាល់ពីខ្ញុំយ៉ាងពិតប្រាកដដែរឬទេ? តើអ្នកបានធ្វើតាមអ្វីដែលខ្ញុំបានសុំឱ្យអ្នកធ្វើដែរឬទេ? តើអ្នកបានរស់នៅតាមពាក្យដែលខ្ញុំបាននិយាយហើយឬនៅ? អ្នកធ្លាប់ស្រឡាញ់ខ្ញុំ ប៉ុន្តែទោះបីជាអ្នកបានស្រឡាញ់ខ្ញុំ តើអ្នកបានរស់នៅតាមពាក្យរបស់ខ្ញុំហើយឬនៅ? តើអ្នកបានធ្វើអ្វីខ្លះសម្រាប់ខ្ញុំ? អ្នកទទួលស្គាល់ថា អ្នកមិនសក្ដិសមនឹងទទួលសេចក្តីស្រឡាញ់របស់ខ្ញុំឡើយ ប៉ុន្តែតើអ្នកបានធ្វើអ្វីខ្លះសម្រាប់ខ្ញុំ?» ពេត្រុសបានឃើញថា គាត់មិនបានធ្វើអ្វីសោះសម្រាប់ព្រះយេស៊ូវ ហើយគាត់បាននឹកចាំអំពីពាក្យសម្បថដែលគាត់ស្បថថ្វាយជីវិតរបស់គាត់ដល់ព្រះជាម្ចាស់កាលពីមុន។ ដូច្នេះ គាត់ក៏លែងរអ៊ូរទាំ ហើយចាប់ពីពេលនោះមក ពាក្យអធិស្ឋានរបស់គាត់កាន់តែប្រសើរឡើង។ គាត់បានអធិស្ឋានដោយពោលថា៖ «ឱព្រះអម្ចាស់ព្រះយេស៊ូវគ្រីស្ទ! ទូលបង្គំធ្លាប់ចាកចោលទ្រង់ ហើយទ្រង់ក៏ធ្លាប់ចាកចោលទូលបង្គំម្ដងផងដែរ។ យើងបានចំណាយទាំងពេលនៅដាច់ពីគ្នា និងពេលនៅជាមួយគ្នា។ ប៉ុន្តែ ទ្រង់ស្រឡាញ់ទូលបង្គំខ្លាំងជាងអ្នកណាទាំងអស់។ ទូលបង្គំបានបះបោរទាស់នឹងទ្រង់ដដែលៗ និងបានធ្វើឱ្យទ្រង់ព្រួយព្រះហឫទ័យម្ដងហើយម្ដងទៀត។ តើទូលបង្គំអាចបំភ្លេចរឿងទាំងនេះបានដោយរបៀបណា? ទូលបង្គំតែងតែនឹកចាំជានិច្ច ហើយមិនភ្លេចកិច្ចការដែលទ្រង់បានធ្វើចំពោះទូលបង្គំ និងអ្វីដែលទ្រង់បានប្រទានដល់ទូលបង្គំនោះឡើយ។ ទូលបង្គំបានធ្វើអ្វីគ្រប់យ៉ាងដែលទូលបង្គំអាចធ្វើបាន សម្រាប់កិច្ចការដែលទ្រង់បានធ្វើចំពោះទូលបង្គំ។ ទ្រង់ជ្រាបដឹងអំពីអ្វីដែលទូលបង្គំអាចធ្វើបាន ហើយទ្រង់ថែមទាំងជ្រាបអំពីតួនាទីដែលទូលបង្គំអាចធ្វើបានដែរ។ ទូលបង្គំចង់ចុះចូលតាមការរៀបចំរបស់ទ្រង់ ហើយទូលបង្គំនឹងថ្វាយអ្វីៗទាំងអស់ដែលទូលបង្គំមានដល់ទ្រង់។ មានតែទ្រង់មួយប៉ុណ្ណោះដែលជ្រាបដឹងអំពីអ្វីដែលទូលបង្គំអាចធ្វើសម្រាប់ទ្រង់។ ទោះបីអារក្សសាតាំងបានបោកបញ្ឆោតទូលបង្គំយ៉ាងច្រើន ហើយទូលបង្គំបានបះបោរទាស់នឹងទ្រង់ក៏ដោយ ក៏ទូលបង្គំជឿថា ទ្រង់មិនចាំពីសេចក្តីរំលងរបស់ទូលបង្គំដោយសារ​រឿង​នេះ​ឡើយ ហើយក៏ជឿថា ទ្រង់មិនប្រព្រឹត្តចំពោះទូលបង្គំ ដោយផ្អែកលើសេចក្តីរំលងនោះផងដែរ។ ទូលបង្គំចង់ថ្វាយជីវិតរបស់ទូលបង្គំទាំងស្រុងដល់ទ្រង់។ ទូលបង្គំមិនសុំអ្វីឡើយ ហើយក៏គ្មានសេចក្តីសង្ឃឹម ឬផែនការអ្វីផ្សេងនោះដែរ។ ទូលបង្គំគ្រាន់តែចង់ធ្វើតាមបំណង និងព្រះហឫទ័យរបស់ទ្រង់តែមួយប៉ុណ្ណោះ។ ទូលបង្គំនឹងផឹកពីពែងដ៏ល្វីងជូរចត់របស់ទ្រង់ ហើយទូលបង្គំនឹងធ្វើតាមបង្គាប់របស់ទ្រង់ជានិច្ច»។

អ្នករាល់គ្នាត្រូវតែស្គាល់ឱ្យច្បាស់អំពីផ្លូវដែលអ្នករាល់គ្នាត្រូវដើរ។ អ្នករាល់គ្នាត្រូវតែដឹងឱ្យច្បាស់អំពីផ្លូវដែលអ្នករាល់គ្នានឹងដើរនៅពេលអនាគត ដឹងថាអ្វីទៅដែលព្រះជាម្ចាស់នឹងធ្វើឱ្យគ្រប់លក្ខណ៍ និងអ្វីខ្លះទៅដែលទ្រង់បានផ្ទុកផ្ដាក់ដល់អ្នករាល់គ្នា។ នៅថ្ងៃមួយ ប្រហែលជាអ្នករាល់គ្នានឹងជួបការល្បងល ហើយពេលដែលគ្រានោះមកដល់ បើអ្នករាល់គ្នាអាចទាញការជំរុញចិត្តចេញពីបទពិសោធន៍របស់ពេត្រុសបាន នោះវានឹងបង្ហាញថា អ្នករាល់គ្នាកំពុងតែដើរតាមផ្លូវរបស់ពេត្រុសយ៉ាងពិតប្រាកដហើយ។ ពេត្រុសបានទទួលការសរសើរពីព្រះជាម្ចាស់ ដោយព្រោះសេចក្តីជំនឿ សេចក្តីស្រឡាញ់ដ៏ពិត និងចិត្តភក្តីភាពដែលគាត់មានចំពោះព្រះជាម្ចាស់។ ហើយដោយសារតែភាពទៀងត្រង់ និងការចង់បានព្រះជាម្ចាស់ នៅក្នុងដួងចិត្តរបស់គាត់នេះហើយ ដែលនាំឱ្យព្រះជាម្ចាស់ប្រោសគាត់ឱ្យបានគ្រប់លក្ខណ៍នោះ។ បើអ្នកពិតជាមានសេចក្តីស្រឡាញ់ និងសេចក្តីជំនឿដ៏ពិត ដូចជាពេត្រុសមែន នោះព្រះយេស៊ូវប្រាកដជានឹងប្រោសឱ្យអ្នកបានគ្រប់លក្ខណ៍ជាក់ជាមិនខាន។


មានតែតាមរយៈការឆ្លងកាត់ការបន្សុទ្ធប៉ុណ្ណោះ ទើបមនុស្សអាចទទួលបានសេចក្តីស្រឡាញ់ពិត

អ្នករាល់គ្នាកំពុងស្ថិតក្នុងការល្បងល និងការបន្សុទ្ធ។ តើអ្នកគួរស្រឡាញ់ព្រះជាម្ចាស់យ៉ាងដូចម្តេចក្នុងដំណាក់កាលនៃការបន្សុទ្ធនេះ? តាមរយៈការឆ្លងកាត់ការបន្សុទ្ធ មនុស្សអាចថ្វាយការសរសើរដ៏ពិតដល់ព្រះជាម្ចាស់ ហើយនៅក្នុងពេលនៃការបន្សុទ្ធ ពួកគេអាចមើលឃើញថា ពួកគេមានភាពខ្វះចន្លោះច្រើន។ កាលណាអ្នកមានការបន្សុទ្ធកាន់តែច្រើន នោះអ្នកក៏អាចបោះបង់សាច់ឈាមកាន់តែច្រើនដែរ កាលណាមនុស្សមានការបន្សុទ្ធកាន់តែច្រើន នោះពួកគេក៏មានសេចក្តីស្រឡាញ់ចំពោះព្រះជាម្ចាស់កាន់តែច្រើនដែរ។ នេះជាអ្វីដែលអ្នករាល់គ្នាគួរយល់។ ហេតុអ្វីមនុស្សចាំបាច់ត្រូវបន្សុទ្ធ? តើការបន្សុទ្ធគឺដើម្បីទទួលបានផលអ្វី? តើអ្វីជាសារៈសំខាន់នៃកិច្ចការបន្សុទ្ធរបស់ព្រះជាម្ចាស់ នៅក្នុងមនុស្ស? ប្រសិនបើអ្នកស្វះស្វែងរកព្រះជាម្ចាស់ដ៏ពិតប្រាកដ ក្រោយមកបានឆ្លងកាត់ការបន្សុទ្ធរបស់ទ្រង់នៅចំណុចជាក់លាក់ណាមួយ នោះអ្នកនឹងមានអារម្មណ៍ថា វាជារឿងល្អណាស់ ហើយក៏មានភាពចាំបាច់បំផុតដែរ។ តើមនុស្សគួរតែស្រឡាញ់ព្រះជាម្ចាស់បែបណានៅក្នុងដំណាក់កាលនៃការបន្សុទ្ធ? តាមរយៈការប្រើប្រាស់ការតាំងចិត្តក្នុងការស្រឡាញ់ព្រះជាម្ចាស់ ដើម្បីទទួលយកការបន្សុទ្ធរបស់ទ្រង់៖ ក្នុងអំឡុងពេលនៃការបន្សុទ្ធ អ្នកត្រូវបានធ្វើទារុណកម្មផ្នែកខាងក្នុង ដូចគេយកកាំបិតចាក់បេះដូងរបស់អ្នក ប៉ុន្តែអ្នកចង់បំពេញព្រះហឫទ័យរបស់ព្រះជាម្ចាស់ដោយប្រើប្រាស់បេះដូងរបស់អ្នកដែលស្រឡាញ់ទ្រង់ ហើយអ្នកមិនចង់យកចិត្តទុកដាក់ចំពោះសាច់ឈាមទេ។ នេះគឺជាអត្ថន័យនៃការអនុវត្តសេចក្តីស្រឡាញ់ចំពោះព្រះជាម្ចាស់។ អ្នកមានការឈឺចាប់ពីខាងក្នុង ហើយការឈឺចាប់របស់អ្នកបានឈានដល់ចំណុចជាក់លាក់មួយ ប៉ុន្តែអ្នកនៅតែចង់ចូលមកចំពោះព្រះភ័ក្រ្ដព្រះជាម្ចាស់ ហើយអធិស្ឋាន ដោយនិយាយថា «ឱ ព្រះជាម្ចាស់អើយ! អើយ ទូលបង្គំមិនអាចចាកចេញពីទ្រង់បានទេ។ ទោះបីជាមានភាពខ្មៅងងឹតនៅក្នុងខ្លួនទូលបង្គំក៏ដោយ ក៏ទូលបង្គំចង់បំពេញព្រះហឫទ័យទ្រង់ដែរ ទ្រង់ដឹងពីចិត្តរបស់ទូលបង្គំ ហើយទូលបង្គំចង់ឱ្យទ្រង់ផ្តល់ក្តីស្រឡាញ់មកក្នុងខ្លួនទូលបង្គំថែមទៀត»។ នេះជាការអនុវត្តនៅក្នុងពេលនៃការបន្សុទ្ធ។ ប្រសិនបើអ្នកប្រើសេចក្តីស្រឡាញ់ចំពោះព្រះជាម្ចាស់ធ្វើជាមូលដ្ឋាន នោះការបន្សុទ្ធអាចនាំអ្នកទៅកាន់តែជិតព្រះជាម្ចាស់ និងធ្វើឱ្យអ្នកកាន់តែជិតស្និទ្ធជាមួយព្រះជាម្ចាស់។ ដោយសារអ្នកជឿលើព្រះជាម្ចាស់ អ្នកត្រូវតែថ្វាយចិត្តទៅព្រះជាម្ចាស់។ ប្រសិនបើអ្នកថ្វាយ និងដាក់ចិត្តរបស់អ្នកនៅចំពោះព្រះជាម្ចាស់ នោះក្នុងពេលនៃការបន្សុទ្ធ អ្នកនឹងមិនអាចបដិសេធព្រះជាម្ចាស់ ឬចាកចេញពីព្រះជាម្ចាស់បានទេ។ តាមរយៈវិធីនេះ ទំនាក់ទំនងរបស់អ្នកជាមួយព្រះជាម្ចាស់នឹងកាន់តែជិតស្និទ្ធ និងកាន់តែសាមញ្ញ ហើយទំនាក់ទំនងរបស់អ្នកជាមួយព្រះជាម្ចាស់នឹងកាន់តែញឹកញាប់ជាងមុន។ ប្រសិនបើអ្នកអនុវត្តវិធីនេះជានិច្ច នោះអ្នកនឹងចំណាយពេលកាន់តែច្រើននៅក្នុងពន្លឺ និងក្រោមការដឹកនាំនៃព្រះបន្ទូលរបស់ទ្រង់។ នឹងមានការផ្លាស់ប្តូរកាន់តែច្រើនឡើងៗ នៅក្នុងនិស្ស័យរបស់អ្នក ហើយចំណេះដឹងរបស់អ្នកនឹងកើនឡើងពីមួយថ្ងៃទៅមួយថ្ងៃ។ នៅថ្ងៃដែលការល្បងលរបស់ព្រះជាម្ចាស់ធ្លាក់មកដល់អ្នកមួយរំពេច នោះអ្នកមិនត្រឹមតែអាចឈរនៅខាងព្រះជាម្ចាស់បាននោះទេ អ្នកថែមទាំងអាចនាំទីបន្ទាល់ដល់ព្រះជាម្ចាស់ថែមទៀតផង។ នៅពេលនោះ អ្នកនឹងដូចជាយ៉ូប និងពេត្រុស។ ដោយការនាំយកទីបន្ទាល់ទៅថ្វាយព្រះជាម្ចាស់ នោះអ្នកនឹងស្រឡាញ់ព្រះជាម្ចាស់ដ៏ពិតប្រាកដ ហើយនឹងថ្វាយជីវិតរបស់អ្នកដល់ទ្រង់យ៉ាងរីករាយ។ អ្នកនឹងក្លាយជាទីបន្ទាល់របស់ព្រះជាម្ចាស់ និងជាមនុស្សម្នាក់ដែលព្រះជាម្ចាស់ស្រឡាញ់។ សេចក្តីស្រឡាញ់ដែលឆ្លងកាត់ការបន្សុទ្ធ គឺជាសេចក្តីស្រឡាញ់ដែលរឹងមាំ មិនទន់ខ្សោយនោះទេ។ មិនថាព្រះជាម្ចាស់ ដាក់អ្នកក្នុងការល្បងលរបស់ទ្រង់នៅពេលណា ឬដោយវិធីណានោះទេ អ្នកអាចថ្វាយក្តីបារម្ភអំពីការរស់នៅ និងការស្លាប់ បោះបង់គ្រប់យ៉ាងដើម្បីព្រះជាម្ចាស់ដោយរីករាយ ហើយស៊ូទ្រាំគ្រប់យ៉ាងដើម្បីព្រះជាម្ចាស់ដោយរីករាយ នោះសេចក្តីស្រឡាញ់របស់អ្នកនឹងបរិសុទ្ធ ហើយសេចក្តីជំនឿរបស់អ្នកមានលក្ខណៈពិតប្រាកដ។ មានតែធ្វើបែបនោះទេ ទើបអ្នកនឹងក្លាយជាមនុស្សម្នាក់ដែលព្រះជាម្ចាស់ស្រឡាញ់ពិតប្រាកដ ហើយព្រះជាម្ចាស់ប្រោសឱ្យអ្នកបានគ្រប់លក្ខណ៍យ៉ាងពិតប្រាកដ។

ប្រសិនបើមនុស្សធ្លាក់ក្នុងឥទ្ធិពលរបស់សាតាំង នោះពួកគេគ្មានសេចក្តីស្រឡាញ់ចំពោះព្រះជាម្ចាស់នៅក្នុងខ្លួនពួកគេនោះទេ ហើយនិមិត្ត សេចក្តីស្រឡាញ់ និងការតាំងចិត្តរបស់ពួកគេពីមុនមកក៏ត្រូវបាត់បង់។ មនុស្សធ្លាប់មានអារម្មណ៍ថា ពួកគេត្រូវរងទុក្ខដើម្បីព្រះជាម្ចាស់ ប៉ុន្តែបច្ចុប្បន្ននេះ ពួកគេគិតថាការធ្វើបែបនោះគឺជារឿងដែលគួរឱ្យខ្មាសអៀន ហើយពួកគេរអ៊ូរទាំមិនចេះចប់។ នេះជាកិច្ចការរបស់សាតាំង គឺជាទីសម្គាល់មួយដែលបញ្ជាក់ថាមនុស្សធ្លាក់ទៅក្នុងកម្មសិទ្ធិរបស់សាតាំង។ ប្រសិនបើអ្នកជួបប្រទះស្ថានភាពបែបនេះ អ្នកត្រូវតែអធិស្ឋាន ហើយត្រូវវិលទៅរកសភាពដើមវិញឱ្យបានឆាប់តាមដែលអាចធ្វើបាន ព្រោះការធ្វើបែបនេះនឹងការពារអ្នកពីការវាយប្រហាររបស់សាតាំង។ គឺនៅក្នុងដំណាក់កាលដ៏ជូរចត់នៃការបន្សុទ្ធនេះហើយ ដែលមនុស្សអាចធ្លាក់ទៅក្នុងឥទ្ធិពលរបស់សាតាំងដោយងាយបំផុត ដូច្នេះ តើអ្នកគួរស្រឡាញ់ព្រះជាម្ចាស់បែបណាក្នុងដំណាក់កាលនៃការបន្សុទ្ធបែបនេះ? អ្នកត្រូវបោះបង់បំណងរបស់អ្នក ថ្វាយចិត្តនៅចំពោះព្រះជាម្ចាស់ ហើយថ្វាយពេលវេលាចុងក្រោយរបស់អ្នកទៅទ្រង់។ មិនថាព្រះជាម្ចាស់បន្សុទ្ធអ្នកយ៉ាងដូចម្តេចនោះទេ អ្នកគួរតែអាចអនុវត្តសេចក្តីពិត ដើម្បីបំពេញតាមបំណងព្រះហឫទ័យរបស់ព្រះជាម្ចាស់ ហើយអ្នកគួរតែយកសេចក្តីពិតនោះដាក់ខ្លួន ដើម្បីស្វះស្វែងរកព្រះជាម្ចាស់ និងស្វះស្វែងប្រកបគ្នា។ ក្នុងដំណាក់កាលបែបនេះ អ្នកអកម្មកាន់តែច្រើន នោះអ្នកនឹងអវិជ្ជមានកាន់តែច្រើន ហើយអ្នកនឹងដើរថយក្រោយកាន់តែងាយ។ ទោះបីអ្នកមិនបំពេញតួនាទីរបស់អ្នកបានល្អប្រសើរក៏ដោយ តែនៅពេលដែលអ្នកចាំបាច់បំពេញតួនាទីរបស់អ្នក នោះចូរអ្នកបំពេញវាឱ្យអស់តាមដែលអ្នកអាចធ្វើបាន ហើយបំពេញវាដោយមិនប្រើអ្វីក្រៅពីសេចក្តីស្រឡាញ់ចំពោះព្រះជាម្ចាស់នោះទេ មិនថាអ្នកដទៃនិយាយអ្វី មិនថាពួកគេនិយាយថាអ្នកធ្វើបានល្អ ឬធ្វើមិនបានល្អនោះទេ គោលបំណងរបស់អ្នកគឺត្រឹមត្រូវ ហើយអ្នកមិនមែនត្រឹមត្រូវដោយខ្លួនឯងនោះទេ ដោយសារអ្នកកំពុងតែប្រព្រឹត្តក្នុងនាមព្រះជាម្ចាស់។ នៅពេលអ្នកដទៃនិយាយអ្វីមិនពិតពីអ្នក អ្នកអាចអធិស្ឋានទៅព្រះជាម្ចាស់ ហើយនិយាយថា «ឱ ព្រះជាម្ចាស់អើយ! ទូលបង្គំមិនបានសូមឱ្យអ្នកដទៃធ្វើបាបទូលបង្គំ ឬធ្វើល្អចំពោះទូលបង្គំ ឬឱ្យពួកគេយល់ ឬយល់ស្របជាមួយទូលបង្គំឡើយ។ ទូលបង្គំគ្រាន់តែសុំឱ្យទូលបង្គំអាចស្រឡាញ់ទ្រង់នៅក្នុងចិត្ត អាចមានចិត្តធូរស្បើយ និងឱ្យសតិសម្បជញ្ញៈរបស់ទូលបង្គំបានជ្រះស្រឡះប៉ុណ្ណោះ។ ទូលបង្គំមិនបានសុំឱ្យអ្នកដទៃសរសើរទូលបង្គំ ឬចាត់ទុកទូលបង្គំជាមនុស្សខ្ពង់ខ្ពស់នោះទេ ទូលបង្គំគ្រាន់តែស្វះស្វែងដើម្បីឱ្យទ្រង់សព្វព្រះហឫទ័យដោយចេញចិត្តទូលបង្គំប៉ុណ្ណោះ។ ទូលបង្គំបំពេញតួនាទីរបស់ទូលបង្គំ ដោយធ្វើគ្រប់យ៉ាងតាមដែលទូលបង្គំអាចធ្វើបាន ហើយទោះបីជាទូលបង្គំឆ្កួត ល្ងីល្ងើ ងងឹតមិនដឹងអីក៏ដោយ ក៏ទូលបង្គំដឹងថា ទ្រង់គួរឱ្យស្រឡាញ់ ហើយទូលបង្គំស្ម័គ្រចិត្តលះបង់គ្រប់យ៉ាងដែលទូលបង្គំមានទៅទ្រង់ប៉ុណ្ណោះ»។ ពេលដែលអ្នកអធិស្ឋានតាមវិធីនេះ នោះសេចក្តីស្រឡាញ់របស់អ្នកចំពោះព្រះជាម្ចាស់កើតឡើង ហើយអ្នកមានអារម្មណ៍ស្រាកស្រាន្តក្នុងចិត្ត។ នេះជាអត្ថន័យនៃការអនុវត្តសេចក្តីស្រឡាញ់ចំពោះព្រះជាម្ចាស់។ ដូចដែលអ្នកមានបទពិសោធស្រាប់ អ្នកបរាជ័យពីរដង ហើយជោគជ័យបានម្តង បើមិនដូច្នោះទេ អ្នកបរាជ័យប្រាំដង ហើយជោគជ័យបានពីរដង ហើយដូចដែលអ្នកមានបទពិសោធបែបនេះហើយថា មានតែនៅពេលបរាជ័យប៉ុណ្ណោះ ទើបអ្នកអាចមើលឃើញភាពគួរឱ្យស្រឡាញ់របស់ព្រះជាម្ចាស់ និងរកឃើញពីកង្វះខាតនៅក្នុងខ្លួនឯង។ នៅពេលដែលអ្នកជួបប្រទះស្ថានភាពបែបនេះនៅពេលខាងមុខ អ្នកគួរតែប្រយ័ត្នប្រយែងខ្លួន គិតពីជំហានរបស់អ្នក ហើយអធិស្ឋានឱ្យកាន់តែញឹកញាប់ជាងមុន។ អ្នកនឹងអភិវឌ្ឍសមត្ថភាពបន្តិចម្តងៗ ដើម្បីយកឈ្នះស្ថានភាពបែបនោះ។ នៅពេលដែលរឿងនោះកើតឡើង នោះការអធិស្ឋានរបស់អ្នកមានប្រសិទ្ធភាពហើយ។ នៅពេលដែលអ្នកឃើញជោគជ័យរបស់ខ្លួននៅពេលនេះ នោះអ្នកនឹងមានអារម្មណ៍ដឹងគុណនៅក្នុងខ្លួន ហើយនៅពេលដែលអ្នកអធិស្ឋាន អ្នកនឹងអាចធ្វើឱ្យព្រះជាម្ចាស់មានមនោសញ្ចេតនា ហើយព្រះវិញ្ញាណបរិសុទ្ធមិនបានចាកចេញពីអ្នកនោះទេ មានតែពេលនោះទេ ទើបអ្នកអាចដឹងថា ព្រះជាម្ចាស់ធ្វើការក្នុងខ្លួនអ្នកបែបណា។ ការអនុវត្តតាមវិធីនេះ នឹងផ្តល់ផ្លូវមួយដល់អ្នកដើម្បីឱ្យមានបទពិសោធ។ ប្រសិនបើអ្នកមិនយកសេចក្តីពិតមកអនុវត្តទេ នោះអ្នកនឹងគ្មានព្រះវិញ្ញាណបរិសុទ្ធនៅក្នុងខ្លួនឡើយ។ ប៉ុន្តែ ប្រសិនបើអ្នកយកសេចក្តីពិតមកអនុវត្តពេលដែលអ្នកជួបប្រទះរឿងរ៉ាវនានា ទោះបីអ្នកឈឺចាប់ខាងក្នុងក៏ដោយ ក៏បន្ទាប់ពីនោះទៅ ព្រះវិញ្ញាណបរិសុទ្ធនឹងគង់នៅជាមួយអ្នកដែរ ហើយអ្នកនឹងអាចមានអារម្មណ៍ដឹងថាមានវត្តមានរបស់ព្រះជាម្ចាស់នៅពេលដែលអ្នកអធិស្ឋាន អ្នកនឹងមានកម្លាំងដើម្បីអនុវត្តព្រះបន្ទូលរបស់ព្រះជាម្ចាស់ ហើយនៅពេលមានការប្រកបគ្នាជាមួយបងប្អូនប្រុសស្រីរបស់អ្នក នោះនឹងគ្មានអ្វីដែលមកដាក់បន្ទុកលើសតិសម្បជញ្ញៈរបស់អ្នកបានទេ ហើយអ្នកនឹងមានអារម្មណ៍ស្ងប់ ហើយតាមរយៈវិធីនេះ អ្នកនឹងអាចនាំយកអ្វីដែលអ្នកបានធ្វើមកកាន់ពន្លឺបាន។ មិនថាអ្នកដទៃនិយាយអ្វី អ្នកនឹងអាចមានទំនាក់ទំនងប្រក្រតីជាមួយព្រះជាម្ចាស់ អ្នកនឹងមិនត្រូវបានរំខានដោយអ្នកដទៃ អ្នកនឹងងើបផុតពីអ្វីៗគ្រប់យ៉ាង ហើយនៅពេលនោះ អ្នកនឹងអាចអះអាងថា ការអនុវត្តព្រះបន្ទូលរបស់ព្រះជាម្ចាស់មានប្រសិទ្ធភាព។

អស់អ្នកដែលស្រឡាញ់ព្រះជាម្ចាស់ គឺជាអ្នកដែលស្រឡាញ់សេចក្ដីពិត ហើយកាលណាអ្នកដែលស្រឡាញ់សេចក្តីពិត យកសេចក្តីពិតទៅអនុវត្តកាន់តែច្រើន នោះពួកគេមានសេចក្តីពិតកាន់តែច្រើន។ កាលណាពួកគេយកសេចក្តីពិតទៅអនុវត្តកាន់តែច្រើន នោះពួកគេមានសេចក្តីស្រឡាញ់របស់ព្រះជាម្ចាស់កាន់តែច្រើន។ ហើយកាលណាពួកគេយកសេចក្ដីពិតទៅអនុវត្តកាន់តែច្រើន នោះពួកគេក៏ទទួលបានព្រះពរពីព្រះជាម្ចាស់កាន់តែច្រើនដែរ។ ប្រសិនបើអ្នកអនុវត្តបែបនេះបានរហូត នោះសេចក្ដីស្រឡាញ់ដែលព្រះជាម្ចាស់មានចំពោះអ្នក នឹងជួយឱ្យអ្នកមើលឃើញបន្តិចម្ដងៗ ដូចជា ពេត្រុសចាប់ផ្ដើមស្គាល់ព្រះជាម្ចាស់៖ លោកបាននិយាយថា ព្រះជាម្ចាស់មិនត្រឹមតែមានប្រាជ្ញាញាណ បង្កើតនូវផ្ទៃមេឃ ផែនដី និងរបស់សព្វសារពើប៉ុណ្ណោះទេ តែលើសពីនេះទៀត ទ្រង់ក៏មានប្រាជ្ញាញាណក្នុងការអនុវត្តកិច្ចការជាក់ស្តែងក្នុងមនុស្សផងដែរ។ ពេត្រុសបាននិយាយថា ទ្រង់មិនត្រឹមតែស័ក្ដិសមឱ្យមនុស្សស្រឡាញ់ ដោយព្រោះការដែលព្រះអង្គបង្កើតផ្ទៃមេឃ ផែនដី និងរបស់សព្វសារពើនោះទេ តែលើសពីនេះ គឺដោយព្រោះភាពវាងវៃក្នុងការបង្កើតមនុស្សលោក សង្គ្រោះមនុស្សលោក និងប្រោសឱ្យ មនុស្សលោកបានគ្រប់លក្ខណ៍ និងដើម្បីបន្សល់ទុកសេចក្ដីស្រឡាញ់ឱ្យពួកគេ។ ពេត្រុសបាននិយាយទៀតថា នៅក្នុងព្រះអង្គមានលក្ខណៈជាច្រើនដែលស័ក្ដិសមឱ្យ មនុស្សស្រឡាញ់។ ពេត្រុសទូលទៅព្រះយេស៊ូវថា «តើការបង្កើតផ្ទៃមេឃ ផែនដី និងរបស់សព្វសារពើ គឺជាហេតុផលតែមួយដែលធ្វើឱ្យទ្រង់ស័ក្ដិសមនឹងទទួលសេចក្ដីស្រឡាញ់ពីមនុស្សលោកមែនទេ? នៅក្នុងព្រះអង្គមានលក្ខណៈច្រើនទៀតដែលគួរឱ្យស្រឡាញ់។ ព្រះអង្គធ្វើការ និងមានចលនាក្នុងជីវិតជាក់ស្ដែង ព្រះវិញ្ញាណរបស់ទ្រង់ពាល់ទូលបង្គំពីខាងក្នុង ទ្រង់លត់ដំទូលបង្គំ ទ្រង់ទិតៀនទូលបង្គំ សេចក្ដីទាំងអស់នេះ រឹតតែសមឱ្យទ្រង់ទទួលនូវសេចក្ដីស្រឡាញ់ពីមនុស្សលោកថែមទៀតផង»។ ប្រសិនបើអ្នកចង់ឃើញ និងស្គាល់សេចក្ដីស្រឡាញ់ព្រះជាម្ចាស់ នោះអ្នកត្រូវតែស្រាវជ្រាវ និងស្វែងរកក្នុងជីវិតជាក់ស្ដែង ហើយត្រូវព្រមលះបង់សាច់ឈាមរបស់ខ្លួនដោយឡែក។ អ្នកត្រូវតែធ្វើការតាំងចិត្តបែបនេះ។ អ្នកត្រូវធ្វើជាមនុស្សម្នាក់ដែលមានការតាំងចិត្ត ជាមនុស្សដែលអាចផ្គាប់ព្រះហឫទ័យព្រះជាម្ចាស់ ក្នុងគ្រប់ការទាំងអស់ដោយមិនខ្ជិលច្រអូស ឬលោភនឹងការអាស្រ័យផលនៃសាច់ឈាម ក៏មិនរស់ដើម្បីសាច់ឈាម តែរស់ដើម្បីព្រះជាម្ចាស់។ ក៏មានពេលខ្លះ អ្នកមិនបានបំពេញព្រះហឫទ័យព្រះជាម្ចាស់បានដែរ។ មូលហេតុមកពីអ្នកមិនយល់ពីបំណងព្រះហឫទ័យទ្រង់ ដូច្នេះពេលក្រោយ អ្នកត្រូវផ្គាប់ព្រះហឫទ័យទ្រង់ឱ្យបាន មិនត្រូវផ្គាប់សាច់ឈាមឡើយ ទោះបីជាត្រូវខំប្រឹងប្រែងជាងមុនក៏ដោយ។ កាលណាអ្នកមានបទពិសោធដូច្នេះហើយ អ្នកនឹងបានស្គាល់ ព្រះជាម្ចាស់។ អ្នកត្រូវតែមើលឃើញថា ព្រះជាម្ចាស់អាចបង្កើតផ្ទៃមេឃ ផែនដី និងរបស់សព្វសារពើ ឃើញថា ទ្រង់បានយកកំណើតជាសាច់ឈាម ដើម្បីឱ្យមនុស្សអាចនឹងមើលឃើញទ្រង់ ហើយមានចំណងទាក់ទងជាមួយទ្រង់យ៉ាងពិតប្រាកដ។ អ្នកនឹងមើលឃើញថា ទ្រង់អាចដើរក្នុងចំណោមមនុស្សលោក ហើយឃើញថា ព្រះវិញ្ញាណរបស់ទ្រង់អាចប្រោសមនុស្សឱ្យបានគ្រប់លក្ខណ៍ នៅក្នុងជីវិតជាក់ស្ដែង ដោយអនុញាតិឱ្យពួកគេមើលឃើញនូវលក្ខណៈគួរឱ្យស្រឡាញ់របស់ទ្រង់ និងស្គាល់ការលត់ដំ ការវាយផ្ចាល និងស្គាល់ព្រះពររបស់ព្រះអង្គ។ ប្រសិនបើអ្នកមានបទពិសោធបែបនេះរហូត នោះអ្នកនឹងមិនអាចដាច់ចេញពីព្រះជាម្ចាស់ក្នុងជីវិតជាក់ស្ដែងបានឡើយ ហើយប្រសិនបើថ្ងៃមួយសម្ពន្ធភាពរបស់អ្នកជាមួយនឹងព្រះជាម្ចាស់លែងប្រក្រតី នោះអ្នកនឹងអាចរងនូវការស្ដីបន្ទោស និងមានវិប្បដិសារី។ នៅពេលដែលអ្នកមានសម្ពន្ធភាពប្រក្រតីមួយ ជាមួយព្រះជាម្ចាស់ នោះអ្នកនឹងមិនចង់ទៅឆ្ងាយពីព្រះជាម្ចាស់ទេ ហើយប្រសិនបើថ្ងៃមួយព្រះជាម្ចាស់មានបន្ទូលថា ទ្រង់នឹងទៅឆ្ងាយពីអ្នក នោះអ្នកនឹងភ័យខ្លាច រួចនិយាយថា អ្នកស៊ូស្លាប់ ប្រសើរជាងឱ្យព្រះជាម្ចាស់ចេញឆ្ងាយពីអ្នក។ កាលណាអ្នកមាន អារម្មណ៍បែបនេះ នោះអ្នកគិតថា អ្នកមិនអាចចាកចេញឆ្ងាយពីព្រះជាម្ចាស់ឡើយ អ្នកនឹងមានមូលដ្ឋានគ្រឹះមួយ ហើយអ្នកនឹងត្រេកអរសប្បាយនឹងសេចក្ដីស្រឡាញ់របស់ព្រះជាម្ចាស់ យ៉ាងពិតប្រាកដ តាមវិធីនេះ។

ព្រះវិញ្ញាណបរិសុទ្ធមានផ្លូវមួយដើរនៅក្នុងមនុស្សម្នាក់ៗ ហើយផ្តល់ឱ្យមនុស្សម្នាក់ៗនូវឳកាសទទួលបានភាពគ្រប់លក្ខណ៍។ តាមរយៈភាពអវិជ្ជមានរបស់អ្នក អ្នកត្រូវបានបង្កើតឡើងដើម្បីឱ្យបានដឹងអំពីសេចក្ដីពុករលួយផ្ទាល់ខ្លួនរបស់អ្នក ហើយបន្ទាប់ពីការបោះបង់ចោលនូវភាពអវិជ្ជមាន អ្នកនឹងរកឃើញនូវមាគ៌ាដើម្បីអនុវត្ត។ ទាំងនេះគឺជាវិធីទាំងអស់ដែលទ្រង់នឹងប្រទានឱ្យអ្នកបានគ្រប់លក្ខណ៍។ លើសពីនេះទៅទៀត តាមរយៈការណែនាំជាបន្តបន្ទាប់ និងការបំភ្លឺនូវចំណុចវិជ្ជមានមួយចំនួននៅខាងក្នុងអ្នក អ្នកនឹងបំពេញមុខងាររបស់អ្នកយ៉ាងសកម្ម លូតលាស់នូវការយល់ដឹងបានច្បាស់ និងទទួលបាននូវការដឹងខុសត្រូវ។ នៅពេលដែលលក្ខណៈរបស់អ្នកល្អ អ្នកនឹងមានឆន្ទៈជាពិសេសក្នុងការអានព្រះបន្ទូលរបស់ព្រះជាម្ចាស់ ហើយជាពិសេសទៅទៀត មានឆន្ទៈក្នុងការអធិស្ឋានទៅចំពោះព្រះជាម្ចាស់ និងអាចផ្សារភ្ជាប់សេចក្ដីអធិប្បាយដែលអ្នកបានឮ ទៅកាន់សណ្ឋានរបស់អ្នកផ្ទាល់ខ្លួន។ នៅគ្រានោះព្រះជាម្ចាស់នឹងបំភ្លឺ និងធ្វើឱ្យអ្នកយល់នៅខាងក្នុងចិត្ត ធ្វើឱ្យអ្នកដឹងនូវរឿងរ៉ាវខ្លះៗអំពីទិដ្ឋភាពវិជ្ជមាន។ នេះជារបៀបដែលទ្រង់ប្រទានឱ្យអ្នកបានគ្រប់លក្ខណ៍នៅក្នុងផ្នែកវិជ្ជមាន។ នៅក្នុងភាពអវិជ្ជមាន អ្នកខ្សោយ និងអសកម្ម។ អ្នកមានអារម្មណ៍ថាអ្នកមិនមានព្រះជាម្ចាស់នៅក្នុងចិត្តអ្នកទេ តែព្រះជាម្ចាស់ធ្វើឱ្យអ្នកយល់ ដោយជួយអ្នករកផ្លូវដើម្បីអនុវត្ត។ ចេញពីការនេះ គឺជាការទទួលបាននូវភាពគ្រប់លក្ខណ៍នៅក្នុងទិដ្ឋភាពអវិជ្ជមាន។ ព្រះជាម្ចាស់អាចប្រោសឱ្យមនុស្សគ្រប់លក្ខណ៍បានទាំងផ្នែកវិជ្ជមាន និងអវិជ្ជមាន។ វាអាស្រ័យថាតើអ្នកអាចទទួលបានបទពិសោធឬអត់ ហើយថាតើអ្នកបន្តទទួលបាននូវភាពគ្រប់លក្ខណ៍ពីព្រះជាម្ចាស់ឬអត់។ ប្រសិនបើអ្នកពិតជាដេញតាមការត្រូវបានប្រោសឱ្យគ្រប់លក្ខណ៍ពីព្រះជាម្ចាស់ នោះភាពអវិជ្ជមានមិនអាចធ្វើឱ្យអ្នកទទួលរងនូវការបាត់បង់ទេ ប៉ុន្តែអាចផ្ដល់ឱ្យអ្នកនូវអ្វីដែលកាន់តែពិតប្រាកដ ហើយអាចធ្វើឱ្យអ្នកកាន់តែដឹងថាអ្វីខ្លះនៅក្នុងអ្នកមានភាពខ្វះខាត កាន់តែអាចយល់បានពីភាពពិតរបស់អ្នក ហើយមើលឃើញថាមនុស្សមិនមានអ្វីទេ គឹគ្មានអ្វីសោះ។ ប្រសិនបើអ្នកមិនបានជួប្រទះការល្បងល នោះអ្នកនឹងមិនដឹងទេ ហើយនឹងតែងតែមានអារម្មណ៍ថាអ្នកខ្ពស់ជាងអ្នកដទៃ និងប្រសើរជាងមនុស្សគ្រប់គ្នាផ្សេងទៀតជានិច្ច។ តាមរយៈអ្វីៗទាំងអស់នេះ អ្នកនឹងឃើញថា អ្វីៗដែលបានកើតឡើងពីមុន ត្រូវបានធ្វើឡើងដោយព្រះជាម្ចាស់ ហើយត្រូវបានការពារដោយព្រះជាម្ចាស់។ ការចូលទៅក្នុងការល្បងលធ្វើឱ្យអ្នកគ្មានសេចក្តីស្រឡាញ់ ឬសេចក្តីជំនឿ អ្នកខ្វះការអធិស្ឋាន ហើយអ្នកមិនអាចច្រៀងទំនុកតម្កើង ហើយនៅក្នុងស្ថានភាពនេះ អ្នកចាប់ផ្ដើមស្គាល់ខ្លួនឯង ដោយមិនដឹងខ្លួន។ ព្រះជាម្ចាស់មានមធ្យោបាយជាច្រើនក្នុងការប្រោសមនុស្សឱ្យគ្រប់លក្ខណ៍។ ទ្រង់ប្រើវិធីគ្រប់បែបយ៉ាងដើម្បីដោះស្រាយនូវនិស្ស័យពុករលួយរបស់មនុស្ស ហើយប្រើវិធីផ្សេងៗដើម្បីឱ្យមនុស្សឃើញជាក់។ ក្នុងន័យម្យ៉ាង ទ្រង់ដោះស្រាយជាមួយមនុស្ស ន័យមួយទៀតទ្រង់ឱ្យមនុស្សឃើញជាក់ ហើយក្នុងន័យមួយទៀត ទ្រង់បើកសម្ដែងឱ្យមនុស្សជីកកកាយរក និងឃើញនូវ «អាថ៌កំបាំង» នៅក្នុងជម្រៅចិត្តមនុស្ស និងបង្ហាញដល់មនុស្សនូវលក្ខណៈធម្មជាតិរបស់ខ្លួន ដោយបើកសម្ដែងភាពជាច្រើនរបស់មនុស្ស។ ព្រះជាម្ចាស់ប្រទានឱ្យមនុស្សគ្រប់លក្ខណ៍តាមរយៈវិធីជាច្រើន តាមរយៈការបើកសម្ដែងឱ្យឃើញ តាមរយៈការដោះស្រាយជាមួយមនុស្ស តាមរយៈការបន្សុទ្ធរបស់មនុស្ស និងការវាយផ្ចាល ដើម្បីឱ្យមនុស្សអាចដឹងថាព្រះជាម្ចាស់មានភាពជាក់ស្ដែង។

នាពេលបច្ចុប្បន្ននេះ មានគម្លាតមួយចំពោះការស្វែងរករបស់មនុស្ស។ ពួកគេគ្រាន់តែស្វែងរកការស្រឡាញ់ព្រះជាម្ចាស់ និងផ្គាប់ព្រះហឫទ័យព្រះជាម្ចាស់ប៉ុណ្ណោះ តែពួកគេមិនមានចំណេះដឹងអំពីព្រះជាម្ចាស់ ហើយមិនអើពើចំពោះការបំភ្លឺ និងការយល់ច្បាស់អំពីព្រះវិញ្ញាណបរិសុទ្ធនៅក្នុងពួកគេនោះទេ។ ពួកគេមិនមានគ្រឹះនៃចំណេះដឹងពិតអំពីព្រះជាម្ចាស់ទេ។ តាមវិធីនេះ ពួកគេបាត់បង់នូវភាពរីករាយ នៅពេលចាប់ផ្ដើមមានបទពិសោធ។ អស់អ្នកដែលស្វែងរកចំណេះដឹងពិតអំពីព្រះជាម្ចាស់ ទោះបីពួកគេមិនមានសភាពល្អពីអតីតកាល ហើយមានទំនោរទៅរកភាពអវិជ្ជមាន និងកំសោយ ហើយជារឿយៗបានស្រក់ទឹកភ្នែក បាក់ទឹកចិត្ត និងបាត់បង់ក្តីសង្ឃឹមក៏ដោយ ក៏ឥឡូវនេះ នៅពេលពួកគេទទួលបានបទពិសោធកាន់តែច្រើន នោះសភាពរបស់ពួកគេមានភាពប្រសើរឡើង។ បន្ទាប់ពីមានបទពិសោធនៃការទទួលបានការដោះស្រាយ និងភាពខ្ទេចខ្ទាំ ហើយបានឆ្លងកាត់ការល្បងល និងការបន្សុទ្ធបានមួយជុំមក ពួកគេមានការរីកចម្រើនយ៉ាងខ្លាំង។ សភាពអវិជ្ជមានត្រូវបានកាត់បន្ថយ ហើយមានការផ្លាស់ប្តូរខ្លះៗនៅក្នុងនិស្ស័យនៃជីវិតរបស់ពួកគេ។ នៅពេលពួកគេឆ្លងកាត់ការល្បងលកាន់តែច្រើន ចិត្តរបស់ពួកគេកាន់តែស្រឡាញ់ព្រះជាម្ចាស់។ មានច្បាប់មួយដើម្បីឱ្យមនុស្សទទួលបានភាពគ្រប់លក្ខណ៍ពីព្រះជាម្ចាស់ គឺថាទ្រង់បំភ្លឺដល់អ្នកដោយប្រើផ្នែកដែលអ្នកចង់បាន ដើម្បីឱ្យអ្នកមានមាគ៌ាក្នុងការអនុវត្ត ហើយអាចញែកខ្លួនឯងចេញពីភាពអវិជ្ជមានទាំងអស់ ដោយជួយវិញ្ញាណរបស់អ្នកទទួលបានការដោះលែង ហើយធ្វើឱ្យអ្នកកាន់តែអាចស្រឡាញ់ទ្រង់។ តាមវិធីនេះ អ្នកអាចបោះចោលនូវនិស្ស័យពុករលួយរបស់សាតាំង។ អ្នកគឺជាមនុស្សគ្មានភាពប៉ិនប្រសព្វ និងបើកចំហរ មានឆន្ទៈក្នុងការស្គាល់ខ្លួនឯង និងអនុវត្តនូវសេចក្ដីពិត។ ព្រះជាម្ចាស់ប្រាកដជានឹងប្រទានពរដល់អ្នក ដូច្នេះនៅពេលអ្នកខ្សោយ និងមានភាពអវិជ្ជមាន ព្រះជាម្ចាស់នឹងបំភ្លឺអ្នកជាទ្វេគុណ ជួយអ្នកឱ្យស្គាល់ខ្លួនឯងកាន់តែច្រើន មានឆន្ទៈប្រែចិត្តសម្រាប់ខ្លួនឯង និងអាចអនុវត្តនូវអ្វីដែលអ្នកគប្បីអនុវត្ត។ មានតែតាមវិធីនេះទេ ដែលអាចធ្វើឱ្យចិត្តរបស់អ្នកមានភាពសុខសាន្ដ និងស្ងប់ស្ងៀម។ មនុស្សដែលយកចិត្តទុកដាក់នឹងការស្គាល់ព្រះជាម្ចាស់ អ្នកដែលយកចិត្តទុកដាក់ក្នុងការស្គាល់ខ្លួនឯង អ្នកដែលយកចិត្តទុកដាក់នឹងការអនុវត្តផ្ទាល់ខ្លួន នោះនឹងអាចទទួលបានកិច្ចការរបស់ព្រះជាម្ចាស់ជាញឹកញាប់ ព្រមទាំងទទួលបានការណែនាំ និងការបំភ្លឺរបស់ទ្រង់ផងដែរ។ ទោះបីជាមនុស្សបែបនេះអាចស្ថិតនៅក្នុងសភាពអវិជ្ជមានក៏ដោយ ក៏ទ្រង់អាចបង្វែរអ្វីៗបានភ្លាមៗ ទោះបីជាតាមរយៈសកម្មភាពមនសិការ ឬការបំភ្លឺពីព្រះបន្ទូលរបស់ព្រះជាម្ចាស់។ ការផ្លាស់ប្តូរនិស្ស័យរបស់មនុស្សម្នាក់ ជានិច្ចជាកាលអាចធ្វើទៅបាននៅពេលដែលមនុស្សម្នាក់នោះដឹងពីសភាពជាក់ស្តែងផ្ទាល់ខ្លួន និងនិស្ស័យ ព្រមទាំងកិច្ចការរបស់ព្រះជាម្ចាស់។ មនុស្សម្នាក់ដែលមានឆន្ទៈស្គាល់ខ្លួនឯង ហើយបើកចំហខ្លួនឯង នឹងអាចប្រកាន់ខ្ជាប់នូវសេចក្តីពិត។ មនុស្សប្រភេទនេះជាមនុស្សដែលស្មោះត្រង់នឹងព្រះជាម្ចាស់ ហើយមនុស្សដែលស្មោះត្រង់នឹងព្រះជាម្ចាស់ មានការយល់ដឹងអំពីព្រះជាម្ចាស់ មិនថាការយល់ដឹងនេះមានភាពស៊ីជម្រៅ ឬរាក់ តិចតូច ឬច្រើនក៏ដោយ។ នេះគឺជាសេចក្តីសុចរិតរបស់ព្រះជាម្ចាស់ ហើយជាអ្វីដែលមនុស្សទទួលបាន។ វាជាការរីកចម្រើនផ្ទាល់ខ្លួនរបស់ពួកគេ។ មនុស្សដែលមានចំណេះដឹងអំពីព្រះជាម្ចាស់ គឺជាអ្នកដែលមានមូលដ្ឋានគ្រឹះ ជាអ្នកមាននិមិត្ត។ មនុស្សប្រភេទនេះមានភាពប្រាកដច្បាស់អំពីសាច់ឈាមរបស់ព្រះជាម្ចាស់ ហើយដឹងច្បាស់អំពីព្រះបន្ទូលរបស់ព្រះជាម្ចាស់ និងកិច្ចការរបស់ព្រះជាម្ចាស់។ មិនថារបៀបដែលព្រះជាម្ចាស់ធ្វើកិច្ចការ ឬមានព្រះបន្ទូល ឬរបៀបដែលមនុស្សដទៃទៀតធ្វើឱ្យមានការរំខានយ៉ាងណាក៏ដោយ ក៏មនុស្សម្នាក់នោះនៅតែអាចឈរជើងយ៉ាងមាំ ហើយធ្វើជាទីបន្ទាល់សម្រាប់ព្រះជាម្ចាស់។ បើមនុស្សម្នាក់ធ្វើតាមវិធីនេះកាន់តែច្រើន នោះគេកាន់តែអាចប្រកាន់ខ្ជាប់នូវសេចក្ដីពិតដែលគេយល់ដឹង។ ដោយសារគេតែងតែអនុវត្តតាមព្រះបន្ទូលរបស់ព្រះជាម្ចាស់ នោះគេទទួលបាននូវការយល់ដឹងកាន់តែច្រើនអំពីព្រះជាម្ចាស់ និងមានការតាំងចិត្តធ្វើជាទីបន្ទាល់សម្រាប់ព្រះជាម្ចាស់ជារៀងរហូត។

ដើម្បីមានការដឹងខុសត្រូវ មានការចុះចូល និងមានសមត្ថភាពក្នុងការមើលធ្លុះរឿងរ៉ាវផ្សេងៗ ដើម្បីឱ្យអ្នកមានការចាប់អារម្មណ៍ខាងវិញ្ញាណ នោះមានន័យថា អ្នកមានព្រះបន្ទូលរបស់ព្រះជាម្ចាស់ស្រាយបំភ្លឺ និងបំភ្លឺអ្នកពីខាងក្នុង នៅពេលអ្នកជួបប្រទះរឿងអ្វីមួយភ្លាម។ នេះជាការចង់ដឹងដឹងចង់ឮពីវិញ្ញាណ។ អ្វីៗទាំងអស់ដែលព្រះជាម្ចាស់ធ្វើ គឺដើម្បីជាប្រយោជន៍ដល់ការជួយឱ្យវិញ្ញាណរបស់មនុស្សមានការរស់ឡើងវិញ។ ហេតុអ្វីព្រះជាម្ចាស់តែងតែមានព្រះបន្ទូលថា មនុស្សមានភាពស្ពឹកស្រពន់ និងយល់ល្ងិតល្ងង់? នេះដោយព្រោះតែវិញ្ញាណរបស់មនុស្សបានស្លាប់ ហើយវិញ្ញាណពួកគេចាប់ស្ពឹកស្រពន់រហូតដល់មិនអាចដឹងទាំងស្រុងនូវរឿងរ៉ាវទាក់ទងនឹងវិញ្ញាណ។ កិច្ចការរបស់ព្រះជាម្ចាស់ គឺធ្វើឱ្យជីវិតរបស់មនុស្សមានភាពរីកចម្រើន និងជួយឱ្យវិញ្ញាណមនុស្សរស់រានមានជីវិត ដើម្បីឱ្យពួកគេអាចមើលឃើញរឿងរ៉ាវទាក់ទងនឹងវិញ្ញាណ ហើយពួកគេអាចស្រឡាញ់ព្រះជាម្ចាស់នៅក្នុងចិត្តពួកគេជានិច្ច និងធ្វើឱ្យព្រះជាម្ចាស់សព្វព្រះទ័យ។ ការឈានចូលដល់ដំណាក់កាលនេះបង្ហាញថា វិញ្ញាណរបស់មនុស្សម្នាក់ត្រូវបានដាស់ឡើងវិញ ហើយនៅពេលក្រោយ ពេលគេជួបអ្វីមួយ គេអាចមានប្រតិកម្មភ្លាមៗ។ គេឆ្លើយតបភ្លាមៗទៅនឹងសេចក្ដីអធិប្បាយ ហើយមានប្រតិកម្មឆាប់រហ័សទៅនឹងស្ថានភាព។ នេះគឺជាអ្វីដែលមានន័យថា ការធ្វើបានសម្រេចនូវការចង់បានខាងឯព្រះវិញ្ញាណ។ មានមនុស្សជាច្រើនដែលមានប្រតិកម្មរហ័សចំពោះព្រឹត្តិការណ៍ខាងក្រៅ ប៉ុន្តែដរាបណាការចូលទៅក្នុងភាពពិត ឬរឿងរ៉ាវលម្អិតនៃវិញ្ញាណត្រូវបានលើកឡើង ពួកគេទៅជាស្ពឹក និងល្ងិតល្ងង់។ ពួកគេយល់ពីអ្វីមួយបានលុះត្រាតែមានការសម្លឹងចំមុខពួកគេ។ ទាំងអស់នេះគឺជាសញ្ញានៃភាពស្ពឹកស្រពន់ និងភាពល្ងិតល្ងង់ផ្នែកវិញ្ញាណ ចំពោះអ្នកមានបទពិសោធតិចតួចអំពីរឿងខាងវិញ្ញាណ។ មនុស្សខ្លះចង់បានវិញ្ញាណ ហើយមានសមត្ថភាពយល់ដឹងខុសត្រូវ។ ដរាបណាពួកគេឮព្រះបន្ទូលដែលចង្អុលបង្ហាញអំពីសភាពរបស់ពួកគេ ពួកគេមិនមានពេលវេលាសរសេរជាលាយលក្ខណ៍អក្សរឡើយ។ នៅពេលពួកគេឮព្រះបន្ទូលអំពីគោលការណ៍នៃការអនុវត្តន៍ ពួកគេអាចទទួលយកព្រះបន្ទូល ហើយអនុវត្តព្រះបន្ទូលតាមបទពិសោធជាបន្តបន្ទាប់របស់ពួកគេ ដោយហេតុនេះហើយពួកគេផ្លាស់ប្តូរខ្លួនឯង។ នេះគឺជាមនុស្សដែលមានបំណងចិត្តចង់បានវិញ្ញាណ។ ហេតុអ្វីបានជាពួកគេអាចមានប្រតិកម្មឆាប់រហ័សដូច្នេះ? គឺដោយសារតែពួកគេផ្តោតលើរឿងទាំងនេះនៅក្នុងជីវិតប្រចាំថ្ងៃ។ នៅពេលពួកគេអានព្រះបន្ទូលរបស់ព្រះជាម្ចាស់ ពួកគេអាចពិនិត្យមើលសភាពរបស់ពួកគេទៅនឹងព្រះបន្ទូល ហើយឆ្លុះបញ្ចាំងអំពីខ្លួនពួកគេ។ នៅពេលពួកគេឮពីការប្រកប និងសេចក្ដីអធិប្បាយ ហើយឮព្រះបន្ទូលដែលនាំឱ្យពួកគេទទួលបានការបំភ្លឺ និងការយល់ដឹងច្បាស់ នោះពួកគេអាចទទួលបានភ្លាម។ វាស្រដៀងនឹងការផ្តល់អាហារដល់មនុស្សដែលឃ្លាន គឺពួកគេអាចបរិភោគភ្លាមតែម្ដង។ ប្រសិនបើអ្នកផ្តល់អាហារដល់អ្នកដែលមិនឃ្លាន នោះពួកគេមិនមានប្រតិកម្មភ្លាមនោះទេ។ ជារឿយៗ អ្នកអធិស្ឋានដល់ព្រះជាម្ចាស់ ហើយបន្ទាប់មកអ្នកអាចមានប្រតិកម្មភ្លាមៗនៅពេលដែលអ្នកជួបប្រទះអ្វីមួយ៖ អ្វីដែលព្រះជាម្ចាស់តម្រូវនៅក្នុងបញ្ហានេះ និងរបៀបដែលអ្នកគួរប្រព្រឹត្ដ។ ព្រះជាម្ចាស់បានដឹកនាំអ្នកលើបញ្ហានេះជាលើកចុងក្រោយ។ នៅពេលអ្នកជួបរឿងដដែលនេះនៅថ្ងៃនេះ អ្នកនឹងដឹងពីរបៀបអនុវត្តតាមរបៀបដែលផ្គាប់ព្រះហឫទ័យដល់ព្រះជាម្ចាស់។ ប្រសិនបើអ្នកតែងតែអនុវត្តតាមវិធីនេះ ហើយតែងតែមានបទពិសោធតាមរបៀបនេះ នៅពេលណាមួយវានឹងងាយស្រួលសម្រាប់អ្នក។ នៅពេលអានព្រះបន្ទូលរបស់ព្រះជាម្ចាស់ អ្នកដឹងថាតើមនុស្សប្រភេទណាដែលព្រះជាម្ចាស់កំពុងសំដៅទៅ អ្នកដឹងពីលក្ខខណ្ឌខាងវិញ្ញាណដែលទ្រង់កំពុងមានបន្ទូលសំដៅទៅ ហើយអ្នកអាចយល់ពីចំណុចសំខាន់ ហើយអនុវត្តវាបាន។ នេះបង្ហាញថា អ្នកអាចទទួលបានបទពិសោធ។ ហេតុអ្វីបានជាមនុស្សខ្លះខ្វះនូវការគោរពចំពោះការនេះ? នេះដោយសារតែពួកគេមិនបានដាក់កិច្ចខិតខំប្រឹងប្រែងច្រើនទៅក្នុងទិដ្ឋភាពនៃការអនុវត្ត។ ទោះបីពួកគេមានឆន្ទៈក្នុងការអនុវត្តនូវសេចក្តីពិតក៏ដោយ ក៏ពួកគេមិនមានការយល់ដឹងច្បាស់អំពីព័ត៌មានលំអិតនៃការបម្រើ និងសេចក្តីលំអិតនៃសេចក្តីពិតនៅក្នុងជីវិតរបស់ពួកគេឡើយ។ ពួកគេចាប់ផ្ដើមច្រឡំនៅពេលមានអ្វីកើតឡើង។ តាមវិធីនេះ អ្នកអាចនឹងត្រូវនាំឱ្យវង្វេង នៅពេលដែលហោរាក្លែងក្លាយ ឬសាវ័កក្លែងក្លាយបានលេចមក។ អ្នកត្រូវតែប្រកបគ្នាឱ្យបានញឹកញាប់នូវព្រះបន្ទូល និងកិច្ចការរបស់ព្រះជាម្ចាស់ មានតែវិធីនេះទេ ដែលអ្នកនឹងអាចយល់ពីសេចក្តីពិត និងអភិវឌ្ឍនូវការដឹងខុសត្រូវ។ ប្រសិនបើអ្នកមិនយល់សេចក្ដីពិត នោះអ្នកនឹងគ្មានយោបល់នោះឡើយ។ ឧទាហរណ៍ អ្វីដែលព្រះជាម្ចាស់មានបន្ទូល របៀបដែលព្រះជាម្ចាស់ធ្វើកិច្ចការ អ្វីដែលជាតម្រូវការរបស់ទ្រង់អំពីមនុស្ស មនុស្សប្រភេទណាដែលអ្នកគប្បីទាក់ទងជាមួយ និងមនុស្សប្រភេទណាដែលអ្នកគប្បីបដិសេធ អ្នកត្រូវតែប្រកបជាញឹកញាប់អំពីរឿងទាំងនេះ។ ប្រសិនបើអ្នកតែងតែទទួលបទពិសោធនូវព្រះបន្ទូលរបស់ព្រះជាម្ចាស់តាមរបៀបនេះ អ្នកនឹងយល់ពីសេចក្តីពិត ហើយយល់ច្បាស់នូវរឿងជាច្រើន ហើយអ្នកក៏នឹងមានយោបល់ផងដែរ។ តើអ្វីទៅជាការប្រៀនប្រដៅដោយព្រះវិញ្ញាណបរិសុទ្ធ តើអ្វីទៅជាការស្តីបន្ទោសដែលកើតចេញពីឆន្ទៈរបស់មនុស្ស តើអ្វីជាការណែនាំពីសំណាក់ព្រះវិញ្ញាណបរិសុទ្ធ តើអ្វីដែលជាការរៀបចំបរិស្ថាន តើព្រះបន្ទូលរបស់ព្រះជាម្ចាស់បំភ្លឺនៅក្នុងអ្វី? ប្រសិនបើអ្នកមិនច្បាស់អំពីរឿងទាំងនេះទេ អ្នកនឹងមិនមានការដឹងខុសត្រូវទេទេ។ អ្នកគប្បីដឹងពីអ្វីដែលបានមកពីព្រះវិញ្ញាណបរិសុទ្ធ អ្វីដែលជានិស្ស័យបះបោរ របៀបស្ដាប់បង្គាប់តាមព្រះបន្ទូលរបស់ព្រះជាម្ចាស់ និងរបៀបលះចោលការបះបោរផ្ទាល់ខ្លួនរបស់អ្នក។ ប្រសិនបើអ្នកមានការយល់ដឹងអំពីបទពិសោធនៃរឿងទាំងនេះ អ្នកនឹងមានគ្រឹះ។ នៅពេលមានអ្វីកើតឡើង អ្នកនឹងមានសេចក្តីពិតសមស្របមួយដើម្បីវាស់វែង និងមាននិមិត្តសមស្របជាគ្រឹះ។ អ្នកនឹងមានគោលការណ៍នៅក្នុងអ្វីគ្រប់យ៉ាងដែលអ្នកធ្វើ ហើយនឹងអាចប្រព្រឹត្តតាមសេចក្តីពិត។ ពេលនោះជីវិតរបស់អ្នកនឹងបានពេញដោយការបំភ្លឺរបស់ព្រះជាម្ចាស់ និងបានពេញទៅដោយព្រះពររបស់ព្រះជាម្ចាស់។ ព្រះជាម្ចាស់នឹងមិនប្រព្រឹត្ដដោយអយុត្តិធម៌ចំពោះមនុស្សណាដែលស្វែងរកទ្រង់ដោយស្មោះត្រង់ ឬរស់នៅសម្រាប់ទ្រង់ ហើយធ្វើបន្ទាល់អំពីទ្រង់ឡើយ ហើយទ្រង់ក៏នឹងមិនដាក់បណ្តាសាដល់មនុស្សណាដែលអាចស្រេកឃ្លានសេចក្តីពិតដោយស្មោះស្ម័គ្រដែរ។ ប្រសិនបើនៅពេលដែលអ្នកកំពុងហូប និងផឹកព្រះបន្ទូលរបស់ព្រះជាម្ចាស់ អ្នកអាចយកចិត្តទុកដាក់ក្នុងការដឹងអំពីសភាពពិតផ្ទាល់ខ្លួនរបស់អ្នក យកចិត្តទុកដាក់លើការអនុវត្តផ្ទាល់ខ្លួនរបស់អ្នក ហើយយកចិត្តទុកដាក់លើការយល់ដឹងផ្ទាល់ខ្លួនរបស់អ្នក ពេលនោះនៅពេលដែលអ្នកជួបបញ្ហា អ្នកនឹងទទួលបានការបំភ្លឺ ហើយនឹងទទួលបានការយល់ដឹងជាក់ស្តែង។ បន្ទាប់មកអ្នកនឹងមានផ្លូវនៃការអនុវត្ត និងយោបល់ក្នុងគ្រប់កិច្ចការទាំងអស់។ មនុស្សម្នាក់ដែលមានសេចក្ដីពិត ទំនងជាមិនអាចត្រូវគេបំភាន់ ទំនងជាមិនអាចប្រព្រឹត្តនូវអ្វីដែលធ្វើឱ្យរំខាន ឬធ្វើសកម្មភាពហួសហេតុបានទេ។ ដោយសារតែសេចក្ដីពិត គេត្រូវទទួលបានការការពារ ហើយដោយសារតែសេចក្ដីពិតផងដែរ គេទទួលបានការយល់ដឹងបន្ថែមទៀត។ ដោយសារតែសេចក្ដីពិត គេមានមាគ៌ាច្រើនក្នុងការអនុវត្ត ទទួលបានឱកាសកាន់តែច្រើនសម្រាប់ព្រះវិញ្ញាណបរិសុទ្ធធ្វើការនៅក្នុងគេ និងទទួលបានឱកាសកាន់តែច្រើនដើម្បីត្រូវបានប្រោសឱ្យគ្រប់លក្ខណ៍។


កិច្ចការរបស់ព្រះវិញ្ញាណបរិសុទ្ធ និងកិច្ចការរបស់សាតាំង

តើមនុស្សម្នាក់យល់ពីសេចក្ដីលម្អិតខាងឯវិញ្ញាណ បានដោយរបៀបណា? តើព្រះវិញ្ញាណបរិសុទ្ធបំពេញកិច្ចការលើមនុស្សដោយរបៀបណា? តើសាតាំងធ្វើកិច្ចការលើមនុស្សដោយរបៀបណា? តើវិញ្ញាណអាក្រក់ធ្វើកិច្ចការលើមនុស្សដោយរបៀបណា? តើមានការសម្ដែងឱ្យឃើញអ្វីខ្លះ? នៅពេលមានអ្វីមួយកើតឡើងចំពោះអ្នក តើវាកើតចេញពីព្រះវិញ្ញាណបរិសុទ្ធមែនទេ ហើយតើអ្នកគួរស្ដាប់បង្គាប់តាម ឬបដិសេធវា? នៅក្នុងការអនុវត្តជាក់ស្ដែងរបស់មនុស្ស រឿងភាគច្រើនកើតចេញពីបំណងរបស់មនុស្ស ដែលមនុស្សជៀសមិនផុតពីជឿថាវាមកពីព្រះវិញ្ញាណបរិសុទ្ធ។ រឿងខ្លះកើតមកពីវិញ្ញាណអាក្រក់ ប៉ុន្តែមនុស្សនៅតែគិតថា រឿងទាំងនោះកើតមកអំពីព្រះវិញ្ញាណបរិសុទ្ធ ហើយពេលខ្លះ ព្រះវិញ្ញាណបរិសុទ្ធជួយណែនាំមនុស្សពីខាងក្នុង ប៉ុន្តែមនុស្សមានការភ័យខ្លាចថា ការណែនាំនោះមកអំពីសាតាំង ហេតុដូច្នេះហើយ ក៏មិនហ៊ានស្ដាប់បង្គាប់តាម នៅពេលការពិតនោះគឺ ការណែនាំនោះជាការបំភ្លឺពីព្រះវិញ្ញាណបរិសុទ្ធ។ ហេតុនេះ បើមនុស្សម្នាក់មិនអនុវត្តការបែងចែកភាពខុសគ្នាទេ នោះនឹងគ្មានផ្លូវណាដើម្បីដកពិសោធន៍ពីក្នុងបទពិសោធជាក់ស្ដែងរបស់មនុស្សឡើយ។ បើគ្មានការបែងចែកភាពខុសគ្នាទេ គ្មានផ្លូវណាដែលអាចទទួលបានជីវិតឡើយ។ តើព្រះវិញ្ញាណបរិសុទ្ធបំពេញកិច្ចការដោយរបៀបណា? តើវិញ្ញាណអាក្រក់ធ្វើការដោយរបៀបណា? តើមានអ្វីខ្លះដែលចេញមកពីបំណងរបស់មនុស្ស? ហើយតើមានអ្វីខ្លះដែលកើតចេញពីការណែនាំ និងការបំភ្លឺរបស់ព្រះវិញ្ញាណបរិសុទ្ធ? ប្រសិនបើអ្នកយល់ពីទម្រង់នៃកិច្ចការរបស់ព្រះវិញ្ញាណបរិសុទ្ធនៅខាងក្នុងខ្លួនមនុស្ស នោះនៅក្នុងជីវិតប្រចាំថ្ងៃរបស់អ្នក និងក្នុងអំឡុងបទពិសោធជាក់ស្ដែងរបស់អ្នក អ្នកនឹងអាចពង្រីកចំណេះដឹងរបស់ខ្លួនបាន និងអាចបែងចែកភាពខុសគ្នាបាន។ អ្នកនឹងមកស្គាល់ព្រះជាម្ចាស់ អ្នកនឹងអាចយល់ និងដឹងអំពីសាតាំង។ អ្នកនឹងឈប់ភ័ន្តច្រឡំពីការស្ដាប់បង្គាប់ ឬការស្វែងរករបស់អ្នកទៀត ហើយអ្នកនឹងក្លាយជាមនុស្សម្នាក់ដែលមានគំនិតច្បាស់លាស់ ជាមនុស្សដែលស្ដាប់បង្គាប់កិច្ចការរបស់ព្រះវិញ្ញាណបរិសុទ្ធ។

កិច្ចការរបស់ព្រះវិញ្ញាណបរិសុទ្ធ គឺជាទម្រង់មួយនៃការណែនាំយ៉ាងសកម្ម និងជាការបំភ្លឺបែបវិជ្ជមាន។ កិច្ចការនេះ មិនឱ្យមនុស្សក្លាយជាអកម្មឡើយ។ វានាំមកនូវការស្រាកស្រាន្ដដល់ពួកគេ ផ្ដល់សេចក្ដីជំនឿ និងការតាំងចិត្តដល់ពួកគេ និងអាចឱ្យពួកគេស្វែងរកការប្រោសឱ្យបានគ្រប់លក្ខណ៍ពីព្រះជាម្ចាស់។ នៅពេលដែលព្រះវិញ្ញាណបរិសុទ្ធបំពេញកិច្ចការ មនុស្សអាចចូលរួមបានដោយសកម្ម។ ពួកគេមិនមែនអកម្ម ឬក៏ត្រូវបង្ខំឡើយ តែត្រូវធ្វើការដោយគំនិតផ្ដួចផ្ដើមផ្ទាល់ខ្លួនរបស់ពួកគេ។ នៅពេលព្រះវិញ្ញាណបរិសុទ្ធបំពេញកិច្ចការ មនុស្សមានក្ដីត្រេកអរ និងសុខចិត្តស្ដាប់បង្គាប់តាម និងរីករាយនឹងបន្ទាបខ្លួនរបស់ពួកគេ។ បើទោះបីជាពួកគេមានការឈឺចាប់ និងប្រេះស្រាំក្នុងចិត្ដក្ដី ក៏ពួកគេនៅតែមានការតាំងចិត្តដើម្បីពួតដៃគ្នាដែរ។ ពួកគេរងទុក្ខយ៉ាងខ្លាំង ពួកគេអាចស្ដាប់បង្គាប់តាម ហើយពួកគេមិនជាប់ប្រឡាក់ទៅដោយបំណងរបស់មនុស្សឡើយ មិនប្រឡាក់ទៅគំនិតរបស់មនុស្សឡើយ ហើយច្បាស់ណាស់ ពួកគេមិនជាប់ប្រឡាក់ទៅដោយចំណង់ និងការជំរុញចិត្តរបស់មនុស្សឡើយ។ នៅពេលមនុស្សជួបប្រទះបទពិសោធនៃកិច្ចការរបស់ព្រះវិញ្ញាណបរិសុទ្ធ ពួកគេមានលក្ខណៈបរិសុទ្ធជាពិសេសពីខាងក្នុង។ អ្នកណាដែលមានកិច្ចការរបស់ព្រះវិញ្ញាណបរិសុទ្ធ ស្ដែងចេញនូវសេចក្ដីស្រឡាញ់ចំពោះព្រះជាម្ចាស់ ហើយសេចក្ដីស្រឡាញ់ចំពោះបងប្អូនប្រុសស្រីរបស់ពួកគេ។ ពួកគេមានក្ដីរីករាយចំពោះអ្វីៗដែលធ្វើឱ្យព្រះជាម្ចាស់សប្បាយព្រះទ័យ និងស្អប់ខ្ពើមចំពោះអ្វីដែលព្រះជាម្ចាស់ស្អប់ខ្ពើម។ មនុស្សដែលត្រូវបានបណ្ដាលចិត្តដោយកិច្ចការរបស់ព្រះវិញ្ញាណបរិសុទ្ធ មានភាពជាមនុស្សធម្មតា ហើយពួកគេនៅបន្តស្វែងរកសេចក្ដីពិតឥតឈប់ និងមាននូវភាពជាមនុស្ស។ នៅពេលព្រះវិញ្ញាណបរិសុទ្ធបំពេញកិច្ចការក្នុងខ្លួនមនុស្ស ស្ថានភាពរបស់ពួកគេកាន់តែប្រសើរឡើងៗ ហើយភាពជាមនុស្សរបស់ពួកគេ កាន់តែធម្មតាទៅៗ ហើយទោះបីជាការពួតដៃគ្នារបស់ពួកគេមួយចំនួនអាចល្ងង់ខ្លៅខ្លះក៏ពិតមែន ក៏ការជំរុញចិត្តរបស់ពួកគេត្រឹមត្រូវ ច្រកចូលរបស់ពួកគេវិជ្ជមាន ពួកគេមិនបានព្យាយាមបង្កការបង្អាក់អ្វីឡើយ ហើយនៅក្នុងខ្លួនពួកគេ គ្មានការព្យាបាទអ្វីឡើយ។ កិច្ចការរបស់ព្រះវិញ្ញាណបរិសុទ្ធ គឺធម្មតា និងពិតប្រាកដ ហើយព្រះវិញ្ញាណបរិសុទ្ធបំពេញកិច្ចការលើមនុស្ស ស្របទៅតាមក្បួនច្បាប់នៃជីវិតមនុស្សធម្មតា ហើយទ្រង់អនុវត្តការបំភ្លឺ និងការណែនាំនៅក្នុងខ្លួនមនុស្ស ស្របទៅតាមការស្វែងរកជាក់ស្ដែងរបស់មនុស្សធម្មតា។ នៅពេលព្រះវិញ្ញាណបរិសុទ្ធបំពេញកិច្ចការលើមនុស្ស ទ្រង់ណែនាំ និងបំភ្លឺពួកគេស្របទៅតាមតម្រូវការរបស់មនុស្សធម្មតា។ ទ្រង់ប្រទានដល់ពួកគេស្របទៅតាមតម្រូវការរបស់ពួកគេ ហើយទ្រង់ណែនាំ និងបំភ្លឺពួកគេដោយសកម្ម ស្របទៅតាមអ្វីដែលពួកគេខ្វះខាត និងស្របទៅតាមភាពខ្វះខាតរបស់ពួកគេ។ កិច្ចការរបស់ព្រះវិញ្ញាណបរិសុទ្ធ គឺដើម្បីបំភ្លឺ និងណែនាំមនុស្សនៅក្នុងជីវិតជាក់ស្ដែង។ លុះត្រាណាតែពួកគេជួបប្រទះនូវព្រះបន្ទូលរបស់ព្រះជាម្ចាស់នៅក្នុងជីវិតជាក់ស្ដែងរបស់ពួកគេ ទើបពួកគេអាចមើលឃើញកិច្ចការរបស់ព្រះវិញ្ញាណបរិសុទ្ធបាន។ នៅក្នុងជីវិតរស់នៅប្រចាំថ្ងៃរបស់ពួកគេ ប្រសិនបើមនុស្សស្ថិតក្នុងស្ថានភាពវិជ្ជមាន និងមានជីវិតខាងវិញ្ញាណធម្មតា នោះពួកគេនឹងមានកិច្ចការរបស់ព្រះវិញ្ញាណបរិសុទ្ធ។ ក្នុងស្ថានភាពបែបនេះ នៅពេលដែលពួកគេហូប និងផឹកព្រះបន្ទូលរបស់ព្រះជាម្ចាស់ ពួកគេក៏មានសេចក្ដីជំនឿ។ នៅពេលពួកគេអធិស្ឋាន ពួកគេមានការបណ្ដាលចិត្ត។ នៅពេលពួកគេក្រោកឡើងប្រឆាំងនឹងអ្វីមួយ ពួកគេមិនអសកម្មឡើយ។ ហើយនៅពេលដែលមានអ្វីមួយកើតឡើង ពួកគេអាចមើលឃើញនូវមេរៀននានានៅក្នុងរឿងទាំងនោះបាន ដែលព្រះជាម្ចាស់តម្រូវឱ្យពួកគេរៀនសូត្រ។ ពួកគេមិនមែនអសកម្ម ឬទន់ខ្សោយឡើយ ហើយបើទោះបីជាពួកគេមានការលំបាកជាក់ស្ដែងក្ដី ក៏ពួកគេនឹងអាចស្ដាប់បង្គាប់តាមគ្រប់ការរៀបចំរបស់ព្រះជាម្ចាស់ដេរ។

តើកិច្ចការរបស់ព្រះវិញ្ញាណបរិសុទ្ធអាចសម្រេចបានឥទ្ធិពលអ្វីខ្លះ? អ្នកអាចល្ងង់ខ្លៅ ហើយអ្នកអាចខ្វះការយល់ដឹង ប៉ុន្តែព្រះវិញ្ញាណបរិសុទ្ធ គឺត្រូវបំពេញកិច្ចការឱ្យខានតែបាន ដូច្នេះហើយ នឹងមានសេចក្ដីជំនឿនៅក្នុងខ្លួនអ្នក ហើយអ្នកនឹងតែងមានអារម្មណ៍ថា អ្នកមិនអាចស្រឡាញ់ព្រះជាម្ចាស់បានគ្រប់គ្រាន់ជានិច្ច។ អ្នកនឹងសុខចិត្តពួតដៃគ្នា មិនថាមានការលំបាកខ្លាំងប៉ុនណានៅខាងមុខនោះទេ។ នឹងកើតមានរឿងខ្លះចំពោះអ្នក ហើយអ្នកនឹងមិនច្បាស់ថា រឿងណាមកអំពីព្រះជាម្ចាស់ ឬរឿងណាមកអំពីសាតាំងឡើយ ប៉ុន្តែអ្នកអាចរង់ចាំមើលបាន ហើយអ្នកនឹងមិនអកម្ម ឬខ្ជីខ្ជាឡើយ។ នេះគឺជាកិច្ចការធម្មតារបស់ព្រះវិញ្ញាណបរិសុទ្ធ។ នៅពេលដែលព្រះវិញ្ញាណបរិសុទ្ធធ្វើការនៅក្នុងខ្លួនអ្នក នោះអ្នកនឹងនៅតែជួបប្រទះការលំបាកជាក់ស្ដែងដដែល៖ ពេលខ្លះអ្នកនឹងត្រូវយំសោក ហើយពេលខ្លះនឹងមានរឿងមួយចំនួនដែលអ្នកមិនអាចយកឈ្នះបាន ប៉ុន្តែនេះគ្រាន់តែជាដំណាក់កាលនៃកិច្ចការធម្មតារបស់ព្រះវិញ្ញាណបរិសុទ្ធតែប៉ុណ្ណោះ។ បើទោះបីជាអ្នកមិនបានយកឈ្នះលើការលំបាកទាំងអស់នោះក្ដី ហើយបើទោះបីជានៅពេលនោះ អ្នកទន់ខ្សោយ និងពោរពេញដោយការរអ៊ូរទាំក្ដី ក៏ក្រោយមកទៀត អ្នកនឹងនៅតែអាចស្រឡាញ់ព្រះជាម្ចាស់ដោយសេចក្ដីជំនឿខ្លាំងក្លាដដែល។ ភាពអកម្មរបស់អ្នកមិនអាចរារាំងអ្នកពីការមានបទពិសោធធម្មតាបានឡើយ ហើយមិនថាអ្នកដទៃនិយាយបែបណានោះទេ មិនថាអ្នកដទៃវាយប្រហារអ្នកបែបណានោះទេ អ្នកនៅតែអាចស្រឡាញ់ព្រះជាម្ចាស់បានដដែល។ ក្នុងអំឡុងពេលអធិស្ឋាន អ្នកតែងមានអារម្មណ៍ថា អ្នកពិតជាជាប់ជំពាក់ព្រះជាម្ចាស់យ៉ាងខ្លាំងកាលពីអតីតកាល ហើយអ្នកតាំងចិត្តគាប់ព្រះហឫទ័យព្រះជាម្ចាស់ និងបដិសេធខាងសាច់ឈាម នៅពេលណាដែលអ្នកជួបប្រទះនូវរឿងបែបនោះជាថ្មីម្ដងទៀត។ កម្លាំងនេះបង្ហាញថា កិច្ចការរបស់ព្រះវិញ្ញាណបរិសុទ្ធ គឺសណ្ឋិតនៅខាងក្នុងខ្លួនអ្នក។ នេះគឺជាលក្ខណៈធម្មតានៃកិច្ចការរបស់ព្រះវិញ្ញាណបរិសុទ្ធ។

តើអ្វីទៅជាកិច្ចការដែលមកអំពីសាតាំង? ចំពោះកិច្ចការដែលមកអំពីសាតាំង និមិត្តនៅក្នុងខ្លួនមនុស្ស គឺពេចស្រពិល។ មនុស្សគ្មានភាពជាមនុស្សធម្មតា ការជំរុញចិត្តពីខាងក្រោយទង្វើរបស់ពួកគេមិនត្រឹមត្រូវ ហើយបើទោះបីជាពួកគេចង់ស្រឡាញ់ព្រះជាម្ចាស់ ក៏តែងតែមានការចោទប្រកាន់នៅខាងក្នុងខ្លួនគេជានិច្ច ហើយការចោទប្រកាន់ និងគំនិតទាំងអស់នោះ មានការជ្រៀតជ្រែកនៅខាងក្នុងខ្លួនពួកគេឥតឈប់ ដោយរារាំងការធំធាត់នៅក្នុងជីវិតរបស់ពួកគេ និងរារាំងពួកគេមិនឱ្យមករកព្រះជាម្ចាស់ក្នុងស្ថានភាពធម្មតា។ នេះចង់និយាយថា ឱ្យតែមានកិច្ចការរបស់សាតាំងនៅខាងក្នុងខ្លួនមនុស្ស ដួងចិត្តរបស់គេ មិនអាចស្ងប់នៅចំពោះព្រះជាម្ចាស់បានឡើយ។ មនុស្សបែបនេះមិនដឹងថាពួកគេត្រូវធ្វើអ្វីចំពោះខ្លួនគេឡើយ គឺនៅពេលដែលពួកគេឃើញមនុស្សប្រមូលផ្ដុំគ្នាជុំៗ ពួកគេចង់រត់គេចចេញ ហើយពួកគេមិនអាចបិទភ្នែករបស់ពួកគេបានទេ នៅពេលអ្នកដទៃអធិស្ឋានបាន។ កិច្ចការរបស់វិញ្ញាណអាក្រក់ ធ្វើឱ្យទំនាក់ទំនងធម្មតារវាងមនុស្សនិងព្រះជាម្ចាស់ខូចបង់ និងធ្វើឱ្យនិមិត្តពីមុនរបស់មនុស្ស ឬធ្វើឱ្យផ្លូវនៃច្រកចូលទៅក្នុងជីវិតពីមុនរបស់ពួកគេប្រែជាស្រអាប់។ នៅក្នុងដួងចិត្តរបស់ពួកគេ ពួកគេមិនអាចស្និតនឹងព្រះជាម្ចាស់បានឡើយ ហើយរឿងជាច្រើនតែងកើតមានឡើង ដែលបង្កការរំខានចំពោះពួកគេ និងដាក់ច្រវាក់ពួកគេជាប់។ ដួងចិត្តរបស់ពួកគេ មិនអាចស្វែងរកសេចក្ដីស្ងប់បានឡើយ ហើយពួកគេគ្មានសល់កម្លាំងអ្វីដើម្បីស្រឡាញ់ព្រះជាម្ចាស់ឡើយ ហើយវិញ្ញាញរបស់ពួកគេបានលិចចុះទៅបាត់។ ទាំងអស់នោះ គឺជាការបង្ហាញនៃកិច្ចការរបស់សាតាំង។ ការបង្ហាញនៃកិច្ចការរបស់សាតាំង មានដូចជា៖ ការមិនអាចឈរនៅលើទីតាំងរបស់អ្នកបាន និងមិនអាចធ្វើទីបន្ទាល់បាន ដែលធ្វើឱ្យអ្នកក្លាយជាមនុស្សម្នាក់ដែលមានកំហុសនៅចំពោះព្រះជាម្ចាស់ និងជាអ្នកដែលគ្មានភាពស្មោះត្រង់ចំពោះព្រះជាម្ចាស់ឡើយ។ នៅពេលដែលសាតាំងជ្រៀតជ្រែក អ្នកនឹងបាត់បង់នូវសេចក្ដីស្រឡាញ់ និងភាពស្មោះត្រង់ចំពោះព្រះជាម្ចាស់នៅក្នុងខ្លួនអ្នក អ្នកនឹងត្រូវបាត់បង់ទំនាក់ទំនងធម្មតាជាមួយព្រះជាម្ចាស់ អ្នកមិនបន្តស្វែងរកសេចក្ដីពិត ឬការកែលម្អខ្លួនឯងឡើយ។ អ្នកដើរថយក្រោយ និងក្លាយជាអកម្ម អ្នកផ្ដេកផ្ដួលទៅតាមខ្លួនឯង អ្នកបើកដៃដល់ការផ្សាយអំពើបាប និងមិនស្អប់ខ្ពើមអំពើបាបឡើយ។ បន្ថែមលើនេះ ការជ្រៀតជ្រែករបស់សាតាំង ធ្វើឱ្យអ្នករលាយសាបសូន្យ។ វាធ្វើឱ្យការប៉ះពាល់ពីព្រះជាម្ចាស់ រលាយបាត់បង់ពីក្នុងខ្លួនអ្នក និងធ្វើឱ្យអ្នករអ៊ូរទាំអំពីព្រះជាម្ចាស់ និងទទឹងទាស់នឹងទ្រង់ដែលនាំឱ្យអ្នកចោទសួរដល់ព្រះជាម្ចាស់។ ហើយក៏មាននូវលទ្ធភាពដែលអ្នកនឹងត្រូវបោះបង់ចោលព្រះជាម្ចាស់ផងដែរ។ អ្វីគ្រប់យ៉ាងនេះ មកអំពីសាតាំង។

នៅក្នុងជីវិតប្រចាំថ្ងៃរបស់អ្នក បើមានអ្វីមួយកើតឡើងចំពោះអ្នក តើអ្នកគប្បីបែងចែកភាពខុសគ្នារវាងថាតើវាមកអំពីកិច្ចការរបស់ព្រះវិញ្ញាណបរិសុទ្ធ ឬមកអំពីកិច្ចការរបស់សាតាំងដោយរបៀបណា? នៅពេលដែលស្ថានភាពរបស់មនុស្សគឺធម្មតា នោះជីវិតខាងវិញ្ញាណរបស់ពួកគេ និងជីវិតខាងសាច់ឈាមរបស់ពួកគេក៏ធម្មតាដែរ ហើយហេតុផលរបស់ពួកគេក៏ធម្មតា និងមានរបៀបរៀបរយល្អដែរ។ នៅពេលដែលពួកគេនៅក្នុងស្ថានភាពបែបនេះ អ្វីដែលពួកគេជួបប្រទះ និងបានស្គាល់នៅក្នុងខ្លួនពួកគេ អាចនិយាយបានជាទូទៅថា មកអំពីការបណ្ដាលចិត្តដោយព្រះវិញ្ញាណបរិសុទ្ធ (មានការយល់ដឹងធ្លុះជ្រៅ ឬមានចំណេះដឹងធម្មតានៅពេលដែលពួកគេហូប និងផឹកព្រះបន្ទូលរបស់ព្រះជាម្ចាស់ ឬមានភាពស្មោះត្រង់ចំពោះអ្វីមួយ ឬចំពោះរឿងមួយចំនួន មានកម្លាំងស្រឡាញ់ព្រះជាម្ចាស់ ដែលអ្វីទាំងអស់នេះ មកអំពីព្រះវិញ្ញាណបរិសុទ្ធ)។ កិច្ចការរបស់ព្រះវិញ្ញាណបរិសុទ្ធនៅក្នុងខ្លួនមនុស្ស គឺធម្មតាខ្លាំងណាស់។ មនុស្សមិនអាចដឹងអំពីកិច្ចការនេះបានឡើយ ហើយកិច្ចការនេះគឺហាក់ដូចជាមកតាមរយៈមនុស្សខ្លួនឯង បើទោះបីជាតាមពិតទៅ វាជាកិច្ចការរបស់ព្រះវិញ្ញាណបរិសុទ្ធក្ដី។ នៅក្នុងជីវិតរស់នៅប្រចាំថ្ងៃ ព្រះវិញ្ញាណបរិសុទ្ធ បំពេញកិច្ចការទាំងធំ ទាំងតូចជាមួយមនុស្សគ្រប់គ្នា ហើយអ្វីដែលខុសគ្នានោះ គឺគ្រាន់តែជាទំហំនៃកិច្ចការនេះប៉ុណ្ណោះ។ មនុស្សមួយចំនួនមានលក្ខណៈសម្បត្តិល្អ ហើយពួកគេយល់ដឹងពីរឿងរ៉ាវមួយចំនួនបានឆាប់រហ័ស ហើយនៅក្នុងចំណោមពួកគេ ការបំភ្លឺពីព្រះវិញ្ញាណបរិសុទ្ធ គឺអស្ចារ្យយ៉ាងខ្លាំង។ ចំណែកឯមនុស្សមួយចំនួនទៀត មានគុណសម្បត្តិអន់ខ្សោយ ហើយពួកគេត្រូវការពេលយូរ ដើម្បីយល់ដឹងពីរឿងមួយចំនួនបាន ប៉ុន្តែព្រះវិញ្ញាណបរិសុទ្ធពាល់ពួកគេពីខាងក្នុង ហើយពួកគេក៏អាចសម្រេចបាននូវសេចក្ដីស្មោះត្រង់ចំពោះព្រះជាម្ចាស់វិញដែរគឺព្រះវិញ្ញាណបរិសុទ្ធបំពេញកិច្ចការនៅក្នុងចំណោមអ្នកទាំងឡាយណាដែលស្វែងរកព្រះជាម្ចាស់។ នៅក្នុងជីវិតប្រចាំថ្ងៃ នៅពេលដែលមនុស្សមិនទទឹងទាស់ ឬបះបោរប្រឆាំងនឹងព្រះជាម្ចាស់ មិនធ្វើរឿងដែលមិនស្របគ្នានឹងការគ្រប់គ្រងរបស់ព្រះជាម្ចាស់ និងមិនត្រូវជ្រៀតជ្រែកក្នុងកិច្ចការរបស់ព្រះជាម្ចាស់ នោះព្រះវិញ្ញាណបរិសុទ្ធនឹងបំពេញកិច្ចការច្រើន ឬតិចក្នុងចំណោមពួកគេម្នាក់ៗ។ ទ្រង់ពាល់ពួកគេ បំភ្លឺពួកគេ និងប្រទានសេចក្ដីជំនឿដល់ពួកគេ ប្រទានកម្លាំងដល់ពួកគេ និងផ្លាស់ពួកគេឱ្យមានភាពសកម្ម លែងខ្ជិលច្រអូស ឬលោភលន់នឹងការអរសប្បាយខាងសាច់ឈាម ដោយសុខចិត្តអនុវត្តតាមសេចក្ដីពិត និងស្រេកឃ្លានចង់បានព្រះបន្ទូលរបស់ព្រះជាម្ចាស់។ គ្រប់ការទាំងអស់នេះ គឺជាកិច្ចការដែលមកអំពីព្រះវិញ្ញាណបរិសុទ្ធ។

នៅពេលស្ថានភាពរបស់មនុស្សមិនធម្មតា ពួកគេត្រូវបានព្រះវិញ្ញាណបរិសុទ្ធបោះបង់ចោល។ នៅក្នុងដួងចិត្តរបស់ពួកគេ ពួកគេចូលចិត្តរអ៊ូរទាំ ការជំរុញចិត្តរបស់ពួកគេមិនត្រឹមត្រូវ ពួកគេខ្ជិលច្រអូស ពួកគេផ្ដេកផ្ដួលទៅខាងសាច់ឈាម ហើយដួងចិត្តរបស់ពួកគេបះបោរទាស់នឹងសេចក្ដីពិត។ អ្វីគ្រប់យ៉ាងនេះ គឺមកអំពីសាតាំង។ នៅពេលស្ថានភាពរបស់មនុស្សមិនធម្មតា នៅពេលពួកគេមានភាពងងឹតនៅខាងក្នុង និងបានវង្វេងក្នុងហេតុផលផ្ទាល់ខ្លួនរបស់ពួកគេ ដោយត្រូវព្រះវិញ្ញាណបរិសុទ្ធបោះបង់ចោល និងមិនអាចដឹងថាមានព្រះជាម្ចាស់នៅខាងក្នុងខ្លួនពួកគេ នេះគឺជាពេលដែលសាតាំងកំពុងធ្វើការនៅក្នុងខ្លួនពួកគេហើយ។ ប្រសិនបើមនុស្សតែងតែមានកម្លាំងនៅក្នុងខ្លួនពួកគេ និងតែងមានសេចក្ដីស្រឡាញ់ចំពោះព្រះជាម្ចាស់ ជាទូទៅ នៅពេលរឿងរ៉ាវកើតមានចំពោះពួកគេ រឿងទាំងអស់នោះមកអំពីព្រះវិញ្ញាណបរិសុទ្ធ ហើយនរណាក៏ដោយដែលពួកគេជួប នោះការជួបគ្នានោះ គឺកើតចេញពីការរៀបចំរបស់ព្រះជាម្ចាស់។ នេះចង់បានន័យថា នៅពេលអ្នកស្ថិតនៅក្នុងស្ថានភាពធម្មតា នៅពេលដែលអ្នកស្ថិតនៅក្នុងកិច្ចការដ៏អស្ចារ្យរបស់ព្រះវិញ្ញាណបរិសុទ្ធ នោះមិនអាចឱ្យសាតាំងធ្វើឱ្យអ្នកចុះខ្សោយបានឡើយ។ នៅលើមូលដ្ឋាននេះ អាចនិយាយបានថា អ្វីគ្រប់យ៉ាងមកអំពីព្រះវិញ្ញាណបរិសុទ្ធ ហើយបើទោះបីជាអ្នកមានគំនិតមិនត្រឹមត្រូវក្ដី ក៏អ្នកអាចបដិសេធគំនិតនោះបាន ហើយអ្នកមិនដើរតាមគំនិតនោះឡើយ។ អ្វីគ្រប់យ៉ាងនេះ មកអំពីកិច្ចការរបស់ព្រះវិញ្ញាណបរិសុទ្ធ។ តើសាតាំងជ្រៀតជ្រែកនៅក្នុងស្ថានភាពអ្វីខ្លះ? សាតាំងងាយនឹងធ្វើការនៅក្នុងខ្លួនអ្នកណាស់ នៅពេលស្ថានភាពរបស់អ្នកមិនធម្មតា នៅពេលអ្នកមិនត្រូវបានព្រះជាម្ចាស់ពាល់ និងគ្មានកិច្ចការរបស់ព្រះវិញ្ញាណបរិសុទ្ធ នៅពេលខាងក្នុងខ្លួនអ្នកស្ងួតនិងសោះកក្រោះ នៅពេលអ្នកអធិស្ឋានចំពោះព្រះជាម្ចាស់ ប៉ុន្តែមិនយល់អ្វីសោះ ហើយនៅពេលអ្នកហូប និងផឹកព្រះបន្ទូលរបស់ព្រះជាម្ចាស់ ប៉ុន្តែមិនត្រូវបានបំភ្លឺ និងស្រាយបំភ្លឺ។ និយាយមួយបែបទៀត នៅពេលដែលព្រះវិញ្ញាណបរិសុទ្ធបោះបង់អ្នកចោល ហើយអ្នកគ្មានអារម្មណ៍ដឹងអំពីព្រះជាម្ចាស់ នោះរឿងដែលកើតឡើងចំពោះអ្នក មកអំពីសេចក្ដីល្បួងរបស់សាតាំង។ នៅពេលព្រះវិញ្ញាណបរិសុទ្ធបំពេញកិច្ចការ សាតាំងក៏កំពុងធ្វើការក្នុងពេលជាមួយគ្នានោះដែរ។ ព្រះវិញ្ញាណបរិសុទ្ធពាល់ពីខាងក្នុងនៃមនុស្ស ហើយពេលជាមួយគ្នានោះ សាតាំងក៏ជ្រៀតជ្រែកនៅខាងក្នុងខ្លួនអ្នកផងដែរ។ ក៏ប៉ុន្តែ កិច្ចការរបស់ព្រះវិញ្ញាណបរិសុទ្ធ ជាកិច្ចការឈានមុខគេ ហើយមនុស្សដែលមានស្ថានភាពធម្មតា អាចយកជ័យជម្នះបាន។ នេះគឺជាជ័យជម្នះនៃកិច្ចការរបស់ព្រះវិញ្ញាណបរិសុទ្ធលើកិច្ចការរបស់សាតាំង។ នៅពេលដែលព្រះវិញ្ញាណបរិសុទ្ធបំពេញនូវកិច្ចការ និស្ស័យពុករលួយនៅតែបន្តកើតមាននៅខាងក្នុងខ្លួនមនុស្សដដែល។ ប៉ុន្តែក្នុងអំឡុងពេលនៃកិច្ចការរបស់ព្រះវិញ្ញាណបរិសុទ្ធនេះ មនុស្សងាយនឹងរកឃើញ និងស្គាល់នូវការបះបោរ ការជំរុញចិត្ត និងសេចក្ដីកំផិតរបស់ពួកគេណាស់។ មានតែពេលនោះប៉ុណ្ណោះ ទើបមនុស្សមានអារម្មណ៍ស្ដាយក្រោយ និងដុះចេញនូវចេតនាក្នុងការប្រែចិត្ត។ ដោយបែបនេះ និស្ស័យបះបោរ និងនិស្ស័យពុករលួយរបស់ពួកគេ ចុងក្រោយនឹងត្រូវបំបាត់ចោលនៅខាងក្នុងកិច្ចការរបស់ព្រះជាម្ចាស់។ កិច្ចការរបស់ព្រះវិញ្ញាណបរិសុទ្ធ គឺធម្មតាខ្លាំងណាស់។ នៅពេលទ្រង់បំពេញកិច្ចការលើមនុស្ស ពួកគេនៅតែបន្តមានបញ្ហាដដែល ពួកគេនៅតែទួញសោក ពួកគេនៅតែរងទុក្ខ ពួកគេនៅតែទន់ខ្សោយ ហើយមានរឿងជាច្រើនដែលពួកគេនៅតែមិនច្បាស់ដដែល ក៏ប៉ុន្តែនៅក្នុងស្ថានភាពនេះ ពួកគេអាចបញ្ឈប់ខ្លួនពួកគេពីការដើរថយក្រោយបាន ហើយពួកគេអាចស្រឡាញ់ព្រះជាម្ចាស់បាន ហើយបើទោះបីជាពួកគេទួញសោក និងមានទុក្ខព្រួយក្ដី ក៏ពួកគេនៅតែអាចសរសើរតម្កើងដល់ព្រះជាម្ចាស់បានដដែល។ កិច្ចការរបស់ព្រះវិញ្ញាណបរិសុទ្ធ គឺធម្មតាណាស់ និងមិនហួសពីនិស្ស័យធម្មជាតិអ្វីឡើយ។ មនុស្សភាគច្រើនជឿថា ឱ្យតែព្រះវិញ្ញាណបរិសុទ្ធចាប់ផ្ដើមបំពេញកិច្ចការ នោះការផ្លាស់ប្ដូរនឹងកើតមានឡើងចំពោះស្ថានភាពរបស់មនុស្ស ហើយរឿងដែលសំខាន់ចំពោះពួកគេ នឹងត្រូវកម្ចាត់ចេញ។ ជំនឿបែបនេះ គឺជាការបំភាន់បោកប្រាស់។ នៅពេលព្រះវិញ្ញាណបរិសុទ្ធបំពេញកិច្ចការលើមនុស្ស អ្វីដែលជាភាពអសកម្មរបស់មនុស្ស នៅតែមានដដែល ហើយកម្ពស់របស់ពួកគេ នៅដូចដើមដដែល ប៉ុន្តែគេទទួលបានការស្រាយបំភ្លឺ និងការបំភ្លឺពីព្រះវិញ្ញាណបរិសុទ្ធ ដូច្នេះហើយ ស្ថានភាពរបស់ពួកគេ ក្លាយជាសកម្មជាងមុន ស្ថានភាពនៅក្នុងខ្លួនពួកគេ ក្លាយជាធម្មតា ហើយគេផ្លាស់ប្ដូរបន្តិចម្ដងៗ។ នៅក្នុងបទពិសោធរបស់មនុស្ស ពួកគេមានបទពិសោធសំខាន់នៅក្នុងកិច្ចការរបស់ព្រះវិញ្ញាណបរិសុទ្ធ ឬកិច្ចការរបស់សាតាំង ហើយប្រសិនបើពួកគេមិនអាចយល់អំពីស្ថានភាពទាំងអស់នេះបានទេ និងមិនអាចបែងចែកភាពខុសគ្នានេះបានទេ នោះច្រកចូលទៅក្នុងបទពិសោធជាក់ស្ដែងរបស់ពួកគេ គឺហួសពីការអនុវត្តបាន ហើយមិនចាំបាច់អ្វីទៅនិយាយដល់ការបំផ្លាស់បំប្រែនិស្ស័យរបស់ពួកគេឡើយ។ ហេតុនេះ គន្លឹះដើម្បីដកបទពិសោធពីកិច្ចការរបស់ព្រះជាម្ចាស់ គឺការដែលអាចយល់បានតាមរយៈរឿងរ៉ាវបែបនេះ។ ក្នុងលក្ខណៈនេះ ពួកគេនឹងកាន់តែងាយស្រួលដកបទពិសោធពីកិច្ចការនេះ។

អស់អ្នកនៅក្នុងចំណោមបងប្អូនប្រុសស្រីដែលតែងតែបង្ហាញនូវភាពអវិជ្ជមានរបស់ខ្លួន គឺជាកញ្ជះរបស់សាតាំង ហើយពួកគេរំខានដល់ពួកជំនុំ។ មនុស្សបែបនេះ នឹងត្រូវបណ្តេញ និងផាត់ចោលនៅថ្ងៃណាមួយជាមិនខាន។ នៅក្នុងជំនឿរបស់ពួកគេលើព្រះជាម្ចាស់ ប្រសិនបើមនុស្សមិនមានដួងចិត្តគោរពចំពោះព្រះជាម្ចាស់ ប្រសិនបើពួកគេមិនមានដួងចិត្តនៃការស្ដាប់បង្គាប់ចំពោះព្រះជាម្ចាស់នោះទេ នោះពួកគេមិនត្រឹមតែមិនអាចធ្វើកិច្ចការណាមួយសម្រាប់ទ្រង់ប៉ុណ្ណោះទេ តែផ្ទុយទៅវិញ ពួកគេនឹងក្លាយជាអ្នកដែលរំខានដល់កិច្ចការរបស់ទ្រង់ ហើយជាអ្នកដែលបំពានលើទ្រង់។ ការជឿលើព្រះជាម្ចាស់តែមិនស្តាប់បង្គាប់ ឬគោរពចំពោះទ្រង់ ហើយបែរជាទាស់ប្រឆាំងនឹងទ្រង់ទៅវិញ នោះគឺជាការបង្ខូចព្រះកិត្តិនាមយ៉ាងខ្លាំងចំពោះអ្នកជឿ។ ប្រសិនបើអ្នកជឿគ្រាន់តែផ្ដេសផ្ដាស និងគ្មានការទប់ចិត្តនៅក្នុងការនិយាយស្ដី និងការប្រព្រឹត្តរបស់ខ្លួន ដូចទៅនឹងអ្នកគ្មានជំនឿដែរ នោះពួកគេគឺកាន់តែទុច្ចរិតជាងអ្នកគ្មានជំនឿទៅទៀត ពួកគេគឺជាពួកអារក្សកំណាចតួយ៉ាង។ អស់អ្នកដែលបញ្ចេញសម្ដីពិសពុល និងរប៉ិលរប៉ូចនៅក្នុងក្រុមជំនុំ ជាអ្នកផ្សាយពាក្យចចាមអារាម បង្កជាភាពមិនចុះសម្រុងគ្នា និងបង្កជាបក្សពួកមនុស្សខូចក្នុងចំណោមបងប្អូនប្រុសស្រី គឺពួកគេគួរត្រូវបណ្តេញចេញពីក្រុមជំនុំ។ ប៉ុន្ដែដោយសារឥឡូវនេះជាយុគសម័យនៃកិច្ចការរបស់ព្រះជាម្ចាស់ដែលខុសពីមុន មនុស្សទាំងនេះត្រូវបានដាក់កម្រិត ដ្បិតពួកគេត្រូវបានកំណត់ថានឹងត្រូវផាត់ចោល។ អស់អ្នកដែលត្រូវបានធ្វើឱ្យពុករលួយដោយសាតាំង គឺមាននិស្ស័យពុករលួយ។ អ្នកខ្លះមិនមានអ្វីក្រៅពីនិស្ស័យពុករលួយឡើយ ខណៈពេលដែលអ្នកខ្លះទៀតមានភាពខុសប្លែកគ្នា៖ ពួកគេមិនត្រឹមតែមាននិស្ស័យរបស់សាតាំងដែលពុករលួយប៉ុណ្ណោះទេ ប៉ុន្តែធម្មជាតិរបស់ពួកគេក៏មានលក្ខណៈព្យាបាទផងដែរ។ មិនត្រឹមតែពាក្យសម្ដី និងសកម្មភាពរបស់ពួកគេ បង្ហាញពីការពុករលួយ និងនិស្ស័យសាតាំងរបស់ពួកគេប៉ុណ្ណោះទេ លើសពីនេះទៅទៀត មនុស្សទាំងនេះជាអារក្សសាតាំងដ៏ពិតប្រាកដ។ ឥរិយាបថរបស់ពួកគេកាត់ផ្ដាច់ និងរំខានដល់កិច្ចការរបស់ព្រះជាម្ចាស់ វារារាំងដល់ការចូលរបស់បងប្អូនប្រុសស្រីទៅក្នុងជីវិត ហើយវាធ្វើឱ្យខូចខាតដល់ជីវិតធម្មតារបស់ពួកជំនុំ។ មិនយូរមិនឆាប់ ចចកដែលពាក់រោមចៀមទាំងនេះ នឹងត្រូវបានកំចាត់ចោល។ អាកប្បកិរិយាដែលឥតមេត្តា និងអាកប្បកិរិយាដែលបដិសេធ គួរត្រូវបានទទួលយកដោយកញ្ជះរបស់សាតាំងទាំងនេះ។ មានតែការធ្វើដូច្នេះទេ ទើបអាចឈរនៅខាងព្រះជាម្ចាស់បាន ហើយអស់អ្នកដែលខកខានមិនបានធ្វើដូចេ្នះ គឺនឹងផុងទៅយ៉ាងជ្រៅជាមួយសាតាំង។ មនុស្សដែលជឿដោយពិតប្រាកដលើព្រះជាម្ចាស់ តែងតែមានទ្រង់នៅក្នុងដួងចិត្តរបស់ខ្លួនជានិច្ច ហើយពួកគេតែងតែផ្ទុកនៅក្នុងខ្លួនគេនូវចិត្តដែលកោតខ្លាចព្រះជាម្ចាស់ និងដួងចិត្តដែលស្រឡាញ់ដល់ព្រះជាម្ចាស់។ អស់អ្នកដែលជឿលើព្រះជាម្ចាស់ គប្បីធ្វើអ្វីៗដោយប្រយ័ត្នប្រយែង និងដោយប្រុងប្រយ័ត្ន ហើយគ្រប់អ្វីដែលពួកគេធ្វើ គប្បីស្របតាមសេចក្ដីតម្រូវរបស់ព្រះជាម្ចាស់ ហើយអាចបំពេញតាមព្រះហឫទ័យរបស់ទ្រង់បាន។ ពួកគេមិនគួររឹងចចេស និងធ្វើអ្វីដែលពួកគេពេញចិត្តឡើយ បែបនោះមិនសមនឹងបែបបទរបស់ពួកបរិសុទ្ធនោះទេ។ មនុស្សមិនត្រូវប្រព្រឹត្តអ្វីដែលមិនសមរម្យ លើកព្រះនាមព្រះជាម្ចាស់គ្រប់ទីកន្លែងដោយភាពក្រអឺតក្រទម និងបោកប្រាស់គ្រប់ទីកន្លែងនោះឡើយ។ នេះគឺជាប្រភេទនៃការប្រព្រឹត្ដិដែលបះបោរខ្លាំងបំផុត។ គ្រួសារមានច្បាប់ទម្លាប់របស់ខ្លួន ហើយប្រជាជាតិនានាមានច្បាប់របស់ខ្លួន ហើយតើនៅក្នុងដំណាក់របស់ព្រះជាម្ចាស់ មិនមានច្បាប់ទម្លាប់ច្រើនជាងនេះទេឬអី? តើនោះមិនកាន់តែមានបទដ្ឋានតឹងរ៉ឹងខ្លាំងទេឬអី? តើនោះមិនកាន់តែមានបញ្ញត្ដិរដ្ឋបាលច្រើនទេឬអី? មនុស្សមានសេរីភាពធ្វើអ្វីដែលពួកគេចង់ធ្វើ ប៉ុន្តែបញ្ញត្តិរដ្ឋបាលរបស់ព្រះជាម្ចាស់មិនអាចធ្វើការផ្លាស់ប្តូរតាមតែចិត្តនោះឡើយ។ ព្រះជាម្ចាស់គឺជាព្រះដែលមិនអត់ឱនចំពោះការប្រព្រឹត្តខុសរបស់មនុស្សឡើយ ទ្រង់គឺជាព្រះជាម្ចាស់ដែលប្រហារជីវិតមនុស្ស។ តើមនុស្សពិតជាមិនបានដឹងពីរឿងនេះហើយទេឬ?

គ្រប់ក្រុមជំនុំទាំងអស់សុទ្ធតែមានមនុស្សដែលបង្កបញ្ហាដល់ក្រុមជំនុំ ឬជ្រៀតជ្រែកក្នុងកិច្ចការរបស់ព្រះជាម្ចាស់។ ពួកគេទាំងអស់ជាសាតាំងដែលបានបន្លំខ្លួនជ្រៀតចូលក្នុងដំណាក់របស់ព្រះជាម្ចាស់។ មនុស្សបែបនេះពូកែសំដែងណាស់៖ ពួកគេមកនៅចំពោះខ្ញុំដោយការគោរពដ៏ខ្ពង់ខ្ពស់ ដោយឱនក្រាបថ្វាយបង្គំ រស់នៅដូចឆ្កែអង្គែស៊ី និងលះបង់ «អ្វីៗទាំងអស់» របស់ពួកគេ ដើម្បីសម្រេចគោលបំណងផ្ទាល់ខ្លួនរបស់ពួកគេ ប៉ុន្តែនៅចំពោះមុខបងប្អូនប្រុសស្រី ពួកគេបង្ហាញផ្នែកអាក្រក់របស់ពួកគេ។ នៅពេលពួកគេឃើញមនុស្សដែលអនុវត្តនូវសេចក្ដីពិត ពួកគេវាយវាយប្រហារមនុស្សទាំងនោះ ហើយដាក់មនុស្សទាំងនោះមួយឡែក។ នៅពេលដែលពួកគេឃើញមនុស្សដែលអស្ចារ្យជាងខ្លួន ពួកគេបញ្ចើចបញ្ចើ និងលែបខាយចំពោះមនុស្សទាំងនោះ។ ពួកគេធ្វើអ្វីតាមចិត្តនៅក្នុងក្រុមជំនុំ។ អាចនិយាយបានថា «មនុស្សរករឿងគេក្នុងក្រុមជំនុំ» បែបនេះ និង «មនុស្សចាំតែធ្វើតាមគេប្រាប់» បែបនេះ មាននៅក្នុងក្រុមជំនុំភាគច្រើន។ ពួកគេដើរចុះឡើងជាមួយគ្នា ព្រិចភ្នែក និងឱ្យសញ្ញាសម្ងាត់គ្នាទៅវិញទៅមក ហើយគ្មាននរណាម្នាក់ក្នុងចំណោមពួកគេអនុវត្តនូវសេចក្ដីពិតទេ។ អ្នកណាដែលពិសពុលខ្លាំងជាងគេ គឺជា «មេអារក្ស» ហើយអ្នកណាមានកិត្យានុភាពខ្ពស់បំផុតនឹងដឹកនាំពួកគេ ដោយលើកទង់របស់គេខ្ពស់ឡើង។ មនុស្សទាំងនេះទាស់ទែងគ្នានៅក្នុងក្រុមជំនុំ ដោយផ្សាយពីភាពអវិជ្ជមានរបស់ពួកគេ បង្ហាញពីការស្លាប់ ធ្វើអ្វីតាមដែលពួកគេពេញចិត្ត និយាយតាមដែលពួកគេពេញចិត្ត ហើយគ្មាននរណាម្នាក់ហ៊ានបញ្ឈប់ពួកគេទេ។ ពួកគេពោរពេញទៅដោយនិស្ស័យរបស់សាតាំង។ មិនយូរប៉ុន្មាន ពួកគេបណ្តាលឱ្យមានការរំខានជាងខ្យល់នៃសេចក្តីស្លាប់ចូលក្រុមជំនុំទៅទៀត។ អស់អ្នកដែលនៅក្នុងក្រុមជំនុំដែលអនុវត្តនូវសេចក្តីពិត ត្រូវបានបណ្តេញចេញ មិនអាចធ្វើអ្វីបានទាំងអស់ ខណៈអ្នកដែលរំខានដល់ពួកជំនុំ ហើយលាតត្រដាងពីសេចក្ដីស្លាប់ដោយភាពក្រេវក្រោធ ហើយមានច្រើនទៀត បែរជាមានមនុស្សភាគច្រើនដើរតាមពួកគេទៅវិញ។ ជាការពិត ពួកជំនុំបែបនេះគ្រប់គ្រងដោយសាតាំង ហើយអារក្សគឺជាស្តេចរបស់ពួកគេ។ ប្រសិនបើពួកជំនុំមិនក្រោកឡើង ហើយបដិសេធនឹងមេអារក្សនោះទេ នោះពួកគេមិនយូរមិនឆាប់នឹងត្រូវវិនាសអន្តរាយដែរ។ ចាប់ពីពេលនេះទៅ ចំណាត់ការត្រូវធ្វើឡើងទាស់ប្រឆាំងនឹងពួកជំនុំបែបនេះ។ ប្រសិនបើអស់អ្នកដែលមានសមត្ថភាព តែមិនអនុវត្តស្វែងរកនូវសេចក្ដីពិតបន្តិចបន្តួចនោះទេ ពេលនោះពួកជំនុំនោះនឹងត្រូវបណ្តេញចេញ។ ប្រសិនបើពួកជំនុំមិនមាននរណាម្នាក់ដែលមានឆន្ទៈអនុវត្តនូវសេចក្តីពិត ហើយគ្មាននរណាម្នាក់ដែលអាចធ្វើបន្ទាល់សម្រាប់ព្រះជាម្ចាស់បានទេ នោះពួកជំនុំនោះគប្បីនៅដាច់ឆ្ងាយពីគេទាំងស្រុង ហើយទំនាក់ទំនងរបស់ពួកជំនុំនោះជាមួយពួកជំនុំផ្សេងទៀត ត្រូវតែកាត់ផ្តាច់។ នេះគេហៅថា «ការបញ្ចុះសព»។ នេះជាអត្ថន័យនៃការបណ្ដេញអារក្សចេញ។ ប្រសិនបើពួកជំនុំមួយមានក្រុមមនុស្សរករឿងគេច្រើន ហើយពួកគេត្រូវបានដើរតាមដោយ «ពួកពលបរិវារ» ដែលខ្វះនូវយោបល់ទាំងស្រុង ហើយប្រសិនបើពួកជំនុំដែលសូម្បីតែបន្ទាប់ពីបានឃើញនូវសេចក្ដីពិតហើយ នៅតែមិនអាចបដិសេធបានចំពោះការចងភ្ជាប់ និងឧបាយកលនៃក្រុមមនុស្សដែលរករឿងទាំងនេះបានទេ នោះមនុស្សល្ងីល្ងើទាំងអស់នោះ នឹងត្រូវផាត់ចោលនៅទីបំផុត។ ពួកពលបរិវារទាំងនេះប្រហែលជាមិនបានធ្វើអ្វីមួយដែលអាក្រក់នោះទេ ប៉ុន្តែពួកគេកាន់តែមានភាពបោកបញ្ឆោត កាន់តែវង្វេង ហើយមនុស្សគ្រប់រូបដែលបែបនេះនឹងត្រូវផាត់ចោល។ មិនមាននរណាម្នាក់ឡើយដែលនឹងនៅសល់! អស់អ្នកដែលជាកម្មសិទ្ធិរបស់សាតាំងនឹងត្រូវត្រឡប់ទៅសាតាំងវិញ រីឯអស់អ្នកដែលជារបស់ព្រះជាម្ចាស់ ប្រាកដជាស្វែងរកនូវសេចក្តីពិត។ ការនេះគឺសម្រេចដោយធម្មជាតិរបស់ពួកគេ។ អស់អ្នកដែលដើរតាមសាតាំងទាំងអស់នឹងត្រូវវិនាស! គ្មានការអាណិតអាសូរណា នឹងត្រូវបានបង្ហាញដល់មនុស្សបែបនេះឡើយ។ ចូរឱ្យអ្នកដែលស្វែងរកសេចក្តីពិតនឹងត្រូវបានប្រទានឱ្យ ហើយចូរឱ្យពួកគេអាចរីករាយនឹងព្រះបន្ទូលរបស់ព្រះជាម្ចាស់នៅក្នុងដួងចិត្តដែលស្កប់របស់ពួកគេ។ ព្រះជាម្ចាស់ទ្រង់សុចរិត។ ទ្រង់នឹងមិនបង្ហាញការសព្វព្រះទ័យដោយលំអៀងចំពោះនរណាម្នាក់ឡើយ។ ប្រសិនបើអ្នកជាអារក្ស នោះអ្នកមិនអាចអនុវត្តនូវសេចក្ដីពិតបានឡើយ។ ប្រសិនបើអ្នកជាមនុស្សម្នាក់ដែលស្វែងរកសេចក្ដីពិត នោះវាប្រាកដច្បាស់ថា អ្នកនឹងមិនត្រូវបានចាប់ជាឈ្លើយដោយសាតាំងឡើយ។ ការនេះគឺហួសពីការសង្ស័យទាំងអស់។

មនុស្សដែលមិនខិតខំប្រឹងប្រែងដើម្បីមានការលូតលាស់ តែងតែប្រាថ្នាឱ្យអ្នកដទៃមានភាពអវិជ្ជមាន និងសោះអង្គើយដូចខ្លួនឯងជានិច្ច។ អ្នកដែលមិនអនុវត្តសេចក្តីពិត គឺច្រណែននឹងអ្នកដែលអនុវត្តសេចក្ដីពិត ហើយតែងតែព្យាយាមបោកបញ្ឆោតដល់អ្នកដែលល្ងីល្ងើ និងខ្វះការឈ្វេងយល់។ អ្វីៗដែលមនុស្សទាំងនេះសម្ដែងចេញមក អាចបណ្តាលឱ្យអ្នកទន់ខ្សោយ រអិលធ្លាក់ចុះក្រោម វិវឌ្ឍទៅជាសភាពមិនប្រក្រតី និងពេញទៅដោយភាពងងឹត ធ្វើឱ្យអ្នកឃ្លាតឆ្ងាយពីព្រះជាម្ចាស់ ព្រមទាំងស្រឡាញ់សាច់ឈាម និងបណ្ដែតបណ្ដោយខ្លួន។ មនុស្សដែលមិនស្រឡាញ់សេចក្ដីពិត ហើយតែងធ្វេសប្រហែសមិនអើពោះនឹងព្រះជាម្ចាស់ គឺគ្មានការស្គាល់ខ្លួនឯងឡើយ ហើយនិស្ស័យរបស់មនុស្សបែបនេះ អន្ទងចិត្តអ្នកដទៃឱ្យប្រព្រឹត្ដបាប និងប្រឆាំងនឹងព្រះជាម្ចាស់។ ពួកគេមិនអនុវត្តនូវសេចក្ដីពិត ហើយក៏មិនអនុញ្ញាតឱ្យអ្នកដទៃអនុវត្តនូវសេចក្ដីពិតដែរ។ ពួកគេស្រឡាញ់អំពើបាប ហើយមិនស្អប់ខ្ពើមនឹងខ្លួនឯងទេ។ ពួកគេមិនស្គាល់ពីខ្លួនឯង ហើយពួកគេបញ្ឈប់អ្នកដទៃមិនឱ្យស្គាល់ពីខ្លួនឯងផងដែរ។ ពួកគេក៏បញ្ឈប់អ្នកដទៃពីការចង់បានសេចក្ដីពិតដែរ។ អ្នកដែលពួកគេបោកបញ្ឆោត មិនអាចមើលឃើញពន្លឺបានទេ។ ពួកគេធ្លាក់ក្នុងភាពងងឹត មិនស្គាល់ខ្លួនឯង ពួកគេមិនច្បាស់អំពីសេចក្ដីពិត ហើយកាន់តែឃ្លាតឆ្ងាយទៅៗពីព្រះជាម្ចាស់។ ពួកគេមិនអនុវត្តនូវសេចក្ដីពិត ហើយពួកគេបញ្ឈប់អ្នកដទៃមិនឱ្យអនុវត្តនូវសេចក្តីពិត ដោយនាំមនុស្សល្ងីល្ងើទាំងនោះមករកពួកគេ។ ជាជាងការនិយាយថាពួកគេជឿលើព្រះជាម្ចាស់ វាជាការប្រសើរជាងក្នុងការនិយាយថា ពួកគេជឿលើបុព្វបុរសរបស់ពួកគេ ឬថាអ្វីដែលពួកគេជឿ គឺជារូបព្រះនៅក្នុងដួងចិត្តរបស់ពួកគេ។ វាជាការល្អបំផុតសម្រាប់មនុស្សទាំងនោះដែលអះអាងថាដើរតាមព្រះជាម្ចាស់ដើម្បីបើកភ្នែកពួកគេ ហើយមើលឱ្យបានជាក់ដើម្បីឃើញច្បាស់ថានរណាដែលពួកគេគួរជឿ៖ តើពិតជាព្រះជាម្ចាស់ ឬសាតាំង ដែលអ្នកជឿ? ប្រសិនបើអ្នកដឹងថាអ្វីដែលអ្នកជឿមិនមែនជាព្រះជាម្ចាស់ទេ តែជារូបព្រះផ្ទាល់ខ្លួនរបស់អ្នក នោះវាជាការល្អបំផុតប្រសិនបើអ្នកមិនបានអះអាងថាជាអ្នកជឿ។ ប្រសិនបើអ្នកពិតជាមិនដឹងថាអ្នកជឿលើអ្នកណាទេ ដូច្នេះជាថ្មីម្តងទៀត វាជាការល្អបំផុតប្រសិនបើអ្នកមិនបានអះអាងថាជាអ្នកជឿ។ ការនិយាយអ៊ីចឹងគឺជាការប្រមាថ! គ្មាននរណាម្នាក់បង្ខំអ្នកឱ្យជឿលើព្រះជាម្ចាស់នោះទេ។ កុំនិយាយថាអ្នករាល់គ្នាជឿលើខ្ញុំឡើយ។ ខ្ញុំមានព្រះបន្ទូលបែបនេះគ្រប់គ្រាន់ហើយ ហើយខ្ញុំមិនចង់ឮវាម្តងទៀតទេ ពីព្រោះអ្វីដែលអ្នករាល់គ្នាជឿ គឺរូបព្រះនៅក្នុងដួងចិត្តរបស់អ្នករាល់គ្នា និងពួកអ្នកដែលរករឿងនៅក្នុងពួកជំនុំរបស់អ្នករាល់គ្នា។ អស់អ្នកដែលគ្រវីក្បាលនៅពេលពួកគេឮពីសេចក្តីពិត ដែលញញឹមពេលដែលពួកគេឮអំពីការជជែកពីសេចក្ដីស្លាប់ គឺជាអ្នកដែលកើតចេញពីសាតាំង ហើយពួកគេគឺជាអ្នកដែលនឹងត្រូវបានផាត់ចោល។ មនុស្សជាច្រើននៅក្នុងពួកជំនុំគ្មានសមត្ថភាពវិនិច្ឆ័យទេ។ នៅពេលមានហេតុការណ៍ដែលមនុស្សត្រូវបានបំភាន់កើតឡើង ពួកគេឈរបញ្ច្រាសនៅខាងសាតាំងទៅវិញ។ ពួកគេថែមទាំងមានអារម្មណ៍ថារងអយុត្តិធម៌យ៉ាងខ្លាំងចំពោះការដែលត្រូវហៅថាជាអ្នកបម្រើរបស់សាតាំង។ ទោះបីជាមនុស្សអាចនិយាយថាពួកគេគ្មានសមត្ថភាពវិនិច្ឆ័យ ពួកគេតែងតែឈរនៅខាងដែលមិនមែនជាសេចក្ដីពិត ពួកគេមិនដែលឈរនៅម្ខាងនៃសេចក្តីពិតនៅចំពេលដែលសំខាន់នោះទេ ពួកគេមិនដែលក្រោកឈរ និងប្រកែកការពារសេចក្ដីពិតឡើយ។ តើពួកគេពិតជាខ្វះនូវសមត្ថភាពវិនិច្ឆ័យមែនទេ? ហេតុអ្វីបានជាពួកគេបញ្ច្រាសទៅយកខាងសាតាំងទៅវិញ? ហេតុអ្វីបានជាពួកគេមិនដែលនិយាយពាក្យមួយម៉ាត់ដែលយុត្តិធម៌ និងសមហេតុផល ក្នុងការគាំទ្រសេចក្តីពិត? តើស្ថានភាពនេះកើតឡើងយ៉ាងពិតប្រាកដ ដោយសារតែការភាន់ច្រឡំមួយពេលរបស់ពួកគេឬទេ? មនុស្សដែលមានសមត្ថភាពវិនិច្ឆ័យកាន់តែតិច នោះពួកគេកាន់តែមិនអាចឈរនៅខាងសេចក្តីពិតបាន។ តើនេះបង្ហាញពីអ្វី? តើវាមិនបង្ហាញថាមនុស្សដែលគ្មានសមត្ថភាពវិនិច្ឆ័យ ស្រលាញ់អំពើបាបទេឬ? តើវាមិនបានបង្ហាញថាពួកគេជាកូនចៅដ៏ស្មោះត្រង់របស់សាតាំងទេឬ? ហេតុអ្វីពួកគេតែងតែអាចឈរនៅខាងសាតាំង ហើយនិយាយភាសារបស់វាជានិច្ច? រាល់ពាក្យសម្តី និងការប្រព្រឹត្តរបស់ពួកគេ ការបង្ហាញចេញនៅលើផ្ទៃមុខរបស់ពួកគេ គឺគ្រប់គ្រាន់ដើម្បីបញ្ជាក់ថា ពួកគេមិនមែនជាអ្នកដែលស្រឡាញ់សេចក្ដីពិតទេ។ ផ្ទុយទៅវិញ ពួកគេគឺជាមនុស្សដែលស្អប់សេចក្ដីពិត។ ការដែលពួកគេអាចឈរនៅខាងសាតាំង គឺគ្រប់គ្រាន់ដើម្បីបញ្ជាក់ថាសាតាំងពិតជាស្រឡាញ់អារក្សតូចៗទាំងនេះ ដែលបានចំណាយជីវិតរបស់ពួកគេដើម្បីប្រយុទ្ធបម្រើសាតាំង។ តើហេតុការណ៍ទាំងអស់នេះមិនច្បាស់ពេញលេញទេឬអី? ប្រសិនបើអ្នកពិតជាមនុស្សដែលស្រឡាញ់សេចក្តីពិត ហេតុអ្វីបានជាអ្នកមិនយកចិត្តទុកដាក់ចំពោះអ្នកដែលអនុវត្តនូវសេចក្តីពិត ហើយហេតុអ្វីបានជាអ្នកធ្វើតាមអ្នកដែលមិនអនុវត្តសេចក្ដីពិតភ្លាមៗដូច្នេះ? តើនេះជាបញ្ហាប្រភេទអ្វី? ខ្ញុំមិនខ្វល់ថាអ្នកមានយោបល់ឬអត់។ ខ្ញុំមិនខ្វល់ថាអ្នកបានបង់ថ្លៃប៉ុន្មាននោះទេ។ ខ្ញុំមិនខ្វល់ថាតើកងកម្លាំងរបស់អ្នកធំប៉ុនណា ហើយខ្ញុំមិនខ្វល់ថាអ្នកគឺជាមនុស្សដែលរករឿងគេក្នុងពួកជំនុំ ឬជាអ្នកដឹកនាំដែលកាន់ទង់នោះទេ។ ប្រសិនបើកងកម្លាំងរបស់អ្នកគឺអស្ចារ្យ នោះគ្រាន់តែជាជំនួយពីកម្លាំងរបស់សាតាំងប៉ុណ្ណោះ។ ប្រសិនបើកិត្យានុភាពរបស់អ្នកខ្ពស់ ដូច្នេះនោះគឺគ្រាន់តែដោយសារតែមានមនុស្សជាច្រើននៅជុំវិញខ្លួនអ្នកដែលមិនអនុវត្តនូវសេចក្ដីពិតប៉ុណ្ណោះ។ ប្រសិនបើអ្នកមិនត្រូវបានបណ្តេញចេញទេ នោះគឺដោយសារតែពេលនេះមិនមែនជាពេលវេលាសម្រាប់កិច្ចការនៃការបណ្តេញចេញ។ ផ្ទុយទៅវិញវាដល់ពេលកិច្ចការនៃការផាត់ចោលហើយ។ មិនមានការប្រញាប់ក្នុងការបណ្តេញអ្នកឥឡូវនេះទេ។ ខ្ញុំគ្រាន់តែរង់ចាំថ្ងៃដែលខ្ញុំនឹងដាក់ទោសអ្នកបន្ទាប់ពីអ្នកត្រូវបានផាត់ចោល។ អស់អ្នកណាដែលមិនអនុវត្តនូវសេចក្ដីពិត នឹងត្រូវផាត់ចោល!

មនុស្សដែលជឿលើព្រះជាម្ចាស់ពិតប្រាកដ គឺជាអ្នកដែលមានឆន្ទៈអនុវត្តតាមព្រះបន្ទូលរបស់ព្រះជាម្ចាស់ ហើយមានឆន្ទៈអនុវត្តនូវសេចក្តីពិត។ មនុស្សដែលពិតជាអាចឈររឹងមាំក្នុងការធ្វើបន្ទាល់របស់ពួកគេអំពីព្រះជាម្ចាស់ ក៏ជាអ្នកដែលមានឆន្ទៈអនុវត្តតាមព្រះបន្ទូលរបស់ទ្រង់ ហើយអាចឈរយ៉ាងពិតប្រាកដនៅខាងសេចក្តីពិតបានដែរ។ មនុស្សដែលចូលចិត្តប្រើកលល្បិច និងភាពអយុត្តិធម៌ ពួកគេទាំងអស់នោះខ្វះនូវសេចក្ដីពិត ហើយពួកគេទាំងអស់នាំនូវភាពអាម៉ាស់ទៅកាន់ព្រះជាម្ចាស់។ អ្នកដែលបង្កជម្លោះនៅក្នុងក្រុមជំនុំ គឺជាកញ្ជះរបស់សាតាំង ពួកគេជាតំណាងរបស់សាតាំង។ មនុស្សបែបនេះគឺរប៉ិលរប៉ូចណាស់។ អស់អ្នកដែលគ្មានយោបល់ ហើយមិនអាចឈរនៅខាងសេចក្ដីពិត អ្នកទាំងអស់នោះមានបំណងអាក្រក់ ហើយធ្វើឱ្យខូចដល់សេចក្ដីពិត។ លើសពីនេះទៅទៀត ពួកគេគឺជាអ្នកតំណាងពីបុរាណរបស់សាតាំង។ ពួកគេគឺលើសហួសពីការប្រោសលោះ ហើយនឹងត្រូវផាត់ចោលដោយធម្មជាតិ។ គ្រួសាររបស់ព្រះជាម្ចាស់ មិនអនុញ្ញាតឱ្យអស់អ្នកដែលមិនអនុវត្តនូវសេចក្តីពិត នៅសល់នោះឡើយ ហើយក៏មិនអនុញ្ញាតឱ្យនៅតែសល់ អស់អ្នកដែលជាអ្នកដែលមានចិត្តចង់រុះរើពួកជំនុំនោះដែរ។ ទោះយ៉ាងណា ពេលនេះមិនមែនជាពេលវេលាដើម្បីធ្វើកិច្ចការបណ្តេញចេញនោះទេ។ មនុស្សបែបនេះនឹងត្រូវបានលាតត្រដាង និងផាត់ចោលនៅទីបំផុត។ គ្មានកិច្ចការដែលគ្មានប្រយោជន៍ទៀត ដែលត្រូវលះបង់សម្រាប់មនុស្សទាំងនេះទេ។ អស់អ្នកដែលជាកម្មសិទ្ធិរបស់សាតាំង មិនអាចឈរនៅខាងសេចក្តីពិតបានឡើយ រីឯអស់អ្នកដែលស្វែងរកនូវសេចក្តីពិត គឺអាចឈរនៅខាងសេចក្ដីពិតបាន។ មនុស្សដែលមិនអនុវត្តនូវសេចក្តីពិត គឺមិនសមនឹងស្តាប់ឮផ្លូវនៃសេចក្តីពិត និងមិនសក្តិសមក្នុងការធ្វើបន្ទាល់ពីសេចក្តីពិតឡើយ។ សេចក្ដីពិតគឺមិនមែនសម្រាប់ត្រចៀករបស់ពួកគេទេ។ ផ្ទុយទៅវិញ វាត្រូវត្រឡប់ឆ្ពោះទៅឯអ្នកដែលអនុវត្តនូវសេចក្ដីពិត។ មុនពេលចុងបញ្ចប់របស់មនុស្សគ្រប់រូបត្រូវបានបើកសម្ដែង អស់អ្នកដែលយាយីដល់ពួកជំនុំ ហើយរំខានដល់កិច្ចការរបស់ព្រះជាម្ចាស់ នឹងត្រូវទុកចោលជាមុនសិនសម្រាប់ពេលឥឡូវនេះ ដើម្បីដោះស្រាយនៅពេលក្រោយ។ នៅពេលដែលកិច្ចការត្រូវបានបញ្ចប់ មនុស្សទាំងនេះនឹងត្រូវបានលាតត្រដាង ហើយបន្ទាប់មកពួកគេនឹងត្រូវផាត់ចោល។ សម្រាប់ពេលបច្ចុប្បន្ននេះ ខណៈពេលដែលសេចក្ដីពិតកំពុងត្រូវបានប្រទានឱ្យ សេចក្ដីពិតនឹងត្រូវគេមិនអើពើ។ នៅពេលដែលសេចក្តីពិតទាំងមូលត្រូវបានបើកសម្ដែងដល់មនុស្ស មនុស្សទាំងនោះនឹងត្រូវផាត់ចោល។ នោះគឺជាពេលវេលាដែលមនុស្សទាំងអស់នឹងត្រូវបានចាត់ថ្នាក់តាមប្រភេទរបស់ពួកគេ។ ឧបាយកលតូចតាចរបស់អ្នកដែលមិនមានយោបល់ នឹងនាំទៅដល់ការបំផ្លាញពួកគេ ដោយដៃរបស់មនុស្សអាក្រក់ ហើយពួកគេនឹងត្រូវល្បួងដោយការទាំងនោះ ដោយមិនវិលត្រឡប់មកវិញឡើយ។ ហើយការប្រព្រឹត្តបែបនេះ គឺជាអ្វីដែលពួកគេសមនឹងទទួល ព្រោះពួកគេមិនស្រឡាញ់សេចក្តីពិត ព្រោះពួកគេមិនអាចឈរនៅខាងនៃសេចក្តីពិតបាន ពីព្រោះពួកគេដើរតាមមនុស្សអាក្រក់ ហើយឈរនៅខាងមនុស្សអាក្រក់ ហើយដោយសារតែពួកគេឃុបឃិតជាមួយមនុស្សអាក្រក់ និងប្រឆាំងព្រះជាម្ចាស់។ ពួកគេដឹងយ៉ាងច្បាស់ថាអ្វីដែលមនុស្សអាក្រក់បញ្ចេញគឺជាអំពើអាក្រក់ ប៉ុន្តែពួកគេមានចិត្តរឹងរូស ហើយបែរខ្នងដាក់សេចក្ដីពិតដើម្បីដើរតាមពួកគេវិញ។ តើមនុស្សទាំងនេះដែលមិនអនុវត្តនូវសេចក្តីពិត ប៉ុន្តែជាអ្នកដែលបំផ្លាញ និងគួរឱ្យស្អប់ខ្ពើម មិនមែនសុទ្ធតែប្រព្រឹត្តអំពើអាក្រក់ទេឬអី? ទោះបីមានអ្នកខ្លះក្នុងចំណោមពួកគេដែលធ្វើខ្លួនគេថាជាស្តេច និងជាអ្នកដទៃទៀតដែលដើរតាមពួកគេក៏ដោយ តើធម្មជាតិដែលប្រឆាំងនឹងព្រះជាម្ចាស់របស់ពួកគេ មិនដូចគ្នាទាំងអស់ទេឬ? តើមានលេសអ្វីដែលពួកគេអាចអះអាងថាព្រះជាម្ចាស់មិនជួយសង្រ្គោះពួកគេនោះ? តើមានលេសអ្វីដែលពួកគេអាចអះអាងថាព្រះជាម្ចាស់មិនសុចរិត? តើវាមិនមែនជាអំពើអាក្រក់របស់ពួកគេដែលកំពុងតែបំផ្លាញពួកគេទេឬ? តើវាមិនមែនជាការបះបោររបស់ពួកគេដែលកំពុងទាញពួកគេធ្លាក់ចូលក្នុងនរកទេឬ? នៅទីបំផុតមនុស្សដែលអនុវត្តនូវសេចក្តីពិត នឹងត្រូវបានសង្គ្រោះ និងធ្វើឱ្យបានគ្រប់លក្ខណ៍ ដោយសារតែសេចក្ដីពិត។ នៅទីបំផុត អស់អ្នកដែលមិនអនុវត្តនូវសេចក្តីពិត នឹងនាំសេចក្តីអន្តរាយដល់ខ្លួនគេដោយសារតែសេចក្តីពិត។ ទាំងនេះគឺជាការបញ្ចប់ដែលរង់ចាំអ្នកដែលអនុវត្តនូវសេចក្តីពិត និងអ្នកដែលមិនអនុវត្តនូវសេចក្ដីពិត។ ខ្ញុំសូមណែនាំដល់អ្នកដែលមិនមានគម្រោងអនុវត្តនូវសេចក្តីពិត ឱ្យចាកចេញពីពួកជំនុំឱ្យបានឆាប់តាមដែលអាចធ្វើបាន ដើម្បីចៀសវាងប្រព្រឹត្តអំពើបាបកាន់តែច្រើន។ នៅពេលដែលពេលវេលាមកដល់ វានឹងយឺតពេលសម្រាប់ការសោកស្តាយ។ ជាពិសេសអ្នកដែលបង្កើតក្រុមមនុស្សខូច និងបង្កើតក្រុមបក្សពួក និងអ្នកដែលរករឿងក្នុងពួកជំនុំ ត្រូវតែចាកចេញឱ្យបានឆាប់។ មនុស្សបែបនេះ ដែលមានធម្មជាតិនៃចចកអាក្រក់ គឺមិនអាចផ្លាស់ប្តូរបានទេ។ វាជាការប្រសើរ ប្រសិនបើពួកគេចាកចេញពីពួកជំនុំ ឱ្យបានកាន់តែឆាប់បំផុត ដោយមិនត្រឡប់មកម្ដងទៀតដើម្បីរំខានដល់ជីវិតធម្មតារបស់បងប្អូនប្រុសស្រី ហើយដោយហេតុនេះ ជៀសវាងការដាក់ទោសរបស់ព្រះជាម្ចាស់។ អស់អ្នកដែលបានទៅជាមួយពួកគេ គប្បីប្រើឱកាសនេះដើម្បីឆ្លុះបញ្ចាំងពីខ្លួនអ្នក។ តើអ្នកនឹងចាកចេញពីពួកជំនុំទៅរួមជាមួយមនុស្សអាក្រក់ ឬនៅជាប់ ហើយដើរតាមដោយស្ដាប់បង្គាប់? អ្នកត្រូវតែពិចារណាពីបញ្ហានេះដោយយកចិត្តទុកដាក់។ ខ្ញុំផ្តល់ឱ្យអ្នករាល់គ្នានូវឱកាសមួយបន្ថែមទៀតដើម្បីជ្រើសរើស ហើយខ្ញុំរង់ចាំចម្លើយរបស់អ្នករាល់គ្នា។


អ្នកគប្បីរក្សាភាពស្មោះត្រង់របស់អ្នកចំពោះព្រះជាម្ចាស់

តើព្រះវិញ្ញាណបរិសុទ្ធធ្វើការនៅក្នុងពួកជំនុំនាពេលសព្វថ្ងៃនេះយ៉ាងដូចម្តេច? តើអ្នកយល់ជាក់ច្បាស់អំពីសំណួរនេះទេ? តើអ្វីជាការលំបាកធំបំផុតរបស់បងប្អូនប្រុសស្រីរបស់អ្នក? តើពួកគេខ្វះអ្វីជាងគេ? បច្ចុប្បន្ននេះ មានមនុស្សមួយចំនួនដែលមានភាពអវិជ្ជមាននៅពេលពួកគេឆ្លងកាត់ការល្បងល ហើយអ្នកខ្លះថែមទាំងត្អូញត្អែរទៀតផង។ មនុស្សផ្សេងទៀតលែងឆ្ពោះទៅមុខទៀត ពីព្រោះព្រះជាម្ចាស់បានបញ្ចប់ការមានបន្ទូលហើយ។ មនុស្សមិនបានចូលក្នុងផ្លូវត្រូវនៃជំនឿលើព្រះជាម្ចាស់ទេ។ ពួកគេមិនអាចរស់នៅដោយឯករាជ្យបានទេ ហើយពួកគេក៏មិនអាចរក្សាជីវិតខាងវិញ្ញាណផ្ទាល់ខ្លួនរបស់ពួកគេបានដែរ។ មនុស្សមួយចំនួនដើរតាម និងដេញតាមប្រកបដោយថាមពល ហើយពួកគេមានឆន្ទៈអនុវត្តនៅពេលដែលព្រះជាម្ចាស់មានបន្ទូល ប៉ុន្តែនៅពេលដែលព្រះជាម្ចាស់មិនមានបន្ទូល ពួកគេលែងដើរទៅមុខទៀត។ មនុស្សនៅតែមិនបានយល់ពីបំណងព្រះហឫទ័យរបស់ព្រះជាម្ចាស់នៅក្នុងចិត្តរបស់ពួកគេ ហើយពួកគេមិនមែនមានសេចក្ដីស្រឡាញ់ដោយចៃដន្យចំពោះព្រះជាម្ចាស់ទេ។ កាលពីមុនពួកគេបានដើរតាមព្រះជាម្ចាស់ដោយសារពួកគេត្រូវបានគេបង្ខំ។ ឥឡូវនេះមានមនុស្សមួយចំនួនដែលធុញទ្រាន់នឹងកិច្ចការរបស់ព្រះជាម្ចាស់។ តើមនុស្សបែបនេះមិនប្រឈមនឹងគ្រោះថ្នាក់ទេឬអី? មានមនុស្សជាច្រើនស្ថិតក្នុងសភាពមួយដែលគ្រាន់តែអាចគ្រប់គ្រងស្ថានការ។ ទោះបីពួកគេហូប និងផឹកព្រះបន្ទូលរបស់ព្រះជាម្ចាស់ ហើយអធិស្ឋានទៅកាន់ទ្រង់ក៏ដោយ ក៏ពួកគេធ្វើដូច្នេះតែពាក់កណ្ដាលនៃចិត្តរបស់ពួកគេ ហើយពួកគេលែងមានកត្តាជំរុញដែលពួកគេធ្លាប់មាននោះទេ។ មនុស្សភាគច្រើនមិនចាប់អារម្មណ៍នឹងកិច្ចការនៃការបន្សុទ្ធ និងការឱ្យប្រោសឱ្យគ្រប់លក្ខណ៍របស់ព្រះជាម្ចាស់ទេ ហើយជាការពិតវាហាក់ដូចជាពួកគេនៅតែបន្ដមិនមានកត្តាជំរុញពីខាងក្នុងទេ។ នៅពេលពួកគេត្រូវបានយកឈ្នះដោយការរំលង ពួកគេមិនមានអារម្មណ៍ជំពាក់ចំពោះព្រះជាម្ចាស់ ហើយក៏មិនដឹងថាមានអារម្មណ៍វិប្បដិសារីដែរ។ ពួកគេមិនដេញតាមសេចក្ដីពិត ឬចាកចេញពីពួកជំនុំទេ ហើយផ្ទុយទៅវិញដេញតាមតែការសប្បាយបណ្តោះអាសន្នតែប៉ុណ្ណោះ។ មនុស្សទាំងនេះជាមនុស្សល្ងីល្ងើ ឡប់ឡែ! នៅពេលដែលពេលកំណត់មកដល់ ពួកគេទាំងអស់នឹងត្រូវបានផាត់ចោល ហើយគ្មាននរណាម្នាក់ទទួលបានសេចក្ដីសង្រ្គោះឡើយ! តើអ្នកគិតថា ប្រសិនបើនរណាម្នាក់ទទួលបានការសង្រ្គោះម្ដងហើយ នោះពួកគេនឹងត្រូវទទួលបានការសង្គ្រោះជានិច្ចមែនទេ? ជំនឿនេះគឺជាការបោកប្រាស់សុទ្ធ! អស់អ្នកដែលមិនស្វះស្វែងរកច្រកចូលទៅឯជីវិតនោះទេ នោះនឹងត្រូវបានវាយផ្ចាល។ មនុស្សភាគច្រើនមិនមានចំណាប់អារម្មណ៍ទាល់តែសោះក្នុងការចូលទៅរកជីវិត ចាប់អារម្មណ៍លើនិមិត្ត ឬការអនុវត្តសេចក្តីពិតនោះទេ។ ពួកគេមិនដេញតាមដើម្បីចូលទៅក្នុង ហើយពួកគេប្រាកដជាមិនចូលជ្រៅជាងនេះទេ។ តើពួកគេមិនមែនកំពុងបំផ្លាញខ្លួនឯងទេឬ? ឥឡូវនេះមានចំណែករបស់មនុស្ស ដែលលក្ខខណ្ឌរបស់ពួកគេកំពុងមានភាពប្រសើរឡើងឥតឈប់ឈរ។ កាលណាព្រះវិញ្ញាណបរិសុទ្ធធ្វើការកាន់តែច្រើន ពួកគេនឹងមានទំនុកចិត្តកាន់តែច្រើនដែរ។ កាលណាពួកគេមានបទពិសោធកាន់តែច្រើន ពួកគេកាន់តែមានការយល់ដឹងចំពោះអាថ៌កំបាំងដ៏ស៊ីជម្រៅនៃកិច្ចការរបស់ព្រះជាម្ចាស់។ កាលណាពួកគេចូលកាន់តែជ្រៅ ពួកគេកាន់តែយល់។ ពួកគេមានអារម្មណ៍ថាសេចក្ដីស្រឡាញ់របស់ព្រះជាម្ចាស់គឺអស្ចារ្យណាស់ ហើយពួកគេមានអារម្មណ៍នឹងន និងទទួលបានការបំភ្លឺនៅក្នុងខ្លួនពួកគេ។ ពួកគេមានការយល់ដឹងអំពីកិច្ចការរបស់ព្រះជាម្ចាស់។ ទាំងនេះ គឺជាមនុស្សដែលព្រះវិញ្ញាណបរិសុទ្ធកំពុងធ្វើការ។ អ្នកខ្លះនិយាយថា៖ «ទោះបីគ្មានព្រះបន្ទូលថ្មីមកពីព្រះជាម្ចាស់ក៏ដោយ ខ្ញុំនៅតែត្រូវស្វែងរកសេចក្តីពិតឱ្យកាន់តែស៊ីជម្រៅ ខ្ញុំត្រូវតែយកចិត្តទុកដាក់លើអ្វីៗគ្រប់យ៉ាងនៅក្នុងបទពិសោធជាក់ស្តែងរបស់ខ្ញុំ និងចូលទៅរកសេចក្ដីពិតនៃព្រះបន្ទូលរបស់ព្រះជាម្ចាស់»។ មនុស្សប្រភេទនេះមាននូវកិច្ចការនៃព្រះវិញ្ញាណបរិសុទ្ធ។ ទោះបីជាព្រះជាម្ចាស់មិនបានបង្ហាញនូវទឹកព្រះភ័ក្ត្ររបស់ទ្រង់ និងលាក់បាំងពីមនុស្សគ្រប់រូប ហើយទោះបីជាទ្រង់មិនបានមានព្រះបន្ទូលអ្វី និងមានពេលខ្លះមនុស្សឆ្លងកាត់ការបន្សុទ្ធខាងក្នុងខ្លះៗក៏ដោយ តែព្រះជាម្ចាស់មិនបានទុកចោលមនុស្សទាំងស្រុងទេ។ ប្រសិនបើមនុស្សម្នាក់មិនអាចរក្សាបាននូវសេចក្តីពិតដែលពួកគេគប្បីប្រកាន់ខ្ជាប់ នោះពួកគេនឹងមិនមានកិច្ចការរបស់ព្រះវិញ្ញាណបរិសុទ្ធទេ។ ក្នុងកំឡុងពេលនៃការបន្សុទ្ធ ការដែលព្រះជាម្ចាស់មិនបើកបង្ហាញអង្គទ្រង់ ប្រសិនបើអ្នកមិនមានទំនុកចិត្តទេតែផ្ទុយទៅវិញដកខ្លួនថយ ហើយប្រសិនបើអ្នកមិនផ្តោតលើការមានបទពិសោធនូវព្រះបន្ទូលរបស់ទ្រង់នោះទេ នោះអ្នកកំពុងរត់ចេញពីកិច្ចការរបស់ព្រះជាម្ចាស់ហើយ។ ក្រោយមក អ្នកនឹងក្លាយជាមនុស្សម្នាក់ក្នុងចំណោមអ្នកដែលត្រូវបានផាត់ចោលផងដែរ។ អ្នកដែលមិនស្វែងរកព្រះបន្ទូលរបស់ព្រះជាម្ចាស់ ប្រហែលជាមិនអាចឈរជាទីបន្ទាល់សម្រាប់ទ្រង់បានឡើយ។ មនុស្សដែលអាចធ្វើបន្ទាល់អំពីព្រះជាម្ចាស់ និងបំពេញតាមបំណងព្រះហឫទ័យរបស់ទ្រង់ គឺពឹងផ្អែកទាំងស្រុងលើការជំរុញចិត្ដរបស់ពួកគេ ដើម្បីដេញតាមព្រះបន្ទូលរបស់ព្រះជាម្ចាស់។ កិច្ចការដែលព្រះជាម្ចាស់ធ្វើចំពោះមនុស្ស គឺសំខាន់អនុញ្ញាតឱ្យពួកគេទទួលបានសេចក្តីពិត។ ការដែលអ្នកដេញតាមដើម្បីបានជីវិត គឺដើម្បីជាប្រយោជន៍ក្នុងការប្រោសឱ្យអ្នកគ្រប់លក្ខណ៍ ហើយការទាំងអស់នេះ ដើម្បីឱ្យអ្នកស័ក្តិសមនឹងការដែលព្រះជាម្ចាស់ទ្រង់ប្រើ។ អ្វីទាំងអស់ដែលអ្នកកំពុងតាមរកឥឡូវនេះគឺជាការស្ដាប់ឮនូវអាថ៌កំបាំង ការស្តាប់ព្រះបន្ទូលរបស់ព្រះជាម្ចាស់ ការសម្លឹងមើលដោយរីករាយ និងមើលជុំវិញដើម្បីមើលថាតើមានអ្វីថ្មីខ្លះ រឺក៏មាននិន្នាការអ្វីមួយ ដើម្បីអាចបំពេញឱ្យការចង់ដឹងចង់ឃើញរបស់អ្នក។ ប្រសិនបើនេះជាចេតនានៅក្នុងចិត្តរបស់អ្នក នោះគ្មានផ្លូវក្នុងណាដែលអ្នកឈានទៅដល់សេចក្ដីតម្រូវរបស់ព្រះជាម្ចាស់ឡើយ។ អស់អ្នកដែលមិនដេញតាមសេចក្ដីពិត គឺមិនអាចដើរតាមដល់ទីបញ្ចប់បានទេ។ ឥឡូវនេះ វាមិនមែនថាព្រះជាម្ចាស់មិនធ្វើអ្វីមួយទេ ប៉ុន្តែផ្ទុយទៅវិញ គឺជាមនុស្សទេដែលមិនសហការជាមួយទ្រង់ ពីព្រោះពួកគេធុញទ្រាន់នឹងកិច្ចការរបស់ទ្រង់។ ពួកគេគ្រាន់តែចង់ឮព្រះបន្ទូលដែលទ្រង់មានបន្ទូលដើម្បីប្រទាននូវព្រះពរ ហើយពួកគេមិនចង់ស្តាប់ព្រះបន្ទូលនៃការជំនុំជម្រះ និងការវាយផ្ចាលរបស់ទ្រង់ទេ។ តើមានហេតុផលអ្វីសម្រាប់ការនេះ? មូលហេតុគឺថា បំណងប្រាថ្នារបស់មនុស្សដើម្បីទទួលបានព្រះពរ មិនទាន់ត្រូវបានបំពេញនៅឡើយ ដូច្នេះហើយពួកគេបានត្រឡប់ទៅជាមានភាពអវិជ្ជមាន និងចុះខ្សោយវិញ។ វាមិនមែនមកពីព្រះជាម្ចាស់មានចេតនាមិនអនុញ្ញាតឱ្យមនុស្សដើរតាមទ្រង់ទេ ហើយក៏មិនមែនមកពីទ្រង់មានចេតនាធ្វើបាបមនុស្សដែរ។ មនុស្សមានភាពអវិជ្ជមាន និងភាពខ្សោយ ដោយសារតែចេតនារបស់ពួកគេមិនត្រឹមត្រូវ។ ព្រះជាម្ចាស់គឺជាព្រះដែលផ្តល់ជីវិតដល់មនុស្ស ហើយទ្រង់មិនអាចនាំមនុស្សទៅក្នុងសេចក្ដីស្លាប់បានឡើយ។ ភាពអវិជ្ជមាន ភាពទន់ខ្សោយ និងការប្រព្រឹត្តអំពើអាក្រក់ឡើងវិញរបស់មនុស្ស គឺសុទ្ធតែបណ្តាលមកពីការប្រព្រឹត្តរបស់ពួកគេផ្ទាល់។

កិច្ចការរបស់ព្រះជាម្ចាស់នាពេលបច្ចុប្បន្ននេះ នាំមកនូវការបន្សុទ្ធខ្លះៗដល់មនុស្ស ហើយមានតែអ្នកដែលអាចឈររឹងមាំនៅពេលពួកគេទទួលការបន្សុទ្ធនេះទេ ទើបទទួលបានការយល់ព្រមពីព្រះជាម្ចាស់។ មិនថាទ្រង់លាក់ទុកក្នុងព្រះអង្គទ្រង់យ៉ាងម៉េច ទោះបីតាមរយៈការមិនមានព្រះបន្ទូល ឬមិនធ្វើកិច្ចការក៏ដោយ អ្នកនៅតែអាចបន្តដេញតាមដោយភាពស្វាហាប់បាន។ ទោះបីព្រះជាម្ចាស់មានបន្ទូលថាទ្រង់នឹងបដិសេធអ្នកក៏ដោយ ក៏អ្នកនៅតែតាមទ្រង់ដែរ។ នេះគឺជាការរក្សាជំហរធ្វើជាទីបន្ទាល់សម្រាប់ព្រះជាម្ចាស់។ ប្រសិនបើព្រះជាម្ចាស់លាក់បាំងអង្គទ្រង់ចេញពីអ្នក ហើយអ្នកឈប់ដើរតាមទ្រង់ទៀត តើនេះជាការរក្សាជំហរធ្វើជាទីបន្ទាល់សម្រាប់ព្រះជាម្ចាស់ទេ? ប្រសិនបើមនុស្សមិនបានចូលដោយពិតប្រាកដ នោះពួកគេមិនមានកម្ពស់ពិតប្រាកដទេ ហើយនៅពេលដែលពួកគេពិតជាជួបប្រទះនូវការល្បងលដ៏ខ្លាំងក្លា ពួកគេនឹងជំពប់ដួល។ នៅពេលដែលព្រះជាម្ចាស់មិនមានបន្ទូល ឬធ្វើអ្វីដែលមិនស្របតាមសញ្ញាណផ្ទាល់ខ្លួនរបស់អ្នក អ្នកនឹងបំបែកបំបាក់ទំនាក់ទំនងជាមួយទ្រង់។ ប្រសិនបើព្រះជាម្ចាស់នឹងសំដែងតាមសញ្ញាណផ្ទាល់ខ្លួនរបស់អ្នក ហើយប្រសិនបើទ្រង់បំពេញទៅតាមឆន្ទៈរបស់អ្នក ហើយអ្នកអាចក្រោកឈរឡើង ហើយដេញតាមពេញដោយថាមពល ដូច្នេះតើអ្វីជាគ្រឹះនៃការរស់នៅរបស់អ្នកទៅ? ខ្ញុំមានបន្ទូលហើយថា មានមនុស្សជាច្រើនដែលកំពុងរស់នៅតាមរបៀបដែលពឹងផ្អែកទាំងស្រុងលើការចង់ដឹងចង់ឃើញរបស់មនុស្ស។ ពួកគេពិតជាមិនមានវានៅក្នុងចិត្តដ៏ពិតប្រាកដក្នុងការដេញតាមនោះទេ។ អស់អ្នកដែលមិនដេញតាមច្រកចូលទៅក្នុងសេចក្តីពិត ប៉ុន្តែពឹងផ្អែកលើការចង់ដឹងចង់ឃើញរបស់ពួកគេនៅក្នុងជីវិត គឺជាមនុស្សដែលគួរឱ្យស្អប់ខ្ពើម ហើយពួកគេប្រឈមនឹងគ្រោះថ្នាក់ទៀតផង! ប្រភេទនីមួយៗនៃកិច្ចការរបស់ព្រះជាម្ចាស់ គឺដើម្បីប្រោសឱ្យមនុស្សគ្រប់លក្ខណ៍។ ទោះយ៉ាងណាក៏ដោយ មនុស្សតែងតែចង់ដឹងចង់ឃើញជានិច្ច ពួកគេចូលចិត្តសាកសួរអំពីពាក្យចចាមអារ៉ាម ពួកគេព្រួយបារម្ភអំពីរឿងរ៉ាវបច្ចុប្បន្ននៅក្រៅប្រទេស ឧទាហរណ៍ ពួកគេចង់ដឹងចង់ឃើញអំពីអ្វីដែលកំពុងកើតឡើងនៅអ៊ីស្រាអែល ឬប្រសិនបើមានការរញ្ជួយដីនៅអេហ្ស៊ីប ពួកគេតែងតែរកមើលអ្វីថ្មី ហើយប្លែកមួយចំនួន ដើម្បីបំពេញតាមបំណងប្រាថ្នាដែលអាត្មានិយមរបស់ពួកគេ។ ពួកគេមិនដេញតាមជីវិត ហើយពួកគេក៏មិនដេញតាមឱ្យទទួលបានការប្រោសឱ្យគ្រប់លក្ខណ៍ដែរ។ ពួកគេគ្រាន់តែព្យាយាមចង់ឱ្យពេលកំណត់របស់ព្រះជាម្ចាស់មកដល់ឆាប់ៗ ដើម្បីឱ្យក្តីសុបិន្តដ៏ស្រស់ត្រកាលរបស់ពួកគេអាចក្លាយជាការពិត ហើយបំណងប្រាថ្នាដ៏ខ្ពង់ខ្ពស់របស់ពួកគេត្រូវបានបំពេញ។ មនុស្សប្រភេទនេះមិនមានភាពប្រាកដប្រជាទេ ពួកគេជាមនុស្សដែលមានទស្សនវិស័យមិនត្រឹមត្រូវ។ មានតែការដេញតាមសេចក្ដីពិតប៉ុណ្ណោះ ដែលជាមូលដ្ឋានគ្រឹះនៃជំនឿរបស់មនុស្សចំពោះព្រះជាម្ចាស់ ហើយប្រសិនបើមនុស្សមិនដេញតាមច្រកចូលទៅកាន់ជីវិត ប្រសិនបើពួកគេមិនស្វះស្វែងរកការផ្គាប់ព្រះហឫទ័យព្រះជាម្ចាស់ទេ នោះពួកគេនឹងត្រូវដាក់ទោស។ អ្នកដែលត្រូវបានដាក់ទោស គឺជាអ្នកដែលមិនមានកិច្ចការរបស់ព្រះវិញ្ញាណបរិសុទ្ធ ក្នុងកំឡុងពេលធ្វើកិច្ចការរបស់ព្រះជាម្ចាស់។

សម្រាប់គ្រប់ជំហាននីមួយៗនៃកិច្ចការរបស់ព្រះជាម្ចាស់ មានវិធីមួយដែលមនុស្សគួរតែសហការ។ ព្រះជាម្ចាស់បានបន្សុទ្ធមនុស្ស ដើម្បីឱ្យពួកគេមានទំនុកចិត្តនៅពេលពួកគេឆ្លងកាត់នូវការបន្សុទ្ធនោះ។ ព្រះជាម្ចាស់ប្រោសមនុស្សឱ្យគ្រប់លក្ខណ៍ ដើម្បីឱ្យពួកគេមានទំនុកចិត្តថាក្នុងការត្រូវបានប្រោសឱ្យគ្រប់លក្ខណ៍ដោយព្រះជាម្ចាស់ ហើយមានឆន្ទៈក្នុងការទទួលយកការបន្សុទ្ធរបស់ទ្រង់ ហើយត្រូវបានដោះស្រាយ និងកាត់ចេញដោយព្រះជាម្ចាស់។ ព្រះវិញ្ញាណនៃព្រះជាម្ចាស់ធ្វើការនៅក្នុងមនុស្សដើម្បីនាំពួកគេឱ្យមានការបំភ្លឺ និងយល់ជាក់ច្បាស់ ហើយដើម្បីឱ្យពួកគេសហការជាមួយទ្រង់ ហើយអនុវត្ត។ ព្រះជាម្ចាស់មិនមានព្រះបន្ទូលក្នុងកំឡុងពេលធ្វើការបន្សុទ្ធទេ។ ទ្រង់មិនបន្លឺសម្លេងរបស់ទ្រង់ទេ ប៉ុន្តែក៏នៅតែមានកិច្ចការដែលមនុស្សគប្បីធ្វើដែរ។ អ្នកគប្បីប្រកាន់ខ្ជាប់នូវអ្វីដែលអ្នកមានរួចហើយ អ្នកនៅតែអាចអធិស្ឋានដល់ព្រះជាម្ចាស់ នៅជិតព្រះជាម្ចាស់ ហើយធ្វើជាទីបន្ទាល់នៅចំពោះព្រះជាម្ចាស់។ តាមរបៀបនេះ អ្នកនឹងបំពេញបាននូវភារកិច្ចផ្ទាល់ខ្លួនរបស់អ្នកហើយ។ អ្នកទាំងអស់គ្នាគប្បីមើលឃើញយ៉ាងច្បាស់ពីកិច្ចការរបស់ព្រះជាម្ចាស់ អំពីការល្បងលអំពីទំនុកចិត្ត និងសេចក្តីស្រឡាញ់របស់មនុស្ស ទាមទារឱ្យពួកគេអធិស្ឋានដល់ព្រះជាម្ចាស់កាន់តែច្រើន ហើយពួកគេច្រើនតែចូលចិត្តស្តាប់ព្រះបន្ទូលរបស់ព្រះជាម្ចាស់នៅចំពោះទ្រង់។ ប្រសិនបើព្រះជាម្ចាស់បំភ្លឺអ្នក ហើយឱ្យអ្នកយល់ពីបំណងព្រះហឫទ័យទ្រង់ ហើយអ្នកមិនបានយកអ្វីមួយដើម្បីអនុវត្ត អ្នកនឹងមិនទទួលបានអ្វីទាំងអស់។ នៅពេលអ្នកអនុវត្តតាមព្រះបន្ទូលរបស់ព្រះជាម្ចាស់ អ្នកនៅតែអាចអធិស្ឋានទៅកាន់ទ្រង់បាន ហើយនៅពេលដែលអ្នកទទួលយកព្រះបន្ទូលរបស់ទ្រង់ អ្នកគប្បីមករកទ្រង់ ហើយស្វែងរក ព្រមទាំងមានទំនុកចិត្តលើទ្រង់ ដោយគ្មានដាននៃអារម្មណ៍ធ្លាក់ទឹកចិត្ត ឬឈឺចាប់ឡើយ។ អ្នកដែលមិនអនុវត្តតាមព្រះបន្ទូលរបស់ព្រះជាម្ចាស់ គឺពោរពេញទៅដោយថាមពលក្នុងពេលជួបជុំគ្នា ប៉ុន្តែធ្លាក់ចូលក្នុងភាពងងឹតនៅពេលពួកគេត្រឡប់ទៅផ្ទះវិញ។ មានអ្នកខ្លះទៀត មិនទាំងចង់ជួបជុំគ្នាផង។ ដូច្នេះអ្នកត្រូវមើលឱ្យច្បាស់ថាតើភារកិច្ចអ្វីដែលមនុស្សគប្បីបំពេញ។ អ្នកប្រហែលជាមិនដឹងថាបំណងព្រះហឫទ័យរបស់ព្រះជាម្ចាស់ជាអ្វីទេ ប៉ុន្តែអ្នកអាចបំពេញភារកិច្ចរបស់អ្នក អ្នកអាចអធិស្ឋាននៅពេលអ្នកគួរ អ្នកអាចអនុវត្តសេចក្តីពិតនៅពេលដែលអ្នកគួរ ហើយអ្នកអាចធ្វើអ្វីដែលមនុស្សគួរធ្វើ។ អ្នកអាចធ្វើតាមនិមិត្តដើមរបស់អ្នក។ តាមវិធីនេះអ្នកនឹងអាចទទួលយកជំហាននៃកិច្ចការបន្ទាប់របស់ព្រះជាម្ចាស់បាន។ នៅពេលដែលព្រះជាម្ចាស់ធ្វើកិច្ចការតាមរបៀបលាក់កំបាំង វាជាបញ្ហាប្រសិនបើអ្នកមិនស្វែងរក។ នៅពេលដែលទ្រង់មានបន្ទូល និងអធិប្បាយនៅក្នុងសាលាប្រជុំ អ្នកស្តាប់ដោយក្តីរីករាយ ប៉ុន្តែនៅពេលដែលទ្រង់មិនមានបន្ទូល អ្នកខ្វះនូវថាមពល ហើយថយក្រោយវិញ។ តើមនុស្សដែលធ្វើបែបនេះជាមនុស្សប្រភេទណា? នេះគឺជាមនុស្សដែលដើរទៅគ្រប់កន្លែងតាមតែគេ។ ពួកគេគ្មានជំហរ គ្មានទីបន្ទាល់ និងគ្មាននិមិត្តទេ! មនុស្សភាគច្រើនគឺដូច្នេះ។ ប្រសិនបើអ្នកបន្ដធ្វើដូច្នេះ នៅថ្ងៃមួយនៅពេលដែលអ្នកបានជួបនឹងការល្បងលដ៏ធំ អ្នកនឹងធ្លាក់ចូលទៅក្នុងការដាក់ទោស។ ការមានជំហរ គឺមានសារៈសំខាន់ណាស់នៅក្នុងដំណើរការរបស់ព្រះជាម្ចាស់ក្នុងការប្រោសឱ្យមនុស្សគ្រប់លក្ខណ៍។ ប្រសិនបើអ្នកមិនមានការសង្ស័យចំពោះជំហានណាមួយនៃកិច្ចការរបស់ព្រះជាម្ចាស់ ប្រសិនបើអ្នកបំពេញភារកិច្ចរបស់មនុស្ស ប្រសិនបើអ្នកប្រកាន់ខ្ជាប់ដោយស្មោះត្រង់នូវអ្វីដែលព្រះជាម្ចាស់បានដាក់ឱ្យអ្នកអនុវត្ត នោះមានន័យថាអ្នកចងចាំការដាស់តឿនរបស់ព្រះជាម្ចាស់ ហើយមិនថាទ្រង់ធ្វើអ្វីក៏ដោយនៅសព្វថ្ងៃនេះ អ្នកមិនភ្លេចការដាស់តឿនរបស់ទ្រង់ទេ ប្រសិនបើអ្នកមិនមានការសង្ស័យអំពីកិច្ចការរបស់ទ្រង់ រក្សាជំហររបស់អ្នក ប្រកាន់ខ្ជាប់នូវទីបន្ទាល់របស់អ្នក ហើយទទួលបានជ័យជម្នះគ្រប់ជំហាននៃផ្លូវ នោះនៅទីបញ្ចប់អ្នកនឹងត្រូវបានឱ្យប្រោសឱ្យគ្រប់លក្ខណ៍ដោយព្រះជាម្ចាស់ ហើយត្រូវបានក្លាយជាអ្នកដែលមានជ័យជម្នះ។ ប្រសិនបើអ្នកអាចឈរយ៉ាងរឹងមាំក្នុងគ្រប់ជំហាននៃការល្បងលរបស់ព្រះជាម្ចាស់ ហើយប្រសិនបើអ្នកនៅតែអាចរក្សាជំហររឹងមាំបានរហួតដល់ទីបញ្ចប់នោះ នោះអ្នកគឺជាអ្នកដែលមានជ័យជម្នះ អ្នកគឺជាមនុស្សម្នាក់ដែលត្រូវបានប្រោសឱ្យគ្រប់លក្ខណ៍ដោយព្រះជាម្ចាស់។ ប្រសិនបើអ្នកមិនអាចឈររឹងមាំក្នុងទុការល្បងលបច្ចុប្បន្នរបស់អ្នកទេ នៅពេលអនាគតវានឹងកាន់តែពិបាក។ ប្រសិនបើអ្នកគ្រាន់តែទទួលរងនូវការរងទុក្ខតិចតួច ហើយអ្នកមិនដេញតាមសេចក្ដីពិតទេនោះទីបំផុតអ្នកនឹងមិនទទួលបានអ្វីឡើយ។ អ្នកនឹងត្រូវទុកចោលដោយមិនមានអ្វីសោះ។ មានមនុស្សមួយចំនួនដែលលះបង់ការប្រឹងសង្វាតរបស់ពួកគេ នៅពេលពួកគឃើញថាព្រះជាម្ចាស់មិនមានបន្ទូល ហើយចិត្តរបស់ពួកគេចាប់ផ្ដើមបែកខ្ញែក។ តើមនុស្សបែបនេះមិនមែនជាមនុស្សល្ងីល្ងើទេឬ? មនុស្សប្រភេទនេះគ្មានភាពពិតទេ។ នៅពេលដែលព្រះជាម្ចាស់កំពុងមានបន្ទូល ពួកគេតែងតែរត់ចុះឡើងជានិច្ច ដែលមើលទៅហាក់ដូចជារវល់ និងរីករាយនៅខាងក្រៅ ប៉ុន្តែឥឡូវនេះពេលទ្រង់មិនមានបន្ទូលទៀត ពួកគេឈប់ស្វែងរក។ មនុស្សប្រភេទនេះគ្មានអនាគតទេ។ ក្នុងអំឡុងពេលនៃការបន្សុទ្ធ អ្នកត្រូវតែចូលពីទិដ្ឋភាពវិជ្ជមាន ហើយរៀននូវមេរៀនដែលអ្នកគប្បីរៀន។ នៅពេលអ្នកអធិស្ឋានដល់ព្រះជាម្ចាស់ ហើយអានព្រះបន្ទូលរបស់ទ្រង់ អ្នកគប្បីវាស់ស្ទង់សភាពរបស់អ្នកជាមួយនឹងវា ស្វែងរកឃើញកំហុសរបស់អ្នក ហើយឃើញថាអ្នកនៅតែមានមេរៀនជាច្រើនដើម្បីរៀន។ បើអ្នកកាន់តែស្វែងរកដោយភាពស្មោះស្ម័គ្រនៅពេលអ្នកឆ្លងកាត់ការបន្សុទ្ធកាន់តែច្រើន នោះអ្នកកាន់តែនឹងមើលឃើញថាខ្លួនមិនមិនមានសមត្ថភាពគ្រប់គ្រាន់។ នៅពេលអ្នកឆ្លងកាត់ការបន្សុទ្ធ មានបញ្ហាជាច្រើនដែលអ្នកជួបប្រទះ។ អ្នកមិនអាចមើលឃើញបញ្ហាទាំងនោះច្បាស់ទេ អ្នកត្អូញត្អែរ អ្នកបង្ហាញពីសាច់ឈាមរបស់អ្នក មានតែវិធីនេះទេដែលអ្នករកឃើញថាអ្នកមាននិស្ស័យពុករលួយជាច្រើនអនេកនៅក្នុងខ្លួនឯង។

មនុស្សខ្វះនូវលក្ខណៈសម្បត្តិល្អ ហើយពួកគេខ្វះមិនដល់ខ្នាតគម្រូរបស់ព្រះជាម្ចាស់ ពួកគេប្រហែលជាត្រូវការទំនុកចិត្តច្រើនជាងមុន ដើម្បីដើរតាមផ្លូវនេះនាពេលអនាគត។ កិច្ចការរបស់ព្រះជាម្ចាស់នៅថ្ងៃចុងក្រោយបង្អស់ តម្រូវឱ្យមានទំនុកចិត្តខ្ពស់ ដែលជាទំនុកចិត្តខ្ពស់ជាងទំនុកចិត្តរបស់យ៉ូបទៅទៀត។ បើគ្មានទំនុកចិត្តទេ មនុស្សនឹងមិនអាចបន្តទទួលបានបទពិសោធ ហើយពួកគេក៏មិនអាចត្រូវបានប្រោសឱ្យគ្រប់លក្ខណ៍ពីព្រះជាម្ចាស់ដែរ។ នៅថ្ងៃនៃការល្បងលដ៏ខ្លាំងចូលមកដល់ នឹងមានមនុស្សជាច្រើនចាកចេញពីពួកជំនុំ អ្នកខ្លះនៅទីនេះ អ្នកខ្លះនៅទីនោះ។ នឹងមានអ្នកខ្លះដែលធ្វើបានល្អគួរសមក្នុងការស្វះស្វែងរករបស់ពួកគេក្នុងកាលគ្រាមុន ហើយវានឹងមិនច្បាស់ទេថាហេតុអ្វីបានជាពួកគេឈប់ជឿទៀត។ មានរឿងរ៉ាវជាច្រើននឹងកើតឡើងដែលអ្នកនឹងមិនយល់ ហើយព្រះជាម្ចាស់នឹងមិនបើកសម្ដែងនូវទីសំគាល់ ឬការអស្ចារ្យណាមួយ ហើយក៏មិនធ្វើអភិនីហារណាមួយដែរ។ នេះគឺដើម្បីដឹងថាតើអ្នកអាចប្រកាន់ជំហររឹងមាំបានទេ ព្រះជាម្ចាស់ប្រើព្រឹត្តិការណ៍ដើម្បីបន្សុទ្ធមនុស្ស។ អ្នកមិនទាន់បានរងនូវការឈឺចាប់ច្រើននៅឡើយទេ។ នៅថ្ងៃខាងមុខ នៅពេលមានការល្បងលដ៏ខ្លាំងមកដល់ នៅកន្លែងខ្លះ មនុស្សគ្រប់គ្នានៅក្នុងពួកជំនុំនឹងចាកចេញ ហើយអ្នកដែលអ្នកមានទំនាក់ទំនងល្អជាមួយ ក៏នឹងចាកចេញ ហើយបោះបង់ចោលជំនឿរបស់ពួកគេ។ តើពេលនោះ អ្នកនឹងអាចឈររឹងមាំបានទេ? រហូតមកដល់ពេលនេះ ការល្បងលដែលអ្នកបានជួបប្រទះមានតិចតួចណាស់ ហើយអ្នកសឹងតែមិនអាចទ្រាំទ្រនឹងទុក្ខលំបាកនោះបាន។ ជំហាននេះរួមបញ្ចូលទាំងការបន្សុទ្ធ និងការប្រោសឱ្យគ្រប់លក្ខណ៍តាមរយៈព្រះបន្ទូលតែប៉ុណ្ណោះ។ នៅជំហានបន្ទាប់ ព្រឹត្តិការណ៍នឹងកើតឡើងមកលើអ្នកដើម្បីបន្សុទ្ធអ្នក ហើយបន្ទាប់មកអ្នកនឹងស្ថិតក្នុងស្ថានភាពគ្រោះថ្នាក់។ នៅពេលវាត្រឡប់ជារឿងធ្ងន់ធ្ងរ ព្រះជាម្ចាស់នឹងណែនាំអ្នកឱ្យប្រញាប់ឡើង ហើយចាកចេញ ហើយអ្នកកាន់សាសនានឹងព្យាយាមទាក់ទាញអ្នកឱ្យទៅជាមួយគេ។ ការនេះគឺដើម្បីមើលថាតើអ្នកអាចបន្តនៅលើផ្លូវបានឬអត់ ហើយរឿងទាំងអស់នេះ គឺជាការល្បងល។ ការល្បងលនាពេលបច្ចុប្បន្ននេះមានតិចតួចនៅឡើយ ប៉ុន្តែនៅពេលថ្ងៃនោះមកដល់ នៅពេលដែលនឹងមានផ្ទះខ្លះដែលឪពុកម្តាយលែងជឿ ហើយខ្លះកូនៗក៏លែងជឿទៀត។ តើអ្នកនឹងអាចបន្តបានទេ? បើអ្នកឆ្ពោះទៅមុខកាន់តែឆ្ងាយ ការល្បងលរបស់អ្នកក៏កាន់តែច្រើន។ ព្រះជាម្ចាស់ទ្រង់បំពេញកិច្ចការរបស់ទ្រង់ក្នុងការបន្សុទ្ធមនុស្សតាមតំរូវការ និងកម្ពស់របស់ពួកគេ។ ក្នុងដំណាក់កាលដែលព្រះជាម្ចាស់ប្រោសមនុស្សឱ្យគ្រប់លក្ខណ៍ គឺមិនអាចទៅរួចទេដែលចំនួនមនុស្សនឹងបន្តកើនឡើង វានឹងថយចុះ។ មានតែតាមរយៈការបន្សុទ្ធទាំងនេះទេ ទើបមនុស្សអាចនឹងត្រូវបានប្រោសឱ្យគ្រប់លក្ខណ៍។ ការទទួលបានការដោះស្រាយ ការប្រៀនប្រដៅ ការសាកល្បង ការវាយផ្ចាល ការដាក់បណ្ដាសា តើអ្នកអាចស៊ូទ្រាំនឹងបញ្ហាទាំងអស់នេះទេ? នៅពេលដែលអ្នកឃើញពួកជំនុំមួយដែលមានសភាពល្អខ្លាំង ដែលបងប្អូនស្រី និងបងប្អូនប្រុសទាំងអស់កំពុងស្វែងរកដោយប្រើថាមពលច្រើន អ្នកខ្លួនឯងមានអារម្មណ៍ទទួលបានការលើកទឹកចិត្ត។ នៅថ្ងៃដែលពួកគេបានចាកចេញទៅ ពួកគេខ្លះលែងជឿ អ្នកខ្លះឈប់ដើម្បីធ្វើជំនួញ ឬទៅរៀបការ ហើយអ្នកខ្លះបានចូលរួមក្នុងសាសនា។ តើអ្នកនឹងអាចឈររឹងមាំបានទេនៅពេលនោះ? តើអ្នកនឹងអាចនៅតែគ្មានការប៉ះទង្គិចនៅក្នុងចិត្តមែនទេ? ការប្រោសមនុស្សឱ្យគ្រប់លក្ខណ៍របស់ព្រះជាម្ចាស់ មិនមែនជារឿងសាមញ្ញទេ! ទ្រង់ប្រើប្រាស់របស់ជាច្រើនដើម្បីបន្សុទ្ធមនុស្ស។ មនុស្សមើលឃើញការទាំងនេះថាជាវិធីសាស្រ្ត ប៉ុន្តែតាមចេតនាដើមរបស់ព្រះជាម្ចាស់ ទាំងនេះមិនមែនជាវិធីសាស្ត្រនោះទេ ប៉ុន្តែជាការពិត។ នៅទីបញ្ចប់ នៅពេលដែលទ្រង់បន្សុទ្ធមនុស្សដល់ចំណុចជាក់លាក់មួយ ហើយពួកគេលែងមានការត្អូញត្អែរទៀត ដូច្នេះដំណាក់កាលនៃកិច្ចការរបស់ទ្រង់នេះនឹងត្រូវបញ្ចប់។ កិច្ចការដ៏អស្ចារ្យរបស់ព្រះវិញ្ញាណបរិសុទ្ធ គឺដើម្បីឱ្យអ្នកបានគ្រប់លក្ខណ៍ ហើយនៅពេលដែលទ្រង់មិនធ្វើកិច្ចការ ហើយលាក់បាំងអង្គទ្រង់ វាកាន់តែជាគោលបំណងដើម្បីប្រោសអ្នកឱ្យគ្រប់លក្ខណ៍ ហើយជាពិសេសនៅក្នុងវិធីនេះវាអាចត្រូវបានគេមើលឃើញថា មនុស្សមានសេចក្តីស្រឡាញ់ចំពោះព្រះជាម្ចាស់ មិនថាពួកគេមានទំនុកចិត្តពិតប្រាកដលើទ្រង់ឬអត់នោះទេ។ នៅពេលដែលព្រះជាម្ចាស់មានបន្ទូលយ៉ាងច្បាស់ នោះមិនចាំបាច់អ្នកស្វែងរកទេ។ មានតែនៅពេលដែលទ្រង់ត្រូវបានលាក់បាំង ទើបអ្នកត្រូវស្វែងរក និងមានអារម្មណ៍ទៅតាមផ្លូវរបស់អ្នក។ អ្នកគប្បីអាចបំពេញភារកិច្ចជាមនុស្សដែលទ្រង់បានបង្កើត ហើយមិនថាលទ្ធផលអនាគត និងទិសដៅរបស់អ្នកយ៉ាងណាទេ អ្នកគប្បីអាចដេញតាមចំណេះដឹង និងសេចក្ដីស្រឡាញ់ចំពោះព្រះជាម្ចាស់ក្នុងអំឡុងពេលប៉ុន្មានឆ្នាំដែលអ្នកនៅរស់ ហើយទោះបីព្រះជាម្ចាស់ប្រព្រឹត្តយ៉ាងណាមកលើអ្នកក៏ដោយ អ្នកគប្បីអាចជៀសវាងពីការត្អូញត្អែរ។ មានលក្ខខណ្ឌមួយសម្រាប់ព្រះវិញ្ញាណបរិសុទ្ធធ្វើកិច្ចការនៅក្នុងមនុស្ស។ ពួកគេត្រូវតែស្រេកឃ្លាន និងស្វែងរក ហើយមិនត្រូវមានចិត្តពាក់កណ្ដាល ឬសង្ស័យអំពីសកម្មភាពរបស់ព្រះជាម្ចាស់ ហើយពួកគេត្រូវតែអាចប្រកាន់ខ្ជាប់នូវភារកិច្ចរបស់ពួកគេគ្រប់ពេលវេលា។ មានតែតាមរយៈរបៀបនេះទេ ដែលពួកគេអាចទទួលបានកិច្ចការរបស់ព្រះវិញ្ញាណបរិសុទ្ធបាន។ នៅក្នុងជំហាននីមួយៗនៃកិច្ចការរបស់ព្រះជាម្ចាស់ អ្វីដែលជាតម្រូវការពីមនុស្ស គឺការមានទំនុកចិត្តដ៏ខ្លាំង ហើយចូលមករកព្រះជាម្ចាស់ដើម្បីស្វែងរក មានតែតាមរយៈបទពិសោធទេ ទើបមនុស្សអាចដឹងថាព្រះជាម្ចាស់ដ៏ពេញដោយក្ដីស្រឡាញ់យ៉ាងដូចម្ដេច និងរបៀបដែលព្រះវិញ្ញាណបរិសុទ្ធធ្វើការនៅក្នុងមនុស្ស។ ប្រសិនបើអ្នកមិនមានបទពិសោធ ប្រសិនបើអ្នកមិនមានអារម្មណ៍តាមផ្លូវរបស់អ្នកតាមរយៈការនោះ ប្រសិនបើអ្នកមិនស្វែងរកទេ នោះអ្នកនឹងមិនទទួលបានអ្វីឡើយ។ អ្នកត្រូវតែមានអារម្មណ៍តាមផ្លូវរបស់អ្នកតាមរយៈបទពិសោធរបស់អ្នក ហើយមានតែតាមរយៈបទពិសោធរបស់អ្នកប៉ុណ្ណោះ ដែលអ្នកអាចឃើញសកម្មភាពរបស់ព្រះជាម្ចាស់ ហើយទទួលស្គាល់ភាពអស្ចារ្យ និងភាពយល់មិនដល់របស់ទ្រង់។


តើអ្នកជាមនុស្សដែលបានរស់ឡើងវិញហើយឬនៅ?

ទាល់តែពេលដែលអ្នកយកនិស្ស័យដ៏ពុករលួយរបស់អ្នកចេញ និងសម្រេចបានការស្ដែងចេញភាពជាមនុស្សសាមញ្ញ តាមរយៈការរស់នៅប៉ុណ្ណោះ ទើបអ្នកនឹងអាចត្រូវបានប្រោសឱ្យគ្រប់លក្ខណ៍បាន។ ទោះបីជាអ្នកនឹងមិនអាចថ្លែងបទទំនាយ ឬនិយាយពីអាថ៌កំបាំងណាមួយក៏ដោយ អ្នកនឹងរស់នៅ និងបើកសម្តែងនូវរូបភាពរបស់មនុស្ស។ ព្រះជាម្ចាស់បានបង្កើតមនុស្ស ប៉ុន្តែក្រោយមក មនុស្សត្រូវបានសាតាំងធ្វើឱ្យពុករលួយ ដូច្នេះហើយទើបមនុស្សក្លាយជា «មនុស្សស្លាប់»។ ដូច្នេះ បន្ទាប់ពីអ្នកបានផ្លាស់ប្ដូរ អ្នកនឹងលែងដូច «មនុស្សស្លាប់» ទាំងនេះតទៅទៀតហើយ។ គឺជាព្រះបន្ទូលរបស់ព្រះជាម្ចាស់នេះហើយ ដែលធ្វើឱ្យវិញ្ញាណរបស់មនុស្សបានភ្លឺឡើង និងបណ្តាលឱ្យពួកគេកើតសាជាថ្មី ហើយនៅពេលដែលវិញ្ញាណរបស់មនុស្សកើតសាជាថ្មី នោះពួកគេនឹងមានជីវិត។ នៅពេលដែលខ្ញុំនិយាយអំពី «មនុស្សស្លាប់» ខ្ញុំកំពុងសំដៅទៅលើសាកសពដែលគ្មានវិញ្ញាណ សំដៅលើមនុស្សដែលវិញ្ញាណរបស់ពួកគេបានស្លាប់នៅក្នុងពួកគេបាត់ទៅហើយ។ នៅពេលដែលវិញ្ញាណរបស់មនុស្សរស់ឡើងវិញ នោះមនុស្សនឹងបានចូលមកឯជីវិត។ ពួកបរិសុទ្ធដែលត្រូវបាននិយាយពីមុន សំដៅលើមនុស្សដែលចូលមកឯជីវិត គឺអស់អ្នកដែលធ្លាប់ស្ថិតនៅក្រោមឥទ្ធិពលរបស់សាតាំង ប៉ុន្តែបានយកឈ្នះសាតាំង។ រាស្ត្ររើសតាំងរបស់ប្រទេសចិន បានអត់ទ្រាំនឹងការបៀតបៀន និងល្បិចបោកបញ្ឆោតដ៏សាហាវយង់ឃ្នងរបស់នាគដ៏ធំមានសម្បុរក្រហម ដែលបន្សល់ទុកឱ្យពួកគេត្រូវខ្ទេចខ្ទាំខាងផ្លូវចិត្ត និងគ្មានភាពក្លាហានដើម្បីរស់នៅសូម្បីតែបន្តិច។ ដូច្នេះ ការភ្ញាក់រឭកនៃវិញ្ញាណរបស់ពួកគេ ត្រូវតែចាប់ផ្តើមដោយលក្ខណៈសំខាន់របស់ពួកគេ៖ នៅក្នុងលក្ខណៈសំខាន់របស់ពួកគេ វិញ្ញាណរបស់ពួកគេត្រូវតែបានដាស់ឱ្យភ្ញាក់រឭកបន្តិចម្តងៗ។ នៅថ្ងៃមួយ ពេលដែលពួកគេចូលមកឯជីវិត នោះនឹងគ្មានឧបសគ្គតទៅទៀតទេ ហើយគ្រប់យ៉ាងនឹងដំណើរការយ៉ាងរលូន។ នៅពេលបច្ចុប្បន្ន រឿងនេះនៅតែមិនអាចសម្រេចបានដដែល។ មនុស្សភាគច្រើនរស់នៅក្នុងរបៀបមួយ ដែលនាំមកនូវចរន្តមរណៈជាច្រើន។ ពួកគេត្រូវបានហ៊ុមព័ទ្ធដោយបរិយាកាសនៃសេចក្តីស្លាប់ ហើយពួកគេនៅខ្វះខាតច្រើនណាស់។ ពាក្យពេចន៍របស់មនុស្សមួយចំនួន បង្កប់ទៅដោយសេចក្តីស្លាប់ សកម្មភាពរបស់ពួកគេបង្កប់ក៏ទៅដោយសេចក្តីស្លាប់ ហើយសឹងតែគ្រប់យ៉ាងដែលពួកគេនាំយកមកនៅក្នុងរបៀបដែលពួកគេរស់នៅ គឺសុទ្ធតែមានសេចក្តីស្លាប់។ សព្វថ្ងៃនេះ ប្រសិនបើមនុស្សធ្វើទីបន្ទាល់ថ្វាយព្រះជាម្ចាស់ជាសាធារណៈ នោះពួកគេនឹងបរាជ័យក្នុងកិច្ចការនេះ ដោយសារតែពួកគេមិនទាន់មកឯជីវិតពេញលេញនៅឡើយ ហើយមានមនុស្សស្លាប់ជាច្រើននៅក្នុងចំណោមអ្នករាល់គ្នា។ សព្វថ្ងៃនេះ មនុស្សមួយចំនួនសួរមូលហេតុដែលព្រះជាម្ចាស់មិនបង្ហាញទីសម្គាល់ និងការអស្ចារ្យ ដើម្បីឱ្យទ្រង់អាចផ្សព្វផ្សាយកិច្ចការរបស់ទ្រង់បានយ៉ាងលឿននៅក្នុងចំណោមសាសន៍ដទៃ។ មនុស្សស្លាប់មិនអាចធ្វើទីបន្ទាល់ថ្វាយព្រះជាម្ចាស់បានទេ ដែលវាគឺជាកិច្ចការដែលមានតែមនុស្សមានជីវិតប៉ុណ្ណោះ ទើបអាចធ្វើបាន ប៉ុន្តែមនុស្សភាគច្រើនសព្វថ្ងៃនេះ គឺសុទ្ធតែជា «មនុស្សស្លាប់»។ មនុស្សជាច្រើនណាស់រស់នៅក្រោមការគ្របដណ្តប់របស់សេចក្តីស្លាប់ នៅក្រោមឥទ្ធិពលរបស់សាតាំង និងមិនអាចទទួលបានជ័យជម្នះ។ ដូច្នេះ ធ្វើដូចម្តេចទើបពួកគេអាចធ្វើទីបន្ទាល់ថ្វាយព្រះជាម្ចាស់បាន? ធ្វើដូចម្តេចទើបពួកគេអាចផ្សព្វផ្សាយកិច្ចការនៃដំណឹងល្អបាន?

ដោយសារតែភាពស្មោះត្រង់របស់ពួកគេចំពោះព្រះជាម្ចាស់ ទើបមនុស្សរស់នឹងត្រូវបានព្រះជាម្ចាស់ទទួលយក និងរស់នៅក្នុងសេចក្តីសន្យារបស់ទ្រង់ ហើយដោយសារតែការប្រឆាំងជំទាស់របស់ពួកគេចំពោះព្រះជាម្ចាស់ ទើបមនុស្សស្លាប់នឹងត្រូវព្រះជាម្ចាស់ស្អប់ខ្ពើម ហើយរស់នៅក្នុងការដាក់ទោស និងការដាក់បណ្តាសារបស់ទ្រង់។ នេះហើយជានិស្ស័យសុចរិតរបស់ព្រះជាម្ចាស់ ដែលមនុស្សមិនអាចផ្លាស់ប្តូរបានទេ។ ដោយសារតែការស្វះស្វែងរកផ្ទាល់ខ្លួនរបស់ពួកគេ ទើបមនុស្សទទួលបានការអនុញ្ញាតរបស់ព្រះជាម្ចាស់ ហើយរស់នៅក្នុងពន្លឺ។ ដោយសារតែការបោកបញ្ឆោតប្រកបដោយល្បិចកលរបស់ពួកគេ នោះទើបមនុស្សត្រូវបានព្រះជាម្ចាស់ដាក់បណ្ដាសា ហើយធ្លាក់ចូលទៅក្នុងការដាក់ទោស។ ដោយសារតែទង្វើអាក្រក់របស់ពួកគេ ទើបមនុស្សត្រូវបានព្រះជាម្ចាស់ដាក់ទោស ហើយដោយសារតែការចង់បាន និងភាពស្មោះត្រង់របស់ពួកគេ ទើបមនុស្សទទួលបានព្រះពររបស់ព្រះជាម្ចាស់។ ព្រះជាម្ចាស់ទ្រង់សុចរិត៖ ទ្រង់ប្រទានពរចំពោះមនុស្សមានជីវិត ហើយដាក់បណ្ដាសាមនុស្សស្លាប់ ដូច្នេះហើយទើបពួកគេតែងតែនៅក្នុងសេចក្តីស្លាប់ ហើយមិនដែលរស់នៅក្នុងពន្លឺរបស់ទ្រង់ឡើយ។ ព្រះជាម្ចាស់នឹងនាំយកមនុស្សមានជីវិតទៅក្នុងនគររបស់ទ្រង់ និងចូលទៅក្នុងព្រះពររបស់ទ្រង់ ដើម្បីនៅជាមួយទ្រង់ជារៀងរហូត។ ប៉ុន្តែសម្រាប់មនុស្សស្លាប់វិញ ទ្រង់នឹងប្រហារពួកគេ ហើយប្រគល់ពួកគេទៅក្នុងសេចក្តីស្លាប់អស់កល្បជានិច្ច។ ពួកគេគឺជាកម្មវត្ថុនៃការបំផ្លាញរបស់ទ្រង់ ហើយគេនឹងនៅតែជាកម្មសិទ្ធិរបស់សាតាំងជានិរន្តន៍។ ព្រះជាម្ចាស់មិនប្រព្រឹត្តចំពោះមនុស្សណាម្នាក់ដោយអយុត្តិធម៌ឡើយ។ អស់អ្នកដែលពិតជាស្វះស្វែងរកព្រះជាម្ចាស់ នឹងនៅតែនៅក្នុងដំណាក់របស់ព្រះជាម្ចាស់យ៉ាងជាក់ច្បាស់ ហើយអស់អ្នកណាដែលប៉ះបោរទាស់នឹងព្រះជាម្ចាស់ ព្រមទាំងមិនចុះសម្រុងជាមួយទ្រង់ នឹងរស់នៅក្នុងការដាក់ទោសរបស់ទ្រង់យ៉ាងជាក់ច្បាស់។ ប្រហែលជាអ្នកមិនប្រាកដអំពីកិច្ចការរបស់ព្រះជាម្ចាស់នៅក្នុងសាច់ឈាមទេ ប៉ុន្តែថ្ងៃមួយ សាច់ឈាមរបស់ព្រះជាម្ចាស់នឹងមិនរៀបចំចាត់ចែងទីបញ្ចប់របស់មនុស្សដោយផ្ទាល់នោះទេ។ ផ្ទុយទៅវិញ វិញ្ញាណរបស់ទ្រង់នឹងរៀបចំចាត់ចែងទិសដៅរបស់មនុស្ស ហើយនៅពេលនោះ មនុស្សនឹងដឹងថា សាច់ឈាមរបស់ព្រះជាម្ចាស់ និងវិញ្ញាណរបស់ទ្រង់គឺតែមួយ ដឹងថា សាច់ឈាមរបស់ទ្រង់មិនអាចប្រព្រឹត្តកំហុសបាន ហើយដឹងថា វិញ្ញាណរបស់ទ្រង់កាន់តែមិនអាចមានកំហុសបានទៀតផង។ ចុងបញ្ចប់ ទ្រង់នឹងទទួលយកអស់អ្នកដែលចូលមកឯជីវិតទៅក្នុងព្រះរាជ្យរបស់ទ្រង់ជាប្រាកដ មិនឱ្យលើស ហើយក៏មិនឱ្យខ្វះម្នាក់ណាឡើយ។ ចំពោះមនុស្សស្លាប់វិញ ដែលមិនបានចូលមកឯជីវិត នោះពួកគេនឹងត្រូវបោះទៅក្នុងទីជម្រករបស់សាតាំង។


ការនៅតែមិនផ្លាស់ប្ដូរនៅក្នុងនិស្ស័យ គឺជាការធ្វើជាសត្រូវនឹងព្រះជាម្ចាស់

ក្រោយពីមានការធ្លាក់ចូលក្នុងសេចក្ដីពុករលួយជាច្រើនពាន់ឆ្នាំមក មនុស្សលោកមានភាពស្ពឹកស្រពន់ និងល្ងិតល្ងង់ ដ្បិតគេបានក្លាយជាអារក្សដែលបានទាស់ប្រឆាំងនឹងព្រះជាម្ចាស់ រហូតដល់ការបះបោររបស់មនុស្សចំពោះព្រះជាម្ចាស់ត្រូវបានចងក្រងក្នុងសៀវភៅប្រវត្ដិសាស្ដ្រ ហើយមនុស្សលោកខ្លួនឯងទៀតសោត ក៏មិនអាចរៀបរាប់អស់អំពីទង្វើបះបោររបស់ខ្លួនបានពេញលេញដែរ ដ្បិតមនុស្សត្រូវបានសាតាំងបណ្ដាលឱ្យក្លាយជាពុករលួយអស់ ហើយសាតាំងក៏បាននាំឱ្យមនុស្សវង្វេង រហូតដល់មិនដឹងថា តើត្រូវងាកមកវិញនៅត្រង់ណាដែរ។ សូម្បីសព្វថ្ងៃនេះក្ដី មនុស្សលោកនៅតែក្បត់នឹងព្រះជាម្ចាស់ដដែល ដ្បិតនៅពេលមនុស្សបានមើលឃើញព្រះជាម្ចាស់ហើយ ក៏គេនៅតែក្បត់នឹងទ្រង់ ហើយនៅពេលដែលគេមិនអាចឃើញព្រះអង្គ នោះក៏គេនៅតែក្បត់នឹងព្រះអង្គដដែល។ ជាងនេះទៀត សូម្បីតែអ្នកដែលបានធ្វើជាសក្ខីភាពនៃបណ្ដាសា និងសេចក្តីក្រោធរបស់ព្រះជាម្ចាស់ហើយក៏ដោយ ក៏នៅតែក្បត់នឹងព្រះអង្គទៀត។ ដូច្នេះ ខ្ញុំសូមប្រាប់ថាញ្ញាណរបស់មនុស្សបានបាត់បង់មុខងារដើមហើយ រីឯមនសិការរបស់មនុស្សក៏ដូចគ្នាដែរ។ មនុស្សលោកដែលខ្ញុំរៀបរាប់នេះ គឺជាសត្វសាហាវនៅក្នុងសណ្ឋានជាមនុស្ស គេជាសត្វពស់ដែលមានពិស ហើយមិនថាគេព្យាយាមសម្ដែងជាគួរឱ្យអាណិតយ៉ាងណានៅចំពោះមុខខ្ញុំ ក៏ខ្ញុំគ្មានក្ដីអាណិតចំពោះគេដែរ ដ្បិតមនុស្សលោកមិនចេះបែងចែកខ្មៅ និងស មិនចេះបែងចែកសេចក្ដីពិត និងសេចក្ដីមិនពិត។ វិចារណញ្ញាណរបស់មនុស្សមានភាពស្រពន់ណាស់ ប៉ុន្ដែគេនៅតែប្រាថ្នាចង់បានព្រះពរថែមទៀត ភាពជាមនុស្សរបស់គេមានភាពអាប់ឱនខ្លាំងណាស់ ប៉ុន្ដែគេក៏នៅតែប្រាថ្នាចង់បានអធិបតេយ្យភាពរបស់អង្គក្សត្រា។ តើមនុស្សដែលមានការយល់ឃើញបែបនេះ ត្រូវធ្វើជាស្ដេចរបស់នរណាទៅ? តើមនុស្សដែលមានសារជាតិជាមនុស្សបែបនេះ អាចអង្គុយលើបល័្លង្កបានយ៉ាងដូចម្ដេចទៅ? មនុស្សលោកពិតជាគ្មានការអៀនខ្មាសទាល់តែសោះ! គេជាមនុស្សមានអំនួត! ចំពោះអ្នករាល់គ្នាដែលប្រាថ្នាចង់ទទួលបានព្រះពរ នោះខ្ញុំសូមប្រាប់អ្នករាល់គ្នាថា ដំបូង ត្រូវរកកញ្ចក់ឆ្លុះជាមុនសិន រួចក្រឡេកមើលពីភាពអាក្រក់របស់ខ្លួនឯង ហើយសួរថា តើអ្នករាល់គ្នាមានមុខមាត់ជាមនុស្សម្នាក់ ដែលអាចទទួលបានព្រះពរដែរឬទេ? គឺអ្នករាល់គ្នាមិនមានការផ្លាស់់ប្ដូរនិស្ស័យបន្ដិចណាសោះ ហើយអ្នករាល់គ្នាក៏មិនទាន់បានយកសេចក្ដីពិតទៅអនុវត្ដតាមដែរ តែអ្នករាល់គ្នានៅតែប្រាថ្នាចង់បានសេចក្ដីអស្ចារ្យ នៅថ្ងៃបន្ទាប់ដដែល។ អ្នករាល់គ្នាកំពុងតែបោកបញ្ឆោតខ្លួនឯងហើយ! មនុស្សដែលកើតមកក្នុងទឹកដីកខ្វក់បែបនេះ បានរងការខូចខាតពីសង្គមយ៉ាងខ្លាំង បានរងឥទ្ធិពលពីក្រមសីលធម៌សក្ដិភូមិ ហើយក៏ទទួលបានការបង្រៀននៅ «វិទ្យាស្ថានឧត្ដមសិក្សា» ទៀតផង។ ការគិតថយក្រោយ ការអាក្រក់ខូចផ្នែកសីលធម៌ ការយល់ឃើញតូចទាបពីជីវិត ទស្សនៈវិទ្យាសម្រាប់ការរស់នៅដ៏គួរឱ្យស្អប់ខ្ពើម ជីវិតរស់នៅដែលគ្មានតម្លៃទាល់តែសោះ ព្រមទាំងរបៀបរស់នៅ និងទំនៀមទម្លាប់ដ៏ថោកទាប ដែលទាំងអស់នេះបានឈ្លានពានដួងចិត្ដរបស់មនុស្សយ៉ាងខ្លាំងក្លា ព្រមទាំងបានធ្វើឱ្យចុះខ្សោយ និងវាយប្រហារមនសិការរបស់ពួកគេផងដែរ។ ជាលទ្ធផល មនុស្សលោកកាន់តែស្ថិតនៅឆ្ងាយពីព្រះជាម្ចាស់ខ្លាំងណាស់ ហើយកាន់តែទាស់ប្រឆាំងនឹងព្រះជាម្ចាស់ច្រើនទៀតផង។ បន្តិចម្តងៗ និស្ស័យរបស់មនុស្សក៏កាន់តែសាហាវទៅៗដែរ ហើយមិនមាននរណាម្នាក់ដែលសុខចិត្ដបោះបង់គ្រប់យ៉ាងដើម្បីព្រះជាម្ចាស់ឡើយ គ្មាននរណាម្នាក់ដែលនឹងស្ដាប់បង្គាប់ព្រះជាម្ចាស់ចេញពីចិត្ដ ហើយលើសពីនេះទៅទៀតនោះ ក៏គ្មានបុគ្គលណាម្នាក់ដែលនឹងស្វែងរកការបង្ហាញព្រះកាយរបស់ព្រះជាម្ចាស់អស់ពីចិត្ដដែរ។ ផ្ទុយទៅវិញ ដោយស្ថិតក្រោមដែនត្រួតត្រារបស់សាតាំង មនុស្សលោកមិនបានធ្វើអ្វីទាល់តែសោះ ក្រៅពីចង់បានការសប្បាយ ដោយយល់ព្រមឱ្យភាពពុករលួយនៃសាច់ឈាមនៅក្នុងទឹកដីដែលពេញដោយភក់ជ្រាំនេះ។ សូម្បីពេលដែលពួកគេបានឮអំពីសេចក្ដីពិតហើយក្ដី អស់អ្នកដែលរស់នៅក្នុងភាពងងឹតមិនបានគិតដល់ការយកសេចក្ដីពិតទៅអនុវត្ដទេ ហើយពួកគេក៏មិនមានទំនោរក្នុងការស្វែងរកព្រះជាម្ចាស់ដែរ ទោះបីជាពួកគេបានឃើញការបង្ហាញព្រះកាយរបស់ព្រះជាម្ចាស់ហើយក្ដី។ តើមនុស្សលោកដែលគួរឱ្យស្អប់ខ្ពើមយ៉ាងនេះ អាចមានឱកាសទទួលបានការសង្គ្រោះបានយ៉ាងដូចម្ដេច? តើមនុស្សលោកដែលអាប់ឳនខ្លាំងយ៉ាងនេះ អាចរស់នៅក្នុងពន្លឺបានយ៉ាងដូចម្ដេច?

ការផ្លាស់ប្ដូរនិស្ស័យរបស់មនុស្សចាប់ផ្ដើមជាមួយនឹងការយល់ដឹងពីសារជាតិគេ និងតាមរយៈការផ្លាស់ប្ដូរការគិត លក្ខណៈធម្មជាតិ និងទស្សនៈវិស័យផ្លូវចិត្ដ និងតាមរយៈការផ្ដាស់ប្ដូរជាមូលដ្ឋាន។ មានតែតាមរយៈរបៀបនេះទេ ទើបការផ្ដាស់ប្ដូរពិតប្រាកដ អាចសម្រេចបាននៅក្នុងនិស្ស័យរបស់មនុស្ស។ ឫសគល់នៃនិស្ស័យពុករលួយដែលកើតឡើងនៅក្នុងមនុស្ស គឺជាការបោកបញ្ឆោត សេចក្តីពុករលួយ និងសារជាតិពិសពុលរបស់សាតាំង។ មនុស្សត្រូវបានសាតាំងចង និងគ្រប់គ្រង ហើយគេរងទុក្ខយ៉ាងខ្លាំង ដែលសាតាំងបានបង្កឡើងនៅក្នុងគំនិត សីលធម៌ ការយល់ដឹង និងវិចារណញ្ញាណរបស់គេ។ វាច្បាស់ណាស់ថា គឺដោយសារតែមូលដ្ឋានសំខាន់របស់មនុស្សត្រូវបានសាតាំងធ្វើឱ្យពុករលួយអស់ និងខុសគ្នាទាំងស្រុងពីអ្វីដែលព្រះជាម្ចាស់បានបង្កើតពួកវា ពីដំបូងមក ទើបធ្វើឱ្យមនុស្សទាស់ប្រឆាំងនឹងព្រះជាម្ចាស់ និងមិនអាចទទួលសេចក្ដីពិត។ ដូចនេះ ការផ្លាស់ប្ដូរនិស្ស័យរបស់មនុស្សគួរតែចាប់ផ្ដើមជាមួយនឹងការផ្លាស់ប្តូរការគិត ការយល់ដឹង និងវិចារណញ្ញាណរបស់មនុស្ស ដែលនឹងធ្វើការផ្លាស់ប្ដូរការយល់ដឹងរបស់គេអំពីព្រះជាម្ចាស់ ព្រមទាំងការយល់ដឹងអំពីសេចក្ដីពិត។ អស់អ្នកណាដែលកើតមកនៅលើទឹកដីដែលពេញដោយសេចក្ដីពុករលួយបំផុតនោះ រឹតតែមិនដឹងអ្វីសោះពីព្រះជាម្ចាស់ ឬមិនដឹងចំពោះអត្ថន័យនៃការជឿលើព្រះជាម្ចាស់។ នៅពេលមនុស្សដែលកាន់តែពុករលួយ ពួកគេកាន់តែមិនសូវដឹងថា ព្រះជាម្ចាស់មានពិតប្រាកដមែន ហើយវិចារណញ្ញាណ និងការចេះដឹងរបស់គេ ក៏កាន់តែខ្សោយទៅៗដែរ។ ប្រភពនៃការជំទាស់ និងការបះបោររបស់មនុស្សប្រឆាំងនឹងព្រះជាម្ចាស់ គឺជាសេចក្ដីពុករលួយរបស់គេដែលបង្កដោយសាតាំង។ ដោយសារតែសេចក្ដីពុករលួយរបស់សាតាំង មនសិការរបស់មនុស្សក៏បានក្លាយជាស្ពឹកអស់ ដ្បិតគេគ្មានសីលធម៌ គំនិតរបស់គេចុះខ្សោយទៅៗ ហើយទស្សនៈវិស័យផ្លូវចិត្ដរបស់គេក៏ឈានថយក្រោយដែរ។ មុនពេលមនុស្សត្រូវសាតាំងបណ្ដាលឱ្យក្លាយជាពុករលួយ មនុស្សបានដើរតាមព្រះជាម្ចាស់ និងស្ដាប់បង្គាប់ព្រះបន្ទូលរបស់ទ្រង់ បន្ទាប់ពីបានស្ដាប់ឮពួកវាដោយឯកឯង។ គេជាមនុស្សដែលមានវិចារណញ្ញាណ និងមនសិការល្អ ហើយជាមនុស្សជាតិធម្មតាម្នាក់។ ក្រោយពីសាតាំងធ្វើឱ្យគេធ្លាក់ក្នុងសេចក្ដីអាក្រក់មក វិចារណញ្ញាណ មនសិការ និងភាពជាមនុស្សរបស់គេក៏បានក្លាយជាអន់ថយ ហើយក៏ត្រូវខូចអស់ដោយសារសាតាំង។ ដូចនេះ គេក៏បានបាត់បង់ការស្ដាប់បង្គាប់ និងសេចក្ដីស្រលាញ់ចំពោះព្រះជាម្ចាស់។ វិចារណញ្ញាណរបស់មនុស្សបានខុសពីធម្មតា និស្ស័យរបស់គេក៏បានក្លាយដូចជាសត្វ ហើយការបះបោរប្រឆាំងនឹងព្រះជាម្ចាស់របស់គេក៏មានកាន់តែញឹកញាប់ និងកាន់តែធ្ងន់ធ្ងរ។ ប៉ុន្ដែមនុស្សលោកនៅតែមិនដឹង និងមិនទទួលស្គាល់រឿងនេះ ហើយក៏បានជំទាស់ប្រឆាំង និងបះបោរទាំងងងឹតងងល់។ និស្ស័យពិតរបស់មនុស្សត្រូវបានលាតត្រដាងឡើង នៅក្នុងការបង្ហាញអំពីវិចារណញ្ញាណ ការយល់ដឹង និងមនសិការរបស់គេ ដ្បិតវិចារណញ្ញាណ និងការយល់ដឹងរបស់គេមិនសមហេតុផល ហើយមនសិការរបស់គេក៏បានក្លាយជាស្រអាប់យ៉ាងខ្លាំង ដូចនេះ និស្ស័យរបស់គេមានការបះបោរប្រឆាំងនឹងព្រះជាម្ចាស់។ ប្រសិនបើវិចារណញ្ញាណ និងការយល់ដឹងរបស់មនុស្សមិនអាចផ្លាស់ប្តូរ នោះការផ្លាស់ប្ដូរនិស្ស័យរបស់គេ គឺមិនអាចទៅរួចនោះទេ ដូចជាការគោរពតាមបំណងព្រះហឫទ័យរបស់ព្រះជាម្ចាស់ដែរ។ ប្រសិនបើវិចារណញ្ញាណរបស់មនុស្សមិនត្រឹមត្រូវទេ នោះគេមិនអាចបម្រើព្រះជាម្ចាស់ និងមិនសក្ដិសមឱ្យព្រះជាម្ចាស់ប្រើប្រាស់ឡើយ។ «វិចារណញាណធម្មតា» សំដៅលើការស្ដាប់បង្គាប់ និងការស្មោះត្រង់ចំពោះព្រះជាម្ចាស់ ការចង់បានព្រះជាម្ចាស់ជាខ្លាំង និងការមិនមានចិត្តងាករេចំពោះព្រះជាម្ចាស់ផង។ វាសំដៅលើការមានចិត្ដមួយថ្លើមមួយ ចំពោះព្រះជាម្ចាស់ ព្រមទាំងមិនមានបំណងប្រឆាំងនឹងព្រះជាម្ចាស់ឡើយ។ ការមានវិចារណញ្ញាខុសពីធម្មតា គឺមិនដូច្នេះឡើយ។ ដោយសារតែសាតាំងបានធ្វើឱ្យមនុស្សទៅជាពុករលួយ មនុស្សក៏មានសញ្ញាណផ្សេងៗអំពីព្រះជាម្ចាស់ ហើយគេគ្មានភាពស្មោះត្រង់ចំពោះទ្រង់ ឬប្រាថ្នាចង់បានទ្រង់ឡើយ។ គេក៏មិននិយាយអ្វីចេញពីមនសិការ ចំពោះព្រះជាម្ចាស់ឡើយ។ មនុស្សមានបំណងទាស់ប្រឆាំងនឹងព្រះជាម្ចាស់ និងបានធ្វើការវិនិច្ឆ័យទ្រង់ ហើយលើសពីនេះទៅទៀត ថែមទាំងប្រមាថទ្រង់នៅពីក្រោយខ្នងព្រះអង្គទៀតផង។ មនុស្សបានធ្វើការវិនិច្ឆ័យព្រះជាម្ចាស់ ទាំងដែលដឹងច្បាស់ថាព្រះអង្គគឺជាព្រះជាម្ចាស់ ដ្បិតមនុស្សគ្មានបំណងស្ដាប់បង្គាប់ព្រះជាម្ចាស់ឡើយ ហើយគ្រាន់តែទាមទារនេះទាមទារនោះពីទ្រង់ ទាំងងងឹតងងល់ប៉ុណ្ណោះ។ មនុស្សបែបនេះ គឺមនុស្សដែលមានវិចារណញ្ញាណមិនសមស្រប មិនអាចស្គាល់ពីអាកប្បកិរិយាដ៏គួរឱ្យស្អប់ខ្ពើមរបស់ខ្លួន ឬមានការសោកស្ដាយអំពីការបះបោររបស់ខ្លួនទេ។ ប្រសិនបើមនុស្សអាចស្គាល់ពីខ្លួនឯងបាន នោះពួកគេបានទទួលនូវវិចារណញ្ញាណបន្ដិចបន្ដួចរបស់ពួកគេឡើងវិញហើយ ដ្បិតនៅពេលមនុស្សដែលមិនអាចស្គាល់ខ្លួនឯង កាន់តែបះបោរជំទាស់នឹងព្រះជាម្ចាស់ នោះវិចារណញ្ញាណរបស់ពួកគេ ក៏កាន់តែគ្មានហេតុផលដែរ។

ការបើកសម្ដែងឱ្យឃើញអំពីនិស្ស័យពុករលួយរបស់មនុស្ស គ្មានប្រភពមកពីណាក្រៅពីមនសិការដែលអន់ថយ សន្ដានព្យាបាទ ព្រមទាំងវិចារណញ្ញាណដែលមិនសមរម្យរបស់គេ។ ប្រសិនបើមនសិការ និងវិចារណញ្ញាណរបស់មនុស្ស អាចប្រែក្លាយទៅជាធម្មតាម្ដងទៀតបាន នោះគេនឹងក្លាយជាមនុស្សម្នាក់ដែលសក្ដិសមនឹងប្រើប្រាស់ នៅចំពោះព្រះភ័ក្ដ្រព្រះជាម្ចាស់។ វាជារឿងធម្មតាទៅហើយ ដោយសារមនសិការរបស់មនុស្សតែងតែស្ពឹកស្រពន់ជានិច្ច ហើយដោយសារតែវិចារណញ្ញាណរបស់មនុស្ស ដែលមិនធ្លាប់មានភាពសមរម្យផងនោះ ក៏កាន់តែអន់ថយទៅៗ ទើបមនុស្សលោកបះបោរប្រឆាំងនឹងព្រះជាម្ចាស់កាន់តែខ្លាំង គេថែមទាំងដល់ថ្នាក់ឆ្កាងព្រះយេស៊ូវនៅលើឈើឆ្កាង ព្រមទាំងបដិសេធចំពោះការយកកំណើតជាមនុស្សរបស់ព្រះជាម្ចាស់ នៅគ្រាចុងក្រោយដែលទ្រង់យាងចូលក្នុងដំណាក់របស់ព្រះអង្គ ហើយគេក៏បានថ្កោលទោសសាច់ឈាមរបស់ព្រះជាម្ចាស់ និងមើលងាយបន្ទាបបន្ថោកសាច់ឈាមរបស់ព្រះអង្គផង។ ប្រសិនបើមនុស្សមាននូវភាពជាមនុស្សតែបន្ដិចនោះ គេនឹងមិនប្រព្រឹត្ដយ៉ាងឃោរឃៅ ចំពោះសាច់ឈាមរបស់ព្រះជាម្ចាស់ដែលបានចាប់បដិសន្ធិមកនោះឡើយ។ ប្រសិនបើគេមានវិចារណញ្ញាណតែបន្តិច នោះគេនឹងមិនប្រព្រឹត្ដយ៉ាងព្រៃផ្សៃ ចំពោះសាច់ឈាមដែលព្រះជាម្ចាស់បានចាប់បដិសន្ធិនោះឡើយ។ ប្រសិនបើគេមានមនិសការតែបន្ដិច នោះគេនឹងមិន «អរព្រះគុណ» ចំពោះព្រះជាម្ចាស់ដែលបានចាប់បដិសន្ធិមក តាមរបៀបនេះឡើយ។ មនុស្សរស់នៅក្នុងយុគសម័យដែលព្រះជាម្ចាស់បានក្លាយជាសាច់ឈាម ប៉ុន្ដែ គេមិនអាចអរព្រះគុណព្រះជាម្ចាស់ សម្រាប់ការប្រទាននូវឱកាសល្អដល់ខ្លួនឡើយ ហើយផ្ទុយទៅវិញ គេក៏បានដាក់បណ្ដាសាចំពោះការយាងមករបស់ព្រះជាម្ចាស់ ឬបានព្រងើយកន្តើយ ចំពោះសេចក្ដីពិតនៃការការយកកំណើតជាមនុស្សរបស់ព្រះជាម្ចាស់ទាំងស្រុង ហើយក៏ហាក់ដូចជាប្រឆាំង និងនឿយណាយ ចំពោះការចាប់បដិសន្ធិនេះផងដែរ។ សរុបមក បើទោះបីជាមនុស្សប្រព្រឹត្តចំពោះការយាងមកវិញរបស់ព្រះជាម្ចាស់យ៉ាងណាក៏ដោយ ក៏ព្រះជាម្ចាស់តែងតែអនុវត្តកិច្ចការរបស់ទ្រង់ ដោយអត់ធ្មត់ ទោះបីជាមនុស្សមិនបានស្វាគមន៍ព្រះអង្គសូម្បីតែបន្ដិច និងតែងទូលសុំពីព្រះអង្គទាំងងងឹតងងល់ក្ដី។ និស្ស័យរបស់មនុស្ស បានប្រែក្លាយទៅជាឃោឃៅយ៉ាងខ្លាំង វិចារណញ្ញាណរបស់គេក៏កាន់តែស្ពឹកស្រពន់ខ្លាំងដែរ ហើយមនសិការរបស់គេក៏ត្រូវបានអារក្សជាន់ឈ្លីទាំងស្រុង ហើយលែងជាមនសិការដើមរបស់មនុស្សជាយូរមកហើយ។ មនុស្សមិនត្រឹមតែមិនដឹងគុណដល់ព្រះដែលក្លាយជាសាច់ឈាម ចំពោះការដែលទ្រង់ប្រទាននូវជីវិត និងព្រះគុណយ៉ាងច្រើនដល់មនុស្សជាតិទេ តែគេបែរជាតូចចិត្ដនឹងព្រះជាម្ចាស់ដែលបានប្រទាននូវសេចក្ដីពិតដល់ខ្លួនទៅវិញ នេះគឺដោយសារមនុស្សមិនមានចំណាប់អារម្មណ៍ចំពោះសេចក្ដីពិតសូម្បីតែបន្ដិច ទើបគេតូចចិត្ដចំពោះព្រះជាម្ចាស់បែបនេះ។ មនុស្សមិនត្រឹមតែមិនអាចលះបង់ជីវិតរបស់ខ្លួន សម្រាប់ព្រះជាម្ចាស់ដែលបានយកកំណើតជាមនុស្សនោះទេ ប៉ុន្តែគេថែមទាំងបានព្យាយាមទាញយកព្រះហឫទ័យអធ្យាស្រ័យពីទ្រង់ ហើយទាមទារផលប្រយោជន៍លើសពីអ្វីដែលមនុស្សបានថ្វាយចំពោះព្រះជាម្ចាស់រាប់សិបដងទៅទៀត។ មនុស្សដែលមានមនសិការ និងវិចារណញ្ញាណបែបនេះ គិតថា នេះមិនមែនជាបញ្ហាធំដុំនោះទេ ហើយក៏នៅតែជឿថា ពួកគេបានលះបង់យ៉ាងច្រើនសម្រាប់ព្រះជាម្ចាស់ និងគិតថា ព្រះជាម្ចាស់បានប្រទានពរដល់ពួកគេបន្ដិចបន្ដួចប៉ុណ្ណោះ។ មានមនុស្សលាដៃទារឱ្យខ្ញុំសងទឹកដោះគោគេវិញពីរចាន ដ្បិតពួកគេបានឱ្យទឹកខ្ញុំមួយចាន ឬទារឱ្យខ្ញុំចេញថ្លៃបន្ទប់សំណាក់ឱ្យគេបីបួនយប់ ដោយសារតែគេចេញថ្លៃបន្ទប់សំណាក់ ឱ្យខ្ញុំមួយយប់។ តើអ្នកនៅតែចង់បានជីវិត ទាំងមានលក្ខណៈជាមនុស្ស និងមនសិការបែបនេះ ដូចម្ដេចបាន? អ្នកពិតជាមនុស្សទុរគតគួរឱ្យមើលងាយមែន! លក្ខណៈជាមនុស្ស និងមនសិការបែបនេះនៅក្នុងខ្លួនគេ គឺជាដើមហេតុដែលបណ្ដាលឱ្យព្រះជាម្ចាស់ដែលចាប់បដិសន្ធិជាមនុស្ស យាងមកត្រាច់ចរពេញផែនដី ដោយគ្មានកន្លែងណាធ្វើជាទីជម្រកឡើយ។ មនុស្សដែលមានមនសិការ និងលក្ខណៈជាមនុស្សពិតប្រាកដ គួរតែថ្វាយបង្គំ និងបម្រើព្រះជាម្ចាស់ ដែលបានយកកំណើតជាមនុស្សដោយអស់ពីចិត្ដ មិនមែនធ្វើដោយព្រោះតែព្រះអង្គបានធ្វើកិច្ចការជាច្រើនឡើយ តែត្រូវបម្រើព្រះអង្គ បើទោះបីជាទ្រង់មិនបានធ្វើការសោះក្ដី។ កិច្ចការនេះគួរតែត្រូវបានធ្វើឡើង ដោយបុគ្គលដែលមានវិចារណញ្ញាណត្រឹមត្រូវ ហើយវាគឺជាកាតព្វកិច្ចរបស់មនុស្ស។ មនុស្សភាគច្រើនហ៊ានទាំងនិយាយលក្ខខណ្ឌជាច្រើន ចំពោះការបម្រើព្រះជាម្ចាស់ទៀតផង៖ ពួកគេមិនខ្វល់ទេថា ទ្រង់ជាព្រះជាម្ចាស់ ឬជាមនុស្ស ហើយពួកគេគ្រាន់តែនិយាយអំពីលក្ខខណ្ឌរបស់ខ្លួនឯង ហើយគេព្យាយាមសម្រេចសេចក្ដីប្រាថ្នារបស់ខ្លួនតែប៉ុណ្ណោះ។ នៅពេលអ្នករាល់គ្នាចម្អិនអាហារឱ្យខ្ញុំ អ្នករាល់គ្នាទាមទារថ្លៃឈ្នួលចុងភៅ នៅពេលអ្នករត់ឱ្យខ្ញុំ អ្នកក៏សុំថ្លៃរត់ នៅពេលអ្នកធ្វើការឱ្យខ្ញុំ អ្នកក៏ទាមទារថ្លៃធ្វើការដែរ នៅពេលអ្នកបោកគក់សម្លៀកបំពាក់របស់ខ្ញុំ អ្នកទាមទារថ្លៃបោកគក់ នៅពេលអ្នកផ្គត់ផ្គង់ដល់ក្រុមជំនុំ អ្នកក៏ទាមទារសំណងថ្លៃចំណាយមកវិញ នៅពេលអ្នកអធិប្បាយ អ្នកក៏ទាមទារថ្លៃអធិប្បាយ នៅពេលអ្នកចែកចាយសៀវភៅ អ្នកក៏ទាមទារថ្លៃឈ្នួលចែកចាយសៀវភៅនោះ ហើយនៅពេលដែលអ្នកសរសេរ អ្នកក៏ទាមទារថ្លៃនិពន្ធដែរ។ អស់អ្នកដែលខ្ញុំបានដោះស្រាយរួច ថែមទាំងបានទាមទារការតបស្នងពីខ្ញុំទៀត រីឯអស់អ្នកដែលត្រូវបានបញ្ជូនទៅផ្ទះ ក៏ទាមទារនូវសំណងសម្រាប់ការខូចខាតកេរ្តិ៍ឈ្មោះរបស់គេ អស់អ្នកដែលមិនទាន់បានរៀបការ ក៏ទាមទារថ្លៃបណ្ណាការ ឬការទូទាត់សំណងសម្រាប់ការបាត់បង់ភាពជាយុវវ័យរបស់គេ អស់អ្នកដែលបានសម្លាប់សត្វមាន់ ក៏បានទាមទារថ្លៃសម្លាប់សត្វ អស់អ្នកដែលចៀនអាហារ ក៏ទាមទារថ្លៃឈ្នួលចៀន ហើយអស់អ្នកដែលស្លសម្ល ក៏ទាមទារថ្លៃស្លនោះដែរ...។ នេះហើយជាលក្ខណៈមនុស្សជាតិដ៏ខ្ពង់ខ្ពស់ និងអស្ចារ្យរបស់អ្នករាល់គ្នានោះ ហើយទង្វើទាំងនេះហើយដែលមនសិការដ៏កក់ក្ដៅរបស់អ្នករាល់គ្នាយកតម្រាប់តាម។ តើវិចារណញាណរបស់អ្នករាល់គ្នានៅឯណា? តើលក្ខណៈជាមនុស្សរបស់អ្នកនៅឯណា? ខ្ញុំប្រាប់អ្នករាល់គ្នាចុះ! ប្រសិនបើអ្នករាល់គ្នានៅតែបន្ដបែបនេះ នោះខ្ញុំនឹងឈប់ធ្វើការក្នុងអ្នករាល់គ្នាជាមិនខាន។ ខ្ញុំនឹងមិនធ្វើការក្នុងចំណោមហ្វូងសត្វតិរច្ឆាន ដែលពាក់ស្បែកជាមនុស្សឡើយ ខ្ញុំនឹងមិនរងទុក្ខជំនួសក្រុមមនុស្សដែលយកទឹកមុខទន់ភ្លន់ មកលាក់បាំងចិត្ដព្រៃផ្សៃឡើយ ខ្ញុំនឹងមិនស៊ូទ្រាំជួសហ្វូងសត្វមួយក្ដាប់ ដែលមិនអាចទទួលបានការសង្គ្រោះ សូម្បីតែបន្ដិចនោះឡើយ។ នៅថ្ងៃដែលខ្ញុំយាងត្រលប់មករកអ្នករាល់គ្នាវិញ គឺជាថ្ងៃដែលអ្នករាល់គ្នាស្លាប់ជាមិនខាន វាជាថ្ងៃដែលភាពងងឹតចូលមកដល់អ្នករាល់គ្នា ហើយជាថ្ងៃដែលពន្លឺបោះបង់ចោលអ្នករាល់គ្នាផងដែរ។ ខ្ញុំប្រាប់អ្នករាល់គ្នាចុះ! ខ្ញុំនឹងមិនដែលមានចិត្ដសប្បុរស ចំពោះក្រុមមនុស្សដូចជាអ្នករាល់គ្នា ជាក្រុមមួយដែលអន់ជាងសត្វតិរច្ឆានទៅទៀតនោះឡើយ! ព្រះបន្ទូល និងសកម្មភាពរបស់ខ្ញុំមានដែនកំណត់ តាមភាពជាមនុស្សជាតិ និងមនសិការរបស់អ្នករាល់គ្នា នៅពេលនេះ ខ្ញុំនឹងមិនធ្វើការទៀតឡើយ ដ្បិតអ្នករាល់គ្នាខ្វះខាតមនសិការយ៉ាងខ្លាំង អ្នករាល់គ្នាបណ្ដាលឱ្យខ្ញុំមានការឈឺចាប់ក្រៃលែង ហើយឥរិយាបថដ៏គួរឱ្យស្អប់ខ្ពើមរបស់អ្នករាល់គ្នា ក៏ធ្វើឱ្យខ្ញុំខ្ពើមរអើមខ្លាំងណាស់ដែរ។ មនុស្សណាដែលខ្វះខាតនូវភាពជាមនុស្ស និងមនសិការខ្លាំងពេក នោះនឹងមិនអាចមានឱកាសទទួលបានការសង្គ្រោះឡើយ។ ខ្ញុំនឹងមិនសង្គ្រោះមនុស្សដែលគ្មានចិត្ដ និងរមិលគុណឡើយ។ លុះវេលាកំណត់របស់ខ្ញុំមកដល់ ខ្ញុំនឹងបង្អុរភ្លើងដ៏សន្ធោសន្ធៅអស់កល្បជានិច្ចមកលើកូនចៅនៃសេចក្ដីរឹងចចេស ដែលធ្លាប់ពន្យុះឱ្យខ្ញុំពិរោធយ៉ាងខ្លាំង ខ្ញុំនឹងដាក់ទណ្ឌកម្មជាដរាប ដល់សត្វលោកណាដែលធ្លាប់គ្រវែងខ្ញុំចោល ដោយគ្មានសន្ដានចិត្ដ និងបានបោះបង់ចោលខ្ញុំ ខ្ញុំនឹងយកភ្លើងនៃសេចក្ដីក្រោធរបស់ខ្ញុំ មកដុតកូននៃសេចក្ដីរឹងចចេស ដែលធ្លាប់បានរួមអាហារ និងរស់នៅជាមួយខ្ញុំ តែមិនបានជឿលើខ្ញុំ គឺមនុស្សដែលបានជេរប្រមាថ និងក្បត់ខ្ញុំ។ អស់អ្នកណាដែលពន្យុះឱ្យខ្ញុំមានសេចក្ដីក្រោធ ខ្ញុំនឹងដាក់ទណ្ឌកម្មអ្នកនោះ ខ្ញុំនឹងបង្អុរសេចក្ដីក្រោធទាំងអស់របស់ខ្ញុំមកលើពួកតិរិច្ឆានដែលធ្លាប់ចង់នៅក្បែរខ្ញុំ ចង់បានឋានៈស្មើនឹងខ្ញុំ តែមិនបានថ្វាយបង្គំ ឬស្ដាប់បង្គាប់ខ្ញុំទេ។ រំពាត់ដែលខ្ញុំយកមកវាយមនុស្សនឹងត្រូវធ្លាក់ទៅលើពពួកសត្វដែលធ្លាប់តែរីករាយចំពោះការមើលថែរបស់ខ្ញុំ ហើយធ្លាប់រីករាយនឹងអាថ៌កំបាំងដែលខ្ញុំមានបន្ទូលប្រាប់ផង ព្រមទាំងអស់អ្នកណាដែលធ្លាប់ព្យាយាមយកការសប្បាយនឹងទ្រព្យសម្បត្តិដែលខ្ញុំប្រទានឱ្យ។ ខ្ញុំនឹងមិនអត់ទោសចំពោះនរណាដែលព្យាយាមដណ្ដើមតំណែងរបស់ខ្ញុំទេ ខ្ញុំនឹងមិនទុកជីវិតឱ្យនរណាម្នាក់ដែលព្យាយាមដណ្ដើមយកអាហារ និងសម្លៀកបំពាក់ពីខ្ញុំឡើយ។ ដ្បិតពេលនេះ អ្នករាល់គ្នាបានគេចផុតពីគ្រោះថ្នាក់ និងបន្ដទាមទារពីខ្ញុំហួសហេតុ។ ពេលថ្ងៃនៃសេចក្ដីក្រោធមកដល់ នោះអ្នករាល់គ្នានឹងមិនទាមទារអ្វីពីខ្ញុំទៀតឡើយ នៅគ្រានោះ ខ្ញុំនឹងឱ្យអ្នករាល់គ្នា «រីករាយ» នឹងភាពស្កប់ស្កល់នៃដួងចិត្ដរបស់ខ្លួនឯង ខ្ញុំនឹងបង្ខំអ្នករាល់គ្នាផ្កាប់មុខទៅនឹងដី ហើយអ្នករាល់គ្នានឹងមិនអាចក្រោកឡើងម្ដងទៀតបានឡើយ! មិនយូរប៉ុន្មាន ខ្ញុំនឹង «សង» បំណុលនេះទៅអ្នករាល់គ្នាវិញ ហើយខ្ញុំសង្ឃឹមថា អ្នករាល់គ្នានឹងរង់ចាំថ្ងៃនោះមកដល់ដោយសេចក្ដីអត់ធ្មត់។

ប្រសិនបើមនុស្សដែលគួរឱ្យមើលងាយនេះ ពិតជាអាចបោះបង់បំណងប្រាថ្នាដ៏ហួសហេតុនេះចោលបាន រួចវិលត្រលប់ទៅរកព្រះជាម្ចាស់វិញ នោះគេនៅតែមានឱកាសទទួលបានការសង្គ្រោះដដែល។ ប្រសិនបើមនុស្សមានដួងចិត្ដដែលពិតជាចង់បានព្រះជាម្ចាស់មែន នោះព្រះជាម្ចាស់នឹងមិនបោះបង់គេចោលឡើយ។ មនុស្សមិនអាចទទួលបានព្រះជាម្ចាស់ គឺមិនមែនដោយសារព្រះជាម្ចាស់មានមនោសញ្ចេតនានោះទេ ក៏មិនមែនដោយសារព្រះជាម្ចាស់គ្មានបំណងព្រះហឫទ័យឱ្យមនុស្សទទួលបានទ្រង់នោះដែរ ប៉ុន្ដែ មនុស្សទៅវិញទេដែលមិនចង់បានព្រះជាម្ចាស់ ហើយដោយសារតែមនុស្សមិនប្រញាប់ប្រញាល់ស្វែងរកព្រះជាម្ចាស់។ តើព្រះជាម្ចាស់អាចដាក់បណ្ដាសាមនុស្សណាម្នាក់ នៅក្នុងចំណោមមនុស្សដែលស្វែងរកទ្រង់ពិតប្រាកដ ដូចម្ដេចបាន? តើវិចារណញ្ញាណដ៏ត្រឹមត្រូវ និងមនសិការដែលប្រកបដោយវិចារណញាណ ត្រូវព្រះជាម្ចាស់ដាក់បណ្ដាសាបានយ៉ាងដូចម្ដេច? តើមនុស្សម្នាក់ដែលបានថ្វាយបង្គំ និងបម្រើព្រះជាម្ចាស់ពិតប្រាកដ ត្រូវឆេះបន្សុសដោយភ្លើងនៃព្រះពិរោធរបស់ទ្រង់ ដូចម្ដេចបាន? តើមនុស្សម្នាក់ដែលរីករាយនឹងស្ដាប់បង្គាប់ព្រះជាម្ចាស់ ត្រូវបណ្ដេញចេញពីព្រះដំណាក់របស់ព្រះជាម្ចាស់ ដូចម្ដេចបាន? តើមនុស្សម្នាក់ដែលមិនអាចស្រលាញ់ព្រះជាម្ចាស់សមល្មម អាចរស់នៅក្នុងការដាក់ទោសរបស់ព្រះជាម្ចាស់ យ៉ាងដូចម្ដេច? តើមនុស្សម្នាក់ដែលរីករាយនឹងលះបង់គ្រប់យ៉ាងសម្រាប់ព្រះជាម្ចាស់ ត្រូវទុកចោលដោយគ្មានអ្វីសោះ យ៉ាងដូចម្ដេច? មនុស្សគ្មានឆន្ទៈនឹងព្យាយាមឱ្យបានព្រះជាម្ចាស់ គ្មានឆន្ទៈនឹងលះបង់ទ្រព្យរបស់ខ្លួនសម្រាប់ព្រះជាម្ចាស់ ហើយគ្មានឆន្ទៈនឹងលះបង់ការខិតខំក្នុងមួយជីវិតរបស់ខ្លួន ដើម្បីព្រះជាម្ចាស់ ផ្ទុយទៅវិញ គេពោលថា ព្រះជាម្ចាស់ជ្រុលពេក ដោយលក្ខណៈរបស់ព្រះជាម្ចាស់ ខុសឆ្ងាយពីការយល់ឃើញរបស់មនុស្សខ្លាំងពេក។ ដោយមានភាពជាមនុស្សបែបនេះ បើទោះបីជាអ្នករាល់គ្នាមិនកំណត់ការប្រឹងប្រែងរបស់ខ្លួន ក៏អ្នកនៅតែមិនអាចទទួលបានការយល់ព្រមពីព្រះជាម្ចាស់ ដោយមិនបាច់និយាយដល់ការពិតដែលថា អ្នកមិនស្វែងរកព្រះជាម្ចាស់ផង។ តើអ្នករាល់គ្នាមិនដឹងទេអីឬថា អ្នករាល់គ្នា គឺជាទំនិញខូចគុណភាពរបស់មនុស្សជាតិ? តើអ្នកមិនដឹងទេឬអីថា គ្មានភាពជាមនុស្សណា ដែលទាបជាងភាពជាមនុស្សរបស់អ្នករាល់គ្នាទេ? តើអ្នករាល់គ្នាមិនដឹងពីងារដែលអ្នកដទៃហៅអ្នក ដើម្បីផ្ដល់កិត្តិយសដល់អ្នករាល់គ្នាទេឬអី? អស់អ្នកដែលស្រលាញ់ព្រះជាម្ចាស់ពិតប្រាកដ ហៅអ្នករាល់គ្នាថាជាឪពុកចចក ជាម្ដាយចចក ជាកូនចចក និងជាចៅចចក។ អ្នករាល់គ្នាជាពូជពង្សចចក ហើយអ្នករាល់គ្នាគួរតែស្គាល់ពីអត្ដសញ្ញាណរបស់ខ្លួន ហើយមិនត្រូវភ្លេចឡើយ។ ចូរកុំគិតថាខ្លួនជាបុគ្គលដ៏ខ្ពង់ខ្ពស់នោះឡើយ៖ អ្នករាល់គ្នា គឺជាសត្វតិរិច្ឆានដ៏សាហាវនៅក្នុងចំណោមមនុស្សជាតិ។ តើអ្នករាល់គ្នាមិនដឹងរឿងនេះសោះមែនទេ? តើអ្នករាល់គ្នាដឹងថា ខ្ញុំបានប្រថុយគ្រោះថ្នាក់ខ្លាំងប៉ុនណាទេ ក្នុងការមកធ្វើការក្នុងចំណោមអ្នករាល់គ្នានេះ? ប្រសិនបើវិចារណញ្ញាណរបស់អ្នករាល់គ្នា មិនអាចដូចធម្មតាឡើងវិញបាន ហើយមនសិការរបស់អ្នករាល់គ្នា មិនអាចដំណើរការដូចធម្មតាទេនោះ អ្នករាល់គ្នានឹងមិនអាចបោះបង់ងារជា «ចចក» នោះចោលបានទេ អ្នករាល់គ្នានឹងមិនអាចគេចផុតថ្ងៃនៃបណ្ដាសា និងថ្ងៃនៃការដាក់ទោសរបស់អ្នករាល់គ្នាដែរ។ អ្នករាល់គ្នាបានកើតមកក្នុងឋានៈតូចទាប ជាជីវិតមួយដែលគ្មានតម្លៃទាល់តែសោះ។ តាមសន្ដានអ្នករាល់គ្នាពីកំណើត អ្នកគឺចចកស្រេកឃ្លានមួយហ្វូង ជាគំនរកម្ទេចកម្ទី និងជាគំនរសំរាម ហើយខ្ញុំខុសពីអ្នករាល់គ្នា គឺខ្ញុំមិនធ្វើការក្នុងចំណោមអ្នករាល់គ្នា ដើម្បីទទួលបានការពេញចិត្ដឡើយ តែដោយសារតែតម្រូវការការងារដែលត្រូវបំពេញវិញ។ ប្រសិនបើអ្នករាល់គ្នានៅបន្ដបះបោររបៀបនេះទៀត នោះខ្ញុំនឹងបញ្ឈប់កិច្ចការរបស់ខ្ញុំ ហើយនឹងមិនធ្វើការក្នុងចំណោមអ្នករាល់គ្នាជាថ្មីម្ដងទៀតឡើយ។ ផ្ទុយទៅវិញ ខ្ញុំនឹងផ្ទេរកិច្ចការរបស់ខ្ញុំ ទៅឱ្យមនុស្សមួយក្រុមផ្សេងទៀតដែលខ្ញុំសព្វព្រះទ័យ ហើយខ្ញុំនឹងចាកចេញពីអ្នករាល់គ្នារបៀបនេះ ជារៀងរហូត ដ្បិតខ្ញុំមិនចង់លើកតម្កើងអ្នកណាដែលជាសត្រូវនឹងខ្ញុំឡើយ។ ដូចនេះ តើអ្នករាល់គ្នានៅតែចង់ចុះសម្រុងជាមួយខ្ញុំ ឬចង់ធ្វើជាសត្រូវប្រឆាំងនឹងខ្ញុំ?


អស់អ្នកដែលមិនស្គាល់ព្រះជាម្ចាស់ គឺជាអ្នកដែលទាស់ទទឹងនឹងព្រះជាម្ចាស់

ដើម្បីយល់ពីគោលបំណងនៃកិច្ចការរបស់ព្រះជាម្ចាស់ យល់ពីឥទ្ធិពលដែលកិច្ចការរបស់ទ្រង់មានមកលើមនុស្ស និងយល់ច្បាស់ពីបំណងព្រះហឫទ័យដ៏ពិតប្រាកដរបស់ទ្រង់ចំពោះមនុស្សជាតិ៖ នេះគឺជាអ្វីដែលមនុស្សគ្រប់គ្នាដែលដើរតាមព្រះជាម្ចាស់ គប្បីសម្រេចឱ្យបាន។ សព្វថ្ងៃនេះ ការយល់ដឹងអំពីកិច្ចការរបស់ព្រះជាម្ចាស់ គឺជាអ្វីដែលមនុស្សរាល់គ្នាខ្វះខាត។ ទង្វើដែលព្រះជាម្ចាស់បានធ្វើមកលើមនុស្ស កិច្ចការទាំងមូលរបស់ព្រះជាម្ចាស់ និងបំណងព្រះហឫទ័យដ៏ពិតប្រាកដរបស់ព្រះជាម្ចាស់ចំពោះមនុស្សជាតិ រាប់តាំងពីការបង្កើតភពផែនដីរហូតដល់បច្ចុប្បន្ន ទាំងអស់នេះគឺជារឿងដែលមនុស្សមិនដឹង និងមិនយល់។ ភាពខ្វះចន្លោះនេះ មិនមែនត្រឹមតែមើលមិនឃើញ នៅក្នុងចំណោមអ្នកកាន់សាសនាទាំងមូលប៉ុណ្ណោះទេ ប៉ុន្តែសូម្បីតែក្នុងចំណោមអ្នកដែលជឿលើព្រះជាម្ចាស់ក៏គ្មានដែរ។ នៅពេលគ្រានោះមកដល់ នោះអ្នកនឹងមើលឃើញព្រះជាម្ចាស់យ៉ាងពិតប្រាកដ នៅពេលដែលអ្នកគិតយល់ពីព្រះប្រាជ្ញាញ្ញាណរបស់ទ្រង់ នៅពេលដែលអ្នកមើលឃើញទង្វើទាំងអស់ដែលព្រះជាម្ចាស់បានធ្វើ នៅពេលដែលអ្នកដឹងថាព្រះជាម្ចាស់ជានរណា និងមានអ្វីខ្លះ ពោលគឺជាពេលដែលអ្នកបានឃើញព្រះទ័យយល់អធ្យាស្រ័យ ព្រះប្រាជ្ញាញ្ញាណ ភាពអស្ចារ្យរបស់ទ្រង់ និងគ្រប់អ្វីៗទាំងអស់ដែលទ្រង់បានធ្វើមកលើមនុស្ស គឺពេលនោះហើយដែលអ្នកនឹងសម្រេចបានជោគជ័យនៅក្នុងសេចក្ដីជំនឿរបស់អ្នកចំពោះព្រះជាម្ចាស់។ នៅពេលគេនិយាយថា ព្រះជាម្ចាស់មានអ្វីៗគ្រប់យ៉ាង និងជាព្រះដ៏ពេញបរិបូរណ៍ តើទ្រង់មានអ្វីគ្រប់យ៉ាងតាមវិធីណាឱ្យប្រាកដ ហើយទ្រង់ពេញបរិបូរណ៍តាមវិធីណាឱ្យប្រាកដ? ប្រសិនបើអ្នករាល់គ្នាមិនយល់ពីចំណុចនេះទេ នោះអ្នកមិនអាចចាត់ទុកថាមានជំនឿលើព្រះជាម្ចាស់បានឡើយ។ ហេតុអ្វីក៏ខ្ញុំនិយាយថា មនុស្សដែលនៅក្នុងចំណោមអ្នកកាន់សាសនា មិនមែនជាអ្នកជឿលើព្រះជាម្ចាស់ តែជាអ្នកប្រព្រឹត្តអាក្រក់ ជាជំពូកមនុស្សដូចគ្នានឹងមារសាតាំង? នៅពេលខ្ញុំនិយាយថា ពួកគេជាមនុស្សអាក្រក់ នោះគឺដោយសារតែពួកគេមិនយល់ពីបំណងព្រះហឫទ័យរបស់ព្រះជាម្ចាស់ និងមិនអាចមើលឃើញប្រាជ្ញាញាណរបស់ទ្រង់។ គ្មានពេលណាដែលព្រះជាម្ចាស់បង្ហាញកិច្ចការរបស់ទ្រង់ដល់ពួកគេឡើយ។ ពួកគេជាមនុស្សខ្វាក់ ពួកគេមិនអាចមើលឃើញទង្វើរបស់ព្រះជាម្ចាស់នោះទេ ពួកគេត្រូវបានព្រះជាម្ចាស់បោះបង់ចោល ហើយពួកគេខ្វះការយកចិត្តទុកដាក់ និងការការពារទាំងស្រុងពីព្រះជាម្ចាស់ ដោយមិនចាំបាច់និយាយដល់កិច្ចការរបស់ព្រះវិញ្ញាណបរិសុទ្ធនោះទេ។ អស់អ្នកណាដែលគ្មានកិច្ចការរបស់ព្រះជាម្ចាស់ អ្នកនោះសុទ្ធតែជាអ្នកប្រព្រឹត្តអាក្រក់ និងជាអ្នកប្រឆាំងទាស់នឹងព្រះជាម្ចាស់។ អ្នកប្រឆាំងទាស់នឹងព្រះជាម្ចាស់ដែលខ្ញុំនិយាយដល់នេះ សំដៅលើអស់អ្នកណាដែលមិនស្គាល់ព្រះជាម្ចាស់ អស់អ្នកណាដែលស្គាល់ព្រះជាម្ចាស់ត្រឹមតែតាមបបូរមាត់របស់ពួកគេ តែពុំបានស្គាល់ទ្រង់ពិតប្រាកដ អស់អ្នកណាដែលដើរតាមព្រះជាម្ចាស់ តែមិនបានចុះចូលនឹងទ្រង់ និងអស់អ្នកណាដែលអាស្រ័យផលពីព្រះគុណរបស់ព្រះជាម្ចាស់ តែមិនអាចប្រកាន់ខ្ជាប់នូវទីបន្ទាល់របស់ខ្លួនចំពោះទ្រង់។ បើគ្មានការយល់ដឹងអំពីគោលបំណងនៃកិច្ចការរបស់ព្រះជាម្ចាស់ ឬគ្មានការយល់ដឹងអំពីកិច្ចការដែលព្រះជាម្ចាស់ធ្វើចំពោះមនុស្សជាតិទេ នោះមនុស្សមិនអាចបំពេញតាមព្រះហឫទ័យរបស់ព្រះជាម្ចាស់បានឡើយ ហើយក៏មិនអាចប្រកាន់ខ្ជាប់នូវទីបន្ទាល់របស់ខ្លួនចំពោះព្រះជាម្ចាស់បានដែរ។ មូលហេតុដែលមនុស្សប្រឆាំងទាស់នឹងព្រះជាម្ចាស់គឺ ទីមួយកើតចេញពីនិស្ស័យពុករលួយរបស់ពួកគេ និងមួយទៀតកើតចេញពីភាពល្ងង់ខ្លៅមិនស្គាល់ព្រះជាម្ចាស់ និងកង្វះការយល់ដឹងអំពីគោលការណ៍ដែលព្រះជាម្ចាស់បំពេញកិច្ចការ និងអំពីបំណងព្រះហឫទ័យរបស់ទ្រង់ចំពោះមនុស្ស។ ទិដ្ឋភាពទាំងពីរនេះរួមគ្នាបង្កើតបានជាប្រវត្តិនៃការប្រឆាំងទាស់របស់មនុស្ស ចំពោះព្រះជាម្ចាស់។ មនុស្សដែលទើបតែជឿថ្មី ទាស់ទទឹងនឹងព្រះជាម្ចាស់ ដោយសារតែការទាស់ទទឹងនេះ មានក្នុងចរិតពីកំណើតរបស់គេ រីឯមនុស្សដែលជឿយូរហើយ គេទាស់ទទឹងនឹងព្រះជាម្ចាស់ ដោយសារតែចរិតព្រងើយកន្តើយដែលគេមានចំពោះព្រះជាម្ចាស់ បន្ថែមលើនិស្ស័យពុករលួយរបស់គេ។ នៅមុនពេលដែលព្រះជាម្ចាស់បានក្លាយជាសាច់ឈាម ខ្នាតរង្វាស់ថាតើមនុស្សម្នាក់ប្រឆាំងទាស់នឹងព្រះជាម្ចាស់ដែរឬអត់នោះ គឺអាស្រ័យថា តើបុគ្គលនោះគោរពតាមបញ្ញត្តិ ដែលព្រះជាម្ចាស់បានចែង នៅស្ថានសួគ៌ដែរ ឬយ៉ាងណា។ ឧទាហរណ៍ នៅក្នុងសម័យក្រឹត្យវិន័យ ជនណាដែលមិនគោរពតាមក្រឹត្យវិន័យរបស់ព្រះយេហូវ៉ា ត្រូវបានគេចាត់ទុកជាមនុស្សដែលប្រឆាំងទាស់នឹងព្រះជាម្ចាស់។ ជនណាដែលលួចយកតង្វាយថ្វាយព្រះយេហូវ៉ា ឬជនដែលប្រឆាំងទាស់នឹងមនុស្ស ដែលព្រះយេហូវ៉ាគាប់ព្រះហឫទ័យ ត្រូវចាត់ទុកជាអ្នកប្រឆាំងទាស់នឹងព្រះជាម្ចាស់ ហើយត្រូវកាត់ទោសដោយគប់សម្លាប់នឹងដុំថ្ម។ ជនណាដែលមិនគោរពឪពុកម្តាយខ្លួន ជនណាដែលបានវាយដំ ឬដាក់បណ្តាសាអ្នកដទៃ ត្រូវចាត់ទុកជាមនុស្សម្នាក់ដែលមិនគោរពតាមក្រឹត្យវិន័យ។ ហើយអស់អ្នកណាដែលមិនកាន់តាមក្រឹត្យវិន័យរបស់ព្រះយេហូវ៉ា ត្រូវចាត់ទុកជាមនុស្សដែលប្រឆាំងទាស់នឹងទ្រង់។ រឿងនេះគ្មានទៀតទេក្នុងយុគសម័យនៃព្រះគុណ ពេលនោះជនណាដែលប្រឆាំងទាស់នឹងព្រះយេស៊ូវ ត្រូវចាត់ទុកជាអ្នកដែលប្រឆាំងនឹងព្រះជាម្ចាស់ ហើយជនណាដែលមិនចុះចូលនឹងព្រះសូរសៀងរបស់ព្រះយេស៊ូវ ត្រូវចាត់ទុកជាអ្នកដែលប្រឆាំងទាស់នឹងព្រះជាម្ចាស់។ នៅពេលនេះ លក្ខណៈនៃការប្រឆាំងទាស់នឹងព្រះជាម្ចាស់ ត្រូវបានកំណត់កាន់តែសុក្រឹត និងជាក់ស្តែងជាងមុន។ នៅពេលដែលព្រះជាម្ចាស់មិនទាន់ក្លាយសាច់ឈាមនៅឡើយ ខ្នាតរង្វាស់ថាតើមនុស្សម្នាក់ប្រឆាំងទាស់នឹងព្រះជាម្ចាស់ឬអត់នោះ គឺអាស្រ័យលើថា តើបុគ្គលនោះបានថ្វាយបង្គំ និងគោរពបូជាដល់ព្រះជាម្ចាស់ដ៏មើលមិនឃើញ ដែលគង់នៅស្ថានសួគ៌ដែរ ឬយ៉ាងណា។ លក្ខណៈនៃការប្រឆាំងទាស់នឹងព្រះជាម្ចាស់ ដែលបានកំណត់នៅគ្រានោះ មិនមែនសុទ្ធតែជាក់ស្តែងទាំងអស់នោះទេ ដ្បិតមនុស្សមិនអាចមើលឃើញព្រះជាម្ចាស់នោះឡើយ ហើយពួកគេក៏មិនដឹងថា រូបអង្គរបស់ព្រះជាម្ចាស់មានលក្ខណៈបែបណាដែរ ឬថា ទ្រង់បានធ្វើកិច្ចការ និងមានព្រះបន្ទូលអ្វីខ្លះដែរ។ មនុស្សគ្មានសញ្ញាណអ្វីសោះអំពីព្រះជាម្ចាស់ ហើយគេបានជឿលើព្រះជាម្ចាស់ដោយស្រពេចស្រពិល ព្រោះព្រះជាម្ចាស់មិនទាន់បានបង្ហាញខ្លួនឱ្យមនុស្សបានឃើញនៅឡើយទេ។ ដូច្នេះ មិនថាមនុស្សបានជឿលើព្រះជាម្ចាស់តាមការស្រមើស្រមៃរបស់ពួកគេ ឬយ៉ាងណានោះទេ ក៏ព្រះជាម្ចាស់មិនបានថ្កោលទោសមនុស្ស ឬទាមទារអ្វីច្រើនខ្លាំងពេកពីមនុស្សនោះទេ ដ្បិតមនុស្សមិនអាចមើលឃើញព្រះជាម្ចាស់បានឡើយ។ នៅពេលដែលព្រះជាម្ចាស់បានក្លាយជាសាច់ឈាម និងមកបំពេញកិច្ចការក្នុងចំណោមមនុស្សផងទាំងពួង គ្រប់គ្នាមើលឃើញទ្រង់ និងស្តាប់ឮព្រះបន្ទូលរបស់ទ្រង់ ហើយគ្រប់គ្នាបានឃើញពីទង្វើដែលព្រះជាម្ចាស់ធ្វើ តាមរូបកាយខាងសាច់ឈាមរបស់ទ្រង់។ នៅពេលនេះ សញ្ញាណទាំងអស់របស់មនុស្សក៏រលាយបាត់។ ចំពោះអស់អ្នកណាដែលបានឃើញព្រះជាម្ចាស់លេចមកជាសាច់ឈាម ពួកគេនឹងមិនត្រូវទទួលទោសទេបើពួកគេចុះចូលនឹងទ្រង់ ចំណែកអស់អ្នកណាដែលមានចេតនាតតាំងជាមួយទ្រង់ នឹងត្រូវចាត់ទុកជាអ្នកប្រឆាំងទាស់នឹងព្រះជាម្ចាស់។ មនុស្សបែបនេះ គឺជាពួកទទឹងនឹងព្រះគ្រីស្ទ ជាសត្រូវដែលមានចេតនាប្រឆាំងទាស់នឹងព្រះជាម្ចាស់។ អ្នកដែលមានសញ្ញាណអំពីព្រះជាម្ចាស់ ចាក់ឫសក្នុងគំនិតរបស់គេ ប៉ុន្តែក៏នៅតែត្រៀមខ្លួនជាស្រេច ហើយចុះចូលនឹងទ្រង់ គេនឹងមិនទទួលបានការថ្កោលទោសឡើយ។ ព្រះជាម្ចាស់ថ្កោលទោសមនុស្ស ដោយផ្អែកលើបំណង និងទង្វើរបស់ពួកគេ មិនមែនថ្កោលទោស ដោយផ្អែកលើគំនិត និងយោបល់របស់ពួកគេឡើយ។ បើទ្រង់ថ្កោលទោសមនុស្ស ដោយផ្អែកលើគំនិត និងយោបល់របស់ពួកគេ នោះនឹងគ្មានមនុស្សណាម្នាក់អាចគេចផុតពីព្រះហស្ដនៃសេចក្ដីក្រោធរបស់ព្រះជាម្ចាស់បានឡើយ។ អស់អ្នកណាដែលមានចេតនាប្រឆាំងទាស់នឹងព្រះជាម្ចាស់ដែលយកកំណើតជាសាច់ឈាម នឹងត្រូវទទួលទណ្ឌកម្មដោយសារតែកង្វះការមិនចុះចូលរបស់ពួកគេ។ ទាក់ទងនឹងមនុស្សដែលប្រឆាំងនឹងព្រះជាម្ចាស់ដោយចេតនាទាំងអស់នេះ ការប្រឆាំងទាស់របស់ពួកគេ កើតចេញពីការពិតដែលថាពួកគេមានសញ្ញាណចាក់ឫសអំពីព្រះជាម្ចាស់ ដែលនាំឱ្យពួកគេផុងខ្លួនទៅក្នុងសកម្មភាពដែលរំខានដល់កិច្ចការរបស់ព្រះជាម្ចាស់ជាបន្តបន្ទាប់។ មនុស្សទាំងអស់នេះ មានចេតនាតតាំង និងបំផ្លាញកិច្ចការរបស់ព្រះជាម្ចាស់។ ពួកគេមិនត្រឹមតែមានសញ្ញាណអំពីព្រះជាម្ចាស់ប៉ុណ្ណោះទេ ប៉ុន្តែពួកគេថែមទាំងបានចូលរួមក្នុងសកម្មភាពនានា ដែលរំខានដល់កិច្ចការរបស់ទ្រង់ទៀតផង ហើយដោយហេតុនេះ មនុស្សប្រភេទនេះនឹងត្រូវថ្កោលទោស។ អ្នកដែលគ្មានចេតនាធ្វើឱ្យរំខានដល់កិច្ចការរបស់ព្រះជាម្ចាស់ នឹងមិនទទួលនូវការថ្កោលទោសថាជាមនុស្សមានបាបនោះទេ ព្រោះពួកគេអាចចុះចូលដោយសុទ្ធចិត្ត និងមិនចូលរួមក្នុងសកម្មភាពនានា ដែលបង្កឱ្យមានការរំខាន និងភាពវឹកវរនោះទេ។ មនុស្សបែបនេះនឹងមិនទទួលបានការថ្កោលទោសឡើយ។ ក៏ប៉ុន្តែ នៅពេលមនុស្សឆ្លងកាត់កិច្ចការរបស់ព្រះជាម្ចាស់អស់រយៈពេលជាច្រើនឆ្នាំ ប្រសិនបើពួកគេនៅបន្តមានសញ្ញាណចាក់ឫសអំពីព្រះជាម្ចាស់ ហើយនៅតែមិនអាចយល់ដឹងពីកិច្ចការរបស់ព្រះជាម្ចាស់ដែលយកកំណើតជាសាច់ឈាម ហើយប្រសិនបើពួកគេនៅតែបន្តមានសញ្ញាណអំពីព្រះជាម្ចាស់ មិនថាពួកគេបានឆ្លងកាត់កិច្ចការរបស់ទ្រង់ច្រើនឆ្នាំប៉ុនណា ហើយនៅតែមិនអាចស្គាល់ទ្រង់បាន ដូច្នេះ ទោះបីជាពួកគេមិនបានចូលរួមក្នុងសកម្មភាពរំខាននានាក្តី ក៏ចិត្តរបស់ពួកគេបានដិតដាមទៅដោយសញ្ញាណយ៉ាងច្រើនអំពីព្រះជាម្ចាស់ ហើយទោះបីជាសញ្ញាណទាំងនេះមិនសម្តែងចេញមកច្បាស់ក្តី ក៏មនុស្សបែបនេះគ្មានប្រយោជន៍អ្វីចំពោះកិច្ចការរបស់ព្រះជាម្ចាស់ដែរ។ ពួកគេមិនអាចផ្សាយដំណឹងល្អសម្រាប់ព្រះជាម្ចាស់ ឬប្រកាន់ខ្ជាប់នូវទីបន្ទាល់របស់ខ្លួនចំពោះទ្រង់បានឡើយ។ មនុស្សបែបនេះ គឺជាមនុស្សដែលគ្មានបានការ និងជាមនុស្សល្ងង់ខ្លៅ។ ដោយសារតែពួកគេមិនស្គាល់ព្រះជាម្ចាស់ ហើយលើសពីនេះទៅទៀត ពួកគេមិនអាចបោះចោលសញ្ញាណរបស់ពួកគេអំពីទ្រង់បានទាំងស្រុង នោះពួកគេត្រូវទទួលការថ្កោលទោស។ គេអាចនិយាយដូច្នេះថា៖ ចំពោះអ្នកមានសេចក្ដីជំនឿថ្មីថ្មោង ការដែលមានសញ្ញាណអំពីព្រះជាម្ចាស់ ឬមិនស្គាល់ទ្រង់ទាល់តែសោះនោះ គឺជារឿងធម្មតាទេ តែចំពោះអ្នកដែលបានជឿព្រះជាម្ចាស់អស់រយៈពេលជាច្រើនឆ្នាំ ហើយដកពិសោធន៍ក្នុងកិច្ចការរបស់ទ្រង់ជាច្រើនវិញ ការដែលមនុស្សបែបនេះបន្តនៅមានសញ្ញាណផ្សេងៗទៀត វាមិនមែនជារឿងធម្មតាទេ ហើយការដែលមនុស្សបែបនេះគ្មានចំណេះដឹងអ្វីសោះអំពីព្រះជាម្ចាស់នោះ គឺកាន់តែមិនមែនជារឿងធម្មតាទៀតហើយ។ នេះគឺដោយសារតែ រឿងនេះមិនជាសភាពធម្មតាដែលពួកគេត្រូវបានថ្កោលទោសឡើយ។ មនុស្សមិនធម្មតាទាំងនេះ គឺសុទ្ធតែជាសំរាម។ ពួកគេគឺជាអ្នកដែលប្រឆាំងទាស់នឹងព្រះជាម្ចាស់ខ្លាំងជាងគេ និងជាអ្នកដែលទទួលបានព្រះគុណរបស់ព្រះជាម្ចាស់ទាំងមិនដឹងគុណ។ មនុស្សបែបនេះ នឹងត្រូវដកចេញនៅទីចុងបំផុត!

អ្នកណាដែលមិនយល់ពីគោលបំណងនៃកិច្ចការរបស់ព្រះជាម្ចាស់ គឺជាអ្នកដែលប្រឆាំងទាស់នឹងទ្រង់ ហើយអ្នកដែលបានយល់ពីគោលបំណងនៃកិច្ចការរបស់ព្រះជាម្ចាស់ ប៉ុន្តែនៅតែមិនខំប្រឹងផ្គាប់ព្រះហឫទ័យព្រះជាម្ចាស់ អ្នកនោះកាន់តែត្រូវបានចាត់ទុកថាជាអ្នកប្រឆាំងទាស់នឹងព្រះជាម្ចាស់។ មានអស់អ្នកដែលអានព្រះគម្ពីរនៅក្នុងវិហារធំៗ ហើយសូត្រអត្ថបទព្រះគម្ពីរពេញមួយថ្ងៃ ប៉ុន្តែគ្មាននរណាម្នាក់ក្នុងចំណោមពួកគេយល់ពីគោលបំណងនៃកិច្ចការរបស់ព្រះជាម្ចាស់ឡើយ ក៏គ្មាននរណាម្នាក់ក្នុងចំណោមពួកគេដែលអាចស្គាល់ព្រះជាម្ចាស់បានដែរ កុំថាឡើយមានអ្នកដែលអាចស្របតាមបំណងព្រះហឫទ័យរបស់ព្រះជាម្ចាស់បាននោះ។ ពួកគេសុទ្ធតែជាមនុស្សឥតបានការ មនុស្សថោកទាប ដែលឈរនៅទីខ្ពស់ដើម្បីប្រដៅ «ព្រះជាម្ចាស់»។ ពួកគេគឺជាមនុស្សដែលធ្វើសកម្មភាពក្រោមស្លាកនៃព្រះជាម្ចាស់ ប៉ុន្តែមានចេតនាទាស់ទទឹងនឹងព្រះជាម្ចាស់ ជាអ្នកដែលមានឈ្មោះថាជឿលើព្រះជាម្ចាស់ ខណៈដែលពួកគេស៊ីសាច់ និងផឹកឈាមមនុស្ស។ មនុស្សបែបនេះទាំងអស់ គឺជាពួកអារក្សកំណាចដែលត្របាក់លេបព្រលឹងមនុស្ស ជាពួកមេអារក្សដែលមានចេតនារំខានមនុស្សមិនឱ្យឈានជើងចូលផ្លូវត្រូវ និងជាឧបសគ្គដែលរារាំងមនុស្សមិនឱ្យស្វែងរកព្រះជាម្ចាស់។ ពួកគេអាចនឹងមើលទៅហាក់ដូចជា «មាំមួនខាងរូបកាយ» ប៉ុន្តែ តើអ្នកដើរតាមពួកគេម្តេចនឹងដឹងថា ពួកគេគឺជាពួកទទឹងនឹងព្រះគ្រីស្ទ ដែលដឹកនាំមនុស្សឱ្យទាស់ទទឹងនឹងព្រះជាម្ចាស់ទៅ? តើអ្នកដើរតាមពួកគេម្តេចនឹងដឹងថា ពួកគេគឺជាពួកអារក្សរស់ ដែលមានគោលបំណងតែមួយគត់គឺត្របាក់លេបព្រលឹងមនុស្សទៅ? អ្នកដែលលើកស្ទួយខ្លួនឯងឱ្យខ្ពង់ខ្ពស់ នៅចំពោះវត្តមានរបស់ព្រះជាម្ចាស់ គឺជាមនុស្សទាបថោកបំផុត ចំណែកអ្នកដែលគិតថាខ្លួនឯងទាបវិញ គឺជាអ្នកដែលមានកិត្តិយសបំផុត។ ហើយជាងនេះទៀត អ្នកដែលគិតថាពួកគេស្គាល់កិច្ចការរបស់ព្រះជាម្ចាស់ និងអ្នកដែលមានសមត្ថភាព ក្នុងការប្រកាសប្រាប់ពីកិច្ចការរបស់ព្រះជាម្ចាស់ដល់អ្នកដទៃ ដោយអួតបំប៉ោង ខណៈដែលពួកគេសម្លឹងមើលទៅទ្រង់ដោយផ្ទាល់ អ្នកទាំងនេះគឺជាមនុស្សល្ងង់ខ្លៅបំផុត។ មនុស្សបែបនេះ គេទាំអស់គ្នាគ្មានទីបន្ទាល់ពីព្រះជាម្ចាស់ទេ គឺពួកគេទាំងអស់ក្រអឺតក្រទម និងមានអំនួត។ អស់អ្នកណាដែលជឿថា ពួកគេមានចំណេះដឹងតិចតួចអំពីព្រះជាម្ចាស់ ទោះបីជាគេមានបទពិសោធ និងចំណេះដឹងជាក់ស្តែងអំពីទ្រង់ច្រើនក្តី គឺជាមនុស្សដែលទ្រង់សព្វព្រះទ័យបំផុត។ មានតែមនុស្សបែបនេះទេ ទើបមានទីបន្ទាល់ដ៏ពិតប្រាកដ ហើយពិតជាអាចត្រូវបានប្រោសឱ្យបានគ្រប់លក្ខណ៍ពីសំណាក់ព្រះជាម្ចាស់។ អស់អ្នកណាដែលមិនយល់អំពីបំណងព្រះហឫទ័យរបស់ព្រះជាម្ចាស់ នោះគឺជាអ្នកប្រឆាំងទាស់នឹងព្រះជាម្ចាស់។ អស់អ្នកណាដែលយល់ពីបំណងព្រះហឫទ័យរបស់ព្រះជាម្ចាស់ តែពុំបានអនុវត្តតាមសេចក្ដីពិត គឺជាអ្នកប្រឆាំងទាស់នឹងព្រះជាម្ចាស់។ អ្នកណាដែលហូប និងផឹកព្រះបន្ទូលព្រះជាម្ចាស់ តែប្រឆាំងទាស់នឹងសារជាតិនៃព្រះបន្ទូលព្រះជាម្ចាស់ អ្នកនោះជាអ្នកប្រឆាំងទាស់នឹងព្រះជាម្ចាស់។ អស់អ្នកណាដែលមានសញ្ញាណអំពីព្រះជាម្ចាស់ដែលយកកំណើតជាសាច់ឈាម ហើយមានចេតនាបះបោរទាស់នឹងទ្រង់ គឺជាអ្នកប្រឆាំងទាស់នឹងព្រះជាម្ចាស់។ អស់អ្នកណាដែលវិនិច្ឆ័យព្រះជាម្ចាស់ គឺជាអ្នកប្រឆាំងទាស់នឹងព្រះជាម្ចាស់។ ហើយអស់អ្នកណាដែលមិនអាចស្គាល់ព្រះជាម្ចាស់បាន ឬមិនអាចធ្វើជាទីបន្ទាល់សម្រាប់ទ្រង់បាន គឺជាអ្នកប្រឆាំងទាស់នឹងព្រះជាម្ចាស់។ ដូច្នេះ ខ្ញុំសុំលើកទឹកចិត្តអ្នករាល់គ្នា៖ ប្រសិនបើអ្នករាល់គ្នាពិតជាមានសេចក្តីជំនឿថា អ្នករាល់គ្នាអាចដើរតាមផ្លូវនេះបាន ចូរបន្តដើរតាមផ្លូវនេះចុះ។ ប៉ុន្តែ ប្រសិនបើអ្នករាល់គ្នាមិនអាចហាមខ្លួនឯងមិនឱ្យប្រឆាំងទាស់នឹងព្រះជាម្ចាស់បានទេ នោះអ្នកត្រូវតែដើរចេញឱ្យឆ្ងាយ មុនហួសពេល។ បើមិនដូច្នោះទេ ឱកាសដែលរឿងអាក្រក់ធ្លាក់មកលើអ្នក គឺមានខ្ពស់ណាស់ ពីព្រោះចរិតពីកំណើតរបស់អ្នករាល់គ្នាពិតជាពុករលួយខ្លាំងណាស់។ អ្នកគ្មានភាពស្មោះត្រង់ ឬការចុះចូល ឬចិត្តដែលស្រេកឃ្លានសេចក្តីសុចរិត និងសេចក្តីពិត ឬសេចក្តីស្រឡាញ់ចំពោះព្រះជាម្ចាស់ សូម្បីតែបន្តិចសោះ។ គេអាចនិយាយបានថា ស្ថានភាពរបស់អ្នករាល់គ្នានៅចំពោះព្រះជាម្ចាស់ គឺពិតជាច្របូកច្របល់ខ្លាំងណាស់។ អ្នកមិនអាចគោរពតាមអ្វីដែលអ្នកគួរគោរពតាម និងមិនអាចនិយាយអ្វីដែលអ្នកគួរនិយាយ។ អ្វីដែលអ្នកគួរយកទៅអនុវត្ត អ្នកបែរជាមិនអាចអនុវត្តបាន។ ហើយមុខងារដែលអ្នកគួរតែបំពេញ អ្នកបែរជាមិនអាចបំពេញបាន។ អ្នកគ្មានភាពស្មោះត្រង់ គ្មានមនសិការ គ្មានការចុះចូល ឬការសម្រេចចិត្តដែលអ្នកគួរធ្វើនោះទេ។ អ្នកមិនបានស៊ូទ្រាំនឹងការរងទុក្ខដែលតម្រូវឱ្យឱ្យអ្នកស៊ូទ្រាំនោះឡើយ ហើយអ្នកគ្មានសេចក្តីជំនឿដែលអ្នកគួរតែមាន។ និយាយឱ្យចំទៅ អ្នករាល់គ្នាគ្មានគុណសម្បត្តិអ្វីទាំងអស់៖ តើអ្នករាល់គ្នាមិនខ្មាសអៀននឹងបន្តរស់នៅទេឬអី? ខ្ញុំសូមបញ្ជាក់ប្រាប់អ្នករាល់គ្នាថា យកល្អ អ្នកគួរបិទភ្នែករបស់អ្នកគេងឱ្យលក់ជារៀងរហូតទៅ ធ្វើដូច្នេះកុំឱ្យព្រះជាម្ចាស់ទ្រង់ព្រួយព្រះទ័យពីបញ្ហា និងទុក្ខវេទនារបស់អ្នករាល់គ្នា ដើម្បីជាប្រយោជន៍ដល់អ្នករាល់គ្នា។ អ្នករាល់គ្នាជឿលើព្រះជាម្ចាស់ តែមិនស្គាល់ពីបំណងព្រះហឫទ័យរបស់ព្រះជាម្ចាស់។ អ្នកហូប និងផឹកព្រះបន្ទូលរបស់ព្រះជាម្ចាស់ តែមិនអាចគោរពតាមអ្វីដែលព្រះជាម្ចាស់ចង់បានពីមនុស្សឡើយ។ អ្នកជឿលើព្រះជាម្ចាស់ តែបែរជាមិនស្គាល់ទ្រង់ ហើយអ្នកបន្តរស់នៅដោយគ្មានគោលដៅ ដើម្បីតស៊ូសម្រេចឱ្យបាន គ្មានតម្លៃ និងគ្មានន័យអ្វីសោះឡើយ។ អ្នករស់នៅជាមនុស្ស តែបែរជាគ្មានសតិសម្បជញ្ញៈ គ្មានសុចរិតភាព ឬគ្មានភាពគួរឱ្យជឿជាក់សូម្បីតែបន្តិច តើអ្នករាល់គ្នានៅអាចហៅខ្លួនឯងថាជាមនុស្សបានទៀតឬអី? អ្នកជឿលើព្រះជាម្ចាស់ តែបែរជាបោកបញ្ឆោតទ្រង់។ ហើយលើសពីនេះទៅទៀត អ្នកយកប្រាក់កាសរបស់ព្រះជាម្ចាស់ និងតង្វាយដែលត្រូវបានថ្វាយដល់ទ្រង់។ តែនៅទីបញ្ចប់ អ្នកនៅតែមិនបានបង្ហាញនូវការគិតពិចារណាអំពីទឹកព្រះទ័យរបស់ព្រះជាម្ចាស់ ឬមានមនសិការចំពោះទ្រង់សូម្បីបន្តិច។ សូម្បីតែការចង់បានតិចតួចបំផុតរបស់ព្រះជាម្ចាស់ ក៏អ្នកមិនអាចធ្វើបានផង។ តើអ្នករាល់គ្នានៅអាចហៅខ្លួនឯងថាជាមនុស្សទៀតឬអី? ការបរិភោគអាហារដែលព្រះជាម្ចាស់ប្រទានដល់អ្នក និងការស្រូបយកអុកស៊ីហ្សែនដែលទ្រង់បានប្រទានដល់អ្នករាល់គ្នាដោយក្តីអំណរ និងព្រះគុណរបស់ទ្រង់ តែចុងក្រោយ សូម្បីបន្តិចក៏អ្នកមិនស្គាល់ទ្រង់ផង។ ផ្ទុយទៅវិញ អ្នកបានក្លាយជាមនុស្សឥតបានការ ដែលប្រឆាំងទាស់នឹងព្រះជាម្ចាស់។ តើការនេះមិនធ្វើឱ្យអ្នកក្លាយជាសត្វ ដែលទាបថោកជាងសត្វឆ្កែទេឬអី? ក្នុងចំណោមសត្វនានា តើមានសត្វណាមួយដែលសាហាវជាងអ្នករាល់គ្នាទៀតនោះ?

គ្រូគង្វាល និងមនុស្សចាស់ទុំដែលឈរនៅលើទីអាសនាខ្ពស់ៗដើម្បីបង្រៀនទៅដល់អ្នកដទៃ គឺជាអ្នកប្រឆាំងទាស់នឹងព្រះជាម្ចាស់ និងជាសម្ព័ន្ធមិត្តរបស់សាតាំង។ តើអ្នករាល់គ្នាដែលមិនឈរនៅលើទីអាសនាខ្ពស់ៗ ដើម្បីបង្រៀនដល់អ្នកដទៃ មិនមែនជាអ្នកប្រឆាំងទាស់នឹងព្រះជាម្ចាស់ខ្លាំងជាងគេទេឬអី? តើអ្នករាល់គ្នាមិនរួមគំនិតជាមួយសាតាំង ច្រើនជាងពួកគេទេឬអី? អ្នកដែលមិនយល់ពីគោលបំណងនៃកិច្ចការរបស់ព្រះជាម្ចាស់ មិនដឹងពីរបៀបប្រតិបត្តិតាមបំណងព្រះហឫទ័យរបស់ព្រះជាម្ចាស់ឡើយ។ ប្រាកដណាស់ អ្នកដែលយល់ច្បាស់ពីគោលបំណងនៃកិច្ចការរបស់ទ្រង់ មិនអាចមិនដឹងពីរបៀបប្រតិបត្តិតាមបំណងព្រះហឫទ័យរបស់ព្រះជាម្ចាស់នោះទេ។ កិច្ចការរបស់ព្រះជាម្ចាស់មិនដែលមានកំហុសទេ មានតែសកម្មភាពរបស់មនុស្សប៉ុណ្ណោះដែលមានកំហុស។ តើមនុស្សអគុណធម៌ដែលប្រឆាំងទាស់នឹងព្រះជាម្ចាស់ដោយចេតនា ពួកគេមិនអាក្រក់ ហើយសាហាវជាងពួកគ្រូគង្វាល និងពួកចាស់ទុំទាំងនោះទេឬអី? មានមនុស្សជាច្រើនដែលប្រឆាំងទាស់នឹងព្រះជាម្ចាស់ ប៉ុន្តែក្នុងចំណោមពួកគេ ក៏មានវិធីខុសគ្នាជាច្រើន ដែលពួកគេប្រឆាំងទាស់នឹងព្រះជាម្ចាស់ផងដែរ។ ដោយសារតែអ្នកជឿព្រះជាម្ចាស់មានគ្រប់សណ្ឋាន ហេតុដូច្នេះ អ្នកប្រឆាំងទាស់នឹងព្រះជាម្ចាស់ ក៏មានគ្រប់សណ្ឋានដែរ មនុស្សម្នាក់ខុសពីមនុស្សម្នាក់ទៀត។ មនុស្សដែលមិនស្គាល់ច្បាស់ពីគោលបំណងនៃកិច្ចការរបស់ព្រះជាម្ចាស់ គ្មាននរណាម្នាក់អាចបានសង្គ្រោះឡើយ។ កាលពីមុន មិនថាមនុស្សធ្លាប់បានប្រឆាំងទាស់នឹងព្រះជាម្ចាស់បែបណានោះទេ នៅពេលដែលមនុស្សចាប់ផ្ដើមយល់អំពីគោលបំណងនៃកិច្ចការរបស់ព្រះជាម្ចាស់ ហើយលះបង់ការខិតខំរបស់ខ្លួនដើម្បីផ្គាប់ព្រះហឫទ័យព្រះជាម្ចាស់ នោះព្រះជាម្ចាស់នឹងលាងសម្អាតបាបរបស់ពួកគេពីមុនមកទាំងអស់។ ដរាបណាមនុស្សស្វែងរកសេចក្តីពិត និងអនុវត្តតាមសេចក្តីពិត ពេលនោះ ព្រះជាម្ចាស់នឹងមិនចងចាំអ្វីដែលពួកគេបានប្រព្រឹត្តឡើយ។ លើសពីនេះទៅទៀត ព្រះជាម្ចាស់រាប់មនុស្សជាសុចរិត ដោយផ្អែកលើមូលដ្ឋាននៃការអនុវត្តតាមសេចក្តីពិតរបស់ពួកគេ។ នេះហើយគឺជាសេចក្តីសុចរិតរបស់ព្រះជាម្ចាស់។ មុនពេលដែលមនុស្សបានឃើញព្រះជាម្ចាស់ ឬឆ្លងកាត់កិច្ចការរបស់ទ្រង់ មិនថាមនុស្សធ្វើបែបណាចំពោះព្រះជាម្ចាស់ទេ ទ្រង់មិនទុកវានៅក្នុងព្រះទ័យទ្រង់ឡើយ។ ទោះយ៉ាងណាក៏ដោយ នៅពេលមនុស្សបានឃើញព្រះជាម្ចាស់ និងឆ្លងកាត់កិច្ចការរបស់ទ្រង់ ពេលនោះរាល់ទង្វើ និងសកម្មភាពរបស់មនុស្ស នឹងត្រូវបានព្រះជាម្ចាស់កត់ត្រាបញ្ចូលទៅក្នុង «ក្រាំង» ដ្បិតមនុស្សបានឃើញព្រះជាម្ចាស់ និងបានរស់នៅក្នុងកិច្ចការរបស់ទ្រង់។

នៅពេលដែលមនុស្សបានឃើញច្បាស់ថា ព្រះជាម្ចាស់ជានរណា និងមានអ្វីខ្លះ នៅពេលដែលពួកគេបានឃើញភាពឧត្តុង្គឧត្ដមរបស់ទ្រង់ ហើយនៅពេលដែលពួកគេបានដឹងច្បាស់ពីកិច្ចការរបស់ព្រះជាម្ចាស់ ហើយលើសពីនេះទៀត នៅពេលដែលនិស្ស័យចាស់របស់មនុស្ស ត្រូវបានបំផ្លាស់បំប្រែ នោះមនុស្សនឹងបោះបង់ចោលទាំងស្រុងនូវនិស្ស័យបះបោររបស់គេដែលប្រឆាំងទាស់នឹងព្រះជាម្ចាស់។ អាចនិយាយបានថា មនុស្សគ្រប់រូប មានពេលខ្លះប្រឆាំងទាស់នឹងព្រះជាម្ចាស់ ហើយនៅពេលខ្លះ មនុស្សគ្រប់រូប បានបះបោរប្រឆាំងនឹងព្រះជាម្ចាស់។ ទោះបីជាយ៉ាងណា ប្រសិនបើអ្នកមានចេតនាចុះចូលនឹងព្រះជាម្ចាស់ដែលយកកំណើតជាមនុស្ស ហើយផ្គាប់ព្រះទ័យរបស់ព្រះជាម្ចាស់ចាប់ពីពេលនេះទៅ ដោយភាពស្មោះត្រង់របស់អ្នក ចូរអនុវត្តតាមសេចក្តីពិតដែលអ្នកគួរអនុវត្ត បំពេញភារកិច្ចដែលអ្នករាល់គ្នាគួរបំពេញ និងប្រព្រឹត្តតាមបទបញ្ជាដែលអ្នកគួរប្រព្រឹត្តតាម ពេលនោះអ្នកគឺជាមនុស្សម្នាក់ដែលសុខចិត្តលះបង់ចោលការបះបោររបស់អ្នក ដើម្បីផ្គាប់ព្រះហឫទ័យព្រះជាម្ចាស់ និងជាមនុស្សម្នាក់ដែលព្រះជាម្ចាស់ប្រោសឱ្យគ្រប់លក្ខណ៍បាន។ ប្រសិនបើអ្នករាល់គ្នាចចេសរឹងរូស មិនព្រមមើលឃើញកំហុសរបស់ខ្លួន និងគ្មានបំណងកែប្រែខ្លួន ប្រសិនបើអ្នកនៅតែជម្នះ ចង់បន្តការបះបោររបស់អ្នក ដោយគ្មានបំណងចង់ប្រកបជាមួយព្រះជាម្ចាស់ និងផ្គាប់ព្រះហឫទ័យរបស់ទ្រង់ ដូច្នេះមនុស្សដែលមានចិត្តរឹងត្បឹង និងមិនចេះប្រែចិត្តដូចជាអ្នក ពិតជានឹងត្រូវទទួលទណ្ឌកម្មជាក់ជាមិនខាន ហើយក៏នឹងមិនដែលក្លាយជាមនុស្សដែលព្រះជាម្ចាស់ប្រោសឱ្យបានគ្រប់លក្ខណ៍ឡើយ។ ដូច្នេះ អ្នកគឺជាសត្រូវរបស់ព្រះជាម្ចាស់នៅថ្ងៃនេះ ហើយថ្ងៃស្អែក អ្នកនឹងក្លាយជាសត្រូវរបស់ព្រះជាម្ចាស់ដែរ ហើយអ្នកនឹងនៅតែបន្តក្លាយជាសត្រូវរបស់ព្រះជាម្ចាស់នៅថ្ងៃក្រោយទៀតដែរ។ អ្នករាល់គ្នានឹងក្លាយជាអ្នកប្រឆាំងទាស់ និងជាសត្រូវរបស់ព្រះជាម្ចាស់ជារៀងរហូត។ ក្នុងករណីនេះ តើព្រះជាម្ចាស់អាចលើកលែងទោសដល់អ្នករាល់គ្នាដូចម្តេចបាន? ការប្រឆាំងទាស់នឹងព្រះជាម្ចាស់ ជាចរិតរបស់មនុស្សតាំងពីកំណើត ប៉ុន្ដែមនុស្សមិនបាច់មានចេតនាស្វែងយល់ពី «អាថ៌កំបាំង» នៃការប្រឆាំងទាស់នឹងព្រះជាម្ចាស់នោះទេ ដ្បិតការផ្លាស់ប្តូរចរិតលក្ខណៈរបស់មនុស្ស គឺជាកិច្ចការដែលពិបាកបំផុត។ ប្រសិនបើដូច្នោះមែន នោះអ្នកគួរតែដើរចេញឱ្យឆ្ងាយ មុនហួសពេល ក្រែងលោការវាយផ្ចាលរបស់អ្នកនាពេលអនាគត កាន់តែធ្ងន់ធ្ងរ ហើយក្រែងលោចរិតធម្មជាតិដ៏កាចសាហាវរបស់អ្នករាល់គ្នាផ្ទុះឡើង និងមិនអាចគ្រប់គ្រងបាន រហូតរាងកាយខាងសាច់ឈាមរបស់អ្នក ត្រូវព្រះជាម្ចាស់កម្ចាត់ចោលនៅទីចុងបំផុតទៅ។ អ្នកជឿលើព្រះជាម្ចាស់ដើម្បីទទួលបានព្រះពរ។ ប៉ុន្តែ ប្រសិនបើនៅទីបំផុត មានតែសំណាងអាក្រក់ដែលកើតឡើងចំពោះអ្នក តើនោះមិនមែនជាការអាម៉ាស់ទេឬអី? ខ្ញុំសុំលើកទឹកចិត្តអ្នករាល់គ្នាចុះ យកល្អ អ្នកត្រូវរៀបចំផែនការមួយទៀត។ អ្វីក៏ដោយដែលអ្នកអាចធ្វើបាន មុខជាល្អប្រសើរជាងការជឿលើព្រះជាម្ចាស់៖ ប្រាកដណាស់ ផ្លូវមិនមែនមានតែមួយនេះទេ។ ប្រសិនបើអ្នកមិនបានស្វែងរកសេចក្តីពិតទេ តើអ្នកនឹងមិនអាចបន្តរស់រាន្តបានទៀតទេឬអី? ហេតុអ្វីបានជាអ្នកត្រូវតែប្រឆាំងនឹងព្រះជាម្ចាស់យ៉ាងដូច្នេះ?


ព្រះបន្ទូលរបស់ព្រះគ្រីស្ទ ខណៈដែលទ្រង់យាងក្នុងចំណោមពួកជំនុំនានា (ភាគទី២)

 (ខែវិច្ឆិកា ឆ្នាំ១៩៩២ ដល់ខែមិថុនា ឆ្នាំ១៩៩៣)


កិច្ចការ និងការចូល (១)

ចាប់តាំងពីមនុស្សចាប់ផ្តើមដើរលើផ្លូវត្រូវនៃជំនឿនៅលើព្រះជាម្ចាស់មក មានរឿងជាច្រើនដែលពួកគេនៅស្រពេចស្រពិលនៅឡើយ។ ពួកគេនៅតែស្ថិតនៅក្នុងភាពភ័ន្តច្រឡំទាំងស្រុងអំពីកិច្ចការរបស់ព្រះជាម្ចាស់ និងអំពីកិច្ចការជាច្រើនដែលពួកគេគួរធ្វើ។ ម៉្យាង ដោយសារតែគម្លាតនៃបទពិសោធរបស់ពួកគេ និងដែនកំណត់នៅក្នុងសមត្ថភាពដើម្បីទទួលរបស់ពួកគេ។ ម៉្យាងទៀត គឺដោយសារតែកិច្ចការរបស់ព្រះជាម្ចាស់នៅមិនទាន់នាំមនុស្សមកដល់ដំណាក់កាលនេះនៅឡើយ។ ដូច្នេះ គ្រប់គ្នាមានភាពមិនច្បាស់លាស់អំពីបញ្ហាខាងវិញ្ញាណភាគច្រើន។ អ្នករាល់គ្នាមិនត្រឹមតែស្រពេចស្រពិលអំពីអ្វីដែលអ្នកគួរចូលទៅក្នុងប៉ុណ្ណោះទេ អ្នកថែមទាំងមិនដឹងអំពីកិច្ចការរបស់ព្រះជាម្ចាស់ថែមទៀតផង។ បញ្ហានៃចំណុចខ្វះខាតដែលមាននៅក្នុងអ្នករាល់គ្នា គឺលើសពីបញ្ហាសាមញ្ញទៅទៀត៖ វាជាគុណវិបត្តិដ៏ធំមួយ ដែលពួកអ្នកនៅក្នុងពិភពនៃសាសនាមានដូចៗគ្នា។ នៅទីនេះមានចំណុចសំខាន់ស្តីពីមូលហេតុដែលមនុស្សមិនស្គាល់ព្រះជាម្ចាស់ ដូច្នេះ គុណវិបត្តិនេះគឺជាភាពខ្វះចន្លោះដែលអស់អ្នកដែលស្វែងរកទ្រង់ទាំងអស់មានដូចៗគ្នា។ គ្មាននរណាម្នាក់ធ្លាប់ស្គាល់ព្រះជាម្ចាស់ ឬធ្លាប់ឃើញព្រះភ័ក្ត្រដ៏ពិតរបស់ទ្រង់នោះទេ។ គឺដោយសារតែហេតុផលនេះ ទើបកិច្ចការរបស់ព្រះជាម្ចាស់ក្លាយជាកិច្ចការដែលពិបាក ដូចជាការរំកិលភ្នំ ឬបាចទឹកសមុទ្រអ៊ីចឹង។ មនុស្សច្រើនណាស់បានបូជាជីវិតរស់នៅរបស់ពួកគេដើម្បីកិច្ចការរបស់ព្រះជាម្ចាស់។ មនុស្សច្រើនណាស់ត្រូវបានទុកចោលដោយសារតែកិច្ចការរបស់ទ្រង់។ មនុស្សច្រើនណាស់ត្រូវបានរងទារុណកម្មដល់ស្លាប់ដើម្បីផលប្រយោជន៍នៃកិច្ចការរបស់ទ្រង់។ មនុស្សច្រើនណាស់បានស្លាប់យ៉ាងអយុត្តិធម៌ទាំងទឹកភ្នែកនៃក្តីស្រឡាញ់ចំពោះព្រះជាម្ចាស់។ មនុស្សច្រើនណាស់បានជួបប្រទះការធ្វើទុក្ខបុកម្នេញយ៉ាងសាហាវឃោរឃៅ...។ សោកនាដកម្មទាំងនេះបានកើតឡើង តើទាំងអស់នេះមិនមែនដោយសារកង្វះចំណេះដឹងរបស់មនុស្សអំពីព្រះជាម្ចាស់ទេឬអី? ធ្វើដូចម្តេច ទើបមនុស្សម្នាក់ដែលមិនស្គាល់ព្រះជាម្ចាស់ អាចមានមុខមកនៅចំពោះព្រះភ័ក្ត្ររបស់ទ្រង់? ធ្វើដូចម្តេចទើបមនុស្សម្នាក់ដែលជឿលើព្រះជាម្ចាស់ តែបែរជាធ្វើទុក្ខបុកម្នេញទ្រង់អាចមានមុខមកនៅចំពោះព្រះភ័ក្ត្ររបស់ទ្រង់? ទាំងនេះមិនមែនជាកង្វះខាតតែមួយរបស់ពួកអ្នកដែលនៅក្នុងពិភពនៃសាសនាប៉ុណ្ណោះទេ ចំណែកអ្នករាល់គ្នា និងពួកគេក៏មានកង្វះខាតនោះដូចគ្នា។ មនុស្សជឿលើព្រះជាម្ចាស់ដោយគ្មានស្គាល់ទ្រង់នោះទេ។ ដោយសារតែហេតុផលនេះតែម៉្យាងប៉ុណ្ណោះ ទើបពួកគេមិនគោរពព្រះជាម្ចាស់យ៉ាងជ្រាលជ្រៅនៅក្នុងចិត្តរបស់ពួកគេ ហើយនៅក្នុងចិត្តរបស់ពួកគេគឺមិនកោតខ្លាចទ្រង់។ ក៏មានពួកអ្នកដែលធ្វើកិច្ចការដែលពួកគេគិតដោយខ្លួនឯងដោយចំហរ និងឥតញញើតនៅក្នុងក្រុមមនុស្សនេះផងដែរ ហើយពួកគេធ្វើកិច្ចការដែលព្រះជាម្ចាស់បានដាក់បញ្ជាបេសកកម្មឱ្យ ដោយផ្អែកទៅលើការទាមទារ និងចំណង់មិនសមរម្យផ្ទាល់ខ្លួនរបស់ពួកគេ។ មនុស្សជាច្រើនធ្វើសកម្មភាពយ៉ាងសម្បើម ដោយមិនផ្តល់តម្លៃដល់ព្រះជាម្ចាស់នោះទេ ប៉ុន្តែពួកគេដើរតាមបំណងផ្ទាល់ខ្លួនរបស់ពួកគេទៅវិញ។ តើឧទាហរណ៍ទាំងនេះមិនមែនជាការបង្ហាញដ៏ល្អឥតខ្ចោះនៃចិត្តបែបអាត្មានិយមរបស់មនុស្សទេឬអី? តើឧទាហរណ៍ទាំងនេះមិនបង្ហាញពីធាតុនៃការបោកបញ្ឆោតដ៏ច្រើនហួសហេតុនៅក្នុងមនុស្សទេឬអី? តាមពិតមនុស្សអាចមានបញ្ញាខ្ពង់ខ្ពស់ ប៉ុន្តែធ្វើដូចម្តេចទើបអំណោយទានរបស់ពួកគេអាចជំនួសឱ្យកិច្ចការរបស់ព្រះជាម្ចាស់បាន? តាមពិត មនុស្សអាចបារម្ភអំពីអម្រែករបស់ព្រះជាម្ចាស់ ប៉ុន្តែពួកគេមិនអាចធ្វើសកម្មភាពដោយភាពអាត្មានិយមពេកនោះទេ។ តើទង្វើរបស់មនុស្ស ពិតជាដូចទង្វើរបស់ព្រះជាម្ចាស់ឬទេ? តើមាននរណាម្នាក់ប្រាកដមួយរយភាគរយឬទេ? ដើម្បីនាំយកទីបន្ទាល់ថ្វាយព្រះជាម្ចាស់ ដើម្បីទទួលបានសិរីល្អរបស់ទ្រង់ នេះគឺជាករណីពិសេសដែលព្រះជាម្ចាស់បានបង្កើត ហើយលើកមនុស្សឡើង។ ធ្វើដូចម្តេចទើបមនុស្សមានតម្លៃ? កិច្ចការរបស់ព្រះជាម្ចាស់ទើបតែបានចាប់ផ្តើម ហើយព្រះបន្ទូលរបស់ទ្រង់ទើបតែចាប់ផ្តើមមានព្រះបន្ទូលប៉ុណ្ណោះ។ នៅត្រង់ចំណុចនេះ មនុស្សមានអារម្មណ៍ល្អអំពីខ្លួនឯង ប៉ុន្តែតើនេះមិនមែនកំពុងតែនាំឱ្យអាម៉ាស់មុខទេឬ? ពួកគេយល់តិចតួចពេកហើយ។ ទោះបីជាអ្នកទ្រឹស្តីប្រកបដោយទេព្យកោសល្យភាគច្រើន និងវាគ្មិនដែលមានវោហាស័ព្ទភាគច្រើន ក៏មិនអាចពណ៌នាអំពីភាពសម្បូរណ៍ហូរហៀររបស់ព្រះជាម្ចាស់ទាំងអស់បានដែរ ដូច្នេះ តើអ្នករាល់គ្នាអាចពណ៌នាបានតិចប៉ុនណាទៅ? អ្នករាល់គ្នាមិនគួរកំណត់តម្លៃផ្ទាល់ខ្លួនរបស់អ្នកឱ្យខ្ពស់ជាងស្ថានសួគ៌បានទេ ផ្ទុយទៅវិញ អ្នកគួរតែមើលខ្លួនឯងឱ្យទាបជាងមនុស្សដែលមានហេតុផល ដែលស្វះស្វែងស្រឡាញ់ព្រះជាម្ចាស់។ នេះគឺជាផ្លូវដែលអ្នករាល់គ្នានឹងចូលទៅ៖ គឺមើលខ្លួនឯងឱ្យទាបជាងអ្នកដទៃទាំងអស់។ ហេតុអ្វីបានជាអ្នកមើលខ្លួនឯងខ្ពស់បែបនេះ? ហេតុអ្វីបានជាអ្នកដាក់ខ្លួនឯងនៅក្នុងការប៉ាន់ប្រមាណដែលខ្ពស់បែបនេះ? នៅលើវិថីជីវិតដ៏វែងឆ្ងាយ អ្នករាល់គ្នាទើបតែដើរបានពីរបីជំហានប៉ុណ្ណោះ។ គ្រប់យ៉ាងដែលអ្នកមើលឃើញ គឺជាព្រះហស្តរបស់ព្រះជាម្ចាស់ មិនមែនមើលឃើញទ្រង់ទ្រាយទាំងមូលរបស់ព្រះជាម្ចាស់នោះទេ។ វាផ្តល់ផលប្រយោជន៍សម្រាប់អ្នករាល់គ្នា ក្នុងការមើលឃើញកិច្ចការរបស់ព្រះជាម្ចាស់ឱ្យច្រើនជាងមុន ក្នុងការស្វែងរកនូវអ្វីដែលអ្នករាល់គ្នាគួរចូលទៅក្នុងឱ្យច្រើនជាងមុន ព្រោះថាអ្នករាល់គ្នាបានផ្លាស់ប្តូរតិចតួចពេក។

ពេលដែលព្រះជាម្ចាស់ធ្វើឱ្យមនុស្សគ្រប់លក្ខណ៍ និងផ្លាស់ប្រែនិស្ស័យរបស់គេ នោះកិច្ចការរបស់ទ្រង់មិនដែលបញ្ឈប់នោះទេ ដោយសារតែមនុស្សខ្វះខាតនៅក្នុងរបៀបជាច្រើន ហើយនៅឆ្ងាយពីបទដ្ឋានដែលទ្រង់បានកំណត់។ ដូច្នេះ អាចនិយាយបានថា នៅក្នុងក្រសែព្រះនេត្ររបស់ព្រះជាម្ចាស់ អ្នករាល់នឹងនៅតែជាក្មេងដែលទើបនឹងកើតជារៀងរហូត ដោយទទួលបានសមាសធាតុតិចតួចបំផុតដើម្បីធ្វើឱ្យទ្រង់សព្វព្រះហឫទ័យ ព្រោះថា អ្នករាល់គ្នាគ្មានអ្វីក្រៅពីជាតួមានជីវិតនៅក្នុងព្រះហស្តរបស់ព្រះជាម្ចាស់នោះទេ។ ប្រសិនបើមនុស្សម្នាក់លង់នឹងការពេញចិត្តខ្លួនឯង តើព្រះជាម្ចាស់មិនស្អប់ខ្ពើមពួកគេទេឬ? ការនិយាយថា អ្នករាល់គ្នាអាចធ្វើឱ្យព្រះជាម្ចាស់សព្វព្រះហឫទ័យនៅថ្ងៃនេះ គឺជាការនិយាយដែលចេញពីការយល់ឃើញដ៏មានដែនកំណត់នៃរាងកាយខាងសាច់ឈាមរបស់អ្នករាល់គ្នាប៉ុណ្ណោះ។ ប្រសិនបើអ្នកពិតជាត្រូវបានផ្គូផ្គងឱ្យប្រកួតប្រជែងជាមួយព្រះជាម្ចាស់ នោះអ្នករាល់គ្នានឹងបរាជ័យជារៀងរហូតនៅលើសង្វៀនប្រកួត។ សាច់ឈាមរបស់មនុស្សមិនដែលធ្លាប់បានឮអំពីជ័យជម្នះម្តងណាឡើយ។ មានតែតាមរយៈកិច្ចការរបស់ព្រះវិញ្ញាណបរិសុទ្ធប៉ុណ្ណោះ ទើបមនុស្សអាចមានលក្ខណៈពិសេសនៃការសង្គ្រោះបាន។ តាមពិត ក្នុងចំណោមវត្ថុជាច្រើននៃការបង្កើតរបស់ព្រះជាម្ចាស់ មនុស្សគឺជាវត្ថុដែលទាបជាងគេបំផុត។ ទោះបីជាគេគឺជាម្ចាស់នៃរបស់សព្វសារពើក៏ដោយ ក៏មនុស្សគឺជាវត្ថុតែមួយគត់ក្នុងចំណោមរបស់សព្វសារពើ ដែលទទួលរងនូវការបោកបញ្ឆោតរបស់សាតាំង គឺជាវត្ថុតែមួយដែលធ្លាក់ជារំពានៅក្នុងផ្លូវដែលគ្មានទីបញ្ចប់ទៅកាន់សេចក្តីពុករលួយរបស់វា។ មនុស្សមិនដែលមានអធិបតេយ្យភាពលើខ្លួនឯងនោះទេ។ មនុស្សភាគច្រើនរស់នៅក្នុងទីកន្លែងដ៏ស្អុយរបស់សាតាំង ហើយទទួលរងការឈឺចាប់ដោយការមើលងាយរបស់វា។ វាជន្លដាក់មនុស្សតាមរបៀបនេះ ហើយធ្វើបែបនេះរហូតដល់ពួកគេរស់ពាក់កណ្តាលស្លាប់ប៉ុណ្ណោះ ដោយស៊ូទ្រាំគ្រប់ស្ថានភាព និងគ្រប់ការលំបាកនៅក្នុងពិភពនៃមនុស្ស។ បន្ទាប់ពីប្រលែងលេងជាមួយមនុស្ស សាតាំងបញ្ចប់វាសនារបស់ពួកគេ។ ដូច្នេះ មនុស្សដើរតាមមាគ៌ាជីវិតទាំងមូលរបស់ពួកគេក្នុងភាពច្របូកច្របល់ មិនដែលរីករាយចំពោះរបស់ល្អៗដែលព្រះជាម្ចាស់បានរៀបចំសម្រាប់ពួកគេម្តងណាឡើយ ផ្ទុយទៅវិញ ពួកគេត្រូវបានសាតាំងបំផ្លាញ ហើយទុកឱ្យគេស្ថិតក្នុងសម្លៀកបំពាក់រយ៉េរយ៉ៃ។ សព្វថ្ងៃនេះ ពួកគេបានក្លាយជាអស់កម្លាំង និងខ្ជិលច្រអូស ទើបពួកគេមិនមានទំនោរដើម្បីកត់សម្គាល់ពីកិច្ចការរបស់ព្រះជាម្ចាស់។ ប្រសិនបើមនុស្សមិនមានទំនោរទៅរកការកត់សម្គាល់ពីកិច្ចការរបស់ព្រះជាម្ចាស់នោះទេ នោះបទពិសោធរបស់ពួកគេត្រូវធ្វើឱ្យខូចជារៀងរហូត គឺនៅតែបែកបាក់ និងមិនពេញលេញ ហើយការចូលទៅក្នុងរបស់ពួកគេនឹងជាលំហទទេមួយជារៀងរហូត។ អស់រយៈពេលរាប់ពាន់ឆ្នាំចាប់តាំងពីព្រះជាម្ចាស់យាងមកកាន់ពិភពលោក រាល់ចំនួនមនុស្សដែលមានឧត្តមគតិខ្ពស់ ត្រូវបានព្រះជាម្ចាស់ប្រើដើម្បីធ្វើកិច្ចការសម្រាប់ទ្រង់អស់ជាច្រើនឆ្នាំ។ ប៉ុន្តែអស់អ្នកដែលស្គាល់កិច្ចការរបស់ទ្រង់គឺមានតិចណាស់ គឺស្ទើរតែមិនមានតែម្តង។ ដោយសារហេតុផលនេះហើយ ទើបមនុស្សជាច្រើនយកតួនាទីទាស់ទទឹងនឹងព្រះជាម្ចាស់ ស្របពេលដែលពួកគេធ្វើការសម្រាប់ទ្រង់ ព្រោះថា ផ្ទុយពីធ្វើកិច្ចការរបស់ទ្រង់ ពួកគេពិតជាធ្វើកិច្ចការរបស់មនុស្សនៅក្នុងតួនាទីដែលព្រះជាម្ចាស់បានប្រគល់ឱ្យ។ តើនេះអាចហៅថាកិច្ចការបានទេ? ធ្វើដូចម្តេចទើបពួកគេអាចចូលទៅក្នុងបានទៅ? មនុស្សជាតិបានទទួលព្រះគុណរបស់ព្រះជាម្ចាស់ ហើយកប់ព្រះគុណនេះចោល។ ដោយសារតែមូលហេតុនេះ អស់ជាច្រើនជំនាន់កន្លងមកហើយ អស់អ្នកដែលធ្វើកិច្ចការរបស់ទ្រង់មានការចូលទៅក្នុងតិច។ ពួកគេមិននិយាយអំពីការស្គាល់កិច្ចការរបស់ព្រះជាម្ចាស់នោះទេ ដោយសារតែពួកគេយល់តិចពេកអំពីព្រះប្រាជ្ញាញាណរបស់ព្រះជាម្ចាស់។ អាចនិយាយបានថា ទោះបីជាមានមនុស្សជាច្រើនបម្រើព្រះជាម្ចាស់ក៏ដោយ ក៏ពួកគេបានបរាជ័យក្នុងការមើលឃើញពីវិធីដែលទ្រង់ត្រូវបានសរសើរតម្កើង ហើយនេះគឺជាមូលហេតុដែលគ្រប់គ្នាបានតាំងខ្លួនដូចជាព្រះជាម្ចាស់ដើម្បីឱ្យអ្នកដទៃថ្វាយបង្គំ។

អស់រយៈពេលជាច្រើនឆ្នាំណាស់ដែលព្រះជាម្ចាស់នៅតែលាក់ព្រះកាយនៅក្នុងការបង្កើត។ ទ្រង់បានសង្កេតពិនិត្យចេញពីក្រោយអ័ព្ទដែលគ្របបាំងទូទាំងរដូវផ្ការីក និងរដូវស្លឹកឈើជ្រុះជាច្រើនរដូវកាល។ ទ្រង់ទតមើលពីស្ថានសួគ៌ជាន់ទីបីមកក្រោមអស់ជាច្រើនថ្ងៃជាច្រើនយប់។ ទ្រង់បានយាងនៅក្នុងចំណោមមនុស្សអស់ជាច្រើនខែជាច្រើនឆ្នាំ។ ទ្រង់បានគង់នៅលើមនុស្សទាំងអស់ ដោយទន្ទឹងរង់ចាំយ៉ាងស្ងៀមស្ងាត់ទូទាំងរដូវរងារដ៏ត្រជាក់ជាច្រើនរដូវកាល។ ទ្រង់មិនដែលបង្ហាញព្រះអង្គផ្ទាល់ដោយចំហចំពោះនរណាម្នាក់ ឬធ្វើជាសម្លេងមួយម្តងណាឡើយ ហើយទ្រង់យាងចាកចេញដោយគ្មានសញ្ញា និងយាងត្រឡប់មកវិញយ៉ាងស្ងប់ស្ងាត់។ តើនរណាអាចស្គាល់ព្រះភ័ក្ត្រពិតរបស់ទ្រង់បាន? ទ្រង់មិនដែលមានបន្ទូលទៅកាន់មនុស្ស និងមិនដែលលេចឱ្យមនុស្សឃើញម្តងណាឡើយ។ តើវាងាយស្រួលបែបណាសម្រាប់មនុស្សក្នុងការធ្វើកិច្ចការដែលព្រះជាម្ចាស់បានដាក់បញ្ជាបេសកកម្មឱ្យ? ពួកគេដឹងតិចតួចថា ដើម្បីស្គាល់ទ្រង់ គឺជារឿងដែលលំបាកបំផុត។ សព្វថ្ងៃនេះ ព្រះជាម្ចាស់បានមានបន្ទូលទៅកាន់មនុស្ស ប៉ុន្តែមនុស្សមិនដែលស្គាល់ទ្រង់នោះទេ ដោយសារតែការចូលទៅក្នុងជីវិតរបស់គេគឺមានដែនកំណត់ និងរាក់កំផែលខ្លាំងពេក។ ដោយទតឃើញតាមការយល់ឃើញរបស់ទ្រង់ មនុស្សមិនសក្តិសមនឹងលេចមុខនៅចំពោះព្រះភ័ក្ត្ររបស់ព្រះជាម្ចាស់ទាល់តែសោះ។ ពួកគេមានការយល់អំពីព្រះជាម្ចាស់តិចពេក ហើយពួកគេត្រូវបាននៅឃ្លាតឆ្ងាយព្រះជាម្ចាស់ខ្លាំងពេក។ ជាងនេះទៅទៀត ចិត្តដែលពួកគេជឿលើព្រះជាម្ចាស់គឺស្មុគស្មាញខ្លាំងពេក ហើយពួកគេមិនទុករូបអង្គរបស់ព្រះជាម្ចាស់នៅក្នុងចិត្តរបស់ពួកគេនោះទេ។ ជាលទ្ធផល ការប្រឹងប្រែងដ៏ផ្ចិតផ្ចង់របស់ព្រះជាម្ចាស់ និងកិច្ចការរបស់ទ្រង់ ដែលដូចជាបំណែកមាសដែលកប់នៅក្រោមដីខ្សាច់ មិនអាចបញ្ចេញពន្លឺចែងចាំងបានទេ។ ចំពោះព្រះជាម្ចាស់ ទំហំ កម្លាំងជំរុញ និងទស្សនៈរបស់មនុស្សទាំងនេះ គឺគួរឱ្យស្អប់ខ្ពើមជាទីបំផុត។ ដោយសមត្ថភាព ដើម្បីទទួលរបស់ពួកគេចុះខ្សោយ មិនមានអារម្មណ៍ថាពួកគេដល់ចំណុចនៃភាពស្ពឹក មិនមានអារម្មណ៍ថាអន់ថយ និងយ៉ាប់យ៉ឺន ចង់បម្រើយ៉ាងលើសលប់ ទន់ខ្សោយ និងគ្មានការតាំងចិត្ត នោះពួកគេត្រូវតែបានដឹកនាំដូចជាសត្វគោក្របី និងសេះដែលត្រូវបានដឹកនាំដូច្នោះដែរ។ ពួកគេមិនយកចិត្តទុកដាក់ចំពោះការចូលទៅក្នុងវិញ្ញាណរបស់ពួកគេ ឬការចូលទៅក្នុងកិច្ចការរបស់ព្រះជាម្ចាស់សូម្បីបន្តិច ដោយមិនមានការតាំងចិត្តបន្តិចបន្តួចក្នុងការទទួលរងការឈឺចាប់សម្រាប់ផលប្រយោជន៍នៃសេចក្តីពិតនោះទេ។ សម្រាប់មនុស្សប្រភេទនេះ ដើម្បីឱ្យព្រះជាម្ចាស់ធ្វើឱ្យបានពេញខ្នាត មិនមែនជារឿងងាយស្រួលនោះទេ។ ដូច្នេះ រឿងសំខាន់គឺអ្នករាល់គ្នាត្រូវកំណត់ការចូលទៅក្នុងរបស់អ្នករាល់គ្នាចេញពីមុំនេះ។ តាមរយៈកិច្ចការរបស់អ្នករាល់គ្នា និងតាមរយៈការចូលទៅក្នុងរបស់អ្នក នោះអ្នកចាប់ផ្តើមស្គាល់កិច្ចការរបស់ព្រះជាម្ចាស់ហើយ។


កិច្ចការ និងការចូល (២)

កិច្ចការ និងការចូលទៅក្នុងរបស់អ្នករាល់គ្នាគឺខ្សោយបន្តិច។ មនុស្សមិនផ្តល់សារៈសំខាន់លើវិធីធ្វើកិច្ចការ ហើយកាន់តែមិនខ្វល់ខ្វាយអំពីច្រកចូលទៅក្នុងជីវិតថែមទៀតផង។ មនុស្សមិនចាត់ទុកចំណុចទាំងនេះជាមេរៀនដែលពួកគេគួរតែចូលទៅក្នុងនោះទេ។ ដូច្នេះហើយ នៅក្នុងបទពិសោធរបស់អ្នក គ្រប់យ៉ាងដែលមនុស្សមើលឃើញនឹងភ្នែកគឺជាក្តីរំពឹងដែលទទេសូន្យ។ បើនិយាយអំពីកិច្ចការ គ្មានអ្វីច្រើនដែលតម្រូវពីអ្នករាល់គ្នានោះទេ ប៉ុន្តែក្នុងនាមជាមនុស្សម្នាក់ដែលព្រះជាម្ចាស់នឹងធ្វើឱ្យគ្រប់លក្ខណ៍ អ្នកគួរតែទទួលមេរៀនរបស់អ្នកអំពីការធ្វើកិច្ចការសម្រាប់ព្រះជាម្ចាស់ នោះទើបអ្នករាល់គ្នាអាចស្របតាមបំណងព្រះហឫទ័យរបស់ព្រះជាម្ចាស់បានយ៉ាងឆាប់រហ័ស។ អស់រយៈពេលជាច្រើនយុគសម័យ អស់អ្នកដែលធ្វើកិច្ចការត្រូវបានហៅថា អ្នកធ្វើការ ឬពួកសាវ័ក ដែលជាពាក្យសំដៅទៅលើមនុស្សមួយចំនួនតូចដែលព្រះជាម្ចាស់ប្រើ។ ទោះបីជាយ៉ាងណាក៏ដោយ កិច្ចការដែលខ្ញុំមានបន្ទូលនៅថ្ងៃនេះ មិនសំដៅទៅលើតែអ្នកធ្វើការ និងពួកសាវ័កទាំងនោះប៉ុណ្ណោះទេ ប៉ុន្តែបានសំដៅទៅដល់អស់អ្នកដែលព្រះជាម្ចាស់ប្រោសឱ្យគ្រប់លក្ខណ៍។ ប្រហែលជាមានមនុស្សជាច្រើនដែលមានចំណាប់អារម្មណ៍បន្តិចបន្តួចនៅក្នុងប្រធានបទនេះ ប៉ុន្តែដើម្បីផលប្រយោជន៍នៃការចូលទៅក្នុង វាជារឿងល្អបំផុតដែលត្រូវនិយាយអំពីការពិតទាក់ទងនឹងបញ្ហានេះ។

មនុស្សម្នាក់ធ្វើការដើម្បីធ្វើឱ្យផ្គាប់បំណងព្រះហឫទ័យរបស់ព្រះជាម្ចាស់ ដើម្បីនាំអស់អ្នកដែលត្រូវនឹងព្រះហឫទ័យរបស់ព្រះជាម្ចាស់មកនៅចំពោះព្រះភ័ក្ត្ររបស់ទ្រង់ ដើម្បីនាំមនុស្សទៅកាន់ព្រះជាម្ចាស់ និងដើម្បីណែនាំកិច្ចការរបស់ព្រះវិញ្ញាណបរិសុទ្ធ ព្រមទាំងសេចក្ដីណែនាំរបស់ព្រះជាម្ចាស់ដល់មនុស្សផង ហេតុនេះទើបធ្វើឱ្យផលផ្លែនៃកិច្ចការរបស់ព្រះជាម្ចាស់គ្រប់លក្ខណ៍។ ដូច្នេះហើយ វាចាំបាច់ដែលអ្នករាល់គ្នាមានភាពច្បាស់លាស់យ៉ាងហ្មត់ចត់ពាក់ព័ន្ធនឹងខ្លឹមសារនៃកិច្ចការ។ ក្នុងនាមជាមនុស្សម្នាក់ដែលព្រះជាម្ចាស់ប្រើ មនុស្សម្នាក់ៗមានតម្លៃក្នុងការធ្វើកិច្ចការសម្រាប់ព្រះជាម្ចាស់ ពោលគឺគ្រប់គ្នាមានឱកាសដើម្បីឱ្យព្រះវិញ្ញាណបរិសុទ្ធប្រើប្រាស់។ ទោះបីជាយ៉ាងណាក៏ដោយ មានចំណុចមួយដែលអ្នករាល់គ្នាត្រូវដឹង៖ នៅពេលដែលមនុស្សធ្វើកិច្ចការដែលព្រះជាម្ចាស់ដាក់បញ្ជាបេសកកម្មឱ្យ នោះមនុស្សត្រូវបានផ្តល់ឱកាសដើម្បីឱ្យព្រះជាម្ចាស់ប្រើប្រាស់។ ប៉ុន្តែអ្វីដែលមនុស្សនិយាយនិងដឹង មិនមែនជាកម្ពស់ទាំងមូលរបស់មនុស្សនោះទេ។ គ្រប់យ៉ាងដែលអ្នករាល់គ្នាអាចធ្វើ គឺស្គាល់ភាពខ្វះខាតផ្ទាល់ខ្លួនរបស់អ្នករាល់គ្នាឱ្យកាន់តែល្អប្រសើរជាងមុន ក្នុងអំឡុងដំណើរនៃកិច្ចការរបស់អ្នក ហើយមានការបំភ្លឺកាន់តែប្រសើរជាងមុនពីព្រះវិញ្ញាណបរិសុទ្ធ។ តាមរបៀបនេះ អ្នករាល់គ្នានឹងត្រូវបានធ្វើឱ្យមានសមត្ថភាពក្នុងការទទួលបាននូវការចូលទៅក្នុងដ៏ប្រសើរជាងមុន នៅក្នុងដំណើរនៃកិច្ចការរបស់អ្នក។ ប្រសិនបើមនុស្សចាត់សេចក្ដីណែនាំដែលមកពីព្រះជាម្ចាស់ជាការចូលទៅក្នុងផ្ទាល់ខ្លួនរបស់ពួកគេ ហើយជាអ្វីមួយដែលមានស្រាប់នៅក្នុងពួកគេ នោះគ្មានសក្តានុពលអ្វីសម្រាប់កម្ពស់របស់មនុស្សក្នុងការលូតលាស់នោះទេ។ ការបំភ្លឺដែលព្រះវិញ្ញាណបរិសុទ្ធធ្វើការនៅក្នុងមនុស្ស ប្រព្រឹត្តទៅនៅពេលដែលពួកគេស្ថិតនៅក្នុងសភាពធម្មតា។ នៅពេលនោះ មនុស្សតែងតែភាន់ច្រឡំចំពោះការបំភ្លឺដែលពួកគេទទួលបានថាជាកម្ពស់ជាក់ស្តែងផ្ទាល់ខ្លួនរបស់ពួកគេ ដោយសារតែវិធីដែលព្រះវិញ្ញាណបរិសុទ្ធបំភ្លឺ គឺសាមញ្ញណាស់ ហើយទ្រង់ប្រើប្រាស់អ្វីដែលមានស្រាប់នៅក្នុងមនុស្ស។ នៅពេលដែលមនុស្សធ្វើកិច្ចការ និងនិយាយ ឬនៅពេលដែលពួកគេកំពុងតែអធិស្ឋាន និងកំពុងសម្ដែងភក្ដីភាពខាងវិញ្ញាណរបស់ពួកគេ នោះសេចក្តីពិតមួយនឹងក្លាយជាច្បាស់មួយរំពេចសម្រាប់ពួកគេ។ ទោះបីជាយ៉ាងណាក៏ដោយ តាមពិតទៅ អ្វីដែលមនុស្សមើលឃើញគឺត្រឹមតែជាការបំភ្លឺដោយព្រះវិញ្ញាណបរិសុទ្ធប៉ុណ្ណោះ (ជាធម្មជាតិ ការបំភ្លឺនេះគឺជាប់ទាក់ទងនឹងកិច្ចសហការរបស់មនុស្ស) ហើយមិនតំណាងឱ្យកម្ពស់ពិតរបស់មនុស្សនោះទេ។ បន្ទាប់ពីមានបទពិសោធមួយរយៈមក នៅពេលដែលមនុស្សជួបប្រទះសេចក្តីលំបាក និងការល្បងលមួយចំនួន នោះកម្ពស់ពិតរបស់មនុស្សក៏លេចចេញមកជាក់ស្តែងនៅក្រោមកាលៈទេសៈនេះ។ មានតែបែបនោះទេ ទើបមនុស្សនឹងរកឃើញថា កម្ពស់របស់គេមិនអស្ចារ្យណាស់ណាទេ ហើយភាពអាត្មានិយម ការគិតតែពិខ្លួនឯង និងភាពលោភលន់របស់មនុស្ស គឺចេញមកទាំងអស់។ មានតែបន្ទាប់ពីមានបទពិសោធពីរបីដងដូចនេះទេ ទើបមនុស្សជាច្រើនដែលបានភ្ញាក់នៅក្នុងវិញ្ញាណរបស់ពួកគេ ដឹងថា អ្វីដែលពួកគេមានបទពិសោធកាលពីអតីតកាល មិនមែនជាការពិតផ្ទាល់ខ្លួនរបស់ពួកគេនោះទេ ប៉ុន្តែវាជាការស្រាយបំភ្លឺដ៏ខ្លីពីព្រះវិញ្ញាណបរិសុទ្ធ ហើយថាមនុស្សមិនទទួលបានអ្វីក្រៅពីពន្លឺនេះទេ។ នៅពេលដែលព្រះវិញ្ញាណបរិសុទ្ធបំភ្លឺមនុស្សដើម្បីឱ្យយល់ពីសេចក្តីពិត វាតែងតែស្ថិតនៅក្នុងរបៀបមួយដែលច្បាស់លាស់ និងលេចធ្លោ ដោយពុំមានការពន្យល់ថាអ្វីៗកើតបានឡើងដោយរបៀបណា ឬនឹងទៅកន្លែងណានោះទេ។ ពោលគឺ ក្រៅពីការបញ្ចូលសេចក្តីលំបាករបស់មនុស្សទៅក្នុងការបើកបង្ហាញនេះ ទ្រង់បើកសម្ដែងសេចក្តីពិតដោយផ្ទាល់។ នៅពេលដែលមនុស្សជួបប្រទះសេចក្តីលំបាកនៅក្នុងដំណើរការនៃការចូលទៅក្នុង ហើយក្រោយមកចូលទៅក្នុងការបំភ្លឺរបស់ព្រះវិញ្ញាណបរិសុទ្ធ នោះហេតុការណ៍នេះក៏ក្លាយជាបទពិសោធជាក់ស្តែងរបស់មនុស្ស។ ឧទាហរណ៍ ស្ត្រីមិនទាន់រៀបការម្នាក់បាននិយាយបែបនេះក្នុងអំឡុងពេលនៃការប្រកបគ្នាថា៖ «យើងមិនស្វែងរកភាពរុងរឿង និងភាពសម្បូរសប្បាយ ឬចង់បានសុភមង្គលនៃសេចក្តីស្រឡាញ់រវាងស្វាមី និងភរិយានោះទេ។ យើងគ្រាន់តែស្វែងរកដើម្បីលះបង់ចិត្តតែមួយ និងបរិសុទ្ធថ្វាយព្រះជាម្ចាស់ប៉ុណ្ណោះ»។ នាងបានបន្តទៀតថា៖ «នៅពេលដែលមនុស្សរៀបការ មានរឿងរ៉ាវជាច្រើនដែលរំខានពួកគេ ហើយចិត្តនៃសេចក្តីស្រឡាញ់សម្រាប់ព្រះជាម្ចាស់របស់ពួកគេ គឺឈប់បរិសុទ្ធទៀតហើយ។ ចិត្តរបស់ពួកគេតែងតែត្រូវបានគ្រប់គ្រងសារជាថ្មីដោយក្រុមគ្រួសារ និងស្វាមីភរិយារបស់ពួកគេ ដូច្នេះ ពិភពខាងក្នុងរបស់ពួកគេកាន់តែស្មុគស្មាញជាងមុន...។» នៅពេលដែលនាងកំពុងតែនិយាយ វាប្រៀបដូចជាអ្វីដែលចេញមកពីមាត់របស់នាងគឺជាអ្វីដែលនាងកំពុងតែគិតនៅក្នុងចិត្តអ៊ីចឹង។ ពាក្យសម្តីរបស់នាងខ្ទរខ្ទារ និងមានថាមពល ប្រៀបដូចជាគ្រប់យ៉ាងដែលនាងបាននិយាយ គឺសុទ្ធតែចេញពីជម្រៅចិត្តខាងក្នុងរបស់នាងអ៊ីចឹង ហើយវាប្រៀបដូចជាក្តីប្រាថ្នាដ៏ឆេះឆួលរបស់នាង ថ្វាយខ្លួនទាំងមូលរបស់នាងដើម្បីព្រះជាម្ចាស់អ៊ីចឹង ហើយសេចក្តីសង្ឃឹមរបស់នាងដែលចង់ឱ្យបងប្អូនប្រុសស្រីចូលចិត្តនាង អាចនឹងមានការតាំងចិត្តដូចគ្នា។ អាចនិយាយបានថា អារម្មណ៍នៃការតាំងចិត្តរបស់អ្នក និងអារម្មណ៍ដែលត្រូវពាល់ចិត្តនៅពេលនេះ ចេញមកពីកិច្ចការរបស់ព្រះវិញ្ញាណបរិសុទ្ធទាំងស្រុង។ នៅពេលដែលវិធីសាស្ត្រនៃកិច្ចការរបស់ព្រះជាម្ចាស់ផ្លាស់ប្តូរ នោះអ្នកក៏នឹងបានចម្រើនអាយុពីរបីឆ្នាំដែរ។ អ្នកឃើញថា មិត្តរួមថ្នាក់ និងមិត្តភក្តិទាំងអស់របស់អ្នក ដែលមានអាយុតំណាលគ្នានឹងអ្នក បានយកស្វាមីរួចហើយ ឬអ្នកស្តាប់ឮថា បន្ទាប់ពីពួកគេរៀបការ ស្វាមីរបស់នាងបាននាំនាងទៅរស់នៅទីក្រុង ហើយនាងទទួលបានការងារមួយនៅទីនោះ។ នៅពេលដែលអ្នកឃើញនាង អ្នកនឹងចាប់ផ្តើមមានអារម្មណ៍ច្រណែន ដោយឃើញនាងពេញដោយសម្រស់ និងដំណើរគួរឱ្យស្រឡាញ់តាំងពីក្បាលរហូតដល់ចុងជើង ហើយនៅពេលដែលនាងនិយាយទៅកាន់អ្នក នាងពិតជាមានឥរិយាបថជាមនុស្សសាកល ហើយនាងលែងមានជាប់ដានស្រែៗទៀតហើយ។ ការឃើញបែបនេះ បានដាស់អារម្មណ៍នៅក្នុងខ្លួនអ្នក។ ដោយបានលះបង់ខ្លួនសម្រាប់ព្រះជាម្ចាស់កន្លងមក អ្នកគ្មានក្រុមគ្រួសារ ឬគ្មានអាជីពការងារទេ ហើយអ្នកបានអត់ទ្រាំនឹងដំណោះស្រាយជាច្រើន។ អ្នកបានឈានចូលអាយុវ័យកណ្តាលមួយរយៈកន្លងមក ហើយភាពយុវវ័យរបស់អ្នកបានកន្លងផុតទៅយ៉ាងស្ងប់ស្ងាត់ ដូចជាសុបិនមួយអ៊ីចឹង។ ពេលនេះ ដោយបានធ្វើដំណើរតាំងពីដើមរហូតមកដល់ពេលនេះ អ្នកមិនដឹងថាត្រូវទៅទីណានោះទេ។ នៅពេលនេះ អ្នកត្រូវបានជាប់នៅក្នុងភាពច្របូកច្របល់នៃគំនិត ប្រៀបដូចជាអ្នកបានបាត់បង់សតិអ៊ីចឹង។ គ្រប់ពេលនៅតែម្នាក់ឯង ហើយមិនអាចចូលទៅគេងបាន ដោយការទម្រេតខ្លួនទាំងមិនងងុយពេញមួយយប់ ហើយមុនពេលដែលអ្នកដឹងអំពីការនេះ អ្នកចាប់ផ្តើមគិតអំពីការតាំងចិត្តរបស់អ្នក និងការសច្ចាយ៉ាងប្តូរផ្តាច់ចំពោះព្រះជាម្ចាស់ ហើយទោះបីជាយ៉ាងនេះក្តី ហេតុអ្វីបានជាអ្នកបានធ្លាក់ទៅក្នុងសភាពដ៏សោកសៅបែបនេះ? អ្នកស្រក់ទឹកភ្នែក ហើយអ្នកមានអារម្មណ៍ឈឺចិត្ត ដោយមិនដឹងខ្លួន។ ដោយចូលមកចំពោះព្រះភ័ក្ត្ររបស់ព្រះជាម្ចាស់ដើម្បីអធិស្ឋាន នៅថ្ងៃដែលអ្នកនៅជាមួយព្រះជាម្ចាស់ អ្នកនៅនឹកចាំថាអ្នកបាននៅជិតយ៉ាងស្និទ្ធស្នាល និងជាប់កៀកកិតជាមួយទ្រង់យ៉ាងណា។ ទិដ្ឋភាពពីមួយទៅមួយបានរសាត់នៅខាងមុខក្រសែភ្នែករបស់អ្នក ហើយការសច្ចាដែលអ្នកបានធ្វើនៅថ្ងៃនោះ បន្លឺសម្លេងម្តងទៀតនៅក្នុងត្រចៀករបស់អ្នក «តើព្រះជាម្ចាស់មិនមែនជាភាពជិតស្និទ្ធតែមួយរបស់ខ្ញុំទេឬ?» មកដល់ពេលនេះ អ្នកឈឺចាប់ដោយការយំខ្សឹកខ្សួលថា៖ «ឱព្រះជាម្ចាស់! ព្រះជាម្ចាស់ជាទីស្រឡាញ់អើយ! ទូលបង្គំបានថ្វាយដួងចិត្តរបស់ទូលបង្គំទៅទ្រង់ទាំងស្រុងរួចហើយ។ ទូលបង្គំចង់ភ្ជាប់ពាក្យជាមួយទ្រង់ជារៀងរហូត ហើយទូលបង្គំនឹងស្រឡាញ់ទ្រង់មិនផ្លាស់ប្តូរអស់មួយជីវិតរបស់ទូលបង្គំ...។» មានតែពេលដែលអ្នកតស៊ូនឹងការឈឺចាប់ដ៏តឹងតែងបែបនោះទេ ទើបអ្នកពិតជាមានអារម្មណ៍ពិតអំពីភាពគួរឱ្យស្រឡាញ់របស់ព្រះជាម្ចាស់ ហើយមានតែពេលនោះទេ ទើបអ្នកដឹងយ៉ាងច្បាស់ថា៖ ខ្ញុំបានថ្វាយគ្រប់យ៉ាងដែលខ្ញុំមានទៅព្រះជាម្ចាស់តាំងពីយូរមកហើយ។ បន្ទាប់ពីជំនះបាននៅក្នុងស្ថានភាពវាយលុកបែបនេះ អ្នកចាប់ផ្ដើមដឹងក្តីជាងមុនចំពោះបញ្ហាបែបនេះ ហើយអ្នកឃើញថា កិច្ចការរបស់ព្រះវិញ្ញាណបរិសុទ្ធនៅពេលនោះ មិនមែនជាអ្វីដែលមនុស្សមាននោះទេ។ នៅក្នុងបទពិសោធរបស់អ្នកបន្ទាប់ពីចំណុចនេះទៅ អ្នកនឹងលែងត្រូវបានបង្ខិតបង្ខំនៅក្នុងទិដ្ឋភាពនៃការចូលទៅក្នុងនេះហើយ។ វាដូចជាសម្លាកចេញពីរបួសចាស់របស់អ្នកបានផ្តល់ផលប្រយោជន៍យ៉ាងច្រើនដល់ការចូលទៅក្នុងរបស់អ្នកអ៊ីចឹង។ នៅពេលដែលអ្នកជួបប្រទះនូវស្ថានភាពមួយដូចនេះ អ្នកនឹងនឹកឃើញភា្លមអំពីទឹកភ្នែកដែលអ្នកហូរនៅថ្ងៃនោះ ប្រៀបដូចជាអ្នកបានរួបរួមសារជាថ្មីជាមួយព្រះជាម្ចាស់ បន្ទាប់ពីការបែកគ្នាអ៊ីចឹង ហើយភ័យខ្លាចជាខ្លាំង ព្រោះខ្លាចទំនាក់ទំនងរបស់អ្នកជាមួយព្រះជាម្ចាស់អាចនឹងធ្ងន់ធ្ងរម្តងទៀត ហើយខ្លាចការជំពាក់ចិត្តផ្នែកមនោសញ្ចេតនា (ទំនាក់ទំនងធម្មតា) រវាងអ្នកនិងព្រះជាម្ចាស់នឹងត្រូវបានបំផ្លាញ។ នេះគឺជាកិច្ចការ និងការចូលទៅក្នុងរបស់អ្នក។ ដូច្នេះហើយ ស្របពេលដែលអ្នកទទួលយកកិច្ចការនៃព្រះវិញ្ញាណបរិសុទ្ធ អ្នកគួរតែផ្តល់សារៈសំខាន់ឱ្យកាន់តែខ្លាំងលើការចូលទៅក្នុងរបស់អ្នករាល់គ្នា ដោយការមើលឃើញយ៉ាងត្រឹមត្រូវអំពីអ្វីដែលជាកិច្ចការរបស់ព្រះវិញ្ញាណបរិសុទ្ធ និងអ្វីជាការចូលទៅក្នុងរបស់អ្នករាល់គ្នា ក៏ដូចជាការបញ្ចូលកិច្ចការរបស់ព្រះវិញ្ញាណបរិសុទ្ធទៅក្នុងការចូលទៅក្នុងរបស់អ្នករាល់គ្នាដែរ នោះទើបអ្នករាល់គ្នាអាចបានគ្រប់លក្ខណ៍ដោយព្រះវិញ្ញាណបរិសុទ្ធតាមវិធីច្រើនជាងនេះ ហើយទើបខ្លឹមសារនៃកិច្ចការរបស់ព្រះវិញ្ញាណបរិសុទ្ធអាចសម្រេចបាននៅក្នុងអ្នករាល់គ្នា។ នៅក្នុងដំណើរនៃបទពិសោរបស់អ្នកអំពីកិច្ចការរបស់ព្រះវិញ្ញាណបរិសុទ្ធ អ្នកនឹងស្គាល់ព្រះវិញ្ញាណបរិសុទ្ធ ក៏ដូចជាខ្លួនឯងដែរ ហើយជាងនេះទៅទៀត នៅក្នុងចំណោមអស់អ្នកដែលស្គាល់ពីចំនួននៃការឈឺចាប់ដ៏តឹងតែងនេះ អ្នកនឹងអភិវឌ្ឍទំនាក់ទំនងជាប្រក្រតីមួយជាមួយព្រះជាម្ចាស់ ហើយទំនាក់ទំនងរវាងអ្នកនិងព្រះជាម្ចាស់ នឹងកាន់តែជិតស្និទ្ធពីមួយថ្ងៃទៅមួយថ្ងៃ។ បន្ទាប់ពីការកើតឡើងនៃការលួសកាត់ និងការបន្សុទ្ធរាប់មិនអស់រួចមក អ្នកនឹងអភិវឌ្ឍសេចក្តីស្រឡាញ់ដ៏ពិតចំពោះព្រះជាម្ចាស់។ នោះជាមូលហេតុដែលអ្នករាល់គ្នាត្រូវតែដឹងថា ការរងទុក្ខ ការវាយផ្ដួល និងសេចក្តីទុក្ខវេទនា មិនមែនជារឿងដែលត្រូវខ្លាចនោះទេ។ អ្វីដែលគួរឱ្យខ្លាចគឺការមានតែកិច្ចការរបស់ព្រះវិញ្ញាណបរិសុទ្ធ ប៉ុន្តែមិនមានការចូលទៅក្នុងរបស់អ្នក។ នៅពេលដែលថ្ងៃនៃកិច្ចការរបស់ព្រះជាម្ចាស់បានបញ្ចប់ចូលមកដល់ នោះអ្នកនឹងបានបញ្ចេញកម្លាំងដោយគ្មានបានអ្វីសោះ។ ទោះបីជាអ្នកមានបទពិសោធអំពីកិច្ចការរបស់ព្រះជាម្ចាស់ក៏ដោយ ក៏អ្នកនឹងមិនបានស្គាល់ព្រះវិញ្ញាណបរិសុទ្ធ ឬមានការចូលទៅក្នុងរបស់អ្នកដែរ។ ការបំភ្លឺដែលព្រះវិញ្ញាណបរិសុទ្ធធ្វើការនៅក្នុងមនុស្ស គឺមិនមែនដើម្បីរក្សាចិត្តឆេះឆួលរបស់មនុស្សឱ្យស្ថិតស្ថេរនោះទេ ប៉ុន្តែដើម្បីបើកផ្លូវសម្រាប់ការចូលទៅក្នុងរបស់មនុស្ស ក៏ដូចជាដើម្បីអនុញ្ញាតឱ្យមនុស្សស្គាល់ព្រះវិញ្ញាណបរិសុទ្ធ ព្រមទាំងដើម្បីអភិវឌ្ឍអារម្មណ៍នៃការគោរព និងការស្រឡាញ់ចំពោះព្រះជាម្ចាស់ចាប់ពីចំណុចនេះទៅ។


កិច្ចការ និងការចូល (៣)

ព្រះជាម្ចាស់បានប្រទានយ៉ាងច្រើនដល់មនុស្ស ហើយក៏បានលើកឡើងអំពីការចូលទៅក្នុងរបស់គេនៅក្នុងរបៀបរាប់មិនអស់ដែរ។ ប៉ុន្តែ ដោយសារតែគុណសម្បត្តិរបស់មនុស្សមានកម្រិតអន់ ដូច្នេះ ព្រះបន្ទូលជាច្រើនរបស់ព្រះជាម្ចាស់មិនអាចចាក់ឫសបានឡើយ។ គុណសម្បត្តិដ៏អន់បែបនេះកើតចេញពីហេតុផលជាច្រើន ដូចជា សេចក្តីពុករលួយនៃគំនិត និងសីលធម៌របស់មនុស្ស កង្វះខាតនៃការចិញ្ចឹមបីបាច់ឱ្យបានត្រឹមត្រូវ អបិយជំនឿដ៏ចាស់គំរឹលដែលបានដក់ជាប់យ៉ាងជ្រៅនៅក្នុងដួងចិត្តរបស់មនុស្ស របៀបរស់នៅដែលគ្មានគុណធម៌ និងចេះតែដុនដាប ដែលបានធ្វើឱ្យមនុស្សជាច្រើនទៅជាអាក្រក់នៅក្នុងផ្នែកដ៏ជ្រៅបំផុតនៃដួងចិត្តរបស់មនុស្ស ការយល់ដឹងដ៏រាក់កំផែលអក្ខរក្រមវប្បធម៌ ដែលមានសឹងតែកៅសិបប្រាំបីភាគរយរបស់មនុស្សខ្វះនូវការអប់រំ ហើយលើសពីនេះទៅទៀត មានមនុស្សតិចតួចណាស់ដែលទទួលបានការអប់រំវប្បធម៌កម្រិតខ្ពស់។ ដូច្នេះ មនុស្សមិនមានគំនិតយល់ដឹងអំពីអ្វីទៅជាព្រះជាម្ចាស់ ឬជាព្រះវិញ្ញាណ ប៉ុន្តែគេមានរូបអង្គរបស់ព្រះជាម្ចាស់ដែលស្រពេចស្រពិល និងមិនច្បាស់លាស់ ដែលទទួលបានពីអបិយជំនឿដ៏ចាស់គំរឹលតែប៉ុណ្ណោះ។ ឥទ្ធិពលដ៏ពិសពុល និងគំនិតសក្តិភូមិ ដែលបន្សល់ទុកយ៉ាងជ្រៅនៅក្នុងចិត្តមនុស្សអស់រយៈពេលរាប់ពាន់ឆ្នាំមកនេះ តាមរយៈ «ស្មារតីជាតិ» បានចង និងដាក់ច្រវាក់មនុស្ស ដោយធ្វើឱ្យពួកគេគ្មានសេរីភាពសូម្បីបន្តិច គ្មានមហិច្ឆតា ឬការតស៊ូអត់ធ្មត់ និងគ្មានបំណងចង់រីកចម្រើនឡើយ តែបែរជាធ្វើឱ្យពួកគេនៅតែអវិជ្ជមាន និងថយក្រោយ ចាក់ឫសនៅក្នុងចិត្តគំនិតជាទាសករ ជាដើម។ កត្តាជាក់ស្ដែងទាំងនេះ បានបន្សល់ទុកនូវភាពស្មោកគ្រោក និងអាក្រក់ដែលមិនអាចលុបបាន ទៅលើទស្សនៈមនោគមវិជ្ជា បំណងប្រាថ្នា សីលធម៌ និងនិស្ស័យរបស់មនុស្សជាតិ។ មនុស្សហាក់ដូចជាកំពុងរស់នៅក្នុងពិភពលោកដ៏ខ្មៅងងឹតនៃអំពើភេរវកម្ម ហើយគ្មាននរណាម្នាក់ក្នុងចំណោមពួកគេ គិតចង់រើបម្រះឱ្យផុតពីវា ឬគិតចង់ឈានទៅរកពិភពលោកដ៏ឧត្ដមនោះឡើយ ផ្ទុយទៅវិញ ពួកគេចំណាយពេលមួយថ្ងៃៗរបស់ពួកគេ ជាមួយនឹងអារម្មណ៍ស្កប់ស្កល់ចំពោះស្ថានភាពនៃជីវិតរបស់ខ្លួន ដូចជា ការបង្កើតកូន និងចិញ្ចឹមកូន ការខិតខំ ការបង្ហូរញើស ការធ្វើការងាររបស់ពួកគេ និងការស្រមៃចង់បានគ្រួសារដែលមានផាសុកភាព និងមានសុភមង្គល ចង់បានសេចក្ដីស្រឡាញ់រវាងប្ដីប្រពន្ធ ចង់បានកូនកតញ្ញូ ចង់បានសេចក្ដីអំណរក្នុងវ័យជរា និងចង់បានការរស់នៅដោយសន្តិភាពពេញមួយជីវិតរបស់ពួកគេជាដើម... អស់រយៈពេលរាប់សិប រាប់ពាន់ រាប់ម៉ឺនឆ្នាំមកទល់ពេលនេះ មនុស្សបានខ្ជះខ្ជាយពេលវេលារបស់ពួកគេតាមរបៀបនេះ ដោយគ្មាននរណាម្នាក់បង្កើតជីវិតមនុស្សដ៏ត្រចះត្រចង់បំផុតនោះឡើយ គឺមានបំណងតែលើការកាប់សម្លាប់គ្នាទៅវិញទៅមក ការប្រណាំងប្រជែងដើម្បីកេរ្តិ៍ឈ្មោះ និងផលប្រយោជន៍ និងការប្រើល្បិចកលដាក់គ្នាទៅវិញទៅមក នៅក្នុងពិភពលោកដ៏ខ្មៅងងឹតនេះប៉ុណ្ណោះ។ តើមាននរណាធ្លាប់ស្វែងរកបំណងព្រះហឫទ័យរបស់ព្រះជាម្ចាស់ដែរទេ? តើមាននរណាធ្លាប់យកចិត្តទុកដាក់ចំពោះកិច្ចការរបស់ព្រះជាម្ចាស់ដែរទេ? គ្រប់ផ្នែកទាំងអស់របស់មនុស្សដែលត្រូវបានកាន់កាប់ដោយឥទ្ធិពលនៃសេចក្ដីងងឹត បានក្លាយជាធម្មជាតិរបស់មនុស្សជាយូរមកហើយ ដូច្នេះ វាពិតជាលំបាកណាស់ក្នុងការអនុវត្តនូវកិច្ចការរបស់ព្រះជាម្ចាស់ ហើយមនុស្សកាន់តែគ្មានចិត្តក្នុងការយកចិត្តទុកដាក់ចំពោះអ្វីដែលព្រះជាម្ចាស់បានផ្ទុកផ្ដាក់ដល់ពួកគេនៅថ្ងៃនេះទៅទៀត។ លើសពីនេះទៅទៀត ខ្ញុំជឿថា មនុស្សនឹងមិនខ្វល់ពីខ្ញុំ ដែលកំពុងតែថ្លែងព្រះបន្ទូលទាំងនេះឡើយ ដោយសារតែអ្វីដែលខ្ញុំកំពុងតែថ្លែងនេះ គឺជាប្រវត្តិសាស្ត្ររាប់ពាន់ឆ្នាំមកហើយ។ ប្រវត្តិសាស្ត្រគឺជាការពិត ហើយលើសពីនេះ វាជារឿងអាស្រូវដែលមនុស្សគ្រប់គ្នាអាចមើលឃើញយ៉ាងច្បាស់ ដូច្នេះ តើការនិយាយផ្ទុយពីការពិតមានន័យដូចម្ដេចទៅ? ប៉ុន្តែ ខ្ញុំក៏ជឿដែរថា មនុស្សដែលមានវិចារណញ្ញាណ នៅពេលដែលឃើញព្រះបន្ទូលទាំងនេះហើយ ពួកគេនឹងភ្ញាក់ខ្លួន ហើយប្រឹងប្រែងរកការចម្រើនឡើងមិនខាន។ ព្រះជាម្ចាស់សង្ឃឹមថា មនុស្សលោកអាចរស់នៅ និងធ្វើការនៅក្នុងសន្តិភាព និងសេចក្តីស្កប់ចិត្ត ក្នុងពេលជាមួយគ្នានោះ ក៏អាចស្រឡាញ់ព្រះជាម្ចាស់ផងដែរ។ ព្រះជាម្ចាស់មានបំណងព្រះហឫទ័យចង់ឱ្យមនុស្សទាំងអស់អាចចូលទៅក្នុងសេចក្ដីសម្រាក ហើយលើសពីនេះទៅទៀត ការបំពេញផែនដីទាំងមូល ដោយសិរីល្អរបស់ព្រះជាម្ចាស់ គឺជាបំណងព្រះហឫទ័យចង់បានដ៏ធំធេងរបស់ព្រះជាម្ចាស់។ វាពិតជារឿងដ៏អាម៉ាស់ណាស់ ដែលមនុស្សលោកនៅតែបន្តលិចលង់នៅក្នុងការវង្វេងស្មារតី និងមិនភ្ញាក់ខ្លួន ត្រូវបានអារក្សសាតាំងធ្វើឱ្យពុករលួយយ៉ាងខ្លាំង រហូតដល់សព្វថ្ងៃនេះ ពួកគេលែងមានលក្ខណៈជាមនុស្សទៀតនោះ។ ដូច្នេះ គំនិត សីលធម៌ និងការអប់រំរបស់មនុស្ស គឺជាប្រភពដ៏សំខាន់ទីមួយ ហើយការបណ្ដុះបណ្ដាលនៅក្នុងកម្រិតវប្បធម៌ គឺជាប្រភពទីពីរ ដើម្បីធ្វើឱ្យគុណសម្បត្តិខាងវប្បធម៌របស់មនុស្សកាន់តែប្រសើរឡើង និងផ្លាស់ប្ដូរទស្សនៈខាងវិញ្ញាណរបស់ពួកគេ។

ជាការពិត លក្ខខណ្ឌតម្រូវរបស់ព្រះជាម្ចាស់ចំពោះមនុស្សលោកមិនខ្ពស់ពេកឡើយ ប៉ុន្តែដោយសារតែគម្លាតរវាងគុណសម្បត្តិរបស់មនុស្ស និងបទដ្ឋានដែលព្រះជាម្ចាស់តម្រូវនោះគឺធំពេក ដូច្នេះ មនុស្សភាគច្រើនគ្រាន់តែងើយក្បាល ហើយសម្លឹងមើលទៅទិសដៅនៃសេចក្ដីតម្រូវរបស់ព្រះជាម្ចាស់ ប៉ុន្តែពួកគេគ្មានសមត្ថភាពក្នុងការបំពេញតាមឡើយ។ សមត្ថភាពពីកំណើតរបស់មនុស្ស រួមជាមួយអ្វីដែលពួកគេបានរៀនសូត្របំពាក់បំប៉នក្រោយកំណើត គឺមិនទាន់គ្រប់គ្រាន់ក្នុងការបំពេញតាមលក្ខខណ្ឌតម្រូវរបស់ព្រះជាម្ចាស់ឡើយ។ ប៉ុន្តែ ការគ្រាន់តែទទួលស្គាល់ចំណុចនេះមិនមែនជាដំណោះស្រាយនាំទៅរកភាពជោគជ័យយ៉ាងពិតប្រាកដឡើយ។ ទឹកដែលនៅឆ្ងាយមិនអាចចម្អែតភាពស្រេកឃ្លានភ្លាមៗបានឡើយ។ ទោះបីមនុស្សដឹងថា ខ្លួនគេទន់ទាបស្មើនឹងធូលីដី ទោះបីពួកគេមិនមានការតាំងចិត្តចង់បំពេញតាមព្រះហឫទ័យរបស់ព្រះជាម្ចាស់ ហើយមិនបានដើរតាមផ្លូវដ៏ជឿនលឿន ដើម្បីបំពេញតាមលក្ខខណ្ឌតម្រូវរបស់ព្រះជាម្ចាស់ទេ តើចំណេះដឹងបែបនេះមានតម្លៃអ្វីទៅ? តើវាមិនដូចជាការដងទឹកជាមួយកន្ត្រកឫស្សីទេឬ? វាពិតជាគ្មានន័យឡើយ មែនទេ? ចំណុចដ៏សំខាន់អំពីអ្វីដែលខ្ញុំកំពុងតែមានបន្ទូលនេះ ពាក់ព័ន្ធនឹងច្រកចូល ដែលនេះជាប្រធានបទដ៏សំខាន់។

នៅក្នុងដំណើរនៃការចូលទៅក្នុងរបស់មនុស្ស ជីវិតរស់នៅរបស់មនុស្សតែងតែគួរឱ្យធុញទ្រាន់ ពេញដោយសមាសធាតុដដែលៗនៃជីវិតខាងវិញ្ញាណ ដូចជា ការអធិស្ឋាន ការហូប និងការផឹកពីព្រះបន្ទូលរបស់ព្រះជាម្ចាស់ ឬការបង្កើតជាក្រុមជួបជុំ ហើយមនុស្សតែងតែមានអារម្មណ៍ថា ការជឿលើព្រះជាម្ចាស់មិនបាននាំមកនូវសេចក្តីរីករាយដ៏ធំឡើយ។ សកម្មភាពខាងវិញ្ញាណបែបនេះតែងតែត្រូវបានអនុវត្តនៅលើមូលដ្ឋាននៃនិស្ស័យដើមរបស់មនុស្ស ដែលត្រូវបានសាតាំងធ្វើឱ្យពុករលួយ។ ទោះបីពេលខ្លះមនុស្សអាចទទួលបានការបំភ្លឺពីព្រះវិញ្ញាណបរិសុទ្ធក៏ដោយ ក៏ការគិត និស្ស័យ របៀបរស់នៅ និងទម្លាប់របស់គេនៅតែចាក់ឫសខាងក្នុង ដូច្នេះ ធម្មជាតិរបស់គេនៅតែមិនផ្លាស់ប្ដូរដដែល។ សកម្មភាពអបិយជំនឿដែលមនុស្សមាន គឺជាអ្វីដែលព្រះជាម្ចាស់ស្អប់បំផុត ប៉ុន្តែមនុស្សជាច្រើននៅតែមិនអាចបោះបង់វាចោល ដ្បិតគេគិតថា សកម្មភាពអបិយជំនឿទាំងនេះត្រូវបានបង្គាប់មកពីព្រះជាម្ចាស់ ហើយសូម្បីតែសព្វថ្ងៃនេះ ក៏មិនទាន់មាននរណាម្នាក់កម្ចាត់វាចោលបានទាំងស្រុងដែរ។ អបិយជំនឿទាំងនេះមានជាអាទិ៍ ការរៀបចំចាត់ចែងរបស់យុវជនយុវនារីសម្រាប់ពិធីមង្គលការ និងគ្រឿងលម្អកូនក្រមុំ អំណោយជាលុយ ជាបាច់ផ្កា និងរបៀបស្រដៀងគ្នាផ្សេងទៀតក្នុងការប្រារព្ធពិធីសប្បាយៗ។ ទំនៀមទម្លាប់ពីបុរាណដែលបានបន្តមកដល់ជំនាន់ក្រោយៗ រួមទាំងសកម្មភាពអរិយជំនឿដ៏គ្មានន័យទាំងអស់ដែលត្រូវបានធ្វើសម្រាប់មនុស្សដែលបានស្លាប់ និងពិធីបុណ្យសព ហើយទង្វើទាំងនេះកាន់តែគួរឱ្យស្អប់ខ្ពើមចំពោះព្រះជាម្ចាស់ថែមទៀត។ សូម្បីតែថ្ងៃនៃការថ្វាយបង្គំ (រួមទាំង ថ្ងៃសប្ប័ទ ដែលត្រូវបានគោរពដោយពិភពសាសនា) ក៏គួរឱ្យស្អប់ខ្ពើមចំពោះព្រះជាម្ចាស់ផងដែរ ហើយទំនាក់ទំនងសង្គម និងអន្តរកម្មខាងលោកីយ៍រវាងមនុស្សនិងមនុស្ស គឺសុទ្ធតែគួរឱ្យស្អប់ខ្ពើមកាន់តែខ្លាំងចំពោះព្រះជាម្ចាស់ ហើយត្រូវបានទ្រង់បដិសេធ។ សូម្បីតែពិធីបុណ្យចូលឆ្នាំចិន និងពិធីបុណ្យណូអែល ដែលមនុស្សគ្រប់គ្នាបានស្គាល់នោះ ក៏មិនត្រូវបានបង្គាប់ពីព្រះជាម្ចាស់ដែរ ចំណែកឯរបស់របរលេង និងការតុបតែងសម្រាប់ថ្ងៃឈប់សម្រាកជាតិទាំងនេះ ដូចជា ពាក្យស្លោកនៃសិរីសួស្ដី ការដុតផាវ ការបង្ហោះគោម ពិធីលៀងព្រះអម្ចាស់ ការជូនកាដូថ្ងៃបុណ្យគ្រីស្ទម៉ាស់ និងពិធីបុណ្យណូអែល តើពិធីទាំងនេះមិនមែនជារូបព្រះនៅក្នុងគំនិតរបស់មនុស្សទេឬ? ការកាច់នំប៉័ងនៅថ្ងៃសប្ប័ទ ការផឹកស្រា និងសំពត់ទេសឯក កាន់តែជារូបព្រះហើយ។ គ្រប់ទាំងថ្ងៃបុណ្យប្រពៃណីជាតិដ៏ធំៗនៅក្នុងប្រទេសចិន ដូចជា ពិធីរាំម៉ុងសាយ ពិធីប្រណាំងទូក ពិធីបង្ហោះគោម ពិធីឡាបា (Laba Festival) និងបុណ្យចូលឆ្នាំថ្មី ព្រមទាំងពិធីបុណ្យផ្សេងទៀតនៅក្នុងពិភពខាងសាសនា ដូចជា បុណ្យព្រះយេស៊ូវមានព្រះជន្មរស់ឡើងវិញ បុណ្យជ្រមុជទឹក និងថ្ងៃបុណ្យណូអែល ដែលពិធីបុណ្យដ៏មិនសមហេតុផលទាំងអស់នេះត្រូវបានរៀបចំ និងបដិបត្ដិបន្ត ដោយមនុស្សជាច្រើន តាំងពីជំនាន់ដើម រហូតមកដល់សព្វថ្ងៃ។ វាជាការស្រមើស្រមៃដ៏សម្បូរបែប និងគោលគំនិតដ៏ប៉ិនប្រសប់របស់មនុស្ស ដែលបានជួយឱ្យពួកគេផ្ទេរបន្តនូវពិធីបុណ្យទាំងនេះរហូតមកដល់ពេលបច្ចុប្បន្ន។ ពិធីទាំងនេះមើលទៅហាក់ដូចជាគ្មានគុណវិបត្តិឡើយ ប៉ុន្តែវាជាកលល្បិចដែលអារក្សសាតាំងបង្ហាញទៅកាន់មនុស្ស។ បើកន្លែងមួយមានមនុស្សកាន់តែច្រើននៅជាមួយសាតាំង ទីនោះកាន់តែមានភាពហួសសម័យកាល និងយឺតយ៉ាវ ហើយវានឹងមានទំនៀមទម្លាប់ដ៏ចាស់គំរឹលចាក់ឫសយ៉ាងជ្រៅផងដែរ។ ជំនឿទាំងនេះបានចងមនុស្សយ៉ាងជាប់ ដោយគ្មានទុកកន្លែងឱ្យកម្រើកខ្លួនបានឡើយ។ ពិធីបុណ្យជាច្រើននៅក្នុងពិភពខាងសាសនា ហាក់ដូចជាបង្ហាញនូវភាពច្នៃប្រឌិតដ៏ខ្លាំង និងបង្កើតជាស្ពានទៅរកកិច្ចការរបស់ព្រះជាម្ចាស់ ប៉ុន្តែតាមពិតទៅ ពិធីទាំងនេះជាចំណងអរូបិយ ដែលអារក្សសាតាំងចង និងរារាំងមនុស្សមិនឱ្យមកស្គាល់ព្រះជាម្ចាស់វិញទេ ដ្បិតអ្វីៗទាំងអស់នេះជាកលល្បិចដ៏ប៉ិនប្រសប់របស់អារក្សសាតាំង។ ជាការពិត នៅពេលដែលដំណាក់កាលមួយនៃកិច្ចការរបស់ព្រះជាម្ចាស់ត្រូវបានបញ្ចប់ ទ្រង់បានបំផ្លាញឧបករណ៍ និងស្ទីលនៃគ្រានោះរួចហើយ ដោយគ្មានបន្សល់ដានអ្វីឡើយ។ យ៉ាងណាមិញ «អ្នកជឿដ៏ស្មោះត្រង់» បន្តថ្វាយបង្គំវត្ថុរូបិយទាំងនោះ ហើយក្នុងគ្រាដដែលនោះ ពួកគេលាក់ទុកអ្វីដែលព្រះជាម្ចាស់មាននៅខាងក្រោយនៃគំនិតរបស់គេ លែងសិក្សាតទៅទៀត ធ្វើខ្លួនដូចជាពេញដោយសេចក្តីស្រឡាញ់របស់ព្រះជាម្ចាស់ នៅពេលដែលជាក់ស្ដែង ពួកគេបានបណ្ដេញទ្រង់ចេញពីផ្ទះរបស់គេ តាំងពីយូរយារ ហើយបានដាក់សាតាំងនៅលើតុ ដើម្បីថ្វាយបង្គំ។ រូបព្រះយេស៊ូវ រូបឈើឆ្កាង រូបនាងម៉ារា រូបបុណ្យជ្រមុជទឹករបស់ព្រះយេស៊ូវ និងពិធីលៀងព្រះអម្ចាស់ មនុស្សគោរពសក្ការៈរូបទាំងនេះទុកដូចជាព្រះអម្ចាស់នៃស្ថានសួគ៌ ក្នុងពេលដែលគេបន្តស្រែកឡើងដដែលៗថា «ឱ ព្រះអម្ចាស់ ព្រះវរបិតាដែលគង់នៅស្ថានសួគ៌»។ តើទាំងអស់នេះមិនមែនជារឿងកំប្លែងទេឬ? មកដល់សព្វថ្ងៃនេះ មានពាក្យស្លោក និងការប្រណិប័តន៍ស្រដៀងគ្នាជាច្រើនដែលត្រូវបានផ្ទេរបន្តនៅក្នុងចំណោមមនុស្ស គឺជារឿងដ៏គួរឱ្យស្អប់ចំពោះព្រះជាម្ចាស់ ដ្បិតវាពិតជាបង្អាក់ដល់ផ្លូវខាងមុខសម្រាប់ព្រះជាម្ចាស់ ហើយលើសពីនេះទៀត វាបង្កើតជាឧបសគ្គដ៏ធំចំពោះការចូលទៅក្នុងរបស់មនុស្ស។ ដោយព្រងើយកន្តើយចំពោះកម្រិតដែលសាតាំងបានធ្វើឱ្យមនុស្សពុករលួយ ផ្នែកខាងក្នុងរបស់មនុស្សត្រូវបានពេញពោរទាំងស្រុងដោយអ្វីៗ ដូចជា ក្រឹត្យវិន័យរបស់លោក វីតនេស លី (Witness Lee) បទពិសោធរបស់លោក ឡូរិនស៍ (Lawrence) ការស្ទង់មតិ ដោយលោក វ៉ូចមែន នី (Watchman Nee) និងកិច្ចការរបស់លោកប៉ុល។ ព្រះជាម្ចាស់គ្មានផ្លូវក្នុងការធ្វើការពីលើមនុស្សលោកឡើយ ដោយសារតែនៅក្នុងគំនិតរបស់គេ មានពោរពេញទៅដោយភាពបុគ្គលនិយម ក្រឹត្យវិន័យ ក្បួនច្បាប់ បទបញ្ញត្តិ ប្រព័ន្ធ ជាដើម ហើយដោយបន្ថែមពីលើទំនោរអបិយជំនឿដ៏ចាស់គំរឹលរបស់មនុស្ស រឿងទាំងនេះបានធ្វើឱ្យមនុស្សងប់ងុល និងវក់វីយ៉ាងខ្លាំង។ គឺវាប្រៀបបីដូចជាគំនិតរបស់មនុស្ស ជាខ្សែភាពយន្តដ៏គួរឱ្យចាប់អារម្មណ៍ ដែលចាក់បញ្ចាំងអំពីរឿងព្រេងនិទាននៅក្នុងភាពចម្រុះពណ៌ ហើយមានតួអង្គដ៏អស្ចារ្យកំពុងតែជិះលើពពក ពេញដោយការស្រមើស្រមៃ ដែលធ្វើឱ្យពួកគេភ្ញាក់ផ្អើល ភាំងស្មារតី និងលែងមាត់ក។ និយាយការពិត កិច្ចការដែលព្រះជាម្ចាស់យាងមកធ្វើនៅថ្ងៃនេះ គឺផ្ដោតជាចម្បងទៅលើការដោះស្រាយ និងការលុបបំបាត់គំនិតអបិយជំនឿរបស់មនុស្សលោក ហើយបំផ្លាស់បំប្រែទស្សនៈរបស់គេទាំងស្រុង។ កិច្ចការរបស់ព្រះជាម្ចាស់មិនបានស្ថិតស្ថេរ រហូតមកដល់ពេលសព្វថ្ងៃ ដោយសារតែកេរមរតកដែលត្រូវបានផ្ទេរបន្តដល់មនុស្សជំនាន់ក្រោយៗដោយមនុស្សឡើយ ប៉ុន្តែវាជាកិច្ចការដែលទ្រង់បានផ្ដួចផ្ដើមឡើងដោយអង្គទ្រង់ ហើយបញ្ចប់ដោយអង្គទ្រង់ ដោយគ្មានតម្រូវការទទួលបានកេរដំណែលរបស់បុគ្គលខាងវិញ្ញាណដ៏អស្ចារ្យណាម្នាក់ ឬស្នងមរតកកិច្ចការណាមួយនៃធម្មជាតិតំណាងណាមួយដែលព្រះជាម្ចាស់បានធ្វើនៅក្នុងយុគសម័យណាមួយឡើយ។ មនុស្សលោកមិនចាំបាច់មានកង្វល់ជាមួយរឿងទាំងនេះឡើយ។ ព្រះជាម្ចាស់នាពេលសព្វថ្ងៃមានរបៀបនៃការថ្លែងបន្ទូល និងរបៀបនៃការធ្វើការមួយបែបទៀត ដូច្នេះ ហេតុអ្វីបានជាមនុស្សលោកគួរតែយកចិត្តទុកដាក់ទៅ? ប្រសិនបើមនុស្សដើរនៅលើផ្លូវនាពេលសព្វថ្ងៃនៅក្នុងចរន្តបច្ចុប្បន្ន ខណៈពេលបន្តកេរដំណែលនៃ «បុព្វបុរស» របស់គេ នោះពួកគេនឹងមិនទៅដល់វាសនារបស់គេឡើយ។ ព្រះជាម្ចាស់មានព្រះទ័យស្អប់ខ្ពើមយ៉ាងជ្រាលជ្រៅចំពោះឥរិយាបថរបស់មនុស្សបែបនេះ គឺដូចជាទ្រង់ស្អប់ខ្ពើមថ្ងៃ ខែ ឆ្នាំនៃពិភពរបស់មនុស្សអ៊ីចឹងដែរ។

វិធីដ៏ល្អបំផុតដើម្បីផ្លាស់ប្ដូរនិស្ស័យរបស់មនុស្ស គឺជាការព្យាបាលផ្នែកនៃដួងចិត្តដ៏ជ្រៅបំផុតរបស់មនុស្ស ដែលត្រូវបានបំពុលយ៉ាងធំធេង ដោយជួយឱ្យមនុស្សចាប់ផ្ដើមផ្លាស់ប្ដូរការគិត និងសីលធម៌របស់គេ។ ជាដំបូង មនុស្សត្រូវតែមើលឃើញយ៉ាងច្បាស់ថា គ្រប់ពិធីសាសនា សកម្មភាពសាសនា ខែឆ្នាំ និងពិធីបុណ្យទាំងអស់ គឺជារឿងគួរឱ្យស្អប់ខ្ពើមចំពោះព្រះជាម្ចាស់។ ពួកគេគួរតែកាត់ផ្ដាច់ឱ្យខ្លួនមានសេរីភាពពីចំណងនៃការគិតបែបចាស់គំរឹលទាំងនេះ ហើយលុបបំបាត់គ្រប់ទាំងដាននៃអបិយជំនឿដែលចាក់ឫសយ៉ាងជ្រៅរបស់គេ។ ទាំងអស់នេះត្រូវបានរាប់បញ្ចូលនៅក្នុងការចូលទៅក្នុងរបស់មនុស្ស។ អ្នករាល់គ្នាត្រូវតែយល់អំពីហេតុផលដែលនាំឱ្យព្រះជាម្ចាស់ដឹកនាំមនុស្សចេញពីលោកីយ៍ និងយល់អំពីហេតុផលដែលនាំឱ្យទ្រង់ដឹកនាំមនុស្សចេញពីក្បួនច្បាប់ និងបទបញ្ញត្តិ។ នេះគឺជាច្រកចូលដែលអ្នករាល់គ្នានឹងត្រូវដើរចូល ហើយទោះបីរឿងទាំងនេះគ្មានពាក់ព័ន្ធអ្វីជាមួយបទពិសោធខាងវិញ្ញាណរបស់អ្នករាល់គ្នាក៏ដោយ ក៏វាជាឧបសគ្គដ៏ធំបំផុតដែលរាំងស្ទះដល់ការចូលទៅក្នុងរបស់អ្នករាល់គ្នា រាំងស្ទះអ្នកមិនឱ្យស្គាល់ព្រះជាម្ចាស់។ រឿងទាំងនេះបង្កើតជាសំណាញ់មួយដែលធ្វើឱ្យមនុស្សជាប់ជំពាក់។ មនុស្សជាច្រើនអានព្រះគម្ពីរច្រើនពេក ហើយថែមទាំងអាចសូត្របទគម្ពីរជាច្រើនចេញពីការចងចាំរបស់គេទៀតផង។ នៅក្នុងការចូលទៅក្នុងរបស់គេនាពេលសព្វថ្ងៃ ដោយមិនដឹងខ្លួនមនុស្សប្រើព្រះគម្ពីរ ដើម្បីវាស់វែងកិច្ចការរបស់ព្រះជាម្ចាស់ គឺដូចជាមូលដ្ឋាននៃដំណាក់កាលនេះនៅក្នុងកិច្ចការរបស់ព្រះជាម្ចាស់គឺជាព្រះគម្ពីរ ហើយប្រភពរបស់វាគឺជាព្រះគម្ពីរអ៊ីចឹង។ នៅពេលដែលកិច្ចការរបស់ព្រះជាម្ចាស់ស្របតាមព្រះគម្ពីរ មនុស្សគាំទ្រយ៉ាងខ្លាំងចំពោះកិច្ចការរបស់ព្រះជាម្ចាស់ ហើយគោរពស្រឡាញ់ទ្រង់យ៉ាងខ្លាំង។ ប៉ុន្តែ នៅពេលដែលកិច្ចការរបស់ព្រះជាម្ចាស់មិនស្របតាមព្រះគម្ពីរវិញ មនុស្សមានភាពអន្ទះសាយ៉ាងខ្លាំង រហូតដល់ពួកគេបែកញើសស្រាក់ៗក្នុងការស្វែងរកខគម្ពីរយោងសម្រាប់ជាមូលដ្ឋាននៃកិច្ចការរបស់ព្រះជាម្ចាស់។ ប្រសិនបើកិច្ចការរបស់ព្រះជាម្ចាស់មិនត្រូវបានលើកឡើងនៅក្នុងព្រះគម្ពីរ នោះមនុស្សនឹងព្រងើយកន្ដើយចំពោះព្រះជាម្ចាស់។ គឺអាចនិយាយបានថា ចំពោះកិច្ចការរបស់ព្រះជាម្ចាស់នាពេលសព្វថ្ងៃនេះ មនុស្សភាគច្រើនទទួលយកវាថ្នមៗ និងដោយប្រុងប្រយ័ត្ន ពួកគេស្ដាប់បង្គាប់យ៉ាងយកចិត្តទុកដាក់ ហើយមិនចាប់អារម្មណ៍ចង់ដឹងអំពីវាឡើយ ហើយបើធៀបនឹងរឿងរ៉ាវពីអតីតកាលវិញ ពួកគេកាន់តាមពាក់កណ្ដាល ហើយបោះបង់ចោលពាក់កណ្ដាលទៀត។ តើការនេះអាចត្រូវបានហៅថាជាការចូលទៅក្នុងដែរឬទេ? ដោយកាន់សៀវភៅរបស់អ្នកដទៃទុកដូចជាកំណប់ ហើយចាត់ទុកសៀវភៅទាំងនោះដូចជាកូនសោមាស ដើម្បីចាក់ទ្វារចូលទៅក្នុងនគរព្រះ មនុស្សសម្ដែងការមិនចាប់អារម្មណ៍ទាល់តែសោះទៅលើអ្វីដែលព្រះជាម្ចាស់តម្រូវពីពួកគេនាពេលសព្វថ្ងៃ។ លើសពីនេះទៅទៀត មាន «អ្នកជំនាញដ៏វៃឆ្លាត» ជាច្រើនកាន់ព្រះបន្ទូលរបស់ព្រះជាម្ចាស់នៅដៃឆ្វេងរបស់ពួកគេ ហើយកាន់ «ស្នាដៃ» របស់អ្នកផ្សេងនៅដៃស្ដាំ គឺដូចជាពួកគេចង់ស្វែងរកមូលដ្ឋាននៃព្រះបន្ទូលរបស់ព្រះជាម្ចាស់នាពេលសព្វថ្ងៃនៅក្នុងស្នាដៃទាំងនេះ ដើម្បីបញ្ជាក់អះអាងទាំងស្រុងថា ព្រះបន្ទូលរបស់ព្រះជាម្ចាស់មានភាពត្រឹមត្រូវ ហើយពួកគេថែមទាំងពន្យល់ព្រះបន្ទូលរបស់ព្រះជាម្ចាស់ទៅកាន់អ្នកដទៃ ដោយបូកបញ្ចូលព្រះបន្ទូលទាំងនោះជាមួយស្នាដៃ គឺដូចជាស្នាដៃទាំងនោះប្រើការបានអ៊ីចឹង។ និយាយតាមត្រង់ មាននូវ «អ្នកស្រាវជ្រាវបែបវិទ្យាសាស្ត្រ» ជាច្រើននាក់នៅក្នុងចំណោមនុស្សដែលមិនធ្លាប់ឱ្យតម្លៃខ្ពស់ទៅលើសមិទ្ធិផលបែបវិទ្យាសាស្ត្រថ្មីៗនាពេលសព្វថ្ងៃ ជាសមិទ្ធិផលបែបវិទ្យាសាស្ត្រដែលមិនធ្លាប់កើតមានពីមុនឡើយ (ឧទាហរណ៍ កិច្ចការរបស់ព្រះជាម្ចាស់ ព្រះបន្ទូលរបស់ព្រះជាម្ចាស់ និងផ្លូវសម្រាប់ការចូលទៅកាន់ជីវិត) ដូច្នេះ មនុស្សសុទ្ធតែ «ពឹងអាងលើខ្លួនឯង» ដោយ «កំពុងអធិប្បាយ» យ៉ាងទូលំទូលាយអំពីចំណុចខ្លាំងនៃវោហាសព្ទរបស់គេ និងកំពុងតែបង្អួតអំពី «ព្រះនាមដ៏ល្អរបស់ព្រះជាម្ចាស់»។ ក្នុងពេលនោះ ការចូលទៅក្នុងរបស់គេផ្ទាល់កំពុងតែស្ថិតក្នុងសេចក្តីវិនាស ហើយពួកគេហាក់នៅឆ្ងាយពីលក្ខខណ្ឌតម្រូវរបស់ព្រះជាម្ចាស់ ដូចជាកំណើតពិភពលោកដែលនៅសែនឆ្ងាយពីពេលបច្ចុប្បន្នអ៊ីចឹងដែរ។ តើការធ្វើកិច្ចការរបស់ព្រះជាម្ចាស់មានភាពងាយស្រួលកម្រិតណាទៅ? វាហាក់ដូចជា មនុស្សបានសម្រេចចិត្តរួចហើយក្នុងការបោះបង់ចោលខ្លួនពួកគេពាក់កណ្ដាលទៅឱ្យថ្ងៃម្សិលមិញ ហើយពាក់កណ្ដាលទៀតមកឱ្យថ្ងៃនេះ ឱ្យខ្លួនពាក់កណ្ដាលទៅឱ្យសាតាំង និងថ្វាយខ្លួនពាក់កណ្ដាលទៀតដល់ព្រះជាម្ចាស់ គឺដូចរបៀបនេះជាផ្លូវ ដើម្បីធ្វើឱ្យមនសិការរបស់គេស្ងប់ និងមានអារម្មណ៍ស្ងប់ចិត្តខ្លះអ៊ីចឹង។ ពិភពខាងក្នុងរបស់មនុស្សពេញដោយកលល្បិច ពួកគេខ្លាចបាត់បង់មិនគ្រាន់តែថ្ងៃស្អែកប៉ុណ្ណោះទេ ប៉ុន្តែក៏ថ្ងៃម្សិលមិញដែរ ហើយក៏ខ្លាចក្នុងការបំពានដល់សាតាំងផង និងព្រះជាម្ចាស់នាពេលសព្វថ្ងៃផង ជាអ្នកដែលចាក់ខ្សែមិនច្បាស់ខាងណាមួយសោះ។ ដោយសារតែមនុស្សមិនអភិវឌ្ឍឱ្យមានការគិត និងសីលធម៌ដែលត្រឹមត្រូវ ដូច្នេះ ពួកគេកំពុងតែខ្វះនូវការដឹងខុសត្រូវ ហើយពួកគេមិនអាចដឹងឡើយថា កិច្ចការនាពេលសព្វថ្ងៃនេះ គឺជាកិច្ចការរបស់ព្រះជាម្ចាស់ឬក៏អត់នោះ។ ប្រហែលនោះគឺដោយសារតែគំនិតដ៏ចាស់គំរឹល និងអបិយជំនឿរបស់មនុស្សចាក់ឫសយ៉ាងជ្រៅពេក រហូតដល់ពួកគេបានដាក់អបិយជំនឿ និងសេចក្តីពិត ព្រមទាំងព្រះជាម្ចាស់ និងរូបព្រះនៅក្នុងចំណាត់ថ្នាក់ដូចគ្នា ដោយមិនបានធ្វើការវែកញែកឱ្យបានច្បាស់លាស់រវាងចំណុចទាំងនេះ ហើយពួកគេហាក់ដូចជាមិនចេះវែកញែកយ៉ាងច្បាស់ ទោះបីជាពួកគេខំគិតយ៉ាងណាក៏ដោយ។ នោះជាហេតុផលដែលមនុស្សលោកបានឈប់ដើរតាម ហើយលែងបន្តដំណើរតទៅមុខទៀត។ បញ្ហាទាំងអស់នេះកើតចេញពីកង្វះការអប់រំបែបមនោគមវិជ្ជាដែលត្រឹមត្រូវរបស់មនុស្ស ដែលបង្កើតឱ្យមានការលំបាកយ៉ាងខ្លាំងសម្រាប់ការចូលទៅក្នុងរបស់គេ។ ជាលទ្ធផល មនុស្សមិនដែលសម្ដែងការចាប់អារម្មណ៍ណាមួយទៅលើកិច្ចការរបស់ព្រះជាម្ចាស់ដ៏ពិតឡើយ ប៉ុន្តែចេះតែមានះប្រកាន់ខ្ជាប់[១] នឹងកិច្ចការរបស់មនុស្ស (ដូចជា មនុស្សដែលពួកគេចាត់ទុកជាមនុស្សដ៏អស្ចារ្យ) គឺធ្វើដូចជាពួកគេត្រូវបានជាប់ឈ្មោះយីហោនៃកិច្ចការនោះអ៊ីចឹង។ តើទាំងនេះមិនមែនជាប្រធានបទថ្មីៗបំផុតដែលមនុស្សជាតិគួរតែចូលទៅក្នុងទេឬ?

លេខយោង៖

(១) «មានះប្រកាន់ខ្ជាប់» ត្រូវបានប្រើក្នុងន័យចំអក។ ឃ្លានេះបង្ហាញថា មនុស្សរឹងចចេស និងពិបាកប្រដៅ ដោយប្រកាន់ខ្ជាប់នឹងអ្វីៗចាស់គំរឹល ហើយមិនព្រមបោះបង់វាចោលឡើយ។


កិច្ចការ និងការចូល (៤)

ប្រសិនបើមនុស្សពិតជាអាចចូលទៅក្នុងស្របតាមកិច្ចការរបស់ព្រះវិញ្ញាណបរិសុទ្ធ នោះជីវិតរបស់គេនឹងរីកលូតលាស់យ៉ាងឆាប់រហ័ស ដូចទំពាំងដែលដុះឡើង ក្រោយមេឃភ្លៀងអ៊ីចឹង។ ដោយវិនិច្ឆ័យចេញពីកម្ពស់បច្ចុប្បន្នរបស់មហាជន មនុស្សមិនឱ្យតម្លៃសំខាន់ទៅលើជីវិតឡើយ ផ្ទុយទៅវិញ ពួកគេបែរជាឱ្យតម្លៃទៅលើកិច្ចការដែលហាក់ដូចជាគ្មានលទ្ធផលទៅវិញ។ ឬមួយពួកគេខំប្រញាប់រត់ទៅឆ្វេងរត់ទៅស្ដាំ ប្រឹងធ្វើការទាំងគ្មានគោលដៅ ធ្វើនេះបន្ដិចធ្វើនោះបន្ដិច ដោយគ្មានផ្ចង់អារម្មណ៍ ទាំងមិនដឹងអំពីទិសដៅដែលខ្លួនគួរតែទៅ ព្រមទាំងមិនដឹងថា ពួកគេត្រូវធ្វើសម្រាប់នរណាឡើយ។ ពួកគេគ្មានអ្វីក្រៅពី «បន្ទាបដោយគ្របបាំងខ្លួន» ឡើយ។ ការពិតនោះគឺថា មានមនុស្សតិចតួចណាស់នៅក្នុងចំណោមអ្នករាល់គ្នាដែលដឹងអំពីបំណងព្រះហឫទ័យរបស់ព្រះជាម្ចាស់សម្រាប់គ្រាចុងក្រោយ។ កម្រមានអ្នករាល់គ្នាណាម្នាក់ដឹងអំពីដានព្រះបាទារបស់ព្រះជាម្ចាស់ណាស់ ហើយកាន់តែអាក្រក់ជាងនេះទៅទៀតនោះគឺថា គ្មាននរណាម្នាក់ដឹងថា សមិទ្ធិផលចុងក្រោយរបស់ព្រះជាម្ចាស់នឹងក្លាយជាអ្វីនោះឡើយ។ ប៉ុន្តែ តាមរយៈសេចក្តីអំណត់ និងការស៊ូទ្រាំ មនុស្សគ្រប់គ្នាកំពុងតែឆ្លងកាត់ការប្រៀនប្រដៅ និងការចាត់ការរបស់អ្នកដទៃ គឺដូចពួកគេកំពុងតែពត់ដៃពត់ជើង ដើម្បីត្រៀមខ្លួនប្រយុទ្ធ[១] ដោយសង្ឃឹមចង់បានជ័យជម្នះរបស់គេអ៊ីចឹង។ ខ្ញុំនឹងមិនប្រទានសេចក្តីអត្ថាធិប្បាយណាមួយទាក់ទងនឹង «ទស្សនីយភាពប្លែកៗ» ទាំងនេះនៅក្នុងចំណោមមនុស្សឡើយ ប៉ុន្តែមានចំណុចមួយដែលអ្នករាល់គ្នាត្រូវតែយល់។ ឥឡូវនេះ មនុស្សភាគច្រើនកំពុងតែអភិវឌ្ឍទៅរកភាពខុសប្រក្រតី[២] ហើយនៅក្នុងជំហាននៃការចូលទៅក្នុងរបស់គេ ពួកគេកំពុងតែបោះជំហានទៅរកផ្លូវទ័ល។[៣] មនុស្សជាច្រើនប្រហែលជាគិតថា នៅខាងក្រៅពិភពលោករបស់មនុស្ស មានស្ថានសួគ៌មួយដែលមនុស្សទន្ទឹងចង់ទៅ ទាំងជឿថា ស្ថាននោះជាពិភពនៃសេរីភាព ប៉ុន្តែការពិតនោះគឺថា វាមិនមែនឡើយ។ ឬប្រហែលគេអាចនិយាយបានថា មនុស្សដែលគិតបែបនេះបានវង្វេងផ្លូវហើយ។ ប៉ុន្តែ ទោះបីមនុស្សកំពុងតែធ្វើអ្វីក៏ដោយ ខ្ញុំនៅតែចង់មានបន្ទូលអំពីចំណុចមួយដែលមនុស្សគួរតែចូលក្នុង។ គុណសម្បត្តិ និងចំណុចខ្វះខាតរបស់មហាជន មិនមែនជាប្រធានបទចម្បងនៃមេរៀននៅថ្ងៃនេះឡើយ។ បងប្អូនប្រុសស្រីអើយ ខ្ញុំសង្ឃឹមថា អ្នករាល់គ្នានឹងអាចទទួលបានព្រះបន្ទូលរបស់ខ្ញុំនៅក្នុងរបៀបមួយដែលត្រឹមត្រូវ ហើយមិនយល់ច្រឡំពីបំណងព្រះហឫទ័យរបស់ខ្ញុំទៅចុះ។

ព្រះជាម្ចាស់បានយកកំណើតជាមនុស្សនៅក្នុងប្រទេសចិនដីគោក ឬនៅក្នុងពាក្យរបស់ជនរួមជាតិដែលមកពីទីក្រុងហុងកុង និងតៃវ៉ាន់ គេហៅថា «ផ្ទៃក្នុង»។ នៅពេលដែលព្រះជាម្ចាស់បានយាងពីស្ថានសួគ៌ខាងលើមកកាន់ផែនដី គ្មាននរណាម្នាក់នៅស្ថានសួគ៌ ឬនៅលើផែនដីបានដឹងអំពីការនេះឡើយ ដ្បិតនេះគឺជាអត្ថន័យពិតអំពីព្រះជាម្ចាស់ដែលកំពុងយាងត្រលប់មកវិញនៅក្រោមការលាក់កំបាំង។ ទ្រង់បានកំពុងតែធ្វើការ និងរស់នៅក្នុងសាច់ឈាមអស់រយៈពេលយ៉ាងយូរ ប៉ុន្តែគ្មាននរណាម្នាក់បានដឹងឡើយ។ សូម្បីតែមកដល់ពេលបច្ចុប្បន្ននេះ ក៏គ្មាននរណាម្នាក់ដឹងអំពីការនេះដែរ។ ប្រហែលការនេះនឹងបន្តជាពាក្យបណ្ដៅដ៏អស់កល្បជានិច្ច។ ការយាងមករបស់ព្រះជាម្ចាស់នៅក្នុងសាច់ឈាមនៅលើកនេះ គឺជាអ្វីមួយដែលគ្មានមនុស្សណាម្នាក់អាចដឹងនោះឡើយ។ មិនថាកិច្ចការរបស់ព្រះវិញ្ញាណមានការជះឥទ្ធិពលនៅកម្រិតធំធេង និងខ្លាំងអស្ចារ្យយ៉ាងណានោះឡើយ ក៏ព្រះជាម្ចាស់នៅតែមិនភ្ញាក់ផ្អើល ហើយមិនបើកសម្ដែងពីសេចក្តីលាក់កំបាំងដដែល។ អាចនិយាយបានថា ដំណាក់កាលនៃកិច្ចការរបស់ទ្រង់នេះ គឺជាកិច្ចការមួយដូចទៅនឹងកិច្ចការដែលកំពុងតែកើតឡើងនៅក្នុងពិភពស្ថានសួគ៌អ៊ីចឹងដែរ។ ទោះបីកិច្ចការនេះស្ដែងចេញឱ្យមនុស្សទាំងអស់ដែលមានភ្នែកមើលឃើញក៏ដោយ ក៏គ្មាននរណាម្នាក់ដឹងអំពីកិច្ចការនេះដែរ។ នៅពេលដែលព្រះជាម្ចាស់បញ្ចប់ដំណាក់កាលនៃកិច្ចការរបស់ទ្រង់នេះ នោះមនុស្សលោកទាំងអស់នឹងលែងមានចិត្តគំនិតធម្មតា[៤] ហើយភ្ញាក់ឡើងពីសុបិនដ៏យូររបស់គេ។ ខ្ញុំនឹកចាំថា ព្រះជាម្ចាស់ធ្លាប់មានបន្ទូលថា «ការយាងមកនៅក្នុងសាច់ឈាមលើកនេះ គឺដូចជាការធ្លាក់ចូលទៅក្នុងរូងខ្លាអ៊ីចឹង។» អត្ថន័យនៃឃ្លានេះគឺថា ដោយសារតែនៅក្នុងកិច្ចការដែលព្រះជាម្ចាស់ត្រូវធ្វើលើកនេះ ព្រះអង្គត្រូវយាងចូលក្នុងសាច់ឈាម លើសពីនេះ ទ្រង់ត្រូវប្រសូតនៅក្នុងទីកន្លែងរស់នៅរបស់នាគដ៏ធំមានសម្បុរក្រហម ហើយលើសពីនេះទៀតនោះគឺ តាមរយៈការយាងមកកាន់ផែនដីនៅលើកនេះ ទ្រង់ត្រូវប្រឈមនឹងគ្រោះថ្នាក់ដ៏ខ្លាំងបំផុត។ អ្វីដែលទ្រង់ត្រូវប្រឈម គឺជាកាំបិត និងកាំភ្លើង ព្រមទាំងដំបង និងព្រនង់។ អ្វីដែលទ្រង់ត្រូវប្រឈម គឺជាសេចក្តីល្បួង ព្រមទាំងបណ្ដាជនដែលមានទឹកមុខពេញដោយបំណងធ្វើឃាត។ ទ្រង់ត្រូវរងហានិភ័យក្នុងការត្រូវឱ្យគេសម្លាប់នៅគ្រប់ពេលវេលា។ ព្រះជាម្ចាស់បានយាងមកដោយនាំយកនូវសេចក្ដីក្រោធមកជាមួយទ្រង់។ ទោះបីជាយ៉ាងណា ទ្រង់បានយាងមក ដើម្បីធ្វើកិច្ចការនៃការប្រោសឱ្យគ្រប់លក្ខណ៍ ដែលអាចនិយាយបានថា ទ្រង់បានយាងមក ដើម្បីធ្វើផ្នែកទីពីរនៃកិច្ចការរបស់ទ្រង់ដែលបន្តពីកិច្ចការនៃការប្រោសលោះ។ សម្រាប់ជាប្រយោជន៍ដល់ដំណាក់កាលនៃកិច្ចការរបស់ទ្រង់ ព្រះជាម្ចាស់បានមានព្រះតម្រិះ និងយកព្រះទ័យទុកដាក់យ៉ាងខ្លាំង ហើយទ្រង់កំពុងតែប្រើប្រាស់គ្រប់មធ្យោបាយ ដើម្បីចៀសផុតពីការវាយប្រហារនៃសេចក្តីល្បួង បន្ទាបខ្លួនគ្របបាំងអង្គទ្រង់ ហើយមិនដែលសម្ញែងអត្តសញ្ញាណរបស់ទ្រង់ឡើយ។ ដើម្បីសង្រ្គោះមនុស្សពីឈើឆ្កាង ព្រះយេស៊ូវកំពុងតែបញ្ចប់កិច្ចការនៃការប្រោសលោះតែប៉ុណ្ណោះ។ ទ្រង់មិនមែនកំពុងធ្វើកិច្ចការនៃការប្រោសឱ្យគ្រប់លក្ខណ៍ឡើយ។ ដូច្នេះ មានតែពាក់កណ្ដាលនៃកិច្ចការរបស់ទ្រង់ប៉ុណ្ណោះដែលត្រូវបានសម្រេច ហើយព្រះអង្គបានសម្រេចកិច្ចការនៃការប្រោសលោះរបស់ទ្រង់តែពាក់កណ្ដាលនៃផែនការទាំងមូលរបស់ទ្រង់ប៉ុណ្ណោះ។ នៅពេលដែលយុគសម័យថ្មីរៀបនឹងចាប់ផ្ដើម ហើយយុគសម័យចាស់រៀបនឹងដកថយ ព្រះវរបិតាដ៏ជាព្រះបានចាប់ផ្ដើមមានព្រះតម្រិះគិតគូរអំពីផ្នែកទីពីរនៃកិច្ចការរបស់ទ្រង់ និងធ្វើការរៀបចំសម្រាប់កិច្ចការនេះ។ ការយកកំណើតជាមនុស្សនៅគ្រាចុងក្រោយលើកនេះ មិនត្រូវបានថ្លែងទំនាយទុកច្បាស់ៗកាលអតីតកាលឡើយ ដូច្នេះ វាបង្កើតឱ្យមានភាពសម្ងាត់កាន់តែច្រើន ពាក់ព័ន្ធនឹងការយាងមករបស់ព្រះជាម្ចាស់នៅក្នុងសាច់ឈាមលើកនេះ។ នៅពេលថ្ងៃរះស្រាងៗ ទាំងមហាជនមិនបានដឹង ព្រះជាម្ចាស់បានយាងមកកាន់ផែនដី ហើយចាប់ផ្ដើមព្រះជន្មរបស់ទ្រង់នៅក្នុងសាច់ឈាម។ មនុស្សមិនបានដឹងអំពីការយាងមកនៅលើកនេះឡើយ។ ប្រហែល ពួកគេគ្រប់គ្នាកំពុងតែគេងលង់លក់យ៉ាងស្កប់ស្កល់។ ប្រហែលមនុស្សជាច្រើនដែលភ្ញាក់ដឹងខ្លួននោះកំពុងតែរង់ចាំ ហើយប្រហែលមនុស្សជាច្រើនកំពុងតែអធិស្ឋានស្ងាត់ៗទៅកាន់ព្រះជាម្ចាស់ដែលគង់នៅស្ថានសួគ៌។ ប៉ុន្តែ នៅក្នុងចំណោមមនុស្សទាំងអស់នេះ គ្មានមនុស្សណាម្នាក់បានដឹងថា ព្រះជាម្ចាស់បានយាងមកដល់ផែនដីរួចហើយនោះឡើយ។ ព្រះជាម្ចាស់បានធ្វើការបែបនេះ ដើម្បីអនុវត្តកិច្ចការរបស់ទ្រង់ឱ្យកាន់តែរលូន និងសម្រេចបានលទ្ធផលកាន់តែប្រសើរ ហើយក៏ដើម្បីទប់ស្កាត់សេចក្តីល្បួងកាន់តែច្រើនផងដែរ។ នៅពេលដែលមនុស្សភ្ញាក់ពីដំណេកដ៏ស្កប់ស្កប់របស់ខ្លួន នោះកិច្ចការរបស់ព្រះជាម្ចាស់នឹងត្រូវបានបញ្ចប់តាំងពីយូរ ហើយទ្រង់នឹងចាកចេញទៅ ដោយបានបញ្ចប់ការត្រាច់ចរចុះឡើង និងការស្នាក់នៅបណ្ដោះអាសន្នរបស់ទ្រង់នៅលើផែនដី។ ដោយសារតែកិច្ចការរបស់ព្រះជាម្ចាស់តម្រូវឱ្យទ្រង់ធ្វើកិច្ចការ និងមានបន្ទូលនៅក្នុងអង្គរបស់ទ្រង់ផ្ទាល់ ហើយដោយសារតែមនុស្សគ្មានផ្លូវក្នុងការជ្រៀតជ្រែក នោះព្រះជាម្ចាស់បានរងទុក្ខវេទនាយ៉ាងខ្លាំង ដើម្បីយាងមកកាន់ផែនដីក្នុងការធ្វើកិច្ចការដោយអង្គទ្រង់ផ្ទាល់។ មនុស្សមិនអាចឈរជំនួសឱ្យកិច្ចការរបស់ព្រះជាម្ចាស់បានឡើយ។ ដោយហេតុផលនេះ ព្រះជាម្ចាស់បានហ៊ានប្រថុយនឹងគ្រោះថ្នាក់រាប់សិបពាន់ដងខ្លាំងជាងគ្រោះថ្នាក់ដែលកើតមាននៅក្នុងយុគសម័យនៃព្រះគុណទៅទៀត ដើម្បីយាងចុះមកកាន់ទឹកដីមួយ ដែលនាគដ៏ធំមានសម្បុរក្រហមរស់នៅ ដើម្បីធ្វើកិច្ចការរបស់ទ្រង់ផ្ទាល់ ដោយមានព្រះតម្រិះ និងយកព្រះទ័យទុកដាក់យ៉ាងខ្លាំងក្នុងការប្រោសលោះមនុស្សដ៏លិចលង់មួយក្រុមនេះ ដែលបានផុងខ្លួននៅក្នុងពំនូកលាមកសត្វ។ ទោះបីគ្មាននរណាម្នាក់ដឹងអំពីអត្ថិភាពរបស់ព្រះជាម្ចាស់ក៏ដោយ ក៏ព្រះជាម្ចាស់មិនខ្វល់ឡើយ ដោយសារតែការនេះផ្ដល់ប្រយោជន៍យ៉ាងខ្លាំងដល់កិច្ចការរបស់ទ្រង់។ ដោយសារតែមនុស្សគ្រប់គ្នាមានចរិតសាហាវយង់ឃ្នង និងអាក្រក់យ៉ាងខ្លាំង តើពួកគេនឹងអត់ទ្រាំចំពោះអត្ថិភាពរបស់ព្រះជាម្ចាស់ដោយរបៀបណាទៅ? នេះជាហេតុផលដែលនាំឱ្យព្រះជាម្ចាស់រក្សានូវភាពស្ងៀមស្ងាត់ ពេលយាងមកលើផែនដី។ ទោះបីមនុស្សបានលិចលង់នៅក្នុងភាពឃោរឃៅជ្រុលបំផុតបែបណា ក៏ព្រះជាម្ចាស់មិនខ្វល់ព្រះទ័យនឹងពួកគេដែរ ប៉ុន្តែទ្រង់គ្រាន់តែបន្តធ្វើកិច្ចការដែលទ្រង់ត្រូវធ្វើ ដើម្បីទៅសម្រេចបញ្ជាបេសកកម្មដែលព្រះវរបិតាដែលគង់នៅស្ថានសួគ៌បានផ្ទុកផ្ដាក់ដល់ទ្រង់តែប៉ុណ្ណោះ។ នៅក្នុងចំណោមអ្នករាល់គ្នា តើមាននរណាខ្លះដែលបានស្គាល់ភាពគួរឱ្យស្រឡាញ់របស់ព្រះជាម្ចាស់? តើនរណាខ្លះដែលបង្ហាញការគិតគូរពិចារណាទៅលើបន្ទុករបស់ព្រះវរបិតាដ៏ជាព្រះ ខ្លាំងជាងព្រះបុត្រារបស់ទ្រង់? តើនរណាអាចយល់អំពីបំណងព្រះហឫទ័យរបស់ព្រះវរបិតាដ៏ជាព្រះ? ព្រះវិញ្ញាណរបស់ព្រះវរបិតាដ៏ជាព្រះដែលគង់នៅស្ថានសួគ៌មានកង្វល់ជាញឹកញាប់ ហើយព្រះបុត្រារបស់ទ្រង់នៅលើផែនដីអធិស្ឋានគ្រប់ពេលសម្រាប់ជាប្រយោជន៍នៃបំណងព្រះហឫទ័យរបស់ព្រះវរបិតាដ៏ជាព្រះ ដោយខ្វល់ខ្វាយចំពោះព្រះហឫទ័យរបស់ទ្រង់គ្រប់ពេល។ តើមាននរណាម្នាក់ដឹងអំពីសេចក្តីស្រឡាញ់របស់ព្រះវរបិតាដ៏ជាព្រះដែលមានចំពោះព្រះបុត្រារបស់ទ្រង់ដែរឬទេ? តើមាននរណាម្នាក់ដឹងអំពីដួងព្រះហឫទ័យរបស់ព្រះបុត្រាស្ងួនភ្ញា ដែលនឹករឭកដល់ព្រះវរបិតាដ៏ជាព្រះដែរឬទេ? ដោយស្ថិតនៅចន្លោះរវាងស្ថានសួគ៌ និងផែនដី ព្រះទាំងពីរអង្គកំពុងតែសម្លឹងទៅកាន់គ្នាទៅវិញទៅមកពីចម្ងាយ ដោយតាមដានគ្នាទៅវិញទៅមកនៅក្នុងព្រះវិញ្ញាណ។ ឱ មនុស្សលោកអើយ! តើពេលណាទៅទើបអ្នកចេះគិតគូរអំពីដួងព្រះហឫទ័យរបស់ព្រះជាម្ចាស់? តើពេលណាទៅទើបអ្នកយល់អំពីបំណងព្រះហឫទ័យរបស់ព្រះជាម្ចាស់? ព្រះវរបិតា និងព្រះរាជបុត្រាតែងតែពឹងអាងគ្នាទៅវិញទៅមក។ ចុះហេតុអ្វីបានជាពួកទ្រង់គួរតែនៅដាច់ចេញពីគ្នា ដែលម្នាក់គង់នៅស្ថានសួគ៌ ហើយម្នាក់ទៀតគង់នៅលើផែនដីដូច្នេះ? ព្រះវរបិតាស្រឡាញ់ព្រះរាជបុត្រារបស់ទ្រង់ ដូចព្រះរាជបុត្រាដែលស្រឡាញ់ព្រះវរបិតារបស់ទ្រង់អ៊ីចឹងដែរ។ ចុះហេតុអ្វីបានជាព្រះវរបិតាត្រូវទន្ទឹងរង់ចាំផ្លូវរបស់ព្រះរាជបុត្រា ទាំងព្រះទ័យឈឺចាប់ និងជ្រាលជ្រៅបែបនេះ? ពួកទ្រង់ប្រហែលមិនបានដាច់ចេញពីគ្នាយូរមែន ប៉ុន្តែ តើនរណាដឹងទៅថា មានពេលប៉ុន្មានថ្ងៃ ប៉ុន្មានយប់ដែលព្រះវរបិតាបានទន្ទឹងរង់ចាំការវិលត្រលប់មកវិញរបស់ព្រះរាជបុត្រាស្ងួនភ្ញារបស់ទ្រង់ ទាំងព្រះទ័យឈឺចាប់ និងអន្ទះសានោះ? ទ្រង់ឃ្លាំមើល ទ្រង់គង់យ៉ាងស្ងាត់ស្ងៀម ហើយទ្រង់រង់ចាំ ប៉ុន្តែទ្រង់មិនអាចធ្វើអ្វីមួយ ដើម្បីឱ្យព្រះរាជបុត្រាស្ងួនភ្ញារបស់ទ្រង់វិលត្រលប់មកវិញក្នុងពេលឆាប់ៗបានឡើយ។ ព្រះរាជបុត្រាដែលបានធ្វើដំណើរដល់ចុងបំផុតនៃផែនដី៖ តើពេលណាទៅទើបពួកទ្រង់ជួបជុំគ្នាវិញ? ទោះបីថ្ងៃមួយទ្រង់ជួបជុំគ្នា ជាពេលពួកទ្រង់នឹងនៅជុំគ្នាអស់កល្បជានិច្ចក៏ដោយ តើទ្រង់អាចស៊ូទ្រាំនឹងការដាច់ចេញពីគ្នារាប់ពាន់ថ្ងៃយប់ ដែលម្នាក់នៅស្ថានសួគ៌ ហើយម្នាក់ទៀតនៅលើផែនដីយ៉ាងដូចម្ដេចទៅ? ប៉ុន្មានទសវត្សរ៍នៅលើផែនដីមានអារម្មណ៍ដូចជារាប់សហស្សវត្សរ៍នៅស្ថានសួគ៌។ តើព្រះវរបិតាដ៏ជាព្រះមិនមានអារម្មណ៍ខ្វល់ខ្វាយម្ដេចកើតទៅ? នៅពេលដែលព្រះជាម្ចាស់យាងមកកាន់ផែនដី ដូចជាមនុស្សដែរ គឺព្រះអង្គក៏ត្រូវឆ្លងកាត់នូវបទពិសោធឡើងចុះរាប់មិនអស់នៅពិភពមនុស្ស។ ព្រះជាម្ចាស់គ្មានកំហុសឡើយ ចុះហេតុអ្វីបានជាទ្រង់ត្រូវមករងទុក្ខវេទនាដូចមនុស្សបែបនេះ? ពិតណាស់ ព្រះវរបិតាមានព្រះទ័យអន្ទះសាយ៉ាងខ្លាំងចំពោះព្រះរាជបុត្រារបស់ទ្រង់ តើនរណាអាចយល់ព្រះហឫទ័យរបស់ព្រះជាម្ចាស់ទៅ? ព្រះជាម្ចាស់ប្រទានដល់មនុស្សច្រើនពេកហើយ តើមនុស្សអាចតបស្នងសងគុណចំពោះព្រះហឫទ័យរបស់ព្រះជាម្ចាស់ដូចម្ដេចទៅ? ប៉ុន្តែ មនុស្សតបស្នងដល់ព្រះជាម្ចាស់វិញតិចតួចណាស់ បើបែបនេះ តើឱ្យព្រះជាម្ចាស់មិនខ្វល់ព្រះទ័យយ៉ាងម្ដេចកើតទៅ?

កម្រមាននរណាម្នាក់នៅក្នុងចំណោមមនុស្សដែលយល់ពីភាពបន្ទាន់នៅក្នុងព្រះតម្រិះរបស់ព្រះជាម្ចាស់ណាស់ ដោយសារតែគុណសម្បត្តិរបស់មនុស្សលោកមានលក្ខណៈអន់ពេក ហើយវិញ្ញាណរបស់គេក៏ស្ពឹកស្រពន់ដែរ ដូច្នេះ ពួកគេទាំងអស់មិនខ្វល់ខ្វាយ ឬយកចិត្តទុកដាក់ចំពោះអ្វីដែលព្រះជាម្ចាស់កំពុងតែធ្វើឡើយ។ ដោយហេតុផលនេះ ព្រះជាម្ចាស់តែងតែមានព្រះទ័យខ្វល់ខ្វាយចំពោះមនុស្ស ហាក់បីដូចជាធម្មជាតិដ៏ថោកទាបរបស់មនុស្សអាចផ្ទុះឡើងបានគ្រប់ពេលដូច្នោះដែរ។ ចេញពីការនេះ មនុស្សអាចមើលឃើញកាន់តែច្បាស់ថា ការយាងមកកាន់ផែនដីរបស់ព្រះជាម្ចាស់ ត្រូវអមមកជាមួយសេចក្តីល្បួងធំៗជាច្រើន។ ប៉ុន្តែ សម្រាប់ជាប្រយោជន៍នៃការធ្វើឱ្យមនុស្សមួយក្រុមបានគ្រប់លក្ខណ៍ ព្រះជាម្ចាស់ដែលពេញដោយសិរីល្អបានប្រាប់មនុស្សអំពីគ្រប់ទាំងបំណងព្រះហឫទ័យរបស់ទ្រង់ ដោយគ្មានការលាក់បាំងអ្វីមួយពីគេឡើយ។ ទ្រង់បានតាំងព្រះទ័យយ៉ាងមុតមាំក្នុងការប្រោសមនុស្សមួយក្រុមនេះឱ្យគ្រប់លក្ខណ៍ ហើយទោះបីទ្រង់ត្រូវជួបទុក្ខលំបាក ឬសេចក្តីល្បួងបែបណាក៏ដោយ ក៏ព្រះអង្គបែរព្រះភ័ក្ត្រចេញ ហើយព្រងើយកន្ដើយចំពោះវាទាំងអស់។ ទ្រង់គ្រាន់តែធ្វើកិច្ចការរបស់ទ្រង់ដោយស្ងប់ស្ងៀម ទាំងជឿជាក់យ៉ាងមុតមាំថា នាថ្ងៃមួយ នៅពេលដែលព្រះជាម្ចាស់យាងមក ទាំងពេញដោយសិរីល្អរបស់ទ្រង់ នោះមនុស្សនឹងស្គាល់ទ្រង់ ហើយទ្រង់ជឿទៀតថា នៅពេលដែលមនុស្សត្រូវបានព្រះជាម្ចាស់ប្រោសឱ្យគ្រប់លក្ខណ៍ នោះពួកគេនឹងយល់ទាំងស្រុងអំពីដួងព្រះហឫទ័យរបស់ព្រះជាម្ចាស់។ ឥឡូវនេះ ប្រហែលមានមនុស្សដែលកំពុងតែល្បងលព្រះជាម្ចាស់ យល់ច្រឡំ ឬស្ដីបន្ទោសព្រះជាម្ចាស់ ប៉ុន្តែព្រះជាម្ចាស់មិនយកព្រះទ័យទុកដាក់ចំពោះរឿងទាំងនេះឡើយ។ នៅពេលដែលព្រះជាម្ចាស់យាងចុះមក ទាំងប្រកបដោយសិរីល្អ នោះមនុស្សទាំងអស់នឹងយល់ថា អ្វីៗគ្រប់យ៉ាងដែលព្រះជាម្ចាស់ធ្វើ គឺសម្រាប់ជាប្រយោជន៍ដល់សេចក្តីសុខរបស់មនុស្សលោក ហើយពួកគេទាំងអស់នឹងយល់ថា អ្វីៗគ្រប់យ៉ាងដែលព្រះជាម្ចាស់ធ្វើ គឺដើម្បីឱ្យមនុស្សលោកអាចរស់នៅកាន់តែប្រសើរ។ ព្រះជាម្ចាស់យាងមក ដោយនាំមកនូវសេចក្តីល្បួង ហើយទ្រង់ក៏យាងមក ទាំងនាំមកនូវឫទ្ធានុភាព និងសេចក្ដីក្រោធផងដែរ។ នៅគ្រាដែលព្រះជាម្ចាស់ចាកចេញពីមនុស្ស ទ្រង់យាងចូលមកទាំងពេញដោយសិរីល្អរបស់ទ្រង់ជាយូរណាស់មកហើយ ហើយទ្រង់ចាកចេញទៅទាំងពេញដោយសិរីល្អ និងជាមួយសេចក្តីអំណរនៃការវិលត្រលប់មកវិញ។ ព្រះជាម្ចាស់ដែលធ្វើការនៅលើផែនដីមិនបានខ្វល់ខ្វាយសោះឡើយ ទោះបីជាមនុស្សបដិសេធទ្រង់បែបណាក៏ដោយ។ ទ្រង់គ្រាន់តែបន្តធ្វើកិច្ចការរបស់ទ្រង់ប៉ុណ្ណោះ។ ការបង្កើតពិភពលោករបស់ព្រះជាម្ចាស់កើតឡើងរាប់ពាន់ឆ្នាំមុន។ ទ្រង់បានយាងមកកាន់ផែនដី ដើម្បីធ្វើកិច្ចការដ៏ច្រើនសន្ធឹកសន្ធាប់ ហើយទ្រង់បានដកពិសោធន៍យ៉ាងពេញពោរនូវការបដិសេធ និងការមួលបង្កាច់នៅពិភពមនុស្សលោក។ គ្មាននរណាម្នាក់ស្វាគមន៍ការយាងមកដល់របស់ព្រះជាម្ចាស់ឡើយ គឺទ្រង់មិនត្រូវបានគេស្វាគមន៍យ៉ាងកក់ក្ដៅឡើយ។ នៅក្នុងដំណើរផ្លូវដ៏លំបាកជាច្រើនពាន់ឆ្នាំមកនេះ ការប្រព្រឹត្តរបស់មនុស្សបានធ្វើឱ្យព្រះជាម្ចាស់រងរបួសតាំងពីយូរណាស់មកហើយ។ ទ្រង់លែងខ្វល់ព្រះទ័យចំពោះការបះបោររបស់មនុស្ស ប៉ុន្តែទ្រង់បានធ្វើផែនការមួយទៀត ដើម្បីបំផ្លាស់បំប្រែ និងប្រោសមនុស្សឱ្យបានគ្រប់លក្ខណ៍វិញ។ ការចំអកមើលងាយ ការនិយាយមួលបង្កាច់ ការបៀតបៀន ទុក្ខលំបាក ទុក្ខវេទនានៃការជាប់ឆ្កាង ការបដិសេធរបស់មនុស្ស ។ល។ ដែលព្រះជាម្ចាស់បានជួប តាំងពីយាងចូលក្នុងសាច់ឈាម៖ ព្រះជាម្ចាស់បានភ្លក់គ្រប់រសជាតិ ហើយចំពោះទុក្ខលំបាកនៃពិភពរបស់មនុស្ស ព្រះជាម្ចាស់ដែលបានយាងមកក្នុងសាច់ឈាម បានជួបគ្រប់បញ្ហាទាំងអស់នេះយ៉ាងពេញពោរ។ ព្រះវិញ្ញាណរបស់ព្រះវរបិតាដ៏ជាព្រះដែលគង់នៅស្ថានសួគ៌ បានទតឃើញសា្ថនភាពដែលមិនអាចអត់ទ្រាំបាននេះតាំងពីយូរមកហើយ ដោយបានបែរព្រះសិរសាទ្រង់ចេញ បិទព្រះនេត្រ ហើយរង់ចាំការវិលត្រលប់មកវិញរបស់ព្រះរាជបុត្រាដ៏ស្ងួនភ្ញារបស់ទ្រង់។ អ្វីដែលទ្រង់ប្រាថ្នាចង់បាននោះគឺចង់ឱ្យមនុស្សលោកស្ដាប់ និងធ្វើតាមទ្រង់ ហើយអាចមានអារម្មណ៍ដឹងអំពីភាពអាម៉ាស់ដ៏ខ្លាំងបំផុតនៅចំពោះសាច់ឈាមរបស់ទ្រង់ ព្រមទាំងចង់ឱ្យពួកគេឈប់បះបោរប្រឆាំងនឹងទ្រង់។ អ្វីដែលទ្រង់ចង់បានគឺឱ្យមនុស្សលោកជឿលើអត្ថិភាពរបស់ព្រះជាម្ចាស់។ ព្រះអង្គលែងទាមទារថែមទៀតពីមនុស្សតាំងពីយូរមកហើយ ដោយសារតែព្រះជាម្ចាស់បានបង់ថ្លៃយ៉ាងខ្ពស់ ប៉ុន្តែមនុស្សបែរជាកំពុងសម្រាកយ៉ាងស្រួល[៥] ហើយថែមទាំងមិនយកចិត្តទុកដាក់ចំពោះកិច្ចការរបស់ព្រះជាម្ចាស់ទៅវិញ។

ទោះបីសេចក្តីដែលខ្ញុំកំពុងតែមានបន្ទូលអំពីកិច្ចការរបស់ព្រះជាម្ចាស់នៅថ្ងៃនេះ អាចមានផ្ទុកនូវសេចក្តី «មិនទំនងគ្មានមូលដ្ឋាន»[៦] ជាច្រើនក៏ដោយ ក៏វាមានភាពទាក់ទងយ៉ាងជ្រាលជ្រៅសម្រាប់ការចូលទៅក្នុងរបស់មនុស្សដែរ។ ខ្ញុំគ្រាន់តែមានបន្ទូលខ្លះអំពីកិច្ចការ ហើយខ្លះទៀតអំពីការចូលទៅក្នុងប៉ុណ្ណោះ ប៉ុន្តែទិដ្ឋភាពទាំងពីរនេះមានតម្លៃស្មើគ្នា ហើយនៅពេលដែលច្របាច់បញ្ចូលគ្នា ចំណុចទាំងពីរនេះកាន់តែមានប្រយោជន៍ចំពោះជីវិតរបស់មនុស្ស។ ទិដ្ឋភាពទាំងពីរនេះជួយបំពេញឱ្យគ្នាទៅវិញទៅមក[៧] ហើយពិតជាមានប្រយោជន៍យ៉ាងខ្លាំង ដ្បិតវាជួយឱ្យមនុស្សយល់កាន់តែប្រសើរអំពីបំណងព្រះហឫទ័យរបស់ព្រះជាម្ចាស់ និងជួយដល់ការប្រាស្រ័យទាក់ទងរវាងមនុស្ស និងព្រះជាម្ចាស់។ តាមរយៈមេរៀនអំពីកិច្ចការនៅថ្ងៃនេះ ទំនាក់ទំនងរបស់មនុស្សលោកជាមួយព្រះជាម្ចាស់ ត្រូវបានប្រសើរឡើងជាងមុន ការយល់ដឹងអំពីគ្នាកាន់តែស៊ីជម្រៅ ហើយមនុស្សអាចគិតគូរពិចារណា និងយកចិត្តទុកដាក់កាន់តែខ្លាំងទៅលើបន្ទុករបស់ព្រះជាម្ចាស់។ មនុស្សអាចចាប់ផ្ដើមយល់អារម្មណ៍របស់ព្រះជាម្ចាស់ កាន់តែមានទំនុកចិត្តថា គេនឹងត្រូវបានបំផ្លាស់បំប្រែដោយព្រះជាម្ចាស់ ហើយរង់ចាំការលេចមកជាថ្មីរបស់ព្រះជាម្ចាស់។ នេះគឺជាការទាមទារចង់បានតែមួយគត់ដែលព្រះជាម្ចាស់មានចំពោះមនុស្សនាពេលសព្វថ្ងៃ គឺត្រូវរស់នៅស្របតាមរូបកាយរបស់មនុស្សម្នាក់ដែលស្រឡាញ់ព្រះជាម្ចាស់ ដើម្បីឱ្យពន្លឺដ៏ចាំងចែងនៃព្រះប្រាជ្ញាញាណរបស់ព្រះជាម្ចាស់នឹងជះឡើងនៅក្នុងយុគសម័យនៃភាពងងឹត ហើយក៏ដើម្បីឱ្យការរស់នៅរបស់មនុស្សអាចបន្សល់ទុកនូវទំព័រដ៏ភ្លឺចាំងចែងនៅក្នុងកិច្ចការរបស់ព្រះជាម្ចាស់ ដោយជះពន្លឺជារៀងរហូតនៅទិសខាងកើតនៃពិភពលោក ទាក់ទាញចំណាប់អារម្មណ៍ពីពិភពលោក និងទទួលបានការកោតសរសើរពីមនុស្សទាំងអស់។ កាន់តែប្រាកដច្បាស់បំផុតនោះគឺថា នេះជាការចូលទៅក្នុងកាន់តែប្រសើរសម្រាប់អស់អ្នកដែលស្ថិតនៅក្នុងយុគសម័យបច្ចុប្បន្ន ដែលស្រឡាញ់ព្រះជាម្ចាស់។

លេខយោង៖

(១) «កំពុងតែពត់ដៃពត់ជើង ដើម្បីត្រៀមខ្លួនប្រយុទ្ធ» ត្រូវបានប្រើជាន័យចំអក។

(២) «ភាពខុសប្រក្រតី» មានន័យថា ការចូលទៅក្នុងរបស់មនុស្សគឺខុសពីធម្មតា ហើយគេមានបទពិសោធតែម្ខាងប៉ុណ្ណោះ។

(៣) «ផ្លូវទ័ល» មានន័យថា ផ្លូវដែលមនុស្សកំពុងតែដើរនោះ ផ្ទុយពីបំណងព្រះហឫទ័យរបស់ព្រះជាម្ចាស់។

(៤) «លែងមានចិត្តគំនិតធម្មតា» សំដៅទៅលើរបៀបដែលសញ្ញាណ និងទស្សនៈរបស់មនុស្សអំពីព្រះជាម្ចាស់មានការផ្លាស់ប្ដូរ នៅពេលដែលពួកគេបានចាប់ផ្ដើមស្គាល់ព្រះជាម្ចាស់។

(៥) «សម្រាកយ៉ាងស្រួល» មានន័យថា មនុស្សមិនអើពើអំពីកិច្ចការរបស់ព្រះជាម្ចាស់ ហើយមិនឱ្យតម្លៃសំខាន់ទៅលើកិច្ចការរបស់ទ្រង់។

(៦) «មិនទំនងគ្មានមូលដ្ឋាន» មានន័យថា មនុស្សគ្មានសមត្ថភាពអាចយល់អំពីមូលដ្ឋាននៃព្រះបន្ទូលដែលព្រះជាម្ចាស់ថ្លែង ហើយក៏គ្មានគំនិតចង់យល់អំពីអ្វីដែលព្រះជាម្ចាស់កំពុងតែមានបន្ទូលដែរ។ ឃ្លានេះត្រូវបានប្រើក្នុងន័យចំអក។

(៧) «បំពេញឱ្យគ្នាទៅវិញទៅមក» មានន័យថា ការច្របាច់បញ្ចូល «កិច្ចការ» និង «ការចូល» នៅក្នុងការប្រកបគ្នា នឹងកាន់តែមានអត្ថប្រយោជន៍ដល់ចំណេះដឹងរបស់យើងអំពីព្រះជាម្ចាស់។


កិច្ចការ និងការចូល (៥)

អស់រយៈពេលរាប់ពាន់ឆ្នាំ ប្រជាជនចិនបានរស់នៅក្នុងជីវិតជាទាសករ ដូច្នេះ វាបានដាក់កម្រិតដល់ការគិត គោលគំនិត ជីវិត ភាសា ឥរិយាបថ និងទង្វើរបស់ពួកគេ ដែលនាំឱ្យពួកគេគ្មានសេរីភាពសូម្បីតែបន្ដិចឡើយ។ ប្រវត្តិសាស្ត្ររយៈពេលរាប់ពាន់ឆ្នាំមកនេះបានធ្វើឱ្យមនុស្សងប់ងុលនឹងវិញ្ញាណ ហើយវាបំផ្លិចបំផ្លាញពួកគេបន្ដិចម្ដងៗឱ្យក្លាយជាដូចជាសាកសពដែលគ្មានវិញ្ញាណអ៊ីចឹង។ មានមនុស្សជាច្រើនរស់នៅក្រោមកាំបិតកាប់សាច់របស់សាតាំង មានមនុស្សជាច្រើនរស់នៅក្នុងផ្ទះ ដូចជារូងរបស់សត្វព្រៃដ៏កាចសាហាវ មានមនុស្សជាច្រើនបរិភោគអាហារ ដូចជាសត្វគោ ឬសេះ ហើយមានមនុស្សជាច្រើននិយាយកុហក ស្ពឹកស្រពន់ និងស្ថិតក្នុងភាពវង្វេងវង្វាន់ ព្រមទាំងរស់នៅក្នុង «ស្ថានមច្ចុរាជ»។ ពីសំបកក្រៅ មនុស្សគ្មានអ្វីខុសពីមនុស្សចាស់បុរាណ ដែលកន្លែងសម្រាករបស់គេ ដូចជាស្ថាននរក ហើយគ្នីគ្នាដែលនៅជុំវិញពួកគេ គឺជាពួកអារក្សអសោច និងពួកវិញ្ញាណអាក្រក់។ នៅផ្នែកខាងក្រៅ មនុស្សលោកហាក់ដូចជា «សត្វ» ជាន់ខ្ពស់ តែតាមការពិត ពួកគេរស់នៅ និងស្នាក់អាស្រ័យជាមួយពួកអារក្សអសោច។ ដោយគ្មាននរណាម្នាក់ជួយមើលថែពួកគេ មនុស្សរស់នៅក្រោមការវាយឆ្មក់របស់សាតាំង ជាប់អន្ទាក់របស់វា ដោយគ្មានផ្លូវរត់គេចខ្លួនឡើយ។ ជាជាងនិយាយថា ពួកគេជួបជុំជាមួយមនុស្សជាទីស្រឡាញ់របស់គេនៅក្នុងផ្ទះដ៏កក់ក្ដៅ រស់នៅយ៉ាងមានក្តីសុខ និងស្កប់ចិត្ត គេគួរតែនិយាយថា មនុស្សលោករស់នៅក្នុងស្ថានឃុំព្រលឹង ទាក់ទងជាមួយអារក្ស និងពួកបិសាច។ ជាការពិត មនុស្សនៅតែជាប់ចំណងរបស់សាតាំង ពួកគេរស់នៅកន្លែងដែលអារក្សអសោចស្ថិតនៅ ហើយពួកគេបានចាញ់បញ្ឆោតអារក្សអសោចទាំងនេះ ដូចគ្រែរបស់ពួកគេជាទីឱ្យសាកសពរបស់គេគេងសម្រាកយ៉ាងកក់ក្ដៅអ៊ីចឹង។ នៅពេលមកដល់ផ្ទះ ទីធ្លាខាងមុខផ្ទះរបស់គេមានសភាពត្រជាក់ស្រឹប និងស្ងាត់ជ្រងំ ហើយខ្យល់ត្រជាក់បក់ប៉ះមែកឈើស្ងួត។ ពេលបើកទ្វារផ្ទះចូលទៅក្នុង «កន្លែងទទួលភ្ញៀវ» ជាបន្ទប់មានសភាពងងឹតសូន្យសុង គឺថាអ្នកអាចលើកដៃឡើង ហើយអ្នកមើលមិនឃើញម្រាមដៃរបស់ខ្លួនឯងឡើយ។ ពន្លឺដ៏តូចមួយលេចចូលតាមប្រលោះទ្វារ ដែលធ្វើឱ្យបន្ទប់នោះមានអារម្មណ៍កាន់តែស្រងេះស្រងោច និងគួរឱ្យខ្លាច។ ពីមួយពេលទៅមួយពេល សត្វកណ្ដុរយំឮសំឡេងច្រេចៗយ៉ាងរីករាយ។ នៅក្នុងបន្ទប់ទាំងមូលពិតជាគួរឱ្យខ្ពើម និងគួរឱ្យខ្លាច ដូចជាផ្ទះមួយដែលធ្លាប់ត្រូវបានគេដាក់សាកសពក្នុងមឈូសអ៊ីចឹង។ គ្រែ កម្រាលគ្រែ និងទូតាំងតូចមួយនៅក្នុងបន្ទប់មានពេញដោយធូលីដី ឯនៅលើដីវិញ មានកៅអីតូចៗដែលបង្ហាញជើងតាំងរបស់វា ហើយសំណាញ់ពីងពាងមាននៅពាសពេញជញ្ជាំង។ កញ្ចក់តាំងជាប់នឹងតុ មានក្រាសឈើមួយនៅជិតវា។ ពេលដើរទៅជិតកញ្ចក់ អ្នកយកទៀនមួយមកដុតបំភ្លឺ។ អ្នកមើលឃើញថា កញ្ចក់នោះមានពេញដោយធូលីដី ដែលបង្កើតជា «ម្សៅផាត់មុខ» មួយបែបនៅលើផ្ទៃមុខរបស់មនុស្ស[ខ] នៅពេលដែលគេឆ្លុះមុខ ដូច្នេះ ពួកគេមើលទៅដូចជាទើបតែចេញពីផ្នូរខ្មោចអ៊ីចឹង។ ក្រាសមានពេញទៅដោយសរសៃសក់។ អ្វីៗទាំងអស់នេះសុទ្ធតែចាស់ និងគគ្រើម ហើយហាក់ដូចជាវាទើបតែត្រូវបានប្រើប្រាស់ ដោយមនុស្សដែលទើបស្លាប់អ៊ីចឹង។ ពេលមើលទៅកាន់ក្រាសនោះ គេមានអារម្មណ៍ភ័យខ្លាច គឺដូចជាមានសាកសពមួយបានដេកស្ដូកស្ដឹងនៅជិតនោះអ៊ីចឹង។ សរសៃសក់នៅក្នុងក្រាសដែលស្ងួតគ្មានចរន្តឈាមហូរកាត់នោះ មានធុំក្លិនរបស់មនុស្សស្លាប់។ ខ្យល់ត្រជាក់ដែលបក់ចូលតាមប្រហោងទ្វារ នាំឱ្យមានអារម្មណ៍ដូចជាខ្មោចកំពុងតែប្រជ្រៀតគ្នាចូលតាមប្រហោងនោះ ដើម្បីត្រលប់ចូលមករស់នៅក្នុងបន្ទប់វិញអ៊ីចឹង។ បន្ទប់ទាំងមូលពេញដោយខ្យល់ត្រជាក់ និងរំពេចនោះក៏មានក្លិនស្អុយនៃសាកសពដ៏រលួយ ហើយក្នុងពេលនេះ គេអាចមើលឃើញថា នៅលើជញ្ជាំងនិងនៅលើគ្រែ មានរបស់របរនៅរាយប៉ាយ គ្មានសណ្ដាប់ធ្នាប់ កខ្វក់ និងធុំក្លិនស្អុយ មានស្រូវអង្ករនៅជ្រុងជញ្ជាំង រីឯទូចានវិញ មានពេញដោយធូលីដី នៅលើឥដ្ឋមានសុទ្ធតែមែកឈើតូចៗ និងធូលីដី ។ល។ ដូចជាវាទើបតែត្រូវបានប្រើប្រាស់ដោយមនុស្សស្លាប់ ដោយការដើរទ្រេតទ្រោតទៅមុខ សង្កៀតធ្មេញ និងលើកក្រញាំទៅលើ។ ប៉ុននេះគឺគ្រប់គ្រាន់ក្នុងការធ្វើឱ្យអ្នកភ័យញាប់ញ័ររួចស្រេចទៅហើយ។ នៅក្នុងបន្ទប់នេះ គ្មានដាននៃជីវិតឡើយ អ្វីៗទាំងអស់សុទ្ធតែងងឹត និងមានសំណើម ដូចជាស្ថានឃុំព្រលឹងនិងស្ថាននរក ដែលព្រះជាម្ចាស់បានថ្លែងទុក។ ការនេះប្រៀបបីដូចជាផ្នូរខ្មោចរបស់មនុស្ស ដែលមានទូចានមិនទាន់លាបពណ៌ ជើងម៉ា ស៊ុមបង្អួច និងទ្វារគ្របក្រណាត់កាន់ទុក្ខ ហើយសម្ដែងការកាន់ទុក្ខដ៏ស្ងប់ស្ងាត់ទៅកាន់មនុស្សស្លាប់។ មនុស្សបានកំពុងតែរស់នៅក្នុងស្ថានមច្ចុរាជនេះអស់រយៈពេលរាប់ទសវត្សរ៍ ឬរាប់សតវត្សរ៍ ឬអាចរាប់សហស្សវត្សរ៍ថែមទៀតផង គឺពួកគេចេញពីផ្ទះតាំងពីព្រឹកព្រលឹម ហើយត្រលប់មកផ្ទះវិញយប់ជ្រៅ។ ពួកគេក្រោកចេញពី «ផ្នូរ» របស់គេ នៅពេលព្រះអាទិត្យរះឡើង ក្រោយពេលមាន់រងាវ ហើយសម្លឹងមើលមេឃ ក្រលេកមើលដី ពួកគេចាប់ផ្ដើមសកម្មភាពប្រចាំថ្ងៃរបស់គេ។ នៅពេលដែលព្រះអាទិត្យលិចចុះបាំងភ្នំ ពួកគេដើរអូសខ្លួនទាំងនឿយហត់ ត្រលប់មកកាន់ «ផ្នូរ» វិញ។ ទម្រាំដល់ពេលពួកគេបានចម្អែតក្រពះ នោះវាដល់ពេលព្រលប់បាត់ទៅហើយ។ បន្ទាប់មក ដោយបានរៀបចំខ្លួនរួចរាល់សម្រាប់ការចាកចេញពី «ផ្នូរ» ម្ដងទៀតនៅថ្ងៃស្អែក ពួកគេក៏ពន្លត់ភ្លើងចង្កៀងដែលកំពុងតែបញ្ចេញពន្លឺស្ទុងៗ។ នាពេលនោះ អ្វីដែលអាចមើលឃើញនៅក្រោមពន្លឺព្រះចន្ទ គឺជាពំនូកផ្នូរដែលនៅស្អេកស្កេះដូចដីទួលតូចៗនៅគ្រប់ច្រកល្ហក។ ចេញពីខាងក្នុង «ផ្នូរ» លាន់ឮសំឡេងស្រមុកម្ដងម្កាល។ មនុស្សទាំងអស់គេងលង់លក់យ៉ាងឆាប់រហ័ស ហើយអារក្សអសោច និងពពួកខ្មោចទាំងអស់ក៏ហាក់ដូចជាកំពុងតែសម្រាកយ៉ាងសុខស្រួលផងដែរ។ ពីមួយពេលទៅមួយពេល ពួកគេឮសំឡេងក្អែកយំពីចម្ងាយ។ សំឡេងដ៏សោះកក្រោះទាំងនេះបន្លឺឡើងនៅពេលយប់ដ៏ស្ងប់ និងស្ងាត់ជ្រងំ ដែលល្មមនឹងធ្វើឱ្យអ្នកព្រឺឆ្អឹងខ្នង និងបះសក់ច្រូង...។ នរណាទៅដឹងទៅថា មនុស្សបានកើតមក ហើយស្លាប់ទៅវិញនៅក្នុងសភាពបែបនេះអស់រយៈពេលប៉ុន្មានឆ្នាំទៅ។ នរណាទៅដឹងទៅថា ពួកគេបានបន្តរស់នៅក្នុងពិភពមួយដែលមនុស្ស និងខ្មោចនៅជាមួយគ្នាយូរប៉ុនណាហើយ។ លើសពីនេះទៅទៀត នរណាទៅដឹងទៅថា មានពេលប៉ុន្មានដងដែលពួកគេបានធ្វើពិធីលាគ្នាទៅកាន់ពិភពលោក។ នៅក្នុងស្ថាននរកលើផែនដីនេះ មនុស្សមានជីវិតដ៏រីករាយ គឺដូចពួកគេមិនធ្លាប់រអ៊ូរទាំសូម្បីតែមួយម៉ាត់ ដោយសារតែពួកគេបានស៊ាំទៅនឹងជីវិតក្នុងស្ថានឃុំព្រលឹងយ៉ាងយូរណាស់មកហើយ។ ដូច្នេះ មនុស្សបានជក់ចិត្តនឹងកន្លែងនេះ ជាទីដែលអារក្សអសោចរស់នៅ គឺដូចអារក្សអសោចជាសម្លាញ់ និងជំនិតរបស់គេ ឬដូចពិភពរបស់មនុស្សនេះ ជាក្រុមជើងកាង[២] ដ្បិតសារជាតិដើមរបស់មនុស្សបានរលាយបាត់តាំងពីយូរ ដោយគ្មានខ្សឹបប្រាប់សូម្បីតែបន្ដិច គឺវាបានបាត់ស្រមោល ដោយគ្មានបន្សល់ដានឡើយ។ រូបរាងរបស់មនុស្សដូចជាអារក្សអសោច ហើយលើសពីនេះទៅទៀត ទង្វើរបស់គេត្រូវបានគ្រប់គ្រង ដោយអារក្សអសោច។ នៅថ្ងៃនេះ ពួកគេមានរូបរាងមិនខុសអ្វីពីអារក្សអសោចឡើយ គឺដូចពួកគេកើតចេញពីអារក្សអសោចអ៊ីចឹង។ លើសពីនេះទៅទៀត មនុស្សក៏ស្រឡាញ់ផ្កាប់មុខ និងគាំទ្រដល់ដូនតារបស់គេដែរ។ គ្មាននរណាម្នាក់ដឹងថា មនុស្សត្រូវបានអារក្សសាតាំងជិះជាន់សង្កត់សង្កិនតាំងពីយូរ រហូតដល់ពួកគេដូចជាសត្វស្វាហ្គោរីឡានៅតំបន់ភ្នំនោះហើយ។ ភ្នែកដ៏ក្រហមរបស់គេបង្ហាញចេញនូវកែវភ្នែកបែបអង្វរករ ហើយនៅក្នុងពន្លឺដ៏ស្រអាប់ដែលជះចេញពីកែវភ្នែកទាំងនោះ គឺជាចិត្តព្យាបាទដ៏អាក្រក់របស់អារក្សអសោច។ ទឹកមុខរបស់គេត្រូវបានបិទបាំងដោយស្នាមជ្រីវជ្រួញ មានផ្នត់ដូចជាសំបកដើមស្រល់ មាត់របស់គេលៀនចេញមកខាងក្រៅ ដូចជាម៉ូតដែលសាតាំងច្នៃឡើង ត្រចៀករបស់គេមានសុទ្ធតែក្អែលទាំងក្នុងទាំងក្រៅ ខ្នងរបស់គេមានរាងកោង ជើងរបស់គេរញីរញ័រពិបាកទ្រខ្លួនប្រាណរបស់គេ ហើយដៃដ៏ចំអឹងរបស់គេយោលទៅមុខទៅក្រោយ។ វាដូចពួកគេគ្មានអ្វីក្រៅពី ស្បែក និងឆ្អឹង ប៉ុន្តែបន្ទាប់មកទៀត ពួកគេក៏មានរាងធាត់ដូចជាខ្លាឃ្មុំភ្នំ។ ពីខាងក្នុង និងខាងក្រៅ ពួកគេដុសខាត់ខ្លួន និងស្លៀកពាក់ ដូចជាសត្វស្វាពីសម័យបុរាណ។ នៅសព្វថ្ងៃ វាដូចជាស្វាទាំងនេះមិនទាន់បានវិវត្តខ្លួនឱ្យក្លាយជា[៣] រូបរាងមនុស្សនៅសម័យទំនើបអ៊ីចឹង ដូច្នេះ ពួកគេពិតជាចាស់គំរឹលពេកហើយ!

មនុស្សរស់នៅជាមួយសត្វធាតុ ហើយពួកគេចុះសម្រុងគ្នាយ៉ាងល្អ ទាំងមិនចេះឈ្លោះប្រកែកទាស់ទែងពាក្យសម្ដីគ្នាឡើយ។ មនុស្សជួយមើលថែ និងយកចិត្តទុកដាក់យ៉ាងខ្លាំងទៅលើសត្វធាតុ ហើយសត្វធាតុក៏មានជីវិតសម្រាប់ជាប្រយោជន៍ដល់ការរស់រានរបស់មនុស្ស សម្រាប់ជាអត្ថប្រយោជន៍របស់មនុស្ស ដោយមិនគិតពីប្រយោជន៍ខ្លួនឯង ហើយវាស្តាប់បង្គាប់តាមមនុស្សទាំងស្រុង។ ជាក់ស្ដែង ទំនាក់ទំនងរវាងមនុស្ស និងសត្វធាតុមានភាពជិតស្និទ្ធ[៤] និងមានភាពសុខុដុមនឹងគ្នាយ៉ាងល្អ[៥] ហើយវាហាក់ដូចជា អារក្សអសោចគឺជាអ្នកសម្របសម្រួលយ៉ាងល្អឥតខ្ចោះរបស់មនុស្ស និងសត្វធាតុ។ ដូច្នោះ មនុស្សនិងអារក្សអសោចនៅលើផែនដី កាន់តែមានភាពស្អិតរមួត ហើយមិនអាចដាច់ចេញពីគ្នាបានឡើយ៖ ទោះបីនៅដាច់ចេញពីអារក្សអសោច ក៏មនុស្សនៅតែបន្តទំនាក់ទំនងជាមួយពួកវា។ ក្នុងពេលនោះ អារក្សអសោចមិនបានលាក់បាំងអ្វីមួយពីមនុស្សឡើយ ហើយមនុស្សបាន «ឧទ្ទិស» ទាំងអស់នូវអ្វីដែលគេមានដល់ពួកគេ។ រាល់ថ្ងៃ មនុស្សលោតលេងដូចសេះនៅក្នុង «ដំណាក់ស្ដេចនៃស្ថាននរក» កំពុងប្រលែងលេងជាមួយ «ស្ដេចនៃស្ថាននរក» (បុព្វបុរសរបស់គេ) និងត្រូវបានស្ដេចនោះគ្រប់គ្រង ដូច្នេះហើយបានជាសព្វថ្ងៃនេះ មនុស្សបានជាប់ក្អែលយ៉ាងក្រាស់ ហើយក្រោយពេលចំណាយពេលដ៏យូរនៅក្នុងស្ថានឃុំព្រលឹង ពួកគេក៏លែងចង់វិលត្រលប់មកកាន់ «ពិភពរបស់មនុស្សរស់» វិញដែរ។ ដូច្នេះ នៅពេលដែលពួកគេមើលឃើញពន្លឺ ឃើញការទាមទាររបស់ព្រះជាម្ចាស់ ព្រមទាំងអត្តចរិត និងកិច្ចការរបស់ទ្រង់ភ្លាមៗ ពួកគេមានអារម្មណ៍ភ័យញាប់ញ័រ និងអន្ទះសា ដោយនៅតែចង់វិលត្រលប់ទៅកាន់ស្ថានមច្ចុរាជ ហើយរស់នៅជាមួយខ្មោច។ ពួកគេបានភ្លេចព្រះជាម្ចាស់ជាយូរណាស់មកហើយ ដូច្នេះ ពួកគេបានដើរពនេចរនៅតាមផ្នូរខ្មោច។ នៅពេលដែលខ្ញុំជួបមនុស្ស ខ្ញុំព្យាយាមនិយាយទៅកាន់នាង ហើយមានតែពេលនេះប៉ុណ្ណោះ ទើបខ្ញុំឈ្វេងយល់ឃើញថា មនុស្សដែលកំពុងឈរនៅមុខខ្ញុំនេះ មិនមែនជាមនុស្សទាល់តែសោះ។ សក់របស់នាងរញ៉េរញ៉ៃ មុខរបស់នាងស្មោកគ្រោក ហើយនៅពេលដែលនាងញញឹមចេញធ្មេញម្ដងៗ វាដូចជាសត្វចចកអ៊ីចឹង។ នាងក៏ហាក់ដូចជាមានភាពឆោតល្ងង់របស់ខ្មោចដែលទើបតែចេញពីផ្នូរ ហើយមើលទៅកាន់មនុស្សនៃពិភពមានជីវិតផងដែរ។ មនុស្សនេះកំពុងតែព្យាយាមបូញមាត់ញញឹម ប៉ុន្តែទឹកមុខមើលទៅពេញដោយកលល្បិច និងគួរឱ្យខ្លាច។ នៅពេលដែលនាងញញឹមដាក់ខ្ញុំ វាហាក់ដូចជានាងមានអ្វីមួយចង់និយាយ ប៉ុន្តែនាងមិនអាចរកពាក្យនិយាយបាន ដូច្នេះ អ្វីដែលនាងអាចធ្វើបាន គឺគ្រាន់តែឈរនៅជ្រុងម្ខាង ទាំងមានទឹកមុខស្លឺ និងល្ងង់ផង។ មើលឃើញពីខាងក្រោយ នាងហាក់ដូចជាបង្ហាញ «រូបកាយដ៏មានអំណាចនៃជនជាតិចិនដែលកំពុងតែធ្វើការ» ហើយនៅក្នុងពេលនេះ នាងកាន់តែគួរឱ្យស្អប់ខ្ពើម ដោយនឹកឃើញដល់រូបកាយនៃពូជពង្សរបស់រឿងព្រេងបុរាណ យ៉ាន់ ហ័ង/យ៉ាន់ វ៉ាង[គ] ដែលមនុស្សម្នានាំគ្នានិយាយនោះ។ នៅពេលដែលខ្ញុំសួរនាំនាង នាងឱនក្បាលចុះទាំងស្ងាត់ស្ងៀម។ នាងត្រូវការពេលយ៉ាងយូរ ដើម្បីឆ្លើយតបមកវិញ ហើយនាងមានអារម្មណ៍រួញរាយ៉ាងខ្លាំង នៅពេលដែលនាងនិយាយ។ ដៃរបស់នាងនៅមិនស្ងៀមសោះ ហើយនាងបៀមម្រាមដៃពីររបស់នាង ដូចជាសត្វឆ្មា។ ទើបតែពេលនេះប៉ុណ្ណោះ ទើបខ្ញុំដឹងថា ដៃរបស់មនុស្សមើលទៅហាក់ដូចជាពួកគេទើបតែដើររើសសម្រាម ទាំងក្រចកដៃមានស្នាមរឆេចរឆូច ហើរពណ៌ ហើយមនុស្សមិនដែលដឹងថា ក្រចករបស់គេគួរតែមានពណ៌ស «តូចច្រឡឹង» ដែលមាននូវស្នាមយ៉ាងក្រាស់ប្រឡាក់ដោយក្អែលនោះឡើយ។ កាន់តែគួរឱ្យខ្ពើមទៀតនោះ ខ្នងដៃរបស់គេមើលទៅដូចជាស្បែកមាន់ ដែលទើបតែបោចរោម។ សរសៃនៅលើដៃរបស់គេឡើងធំៗ ដោយសារតែការប្រឹងប្រែងទាំងកម្លាំងញើសឈាមរបស់គេ ដែលដៃម្ខាងប្រឡាក់សុទ្ធតែដី ទាំង «ធុំក្លិនដី» ង៉ោង ហើយការនេះតំណាងឱ្យភាពមានតម្លៃ និងភាពគួរឱ្យស្ងើចសរសើរចំពោះស្មារតីនៃការរងទុក្ខវេទនារបស់មនុស្ស ដូច្នេះ ស្មារតីនៃទុក្ខវេទនានេះថែមទាំងត្រូវបានបង្កប់យ៉ាងជ្រៅនៅលើសរសៃដៃរបស់មនុស្ស។ ចាប់តាំងពីក្បាល រហូតដល់ចុងជើង គ្មានសម្លៀកបំពាក់ណាមួយដែលមនុស្សពាក់មើលទៅដូចជាស្បែកសត្វឡើយ ប៉ុន្តែពួកគេដឹងតិចតួចណាស់ថា ពួកគេមាន «កិត្តិយស» យ៉ាងខ្លាំង តាមពិតទៅ តម្លៃរបស់វាទាបជាងរោមចចក ឬកាន់តែអន់ជាងស្លាបក្ងោកទៅទៀត ដ្បិតសម្លៀកបំពាក់របស់វាត្រូវបានបង្កើតមកយ៉ាងអាក្រក់តាំងពីយូរមកហើយ ដែលពួកគេមើលទៅអន់ជាងសត្វជ្រូក និងសត្វឆ្កែទៅទៀត។ អាវចំហរបស់នាងធ្លាក់រយីងរយោងត្រឹមខ្នង ហើយជើងខោរបស់នាង ដែលដូចជាពោះវៀនមាន់ លាតត្រដាងទាំងស្រុងពីភាពកខ្វក់របស់នាងចេញមកទីពន្លឺ។ វាមានលក្ខណៈរឹបខ្លី ដូចជាចង់បង្ហាញថា ជើងដ៏វែងរបស់នាងមិនត្រូវបានចងតាំងពីយូរមកហើយ៖ នាងមានជើងធំៗ លែងដូចជាជើង «ផ្កាឈូកមាសប្រាំពីរសង់ទីម៉ែត្រកន្លះ» នៃជំនាន់សង្គមចាស់ទៀតហើយ។ សម្លៀកបំពាក់របស់បុគ្គលនេះមានលក្ខខណ្ឌបស្ចឹមលោកជ្រុលពេក ប៉ុន្តែក៏ថោកពេកផងដែរ។ នៅពេលដែលខ្ញុំជួបនាង នាងតែងតែអៀនខ្មាស ទឹកមុខរបស់នាងឡើងក្រហម ហើយនាងមិនអាចងើបមុខឡើងបានឡើយ គឺដូចនាងត្រូវបានសង្កត់សង្កិន ដោយអារក្សអសោច ហើយមិនអាចសម្លឹងមើលមុខមនុស្សទៀតឡើយ។ ធូលីដីគ្របបាំងមុខរបស់មនុស្ស។ ធូលីដី ដែលបានធ្លាក់ពីលើមេឃនេះ ហាក់ដូចជាធ្លាក់មកលើមុខរបស់មនុស្សដោយអយុត្តិធម៌ ធ្វើឱ្យវាមើលទៅដូចជាស្លាបសត្វចាប។ ភ្នែករបស់មនុស្សក៏ដូចជាសត្វចាបផងដែរ៖ តូចនិងខ្លី ដោយគ្មានពន្លឺទាល់តែសោះ។ នៅពេលដែលមនុស្សចាប់ផ្ដើមនិយាយ សម្ដីរបស់គេមិនសូវច្បាស់ និងរអិលញាប់ ដែលគួរឱ្យស្អប់ និងខ្ពើមរអើមចំពោះអ្នកដទៃ។ ប៉ុន្តែ មនុស្សជាច្រើនសរសើរមនុស្សបែបនេះថាជា «អ្នកតំណាងឱ្យប្រជាជាតិមួយ»។ តើនេះមិនមែនជារឿងកំប្លែងទេឬ? ព្រះជាម្ចាស់ចង់បំផ្លាស់បំប្រែមនុស្ស សង្រ្គោះពួកគេ រំដោះពួកគេចេញពីផ្នូរនៃសេចក្តីស្លាប់ ដើម្បីឱ្យពួកគេរួចជីវិតកុំឱ្យធ្លាក់ទៅក្នុងស្ថានឃុំព្រលឹង និងស្ថាននរក។

លេខយោង៖

(១) «ជនជាតិអាហ្វ្រិកស្បែកខ្មៅ» សំដៅទៅលើមនុស្សសម្បុរខ្មៅ ដែលត្រូវបានព្រះជាម្ចាស់ដាក់បណ្ដាសា ហើយបានក្លាយជាទាសករជាច្រើនជំនាន់។

(២) «ក្រុមជើងកាង» សំដៅលើសេចក្តីពុករលួយរបស់មនុស្សជាតិ និងការដែលគ្មានមនុស្សបរិសុទ្ធណាម្នាក់នៅក្នុងចំណោមមនុស្សជាតិ។

(៣) «វិវត្តខ្លួនឱ្យជា» សំដៅទៅលើ «ការវិវត្តន៍» របស់មនុស្សស្វាឪ ក្លាយជារូបរាងជាមនុស្សដូចសព្វថ្ងៃ។ គោលបំណងនៃពាក្យនេះមានលក្ខណៈដៀលត្មះ៖ តាមពិតទៅ វាគ្មានអ្វីមួយដូចជាទ្រឹស្ដីនៃសត្វស្វាឪបុរាណ ដែលវិវត្តខ្លួនទៅជារូបមនុស្ស ដែលអាចឈរត្រង់ខ្លួននោះឡើយ។

(៤) «ជិតស្និទ្ធ» ត្រូវបានប្រើក្នុងន័យចំអក។

(៥) «ភាពសុខុដុម» ត្រូវបានប្រើក្នុងន័យចំអក។

(ក) អត្ថបទដើមសរសេរថា «នាង»។

(ខ) អត្ថបទដើមសរសេរថា «មុខរបស់មនុស្ស»។

(គ) «យ៉ាន់» និង «ហ័ង» គឺជាឈ្មោះនៃព្រះចៅអធិរាជចំនួនពីរនៅក្នុងរឿងព្រេង ដែលស្ថិតនៅក្នុងចំណោមអ្នកជួយយកអាសាដល់អ្នកដទៃដំបូងគេនៅក្នុងប្រទេសចិន។ «យ៉ាន់វ៉ាង» គឺជាឈ្មោះចិនសម្រាប់ «ស្ដេចនៃស្ថាននរក»។ «យ៉ាន់ហ័ង» និង «យ៉ាន់វ៉ាង» សឹងតែមានសំឡេងដូចគ្នា នៅពេលដែលបញ្ចេញសូរនៅក្នុងភាសាចិនកុកងឺ។


កិច្ចការ និងការចូល (៦)

កិច្ចការ និងច្រកចូល គឺជាការអនុវត្តជាក់ស្ដែងតាំងពីដើមមក។ វាសំដៅទៅលើកិច្ចការរបស់ព្រះជាម្ចាស់ និងច្រកចូលរបស់មនុស្ស។ ការអសមត្ថភាពទាំងស្រុងរបស់មនុស្សក្នុងការយល់យ៉ាងច្បាស់អំពីព្រះភ័ក្ត្រដ៏ពិតរបស់ព្រះជាម្ចាស់ និងកិច្ចការរបស់ព្រះជាម្ចាស់ បាននាំឱ្យមានការលំបាកដ៏ខ្លាំងបំផុតដល់ច្រកចូលរបស់គេ។ សព្វថ្ងៃនេះ មនុស្សជាច្រើននៅតែមិនដឹងអំពីកិច្ចការអ្វីដែលព្រះជាម្ចាស់នឹងសម្រេចនៅគ្រាចុងក្រោយ ឬមិនដឹងអំពីហេតុផលដែលនាំឱ្យព្រះជាម្ចាស់អត់ទ្រាំនឹងការប្រមាថមើលងាយយ៉ាងខ្លាំង ដើម្បីយាងចូលក្នុងសាច់ឈាម ដោយឈររួមសុខរួមទុក្ខជាមួយមនុស្ស។ ចេញពីគោលដៅនៃកិច្ចការរបស់ព្រះជាម្ចាស់ ទៅកាន់គោលបំណងរបស់ព្រះជាម្ចាស់សម្រាប់គ្រាចុងក្រោយ មនុស្សពិតជាមិនបានដឹងទាល់តែសោះអំពីរឿងទាំងនេះ។ ដោយសារតែហេតុផលផ្សេងៗ មនុស្សតែងតែមានជំនឿឧណ្ណៗ និងមានមន្ទិលសង្ស័យ[១] អំពីច្រកចូលដែលព្រះជាម្ចាស់ទាមទារពីពួកគេ ដែលនាំឱ្យមានការលំបាកយ៉ាងខ្លាំងចំពោះកិច្ចការរបស់ព្រះជាម្ចាស់នៅក្នុងសាច់ឈាម។ វាហាក់ដូចជាមនុស្សទាំងអស់បានក្លាយជាឧបសគ្គ ហើយមកដល់សព្វថ្ងៃ ពួកគេនៅតែមិនទាន់ច្បាស់នៅឡើយ។ ដោយសារតែហេតុផលនេះ ខ្ញុំគិតថា យើងគួរតែជជែកគ្នាអំពីកិច្ចការដែលព្រះជាម្ចាស់ធ្វើទៅលើមនុស្ស និងចេតនាបន្ទាន់របស់ព្រះជាម្ចាស់ ដែលចង់ប្រោសឱ្យអ្នករាល់គ្នាក្លាយជាអ្នកបម្រើដ៏មានស្វាមីភក្តិរបស់ព្រះជាម្ចាស់ ដូចជាយ៉ូប ដែលស៊ូស្លាប់ ជាជាងបដិសេធព្រះជាម្ចាស់ ដោយការស៊ូទ្រាំនឹងការប្រមាថមើលងាយគ្រប់បែបយ៉ាង ហើយដូចជាពេត្រុស ដែលនឹងព្រមលះបង់ជីវិតរបស់ខ្លួនទាំងស្រុងថ្វាយដល់ព្រះជាម្ចាស់ និងក្លាយជាមនុស្សជំនិតដែលព្រះជាម្ចាស់ទទួលយកនៅគ្រាចុងក្រោយ។ ការដែលបងប្អូនប្រុសស្រីទាំងអស់អាចថ្វាយអ្វីៗទាំងអស់របស់ខ្លួន និងលះបង់គ្រប់យ៉ាងធ្វើតាមព្រះហឫទ័យរបស់ព្រះជាម្ចាស់ដែលគង់នៅស្ថានសួគ៌ នោះបងប្អូននឹងក្លាយជាអ្នកបម្រើដ៏បរិសុទ្ធនៅក្នុងព្រះដំណាក់របស់ព្រះជាម្ចាស់ ហើយរីករាយនឹងព្រះបន្ទូលសន្យាអំពីភាពអស់កល្បជានិច្ចដែលព្រះជាម្ចាស់បានប្រទានមក ដើម្បីឱ្យព្រះហឫទ័យរបស់ព្រះវរបិតាដ៏ជាព្រះអាចសម្រាកយ៉ាងសុខសាន្តក្នុងពេលឆាប់ៗ។ «សម្រេចតាមព្រះហឫទ័យរបស់ព្រះវរបិតាដ៏ជាព្រះ» គួរតែជាបាវចនារបស់មនុស្សគ្រប់រូបដែលស្រឡាញ់ព្រះជាម្ចាស់។ ព្រះបន្ទូលទាំងនេះគួរតែដើរតួជាមគ្គទេសក៍របស់មនុស្សសម្រាប់ការចូល និងទុកជាត្រីវិស័យដឹកនាំសកម្មភាពរបស់គេ។ នេះគឺជាការតាំងចិត្តមួយដែលមនុស្សគួរតែមាន។ ដើម្បីសម្រេចកិច្ចការរបស់ព្រះជាម្ចាស់នៅលើផែនដីបានយ៉ាងហ្មត់ចត់ និងសហការជាមួយកិច្ចការរបស់ព្រះជាម្ចាស់នៅក្នុងសាច់ឈាម នេះគឺជាភារកិច្ចរបស់មនុស្ស រហូតដល់ថ្ងៃមួយ ជាពេលដែលកិច្ចការរបស់ព្រះជាម្ចាស់បានសម្រេច មនុស្សនឹងធ្វើពិធីលាគ្នាទៅកាន់ទ្រង់យ៉ាងរីករាយ ជាពេលដែលទ្រង់យាងត្រលប់ទៅឯព្រះវរបិតាដែលគង់នៅស្ថានសួគ៌មុនពេលកំណត់។ តើនេះមិនមែនជាទំនួលខុសត្រូវដែលមនុស្សគួរតែបំពេញទេឬ?

នៅក្នុងយុគសម័យនៃព្រះគុណ នៅពេលដែលព្រះជាម្ចាស់បានយាងត្រលប់ទៅកាន់ស្ថានសួគ៌ជាន់ទីបីវិញ តាមពិតទៅ កិច្ចការនៃការប្រោសលោះមនុស្សលោកទាំងអស់របស់ព្រះជាម្ចាស់បានចូលមកដល់ផ្នែកចុងក្រោយរបស់វាហើយ។ អ្វីដែលនៅសេសសល់លើផែនដី គឺឈើឆ្កាងដែលព្រះយេស៊ូវបានលីនៅលើខ្នងរបស់ទ្រង់ ជាក្រណាត់ទេសឯកដែលគេបានរុំឱ្យព្រះយេស៊ូវ ព្រមទាំងមកុដធ្វើពីបន្លា និងព្រះពស្ដពណ៌ក្រហមដែលព្រះយេស៊ូវបានពាក់ (ទាំងនេះគឺជាវត្ថុដែលពួកយូដាប្រើ ដើម្បីចំអកទ្រង់)។ ក្រោយពេលកិច្ចការនៃការជាប់ឆ្កាងរបស់ព្រះយេស៊ូវបានធ្វើឱ្យមានការភ្ញាក់ផ្អើលយ៉ាងខ្លាំងរួចមក ទើបអ្វីៗបានស្ងប់ជាថ្មីម្ដងទៀត។ ចាប់ពីពេលនោះមក សិស្សរបស់ព្រះយេស៊ូវបានចាប់ផ្ដើមអនុវត្តកិច្ចការរបស់ទ្រង់ មើលថែ និងស្រោចទឹកពួកជំនុំនៅគ្រប់ទីកន្លែង។ ខ្លឹមសារនៃកិច្ចការរបស់គេមានដូចខាងក្រោម៖ ពួកគេបានសុំឱ្យមនុស្សគ្រប់គ្នាប្រែចិត្ត លន់តួបាបរបស់ខ្លួន ហើយធ្វើបុណ្យជ្រមុជទឹក។ ពួកសាវ័កទាំងអស់បានចេញដំណើរទៅផ្សព្វផ្សាយអំពីសាច់រឿងដ៏សាមញ្ញអំពីការជាប់ឆ្កាងរបស់ព្រះយេស៊ូវ ដើម្បីឱ្យមនុស្សគ្រប់គ្នាមិនអាចធ្វើអ្វី ក្រៅពីក្រាបថ្វាយបង្គំនៅមុខព្រះយេស៊ូវ ហើយលន់តួបាបរបស់គេ។ លើសពីនេះទៅទៀត ពួកសាវ័កបានចេញទៅគ្រប់ទីកន្លែង ដើម្បីបញ្ជូនសារដែលព្រះយេស៊ូវបានថ្លែង។ អំណឹះពីនេះតទៅ ចាប់ផ្ដើមមានការសង់អគារពួកជំនុំនៅក្នុងយុគសម័យនៃព្រះគុណ។ អ្វីដែលព្រះយេស៊ូវបានធ្វើក្នុងអំឡុងពេលនៃយុគសម័យនោះ ក៏ជាការមានបន្ទូលអំពីជីវិតរបស់មនុស្ស និងបំណងព្រះហឫទ័យរបស់ព្រះវរបិតាដែលគង់នៅស្ថានសួគ៌ផងដែរ ហើយដោយសារតែវាជាយុគសម័យមួយខុសគ្នា ដូច្នេះ ក៏មានព្រះបន្ទូល និងការអនុវត្តជាច្រើនដែលមានលក្ខណៈខុសគ្នាយ៉ាងខ្លាំងពីព្រះបន្ទូល និងការអនុវត្តនាពេលសព្វថ្ងៃ។ យ៉ាងណាមិញ នៅក្នុងសារជាតិមាននូវលក្ខណៈដូចគ្នា៖ យុគសម័យទាំងពីរនេះគឺជាកិច្ចការនៃព្រះវិញ្ញាណរបស់ព្រះជាម្ចាស់នៅក្នុងសាច់ឈាមយ៉ាងជាក់លាក់ និងច្បាស់ក្រឡែត។ កិច្ចការ និងការថ្លែងព្រះសូរសៀងប្រភេទនេះ បានបន្តដំណើររហូតមកដល់សព្វថ្ងៃនេះ ដូច្នេះ កិច្ចការនេះនៅតែមាននៅក្នុងចំណោមស្ថាប័នសាសនាសព្វថ្ងៃ ហើយវាមិនបានផ្លាស់ប្ដូរសោះឡើយ។ នៅពេលដែលកិច្ចការរបស់ព្រះយេស៊ូវត្រូវបានបញ្ចប់ ហើយពួកជំនុំបានដើរនៅលើផ្លូវដ៏ត្រឹមត្រូវរបស់ព្រះយេស៊ូវគ្រីស្ទ យ៉ាងណាមិញ ព្រះជាម្ចាស់បានផ្ដួចផ្ដើមផែនការរបស់ទ្រង់សម្រាប់ដំណាក់កាលមួយទៀតនៃកិច្ចការរបស់ទ្រង់ ដែលជាកិច្ចការនៃការយាងមកក្នុងសាច់ឈាមរបស់ទ្រង់នៅក្នុងគ្រាចុងក្រោយ។ ដូចជាមនុស្សមើលឃើញអ៊ីចឹង ការជាប់ឆ្កាងរបស់ព្រះជាម្ចាស់បានបញ្ចប់កិច្ចការនៃការយកកំណើតជាមនុស្សរបស់ព្រះជាម្ចាស់ បានប្រោសលោះមនុស្សលោកទាំងអស់ ហើយបានអនុញ្ញាតឱ្យទ្រង់កាន់កូនសោនៃស្ថានឃុំព្រលឹង។ មនុស្សគ្រប់គ្នាគិតថា កិច្ចការរបស់ព្រះជាម្ចាស់បានសម្រេចទាំងស្រុងរួចហើយ។ ជាការពិត ចេញពីទស្សនៈរបស់ព្រះជាម្ចាស់ មានតែផ្នែកដ៏តូចមួយនៃកិច្ចការរបស់ទ្រង់ប៉ុណ្ណោះ ដែលត្រូវបានសម្រេច។ គ្រប់យ៉ាងដែលទ្រង់បានធ្វើ គឺជាការប្រោសលោះមនុស្សជាតិ។ ទ្រង់មិនទាន់បានយកឈ្នះលើមនុស្សលោក ហើយក៏មិនទាន់បំផ្លាស់បំប្រែទឹកមុខបែបសាតាំងរបស់មនុស្សនោះដែរ។ នេះជាហេតុផលដែលព្រះជាម្ចាស់មានបន្ទូលថា៖ «ទោះបីសាច់ឈាមដែលយកកំណើតជាមនុស្សរបស់ខ្ញុំ បានឆ្លងកាត់ការឈឺចាប់នៃសេចក្តីស្លាប់ក៏ដោយ ក៏នោះមិនមែនជាគោលដៅទាំងស្រុងនៃការយកកំណើតជាមនុស្សរបស់ខ្ញុំដែរ។ ព្រះយេស៊ូវជាបុត្រស្ងួនភ្ងារបស់ខ្ញុំ ហើយទ្រង់ត្រូវជាប់ឆ្កាងសម្រាប់ខ្ញុំ ប៉ុន្តែទ្រង់មិនបានបញ្ចប់កិច្ចការរបស់ខ្ញុំទាំងស្រុងឡើយ។ ទ្រង់គ្រាន់តែធ្វើផ្នែកមួយនៃកិច្ចការរបស់ខ្ញុំប៉ុណ្ណោះ»។ ដូច្នេះ ព្រះជាម្ចាស់បានផ្ដួចផ្ដើមផ្នែកទីពីរនៃផែនការ ដើម្បីបន្តកិច្ចការនៃការយកកំណើតជាមនុស្ស។ ចេតនាចុងក្រោយរបស់ព្រះជាម្ចាស់ គឺដើម្បីប្រោសឱ្យគ្រប់លក្ខណ៍ និងទទួលយកមនុស្សទាំងអស់ដែលបានរួចជីវិតពីក្រញាំរបស់សាតាំង ហើយនេះជាហេតុផលដែលព្រះជាម្ចាស់បានរៀបចំផែនការម្ដងទៀត ដើម្បីប្រថុយនឹងគ្រោះថ្នាក់នៃការយាងត្រលប់មកវិញនៅក្នុងសាច់ឈាម។ អត្ថន័យនៃពាក្យថា «ការយកកំណើតជាមនុស្ស» សំដៅទៅលើព្រះមួយអង្គដែលមិនបាននាំសិរីល្អ (ដោយសារតែកិច្ចការរបស់ព្រះជាម្ចាស់មិនទាន់បានបញ្ចប់នៅឡើយទេ) ប៉ុន្តែជាព្រះដែលលេចមកនៅក្នុងអត្តសញ្ញាណជាព្រះបុត្រាដ៏ស្ងួនភ្ងា និងជាព្រះគ្រីស្ទ ដែលព្រះជាម្ចាស់សព្វព្រះទ័យយ៉ាងខ្លាំង។ នេះជាហេតុផលដែលនាំឱ្យមានការនិយាយថា «ហ៊ានប្រថុយគ្រោះថ្នាក់»។ សាច់ឈាមដែលយកកំណើតជាមនុស្ស គឺចេញមកពីព្រះចេស្ដាដ៏ស្ដួចស្ដើង ហើយត្រូវប្រើប្រាស់ដោយមានការប្រុងប្រយ័ត្នយ៉ាងខ្លាំង[២] ហើយព្រះចេស្ដារបស់ទ្រង់មានលក្ខណៈខុសគ្នាពីសិទ្ធិអំណាចរបស់ព្រះវរបិតាដែលគង់នៅស្ថានសួគ៌។ ទ្រង់គ្រាន់តែបំពេញព័ន្ធកិច្ចខាងសាច់ឈាម សម្រេចកិច្ចការ និងបញ្ជាបេសកកម្មរបស់ព្រះវរបិតាដ៏ជាព្រះ ដោយគ្មានពាក់ព័ន្ធនៅក្នុងកិច្ចការណាផ្សេងទៀតឡើយ ហើយទ្រង់គ្រាន់តែសម្រេចផ្នែកមួយនៃកិច្ចការនោះប៉ុណ្ណោះ។ នេះជាហេតុផលដែលព្រះជាម្ចាស់មានព្រះនាមថា «ព្រះគ្រីស្ទ» នៅពេលដែលទ្រង់បានយាងមកកាន់ផែនដីភ្លាម។ នេះហើយជាអត្ថន័យបង្កប់នៃព្រះនាមនេះ។ ហេតុផលដែលគេនិយាយថា ការយាងមកនេះត្រូវអមមកជាមួយការសាកល្បង នោះគឺដោយសារមានតែផ្នែកមួយនៃកិច្ចការប៉ុណ្ណោះដែលត្រូវបានសម្រេច។ លើសពីនេះទៅទៀត ហេតុផលដែលព្រះវរបិតាដ៏ជាព្រះហៅទ្រង់ថាជា «ព្រះគ្រីស្ទ» និង «បុត្រាស្ងួនភ្ងា» ប៉ុន្តែទ្រង់មិនបានប្រទានគ្រប់ទាំងសិរីល្អដល់ទ្រង់ នោះគឺដោយសារតែសាច់ឈាមដែលយកកំណើតជាមនុស្សយាងមកធ្វើតែផ្នែកមួយនៃកិច្ចការ មិនមែនមកតំណាងឱ្យព្រះវរបិតាដែលគង់នៅស្ថានសួគ៌ឡើយ ប៉ុន្តែផ្ទុយទៅវិញគ្រាន់តែបំពេញព័ន្ធកិច្ចរបស់ព្រះបុត្រាស្ងួនភ្ងាប៉ុណ្ណោះ។ នៅពេលដែលបុត្រាស្ងួនភ្ងាបញ្ចប់បញ្ជាបេសកកម្មទាំងស្រុងដែលទ្រង់បានទទួលរ៉ាប់រងរួច នោះព្រះវរបិតានឹងថ្វាយសិរីល្អទាំងស្រុងដល់ទ្រង់ ដោយរួមជាមួយអត្តសញ្ញាណរបស់ព្រះវរបិតា។ គេអាចនិយាយបានថា នេះគឺជា «ក្បួនច្បាប់នៃស្ថានសួគ៌»។ ដោយសារតែព្រះមួយអង្គដែលបានយាងមកក្នុងសាច់ឈាម និងព្រះវរបិតាដែលគង់នៅស្ថានសួគ៌ស្ថិតនៅក្នុងពិភពពីរខុសគ្នា ព្រះអង្គទាំងពីរអាចគ្រាន់តែទតមើលគ្នាទៅវិញទៅមកនៅក្នុងព្រះវិញ្ញាណ ដែលព្រះវរបិតាទតមើលទៅកាន់បុត្រាស្ងួនភ្ងា ប៉ុន្តែបុត្រាមិនអាចមើលទៅកាន់ព្រះវរបិតាពីចម្ងាយបានឡើយ។ នោះគឺដោយសារតែមុខងារដែលសាច់ឈាមអាចធ្វើបាន គឺមានតិចតួចពេក ហើយទ្រង់អាចត្រូវបានគេសម្លាប់នៅគ្រប់ពេលវេលា ហើយគេអាចនិយាយបានថា ការយាងមកនេះគឺពេញដោយគ្រោះថ្នាក់ខ្លាំងបំផុត។ ការនេះដូចទៅនឹងព្រះជាម្ចាស់កំពុងតែលះបង់ព្រះបុត្រាស្ងួនភ្ងារបស់ទ្រង់ម្ដងទៀតឱ្យចូលទៅក្នុងរូងខ្លា ជាទីដែលព្រះជន្មរបស់ទ្រង់ស្ថិតនៅក្នុងគ្រោះថ្នាក់ ដោយដាក់ទ្រង់នៅកន្លែងដែលសាតាំងដាក់ការផ្ចង់អារម្មណ៍ខ្លាំងបំផុត។ ទោះបីស្ថិតនៅក្នុងកាលៈទេសៈដ៏ធ្ងន់ធ្ងរទាំងនេះក៏ដោយ ក៏ព្រះជាម្ចាស់នៅតែប្រទានបុត្រាស្ងួនភ្ងារបស់ទ្រង់ឱ្យទៅមនុស្សដែលស្ថិតនៅទីកន្លែងមួយពេញដោយសេចក្តីស្មោកគ្រោក និងប្រាសចាកសីលធម៌ ដើម្បីឱ្យពួកគេ «ចិញ្ចឹមអប់រំទ្រង់ឱ្យក្លាយជាមនុស្សពេញវ័យ»។ នោះគឺដោយសារតែការធ្វើបែបនេះជាផ្លូវតែមួយគត់ ដើម្បីធ្វើឱ្យកិច្ចការរបស់ព្រះជាម្ចាស់មើលទៅសក្ដិសម និងមានលក្ខណៈធម្មជាតិ ហើយវាក៏ជាផ្លូវតែមួយគត់ ដើម្បីបំពេញគ្រប់ទាំងបំណងព្រះហឫទ័យរបស់ព្រះវរបិតាដ៏ជាព្រះ និងបញ្ចប់ផ្នែកចុងក្រោយនៃកិច្ចការរបស់ទ្រង់នៅក្នុងចំណោមមនុស្សជាតិ។ ព្រះយេស៊ូវមិនបានធ្វើអ្វីឡើយក្រៅពីសម្រេចដំណាក់កាលមួយនៃកិច្ចការរបស់ព្រះវរបិតាដ៏ជាព្រះ។ ដោយសារតែឧបសគ្គដែលសាច់ឈាមយកកំណើតជាមនុស្សត្រូវទទួល និងភាពខុសគ្នានៅក្នុងកិច្ចការដែលត្រូវបញ្ចប់ ព្រះយេស៊ូវផ្ទាល់មិនបានជ្រាបថា វានឹងមានការយាងត្រលប់ជាសាច់ឈាមលើកទីពីរឡើយ។ ដូច្នេះ គ្មានគ្រូអត្ថាធិប្បាយព្រះគម្ពីរ ឬហោរាណាម្នាក់ហ៊ានថ្លែងទំនាយច្បាស់ៗថា ព្រះជាម្ចាស់នឹងត្រូវយកកំណើតជាមនុស្សម្ដងទៀតនៅគ្រាចុងក្រោយ ជាពេលដែលទ្រង់នឹងយាងត្រលប់ជាសាច់ឈាមម្ដងទៀត ដើម្បីធ្វើផ្នែកទីពីរនៃកិច្ចការរបស់ទ្រង់នៅក្នុងសាច់ឈាមឡើយ។ ដូច្នេះ គ្មាននរណាម្នាក់បានដឹងថា ព្រះជាម្ចាស់បានលាក់កំបាំងអង្គទ្រង់នៅក្នុងសាច់ឈាម តាំងពីយូរណាស់មកហើយទេ។ ដោយគ្មានអ្វីគួរឱ្យភ្ញាក់ផ្អើល គឺមានតែក្រោយពេលព្រះយេស៊ូវត្រូវបានមានព្រះជន្មរស់ពីសុគតឡើងវិញ ហើយយាងឡើងទៅស្ថានសួគ៌ប៉ុណ្ណោះ ទើបទ្រង់ទទួលបានបញ្ជាបេសកកម្មនេះ ដូច្នេះ វាគ្មានសេចក្តីថ្លែងទំនាយដ៏ច្បាស់លាស់ណាមួយអំពីការយកកំណើតជាមនុស្សលើកទីពីររបស់ព្រះជាម្ចាស់ ហើយវាក៏ហួសពីការយល់ដឹងនៃគំនិតរបស់មនុស្សលោកផងដែរ។ នៅក្នុងសៀវភៅទំនាយទាំងអស់ក្នុងព្រះគម្ពីរ គ្មានព្រះបន្ទូលណាមួយដែលលើកឡើងច្បាស់ៗអំពីការនេះឡើយ។ ប៉ុន្តែ នៅពេលដែលព្រះយេស៊ូវបានយាងមកធ្វើការ វាមាននូវសេចក្តីទំនាយដ៏ច្បាស់មួយដែលថ្លែងឡើងថា ស្ត្រីព្រហ្មចារីនឹងមានផ្ទៃពោះ ហើយប្រសូតបានបុត្រាមួយអង្គ នេះមានន័យថា ទ្រង់ត្រូវបានចាប់កំណើតមកតាមរយៈព្រះវិញ្ញាណបរិសុទ្ធ។ ទោះបីជាបែបនេះក៏ដោយ ក៏ព្រះជាម្ចាស់នៅតែមានបន្ទូលថា ការនេះបានកើតឡើង ដោយប្រថុយនឹងសេចក្តីស្លាប់ ដូច្នេះ តើវានឹងកាន់តែគ្រោះថ្នាក់ខ្លាំងបែបណាទៅនៅគ្រាសព្វថ្ងៃនេះ? គ្មានអ្វីចម្លែកឡើយ ព្រះជាម្ចាស់មានបន្ទូលថា ការយកកំណើតជាមនុស្សនេះត្រូវប្រថុយនឹងគ្រោះថ្នាក់រាប់ពាន់ដង គឺខ្លាំងជាងការយកកំណើតជាមនុស្សដែលបានកើតឡើងនៅក្នុងយុគសម័យនៃព្រះគុណទៅទៀត។ នៅតាមកន្លែងជាច្រើន ព្រះជាម្ចាស់បានថ្លែងទំនាយថា ទ្រង់នឹងទទួលយកអ្នកមានជ័យជម្នះមួយក្រុមនៅក្នុងស្រុកស៊ីនីម ដែលស្រុកនេះនៅទិសខាងកើតនៃពិភពលោកដែលអ្នកមានជ័យជន្នះនឹងត្រូវបានព្រះជាម្ចាស់ទទួលយក ដូច្នេះ កន្លែងដែលព្រះជាម្ចាស់ដាក់ព្រះបាទានៅក្នុងការយកកំណើតជាមនុស្សលើកទីពីររបស់ទ្រង់ គ្មានអ្វីគួរឱ្យសង្ស័យឡើយ គឺជាស្រុកស៊ីនីម ជាទីដ៏ប្រាកដដែលនាគដ៏ធំមានសម្បុរក្រហមស្ថិតនៅ។ នៅទីនោះ ព្រះជាម្ចាស់នឹងទទួលយកពូជពង្សរបស់នាគដ៏ធំមានសម្បុរក្រហម ដើម្បីឱ្យវាត្រូវបានចាញ់ និងអាម៉ាស់ទាំងស្រុង។ ព្រះជាម្ចាស់កំពុងតែដាស់មនុស្សទាំងនេះឡើង ជាអ្នកដែលរងទុក្ខវេទនាយ៉ាងខ្លាំង គឺដាស់ពួកគេឡើង រហូតដល់ពួកគេភ្ញាក់ឡើងដឹងស្មារតីទាំងស្រុង និងធ្វើឱ្យពួកគេដើរចេញពីផ្សែងដ៏អ័ព្ទអួរ ហើយបដិសេធនាគដ៏ធំមានសម្បុរក្រហមនោះ។ ពួកគេនឹងភ្ញាក់ពីសុបិនរបស់ខ្លួន ស្គាល់ពីធាតុពិតនៃនាគដ៏ធំមានសម្បុរក្រហមនោះ អាចថ្វាយដួងចិត្តរបស់គេទាំងស្រុងដល់ព្រះជាម្ចាស់ ក្រោកឡើងចេញពីការសង្កត់សង្កិននៃកម្លាំងដ៏ខ្មៅងងឹត ក្រោកឈរនៅក្នុងទិសខាងកើតនៃពិភពលោក ហើយក្លាយជាភស្តុតាងបញ្ជាក់អំពីជ័យជម្នះរបស់ព្រះជាម្ចាស់។ មានតែបែបនេះទេ ទើបព្រះជាម្ចាស់នឹងទទួលបានសិរីល្អ។ ដោយសារតែហេតុផលមួយនេះ ព្រះជាម្ចាស់បាននាំយកកិច្ចការដែលបានបញ្ចប់នៅក្នុងស្រុកអ៊ីស្រាអែលមកកាន់ទឹកដីមួយជាទីដែលនាគដ៏ធំមានសម្បុរក្រហមស្ថិតនៅ ហើយរយៈពេលជិតពីរពាន់ឆ្នាំ ក្រោយពេលចាកចេញ ព្រះជាម្ចាស់បានត្រលប់ជាសាច់ឈាមម្ដងទៀត ដើម្បីបន្តកិច្ចការនៅយុគសម័យនៃព្រះគុណ។ ចំពោះភ្នែកទទេរបស់មនុស្ស ព្រះជាម្ចាស់កំពុងតែចាប់ផ្ដើមកិច្ចការថ្មីនៅក្នុងសាច់ឈាម។ ប៉ុន្តែ នៅក្នុងព្រះនេត្ររបស់ព្រះជាម្ចាស់វិញ ទ្រង់កំពុងតែបន្តកិច្ចការនៅយុគសម័យនៃព្រះគុណ គ្រាន់តែក្រោយពេលសម្រាករយៈពេលពីរបីពាន់ឆ្នាំ ព្រមជាមួយការផ្លាស់ប្ដូរនៅក្នុងទីតាំង និងកម្មវិធីនៃកិច្ចការរបស់ទ្រង់។ ទោះបីរូបអង្គដែលរូបកាយខាងសាច់ឈាមបានទទួលនៅក្នុងកិច្ចការនាពេលសព្វថ្ងៃ មើលទៅហាក់ដូចជាខុសគ្នាស្រឡះពីព្រះយេស៊ូវក៏ដោយ ក៏ព្រះអង្គទាំងពីរមានលក្ខណៈ និងឫសគល់ដូចគ្នា ហើយព្រះអង្គទាំងពីរចេញមកពីប្រភពដូចគ្នា។ ប្រហែលជាព្រះអង្គទាំងពីរមានលក្ខណៈខុសគ្នាជាច្រើនពីខាងក្រៅ ប៉ុន្តែសេចក្តីពិតខាងក្នុងនៃកិច្ចការរបស់ពួកទ្រង់ គឺដូចគ្នាទាំងស្រុងតែម្ដង។ ជារួមមក យុគសម័យនានាមានលក្ខណៈខុសៗគ្នា ដូចថ្ងៃ ហើយនិងយប់។ ដូច្នេះ តើកិច្ចការរបស់ព្រះជាម្ចាស់អាចដើរតាមលំនាំមិនផ្លាស់ប្ដូរយ៉ាងដូចម្ដេចទៅ? ឬតើដំណាក់កាលផ្សេងៗគ្នានៃកិច្ចការរបស់ទ្រង់អាចជំពាក់ជំពិនគ្នាដោយរបៀបណា?

ព្រះយេស៊ូវបានយករូបរាងជាសាសន៍យូដា ស្លៀកពាក់តុបតែងកាយតាមរបៀបយូដា ហើយបានធំធាត់ឡើងបរិភោគអាហារសាសន៍យូដា។ នេះគឺជាទិដ្ឋភាពជាមនុស្សធម្មតារបស់ទ្រង់។ ប៉ុន្តែ សាច់ឈាមដែលយកកំណើតជាមនុស្សនាពេលសព្វថ្ងៃស្ថិតនៅក្នុងទម្រង់នៃពលរដ្ឋអាស៊ី ហើយបានធំធាត់ឡើងនៅក្នុងប្រជាជាតិនៃនាគដ៏ធំមានសម្បុរក្រហម។ ការទាំងនេះមិនមានជម្លោះណាមួយជាមួយគោលដៅនៃការយកកំណើតជាមនុស្សរបស់ព្រះជាម្ចាស់ឡើយ។ ផ្ទុយទៅវិញ វាបំពេញឱ្យគ្នាទៅវិញទៅមក ដោយនាំមកនូវភាពសំខាន់ដ៏ពិតនៃការយកកំណើតជាមនុស្សរបស់ព្រះជាម្ចាស់ទៅកាន់ការបញ្ចប់មួយកាន់តែពេញលេញ។ ដោយសារតែសាច់ឈាមដែលយកកំណើតជាមនុស្សត្រូវបានហៅថាជា «បុត្រមនុស្ស» ឬ «ព្រះគ្រីស្ទ» នោះរូបរាងខាងក្រៅរបស់ព្រះគ្រីស្ទនាពេលសព្វថ្ងៃ មិនអាចត្រូវបានថ្លែងឡើងនៅក្នុងពាក្យដូចជាព្រះយេស៊ូវគ្រីស្ទឡើយ។ ជារួមមក សាច់ឈាមនេះត្រូវបានហៅថាជា «បុត្រមនុស្ស» និងស្ថិតនៅក្នុងរូបអង្គជារូបកាយខាងសាច់ឈាម។ គ្រប់ដំណាក់កាលនៃកិច្ចការរបស់ព្រះជាម្ចាស់មានផ្ទុកនូវអត្ថន័យដ៏ស៊ីជម្រៅគួរឱ្យពិចារណា។ ហេតុផលដែលព្រះយេស៊ូវត្រូវបានចាប់បដិសន្ធិដោយព្រះវិញ្ញាណបរិសុទ្ធ នោះគឺដោយសារតែទ្រង់ត្រូវប្រោសលោះមនុស្សបាប។ ទ្រង់ត្រូវតែគ្មានបាប។ ប៉ុន្តែ ដល់ទីបំផុត នៅពេលដែលទ្រង់ត្រូវបានបង្ខំឱ្យមានលក្ខណៈដូចគ្នាខាងឯសាច់ឈាមដែលពេញដោយបាប ហើយទទួលយកបាបរបស់មនុស្សមានបាប ទ្រង់បានរំដោះពួកគេចេញពីឈើឆ្កាងដែលត្រូវបណ្ដាសា ជាឈើឆ្កាងដែលព្រះជាម្ចាស់វាយផ្ចាលមនុស្ស។ (ឈើឆ្កាងគឺជាឧបករណ៍របស់ព្រះជាម្ចាស់សម្រាប់ការដាក់បណ្ដាសា និងការវាយផ្ចាលមនុស្សជាតិ ហើយគ្រប់ពេលដែលការដាក់បណ្ដាសា និងការវាយផ្ចាលត្រូវបានលើកឡើង នោះវាសំដៅទៅលើមនុស្សបាប)។ គោលដៅគឺដើម្បីជួយឱ្យមនុស្សបាបទាំងអស់ប្រែចិត្ត ហើយតាមរយៈមធ្យោបាយនៃការជាប់ឆ្កាង ដើម្បីជួយឱ្យពួកគេលន់តួបាបរបស់គេ។ សម្រាប់ជាប្រយោជន៍នៃការប្រោសលោះមនុស្សលោកទាំងអស់ ព្រះជាម្ចាស់ត្រូវបានយកកំណើតជាមនុស្សនៅក្នុងរូបកាយខាងសាច់ឈាមដែលត្រូវបានចាប់កំណើត ដោយព្រះវិញ្ញាណបរិសុទ្ធ ហើយយកអំពើបាបរបស់មនុស្សលោកទាំងអស់មកដាក់លើអង្គទ្រង់។ ដើម្បីពណ៌នាអំពីការនេះនៅក្នុងភាសាប្រចាំថ្ងៃ ទ្រង់បានថ្វាយរូបកាយខាងសាច់ឈាមដ៏បរិសុទ្ធ ជាថ្នូរសម្រាប់មនុស្សបាបទាំងអស់ ដែលមានន័យស្មើព្រះយេស៊ូវត្រូវបានដើរតួជំនួសជា «តង្វាយលោះបាប» នៅមុខសាតាំង ដើម្បី «ទទូចសុំ» ឱ្យសាតាំងយកមនុស្សជាតិដ៏ស្លូតត្រង់ទាំងអស់ដែលវាបានជាន់ឃ្លី ប្រគល់មកឱ្យព្រះជាម្ចាស់វិញ។ នោះជាហេតុផលដ៏ចាំបាច់ក្នុងការចាប់កំណើត ដោយព្រះវិញ្ញាណបរិសុទ្ធ ដើម្បីទៅសម្រេចដំណាក់កាលនៃកិច្ចការប្រោសលោះនេះ។ នេះជាលក្ខខណ្ឌដ៏ចាំបាច់មួយ ជា «សន្ធិសញ្ញាសន្ដិភាព» មួយនៅក្នុងសមរភូមិរវាងព្រះវរបិតាដ៏ជាព្រះ និងសាតាំង។ នោះជាហេតុផលដែលក្រោយពេលព្រះយេស៊ូវត្រូវបានប្រគល់ទៅឱ្យសាតាំងហើយ ទើបដំណាក់កាលនៃកិច្ចការនេះត្រូវបានបញ្ចប់។ យ៉ាងណាមិញ កិច្ចការប្រោសលោះរបស់ព្រះជាម្ចាស់នាពេលសព្វថ្ងៃ បានសម្រេចនូវកម្រិតនៃភាពរុងរឿងមួយមិនស្មើគ្រាមុន ហើយសាតាំងលែងមានលេសតទៅទៀតក្នុងការទាមទារ ដូច្នេះ ព្រះជាម្ចាស់លែងចាំបាច់ត្រូវចាប់កំណើត តាមរយៈព្រះវិញ្ញាណបរិសុទ្ធ ដើម្បីយកកំណើតជាមនុស្សទៀតហើយ។ ដោយសារតែព្រះជាម្ចាស់មាននិស្ស័យដើមដ៏បរិសុទ្ធ និងស្លូតត្រង់ ដូច្នេះ ព្រះជាម្ចាស់ដែលនៅក្នុងការយកកំណើតជាមនុស្សនេះ លែងជាព្រះយេស៊ូវនៅយុគសម័យនៃព្រះគុណទៀតហើយ។ យ៉ាងណាមិញ ទ្រង់នៅតែយកកំណើតជាមនុស្សសម្រាប់ជាប្រយោជន៍ដល់ព្រះហឫទ័យរបស់ព្រះវរបិតាដ៏ជាព្រះ និងសម្រាប់ជាប្រយោជន៍ទៅសម្រេចតាមបំណងព្រះហឫទ័យរបស់ព្រះវរបិតាដ៏ជាព្រះ។ ច្បាស់ណាស់ តើនេះមិនមែនជាសេចក្តីពន្យល់មួយដែលមានលក្ខណៈមិនសមហេតុផលទេឬអី? តើការយកកំណើតជាមនុស្សរបស់ព្រះជាម្ចាស់ត្រូវតែអនុលោមតាមក្បួនច្បាប់ណាមួយឬ?

មនុស្សជាច្រើនខំស្វែងរកភស្តុតាងនៅក្នុងព្រះគម្ពីរ ដោយសង្ឃឹមថាពួកគេនឹងរកឃើញសេចក្តីទំនាយណាមួយទាក់ទងនឹងការយកកំណើតជាមនុស្សរបស់ព្រះជាម្ចាស់។ តើមនុស្សដែលមានគំនិតភាន់ច្រឡំ និងច្របូកច្របល់នេះ អាចដឹងយ៉ាងដូចម្ដេចទៅថា ព្រះជាម្ចាស់បានឈប់ «ធ្វើការ» នៅក្នុងព្រះគម្ពីរ ហើយបាន «លោតផ្លោះ» រំលងព្រំដែនទៅបន្តធ្វើកិច្ចការ ទាំងចិត្តរីករាយ និងចិត្តស្រេកឃ្លាន ដែលទ្រង់បានរៀបចំផែនការទុកតាំងពីយូរ ប៉ុន្តែមិនធ្លាប់បានប្រាប់មនុស្សនោះទេ? មនុស្សពិតជាល្ងីល្ងើពេកហើយ។ ក្រោយពេលភ្លក់រសជាតិបានតែបន្តិចអំពីនិស្ស័យរបស់ព្រះជាម្ចាស់ ពួកគេចាប់ផ្តើមតាំងវេទិកាមួយ ហើយអង្គុយនៅលើ «កៅអីរុញ» លំដាប់ខ្ពស់ ដោយធ្វេសប្រហែសទាំងស្រុងក្នុងការពិនិត្យមើលកិច្ចការរបស់ព្រះជាម្ចាស់ ហើយថែមទាំងហ៊ានដល់ថ្នាក់ចាប់ផ្ដើមអប់រំព្រះជាម្ចាស់ជាមួយវោហាបែបក្រអឺតក្រទម និងរហេតរហូតអំពីអ្វីៗគ្រប់យ៉ាងដែលស្ថិតនៅក្រោមព្រះអាទិត្យទៀត។ មាន «បុរសចំណាស់» ពាក់វែនតាជាច្រើននាក់ ដែលអង្អែលពុកចង្ការបស់គេ បើក «សៀវភៅចំណាស់» (ព្រះគម្ពីរ) ទំព័រពណ៌លឿង ដែលពួកគេបានអានអស់មួយជីវិត។ ជាមួយសូរហ៊ឹមៗ និងភ្នែកភ្លឹបភ្លែត ឥឡូវ ពួកគេបើកទៅកាន់គម្ពីរវិវរណៈ ឥឡូវ បើកទៅគម្ពីរដានីយ៉ែល ហើយឥឡូវបើកទៅគម្ពីរអេសាយ ដែលមនុស្សគ្រប់គ្នាស្គាល់យ៉ាងច្បាស់។ ដោយសម្លឹងមើលមួយទំព័រម្ដងៗ ដែលពេញដោយអក្សរតូចៗ ពួកគេអានស្ងាត់ៗ ហើយខួរក្បាលរបស់គេបន្តដំណើរការមិនឈប់ឡើយ។ ភ្លាមៗ ដៃរបស់គេក៏ឈប់អង្អែលពុកចង្កា ហើយចាប់ផ្ដើមទាញវាវិញម្ដង។ ពីពេលមួយទៅពេលមួយ មនុស្សឮសំឡេងពុកចង្កាដាច់។ ឥរិយាបថខុសប្រក្រតីបែបនេះធ្វើឱ្យមនុស្សមានភាពភ្ញាក់ផ្អើល។ «ហេតុអ្វីគាត់ប្រើកម្លាំងបែបនេះ? តើគាត់ខឹងយ៉ាងខ្លាំងអំពីអ្វីទៅ?» ដោយសម្លឹងមើលម្ដងទៀតទៅកាន់បុរសចំណាស់ យើងមើលឃើញថា គាត់ចាប់ផ្ដើមជ្រួញចិញ្ចើម។ រោមចិញ្ចើមពណ៌ប្រាក់បានធ្លាក់ចុះ ដូចជារោមក្ងាន ប្រហែលពីរសង់ពីម៉ែត្រពីត្របកភ្នែករបស់បុរសចំណាស់នោះ ដូចជាចៃដន្យ តែចំឥតខ្ចោះតែម្ដង ដូចបុរសចំណាស់នោះយកភ្នែករបស់គាត់បិទកាវជាប់នឹងទំព័រដែលមើលទៅដូចជាដុះផ្សិត។ ក្រោយពេលបើកទំព័រដដែលៗជាច្រើនដងរួច គាត់ក៏ចាប់ផ្ដើមក្រោកឈរ ហើយជជែកគ្នាពីនេះពីនោះ[៣] ជាមួយមនុស្សម្នាក់ ប៉ុន្តែពន្លឺចេញពីភ្នែករបស់គាត់មិនបានទៅណាឆ្ងាយពីសៀវភៅនោះឡើយ។ ភ្លាមៗ គាត់បិទទំព័របច្ចុប្បន្ន ហើយបើកទៅ «ពិភពលោកមួយទៀត»។ គាត់ធ្វើចលនាបែបប្រញាប់ប្រញាល់[៤] និងភ័យខ្លាច សឹងតែធ្វើឱ្យមនុស្សភ្ញាក់ផ្អើល។ ពេលនេះ ក្នុងអំឡុងដែលគាត់នៅស្ងាត់ស្ងៀម មានសត្វកណ្ដុរមួយក្បាលដែលបានចេញពីរន្ធរបស់វា ចាប់ផ្ដើមមានអារម្មណ៍ធូរស្រាលក្នុងការរត់លេងដោយសេរីភាព ប៉ុន្តែដោយបារម្ភយ៉ាងខ្លាំងចំពោះចលនាមិនបានរំពឹងទុករបស់បុរសចំណាស់នោះ វាក៏រត់ប្រញាប់ប្រញាល់ចូលទៅក្នុងរន្ធរបស់វាវិញ ហើយបាត់ស្រមោលឈឹងមិនបង្ហាញខ្លួនម្ដងទៀតឡើយ។ ហើយឥឡូវនេះ ដៃឆ្វេងរបស់បុរសចំណាស់ចាប់ផ្ដើមអង្អែលពុកចង្ការបស់គាត់ ឡើងចុះៗសាជាថ្មី។ គាត់ដើរចេញពីកៅអីរបស់គាត់ ដោយទុកសៀវភៅនៅលើតុ។ ខ្យល់បក់តាមប្រហោងទ្វារ និងបង្អួចដែលចំហ បក់បិទសៀវភៅ ហើយបន្ទាប់មក បើកឡើងវិញ។ វាមាននូវភាពអន្លង់អន្លោចដែលមិនអាចពណ៌នាបានអំពីឈុតឆាក ហើយក្រៅពីសំឡេងនៃទំព័រសៀវភៅដែលត្រូវបានបន្លឺ ដោយខ្យល់ គ្រប់ទាំងសត្តនិករហាក់ដូចជាមានភាពស្ងាត់ជ្រងំ។ ដោយស្នូរដៃទះនៅពីក្រោយខ្នងរបស់គាត់ គាត់ដើរចុះដើរឡើងនៅក្នុងបន្ទប់ ពេលនេះក៏ឈប់ ហើយក៏ចាប់ផ្ដើមដើរវិញ ទាំងគ្រវីក្បាលរបស់គាត់ម្ដងហើយម្ដងទៀត ឯនៅក្នុងមាត់របស់គាត់វិញ គាត់ហាក់ដូចជានិយាយដដែលៗថា «ឱ! ព្រះជាម្ចាស់អើយ! តើទ្រង់នឹងពិតជាធ្វើបែបនេះឬ?» ពីមួយពេលទៅមួយពេល គាត់ក៏និយាយទាំងងក់ក្បាលដែរថា៖ «ឱ ព្រះជាម្ចាស់អើយ! តើនរណាអាចយល់អំពីកិច្ចការរបស់ទ្រង់ទៅ? តើវាមិនពិបាកក្នុងការស្វែងរកដានព្រះបាទារបស់ទ្រង់ទេឬអី? ទូលបង្គំជឿថា ទ្រង់នឹងមិនបង្ករឿង ដោយគ្មានហេតុផលល្អនោះឡើយ»។ បច្ចុប្បន្ន បុរសចំណាស់ចងចិញ្ចើមយ៉ាងខ្លាំង និងបិទភ្នែករបស់គាត់ បង្ហាញពីទឹកមុខបែបអាម៉ាស់ និងទឹកមុខដ៏ឈឺចាប់ខ្លាំងផងដែរ គឺដូចគាត់កំពុងតែព្យាយាមគិតគូរមួយៗ តែលះៗ។ ឱបុរសចំណាស់ដ៏កំសត់អើយ! ដោយបានរស់នៅពេញមួយជីវិត ហើយ «ជាអកុសល» បែរជាមានឥរិយាបថបែបនេះនៅក្នុងវ័យដ៏ជ្រេទៅវិញ។ តើមានអ្វីដែលអាចប៉ះប៉ូវបានទៅអំពីរឿងនេះ? ខ្ញុំក៏មិនដឹង និងគ្មានកម្លាំងក្នុងការធ្វើអ្វីដែរ។ តើត្រូវស្ដីបន្ទោសអ្នកណាដែលធ្វើឱ្យសៀវភៅដ៏ចំណាស់របស់គាត់មានពណ៌លឿងបែបនេះ? តើត្រូវស្ដីបន្ទោសអ្នកណាទៅ ដែលធ្វើឱ្យពុកចង្កា និងរោមចិញ្ចើមរបស់គាត់មានពណ៌សក្បុស មានពណ៌ខុសពីមុខរបស់គាត់ដូច្នេះ? វាហាក់ដូចជារោមនៅពុកចង្ការបស់គាត់តំណាងឱ្យភាពចាស់ទុំរបស់គាត់អ៊ីចឹង។ ប៉ុន្តែ តើនរណាទៅដឹងទៅថា មនុស្សអាចក្លាយជាល្ងង់ខ្លៅដល់កម្រិតបែបនេះ ដល់ថ្នាក់ទៅស្វែងរកព្រះវត្តមានរបស់ព្រះជាម្ចាស់នៅក្នុងសៀវភៅដ៏ចំណាស់មួយនេះ? តើសៀវភៅចំណាស់នេះអាចមានក្រដាសចំនួនប៉ុន្មានសន្លឹកទៅ? តើវាពិតជាអាចកត់ត្រាទុករាល់ទង្វើទាំងអស់របស់ព្រះជាម្ចាស់យ៉ាងសុក្រឹតឬ? តើនរណាហ៊ានធានាអំពីការនេះទៅ? ប៉ុន្តែ មនុស្សពិតជាគិតចង់ស្វែងរកការលេចចេញរបស់ព្រះជាម្ចាស់ និងចង់បំពេញតាមបំណងព្រះហឫទ័យរបស់ព្រះជាម្ចាស់ តាមរយៈមធ្យោបាយនៃការវិភាគ និងការវែកញែកយ៉ាងល្អិតល្អន់លើពាក្យពេចន៍[៥] ដោយសង្ឃឹមថា ការធ្វើបែបនេះជួយឱ្យពួកគេចូលទៅក្នុងជីវិត។ តើការព្យាយាមចូលទៅក្នុងជីវិតបែបនេះងាយស្រួលដូចនិយាយឬទេ? តើនេះមិនមែនជាការត្រិះរិះពិចារណាបែបក្លែងក្លាយខុសទំនងបំផុតទេឬ? តើអ្នកមិនគិតថា ការនេះគួរឱ្យអស់សំណើចទេឬ?

លេខយោង៖

(១) «មានមន្ទិលសង្ស័យ» បង្ហាញថា មនុស្សមិនមានគតិជ្រៅជ្រះច្បាស់លាស់អំពីកិច្ចការរបស់ព្រះជាម្ចាស់។

(២) «គឺចេញមកពីព្រះចេស្ដាដ៏ស្ដួចស្ដើង ហើយត្រូវប្រើប្រាស់ដោយមានការប្រុងប្រយ័ត្នយ៉ាងខ្លាំង» បង្ហាញថា ទុក្ខលំបាកនៃសាច់ឈាម គឺមានច្រើនពេក ហើយកិច្ចការដែលត្រូវសម្រេច គឺមានកម្រិតណាស់។

(៣) «ជជែកគ្នាពីនេះពីនោះ» គឺជាន័យធៀបសម្រាប់មុខមាត់ដ៏អាក្រក់របស់មនុស្ស នៅពេលដែលពួកគេស្រាវជ្រាវទៅក្នុងកិច្ចការរបស់ព្រះជាម្ចាស់។

(៤) «ប្រញាប់ប្រញាល់» សំដៅទៅលើចលនាប្រញាប់ខ្លាំងរបស់ «បុរសចំណាស់» នៅពេលដែលគាត់បើកព្រះគម្ពីរ។

(៥) «ការវិភាគ និងការវែកញែកយ៉ាងល្អិតល្អន់លើពាក្យពេចន៍» ត្រូវបានប្រើ ដើម្បីចំអកដល់អ្នកជំនាញលើជំនឿខុសឆ្គង ដែលធ្វើការវែកញែកបែបមិនចាំបាច់ទៅលើពាក្យពេចន៍ ប៉ុន្តែមិនស្វែងរកសេចក្តីពិត ឬមិនដឹងអំពីកិច្ចការរបស់ព្រះវិញ្ញាណបរិសុទ្ធ។


កិច្ចការ និងការចូល (៧)

វាត្រូវការពេលរហូតដល់សព្វថ្ងៃ ទើបមនុស្សដឹងថា អ្វីដែលគេខ្វះនោះ គឺមិនគ្រាន់តែជាការផ្គត់ផ្គង់នៃជីវិតខាងវិញ្ញាណ និងបទពិសោធនៃការស្គាល់ព្រះជាម្ចាស់ប៉ុណ្ណោះទេ ប៉ុន្តែ អ្វីដែលកាន់តែសំខាន់ទៀតនោះគឺជាការផ្លាស់ប្ដូរនៅក្នុងនិស្ស័យរបស់គេ។ ដោយសារតែភាពអវិជ្ជាទាំងស្រុងរបស់មនុស្សអំពីប្រវត្តិសាស្ត្រ និងវប្បធម៌បុរាណអំពីពូជសាសន៍របស់គេ ដូច្នេះជាលទ្ធផល មនុស្សគ្មានដឹងអ្វីទាល់តែសោះអំពីកិច្ចការរបស់ព្រះជាម្ចាស់។ មនុស្សទាំងអស់សង្ឃឹមចង់មានអារម្មណ៍ផ្សារភ្ជាប់ជាមួយព្រះជាម្ចាស់យ៉ាងជ្រាលជ្រៅខាងក្នុងចិត្តរបស់គេ ប៉ុន្តែដោយសារតែសាច់ឈាមរបស់មនុស្សមានភាពពុករលួយខ្លាំងពេក ទាំងស្ពឹក និងល្ងង់ខ្លៅផងនោះ ដូច្នេះ វាបានធ្វើឱ្យគេមិនដឹងអ្វីទាល់តែសោះអំពីព្រះជាម្ចាស់។ នៅក្នុងការយាងមកក្នុងចំណោមមនុស្សនាពេលសព្វថ្ងៃ គោលបំណងរបស់ព្រះជាម្ចាស់ គឺគ្មានអ្វីក្រៅពីចង់បំផ្លាស់បំប្រែគំនិត និងវិញ្ញាណរបស់មនុស្ស ក៏ដូចជារូបអង្គរបស់ព្រះជាម្ចាស់នៅក្នុងដួងចិត្តរបស់ពួកគេ ដែលពួកគេមានអស់រយៈពេលជាច្រើនលានឆ្នាំនោះឡើយ។ ទ្រង់នឹងយកឱកាសនេះ ដើម្បីប្រោសឱ្យមនុស្សគ្រប់លក្ខណ៍។ តាមរយៈមធ្យោបាយនៃចំណេះដឹងរបស់មនុស្ស ព្រះអង្គនឹងផ្លាស់ប្ដូររបៀបដែលមនុស្សចូលមកស្គាល់ទ្រង់ និងផ្លាស់ប្ដូរអាកប្បកិរិយារបស់ពួកគេដែលមានចំពោះទ្រង់ ដើម្បីជួយឱ្យមនុស្សចាប់ផ្ដើមថ្ងៃដ៏មានជ័យថ្មីក្នុងការស្គាល់ព្រះជាម្ចាស់ ហើយក៏ដើម្បីសម្រេចបាននូវការបំផ្លាស់ជាថ្មី និងការបំផ្លាស់បំប្រែដល់វិញ្ញាណរបស់មនុស្សផងដែរ។ ការដោះស្រាយ និងការប្រៀនប្រដៅ គឺជាមធ្យោបាយ ខណៈឯការយកឈ្នះ និងការផ្លាស់ជាថ្មី គឺជាគោលដៅ។ ការកម្ចាត់ចោលគំនិតអបិយជំនឿដែលមនុស្សមានអំពីព្រះជាម្ចាស់ដ៏ស្រពេចស្រពិល គឺជាចេតនារបស់ព្រះជាម្ចាស់ជារៀងរហូតមក ហើយថ្មីៗនេះ បំណងព្រះហឫទ័យនេះក៏ក្លាយជាកិច្ចការបន្ទាន់ចំពោះទ្រង់ផងដែរ។ វាជារឿងប្រពៃមិនខាន បើមនុស្សទាំងអស់យកពេលមកពិនិត្យពិច័យលើស្ថានភាពនេះ។ ត្រូវផ្លាស់ប្ដូររបៀបដែលមនុស្សម្នាក់ៗមានបទពិសោធ ដើម្បីឱ្យចេតនាព្រះហឫទ័យបន្ទាន់របស់ព្រះជាម្ចាស់អាចសម្រេចបានផលផ្លែកាន់តែឆាប់ និងដើម្បីឱ្យដំណាក់កាលចុងក្រោយនៃកិច្ចការរបស់ព្រះជាម្ចាស់នៅលើផែនដីអាចត្រូវបានបញ្ចប់យ៉ាងពេញលេញទាំងស្រុង។ ចូរថ្វាយដល់ព្រះជាម្ចាស់នូវចិត្តស្វាមីភក្តិដែលអ្នករាល់គ្នាគួរតែថ្វាយដល់ទ្រង់ ហើយថ្វាយការកម្សាន្តព្រះហឫទ័យរបស់ព្រះជាម្ចាស់ជាលើកចុងក្រោយ។ នៅក្នុងចំណោមបងប្អូនប្រុសស្រី មិនគួរឱ្យមាននរណាម្នាក់គេចវេះពីទំនួលខុសត្រូវនេះ ឬគ្រាន់តែធ្វើលំៗតាមគេតាមអ្នកនោះឡើយ។ ព្រះជាម្ចាស់យាងមកនៅក្នុងសាច់ឈាមលើកនេះ ដើម្បីឆ្លើយតបចំពោះការអញ្ជើញមួយ និងដើម្បីឆ្លើយតបចំពោះលក្ខខណ្ឌរបស់មនុស្ស។ ដូច្នេះ ទ្រង់យាងមក ដើម្បីផ្គត់ផ្គង់ដល់មនុស្សនូវអ្វីដែលគេត្រូវការ។ មិនថាមនុស្សមានគុណសម្បត្តិអ្វី ឬការបង្កើតកូនចៅបែបណាឡើយ ជារួមមក ព្រះជាម្ចាស់នឹងជួយឱ្យគេមើលឃើញព្រះបន្ទូលរបស់ព្រះជាម្ចាស់ ហើយតាមរយៈព្រះបន្ទូលរបស់ទ្រង់ គេមើលឃើញពីព្រះវត្ដមាន និងការស្ដែងចេញរបស់ព្រះជាម្ចាស់ ហើយទទួលយកការប្រោសឱ្យគ្រប់លក្ខណ៍របស់ព្រះជាម្ចាស់ចំពោះគេ ការផ្លាស់ប្ដូរគំនិត និងសញ្ញាណរបស់មនុស្ស ដើម្បីឱ្យទឹកព្រះភ័ក្ត្រដើមរបស់ព្រះជាម្ចាស់ត្រូវបានចាក់ឫសយ៉ាងមាំនៅក្នុងជម្រៅនៃដួងចិត្តរបស់មនុស្ស។ នេះគឺជាបំណងតែមួយគត់របស់ព្រះជាម្ចាស់នៅលើផែនដី។ មិនថាធម្មជាតិពីកំណើតរបស់មនុស្សខ្លាំងប៉ុនណា ឬលក្ខណៈរបស់មនុស្សអន់បែបណា ឬមនុស្សមានឥរិយាបថពីអតីតកាលដោយរបៀបណានោះឡើយ ក៏ព្រះជាម្ចាស់មិនយកព្រះទ័យទុកដាក់នោះដែរ។ ទ្រង់គ្រាន់តែប្រាថ្នាចង់ឱ្យបំផ្លាស់ជាថ្មីទាំងស្រុងនូវរូបភាពអំពីព្រះជាម្ចាស់ដែលគេមាននៅក្នុងដួងចិត្តរបស់គេ និងចង់ឱ្យគេស្គាល់អំពីសារជាតិរបស់មនុស្សជាតិ ហើយជាលទ្ធផល គេទទួលបានការបំផ្លាស់បំប្រែនូវទស្សនៈបែបមនោគមវិជ្ជារបស់មនុស្ស និងអាចទន្ទឹងចង់បានព្រះជាម្ចាស់ចេញពីជម្រៅនៃដួងចិត្ត ហើយភ្ញាក់ខ្លួនចង់បានទំនាក់ទំនងផ្សារភ្ជាប់ដ៏អស់កល្បជាមួយទ្រង់៖ នេះគឺជាការទាមទារតែមួយដែលព្រះជាម្ចាស់មានចំពោះមនុស្ស។

ចំណេះដឹងអំពីវប្បធម៌សម័យបុរាណ និងប្រវត្តិសាស្ត្រអស់រយៈពេលរាប់ពាន់ឆ្នាំមកនេះ បានបិទគំនិត សញ្ញាណ និងទស្សនៈយល់ឃើញរបស់មនុស្សយ៉ាងតឹងណែន ដោយមិនអាចជ្រួតជ្រាប និងមិនអាចបំបែកធាតុបានឡើយ។[១] មនុស្សរស់នៅក្នុងវដ្ដទីដប់ប្រាំបីជាន់នៃស្ថាននរក ជាទីដែលពួកគេដូចជាត្រូវបានព្រះជាម្ចាស់បំបោះបង់ចោលទៅក្នុងគុកដ៏ងងឹត ដែលពួកគេមិនអាចមើលឃើញពន្លឺថ្ងៃនោះឡើយ។ គំនិតសក្ដិភូមិបានសង្កត់សង្កិនមនុស្សយ៉ាងខ្លាំង រហូតដល់ពួកគេស្ទះខ្យល់ សឹងតែដកដង្ហើមមិនរួច។ ពួកគេអស់ខ្យល់ ហើយគ្មានកម្លាំងក្នុងការតបតឡើយ ដូច្នេះ អ្វីដែលពួកគេអាចធ្វើបាន គឺជាការអត់ទ្រាំ ទាំងខាំធ្មេញសង្កត់ចិត្តអត់មាត់មួយម៉ាត់...។ គ្មាននរណាម្នាក់ហ៊ានរើបម្រះ ឬក្រោកឈរទាមទារចង់បានសេចក្តីសុចរិត និងសេចក្តីយុត្តិធម៌ឡើយ ដូច្នេះ មនុស្សគ្រាន់តែរស់នៅជីវិតមួយ អន់ជាងសត្វធាតុ ក្រោមការវាយធ្វើបាប និងការរំលោភបំពាននៃក្រមសីលធម៌បែបសក្ដិភូមិ ពីមួយថ្ងៃទៅមួយថ្ងៃ និងពីមួយឆ្នាំទៅមួយឆ្នាំ។ ពួកគេមិនធ្លាប់គិតចង់ស្វែងរកព្រះជាម្ចាស់ ដើម្បីរីករាយនឹងសុខសុភមង្គលនៅក្នុងពិភពលោករបស់មនុស្សឡើយ។ វាដូចជាមនុស្សបានរងការវាយដំខ្លាំងពេក រហូតដល់ថ្នាក់ ពួកគេដូចជាស្លឹកឈើដែលជ្រុះធ្លាក់នាសរទរដូវ ដែលស្វិតស្រពោន ស្ងួត និងមានស្លឹកពណ៌លឿងត្នោត។ មនុស្សបានបាត់បង់ការចងចាំ តាំងពីយូរយារណាស់មកហើយ។ ពួកគេរស់នៅក្នុងភាពតែលតោលនៅស្ថាននរក ដែលជាពិភពរបស់មនុស្ស ទាំងកំពុងទន្ទឹងរង់ចាំការយាងមកនៃគ្រាចុងក្រោយ ដើម្បីឱ្យពួកគេអាចត្រូវវិនាសជាមួយគ្នានៅស្ថាននរកនេះ គឺដូចគ្រាចុងក្រោយដែលពួកគេទន្ទឹងចាំនោះ ជាថ្ងៃដែលមនុស្សនឹងទទួលបានសេចក្ដីស្ងប់សុខអ៊ីចឹង។ ក្រមសីលធម៌បែបសក្ដិភូមិបានឆក់យកជីវិតរបស់មនុស្សឱ្យធ្លាក់ទៅក្នុង «ស្ថានឃុំព្រលឹង» ដោយធ្វើឱ្យមនុស្សមានកម្លាំងកាន់តែខ្សោយទៅៗក្នុងការប្រឆាំងតបត។ រាល់ការសង្កត់សង្កិនរុញច្រានមនុស្សមួយជំហានម្ដងៗឱ្យធ្លាក់កាន់តែជ្រៅចូលក្នុងស្ថានឃុំព្រលឹង គឺកាន់តែឆ្ងាយទៅៗពីព្រះជាម្ចាស់ រហូតដល់សព្វថ្ងៃនេះ ពួកគេបានក្លាយជាមនុស្សចម្លែកទាំងស្រុងចំពោះព្រះជាម្ចាស់ ហើយព្យាយាមគេចវេះចេញពីទ្រង់ នៅពេលដែលពួកគេជួបទ្រង់។ មនុស្សមិនយកចិត្តទុកដាក់ចំពោះទ្រង់ ហើយទុកព្រះអង្គឱ្យឈរតែម្នាក់ឯងនៅជ្រុងម្ខាង គឺដូចមនុស្សមិនដែលស្គាល់ទ្រង់ និងមិនដែលបានឃើញទ្រង់ពីមុនមកអ៊ីចឹង។ ប៉ុន្តែ ព្រះជាម្ចាស់បានកំពុងតែរង់ចាំមនុស្សនៅក្នុងដំណើរផ្លូវដ៏វែងឆ្ងាយនៃជីវិតរបស់មនុស្ស ដោយមិនបញ្ចេញព្រះពិរោធរបស់ទ្រង់ចំពោះគេទាល់តែសោះ គឺទ្រង់គ្រាន់តែរង់ចាំយ៉ាងស្ងប់ស្ងាត់ ដោយគ្មានមានព្រះបន្ទូលសូម្បីតែមួយម៉ាត់ ដើម្បីឱ្យមនុស្សប្រែចិត្ត និងចាប់ផ្ដើមជីវិតជាថ្មី។ ព្រះជាម្ចាស់បានយាងចូលក្នុងពិភពរបស់មនុស្សតាំងពីយូរ ដើម្បីចូលរួមចំណែកទទួលរួមជាមួយមនុស្សនូវទុក្ខវេទនានៃពិភពរបស់មនុស្ស។ រយៈពេលប៉ុន្មានឆ្នាំដែលទ្រង់បានរស់នៅជាមួយមនុស្ស គ្មាននរណាម្នាក់បានរកឃើញនូវអត្ថិភាពរបស់ទ្រង់ឡើយ។ ព្រះជាម្ចាស់គ្រាន់តែអត់ទ្រាំទាំងស្ងាត់ៗនឹងភាពស្មោកគ្រោកនៅក្នុងពិភពរបស់មនុស្ស ខណៈពេលទ្រង់កំពុងតែអនុវត្តកិច្ចការដែលទ្រង់បាននាំមកនៅក្នុងអង្គមនុស្ស។ ទ្រង់បន្តអត់ទ្រាំសម្រាប់ជាប្រយោជន៍ដល់បំណងព្រះហឫទ័យរបស់ព្រះវរបិតាដ៏ជាព្រះ និងសម្រាប់ជាប្រយោជន៍ដល់តម្រូវការរបស់មនុស្សជាតិ ដោយទទួលរងនូវទុក្ខវេទនាដែលមនុស្សមិនធ្លាប់បានជួបកាលពីមុនមក។ នៅក្នុងវត្តមានរបស់មនុស្ស ព្រះអង្គបានរង់ចាំគេស្ងាត់ៗ ហើយនៅក្នុងវត្តមានរបស់មនុស្ស ទ្រង់បានបន្ទាបអង្គទ្រង់សម្រាប់ជាប្រយោជន៍ដល់ព្រះហឫទ័យរបស់ព្រះវរបិតាដ៏ជាព្រះ ហើយក៏សម្រាប់ជាប្រយោជន៍ដល់សេចក្តីត្រូវការរបស់មនុស្សជាតិផងដែរ។ ចំណេះដឹងអំពីវប្បធម៌សម័យបុរាណបានសម្ងំលួចមនុស្សពីព្រះវត្តមានរបស់ព្រះជាម្ចាស់ ហើយប្រគល់ពួកគេទៅឱ្យស្ដេចអារក្ស និងបរិវាររបស់វា។ សៀវភៅទាំងបួន និងវណ្ណគតិទាំងប្រាំ[ក] បាននាំយកគំនិត និងសញ្ញាណរបស់មនុស្សឱ្យចូលទៅក្នុងយុគសម័យនៃការបះបោរមួយទៀត ដោយធ្វើឱ្យពួកគេលើកតម្កើងកាន់តែខ្លាំងជាងពេលមុនៗចំពោះមនុស្សដែលបានចងក្រងសៀវភៅ/វណ្ណគតិនៃឯកសារទាំងនេះ ហើយជាលទ្ធផល វាធ្វើឱ្យសញ្ញាណរបស់គេអំពីព្រះជាម្ចាស់កាន់តែធ្ងន់ធ្ងរឡើង។ អ្វីដែលមនុស្សមិនបានដឹងនោះគឺថា ស្ដេចអារក្សបានបណ្ដេញព្រះជាម្ចាស់ចេញពីដួងចិត្តរបស់គេដោយគ្មានមេត្តា ហើយខ្លួនវាបានចូលកាន់កាប់យ៉ាងសប្បាយរីករាយ។ ចាប់តាំងពីពេលនោះមក មនុស្សបានមានព្រលឹងដ៏គគ្រក់ និងអាក្រក់ ហើយមានទឹកមុខរបស់ស្ដេចអារក្ស។ ចិត្តស្អប់ចំពោះព្រះជាម្ចាស់មានពេញក្នុងទ្រូងរបស់វា ហើយចិត្តព្យាបាទចងគំនុំរបស់ស្ដេចអារក្សបានសាយភាយនៅក្នុងមនុស្សពីមួយថ្ងៃទៅមួយថ្ងៃ រហូតដល់វាបានសាយភាពសព្វកន្លែងក្នុងមនុស្ស។ មនុស្សលែងមានសេរីភាពទៀតហើយ ហើយគេក៏គ្មានផ្លូវអាចផ្ដាច់ចំណងរបស់ស្ដេចអារក្សបានដែរ។ គេគ្មានជម្រើសអ្វីក្រៅពីជាប់ចំណងនៅមួយកន្លែង ទាំងលើកទង់ជ័យស ហើយលុតជង្គង់សុំចុះចូលនៅចំពោះវត្តមានរបស់វានោះទេ។ ជាច្រើនឆ្នាំមុន កាលដួងចិត្តនិងព្រលឹងរបស់មនុស្សនៅក្មេងខ្ចីនៅឡើយ ស្ដេចអារក្សបានដាំនៅក្នុងចិត្តរបស់គេនូវគ្រាប់ពូជនៃដុំសាច់លទ្ធិទមិឡ ដោយបង្រៀនគេអំពីជំនឿខុសឆ្គង ដូចជា «ត្រូវសិក្សាវិទ្យាសាស្ត្រ និងបច្ចេកវិទ្យា ត្រូវទទួលស្គាល់ទំនើបភាវូបនីយកម្មទាំងបួន ហើយនៅក្នុងលោកនេះ គ្មានព្រះជាម្ចាស់ឡើយ»។ លើសពីនេះទៅទៀត វាស្រែកឡើងនៅគ្រប់ឱកាសថា៖ «ចូរយើងពឹងអាងលើការខិតខំប្រឹងប្រែង និងការឧស្សាហ៍ព្យាយាមរបស់យើង ដើម្បីកសាងនូវទឹកដីមួយដ៏ស្រស់បំព្រង» ដោយបង្គាប់ឱ្យមនុស្សគ្រប់គ្នាត្រៀមខ្លួន តាំងពីកុមារភាព ដើម្បីបម្រើយ៉ាងស្មោះត្រង់ចំពោះប្រទេសរបស់គេ។ ដោយមិនដឹងខ្លួន មនុស្សត្រូវបាននាំចូលទៅក្នុងវត្តមានរបស់វា ជាទីដែលវាខំស្រវាយកគ្រប់ទាំងការសរសើរសម្រាប់ខ្លួនវា ដោយគ្មានរអៀសខ្លួនទាល់តែសោះ (មានន័យថា រាល់ទាំងការសរសើរដែលជារបស់ព្រះជាម្ចាស់សម្រាប់ការគ្រប់គ្រងលើមនុស្សជាតិទាំងអស់នៅក្នុងព្រះហស្តរបស់ទ្រង់)។ វាបានធ្វើបែបនេះ ដោយគ្មានខ្មាសអៀនសោះឡើយ។ លើសពីនេះទៅទៀត ដោយគ្មានកេរ្តិ៍ខ្មាស វាបានដណ្ដើមយកប្រជារាស្ត្ររបស់ព្រះជាម្ចាស់ ហើយអូសពួកគេចូលទៅក្នុងផ្ទះរបស់វា ជាទីដែលវាលោតផ្លោះរំលងតុ ដូចជាសត្វកណ្ដុរ ហើយឱ្យមនុស្សថ្វាយបង្គំវាដូចជាព្រះជាម្ចាស់។ នេះជាជនឧក្រិដ្ឋច្បាស់ក្រឡែត! វាស្រែកឡើងនូវពាក្យបង្កាច់បង្ខូចដ៏រន្ធត់ ដូចជា៖ «នៅក្នុងលោកនេះ គ្មានព្រះជាម្ចាស់អ្វីឡើយ។ ខ្យល់កើតមកពីបម្រែបម្រួលនៅក្នុងធម្មជាតិ។ ភ្លៀងកើតចេញមក នៅពេលដែលទឹកហួតឡើងលើមេឃ ហើយជួបជាមួយសីតុណ្ហភាពត្រជាក់ ក៏ចាប់ផ្ដើមកកក្លាយជាតំណក់ទឹកធ្លាក់មកលើផែនដី។ រញ្ជួយផែនដីគឺជាការរញ្ជួយនៃស្រទាប់ខាងលើនៃភពផែនដី ដោយសារតែការផ្លាស់ប្ដូរភូមិសាស្ត្រ។ ភាពរាំងស្ងួតកើតឡើង ដោយសារតែភាពស្ងួតនៅក្នុងខ្យល់ ដែលបង្កឡើងដោយការបំបែកចេញណឺត្រុងនៅលើផ្ទៃខាងលើនៃព្រះអាទិត្យ។ ទាំងនេះគឺជាបាតុភូតធម្មជាតិ។ នៅក្នុងហេតុការណ៍ទាំងអស់នេះ តើឯណាទៅជាស្នាព្រះហស្ដរបស់ព្រះជាម្ចាស់នោះ?» ថែមទាំងមានមនុស្សខ្លះស្រែកឡើងនូវប្រយោគដូចខាងក្រោម ជាប្រយោគដែលមិនគួរត្រូវបាននិយាយទាល់តែសោះ៖ «មនុស្សបានវិវត្តន៍ចេញពីសត្វស្វានៅក្នុងសម័យបុរាណ ហើយពិភពលោកសព្វថ្ងៃកើតចេញមកពីការប្រមូលផ្ដុំចូលគ្នានៃសារធាតុតូចៗ ចាប់តាំងពីរាប់លានឆ្នាំមុន។ ប្រទេសមួយរុងរឿង ឬដួលរលំ គឺអាស្រ័យទាំងស្រុងលើដៃនៃប្រជាជនប្រទេសនោះ»។ នៅលើជញ្ជាំង វាធ្វើឱ្យមនុស្សដាក់តាំងព្យួរវា ឬតាំងវានៅលើតុ ដើម្បីសម្ដែងការគោរព និងសែនព្រេនដល់វា។ ក្នុងពេលតែមួយដែលវាស្រែកឡើងថា «គ្មានព្រះជាម្ចាស់» វាក៏តាំងខ្លួនជាព្រះជាម្ចាស់ ដោយព្រហើនហ៊ានរុញច្រានព្រះជាម្ចាស់ចេញពីដែននៃផែនដី ខណៈពេលវាកំពុងតែឈរជំនួសកន្លែងព្រះជាម្ចាស់ ហើយកាន់តួនាទីជាស្ដេចអារក្ស។ វាពិតជាគ្មានវិចារណញ្ញាណទាល់តែសោះ! វាធ្វើឱ្យមនុស្សម្នាក់ស្អប់វាយ៉ាងខ្លាំង។ មើលទៅហាក់ដូចជា ព្រះជាម្ចាស់ និងវាជាសត្រូវស៊ូពូជ គឺបើមានម្នាក់ ត្រូវតែអត់ម្នាក់ទៀត។ វាមានគម្រោងបណ្ដេញព្រះជាម្ចាស់ចេញ ខណៈឯវាវិញដើរហើរធ្វើអ្វីតាមអំពើចិត្តនៅខាងក្រៅដែននៃច្បាប់។[២] នេះហើយជាចរិតស្ដេចអារក្សនោះ! តើអត្ថិភាពរបស់វាអាចត្រូវបានប្រឆាំងយ៉ាងម៉េចកើតទៅ? វានឹងមិនសម្រាកឡើយ លុះត្រាតែវាបានបង្កឱ្យមានភាពរញ៉េរញ៉ៃដល់កិច្ចការរបស់ព្រះជាម្ចាស់ ហើយធ្វើឱ្យកិច្ចការរបស់ទ្រង់ច្របូកច្របល់ទាំងស្រុង[៣] គឺដូចវាចង់ប្រឆាំងនឹងព្រះជាម្ចាស់ដល់ទីបំផុត រហូតដល់ប្រយុទ្ធស្លាប់រស់ ទាល់តែមានអ្នកស្លាប់ម្ខាងៗ វាបានតាំងខ្លួនជាសត្រូវនឹងព្រះជាម្ចាស់ ហើយស៊ូប្រយុទ្ធកាន់តែខ្លាំងទៅៗ។ មុខដ៏គួរឱ្យស្អប់របស់វា ត្រូវបានលាតត្រដាងតាំងពីយូរណាស់មកហើយ ឥឡូវនេះ វាជាំបែកមុខបែកមាត់[៤] និងស្ថិតនៅក្នុងស្ថានភាពដ៏គួរឱ្យអាណិត ប៉ុន្តែវានឹងមិនបន្ថយចិត្តស្អប់របស់វាចំពោះព្រះជាម្ចាស់ឡើយ គឺលុះត្រាតែបានលេបត្របាក់ព្រះជាម្ចាស់យ៉ាងពេញមាត់ ទើបវានឹងអាចបន្ធូរអារម្មណ៍ស្អប់ ដែលបានលាក់ទុកនៅក្នុងចិត្តរបស់វាតាំងពីយូរ។ ធ្វើយ៉ាងម៉េចឱ្យយើងអាចអត់ទ្រាំចំពោះវា ដែលជាខ្មាំងសត្រូវរបស់ព្រះជាម្ចាស់នេះទៅ! មានតែពេលវាត្រូវវិនាសហិនហោច និងអន្តរាយទាំងស្រុងទេ ទើបបំណងប្រាថ្នានៃជីវិតរបស់យើងនឹងក្លាយជាការពិតបាន។ តើវាត្រូវបានបណ្ដោយឱ្យបន្តរត់ខ្មឺតដោយរបៀបណា? វាបានធ្វើឱ្យមនុស្សក្លាយជាពុករលួយដល់កម្រិតមួយដែលគេលែងស្គាល់មេឃដី ហើយក្លាយជាស្ពឹកស្រពន់ និងគ្មានអារម្មណ៍ទាល់តែសោះ។ មនុស្សបានបាត់បង់នូវការត្រិះរិះពិចារណាជាមនុស្សធម្មតា។ ហេតុអ្វីមិនពលីខ្លួនរបស់យើងទាំងមូល ដើម្បីបំផ្លាញវា ហើយដុតវាចោល ដើម្បីលុបបំបាត់គ្រប់ទាំងការខ្វល់ខ្វាយសម្រាប់ពេលអនាគត ហើយអនុញ្ញាតឱ្យកិច្ចការរបស់ព្រះជាម្ចាស់ឆាប់ទទួលបានសិរីរុងរឿងកាន់តែឆាប់តាមតែអាចធ្វើទៅបាន? ពួកចោលម្សៀតមួយក្រុមនេះបានចូលក្នុងពិភពរបស់មនុស្ស ហើយបានបង្កឱ្យមានចលាចលកើតឡើង។ ពួកវាបាននាំមនុស្សជាតិទាំងអស់ឱ្យចូលទៅមាត់ជ្រោះ ដោយរៀបចំផែនការស្ងាត់ៗក្នុងការរុញច្រានពួកគេឱ្យវិនាសហិចហោចក្លាយជាបំណែកតូចៗ ដើម្បីឱ្យពួកវាអាចស៊ីត្របាក់សាកសពរបស់ពួកគេ។ ពួកវាសង្ឃឹមដោយអសារចង់បំផ្លាញផែនការរបស់ព្រះជាម្ចាស់ ហើយចង់ចូលប្រកួតទាស់នឹងទ្រង់ ដោយហ៊ានភ្នាល់អ្វីៗទាំងអស់នៅក្នុងការប្រកួតមួយដៃនេះ។[៥] ការនេះមិនស្រួលសោះឡើយ! ជារួមមក ឈើឆ្កាងត្រូវបានរៀបចំជាស្រេចសម្រាប់ស្ដេចអារក្ស ដែលមានទោសពីបទឧក្រិដ្ឋដ៏ធ្ងន់ធ្ងរបំផុត។ ព្រះជាម្ចាស់មិនមែនជាកម្មសិទ្ធិរបស់ឈើឆ្កាងឡើយ។ ទ្រង់បានបោះវាទៅម្ខាងសម្រាប់អារក្សរួចស្រេចទៅហើយ។ ព្រះជាម្ចាស់បានមានជ័យជម្នះតាំងពីយូរ ហើយទ្រង់លែងមានព្រះទ័យទួញសោកចំពោះអំពើបាបរបស់មនុស្សជាតិទៀតហើយ ប៉ុន្តែព្រះអង្គនឹងនាំសេចក្តីសង្រ្គោះទៅកាន់មនុស្សជាតិទាំងអស់វិញ។

ចាប់តាំងពីស្ថានលើដល់ស្ថានក្រោម ហើយចាប់តាំងពីដើមរហូតដល់ចប់ សាតាំងបានកំពុងតែរំខានដល់កិច្ចការរបស់ព្រះជាម្ចាស់ ហើយប្រឆាំងនឹងទ្រង់ជារៀងរហូតមក។ រាល់ទាំងមេរៀនអំពី «កេរដំណែលវប្បធម៌ពីសម័យបុរាណ» «ចំណេះដឹងដ៏មានតម្លៃអំពីវប្បធម៌សម័យបុរាណ» «សេចក្តីបង្រៀនអំពីលទ្ធិតាវ និងលទ្ធិខុងជឺ» និង «វណ្ណគតិខុងជឺ និងក្បួនពិធីបែបសក្ដិភូមិ» បាននាំមនុស្សឱ្យធ្លាក់នរក។ វិទ្យាសាស្ត្រ និងបច្ចេកវិទ្យាដ៏ជឿនលឿននាសម័យទំនើប ក៏ដូចជាឧស្សាហកម្ម កសិកម្ម និងការធ្វើធុរកិច្ចតាមបែបអភិវឌ្ឍខ្ពស់ ក៏មិនត្រូវបានពួកគេមើលឃើញនោះដែរ។ ផ្ទុយទៅវិញ អ្វីដែលវាធ្វើនោះគឺសង្កត់ធ្ងន់ទៅលើក្បួនពិធីបែបសក្ដិភូមិ ដែលត្រូវបានផ្សព្វផ្សាយដោយ «ពួកមនុស្សស្វា» នាសម័យបុរាណ ដើម្បីមានចេតនាបង្អាក់ ប្រឆាំង និងរាំងស្ទះដល់កិច្ចការរបស់ព្រះជាម្ចាស់។ វាមិនគ្រាន់តែតាមធ្វើបាបមនុស្ស រហូតមកដល់ពេលសព្វថ្ងៃនេះប៉ុណ្ណោះទេ ប៉ុន្តែវាថែមទាំងចង់លេប[៦] មនុស្សចូលទាំងមូលទៀតផង។ ការផ្ទេរសេចក្តីបង្រៀនអំពីសីលធម៌ និងក្រមសីលធម៌របស់លទ្ធិសក្ដិភូមិ និងការផ្ទេរបន្តចំណេះដឹងអំពីវប្បធម៌បុរាណ បានធ្វើឱ្យមនុស្សរងទុក្ខជាយូរយារណាស់មកហើយ គឺវាបានប្រែក្លាយពួកគេឱ្យក្លាយជាពួកអារក្ស ទាំងតូចទាំងធំ។ មានមនុស្សតិចណាស់ដែលនឹងទទួលយកព្រះជាម្ចាស់យ៉ាងរីករាយ មានមនុស្សតិចណាស់ដែលស្វាគមន៍ការយាងមករបស់ទ្រង់ដោយចិត្តត្រេកអរ។ ទឹកមុខរបស់មនុស្សទាំងអស់ពោរពេញដោយចេតនាចង់ធ្វើឃាត ហើយនៅគ្រប់ទីកន្លែង ដង្ហើមនៃការកាប់សម្លាប់បានហោះហើរពាសពេញមេឃ។ ពួកវាព្យាយាមបណ្ដេញព្រះជាម្ចាស់ចេញពីទឹកដីនេះ ហើយទាំងកាន់កាំបិត និងដាវនៅក្នុងដៃ ពួកវាត្រៀមខ្លួនចូលប្រយុទ្ធ ដើម្បីកម្ចាត់ព្រះជាម្ចាស់ចោល «ឱ្យវិនាសសាបសូន្យ»។ នៅទូទាំងទឹកដីរបស់អារក្ស ជាទីដែលមនុស្សតែងតែទទួលការបង្ហាត់បង្រៀនថា គ្មានឡើយព្រះជាម្ចាស់ ជាទីដែលរូបចម្លាក់ព្រះមាននៅគ្រប់ច្រកល្ហក និងជាទីដែលខ្យល់អាកាសត្រូវបានបក់ផាត់ពេញដោយក្លិនផ្សែងដ៏គួរឱ្យចង់ក្អួតចេញពីការដុតក្រដាស និងធូប ផ្សែងអ័ព្ទយ៉ាងក្រាស់ សឹងតែស្ទះដង្ហើមស្លាប់។ វាមានក្លិនស្អុយដូចភក់ជ្រាំដែលភាយឡើងវិលវល់ដូចចលនាសត្វពស់ពិស ហើយស្អុយខ្លាំងពេក រហូតដល់ធ្វើឱ្យមនុស្សចង់ក្អួត។ ក្រៅពីនេះ ក៏មានឮសំឡេងសូត្រគម្ពីររបស់ពួកអារក្ស ជាសំឡេងមួយដែលហាក់ដូចជាចេញមកពីទីដ៏សែនឆ្ងាយនៅស្ថាននរក ហើយវាលាន់ឮខ្លាំងពេក រហូតដល់ធ្វើឱ្យមនុស្សម្នាក់ភ័យញាប់ញ័រ។ នៅគ្រប់ទីកន្លែងនៅក្នុងទឹកដីនេះ មានសុទ្ធតែរូបព្រះចម្រុះពណ៌ ដែលប្រែទឹកដីនេះឱ្យក្លាយជាពិភពមួយដែលត្រេកត្រអាលនឹងកាមគុណ ខណៈឯស្ដេចអារក្សបន្តសើចយ៉ាងអាក្រក់ គឺដូចផែនការអាក្រក់របស់វាបានជោគជ័យអ៊ីចឹង។ ក្នុងគ្រានេះ មនុស្សបន្តភ្លេចភ្លាំងទាំងស្រុង ហើយក៏មិនបានដឹងខ្យល់អ្វីសោះថា អារក្សបានធ្វើឱ្យគេពុករលួយ រហូតដល់កម្រិតមួយដែលពួកគេគ្មានអារម្មណ៍ដឹង ហើយគ្របបាំងក្បាលទាំងអាម៉ាស់។ ក្នុងពេលដូចគ្នានេះ វាក៏ចង់បោសសម្អាតចោលនូវអ្វីៗគ្រប់យ៉ាងអំពីព្រះជាម្ចាស់ ហើយបង្ខូច និងធ្វើឃាតទ្រង់ម្ដងទៀត គឺនេះហើយជាចេតនារបស់វាដែលចង់បំផ្លាញ និងបង្អាក់ដល់កិច្ចការរបស់ទ្រង់។ តើវាអាចអនុញ្ញាតឱ្យព្រះជាម្ចាស់មានឋានៈស្មើនឹងវាយ៉ាងដូចម្ដេចទៅ? តើវាអាចអត់ទ្រាំឱ្យព្រះជាម្ចាស់ «ជ្រៀតជ្រែង» កិច្ចការរបស់វានៅកណ្ដាលចំណោមមនុស្សនៅលើផែនដីដោយរបៀបណា? តើវាអាចអនុញ្ញាតឱ្យព្រះជាម្ចាស់បកអាក្រាតមុខមាត់ដ៏គួរឱ្យខ្ពើមរបស់វាយ៉ាងដូចម្ដេចទៅ? តើវាអាចអនុញ្ញាតឱ្យព្រះជាម្ចាស់ធ្វើឱ្យកិច្ចការរបស់វារញ៉េរញ៉ៃយ៉ាងដូចម្ដេច? តើអារក្សដែលចូលចិត្តច្រឡោតខឹងនេះ អាចអនុញ្ញាតឱ្យព្រះជាម្ចាស់គ្រប់គ្រងលើដំណាក់ស្ដេចរបស់វានៅលើផែនដីដោយរបៀបណា? តើវាអាចព្រមក្រាបចុះនៅចំពោះព្រះចេស្ដារបស់ទ្រង់ដែលខ្លាំងជាងវាដោយរបៀបណា? ទឹកមុខដ៏គួរឱ្យខ្ពើមរបស់វាត្រូវបានលាតត្រដាងឱ្យឃើញច្បាស់ ដើម្បីឱ្យមនុស្សមិនដឹងជាត្រូវសើច ឬយំឡើយ ហើយវាពិតជាពិបាកក្នុងការពិពណ៌នា។ តើនេះមិនមែនជាសារជាតិរបស់វាទេឬ? ជាមួយព្រលឹងដ៏កខ្វក់ វានៅតែជឿថា ខ្លួនវាស្រស់ស្អាតហួសអ្វីនឹងថ្លែង។ នេះជាក្រុមឧក្រិដ្ឋជន![៧] ពួកវាចុះមកក្នុងពិភពរបស់មនុស្ស ដើម្បីញុះឱ្យមានការសប្បាយភ្លើតភ្លើន និងបង្កឱ្យមានកោលាហល ព្រមទាំងចលាចលយ៉ាងខ្លាំង រហូតដល់ពិភពលោកក្លាយជាទីកន្លែងមួយដែលមានចិត្តប្រែប្រួល និងសាវា ហើយដួងចិត្តរបស់មនុស្សពេញដោយភាពស្លន់ស្លោ និងការខ្វល់ខ្វាយ ហើយពួកវាបានលេងសើចជាមួយមនុស្សខ្លាំងជ្រុល រហូតដល់រូបរាងរបស់គេក្លាយជាមនុស្សមិនចំមនុស្ស សត្វមិនចំសត្វ គឺអាក្រក់យ៉ាងខ្លាំង ហើយបានធ្វើឱ្យបាត់ដានចុងក្រោយរបស់មនុស្សដើមដែលបរិសុទ្ធ។ លើសពីនេះទៅទៀត ពួកវាថែមទាំងចង់កាន់កាប់អំណាចជាស្ដេចនៅលើផែនដី។ ពួកវានៅចាំរារាំងដល់កិច្ចការរបស់ព្រះជាម្ចាស់ រហូតដល់ទៅណាមិនកើត សូម្បីតែកំរិលខ្លួនតែបន្ដិចក៏មិនបានផង ហើយពួកវាបានរឹតមនុស្សយ៉ាងណែន ដូចជាស្ករតាំងម៉ែ។ ដោយបានប្រព្រឹត្តអំពើបាបដ៏ធ្ងន់ធ្ងរជាច្រើន និងបង្កឱ្យមានគ្រោះមហន្តរាយរាប់មិនអស់ តើពួកវានៅតែរំពឹងចង់បានអ្វីមួយ ក្រៅពីការវាយផ្ចាលទៀតឬ? ពួកអារក្ស និងពួកវិញ្ញាណអាក្រក់បានកំពុងតែរត់យ៉ាងលឿនខ្មឺតនៅលើផែនដីនាពេលមួយ ហើយពួកវាបានបិទបាំងទាំងបំណងព្រះហឫទ័យ និងកិច្ចខិតខំប្រឹងប្រែងរបស់ព្រះជាម្ចាស់យ៉ាងខ្លាំង ដើម្បីកុំឱ្យមនុស្សបានដឹង។ ជាការពិត នេះជាអំពើបាបដ៏អាក្រក់ក្រៃលែង! តើព្រះជាម្ចាស់អាចមិនមានព្រះទ័យអន្ទះសាម្ដេចនឹងកើតទៅ? តើព្រះជាម្ចាស់អាចមិនមានសេចក្ដីក្រោធម្ដេចនឹងកើតទៅ? ពួកវាបានរារាំង និងប្រឆាំងផ្កាប់មុខចំពោះកិច្ចការរបស់ព្រះជាម្ចាស់៖ បះបោរពេកហើយ! សូម្បីតែពួកអារក្ស ទាំងតូចទាំងធំ ប្រព្រឹត្តដូចជាពួកឆ្កែព្រៃដែលចាំនៅកែងជើងសត្វតោ ហើយដើរតាមចរន្តដ៏អាក្រក់ ដោយបង្កជាការរំខាន នៅពេលដែលពួកវាទៅ។ ដោយដឹងអំពីសេចក្តីពិត ពួកគេតាំងចិត្តប្រឆាំងនឹងវា នេះពិតជាពួកបះបោរផ្កាប់មុខមែន! វាហាក់ដូចជាឥឡូវនេះស្ដេចនៃស្ថាននរករបស់ពួកវាបានយាងឡើងគង់នៅលើបល្ល័ង្ករបស់ស្ដេចអ៊ីចឹង ពួកគេចាប់ផ្ដើមក្រអឺតក្រទម និងឥតកង្វល់ ដោយប្រមាថមើលងាយមនុស្សទាំងអស់។ តើមានមនុស្សប៉ុន្មាននាក់នៅក្នុងចំណោមពួកគេដែលស្វែងរកសេចក្តីពិត ហើយដើរតាមសេចក្តីសុចរិតទៅ? ពួកវាទាំងអស់ដូចជាសត្វតិរច្ឆាន គ្មានខុសអ្វីពីសត្វជ្រូក និងសត្វឆ្កែ ដែលជាមេនៃពពួករុយក្បាលខៀវ ដែលកំពុងតែឈ្មុលក្បាលនៅក្នុងការអបអរសាទរខ្លួនឯងទាំងក្រអឺតក្រទម ហើយបង្កឱ្យមានភាពចលាចលគ្រប់បែបយ៉ាង[៨] នៅក្នុងចំណោមគំនរអាចម៍សត្វ។ ពួកវាជឿថា ស្ដេចនៃស្ថាននរករបស់ពួកវា គឺជាស្ដេចដ៏មានអំណាចខ្លាំងបំផុត ទាំងមិនដឹងថា តាមពិតទៅ ពួកវាគ្មានខុសអ្វីពីពួកសត្វរុយក្បាលខៀវនោះឡើយ។ ប៉ុន្តែ ពួកវាបានកេងចំណេញចេញពីអំណាចនៃសត្វជ្រូក និងសត្វឆ្កែ ដែលជាឪពុកម្ដាយរបស់វា ដើម្បីនិយាយមូលបង្កាច់ពីវត្ដមានរបស់ព្រះជាម្ចាស់។ ក្នុងនាមជាសត្វរុយដ៏តូច ពួកវាជឿថា ឪពុកម្ដាយរបស់វាមានមាឌធំដូចជាត្រីបាឡែនពណ៌ខៀវអ៊ីចឹង។[៩] ពួកវាមិនបានដឹងឡើយថា ក្នុងពេលដែលពួកវាមានមាឌតូច ឪពុកម្ដាយរបស់វាគឺជាសត្វជ្រូក និងសត្វឆ្កែដ៏គគ្រក់ស្មោកគ្រោករាប់រយលានដងខ្លាំងជាងពួកវាទៅទៀត។ ដោយមិនដឹងអំពីភាពទន់ទាបរបស់ខ្លួន ពួកវាពឹងអាងលើក្លិនស្អុយនៃភាពពុករលួយ ដែលត្រូវបានសាយភាយចេញពីសត្វជ្រូក និងសត្វឆ្កែដែលរត់យ៉ាងលឿនខ្មឺតពាសពេញផ្លូវ ទាំងគិតដោយអសារចង់បង្កើតជំនាន់ក្រោយដ៏មានអនាគតល្អ នេះពិតជាគំនិតដ៏រវើរវាយគួរឱ្យអាម៉ាស់មែន! ដោយមានស្លាបបៃតងលើខ្នងរបស់វា (ការនេះសំដៅទៅលើការអះអាងរបស់វាថាជឿលើព្រះជាម្ចាស់) ពួកវាពេញដោយភាពក្រអឺតក្រទម ហើយដើរអួតគ្រប់ទីកន្លែងអំពីសម្រស់ និងភាពទាក់ទាញរបស់វា ក្នុងពេលដែលពួកវាលួចចោលភាពមិនបរិសុទ្ធដែលមាននៅលើរាងកាយរបស់វាទៅលើមនុស្ស។ លើសពីនេះទៅទៀត ពួកវាងប់ងល់នឹងខ្លួនវាយ៉ាងខ្លាំង ដូចពួកវាអាចប្រើស្លាបចម្រុះពណ៌មួយគូរបស់វា ដើម្បីគ្របបាំងភាពមិនបរិសុទ្ធរបស់វាអ៊ីចឹង ហើយតាមរយៈមធ្យោបាយទាំងនេះ ពួកវាដាក់ការសង្កត់សង្កិនរបស់វាទៅលើអត្ថិភាពអំពីព្រះដ៏ពិត (ការនេះសំដៅទៅលើអ្វីដែលស្ថិតនៅពីក្រោយឈុតឆាកនៅក្នុងពិភពខាងសាសនា)។ តើមនុស្សអាចដឹងយ៉ាងដូចម្ដេចទៅថា សត្វរុយដែលមានស្លាបដ៏ស្រស់ស្អាតគួរឱ្យទាក់ទាញនេះ គ្មានអ្វីខុសពីសត្វដ៏តូចមួយ ដែលមានពោះពេញដោយសេចក្តីស្មោកគ្រោក និងរូបកាយពេញដោយមេរោគ? ដោយសារតែពួកវាមានសត្វជ្រូក និងសត្វឆ្កែ ជាឪពុកម្ដាយរបស់វា ពួកគេខំរត់យ៉ាងលឿនខ្មឺតនៅទូទាំងទឹកដី (ការនេះសំដៅទៅលើរបៀបដែលមន្ត្រីសាសនាបៀតបៀនព្រះជាម្ចាស់ ដោយអាង ខ្នងដ៏ធំរបស់រដ្ឋាភិបាលនៃប្រទេសដែលបះបោរប្រឆាំងនឹងព្រះដ៏ពិតតែមួយអង្គ និង សេចក្តីពិត) ដែលកញ្ជ្រោលនៅក្នុងភាពកាចសាហាវរបស់ពួកវា។ វាដូចជាព្រលឹងខ្មោចរបស់ពួកផារីស៊ីសាសន៍យូដា ដែលបានត្រលប់មកវិញជាមួយព្រះជាម្ចាស់ មកកាន់ប្រជាជាតិនៃនាគដ៏ធំមានសម្បុរក្រហម ចូលក្នុងសំបុកចាស់របស់គេអ៊ីចឹង។ ពួកវាបានចាប់ផ្ដើមការបៀតបៀនមួយជុំទៀត ដោយចាប់ផ្ដើមសាជាថ្មីនូវកិច្ចការរបស់ពួកវាតាំងពីរាប់ពាន់ឆ្នាំមុន។ មនុស្សដែលគ្មានសីលធម៌ក្នុងខ្លួនទាំងនេះ នៅទីបំផុត នឹងប្រាកដជាត្រូវវិនាសនៅលើផែនដីមិនខាន! បើមើលទៅវាហាក់ដូចជា ក្រោយពេលជាច្រើនសហស្សវត្សរ៍ ពួកវិញ្ញាណអាក្រក់កាន់តែមានភាពវាងវៃ និងពេញដោយកលល្បិច។ ពួកវាចេះតែគិតអំពីរបៀបលួចលាក់បំផ្លាញដល់កិច្ចការរបស់ព្រះជាម្ចាស់។ ជាមួយកលល្បិច និងឧបាយកលគ្រប់ជំពូក ពួកវាចង់ប្រព្រឹត្តសាជាថ្មីនូវសោកនាដកម្មដែលបានកើតឡើងនៅក្នុងស្រុកកំណើតរបស់ពួកវាកាលពីរាប់ពាន់ឆ្នាំមុន ដែលជាការចាក់ជន្លួញព្រះជាម្ចាស់សឹងតែដល់ចំណុចនៃការស្រែកថ្ងូរ។ ព្រះអង្គពិបាកទប់អង្គទ្រង់ក្នុងការយាងត្រលប់ទៅកាន់ស្ថានសួគ៌ជាន់ទីបី ដើម្បីបំផ្លាញពួកវាឱ្យវិនាសសាបសូន្យ។ សម្រាប់មនុស្សដែលស្រឡាញ់ព្រះជាម្ចាស់ គេត្រូវតែយល់អំពីព្រះហឫទ័យរបស់ទ្រង់ ដឹងអំពីសេចក្ដីអំណរ និងសេចក្តីទុក្ខរបស់ទ្រង់ ហើយក៏យល់អំពីអ្វីដែលទ្រង់ស្អប់ខ្ពើមយ៉ាងខ្លាំងផងដែរ។ ការដឹងបែបនេះនឹងជំរុញឱ្យមានការចូលរបស់មនុស្សកាន់តែច្រើន។ បើការចូលរបស់មនុស្សកាន់តែលឿន នោះបំណងព្រះហឫទ័យរបស់ព្រះជាម្ចាស់នឹងត្រូវបានបំពេញកាន់តែឆាប់ ហើយបើមនុស្សស្គាល់ស្ដេចអារក្សកាន់តែច្បាស់ នោះគេនឹងចូលទៅរកព្រះជាម្ចាស់កាន់តែជិតស្និទ្ធ ដើម្បីឱ្យបំណងព្រះហឫទ័យរបស់ទ្រង់អាចត្រូវបានសម្រេចជារូបរាង។

លេខយោង៖

(១) «មិនអាចបំបែកធាតុបាន» ត្រូវបានប្រើនៅក្នុងចេតនាដៀលត្មះ ដោយមានន័យថា មនុស្សប្រិតប្រៀងនៅក្នុងចំណេះដឹង វប្បធម៌ និងទស្សនៈខាងវិញ្ញាណរបស់ពួកគេ។

(២) «ដើរហើរធ្វើអ្វីតាមអំពើចិត្តនៅខាងក្រៅដែននៃច្បាប់» បង្ហាញថា អារក្សក្លាយជាឆ្កួតឡប់ ហើយរត់ពាសវាលពាសកាល។

(៣) «ច្របូកច្របល់ទាំងស្រុង» សំដៅទៅលើរបៀបដែលឥរិយាបថហិង្សារបស់អារក្ស ពិបាកអត់ទ្រាំក្នុងការមើលណាស់។

(៤) «ជាំបែកមុខបែកមាត់» សំដៅទៅលើមុខមាត់ដ៏អាក្រក់របស់ស្ដេចអារក្ស។

(៥) «ដោយហ៊ានភ្នាល់អ្វីៗទាំងអស់នៅក្នុងការប្រកួតមួយដៃនេះ» មានន័យថា ភ្នាល់លុយទាំងអស់របស់ខ្លួននៅមួយក្ដារចុងក្រោយ ដោយសង្ឃឹមថា ខ្លួននឹងឈ្នះនៅទីបំផុត។ នេះគឺជាន័យប្រៀបធៀបមួយសម្រាប់ផែនការអាក្រក់ និងគួរឱ្យខ្លាចរបស់អារក្ស។ ឃ្លានេះត្រូវបានប្រើនៅក្នុងន័យចំអក។

(៦) «លេប» សំដៅទៅលើឥរិយាបថដ៏សាហាវរបស់ស្ដេចអារក្ស ដែលកាន់កាប់មនុស្សទាំងស្រុង។

(៧) «ក្រុមឧក្រិដ្ឋជន» គឺដូចគ្នាទៅនឹង «ក្រុមជើងកាង»។

(៨) «បង្កឱ្យមានភាពចលាចលគ្រប់បែបយ៉ាង» សំដៅទៅលើមនុស្សដែលឡប់ឆ្កួតធ្វើកុប្បកម្ម ក្នុងចេតនាបង្អាក់ និងប្រឆាំងដល់កិច្ចការរបស់ព្រះជាម្ចាស់។

(៩) «ត្រីបាឡែនពណ៌ខៀវ» ត្រូវបានប្រើក្នុងន័យចំអក។ វាជាន័យប្រៀបធៀបមួយអំពីរបៀបដែលសត្វរុយមានមាឌតូច ហើយសត្វជ្រូក និងសត្វឆ្កែ ដែលតាំងខ្លួនហាក់ដូចជាមានមាឌធំ ដូចជាត្រីបាឡែន។

(ក) សៀវភៅទាំងបួន និងវណ្ណគតិទាំងប្រាំ គឺជាសៀវភៅនៃលទ្ធិខុងជឺរបស់អាជ្ញាធរក្នុងប្រទេសចិន។


កិច្ចការ និងការចូល (៨)

ខ្ញុំបានមានបន្ទូលជាច្រើនលើកច្រើនសាហើយថា កិច្ចការរបស់ព្រះជាម្ចាស់នៅគ្រាចុងក្រោយ ត្រូវបានធ្វើឡើងដើម្បីផ្លាស់ប្រែវិញ្ញាណរបស់មនុស្សម្នាក់ៗ ដើម្បីផ្លាស់ប្ដូរព្រលឹងរបស់មនុស្សម្នាក់ៗ ដែលជាដួងចិត្តរបស់គេដែលបានរងការប៉ះទង្គិចផ្លូវចិត្តយ៉ាងខ្លាំងឱ្យបានផ្លាស់ជាថ្មី សង្រ្គោះព្រលឹងរបស់ពួកគេដែលបានរងឥទ្ធិពលយ៉ាងជ្រាលជ្រៅដោយសេចក្តីអាក្រក់។ ដូច្នេះ កិច្ចការរបស់ព្រះជាម្ចាស់នេះ គឺដើម្បីដាស់វិញ្ញាណរបស់មនុស្ស ដើម្បីរំលាយដួងចិត្តត្រជាក់ល្អូករបស់គេ និងជួយឱ្យពួកគេមានភាពរស់រវើកដូចដើមវិញ។ នេះគឺជាបំណងព្រះហឫទ័យដ៏ធំធេងបំផុតរបស់ព្រះជាម្ចាស់។ សូមទុកមួយឡែកសិនអំពីមេរៀនទាក់ទងនឹងភាពខ្ពង់ខ្ពស់ ឬភាពជ្រាលជ្រៅនៃជីវិត និងបទពិសោធរបស់មនុស្ស។ នៅពេលដែលដួងចិត្តរបស់មនុស្សត្រូវបានភ្ញាក់ឡើង នៅពេលដែលពួកគេត្រូវបានដាស់ឱ្យភ្ញាក់ពីសុបិនវិញ ហើយដឹងយ៉ាងច្បាស់អំពីគ្រោះថ្នាក់ដែលបង្កឡើងដោយនាគដ៏ធំមានសម្បុរក្រហម នោះកិច្ចការនៃព័ន្ធកិច្ចរបស់ព្រះជាម្ចាស់នឹងត្រូវបានបញ្ចប់មិនខាន។ ថ្ងៃដែលកិច្ចការរបស់ព្រះជាម្ចាស់ត្រូវបានបញ្ចប់ ក៏ជាថ្ងៃដែលមនុស្សចាប់ផ្ដើមជាផ្លូវការនូវផ្លូវដ៏ត្រឹមត្រូវនៃសេចក្តីជំនឿលើព្រះជាម្ចាស់ដែរ។ នៅពេលនេះ ព័ន្ធកិច្ចរបស់ព្រះជាម្ចាស់នឹងមកដល់ទីបញ្ចប់៖ កិច្ចការរបស់ព្រះជាម្ចាស់ដែលត្រលប់ជាសាច់ឈាមនឹងត្រូវបានបញ្ចប់ទាំងស្រុង ហើយមនុស្សនឹងចាប់ផ្ដើមជាផ្លូវការក្នុងការបំពេញភារកិច្ចដែលគេគួរតែធ្វើ ដ្បិតគេនឹងធ្វើព័ន្ធកិច្ចរបស់គេ។ ទាំងនេះគឺជាជំហានផ្សេងៗនៃកិច្ចការរបស់ព្រះជាម្ចាស់។ ដូច្នេះ អ្នកគួរតែស្វែងរកផ្លូវទៅកាន់ច្រកចូលរបស់អ្នករាល់គ្នាពីលើមូលដ្ឋានគ្រឹះនៃការដឹងអំពីសេចក្តីទាំងនេះ។ ទាំងអស់នេះគឺជាអ្វីដែលអ្នករាល់គ្នាគួរតែយល់។ ច្រកចូលរបស់មនុស្សនឹងប្រសើរឡើង នៅពេលដែលការផ្លាស់ប្ដូរបានកើតឡើងយ៉ាងជ្រៅនៅក្នុងដួងចិត្តរបស់គេ ដ្បិតកិច្ចការរបស់ព្រះជាម្ចាស់គឺជាសេចក្តីសង្រ្គោះដ៏ពេញលេញរបស់មនុស្ស ជាមនុស្សដែលត្រូវបានប្រោសលោះ តែបន្តរស់នៅក្រោមកម្លាំងនៃសេចក្តីងងឹត ហើយជាមនុស្សដែលមិនភ្ញាក់ខ្លួន ពោលគឺសង្រ្គោះពួកគេចេញពីកន្លែងប្រមូលផ្ដុំរបស់ពួកអារក្សនេះ។ គោលបំណងគឺដើម្បីរំដោះមនុស្សឱ្យមានសេរីភាពពីរាជ្យមួយពាន់ឆ្នាំនៃអំពើបាប ដើម្បីក្លាយជាសំណព្វរបស់ព្រះជាម្ចាស់ ដើម្បីផ្ដួលរលំទាំងស្រុងនូវនាគដ៏ធំមានសម្បុរក្រហម ដោយការបង្កើតនគរព្រះឡើង និងដើម្បីធ្វើឱ្យព្រះហឫទ័យរបស់ព្រះជាម្ចាស់បានស្ងប់កាន់តែឆាប់តាមតែអាចធ្វើទៅបាន ហើយវាក៏ដើម្បីបន្ធូរអារម្មណ៍នៃចិត្តស្អប់ដែលមាននៅក្នុងទ្រូងរបស់អ្នករាល់គ្នាដោយឥតលាក់ទុក ដើម្បីបំផ្លាញមេរោគដែលដុះផ្សិត ដើម្បីជួយឱ្យអ្នករួចផុតពីជីវិតនេះ ដែលគ្មានខុសអ្វីពីសត្វគោ ឬសត្វសេះ ដើម្បីលែងក្លាយជាទាសករ លែងឱ្យនាគដ៏ធំមានសម្បុរក្រហមជាន់ឈ្លី ឬបង្គាប់បញ្ជាតាមអំពើចិត្តរបស់វាទៀត។ អ្នករាល់គ្នានឹងលែងជារបស់ប្រជាជាតិដ៏បរាជ័យនេះ អ្នករាល់គ្នានឹងលែងជាកម្មសិទ្ធិរបស់នាគដ៏ធំមានសម្បុរក្រហមដ៏កាចសាហាវយង់ឃ្នង ហើយអ្នកនឹងលែងជាទាសកររបស់វាទៀតហើយ។ សំបុករបស់អារក្សនឹងត្រូវព្រះជាម្ចាស់កម្ទេចឱ្យក្លាយជាផេះមិនខាន ហើយអ្នករាល់គ្នានឹងឈរនៅជិតព្រះជាម្ចាស់ ដ្បិតអ្នកជាកម្មសិទ្ធិរបស់ទ្រង់ មិនមែនជាកម្មសិទ្ធិរបស់អាណាចក្រទាសករនេះឡើយ។ ព្រះជាម្ចាស់បានស្អប់ខ្ពើមសង្គមដ៏ខ្មៅងងឹតនេះយ៉ាងខ្លាំងតាំងពីយូរយារណាស់មកហើយ។ ទ្រង់សង្កៀតធ្មេញចង់ដាក់ព្រះបាទារបស់ទ្រង់ជាន់ពីលើសត្វពស់ចាស់ដ៏ឃោរឃៅនេះ ដើម្បីកុំឱ្យវាងើបក្បាលឡើងមកធ្វើបាបមនុស្សបានតទៅទៀត។ ទ្រង់នឹងមិនលើកលែងចំពោះទង្វើរបស់វាកាលពីអតីតកាល ទ្រង់នឹងមិនអត់ឱនចំពោះទង្វើបញ្ឆោតមនុស្សរបស់វា ហើយទ្រង់នឹងទូទាត់បញ្ជីចំពោះអំពើបាបនីមួយៗរបស់វាដែលមាននៅក្នុងយុគសម័យទាំងអស់។ ព្រះជាម្ចាស់នឹងមិនបណ្ដោយឱ្យមេនៃគ្រប់សេចក្តីអាក្រក់[១] នេះបានរួចខ្លួនឡើយ ដ្បិតព្រះអង្គនឹងបំផ្លាញវាទាំងស្រុងតែម្ដង។

អស់រយៈពេលរាប់ពាន់ឆ្នាំ ទឹកដីនេះបានក្លាយជាទឹកដីនៃសេចក្តីស្មោកគ្រោក។ វាកខ្វក់យ៉ាងខ្លាំង ពេញដោយសេចក្តីកំសត់វេទនា ព្រលឹងខ្មោចហោះហើរពាសពេញគ្រប់កន្លែង ជាទីដែលពេញដោយកលល្បិចនិងការបោកបញ្ឆោត ចោទប្រកាន់គ្មានមូលដ្ឋាន[២] គ្មានមេត្តានិងកាចសាហាវ ចូរដើរចេញពីទីក្រុងខ្មោចនេះ ហើយទុកឱ្យវាមានពេញទៅដោយសាកសពចុះ។ ក្លិនដ៏ស្អុយរលួយមានពាសពេញដី ហុយឡើងពាសពេញអាកាសវេហា ហើយវាត្រូវបានការពារយ៉ាងមាំ។[៣] តើនរណាអាចមើលឃើញពិភពលោកដែលហួសពីមេឃទៅ? អារក្សចងរឹតរាងកាយមនុស្សយ៉ាងជាប់ណែន វាគ្របបាំងភ្នែករបស់គេទាំងពីរ ហើយបិទមាត់របស់គេយ៉ាងជិត។ ស្ដេចអារក្សបានច្រឡោតអស់រយៈពេលរាប់ពាន់ឆ្នាំ រហូតដល់សព្វថ្ងៃនេះ វានៅតែយកចិត្តទុកដាក់យ៉ាងខ្លាំងទៅលើទីក្រុងខ្មោច គឺដូចទីក្រុងនេះជារាជវាំងហាមប្រាមរបស់ពួកអារក្សអ៊ីចឹង។ ក្នុងពេលនេះ ពួកឃ្លាំមើលមួយក្រុមនេះខំប្រឹងសម្លក់សម្លឹង ទាំងក្នុងចិត្តភ័យខ្លាចថា ព្រះជាម្ចាស់នឹងចាប់ពួកវាទាំងមិនដឹងខ្លួន ហើយបោសសម្អាតពួកវាទាំងអស់ចោល ដោយគ្មានទុកកន្លែងឱ្យពួកវាមានសេចក្តីសុខ និងសុភមង្គលឡើយ។ តើមនុស្សនៃទីក្រុងខ្មោចមួយនេះអាចធ្លាប់ឃើញព្រះជាម្ចាស់ដោយរបៀបណាទៅ? តើពួកវាធ្លាប់ទទួលបានការថ្នាក់ថ្នម និងភាពគួរឱ្យស្រឡាញ់របស់ព្រះជាម្ចាស់ដែរឬទេ? តើពួកវាមានការកោតសរសើរអ្វីខ្លះចំពោះកិច្ចការនៅពិភពរបស់មនុស្ស? តើមានមនុស្សណាខ្លះដែលអាចយល់អំពីបំណងព្រះហឫទ័យដ៏ជ្រាលជ្រៅរបស់ព្រះជាម្ចាស់? វាគ្មានអ្វីដែលត្រូវឆ្ងល់ឡើយថា ព្រះជាម្ចាស់ដែលយកកំណើតជាមនុស្សបន្តលាក់កំបាំងទាំងស្រុងនោះ៖ នៅក្នុងសង្គមដ៏ខ្មៅងងឹត ជាទីដែលពួកអារក្សដ៏គ្មានមេត្តា និងកាចសាហាវស្ថិតនៅនេះ តើស្ដេចអារក្សដែលសម្លាប់មនុស្សមិនប៉ប្រិចភ្នែកនេះ អាចទទួលយកអត្ថិភាពរបស់ព្រះជាម្ចាស់ ដែលជាព្រះដ៏គួរឱ្យស្រឡាញ់ សប្បុរស និងបរិសុទ្ធបានដោយរបៀបណា? តើវាអាចទះដៃសាទរ និងអបអរចំពោះការមកដល់របស់ព្រះជាម្ចាស់យ៉ាងដូចម្ដេចទៅ? ឱ ពួកកញ្ជះដាច់ថ្លៃអើយ! តាំងពីយូរមកហើយ ពួកគេតបស្នងសេចក្តីសប្បុរសដោយសេចក្តីស្អប់ ពួកគេបានចាប់ផ្ដើមចាត់ទុកព្រះជាម្ចាស់ជាសត្រូវតាំងពីយូរមកហើយ ពួកគេបំពានព្រះជាម្ចាស់ ពួកវាច្រឡោតខឹងយ៉ាងខ្លាំង ពួកវាគ្មានការគោរពចំពោះព្រះជាម្ចាស់សូម្បីតែបន្ដិច ពួកវាជាចោរលួចប្លន់ ពួកវាបានបាត់បង់មនសិការ ពួកវាប្រព្រឹត្តផ្ទុយពីមនសិការ ហើយពួកវាបានល្បួងមនុស្សស្លូតត្រង់ឱ្យប្រព្រឹត្តអំពើដ៏ល្ងង់ខ្លៅ។ តើនេះឬជាបុព្វបុរសពីសម័យបុរាណនោះ? ជាមេដឹកនាំដ៏គួរឱ្យស្រឡាញ់ឬ? ពួកវាសុទ្ធតែប្រឆាំងនឹងព្រះជាម្ចាស់! ការជ្រៀតជ្រែករបស់ពួកវាបានធ្វើឱ្យពិភពក្រោមមេឃស្ថិតនៅក្នុងសភាពខ្មៅងងឹត និងភាពជ្រួលច្របល់! តើនេះឬជាសេរីភាពសាសនានោះ? ជាសិទ្ធិស្របច្បាប់ និងជាផលប្រយោជន៍របស់ពលរដ្ឋនោះឬ? ទាំងអស់នេះគ្រាន់តែជាកលល្បិច ដើម្បីគ្របបាំងអំពើបាបតែប៉ុណ្ណោះ! តើនរណាបានក្រសោបយកកិច្ចការរបស់ព្រះជាម្ចាស់? តើនរណាបានលះបង់ជីវិត ឬបង្ហូរឈាមសម្រាប់កិច្ចការរបស់ព្រះជាម្ចាស់? ពីមួយជំនាន់ទៅមួយជំនាន់ ពីឪពុកម្ដាយទៅកូន មនុស្សដែលជាទាសករបានយកព្រះជាម្ចាស់ជាទាសករយ៉ាងច្រងេងច្រងាង តើទង្វើនេះមិនញ៉ាំងឱ្យមានសេចក្តីខ្ញាល់ម្ដេចនឹងកើតទៅ? រយៈពេលរាប់ពាន់ឆ្នាំនៃការស្អប់ដែលមាននៅក្នុងដួងចិត្ត រាជ្យមួយពាន់ឆ្នាំនៃអំពើបាបត្រូវបានចារឹកពីលើដួងចិត្ត តើការនេះអាចមិនបណ្ដាលឱ្យមានការស្អប់ខ្ពើមយ៉ាងម៉េចកើតទៅ? ព្រះជាម្ចាស់ដែលសងសឹក ដែលលុបបំបាត់សត្រូវរបស់ទ្រង់ទាំងស្រុង មិនបណ្តោយឱ្យវារត់ពាសវាលពាសកាលទៀតឡើយ ហើយក៏មិនបណ្ដោយឱ្យវាសោយរាជ្យជាស្ដេចត្រាញ់នោះដែរ! ឥឡូវនេះ វាដល់ពេលហើយ៖ មនុស្សបានប្រមែប្រមូលកម្លាំង ខិតខំប្រឹងប្រែង ហ៊ានលះបង់គ្រប់យ៉ាងសម្រាប់ការនេះ គឺដើម្បីបកអាក្រាតមុខមាត់ដ៏ព្រៃផ្សៃរបស់អារក្សនេះ ហើយជួយឱ្យមនុស្ស ដែលត្រូវបានកំបាំងភ្នែក និងត្រូវបានរងទុក្ខលំបាកវេទនាសព្វបែបយ៉ាង ងើបឡើងចេញពីការឈឺចាប់របស់គេ ហើយបែរខ្នងដាក់អារក្សដ៏កញ្ចាស់មួយនេះ។ ហេតុអ្វីបានជាត្រូវដាក់របាំងហាមប្រាមចំពោះកិច្ចការរបស់ព្រះជាម្ចាស់? ហេតុអ្វីត្រូវប្រើកលល្បិចផ្សេងៗ ដើម្បីបញ្ឆោតរាស្ត្ររបស់ព្រះជាម្ចាស់? តើឯណាទៅជាសេរីភាពដ៏ពិត សិទ្ធិស្របច្បាប់ និងផលប្រយោជន៍នោះ? តើឯណាទៅសេចក្តីយុត្តិធម៌? តើឯណាទៅការលួងលោម? តើឯណាទៅភាពកក់ក្ដៅ? ហេតុអ្វីត្រូវប្រើកលឧបាយ ដើម្បីបញ្ឆោតប្រជារាស្ត្ររបស់ព្រះជាម្ចាស់? ហេតុអ្វីត្រូវប្រើកម្លាំង ដើម្បីសង្កត់សង្កិនដល់ការយាងមករបស់ព្រះជាម្ចាស់? ហេតុអ្វីមិនអនុញ្ញាតឱ្យព្រះជាម្ចាស់មានសេរីភាពក្នុងការដើរហើរនៅលើផែនដីដែលទ្រង់បានបង្កើតមកនេះ? ហេតុអ្វីត្រូវតាមប្រមាញ់ព្រះជាម្ចាស់រហូតដល់ទ្រង់គ្មានកន្លែង ដើម្បីកើយព្រះសិរសារបស់ទ្រង់ដូច្នេះ? តើឯណាទៅជាទីដ៏កក់ក្ដៅនៅចំណោមមនុស្ស? តើឯណាទៅជាការស្វាគមន៍នៅក្នុងចំណោមមនុស្ស? ហេតុអ្វីបង្កឱ្យមានការស្រេកឃ្លានចង់បានព្រះជាម្ចាស់យ៉ាងខ្លាំង? ហេតុអ្វីចាំបាច់ឱ្យព្រះជាម្ចាស់ស្រែកហៅម្ដងហើយម្ដងទៀតដូច្នេះ? ហេតុអ្វីបង្ខំឱ្យព្រះជាម្ចាស់ព្រួយព្រះទ័យចំពោះព្រះបុត្រាដ៏ស្ងួនភ្ញារបស់ទ្រង់? នៅក្នុងសង្គមដ៏ខ្មៅងងឹតនេះ ហេតុអ្វីបានជាពួកឆ្កែការពារដ៏កំសត់របស់វាមិនអនុញ្ញាតឱ្យព្រះជាម្ចាស់មានសេរីភាពយាងមកនៅក្នុងចំណោមពិភពលោកដែលទ្រង់បានបង្កើតមក? ហេតុអ្វីបានជាមនុស្សដែលរស់នៅក្នុងការឈឺចាប់ និងទុក្ខវេទនានេះ មិនយល់ដូច្នេះ? សម្រាប់ជាប្រយោជន៍របស់អ្នករាល់គ្នា ព្រះជាម្ចាស់បានរងទារុណកម្មយ៉ាងខ្លាំង ទ្រង់បានប្រទានព្រះរាជបុត្រាស្ងួនភ្ញារបស់ទ្រង់ ដែលជាសាច់សាលោហិតរបស់ទ្រង់ ដល់អ្នករាល់គ្នា ទាំងឈឺព្រះទ័យយ៉ាងខ្លាំង ចុះហេតុអ្វីបានជាអ្នករាល់គ្នានៅតែខ្វាក់ភ្នែកមើលមិនឃើញទៀត? ដោយឃើញយ៉ាងច្បាស់អំពីមនុស្សគ្រប់គ្នា អ្នកបដិសេធការយាងមកដល់របស់ព្រះជាម្ចាស់ ព្រមទាំងបដិសេធចំពោះមិត្តភាពរបស់ព្រះជាម្ចាស់។ ហេតុអ្វីបានជាអ្នកគ្មានហេតុផលបែបនេះ? តើអ្នករាល់គ្នាសុខចិត្តទទួលរងភាពអយុត្តិធម៌នៅក្នុងសង្គមដ៏ខ្មៅងងឹតនេះឬ? ហេតុអ្វីបានជាមិនបំពេញពោះរបស់អ្នកដោយការស្អប់មួយពាន់ឆ្នាំ បែរជាខំញាត់ «លាមក» របស់ស្ដេចអារក្សចូលទៅក្នុងអ្នកទៅវិញ?

តើឧបសគ្គចំពោះកិច្ចការរបស់ព្រះជាម្ចាស់ធំធេងប៉ុនណាទៅ? តើមាននរណាដឹងឬទេ? ដោយសារតែមនុស្សបានជាប់ទ្រុងនៃអបិយជំនឿដ៏ចាក់ស្រេះ តើនរណាមានសមត្ថភាពដឹងអំពីព្រះភ័ក្ត្រដ៏ពិតរបស់ព្រះជាម្ចាស់ទៅ? ជាមួយចំណេះដឹងដ៏រាក់កំផែល និងមិនសមទំនងអំពីវប្បធម៌បុរាណនេះ តើពួកគេអាចយល់យ៉ាងពេញលេញអំពីព្រះបន្ទូលដែលព្រះជាម្ចាស់បានថ្លែងយ៉ាងដូចម្ដេចទៅ? ទោះបីពេលដែលព្រះបន្ទូលទាំងនោះត្រូវបានថ្លែងឡើងមុខទល់នឹងមុខ និងត្រូវបានបញ្ចុកចូលមាត់យ៉ាងល្អក៏ដោយ តើពួកគេអាចយល់បានដោយរបៀបណា? ពេលខ្លះ វាដូចជាព្រះបន្ទូលរបស់ព្រះជាម្ចាស់បានធ្លាក់ទៅលើត្រចៀកដែលថ្លង់អ៊ីចឹង៖ មនុស្សមិនមានប្រតិកម្មសូម្បីតែបន្តិច ពួកគេចេះតែគ្រវីក្បាល ហើយមិនយល់អ្វីសោះ។ តើការនេះមិនអាចគួរឱ្យបារម្ភម្ដេចនឹងកើតទៅ? «ប្រវត្តិសាស្ត្រវប្បធម៌សម័យបុរាណ និងចំណេះដឹងអំពីវប្បធម៌ដ៏យូរលង់»[៤] នេះបានបណ្ដុះឱ្យមានមនុស្សដែលគ្មានតម្លៃមួយក្រុម។ វប្បធម៌ពីបុរាណ និងកេរដំណែលដ៏មានតម្លៃនេះ គឺដូចជាគំនរសម្រាមប៉ុណ្ណោះ! វាបានក្លាយជាភាពអាម៉ាស់ជារៀងរហូតមក ហើយវាគ្មានតម្លៃអ្វីក្នុងការរំឭកនោះឡើយ! វាបានបង្រៀនមនុស្សអំពីកលល្បិច និងទិចនិកក្នុងការប្រឆាំងព្រះជាម្ចាស់ ហើយ «គោលការណ៍ណែនាំដ៏ស្រទន់ និងមានសណ្ដាប់ធ្នាប់»[៥] របស់កម្រិតអប់រំថ្នាក់ជាតិបានធ្វើឱ្យមនុស្សកាន់តែមិនស្ដាប់បង្គាប់ចំពោះព្រះជាម្ចាស់។ ផ្នែកនីមួយៗនៃកិច្ចការរបស់ព្រះជាម្ចាស់មានការលំបាកយ៉ាងខ្លាំង ហើយគ្រប់ទាំងជំហាននៃកិច្ចការរបស់ទ្រង់នៅលើផែនដីបានកំពុងតែធ្វើឱ្យព្រះជាម្ចាស់ពិបាកព្រះទ័យ។ កិច្ចការរបស់ទ្រង់នៅលើផែនដីនេះពិបាកពេកហើយ! ជំហាននៃកិច្ចការរបស់ព្រះជាម្ចាស់នៅលើផែនដី តម្រូវឱ្យមានការលំបាកយ៉ាងខ្លាំង៖ សម្រាប់សេចក្តីកម្សោយ គុណវិបត្តិ ភាពក្មេងខ្ចី ភាពល្ងង់ខ្លៅ និងអ្វីៗគ្រប់យ៉ាងអំពីមនុស្ស ព្រះជាម្ចាស់ត្រូវរៀបចំផែនការយ៉ាងល្អិតល្អន់ និងគិតគូរពិចារណាយ៉ាងហ្មត់ចត់។ មនុស្សដូចជាខ្លាក្រដាសដែលមើលទៅគួរឱ្យខ្លាច តែមិនបានការអ៊ីចឹង។ ដោយគ្រាន់តែប៉ះបន្ដិច វាបកខាំ បើមិនដូច្នេះទេ វាដួលរលំ វង្វេងវង្វាន់ផ្លូវរបស់ខ្លួន ហើយដោយបាត់បង់ការផ្ចង់អារម្មណ៍តែបន្ដិច វាត្រលប់ក្រោយ ព្រងើយកន្ដើយចំពោះព្រះជាម្ចាស់ ឬរត់ទៅរកសត្វជ្រូក និងសត្វឆ្កែ ដែលជាឪពុកម្ដាយរបស់វាវិញ ដើម្បីឈ្មុលរមួលនៅក្នុងរាងកាយដ៏ស្មោកគ្រោករបស់ពួកគេ។ នេះពិតជាឧបសគ្គដ៏ធំណាស់! នៅគ្រប់ជំហានជាក់ស្ដែងនៃកិច្ចការរបស់ទ្រង់ ព្រះជាម្ចាស់ព្រមទទួលសេចក្តីល្បួង ហើយសឹងតែនៅគ្រប់ជំហាន ព្រះជាម្ចាស់ប្រថុយគ្រោះថ្នាក់ដ៏ធំ។ ព្រះបន្ទូលរបស់ទ្រង់មានលក្ខណៈស្មោះត្រង់ និងទៀងត្រង់ ព្រមទាំងដោយគ្មានគំនិតព្យាបាទ តើនរណាព្រមទទួលយកព្រះបន្ទូលទាំងនេះទៅ? តើនរណាព្រមចុះចូលទាំងស្រុងទៅ? វាធ្វើឱ្យព្រះជាម្ចាស់ខូចព្រះទ័យយ៉ាងខ្លាំង។ ទ្រង់ខំប្រឹងទាំងថ្ងៃទាំងយប់សម្រាប់មនុស្ស ទ្រង់មានព្រះទ័យអន្ទះសាសម្រាប់ជីវិតរបស់មនុស្ស ហើយទ្រង់ក៏យល់អំពីសេចក្តីកម្សោយរបស់មនុស្សផងដែរ។ ព្រះអង្គបានជួបកាលៈទេសៈដ៏ស្មុគស្មាញជាច្រើននៅគ្រប់ជំហាននៃកិច្ចការរបស់ទ្រង់ សម្រាប់គ្រប់ព្រះបន្ទូលដែលទ្រង់ថ្លែង។ ទ្រង់ត្រូវធ្វើការសម្រេចព្រះទ័យទាំងលំបាក ហើយគិតគូរអំពីសេចក្តីកម្សោយ ការមិនស្ដាប់បង្គាប់ ភាពក្មេងខ្ចី និងភាពងាយរងគ្រោះរបស់មនុស្ស...វិលជុំចុះឡើងម្ដងហើយម្ដងទៀត។ តើមាននរណាបានដឹងអំពីការនេះទេ? តើទ្រង់អាចទុកព្រះទ័យលើនរណាបានទៅ? តើមាននរណាខ្លះអាចយល់បាន? ព្រះអង្គស្អប់អំពើបាបរបស់មនុស្សយ៉ាងខ្លាំង ស្អប់ភាពកំសាកមិនក្លាហានរបស់មនុស្ស ហើយទ្រង់ក៏ព្រួយព្រះទ័យចំពោះភាពងាយរងគ្រោះរបស់មនុស្ស និងគិតគូរអំពីផ្លូវដែលស្ថិតនៅខាងមុខមនុស្សផងដែរ។ គ្រប់ពេលវេលា ទ្រង់ពិនិត្យមើលពាក្យពេចន៍ និងទង្វើរបស់មនុស្ស ទ្រង់តែងមានព្រះទ័យមេត្តាករុណា និងព្រះពិរោធ ហើយការមើលឃើញរឿងទាំងនេះ ធ្វើឱ្យព្រះអង្គមានព្រះទ័យឈឺចាប់យ៉ាងខ្លាំង។ ជារួមមក មនុស្សស្លូតត្រង់បានក្លាយជាស្ពឹកស្រពន់ ចុះហេតុអ្វីបានជាព្រះជាម្ចាស់តែងតែធ្វើឱ្យរឿងទាំងនេះពិបាកសម្រាប់ពួកគេដូច្នេះ? មនុស្សទន់ខ្សោយគ្មានកម្លាំងស៊ូទ្រាំឡើយ។ ហេតុអ្វីបានជាព្រះជាម្ចាស់គួរតែមានព្រះពិរោធមិនចេះថមថយបែបនេះចំពោះគេ? មនុស្សដ៏ទន់ជ្រាយ គ្មានកម្លាំង និងគ្មានចិត្តក្លៀវក្លាសូម្បីតែបន្ដិច ហេតុអ្វីបានជាព្រះជាម្ចាស់តែងតែស្ដីបន្ទោសគេសម្រាប់ការមិនស្ដាប់បង្គាប់របស់ខ្លួនដូច្នេះ? តើនរណាអាចទ្រាំទ្រនឹងការគំរាមកំហែងរបស់ព្រះជាម្ចាស់ដែលគង់នៅស្ថានសួគ៌បានទៅ? ជារួមមក មនុស្សទន់ជ្រាយណាស់ ហើយនៅក្នុងស្ថានភាពដ៏ពិបាកបំផុត ព្រះជាម្ចាស់បានទប់ព្រះពិរោធដែលមាននៅក្នុងព្រះហឫទ័យរបស់ទ្រង់ ដើម្បីឱ្យមនុស្សចេះឆ្លុះបញ្ចាំងយឺតៗមើលខ្លួនអ្នក។ ប៉ុន្តែ មនុស្សដែលផុងជាប់នៅក្នុងបញ្ហា មិនមានការយល់ដឹងអំពីបំណងព្រះហឫទ័យរបស់ព្រះជាម្ចាស់សោះឡើយ។ មនុស្សត្រូវបានស្ដេចអារក្សដ៏កញ្ចាស់ជាន់ឈ្លីក្រោមជើងរបស់វា ប៉ុន្តែគេមិនដឹងខ្យល់សោះ គេតែងតែតាំងខ្លួនប្រឆាំងនឹងព្រះជាម្ចាស់ បើមិនដូច្នោះទេ គេក្ដៅមិនក្ដៅ ហើយត្រជាក់មិនត្រជាក់ចំពោះព្រះជាម្ចាស់។ ព្រះជាម្ចាស់បានមានបន្ទូលជាច្រើន ប៉ុន្តែតើនរណាធ្លាប់យកចិត្តទុកដាក់យ៉ាងហ្មត់ចត់ចំពោះព្រះបន្ទូលទាំងនោះទៅ? មនុស្សមិនយល់អំពីព្រះបន្ទូលរបស់ព្រះជាម្ចាស់ ប៉ុន្តែគេនៅតែមិនខ្វល់ មិនចង់បាន ហើយនៅតែមិនដឹងអំពីសារជាតិដ៏ពិតរបស់អារក្សដ៏កញ្ចាស់ទៀត។ មនុស្សរស់នៅក្នុងស្ថានឃុំព្រលឹង ក្នុងស្ថាននរក ប៉ុន្តែគេជឿថា ពួកគេរស់នៅក្នុងដំណាក់របស់ព្រះមច្ឆាទៅវិញ។ ពួកគេត្រូវបានបៀតបៀន ដោយនាគដ៏ធំមានសម្បុរក្រហម ប៉ុន្តែបែរជាគិតថា គេទទួល «ការប្រណីសន្ដោស»[៦] ពីប្រទេសនេះទៅវិញ។ ពួកគេត្រូវបានអារក្សសើចចំអក ប៉ុន្តែបែរជាគិតថា ពួកគេរីករាយនឹងភាពប៉ិនប្រសប់ខាងសិល្បៈដ៏វិសេសបំផុតនៃសាច់ឈាមទៅវិញ។ ឱ ពួកទ័លក្រដ៏ទន់ទាប និងកខ្វក់អើយ! មនុស្សបានជួបនឹងសំណាងអាក្រក់ ប៉ុន្តែគេមិនបានដឹងឡើយ ហើយនៅក្នុងសង្គមដ៏ខ្មៅងងឹតនេះ គេរងទុក្ខពីគ្រោះអកុសលមួយទៅគ្រោះអកុសលមួយទៀត[៧] ប៉ុន្តែគេនៅតែមិនភ្ញាក់ខ្លួនទៀត។ តើពេលណាទៅទើបពួកគេនឹងបោះចោលការអាណិតខ្លួន និងនិស្ស័យកញ្ជះគេនេះចេញពីគេទៅ? ហេតុអ្វីបានគេមិនខ្វល់អំពីព្រះហឫទ័យរបស់ព្រះជាម្ចាស់? តើគេសម្ងំទទួលយកការសង្កត់សង្កិន និងទុក្ខលំបាកនេះឬ? តើគេមិនប្រាថ្នាចង់បានថ្ងៃមួយ ដែលគេអាចចេញសេចក្តីងងឹតចូលក្នុងពន្លឺទេឬ? តើគេមិនប្រាថ្នាចង់ប៉ះប៉ូវភាពអយុត្តិធម៌ដែលមានចំពោះសេចក្តីសុចរិត និងសេចក្តីពិតម្ដងទៀតទេឬ? តើគេសុខចិត្តឈរមើល ហើយមិនធ្វើអ្វីសោះ នៅពេលដែលមនុស្សបោះបង់ចោលសេចក្តីពិត និងបំភ្លៃការពិតមែនទេ? តើគេរីករាយបន្តស៊ូទ្រាំនឹងការធ្វើបាបឬ? តើគេព្រមក្លាយជាទាសករឬ? តើគេព្រមវិនាសនៅក្នុងព្រះហស្តរបស់ព្រះជាម្ចាស់ រួមជាមួយពួកទាសករនៃប្រទេសបរាជ័យនេះឬ? តើឯណាទៅជាការតាំងចិត្តរបស់អ្នក? តើឯណាទៅជាមហិច្ឆតារបស់អ្នក? តើឯណាទៅជាសេចក្តីថ្លៃថ្នូររបស់អ្នក? តើឯណាទៅជាសុចរិតភាពរបស់អ្នក? តើឯណាទៅជាសេរីភាពរបស់អ្នក? តើអ្នកព្រមលះបង់ជីវិតទាំងស្រុងរបស់អ្នក[៨] សម្រាប់នាគដ៏ធំមានសម្បុរក្រហមដែលជាស្ដេចអារក្សឬ? តើអ្នកសប្បាយនឹងឱ្យវាធ្វើទារុណកម្មអ្នកដល់ស្លាប់ឬ? ផ្ទៃនៃទីជម្រៅមានភាពចលាចល និងខ្មៅងងឹត ខណៈឯមនុស្សសាមញ្ញកំពុងតែរងទុក្ខលំបាក ស្រែកទៅឯស្ថានសួគ៌ ហើយរអ៊ូរទាំដាក់ផែនដី។ តើមនុស្សនឹងអាចងើបមុខគេឡើងនៅពេលណាទៅ? មនុស្សស្គមស្គាំងសល់តែឆ្អឹង តើគេអាចប្រយុទ្ធជាមួយអារក្សដ៏ឃោរឃៅ និងជិះជាន់សង្កត់សង្កិននេះដោយរបៀបណាទៅ? ហេតុអ្វីបានជាគេមិនថ្វាយជីវិតគេដល់ព្រះជាម្ចាស់ឱ្យកាន់តែឆាប់តាមតែអាចធ្វើទៅបានទៅ? ហេតុអ្វីបានជាគេនៅតែរេរាទៀត? តើពេលណាទៅទើបគេអាចបញ្ចប់កិច្ចការរបស់ព្រះជាម្ចាស់? ដោយរស់នៅរងការគំរាមកំហែង និងសង្កត់សង្កិនគ្មានគោលដៅបែបនេះ ជីវិតទាំងស្រុងរបស់គេនឹងត្រូវក្លាយជាអសារឥតការមិនខាននៅទីបញ្ចប់ ដូច្នេះ ហេតុអ្វីបានជាគេប្រញាប់មក ហើយប្រញាប់ចាកចេញទៅបែបនេះ? ហេតុអ្វីបានជាគេមិនរក្សាទុកអ្វីដែលមានតម្លៃថ្វាយដល់ព្រះជាម្ចាស់? តើគេបានភ្លេចអំពីរាជ្យមួយពាន់ឆ្នាំនៃការស្អប់ហើយឬ?

ប្រហែល មនុស្សជាច្រើនស្អប់ព្រះបន្ទូលមួយចំនួនរបស់ព្រះជាម្ចាស់ ឬប្រហែល ពួកគេមិនស្អប់ ឬមិនមានចំណាប់អារម្មណ៍លើព្រះបន្ទូលទាំងនោះ។ ទោះបីជាយ៉ាងណាក៏ដោយ ការពិតមិនអាចក្លាយជាការដោះសាដ៏ខុសទំនងឡើយ ព្រោះថាគ្មាននរណាម្នាក់អាចនិយាយពាក្យដែលបំពារបំពានដល់ការពិតនោះឡើយ។ ព្រះជាម្ចាស់បានត្រលប់ជាសាច់ឈាមលើកនេះ ដើម្បីធ្វើកិច្ចការបែបនេះ ដើម្បីបញ្ចប់កិច្ចការដែលទ្រង់មិនទាន់បានសម្រេច ដើម្បីនាំយុគសម័យនេះមកដល់ទីបញ្ចប់ ដើម្បីជំនុំជម្រះយុគសម័យនេះ ដើម្បីសង្រ្គោះមនុស្សបាបដ៏ជ្រាលជ្រៅចេញពីពិភពនៃសមុទ្រទុក្ខ ហើយបំផ្លាស់បំប្រែពួកគេទាំងស្រុង។ សាសន៍យូដាបានឆ្កាងព្រះជាម្ចាស់ ក្នុងគោលបំណងបញ្ចប់ការធ្វើដំណើររបស់ព្រះជាម្ចាស់នៅក្នុងស្រុកយូដា។ មិនយូរប៉ុន្មានផង ព្រះជាម្ចាស់បានយាងមកដោយផ្ទាល់នៅចំណោមមនុស្សម្ដងទៀត ដោយយាងមកស្ងាត់ៗនៅក្នុងប្រទេសរបស់នាគដ៏ធំមានសម្បុរក្រហម។ ពិតណាស់ សហគមន៍សាសនានៃប្រទេសយូដាបានព្យួររូបអង្គរបស់ព្រះយេស៊ូវនៅលើជញ្ជាំងរបស់គេតាំងពីយូរណាស់មកហើយ ហើយចេញពីមាត់របស់ពួកគេ មនុស្សបានស្រែកឡើងថា «ព្រះអម្ចាស់យេស៊ូវគ្រីស្ទ»។ ពួកគេមិនបានដឹងឡើយថា ព្រះយេស៊ូវបានទទួលបទបញ្ជារបស់ព្រះវរបិតារបស់ទ្រង់តាំងពីយូរ ដើម្បីយាងត្រលប់មកវិញនៅក្នុងចំណោមមនុស្ស ដើម្បីបញ្ចប់ដំណាក់កាលទីពីរនៃកិច្ចការរបស់ទ្រង់ ដែលមិនទាន់បានបញ្ចប់នៅឡើយ។ ជាលទ្ធផល មនុស្សបានភ្ញាក់ផ្អើល នៅពេលដែលពួកគេសម្លឹងមើលទៅកាន់ទ្រង់៖ ព្រះអង្គបានប្រសូតមកនៅក្នុងពិភពមួយដែលយុគសម័យជាច្រើនបានកន្លងផុតទៅ ហើយទ្រង់បានលេចមកនៅកណ្ដាលចំណោមមនុស្សជាមួយរូបរាងរបស់បុគ្គលម្នាក់ដែលមានលក្ខណៈសាមញ្ញបំផុត។ ពិតណាស់ នៅពេលដែលយុគសម័យបានកន្លងផុតទៅ សម្លៀកបំពាក់ និងរូបរាងទាំងមូលរបស់ទ្រង់ក៏បានផ្លាស់ប្ដូរទៅតាមនោះផងដែរ គឺដូចទ្រង់ត្រូវបានប្រសូតឡើងវិញអ៊ីចឹង។ តើមនុស្សអាចដឹងយ៉ាងដូចម្ដេចថា ទ្រង់ជាព្រះអម្ចាស់យេស៊ូវគ្រីស្ទដដែល ដែលបានយាងចុះពីឈើឆ្កាង និងមានព្រះជន្មរស់ពីសុគតឡើងវិញ? ទ្រង់គ្មានបន្សល់ដាននៃស្នាមរបួសទាល់តែសោះ ដូចព្រះយេស៊ូវមិនមានលក្ខណៈដូចគ្នាទៅនឹងព្រះយេហូវ៉ាអ៊ីចឹង។ ព្រះយេស៊ូវនាពេលសព្វថ្ងៃមិនបានរងឥទ្ធិពលនៃពេលវេលាដែលកន្លងផុតទៅតាំងពីយូរណាស់មកហើយ។ តើមនុស្សអាចស្គាល់ទ្រង់ដោយរបៀបណា? «ថូម៉ាស» ដែលមានចិត្តបោកបញ្ឆោត តែងតែសង្ស័យថា ទ្រង់ជាព្រះយេស៊ូវដែលមានព្រះជន្មរស់ឡើងវិញ ហើយតែងតែចង់ឃើញស្លាកស្នាមចេញពីដែកគោលនៅលើព្រះហស្តរបស់ព្រះយេស៊ូវ មុនពេលគាត់អាចស្ងប់ចិត្ត។ បើមិនបានឃើញស្លាកស្នាមទាំងនោះទេ គាត់នឹងតែងតែមានភាពមន្ទិលសង្ស័យជានិច្ច ហើយមិនអាចមានទំនុកចិត្តក្នុងការដើរតាមព្រះយេស៊ូវឡើយ។ «ថូម៉ាស» ដ៏កម្សត់អើយ តើគាត់អាចដឹងយ៉ាងដូចម្ដេចថា ព្រះយេស៊ូវបានយាងមក ដើម្បីធ្វើកិច្ចការដែលព្រះវរបិតាដ៏ជាព្រះបានដាក់បញ្ជាបេសកកម្មទៅ? ហេតុអ្វីបានជាព្រះយេស៊ូវត្រូវមានស្លាកស្នាមនៃការជាប់ឆ្កាង? តើស្លាកស្នាមនៃការជាប់ឆ្កាងជាសញ្ញាសម្គាល់អំពីព្រះយេស៊ូវឬ? ទ្រង់បានយាងមក ដើម្បីធ្វើកិច្ចការសម្រាប់ព្រះហឫទ័យរបស់ព្រះវរបិតារបស់ទ្រង់ ចុះហេតុអ្វីបានជាទ្រង់ត្រូវយាងមក ទាំងស្លៀកពាក់ និងតុបតែងខ្លួន ដូចជាសាសន៍យូដាម្នាក់កាលពីរាប់ពាន់ឆ្នាំមុន? តើទ្រង់ទ្រាយដែលព្រះជាម្ចាស់មាននៅក្នុងសាច់ឈាមអាចរារាំងដល់កិច្ចការរបស់ព្រះជាម្ចាស់ដែរឬ? តើនេះជាទ្រឹស្ដីរបស់នរណាទៅ? នៅពេលដែលព្រះជាម្ចាស់ធ្វើការ ហេតុអ្វីបានជាវាត្រូវស្របតាមការស្រមើស្រមៃរបស់មនុស្ស? កិច្ចការតែមួយគត់ដែលព្រះជាម្ចាស់ផ្តោតនៅក្នុងកិច្ចការរបស់ទ្រង់ គឺឱ្យកិច្ចការនោះមានប្រសិទ្ធភាព។ ទ្រង់មិនកាន់តាមក្រឹត្យវិន័យ ហើយក៏គ្មានច្បាប់ទម្លាប់ណាមួយចំពោះកិច្ចការរបស់ទ្រង់ផងដែរ ដូច្នេះ តើមនុស្សអាចវាស់ស្ទង់កិច្ចការរបស់ទ្រង់បានដោយរបៀបណាទៅ? តើមនុស្សអាចមើលធ្លុះកិច្ចការរបស់ព្រះជាម្ចាស់ ដោយអាងលើសញ្ញាណ និងការស្រមើស្រមៃរបស់ខ្លួនដូចម្ដេចទៅ? ដូច្នេះ អ្នករាល់គ្នាគួរតែបានស្ងប់ចិត្តហើយ៖ ចូរកុំខ្វល់ខ្វាយលើរឿងឥតបានការ ហើយកុំឱ្យតម្លៃខ្លាំងពេកទៅលើរឿងដែលអ្នកទើបតែដឹងនោះឡើយ ព្រោះថាការនេះនឹងធ្វើឱ្យអ្នកក្លាយជាមនុស្សល្ងីល្ងើ ហើយមនុស្សនឹងសើចចំអក អ្នកមិនខាន។ អ្នកបានជឿលើព្រះជាម្ចាស់អស់រយៈពេលជាច្រើនឆ្នាំ ហើយអ្នកនៅតែមិនទាន់ស្គាល់ព្រះជាម្ចាស់ទៀត។ នៅទីបំផុត អ្នកត្រូវទទួលការវាយផ្ចាលមិនខាន ព្រោះអ្នកដែលត្រូវបានទទួល «ចំណាត់ថ្នាក់កំពូលតារាង»[៩] ត្រូវអាងលើចំណាត់ថ្នាក់របស់អ្នកត្រូវបានវាយផ្ចាល។ អ្នកមិនបានប្រើវិធីសាស្ត្រដ៏វៃឆ្លាត ដើម្បីសម្ញែងនូវឧបាយកលរបស់អ្នកនោះឡើយ។ តើការមើលឃើញខ្លីរបស់អ្នកពិតជាបញ្ឆោតព្រះជាម្ចាស់ ដែលទតឃើញធ្លុះពីភាពអស់កល្បមួយទៅភាពអស់កល្បមួយឬ? តើបទពិសោធដ៏រាក់កំផែលរបស់អ្នកអាចជួយឱ្យអ្នកមើលធ្លុះទាំងស្រុងដល់ព្រះហឫទ័យរបស់ព្រះជាម្ចាស់ឬ? កុំក្រអឺតក្រទមពេក។ ជារួមមក ព្រះជាម្ចាស់មិនមែនមកពីលោកីយ៍ឡើយ ដូច្នេះ តើកិច្ចការរបស់ទ្រង់អាចដូចជាអ្វីដែលអ្នកបានរំពឹងទុកយ៉ាងម៉េចកើតទៅ?

លេខយោង៖

(១) «មេនៃគ្រប់សេចក្តីអាក្រក់» សំដៅទៅលើអារក្សដ៏កញ្ចាស់។ ឃ្លានេះបង្ហាញពីការមិនចូលចិត្តយ៉ាងជ្រាលជ្រៅ។

(២) «ចោទប្រកាន់គ្មានមូលដ្ឋាន» សំដៅទៅលើវិធីសាស្ត្រដែលអារក្សប្រើ ដើម្បីធ្វើបាបមនុស្ស។

(៣) «ត្រូវបានការពារយ៉ាងមាំ» បង្ហាញថា វិធីសាស្ត្រដែលអារក្សប្រើ ដើម្បីធ្វើបាបមនុស្សនោះមានភាពសាហាវព្រៃផ្សៃយ៉ាងពិសេស ហើយវាត្រួតត្រាមនុស្សយ៉ាងខ្លាំង រហូតដល់ពួកគេមិនអាចកម្រើកបាន។

(៤) «ដ៏យូរលង់» ត្រូវបានប្រើប្រាស់ក្នុងន័យចំអក។

(៥) «គោលការណ៍ណែនាំដ៏ស្រទន់ និងមានសណ្ដាប់ធ្នាប់» ត្រូវបានប្រើក្នុងន័យចំអក។

(៦) «ការប្រណីសន្ដោស» ត្រូវបានប្រើក្នុងន័យចំអកចំពោះមនុស្សដែលហាក់ដូចជាទុយមុយ ស្ពឹកៗ ហើយមិនស្គាល់ខ្លួនអ្នក។

(៧) «រងទុក្ខពីគ្រោះអកុសលមួយទៅគ្រោះអកុសលមួយទៀត» បង្ហាញថា មនុស្សបានកើតនៅក្នុងទឹកដីរបស់នាគដ៏ធំមានសម្បុរក្រហម ហើយពួកគេមិនអាចងើបមុខឡើងបានឡើយ។

(៨) «ព្រមលះបង់ជីវិតទាំងស្រុងរបស់អ្នក» មានន័យនៅក្នុងការប្រមាថមើលងាយ។

(៩) «ចំណាត់ថ្នាក់កំពូលតារាង» ត្រូវបានប្រើ ដើម្បីចំអកដល់មនុស្សដែលដេញតាមព្រះជាម្ចាស់យ៉ាងក្លៀវក្លា។


កិច្ចការ និងការចូល (៩)

ប្រពៃណី និងទស្សនៈជនជាតិភាគតិចដែលចាក់ឫសយ៉ាងជ្រៅបានជះឥទ្ធិពលយ៉ាងខ្លាំងតាំងពីយូរទៅលើស្មារតីដ៏បរិសុទ្ធ និងដូចក្មេងរបស់មនុស្ស ហើយវាបានវាយប្រហារព្រលឹងរបស់មនុស្ស ដោយគ្មានភាពជាមនុស្សសូម្បីតែបន្ដិច ធ្វើដូចពួកគេគ្មានអារម្មណ៍ ឬមិនស្គាល់ខ្លួនឯងអ៊ីចឹង។ វិធីសាស្ត្ររបស់ពួកអារក្សទាំងនេះពិតជាឃោរឃៅណាស់ ហើយវាប្រៀបបីដូចជា «ការអប់រំ» និង «ការចិញ្ចឹមបីបាច់» នោះបានក្លាយជាវិធីសាស្ត្របែបប្រពៃណីដែលស្ដេចអារក្សប្រើដើម្បីសម្លាប់មនុស្សអ៊ីចឹង។ តាមរយៈការប្រើប្រាស់ «ការបង្រៀនដ៏ជ្រាលជ្រៅ» របស់វា វាគ្របបាំងទាំងស្រុងនូវព្រលឹងដ៏អាក្រក់របស់វា ដោយពាក់ស្បែកចៀម ដើម្បីទទួលបានការទុកចិត្តរបស់មនុស្ស ហើយបន្ទាប់មក ក៏ឆក់យកឱកាស នៅពេលដែលមនុស្សកំពុងតែដេកលង់លក់យ៉ាងស្កប់ស្កល់ ដើម្បីលេបត្របាក់គេទាំងស្រុង។ ឱ មនុស្សជាតិដ៏កំសត់អើយ តើពួកគេអាចដឹងយ៉ាងដូចម្ដេចទៅថា ទឹកដីដែលពួកគេបានធំធាត់នេះជាទឹកដីរបស់អារក្ស ដឹងថាម្នាក់ដែលបានចិញ្ចឹមពួកគេនោះ តាមពិតជាខ្មាំងសត្រូវដែលធ្វើបាបពួកគេទៅ។ ប៉ុន្តែ មនុស្សមិនបានភ្ញាក់ខ្លួនទាល់តែសោះ ហើយតាមរយៈការបំពេញភាពស្រេកឃ្លានរបស់ខ្លួន គេបែរជាត្រៀមខ្លួនសងគុណ «ឪពុកម្ដាយ» របស់គេចំពោះ «ភាពសប្បុរស» ដែលពួកគេបានចិញ្ចឹមខ្លួនទៅវិញ។ នេះហើយជាចរិតរបស់មនុស្សនោះ។ នៅថ្ងៃនេះ គេនៅតែមិនដឹងថា ស្ដេចដែលបានចិញ្ចឹមគេមកនោះ គឺជាខ្មាំងសត្រូវរបស់គេឡើយ។ ឆ្អឹងខ្មោចមានពាសពេញផែនដី អារក្សធ្វើឱ្យមានការឈ្លក់វង្វេងនឹងការសប្បាយដោយឥតឈប់ឈរ ហើយបន្តលេបត្របាក់សាច់ឈាមរបស់មនុស្សនៅក្នុង «ស្ថានមច្ចុរាជ» តាមរយៈការធ្វើឱ្យផ្នូរខ្មោចមានពេញដោយគ្រោងឆ្អឹងរបស់មនុស្ស ហើយចង់លេបយកសំណល់ចុងក្រោយនៃរូបកាយដ៏រហែករយ៉ៃរបស់មនុស្ស។ មនុស្សពិតជាល្ងង់ខ្លៅណាស់ ហើយមិនដែលចាត់ទុកអារក្សជាខ្មាំងសត្រូវរបស់គេឡើយ ប៉ុន្តែបែរជាបម្រើវាយ៉ាងអស់ពីចិត្តរបស់ខ្លួនទៅវិញ។ មនុស្សដ៏ថោកទាបបែបនេះមិនអាចស្គាល់ព្រះជាម្ចាស់បានឡើយ។ តើការយាងត្រលប់មកជាសាច់ឈាមនៅក្នុងចំណោមពួកគេ ដើម្បីអនុវត្តកិច្ចការសង្រ្គោះរបស់ទ្រង់ជារឿងងាយស្រួលសម្រាប់ព្រះជាម្ចាស់ឬ? តើមនុស្សដែលបានធ្លាក់ទៅក្នុងស្ថានឃុំព្រលឹងហើយនោះ អាចបំពេញតាមសេចក្តីតម្រូវរបស់ព្រះជាម្ចាស់ដោយរបៀបណាទៅ? ព្រះជាម្ចាស់ផ្ទំមិនលក់ជាច្រើនយប់ដើម្បីតែកិច្ចការរបស់មនុស្សជាតិ។ ចេញពីទីដ៏ខ្ពង់ខ្ពស់ទៅកាន់ទីជម្រៅដ៏ទាបបំផុត ទ្រង់បានយាងចុះទៅកាន់ស្ថាននរកដ៏អ៊ូអរដែលមនុស្សរស់នៅដើម្បីចំណាយពេលដ៏ខ្លីជាមួយគេ ព្រះអង្គមិនដែលរអ៊ូរទាំអំពីភាពកខ្វក់នៅក្នុងចំណោមមនុស្សឡើយ ហើយទ្រង់ក៏មិនដែលស្ដីបន្ទោសមនុស្សសម្រាប់ការមិនស្ដាប់បង្គាប់របស់គេដែរ ប៉ុន្តែបែរជាស៊ូទ្រាំរងការប្រមាថមើលងាយដ៏ខ្លាំងបំផុត នៅពេលដែលទ្រង់អនុវត្តកិច្ចការរបស់ទ្រង់ដោយផ្ទាល់។ តើព្រះជាម្ចាស់អាចក្លាយជាកម្មសិទ្ធិនៃស្ថាននរកយ៉ាងដូចម្ដេចទៅ? តើព្រះអង្គអាចចំណាយពេលវេលានៃព្រះជន្មរបស់ទ្រង់នៅស្ថាននរកយ៉ាងដូចម្ដេច? ប៉ុន្តែសម្រាប់ជាប្រយោជន៍ដល់មនុស្សទាំងអស់ ដើម្បីឱ្យមនុស្សជាតិទាំងមូលអាចសម្រាកបានកាន់តែឆាប់តាមតែអាចធ្វើទៅបាន ព្រះអង្គបានរងការប្រមាថមើលងាយ និងភាពអយុត្តិធម៌ក្នុងការយាងមកផែនដី ហើយបានចូលទៅក្នុង «ស្ថាននរក» និង «ស្ថានឃុំព្រលឹង» ចូលទៅក្នុងរូងខ្លាដោយអង្គទ្រង់ ដើម្បីសង្រ្គោះមនុស្ស។ តើមនុស្សមានគុណសម្បត្តិអ្វីទៅដែលហ៊ានមកប្រឆាំងនឹងព្រះជាម្ចាស់នោះ? តើគេសំអាងលើហេតុផលអ្វីខ្លះក្នុងការរអ៊ូរទាំអំពីព្រះជាម្ចាស់? តើគេអាចមានថ្លើមធំក្នុងការសម្លឹងមើលព្រះជាម្ចាស់បានយ៉ាងដូចម្ដេច? ព្រះជាម្ចាស់នៃស្ថានសួគ៌បានយាងចុះមកកាន់ទឹកដីដ៏អបាយមុខស្មោកគ្រោកបំផុតនេះ ហើយទ្រង់មិនដែលសម្ដែងចេញព្រះទ័យឈឺចាប់របស់ទ្រង់ ឬរអ៊ូរទាំអំពីមនុស្សសោះឡើយ ផ្ទុយទៅវិញ ទ្រង់បែរជាសម្ងំទទួលយកការបំផ្លិចបំផ្លាញ[១] និងការសង្កត់សង្កិនរបស់មនុស្សទៅវិញ។ ព្រះអង្គមិនដែលតបតចំពោះការទាមទារដ៏គ្មានហេតុផលរបស់មនុស្ស ទ្រង់មិនដែលទាមទារហួសហេតុពីមនុស្ស ហើយក៏មិនដែលទាមទារដោយគ្មានហេតុផលពីមនុស្សដែរ ដោយគ្មានការរអ៊ូរទាំ ទ្រង់គ្រាន់តែធ្វើតាមការទាមទារគ្រប់យ៉ាងរបស់មនុស្ស មានជាអាទិ៍៖ ការបង្រៀន ការបំភ្លឺ ការស្ដីបន្ទោស ការបន្សុទ្ធនៃព្រះបន្ទូល ការរំឭក ការដាស់តឿន ការលួងលោម ការជំនុំជម្រះ និងការបើកសម្ដែង។ តើមានជំហានរបស់ទ្រង់ណាខ្លះដែលមិនមែនសម្រាប់ជីវិតរបស់មនុស្សទៅ? ទោះបីទ្រង់បានដកចេញនូវការរំពឹងទុក និងវាសនារបស់មនុស្សក៏ដោយ តើមានជំហានណាខ្លះដែលព្រះជាម្ចាស់បានអនុវត្តដែលមិនមែនជាប្រយោជន៍ដល់វាសនារបស់មនុស្សទៅ? តើមានជំហានណាខ្លះដែលមិនមែនជាប្រយោជន៍សម្រាប់ការរស់រានរបស់មនុស្ស? តើមានជំហានណាខ្លះដែលមិនមែនដើម្បីរំដោះមនុស្សឱ្យមានសេរីភាពពីទុក្ខវេទនា និងពីការសង្កត់សង្កិនរបស់កម្លាំងដ៏ខ្មៅងងឹតដូចយប់នេះទៅ? តើមានជំហានណាខ្លះដែលមិនមែនជាប្រយោជន៍សម្រាប់មនុស្សទៅ? តើមាននរណាអាចយល់អំពីព្រះហឫទ័យរបស់ព្រះជាម្ចាស់ ដែលដូចជាទឹកចិត្តរបស់អ្នកម្ដាយដែលពេញដោយសេចក្តីស្រឡាញ់ទៅ? តើមាននរណាអាចយល់អំពីព្រះហឫទ័យដ៏ក្លៀវក្លារបស់ព្រះជាម្ចាស់? ព្រះហឫទ័យឆេះឆួល និងសេចក្តីរំពឹងទុកដ៏ក្លៀវក្លារបស់ព្រះជាម្ចាស់ត្រូវបានតបស្នងដោយដួងចិត្តដ៏ត្រជាក់ ដោយកែវភ្នែកដ៏គ្មានមេត្តា មិនអើពើ ព្រមទាំងដោយពាក្យស្ដីបន្ទោស និងការប្រមាថមើលងាយដដែលៗរបស់មនុស្សទៅវិញ។ មនុស្សបែរជាតបស្នងចំពោះព្រះជាម្ចាស់ជាមួយពាក្យសម្ដីគំរោះគំរើយ ពាក្យបញ្ឈឺ និងពាក្យបន្ទាបបន្ថោកទៅវិញ។ ទឹកព្រះទ័យរបស់ទ្រង់ត្រូវបានតបស្នងមកវិញដោយពាក្យចំអក ពាក្យជាន់ឈ្លី និងពាក្យបដិសេធរបស់គេ ដោយការយល់ច្រឡំ ការទួញថ្ងូរ ការឃ្លាតឆ្ងាយ និងការគេចវេះ ព្រមទាំងដោយគ្មានអ្វីក្រៅពីការបោកបញ្ឆោត ការវាយប្រហារ និងចិត្តជូរចត់ឡើយ។ ពាក្យសម្ដីដ៏កក់ក្ដៅត្រូវបាន «តបមកវិញដោយការចងចិញ្ចើម និងកាយវិការព្រមានបែបរឹងទទឹងរាប់ពាន់ដង។ ព្រះជាម្ចាស់មានតែអត់ទ្រាំ ឱនព្រះសិរសាចុះ ហើយបម្រើមនុស្សដូចជាសត្វគោដែលស្ម័គ្រព្រម»។[២] ព្រះអង្គបានប្រឈមជាមួយព្រះអាទិត្យ ព្រះចន្ទ និងហ្វូងតារាជាច្រើនដង ហើយមានពេលជាច្រើនដងដែលទ្រង់បានចាកចេញតាំងពីព្រឹកព្រលឹម ហើយត្រលប់មកវិញនាពេលព្រលប់ និងផ្ទំផ្អៀងផ្អង ដោយរងការឈឺចាប់រាប់ពាន់ដងខ្លាំងជាងការឈឺចាប់ចេញពីការចាកចេញរបស់ទ្រង់ពីព្រះវរបិតារបស់ទ្រង់ទៅទៀត ទ្រង់រងការវាយប្រហារ និងការបំពានរបស់មនុស្ស ព្រមទាំងការដោះស្រាយ និងការលួសកាត់របស់មនុស្ស។ ការបន្ទាបខ្លួន និងការលាក់បាំងរបស់ព្រះជាម្ចាស់ត្រូវបានតបស្នងដោយបុរេនិច្ឆ័យ[៣] របស់មនុស្សដោយទស្សនៈលម្អៀង និងការប្រព្រឹត្តដោយលម្អៀងរបស់មនុស្ស ហើយរបៀបដែលព្រះជាម្ចាស់ធ្វើការដោយស្ងាត់ជ្រងំនៅក្នុងភាពងងឹតអាប់អួរ ការអត់ទ្រាំ និងការអត់ឱនរបស់ទ្រង់ បែរជាត្រូវតបស្នងដោយកែវភ្នែកសម្លក់ដ៏លោភលន់របស់មនុស្សទៅវិញ។ មនុស្សព្យាយាមជាន់ឈ្លីព្រះជាម្ចាស់រហូតដល់សុគត ដោយគ្មានចិត្តសោកស្ដាយ ហើយព្យាយាមជាន់ពន្លិចព្រះជាម្ចាស់ឱ្យលិចលង់ទៅក្នុងដី។ អាកប្បកិរិយារបស់មនុស្សនៅក្នុងទង្វើរបស់គេចំពោះព្រះជាម្ចាស់គឺជា «ភាពវៃឆ្លាតដ៏កម្រ» មួយ ហើយព្រះជាម្ចាស់ដែលត្រូវបានមនុស្សធ្វើបាប និងប្រមាថមើលងាយនោះ ត្រូវបានជាន់សំប៉ែតនៅក្រោមជើងរបស់មនុស្សរាប់ម៉ឺននាក់ ខណៈពេលដែលមនុស្សទាំងនោះខំតាំងខ្លួនជាមេដឹកនាំជោគជ័យ ដែលចង់កាន់អំណាចផ្ដាច់ការ[៤] ដើម្បីទទួលការកោតសរសើរពីមហាជនដែលនៅពីក្រោយផ្ទាំងសំពត់ស ដោយធ្វើឱ្យព្រះជាម្ចាស់ដែលជាអ្នកដឹកនាំរឿងនៅពីក្រោយឆាកដ៏មានព្រះទ័យទុកដាក់ និងគោរពតាមច្បាប់នោះ មិនទទួលបានការអនុញ្ញាតឱ្យតបត ឬបង្កបញ្ហាឡើយ។ ព្រះជាម្ចាស់ត្រូវតែដើរតួជាអធិរាជចុងក្រោយ ទ្រង់ត្រូវតែក្លាយជាតុក្កតាត្លុក[៥] ដែលគ្មានសេរីភាពទាល់តែសោះ។ ទង្វើរបស់មនុស្សមិនអាចបរិយាយបានឡើយ ដូច្នេះ តើគេមានគុណសម្បត្តិអ្វីទៅបានជាហ៊ានទាមទារនេះទាមទារនោះពីព្រះជាម្ចាស់? តើគេមានគុណសម្បត្តិអ្វីទៅបានជាហ៊ានដាក់សំណើជូនព្រះជាម្ចាស់? តើគេមានគុណសម្បត្តិអ្វីទៅបានជាហ៊ានទាមទារឱ្យព្រះជាម្ចាស់មានព្រះទ័យអាណិតចំពោះសេចក្តីកម្សោយរបស់គេ? តើគេសក្ដិសមទទួលបានសេចក្តីមេត្តាករុណារបស់ព្រះជាម្ចាស់ដោយរបៀបណា? តើគេសក្ដិសមទទួលបានសេចក្តីសប្បុរសរបស់ព្រះជាម្ចាស់ម្ដងហើយម្ដងទៀតយ៉ាងដូចម្ដេច? តើគេសក្ដិសមទទួលបានការអត់ទោសរបស់ព្រះជាម្ចាស់ម្ដងហើយម្ដងទៀតដោយរបៀបណា? តើមនសិការរបស់គេនៅឯណា? គេបានធ្វើឱ្យព្រះជាម្ចាស់ខូចព្រះទ័យតាំងពីយូរ គេបានធ្វើឱ្យព្រះហឫទ័យរបស់ទ្រង់ខ្ទេចខ្ទីជាបំណែកតូចៗតាំងពីយូរ។ ព្រះជាម្ចាស់បានយាងមកនៅក្នុងចំណោមមនុស្សដែលស្វាហាប់ និងប្រុងប្រយ័ត្ន ទាំងសង្ឃឹមថា មនុស្សនឹងធ្វើល្អចំពោះទ្រង់ ទោះបីជាផ្ដល់នូវភាពកក់ក្ដៅតែបន្ដិចក៏ដោយ។ ប៉ុន្តែ ព្រះហឫទ័យរបស់ព្រះជាម្ចាស់មិនទទួលបានការលួងលោមពីមនុស្សឡើយ អ្វីដែលទ្រង់បានទទួល គឺជាការវាយប្រហារដោយការគប់ដុំព្រិល[៦] និងការធ្វើទារុណកម្ម។ ដួងចិត្តរបស់មនុស្សលោភលន់ខ្លាំង បំណងរបស់គេធំពេក គេមិនចេះស្កប់ស្កល់ គេតែងតែមានចរិតអាក្រក់ និងក្លាហានជ្រុល គេមិនដែលអនុញ្ញាតឱ្យព្រះជាម្ចាស់មានសេរីភាព ឬមានសិទ្ធិបញ្ចេញមតិ ហើយគ្មានទុកជម្រើសឱ្យព្រះជាម្ចាស់ទាល់តែសោះ ក្រៅពីឱ្យទ្រង់ចុះចូល រហូតដល់រងការប្រមាថមើលងាយ និងឱ្យមនុស្សត្រួតត្រាលើទ្រង់តាមអំពើចិត្តរបស់គេ។

តាំងពីដើមកំណើតពិភពលោកមករហូតដល់ពេលបច្ចុប្បន្ននេះ ព្រះជាម្ចាស់បានរងការឈឺចាប់យ៉ាងខ្លាំង ហើយក៏ជួបការវាយប្រហារយ៉ាងច្រើនដែរ។ សូម្បីតែនៅថ្ងៃនេះ មនុស្សនៅតែមិនបន្ធូរការទាមទាររបស់គេចំពោះព្រះជាម្ចាស់ឡើយ គេនៅតែពិនិត្យពិច័យព្រះជាម្ចាស់ នៅតែមិនអត់ឱនចំពោះទ្រង់ ហើយគ្មានធ្វើអ្វីសោះ ក្រៅពីនិយាយប្រដៅដល់ទ្រង់ រិះគន់ទ្រង់ ហើយប្រៀនប្រដៅទ្រង់ ធ្វើដូចជាខ្លាចយ៉ាងខ្លាំងថា ព្រះជាម្ចាស់នឹងដើរផ្លូវខុស ខ្លាចថាព្រះជាម្ចាស់នៅលើផែនដីមានភាពឃោរឃៅ គ្មានហេតុផល ឬប្រព្រឹត្តហិង្សា ឬខ្លាចថាទ្រង់គ្មានតម្លៃអ្វីសោះអ៊ីចឹង។ មនុស្សតែងតែមានអាកប្បកិរិយាបែបនេះចំពោះព្រះជាម្ចាស់។ តើទង្វើបែបនេះអាចធ្វើឱ្យព្រះជាម្ចាស់មិនព្រួយព្រះទ័យម្ដេចនឹងកើតទៅ? នៅក្នុងការត្រលប់ជាសាច់ឈាម ព្រះជាម្ចាស់បានរងការឈឺចាប់ និងការប្រមាថមើលងាយយ៉ាងច្រើនសន្ធឹក បើដូច្នេះ តើនេះមិនកាន់តែអាក្រក់ទៀតទេឬអីក្នុងការឱ្យព្រះជាម្ចាស់ទទួលយកសេចក្តីបង្រៀនរបស់មនុស្ស? ការយាងមករបស់ទ្រង់នៅចំណោមមនុស្សបានដកចេញនូវសេរីភាពពីទ្រង់ ដូចទ្រង់បានជាប់គុកនៅក្នុងស្ថានឃុំព្រលឹង ហើយទ្រង់បានទទួលយកការវះកាត់ពិនិត្យមើលពីសំណាក់មនុស្ស ដោយគ្មានការប្រឆាំងសូម្បីតែបន្ដិច។ តើនេះមិនគួរឱ្យអាម៉ាស់ទេឬ? តាមរយៈការយាងមកនៅក្នុងចំណោមគ្រួសាររបស់មនុស្សធម្មតា «ព្រះយេស៊ូវ» បានជួបនូវភាពអយុត្តិធម៌ដ៏ធំបំផុត។ កាន់តែរងការប្រមាថខ្លាំងទៀតនោះគឺថា ទ្រង់បានយាងមកកាន់ពិភពលោកដ៏ហុយសំពោងនេះ ហើយបន្ទាបអង្គទ្រង់ដល់ជម្រៅដ៏ទាបបំផុត ព្រមទាំងទទួលយកសាច់ឈាមនៃភាពសាមញ្ញបំផុត។ តាមរយៈការត្រលប់ជាមនុស្សដ៏ស្គមស្គាំង តើព្រះដ៏ខ្ពង់ខ្ពស់បំផុតមិនជួបទុក្ខលំបាកទេឬ? តើទ្រង់ធ្វើបែបនេះមិនមែនសម្រាប់មនុស្សជាតិទេឬ? តើធ្លាប់មានពេលណាមួយដែលទ្រង់មានព្រះតម្រិះសម្រាប់អង្គទ្រង់ដែរឬទេ? ក្រោយពេលទ្រង់ត្រូវបានគេបដិសេធ និងធ្វើគុត ដោយសាសន៍យូដា ព្រមទាំងត្រូវបានចំអក និងមើលងាយដោយមនុស្ស ទ្រង់មិនដែលរអ៊ូរទាំដាក់ស្ថានសួគ៌ ឬតវ៉ាទៅកាន់ផែនដីឡើយ។ នៅថ្ងៃនេះ សោកនាដកម្មដ៏ចំណាស់នៃរាជ្យមួយពាន់ឆ្នាំនេះបានលេចមកជាថ្មីនៅក្នុងចំណោមមនុស្សបែបសាសន៍យូដានេះ។ តើពួកគេមិនប្រព្រឹត្តអំពើបាបដដែលទេឬ? តើអ្វីទៅដែលធ្វើឱ្យមនុស្សសមទទួលបានព្រះបន្ទូលសន្យារបស់ព្រះជាម្ចាស់? តើគេមិនប្រឆាំងនឹងព្រះជាម្ចាស់ ហើយបន្ទាប់មកក៏ទទួលយកព្រះពររបស់ទ្រង់ទេឬ? ហេតុអ្វីបានជាមនុស្សមិនដែលទទួលបានសេចក្តីយុត្តិធម៌ ឬស្វែងរកសេចក្តីពិត? ហេតុអ្វីបានជាគេមិនដែលចាប់អារម្មណ៍លើកិច្ចការដែលព្រះជាម្ចាស់ធ្វើ? តើសេចក្តីសុចរិតរបស់គេនៅឯណា? តើសេចក្តីយុត្តិធម៌របស់គេនៅឯណា? តើគេមានចិត្តក្លាហានតំណាងឱ្យព្រះជាម្ចាស់ដែរឬទេ? តើអារម្មណ៍នៃសេចក្តីយុត្តិធម៌របស់គេនៅឯណា? តើអ្វីដែលជាទីស្រឡាញ់របស់មនុស្សច្រើនប៉ុនណាដែលជាស្រឡាញ់របស់ព្រះជាម្ចាស់ដែរនោះ? មនុស្ស «មិនអាចបែងចែកភាពខុសគ្នាបាន» ទេ[៧] គេតែងតែច្រឡំគ្នារវាងខ្មៅ និងស[៨] គេបង្រ្កាបសេចក្តីយុត្តិធម៌ និងសេចក្តីពិត ហើយប្រកាន់ខ្ជាប់នូវសេចក្តីអយុត្តិធម៌ និងសេចក្តីទុច្ចរិតនៅពាសពេញមេឃ។ គេបណ្ដេញពន្លឺ ហើយស្ថិតនៅក្នុងសេចក្តីងងឹត។ អស់អ្នកណាដែលស្វែងរកសេចក្តីពិត និងសេចក្ដីយុត្តិធម៌ បែរជាបណ្ដេញពន្លឺ ហើយអស់អ្នកដែលស្វែងរកព្រះជាម្ចាស់ បែរជាជាន់ឈ្លីទ្រង់នៅក្រោមជើងរបស់គេ ព្រមទាំងលើកតម្កើងខ្លួនឯងឡើងខ្ពស់ទៅវិញ។ មនុស្សគ្មានអ្វីខុសពីពួកចោរ[៩] ឡើយ។ តើវិចារណញ្ញាណរបស់គេនៅឯណា? តើនរណាអាចប្រាប់អំពីអ្វីដែលត្រូវ និងអ្វីដែលខុស? តើនរណាអាចប្រកាន់សេចក្តីយុត្តិធម៌បាន? តើនរណាព្រមរងទុក្ខសម្រាប់សេចក្តីពិត? ឱមនុស្សពិតជាពិសពុល និងកាចសាហាវពេកហើយ! នៅពេលដែលពួកគេបានឆ្កាងព្រះជាម្ចាស់ ពួកគេបានទះដៃហ៊ោកញ្រ្ជៀវគ្មានឈប់ឡើយ។ ពួកគេដូចជាមាន់ និងឆ្កែអ៊ីចឹង ពួកគេបានស៊ុមគ្រលុំសមគំនិតនឹងគ្នា ពួកគេបានតាំងនគររបស់ខ្លួនឡើង ពួកគេបានជ្រៀតជ្រែកស្ងាត់ៗ បិទភ្នែក ស្រែកលូដូចឆ្កួត ជុំក្បាលគ្នា ពេញដោយបរិយាកាសដ៏ល្អក់កករ ទាំងប្រញាប់ប្រញាល់ និងសកម្ម ហើយអស់អ្នកដែលចូលរួមពាក់ព័ន្ធជាមួយគេទាំងងងឹតងងល់ ចេះតែលេចមុខឡើង ទាំងលើកឡើងនូវឈ្មោះបុព្វបុរស «ដ៏ល្បីល្បាញ» របស់គេ។ ឆ្កែ និងមាន់ទាំងនេះបានបំភ្លេចចោលព្រះជាម្ចាស់តាំងពីយូរមកហើយ និងមិនដែលយកចិត្តទុកដាក់ចំពោះសភាពនៃព្រះហឫទ័យរបស់ព្រះជាម្ចាស់ឡើយ។ ដូច្នេះ វាគ្មានអ្វីគួរឱ្យភ្ញាក់ផ្អើលឡើយដែលព្រះជាម្ចាស់មានបន្ទូលថា មនុស្សប្រៀបដូចជាសត្វឆ្កែ ឬសត្វមាន់ គឺដូចសត្វឆ្កែមួយក្បាលដែលព្រុសនាំឱ្យឆ្កែរាប់រយផ្សេងទៀតលូតាម ពោលគឺគេបាននាំមកជាមួយសំឡេងឡូឡាចូលក្នុងកិច្ចការរបស់ព្រះជាម្ចាស់រហូតដល់ពេលបច្ចុប្បន្ន ដោយមិនខ្វល់ថាកិច្ចការរបស់ព្រះជាម្ចាស់ជាអ្វី មិនខ្វល់ថាវាមានសេចក្តីយុត្តិធម៌ឬអត់ មិនខ្វល់ថាព្រះជាម្ចាស់មានកន្លែងដាក់ព្រះបាទាឬអត់ មិនខ្វល់ថាថ្ងៃស្អែកទៅជាយ៉ាងណា មិនខ្វល់អំពីភាពទន់ទាបរបស់វា និងមិនខ្វល់អំពីភាពស្មោកគ្រោករបស់វានោះឡើយ។ មនុស្សមិនដែលគិតអំពីរឿងទាំងនេះឡើយ គេមិនដែលខ្វល់ខ្វាយអំពីថ្ងៃស្អែក ហើយគេគិតតែពីប្រមូលយកអ្វីៗគ្រប់យ៉ាងដែលមានប្រយោជន៍ និងមានតម្លៃចំពោះគេតែប៉ុណ្ណោះ ដោយគ្មានគិតគូរទាល់តែសោះអំពីព្រះជាម្ចាស់ លើកលែងតែរបស់សំណល់។[១០] ម្ដេចក៏មនុស្សជាតិឃោរឃៅយ៉ាងនេះ! គេគ្មានចិត្តគិតគូរអំពីព្រះជាម្ចាស់សោះ ហើយក្រោយពេលសម្ងំលេបត្របាក់អ្វីៗគ្រប់យ៉ាងរបស់ព្រះជាម្ចាស់រួចហើយ គេក៏ទាត់ព្រះជាម្ចាស់ចោលឱ្យនៅឆ្ងាយពីគេ ដោយលែងខ្វល់ចំពោះអត្ថិភាពរបស់ទ្រង់តទៅទៀត។ គេរីករាយនឹងព្រះជាម្ចាស់ តែប្រឆាំងនឹងទ្រង់ ហើយជាន់ឈ្លីព្រះជាម្ចាស់នៅក្រោមជើងគេ ខណៈពេលដែលមាត់របស់គេអរព្រះគុណ និងសរសើរតម្កើងព្រះជាម្ចាស់។ គេអធិស្ឋាន និងពឹងអាងលើព្រះជាម្ចាស់ ក្នុងពេលដែលគេកំពុងតែបោកបញ្ឆោតទ្រង់។ គេ «លើកតម្កើង» ព្រះនាមរបស់ព្រះជាម្ចាស់ ហើយសម្លឹងមើលព្រះភ័ក្ត្ររបស់ទ្រង់ តែគេក៏អង្គុយនៅលើបល្ល័ង្ករបស់ព្រះជាម្ចាស់ ដោយឥតអៀនខ្មាស ដើម្បីជំនុំជម្រះ «សេចក្តីទុច្ចរិត» របស់ព្រះជាម្ចាស់ដែរ។ តាមរយៈមាត់របស់គេ គេពោលពាក្យថា គេបានជំពាក់គុណព្រះជាម្ចាស់ ហើយគេសម្លឹងទៅរកព្រះបន្ទូលរបស់ព្រះជាម្ចាស់ ប៉ុន្តែនៅក្នុងដួងចិត្តរបស់គេវិញ គេបោះសម្ដីប្រមាថព្រះជាម្ចាស់។ គេ «អត់ទ្រាំ» ចំពោះព្រះជាម្ចាស់ តែប្រឆាំងនឹងទ្រង់ ហើយមាត់របស់គេនិយាយថា វាជាប្រយោជន៍របស់ព្រះជាម្ចាស់។ នៅក្នុងដៃរបស់គេ គេប្រកាន់ខ្ជាប់សេចក្តីរបស់ព្រះជាម្ចាស់ ហើយនៅក្នុងមាត់របស់គេ គេទំពារអាហារដែលព្រះជាម្ចាស់បានប្រទានដល់គេ តែភ្នែករបស់គេសម្លក់សម្លឹងមើលទៅកាន់ព្រះជាម្ចាស់ ដោយគ្មានអារម្មណ៍ ធ្វើដូចគេចង់លេបយកអ្វីៗគ្រប់យ៉ាងរបស់ទ្រង់អ៊ីចឹង។ គេសម្លឹងមើលសេចក្តីពិត តែបន្តទទូចថា នេះជាកលល្បិចរបស់សាតាំង។ គេសម្លឹងមើលសេចក្តីយុត្តិធម៌ តែបង្ខំឱ្យបដិសេធខ្លួនឯង។ គេសម្លឹងមើលទង្វើរបស់មនុស្ស ហើយនៅតែទទូចថា ទង្វើទាំងនោះជាលក្ខណៈរបស់ព្រះជាម្ចាស់។ គេសម្លឹងមើលអំណោយទានពីធម្មជាតិរបស់មនុស្ស ហើយទទូចថា ទាំងនោះជាសេចក្តីពិត។ គេសម្លឹងមើលទង្វើរបស់ព្រះជាម្ចាស់ ហើយទទូចថា ទង្វើទាំងនោះក្រអឺតក្រទម ក្អេងក្អាង អួតបំប៉ោង និងរាប់ខ្លួនឯងជាសុចរិត។ នៅពេលដែលមនុស្សមើលទៅកាន់ព្រះជាម្ចាស់ គេទទូចឱ្យបិទផ្លាកលើទ្រង់ជាមនុស្ស ហើយព្យាយាមចាប់បង្ខំឱ្យទ្រង់គង់នៅលើកៅអីរបស់ភាវៈដែលត្រូវបានព្រះបង្កើតមក ដែលជាដៃគូសម្ងាត់របស់សាតាំង។ គេដឹងយ៉ាងច្បាស់ថា ទាំងនោះជាព្រះសូរសៀងរបស់ព្រះជាម្ចាស់ តែគេនៅតែហៅព្រះបន្ទូលទាំងនោះជាសំណេររបស់មនុស្សប៉ុណ្ណោះ។ គេដឹងយ៉ាងច្បាស់ថា ព្រះវិញ្ញាណបានលេចមកនៅក្នុងសាច់ឈាម និងដឹងថាព្រះជាម្ចាស់បានត្រលប់ជាសាច់ឈាម ប៉ុន្តែគេនៅតែនិយាយថា សាច់ឈាមនេះគឺជាពូជពង្សរបស់សាតាំងតែប៉ុណ្ណោះ។ គេដឹងយ៉ាងច្បាស់ថា ព្រះជាម្ចាស់បន្ទាបខ្លួន និងលាក់កំបាំង តែគេនិយាយថា សាតាំងត្រូវបានរងភាពអាម៉ាស់ ហើយព្រះជាម្ចាស់បានឈ្នះ។ នេះពិតជាមនុស្សគ្មានប្រយោជន៍មែន! ឱមនុស្សអើយ អ្នកគ្មានតម្លៃស្មើនឹងឆ្កែយាមផ្ទះផង! គេមិនចេះវែកញែករវាងខ្មៅនិងស ហើយថែមទាំងបំភ្លៃឱ្យខ្មៅក្លាយជាសទៀតផង។ តើកម្លាំងទ័ព និងការឡោមព័ទ្ធរបស់មនុស្សអាចអនុញ្ញាតឱ្យព្រះជាម្ចាស់រួចព្រះកាយដែរឬទេ? ក្រោយពេលមានចេតនាប្រឆាំងនឹងព្រះជាម្ចាស់ មនុស្សបានវក់វីក្នុងចិត្ត ឬថែមទាំងគិតដល់ការធ្វើគុតទ្រង់ ដោយមិនទុកឱកាសឱ្យព្រះជាម្ចាស់បង្ហាញអង្គទ្រង់នោះឡើយ។ តើឯណាទៅជាសេចក្តីសុចរិត? តើឯណាទៅជាសេចក្តីស្រឡាញ់? គេអង្គុយនៅជិតព្រះជាម្ចាស់ ហើយរុញព្រះជាម្ចាស់ឱ្យមកត្រឹមជង្គង់របស់គេ ដើម្បីឱ្យទ្រង់អង្វរសុំការអត់ទោស ឱ្យទ្រង់ស្ដាប់បង្គាប់តាមការរៀបចំរបស់គេគ្រប់យ៉ាង ឱ្យទ្រង់យល់ព្រមធ្វើតាមឧបាយកលរបស់គេ ព្រមទាំងឱ្យព្រះជាម្ចាស់ស្ដាប់តាមការណែនាំរបស់គេនៅក្នុងគ្រប់កិច្ចការដែលទ្រង់ធ្វើ បើមិនដូច្នោះទេ គេនឹងឆេះដុំ[១១] និងច្រឡោតខឹងមិនខាន។ តើការស្ថិតនៅក្រោមឥទ្ធិពលនៃសេចក្តីខ្មៅងងឹតដែលបំភ្លៃខ្មៅឱ្យទៅជាសនេះអាចធ្វើឱ្យព្រះជាម្ចាស់មិនព្រួយព្រះទ័យយ៉ាងដូចម្ដេចកើតទៅ? តើទ្រង់អាចមិនព្រួយបារម្ភយ៉ាងដូចម្ដេចកើតទៅ? ហេតុអ្វីបានជាគេនិយាយថា នៅពេលដែលព្រះជាម្ចាស់ចាប់ផ្ដើមធ្វើកិច្ចការចុងក្រោយបំផុតរបស់ទ្រង់ វាដូចជាកិច្ចការនៃការបង្កើតផ្ទៃមេឃ និងផែនដី? ទង្វើរបស់មនុស្ស «សម្បូរបែប» ពេកហើយ គឺដូចជា «អណ្ដូងទឹកដ៏រស់ដែលហូរចេញជារៀងរហូត» ទៅ «ចម្អែត» វាលស្រែនៃដួងចិត្តរបស់មនុស្សមិនចេះចប់មិនចេះហើយ ក្នុងពេលដែល «អណ្ដូងទឹកដ៏រស់» របស់មនុស្សនោះ ប្រកួតប្រជែងនឹងព្រះជាម្ចាស់ ដោយគ្មានការនឹករអែង។[១២] អណ្ដូងទាំងពីរនេះមិនអាចផ្សះផ្សាគ្នាបានឡើយ ហើយវាផ្ដល់ឱ្យមនុស្សជំនួសកន្លែងរបស់ព្រះជាម្ចាស់ ដោយគ្មានការគិតគូរអំពីផលវិបាក ខណៈពេលដែលមនុស្សសហការជាមួយវា ដោយគ្មានការគិតគូរអំពីគ្រោះថ្នាក់ដែលពាក់ព័ន្ធទេ។ តើផលប៉ះពាល់គឺជាអ្វីខ្លះទៅ? គេបណ្ដេញព្រះជាម្ចាស់ទៅជ្រុងម្ខាង ហើយដាក់ទ្រង់នៅកន្លែងដ៏សែនឆ្ងាយ ជាទីដែលមនុស្សមិនចង់ខ្វល់ខ្វាយចំពោះទ្រង់ ព្រោះគេខ្លាចថា ទ្រង់នឹងទទួលបានការចាប់អារម្មណ៍របស់គេ ហើយខ្លាចទៀតថា អណ្តូងទឹកដ៏រស់របស់ព្រះជាម្ចាស់នឹងទាក់ចិត្តរបស់មនុស្ស ហើយទទួលបានមនុស្ស។ ដូច្នេះ ក្រោយពេលជួបក្តីកង្វល់ខាងលោកីយ៍អស់រយៈពេលជាច្រើនឆ្នាំ គេសមគំនិតគ្នា ប្រើឧបាយកលប្រឆាំងនឹងព្រះជាម្ចាស់ ហើយថែមទាំងដាក់ព្រះជាម្ចាស់ជាគោលដៅនៃការជេរប្រមាថរបស់គេទៀតផង។ វាដូចព្រះជាម្ចាស់បានក្លាយជាដុំឈើនៅក្នុងភ្នែករបស់គេ ហើយគេស្រេកឃ្លានចង់ចាប់ព្រះជាម្ចាស់ បោះទ្រង់ទៅក្នុងភ្លើង ដើម្បីបន្សុទ្ធ និងលាងជម្រះទ្រង់អ៊ីចឹង។ ដោយឃើញភាពមិនសុខស្រួលរបស់ព្រះជាម្ចាស់ មនុស្សគក់ទ្រូងបណ្ដើរសើចបណ្ដើរ រាំដោយអំណរ ទាំងពោលថា ព្រះជាម្ចាស់ក៏ត្រូវបានបោះចូលទៅក្នុងការបន្សុទ្ធដែរ ហើយថែមទាំងពោលទៀតថា គេនឹងដុតសម្អាតភាពមិនបរិសុទ្ធដ៏ស្មោកគ្រោករបស់ព្រះជាម្ចាស់ ធ្វើដូចទង្វើរបស់គេនេះសមទំនង និងសមហេតុផល ជាវិធីសាស្ត្រដ៏យុត្តិធម៌ និងសមគួរមកពីស្ថានសួគ៌អ៊ីចឹង។ ឥរិយាបថហិង្សារបស់មនុស្សហាក់ដូចជាមានចេតនាផង និងមិនដឹងខ្លួនផង។ មនុស្សលាតត្រដាងទឹកមុខដ៏កខ្វក់ និងព្រលឹងដ៏ស្មោកគ្រោកកាចសាហាវរបស់គេផង និងទឹកមុខដ៏គួរឱ្យអាណិតដូចអ្នកសុំទានផង។ ក្រោយពេលច្រឡោតខឹងយ៉ាងខ្លាំង គេប្រើរូបរាងដ៏គួរឱ្យអាណិត ហើយអង្វរករសុំការអត់ទោសពីស្ថានសួគ៌ ធ្វើដូចជាកូនឆ្កែដ៏គួរឱ្យអាណិតបំផុត។ មនុស្សតែងតែប្រព្រឹត្តនៅក្នុងរបៀបដែលមិនអាចរំពឹងទុក គេតែងតែ «ជិះលើខ្នងសត្វខ្លា ដើម្បីបន្លាចអ្នកដទៃ»[ក] គេតែងតែសម្ដែង មិនដែលគិតគូរទាល់តែសោះអំពីព្រះហឫទ័យរបស់ព្រះជាម្ចាស់ ហើយក៏មិនដែលប្រៀបធៀបនឹងឋានៈរបស់គេដែរ។ គេគ្រាន់តែសម្ងំប្រឆាំងនឹងព្រះជាម្ចាស់ ធ្វើដូចជាព្រះជាម្ចាស់បានធ្វើខុសចំពោះគេ ហើយមិនគួរប្រព្រឹត្តចំពោះគេបែបនោះ និងធ្វើដូចស្ថានសួគ៌គ្មានភ្នែកចេះតែបង្កការលំបាកដល់គេអ៊ីចឹង។ ដូច្នេះ មនុស្សចេះតែសម្ងំអនុវត្តផែនការដ៏ឃោរឃៅ ហើយគេមិនបន្ធូរការទាមទាររបស់គេពីព្រះជាម្ចាស់សោះឡើយ គេសម្លឹងមើលដោយកែវភ្នែកចង់ស៊ីសាច់ហុតឈាម សម្លក់សម្លឹងយ៉ាងឃោរឃៅចំពោះគ្រប់ទាំងចលនារបស់ព្រះជាម្ចាស់ ទាំងមិនដែលគិតថា គេជាសត្រូវរបស់ព្រះជាម្ចាស់ ហើយសង្ឃឹមថា ថ្ងៃមួយនឹងមកដល់ ជាពេលដែលព្រះជាម្ចាស់នឹងញែកអ័ព្ទ ធ្វើឱ្យអ្វីៗគ្រប់យ៉ាងមានភាពច្បាស់ក្រឡែត និងសង្រ្គោះគេពី «មាត់ខ្លា» ហើយសងសឹកជំនួសគេ។ ទោះបីជាសព្វថ្ងៃនេះក៏ដោយ ក៏មនុស្សនៅតែគិតថា ពួកគេមិនបានប្រឆាំងនឹងព្រះជាម្ចាស់ ដូចជាមនុស្សជាច្រើនទៀតនៅគ្រប់សម័យកាលនោះឡើយ បើដូច្នេះ តើពួកគេអាចដឹងយ៉ាងដូចម្ដេចថា ពួកគេបានវង្វេងនៅក្នុងគ្រប់កិច្ចការដែលគេធ្វើ ហើយដឹងទៀតថា អ្វីៗគ្រប់យ៉ាងដែលពួកគេបានយល់នោះ ត្រូវបានហ៊ុំព័ទ្ធដោយសមុទ្រតាំងពីយូរមកហើយ។

តើមាននរណាខ្លះបានទទួលយកសេចក្តីពិត? តើមាននរណាខ្លះបានស្វាគមន៍ព្រះជាម្ចាស់ដោយត្រេកអរ? តើមាននរណាខ្លះប្រាថ្នាចង់ឃើញការលេចមករបស់ព្រះជាម្ចាស់ដោយចិត្តរីករាយ? ឥរិយាបថរបស់មនុស្សបានពុកខូច ហើយភាពកខ្វក់របស់គេបានធ្វើឱ្យព្រះវិហាររបស់ព្រះជាម្ចាស់មើលទៅលែងស្គាល់តាំងពីយូរ។ ក្នុងពេលនេះ មនុស្សនៅតែបន្តធ្វើកិច្ចការរបស់គេ ដោយគ្មាននឹកនាដល់ព្រះជាម្ចាស់សោះឡើយ។ វាដូចការប្រឆាំងរបស់គេចំពោះព្រះជាម្ចាស់ត្រូវបានចារទុកនៅលើផ្ទាំងសិលា ហើយមិនអាចផ្លាស់ប្ដូរបានអ៊ីចឹង ហើយជាលទ្ធផល គេនឹងទទួលបណ្ដាសា ជាជាងរងទុក្ខចេញពីពាក្យសម្ដី និងទង្វើរបស់គេ។ តើមនុស្សបែបនេះអាចស្គាល់ព្រះជាម្ចាស់ដោយរបៀបណា? តើពួកគេអាចចូលសម្រាកជាមួយព្រះជាម្ចាស់យ៉ាងដូចម្ដេច? តើពួកគេអាចសក្ដិសមចូលទៅចំពោះព្រះជាម្ចាស់ដោយរបៀបណា? ដោយគ្មានអ្វីត្រូវសង្ស័យ ការថ្វាយខ្លួនចំពោះផែនការគ្រប់គ្រងរបស់ព្រះជាម្ចាស់គឺគ្មានអ្វីខុសនោះឡើយ ប៉ុន្តែហេតុអ្វីបានជាមនុស្សតែងតែបំភ្លេចចោលកិច្ចការរបស់ព្រះជាម្ចាស់ និងភាពទាំងស្រុងរបស់ទ្រង់ ខណៈពេលដែលពួកគេកំពុងតែខំប្រឹងធ្វើការលះបង់ទាំងញើសឈាម និងទឹកភ្នែកដូច្នេះ? វាគ្មានអ្វីត្រូវសង្ស័យឡើយ ស្មារតីនៃការខំប្រឹងធ្វើការរបស់មនុស្សដោយមិនអាត្មានិយម គឺជារឿងមានតម្លៃ ប៉ុន្តែតើពួកគេអាចដឹងយ៉ាងដូចម្ដេចទៅថា «សូត្រ» ដែលគេត្បាញនោះ គ្មានសមត្ថភាពតំណាងឱ្យលក្ខណៈរបស់ព្រះជាម្ចាស់? គ្មានអ្វីដែលត្រូវសង្ស័យឡើយ ចេតនាល្អរបស់មនុស្សពិតជាមានតម្លៃ និងជាទ្រព្យដ៏កម្រមួយ ប៉ុន្តែតើពួកគេអាចលេប «កំណប់ទ្រព្យដ៏មានតម្លៃឥតគណនា»[១៣] នោះដោយរបៀបណា? អ្នករាល់គ្នាម្នាក់ៗគួរតែគិតអំពីអតីតកាលរបស់អ្នករាល់គ្នា៖ ហេតុអ្វីបានជាអ្នករាល់គ្នាតែងតែទទួលការវាយផ្ចាល និងការដាក់បណ្ដាសា ដោយគ្មានមេត្តាដូច្នេះ? ហេតុអ្វីបានជាមនុស្សតែងតែមាន «ទំនាក់ទំនងស្និទ្ធស្នាល» ជាមួយព្រះបន្ទូលដ៏មានឫទ្ធានុភាព និងការជំនុំជម្រះដ៏សុចរិត? តើព្រះជាម្ចាស់កំពុងតែកាត់ទោសពួកគេយ៉ាងពិតប្រាកដឬ? តើព្រះជាម្ចាស់កំពុងតែមានបំណងចង់បន្សុទ្ធពួកគេឬ? តើមនុស្សចូលទៅក្នុងការបន្សុទ្ធនោះដោយរបៀបណា? តើពួកគេដឹងយ៉ាងពិតប្រាកដអំពីកិច្ចការរបស់ព្រះជាម្ចាស់ដែរឬទេ? តើមានមេរៀនអ្វីខ្លះដែលយើងបានរៀនអំពីកិច្ចការរបស់ព្រះជាម្ចាស់ និងការចូលរបស់គេផ្ទាល់? ចូរឱ្យមនុស្សកុំភ្លេចសោះឡើយអំពីការដាស់តឿនរបស់ព្រះជាម្ចាស់ ហើយមានគតិជ្រៅជ្រះអំពីកិច្ចការរបស់ព្រះជាម្ចាស់ ព្រមទាំងយល់ឱ្យបានច្បាស់ ហើយគ្រប់គ្រងការចូលរបស់ខ្លួនឱ្យបានត្រឹមត្រូវ។

លេខយោង៖

(១) «ការបំផ្លិចបំផ្លាញ» ត្រូវបានប្រើដើម្បីបង្ហាញអំពីការមិនស្ដាប់បង្គាប់របស់មនុស្សជាតិ។

(២) «តបមកវិញដោយការចងចិញ្ចើម និងកាយវិការព្រមានបែបរឹងទទឹងរាប់ពាន់ដង ឱនព្រះសិរសាចុះ ដោយបម្រើមនុស្សដូចជាសត្វគោដែលស្ម័គ្រព្រម» គឺជាប្រយោគតែមួយនៅប្រភពដើម ប៉ុន្តែនៅត្រង់នេះត្រូវបានបំបែកជាពីរប្រយោគ ដើម្បីធ្វើឱ្យសេចក្តីកាន់តែច្បាស់។ ផ្នែកដំបូងនៃប្រយោគនេះ សំដៅទៅលើទង្វើរបស់មនុស្ស ខណៈឯប្រយោគទីពីរបង្ហាញពីទុក្ខវេទនាដែលព្រះជាម្ចាស់ត្រូវឆ្លងកាត់ និងបង្ហាញទៀតថា ព្រះជាម្ចាស់បន្ទាបអង្គទ្រង់ និងលាក់បាំង។

(៣) «បុរេនិច្ឆ័យ» សំដៅទៅលើឥរិយាបថមិនស្ដាប់បង្គាប់របស់មនុស្ស។

(៤) «កាន់អំណាចផ្ដាច់ការ» សំដៅទៅលើឥរិយាបថមិនស្ដាប់បង្គាប់របស់មនុស្ស។ ពួកគេលើកតម្កើងខ្លួនខ្ពស់ ដាក់ខ្នោះអ្នកដទៃឱ្យដើរតាមខ្លួន និងរងទុក្ខលំបាកសម្រាប់ពួកគេ។ ពួកគេជាកម្លាំងដែលប្រឆាំងនឹងព្រះជាម្ចាស់។

(៥) «តុក្កតាត្លុក» ត្រូវបានប្រើ ដើម្បីចំអកចំពោះអស់អ្នកដែលមិនស្គាល់ព្រះជាម្ចាស់។

(៦) «ការគប់ដុំព្រិល» ត្រូវបានប្រើ ដើម្បីលើកឡើងអំពីឥរិយាបថដ៏ថោកទាបរបស់មនុស្ស។

(៧) «មិនអាចបែងចែកភាពខុសគ្នាបាន» បង្ហាញពីពេលដែលមនុស្សបំភ្លៃបំណងព្រះហឫទ័យរបស់ព្រះជាម្ចាស់ឱ្យក្លាយជាអ្វីមួយដែលមានចរិតបែបសាតាំង ដោយសំដៅជាទូទៅលើឥរិយាបថដែលមនុស្សបដិសេធព្រះជាម្ចាស់។

(៨) «ច្រឡំគ្នារវាងខ្មៅ និងស» សំដៅទៅលើការបញ្ចូលសេចក្តីពិតជាមួយសេចក្តីបំភាន់ ព្រមទាំងសេចក្តីសុចរិតជាមួយសេចក្តីអាក្រក់។

(៩) «ពួកចោរ» ត្រូវបានប្រើ ដើម្បីបង្ហាញថា មនុស្សល្ងីល្ងើ ហើយខ្វះនូវគតិជ្រៅជ្រះ។

(១០) «របស់សំណល់» ត្រូវបានប្រើដើម្បីបង្ហាញពីឥរិយាបថដែលមនុស្សគៀបសង្កត់ព្រះជាម្ចាស់។

(១១) «ឆេះដុំ» សំដៅទៅលើមុខមាត់ដ៏អាក្រក់របស់មនុស្ស នៅពេលដែលក្ដៅក្រហាយ និងខឹងខ្លាំង។

(១២) «គ្មានការនឹករអែង» សំដៅទៅលើពេលដែលមនុស្សធ្វេសប្រហែស ហើយមិនបានគោរពព្រះជាម្ចាស់សូម្បីតែបន្ដិច។

(១៣) «កំណប់ទ្រព្យដ៏មានតម្លៃឥតគណនា» សំដៅទៅលើភាពទាំងស្រុងរបស់ព្រះជាម្ចាស់។ 

(ក) ពាក្យនេះត្រូវបានបកប្រែដោយផ្អែកលើអត្ថបទដើម «hú jiǎ hǔ wēi» ដែលជាក្រៀមភាសាចិន។ ពាក្យនេះសំដៅទៅលើសាច់រឿងមួយដែលសត្វចចកបន្លាចសត្វដទៃទៀតឱ្យភ័យខ្លាច តាមរយៈការដើរជាមួយសត្វខ្លា ដើម្បី «ខ្ចី» ភាពគួរឱ្យខ្លាច និងកិត្យានុភាពរបស់សត្វខ្លា។ នេះគឺជាន័យធៀបមួយ ដើម្បីសំដៅទៅលើមនុស្សដែល «ខ្ចី» កិត្យានុភាពរបស់មនុស្សផ្សេងទៀត ដើម្បីបន្លាច ឬសង្កត់សង្កិនអ្នកដទៃ។


កិច្ចការ និងការចូល (១០)

ការដែលមនុស្សជាតិបានវិវឌ្ឍមកដល់ចម្ងាយនេះ គឺជាស្ថានភាពមួយមិនធ្លាប់កើតមានពីមុនមកឡើយ។ កិច្ចការរបស់ព្រះជាម្ចាស់ និងច្រកចូលរបស់មនុស្សត្រូវចម្រើនឡើងទៅទន្ទឹមគ្នា ដូច្នេះ កិច្ចការរបស់ព្រះជាម្ចាស់ក៏ជាព្រឹត្តិការណ៍ដ៏អស្ចារ្យមួយដែលគ្មានគូប្រៀបផងដែរ។ ច្រកចូលរបស់មនុស្សនាពេលបច្ចុប្បន្ន គឺជាឫទ្ធិបាដិហារិយ៍មួយដែលមនុស្សមិនធ្លាប់ស្រមៃឃើញពីមុនមកឡើយ។ កិច្ចការរបស់ព្រះជាម្ចាស់បានចូលដល់កម្រិតកំពូលនៃកិច្ចការ ហើយជាលទ្ធផល «ច្រកចូល» របស់មនុស្ស[១] ក៏បានមកដល់ចំណុចកំពូលរបស់វាផងដែរ។ ព្រះជាម្ចាស់បានបន្ទាបអង្គទ្រង់ដោយផ្ទាល់តាមតែអាចធ្វើទៅបាន ហើយព្រះអង្គមិនដែលប្រកែកតវ៉ានឹងមនុស្សជាតិ ឬចក្កវាឡ និងរបស់សព្វសារពើឡើយ។ ក្នុងគ្រានេះ មនុស្សឈរពីលើព្រះសិរសារបស់ព្រះជាម្ចាស់ ហើយការសង្កត់សង្កិនរបស់មនុស្សចំពោះព្រះជាម្ចាស់បានឡើងដល់កម្រិតកំពូលរបស់វា។ អ្វីៗទាំងអស់បានឡើងដល់កម្រិតកំពូលរបស់វា ហើយវាដល់ពេលសម្រាប់ថ្ងៃនៃសេចក្តីសុចរិតត្រូវលេចមកហើយ។ ហេតុអ្វីបានជាបន្តបណ្ដោយឱ្យភាពស្រងេះស្រងោចគ្របសណ្ដប់លើទឹកដី ហើយសេចក្តីងងឹតគ្របបាំងលើមនុស្សទាំងអស់បែបនេះ? ព្រះជាម្ចាស់បានទតមើលអស់រយៈពេលជាច្រើនពាន់ឆ្នាំ ពោលគឺរាប់ពាន់ឆ្នាំ ហើយសេចក្តីអត់ធ្មត់របស់ទ្រង់ក៏បានចូលដល់ដែនកំណត់ផងដែរ។ ព្រះអង្គបានកំពុងតែទតមើលគ្រប់ទាំងចលនារបស់មនុស្សជាតិ ព្រះអង្គបានកំពុងតែសង្កេតមើលថាតើសេចក្តីទុច្ចរិតរបស់មនុស្សនឹងរាលដាលដល់ពេលណា តែមនុស្ស ដែលមានភាពស្ពឹកស្រពន់តាំងពីយូរមកនោះ គ្មានអារម្មណ៍ដឹងសោះឡើយ។ តើនរណាបានសង្កេតមើលទង្វើរបស់ព្រះជាម្ចាស់ទៅ? តើមាននរណាធ្លាប់ងើបមុខរបស់ខ្លួនឡើង ហើយក្រឡេកមើលទៅឆ្ងាយ? តើមាននរណាធ្លាប់បានស្ដាប់ដោយយកចិត្តទុកដាក់ដែរឬទេ? តើនរណាធ្លាប់ស្ថិតនៅក្នុងព្រះហស្តរបស់ព្រះដ៏មានគ្រប់ព្រះចេស្ដា? មនុស្សទាំងអស់ត្រូវបានញាំញីដោយសេចក្តីភ័យខ្លាចបែបស្រមើស្រមៃ។[២] តើស្មៅស្ងួត និងចំបើងមួយគំនរមានប្រយោជន៍អ្វីទៅ? រឿងតែមួយគត់ដែលពួកគេអាចធ្វើបានគឺធ្វើទារុណកម្មព្រះដែលយកកំណើតជាមនុស្សរហូតដល់សុគត។ ទោះបីពួកគេគ្មានអ្វីក្រៅពីជាស្មៅស្ងួត និងចំបើងមួយពំនូកក្ដី ក៏វានៅតែមានរឿងមួយដែលពួកគេធ្វើ «ដោយអស់ពីកម្លាំង»[៣] ដែរ៖ ដោយការធ្វើទារុណកម្មព្រះជាម្ចាស់រហូតដល់សុគត ហើយបន្ទាប់មក ស្រែកឡើងថា «ការនេះធ្វើឱ្យដួងចិត្តរបស់មនុស្សរីករាយ»។ ឱពួកទាហានបង្គារ និងមេបញ្ជាការក្ដាមទាំងឡាយអើយ! អ្វីដែលគួរឱ្យកត់សម្គាល់នោះគឺថានៅក្នុងចំណោមចរន្តមនុស្សដែលមិនអាចបញ្ឈប់បាននោះ ពួកគេចាប់អារម្មណ៍ទៅលើព្រះជាម្ចាស់ ដោយឡោមព័ទ្ធទ្រង់ជាមួយនឹងការបិទផ្លូវមិនឱ្យចូលទៀត។ សេចក្តីក្លៀវក្លារបស់ពួកគេឆេះកាន់តែក្ដៅឡើងៗ[៤] ពួកគេបានឡោមព័ទ្ធព្រះជាម្ចាស់ទាំងហ្វូងតែម្ដង ដើម្បីកុំឱ្យទ្រង់អាចកម្រើកបានសូម្បីតែមួយចំអាម។ នៅក្នុងដៃរបស់ពួកគេ ពួកគេកាន់អាវុធគ្រប់ប្រភេទ ហើយមើលទៅកាន់ព្រះជាម្ចាស់ ហាក់ដូចជាមើលទៅកាន់ខ្មាំងសត្រូវ ទាំងកែវភ្នែកពេញដោយកំហឹង។ ពួកគេកំពុងរមាស់ដៃចង់ «ចាប់ហែកព្រះជាម្ចាស់ជាចំរៀកៗ»។ ឡប់សតិអស់ហើយ! ហេតុអ្វីបានជាមនុស្ស និងព្រះជាម្ចាស់ក្លាយជាខ្មាំងសត្រូវមិនអាចជានានឹងគ្នាវិញដូច្នេះ? តើវាអាចដោយសារតែមានការចងគំនុំមួយរវាងព្រះជាម្ចាស់ ដែលគួរឱ្យស្រឡាញ់បំផុត និងមនុស្សឬ? តើវាអាចដោយសារតែសកម្មភាពរបស់ព្រះជាម្ចាស់គ្មានផ្ដល់ប្រយោជន៍អ្វីដល់មនុស្សឬ? តើសកម្មភាពទាំងនោះបង្កជាទុក្ខទោសដល់មនុស្សឬ? មនុស្សសម្លឹងមិនដាក់ភ្នែកចំពោះព្រះជាម្ចាស់ ទាំងភ័យខ្លាចយ៉ាងខ្លាំងថា ទ្រង់នឹងទម្លាយរបាំងបិទផ្លូវរបស់មនុស្ស ត្រឡប់ទៅកាន់ស្ថានសួគ៌ជាន់ទីបីវិញ ហើយបោះមនុស្សឱ្យធ្លាក់ទៅក្នុងគុកងងឹតជាថ្មីម្ដងទៀត។ មនុស្សប្រយ័ត្នប្រយែងចំពោះព្រះជាម្ចាស់ គេស្ថិតនៅក្នុងសភាពព្រួយបារម្ភ ហើយរញីរញ័រពីចម្ងាយ ទាំងកាន់ «កាំភ្លើងយន្ត» តម្រង់ទៅកាន់ព្រះជាម្ចាស់ដែលគង់នៅកណ្ដាលចំណោមមនុស្ស។ ឯគ្រប់ទាំងចលនាចំពោះព្រះជាម្ចាស់វិញ វាប្រៀបដូចជាមនុស្សចង់បោសសម្អាតអ្វីៗទាំងអស់អំពីទ្រង់ ពោលគឺព្រះកាយទាំងស្រុងរបស់ទ្រង់ និងអ្វីៗទាំងអស់ដែលទ្រង់ស្លៀកពាក់ ដោយមិនបន្សល់ទុកដានអ្វីឡើយ។ ទំនាក់ទំនងរវាងមនុស្ស និងព្រះជាម្ចាស់មិនអាចប៉ះប៉ូវបានឡើយ។ មនុស្សគ្មានការយល់ដឹងអំពីព្រះជាម្ចាស់ទេ។ ក្នុងពេលនេះ មនុស្សធ្វើអ្វីៗទាំងបិទភ្នែកគ្មានគោលបំណងច្បាស់លាស់ ដោយមិនព្រមមើលពីអត្ថិភាពរបស់ខ្ញុំ និងដោយមិនអត់ទោសដល់ការជំនុំជម្រះរបស់ទ្រង់។ ហេតុដូចនេះ នៅពេលដែលមនុស្សមិនបានរំពឹងទុក ខ្ញុំក៏ចាកចេញទៅស្ងាត់ៗ ហើយខ្ញុំនឹងលែងប្រៀបធៀបថានរណាខ្ពស់ និងនរណាទាបជាមួយមនុស្សទៀតហើយ។ មនុស្សជាតិគឺជា «សត្វ» ដ៏ទាបបំផុតនៅក្នុងចំណោមសត្វទាំងអស់ ហើយខ្ញុំលែងយកព្រះទ័យទុកដាក់ចំពោះគេទៀតហើយ។ ខ្ញុំបានដកយកព្រះគុណខ្ញុំទាំងអស់ត្រឡប់មកទីកន្លែង ដែលខ្ញុំគង់នៅយ៉ាងមានសុខសន្តិភាពតាំងពីយូរណាស់មកហើយ។ ដោយសារតែមនុស្សបះបោរបែបនេះ តើគេមានហេតុផលអ្វីដែលត្រូវរីករាយនឹងព្រះគុណដ៏មានតម្លៃរបស់ខ្ញុំទៀតទៅ? ខ្ញុំមិនព្រមប្រទានព្រះគុណរបស់ខ្ញុំយ៉ាងអសារឥតការទៅកាន់កម្លាំងដែលប្រឆាំងនឹងខ្ញុំនោះឡើយ។ យើងនឹងប្រទានផលផ្លែដ៏មានតម្លៃរបស់យើងដល់ពួកកសិករដែលឧស្សាហ៍នៃស្រុកកាណាន ជាអ្នកដែលស្វាគមន៍ការវិលត្រលប់មកវិញរបស់យើងដោយមានឥរិយាបថសាទរ។ ខ្ញុំប្រាថ្នាសូមឱ្យតែស្ថានសួគ៌នៅស្ថិតស្ថេរអស់កល្បជានិច្ចប៉ុណ្ណោះ ហើយជាងនេះទៅទៀត គឺចង់ឱ្យមនុស្សមិនចេះចាស់ ចង់ឱ្យស្ថានសួគ៌ និងមនុស្សនៅសម្រាកអស់កល្បជានិច្ច និងចង់ឱ្យ «ដើមស្រល់ និងដើមសៃប្រឹស» ដែលខៀវខ្ចីជានិច្ចនៅកំដរព្រះជាម្ចាស់ជារៀងរហូត និងអមដំណើរស្ថានសួគ៌ជារៀងរហូតក្នុងការចូលទៅក្នុងយុគសម័យដ៏ល្អឥតខ្ចោះរួមគ្នា។

ខ្ញុំបានចំណាយពេលជាច្រើនថ្ងៃជាច្រើនយប់ជាមួយមនុស្ស ខ្ញុំបានគង់នៅក្នុងពិភពលោករួមជាមួយមនុស្ស ហើយខ្ញុំមិនដែលទាមទារអ្វីបន្ថែមពីមនុស្សឡើយ។ ខ្ញុំគ្រាន់តែចង្អុលបង្ហាញផ្លូវដល់មនុស្សឱ្យឆ្ពោះទៅមុខ ខ្ញុំគ្មានធ្វើអ្វីក្រៅពីចង្អុលបង្ហាញផ្លូវដល់មនុស្សទេ ហើយសម្រាប់ជាប្រយោជន៍ដល់វាសនារបស់មនុស្ស ខ្ញុំអនុវត្តកិច្ចការចាត់ចែងដោយឥតឈប់ឈរឡើយ។ តើមាននរណាយល់អំពីបំណងព្រះហឫទ័យរបស់ព្រះវរបិតាដែលគង់នៅស្ថានសួគ៌ទៅ? តើមាននរណាធ្លាប់ឆ្លងកាត់ចន្លោះផ្ទៃមេឃ និងផែនដីទៅ? ខ្ញុំមិនប្រាថ្នាចង់ចំណាយពេល «វ័យចំណាស់» របស់មនុស្សជាមួយគេឡើយ ដ្បិតមនុស្សចាស់គំរឹលពេកហើយ គេមិនយល់អ្វីទាល់តែសោះ។ រឿងតែមួយគត់ដែលគេដឹងគឺចូលខ្លួនទៅផឹកស៊ីនៅក្នុងពិធីជប់លៀងដែលខ្ញុំបានរៀបចំ មិនគិតពីអ្នកឯទៀត មិនខ្វល់ពីអ្វីទាំងអស់។ មនុស្សជាតិរិះថាំណាស់ សម្រែកតវ៉ា ភាពស្រងេះស្រងោច និងគ្រោះថ្នាក់នៅក្នុងចំណោមមនុស្សក៏ខ្លាំងផងដែរ ដូច្នេះហើយបានជាខ្ញុំមិនចង់ចែករំលែកផលផ្លែដ៏មានតម្លៃនៃការយកឈ្នះដែលទទួលបានក្នុងអំឡុងពេលនៃគ្រាចុងក្រោយនោះ។ ចូរឱ្យមនុស្សរីករាយនឹងព្រះពរដ៏ហូរហៀរដែលគេបានបង្កើតដោយខ្លួនឯងចុះ ដ្បិតមនុស្សមិនស្វាគមន៍ខ្ញុំទេ។ ហេតុអ្វីខ្ញុំគួរតែបង្ខំមនុស្សជាតិឱ្យញញឹមនោះ? គ្រប់ទាំងច្រកល្ហកនៃពិភពលោកគ្មានភាពកក់ក្ដៅទេ ហើយក៏គ្មានដានរដូវផ្ការីកនៅគ្រប់ទាំងទេសភាពនៃពិភពលោកដែរ ព្រោះដូចជាសត្វមួយក្បាលដែលដេកត្រាំក្នុងទឹក មនុស្សគ្មាននូវភាពកក់ក្ដៅសូម្បីតែបន្ដិចឡើយ គេប្រៀបដូចជាសាកសពមួយ ហើយសូម្បីតែឈាមដែលហូរកាត់សរសៃឈាមរបស់គេ ក៏ដូចជាទឹកកកដែលធ្វើឱ្យរងាដល់បេះដូងអ៊ីចឹងដែរ។ តើឯណាទៅភាពកក់ក្ដៅ? មនុស្សបានដំព្រះជាម្ចាស់ជាប់នឹងឈើឆ្កាង ដោយគ្មានហេតុផល ហើយក្រោយមក គេគ្មានអារម្មណ៍ភ្នកនឹកព្រួយក្នុងចិត្តទាល់តែសោះ។ គ្មាននរណាម្នាក់មានអារម្មណ៍ស្ដាយក្រោយនោះឡើយ ហើយជនផ្ដាច់ការដ៏ឃោរឃៅទាំងនេះនៅតែរៀបគម្រោងម្ដងទៀត ដើម្បី «ចាប់ទាំងរស់»[៥] នូវបុត្រមនុស្ស ហើយនាំទ្រង់ទៅមុខក្រុមទាហានបាញ់សម្លាប់ ដើម្បីរម្ងាប់ចិត្តស្អប់ដែលពួកគេមាននៅក្នុងចិត្តរបស់គេ។ តើវាមានប្រយោជន៍អ្វីសម្រាប់ខ្ញុំដែលត្រូវបន្តស្ថិតនៅក្នុងទឹកដីដ៏គ្រោះថ្នាក់មួយនេះ? បើខ្ញុំបន្តនៅទៀត រឿងតែមួយគត់ដែលខ្ញុំនឹងនាំទៅកាន់មនុស្ស គឺមានតែជម្លោះ និងអំពើហិង្សា ព្រមទាំងបញ្ហាគ្មានទីបញ្ចប់ ដ្បិតខ្ញុំមិនដែលធ្លាប់នាំសន្ដិភាពទៅកាន់មនុស្សឡើយ គឺមានតែសង្រ្គាមប៉ុណ្ណោះ។ គ្រាចុងក្រោយរបស់មនុស្សជាតិត្រូវតែពោរពេញដោយសង្រ្គាម ហើយទិសដៅរបស់មនុស្សត្រូវតែដួលរលំនៅកណ្ដាលចំណោមនៃអំពើហិង្សា និងជម្លោះ។ ខ្ញុំមិនព្រមចូលរួមនៅក្នុង «សេចក្តីរីករាយ» នៃសង្រ្គាមឡើយ ខ្ញុំនឹងមិនអមដំណើរចំពោះការបង្ហូរឈាម និងយញ្ញបូជារបស់មនុស្សទេ ដ្បិតការបដិសេធរបស់មនុស្សបានធ្វើឱ្យខ្ញុំ «អស់ចិត្ត» ហើយខ្ញុំគ្មានព្រះទ័យទៅមើលសង្រ្គាមនានារបស់មនុស្សឡើយ ទុកឱ្យគេប្រយុទ្ធអស់ចិត្តរបស់គេទៅចុះ។ ខ្ញុំចង់សម្រាក ខ្ញុំចង់ផ្ទំ។ ចូរឱ្យពួកអារក្សក្លាយជាគូកនរបស់មនុស្សជាតិ ក្នុងអំឡុងពេលនៃគ្រាចុងក្រោយរបស់គេទៅចុះ! តើនរណាដឹងពីបំណងព្រះហឫទ័យរបស់ខ្ញុំទៅ? ដោយសារតែមនុស្សមិនស្វាគមន៍ខ្ញុំ ហើយគេមិនដែលរង់ចាំខ្ញុំ ដូច្នេះ ខ្ញុំមានតែធ្វើពិធីលាគ្នាទៅគេប៉ុណ្ណោះ ហើយខ្ញុំប្រទានទិសដៅរបស់មនុស្សជាតិទៅគេ យើងបន្សល់ទុកសម្បត្តិទាំងអស់របស់យើងដល់មនុស្ស បាចសាចជីវិតរបស់យើងនៅក្នុងចំណោមមនុស្ស ដាំគ្រាប់ពូជនៃជីវិតរបស់យើងនៅក្នុងទីវាលនៃដួងចិត្តរបស់មនុស្ស ទុកអនុស្សាវរីយ៍ជារៀងរហូតឱ្យគេ បន្សល់ទុកសេចក្តីស្រឡាញ់គ្រប់យ៉ាងរបស់យើងដល់មនុស្សជាតិ ព្រមទាំងផ្ដល់គ្រប់យ៉ាងនៅក្នុងយើងដែលមនុស្សស្រឡាញ់ទៅឱ្យមនុស្ស ទុកជាអំណោយនៃសេចក្តីស្រឡាញ់ដែលយើងទន្ទឹងចង់បានពីគ្នាទៅវិញទៅមក។ ខ្ញុំប្រាថ្នាចង់ឱ្យយើងស្រឡាញ់គ្នាទៅវិញទៅមកជារៀងរហូត ចង់ឱ្យអតីតកាលរបស់យើងក្លាយជាអនុស្សាវរីយ៍ល្អៗដែលយើងផ្ដល់ទៅឱ្យគ្នាទៅវិញទៅមក។ ដោយសារខ្ញុំបានប្រទានគ្រប់យ៉ាងរបស់ខ្ញុំទៅដល់មនុស្សជាតិរួចហើយ ដូច្នេះ តើមនុស្សអាចមានភាពរអ៊ូរទាំអ្វីទៀតទៅ? យើងបានបន្សល់ទុកជីវិតរបស់យើងទាំងស្រុងដល់មនុស្សរួចហើយ ដោយស្ងៀមស្ងាត់ យើងបានខំប្រឹងធ្វើការយ៉ាងខ្លាំងដើម្បីកែច្នៃដីដ៏ស្រស់ស្អាតនៃសេចក្តីស្រឡាញ់សម្រាប់មនុស្សជាតិ ហើយខ្ញុំមិនដែលសូម្បីតែធ្វើការទាមទារដ៏សមហេតុផលណាមួយពីមនុស្សឡើយ ហើយក៏មិនបានធ្វើអ្វី ក្រៅពីគ្រាន់តែស្តាប់បង្គាប់ការរៀបចំរបស់មនុស្ស និងបង្កើតឱ្យមានអនាគតកាន់តែស្រស់ស្អាតសម្រាប់មនុស្សជាតិនោះដែរ។

ទោះបីកិច្ចការរបស់ព្រះជាម្ចាស់ច្រើនហូរហៀរ និងសម្បូរបែបក៏ដោយ ក៏ច្រកចូលរបស់មនុស្សនៅខ្វះខាតខ្លាំងណាស់។ ចេញពី «គម្រោង» រួមគ្នារវាងមនុស្ស និងព្រះជាម្ចាស់ សឹងតែគ្រប់យ៉ាងគឺជាកិច្ចការរបស់ព្រះជាម្ចាស់។ ចំពោះថាតើមនុស្សចូលបានច្រើនកម្រិតណាហើយនោះ គេសឹងតែគ្មានអ្វីនឹងបង្ហាញទាល់តែសោះ។ មនុស្សដែលលិចលង់ និងងងឹតងងល់ ថែមទាំងហ៊ានវាស់វែងកម្លាំងរបស់ខ្លួនទល់នឹងព្រះជាម្ចាស់នាពេលសព្វថ្ងៃ ទាំងដៃកាន់ «អាវុធសម័យបុរាណ» ទៀតផង។ «សត្វស្វាឪបុរាណ» ទាំងនេះដើរមិនទាំងត្រង់ខ្លួនផង ហើយពួកគេគ្មានខ្មាសអៀននឹងរូបកាយ «អាក្រាត» របស់ខ្លួននោះឡើយ។ តើអ្វីទៅដែលធ្វើឱ្យពួកគេមានគុណសម្បត្តិគ្រប់គ្រាន់មកវាយតម្លៃកិច្ចការរបស់ព្រះជាម្ចាស់នោះ? ភ្នែកជាច្រើនរបស់សត្វស្វាឪជើងបួនទាំងនេះបានពេញដោយកំហឹង ហើយពួកវាតតាំងនឹងព្រះជាម្ចាស់ ទាំងកាន់អាវុធថ្មពីបុរាណនៅក្នុងដៃរបស់ពួកវា ដោយព្យាយាមផ្ដួចផ្ដើមឱ្យមានការប្រកួតមួយរបស់មនុស្សស្វា ដែលពិភពលោកមិនធ្លាប់បានឃើញពីមុនមក ដើម្បីរៀបចំការប្រកួតនៃគ្រាចុងក្រោយរវាងមនុស្សស្វា និងព្រះជាម្ចាស់ ដែលនឹងក្លាយជាការប្រកួតដ៏ល្បីរន្ទឺមួយនៅទូទាំងទឹកដី។ ជាងនេះទៀត មនុស្សស្វាបុរាណកោងខ្លួនជាច្រើននេះ ជឿជាក់យ៉ាងខ្លាំងលើសមត្ថភាពរបស់ខ្លួន។ សក់របស់វាគ្របមុខយ៉ាងក្រាស់ ពេញដោយចេតនាឃាតកម្ម ហើយពួកវាលើកជើងខាងមុខរបស់វាឡើង។ ពួកវាមិនទាន់បានវិវត្តពេញលេញក្លាយជាមនុស្សសម័យទំនើបឡើយ ដូច្នេះ ពេលខ្លះ ពួកវាឈរត្រង់ខ្លួន ហើយពេលខ្លះទៀត ពួកវាវារ បែកញើសពេញថ្ងាស ដូចជាទឹកសន្សើម ពោលគឺវាស្ដែងឱ្យឃើញយ៉ាងច្បាស់ពីសេចក្តីខ្នះខ្នែងរបស់ពួកវាតែម្ដង។ ដោយមើលទៅកាន់គ្រាដើម មនុស្សស្វាបុរាណ គូកនរបស់ពួកវា កំពុងតែឈរជើងបួន ទាំងមានមាឌធំ និងកម្រើកយឺតៗ ព្យាយាមគេចពីការដាល់ ហើយគ្មានកម្លាំងវាយបក ពួកគេអាចទ្រតែខ្លួនប៉ុណ្ណោះ។ ក្នុងពេលមួយប៉ប្រិចភ្នែក ទាំងមើលមិនទាន់ផង «វីរបុរស» នៅក្នុងសង្វៀនក៏ដួលផ្ងារជើងទៅលើដីបាត់។ ជើងដែលឈរឆ្គងៗនៅលើដីអស់រយៈពេលជាច្រើនឆ្នាំនោះ ក្នុងពេលមួយរំពេច បែរជាត្រូវផ្ងារឡើងទៅវិញ ហើយមនុស្សស្វាលែងមានបំណងចង់ប្រយុទ្ធតទៅទៀត។ ចាប់ពីពេលនេះតរៀងមក ភាគច្រើននៃមនុស្សស្វាបុរាណទាំងនោះត្រូវបានបោសសម្អាតចេញពីផ្ទៃផែនដី ហើយនេះជា «រឿងសោកសង្រេង» យ៉ាងពិតប្រាកដ។ មនុស្សស្វាបុរាណនេះបានមកដល់ទីបញ្ចប់ក្នុងពេលមួយរំពេច។ ហេតុអ្វីបានជាវាប្រញាប់ចេញពីពិភពលោកដ៏អស្ចារ្យរបស់មនុស្សយ៉ាងឆាប់បែបនេះ? ហេតុអ្វីបានជាវាមិនពិភាក្សាអំពីជំហានយុទ្ធសាស្ត្របន្ទាប់ជាមួយគូកនរបស់វាអ៊ីចឹង? គួរឱ្យអាណិតណាស់ដែលវាបានធ្វើពិធីលាគ្នាទៅកាន់ពិភពលោក ដោយគ្មានបន្សល់ទុកនូវអាថ៌កំបាំងនៃការវាស់វែងកម្លាំងរបស់វាទល់នឹងព្រះជាម្ចាស់នោះ! ការដែលមនុស្សស្វាបុរាណស្លាប់ទៅ ទាំងគ្មានខ្សឹបប្រាប់មួយម៉ាត់ ហើយចាកចេញទៅ ដោយគ្មានបន្សល់ទុកនូវ «វប្បធម៌ និងសិល្បៈពីបុរាណ» ទៅកាន់ពូជពង្សរបស់វានេះ គឺជាការគ្មានគំនិតទាល់តែសោះ។ វាមិនមានពេលហៅជំនិតរបស់វាមកក្បែរខ្លួន ដើម្បីប្រាប់ពួកនោះអំពីសេចក្តីស្រឡាញ់របស់វាឡើយ វាបានលាចាកទៅ ដោយគ្មានបន្សល់ទុកសារនៅលើផ្ទាំងថ្មទាល់តែសោះ វាមិនបានដឹងអំពីមេឃា ហើយមិនបាននិយាយអ្វីសោះអំពីទុក្ខលំបាកហួសថ្លែងរបស់វា។ នៅពេលវាដកដង្ហើមចុងក្រោយរបស់ខ្លួន វាមិនបានហៅពូជពង្សរបស់វាឱ្យមកក្បែររូបកាយដែលជិតស្លាប់របស់វា ដើម្បីប្រាប់ពួកវា «កុំឱ្យឡើងសង្វៀនប្រកួតជាមួយព្រះជាម្ចាស់» មុនពេលវាបិទភ្នែក ទាំងជើងបួនច្រងាងឡើងលើជារៀងរហូតនោះឡើយ។ បើមើលទៅ វាហាក់ដូចជាស្លាប់ទាំងជូរចត់...។ មួយរំពេច សំណើចដ៏អឺងកងក៏បានផ្ទុះឡើងចេញពីខាងក្រោមសង្វៀន។ មនុស្សស្វាកោងខ្នងមួយនៅក្នុងចំណោមមនុស្សស្វាជាច្រើនផ្សេងទៀត ដែលឈរនៅក្បែរនោះ ទាំងកាន់ «ដំបងថ្ម» មួយសម្រាប់ប្រមាញ់សត្វរម៉ាំង ឬចំណីជាសត្វព្រៃ ដែលមានភាពជឿនលឿនជាងមនុស្សស្វាពីបុរាណ ក៏ហក់ចូលទៅក្នុងសង្វៀន ពេញដោយកំហឹង ទាំងមានផែនការនៅក្នុងគំនិតរបស់វារួចហើយ។[៦] បើមើលទៅ ទង្វើនេះហាក់គួរឱ្យកោតសរសើរណាស់។ ដោយមានជំនួយពី «កម្លាំង» នៃដំបងថ្ម វាអាចឈរត្រង់ខ្លួនបាន «បីនាទី»។ «ជើង» ទីបីអីក៏ «ខ្លាំង» ម្ល៉េះទេ! វាបានជួយទប់មនុស្សស្វាកោងខ្នងដ៏ធំ ឆ្គង ល្ងីល្ងើ ឱ្យឈរបានដល់ទៅបីនាទី ដូច្នេះ វាគ្មានអ្វីដែលត្រូវឆ្ងល់ឡើយថា មនុស្សស្វាបុរាណគួរជាទីគោរព[៧] នេះប្រើអំណាចត្រួតត្រាខ្លាំងណាស់។ អ្វីដែលប្រាកដនោះគឺ ថ្មបុរាណអនុវត្ត «គោលការណ៍ល្អ ឬអាក្រក់ទៅតាមអ្វីដែលគេនិយាយ» ប៉ុណ្ណោះ៖ មានដៃកាំបិត មុខកាំបិត និងចុងកាំបិត គុណវិបត្តិតែមួយគត់គឺជាការខ្វះនូវភាពរលោងទៅនឹងមុខកាំបិតរបស់វា ហើយនេះពិតជាគួរឱ្យអាណិតណាស់។ ចូរមើលម្ដងទៀតទៅកាន់ «វីរបុរសតូច» នៃសម័យបុរាណ ដោយឈរនៅក្នុងសង្វៀន ដោយប្រព្រឹត្តដាក់អ្នកខាងក្រោមជាមួយនឹងការសម្លក់សម្លឹងដ៏គួរឱ្យស្អប់ខ្ពើម ធ្វើដូចជាពួកគេមិនដល់ខ្លួន ហើយវាជាវីរបុរសដ៏អង់អាច។ នៅក្នុងដួងចិត្តរបស់វា វាលួចលាក់ស្អប់ខ្ពើមអស់អ្នកដែលនៅខាងមុខឆាក។ «ប្រទេសកំពុងជួបបញ្ហា ហើយយើងម្នាក់ៗត្រូវទទួលខុសត្រូវចំពោះការនេះ ចុះហេតុអ្វីបានជាអ្នករាល់គ្នាកំពុងតែគេចវេះបែបនេះ? តើវាដោយសារតែអ្នកឃើញប្រទេសជួបមហន្តរាយហើយ តែអ្នកមិនចូលរួម ប្រយុទ្ធបង្ហូរឈាមទៀតឬ? ប្រទេសកំពុងតែជិតមហន្តរាយហើយ តើហេតុអ្វីបានជាអ្នករាល់គ្នាមិនក្លាយជាមនុស្សដំបូងដែលបង្ហាញក្ដីបារម្ភ និងជាមនុស្សចុងក្រោយដែលត្រូវរីករាយនឹងខ្លួនឯងដូច្នេះ? តើអ្នកអាចឈរមើលប្រទេសដួលរលំ ហើយប្រជាជនរបស់ខ្លួនធ្លាក់ទៅក្នុងសេចក្តីពុកខូចម្ដេចកើតទៅ? តើអ្នករាល់គ្នាព្រមទទួលសេចក្តីអាម៉ាស់នៃការធ្លាក់ចុះរបស់ជាតិកើតឬ? មនុស្សអីក៏គ្មានការទទួលខុសត្រូវបែបនេះ!» ពេលវាគិតអំពីការនេះ ការប្រតាយប្រតប់គ្នាក៏ផ្ទុះឡើងនៅខាងមុខឆាក ហើយភ្នែករបស់វាកាន់តែខឹងឡើង ហាក់ដូចជាហៀបនឹងបាញ់[៨] ផ្កាឡើងអ៊ីចឹង។ វាពិតជាចង់ឱ្យព្រះជាម្ចាស់បរាជ័យនៅចំពោះការប្រយុទ្ធ ចង់សម្លាប់ព្រះជាម្ចាស់ ដើម្បីធ្វើឱ្យមនុស្សរីករាយ។ វាមិនដឹងឡើយថា ទោះបីជាការប្រើប្រាស់ថ្មរបស់វាអាចទទួលបានភាពល្បីល្បាញដ៏ស័ក្ដិសមក៏ដោយ ក៏វាមិនអាចយកព្រះជាម្ចាស់ធ្វើជាសត្រូវនោះដែរ។ មុននឹងវាមានពេលការពារខ្លួន មុននឹងវាមានពេលសម្រាក និងក្រោកឡើង វាយោលខ្លួនចុះឡើង ហើយភ្នែកទាំងពីររបស់វាក៏លែងមើលឃើញទស្សនីយភាព។ វាវិនាសទៅជាមួយដូនតាពីបុរាណរបស់វា ហើយមិនងើបឡើងវិញបានឡើយ។ ដោយតោងមនុស្សស្វាបុរាណយ៉ាងជាប់ វាលែងស្រែកទៀតហើយ ហើយក៏ទទួលស្គាល់ពីភាពអន់ជាងរបស់ខ្លួន លែងមានបំណងចង់ប្រឆាំងទៀតដែរ។ មនុស្សស្វាដ៏អន់ទាំងពីរនោះក៏ស្លាប់នៅមុខសង្វៀន។ អភ័ព្វអ្វីម្ល៉េះទេដែលបុព្វបុរសរបស់មនុស្សជាតិ ជាអ្នកដែលបានរស់រានរហូតដល់ពេលសព្វថ្ងៃ បែរជាត្រូវស្លាប់នៅក្នុងភាពអវិជ្ជានៅថ្ងៃដែលព្រះអាទិត្យនៃសេចក្តីសុចរិតបានលេចមកទៅវិញ! ល្ងីល្ងើអ្វីម្ល៉េះទេ ដែលពួកវាបានបណ្ដោយឱ្យព្រះពរដ៏ធំបែបនេះហោះរំលងពួកវាដូច្នេះ ដោយនៅថ្ងៃនៃព្រះពររបស់ខ្លួន មនុស្សស្វាដែលបានរង់ចាំអស់រយៈពេលជាច្រើនពាន់ឆ្នាំ បែរជាយកព្រះពរទៅស្ថានឃុំព្រលឹង ដើម្បី «រីករាយ» ជាមួយស្ដេចអារក្សទៅវិញ! ហេតុអ្វីមិនទុកព្រះពរទាំងនេះនៅក្នុងពិភពលោករបស់មនុស្សរស់ ដើម្បីរីករាយជាមួយកូនប្រុសកូនស្រីរបស់ពួកគេទៅ? ពួកគេពិតជាបង្កបញ្ហាមែន! អ្វីដែលខ្ជះខ្ជាយនោះគឺថា សម្រាប់ជាប្រយោជន៍ដល់ឋានៈបុណ្យសក្ដិតិចតួច កេរ្តិ៍ឈ្មោះ និងអំនួតហួសហេតុ ពួកគេត្រូវជួបរឿងអភ័ព្វដែលត្រូវបានគេសម្លាប់ ដោយព្យាយាមក្លាយជាបុគ្គលទីមួយបើកទ្វារមច្ចុរាជ និងក្លាយជាកូនៗរបស់វា។ រង្វាន់បែបនេះគឺគ្មានភាពចាំបាច់ឡើយ។ គួរឱ្យអាណិតអ្វីម្ល៉េះដែលមានដូនតាពីបុរាណបែបនេះ ជាអ្នកដែល «ពេញដោយស្មារតីជាតិនិយម» ដែលអាច «ត្រឹមតែតឹងតែងនឹងខ្លួនឯង តែបែរជាអត់ឱនចំពោះអ្នកដទៃ» ដោយឃុំខ្លួនឯងនៅក្នុងនរក ហើយឃុំអស់អ្នកដែលអន់ជាងខ្លួននៅខាងក្រៅទៅវិញ។ តើ «តំណាងរបស់មនុស្ស» បែបនេះអាចរកឃើញនៅកន្លែងណាបានទៅ? សម្រាប់ជាប្រយោជន៍ដល់ «សុខុមាលភាពនៃពូជពង្សរបស់ខ្លួន» និង «ជីវិតដ៏មានសន្ដិភាពរបស់មនុស្សជំនាន់ក្រោយ» ពួកគេមិនបណ្ដោយឱ្យព្រះជាម្ចាស់ចូលជ្រៀតជ្រែកនោះទេ ដូច្នេះហើយបានជាពួកគេមិនយកចិត្តទុកដាក់ចំពោះជីវិតរបស់ខ្លួននោះ។ ដោយគ្មានការអត់ធ្មត់ ពួកគេដាក់ចិត្តដាក់កាយចំពោះ «បុព្វហេតុជាតិ» ដោយចូលទៅក្នុងស្ថានឃុំព្រលឹង ទាំងមិនបាននិយាយអ្វីមួយម៉ាត់។ តើជាតិនិយមបែបនេះអាចរកឃើញនៅឯណាបានទៅ? ដោយប្រយុទ្ធទាស់នឹងព្រះជាម្ចាស់ ពួកគេមិនខ្លាចស្លាប់ មិនខ្លាចការបង្ហូរឈាម ហើយក៏មិនបារម្ភអំពីថ្ងៃស្អែកនោះដែរ។ ពួកគេគ្រាន់តែចូលសមរភូមិប្រយុទ្ធប៉ុណ្ណោះ។ គួរឱ្យអាណិតណាស់ ដ្បិតរឿងតែមួយគត់ដែលពួកគេទទួលបានសម្រាប់ «ស្មារតីប្ដូរផ្ដាច់» របស់ពួកគេនោះ គឺជាវិប្បដិសារីជារៀងរហូត និងការត្រូវបានឆេះដោយអណ្តាតភ្លើងនៃស្ថាននរកដែលឆេះជារៀងរហូតប៉ុណ្ណោះ!

ពិតជាគួរឱ្យចាប់អារម្មណ៍មែន! ហេតុអ្វីបានជាការយកកំណើតជាមនុស្សរបស់ព្រះជាម្ចាស់តែងតែត្រូវបានមនុស្សបដិសេធ និងជេរប្រមាថដូច្នេះ? ហេតុអ្វីបានជាមនុស្សមិនដែលមានការយល់ដឹងអំពីការយកកំណើតជាមនុស្សរបស់ព្រះជាម្ចាស់? តើវាអាចដោយសារតែព្រះជាម្ចាស់បានយាងមកមិនត្រូវពេលវេលាឬ? តើវាអាចដោយសារតែព្រះជាម្ចាស់បានយាងមកមិនត្រូវកន្លែងឬ? តើការនេះកើតឡើងបែបនេះ ដោយសារតែព្រះជាម្ចាស់បានប្រព្រឹត្តដោយអង្គឯង ដោយគ្មាន «ហត្ថលេខាយល់ព្រម» របស់មនុស្សឬ? តើវាអាចដោយសារតែព្រះជាម្ចាស់ធ្វើការសម្រេចព្រះទ័យ ដោយគ្មានការអនុញ្ញាតរបស់មនុស្សឬ? ការពិតនោះគឺថា ព្រះជាម្ចាស់បានជូនដំណឹងជាមុន។ ព្រះជាម្ចាស់មិនបានធ្វើខុសឡើយក្នុងការត្រលប់ជាសាច់ឈាម តើទ្រង់ចាំបាច់ត្រូវសុំការយល់ព្រមពីមនុស្សសិនឬ? ជាងនេះទៀត ព្រះជាម្ចាស់បានរំឭកមនុស្សតាំងពីយូរមកហើយ ប្រហែលមនុស្សបានភ្លេចផងមិនដឹង។ ការនេះមិនត្រូវស្ដីបន្ទោសមនុស្សឡើយ ដ្បិតមនុស្សត្រូវបានសាតាំងធ្វើឱ្យពុករលួយតាំងពីយូរណាស់មកហើយ រហូតដល់គេមិនអាចយល់អំពីអ្វីដែលស្ថិតនៅក្រោមស្ថានសួគ៌ មិននិយាយអ្វីសោះអំពីហេតុការណ៍នៃពិភពខាងវិញ្ញាណនោះ! ពិតជាគួរឱ្យអាម៉ាស់ណាស់ដែលបុព្វបុរសរបស់មនុស្ស ដែលជាមនុស្សស្វានោះ បានស្លាប់នៅក្នុងសង្វៀន ប៉ុន្តែការនេះមិនមែនជារឿងគួរឱ្យភ្ញាក់ផ្អើលឡើយ៖ ផ្ទៃមេឃ និងផែនដីមិនដែលស្រុះស្រួលគ្នាទេ តើមនុស្សស្វា ដែលមានគំនិតធ្វើពីថ្មទាំងនោះ អាចយល់យ៉ាងដូចម្ដេចទៅថា ព្រះជាម្ចាស់អាចត្រឡប់ជាសាច់ឈាមម្ដងទៀតនោះ? វាពិតជាគួរឱ្យសោកសៅណាស់ដែល «មនុស្សចាស់» ស្ថិតនៅក្នុង «វ័យហុកសិបឆ្នាំ» បែបនេះបែរជាស្លាប់ចំថ្ងៃនៃការលេចមករបស់ព្រះជាម្ចាស់ទៅវិញនោះ។ តើនេះមិនគួរឱ្យភ្ញាក់ផ្អើលទេឬដែលវាបានចាកចេញពីពិភពលោក ទាំងគ្មានទទួលព្រះពរចំពោះការយាងមកដល់នៃព្រះពរដ៏ធំបែបនេះ? ការយកកំណើតជាមនុស្សរបស់ព្រះជាម្ចាស់បានបញ្ជូននូវរលករញ្ជួយនៅទូទាំងសាសនា និងនភាល័យ វាបាន «បង្កឱ្យមានភាពច្របូកច្របល់» ទៅនឹងសណ្ដាប់ធ្នាប់ដើមនៃរង្វង់សាសនា ហើយវាបានធ្វើឱ្យរញ្ជួយដល់បេះដូងរបស់អស់អ្នកដែលស្រេកឃ្លានចង់បានការលេចមករបស់ព្រះជាម្ចាស់។ តើនរណាមិនស្រឡាញ់ទៅ? តើនរណាមិនទន្ទឹងចង់ឃើញព្រះជាម្ចាស់? ព្រះជាម្ចាស់បានស្ថិតនៅកណ្ដាលចំណោមមនុស្សដោយផ្ទាល់អស់រយៈពេលជាច្រើនឆ្នាំ តែមនុស្សមិនដែលដឹងអំពីការនេះឡើយ។ នៅថ្ងៃនេះ ព្រះជាម្ចាស់ផ្ទាល់បានលេចមក និងបង្ហាញអត្តសញ្ញាណរបស់ទ្រង់ទៅកាន់មហាជន តើការនេះអាចមិននាំនូវសេចក្តីរីករាយដល់ដួងចិត្តរបស់មនុស្សម្ដេចកើតទៅ? កាលពីមុន ព្រះជាម្ចាស់ធ្លាប់ចែករំលែកអំណរ និងទុក្ខព្រួយជាមួយមនុស្ស ហើយនៅថ្ងៃនេះ ទ្រង់បានជួបជុំឡើងវិញជាមួយមនុស្សជាតិ និងមានបន្ទូលចែករំលែករឿងព្រេងនិទានអំពីពេលវេលាដែលកន្លងផុតទៅជាមួយទ្រង់។ ក្រោយពេលទ្រង់បានយាងចេញពីស្រុកយូដា មនុស្សរកមិនឃើញដានរបស់ទ្រង់ឡើយ។ ពួកគេស្រេកឃ្លានចង់ជួបព្រះជាម្ចាស់ម្ដងទៀត ដោយមិនដឹងឡើយថា នៅថ្ងៃនេះ ពួកគេបានជួបទ្រង់ម្ដងទៀត ហើយបានជួបជុំជាមួយទ្រង់នោះឡើយ។ តើការនេះមិនអាចធ្វើឱ្យមានអារម្មណ៍នឹកនាអំពីម្សិលមិញម្ដេចកើតទៅ? នៅថ្ងៃនេះ កាលពីរពាន់ឆ្នាំមុន ស៊ីម៉ូន កូនយ៉ូណាស ដែលជាពូជពង្សរបស់សាសន៍យូដា បានមើលឃើញព្រះយេស៊ូវ ដែលជាព្រះសង្រ្គោះ បានបរិភោគរួមតុជាមួយទ្រង់ ហើយក្រោយបានដើរតាមទ្រង់អស់រយៈពេលជាច្រើនឆ្នាំរួចមក គាត់មានសេចក្តីស្រឡាញ់កាន់តែជ្រាលជ្រៅចំពោះទ្រង់៖ គាត់បានស្រឡាញ់ទ្រង់ចេញពីជម្រៅដួងចិត្តរបស់គាត់។ គាត់បានស្រឡាញ់ព្រះអម្ចាស់យេស៊ូវយ៉ាងជ្រាលជ្រៅ។ សាសន៍យូដាមិនដឹងអំពីរបៀបដែលទារកសក់ពណ៌មាស ប្រសូតនៅក្នុងស្នូកសត្វដ៏ត្រជាក់នេះ គឺជារូបអង្គដំបូងអំពីការយកកំណើតរបស់ព្រះជាម្ចាស់នោះឡើយ។ ពួកគេទាំងអស់គ្នាបានគិតថា ទ្រង់ដូចជាពួកគេដែរ គ្មាននរណាម្នាក់គិតថា ទ្រង់មានលក្ខណៈខុសពីគេនោះឡើយ។ តើមនុស្សអាចស្គាល់ព្រះយេស៊ូវដ៏សាមញ្ញ និងធម្មតានេះដោយរបៀបណាទៅ? សាសន៍យូដាបានចាត់ទុកទ្រង់ជាកូនសាសន៍យូដាម្នាក់នាសម័យនោះ។ គ្មាននរណាម្នាក់បានមើលមកកាន់ទ្រង់ជាព្រះជាម្ចាស់ដ៏គួរឱ្យស្រឡាញ់ម្នាក់ឡើយ ហើយមនុស្សមិនបានធ្វើអ្វីឡើយ ក្រៅពីទាមទារទាំងងងឹតងងល់ពីទ្រង់ ដោយសុំឱ្យព្រះអង្គប្រទានដល់ពួកគេនូវព្រះគុណដ៏បរិបូរ និងហូរហៀរ ព្រមទាំងសេចក្តីសុខសាន្ត និងអំណរ។ ពួកគេបានដឹងត្រឹមថា ព្រះអង្គប្រៀបដូចជាសេដ្ឋីម្នាក់ ដែលមានអ្វីៗគ្រប់យ៉ាងដែលគេអាចសុំអ្វីក៏បានប៉ុណ្ណោះ។ ប៉ុន្តែ មនុស្សមិនដែលចាត់ទុកទ្រង់ជាព្រះមួយអង្គដែលគួរឱ្យស្រឡាញ់ឡើយ។ មនុស្សកាលគ្រានោះមិនបានស្រឡាញ់ទ្រង់ទេ ហើយពួកគេចេះតែប្រឆាំងទាស់នឹងទ្រង់ និងទាមទារពីទ្រង់ដោយគ្មានហេតុផលប៉ុណ្ណោះ។ ព្រះអង្គមិនដែលជំទាស់ទេ ប៉ុន្តែទ្រង់តែងតែប្រទានព្រះគុណដល់មនុស្ស ទោះបីជាមនុស្សមិនស្គាល់ទ្រង់ក៏ដោយ។ ព្រះអង្គមិនបានធ្វើអ្វីឡើយ ក្រៅពីសម្ងំប្រទានដល់មនុស្សនូវភាពកក់ក្ដៅ សេចក្តីស្រឡាញ់ និងសេចក្តីមេត្តាករុណា ហើយជាងនេះទៀត ព្រះអង្គបានប្រទានដល់មនុស្សនូវមធ្យោបាយថ្មីៗនៃការអនុវត្ត ដោយដឹកនាំមនុស្សចេញពីចំណងនៃក្រឹត្យវិន័យ។ មនុស្សមិនស្រឡាញ់ទ្រង់ទេ គេមានតែច្រណែនទ្រង់ និងទទួលស្គាល់តែទេពកោសល្យអស្ចារ្យរបស់ទ្រង់ប៉ុណ្ណោះ។ តើមនុស្សជាតិដែលខ្វាក់ភ្នែកអាចដឹងបានយ៉ាងដូចម្ដេចអំពីការប្រមាថដ៏ធំធេងដែលព្រះយេស៊ូវជាព្រះសង្រ្គោះដ៏គួរឱ្យស្រឡាញ់បានទទួល នៅពេលដែលព្រះអង្គបានយាងមកនៅចំណោមមនុស្សជាតិទៅ? គ្មាននរណាម្នាក់បានពិចារណាអំពីទុក្ខព្រួយរបស់ទ្រង់ គ្មាននរណាម្នាក់បានដឹងអំពីសេចក្តីស្រឡាញ់របស់ទ្រង់ចំពោះព្រះវរបិតា ហើយក៏គ្មាននរណាម្នាក់អាចដឹងអំពីភាពឯកោរបស់ទ្រង់នោះដែរ។ ទោះបីម៉ារីដែលជាមាតាផ្ដល់កំណើតរបស់ទ្រង់ក្ដី តើនាងអាចដឹងអំពីព្រះតម្រិះរបស់ព្រះអម្ចាស់យេស៊ូវដ៏មានសេចក្តីមេត្តាករុណាយ៉ាងដូចម្ដេចទៅ? តើនរណាបានដឹងអំពីទុក្ខលំបាកដែលមិនអាចពណ៌នាបាន ដែលកូនមនុស្សបានរងទុក្ខទៅ? ក្រោយពេលស្នើសុំពីទ្រង់ មនុស្សនៅជំនាន់នោះបានលែងគិតគូរ និងនឹកនាពីទ្រង់តទៅទៀត។ ដូច្នេះ ព្រះអង្គបានយាងត្រាច់ចរនៅតាមផ្លូវ ពីមួយថ្ងៃទៅមួយថ្ងៃ ពីមួយឆ្នាំទៅមួយឆ្នាំ ដោយរសាត់អណ្ដែតអស់រយៈពេលជាច្រើនឆ្នាំ រហូតដល់ព្រះអង្គរស់នៅបានព្រះជន្មសាមសិបបីឆ្នាំទាំងលំបាក ជារយៈពេលមួយដែលយូរផង និងខ្លីផង។ នៅពេលដែលមនុស្សត្រូវការទ្រង់ ពួកគេបានយាងទ្រង់ចូលទៅក្នុងផ្ទះរបស់ពួកគេទាំងស្នាមញញឹម ដោយព្យាយាមទាមទារពីទ្រង់ ហើយក្រោយពេលព្រះអង្គបានប្រទានដល់ពួកគេរួច ពួកគេក៏បណ្ដេញទ្រង់ចេញពីមាត់ទ្វាររបស់ពួកគេភ្លាមៗតែម្ដង។ មនុស្សបានបរិភោគអ្វីៗដែលត្រូវបានប្រទានមកចេញពីព្រះឱស្ឋរបស់ទ្រង់ ពួកគេបានផឹកពីព្រះលោហិតរបស់ទ្រង់ ពួកគេបានរីករាយនឹងព្រះគុណដែលទ្រង់បានប្រទានដល់ពួកគេ តែពួកគេក៏ប្រឆាំងនឹងទ្រង់ដែរ ដ្បិតពួកគេមិនដែលស្គាល់នរណាដែលបានប្រទានឱ្យពួកគេមានជីវិតនោះឡើយ។ នៅទីបំផុត ពួកគេបានដំទ្រង់ជាប់នឹងឈើឆ្កាង តែព្រះអង្គមិនបានមានបន្ទូលអ្វីសោះឡើយ។ សូម្បីតែសព្វថ្ងៃនេះ ព្រះអង្គនៅបន្តស្ងាត់ស្ងៀមដដែល។ មនុស្សបរិភោគសាច់របស់ទ្រង់ ពួកគេផឹកព្រះលោហិតរបស់ទ្រង់ ពួកគេបរិភោគអាហារដែលទ្រង់ធ្វើសម្រាប់ពួកគេ ហើយពួកគេដើរតាមផ្លូវដែលទ្រង់បានបើកចំហសម្រាប់ពួកគេ តែពួកគេនៅតែមានចេតនាបដិសេធទ្រង់ទៀត។ តាមពិតទៅ ពួកគេចាត់ទុកព្រះជាម្ចាស់ ដែលបានប្រទានជីវិតដល់ពួកគេនេះ ដូចជាខ្មាំងសត្រូវ ហើយបែរជាចាត់ទុកអស់អ្នកដែលជាទាសករដូចពួកគេ ជាព្រះវរបិតាដែលគង់នៅស្ថានសួគ៌ទៅវិញ។ បើបែបនេះ តើពួកគេមិនមានចេតនាប្រឆាំងនឹងទ្រង់ទេឬ? តើព្រះយេស៊ូវបានយាងមកសុគតលើឈើឆ្កាងដោយរបៀបណាទៅ? តើអ្នករាល់គ្នាដឹងដែរឬទេ? តើទ្រង់មិនត្រូវបានក្បត់ដោយយូដាស ដែលជាមនុស្សជំនិតនឹងទ្រង់ ហើយបានហូបពីទ្រង់ ផឹកពីទ្រង់ និងរីករាយនឹងទ្រង់ទេឬ? តើយូដាសមិនបានក្បត់ព្រះយេស៊ូវ ដោយសារតែគាត់គ្មានអ្វីក្រៅពីជាគ្រូធម្មតាមិនសំខាន់ម្នាក់ទេឬ? បើមនុស្សបានឃើញយ៉ាងប្រាកដថា ព្រះយេស៊ូវពិតជាអស្ចារ្យ និងជាព្រះមួយអង្គដែលមកពីស្ថានសួគ៌មែន តើពួកគេអាចដំទ្រង់ទាំងរស់ជាប់នឹងឈើឆ្កាងអស់រយៈពេលម្ភៃបួនម៉ោង រហូតដល់ទ្រង់ផុតដង្ហើមម្ដេចកើតទៅ? តើនរណាអាចស្គាល់ព្រះជាម្ចាស់បាន? មនុស្សគ្មានធ្វើអ្វីក្រៅពីរីករាយនឹងព្រះជាម្ចាស់ជាមួយសេចក្តីលោភមិនចេះចប់ តែមិនដែលស្គាល់ទ្រង់នោះឡើយ។ ព្រះអង្គបានប្រទានបន្ដិចបន្តួចដល់ពួកគេ ពួកគេបែរជាបានចិត្ត ហើយបង្គាប់ «ព្រះយេស៊ូវ» ឱ្យស្ដាប់តាមបញ្ជាទៅតាមការចង់បានរបស់ពួកគេទៅវិញ។ តើមាននរណាធ្លាប់បង្ហាញសេចក្តីមេត្តាករុណាទៅកាន់បុត្រមនុស្សមួយអង្គនេះ ដែលគ្មានកន្លែងផ្ទំព្រះសិរសាទ្រង់ផងទៅ? តើមាននរណាខ្លះធ្លាប់គិតគូរចង់ចូលរួមកម្លាំងជាមួយទ្រង់ ដើម្បីសម្រេចបញ្ជាបេសកកម្មរបស់ព្រះវរបិតាទៅ? តើមាននរណាខ្លះធ្លាប់គិតគូរអំពីទ្រង់? តើនរណាធ្លាប់ពិចារណាពីទុក្ខលំបាករបស់ទ្រង់? ដោយគ្មានសេចក្តីស្រឡាញ់សូម្បីតែបន្ដិច មនុស្សរុញព្រះអង្គចុះឡើង។ មនុស្សមិនដឹងពីប្រភពនៃពន្លឺ និងជីវិតរបស់ខ្លួនមកពីណាទេ ហើយក៏មិនធ្វើអ្វីក្រៅពីលួចលាក់រៀបគម្រោងម្ដងទៀត ដើម្បីឆ្កាង «ព្រះយេស៊ូវ» កាលពីរពាន់ឆ្នាំមុន ដែលទ្រង់បានជួបនូវការឈឺចាប់នៅក្នុងចំណោមមនុស្សនោះដែរ។ តើ «ព្រះយេស៊ូវ» ពិតជាបណ្ដាលឱ្យមានចិត្តស្អប់បែបនេះដែរឬ? តើស្នាព្រះហស្ដទាំងប៉ុន្មានដែលព្រះអង្គបានធ្វើត្រូវបានបំភ្លេចចោលអស់ហើយឬ? ចិត្តស្អប់ដែលមានអស់រយៈពេលរាប់ពាន់ឆ្នាំ នៅទីបំផុតនឹងត្រូវសម្ដែងចេញមកខាងក្រៅ។ អ្នកក៏មិនខុសអ្វីពីសាសន៍យូដាដែរ! តើ «ព្រះយេស៊ូវ» បានក្លាយជាសត្រូវនឹងអ្នករាល់គ្នាតាំងពីពេលណា បានជាអ្នករាល់គ្នាស្អប់ទ្រង់ខ្លាំងបែបនេះ? ព្រះអង្គបានធ្វើកិច្ចការជាច្រើន ក៏មានបន្ទូលច្រើនដែរ តើអ្វីៗទាំងនេះគ្មានប្រយោជន៍អ្វីដល់អ្នករាល់គ្នាទេឬ? ព្រះអង្គបានប្រទានព្រះជន្មទ្រង់ដល់អ្នករាល់គ្នា ដោយមិនបានសុំអ្វីមួយជាការសងគុណឡើយ ព្រះអង្គបានប្រទានអ្វីៗទាំងអស់របស់ទ្រង់ដល់អ្នករាល់គ្នា តើអ្នករាល់គ្នានៅតែចង់បរិភោគទ្រង់ទាំងរស់ទៀតឬ? ព្រះអង្គបានប្រទានអ្វីៗគ្រប់យ៉ាងរបស់ទ្រង់ដល់អ្នករាល់គ្នា ដោយគ្មានលាក់ទុកសោះឡើយ ហើយក៏មិនបានរីករាយនឹងសិរីល្អខាងលោកីយ៍ ភាពកក់ក្ដៅនៅក្នុងចំណោមមនុស្ស សេចក្តីស្រឡាញ់នៅក្នុងចំណោមមនុស្ស ឬគ្រប់ទាំងព្រះពរនៅក្នុងចំណោមមនុស្សនោះដែរ។ មនុស្សប្រព្រឹត្តចំពោះទ្រង់ឃោរឃៅពេកហើយ ព្រះអង្គមិនដែលរីករាយនឹងគ្រប់ទាំងភាពមានបាននៅលើផែនដីទេ ព្រះអង្គប្រទានព្រះហឫទ័យដ៏ស្មោះ និងអាណិតអាសូរទាំងស្រុងរបស់ទ្រង់ដល់មនុស្ស ព្រះអង្គបានប្រទានអ្វីៗទាំងអស់របស់ទ្រង់ដល់មនុស្សជាតិ តើមាននរណាបានផ្ដល់ភាពកក់ក្ដៅដល់ទ្រង់ទៅ? តើមាននរណាបានផ្ដល់នូវការកម្សាន្តចិត្តដល់ទ្រង់ទៅ? មនុស្សបានដាក់សម្ពាធគ្រប់យ៉ាងទៅលើទ្រង់ គេបានប្រគល់គ្រប់ទាំងរឿងអភ័ព្វដល់ទ្រង់ គេបានទម្លាក់បទពិសោធដ៏អាក្រក់បំផុតនៅក្នុងចំណោមមនុស្សទៅលើទ្រង់ គេស្ដីបន្ទោសទ្រង់សម្រាប់គ្រប់ទាំងរឿងអយុត្តិធម៌ ហើយព្រះអង្គព្រមទទួលយកទាំងស្ងាត់ស្ងៀម។ តើព្រះអង្គធ្លាប់ជំទាស់នឹងនរណាម្នាក់ហើយឬនៅ? តើទ្រង់ធ្លាប់សុំឱ្យមានការសងគុណតែបន្ដិចពីនរណាម្នាក់ហើយឬនៅ? តើធ្លាប់មាននរណាបង្ហាញការយល់ចិត្តចំពោះទ្រង់ដែរឬទេ? ក្នុងនាមជាមនុស្សធម្មតា ក្នុងចំណោមអ្នក តើនរណាមិនមានកុមារភាពដ៏អន្លង់អន្លោចទៅ? តើនរណាមានយុវវ័យដ៏ចម្រុះពណ៌ទៅ? តើនរណាមិនមានភាពកក់ក្ដៅពីមនុស្សជាទីស្រឡាញ់ទៅ? តើនរណាទៅដែលគ្មានសេចក្តីស្រឡាញ់ពីសាច់ញាតិ និងមិត្តភក្តិនោះ? តើនរណាគ្មានការគោរពពីអ្នកដទៃនោះ? តើនរណាដែលគ្មានគ្រួសារដ៏កក់ក្ដៅនោះ? តើនរណាដែលគ្មានការកម្សាន្តចិត្តពីមនុស្សជំនិតរបស់ពួកគេ? តើព្រះអង្គធ្លាប់រីករាយនឹងការទាំងនេះដែរឬទេ? ធ្លាប់មាននរណាផ្ដល់ភាពកក់ក្ដៅបន្ដិចដល់ទ្រង់ដែរឬទេ? ធ្លាប់មាននរណាផ្ដល់ការកម្សាន្តចិត្តតែបន្ដិចដល់ទ្រង់ឬទេ? តើមាននរណាបង្ហាញក្រមសីលធម៌ជាមនុស្សតែបន្ដិចដល់ទ្រង់ហើយឬនៅ? តើមាននរណាធ្លាប់អត់ទ្រាំចំពោះទ្រង់ដែរឬទេ? តើមាននរណាធ្លាប់នៅជាមួយទ្រង់ក្នុងគ្រាលំបាកឬទេ? តើមាននរណាធ្លាប់ឆ្លងកាត់ការលំបាកជាមួយទ្រង់ឬទេ? មនុស្សមិនដែលបន្ថយសេចក្តីតម្រូវរបស់ខ្លួនចំពោះទ្រង់ទេ។ គេគិតតែទាមទារពីទ្រង់ដោយគ្មានការក្រែងចិត្តឡើយ ធ្វើដូចជាការដែលទ្រង់បានយាងមកកាន់ពិភពលោករបស់មនុស្សនេះ ព្រះអង្គត្រូវតែក្លាយជាសត្វគោ ឬសត្វសេះរបស់មនុស្ស ជាអ្នកទោសរបស់គេ ហើយទ្រង់ត្រូវប្រទានអ្វីៗទាំងអស់របស់ទ្រង់ទៅកាន់មនុស្សអ៊ីចឹង។ បើមិនដូច្នេះទេ មនុស្សនឹងមិនអត់ឱនដល់ទ្រង់ នឹងមិនស្រួលដាក់ទ្រង់ នឹងមិនហៅទ្រង់ថាជាព្រះជាម្ចាស់ ព្រមទាំងមិនលើកតម្កើងទ្រង់នោះឡើយ។ មនុស្សមានអាកប្បកិរិយាតឹងរឹងខ្លាំងពេកចំពោះព្រះជាម្ចាស់ ធ្វើដូចជាគេត្រូវតែធ្វើបាបព្រះជាម្ចាស់រហូតដល់សុគត ទើបគេព្រមបន្ធូរបន្ថយសេចក្តីតម្រូវរបស់គេចំពោះព្រះជាម្ចាស់។ បើមិនដូច្នោះទេ មនុស្សនឹងមិនដែលបន្ធូរបន្ថយបទដ្ឋាននៃសេចក្តីតម្រូវរបស់ខ្លួនចំពោះព្រះជាម្ចាស់ឡើយ។ តើមនុស្សបែបនេះមិនឱ្យព្រះជាម្ចាស់ស្អប់ខ្ពើមម្ដេចកើតទៅ? តើនេះមិនមែនជាសោកនាដកម្មនាពេលសព្វថ្ងៃទេឬ? មនសិការរបស់មនុស្សមិនអាចត្រូវបានមើលឃើញទេ គេនៅតែនិយាយថា គេនឹងសងគុណចំពោះសេចក្តីស្រឡាញ់របស់ព្រះជាម្ចាស់ ប៉ុន្តែគេពិនិត្យពិច័យព្រះជាម្ចាស់ ហើយធ្វើបាបទ្រង់រហូតដល់សុគត។ តើនេះមិនមែនជា «រូបមន្តលាក់កំបាំង» ចំពោះសេចក្ដីជំនឿអំពីព្រះជាម្ចាស់របស់ពួកគេ ដែលត្រូវបានបន្សល់ទុកតជំនាន់ពីបុព្វបុរសរបស់ពួកគេទេឬ? នេះមិនខុសអ្វីពី «សាសន៍យូដា» ឡើយ ហើយនៅថ្ងៃនេះ ពួកគេនៅតែធ្វើកិច្ចការដដែល ពួកគេនៅតែអនុវត្តការប្រឆាំងចំពោះព្រះជាម្ចាស់ដដែល ហើយនៅតែជឿថា ពួកគេកំពុងតែលើកតម្កើងព្រះជាម្ចាស់ទៀត។ តើភ្នែកមនុស្សអាចស្គាល់ព្រះជាម្ចាស់ម្ដេចកើតទៅ? តើមនុស្សដែលរស់នៅក្នុងសាច់ឈាម អាចចាត់ទុកព្រះជាម្ចាស់ ជាព្រះដែលយកកំណើតជាមនុស្សដែលបានយាងមកចេញពីព្រះវិញ្ញាណម្ដេចកើតទៅ? នៅក្នុងចំណោមមនុស្ស តើមាននរណាខ្លះទៅដែលស្គាល់ទ្រង់? ឯណាទៅជាសេចក្តីពិតនៅចំណោមមនុស្សនោះ? ឯណាទៅជាសេចក្តីសុចរិតដ៏ពិត? តើមាននរណាអាចស្គាល់និស្ស័យរបស់ព្រះជាម្ចាស់? តើមាននរណាអាចបញ្ចប់ជាមួយព្រះជាម្ចាស់នៅឯស្ថានសួគ៌? គ្មានអ្វីដែលត្រូវឆ្ងល់ឡើយថា នៅពេលដែលព្រះអង្គបានយាងមកនៅកណ្ដាលចំណោមមនុស្ស គ្មាននរណាម្នាក់បានស្គាល់ព្រះជាម្ចាស់ទេ ហើយព្រះអង្គត្រូវបានគេបដិសេធទៀត។ តើមនុស្សអាចអត់ទ្រាំនឹងអត្ថិភាពរបស់ព្រះជាម្ចាស់យ៉ាងដូចម្ដេច? តើគេអាចអនុញ្ញាតឱ្យពន្លឺបណ្ដេញភាពងងឹតនៃពិភពលោកម្ដេចកើតទៅ? តើទាំងអស់នេះមិនមែនចេញពីការប្ដូរផ្ដាច់ដ៏លើកតម្កើងរបស់មនុស្សទេឬអី? តើនេះមិនមែនជាការចូលដ៏ទៀងត្រង់របស់មនុស្សទេឬ? តើកិច្ចការរបស់ព្រះជាម្ចាស់មិនត្រូវបានដាក់ជាចំណុចកណ្ដាលនៅជុំវិញច្រកចូលរបស់មនុស្សទេឬ? ខ្ញុំចង់ឃើញថា អ្នករាល់គ្នារាប់បញ្ចូលកិច្ចការរបស់ព្រះជាម្ចាស់ជាមួយច្រកចូលរបស់មនុស្សចុះ ហើយចាប់ផ្ដើមមានទំនាក់ទំនងល្អរវាងមនុស្ស និងព្រះជាម្ចាស់ ព្រមទាំងបំពេញភារកិច្ចដែលមនុស្សគួរតែធ្វើឱ្យបានអស់ពីសមត្ថភាពរបស់ខ្លួនទៅ។ ដោយធ្វើបែបនេះ កិច្ចការរបស់ព្រះជាម្ចាស់នឹងមកដល់ទីបញ្ចប់ជាបន្តបន្ទាប់ ដោយនៅទីបំផុត ទ្រង់ទទួលបានសិរីល្អរបស់ទ្រង់។

លេខយោង៖

(១) «'ច្រកចូល' របស់មនុស្ស» នៅត្រង់នេះចង់សំដៅលើឥរិយាបថមិនស្ដាប់បង្គាប់របស់មនុស្ស។ ជាជាងសំដៅលើការចូលរបស់មនុស្សទៅក្នុងជីវិត ដែលជាអត្ថន័យវិជ្ជមាន ពាក្យនេះសំដៅលើឥរិយាបថ និងសកម្មភាពអវិជ្ជមានរបស់ពួកគេ។ ជាទូទៅ វាសំដៅលើគ្រប់ទាំងទង្វើរបស់មនុស្សដែលប្រឆាំងនឹងព្រះជាម្ចាស់។

(២) «ត្រូវបានញាំញីដោយសេចក្តីភ័យខ្លាចបែបស្រមើស្រមៃ» ត្រូវបានប្រើប្រាស់ ដើម្បីចំអកទៅកាន់ជីវិតនៃភាពជាមនុស្សដែលដើរខុសផ្លូវ។ វាសំដៅលើសភាពដ៏អាក្រក់នៃជីវិតរបស់មនុស្សជាតិ ដែលមនុស្សរស់នៅរួមគ្នាជាមួយពួកអារក្ស។

(៣) «ដោយអស់ពីកម្លាំង» ត្រូវបាននិយាយនៅក្នុងន័យចំអក។

(៤) «សេចក្តីក្លៀវក្លារបស់ពួកគេឆេះកាន់តែក្ដៅឡើងៗ» ត្រូវបាននិយាយក្នុងន័យចំអក ហើយវាសំដៅលើសភាពអាក្រក់របស់មនុស្ស។

(៥) «ចាប់ទាំងរស់» សំដៅទៅលើឥរិយាបថហិង្សា និងគួរឱ្យស្អប់ខ្ពើមរបស់មនុស្ស។ មនុស្សមានភាពព្រៃផ្សៃ ហើយគ្មានការអត់ទោសបន្ដិចសោះឡើយចំពោះព្រះជាម្ចាស់ និងចេះតែទាមទារពីទ្រង់ដោយមិនសមហេតុផលឡើយ។

(៦) «ទាំងមានផែនការនៅក្នុងគំនិតរបស់វារួចហើយ» ត្រូវបាននិយាយក្នុងន័យចំអក ហើយការនេះសំដៅលើរបៀបដែលមនុស្សមិនស្គាល់ខ្លួនឯង និងអវិជ្ជាអំពីកម្ពស់ពិតរបស់ខ្លួន។ នេះគឺជាប្រយោគបែបមើលងាយ។

(៧) «គួរជាទីគោរព» ត្រូវបាននិយាយក្នុងន័យចំអក។

(៨) «បាញ់» បង្ហាញពីសភាពដ៏អាក្រក់របស់មនុស្ស ដែលពេញដោយកំហឹង នៅពេលដែលពួកគេប្រយុទ្ធចាញ់ព្រះជាម្ចាស់។ វាបង្ហាញពីកម្រិតនៃការប្រឆាំងរបស់ពួកគេចំពោះព្រះជាម្ចាស់។


និមិត្តអំពីកិច្ចការរបស់ព្រះជាម្ចាស់ (១)

កិច្ចការដែលព្រះយេស៊ូវបានធ្វើ មិនមែនមានលក្ខណៈអធិធម្មជាតិនោះទេ។ មានដំណើរការមួយចំពោះកិច្ចការនេះ ហើយកិច្ចការនេះបានរីកចម្រើនទៅតាមក្រឹត្យក្រមជាធម្មតារបស់វាទាំងអស់។ ក្នុងរយៈពេលប្រាំមួយខែចុងក្រោយនៃជីវិតរបស់ទ្រង់ ព្រះយេស៊ូវបានជ្រាបជាក់ច្បាស់ថាទ្រង់បានយាងមកដើម្បីធ្វើកិច្ចការនេះ ហើយទ្រង់បានជ្រាបថា ទ្រង់បានយាងមកដើម្បីត្រូវគេបោះដែកគោលភ្ជាប់នៅលើឈើឆ្កាង។ មុនពេលដែលទ្រង់ត្រូវគេឆ្កាង ព្រះយេស៊ូវបានអធិដ្ឋានជាប់ជានិច្ចទៅកាន់ព្រះដ៏ជាព្រះវរបិតា ដូចដែលទ្រង់បានអធិដ្ឋានបីដងនៅក្នុងសួនច្បារគែតសេម៉ានីអ៊ីចឹង។ បន្ទាប់ពីទ្រង់បានទទួលពិធីបុណ្យជ្រមុជទឹក ព្រះយេស៊ូវបានបំពេញព័ន្ធកិច្ចរបស់ទ្រង់រយៈពេលបីឆ្នាំកន្លះ ហើយកិច្ចការជាផ្លូវការរបស់ទ្រង់មានរយៈពេលពីរឆ្នាំកន្លះ។ ក្នុងឆ្នាំទីមួយ ទ្រង់ត្រូវបានសាតាំងចោទប្រកាន់ រំខានដោយមនុស្ស និងស្ថិតក្រោមការសាកល្បងរបស់មនុស្ស។ ទ្រង់បានឈ្នះលើការសាកល្បងជាច្រើននៅពេលដែលទ្រង់អនុវត្តកិច្ចការរបស់ទ្រង់។ ក្នុងរយៈពេលប្រាំមួយខែចុងក្រោយ នៅពេលដែលព្រះយេស៊ូវហៀបនឹងត្រូវគេយកទៅឆ្កាងក្នុងពេលឆាប់ៗ នោះពេត្រុសបាននិយាយពាក្យសំដីចេញពីមាត់របស់គាត់ថា ទ្រង់ជាព្រះរាជបុត្រានៃព្រះដ៏មានព្រះជន្មរស់ ថាទ្រង់គឺជាព្រះគ្រីស្ទ។ ហើយមានតែបែបនេះទេ ដែលកិច្ចការរបស់ទ្រង់ត្រូវបានគេស្គាល់គ្រប់គ្នា ហើយមានតែបែបនេះទេ ដែលអត្តសញ្ញាណរបស់ទ្រង់ត្រូវបានបើកសម្ដែងជាសាធារណៈ។ បន្ទាប់មក ព្រះយេស៊ូវបានមានបន្ទូលប្រាប់ពួកសិស្សរបស់ទ្រង់ថា ទ្រង់នឹងត្រូវគេឆ្កាងដើម្បីជាប្រយោជន៍ដល់មនុស្ស ហើយថា បីថ្ងៃក្រោយមកទ្រង់នឹងមានព្រះជន្មរស់ឡើងវិញ ថាទ្រង់បានយាងមកដើម្បីបំពេញកិច្ចការនៃការប្រោសលោះ ហើយទ្រង់ជាព្រះអង្គសង្រ្គោះ។ ទាល់តែក្នុងរយៈពេលប្រាំមួយខែចុងក្រោយ ទើបទ្រង់បានបើកសម្ដែងនូវអត្ដសញ្ញាណរបស់ទ្រង់ និងកិច្ចការដែលទ្រង់មានបំណងព្រះហឫទ័យចង់ធ្វើ។ នេះក៏ជាពេលវេលារបស់ព្រះជាម្ចាស់ដែរ ហើយនេះជារបៀបដែលទ្រង់អនុវត្តកិច្ចការ។ នៅពេលនោះ ផ្នែកមួយចំនួននៃកិច្ចការរបស់ព្រះយេស៊ូវ គឺស្របទៅតាមគម្ពីរសញ្ញាចាស់ ទៅតាមក្រឹត្យវិន័យរបស់ម៉ូសេដែរ និងទៅតាមព្រះបន្ទូលរបស់ព្រះយេហូវ៉ាក្នុងយុគសម័យនៃក្រឹត្យវិន័យ។ ការទាំងអស់នេះ ព្រះយេស៊ូវបានប្រើដើម្បីធ្វើផ្នែកនៃកិច្ចការរបស់ទ្រង់។ ទ្រង់បានប្រកាសប្រាប់ដល់មនុស្ស និងបង្រៀនពួកគេក្នុងសាលាប្រជុំ ហើយទ្រង់បានប្រើសេចក្ដីទំនាយរបស់ពួកហោរានៅក្នុងគម្ពីរសញ្ញាចាស់ ដើម្បីស្តីបន្ទោសពួកផារិស៊ីដែលស្អប់ខ្ពើមទ្រង់ ហើយបានប្រើព្រះបន្ទូលចេញពីបទគម្ពីរ ដើម្បីបើកសម្ដែងពីការបះបោរប្រឆាំងរបស់ពួកគេ និងដើម្បីថ្កោលទោសពួកគេ។ ដ្បិតពួកគេបានមើលងាយចំពោះអ្វីដែលព្រះយេស៊ូវបានធ្វើ ជាពិសេសកិច្ចការភាគច្រើនរបស់ព្រះយេស៊ូវ ដែលមិនត្រូវបានធ្វើទៅតាមក្រឹត្យវិន័យនៅក្នុងបទគម្ពីរ ហើយលើសពីនេះទៅទៀត អ្វីដែលទ្រង់បានបង្រៀន គឺខ្ពស់ជាងពាក្យសំដីរបស់ពួកគេ ហើយខ្ពស់ជាងអ្វីដែលបានទាយដោយពួកហោរាក្នុងបទគម្ពីរទៅទៀត។ កិច្ចការរបស់ព្រះយេស៊ូវ គឺសម្រាប់តែប្រយោជន៍ដល់ការប្រោសលោះរបស់មនុស្ស និងដើម្បីការជាប់ឆ្កាងប៉ុណ្ណោះ ដូច្នេះហើយ មិនចាំបាច់ឱ្យទ្រង់មានបន្ទូលថែមទៀត ដើម្បីយកឈ្នះលើមនុស្សណាទេ។ អ្វីជាច្រើនដែលទ្រង់បានបង្រៀនមនុស្ស គឺត្រូវបានដកស្រង់ចេញពីព្រះបន្ទូលនៅក្នុងបទគម្ពីរ ហើយទោះបីជាកិច្ចការរបស់ទ្រង់មិនលើសពីបទគម្ពីរក៏ដោយ ក៏ទ្រង់នៅតែអាចសម្រេចកិច្ចការនៃការជាប់ឆ្កាងបានដែរ។ កិច្ចការរបស់ទ្រង់ មិនមែនជាកិច្ចការនៃព្រះបន្ទូលទេ ក៏មិនមែនកិច្ចការធ្វើសម្រាប់ជាប្រយោជន៍ដល់ការយកឈ្នះលើមនុស្សដែរ ប៉ុន្តែកិច្ចការត្រូវបានធ្វើឡើងក្នុងគោលបំណងដើម្បីប្រោសលោះមនុស្ស។ ទ្រង់គ្រាន់តែដើរតួជាតង្វាយលោះបាបសម្រាប់មនុស្ស ហើយមិនបានធ្វើជាប្រភពនៃព្រះបន្ទូលសម្រាប់មនុស្សនោះទេ។ ទ្រង់មិនបានធ្វើកិច្ចការរបស់សាសន៍ដទៃ ដែលជាកិច្ចការនៃការយកឈ្នះលើមនុស្សនោះទេ តែកិច្ចការនៃការជាប់ឆ្កាង ជាកិច្ចការដែលបានធ្វើនៅក្នុងចំណោមអ្នកដែលជឿថាមានព្រះជាម្ចាស់។ ទោះបីជាកិច្ចការរបស់ទ្រង់ត្រូវបានអនុវត្តនៅលើគ្រឹះនៃបទគម្ពីរ ហើយទោះបីជាទ្រង់បានប្រើអ្វីដែលបានថ្លែងទំនាយដោយពួកហោរាពីបុរាណ ដើម្បីថ្កោលទោសពួកផារិស៊ីក៏ដោយ នេះគឺគ្រប់គ្រាន់ហើយដើម្បីបញ្ចប់កិច្ចការនៃការជាប់ឆ្កាង។ ប្រសិនបើកិច្ចការនាពេលសព្វថ្ងៃនេះ នៅតែត្រូវបានអនុវត្តដោយផ្អែកលើគ្រឹះនៃការថ្លែងទំនាយរបស់ហោរាពីបុរាណនៅក្នុងបទគម្ពីរ នោះវាមិនអាចទៅរួចទេក្នុងការយកឈ្នះលើអ្នករាល់គ្នានោះ ដ្បិតគម្ពីរសញ្ញាចាស់មិនមានកំណត់ត្រាអំពីការបះបោរប្រឆាំង និងអំពើបាបរបស់អ្នករាល់គ្នាជាជនជាតិចិន ហើយនិងប្រវត្តិនៃអំពើបាបរបស់អ្នករាល់គ្នាទេ។ ដូច្នេះ ប្រសិនបើកិច្ចការនេះនៅតែជាប់មានក្នុងព្រះគម្ពីរ នោះអ្នករាល់គ្នានឹងមិនដែលបានសម្រេចផលនោះឡើយ។ ព្រះគម្ពីរកត់ទុកតែប្រវត្ដិសាស្ដ្រដែលមានកំណត់អំពីជនជាតិអ៊ីស្រាអែល ដែលជាជនជាតិមួយមិនមានសមត្ថភាពក្នុងការបង្កើតឱ្យមានថាតើអ្នករាល់គ្នាជាមនុស្សអាក្រក់ ឬល្អ ឬនៅក្នុងការជំនុំជម្រះអ្នករាល់គ្នានោះឡើយ។ សូមស្រមៃគិតថា ខ្ញុំនឹងត្រូវជំនុំជម្រះអ្នករាល់គ្នា យោងទៅតាមប្រវត្ដិសាស្ដ្ររបស់ជនជាតិអ៊ីស្រាអែល តើអ្នករាល់គ្នានៅតែដើរតាមខ្ញុំដូចដែលអ្នកធ្វើនៅសព្វថ្ងៃនេះទេ? តើអ្នករាល់គ្នាដឹងទេថា តើអ្នករាល់គ្នាពិបាកប៉ុនណា? ប្រសិនបើគ្មានព្រះបន្ទូលណាមួយត្រូវបានថ្លែងចេញមកនៅក្នុងដំណាក់កាលនេះទេ នោះវាមិនអាចទៅរួចទេក្នុងការបញ្ចប់នូវកិច្ចការនៃការយកឈ្នះ។ ដោយសារតែខ្ញុំមិនបានយាងមកដើម្បីឱ្យគេបោះដែកគោលភ្ជាប់នឹងឈើឆ្កាងនោះទេ ប៉ុន្ដែខ្ញុំត្រូវតែថ្លែងពីព្រះបន្ទូលដែលដាច់ដោយឡែកពីព្រះគម្ពីរ ដើម្បីឱ្យអ្នករាល់គ្នាអាចត្រូវបានយកឈ្នះ។ កិច្ចការដែលព្រះយេស៊ូវបានធ្វើ គឺគ្រាន់តែជាដំណាក់កាលខ្ពស់ជាងគម្ពីរសញ្ញាចាស់ប៉ុណ្ណោះ។ វាត្រូវបានប្រើដើម្បីចាប់ផ្ដើមនូវយុគសម័យមួយ និងដើម្បីដឹកនាំយុគសម័យនោះ។ ហេតុអ្វីបានជាទ្រង់មានបន្ទូលថា «ខ្ញុំមិនបានយាងមកដើម្បីបំផ្លាញក្រឹត្យវិន័យទេ ប៉ុន្តែដើម្បីបំពេញក្រឹត្យវិន័យវិញ?» ប៉ុន្ដែនៅក្នុងកិច្ចការរបស់ទ្រង់ មានកិច្ចការជាច្រើនដែលខុសប្លែកពីក្រឹត្យវិន័យដែលបានអនុវត្ត និងបទបញ្ញត្តិ ដែលជនជាតិអ៊ីស្រាអែលដើរតាមនៅក្នុងគម្ពីរសញ្ញាចាស់ ដ្បិតទ្រង់មិនបានយាងមកធ្វើតាមក្រឹត្យវិន័យទេ ប៉ុន្តែដើម្បីបំពេញនូវក្រឹត្យវិន័យវិញ។ ដំណើរការនៃការបំពេញក្រឹត្យវិន័យ រួមបញ្ចូលនូវការអនុវត្តជាក់ស្តែងជាច្រើន៖ កិច្ចការរបស់ទ្រង់កាន់តែមានភាពជាក់ស្តែង និងប្រាកដប្រជា ហើយលើសពីនេះទៅទៀត វាកាន់តែមានជីវិត និងមិនមែនធ្វើតាមតែច្បាប់ដោយងងឹតងងល់នោះទេ។ តើជនជាតិអ៊ីស្រាអែលមិនបានរក្សាថ្ងៃឈប់សម្រាកទេឬ? នៅពេលដែលព្រះយេស៊ូវបានយាងមក នោះទ្រង់មិនសមនឹងបានថ្ងៃឈប់សម្រាកទេ ដ្បិតទ្រង់បានមានបន្ទូលថា កូនមនុស្សគឺជាម្ចាស់នៃថ្ងៃឈប់សម្រាក ហើយនៅពេលដែលម្ចាស់នៃថ្ងៃឈប់សម្រាកយាងមកដល់ គឺទ្រង់អាចធ្វើអ្វីតាមតែទ្រង់សព្វព្រះហឫទ័យនឹងធ្វើ។ ទ្រង់បានមកដើម្បីបំពេញក្រឹត្យវិន័យនៃគម្ពីរសញ្ញាចាស់ ហើយផ្លាស់ប្តូរក្រឹត្យវិន័យ។ អ្វីទាំងអស់ដែលបានធ្វើនៅថ្ងៃនេះ គឺផ្អែកលើពេលបច្ចុប្បន្ន តែវានៅតែពឹងផ្អែកលើគ្រឹះនៃកិច្ចការរបស់ព្រះយេហូវ៉ានៅក្នុងយុគសម័យនៃក្រឹត្យវិន័យដដែល ហើយវាមិនបំពានលើវិសាលភាពនេះបានឡើយ។ ឧទាហរណ៍ដូចជា ការប្រយ័ត្នប្រយែងចំពោះពាក្យសំដីរបស់អ្នក ហើយមិនប្រព្រឹត្ដអំពើផិតក្បត់ជាដើម តើទាំងនេះមិនមែនជាក្រឹត្យវិន័យនៃគម្ពីរសញ្ញាចាស់ទេឬអី? សព្វថ្ងៃនេះ អ្វីដែលជាការតម្រូវពីអ្នករាល់គ្នា មិនមែនកំណត់ត្រឹមតែអ្វីដែលមានចែងនៅក្នុងក្រឹត្យវិន័យដប់ប្រការប៉ុណ្ណោះទេ ប៉ុន្តែរួមមានបទបញ្ញត្តិ និងច្បាប់ដែលមានបទបញ្ជាខ្ពង់ខ្ពស់ជាងបទបញ្ញត្តិមុនៗជាច្រើន។ តែនេះមិនមែនមានន័យថា អ្វីៗដែលបានកើតឡើងពីមុនត្រូវបានរំលាយចោលនោះទេ ដ្បិតដំណាក់កាលនីមួយៗនៃកិច្ចការរបស់ព្រះជាម្ចាស់ត្រូវបានធ្វើឡើងនៅលើគ្រឹះនៃដំណាក់កាលមុន។ ចំពោះកិច្ចការដែលព្រះយេហូវ៉ាបានធ្វើនៅក្នុងប្រទេសអ៊ីស្រាអែលនាពេលនោះ ដូចជាការតម្រូវឱ្យមនុស្សថ្វាយយញ្ញបូជា គោរពឪពុកម្តាយខ្លួន មិនថ្វាយបង្គំរូបព្រះ មិនធ្វើបាប ឬជេរប្រមាថអ្នកដទៃ មិនប្រព្រឹត្ដអំពើផិតក្បត់ មិនជក់បារី ឬផឹកសុរា និងមិនបរិភោគរបស់ដែលស្លាប់ ឬផឹកឈាម តើនេះមិនជាគ្រឹះសម្រាប់អ្នករាល់គ្នាអនុវត្តរហូតដល់សព្វថ្ងៃនេះទេឬអី? គឺស្ថិតនៅលើគ្រឹះនៃអតីតកាលនេះហើយ ដែលកិច្ចការនេះត្រូវបានអនុវត្តរហូតមកដល់សព្វថ្ងៃនេះ។ ទោះបីជាក្រឹត្យវិន័យពីអតីតកាលលែងត្រូវបានលើកឡើង ហើយអ្នកមានការតម្រូវថ្មីក៏ដោយ ក៏ក្រឹត្យវិន័យទាំងនេះ ដែលនៅឆ្ងាយពីការលុបបំបាត់ចោល ត្រូវបានលើកតម្កើងខ្ពស់ឡើងវិញ។ ចំពោះការនិយាយថា ក្រឹត្យវិន័យត្រូវបានលុបបំបាត់ចោល មានន័យថាយុគសម័យពីមុន គឺហួសសម័យ តែមានបញ្ញត្តិខ្លះដែលអ្នកត្រូវគោរពជារៀងរហូត។ បទបញ្ញត្តិពីអតីតកាលត្រូវបានយកមកអនុវត្ត ហើយបានក្លាយជាការអនុវត្តរបស់មនុស្សរួចទៅហើយ និងមិនចាំបាច់ដាក់ការបញ្ជាក់ជាពិសេសទៅលើបទបញ្ញត្តិដូចជា «កុំជក់បារី» និង «កុំផឹកសុរា» ជាដើមនោះទេ។ នៅលើគ្រឹះនេះ បទបញ្ញត្តិថ្មីត្រូវបានដាក់ចេញទៅស្របតាមតម្រូវការរបស់អ្នករាល់គ្នានាពេលបច្ចុប្បន្ន ទៅតាមកម្ពស់របស់អ្នករាល់គ្នា ហើយទៅតាមកិច្ចការនាពេលបច្ចុប្បន្ន។ ការដាក់បទបញ្ញត្តិសម្រាប់យុគសម័យថ្មី មិនមានន័យថាលុបបំបាត់បទបញ្ញត្តិនៃយុគសម័យពីមុនទេ ប៉ុន្តែជាការលើកបទបញ្ញត្តិខ្ពស់ឡើងនៅលើគ្រឹះនេះ ដើម្បីធ្វើឱ្យសកម្មភាពរបស់មនុស្សកាន់តែពេញលេញ និងស្របទៅតាមការពិតជាក់ស្តែង។ ប្រសិនបើសព្វថ្ងៃនេះ អ្នករាល់គ្នាត្រូវបានតម្រូវអោយធ្វើតាមបទបញ្ញត្តិ ហើយគោរពតាមក្រឹត្យវិន័យនៃគម្ពីរសញ្ញាចាស់ ដូចគ្នាទៅនឹងជនជាតិអ៊ីស្រាអែល ហើយប្រសិនបើអ្នករាល់គ្នាត្រូវបានតម្រូវឱ្យទន្ទេញចាំក្រឹត្យវិន័យដែលបានដាក់ចេញដោយព្រះយេហូវ៉ា នោះគ្មានលទ្ធភាពណាដែលអ្នករាល់គ្នាអាចផ្លាស់ប្តូរបានឡើយ។ ប្រសិនបើអ្នករាល់គ្នាគ្រាន់តែធ្វើតាមបទបញ្ញត្តិដែលមានកម្រិតមួយចំនួន ឬទន្ទេញចាំនូវក្រឹត្យវិន័យរាប់មិនអស់ទាំងនោះ នោះនិស្ស័យពីមុនរបស់អ្នករាល់គ្នានឹងនៅជាប់យ៉ាងជ្រាលជ្រៅ ហើយគ្មានផ្លូវណាអាចដកវាចេញបានឡើយ។ ដូច្នេះ អ្នករាល់គ្នានឹងក្លាយជាមនុស្សគ្មានគុណធម៌កាន់តែខ្លាំង ហើយគ្មាននរណាម្នាក់ក្នុងចំណោមអ្នករាល់គ្នានឹងក្លាយជាអ្នកចុះចូលនោះទេ។ នេះគឺមានន័យថាបទបញ្ញត្តិសាមញ្ញមួយចំនួន ឬក្រឹត្យវិន័យរាប់មិនអស់ គឺមិនអាចជួយអ្នករាល់គ្នាឱ្យដឹងអំពីទង្វើរបស់ព្រះយេហូវ៉ាឡើយ។ អ្នករាល់គ្នាមិនដូចជនជាតិអ៊ីស្រាអែលទេ៖ តាមរយៈការធ្វើតាមក្រឹត្យវិន័យ និងទន្ទេញចាំបទបញ្ញត្តិទាំងនោះ ពួកគេអាចធ្វើបន្ទាល់ពីទង្វើរបស់ព្រះយេហូវ៉ា ហើយថ្វាយនូវភក្ដីភាពរបស់ពួកគេទៅចំពោះទ្រង់តែមួយអង្គប៉ុណ្ណោះ។ តែអ្នករាល់គ្នាមិនអាចសម្រេចការនេះបានទេ ហើយបទបញ្ញត្តិមួយចំនួននៃយុគសម័យគម្ពីរសញ្ញាចាស់ មិនត្រឹមតែមិនអាចធ្វើឱ្យអ្នករាល់គ្នាថ្វាយនូវដួងចិត្តរបស់អ្នក ឬការពារអ្នករាល់គ្នាប៉ុណ្ណោះទេ ប៉ុន្តែផ្ទុយទៅវិញ នឹងធ្វើឱ្យអ្នករាល់គ្នាធូររលុង ហើយនឹងធ្វើឱ្យអ្នកធ្លាក់ទៅនរក។ ដ្បិតកិច្ចការរបស់ខ្ញុំ គឺជាកិច្ចការនៃការយកឈ្នះ ហើយវាផ្តោតលើការបះបោរប្រឆាំង និងនិស្ស័យពីមុនរបស់អ្នក។ ព្រះបន្ទូលដ៏សប្បុរសរបស់ព្រះយេហូវ៉ា និងព្រះយេស៊ូវ នៅតិចជាងព្រះបន្ទូលដ៏ធ្ងន់ធ្ងរអំពីការជំនុំជម្រះនៅសព្វថ្ងៃនេះទេ។ បើគ្មានព្រះបន្ទូលដ៏ធ្ងន់ធ្ងរបែបនេះទេ នោះមិនអាចយកឈ្នះលើអ្នករាល់គ្នាដែលជា «អ្នកជំនាញ» ជាអ្នកដែលបះបោរប្រឆាំងរយៈពេលរាប់ពាន់ឆ្នាំមកហើយនោះឡើយ។ ក្រឹត្យវិន័យនៃគម្ពីរសញ្ញាចាស់ បានបាត់អំណាចរបស់ខ្លួនលើអ្នករាល់គ្នាតាំងពីយូរយារណាស់មកហើយ ហើយការជំនុំជម្រះនាពេលសព្វថ្ងៃនេះ គឺគួរអោយខ្លាចជាងក្រឹត្យវិន័យចាស់ទៅទៀត។ អ្វីដែលសមនឹងអ្នកបំផុតនោះ គឺការជំនុំជម្រះ ហើយមិនដាក់កម្រិតចំពោះរឿងដែលមិនសំខាន់អំពីក្រឹត្យវិន័យឡើយ ដ្បិតអីអ្នកមិនមែនជាមនុស្សពីដើមដំបូងឡើយ ប៉ុន្តែជាមនុស្សដែលបានធ្វើឱ្យពុករលួយអស់រាប់ពាន់ឆ្នាំមកហើយ។ អ្វីដែលមនុស្សត្រូវតែសម្រេចបាននៅពេលនេះ គឺស្របតាមសណ្ឋានដ៏ពិតរបស់មនុស្សនាពេលសព្វថ្ងៃនេះ តាមរយៈកម្រិតគុណភាព និងកម្ពស់ជាក់ស្ដែងរបស់មនុស្សបច្ចុប្បន្ន ហើយវាមិនតម្រូវឱ្យអ្នកធ្វើតាមច្បាប់នេះទេ។ ការនេះគឺដើម្បីឱ្យការផ្លាស់ប្តូរអាចត្រូវសម្រេចនៅក្នុងនិស្ស័យពីមុនរបស់អ្នក ហើយដើម្បីឱ្យអ្នកអាចបោះចោលនូវសញ្ញាណរបស់អ្នកចេញ។ តើអ្នកគិតថា បទបញ្ញត្តិជាច្បាប់ដែរឬទេ? អាចនិយាយបានថា វាជាសេចក្ដីតម្រូវជាធម្មតាចំពោះមនុស្ស។ ក្រឹត្យវិន័យមិនមែនជាច្បាប់ដែលអ្នកត្រូវតែធ្វើតាមនោះទេ ឧទាហរណ៍ដូចជាការហាមជក់បារី តើវាជាច្បាប់ឬ? វាមិនមែនជាច្បាប់ទេ! ប៉ុន្ដែវាត្រូវបានតម្រូវពីភាពជាមនុស្សធម្មតា វាមិនមែនជាច្បាប់ទេ ប៉ុន្តែជាអ្វីដែលមានចែងសម្រាប់មនុស្សជាតិទាំងមូល។ សព្វថ្ងៃនេះ មានបទបញ្ញត្តិជាច្រើនត្រូវបានបង្កើតឡើង នោះក៏មិនមែនជាច្បាប់ដែរ។ បទបញ្ញត្តិទាំងនោះគឺជាសេចក្ដីតម្រូវ ដើម្បីសម្រេចបាននូវភាពជាមនុស្សធម្មតា។ មនុស្សមិនមាន ឬដឹងអំពីរឿងរ៉ាវបែបនេះពីអតីតកាលទេ ដូច្នេះមនុស្សត្រូវបានតម្រូវឱ្យសម្រេចវាបាននៅពេលសព្វថ្ងៃនេះ ហើយរឿងរ៉ាវទាំងនោះមិនចាត់ទុកថាជាច្បាប់ទេ។ ក្រឹត្យវិន័យ គឺមិនដូចគ្នាទៅនឹងច្បាប់ទេ។ ច្បាប់ដែលខ្ញុំមានបន្ទូល គឺយោងទៅលើពិធី ភាពផ្លូវការ ឬការប្រព្រឹត្តបំភ្លើសខុសទំនងរបស់មនុស្ស។ ពួកវាជាបទបញ្ញត្តិដែលមិនអាចជួយអ្វីដល់មនុស្សបានទេ វាគ្មានប្រយោជន៍ចំពោះគេទេ។ ពួកវាបង្កើតផ្លូវប្រតិបត្តិដែលគ្មានន័យអ្វីឡើយ។ នេះជាសេចក្ដីសង្ខេបនៃច្បាប់ ហើយច្បាប់ទាំងនេះត្រូវតែបោះបង់ចោល ដ្បិតច្បាប់ទាំងនេះមិនបានផ្តល់ផលប្រយោជន៍ដល់មនុស្សទេ។ មានតែអ្វីដែលផ្តល់ផលប្រយោជន៍ដល់មនុស្សទេ ទើបត្រូវយកទៅអនុវត្ត។


និមិត្តអំពីកិច្ចការរបស់ព្រះជាម្ចាស់ (២)

ដំណឹងល្អនៃការប្រែចិត្ត ត្រូវបានអធិប្បាយនៅក្នុងយុគសម័យនៃព្រះគុណ ហើយបើមនុស្សបានជឿ នោះគេនឹងត្រូវបានសង្គ្រោះ។ សព្វថ្ងៃនេះ ជំនួសឱ្យសេចក្ដីសង្គ្រោះ មានតែការនិយាយអំពីការយកឈ្នះ និងភាពគ្រប់លក្ខណ៍តែប៉ុណ្ណោះ។ មិនធ្លាប់មានការនិយាយថា ប្រសិនបើមនុស្សម្នាក់ជឿ នោះគ្រួសាររបស់ពួកគេទាំងមូលនឹងត្រូវទទួលបានព្រះពរឡើយ ឬថានៅពេលត្រូវបានសង្រ្គោះហើយ គឺតែងតែត្រូវបានសង្គ្រោះជានិច្ចនោះទេ។ សព្វថ្ងៃនេះ គ្មាននរណាម្នាក់និយាយពាក្យទាំងអស់នេះទៀតទេ ហើយរឿងបែបនេះហួសសម័យហើយ។ នៅពេលនោះ កិច្ចការរបស់ព្រះយេស៊ូវ គឺជាកិច្ចការប្រោសលោះគ្រប់មនុស្សជាតិទាំងអស់។ បាបរបស់អស់អ្នកដែលបានជឿលើទ្រង់ ត្រូវបានអត់ទោសឱ្យ។ ឱ្យតែអ្នកបានជឿលើទ្រង់ នោះទ្រង់នឹងប្រោសលោះអ្នក។ ប្រសិនបើអ្នកបានជឿលើទ្រង់ នោះអ្នកលែងមានបាបទៀតហើយ អ្នកត្រូវរួចផុតពីបាបរបស់អ្នក។ នេះគឺជាអត្ថន័យនៃការដែលទទួលបានសេចក្ដីសង្គ្រោះ និងការដែលត្រូវទទួលបានយុត្តិធម៌តាមរយៈសេចក្ដីជំនឿ។ ក៏ប៉ុន្តែនៅក្នុងអស់អ្នកដែលបានជឿ នៅតែមានការបះបោរ និងបានទទឹងទាស់នឹងព្រះជាម្ចាស់ដដែល ហើយសារជាតិទាំងនេះត្រូវដកចេញបន្ដិចម្ដងៗ។ សេចក្ដីសង្គ្រោះពុំមានន័យថា មនុស្សត្រូវបានព្រះយេស៊ូវទទួលបានទាំងស្រុងនោះទេ ប៉ុន្តែមនុស្សលែងមានបាបទៀតហើយ ពោលគឺមានន័យថាអំពើបាបរបស់គេត្រូវបានអត់ទោសឱ្យ។ ប្រសិនបើអ្នកបានជឿ នោះអ្នកនឹងលែងមានបាបទៀតហើយ។ នៅពេលនោះ ព្រះយេស៊ូវបានធ្វើកិច្ចការយ៉ាងច្រើនដែលសិស្សរបស់ទ្រង់មិនអាចយល់បាន និងបានមានព្រះបន្ទូលជាច្រើនដែលមនុស្សពុំយល់សោះឡើយ។ នេះគឺដោយសារនៅពេលនោះ ទ្រង់មិនបានប្រទានការពន្យល់ណាមួយឡើយ។ ហេតុនេះ ជាច្រើនឆ្នាំបន្ទាប់ពីទ្រង់បានយាងចាកចេញទៅ ម៉ាថាយបានបង្កើតពង្សាវតារមួយសម្រាប់ព្រះយេស៊ូវ ហើយអ្នកដទៃក៏បានធ្វើកិច្ចការជាច្រើនដែលចេញពីបំណងរបស់មនុស្ស។ ព្រះយេស៊ូវមិនបានយាងមកដើម្បីប្រោសមនុស្សឱ្យបានគ្រប់លក្ខណ៍ និងដើម្បីទទួលបានមនុស្សឡើយ ប៉ុន្តែដើម្បីបំពេញកិច្ចការមួយដំណាក់កាលនៃកិច្ចការនេះ ពោលគឺការនាំមកនូវដំណឹងល្អអំពីនគរស្ថានសួគ៌ និងការបញ្ចប់កិច្ចការនៃការជាប់ឆ្កាង។ ហេតុដូច្នេះ នៅពេលដែលព្រះយេស៊ូវត្រូវបានគេឆ្កាង នោះកិច្ចការរបស់ទ្រង់បានចូលដល់ទីបញ្ចប់។ ប៉ុន្តែនៅក្នុងដំណាក់កាលបច្ចុប្បន្ន ដែលជាកិច្ចការនៃការយកឈ្នះ នោះត្រូវតែមានព្រះបន្ទូលជាច្រើនថ្លែងចេញមក ត្រូវធ្វើកិច្ចការកាន់តែច្រើន និងត្រូវមានដំណាក់កាលជាច្រើន។ ដូច្នេះ អាថ៌កំបាំងជាច្រើននៃកិច្ចការរបស់ព្រះយេស៊ូវ និងព្រះយេហូវ៉ា ចាំបាច់ត្រូវតែបើកសម្ដែង ដើម្បីឱ្យមនុស្សទាំងអស់អាចមានការយល់ដឹង និងមានភាពច្បាស់លាស់នៅក្នុងជំនឿរបស់ពួកគេ ដ្បិតនេះគឺជាកិច្ចការនៃគ្រាចុងក្រោយ ហើយគ្រាចុងក្រោយ គឺជាចុងបញ្ចប់នៃកិច្ចការរបស់ព្រះជាម្ចាស់ ជាពេលវេលានៃការបញ្ចប់កិច្ចការនេះ។ ដំណាក់កាលនៃកិច្ចការនេះនឹងបំភ្លឺដល់អ្នកអំពីក្រឹត្យវិន័យរបស់ព្រះយេហូវ៉ា និងការប្រោសលោះរបស់ព្រះយេស៊ូវ ហើយជាគោលការណ៍ គឺដើម្បីឱ្យអ្នកអាចយល់ពីកិច្ចការទាំងស្រុងនៃផែនការគ្រប់គ្រងរយៈពេលប្រាំមួយពាន់ឆ្នាំរបស់ព្រះជាម្ចាស់ និងមានអំណរគុណពីសារៈសំខាន់ និងសារជាតិនៃផែនការគ្រប់គ្រងរយៈពេលប្រាំមួយពាន់ឆ្នាំនេះ ព្រមទាំងយល់អំពីគោលបំណងនៃគ្រប់កិច្ចការទាំងអស់ដែលព្រះយេស៊ូវបានបំពេញ និងព្រះបន្ទូលដែលទ្រង់បានមានព្រះបន្ទូល ហើយសូម្បីតែជំនឿផ្កាប់មុខរបស់អ្នក និងការស្រឡាញ់ពេញចិត្តចំពោះព្រះគម្ពីរក៏ដោយ។ គ្រប់ការទាំងអស់នេះសុទ្ធតែនឹងអនុញ្ញាតឱ្យអ្នកយល់ដឹងបានយ៉ាងពិស្ដារ។ អ្នកនឹងត្រូវយល់ដឹងទាំងអំពីកិច្ចការដែលព្រះយេស៊ូវបានបំពេញ និងកិច្ចការរបស់ព្រះជាម្ចាស់ក្នុងពេលសព្វថ្ងៃនេះ ហើយអ្នកនឹងយល់ដឹង និងបានឃើញអំពីសេចក្ដីពិត អំពីជីវិត និងអំពីផ្លូវ។ នៅក្នុងដំណាក់កាលនៃកិច្ចការដែលព្រះយេស៊ូវបានបំពេញ តើហេតុអ្វីបានជាព្រះយេស៊ូវយាងចាកចេញដោយមិនបានបញ្ចប់កិច្ចការនេះ? ដោយសារដំណាក់កាលនៃកិច្ចការរបស់ព្រះយេស៊ូវ គឺមិនមែនជាកិច្ចការនៃការបិទបញ្ចប់ឡើយ។ នៅពេលដែលទ្រង់ត្រូវគេឆ្កាងទៅនឹងឈើឆ្កាង ព្រះបន្ទូលរបស់ទ្រង់ក៏បានដល់ទីបញ្ចប់ដែរ។ ក្រោយការឆ្កាងរបស់ទ្រង់ កិច្ចការរបស់ទ្រង់ត្រូវបានបញ្ចប់ទាំងស្រុង។ ដំណាក់កាលបច្ចុប្បន្ននេះ គឺមានភាពខុសគ្នា៖ មានតែបន្ទាប់ពីព្រះបន្ទូលត្រូវបានសម្ដែងដល់ចុងបញ្ចប់ និងកិច្ចការទាំងស្រុងរបស់ព្រះជាម្ចាស់ត្រូវបានបិទបញ្ចប់ប៉ុណ្ណោះ ទើបកិច្ចការរបស់ទ្រង់នឹងត្រូវបានបញ្ចប់។ ក្នុងអំឡុងដំណាក់កាលនៃកិច្ចការរបស់ព្រះយេស៊ូវ មានព្រះបន្ទូលជាច្រើនដែលមិនទាន់បានមានព្រះបន្ទូល ឬមិនទាន់បានបញ្ចេញព្រះសូរសៀងដោយពេញលេញនៅឡើយ។ ក៏ប៉ុន្តែ ព្រះយេស៊ូវមិនយកព្រះទ័យទុកដាក់ចំពោះអ្វីដែលទ្រង់បានមានព្រះបន្ទូល និងមិនបានមានព្រះបន្ទូលនោះទេ ដ្បិតព័ន្ធកិច្ចរបស់ទ្រង់ គឺមិនមែនជាព័ន្ធកិច្ចនៃព្រះបន្ទូលទេ ដូច្នេះហើយ ក្រោយពីទ្រង់ត្រូវបានគេឆ្កាងទៅនឹងឈើឆ្កាង ទ្រង់ក៏បានយាងចាកចេញទៅ។ ដំណាក់កាលនៃកិច្ចការនោះ សំខាន់គឺដើម្បីជាប្រយោជន៍ដល់ការជាប់ឆ្កាង និងមិនដូចជាដំណាក់កាលបច្ចុប្បន្ននេះឡើយ។ ជាគោលការណ៍ ដំណាក់កាលនៃកិច្ចការបច្ចុប្បន្ននេះ គឺដើម្បីជាប្រយោជន៍ដល់ការបញ្ចប់ ការសម្អាត និងការនាំកិច្ចការទាំងអស់នោះទៅរកទីបញ្ចប់។ ប្រសិនបើព្រះបន្ទូលមិនបានសម្ដែងរហូតដល់ចុងបំផុតទេ នោះនឹងគ្មានផ្លូវណាដែលអាចបញ្ចប់កិច្ចការនេះបានឡើយ ដ្បិតនៅក្នុងដំណាក់កាលនៃកិច្ចការនេះ គ្រប់កិច្ចការទាំងអស់ត្រូវចូលដល់ទីបញ្ចប់ និងត្រូវសម្រេចបានដោយប្រើព្រះបន្ទូល។ នៅពេលនោះ ព្រះយេស៊ូវបានបំពេញកិច្ចការជាច្រើនដែលមនុស្សមិនអាចយល់បាន។ ទ្រង់បានយាងចាកចេញទៅដោយស្ងៀមស្ងាត់ ហើយសព្វថ្ងៃនេះ នៅតែមានមនុស្សជាច្រើនដែលមិនយល់ពីព្រះបន្ទូលរបស់ទ្រង់ ដែលការយល់ដឹងរបស់ពួកគេគឺជាការខុសឆ្គង ក៏ប៉ុន្តែពួកគេនៅតែជឿថា វាជាការត្រឹមត្រូវ និងមិនដឹងថា ពួកគេខុសឆ្គងនោះទេ។ ដំណាក់កាលចុងក្រោយនឹងនាំកិច្ចការរបស់ព្រះជាម្ចាស់ទៅរកទីបញ្ចប់ ហើយនឹងសម្រេចនូវការបញ្ចប់កិច្ចការនោះ។ មនុស្សទាំងអស់នឹងយល់ និងដឹងអំពីផែនការគ្រប់គ្រងរបស់ព្រះជាម្ចាស់។ សញ្ញាណនៅខាងក្នុងខ្លួនមនុស្ស បំណងរបស់គេ ការយល់ដឹងនិងជឿខុសរបស់គេ សញ្ញាណរបស់គេអំពីកិច្ចការរបស់ព្រះយេហូវ៉ា និងកិច្ចការរបស់ព្រះយេស៊ូវ ទស្សនៈរបស់គេអំពីអ្នកមិនជឿ និងគ្រប់ទាំងការបំភ្លើសខុសទំនងដទៃទៀតរបស់គេទាំងអស់ នឹងត្រូវបានកែតម្រូវ។ ហើយមនុស្សនឹងយល់ពីមាគ៌ាជីវិតដែលត្រឹមត្រូវ និងគ្រប់កិច្ចការទាំងអស់ដែលព្រះជាម្ចាស់បានធ្វើ ព្រមទាំងសេចក្ដីពិតទាំងស្រុងផង។ នៅពេលដែលរឿងនេះកើតឡើង ដំណាក់កាលនៃកិច្ចការនេះនឹងត្រូវចូលដល់ទីបញ្ចប់។ កិច្ចការរបស់ព្រះយេហូវ៉ា គឺជាការបង្កើតពិភពលោកនេះ ដែលវាគឺជាការចាប់ផ្ដើមដំបូង។ ដំណាក់កាលនៃកិច្ចការនេះ គឺជាចុងបញ្ចប់នៃកិច្ចការ ហើយវាក៏ជាការបិទបញ្ចប់ដែរ។ កាលពីដើមដំបូង កិច្ចការរបស់ព្រះជាម្ចាស់ ត្រូវបានអនុវត្តក្នុងចំណោមរាស្រ្តរើសតាំងនៃស្រុកអ៊ីស្រាអែល ហើយវាគឺជាការចាប់ផ្ដើមនៃយុគសម័យថ្មីមួយនៅកន្លែងដែលបរិសុទ្ធបំផុតនៃគ្រប់ទីកន្លែង។ ដំណាក់កាលចុងក្រោយនៃកិច្ចការនេះ គឺត្រូវធ្វើឡើងនៅក្នុងប្រទេសដែលមិនបរិសុទ្ធជាងគេបំផុតក្នុងចំណោមប្រទេសទាំងអស់ ដើម្បីជំនុំជម្រះលោកិយនេះ និងនាំយុគសម័យនេះទៅដល់ទីចុងបញ្ចប់។ នៅក្នុងដំណាក់កាលដំបូង កិច្ចការរបស់ព្រះជាម្ចាស់ត្រូវធ្វើឡើងនៅកន្លែងដែលមានពន្លឺខ្លាំងបំផុត ហើយដំណាក់កាលចុងក្រោយត្រូវអនុវត្តនៅក្នុងកន្លែងងងឹតបំផុត ហើយភាពងងឹតនេះនឹងត្រូវបណ្ដេញចេញ រួចពន្លឺនឹងមកជំនួសវិញ ហើយមនុស្សទាំងអស់នឹងត្រូវបានយកឈ្នះ។ នៅពេលដែលមនុស្សនៅកន្លែងមិនបរិសុទ្ធ និងងងឹតជាងគេបំផុត ត្រូវបានយកឈ្នះ ហើយប្រជាជនទាំងអស់បានទទួលស្គាល់ថា មានព្រះជាម្ចាស់មួយអង្គ ដែលជាព្រះដ៏ពិត ហើយមនុស្សគ្រប់គ្នាបានជឿជាក់ទាំងស្រុង នោះការពិតនេះនឹងត្រូវប្រើដើម្បីអនុវត្តកិច្ចការនៃការយកឈ្នះនៅទូទាំងសាកលលោកទាំងមូល។ ដំណាក់កាលនៃកិច្ចការនេះ គឺជានិមិត្តសញ្ញា៖ នៅពេលដែលកិច្ចការនៃយុគសម័នេះត្រូវបានបញ្ចប់ នោះកិច្ចការនៃការគ្រប់គ្រងរយៈពេលប្រាំមួយពាន់ឆ្នាំនេះនឹងត្រូវចូលមកដល់ទីបញ្ចប់ទាំងស្រុង។ នៅពេលអស់អ្នកដែលស្ថិតនៅក្នុងកន្លែងងងឹតជាងគេបំផុតត្រូវបានយកឈ្នះ នោះច្បាស់ណាស់ថា គ្រប់កន្លែងដទៃផ្សេងទៀតក៏នឹងត្រូវបានយកឈ្នះដែរ។ ហេតុដូច្នេះ មានតែកិច្ចការនៃការយកឈ្នះនៅក្នុងប្រទេសចិនប៉ុណ្ណោះ ដែលមាននិមិត្តសញ្ញាដ៏មានអត្ថន័យខ្លឹមសារ។ ប្រទេសចិនតំណាងឱ្យគ្រប់កម្លាំងនៃសេចក្ដីងងឹត ហើយប្រជាជនចិនតំណាងឱ្យអស់អ្នកដែលនៅខាងសាច់ឈាម នៅខាងសាតាំង និងខាងសាច់ និងឈាម។ គឺជនជាតិចិននេះហើយដែលត្រូវបាននាគដ៏ធំមានសម្បុរក្រហមធ្វើឱ្យពុករលួយយ៉ាងខ្លាំង ជាអ្នកដែលមានការទទឹងទាស់នឹងព្រះជាម្ចាស់ខ្លាំងជាងគេបំផុត ហើយភាពជាមនុស្សរបស់ពួកគេ គឺថោកទាប និងមិនបរិសុទ្ធឡើយ ដូច្នេះហើយ ពួកគេគឺជាប្រភេទគំរូនៃភាពជាមនុស្សដែលពុករលួយទាំងអស់។ នេះមិនមែនចង់និយាយថា ប្រទេសដទៃទៀតគ្មានបញ្ហាអ្វីនោះទេ។ សញ្ញាណរបស់មនុស្ស គឺសុទ្ធតែដូចគ្នាទាំងអស់ ហើយបើទោះបីជាប្រជាជននៃប្រទេសទាំងអស់នោះ អាចមានគុណសម្បត្តិល្អក្ដី ប្រសិនបើពួកគេមិនស្គាល់ព្រះជាម្ចាស់ទេ នោះច្បាស់ជាដោយសារតែពួកគេទាស់ទទឹងនឹងទ្រង់ហើយ។ តើហេតុអ្វីបានជាសាសន៍យូដាក៏ទាស់ទទឹង និងបះបោរប្រឆាំងនឹងព្រះជាម្ចាស់ដែរនោះ? តើហេតុអ្វីបានជាពួកផារិស៊ីក៏ទទឹងទាស់នឹងទ្រង់ដែរនោះ? តើហេតុអ្វីបានជាយូដាសក្បត់ព្រះយេស៊ូវដែរ? នៅពេលនោះ សិស្សជាច្រើនមិនបានស្គាល់ព្រះយេស៊ូវឡើយ។ បន្ទាប់ពីព្រះយេស៊ូវត្រូវបានគេឆ្កាង និងមានព្រះជន្មរស់ឡើងវិញ តើមូលហេតុអ្វីបានជាមនុស្សនៅតែមិនជឿលើទ្រង់ដដែល? តើការបះបោរប្រឆាំងរបស់មនុស្ស មិនសុទ្ធតែដូចគ្នាទេឬអី? គឺគ្រាន់តែថា ប្រជាជនចិនត្រូវបានធ្វើជាឧទាហរណ៍អំពីការយកឈ្នះប៉ុណ្ណោះ ហើយនៅពេលដែលពួកគេត្រូវបានយកឈ្នះ ពួកគេនឹងក្លាយជាពុម្ព និងជាគំរូ ហើយនឹងក្លាយជាទីសម្អាងសម្រាប់អ្នកដទៃ។ តើហេតុអ្វីបានជាខ្ញុំតែងតែមានព្រះបន្ទូលថា អ្នករាល់គ្នាគឺជាមនុស្សបន្ទាប់បន្សំនៅក្នុងផែនការនៃការគ្រប់គ្រងរបស់ខ្ញុំ? គឺប្រជាជនចិននេះហើយដែលបើកបង្ហាញអំពីសេចក្ដីពុករលួយ ភាពមិនបរិសុទ្ធ ភាពទុច្ចរិត ការទាស់ទទឹង និងការបះបោរទាំងស្រុង និងបើកសម្ដែងឱ្យឃើញនៅក្នុងទម្រង់ខុសៗគ្នា។ ចំណុចម្ខាង ពួកគេមានលក្ខណៈសម្បត្តិអន់ខ្សោយ ហើយចំណុចម្ខាងទៀត ជីវិត និងផ្នត់គំនិតរបស់ពួកគេគឺអន់ខ្សោយ ហើយទម្លាប់ មជ្ឈដ្ឋាន គ្រួសារកំណើតរបស់ពួកគេ គ្រប់សព្វបែបយ៉ាងទាំងអស់ គឺសុទ្ធតែអន់ខ្សោយខ្លាំងណាស់ និងអន់ថយជាងគេបំផុត។ ឋានៈរបស់ពួកគេក៏តូចទាបខ្លាំងណាស់ដែរ។ កិច្ចការនៅក្នុងកន្លែងនេះ គឺជានិមិត្តសញ្ញា ហើយបន្ទាប់ពីការសាកល្បងនេះត្រូវបានអនុវត្តចប់ទាំងស្រុង នោះកិច្ចការបន្ទាប់របស់ព្រះជាម្ចាស់នឹងកាន់តែងាយស្រួលជាងនេះ។ ប្រសិនបើដំណាក់កាលនៃកិច្ចការនេះអាចបញ្ចប់ទៅបាន នោះកិច្ចការបន្ទាប់ក៏នឹងអាចបញ្ចប់ទៅបានដូចគ្នាដែរ។ នៅពេលដែលដំណាក់កាលនៃកិច្ចការនេះត្រូវបានបញ្ចប់ នោះជោគជ័យដ៏អស្ចារ្យនឹងត្រូវសម្រេចបានដោយពេញលេញ ហើយកិច្ចការនៃការយកឈ្នះនៅទូទាំងសាកលលោកទាំងមូល នឹងឈានចូលដល់ទីបញ្ចប់។ តាមពិតទៅ នៅពេលដែលកិច្ចការក្នុងចំណោមអ្នករាល់គ្នាសម្រេចបានជោគជ័យ នោះកិច្ចការនេះ គឺមិនខុសអ្វីពីជោគជ័យនៅទូទាំងសាកលលោកទាំងមូលឡើយ។ នេះគឺជាសារៈសំខាន់នៃមូលហេតុដែលខ្ញុំឱ្យអ្នករាល់គ្នាធ្វើជាពុម្ព និងជាគំរូ។ ការបះបោរ ការទាស់ទទឹង ភាពមិនបរិសុទ្ធ សេចក្ដីទុច្ចរិត ទាំងអស់នេះសុទ្ធតែមាននៅក្នុងខ្លួនមនុស្សទាំងអស់នេះ ហើយនៅក្នុងពួកគេ គឺសុទ្ធតែតំណាងឱ្យការបះបោររបស់មនុស្សជាតិ។ ពួកគេពិតជាអាក្រក់មែន។ ហេតុនេះ ពួកគេត្រូវបានចាត់ទុកជាគំរូល្អបំផុតនៃការយកឈ្នះ ហើយនៅពេលដែលពួកគេត្រូវបានយកឈ្នះរួចហើយ ពួកគេនឹងក្លាយជាពុម្ព និងជាគំរូសម្រាប់មនុស្សដទៃទៀតដោយឯកឯង។ គ្មានអ្វីដែលជានិមិត្តសញ្ញាជាងដំណាក់កាលដំបូងដែលត្រូវអនុវត្តនៅក្នុងស្រុកអ៊ីស្រាអែលឡើយ។ ពួកសាសន៍អ៊ីស្រាអែល គឺជាពួកបរិសុទ្ធជាងគេបំផុត និងជាមនុស្សពុករលួយតិចជាងគេបំផុត ដូច្នេះហើយ ការចាប់ផ្ដើមនៃយុគសម័យថ្មីនៅក្នុងទឹកដីនេះ គឺមានសារៈសំខាន់ខ្លាំងជាងគេបំផុត។ អាចនិយាយបានថា បុព្វបុរសរបស់មនុស្សជាតិបានចេញមកពីស្រុកអ៊ីស្រាអែល ហើយស្រុកអ៊ីស្រាអែលគឺជាទីកន្លែងកំណើតនៃកិច្ចការរបស់ព្រះជាម្ចាស់។ កាលពីដើមដំបូងឡើយ មនុស្សទាំងអស់នេះ គឺជាមនុស្សបរិសុទ្ធជាងគេបំផុត ហើយពួកគេទាំងអស់សុទ្ធតែថ្វាយបង្គំព្រះយេហូវ៉ា ហើយកិច្ចការរបស់ព្រះជាម្ចាស់ចំពោះពួកគេ គឺអាចសម្រេចផលផ្លែបានយ៉ាងច្រើនបំផុត។ ព្រះគម្ពីរទាំងមូលកត់ត្រាអំពីកិច្ចការក្នុងសម័យកាលពីរ៖ ទីមួយ គឺកិច្ចការនៅក្នុងយុគសម័យនៃក្រឹត្យវិន័យ ហើយមួយទៀត គឺកិច្ចការនៅក្នុងយុគសម័យនៃព្រះគុណ។ ព្រះគម្ពីរសញ្ញាចាស់កត់ត្រាពីព្រះបន្ទូលរបស់ព្រះយេហូវ៉ាទៅកាន់ពួកសាសន៍អ៊ីស្រាអែល និងកិច្ចការរបស់ទ្រង់នៅស្រុកអ៊ីស្រាអែល។ ព្រះគម្ពីរសញ្ញាថ្មីកត់ត្រាពីកិច្ចការរបស់ព្រះយេស៊ូវនៅស្រុកយូដា។ ប៉ុន្តែ តើហេតុអ្វីបានជាព្រះគម្ពីរគ្មានឈ្មោះប្រជាជនចិន? ដោយសារកិច្ចការរបស់ព្រះជាម្ចាស់ពីរផ្នែកដំបូង ត្រូវធ្វើឡើងនៅស្រុកអ៊ីស្រាអែល ដោយសាររាស្រ្តនៃស្រុកអ៊ីស្រាអែល គឺជារាស្រ្តរើសតាំង នោះមានន័យថា ពួកគេគឺជាមនុស្សដំបូងដែលត្រូវទទួលស្គាល់កិច្ចការរបស់ព្រះយេហូវ៉ា។ ពួកគេជាមនុស្សដែលពុករលួយតិចតួចបំផុតក្នុងចំណោមមនុស្សជាតិទាំងអស់ ហើយកាលដើមដំបូងឡើយ ពួកគេមានដួងចិត្តសរសើរតម្កើងដល់ព្រះជាម្ចាស់ និងកោតខ្លាចដល់ទ្រង់។ ពួកគេបានស្ដាប់បង្គាប់តាមព្រះបន្ទូលរបស់ព្រះយេហូវ៉ា ហើយតែងបម្រើការនៅក្នុងព្រះវិហារ និងស្លៀកសម្លៀកបំពាក់ជាពួកសង្ឃ ឬពាក់មកុដ។ ពួកគេគឺជាមនុស្សដំបូងគេបង្អស់ដែលថ្វាយបង្គំព្រះជាម្ចាស់ ហើយជាកម្មវត្ថុដំបូងគេបំផុតនៅក្នុងកិច្ចការរបស់ទ្រង់។ មនុស្សទាំងអស់នេះគឺជាពុម្ព និងជាគំរូសម្រាប់មនុស្សជាតិទាំងមូល។ ពួកគេគឺជាពុម្ព និងជាគំរូនៃភាពបរិសុទ្ធនៃមនុស្សសុចរិត។ មនុស្សដូចជាយ៉ូប អ័ប្រាហាំ ឡុត ឬពេត្រុស និងធីម៉ូថេ គឺសុទ្ធតែជាពួកសាសន៍អ៊ីស្រាអែល ជាពុម្ព និងជាគំរូនៃមនុស្សបរិសុទ្ធជាងគេបំផុត។ ក្នុងចំណោមមនុស្សជាតិ អ៊ីស្រាអែលគឺជាប្រទេសដំបូងគេបង្អស់ដែលថ្វាយបង្គំព្រះជាម្ចាស់ ហើយមនុស្សសុចរិតជាច្រើន ចេញមកពីទីនេះច្រើនជាងកន្លែងដទៃផ្សេងទៀត។ ព្រះជាម្ចាស់បានធ្វើការក្នុងចំណោមពួកគេដើម្បីឱ្យទ្រង់អាចធ្វើការគ្រប់គ្រងមនុស្សជាតិបានល្អប្រសើរនៅទូទាំងដែនដីទាំងមូលនៅពេលអនាគត។ សមិទ្ធផល និងទង្វើសុចរិតរបស់ពួកគេក្នុងការថ្វាយបង្គំព្រះយេហូវ៉ា ត្រូវបានកត់ត្រាទុក ដើម្បីឱ្យពួកគេអាចធ្វើជាពុម្ព និងជាគំរូដល់មនុស្សនៅក្រៅស្រុកអ៊ីស្រាអែលក្នុងអំឡុងយុគសម័យនៃព្រះគុណ ហើយសកម្មភាពរបស់ពួកគេត្រូវបានអនុវត្តក្នុងកិច្ចការរយៈពេលរាប់ពាន់ឆ្នាំ រហូតមកទល់នឹងពេលសព្វថ្ងៃនេះ។

បន្ទាប់ពីការបង្កើតពិភពលោកនេះ ដំណាក់កាលដំបូងនៃកិច្ចការរបស់ព្រះជាម្ចាស់ គឺត្រូវធ្វើឡើងនៅក្នុងស្រុកអ៊ីស្រាអែល ដូច្នេះហើយ ស្រុកអ៊ីស្រាអែលគឺជាទីកន្លែងកំណើតនៃកិច្ចការរបស់ព្រះជាម្ចាស់នៅលើផែនដី និងជាមូលដ្ឋាននៃកិច្ចការរបស់ព្រះជាម្ចាស់នៅលើផែនដីនេះ។ ទំហំនៃកិច្ចការរបស់ព្រះយេស៊ូវ គ្រប់ដណ្ដប់លើស្រុកយូដាទាំងមូល។ ក្នុងអំឡុងពេលនៃកិច្ចការរបស់ទ្រង់ មានមនុស្សតិចណាស់នៅក្រៅស្រុកយូដា បានដឹងអំពីកិច្ចការនេះ ដ្បិតទ្រង់មិនបានធ្វើកិច្ចការណាមួយក្រៅស្រុកយូដាឡើយ។ សព្វថ្ងៃនេះ កិច្ចការរបស់ព្រះជាម្ចាស់ត្រូវបាននាំយកទៅកាន់ប្រទេសចិន ហើយត្រូវបានអនុវត្តនៅក្នុងវិសាលភាពនេះតែប៉ុណ្ណោះ។ ក្នុងអំឡុងពេលនៃដំណាក់កាលនេះ គ្មានកិច្ចការណាដែលត្រូវធ្វើឡើងនៅក្រៅប្រទេសចិនឡើយ។ ការពង្រីកកិច្ចការនេះនៅក្រៅប្រទេសចិន គឺជាកិច្ចការដែលនឹងត្រូវធ្វើឡើងនៅពេលក្រោយទៀត។ ដំណាក់កាលនៃកិច្ចការនេះ គឺកើតមានបន្ទាប់ពីដំណាក់កាលនៃកិច្ចការរបស់ព្រះយេស៊ូវ។ ព្រះយេស៊ូវបានបំពេញកិច្ចការនៃការប្រោសលោះ ហើយដំណាក់កាលនេះ គឺជាកិច្ចការដែលកើតមានបន្ទាប់ពីកិច្ចការនោះ។ កិច្ចការនៃការប្រោសលោះ ត្រូវបានបញ្ចប់ ហើយនៅក្នុងដំណាក់កាលនេះ ពុំតម្រូវឱ្យមានការចាប់បដិសន្ធិដោយព្រះវិញ្ញាណបរិសុទ្ធឡើយ ដោយសារដំណាក់កាលនៃកិច្ចការនេះ គឺមិនដូចដំណាក់កាលចុងក្រោយទេ ហើយបន្ថែមលើនេះ ដោយសារប្រទេសចិន គឺមិនដូចគ្នានឹងប្រទេសអ៊ីស្រាអែលឡើយ។ ព្រះយេស៊ូវបានធ្វើកិច្ចការមួយដំណាក់កាលដែលជាកិច្ចការនៃការប្រោសលោះ។ មនុស្សបានមើលឃើញព្រះយេស៊ូវ ហើយមិនយូរប៉ុន្មាន កិច្ចការរបស់ទ្រង់ក៏បានចាប់ផ្ដើមផ្សាយទៅកាន់ពួកសាសន៍ដទៃ។ សព្វថ្ងៃនេះ មានមនុស្សជាច្រើនដែលជឿលើព្រះជាម្ចាស់នៅអាមេរិក នៅចក្រភពអង់គ្លេស និងរុស្ស៊ី ចុះហេតុអ្វីបានជានៅប្រទេសចិន មានមនុស្សតិចជាងជឿលើព្រះជាម្ចាស់? ដោយសារប្រទេសចិន គឺជាជាតិសាសន៍ដែលរឹតត្បិតជាងគេ។ បែបនេះ ប្រទេសចិនគឺជាប្រទេសចុងក្រោយគេដែលទទួលយកផ្លូវរបស់ព្រះជាម្ចាស់ ហើយសូម្បីតែពេលនេះ វាមានរយៈពេលតិចជាងមួយរយឆ្នាំទៅទៀត ចាប់តាំងពីប្រទេសនេះបានជឿលើព្រះជាម្ចាស់ ពោលគឺនៅក្រោយសហរដ្ឋអាមេរិក និងចក្រភពអង់គ្លេសឆ្ងាយណាស់។ ដំណាក់កាលចុងក្រោយនៃកិច្ចការរបស់ព្រះជាម្ចាស់ គឺត្រូវធ្វើឡើងនៅក្នុងទឹកដីប្រទេសចិន ដើម្បីនាំយកកិច្ចការរបស់ទ្រង់ទៅដល់ទីបញ្ចប់ និងដើម្បីឱ្យកិច្ចការរបស់ទ្រង់អាចសម្រេចជោគជ័យបាន។ ប្រជាជននៅក្នុងស្រុកអ៊ីស្រាអែល សុទ្ធតែហៅព្រះយេហូវ៉ាថាព្រះអម្ចាស់។ នៅពេលនោះ ពួកគេបានចាត់ទុកទ្រង់ថាជាមេគ្រួសារ ហើយស្រុកអ៊ីស្រាអែលទាំងមូលបានក្លាយជាគ្រួសារដ៏ធំមួយ ដែលមនុស្សគ្រប់គ្នាថ្វាយបង្គំព្រះអម្ចាស់យេហូវ៉ា។ ព្រះវិញ្ញាណរបស់ព្រះយេហូវ៉ា តែងលេចមកនៅចំពោះមុខពួកគេ ហើយទ្រង់បានមានព្រះបន្ទូល និងបញ្ចេញព្រះសូរសៀងរបស់ទ្រង់ទៅកាន់ពួកគេ និងបានប្រើបង្គោលពពក និងសំឡេងដើម្បីណែនាំជីវិតរបស់ពួកគេ។ នៅពេលនោះ ព្រះវិញ្ញាណបានប្រទាននូវការណែនាំរបស់ទ្រង់នៅស្រុកអ៊ីស្រាអែលដោយផ្ទាល់ ដោយមានព្រះបន្ទូល និងបញ្ចេញព្រះសូរសៀងរបស់ទ្រង់ទៅកាន់មនុស្ស ហើយពួកគេបានឃើញពពក និងបានស្ដាប់ឮសំឡេងផ្គរលាន់ ហើយតាមរបៀបនេះ ទ្រង់ក៏បានណែនាំជីវិតរបស់ពួកគេអស់ពេលជាច្រើនពាន់ឆ្នាំ។ ហេតុនេះ មានតែរាស្រ្តនៃស្រុកអ៊ីស្រាអែលប៉ុណ្ណោះ ដែលតែងតែថ្វាយបង្គំព្រះយេហូវ៉ា។ ពួកគេជឿថា ព្រះយេហ៉ូវាគឺជាព្រះជាម្ចាស់របស់ពួកគេ ហើយថាទ្រង់មិនមែនជាព្រះជាម្ចាស់របស់សាសន៍ដទៃឡើយ។ នេះមិនមែនជារឿងគួរឱ្យភ្ញាក់ផ្អើលឡើយ៖ ចុងក្រោយ ព្រះយេហូវ៉ាបានបំពេញកិច្ចការក្នុងចំណោមពួកគេអស់រយៈពេលជិតបួនពាន់ឆ្នាំហើយ។ នៅក្នុងទឹកដីនៃប្រទេសចិននេះ ក្រោយពេលដេកលង់លក់ស្ដូកស្ដឹងអស់រយៈពេលរាប់ពាន់ឆ្នាំមក មានតែពេលនេះប៉ុណ្ណោះដែលពួកមនុស្សគ្មានគុណធម៌ ចាប់ផ្ដើមដឹងថាស្ថានសួគ៌ និងផែនដី ព្រមទាំងរបស់សព្វសារពើទាំងអស់ មិនបានកើតឡើងដោយឯកឯងឡើយ ប៉ុន្តែត្រូវព្រះអាទិករជាអ្នកបង្កើតឡើងមក។ ដោយសារដំណឹងល្អនេះចេញមកពីស្រុកក្រៅ អស់អ្នកដែលមានគំនិតសក្តិភូមិ និងប្រតិកិរិយា ជឿថាអស់អ្នកដែលទទួលយកដំណឹងល្អនេះ គឺជាពួកក្បត់ ពួកគេគឺជាសត្វឆ្កែដែលបានក្បត់ព្រះពុទ្ធដែលជាដូនតារបស់ពួកគេ។ បន្ថែមលើនេះ ពួកអ្នកដែលមានគំនិតសក្ដិភូមិទាំងអស់នេះសួរថា៖ «តើប្រជាជនចិនអាចជឿលើព្រះជាម្ចាស់នៃសាសន៍បរទេសបានដោយរបៀបណាទៅ? តើពួកគេមិនក្បត់នឹងដូនតារបស់ពួកគេទេឬអី? តើពួកគេមិនមែនកំពុងប្រព្រឹត្តអំពើអាក្រក់ទេឬអី?» សព្វថ្ងៃនេះ មនុស្សបានភ្លេចថាព្រះយេហូវ៉ាជាព្រះជាម្ចាស់របស់ពួកគេជាយូរណាស់មកហើយ។ ពួកគេបានបំភ្លេចព្រះអាទិករតាំងពីយូរណាស់មកហើយ ហើយពួកគេបែរជាជឿលើការវិវត្តទៅវិញ មានន័យថា មនុស្សវិវត្តចេញពីសត្វស្វា ហើយថាពិភពធម្មជាតិកើតឡើងមកដោយឯកឯង។ គ្រប់អាហារល្អៗដែលមនុស្សបរិភោគសុទ្ធតែបានមកពីធម្មជាតិ ការរស់ និងការស្លាប់របស់មនុស្សមានលំដាប់លំដោយ ហើយគ្មានព្រះជាម្ចាស់ដែលគ្រប់គ្រងលើរបស់សព្វសារពើទេ។ បន្ថែមលើនេះ មានពួកមិនជឿលើព្រះជាម្ចាស់ជាច្រើនដែលជឿថា ព្រះជាម្ចាស់ដែលគ្រប់គ្រងលើសព្វសារពើទាំងអស់ គឺជាអបិយជំនឿ និងមិនមែនជាវិទ្យាសាស្រ្តឡើយ។ ប៉ុន្តែ តើវិទ្យាសាស្រ្តអាចជំនួសកិច្ចការរបស់ព្រះជាម្ចាស់បានដែរឬទេ? តើវិទ្យាសាស្រ្តអាចគ្រប់គ្រងលើមនុស្សបានដែរឬទេ? ការផ្សាយដំណឹងល្អនៅក្នុងប្រទេសដែលដឹកនាំដោយពួកមិនជឿលើព្រះជាម្ចាស់ គឺមិនមែនជារឿងងាយទេ ហើយវាមានឧបសគ្គជាច្រើន។ សព្វថ្ងៃនេះ តើមិនមានមនុស្សច្រើនទេឬដែលទាស់ទទឹងនឹងព្រះជាម្ចាស់តាមរបៀបនេះ?

នៅពេលដែលព្រះយេស៊ូវបានយាងមកបំពេញកិច្ចការរបស់ទ្រង់ មានមនុស្សជាច្រើនបានប្រៀបធៀបកិច្ចការរបស់ទ្រង់ជាមួយនឹងកិច្ចការរបស់ព្រះយេហូវ៉ា និងបានឃើញថា កិច្ចការទាំងនោះមិនដូចគ្នាទេ រួចពួកគេក៏ឆ្កាងព្រះយេស៊ូវទៅនឹងឈើឆ្កាង។ តើហេតុអ្វី បានជាពួកគេរកមិនឃើញនូវភាពដូចគ្នា រវាងកិច្ចការរបស់ទ្រង់? រឿងខ្លះ គឺដោយសារព្រះយេស៊ូវបានបំពេញកិច្ចការថ្មី ហើយក៏ដោយសារនៅមុនពេលដែលព្រះយេស៊ូវបានចាប់ផ្ដើមកិច្ចការរបស់ទ្រង់ គ្មាននរណាម្នាក់បានកត់ត្រាទុកពង្សាវតាររបស់ទ្រង់ឡើយ។ ប្រសិនបើមាននរណាម្នាក់បានកត់ត្រាទុក វាពិតជាល្អណាស់។ តើពេលនោះអ្នកដែលបានឆ្កាងព្រះយេស៊ូវនឹងឈើឆ្កាង គឺជាអ្នកណាទៅ? ប្រសិនបើម៉ាថាយបានសរសេរពង្សាវតាររបស់ព្រះយេស៊ូវជាច្រើនទស្សវត្សរ៍មុននោះ ប្រហែលជាព្រះយេស៊ូវនឹងមិនត្រូវរងទុក្ខវេទនាពីការធ្វើទុក្ខបុកម្នេញយ៉ាងខ្លាំងបែបនេះឡើយ។ តើវាមិនមែនបែបនេះទេឬអី? ឱ្យតែមនុស្សបានអានអំពីពង្សាវតាររបស់ព្រះយេស៊ូវ ដែលថាទ្រង់គឺជាកូនរបស់អ័ប្រាហាំ និងជាពូជពង្សរបស់ស្ដេចដាវីឌ នោះពួកគេនឹងបញ្ឈប់ការធ្វើទុក្ខបុកម្នេញរបស់ពួកគេលើទ្រង់។ តើវាមិនគួរឱ្យអាណិតទេឬដែលពង្សាវតាររបស់ទ្រង់ត្រូវបានសរសេរយឺតពេលពេកនោះ? ហើយអ្វីដែលគួរឱ្យអាណិតនោះគឺ ព្រះគម្ពីរគ្រាន់តែកត់ត្រាពីដំណាក់កាលនៃកិច្ចការរបស់ព្រះជាម្ចាស់ចំនួនពីរប៉ុណ្ណោះ៖ ដំណាក់កាលមួយគឺជាកិច្ចការនៅយុគសម័យនៃក្រឹត្យវិន័យ ហើយដំណាក់កាលមួយទៀតគឺជាកិច្ចការនៅយុគសម័យនៃព្រះគុណ ដំណាក់កាលមួយ គឺជាកិច្ចការរបស់ព្រះយេហូវ៉ា និងដំណាក់កាលមួយទៀតជាកិច្ចការរបស់ព្រះយេស៊ូវ។ តើវានឹងប្រសើរយ៉ាងណា ប្រសិនបើហោរាអស្ចារ្យណាម្នាក់បានទស្សន៍ទាយពីកិច្ចការនៅក្នុងពេលសព្វថ្ងៃនេះ។ នោះនឹងមានផ្នែកបន្ថែមនៅលើព្រះគម្ពីរដែលមានចំណងជើងថា «កិច្ចការនៃគ្រាចុងក្រោយ» តើនោះនឹងមិនប្រសើរជាងនេះទេឬអី? តើហេតុអ្វីបានជាមនុស្សត្រូវរងទុក្ខវេទាយ៉ាងខ្លាំងនៅពេលសព្វថ្ងៃនេះ? អ្នករាល់គ្នាបានជួបប្រទះនឹងពេលវេលាដ៏សែនលំបាក! បើត្រូវស្អប់ គួរតែស្អប់អេសាយ និងដានីយ៉ែល ដែលមិនបានទស្សន៍ទាយអំពីកិច្ចការនៃគ្រាចុងក្រោយ ហើយបើត្រូវបន្ទោស គួរតែបន្ទោសពួកសាវ័កនៃព្រះគម្ពីរសញ្ញាថ្មី ដែលមិនបានកត់ត្រាពង្សាវតារនៃការយកកំណើតជាមនុស្សជាលើកទីពីរបស់ព្រះជាម្ចាស់ឱ្យបានមុននេះ។ នេះពិតជាគួរឱ្យស្តាយខ្លាំងណាស់! អ្នករាល់គ្នាត្រូវស្វែងរកភស្តុតាងទាំងអស់ ហើយបើទោះបីជារកឃើញចំណែកតិចតួចនៃព្រះបន្ទូលទាំងនោះក្ដី ក៏អ្នកនៅតែមិនអាចនិយាយថាតើអ្វីដែលរកឃើញនោះ ជាភស្តុតាង ឬមិនមែនដែរ។ ពិតជាគួរឱ្យខ្មាសគេខ្លាំងណាស់! តើហេតុអ្វីបានជានៅក្នុងកិច្ចការរបស់ទ្រង់ ព្រះជាម្ចាស់មានអាថ៌កំបាំងអ្វីម៉្លេះ? ថ្ងៃនេះ មនុស្សជាច្រើនមិនទាន់បានស្វែងរកភស្តុតាងដាច់ស្រេចនៅឡើយទេ ក៏ប៉ុន្តែពួកគេក៏មិនអាចបដិសេធវាបានឡើយ។ ដូច្នេះ តើពួកគេគប្បីត្រូវធ្វើដូចម្តេច? ពួកគេមិនអាចតាំងចិត្តដើរតាមព្រះជាម្ចាស់បានឡើយ ក៏ប៉ុន្តែពួកគេក៏មិនអាចបោះជំហានទៅមុខទាំងមានមន្ទិលសង្ស័យបែបនេះបានដែរ។ ហេតុដូច្នេះហើយ «បញ្ញាវន្តឈ្លៀសវៃ និងមានអំណោយទាន» ប្រកាន់ខ្ជាប់ទៅតាមអាកប្បកិរិយាមួយនៃ «ការសាកល្បង ហើយនិងឃើញច្បាស់» នៅពេលដែលពួកគេដើរតាមព្រះជាម្ចាស់។ នេះគឺជាបញ្ហាច្រើនខ្លាំងណាស់! តើរឿងរ៉ាវនឹងមិនងាយស្រួលទេឬ ប្រសិនបើម៉ាថាយ ម៉ាកុស លូកា និងយ៉ូហាន បានធ្វើការទស្សន៍ទាយពីអនាគតនោះ? វានឹងកាន់តែប្រសើរជាងនេះ ប្រសិនបើយ៉ូហានបានឃើញសេចក្ដីពិតដ៏ជ្រាលជ្រៅនៃជីវិតនៅក្នុងនគរព្រះ ប៉ុន្តែគួរឱ្យស្ដាយណាស់ដែលគាត់បានឃើញត្រឹមតែនិមិត្ត និងមិនបានឃើញពីកិច្ចការនៅលើផែនដីដែលជាក់ស្ដែង និងពិតប្រាកដ។ វាពិតជារឿងគួរឱ្យអាម៉ាស់ណាស់! តើព្រះជាម្ចាស់មានបញ្ហាអ្វី? ក្រោយពេលដែលកិច្ចការរបស់ទ្រង់ធ្វើបានយ៉ាងល្អនៅស្រុកអ៊ីស្រាអែល តើហេតុអ្វីបានជាពេលនេះទ្រង់យាងទៅប្រទេសចិនវិញ ហើយតើហេតុអ្វីបានជាទ្រង់ត្រូវយកកំណើតជាមនុស្ស និងត្រូវបំពេញកិច្ចការដោយផ្ទាល់ និងត្រូវរស់នៅក្នុងចំណោមមនុស្ស? ព្រះជាម្ចាស់មិនយកព្រះទ័យទុកដាក់ចំពោះមនុស្សសោះឡើយ! ទ្រង់មិនត្រឹមតែមិនបានមានបន្ទូលប្រាប់មនុស្សជាមុននោះទេ ប៉ុន្តែទ្រង់បាននាំយកការវាយផ្ចាល និងការជំនុំជម្រះរបស់ទ្រង់មកភ្លាមៗ។ វាពិតជាមិនសមហេតុផលទាល់តែសោះ! លើកដំបូងដែលព្រះជាម្ចាស់បានយកកំណើតជាមនុស្ស ទ្រង់បានរងទុក្ខវេទនាយ៉ាងខ្លាំងដោយសារការមិនបានមានបន្ទូលប្រាប់មនុស្សជាមុនអំពីសេចក្ដីពិតដ៏ជ្រាលជ្រៅទាំងអស់។ ច្បាស់ណាស់ ទ្រង់មិនអាចបំភ្លេចទុក្ខលំបាកនេះបានឡើយ? ចុះហេតុអ្វីបានជាលើកនេះទ្រង់នៅតែមិនប្រាប់មនុស្សទៀតអ៊ីចឹង? សព្វថ្ងៃនេះ ពិតជាសំណាងអាក្រក់ណាស់ដែលនៅក្នុងព្រះគម្ពីរមានកណ្ឌគម្ពីរត្រឹមតែហុកសិបប្រាំមួយកណ្ឌប៉ុណ្ណោះ។ គ្រាន់តែត្រូវការឱ្យមានការទស្សន៍ទាយបន្ថែមមួយទៀតអំពីកិច្ចការនៃគ្រាចុងក្រោយប៉ុណ្ណោះ! តើអ្នកមិនគិតអ៊ីចឹងទេមែនទេ? សូម្បីតែព្រះយេហូវ៉ា អេសាយ និងស្ដេចដាវីឌ ក៏ពុំបានមានព្រះបន្ទូល និងនិយាយអំពីកិច្ចការសព្វថ្ងៃនេះដែរ។ ពួកគេនៅកាន់តែឆ្ងាយពីពេលបច្ចុប្បន្ននេះ ដោយបំបែកចេញពីគ្នាក្នុងរយៈពេលច្រើនជាងបួនពាន់ឆ្នាំ។ ព្រះយេស៊ូវក៏មិនបានទស្សន៍ទាយពីកិច្ចការសព្វថ្ងៃនេះឱ្យបានពេញលេញដែរ ដោយគ្រាន់តែមានព្រះបន្ទូលបន្តិចបន្តួចអំពីរឿងនេះប៉ុណ្ណោះ ហើយមនុស្សនៅតែរកភស្តុតាងមិនទាន់គ្រប់គ្រាន់នៅឡើយ។ ប្រសិនបើអ្នកប្រៀបធៀបកិច្ចការសព្វថ្ងៃនេះជាមួយនឹងកិច្ចការពីមុន តើកិច្ចការទាំងពីរនេះអាចស្របគ្នាបានដោយរបៀបណា? ដំណាក់កាលនៃកិច្ចការរបស់ព្រះយេហូវ៉ា ត្រូវបានដឹកនាំនៅស្រុកអ៊ីស្រាអែល ដូច្នេះ ប្រសិនបើអ្នកប្រៀបធៀបកិច្ចការនាពេលសព្វថ្ងៃនេះជាមួយនឹងកិច្ចការនោះ នឹងមានភាពខុសគ្នាកាន់តែច្រើន។ កិច្ចការទាំងពីរនេះមិនអាចប្រៀបធៀបគ្នាបានឡើយ។ អ្នកមិនមែនជារាស្រ្តនៃស្រុកអ៊ីស្រាអែល ហើយអ្នកក៏មិនមែនជាសាសន៍យូដាដែរ។ គុណសម្បត្តិរបស់អ្នក និងអ្វីៗគ្រប់បែបយ៉ាងអំពីអ្នក គឺនៅខ្វះខាតណាស់ តើអ្នកអាចប្រៀបធៀបខ្លួនឯងជាមួយនឹងពួកគេបានដោយរបៀបណាទៅ? តើវាអាចទៅរួចដែរឬទេ? ត្រូវដឹងថា កិច្ចការនាពេលសព្វថ្ងៃនេះ គឺជាយុគសម័យនៃនគរព្រះ ហើយវាគឺខុសគ្នាពីយុគសម័យនៃក្រឹត្យវិន័យ និងយុគសម័យនៃព្រះគុណ។ ក្នុងករណីណាក៏ដោយ មិនត្រូវសាកល្បង និងប្រើរូបមន្តណាមួយឡើយ។ ព្រះជាម្ចាស់មិនអាចស្វែងរកឃើញតាមរូបមន្តណាមួយឡើយ។

តើព្រះយេស៊ូវរស់នៅរយៈពេល ២៩ឆ្នាំ ក្រោយកំណើតរបស់ទ្រង់យ៉ាងដូចម្តេច? ព្រះគម្ពីរគ្មានកត់ត្រាអ្វីពីកុមារភាព និងយុវភាពរបស់ទ្រង់ឡើយ។ តើអ្នកដឹងពីកុមារភាព និងយុវភាពរបស់ទ្រង់បែបណាទេ? តើវាអាចថា ទ្រង់គ្មានកុមារភាព ឬយុវភាព ហើយថានៅពេលដែលទ្រង់បានប្រសូតមក ទ្រង់មានព្រះជន្ម ៣០ឆ្នាំរួចទៅហើយមែនទេ? អ្នកដឹងតិចតួចខ្លាំងណាស់ ដូច្នេះ មិនត្រូវធ្វេសប្រហែសក្នុងការបញ្ចេញទស្សនៈរបស់អ្នកឡើយ។ វាគ្មានអ្វីល្អចំពោះអ្នកនោះទេ! ព្រះគម្ពីរកត់ត្រាត្រឹមថា មុនពេលព្រះយេស៊ូវមានព្រះជន្ម៣០ឆ្នាំ ទ្រង់ត្រូវបានជ្រមុជទឹក ហើយត្រូវបានដឹកនាំដោយព្រះវិញ្ញាណបរិសុទ្ធទៅទីរហោស្ថាន ដើម្បីឆ្លងកាត់ការល្បួងរបស់អារក្សប៉ុណ្ណោះ។ ហើយដំណឹងល្អទាំងបួន កត់ត្រាអំពីកិច្ចការរបស់ទ្រង់រយៈពេលបីឆ្នាំកន្លះប៉ុណ្ណោះ។ គ្មានកំណត់ត្រាពីកុមារភាពនិងយុវភាពរបស់ទ្រង់ឡើយ ប៉ុន្តែនេះពុំបញ្ជាក់ថា ទ្រង់គ្មានកុមារភាព និងយុវភាពនោះទេ។ គឺគ្រាន់តែថា កាលដើមដំបូងឡើយ ទ្រង់មិនបានធ្វើកិច្ចការណាមួយទេ ហើយទ្រង់គឺជាមនុស្សធម្មតាម្នាក់។ ដូច្នេះ តើអ្នកអាចនិយាយថា ព្រះយេស៊ូវបានរស់នៅអស់រយៈពេល ៣៣ឆ្នាំ ដោយគ្មានយុវភាព និងកុមារភាពបានដោយរបៀបណា? តើទ្រង់អាចយាងចូលដល់ព្រះជន្ម ៣៣ឆ្នាំកន្លះបានដោយរបៀបណា? គ្រប់យ៉ាងដែលមនុស្សគិតអំពីទ្រង់ គឺជារឿងអធិធម្មជាតិ និងមិនជាក់ស្ដែងឡើយ។ គ្មានអ្វីត្រូវឆ្ងល់នោះទេថា ព្រះជាម្ចាស់ដែលយកកំណើតជាមនុស្ស គឺមានភាពជាមនុស្សសាមញ្ញ និងធម្មតា ប៉ុន្តែនៅពេលដែលទ្រង់បានអនុវត្តកិច្ចការរបស់ទ្រង់ គឺទ្រង់បានធ្វើវាដោយភាពជាមនុស្សមិនពេញខ្នាត និងក្នុងភាពជាព្រះពេញលេញ។ គឺដោយសារបញ្ហានេះហើយទើបមនុស្សមានមន្ទិលសង្ស័យអំពីកិច្ចការនៅក្នុងពេលសព្វថ្ងៃនេះ និងសង្ស័យសូម្បីតែកិច្ចការរបស់ព្រះយេស៊ូវ។ ទោះបីកិច្ចការរបស់ព្រះជាម្ចាស់មានភាពខុសគ្នា នៅរវាងពីរលើកដែលទ្រង់បានយកកំណើតជាមនុស្សក៏ដោយ ក៏សារជាតិរបស់ទ្រង់មិនខុសគ្នានោះដែរ។ ពិតណាស់ ប្រសិនបើអ្នកអានកំណត់ត្រានៃដំណឹងល្អទាំងបួន នោះមានភាពខុសគ្នាច្រើនខ្លាំងណាស់។ តើអ្នកអាចត្រឡប់ទៅកាន់ជីវិតរបស់ព្រះយេស៊ូវក្នុងអំឡុងកុមារភាព និងយុវភាពរបស់ទ្រង់បានដោយរបៀបណា? តើអ្នកអាចយល់ដឹងពីភាពជាមនុស្សធម្មតារបស់ព្រះយេស៊ូវបានដោយរបៀបណា? ប្រហែលជាអ្នកមានការយល់ដឹងខ្លាំងអំពីភាពជាមនុស្សរបស់ព្រះជាម្ចាស់ក្នុងពេលបច្ចុប្បន្ន ក៏ប៉ុន្តែអ្នកគ្មានយល់ពីភាពជាមនុស្សរបស់ព្រះយេស៊ូវឡើយ ហើយអ្នកកាន់តែមិនយល់អំពីរឿងនេះទៅទៀត។ ប្រសិនបើម៉ាថាយមិនបានកត់ត្រាទុកទេ អ្នកក៏នឹងគ្មានគំនិតសូម្បីតែបន្តិចអំពីភាពជាមនុស្សរបស់ព្រះយេស៊ូវដែរ។ ប្រហែលនៅពេលដែលខ្ញុំប្រាប់អ្នកអំពីសាច់រឿងរបស់ព្រះយេស៊ូវក្នុងអំឡុងជីវិតរបស់ទ្រង់ និងប្រាប់អ្នកអំពីសេចក្ដីពិតខាងក្នុងនៃកុមារភាព និងយុវភាពរបស់ព្រះយេស៊ូវ អ្នកនឹងគ្រវីក្បាល ហើយនិយាយថា «មិនពិតទេ! ទ្រង់មិនអាចធ្វើបែបនេះបានឡើយ។ ទ្រង់មិនអាចមានចំណុចខ្សោយនោះទេ ហើយទ្រង់កាន់តែគ្មានភាពជាមនុស្សសោះឡើយ!» អ្នកនឹងស្រែកឮខ្លាំងៗថែមទៀត។ នោះព្រោះតែអ្នកមិនស្គាល់ព្រះយេស៊ូវ ទើបអ្នកមានសញ្ញាណអំពីខ្ញុំ។ អ្នកជឿថាព្រះយេស៊ូវ មានលក្ខណៈជាព្រះខ្លាំងពេក គឺគ្មានអ្វីខាងឯសាច់ឈាមអំពីទ្រង់ឡើយ។ ប៉ុន្តែ ការពិតនៅតែជាការពិត។ គ្មាននរណាម្នាក់ចង់និយាយផ្ទុយពីសច្ចភាពទេ ដ្បិតនៅពេលដែលខ្ញុំមានបន្ទូល វាត្រូវទាក់ទងនឹងសេចក្ដីពិត។ នោះមិនមែនជាការប្រមើលមើល ហើយក៏មិនមែនជាការថ្លែងទំនាយនោះដែរ។ ត្រូវដឹងថា ព្រះជាម្ចាស់អាចយាងឡើងទៅទីដ៏សែនខ្ពស់ ហើយជាងនេះទៅទៀត ទ្រង់អាចពួននៅក្នុងទីដ៏សែនជ្រៅ។ ព្រះអង្គមិនមែនជាអ្វីមួយដែលអ្នកចេះតែប្រឌិតចេញពីគំនិតរបស់ខ្លួនទេ ទ្រង់គឺជាព្រះជាម្ចាស់នៃគ្រប់ភាវៈដែលព្រះបង្កើតទាំងអស់ ពោលគឺមិនមែនជាព្រះជាម្ចាស់ផ្ទាល់ខ្លួនរបស់បុគ្គលណាមួយឡើយ។


និមិត្តអំពីកិច្ចការរបស់ព្រះជាម្ចាស់ (៣)

លើកដំបូងដែលព្រះជាម្ចាស់បានយកកំណើតជាមនុស្ស គឺតាមរយៈការចាប់កំណើតដោយព្រះវិញ្ញាណបរិសុទ្ធ ហើយរឿងនេះគឺមានជាប់ពាក់ព័ន្ធទៅនឹងកិច្ចការដែលទ្រង់មានសព្វព្រះហឫទ័យចង់ធ្វើ។ យុគសម័យនៃព្រះគុណ បានចាប់ផ្ដើមដោយព្រះនាមរបស់ព្រះយេស៊ូវ។ នៅពេលព្រះយេស៊ូវបានចាប់ផ្ដើមបំពេញព័ន្ធកិច្ចរបស់ទ្រង់ ព្រះវិញ្ញាណបរិសុទ្ធបានចាប់ផ្ដើមធ្វើទីបន្ទាល់អំពីព្រះនាមរបស់ព្រះយេស៊ូវ ហើយព្រះនាមរបស់ព្រះយេហូវ៉ា លែងត្រូវបានគេនិយាយទៀតហើយ។ ផ្ទុយទៅវិញ ព្រះវិញ្ញាណបរិសុទ្ធបានបំពេញនូវកិច្ចការថ្មី ដែលជាគោលការណ៍ក្រោមព្រះនាមព្រះយេស៊ូវ។ ការធ្វើទីបន្ទាល់របស់អ្នកដែលបានជឿលើទ្រង់ កើតចេញពីព្រះយេស៊ូវគ្រីស្ទ ហើយកិច្ចការដែលពួកគេបានធ្វើ ក៏ដើម្បីព្រះយេស៊ូវគ្រីស្ទដែរ។ ការបិទបញ្ចប់យុគសម័យនៃក្រឹត្យវិន័យនៅក្នុងព្រះគម្ពីរសញ្ញាចាស់ មានន័យថាកិច្ចការដែលធ្វើឡើងជាគោលការណ៍ក្រោមព្រះនាមរបស់ព្រះយេហូវ៉ា បានមកដល់ទីបញ្ចប់ហើយ។ ហេតុដូច្នេះ ព្រះនាមរបស់ព្រះជាម្ចាស់ លែងហៅថាជា ព្រះយេហូវ៉ាទៀតហើយ។ ផ្ទុយទៅវិញ ទ្រង់ត្រូវបានហៅថា ព្រះយេស៊ូវ ហើយចាប់ពីចំណុចនេះតទៅ ព្រះវិញ្ញាណបរិសុទ្ធបានចាប់ផ្ដើមកិច្ចការជាគោលការណ៍នៅក្រោមព្រះនាមព្រះយេស៊ូវ។ ដូច្នេះ មនុស្សនៅតែហូប និងផឹកព្រះបន្ទូលរបស់ព្រះយេហូវ៉ាដដែលនាពេលសព្វថ្ងៃនេះ ហើយនៅតែធ្វើគ្រប់យ៉ាងទៅតាមកិច្ចការនៃយុគសម័យនៃក្រឹត្យវិន័យដដែល តើអ្នកមិនមែនកំពុងស្របតាមក្រឹត្យវិន័យទាំងងងឹតងងល់ទេឬអី? តើអ្នកមិនមែនកំពុងជាប់គាំងនៅក្នុងអតីតកាលទេឬ? អ្នករាល់គ្នាដឹងថា គ្រាចុងក្រោយបានចូលមកដល់ហើយ។ តើវាអាចទេថា នៅពេលដែលព្រះយេស៊ូវយាងមក ទ្រង់នឹងនៅតែត្រូវគេហៅថាព្រះយេស៊ូវដដែល? ព្រះយេហូវ៉ាបានមានបន្ទូលប្រាប់រាស្រ្តអ៊ីស្រាអែលថា ព្រះ‌មែស្ស៊ីនឹងយាងមក ក៏ប៉ុន្តែនៅពេលដែលទ្រង់យាងមកនោះ ទ្រង់មិនត្រូវគេហៅថាព្រះមែស្ស៊ីទេ ប៉ុន្តែត្រូវគេហៅថា ព្រះយេស៊ូវ វិញ។ ព្រះយេស៊ូវបានមានព្រះបន្ទូលថា ទ្រង់នឹងយាងមកម្ដងទៀត ហើយថាទ្រង់នឹងយាងមកវិញ មានលក្ខណៈដូចទៅនឹងការដែលទ្រង់បានយាងចាកចេញទៅដែរ។ ទាំងអស់នេះ គឺជាព្រះបន្ទូលរបស់ព្រះយេស៊ូវ ប៉ុន្តែតើអ្នកឃើញផ្លូវដែលព្រះយេស៊ូវបានយាងចាកចេញទៅដែរឬទេ? ព្រះយេស៊ូវបានយាងចាកចេញទៅដោយគង់នៅលើដុំពពកស ប៉ុន្តែតើអាចថាទ្រង់នឹងយាងត្រឡប់មកវិញនៅលើដុំពពកសដោយផ្ទាល់ព្រះអង្គក្នុងចំណោមមនុស្សដែរឬទេ? ប្រសិនបើដូច្នេះមែន តើទ្រង់នឹងមិននៅតែត្រូវគេហៅថា ព្រះយេស៊ូវដដែលទេឬអី? នៅពេលដែលព្រះយេស៊ូវយាងមកម្ដងទៀត យុគសម័យនេះ នឹងបានផ្លាស់ប្ដូររួចជាស្រេច ដូច្នេះ តើទ្រង់នៅតែអាចឱ្យគេហៅថា ព្រះយេស៊ូវ បានដែរឬទេ? តើអាចថាព្រះជាម្ចាស់អាចត្រឹមត្រូវបានស្គាល់ដោយព្រះនាមថា ព្រះយេស៊ូវ មែនទេ? តើទ្រង់អាចមិនត្រូវគេហៅដោយព្រះនាមថ្មីនៅក្នុងយុគសម័យថ្មីនេះមែនទេ? តើរូបភាពរបស់មនុស្សម្នាក់ និងឈ្មោះជាក់លាក់ណាមួយ អាចតំណាងឱ្យព្រះជាម្ចាស់បានទាំងស្រុងដែរឬទេ? នៅក្នុងយុគសម័យនីមួយៗ ព្រះជាម្ចាស់បំពេញកិច្ចការថ្មី ហើយទ្រង់ត្រូវគេហៅដោយព្រះនាមថ្មីមួយ។ តើទ្រង់អាចបំពេញកិច្ចការតែមួយនៅក្នុងយុគសម័យផ្សេងគ្នាម្តេចបាន? តើទ្រង់អាចដិតជាប់ទៅនឹងរឿងចាស់បានដោយរបៀបណា? ព្រះនាមរបស់ព្រះយេស៊ូវ ត្រូវបានប្រើដើម្បីជាប្រយោជន៍ដល់កិច្ចការនៃការប្រោសលោះ ដូច្នេះ តើទ្រង់នៅតែត្រូវគេហៅដោយព្រះនាមដដែល នៅពេលដែលទ្រង់យាងត្រឡប់មកវិញនៅគ្រាចុងក្រោយដែរឬទេ? តើទ្រង់នឹងត្រូវនៅបន្តបំពេញកិច្ចការនៃការប្រោសលោះដែរឬទេ? តើហេតុអ្វីបានជាថាព្រះយេហូវ៉ា និងព្រះយេស៊ូវ ជាព្រះជាម្ចាស់តែមួយ ប៉ុន្តែទ្រង់ទាំងពីរត្រូវគេហៅដោយព្រះនាមខុសគ្នានៅក្នុងយុគសម័យផ្សេងគ្នាទៅវិញ? តើនេះមិនមែនដោយសារយុគសម័យនៃកិច្ចការរបស់ទ្រង់ខុសគ្នាទេមែនទេ? តើព្រះនាមតែមួយអាចតំណាងឱ្យព្រះជាម្ចាស់បានទាំងស្រុងដែរឬទេ? បើបែបនេះមែន ព្រះជាម្ចាស់ត្រូវហៅដោយព្រះនាមខុសគ្នានៅយុគសម័យផ្សេងគ្នា ហើយទ្រង់ត្រូវតែប្រើព្រះនាមនេះដើម្បីផ្លាស់ប្ដូរយុគសម័យនេះ និងដើម្បីតំណាងយុគសម័យនេះ។ ដ្បិតគ្មានព្រះនាមណាមួយដែលអាចតំណាងឱ្យព្រះជាម្ចាស់ផ្ទាល់បានឡើយ ហើយព្រះនាមនីមួយៗ គឺអាចត្រឹមតំណាងឱ្យលក្ខណៈនិស្ស័យរបស់ព្រះជាម្ចាស់នៅក្នុងយុគសម័យជាក់លាក់មួយប៉ុណ្ណោះ។ ឱ្យតែព្រះនាមនោះតំណាងឱ្យកិច្ចការរបស់ទ្រង់ គឺបានហើយ។ ហេតុនេះ ព្រះជាម្ចាស់អាចជ្រើសរើសព្រះនាមណាមួយក៏បាន ឱ្យតែត្រូវនឹងនិស្ស័យរបស់ទ្រង់ ដើម្បីតំណាងឱ្យយុគសម័យទាំងមូល។ មិនខ្វល់ថាតើវាគឺជាយុគសម័យនៃព្រះយេហូវ៉ា ឬជាយុគសម័យនៃព្រះយេស៊ូវទេ យុគសម័យនីមួយៗ គឺត្រូវមានព្រះនាមតំណាងមួយ។ នៅចុងបញ្ចប់យុគសម័យនៃព្រះគុណ យុគសម័យចុងក្រោយបានចូលមកដល់ ហើយព្រះយេស៊ូវក៏បានយាងមកដល់ហើយដែរ។ តើទ្រង់នៅតែអាចត្រូវគេហៅថាព្រះយេស៊ូវបានដោយរបៀបណា? តើទ្រង់នៅតែអាចមានទម្រង់ជាព្រះយេស៊ូវដែលគង់ក្នុងចំណោមមនុស្សដូចម្ដេចបាន? តើអ្នកបានភ្លេចថាព្រះយេស៊ូវ គឺគ្មានអ្វីផ្សេងក្រៅពីរូបអង្គរបស់អ្នកស្រុកណាសា‌រ៉ែតទេឬអី? តើអ្នកបានភ្លេចថា ព្រះយេស៊ូវ គឺគ្រាន់តែជាព្រះដ៏ប្រោសលោះរបស់មនុស្សជាតិហើយមែនទេ? តើទ្រង់អាចទទួលយកកិច្ចការនៃការយកឈ្នះ និងការប្រោសឱ្យមនុស្សបានគ្រប់លក្ខណ៍នៅគ្រាចុងក្រោយបានដោយរបៀបណា? ព្រះយេស៊ូវបានយាងចាកចេញទៅដោយគង់នៅលើដុំពពកស (នេះគឺជាការពិត) ប៉ុន្តែតើទ្រង់អាចយាងត្រឡប់មកវិញដោយគង់នៅលើដុំពពកសក្នុងចំណោមមនុស្ស និងនៅតែត្រូវហៅថាព្រះយេស៊ូវបានដោយរបៀបណា? ប្រសិនបើទ្រង់ពិតជាបានយាងមកនៅលើដុំពពកមែននោះ តើមនុស្សអាចមិនស្គាល់ទ្រង់បានដោយរបៀបណា? តើមនុស្សនៅលើពិភពលោកនេះមិនសុទ្ធតែស្គាល់ទ្រង់ទេឬអី? នៅក្នុងករណីនោះ តើព្រះយេស៊ូវតែមួយអង្គឯងមិនមែនជាព្រះជាម្ចាស់ទេឬអី? នៅក្នុងករណីនោះ រូបអង្គរបស់ព្រះជាម្ចាស់ គួរតែជារូបរាងនៃជាតិសាសន៍យូដាម្នាក់ ហើយលើសពីនេះទៀត រូបរាងនេះនឹងនៅដដែលជារៀងរហូត។ ព្រះយេស៊ូវបានមានព្រះបន្ទូលថា ទ្រង់នឹងយាងមកដូចកាលដែលទ្រង់បានយាងចាកចេញទៅដែរ ប៉ុន្តែតើអ្នកដឹងពីអត្ថន័យពិតនៃព្រះបន្ទូលរបស់ទ្រង់ដែរឬទេ? តើអាចទេថា ទ្រង់បានមានបន្ទូលប្រាប់ពួកអ្នករាល់គ្នានេះ? អ្វីគ្រប់យ៉ាងដែលអ្នកដឹងគឺថា ទ្រង់នឹងយាងមកដោយសារទ្រង់បានយាងចាកចេញទៅ ដោយគង់នៅលើដុំពពក ប៉ុន្តែតើអ្នកដឹងច្បាស់ថា ព្រះជាម្ចាស់បំពេញកិច្ចការរបស់ទ្រង់ដោយផ្ទាល់ព្រះអង្គដោយរបៀបណាដែរឬទេ? ប្រសិនបើអ្នកពិតជាអាចមើលឃើញមែន នោះតើព្រះបន្ទូលដែលព្រះយេស៊ូវបានសម្ដែងមកនោះ អាចពន្យល់បានដោយរបៀបណា? ទ្រង់បានមានព្រះបន្ទូលថា៖ នៅពេលដែលកូនមនុស្សមកដល់នៅគ្រាចុងក្រោយ ទ្រង់ផ្ទាល់ព្រះអង្គនឹងមិនជ្រាបពីការនេះទេ ពួកទេវតានឹងមិនដឹង អ្នកនាំសារនៅស្ថានសួគ៌នឹងមិនដឹង ហើយមនុស្សទាំងអស់ក៏នឹងមិនដឹងដែរ។ មានតែព្រះវរបិតាប៉ុណ្ណោះដែលនឹងជ្រាបពីការនេះ ពោលគឺមានតែព្រះវិញ្ញាណប៉ុណ្ណោះដែលនឹងជ្រាបពីការនេះ។ សូម្បីតែបុត្រមនុស្សផ្ទាល់ព្រះអង្គក៏មិនជ្រាបដែរ ក៏ប៉ុន្តែ តើអ្នកអាចមើលឃើញ និងអាចដឹងបានដែរឬទេ? ប្រសិនបើអ្នកអាចដឹងនិងឃើញដោយភ្នែកផ្ទាល់របស់អ្នកបាន តើព្រះបន្ទូលទាំងអស់នេះ មិនត្រូវបានសម្ដែងមកដោយអសារឥតការទេឬអី? ហើយតើព្រះយេស៊ូវបានមានព្រះបន្ទូលអ្វីខ្លះនៅពេលនោះ? «ប៉ុន្តែ ចំពោះថ្ងៃ និងពេលកំណត់នោះ គឺគ្មានមនុស្សណាម្នាក់ដឹងឡើយ សូម្បីតែពួកទេវតានៃស្ថានសួគ៌ និងព្រះរាជបុត្រាក៏មិនជ្រាបផង គឺមានតែព្រះវរបិតារបស់ខ្ញុំមួយប៉ុណ្ណោះដែលជ្រាប។ តែដូចសម័យរបស់លោកណូអេយ៉ាងណា បុត្រមនុស្សក៏នឹងយាងមកយ៉ាងនោះដែរ។ ... ដូច្នេះហើយ ចូរឱ្យអ្នករាល់គ្នាបានត្រៀមខ្លួនជាស្រេច ដ្បិតក្នុងវេលាមួយដែលអ្នករាល់គ្នាគិតមិនដល់ បុត្រមនុស្សក៏យាងមកដល់»។ នៅពេលថ្ងៃនោះមកដល់ បុត្រមនុស្សផ្ទាល់ព្រះអង្គ ក៏នឹងមិនជ្រាបដឹងដែរ។ បុត្រមនុស្សសំដៅលើសាច់ឈាមរបស់ព្រះជាម្ចាស់ដែលយកកំណើតជាមនុស្ស ដែលជាមនុស្សសាមញ្ញ និងធម្មតាម្នាក់។ សូម្បីតែបុត្រមនុស្សផ្ទាល់ព្រះអង្គ ក៏មិនជ្រាបដឹងដែរ ដូច្នេះ តើអ្នកអាចដឹងបានរបៀបណា? ព្រះយេស៊ូវបានមានព្រះបន្ទូលថា ទ្រង់នឹងយាងមកក្នុងលក្ខណៈដូចដែលទ្រង់បានយាងចាកចេញទៅដែរ។ នៅពេលដែលទ្រង់យាងមក សូម្បីតែទ្រង់ផ្ទាល់ព្រះអង្គក៏មិនជ្រាបដែរ ដូច្នេះ តើទ្រង់អាចមានបន្ទូលប្រាប់ដល់អ្នកជាមុនបានដោយរបៀបណា? តើអ្នកអាចមើលឃើញការយាងមកដល់របស់ទ្រង់ដែរឬទេ? តើនោះមិនមែនជាការកំប្លែងទេឬអី? រៀងរាល់ពេលដែលព្រះជាម្ចាស់យាងមកកាន់ផែនដី ទ្រង់ផ្លាស់ប្ដូរព្រះនាមរបស់ទ្រង់ ផ្លាស់ប្ដូរភេទរបស់ទ្រង់ ផ្លាស់ប្ដូររូបអង្គរបស់ទ្រង់ និងផ្លាស់ប្ដូរកិច្ចការរបស់ទ្រង់។ ទ្រង់មិនដែលបំពេញកិច្ចការដដែលៗនោះទេ។ ទ្រង់គឺជាព្រះជាម្ចាស់ដែលតែងតែថ្មីជានិច្ច និងមិនដែលចាស់ឡើយ។ នៅពេលដែលទ្រង់យាងមកកាលពីមុន ទ្រង់ត្រូវគេហៅថាព្រះយេស៊ូវ។ តើទ្រង់នៅតែអាចត្រូវគេហៅថាព្រះយេស៊ូវម្តងទៀតទេ នៅពេលដែលទ្រង់យាងមកម្ដងទៀតនោះ? នៅពេលដែលទ្រង់បានយាងមកកាលពីលើកមុន ទ្រង់គឺជាមនុស្សប្រុស។ តើនៅពេលនេះ ទ្រង់អាចជាមនុស្សប្រុសម្ដងទៀតដែរឬទេ? កិច្ចការរបស់ទ្រង់នៅពេលដែលទ្រង់បានយាងមកក្នុងអំឡុងយុគសម័យនៃព្រះគុណ គឺដើម្បីឱ្យគេឆ្កាងទៅនឹងឈើឆ្កាង។ នៅពេលដែលទ្រង់យាងមកម្ដងទៀត តើទ្រង់នៅតែអាចប្រោសលោះមនុស្សជាតិឱ្យរួចពីបាបដែរឬទេ? តើទ្រង់អាចត្រូវគេឆ្កាងទៅនឹងឈើឆ្កាងម្ដងទៀតដែរឬទេ? តើនោះនឹងមិនមែនធ្វើឱ្យកិច្ចការរបស់ទ្រង់ទៅជាច្រំដែលទេឬអី? តើអ្នកមិនដឹងថាព្រះជាម្ចាស់គឺតែងតែថ្មីជានិច្ច និងមិនដែលចាស់ទេឬអី? មានអ្នកខ្លះនិយាយថា ព្រះជាម្ចាស់មិនប្រែប្រួលទេ។ នោះគឺត្រឹមត្រូវហើយ ប៉ុន្តែវាសំដៅលើភាពមិនប្រែប្រួលនៃនិស្ស័យរបស់ព្រះជាម្ចាស់ និងលក្ខណៈសំខាន់របស់ទ្រង់ប៉ុណ្ណោះ។ ការផ្លាស់ប្ដូរព្រះនាម និងកិច្ចការរបស់ទ្រង់ មិនបានបញ្ជាក់ថា លក្ខណៈសំខាន់របស់ទ្រង់បានផ្លាស់ប្ដូរនោះទេ។ ម្យ៉ាងវិញទៀត ព្រះជាម្ចាស់នឹងតែងតែជាព្រះជាម្ចាស់ជានិច្ច ហើយចំណុចនេះនឹងមិនដែលផ្លាស់ប្ដូរឡើយ។ ប្រសិនបើអ្នកនិយាយថា កិច្ចការរបស់ព្រះជាម្ចាស់គឺមិនប្រែប្រួល នោះតើវាអាចទេថាផែនការគ្រប់គ្រងរយៈពេលប្រាំមួយពាន់ឆ្នាំរបស់ទ្រង់នឹងឈានដល់ទីបញ្ចប់? អ្នកគ្រាន់តែដឹងថា ព្រះជាម្ចាស់មិនប្រែប្រួលជារៀងរហូត ប៉ុន្តែតើអ្នកដឹងថាព្រះជាម្ចាស់គឺតែងតែថ្មីជានិច្ច និងមិនដែលចាស់ដែរឬទេ? ប្រសិនបើកិច្ចការរបស់ព្រះជាម្ចាស់គឺមិនប្រែប្រួល តើទ្រង់អាចដឹកនាំមនុស្សជាតិទាំងអស់រហូតមកទល់នឹងបច្ចុប្បន្ននេះបានដែរឬទេ? ប្រសិនបើព្រះជាម្ចាស់គឺមិនប្រែប្រួល តើហេតុអ្វីបានជាទ្រង់បានបញ្ចប់កិច្ចការរបស់ទ្រង់ក្នុងយុគសម័យចំនួនពីរ? កិច្ចការរបស់ទ្រង់មិនដែលឈប់បោះជំហានទៅមុខឡើយ ដែលមានន័យថា និស្ស័យរបស់ទ្រង់ គឺត្រូវបើកសម្ដែងឱ្យមនុស្សបានឃើញបន្ដិចម្ដងៗ ហើយអ្វីដែលត្រូវបើកសម្ដែងនោះ គឺនិស្ស័យរបស់ទ្រង់។ កាលដើមដំបូងឡើយ និស្ស័យរបស់ព្រះជាម្ចាស់ត្រូវបានលាក់បាំងមិនឱ្យមនុស្សដឹងទេ ទ្រង់មិនដែលបើកសម្ដែងនិស្ស័យរបស់ទ្រង់ឱ្យមនុស្សបានឃើញដោយបើកចំហឡើយ ហើយមនុស្សគ្មានចំណេះដឹងអ្វីអំពីទ្រង់នោះទេ។ ដោយសារចំណុចនេះហើយទើបទ្រង់ប្រើកិច្ចការរបស់ទ្រង់ដើម្បីបើកសម្ដែងនិស្ស័យរបស់ទ្រង់ឱ្យមនុស្សបានឃើញបន្ដិចម្ដងៗ ប៉ុន្តែការបំពេញកិច្ចការដោយបែបនេះ ពុំមានន័យថា និស្ស័យរបស់ព្រះជាម្ចាស់ផ្លាស់ប្ដូរនៅគ្រប់យុគសម័យឡើយ។ មិនមែនថានិស្ស័យរបស់ព្រះជាម្ចាស់ប្រែប្រួលឥតឈប់ដោយសារចេតនារបស់ទ្រង់ តែងតែផ្លាស់ប្ដូរជានិច្ចនោះឡើយ។ ផ្ទុយទៅវិញ គឺដោយសារយុគសម័យនៃកិច្ចការរបស់ទ្រង់ខុសៗគ្នា ទើបព្រះជាម្ចាស់ទ្រង់យកនិស្ស័យរបស់ទ្រង់ឱ្យបានទាំងស្រុង ដោយបើកសម្ដែងឱ្យមនុស្សឃើញមួយជំហានម្ដងៗ ដើម្បីឱ្យមនុស្សអាចស្គាល់ទ្រង់បាន។ ប៉ុន្តែ នេះពុំមែនជាសេចក្ដីសម្អាងដែលថាព្រះជាម្ចាស់មិនមាននិស្ស័យជាក់លាក់ណាមួយពីដើមមកនោះទេ ឬថានិស្ស័យរបស់ទ្រង់បានផ្លាស់ប្ដូរបន្តិចម្ដងៗនៅពេលដែលយុគសម័យនីមួយៗបានកន្លងផុតទៅនោះទេ ការយល់ដឹងបែបនេះ នឹងក្លាយទៅជាការជឿខុស។ ព្រះជាម្ចាស់បើកសម្ដែងនិស្ស័យដែលមានតាំងពីដើមមក និងនិស្ស័យជាក់លាក់របស់ទ្រង់ឱ្យមនុស្សបានឃើញ ពោលគឺលក្ខណៈរបស់ទ្រង់ ស្របទៅតាមយុគសម័យនីមួយៗដែលបានកន្លងផុតទៅ។ កិច្ចការនៃយុគសម័យមួយ មិនអាចសម្ដែងចេញនូវនិស្ស័យទាំងស្រុងរបស់ព្រះជាម្ចាស់បានឡើយ។ ហេតុដូច្នេះហើយ ពាក្យថា «ព្រះជាម្ចាស់តែងតែថ្មីជានិច្ច និងមិនដែលចាស់» សំដៅលើកិច្ចការរបស់ទ្រង់ ហើយពាក្យថា «ព្រះជាម្ចាស់មិនប្រែប្រួល» សំដៅលើអ្វីដែលទ្រង់មាន និងអ្វីដែលជាទ្រង់។ ទោះជាយ៉ាងណាក៏ដោយ អ្នកមិនអាចធ្វើឱ្យកិច្ចការរយៈពេលប្រាំមួយពាន់ឆ្នាំ កំណត់ត្រឹមគំនិតតែមួយ ឬកំហិតត្រឹមពាក្យសំដីឥតបានការនោះទេ។ បែបនេះ គឺជាភាពល្ងង់ខ្លៅរបស់មនុស្ស។ ព្រះជាម្ចាស់គឺមិនធម្មតាដូចជាមនុស្សស្រមៃនោះទេ ហើយកិច្ចការរបស់ទ្រង់មិនអាចបង្អែរបង្អង់ក្នុងយុគសម័យណាមួយបានឡើយ។ ឧទាហរណ៍ ព្រះយេហូវ៉ាមិនអាចតែងតែតំណាងឱ្យព្រះនាមរបស់ព្រះជាម្ចាស់ឡើយ។ ព្រះជាម្ចាស់ក៏អាចបំពេញកិច្ចការរបស់ទ្រង់នៅក្រោមព្រះនាមរបស់ព្រះយេស៊ូវបានដែរ។ នេះគឺជាទីសម្គាល់ដែលថា កិច្ចការរបស់ព្រះជាម្ចាស់ តែងតែចម្រើនទៅមុខជានិច្ច។

ព្រះជាម្ចាស់គឺតែងតែជាព្រះជាម្ចាស់ជានិច្ច ហើយទ្រង់នឹងមិនអាចក្លាយទៅជាសាតាំងជាដាច់ខាត។ សាតាំងនៅតែជាសាតាំង ហើយវានឹងមិនអាចក្លាយជាព្រះជាម្ចាស់បានឡើយ។ ព្រះប្រាជ្ញាញាណរបស់ព្រះជាម្ចាស់ ការអស្ចារ្យរបស់ព្រះជាម្ចាស់ សេចក្ដីសុចរិតរបស់ព្រះជាម្ចាស់ និងឫទ្ធានុភាពរបស់ព្រះជាម្ចាស់ នឹងមិនផ្លាស់ប្ដូរឡើយ។ សារជាតិរបស់ទ្រង់ និងលក្ខណៈរបស់ទ្រង់ នឹងមិនដែលផ្លាស់ប្ដូរឡើយ។ ក៏ប៉ុន្តែ ចំពោះកិច្ចការរបស់ទ្រង់វិញ គឺវាតែងតែចម្រើនទៅមុខជានិច្ច តែងតែចូលជ្រៅទៅមុខ ដ្បិតទ្រង់តែងតែថ្មីជានិច្ច និងមិនដែលចាស់ឡើយ។ នៅក្នុងយុគសម័យនីមួយៗ ព្រះជាម្ចាស់តែងយកព្រះនាមថ្មីមួយ នៅក្នុងយុគសម័យនីមួយៗ ទ្រង់បំពេញកិច្ចការថ្មី ហើយនៅក្នុងយុគសម័យនីមួយៗ ទ្រង់អនុញ្ញាតឱ្យភាវៈដែលទ្រង់បានបង្កើតមក មើលឃើញពីបំណងព្រះហឫទ័យថ្មី និងនិស្ស័យថ្មីរបស់ទ្រង់។ នៅក្នុងយុគសម័យថ្មី ប្រសិនបើមនុស្សមិនអាចមើលឃើញការបើកសម្ដែងអំពីនិស្ស័យថ្មីរបស់ព្រះជាម្ចាស់ទេ តើពួកគេមិនមែនឆ្កាងទ្រង់ទៅនឹងឈើឆ្កាងជារៀងរហូតទេឬអី? ហើយការធ្វើបែបនេះ តើពួកគេនឹងមិនកំណត់និយមន័យឱ្យព្រះជាម្ចាស់ទេឬអី? ប្រសិនបើព្រះជាម្ចាស់យកកំណើតជាមនុស្ស តែជាបុរស នោះមនុស្សនឹងកំណត់ថាទ្រង់ គឺជាបុរស ជាព្រះជាម្ចាស់ដែលជាមនុស្សប្រុស ហើយនឹងមិនដែលជឿថាទ្រង់អាចក្លាយជាព្រះជាម្ចាស់ដែលជាមនុស្សស្រីឡើយ។ ក្រោយមក មនុស្សប្រុសនឹងគិតថា ព្រះជាម្ចាស់មានភេទដូចមនុស្សប្រុសដែរ ថាព្រះជាម្ចាស់គឺជាមេនៃមនុស្សប្រុស ប៉ុន្តែ ចុះចំណែកមនុស្សស្រីវិញ? រឿងនេះគឺមិនយុត្តិធម៌ទេ។ តើនេះមិនមែនជាការកំណត់តាមការនិយមចូលចិត្តទេឬអី? ប្រសិនបើនេះគឺជាការពិតមែន នោះអស់អ្នកណាដែលព្រះជាម្ចាស់បានសង្គ្រោះ នឹងក្លាយជាមនុស្សប្រុសដូចជាទ្រង់ដែរ ហើយគ្មានមនុស្សស្រីណាម្នាក់ដែលនឹងត្រូវសង្គ្រោះនោះទេ។ នៅពេលដែលព្រះជាម្ចាស់បានបង្កើតមនុស្សជាតិមក ទ្រង់បានបង្កើតអ័ដាម រួចទ្រង់បានបង្កើតអេវ៉ា។ ទ្រង់មិនត្រឹមតែបានបង្កើតអ័ដាមប៉ុណ្ណោះទេ ប៉ុន្តែទ្រង់ក៏បានបង្កើតទាំងមនុស្សប្រុស និងមនុស្សស្រីឱ្យដូចរូបអង្គរបស់ទ្រង់ដែរ។ ព្រះជាម្ចាស់មិនគ្រាន់តែជាព្រះជាម្ចាស់របស់មនុស្សប្រុសទេ ប៉ុន្តែទ្រង់ក៏ជាព្រះជាម្ចាស់របស់មនុស្សស្រីដែរ។ ព្រះជាម្ចាស់យាងចូលមកក្នុងយុគសម័យនៃកិច្ចការថ្មីនៅគ្រាចុងក្រោយ។ ទ្រង់នឹងបើកសម្ដែងនិស្ស័យរបស់ទ្រង់កាន់តែច្រើន ហើយនិស្ស័យនោះនឹងមិនមែនជាសេចក្ដីមេត្តាករុណា និងសេចក្ដីស្រឡាញ់ដូចនៅក្នុងសម័យរបស់ព្រះយេស៊ូវឡើយ។ ដោយសារទ្រង់មានកិច្ចការថ្មីនៅក្នុងព្រះហស្ដរបស់ទ្រង់ កិច្ចការថ្មីនេះនឹងត្រូវមានមកជាមួយនិស្ស័យថ្មីដែរ។ ដូច្នេះ ប្រសិនបើកិច្ចការនេះត្រូវព្រះវិញ្ញាណបំពេញ ប្រសិនបើព្រះជាម្ចាស់មិនបានយកកំណើតជាមនុស្សទេ តែផ្ទុយទៅវិញ ព្រះវិញ្ញាណបានមានព្រះបន្ទូលដោយផ្ទាល់តាមរយៈសំឡេងផ្គរលាន់ ដើម្បីឱ្យមនុស្សគ្មានផ្លូវណាអាចទាក់ទងជាមួយទ្រង់បាន តើមនុស្សអាចស្គាល់ពីនិស្ស័យរបស់ទ្រង់ដែរឬទេ? ប្រសិនបើព្រះវិញ្ញាណបំពេញកិច្ចការតែមួយព្រះអង្គឯង នោះមនុស្សនឹងគ្មានផ្លូវដែលអាចស្គាល់ពីនិស្ស័យរបស់ព្រះជាម្ចាស់បានឡើយ។ មនុស្សអាចត្រឹមតែឃើញពីនិស្ស័យរបស់ព្រះជាម្ចាស់ដោយភ្នែករបស់ពួកគេ នៅពេលដែលទ្រង់យកកំណើតជាមនុស្ស នៅពេលដែលព្រះបន្ទូលលេចមកជាសាច់ឈាម ហើយទ្រង់បើកសម្ដែងពីនិស្ស័យរបស់ទ្រង់ទាំងស្រុងតាមរយៈសាច់ឈាមប៉ុណ្ណោះ។ ព្រះជាម្ចាស់ពិតជារស់នៅក្នុងចំណោមមនុស្សពិតប្រាកដមែន។ ទ្រង់គឺរូបី មនុស្សអាចផ្សារភ្ជាប់ជាមួយនិស្ស័យរបស់ទ្រង់បានដោយផ្ទាល់ អាចផ្សារភ្ជាប់នឹងកម្មសិទ្ធិ និងលក្ខណៈរបស់ទ្រង់បាន។ មានតែបែបនេះទេទើបមនុស្សអាចស្គាល់ទ្រង់បានដោយពិតប្រាកដ។ នៅពេលជាមួយគ្នានោះដែរ ព្រះជាម្ចាស់ក៏បានបញ្ចប់កិច្ចការដែល «ព្រះជាម្ចាស់ គឺជាព្រះជាម្ចាស់របស់មនុស្សប្រុស និងជាព្រះជាម្ចាស់របស់មនុស្សស្រី» និងបានបញ្ចប់កិច្ចការរបស់ទ្រង់ទាំងស្រុងនៅខាងសាច់ឈាមដែរ។ ទ្រង់មិនដែលបំពេញកិច្ចការជាន់គ្នានៅក្នុងយុគសម័យណាមួយឡើយ។ ដោយសារគ្រាចុងក្រោយបានចូលមកដល់ហើយ ទ្រង់នឹងបំពេញកិច្ចការដែលទ្រង់ត្រូវបំពេញនៅគ្រាចុងក្រោយ រួចបើកសម្ដែងពីនិស្ស័យរបស់ទ្រង់ទាំងស្រុងនៅគ្រាចុងក្រោយ។ និយាយពីគ្រាចុងក្រោយនេះ គឺសំដៅលើយុគសម័យខុសគ្នា ពោលគឺជាយុគសម័យមួយដែលព្រះយេស៊ូវបានមានព្រះបន្ទូលថា អ្នករាល់គ្នានឹងជួបគ្រោះមហន្តរាយជាប្រាកដ និងជួបគ្រោះរញ្ជួយដី គ្រោះទុរ្ភិក្ស និងរោគពិស ដែលទាំងនេះនឹងបង្ហាញថា នេះគឺជាយុគសម័យថ្មីមួយ គឺលែងជាយុគសម័យនៃព្រះគុណពីមុនទៀតហើយ។ ឧបមាដូចជាមនុស្សនិយាយថា ព្រះជាម្ចាស់មិនប្រែប្រួលជារៀងរហូត និស្ស័យរបស់ទ្រង់គឺតែងតែមានចិត្តក្ដួលអាណិត និងគួរឱ្យស្រឡាញ់ ថាទ្រង់ស្រឡាញ់មនុស្សដូចជារូបអង្គទ្រង់ ហើយទ្រង់ប្រទានសេចក្ដីសង្គ្រោះដល់មនុស្ស និងមិនដែលស្អប់មនុស្សឡើយ តើកិច្ចការរបស់ទ្រង់នឹងអាចចូលដល់ទីបញ្ចប់បានដែរឬទេ? នៅពេលដែលព្រះយេស៊ូវបានយាងមក និងត្រូវគេបោះភ្ជាប់ទៅនឹងឈើឆ្កាង ដោយបានលះបង់អង្គទ្រង់សម្រាប់អ្នកមានបាបទាំងអស់ និងបូជាអង្គទ្រង់ថ្វាយនៅលើអាសនា នោះទ្រង់បានបញ្ចប់កិច្ចការនៃការប្រោសលោះរួចស្រេចហើយ និងបាននាំយុគសម័យនៃព្រះគុណទៅរកទីចុងបញ្ចប់។ ដូច្នេះ តើការធ្វើកិច្ចការនេះម្ដងទៀតនៅយុគសម័យនៃគ្រាចុងក្រោយនេះ នឹងមានប្រយោជន៍អ្វី? តើការធ្វើរឿងដដែលៗ មិនមែនជាការបដិសេធកិច្ចការរបស់ព្រះយេស៊ូវទេឬអី? ប្រសិនបើព្រះជាម្ចាស់មិនបានបំពេញកិច្ចការនៃការជាប់ឆ្កាងនៅពេលដែលទ្រង់យាងមកនៅក្នុងដំណាក់កាលនេះទេ ប៉ុន្តែបែរជាបន្តស្រឡាញ់ និងមានសេចក្ដីមេត្តាករុណា នោះតើទ្រង់អាចនឹងនាំយុគសម័យនោះទៅរកទីបញ្ចប់បានដោយរបៀបណា? តើព្រះជាម្ចាស់ដែលមានសេចក្ដីស្រឡាញ់ និងមានសេចក្ដីមេត្តាករុណា នឹងអាចនាំយុគសម័យនេះទៅរកទីបញ្ចប់បានដែរឬទេ? នៅចុងបញ្ចប់នៃកិច្ចការបិទបញ្ចប់យុគសម័យរបស់ទ្រង់ និស្ស័យរបស់ព្រះជាម្ចាស់ គឺជាការវាយផ្ចាល និងការជំនុំជម្រះ ដែលទ្រង់បើកសម្ដែងពីគ្រប់ការទាំងអស់ដែលមិនសុចរិត គឺដើម្បីធ្វើការជំនុំជម្រះមនុស្សទាំងអស់ជាសាធារណៈ និងដើម្បីប្រោសអ្នកដែលស្រឡាញ់ទ្រង់ដោយចិត្តស្មោះឱ្យបានគ្រប់លក្ខណ៍។ មានតែនិស្ស័យបែបនេះទេទើបអាចនាំយុគសម័យនេះទៅរកទីបញ្ចប់បាន។ គ្រាចុងក្រោយបានចូលមកដល់ហើយ។ របស់សព្វសារពើ ត្រូវតម្រៀបទៅតាមជំពូករបស់វា ហើយត្រូវបែងចែកទៅក្នុងប្រភេទខុសគ្នាផ្អែកតាមលក្ខណៈផ្សេងៗគ្នារបស់វា។ នេះពិតប្រាកដជាពេលដែលព្រះជាម្ចាស់បើកសម្ដែងពីលទ្ធផល និងគោលដៅរបស់មនុស្ស។ ប្រសិនបើមនុស្សមិនឆ្លងកាត់ការវាយផ្ចាល និងការជំនុំជម្រះទេ នោះការបះបោរ និងសេចក្ដីមិនសុចរិតរបស់ពួកគេ នឹងមិនអាចត្រូវលាតត្រដាងបានឡើយ។ មានតែតាមរយៈការវាយផ្ចាល និងការជំនុំជម្រះប៉ុណ្ណោះទើបលទ្ធផលនៃរបស់សព្វសារពើ អាចត្រូវបើកសម្ដែងឱ្យឃើញបាន។ មនុស្សបង្ហាញពីសារជាតិពិតប្រាកដរបស់ពួកគេតែនៅពេលដែលត្រូវបានវាយផ្ចាល និងត្រូវបានជំនុំជម្រះប៉ុណ្ណោះ។ សេចក្ដីអាក្រក់ ត្រូវដាក់ជាមួយសេចក្ដីអាក្រក់ សេចក្ដីល្អត្រូវដាក់ជាមួយសេចក្ដីល្អ ហើយមនុស្សទាំងអស់ត្រូវបានតម្រៀបទៅតាមជំពូករបស់ពួកគេ។ តាមរយៈការវាយផ្ចាល និងការជំនុំជម្រះ លទ្ធផលនៃរបស់សព្វសារពើ នឹងត្រូវបើកសម្ដែងឱ្យឃើញ ដើម្បីឱ្យមនុស្សអាក្រក់អាចត្រូវដាក់ទោស ហើយមនុស្សល្អអាចទទួលបានរង្វាន់ ហើយមនុស្សរាប់មិនអស់សុទ្ធតែត្រឡប់មកចុះចូលនឹងការត្រួតត្រារបស់ព្រះជាម្ចាស់។ គ្រប់កិច្ចការទាំងអស់នេះ ត្រូវតែសម្រេចឱ្យបានតាមរយៈការវាយផ្ចាល និងការជំនុំជម្រះដ៏សុចរិត។ ដោយសារសេចក្ដីពុករលួយរបស់មនុស្សបានឈានដល់កម្រិតកំពូល ហើយការបះបោររបស់ពួកគេធ្ងន់ធ្ងរខ្លាំងហួសហេតុ នោះមានតែនិស្ស័យសុចរិតរបស់ព្រះជាម្ចាស់ប៉ុណ្ណោះ ដែលជានិស្ស័យមួយដែលបូកផ្សំដ៏ចម្បងនៃការវាយផ្ចាលនិងការជំនុំជម្រះ និងជានិស្ស័យដែលត្រូវបើកសម្ដែងក្នុងអំឡុងគ្រាចុងក្រោយប៉ុណ្ណោះ ទើបអាចបំផ្លាស់បំប្រែមនុស្ស និងធ្វើឱ្យពួកគេបានពេញខ្នាតទាំងស្រុង ហើយបើកសម្ដែងសេចក្ដីអាក្រក់ ហើយដោយហេតុនេះ គ្រប់ទាំងមនុស្សមិនសុចរិតទាំងអស់នឹងត្រូវដាក់ទោសយ៉ាងធ្ងន់ធ្ងរ។ ហេតុនេះ និស្ស័យបែបនេះជ្រួតជ្រាបទៅដោយខ្លឹមសារសំខាន់នៃយុគសម័យនេះ។ និស្ស័យរបស់ព្រះជាម្ចាស់ គឺត្រូវបានបើកសម្ដែង និងបង្ហាញឱ្យឃើញ ដើម្បីតែជាប្រយោជន៍នៃកិច្ចការនៅក្នុងយុគសម័យថ្មីនីមួយៗប៉ុណ្ណោះ។ ព្រះជាម្ចាស់មិនបើកសម្ដែងនិស្ស័យរបស់ទ្រង់តាមតែអំពើចិត្ត និងដោយគ្មានខ្លឹមសារនោះទេ។ ឧបមាថា អំឡុងគ្រាចុងក្រោយនៃការបើកសម្ដែងពីលទ្ធផលរបស់មនុស្ស ព្រះជាម្ចាស់នៅតែស្រឡាញ់មនុស្សដោយក្ដីមេត្តាករុណា និងសេចក្ដីស្រឡាញ់ឥតគណនា និងបន្តសេចក្ដីស្រឡាញ់ដល់ពួកគេ និងមិនឱ្យពួកគេស្ថិតក្រោមការជំនុំជម្រះដោយសុចរិត ប៉ុន្តែបែរជាបង្ហាញដល់ពួកគេនូវការអត់ឱន ការអត់ទ្រាំ និងការអត់ទោស និងការលើកលែងទោសដល់ពួកគេទៅវិញ មិនថាពួកគេមានបាបខ្លាំងយ៉ាងណានោះទេ គឺគ្មានការជំនុំជម្រះសុចរិតណាមួយឡើយ។ ដូច្នេះ តើពេលណាដែលការគ្រប់គ្រងទាំងអស់របស់ព្រះជាម្ចាស់ នឹងអាចចូលដល់ទីបញ្ចប់បានទៅ? តើនៅពេលណាដែលនិស្ស័យបែបនេះ នឹងអាចដឹកនាំមនុស្សទៅរកទិសដៅសមស្របរបស់មនុស្សជាតិបាន? ឧទាហរណ៍ ចៅក្រមម្នាក់ដែលមានសេចក្ដីស្រឡាញ់ចំពោះមនុស្ស ជាចៅក្រមដែលមានសេចក្ដីស្រឡាញ់ ទឹកមុខសប្បុរស និងមានសន្តានចិត្តល្អ។ គាត់ស្រឡាញ់មនុស្ស មិនខ្វល់ថាពួកគេបានប្រព្រឹត្តទោសកំហុសអ្វីឡើយ ហើយគាត់ស្រឡាញ់ និងអត់ឱនដល់មនុស្ស មិនថាពួកគេជានរណានោះទេ។ នៅក្នុងករណីនោះ តើពេលណាដែលគាត់អាចកាត់ក្ដីដោយយុត្តិធម៌បានទៅ? ក្នុងអំឡុងគ្រាចុងក្រោយ មានតែការជំនុំជម្រះដ៏សុចរិតប៉ុណ្ណោះ ទើបអាចតម្រៀបមនុស្សទៅតាមជំពូករបស់ពួកគេបាន និងនាំមនុស្សទៅកាន់ពិភពថ្មីមួយ។ តាមរបៀបនេះ យុគសម័យទាំងមូល ត្រូវបាននាំទៅរកទីបញ្ចប់តាមរយៈនិស្ស័យសុចរិតរបស់ព្រះជាម្ចាស់នៃការជំនុំជម្រះ និងការវាយផ្ចាល។

កិច្ចការរបស់ព្រះជាម្ចាស់ក្នុងការគ្រប់គ្រងរបស់ទ្រង់ទាំងមូល គឺច្បាស់លាស់ខ្លាំងណាស់៖ យុគសម័យនៃព្រះគុណ គឺជាយុគសម័យនៃព្រះគុណ ហើយគ្រាចុងក្រោយ គឺជាគ្រាចុងក្រោយ។ មានភាពខុសគ្នាដាច់ស្រឡះរវាងយុគសម័យនីមួយៗ ដ្បិតក្នុងយុគសម័យនីមួយៗ ព្រះជាម្ចាស់បំពេញកិច្ចការដែលជាតំណាងឱ្យយុគសម័យនោះ។ សម្រាប់កិច្ចការនៃគ្រាចុងក្រោយដែលត្រូវបំពេញ គឺត្រូវមានការដុតដោយភ្លើង ការជំនុំជម្រះ ការវាយផ្ចាល សេចក្ដីក្រោធ និងការបំផ្លាញ ដើម្បីនាំយុគសម័យនោះទៅរកទីបញ្ចប់។ គ្រាចុងក្រោយសំដៅលើយុគសម័យចុងក្រោយ។ ក្នុងអំឡុងយុគសម័យចុងក្រោយនេះ តើព្រះជាម្ចាស់នឹងនាំយុគសម័យនោះទៅរកទីបញ្ចប់ដែរឬទេ? ដើម្បីបញ្ចប់យុគសម័យនេះ ព្រះជាម្ចាស់ត្រូវនាំការវាយផ្ចាល និងការជំនុំជម្រះមកជាមួយទ្រង់។ មានតែបែបនេះទេទើបអាចនាំយុគសម័យនេះទៅរកទីបញ្ចប់បាន។ គោលបំណងរបស់ព្រះយេស៊ូវ គឺដើម្បីឱ្យមនុស្សអាចបន្តជីវិតបាន ដើម្បីបន្តរស់នៅ និងដើម្បីឱ្យគេអាចមានជីវិតនៅក្នុងផ្លូវដែលល្អប្រសើរ។ ទ្រង់បានសង្គ្រោះមនុស្សឱ្យរួចពីអំពើបាបដើម្បីឱ្យគេអាចឈប់ធ្លាក់ទៅក្នុងអំពើគ្មានគុណធម៌ និងលែងរស់នៅក្នុងស្ថានឃុំព្រលឹង និងស្ថាននរក ហើយតាមរយៈការសង្គ្រោះមនុស្សពីស្ថានឃុំព្រលឹង និងស្ថាននរកនេះ ព្រះយេស៊ូវបានអនុញ្ញាតឱ្យគេបន្តរស់នៅតទៅទៀត។ បច្ចុប្បន្ននេះ គ្រាចុងក្រោយបានចូលមកដល់ហើយ។ ព្រះជាម្ចាស់នឹងធ្វើឱ្យមនុស្សវិនាសហិនហោច និងបំផ្លាញពូជមនុស្សទាំងស្រុង ពោលគឺទ្រង់នឹងបំផ្លាស់បំប្រែការបះបោររបស់មនុស្សជាតិ។ ដោយព្រោះមូលហេតុនេះ និងបើគិតតាមនិស្ស័យនៃព្រះទ័យមេត្តាករុណា និងគួរឱ្យស្រឡាញ់ពីអតីតកាល នោះព្រះជាម្ចាស់នឹងមិនអាចបញ្ចប់យុគសម័យនេះ ឬនាំផែនការគ្រប់គ្រងរយៈពេលប្រាំមួយពាន់ឆ្នាំរបស់ទ្រង់ឱ្យចេញជាផលផ្លែបានឡើយ។ នៅគ្រប់យុគសម័យទាំងអស់ មានការតំណាងជាពិសេសអំពីនិស្ស័យរបស់ព្រះជាម្ចាស់ ហើយគ្រប់យុគសម័យទាំងអស់ សុទ្ធតែមានកិច្ចការដែលព្រះជាម្ចាស់គប្បីត្រូវបំពេញ។ ដូច្នេះ កិច្ចការដែលព្រះជាម្ចាស់ផ្ទាល់ព្រះអង្គបានបំពេញនៅក្នុងយុគសម័យនីមួយៗ មានការបើកសម្ដែងពីនិស្ស័យពិតប្រាកដរបស់ទ្រង់ ហើយទាំងព្រះនាមរបស់ទ្រង់ និងកិច្ចការដែលទ្រង់បំពេញ បានផ្លាស់ប្ដូរទៅតាមយុគសម័យ ពោលគឺព្រះនាម និងកិច្ចការរបស់ទ្រង់ទាំងអស់នេះ សុទ្ធតែថ្មីទាំងអស់។ ក្នុងអំឡុងយុគសម័យនៃក្រឹត្យវិន័យ កិច្ចការនៃការដឹកនាំមនុស្សជាតិ ត្រូវធ្វើឡើងនៅក្រោមព្រះនាមរបស់ព្រះយេហូវ៉ា ហើយដំណាក់កាលដំបូងនៃកិច្ចការនេះ ត្រូវធ្វើឡើងនៅលើផែនដី។ នៅក្នុងដំណាក់កាលនេះ កិច្ចការនេះបានរួមបញ្ចូលនូវសាងសង់ព្រះវិហារ និងអាសនា និងប្រើក្រឹត្យវិន័យដើម្បីដឹកនាំរាស្រ្តអ៊ីស្រាអែល ព្រមទាំងដើម្បីបំពេញកិច្ចការក្នុងចំណោមពួកគេ។ តាមរយៈការដឹកនាំរាស្រ្តអ៊ីស្រាអែល ទ្រង់បានចាប់ផ្ដើមមូលដ្ឋានគ្រឹះនៃកិច្ចការរបស់ទ្រង់នៅលើផែនដី។ ចេញពីមូលដ្ឋានគ្រឹះនេះ ទ្រង់បានពង្រីកកិច្ចការរបស់ទ្រង់នៅក្រៅស្រុកអ៊ីស្រាអែល ដែលនេះចង់និយាយថា ទ្រង់បានពង្រីកកិច្ចការរបស់ទ្រង់ទៅក្រៅចាប់ពីស្រុកអ៊ីស្រាអែលទៅ ដើម្បីឱ្យកូនចៅជំនាន់ក្រោយបានដឹងថាព្រះយេហូវ៉ាថាជាព្រះជាម្ចាស់បន្តិចម្ដងៗ និងដឹងថាគឺព្រះយេហូវ៉ានេះហើយដែលបានបង្កើតផ្ទៃមេឃ និងផែនដី ព្រមទាំងរបស់សព្វសារពើទាំងអស់ ហើយគឺព្រះយេហូវ៉ានេះហើយដែលបានបង្កើតគ្រប់ភាវៈដែលព្រះបង្កើតទាំងអស់មក។ ទ្រង់បានពង្រីកកិច្ចការរបស់ទ្រង់តាមរយៈរាស្រ្តអ៊ីស្រាអែលទៅដល់រាស្រ្តដទៃផ្សេងទៀត។ ដែនដីស្រុកអ៊ីស្រាអែល គឺជាកន្លែងបរិសុទ្ធដំបូងគេនៃកិច្ចការរបស់ព្រះយេហូវ៉ានៅលើផែនដី ហើយគឺដែនដីអ៊ីស្រាអែលនេះហើយ ដែលព្រះជាម្ចាស់បានយាងទៅបំពេញកិច្ចការនៅលើផែនដី។ នោះគឺជាកិច្ចការនៅយុគសម័យនៃក្រឹត្យវិន័យ។ ក្នុងអំឡុងយុគសម័យនៃព្រះគុណ ព្រះយេស៊ូវគឺជាព្រះជាម្ចាស់ដែលបានសង្គ្រោះមនុស្ស។ កម្មសិទ្ធិ និងលក្ខណៈរបស់ទ្រង់ គឺព្រះគុណ សេចក្ដីស្រឡាញ់ ព្រះទ័យក្ដួលអាណិត ការអត់ទ្រាំ ការអត់ធ្មត់ ការបន្ទាបខ្លួន ការយកព្រះទ័យទុកដាក់ និងការអត់ឱន ហើយកិច្ចការយ៉ាងច្រើនដែលទ្រង់បានបំពេញ គឺដើម្បីតែជាប្រយោជន៍ដល់ការប្រោសលោះមនុស្សតែប៉ុណ្ណោះ។ និស្ស័យរបស់ទ្រង់ គឺជានិស្ស័យមួយដែលមានចិត្តក្ដួលអាណិត និងសេចក្ដីស្រឡាញ់ ហើយដោយសារទ្រង់មានព្រះហឫទ័យក្ដួលអាណិត និងគួរឱ្យស្រឡាញ់នេះហើយ ទើបទ្រង់ត្រូវគេបោះភ្ជាប់ទៅនឹងឈើឆ្កាងជំនួសមនុស្ស ដើម្បីបង្ហាញថា ព្រះជាម្ចាស់បានស្រឡាញ់មនុស្សដូចជាអង្គទ្រង់ដែរ គឺស្រឡាញ់ខ្លាំងរហូតដល់ទ្រង់បានលះបង់អង្គទ្រង់ទាំងស្រុង។ ក្នុងអំឡុងយុគសម័យនៃព្រះគុណ ព្រះនាមរបស់ព្រះជាម្ចាស់ គឺព្រះយេស៊ូវ នេះគឺចង់បានន័យថា ព្រះជាម្ចាស់គឺជាព្រះជាម្ចាស់មួយអង្គដែលបានសង្គ្រោះមនុស្ស ហើយទ្រង់គឺជាព្រះជាម្ចាស់ដែលមានព្រះហឫទ័យក្ដួលអាណិត និងគួរឱ្យស្រឡាញ់។ ព្រះជាម្ចាស់គង់នៅជាមួយមនុស្ស។ សេចក្ដីស្រឡាញ់របស់ទ្រង់ ព្រះហឫទ័យក្ដួលអាណិតរបស់ទ្រង់ និងសេចក្ដីសង្គ្រោះរបស់ទ្រង់ បានមកជាមួយមនុស្សគ្រប់គ្នាទាំងអស់។ មានតែតាមរយៈការទទួលយកព្រះនាមរបស់ព្រះយេស៊ូវ និងព្រះវត្តមានរបស់ទ្រង់ប៉ុណ្ណោះ ទើបមនុស្សអាចទទួលបានសន្ដិភាព និងអំណរ ដើម្បីទទួលបានព្រះពររបស់ទ្រង់ ព្រះគុណដ៏ធំធេង និងច្រើនឥតគណនារបស់ទ្រង់ និងសេចក្ដីសង្គ្រោះរបស់ទ្រង់បាន។ តាមរយៈការជាប់ឆ្កាងរបស់ព្រះយេស៊ូវ អស់អ្នកដែលបានដើរតាមទ្រង់ទទួលបាននូវសេចក្ដីសង្គ្រោះ ហើយបាបរបស់ពួកគេត្រូវបានអត់ទោសឱ្យ។ ក្នុងអំឡុងយុគសម័យនៃព្រះគុណ ព្រះយេស៊ូវ គឺជាព្រះនាមរបស់ព្រះជាម្ចាស់។ អាចនិយាយម្យ៉ាងទៀតបានថា កិច្ចការនៅយុគសម័យនៃព្រះគុណត្រូវធ្វើឡើងជាគោលការណ៍នៅក្រោមព្រះនាមព្រះយេស៊ូវ។ ក្នុងអំឡុងយុគសម័យនៃព្រះគុណ ព្រះជាម្ចាស់ត្រូវគេហៅថា ព្រះយេស៊ូវ។ ទ្រង់បានបំពេញកិច្ចការនៅដំណាក់កាលនៃកិច្ចការថ្មី លើសពីព្រះគម្ពីរសញ្ញាចាស់ ហើយកិច្ចការរបស់ទ្រង់ បានបញ្ចប់ទៅដោយការជាប់ឆ្កាង។ នេះគឺជាកិច្ចការទាំងស្រុងរបស់ទ្រង់។ ហេតុនេះ ក្នុងអំឡុងយុគសម័យនៃក្រឹត្យវិន័យ ព្រះយេហូវ៉ាគឺជាព្រះនាមរបស់ព្រះជាម្ចាស់ ហើយនៅក្នុងយុគសម័យនៃព្រះគុណ ព្រះនាមព្រះយេស៊ូវ គឺបានតំណាងឱ្យព្រះជាម្ចាស់។ ក្នុងអំឡុងពេលនៃគ្រាចុងក្រោយ ព្រះនាមរបស់ទ្រង់គឺ ព្រះដ៏មានគ្រប់ព្រះចេស្ដា ជាព្រះដ៏មានគ្រប់ចេស្ដា ដែលប្រើព្រះចេស្ដារបស់ទ្រង់ដើម្បីដឹកនាំមនុស្ស យកឈ្នះលើមនុស្ស និងទទួលបានមនុស្ស ហើយចុងក្រោយ នាំយុគសម័យនោះទៅរកទីបញ្ចប់។ នៅគ្រប់យុគសម័យ នៅគ្រប់ដំណាក់កាលនៃកិច្ចការរបស់ទ្រង់ និស្ស័យរបស់ព្រះជាម្ចាស់ គឺអាចមើលឃើញជាក់ស្ដែង។

កាលដើមដំបូងឡើយ ការដឹកនាំមនុស្សក្នុងអំឡុងយុគសម័យនៃក្រឹត្យវិន័យនៅក្នុងព្រះគម្ពីរសញ្ញាចាស់ គឺដូចជាការដឹកនាំជីវិតរបស់កូនម្នាក់ដែរ។ មនុស្សជាតិកាលដើមដំបូងឡើយ គឺជាកូនដែលទើបកើតរបស់ព្រះយេហូវ៉ា។ ពួកគេ គឺជាពួកសាសន៍អ៊ីស្រាអែល។ ពួកគេគ្មានការយល់ដឹងថាតើត្រូវកោតខ្លាចព្រះជាម្ចាស់ ឬថាតើត្រូវរស់នៅលើផែនដីនេះដោយរបៀបណានោះទេ។ នេះចង់មានន័យថា ព្រះយេហូវ៉ាបានបង្កើតមនុស្សជាតិមក ពោលគឺទ្រង់បានបង្កើតអ័ដាម និងអេវ៉ា ប៉ុន្តែទ្រង់មិនបានប្រទានសមត្ថភាពដល់ពួកគេឱ្យយល់ថាតើត្រូវកោតខ្លាចព្រះយេហូវ៉ា ឬដើរតាមក្រឹត្យវិន័យរបស់ព្រះយេហូវ៉ានៅលើផែនដីនេះដោយរបៀបណានោះទេ។ បើគ្មានការណែនាំដោយផ្ទាល់ពីព្រះយេហូវ៉ាទេ គ្មាននរណាម្នាក់អាចដឹងរឿងនេះដោយផ្ទាល់បានទេ ដ្បិតកាលដើមដំបូងឡើយ មនុស្សមិនមានសមត្ថភាពបែបនោះទេ។ មនុស្សគ្រាន់តែដឹងថា ព្រះយេហូវ៉ាគឺជាព្រះជាម្ចាស់ ប៉ុន្តែថាតើត្រូវកោតខ្លាចទ្រង់ដោយរបៀបណានោះ ថាការប្រព្រឹត្តបែបណាជាការកោតខ្លាចទ្រង់នោះ ថាចិត្តបែបណាដែលមនុស្សម្នាក់រាប់ថាកោតខ្លាចទ្រង់ ឬអ្វីដែលត្រូវលះបង់នៅក្នុងការកោតខ្លាចទ្រង់នោះ គឺមនុស្សគ្មានដឹងអ្វីទាល់តែសោះ។ មនុស្សគ្រាន់តែដឹងថា ត្រូវអរសប្បាយនឹងរបស់សព្វសារពើដែលព្រះយេហូវ៉ាបានបង្កើតមកប៉ុណ្ណោះ ប៉ុន្តែតើជីវិតនៅលើផែនដីបែបណាដែលមានតម្លៃសម្រាប់ភាវៈដែលព្រះជាម្ចាស់បានបង្កើតមកនោះ គឺមនុស្សគ្មានដឹងអ្វីទាល់តែសោះ។ បើគ្មាននរណាម្នាក់ណែនាំពួកគេទេ បើគ្មាននរណាម្នាក់ដឹកនាំផ្លូវពួកគេដោយផ្ទាល់ទេ មនុស្សជាតិនឹងមិនអាចដឹកនាំជីវិតបានត្រឹមត្រូវឱ្យសមនឹងភាពជាមនុស្សឡើយ ប៉ុន្តែគ្រាន់តែត្រូវបានសាតាំងចាប់ជាចំណាប់ខ្មាំងដោយលាក់លៀមតែប៉ុណ្ណោះ។ ព្រះយេហូវ៉ាបានបង្កើតមនុស្សជាតិមក ពោលគឺទ្រង់បានបង្កើតដូនតារបស់មនុស្សជាតិ គឺអ័ដាម និងអេវ៉ា ប៉ុន្តែទ្រង់មិនបានប្រទានប្រាជ្ញា និងភាពឈ្លៀសវៃដល់ពួកគេបន្ថែមទៀតឡើយ។ ថ្វីបើពួកគេបានរស់នៅលើផែនដីនេះរួចហើយក៏ពិតមែន ប៉ុន្ដែពួកគេមិនបានយល់ដឹងអ្វីទាល់តែសោះ។ ហេតុដូច្នេះហើយ កិច្ចការរបស់ព្រះយេហូវ៉ាក្នុងការបង្កើតមនុស្សជាតិ គឺបានបញ្ចប់ត្រឹមពាក់កណ្ដាលប៉ុណ្ណោះ ហើយនៅឆ្ងាយពីទីបញ្ចប់នៅឡើយ។ ទ្រង់គ្រាន់តែបានសូនរូបមនុស្សចេញពីដីឥដ្ឋ និងបានប្រទានខ្យល់ដង្ហើមជីវិត ប៉ុន្តែ មិនបានប្រទានចេតនាកោតខ្លាចព្រះជាម្ចាស់ឱ្យបានគ្រប់គ្រាន់នោះទេ។ កាលដើមដំបូងឡើយ មនុស្សគ្មានដួងចិត្តកោតខ្លាច ឬខ្លាចក្រែងទ្រង់ឡើយ។ មនុស្សដឹងត្រឹមថាត្រូវស្ដាប់ព្រះបន្ទូលរបស់ទ្រង់ប៉ុណ្ណោះ ប៉ុន្តែល្ងង់ខ្លៅគ្មានចំណេះដឹងជាមូលដ្ឋានសម្រាប់ជីវិតនៅលើផែនដី និងច្បាប់ធម្មតានៃជីវិតរបស់មនុស្សឡើយ។ ហេតុដូច្នេះហើយ បើទោះបីជាព្រះយេហូវ៉ាបានបង្កើតមនុស្សប្រុស និងមនុស្សស្រី និងបានបញ្ចប់កិច្ចការក្នុងពេលប្រាំពីរថ្ងៃក្ដី ក៏ពុំមានន័យថា ទ្រង់បានបញ្ចប់កិច្ចការនៃការបង្កើតមនុស្សដែរ ដ្បិតមនុស្សមានតែសំបក និងខ្វះខាតភាពពិតនៃការធ្វើជាមនុស្ស។ មនុស្សគ្រាន់តែដឹងថា គឺព្រះយេហូវ៉ានេះហើយដែលបានបង្កើតមនុស្សជាតិមក ប៉ុន្តែគេមិនដឹងថាតើត្រូវគោរពតាមព្រះបន្ទូល ឬក្រឹត្យវិន័យរបស់ព្រះយេហូវ៉ាដោយរបៀបណានោះទេ។ ដូច្នេះហើយ ក្រោយពីមនុស្សជាតិមានជីវិត កិច្ចការរបស់ព្រះយេហូវ៉ានៅឆ្ងាយពីទីបញ្ចប់នៅឡើយទេ។ ទ្រង់នៅតែដឹកនាំមនុស្សជាតិដោយពេញលេញដើម្បីឱ្យគេមកចំពោះទ្រង់ ដើម្បីឱ្យពួកគេអាចរស់នៅរួមគ្នានៅលើផែនដី និងកោតខ្លាចទ្រង់ និងដើម្បីឱ្យពួកគេអាចចូលទៅក្នុងផ្លូវដែលត្រឹមត្រូវនៃជីវិតជាមនុស្សធម្មតានៅលើផែនដីតាមរយៈការណែនាំរបស់ទ្រង់។ មានតែបែបនេះទេទើបកិច្ចការដែលត្រូវធ្វើឡើងជាគោលការណ៍ក្រោមព្រះនាមរបស់ព្រះយេហូវ៉ាអាចបញ្ចប់ទៅបានទាំងស្រុង ពោលគឺមានតែបែបនេះទេទើបកិច្ចការរបស់ព្រះយេហូវ៉ាក្នុងការបង្កើតពិភពលោកនេះបានបញ្ចប់ទាំងស្រុង។ ដូច្នេះហើយ បន្ទាប់ពីបានបង្កើតមនុស្សជាតិមក ទ្រង់ត្រូវដឹកនាំជីវិតមនុស្សជាតិនៅលើផែនដីអស់រយៈពេលជាច្រើនពាន់ឆ្នាំ ដើម្បីឱ្យមនុស្សជាតិអាចគោរពតាមបញ្ញត្តិ និងក្រឹត្យវិន័យ ហើយចូលរួមនៅក្នុងគ្រប់សកម្មភាពទាំងអស់នៃជីវិតជាមនុស្សធម្មតានៅលើផែនដី។ មានតែពេលនោះទេដែលកិច្ចការរបស់ព្រះយេហូវ៉ាត្រូវបានបញ្ចប់ទាំងស្រុង។ ទ្រង់បានបំពេញកិច្ចការនេះក្រោយពេលបង្កើតមនុស្សជាតិមក និងបានបន្តកិច្ចការនេះរហូតដល់សម័យយ៉ាកុប នៅពេលនោះទ្រង់បានធ្វើឱ្យកូនប្រុសទាំងដប់ពីរនាក់របស់យ៉ាកុបក្លាយទៅជាកុលសម្ព័ន្ធទាំងដប់ពីររបស់អ៊ីស្រាអែល។ ចាប់ពីនោះមក រាស្រ្តអ៊ីស្រាអែលទាំងអស់សុទ្ធតែក្លាយជាពូជមនុស្សដែលត្រូវទ្រង់ដឹកនាំជាផ្លូវការនៅលើផែនដី ហើយស្រុកអ៊ីស្រាអែលបានក្លាយជាទីតាំងជាក់លាក់មួយនៅលើផែនដីដែលទ្រង់បានបំពេញកិច្ចការរបស់ទ្រង់។ ព្រះយេហូវ៉ាបានធ្វើឱ្យមនុស្សទាំងនេះក្លាយជាក្រុមមនុស្សដំបូងគេដែលទ្រង់បានបំពេញកិច្ចការរបស់ទ្រង់ជាផ្លូវការនៅលើផែនដី ហើយទ្រង់បានធ្វើឱ្យដែនដីអ៊ីស្រាអែលទាំងមូលក្លាយជាប្រភពដើមសម្រាប់កិច្ចការរបស់ទ្រង់ ដោយប្រើពួកគេជាចំណុចចាប់ផ្ដើមនៃកិច្ចការកាន់តែធំ ដើម្បីឱ្យមនុស្សទាំងអស់ដែលកើតចេញពីទ្រង់នៅលើផែនដី នឹងដឹងថាតើត្រូវកោតខ្លាច និងត្រូវរស់នៅលើផែនដីនេះដោយរបៀបណា។ ដូច្នេះហើយទង្វើរបស់ពួកសាសន៍អ៊ីស្រាអែល បានក្លាយជាឧទាហរណ៍សម្រាប់ឱ្យរាស្រ្តនៃជាតិសាសន៍ដទៃយកគំរូតាមបាន ហើយព្រះបន្ទូលដែលបានសម្ដែងឡើងក្នុងចំណោមរាស្រ្តអ៊ីស្រាអែល បានក្លាយជាព្រះបន្ទូលដែលត្រូវរាស្រ្តនៃជាតិសាសន៍ដទៃស្ដាប់តាម។ ដ្បិតពួកគេគឺជាមនុស្សដំបូងគេដែលត្រូវទទួលក្រឹត្យវិន័យ និងបញ្ញត្តិរបស់ព្រះយេហូវ៉ា ហើយពួកគេក៏ជាមនុស្សដំបូងគេដែលដឹងថាត្រូវកោតខ្លាចផ្លូវរបស់ព្រះយេហូវ៉ាដោយរបៀបណា។ ពួកគេគឺជាដូនតារបស់ពូជមនុស្ស ដែលបានដឹងពីផ្លូវរបស់ព្រះយេហូវ៉ា ក៏ជាតំណាងរបស់ពូជមនុស្សរើសតាំងដោយព្រះយេហូវ៉ាដែរ។ នៅពេលដែលយុគសម័យនៃព្រះគុណបានចូលមកដល់ ព្រះយេហូវ៉ាលែងដឹកនាំមនុស្សដោយបែបនេះទៀតហើយ។ មនុស្សមានអំពើបាប ហើយបានលះបង់ខ្លួនគេក្នុងអំពើបាប ដូច្នេះហើយ ទ្រង់បានចាប់ផ្ដើមស្រោចស្រង់មនុស្សឱ្យរួចពីអំពើបាប។ តាមរបៀបនេះ ទ្រង់បានស្ដីបន្ទោសមនុស្សរហូតដល់មនុស្សត្រូវបានរំដោះពីអំពើបាបទាំងស្រុង។ នៅគ្រាចុងក្រោយ មនុស្សបានលេចចូលក្នុងភាពគ្មានសីលធម៌យ៉ាងខ្លាំង ដែលកិច្ចការនៅក្នុងដំណាក់កាលនេះ អាចអនុវត្តបានតាមរយៈការជំនុំជម្រះ និងការវាយផ្ចាលតែប៉ុណ្ណោះ។ មានតែបែបនេះទេទើបកិច្ចការនេះអាចសម្រេចជោគជ័យបាន។ នេះគឺជាកិច្ចការនៅក្នុងយុគសម័យជាច្រើន។ អាចនិយាយម្យ៉ាងទៀតបានថា ព្រះជាម្ចាស់ប្រើព្រះនាមរបស់ទ្រង់ កិច្ចការរបស់ទ្រង់ និងរូបអង្គរបស់ព្រះជាម្ចាស់ខុសៗគ្នា ដើម្បីញែកយុគសម័យមួយចេញពីយុគសម័យមួយទៀត និងធ្វើការផ្លាស់ប្ដូរវាក្នុងយុគសម័យទាំងអស់នោះ។ ព្រះនាមរបស់ព្រះជាម្ចាស់ និងកិច្ចការទ្រង់ តំណាងឱ្យយុគសម័យរបស់ទ្រង់ និងតំណាងឱ្យកិច្ចការរបស់ទ្រង់នៅគ្រប់យុគសម័យទាំងអស់។ ឧបមាថា កិច្ចការរបស់ព្រះជាម្ចាស់នៅគ្រប់យុគសម័យនេះ គឺតែងតែដូចគ្នា ហើយទ្រង់គឺតែងតែត្រូវគេហៅដោយព្រះនាមដូចគ្នា តើមនុស្សអាចនឹងស្គាល់ទ្រង់បានដោយរបៀបណា? ព្រះជាម្ចាស់ត្រូវគេហៅថាព្រះយេហូវ៉ា ហើយក្រៅពីព្រះជាម្ចាស់ដែលត្រូវគេហៅថាព្រះយេហូវ៉ានោះ នរណាក៏ដោយដែលត្រូវគេហៅដោយឈ្មោះទីទៃពីនេះ មិនមែនជាព្រះជាម្ចាស់ឡើយ។ ឬបើពុំដូច្នោះទេ ព្រះជាម្ចាស់អាចត្រឹមជាព្រះយេស៊ូវ ហើយក្រៅពីព្រះនាមរបស់ព្រះយេស៊ូវ ទ្រង់មិនអាចមិនត្រូវបានគេហៅដោយព្រះនាមដទៃទៀតឡើយ។ ក្រៅពីព្រះយេស៊ូវ ព្រះយេហូវ៉ាគឺមិនមែនជាព្រះជាម្ចាស់ឡើយ ហើយព្រះដ៏មានគ្រប់ព្រះចេស្ដាក៏មិនមែនជាព្រះជាម្ចាស់ដែរ។ មនុស្សជឿថា វាពិតប្រាកដហើយដែលព្រះជាម្ចាស់មានគ្រប់ព្រះចេស្តានោះ ប៉ុន្តែព្រះជាម្ចាស់ គឺជាព្រះជាម្ចាស់ដែលគង់នៅក្នុងចំណោមមនុស្ស ហើយទ្រង់ត្រូវគេហៅថាព្រះយេស៊ូវ ដ្បិតព្រះជាម្ចាស់គឺគង់នៅជាមួយមនុស្ស។ ការគិតបែបនេះ គឺស្របទៅតាមគោលលទ្ធិ និងបានកំណត់ព្រះជាម្ចាស់ក្នុងព្រំដែនជាក់លាក់មួយ។ ដូច្នេះ នៅគ្រប់ដំណាក់កាលទាំងអស់ កិច្ចការដែលព្រះជាម្ចាស់បំពេញ ព្រះនាមដែលគេហៅទ្រង់ និងរូបអង្គដែលទ្រង់ប្រើ កិច្ចការដែលទ្រង់បំពេញនៅគ្រប់ដំណាក់កាលតាំងពីដើមរហូតដល់បច្ចុប្បន្ន គឺចំណុចទាំងអស់នេះមិនអនុវត្តតាមបញ្ញត្តិតែមួយ និងមិនស្ថិតនៅក្រោមដែនកំណត់ណាមួយឡើយ។ ទ្រង់គឺជាព្រះយេហូវ៉ា ប៉ុន្តែទ្រង់ក៏ជាព្រះយេស៊ូវដែរ ហើយក៏ជាព្រះមែស្ស៊ី និងជាព្រះដ៏មានគ្រប់ព្រះចេស្ដាដែរ។ កិច្ចការរបស់ទ្រង់អាចឆ្លងកាត់ការបំផ្លាស់បំប្រែបន្តិចម្ដងៗ ដោយមានការផ្លាស់ប្ដូរទៅតាមព្រះនាមរបស់ទ្រង់។ គ្មានព្រះនាមណាមួយដែលអាចតំណាងដល់ទ្រង់ដោយពេញលេញបានឡើយ ប៉ុន្តែគ្រប់ព្រះនាមទាំងអស់ដែលគេហៅទ្រង់ សុទ្ធតែអាចតំណាងឱ្យទ្រង់បាន ហើយកិច្ចការដែលទ្រង់បំពេញនៅគ្រប់ដំណាក់កាល សុទ្ធតែតំណាងឱ្យនិស្ស័យរបស់ទ្រង់។ ឧបមាថា នៅពេលដែលគ្រាចុងក្រោយមកដល់ ព្រះជាម្ចាស់ដែលអ្នកមើលឃើញ គឺនៅតែជាព្រះយេស៊ូវដដែល ហើយបន្ថែមលើនេះ ទ្រង់កំពុងគង់លើដុំពពកស ហើយទ្រង់នៅតែលេចមកក្នុងរូបអង្គរបស់ព្រះយេស៊ូវដដែល ហើយព្រះបន្ទូលដែលទ្រង់ថ្លែង គឺនៅតែជាព្រះបន្ទូលរបស់ព្រះយេស៊ូវដដែល៖ «អ្នករាល់គ្នាគប្បីស្រឡាញ់អ្នកជិតខាងខ្លួនឱ្យដូចជាខ្លួនអ្នក អ្នកគប្បីតមអាហារ និងអធិស្ឋាន អ្នកគប្បីស្រឡាញ់ខ្មាំងសត្រូវរបស់អ្នកឱ្យដូចជាអ្នកស្រឡាញ់ជីវិតផ្ទាល់ខ្លួនរបស់អ្នកដែរ អត់ទ្រាំជាមួយអ្នកដទៃ និងចេះអត់ធ្មត់ ហើយបន្ទាបខ្លួន។ អ្នករាល់គ្នាត្រូវតែធ្វើរឿងទាំងអស់នេះនៅមុនពេលដែលអ្នកអាចក្លាយជាសិស្សរបស់ខ្ញុំ។ ហើយតាមរយៈការធ្វើបែបនេះ ទើបអ្នកអាចចូលទៅក្នុងនគររបស់ខ្ញុំបាន»។ តើនេះមិនមែនស្ថិតក្នុងកិច្ចការនៅក្នុងយុគសម័យនៃព្រះគុណទេមែនទេ? តើអ្វីដែលទ្រង់មានព្រះបន្ទូលនឹងមិនមែនជាផ្លូវនៃយុគសម័យនៃព្រះគុណទេឬអី? តើអ្នកនឹងមានអារម្មណ៍បែបណា ប្រសិនបើអ្នករាល់គ្នាស្ដាប់ឮព្រះបន្ទូលទាំងអស់នេះ? តើអ្នកនឹងមិនមានអារម្មណ៍ថា នេះនៅតែជាកិច្ចការរបស់ព្រះយេស៊ូវមែនទេ? តើនេះនឹងមិនមែនជាការបំពេញកិច្ចការជាន់គ្នាទេមែនទេ? តើមនុស្សអាចស្វែងរកសេចក្ដីអរសប្បាយនៅក្នុងនេះបានដែរឬទេ? អ្នករាល់គ្នានឹងមានអារម្មណ៍ថា កិច្ចការរបស់ព្រះជាម្ចាស់អាចបន្តទៅបានតែនៅក្នុងពេលនេះប៉ុណ្ណោះ និងគ្មានការចម្រើនទៅមុខឡើយ។ ទ្រង់មានព្រះចេស្តាមានដែនកំណត់ ហើយគ្មានកិច្ចការថ្មីត្រូវបំពេញទៀតនោះទេ ហើយទ្រង់បានប្រើព្រះចេស្ដារបស់ទ្រង់ដល់កំណត់របស់វាហើយ។ ពីរពាន់ឆ្នាំមុនពេលនេះ គឺជាយុគសម័យនៃព្រះគុណ ហើយពីរពាន់ឆ្នាំក្រោយ ទ្រង់គឺនៅតែប្រៀនប្រដៅអំពីផ្លូវនៃយុគសម័យនៃព្រះគុណ និងនៅតែត្រូវធ្វើឱ្យមនុស្សមានការប្រែចិត្តដដែល។ មនុស្សនឹងនិយាយថា៖ «ឱ ព្រះជាម្ចាស់អើយ! ទ្រង់មានព្រះចេស្ដាមានដែនកំណត់។ ទូលបង្គំជឿថា ទ្រង់គួរណាស់តែមានព្រះប្រាជ្ញាញាណខ្លាំងណាស់ ក៏ប៉ុន្តែទ្រង់មានតែការអត់ទ្រាំ និងមានតែការអត់ធ្មត់ប៉ុណ្ណោះ។ ទ្រង់គ្រាន់តែជ្រាបថាត្រូវស្រឡាញ់សត្រូវរបស់ទ្រង់ដោយបែបណាប៉ុណ្ណោះ ហើយទ្រង់មិនជ្រាបពីអ្វីផ្សេងទៀតឡើយ»។ នៅក្នុងគំនិតរបស់មនុស្ស ព្រះជាម្ចាស់នឹងមានលក្ខណៈដូចកាលនៅក្នុងយុគសម័យនៃព្រះគុណជារៀងរហូត ហើយមនុស្សនឹងតែងតែជឿថា ព្រះជាម្ចាស់គឺគួរឱ្យស្រឡាញ់ និងមានព្រះហឫទ័យក្ដួលអាណិត។ តើអ្នកគិតថាកិច្ចការរបស់ព្រះជាម្ចាស់ នឹងតែងតែច្រំដែលជានិច្ចមែនទេ? ដូច្នេះហើយ នៅក្នុងដំណាក់កាលនៃកិច្ចការរបស់ទ្រង់ ទ្រង់នឹងមិនត្រូវគេឆ្កាងឡើយ ហើយគ្រប់ការទាំងអស់ដែលអ្នករាល់គ្នាឃើញ និងប៉ះពាល់ នឹងមិនដូចជាអ្វីៗគ្រប់យ៉ាងដែលអ្នករាល់គ្នាបានស្រមៃ ឬបានស្ដាប់ឮគេនិយាយនោះទេ។ សព្វថ្ងៃនេះ ព្រះជាម្ចាស់មិនបានពាក់ព័ន្ធនឹងពួកផារីស៊ីឡើយ ហើយទ្រង់ក៏មិនបានឱ្យពិភពលោកដឹងដែរ ហើយអស់អ្នកដែលស្គាល់ទ្រង់ គឺជាអ្នករាល់គ្នាដែលដើរតាមទ្រង់នេះហើយ ដ្បិតទ្រង់នឹងមិនត្រូវគេឆ្កាងជាថ្មីម្ដងទៀតឡើយ។ ក្នុងអំឡុងយុគសម័យនៃព្រះគុណ ព្រះយេស៊ូវបានបង្រៀនដោយបើកចំហនៅទូទាំងដែនដីទាំងមូល ដើម្បីជាប្រយោជន៍ដល់កិច្ចការផ្សាយដំណឹងល្អរបស់ទ្រង់។ ទ្រង់បានពាក់ព័ន្ធនឹងពួកផារីស៊ីដើម្បីជាប្រយោជន៍ដល់កិច្ចការនៃការជាប់ឆ្កាង។ ប្រសិនបើទ្រង់មិនបានពាក់ព័ន្ធនឹងពួកផារីស៊ី និងអ្នកកាន់អំណាចដែលមិនបានស្គាល់ទ្រង់ទេ តើទ្រង់អាចត្រូវបានគេថ្កោលទោស ហើយបន្ទាប់មក ត្រូវគេក្បត់ និងបោះទ្រង់ភ្ជាប់ទៅនឹងឈើឆ្កាងយ៉ាងដូចម្ដេចកើតទៅ? ដូច្នេះហើយ ទ្រង់បានពាក់ព័ន្ធនឹងពួកផារីស៊ី ដើម្បីជាប្រយោជន៍ដល់កិច្ចការនៃការជាប់ឆ្កាងនេះ។ សព្វថ្ងៃនេះ ទ្រង់បំពេញកិច្ចការរបស់ទ្រង់ដោយសម្ងាត់ ដើម្បីជៀសវាងពីការល្បងល។ នៅក្នុងការយកកំណើតជាមនុស្សចំនួនពីរដងរបស់ព្រះជាម្ចាស់ កិច្ចការ និងសារៈសំខាន់គឺខុសគ្នា ហើយបរិបទនិងកាលៈទេសៈក៏ខុសគ្នាដែរ ដូច្នេះ តើកិច្ចការដែលទ្រង់បំពេញអាចដូចគ្នាទាំងស្រុងបានដោយរបៀបណា?

តើព្រះនាមរបស់ព្រះយេស៊ូវ ដែលថា «ព្រះ‌អង្គគង់ជាមួយនឹងយើងខ្ញុំ» តំណាងឱ្យនិស្ស័យរបស់ព្រះជាម្ចាស់ទាំងស្រុងមែនទេ? តើវាអាចបង្ហាញពីព្រះជាម្ចាស់បានទាំងស្រុងដែរឬទេ? ប្រសិនបើមនុស្សនិយាយថា ព្រះជាម្ចាស់អាចត្រឹមហៅថា ព្រះយេស៊ូវ និងមិនមានព្រះនាមអ្វីផ្សេង ដោយសារព្រះជាម្ចាស់មិនអាចផ្លាស់ប្ដូរនិស្ស័យរបស់ទ្រង់បាន ពាក្យសម្ដីទាំងអស់នេះ គឺជាការប្រមាថដ៏ធ្ងន់ធ្ងរខ្លាំងណាស់! តើអ្នកជឿថា ព្រះនាមព្រះយេស៊ូវ គឺព្រះ‌អង្គគង់ជាមួយនឹងយើងខ្ញុំ តែមួយមុខនេះអាចតំណាងឱ្យព្រះជាម្ចាស់ទាំងស្រុងបានដែរឬទេ? ព្រះជាម្ចាស់អាចត្រូវបានគេហៅដោយព្រះនាមជាច្រើន ប៉ុន្តែក្នុងចំណោមព្រះនាមទាំងអស់នេះ គ្មានព្រះនាមណាមួយដែលអាចសម្រាយបញ្ជាក់យ៉ាងខ្លីពីគ្រប់យ៉ាងរបស់ព្រះជាម្ចាស់បានឡើយ គ្មានព្រះនាមណាមួយអាចតំណាងឱ្យព្រះជាម្ចាស់ដោយពេញលេញនោះទេ។ ដូច្នេះហើយ ព្រះជាម្ចាស់មានព្រះនាមជាច្រើន ប៉ុន្តែព្រះនាមទាំងអស់នេះ មិនអាចសម្ដែងចេញពីនិស្ស័យរបស់ព្រះជាម្ចាស់ដោយពេញលេញឡើយ ដ្បិតនិស្ស័យរបស់ព្រះជាម្ចាស់ គឺសម្បូរបែបលើសពីសមត្ថភាពដែលមនុស្សអាចស្គាល់និស្ស័យទ្រង់បាន។ ការប្រើភាសារបស់មនុស្សជាតិ មិនគ្រប់គ្រាន់ដើម្បីបង្ហាញពីព្រះជាម្ចាស់ឱ្យបានពេញលេញនោះទេ។ មនុស្សជាតិគ្មានអ្វីក្រៅពីពាក្យសម្ដីបន្តិចបន្តួចដើម្បីបង្ហាញពីអ្វីទាំងអស់ដែលពួកគេដឹងអំពីនិស្ស័យរបស់ព្រះជាម្ចាស់នោះឡើយ ដូចជាពាក្យថា៖ មហិមា កិត្តិយស អស្ចារ្យ មិនអាចយល់បាន ឧត្តុង្គឧត្តម បរិសុទ្ធ សុចរិត ឈ្លាសវៃ និងពាក្យដទៃផ្សេងទៀត។ មានពាក្យជាច្រើនខ្លាំងណាស់! ពាក្យបន្តិចបន្តួចនេះ មិនអាចរៀបរាប់សូម្បីតែនិស្ស័យរបស់ព្រះជាម្ចាស់ដែលមនុស្សបានដឹងដ៏តិចតួចក្ដី។ ពេលកន្លងមក អ្នកដទៃទៀតបានបន្ថែមពាក្យពេចន៍ដែលពួកគេបានគិតថា អាចរៀបរាប់បានកាន់តែប្រសើរអំពីភាពឆេះឆួលដែលនៅក្នុងដួងចិត្តរបស់ពួកគេដូចជាពាក្យដែលថា៖ ព្រះជាម្ចាស់មហិមាខ្លាំងណាស់! ព្រះជាម្ចាស់បរិសុទ្ធខ្លាំងណាស់! ព្រះជាម្ចាស់គួរឱ្យស្រឡាញ់ខ្លាំងណាស់! សព្វថ្ងៃ ការនិយាយរបស់មនុស្សដែលមានលក្ខណៈបែបនេះ បានឈានដល់កម្រិតកំពូលហើយ ក៏ប៉ុន្តែមនុស្សនៅតែមិនអាចសម្ដែងពីខ្លួនឯងឱ្យបានច្បាស់នៅឡើយទេ។ ដូច្នេះហើយ សម្រាប់មនុស្ស ព្រះជាម្ចាស់មានព្រះនាមជាច្រើន ទ្រង់មិនមែនមានតែព្រះនាមមួយទេ នេះគឺដោយសារសភាវៈរបស់ព្រះជាម្ចាស់ គឺសម្បូរបែបខ្លាំងណាស់ ហើយភាសារបស់មនុស្ស គឺមិនទាន់គ្រប់គ្រាន់នៅឡើយទេ។ ពាក្យមួយម៉ាត់ ឬព្រះនាមមួយពុំអាចតំណាងឱ្យព្រះជាម្ចាស់ទាំងស្រុងបានទេ ដូច្នេះ តើអ្នកគិតថាព្រះនាមរបស់ទ្រង់អាចមិនប្រែប្រួលដែរទេ? ព្រះជាម្ចាស់មហិមា និងបរិសុទ្ធខ្លាំងណាស់ ក៏ប៉ុន្តែតើអ្នកនឹងមិនអនុញ្ញាតឱ្យទ្រង់ផ្លាស់ប្ដូរព្រះនាមរបស់ទ្រង់នៅក្នុងយុគសម័យថ្មីទេឬ? ហេតុនេះ នៅគ្រប់យុគសម័យដែលព្រះជាម្ចាស់បំពេញនូវកិច្ចការរបស់ទ្រង់ដោយផ្ទាល់ព្រះអង្គ គឺទ្រង់ប្រើព្រះនាមមួយ ដែលស័ក្តិសមនឹងយុគសម័យនោះ ដើម្បីបង្ហាញពីកិច្ចការដែលទ្រង់សព្វព្រះហឫទ័យចង់ធ្វើ។ ទ្រង់ប្រើព្រះនាមនេះ ជាព្រះនាមមួយដែលមានលក្ខណៈសំខាន់បណ្ដោះអាសន្ន ដើម្បីតំណាងឱ្យនិស្ស័យរបស់ទ្រង់នៅក្នុងយុគសម័យនោះ។ នេះគឺជាព្រះជាម្ចាស់ដែលប្រើភាសាមនុស្សជាតិដើម្បីបើកសម្ដែងពីនិស្ស័យផ្ទាល់របស់ទ្រង់។ បើទោះបីជាដូច្នេះក្ដី មនុស្សជាច្រើនដែលធ្លាប់មានបទពិសោធខាងវិញ្ញាណ និងធ្លាប់បានឃើញព្រះជាម្ចាស់ដោយផ្ទាល់ក្ដី ក៏នៅតែមានអារម្មណ៍ថា ព្រះនាមមួយនេះមិនអាចតំណាងឱ្យព្រះជាម្ចាស់បានទាំងស្រុងទេ។ ហ៊ឺះ រឿងនេះមិនអាចជួយបានទេ ដូច្នេះ មនុស្សលែងហៅព្រះជាម្ចាស់ដោយព្រះនាមណាមួយតទៅទៀតហើយ ប៉ុន្តែហៅទ្រង់ត្រឹមថា «ព្រះជាម្ចាស់» ប៉ុណ្ណោះ។ ដួងចិត្តរបស់មនុស្ស ហាក់ដូចជាពោរពេញដោយសេចក្ដីស្រឡាញ់ ក៏ប៉ុន្តែក៏មានជាប់ពាក់ព័ន្ធដោយគំនិតប្រឆាំងគ្នាដែរ ដ្បិតមនុស្សពុំបានដឹងថាតើត្រូវពន្យល់អំពីព្រះជាម្ចាស់ដោយរបៀបណានោះទេ។ លក្ខណៈរបស់ព្រះជាម្ចាស់សម្បូរបែបខ្លាំងរហូតដល់គ្មានវិធីណាដែលអាចរៀបរាប់បានឡើយ។ គ្មានព្រះនាមណាមួយដែលអាចសង្ខេបពីនិស្ស័យរបស់ព្រះជាម្ចាស់បាននោះឡើយ ហើយគ្មានព្រះនាមណាមួយដែលអាចរៀបរាប់ពីគ្រប់កម្មសិទ្ធិ និងលក្ខណៈរបស់ព្រះជាម្ចាស់បានឡើយ។ ប្រសិនបើនរណាម្នាក់សួរខ្ញុំថា៖ «តើទ្រង់ប្រើព្រះនាមអ្វីឱ្យប្រាកដ?» ខ្ញុំនឹងនិយាយប្រាប់ពួកគេថា៖ «ព្រះជាម្ចាស់ គឺជាព្រះជាម្ចាស់!» តើនេះមិនមែនជាព្រះនាមដ៏ល្អបំផុតសម្រាប់ព្រះជាម្ចាស់ទេឬអី? តើនេះមិនមែនជាការបង្ហាញពីនិស្ស័យរបស់ព្រះជាម្ចាស់ទេឬអី? រឿងគឺបែបនេះហើយ តើហេតុអ្វីបានជាអ្នករាល់គ្នាខំប្រឹងប្រែងរកព្រះនាមរបស់ព្រះជាម្ចាស់ខ្លាំងយ៉ាងនេះ? តើហេតុអ្វីអ្នកត្រូវប្រើខួរក្បាលរបស់អ្នក ដោយគ្មានបានហូបចុក និងដេកពួន ដើម្បីតែជាប្រយោជន៍ដល់ព្រះនាមមួយបែបនេះ? ថ្ងៃនោះនឹងចូលមកដល់ នៅពេលដែលព្រះជាម្ចាស់លែងត្រូវបានគេហៅថា ព្រះយេហូវ៉ា ព្រះយេស៊ូវ ឬព្រះមែស្ស៊ីតទៅទៀត គឺទ្រង់នឹងត្រូវគេហៅត្រឹមថា ព្រះអាទិករ។ នៅពេលនោះ គ្រប់ព្រះនាមទាំងអស់ដែលទ្រង់បានដាក់នៅលើផែនដី នឹងត្រូវចូលដល់ទីបញ្ចប់ ដ្បិតកិច្ចការរបស់ទ្រង់នៅលើផែនដីនឹងត្រូវចូលដល់ទីបញ្ចប់ ក្រោយពេលដែលព្រះនាមរបស់ទ្រង់លែងមានទៀត។ នៅពេលដែលគ្រប់យ៉ាងទាំងអស់មកនៅក្រោមអំណាចត្រួតត្រារបស់ព្រះអាទិករ តើចាំបាច់អ្វីដែលទ្រង់ត្រូវការព្រះនាមសមស្របតែមិនពេញលេញបែបនេះធ្វើអ្វី? តើអ្នកនឹងនៅតែបន្តប្រឹងរកព្រះនាមរបស់ព្រះជាម្ចាស់ក្នុងពេលនេះទៀតដែរឬទេ? តើអ្នកនៅតែហ៊ាននិយាយថា ព្រះជាម្ចាស់គឺនៅតែត្រូវបានហៅថា ព្រះយេហូវ៉ា តែមួយប៉ុណ្ណោះទៀតមែនទេ? តើអ្នកនៅតែហ៊ាននិយាយថា ព្រះជាម្ចាស់អាចត្រូវហៅត្រឹម ព្រះយេស៊ូវ តែមួយប៉ុណ្ណោះមែនទេ? តើអ្នកអាចទូលរែកបាបនៃការប្រមាថចំពោះព្រះជាម្ចាស់បានដែរឬទេ? អ្នកគប្បីដឹងថា កាលពីដើមដំបូង ព្រះជាម្ចាស់គ្មានព្រះនាមអ្វីទេ។ ទ្រង់គ្រាន់តែមានព្រះនាមមួយ ឬពីរ ឬច្រើន ដោយសារតែទ្រង់មានកិច្ចការត្រូវបំពេញ និងត្រូវគ្រប់គ្រងមនុស្សជាតិប៉ុណ្ណោះ។ មិនថាគេហៅព្រះនាមទ្រង់បែបណានោះទេ តើទ្រង់មិនជ្រើសយកព្រះនាមនោះដោយផ្ទាល់ព្រះអង្គទេមែនទេ? តើទ្រង់ត្រូវការឱ្យអ្នករាល់គ្នា ដែលជាភាវៈដែលទ្រង់បង្កើតមកនោះ កំណត់អំពីព្រះនាមនោះដែរឬទេ? ព្រះនាមដែលគេហៅព្រះជាម្ចាស់ គឺជាព្រះនាមមួយដែលស្របនឹងអ្វីដែលមនុស្សអាចយល់ដឹងបាន ស្របតាមភាសារបស់មនុស្សជាតិ ប៉ុន្តែព្រះនាមនេះ គឺមិនមែនជាព្រះនាមដែលមនុស្សអាចសង្ខេបរួមបានទេ។ អ្នកអាចនិយាយបានត្រឹមថា មានព្រះជាម្ចាស់គង់នៅលើស្ថានសួគ៌ ថាទ្រង់ត្រូវគេហៅថា ព្រះជាម្ចាស់ ថាទ្រង់គឺជាព្រះជាម្ចាស់ផ្ទាល់ព្រះអង្គ ដែលមានព្រះចេស្ដាខ្លាំងពូកែ ដែលមានព្រះប្រាជ្ញាញាណអស្ចារ្យ ខ្ពង់ខ្ពស់ អស្ចារ្យ និងអាថ៌កំបាំងយ៉ាងខ្លាំង និងមានព្រះចេស្តាអស្ចារ្យ ហេតុដូច្នេះហើយ អ្នកមិនអាចនិយាយអ្វីបានឡើយ ហើយអ្នកទាំងអស់គ្នាអាចដឹងបានតែបន្ដិចបន្ដួចនេះប៉ុណ្ណោះ។ រឿងគឺបែបនេះហើយ តើព្រះនាមព្រះយេស៊ូវមួយ អាចតំណាងឱ្យព្រះជាម្ចាស់ផ្ទាល់ព្រះអង្គមែនទេ? នៅពេលដែលគ្រាចុងក្រោយមកដល់ បើទោះបីជាព្រះជាម្ចាស់គឺជាអ្នកដែលនៅបន្តបំពេញកិច្ចការរបស់ទ្រង់ក្ដី ក៏ព្រះនាមរបស់ទ្រង់ត្រូវតែផ្លាស់ប្ដូរដែរ ដ្បិតវាគឺជាយុគសម័យមួយខុសគ្នា។

ព្រះជាម្ចាស់ដែលអស្ចារ្យបំផុតនៅទូទាំងសាកលលោក និងនៅពិភពខាងលើ តើទ្រង់អាចពន្យល់ពីព្រះអង្គទ្រង់ដោយប្រើរូបអង្គខាងសាច់ឈាមបានដែរឬទេ? ព្រះជាម្ចាស់យកសាច់ឈាមមកគ្រងពីលើទ្រង់ដើម្បីបំពេញកិច្ចការនៅក្នុងដំណាក់កាលមួយនៃកិច្ចការរបស់ទ្រង់។ គ្មានសារៈសំខាន់ជាក់លាក់ណាមួយចំពោះរូបអង្គខាងឯសាច់ឈាមនេះទេ វាគ្មានទំនាក់ទំនងអ្វីក្នុងការឆ្លងកាត់យុគសម័យឡើយ ហើយវាក៏គ្មានអ្វីត្រូវពាក់ព័ន្ធនឹងនិស្ស័យរបស់ព្រះជាម្ចាស់ដែរ។ តើហេតុអ្វីបានជាព្រះយេស៊ូវមិនអនុញ្ញាតឱ្យរូបអង្គទ្រង់នៅរក្សាដូចដើម? តើហេតុអ្វីបានជាមិនព្រមឱ្យមនុស្សគូរគំនូររូបអង្គទ្រង់ ដើម្បីឱ្យរូបអង្គនេះអាចផ្សាយបន្តទៅកាន់ជំនាន់ក្រោយៗទៀត? តើហេតុអ្វីបានជាទ្រង់មិនអនុញ្ញាតឱ្យមនុស្សទទួលស្គាល់ថា រូបអង្គរបស់ទ្រង់ គឺជារូបអង្គរបស់ព្រះជាម្ចាស់? បើទោះបីជារូបកាយរបស់មនុស្សត្រូវបានបង្កើតឡើងជារូបអង្គរបស់ព្រះជាម្ចាស់ តើវាអាចទេដែលឱ្យរូបកាយខាងក្រៅរបស់មនុស្សតំណាងឱ្យរូបអង្គដ៏ខ្ពង់ខ្ពស់របស់ព្រះជាម្ចាស់នោះ? នៅពេលដែលព្រះជាម្ចាស់យកកំណើតជាមនុស្ស ទ្រង់គ្រាន់តែយាងចុះពីស្ថានសួគ៌ទៅកើតជាមនុស្សណាមួយប៉ុណ្ណោះ។ គឺព្រះវិញ្ញាណរបស់ទ្រង់នេះហើយដែលយាងចុះមកកើតជាមនុស្ស ហើយតាមរយៈការយកកំណើតនេះហើយដែលទ្រង់បំពេញកិច្ចការរបស់ព្រះវិញ្ញាណ។ គឺព្រះវិញ្ញាណនេះហើយដែលបើកសម្ដែងនៅខាងសាច់ឈាម ហើយគឺព្រះវិញ្ញាណនេះហើយដែលបំពេញកិច្ចការរបស់ទ្រង់ខាងឯសាច់ឈាម។ កិច្ចការដែលត្រូវបានធ្វើខាងឯសាច់ឈាមតំណាងឱ្យព្រះវិញ្ញាណទាំងស្រុង ហើយសាច់ឈាមនោះ គឺសម្រាប់តែជាប្រយោជន៍ដល់កិច្ចការនេះប៉ុណ្ណោះ ប៉ុន្តែនោះពុំមានន័យថា រូបអង្គខាងឯសាច់ឈាម ជំនួសរូបអង្គពិតរបស់ព្រះជាម្ចាស់ផ្ទាល់ព្រះអង្គនោះឡើយ។ នេះគឺមិនមែនជាគោលបំណង ឬជាខ្លឹមសារសំខាន់របស់ព្រះជាម្ចាស់ដែលយកកំណើតជាមនុស្សឡើយ។ ទ្រង់បានយកកំណើតជាមនុស្សតែដើម្បីឱ្យព្រះវិញ្ញាណអាចស្វែងរកកន្លែងមួយដើម្បីស្នាក់នៅ ដែលសមស្របនឹងកិច្ចការរបស់ទ្រង់ប៉ុណ្ណោះ ដើម្បីសម្រេចកិច្ចការរបស់ទ្រង់ខាងឯសាច់ឈាមបានកាន់តែប្រសើរ ដើម្បីឱ្យមនុស្សអាចមើលឃើញទង្វើរបស់ទ្រង់ យល់ពីនិស្ស័យរបស់ទ្រង់ ស្ដាប់ឮព្រះបន្ទូលរបស់ទ្រង់ និងស្គាល់ពីការអស្ចារ្យនៃកិច្ចការរបស់ទ្រង់។ ព្រះនាមរបស់ទ្រង់តំណាងឱ្យនិស្ស័យរបស់ទ្រង់ កិច្ចការរបស់ទ្រង់តំណាងឱ្យអត្តសញ្ញាណរបស់ទ្រង់ ប៉ុន្តែទ្រង់មិនដែលបានមានព្រះបន្ទូលថា ការលេចមករបស់ទ្រង់ខាងសាច់ឈាមតំណាងឱ្យរូបអង្គរបស់ទ្រង់ឡើយ។ នោះគ្រាន់តែជាសញ្ញាណរបស់មនុស្សប៉ុណ្ណោះ។ ហេតុដូច្នេះហើយ ទិដ្ឋភាពសំខាន់នៃការយកកំណើតជាមនុស្សរបស់ព្រះជាម្ចាស់ គឺព្រះនាមរបស់ទ្រង់ កិច្ចការរបស់ទ្រង់ និស្ស័យរបស់ទ្រង់ និងភេទរបស់ទ្រង់។ ទាំងអស់នេះគឺប្រើដើម្បីតំណាងឱ្យការគ្រប់គ្រងរបស់ទ្រង់នៅក្នុងយុគសម័យនេះ។ ការលេចមករបស់ទ្រង់ខាងឯសាច់ឈាមនេះ មិនជាប់ពាក់ព័ន្ធនឹងការគ្រប់គ្រងរបស់ទ្រង់ឡើយ គឺគ្រាន់តែដើម្បីជាប្រយោជន៍ដល់កិច្ចការរបស់ទ្រង់នៅពេលនោះប៉ុណ្ណោះ។ ព្រះជាម្ចាស់ដែលយកកំណើតជាមនុស្សច្បាស់ជាមានរូបអង្គជាក់លាក់ណាមួយ ដូច្នេះហើយ ទ្រង់ជ្រើសរើសគ្រួសារដែលសមស្របមួយ ដើម្បីកំណត់ពីរូបអង្គរបស់ទ្រង់។ ប្រសិនបើរូបរាងខាងក្រៅរបស់ព្រះជាម្ចាស់ មានសារៈសំខាន់ដែលអាចធ្វើជាតំណាងបាន នោះអស់អ្នកដែលមានទម្រង់មុខស្រដៀងនឹងទ្រង់ ក៏នឹងអាចតំណាងឱ្យព្រះជាម្ចាស់បានដែរ។ តើនោះនឹងមិនក្លាយជាកំហុសដ៏ធ្ងន់ទេឬអី? រូបគំនូររបស់ព្រះយេស៊ូវត្រូវបានមនុស្សគូរដើម្បីឱ្យមនុស្សអាចថ្វាយបង្គំទ្រង់បាន។ នៅពេលនោះ ព្រះវិញ្ញាណបរិសុទ្ធគ្មានការណែនាំអ្វីពិសេសទេ ដូច្នេះហើយ មនុស្សបានចែកចាយរូបគំនូរដែលគេស្រមៃ គូរនោះបន្តគ្នារហូតមកទល់សព្វថ្ងៃនេះ។ តាមពិតទៅ តាមបំណងព្រះហឫទ័យរបស់ព្រះជាម្ចាស់ មនុស្សមិនគួរធ្វើបែបនេះឡើយ។ គឺការស្រឡាញ់ពេញចិត្តខ្លាំងរបស់មនុស្សនេះហើយដែលបង្កើតជារូបគំនូររបស់ព្រះយេស៊ូវឱ្យនៅសល់រហូតដល់សព្វថ្ងៃនេះ។ ព្រះជាម្ចាស់ គឺជាព្រះវិញ្ញាណ ហើយមនុស្សមិនអាចទាញជារួមថារូបអង្គរបស់ទ្រង់បែបណានៅក្នុងការវិភាគចុងក្រោយនោះទេ។ រូបអង្គរបស់ទ្រង់ គឺអាចតំណាងបានត្រឹមនិស្ស័យរបស់ទ្រង់តែប៉ុណ្ណោះ។ សម្រាប់ទម្រង់នៃព្រះនាសារបស់ទ្រង់ ព្រះឱស្ឋរបស់ទ្រង់ ព្រះនេត្ររបស់ទ្រង់ និងព្រះកេសារបស់ទ្រង់ ទាំងអស់នេះគឺមិនអាចឱ្យអ្នករៀបរាប់បាននោះទេ។ នៅពេលដែលការបើកសម្ដែងបានមកដល់យូហាន គាត់បានឃើញរូបអង្គនៃបុត្រមនុស្ស៖ ចេញពីព្រះឱស្ឋរបស់ទ្រង់គឺជាដាវមុខពីរ ព្រះនេត្ររបស់ទ្រង់គឺដូចជាអណ្ដាតភ្លើង ព្រះសិរសានិងព្រះកេសារបស់ទ្រង់ពណ៌សដូចជារោមចៀម ព្រះបាទារបស់ទ្រង់ដូចជាលង្ហិនខាត់រលោងស្រិល ហើយនៅឱរារបស់ទ្រង់ មានក្រវាត់ឈៀងពណ៌មាស។ បើទោះបីជាពាក្យរបស់គាត់ច្បាស់ៗក្ដី ក៏រូបអង្គរបស់ព្រះជាម្ចាស់ដែលគាត់បានរៀបរាប់ មិនមែនជារូបអង្គនៃសត្តនិករដែលបានបង្កើតមកនោះដែរ។ អ្វីដែលគាត់បានឃើញ គឺគ្រាន់តែជានិមិត្តប៉ុណ្ណោះ និងមិនមែនជារូបអង្គនៃមនុស្សមកពីពិភពពិតនោះទេ។ យ៉ូហានបានឃើញនិមិត្តមួយ ប៉ុន្តែគាត់មិនបានឃើញរូបរាងខាងក្រៅពិតប្រាកដរបស់ព្រះជាម្ចាស់ឡើយ។ រូបអង្គនៃសាច់ឈាមដែលយកកំណើតជាមនុស្សរបស់ព្រះជាម្ចាស់ ដែលជារូបអង្គនៃសត្តនិករដែលបានបង្កើតមក គឺមិនអាចតំណាងឱ្យនិស្ស័យរបស់ព្រះជាម្ចាស់ទាំងស្រុងនោះទេ។ នៅពេលដែលព្រះយេហូវ៉ាបានបង្កើតមនុស្សជាតិមក ទ្រង់បានមានព្រះបន្ទូលថា ទ្រង់បានបង្កើតមនុស្សឱ្យដូចជារូបអង្គទ្រង់ និងបានបង្កើតមនុស្សប្រុស និងមនុស្សស្រីមក។ នៅពេលនោះ ទ្រង់បានមានព្រះបន្ទូលថា ទ្រង់បានបង្កើតមនុស្សប្រុស និងមនុស្សស្រីឱ្យដូចរូបអង្គរបស់ព្រះជាម្ចាស់។ បើទោះបីជា រូបរបស់មនុស្សស្រដៀងគ្នានឹងរូបអង្គរបស់ព្រះជាម្ចាស់ក្ដី ក៏នេះមិនអាចបកស្រាយថា រូបរាងខាងក្រៅរបស់មនុស្ស គឺជារូបអង្គរបស់ព្រះជាម្ចាស់បានដែរ។ អ្នកក៏មិនអាចប្រើភាសារបស់មនុស្សជាតិដើម្បីរៀបរាប់ឱ្យបានពេញលេញពីរូបអង្គរបស់ព្រះជាម្ចាស់បានដែរ ដ្បិតព្រះជាម្ចាស់ខ្ពង់ខ្ពស់ណាស់ មហិមាណាស់ អស្ចារ្យណាស់ និងមិនអាចយល់បានឡើយ!

នៅពេលដែលព្រះយេស៊ូវយាងមកបំពេញកិច្ចការរបស់ទ្រង់ គឺកិច្ចការនោះស្ថិតនៅក្រោមការណែនាំរបស់ព្រះវិញ្ញាណបរិសុទ្ធ។ ទ្រង់បានធ្វើទៅតាមអ្វីដែលព្រះវិញ្ញាណបរិសុទ្ធចង់ឱ្យធ្វើ ហើយមិនមែនទៅតាមយុគសម័យនៃក្រឹត្យវិន័យក្នុងព្រះគម្ពីរសញ្ញាចាស់ ឬទៅតាមកិច្ចការរបស់ព្រះយេហូវ៉ាឡើយ។ បើទោះបីជាកិច្ចការដែលព្រះយេស៊ូវយាងមកបំពេញនោះ គឺមិនស្របទៅតាមក្រឹត្យវិន័យរបស់ព្រះយេហូវ៉ា ឬបញ្ញត្តិរបស់ព្រះយេហូវ៉ាក្ដី ក៏ប្រភពរបស់ទ្រង់ គឺតែមួយ និងដូចគ្នាដែរ។ កិច្ចការដែលព្រះយេស៊ូវបានធ្វើ តំណាងឱ្យព្រះនាមរបស់ព្រះយេស៊ូវ ហើយវាតំណាងឱ្យយុគសម័យនៃព្រះគុណ។ សម្រាប់កិច្ចការដែលព្រះយេហូវ៉ាបំពេញ គឺតំណាងឱ្យព្រះយេហូវ៉ា ហើយវាតំណាងឱ្យយុគសម័យនៃក្រឹត្យវិន័យ។ កិច្ចការរបស់ទ្រង់ គឺជាកិច្ចការរបស់ព្រះវិញ្ញាណតែមួយនៅក្នុងយុគសម័យពីរផ្សេងគ្នា។ កិច្ចការដែលព្រះយេស៊ូវបានបំពេញអាចតំណាងត្រឹមយុគសម័យនៃព្រះគុណប៉ុណ្ណោះ ហើយកិច្ចការដែលព្រះយេហូវ៉ាបានបំពេញ តំណាងត្រឹមយុគសម័យនៃក្រឹត្យវិន័យក្នុងព្រះគម្ពីរសញ្ញាចាស់ប៉ុណ្ណោះ។ ព្រះយេហូវ៉ាបានណែនាំត្រឹមរាស្រ្តអ៊ីស្រាអែល និងរាស្រ្តអេហ្ស៊ីប និងគ្រប់ជាតិសាសន៍ទាំងអស់នៅក្រៅស្រុកអ៊ីស្រាអែលប៉ុណ្ណោះ។ កិច្ចការរបស់ព្រះយេស៊ូវនៅក្នុងយុគសម័យនៃព្រះគុណក្នុងព្រះគម្ពីរសញ្ញាថ្មី គឺជាកិច្ចការរបស់ព្រះជាម្ចាស់នៅក្នុងព្រះនាមរបស់ព្រះយេស៊ូវ នៅពេលដែលទ្រង់បានដឹកនាំយុគសម័យនោះ។ ប្រសិនបើអ្នកនិយាយថា កិច្ចការរបស់ព្រះយេស៊ូវផ្អែកលើកិច្ចការរបស់ព្រះយេហូវ៉ា ថាទ្រង់មិនបានបង្កើតកិច្ចការថ្មីណាមួយ ហើយថាគ្រប់ការដែលទ្រង់បានបំពេញគឺស្របទៅតាមព្រះបន្ទូលរបស់ព្រះយេហូវ៉ា ស្របទៅតាមកិច្ចការរបស់ព្រះយេហូវ៉ា និងសេចក្ដីទំនាយរបស់អេសាយ នោះព្រះយេស៊ូវនឹងមិនមែនជាព្រះជាម្ចាស់ដែលយកកំណើតជាមនុស្សឡើយ។ ប្រសិនបើទ្រង់បានបំពេញកិច្ចការរបស់ទ្រង់ដោយបែបនេះមែន ទ្រង់នឹងអាចក្លាយត្រឹមជាសាវ័កមួយរូប ឬជាអ្នកធ្វើការនៅក្នុងយុគសម័យនៃក្រឹត្យវិន័យប៉ុណ្ណោះ។ ប្រសិនបើដូចជាអ្នកនិយាយមែន នោះព្រះយេស៊ូវមិនអាចចាប់ផ្ដើមយុគសម័យមួយបានឡើយ ហើយទ្រង់ក៏មិនអាចបំពេញកិច្ចការដទៃផ្សេងទៀតបានដែរ។ ដូចគ្នានេះដែរ ព្រះវិញ្ញាណបរិសុទ្ធ ត្រូវបំពេញកិច្ចការរបស់ទ្រង់ជាចាំបាច់តាមរយៈព្រះយេហូវ៉ា ហើយព្រះវិញ្ញាណបរិសុទ្ធមិនអាចបំពេញកិច្ចការថ្មីបានឡើយលើកលែងតែតាមរយៈព្រះយេហូវ៉ាប៉ុណ្ណោះ។ វាជារឿងខុសសម្រាប់មនុស្សដែលយល់ពីកិច្ចការរបស់ព្រះយេស៊ូវថាបែបនេះ។ ប្រសិនបើមនុស្សជឿថា កិច្ចការដែលព្រះយេស៊ូវបានធ្វើស្របទៅតាមព្រះបន្ទូលរបស់ព្រះយេហូវ៉ា និងតាមសេចក្ដីទំនាយរបស់អេសាយ នោះតើព្រះយេស៊ូវគឺជាព្រះជាម្ចាស់ដែលយកកំណើតជាមនុស្សមែនទេ ឬតើទ្រង់គឺជាហោរាម្នាក់មែនទេ? តាមទស្សនៈនេះ នឹងគ្មានយុគសម័យនៃព្រះគុណទេ ហើយព្រះយេស៊ូវនឹងមិនក្លាយជាព្រះជាម្ចាស់ដែលយកកំណើតជាមនុស្សឡើយ ដ្បិតកិច្ចការដែលទ្រង់បានបំពេញ មិនអាចតំណាងឱ្យយុគសម័យនៃព្រះគុណបាន និងអាចតំណាងត្រឹមតែយុគសម័យនៃក្រឹត្យវិន័យនៅក្នុងព្រះគម្ពីរសញ្ញាចាស់ប៉ុណ្ណោះ។ អាចនឹងមាននូវយុគសម័យថ្មីមួយនៅពេលដែលព្រះយេស៊ូវយាងមកបំពេញកិច្ចការថ្មី ដើម្បីបើកយុគសម័យថ្មីមួយ ដើម្បីពុះជ្រែកកិច្ចការដែលបានបំពេញពីមុននៅស្រុកអ៊ីស្រាអែល និងដើម្បីបំពេញកិច្ចការរបស់ទ្រង់មិនឱ្យស្របទៅតាមកិច្ចការដែលព្រះយេហូវ៉ាបានធ្វើនៅស្រុកអ៊ីស្រាអែល ឬស្របតាមក្រឹត្យវិន័យចាស់របស់ទ្រង់ ឬស្របទៅតាមបទបញ្ញត្តិណាមួយឡើយ ប៉ុន្តែផ្ទុយទៅវិញ គឺដើម្បីបំពេញកិច្ចការថ្មីដែលទ្រង់គប្បីបំពេញ។ ព្រះជាម្ចាស់ផ្ទាល់ព្រះអង្គយាងមកដើម្បីបើកយុគសម័យនោះ ហើយព្រះជាម្ចាស់ផ្ទាល់ព្រះអង្គ ក៏យាងមកដើម្បីនាំយុគសម័យនោះទៅរកទីបញ្ចប់ដែរ។ មនុស្សមិនអាចធ្វើកិច្ចការនៃការចាប់ផ្ដើមយុគសម័យមួយ និងបញ្ចប់យុគសម័យនោះបានទេ។ ប្រសិនបើព្រះយេស៊ូវមិនបាននាំយកកិច្ចការរបស់ព្រះយេហូវ៉ាទៅរកទីបញ្ចប់ ក្រោយពីទ្រង់បានយាងមកទេ នោះនឹងក្លាយជាភស្ដុតាងបញ្ជាក់ថា ទ្រង់គឺគ្រាន់តែជាមនុស្សម្នាក់ប៉ុណ្ណោះ និងមិនអាចតំណាងឱ្យព្រះជាម្ចាស់បានឡើយ។ ច្បាស់ណាស់ថា ដោយសារព្រះយេស៊ូវបានយាងមក និងបានបញ្ចប់កិច្ចការរបស់ព្រះយេហូវ៉ា បានបន្តកិច្ចការរបស់ព្រះយេហូវ៉ា និងបន្តកិច្ចការរបស់ព្រះអង្គផ្ទាល់ ដែលជាកិច្ចការថ្មីមួយទៀត នោះបញ្ជាក់ថា នេះគឺជាយុគសម័យថ្មីមួយ ហើយថាព្រះយេស៊ូវគឺជាព្រះជាម្ចាស់ផ្ទាល់ព្រះអង្គ។ ទ្រង់បានបំពេញនូវកិច្ចការនៅដំណាក់កាលពីរផ្សេងគ្នា។ ដំណាក់កាលមួយត្រូវធ្វើឡើងនៅក្នុងព្រះវិហារ ហើយដំណាក់កាលមួយត្រូវធ្វើឡើងនៅក្រៅព្រះវិហារ។ ដំណាក់កាលមួយ ត្រូវដឹកនាំមនុស្សស្របទៅតាមក្រឹត្យវិន័យ ហើយដំណាក់កាលមួយទៀត ត្រូវលះបង់ធ្វើជាតង្វាយលោះបាប។ ដំណាក់កាលនៃកិច្ចការទាំងពីរនេះ គឺមានភាពខុសគ្នាយ៉ាងខ្លាំង។ ការនេះបែងចែកយុគសម័យថ្មីចេញពីយុគសម័យចាស់ ហើយវាត្រឹមត្រូវណាស់ដែលនិយាយថា ដំណាក់កាលទាំងពីរ គឺជាយុគសម័យពីរផ្សេងគ្នា។ ទីតាំងនៃកិច្ចការរបស់ទ្រង់គឺខុសគ្នា ខ្លឹមសារនៃកិច្ចការរបស់ទ្រង់ក៏ខុសគ្នា ហើយគោលបំណងនៃកិច្ចការរបស់ទ្រង់ក៏ខុសគ្នាដែរ។ ដូច្នេះ ដំណាក់កាលនៃកិច្ចការនេះអាចបែងចែកជាពីរយុគសម័យ៖ ព្រះគម្ពីរសញ្ញាថ្មី និងព្រះគម្ពីរសញ្ញាចាស់ យុគសម័យសញ្ញាថ្មី និងយុគសម័យសញ្ញាចាស់។ នៅពេលដែលព្រះយេស៊ូវបានយាងមក ទ្រង់មិនបានយាងទៅក្នុងព្រះវិហារទេហើយនេះបញ្ជាក់ថា យុគសម័យរបស់ព្រះយេហូវ៉ាបានបញ្ចប់រួចហើយ។ ទ្រង់មិនបានយាងចូលទៅក្នុងព្រះវិហារទេដោយសារកិច្ចការរបស់ព្រះយេហូវ៉ានៅក្នុងព្រះវិហារបានបញ្ចប់រួចហើយ និងមិនចាំបាច់ត្រូវការធ្វើវាម្ដងទៀតឡើយ ហើយបើធ្វើម្ដងទៀតនឹងជាន់គ្នាមិនខាន។ មានតែតាមរយៈការចាកចេញពីព្រះវិហារ ការចាប់ផ្ដើមកិច្ចការថ្មី និងការចាប់ផ្ដើមមាគ៌ាថ្មីនៅក្រៅព្រះវិហារទេ ទើបទ្រង់អាចនាំកិច្ចការរបស់ព្រះជាម្ចាស់ទៅដល់ចំណុចកំពូលរបស់វាបាន។ ប្រសិនបើទ្រង់មិនបានចាកចេញពីព្រះវិហារដើម្បីបំពេញកិច្ចការរបស់ទ្រង់ទេ នោះកិច្ចការរបស់ព្រះជាម្ចាស់ នឹងត្រូវជាប់គាំងនៅលើមូលដ្ឋានគ្រឹះនៃព្រះវិហារដដែល ហើយនឹងមិនមានការផ្លាស់ប្ដូរថ្មីណាមួយទេ។ ហេតុដូច្នេះហើយ នៅពេលដែលព្រះយេស៊ូវយាងមក ទ្រង់មិនបានចូលទៅក្នុងព្រះវិហារឡើយ និងមិនបានបំពេញកិច្ចការរបស់ទ្រង់នៅក្នុងព្រះវិហារទេ។ ទ្រង់បានបំពេញកិច្ចការរបស់ទ្រង់នៅក្រៅព្រះវិហារ និងបានដឹកនាំពួកសិស្ស ព្រមទាំងបានបំពេញកិច្ចការរបស់ទ្រង់ដោយសេរី។ ការយាងចាកចេញរបស់ព្រះជាម្ចាស់ពីព្រះវិហារដើម្បីបំពេញកិច្ចការរបស់ទ្រង់ មានន័យថា ព្រះជាម្ចាស់មានផែនការថ្មីមួយ។ កិច្ចការរបស់ទ្រង់ គឺត្រូវបំពេញនៅក្រៅព្រះវិហារ ហើយវាគឺជាកិច្ចការថ្មីដែលមិនជាប់ជំពាក់នឹងការអនុវត្តកិច្ចការនេះក្នុងលក្ខណៈណាមួយឡើយ។ នៅពេលដែលព្រះយេស៊ូវបានយាងមកដល់ ទ្រង់បាននាំកិច្ចការរបស់ព្រះយេហូវ៉ាក្នុងអំឡុងយុគសម័យនៃព្រះគម្ពីរសញ្ញាចាស់ទៅរកទីបញ្ចប់។ បើទោះបីជាទ្រង់ត្រូវហៅដោយព្រះនាមពីរផ្សេងគ្នាក៏ដោយ ក៏ជាព្រះវិញ្ញាណតែមួយដែរ ដែលបានសម្រេចកិច្ចការនៅដំណាក់កាលទាំងពីរនេះ ហើយកិច្ចការដែលបានធ្វើរួចហើយ ក៏បានបន្ត។ ដោយសារព្រះនាមខុសគ្នា ហើយខ្លឹមសារនៃកិច្ចការខុសគ្នា យុគសម័យនោះក៏ខុសគ្នាដែរ។ នៅពេលដែលព្រះយេហូវ៉ាបានយាងមក នោះគឺជាយុគសម័យរបស់ព្រះយេហូវ៉ា ហើយនៅពេលដែលព្រះយេស៊ូវទ្រង់បានយាងមក នោះគឺជាយុគសម័យរបស់ព្រះយេស៊ូវ។ ដូច្នេះហើយ នៅពេលដែលយាងមកម្ដងៗ ព្រះជាម្ចាស់ត្រូវគេហៅដោយព្រះនាមមួយ ដែលតំណាងឱ្យយុគសម័យមួយ ហើយទ្រង់ចាប់ផ្ដើមមាគ៌ាថ្មីមួយ ហើយនៅលើមាគ៌ាថ្មីនីមួយៗ ទ្រង់ប្រើព្រះនាមថ្មីមួយ ដែលបង្ហាញថា ព្រះជាម្ចាស់គឺតែងតែថ្មីជានិច្ច និងមិនដែលចាស់ឡើយ ហើយនោះគឺជាកិច្ចការរបស់ទ្រង់ ដែលមិនដែលឈប់ចម្រើនទៅមុខឡើយ។ ប្រវត្តិសាស្រ្តតែងរំកិលទៅមុខ ហើយកិច្ចការរបស់ព្រះជាម្ចាស់ ក៏តែងផ្លាស់ប្ដូរទៅមុខជានិច្ចដែរ។ ដើម្បីឱ្យផែនការគ្រប់គ្រងរយៈពេលប្រាំមួយពាន់ឆ្នាំឈានចូលដល់ទីបញ្ចប់បាន វាត្រូវតែបន្តចម្រើនទៅមុខជានិច្ច។ ទ្រង់ត្រូវតែបំពេញកិច្ចការថ្មីជារៀងរាល់ថ្ងៃ ហើយជារៀងរាល់ឆ្នាំ ទ្រង់ត្រូវតែបំពេញនូវកិច្ចការថ្មីជានិច្ច។ ទ្រង់ត្រូវតែចាប់ផ្ដើមមាគ៌ាថ្មីៗ ចាប់ផ្ដើមសម័យកាលថ្មីៗ ចាប់ផ្ដើមកិច្ចការកាន់តែថ្មី និងកាន់តែអស្ចារ្យ ហើយជាមួយគ្នានោះដែរ ត្រូវនាំព្រះនាមថ្មី និងកិច្ចការថ្មីមកជាមួយ។ ពីពេលមួយទៅពេលមួយ ព្រះវិញ្ញាណរបស់ព្រះជាម្ចាស់កំពុងបំពេញកិច្ចការថ្មី ហើយមិនដែលនៅជាប់នឹងវិធីសាស្ដ្រចាស់ ឬ បទបញ្ញត្តិចាស់ឡើយ។ ហើយកិច្ចការរបស់ទ្រង់ក៏មិនដែលឈប់ដែរ គឺឆ្លងកាត់ពីពេលមួយទៅពេលមួយឥតដាច់ឡើយ។ ប្រសិនបើអ្នកនិយាយថា កិច្ចការរបស់ព្រះវិញ្ញាណបរិសុទ្ធមិនប្រែប្រួល តើហេតុអ្វីបានជាព្រះយេហូវ៉ាសុំពួកសង្ឃឱ្យបម្រើទ្រង់នៅក្នុងព្រះវិហារ ប៉ុន្តែព្រះយេស៊ូវវិញ បែរជាមិនបានយាងចូលទៅក្នុងព្រះវិហារនៅពេលដែលទ្រង់យាងមក បើទោះបីជាមនុស្សបាននិយាយថា ទ្រង់គឺជាសង្ឃមានឋានៈខ្ពស់ជាងគេ ហើយថាទ្រង់ចេញមកពីដំណាក់របស់ដាវីដ ហើយក៏ជាសង្ឃខ្ពស់ជាងគេ និងជាក្សត្រដ៏ធំជាងគេ? ហើយតើហេតុអ្វីបានទ្រង់មិនថ្វាយយញ្ញបូជា? ការចូលទៅក្នុងព្រះវិហារ ឬការមិនចូលទៅក្នុងព្រះវិហារ តើការទាំងអស់នេះមិនមែនជាកិច្ចការរបស់ព្រះជាម្ចាស់ផ្ទាល់ព្រះអង្គទេឬអី? ដូចដែលមនុស្សនឹកស្រមៃ ប្រសិនបើព្រះយេស៊ូវនឹងយាងមកម្ដងទៀតនៅគ្រាចុងក្រោយ ហើយនៅតែត្រូវហៅថាព្រះយេស៊ូវ និងនៅតែយាងមកលើដុំពពកស ដោយយាងចុះមកក្នុងចំណោមមនុស្សជារូបអង្គរបស់ព្រះយេស៊ូវ៖ តើនោះមិនមែនជាកិច្ចការដដែលៗរបស់ទ្រង់ទេឬអី? តើព្រះវិញ្ញាណបរិសុទ្ធអាចនៅជាប់នឹងរឿងចាស់បានទេ? អ្វីដែលមនុស្សជឿ គឺជាសញ្ញាណ ហើយអ្វីៗដែលមនុស្សយល់ គឺស្របទៅតាមន័យត្រង់ ហើយក៏ស្របទៅតាមការស្រមៃរបស់ពួកគេដែរ។ អ្វីទាំងនោះ មិនស្របគ្នាជាមួយនឹងគោលការណ៍នៃកិច្ចការរបស់ព្រះវិញ្ញាណបរិសុទ្ធឡើយ ហើយក៏មិនអនុលោមទៅតាមបំណងព្រះហឫទ័យរបស់ព្រះជាម្ចាស់ដែរ។ ព្រះជាម្ចាស់នឹងមិនបំពេញកិច្ចការដោយបែបនេះទេ។ ព្រះជាម្ចាស់មិនល្ងង់ខ្លៅ និងល្ងីល្ងើនោះទេ ហើយកិច្ចការរបស់ទ្រង់ គឺមិនធម្មតាដូចជាអ្នកនឹកស្រមៃឡើយ។ ផ្អែកតាមគ្រប់យ៉ាងដែលមនុស្សនឹកស្រមៃ ព្រះយេស៊ូវនឹងយាងមកនៅលើដុំពពក និងយាងចុះមកក្នុងចំណោមពួកអ្នករាល់គ្នា។ អ្នករាល់គ្នានឹងឃើញទ្រង់គង់នៅលើដុំពពក ហើយទ្រង់នឹងមានបន្ទូលប្រាប់អ្នករាល់គ្នាថា ទ្រង់គឺជាព្រះយេស៊ូវ។ អ្នករាល់គ្នាក៏នឹងឃើញស្នាមដែកគោលនៅលើព្រះហស្ដរបស់ទ្រង់ ហើយនឹងស្គាល់ទ្រង់ថាជា ព្រះយេស៊ូវ។ ហើយទ្រង់នឹងសង្គ្រោះអ្នករាល់គ្នាម្ដងទៀត ហើយនិងធ្វើជាព្រះដ៏មានគ្រប់ចេស្ដារបស់អ្នករាល់គ្នា។ ទ្រង់នឹងសង្គ្រោះអ្នករាល់គ្នា ប្រទានឈ្មោះថ្មីដល់អ្នករាល់គ្នា និងប្រទានដុំថ្មសដល់អ្នករាល់គ្នាម្នាក់មួយដុំ ដែលបន្ទាប់ពីនោះមក អ្នករាល់គ្នានឹងត្រូវអនុញ្ញាតឱ្យចូលទៅក្នុងនគរស្ថានសួគ៌ ហើយនឹងត្រូវទទួលយកទៅស្ថានសួគ៌។ តើជំនឿបែបនេះ មិនមែនជាសញ្ញាណរបស់មនុស្សទេឬអី? តើព្រះជាម្ចាស់បំពេញកិច្ចការស្របតាមសញ្ញាណរបស់មនុស្សមែនទេ ឬតើទ្រង់បំពេញកិច្ចការទាស់នឹងសញ្ញាណរបស់មនុស្សមែនទេ? តើសញ្ញាណរបស់មនុស្សសុទ្ធតែមកអំពីសាតាំងមែនទេ? តើមនុស្សទាំងអស់មិនសុទ្ធតែត្រូវសាតាំងធ្វើឱ្យពុករលួយទេឬអី? ប្រសិនបើព្រះជាម្ចាស់បានបំពេញកិច្ចការស្របទៅតាមសញ្ញាណរបស់មនុស្ស តើទ្រង់មិនក្លាយជាសាតាំងទេមែនទេ? តើទ្រង់នឹងមិនមែនជាប្រភេទតែមួយនឹងភាវៈដែលព្រះបង្កើតមកទេឬអី? ដោយសារភាវៈដែលព្រះបង្កើតមកត្រូវបានសាតាំងធ្វើឱ្យពុករលួយយ៉ាងខ្លាំងក្នុងពេលនេះ ទើបមនុស្សបានក្លាយទៅជារូបតំណាងរបស់សាតាំង ប្រសិនបើព្រះជាម្ចាស់ត្រូវធ្វើការស្របទៅតាមអ្វីជារបស់សាតាំង តើទ្រង់នឹងមិនឃុបឃិតគ្នាជាមួយនឹងសាតាំងទេឬអី? តើមនុស្សអាចយល់ពីកិច្ចការរបស់ព្រះជាម្ចាស់បានដោយរបៀបណា? ហេតុដូច្នេះ ព្រះជាម្ចាស់នឹងមិនធ្វើការស្របទៅតាមសញ្ញាណរបស់មនុស្សឡើយ ហើយនឹងមិនដែលធ្វើកិច្ចការដូចដែលអ្នកនឹកស្រមៃនោះទេ។ មានមនុស្សដែលនិយាយថា ព្រះជាម្ចាស់ផ្ទាល់ព្រះអង្គបានមានព្រះបន្ទូលថា ទ្រង់នឹងយាងមកនៅលើដុំពពក។ តើវាពិតទេថា ព្រះជាម្ចាស់បានមានព្រះបន្ទូលបែបនេះដោយផ្ទាល់ព្រះអង្គទ្រង់នោះ ប៉ុន្តែតើអ្នកមិនដឹងថា គ្មានមនុស្សណាម្នាក់អាចយល់ពីអាថ៌កំបាំងរបស់ព្រះជាម្ចាស់បានទេឬ? តើអ្នកមិនដឹងទេថា គ្មានមនុស្សណាម្នាក់អាចពន្យល់ពីព្រះបន្ទូលរបស់ព្រះជាម្ចាស់បាន? តើអ្នកច្បាស់ប្រាកដទេថា អ្នកត្រូវបានបំភ្លឺ និងស្រាយបំភ្លឺដោយព្រះវិញ្ញាណបរិសុទ្ធនោះ? ច្បាស់ណាស់ គឺមិនមែនព្រះវិញ្ញាណបរិសុទ្ធទេដែលបានបង្ហាញអ្នកតាមរបៀបមួយដោយផ្ទាល់បែបនេះនោះ? តើព្រះវិញ្ញាណបរិសុទ្ធមែនទេដែលបានណែនាំអ្នក ឬជាសញ្ញាណរបស់អ្នកបានដឹកនាំអ្នកឱ្យគិតបែបនេះ? អ្នកនិយាយថា «ព្រះជាម្ចាស់ទ្រង់មានព្រះបន្ទូលបែបនេះ»។ ប៉ុន្តែ យើងមិនអាចប្រើសញ្ញាណ និងគំនិតផ្ទាល់របស់យើងដើម្បីវាស់ស្ទង់ព្រះបន្ទូលរបស់ព្រះជាម្ចាស់ឡើយ។ សម្រាប់ពាក្យដែលអេសាយបាននិយាយ តើអ្នកអាចពន្យល់ពាក្យរបស់គាត់ឱ្យបានច្បាស់លាស់ដែរឬទេ? តើអ្នកហ៊ានពន្យល់ពាក្យរបស់គាត់ដែរឬទេ? ដោយសារអ្នកមិនហ៊ានពន្យល់សម្ដីរបស់អេសាយ តើហេតុអ្វីបានជាអ្នកហ៊ានពន្យល់ពីព្រះបន្ទូលរបស់ព្រះយេស៊ូវ? តើនរណាខ្ពង់ខ្ពស់ជាង ព្រះយេស៊ូវ ឬអេសាយ? ដោយសារចម្លើយ គឺព្រះយេស៊ូវខ្ពង់ខ្ពស់ជាង តើហេតុអ្វីបានជាអ្នកពន្យល់ព្រះបន្ទូលដែលព្រះយេស៊ូវបានថ្លែងមក? តើព្រះជាម្ចាស់នឹងមានបន្ទូលប្រាប់អ្នកអំពីកិច្ចការរបស់ទ្រង់ជាមុនដែរឬទេ? គ្មានភាវៈដែលព្រះបង្កើតណាមួយដែលអាចដឹងបានទេ គ្មានអ្នកនាំសារស្ថានសួគ៌ណាមួយដឹងឡើយ ហើយកូនមនុស្សក៏មិនដឹងដែរ ដូច្នេះ តើអ្នកអាចដឹងបានដោយរបៀបណា? មនុស្សនៅមានការខ្វះខាតខ្លាំងណាស់។ អ្វីដែលសំខាន់សម្រាប់អ្នករាល់គ្នាក្នុងពេលនេះ គឺត្រូវដឹងអំពីដំណាក់កាលទាំងបីនៃកិច្ចការនេះ។ ចាប់តាំងពីកិច្ចការរបស់ព្រះយេហូវ៉ាទៅដល់កិច្ចការរបស់ព្រះយេស៊ូវ និងចាប់ពីកិច្ចការរបស់ព្រះយេស៊ូវទៅដល់កិច្ចការនៅដំណាក់កាលបច្ចុប្បន្ន ដំណាក់កាលទាំងបីនេះ បង្កើតបានជាផែនការការគ្រប់គ្រងទាំងស្រុងរបស់ព្រះជាម្ចាស់ ហើយកិច្ចការទាំងអស់នោះ សុទ្ធតែជាកិច្ចការរបស់ព្រះវិញ្ញាណតែមួយ។ ចាប់តាំងពីការបង្កើតពិភពលោកនេះមក ព្រះជាម្ចាស់តែងបំពេញកិច្ចការនៃការគ្រប់គ្រងមនុស្សជាតិ។ ទ្រង់គឺជាការចាប់ផ្ដើម និងជាទីបញ្ចប់ ទ្រង់គឺជាព្រះជាម្ចាស់ដំបូងគេ និងចុងក្រោយគេ ហើយទ្រង់គឺជាព្រះជាម្ចាស់មួយអង្គដែលចាប់ផ្ដើមយុគសម័យមួយ និងជាព្រះជាម្ចាស់ដែលនាំយុគសម័យនោះទៅរកទីបញ្ចប់។ ដំណាក់កាលទាំងបីនៃកិច្ចការនេះ ដែលស្ថិតក្នុងយុគសម័យខុសគ្នា និងទីតាំងខុសគ្នា គឺជាកិច្ចការរបស់ព្រះវិញ្ញាណតែមួយយ៉ាងពិតប្រាកដ។ អស់អ្នកដែលញែកដំណាក់កាលទាំងបីនេះពីគ្នា នោះឈរទទឹងនឹងព្រះជាម្ចាស់ហើយ។ បច្ចុប្បន្ននេះ អ្នកត្រូវតែយល់ថា គ្រប់កិច្ចការទាំងអស់ ចាប់ពីដំណាក់កាលដំបូង រហូតដល់សព្វថ្ងៃនេះ គឺជាកិច្ចការរបស់ព្រះជាម្ចាស់តែមួយព្រះអង្គ ជាកិច្ចការរបស់ព្រះវិញ្ញាណតែមួយ។ គ្មានអ្វីត្រូវឆ្ងល់ចំពោះចំណុចនេះទេ។


ទាក់ទងនឹងព្រះគម្ពីរ (១)

តើសៀវភៅប្រភេទណាជាព្រះគម្ពីរ? គម្ពីរសញ្ញាចាស់ គឺជាកិច្ចការរបស់ព្រះជាម្ចាស់ក្នុងយុគសម័យនៃក្រឹត្យវិន័យ។ គម្ពីរសញ្ញាចាស់នៃព្រះគម្ពីរ បានកត់ទុកនូវរាល់កិច្ចការរបស់ព្រះយេហូវ៉ាក្នុងយុគសម័យនៃក្រឹត្យវិន័យ និងកិច្ចការនៃការបង្កើតពិភពផែនដីរបស់ទ្រង់។ គ្រប់យ៉ាងកត់ទុកនូវគ្រប់កិច្ចការទាំងអស់ដែលព្រះយេហូវ៉ាបានធ្វើ ហើយទីបំផុត បញ្ចប់នូវកំណត់ហេតុអំពីកិច្ចការរបស់ព្រះយេហូវ៉ាដោយសៀវភៅម៉ាឡាគី។ គម្ពីរសញ្ញាចាស់ កត់ទុកនូវកិច្ចការពីរផ្នែកដែលព្រះជាម្ចាស់បានបំពេញ៖ ទីមួយ គឺជាកិច្ចការនៃការបង្កើតពិភពផែនដី ហើយមួយទៀតគឺជាបញ្ញត្តិនៃក្រឹត្យវិន័យ។ កិច្ចការទាំងពីរគឺជាកិច្ចការដែលបានធ្វើឡើងដោយព្រះយេហូវ៉ា។ យុគសម័យនៃក្រឹត្យវិន័យ តំណាងឱ្យកិច្ចការនៅក្រោមព្រះនាមនៃព្រះយេហូវ៉ា វាជាកិច្ចការទាំងមូលដែលត្រូវបានធ្វើជាចម្បងក្នុងព្រះនាមនៃព្រះយេហូវ៉ា។ ដូច្នេះ គម្ពីរសញ្ញាចាស់កត់ត្រាទុកនូវកិច្ចការរបស់ព្រះយេហូវ៉ា ហើយគម្ពីរសញ្ញាថ្មីកត់ត្រាទុកនូវកិច្ចការរបស់ព្រះយេស៊ូវ ជាកិច្ចការដែលត្រូវបានធ្វើជាចម្បង ក្នុងព្រះនាមព្រះយេស៊ូវ។ ភាពសំខាន់នៃព្រះនាមព្រះយេស៊ូវ និងកិច្ចការដែលទ្រង់បានធ្វើ ភាគច្រើនត្រូវបានកត់ត្រាទុកនៅក្នុងគម្ពីរសញ្ញាថ្មី។ ក្នុងអំឡុងនៃគម្ពីរសញ្ញាចាស់ ដែលជាយុគសម័យនៃក្រឹត្យវិន័យ ព្រះយេហូវ៉ាបានសង់ព្រះវិហារ និងអាសនៈនៅអ៊ីស្រាអែល។ ទ្រង់បានដឹកនាំអំពីរបៀបរស់នៅរបស់ជនជាតិអ៊ីស្រាអែលនៅលើផែនដី ដោយបង្ហាញថា ពួកគេជារាស្ដ្ររើសតាំងរបស់ទ្រង់ ជាក្រុមមនុស្សដំបូងដែលទ្រង់បានជ្រើសរើសនៅលើផែនដី ហើយជាអ្នកដែលដើរតាមព្រះហឫទ័យទ្រង់ផ្ទាល់ ហើយក្រុមមនុស្សដំបូងដែលទ្រង់បានដឹកនាំដោយផ្ទាល់។ កុលសម្ព័ន្ធអ៊ីស្រាអែលទាំងដប់ពីរ ជាពូជអំបូរដែលព្រះយេហូវ៉ាបានជ្រើសរើសដំបូង ដូច្នេះហើយទ្រង់តែងតែធ្វើកិច្ចការជាមួយពួកគេជានិច្ច រហូតដល់ពេលកិច្ចការរបស់ព្រះយេហូវ៉ា ដែលជាកិច្ចការនៃយុគសម័យនៃក្រឹត្យវិន័យត្រូវបានបញ្ចប់។ ដំណាក់កាលទីពីរនៃកិច្ចការ គឺជាកិច្ចការនៃយុគសម័យនៃព្រះគុណនៃគម្ពីរសញ្ញាថ្មី ហើយត្រូវបានអនុវត្តក្នុងចំណោមជនជាតិយូដា ដែលជាពូជអំបូរមួយក្នុងចំណោមពូជអំបូរទាំងដប់ពីររបស់សាសន៍អ៊ីស្រាអែល។ ទំហំនៃកិច្ចការនេះ គឺតូចជាងមុន ពីព្រោះព្រះយេស៊ូវគឺជាព្រះជាម្ចាស់ដែលយកនិស្ស័យជាសាច់ឈាម។ ព្រះយេស៊ូវបានធ្វើការតែនៅពាសពេញស្រុកយូដាតែប៉ុណ្ណោះ ហើយបានធ្វើកិច្ចការតែរយៈពេលបីឆ្នាំកន្លះប៉ុណ្ណោះ។ ដូច្នេះ អ្វីដែលបានកត់ទុកនៅក្នុងព្រះគម្ពីរសញ្ញាថ្មី គឺខុសគ្នាឆ្ងាយ ដែលមិនអាចលើសចំនួននៃកិច្ចការដែលបានកត់ទុកនៅក្នុងសញ្ញាចាស់នោះឡើយ។ កិច្ចការរបស់ព្រះយេស៊ូវនៃយុគសម័យនៃព្រះគុណ ត្រូវបានកត់ទុកជាចម្បងនៅក្នុងសៀវភៅដំណឹងល្អទាំងបួន។ ផ្លូវដែលបានដើរដោយមនុស្សនៅយុគសម័យនៃព្រះគុណ គឺថាជាការផ្លាស់ប្តូរយ៉ាងខ្លាំងនៅក្នុងនិស្ស័យនៃរបៀបរស់នៅរបស់ពួកគេ ដែលភាគច្រើនត្រូវបានកត់ទុកនៅក្នុងសំបុត្រ។ សេចក្ដីសំបុត្របង្ហាញពីរបៀបដែលព្រះវិញ្ញាណបរិសុទ្ធបានធ្វើការនៅពេលនោះ។ (ជាការពិត មិនថាប៉ុលត្រូវបានវាញផ្ចាល ឬរងទុក្ខដោយភាពអកុសល នៅក្នុងកិច្ចការដែលគាត់បានធ្វើ ដែលត្រូវបានចង្អុលបង្ហាញពីព្រះវិញ្ញាណបរិសុទ្ធ គឺគាត់ជាមនុស្សម្នាក់ដែលព្រះវិញ្ញាណបរិសុទ្ធបានប្រើ នៅពេលនោះ។ ព្រះវិញ្ញាណបរិសុទ្ធក៏បានប្រើពេត្រុសផងដែរ ប៉ុន្តែគាត់មិនបានធ្វើកិច្ចការច្រើនដូចប៉ុលទេ។ ទោះបីកិច្ចការរបស់ប៉ុលមានភាពមិនបរិសុទ្ធរបស់មនុស្សក៏ដោយ តាមរយៈសេចក្ដីសំបុត្រដែលបានសរសេរដោយប៉ុល គឺយើងអាចឃើញអំពីរបៀបដែលព្រះវិញ្ញាណបរិសុទ្ធបានធ្វើកិច្ចការនៅពេលនោះ។ ផ្លូវដែលប៉ុលបានដឹកនាំ គឺជាផ្លូវដ៏ត្រឹមត្រូវ គឺវាត្រឹមត្រូវ ហើយវាជាផ្លូវរបស់ព្រះវិញ្ញាណបរិសុទ្ធ)។

ប្រសិនបើអ្នកចង់ឃើញកិច្ចការយុគសម័យនៃក្រឹត្យវិន័យ និងចង់ឃើញពីរបៀបដែលសាសន៍អ៊ីស្រាអែលធ្វើតាមផ្លូវរបស់ព្រះយេហូវ៉ា នោះអ្នកត្រូវអានព្រះគម្ពីរសញ្ញាចាស់។ ប្រសិនបើអ្នកចង់យល់ពីកិច្ចការនៃយុគសម័យនៃព្រះគុណ នោះអ្នកត្រូវតែអានព្រះគម្ពីរសញ្ញាថ្មី ប៉ុន្តែតើអ្នកមើលឃើញកិច្ចការនៃគ្រាចុងក្រោយបានយ៉ាងដូចម្តេច? អ្នកត្រូវតែទទួលយកការដឹកនាំរបស់ព្រះជាម្ចាស់នៅសព្វថ្ងៃនេះ ហើយចូលទៅក្នុងកិច្ចការរបស់ព្រះជាម្ចាស់នៅសព្វថ្ងៃនេះ ដ្បិតនេះជាកិច្ចការថ្មី ហើយគ្មាននរណាម្នាក់ធ្លាប់បានកត់ទុកនៅក្នុងព្រះគម្ពីរទេ។ សព្វថ្ងៃនេះ ព្រះជាម្ចាស់បានត្រឡប់ជាសាច់ឈាម ហើយបានជ្រើសរើសមនុស្សមួយក្រុមទៀតដែលត្រូវបានរើសតាំងនៅប្រទេសចិន។ ព្រះជាម្ចាស់ធ្វើការនៅក្នុងមនុស្សទាំងនេះ ទ្រង់បន្តពីកិច្ចការរបស់ទ្រង់នៅលើផែនដី ហើយបន្តពីកិច្ចការអំពីយុគសម័យនៃព្រះគុណ។ កិច្ចការនៅថ្ងៃនេះ គឺជាផ្លូវដែលមនុស្សមិនធ្លាប់បានដើរ ហើយជាផ្លូវដែលមិនមាននរណាម្នាក់បានឃើញឡើយ។ វាគឺជាកិច្ចការដែលមិនធ្លាប់បានធ្វើពីមុនមក វាជាកិច្ចការថ្មីបំផុតរបស់ព្រះជាម្ចាស់នៅលើផែនដីនេះ។ ដូច្នេះ កិច្ចការដែលមិនធ្លាប់បានធ្វើពីមុន មិនមែនជាប្រវត្ដិសាស្ដ្រទេ ពីព្រោះឥឡូវ គឺជាពេលឥឡូវនេះ ហើយមិនទាន់ត្រឡប់ជាអតីតកាលនៅឡើយទេ។ មនុស្សមិនដឹងថាព្រះជាម្ចាស់បានធ្វើកិច្ចការធំជាង ថ្មីជាងនៅលើផែនដី និងធ្វើកិច្ចការក្រៅពីអ៊ីស្រាអែល ដែលលើសពីវិសាលភាពនៃព្រំដែនអ៊ីស្រាអែល ហើយលើសពីទំនាយរបស់ពួកហោរា នោះគឺជាកិច្ចការថ្មីនិងអស្ចារ្យនៅខាងក្រៅសេចក្ដីទំនាយ និងជាកិច្ចការថ្មីដែលហួសពីប្រទេសអ៊ីស្រាអែល និងជាកិច្ចការដែលមនុស្សមិនអាចយល់បាន និងស្រមៃដល់។ តើព្រះគម្ពីរអាចមានការកត់ទុកជាក់លាក់អំពីកិច្ចការបែបនេះបានយ៉ាងដូចម្តេច? តើអ្នកណាអាចកត់ទុកបានគ្រប់ជ្រុងជ្រោយអំពីកិច្ចការសព្វថ្ងៃនេះជាមុន ដោយមិនមានសល់អ្វីបាន? តើអ្នកណាអាចកត់ទុកនូវកិច្ចការដែលមានព្រះចេស្ដាជាង និងមានប្រាជ្ញាជាង ដែលយកឈ្នះលើសេចក្ដីសញ្ញានៅក្នុងសៀវភៅដ៏ចាស់នោះ? កិច្ចការនាពេលសព្វថ្ងៃនេះ មិនមែនជាប្រវត្តិសាស្ត្រទេ ដូច្នេះហើយ ប្រសិនបើអ្នកមានបំណងដើរលើផ្លូវថ្មីនាពេលសព្វថ្ងៃនេះ នោះអ្នកត្រូវតែចាកចេញពីព្រះគម្ពីរ អ្នកត្រូវតែទៅឱ្យហួសពីសៀវភៅគម្ពីរព្យាការី ឬសៀវភៅប្រវត្តិសាស្ត្រក្នុងព្រះគម្ពីរ។ មានតែបែបនោះទេ ដែលអ្នកនឹងអាចដើរតាមផ្លូវថ្មីបានយ៉ាងត្រឹមត្រូវ ហើយមានតែបែបនោះទេ ដែលអ្នកនឹងអាចចូលទៅក្នុងអាណាចក្រថ្មី និងកិច្ចការថ្មីបាន។ អ្នកត្រូវតែយល់ពីមូលហេតុដែលថ្ងៃនេះ អ្នកត្រូវបានស្នើសុំមិនឱ្យអានព្រះគម្ពីរ ហេតុអ្វីបានជាមានកិច្ចការផ្សេងទៀតដែលដាច់ចេញពីព្រះគម្ពីរ ហេតុអ្វីព្រះជាម្ចាស់មិនទតមើលទៅលើការអនុវត្តន៍ដែលថ្មី ដែលកាន់តែលម្អិតនៅក្នុងព្រះគម្ពីរ ហើយហេតុអ្វីបានជាមានកិច្ចការដែលមានព្រះចេស្ដាជាងនៅខាងក្រៅព្រះគម្ពីរអ៊ីចឹង។ នេះជាអ្វីដែលអ្នករាល់គ្នាគប្បីយល់ហើយ។ អ្នកត្រូវតែដឹងអំពីភាពខុសគ្នារវាងកិច្ចការចាស់និងថ្មី ហើយទោះបីជាអ្នកមិនបានអានព្រះគម្ពីរក៏ដោយ ក៏អ្នកត្រូវតែវិភាគឱ្យបានល្អិតល្អន់ដែរ។ បើមិនដូច្នោះទេ អ្នកនឹងនៅតែថ្វាយបង្គំព្រះគម្ពីរ ហើយវានឹងពិបាកសម្រាប់អ្នកក្នុងការចូលធ្វើកិច្ចការថ្មី ហើយឆ្លងកាត់នូវការផ្លាស់ប្តូរថ្មីនោះ។ ដោយសារមាននូវផ្លូវដែលខ្ពង់ខ្ពស់ជាងនេះ ហេតុអ្វីត្រូវសិក្សាអំពីផ្លូវដែលទាប និងហួសសម័យទៅហើយ? ដោយសារមានការថ្លែងព្រះសូរសៀងថ្មី និងមានកិច្ចការថ្មី ហេតុអ្វីរស់នៅក្នុងចំណោមកំណត់ត្រាប្រវត្តិសាស្រ្តចាស់ៗធ្វើអ្វី? ការថ្លែងបញ្ចេញព្រះសូរសៀងថ្មីអាចផ្តល់ជូនអ្នក ដែលបង្ហាញថានេះគឺជាកិច្ចការថ្មី។ កំណត់ត្រាចាស់មិនអាចជួយអ្នក ឬបំពេញតម្រូវការបច្ចុប្បន្នរបស់អ្នក ដែលបង្ហាញថាជាប្រវតិ្តសាស្រ្ត ហើយមិនមែនជាកិច្ចការឥឡូវនេះទេ។ ផ្លូវដែលខ្ពស់បំផុត គឺជាកិច្ចការដែលថ្មីបំផុត ហើយជាមួយនឹងកិច្ចការថ្មីនេះ មិនថាផ្លូវកាលពីអតីតកាលខ្ពស់ប៉ុនណាក៏ដោយ វាគ្រាន់តែជាប្រវត្តិសាស្ត្រនៃការមើលទៅគ្រាមុនរបស់មនុស្ស ហើយមិនថាវាមានតម្លៃជាឯកសារយោងក៏ដោយ វានៅតែជាផ្លូវចាស់ដដែល។ ទោះបីជាវាត្រូវបានកត់ទុកនៅក្នុង «សៀវភៅដ៏បរិសុទ្ធ» ក៏ដោយ ផ្លូវចាស់គឺជាប្រវត្តិសាស្រ្ត។ ទោះបីជាគ្មានកំណត់ត្រានៅក្នុង «សៀវភៅដ៏បរិសុទ្ធ» ក៏ដោយ ផ្លូវថ្មីគឺនៅទីនេះ និងឥឡូវនេះ។ ផ្លូវនេះអាចជួយសង្រ្គោះអ្នកបាន ហើយផ្លូវនេះអាចផ្លាស់ប្តូរអ្នកបាន ដ្បិតនេះជាកិច្ចការរបស់ព្រះវិញ្ញាណបរិសុទ្ធ។

អ្នករាល់គ្នាត្រូវតែយល់ពីព្រះគម្ពីរ កិច្ចការនេះគឺចាំបាច់ខ្លាំងណាស់! នៅថ្ងៃនេះ អ្នកមិនចាំបាច់អានព្រះគម្ពីរទេ ដ្បិតមិនមានអ្វីថ្មីនៅក្នុងព្រះគម្ពីរទេ វាចាស់ហើយ។ ព្រះគម្ពីរជាសៀវភៅប្រវត្តិសាស្ត្រ ហើយប្រសិនបើអ្នកបានហូប និងផឹកនូវសញ្ញាចាស់ក្នុងយុគសម័យនៃព្រះគុណ ប្រសិនបើអ្នកបានអនុវត្តនូវអ្វីដែលត្រូវបានតម្រូវនៅក្នុងសម័យសញ្ញាចាស់ក្នុងយុគសម័យនៃព្រះគុណ នោះព្រះយេស៊ូវនឹងបដិសេធអ្នក ព្រមទាំងថ្កោលទោសអ្នក។ ប្រសិនបើអ្នកបានអនុវត្តនូវសញ្ញាចាស់អំពីកិច្ចការរបស់ព្រះយេស៊ូវ នោះអ្នកនឹងត្រឡប់ជាពួកផារិស៊ីម្នាក់។ ប្រសិនបើថ្ងៃនេះ អ្នកដាក់គម្ពីរសញ្ញាចាស់ និងសញ្ញាថ្មីជាមួយគ្នា ដើម្បីហូបនិងផឹក ហើយអនុវត្ត នោះព្រះជាម្ចាស់នាពេលបច្ចុប្បន្ននឹងថ្កោលទោសអ្នក អ្នកនឹងដេញតាមមិនទាន់កិច្ចការរបស់ព្រះវិញ្ញាណបរិសុទ្ធនាពេលបច្ចុប្បន្ននេះទេ! ប្រសិនបើអ្នកហូបនិងផឹកគម្ពីរសញ្ញាចាស់និងសញ្ញាថ្មី នោះអ្នកស្ថិតនៅខាងក្រៅលំហូរនៃព្រះវិញ្ញាណបរិសុទ្ធហើយ! ក្នុងជំនាន់ព្រះយេស៊ូវ ព្រះយេស៊ូវបានដឹកនាំជនជាតិយូដា និងអស់អ្នកដែលបានដើរតាមទ្រង់ ស្របតាមកិច្ចការរបស់ព្រះវិញ្ញាណបរិសុទ្ធនៅក្នុងទ្រង់នៅពេលនោះ។ ទ្រង់មិនបានយកព្រះគម្ពីរធ្វើជាមូលដ្ឋានអំពីអ្វីដែលទ្រង់បានធ្វើនោះទេ ប៉ុន្តែទ្រង់បានមានបន្ទូលយោងទៅតាមកិច្ចការរបស់ទ្រង់។ ទ្រង់មិនបានយកព្រះទ័យទុកដាក់នឹងអ្វីដែលព្រះគម្ពីរបានមានបន្ទូលនោះទេ ហើយក៏មិនបានស្រាវជ្រាវនៅក្នុងព្រះគម្ពីរដើម្បីរកផ្លូវមួយក្នុងការដឹកនាំអ្នកដែលដើរតាមទ្រង់ដែរ។ ចាប់ពីពេលដែលទ្រង់បានធ្វើកិច្ចការ ទ្រង់ផ្សាយអំពីផ្លូវនៃការប្រែចិត្ត ជាព្រះបន្ទូលមួយដែលមិនមាននិយាយសោះនៅក្នុងសេចក្ដីទំនាយនៃសញ្ញាចាស់។ ទ្រង់មិនត្រឹមតែមិនធ្វើតាមព្រះគម្ពីរប៉ុណ្ណោះទេ ប៉ុន្តែទ្រង់ក៏បានដឹកនាំទៅផ្លូវថ្មីមួយ និងបានធ្វើនូវកិច្ចការថ្មីផងដែរ។ ទ្រង់មិនដែលមានបន្ទូលយោងទៅព្រះគម្ពីរទេ នៅពេលដែលទ្រង់អធិប្បាយ។ ក្នុងយុគសម័យនៃក្រឹត្យវិន័យ មិនមាននរណាម្នាក់អាចសម្ដែងបាដិហារិយ៍របស់ទ្រង់ក្នុងការព្យាបាលមនុស្សឈឺ និងដេញអារក្សបានទេ។ ដូច្នេះ កិច្ចការរបស់ទ្រង់ ការបង្រៀនរបស់ទ្រង់ និងអំណាច ព្រមទាំងព្រះចេស្ដារបស់ទ្រង់អំពីព្រះបន្ទូល ក៏ហួសពីមនុស្សណាណាទាំងអស់នៅក្នុងយុគសម័យនៃក្រឹត្យវិន័យ។ ព្រះយេស៊ូវបានធ្វើនូវកិច្ចការថ្មីរបស់ទ្រង់ ហើយទោះបីជាមនុស្សជាច្រើនបានថ្កោលទោសទ្រង់ ដោយប្រើព្រះគម្ពីរក៏ដោយ ហើយថែមទាំងបានប្រើគម្ពីរសញ្ញាចាស់ដើម្បីឆ្កាងទ្រង់ផង ក៏កិច្ចការរបស់ទ្រង់មានលើសពីគម្ពីរសញ្ញាចាស់។ ប្រសិនបើការនេះមិនមែនដូច្នោះទេ ហេតុអ្វីបានជាមនុស្សបានយកដែកគោលដំទ្រង់ជាប់នឹងឈើឆ្កាង? តើមិនមែនដោយសារតែមិនបានមានបន្ទូលអ្វីសោះនៅក្នុងសញ្ញាចាស់អំពីការបង្រៀនរបស់ទ្រង់ និងអំពីសមត្ថភាពរបស់ទ្រង់ក្នុងការព្យាបាលអ្នកជំងឺនិងបណ្តេញអារក្សទេឬ? កិច្ចការរបស់ទ្រង់ត្រូវបានធ្វើឡើងដើម្បីដឹកនាំទៅផ្លូវថ្មីមួយ វាមិនមែនដើម្បីជ្រើសក្នុងការទាស់ប្រឆាំងនឹងព្រះគម្ពីរដោយចេតនា ឬដើម្បីចែកចាយនូវសញ្ញាចាស់ដោយចេតនានោះទេ។ ទ្រង់បានយាងមកដើម្បីសម្ដែងនូវព័ន្ធកិច្ចរបស់ទ្រង់ ដើម្បីនាំយកនូវកិច្ចការថ្មីដល់អ្នកដែលចង់បាន និងស្វែងរកទ្រង់។ ទ្រង់មិនបានមកដើម្បីពន្យល់ពីសញ្ញាចាស់ ឬលើកស្ទួយកិច្ចការរបស់ទ្រង់ទេ។ កិច្ចការរបស់ទ្រង់ មិនមានគោលបំណងដើម្បីឱ្យយុគសម័យនៃក្រឹត្យវិន័យបន្តលូតលាស់សម្រាប់កិច្ចការរបស់ទ្រង់ឡើយ ដ្បិតកិច្ចការរបស់ទ្រង់ មិនបានផ្តល់ការពិចារណាថាតើយកព្រះគម្ពីរជាគោលឬអត់។ ព្រះយេស៊ូវគ្រាន់តែបានយាងមកធ្វើកិច្ចការដែលទ្រង់គួរធ្វើ ដូច្នេះទ្រង់មិនបានពន្យល់ពីទំនាយនៃគម្ពីរសញ្ញាចាស់ទេ ហើយទ្រង់ក៏មិនបានធ្វើកិច្ចការតាមព្រះបន្ទូលនៃគម្ពីរសញ្ញាចាស់អំពីយុគសម័យនៃក្រឹត្យវិន័យដែរ។ ទ្រង់មិនអើពើនឹងអ្វីដែលគម្ពីរសញ្ញាចាស់បានចែងមកទេ ទ្រង់មិនបានខ្វល់ថាតើវាស្របនឹងកិច្ចការរបស់ទ្រង់ឬអត់ ហើយមិនខ្វល់ខ្វាយពីអ្វីដែលអ្នកដទៃបានដឹងអំពីកិច្ចការរបស់ទ្រង់ ឬរបៀបដែលពួកគេថ្កោលទោសនោះទេ។ ទ្រង់នៅតែធ្វើកិច្ចការដែលទ្រង់គួរធ្វើ ទោះបីជាមានមនុស្សជាច្រើន បានប្រើទំនាយរបស់ហោរានៃសញ្ញាចាស់ដើម្បីថ្កោលទោសទ្រង់ក៏ដោយ។ ចំពោះមនុស្ស វាហាក់ដូចជាកិច្ចការរបស់ទ្រង់គ្មានមូលដ្ឋាន ហើយវាមានច្រើនដែលផ្ទុយពីកំណត់ត្រានៃសញ្ញាចាស់។ តើនេះមិនមែនជាកំហុសរបស់មនុស្សទេឬ? តើគោលលទ្ធិត្រូវតែត្រូវបានអនុវត្តចំពោះកិច្ចការរបស់ព្រះជាម្ចាស់ឬ? តើព្រះជាម្ចាស់ត្រូវធ្វើការស្របតាមទំនាយរបស់ពួកហោរាឬ? សរុបមក តើមួយណាធំជាងនេះទៅទៀត ព្រះជាម្ចាស់ ឬព្រះគម្ពីរ? ហេតុអ្វីព្រះជាម្ចាស់ត្រូវធ្វើតាមព្រះគម្ពីរ? តើព្រះជាម្ចាស់មិនមានសិទ្ធិលើសព្រះគម្ពីរទេឬអី? ព្រះជាម្ចាស់មិនអាចចាកចេញពីព្រះគម្ពីរ និងធ្វើកិច្ចការផ្សេងទៀតទេឬ? ហេតុអ្វីបានជាព្រះយេស៊ូវ និងពួកសិស្សរបស់ទ្រង់មិនរក្សាថ្ងៃសប្ប័ទ? ប្រសិនបើទ្រង់ត្រូវអនុវត្តថ្ងៃសប្ប័ទ ហើយធ្វើតាមបទបញ្ញត្តិនៃគម្ពីរសញ្ញាចាស់ ហេតុអ្វីបានជាព្រះយេស៊ូវមិនរក្សាថ្ងៃសប្ប័ទបន្ទាប់ពីទ្រង់បានយាងមក ប៉ុន្តែបែរជាលាងជើង ទទូរព្រះសិរសា កាច់នំប៉័ង និងពិសាស្រាទំពាំងបាយជូរទៅវិញ? តើអស់នេះមិនមែនជាបទបញ្ញត្តិដែលមិនមាននៅក្នុងសញ្ញាចាស់ទេឬអី? ប្រសិនបើព្រះយេស៊ូវគោរពដល់គម្ពីរសញ្ញាចាស់ ហេតុអ្វីបានជាទ្រង់ធ្វើខុសនឹងបញ្ញត្តិទាំងនេះ? អ្នកគប្បីដឹងថា មួយណាកើតមុន ព្រះជាម្ចាស់ ឬព្រះគម្ពីរ! ក្នុងនាមជាម្ចាស់នៃថ្ងៃសប្ប័ទ តើទ្រង់មិនមែនជាព្រះអម្ចាស់នៃព្រះគម្ពីរទេឬអី?

កិច្ចការដែលព្រះយេស៊ូវបានធ្វើក្នុងជំនាន់នៃគម្ពីរសញ្ញាថ្មី បានចាប់ផ្តើមនូវកិច្ចការថ្មី៖ ទ្រង់មិនបានធ្វើកិច្ចការស្របតាមកិច្ចការនៃគម្ពីរសញ្ញាចាស់ទេ ហើយក៏មិនបានអនុវត្តទៅតាមព្រះបន្ទូល ដែលបានមានបន្ទូលដោយព្រះយេហូវ៉ានៃគម្ពីរសញ្ញាចាស់ដែរ។ ទ្រង់បានធ្វើកិច្ចការរបស់ទ្រង់ផ្ទាល់ ហើយបានធ្វើកិច្ចការថ្មីជាង និងកិច្ចការដែលខ្ពស់ជាងក្រឹត្យវិន័យ។ ដូច្នេះទ្រង់បានមានព្រះបន្ទូលថា៖ «កុំគិតស្មានថា ខ្ញុំមកបំផ្លាញក្រឹត្យវិន័យ ឬគម្ពីរហោរាចោលឡើយ៖ ខ្ញុំមិនបានមកដើម្បីបំផ្លាញឡើយ តែមកដើម្បីឱ្យបានសម្រេចវិញ»។ ដូច្នេះស្របតាមអ្វីដែលទ្រង់សម្រេចបាន គោលលទ្ធិជាច្រើនត្រូវបានបំបែក។ នៅថ្ងៃសប្ប័ទ នៅពេលដែលទ្រង់នាំពួកសិស្សទៅច្រូតចម្រូតនៅវាលស្រែ ពួកគេរើស និងបរិភោគគ្រាប់ស្រូវ តែទ្រង់មិនបានរក្សាថ្ងៃសប្ប័ទទេ ហើយមានបន្ទូលថា «បុត្រមនុស្សជាព្រះអម្ចាស់លើថ្ងៃសប្ប័ទ»។ នៅពេលនោះ តាមច្បាប់របស់សាសន៍អ៊ីស្រាអែល អ្នកណាដែលមិនគោរពថ្ងៃសប្ប័ទ នឹងត្រូវគប់នឹងដុំថ្មដល់ស្លាប់។ ទោះយ៉ាងណា ព្រះយេស៊ូវមិនបានចូលព្រះវិហារ ឬរក្សាថ្ងៃសប្ប័ទទេ ហើយកិច្ចការរបស់ទ្រង់មិនទាន់បានធ្វើដោយព្រះយេហូវ៉ាក្នុងជំនាន់នៃគម្ពីរសញ្ញាចាស់។ ដូច្នេះ កិច្ចការដែលព្រះយេស៊ូវបានធ្វើ គឺលើសពីក្រឹត្យវិន័យនៃសញ្ញាចាស់ទៅទៀត កិច្ចការរបស់ទ្រង់ខ្ពស់ជាងក្រឹត្យវិន័យ ហើយកិច្ចការរបស់ទ្រង់ក៏មិនស្របនឹងក្រឹត្យវិន័យដែរ។ នៅក្នុងយុគសម័យនៃព្រះគុណ ព្រះយេស៊ូវមិនបានធ្វើកិច្ចការតាមក្រឹត្យវិន័យនៃសញ្ញាចាស់ទេ ហើយបានបំបែករួចទៅហើយនូវគោលលទ្ធិទាំងនោះ។ ប៉ុន្តែសាសន៍អ៊ីស្រាអែលប្រកាន់ខ្ជាប់យ៉ាងម៉ឺងម៉ាត់ចំពោះព្រះគម្ពីរ និងថ្កោលទោសព្រះយេស៊ូវ តើនេះមិនមែនបដិសេធកិច្ចការរបស់ព្រះយេស៊ូវទេឬ? សព្វថ្ងៃនេះ ពិភពសាសនាក៏បានប្រកាន់ខ្ជាប់យ៉ាងតឹងរ៉ឹងទៅលើព្រះគម្ពីរដែរ ហើយមានអ្នកខ្លះបាននិយាយថា «ព្រះគម្ពីរជាសៀវភៅដ៏បរិសុទ្ធ ហើយយើងត្រូវតែអាន» មនុស្សខ្លះនិយាយថា «កិច្ចការរបស់ព្រះជាម្ចាស់ ត្រូវតែទទួលបានការប្រកាន់ខ្ជាប់ជារៀងរហូត។ គម្ពីរសញ្ញាចាស់គឺជាសេចក្ដីសញ្ញារបស់ព្រះជាម្ចាស់ជាមួយសាសន៍អ៊ីស្រាអែល ហើយមិនត្រូវបំបែកចេញទេ ហើយត្រូវតែរក្សាថ្ងៃសប្ប័ទជានិច្ច!» តើពួកគេមិនគួរឱ្យអស់សំណើចទេឬ? ហេតុអ្វីបានជាព្រះយេស៊ូវមិនរក្សាថ្ងៃសប្ប័ទ? តើទ្រង់បានប្រព្រឹត្តអំពើបាបទេ? តើអ្នកណាអាចយល់រឿងរ៉ាវទាំងនេះឱ្យបានស៊ីជម្រៅទៅ? មិនថាមនុស្សអានព្រះគម្ពីរយ៉ាងដូចម្ដេចក៏ដោយ ក៏គេមិនអាចដឹងអំពីកិច្ចការរបស់ព្រះជាម្ចាស់ ដោយប្រើសមត្ថភាពយល់ដឹងរបស់ពួកគេបានឡើយ។ ពួកគេមិនត្រឹមតែមិនទទួលបានចំណេះដឹងដ៏ពិតអំពីព្រះជាម្ចាស់ប៉ុណ្ណោះទេ តែសញ្ញាណរបស់ពួកគេក៏កាន់តែលេចធ្លោឡើងដែរ ដូច្នេះ ពួកគេនឹងចាប់ផ្តើមទាស់ប្រឆាំងនឹងព្រះជាម្ចាស់។ ប្រសិនបើវាមិនមែនសម្រាប់ការយកកំណើតជាមនុស្សរបស់ព្រះជាម្ចាស់សព្វថ្ងៃនេះទេ នោះមនុស្សនឹងត្រូវបំផ្លាញដោយសញ្ញាណផ្ទាល់ខ្លួនរបស់ពួកគេ ហើយពួកគេនឹងត្រូវស្លាប់ពេលទទួលការវាយផ្ចាលពីព្រះជាម្ចាស់។


ទាក់ទងនឹងព្រះគម្ពីរ (២)

ព្រះគម្ពីរក៏ត្រូវបានហៅថា គម្ពីរសញ្ញចាស់ និងគម្ពីរសញ្ញាថ្មីផងដែរ។ តើអ្នករាល់គ្នាដឹងថា ពាក្យ «សញ្ញា» សំដៅលើអ្វីទេ? ពាក្យថា «សញ្ញា» នៅក្នុងគម្ពីរសញ្ញាចាស់ កើតចេញពីសេចក្តីសញ្ញារបស់ព្រះយេហូវ៉ាជាមួយប្រជាជនអ៊ីស្រាអែល នៅពេលដែលទ្រង់បានសម្លាប់ជនជាតិអេស៊ីព្ទ និងសង្គ្រោះជនជាតិអ៊ីស្រាអែលពីព្រះចៅផារ៉ោន។ ពិតណាស់ អំណះអំណាងរបស់សេចក្តីសញ្ញានេះ គឺជាឈាមរបស់កូនចៀមដែលបានលាបនៅលើមាត់ទ្វារដែលព្រះជាម្ចាស់បានតាំងសញ្ញាជាមួយមនុស្ស ដែលជាសេចក្តីសញ្ញាមួយនិយាយថា អស់អ្នកណាដែលមានឈាមរបស់កូនចៀមនៅខាងលើ និងចំហៀងនៃស៊ុមទ្វារ គឺជាជនជាតិអ៊ីស្រាអែល ពួកគេគឺជារាស្ត្ររើសតាំងរបស់ព្រះជាម្ចាស់ ហើយពួកគេទាំងអស់នឹងត្រូវបានព្រះយេហូវ៉ាទុកជីវិត (ដ្បិតព្រះយេហូវ៉ានឹងសម្លាប់ពួកកូនប្រុសច្បងទាំងអស់ក្នុងប្រទេសអេស៊ីព្ទ ព្រមទាំងកូនដំបូងក្នុងហ្វូងរបស់ចៀម និងសត្វស្រុក)។ សេចក្តីសញ្ញានេះមានអត្ថន័យពីរកម្រិត។ គ្មាននរណាម្នាក់ ឬសត្វណាមួយរបស់ប្រទេសអេស៊ីព្ទនឹងត្រូវបានព្រះយេហូវ៉់ាលើកលែងនោះទេ។ ទ្រង់នឹងសម្លាប់ពួកកូនប្រុសច្បង និងកូនដំបូងរបស់ចៀម និងសត្វនានាផង។ ដូច្នេះ នៅក្នុងកណ្ឌគម្ពីរទំនាយជាច្រើន គេបានទាយទុកថា ជនជាតិអេស៊ីព្ទនឹងត្រូវបានវាយផ្ចាលដោយសារតែសេចក្តីសញ្ញារបស់ព្រះយេហូវ៉ា។ នេះគឺជាអត្ថន័យកម្រិតទីមួយរបស់សេចក្តីសញ្ញា។ ព្រះយេហូវ៉ាបានសម្លាប់ពួកកូនប្រុសច្បងរបស់ពួកជនជាតិអេស៊ីព្ទ និងកូនដំបូងនៃសត្វនានាទាំងអស់ ហើយទ្រង់បានទុកជីវិតដល់ជនជាតិអ៊ីស្រាអែលទាំងអស់ ដែលមានន័យថា អស់អ្នកណាដែលនៅក្នុងដែនដីអ៊ីស្រាអែល ត្រូវបានព្រះយេហូវ៉ាស្រឡាញ់ ហើយគ្រប់គ្នានឹងត្រូវបានរួចជីវិតទាំងអស់។ ទ្រង់សព្វព្រះទ័យចង់ធ្វើកិច្ចការរយៈពេលវែងនៅក្នុងពួកគេ ហើយទ្រង់បានតាំងសញ្ញាជាមួយពួកគេ ដោយប្រើឈាមរបស់កូនចៀម។ ចាប់ពីពេលនោះមក ព្រះយេហូវ៉ានឹងមិនសម្លាប់សាសន៍អ៊ីស្រាអែលឡើយ ហើយទ្រង់មានព្រះបន្ទូលថា ពួកគេនឹងក្លាយជារាស្ត្ររើសតាំងរបស់ទ្រង់ជារៀងរហូត។ នៅក្នុងចំណោមកុលសម្ព័ន្ធដប់ពីររបស់អ៊ីស្រាអែល ទ្រង់នឹងចាប់ផ្តើមកិច្ចការរបស់ទ្រង់អស់រយៈពេលពេញមួយយុគសម័យនៃក្រឹត្យវិន័យ ទ្រង់នឹងបង្ហាញបញ្ញត្តិទាំងអស់របស់ទ្រង់ដល់ពួកអ៊ីស្រាអែល ហើយជ្រើសរើសពួកហោរា និងពួកចៅហ្វាយក្នុងចំណោមពួកគេ ហើយពួកគេនឹងនៅចំកណ្តាលនៃកិច្ចការរបស់ទ្រង់។ ព្រះយេហូវ៉ាបានបង្កើតសេចក្តីសញ្ញាមួយជាមួយពួកគេ៖ លុះត្រាតែយុគសម័យបានផ្លាស់ប្តូរ បើមិនដូច្នោះទេ ទ្រង់នឹងធ្វើកិច្ចការតែក្នុងចំណោមរាស្ត្រដែលបានរើសតាំងប៉ុណ្ណោះ។ សេចក្តីសញ្ញារបស់ព្រះយេហូវ៉ា គឺមិនអាចផ្លាស់ប្តូរបានទេ ដ្បិតសេចក្ដីសញ្ញានេះត្រូវបានបង្កើតឡើងដោយឈាម និងត្រូវបានតាំងជាមួយរាស្ត្ររើសតាំងរបស់ទ្រង់។ សំខាន់ជាងនេះ ទ្រង់បានជ្រើសរើសវិសាលភាព និងគោលដៅសមស្របមួយ ដើម្បីចាប់ផ្តើមកិច្ចការរបស់ទ្រង់សម្រាប់យុគសម័យទាំងមូល ដូច្នេះ មនុស្សបានមើលឃើញសេចក្តីសញ្ញាថាមានសារៈសំខាន់ជាពិសេស។ នេះគឺជាអត្ថន័យកម្រិតទីពីររបស់សេចក្តីសញ្ញា។ លើកលែងតែកណ្ឌគម្ពីរលោកុប្បត្តិប៉ុណ្ណោះ ដែលកត់ត្រារឿងរ៉ាវមុនការតាំងសញ្ញា ចំណែកកណ្ឌគម្ពីរផ្សេងទៀតទាំងអស់នៅក្នុងសញ្ញាចាស់ សុទ្ធតែកត់ត្រាកិច្ចការរបស់ព្រះជាម្ចាស់ក្នុងចំណោមសាសន៍អ៊ីស្រាអែល ក្រោយពីការតាំងសញ្ញា។ ពិតណាស់ មានរឿងរ៉ាវខ្លះៗរបស់សាសន៍ដទៃក៏មានដែរ ប៉ុន្តែជារួម សញ្ញាចាស់កត់ត្រាកិច្ចការរបស់ព្រះជាម្ចាស់នៅក្នុងប្រទេសអ៊ីស្រាអែល។ ដោយសារតែសេចក្តីសញ្ញារបស់ព្រះយេហូវ៉ាជាមួយជនជាតិអ៊ីស្រាអែល ទើបកណ្ឌគម្ពីរដែលត្រូវបានសរសេរអំឡុងពេលក្នុងយុគសម័យនៃក្រឹត្យវិន័យ ត្រូវបានគេហៅថា គម្ពីរសញ្ញាចាស់។ កណ្ឌគម្ពីរទាំងនោះ ត្រូវបានដាក់ឈ្មោះបន្ទាប់ពីសេចក្តីសញ្ញារបស់ព្រះជាម្ចាស់ជាមួយជនជាតិអ៊ីស្រាអែលត្រូវបានតាំងឡើងហើយ។

គម្ពីរសញ្ញាថ្មីត្រូវបានដាក់ឈ្មោះតាមលោហិតដែលព្រះយេស៊ូវបានបង្ហូរនៅលើឈើឆ្កាង និងតាមសេចក្តីសញ្ញារបស់ទ្រង់ជាមួយអស់អ្នកដែលបានជឿលើទ្រង់។ សេចក្តីសញ្ញារបស់ព្រះយេស៊ូវ គឺដូច្នេះ៖ មនុស្សគ្រាន់តែត្រូវជឿលើទ្រង់ នោះបាបរបស់ពួកគេត្រូវបានអត់ទោសតាមរយៈលោហិតដែលទ្រង់បានបង្ហូរ ដូច្នេះហើយ ពួកគេនឹងត្រូវបានសង្គ្រោះ និងបានកើតជាថ្មីតាមរយៈទ្រង់ ហើយនឹងលែងជាមនុស្សបាបតទៅទៀតហើយ។ មនុស្សគ្រាន់តែត្រូវជឿលើទ្រង់ នោះនឹងទទួលបានព្រះគុណរបស់ទ្រង់ ហើយនឹងមិនរងទុក្ខនៅក្នុងស្ថាននរកបន្ទាប់ពីពួកគេស្លាប់។ កណ្ឌគម្ពីរទាំងអស់ដែលត្រូវបានសរសេរក្នុងយុគសម័យនៃព្រះគុណ គឺសុទ្ធតែបានមកក្រោយសេចក្តីសញ្ញានេះ ហើយកណ្ឌគម្ពីរទាំងអស់សុទ្ធតែកត់ត្រាកិច្ចការ និងព្រះសូរសៀងដែលមាននៅក្នុងកិច្ចការនោះ។ កណ្ឌគម្ពីរទាំងនេះ ពុំមានកត់ត្រាអ្វីលើសពីការសង្គ្រោះនៃការជាប់ឆ្កាងរបស់ព្រះអម្ចាស់យេស៊ូវ ឬសេចក្តីសញ្ញានោះទេ។ កណ្ឌគម្ពីរទាំងអស់គឺជាកណ្ឌគម្ពីរដែលសរសេរដោយបងប្អូនប្រុសៗនៅក្នុងព្រះអម្ចាស់ដែលមានបទពិសោធ។ ដូច្នេះ កណ្ឌគម្ពីរទាំងនេះក៏ត្រូវបានដាក់ឈ្មោះ ក្រោយពេលមានសេចក្តីសញ្ញា៖ កណ្ឌគម្ពីរទាំងនេះត្រូវបានហៅថា គម្ពីរសញ្ញាថ្មី។ គម្ពីរសញ្ញាថ្មី និងសញ្ញាចាស់ទាំងពីរនេះ រួមបញ្ចូលតែយុគសម័យនៃក្រឹត្យវិន័យ និងយុគសម័យនៃព្រះគុណប៉ុណ្ណោះ ហើយពុំមានទំនាក់ទំនងជាមួយយុគសម័យចុងក្រោយនោះទេ។ ដូច្នេះ ព្រះគម្ពីរមិនមានសារៈសំខាន់ខ្លាំងសម្រាប់ប្រជាជនសព្វថ្ងៃក្នុងនៃគ្រាចុងក្រោយរបស់មនុស្សនាពេលបច្ចុប្បន្ននេះទេ។ យ៉ាងច្រើនបំផុត ព្រះគម្ពីរជួយធ្វើជាអំណះអំណាងបណ្តោះអាសន្នមួយ ប៉ុន្តែជាទូទៅ ព្រះគម្ពីរមានគុណតម្លៃនៃការប្រើប្រាស់តិចតួច។ ប៉ុន្តែពួកបរិស័ទនៅតែផ្តល់តម្លៃលើព្រះគម្ពីរខ្លាំងបំផុត។ ពួកគេមិនស្គាល់ព្រះគម្ពីរនោះទេ។ ពួកគេស្គាល់តែវិធីដើម្បីពន្យល់ព្រះគម្ពីរប៉ុណ្ណោះ ហើយសំខាន់បំផុតពួកគេមិនយល់ប្រភពដើមនៃព្រះគម្ពីរនោះទេ។ អាកប្បកិរិយារបស់ពួកគេចំពោះព្រះគម្ពីរគឺ៖ គ្រប់យ៉ាងនៅក្នុងព្រះគម្ពីរសុទ្ធតែត្រឹមត្រូវ ព្រះគម្ពីរគ្មានចំណុចមិនត្រឹមត្រូវ ឬចំណុចខុសទាស់នោះឡើយ។ ដោយសារតែដំបូងឡើយពួកគេបានកំណត់ថា ព្រះគម្ពីរត្រឹមត្រូវ ហើយគ្មានកំហុស ទើបពួកគេសិក្សា និងពិនិត្យពិច័យព្រះគម្ពីរដោយចំណាប់អារម្មណ៏ដ៏ខ្លាំង។ ដំណាក់កាលកិច្ចការនាពេលសព្វថ្ងៃនេះ មិនត្រូវបានទាយទុកនៅក្នុងព្រះគម្ពីរនោះទេ។ មិនដែលមានការលើកឡើងណាមួយអំពីកិច្ចការវាយយកជ័យជម្នះនៅក្នុងកន្លែងងងឹតជាងគេបំផុតក្នុងចំណោមកន្លែងណាទាំងអស់នោះទេ ដោយសារនេះគឺជាកិច្ចការចុងក្រោយបំផុត។ ដោយសារតែយុគសម័យនៃកិច្ចការខុសគ្នា នោះសូម្បីតែព្រះយេស៊ូវផ្ទាល់ព្រះអង្គក៏មិនបានដឹងថា ដំណាក់កាលនៃកិច្ចការនេះ នឹងបានសម្រេចនៅអំឡុងគ្រាចុងក្រោយនោះដែរ ដូច្នេះហើយ ធ្វើដូចម្តេចទើបមនុស្សក្នុងគ្រាចុងក្រោយអាចស្វែងរកឃើញដំណាក់កាលនៃកិច្ចការនេះ នៅក្នុងព្រះគម្ពីរតាមរយៈការពិនិត្យពិច័យព្រះគម្ពីរនោះ?

មនុស្សភាគច្រើនដែលពន្យល់ព្រះគម្ពីរ ប្រើប្រាស់ការសន្និដ្ឋានសមហេតុផល ហើយគ្មានសាវតារពិតប្រាកដនោះទេ។ ពួកគេគ្រាន់តែប្រើប្រាស់តក្កវិជ្ជា ដើម្បីសន្និដ្ឋានរឿងរ៉ាវជាច្រើន។ ពីមួយឆ្នាំទៅមួយឆ្នាំ គ្មាននរណាម្នាក់ហ៊ានវិភាគវែកញែកព្រះគម្ពីរ ឬនិយាយថា «ទេ» ចំពោះព្រះគម្ពីរនោះទេ ដោយសារតែសៀវភៅនេះគឺជា «សៀវភៅបរិសុទ្ធ» ហើយមនុស្សថ្វាយបង្គំព្រះគម្ពីរដូចព្រះជាម្ចាស់។ ការធ្វើបែបនេះ បានបន្តអស់រយៈពេលរាប់ពាន់ឆ្នាំមកហើយ។ ព្រះជាម្ចាស់មិនបានយកព្រះទ័យទុកដាក់សោះ ហើយគ្មាននរណាម្នាក់បានរកឃើញរឿងរ៉ាវពិស្ដារខាងក្នុងនៃព្រះគម្ពីរនោះទេ។ យើងនិយាយថា ការផ្តល់តម្លៃដល់ព្រះគម្ពីរ គឺជាការថ្វាយបង្គំព្រះក្លែងក្លាយ ប៉ុន្តែគ្មាននរណាម្នាក់ក្នុងចំណោមអ្នកជឿដ៏ស្មោះត្រង់ទាំងនោះ ហ៊ានមើលវាតាមវិធីនេះទេ ហើយពួកគេនឹងនិយាយទៅកាន់អ្នកថា៖ «បងប្អូនអើយ! ចូរកុំនិយាយដូច្នោះ វាជារឿងអាក្រក់ណាស់! តើអ្នកអាចប្រមាថទាស់នឹងព្រះជាម្ចាស់ដូចម្ដេចបាន?» ក្រោយមក ពួកគេនឹងរើសយកការសម្តែងមនោសញ្ចេតនាដ៏ឈឺចាប់មួយថា៖ «ឱព្រះយេស៊ូវប្រកបដោយព្រះគុណ ព្រះអម្ចាស់នៃការសង្គ្រោះអើយ ទូលបង្គំសូមអង្វរឱ្យទ្រង់អត់ទោសបាបរបស់គាត់ ដ្បិតទ្រង់ជាព្រះអម្ចាស់ដែលស្រឡាញ់មនុស្ស ហើយទូលបង្គំទាំងអស់គ្នាបានប្រព្រឹត្តបាប សូមព្រះអង្គបង្ហាញសេចក្តីមេត្តាករុណាដ៏ធំធេងមកដល់ទូលបង្គំយើងខ្ញុំផង អាម៉ែន»។ នេះជាអ្វីដែលពួកគេ «ជឿយ៉ាងស៊ប់»។ តើវាអាចងាយស្រួលឱ្យពួកគេទទួលយកសេចក្តីពិតដែរឬទេ? ការនិយាយរបស់អ្នកនឹងធ្វើឱ្យពួកគេភ័យខ្លាចយ៉ាងស្រឡាំងកាំង។ គ្មាននរណាម្នាក់នឹងហ៊ានគិតថា ព្រះគម្ពីរអាចត្រូវបានបង្ខូចដោយសារគំនិតរបស់មនុស្ស និងសញ្ញាណរបស់មនុស្សនោះទេ ហើយគ្មាននរណាម្នាក់អាចឃើញគុណវិបត្តិនេះទេ។ ផ្នែកមួយចំនួននៃអ្វីដែលមាននៅក្នុងព្រះគម្ពីរ គឺជាបទពិសោធ និងចំណេះដឹងរបស់បុគ្គល ផ្នែកខ្លះទៀត គឺជាការបំភ្លឺរបស់ព្រះវិញ្ញាណបរិសុទ្ធ ហើយក៏មានការបង្ខូចន័យដោយសារតែគំនិត និងប្រាជ្ញារបស់មនុស្សផងដែរ។ ព្រះជាម្ចាស់មិនដែលជ្រៀតជ្រែកក្នុងរឿងទាំងនេះទេ ប៉ុន្តែមានដែនកំណត់មួយគឺ៖ អ្វីៗទាំងនេះមិនអាចហួសការគិតរបស់មនុស្សសាមញ្ញនោះទេ ហើយបើពួកវាហួស នោះវាកំពុងតែជ្រៀតជ្រែក និងរំខានដល់កិច្ចការរបស់ព្រះជាម្ចាស់ហើយ។ អ្វីដែលទៅហួសការគិតរបស់មនុស្សសាមញ្ញ គឺជាកិច្ចការរបស់សាតាំង ដោយសារតែវាដកមនុស្សចេញពីភារកិច្ចរបស់ពួកគេ វាជាកិច្ចការរបស់សាតាំង និងដឹកនាំដោយសាតាំង ហើយនៅពេលនេះ ព្រះវិញ្ញាណបរិសុទ្ធនឹងមិនអនុញ្ញាតឱ្យអ្នកប្រព្រឹត្តតាមរបៀបនោះទេ។ ពេលខ្លះ បងប្អូនប្រុសស្រីមួយចំនួនសួរថា៖ «តើខ្ញុំធ្វើការតាមរបៀបនេះ តាមរបៀបនោះ មិនអីទេមែនទេ?» ខ្ញុំសម្លឹងមើលកម្ពស់របស់ពួកគេ ហើយនិយាយថា៖ «មិនអីទេ!»។ មានមនុស្សមួយចំនួនទៀតដែលនិយាយថា៖ «ប្រសិនបើខ្ញុំធ្វើតាមរបៀបនេះ តាមរបៀនោះ តើសភាពរបស់ខ្ញុំធម្មតាដែរឬទេ?» ហើយខ្ញុំពោលថា៖ «ត្រូវហើយ! វាធម្មតា វាពិតជាធម្មតា!» អ្នកផ្សេងទៀតនិយាយថា៖ «តើខ្ញុំធ្វើតាមរបៀបនេះមិនអីទេមែនទេ?» ហើយខ្ញុំនិយាយថា៖ «ទេ!» ពួកគេនិយាយថា៖ «ហេតុអ្វីបានជាគាត់មិនអី មកអីតែខ្ញុំទៅវិញ?» ហើយខ្ញុំពោលថា៖ «ដោយសារតែអ្វីដែលអ្នកកំពុងធ្វើ មកពីសាតាំង វាគឺជាការរំខាន ហើយប្រភពនៃការជំរុញទឹកចិត្តរបស់អ្នក ដើរទៅផ្លូវខុស»។ ក៏មានពេលដែលកិច្ចការមិនទៅឱ្យបានឆ្ងាយតាមការគួរផងដែរ ហើយបងប្អូនប្រុសស្រីក៏មិនបានដឹង។ អ្នកខ្លះសួរខ្ញុំថា តើវាមិនអីទេឬក្នុងការធ្វើកិច្ចការតាមវិធីជាក់លាក់មួយ ហើយនៅពេលដែលខ្ញុំឃើញថា សកម្មភាពរបស់ពួកគេនឹងមិនរំខានដល់កិច្ចការនាពេលអនាគតទេ នោះខ្ញុំនិយាយថា វាមិនអីទេ។ កិច្ចការរបស់ព្រះវិញ្ញាណបរិសុទ្ធ ប្រទានដល់មនុស្សនូវវិសាលភាពមួយ។ មនុស្សមិនចាំបាច់ត្រូវតែធ្វើតាមបំណងព្រះហឫទ័យរបស់ព្រះវិញ្ញាណបរិសុទ្ធយ៉ាងពិតប្រាកដត្រង់តាមន័យពាក្យនោះទេ ដោយសារមនុស្សមានការគិតសាមញ្ញ និងមានភាពទន់ខ្សោយ ហើយពួកគេមានតម្រូវការខាងសាច់ឈាមខ្លះ ពួកគេមានបញ្ហាពិតប្រាកដ ហើយនៅក្នុងខួរក្បាលរបស់ពួកគេ មានសុទ្ធតែការគិត ដែលពួកគេគ្មានវិធីគ្រប់គ្រងបានទេ។ គ្រប់យ៉ាងដែលខ្ញុំបង្គាប់មនុស្ស គឺមានដែនកំណត់មួយ។ មនុស្សខ្លះជឿថា ព្រះបន្ទូលរបស់ខ្ញុំមិនច្បាស់លាស់ ហើយថា ខ្ញុំកំពុងតែប្រាប់ពួកគេឱ្យប្រព្រឹត្តតាមវិធីណាមួយក៏បាន នោះក៏ព្រោះតែអ្នកមិនយល់ថា មានវិសាលភាពសមស្របមួយចំពោះសេចក្តីតម្រូវរបស់ខ្ញុំ។ ប្រសិនបើវាដូចទៅនឹងអ្វីដែលអ្នកគិតស្រមៃ ប្រសិនបើខ្ញុំបានធ្វើការទាមទារដូចគ្នាពីមនុស្សទាំងអស់ដោយគ្មានការលើកលែង និងតម្រូវឱ្យពួកគេទាំងអស់សម្រេចបាននូវកម្ពស់ដូចគ្នា នោះវាមិនអាចទៅរួចនោះទេ។ នេះជាការស្នើសុំនូវអ្វីដែលមិនអាចទៅរួច ហើយវាជាគោលការណ៍នៃកិច្ចការរបស់មនុស្ស មិនមែនជាគោលការណ៍នៃកិច្ចការរបស់ព្រះជាម្ចាស់នោះទេ។ កិច្ចការរបស់ព្រះជាម្ចាស់ ត្រូវបានអនុវត្តដោយផ្អែកលើកាលៈទេសៈជាក់ស្តែងរបស់មនុស្ស ហើយផ្អែកលើសមត្ថភាពពីកំណើតរបស់ពួកគេ។ នេះក៏ជាគោលការណ៍នៃការផ្សព្វផ្សាយដំណឹងល្អដែរ៖ អ្នកត្រូវតែដំណើរការយឺតៗ ដោយបណ្ដោយតាមធម្មជាតិរបស់វា។ ទាល់តែពេលដែលអ្នកនិយាយសេចក្តីពិតទៅកាន់នរណាម្នាក់យ៉ាងច្បាស់លាស់ប៉ុណ្ណោះ ទើបពួកគេយល់ ហើយទាល់តែពេលនោះ ទើបពួកគេអាចទុកព្រះគម្ពីរមួយឡែកបាន។ ប្រសិនបើព្រះជាម្ចាស់មិនបានធ្វើដំណាក់កាលនេះនៃកិច្ចការនោះទេ តើនរណាអាចបំពានសេចក្ដីសញ្ញានេះបាន? តើនរណាអាចធ្វើកិច្ចការថ្មីបាន? តើនរណាអាចស្វែងរកផ្លូវថ្មីមួយបាន ក្រៅពីព្រះគម្ពីរ? ដោយសារតែសញ្ញាណបែបប្រពៃណី និងសីលធម៌បែបសក្តិភូមិរបស់មនុស្សខុសប្រក្រតីខ្លាំងពេក ទើបពួកគេមិនមានសមត្ថភាពយកអ្វីៗទាំងអស់នេះចេញដោយខ្លួនឯងបាន ហើយពួកគេក៏មិនមានភាពក្លាហានក្នុងការធ្វើបែបនោះដែរ។ គ្មានពាក្យអ្វីត្រូវនិយាយអំពីមនុស្សសព្វថ្ងៃ ដែលត្រូវបានគ្រប់គ្រងដោយពាក្យគ្មានជីវិតពីរបីពាក្យនៅក្នុងព្រះគម្ពីរ ដែលជាពាក្យគ្រប់គ្រងចិត្តរបស់ពួកគេ បែបណានោះទេ។ ធ្វើដូចម្តេចទើបពួកគេអាចចង់បោះបង់ព្រះគម្ពីរបាន? ធ្វើដូចម្តេចទើបពួកគេងាយទទួលយកនូវផ្លូវមួយដែលនៅក្រៅពីព្រះគម្ពីរបាន? គឺលុះត្រាតែអ្នកអាចនិយាយយ៉ាងច្បាស់អំពីរឿងរ៉ាវខាងក្នុងពិស្ដារក្នុងព្រះគម្ពីរ និងគោលការណ៍នៃកិច្ចការរបស់ព្រះវិញ្ញាណបរិសុទ្ធបាន ដើម្បីឱ្យមនុស្សទាំងអស់អាចជឿជាក់ទាំងស្រុង នេះទើបជារឿងចាំបាច់បំផុត។ នេះក៏ព្រោះតែបរិស័ទគ្រប់គ្នា គោរពបូជាព្រះគម្ពីរ ហើយថ្វាយបង្គំព្រះគម្ពីរដូចជាព្រះជាម្ចាស់ ពួកគេក៏ព្យាយាមបង្ខំព្រះជាម្ចាស់នៅក្នុងព្រះគម្ពីរផងដែរ ហើយថែមទាំងមានករណីដែលថា លុះត្រាតែពួកគេបានឆ្កាងព្រះជាម្ចាស់ដោយដែកគោលនៅលើឈើឆ្កាងម្តងទៀត ទើបពួកគេសម្រេចគោលបំណងរបស់ពួកគេបាន។


ទាក់ទងនឹងព្រះគម្ពីរ (៣)

មិនមែនគ្រប់យ៉ាងនៅក្នុងព្រះគម្ពីរ សុទ្ធតែជាការកត់ត្រានៃព្រះបន្ទូលដែលព្រះជាម្ចាស់មានបន្ទូលដោយផ្ទាល់ព្រះអង្គនោះទេ។ ព្រះគម្ពីរគ្រាន់តែកត់ត្រាដំណាក់កាលទាំងពីរដំបូងនៃកិច្ចការរបស់ព្រះជាម្ចាស់ប៉ុណ្ណោះ ដែលផ្នែកមួយគឺជាការកត់ត្រាអំពីបទទំនាយរបស់ពួកហោរា ហើយផ្នែកមួយទៀត គឺជាបទពិសោធ និងចំណេះដឹងដែលត្រូវបានសរសេរដោយមនុស្សដែលព្រះជាម្ចាស់បានប្រើជាច្រើនយុគសម័យ។ បទពិសោធរបស់មនុស្សមានការលាយបញ្ចូលជាមួយទស្សនៈ និងចំណេះដឹង ហើយនេះគឺជារឿងដែលមិនអាចជៀសវាងបានទេ។ នៅក្នុងកណ្ឌគម្ពីរនានារបស់ព្រះគម្ពីរ គឺជាសញ្ញាណរបស់មនុស្ស ភាពលម្អៀងរបស់មនុស្ស និងការយល់ដែលបំភ្លើសខុសទំនងរបស់មនុស្ស។ ពិតណាស់ ពាក្យពេចន៍ភាគច្រើន គឺជាលទ្ធផលនៃការបំភ្លឺ និងការស្រាយបំភ្លឺរបស់ព្រះវិញ្ញាណបរិសុទ្ធ ហើយពាក្យពេចន៍ទាំងនោះជាការយល់ដឹងដ៏ត្រឹមត្រូវ ប៉ុន្តែនៅតែមិនអាចនិយាយបានថា ពាក្យពេចន៍ទាំងនេះ គឺជាការស្ដែងចេញនូវសេចក្ដីពិតដ៏ត្រឹមត្រូវទាំងស្រុងនោះទេ។ ទស្សនៈរបស់ពួកគេចំពោះរឿងរ៉ាវជាក់លាក់មួយចំនួន គ្មានអ្វីក្រៅពីចំណេះដឹងដែលបានមកពីបទពិសោធផ្ទាល់ខ្លួន ឬការបំភ្លឺរបស់ព្រះវិញ្ញាណបរិសុទ្ធនោះទេ។ ទំនាយរបស់ពួកហោរាត្រូវបានណែនាំដោយផ្ទាល់ពីព្រះជាម្ចាស់៖ ដូចជា ទំនាយរបស់ហោរាអេសាយ ដានីយ៉ែល អែសរ៉ា យេរេមា និងអេសេគាល បានមកពីការណែនាំដោយផ្ទាល់របស់ព្រះវិញ្ញាណបរិសុទ្ធ។ មនុស្សទាំងនេះ គឺជាមនុស្សដែលបានមើលឃើញ ពួកគេបានទទួលវិញ្ញាណនៃបទទំនាយ ហើយពួកគេទាំងអស់ គឺជាហោរាក្នុងគម្ពីរសញ្ញាចាស់។ ក្នុងយុគសម័យនៃក្រឹត្យវិន័យ មនុស្សទាំងអស់នេះដែលបានទទួលការជំរុញទឹកចិត្តពីព្រះយេហូវ៉ា បានថ្លែងនូវបទទំនាយជាច្រើន ដែលព្រះយេហូវ៉ាបានណែនាំដោយផ្ទាល់។ ហេតុអ្វីបានជាព្រះយេហូវ៉ាធ្វើការនៅក្នុងពួកគេ? ពីព្រោះប្រជាជនអ៊ីស្រាអែល គឺជារាស្ត្ររើសតាំងរបស់ព្រះជាម្ចាស់ ហើយកិច្ចការរបស់ពួកហោរា ត្រូវតែបានធ្វើឡើងនៅក្នុងចំណោមពួកគេ។ ហេតុដូច្នេះហើយ ទើបពួកហោរាអាចទទួលនូវការបើកសម្ដែងបែបនេះបាន។ តាមពិត ពួកគេផ្ទាល់មិនយល់អំពីការបើកសម្ដែងរបស់ព្រះជាម្ចាស់ចំពោះពួកគេទេ។ ព្រះវិញ្ញាណបរិសុទ្ធបានថ្លែងព្រះបន្ទូលទាំងនោះតាមរយៈមាត់របស់ពួកគេ ដើម្បីឱ្យមនុស្សនៅពេលអនាគតអាចយល់សេចក្ដីទាំងនោះបាន ហើយឃើញថា សេចក្ដីទាំងនោះពិតជាកិច្ចការនៃព្រះវិញ្ញាណរបស់ព្រះជាម្ចាស់ ជាកិច្ចការរបស់ព្រះវិញ្ញាណបរិសុទ្ធ ហើយមិនមែនមកពីមនុស្សនោះទេ និងដើម្បីផ្តល់ឱ្យពួកគេនូវការបញ្ជាក់អំពីកិច្ចការរបស់ព្រះវិញ្ញាណបរិសុទ្ធ។ អំឡុងពេលយុគសម័យនៃព្រះគុណ ព្រះយេស៊ូវផ្ទាល់ព្រះអង្គបានធ្វើកិច្ចការទាំងអស់នេះជំនួសពួកគេ ដូច្នេះ មនុស្សលែងថ្លែងបទទំនាយតទៅទៀតហើយ។ ដូច្នេះ តើព្រះយេស៊ូវជាហោរាមែនទេ? ពិតណាស់ ព្រះយេស៊ូវគឺជាហោរាមួយរូប ប៉ុន្តែទ្រង់ក៏អាចធ្វើកិច្ចការរបស់ពួកសាវ័កបានដែរ។ ទ្រង់អាចថ្លែងបទទំនាយផង និងអាចអធិប្បាយព្រះបន្ទូលផង ហើយអាចបង្រៀនមនុស្សទូទាំងដែនដីផងដែរ។ ប៉ុន្តែកិច្ចការដែលទ្រង់បានធ្វើ និងអត្តសញ្ញាណដែលទ្រង់តំណាង គឺមិនដូចគ្នាទេ។ ទ្រង់បានយាងមកដើម្បីលោះមនុស្សជាតិទាំងអស់ ដើម្បីលោះមនុស្សពីបាប។ ទ្រង់គឺជាហោរាមួយរូប និងជាសាវ័កមួយរូប ប៉ុន្តែជាងនេះទៅទៀត ទ្រង់គឺជាព្រះគ្រីស្ទ។ ហោរាអាចថ្លែងទំនាយបាន ប៉ុន្តែមិនអាចនិយាយបានថា ហោរាម្នាក់នោះជាព្រះគ្រីស្ទបានទេ។ នៅពេលនោះ ព្រះយេស៊ូវបានថ្លែងនូវទំនាយជាច្រើន ដូច្នេះហើយ អាចនិយាយបានថា ទ្រង់គឺជាហោរាមួយរូប ប៉ុន្តែមិនអាចនិយាយបានថា ទ្រង់ត្រឹមតែជាហោរាមួយរូប តែទ្រង់មិនមែនជាព្រះគ្រីស្ទនោះទេ។ នោះក៏ព្រោះតែទ្រង់បានតំណាងឱ្យព្រះជាម្ចាស់ផ្ទាល់ព្រះអង្គក្នុងការអនុវត្តដំណាក់កាលមួយនៃកិច្ចការ ហើយអត្តសញ្ញាណរបស់ទ្រង់ខុសពីអត្តសញ្ញាណរបស់អេសាយ៖ ទ្រង់បានយាងមកដើម្បីបង្ហើយកិច្ចការនៃសេចក្តីប្រោសលោះ ទ្រង់ក៏បានផ្គត់ផ្គង់ជីវិតមនុស្សផងដែរ ហើយព្រះវិញ្ញាណរបស់ព្រះជាម្ចាស់បានយាងមកសណ្ឋិតលើទ្រង់ដោយផ្ទាល់។ នៅក្នុងកិច្ចការដែលទ្រង់បានធ្វើ ពុំមានការជំរុញទឹកចិត្តពីព្រះវិញ្ញាណរបស់ព្រះជាម្ចាស់ ឬការណែនាំពីព្រះយេហូវ៉ានោះទេ។ ផ្ទុយទៅវិញ ព្រះវិញ្ញាណបានធ្វើការដោយផ្ទាល់ ដែលល្មមនឹងអះអាងបានថា ព្រះយេស៊ូវគឺមិនដូចគ្នាទៅនឹងហោរានោះទេ។ កិច្ចការដែលទ្រង់បានធ្វើ គឺជាកិច្ចការនៃការប្រោសលោះ ការថ្លែងបទទំនាយ គឺជាកិច្ចការទីពីរ។ ទ្រង់គឺជាហោរាមួយរូប ជាសាវ័កមួយរូប ប៉ុន្តែជាងនេះទៅទៀត ទ្រង់គឺជាព្រះដែលប្រោសលោះ។ ម្យ៉ាងទៀត ហោរាបានត្រឹមតែថ្លែងបទទំនាយប៉ុណ្ណោះ គេមិនអាចតំណាងឱ្យព្រះវិញ្ញាណរបស់ព្រះជាម្ចាស់ នៅក្នុងការធ្វើកិច្ចការណាមួយនោះទេ។ ដោយសារតែព្រះយេស៊ូវបានធ្វើកិច្ចការជាច្រើនដែលមនុស្សមិនធ្លាប់ធ្វើពីមុនមក ហើយទ្រង់បានធ្វើកិច្ចការនៃការប្រោសលោះមនុស្សជាតិ ដូច្នេះ ទើបទ្រង់ខុសពីអេសាយ។ មនុស្សមួយចំនួនមិនទទួលយកមាគ៌ាបច្ចុប្បន្ននោះទេ ដោយសារតែវាបានបង្កើតនូវឧបសគ្គមួយសម្រាប់ពួកគេ។ ពួកគេនិយាយថា៖ «នៅក្នុងសញ្ញាចាស់ ហោរាជាច្រើនក៏បានថ្លែងនូវព្រះបន្ទូលជាច្រើនដែរ ដូច្នេះ ហេតុអ្វីបានជាពួកគេមិនមែនជាព្រះដែលបានក្លាយជាសាច់ឈាម? ព្រះជាម្ចាស់បច្ចុប្បន្នថ្លែងព្រះបន្ទូល តើនោះល្មមនឹងអះអាងបានថា ទ្រង់គឺជាព្រះជាម្ចាស់ដែលបានយកកំណើតជាមនុស្សទេ? អ្នកមិនលើកតម្កើងព្រះគម្ពីរ ហើយក៏មិនសិក្សាព្រះគម្ពីរដែរ ដូច្នេះ តើអ្នកសំអាងលើមូលដ្ឋានអ្វីដែលនិយាយថា ទ្រង់គឺជាការយកកំណើតជាមនុស្សរបស់ព្រះជាម្ចាស់នោះ? អ្នកនិយាយថា ពួកគេត្រូវបានណែនាំដោយព្រះវិញ្ញាណបរិសុទ្ធ ហើយអ្នកជឿថា កិច្ចការដំណាក់កាលនេះ គឺជាកិច្ចការដែលបានធ្វើឡើងដោយព្រះជាម្ចាស់ផ្ទាល់ ប៉ុន្តែតើអ្នកសំអាងលើមូលដ្ឋានអ្វី ចំពោះរឿងនេះ? អ្នកផ្តោតការយកចិត្តទុកដាក់របស់អ្នក ទៅលើព្រះបន្ទូលរបស់ព្រះជាម្ចាស់បច្ចុប្បន្ន ហើយវាហាក់បីដូចជាអ្នកបានបដិសេធព្រះគម្ពីរ ហើយទុកវាមួយឡែកអ៊ីចឹង»។ ដូច្នេះហើយ ពួកគេនិយាយថា អ្នកជឿលើជំនឿខុសឆ្គង និងគោលលទ្ធិក្រៅសាសនា។

ប្រសិនបើអ្នកចង់ធ្វើទីបន្ទាល់អំពីកិច្ចការរបស់ព្រះជាម្ចាស់ក្នុងគ្រាចុងក្រោយ នោះអ្នកត្រូវតែយល់រឿងរ៉ាវពិស្ដារផ្នែកក្នុងរបស់ព្រះគម្ពីរ រចនាសម្ព័ន្ធរបស់ព្រះគម្ពីរ និងខ្លឹមសាររបស់ព្រះគម្ពីរ។ បច្ចុប្បន្ននេះ មនុស្សជឿថា ព្រះគម្ពីរគឺជាព្រះជាម្ចាស់ ហើយជឿថា ព្រះជាម្ចាស់គឺជាព្រះគម្ពីរ។ ពួកគេក៏ជឿថា ព្រះជាម្ចាស់បានមានបន្ទូលត្រឹមតែពាក្យពេចន៍ដែលមានក្នុងព្រះគម្ពីរប៉ុណ្ណោះ ហើយពាក្យទាំងអស់នោះសុទ្ធតែត្រូវបានព្រះជាម្ចាស់ថ្លែងមក។ សូម្បីអស់អ្នកដែលជឿព្រះជាម្ចាស់ក៏គិតថា ទោះបីជាកណ្ឌគម្ពីរទាំង ៦៦កណ្ឌ ក្នុងគម្ពីរសញ្ញាចាស់ និងសញ្ញាថ្មី ត្រូវបានសរសេរដោយមនុស្សក៏ដោយ ក៏ពួកគេទាំងអស់ត្រូវបានប្រទាននូវការបណ្ដាលចិត្តដោយព្រះជាម្ចាស់ដែរ និងជាកំណត់ត្រាអំពីព្រះសូរសៀងរបស់ព្រះវិញ្ញាណបរិសុទ្ធ។ នេះគឺជាការបំភ្លើសខុសទំនងរបស់មនុស្ស ហើយវាមិនស្របទៅនឹងការពិតទាំងស្រុងនោះឡើយ។ តាមពិត ក្រៅពីកណ្ឌគម្ពីរទំនាយ គម្ពីរសញ្ញាចាស់ភាគច្រើន គឺជាកំណត់ត្រាប្រវត្តិសាស្ត្រ។ សំបុត្រមួយចំនួនរបស់គម្ពីរសញ្ញាថ្មី បានមកពីបទពិសោធរបស់មនុស្ស ហើយមួយចំនួនទៀត បានមកពីការបំភ្លឺរបស់ព្រះវិញ្ញាណបរិសុទ្ធ។ ឧទាហរណ៍ សំបុត្ររបស់ប៉ុល បានកើតចេញពីកិច្ចការរបស់មនុស្សម្នាក់ សំបុត្រទាំងអស់នេះ គឺជាលទ្ធផលនៃការបំភ្លឺរបស់ព្រះវិញ្ញាណបរិសុទ្ធ ហើយសំបុត្រទាំងនោះត្រូវបានសរសេរសម្រាប់ពួកជំនុំ ហើយជាពាក្យពេចន៍រម្លឹកដាស់តឿន និងលើកទឹកចិត្ត សម្រាប់បងប្អូនប្រុសស្រីក្នុងពួកជំនុំ។ ពាក្យពេចន៍ទាំងនេះមិនមែនជាព្រះបន្ទូលដែលព្រះវិញ្ញាណបរិសុទ្ធថ្លែងនោះទេ។ ប៉ុលមិនអាចនិយាយជំនួសព្រះវិញ្ញាណបរិសុទ្ធបានទេ ហើយគាត់ក៏មិនមែនជាហោរាដែរ ហើយលើសពីនេះទៅទៀត គាត់មិនបានឃើញនិមិត្តដែលយ៉ូហានបានមើលឃើញនោះឡើយ។ សំបុត្ររបស់គាត់ត្រូវបានសរសេរសម្រាប់ពួកជំនុំអេភេសូរ កូរិនថូស កាឡាទី និងពួកជំនុំដទៃទៀតនៅសម័យកាលនោះ។ ដូច្នេះ កណ្ឌគម្ពីរសំបុត្ររបស់ប៉ុលក្នុងសញ្ញាថ្មី គឺជាកណ្ឌគម្ពីរដែលប៉ុលបានសរសេរសម្រាប់ពួកជំនុំនានា និងមិនមែនជាការជំរុញទឹកចិត្តពីព្រះវិញ្ញាណបរិសុទ្ធ ក៏មិនមែនជាព្រះសូរសៀងផ្ទាល់របស់ព្រះវិញ្ញាណបរិសុទ្ធនោះដែរ។ សំបុត្រទាំងនេះគ្រាន់តែជាពាក្យពេចន៍រម្លឹកដាស់តឿន កម្សាន្តចិត្ត និងលើកទឹកចិត្ត ដែលគាត់បានសរសេរសម្រាប់ពួកជំនុំនានា អំឡុងពេលធ្វើកិច្ចការរបស់គាត់ប៉ុណ្ណោះ។ វាក៏ជាការកត់ត្រាអំពីកិច្ចការជាច្រើនរបស់ប៉ុល នៅពេលនោះដែរ។ ពួកវាត្រូវបានសរសេរសម្រាប់មនុស្សទាំងអស់គ្នាដែលជាបងប្អូនប្រុសស្រីនៅក្នុងព្រះអម្ចាស់ ដើម្បីឱ្យបងប្អូនប្រុសស្រីនៅក្នុងពួកជំនុំនៅពេលនោះ ស្ដាប់បង្គាប់តាមដំបូន្មាន និងដើរតាមផ្លូវនៃការប្រែចិត្តរបស់ព្រះអម្ចាស់យេស៊ូវ។ ប៉ុលមិនដែលនិយាយទាល់តែសោះ ថាពួកជំនុំនៅពេលនោះ ឬពួកជំនុំនៅថ្ងៃអនាគតឡើយ គ្មានមធ្យោបាយណាដែលប៉ុលបាននិយាយថា គ្រប់គ្នាត្រូវតែបរិភោគ និងផឹកអ្វីៗដែលគាត់បានសរសេរ ហើយក៏មិនបាននិយាយថា ពាក្យសម្ដីរបស់គាត់ទាំងអស់ សុទ្ធតែបានមកពីព្រះជាម្ចាស់នោះឡើយ។ ផ្អែកលើកាលៈទេសៈនៃពួកជំនុំពេលនោះគាត់គ្រាន់តែទំនាក់ទំនងជាមួយបងប្អូនប្រុសស្រី និងរម្លឹកដាស់តឿនពួកគេ ព្រមទាំងជំរុញជំនឿនៅក្នុងពួកគេ ហើយគាត់គ្រាន់តែអធិប្បាយ ឬក្រើនរម្លឹកមនុស្ស និងដាស់តឿនពួកគេប៉ុណ្ណោះ។ ពាក្យរបស់គាត់គឺផ្អែកលើអម្រែកផ្ទាល់ខ្លួនរបស់គាត់ ហើយគាត់បានជ្រោមជ្រែងមនុស្សទាំងនោះ តាមរយៈពាក្យពេចន៍ទាំងនេះ។ គាត់បានធ្វើកិច្ចការរបស់ពួកសាវ័កម្នាក់នៃពួកជំនុំនានានៅពេលនោះ គាត់គឺជាអ្នកធ្វើការម្នាក់ ដែលព្រះអម្ចាស់យេស៊ូវបានប្រើ ដូច្នេះហើយ គាត់ត្រូវតែទទួលខុសត្រូវចំពោះពួកជំនុំនានា ហើយត្រូវតែធ្វើកិច្ចការរបស់ពួកជំនុំនានា គាត់ត្រូវតែស្វែងយល់អំពីសភាពរបស់បងប្អូនប្រុសស្រី ហើយដោយសារតែមូលហេតុនេះ គាត់បានសរសេរសំបុត្រសម្រាប់បងប្អូនប្រុសស្រីទាំងអស់នៅក្នុងព្រះអម្ចាស់។ គ្រប់យ៉ាងដែលគាត់បាននិយាយ ជាការស្អាងចិត្ត និងវិជ្ជមានចំពោះមនុស្ស គឺសុទ្ធតែត្រឹមត្រូវ ប៉ុន្តែវាមិនបានបង្ហាញឱ្យឃើញពីព្រះសូរសៀងរបស់ព្រះវិញ្ញាណបរិសុទ្ធ ហើយវាមិនអាចតំណាងព្រះជាម្ចាស់បានទេ។ វាគឺជាការយល់ខុសប្រក្រតី និងជាការប្រមាថដ៏ខ្លាំងមួយ ដែលមនុស្សចាត់ទុកការកត់ត្រានៃបទពិសោធរបស់មនុស្សម្នាក់ និងសំបុត្ររបស់មនុស្សម្នាក់ ជាព្រះបន្ទូលដែលព្រះវិញ្ញាណបរិសុទ្ធបានមានព្រះបន្ទូលទៅកាន់ពួកជំនុំនានានោះ! វាជារឿងពិតប្រាកដណាស់ នៅពេលនិយាយអំពីសំបុត្រដែលប៉ុលបានសរសេរសម្រាប់ពួកជំនុំ ដោយសារតែសំបុត្រទាំងនេះ ត្រូវបានសរសេរសម្រាប់បងប្អូនប្រុសស្រី ដោយផ្អែកលើកាលៈទេសៈ និងស្ថានភាពនៃពួកជំនុំនីមួយៗនៅពេលនោះ ហើយត្រូវបានសរសេរដើម្បីដាស់តឿនបងប្អូនប្រុសស្រីនៅក្នុងព្រះអម្ចាស់ ដើម្បីឱ្យពួកគេអាចទទួលព្រះគុណរបស់ព្រះអម្ចាស់យេស៊ូវ។ សំបុត្រដែលគាត់សរសេរ គឺដើម្បីដាស់តឿនបងប្អូនប្រុសស្រីនៅពេលនោះ។ អាចនិយាយបានថា នេះគឺជាអម្រែកផ្ទាល់ខ្លួនរបស់គាត់ ហើយក៏ជាអម្រែកដែលព្រះវិញ្ញាណបរិសុទ្ធប្រទានឱ្យគាត់ផងដែរ។ សរុបមក គាត់គឺជាសាវ័កម្នាក់ ដែលបានដឹកនាំពួកជំនុំនានានៅពេលនោះ ជាអ្នកដែលបានសរសេរសំបុត្រសម្រាប់ពួកជំនុំ និងបានដាស់តឿនពួកគេ នោះហើយគឺជាទំនួលខុសត្រូវរបស់គាត់។ អត្តសញ្ញាណរបស់គាត់ គឺគ្រាន់តែជាអត្តសញ្ញាណរបស់សាវ័កធ្វើការម្នាក់ ហើយគាត់គ្រាន់តែជាសាវ័កម្នាក់ដែលព្រះជាម្ចាស់បានចាត់ឱ្យមកប៉ុណ្ណោះ។ គាត់មិនមែនជាហោរា ឬជាអ្នកថ្លែងទំនាយនោះទេ។ សម្រាប់គាត់ កិច្ចការផ្ទាល់ខ្លួនរបស់គាត់ និងជីវិតរបស់បងប្អូនប្រុសស្រី គឺជារឿងដែលសំខាន់បំផុត។ ដូច្នេះ គាត់មិនអាចនិយាយជំនួសព្រះវិញ្ញាណបរិសុទ្ធបានទេ។ ពាក្យរបស់គាត់មិនមែនជាព្រះបន្ទូលរបស់ព្រះវិញ្ញាណបរិសុទ្ធនោះទេ ហើយកាន់តែមិនអាចនិយាយបានថាជាព្រះបន្ទូលរបស់ព្រះជាម្ចាស់ទៅទៀត ដោយសារតែប៉ុលគ្មានអ្វីក្រៅតែពីភាវដែលព្រះបង្កើតមកនោះទេ ហើយគាត់ពិតជាមិនមែនមនុស្សដែលព្រះជាម្ចាស់យកកំណើតនោះទេ។ អត្តសញ្ញាណរបស់គាត់មិនដូចអត្តសញ្ញាណរបស់ព្រះយេស៊ូវទេ។ ព្រះបន្ទូលរបស់ព្រះយេស៊ូវ គឺជាព្រះបន្ទូលរបស់ព្រះវិញ្ញាណបរិសុទ្ធ ព្រះបន្ទូលទាំងនោះ គឺជាព្រះបន្ទូលរបស់ព្រះជាម្ចាស់ ដោយសារអត្តសញ្ញាណរបស់ទ្រង់ គឺជាអត្តសញ្ញាណរបស់ព្រះគ្រីស្ទ ដែលជាព្រះរាជបុត្រារបស់ព្រះជាម្ចាស់។ ធ្វើដូចម្តេចទើបប៉ុលអាចលើកឱ្យស្មើទ្រង់បាន? ប្រសិនបើមនុស្សឃើញសំបុត្រ ឬពាក្យដូចជាពាក្យរបស់ប៉ុលថាជាព្រះសូរសៀងរបស់ព្រះវិញ្ញាណបរិសុទ្ធ ហើយថ្វាយបង្គំពាក្យពេចន៍ទាំងនេះដូចជាព្រះជាម្ចាស់ នោះអាចនិយាយបានតែម៉្យាងថា ពួកគេខ្វះការយល់ដឹងខាងឯវិញ្ញាណពេកហើយ។ បើនិយាយឱ្យធ្ងន់ជាងនេះ តើនេះមិនមែនជាការប្រមាថទេឬអី? ធ្វើដូចម្តេចទើបមនុស្សម្នាក់អាចនិយាយជំនួសព្រះជាម្ចាស់បាន? ហើយម្តេចបានជាមនុស្សអាចឱនក្រាបនៅចំពោះការកត់ត្រានៃសំបុត្ររបស់មនុស្ស និងពាក្យដែលគាត់បាននិយាយ ទុកដូចជាគម្ពីរដ៏បរិសុទ្ធមួយ ឬគម្ពីរមួយក្បាលដែលមកពីស្ថានសួគ៌ដូច្នេះ? តើព្រះបន្ទូលរបស់ព្រះជាម្ចាស់អាចត្រូវបានថ្លែងដោយមិនបានគិតគូរទុកជាមុន ដោយមនុស្សម្នាក់ឬទេ? តើមនុស្សម្នាក់អាចនិយាយជំនួសព្រះជាម្ចាស់ដូចម្ដេចបាន? ដូច្នេះ តើអ្នកនិយាយដូចម្ដេចវិញ តើសំបុត្រដែលគាត់បានសរសេរសម្រាប់ពួកជំនុំ មិនអាចត្រូវជាប់ប្រឡាក់ដោយទស្សនៈផ្ទាល់ខ្លួនរបស់គាត់ទេឬអី? ធ្វើដូចម្តេចទើបសំបុត្រទាំងនោះមិនត្រូវបានជាប់ប្រឡាក់ដោយសារទស្សនៈរបស់មនុស្សនោះ? គាត់បានសរសេរសំបុត្រសម្រាប់ពួកជំនុំ ដោយផ្អែកលើបទពិសោធផ្ទាល់ខ្លួនរបស់គាត់ និងចំណេះដឹងផ្ទាល់ខ្លួនរបស់គាត់។ ឧទាហរណ៍ ប៉ុលបានសរសេរសំបុត្រមួយទៅកាន់ពួកជំនុំកាឡាទី ដោយមាននូវទស្សនៈជាក់លាក់មួយ ហើយពេត្រុសបានសរសេរសំបុត្រមួយផ្សេងទៀត ដែលមានទស្សនៈផ្សេងមួយទៀត។ តើក្នុងចំណោមសំបុត្រទាំងពីរ មួយណាមកពីព្រះវិញ្ញាណបរិសុទ្ធ? គ្មាននរណាម្នាក់អាចនិយាយឱ្យប្រាកដបានទេ។ ដូច្នេះ វាគ្រាន់តែអាចនិយាយថា លិខិតទាំងពីរនេះមានអម្រែកសម្រាប់ពួកជំនុំ ប៉ុន្តែន័យពាក្យរបស់ពួកគេតំណាងឱ្យកម្ពស់របស់ពួកគេ ពួកវាតំណាងឱ្យការផ្គត់ផ្គង់ និងការជ្រោមជ្រែងសម្រាប់បងប្អូនប្រុសស្រី និងតំណាងឱ្យអម្រែករបស់ពួកគេចំពោះពួកជំនុំ ហើយពួកវាគ្រាន់តែតំណាងឱ្យកិច្ចការរបស់មនុស្សប៉ុណ្ណោះ។ ន័យពាក្យទាំងនេះមិនមែនតំណាងឱ្យព្រះវិញ្ញាណបរិសុទ្ធទាល់តែសោះ។ ប្រសិនបើអ្នកនិយាយថា សំបុត្ររបស់គាត់គឺជាព្រះបន្ទូលរបស់ព្រះវិញ្ញាណបរិសុទ្ធ នោះអ្នកល្ងីល្ងើណាស់ ហើយអ្នកកំពុងតែប្រព្រឹត្តការប្រមាថទៀតផង! សំបុត្ររបស់ប៉ុល និងសំបុត្រដទៃទៀតរបស់សញ្ញាថ្មី គឺស្មើនឹងការចងចាំរបស់បុគ្គលខាងវិញ្ញាណបច្ចុប្បន្ន៖ សំបុត្រទាំងនេះស្មើនឹងសៀវភៅរបស់ វ៉ចមែន នី ឬស្មើនឹងបទពិសោធរបស់ ឡរិនស៍ ។ល។ វាគ្រាន់តែថា សៀវភៅរបស់បុគ្គលខាងវិញ្ញាណបច្ចុប្បន្ន មិនត្រូវបានចងក្រងទៅក្នុងសញ្ញាថ្មីប៉ុណ្ណោះ ប៉ុន្តែសារជាតិរបស់មនុស្សទាំងនេះគឺដូចគ្នា៖ ពួកគេគឺជាមនុស្សដែលព្រះវិញ្ញាណបរិសុទ្ធបានប្រើក្នុងរយៈពេលជាក់លាក់មួយ ហើយពួកគេមិនអាចតំណាងដោយផ្ទាល់ឱ្យព្រះជាម្ចាស់នោះឡើយ។

ដំណឹងល្អម៉ាថាយនៅក្នុងគម្ពីរសញ្ញាថ្មី កត់ត្រាអំពីពង្សាវតារបស់ព្រះយេស៊ូវ។ ជាដំបូង ព្រះគម្ពីរនិយាយថា ព្រះយេស៊ូវគឺជាពូជពង្សរបស់អ័ប្រាហាំ និងដាវីដ ហើយជាកូនរបស់យ៉ូសែប។ បន្ទាប់មកព្រះគម្ពីរនិយាយថា ព្រះយេស៊ូវបានចាប់បដិសន្ធិដោយព្រះវិញ្ញាណបរិសុទ្ធ និងបានប្រសូតពីស្ត្រីព្រហ្មចារី ដែលអាចមានន័យថា ទ្រង់មិនមែនជាកូនរបស់យ៉ូសែប ឬជាពូជពង្សរបស់អ័ប្រាហាំ និងក៏មិនមែនជាពូជពង្សរបស់ព្រះបាទដាវីដនោះដែរ។ ទោះបីជាយ៉ាងណាក៏ដោយ ពង្សាវតាអះអាងពីទំនាក់ទំនងរវាងព្រះយេស៊ូវ និងយ៉ូសែប។ បន្ទាប់មក ពង្សាវតាចាប់ផ្តើមកត់ត្រាអំពីដំណើររឿងដែលព្រះយេស៊ូវបានប្រសូត។ ព្រះគម្ពីរនិយាយថា ព្រះយេស៊ូវបានចាប់បដិសន្ធិដោយព្រះវិញ្ញាណបរិសុទ្ធ ទ្រង់បានប្រសូតពីស្ត្រីព្រហ្មចារី និងមិនមែនជាកូនរបស់យ៉ូសែបទេ។ ប៉ុន្តែនៅក្នុងពង្សាវតាបានសរសេរយ៉ាងច្បាស់ថា ព្រះយេស៊ូវគឺជាកូនរបស់យ៉ូសែប ហើយដោយសារពង្សាវតាត្រូវបានសរសេរសម្រាប់ព្រះយេស៊ូវ នោះវាបានកត់ត្រាមនុស្សសែសិបពីរជំនាន់។ នៅពេលដែលដល់ជំនាន់យ៉ូសែប ព្រះគម្ពីរក៏រៀបរាប់យ៉ាងប្រញាប់ប្រញាល់ថា យ៉ូសែបគឺជាប្តីនាងម៉ារា ជាពាក្យដែលត្រូវបានផ្តល់មកដើម្បីអះអាងថា ព្រះយេស៊ូវ គឺជាពូជពង្សរបស់អ័ប្រាហាំ។ តើនេះមិនមែនជាភាពផ្ទុយគ្នាទេឬអី? ពង្សាវតាកត់ត្រាយ៉ាងច្បាស់អំពីពូជពង្សរបស់យ៉ូសែប គឺពិតជាពង្សាវតារបស់យ៉ូសែបមែន ប៉ុន្តែម៉ាថាយបញ្ជាក់ថា វាគឺជាពង្សាវតារបស់ព្រះយេស៊ូវ។ តើនេះមិនមែនបដិសេធនឹងការពិតអំពីការចាប់បដិសន្ធិរបស់ព្រះយេស៊ូវ ដោយព្រះវិញ្ញាណបរិសុទ្ធទេឬអី? ដូច្នេះ តើពង្សាវតាដែលម៉ាថាយសរសេរនេះ មិនមែនជាគំនិតរបស់មនុស្សទេឬអី? វាគួរឱ្យអស់សំណើចណាស់! នេះគឺជាវិធីដែលអ្នកអាចដឹងថា កណ្ឌគម្ពីរនេះមិនមែនមកពីព្រះវិញ្ញាណបរិសុទ្ធទាំងស្រុងនោះទេ។ ប្រហែលជាមានមនុស្សមួយចំនួនគិតថា ព្រះជាម្ចាស់ត្រូវតែមានពង្សាវតាមួយនៅលើផែនដី ដោយសារពួកគេចាត់ទុកព្រះយេស៊ូវជាកូនចៅជំនាន់ទីសែសិបពីររបស់អ័ប្រាហាំ។ នោះពិតជារឿងគួរឱ្យអស់សំណើចមែន! បន្ទាប់ពីការយាងមកកាន់ផែនដី ម្តេចក៏ព្រះជាម្ចាស់អាចមានពង្សាវតាទៅកើត? ប្រសិនបើអ្នកនិយាយថា ព្រះជាម្ចាស់មានពង្សាវតា តើអ្នកមិនចាត់ថ្នាក់ទ្រង់ ទៅក្នុងចំណោមសត្តនិកររបស់ព្រះជាម្ចាស់ទេឬអី? ដោយសារព្រះជាម្ចាស់មិនមែនជារបស់ផែនដី ទ្រង់គឺជាព្រះអម្ចាស់នៃការបង្កើត ហើយទោះបីជាទ្រង់នៅក្នុងសាច់ឈាមក៏ដោយ ក៏ទ្រង់មិនមានលក្ខណៈដូចមនុស្សដែរ។ ម្តេចក៏អ្នកអាចចាត់ថ្នាក់ព្រះជាម្ចាស់ជាប្រភេទដូចគ្នាទៅនឹងសត្តនិកររបស់ព្រះជាម្ចាស់បាន? អ័ប្រាហាំមិនអាចតំណាងព្រះជាម្ចាស់បានទេ។ គាត់គឺជាកម្មវត្ថុនៃកិច្ចការរបស់ព្រះយេហូវ៉ានៅពេលនោះ គាត់គ្រាន់តែជាអ្នកបម្រើដ៏ស្មោះត្រង់ម្នាក់ ដែលព្រះយេហូវ៉ាសព្វព្រះទ័យ ហើយគាត់គឺជាមនុស្សម្នាក់ក្នុងចំណោមប្រជាជនអ៊ីស្រាអែលប៉ុណ្ណោះ។ តើគាត់អាចធ្វើជាបុព្វបុរសរបស់ព្រះយេស៊ូវបានយ៉ាងដូចម្ដេចកើតទៅ?

តើនរណាជាអ្នកសរសេរអំពីពង្សាវតារបស់ព្រះយេស៊ូវ? តើព្រះយេស៊ូវផ្ទាល់ព្រះអង្គបានសរសេរវាមែនទេ? តើព្រះយេស៊ូវបានមានបន្ទូលដោយផ្ទាល់ទៅកាន់ពួកគេថា «ចូរសរសេរពង្សាវតាររបស់ខ្ញុំ» ដែរទេ? ពង្សាវតានេះត្រូវបានកត់ត្រាដោយម៉ាថាយ បន្ទាប់ពីព្រះយេស៊ូវត្រូវបានគេឆ្កាងនឹងដែកគោលនៅលើឈើឆ្កាង។ នៅពេលនោះ ព្រះយេស៊ូវបានធ្វើកិច្ចការជាច្រើនដែលពួកសាវ័ករបស់ទ្រង់មិនអាចយល់បាន ហើយទ្រង់មិនបានផ្តល់ការពន្យល់ណាមួយនោះទេ។ បន្ទាប់ពីទ្រង់ចាកចេញទៅ ពួកសាវ័កចាប់ផ្តើមអធិប្បាយព្រះបន្ទូល និងធ្វើកិច្ចការគ្រប់ទីកន្លែង ហើយដើម្បីផលប្រយោជន៍នៃដំណាក់កាលរបស់កិច្ចការនោះ ពួកគេចាប់ផ្តើមសរសេរសំបុត្រ និងកណ្ឌគម្ពីរដំណឹងល្អ។ កណ្ឌគម្ពីរនៃដំណឹងល្អរបស់សញ្ញាថ្មីត្រូវបានកត់ត្រា ២០ ទៅ ៣០ឆ្នាំ ក្រោយពេលដែលព្រះយេស៊ូវត្រូវបានឆ្កាង។ កាលពីមុន ប្រជាជនអ៊ីស្រាអែលអានតែគម្ពីរសញ្ញាចាស់ប៉ុណ្ណោះ។ ពោលគឺ នៅដើមយុគសម័យនៃព្រះគុណ មនុស្សបានអានសញ្ញាចាស់។ ព្រះគម្ពីរសញ្ញាថ្មីទើបតែបានលេចឡើងអំឡុងពេលយុគសម័យនៃព្រះគុណប៉ុណ្ណោះ។ នៅពេលដែលព្រះយេស៊ូវបានធ្វើកិច្ចការ គម្ពីរសញ្ញាថ្មីមិនមាននោះទេ។ ក្រោយពីទ្រង់មានព្រះជន្មរស់ឡើងវិញ និងបានយាងទៅកាន់ស្ថានសួគ៌វិញ ទើបមនុស្សបានកត់ត្រាកិច្ចការរបស់ទ្រង់។ ពេលនោះ គឺទើបមានកណ្ឌគម្ពីរដំណឹងល្អចំនួនបួនកណ្ឌប៉ុណ្ណោះ បន្ថែមទៅលើសំបុត្ររបស់ប៉ុល និងពេត្រុស ក៏ដូចជាកណ្ឌគម្ពីរវិវរណៈ។ ជាងបីរយឆ្នាំ បន្ទាប់ពីព្រះយេស៊ូវបានយាងទៅស្ថានសួគ៌វិញ មនុស្សជំនាន់ក្រោយៗបានប្រមូលចងក្រងឯកសារទាំងនេះយ៉ាងសម្រិតសម្រាំង ហើយទើបមានជាព្រះគម្ពីរសញ្ញាថ្មី។ ទាល់តែកិច្ចការនេះបានចប់រួចរាល់ប៉ុណ្ណោះ ទើបមានព្រះគម្ពីរសញ្ញាថ្មី ដែលពីមុនគឺគ្មានព្រះគម្ពីរនេះទេ។ ព្រះជាម្ចាស់បានធ្វើកិច្ចការទាំងអស់នោះ ហើយប៉ុល និងសាវ័កដទៃទៀត បានសរសេរសំបុត្រជាច្រើនទៅកាន់ពួកជំនុំនៅតាមទីកន្លែងនានា។ បន្ទាប់ពីនោះមក មនុស្សជំនាន់ក្រោយៗក៏បានប្រមូលផ្តុំសំបុត្ររបស់ពួកគេ ហើយបានបញ្ចូលនិមិត្តដ៏អស្ចារ្យដែលបានកត់ត្រាដោយយ៉ូហាននៅលើកោះប៉ាត់ម៉ុស ដែលទាយទុកពីកិច្ចការរបស់ព្រះជាម្ចាស់នៅគ្រាចុងក្រោយ។ មនុស្សបានបង្កើតលំដាប់លេខរៀងនេះ ដែលខុសពីសូរសៀងសព្វថ្ងៃ។ អ្វីដែលត្រូវបានកត់ត្រាសព្វថ្ងៃនេះ គឺផ្អែកលើជំហាននៃកិច្ចការរបស់ព្រះជាម្ចាស់។ អ្វីដែលមនុស្សចូលរួមនៅសព្វថ្ងៃនេះ គឺជាកិច្ចការដែលព្រះជាម្ចាស់បានធ្វើដោយផ្ទាល់ ហើយព្រះបន្ទូលត្រូវបានថ្លែងដោយទ្រង់ផ្ទាល់។ អ្នកដែលជាមនុស្សជាតិ មិនត្រូវការជ្រៀតជ្រែកនោះទេ។ ព្រះបន្ទូលដែលមកដោយផ្ទាល់ពីព្រះវិញ្ញាណបរិសុទ្ធ ត្រូវបានរៀបចំជាជំហានៗ ហើយខុសពីការរៀបចំនៃការកត់ត្រារបស់មនុស្ស។ អ្វីដែលពួកគេបានកត់ត្រា អាចនិយាយបានថា ផ្អែកលើកម្រិតនៃការអប់រំរបស់ពួកគេ និងគុណសម្បត្តិរបស់មនុស្ស។ អ្វីដែលពួកគេបានកត់ត្រា គឺជាបទពិសោធរបស់មនុស្ស ហើយម្នាក់ៗមានមធ្យោបាយនៃការកត់ត្រា និងការយល់ដឹងផ្ទាល់ខ្លួនរបស់ពួកគេ ហើយការកត់ត្រានីមួយៗគឺខុសៗគ្នា។ ដូច្នេះ ប្រសិនបើអ្នកថ្វាយបង្គំព្រះគម្ពីរជាព្រះជាម្ចាស់ នោះអ្នកល្ងង់ខ្លៅ និងល្ងីល្ងើបំផុត! ហេតុអ្វីបានជាអ្នកមិនស្វះស្វែងរកកិច្ចការរបស់ព្រះជាម្ចាស់នាពេលសព្វថ្ងៃ? មានតែកិច្ចការរបស់ព្រះជាម្ចាស់ប៉ុណ្ណោះ ទើបអាចសង្គ្រោះមនុស្សបាន។ ព្រះគម្ពីរមិនអាចសង្គ្រោះមនុស្សបានទេ មនុស្សអាចអានអស់រយៈពេលរាប់ពាន់ឆ្នាំ ហើយនៅតែអាចមិនមានការផ្លាស់ប្តូរសូម្បីបន្តិចនៅក្នុងពួកគេ ហើយប្រសិនបើអ្នកថ្វាយបង្គំព្រះគម្ពីរ នោះអ្នកនឹងមិនដែលទទួលបានកិច្ចការរបស់ព្រះវិញ្ញាណបរិសុទ្ធឡើយ។ កិច្ចការចំនួនពីរដំណាក់កាលរបស់ព្រះជាម្ចាស់នៅក្នុងប្រទេសអ៊ីស្រាអែល ត្រូវបានកត់ត្រាទុកទាំងពីរនៅក្នុងព្រះគម្ពីរ ដូច្នេះហើយ ក្នុងចំណោមការកត់ត្រាទាំងនេះ ឈ្មោះទាំងអស់ជាឈ្មោះរបស់អ៊ីស្រាអែល ហើយហេតុការណ៍ទាំងអស់ ក៏ជារបស់ប្រទេសអ៊ីស្រាអែលដែរ។ សូម្បីតែឈ្មោះ «ព្រះយេស៊ូវ» ក៏ជាឈ្មោះអ៊ីស្រាអែលដែរ។ ប្រសិនបើអ្នកនៅតែបន្តអានព្រះគម្ពីរសព្វថ្ងៃនេះ តើអ្នកមិនគោរពតាមទំនៀមទម្លាប់ហើយមែនទេ? អ្វីដែលបានកត់ត្រានៅក្នុងគម្ពីរសញ្ញាថ្មី គឺជារឿងរបស់ពួកយូដា។ អត្ថបទដើមជាភាសាក្រិចផង ភាសាហេព្រើផង ហើយព្រះនាមដែលគេហៅទ្រង់ និងព្រះបន្ទូលទាំងអស់របស់ព្រះយេស៊ូវនៅពេលនោះ គឺសុទ្ធតែជាកម្មសិទ្ធិនៃភាសារបស់មនុស្ស។ នៅពេលដែលទ្រង់ត្រូវបានគេឆ្កាងដោយដែកគោលនៅលើឈើឆ្កាង ព្រះយេស៊ូវទ្រង់មានបន្ទូលថា «អេលី អេលី ឡាម៉ា សាបាច់ថានី?» តើនេះមិនមែនជាភាសាហេព្រើរទេឬអី? នេះដោយសារតែព្រះយេស៊ូវបានយកកំណើតនៅស្រុកយូដា ប៉ុន្តែវាមិនបញ្ជាក់ថា ព្រះជាម្ចាស់ គឺជាជនជាតិយូដានោះទេ។ សព្វថ្ងៃនេះ ព្រះជាម្ចាស់បានក្លាយជាសាច់ឈាមនៅក្នុងប្រទេសចិន ដូច្នេះហើយ គ្រប់យ៉ាងដែលទ្រង់មានព្រះបន្ទូល គឺជាភាសាចិនដោយគ្មានសង្ស័យនោះទេ។ ប៉ុន្តែ វាមិនអាចប្រៀបធៀបជាមួយភាសាចិនដែលបានបកប្រែចេញពីព្រះគម្ពីរនោះទេ ដោយសារប្រភពនៃពាក្យទាំងនេះគឺខុសគ្នា៖ មួយមកពីភាសាហេព្រើរដែលមនុស្សបានកត់ត្រា ហើយមួយទៀតមកពីព្រះសូរសៀងដោយផ្ទាល់របស់ព្រះវិញ្ញាណ។ ធ្វើដូចម្តេចទើបមិនមានភាពខុសគ្នាទាំងស្រុងបាន?


ទាក់ទងនឹងព្រះគម្ពីរ (៤)

មនុស្សជាច្រើនជឿថា ការយល់ដឹង និងការដែលអាចបកស្រាយព្រះគម្ពីរ គឺដូចទៅនឹងការស្វែងរកផ្លូវពិតដូច្នោះដែរ តែតាមពិត តើរឿងនេះពិតជាសាមញ្ញណាស់មែនទេ? គ្មាននរណាម្នាក់ដឹងពីការពិតនៃព្រះគម្ពីរនោះទេថា៖ ព្រះគម្ពីរគ្មានអ្វីក្រៅតែពីការកត់ត្រាប្រវត្តិសាស្ត្រនៃកិច្ចការរបស់ព្រះជាម្ចាស់ និងគ្មានអ្វីក្រៅតែពីការកត់ត្រាសញ្ញាមួយចំពោះដំណាក់កាលទាំងពីរដំបូងនៃកិច្ចការរបស់ព្រះជាម្ចាស់ ហើយថាវាមិនផ្តល់ឱ្យអ្នកនូវការយល់អំពីគោលបំណងនៃកិច្ចការរបស់ព្រះជាម្ចាស់នោះទេ។ គ្រប់គ្នាដែលបានអានព្រះគម្ពីរសុទ្ធតែដឹងថា ព្រះគម្ពីរកត់ត្រាទុកនូវឯកសារដំណាក់កាលទាំងពីរនៃកិច្ចការរបស់ព្រះជាម្ចាស់ក្នុងយុគសម័យនៃក្រឹត្យវិន័យ និងយុគសម័យនៃព្រះគុណ។ គម្ពីរសញ្ញាចាស់កត់ត្រាប្រវត្តិសាស្ត្ររបស់ប្រទេសអ៊ីស្រាអែល និងកិច្ចការរបស់ព្រះយេហូវ៉ា ចាប់ពីកំណើតផែនដី រហូតដល់ចុងបញ្ចប់យុគសម័យនៃក្រឹត្យវិន័យ។ គម្ពីរសញ្ញាថ្មីកត់ត្រាកិច្ចការរបស់ព្រះយេស៊ូវនៅលើផែនដី ដែលមាននៅក្នុងកណ្ឌគម្ពីរដំណឹងល្អទាំងបួន ក៏ដូចជាកិច្ចការរបស់ប៉ុលផងដែរ តើទាំងនេះមិនមែនជាការកត់ត្រាប្រវត្តិសាស្ត្រទេឬអី? ការលើកយករឿងរ៉ាវពីអតីតកាលមកនិយាយនៅពេលបច្ចុប្បន្ន ធ្វើឱ្យរឿងរ៉ាវទាំងនោះក្លាយជាប្រវត្តិសាស្ត្រ ហើយមិនថារឿងរ៉ាវទាំងនេះពិត ឬប្រាកដបែបណានោះឡើយ ក៏វានៅតែជាប្រវត្តិសាស្ត្រដដែល ហើយប្រវត្តិសាស្ត្រមិនអាចដោះស្រាយរឿងបច្ចុប្បន្នបានឡើយ ដ្បិតព្រះជាម្ចាស់មិនត្រឡប់ទៅទតមើលប្រវត្តិសាស្ត្រវិញនោះទេ! ដូច្នេះ ប្រសិនបើអ្នកត្រឹមតែយល់ព្រះគម្ពីរ ហើយមិនយល់អ្វីអំពីកិច្ចការដែលព្រះជាម្ចាស់សព្វព្រះហឫទ័យធ្វើនៅពេលបច្ចុប្បន្ននោះទេ ហើយប្រសិនបើអ្នកជឿលើព្រះជាម្ចាស់ ប៉ុន្តែមិនសម្លឹងរកកិច្ចការរបស់ព្រះវិញ្ញាណបរិសុទ្ធនោះទេ នោះអ្នកមិនយល់ពីអ្វីដែលហៅថា ការស្វែងរកព្រះជាម្ចាស់នោះឡើយ។ ប្រសិនបើអ្នកអានព្រះគម្ពីរ ដើម្បីសិក្សាពីប្រវត្តិសាស្រ្តរបស់ប្រទេសអ៊ីស្រាអែល ស្រាវជ្រាវប្រវត្តិសាស្ត្រនៃការដែលព្រះជាម្ចាស់បង្កើតផ្ទៃមេឃ និងផែនដី នោះអ្នកមិនជឿលើព្រះជាម្ចាស់ទេ។ ប៉ុន្តែថ្ងៃនេះ ដោយសារតែអ្នកជឿលើព្រះជាម្ចាស់ និងស្វះស្វែងរកជីវិត ដោយសារតែអ្នកស្វះស្វែងរកចំណេះដឹងអំពីព្រះជាម្ចាស់ ហើយមិនស្វះស្វែងរកន័យពាក្យ និងគោលលទ្ធិដែលគ្មានជីវិត ឬស្វះស្វែងរកការយល់ដឹងអំពីប្រវត្តិសាស្ត្រ នោះអ្នកត្រូវតែស្វះស្វែងរកបំណងព្រះហឫទ័យរបស់ព្រះជាម្ចាស់ក្នុងពេលបច្ចុប្បន្ននេះ ហើយអ្នកត្រូវតែស្វែងរកទិសដៅនៃកិច្ចការរបស់ព្រះវិញ្ញាណបរិសុទ្ធ។ ប្រសិនបើអ្នកជាបុរាណវិទូម្នាក់ អ្នកអាចអានព្រះគម្ពីរបាន ប៉ុន្តែអ្នកមិនមែនជាបុរាណវត្ថុវិទូនោះទេ អ្នកគឺជាអ្នកជឿម្នាក់ក្នុងចំណោមអ្នកជឿលើព្រះជាម្ចាស់ ហើយអ្នកខំប្រឹងស្វះស្វែងរកបំណងព្រះហឫទ័យរបស់ព្រះជាម្ចាស់ក្នុងពេលបច្ចុប្បន្ននេះអស់ពីលទ្ធភាព។ តាមរយៈការអានព្រះគម្ពីរយ៉ាងច្រើន អ្នកយល់បានតិចតួចអំពីប្រវត្តិសាស្ត្ររបស់ប្រទេសអ៊ីស្រាអែល អ្នកនឹងដឹងអំពីជីវិតរបស់អ័ប្រាហាំ ដាវីដ និងម៉ូសេ អ្នកនឹងរកឃើញនូវវិធីដែលពួកគេគោរពព្រះយេហូវ៉ា ពីវិធីដែលព្រះយេហូវ៉ាបានដុតពួកអ្នកដែលទាស់ទទឹងនឹងទ្រង់ និងរកឃើញពីវិធីដែលទ្រង់បានមានព្រះបន្ទូលទៅកាន់មនុស្សនៅក្នុងយុគសម័យនោះ។ អ្នកនឹងរកឃើញតែកិច្ចការរបស់ព្រះជាម្ចាស់នៅក្នុងអតីតកាលតែប៉ុណ្ណោះ។ ការកត់ត្រារបស់ព្រះគម្ពីរ ទាក់ទងទៅនឹងវិធីដែលប្រជាជនអ៊ីស្រាអែលជំនាន់ដើមគោរពព្រះជាម្ចាស់ ហើយរស់នៅក្រោមការដឹកនាំរបស់ព្រះយេហូវ៉ា។ ដោយសារជនជាតិអ៊ីស្រាអែល គឺជារាស្ត្ររើសតាំងរបស់ព្រះជាម្ចាស់ នៅក្នុងសញ្ញាចាស់អ្នកអាចឃើញភាពស្មោះត្រង់របស់ប្រជាជនអ៊ីស្រាអែលទាំងអស់ចំពោះព្រះយេហូវ៉ា អ្នកអាចឃើញពីវិធីដែលព្រះយេហូវ៉ាបានថែរក្សា និងប្រទានពរដល់អស់អ្នកស្តាប់បង្គាប់ទ្រង់។ អ្នកអាចដឹងថា ពេលដែលព្រះជាម្ចាស់បានធ្វើកិច្ចការនៅក្នុងប្រទេសអ៊ីស្រាអែល ទ្រង់មានពេញដោយសេចក្តីមេត្តាករុណា និងសេចក្តីស្រឡាញ់ ហើយមានទាំងអណ្តាតភ្លើង ហើយអ្នកដឹងថា ជនជាតិអ៊ីស្រាអែលទាំងអស់ ចាប់ពីអ្នកតូចតាចដល់អ្នកខ្ពង់ខ្ពស់ បានគោរពព្រះយេហូវ៉ា ដូច្នេះ ប្រទេសទាំងមូលត្រូវបានព្រះជាម្ចាស់ប្រទានពរ។ នេះហើយជាប្រវត្តិសាស្ត្ររបស់ប្រទេសអ៊ីស្រាអែល ដែលត្រូវបានកត់ត្រាទុកក្នុងគម្ពីរសញ្ញាចាស់។

ព្រះគម្ពីរគឺជាការកត់ត្រាប្រវត្តិសាស្ត្រនៃកិច្ចការរបស់ព្រះជាម្ចាស់នៅក្នុងប្រទេសអ៊ីស្រាអែល ហើយកត់ត្រានូវបទទំនាយជាច្រើនរបស់ពួកហោរាពីបុរាណ ក៏ដូចជាព្រះសូរសៀងមួយចំនួនរបស់ព្រះយេហូវ៉ានៅក្នុងកិច្ចការរបស់ទ្រង់នៅពេលនោះដែរ។ ដូច្នេះ មនុស្សទាំងអស់មើលមកសៀវភៅនេះថា បរិសុទ្ធ (ដោយសារព្រះជាម្ចាស់ទ្រង់បរិសុទ្ធ និងអស្ចារ្យ)។ ពិតណាស់ ទាំងអស់នេះគឺជាលទ្ធផលនៃការគោរពរបស់ពួកគេចំពោះព្រះយេហូវ៉ា និងការស្រឡាញ់របស់ពួកគេចំពោះព្រះជាម្ចាស់។ មនុស្សសំដៅលើសៀវភៅនេះ តាមវិធីនេះ គឺដោយសារតែសត្តនិកររបស់ព្រះជាម្ចាស់គោរព និងស្រឡាញ់ព្រះអាទិកររបស់ពួកគេណាស់ ហើយក៏មានអ្នកខ្លះដែលហៅសៀវភៅនេះទៀតថា ជាសៀវភៅពីស្ថានសួគ៌ទៀតផង។ តាមពិត គម្ពីរគ្រាន់តែជាការកត់ត្រារបស់មនុស្សប៉ុណ្ណោះ។ គម្ពីរមិនត្រូវបានដាក់ឈ្មោះដោយព្រះយេហូវ៉ាផ្ទាល់នោះទេ ហើយព្រះយេហូវ៉ាក៏មិនបានដឹកនាំការបង្កើតគម្ពីរនេះដែរ។ និយាយមួយបែបទៀត អ្នកនិពន្ធរបស់សៀវភៅនេះ មិនមែនជាព្រះជាម្ចាស់នោះទេ ប៉ុន្តែគឺជាមនុស្ស។ ព្រះគម្ពីរបរិសុទ្ធ គ្រាន់តែជាចំណងជើងដ៏គួរឱ្យគោរពដែលមនុស្សផ្តល់ឱ្យប៉ុណ្ណោះ។ ចំណងជើងនេះមិនត្រូវបានសម្រេចព្រះទ័យដោយព្រះយេហូវ៉ា និងព្រះយេស៊ូវ បន្ទាប់ពីព្រះអង្គទាំងទ្វេពិភាក្សាគ្នានោះទេ។ វាគ្មានអ្វីក្រៅពីទស្សនៈរបស់មនុស្សនោះទេ។ ដោយសារសៀវភៅនេះមិនត្រូវបានសរសេរដោយព្រះយេហូវ៉ា នោះព្រះយេស៊ូវក៏កាន់តែមិនមែនជាអ្នកសរសេរទៅទៀត។ ផ្ទុយទៅវិញ ព្រះគម្ពីរគឺជាការនិទានរឿងដំណាលពីពួកហោរា ពួកសាវ័ក និងអ្នកឃើញហេតុការណ៍ពីបុរាណជាច្រើននាក់ ដែលក្រោយមកត្រូវបានមនុស្សជំនាន់ក្រោយចងក្រងរៀបចំជាសៀវភៅសំណេរបែបបុរាណមួយក្បាល សម្រាប់មនុស្ស ព្រះគម្ពីរហាក់ដូចជាសៀវភៅមួយក្បាលដ៏បរិសុទ្ធវិសេសវិសាល ជាសៀវភៅមួយក្បាលដែលពួកគេជឿថា មានអាថ៌កំបាំងជាច្រើនដែលជ្រាលជ្រៅ និងមិនអាចយល់បាន ក៏កំពុងតែរង់ចាំការស្រាយបំភ្លឺពីមនុស្សជំនាន់ក្រោយ។ ហេតុដូចនេះ មនុស្សកាន់តែជឿថា សៀវភៅនេះ គឺជាសៀវភៅពីស្ថានសួគ៌មួយក្បាល។ ជាមួយនឹងការបន្ថែមកណ្ឌគម្ពីរដំណឹងល្អទាំងបួន និងកណ្ឌគម្ពីរវិវរណៈ អាកប្បកិរិយារបស់មនុស្សចំពោះកណ្ឌគម្ពីរនេះ គឺខុសគ្នាខ្លាំងពីកណ្ឌគម្ពីរផ្សេងទៀត ដូច្នេះ គ្មាននរណាម្នាក់ហ៊ានវិភាគវែកញែក «សៀវភៅពីស្ថានសួគ៌» នេះទេ ដោយសារតែវា «ពិសិដ្ឋ» ពេក។

ហេតុអ្វីបានជាមនុស្សអាចស្វែងរកផ្លូវដ៏ត្រឹមត្រូវមួយសម្រាប់អនុវត្តបាន ពេលដែលពួកគេអានព្រះគម្ពីរ? ហេតុអ្វីបានជាពួកគេអាចទទួលបានសេចក្ដីដែលពួកគេមិនអាចយល់បានច្រើនរហូតដល់ម្ល៉ឹង? ថ្ងៃនេះ ខ្ញុំកំពុងតែវិភាគវែកញែកព្រះគម្ពីរតាមវិធីនេះ ហើយវាមិនមានន័យថា ខ្ញុំស្អប់ព្រះគម្ពីរ ឬមានន័យថា ខ្ញុំបដិសេធគុណតម្លៃជាឯកសារយោងរបស់ព្រះគម្ពីរនោះទេ។ ខ្ញុំកំពុងតែពន្យល់ និងស្រាយបំភ្លឺដល់អ្នកអំពីគុណតម្លៃ និងប្រភពដើម ដែលជាប់មកជាមួយរបស់ព្រះគម្ពីរ ដើម្បីបញ្ឈប់អ្នកមិនឱ្យជាប់គាំងនៅក្នុងភាពងងឹត។ មនុស្សមានការយល់ឃើញជាច្រើនអំពីព្រះគម្ពីរ ហើយការយល់ឃើញភាគច្រើន គឺសុទ្ធតែមិនត្រឹមត្រូវ។ ការអានព្រះគម្ពីរតាមវិធីនេះ មិនត្រឹមតែរារាំងពួកគេមិនឱ្យទទួលបាននូវអ្វីដែលពួកគេគួរតែទទួលបាននោះទេ ប៉ុន្តែសំខាន់ជាងនេះ ការអានព្រះគម្ពីរតាមវិធីនេះ រារាំងកិច្ចការដែលខ្ញុំមានបំណងចង់ធ្វើថែមទៀតផង។ វាជ្រៀតជ្រែកយ៉ាងខ្លាំងក្នុងកិច្ចការអនាគត ហើយវាបានត្រឹមតែផ្តល់នូវការបង្អាក់ប៉ុណ្ណោះ មិនមែនផ្តល់ផលប្រយោជន៍នោះឡើយ។ ដូច្នេះ អ្វីដែលខ្ញុំកំពុងតែបង្រៀនអ្នក គ្រាន់តែជាខ្លឹមសារ និងរឿងរ៉ាវពិស្ដារខាងក្នុងរបស់ព្រះគម្ពីរប៉ុណ្ណោះ។ ខ្ញុំមិនសុំឱ្យអ្នកលែងអានព្រះគម្ពីរ ឬឱ្យអ្នកដើរទៅប្រកាសប្រាប់គេថា ព្រះគម្ពីរគ្មានគុណតម្លៃនោះឡើយ ខ្ញុំគ្រាន់តែសុំឱ្យអ្នកមានចំណេះដឹង និងការយល់ឃើញដ៏ត្រឹមត្រូវអំពីព្រះគម្ពីរប៉ុណ្ណោះ។ ចូរកុំលម្អៀងពេក! ទោះបីជាព្រះគម្ពីរ គឺជាសៀវភៅប្រវត្តិសាស្ត្រមួយក្បាលដែលមនុស្សសរសេរក៏ដោយ ព្រះគម្ពីរក៏កត់ត្រាទុកនូវគោលការណ៍ជាច្រើនដែលពួកបរិសុទ្ធ និងពួកហោរាបុរាណបានបម្រើព្រះជាម្ចាស់ ក៏ដូចជាបទពិសោធក្នុងការបម្រើព្រះជាម្ចាស់របស់ពួកសាវ័កបច្ចុប្បន្ននេះដែរ។ ទាំងអស់នេះជាសេចក្ដីដែលត្រូវបានមនុស្សទាំងនេះមើលឃើញ និងដឹងយ៉ាងពិតប្រាកដ ហើយអាចធ្វើជាឯកសារយោងសម្រាប់មនុស្សក្នុងយុគសម័យបច្ចុប្បន្ន ក្នុងការស្វះស្វែងរកផ្លូវពិត។ ដូច្នេះ តាមរយៈការអានព្រះគម្ពីរ មនុស្សក៏អាចទទួលបានផ្លូវជីវិតជាច្រើនដែលមិនមាននៅក្នុងសៀវភៅផ្សេងនោះទេ។ ផ្លូវទាំងនេះ គឺជាផ្លូវជីវិតនៃកិច្ចការរបស់ព្រះវិញ្ញាណបរិសុទ្ធដែលពួកហោរា និងពួកសាវ័កនៅក្នុងយុគសម័យមុនៗធ្លាប់ឆ្លងកាត់ ហើយពាក្យពេចន៍ជាច្រើនសុទ្ធតែមានតម្លៃ និងអាចផ្តល់នូវអ្វីដែលមនុស្សត្រូវការ។ ដូច្នេះ មនុស្សទាំងអស់ចូលចិត្តអានព្រះគម្ពីរ។ ដោយសារតែមានរឿងរ៉ាវជាច្រើនបង្កប់នៅក្នុងព្រះគម្ពីរ ទើបការយល់ឃើញរបស់មនុស្សចំពោះព្រះគម្ពីរ គឺមិនដូចទៅនឹងការយល់ឃើញចំពោះសំណេររបស់បុគ្គលខាងវិញ្ញាណដ៏អស្ចារ្យនានានោះទេ។ ព្រះគម្ពីរគឺជាការកត់ត្រា និងការចងក្រងនៃបទពិសោធ និងចំណេះដឹងរបស់មនុស្សដែលបានបម្រើព្រះយេហូវ៉ា និងព្រះយេស៊ូវនៅក្នុងយុគសម័យចាស់ និងយុគសម័យថ្មី ដូច្នេះមនុស្សជំនាន់ក្រោយអាចទទួលបានការបំភ្លឺ ការស្រាយបំភ្លឺ និងផ្លូវជាច្រើនដើម្បីអនុវត្ត ពីព្រះគម្ពីរ។ មូលហេតុដែលព្រះគម្ពីរឧត្ដុង្គឧត្ដមជាងសំណេររបស់បុគ្គលខាងវិញ្ញាណដ៏អស្ចារ្យណាម្នាក់ គឺដោយសារតែសំណេរទាំងអស់របស់ពួកគេគឺដកស្រង់ចេញពីព្រះគម្ពីរ បទពិសោធរបស់ពួកគេទាំងអស់គឺចេញមកពីព្រះគម្ពីរ ហើយពួកគេទាំងអស់ពន្យល់អំពីព្រះគម្ពីរ។ ដូច្នេះ ទោះបីមនុស្សអាចទទួលបានខ្លឹមសារដែលមានចែងនៅក្នុងសៀវភៅរបស់បុគ្គលខាងវិញ្ញាណដ៏អស្ចារ្យណាមួយក៏ដោយ ក៏ពួកគេនៅតែថ្វាយបង្គំព្រះគម្ពីរដដែល ដោយសារព្រះគម្ពីរហាក់ដូចជាឧត្ដុង្គឧត្ដម និងជ្រាលជ្រៅសម្រាប់ពួកគេ! ទោះបីជាព្រះគម្ពីរប្រមូលផ្តុំដោយកណ្ឌគម្ពីរព្រះបន្ទូលនៃជីវិតមួយចំនួន ដូចជាសំបុត្ររបស់ប៉ុល និងសំបុត្ររបស់ពេត្រុសជាដើម ហើយទោះបីកណ្ឌគម្ពីរទាំងនេះអាចផ្គត់ផ្គង់ និងផ្តល់ជំនួយដល់មនុស្សក៏ដោយ ក៏កណ្ឌគម្ពីរទាំងនេះហួសសម័យ ហើយពួកវានៅតែស្ថិតនៅក្នុងយុគសម័យចាស់ដដែល ហើយមិនថាកណ្ឌគម្ពីរទាំងនេះល្អបែបណានោះទេ ពួកវាសមស្របសម្រាប់តែរយៈពេលមួយប៉ុណ្ណោះ មិនមែនសមស្របជារៀងរហូតនោះទេ។ ដោយសារតែកិច្ចការរបស់ព្រះជាម្ចាស់តែងតែវិវឌ្ឍន៍ទៅមុខ ហើយវាមិនអាចឈប់នៅត្រឹមតែសម័យកាលប៉ុល ឬពេត្រុស ឬជាប់នៅក្នុងយុគសម័យនៃព្រះគុណដែលព្រះយេស៊ូវត្រូវបានគេឆ្កាងរហូតឡើយ ដូច្នេះ កណ្ឌគម្ពីរទាំងនេះសមស្របសម្រាប់តែយុគសម័យនៃព្រះគុណប៉ុណ្ណោះ មិនមែនសមស្របសម្រាប់យុគសម័យនៃនគរព្រះក្នុងគ្រាចុងក្រោយនោះទេ។ កណ្ឌគម្ពីរទាំងនេះ គ្រាន់តែអាចផ្តល់ឱ្យអ្នកជឿក្នុងយុគសម័យនៃព្រះគុណប៉ុណ្ណោះ មិនមែនសម្រាប់ពួកបរិសុទ្ធក្នុងយុគសម័យនៃនគរព្រះនោះទេ ហើយមិនថាកណ្ឌគម្ពីរទាំងនេះល្អបែបណានោះទេ ពួកវានៅតែហួសសម័យដដែល។ វាដូចគ្នានឹងកិច្ចការនៃការបង្កើតរបស់ព្រះយេហូវ៉ា ឬកិច្ចការរបស់ទ្រង់នៅក្នុងប្រទេសអ៊ីស្រាអែលដូច្នោះដែរ៖ មិនថាកិច្ចការរបស់ទ្រង់អស្ចារ្យបែបណានោះទេ វានៅតែហួសសម័យដដែល ហើយគង់តែដល់ពេលដែលវាកន្លងផុតទៅ។ កិច្ចការរបស់ព្រះជាម្ចាស់ក៏ដូចគ្នាដែរ៖ វាអស្ចារ្យ ប៉ុន្តែពេលវេលាបញ្ចប់នឹងមកដល់។ វាមិនអាចស្ថិតនៅតែក្នុងកិច្ចការនៃការបង្កើត ឬក្នុងកិច្ចការនៃការជាប់ឆ្កាងជារៀងរហូតនោះទេ។ មិនថាកិច្ចការនៃការជាប់ឆ្កាងគួរឱ្យជឿប៉ុនណា មិនថាកិច្ចការនៃការជាប់ឆ្កាងមានប្រសិទ្ធភាពក្នុងការយកឈ្នះសាតាំងប៉ុនណា សរុបមក កិច្ចការនៅតែជាកិច្ចការ ហើយយុគសម័យនៅតែជាយុគសម័យដដែល។ កិច្ចការមិនអាចស្ថិតនៅលើមូលដ្ឋានគ្រឹះដដែលជានិច្ចនោះឡើយ ហើយពេលវេលាក៏មិនមែនមិនធ្លាប់ផ្លាស់ប្តូរនោះដែរ ពីព្រោះមានការបង្កើត ហើយត្រូវមានគ្រាចុងក្រោយ។ រឿងនេះមិនអាចជៀសរួចនោះទេ! ដូច្នេះ ថ្ងៃនេះ ព្រះបន្ទូលនៃជីវិតនៅក្នុងសញ្ញាថ្មី ដែលជាសំបុត្ររបស់ពួកសាវ័ក និងដំណឹងល្អទាំងបួនក្នុងគម្ពីរសញ្ញាថ្មី បានក្លាយជាសៀវភៅប្រវត្តិសាស្ត្រ សៀវភៅទាំងនេះបានក្លាយជាពាក្យប្រៀនប្រដៅចាស់បុរាណ ហើយធ្វើដូចម្តេចទើបការប្រៀនប្រដៅចាស់បុរាណនេះ អាចនាំមនុស្សចូលទៅក្នុងយុគសម័យថ្មីបាន? មិនថាការប្រៀនប្រដៅទាំងនេះ អាចផ្តល់ជីវិតដល់មនុស្សបែបណា មិនថាការប្រៀនប្រដៅទាំងនេះអាចដឹកនាំមនុស្សទៅកាន់ឈើឆ្កាងបែបណានោះទេ តើវាមិនហួសសម័យទេឬអី? តើការប្រៀនប្រដៅទាំងនេះ មិនមានគុណតម្លៃមែនទេ? ដូច្នេះ ខ្ញុំនិយាយថា អ្នកមិនគួរជឿលើប្រតិទិនកំណត់ហេតុទាំងងងឹតងងល់ឡើយ។ ប្រតិទិនទាំងនេះចាស់គំរិលពេកហើយ វាមិនអាចនាំអ្នកចូលទៅក្នុងកិច្ចការថ្មីបានទេ ហើយវាត្រឹមតែអាចដាក់អម្រែកលើអ្នកប៉ុណ្ណោះ។ ពួកវាមិនត្រឹមតែមិនអាចនាំអ្នកចូលទៅក្នុងកិច្ចការថ្មី និងចូលទៅក្នុងផ្លូវចូលថ្មីប៉ុណ្ណោះទេ ពួកវាថែមទាំងនាំអ្នកទៅក្នុងក្រុមជំនុំសាសនាចាស់ទៀតផង ហើយប្រសិនបើករណីនេះកើតឡើង តើជំនឿរបស់អ្នកចំពោះព្រះជាម្ចាស់ មិនដើរថយក្រោយទេឬអី?

អ្វីដែលព្រះគម្ពីរកត់ត្រាទុក គឺជាកិច្ចការរបស់ព្រះជាម្ចាស់នៅក្នុងប្រទេសអ៊ីស្រាអែល បូករួមទាំងកិច្ចការមួយចំនួនដែលរាស្ត្ររើសតាំងរបស់អ៊ីស្រាអែលបានធ្វើផងដែរ។ ក្រៅពីការពិតដែលថា មានការជ្រើសរើសផ្នែកដែលត្រូវបានដាក់បញ្ចូល និងផ្នែកដែលត្រូវបានដកចេញក៏ដោយ ហើយទោះបីជាព្រះវិញ្ញាណបរិសុទ្ធមិនបានយល់ព្រមក៏ដោយ ក៏ទ្រង់មិនស្តីបន្ទោសនោះទេ។ ព្រះគម្ពីរគឺជាប្រវត្តិសាស្ត្ររបស់ប្រទេសអ៊ីស្រាអែលសុទ្ធសាធ ក៏ជាប្រវត្តិសាស្ត្រនៃកិច្ចការរបស់ព្រះជាម្ចាស់ផងដែរ។ ពិតណាស់ មនុស្ស រឿងរ៉ាវនានា និងអ្វីៗដែលព្រះគម្ពីរកត់ត្រា គឺពិតទាំងអស់ ហើយគ្មានអ្វីដែលមានអត្ថន័យជាតំណាងនោះទេ ក្រៅពីសេចក្តីទំនាយរបស់អេសាយ និងដានីយ៉ែល និងហោរាដទៃទៀត ឬកណ្ឌគម្ពីរនិមិត្តរបស់យ៉ូហាននោះ។ មនុស្សជំនាន់ដើមរបស់អ៊ីស្រាអែល មានចំណេះដឹង និងប្រកបដោយវប្បធម៌ ហើយចំណេះដឹង និងវប្បធម៌បុរាណរបស់ពួកគេក៏រីកចម្រើនគួរសមដែរ ដូច្នេះ អ្វីដែលពួកគេបានសរសេរ គឺស្ថិតក្នុងកម្រិតខ្ពស់ជាងអ្វីដែលមនុស្សបច្ចុប្បន្នសរសេរ។ ជាលទ្ធផល ដែលពួកគេអាចសរសេរកណ្ឌគម្ពីរទាំងនេះបាន វាមិនគួរជារឿងគួរឱ្យភ្ញាក់ផ្អើលនោះទេ ដ្បិតព្រះយេហូវ៉ាបានធ្វើកិច្ចការជាច្រើនក្នុងចំណោមពួកគេ ហើយពួកគេបានឃើញសេចក្ដីជាច្រើនដែរ។ ដាវីដបានមើលឃើញស្នាព្រះហស្តរបស់ព្រះយេហូវ៉ាដោយភ្នែករបស់គាត់ផ្ទាល់ គាត់បានឆ្លងកាត់ស្នាព្រះហស្តនោះដោយផ្ទាល់ ហើយគាត់ក៏បានឃើញទីសម្គាល់ និងការអស្ចារ្យជាច្រើន ដូច្នេះ ទើបគាត់បានតាក់តែងទំនុកតម្កើងទាំងអស់នោះ ជាការសរសើរតម្កើងស្នាព្រះហស្តរបស់ព្រះយេហូវ៉ា។ ពួកគេអាចសរសេរកណ្ឌគម្ពីរទាំងនេះក្រោមកាលៈទេសៈដ៏ជាក់លាក់ មិនមែនដោយសារតែពួកគេមានទេពកោសល្យពិសេសនោះទេ។ ពួកគេបានសរសើរតម្កើងព្រះយេហូវ៉ា ដោយសារតែពួកគេបានឃើញទ្រង់។ ប្រសិនបើអ្នករាល់គ្នាមិនបានឃើញអ្វីសោះពីព្រះយេហូវ៉ា ហើយមិនដឹងពីអត្ថិភាពរបស់ទ្រង់នោះទេ ធ្វើដូចម្តេចទើបអ្នករាល់គ្នាអាចសរសើរតម្កើងទ្រង់បាន? ប្រសិនបើអ្នករាល់គ្នាមិនបានមើលឃើញព្រះយេហូវ៉ានោះទេ នោះអ្នករាល់គ្នានឹងមិនដឹងពីវិធីសរសើរតម្កើងទ្រង់ ឬថ្វាយបង្គំទ្រង់បានឡើយ អ្នកនឹងរឹតតែមិនអាចសរសេរបទចម្រៀងសរសើរតម្កើងទ្រង់បានឡើយ ហើយទោះបីជាអ្នករាល់គ្នាត្រូវបានស្នើសុំឱ្យសរសេរប្រឌិតពីស្នាព្រះហស្តមួយចំនួនរបស់ព្រះយេហូវ៉ាក៏ដោយ ក៏អ្នករាល់គ្នានឹងមិនអាចធ្វើបែបនោះបានដែរ។ សព្វថ្ងៃនេះ អ្នករាល់គ្នាអាចសរសើរតម្កើងព្រះជាម្ចាស់ និងស្រឡាញ់ព្រះជាម្ចាស់បាន ក៏ព្រោះតែអ្នករាល់គ្នាបានឃើញទ្រង់ ហើយបានដកពិសោធន៍ពីកិច្ចការរបស់ទ្រង់ ហើយប្រសិនបើសមត្ថភាពរបស់អ្នករាល់គ្នាកើនឡើង តើអ្នករាល់គ្នានឹងមិនអាចសរសេរកំណាព្យជាការសរសើរតម្កើងព្រះជាម្ចាស់ដូចដាវីឌដែរទេឬអី?

យល់ព្រះគម្ពីរ យល់ប្រវត្តិសាស្ត្រ មិនមែនយល់អំពីអ្វីដែលព្រះវិញ្ញាណបរិសុទ្ធកំពុងធ្វើការសព្វថ្ងៃនោះទេ ខុសហើយ! នៅក្នុងការសិក្សាប្រវត្តិសាស្ត្រ អ្នកធ្វើបានល្អណាស់ ប៉ុន្តែអ្នកមិនយល់អំពីកិច្ចការដែលព្រះវិញ្ញាណបរិសុទ្ធធ្វើសព្វថ្ងៃនេះទាល់តែសោះ។ តើនេះមិនមែនជាភាពល្ងីល្ងើទេឬអី? មនុស្សផ្សេងទៀតសួរអ្នក៖ «សព្វថ្ងៃនេះ តើព្រះជាម្ចាស់កំពុងធ្វើអ្វី? សព្វថ្ងៃនេះ តើអ្នកគួរតែចូលទៅក្នុងអ្វី? តើការស្វះស្វែងរកជីវិតរបស់អ្នកយ៉ាងម៉េចទៅហើយ? តើអ្នកយល់បំណងព្រះហឫទ័យរបស់ព្រះជាម្ចាស់ឬទេ?» អ្នកនឹងគ្មានចម្លើយឆ្លើយតបចំពោះអ្វីដែលពួកគេសួរនោះទេ ដូច្នេះ តើអ្នកដឹងអ្វីខ្លះ? អ្នកនឹងនិយាយថា៖ «ខ្ញុំគ្រាន់តែដឹងថា ខ្ញុំត្រូវតែបែរខ្នងរបស់ខ្ញុំដាក់សាច់ឈាម ហើយស្គាល់ខ្លួនឯងប៉ុណ្ណោះ»។ ហើយក្រោយមក ប្រសិនបើពួកគេសួរថា៖ «តើអ្នកដឹងអ្វីខ្លះទៀត?» អ្នកនឹងនិយាយថា អ្នកក៏ដឹងពីវិធីស្តាប់បង្គាប់តាមការរៀបចំទាំងអស់របស់ព្រះជាម្ចាស់ ហើយនិយាយថា អ្នកយល់តិចតួចអំពីប្រវត្តិសាស្ត្ររបស់ព្រះគម្ពីរ គឺមានតែប៉ុណ្ណឹង។ តើអ្វីដែលអ្នកទទួលបានពីការជឿព្រះជាម្ចាស់ជាច្រើនឆ្នាំមកនេះ មានតែប៉ុណ្ណឹងទេមែនទេ? ប្រសិនបើអ្នកយល់តែប៉ុណ្ណឹងទេ នោះអ្នកខ្វះច្រើនណាស់។ ដូច្នេះ កម្ពស់បច្ចុប្បន្នរបស់អ្នករាល់គ្នា មែនទែនទៅ គឺមិនអាចសម្រេចនូវអ្វីដែលខ្ញុំតម្រូវពីអ្នករាល់គ្នាឡើយ ហើយសេចក្តីពិតដែលអ្នករាល់គ្នាយល់ គឺអន់ពេក ជាមួយនឹងអំណាចនៃការញែកឱ្យខុសគ្នារបស់អ្នករាល់គ្នា ពោលគឺជំនឿរបស់អ្នករាល់គ្នាលំៗពេក! អ្នកត្រូវតែប្រដាប់ខ្លួនដោយសេចក្តីពិតឱ្យច្រើនជាងមុន អ្នកត្រូវតែមានចំណេះដឹងច្រើនជាងមុន អ្នកត្រូវតែមើលឃើញឱ្យច្រើនជាងមុន ហើយទាល់តែពេលនោះ ទើបអ្នកអាចផ្សព្វផ្សាយដំណឹងល្អបាន ដ្បិតនេះគឺជាអ្វីដែលអ្នករាល់គ្នាគួរតែសម្រេចឱ្យបាន!


ការអនុវត្ត (១)

កាលពីមុន មនុស្សបានឆ្លងកាត់នូវគម្លាត និងរឿងរ៉ាវមិនសមហេតុផលជាច្រើន។ ពួកគេមិនបានយល់ពីបទដ្ឋាននៃសេចក្ដីតម្រូវរបស់ព្រះជាម្ចាស់ទេ ហេតុដូច្នេះ មានផ្នែកជាច្រើននៃការឆ្លងកាត់របស់មនុស្សបានប្រព្រឹត្តទៅដោយខុសបំណង។ អ្វីៗដែលព្រះជាម្ចាស់តម្រូវពីមនុស្ស គឺឱ្យពួកគេរស់នៅជាមនុស្សធម្មតាមួយរូប។ ឧទាហរណ៍ វាមិនមែនជារឿងអាក្រក់ទេសម្រាប់មនុស្សដែលដើរតាមសម័យទំនើបនោះ ដូចជាទាក់ទងនឹងអាហារហូបចុក សម្លៀកបំពាក់ ការស្លៀកពាក់ខោអាវក្រោះស៊េ ជាមួយនឹងក្រវ៉ាត់ក ការរៀនអំពីសិល្បៈសម័យទំនើប ការរីករាយសប្បាយនឹងសិល្បៈវប្បធម៌ និងការកម្សាន្តផ្សេងៗនៅពេលទំនេររបស់ពួកគេ ។ល។ ពួកគេអាចថតរូបអនុស្សាវរីយ៍ខ្លះៗ ពួកគេអាចអាន និងទទួលបានចំណេះដឹងដែលមានប្រយោជន៍មួយចំនួន និងមានបរិយាកាសរស់នៅដ៏សមរម្យមួយ។ ទាំងអស់នេះ គឺជាអ្វីដែលសាកសមនឹងជីវិតនៃមនុស្សជាតិធម្មតា តែផ្ទុយទៅវិញ មនុស្សគិតថារឿងរ៉ាវទាំងអស់នេះជាទីស្អប់ខ្ពើមនៅចំពោះព្រះជាម្ចាស់ ហើយថែមទាំងរារាំងខ្លួនឯងក្នុងការធ្វើរឿងទាំងនេះទៀតផង។ ទំនៀមទម្លាប់របស់ពួកគេ គឺធ្វើទៅតាមក្បួនច្បាប់មួយចំនួន ដែលនាំទៅរកជីវិតដែលចាស់កំរិល ហួតហែង និងគ្មានន័យខ្លឹមសារទាំងស្រុង។ តាមពិត ព្រះជាម្ចាស់មិនដែលទាមទារឱ្យមនុស្សធ្វើអ្វីៗតាមរបៀបនេះទេ។ មនុស្សទាំងអស់ចង់កំណត់និស្ស័យខ្លួនឯង ដោយការអធិស្ឋានឥតឈប់ឈរនៅក្នុងវិញ្ញាណរបស់ពួកគេ ដើម្បីឱ្យចូលទៅជិតព្រះជាម្ចាស់ ចិត្តគំនិតរបស់ពួកគេតែងគិតគូរឥតឈប់ឈរនូវអ្វីដែលព្រះជាម្ចាស់គាប់ព្រះហឫទ័យ ភ្នែករបស់ពួកគេតែងសង្កេតមើលរឿងនេះរឿងនោះជាដរាប ដោយការភ័យខ្លាច ក្រែងលោថា ការទំនាក់ទំនងរបស់ពួកគេជាមួយព្រះជាម្ចាស់ត្រូវដាច់ចេញពីគ្នា។ ទាំងអស់នេះ គឺជាការសន្និដ្ឋានដែលមនុស្សបានកំណត់ឡើងដោយខ្លួនឯង។ ពួកវាជាច្បាប់ទម្លាប់ដែលមនុស្សបានកំណត់ឡើងសម្រាប់ខ្លួនឯងតែបុណ្ណោះ។ ប្រសិនបើអ្នកមិនស្គាល់ពីនិស្ស័យ និងសារៈសំខាន់របស់ខ្លួនឯងទេនោះ ហើយបើអ្នកមិនយល់ពីកំរិតនៃរបៀបរបបដែលខ្លួនឯងអាចឈានដល់បានទេនោះ អ្នកនឹងគ្មានផ្លូវណាដើម្បីឱ្យដឹងជាក់ថា តើខ្នាតតម្រាដែលព្រះជាម្ចាស់ចង់បានពីមនុស្សគឺជាអ្វីឡើយ ហើយមិនតែប៉ុណ្ណោះ អ្នកក៏នឹងមិនមានផ្លូវនៃការអនុវត្តមួយត្រឹមត្រូវផងដែរ។ ដោយសារតែអ្នកមិនអាចយល់ឱ្យបានច្បាស់ថា តើអ្វីដែលព្រះជាម្ចាស់តម្រូវពីមនុស្ស ដូច្នេះហើយ ទើបចិត្តគំនិតរបស់អ្នកច្របូកច្របល់ អ្នកបញ្ជាឱ្យខួរក្បាលរបស់អ្នក វិភាគពីបំណងព្រះហឫទ័យរបស់ព្រះជាម្ចាស់ ព្រមទាំងធ្វើឱ្យវង្វេងស្មារតីក្នុងការស្វែងរកវិធីដើម្បីទទួលបានការពាល់ចិត្ត និងការបំភ្លឺដោយព្រះវិញ្ញាណបរិសុទ្ធ។ ជាលទ្ធផល អ្នកបានអភិវឌ្ឍវិធីអនុវត្តមួយចំនួនដែលអ្នកជឿថាវាសមរម្យសម្រាប់ខ្លួនឯង។ អ្នកខ្លួនឯងមិនទាំងដឹងថា តើវាពិតជាអ្វីដែលព្រះជាម្ចាស់តម្រូវពីមនុស្សមែនឬអត់នោះទេ គឺអ្នកធ្វើវាដោយមោទនភាពចំពោះការអនុវត្តដែលអ្នកបានកំណត់ឡើងដោយខ្លួនឯងប៉ុណ្ណោះ ដោយមិនសូវជាយកចិត្តទុកដាក់ខ្លាំងចំពោះលទ្ធផលថាតើវាមានការខ្វែងគំនិត ឬកំហុសឆ្គងនៅក្នុងការប្រព្រឹត្តរបស់អ្នកដែរទេ។ បើតាមរបៀបនេះ ទំនៀមទំទម្លាប់របស់អ្នកនៅខ្វះលក្ខណៈត្រឹមត្រូវ ហើយមិនមានគោលការណ៍ច្បាស់លាស់។ អ្វីដែលខ្វះខាតជាពិសេសនោះ គឺហេតុផល និងមនសិការរបស់មនុស្សធម្មតា ក៏ដូចជាការយល់ស្របពីព្រះជាម្ចាស់ ហើយនិងការបញ្ជាក់អះអាងពីព្រះវិញ្ញាណបរិសុទ្ធផងដែរ។ ការដើរលើផ្លូវដែលខ្លួនឯងរៀបចំ គឺជារឿងងាយស្រួលជាទីបំផុត។ ប្រភេទនៃទំនៀមទម្លាប់បែបនេះ គឺធ្វើឡើងទៅតាមច្បាប់ទម្លាប់ ឬដោយចេតនា ទទួលយកបន្ទុកបន្ថែមទៀតដើម្បីដាក់កំហិត និងគ្រប់គ្រងលើខ្លួនឯងតែប៉ុណ្ណោះ។ ទោះជាយ៉ាងណា អ្នកគិតថាការអនុវត្តរបស់អ្នកត្រឹមត្រូវឥតខ្ចោះ ដោយមិនបានដឹងថាការអនុវត្តរបស់អ្នកភាគច្រើនចំណុះទៅដោយដំណើរការ ឬការប្រតិបត្តិដែលឥតប្រយោជន៍ប៉ុណ្ណោះ។ មានមនុស្សជាច្រើនបានអនុវត្តបែបនេះអស់រយៈពេលជាច្រើនឆ្នាំ ដោយគ្មានការផ្លាស់ប្តូរនិស្ស័យរបស់ពួកគេគ្មានការយល់ដឹងថ្មី និងគ្មានការប្រតិបត្តិថ្មីទាល់តែសោះ។ ពួកគេនៅតែបន្តធ្វើកំហុសចាស់ដដែលដោយមិនដឹងខ្លួន ហើយនៅតែឱ្យនិស្ស័យឃោរឃៅរបស់ខ្លួនបន្តសកម្មភាព ជាច្រើនលើកច្រើនសា ពួកគេប្រព្រឹត្តទង្វើមិនសមហេតុផល អមនុស្សធម៌ ថែមទាំងធ្វើឫកធ្វើពា ដែលធ្វើឱ្យមនុស្សងឿងឆ្ងល់ និងទាល់គំនិតទៀតផង។ តើមនុស្សនេះ យើងអាចនិយាយបានទេថា និស្ស័យរបស់ពួកគេបានទទួលការផ្លាស់ប្តូរហើយ?

ឥឡូវនេះ ជំនឿលើព្រះជាម្ចាស់បានចូលទៅក្នុងសម័យកាលនៃព្រះបន្ទូលរបស់ព្រះជាម្ចាស់ហើយ។ បើនិយាយឱ្យចំទៅមនុស្សលែងអធិស្ឋានច្រើនដូចកាលពីមុនហើយ ព្រះបន្ទូលរបស់ព្រះជាម្ចាស់បានបញ្ចេញឱ្យគេដឹងយ៉ាងច្បាស់លាស់នៅគ្រប់ផ្នែកទាំងអស់នៃសេចក្តីពិត និងរបៀបរបបនៃទំនៀមទម្លាប់ ហេតុដូច្នេះ មនុស្សលែងចាំបាច់ដើរស្វែងរក និងរាវរកទៀតហើយ។ នៅក្នុងជីវិតនៃយុគនៃនគរព្រះ ព្រះបន្ទូលរបស់ព្រះជាម្ចាស់ដឹកនាំផ្លូវមនុស្ស ហើយព្រះបន្ទូលជាជីវិតដែលធ្វើឱ្យអ្វីៗទាំងអស់បានភ្លឺច្បាស់នៅចំពោះភ្នែកគេ ដ្បិតព្រះជាម្ចាស់បានបង្ហាញអ្វីៗទាំងអស់ចេញមកយ៉ាងច្បាស់លាស់ ដើម្បីកុំឱ្យមនុស្សវង្វេងចេញពីផ្លូវជីវិតរបស់ខ្លួន។ ទាក់ទងនឹងអាពាហ៍ពិពាហ៍ កិច្ចការខាងលោកីយ៍ ជីវិត ម្ហូបអាហារ សម្លៀកបំពាក់ និងទីជម្រក ការទំនាក់ទំនងរវាងបុគ្គល របៀបដែលមនុស្សអាចបម្រើ ដើម្បីគាប់បំណងព្រះហឫទ័យរបស់ព្រះជាម្ចាស់ របៀបដែលមនុស្សអាចលះបង់និស្ស័យសាច់ឈាមខ្លួន និងអ្វីៗផ្សេងទៀត ។ល។ តើរឿងណាមួយក្នុងចំណោមរឿងទាំងអស់នេះ ដែលព្រះជាម្ចាស់មិនបានពន្យល់ប្រាប់ដល់អ្នករាល់គ្នា? តើអ្នកនៅតែចាំបាច់ត្រូវអធិស្ឋាន និងស្វែងរកដែរឬទេ? ពិតជាមិនចាំបាច់នោះទេ! ប្រសិនបើអ្នកនៅតែធ្វើរឿងទាំងនេះ អ្នកកំពុងធ្វើរឿងឥតប្រយោជន៍ហើយ។ វាគឺជាភាពល្ងង់ខ្លៅ និងល្ងីល្ងើ ព្រមទាំងមិនចាំបាច់ទាំងស្រុង! មានតែអ្នកដែលខ្វះគុណសម្បត្តិ ហើយមិនអាចយល់ពីព្រះបន្ទូលរបស់ព្រះជាមា្ចស់ប៉ុណ្ណោះ ទើបនៅអធិស្ឋានល្ងីលើ្ងឥតឈប់ឈរបែបនេះ។ គន្លឹះនៅក្នុងការអនុវត្តសេចក្តីពិត គឺនៅត្រង់ថាតើអ្នកមានការតាំងចិត្តដែរឬក៏អត់។ មនុស្សមួយចំនួននៅចចេសចង់ធ្វើតាមចំណង់ចំណូលចិត្តខាងសាច់ឈាមនៅក្នុងសកម្មភាពរបស់ខ្លួន ទោះបីជាពួកគេដឹងថា វាមិនស៊ីគ្នាជាមួយនឹងសេចក្តីពិតក៏ដោយ។ ការនេះបានរារាំងការរីកចម្រើនផ្ទាល់ខ្លួននៅក្នុងជីវិតរបស់ពួកគេ ហើយសូម្បីតែក្រោយពីការអធិស្ឋាន និងការស្វែងរកក៏ដោយ ក៏ពួកគេនៅតែចង់ធ្វើសកម្មភាពទៅតាមសាច់ឈាមរបស់ពួកគេដដែល។ តាមរយៈការធ្វើបែបនេះ តើពួកគេមិនដឹងថា ពួកគេប្រព្រឹត្ដអំពើបាបទេឬអី? គឺដូចជាអស់អ្នកដែលលោភលន់ចំណង់ខាងសាច់ឈាម និងលុយកាក់ ហើយអ្នកដែលអធិស្ឋានដល់ព្រះជាម្ចាស់ថា៖ «ឱ ព្រះជាម្ចាស់អើយ! តើព្រះអង្គសព្វព្រះហឫទ័យឱ្យទូលបង្គំលោភលន់ចំណង់ខាងសាច់ឈាម និងលោភចង់បានទ្រព្យសម្បត្ដិដែរទេ? តើនេះជាផ្លូវដែលព្រះអង្គសព្វព្រះហឫទ័យឱ្យទូលបង្គំរកលុយបានច្រើនដែរឬទេ?» តើនេះជារបៀបអធិស្ឋានសមរម្យដែរឬទេ? មនុស្សដែលធ្វើរឿងនេះដឹងយ៉ាងច្បាស់ថា ព្រះជាម្ចាស់មិនសព្វព្រះហឫទ័យនឹងកិច្ចការទាំងនេះទេ ហើយថាពួកគេគួរតែបោះបង់វាចោល ក៏ប៉ុន្តែអ្វីៗដែលមាននៅក្នុងចិត្តពួកគេត្រូវបានកំណត់រួចទៅហើយ ហើយនៅពេលពួកគេអធិស្ឋាន និងស្វែងរក នោះពួកគេព្យាយាមបង្ខំព្រះជាម្ចាស់ ដើម្បីអនុញ្ញាតឱ្យរឿងទាំងអស់នោះកើតឡើងតាមដែលគេចង់បាន។ នៅក្នុងចិត្តរបស់ពួកគេ ពួកគេកំពុងទាមទារឱ្យព្រះជាម្ចាស់មានបន្ទូលឱ្យត្រូវនឹងរឿងនេះថែមទៀតផង នេះគេហៅថាការប្រឆាំងបះបោរ។ មិនតែប៉ុណ្ណោះ ក៏មានអ្នកខ្លះបាននាំបងប្អូនប្រុសស្រីក្នុងក្រុមជំនុំរបស់គេឱ្យមកនៅខាងខ្លួន ព្រមទាំងរៀបចំនគរឯករាជ្យមួយឡើងសម្រាប់ខ្លួនឯងដែរ។ អ្នកដឹងច្បាស់ថា សកម្មភាពទាំងនេះប្រឆាំងនឹងព្រះជាម្ចាស់ ក៏ប៉ុន្តែនៅពេលដែលអ្នកប្ដេជ្ញាធ្វើអ្វីមួយដូចនេះ អ្នកនៅតែបន្តស្វែងរក និងអធិស្ឋានដល់ព្រះជាម្ចាស់ដោយស្ងប់ស្ងៀម និងមិនរួញរាឡើយ។ អ្នកពិតជាមិនខ្មាសអៀន និងមានភាពក្លាហានណាស់ចំពោះការចាកចេញពីអ្វីៗខាងលោកីយ៍នេះ ដ្បិតរឿងនេះត្រូវបានគេតំណាលជាយូរមកហើយ។ មានអ្នកខ្លះដឹងច្បាស់ថាព្រះជាម្ចាស់ស្អប់អ្វីៗក្នុងលោកីយ៍ ក៏ប៉ុន្តែតែនៅតែអធិស្ឋានដោយទូលថា៖ «ឱ ព្រះជាម្ចាស់អើយ! ទូលបង្គំដឹងថា ព្រះអង្គមិនសព្វព្រះហឫទ័យឱ្យទូលបង្គំដេញតាមលោកីយ៍នេះឡើយ ក៏ប៉ុន្តែទូលបង្គំធ្វើដូច្នេះ ដើម្បីកុំឱ្យព្រះនាមព្រះអង្គត្រូវអាម៉ាស់ ទូលបង្គំធ្វើដូច្នេះ ដើម្បីឱ្យមនុស្សលោកីយ៍អាចមើលឃើញសិរីល្អរបស់ព្រះអង្គនៅក្នុងទូលបង្គំ។» តើនេះជាសេចក្ដីអធិស្ឋានប្រភេទណា? តើអ្នករាល់គ្នាអាចប្រាប់បានទេ? វាគឺជាការអធិស្ឋានដែលមានបំណងបង្ខំ និងដាក់សម្ពាធលើព្រះជាម្ចាស់។ តើអ្នកមិនមានអារម្មណ៍ខ្មាសអៀនក្នុងការអធិស្ឋានតាមរបៀបនេះទេឬអី? មនុស្សដែលអធិស្ឋានតាមរបៀបនេះប្រឆាំងនឹងព្រះជាម្ចាស់ដោយចេតនា ហើយការអធិស្ឋានប្រភេទនេះ គឺជាទង្វើនៃភាពសង្ស័យ។ វាបង្ហាញនូវនិស្ស័យរបស់សាតាំងយ៉ាងពិតប្រាកដ។ ព្រះបន្ទូលរបស់ព្រះជាម្ចាស់ គឺច្បាស់ដូចជាកែវមុក្តា ជាពិសេស ចំពោះអ្នកដែលប្រកាសពីបំណងព្រះហឫទ័យរបស់ព្រះអង្គ និស្ស័យរបស់ព្រះអង្គ និងរបៀបដែលព្រះអង្គប្រព្រឹត្ដចំពោះមនុស្សផ្សេងៗគ្នា។ ប្រសិនបើអ្នកមិនយល់ពីសេចក្តីពិតទេ អ្នកគួរតែអានព្រះបន្ទូលរបស់ព្រះជាម្ចាស់ឱ្យបានច្រើន លទ្ធផលនៃការធ្វើបែបនេះ ប្រសើរជាងការអធិស្ឋាន និងការស្វែងរកដោយងងឹតងងល់ទៅទៀត។ មានករណីជាច្រើនទៀតដែលការស្វែងរក និងការអធិស្ឋានត្រូវបានជំនួសដោយការអានព្រះបន្ទូលរបស់ព្រះជាម្ចាស់ឱ្យបានច្រើន និងការប្រកបគ្នានៅក្នុងសេចក្តីពិត។ ការធ្វើបែបនេះ គឺមានប្រយោជន៍ច្រើនណាស់សម្រាប់ការរីកចម្រើន នៅក្នុងជីវិតរបស់អ្នក។ ប្រសិនបើឥឡូវនេះ អ្នកនៅតែស្វែងរកដោយការងើបភ្នែកឡើងទៅលើមេឃដដែល តើនេះមិនបង្ហាញថា អ្នកកំពុងតែជឿលើព្រះជាម្ចាស់ដែលស្រពេចស្រពិលទេឬអី? កាលពីមុន អ្នកបានឃើញលទ្ធផលពីការស្វែងរក និងការអធិស្ឋានរបស់អ្នករួចហើយ គឺព្រះវិញ្ញាណបរិសុទ្ធបានពាល់វិញ្ញាណរបស់អ្នក ដោយព្រោះតែនោះគឺជាយុគសម័យនៃព្រះគុណ។ អ្នកមិនអាចមើលឃើញព្រះជាម្ចាស់បានទេ ដូច្នេះអ្នកគ្មានជម្រើសក្រៅពីការផ្តោតអារម្មណ៍ ហើយស្វែងរកព្រះអង្គតាមរបៀបនោះឡើយ។ ឥឡូវនេះ ព្រះជាម្ចាស់បានយាងមកក្នុងចំណោមមនុស្ស ព្រះបន្ទូលបានត្រឡប់ជាសាច់ឈាម ហើយអ្នកអាចមើលឃើញព្រះអង្គបាន។ ដូច្នេះព្រះវិញ្ញាណបរិសុទ្ធលែងធ្វើកិច្ចការដូចពីមុនទៀតហើយ។ សម័យកាលត្រូវបានផ្លាស់ប្តូរ ហើយរបៀបដែលព្រះវិញ្ញាណបរិសុទ្ធធ្វើការក៏បែបដូច្នេះដែរ។ ទោះបីជាមនុស្សប្រហែលជាមិនអធិស្ឋានច្រើនដូចដែលពួកគេធ្លាប់ធ្វើក៏ដោយ តែដោយព្រោះព្រះជាម្ចាស់គង់នៅលើផែនដី ឥឡូវនេះ មនុស្សមានឱកាសស្រឡាញ់ព្រះជាម្ចាស់បាន។ មនុស្សជាតិបានឈានចូលដល់យុគសម័យនៃការស្រឡាញ់ព្រះជាម្ចាស់ ហើយជាធម្មតាពួកគេអាចចូលកាន់តែជិតព្រះជាម្ចាស់ដោយខ្លួនគេបាន៖ «ឱ ព្រះជាម្ចាស់អើយ! ព្រះអង្គពិតជាល្អណាស់ ហើយទូលបង្គំស្រឡាញ់ព្រះអង្គខ្លាំងណាស់!» ជាមួយនឹងពាក្យពេចន៍ដ៏ច្បាស់ និងសាមញ្ញបែបនេះ បានផ្តល់នូវសូរសៀងនៃសេចក្តីស្រឡាញ់ដល់ព្រះជាម្ចាស់នៅក្នុងចិត្តរបស់មនុស្សបាត់ទៅហើយ ការអធិស្ឋានបែបនេះ ត្រូវបានធ្វើឡើង តែដើម្បីជាប្រយោជន៍នៃសេចក្តីស្រឡាញ់កាន់តែជ្រាលជ្រៅរវាងមនុស្សនិងព្រះជាម្ចាស់តែប៉ុណ្ណោះ។ ពេលខ្លះអ្នកអាចឃើញខ្លួនឯងកំពុងបង្ហាញការបះបោរមួយចំនួន ទាំងពោលថា៖ «ឱព្រះជាម្ចាស់អើយ! ហេតុអ្វីបានជាទូលបង្គំអាក្រក់ម្ល៉េះ?» អ្នកទទួលអារម្មណ៍ជំរុញចិត្តយ៉ាងខ្លាំង ដូចជាកំពុងវាយខ្លួនឯងពីរបីដងអ៊ីចឹង ហើយទឹកភ្នែករបស់អ្នកក៏ស្រក់ចុះមក។ នៅពេលបែបនេះ អ្នកមានអារម្មណ៍សោកស្តាយ និងឈឺចាប់នៅក្នុងចិត្តរបស់អ្នក ក៏ប៉ុន្តែអ្នកមិនដឹងថា គួរបង្ហាញអារម្មណ៍ទាំងនេះតាមរបៀបណាឡើយ។ នេះគឺជាកិច្ចការបច្ចុប្បន្នរបស់ព្រះវិញ្ញាណបរិសុទ្ធ ក៏ប៉ុន្តែមានតែអ្នកដែលស្វែងរកជីវិតប៉ុណ្ណោះ ទើបអាចទទួលបានការបែបនេះ។ អ្នកមានអារម្មណ៍ថាព្រះជាម្ចាស់មានសេចក្តីស្រឡាញ់យ៉ាងខ្លាំងចំពោះអ្នក ហើយអ្នកមានអារម្មណ៍យ៉ាងពិសេស។ ទោះបីជាអ្នកមិនមានពាក្យអធិស្ឋានយ៉ាងច្បាស់ក៏ដោយ ក៏អ្នកនៅតែមានអារម្មណ៍ថា សេចក្តីស្រឡាញ់របស់ព្រះជាម្ចាស់ គឺមានជំរៅជ្រៅដូចជាមហាសមុទ្រអ៊ីចឹង។ គ្មានពាក្យស័ក្ដិសមណាមួយដើម្បីយកមកបង្ហាញពីស្ថានភាពនេះបានឡើយ ហើយជារឿយៗ នេះគឺជាកាលៈទេសៈមួយដែលកើតឡើងនៅខាងក្នុងវិញ្ញាណ។ ការអធិស្ឋាន និងការប្រកបគ្នាដែលមានគោលបំណងដើម្បីនាំនរណាម្នាក់ឱ្យចូលទៅកាន់តែជិតព្រះជាម្ចាស់នៅក្នុងចិត្តរបស់គេ បែបនេះគឺជារឿងធម្មតាទេ។

ទោះបីជាពេលវេលាដែលមនុស្សត្រូវរាវរក និងស្វែងរកនៅពេលនេះបានកន្លងហួសទៅហើយក៏ដោយ ក៏នោះមិនមានន័យថាពួកគេមិនចាំបាច់ត្រូវអធិស្ឋាន និងស្វែងរកទៀតនោះឡើយ ហើយវាក៏មិនមែនជាករណីដែលមនុស្សមិនចាំបាច់រង់ចាំព្រះហឫទ័យរបស់ព្រះជាម្ចាស់ ដើម្បីឱ្យដឹងពីកិច្ចការដែលនឹងកើតឡើងនោះដែរ ទាំងអស់នេះគឺជាការយល់ខុសស្រឡះរបស់មនុស្សប៉ុណ្ណោះ។ ព្រះជាម្ចាស់បានយាងមកក្នុងចំណោមមនុស្ស ដើម្បីរស់នៅជាមួយពួកគេ ធ្វើជាពន្លឺ ជាជីវិត និងជាផ្លូវរបស់ពួកគេ។ នេះគឺជាសេចក្តីពិត។ ជាការពិតណាស់ នៅពេលដែលព្រះជាម្ចាស់យាងមកលើផែនដី ព្រះអង្គពិតជាបានប្រទានផ្លូវដល់មនុស្ស និងរបៀបរស់នៅដែលសមនឹងឋានៈរបស់ពួកគេ ដើម្បីឱ្យពួកគេរីករាយជាមួយនឹងជីវិតនោះ ពោលគឺព្រះជាម្ចាស់មិនបានយាងមកបំបែកទំនៀមទម្លាប់នៃការអនុវត្តរបស់មនុស្សឡើយ។ មនុស្សលែងរស់នៅដោយការរាវរក និងស្វែងរកទៀតហើយ ដ្បិតទាំងនេះត្រូវបានជំនួសដោយការយាងមករបស់ព្រះជាម្ចាស់នៅលើផែនដី ដើម្បីធ្វើកិច្ចការ និងថ្លែងព្រះបន្ទូលរបស់ទ្រង់។ ព្រះអង្គបានយាងមកដើម្បីរំដោះមនុស្សឱ្យមានសេរីភាពពីជីវិតខ្មៅងងឹត និងគ្មានរស្មី ទៅកាន់ជីវិតដែលពោរពេញទៅដោយពន្លឺវិញ។ កិច្ចការរបស់ព្រះអង្គ គឺចង្អុលបង្ហាញ មានបន្ទូលរំលឹកដាស់តឿន កែតម្រង់ ពន្យល់បង្ហាញអ្វីទាំងអស់ឱ្យបានច្បាស់លាស់ ដើម្បីឱ្យមនុស្សអាចយកអ្វីៗទាំងនេះទៅប្រព្រឹត្តតាម ប្រៀបដូចដែលព្រះយេហូវ៉ាដែលបានដឹកនាំជនជាតិអ៊ីស្រាអែល មានបន្ទូលប្រាប់ពួកគេពីរបៀបថ្វាយយញ្ញបូជា និងរបៀបសាងសង់ព្រះវិហារយ៉ាងដូច្នោះដែរ។ ហេតុដូច្នេះហើយ អ្នកមិនចាំបាច់រស់នៅក្នុងការស្វែងរកអស់ពីចិត្ត ដូចអ្នកធ្លាប់ធ្វើបន្ទាប់ពីព្រះយេស៊ូបានចាកចេញទៅនោះទេ។ តើអ្នករាល់គ្នាគួរតែចាប់អារម្មណ៍ទៅលើផ្លូវរបស់អ្នក តាមរយៈការងារផ្សព្វផ្សាយដំណឹងល្អនាពេលខាងមុខដែរឬទេ? តើអ្នករាល់គ្នាគួរតែខំព្យាយាមស្វះស្វែង និងរិះរករបៀបរស់នៅឱ្យត្រឹមត្រូវមួយដែរឬទេ? តើអ្នករាល់គ្នាចាំបាច់ត្រូវតែស្វះស្វែងរករបៀបដែលអ្នកគួរបំពេញភារកិច្ចរបស់អ្នកដែរឬទេ? តើវាចាំបាច់សម្រាប់អ្នករាល់គ្នាឬទេ ដែលត្រូវលុតក្រាបខ្លួនឯងទៅលើដី ហើយស្វែងរក ដើម្បីឱ្យដឹងថាអ្នករាល់គ្នាគួរធ្វើបន្ទាល់ដោយរបៀបណា? តើវាចាំបាច់សម្រាប់អ្នករាល់គ្នាទេដែលត្រូវតម និងអធិស្ឋាន ដើម្បីដឹងពីរបៀបដែលអ្នករាល់គ្នាគួរស្លៀកពាក់ ឬរស់នៅយ៉ាងដូចម្តេច? តើវាចាំបាច់សម្រាប់អ្នករាល់គ្នាឬទេ ដែលត្រូវអធិស្ឋានដោយឥតឈប់ឈរទៅកាន់ព្រះជាម្ចាស់ដែលគង់នៅនគរស្ថានសួគ៌ ដើម្បីដឹងពីរបៀបដែលអ្នកគួរទទួលយកការយកឈ្នះដោយព្រះជាម្ចាស់យ៉ាងដូចម្តេច? តើវាចាំបាច់សម្រាប់អ្នករាល់គ្នាឬទេ ដែលត្រូវអធិស្ឋានឥតឈប់ឈរទាំងយប់ទាំងថ្ងៃ ដើម្បីដឹងពីរបៀបដែលអ្នកគួរស្តាប់បង្គាប់ព្រះជាម្ចាស់? មានមនុស្សជាច្រើនក្នុងចំណោមអ្នករាល់គ្នា ដែលនិយាយថាខ្លួនមិនអាចអនុវត្តបានដោយសារតែខ្លួនមិនយល់។ ជាធម្មតា នៅសព្វថ្ងៃនេះមនុស្សមិនបានយកចិត្តទុកដាក់ចំពោះកិច្ចការរបស់ព្រះជាម្ចាស់ទេ! មានព្រះបន្ទូលជាច្រើនដែលខ្ញុំបានថ្លែងជាយូរមកហើយ ប៉ុន្តែអ្នករាល់គ្នាមិនដែលយកចិត្តទុកដាក់ក្នុងការអានវានោះទេ ដូច្នេះគ្មានអ្វីគួរឱ្យឆ្ងល់ទេដែលអ្នករាល់គ្នាមិនដឹងពីរបៀបអនុវត្តតាមនោះ។ ជាការពិតណាស់ នៅក្នុងសម័យកាលបច្ចុប្បន្ននេះ ព្រះវិញ្ញាណបរិសុទ្ធនៅតែពាល់ចិត្តមនុស្ស ដើម្បីឱ្យពួកគេមានអារម្មណ៍រីករាយ ហើយព្រះអង្គគង់នៅជាមួយពួកគេទាំងអស់គ្នា។ នេះគឺជាប្រភពនៃអារម្មណ៍ដ៏ពិសេស និងរីករាយទាំងនោះ[ក] ដែលជារឿយៗកើតឡើងនៅក្នុងជីវិតរបស់អ្នក។ ជួនកាល នៅថ្ងៃខ្លះ អ្នកទទួលអារម្មណ៍ថាព្រះជាម្ចាស់ពិតជាគួរឱ្យស្រឡាញ់ណាស់ ហើយអ្នកមិនអាចធ្វើអ្វីបានឡើយ គឺមានតែអធិស្ឋានទៅកាន់ព្រះអង្គថា៖ «ឱ ព្រះជាម្ចាស់អើយ! សេចក្ដីស្រឡាញ់របស់ព្រះអង្គពិតជាស្រស់ស្អាតណាស់ ហើយរូបអង្គរបស់ទ្រង់អស្ចារ្យណាស់។ ទូលបង្គំចង់ស្រឡាញ់ព្រះអង្គឱ្យកាន់តែជ្រាលជ្រៅជាងនេះទៅទៀត។ ទូលបង្គំសូមថ្វាយខ្លួនទូលបង្គំទាំងស្រុង ដើម្បីបំរើព្រះអង្គពេញមួយជីវិតរបស់ទូលបង្គំ។ ទូលបង្គំសូមថ្វាយអ្វីៗគ្រប់យ៉ាងដល់ព្រះអង្គ ដ្បិតអ្វីទាំងអស់ជារបស់ទ្រង់ ដើម្បីឱ្យទូលបង្គំកាន់តែស្រឡាញ់ព្រះអង្គឡើង...។» នេះគឺជាអារម្មណ៍រីករាយដែលព្រះវិញ្ញាណបរិសុទ្ធបានប្រទានដល់អ្នក។ វាមិនមែនជាការបំភ្លឺ ក៏មិនមែនជាការស្រាយបំភ្លឺដែរ តែវាជាបទពិសោធនៃការពាល់ចិត្ត។ បទពិសោធដែលស្រដៀងនឹងការនេះ មិនយូរមិនឆាប់នឹងកើតឡើងជាមិនខាន ដ្បិតមានពេលខ្លះ នៅពេលដែលអ្នកកំពុងធ្វើដំណើរទៅធ្វើការ អ្នកអធិស្ឋាន ហើយចូលទៅក្នុងព្រះវត្តមានរបស់ព្រះជាម្ចាស់ ភ្លាមនោះអ្នកត្រូវបានពាល់ចិត្តរហូតដល់ថ្នាក់ទឹកភ្នែកស្រក់ជោកថ្ពាល់អ្នក ហើយអ្នកនឹងលែងគ្រប់គ្រងលើខ្លួនឯងបាន ហើយអ្នកនឹងអន្ទះសាចង់រកកន្លែងសមរម្យមួយដែលអ្នកអាចបង្ហាញពីអារម្មណ៍ពុះកញ្ជ្រោលនៅក្នុងចិត្តរបស់អ្នកទាំងអស់...។ ជាច្រើនដងនៅពេលដែលអ្នកនៅទីសាធារណៈ ហើយអ្នកទទួលអារម្មណ៍ថា អ្នករីករាយនឹងសេចក្តីស្រឡាញ់របស់ព្រះជាម្ចាស់ជាខ្លាំង ហើយថាអ្វីៗគ្រប់យ៉ាងដែលជារបស់អ្នកនោះ គឺគ្មានអ្វីក្រៅតែពីជារបស់ធម្មតានោះទេ ហើយអ្វីដែលរឹតតែពិសេសជាងនេះទៅទៀតនោះគឺថា អ្នកកំពុងរស់នៅក្នុងជីវិតដ៏មានន័យជាងអ្នកដទៃផ្សេងទៀត។ អ្នកនឹងដឹងយ៉ាងច្បាស់ថាព្រះជាម្ចាស់បានលើកតម្កើងអ្នក ហើយនេះគឺជាសេចក្តីស្រឡាញ់ដ៏ធំធេងរបស់ព្រះជាម្ចាស់ចំពោះអ្នក។ នៅក្នុងជំរៅចិត្តដ៏ជ្រៅរបស់អ្នក អ្នកនឹងមានអារម្មណ៍ថា មានសេចក្ដីស្រឡាញ់មួយប្រភេទនៅក្នុងព្រះជាម្ចាស់ដែលមិនអាចបរិយាយ និងវាស់ស្ទង់បានសម្រាប់មនុស្ស ហើយទោះបើអ្នកដឹងក៏ដោយ ក៏គ្មានវិធីណាដើម្បីពិពណ៌នាបានដែរ សេចក្តីស្រឡាញ់នេះ តែងតែផ្តល់ឱ្យអ្នកនូវគំនិត ប៉ុន្តែធ្វើឱ្យអ្នកមិនអាចបង្ហាញបានទាំងស្រុងឡើយ។ ក្នុងពេលដូចនេះ អ្នកនឹងភ្លេចថា អ្នកមកពីកន្លែងណា ហើយអ្នកនឹងស្រែកហៅរកជំនួយថា៖ «ឱ ព្រះជាម្ចាស់អើយ! ដ្បិតគ្មាននរណាអាចវាស់ស្ទង់ព្រះអង្គបានឡើយ ទ្រង់គួរជាទីស្រឡាញ់ណាស់!» រឿងនេះនឹងធ្វើឱ្យមនុស្សមានការងឿងឆ្ងល់ ហើយរឿងទាំងអស់នេះកើតឡើងជាញឹកញាប់ណាស់។ អ្នករាល់គ្នាធ្លាប់ឆ្លងកាត់រឿងបែបនេះច្រើនដងមកហើយ។ នេះគឺជាជីវិតដែលព្រះវិញ្ញាណបរិសុទ្ធបានប្រទានដល់អ្នកនៅថ្ងៃនេះ ហើយជាជីវិតដែលអ្នកគួរតែរស់នៅក្នុងពេលឥឡូវនេះដែរ។ នេះមិនមែនដើម្បីបញ្ឈប់អ្នកពីការរស់នៅក្នុងជីវិតនេះទេ តែផ្ទុយទៅវិញ គឺដើម្បីផ្លាស់ប្តូររបៀបដែលអ្នករស់នៅវិញ។ វាជាអារម្មណ៍ដែលមិនអាចពិពណ៌នា ឬសម្តែងចេញបានទេ។ ហើយវាក៏ជាអារម្មណ៍ពិតមួយដែរសម្រាប់មនុស្ស ហើយជាងនេះទៅទៀត គឺជាកិច្ចការរបស់ព្រះវិញ្ញាណបរិសុទ្ធ។ អ្នកប្រហែលជាយល់ពីចំណុចនេះនៅក្នុងចិត្តរបស់អ្នក ក៏ប៉ុន្តែអ្នកមិនដឹងថាត្រូវបង្ហាញវាយ៉ាងណា ឱ្យច្បាស់ទៅកាន់នរណាម្នាក់បានទាល់តែសោះ។ នេះមិនមែនដោយសារតែអ្នកមិនពូកែនិយាយ ឬដោយសារអ្នកនិយាយត្រដិតនោះទេ ក៏ប៉ុន្តែដោយសារតែវាជាអារម្មណ៍ម្យ៉ាងដែលមិនអាចពិពណ៌នាបានតាមរយៈពាក្យសំដី។ អ្នកត្រូវបានអនុញ្ញាតឱ្យរីករាយនឹងការទាំងអស់នេះនៅថ្ងៃនេះ ហើយនេះគឺជាជីវិតដែលអ្នកគួរតែរស់នៅ។ ពិតណាស់ ទិដ្ឋភាពផ្សេងៗទៀតនៃជីវិតរបស់អ្នកគឺមិនបានបាត់បង់ទៅណាទេ។ គ្រាន់តែថាបទពិសោធនៃការត្រូវបានបណ្ដាលចិត្តមួយនេះ បានក្លាយជាសេចក្តីរីករាយនៅក្នុងជីវិតរបស់អ្នក ដែលធ្វើឱ្យអ្នកមានឆន្ទៈរីករាយនឹងបទពិសោធដែលមកពីព្រះវិញ្ញាណបរិសុទ្ធ។ ក៏ប៉ុន្តែអ្នកត្រូវដឹងថា ការបណ្ដាលចិត្តតាមរបៀបនេះ មិនមែនកើតឡើងដើម្បីធ្វើឱ្យអ្នកប្រែពីសាច់ឈាម ទៅកាន់ស្ថានសួគ៌ជាន់ទីបី ឬក៏ធ្វើដំណើរជុំវិញពិភពលោកនោះទេ។ តែផ្ទុយទៅវិញ អ្នកអាចទទួលអារម្មណ៍ និងភ្លក់សេចក្ដីស្រឡាញ់របស់ព្រះជាម្ចាស់ដែលអ្នករីករាយថ្ងៃនេះ ព្រមទាំងទទួលយកបទពិសោធនៃកិច្ចការដ៏សំខាន់របស់ព្រះជាម្ចាស់ ក៏ដូចជាស្គាល់ខ្លួនឯងឡើងវិញជាមួយនឹងការយកព្រះហឫទ័យទុកដាក់ ហើយនិងការការពាររបស់ព្រះជាម្ចាស់នៅសព្វថ្ងៃនេះដែរ។ របស់ទាំងអស់នេះគឺដើម្បីជួយអ្នកឱ្យមានចំណេះដឹងកាន់តែច្រើនអំពីកិច្ចការដែលព្រះជាម្ចាស់ធ្វើនាពេលសព្វថ្ងៃនេះ ហើយនេះជាគោលដៅរបស់ព្រះជាម្ចាស់ក្នុងការធ្វើកិច្ចការទាំងនេះ។

ការស្វែងរក និងការរាវរក គឺជារបៀបរស់នៅមុនការយកកំណើតជាមនុស្សរបស់ព្រះជាម្ចាស់។ នៅពេលនោះ មនុស្សមិនអាចមើលឃើញព្រះជាម្ចាស់បានឡើយ ហេតុដូច្នេះ គ្មានជម្រើសអ្វីក្រៅពីស្វែងរក និងរាវរកនោះទេ។ សព្វថ្ងៃនេះ អ្នកបានមើលឃើញព្រះជាម្ចាស់ ហើយព្រះអង្គបានមានបន្ទូលប្រាប់អ្នកដោយផ្ទាល់នូវរបៀបដែលអ្នកគួរប្រព្រឹត្តតាម នេះជាមូលហេតុដែលអ្នកមិនចាំបាច់ស្វែងរក ឬរាវរកនោះឡើយ។ មាគ៌ាដែលព្រះអង្គដឹកនាំមនុស្ស គឺជាមាគ៌ានៃសេចក្តីពិត ហើយអ្វីៗដែលព្រះអង្គមានបន្ទូលទៅកាន់មនុស្ស និងអ្វីដែលមនុស្សបានទទួល គឺជាជីវិត និងសេចក្តីពិត។ អ្នកមានផ្លូវ ជីវិត និងសេចក្តីពិត តើចាំបាច់ត្រូវទៅស្វែងរកនៅទីកន្លែងណាទៀត? ព្រះវិញ្ញាណបរិសុទ្ធមិនធ្វើការពីរដំណាក់កាលក្នុងពេលដំណាលគ្នាទេ។ ប្រសិនបើនៅពេលដែលខ្ញុំបញ្ចប់ការថ្លែងព្រះបន្ទូលរបស់ខ្ញុំ ហើយមនុស្សមិនហូប និងផឹកព្រះបន្ទូលរបស់ព្រះជាម្ចាស់ដោយយកចិត្តទុកដាក់ និងស្វែងរកសេចក្តីពិតឱ្យបានត្រឹមត្រូវទេ ហើយនៅតែធ្វើទង្វើដូចដែលពួកគេបានធ្វើនៅយុគសម័យនៃព្រះគុណ នៅតែរាវរកដូចជាមនុស្សខ្វាក់ ព្រមទាំងនៅតែអធិស្ឋានស្វែរកឥតឈប់ឈរ តើនោះមិនមានន័យថាដំណាក់កាលនៃកិច្ចការរបស់ខ្ញុំដែលជាកិច្ចការនៃព្រះបន្ទូល បានទៅជាឥតប្រយោជន៍ទេឬអី? ទោះបីជាខ្ញុំ បានបញ្ចប់ការថ្លែងព្រះបន្ទូលរបស់ខ្ញុំក៏ដោយ ក៏មនុស្សនៅតែមិនទាន់យល់ច្បាស់ដដែល ហើយនេះក៏ដោយសារតែពួកគេខ្វះគុណសម្បត្តិ។ បញ្ហានេះអាចដោះស្រាយបានតាមរយៈការរស់នៅបែបជីវិតក្រុមជំនុំ និងតាមរយៈការប្រកបគ្នាទៅវិញទៅមក។ ពីមុន នៅក្នុងយុគសម័យនៃព្រះគុណ ទោះបីជាព្រះជាម្ចាស់បានយកកំណើតជាមនុស្សក៏ដោយ ក៏ព្រះអង្គមិនបានធ្វើកិច្ចការនៃព្រះបន្ទូលដែរ នេះហើយជាមូលហេតុដែលនៅពេលនោះព្រះវិញ្ញាណបរិសុទ្ធបានធ្វើការតាមរបៀបនេះ ដើម្បីរក្សាកិច្ចការនោះ។ នៅគ្រានោះ គឺព្រះវិញ្ញាណបរិសុទ្ធទេដែលបានធ្វើកិច្ចការនេះ ក៏ប៉ុន្តែឥឡូវនេះ គឺជាព្រះជាម្ចាស់ផ្ទាល់ព្រះអង្គដែលបានយកកំណើតជាមនុស្ស ដែលកំពុងធ្វើកិច្ចការនេះវិញ ដោយជំនួសកន្លែងការងាររបស់ព្រះវិញ្ញាណបរិសុទ្ធ។ កាលពីមុន ដរាបណាមនុស្សបានអធិស្ឋានកាន់តែញឹកញាប់ នោះពួកគេនឹងទទួលបានសន្តិភាព និងអំណរ តែត្រូវមានការអត់ធ្មត់ ក៏ដូចជាសេចក្ដីប្រៀនប្រដៅដែរ។ ទាំងអស់នេះជាកិច្ចការរបស់ព្រះវិញ្ញាណបរិសុទ្ធ។ មកទល់ពេលនេះ ករណីទាំងនេះ គឺមានតិចតួចណាស់ ហើយក៏នៅឆ្ងាយពីគ្នាដែរ។ ព្រះវិញ្ញាណបរិសុទ្ធអាចធ្វើកិច្ចការតែម្យ៉ាងគត់ នៅក្នុងគ្រប់យុគសម័យនីមួយៗ។ ប្រសិនបើព្រះអង្គបំពេញកិច្ចការពីរយ៉ាងនៅក្នុងពេលដំណាលគ្នា គឺសាច់ឈាមធ្វើកិច្ចការមួយ ហើយព្រះវិញ្ញាណបរិសុទ្ធធ្វើកិច្ចការមួយផ្សេងទៀតនៅក្នុងមនុស្ស ហើយចុះប្រសិនបើអ្វីដែលសាច់ឈាមធ្វើមិនបានរាប់ រាប់តែកិច្ចការខាងវិញ្ញាណតែមួយប៉ុណ្ណោះ នោះព្រះគ្រីស្ទនឹងលែងមានសេចក្តីពិត ផ្លូវ ឬជីវិត ដែលត្រូវលើកមកមានបន្ទូលទៀតឡើយ។ នេះអាចជាការនិយាយផ្ទុយស្រឡះពីខ្លួនឯងទៅវិញ។ តើព្រះវិញ្ញាណបរិសុទ្ធ អាចធ្វើការដូចនេះបានទេ? ព្រះជាម្ចាស់ជាព្រះដ៏មានគ្រប់ព្រះចេស្ដា និងមានសព្វញ្ញុញាណ បរិសុទ្ធ និងសុចរិត ហើយព្រះអង្គមិនដែលប្រព្រឹត្តកំហុសអ្វីទាល់តែសោះ។

មានគម្លាត និងកំហុសយ៉ាងច្រើននៅក្នុងបទពិសោធកន្លងមករបស់មនុស្ស។ មានរឿងខ្លះដែលមនុស្សធម្មតាមានបំណងចង់បាន ឬចង់ធ្វើ ឬមានកំហុសជាច្រើន ដែលមនុស្សពិបាកចៀសវាងនៅក្នុងជីវិត ហើយពេលរឿងទាំងនេះត្រូវដោះស្រាយមិនបានល្អ នោះមនុស្សចាប់ផ្តើមទម្លាក់ទំនួលខុសត្រូវទៅលើព្រះជាម្ចាស់ទៅវិញ។ មានបងស្រីម្នាក់ មានភ្ញៀវមកលេងផ្ទះគាត់។ ដោយសារហេតុនេះ ធ្វើឱ្យនំប៉ាវចំហុយរបស់គាត់មិនបានឆ្អិនល្អទេ ដូច្នេះគាត់បានគិតថា «នេះប្រហែលជាសេចក្ដីប្រៀនប្រដៅរបស់ព្រះជាម្ចាស់ហើយមើលទៅ។ ព្រះជាម្ចាស់កំពុងដោះស្រាយជាមួយចិត្តអំនួតរបស់ខ្ញុំម្តងទៀតហើយ ដ្បិតភាពអំនួតរបស់ខ្ញុំ គឺពិតជាខ្លាំងក្លាពេកហើយ។» តាមពិតទៅ ជាធម្មតាទេដែលមនុស្សមានការព្រួយបារម្ភនៅក្នុងគំនិត នៅពេលដែលមានភ្ញៀវមកលេងផ្ទះ ហើយអ្នកមានអារម្មណ៍រំភើប និងប្រញាប់ប្រញាល់ក្នុងការធ្វើអ្វីៗដែលអ្នកកំពុងធ្វើដោយរដាក់រដុប ហើយដូច្នេះ វាពិតប្រាកដណាស់ថា បើមិនបាយខ្លោច ក៏ម្ហូបប្រៃដែរ។ នេះវាកើតចេញមកពីការខំប្រឹងធ្វើការខ្លាំងពេក តែផ្ទុយទៅវិញ មនុស្សបែរជាទម្លាក់ថាជា «ការប្រៀនប្រដៅរបស់ព្រះជាម្ចាស់» ទៅវិញ។ តាមពិតទៅ ទាំងនេះគ្រាន់តែជាកំហុសដែលមនុស្សបានធ្វើនៅក្នុងជីវិតប៉ុណ្ណោះ។ កាលដែលអ្នកមិនទាន់ជឿលើព្រះជាម្ចាស់ តើអ្នកមិនដែលជួបរឿងទាំងអស់នេះញឹកញាក់ដែរទេអី? ជារឿយៗ បញ្ហាជាច្រើនដែលកើតឡើង គឺជាលទ្ធផលចេញពីកំហុសដែលមនុស្សបានធ្វើ ហើយករណីដែលមានកំហុសបែបនេះកើតឡើង គឺមិនមែនជាសកម្មភាពរបស់ព្រះវិញ្ញាណបរិសុទ្ធនោះទេ។ កំហុសបែបនេះ មិនមានអ្វីដែលទាក់ទិនជាមួយព្រះជាម្ចាស់ទេ។ ជាក់ស្តែង នៅពេលដែលអ្នកខាំអណ្តាតខ្លួនឯងពេលកំពុងញ៉ាំអ្វីមួយ សួរថាតើនេះជាការប្រៀនប្រដៅរបស់ព្រះជាម្ចាស់ទេ? សេចក្ដីប្រៀនប្រដៅរបស់ព្រះជាម្ចាស់ គឺមានគោលការណ៍ ហើយជាធម្មតាត្រូវបានមើលឃើញនៅពេលដែលអ្នកប្រព្រឹត្តអំពើបាបដោយចេតនា។ មានតែនៅពេលដែលអ្នកធ្វើអ្វីៗដែលពាក់ព័ន្ធនឹងព្រះនាមបស់ព្រះជាម្ចាស់ ឬទាក់ទងនឹងទីបន្ទាល់របស់ព្រះអង្គ ឬក៏កិច្ចការរបស់ព្រះអង្គប៉ុណ្ណោះ ទើបព្រះអង្គប្រៀនប្រដៅអ្នក។ ឥឡូវនេះ មនុស្សមានការយល់ច្បាស់គ្រប់គ្រាន់អំពីសេចក្តីពិត ដើម្បីឱ្យមានការយល់ដឹងខាងក្នុងនូវអ្វីៗដែលពួកគេធ្វើ។ ឧទាហរណ៍៖ តើអ្នកអាចនឹងមិនមានអារម្មណ៍អ្វីសោះទេប្រសិនបើអ្នកកិបកេងលុយរបស់ក្រុមជំនុំ ឬអ្នកបានចំណាយវាដោយឥតបើគិតនោះ? នៅពេលដែលអ្នកធ្វើរឿងនេះ នោះអ្នកនឹងមានអារម្មណ៍អ្វីម្យ៉ាងភ្លាម។ វាមិនអាចទៅរួចនោះទេ ដោយគ្រាន់តែមានអារម្មណ៍អ្វីម្យ៉ាង ក្រោយពីបានធ្វើវារួចនោះ។ វាមិនចាំបាច់ទាល់តែរឿងនឹងធ្វើហើយ ទើបបានមានអារម្មណ៍នោះទេ។ អ្នកច្បាស់ក្នុងចិត្តរបស់អ្នកទៅហើយ ចំពោះអ្វីដែលអ្នកធ្វើផ្ទុយទៅនឹងមនសិការរបស់អ្នក។ ដោយសារតែមនុស្សមានចំណង់ និងចំណូលចិត្តរៀងៗខ្លួន នោះពួកគេងាយនឹងបណ្តែតបណ្ដោយខ្លួនគេណាស់ ទោះបីពួកគេដឹងច្បាស់ថា តើគួរយកសេចក្តីពិតមកអនុវត្តបែបណាក៏ដោយ។ ទោះបើក្រោយពីពួកគេធ្វើអ្វីមួយក៏ដោយ ក៏ពួកគេមិនមានអារម្មណ៍ថាធ្វើខុស ឬទទួលការប្រៀនប្រដៅណាមួយឡើយ។ នេះមកពីពួកគេបានប្រព្រឹត្ដអំពើបាបដោយចេតនា ហេតុដូច្នេះហើយ ទើបព្រះជាម្ចាស់មិនបានប្រៀនប្រដៅពួកគេភ្លាមៗឡើយ ក៏ប៉ុន្តែនៅពេលដែលពេលវេលានៃការជំនុំជម្រះដ៏សុចរិតមកដល់ នោះការផ្តន្ទាទោសរបស់ព្រះជាម្ចាស់នឹងធ្វើឡើងដល់មនុស្សម្នាក់ៗទៅតាមទង្វើដែលគេបានប្រព្រឹត្ត។ នៅពេលបច្ចុប្បន្ននេះ មានមនុស្សមួយចំនួននៅក្នុងក្រុមជំនុំបានកិបកេងលុយតង្វាយ មួយចំនួនខ្លះទៀតមិនរក្សាគម្លាតរវាងបុរសនិងស្ត្រី ហើយក៏មានមួយចំនួនទៀតចាំតែថ្កោលទោស ប្រឆាំង និងព្យាយាមបំផ្លាញកិច្ចការរបស់ព្រះជាម្ចាស់ដោយសម្ងាត់វិញ។ ចុះហេតុដូចម្តេចបានជាពួកគេមិនឃើញមានកើតអ្វីសោះ? នៅពេលដែលធ្វើរឿងបែបនេះ ពួកគេបានដឹង និងមានអារម្មណ៍ថាធ្វើខុសនៅក្នុងចិត្តរបស់ពួកគេ ហើយដោយសារតែមូលហេតុនេះ ពេលខ្លះពួកគេទទួលរងនូវការវាយផ្ចាល និងការបន្សុទ្ធដែរ ក៏ប៉ុន្តែពួកគេនៅតែមុខក្រាស់ គ្មានការខ្មាសអៀនឡើយ! ប្រៀបដូចជាមនុស្សដែលមិនរើសមុខ គឺពួកគេដឹងអំពីអ្វីដែលពួកគេកំពុងធ្វើនៅពេលនេះ ក៏ប៉ុន្តែតណ្ហារបស់ពួកគេគឺធំធេងណាស់ ហើយពួកគេមិនអាចគ្រប់គ្រងខ្លួនឯងបានឡើយ។ ទោះបីជាព្រះវិញ្ញាណបរិសុទ្ធប្រៀនប្រដៅពួកគេក៏ដោយ ក៏វាគ្មានប្រយោជន៍ដែរ ហេតុដូច្នេះ ទើបព្រះវិញ្ញាណបរិសុទ្ធមិនកំណត់សេចក្ដីប្រៀនប្រដៅឡើយ។ ប្រសិនបើព្រះវិញ្ញាណបរិសុទ្ធ មិនប្រៀនប្រដៅពួកគេទេ ហើយប្រសិនបើពួកគេមិនមានអារម្មណ៍ថាធ្វើខុស និងគ្មានអ្វីកើតឡើងចំពោះសាច់ឈាមរបស់ពួកគេទេ នោះតើមានសេចក្ដីប្រៀនប្រដៅអ្វីក្រោយមកទៀត? កំហុសបានធ្វើរួចទៅហើយ តើត្រូវយកអ្វីមកដាក់វិន័យ? វាគ្រាន់តែជាការសបញ្ជាក់ឱ្យឃើញថា ពួកគេជាមនុស្សគ្មានការអៀនខ្មាសទាល់តែសោះ និងគ្មានភាពជាមនុស្សទេ ហើយពួកគេសាកសមនឹងទទួលនូវបណ្តាសា ព្រមទាំងការដាក់ទណ្ឌកម្ម! ព្រះវិញ្ញាណបរិសុទ្ធមិនធ្វើការដោយមិនមានការចាំបាច់នោះទេ។ ប្រសិនបើអ្នកស្គាល់សេចក្តីពិតយ៉ាងច្បាស់ ក៏ប៉ុន្តែមិនអនុវត្តតាម ហើយប្រសិនបើអ្នកនៅបន្តប្រព្រឹត្តការអាក្រក់ទៀត នោះអ្វីដែលអ្នកអាចធ្វើបាន គឺរង់ចាំថ្ងៃមួយមកដល់ ដែលអ្នកនឹងត្រូវទទួលការជំនុំជម្រះរួមជាមួយមនុស្សអាក្រក់តែប៉ុណ្ណោះ។ នេះគឺជាការបញ្ចប់ដ៏ល្អបំផុតសម្រាប់អ្នក! ឥឡូវនេះ ខ្ញុំបានអធិប្បាយម្តងហើយម្តងទៀតអំពីមនសិការ ដែលជាខ្នាតរង្វាស់អប្បបរមាមួយ។ ប្រសិនបើមនុស្សខ្វះមនសិការ នោះពួកគេបានបាត់បង់សេចក្ដីប្រៀនប្រដៅរបស់ព្រះវិញ្ញាណបរិសុទ្ធហើយ ពួកគេអាចធ្វើអ្វីដែលពួកគេចង់ធ្វើ ក៏ប៉ុន្តែព្រះជាម្ចាស់មិនយកព្រះហឫទ័យទុកដាក់នឹងពួកគេឡើយ។ អស់អ្នកដែលមានមនសិការ និងហេតុផលពិតប្រាកដនឹងដឹងអំពីការដាក់វិន័យនៅពេលដែលពួកគេធ្វើអ្វីមួយខុស។ ពួកគេនឹងមានអារម្មណ៍មិនស្រួល នៅពេលដែលពួកគេមានអារម្មណ៍ស្តីបន្ទោសបន្តិចបន្ទួចនៅក្នុងមនសិការរបស់ពួកគេ។ ពួកគេនឹងឆ្លងកាត់សមរភូមិខាងក្នុង ហើយនៅទីបំផុតពួកគេនឹងបោះបង់សាច់ឈាមចោល។ ពួកគេនឹងមិនឈានដល់ចំណុចដែលពួកគេធ្វើអ្វីមួយប្រឆាំងនឹងព្រះជាម្ចាស់នោះទេ។ មិនចំពោះថាតើព្រះវិញ្ញាណបរិសុទ្ធប្រៀនប្រដៅ និងវាយផ្ចាលពួកគេឬអត់នោះទេ គឺមនុស្សទាំងអស់នឹងមានអារម្មណ៍ដឹង នៅពេលពួកគេធ្វើអ្វីមួយដែលមិនត្រឹមត្រូវ។ ហេតុដូច្នេះ នៅពេលដែលនេះមនុស្សយល់អំពីសេចក្តីពិតគ្រប់បែបយ៉ាង ហើយប្រសិនបើពួកគេមិនអនុវត្តតាមទេ នោះគឺជាបញ្ហារបស់មនុស្ស។ ដ្បិតខ្ញុំមិនមានប្រតិកម្មចំពោះមនុស្សបែបនេះទាល់តែសោះ ហើយខ្ញុំក៏មិនមានក្តីសង្ឃឹមសម្រាប់ពួកគេដែរ។ អ្នកអាចធ្វើអី្វតាមដែលអ្នកចង់ធ្វើចុះ!

នៅពេលដែលមនុស្សមួយចំនួនជួបជុំគ្នា ពួកគេទុកព្រះបន្ទូលរបស់ព្រះជាម្ចាស់មួយឡែក ហើយពួកគេតែងតែនិយាយគ្នាអំពីអ្វីដែលមនុស្សនេះចូលចិត្ត ឬមនុស្សនោះចូលចិត្តតែប៉ុណ្ណោះ។ ជាការពិតណាស់ វាជាការល្អដែលត្រូវចេះវិនិច្ឆ័យខ្លះៗដើម្បីកុំឱ្យទៅទីណា អ្នកងាយនឹងចាញ់បោកគេស្រួលៗ ឬក៏ត្រូវគេកេងបន្លំ និងស៊ីខ្សែលើអ្នកបាន នេះក៏ជាចំណុចដែលមនុស្សគួរតែមានដែរ។ ក៏ប៉ុន្តែអ្នកមិនត្រូវផ្តោតតែលើរឿងនេះពេកទេ។ ដ្បិតការនេះជាប់ទាក់ទងនឹងផ្នែកអវិជ្ជមាននៃរឿងរ៉ាវមួយចំនួន ហើយអ្នកមិនអាចសម្លឹងតែទៅលើមនុស្សតែម្យ៉ាងនោះទេ។ អ្នកមានចំណេះដឹងតិចតួចបំផុតអំពីរបៀបដែលព្រះវិញ្ញាណបរិសុទ្ធធ្វើកិច្ចការ ជំនឿរបស់អ្នកលើព្រះជាម្ចាស់គឺនៅរាក់ខ្លាំងណាស់ ហើយអ្នកក៏មានភាពវិជ្ជមានមិនច្រើនដែរ។ បុគ្គលដែលអ្នកជឿ គឺជាព្រះជាម្ចាស់ ហើយអ្នកដែលអ្នកត្រូវធ្វើការស្វែងយល់ក៏ជាព្រះជាម្ចាស់ដែរ គឺមិនមែនសាតាំងឡើយ។ ប្រសិនបើអ្នកដឹងតែពីរបៀបដែលសាតាំងធ្វើការ និងគ្រប់មធ្យោបាយដែលវិញ្ញាណអាក្រក់ធ្វើការ ក៏ប៉ុន្តែអត់មានចំណេះដឹងអំពីព្រះជាម្ចាស់ នោះសួរថា តើវាមានប្រយោជន៍អ្វី? តើមិនមែនជាព្រះជាម្ចាស់ទេឬអី ដែលអ្នកកំពុងជឿនាពេលសព្វថ្ងៃនេះ? ចុះហេតុអ្វីបានជាចំណេះដឹងរបស់អ្នកមិនរាប់បញ្ចូលរឿងវិជ្ជមានទាំងនេះផង? អ្នកមិនបានយកចិត្តទុកដាក់ក្នុងការប្រតិបត្តិតាមចំណុចវិជ្ជមាននៃច្រកចូលទេ ហើយអ្នកក៏មិនចាប់យកវាដែរ ដូច្នេះតើអ្វីដែលនៅលើផែនដីនេះ គឺជារបស់ដែលអ្នកចង់បាននៅក្នុងសេចក្តីជំនឿរបស់អ្នក? តើអ្នកមិនដឹងថា អ្នកគួរតាមវាដោយរបៀបណាទេឬអី? អ្នកបានដឹងអំពីចំណុចអវិជ្ជមានច្រើនណាស់ ក៏ប៉ុន្តែចំណុចវិជ្ជមានរបស់អ្នកគឺទទេសូន្យតែម្តង ដូច្នេះតើធ្វើដូចម្តេចដើម្បីឱ្យកេរ្តិ៍ឈ្មោះរបស់អ្នករីកចម្រើន? តើមនុស្សដូចអ្នកទៅរំពឹងអ្វីនាពេលអនាគត ដើម្បីធ្វើសង្គ្រាមជាមួយសាតាំងនោះ? តើការប្រតិបត្តិរបស់អ្នកមិនហួសសម័យទេឬអី? តើអ្នកអាចទទួលបានអ្វីខ្លះពីការងារបច្ចុប្បន្នតាមរយៈការធ្វើរឿងនេះ? អ្វីដែលជាគន្លឺះសម្រាប់អ្នកនៅពេលនេះ គឺត្រូវយល់ពីអ្វីដែលព្រះជាម្ចាស់សព្វព្រះហឫទ័យចង់ធ្វើ និងពីរបៀបដែលមនុស្សគួរតែសហការជាមួយរបៀបដែលពួកគេគួរស្រឡាញ់ព្រះជាម្ចាស់ របៀបដែលពួកគេគួរតែយល់ពីកិច្ចការរបស់ព្រះវិញ្ញាណបរិសុទ្ធ និងរបៀបដែលពួកគេត្រូវប្រតិបត្តិតាមគ្រប់ទាំងព្រះបន្ទូលដែលព្រះជាម្ចាស់មានបន្ទូលនៅថ្ងៃនេះ របៀបដែលពួកគេគួរហូបនិងផឹក ទទួលបទពិសោធ និងយល់ពីរឿងទាំងអស់នោះ របៀបដែលពួកគេធ្វើតាមបំណងព្រះហឫទ័យរបស់ព្រះជាម្ចាស់តាមរយៈការចុះចូលចំពោះព្រះជាម្ចាស់ទាំងស្រុង...។ ទាំងអស់នេះ គឺជាអ្វីដែលអ្នកគួរតែផ្តោតការយកចិត្តទុកដាក់ឱ្យខ្លាំង ហើយដែលគួរតែអនុវត្តតាមក្នុងពេលនេះដែរ។ តើអ្នកយល់ទេ? តើការដែលអង្គុយចាំតែវិនិច្ឆ័យអ្នកដទៃមានប្រយោជន៍អ្វីខ្លះ? អ្នកអាចវិនិច្ឆ័យចំពោះសាតាំងនៅទីនេះ វិនិច្ឆ័យចំពោះវិញ្ញាណអាក្រក់នៅទីនោះបាន ហើយអ្នកមានការយល់ដឹងទាំងស្រុងអំពីវិញ្ញាណអាក្រក់ទាំងនោះ ក៏ប៉ុន្តែប្រសិនបើអ្នកមិនអាចនិយាយអ្វីអំពីកិច្ចការរបស់ព្រះជាម្ចាស់បានផង សួរថាតើការចេះវិនិច្ឆ័យបែបនេះអាចជំនួសការយល់ដឹងអំពីព្រះជាម្ចាស់បានទេ? កាលពីមុន ខ្ញុំធ្លាប់បានធ្វើការសិក្សាស្តីអំពីការបង្ហាញពីកិច្ចការរបស់វិញ្ញាណអាក្រក់ ក៏ប៉ុន្តែនេះមិនមែនជារឿងសំខាន់នោះទេ។ ជាការពិត មនុស្សគួរតែចេះវិនិច្ឆ័យខ្លះៗ ហើយនេះគឺជាចំណុចមួយដែលអ្នកបម្រើព្រះជាម្ចាស់គួរតែមាន ដើម្បីចៀសវាងធ្វើអ្វីដែលល្ងីល្ងើ និងរំខានដល់កិច្ចការរបស់ព្រះជាម្ចាស់។ ទោះយ៉ាងណា អ្វីដែលសំខាន់បំផុតនោះគឺ ត្រូវមានចំណេះដឹងអំពីកិច្ចការរបស់ព្រះជាម្ចាស់ និងការយល់ដឹងអំពីបំណងព្រះហឫទ័យរបស់ព្រះអង្គដែរ។ តើចំណេះដឹងអ្វីខ្លះស្តីអំពីដំណាក់កាលនៃកិច្ចការរបស់ព្រះជាម្ចាស់ដែលមាននៅក្នុងខ្លួនអ្នក? តើអ្នកអាចនិយាយបានទេថា អ្វីទៅដែលព្រះជាម្ចាស់ធ្វើ ហើយអ្វីទៅជាបំណងព្រះហឫទ័យរបស់ព្រះអង្គ តើអ្វីខ្លះដែលជាចំណុចខ្វះខាតរបស់អ្នក ហើយអ្វីដែលអ្នកគួរតែបំពាក់បំប៉នបន្ថែម? តើអ្នកអាចនិយាយបានទេថា អ្វីទៅដែលជាការអនុវត្តថ្មីបំផុតរបស់អ្នក? អ្នកគួរតែទទួលបានផ្លែផ្កា និងទទួលបានការយល់ដឹងក្នុងការអនុវត្តថ្មីនោះ។ ចូរកុំធ្វើពុតជាភាន់ច្រលំឡើយ អ្នកត្រូវតែខិតខំបន្ថែមទៀតនៅក្នុងការអនុវត្តថ្មីនេះ ដើម្បីធ្វើឱ្យបទពិសោធ និងចំណេះដឹងផ្ទាល់ខ្លួនរបស់អ្នកកាន់តែស៊ីជម្រៅ ហើយកាន់តែច្រើនឡើងថែមទៀត ដូច្នេះអ្នកត្រូវតែទទួលបានការយល់ដឹងអំពីការអនុវត្តថ្មីៗបំផុត ក៏ដូចជារបៀបនៃការឆ្លងកាត់ដ៏ត្រឹមត្រូវបំផុតដែរ។ លើសពីនេះទៅទៀត តាមរយៈកិច្ចការថ្មី និងការអនុវត្តថ្មីនេះ អ្នកគួរតែមានសមត្ថភាពចេះវិនិច្ឆ័យទាក់ទងទៅនឹងការអនុវត្តន៍ដែលហួសសម័យ និងខុសទិសដៅរបស់អ្នក ហើយស្វែងរកវិធីបោះវាចោល ដើម្បីចូលទៅក្នុងបទពិសោធថ្មីៗវិញ។ ទាំងនេះគឺជារបស់ដែលអ្នកត្រូវការជាចាំបាប់បំផុត ដើម្បីយល់ដឹង និងធ្វើវាបាន។ អ្នកត្រូវតែយល់ពីភាពខុសគ្នា និងទំនាក់ទំនងរវាងផ្លូវចាស់ និងផ្លូវថ្មី។ ប្រសិនបើអ្នកមិនយល់អំពីរឿងទាំងនេះទេ នោះអ្នកនឹងមិនមានវិធីដើម្បីរីកចម្រើនទេ ពីព្រោះថាអ្នកនឹងមិនអាចរក្សាល្បឿននៃកិច្ចការរបស់ព្រះវិញ្ញាណបរិសុទ្ធបានឡើយ។ អ្នកត្រូវមានសមត្ថភាពអាចទទួលយកការហូប និងការផឹកព្រះបន្ទូលរបស់ព្រះជាម្ចាស់ និងការប្រកបគ្នាធម្មតារបស់ព្រះអង្គ រួចប្រើវាដើម្បីផ្លាស់ប្តូររបៀបនៃការអនុវត្តន៍ដែលហួសសម័យ និងជំនឿបែបប្រពៃណីចាស់របស់អ្នកចេញ ដើម្បីឱ្យអ្នកអាចចូលទៅក្នុងការអនុវត្តថ្មីមួយ ហើយចូលក្នុងកិច្ចការថ្មីរបស់ព្រះជាម្ចាស់ដែរ។ ទាំងអស់នេះជាអ្វីដែលអ្នកគួរតែសំរេចបាន។ ឥឡូវនេះ ខ្ញុំមិនមែនស្នើសុំឱ្យអ្នក ដើម្បីរកឱ្យឃើញយ៉ាងច្បាស់ពីរបៀបដែលអ្នកវាស់ស្ទង់នោះទេ នេះមិនមែនជាគោលដៅទេ។ ផ្ទុយទៅវិញ ខ្ញុំស្នើសុំឱ្យអ្នកអនុវត្តតាមសេចក្តីពិត និងការយល់ដឹងរបស់អ្នកអំពីច្រកចូលជីវិតឱ្យជាប់លាប់។ សមត្ថភាពក្នុងការស្គាល់ខ្លួនឯងរបស់អ្នក មិនមែនតំណាងឱ្យឋានៈពិតរបស់អ្នកទេ។ ប្រសិនបើអ្នកអាចមានបទពិសោធអំពីកិច្ចការរបស់ព្រះជាម្ចាស់ មានបទពិសោធ និងការយល់ដឹងអំពីសេចក្តីពិតនៅក្នុងព្រះបន្ទូលរបស់ព្រះជាម្ចាស់ ហើយអាចដឹងពីទស្សនៈផ្ទាល់ខ្លួន និងកំហុសពីមុនរបស់អ្នក នោះហើយទើបជាកម្ពស់ពិតរបស់អ្នក ហើយគឺជាអ្វីមួយដែលអ្នករាល់គ្នាគួរតែយកឱ្យបាន។

មានស្ថានភាពជាច្រើន ដែលជាធម្មតាអ្នករាល់គ្នាមិនដឹងពីរបៀបអនុវត្តទេ ហើយអ្នកក៏ដឹងតិចតួចពីរបៀបដែលព្រះវិញ្ញាណបរិសុទ្ធធ្វើការដែរ។ មានពេលខ្លះអ្នកបានធ្វើអ្វីមួយដែលមិនស្ដាប់បង្គាប់តាមព្រះវិញ្ញាណបរិសុទ្ធទៀតផង។ តាមរយៈការហូប និងផឹកព្រះបន្ទូលរបស់ព្រះជាម្ចាស់ នោះអ្នកបានយល់ពីគោលការណ៍នៅក្នុងដៃរួចហើយ ហេតុដូច្នេះនៅខាងក្នុង អ្នកមានអារម្មណ៍ថាធ្វើខុស និងមានការរំខាន ពិតណាស់ នេះគឺជាអារម្មណ៍មួយ ដែលមនុស្សម្នាក់នឹងទទួលបាន ក្រោយពីពួកគេបានស្គាល់នូវសេចក្តីពិត។ ប្រសិនបើមនុស្សមិនសហការ ឬអនុវត្តស្របតាមព្រះបន្ទូលរបស់ព្រះជាម្ចាស់នាពេលបច្ចុប្បន្ននេះទេ នោះពួកគេកំពុងរារាំងកិច្ចការរបស់ព្រះវិញ្ញាណបរិសុទ្ធ ហើយពួកគេប្រាកដជាមានអារម្មណ៍មិននឹងន នៅក្នុងខ្លួនឡើយ។ ឧបមាថា អ្នកយល់ពីគោលការណ៍នៃទិដ្ឋភាពជាក់លាក់មួយ ក៏ប៉ុន្តែ អ្នកមិនបានអនុវត្តតាមទេ ដូច្នេះ អ្នកនឹងទទួលរងនូវអារម្មណ៍នៃការធ្វើខុសមួយនៅខាងក្នុងចិត្តអ្នក។ ប្រសិនបើអ្នកមិនយល់ពីគោលការណ៍ ហើយមិនដឹងពីទិដ្ឋភាពនៃសេចក្ដីពិតទាល់តែសោះ នោះអ្នកនឹងមិនចាំបាច់មានអារម្មណ៍ធ្វើខុសចំពោះបញ្ហានេះទេ។ ការដាក់ទោសរបស់ព្រះវិញ្ញាណបរិសុទ្ធ តែងតែមាននៅក្នុងបរិបទ។ អ្នកគិតថា ដោយសារតែអ្នកមិនបានអធិស្ឋាន ហើយមិនបានសហការជាមួយកិច្ចការរបស់ព្រះវិញ្ញាណបរិសុទ្ធ ទើបធ្វើឱ្យកិច្ចការអ្នកត្រូវពន្យាពេល។ តាមពិត វាមិនបានពន្យាពេលនោះទេ។ ព្រះវិញ្ញាណបរិសុទ្ធនឹងពាល់ចិត្តមនុស្សម្នាក់ផ្សេងទៀត គ្មាននរណាម្នាក់អាចរារាំងកិច្ចការរបស់ព្រះវិញ្ញាណបរិសុទ្ធឡើយ។ អ្នកមានអារម្មណ៍ថា អ្នកបានធ្វើឱ្យព្រះជាម្ចាស់ព្រួយព្រះហឫទ័យ ហើយនេះគឺជាអារម្មណ៍ដែលអ្នកគួរតែមាននៅក្នុងមនសិការរបស់អ្នក។ មិនខ្វល់ថាអ្នកអាចទទួលបានសេចក្តីពិត ឬក៏អត់នោះទេ វាគឺជារឿងផ្ទាល់ខ្លួនរបស់អ្នក ហើយមិនទាក់ទងនឹងព្រះជាម្ចាស់ឡើយ។ ពេលខ្លះ វាជាមនសិការផ្ទាល់ខ្លួនរបស់អ្នក ដែលទទួលអារម្មណ៍ចោទប្រកាន់ ហើយនេះមិនមែនជាការបំភ្លឺ ឬការស្រាយបំភ្លឺរបស់ព្រះវិញ្ញាណបរិសុទ្ធទេ ហើយក៏មិនមែនជាកាដាក់ទោសពីព្រះវិញ្ញាណបរិសុទ្ធដែរ។ ផ្ទុយទៅវិញវាជាអារម្មណ៍នៅក្នុងមនសិការមនុស្ស។ ប្រសិនបើអ្នក ប្រព្រឹត្ដដោយចេតនា ក្នុងបញ្ហាដែលទាក់ទងនឹងព្រះនាមរបស់ព្រះជាម្ចាស់ ទីបន្ទាល់របស់ព្រះជាម្ចាស់ ឬកិច្ចការរបស់ព្រះជាម្ចាស់ នោះព្រះជាម្ចាស់នឹងមិនលើកលែងឱ្យអ្នកឡើយ។ ក៏ប៉ុន្តែ មានដែនកំណត់មួយ គឺព្រះជាម្ចាស់នឹងមិនរំខានអ្នកនៅក្នុងរឿងតូចតាចធម្មតាៗនោះឡើយ។ ព្រះអង្គនឹងមិនអើពើនឹងអ្នកទេ។ ប្រសិនបើអ្នកបំពានលើគោលការណ៍ ហើយអ្នកឆាឆៅ និងរំខានដល់កិច្ចការរបស់ព្រះជាម្ចាស់ នោះព្រះអង្គនឹងដាក់សេចក្តីក្រោធរបស់ព្រះអង្គលើអ្នក ហើយព្រះអង្គនឹងមិនលើកលែងឱ្យអ្នកជាដាច់ខាត។ កំហុសមួយចំនួនដែលអ្នកធ្វើ គឺមិនអាចចៀសផុតបានទេ ក្នុងដំណើរជីវិតរបស់មនុស្ស។ ឧទាហរណ៍ដូចជា៖ អ្នកចំហុយនំប៉ាវរបស់អ្នកមិនបានឆ្អិនល្អតាមក្បួនខ្នាត រួចអ្នកពោលថា គឺព្រះជាម្ចាស់កំពុងដាក់វិន័យអ្នកទៅវិញ នេះជារឿងមិនសមហេតុផលទាំងស្រុងដែលនិយាយបែបនេះ។ មុនពេលដែលអ្នកបានជឿលើព្រះជាម្ចាស់ តើមិនធ្លាប់មានរឿងបែបនេះកើតឡើងញឹកញាប់ដែរទេឬអី? អ្នកមានអារម្មណ៍ថា វាហាក់ដូចជាសេចក្ដីប្រៀនប្រដៅរបស់ព្រះវិញ្ញាណបរិសុទ្ធ ក៏ប៉ុន្តែតាមពិតទៅ មិនមែនបែបដូច្នោះទេ (កាលៈទេសៈពិសេសមួយចំនួនក្រៅពីនេះ) ពីព្រោះការងារនេះមិនមែនមកពីព្រះវិញ្ញាណបរិសុទ្ធទាំងស្រុងទេ តែជាអារម្មណ៍របស់មនុស្សប៉ុណ្ណោះ។ ទោះយ៉ាងណាក៏ដោយ វាជារឿងធម្មតាទេចំពោះមនុស្សដែលមានសេចក្ដីជំនឿគិតបែបយ៉ាងដូច្នេះដែរ។ ប្រសិនបើ អ្នកមិនជឿលើព្រះជាម្ចាស់ អ្នកក៏មិនអាចគិតដូចនេះបានដែរ។ នៅពេលដែលអ្នកបានជឿលើព្រះជាម្ចាស់ នោះអ្នកបានចាប់ផ្តើមចំណាយពេលវេលាច្រើនដើម្បីសញ្ជឹងគិតអំពីរឿងទាំងនេះ ហេតុដូច្នេះហើយ អ្នកក៏គិតបែបយ៉ាងនេះទៅ។ វាកើតឡើងពីការគិតរបស់មនុស្សសាមញ្ញ ហើយទាក់ទងជាមួយចិត្តគំនិតរបស់ពួកគេ។ ក៏ប៉ុន្តែ ខ្ញុំសូមមានបន្ទូលប្រាប់អ្នកថា ការគិតបែបនេះមិនស្ថិតនៅក្នុងវិសាលភាពនៃកិច្ចការរបស់ព្រះវិញ្ញាណបរិសុទ្ធទេ។ នេះគឺជាឧទាហរណ៍មួយអំពីព្រះវិញ្ញាណបរិសុទ្ធ ដែលប្រទានឱ្យមនុស្សនូវប្រតិកម្មធម្មតាតាមរយៈគំនិតរបស់ពួកគេ។ ក៏ប៉ុន្តអ្នកត្រូវតែយល់ថា ប្រតិកម្មនេះមិនមែនជាកិច្ចការរបស់ព្រះវិញ្ញាណបរិសុទ្ធឡើយ។ ការមាន «ចំណេះដឹង» បែបនេះ មិនមែនបង្ហាញថាអ្នកមានកិច្ចការរបស់ព្រះវិញ្ញាណបរិសុទ្ធទេ។ ចំណេះដឹងរបស់អ្នកមិនកើតឡើងពីការបំភ្លឺរបស់ព្រះវិញ្ញាណបរិសុទ្ធទេ។ វាគ្រាន់តែជាលទ្ធផលនៃការគិតរបស់មនុស្សធម្មតា ហើយវាគ្មានទំនាក់ទំនងអ្វីទៅនឹងការបំភ្លឺ ឬការស្រាយបំភ្លឺរបស់ព្រះវិញ្ញាណបរិសុទ្ធឡើយ ដ្បិតទាំងនេះគឺជាបាតុភូតប្លែកៗពីគ្នា។ គំនិតរបស់មនុស្សធម្មតាបែបនេះ មិនមែនមកពីពីព្រះវិញ្ញាណបរិសុទ្ធទាំងស្រុងឡើយ។ នៅពេលដែលព្រះវិញ្ញាណបរិសុទ្ធធ្វើការដើម្បីបំភ្លឺមនុស្ស ជាទូទៅ ព្រះអង្គប្រទានឱ្យពួកគេនូវចំណេះដឹងអំពីកិច្ចការរបស់ព្រះជាម្ចាស់ អំពីស្ថានភាព និងការប្រតិបត្តិពិតបា្រកដរបស់ពួកគេ។ ព្រះអង្គក៏អនុញ្ញាតឱ្យពួកគេយល់ពីចេតនាបន្ទាន់របស់ព្រះអង្គ និងសេចក្ដីតម្រូវរបស់ព្រះអង្គសម្រាប់មនុស្សនៅបច្ចុប្បន្ននេះដែរ ដើម្បីឱ្យពួកគេតាំងចិត្តលះបង់អ្វីៗគ្រប់យ៉ាង ដើម្បីគាប់ព្រះហឫទ័យព្រះជាម្ចាស់ និងស្រឡាញ់ព្រះជាម្ចាស់ ទោះបីជាពួកគេជួបប្រទះនូវការបៀតបៀន ការលំបាក និងឈរជាស្មរបន្ទាល់សម្រាប់ព្រះជាម្ចាស់ បើទោះជាត្រូវបង្ហូរឈាម ឬលះបង់ជីវិតរបស់ពួកគេក៏ដោយ ក៏ពួកគេគ្មានការសោកស្តាយដែរ។ ប្រសិនបើអ្នកមានការតាំងចិត្តបែបនេះ នោះមានន័យថាអ្នកមានការបណ្ដាលចិត្ត និងមានកិច្ចការរបស់ព្រះវិញ្ញាណបរិសុទ្ធហើយ ក៏ប៉ុន្តែត្រូវដឹងថា អ្នកមិនមែនមានការបណ្ដាលចិត្តបែបនេះគ្រប់ពេលវេលានោះទេ។ មានពេលខ្លះ នៅកន្លែងប្រជុំ ពេលអ្នកអធិស្ឋាន រួចហូប និងផឹកព្រះបន្ទូលរបស់ព្រះជាម្ចាស់ នោះអ្នកអាចមានអារម្មណ៍ថាត្រូវបានពាល់ចិត្ត និងបណ្ដាលចិត្តយ៉ាងខ្លាំង។ វាជាអារម្មណ៍ថ្មី ហើយស្រស់ស្រាយ នៅពេលដែលអ្នកផ្សេងចែកចាយពីការប្រកបគ្នាខ្លះៗ ស្តីពីបទពិសោធ និងការយល់ដឹងរបស់ពួកគេអំពីព្រះបន្ទូលរបស់ព្រះជាម្ចាស់ ដែលធ្វើឱ្យចិត្តអ្នកជ្រះស្រឡះ និងភ្លឺថ្លាជាងមុន។ ទាំងអស់នេះ គឺជាកិច្ចការរបស់ព្រះវិញ្ញាណបរិសុទ្ធ។ ប្រសិនបើអ្នកគឺជាអ្នកដឹកនាំ ហើយព្រះវិញ្ញាណបរិសុទ្ធប្រទានឱ្យអ្នកនូវការបំភ្លឺ និងការស្រាយបំភ្លឺក្នុងពេលដែលអ្នកធ្វើដំណើរទៅកាន់ក្រុមជំនុំដើម្បីបំពេញការងារ ថែមទាំងប្រទានឱ្យអ្នកនូវប្រាជ្ញា ដើម្បីដោះស្រាយបញ្ហាដែលមាននៅក្នុងក្រុមជំនុំ ជួយឱ្យអ្នកដឹងពីរបៀបចែកចាយការប្រកបគ្នាស្តីអំពីសេចក្តីពិត និងការប្រតិបត្តិតាម ជួយឱ្យអ្នកមានភាពស្មោះត្រង់ មានការទទួលខុសត្រូវ និងប្រឹងប្រែងបំពេញកិច្ចការកាន់តែខ្លាំង ។ល។ ទាំងអស់នេះហើយ គឺជាកិច្ចការរបស់ព្រះវិញ្ញាណបរិសុទ្ធ។

លេខយោង៖

(ក) អត្ថបទដើមសរសេរថា «ទាំងនេះមានមួយចំនួន»។


ការអនុវត្ត (២)

កាលពីអតីតកាល មនុស្សបានបង្វឹកខ្លួនឱ្យនៅជាមួយព្រះជាម្ចាស់ និងរស់ក្នុងវិញ្ញាណគ្រប់ពេលវេលា។ បើធៀបទៅនឹងការអនុវត្តសព្វថ្ងៃវិញ នេះគឺជាទម្រង់ដ៏សាមញ្ញមួយនៃការបណ្ដុះបណ្ដាលខាងវិញ្ញាណ។ វាគឺជារបៀបនៃការអនុវត្តដ៏រាក់បំផុត និងសាមញ្ញបំផុត មុនពេលមនុស្សដើរនៅលើផ្លូវដ៏ត្រឹមត្រូវនៃជីវិត ហើយវាបង្កើតបានជាដំណាក់កាលដំបូងបំផុតនៃការអនុវត្តនៅក្នុងសេចក្តីជំនឿរបស់មនុស្ស។ បើមនុស្សតែងតែពឹងអាងលើការអនុវត្តប្រភេទនេះនៅក្នុងជីវិតរបស់គេ នោះពួកគេនឹងមានអារម្មណ៍ជាច្រើន ហើយក៏នឹងទំនងជាប្រព្រឹត្តកំហុសជាច្រើនផងដែរ ដ្បិតពួកគេនឹងគ្មានសមត្ថភាពចូលទៅក្នុងបទពិសោធនៃជីវិតពិតឡើយ។ ពួកគេនឹងគ្រាន់តែអាចបង្វឹកវិញ្ញាណរបស់គេ ចូលទៅជិតព្រះជាម្ចាស់តាមធម្មតានៅក្នុងដួងចិត្តរបស់ពួកគេ ហើយគេនឹងតែងតែមានអំណរដ៏ធំក្នុងការមានព្រះជាម្ចាស់គង់នៅជាមួយពួកគេ។ ពួកគេនឹងកម្រិតខ្លួនឯងមកត្រឹមវិសាលភាពតូចមួយនៃការដែលពួកគេនៅជាមួយព្រះជាម្ចាស់ ហើយពួកគេនឹងមិនអាចទទួលបានអ្វីៗដែលកាន់តែជ្រាលជ្រៅនោះឡើយ។ មនុស្សដែលរស់នៅក្នុងដែនកំណត់ទាំងនេះគ្មានសមត្ថភាពមានវឌ្ឍនភាពដ៏ធំនោះទេ។ គ្រប់ពេល ពួកគេមុខជាស្រែកឡើងថា «ឱ! ព្រះអម្ចាស់យេស៊ូវអើយ។ អាម៉ែន!» ពួកគេមានទម្លាប់ធ្វើបែបនេះជារៀងរាល់ថ្ងៃ ព្រោះថានេះជាការអនុវត្តកាលពីអតីតកាល ដែលជាការអនុវត្តនៃការរស់នៅក្នុងវិញ្ញាណនៅគ្រប់ពេលវេលា។ តើការនេះមិនថោកទាបទេឬអី? សព្វថ្ងៃនេះ នៅពេលដែលដល់វេលាត្រូវសញ្ជឹងគិតអំពីព្រះបន្ទូលរបស់ព្រះជាម្ចាស់ សូមគ្រាន់តែផ្តោតលើការសញ្ជឹងគិតព្រះបន្ទូលរបស់ព្រះជាម្ចាស់ចុះ។ នៅពេលដែលដល់ពេលអនុវត្តតាមសេចក្តីពិត សូមគ្រាន់តែផ្តោតលើការអនុវត្តតាមសេចក្តីពិតចុះ។ នៅពេលដែលដល់ពេលបំពេញភារកិច្ចរបស់អ្នក សូមគ្រាន់តែបំពេញតាមភារកិច្ចរបស់អ្នកចុះ។ ប្រភេទនៃការអនុវត្តបែបនេះ តាមពិតទៅជាការផ្ដល់ឱ្យមានសេរីភាពវិញទេ ព្រោះថាវាដោះលែងអ្នកឱ្យមានសេរីភាព។ វាមិនដូចជារបៀបដែលអ្នកកាន់សាសនាបែបបុរាណធ្វើការអធិស្ឋាន និងអរព្រះគុណព្រះនោះឡើយ។ ពិតណាស់ កាលពីមុន នេះជាការអនុវត្តរបស់មនុស្សមានសេចក្ដីជំនឿ ប៉ុន្តែឥឡូវនេះ ការអនុវត្តបែបនេះគឺចាស់គំរឹលពេកហើយ។ កិច្ចការរបស់ព្រះជាម្ចាស់នាពេលនេះស្ថិតនៅកម្រិតមួយខ្ពស់ជាងមុន ហើយអ្វីដែលត្រូវបានថ្លែងអំពីពេលសព្វថ្ងៃស្ដីពី «ការនាំព្រះជាម្ចាស់ចូលទៅក្នុងបែបផែនជីវិតពិត» គឺជាទិដ្ឋភាពដ៏សំខាន់បំផុតនៃការអនុវត្ត។ នេះគឺជាភាពជាមនុស្សសាមញ្ញ ដែលមនុស្សត្រូវបានរំពឹងទុកឱ្យមាននៅក្នុងជីវិតពិតរបស់ពួកគេ ហើយអ្វីដែលពួកគេគួរតែមាននៅក្នុងភាពជាមនុស្សសាមញ្ញរបស់ពួកគេគឺជាគ្រប់ទាំងព្រះបន្ទូលដែលព្រះជាម្ចាស់ថ្លែងនាពេលសព្វថ្ងៃ។ ការនាំព្រះបន្ទូលរបស់ព្រះជាម្ចាស់ចូលទៅក្នុងជីវិតពិត គឺជាអត្ថន័យជាក់ស្ដែងនៃ «ការនាំព្រះជាម្ចាស់ចូលទៅក្នុងបែបផែនជីវិតពិត»។ សព្វថ្ងៃនេះ មនុស្សគួរតែបំពាក់បំប៉នខ្លួនជាចម្បងជាមួយសេចក្តីខាងក្រោម៖ ក្នុងន័យម្យ៉ាង ពួកគេត្រូវតែអភិវឌ្ឍគុណសម្បត្តិរបស់ខ្លួន ទទួលការអប់រំ និងធ្វើឱ្យប្រសើរឡើងនូវជំនាញអាន និងការយល់ដឹងរបស់ពួកគេ។ នៅក្នុងន័យម្យ៉ាងទៀត ពួកគេត្រូវតែដឹកនាំបែបផែនជីវិតជាមនុស្សសាមញ្ញម្នាក់។ អ្នកទើបតែចូលចំពោះព្រះជាម្ចាស់ដោយចេញពីពិភពលោក។ ជាដំបូង អ្នកត្រូវតែបង្វឹកដួងចិត្តរបស់អ្នកឱ្យស្ងប់ស្ងាត់នៅចំពោះព្រះជាម្ចាស់ជាមុនសិន។ នេះគឺជាទីចាប់ផ្ដើមនៃការអនុវត្ត ហើយវាក៏ជាជំហានដំបូងក្នុងការសម្រេចបានការផ្លាស់ប្ដូរនៅក្នុងនិស្ស័យនៃបែបផែនជីវិតរបស់អ្នកផងដែរ។ មនុស្សមួយចំនួនអាចសម្របខ្លួនបាននៅក្នុងការអនុវត្តរបស់ពួកគេ។ ពួកគេសញ្ជឹងគិតអំពីសេចក្តីពិត ក្នុងពេលកំពុងធ្វើការ ដោយរិះរកសេចក្តីពិត និងគោលការណ៍នៃការអនុវត្តដែលពួកគេគួរតែយល់នៅក្នុងភាពជាក់ស្ដែង។ ទិដ្ឋភាពមួយគឺថា អ្នកត្រូវតែមានជីវិតជាមនុស្សសាមញ្ញម្នាក់ ហើយទិដ្ឋភាពមួយទៀតគឺថា វាត្រូវតែមានច្រកចូលសេចក្តីពិត។ ទិដ្ឋភាពទាំងអស់នេះបង្កើតបានជាការអនុវត្តដ៏ប្រសើរបំផុតសម្រាប់បែបផែនជីវិតពិត។

ការនាំព្រះជាម្ចាស់ចូលទៅក្នុងជីវិតពិតរបស់មនុស្ស ជាបឋមតម្រូវឱ្យពួកគេថ្វាយបង្គំព្រះជាម្ចាស់ ស្វែងរកចង់ស្គាល់ព្រះជាម្ចាស់ និងបំពេញភារកិច្ចជាសត្តនិកររបស់ព្រះជាម្ចាស់នៅក្នុងភាពជាមនុស្សសាមញ្ញ។ វាមិនមានន័យថា ពួកគេត្រូវតែអធិស្ឋានទៅកាន់ព្រះជាម្ចាស់នៅគ្រប់ពេលដែលពួកគេធ្វើអ្វីមួយ និងធ្វើឱ្យពួកគេមានអារម្មណ៍មិនស្រួល ថាខ្លួនបានជំពាក់ទ្រង់ បើពួកគេមិនបានអធិស្ឋាននោះឡើយ។ ការអនុវត្តនាពេលសព្វថ្ងៃមិនមែនបែបនេះទេ ដ្បិតវាមានលក្ខណៈធូរស្រាល និងសាមញ្ញ! វាមិនតម្រូវឱ្យមនុស្សប្រកាន់ខ្ជាប់តាមគោលលទ្ធិទេ។ ផ្ទុយទៅវិញ មនុស្សម្នាក់ៗគួរតែប្រព្រឹត្តស្របតាមកម្ពស់របស់ពួកគេម្នាក់ៗ៖ បើសមាជិកគ្រួសាររបស់អ្នកមិនជឿលើព្រះជាម្ចាស់ ចូរប្រព្រឹត្តចំពោះពួកគេដូចជាអ្នកមិនជឿ ហើយបើពួកគេជឿ ចូរប្រព្រឹត្តចំពោះពួកគេដូចជាអ្នកជឿ។ កុំប្រើសេចក្តីស្រឡាញ់ និងចិត្តអត់ធ្មត់ឡើយ ផ្ទុយទៅវិញ ចូរប្រើប្រាជ្ញាវិញ។ មនុស្សខ្លះចេញទៅទិញបន្លែ ហើយពេលពួកគេកំពុងដើរបណ្ដើរ ពួកគេក៏រអ៊ូបណ្ដើរថា៖ «ឱព្រះជាម្ចាស់អើយ! តើព្រះអង្គចង់ឱ្យទូលបង្គំទិញបន្លែអ្វីទៅនៅថ្ងៃនេះ? សូមព្រះអង្គជួយដល់ទូលបង្គំផង។ ព្រះជាម្ចាស់សុំឱ្យយើងលើកតម្កើងព្រះនាមទ្រង់នៅក្នុងគ្រប់កិច្ចការដែលយើងធ្វើ និងសុំឱ្យយើងគ្រប់គ្នាធ្វើទីបន្ទាល់អំពីទ្រង់ ដូច្នេះ ទោះបីជាអ្នកលក់លក់អ្វីមួយស្អុយរលួយដល់ខ្ញុំក៏ដោយ ក៏ខ្ញុំនឹងនៅតែអរព្រះគុណព្រះជាម្ចាស់ដែរ ព្រោះថាខ្ញុំត្រូវតែអត់ទ្រាំ។ យើងដែលជាអ្នកជឿលើព្រះជាម្ចាស់ មិនអាចរើសយកបន្លែទាំងនោះឡើយ»។ ពួកគេគិតថា ការធ្វើបែបនេះគឺជាការធ្វើទីបន្ទាល់ ហើយជាលទ្ធផល ពួកគេបានចាយលុយទៅទិញបន្លែដែលស្អុយរលួយ ប៉ុន្តែពួកគេនៅតែអធិស្ឋានថា៖ «ឱព្រះជាម្ចាស់អើយ! ទូលបង្គំនឹងនៅតែបរិភោគបន្លែរលួយទាំងនេះ ដរាបណាព្រះអង្គយល់ថាវាអាចទៅរួច»។ តើការអនុវត្តបែបនេះមិនសមទំនងទេឬអី? តើនេះមិនមែនជាការដើរតាមគោលលទ្ធិទេឬ? កាលពីមុន មនុស្សបានបង្វឹកខ្លួនឱ្យរស់នៅក្នុងវិញ្ញាណនៅគ្រប់ពេលវេលា ហើយការនេះទាក់ទងនឹងកិច្ចការដែលត្រូវបានធ្វើកាលពីមុននៅក្នុងយុគសម័យនៃព្រះគុណ។ ការគោរពប្រណិប័តន៍ព្រះ ការបន្ទាបខ្លួន សេចក្តីស្រឡាញ់ ចិត្តអត់ធ្មត់ ការអរព្រះគុណព្រះសម្រាប់គ្រប់កិច្ចការ ហើយការទាំងអស់នេះគឺជាអ្វីដែលត្រូវបានតម្រូវឱ្យគ្រប់អ្នកជឿធ្វើនៅក្នុងយុគសម័យនៃព្រះគុណ។ នៅពេលនោះ មនុស្សបានអធិស្ឋានទៅកាន់ព្រះជាម្ចាស់សម្រាប់គ្រប់កិច្ចការ។ ពួកគេនឹងអធិស្ឋាន ពេលពួកគេទិញសម្លៀកបំពាក់ ហើយពេលទទួលដំណឹងអំពីការប្រជុំមួយ ពួកគេក៏អធិស្ឋានថា៖ «ឱព្រះជាម្ចាស់អើយ! តើទ្រង់នឹងឱ្យទូលបង្គំចូលរួមដែរឬអត់? បើព្រះអង្គនឹងអនុញ្ញាតឱ្យទូលបង្គំចូលរួម សូមទ្រង់រៀបចំផ្លូវសម្រាប់ទូលបង្គំឱ្យរលូនផង។ បើទ្រង់មិនអនុញ្ញាតឱ្យទូលបង្គំទៅទេ សូមឱ្យទូលបង្គំជំពប់ដួលចុះ»។ ពួកគេនឹងអធិស្ឋានទទូចសុំពីព្រះជាម្ចាស់ តែក្រោយពេលអធិស្ឋានរួច ពួកគេនឹងមានអារម្មណ៍មិនស្រួល ហើយមិនទៅចូលរួមឡើយ។ ចំពោះបងប្អូនស្រីៗមួយចំនួនវិញ ដោយខ្លាចពេលត្រលប់ពីការប្រជុំទៅផ្ទះវិញ ពួកគេអាចទទួលការវាយដំពីស្វាមីរបស់ខ្លួនដែលមិនជឿ ពួកគេនឹងមានអារម្មណ៍មិនស្រួល ពេលដែលពួកគេអធិស្ឋាន ដូច្នេះ ពួកគេនឹងមិនចូលរួមការប្រជុំឡើយ។ ពួកគេជឿថា នេះគឺជាបំណងព្រះហឫទ័យរបស់ព្រះជាម្ចាស់ ដែលតាមពិតទៅ បើពួកគេបានទៅចូលរួម នោះវានឹងគ្មានអ្វីកើតឡើងឡើយ។ ហើយលទ្ធផលដែលទទួលបានគឺថាពួកគេបានខកខានការប្រជុំ។ ការទាំងអស់នេះគឺជាលទ្ធផលនៃភាពអវិជ្ជារបស់មនុស្ស។ មនុស្សដែលអនុវត្តបែបនេះ សុទ្ធតែរស់នៅតាមអារម្មណ៍ទាំងអស់។ ការអនុវត្តបែបនេះគឺមិនត្រឹមត្រូវ និងគ្មានហេតុផលឡើយ ហើយវាក៏ត្រូវបានលាបពណ៌ដោយភាពមិនច្បាស់លាស់ដែរ។ ពួកគេប្រើអារម្មណ៍ និងគំនិតផ្ទាល់ខ្លួនច្រើនពេក។ បើអ្នកទទួលដំណឹងអំពីការប្រជុំមួយ ចូរទៅចូលរួមចុះ។ វាគ្មានតម្រូវការអ្វីដែលត្រូវអធិស្ឋានទៅកាន់ព្រះជាម្ចាស់ឡើយ។ តើនេះមិនសាមញ្ញទេឬអី? បើអ្នកត្រូវទិញសម្លៀកបំពាក់នៅថ្ងៃនេះ ចូរចេញទៅទិញចុះ។ សូមកុំអធិស្ឋានទៅកាន់ព្រះជាម្ចាស់ថា៖ «ឱព្រះជាម្ចាស់អើយ! តើព្រះអង្គនឹងឱ្យទូលបង្គំទៅឬអត់? ចុះបើមានបងប្អូនប្រុសស្រីណាម្នាក់មកលេង ពេលដែលទូលបង្គំចេញផុតទៅ?» អ្នកខ្លាចថា បងប្អូនប្រុសស្រីណាម្នាក់មកលេងផ្ទះ ដូច្នេះ អ្នកមិនទៅ ប៉ុន្តែជាលទ្ធផល នៅល្ងាចនោះ បែរជាគ្មាននរណាម្នាក់មកលេងទៅវិញ។ សូម្បីតែនៅក្នុងយុគសម័យនៃព្រះគុណ របៀបនៃការអនុវត្តបែបនេះមានលក្ខណៈខុសប្រក្រតី និងមិនត្រឹមត្រូវឡើយ។ ដូច្នេះ បើមនុស្សអនុវត្តដូចអ្វីកាលពីអតីតកាល នោះវានឹងគ្មានការផ្លាស់ប្ដូរនៅក្នុងជីវិតរបស់ពួកគេឡើយ។ ពួកគេនឹងបោះបង់ទាំងងងឹតងងល់នូវអ្វីគ្រប់យ៉ាងដែលនៅខាងមុខ មិនយកចិត្តទុកដាក់ចំពោះការដឹងខុសត្រូវ ហើយនឹងមិនធ្វើអ្វីសោះ ក្រៅពីស្ដាប់បង្គាប់ និងស៊ូទ្រាំទាំងងងឹតងងល់ប៉ុណ្ណោះឡើយ។ នៅពេលនោះ មនុស្សបានផ្តោតទៅលើការលើកតម្កើងព្រះជាម្ចាស់ ប៉ុន្តែព្រះជាម្ចាស់មិនបានទទួលសិរីល្អពីពួកគេឡើយ ដ្បិតពួកគេមិនបានរស់នៅតាមភាពជាក់ស្ដែង។ ពួកគេគ្រាន់តែបង្ខាំង និងដាក់កម្រិតខ្លួនឯងទៅតាមសញ្ញាណផ្ទាល់ខ្លួន ហើយទោះបីពួកគេបានអនុវត្តជាច្រើនឆ្នាំក៏ដោយ ក៏វាមិនបាននាំមកនូវការផ្លាស់ប្រែនៅក្នុងជីវិតរបស់ពួកគេឡើយ។ អ្វីដែលពួកគេដឹងនោះគឺត្រូវអត់ទ្រាំ បន្ទាបខ្លួន ស្រឡាញ់ និងអត់ទោស ប៉ុន្តែពួកគេគ្មានការបំភ្លឺពីព្រះវិញ្ញាណបរិសុទ្ធ សូម្បីតែបន្ដិចក៏គ្មានផង។ តើមនុស្សអាចស្គាល់ព្រះជាម្ចាស់តាមរបៀបនេះយ៉ាងដូចម្ដេច? ហើយតើពួកគេអាចលើកតម្កើងព្រះជាម្ចាស់ដោយរបៀបណាទៅ?

មនុស្សអាចដើរនៅលើផ្លូវដ៏ត្រឹមត្រូវនៃសេចក្តីជំនឿលើព្រះជាម្ចាស់បាន លុះត្រាតែពួកគេយកព្រះជាម្ចាស់ចូលទៅក្នុងជីវិតពិតរបស់ពួកគេ និងចូលទៅក្នុងជីវិតជាមនុស្សសាមញ្ញរបស់ពួកគេ។ ព្រះបន្ទូលរបស់ព្រះជាម្ចាស់ដឹកនាំអ្នករាល់គ្នានាពេលបច្ចុប្បន្ននេះ ដូច្នេះ អ្នករាល់គ្នាមិនចាំបាច់ស្វែងរក និងរាវរក ដូចគ្រាអតីតកាលឡើយ។ នៅពេលដែលអ្នកអាចអនុវត្តតាមព្រះបន្ទូលរបស់ព្រះជាម្ចាស់ និងអាចពិនិត្យមើល ព្រមទាំងវាយតម្លៃខ្លួនឯងស្របតាមសភាពជាមនុស្សដែលខ្ញុំបានបើកសម្ដែង នោះអ្នកនឹងអាចទទួលបានការផ្លាស់ប្ដូរមិនខាន។ នេះមិនមែនជាគោលលទ្ធិឡើយ ប៉ុន្តែជាអ្វីដែលព្រះជាម្ចាស់តម្រូវពីមនុស្ស។ នៅថ្ងៃនេះ ខ្ញុំសូមប្រាប់អ្នកអំពីការទាំងនោះចុះ៖ ចូរផ្តោតអារម្មណ៍ទៅលើការប្រព្រឹត្ត តាមព្រះបន្ទូលរបស់ខ្ញុំតែប៉ុណ្ណោះបានហើយ។ សេចក្តីតម្រូវរបស់ខ្ញុំចំពោះអ្នកគឺមានមូលដ្ឋានលើតម្រូវការរបស់មនុស្សធម្មតាម្នាក់។ ខ្ញុំបានប្រាប់អ្នករួចហើយអំពីព្រះបន្ទូលរបស់ខ្ញុំ ដូច្នេះ ដរាបណាអ្នកផ្ដោតអារម្មណ៍ទៅលើការអនុវត្តតាមព្រះបន្ទូលទាំងនេះ នោះអ្នកនឹងធ្វើតាមបំណងព្រះហឫទ័យរបស់ព្រះជាម្ចាស់មិនខាន។ ឥឡូវនេះ វាដល់ពេលដែលត្រូវរស់នៅស្របតាមព្រះបន្ទូលរបស់ព្រះជាម្ចាស់ហើយ។ ព្រះបន្ទូលរបស់ព្រះជាម្ចាស់បានពន្យល់ និងវែកញែកច្បាស់លាស់អំពីអ្វីៗគ្រប់យ៉ាង ហើយដរាបណាអ្នករស់នៅស្របតាមព្រះបន្ទូលរបស់ព្រះជាម្ចាស់ នោះអ្នកនឹងដឹកនាំជីវិតមួយដែលមានសេរីភាព និងរួចផុតពីចំណងទាំងអស់។ កាលពីអតីតកាល នៅពេលដែលមនុស្សបាននាំព្រះជាម្ចាស់ចូលទៅក្នុងជីវិតពិតរបស់ពួកគេ ពួកគេបានអនុវត្ត ធ្វើតាមគោលលទ្ធិ និងពិធីសាសនាច្រើនជ្រុលពេក ហើយសូម្បីតែនៅក្នុងកិច្ចការដ៏កំប៉ិកកំប៉ុក ក៏ពួកគេនឹងអធិស្ឋានស្វែងរកព្រះ ដោយបោះចោលព្រះបន្ទូលរបស់ព្រះជាម្ចាស់ដែលចែងទុកច្បាស់ៗ ហើយព្រងើយកន្ដើយក្នុងការអាន។ ផ្ទុយទៅវិញ ពួកគេនឹងប្រើកម្លាំងទាំងអស់របស់ពួកគេទៅលើការស្វែងរក ហើយលទ្ធផលដែលទទួលបានគឺគ្មានប្រសិទ្ធភាពឡើយ។ សូមយករឿងអាហារ និងសម្លៀកបំពាក់មកធ្វើជាឧទាហរណ៍ចុះ៖ អ្នកអធិស្ឋានថ្វាយរឿងទាំងនេះទៅក្នុងព្រះហស្តរបស់ព្រះជាម្ចាស់ ដោយទូលសុំឱ្យព្រះជាម្ចាស់ដោះស្រាយអ្វីៗគ្រប់យ៉ាងសម្រាប់អ្នក។ នៅពេលដែលព្រះជាម្ចាស់ព្រះសណ្ដាប់ពាក្យទាំងនេះ ទ្រង់នឹងមានបន្ទូលថា៖ «តើខ្ញុំត្រូវអំពល់ជាមួយរឿងកំប៉ិកកំប៉ុកបែបនេះឬ? តើភាពជាមនុស្សសាមញ្ញ និងការត្រិះរិះពិចារណាដែលខ្ញុំបានបង្កើតសម្រាប់អ្នកនោះ បាត់ទៅណាហើយ?» ពេលខ្លះ មនុស្សម្នាក់ប្រព្រឹត្តកំហុសមួយនៅក្នុងទង្វើរបស់ខ្លួន បន្ទាប់មក ពួកគេជឿថា ពួកគេបានប្រមាថព្រះជាម្ចាស់ ហើយពួកគេបានរួញរា។ សភាពរបស់មនុស្សខ្លះគឺល្អណាស់ ប៉ុន្តែនៅពេលដែលពួកគេធ្វើរឿងកំប៉ិកកំប៉ុកមិនត្រឹមត្រូវ ពួកគេជឿថា ព្រះជាម្ចាស់កំពុងតែវាយផ្ចាលពួកគេ។ តាមពិតទៅ នេះមិនមែនជាទង្វើរបស់ព្រះជាម្ចាស់ទេ ប៉ុន្តែគឺជាឥទ្ធិពលចេញពីគំនិតរបស់មនុស្សវិញទេ។ ពេលខ្លះ បទពិសោធដែលអ្នកកំពុងតែជួប វាគ្មានអ្វីខុសឆ្គងឡើយ ប៉ុន្តែអ្នកដទៃនិយាយថា អ្នកកំពុងតែជួបបទពិសោធមិនត្រឹមត្រូវហើយ ដូច្នេះ អ្នកក៏ជាប់អន្ទាក់ ហើយមានអារម្មណ៍អវិជ្ជមាន និងខ្មៅងងឹតនៅក្នុងចិត្ត។ ជារឿយៗ នៅពេលដែលមនុស្សមានអារម្មណ៍អវិជ្ជមានបែបនេះ ពួកគេជឿថា ពួកគេកំពុងតែត្រូវបានវាយផ្ចាលដោយព្រះជាម្ចាស់ ប៉ុន្តែព្រះជាម្ចាស់មានបន្ទូលថា៖ «ខ្ញុំមិនបានធ្វើកិច្ចការនៃការវាយផ្ចាលណាមួយនៅក្នុងអ្នកទេ។ តើអ្នកអាចស្ដីបន្ទោសខ្ញុំបែបនេះយ៉ាងដូចម្ដេចទៅ?» មនុស្សឆាប់មានអារម្មណ៍អវិជ្ជមានណាស់។ ពួកគេក៏ឆាប់មានអារម្មណ៍រំជើបរំជួល ហើយជារឿយៗ រអ៊ូរទាំអំពីព្រះជាម្ចាស់ដែរ។ ព្រះជាម្ចាស់មិនតម្រូវឱ្យអ្នករងទុក្ខបែបនេះទេ ប៉ុន្តែអ្នកវិញទេដែលអនុញ្ញាតឱ្យខ្លួនឯងធ្លាក់ទៅក្នុងសភាពបែបនេះនោះ។ ទុក្ខវេទនាប្រភេទនេះគ្មានតម្លៃអ្វីឡើយ។ មនុស្សមិនដឹងអំពីកិច្ចការដែលព្រះជាម្ចាស់បានធ្វើ ហើយមានរឿងជាច្រើនដែលពួកគេមិនដឹង និងមិនអាចមើលឃើញយ៉ាងច្បាស់ ដូច្នេះ ពួកគេបានជាប់អន្ទាក់នៅក្នុងសញ្ញាណ និងការស្រមើស្រមៃរបស់ខ្លួន ដោយជាប់ជំពាក់កាន់តែខ្លាំងទៅៗ។ មនុស្សខ្លះនិយាយថា គ្រប់កិច្ចការ និងគ្រប់រឿងសុទ្ធតែស្ថិតនៅក្នុងព្រះហស្តរបស់ព្រះជាម្ចាស់ ដូច្នេះ តើព្រះជាម្ចាស់មិនជ្រាបទេឬអី នៅពេលដែលមនុស្សមានភាពអវិជ្ជមាននោះ? ពិតមែនហើយ ព្រះជាម្ចាស់ជ្រាបមែន។ នៅពេលដែលអ្នកជាប់អន្ទាក់នៅក្នុងសញ្ញាណជាមនុស្ស ព្រះវិញ្ញាណបរិសុទ្ធគ្មានផ្លូវធ្វើការនៅក្នុងអ្នកឡើយ។ ជាញឹកញាប់ មនុស្សខ្លះបានជាប់អន្ទាក់នៅក្នុងសភាពអវិជ្ជមានមួយ ប៉ុន្តែខ្ញុំនៅតែបន្តអនុវត្តកិច្ចការរបស់ខ្ញុំដដែល។ មិនថាអ្នកមានភាពអវិជ្ជមាន ឬវិជ្ជមានឡើយ ខ្ញុំមិនត្រូវបានរារាំងដោយអ្នកទេ ប៉ុន្តែអ្នកគួរតែដឹងថា ពាក្យជាច្រើនដែលខ្ញុំថ្លែង និងចំនួនកិច្ចការដ៏ធំធេងដែលខ្ញុំធ្វើត្រូវបានជាប់ជំពាក់ពីមួយទៅមួយ ស្របតាមសភាពរបស់មនុស្ស។ នៅពេលដែលអ្នកមានភាពអវិជ្ជមាន ការនេះមិនរាំងស្ទះដល់កិច្ចការនៃព្រះវិញ្ញាណបរិសុទ្ធទេ។ ក្នុងអំឡុងពេលនៃការវាយផ្ចាល និងការល្បងលនៃសេចក្តីស្លាប់ មនុស្សទាំងអស់ត្រូវបានជាប់នៅក្នុងសភាពអវិជ្ជមានមួយ ប៉ុន្តែការនេះមិនបានរាំងស្ទះដល់កិច្ចការរបស់ខ្ញុំឡើយ។ នៅពេលដែលអ្នកមានភាពអវិជ្ជមាន ព្រះវិញ្ញាណបរិសុទ្ធបានបន្តធ្វើកិច្ចការដែលត្រូវសម្រេចនៅក្នុងអ្នកដទៃ។ អ្នកអាចឈប់ដេញតាមអស់រយៈពេលមួយខែ ប៉ុន្តែខ្ញុំនៅតែបន្តធ្វើការដដែល មិនថាអ្នកធ្វើនៅក្នុងពេលបច្ចុប្បន្ន ឬអនាគតឡើយ វាមិនអាចបញ្ឈប់កិច្ចការនៃព្រះវិញ្ញាណបរិសុទ្ធបានទេ។ សភាពអវិជ្ជមានខ្លះចេញមកពីសេចក្តីកម្សោយរបស់មនុស្ស។ នៅពេលដែលមនុស្សជឿថា ពួកគេគ្មានសមត្ថភាពបំពេញតាមលក្ខខណ្ឌតម្រូវរបស់ព្រះជាម្ចាស់ ឬក៏មិនអាចយល់លក្ខខណ្ឌតម្រូវទាំងនោះ ពួកគេមានភាពអវិជ្ជមាន។ ឧទាហរណ៍ ក្នុងអំឡុងពេលនៃការវាយផ្ចាល ព្រះបន្ទូលរបស់ព្រះជាម្ចាស់បានថ្លែងអំពីការស្រឡាញ់ព្រះជាម្ចាស់ដល់កម្រិតជាក់លាក់មួយ នៅក្នុងពេលនៃការវាយផ្ចាល ប៉ុន្តែមនុស្សបានជឿថា ពួកគេគ្មានសមត្ថភាពធ្វើដោយខ្លួនឯងឡើយ។ ជាពិសេស ពួកគេបានកើតទុក្ខ និងសោកសៅដែលសាច់ឈាមរបស់ពួកគេត្រូវបានសាតាំងធ្វើឱ្យពុករលួយយ៉ាងជ្រាលជ្រៅ និងថាគុណសម្បត្តិរបស់ពួកគេមានកម្រិតអន់ពេក។ ពួកគេមានអារម្មណ៍ថា ការដែលពួកគេបានកើតមកនៅក្នុងបរិយាកាសបែបនេះគឺជារឿងមួយគួរឱ្យអាណិត។ ហើយមនុស្សខ្លះមានអារម្មណ៍ថា វាយឺតពេលហើយសម្រាប់ពួកគេដែលជឿលើព្រះជាម្ចាស់ និងស្គាល់ព្រះជាម្ចាស់ ព្រមទាំងមានអារម្មណ៍ថា ពួកគេគ្មានតម្លៃឱ្យទ្រង់ប្រោសឱ្យគ្រប់លក្ខណ៍ឡើយ។ ការទាំងអស់នេះគឺជាសភាពធម្មតារបស់មនុស្ស។

អាថ៌កំបាំងនៃការយកកំណើតជាមនុស្ស (១)

យ៉ូហានបានត្រួសត្រាយផ្លូវសម្រាប់ព្រះយេស៊ូវ ក្នុងយុគសម័យនៃព្រះគុណ។ យ៉ូហានមិនអាចធ្វើកិច្ចការរបស់ព្រះជាម្ចាស់ផ្ទាល់បានទេ ប៉ុន្តែបានត្រឹមតែអាចបំពេញភារកិច្ចរបស់មនុស្សតែប៉ុណ្ណោះ។ ទោះបីយ៉ូហាន គឺជាអ្នកដើរមុនព្រះអម្ចាស់ ក៏គាត់មិនអាចតំណាងឱ្យព្រះជាម្ចាស់បានដែរ។ គាត់គ្រាន់តែជាមនុស្សម្នាក់ដែលត្រូវបានព្រះវិញ្ញាណបរិសុទ្ធប្រើប្រាស់តែប៉ុណ្ណោះ។ បន្ទាប់ពីព្រះយេស៊ូវបានទទួលពិធីជ្រមុជទឹករួច ព្រះវិញ្ញាណបរិសុទ្ធក៏បានយាងចុះមកសណ្ឋិតលើទ្រង់ ក្នុងសណ្ឋានដូចជាសត្វព្រាប។ បន្ទាប់មក ទ្រង់ក៏បានចាប់ផ្ដើមកិច្ចការរបស់ទ្រង់ គឺទ្រង់បានចាប់ផ្ដើមបំពេញព័ន្ធកិច្ចរបស់ព្រះគ្រីស្ទ។ នោះហើយជាហេតុផលដែលព្រះអង្គចាប់ផ្ដើមមានអត្តសញ្ញាណជាព្រះជាម្ចាស់ ដ្បិតទ្រង់យាងមកពីព្រះជាម្ចាស់។ ទោះបីកាលពីមុន សេចក្ដីជំនឿរបស់ទ្រង់មានលក្ខណៈបែបណាក៏ដោយ អាចថា ពេលខ្លះខ្សោយ ឬពេលខ្លះរឹងមាំ ក៏សេចក្ដីជំនឿទាំងអស់នោះ សុទ្ធតែជាកម្មសិទ្ធិនៃជីវិតដែលទ្រង់ជាមនុស្សធម្មតា មុនពេលទ្រង់បំពេញព័ន្ធកិច្ចរបស់ទ្រង់។ បន្ទាប់ពីទ្រង់បានទទួលពិធីជ្រមុជទឹក (គឺបន្ទាប់ពីត្រូវបានចាក់ប្រេងតាំង) ព្រះចេស្ដា និងសិរីរុងរឿងរបស់ព្រះជាម្ចាស់ ក៏មកសណ្ឋិតនឹងទ្រង់ភ្លាម ហើយព្រះអង្គក៏បានចាប់ផ្ដើមបំពេញព័ន្ធកិច្ចរបស់ទ្រង់ដែរ។ ព្រះអង្គអាចធ្វើទីសម្គាល់ និងការអស្ចារ្យ ទាំងសម្ដែងឫទ្ធិបារមីនានា ហើយទ្រង់មានទាំងព្រះចេស្ដា និងសិទ្ធិអំណាច ដ្បិតទ្រង់កំពុងធ្វើការជំនួសមុខឱ្យព្រះជាម្ចាស់ដោយផ្ទាល់។ ព្រះអង្គកំពុងធ្វើកិច្ចការរបស់ព្រះវិញ្ញាណបរិសុទ្ធជំនួសទ្រង់ ព្រមទាំងបញ្ចេញព្រះសូរសៀងរបស់ព្រះវិញ្ញាណផង។ ដូច្នេះ ព្រះអង្គគឺជាព្រះជាម្ចាស់ផ្ទាល់ព្រះអង្គ នេះគឺជារឿងដែលមិនអាចប្រកែកបាន។ យ៉ូហាន គឺជាមនុស្សម្នាក់ដែលព្រះវិញ្ញាណបរិសុទ្ធប្រើប្រាស់។ គាត់មិនអាចតំណាងឱ្យព្រះជាម្ចាស់បានទេ ហើយការតំណាងឱ្យព្រះជាម្ចាស់ ក៏ជារឿងដែលមិនអាចទៅរួចសម្រាប់គាត់ដែរ។ ប្រសិនបើគាត់ចង់ធ្វើបែបនេះ ព្រះវិញ្ញាណបរិសុទ្ធ ក៏មុខជាមិនអនុញ្ញាតដែរ ដ្បិតគាត់មិនអាចធ្វើកិច្ចការដែលព្រះជាម្ចាស់ផ្ទាល់ព្រះអង្គ ចង់សម្រេចបាននោះដែរ។ ប្រហែលជានៅក្នុងគាត់ មាននូវឆន្ទះរបស់មនុស្សច្រើនពេក ឬមានអ្វីម្យ៉ាងដែលខុសឆ្គង។ ក្នុងកាលៈទេសៈណាក៏ដោយ ក៏គាត់មិនអាចតំណាងឱ្យព្រះជាម្ចាស់ដោយផ្ទាល់បានដែរ។ កំហុស និងភាពឆ្គាំឆ្គងរបស់គាត់ តំណាងឱ្យតែខ្លួនគាត់ផ្ទាល់ប៉ុណ្ណោះ តែកិច្ចការរបស់គាត់គឺជាតំណាងឱ្យព្រះវិញ្ញាណបរិសុទ្ធ។ ដោយឡែក អ្នកមិនអាចនិយាយថា ជីវិតរបស់គាត់ទាំងមូល តំណាងឱ្យព្រះជាម្ចាស់នោះទេ។ តើគំនិតខុសឆ្គងរបស់គាត់ អាចបង្ហាញពីព្រះជាម្ចាស់បានដែរឬទេ? វាជារឿងធម្មតាទេ ប្រសិនបើមនុស្សត្រូវបានបង្ហាញក្នុងផ្លូវខុស ប៉ុន្តែប្រសិនបើព្រះជាម្ចាស់ត្រូវបានបង្ហាញក្នុងផ្លូវខុស តើនោះមិននាំឲ្យព្រះជាម្ចាស់អាម៉ាស់ទេឬអី? តើនោះមិនមែនជាការប្រមាថដល់ព្រះវិញ្ញាណបរិសុទ្ធទេឬអី? ព្រះវិញ្ញាណបរិសុទ្ធមិនអនុញ្ញាតឱ្យមនុស្សជំនួសតំណែងរបស់ព្រះជាម្ចាស់ ដោយធ្វេសប្រហែសឡើយ បើទោះបីគេត្រូវបានអ្នកដទៃលើកសរសើរក៏ដោយ។ ប្រសិនបើគេពុំមែនជាព្រះជាម្ចាស់ គេមុខជាមិនអាចឈរមាំនៅទីបញ្ចប់ឡើយ។ ព្រះវិញ្ញាណបរិសុទ្ធមិនអនុញ្ញាតឱ្យមនុស្សតំណាងឱ្យព្រះជាម្ចាស់ ស្រេចតែមនុស្សចង់ធ្វើនោះឡើយ! ឧទាហរណ៍ គឺព្រះវិញ្ញាណបរិសុទ្ធហើយដែលបានធ្វើបន្ទាល់ពីយ៉ូហាន ហើយព្រះវិញ្ញាណក៏ជាអ្នកបើកសម្ដែងថា គាត់គឺជាមនុស្សម្នាក់ដែលត្រួសត្រាយផ្លូវថ្វាយព្រះយេស៊ូវ ប៉ុន្តែកិច្ចការដែលព្រះវិញ្ញាណបរិសុទ្ធធ្វើចំពោះគាត់ ត្រូវបានវាស់ស្ទង់យ៉ាងច្បាស់លាស់។ អស់ទាំងសេចក្ដីដែលត្រូវបានបង្គាប់ពីយ៉ូហាន គឺឱ្យគាត់ធ្វើជាអ្នកត្រួសត្រាយផ្លូវសម្រាប់ព្រះយេស៊ូវ គឺដើម្បីរៀបចំផ្លូវថ្វាយទ្រង់។ មានន័យថា ព្រះវិញ្ញាណបរិសុទ្ធរក្សាតែកិច្ចការរបស់គាត់ ក្នុងការត្រួសត្រាយផ្លូវ និងអនុញ្ញាតឱ្យគាត់ធ្វើតែកិច្ចការនេះប៉ុណ្ណោះ គឺគាត់មិនត្រូវបានអនុញ្ញាតឱ្យធ្វើកិច្ចការផ្សេងពីនេះឡើយ។ យ៉ូហានតំណាងឱ្យអេលីយ៉ា ហើយគាត់តំណាងឱ្យហោរាម្នាក់ដែលត្រួសត្រាយផ្លូវ។ ព្រះវិញ្ញាណបរិសុទ្ធបានរក្សាគាត់ទុកក្នុងរឿងនេះ ដរាបណាកិច្ចការរបស់គាត់ គឺជាការត្រួសត្រាយផ្លូវ នោះព្រះវិញ្ញាណបរិសុទ្ធនឹងរក្សាគាត់រហូត។ យ៉ាងណាមិញ ប្រសិនបើគាត់អះអាងថា គាត់ជាព្រះជាម្ចាស់ផ្ទាល់ព្រះអង្គ ហើយនិយាយថា គាត់មកនេះដើម្បីបង្ហើយកិច្ចការនៃការប្រោសលោះ នោះព្រះវិញ្ញាណបរិសុទ្ធមុខជាត្រូវដាក់វិន័យគាត់មិនខាន។ ទោះបីកិច្ចការរបស់យ៉ូហានអស្ចារ្យយ៉ាងណា ហើយទោះបីជាកិច្ចការរបស់គាត់ត្រូវបានព្រះវិញ្ញាណបរិសុទ្ធរក្សាទុក ក៏កិច្ចការនោះពុំមែនជាកិច្ចការដែលគ្មានព្រំដែនកំណត់នោះដែរ។ ដោយសំអាងថា ព្រះវិញ្ញាណបរិសុទ្ធពិតជារក្សាកិច្ចការរបស់គាត់មែន ក៏អំណាចដែលត្រូវបានប្រទានឱ្យគាត់នៅពេលនោះ គឺកំណត់ត្រឹមតែការត្រួសត្រាយផ្លូវរបស់គាត់ប៉ុណ្ណោះ។ គាត់មិនអាចធ្វើកិច្ចការណាផ្សេងទាល់តែសោះ ដ្បិតគាត់គ្រាន់តែជាយ៉ូហាន ដែលត្រួសត្រាយផ្លូវតែប៉ុណ្ណោះ គឺពុំមែនជាព្រះយេស៊ូវទេ។ ដូច្នេះ ទីបន្ទាល់ព្រះវិញ្ញាណបរិសុទ្ធ គឺជាគន្លឹះសំខាន់ ប៉ុន្តែកិច្ចការដែលព្រះវិញ្ញាណបរិសុទ្ធអនុញ្ញាតឱ្យមនុស្សធ្វើ គឺរឹតតែសំខាន់ជាងទៅទៀត។ តើយ៉ូហានមិនបានទទួលនូវសក្ខីភាពដ៏ល្បីរន្ទឺនៅពេលនោះទេឬអី? តើកិច្ចការរបស់គាត់ មិនអស្ចារ្យដែរទេឬអី? ប៉ុន្តែ កិច្ចការដែលគាត់បានធ្វើ មិនអាចលើសកិច្ចការរបស់ព្រះយេស៊ូវឡើយ ដ្បិតគាត់គ្រាន់តែជាមនុស្សម្នាក់ដែលព្រះវិញ្ញាណបរិសុទ្ធប្រើប្រាស់ និងមិនអាចតំណាងឱ្យព្រះជាម្ចាស់ដោយផ្ទាល់បានឡើយ ដូច្នេះហើយ កិច្ចការដែលគាត់បានធ្វើក៏មានកម្រិត។ បន្ទាប់ពីគាត់បានបញ្ចប់កិច្ចការត្រួសត្រាយផ្លូវរួចហើយ ព្រះវិញ្ញាណបរិសុទ្ធលែងរក្សាទីបន្ទាល់របស់គាត់ទៀតហើយ ក្រោយមកទៀត គាត់ក៏គ្មានកិច្ចការអ្វីថ្មីដែរ ហើយគាត់បានចាកចេញទៅ នៅពេលដែលកិច្ចការរបស់ព្រះជាម្ចាស់ផ្ទាល់ព្រះអង្គ បានចាប់ផ្ដើម។

មានមនុស្សខ្លះត្រូវវិញ្ញាណអាក្រក់សណ្ឋិត ហើយស្រែកយ៉ាងកងរំពងថា «ខ្ញុំគឺជាព្រះជាម្ចាស់!» ប៉ុន្តែនៅទីបញ្ចប់ ពួកគេក៏ត្រូវបានបើកបង្ហាញ ដ្បិតពួកគេខុសពីអ្វីដែលគេតំណាង។ ពួកគេតំណាងឱ្យមារសាតាំង ហើយព្រះវិញ្ញាណបរិសុទ្ធមិនយកព្រះទ័យទុកដាក់នឹងពួកគេទេ។ ទោះបីអ្នកលើកតម្កើងខ្លួនឯងខ្ពស់យ៉ាងណា ឬទោះបីអ្នកស្រែកខ្លាំងយ៉ាងណា ក៏អ្នកនៅតែជាមនុស្ស ហើយជាមនុស្សដែលជាកម្មសិទ្ធិរបស់សាតាំងផង។ ខ្ញុំមិនដែលស្រែកថា «ខ្ញុំគឺជាព្រះជាម្ចាស់ ខ្ញុំគឺជាព្រះរាជបុត្រាស្ងួនភ្ងារបស់ព្រះជាម្ចាស់!» ឡើយ ប៉ុន្តែកិច្ចការដែលខ្ញុំធ្វើ គឺជាកិច្ចការរបស់ព្រះជាម្ចាស់។ តើខ្ញុំចាំបាច់អីត្រូវស្រែកដែរឬទេ? មិនចាំបាច់មានការលើកតម្កើងទេ។ ព្រះជាម្ចាស់ធ្វើកិច្ចការរបស់ទ្រង់ផ្ទាល់ដោយអង្គទ្រង់ ហើយមិនត្រូវការឱ្យមនុស្សថ្វាយឋានៈដល់ទ្រង់ ឬថ្វាយគោរមងារជាកិត្តិយសដល់ទ្រង់ឡើយ៖ កិច្ចការរបស់ទ្រង់បង្ហាញឱ្យឃើញពីអត្តសញ្ញាណ និងឋានៈរបស់ទ្រង់។ មុនពេលព្រះយេស៊ូវធ្វើពិធីជ្រមុជទឹក តើព្រះអង្គមិនមែនជាព្រះជាម្ចាស់ផ្ទាល់ព្រះអង្គទេឬអី? តើព្រះអង្គមិនមែនជាសាច់ឈាមជាមនុស្សរបស់ព្រះជាម្ចាស់ទេឬអី? ប្រាកដណាស់ មិនអាចនិយាយបានថា ទាល់តែក្រោយពេលដែលទ្រង់បានទទួលសក្ខីភាព ទើបទ្រង់បានក្លាយជាព្រះរាជបុត្រាតែមួយរបស់ព្រះជាម្ចាស់នោះឡើយ មែនទេ? មុនពេលដែលព្រះអង្គបានចាប់ផ្ដើមកិច្ចការរបស់ព្រះអង្គជាយូរមកហើយនោះ តើពុំមានមនុស្សម្នាក់ ដែលមានឈ្មោះថា យេស៊ូវ ស្រេចទៅហើយទេឬអី? អ្នកមិនអាចនាំមកនូវផ្លូវថ្មី ឬបង្ហាញឱ្យឃើញព្រះវិញ្ញាណបានឡើយ។ អ្នកមិនអាចបង្ហាញពីកិច្ចការរបស់ព្រះវិញ្ញាណ ឬព្រះបន្ទូលដែលទ្រង់ថ្លែងបានឡើយ។ អ្នកមិនអាចធ្វើកិច្ចការរបស់ព្រះជាម្ចាស់ផ្ទាល់បានឡើយ ហើយអ្នកក៏មិនអាចធ្វើកិច្ចការរបស់ព្រះវិញ្ញាណបរិសុទ្ធដែរ។ ព្រះប្រាជ្ញាញាណ ការអស្ចារ្យ និងភាពយល់មិនបានរបស់ព្រះជាម្ចាស់ ព្រមទាំងនិស្ស័យទាំងអស់របស់ព្រះជាម្ចាស់ ដែលទ្រង់ប្រើមកវាយផ្ចាលមនុស្ស ទាំងអស់នេះសុទ្ធតែលើសពីសមត្ថភាពដែលអ្នកអាចបង្ហាញឱ្យឃើញបាន។ ដូច្នេះ ការព្យាយាមអះអាងខ្លួនឯងជាព្រះជាម្ចាស់ គឺមុខជាឥតប្រយោជន៍ទទេ។ អ្នកមានតែត្រឹមឈ្មោះ ហើយចំណែកឯលក្ខណៈវិញ គឺគ្មានសោះ។ ព្រះជាម្ចាស់ផ្ទាល់ព្រះអង្គបានយាងមកហើយ ប៉ុន្តែគ្មាននរណាម្នាក់ទទួលស្គាល់ព្រះអង្គឡើយ ដោយឡែក ទ្រង់បន្តធ្វើកិច្ចការរបស់ព្រះអង្គ ហើយធ្វើកិច្ចការនោះក្នុងការសម្ដែងឱ្យឃើញពីព្រះវិញ្ញាណបរិសុទ្ធ។ ទោះបីជាអ្នកហៅទ្រង់ថា មនុស្ស ឬព្រះជាម្ចាស់ ព្រះអម្ចាស់ ឬព្រះគ្រីស្ទ ឬហៅទ្រង់ថា បងស្រី ក៏គ្មានបញ្ហាអ្វីដែរ។ ប៉ុន្តែ កិច្ចការដែលទ្រង់ធ្វើ គឺជាកិច្ចការរបស់ព្រះវិញ្ញាណបរិសុទ្ធ និងតំណាងឱ្យកិច្ចការរបស់ព្រះជាម្ចាស់ផ្ទាល់ព្រះអង្គ។ ទ្រង់មិនខ្វល់ពីឈ្មោះដែលមនុស្សហៅទ្រង់នោះឡើយ។ តើឈ្មោះនោះអាចកំណត់កិច្ចការរបស់ទ្រង់ដែរឬទេ? ទោះបីជាអ្នកហៅទ្រង់តាមព្រះនាមអ្វីក៏ដោយ តាមព្រះតម្រិះព្រះជាម្ចាស់ ទ្រង់នៅតែជាសាច់ឈាមជាមនុស្សនៃព្រះវិញ្ញាណរបស់ព្រះជាម្ចាស់ដដែល។ ប្រសិនបើអ្នកមិនអាចរៀបចំផ្លូវ សម្រាប់យុគសម័យថ្មីមួយ ឬមិនអាចបញ្ចប់យុគសម័យចាស់ ឬមិនអាចចាប់ផ្ដើមយុគសម័យថ្មីមួយ ឬមិនអាចធ្វើកិច្ចការថ្មី នោះអ្នកមិនអាចឱ្យគេហៅថាជាព្រះជាម្ចាស់បានឡើយ!

យ៉ូហានបានកើតមកតាមសេចក្ដីសន្យា ដូចគ្នានឹងអ៊ីសាក ដែលកើតមកជាកូនអ័ប្រាហាំដែរ។ គាត់បានត្រួសត្រាយផ្លូវថ្វាយព្រះយេស៊ូវ និងបានធ្វើកិច្ចការជាច្រើន ប៉ុន្តែគាត់មិនមែនជាព្រះជាម្ចាស់ទេ។ ផ្ទុយទៅវិញ គាត់គឺជាម្នាក់ក្នុងចំណោមពួកហោរា ដ្បិតគាត់គ្រាន់តែត្រួសត្រាយផ្លូវថ្វាយព្រះយេស៊ូវប៉ុណ្ណោះ។ កិច្ចការរបស់គាត់ក៏អស្ចារ្យដែរ ហើយទាល់តែពេលដែលគាត់បានត្រួសត្រាយផ្លូវរួច ទើបព្រះយេស៊ូវចាប់ផ្ដើមធ្វើកិច្ចការរបស់ទ្រង់ជាផ្លូវការ។ ក្នុងន័យនេះ គាត់គ្រាន់តែធ្វើការបម្រើព្រះយេស៊ូវ ហើយកិច្ចការដែលគាត់ធ្វើ គឺជាការបម្រើដល់កិច្ចការរបស់ព្រះយេស៊ូវ។ បន្ទាប់ពីគាត់បានបញ្ចប់ការត្រួសត្រាយផ្លូវរួច ព្រះយេស៊ូវក៏ចាប់ផ្ដើមកិច្ចការរបស់ទ្រង់ ជាកិច្ចការដែលថ្មីជាង ច្បាស់លាស់ជាង និងពិស្ដារជាង។ យ៉ូហានបានធ្វើតែត្រឹមចំណែកនៃការចាប់ផ្ដើមកិច្ចការតែប៉ុណ្ណោះ រីឯចំណែកដ៏ធំនៃកិច្ចការថ្មី ត្រូវបានធ្វើឡើងដោយព្រះយេស៊ូវវិញ។ យ៉ូហានក៏បានធ្វើកិច្ចការថ្មីដែរ ប៉ុន្តែគាត់គ្រាន់តែជាមនុស្សម្នាក់ដែលបានចាប់ផ្ដើមយុគសម័យថ្មីមួយប៉ុណ្ណោះ។ យ៉ូហានបានកើតមកតាមសេចក្ដីសន្យា ហើយឈ្មោះរបស់គាត់ ក៏ទេវតាជាអ្នកដាក់ឱ្យដែរ។ នៅគ្រានោះ មានមនុស្សខ្លះចង់ដាក់ឈ្មោះគាត់តាមឈ្មោះរបស់ឪពុកគាត់ គឺសាការី ប៉ុន្តែម្ដាយគាត់ក៏បន្លឺសំឡេងឡើង ដោយនិយាយថា «កូននេះមិនអាចហៅតាមឈ្មោះរបស់ឪពុកវាឡើយ។ គួរហៅវាថា យ៉ូហាន វិញ»។ ការណ៍នេះគឺជាការបង្គាប់របស់ព្រះវិញ្ញាណបរិសុទ្ធសុទ្ធសាធ។ ព្រះយេស៊ូវក៏ត្រូវបានថ្វាយព្រះនាម តាមការបង្គាប់របស់ព្រះវិញ្ញាណបរិសុទ្ធដែរ ទ្រង់ប្រសូតពីព្រះវិញ្ញាណបរិសុទ្ធ ហើយទ្រង់ក៏ត្រូវបានសន្យាដោយព្រះវិញ្ញាណបរិសុទ្ធដែរ។ ព្រះយេស៊ូវ គឺជាព្រះជាម្ចាស់ ជាព្រះគ្រីស្ទ និងជាកូនមនុស្ស។ កិច្ចការរបស់យ៉ូហាន ក៏ជាកិច្ចការដ៏អស្ចារ្យដែរ ចុះហេតុអ្វីបានជាគេមិនហៅគាត់ថា ព្រះជាម្ចាស់? មែនទែនទៅ តើអ្វីជាភាពខុសគ្នារវាងកិច្ចការដែលត្រូវបានធ្វើឡើងដោយព្រះយេស៊ូវ និងកិច្ចការដែលត្រូវបានធ្វើឡើងដោយយ៉ូហាន? ហេតុផលតែមួយគត់នោះ គឺមកពីយ៉ូហានជាអ្នកដែលត្រួសត្រាយផ្លូវថ្វាយព្រះយេស៊ូវ មែនទេ? ឬមកពីការណ៍នេះត្រូវបានព្រះជាម្ចាស់កំណត់ទុក? ទោះបីជាយ៉ូហានធ្លាប់និយាយថា «ចូរអ្នករាល់គ្នាប្រែចិត្ត ដ្បិតនគរព្រះនៅជិតបង្កើយ» ហើយគាត់ធ្លាប់ផ្សាយដំណឹងល្អអំពីនគរស្ថានសួគ៌ដែរក៏ដោយ ក៏កិច្ចការរបស់គាត់ មិនវិវឌ្ឍបន្ថែម និងគ្រាន់តែតាក់តែងឱ្យមានការចាប់ផ្ដើមមួយប៉ុណ្ណោះ។ ផ្ទុយទៅវិញ ព្រះយេស៊ូវបានចាប់ផ្ដើមយុគសម័យថ្មី និងបានបញ្ចប់យុគសម័យទៀតផង តែទ្រង់ក៏បានសម្រេចក្រឹត្យវិន័យក្នុងគម្ពីរសញ្ញាចាស់ផងដែរ។ កិច្ចការដែលទ្រង់ធ្វើ ជាកិច្ចការដែលអស្ចារ្យជាងកិច្ចការរបស់យ៉ូហាន ហើយសំខាន់ជាងនេះ គឺទ្រង់យាងមកប្រោសលោះមនុស្សជាតិទាំងអស់ ទ្រង់បានសម្រេចដំណាក់កាលនៃកិច្ចការនោះរួចហើយ។ ចំណែកយ៉ូហានវិញ គាត់គ្រាន់តែរៀបចំផ្លូវប៉ុណ្ណោះ។ ទោះបីកិច្ចការរបស់គាត់ ជាកិច្ចការអស្ចារ្យ ពាក្យសម្ដីដែលគាត់បង្រៀនមានច្រើន ហើយសិស្សដែលដើរតាមគាត់ក៏មានច្រើនដែរនោះ ក៏កិច្ចការដែលគាត់ធ្វើវាមិនលើសពីការនាំយកការចាប់ផ្ដើមថ្មីមួយ មកឱ្យមនុស្សដែរ។ មនុស្សពុំដែលទទួលបានជីវិត ទទួលបានផ្លូវ ឬទទួលបានសេចក្ដីពិតស៊ីជម្រៅជាងមុនពីគាត់ដែរ ហើយគេក៏មិនទទួលបាននូវការយល់ដឹងពីបំណងព្រះហឫទ័យរបស់ព្រះជាម្ចាស់ ដោយសារគាត់នោះដែរ។ យ៉ូហានគឺជាហោរាដ៏អស្ចារ្យម្នាក់ (អេលីយ៉ា) ដែលបានបើកបង្ហាញនូវមូលបទថ្មី សម្រាប់កិច្ចការរបស់ព្រះយេស៊ូវ និងបានរៀបចំសម្រាប់មនុស្សជ្រើសតាំង។ គាត់ជាអ្នកនាំមុខនៃយុគសម័យនៃព្រះគុណ។ រឿងរ៉ាវបែបនេះ មិនអាចមើលដឹងដោយគ្រាន់តែសង្កេតមើលសំបកកាយជាមនុស្សរបស់ពួកគេឡើយ។ រឿងនេះកាន់តែសមទាំងអស់ ដ្បិតយ៉ូហានក៏បានធ្វើកិច្ចការច្រើនគួរសម ហើយជាងនេះទៀត គាត់ក៏ត្រូវបានសន្យាដោយព្រះវិញ្ញាណបរិសុទ្ធដែរ ហើយកិច្ចការរបស់គាត់ត្រូវបានរក្សាដោយព្រះវិញ្ញាណបរិសុទ្ធទៀតផង។ ហេតុដូច្នេះហើយ គឺមានតែតាមរយៈកិច្ចការដែលពួកគេធ្វើនេះទេ ទើបគេអាចបែងចែកអត្តសញ្ញាណរៀងៗខ្លួនរបស់ពួកគេបាន ដ្បិតគ្មានផ្លូវអាចឱ្យមនុស្សប្រាប់ពីសារជាតិរបស់មនុស្ស ដោយសំអាងលើរូបរាងខាងក្រៅរបស់គេបានឡើយ ហើយក៏គ្មានផ្លូវណាអាចឱ្យមនុស្សប្រាកដច្បាស់ថា ទីបន្ទាល់របស់ព្រះវិញ្ញាណបរិសុទ្ធ គឺជាអ្វីនោះឡើយ។ កិច្ចការដែលត្រូវបានធ្វើដោយយ៉ូហាន និងកិច្ចការដែលត្រូវបានធ្វើដោយព្រះយេស៊ូវ គឺមិនដូចគ្នាទេ ហើយក៏មានលក្ខណៈខុសគ្នាដែរ។ គឺដោយសារលក្ខណៈនេះហើយ ទើបមនុស្សអាចកំណត់បានថា យ៉ូហានគឺជាព្រះជាម្ចាស់ ឬក៏មិនមែន។ កិច្ចការរបស់ព្រះយេស៊ូវគឺចាប់ផ្ដើម បន្ត បង្ហើយ និងនាំមកនូវការបង្កើតផលផ្លែ។ ទ្រង់អនុវត្តកិច្ចការជំហាននីមួយៗក្នុងចំណោមជំហានទាំងអស់នេះ ខណៈដែលកិច្ចការរបស់យ៉ូហាន គ្មានអ្វីក្រៅតែពីការបង្កើតនូវការចាប់ផ្ដើមមួយប៉ុណ្ណោះ។ ដំបូងឡើយ ព្រះយេស៊ូវផ្សាយដំណឹងល្អ និងផ្សាយប្រាប់ពីផ្លូវនៃការប្រែចិត្ត រួចបន្តទៅធ្វើបុណ្យជ្រមុជទឹកឱ្យមនុស្ស ប្រោសមនុស្សឈឺ និងបណ្ដេញវិញ្ញាណអាក្រក់។ ចុងក្រោយ ទ្រង់ក៏ប្រោសលោះមនុស្សជាតិទាំងអស់ពីអំពើបាប រួចបង្ហើយកិច្ចការរបស់ទ្រង់សម្រាប់យុគសម័យទាំងមូល។ ទ្រង់ក៏បានយាងទៅគ្រប់ទីកន្លែង ទាំងផ្សាយប្រាប់មនុស្ស និងផ្សាយដំណឹងល្អអំពីនគរស្ថានសួគ៌ទៀតផង។ ចំពោះរឿងនេះ ព្រះអង្គនិងយ៉ូហាន មានដូចគ្នា ចំណែកភាពខុសគ្នាវិញគឺ ព្រះយេស៊ូវបានចាប់ផ្ដើមយុគសម័យថ្មីមួយ ហើយនាំយកយុគសម័យនៃព្រះគុណមកឱ្យមនុស្សលោក។ ព្រះបន្ទូលស្ដីពីអ្វីដែលមនុស្សគួរអនុវត្ត និងអ្វីដែលមនុស្សគួរប្រព្រឹត្តតាម នៅក្នុងយុគសម័យនៃក្រឹត្យវិន័យ ក៏ចេញមកពីព្រះឱស្ឋរបស់ទ្រង់ដែរ ហើយនៅទីបញ្ចប់ ទ្រង់ក៏បញ្ចប់កិច្ចការនៃការប្រោសលោះ។ យ៉ូហានពុំដែលធ្លាប់អនុវត្តកិច្ចការនេះបានសោះ។ ដូច្នេះហើយ គឺមានតែព្រះយេស៊ូវទេដែលបានធ្វើកិច្ចការរបស់ព្រះជាម្ចាស់ផ្ទាល់ព្រះអង្គបាន ហើយព្រះអង្គគឺជាព្រះជាម្ចាស់ផ្ទាល់ព្រះអង្គ ព្រមទាំងតំណាងឱ្យព្រះជាម្ចាស់ដោយផ្ទាល់ផង។ សញ្ញាណរបស់មនុស្សពោលថា អស់អ្នកណាដែលកើតមកដោយសេចក្ដីសន្យា កើតពីព្រះវិញ្ញាណ ថែរក្សាដោយព្រះវិញ្ញាណបរិសុទ្ធ និងអស់អ្នកដែលបើកផ្លូវថ្មីៗ គឺជាព្រះ។ យោងតាមការលើកហេតុផលបែបនេះ យ៉ូហានគឺច្បាស់ជាព្រះជាម្ចាស់ ហើយម៉ូសេ អ័ប្រាហាំ និងដាវីឌ... តើពួកគេមិនមែនជាព្រះជាម្ចាស់ គ្រប់តែគ្នាទេឬអី? តើនេះមិនមែនជារឿងកំប្លែងទាំងស្រុងទេឬអី?

មុនពេលបំពេញព័ន្ធកិច្ចរបស់ទ្រង់ ព្រះយេស៊ូវគ្រាន់តែជាមនុស្សធម្មតាម្នាក់ ដែលបានប្រព្រឹត្តស្របតាមអ្វីៗគ្រប់យ៉ាងដែលព្រះវិញ្ញាណបរិសុទ្ធធ្វើប៉ុណ្ណោះ។ បើទោះបីជាពេលនោះ ទ្រង់មិនស្គាល់អត្តសញ្ញាណរបស់ទ្រង់ផ្ទាល់ ក៏ទ្រង់ចុះចូលគ្រប់យ៉ាងដែលមកពីព្រះជាម្ចាស់ដែរ។ ព្រះវិញ្ញាណបរិសុទ្ធមិនដែលសម្ដែងប្រាប់ពីអត្តសញ្ញាណរបស់ទ្រង់ មុនពេលដែលព័ន្ធកិច្ចរបស់ទ្រង់ចាប់ផ្ដើមនោះទេ។ មានតែក្រោយពេលដែលទ្រង់បានចាប់ផ្ដើមព័ន្ធកិច្ចរបស់ទ្រង់ប៉ុណ្ណោះទេ ទើបទ្រង់បានលុបបំបាត់ក្បួនច្បាប់ និងក្រឹត្យក្រមទាំងអស់នោះ ហើយទាល់តែដល់ពេលដែលទ្រង់បានចាប់ផ្ដើមបំពេញព័ន្ធកិច្ចរបស់ទ្រង់ជាផ្លូវការ ទើបព្រះបន្ទូលរបស់ទ្រង់បានជ្រួតជ្រាបដោយសិទ្ធិអំណាច និងព្រះចេស្ដា។ លុះក្រោយពេលដែលទ្រង់បានចាប់ផ្ដើមព័ន្ធកិច្ចរបស់ទ្រង់ ទើបកិច្ចការរបស់ទ្រង់នាំយុគសម័យថ្មីមួយឱ្យចាប់ផ្ដើមឡើង។ មុនពេលនេះ ព្រះវិញ្ញាណបរិសុទ្ធបាននៅលាក់កំបាំងនៅក្នុងព្រះអង្គ អស់រយៈពេល២៩ឆ្នាំ ជាពេលដែលទ្រង់បានបង្ហាញឱ្យឃើញតែមនុស្សម្នាក់ និងគ្មានអត្តសញ្ញាណជាព្រះជាម្ចាស់ទេ។ កិច្ចការរបស់ព្រះជាម្ចាស់ បានចាប់ផ្ដើមជាមួយទ្រង់ក្នុងពេលកំពុងធ្វើការ និងកំពុងបំពេញព័ន្ធកិច្ចរបស់ទ្រង់ ទ្រង់បានចាប់ផ្ដើមធ្វើកិច្ចការស្របទៅតាមផែនការដែលមាននៅក្នុងព្រះអង្គ ដោយមិនខ្វល់ថា មនុស្សស្គាល់ពីទ្រង់ប៉ុនណានោះឡើយ ហើយកិច្ចការដែលទ្រង់ធ្វើ ក៏ជាការបង្ហាញឱ្យឃើញផ្ទាល់ពីព្រះជាម្ចាស់ផ្ទាល់ព្រះអង្គដែរ។ នៅវេលានោះ ព្រះយេស៊ូវបានសួរទៅមនុស្សដែលនៅជុំវិញព្រះអង្គថា «តើអ្នករាល់គ្នាថា ខ្ញុំជានរណា?» ពួកគេទូលតបថា «ព្រះអង្គជាហោរាដ៏ធំឧត្ដមជាងគេ ហើយជាគ្រូពេទ្យដ៏ពូកែរបស់យើងរាល់គ្នា»។ ហើយអ្នកខ្លះទៀតតបថា «ទ្រង់ជាមហាបូជាចារ្យរបស់យើង» ។ល។ គេក៏បានផ្ដល់ចម្លើយគ្រប់ប្រភេទ មានអ្នកខ្លះទៀតថែមទាំងពោលថា ទ្រង់ជាយ៉ូហាន ជាអេលីយ៉ា ជាដើម។ រួចព្រះយេស៊ូវក៏បែរទៅស៊ីម៉ូនពេត្រុស ហើយសួរថា «តើអ្នកថា ខ្ញុំជានរណា?» ពេត្រុសក៏ទូលឆ្លើយថា «ទ្រង់គឺជាព្រះគ្រីស្ទ ជាព្រះរាជបុត្រា នៃព្រះដ៏មានព្រះជន្មគង់នៅ»។ តាំងពីពេលនោះមក មនុស្សក៏ចាប់ផ្ដើមដឹងថា ទ្រង់គឺជាព្រះជាម្ចាស់។ ពេលដែលអត្តសញ្ញាណរបស់ទ្រង់ ត្រូវបានសម្ដែងឱ្យគេស្គាល់ គឺពេត្រុសនេះហើយជាអ្នកដែលដឹងរឿងនេះមុនគេ ហើយរឿងនេះក៏ត្រូវបានថ្លែងចេញពីមាត់របស់គាត់ដែរ។ ក្រោយមក ព្រះយេស៊ូវក៏ថ្លែងថា «អ្វីដែលអ្នកបានពោលនេះ មិនមែនចេញពីសាច់ឈាមទេ តែចេញមកពីព្រះវរបិតារបស់ខ្ញុំទេតើ»។ បន្ទាប់ពីពិធីជ្រមុជទឹករបស់ទ្រង់រួច ទោះបីជាអ្នកដទៃមិនដឹងរឿងនេះក៏ដោយ ក៏កិច្ចការដែលទ្រង់ធ្វើ គឺជាកិច្ចការដែលទ្រង់ធ្វើជំនួសមុខឱ្យព្រះជាម្ចាស់ដែរ។ ទ្រង់បានយាងមកដើម្បីអនុវត្តកិច្ចការរបស់ទ្រង់ មិនមែនដើម្បីសម្ដែងពីអត្តសញ្ញាណរបស់ទ្រង់ឡើយ។ លុះក្រោយពេលដែលពេត្រុសបាននិយាយអំពីរឿងនេះ ទើបអត្តសញ្ញាណរបស់ទ្រង់ត្រូវបានបង្ហាញឱ្យគេដឹងដោយបើកចំហ។ ទោះបីជាអ្នកមិនដឹងថា ទ្រង់គឺជាព្រះជាម្ចាស់ផ្ទាល់ក៏ដោយ លុះដល់ពេលកំណត់ ក៏ទ្រង់ចាប់ផ្ដើមកិច្ចការរបស់ទ្រង់ដែរ។ ហើយទោះបីជាអ្នកមិនដឹងពីរឿងនោះ ក៏ទ្រង់នៅតែបន្តធ្វើកិច្ចការរបស់ទ្រង់ដូចពីមុនដែរ។ បើទោះបីជាអ្នកបដិសេធរឿងនេះ ក៏ទ្រង់នឹងនៅតែបំពេញកិច្ចការរបស់ទ្រង់ ហើយនិងអនុវត្តកិច្ចការនោះ តាមពេលវេលាដែលត្រូវធ្វើដែរ។ ទ្រង់បានយាងមកដើម្បីធ្វើកិច្ចការរបស់ទ្រង់ និងបំពេញព័ន្ធកិច្ចរបស់ទ្រង់ មិនមែនមកដើម្បីឱ្យមនុស្សស្គាល់សាច់ឈាមរបស់ទ្រង់ឡើយ តែដើម្បីឱ្យមនុស្សយល់ពីកិច្ចការរបស់ទ្រង់វិញ។ ប្រសិនបើអ្នកបរាជ័យក្នុងការទទួលស្គាល់ថា កិច្ចការដំណាក់កាលបច្ចុប្បន្ននេះ គឺជាកិច្ចការរបស់ព្រះជាម្ចាស់ផ្ទាល់ព្រះអង្គ នោះគឺមកពីអ្នកខ្វះនូវនិមិត្ត។ តែយ៉ាងណាក៏ដោយ អ្នកមិនអាចបដិសេធកិច្ចការក្នុងដំណាក់កាលនេះបានទេ ការខកខានរបស់អ្នក ក្នុងការទទួលស្គាល់កិច្ចការនេះ មិនបញ្ជាក់ថា ព្រះវិញ្ញាណបរិសុទ្ធមិនមែនកំពុងធ្វើការ ឬបញ្ជាក់ថា កិច្ចការរបស់ទ្រង់ ជាកិច្ចការខុសឆ្គងនោះដែរ។ មានអ្នកខ្លះទៀតថែមទាំងយកកិច្ចការបច្ចុប្បន្ន ទៅផ្ទៀងផ្ទាត់នឹងកិច្ចការរបស់ព្រះយេស៊ូវនៅក្នុងព្រះគម្ពីរ ហើយប្រើភាពខុសប្រក្រតីណាមួយមកបដិសេធកិច្ចការក្នុងដំណាក់កាលនេះទៀតផង។ តើនេះមិនមែនជាសកម្មភាពរបស់មនុស្សមោហ៍បាំងទេឬអី? សេចក្ដីនានាដែលត្រូវបានកត់ត្រាក្នុងព្រះគម្ពីរ មានកម្រិត សេចក្ដីទាំងនោះមិនអាចបង្ហាញពីកិច្ចការរបស់ព្រះជាម្ចាស់ទាំងស្រុងបានឡើយ។ ដំណឹងល្អទាំងបួនរួមគ្នាទាំងអស់ មានមិនដល់មួយរយជំពូកផង ក្នុងនោះមានសរសេរតែព្រឹត្តិការណ៍មួយចំនួនតូចប៉ុណ្ណោះ ដូចជា ព្រះយេស៊ូវដាក់បណ្ដាសាដើមឧទុម្ពរ ពេត្រុសបដិសេធបីដងថាមិនស្គាល់ព្រះអម្ចាស់ ព្រះយេស៊ូវលេចមកឱ្យពួកសិស្សឃើញបន្ទាប់ពីការជាប់ឆ្កាង និងការរស់ឡើងវិញរបស់ទ្រង់ សេចក្ដីបង្រៀនអំពីការតមអាហារ សេចក្ដីបង្រៀនអំពីការអធិដ្ឋាន សេចក្ដីបង្រៀនអំពីការលែងលះ ការប្រសូត និងពង្សាវតារបស់ព្រះយេស៊ូវ ការជ្រើសតាំងពួកសិស្សរបស់ព្រះយេស៊ូវ ។ល។ យ៉ាងណាមិញ មនុស្សឱ្យតម្លៃសេចក្ដីទាំងនេះដូចកំណប់ ថែមទាំងយកកិច្ចការបច្ចុប្បន្នទៅប្រៀបធៀបនឹងសេចក្ដីទាំងនោះផង។ ពួកគេថែមទាំងជឿទៀតថា កិច្ចការទាំងអស់ដែលព្រះយេស៊ូវបានធ្វើក្នុងគ្រាដែលទ្រង់រស់នៅលើផែនដី គឺមានតែត្រឹមប៉ុណ្ណឹង ហាក់ដូចជាព្រះជាម្ចាស់មានសមត្ថភាពធ្វើការត្រឹមប៉ុណ្ណឹង និងគ្មានអ្វីលើសពីនេះទេ។ តើនេះមិនមែនជារឿងលេលាទេឬអី?

ពេលវេលាដែលព្រះយេស៊ូវមាននៅលើផែនដី គឺសាមសិបបីឆ្នាំកន្លះ ពោលគឺទ្រង់មានព្រះជន្មគង់នៅលើផែនដីសាមសិបបីឆ្នាំកន្លះ។ មានតែពេលវេលាបីឆ្នាំកន្លះប៉ុណ្ណោះ ដែលត្រូវបានចំណាយក្នុងការបំពេញព័ន្ធកិច្ចរបស់ទ្រង់ ពេលវេលាដែលនៅសេសសល់ គឺទ្រង់រស់នៅជាមនុស្សធម្មតាម្នាក់ប៉ុណ្ណោះ។ ដំបូងឡើយ ទ្រង់ចូលរួមកម្មវិធីនានានៅក្នុងសាលាប្រជុំ ហើយទ្រង់បានស្ដាប់ការបកស្រាយបទគម្ពីរពីពួកបូជាចារ្យ និងស្ដាប់សេចក្ដីបង្រៀនរបស់មនុស្សផ្សេងទៀតនៅទីនោះ។ ទ្រង់បានទទួលចំណេះដឹងជាច្រើនអំពីព្រះគម្ពីរ៖ ទ្រង់មិនមែនប្រសូតមកទាំងមានចំណេះដឹងស្រាប់មកជាមួយទេ ទ្រង់បានទទួលចំណេះដឹងនោះ តាមរយៈការអាន និងការស្ដាប់។ ក្នុងព្រះគម្ពីរបានកត់ត្រាយ៉ាងច្បាស់ថា ទ្រង់បានសួរសំណួរដល់គ្រូៗក្នុងសាលាប្រជុំ ពេលទ្រង់មានព្រះជន្មដប់ពីរឆ្នាំថា៖ តើអ្វីខ្លះជាបទទំនាយរបស់ពួកហោរាពីបុរាណ? តើក្រឹត្យវិន័យរបស់ម៉ូសេមានអ្វីខ្លះ? ចុះគម្ពីរសញ្ញាចាស់? តើមនុស្សដែលកំពុងបម្រើព្រះជាម្ចាស់ ដោយស្លៀកសម្លៀកបំពាក់ជាបូជាចារ្យនៅក្នុងព្រះវិហារ មានតួនាទីអ្វី? ... ទ្រង់បានសួរសំណួរជាច្រើន ដ្បិតទ្រង់ក៏គ្មានចំណេះ ឬការយល់ដឹងពីរឿងអស់ទាំងនេះដែរ។ ទោះបីជាទ្រង់ត្រូវបានចាប់បដិសន្ធិដោយព្រះវិញ្ញាណបរិសុទ្ធ ក៏ទ្រង់ប្រសូតមកជាមនុស្សធម្មតាសុទ្ធសាធដែរ។ ថ្វីបើទ្រង់មានលក្ខណៈពិសេសខ្លះ ក៏ព្រះអង្គនៅតែជាមនុស្សធម្មតាម្នាក់ដដែល។ ព្រះប្រាជ្ញាញាណរបស់ទ្រង់លូតលាស់ជាបន្តបន្ទាប់ ស្របទៅតាមកម្ពស់ និងព្រះជន្មរបស់ទ្រង់ ហើយទ្រង់ក៏បានឆ្លងកាត់ដំណាក់នានានៅក្នុងជីវិតជាមនុស្សធម្មតាម្នាក់ដែរ។ នៅក្នុងការស្រមើស្រមៃរបស់មនុស្ស ព្រះយេស៊ូវមិនបានឆ្លងកាត់កុមារភាព ឬវ័យជំទង់នោះឡើយ។ ទ្រង់បានចាប់ផ្ដើមរស់ក្នុងជីវិតជាមនុស្សម្នាក់ដែលមានវ័យសាមសិបបីឆ្នាំ ពេលទ្រង់ប្រសូតមកភ្លាមតែម្ដង ហើយទ្រង់ត្រូវគេឆ្កាងពេលបញ្ចប់កិច្ចការរបស់ទ្រង់។ ទ្រង់មុខជាមិនបានឆ្លងកាត់ដំណាក់កាលនានាក្នុងជីវិតជាមនុស្សធម្មតាឡើយ។ ទ្រង់ក៏មិនបានបរិភោគ ឬសេពគប់ជាមួយនឹងមនុស្សដទៃទៀត ហើយពួកគេមិនងាយនឹងជួបទ្រង់ទេ សូម្បីមួយភ្លែតក៏ដោយ។ ទ្រង់មុខជាមនុស្សខុសប្រក្រតី ដែលបំភិតបំភ័យអស់អ្នកណាដែលបានឃើញទ្រង់ ដ្បិតទ្រង់គឺជាព្រះជាម្ចាស់។ មនុស្សជឿថា ព្រះជាម្ចាស់ដែលយាងមកក្នុងសាច់ឈាម ប្រាកដជាមិនរស់ដូចមនុស្សធម្មតាម្នាក់នោះទេ។ ពួកគេជឿថា ទ្រង់ស្អាតដោយមិនចាំបាច់ដុះធ្មេញរបស់ទ្រង់ ឬលុបលាងព្រះភក្ត្ររបស់ទ្រង់ឡើយ ដ្បិតទ្រង់គឺជាបុគ្គលបរិសុទ្ធ។ តើទាំងអស់នេះមិនមែនជាសញ្ញាណរបស់មនុស្សសុទ្ធសាធទេឬអី? ព្រះគម្ពីរពុំមានកត់ត្រាពីជីវិតរបស់ព្រះយេស៊ូវ ក្នុងនាមជាមនុស្សឡើយ មានកត់ត្រាតែពីកិច្ចការរបស់ទ្រង់ប៉ុណ្ណោះ ប៉ុន្តែនេះក៏មិនមែនបញ្ជាក់ថា ទ្រង់គ្មានភាពជាមនុស្សធម្មតា ឬបញ្ជាក់ថា ទ្រង់មិនបានរស់ក្នុងជីវិតជាមនុស្សធម្មតាម្នាក់ មុនពេលទ្រង់មានព្រះជន្មសាមសិបឆ្នាំនោះដែរ។ ទ្រង់បានចាប់ផ្ដើមកិច្ចការរបស់ទ្រង់ជាផ្លូវការពេលគ្រប់ព្រះជន្ម២៩ឆ្នាំ ប៉ុន្តែអ្នកមិនអាចសរសេររៀបរាប់ពីជីវិតជាមនុស្សរបស់ទ្រង់ទាំងមូលអស់ មុនវ័យនេះបានឡើយ។ ព្រះគម្ពីរគ្រាន់តែមិនរៀបរាប់ពីគ្រាទាំងអស់នោះនៅក្នុងការកត់ត្រាប៉ុណ្ណោះ។ ដោយសារតែវេលាទាំងនោះ គឺជាគ្រាដែលទ្រង់មានព្រះជន្មរស់ជាមនុស្សធម្មតា និងពុំមែនជាគ្រាដែលទ្រង់ធ្វើកិច្ចការក្នុងភាពជាព្រះរបស់ទ្រង់ ទើបវាមិនចាំបាច់ត្រូវកត់ត្រារឿងនេះទុក។ មុនពេលព្រះយេស៊ូវទទួលបុណ្យជ្រមុជទឹក ព្រះវិញ្ញាណបរិសុទ្ធមិនបានធ្វើការដោយផ្ទាល់ទេ គឺគ្រាន់តែរក្សាព្រះអង្គនៅក្នុងជីវិតរបស់ទ្រង់ ក្នុងនាមជាមនុស្សធម្មតាម្នាក់ រហូតដល់ថ្ងៃកំណត់ដែលព្រះយេស៊ូវត្រូវបំពេញព័ន្ធកិច្ចរបស់ទ្រង់។ ទោះបីទ្រង់គឺជាព្រះជាម្ចាស់ដែលយកកំណើតជាមនុស្ស ក៏ទ្រង់ឆ្លងកាត់ដំណើរការនៃភាពចាស់ចិត្តចាស់គំនិត ដូចមនុស្សធម្មតាម្នាក់ដែរ។ ដំណើរការនៃភាពចាស់ចិត្តចាស់គំនិតនេះ មិនត្រូវបានបញ្ចូលក្នុងព្រះគម្ពីរឡើយ។ រឿងនេះមិនត្រូវបានបញ្ចូល ដ្បិតវាមិនជួយផ្ដល់នូវជំនួយអ្វីធំដុំដល់ការលូតលាស់ក្នុងជីវិតរបស់មនុស្សឡើយ។ វេលាមុនពេលដែលទ្រង់បានទទួលបុណ្យជ្រមុជទឹក គឺជាវេលាលាក់កំបាំង ជាវេលាដែលទ្រង់មិនបានធ្វើទីសម្គាល់ និងការអស្ចារ្យអ្វីសោះ។ លុះក្រោយពេលដែលព្រះយេស៊ូវបានទទួលពិធីជ្រមុជទឹក ទើបទ្រង់ចាប់ផ្តើមកិច្ចការប្រោសលោះមនុស្សទាំងអស់ ជាកិច្ចការដែលសម្បូរ និងពោរពេញដោយព្រះគុណ សេចក្ដីពិត សេចក្ដីស្រឡាញ់ និងសេចក្ដីមេត្តាករុណា។ ប្រាកដណាស់ ការចាប់ផ្ដើមកិច្ចការនេះ ក៏ជាការចាប់ផ្ដើមយុគសម័យនៃព្រះគុណដែរ ដោយព្រោះមូលហេតុនេះ ទើបកិច្ចការនេះត្រូវបានកត់ទុក និងផ្ទេរបន្តរហូតដល់បច្ចុប្បន្ន។ កិច្ចការនេះគឺដើម្បីបើកច្រកចេញ និងនាំមនុស្សគ្រប់គ្នាទៅកាន់ផលសម្រេច ឱ្យអស់អ្នកដែលស្ថិតក្នុងយុគសម័យនៃព្រះគុណ ដើម្បីឱ្យគេដើរលើមាគ៌ានៃយុគសម័យនៃព្រះគុណ និងមាគ៌ានៃឈើឆ្កាង។ គ្រប់យ៉ាងសុទ្ធតែជាការពិត ទោះបីជាវាចេញមកពីការកត់ត្រាដែលសរសេរដោយមនុស្សក៏ដោយ លើកលែងតែកំហុសតូចតាចមួយចំនួន ដែលត្រូវបានគេរកឃើញក្នុងកន្លែងខុសៗគ្នាប៉ុណ្ណោះ។ ទោះបីជាដូច្នេះក៏ដោយ កំណត់ត្រាទាំងនេះ មិនអាចនិយាយបានថា មិនពិតនោះទេ។ រឿងដែលត្រូវបានកត់ត្រា គឺជារឿងពិតសុទ្ធសាធ ដែលមានខុសនោះ គឺខុសត្រង់សំណេរដែលមនុស្សសរសេរប៉ុណ្ណោះ។ មានមនុស្សខ្លះនឹងនិយាយថា ប្រសិនបើព្រះយេស៊ូវជាបុគ្គលដែលមានភាពជាមនុស្សធម្មតា និងសាមញ្ញ តើទ្រង់អាចធ្វើទីសម្គាល់ និងការអស្ចារ្យបានដោយរបៀបណា? រយៈពេលសែសិបថ្ងៃនៃការល្បួងដែលព្រះយេស៊ូវបានឆ្លងកាត់ គឺជាទីសម្គាល់ដ៏អស្ចារ្យ ជាការណ៍មួយដែលមនុស្សធម្មតាម្នាក់ មុខជាមិនអាចនឹងសម្រេចបាន។ រយៈពេលសែសិបថ្ងៃនៃការល្បួងរបស់ទ្រង់ ស្ថិតក្នុងធម្មជាតិនៃការបំពេញកិច្ចការរបស់ព្រះវិញ្ញាណបរិសុទ្ធ ចុះតើគេអាចនិយាយថា នៅក្នុងទ្រង់គ្មានលក្ខណៈអធិធម្មជាតិបន្តិចសោះបានដោយរបៀបណា? សមត្ថភាពរបស់ទ្រង់ ក្នុងការធ្វើទីសម្គាល់ និងការអស្ចារ្យ មិនបញ្ជាក់ថា ទ្រង់គឺជាមនុស្សមហស្ចារ្យម្នាក់ និងពុំមែនជាមនុស្សធម្មតានោះឡើយ។ គ្រាន់តែថា ព្រះវិញ្ញាណបរិសុទ្ធធ្វើការក្នុងមនុស្សធម្មតាម្នាក់ ដូចជាទ្រង់ប៉ុណ្ណោះ ទើបធ្វើឱ្យទ្រង់អាចធ្វើការអស្ចារ្យ ហើយថែមទាំងធ្វើការអស្ចារ្យជាងនេះទៀតផង។ មុនពេលព្រះយេស៊ូវបំពេញព័ន្ធកិច្ចរបស់ទ្រង់ ឬតាមព្រះគម្ពីរបានរ៉ាយរ៉ាប់ថា មុនពេលព្រះវិញ្ញាណបរិសុទ្ធយាងចុះមកសណ្ឋិតលើទ្រង់ ព្រះយេស៊ូវគ្រាន់តែជាមនុស្សធម្មតាម្នាក់ និងគ្មានលក្ខណៈអធិធម្មជាតិសោះឡើយ។ ពេលដែលព្រះវិញ្ញាណបរិសុទ្ធ យាងចុះមកសណ្ឋិតលើទ្រង់ ពោលគឺពេលដែលទ្រង់បានចាប់ផ្ដើមបំពេញព័ន្ធកិច្ចរបស់ទ្រង់ ទ្រង់ក៏បានពេញដោយលក្ខណៈអធិធម្មជាតិ។ ដោយសារតែបែបនេះ ទើបមនុស្សចាប់ផ្ដើមជឿថា សាច់ឈាមជាមនុស្សរបស់ព្រះជាម្ចាស់ គឺគ្មានភាពជាមនុស្សធម្មតានោះទេ។ ជាងនេះទៀត គេច្រឡំគិតថា ព្រះជាម្ចាស់ដែលយកកំណើតជាមនុស្ស មានតែភាពជាព្រះ គ្មានភាពជាមនុស្សទេ។ ប្រាកដណាស់ កាលព្រះជាម្ចាស់យាងមកផែនដីដើម្បីធ្វើកិច្ចការរបស់ទ្រង់ មនុស្សទាំងអស់មើលឃើញព្រឹត្តិការណ៍អធិធម្មជាតិ។ អ្វីដែលពួកគេមើលឃើញនឹងភ្នែករបស់គេផ្ទាល់ និងអ្វីដែលពួកគេស្ដាប់ឮនឹងត្រចៀករបស់គេផ្ទាល់ សុទ្ធតែមានលក្ខណៈអធិធម្មជាតិ ដ្បិតកិច្ចការ និងព្រះបន្ទូលរបស់ទ្រង់ គឺសុទ្ធតែមិនអាចយល់បាន និងមិនអាចទទួលយកបានសម្រាប់ពួកគេ។ ប្រសិនបើមានរបស់អ្វីពីស្ថានសួគ៌ ត្រូវបានយកមកផែនដី តើអាចជារបស់អ្វីផ្សេង ក្រៅតែពីរបស់ដែលមានលក្ខណៈអធិធម្មជាតិបានដែរឬទេ? ពេលដែលសេចក្ដីអាថ៌កំបាំងនៃនគរស្ថានសួគ៌ត្រូវបាននាំយកមកផែនដី សេចក្ដីអាថ៌កំបាំងដែលមនុស្សគិតមិនដល់ ហើយយល់មិនបាន ជាអាថ៌កំបាំងដែលចម្លែកដល់ចិត្ត និងប្រកបដោយភាពវាងវៃ តើសេចក្ដីទាំងនោះសុទ្ធតែមិនមែនជាអធិធម្មជាតិទៀតមែនទេ? ដោយឡែក អ្នកគួរដឹងថា ទោះបីជាសេចក្ដីនោះមានលក្ខណៈអធិធម្មជាតិយ៉ាងណា ក៏គ្រប់យ៉ាងត្រូវបានអនុវត្តនៅក្នុងភាពជាមនុស្សធម្មតារបស់ព្រះអង្គដដែលដែរ។ ព្រះជាម្ចាស់ដែលយកកំណើតជាមនុស្ស មានពេញដោយភាពជាមនុស្ស។ ប្រសិនបើទ្រង់ពុំមានភាពជាមនុស្សទេ នោះទ្រង់មុខជាពុំមែនជាសាច់ឈាមជាមនុស្សរបស់ព្រះជាម្ចាស់ឡើយ។ ព្រះយេស៊ូវបានធ្វើការអស្ចារ្យធំៗជាច្រើន កាលទ្រង់គង់នៅលើផែនដី។ អ្វីដែលសាសន៍អ៊ីស្រាអែលបានឃើញនៅពេលនោះ គឺពោរពេញដោយរឿងរ៉ាវអធិធម្មជាតិ។ ពួកគេបានមើលឃើញទាំងទេវតា និងទេវទូត ហើយពួកគេបានស្ដាប់ឮព្រះសូរសៀងរបស់ព្រះយេហូវ៉ាទៀតផង។ តើទាំងនេះមិនមែនជារឿងអធិធម្មជាតិទេឬអី? ប្រាកដណាស់ សព្វថ្ងៃនេះ មានវិញ្ញាណអាក្រក់ខ្លះបំភាន់មនុស្ស ដោយប្រើប្រាស់ទង្វើអធិធម្មជាតិ ពោលគឺគ្មានអ្វីក្រៅតែពីការយកតម្រាប់របស់ពួកវា ដើម្បីបំភាន់មនុស្ស តាមរយៈកិច្ចការដែលមិនមែនត្រូវបានធ្វើឡើងដោយព្រះវិញ្ញាណបរិសុទ្ធនាពេលបច្ចុប្បន្ន។ មនុស្សជាច្រើនធ្វើការអស្ចារ្យ និងប្រោសមនុស្សឈឺ ព្រមទាំងបណ្ដេញអារក្សផង ទាំងអស់នេះមិនជាអ្វីទាំងអស់ ក្រៅតែពីកិច្ចការរបស់វិញ្ញាណអាក្រក់ ដ្បិតព្រះវិញ្ញាណបរិសុទ្ធលែងធ្វើការបែបនេះនាពេលបច្ចុប្បន្នទៀតហើយ ហើយអស់អ្នកណាដែលត្រាប់តាមកិច្ចការរបស់ព្រះវិញ្ញាណបរិសុទ្ធ តាំងពីសម័យនោះមក គឺជាវិញ្ញាណអាក្រក់ប្រាកដណាស់។ កិច្ចការទាំងអស់ដែលត្រូវបានអនុវត្តនៅអ៊ីស្រាអែលសម័យនោះ គឺជាកិច្ចការមួយដែលមានលក្ខណៈអធិធម្មជាតិ ទោះបីពេលនេះព្រះវិញ្ញាណបរិសុទ្ធមិនធ្វើការក្នុងលក្ខណៈបែបនេះក៏ដោយ ហើយពេលនេះកិច្ចការបែបនេះ គឺជាតម្រាប់ និងជាការក្លែងកាយរបស់សាតាំង និងជាការបង្កចលាចលរបស់វាផង។ ដោយឡែក អ្នកមិនអាចនិយាយថា គ្រប់យ៉ាងដែលមានលក្ខណៈអធិធម្មជាតិ សុទ្ធតែមកពីវិញ្ញាណអាក្រក់នោះឡើយ ការនេះអាស្រ័យលើយុគសម័យនៃកិច្ចការរបស់ព្រះជាម្ចាស់។ ចូរពិចារណាអំពីកិច្ចការដែលត្រូវបានធ្វើឡើងដោយព្រះជាម្ចាស់ដែលយកកំណើតជាមនុស្សនាពេលបច្ចុប្បន្ន៖ តើចំណុចណាខ្លះដែលគ្មានលក្ខណៈអធិធម្មជាតិ? ព្រះបន្ទូលរបស់ទ្រង់ គឺយល់មិនដល់ និងមិនអាចទទួលយកបានសម្រាប់អ្នក ហើយកិច្ចការដែលទ្រង់ធ្វើ គឺគ្មានមនុស្សណាម្នាក់អាចធ្វើបានឡើយ។ អ្វីដែលទ្រង់យល់ មនុស្សគ្មានផ្លូវយល់បានឡើយ ចំណែកឯចំណេះដឹងរបស់ទ្រង់វិញ មនុស្សក៏មិនដឹងជាមានតាំងពីពេលណាមកដែរ។ មានមនុស្សខ្លះនិយាយថា «ទូលបង្គំក៏ជាមនុស្សធម្មតាដូចទ្រង់ដែរ ប៉ុន្តែចុះម្ដេចបានជាទូលបង្គំមិនដឹងអ្វីដែលទ្រង់ដឹងដូច្នេះ? ទូលបង្គំចាស់ជាង និងមានបទពិសោធន៍ច្រើនជាង ប៉ុន្តែម្ដេចបានជាទ្រង់ដឹងពីអ្វីដែលទូលបង្គំមិនដឹង?» តាមទស្សនៈរបស់មនុស្ស អ្វីៗទាំងអស់នេះគឺជារឿងដែលមនុស្សគ្មានផ្លូវនឹងទទួលបានឡើយ។ ហេតុនេះ មានមនុស្សខ្លះនិយាយថា «គ្មាននរណាដឹងពីកិច្ចការដែលត្រូវបានអនុវត្តនៅអ៊ីស្រាអែលនោះឡើយ ហើយសូម្បីតែអ្នកបកស្រាយព្រះគម្ពីរ ក៏មិនអាចផ្ដល់នូវការបកស្រាយបានដែរ ចុះម្ដេចបានជាអ្នកដឹង?» តើទាំងអស់នេះមិនមែនជារឿងអធិធម្មជាតិទេឬអី? ព្រះអង្គពុំមានបទពិសោធអំពីការអស្ចារ្យទេ ប៉ុន្តែទ្រង់ជ្រាបគ្រប់យ៉ាង ទ្រង់មានបន្ទូល និងបង្ហាញឱ្យឃើញពីសេចក្ដីពិតយ៉ាងងាយស្រួលបំផុត។ តើនេះមិនមែនជារឿងអធិធម្មជាតិទៀតមែនទេ? កិច្ចការរបស់ទ្រង់លើសលប់ពេកនឹងឱ្យមនុស្សអាចទទួលបាន។ កិច្ចការនោះ គំនិតរបស់មនុស្សដែលមានសាច់ឈាម មិនអាចទទួលបានទេ ហើយការលើកហេតុផលនៃគំនិតរបស់មនុស្ស ក៏មិនអាចយល់ពីកិច្ចការនេះបានដែរ។ ទោះបីជាទ្រង់មិនធ្លាប់បានអានព្រះគម្ពីរ ក៏ទ្រង់យល់ពីកិច្ចការរបស់ព្រះជាម្ចាស់នៅក្នុងស្រុកអ៊ីស្រាអែលដែរ។ ហើយទោះបីជាទ្រង់ឈរលើផែនដី ពេលទ្រង់ថ្លែងព្រះបន្ទូល ក៏ទ្រង់ថ្លែងពីសេចក្ដីអាថ៌កំបាំងដែលនៅឯស្ថានសួគ៌ជាន់ទីបីដែរ។ កាលណាមនុស្សអានព្រះបន្ទូលទាំងនេះ អារម្មណ៍នេះនឹងយកឈ្នះលើគេ៖ «តើនេះមិនមែនជាសម្ដីពីស្ថានសួគ៌ ជាន់ទីបីទេឬអី? តើការទាំងអស់នេះ មិនលើសពីអ្វីដែលមនុស្សធម្មតាអាចសម្រេចបានទេឬអី? នៅពេលនោះ កាលព្រះយេស៊ូវឆ្លងកាត់ការតមអាហាររយៈពេលសែសិបថ្ងៃ តើនោះមិនមែនជារឿងអធិធម្មជាតិទៀតមែនទេ?» ប្រសិនបើអ្នកនិយាយថា ការតមអាហាររយៈពេលសែសិបថ្ងៃ គឺជាករណីអធិធម្មជាតិសុទ្ធសាធ ជាទង្វើរបស់វិញ្ញាណអាក្រក់ នោះតើអ្នកមិនថ្កោលទោសព្រះយេស៊ូវទេឬអី? មុនពេលព្រះយេស៊ូវបំពេញព័ន្ធកិច្ចរបស់ទ្រង់ ព្រះអង្គមានលក្ខណៈដូចមនុស្សធម្មតាម្នាក់។ ទ្រង់ទៅសាលារៀនទៀតផង តើទ្រង់បានរៀនអាន និងរៀនសរសេរ តាមរបៀបណាទៀត? កាលព្រះជាម្ចាស់បានត្រឡប់ជាសាច់ឈាម ព្រះវិញ្ញាណបរិសុទ្ធនៅលាក់កំបាំងក្នុងសាច់ឈាមនោះ។ ដូច្នេះ ការធ្វើជាមនុស្សធម្មតាម្នាក់ ទ្រង់ចាំបាច់ត្រូវឆ្លងកាត់ដំណើរការលូតលាស់ និងភាពចាស់ចិត្តចាស់គំនិត ហើយមិនមែនទាល់តែសមត្ថភាពវិនិច្ឆ័យរបស់ទ្រង់បានចម្រើនឡើង ហើយទ្រង់យល់ដឹងការណ៍នានា ទើបអាចរាប់ថា ទ្រង់ជាមនុស្សធម្មតាម្នាក់នោះទេ។ លុះក្រោយពេលដែលភាពជាមនុស្សរបស់ទ្រង់ បានចាស់ចិត្តចាស់គំនិត ទើបទ្រង់អាចបំពេញព័ន្ធកិច្ចរបស់ទ្រង់បាន។ តើទ្រង់អាចបំពេញព័ន្ធកិច្ចរបស់ទ្រង់ ខណៈដែលភាពជាមនុស្សធម្មតារបស់ទ្រង់ មិនទាន់ចាស់ចិត្តចាស់គំនិត ហើយការលើកហេតុផលរបស់ទ្រង់ នៅមិនទាន់ត្រឹមត្រូវបានដែរឬទេ? ប្រាកដណាស់ មិនអាចរំពឹងឱ្យទ្រង់បំពេញព័ន្ធកិច្ចរបស់ទ្រង់ ពេលទ្រង់មានព្រះជន្មប្រាំមួយ ឬប្រាំពីរឆ្នាំនោះទេ! ហេតុអ្វីបានជាព្រះជាម្ចាស់មិនសម្ដែងអង្គទ្រង់ដោយបើកចំហ ពេលទ្រង់បានក្លាយជាសាច់ឈាមភ្លាម? នោះគឺមកពីភាពជាមនុស្សនៃសាច់ឈាមរបស់ទ្រង់ នៅមិនទាន់ចាស់ចិត្តចាស់គំនិត ដំណើរការវិនិច្ឆ័យនៃភាពជាមនុស្សធម្មតារបស់ទ្រង់ ក៏ដូចជាភាពជាមនុស្សធម្មតានៃសាច់ឈាមនេះ មិនទាន់ជាកម្មសិទ្ធិដ៏ពេញលេញរបស់ព្រះអង្គនៅឡើយទេ។ ដោយព្រោះមូលហេតុនេះ ទ្រង់ចាំបាច់ត្រូវមានភាពជាមនុស្សធម្មតា និងមានសុភវិនិច្ឆ័យជាមនុស្សធម្មតាម្នាក់ដាច់ខាត រហូតទាល់តែបានប្រដាប់កាយគ្រប់គ្រាន់ ក្នុងការរ៉ាប់រងកិច្ចការរបស់ទ្រង់ នៅក្នុងសាច់ឈាមបាន គឺមុនពេលទ្រង់អាចចាប់ផ្ដើមកិច្ចការរបស់ទ្រង់បាន។ ប្រសិនបើទ្រង់មិនទាន់បានស្មើនឹងភារកិច្ចនេះទេ នោះទ្រង់ចាំបាច់ត្រូវបន្តចម្រើនវ័យ និងចាស់ចិត្តចាស់គំនិតផង។ ប្រសិនបើព្រះយេស៊ូវបានចាប់ផ្ដើមកិច្ចការរបស់ទ្រង់ក្នុងវ័យប្រាំពីរ ឬប្រាំបីឆ្នាំ តើមនុស្សមិនចាត់ទុកទ្រង់ជាមនុស្សអច្ឆរិយទៅហើយទេឬអី? តើមនុស្សទាំងអស់មិនគិតថា ព្រះអង្គជាកុមារម្នាក់ទេមែនទេ? តើមាននរណាខ្លះយល់ឃើញថា ទ្រង់ជាមនុស្សគួរឱ្យទុកចិត្ត? កុមារម្នាក់ដែលមានវ័យប្រាំពីរ ឬប្រាំបីឆ្នាំ មិនខ្ពស់ជាងវេទិកាដែលគេឈរពីក្រោយនោះទេ តើគេសមនឹងអធិប្បាយព្រះបន្ទូលដែរឬទេ? មុនពេលភាពជាមនុស្សធម្មតារបស់ទ្រង់ចាស់ចិត្តចាស់គំនិត ទ្រង់រ៉ាប់រងភារកិច្ចនោះមិនបានទេ។ មើលទៅដរាបណាភាពជាមនុស្សរបស់ទ្រង់នៅមិនទាន់ចាស់ចិត្តចាស់គំនិត ចំណែកជាច្រើននៃកិច្ចការនេះ គឺមិនអាចទទួលបានតែម្ដង។ កិច្ចការរបស់ព្រះវិញ្ញាណរបស់ព្រះជាម្ចាស់នៅក្នុងសាច់ឈាម ក៏ត្រូវបានត្រួតត្រាដោយគោលការណ៍នៃកិច្ចការនោះផ្ទាល់ដែរ។ ទាល់តែដល់ពេលដែលទ្រង់បានប្រដាប់កាយដោយភាពជាមនុស្សធម្មតា ទើបទ្រង់អាចរ៉ាប់រងកិច្ចការ និងទទួលបន្ទុកការងាររបស់ព្រះវរបិតាបាន។ លុះដល់ពេលនោះទើបទ្រង់អាចចាប់ផ្ដើមកិច្ចការរបស់ទ្រង់បាន។ ក្នុងកុមារភាពរបស់ទ្រង់ ព្រះយេស៊ូវមិនអាចយល់រឿងរ៉ាវជាច្រើនដែលបានកើតឡើងក្នុងសម័យបុរាណនោះទេ ហើយទ្រង់ក៏ចាប់ផ្ដើមយល់ ដោយសារតែការសួរសំណួរដល់គ្រូបង្រៀននៅតាមសាលាប្រជុំតែប៉ុណ្ណោះ។ ប្រសិនបើទ្រង់បានចាប់ផ្ដើមធ្វើកិច្ចការរបស់ទ្រង់ភ្លាម ពេលទ្រង់ចេះនិយាយ តើធ្វើម្ដេចអាចឱ្យទ្រង់មិនប្រព្រឹត្តកំហុសបាន? តើព្រះជាម្ចាស់អាចប្រព្រឹត្តនូវកំហុសផ្ដេសផ្ដាសទៅរួចទេ? ហេតុនេះ លុះក្រោយពេលដែលទ្រង់អាចធ្វើការបាន ទើបទ្រង់ចាប់ផ្ដើមកិច្ចការរបស់ទ្រង់។ ទ្រង់មិនបានអនុវត្តកិច្ចការអ្វីសោះ រហូតទាល់តែទ្រង់មានសមត្ថភាពពេញលេញនឹងរ៉ាប់រងការងារនេះបាន។ ពេលចម្រើនវ័យ២៩ឆ្នាំ ព្រះយេស៊ូវបានចាស់ចិត្តគំនិតច្រើនហើយ ហើយភាពជាមនុស្សរបស់ទ្រង់ ក៏ល្មមនឹងរ៉ាប់រ៉ងកិច្ចការដែលទ្រង់ត្រូវធ្វើនោះដែរ។ លុះដល់ពេលនោះ ទើបព្រះវិញ្ញាណរបស់ព្រះជាម្ចាស់ចាប់ផ្ដើមធ្វើការក្នុងទ្រង់ជាផ្លូវការ។ នៅពេលនោះ យ៉ូហានបានប្រុងប្រៀបអស់រយៈពេលប្រាំពីរឆ្នាំ ដើម្បីបើកផ្លូវថ្វាយទ្រង់ ហើយពេលកិច្ចការរបស់គាត់បញ្ចប់ទៅ គាត់ត្រូវបានបញ្ជូនទៅក្នុងមន្ទីរឃុំឃាំង។ អម្រែកនេះក៏ធ្លាក់លើព្រះយេស៊ូវទាំងស្រុង។ ប្រសិនបើទ្រង់រ៉ាប់រងកិច្ចការនេះក្នុងវ័យ២១ឆ្នាំ ឬ ២២ឆ្នាំ ពេលនោះជាពេលដែលភាពជាមនុស្សរបស់ទ្រង់ នៅខ្វះខាតច្រើន ជាពេលដែលទ្រង់ទើបតែឈានចូលក្នុងយុវភាពក្មេងខ្ចី ហើយមានកិច្ចការជាច្រើនដែលទ្រង់មិនដឹង ហើយទ្រង់មុខជាមិនអាចទទួលរ៉ាប់រងការងារបានឡើយ។ នៅពេលនោះ យ៉ូហានបានអនុវត្តកិច្ចការរបស់គាត់បានខ្លះ មុនពេលដែលព្រះយេស៊ូវចាប់ផ្ដើមកិច្ចការរបស់ទ្រង់ ដោយកាលនោះ ទ្រង់ឈានដល់មជ្ឈិមវ័យទៅហើយ។ ស្ថិតក្នុងវ័យនោះ ភាពជាមនុស្សធម្មតារបស់ទ្រង់ គឺល្មមនឹងរ៉ាប់រងកិច្ចការដែលទ្រង់ធ្វើហើយ។ ពេលនេះ ព្រះដែលយកកំណើតជាមនុស្ស ក៏មានភាពជាមនុស្សធម្មតា ទោះបីជាភាពជាមនុស្សនេះ មានភាពចាស់ទុំខ្លាំងធៀបទៅនឹងមនុស្សវ័យចំណាស់ក្នុងចំណោមអ្នករាល់គ្នា ក៏ភាពជាមនុស្សនេះល្មមគ្រប់គ្រាន់នឹងរ៉ាប់រងកិច្ចការរបស់ទ្រង់ស្រេចទៅហើយ។ កាលៈទេសៈដែលនៅជុំវិញកិច្ចការសព្វថ្ងៃ គឺមិនដូចគ្នាទាំងស្រុងនឹងកាលៈទេសៈក្នុងសម័យព្រះយេស៊ូវនោះទេ។ ហេតុអ្វីបានជាព្រះយេស៊ូវជ្រើសរើសសាវ័កដប់ពីរនាក់? នោះគឺដើម្បីជ្រោមជ្រែងដល់កិច្ចការរបស់ទ្រង់សុទ្ធសាធ និងឱ្យគេរួមចំណែកក្នុងកិច្ចការនោះ។ ក្នុងន័យម្យ៉ាង គឺដើម្បីចាក់គ្រឹះសម្រាប់កិច្ចការរបស់ទ្រង់នៅសម័យនោះ ក្នុងន័យម្យ៉ាងទៀត គឺដើម្បីចាក់គ្រឹះសម្រាប់កិច្ចការរបស់ទ្រង់នៅសម័យក្រោយៗមកទៀត។ ការជ្រើសរើសយកសាវ័កទាំងដប់ពីរនាក់ គឺជាបំណងព្រះហឫទ័យរបស់ព្រះយេស៊ូវ ស្របទៅតាមកិច្ចការនៅពេលនោះ ដ្បិតនោះគឺជាបំណងព្រះហឫទ័យរបស់ព្រះជាម្ចាស់ផ្ទាល់។ ទ្រង់ជឿថា ទ្រង់គួរជ្រើសរើសសាវ័កដប់ពីរនាក់ រួចហើយដឹកនាំពួកគេឱ្យផ្សាយព្រះបន្ទូលគ្រប់ទីកន្លែង។ ប៉ុន្តែសព្វថ្ងៃនេះ ការនេះពុំចាំបាច់មាននៅក្នុងចំណោមអ្នករាល់គ្នានោះទេ! កាលព្រះជាម្ចាស់ដែលយកកំណើតជាមនុស្ស ធ្វើការនៅក្នុងសាច់ឈាម មានគោលការណ៍ជាច្រើន និងមានរឿងរ៉ាវជាច្រើនដែលមនុស្សមិនយល់តែម្ដង។ មនុស្សរមែងប្រើសញ្ញាណរបស់គេផ្ទាល់មកវាយតម្លៃព្រះអង្គ ឬមកធ្វើការទាមទារហួសហេតុពីព្រះជាម្ចាស់។ ប៉ុន្តែមកទល់សព្វថ្ងៃនេះ មនុស្សជាច្រើនមិនដឹងសោះថា ចំណេះដឹងរបស់ពួកគេ សុទ្ធតែជាការបន្សំឡើងពីសញ្ញាណរបស់ពួកគេផ្ទាល់សុទ្ធសាធ។ ទោះបីព្រះជាម្ចាស់យកកំណើតជាមនុស្សក្នុងយុគសម័យ ឬទីកន្លែងណាក៏ដោយ ក៏គោលការណ៍សម្រាប់កិច្ចការរបស់ទ្រង់នៅក្នុងសាច់ឈាម នៅតែមិនផ្លាស់ប្ដូរដដែល។ ទ្រង់មិនអាចក្លាយជាសាច់ឈាម ហើយលើកសាច់ឈាមឱ្យខ្ពស់នៅក្នុងកិច្ចការរបស់ទ្រង់នោះឡើយ និងរឹតតែមិនអាចក្លាយជាសាច់ឈាម ហើយមិនធ្វើការក្នុងភាពជាមនុស្សធម្មតានៃសាច់ឈាមទៅទៀត។ ពុំនោះទេ សារៈសំខាន់នៃការយកកំណើតជាមនុស្សរបស់ព្រះជាម្ចាស់ នឹងរលាយជាអសារឥតការ ហើយព្រះបន្ទូលដែលបានត្រឡប់ជាសាច់ឈាម នឹងក្លាយជារឿងឥតន័យទាំងស្រុង។ ជាងនេះទៅទៀត មានតែព្រះវរបិតាដែលគង់នៅឯស្ថានសួគ៌ប៉ុណ្ណោះ (ព្រះវិញ្ញាណ) ជ្រាបពីការយកកំណើតជាមនុស្សរបស់ព្រះជាម្ចាស់ ហើយគ្មាននរណាផ្សេងដឹងឡើយ សូម្បីតែសាច់ឈាមរបស់ព្រះជាម្ចាស់ផ្ទាល់ ឬទេវទូតពីស្ថានសួគ៌ក្ដី។ ហេតុនេះទើបកិច្ចការរបស់ព្រះជាម្ចាស់នៅក្នុងសាច់ឈាម នោះរឹតតែធម្មតា និងរឹតតែប្រសើរ ក្នុងការបង្ហាញឱ្យឃើញថា ព្រះបន្ទូលពិតជាបានត្រឡប់ជាសាច់ឈាមមែន ហើយសាច់ឈាមនោះ គឺជាមនុស្សសាមញ្ញ និងធម្មតាម្នាក់។

អ្នកខ្លះប្រហែលជាឆ្ងល់ថា «ហេតុអ្វីក៏យុគសម័យនេះ ត្រូវចាប់ផ្ដើមឡើងដោយព្រះជាម្ចាស់ផ្ទាល់ព្រះអង្គ? តើមនុស្សមិនអាចធ្វើជំនួសទ្រង់បានទេមែនទេ?» អ្នករាល់គ្នាសុទ្ធតែដឹងថា ព្រះជាម្ចាស់បានត្រឡប់ជាសាច់ឈាម សម្រាប់ការបើកបង្ហាញនូវគោលបំណងនៃការចាប់ផ្តើមនៅក្នុងយុគសម័យថ្មីមួយ ហើយពិតណាស់ ពេលទ្រង់ចាប់ផ្ដើមយុគសម័យថ្មី ទ្រង់នឹងបញ្ចប់យុគសម័យចាស់ ក្នុងពេលជាមួយគ្នាតែម្ដង។ ព្រះជាម្ចាស់ គឺជាទីចាប់ផ្ដើម និងជាទីបញ្ចប់។ ព្រះជាម្ចាស់ផ្ទាល់ព្រះអង្គ គឺជាអ្នកធ្វើឱ្យកិច្ចការរបស់ទ្រង់ចាប់ផ្ដើមដំណើរការ ដូច្នេះហើយ អ្នកដែលបញ្ចប់យុគសម័យចាស់ក៏ត្រូវតែជាព្រះជាម្ចាស់ផ្ទាល់ព្រះអង្គដែរ។ នោះគឺជាភ័ស្តុតាងពីការដែលទ្រង់យកឈ្នះសាតាំង និងការដែលទ្រង់យកឈ្នះលោកីយ៍។ រាល់ពេលដែលព្រះជាម្ចាស់ផ្ទាល់ធ្វើការនៅក្នុងចំណោមមនុស្សលោក នោះហើយគឺជាការចាប់ផ្ដើមសង្គ្រាមមួយថ្មី។ គ្មានការចាប់ផ្ដើមកិច្ចការថ្មី តាមធម្មតាក៏គ្មានការបញ្ចប់សង្គ្រាមចាស់ដែរ។ ហើយកាលណាគ្មានការបញ្ចប់សង្គ្រាមចាស់ នេះក៏ជាភស្តុតាងបញ្ជាក់ថា សង្គ្រាមជាមួយសាតាំង ក៏មិនទាន់ដល់ទីបញ្ចប់ដែរ។ លុះត្រាតែព្រះជាម្ចាស់ផ្ទាល់ព្រះអង្គយាងមក ហើយអនុវត្តកិច្ចការថ្មីក្នុងចំណោមមនុស្សលោក ទើបមនុស្សអាចរួចខ្លួនទាំងស្រុងពីអំណាចរបស់សាតាំង ហើយទទួលបាននូវជីវិតថ្មី និងការចាប់ផ្ដើមថ្មីមួយ។ ពុំនោះទេ មនុស្សនឹងរស់នៅក្នុងយុគសម័យចាស់ជានិរន្តរ ហើយរស់នៅក្រោមឥទ្ធិពលចាស់របស់សាតាំងជារៀងរហូត។ ក្នុងគ្រប់យុគសម័យដែលត្រូវបានដឹកនាំដោយព្រះជាម្ចាស់ មនុស្សបានរួចខ្លួនមួយចំណែក ដូច្នេះហើយ មនុស្សអាចវិវឌ្ឍទៅមុខព្រមជាមួយនឹងកិច្ចការរបស់ព្រះជាម្ចាស់ ឈានទៅរកយុគសម័យថ្មី។ ជ័យជម្នះរបស់ព្រះជាម្ចាស់គឺជាជ័យជម្នះរបស់មនុស្សទាំងអស់ដែលដើរតាមទ្រង់។ ប្រសិនបើការរត់ប្រណាំងរបស់មនុស្ស ត្រូវបានដាក់បន្ទុកដោយសារបញ្ចប់យុគសម័យ នោះទោះបីជាតាមទស្សនៈរបស់មនុស្ស ឬសាតាំង ក៏ការរត់ប្រណាំងនេះ គ្មានអ្វីក្រៅតែពីទង្វើទាស់ប្រឆាំង ឬក្បត់ព្រះជាម្ចាស់តែប៉ុណ្ណោះ មិនមែនជាការចុះចូលចំពោះព្រះជាម្ចាស់ឡើយ ហើយកិច្ចការរបស់មនុស្សនឹងក្លាយជាឧបករណ៍ប្រើប្រាស់សម្រាប់សាតាំងវិញ។ ទាល់តែមនុស្សចុះចូល និងដើរតាមព្រះជាម្ចាស់ នៅក្នុងយុគសម័យដែលចាប់ផ្ដើមឡើងដោយព្រះជាម្ចាស់ទាំងស្រុង ទើបសាតាំងអាចជឿទាំងស្រុងបាន ដ្បិតនោះហើយគឺជាភារកិច្ចរបស់មនុស្ស។ ហេតុនេះ ខ្ញុំនិយាយថា អ្នករាល់គ្នាត្រូវតែដើរតាម និងចុះចូលប៉ុណ្ណោះគឺបានហើយ គ្មានអ្វីតម្រូវពីអ្នករាល់គ្នាទៀតទេ។ នេះហើយគឺជាអត្ថន័យថាឱ្យមនុស្សម្នាក់ៗប្រកាន់ខ្ជាប់នូវកាតព្វកិច្ចរបស់ខ្លួន ហើយឱ្យម្នាក់ៗបំពេញមុខងាររបស់ខ្លួនឯងរៀងៗខ្លួន។ ព្រះជាម្ចាស់ធ្វើកិច្ចការរបស់ទ្រង់ផ្ទាល់ ហើយមនុស្សពុំចាំបាច់មកធ្វើកិច្ចការជំនួសទ្រង់ទេ ហើយទ្រង់ក៏មិនរួមចំណែកក្នុងកិច្ចការរបស់មនុស្សលោកដែរ។ មនុស្សបំពេញភារកិច្ចរបស់គេ ហើយក៏មិនរួមចំណែកក្នុងកិច្ចការរបស់ព្រះជាម្ចាស់ដែរ។ នេះទើបជាការចុះចូល និងជាភស្តុតាងបញ្ជាក់ពីភាពបរាជ័យរបស់សាតាំង។ បន្ទាប់ពីព្រះជាម្ចាស់ផ្ទាល់ បានបញ្ចប់ការចាប់ផ្ដើមយុគសម័យថ្មី ទ្រង់លែងយាងចុះមកធ្វើកិច្ចការនៅក្នុងចំណោមមនុស្សជាតិ ដោយផ្ទាល់ទៀតហើយ។ លុះត្រាតែបែបនោះ ទើបមនុស្សឈានចូលទៅក្នុងយុគសម័យថ្មីជាផ្លូវការ ដើម្បីបំពេញភារកិច្ចរបស់គេ និងអនុវត្តបេសកកម្មរបស់គេ ក្នុងភាពជាមនុស្សលោក។ ទាំងអស់នេះ គឺជាគោលការណ៍ដែលព្រះជាម្ចាស់ធ្វើការ ជាគោលការណ៍ដែលគ្មាននរណាម្នាក់អាចប្រព្រឹត្តរំលងបាន។ ទាល់តែធ្វើការតាមរបៀបនេះ ទើបមានសុភវិនិច្ឆ័យ និងសមហេតុផល។ កិច្ចការរបស់ព្រះជាម្ចាស់ គឺត្រូវតែធ្វើឡើងដោយព្រះជាម្ចាស់ផ្ទាល់ព្រះអង្គ។ គឺព្រះអង្គហើយដែលជាអ្នកធ្វើឱ្យកិច្ចការរបស់ទ្រង់ដំណើរការទៅបាន ហើយព្រះអង្គក៏ជាអ្នកបង្ហើយកិច្ចការរបស់ទ្រង់ដែរ។ ព្រះអង្គជាអ្នករៀបចំផែនការអំពីកិច្ចការនេះ ហើយព្រះអង្គក៏ជាអ្នកចាត់ចែងកិច្ចការនេះដែរ ជាងនេះទៅទៀត ព្រះអង្គក៏ជាអ្នកនាំកិច្ចការនេះឱ្យឈានទៅរកផលសម្រេចដែរ។ ដូចមានចែងក្នុងព្រះគម្ពីរថា «ខ្ញុំជាដើម ហើយជាចុង ខ្ញុំជាអ្នកព្រោះពូជ និងជាអ្នកច្រូតផល»។ គ្រប់យ៉ាងដែលពាក់ព័ន្ធនឹងការគ្រប់គ្រងរបស់ព្រះអង្គ សុទ្ធតែត្រូវបានធ្វើឡើងដោយព្រះជាម្ចាស់ផ្ទាល់។ ទ្រង់គឺជាម្ចាស់នៃផែនការគ្រប់គ្រងរយៈពេលប្រាំមួយពាន់ឆ្នាំ គ្មាននរណាអាចធ្វើកិច្ចការរបស់ទ្រង់ ជំនួសទ្រង់បានឡើយ ហើយក៏គ្មាននរណាអាចបិទបញ្ចប់កិច្ចការរបស់ទ្រង់ដែរ ដ្បិតគឺទ្រង់ហើយជាអ្នកក្ដោបក្ដាប់អ្វីៗគ្រប់យ៉ាង ក្នុងព្រះហស្តរបស់ព្រះអង្គ។ បន្ទាប់ពីបានបង្កើតលោកីយ៍នេះរួច ទ្រង់នឹងដឹកនាំលោកីយ៍ទាំងមូល ទៅរស់ក្នុងពន្លឺរបស់ព្រះអង្គ ហើយទ្រង់នឹងបញ្ចប់យុគសម័យនេះទាំងមូលផងដែរ ដោយនាំផែនការទាំងមូលរបស់ព្រះអង្គ ឈានទៅរកផលសម្រេច!


អាថ៌កំបាំងនៃការយកកំណើតជាមនុស្ស (២)

នៅគ្រាដែលព្រះយេស៊ូវធ្វើការនៅក្នុងស្រុកយូដា ទ្រង់បានធ្វើកិច្ចការនោះដោយបើកចំហ ប៉ុន្តែពេលនេះ ខ្ញុំធ្វើការ និងមានបន្ទូលក្នុងចំណោមអ្នករាល់គ្នាជាសម្ងាត់វិញ។ សាសន៍ដទៃសុទ្ធតែមិនដឹងរឿងនេះសោះ។ កិច្ចការរបស់ខ្ញុំក្នុងចំណោមអ្នករាល់គ្នា គឺបិទមិនឱ្យអ្នកក្រៅដឹងទេ។ ព្រះបន្ទូលទាំងអស់នេះ ការវាយផ្ចាល និងការជំនុំជម្រះទាំងនេះ គឺឱ្យដឹងត្រឹមអ្នករាល់គ្នាប៉ុណ្ណោះ និងគ្មាននរណាផ្សេងឡើយ។ កិច្ចការទាំងអស់នេះ ត្រូវបានអនុវត្តនៅក្នុងចំណោមអ្នករាល់គ្នា និងបើកសម្ដែងប្រាប់តែអ្នករាល់គ្នាប៉ុណ្ណោះ ក្នុងចំណោមសាសន៍ដទៃ គ្មាននរណាដឹងរឿងនេះទេ ដ្បិតវេលាកំណត់នៅមិនទាន់មកដល់នៅឡើយទេ។ មនុស្សដែលនៅទីនេះទាំងអស់ ហៀបនឹងត្រូវបានប្រោសឱ្យបានពេញខ្នាតហើយ បន្ទាប់ពីបានទ្រាំទ្រនឹងការវាយផ្ចាល ប៉ុន្តែអស់អ្នកដែលនៅខាងក្រៅវិញ គេមិនដឹងអ្វីសោះអំពីរឿងនេះ។ កិច្ចការនេះលាក់កំបាំងណាស់! ចំពោះពួកគេ ព្រះជាម្ចាស់ដែលបានត្រឡប់ជាសាច់ឈាម បានបំពួនព្រះកាយ ប៉ុន្តែចំពោះអ្នកដែលនៅក្នុងចង្កោមនេះវិញ គេអាចនិយាយបានថា ទ្រង់បើកចំហ។ ថ្វីបើនៅក្នុងព្រះជាម្ចាស់ គ្រប់យ៉ាងសុទ្ធតែបើកចំហ គ្រប់យ៉ាងត្រូវបានបើកសម្ដែង ហើយគ្រប់យ៉ាងត្រូវបានដោះឱ្យរួច ក៏រឿងនេះជាការពិត ចំពោះតែអស់អ្នកដែលជឿលើព្រះអង្គប៉ុណ្ណោះ ចំណែកអ្នកដែលនៅសេសសល់ គឺសាសន៍ដទៃវិញនោះ គ្មានអ្វីត្រូវបានបង្ហាញឱ្យគេដឹងឡើយ។ កិច្ចការដែលកំពុងត្រូវបានធ្វើឡើងសព្វថ្ងៃក្នុងចំណោមអ្នករាល់គ្នា និងនៅក្នុងប្រទេសចិន គឺត្រូវបានបិទបាំងយ៉ាងតឹងរ៉ឹង ដើម្បីកុំឱ្យពួកគេដឹង។ ប្រសិនបើគេដឹងពីកិច្ចការនេះ ម្ល៉េះគ្រប់យ៉ាងដែលគេធ្វើ គឺជំទាស់នឹងរឿងនេះ ហើយដាក់វាទៅក្នុងការបៀតបៀនជាមិនខាន។ ពួកគេមុខជាមិនជឿរឿងនេះទេ។ ដើម្បីធ្វើកិច្ចការនៅក្នុងជាតិសាសន៍របស់នាគដ៏ធំមានសម្បុរក្រហម ដែលជាកន្លែងអន់ជាងគេបង្អស់នេះ មិនមែនជាភារកិច្ចងាយស្រួលនោះទេ។ ប្រសិនបើកិច្ចការនេះ ត្រូវយកទៅដាក់កណ្ដាលចំណោមសាធារណជន នោះវាមុខជាមិនអាចបន្តទៀតបានទេ។ កិច្ចការដំណាក់កាលនេះ មិនអាចយកទៅអនុវត្តកណ្ដាលចំណោមសាធារណៈជនបានតែម្ដង។ ប្រសិនបើកិច្ចការនេះត្រូវយកទៅអនុវត្តកណ្ដាលចំណោមសាធារណៈជន តើពួកគេអាចអនុញ្ញាតឱ្យកិច្ចការនេះវិវឌ្ឍទៅមុខបានដោយរបៀបណា? តើទង្វើបែបនេះមិនធ្វើឱ្យកិច្ចការនេះមានហានិភ័យកាន់តែខ្លាំងទេឬអី? ប្រសិនបើកិច្ចការនេះមិនត្រូវលាក់បំបាំង តែផ្ទុយទៅវិញ ត្រូវបានអនុវត្តដូចនៅក្នុងសម័យព្រះយេស៊ូវ លុះកាលទ្រង់ប្រោសមនុស្សឈឺ និងដេញអារក្សយ៉ាងអស្ចារ្យ តើការនោះមិនក្លាយជា «រឹបអូស» ដែលត្រូវវិញ្ញាណអាក្រក់ចាប់យកទៅជាយូរហើយទេឬអី? តើពួកគេអាចបណ្ដោយឱ្យព្រះជាម្ចាស់មានវត្តមានគង់នៅបានទេ? ប្រសិនបើពេលនេះ ខ្ញុំចូលទៅក្នុងសាលាប្រជុំ ដើម្បីប្រកាសព្រះបន្ទូល និងបង្រៀនមនុស្ស នោះខ្ញុំមិនត្រូវគេវាយដំ ក្លាយទៅជាបំណែកៗជាយូរហើយទេឬអី? ហើយប្រសិនបើរឿងនេះបានកើតឡើង តើឱ្យកិច្ចការរបស់ខ្ញុំអាចបន្តអនុវត្តទៅមុខទៀតបានដោយរបៀបណា? ហេតុផលដែលគ្មានទីសម្គាល់ និងការអស្ចារ្យត្រូវបានសម្ដែងចេញដោយបើកចំហនោះ គឺដើម្បីការលាក់បំបាំងនេះហើយ។ ដូច្នេះ ចំពោះសាសន៍ដទៃ កិច្ចការរបស់ខ្ញុំមិនអាចត្រូវបានមើលឃើញ ស្គាល់ ឬរកឃើញនោះឡើយ។ ប្រសិនបើកិច្ចការដំណាក់កាលនេះ ត្រូវធ្វើឡើងក្នុងលក្ខណៈដូចគ្នានឹងកិច្ចការរបស់ព្រះយេស៊ូវក្នុងយុគសម័យនៃព្រះគុណ កិច្ចការនេះមិនអាចនៅជាប់លាប់ដូចសព្វថ្ងៃនេះទេ។ ដូច្នេះ ការធ្វើការជាសម្ងាត់បែបនេះ គឺជាប្រយោជន៍ដល់អ្នករាល់គ្នា និងដល់កិច្ចការទាំងមូល។ កាលណាកិច្ចការរបស់ព្រះជាម្ចាស់នៅលើផែនដីនេះមកដល់ទីបញ្ចប់ ពោលគឺពេលដែលកិច្ចការសម្ងាត់នេះបញ្ចប់ទៅ នោះដំណាក់កាលកិច្ចការនេះនឹងបែកធ្លាយដល់សាធារណជនទូទៅ។ គ្រប់គ្នានឹងដឹងថា មានអ្នកមានជ័យជម្នះមួយក្រុមនៅក្នុងប្រទេសចិន។ គ្រប់គ្នានឹងដឹងថា ព្រះជាម្ចាស់បានក្លាយជាសាច់ឈាមនៅក្នុងប្រទេសចិន និងដឹងថា កិច្ចការរបស់ទ្រង់ឈានដល់ទីបញ្ចប់ហើយ។ លុះដល់ពេលនោះទើបមនុស្សភ្នកនឹកឃើញថា៖ ហេតុអ្វីបានជាប្រទេសចិនពុំទាន់បង្ហាញនូវឱនភាព ឬការដួលរលំនៅឡើយ? វាបញ្ជាក់ថា ព្រះជាម្ចាស់កំពុងអនុវត្តកិច្ចការរបស់ទ្រង់ដោយផ្ទាល់នៅក្នុងប្រទេសចិន ហើយបានប្រោសមនុស្សមួយក្រុមឱ្យបានគ្រប់លក្ខណ៍ ក្លាយជាអ្នកមានជ័យជម្នះ។

កាលណាកិច្ចការរបស់សាច់ឈាមជាមនុស្សរបស់ព្រះជាម្ចាស់ទាំងពីរអង្គឈានដល់ទីបញ្ចប់ នោះទ្រង់នឹងចាប់ផ្ដើមបង្ហាញនិស្ស័យសុចរិតរបស់ទ្រង់ ដល់គ្រប់ប្រជាជាតិនៃសាសន៍ដទៃទាំងអស់ ដោយអនុញ្ញាតឱ្យពួកបណ្ដាជនគ្រប់គ្នាមើលឃើញរូបអង្គរបស់ទ្រង់។ ទ្រង់នឹងបើកសម្ដែងពីនិស្ស័យរបស់ទ្រង់ ហើយទ្រង់នឹងបង្ហាញយ៉ាងច្បាស់ពីចុងបញ្ចប់នៃជំពូកមនុស្សខុសៗគ្នា តាមរយៈមធ្យោបាយនេះ ទាំងធ្វើឱ្យយុគសម័យចាស់ ឈានដល់ទីបញ្ចប់ទាំងស្រុងផង។ ហេតុផលដែលកិច្ចការរបស់ទ្រង់នៅក្នុងសាច់ឈាម មិនលាតសន្ធឹងកាន់តែធំទូលាយ (ដូចកាលព្រះយេស៊ូវធ្វើការតែក្នុងស្រុកយូដា ហើយសព្វថ្ងៃខ្ញុំធ្វើការតែក្នុងចំណោមអ្នករាល់គ្នា) គឺមកពីកិច្ចការរបស់ទ្រង់នៅក្នុងសាច់ឈាមមានដែនកំណត់ និងមានកំហិត។ ទ្រង់គ្រាន់តែកំពុងអនុវត្តកិច្ចការរបស់ទ្រង់មួយរយៈពេលខ្លី ក្នុងរូបភាពសាច់ឈាមជាមនុស្សសាមញ្ញ និងធម្មតាម្នាក់ប៉ុណ្ណោះ។ ទ្រង់មិនមែនកំពុងប្រើសាច់ឈាមនេះ មកធ្វើកិច្ចការដ៏អស់កល្បជានិច្ច ឬកិច្ចការនៃការបង្ហាញអង្គទ្រង់ដល់បណ្ដាជន ក្នុងប្រជាជាតិនៃសាសន៍ដទៃនោះឡើយ។ កិច្ចការនៅក្នុងសាច់ឈាមនេះ អាចកំណត់បានត្រឹមវិសាលភាព (ដូចជា ការធ្វើការតែក្នុងស្រុកយូដា ឬក្នុងចំណោមអ្នករាល់គ្នា) ហើយតាមមធ្យោបាយនៃកិច្ចការដែលត្រូវបានអនុវត្តនៅក្នុងដែនកំណត់នេះ នោះវិសាលភាពនៃកិច្ចការនេះអាចលាតសន្ធឹងទៅបាន។ ពិតណាស់ កិច្ចការលាតសន្ធឹងនេះ ត្រូវតែអនុវត្តផ្ទាល់ដោយព្រះវិញ្ញាណបរិសុទ្ធ និងលែងជាកិច្ចការរបស់សាច់ឈាមជាមនុស្សរបស់ទ្រង់ទៀតហើយ។ ដោយព្រោះកិច្ចការក្នុងសាច់ឈាមនេះ មានដែនកំណត់ និងមិនលាតសន្ធឹងដល់គ្រប់ទិសទីទាំងអស់ក្នុងសកលលោក កិច្ចការនេះមិនអាចសម្រេចបានឡើយ។ ព្រះវិញ្ញាណបរិសុទ្ធអនុវត្តកិច្ចការបន្តបន្ទាប់មកទៀត តាមរយៈកិច្ចការក្នុងសាច់ឈាមនេះ។ ដូច្នេះ កិច្ចការដែលត្រូវបានធ្វើឡើងក្នុងសាច់ឈាម ជាកិច្ចការដែលមានលក្ខណៈនាំមុខ ជាកិច្ចការដែលត្រូវបានអនុវត្តនៅក្នុងដែនកំណត់ជាក់លាក់។ បន្ទាប់ពីនេះ គឺព្រះវិញ្ញាណរបស់ទ្រង់ហើយដែលអនុវត្តកិច្ចការនេះបន្តទៀត ហើយជាងនេះទៀត ទ្រង់ធ្វើការនេះក្នុងវិសាលភាពដែលធំជាងមុនផង។

ព្រះជាម្ចាស់យាងមកដើម្បីធ្វើកិច្ចការនៅលើផែនដីប៉ុណ្ណោះដើម្បីដឹកនាំយុគសម័យ។ ទ្រង់មានន័យថាបើកយុគសម័យមួយថ្មី និងបញ្ចប់យុគសម័យចាស់ប៉ុណ្ណោះ។ ទ្រង់មិនបានយាងមករស់នៅក្នុងភាពជាគំរូពីដំណើរជីវិតរបស់មនុស្សម្នាក់នៅលើផែនដី មកឱ្យព្រះអង្គផ្ទាល់បានស្គាល់ពីអំណរ និងទុក្ខនៃជីវិតនៅក្នុងពិភពរបស់មនុស្សលោក ឬមកប្រោសបុគ្គលជាក់លាក់ម្នាក់ឱ្យបានគ្រប់លក្ខណ៍ ដោយព្រះហស្តទ្រង់ ឬមកទតមើលបុគ្គលជាក់លាក់ម្នាក់ចម្រើនលូតលាស់ទេ។ នេះមិនមែនជាកិច្ចការរបស់ទ្រង់ទេ កិច្ចការរបស់ទ្រង់ គឺគ្រាន់តែមកចាប់ផ្ដើមយុគសម័យថ្មី និងបញ្ចប់យុគសម័យចាស់។ ពោលគឺទ្រង់នឹងចាប់ផ្ដើមយុគសម័យមួយដោយផ្ទាល់ បញ្ចប់យុគសម័យមួយទៀតដោយផ្ទាល់ និងយកឈ្នះសាតាំង តាមរយៈការអនុវត្តកិច្ចការរបស់ទ្រង់ដោយផ្ទាល់ដែរ។ រាល់ពេលដែលទ្រង់អនុវត្តកិច្ចការរបស់ទ្រង់ដោយផ្ទាល់ គឺប្រៀបដូចជាទ្រង់ឈានជើងចូលទៅក្នុងសមរភូមិ។ ដំបូង ទ្រង់ឈ្នះលោកីយ៍ រួចហើយយកឈ្នះលើសាតាំង ទាំងនៅក្នុងសាច់ឈាមនៅឡើយ។ ទ្រង់យកសិរីរុងរឿងទាំងអស់ជាកម្មសិទ្ធិរបស់ទ្រង់ ហើយបើកវាំងនននៃកិច្ចការរយៈពេលពីរពាន់ឆ្នាំនេះទាំងស្រុង ធ្វើដូច្នេះ ដើម្បីឱ្យមនុស្សទាំងអស់លើផែនដី មានផ្លូវត្រឹមត្រូវមួយសម្រាប់ដើរ និងមានជីវិតសុខសាន្ត និងរីករាយមួយ សម្រាប់រស់នៅដែរ។ យ៉ាងណាមិញ ព្រះជាម្ចាស់មិនអាចគង់នៅជាមួយមនុស្សលោកលើផែនដីបានយូរទេ ដ្បិតព្រះជាម្ចាស់គឺជាព្រះ ហើយសំខាន់បំផុត គឺទ្រង់មិនដូចគ្នានឹងមនុស្សលោកទេ។ ទ្រង់មិនអាចរស់ក្នុងអាយុកាលនៃមនុស្សធម្មតាម្នាក់ ពោលគឺទ្រង់មិនអាចគង់នៅលើផែនដីនេះ ដូចមនុស្សម្នាក់ដែលគ្មានអ្វីសោះ ក្រៅពីភាពសាមញ្ញឡើយ ដ្បិតទ្រង់មានចំណែកជាមនុស្សធម្មតារបស់បុគ្គលធម្មតាម្នាក់ តិចតួចណាស់ សម្រាប់រក្សាជីវិតជាមនុស្សរបស់ទ្រង់។ ក្នុងន័យមួយទៀតគឺ តើព្រះជាម្ចាស់អាចបង្កើតគ្រួសារ ចាប់អាជីពការងារ និងបីបាច់កូនចៅលើផែនដីនេះ ដោយរបៀបណា? តើនេះមិនមែនជាក្ដីអាម៉ាស់ដល់ទ្រង់ទេឬអី? ដែលទ្រង់ត្រូវបានផ្ដល់នូវភាពជាមនុស្សធម្មតានោះ គឺសម្រាប់តែគោលបំណងអនុវត្តកិច្ចការក្នុងលក្ខណៈធម្មតាមួយ មិនមែនឱ្យទ្រង់អាចមានគ្រួសារ និងអាជីពការងារ ដូចមនុស្សធម្មតាម្នាក់នោះទេ។ ញាណធម្មតារបស់ទ្រង់ គំនិតធម្មតារបស់ទ្រង់ ព្រមទាំងការចិញ្ចឹមជីវិត និងការស្លៀកពាក់ធម្មតានៃសាច់ឈាមរបស់ទ្រង់ គឺល្មមនឹងបញ្ជាក់ថា ទ្រង់មានភាពជាមនុស្សធម្មតាហើយ។ ពុំចាំបាច់ឱ្យទ្រង់មានគ្រួសារ ឬមានអាជីពដើម្បីមកបញ្ជាក់ថា ទ្រង់មានភាពជាមនុស្សសាមញ្ញនោះឡើយ។ រឿងនេះគឺមុខជាមិនចាំបាច់សោះតែម្ដង! ការយាងមកផែនដីរបស់ព្រះជាម្ចាស់ គឺព្រះបន្ទូលដែលបានត្រឡប់ជាសាច់ឈាម ទ្រង់គ្រាន់តែអនុញ្ញាតឱ្យមនុស្សយល់ព្រះបន្ទូលរបស់ទ្រង់ និងមើលឃើញព្រះបន្ទូលរបស់ទ្រង់ ពោលគឺ ទ្រង់អនុញ្ញាតឱ្យមនុស្សមើលឃើញកិច្ចការដែលត្រូវបានអនុវត្តដោយសាច់ឈាមរបស់ទ្រង់។ ចេតនារបស់ទ្រង់ គឺមិនមែនឱ្យមនុស្សប្រព្រឹត្តចំពោះសាច់ឈាមរបស់ទ្រង់ ដោយវិធីពិសេសអ្វីឡើយ តែឱ្យមនុស្សចេះចុះចូលដល់ទីបញ្ចប់ប៉ុណ្ណោះ ពោលគឺ ចុះចូលគ្រប់ទាំងព្រះបន្ទូលដែលចេញពីព្រះឱស្ឋរបស់ទ្រង់មក ហើយចុះចូលនឹងគ្រប់កិច្ចការដែលទ្រង់ធ្វើ។ ទ្រង់គ្រាន់តែធ្វើការក្នុងសាច់ឈាមប៉ុណ្ណោះ ទ្រង់គ្មានចេតនាបង្គាប់ឱ្យមនុស្សលើកតម្កើងភាពមហិមា និងភាពបរិសុទ្ធនៃសាច់ឈាមរបស់ទ្រង់ឡើយ តែផ្ទុយទៅវិញ ទ្រង់កំពុងបង្ហាញឱ្យមនុស្សឃើញប្រាជ្ញានៃកិច្ចការរបស់ទ្រង់ និងសិទ្ធិអំណាចទាំងអស់ដែលទ្រង់មានវិញ។ ដូច្នេះហើយ ទោះបីជាទ្រង់មានភាពជាមនុស្សដ៏អស្ចារ្យ ក៏ទ្រង់មិនធ្វើសេចក្ដីប្រកាសដែរ ហើយផ្ដោតតែលើកិច្ចការដែលទ្រង់គួរធ្វើតែប៉ុណ្ណោះ។ អ្នករាល់គ្នាគប្បីដឹងថា ហេតុអ្វីបានជាព្រះជាម្ចាស់ក្លាយជាសាច់ឈាម តែមិនប្រកាស ឬធ្វើបន្ទាល់ពីភាពជាមនុស្សធម្មតារបស់ទ្រង់ ផ្ទុយទៅវិញ ទ្រង់គ្រាន់តែអនុវត្តកិច្ចការដែលទ្រង់ចង់ធ្វើប៉ុណ្ណោះ។ ដូច្នេះ គ្រប់យ៉ាងដែលអ្នករាល់គ្នាអាចមើលឃើញ តាយរយៈព្រះដែលយកកំណើតជាមនុស្ស គឺលក្ខណៈជាព្រះរបស់ទ្រង់ នេះគឺមកពីទ្រង់មិនដែលប្រកាសពីលក្ខណៈជាមនុស្សរបស់ទ្រង់ ឱ្យមនុស្សយកតម្រាប់តាម។ មានតែពេលដែលមនុស្សដឹកនាំមនុស្សដទៃទៀតប៉ុណ្ណោះ ទើបគេនិយាយពីលក្ខណៈជាមនុស្សរបស់អ្នកដឹកនាំ ដើម្បីទទួលបានការសរសើរ និងការជឿជាក់កាន់តែច្រើន ហើយទទួលបាននូវភាពជាអ្នកដឹកនាំពីមនុស្សដទៃផង។ ផ្ទុយទៅវិញ ព្រះជាម្ចាស់បានយកឈ្នះមនុស្សលោក តាមរយៈកិច្ចការរបស់ទ្រង់តែម្យ៉ាងគត់ (ពោលគឺ ជាកិច្ចការដែលមនុស្សមិនអាចធ្វើបាន)។ វាជារឿងមិនសំខាន់ មិនថាទ្រង់ត្រូវបានលើកសរសើរដោយមនុស្ស ឬធ្វើឱ្យមនុស្សគោរពទ្រង់នោះទេ។ គ្រប់យ៉ាងដែលទ្រង់ធ្វើ គឺដើម្បីបណ្ដុះទឹកចិត្តគោរពកោតខ្លាចចំពោះទ្រង់ ឬបណ្ដុះនូវញាណអំពីការមិនអាចវាស់ស្ទង់បានរបស់ទ្រង់។ គ្រប់យ៉ាងដែលទ្រង់ត្រូវការ គឺឱ្យអ្នកកោតខ្លាចទ្រង់ នៅពេលដែលអ្នកបានឃើញនិស្ស័យរបស់ទ្រង់ ផ្ទាល់នឹងភ្នែក។ កិច្ចការដែលព្រះជាម្ចាស់ធ្វើ គឺជាកិច្ចការរបស់ព្រះអង្គផ្ទាល់ មិនមានមនុស្សណាធ្វើកិច្ចការនេះជំនួសទ្រង់បានឡើយ ក៏គ្មានមនុស្សណាអាចទទួលយកកិច្ចការនេះបានដែរ។ មានតែព្រះជាម្ចាស់ផ្ទាល់ទេ ទើបអាចធ្វើកិច្ចការរបស់ទ្រង់ផ្ទាល់ និងចាប់ផ្ដើមយុគសម័យមួយថ្មី សម្រាប់ដឹកនាំមនុស្សទៅក្នុងការរស់នៅបែបថ្មី។ កិច្ចការដែលទ្រង់ធ្វើ គឺដើម្បីឱ្យមនុស្សអាចចាប់ផ្ដើមមានជីវិតថ្មីជាកម្មសិទ្ធ និងចូលទៅក្នុងយុគសម័យថ្មីមួយ។ កិច្ចការដែលនៅសេសសល់ ត្រូវបានប្រគល់ទៅឱ្យអស់អ្នកណាដែលមានភាពជាមនុស្សធម្មតា ដែលត្រូវបានអ្នកដទៃលើកសរសើរ។ ដូច្នេះ នៅក្នុងយុគសម័យនៃព្រះគុណ ទ្រង់បានបង្ហើយកិច្ចការរយៈពេលពីរពាន់ឆ្នាំ ត្រឹមតែក្នុងរយៈពេលបីឆ្នាំកន្លះប៉ុណ្ណោះ ក្នុងថេរវេលាសាមសឹបបីឆ្នាំដែលទ្រង់សណ្ឋិតក្នុងសាច់ឈាម ។ កាលព្រះជាម្ចាស់យាងមកដើម្បីអនុវត្តកិច្ចការរបស់ទ្រង់ ទ្រង់តែងតែបង្ហើយកិច្ចការរយៈពេលពីរពាន់ឆ្នាំរបស់ទ្រង់ ឬកិច្ចការក្នុងយុគសម័យមួយទាំងមូលក្នុងថេរវេលាខ្លីបំផុត គឺពីរបីឆ្នាំប៉ុណ្ណោះ។ ទ្រង់មិនបានបង្អង់ ហើយទ្រង់ក៏មិនពន្យាពេលដែរ ទ្រង់គ្រាន់តែបង្រួមកិច្ចការរយៈពេលជាច្រើនឆ្នាំ ដើម្បីឱ្យវាសម្រេចទៅបានតែក្នុងរយៈពេលពីរបីឆ្នាំយ៉ាងខ្លី។ នេះគឺមកពីកិច្ចការដែលទ្រង់ធ្វើផ្ទាល់នោះ គឺដើម្បីជាប្រយោជន៍ដល់ការបើកច្រកផ្លូវថ្មីមួយ និងការដឹកនាំយុគសម័យថ្មីមួយទាំងស្រុង។


អាថ៌កំបាំងនៃការយកកំណើតជាមនុស្ស (៣)

នៅគ្រាដែលព្រះជាម្ចាស់អនុវត្តកិច្ចការរបស់ទ្រង់ ទ្រង់យាងមកមិនមែនដើម្បីចូលរួមក្នុងការស្ថាបនា ឬចូលរួមក្នុងចលនាណាមួយឡើយ តែមកសម្រេចព័ន្ធកិច្ចរបស់ទ្រង់វិញ។ រាល់ពេលដែលទ្រង់ក្លាយជាសាច់ឈាម នោះគឺដើម្បីសម្រេចដំណាក់កាលកិច្ចការមួយ និងដើម្បីចាប់ផ្ដើមយុគសម័យថ្មីមួយប៉ុណ្ណោះ។ ពេលនេះយុគសម័យនៃនគរព្រះបានមកដល់ហើយ ហើយការបង្ហាត់បង្រៀននៃនគរព្រះ ក៏មកដល់ដែរ។ កិច្ចការដំណាក់កាលនេះ មិនមែនជាកិច្ចការរបស់មនុស្សទេ ហើយក៏មិនមែនសម្រាប់កែខៃមនុស្សឱ្យឈានទៅដល់កម្រិតជាក់លាក់មួយដែរ ប៉ុន្តែដើម្បីសម្រេចចំណែកមួយនៃកិច្ចការរបស់ព្រះជាម្ចាស់ប៉ុណ្ណោះ។ អ្វីដែលទ្រង់ធ្វើ មិនមែនជាកិច្ចការរបស់មនុស្សទេ ក៏មិនមែនដើម្បីសម្រេចនូវលទ្ធផលជាក់លាក់មួយ ក្នុងការកែខៃមនុស្ស មុនពេលទ្រង់ចាកចេញពីផែនដីនេះដែរ។ វាជាការសម្រេចព័ន្ធកិច្ចរបស់ទ្រង់ និងបញ្ចប់កិច្ចការដែលទ្រង់គួរធ្វើ នោះគឺធ្វើការរៀបចំដ៏ត្រឹមត្រូវសម្រាប់កិច្ចការរបស់ទ្រង់នៅលើផែនដី និងទទួលបាននូវសិរីល្អ។ កិច្ចការរបស់ព្រះជាម្ចាស់ដែលយកកំណើតជាមនុស្ស គឺមិនដូចនឹងកិច្ចការរបស់មនុស្សដែលព្រះវិញ្ញាណបរិសុទ្ធប្រើនោះទេ។ កាលព្រះជាម្ចាស់យាងមកធ្វើកិច្ចការរបស់ទ្រង់នៅលើផែនដី ទ្រង់មានព្រះទ័យខ្វល់ខ្វាយចំពោះតែការសម្រេចព័ន្ធកិច្ចរបស់ទ្រង់ប៉ុណ្ណោះ។ ចំពោះរឿងដទៃផ្សេងទៀតដែលមិនពាក់ព័ន្ធនឹងព័ន្ធកិច្ចរបស់ទ្រង់ គឺទ្រង់សឹងតែមិនចូលរួមសោះ សូម្បីតែយកព្រះនេត្រមើល ក៏មិនមើលផង។ ទ្រង់អនុវត្តតែកិច្ចការដែលទ្រង់គួរធ្វើប៉ុណ្ណោះ ទ្រង់មិនខ្វល់ខ្វាយនឹងកិច្ចការដែលមនុស្សគួរធ្វើ សូម្បីតែបន្តិច។ កិច្ចការដែលទ្រង់ធ្វើ ជាកិច្ចការដែលពាក់ព័ន្ធនឹងយុគសម័យដែលទ្រង់គង់នៅ ហើយពាក់ព័ន្ធនឹងព័ន្ធកិច្ចដែលទ្រង់ត្រូវបំពេញសុទ្ធសាធ ហាក់ដូចជា រឿងរ៉ាវដទៃផ្សេងទៀត ស្ថិតនៅក្រៅវិសាលភាពរបស់ទ្រង់ដូច្នោះដែរ។ ទ្រង់មិនប្រដាប់អង្គទ្រង់ដោយចំណេះដឹងមូលដ្ឋានបន្ថែម ស្ដីអំពីការរស់នៅជាមនុស្សក្នុងចំណោមមនុស្សជាតិទេ ហើយទ្រង់ក៏មិនរៀនបំនិនសង្គមបន្ថែមទៀត ឬប្រដាប់អង្គទ្រង់ដោយសេចក្ដីណាផ្សេងដែលមនុស្សយល់ដឹងនោះឡើយ។ គ្រប់យ៉ាងដែលមនុស្សគួរមាន មិនបានធ្វើឱ្យទ្រង់ខ្វល់ខ្វាយអ្វីសោះ ហើយទ្រង់ធ្វើតែកិច្ចការណាដែលជាកាតព្វកិច្ចរបស់ទ្រង់តែប៉ុណ្ណោះ។ ដូច្នេះហើយ តាមការមើលឃើញរបស់មនុស្ស ព្រះជាម្ចាស់ដែលយកកំណើតជាមនុស្ស មានចំណុចខ្វះខាតច្រើន ដល់ថ្នាក់ទ្រង់មិនទាំងអាចយកព្រះទ័យទុកដាក់នឹងសេចក្ដីជាច្រើនដែលមនុស្សគួរមាន ហើយទ្រង់ពុំមានការយល់ដឹងអំពីរឿងទាំងនោះទាល់តែសោះ។ រឿងទាំងអស់នោះ ដូចជាចំណេះដឹងទូទៅអំពីការរស់នៅ ក៏ដូចជាគោលការណ៍គ្រប់គ្រងកិរិយារបស់បុគ្គល និងការធ្វើអន្តរកម្មជាមួយអ្នកដទៃ ហាក់ដូចជាគ្មានការទាក់ទងនឹងទ្រង់ទាល់តែសោះ។ ប៉ុន្តែ អ្នកមិនអាចដឹងពីសញ្ញានៃភាពមិនប្រក្រតី តាមរយៈព្រះជាម្ចាស់ដែលយកកំណើតជាមនុស្ស សូម្បីតែបន្តិចសោះឡើយ។ មានន័យថា ភាពជាមនុស្សរបស់ទ្រង់ រក្សាតែការរស់នៅរបស់ទ្រង់ ក្នុងនាមជាមនុស្សធម្មតាម្នាក់ និងរក្សាការលើកហេតុផលនៃព្រះតម្រិះរបស់ទ្រង់ ទាំងផ្ដល់ឱ្យទ្រង់នូវសមត្ថភាពក្នុងការបែងចែកអ្វីដែលត្រូវ និងអ្វីដែលខុស។ យ៉ាងណាមិញ ទ្រង់មិនត្រូវបានប្រដាប់កាយដោយអ្វីផ្សេងពីនេះ ជាអ្វីៗគ្រប់យ៉ាងដែលមនុស្ស (សភាវៈដែលត្រូវបានបង្កើតមក) គួរមាននោះទេ។ ព្រះជាម្ចាស់ក្លាយជាសាច់ឈាម ដើម្បីសម្រេចព័ន្ធកិច្ចរបស់ទ្រង់ប៉ុណ្ណោះ។ កិច្ចការរបស់ទ្រង់ ត្រូវបានតម្រង់ទៅរកយុគសម័យមួយទាំងមូល មិនមែនតម្រង់ទៅរកមនុស្សណាម្នាក់ ឬទីកន្លែងណាមួយឡើយ គឺតម្រង់ទៅរកសកលលោកទាំងមូល។ នេះគឺជាទិសដៅនៃកិច្ចការរបស់ទ្រង់ និងជាគោលការណ៍ដែលទ្រង់ធ្វើការ។ គ្មាននរណាម្នាក់អាចបង្វែរទិសដៅនេះបានឡើយ ហើយមនុស្សក៏គ្មានផ្លូវពាក់ព័ន្ធនឹងកិច្ចការនេះដែរ។ រាល់ពេលដែលព្រះជាម្ចាស់ត្រឡប់ជាសាច់ឈាម ទ្រង់នាំយកកិច្ចការក្នុងយុគសម័យនោះ មកជាមួយនឹងទ្រង់ដែរ ហើយគ្មានចេតនារស់នៅជាមួយនឹងមនុស្សយូរដល់ម្ភៃឆ្នាំ សាមសិបឆ្នាំ សែសិបឆ្នាំ ចិតសិបឆ្នាំ ឬប៉ែតសិបឆ្នាំ ដើម្បីឱ្យមនុស្សអាចនឹងមានការយល់ដឹងអំពីទ្រង់បានច្រើនជាងមុន និងទទួលបានការយល់ដឹងស៊ីជម្រៅអំពីទ្រង់ឡើយ។ គ្មានអ្វីចាំបាច់ដល់ម្ល៉ឹងទេ! ធ្វើបែបនេះ គឺគ្មានផ្លូវធ្វើឱ្យចំណេះដឹងដែលមនុស្សមាន ចំពោះនិស្ស័យធម្មជាតិរបស់ព្រះជាម្ចាស់ មុជជ្រៅទៅឆ្ងាយបានឡើយ ផ្ទុយទៅវិញ វាមានតែបន្ថែមនូវសញ្ញាណ និងធ្វើឱ្យសញ្ញាណ និងគំនិតរបស់គេ ទៅជារឹងដូចថ្ម។ ដូច្នេះ ការនេះវាផ្ដល់ប្រយោជន៍ឱ្យអ្នករាល់គ្នាបានយល់ច្បាស់ថា អ្វីជាកិច្ចការរបស់ព្រះជាម្ចាស់ដែលយកកំណើតជាមនុស្ស។ ប្រាកដណាស់ថា អ្នករាល់គ្នាមិនអាចមិនយល់ពីបន្ទូលដែលខ្ញុំថ្លែងទៅកាន់អ្នករាល់គ្នាថា៖ «ខ្ញុំយាងមកនេះ គឺមិនមែនដើម្បីដកពិសោធន៍ជីវិតជាមនុស្សធម្មតានោះទេ?» តើអ្នករាល់គ្នាភ្លេចបន្ទូលដែលថា៖ «ព្រះជាម្ចាស់យាងមកផែនដី មិនមែនដើម្បីមករស់ក្នុងជីវិតជាមនុស្សធម្មតាទេ» នេះហើយមែនទេ? អ្នករាល់គ្នាមិនយល់ពីគោលបំណងរបស់ព្រះជាម្ចាស់ ក្នុងការត្រឡប់ជាសាច់ឈាមនេះទេ ហើយអ្នករាល់គ្នាក៏មិនដឹងពីអត្ថន័យនៃសំណួរថា «តើព្រះជាម្ចាស់អាចយាងមកផែនដី ក្នុងចេតនាពិសោធឱ្យស្គាល់ជីវិតជាមនុស្សម្នាក់ ដោយរបៀបណា?» ព្រះជាម្ចាស់យាងមកផែនដី ដើម្បីមកបង្ហើយកិច្ចការបស់ទ្រង់ទាំងស្រុង ដូច្នេះហើយទើបកិច្ចការរបស់ទ្រង់នៅលើផែនដីនេះ នៅមិនបានយូរទេ។ ទ្រង់យាងមកផែនដីនេះ មិនមែនមកឱ្យព្រះវិញ្ញាណរបស់ព្រះជាម្ចាស់ បង្រៀនរូបកាយសាច់ឈាមរបស់ទ្រង់ ឱ្យក្លាយជាមនុស្សមានឋានៈខ្ពស់ ជាអ្នកដឹកនាំពួកជំនុំនោះឡើយ។ កាលព្រះជាម្ចាស់យាងមកផែនដី គឺព្រះបន្ទូលដែលត្រឡប់ជាសាច់ឈាម យ៉ាងណាមិញ មនុស្សមិនដឹងពីកិច្ចការរបស់ទ្រង់ ហើយដាក់បន្ទុកកិច្ចការនានាលើទ្រង់ដោយបង្ខំ។ ប៉ុន្តែអ្នករាល់គ្នាគួរដឹងថា ព្រះជាម្ចាស់គឺជាព្រះបន្ទូលដែលត្រឡប់ជាសាច់ឈាម មិនមែនជារូបកាយសាច់ឈាមដែលត្រូវបានបង្រៀនដោយព្រះវិញ្ញាណនៃព្រះ សម្រាប់ទទួលរ៉ាប់រងនូវតួនាទីរបស់ព្រះជាម្ចាស់ សម្រាប់វេលានោះទេ។ ព្រះជាម្ចាស់ផ្ទាល់ ក៏មិនមែនជាផលដែលបានមកពីការបង្ហាត់បង្រៀនដែរ ប៉ុន្តែជាព្រះបន្ទូលដែលត្រឡប់ជាសាច់ឈាម ហើយសព្វថ្ងៃនេះ ទ្រង់អនុវត្តកិច្ចការរបស់ទ្រង់ជាផ្លូវការ ក្នុងចំណោមអ្នករាល់គ្នាទាំងអស់ផង។ អ្នករាល់គ្នាសុទ្ធតែដឹង និងទទួលស្គាល់ថា ការយកកំណើតជាមនុស្សរបស់ព្រះជាម្ចាស់ គឺជាសេចក្ដីពិតដ៏ប្រាកដប្រជា ប៉ុន្តែអ្នករាល់គ្នាធ្វើដូចជាអ្នករាល់គ្នាដឹងពីរឿងនេះដូច្នោះដែរ។ ចាប់តាំងពីកិច្ចការរបស់ព្រះជាម្ចាស់ដែលយកកំណើតជាមនុស្ស រហូតដល់សារៈសំខាន់ និងសារជាតិរបស់ការយកកំណើតរបស់ទ្រង់ អ្នករាល់គ្នាមិនយល់សូម្បីតែបន្តិចណាសោះ ហើយ​គ្រាន់តែធ្វើតាមអ្នកដទៃ ដោយទន្ទេញរត់មាត់តាមពាក្យ​ដែល​ចាំបាន​តែប៉ុណ្ណោះ។ តើអ្នកជឿថា ព្រះដែលយកកំណើតជាមនុស្ស ជាមនុស្សដូចដែលអ្នកស្រមៃមែនទេ?

ព្រះជាម្ចាស់ក្លាយជាសាច់ឈាម ដើម្បីដឹកនាំយុគសម័យនេះទាំងស្រុង និងដើម្បីឱ្យកិច្ចការថ្មីដំណើរការ។ អ្នករាល់គ្នាចាំបាច់ត្រូវតែយល់ដឹងអំពីចំណុចនេះ។ មុខងារនេះខុសគ្នាខ្លាំងពីមុខងាររបស់មនុស្ស ហើយមុខងារទាំងពីរនេះ មិនអាចលើកឡើងក្នុងខ្យល់ដង្ហើមដូចតែមួយនោះទេ។ មនុស្សត្រូវទទួលនូវការបង្ហាត់បង្រៀន និងប្រោសឱ្យបានគ្រប់លក្ខណ៍ជាយូរ មុនពេលដែលគេអាចត្រូវយកទៅប្រើប្រាស់ ដើម្បីអនុវត្តកិច្ចការ ហើយចំពោះភាពជាមនុស្សដែលគេត្រូវការ គឺលក្ខណៈជាមនុស្សពិសេសលំដាប់ខ្ពស់។ មនុស្សមិនត្រឹមតែអាចរក្សាស្មារតីនៃភាពជាមនុស្សធម្មតាប៉ុណ្ណោះទេ ប៉ុន្តែគេក៏ត្រូវតែយល់ដឹងបន្ថែមអំពីគោលការណ៍ និងច្បាប់នានាជាច្រើនដែលកំពុងគ្រប់គ្រងកិរិយារបស់គេ នៅក្នុងទំនាក់ទំនងជាមួយអ្នកដទៃ ហើយជាងនេះទៅទៀត គេត្រូវតែតាំងចិត្តរៀនសូត្របន្ថែមអំពីប្រាជ្ញាញាណ និងចំណេះដឹងដ៏ត្រឹមត្រូវតាមសីលធម៌របស់មនុស្ស។ នេះគឺជាអ្វីដែលមនុស្សគួរប្រដាប់ជាប់ខ្លួន។ ដោយឡែក ចំពោះព្រះជាម្ចាស់ដែលត្រឡប់ជាសាច់ឈាម គឺមិនមែនដូច្នេះទេ ដ្បិតកិច្ចការរបស់ទ្រង់មិនតំណាងឱ្យមនុស្ស ហើយក៏មិនមែនជាកិច្ចការរបស់មនុស្សដែរ ផ្ទុយទៅវិញ កិច្ចការនោះគឺជាការបង្ហាញឱ្យឃើញផ្ទាល់ពីព្រះវត្ដមានរបស់ទ្រង់ និងជាការអនុវត្តន៍ផ្ទាល់នៃកិច្ចការដែលទ្រង់គួរតែធ្វើ។ (តាមធម្មតា កិច្ចការរបស់ទ្រង់ត្រូវបានអនុវត្តក្នុងពេលវេលាមួយដ៏ត្រឹមត្រូវ មិនមែនធ្វើឡើងម្ដងម្កាល ឬធ្វើដោយភាពព្រាវៗនោះទេ ហើយកិច្ចការនេះត្រូវបានចាប់ផ្ដើមពេលវេលាកំណត់ក្នុងការសម្រេចព័ន្ធកិច្ចរបស់ទ្រង់មកដល់)។ ទ្រង់មិនរួមចំណែកនៅក្នុងជីវិតរបស់មនុស្សលោក ឬកិច្ចការរបស់មនុស្សលោកនោះទេ ពោលគឺ ភាពជាមនុស្សរបស់ទ្រង់ មិនត្រូវបានប្រដាប់ដោយសេចក្ដីណាមួយ ក្នុងចំណោមសេចក្ដីទាំងនេះទេ (ទោះបីជាសេចក្ដីនេះមិនប៉ះពាល់ដល់កិច្ចការរបស់ទ្រង់ក៏ដោយ)។ ទ្រង់គ្រាន់តែបំពេញព័ន្ធកិច្ចរបស់ទ្រង់ តាមវេលាកំណត់សម្រាប់ឱ្យទ្រង់ធ្វើកិច្ចការនេះតែប៉ុណ្ណោះ ទោះទ្រង់មានឋានៈអ្វីក៏ទ្រង់បន្តកិច្ចការដែលទ្រង់ធ្វើតាមធម្មតាដែរ។ គ្រប់អ្វីៗដែលមនុស្សដឹងពីទ្រង់ និងគ្រប់អ្វីៗដែលគំនិតរបស់មនុស្សគិតចំពោះទ្រង់ មិនប៉ះពាល់ដល់កិច្ចការរបស់ទ្រង់ទាំងស្រុងឡើយ។ ឧទាហរណ៍ កាលព្រះយេស៊ូវអនុវត្តកិច្ចការរបស់ទ្រង់ គ្មាននរណាដឹងទេថា ទ្រង់ជានរណាឱ្យប្រាកដ ប៉ុន្តែទ្រង់ក៏បន្តធ្វើកិច្ចការរបស់ទ្រង់តាមធម្មតា។ កត្តានេះគ្មានរាំងស្ទះដល់ការអនុវត្តន៍កិច្ចការដែលទ្រង់គួរធ្វើឡើយ។ ដូច្នេះ ជាដំបូង ទ្រង់មិនបានថ្លែង ឬប្រកាសប្រាប់ពីអត្តសញ្ញាណរបស់ទ្រង់ផ្ទាល់នោះទេ ហើយទ្រង់គ្រាន់តែឱ្យមនុស្សដើរតាមទ្រង់ប៉ុណ្ណោះ។ តាមធម្មតា រឿងនេះមិនត្រឹមតែជាការបន្ទាបខ្លួនរបស់ព្រះជាម្ចាស់ទេ តែក៏ជាវិធីដែលព្រះជាម្ចាស់ធ្វើការក្នុងសាច់ឈាមដែរ។ ទ្រង់បានត្រឹមតែធ្វើតាមរបៀបនេះប៉ុណ្ណោះ ដ្បិតមនុស្សគ្មានផ្លូវមើលទ្រង់ស្គាល់ ដោយភ្នែកទទេរបស់គេឡើយ។ ហើយបើទោះបីជាមនុស្សបានទទួលស្គាល់ទ្រង់ ក៏គេមុខជាមិនអាចជួយកិច្ចការរបស់ទ្រង់ដែរ។ ជាងនេះទៅទៀត ទ្រង់មិនបានក្លាយជាសាច់ឈាម ដើម្បីឱ្យមនុស្សចាប់ផ្ដើមស្គាល់សាច់ឈាមរបស់ទ្រង់ដែរ ទ្រង់ក្លាយជាសាច់ឈាម ដើម្បីមកអនុវត្តកិច្ចការ និងបំពេញព័ន្ធកិច្ចរបស់ទ្រង់។ ដោយព្រោះមូលហេតុនេះ ទ្រង់មិនបានផ្ដល់សារៈសំខាន់ដល់ការបង្ហាញអត្តសញ្ញាណរបស់ទ្រង់ជាសាធារណៈនោះទេ។ កាលទ្រង់បានបង្ហើយកិច្ចការទាំងអស់ដែលទ្រង់គួរធ្វើនោះហើយ អត្តសញ្ញាណ និងឋានៈទាំងអស់របស់ទ្រង់ នឹងបង្ហាញឱ្យមនុស្សឃើញច្បាស់ដោយឯកឯង។ ព្រះជាម្ចាស់ដែលបានត្រឡប់ជាសាច់ឈាមរក្សានូវភាពស្ងៀមស្ងាត់ និងមិនដែលធ្វើសេចក្ដីប្រកាសអ្វីទាំងអស់។ ទ្រង់មិនអើពើចំពោះមនុស្ស ក៏មិនអើពើចំពោះរបៀបដែលមនុស្សវិវឌ្ឍយ៉ាងណានៅក្នុងការដើរតាមទ្រង់នោះដែរ ទ្រង់គ្រាន់តែបន្តធ្វើការបំពេញព័ន្ធកិច្ចរបស់ទ្រង់ និងអនុវត្តកិច្ចការដែលទ្រង់គួរធ្វើប៉ុណ្ណោះ។ គ្មាននរណាម្នាក់អាចរារាំងកិច្ចការរបស់ទ្រង់បានឡើយ។ លុះដល់វេលាកំណត់ដែលទ្រង់ត្រូវបង្ហើយកិច្ចការរបស់ទ្រង់ កិច្ចការនោះនឹងត្រូវបង្ហើយ ព្រមទាំងត្រូវបញ្ចប់ទៅជាក់ជាមិនខាន ហើយគ្មាននរណាម្នាក់អាចបង្គាប់ផ្សេងពីនេះបានឡើយ។ លុះក្រោយពេលដែលទ្រង់ចាកចេញពីមនុស្ស ពេលទ្រង់បង្ហើយកិច្ចការរបស់ទ្រង់រួច ទើបមនុស្សយល់ពីកិច្ចការដែលទ្រង់ធ្វើ តែក៏នៅមិនទាន់យល់ច្បាស់ទាំងស្រុងដែរ។ ហើយមនុស្សនឹងត្រូវការពេលវេលាយូរ ដើម្បីយល់ឱ្យច្បាស់ពីចេតនាដែលទ្រង់អនុវត្តកិច្ចការរបស់ទ្រង់ពីដើមដំបូងឡើយ។ និយាយម្យ៉ាងទៀតគឺ កិច្ចការក្នុងយុគសម័យរបស់ព្រះដែលយកកំណើតជាមនុស្ស ត្រូវបានបែងចែកជាពីរផ្នែក។ ផ្នែកទីមួយបន្សំឡើងដោយកិច្ចការដែលព្រះជាម្ចាស់ដែលបានយកកំណើតជាសាច់ឈាមធ្វើដោយផ្ទាល់ព្រះអង្គ និងព្រះបន្ទូលដែលសាច់ឈាមជាមនុស្សរបស់ព្រះជាម្ចាស់ថ្លែងចេញមក។ កាលណាព័ន្ធកិច្ចនៃសាច់ឈាមរបស់ទ្រង់ត្រូវសម្រេចបានទាំងស្រុង នោះចំណែកមួយទៀតនៃកិច្ចការដែលនៅសេសសល់ នឹងត្រូវអនុវត្តដោយមនុស្សដែលព្រះវិញ្ញាណបរិសុទ្ធប្រើ។ វេលានេះហើយជាវេលាដែលមនុស្សគួរបំពេញមុខងាររបស់គេ ដ្បិតព្រះជាម្ចាស់បានបើកផ្លូវរួចជាស្រេចហើយ ហើយមនុស្សចាំបាច់ត្រូវដើរដោយខ្លួនឯង។ មានន័យថា ព្រះជាម្ចាស់ដែលត្រឡប់ជាសាច់ឈាម អនុវត្តកិច្ចការមួយចំណែក ហើយបន្ទាប់មក ព្រះវិញ្ញាណបរិសុទ្ធ និងមនុស្សដែលព្រះវិញ្ញាណបរិសុទ្ធប្រើប្រាស់ នឹងធ្វើកិច្ចការនេះបន្តទៀត។ ដូច្នេះ មនុស្សគួរដឹងថា កិច្ចការដែលត្រូវបានអនុវត្តជាចម្បងដោយព្រះជាម្ចាស់ដែលត្រឡប់ជាសាច់ឈាមក្នុងដំណាក់កាលនេះ ត្រូវតម្រូវឱ្យមានអ្វីខ្លះ ហើយគេត្រូវយល់ឱ្យច្បាស់ពីសារៈសំខាន់របស់ព្រះជាម្ចាស់ដែលត្រឡប់ជាសាច់ឈាម និងពីកិច្ចការដែលទ្រង់គួរធ្វើ ហើយមិនត្រូវទាមទារពីព្រះជាម្ចាស់ តាមការទាមទារពីមនុស្សនោះឡើយ។ ទាំងនេះគឺ​ជាកំហុសរបស់មនុស្ស ជាសញ្ញាណរបស់គេមែន ហើយក៏ជាការបះបោរ​របស់គេផង​ដែរ​។

ព្រះជាម្ចាស់ដែលត្រឡប់ជាសាច់ឈាម គ្មានចេតនាឱ្យមនុស្សស្គាល់សាច់ឈាមរបស់ទ្រង់ ឬឱ្យមនុស្សបែងចែកភាពខុសគ្នារវាងសាច់ឈាមរបស់ព្រះជាម្ចាស់ដែលយកកំណើតជាមនុស្ស និងសាច់ឈាមរបស់មនុស្សនោះឡើយ ព្រះជាម្ចាស់ដែលត្រឡប់ជាសាច់ឈាម ក៏មិនបណ្ដុះសមត្ថភាពនៃការដឹងខុសត្រូវរបស់មនុស្ស ហើយទ្រង់រឹតតែមិនធ្វើដូច្នេះក្នុងចេតនាឱ្យមនុស្សថ្វាយបង្គំសាច់ឈាមជាមនុស្សរបស់ព្រះជាម្ចាស់ ដើម្បីទទួលបានការថ្វាយសិរីល្អយ៉ាងអស្ចារ្យនោះដែរ។ ក្នុងចំណោមសេចក្ដីទាំងនេះ គ្មានអ្វីជាចេតនារបស់ព្រះជាម្ចាស់ក្នុងការក្លាយជាសាច់ឈាមនេះទេ។ ព្រះជាម្ចាស់ក៏មិនមែនក្លាយជាសាច់ឈាមដើម្បីថ្កោលទោសមនុស្ស ឬបើកសម្ដែងដល់មនុស្សដោយចេតនា និងបង្កនូវការលំបាកដល់គេនោះឡើយ។ ក្នុងចំណោមសេចក្ដីទាំងនេះ គ្មានអ្វីជាចេតនារបស់ព្រះជាម្ចាស់ក្នុងការក្លាយជាសាច់ឈាមនេះទេ។ គ្រប់ពេលដែលព្រះជាម្ចាស់ក្លាយជាសាច់ឈាម គឺទម្រង់កិច្ចការនេះហើយ ដែលជារឿងចៀសមិនរួច។ ដែលទ្រង់ប្រព្រឹត្តដូចដែលទ្រង់ធ្វើនេះ គឺដើម្បីកិច្ចការដែលធំជាងនេះ និងការគ្រប់គ្រងដែលធំជាងនេះរបស់ទ្រង់ និងមិនមែនសម្រាប់មូលហេតុដែលមនុស្សស្រមើស្រមៃនោះឡើយ។ ព្រះជាម្ចាស់យាងមកផែនដី ក៏ដោយសារតែកិច្ចការរបស់ទ្រង់តម្រូវ និងតាមភាពចាំបាច់ប៉ុណ្ណោះ។ ទ្រង់មិនមែនយាងមកផែនដីនេះដោយចេតនាទតសម្លឹងមើលជុំវិញប៉ុណ្ណោះទេ តែមកអនុវត្តកិច្ចការដែលទ្រង់គួរធ្វើវិញ។ តើមានហេតុផលអ្វីទៀតបានជាទ្រង់ត្រូវរ៉ាប់រងអម្រែកដ៏ធ្ងន់ធ្ងរបែបនេះ ហើយទទួលយកហានិភ័យធំៗបែបនេះ ដើម្បីអនុវត្តកិច្ចការនេះ? ព្រះជាម្ចាស់ត្រឡប់ជាសាច់ឈាមតែពេលណាដែលទ្រង់ចាំបាច់ត្រូវធ្វើប៉ុណ្ណោះ ហើយទ្រង់តែងមានសារៈសំខាន់ពិសេសមកជាមួយជានិច្ច។ ប្រសិនបើកិច្ចការនេះ គឺដើម្បីអនុញ្ញាតឱ្យតែមនុស្សសម្លឹងមើលមកទ្រង់ និងដើម្បីពង្រីកវិសាលភាពនៃចំណេះដឹងរបស់គេ នោះទ្រង់ប្រាកដជាមិនយាងមកក្នុងចំណោមមនុស្សដោយធ្វេសប្រហែសជាដាច់ខាត។ ទ្រង់យាងមកផែនដីនេះ ដើម្បីជាប្រយោជន៍ដល់ការគ្រប់គ្រងរបស់ទ្រង់ និងកិច្ចការដ៏ធំជាងមុនរបស់ទ្រង់ដែរ ហើយដើម្បីឱ្យទ្រង់អាចទទួលបានមនុស្សជាតិបន្ថែមទៀត។ ទ្រង់យាងមកដើម្បីបង្ហាញឱ្យឃើញពីយុគសម័យនេះ ទ្រង់យាងមកដើម្បីយកឈ្នះសាតាំង ហើយទ្រង់យកកំណើតជាមនុស្សដោយផ្ទាល់ព្រះអង្គ ដើម្បីយកឈ្នះសាតាំង។ ជាងនេះទៀត ទ្រង់យាងមកដើម្បីដឹកនាំមនុស្សលោកទាំងមូល នៅក្នុងការរស់នៅតាមបែបបទជីវិតរបស់គេ។ ទាំងអស់នេះ សុទ្ធតែពាក់ព័ន្ធនឹងការគ្រប់គ្រងរបស់ទ្រង់ ហើយពាក់ព័ន្ធនឹងកិច្ចការនៃសកលលោកទាំងមូល។ ប្រសិនបើព្រះជាម្ចាស់ក្លាយជាសាច់ឈាម ដើម្បីអនុញ្ញាតឱ្យមនុស្សចាប់ផ្ដើមស្គាល់សាច់ឈាមរបស់ទ្រង់ និងដើម្បីបើកភ្នែកមនុស្ស នោះហេតុអ្វីបានជាទ្រង់មិនធ្វើដំណើរទៅគ្រប់ជាតិសាសន៍? តើកិច្ចការនេះមិនក្លាយជារឿងងាយស្រួលខ្លាំងពេកទេឬអី? ប៉ុន្តែ ទ្រង់មិនធ្វើដូច្នេះទេ ផ្ទុយទៅវិញ ទ្រង់ជ្រើសរើសយកកន្លែងដ៏ស័ក្ដិសមមួយ ដើម្បីរស់នៅជាបណ្ដោះអាសន្ន និងចាប់ផ្ដើមកិច្ចការដែលទ្រង់គួរធ្វើ។ ត្រឹមសាច់ឈាមមួយនេះ គឺសំខាន់ខ្លាំងណាស់ទៅហើយ។ ទ្រង់បង្ហាញឱ្យឃើញពីយុគសម័យមួយទាំងមូល ហើយក៏អនុវត្តកិច្ចការនៃយុគសម័យមួយទាំងមូលដែរ។ ទ្រង់បានបញ្ចប់យុគសម័យចាស់ ហើយចាប់ផ្ដើមយុគសម័យថ្មី។ ទាំងអស់នេះ សុទ្ធតែជារឿងសំខាន់ពាក់ព័ន្ធនឹងការគ្រប់គ្រងរបស់ព្រះជាម្ចាស់ ហើយទាំងអស់នេះ សុទ្ធតែជាសារៈសំខាន់នៃកិច្ចការមួយដំណាក់កាល ដែលព្រះជាម្ចាស់យាងមកផែនដី ដើម្បីអនុវត្ត។ កាលព្រះយេស៊ូវយាងមកផែនដី ទ្រង់ថ្លែងព្រះបន្ទូលខ្លះ និងអនុវត្តកិច្ចការមួយចំនួនតែប៉ុណ្ណោះ។ ព្រះអង្គមិនដាក់ព្រះកាយទៅខ្វល់នឹងជីវិតរបស់មនុស្សលោកឡើយ រួចទ្រង់ក៏ចាកចេញទៅ ពេលទ្រង់បង្ហើយកិច្ចការរបស់ទ្រង់រួចហើយភ្លាម។ សព្វថ្ងៃនេះ កាលណាខ្ញុំបញ្ចប់ការថ្លែងព្រះបន្ទូល និងផ្ទេរព្រះបន្ទូលរបស់ខ្ញុំដល់អ្នករាល់គ្នា ហើយកាលណាអ្នករាល់គ្នាបានយល់អស់ហើយ ជំហាននៃកិច្ចការរបស់ខ្ញុំនេះ ក៏នឹងបញ្ចប់ទៅដែរ ទោះបីជាជីវិតរបស់អ្នករាល់គ្នាទៅជាយ៉ាងណាក៏ដោយ។ នៅថ្ងៃអនាគត នឹងមានមនុស្សមកបន្តជំហាននៃកិច្ចការរបស់ខ្ញុំ ហើយបន្តធ្វើកិច្ចការនៅលើផែនដី ស្របតាមព្រះបន្ទូលទាំងនេះទៀតផង នៅពេលនោះ កិច្ចការរបស់មនុស្ស និងការស្ថាបនារបស់មនុស្សនឹងចាប់ផ្ដើមឡើង។ ប៉ុន្តែ បច្ចុប្បន្ននេះ ព្រះជាម្ចាស់ធ្វើតែកិច្ចការរបស់ទ្រង់ប៉ណ្ណោះ ដើម្បីសម្រេចព័ន្ធកិច្ចរបស់ទ្រង់ និងដើម្បីបង្ហើយជំហានមួយក្នុងកិច្ចការរបស់ទ្រង់។ ព្រះជាម្ចាស់ធ្វើការក្នុងលក្ខណៈមួយខុសពីមនុស្ស។ មនុស្សចូលចិត្តជំនួប និងការប្រមូលផ្ដុំជាវេទិកា ហើយផ្ដល់សារៈសំខាន់ចំពោះពិធីអធិកអធម ចំណែកអ្វីដែលព្រះជាម្ចាស់ស្អប់បំផុតនោះ គឺជំនួប និងការប្រមូលផ្ដុំរបស់មនុស្សនេះហើយ។ ព្រះជាម្ចាស់ សន្ទនា និងជជែកជាមួយមនុស្សក្នុងលក្ខណៈមិនផ្លូវការ នេះគឺជាកិច្ចការរបស់ព្រះជាម្ចាស់ ជាកិច្ចការដែលត្រូវបានដោះលែងជាពិសេស ហើយដោះអ្នករាល់គ្នាឱ្យមានសេរីដែរ។ យ៉ាងណាមិញ ខ្ញុំស្អប់បំផុតការជួបជុំជាមួយអ្នករាល់គ្នា ហើយខ្ញុំមិនអាចស៊ាំនឹងជីវិតដ៏តឹងរ៉ឹង ដូចជាជីវិតរបស់អ្នករាល់គ្នានោះឡើយ។ ខ្ញុំស្អប់ក្បួនច្បាប់ជាងគេបំផុត។ ក្បួនច្បាប់ទាំងនេះដាក់កំហិតឱ្យមនុស្សដល់ថ្នាក់ធ្វើឱ្យគេខ្លាច លែងហ៊ានកម្រើក លែងហ៊ាននិយាយស្ដី និងលែងហ៊ានច្រៀង ភ្នែករបស់គេសម្លឹងមកចំអ្នកតែម្ដង។ ខ្ញុំស្អប់ណាស់ លក្ខណៈនៃការជួបជុំរបស់អ្នករាល់គ្នា ហើយខ្ញុំស្អប់ណាស់ការជួបជុំធំៗ។ ខ្ញុំបដិសេធមិនជួបជុំជាមួយនឹងអ្នករាល់គ្នា តាមវិធីបែបនេះតែម្ដង ដ្បិតលក្ខណៈនៃការរស់នៅបែបនេះ ធ្វើឱ្យមនុស្សមានអារម្មណ៍ដូចជាប់ចំណង ហើយអ្នករាល់គ្នាកាន់ខ្ជាប់តាមពិធីបុណ្យ និងក្បួនច្បាប់ច្រើនពេក។ ប្រសិនបើអ្នករាល់គ្នាត្រូវបានអនុញ្ញាតឱ្យដឹកនាំ អ្នកនឹងដឹកនាំមនុស្សទាំងអស់ទៅក្នុងអំណាចគ្រប់គ្រងនៃក្បួនច្បាប់ ហើយពួកគេនឹងគ្មានផ្លូវយកក្បួនច្បាប់ទុកមួយឡែក នៅក្នុងការដឹកនាំរបស់អ្នករាល់គ្នានោះឡើយ។ ផ្ទុយទៅវិញ មជ្ឈដ្ឋានសាសនានឹងរឹតតែមានភាពតឹងតែងកាន់តែខ្លាំង ហើយទំនៀមទម្លាប់របស់មនុស្សនឹងនៅតែបន្តកើនឡើងដែរ។ មនុស្សខ្លះក៏បន្តប្រកាស និងអធិប្បាយព្រះបន្ទូល ពេលដែលពួកគេជួបជុំគ្នា ហើយពួកគេមិនដែលមានអារម្មណ៍ខ្វល់ខ្វាយទេ ចំណែកអ្នកខ្លះក៏អាចបន្តប្រកាសព្រះបន្ទូលបានរាប់សិបថ្ងៃ ដោយមិនសម្រាក។ ទាំងអស់នេះរាប់ជាការជួបជុំធំៗ និងជាការជួបជុំរបស់មនុស្ស។ ពិធីទាំងនេះគ្មានអ្វីពាក់ព័ន្ធនឹងរបៀបរបបនៃការហូប និងផឹក របៀបរបបនៃអំណរសប្បាយ ឬរបៀបរបបនៃការដែលវិញ្ញាណត្រូវបានប្រោសឱ្យរួចនោះឡើយ។ ទាំងអស់នេះ គឺសុទ្ធតែជាការជួបជុំ! ការប្រជុំសហការីរបស់អ្នករាល់គ្នា ក៏ដូចជាការជួបជុំពួកជំនុំ ទាំងតូចទាំងធំ សុទ្ធតែជាទីស្អប់ខ្ពើមចំពោះខ្ញុំ ហើយខ្ញុំក៏មិនដែលចាប់អារម្មណ៍នឹងពិធីទាំងអស់នេះទេ។ នេះគឺជាគោលការណ៍ដែលខ្ញុំធ្វើការ៖ ខ្ញុំមិនព្រមប្រកាសព្រះបន្ទូលក្នុងពួកជំនុំឡើយ ខ្ញុំក៏មិនចង់ប្រកាសអ្វីនៅក្នុងចំណោមជំនុំសាធារណជនធំៗដែរ ហើយខ្ញុំរឹតតែមិនចង់ប្រជុំជាមួយអ្នករាល់គ្នាពីរបីថ្ងៃ ក្នុងកម្មវិធីសន្និសីទពិសេសមួយផង។ ខ្ញុំយល់ថាមិនពេញចិត្តដែលអ្នករាល់គ្នាត្រូវអង្គុយ រៀបឫករៀបពារនៅក្នុងការប្រជុំគ្នានោះឡើយ។ ខ្ញុំស្អប់នឹងឃើញអ្នករាល់គ្នារស់នៅក្នុងកំហិតនៃពិធីណាមួយ ហើយជាងនេះទៅទៀត ខ្ញុំមិនព្រមរួមចំណែកនៅក្នុងពិធីណាមួយរបស់អ្នករាល់គ្នាទេ។ អ្នករាល់គ្នាកាន់តែធ្វើរឿងនេះ ខ្ញុំរឹតតែយល់ថា វាគួរឱ្យស្អប់។ ខ្ញុំគ្មានចំណាប់អារម្មណ៍នឹងពិធី និងក្បួនច្បាប់របស់អ្នករាល់គ្នា សូម្បីបន្តិចណាឡើយ។ ទោះបីជាអ្នករាល់គ្នាប្រារព្ធពិធីនេះបានល្អយ៉ាងណា ក៏ខ្ញុំយល់ថា ពិធីទាំងអស់នេះសុទ្ធតែគួរឱ្យស្អប់។ មិនមែនមកពីការរៀបចំរបស់អ្នករាល់គ្នាមិនសម ឬមកពីអ្នករាល់គ្នាអន់ពេកនោះទេ គឺមកពីខ្ញុំស្អប់លក្ខណៈនៃការរស់នៅរបស់អ្នករាល់គ្នា ហើយជាងនេះទៀត ខ្ញុំមិនអាចស៊ាំនឹងការរស់នៅបែបនេះ។ អ្នករាល់គ្នាមិនយល់កិច្ចការដែលខ្ញុំចង់ធ្វើសូម្បីបន្តិច។ កាលព្រះយេស៊ូវធ្វើកិច្ចការរបស់ទ្រង់នាសម័យនោះ បន្ទាប់ពីអធិប្បាយព្រះបន្ទូលនៅតាមកន្លែងខ្លះរួច ទ្រង់នឹងដឹកនាំពួកសិស្សរបស់ទ្រង់ចេញពីក្រុង រួចជជែកជាមួយពួកគេពីរបៀបដែលព្រះបន្ទូលនោះ ដែលបណ្ដាលឱ្យពួកគេយល់។ ទ្រង់ធ្វើការក្នុងលក្ខណៈបែបនេះជារឿយៗ។ កិច្ចការរបស់ទ្រង់នៅក្នុងចំណោមបណ្ដាជន មានតិច និងនៅចន្លោះឆ្ងាយពីគ្នា។ តាមអ្វីដែលអ្នករាល់គ្នាទូលសុំពីទ្រង់ ព្រះជាម្ចាស់ដែលត្រឡប់ជាសាច់ឈាម មិនគួរមានជីវិតជាមនុស្សធម្មតាម្នាក់នោះទេ។ ទ្រង់ត្រូវតែអនុវត្តកិច្ចការរបស់ទ្រង់ ហើយទោះបីជាទ្រង់គង់ ឈរ ឬយាងដើរ ទ្រង់ត្រូវតែថ្លែងព្រះបន្ទូល។ ទ្រង់ត្រូវតែធ្វើកិច្ចការគ្រប់ពេលវេលា ហើយមិនអាចបញ្ឈប់ «ប្រតិបត្តិការ» របស់ទ្រង់បានឡើយ ពុំនោះទេ គឺទ្រង់កំពុងតែធ្វេសនឹងកាតព្វកិច្ចរបស់ទ្រង់ហើយ។ តើការទាមទាររបស់មនុស្សទាំងនេះ សមទៅនឹងញាណជាមនុស្សដែរឬទេ? ឯណាទៅសច្ចភាពរបស់អ្នករាល់គ្នា? តើអ្នករាល់គ្នាមិនសុំច្រើនពេកហើយមែនទេ? តើខ្ញុំចាំបាច់ត្រូវឱ្យអ្នកមកពិនិត្យពិច័យខ្ញុំ ពេលខ្ញុំធ្វើការដែរមែនទេ? តើខ្ញុំចាំបាច់ត្រូវឱ្យអ្នកត្រួតពិនិត្យ ពេលខ្ញុំបំពេញព័ន្ធកិច្ចរបស់ខ្ញុំដែរមែនទេ? ខ្ញុំដឹងច្បាស់ថា កិច្ចការណាដែលខ្ញុំគួរធ្វើ ហើយគួរធ្វើនៅពេលណា មិនចាំបាច់ឱ្យអ្នកដទៃមកលូកដៃទេ។ ប្រហែលជាអ្នកមើលឃើញថា ខ្ញុំមិនបានធ្វើអ្វីច្រើនទេ ប៉ុន្តែមកទល់នឹងពេលនោះ កិច្ចការរបស់ខ្ញុំ ជិតនឹងចប់ទៅហើយ។ ចូរយកព្រះបន្ទូលរបស់ព្រះយេស៊ូវនៅក្នុងដំណឹងល្អទាំងបួនមកធ្វើជាឧទាហរណ៍៖ តើព្រះបន្ទូលនេះមិនត្រូវបានកំហិតដែរទេឬអី? នៅគ្រានោះ កាលព្រះយេស៊ូវយាងចូលសាលាប្រជុំ និងបង្រៀនព្រះបន្ទូល ភាគច្រើនគឺទ្រង់ធ្វើចប់ក្នុងរយៈពេលតែពីរបីនាទីប៉ុណ្ណោះ ហើយកាលណាទ្រង់មានបន្ទូលចប់ ទ្រង់ក៏នាំសិស្សរបស់ទ្រង់ទៅលើទូក ហើយចាកចេញទៅដោយគ្មានការបកស្រាយអ្វីសោះ។ យ៉ាងច្រើនបំផុត ​អ្នកដែលនៅក្នុងសាលាប្រជុំនោះ ពិភាក្សាតែក្នុងចំណោមគ្នាគេនោះប៉ុណ្ណោះ តែព្រះយេស៊ូវមិនចូលរួមនឹងការពិភាក្សានេះទេ។ ព្រះជាម្ចាស់ធ្វើតែកិច្ចការដែលទ្រង់គួរធ្វើប៉ុណ្ណោះ ហើយគ្មានអ្វីលើស ឬគ្មានអ្វីក្រៅពីកិច្ចការនេះឡើយ។ ពេលនេះ មនុស្សជាច្រើនចង់ឱ្យខ្ញុំថ្លែងព្រះបន្ទូលច្រើនជាងនេះ និងមានបន្ទូលច្រើនជាងនេះ យ៉ាងហោចណាស់ក៏មួយថ្ងៃបីបួនម៉ោងដែរ។ ដូចអ្នករាល់គ្នាឃើញហើយ ព្រះជាម្ចាស់លែងក្លាយជាព្រះជាម្ចាស់ហើយ ទាល់តែទ្រង់ថ្លែងព្រះបន្ទូល ហើយមានតែអស់អ្នកដែលថ្លែងព្រះបន្ទូលទេ ទើបជាព្រះជាម្ចាស់។ អ្នករាល់គ្នាសុទ្ធតែខ្វាក់! ​សុទ្ធតែជាសត្វ! អ្នករាល់គ្នាសុទ្ធតែជាសភាវៈល្ងង់ខ្លៅដែលគ្មានដឹងអ្វីឡើយ! អ្នករាល់គ្នាមានសញ្ញាណច្រើនហួសប្រមាណ! អ្នករាល់គ្នាទាមទារហួសហេតុ! អ្នករាល់គ្នាគ្មានមនុស្សធម៌! អ្នករាល់គ្នាមិនយល់បន្តិចសោះថា ព្រះជាម្ចាស់គឺជាអ្វី! អ្នករាល់គ្នាជឿថា អ្នកថ្លែងព្រះបន្ទូល និងអ្នកពូកែអធិប្បាយ សុទ្ធតែជាព្រះជាម្ចាស់ និងយល់ថា មនុស្សណាដែលព្រមផ្ដល់ព្រះបន្ទូលដល់អ្នករាល់គ្នា អ្នកនោះហើយគឺជាឪពុករបស់អ្នករាល់គ្នា។ ចូរប្រាប់ខ្ញុំមកមើល តើអ្នករាល់គ្នានៅដឹងអំពីលក្ខណៈដែលត្រឹមត្រូវ និងរូបរាងដែលមិនធម្មតារបស់អ្នករាល់គ្នាបន្តិចដែរទេ? ប៉ុន្តែ អ្នកនៅដឹងខុសត្រូវដែរទេ! អ្នករាល់គ្នាម្នាក់ៗ ប្រៀបដូចជាមន្ត្រីលោភលន់ និងពុករលួយ ដូច្នេះ តើអ្នកអាចមើលឃើញញាណដោយវិធីណា? តើអ្នកអាចបែងចែកត្រូវ និងខុសបានទេ? ខ្ញុំបានប្រទានឱ្យអ្នករាល់គ្នាច្រើនណាស់ ប៉ុន្តែក្នុងចំណោមអ្នករាល់គ្នា តើមានមនុស្សប៉ុន្មាននាក់ឱ្យតម្លៃដល់អ្វីដែលខ្ញុំប្រទានឱ្យ? តើនរណាយកសេចក្ដីនេះជាកម្មសិទ្ធិពេញលេញ? អ្នករាល់គ្នាមិនដឹងថា នរណាជាអ្នកបើកផ្លូវដែលអ្នករាល់គ្នាដើររហូតដល់សព្វថ្ងៃនេះទេ ដូច្នេះ អ្នករាល់គ្នាក៏បន្តធ្វើការទាមទារពីខ្ញុំ ដោយធ្វើការទាមទារដ៏គួរឱ្យអស់សំណើច ហើយលេលាផង។ តើអ្នករាល់គ្នាមិនដិតដៅដោយសារសេចក្ដីខ្មាសទេឬអី? តើខ្ញុំនិយាយមិនទាន់គ្រប់ទៀតមែនទេ? តើខ្ញុំធ្វើមិនទាន់គ្រប់ទៀតមែនទេ? ក្នុងចំណោមអ្នករាល់គ្នា តើមាននរណាដែលអាចចាត់ទុកព្រះបន្ទូលរបស់ខ្ញុំ ជាកំណប់យ៉ាងពិតប្រាកដ? អ្នកនិយាយអួតពីខ្ញុំនៅនឹងមុខខ្ញុំ ប៉ុន្តែអ្នកនិយាយកុហក និងបោកប្រាស់នៅពីក្រោយខ្នងវិញ! សកម្មភាពរបស់អ្នករាល់គ្នាគួរឱ្យស្អប់ណាស់ ហើយវាធ្វើឱ្យខ្ញុំក្ដៅក្រហាយ! ខ្ញុំដឹងថា អ្នករាល់គ្នាសុំឱ្យខ្ញុំនិយាយ និងមិនឱ្យខ្ញុំធ្វើការសម្រាប់ហេតុផលណាផ្សេង ក្រៅតែពីចម្អែតក្រសែភ្នែករបស់អ្នករាល់គ្នា និងពង្រីកវិសាលភាពចំណេះដឹងរបស់អ្នករាល់គ្នាផង មិនមែនដើម្បីជាប្រយោជន៍ដល់ការបំផ្លាស់បំប្រែជីវិតរបស់អ្នករាល់គ្នានោះឡើយ។ ខ្ញុំបាននិយាយនឹងអ្នករាល់គ្នាច្រើនណាស់ហើយ។ ជីវិតរបស់អ្នករាល់គ្នា គួរតែបានផ្លាស់ប្ដូរជាយូរណាស់មកហើយ ដូច្នេះ ហេតុអ្វីបានជាអ្នករាល់គ្នា នៅតែត្រឡប់ទៅរកសភាពរបស់ខ្លួនឯង សូម្បីតែក្នុងពេលបច្ចុប្បន្នដូច្នេះ? តើអាចមកពីព្រះបន្ទូលរបស់ខ្ញុំត្រូវគេដណ្ដើមពីអ្នករាល់គ្នាទៅ ហើយអ្នករាល់គ្នាមិនបានទទួលព្រះបន្ទូលទាំងនេះមែនទេ? និយាយតាមត្រង់ទៅ ខ្ញុំមិនចង់និយាយអ្វីលើសពីនេះ ទៅកាន់មនុស្សអន់ដូចជាអ្នករាល់គ្នាទេ និយាយទៅគឺឥតប្រយោជន៍ទទេ! ខ្ញុំមិនចង់ធ្វើកិច្ចការឥតប្រយោជន៍ច្រើនពេកទេ! អ្នករាល់គ្នាគ្រាន់តែចង់ពង្រីកវិសាលភាពនៃចំណេះដឹងរបស់ខ្លួន ឬចម្អែតក្រសែភ្នែករបស់ខ្លួន និងមិនមែនឱ្យបានជីវិតនោះឡើយ! អ្នករាល់គ្នាសុទ្ធតែកំពុងបោកប្រាស់ខ្លួនឯង! ខ្ញុំសួរអ្នករាល់គ្នាទៅចុះថា តើអ្នករាល់គ្នាបានយកអ្វីដែលខ្ញុំមានបន្ទូលទៅកាន់អ្នករាល់គ្នា មុខទល់នឹងមុខ ទៅអនុវត្តបានច្រើនប៉ុនណាហើយ? គ្រប់យ៉ាងដែលអ្នករាល់គ្នាធ្វើ គឺលេងល្បិចបោកប្រាស់អ្នកដទៃ! ក្នុងចំណោមអ្នករាល់គ្នា ខ្ញុំស្អប់ណាស់មនុស្សដែលរីករាយនឹងសម្លឹងមើល ក្នុងនាមជាទស្សនិកជន ហើយខ្ញុំយល់ថា ចម្ងល់របស់អ្នករាល់គ្នា គឺពិតជាគួរឱ្យស្អប់ខ្លាំងណាស់។ ប្រសិនបើអ្នករាល់គ្នាមិនមកទីនេះដើម្បីស្វះស្វែងរកផ្លូវពិត ឬស្រេកឃ្លានសេចក្ដីពិត នោះអ្នករាល់គ្នាគឺជាកម្មវត្ថុនៃសេចក្ដីសម្អប់របស់ខ្ញុំហើយ! ខ្ញុំដឹងថា អ្នករាល់គ្នាស្ដាប់ខ្ញុំនិយាយទាំងអស់ ដើម្បីបំពេញចម្ងល់របស់អ្នករាល់គ្នា ឬដើម្បីបំពេញចំណង់ចិត្តដ៏លោភលន់មួយហើយមួយទៀតរបស់អ្នករាល់គ្នា។ អ្នករាល់គ្នាមិនគិតស្វែងរកវត្តមាននៃសេចក្ដីពិតឡើយ ក៏មិនស្វែងរកផ្លូវត្រូវ សម្រាប់ការចូលទៅឯជីវិតនោះដែរ។ ការទាមទារទាំងអស់នេះ មិនមែនមានស្រាប់នៅក្នុងអ្នករាល់គ្នាតែម្ដងនោះទេ។ គ្រប់យ៉ាងដែលអ្នករាល់គ្នាធ្វើ គឺប្រព្រឹត្តចំពោះព្រះជាម្ចាស់ដូចជារបស់លេង ដែលអ្នករាល់គ្នាស្រាវជ្រាវ និងសរសើរ។ អ្នករាល់គ្នាមានបំណងចិត្តតិចតួចណាស់ក្នុងការស្វះស្វែងរកជីវិត ប៉ុន្តែមានបំណងចិត្តចង់ដឹងចង់ឮច្រើន! ការបកស្រាយអំពីផ្លូវនៃជីវិត ដល់មនុស្សបែបនេះ គឺប្រៀបដូចជាចាក់ទឹកលើក្បាលទា។ ខ្ញុំក៏ប្រហែលជាមិននិយាយអ្វីសោះតែម្ដង! ខ្ញុំប្រាប់អ្នករាល់គ្នាទៅចុះ៖ ប្រសិនបើអ្នករាល់គ្នាគ្រាន់តែព្យាយាមបំពេញចន្លោះក្នុងដួងចិត្តរបស់អ្នករាល់គ្នា នោះអ្នករាល់គ្នាមិនបានខំប្រឹងមករកខ្ញុំអស់ពីលទ្ធភាពទេ! អ្នករាល់គ្នាគួរតែផ្ដល់សារៈសំខាន់ចំពោះការទទួលបាននូវជីវិត! ចូរកុំបញ្ឆោតខ្លួនឯងឡើយ! អ្នករាល់គ្នាមិនទាន់បានយកការចង់ដឹងចង់ឮរបស់អ្នករាល់គ្នា មកធ្វើជាមូលដ្ឋានសម្រាប់ការស្វះស្វែងឱ្យបានជីវិតរបស់អ្នករាល់គ្នា ឬប្រើវាជាលេស សម្រាប់ការសុំឱ្យខ្ញុំនិយាយមកកាន់អ្នករាល់គ្នានោះឡើយ។ ទាំងអស់នេះសុទ្ធតែជាល្បិចដែលអ្នករាល់គ្នាស្ទាត់ជំនាញខ្លាំងណាស់! ខ្ញុំសុំសួរអ្នករាល់គ្នាម្ដងទៀតថា៖ អ្វីដែលខ្ញុំមានបន្ទូលប្រាប់ឱ្យអ្នកចូលទៅក្នុងនោះ តើអ្នកពិតជាចូលទៅក្នុងនោះបានច្រើនប៉ុនណា​? តើអ្នកចាប់បាននូវ​អ្វីគ្រប់យ៉ាងដែលខ្ញុំនិយាយទៅកាន់អ្នកទេ? តើអ្នករាល់គ្នាអាច​អនុវត្តនូវ​អ្វីគ្រប់យ៉ាងដែលខ្ញុំបាននិយាយទៅកាន់ដែរទេ?

កិច្ចការគ្រប់យុគសម័យទាំងអស់ សុទ្ធតែផ្ដួចផ្ដើមឡើងដោយព្រះជាម្ចាស់ផ្ទាល់ ប៉ុន្តែអ្នកគប្បីដឹងថា ទោះបីជាព្រះជាម្ចាស់ធ្វើកិច្ចការតាមវិធីណាក៏ដោយ ក៏ទ្រង់មិនមែនយាងមកដើម្បីចាប់ផ្ដើមចលនាមួយ ឬធ្វើសន្និសីទពិសេស ឬបង្កើតស្ថាប័នណាមួយ ជំនួសមុខឱ្យអ្នករាល់គ្នានោះឡើយ។ ទ្រង់យាងមក ដើម្បីអនុវត្តកិច្ចការដែលទ្រង់គួរធ្វើទាំងស្រុង។ កិច្ចការរបស់ទ្រង់មិនទទួលរងនូវកំហិតពីមនុស្សណាម្នាក់ឡើយ។ ទ្រង់ធ្វើកិច្ចការរបស់ទ្រង់ តាមវិធីដែលទ្រង់សព្វព្រះទ័យ ទោះបីជាមនុស្សគិតអ្វី ឬដឹងអ្វីពីរឿងនេះក៏ដោយ ក៏ទ្រង់យកព្រះទ័យទុកដាក់តែពីការអនុវត្តន៍កិច្ចការរបស់ទ្រង់ប៉ុណ្ណោះ។ ចាប់តាំងពីកំណើតផែនដីរហូតមកទល់នឹងបច្ចុប្បន្ន មានកិច្ចការបីដំណាក់កាលហើយ ពីព្រះយេហូវ៉ា ដល់ព្រះយេស៊ូវ និងពីយុគសម័យនៃក្រឹត្យវិន័យ ដល់យុគសម័យនៃព្រះគុណ ព្រះជាម្ចាស់ពុំដែលរៀបចំឱ្យមានការជួបជុំធំៗពិសេសណាមួយសម្រាប់មនុស្សឡើយ ហើយទ្រង់ក៏មិនបានប្រមូលផ្ដុំមនុស្សទាំងអស់ឱ្យមូលគ្នា ដើម្បីឱ្យចូលរួមក្នុងសន្និសីទការងារជាសកលពិសេសណាមួយ ក្នុងគោលបំណងពង្រីកវិសាលភាពនៃកិច្ចការរបស់ទ្រង់ដែរ។ គ្រប់យ៉ាងដែលទ្រង់ធ្វើ គឺអនុវត្តកិច្ចការផ្ដួចផ្ដើមយុគសម័យមួយទាំងមូល ក្នុងពេលវេលាសមស្របមួយ និងក្នុងទីកន្លែងដ៏ត្រឹមត្រូវមួយ ពោលគឺការចាប់ផ្ដើមយុគសម័យ និងការដឹកនាំ​មនុស្សលោក ឱ្យរស់នៅតាមបែបផែននៃជីវិតរបស់គេ។ សន្និសីទពិសេសៗ គឺជាការជួបជុំរបស់មនុស្ស ការប្រមូលផ្ដុំមនុស្សឱ្យមូលគ្នា ដើម្បីអបអរថ្ងៃសម្រាកនានា គឺជាកិច្ចការរបស់មនុស្ស។ ព្រះជាម្ចាស់មិនកាន់តាមថ្ងៃសម្រាកទេ ហើយជាងនេះទៀត ទ្រង់យល់ឃើញថា ពិធីទាំងអស់នេះគួរឱ្យស្អប់ណាស់។ ទ្រង់មិនដែលរៀបចំកិច្ចប្រជុំពិសេសអ្វីឡើយ ហើយលើសពីនេះ ទ្រង់យល់ថា កិច្ចប្រជុំទាំងនោះគួរឱ្យស្អប់ណាស់។ ពេលនេះ អ្នកគួរយល់ច្បាស់ថា អ្វីទៅជាកិច្ចការពិតប្រាកដដែលត្រូវបំពេញដោយព្រះជាម្ចាស់ដែលយកកំណើតជាមនុស្សនោះ!


អាថ៌កំបាំងនៃការយកកំណើតជាមនុស្ស (៤)

អ្នករាល់គ្នាគួរតែដឹងអំពីសាច់រឿងបង្កប់ពីក្រោយព្រះគម្ពីរ និងសាច់រឿងនៃការបង្កើតព្រះគម្ពីរ។ មនុស្សដែលមិនទទួលយកកិច្ចការថ្មីរបស់ព្រះជាម្ចាស់មិនមានចំណេះដឹងនេះឡើយ គឺពួកគេមិនដឹងទេ។ ប្រសិនបើអ្នកត្រូវនិយាយត្រង់ៗអំពីចំណេះដឹងទាំងនេះទៅកាន់ពួកគេ នោះគេនឹងលែងក្លាយជាមនុស្សប្រកាន់ខ្ជាប់នឹងព្រះគម្ពីរជាមួយអ្នកទៀតហើយ។ ជានិច្ចកាល ពួកគេកំពុងតែសិក្សាស៊ីជម្រៅទៅលើសេចក្ដីទំនាយដែលត្រូវបានថ្លែង៖ តើសេចក្តីទំនាយនេះបានក្លាយជាការពិតហើយឬនៅ? តើសេចក្តីទំនាយនោះបានក្លាយជាការពិតហើយឬនៅ? ការទទួលដំណឹងល្អរបស់ពួកគេគឺស្របតាមព្រះគម្ពីរ ហើយពួកគេប្រកាសដំណឹងល្អដែលស្របតាមព្រះគម្ពីរ។ ជំនឿរបស់គេលើព្រះជាម្ចាស់ពឹងអាងលើព្រះបន្ទូលចេញពីព្រះគម្ពីរ ហើយបើគ្មានព្រះគម្ពីរទេ នោះពួកគេនឹងមិនជឿលើព្រះជាម្ចាស់ឡើយ។ នេះជារបៀបដែលពួកគេរស់នៅ គឺដោយពិនិត្យពិច័យលើព្រះគម្ពីរ។ នៅពេលដែលពួកគេសិក្សាព្រះគម្ពីរម្ដងទៀត ហើយសុំឱ្យអ្នកពន្យល់ អ្នកនិយាយថា៖ «ជាដំបូង ចូរយើងកុំផ្ទៀងផ្ទាត់ប្រយោគនីមួយៗឡើយ។ ផ្ទុយទៅវិញ ចូរយើងមើលពីរបៀបដែលព្រះវិញ្ញាណបរិសុទ្ធធ្វើការវិញ។ ចូរយើងដើរតាមផ្លូវដែលយើងដើរ ហើយប្រៀបធៀបវាជាមួយសេចក្តីពិត ដើម្បីចង់ដឹងថាតើផ្លូវនេះពិតជាកិច្ចការនៃព្រះវិញ្ញាណបរិសុទ្ធឬអត់ ហើយចូរយើងប្រើកិច្ចការនៃព្រះវិញ្ញាណបរិសុទ្ធ ដើម្បីពិនិត្យមើលថាតើផ្លូវមួយនេះត្រឹមត្រូវឬក៏អត់។ ចំពោះថាតើសេចក្តីនេះ ឬសេចក្តីនោះបានក្លាយជាការពិតដូចបានថ្លែងទុកឬអត់ យើងជាមនុស្ស មិនគួរខ្វល់អំពីរឿងនេះទេ។ សម្រាប់យើង វាប្រសើរជាងក្នុងការនិយាយអំពីកិច្ចការនៃព្រះវិញ្ញាណបរិសុទ្ធ និងកិច្ចការថ្មីៗបំផុតដែលព្រះជាម្ចាស់បានកំពុងតែធ្វើ»។ សេចក្តីទំនាយនៅក្នុងព្រះគម្ពីរ គឺជាព្រះបន្ទូលរបស់ព្រះជាម្ចាស់ ដែលត្រូវបានបញ្ជូនមក តាមរយៈពួកហោរានៅគ្រានោះ ហើយព្រះបន្ទូលត្រូវបានសរសេរឡើង ដោយមនុស្សដែលព្រះជាម្ចាស់បានប្រើប្រាស់ និងទទួលបានការបណ្ដាលឱ្យតាក់តែងឡើង។ មានតែព្រះជាម្ចាស់ផ្ទាល់ព្រះអង្គប៉ុណ្ណោះដែលអាចពន្យល់អំពីព្រះបន្ទូលទាំងនោះ មានតែព្រះវិញ្ញាណបរិសុទ្ធប៉ុណ្ណោះដែលអាចបកស្រាយអត្ថន័យនៃព្រះបន្ទូលទាំងនោះ ហើយមានតែព្រះជាម្ចាស់ផ្ទាល់ព្រះអង្គប៉ុណ្ណោះដែលអាចបកត្រាទាំងប្រាំពីរ និងបើកក្រាំងបាន។ អ្នកនិយាយថា៖ «អ្នកមិនមែនជាព្រះជាម្ចាស់ឡើយ ហើយខ្ញុំក៏មិនមែនជាព្រះជាម្ចាស់ដែរ ដូច្នេះ តើនរណាហ៊ានពន្យល់អំពីព្រះបន្ទូលរបស់ព្រះជាម្ចាស់ទៅ? តើអ្នកហ៊ានពន្យល់អំពីព្រះបន្ទូលទាំងនោះឬ? ទោះបីជាហោរាយេរេមា យ៉ូហាន និងអេលីយ៉ា មកក៏ដោយ ក៏ពួកគេមិនហ៊ានពន្យល់អំពីព្រះបន្ទូលទាំងនោះដែរ ព្រោះថាពួកគេមិនមែនជាកូនចៀមឡើយ។ មានតែកូនចៀមប៉ុណ្ណោះដែលអាចបកត្រាទាំងប្រាំពីរ និងបើកក្រាំងបាន ហើយគ្មានអ្នកផ្សេងទៀតអាចពន្យល់អំពីព្រះបន្ទូលរបស់ទ្រង់បានឡើយ។ ខ្ញុំមិនហ៊ានដណ្ដើមព្រះនាមរបស់ព្រះជាម្ចាស់ឡើយ ហើយក៏គ្មានបំណងចង់ពន្យល់អំពីព្រះបន្ទូលរបស់ព្រះជាម្ចាស់ដែរ។ ខ្ញុំមានតែចុះចូលនឹងព្រះជាម្ចាស់ប៉ុណ្ណោះ។ តើអ្នកជាព្រះជាម្ចាស់ឬ? គ្មានភាវៈដែលព្រះបង្កើតមកទាំងប៉ុន្មានហ៊ានបើកក្រាំង ឬពន្យល់អំពីព្រះបន្ទូលទាំងនោះឡើយ ហើយខ្ញុំក៏មិនហ៊ានពន្យល់ដែរ។ យកល្អ អ្នកមិនគួរព្យាយាមចង់ពន្យល់ពីព្រះបន្ទូលទាំងនោះឡើយ។ មិនគួរមាននរណាម្នាក់ព្យាយាមពន្យល់ព្រះបន្ទូលទាំងនោះទេ។ ចូរយើងនិយាយអំពីកិច្ចការរបស់ព្រះវិញ្ញាណបរិសុទ្ធវិញ ព្រោះថានេះជាអ្វីដែលមនុស្សអាចធ្វើបាន។ ខ្ញុំមានចំណេះដឹងតិចតួចប៉ុណ្ណោះអំពីកិច្ចការរបស់ព្រះយេហូវ៉ា និងកិច្ចការរបស់ព្រះយេស៊ូវ ហើយខ្ញុំក៏គ្មានបទពិសោធផ្ទាល់ខ្លួនអំពីកិច្ចការបែបនេះដែរ ដូច្នេះ ខ្ញុំអាចនិយាយអំពីកិច្ចការនេះបានតែបន្តិចបន្តួចប៉ុណ្ណោះ។ ចំពោះអត្ថន័យនៃព្រះបន្ទូលដែលអេសាយ ឬព្រះយេស៊ូវបានថ្លែងនៅក្នុងសម័យរបស់ពួកគេ ខ្ញុំនឹងមិនពន្យល់ឡើយ។ ខ្ញុំមិនសិក្សាព្រះគម្ពីរឡើយ ប៉ុន្តែផ្ទុយទៅវិញ ខ្ញុំដើរតាមកិច្ចការនាពេលបច្ចុប្បន្នរបស់ព្រះជាម្ចាស់។ ជាការពិត អ្នកចាត់ទុកព្រះគម្ពីរជាក្រាំងតូចមួយ ប៉ុន្តែតើនេះមិនមែនជាសៀវភៅមួយដែលមានតែកូនចៀមប៉ុណ្ណោះដែលអាចបើកបានទេឬអី? ក្រៅពីកូនចៀម តើនរណាទៅដែលអាចបើកវាបាន? អ្នកមិនមែនជាកូនចៀមឡើយ ហើយខ្ញុំក៏មិនហ៊ានតាំងខ្លួនជាព្រះជាម្ចាស់ផ្ទាល់ព្រះអង្គដែរ ដូច្នេះ ចូរយើងកុំវិភាគអំពីព្រះគម្ពីរ ឬពិនិត្យពិច័យលើរឿងកំប៉ិកកំប៉ុកនៃព្រះគម្ពីរឡើយ។ អ្វីដែលប្រសើរជាងក្នុងការពិភាក្សានោះ គឺជាកិច្ចការដែលត្រូវបានធ្វើដោយព្រះវិញ្ញាណបរិសុទ្ធ ព្រោះថានេះជាកិច្ចការនាពេលបច្ចុប្បន្ន ដែលត្រូវបានធ្វើដោយព្រះជាម្ចាស់ផ្ទាល់ព្រះអង្គ។ ចូរយើងមើលអំពីគោលការណ៍ដែលព្រះជាម្ចាស់ធ្វើការ និងលក្ខណៈសំខាន់នៃកិច្ចការរបស់ទ្រង់វិញ ហើយប្រើប្រាស់ចំណុចទាំងនេះ ដើម្បីផ្ទៀងផ្ទាត់មើលថាតើផ្លូវដែលយើងដើរនាពេលសព្វថ្ងៃ គឺជាផ្លូវដែលត្រឹមត្រូវឬអត់ ហើយដោយធ្វើបែបនេះ វានឹងជួយឱ្យយើងប្រាកដច្បាស់អំពីផ្លូវមួយនោះ»។ ប្រសិនបើអ្នករាល់គ្នាចង់ប្រកាសដំណឹងល្អ ជាពិសេសទៅកាន់មនុស្សដែលស្ថិតនៅក្នុងពិភពខាងសាសនា អ្នកត្រូវតែយល់អំពីព្រះគម្ពីរ និងមានសមត្ថភាពប៉ិនប្រសប់អំពីសាច់រឿងខាងក្នុងនៃព្រះគម្ពីរ បើមិនដូច្នោះទេ អ្នកគ្មានផ្លូវអាចប្រកាសដំណឹងល្អបានឡើយ។ នៅពេលដែលអ្នកបានយល់ពីរូបភាពធំ ហើយឈប់ពិនិត្យពិច័យរិះគន់លើព្រះបន្ទូលដែលគ្មានជីវិតនៃព្រះគម្ពីរ ប៉ុន្តែនិយាយតែពីកិច្ចការរបស់ព្រះជាម្ចាស់ និងសេចក្ដីពិតជីវិត នោះអ្នកនឹងអាចទទួលបានមនុស្សដែលស្វែងរកចេញពីដួងចិត្តដ៏ពិតមិនខាន។

កិច្ចការរបស់ព្រះយេហូវ៉ា ក្រឹត្យវិន័យដែលទ្រង់បានបង្កើតឡើង និងគោលការណ៍ដែលទ្រង់បានចង្អុលបង្ហាញដល់មនុស្សនៅក្នុងការរស់នៅរបស់ពួកគេ មាតិកានៃកិច្ចការដែលទ្រង់បានធ្វើនៅក្នុងយុគសម័យនៃក្រឹត្យវិន័យ ភាពសំខាន់នៃការដែលទ្រង់ដាក់ឱ្យប្រើប្រាស់ក្រឹត្យវិន័យរបស់ទ្រង់ ភាពសំខាន់នៃកិច្ចការរបស់ទ្រង់ចំពោះយុគសម័យនៃព្រះគុណ និងកិច្ចការដែលព្រះជាម្ចាស់ធ្វើនៅក្នុងដំណាក់កាលចុងក្រោយនេះ៖ ទាំងអស់នេះហើយ គឺជាចំណុចដែលអ្នករាល់គ្នាគួរយល់ដឹង។ ដំណាក់កាលដំបូង គឺជាកិច្ចការនៅយុគសម័យនៃក្រឹត្យវិន័យ។ ដំណាក់កាលទីពីរ គឺជាកិច្ចការនៅយុគសម័យនៃព្រះគុណ។ ហើយដំណាក់កាលទីបី គឺជាកិច្ចការនៃគ្រាចុងក្រោយ។ អ្នករាល់គ្នាត្រូវតែយល់ឱ្យបានច្បាស់អំពីដំណាក់កាលទាំងបីនៃកិច្ចការរបស់ព្រះជាម្ចាស់។ ចាប់តាំងពីដើមដំបូង រហូតដល់ទីបញ្ចប់ ទាំងអស់មាននូវបីដំណាក់កាល។ តើអ្វីទៅជាលក្ខណៈសំខាន់នៃកិច្ចការនៅដំណាក់កាលនីមួយៗ? តើនៅក្នុងកិច្ចការនៃផែនការគ្រប់គ្រងរយៈពេលប្រាំមួយពាន់ឆ្នាំមានដំណាក់កាលចំនួនប៉ុន្មានដែលត្រូវអនុវត្ត? តើដំណាក់កាលទាំងនេះត្រូវបានអនុវត្តយ៉ាងដូចម្ដេច? ហេតុអ្វីបានជាដំណាក់កាលនីមួយៗត្រូវបានអនុវត្តតាមរបៀបនោះ? ទាំងនេះសុទ្ធតែជាសំណួរដ៏សំខាន់។ កិច្ចការនៅយុគសម័យនីមួយៗមាននូវគុណតម្លៃតំណាងរបស់វា។ តើកិច្ចការអ្វីទៅដែលព្រះយេហូវ៉ាបានអនុវត្ត? ហេតុអ្វីបានជាទ្រង់ធ្វើវាតាមរបៀបនោះ? ហេតុអ្វីទ្រង់ត្រូវបានហៅថាជាព្រះយេហូវ៉ា? ជាថ្មីម្ដងទៀត តើកិច្ចការអ្វីដែលព្រះយេស៊ូវបានអនុវត្តនៅក្នុងយុគសម័យនៃព្រះគុណ? តើទ្រង់បានធ្វើកិច្ចការនោះដោយរបៀបណា? តើផ្នែកណាខ្លះនៃនិស្ស័យរបស់ព្រះជាម្ចាស់តំណាងឱ្យដំណាក់កាលនីមួយៗនៃកិច្ចការ និងយុគសម័យនីមួយៗ? តើផ្នែកណាខ្លះនៃនិស្ស័យរបស់ទ្រង់ដែលត្រូវបានបង្ហាញចេញនៅក្នុងយុគសម័យនៃក្រឹត្យវិន័យ? តើមានផ្នែកណាខ្លះនៅក្នុងយុគសម័យនៃព្រះគុណ? តើមានផ្នែកណាខ្លះនៅក្នុងយុគសម័យចុងក្រោយ? ទាំងនេះគឺជាសំណួរដ៏សំខាន់ដែលអ្នករាល់គ្នាត្រូវយល់ឱ្យបានច្បាស់។ និស្ស័យទាំងអស់របស់ព្រះជាម្ចាស់ត្រូវបានបើកសម្ដែងនៅក្នុងដំណើរផ្លូវនៃផែនការគ្រប់គ្រងរយៈពេលប្រាំមួយពាន់ឆ្នាំ។ និស្ស័យទាំងនេះមិនត្រូវបានបើកសម្ដែងតែនៅក្នុងយុគសម័យនៃព្រះគុណ យុគសម័យនៃក្រឹត្យវិន័យ ឬតែក្នុងអំឡុងពេលនៃគ្រាចុងក្រោយប៉ុណ្ណោះនោះឡើយ។ កិច្ចការដែលត្រូវអនុវត្តនៅគ្រាចុងក្រោយតំណាងដោយការជំនុំជម្រះ សេចក្ដីក្រោធ និងការវាយផ្ចាល។ កិច្ចការដែលត្រូវអនុវត្តនៅគ្រាចុងក្រោយ មិនអាចជំនួសឱ្យកិច្ចការនៅយុគសម័យនៃក្រឹត្យវិន័យ ឬយុគសម័យនៃព្រះគុណឡើយ។ យ៉ាងណាមិញ ដំណាក់កាលទាំងបីដែលមានភាពជាប់ទាក់ទងគ្នានេះ បង្កើតបានជាអង្គភាពរួមមួយ ហើយដំណាក់កាលទាំងបីនេះសុទ្ធតែជាកិច្ចការរបស់ព្រះជាម្ចាស់តែមួយ។ តាមធម្មតា ការអនុវត្តនៃកិច្ចការនេះ ត្រូវបានបែងចែកជាយុគសម័យខុសៗគ្នា។ កិច្ចការដែលត្រូវបានធ្វើនៅគ្រាចុងក្រោយនាំមកនូវការបិទបញ្ចប់ចំពោះអ្វីៗគ្រប់យ៉ាង ហើយការដែលត្រូវបានធ្វើនៅក្នុងយុគសម័យនៃក្រឹត្យវិន័យ គឺជាកិច្ចការនៃការចាប់ផ្ដើម ឯកិច្ចការដែលត្រូវបានធ្វើនៅក្នុងយុគសម័យនៃព្រះគុណ គឺជាកិច្ចការនៃការប្រោសលោះ។ ចំពោះនិមិត្តអំពីកិច្ចការនៅក្នុងផែនការគ្រប់គ្រងរយៈពេលប្រាំមួយពាន់ឆ្នាំនេះ គ្មាននរណាម្នាក់អាចទទួលបានគតិជ្រៅជ្រះ ឬការយល់ដឹងឡើយ ហើយនិមិត្តទាំងនេះនៅជាអាថ៌កំបាំងដដែល។ នៅគ្រាចុងក្រោយ មានតែកិច្ចការនៃព្រះបន្ទូលប៉ុណ្ណោះដែលត្រូវបានអនុវត្ត ដើម្បីនាំចូលទៅក្នុងយុគសម័យនៃនគរព្រះ ប៉ុន្តែវាមិនតំណាងឱ្យយុគសម័យទាំងអស់ឡើយ។ គ្រាចុងក្រោយគ្មានអ្វីលើសពីគ្រាចុងក្រោយទេ ហើយមិនលើសពីយុគសម័យនៃនគរព្រះឡើយ ហើយវាមិនតំណាងឱ្យយុគសម័យនៃព្រះគុណ ឬយុគសម័យនៃក្រឹត្យវិន័យឡើយ។ ក្នុងអំឡុងនៃគ្រាចុងក្រោយ វាគ្រាន់តែគ្រប់កិច្ចការទាំងអស់នៅក្នុងផែនការរយៈពេលប្រាំមួយពាន់ឆ្នាំ ត្រូវបានបើកសម្ដែងឱ្យអ្នករាល់គ្នាបានឃើញប៉ុណ្ណោះ។ នេះគឺជាការបើកសម្ដែងនូវសេចក្តីអាថ៌កំបាំង។ សេចក្តីអាថ៌កំបាំងប្រភេទនេះ គឺជាអ្វីមួយដែលគ្មានមនុស្សណាម្នាក់អាចបើកសម្ដែងបានឡើយ។ មិនថាមនុស្សនោះមានការយល់ដឹងអំពីព្រះគម្ពីរអស្ចារ្យប៉ុនណាទេ វានៅត្រឹមជាពាក្យពេចន៍តែប៉ុណ្ណោះ ដ្បិតមនុស្សមិនយល់ពីលក្ខណៈសំខាន់នៃព្រះគម្ពីរឡើយ។ នៅក្នុងការអានព្រះគម្ពីរ មនុស្សអាចយល់អំពីសេចក្តីពិតខ្លះ គេអាចពន្យល់ព្រះបន្ទូលបានខ្លះ ឬពិនិត្យពិច័យល្អិតល្អន់លើបទគម្ពីរ និងជំពូកដ៏ល្បីៗមួយចំនួនបាន ប៉ុន្តែគេនឹងមិនអាចបកស្រាយយល់ពីអត្ថន័យដែលមាននៅក្នុងព្រះបន្ទូលទាំងនោះបានឡើយ ព្រោះថាអ្វីៗទាំងអស់ដែលមនុស្សមើលឃើញ គឺជាព្រះបន្ទូលដែលស្លាប់ មិនមែនជាឈុតឆាកនៃកិច្ចការរបស់ព្រះយេហូវ៉ា និងរបស់ព្រះយេស៊ូវឡើយ ហើយមនុស្សគ្មានផ្លូវអាចបកស្រាយសេចក្តីអាថ៌កំបាំងនៃកិច្ចការនេះបានឡើយ។ ដូច្នេះ សេចក្តីអាថ៌កំបាំងអំពីផែនការគ្រប់គ្រងរយៈពេលប្រាំមួយពាន់ឆ្នាំ គឺជាសេចក្តីអាថ៌កំបាំងដ៏ធំបំផុត ដ៏លាក់កំបាំងបំផុត ហើយមនុស្សមិនអាចវាស់ស្ទង់បានឡើយ។ គ្មាននរណាម្នាក់អាចយល់ដោយផ្ទាល់អំពីចេតនារបស់ព្រះជាម្ចាស់ឡើយ លុះត្រាតែព្រះជាម្ចាស់ផ្ទាល់ព្រះអង្គពន្យល់ និងបើកសម្ដែងការនោះដល់មនុស្ស បើមិនដូច្នោះទេ សេចក្តីទាំងនេះនឹងនៅជាពាក្យបណ្ដៅចំពោះមនុស្សជារៀងរហូត នៅជាសេចក្តីអាថ៌កំបាំងបិទជិតជារៀងរហូត។ មិនបាច់និយាយដល់សេចក្តីនៅក្នុងពិភពខាងសាសនាទេ។ នៅថ្ងៃនេះ ប្រសិនបើខ្ញុំមិនមានបន្ទូលប្រាប់ដល់អ្នករាល់គ្នា នោះអ្នករាល់គ្នាក៏នឹងមិនយល់អំពីសេចក្តីនោះដែរ។ កិច្ចការរយៈពេលប្រាំមួយពាន់ឆ្នាំនេះ គឺជាសេចក្តីមួយដែលមានលក្ខណៈអាថ៌កំបាំងខ្លាំងជាងសេចក្តីទំនាយទាំងអស់របស់ពួកហោរាទៅទៀត។ វាជាសេចក្តីអាថ៌កំបាំងដ៏ធំបំផុត ចាប់តាំងពីកំណើតពិភពលោក រហូតមកដល់ពេលបច្ចុប្បន្ន ហើយគ្មានហោរាណាម្នាក់នៅក្នុងយុគសម័យទាំងអស់អាចវាស់ស្ទង់បានឡើយ ព្រោះសេចក្តីអាថ៌កំបាំងនេះត្រូវបានបើកសម្ដែងតែនៅក្នុងយុគសម័យចុងក្រោយប៉ុណ្ណោះ ហើយវាមិនធ្លាប់ត្រូវបានបើកសម្ដែងកាលពីមុនឡើយ។ ប្រសិនបើអ្នករាល់គ្នាអាចយល់អំពីសេចក្តីអាថ៌កំបាំងនេះ ហើយប្រសិនបើអ្នកអាចយល់បានទាំងស្រុង នោះគ្រប់បុគ្គលសាសនាទាំងអស់នឹងត្រូវចាញ់ក្រោមសេចក្តីអាថ៌កំបាំងនេះមិនខាន។ មានតែសេចក្តីនេះទេ ដែលជានិមិត្តដ៏អស្ចារ្យបំផុត និងជាសេចក្តីដែលមនុស្សចង់យល់បំផុត ប៉ុន្តែវាក៏ជាអ្វីមួយដែលគេមិនយល់ច្បាស់បំផុតដែរ។ នៅពេលដែលអ្នករាល់គ្នាស្ថិតនៅក្នុងយុគសម័យនៃព្រះគុណ អ្នកមិនដឹងអំពីកិច្ចការដែលត្រូវបានធ្វើដោយព្រះយេស៊ូវ ឬកិច្ចការដែលត្រូវបានធ្វើដោយព្រះយេហូវ៉ាឡើយ។ មនុស្សមិនយល់អំពីហេតុផលដែលព្រះយេហូវ៉ាបានបង្កើតក្រឹត្យវិន័យ ហេតុផលដែលទ្រង់សុំឱ្យបណ្ដាជនកាន់តាមក្រឹត្យវិន័យ ឬហេតុផលដែលព្រះវិហារត្រូវបានសង់ ហើយក៏មិនយល់អំពីហេតុផលដែលប្រជាជនអ៊ីស្រាអែលត្រូវបានដឹកនាំចេញពីស្រុកអេស៊ីព្ទ ចូលទៅក្នុងវាលរហោស្ថាន បន្ទាប់មក ចូលទៅក្នុងទឹកដីកាណានឡើយ។ បញ្ហាទាំងនេះត្រូវបានបើកសម្ដែងឱ្យដឹងនៅថ្ងៃនេះប៉ុណ្ណោះ។

កិច្ចការនៅគ្រាចុងក្រោយ គឺជាដំណាក់កាលចុងក្រោយនៃដំណាក់កាលទាំងបី។ វាជាកិច្ចការនៃយុគសម័យថ្មីមួយទៀត ហើយវាមិនតំណាងឱ្យកិច្ចការគ្រប់គ្រងទាំងអស់ឡើយ។ ផែនការគ្រប់គ្រងរយៈពេលប្រាំមួយពាន់ឆ្នាំ ត្រូវបានបែងចែកជាបីដំណាក់កាលនៃកិច្ចការ។ គ្មានដំណាក់កាលណាមួយអាចតំណាងឱ្យកិច្ចការនៃយុគសម័យទាំងបីនោះឡើយ ប៉ុន្តែតំណាងតែផ្នែកមួយនៃដំណាក់កាលទាំងមូលប៉ុណ្ណោះ។ ព្រះនាមព្រះយេហូវ៉ា មិនអាចតំណាងឱ្យនិស្ស័យទាំងស្រុងរបស់ព្រះជាម្ចាស់ឡើយ។ ការដែលទ្រង់បានអនុវត្តកិច្ចការរបស់ទ្រង់នៅក្នុងយុគសម័យនៃក្រឹត្យវិន័យ មិនបញ្ជាក់ថា ព្រះជាម្ចាស់អាចក្លាយជាព្រះនៅក្រោមក្រឹត្យវិន័យតែប៉ុណ្ណោះឡើយ។ ព្រះយេហូវ៉ាបានបង្កើតក្រឹត្យវិន័យសម្រាប់មនុស្ស ហើយបានប្រទានបទបញ្ញត្តិដល់ពួកគេ ដោយសុំឱ្យមនុស្សកសាងព្រះវិហារ និងអាសនា ដូច្នេះ កិច្ចការដែលទ្រង់បានធ្វើ តំណាងឱ្យយុគសម័យនៃក្រឹត្យវិន័យតែប៉ុណ្ណោះ។ កិច្ចការដែលទ្រង់បានធ្វើនេះ មិនបញ្ជាក់ថា ព្រះជាម្ចាស់ជាព្រះមួយអង្គដែលសុំឱ្យមនុស្សកាន់តាមក្រឹត្យវិន័យ ឬទ្រង់ជាព្រះជាម្ចាស់នៅក្នុងព្រះវិហារ ឬទ្រង់ជាព្រះជាម្ចាស់នៅមុខអាសនាប៉ុណ្ណោះឡើយ។ ការនិយាយបែបនេះមិនមែនជាការពិតឡើយ។ កិច្ចការដែលត្រូវបានធ្វើនៅក្រោមក្រឹត្យវិន័យ អាចតំណាងឱ្យយុគសម័យមួយតែប៉ុណ្ណោះ។ ដូច្នេះ ប្រសិនបើព្រះជាម្ចាស់បានធ្វើកិច្ចការតែនៅក្នុងយុគសម័យនៃក្រឹត្យវិន័យ នោះមនុស្សនឹងដាក់កំហិតព្រះជាម្ចាស់ ដោយនិយាយថា «ព្រះជាម្ចាស់ជាព្រះដែលគង់នៅក្នុងព្រះវិហារ ហើយដើម្បីបម្រើព្រះជាម្ចាស់ យើងត្រូវតែស្លៀកពាក់ជាសង្ឃ ហើយចូលទៅក្នុងព្រះវិហារ»។ ប្រសិនបើកិច្ចការនៅក្នុងយុគសម័យនៃព្រះគុណមិនត្រូវបានអនុវត្ត ហើយយុគសម័យនៃក្រឹត្យវិន័យបានបន្ត រហូតមកដល់ពេលបច្ចុប្បន្ន នោះមនុស្សនឹងមិនដឹងថា ព្រះជាម្ចាស់ជាព្រះ ដែលពេញដោយសេចក្តីមេត្តាករុណា និងសេចក្តីស្រឡាញ់ដែរនោះឡើយ។ ប្រសិនបើកិច្ចការនៅក្នុងយុគសម័យនៃក្រឹត្យវិន័យមិនត្រូវបានធ្វើ ហើយមានតែកិច្ចការនៅក្នុងយុគសម័យនៃព្រះគុណ នោះអ្វីៗគ្រប់យ៉ាងដែលមនុស្សនឹងដឹងគឺថា ព្រះជាម្ចាស់អាចប្រោសលោះមនុស្ស និងអត់ទោសដល់បាបរបស់មនុស្សតែប៉ុណ្ណោះ។ អ្វីដែលមនុស្សដឹងគឺ ទ្រង់បរិសុទ្ធ និងស្លូតត្រង់ និងដឹងទៀតថា ទ្រង់អាចលះបង់អង្គទ្រង់ដោយការជាប់ឆ្កាង ដើម្បីជាប្រយោជន៍ដល់មនុស្ស។ មនុស្សនឹងដឹងតែរឿងទាំងនេះប៉ុណ្ណោះ ប៉ុន្តែគេគ្មានការយល់ដឹងអំពីរឿងផ្សេងឡើយ។ ដូច្នេះ យុគសម័យនីមួយៗតំណាងឱ្យផ្នែកមួយនៃនិស្ស័យរបស់ព្រះជាម្ចាស់។ ចំពោះផ្នែកណានៃនិស្ស័យរបស់ព្រះជាម្ចាស់ដែលត្រូវបានតំណាងនៅក្នុងយុគសម័យនៃក្រឹត្យវិន័យ ផ្នែកណានៅក្នុងយុគសម័យនៃព្រះគុណ និងផ្នែកណានៅក្នុងដំណាក់កាលនាពេលបច្ចុប្បន្ននេះ គឺមានតែនៅពេលដែលដំណាក់កាលទាំងបីត្រូវបានដាក់បញ្ចូលគ្នាប៉ុណ្ណោះ ទើបវាអាចបើកសម្ដែងអំពីនិស្ស័យទាំងអស់របស់ព្រះជាម្ចាស់។ មានតែនៅពេលដែលមនុស្សចាប់ផ្ដើមដឹងអំពីដំណាក់កាលទាំងបីប៉ុណ្ណោះ ទើបគេអាចយល់អំពីវាបានទាំងស្រុង។ គ្មានដំណាក់កាលណាមួយក្នុងដំណាក់កាលទាំងបីអាចត្រូវបានលុបចោលនោះឡើយ។ អ្នករាល់គ្នានឹងមើលឃើញពីនិស្ស័យរបស់ព្រះជាម្ចាស់យ៉ាងពេញលេញបាន គឺក្រោយពេលដែលអ្នកដឹងអំពីដំណាក់កាលទាំងបីនៃកិច្ចការទាំងនេះតែប៉ុណ្ណោះ។ ការដែលព្រះជាម្ចាស់សម្រេចកិច្ចការរបស់ទ្រង់នៅក្នុងយុគសម័យនៃក្រឹត្យវិន័យ មិនបញ្ជាក់ថា ទ្រង់ជាព្រះជាម្ចាស់នៅក្រោមក្រឹត្យវិន័យតែមួយឡើយ ហើយការដែលទ្រង់បានបញ្ចប់កិច្ចការប្រោសលោះរបស់ទ្រង់ ក៏មិនមែនមានន័យថា ព្រះជាម្ចាស់នឹងប្រោសលោះមនុស្សជាតិជារៀងរហូតនោះដែរ។ ទាំងនេះគឺជាការដាក់កំហិតពីសំណាក់មនុស្សតែប៉ុណ្ណោះ។ យុគសម័យនៃព្រះគុណបានមកដល់ទីបញ្ចប់ហើយ ដូច្នេះ អ្នកមិនអាចនិយាយថា ព្រះជាម្ចាស់ធ្វើការតែនៅលើឈើឆ្កាងនោះទេ និងនិយាយទៀតថា ឈើឆ្កាងតំណាងឱ្យសេចក្តីសង្រ្គោះរបស់ព្រះជាម្ចាស់តែមួយនោះឡើយ ព្រោះថាការនិយាយបែបនេះ នឹងដាក់កំហិតព្រះជាម្ចាស់មិនខាន។ នៅក្នុងដំណាក់កាលបច្ចុប្បន្ន ព្រះជាម្ចាស់កំពុងតែផ្ដោតធ្វើកិច្ចការនៃព្រះបន្ទូល ប៉ុន្តែអ្នកមិនអាចនិយាយថា ព្រះជាម្ចាស់មិនដែលមានសេចក្តីមេត្តាករុណាចំពោះមនុស្ស ហើយនិយាយទៀតថា អ្វីគ្រប់យ៉ាងដែលទ្រង់បាននាំមក គឺជាការវាយផ្ចាល និងការជំនុំជម្រះនោះឡើយ។ កិច្ចការនៅគ្រាចុងក្រោយលាតត្រដាងពីកិច្ចការរបស់ព្រះយេហូវ៉ា និងព្រះយេស៊ូវ ព្រមទាំងគ្រប់ទាំងសេចក្តីអាថ៌កំបាំងដែលមនុស្សមិនបានយល់ ដូច្នេះហើយក៏បើកសម្ដែងពីទិសដៅ និងទីចុងបញ្ចប់នៃមនុស្សជាតិ និងបិទបញ្ចប់គ្រប់ទាំងកិច្ចការនៃសេចក្តីសង្រ្គោះនៅក្នុងចំណោមមនុស្សជាតិដែរ។ ដំណាក់កាលនៃកិច្ចការនៅគ្រាចុងក្រោយនេះ នាំមកនូវការបិទបញ្ចប់ដល់អ្វីៗទាំងអស់។ គ្រប់សេចក្តីអាថ៌កំបាំងដែលមនុស្សមិនយល់ ត្រូវបានលាតត្រដាង ដើម្បីជួយឱ្យមនុស្សយល់ពីសេចក្ដីអាថ៌កំបាំងទាំងនោះដល់ជម្រៅចិត្តរបស់គេ និងមានការយល់ដឹងច្បាស់លាស់ទាំងស្រុងនៅក្នុងដួងចិត្តរបស់គេ។ មានតែបែបនេះទេ ទើបពូជសាសន៍មនុស្សអាចត្រូវបានចាត់ថ្នាក់ទៅតាមប្រភេទរបស់គេ។ មានតែក្រោយពេលដែលផែនការគ្រប់គ្រងរយៈពេលប្រាំមួយពាន់ឆ្នាំត្រូវបានបញ្ចប់ប៉ុណ្ណោះ ទើបមនុស្សនឹងចាប់ផ្ដើមយល់អំពីនិស្ស័យទាំងស្រុងរបស់ព្រះជាម្ចាស់ ដ្បិតពេលនោះ ផែនការរបស់ទ្រង់នឹងបានមកដល់ទីបញ្ចប់។ ឥឡូវនេះ អ្នករាល់គ្នាបានដកពិសោធន៍អំពីកិច្ចការរបស់ព្រះជាម្ចាស់នៅក្នុងយុគសម័យចុងក្រោយរួចហើយ តើនិស្ស័យរបស់ព្រះជាម្ចាស់គឺជាអ្វីទៅ? តើអ្នកហ៊ាននិយាយថា ព្រះជាម្ចាស់ជាព្រះដែលគ្រាន់តែមានបន្ទូលតែម្យ៉ាងឬ? អ្នកនឹងមិនហ៊ានដាក់កំហិតចំពោះព្រះជាម្ចាស់បែបនេះឡើយ។ អ្នកខ្លះនឹងនិយាយថា ព្រះជាម្ចាស់ជាព្រះដែលលាតត្រដាងសេចក្តីអាថ៌កំបាំង ហើយនិយាយទៀតថា ព្រះជាម្ចាស់គឺជាកូនចៀម និងជាព្រះដែលបកត្រាទាំងប្រាំពីរ។ ប៉ុន្តែ គ្មាននរណាម្នាក់ហ៊ានដាក់កំហិតចំពោះព្រះជាម្ចាស់បែបនេះឡើយ។ អ្នកផ្សេងទៀតនឹងនិយាយថា ព្រះជាម្ចាស់ជាសាច់ឈាមដែលយកកំណើតជាមនុស្ស ប៉ុន្តែនេះនៅតែមិនទាន់ត្រឹមត្រូវនៅឡើយទេ។ អ្នកខ្លះទៀតអាចនិយាយថា ព្រះដែលយកកំណើតជាមនុស្សយាងមក ដើម្បីមានបន្ទូលតែប៉ុណ្ណោះ ហើយទ្រង់មិនធ្វើទីសម្គាល់ និងការអស្ចារ្យអ្វីឡើយ។ ប៉ុន្តែអ្នកមិនត្រូវនិយាយបែបនេះទេ ព្រោះព្រះយេស៊ូវបានត្រលប់ជាសាច់ឈាម ហើយបានធ្វើទីសម្គាល់ និងការអស្ចារ្យជាច្រើន ដូច្នេះ អ្នកមិនហ៊ានកំណត់អត្ថន័យព្រះជាម្ចាស់ស្រាលៗបែបនេះឡើយ។ គ្រប់កិច្ចការដែលត្រូវបានធ្វើនៅក្នុងផែនការគ្រប់គ្រងរយៈពេលប្រាំមួយពាន់ឆ្នាំនេះ ឥឡូវបានមកដល់ទីបញ្ចប់ហើយ។ មានតែក្រោយពេលដែលកិច្ចការទាំងអស់នេះត្រូវបានបើកសម្ដែងឱ្យមនុស្សបានឃើញ និងត្រូវបានអនុវត្តនៅក្នុងចំណោមមនុស្សជាតិប៉ុណ្ណោះ ទើបមនុស្សជាតិនឹងដឹងអំពីនិស្ស័យទាំងអស់របស់ព្រះជាម្ចាស់ និងដឹងពីកម្មសិទ្ធិ និងលក្ខណៈរបស់ទ្រង់។ នៅពេលដែលកិច្ចការនៃដំណាក់កាលនេះត្រូវបានបញ្ចប់ទាំងស្រុង នោះគ្រប់ទាំងសេចក្តីអាថ៌កំបាំងដែលមនុស្សមិនយល់ នឹងត្រូវបានបើកសម្ដែង គ្រប់ទាំងសេចក្តីពិតដែលមិនបានយល់កាលពីមុន នឹងត្រូវបានបង្ហាញឱ្យយល់ច្បាស់ ហើយពូជសាសន៍មនុស្សនឹងបានដឹងអំពីផ្លូវ និងទិសដៅទៅថ្ងៃអនាគតរបស់គេ។ នេះគឺជាកិច្ចការទាំងស្រុងដែលត្រូវធ្វើនៅក្នុងដំណាក់កាលបច្ចុប្បន្ន។ ទោះបីផ្លូវដែលមនុស្សដើរនាពេលសព្វថ្ងៃ ជាផ្លូវនៃឈើឆ្កាង និងផ្លូវនៃទុក្ខវេទនាក៏ដោយ ក៏អ្វីដែលមនុស្សត្រូវអនុវត្ត អ្វីដែលគេហូប ផឹក និងរីករាយនៅថ្ងៃនេះ មានលក្ខណៈខុសគ្នាយ៉ាងខ្លាំងពីអ្វីដែលមនុស្សបានធ្វើនៅក្រោមក្រឹត្យវិន័យ និងយុគសម័យនៃព្រះគុណ។ អ្វីដែលត្រូវបានស្នើសុំពីមនុស្សនាពេលសព្វថ្ងៃ ខុសពីអ្វីដែលត្រូវបានស្នើសុំកាលពីអតីតកាល ហើយក៏កាន់តែខុសពីអ្វីដែលត្រូវបានស្នើសុំនៅក្នុងយុគសម័យនៃក្រឹត្យវិន័យដែរ។ ដូច្នេះ តើអ្វីទៅដែលត្រូវបានស្នើសុំពីមនុស្សនៅក្រោមក្រឹត្យវិន័យ នៅពេលដែលព្រះជាម្ចាស់កំពុងតែធ្វើកិច្ចការរបស់ទ្រង់នៅក្នុងស្រុកអ៊ីស្រាអែល? វាជាការដែលមនុស្សត្រូវតែកាន់តាមថ្ងៃសប្ប័ទ និងក្រឹត្យវិន័យរបស់ព្រះយេហូវ៉ាប៉ុណ្ណោះ។ គ្មាននរណាម្នាក់ធ្វើការនៅថ្ងៃសប្ប័ទ ឬបំពានក្រឹត្យវិន័យរបស់ព្រះយេហូវ៉ាឡើយ។ ប៉ុន្តែ សព្វថ្ងៃនេះ វាមិននៅបែបនេះទៀតទេ។ នៅថ្ងៃសប្ប័ទ មនុស្សធ្វើការ ជួបជុំគ្នា និងអធិស្ឋានតាមធម្មតា ហើយគ្មានបម្រាមណាមួយត្រូវបានដាក់ទៅលើពួកគេទេ។ អស់អ្នកដែលនៅក្នុងយុគសម័យនៃព្រះគុណត្រូវទទួលបុណ្យជ្រមុជទឹក ហើយពួកគេក៏ត្រូវបានស្នើសុំឱ្យតមអាហារ កាច់នំប៉័ង ផឹកស្រាទំពាំងបាយជូរ គ្របក្បាល និងលាងជើងរបស់អ្នកដទៃ។ សព្វថ្ងៃនេះ ច្បាប់ទាំងនេះត្រូវបានលុបបំបាត់ចោល ប៉ុន្តែមនុស្សទទួលបានការទាមទារកាន់តែធំ ដ្បិតកិច្ចការរបស់ព្រះជាម្ចាស់ចម្រើនឡើងកាន់តែស៊ីជម្រៅ ហើយច្រកចូលរបស់មនុស្សក៏ឡើងកាន់តែខ្ពស់ដែរ។ កាលពីអតីតកាល ព្រះយេស៊ូវបានដាក់ព្រះហស្តរបស់ទ្រង់លើមនុស្ស ហើយអធិស្ឋានសម្រាប់ពួកគេ ប៉ុន្តែឥឡូវនេះ ចំពោះគ្រប់ទាំងសេចក្តីដែលត្រូវបានថ្លែង តើអ្វីទៅជាអត្ថប្រយោជន៍នៃការដាក់ដៃលើ? គឺមានតែព្រះបន្ទូលមួយគត់ ដែលអាចសម្រេចជាលទ្ធផលបាន។ នៅពេលដែលទ្រង់បានដាក់ព្រះហស្តរបស់ទ្រង់ទៅលើមនុស្សកាលពីអតីតកាល វាជាការប្រទានពរដល់មនុស្ស ហើយវាក៏ជាការប្រោសមនុស្សឱ្យជាពីជំងឺរបស់គេដែរ។ នេះគឺជារបៀបដែលព្រះវិញ្ញាណបរិសុទ្ធបានធ្វើការនៅគ្រានោះ ប៉ុន្តែសព្វថ្ងៃនេះ វាមិននៅបែបនោះទៀតឡើយ។ ឥឡូវនេះ ព្រះវិញ្ញាណបរិសុទ្ធប្រើប្រាស់ព្រះបន្ទូល ដើម្បីធ្វើការ និងសម្រេចជាលទ្ធផល។ ព្រះបន្ទូលរបស់ទ្រង់ត្រូវបានស្ដែងចេញយ៉ាងច្បាស់ដល់អ្នករាល់គ្នា ហើយអ្នកគួរតែអនុវត្តតាមព្រះបន្ទូលដែលអ្នកបានទទួល។ ព្រះបន្ទូលរបស់ទ្រង់ គឺជាចេតនារបស់ទ្រង់ ហើយព្រះបន្ទូលទាំងនោះ គឺជាកិច្ចការដែលទ្រង់សព្វព្រះហឫទ័យចង់ធ្វើ។ តាមរយៈព្រះបន្ទូលរបស់ទ្រង់ អ្នកនឹងយល់ពីចេតនារបស់ទ្រង់ ហើយចំពោះការដែលទ្រង់សុំឱ្យអ្នកទទួលបាន អ្នកគ្រាន់តែអនុវត្តតាមព្រះបន្ទូលរបស់ទ្រង់ដោយផ្ទាល់ទៅ ដោយមិនចាំបាច់មានការដាក់ដៃពីលើនោះឡើយ។ អ្នកខ្លះនិយាយថា៖ «សូមទ្រង់ដាក់ព្រះហស្តលើទូលបង្គំមក! សូមទ្រង់ដាក់ព្រះហស្តលើទូលបង្គំមក ដើម្បីឱ្យទូលបង្គំអាចទទួលបានព្រះពររបស់ទ្រង់ និងដើម្បីឱ្យទូលបង្គំអាចចូលរួមចំណែកជាមួយទ្រង់»។ ទាំងនេះជាការអនុវត្តពីអតីតកាលដែលហួសសម័យ ឥឡូវនេះ វាប្រើការលែងបានទៀតហើយ ព្រោះថាយុគសម័យបានផ្លាស់ប្ដូរហើយ។ ព្រះវិញ្ញាណបរិសុទ្ធធ្វើការស្របតាមយុគសម័យ ដោយមិនធ្វើការបែបព្រាវៗ ឬស្របតាមក្បួនច្បាប់នោះឡើយ។ យុគសម័យបានផ្លាស់ប្ដូរ ហើយយុគសម័យថ្មីក៏នាំមកនូវកិច្ចការថ្មីដែរ។ នេះជាការពិតនៅគ្រប់ដំណាក់កាលនៃកិច្ចការ ដូច្នេះ កិច្ចការរបស់ទ្រង់មិនដែលជាន់ដានដដែលៗឡើយ។ នៅក្នុងយុគសម័យនៃព្រះគុណ ព្រះយេស៊ូវបានធ្វើកិច្ចការជាច្រើនដូចជា ការប្រោសជំងឺឱ្យជា ការបណ្ដេញអារក្ស ការដាក់ដៃអធិស្ឋានលើមនុស្ស និងការប្រទានពរដល់មនុស្ស។ យ៉ាងណាមិញ ការធ្វើបែបនេះនៅក្នុងសម័យបច្ចុប្បន្ន នឹងក្លាយជារឿងគ្មានន័យឡើយ។ ព្រះវិញ្ញាណបរិសុទ្ធបានធ្វើការតាមរបៀបនោះកាលនៅគ្រានោះ ដោយសារតែវាជាយុគសម័យនៃព្រះគុណ ហើយវាមានព្រះគុណគ្រប់គ្រាន់សម្រាប់មនុស្សដើម្បីរីករាយ។ មនុស្សមិនត្រូវបានស្នើសុំឱ្យបង់ថ្លៃអ្វីឡើយ ហើយដរាបណាគេមានសេចក្តីជំនឿ នោះគេនឹងទទួលបានព្រះគុណមិនខាន។ អ្វីៗគ្រប់យ៉ាងត្រូវបានប្រព្រឹត្តចំពោះមនុស្សប្រកបដោយព្រះគុណ។ ឥឡូវនេះ យុគសម័យបានផ្លាស់ប្ដូរ ហើយកិច្ចការរបស់ព្រះជាម្ចាស់ក៏បានវិវឌ្ឍទៅមុខដែរ។ គឺមានតែតាមរយៈការវាយផ្ចាល និងការជំនុំជម្រះប៉ុណ្ណោះ ទើបការបះបោររបស់មនុស្ស និងអ្វីៗដែលមិនបរិសុទ្ធនៅក្នុងមនុស្ស នឹងត្រូវជម្រះចោល។ នៅដំណាក់កាលនៃការប្រោសលោះនោះ វាជារឿងចាំបាច់ដែលព្រះជាម្ចាស់ធ្វើការតាមរបៀបនោះ គឺជាការបង្ហាញព្រះគុណគ្រប់គ្រាន់ ដើម្បីឱ្យមនុស្សរីករាយ ដូច្នេះ មនុស្សអាចត្រូវបានប្រោសលោះពីបាប ហើយតាមរយៈមធ្យោបាយនៃព្រះគុណ បាបរបស់គេត្រូវបានអត់ទោសឱ្យ។ ដំណាក់កាលបច្ចុប្បន្ននេះ គឺជាការលាតត្រដាងសេចក្តីទុច្ចរិតដែលមាននៅខាងក្នុងមនុស្ស តាមរយៈមធ្យោបាយនៃការវាយផ្ចាល ការជំនុំជម្រះ និងការផ្ចាញ់ដោយព្រះបន្ទូល ក៏ដូចជាការប្រៀនប្រដៅ និងការបើកសម្ដែងនៃព្រះបន្ទូល ដើម្បីឱ្យមនុស្សជាតិអាចត្រូវបានសង្រ្គោះនៅពេលក្រោយ។ នេះគឺជាកិច្ចការមួយដែលស៊ីជម្រៅជាងការប្រោសលោះ។ ព្រះគុណនៅក្នុងយុគសម័យនៃព្រះគុណ គឺគ្រប់គ្រាន់សម្រាប់ការរីករាយរបស់មនុស្ស ប៉ុន្តែឥឡូវនេះ មនុស្សបានដកពិសោធន៍ព្រះគុណនេះរួចហើយ ដូច្នេះ គេលែងរីករាយនឹងវាទៀតហើយ។ ឥឡូវ កិច្ចការនេះក្លាយជាអតីតកាល ហើយវាលែងត្រូវបានធ្វើទៀតហើយ។ ឥឡូវនេះ មនុស្សត្រូវបានសង្រ្គោះ តាមរយៈការជំនុំជម្រះនៃព្រះបន្ទូល។ បន្ទាប់ពីមនុស្សត្រូវបានជំនុំជម្រះ វាយផ្ចាល និងបន្សុទ្ធ នោះនិស្ស័យរបស់គេនឹងត្រូវបានផ្លាស់ប្ដូរ។ តើនេះមិនមែនព្រោះតែព្រះបន្ទូលដែលខ្ញុំបានថ្លែងទេឬអី? ដំណាក់កាលនីមួយៗត្រូវបានធ្វើស្របតាមការវិវឌ្ឍនៃពូជសាសន៍មនុស្សទាំងមូល ហើយក៏ស្របតាមយុគសម័យដែរ។ កិច្ចការទាំងអស់សុទ្ធតែសំខាន់ ហើយកិច្ចការទាំងអស់ត្រូវបានធ្វើសម្រាប់ជាប្រយោជន៍នៃសេចក្តីសង្រ្គោះចុងក្រោយ ដើម្បីឱ្យមនុស្សជាតិអាចមានទិសដៅល្អនៅថ្ងៃអនាគត និងដើម្បីឱ្យមនុស្សជាតិអាចត្រូវបានចាត់ថ្នាក់ស្របតាមប្រភេទរបស់គេនៅចុងបញ្ចប់។

កិច្ចការនៃគ្រាចុងក្រោយ គឺជាការមានបន្ទូល។ ការផ្លាស់ប្ដូរធំៗអាចត្រូវបានកើតឡើងនៅក្នុងមនុស្ស តាមរយៈមធ្យោបាយនៃព្រះបន្ទូល។ ឥឡូវនេះ ការផ្លាស់ប្ដូរដែលកើតឡើងនៅក្នុងមនុស្សទាំងនេះ ក្រោយពេលដែលទទួលយកព្រះបន្ទូលទាំងនេះ មានកម្រិតខ្លាំងជាងការផ្លាស់ប្ដូរដែលកើតឡើងនៅក្នុងមនុស្ស ក្រោយពេលដែលពួកគេទទួលបាននូវទីសម្គាល់ព្រមទាំងការអស្ចារ្យនៅយុគសម័យនៃព្រះគុណទៅទៀត។ ព្រោះថានៅក្នុងយុគសម័យនៃព្រះគុណ អារក្សត្រូវបានបណ្ដេញចេញពីមនុស្ស ដោយការអធិស្ឋានដាក់ដៃពីលើមែន ប៉ុន្តែនិស្ស័យដ៏ពុករលួយដែលមាននៅក្នុងមនុស្សនៅតែមានដដែល។ មនុស្សត្រូវបានប្រោសឱ្យជាពីជំងឺរបស់គេ និងត្រូវបានអត់ទោសពីបាបរបស់គេមែន ប៉ុន្តែចំពោះរបៀបដែលមនុស្សត្រូវបានលាងជម្រះពីនិស្ស័យដ៏ពុករលួយរបស់សាតាំងដែលមាននៅក្នុងគេ កិច្ចការនេះមិនទាន់ត្រូវបានធ្វើនៅឡើយទេ។ មនុស្សគ្រាន់តែទទួលបានសេចក្ដីសង្រ្គោះ និងការអត់ទោសពីបាបរបស់ពួកគេសម្រាប់សេចក្តីជំនឿរបស់គេប៉ុណ្ណោះ ប៉ុន្តែនិស្ស័យបាបរបស់មនុស្ស មិនត្រូវបានរំលើងចោលឡើយ ហើយនិស្ស័យទាំងនោះមាននៅក្នុងពួកគេដដែល។ បាបរបស់មនុស្សត្រូវបានអត់ទោស តាមរយៈការយកកំណើតជាមនុស្សរបស់ព្រះជាម្ចាស់ ប៉ុន្តែការនេះមិនមែនមានន័យថា មនុស្សលែងមានបាបនៅក្នុងគេនោះឡើយ។ បាបរបស់មនុស្សអាចត្រូវបានអត់ទោសឱ្យតាមរយៈតង្វាយលោះបាបមែន ប៉ុន្តែចំពោះរបៀបដែលមនុស្សអាចត្រូវបានប្រោសកុំឱ្យប្រព្រឹត្តបាបតទៅទៀត និងរបៀបដែលនិស្ស័យបាបរបស់គេអាចត្រូវបានរំលើងចោលទាំងស្រុង និងបំផ្លាស់បំប្រែនោះ គេគ្មានផ្លូវដោះស្រាយបញ្ហានេះឡើយ។ បាបរបស់មនុស្សត្រូវបានអត់ទោសឱ្យ ហើយនោះគឺដោយសារតែកិច្ចការនៃការជាប់ឆ្កាងរបស់ព្រះជាម្ចាស់ ប៉ុន្តែមនុស្សបានបន្តរស់នៅក្នុងនិស្ស័យសាតាំងដ៏ពុករលួយបែបចាស់របស់គេតទៅទៀត។ ដូច្នេះ មនុស្សត្រូវតែទទួលបានសេចក្ដីសង្រ្គោះទាំងស្រុងពីនិស្ស័យសាតាំងដ៏ពុករលួយរបស់គេ ដើម្បីឱ្យនិស្ស័យបាបរបស់គេអាចត្រូវបានរំលើងចោលទាំងស្រុង មិនឱ្យវិវឌ្ឍម្ដងទៀត និងឱ្យនិស្ស័យរបស់មនុស្សត្រូវបានបំផ្លាស់បំប្រែ។ ការនេះនឹងតម្រូវឱ្យមនុស្សយល់អំពីផ្លូវនៃការលូតលាស់នៅក្នុងជីវិត យល់អំពីមាគ៌ាជីវិត និងយល់អំពីផ្លូវក្នុងការផ្លាស់ប្ដូរនិស្ស័យរបស់គេ។ លើសពីនេះទៅទៀត វានឹងតម្រូវឱ្យមនុស្សប្រព្រឹត្តស្របតាមផ្លូវនេះ ដើម្បីឱ្យនិស្ស័យរបស់គេអាចទទួលបានការផ្លាស់ប្ដូរបន្ដិចម្ដងៗ ហើយគេអាចរស់នៅក្រោមការជះពន្លឺ ដើម្បីឱ្យអ្វីៗទាំងអស់ដែលគេធ្វើ អាចស្របតាមចេតនារបស់ព្រះជាម្ចាស់ ដើម្បីឱ្យគេអាចកម្ចាត់ចោលនិស្ស័យសាតាំងដ៏ពុករលួយរបស់គេ និងដើម្បីឱ្យគេអាចផ្ដាច់ខ្លួនមានសេរីភាពពីឥទ្ធិពលនៃសេចក្តីងងឹតរបស់សាតាំង ហើយជាលទ្ធផល ពួកគេអាចងើបខ្លួនផុតពីបាបបានទាំងស្រុង។ មានតែបែបនេះទេ ទើបមនុស្សនឹងទទួលបានសេចក្តីសង្រ្គោះទាំងស្រុង។ នៅពេលដែលព្រះយេស៊ូវ កំពុងតែធ្វើកិច្ចការរបស់ទ្រង់ ចំណេះដឹងរបស់មនុស្សអំពីទ្រង់នៅតែមិនច្បាស់លាស់ និងនៅស្រពេចស្រពិល។ មនុស្សតែងតែជឿថា ទ្រង់ជាបុត្ររបស់ព្រះបាទដាវីឌ និងប្រកាសថា ទ្រង់ជាហោរាដ៏ធំ ជាព្រះអម្ចាស់ដ៏មានព្រះហឫទ័យមេត្តាដែលបានប្រោសលោះបាបរបស់មនុស្ស។ ដោយសារតែភាពរឹងមាំនៃសេចក្ដីជំនឿរបស់ពួកគេ អ្នកខ្លះត្រូវបានប្រោសឱ្យជាតាមរយៈការពាល់ជាយព្រះពស្ត្ររបស់ទ្រង់ ហើយមនុស្សខ្វាក់អាចមើលឃើញ និងសូម្បីតែមនុស្សស្លាប់ក៏អាចរស់ឡើងវិញដែរ។ យ៉ាងណាមិញ មនុស្សមិនអាចឈ្វេងយល់ពីនិស្ស័យសាតាំងដ៏ពុករលួយដែលចាក់ឫសយ៉ាងជ្រៅនៅក្នុងគេឡើយ ហើយគេក៏មិនដឹងអំពីរបៀបកម្ចាត់វាចោលនោះដែរ។ មនុស្សបានទទួលព្រះគុណយ៉ាងច្រើនដូចជា សន្តិភាព និងសុភមង្គលខាងសាច់ឈាម សេចក្ដីជំនឿរបស់សមាជិកម្នាក់នាំមកនូវព្រះពរដល់សមាជិកគ្រួសារទាំងមូល និងការប្រោសជំងឺឱ្យជាជាដើម។ ផ្នែកផ្សេងទៀតគឺជាអំពើល្អរបស់មនុស្ស និងជាការបង្ហាញកិរិយាគោរពកោតខ្លាចព្រះរបស់គេ ហើយបើមនុស្សម្នាក់អាចរស់នៅលើមូលដ្ឋានទាំងនេះ នោះពួកគេត្រូវបានចាត់ទុកជាអ្នកជឿដែលសមគួរហើយ។ មានតែអ្នកជឿបែបនេះប៉ុណ្ណោះ ទើបអាចទៅស្ថានសួគ៌ ក្រោយពេលស្លាប់ទៅ ហើយនេះមានន័យថា ពួកគេត្រូវបានសង្រ្គោះ។ ប៉ុន្តែ នៅក្នុងជីវិតរបស់ពួកគេ មនុស្សទាំងនេះមិនបានយល់ទាល់តែសោះអំពីមាគ៌ាជីវិត។ គ្រប់យ៉ាងដែលពួកគេបានធ្វើ គឺជាការប្រព្រឹត្តអំពើបាប ហើយបន្ទាប់មក សារភាពពីបាបរបស់ពួកគេនៅក្នុងវដ្ដដដែលៗ ដោយគ្មានមាគ៌ាណាមួយដើម្បីផ្លាស់ប្ដូរនិស្ស័យរបស់ពួកគេឡើយ។ នេះគឺជាលក្ខខណ្ឌរបស់មនុស្សនៅក្នុងយុគសម័យនៃព្រះគុណ។ តើមនុស្សបានទទួលសេចក្តីសង្រ្គោះទាំងស្រុងហើយឬនៅ? អត់ទេ! ដូច្នេះ ក្រោយដំណាក់កាលនៃកិច្ចការនោះបានបញ្ចប់ទៅ នៅមានកិច្ចការនៃការជំនុំជម្រះ និងការវាយផ្ចាលទៀត។ ដំណាក់កាលនេះ គឺដើម្បីធ្វើឱ្យមនុស្សក្លាយជាបរិសុទ្ធ ដោយមធ្យោបាយនៃព្រះបន្ទូល ហើយក៏ផ្ដល់ឱ្យគេមានមាគ៌ា ដើម្បីដើរតាមដែរ។ ដំណាក់កាលនេះនឹងមិនមានផលផ្លែ ឬមានន័យឡើយ ប្រសិនបើវាបន្តជាមួយការបណ្ដេញអារក្សនោះ ព្រោះវានឹងមិនអាចរំលើងនិស្ស័យបាបរបស់មនុស្ស ហើយមនុស្សនឹងនៅជាប់គាំងត្រឹមការអត់ទោសអំពើបាបរបស់គេ។ តាមរយៈតង្វាយលោះបាប មនុស្សត្រូវបានអត់ទោសពីបាបរបស់គេ ដ្បិតកិច្ចការនៃការជាប់ឆ្កាងបានមកដល់ទីបញ្ចប់ ហើយព្រះជាម្ចាស់បានយកឈ្នះលើសាតាំងរួចហើយ។ ប៉ុន្តែ និស្ស័យដ៏ពុករលួយរបស់មនុស្សនៅតែបន្តមាននៅខាងក្នុងគេ មនុស្សនៅតែអាចប្រព្រឹត្តបាប និងប្រឆាំងជាមួយព្រះជាម្ចាស់ ហើយព្រះជាម្ចាស់មិនទទួលបានមនុស្សជាតិឡើយ។ នេះជាហេតុផលដែលនៅក្នុងដំណាក់កាលនៃកិច្ចការនេះ ព្រះជាម្ចាស់ប្រើប្រាស់ព្រះបន្ទូល ដើម្បីលាតត្រដាងនិស្ស័យដ៏ពុករលួយរបស់មនុស្ស ធ្វើឱ្យគេអនុវត្តស្របតាមមាគ៌ាត្រឹមត្រូវ។ កិច្ចការនៃដំណាក់កាលនេះមានអត្ថន័យខ្លាំងជាងដំណាក់កាលមុន ហើយក៏មានផលផ្លែជាងដែរ ព្រោះថាឥឡូវនេះ គឺជាព្រះបន្ទូលដែលផ្គត់ផ្គង់ដោយផ្ទាល់ដល់ជីវិតរបស់មនុស្ស និងជួយបំផ្លាស់និស្ស័យរបស់មនុស្សជាថ្មីទាំងស្រុង ហើយវាជាដំណាក់កាលនៃកិច្ចការមួយដែលមានលក្ខណៈហ្មត់ចត់ជាង។ ដូច្នេះ ការយកកំណើតជាមនុស្សនៅក្នុងគ្រាចុងក្រោយបានបំពេញនូវភាពសំខាន់នៃការយកកំណើតជាមនុស្សរបស់ព្រះជាម្ចាស់ និងបានសម្រេចទាំងស្រុងនូវផែនការគ្រប់គ្រងរបស់ព្រះជាម្ចាស់សម្រាប់សេចក្តីសង្រ្គោះរបស់មនុស្ស។

កិច្ចការសង្រ្គោះមនុស្សរបស់ព្រះជាម្ចាស់មិនត្រូវបានធ្វើឡើងដោយផ្ទាល់ តាមរយៈមធ្យោបាយរបស់ព្រះវិញ្ញាណ និងជាមួយអត្តសញ្ញាណរបស់ព្រះវិញ្ញាណឡើយ ព្រោះថាមនុស្សមិនអាចប៉ះពាល់ ឬមើលឃើញព្រះវិញ្ញាណរបស់ទ្រង់ឡើយ ហើយក៏មិនអាចចូលជិតទ្រង់បានដែរ។ ប្រសិនបើទ្រង់ព្យាយាមសង្រ្គោះមនុស្សដោយផ្ទាល់ ជាព្រះវិញ្ញាណ នោះមនុស្សនឹងមិនអាចទទួលបានសេចក្តីសង្រ្គោះរបស់ទ្រង់បានឡើយ។ ប្រសិនបើព្រះជាម្ចាស់មិនពាក់សំបកក្រៅនៃមនុស្សដែលបានបង្កើតទេ នោះមនុស្សនឹងគ្មានផ្លូវទទួលបានសេចក្តីសង្រ្គោះនេះឡើយ។ ព្រោះថាមនុស្សគ្មានផ្លូវចូលទៅរកទ្រង់ទាល់តែសោះ ហើយដូចគ្នាដែរ ក៏គ្មាននរណាម្នាក់អាចចូលជិតពពករបស់ព្រះយេហូវ៉ាបាននោះដែរ។ មានតែតាមរយៈការក្លាយជាមនុស្សដែលបានបង្កើតមក ពោលគឺមានតែតាមរយៈការយកព្រះបន្ទូលរបស់ទ្រង់ដាក់ចូលទៅក្នុងសាច់ឈាម ដែលទ្រង់រៀបនឹងត្រលប់ជាសាច់ឈាមប៉ុណ្ណោះ ទើបទ្រង់អាចធ្វើការដោយផ្ទាល់ ដោយធ្វើឱ្យព្រះបន្ទូលចូលទៅក្នុងអស់អ្នកដែលដើរតាមទ្រង់។ មានតែបែបនេះទេ ទើបមនុស្សអាចស្ដាប់ឮ និងមើលឃើញព្រះបន្ទូលរបស់ទ្រង់ដោយផ្ទាល់បាន ហើយ ថែមទាំងអាចទទួលបានព្រះបន្ទូលរបស់ទ្រង់ គឺមានតែតាមមធ្យោបាយនេះប៉ុណ្ណោះ ទើបមនុស្សអាចត្រូវបានសង្រ្គោះយ៉ាងពេញលេញ។ ប្រសិនបើព្រះជាម្ចាស់មិនត្រលប់ជាសាច់ឈាមទេ នោះគ្មានសាច់ និងឈាមណាមួយនឹងអាចទទួលបានសេចក្តីសង្រ្គោះដ៏ធំបែបនេះ ហើយក៏គ្មានមនុស្សណាម្នាក់ត្រូវបានសង្រ្គោះនោះដែរ។ ប្រសិនព្រះវិញ្ញាណរបស់ព្រះជាម្ចាស់បានធ្វើការដោយផ្ទាល់នៅក្នុងចំណោមមនុស្សជាតិ នោះមនុស្សជាតិទាំងអស់នឹងត្រូវវាយផ្ដួលមិនខាន ឬពួកគេគ្មានផ្លូវទាក់ទងជាមួយព្រះជាម្ចាស់បាននោះឡើយ ពួកគេនឹងត្រូវចាប់ជាឈ្លើយរបស់សាតាំងទាំងស្រុងមិនខាន។ ការយកកំណើតលើកទីមួយ គឺជាការប្រោសលោះមនុស្សពីបាប ដើម្បីប្រោសលោះមនុស្សតាមរយៈរូបកាយជាសាច់ឈាមរបស់ព្រះយេស៊ូវគឺថា ទ្រង់បានសង្គ្រោះមនុស្សពីឈើឆ្កាង ប៉ុន្ដែនិស្ស័យសាតាំងដ៏ពុករលួយនៅតែបន្ដមាននៅខាងក្នុងមនុស្សដដែល។ ការយកកំណើតជាមនុស្សលើកទីពីរ លែងបម្រើជាតង្វាយលោះបាបទៀតហើយ ប៉ុន្តែដើម្បីសង្រ្គោះអស់អ្នកដែលត្រូវបានប្រោសលោះពីបាបយ៉ាងពេញលេញវិញ។ ការនេះត្រូវបានធ្វើឡើង ដើម្បីឱ្យអស់អ្នកណាដែលអំពើបាបរបស់ខ្លួនត្រូវបានអត់ទោស អាចទទួលបានការប្រោសលោះពីបាបរបស់ពួកគេ និងត្រូវបានញែកជាបរិសុទ្ធទាំងស្រុង ហើយសម្រេចបាននូវនិស្ស័យដែលផ្លាស់ប្រែ ហេតុដូច្នេះហើយ ពួកគេក៏អាចរំដោះខ្លួនឱ្យមានសេរីភាពពីឥទ្ធិពលនៃសេចក្តីងងឹតរបស់សាតាំង និងត្រលប់ទៅមុខបល្ល័ង្ករបស់ព្រះជាម្ចាស់វិញ។ មានតែបែបនេះទេ ទើបមនុស្សអាចត្រូវបានញែកជាបរិសុទ្ធទាំងស្រុង។ ក្រោយពេលដែលយុគសម័យនៃក្រឹត្យវិន័យបានបញ្ចប់ ហើយបន្តជាមួយយុគសម័យនៃព្រះគុណ ព្រះជាម្ចាស់បានចាប់ផ្ដើមកិច្ចការនៃសេចក្តីសង្រ្គោះ ដែលបន្តរហូតមកដល់គ្រាចុងក្រោយ ជាពេលដែលទ្រង់ជំនុំជម្រះ និងវាយផ្ចាលដល់ពូជសាសន៍មនុស្សសម្រាប់ការបះបោររបស់ពួកគេ ហើយទ្រង់នឹងបន្សុទ្ធមនុស្សជាតិទាំងស្រុង។ មានតែបែបនេះទេ ទើបព្រះជាម្ចាស់នឹងបញ្ចប់កិច្ចការសង្រ្គោះរបស់ទ្រង់ ហើយចូលសម្រាកបាន។ ដូច្នេះ នៅក្នុងដំណាក់កាលទាំងបីនៃកិច្ចការ ព្រះជាម្ចាស់បានត្រលប់ជាសាច់ឈាមតែពីរដងប៉ុណ្ណោះ ដើម្បីអនុវត្តកិច្ចការរបស់ទ្រង់នៅក្នុងចំណោមមនុស្សដោយផ្ទាល់ព្រះអង្គ។ នោះគឺដោយសារតែមានដំណាក់កាលតែមួយប៉ុណ្ណោះនៅក្នុងចំណោមដំណាក់កាលទាំងបីនៃកិច្ចការ ដែលចង្អុលបង្ហាញមនុស្សនៅក្នុងការដឹកនាំជីវិតរបស់ខ្លួន ខណៈពេលដែលដំណាក់កាលពីរផ្សេងទៀត មាននូវកិច្ចការនៃសេចក្តីសង្រ្គោះ។ មានតែតាមរយៈការក្លាយជាសាច់ឈាមប៉ុណ្ណោះ ទើបព្រះជាម្ចាស់អាចគង់នៅរួមជាមួយមនុស្ស ដកពិសោធន៍ការឈឺចាប់របស់ពិភពលោក ហើយរស់នៅក្នុងរូបកាយខាងសាច់ឈាមដ៏សាមញ្ញ។ មានតែបែបនេះទេ ទើបទ្រង់អាចផ្គត់ផ្គង់ដល់មនុស្សនូវព្រះបន្ទូលពិតជាក់ស្ដែង ដែលពួកគេត្រូវការក្នុងនាមជាភាវៈដែលព្រះបង្កើតមក។ គឺតាមរយៈការយកកំណើតជាមនុស្សរបស់ព្រះជាម្ចាស់នេះហើយ ដែលមនុស្សទទួលបាននូវសេចក្តីសង្រ្គោះដ៏ពេញលេញពីព្រះជាម្ចាស់ និងមិនមែនជាការឆ្លើយតបដោយផ្ទាល់ពីស្ថានសួគ៌ចំពោះសេចក្ដីអធិស្ឋានរបស់គេនោះទេ។ មនុស្សស្ថិតក្នុងសាច់និងឈាម គេគ្មានផ្លូវមើលឃើញព្រះវិញ្ញាណរបស់ព្រះជាម្ចាស់ ហើយក៏មិនអាចចូលទៅជិតព្រះវិញ្ញាណរបស់ទ្រង់បានដែរ ដូច្នេះ គ្រប់យ៉ាងដែលគេអាចមានទំនាក់ទំនងជាមួយ គឺជាសាច់ឈាមដែលយកកំណើតជាមនុស្សរបស់ព្រះជាម្ចាស់។ មានតែមធ្យោបាយបែបនេះទេ ទើបមនុស្សអាចចាប់យល់អំពីព្រះបន្ទូលទាំងអស់ និងសេចក្តីពិតទាំងអស់ ហើយទទួលបានសេចក្តីសង្រ្គោះយ៉ាងពេញលេញ។ ការយកកំណើតជាមនុស្សលើកទីពីរ នឹងមានលក្ខណៈគ្រប់គ្រាន់ ដើម្បីលាងជម្រះបាបរបស់មនុស្ស ហើយប្រោសឱ្យគេបានបរិសុទ្ធយ៉ាងពេញលេញ។ ដូច្នេះ តាមរយៈការយកកំណើតជាមនុស្សលើកទីពីរ កិច្ចការទាំងស្រុងរបស់ព្រះជាម្ចាស់នៅក្នុងសាច់ឈាម នឹងត្រូវនាំទៅរកការបិទបញ្ចប់ ហើយភាពសំខាន់នៃការយកកំណើតជាមនុស្សរបស់ព្រះជាម្ចាស់ក៏បានបញ្ចប់ដែរ។ ដូច្នេះ កិច្ចការរបស់ព្រះជាម្ចាស់នៅក្នុងសាច់ឈាមនឹងបានមកដល់ទីបញ្ចប់ទាំងស្រុង។ ក្រោយការយកកំណើតជាមនុស្សលើកទីពីរ ទ្រង់នឹងមិនត្រលប់ជាសាច់ឈាមជាលើកទីបីសម្រាប់កិច្ចការរបស់ទ្រង់ឡើយ។ ព្រោះការគ្រប់គ្រងទាំងស្រុងរបស់ទ្រង់នឹងបានមកដល់ទីបញ្ចប់។ ការយកកំណើតជាមនុស្សនៅគ្រាចុងក្រោយនឹងទទួលបានទាំងស្រុងនូវពួករាស្ត្ររើសតាំងរបស់ទ្រង់ ហើយមនុស្សជាតិនៅក្នុងគ្រាចុងក្រោយនឹងត្រូវបានចាត់ថ្នាក់ទៅតាមប្រភេទរបស់ពួកគេ។ ទ្រង់នឹងលែងធ្វើកិច្ចការនៃការសង្រ្គោះ ហើយក៏មិនយាងត្រលប់ជាសាច់ឈាម ដើម្បីអនុវត្តកិច្ចការណាមួយទៀតដែរ។ នៅក្នុងកិច្ចការនៃគ្រាចុងក្រោយ ព្រះចេស្ដានៃព្រះបន្ទូលគឺអស្ចារ្យខ្លាំងជាងការបង្ហាញទីសម្គាល់ និងការអស្ចារ្យទៅទៀត ហើយសិទ្ធិអំណាចនៃព្រះបន្ទូល ក៏ខ្ពស់លើសសិទ្ធិអំណាចនៃទីសម្គាល់ និងការអស្ចារ្យដែរ។ ព្រះបន្ទូលលាតត្រដាងគ្រប់ទាំងនិស្ស័យដ៏ពុករលួយដែលកប់ជ្រៅនៅក្នុងដួងចិត្តរបស់មនុស្ស។ អ្នកគ្មានផ្លូវណា ដើម្បីយល់អំពីនិស្ស័យទាំងនោះដោយខ្លួនឯងឡើយ។ នៅពេលដែលនិស្ស័យទាំងនោះត្រូវបានបើកសម្ដែងនៅមុខអ្នកតាមរយៈព្រះបន្ទូល នោះអ្នកនឹងឈ្វេងយល់ពីនិស្ស័យទាំងនោះដោយឯកឯង អ្នកនឹងត្រូវផ្ដល់ការទទួលស្គាល់ ហើយអ្នកនឹងជឿជាក់ទាំងស្រុងមិនខាន។ តើនេះមិនមែនជាសិទ្ធិអំណាចនៃព្រះបន្ទូលទេឬ? នេះគឺជាលទ្ធផលដែលសម្រេចបាន តាមរយៈកិច្ចការនៃព្រះបន្ទូលនាពេលសព្វថ្ងៃ។ ដូច្នេះ មិនមែនតាមរយៈការប្រោសជំងឺឱ្យជា និងការបណ្ដេញអារក្សនោះទេ ដែលនាំឱ្យមនុស្សអាចបានសង្រ្គោះយ៉ាងពេញលេញពីបាបរបស់ខ្លួន ហើយគេក៏មិនអាចបានពេញខ្នាត ដោយការបង្ហាញទីសម្គាល់ និងការអស្ចារ្យនោះដែរ។ សិទ្ធិអំណាចក្នុងការប្រោសជំងឺឱ្យជា និងការបណ្ដេញអារក្ស ផ្ដល់ឱ្យមនុស្សតែព្រះគុណប៉ុណ្ណោះ ប៉ុន្តែសាច់ឈាមរបស់មនុស្សនៅតែជាកម្មសិទ្ធិរបស់សាតាំងដដែល ហើយនិស្ស័យសាតាំងដ៏ពុករលួយនៅតែមាននៅខាងក្នុងមនុស្សដដែល។ អាចនិយាយម្យ៉ាងទៀតបានថា អ្វីដែលមិនទាន់ត្រូវបានប្រោសឱ្យបរិសុទ្ធ នៅតែជាប់ទាក់ទងនឹងបាប និងសេចក្តីស្មោកគ្រោកដដែល។ មានតែក្រោយពេលដែលគេត្រូវបានប្រោសឱ្យបរិសុទ្ធតាមរយៈព្រះបន្ទូលប៉ុណ្ណោះ ទើបព្រះជាម្ចាស់អាចទទួលបានមនុស្ស ហើយគេអាចត្រូវបានញែកជាបរិសុទ្ធ។ នៅពេលដែលអារក្សត្រូវបានបណ្ដេញចេញពីមនុស្ស ហើយគេត្រូវបានប្រោសលោះ នេះមានន័យថា គេបានរើបម្រះចេញពីកណ្ដាប់ដៃរបស់សាតាំង ហើយត្រលប់ទៅរកព្រះជាម្ចាស់វិញ។ យ៉ាងណាមិញ បើគ្មានការប្រោសឱ្យបរិសុទ្ធ ឬការផ្លាស់ប្រែដោយព្រះជាម្ចាស់ទេ នោះគេនៅតែជាមនុស្សដ៏ពុករលួយដដែល។ នៅក្នុងមនុស្សនៅតែមានសេចក្តីស្មោកគ្រោក ការប្រឆាំង និងការបះបោរដដែល ហើយមនុស្សនៅតែត្រលប់ទៅរកព្រះជាម្ចាស់តាមរយៈការប្រោសលោះរបស់ទ្រង់ ប៉ុន្តែគេគ្មានចំណេះដឹងសូម្បីតែបន្ដិចអំពីព្រះជាម្ចាស់ ហើយគេនៅតែមានសមត្ថភាពប្រឆាំង និងក្បត់ទ្រង់ដដែល។ មុនពេលដែលមនុស្សត្រូវបានប្រោសលោះ សារជាតិពុលជាច្រើនរបស់សាតាំងត្រូវបានដាំនៅក្នុងខ្លួនគេរួចទៅហើយ ហើយក្រោយពេលដែលសាតាំងបានធ្វើឱ្យមនុស្សពុករលួយអស់រយៈពេលរាប់ពាន់ឆ្នាំរួចមក នៅខាងក្នុងមនុស្សមានធម្មជាតិដែលប្រឆាំងនឹងព្រះជាម្ចាស់រួចទៅហើយ។ ដូច្នេះ នៅពេលដែលមនុស្សត្រូវបានប្រោសលោះ វាគឺការប្រោសលោះតែប៉ុណ្ណោះ ហើយគ្មានអ្វីទៀតទេ។ នោះគឺ មនុស្សត្រូវបានទិញមកវិញនៅក្នុងតម្លៃដ៏ខ្ពស់ ប៉ុន្តែធម្មជាតិដែលមានជាតិពុលនៅខាងក្នុងគេ មិនត្រូវបានជម្រុះចោលឡើយ។ មនុស្សដែលស្មោកគ្រោកខ្លាំងបែបនេះ ត្រូវតែឆ្លងកាត់ការផ្លាស់ប្ដូរមួយសិន មុននឹងក្លាយជាបុគ្គលដ៏ស័ក្តិសម ដើម្បីបម្រើព្រះជាម្ចាស់។ តាមរយៈមធ្យោបាយនៃកិច្ចការជំនុំជម្រះ និងការវាយផ្ចាលនេះ មនុស្សនឹងចាប់ផ្ដើមស្គាល់ទាំងស្រុងពីសារជាតិស្មោកគ្រោក និងពុករលួយដែលមាននៅខាងក្នុងគេ ហើយគេនឹងអាចផ្លាស់ប្ដូរបានទាំងស្រុង និងបានបន្សុទ្ធផង។ មានតែបែបនេះទេ ទើបមនុស្សអាចស័ក្តិសមត្រលប់ទៅមុខបល្ល័ង្ករបស់ព្រះជាម្ចាស់វិញ។ កិច្ចការសព្វថ្ងៃនេះទាំងអស់ ត្រូវបានធ្វើឡើងដើម្បីឱ្យមនុស្សអាចត្រូវបានបន្សុទ្ធ និងផ្លាស់ប្ដូរ។ វាគឺដើម្បីឱ្យមនុស្សអាចបោះចោលសេចក្ដីពុករលួយរបស់ខ្លួន និងត្រូវបានជម្រះតាមរយៈការជំនុំជម្រះ និងការវាយផ្ចាលនៃព្រះបន្ទូល និងតាមរយៈការបន្សុទ្ធ។ ជាជាងគិតថាដំណាក់កាលនៃកិច្ចការនេះជាកិច្ចការនៃសេចក្តីសង្រ្គោះ នោះវាសមរម្យជាងដែលនិយាយថា វាជាកិច្ចការនៃការបន្សុទ្ធ។ នៅក្នុងសេចក្តីពិត ដំណាក់កាលនេះក៏ជាកិច្ចការនៃការយកឈ្នះ ក៏ដូចជាដំណាក់កាលទីពីរនៅក្នុងកិច្ចការនៃសេចក្តីសង្រ្គោះដែរ។ គឺតាមរយៈការជំនុំជម្រះ និងការវាយផ្ចាលដោយព្រះបន្ទូលនេះហើយ ទើបព្រះជាម្ចាស់អាចទទួលយកមនុស្សបាន ហើយតាមរយៈការបន្សុទ្ធ ការជំនុំជម្រះ និងការបើកសម្ដែងដោយព្រះបន្ទូលនេះហើយ ទើបគ្រប់ទាំងភាពមិនបរិសុទ្ធ សញ្ញាណ ចេតនា និងក្តីសង្ឃឹមផ្ទាល់ខ្លួននៅក្នុងដួងចិត្តរបស់មនុស្ស ត្រូវបានបើកសម្ដែងទាំងស្រុង។ ទោះបីមនុស្សត្រូវបានប្រោសលោះ និងត្រូវបានអត់ទោសពីអំពើបាបរបស់ខ្លួនក្ដី ក៏ការណ៍នេះអាចត្រូវបានចាត់ទុកថា ព្រះជាម្ចាស់មិនចងចាំពីសេចក្តីរំលងរបស់មនុស្ស ហើយមិនប្រព្រឹត្តចំពោះមនុស្សស្របតាមសេចក្តីរំលងរបស់គេដែរ។ យ៉ាងណាមិញ មនុស្សរស់នៅក្នុងសាច់ឈាម ដោយមិនត្រូវបានប្រោសឱ្យមានសេរីភាពពីបាប និងមានតែអាចបន្តប្រព្រឹត្តអំពើបាបប៉ុណ្ណោះ ហើយបញ្ចេញឱ្យឃើញនិស្ស័យសាតាំងដ៏ពុករលួយរបស់គេ គ្មានថ្ងៃបញ្ចប់ឡើយ។ នេះគឺជាជីវិតរបស់មនុស្សដែលដើរនៅក្នុងវដ្ដនៃការប្រព្រឹត្តអំពើបាប និងការទទួលបានការអត់ទោស ដោយគ្មានទីបញ្ចប់។ មនុស្សភាគច្រើនប្រព្រឹត្តអំពើបាបនៅពេលថ្ងៃ ហើយលន់តួបាបនៅពេលល្ងាច។ ហើយការធ្វើបែបនោះ ទោះបីតង្វាយលោះបាបមានប្រសិទ្ធភាពជារៀងរហូតសម្រាប់មនុស្សក៏ដោយ ក៏វាមិនអាចសង្រ្គោះមនុស្សពីបាបបានឡើយ។ មានតែពាក់កណ្ដាលនៃកិច្ចការសង្រ្គោះប៉ុណ្ណោះដែលត្រូវបានសម្រេច ព្រោះថាមនុស្សនៅតែមាននិស្ស័យដ៏ពុករលួយ។ ឧទាហរណ៍ នៅពេលដែលមនុស្សបានដឹងថា ពួកគេជាពូជពង្សចេញពីម៉ូអាប់ ពួកគេបានចាប់ផ្ដើមរអ៊ូរទាំ ឈប់ដេញតាមជីវិត ហើយក្លាយជាមនុស្សអវិជ្ជមានទាំងស្រុងតែម្ដង។ តើនេះមិនបង្ហាញថា មនុស្សនៅតែមិនអាចចុះចូលទាំងស្រុងក្រោមការត្រួតត្រារបស់ព្រះជាម្ចាស់ទេឬអី? តើនេះមិនមែនជានិស្ស័យបែបសាតាំងដ៏ពុករលួយរបស់ពួកគេទេឬ? នៅពេលដែលអ្នកមិនទាន់ឆ្លងកាត់ការវាយផ្ចាល នោះដៃរបស់អ្នកត្រូវបានលើកឡើងខ្ពស់ជាងដៃរបស់អ្នកឯទៀត រួមទាំងព្រះយេស៊ូវដែរ។ ហើយអ្នកបានស្រែកខ្លាំងៗថា៖ «ចូរក្លាយជាបុត្រស្ងួនភ្ងារបស់ព្រះជាម្ចាស់! ចូរក្លាយជាមនុស្សជំនិតរបស់ព្រះជាម្ចាស់! យើងសុខចិត្តស្លាប់ ជាជាងក្រាបថ្វាយបង្គំសាតាំង! ចូរបះបោរប្រឆាំងនឹងសាតាំងដ៏កញ្ចាស់! ចូរបះបោរប្រឆាំងនឹងនាគដ៏ធំមានសម្បុរក្រហម! សូមឱ្យនាគដ៏ធំមានសម្បុរក្រហមដួលរលំពីអំណាច! សូមឱ្យព្រះជាម្ចាស់ប្រោសឱ្យយើងបានពេញខ្នាត!» សម្រែករបស់អ្នកលាន់ឮខ្លាំងជាងអ្នកឯទៀតៗ។ ប៉ុន្តែ នៅពេលដែលការវាយផ្ចាលមកដល់ និស្ស័យដ៏ពុករលួយរបស់មនុស្សត្រូវបានបើកបង្ហាញម្ដងទៀត។ បន្ទាប់មក សម្រែករបស់គេក៏បានឈប់ ហើយការតាំងចិត្តរបស់គេក៏បរាជ័យ។ នេះជាសេចក្តីពុករលួយរបស់មនុស្ស ដែលស៊ីជម្រៅជាងអំពើបាបទៅទៀត ព្រោះវាជាអ្វីមួយដែលត្រូវបានដាំជាប់ដោយសាតាំង និងត្រូវបានចាក់ឫសយ៉ាងជ្រៅនៅក្នុងមនុស្ស។ មនុស្សមិនងាយដឹងពីបាបរបស់គេឡើយ។ គេគ្មានផ្លូវនឹងទទួលស្គាល់និស្ស័យដែលចាក់ឫសយ៉ាងជ្រៅរបស់ខ្លួនឡើយ ហើយគេត្រូវតែពឹងអាងលើការជំនុំជម្រះដោយព្រះបន្ទូល ដើម្បីសម្រេចលទ្ធផលនេះ។ មានតែបែបនេះទេ ទើបមនុស្សអាចត្រូវបានផ្លាស់ប្ដូរបន្ដិចម្ដងៗចាប់ពីចំណុចនេះតទៅ។ មនុស្សបានស្រែកបែបនេះកាលពីអតីតកាល ដោយសារតែគេគ្មានការយល់ដឹងអំពីនិស្ស័យពីកំណើតដ៏ពុករលួយរបស់គេ។ ទាំងនេះគឺជាភាពមិនបរិសុទ្ធដែលមាននៅក្នុងមនុស្ស។ នៅក្នុងអំឡុងពេលដ៏យូរនៃការជំនុំជម្រះ និងការវាយផ្ចាល មនុស្សបានរស់នៅក្នុងបរិយាកាសដ៏តានតឹងមួយ។ តើការនេះមិនត្រូវបានសម្រេច តាមរយៈព្រះបន្ទូលទេឬ? តើអ្នកមិនបានស្រែកខ្លាំងដែរទេឬ មុនពេលដែលមានការល្បងលដល់ពួកអ្នកស៊ីឈ្នួល? «ចូរចូលក្នុងនគរព្រះ! អស់អ្នកដែលទទួលយកព្រះនាមនេះ នឹងចូលទៅក្នុងនគរព្រះ! មនុស្សទាំងអស់នឹងចូលរួមទទួលចំណែកពីព្រះជាម្ចាស់!» នៅពេលដែលការល្បងលនៃពួកអ្នកស៊ីឈ្នួលបានមកដល់ នោះអ្នកលែងស្រែកឡើងទៀតហើយ។ កាលពីដើមដំបូង មនុស្សទាំងអស់បានស្រែកឡើងថា «ឱ ព្រះជាម្ចាស់អើយ! នៅគ្រប់ទីកន្លែងដែលទ្រង់ដាក់ទូលបង្គំ នោះទូលបង្គំនឹងចុះចូលឱ្យទ្រង់ដឹកនាំ»។ នៅពេលដែលបានអានព្រះបន្ទូលរបស់ព្រះជាម្ចាស់ «តើនរណាខ្លះនឹងក្លាយដូចជាប៉ុលរបស់ខ្ញុំ?» មនុស្សបាននិយាយថា «ទូលបង្គំព្រម!» បន្ទាប់មក ពួកគេបានឃើញឃ្លាថា «ចុះចំណែកសេចក្តីជំនឿរបស់យ៉ូប?» និងបាននិយាយថា «ទូលបង្គំព្រមមានសេចក្តីជំនឿរបស់យ៉ូប។ ឱ ព្រះជាម្ចាស់អើយ សូមទ្រង់ល្បងលទូលបង្គំមកចុះ!» នៅពេលដែលការល្បងលពួកអ្នកស៊ីឈ្នួលបានមកដល់ ពួកគេបានដួលរលំតែម្ដង ហើយមិនអាចក្រោកឈរបានម្ដងទៀតឡើយ។ ក្រោយមកទៀត ភាពមិនបរិសុទ្ធនៅក្នុងដួងចិត្តរបស់គេចាប់ផ្ដើមរលាយបាត់ទៅបន្តិចម្ដងៗ។ តើការនេះមិនត្រូវបានសម្រេច តាមរយៈព្រះបន្ទូលទេឬ? ដូច្នេះ អ្វីដែលអ្នករាល់គ្នាបានដកពិសោធន៍នៅថ្ងៃនេះ គឺជាលទ្ធផលដែលត្រូវបានសម្រេចតាមរយៈព្រះបន្ទូល ហើយវាមានកម្រិតធំធេងជាងលទ្ធផលដែលត្រូវបានសម្រេចតាមរយៈការធ្វើទីសម្គាល់ និងការអស្ចារ្យរបស់ព្រះយេស៊ូវទៅទៀត។ សិរីល្អរបស់ព្រះជាម្ចាស់ដែលអ្នកមើលឃើញ ហើយសិទ្ធិអំណាចរបស់ព្រះជាម្ចាស់ផ្ទាល់ព្រះអង្គដែលអ្នកមើលឃើញ មិនត្រឹមតែត្រូវបានមើលឃើញតាមរយៈមធ្យោបាយនៃការជាប់ឆ្កាង ការប្រោសជំងឺឱ្យជា និងការបណ្ដេញអារក្សប៉ុណ្ណោះទេ ប៉ុន្តែលើសពីនេះទៅទៀត ក៏តាមរយៈមធ្យោបាយនៃការជំនុំជម្រះនៃព្រះបន្ទូលរបស់ទ្រង់ដែរ។ ការនេះបង្ហាញដល់អ្នកថា សិទ្ធិអំណាច និងព្រះចេស្ដារបស់ព្រះជាម្ចាស់មិនកើតឡើងតាមរយៈតែការធ្វើទីសម្គាល់ ការប្រោសជំងឺឱ្យជា និងការបណ្ដេញអារក្សប៉ុណ្ណោះទេ ប៉ុន្តែក៏បង្ហាញថា ការជំនុំជម្រះចេញពីព្រះបន្ទូលរបស់ព្រះជាម្ចាស់កាន់តែអាចតំណាងឱ្យសិទ្ធិអំណាចរបស់ព្រះជាម្ចាស់ និងបើកសម្ដែងពីភាពពេញដោយព្រះចេស្ដារបស់ទ្រង់ដែរ។

នៅក្នុងដំណាក់កាលចុងក្រោយនៃកិច្ចការ លទ្ធផលត្រូវបានសម្រេចតាមរយៈព្រះបន្ទូល។ តាមរយៈព្រះបន្ទូល មនុស្សចាប់ផ្ដើមយល់ដឹងអំពីសេចក្តីអាថ៌កំបាំងជាច្រើន និងកិច្ចការដែលព្រះជាម្ចាស់បានធ្វើតាមរយៈមនុស្សជំនាន់មុន។ តាមរយៈព្រះបន្ទូល មនុស្សបានទទួលការបំភ្លឺពីព្រះវិញ្ញាណបរិសុទ្ធ។ តាមរយៈព្រះបន្ទូល មនុស្សចាប់ផ្ដើមយល់អំពីសេចក្តីអាថ៌កំបាំង ដែលមិនធ្លាប់ត្រូវបានបើកសម្ដែងពីមនុស្សជំនាន់មុន ក៏ដូចជាកិច្ចការរបស់ពួកហោរា និងពួកសាវ័កកាលពីគ្រាមុន និងគោលការណ៍ដែលពួកគេបានធ្វើការដែរ។ តាមរយៈព្រះបន្ទូល មនុស្សក៏ចាប់ផ្ដើមយល់អំពីនិស្ស័យរបស់ព្រះជាម្ចាស់ផ្ទាល់ព្រះអង្គ ក៏ដូចជាយល់អំពីការបះបោរ និងការប្រឆាំងរបស់មនុស្ស ហើយមនុស្សក៏ចាប់ផ្ដើមដឹងពីសារជាតិសំខាន់របស់គេផងដែរ។ តាមរយៈជំហាននៃកិច្ចការទាំងនេះ និងតាមរយៈគ្រប់ទាំងព្រះបន្ទូលដែលបានថ្លែងមក មនុស្សចាប់ផ្ដើមដឹងអំពីកិច្ចការរបស់ព្រះវិញ្ញាណ កិច្ចការរបស់សាច់ឈាមដែលយកកំណើតជាមនុស្សរបស់ព្រះជាម្ចាស់ ហើយលើសពីនេះ ក៏ដឹងអំពីនិស្ស័យទាំងស្រុងរបស់ទ្រង់ដែរ។ ចំណេះដឹងរបស់អ្នកអំពីកិច្ចការគ្រប់គ្រងរយៈពេលប្រាំមួយពាន់ឆ្នាំរបស់ព្រះជាម្ចាស់ក៏ទទួលបានតាមរយៈព្រះបន្ទូលដែរ។ តើវាមិនមែនតាមរយៈព្រះបន្ទូលទេឬអី ទើបអ្នកអាចដឹងអំពីសញ្ញាណចាស់ ហើយអាចលះបង់ចោលសញ្ញាណទាំងនោះ? នៅក្នុងដំណាក់កាលមុន ព្រះយេស៊ូវបានធ្វើទីសម្គាល់ និងការអស្ចារ្យជាច្រើន ប៉ុន្តែនៅក្នុងដំណាក់កាលនេះ វាគ្មានទីសម្គាល់ និងការអស្ចារ្យឡើយ។ តើការដែលអ្នកទទួលបានការយល់ដឹងអំពីហេតុផលដែលព្រះជាម្ចាស់មិនបើកសម្ដែងនូវទីសម្គាល់ និងការអស្ចារ្យ ក៏មិនបានមកតាមរយៈព្រះបន្ទូលដែរទេឬអី? ដូច្នេះ ព្រះបន្ទូលដែលបានថ្លែងនៅក្នុងដំណាក់កាលនេះ គឺខ្ពស់ហួសពីកិច្ចការដែលត្រូវបានធ្វើដោយពួកសាវ័ក និងពួកហោរាកាលពីជំនាន់មុនទៅទៀត។ សូម្បីតែសេចក្តីទំនាយដែលពួកហោរាបានថ្លែង ក៏មិនអាចសម្រេចបានលទ្ធផលនេះដែរ។ ពួកហោរាបានថ្លែងតែសេចក្តីទំនាយប៉ុណ្ណោះ ពួកគេបាននិយាយអំពីអ្វីដែលនឹងកើតឡើងនៅថ្ងៃអនាគត ប៉ុន្តែមិនបាននិយាយអំពីកិច្ចការដែលព្រះជាម្ចាស់ចង់ធ្វើនាពេលបច្ចុប្បន្នឡើយ។ ពួកគេក៏មិនបានថ្លែង ដើម្បីដឹកនាំមនុស្សជាតិនៅក្នុងជីវិតរបស់ពួកគេ ឬក៏ផ្ដល់នូវសេចក្តីពិតចំពោះមនុស្សជាតិ ឬបើកសម្ដែងពីសេចក្តីអាថ៌កំបាំងដល់ពួកគេឡើយ រឹតតែមិនបានផ្ដល់នូវជីវិតទៅទៀត។ ចេញពីព្រះបន្ទូលដែលបានថ្លែងនៅក្នុងដំណាក់កាលនេះ មានសេចក្តីទំនាយ និងសេចក្តីពិត ប៉ុន្តែព្រះបន្ទូលទាំងនេះបម្រើជាចម្បង ដើម្បីប្រទានជីវិតដល់មនុស្សប៉ុណ្ណោះ។ ព្រះបន្ទូលនាពេលបច្ចុប្បន្នខុសពីសេចក្តីទំនាយរបស់ពួកហោរា។ នេះគឺជាដំណាក់កាលនៃកិច្ចការមួយសម្រាប់ជីវិតរបស់មនុស្ស ដើម្បីផ្លាស់ប្ដូរនិស្ស័យនៃជីវិតរបស់មនុស្ស និងមិនមែនសម្រាប់ជាប្រយោជន៍នៃការថ្លែងទំនាយឡើយ។ ដំណាក់កាលទីមួយ គឺជាកិច្ចការរបស់ព្រះយេហូវ៉ា។ កិច្ចការរបស់ទ្រង់ គឺរៀបចំផ្លូវមួយសម្រាប់មនុស្ស ដើម្បីថ្វាយបង្គំព្រះជាម្ចាស់នៅលើផែនដី។ វាជាកិច្ចការនៃទីចាប់ផ្ដើម ដើម្បីស្វែងរកប្រភពដើមសម្រាប់កិច្ចការនៅលើផែនដី។ នៅគ្រានោះ ព្រះយេហូវ៉ាបានបង្រៀនដល់ប្រជាជនអ៊ីស្រាអែលឱ្យកាន់តាមថ្ងៃសប្ប័ទ គោរពឪពុកម្ដាយរបស់ខ្លួន និងរស់នៅចុះសម្រុងគ្នា។ នេះគឺដោយសារតែមនុស្សនៅគ្រានោះ មិនបានយល់អំពីអ្វីដែលបានរួមផ្សំជាមនុស្ស ហើយក៏មិនយល់ពីរបៀបរស់នៅលើផែនដីដែរ។ នៅក្នុងដំណាក់កាលទីមួយនៃកិច្ចការ វាចាំបាច់ណាស់ដែលទ្រង់ត្រូវចង្អុលបង្ហាញមនុស្សជាតិឱ្យចេះដឹកនាំជីវិតរបស់ពួកគេ។ រាល់សេចក្តីដែលព្រះយេហូវ៉ាបានមានបន្ទូលទៅកាន់ពួកគេ មនុស្សជាតិមិនធ្លាប់ដឹងឮ ឬមានចំណេះបែបនោះពីមុនមកឡើយ។ នៅគ្រានោះ ព្រះជាម្ចាស់បានរើសតាំងពួកហោរាជាច្រើននាក់ ដើម្បីថ្លែងទំនាយ ហើយពួកគេទាំងអស់បានធ្វើការនេះ ក្រោមការចង្អុលបង្ហាញរបស់ព្រះយេហូវ៉ា។ នេះគ្រាន់តែជាចំណុចមួយនៅក្នុងកិច្ចការរបស់ព្រះជាម្ចាស់ប៉ុណ្ណោះ។ នៅក្នុងដំណាក់កាលទីមួយ ព្រះជាម្ចាស់មិនបានត្រលប់ជាសាច់ឈាមឡើយ ដូច្នេះ ទ្រង់បានបង្គាប់ដល់គ្រប់ពូជអំបូរ និងគ្រប់ប្រជាជាតិតាមរយៈពួកហោរា។ នៅពេលដែលព្រះយេស៊ូវបានធ្វើការនៅក្នុងសម័យរបស់ទ្រង់ ទ្រង់មិនបានមានបន្ទូលជាច្រើន ដូចនៅក្នុងសម័យបច្ចុប្បន្នឡើយ។ ដំណាក់កាលនៃកិច្ចការរបស់ព្រះបន្ទូលនៅក្នុងគ្រាចុងក្រោយនេះ មិនធ្លាប់បានធ្វើនៅក្នុងយុគសម័យ និងជំនាន់មុនៗឡើយ។ ទោះបីអេសាយ ដានីយ៉ែល និងយ៉ូហានបានថ្លែងនូវសេចក្តីទំនាយជាច្រើនក៏ដោយ ក៏សេចក្តីទំនាយរបស់គេខុសគ្នាស្រឡះពីព្រះបន្ទូលដែលត្រូវបានថ្លែងនាពេលសព្វថ្ងៃនេះដែរ។ អ្វីដែលពួកគេបានមានប្រសាសន៍ គឺគ្រាន់តែជាសេចក្តីទំនាយប៉ុណ្ណោះ ប៉ុន្តែព្រះបន្ទូលដែលត្រូវបានថ្លែងនាពេលសព្វថ្ងៃនេះ មិនមែនជាសេចក្តីទំនាយឡើយ។ ប្រសិនបើខ្ញុំប្រែក្លាយគ្រប់ទាំងសេចក្តីដែលខ្ញុំមានបន្ទូលនាពេលនេះឱ្យក្លាយជាសេចក្តីទំនាយ តើអ្នករាល់គ្នានឹងអាចយល់ដែរឬទេ? ឧបមាថា អ្វីដែលខ្ញុំបានមានបន្ទូលនោះ គឺជាកិច្ចការនានាក្រោយពេលដែលខ្ញុំបានចាកចេញទៅផុត តើអ្នកអាចទទួលបានការយល់ដឹងយ៉ាងដូចម្ដេចទៅ? កិច្ចការនៃព្រះបន្ទូលមិនត្រូវបានធ្វើនៅក្នុងសម័យរបស់ព្រះយេស៊ូវ ឬនៅក្នុងយុគសម័យនៃក្រឹត្យវិន័យឡើយ។ ប្រហែលជាអ្នកខ្លះនឹងនិយាយថា «តើព្រះយេហូវ៉ាមិនបានមានបន្ទូលនៅក្នុងពេលដែលទ្រង់ធ្វើការដែរទេឬអី? បន្ថែមពីលើការប្រោសជំងឺឱ្យជា ការបណ្ដេញអារក្ស និងការធ្វើទីសម្គាល់ និងការអស្ចារ្យ តើព្រះយេស៊ូវមិនបានមានបន្ទូលនៅគ្រាដែលទ្រង់កំពុងតែធ្វើការដែរទេឬអី?» វាមានភាពខុសគ្នារវាងរឿងរ៉ាវនានាដែលត្រូវបានថ្លែង។ តើអ្វីទៅជាលក្ខណៈសំខាន់នៃព្រះបន្ទូលដែលព្រះយេហូវ៉ាបានថ្លែង? ទ្រង់កំពុងតែចង្អុលបង្ហាញមនុស្សជាតិឱ្យចេះដឹកនាំជីវិតរបស់ពួកគេនៅលើផែនដី ហើយវាមិនបានប៉ះពាល់ដល់កិច្ចការនៅក្នុងជីវិតខាងវិញ្ញាណឡើយ។ ហេតុអ្វីបានជាគេនិយាយថា នៅពេលដែលព្រះយេហូវ៉ាបានមានបន្ទូល ទ្រង់បានបង្គាប់ទៅកាន់មនុស្សនៅគ្រប់ទីកន្លែង? ពាក្យថា «បង្គាប់» មានន័យថា ប្រាប់យ៉ាងជាក់ច្បាស់ និងបញ្ជាដោយត្រង់។ ទ្រង់មិនបានប្រទានជីវិតដល់មនុស្សឡើយ ផ្ទុយទៅវិញ ទ្រង់គ្រាន់តែកាន់ដៃមនុស្ស ហើយបង្រៀនពួកគេពីរបៀបកោតខ្លាចទ្រង់ ដោយមិនបានផ្ដល់ជាប្រស្នាច្រើនពេកឡើយ​។ កិច្ចការដែលព្រះយេហូវ៉ាបានធ្វើនៅក្នុងស្រុកអ៊ីស្រាអែល គឺមិនទាក់ទងនឹងការលួសកាត់ ការប្រៀនប្រដៅមនុស្ស ឬការប្រទានការជំនុំជម្រះ និងការវាយផ្ចាលឡើយ ប៉ុន្តែវាជាការចង្អុលបង្ហាញពួកគេវិញ។ ព្រះយេហូវ៉ាបានបញ្ជាទៅកាន់ម៉ូសេឱ្យប្រាប់ប្រជារាស្ត្ររបស់ទ្រង់ ឱ្យដើរប្រមូលនំម៉ាណានៅឯវាលរហោស្ថាន។ រៀងរាល់ព្រឹក មុនពេលថ្ងៃរះ ពួកគេត្រូវចេញទៅប្រមូលនំម៉ាណា គឺមួយគ្រប់ល្មមសម្រាប់ពួកគេក្នុងការបរិភោគសម្រាប់ថ្ងៃនោះប៉ុណ្ណោះ។ នំម៉ាណាមិនអាចរក្សាទុករហូតដល់ថ្ងៃស្អែកបានឡើយ ព្រោះវានឹងដុះផ្សិតមិនខាន។ ទ្រង់មិនបានបង្រៀនមនុស្ស ឬលាតត្រដាងពីធម្មជាតិរបស់ពួកគេ ហើយក៏មិនបានបង្ហាញគំនិត និងយោបល់របស់ពួកគេដែរ។ ទ្រង់មិនបានផ្លាស់ប្តូរមនុស្សឡើយ ផ្ទុយទៅវិញ ទ្រង់បានចង្អុលបង្ហាញដល់ពួកគេនៅក្នុងការដឹកនាំជីវិតរបស់ខ្លួនវិញ។ មនុស្សនៅគ្រានោះដូចជាកូនក្មេងអ៊ីចឹង គ្មានការយល់ដឹងអ្វីទេ ហើយអាចត្រឹមធ្វើសកម្មភាពដូចម៉ាស៊ីនប៉ុណ្ណោះ ដូច្នេះ ព្រះយេហូវ៉ាគ្រាន់តែចេញក្រឹត្យវិន័យ ដើម្បីចង្អុលបង្ហាញដល់បណ្ដាជនប៉ុណ្ណោះ។

ដើម្បីផ្សាយដំណឹងល្អ ឱ្យមនុស្សទាំងអស់ដែលស្វែងរកដោយដួងចិត្តដ៏ពិត អាចទទួលបានចំណេះដឹងអំពីកិច្ចការដែលត្រូវបានធ្វើនៅថ្ងៃនេះ និងជឿជាក់យ៉ាងមុតមាំ អ្នកត្រូវតែមានការយល់ដឹងដ៏ច្បាស់លាស់អំពីសាច់រឿងនៅខាងក្នុង យល់អំពីលក្ខណៈសំខាន់ និងភាពសំខាន់នៃកិច្ចការដែលត្រូវបានធ្វើនៅក្នុងដំណាក់កាលនីមួយៗ។ ដោយស្ដាប់ឮការប្រកបគ្នារបស់អ្នក អ្នកផ្សេងទៀតអាចយល់អំពីកិច្ចការរបស់ព្រះយេហូវ៉ា កិច្ចការរបស់ព្រះយេស៊ូវ ហើយកាន់តែសំខាន់ជាងនេះទៀតនោះ គឺគេអាចយល់អំពីគ្រប់ទាំងកិច្ចការរបស់ព្រះជាម្ចាស់នាពេលសព្វថ្ងៃ ក៏ដូចជាទំនាក់ទំនង និងភាពខុសគ្នារវាងដំណាក់កាលទាំងបីនៃកិច្ចការនេះដែរ។ ដូច្នេះ ក្រោយពេលដែលពួកគេបានបញ្ចប់ការស្ដាប់ហើយ អ្នកផ្សេងទៀតនឹងមើលឃើញថា ដំណាក់កាលទាំងបីមិនបានបង្អាក់ដល់គ្នាឡើយ ប៉ុន្តែមើលឃើញថា ដំណាក់កាលទាំងអស់គឺជាកិច្ចការរបស់ព្រះវិញ្ញាណតែមួយ។ ទោះបីជាពួកទ្រង់ធ្វើការនៅក្នុងយុគសម័យផ្សេងគ្នា មាតិកានៃកិច្ចការដែលពួកទ្រង់អនុវត្តខុសគ្នា ហើយព្រះបន្ទូលដែលពួកទ្រង់មានបន្ទូលខុសគ្នាក៏ដោយ ក៏គោលការណ៍ដែលពួកទ្រង់ធ្វើ គឺតែមួយ និងដូចគ្នាដែរ។ ទាំងនេះគឺជានិមិត្តដ៏ធំបំផុតដែលអ្នកដើរតាមព្រះជាម្ចាស់ទាំងអស់គួរតែយល់។


ការយកកំណើតជាមនុស្សទាំងពីរលើក បំពេញនូវសារៈសំខាន់នៃការយកកំណើតជាមនុស្ស

ដំណាក់កាលនីមួយៗនៃកិច្ចការដែលព្រះជាម្ចាស់បានធ្វើ សុទ្ធតែមានសារៈសំខាន់ជាក់ស្ដែងរបស់វាផ្ទាល់។ កាលពីមុន គ្រាដែលព្រះយេស៊ូវបានយាងមក ទ្រង់បានយាងមកក្នុងទម្រង់ជាភេទបុរស ហើយនៅពេលដែលព្រះជាម្ចាស់យាងមកនាពេលនេះ ទម្រង់របស់ទ្រង់ជាភេទស្ត្រី។ តាមរយៈការនេះ អ្នកអាចមើលឃើញថា ការបង្កើតរបស់ព្រះជាម្ចាស់ទាំងបុរស និងស្ត្រី អាចសម្រាប់ជាប្រយោជន៍ដល់កិច្ចការរបស់ទ្រង់ ហើយចំពោះទ្រង់ គឺគ្មានការបែងចែកភេទនោះឡើយ។ នៅពេលដែលព្រះវិញ្ញាណរបស់ទ្រង់យាងមក ទ្រង់អាចយកទម្រង់ជាសាច់ឈាម ណាក៏បានតាមតែទ្រង់សព្វព្រះទ័យ ហើយសាច់ឈាមនោះអាចតំណាងឱ្យទ្រង់បាន។ មិនថាជាបុរសឬស្ត្រីទេ សាច់ឈាមនោះអាចតំណាងឱ្យព្រះជាម្ចាស់បាន ដរាបណាសាច់ឈាមនោះជាសាច់ឈាមរបស់ទ្រង់ដែលយកកំណើតជាមនុស្ស។ ប្រសិនបើព្រះយេស៊ូវបានបង្ហាញអង្គទ្រង់ជាស្ត្រី នៅពេលដែលទ្រង់បានយាងមក អាចនិយាយបានថា ប្រសិនបើទ្រង់ជាទារិកា ហើយមិនមែនជាទារកប្រុសដែលត្រូវបានចាប់កំណើតដោយព្រះវិញ្ញាណបរិសុទ្ធ ដំណាក់កាលនៃកិច្ចការនោះ ក៏នឹងត្រូវបានបញ្ចប់ដូចគ្នាបានផងដែរ។ ប្រសិនបើវាបែបនេះ នោះកិច្ចការដំណាក់កាលបច្ចុប្បន្ននឹងត្រូវបានបញ្ចប់ដោយបុរសភេទវិញ ប៉ុន្តែកិច្ចការនឹងត្រូវបានបញ្ចប់ដូចគ្នា។ កិច្ចការដែលត្រូវបានសម្រេចនៅក្នុងដំណាក់កាលនីមួយៗ មានសារៈសំខាន់របស់វារៀងៗខ្លួន ហើយកិច្ចការដំណាក់កាលនោះនឹងមិនកើតឡើងម្ដងទៀតឡើយ ហើយវានឹងមិនជាន់គ្នានឹងដំណាក់កាលផ្សេងទៀតឡើយ។ នៅពេលនោះ កាលព្រះយេស៊ូវកំពុងធ្វើកិច្ចការរបស់ទ្រង់ គេហៅទ្រង់ថាព្រះរាជបុត្រាតែមួយ ហើយ «ព្រះរាជបុត្រា» នេះ គឺសំដៅទៅលើបុរសភេទ។ ហេតុអ្វីបានជាព្រះរាជបុត្រាតែមួយ មិនត្រូវបានលើកមកនិយាយនៅក្នុងដំណាក់កាលបច្ចុប្បន្ន? គឺដោយសារតែលក្ខខណ្ឌតម្រូវនៃកិច្ចការ ចាំបាច់ត្រូវមានការផ្លាស់ប្ដូរភេទ ឱ្យខុសពីព្រះយេស៊ូវ។ ចំពោះព្រះជាម្ចាស់ គឺគ្មានភាពខុសគ្នានៃភេទនោះឡើយ។ ទ្រង់ធ្វើកិច្ចការរបស់ទ្រង់តាមតែទ្រង់ចង់ធ្វើ ហើយនៅក្នុងការធ្វើកិច្ចការរបស់ទ្រង់ ទ្រង់មិនចំណុះនៅក្រោមសេចក្តីរឹតត្បិតណាមួយឡើយ ប៉ុន្តែទ្រង់មានសេរីភាពជាពិសេសតែម្ដង។ ដោយឡែក គ្រប់ដំណាក់កាលនៃកិច្ចការទាំងអស់ សុទ្ធតែមានសារៈសំខាន់ជាក់ស្ដែងរបស់វា។ ព្រះជាម្ចាស់បានត្រលប់ជាសាច់ឈាមចំនួនពីរលើក ហើយការនេះជាភ័ស្តុតាងស្រាប់បញ្ជាក់ថា ការយកកំណើតជាមនុស្សរបស់ទ្រង់នៅគ្រាចុងក្រោយ គឺជាលើកចុងក្រោយ។ ទ្រង់បានយាងមក ដើម្បីធ្វើឱ្យមនុស្សលោកដឹងអំពីគ្រប់ទាំងទង្វើរបស់ទ្រង់។ ប្រសិនបើនៅក្នុងដំណាក់កាលនេះ ទ្រង់មិនបានត្រលប់ជាសាច់ឈាម ដើម្បីធ្វើកិច្ចការដោយផ្ទាល់ ឱ្យមនុស្សមើលឃើញផ្ទាល់ភ្នែក នោះមនុស្សនឹងប្រកាន់ខ្ជាប់ជារៀងរហូតនូវសញ្ញាណដែលគិតថា ព្រះជាម្ចាស់ គឺជាបុរសតែប៉ុណ្ណោះ មិនមែនជាមនុស្សស្រីនោះឡើយ។ មុនពេលនេះ មនុស្សជាតិទាំងអស់បានជឿថា ព្រះជាម្ចាស់អាចក្លាយជាបុរសភេទតែប៉ុណ្ណោះ និងជឿទៀតថា នារីភេទមិនអាចត្រូវបានហៅថាជាព្រះជាម្ចាស់បានឡើយ ដ្បិតមនុស្សជាតិទាំងអស់បានចាត់ទុកបុរសថា មានសិទ្ធិអំណាចខ្ពស់ជាងស្ត្រី។ ពួកគេបានជឿថា គ្មានស្ត្រីណាម្នាក់ដែលអាច ប្រើសិទ្ធិអំណាចបានឡើយ គឺមានតែបុរសប៉ុណ្ណោះ។ លើសពីនេះទៅទៀត ពួកគេថែមទាំងនិយាយថា បុរសជាក្បាលរបស់ស្ត្រី និងនិយាយថាស្ត្រីត្រូវតែស្ដាប់បង្គាប់បុរស ហើយគេមិនអាចប្រសើរជាងបុរសបានឡើយ។ កាលពីអតីតកាល ពេលគេនិយាយថា បុរសគឺជាក្បាលរបស់ស្ត្រី គេកំពុងតែសំដៅទៅលើអ័ដាម និងអេវ៉ា ដែលត្រូវបានចាញ់បញ្ឆោតសត្វពស់ មិនមែនសំដៅលើបុរស និងស្ត្រី ដែលត្រូវបានបង្កើតឡើងដោយព្រះយេហូវ៉ា កាលពីដើមដំបូង។ ពិតប្រាកដណាស់ ស្ត្រីត្រូវតែស្ដាប់បង្គាប់ និងស្រឡាញ់ស្វាមីរបស់នាង ហើយស្វាមីត្រូវតែរៀនចិញ្ចឹម និងផ្គត់ផ្គង់ដល់ក្រុមគ្រួសាររបស់គាត់។ ទាំងនេះគឺជាច្បាប់ និងជាបញ្ញត្តិដែលត្រូវបានកំណត់ទុកដោយព្រះយេហូវ៉ា សម្រាប់ឱ្យមនុស្សជាតិត្រូវប្រកាន់ខ្ជាប់នៅក្នុងជីវិតរបស់គេនៅលើផែនដី។ ព្រះយេហូវ៉ាបានមានបន្ទូលទៅកាន់ស្ត្រីថា «ចិត្តអ្នកក៏ប្រាថ្នាចង់បានប្ដី ហើយគេនឹងត្រួតលើអ្នក»។ ទ្រង់បានមានបន្ទូលបែបនេះ គឺដើម្បីឱ្យមនុស្សជាតិ (ទាំងបុរស និងស្ត្រី) អាចរស់នៅជីវិតបែបសាមញ្ញក្រោមការគ្រប់គ្រងរបស់ព្រះយេហូវ៉ា និងដើម្បីឱ្យជីវិតរបស់មនុស្សជាតិមានរចនាសម្ព័ន្ធ ហើយមិនធ្វើខុសពីសណ្ដាប់ធ្នាប់ដ៏ត្រឹមត្រូវរបស់គេប៉ុណ្ណោះ។ ដូច្នេះហើយ ព្រះយេហូវ៉ាបានបង្កើតនូវក្បួនច្បាប់ដ៏សមរម្យស្ដីអំពីរបៀបដែលបុរស និងស្ត្រីគួរតែប្រព្រឹត្ត ទោះបីជាការនេះពាក់ព័ន្ធជាមួយសត្តនិករទាំងអស់ដែលកំពុងតែរស់នៅលើផែនដី ហើយគ្មានទំនាក់ទំនងជាមួយព្រះដែលយកកំណើតជាមនុស្សរបស់ទ្រង់ក៏ដោយ។ តើព្រះជាម្ចាស់អាចមានលក្ខណៈដូចគ្នានឹងសត្តនិករដែលទ្រង់បានបង្កើតឡើងដោយរបៀបណា? ព្រះបន្ទូលរបស់ទ្រង់ត្រូវបានថ្លែងទៅកាន់តែមនុស្សជាតិដែលជាសត្តនិកររបស់ទ្រង់ប៉ុណ្ណោះ ហើយទ្រង់មានបន្ទូលបែបនេះ ដើម្បីឱ្យមនុស្សលោករស់នៅជីវិតបែបសាមញ្ញ ស្របតាមច្បាប់ដែលទ្រង់បានបង្កើតឡើងសម្រាប់បុរស និងស្ត្រី។ កាលពីដើមដំបូង នៅពេលដែលព្រះយេហូវ៉ាបានបង្កើតមនុស្សជាតិ ទ្រង់បានបង្កើតមនុស្សមកមានពីរប្រភេទ គឺបុរស និងស្ត្រី។ ដូច្នេះ វាត្រូវមានផ្នែកជាបុរស និងផ្នែកជាស្ត្រី នៅក្នុងសាច់ឈាមដែលយកកំណើតជាមនុស្សរបស់ទ្រង់។ ទ្រង់មិនបានសម្រេចព្រះទ័យធ្វើកិច្ចការរបស់ទ្រង់ ដោយផ្អែកលើព្រះបន្ទូលដែលទ្រង់បានថ្លែងទៅកាន់អ័ដាម និងអេវ៉ាឡើយ។ ទាំងពីរលើកដែលទ្រង់បានក្លាយជាសាច់ឈាមត្រូវបានកំណត់ទាំងស្រុង ស្របតាមព្រះតម្រិះរបស់ទ្រង់ នៅពេលដែលទ្រង់បានបង្កើតមនុស្សលោកជាលើកដំបូង ដូច្នេះ ទ្រង់បានបញ្ចប់កិច្ចការនៃការយកកំណើតជាមនុស្សទាំងពីរលើករបស់ទ្រង់ ដោយផ្អែកលើបុរសនិងស្ត្រី មុនពេលពួកគេក្លាយជាពុករលួយ។ ប្រសិនបើមនុស្សជាតិយកព្រះបន្ទូលដែលព្រះយេហូវ៉ាបានថ្លែងទៅកាន់អ័ដាម និងអេវ៉ា ដែលត្រូវបានចាញ់បញ្ឆោតសត្វពស់ ហើយប្រើប្រាស់ព្រះបន្ទូលទាំងនោះនៅក្នុងកិច្ចការនៃការយកកំណើតជាមនុស្សរបស់ព្រះជាម្ចាស់ តើព្រះយេស៊ូវមិនត្រូវស្រឡាញ់ភរិយារបស់ទ្រង់តាមការគួរទេឬអី? បើបែបនេះ តើព្រះជាម្ចាស់នឹងនៅតែជាព្រះជាម្ចាស់ឬ? ហើយបើវាដូច្នេះ តើទ្រង់នៅតែអាចសម្រេចកិច្ចការរបស់ទ្រង់ដែរឬទេ? ប្រសិនបើការដែលព្រះយកកំណើត ជាមនុស្សស្រី គឺជារឿងខុស ដូច្នេះតើការដែលព្រះជាម្ចាស់បានបង្កើតឱ្យមានស្ត្រីមកនោះ វាមិនមែនជាកំហុសដ៏ធំបំផុតទេឬអី? ប្រសិនបើមនុស្សនៅតែជឿថា ការដែលព្រះយកកំណើតជាស្ត្រី គឺជារឿងខុស ដូច្នេះ តើព្រះយេស៊ូវដែលមិនបានរៀបការ ហើយមិនអាចស្រឡាញ់ភរិយារបស់ទ្រង់បាននោះ មិនមានកំហុសជាច្រើន ដូចជាការយកកំណើតជាមនុស្សនាពេលបច្ចុប្បន្នដែរទេឬអី? ដោយសារតែអ្នកប្រើព្រះបន្ទូលដែលព្រះយេហូវ៉ាបានថ្លែងទៅកាន់នាងអេវ៉ា ដើម្បីវាស់ស្ទង់សេចក្តីពិតនៃការយកកំណើតជាមនុស្សរបស់ព្រះជាម្ចាស់នៅក្នុងពេលបច្ចុប្បន្ន ដូច្នេះ អ្នកត្រូវប្រើព្រះបន្ទូលរបស់ព្រះយេហូវ៉ាទៅកាន់អ័ដាម មកវិនិច្ឆ័យព្រះអម្ចាស់យេស៊ូវ ដែលបានក្លាយជាសាច់ឈាមនៅក្នុងយុគសម័យនៃព្រះគុណដែរ។ តើការទាំងនេះមិនមែនតែមួយ និងដូចគ្នាទេឬអី? ដោយសារតែអ្នកយកខ្នាតរង្វាស់របស់ព្រះអម្ចាស់យេស៊ូវ ស្របតាមបុរសភេទ ដែលមិនត្រូវបានចាញ់បញ្ឆោតដោយសត្វពស់ ដូច្នេះ អ្នកមិនអាចវិនិច្ឆ័យសេចក្តីពិតនៃការយកកំណើតជាមនុស្សនាពេលសព្វថ្ងៃ ស្របតាមស្ត្រីដែលត្រូវបានចាញ់បញ្ឆោតសត្វពស់ឡើយ។ ការធ្វើបែបនេះ គឺវាមិនយុត្តិធម៌ឡើយ! ការវាស់ស្ទង់ព្រះជាម្ចាស់តាមរបៀបនេះបញ្ជាក់ឱ្យឃើញថា អ្នកខ្វះនូវវិចារណញ្ញាណហើយ។ នៅពេលដែលព្រះយេហូវ៉ាបានក្លាយជាសាច់ឈាមចំនួនពីរដង ភេទនៃសាច់ឈាមរបស់ទ្រង់ពាក់ព័ន្ធនឹងភេទបុរសនិងភេទស្រី ដែលមិនត្រូវបានចាញ់បញ្ឆោតសត្វពស់ ហើយវាស្របតាមបុរស និងស្ត្រី ដែលមិនត្រូវបានចាញ់បញ្ឆោតសត្វពស់ នាំឱ្យទ្រង់បានក្លាយជាសាច់ឈាមចំនួនពីរដង។ សូមកុំគិតថា ភេទជាបុរសរបស់ព្រះយេស៊ូវ មានលក្ខណៈដូចជាបុរសភេទរបស់អ័ដាម ដែលត្រូវបានចាញ់បញ្ឆោតសត្វពស់នោះឡើយ។ អ្នកទាំងពីរមានលក្ខណៈខុសគ្នាស្រឡះ ព្រោះអ្នកទាំងពីរមានបុរសភេទចេញពីនិស្ស័យពីរខុសគ្នា។ ច្បាស់ណាស់ បុរសភេទរបស់ព្រះយេស៊ូវមិនអាចបញ្ជាក់បានថា ទ្រង់ជាក្បាលរបស់ស្ត្រីទាំងអស់ឡើយ ប៉ុន្តែមិនមែនជាក្បាលរបស់បុរសទាំងអស់? តើទ្រង់មិនមែនជាស្ដេចរបស់សាសន៍យូដាគ្រប់រូប (រួមទាំងបុរសនិងស្ត្រី) ទេឬអី? ទ្រង់ជាព្រះជាម្ចាស់ផ្ទាល់ មិនមែនគ្រាន់តែជាក្បាលរបស់ស្ត្រីទេ ប៉ុន្តែក៏ជាក្បាលរបស់បុរសផងដែរ។ ទ្រង់ជាព្រះអម្ចាស់នៃគ្រប់ភាវៈដែលព្រះបង្កើត និងជាក្បាលនៃគ្រប់ភាវៈដែលព្រះបង្កើត។ តើអ្នកអាចកំណត់ភាពជាបុរសរបស់ព្រះយេស៊ូវ ឱ្យក្លាយជានិមិត្តសញ្ញានៃក្បាលរបស់ស្ត្រី បានដោយរបៀបណា? តើការនេះមិនប្រមាថព្រះជាម្ចាស់ទេឬអី? ព្រះយេស៊ូវជាបុរសម្នាក់ដែលមិនត្រូវបានពុករលួយឡើយ។ ទ្រង់ជាព្រះជាម្ចាស់។ ទ្រង់ជាព្រះគ្រីស្ទ។ ទ្រង់ជាព្រះអម្ចាស់។ តើទ្រង់អាចធ្វើជាបុរស ដូចអ័ដាមដែលត្រូវបានពុករលួយដោយរបៀបណា? ព្រះយេស៊ូវគឺជាសាច់ឈាម ដែលត្រូវបានគ្រងដោយព្រះវិញ្ញាណដ៏បរិសុទ្ធបំផុតរបស់ព្រះជាម្ចាស់។ តើអ្នកអាចនិយាយថា ទ្រង់ជាព្រះជាម្ចាស់ដែលមានភាពជាបុរសរបស់អ័ដាមបានដោយរបៀបណា? នៅក្នុងករណីនេះ តើគ្រប់កិច្ចការទាំងអស់របស់ព្រះជាម្ចាស់មិនក្លាយជាខុសទេឬអី? តើព្រះយេហូវ៉ាបានដាក់បញ្ចូលភាពជាបុរសរបស់អ័ដាម ដែលត្រូវបានចាញ់បញ្ឆោតសត្វពស់ មកក្នុងព្រះយេស៊ូវបានដែរឬទេ? តើការយកកំណើតជាមនុស្សនាពេលបច្ចុប្បន្ន មិនមែនជាឧទាហរណ៍មួយទៀតអំពីកិច្ចការរបស់ព្រះជាម្ចាស់ដែលយកកំណើតជាមនុស្ស ដែលមានភេទខុសគ្នាពីព្រះយេស៊ូវ ប៉ុន្តែមាននិស្ស័យដូចទ្រង់ទេឬអី? តើអ្នកនៅតែហ៊ាននិយាយថា ព្រះជាម្ចាស់ដែលយកកំណើតជាមនុស្ស មិនអាចក្លាយជាស្ត្រី ដោយសារតែស្ត្រី គឺជាមនុស្សដំបូងគេដែលត្រូវបានចាញ់បញ្ឆោតសត្វពស់ឬ? តើអ្នកនៅតែហ៊ាននិយាយថា ព្រះជាម្ចាស់មិនអាចក្លាយជាសាច់ឈាមជាស្ត្រី ដោយសារតែស្ត្រីមានភាពស្មោកគ្រោកបំផុត និងជាប្រភពនៃសេចក្តីពុករលួយរបស់មនុស្សជាតិឬ? តើអ្នកនៅតែហ៊ានទទូចក្នុងការនិយាយថា «ស្ត្រីនឹងត្រូវស្ដាប់បង្គាប់បុរសជានិច្ច ហើយគេមិនអាចស្ដែងចេញ ឬតំណាងឱ្យព្រះជាម្ចាស់ដោយផ្ទាល់» បានទេឬ? កាលពីអតីតកាល អ្នកមិនបានយល់ឡើយ ប៉ុន្តែឥឡូវនេះ តើអ្នកអាចបន្តប្រមាថកិច្ចការរបស់ព្រះជាម្ចាស់ ជាពិសេសសាច់ឈាមដែលយកកំណើតជាមនុស្សរបស់ព្រះជាម្ចាស់ទៀតឬ? ប្រសិនបើអ្នកនៅមិនទាន់ច្បាស់អំពីការនេះ យកល្អអ្នកគួរតែប្រយ័ត្នអណ្ដាតរបស់អ្នកទៅ ក្រែងលោភាពល្ងីល្ងើ និងភាពអវិជ្ជារបស់អ្នកត្រូវបង្ហាញចេញមក ហើយភាពស្មោកគ្រោករបស់អ្នកត្រូវលាតត្រដាង។ សូមកុំគិតថា អ្នកយល់គ្រប់ទាំងសេចក្តីនោះឡើយ។ ខ្ញុំសូមប្រាប់អ្នកថា រាល់អ្វីៗដែលអ្នកបានមើលឃើញ និងបានឆ្លងកាត់ នៅមិនទាន់គ្រប់គ្រាន់ឱ្យអ្នកយល់បានឡើយ សូម្បីតែមួយភាគមួយពាន់នៃផែនការគ្រប់គ្រងរបស់ខ្ញុំក៏មិនបានផង។ ដូច្នេះ ហេតុអ្វីបានជាអ្នកធ្វើខ្លួនដូចជាក្រអឺតក្រទមម្ល៉េះ? ទេពកោសល្យដ៏ស្ដួចស្ដើង និងចំណេះដឹងបន្តិចបន្ដួចដែលអ្នកមាននោះ មិនល្មមនឹងឱ្យព្រះយេស៊ូវប្រើនៅក្នុងកិច្ចការរបស់ទ្រង់បានឡើយ សូម្បីតែក្នុងពេលមួយវិនាទីក៏មិនបានផង! តើអ្នកមានបទពិសោធច្រើនប៉ុនណាទៅ? អ្វីដែលអ្នកបានឃើញ និងគ្រប់ទាំងសេចក្តីដែលអ្នកបានស្ដាប់ឮនៅក្នុងជីវិតរបស់អ្នក និងអ្វីដែលអ្នកបានស្រមើស្រមៃមានកម្រិតតិចជាងកិច្ចការដែលខ្ញុំធ្វើក្នុងពេលមួយភ្លែតទៅទៀត! អ្នកមិនគួរតាមរកកំហុសតូចតាច និងកាត់ទោសអ្នកដទៃឡើយ។ មិនថាអ្នកក្រអឺតក្រទមយ៉ាងណានោះទេ អ្នកមិនលើសពីភាវៈដែលព្រះបានបង្កើត ដែលមិនស្មើនឹងស្រមោចមួយផង! អ្វីៗទាំងអស់ដែលអ្នកមាននៅក្នុងខ្លួន គឺតិចជាងអ្វីដែលមាននៅក្នុងស្រមោចទៅទៀត! កុំគិតថា ដោយសារតែអ្នកមានបទពិសោធច្រើន និងមានភាពចាស់វស្សាជាង ទើបធ្វើឱ្យអ្នកមានសិទ្ធិបញ្ចេញកាយវិការយ៉ាងច្រងេងច្រងាង និងនិយាយអួតអាងនោះ។ តើមិនមែនដោយសារតែព្រះបន្ទូលដែលខ្ញុំបានថ្លែងទេឬអី បានជាអ្នកមានបទពិសោធ និងភាពចាស់វស្សានេះ? តើអ្នកជឿថា របស់ទាំងនោះបានមកពីការពុះពារធ្វើការធ្ងន់ និងការនឿយហត់ផ្ទាល់ខ្លួនរបស់អ្នកឬ? សព្វថ្ងៃនេះ អ្នកមើលឃើញថា ខ្ញុំបានត្រលប់ជាសាច់ឈាម ហើយជាលទ្ធផលតាំងពីពេលនោះ នៅក្នុងអ្នកក៏កើតមាននូវគោលគំនិតដ៏ច្រើនហួសប្រមាណ ហើយមានសញ្ញាណមិនចេះចប់ឡើយ។ បើមិនមែនសម្រាប់ការយកកំណើតជាមនុស្សរបស់ខ្ញុំទេ បើទោះជាអ្នកមានទេពកោសល្យដ៏អស្ចារ្យយ៉ាងណាក៏ដោយ ក៏អ្នកនឹងគ្មានគោលគំនិតដ៏ច្រើនបែបនេះដែរ។ តើសញ្ញាណរបស់អ្នកមិនមែនកើតចេញមកពីទេពកោសល្យទាំងនេះទេឬអី? ប្រសិនបើព្រះយេស៊ូវមិនបានក្លាយជាសាច់ឈាមជាលើកដំបូងទេ តើអ្នកនឹងដឹងអំពីការយកកំណើតជាមនុស្សដែរឬទេ? តើមិនមែនដោយសារតែការយកកំណើតជាមនុស្សលើកទីមួយបានផ្ដល់ឱ្យអ្នកមានចំណេះដឹងថា អ្នកព្យាយាមវិនិច្ឆ័យការយកកំណើតជាមនុស្សលើកទីពីររបស់ទ្រង់ ដោយឥតអៀនខ្មាសទេឬអី? ហេតុអ្វីបានជាអ្នកព្រមដាក់ខ្លួនរៀនសូត្រពីការនេះ តែមិនព្រមធ្វើខ្លួនជាអ្នកដើរតាមដែលចុះចូលម្នាក់ដូច្នេះ? នៅពេលដែលអ្នកបានចូលទៅក្នុងចរន្តនេះ ហើយចូលមកនៅចំពោះព្រះដែលយកកំណើតជាមនុស្ស តើទ្រង់នឹងអនុញ្ញាតឱ្យអ្នកស្រាវជ្រាវអំពីទ្រង់ដែរឬទេ? អ្នកអាចស្រាវជ្រាវអំពីប្រវត្តិសាស្ត្រគ្រួសាររបស់អ្នកបាន ប៉ុន្តែប្រសិនបើអ្នកព្យាយាមស្រាវជ្រាវអំពី «ប្រវត្តិគ្រួសារ» របស់ព្រះជាម្ចាស់ តើព្រះជាម្ចាស់នាពេលសព្វថ្ងៃ នឹងអនុញ្ញាតឱ្យអ្នកធ្វើការសិក្សាបែបនេះដែរឬទេ? តើអ្នកមិនខ្វាក់ភ្នែកទេឬអី? តើអ្នកមិនយកការមាក់ងាយមកដាក់ខ្លួនអ្នកទេឬអី?

ប្រសិនបើកិច្ចការរបស់ព្រះយេស៊ូវត្រូវបានសម្រេច ហើយមិនត្រូវបានបំពេញបន្ថែមដោយកិច្ចការនៅក្នុងដំណាក់កាលនៃគ្រាចុងក្រោយនេះ នោះមនុស្សនឹងប្រកាន់ខ្ជាប់ជារៀងរហូតនូវសញ្ញាណថា មានតែព្រះយេស៊ូវមួយប៉ុណ្ណោះ ទើបជាព្រះរាជបុត្រាតែមួយរបស់ព្រះជាម្ចាស់ ពោលគឺ មនុស្សគិតថា ព្រះជាម្ចាស់មានព្រះរាជបុត្រាតែមួយគត់ និងគិតទៀតថា មនុស្សផ្សេងទៀតដែលមកតាមក្រោយ ដោយមាននាមផ្សេងនឹងមិនមែនជាព្រះរាជបុត្រាតែមួយរបស់ព្រះជាម្ចាស់ ក៏រឹតតែមិនមែនជាព្រះជាម្ចាស់ផ្ទាល់នោះឡើយ។ មនុស្សមានសញ្ញាណថា អស់អ្នកណាដើរតួជាតង្វាយលោះបាប ឬដែលមានឫទ្ធានុភាពជំនួសឱ្យព្រះជាម្ចាស់ និងប្រោសលោះមនុស្សជាតិទាំងអស់ គឺជាព្រះរាជបុត្រាតែមួយគត់របស់ព្រះជាម្ចាស់។ មានអ្នកខ្លះដែលជឿថា លុះត្រាតែព្រះដែលយាងមកនោះជាបុរស ទើបទ្រង់អាចត្រូវបានចាត់ទុកជាព្រះរាជបុត្រាតែមួយរបស់ព្រះជាម្ចាស់ និងជាអ្នកតំណាងរបស់ព្រះជាម្ចាស់។ មនុស្សខ្លះទៀតថែមទាំងនិយាយថា ព្រះយេស៊ូវជាព្រះរាជបុត្រារបស់ព្រះយេហូវ៉ា ជាបុត្រាតែមួយគត់របស់ទ្រង់ទៀតផង។ តើសញ្ញាណបែបនេះមិនមែនជាការបំផ្លើសពេកទេឬអី? ប្រសិនបើដំណាក់កាលនៃកិច្ចការនេះមិនត្រូវបានសម្រេចនៅក្នុងដំណាក់កាលចុងក្រោយទេ នោះមនុស្សជាតិទាំងមូលនឹងត្រូវគ្របបាំងក្រោមស្រមោលអន្ធការចំពោះព្រះជាម្ចាស់មិនខាន។ ប្រសិនបើវាបែបនេះ នោះមនុស្សប្រុសនឹងគិតថា ខ្លួនមានឋានៈខ្ពស់ជាងស្ត្រី ហើយស្ត្រីនឹងមិនអាចងើបក្បាលឡើងបានឡើយ ដូច្នេះ វានឹងគ្មានស្ត្រីណាម្នាក់អាចទទួលបានការសង្រ្គោះនោះឡើយ។ មនុស្សតែងតែជឿថា ព្រះជាម្ចាស់ជាបុរស ហើយលើសពីនេះទៅទៀត គេជឿថា ទ្រង់តែងតែស្អប់ខ្ពើមស្ត្រី ហើយមិនប្រទានសេចក្តីសង្រ្គោះដល់នាងឡើយ។ ប្រសិនបើបែបនេះមែន តើវាមិនមែនជាការពិតទេឬអីថា គ្រប់ស្ត្រីទាំងអស់ដែលត្រូវបានបង្កើតមក ដោយព្រះយេហូវ៉ា និងដែលត្រូវបានពុកខូចផងនោះ នឹងមិនមានឱកាសទទួលបាននូវការសង្រ្គោះ? បើដូច្នេះ តើការដែលព្រះយេហូវ៉ាបានបង្កើតស្ត្រីមក ពោលគឺបានបង្កើតនាងអេវ៉ាមក មិនទៅជាឥតប្រយោជន៍ទេឬអី? ហើយតើស្ត្រីនឹងមិនត្រូវវិនាសអស់កល្បជានិច្ចទេឬអី? ព្រោះតែហេតុផលនេះ ដំណាក់កាលនៃកិច្ចការនៅគ្រាចុងក្រោយ គឺត្រូវធ្វើឡើងដើម្បីសង្រ្គោះមនុស្សជាតិទាំងអស់ គឺមិនមែនសម្រាប់តែស្ត្រីប៉ុណ្ណោះឡើយ។ ប្រសិនបើនរណាម្នាក់គិតថា បើព្រះជាម្ចាស់ត្រូវតែយកកំណើតជាមនុស្សជាស្ត្រី ហើយការនេះធ្វើឡើងសម្រាប់ជាប្រយោជន៍ដល់ការសង្រ្គោះស្ត្រីប៉ុណ្ណោះ នោះបុគ្គលនោះនឹងប្រាកដជាមនុស្សល្ងីល្ងើមិនខាន!

កិច្ចការសព្វថ្ងៃបានរុញច្រានកិច្ចការនាយុគសម័យនៃព្រះគុណឱ្យឆ្ពោះទៅមុខ មានន័យថា កិច្ចការដែលស្ថិតនៅក្រោមផែនការគ្រប់គ្រងរយៈពេលប្រាំមួយពាន់ឆ្នាំទាំងមូល ក៏បានបន្តទៅមុខទៀតហើយ។ ទោះបីជាយុគសម័យនៃព្រះគុណបានបញ្ចប់ក៏ដោយ ប៉ុន្តែវឌ្ឍនភាពនៅក្នុងកិច្ចការរបស់ព្រះជាម្ចាស់ ក៏នៅតែមានដែរ។ ហេតុអ្វីបានជាខ្ញុំនិយាយម្ដងទៀតថា ដំណាក់កាលនៃកិច្ចការនេះសង់ឡើងនៅលើយុគសម័យនៃព្រះគុណ និងយុគសម័យនៃក្រឹត្យវិន័យ? នោះគឺដោយសារតែកិច្ចការនាពេលសព្វថ្ងៃ គឺជាការបន្តនូវកិច្ចការដែលបានធ្វើរួចហើយ នៅក្នុងយុគសម័យនៃព្រះគុណ និងជាវឌ្ឍនភាពលើកិច្ចការដែលបានធ្វើរួច នៅក្នុងយុគសម័យនៃក្រឹត្យវិន័យ។ ដំណាក់កាលទាំងបីនេះមានទំនាក់ទំនងជាមួយគ្នាទៅវិញទៅមកយ៉ាងស្អិតរមួត គឺដូចជាតំណមួយៗនៅក្នុងច្រវាក់ដែលប្រទាក់គ្នាយ៉ាងណែនដូច្នោះដែរ។ ហេតុអ្វីបានជាខ្ញុំនិយាយថា ដំណាក់កាលនៃកិច្ចការនេះសង់ឡើងនៅលើកិច្ចការដែលព្រះយេស៊ូវបានធ្វើដែរ? ឧបមាថា ដំណាក់កាលនេះមិនត្រូវបានសាងលើកិច្ចការដែលព្រះយេស៊ូវបានធ្វើ នោះការជាប់ឆ្កាងមួយទៀតនឹងត្រូវកើតឡើងនៅក្នុងដំណាក់កាលនេះ ហើយកិច្ចការប្រោសលោះនៃដំណាក់កាលមុននឹងត្រូវធ្វើឡើងម្ដងទៀតមិនខាន។ ការនេះនឹងទៅជាគ្មានន័យ។ ដូច្នេះ មិនមែនថា កិច្ចការនោះត្រូវបានបញ្ចប់ទាំងស្រុងឡើយ ប៉ុន្តែយុគសម័យនោះបានបន្តទៅមុខ ហើយកម្រិតនៃកិច្ចការនោះ ក៏ត្រូវលើកឡើងកាន់តែខ្ពស់ ជាងពេលមុនទៅទៀត។ អាចនិយាយបានថា ដំណាក់កាលនៃកិច្ចការនេះ ត្រូវបានសង់ឡើងនៅលើគ្រឹះមូលដ្ឋាននាយុគសម័យនៃក្រឹត្យវិន័យ និងលើថ្មដានៃកិច្ចការរបស់ព្រះយេស៊ូវ។ កិច្ចការរបស់ព្រះជាម្ចាស់ ត្រូវបានសាងឡើង ពីមួយដំណាក់កាលទៅមួយដំណាក់កាល ហើយដំណាក់កាលនេះមិនមែនជាការចាប់ផ្ដើមថ្មីនោះឡើយ។ មានតែបន្សំគ្នានៃដំណាក់កាលនៃកិច្ចការទាំងបីប៉ុណ្ណោះ ទើបអាចត្រូវបានចាត់ទុកជាផែនការគ្រប់គ្រងរយៈពេលប្រាំមួយពាន់ឆ្នាំបាន។ កិច្ចការនៃដំណាក់កាលនេះ ត្រូវបានធ្វើឡើងលើគ្រឹះមូលដ្ឋាននៃកិច្ចការក្នុងយុគសម័យនៃព្រះគុណ។ ប្រសិនបើដំណាក់កាលនៃកិច្ចការទាំងពីរនេះមិនទាក់ទងគ្នាទេ ចុះហេតុអ្វីបានជាការជាប់ឆ្កាង មិនកើតឡើងម្ដងទៀតនៅក្នុងដំណាក់កាលនេះទៅ? ហេតុអ្វីបានជាខ្ញុំមិនទទួលយកបាបរបស់មនុស្ស ប៉ុន្តែបែរជាយាងមកជំនុំជម្រះ និងកាត់ទោសមនុស្សដោយផ្ទាល់ទៅវិញ? ប្រសិនបើកិច្ចការជំនុំជម្រះ និងវាយផ្ចាលមនុស្សរបស់ខ្ញុំ មិនបានធ្វើតាមការជាប់ឆ្កាង ដោយរួមជាមួយការយាងមករបស់ខ្ញុំក្នុងពេលបច្ចុប្បន្ន មិនមែនចាប់កំណើតដោយព្រះវិញ្ញាណបរិសុទ្ធទេ នោះខ្ញុំនឹងគ្មានគុណសម្បត្តិគ្រប់គ្រាន់ដើម្បីជំនុំជម្រះ និងវាយផ្ចាលមនុស្សឡើយ។ ប្រាកដណាស់ ដោយសារតែខ្ញុំគឺជាអង្គតែមួយជាមួយព្រះយេស៊ូវ ទើបខ្ញុំចុះមកដោយផ្ទាល់ ដើម្បីវាយផ្ចាល និងជំនុំជម្រះមនុស្ស។ កិច្ចការនៅដំណាក់កាលនេះត្រូវបានសាងឡើងទាំងស្រុងពីលើកិច្ចការនៅដំណាក់កាលមុន។ នេះគឺជាហេតុផលដែលបញ្ជាក់ថា មានតែកិច្ចការប្រភេទនេះប៉ុណ្ណោះ ដែលអាចនាំមនុស្សទៅរកសេចក្តីសង្រ្គោះ មួយជំហានម្ដងៗបាន។ ព្រះយេស៊ូវ ហើយនិងខ្ញុំ ចេញមកពីព្រះវិញ្ញាណតែមួយ។ ទោះបីយើងដាច់ឡែកនៅក្នុងសាច់ឈាមរបស់យើងក៏ដោយ ក៏ព្រះវិញ្ញាណរបស់យើងតែមួយដដែល។ ទោះបីខ្លឹមសារនៃអ្វីដែលយើងធ្វើ ហើយកិច្ចការដែលយើងរ៉ាប់រង មិនដូចគ្នាក៏ដោយ ប៉ុន្តែយើងមានសារជាតិដូចគ្នា។ សាច់ឈាមរបស់យើងមានទម្រង់ខុសគ្នា នេះដោយសារតែការផ្លាស់ប្ដូរនៅក្នុងសម័យកាល និងលក្ខខណ្ឌតម្រូវខុសគ្នានៃកិច្ចការយើងប៉ុណ្ណោះ។ ព័ន្ធកិច្ចរបស់យើងក៏មិនដូចគ្នាដែរ ដូច្នេះកិច្ចការដែលយើងនាំមក ហើយនិស្ស័យដែលយើងបើកសម្ដែងទៅកាន់មនុស្សក៏ខុសគ្នាដែរ។ នោះជាហេតុផលដែលនាំឱ្យអ្វីដែលមនុស្សមើលឃើញ និងយល់នៅសម័យនេះ មានលក្ខណៈខុសពីអតីតកាល គឺដោយសារតែការផ្លាស់ប្ដូរនៅក្នុងយុគសម័យនេះហើយ។ ដ្បិតពួកទ្រង់មានលក្ខណៈខុសគ្នាទាំងភេទ និងទម្រង់នៃសាច់ឈាមរបស់ពួកទ្រង់ ហើយពួកទ្រង់ក៏មិនកើតចេញពីគ្រួសារដូចគ្នាដែរ ចំណែកឯអំឡុងពេលវិញ ក៏ខុសគ្នាទៀត តែយ៉ាងណាក៏ពួកទ្រង់នៅតែមានព្រះវិញ្ញាណតែមួយដែរ។ ទោះបីជាសាច់ឈាមរបស់ពួកទ្រង់មិនមានឈាមជ័រតែមួយឬជាសាច់ញាតិបងប្អូនដូចគ្នាក៏ដោយ ក៏មិនអាចបដិសេធថា ពួកទ្រង់មិនមែនជាសាច់ឈាមដែលយកកំណើតជាមនុស្សរបស់ព្រះជាម្ចាស់ នៅក្នុងសម័យកាលពេលពីរផ្សេងគ្នានោះឡើយ។ ការដែលពួកទ្រង់ជាសាច់ឈាមដែលយកកំណើតជាមនុស្សរបស់ព្រះជាម្ចាស់ គឺជាសេចក្តីពិតដែលមិនអាចប្រកែកបាន។ យ៉ាងណាក្ដី ពួកទ្រង់មិនមានពង្សាវតារដូចគ្នា និងមិនមានភាសាមនុស្សតែមួយដូចគ្នាក៏ដោយ (ម្នាក់ជាបុរសដែលនិយាយភាសាសាសន៍យូដា ហើយម្នាក់ទៀតជាស្ត្រីដែលនិយាយតែភាសាចិនប៉ុណ្ណោះ)។ គឺដោយសារតែហេតុផលទាំងនេះហើយ ទើបពួកទ្រង់បានរស់នៅក្នុងប្រទេសខុសគ្នា ដើម្បីធ្វើកិច្ចការដ៏សមគួរដែលអង្គនីមួយៗត្រូវធ្វើ និងនៅក្នុងសម័យកាលខុសគ្នាផងដែរ។ ទោះបីជាការពិត ពួកទ្រង់មានព្រះវិញ្ញាណតែមួយ ព្រមទាំងមានសារជាតិដូចគ្នាក៏ដោយ ក៏ភាពដូចគ្នាទាំងស្រុងរវាងសំបកក្រៅនៃសាច់ឈាមរបស់ពួកទ្រង់ គឺពុំមាននោះឡើយ។ គ្រប់យ៉ាងដែលពួកទ្រង់ដូចគ្នា គឺជាភាពជាមនុស្សដូចគ្នា ប៉ុន្តែបើនិយាយដល់រូបរាងខាងក្រៅនៃសាច់ឈាមរបស់ពួកទ្រង់ និងកាលៈទេសៈនៃការចាប់កំណើតរបស់ពួកទ្រង់វិញ គឺមិនដូចគ្នានោះឡើយ។ ចំណុចទាំងនេះគ្មានឥទ្ធិពលអ្វីទៅលើកិច្ចការរបស់ពួកទ្រង់ ឬទៅលើចំណេះដឹងដែលមនុស្សមានអំពីពួកទ្រង់ឡើយ ដ្បិតនៅក្នុងការវិភាគចុងក្រោយ ពួកទ្រង់ជាព្រះវិញ្ញាណដូចគ្នា ហើយគ្មាននរណាម្នាក់អាចបំបែកពួកទ្រង់ចេញពីគ្នាបានឡើយ។ ទោះបីជាពួកទ្រង់មិនមានឈាមជ័រដូចគ្នាក៏ដោយ ក៏អត្ថិភាពទាំងស្រុងរបស់ពួកទ្រង់គ្រប់គ្រងព្រះវិញ្ញាណរបស់ពួកទ្រង់ ជាព្រះវិញ្ញាណដែលបែងចែកកិច្ចការផ្សេងៗទៅកាន់ពួកទ្រង់ នៅក្នុងសម័យកាលខុសគ្នា និងសាច់ឈាមរបស់ពួកទ្រង់ក៏មានទៅតាមពង្សាវតារនៃឈាមជ័រខុសគ្នាដែរ។ ព្រះវិញ្ញាណរបស់ព្រះយេហូវ៉ា មិនមែនជាបិតានៃព្រះវិញ្ញាណរបស់ព្រះយេស៊ូវឡើយ ហើយព្រះវិញ្ញាណរបស់ព្រះយេស៊ូវ ក៏មិនមែនជាបុត្រារបស់ព្រះវិញ្ញាណនៃព្រះយេហូវ៉ានោះដែរ៖ ពួកទ្រង់ជាព្រះវិញ្ញាណតែមួយ និងដូចគ្នា។ ដូចគ្នាដែរ ព្រះដែលយកកំណើតជាមនុស្សសព្វថ្ងៃ និងព្រះយេស៊ូវ មិនមានឈាមជ័រដូចគ្នាឡើយ ប៉ុន្តែពួកទ្រង់គឺតែមួយ នោះគឺដោយសារតែព្រះវិញ្ញាណរបស់ពួកទ្រង់តែមួយ។ ព្រះជាម្ចាស់អាចធ្វើកិច្ចការនៃសេចក្តីមេត្តាករុណា និងសេចក្តីស្រឡាញ់ដ៏សប្បុរស ក៏ដូចជាធ្វើកិច្ចការនៃការជំនុំជម្រះ និងការកាត់ទោសដ៏សុចរិតចំពោះមនុស្ស និងកិច្ចការនៃការដាក់បណ្ដាសាមនុស្ស។ ហើយនៅចុងបញ្ចប់ ទ្រង់អាចធ្វើកិច្ចការបំផ្លាញពិភពលោក និងកិច្ចការដាក់ទោសមនុស្សអាក្រក់ផងដែរ។ តើទ្រង់មិនធ្វើកិច្ចការទាំងអស់នេះដោយអង្គឯងទេឬអី? តើនេះមិនមែនជាព្រះដ៏មានសព្វានុភាពទេឬអី? ទ្រង់អាចប្រកាសឱ្យមនុស្សប្រើច្បាប់ និងចេញជាសេចក្ដីបង្គាប់ទៅកាន់គេ ហើយទ្រង់ក៏អាចដឹកនាំអ៊ីស្រាអែលជំនាន់មុន ឱ្យរស់នៅជីវិតរបស់គេនៅលើផែនដី និងដឹកនាំពួកគេនៅក្នុងការសាងសង់ព្រះវិហារ និងទីអាសនា ព្រមទាំងដាក់ពួកអ៊ីស្រាអែលទាំងអស់ ឱ្យនៅក្រោមអំណាចគ្រប់គ្រងរបស់ទ្រង់ផងដែរ។ ដោយសារតែសិទ្ធិអំណាចរបស់ទ្រង់ ព្រះអង្គបានរស់នៅលើផែនដីជាមួយប្រជាជនអ៊ីស្រាអែល អស់រយៈពេលពីរពាន់ឆ្នាំ។ ពួកអ៊ីស្រាអែលមិនហ៊ានបះបោរប្រឆាំងនឹងទ្រង់ឡើយ គ្រប់គ្នាបាន កោតខ្លាចព្រះយេហូវ៉ា និងកាន់តាមបទបញ្ញត្តិរបស់ទ្រង់។ នេះគឺជាកិច្ចការដែលត្រូវបានធ្វើឡើង ដោយគុណធម៌នៃសិទ្ធិអំណាចរបស់ទ្រង់ និងសព្វានុភាពរបស់ទ្រង់។ បន្ទាប់មក ក្នុងអំឡុងយុគសម័យនៃព្រះគុណ ព្រះយេស៊ូវបានយាងមក ដើម្បីប្រោសលោះមនុស្សជាតិដែលធ្លាក់ចុះទាំងអស់ (មិនមែនគ្រាន់តែប្រជាជនអ៊ីស្រាអែលប៉ុណ្ណោះទេ)។ ទ្រង់បានបង្ហាញសេចក្តីមេត្តាករុណា និងសេចក្តីស្រឡាញ់ដ៏សប្បុរសទៅកាន់មនុស្ស។ ព្រះយេស៊ូវដែលមនុស្សបានឃើញនៅក្នុងយុគសម័យនៃព្រះគុណ បានពេញដោយសេចក្តីស្រឡាញ់ដ៏សប្បុរស និងតែងតែស្រឡាញ់មនុស្សជានិច្ច ព្រោះថា ទ្រង់បានយាងមក ដើម្បីសង្រ្គោះមនុស្សជាតិឱ្យរួចពីបាប។ ទ្រង់អាចអត់ទោសមនុស្សឱ្យរួចពីបាបរបស់គេបាន លុះត្រាតែការជាប់ឆ្កាងរបស់ទ្រង់ បានប្រោសលោះមនុស្សជាតិពីអំពើបាបទាំងស្រុង។ ក្នុងអំឡុងពេលនេះ ព្រះជាម្ចាស់បានបង្ហាញអង្គទ្រង់នៅមុខមនុស្សជាមួយសេចក្តីមេត្តាករុណា និងសេចក្តីស្រឡាញ់ដ៏សប្បុរស មានន័យថា ទ្រង់បានក្លាយជាតង្វាយលោះបាបសម្រាប់មនុស្ស និងត្រូវបានជាប់ឆ្កាងដោយព្រោះអំពើបាបរបស់មនុស្ស ដើម្បីឱ្យពួកគេទទួលបានការអត់ទោសជារៀងរហូត។ ទ្រង់ពេញដោយសេចក្តីមេត្តាករុណា សេចក្តីអាណិតអាសូរ ព្រះទ័យអត់ធ្មត់ និងព្រះទ័យស្រឡាញ់។ ហើយអស់អ្នកណាដែលបានដើរតាមព្រះយេស៊ូវនៅក្នុងយុគសម័យនៃព្រះគុណ ក៏គួរតែមានចិត្តអត់ធ្មត់ និងសេចក្តីស្រឡាញ់ក្នុងគ្រប់កិច្ចការទាំងអស់ផងដែរ។ ពួកគេមានចិត្តអំណត់ ហើយមិនដែលប្រយុទ្ធតបតវិញឡើយ ទោះបីពេលត្រូវគេវាយដំ ជេរប្រមាថ ឬគប់ដុំថ្មក៏ដោយ។ ប៉ុន្តែ ក្នុងអំឡុងពេលនៃដំណាក់កាលចុងក្រោយ វាលែងមានរឿងបែបនេះទៀតហើយ។ កិច្ចការរបស់ព្រះយេស៊ូវ និងព្រះយេហូវ៉ា មិនដូចគ្នាទាំងអស់នោះទេ ទោះបីជាពួកទ្រង់មានព្រះវិញ្ញាណតែមួយក៏ដោយ។ កិច្ចការរបស់ព្រះយេហូវ៉ា មិនបាននាំឱ្យយុគសម័យត្រូវបញ្ចប់ឡើយ ប៉ុន្តែទ្រង់បានដឹកនាំយុគសម័យ នាំផ្លូវជីវិតរបស់មនុស្សលោកនៅលើផែនដី ចំណែកឯកិច្ចការសព្វថ្ងៃវិញ គឺជាការយកឈ្នះមនុស្សនៅក្នុងប្រជាជាតិនៃសាសន៍ដទៃ ដែលត្រូវបានពុករលួយយ៉ាងជ្រៅ ហើយមិនគ្រាន់តែដឹកនាំពួកអ្នករើសតាំងរបស់ព្រះជាម្ចាស់ នៅក្នុងប្រទេសចិនប៉ុណ្ណោះទេ ប៉ុន្តែដឹកនាំចក្រវាលទាំងមូល និងមនុស្សជាតិទាំងអស់ផងដែរ។ អ្នកប្រហែលជាមើលឃើញថា កិច្ចការនេះកំពុងតែត្រូវបានធ្វើតែនៅក្នុងប្រទេសចិនប៉ុណ្ណោះ ប៉ុន្តែតាមពិតទៅ វាបានចាប់ផ្ដើមរីកសាយទៅក្រៅប្រទេសចិនរួចស្រេចទៅហើយ។ ហេតុអ្វីបានជាមនុស្សនៅក្រៅប្រទេសចិន ត្រូវស្វែងរកផ្លូវពិតជាថ្មីម្ដងទៀត? នោះគឺដោយសារតែព្រះវិញ្ញាណបានចាប់ផ្ដើមធ្វើការរួចហើយ ហើយព្រះបន្ទូលដែលថ្លែងចេញនាពេលសព្វថ្ងៃ ត្រូវបានតម្រង់ឆ្ពោះទៅកាន់មនុស្សនៅទូទាំងសកលលោក។ ជាមួយការនេះ កិច្ចការពាក់កណ្ដាលបានកំពុងតែដំណើរការហើយ។ ចាប់តាំងពីកំណើតពិភពលោក រហូតមកដល់ពេលបច្ចុប្បន្ន ព្រះវិញ្ញាណនៃព្រះបានធ្វើឱ្យកិច្ចការដ៏អស្ចារ្យនេះ ដំណើរការហើយ ហើយលើសពីនេះទៅទៀត ទ្រង់បានធ្វើកិច្ចការផ្សេងៗនៅក្នុងយុគសម័យខុសៗគ្នា និងនៅក្នុងចំណោមប្រជាជាតិខុសៗគ្នាផងដែរ។ មនុស្សនៅតាមយុគសម័យនីមួយៗមើលឃើញពីនិស្ស័យខុសគ្នារបស់ទ្រង់ ដែលត្រូវបានបើកសម្ដែងដោយឯកឯង តាមរយៈកិច្ចការខុសគ្នាដែលទ្រង់ធ្វើ។ ទ្រង់ជាព្រះជាម្ចាស់ដែលពេញដោយសេចក្តីមេត្តាករុណា និងសេចក្តីស្រឡាញ់ដ៏សប្បុរស។ ទ្រង់ជាតង្វាយលោះបាបសម្រាប់មនុស្ស និងជាអ្នកគង្វាលរបស់មនុស្ស។ ប៉ុន្តែ ទ្រង់ក៏ជាការជំនុំជម្រះ ការវាយផ្ចាល និងជាបណ្ដាសារបស់មនុស្សផងដែរ។ ទ្រង់អាចនាំមនុស្សឱ្យរស់នៅលើផែនដីអស់រយៈពេលពីរពាន់ឆ្នាំ ហើយទ្រង់ក៏អាចប្រោសលោះមនុស្សជាតិដែលពុករលួយចេញពីបាបបានផងដែរ។ សព្វថ្ងៃនេះ ទ្រង់ក៏អាចយកឈ្នះមនុស្សជាតិដែលមិនស្គាល់ទ្រង់ ហើយបង្រ្កាបពួកគេឱ្យស្ថិតនៅក្រោមការគ្រប់គ្រងរបស់ទ្រង់ផងដែរ ដើម្បីឱ្យមនុស្សទាំងអស់នឹងចុះចូលចំពោះទ្រង់ទាំងស្រុងមិនខាន។ ចុងបញ្ចប់ ទ្រង់នឹងដុតចោលរាល់អ្វីៗដែលមិនបរិសុទ្ធ និងមិនសុចរិតនៅក្នុងមនុស្សទូទាំងសកលលោក ដើម្បីបង្ហាញពួកគេថា ទ្រង់មិនគ្រាន់តែជាព្រះដ៏ពេញដោយសេចក្តីមេត្តាករុណា និងគួរឱ្យស្រឡាញ់ មិនគ្រាន់តែជាព្រះនៃព្រះប្រាជ្ញាញាណ និងឫទ្ធិបារមី និងមិនគ្រាន់តែជាព្រះដ៏បរិសុទ្ធប៉ុណ្ណោះទេ ប៉ុន្តែលើសពីនេះ ទ្រង់ក៏ជាព្រះដែលជំនុំជម្រះមនុស្សផងដែរ។ ចំពោះមនុស្សទុច្ចរិតនៅក្នុងចំណោមមនុស្សជាតិ ទ្រង់កំពុងតែដុត ជំនុំជម្រះ និងដាក់ទោស ចំពោះមនុស្សដែលត្រូវបានប្រោសឱ្យគ្រប់លក្ខណ៍វិញ ទ្រង់ជាទុក្ខលំបាក ជាការបន្សុទ្ធ និងជាសេចក្តីល្បងល ក៏ដូចជាការកម្សាន្តចិត្ត ការជួយទ្រទ្រង់ ការផ្គត់ផ្គង់នៃព្រះបន្ទូល និងការលួសកាត់ផងដែរ។ ហើយចំពោះមនុស្សដែលត្រូវបានដកចេញ ទ្រង់ជាការដាក់ទោស និងការសងសឹក។ សូមប្រាប់ខ្ញុំមើល៍ តើព្រះជាម្ចាស់មិនមែនជាព្រះដ៏ពេញដោយព្រះចេស្ដាទេឬអី? ទ្រង់មានសមត្ថភាពធ្វើគ្រប់កិច្ចការទាំងអស់ មិនមែនត្រឹមតែកិច្ចការជាប់ឆ្កាង ដូចដែលអ្នកស្រមៃនោះឡើយ។ អ្នកគិតថា ព្រះជាម្ចាស់អន់ដល់ម្ល៉ឹង! តើអ្នកជឿថា ទ្រង់អាចធ្វើបានត្រឹមការប្រោសលោះមនុស្សជាតិទាំងមូល តាមរយៈការជាប់ឆ្កាងរបស់ទ្រង់ប៉ុណ្ណឹងមែនទេ? ហើយក្រោយមកទៀត អ្នកនឹងដើរតាមទ្រង់ឡើងទៅស្ថានសួគ៌ ដើម្បីបរិភោគផលផ្លែពីដើមឈើនៃជីវិត និងផឹកទឹកពីទន្លេនៃជីវិតមែនទេ? ... តើវាអាចងាយស្រួលម្ល៉ឹងទេ? សូមប្រាប់ខ្ញុំមើល៍ តើអ្នកបានសម្រេចអ្វីខ្លះហើយ? តើអ្នកមានជីវិតរបស់ព្រះយេស៊ូវដែរឬទេ? ពិតណាស់ អ្នកត្រូវបានទ្រង់ប្រោសលោះមែន ប៉ុន្តែការជាប់ឆ្កាង គឺជាកិច្ចការរបស់ព្រះយេស៊ូវផ្ទាល់ព្រះអង្គទេ។ តើអ្នកបានសម្រេចភារកិច្ចអ្វីខ្លះហើយក្នុងនាមជាមនុស្សលោក? អ្នកគោរពកោតខ្លាចព្រះតែសំបកក្រៅប៉ុណ្ណោះ ប៉ុន្តែអ្នកមិនយល់អំពីផ្លូវរបស់ទ្រង់ឡើយ។ តើនេះជារបៀបដែលអ្នកស្ដែងឱ្យគេឃើញពីទ្រង់មែនទេ? ប្រសិនបើអ្នកមិនបានទទួលជីវិតរបស់ព្រះជាម្ចាស់ ឬមិនបានឃើញភាពពេញលេញនៃនិស្ស័យសុចរិតរបស់ទ្រង់ទេ ដូច្នេះ អ្នកមិនអាចអះអាងថា ខ្លួនជាមនុស្សម្នាក់ដែលមានជីវិតបានឡើយ ហើយអ្នកក៏មិនសក្ដិសមនឹងដើរឆ្លងតាមទ្វារនៃនគរស្ថានសួគ៌នោះដែរ។

ព្រះជាម្ចាស់មិនគ្រាន់តែជាព្រះវិញ្ញាណប៉ុណ្ណោះទេ ទ្រង់ក៏អាចត្រលប់ជាសាច់ឈាមបានដែរ។ លើសពីនេះទៅទៀត ទ្រង់ជារូបកាយនៃសិរីល្អមួយ។ ព្រះយេស៊ូវត្រូវបានប្រជាជនអ៊ីស្រាអែល ដែលជាសាសន៍យូដានាសម័យនោះឃើញផ្ទាល់នឹងភ្នែករបស់គេ ទោះបីជាអ្នករាល់គ្នាមិនធ្លាប់បានឃើញទ្រង់ក៏ដោយ។ ជាដំបូង ទ្រង់ជារូបកាយខាងសាច់ឈាម ប៉ុន្តែក្រោយពេលទ្រង់បានជាប់ឆ្កាង ទ្រង់បានក្លាយជារូបកាយនៃសិរីល្អ។ ទ្រង់ជាព្រះវិញ្ញាណ ដែលគង់នៅគ្រប់ទិសទី ហើយអាចធ្វើការនៅគ្រប់ទីកន្លែងបាន។ ទ្រង់អាចជាព្រះយេហូវ៉ា អាចជាព្រះយេស៊ូវ ឬក៏អាចជាព្រះមែស្ស៊ី។ នៅចុងបញ្ចប់ ទ្រង់ក៏អាចក្លាយជាព្រះដ៏មានគ្រប់ព្រះចេស្ដាបានផងដែរ។ ទ្រង់គឺជាសេចក្តីសុចរិត ជាការជំនុំជម្រះ និងជាការវាយផ្ចាល។ ទ្រង់ជាបណ្ដាសា និងជាព្រះពិរោធ ប៉ុន្តែទ្រង់ក៏ជាសេចក្តីមេត្តាករុណា ហើយជាសេចក្តីស្រឡាញ់ដ៏សប្បុរសផងដែរ។ គ្រប់កិច្ចការដែលទ្រង់បានធ្វើ សុទ្ធតែអាចតំណាងឱ្យទ្រង់បានទាំងអស់។ តើអ្នកនិយាយថា ព្រះជាម្ចាស់មានឥរិយាបថបែបណា? អ្នកមិនអាចពន្យល់បានឡើយ។ ប្រសិនបើអ្នកមិនអាចពន្យល់បានផង អ្នកមិនគួរសន្និដ្ឋានអំពីព្រះជាម្ចាស់នោះឡើយ។ ចូរកុំសន្និដ្ឋានថា ព្រះជាម្ចាស់ជាព្រះនៃសេចក្តីមេត្តាករុណា និងសេចក្តីស្រឡាញ់ដ៏សប្បុរសជារៀងរហូត ដោយសារតែទ្រង់បានធ្វើកិច្ចការនៃការប្រោសលោះ តែមួយដំណាក់កាលនោះឡើយ។ តើអ្នកអាចប្រាកដច្បាស់ទេថា ទ្រង់ជាព្រះដ៏ពេញដោយសេចក្តីមេត្តាករុណា និងសេចក្តីស្រឡាញ់តែមួយនោះ? ប្រសិនបើទ្រង់គ្រាន់តែជាព្រះនៃសេចក្តីមេត្តាករុណា និងសេចក្តីស្រឡាញ់នោះ ចុះហេតុអ្វីបានជាទ្រង់នឹងត្រូវបញ្ចប់យុគសម័យនៅគ្រាចុងក្រោយ? ហេតុអ្វីបានជាទ្រង់នឹងបញ្ជូនគ្រោះមហន្តរាយយ៉ាងច្រើនបែបនេះ? យោងតាមសញ្ញាណ និងគំនិតរបស់មនុស្ស ព្រះជាម្ចាស់គួរតែមានព្រះទ័យមេត្តាករុណា និងព្រះទ័យស្រឡាញ់ដល់ទីបញ្ចប់ ដើម្បីឱ្យសមាជិកចុងក្រោយគ្រប់ៗរូប របស់មនុស្សជាតិ អាចទទួលបានការសង្រ្គោះ។ ប៉ុន្តែ នៅគ្រាចុងក្រោយ ហេតុអ្វីបានជាទ្រង់បញ្ជូនគ្រោះមហន្តរាយធំៗ ដូចជា គ្រោះរញ្ជួយដី គ្រោះកាចចង្រៃ និងគ្រោះទុរ្ភឹក្ស មកបំផ្លាញមនុស្សជាតិដ៏អាក្រក់ ដែលចាត់ទុកព្រះជាម្ចាស់ ជាសត្រូវរបស់គេដូច្នេះ? ហេតុអ្វីបានជាទ្រង់អនុញ្ញាតឱ្យមនុស្សរងគ្រោះមហន្តរាយទាំងនេះ? ចំពោះរឿងថា ព្រះជាម្ចាស់មានឥរិយាបថបែបណានោះ នៅក្នុងចំណោមអ្នករាល់គ្នា គ្មាននរណាម្នាក់ហ៊ាននិយាយបានឡើយ ហើយក៏គ្មាននរណាម្នាក់អាចពន្យល់បានដែរ។ តើអ្នកអាចប្រាកដច្បាស់ទេថា ទ្រង់ជាព្រះវិញ្ញាណ? តើអ្នកហ៊ាននិយាយថា ទ្រង់មិនមែនជានរណាឡើយក្រៅពីជាសាច់ឈាមរបស់ព្រះយេស៊ូវនោះ? ហើយតើអ្នកហ៊ាននិយាយទេថា ទ្រង់គឹជាព្រះជាម្ចាស់ ដែលនឹងត្រូវជាប់ឆ្កាងជារៀងរហូត សម្រាប់ជាប្រយោជន៍របស់មនុស្សលោក?


តើព្រះត្រៃឯកមានវត្តមានគង់នៅដែរឬទេ?

បន្ទាប់ពីសេចក្ដីពិតអំពីព្រះយេស៊ូវត្រឡប់មកជាសាច់ឈាមបានលេចចេញមក មនុស្សក៏ជឿថា នៅក្នុងស្ថានសួគ៌ មិនមែនមានតែព្រះវរបិតាទេ សូម្បីតែព្រះរាជបុត្រា ហើយនិងព្រះវិញ្ញាណបរិសុទ្ធក៏គង់នៅទីនោះដែរ។ នេះជាសញ្ញាណទូទៅមួយដែលមនុស្សប្រកាន់ខ្ជាប់ថា មានព្រះមួយអង្គបែបនេះគង់នៅស្ថានសួគ៌៖ ជាព្រះត្រៃឯកអង្គដែលមាន ព្រះវរបិតា ព្រះរាជបុត្រា និងព្រះវិញ្ញាណបរិសុទ្ធ។ មនុស្សទាំងអស់សុទ្ធតែមានសញ្ញាណទាំងនេះថា៖ ព្រះជាម្ចាស់គឺជាព្រះតែមួយ ប៉ុន្តែមានបីអង្គជាជំនឿដែលអ្នកទាំងអស់នោះជឿស៊ប់ ក្នុងសញ្ញាណទូទៅរបស់គេ មានដូចជា ព្រះវរបិតា ព្រះរាជបុត្រា និងព្រះវិញ្ញាណបរិសុទ្ធ។ មានតែបីអង្គនេះទេ ទើបរួបរួមគ្នាមកជាព្រះតែមួយបាន។ ប្រសិនបើគ្មានព្រះវរបិតាដ៏បរិសុទ្ធ ព្រះជាម្ចាស់មិនអាចពេញជាព្រះដែរ។ ដូចគ្នាដែរ ព្រះជាម្ចាស់មុខជាមិនអាចពេញជាព្រះទេ ប្រសិនបើគ្មានព្រះរាជបុត្រា ឬព្រះវិញ្ញាណដ៏បរិសុទ្ធ។ នៅក្នុងសញ្ញាណរបស់គេ ពួកគេជឿថា ព្រះវរបិតាតែអង្គឯង ឬព្រះរាជបុត្រាតែអង្គឯង មិនអាចរាប់ជាព្រះបានឡើយ។ ទាល់តែព្រះវរបិតា ព្រះរាជបុត្រា និងព្រះវិញ្ញាណបរិសុទ្ធរួមគ្នា ទើបរាប់ជាព្រះជាម្ចាស់បាន។ ពេលនេះ អ្នកជឿលើសាសនាទាំងអស់ ហើយសូម្បីតែពួកបរិស័ទនៅក្នុងចំណោមអ្នករាល់គ្នា សុទ្ធតែប្រកាន់ខ្ជាប់ជំនឿនេះ។ ប៉ុន្តែត្រង់ថា ជំនឿនេះត្រូវ ឬមិនត្រូវ គ្មាននរណាអាចពន្យល់បានឡើយ ដ្បិតអ្នករាល់គ្នាតែងតែមានភាពស្រពេចស្រពិលយល់ច្រឡំ ចំពោះរឿងដែលទាក់ទងនឹងព្រះជាម្ចាស់ផ្ទាល់។ ទោះបីជាសេចក្ដីទាំងនេះ គ្រាន់តែជាសញ្ញាណ ក៏អ្នករាល់គ្នាមិនដឹងដែរថា សេចក្ដីនេះត្រូវ ឬខុសឡើយ ដ្បិតអ្នករាល់គ្នារងនូវឥទ្ធិពលពីសញ្ញាណសាសនាខ្លាំងពេក។ អ្នករាល់គ្នាបានទទួលសញ្ញាណសាសនាទូទៅនេះជ្រាលជ្រៅពេក ហើយជាតិពុលនេះបានជ្រាបចូលក្នុងខ្លួនឯងជ្រៅពេក។ ហេតុនេះ អ្នករាល់គ្នាក៏បានចុះចូលចំពោះឥទ្ធិពលដ៏សាហាវ នៅក្នុងបញ្ហានេះដែរ ដ្បិតព្រះត្រៃឯកអង្គ គ្មានវត្តមានគង់នៅតែម្ដង។ ពោលគឺ ត្រៃឯកភាពនៃព្រះវរបិតា ព្រះរាជបុត្រា និងព្រះវិញ្ញាណដ៏បរិសុទ្ធ គ្មានវត្តមាន គង់នៅតែម្ដង។ ទាំងអស់នេះ គឺជាសញ្ញាណទូទៅទាំងអស់របស់មនុស្ស និងជាជំនឿក្លែងក្លាយរបស់មនុស្សផង។ ជាច្រើនសតវត្សកន្លងមកនេះ មនុស្សបានជឿលើព្រះត្រៃឯក ជំនឿនេះបានរងនូវឥទ្ធិពលពីសញ្ញាណនៅក្នុងគំនិតរបស់មនុស្ស ប្រឌិតឡើងដោយមនុស្ស ហើយក៏មិនធ្លាប់មានមនុស្សណាម្នាក់ធ្លាប់បានឃើញពីមុនមកដែរ។ ជាច្រើនឆ្នាំកន្លងមកនេះ មានអ្នកបកស្រាយព្រះគម្ពីរជាច្រើន ធ្លាប់បានពន្យល់អំពី «អត្ថន័យពិត» នៃព្រះត្រៃឯក ប៉ុន្តែការពន្យល់អំពី ព្រះត្រៃឯកអង្គថាជាព្រះបីអង្គខុសគ្នាដែលមានលក្ខណៈដូចៗគ្នា មានសភាពស្រពេចស្រពិល និងមិនច្បាស់លាស់ មនុស្សទាំងអស់ក៏វង្វេងដោយសារ «ការកាត់ស្រាយ» អំពីព្រះជាម្ចាស់។ គ្មានមនុស្សអស្ចារ្យណាម្នាក់អាចផ្ដល់ការពន្យល់ក្បោះក្បាយមួយបានឡើយ។ ការពន្យល់ភាគច្រើនទទួលយកបាន ដោយព្រោះការលើកហេតុផល និងជាសំណេរ ប៉ុន្តែគ្មានមនុស្សណាម្នាក់មានការយល់ដឹងពេញលេញ ច្បាស់លាស់ពីអត្ថន័យនៃសេចក្ដីពន្យល់នោះឡើយ។ មូលហេតុគឺមកពីត្រៃឯកដ៏អស្ចារ្យ ដែលមនុស្សជឿក្នុងចិត្តនេះ គឺគ្មានវត្តមានតែម្ដង។ ដ្បិតពុំមាននរណាម្នាក់ធ្លាប់បានឃើញព្រះភក្ត្រពិតរបស់ព្រះជាម្ចាស់ ក៏ពុំមាននរណាមានភ័ព្វសំណាងបានឡើងទៅលេងដំណាក់របស់ព្រះជាម្ចាស់ ដើម្បីពិនិត្យថា មានវត្ថុអ្វីខ្លះមានវត្តមាននៅកន្លែងដែលព្រះជាម្ចាស់គង់នៅ ដើម្បីពិនិត្យឱ្យច្បាស់ថា មានមនុស្សប៉ុន្មានម៉ឺន ឬប៉ុន្មានរយលានជំនាន់នៅក្នុង «ដំណាក់របស់ព្រះជាម្ចាស់» ឬដើម្បីសង្កេតមើលថា ទ្រង់ទ្រាយដែលព្រះជាម្ចាស់មានជាយូរមកហើយនោះ ផ្គុំឡើងប៉ុន្មានផ្នែកនោះឡើយ។ អ្វីដែលត្រូវយកមកពិនិត្យ គឺដូច្នេះ៖ យុគសម័យរបស់ព្រះវរបិតា និងព្រះរាជបុត្រា ព្រមទាំងព្រះវិញ្ញាណបរិសុទ្ធ ការលេចមករៀងខ្លួនរបស់អង្គព្រះនីមួយៗ វិធីជាក់ស្ដែងដែលទ្រង់ទាំងបីនៅទីទៃពីគ្នា និងវិធីដែលទ្រង់ទាំងបីរួមគ្នាមកតែមួយ។ គួរឱ្យស្ដាយ ក្នុងរយៈពេលជាច្រើនឆ្នាំមកនេះ ពុំមាននរណាម្នាក់អាចកំណត់នូវសេចក្ដីពិត ទាក់ទងនឹងបញ្ហាទាំងនេះទេ។ ពួកគេបានត្រឹមតែស្មានប៉ុណ្ណោះ ដ្បិតពុំមាននរណាម្នាក់ ធ្លាប់ឡើងទៅលេងស្ថានសួគ៌ រួចត្រឡប់មកវិញទាំងយក «របាយការណ៍ស៊ើបអង្កេត» មកឱ្យមនុស្សជាតិគ្រប់ៗគ្នា ដើម្បីរាយការណ៍ពីសេចក្ដីពិតទាក់ទងនឹងបញ្ហានេះ ប្រាប់ដល់ពួកបរិស័ទដែលឆេះឆួល និងជឿស៊ប់លើជំនឿព្រះត្រៃឯកនេះ។ ពិតណាស់ ការបង្កើតឱ្យមាននូវសញ្ញាណបែបនេះ បើដាក់ការបន្ទោសមកលើមនុស្សក៏មិនកើតដែរ ដ្បិតហេតុអ្វីក៏ព្រះយេហូវ៉ាដ៏ជាព្រះវរបិតា ពុំមានព្រះយេស៊ូវដ៏ជាព្រះរាជបុត្រានៅជាមួយទ្រង់ ពេលទ្រង់បង្កើតមនុស្សលោក? កាលដើមដំបូង ប្រសិនបើគ្រប់យ៉ាងប្រើតែព្រះនាមព្រះយេហូវ៉ា នោះគឺមុខជាល្អជាងនេះមិនខាន។ ប្រសិនបើត្រូវបន្ទោសលើពេលវេលាដ៏ខ្លីដែលកន្លងផុតរបស់ព្រះយេហូវ៉ាដ៏ជាព្រះដែលទ្រង់មិនបានហៅព្រះរាជបុត្រា និងព្រះវិញ្ញាណបរិសុទ្ធ មកចំពោះទ្រង់ក្នុងគ្រាបង្កើតសត្តនិករទាំងអស់ ប៉ុន្តែផ្ទុយទៅវិញ ទ្រង់អនុវត្តកិច្ចការនេះតែមួយអង្គឯង។ ប្រសិនបើទ្រង់ទាំងបីអង្គធ្វើកិច្ចការទាំងអស់នេះព្រមគ្នា តើទ្រង់ទាំងបីព្រះអង្គមិនក្លាយជាព្រះតែមួយទេឬអី? តាំងពីដើមដំបូងរហូតមកដល់ទីបញ្ចប់ ប្រសិនបើមានតែព្រះនាមព្រះយេហូវ៉ា ហើយគ្មានព្រះនាមព្រះយេស៊ូវ ពីយុគសម័យនៃព្រះគុណ ឬប្រសិនបើទ្រង់នៅតែប្រើព្រះនាមថា ព្រះយេហូវ៉ា តើព្រះជាម្ចាស់មិនត្រូវមនុស្សទុកជីវិត មិនឱ្យរងទុក្ខលំបាកពីការបែងចែកនេះទេឬអី? និយាយឱ្យចំទៅ រឿងទាំងអស់មិនអាចបន្ទោសព្រះយេហូវ៉ាបានទេ ប្រសិនបើត្រូវបន្ទោស គឺបន្ទោសព្រះវិញ្ញាណបរិសុទ្ធ ដ្បិតរយៈពេលរាប់ពាន់ឆ្នាំមកនេះព្រះអង្គបានបន្តកិច្ចការរបស់ទ្រង់ ដោយប្រើព្រះនាមព្រះយេហូវ៉ា និងព្រះយេស៊ូវ ព្រមទាំងព្រះនាមព្រះវិញ្ញាណបរិសុទ្ធផងធ្វើឱ្យមនុស្សវង្វេង ហើយភ័ន្តច្រឡំ ដល់ថ្នាក់មិនអាចដឹងច្បាស់ថា ព្រះអង្គណាមួយជាព្រះជាម្ចាស់។ ប្រសិនបើព្រះវិញ្ញាណបរិសុទ្ធផ្ទាល់បានធ្វើកិច្ចការដោយគ្មានទ្រង់ទ្រាយ ឬរូបអង្គ ហើយជាងនេះទៅទៀត គឺដោយមិនប្រើព្រះនាមព្រះយេស៊ូវ ហើយមនុស្សក៏មិនអាចពាល់ទ្រង់ ឬមើលឃើញទ្រង់បានត្រឹមតែស្ដាប់ឮតែសំឡេងផ្គរលាន់ តើកិច្ចការបែបនេះមិនមានប្រយោជន៍ដល់មនុស្សច្រើនជាងទេឬអី? ដូច្នេះ តើពេលនេះគួរធ្វើអ្វីវិញ? សញ្ញាណរបស់មនុស្សបង្គរឡើងខ្ពស់ដូចភ្នំ ហើយល្ហល្ហាចដូចផ្ទៃសមុទ្រ ដល់ថ្នាក់ព្រះជាម្ចាស់នាពេលបច្ចុប្បន្នលែងអាចទ្រាំនឹងសញ្ញាណទាំងនេះបាន ហើយមិនដឹងជាត្រូវធ្វើយ៉ាងណានោះឡើយ។ កាលពីមុន ពេលដែលមានតែព្រះយេហូវ៉ា ព្រះយេស៊ូវ និងព្រះវិញ្ញាណបរិសុទ្ធ មនុស្សមិនដឹងជាត្រូវប្រឈមយ៉ាងណាទៅហើយ ពេលនេះមានព្រះដ៏មានគ្រប់ព្រះចេស្ដា ថែមមួយទៀត ដែលមានបន្ទូលថាជាអង្គមួយរបស់ព្រះជាម្ចាស់ដែរ។ តើនរណាដឹងថាទ្រង់ជានរណា ហើយតើទ្រង់ជាអង្គណាមួយក្នុងព្រះត្រៃឯក ដែលទ្រង់គង់បង្កប់ជាមួយ ឬលាក់ព្រះកាយក្នុងអង្គណាមួយ ក្នុងរយៈពេលជាច្រើនឆ្នាំមកនេះ? តើមនុស្សអាចទ្រាំនឹងសេចក្ដីនេះបានយ៉ាងដូចម្ដេច? ត្រឹមព្រះត្រៃឯកអង្គប៉ុណ្ណឹង ល្មមឱ្យមនុស្សចំណាយពេលមួយជីវិតមកពន្យល់ទៅហើយ តែពេលនេះមាន «ព្រះតែមួយមានបួនអង្គ» ទៀត។ តើគួរពន្យល់រឿងនេះដោយរបៀបណា? តើអ្នកអាចពន្យល់បានទេ? បងប្អូនប្រុសស្រីអើយ! តើអ្នករាល់គ្នាបានជឿដល់ព្រះបែបនេះ មកទល់សព្វថ្ងៃនេះដែរឬទេ? ខ្ញុំសូមសរសើរអ្នករាល់គ្នាទៅចុះ។ ព្រះត្រៃឯកអង្គ គឺល្មមនឹងទ្រាំទ្រស្រេចទៅហើយ ចុះម្ដេចក៏អ្នករាល់គ្នាបន្តមានជំនឿឥតរង្គើ លើព្រះមួយដែលមានដល់ទៅបួនអង្គទៀតនោះ? អ្នករាល់គ្នាត្រូវបានជំរុញឱ្យចេញទៅ តែអ្នករាល់គ្នាបដិសេធ។ ពិតជាស្មានមិនដល់មែន! អ្នករាល់គ្នាពិតជាហ៊ានមែន! មនុស្សម្នាក់ពិតជាអាចដល់ថ្នាក់ជឿលើព្រះដល់ទៅបួនអង្គ ហើយមិនរាប់ជំនឿនោះគឺជាជំនឿសំខាន់ទៀត តើអ្នករាល់គ្នាមិនគិតថា វាជារឿងអស្ចារ្យទេឬអី? មើលទៅអ្នក គ្មាននរណាអាចដឹងថា អ្នករាល់គ្នាអាចធ្វើការអស្ចារ្យបានទេ! ខ្ញុំប្រាប់អ្នករាល់គ្នាទៅចុះ តាមពិត ព្រះត្រៃឯកអង្គ គ្មានវត្តមាននៅទីកន្លែងណាមួយនៅក្នុងសកលលោកនេះទេ។ ព្រះពុំមានព្រះវរបិតា ក៏ពុំមានព្រះរាជបុត្រា ហើយរឹតតែគ្មានគំនិតគិតថា ព្រះវរបិតា និងព្រះរាជបុត្រាសហការគ្នាប្រើព្រះវិញ្ញាណបរិសុទ្ធជាឧបករណ៍ដែរ។ ទាំងអស់នេះសុទ្ធតែជាជំនឿខុសឆ្គងដ៏ធំបំផុតនៅក្នុងលោកិយនេះ ហើយគ្មានវត្តមាននោះឡើយ! ប៉ុន្តែបើទោះបីជាជំនឿខុសឆ្គងនេះមានប្រភពដើម ហើយប្រភពដើមនោះមិនមែនគ្មានមូលដ្ឋានទាំងស្រុងដែរ ដ្បិតគំនិតរបស់អ្នករាល់គ្នាមិនមែនសាមញ្ញ ហើយតម្រិះរបស់អ្នករាល់គ្នាក៏ពុំមែនឥតហេតុផលដែរ។ ផ្ទុយទៅវិញ គំនិត និងតម្រិះទាំងអស់នោះ គឺសុទ្ធតែត្រឹមត្រូវ និងប៉ិនប្រសប់ រហូតដល់ថ្នាក់សូម្បីសាតាំង ក៏មិនអាចដណ្ដើមបានផង។ រឿងគួរឱ្យអាណិតគឺ គំនិតទាំងនេះ សុទ្ធតែជាគំនិតខុសឆ្គង ហើយគ្មានវត្តមានតែម្ដង! អ្នករាល់គ្នាពុំបានឃើញ សេចក្ដីពិតដ៏ពិតប្រាកដទាល់តែសោះ។ អ្នករាល់គ្នាគ្រាន់តែធ្វើការស្មាន និងស្រមើស្រមៃ បន្ទាប់មកបញ្ចូលគ្រប់យ៉ាងដោយប្រឌិតចេញជារឿងមួយ ដើម្បីទទួលបានការទុកចិត្តរបស់អ្នកដទៃដោយការបោកបញ្ឆោត និងដើម្បីទទួលបាននូវអំណាចគ្រប់គ្រងលើមនុស្សដែលល្ងីល្ងើបំផុត ក្នុងចំណោមមនុស្សឥតគំនិត ឬហេតុផល ដើម្បីឱ្យពួកគេជឿលើ «សេចក្ដីបង្រៀនដ៏ជំនាញ» ដែលអស្ចារ្យ និងល្បីល្បាញរបស់អ្នករាល់គ្នាវិញ។ តើនេះជាការពិតទេ? តើនេះជាផ្លូវជីវិតដែលមនុស្សគួរតែទទួលមែនទេ? សុទ្ធតែចោលម្សៀតទាំងអស់! សូម្បីសម្ដីមួយម៉ាត់ក៏មិនត្រូវផង! ក្នុងរយៈពេលជាច្រើនឆ្នាំមកនេះ ព្រះជាម្ចាស់ត្រូវអ្នករាល់គ្នាញែកចេញមកបែបនេះ ដោយត្រូវញែកចេញទៅជាតូចទៅៗ ពីមួយជំនាន់ទៅមួយជំនាន់ រហូតដល់ថ្នាក់ព្រះមួយអង្គត្រូវបែងចែកជាចំហឱ្យទៅជាព្រះបីអង្គ។ ហើយពេលនេះ មនុស្សមិនអាចបង្រួមព្រះឱ្យមកជាព្រះតែមួយវិញបានយ៉ាងងាយឡើយ ដ្បិតអ្នករាល់គ្នាបានបែងចែកទ្រង់ឱ្យទៅជាតូចពេកទៅហើយ! ប្រសិនបើមិនមែនដោយសារតែកិច្ចការដ៏រហ័សរបស់ខ្ញុំ មុនពេលវាយឺតពេល គឺពិបាកនិយាយថា អ្នកនឹងបន្តនៅតែបែបនេះ ដោយពុំមានភាពខ្មាសអៀនយូរប៉ុនណាណាស់! បើនៅតែបន្តចែកព្រះជាម្ចាស់បែបនេះ តើទ្រង់នៅអាចធ្វើជាព្រះជាម្ចាស់របស់អ្នករាល់គ្នាដូចម្ដេចទៅ? តើអ្នករាល់គ្នានឹងនៅតែស្គាល់ព្រះជាម្ចាស់ដែរឬទេ? តើអ្នករាល់គ្នានឹងនៅតែស្វែងរកដើមកំណើតរបស់ខ្លួនដែរឬទេ? តើអ្នករាល់គ្នានៅតែទទួលស្គាល់ថា ទ្រង់ជាឪពុករបស់អ្នករាល់គ្នា ហើយត្រឡប់ទៅរកទ្រង់វិញ ដូចម្ដេចទៅ? ប្រសិនបើខ្ញុំមកដល់យឺតជាងនេះ នោះអ្នកច្បាស់ជាបញ្ជូន «ព្រះវរបិតា និងព្រះរាជបុត្រា» គឺព្រះយេហូវ៉ា និងព្រះយេស៊ូវឱ្យត្រឡប់ទៅអ៊ីស្រាអែលវិញ ហើយប្រកាសថា អ្នករាល់គ្នាផ្ទាល់ក៏ជាផ្នែកមួយរបស់ព្រះជាម្ចាស់ជាមិនខាន។ សំណាងល្អហើយដែលគ្រានេះជាគ្រាចុងក្រោយ។ ទីបំផុត ថ្ងៃដែលខ្ញុំទន្ទឹងជាយូរមកហើយនេះក៏បានមកដល់ ហើយទាល់តែខ្ញុំបានអនុវត្តកិច្ចការដំណាក់កាលនេះឱ្យហើយ ដោយព្រះហស្តខ្ញុំផ្ទាល់ទើបការបែងចែកព្រះជាម្ចាស់ផ្ទាល់ ពីសំណាក់អ្នករាល់គ្នា ត្រូវបានបញ្ឈប់។ ប្រសិនបើមិនមែនដោយព្រោះរឿងនេះទេ អ្នករាល់គ្នាមុខជាតម្កើងខ្លួនឯង ថែមទាំងលើកតម្កើងពួកសាតាំងក្នុងចំណោមអ្នករាល់គ្នាដាក់លើតុរបស់អ្នករាល់គ្នា រួចថ្វាយបង្គំផង។ នេះហើយជាវិធីដែលអ្នករាល់គ្នាបែងចែកព្រះជាម្ចាស់! តើអ្នករាល់គ្នានឹងបន្តធ្វើបែបនេះ ដល់ពេលនេះមែនទេ? ខ្ញុំសួរអ្នករាល់គ្នាទៅចុះ៖ តើមានព្រះចំនួនប៉ុន្មាន? តើព្រះណាមួយដែលនាំយកសេចក្ដីសង្គ្រោះមកអ្នករាល់គ្នា? តើព្រះដែលអ្នករាល់គ្នាតែងតែអធិស្ឋានរក គឺជាព្រះទីមួយ ទីពីរ ឬទីបី? តើអ្នករាល់គ្នាតែងតែជឿលើព្រះអង្គណា? ព្រះវរបិតា? ព្រះរាជបុត្រា? ឬក៏ព្រះវិញ្ញាណ? ចូរប្រាប់ខ្ញុំមកថា អ្នកជឿលើព្រះណាមួយ។ ទោះបីជាអ្នកនិយាយពាក្យ គ្រប់ម៉ាត់ថា អ្នកជឿលើព្រះ តែអ្វីដែលអ្នករាល់គ្នាជឿពិតប្រាកដ គឺខួរក្បាលរបស់អ្នករាល់គ្នាផ្ទាល់! អ្នកគ្មានព្រះជាម្ចាស់ក្នុងចិត្តរបស់អ្នករាល់គ្នាតែម្ដង! ដោយឡែក នៅក្នុងគំនិតរបស់អ្នករាល់គ្នា មានព្រះត្រៃឯកបែបនេះច្រើនណាស់! តើអ្នករាល់គ្នាមិនយល់ស្របទេឬអី?

ប្រសិនបើកិច្ចការទាំងបីដំណាក់កាល ត្រូវបានវាយតម្លៃតាមជំនឿលើព្រះត្រៃឯកនេះ នោះត្រូវតែមានព្រះទាំងបីអង្គព្រោះកិច្ចការត្រូវបានអនុវត្តដោយព្រះនីមួយៗគឺមិនដូចគ្នាឡើយ។ ប្រសិនបើនរណាម្នាក់ក្នុងចំណោមអ្នករាល់គ្នានិយាយថា ព្រះត្រៃឯកពិតជាមានមែនជាប្រាកដមែន នោះចូរពន្យល់ថា នៅក្នុងអង្គទាំងបីនេះ ព្រះណាមួយគឺជាអ្វីឱ្យប្រាកដ។ តើព្រះវរបិតាដ៏បរិសុទ្ធ គឺជាអ្វី? តើព្រះរាជបុត្រា គឺជាអ្វី? តើព្រះវិញ្ញាណបរិសុទ្ធ គឺជាអ្វី? តើព្រះយេហូវ៉ា គឺជាព្រះវរបិតាដ៏បរិសុទ្ធ? តើព្រះយេស៊ូវគឺជាព្រះរាជបុត្រា? ចុះចំណែកព្រះវិញ្ញាណបរិសុទ្ធ គឺជាអ្វី? តើព្រះវរបិតាមិនមែនជាវិញ្ញាណទេឬអី? តើលក្ខណៈពិតរបស់ព្រះរាជបុត្រា គឺមិនមែនជាវិញ្ញាណដែរទេឬអី? តើកិច្ចការរបស់ព្រះយេស៊ូវ គឺមិនមែនជាកិច្ចការរបស់ព្រះវិញ្ញាណបរិសុទ្ធទេឬអី? តើកិច្ចការរបស់ព្រះយេហូវ៉ា ក្នុងគ្រាដែលត្រូវបានអនុវត្តដោយព្រះវិញ្ញាណ នោះមិនដូចជាកិច្ចការរបស់ព្រះយេស៊ូវទេឬអី? តើព្រះជាម្ចាស់មានវិញ្ញាណប៉ុន្មាន? យោងតាមការពន្យល់របស់អ្នក អង្គទាំងបីរបស់ព្រះវរបិតា ព្រះរាជបុត្រា និងព្រះវិញ្ញាណបរិសុទ្ធ គឺតែមួយ បើដូច្នេះមែន គឺមានព្រះវិញ្ញាណបី ប៉ុន្តែដើម្បីមាននូវព្រះវិញ្ញាណបី មានន័យថា ត្រូវតែមានព្រះបីអង្គ។ ដូច្នេះមានន័យថា គ្មាននូវព្រះដ៏ពិតតែមួយទេ។ ធ្វើម្ដេចឱ្យព្រះបែបនេះ នៅតែមានលក្ខណៈដើមជាព្រះជាម្ចាស់បាន? ប្រសិនបើអ្នកទទួលស្គាល់ថា មានព្រះតែមួយ នោះធ្វើម្ដេចអាចឱ្យទ្រង់មានបុត្រាម្នាក់ ហើយធ្វើជាឪពុកម្នាក់បាន? តើទាំងអស់នេះ មិនមែនត្រឹមតែជាសញ្ញាណរបស់អ្នករាល់គ្នាទេឬអី? មានព្រះតែមួយប៉ុណ្ណោះនៅក្នុងព្រះនេះ មានតែមួយអង្គ ហើយក៏មានវិញ្ញាណនៃព្រះតែមួយ ដូចដែលមានចែងក្នុងព្រះគម្ពីរថា «មានព្រះវិញ្ញាណបរិសុទ្ធតែមួយ ហើយមានព្រះតែមួយគត់»។ មិនថាព្រះវរបិតា ឬព្រះរាជបុត្រាដែលអ្នកនិយាយនេះមាន ឬគ្មានព្រះវត្ដមានក៏ដោយ ទីបំផុត ក៏មានតែព្រះជាម្ចាស់តែមួយគត់ ហើយលក្ខណៈពិតរបស់ព្រះវរបិតា ព្រះរាជបុត្រា និងព្រះវិញ្ញាណបរិសុទ្ធដែលអ្នករាល់គ្នាជឿនេះជាលក្ខណៈពិតរបស់ព្រះវិញ្ញាណបរិសុទ្ធ។ ន័យមួយទៀតគឺ ព្រះគឺជាវិញ្ញាណ ប៉ុន្តែទ្រង់ក៏អាចក្លាយជាសាច់ឈាម ហើយរស់នៅក្នុងចំណោមមនុស្សលោក ព្រមទាំងខ្ពស់ឧត្ដមលើសអ្វីៗទាំងអស់ផង។ វិញ្ញាណរបស់ទ្រង់ក៏រួមបញ្ចូលទាំងអស់ ហើយមានវត្តមានគ្រប់ទីកន្លែងក្នុងពេលតែមួយ។ ទ្រង់អាចជាសាច់ឈាម ហើយនៅខ្ពស់ក្រៅចក្រវាឡនេះព្រមគ្នាក៏បាន។ ដ្បិតមនុស្សទាំងអស់និយាយថា ព្រះជាម្ចាស់ គឺជាព្រះដ៏ពិតតែមួយ រួចមានព្រះតែមួយអង្គ ហើយមានតែមួយអង្គគត់ ពុំមាននរណាម្នាក់អាចបែងចែកតាមចិត្តបានឡើយ! ព្រះជាម្ចាស់ជាព្រះវិញ្ញាណតែមួយ ហើយមានតែមួយអង្គគត់ ព្រមទាំងនិយាយថា នោះគឺជាព្រះវិញ្ញាណនៃព្រះ។ ប្រសិនបើដូចអ្វីដែលអ្នកនិយាយមែន ព្រះវរបិតា ព្រះរាជបុត្រា និងព្រះវិញ្ញាណបរិសុទ្ធ តើទាំងបីអង្គនេះ មិនមែនជាព្រះបីអង្គពីគ្នាទេឬអី? ព្រះវិញ្ញាណបរិសុទ្ធ គឺជារឿងមួយ ព្រះរាជបុត្រា គឺជារឿងមួយ ហើយព្រះវរបិតា គឺជារឿងមួយដោយឡែក។ អង្គទាំងបីអង្គខុសគ្នា ហើយលក្ខណៈរបស់ព្រះទាំងបីអង្គក៏ខុសគ្នាដែរ ដូច្នេះតើព្រះទាំងបីអង្គអាចជាចំណែកនីមួយៗនៃព្រះតែមួយបានយ៉ាងដូចម្ដេច? ព្រះវិញ្ញាណបរិសុទ្ធ គឺជាវិញ្ញាណមួយ ចំណុចនេះមនុស្សងាយយល់ទេ។ ប្រសិនបើដូច្នេះមែន នោះព្រះវរបិតា ក៏រឹតតែជាវិញ្ញាណមួយទៅទៀត។ ទ្រង់មិនធ្លាប់យាងចុះមកផែនដី និងមិនធ្លាប់បានក្លាយជាសាច់ឈាមផង ទ្រង់ជាព្រះយេហូវ៉ាដ៏ជាព្រះនៅក្នុងដួងចិត្តរបស់មនុស្ស ហើយទ្រង់ក៏ជាវិញ្ញាណមួយយ៉ាងពិតប្រាកដដែរ។ ចុះតើអ្វីជាសម្ពន្ធភាពរវាងព្រះអង្គ និងព្រះវិញ្ញាណបរិសុទ្ធ? តើនោះជាសម្ពន្ធភាពរវាងព្រះវរបិតា និងព្រះរាជបុត្រា? ឬជាសម្ពន្ធភាពរវាងព្រះវិញ្ញាណបរិសុទ្ធ និងព្រះវិញ្ញាណរបស់ព្រះវរបិតា? តើលក្ខណៈពិតនៃវិញ្ញាណនីមួយៗ ដូចគ្នាដែរឬទេ? ឬក៏ ព្រះវិញ្ញាណបរិសុទ្ធ គឺជាភាជនៈរបស់ព្រះវរបិតា? តើរឿងនេះត្រូវពន្យល់យ៉ាងដូចម្ដេចវិញ? ចុះតើសម្ពន្ធភាពរវាងព្រះរាជបុត្រា និងព្រះវិញ្ញាណបរិសុទ្ធ គឺជាអ្វី? តើជាសម្ពន្ធភាពរវាងវិញ្ញាណពីរ ឬក៏ជាសម្ពន្ធភាពរវាងមនុស្ស និងវិញ្ញាណ? ទាំងអស់នេះគឺសុទ្ធតែជាបញ្ហាដែលគ្មានការបកស្រាយ! ប្រសិនបើព្រះទាំងបីអង្គសុទ្ធតែជាវិញ្ញាណ នោះគ្មានអ្វីត្រូវជជែកអំពីព្រះទាំងបីអង្គទៀតទេ ដ្បិតទាំងបីអង្គសុទ្ធតែមានវិញ្ញាណមួយ។ ប្រសិនបើទាំងបីអង្គនេះគឺជាព្រះដោយឡែកពីគ្នា នោះវិញ្ញាណរបស់ព្រះទាំងបីមុខជាមានអានុភាពខុសគ្នា ហើយព្រះទាំងបីអង្គ មិនអាចជាវិញ្ញាណតែមួយបានទេ។ ជំនឿបែបនេះអំពីព្រះវរបិតាព្រះរាជបុត្រា និងព្រះវិញ្ញាណបរិសុទ្ធ គឺលេលាបំផុត! កត្តានេះញែកព្រះជាម្ចាស់ និងបែងចែកទ្រង់ចេញជាបីអង្គ អង្គនីមួយៗមានទាំងឋានៈ និងមានទាំងវិញ្ញាណ តើទ្រង់នៅតែអាចជាវិញ្ញាណតែមួយ និងជាព្រះតែមួយបានយ៉ាងដូចម្ដេច? ចូរប្រាប់ខ្ញុំមកមើលថា តើផ្ទៃមេឃ ផែនដី និងរបស់សព្វសារពើត្រូវបានបង្កើតឡើងដោយព្រះវរបិតា ព្រះរាជបុត្រា ឬក៏ព្រះវិញ្ញាណដ៏បរិសុទ្ធឬ? អ្នកខ្លះក៏និយាយថា ព្រះទាំងបីអង្គបានបង្កើតរបស់សព្វសារពើ រួមជាមួយគ្នា។ តើព្រះអង្គណាជាអ្នកសង្គ្រោះមនុស្សជាតិ? ព្រះវិញ្ញាណបរិសុទ្ធ ព្រះរាជបុត្រា ឬព្រះវរបិតា? មានអ្នកខ្លះថា ព្រះរាជបុត្រា គឺជាព្រះដែលបានសង្គ្រោះមនុស្សជាតិ។ ចុះ តើព្រះរាជបុត្រាមានលក្ខណៈពិតជាព្រះបែបណា? តើព្រះអង្គមិនមែនជារូបកាយសាច់ឈាមរបស់ព្រះវិញ្ញាណនៃព្រះទេឬអី? សាច់ឈាមដែលជារូបកាយរបស់ព្រះវិញ្ញាណនៃព្រះ ហៅព្រះជាម្ចាស់ដែលគង់នៅស្ថានសួគ៌ដោយព្រះនាមថា ព្រះវរបិតា តាមទស្សនៈជាមនុស្សដែលព្រះបានបង្កើត។ តើអ្នកមិនដឹងទេថា ព្រះយេស៊ូវបានប្រសូតមកដោយការចាប់បដិសន្ធិរបស់ព្រះវិញ្ញាណបរិសុទ្ធ? នៅក្នុងទ្រង់ គឺព្រះវិញ្ញាណបរិសុទ្ធ ទោះបីជាអ្នកនិយាយអ្វី ក៏ទ្រង់នៅតែជាព្រះដែលគង់នៅជាមួយនឹងព្រះជាម្ចាស់នៅស្ថានសួគ៌ដែរ ដ្បិតទ្រង់ជារូបកាយសាច់ឈាមរបស់ព្រះវិញ្ញាណនៃព្រះ។ គំនិតគិតបែបនេះ ចំពោះព្រះរាជបុត្រា គឺមិនពិតតែម្ដង។ គឺជាវិញ្ញាណតែមួយដែលអនុវត្តកិច្ចការទាំងអស់ គឺមានតែព្រះជាម្ចាស់ផ្ទាល់ព្រះអង្គទេ ទើបជាវិញ្ញាណនៃព្រះដែលអនុវត្តកិច្ចការរបស់ទ្រង់។ តើព្រះវិញ្ញាណនៃព្រះនេះជាអ្នកណា? តើពុំមែនជាព្រះវិញ្ញាណបរិសុទ្ធទេឬអី? តើពុំមែនជាព្រះវិញ្ញាណបរិសុទ្ធដែលធ្វើការជាមួយព្រះយេស៊ូវទេឬអី? ប្រសិនបើកិច្ចការនេះមិនត្រូវបានអនុវត្តដោយព្រះវិញ្ញាណបរិសុទ្ធ (ដែលជាព្រះវិញ្ញាណនៃព្រះ) តើកិច្ចការរបស់ទ្រង់ អាចតំណាងឱ្យព្រះជាម្ចាស់ផ្ទាល់យ៉ាងដូចម្ដេច? នៅពេលព្រះយេស៊ូវហៅព្រះជាម្ចាស់ដែលនៅស្ថានសួគ៌ដោយព្រះនាមព្រះវរបិតា នៅពេលទ្រង់អធិដ្ឋាន គឺទ្រង់ធ្វើបែបនេះ តាមទស្សនៈជាមនុស្សដែលព្រះបានបង្កើតតែប៉ុណ្ណោះ ហេតុផលមួយគត់ គឺមកពីព្រះវិញ្ញាណនៃព្រះគ្រងរូបកាយសាច់ឈាមធម្មតា ហើយមានសម្បកកាយជាភាវៈដែលត្រូវបានបង្កើតមក។ បើទោះបីជានៅក្នុងទ្រង់មានព្រះវិញ្ញាណនៃព្រះ សម្បកកាយរបស់ទ្រង់ នៅតែជាមនុស្សធម្មតា ពោលគឺទ្រង់បានក្លាយជា «កូនបុត្រមនុស្ស» ដែលមនុស្សទាំងអស់បានលើកយកមកនិយាយ រួមទាំងព្រះយេស៊ូវផ្ទាល់ផង។ ដែលទ្រង់ត្រូវបានគេហៅថា បុត្រមនុស្ស ព្រោះទ្រង់ជាបុគ្គលម្នាក់ (មិនដឹងជាបុរស ឬស្ត្រីទេ តែយ៉ាងណាក៏ទ្រង់មានសម្បកកាយជាមនុស្សដែរ) ដែលកើតក្នុងគ្រួសារធម្មតានៃមនុស្សទូទៅមួយ។ ដូច្នេះ ព្រះយេស៊ូវហៅព្រះដែលគង់នៅស្ថានសួគ៌ ដោយព្រះនាមព្រះវរបិតា គឺដូចដែលអ្នករាល់គ្នាហៅទ្រង់ថា ព្រះវរបិតាពីដំបូងដែរ។ ទ្រង់ធ្វើបែបនេះ តាមទស្សនៈជាមនុស្ស។ តើអ្នករាល់គ្នានៅចាំសេចក្ដីអធិដ្ឋាននៃព្រះអម្ចាស់ដែលព្រះយេស៊ូវ បានបង្រៀនអ្នករាល់គ្នាឱ្យទន្ទេញទេ? «ព្រះវរបិតានៃយើងខ្ញុំដែលគង់នៅស្ថានសួគ៌...។» ទ្រង់បានបង្គាប់ឱ្យមនុស្សទាំងអស់ហៅព្រះដែលគង់នៅស្ថានសួគ៌ ដោយព្រះនាមថាព្រះវរបិតា។ ដ្បិតព្រះអង្គហៅព្រះដែលគង់ស្ថានសួគ៌ថាព្រះវរបិតាដែរ ហើយទ្រង់ធ្វើដូច្នេះ តាមទស្សនៈជាមនុស្សម្នាក់ ដែលមានឋានៈស្មើនឹងអ្នករាល់គ្នា។ ដោយព្រោះអ្នករាល់គ្នាហៅព្រះដែលគង់នៅស្ថានសួគ៌ដោយព្រះនាមព្រះវរបិតាដែរ ព្រះយេស៊ូវបានរាប់អង្គទ្រង់ផ្ទាល់ក្នុងឋានៈស្មើនឹងអ្នករាល់គ្នា ហើយជាមនុស្សម្នាក់ដែឡត្រូវបានព្រះជ្រើសរើសនៅលើផែនដី (ពោលគឺជាព្រះរាជបុត្រានៃព្រះ)។ ប្រសិនបើអ្នករាល់គ្នាហៅព្រះជាម្ចាស់ថា ព្រះវរបិតា តើនេះមិនមែនដោយសារអ្នករាល់គ្នា គឺជាមនុស្សទេឬអី? ទោះបីជាសិទ្ធិអំណាចរបស់ព្រះយេស៊ូវនៅលើផែនដីធំប៉ុនណាមុនពេលដែលទ្រង់ត្រូវជាប់ឆ្កាង ទ្រង់គ្រាន់តែជាកូនមនុស្សម្នាក់ ដែលឃុំគ្រងដោយព្រះវិញ្ញាណបរិសុទ្ធ (ពោលគឺជាព្រះជាម្ចាស់) ហើយជាមនុស្សម្នាក់នៅក្នុងចំណោមមនុស្សដែលព្រះបានបង្កើតនៅលើផែនដី ដ្បិតព្រះអង្គមិនទាន់សម្រេចកិច្ចការរបស់ទ្រង់នៅឡើយ។ ដូច្នេះ ការដែលទ្រង់ហៅព្រះដែលគង់ស្ថានសួគ៌ថា ព្រះវរបិតា គឺជាការបន្ទាបខ្លួន និងជាការស្ដាប់បង្គាប់របស់ទ្រង់ទាំងស្រុង។ យ៉ាងណាមិញ ការដែលព្រះអង្គហៅព្រះជាម្ចាស់ (ព្រះវិញ្ញាណនៃព្រះដែលគង់នៅស្ថានសួគ៌) ដោយកិរិយាបែបនេះមិនបញ្ជាក់ថា ទ្រង់ជាព្រះបុត្រារបស់ព្រះវិញ្ញាណព្រះដែលគង់នៅស្ថានសួគ៌នោះទេ។ ផ្ទុយទៅវិញ នោះមកពីទស្សនៈរបស់ទ្រង់ខុសគេ មិនមែនមកពីទ្រង់ជាមនុស្សខុសគេទេ។ វត្តមាននៃអង្គខុសគ្នារបស់ព្រះ ជាជំនឿខុសឆ្គង! មុនពេលព្រះយេស៊ូវត្រូវគេឆ្កាង ទ្រង់គ្រាន់តែជាកូនមនុស្សម្នាក់ ដែលជាប់ចំណងកំហិតនៃសាច់ឈាម ហើយទ្រង់គ្មានសិទ្ធិអំណាចពេញលេញរបស់ព្រះវិញ្ញាណបរិសុទ្ធឡើយ។ ហេតុនេះទើបទ្រង់អាចស្វែងរកព្រះហឫទ័យនៃព្រះដ៏ជាព្រះវរបិតា តាមតែត្រឹមទស្សនៈជាមនុស្សប៉ុណ្ណោះ។ ពេលព្រះអង្គអធិស្ឋានលើកទីបី នៅសួនកេតសេម៉ានី ទ្រង់អធិស្ឋានថា «សូមកុំតាមចិត្តទូលបង្គំឡើយ តែសូមតាមបំណងព្រះហឫទ័យរបស់ទ្រង់វិញ»។ មុនពេលទ្រង់ត្រូវជាប់ឆ្កាង ទ្រង់ត្រឹមតែជាស្ដេចនៃសាសន៍យូដា ទ្រង់ជាព្រះគ្រីស្ទ ជាបុត្រមនុស្ស ហើយក៏មិនមែនជារូបកាយ ដែលពេញដោយសិរីល្អដែរ។ ហេតុនេះ តាមទស្សនៈនៃភាវៈដែលត្រូវបានបង្កើតមក ទ្រង់ហៅព្រះជាម្ចាស់ថា ព្រះវរបិតា។ ពេលនេះ អ្នកមិនអាចពោលថា អ្នកដែលហៅព្រះជាម្ចាស់ថា ព្រះវរបិតាជាព្រះបុត្រានោះទេ។ ប្រសិនបើដូច្នេះមែន តើអ្នករាល់គ្នានឹងមិនក្លាយទៅជាព្រះបុត្រា នៅពេលដែលព្រះយេស៊ូវបានបង្រៀនអ្នករាល់គ្នា អំពីសេចក្ដីអធិស្ឋានរបស់ព្រះអម្ចាស់ហើយទេឬអី? ប្រសិនបើអ្នករាល់គ្នានៅតែមិនទាន់ជឿ ចូរប្រាប់ខ្ញុំមកមើលថា តើអ្នកដែលអ្នករាល់គ្នាហៅថា ព្រះវរបិតា គឺជាអ្នកណា? ប្រសិនបើអ្នកសំដៅលើព្រះយេស៊ូវ ចុះព្រះវរបិតារបស់ព្រះយេស៊ូវជាអ្នកណាចំពោះអ្នករាល់គ្នាវិញ? ក្រោយពេលដែលព្រះយេស៊ូវយាងចេញទៅបាត់ គំនិតបែបនេះអំពីព្រះវរបិតា និងព្រះបុត្រាក៏លែងមានតទៅទៀត។ គំនិតបែបនេះ ត្រឹមត្រូវតែក្នុងគ្រាដែលព្រះយេស៊ូវ បានត្រឡប់ជាសាច់ឈាមតែប៉ុណ្ណោះ នៅក្នុងកាលៈទេសៈផ្សេងទៀត ពេលដែលអ្នករាល់គ្នាហៅព្រះថាព្រះវរបិតា សម្ពន្ធភាពនេះ គឺគ្រាន់តែជាសម្ពន្ធភាពរវាងព្រះអម្ចាស់នៃសត្តនិករ និងមនុស្សដែលព្រះអង្គបានបង្កើតតែប៉ុណ្ណោះ។ ពុំមានវេលាដែលគំនិតអំពីត្រៃឯកភាពនៃព្រះវរបិតា ព្រះរាជបុត្រា និងព្រះវិញ្ញាណបរិសុទ្ធនេះអាចឈរនៅបានឡើយ។ វាជាជំនឿខុសឆ្គងមួយដែលកម្រមានគេឃើញក្នុងយុគសម័យទាំងអស់ណាស់ ហើយក៏មិនមាននៅផង!

កត្តានេះធ្វើឱ្យមនុស្សភាគច្រើននឹកឃើញដល់ព្រះបន្ទូលរបស់ព្រះជាម្ចាស់ពីក្នុងគម្ពីរលោកុប្បត្តិថា «ចូរយើងបង្កើតមនុស្សឱ្យដូចរូបយើង ឱ្យមានលក្ខណៈដូចយើង» (លោកុប្បត្តិ ១:២៦)។ ព្រះបន្ទូលដែលព្រះមានបន្ទូលថា «ចូរយើងធ្វើមនុស្សឱ្យដូចរូបយើង» សំដៅលើអង្គព្រះពីរអង្គ ឬច្រើនជាងនេះ ដ្បិតទ្រង់បានប្រើព្រះបន្ទូលថា «យើង» ដូច្នេះ មិនមែនមានព្រះតែមួយអង្គទេ។ ដោយសារតែការបង្ហាញរបៀបនេះ មនុស្សចាប់ផ្ដើមគិតតាមគំនិតអរូបីរបស់អង្គនៃព្រះផ្សេងៗពីគ្នា ហើយពាក្យទាំងនេះផុសចេញពីគំនិតផ្ដោតលើព្រះវរបិតា ព្រះរាជបុត្រា និងព្រះវិញ្ញាណបរិសុទ្ធ។ រួចចុះព្រះវរបិតាមានលក្ខណៈដូចម្ដេច? តើព្រះបុត្រាមានលក្ខណៈដូចម្ដេច? ហើយព្រះវិញ្ញាណបរិសុទ្ធ មានលក្ខណៈដូចម្ដេច? តើអាចទេថា មនុស្សសព្វថ្ងៃត្រូវបានបង្កើតមកតាមរូបអង្គរបស់ព្រះទាំងបីរួមគ្នា? នោះតើរូបកាយរបស់មនុស្សមានលក្ខណៈដូចទៅនឹងព្រះវរបិតា ព្រះរាជបុត្រា ឬក៏ព្រះវិញ្ញាណបរិសុទ្ធ? តើមនុស្សមានលក្ខណៈដូចគ្នាទៅនឹងព្រះអង្គណាមួយ? គំនិតរបស់មនុស្សបែបនេះ គឺមិនត្រឹមត្រូវ ហើយចោលម្សៀតទៀតផង! វាអាចត្រឹមបែងចែកព្រះមួយអង្គឱ្យក្លាយជាព្រះជាច្រើនអង្គតែប៉ុណ្ណោះ។ ក្នុងគ្រាដែលម៉ូសេសរសេរបទគម្ពីរលោកុប្បត្តិ មនុស្សជាតិត្រូវបានបង្កើតនៅក្រោយពេលដែលបង្កើតភពផែនដីនេះរួច។ នៅគ្រាដំបូងបង្អស់ ពេលដែលផែនដីនេះចាប់ផ្ដើមឡើង ម៉ូសេមិនទាន់មានវត្តមានទេ។ ហើយម៉ូសេក៏បានសរសេរកណ្ឌគម្ពីរនេះ ក្នុងគ្រាក្រោយពេលដែលការបង្កើតផែនដីនេះកើតឡើងយ៉ាងយូរ ដូច្នេះ ម្ដេចបានជាគាត់អាចដឹងពីអ្វី ដែលព្រះដែលគង់នៅឯស្ថានសួគ៌មានព្រះបន្ទូល? លោកពុំមានតឹកតាងអ្វីបន្តិចអំពីរបៀបដែលព្រះជាម្ចាស់បង្កើតលោកិយនេះឡើងនោះទេ។ នៅក្នុងគម្ពីរសញ្ញាចាស់ ពុំមាននិយាយអំពីព្រះវរបិតា ព្រះរាជបុត្រា និងព្រះវិញ្ញាណទេ គឺមានតែព្រះដ៏ពិតតែមួយគឺ ព្រះយេហូវ៉ាដែលកំពុងតែអនុវត្តកិច្ចការរបស់ទ្រង់ក្នុងស្រុកអ៊ីស្រាអែលតែប៉ុណ្ណោះ។ ទ្រង់ត្រូវបានគេហៅដោយព្រះនាមផ្សេងៗពីគ្នា ពេលយុគសម័យមានការផ្លាស់ប្ដូរ ប៉ុន្តែកត្តានេះមិនអាចបញ្ជាក់ថា ព្រះនាមនីមួយៗសំដៅលើអង្គព្រះខុសគ្នានោះដែរ។ ប្រសិនបើដូច្នោះមែន នោះអង្គព្រះដែលនៅក្នុងព្រះជាម្ចាស់មិនច្រើនឥតគណនាទៅហើយទេឬអី? អ្វីដែលមានចែងនៅក្នុងគម្ពីរសញ្ញាចាស់ គឺជាកិច្ចការរបស់ព្រះយេហូវ៉ា ជាដំណាក់កាលមួយនៃកិច្ចការរបស់ព្រះជាម្ចាស់ផ្ទាល់សម្រាប់ការផ្ដើមយុគសម័យនៃក្រឹត្យវិន័យ។ គឺកិច្ចការរបស់ព្រះជាម្ចាស់នេះហើយ ដែលនៅពេលទ្រង់មានបន្ទូលនោះវាក៏មានឡើង ពេលទ្រង់បង្គាប់នោះវាក៏លេចមក។ ពុំមានគ្រាណាមួយដែលព្រះយេហូវ៉ាមានបន្ទូលថា ទ្រង់ជាព្រះវរបិតាដែលយាងមកអនុវត្តកិច្ចការនេះ ហើយទ្រង់ក៏មិនធ្លាប់ថ្លែងទំនាយថា ព្រះរាជបុត្រានឹងយាងប្រោសលោះមនុស្សជាតិដែរ។ នោះមកដល់សម័យព្រះយេស៊ូវ ក៏មានតែត្រឹមពាក្យថា ព្រះជាម្ចាស់បានត្រឡប់ជាសាច់ឈាម ដើម្បីសង្គ្រោះមនុស្សជាតិ មិនមានពាក្យថា ព្រះរាជបុត្រាត្រូវយាងមកនោះទេ។ ដោយសារយុគសម័យទាំងនោះមិនដូចគ្នា ហើយកិច្ចការដែលព្រះធ្វើដោយផ្ទាល់ក៏ខុសគ្នា ទ្រង់ក៏ត្រូវអនុវត្តកិច្ចការរបស់ទ្រង់នៅក្នុងភពខុសគ្នា។ អត្តសញ្ញាណដែលទ្រង់តំណាង ក៏ខុសគ្នាទៅតាមរបៀបនេះដែរ។ មនុស្សជឿថា ព្រះយេហូវ៉ាគឺជាព្រះវរបិតារបស់ព្រះយេស៊ូវ តែតាមពិត រឿងនេះមិនត្រូវបានព្រះយេស៊ូវទទួលស្គាល់ទេ ទ្រង់មានព្រះបន្ទូលថា «យើងពុំដែលត្រូវបានបែងចែកជាព្រះវរបិតា និងព្រះរាជបុត្រាឡើយ។ ខ្ញុំនិងព្រះវរបិតាដែលគង់នៅស្ថានសួគ៌ គឺតែមួយ។ ព្រះវរបិតាគង់ក្នុងខ្ញុំ ហើយខ្ញុំក៏នៅក្នុងព្រះវរបិតាខ្ញុំដែរ។ កាលណាមនុស្សមើលឃើញព្រះបុត្រា ពួកគេក៏កំពុងមើលឃើញព្រះវរបិតាដែលគង់នៅស្ថានសួគ៌ដែរ»។ នៅពេលព្រះបន្ទូលទាំងអស់នេះត្រូវបានថ្លែង ទោះជាព្រះវរបិតា ឬព្រះបុត្រាក៏ដោយ ព្រះទាំងពីរអង្គជាវិញ្ញាណតែមួយ មិនមែនព្រះដែលត្រូវបានបែងចែងក្លាយជាអង្គព្រះដោយឡែកពីគ្នានោះឡើយ។ នៅពេលមនុស្សព្យាយាមពន្យល់បញ្ហាទាំងនោះក៏ចាក់ស្រេះជាមួយនឹងគំនិតថាមានព្រះជាច្រើនអង្គ ហើយក៏មានសម្ព័ន្ធភាពរវាងព្រះវរបិតា ព្រះរាជបុត្រា និងព្រះវិញ្ញាណបរិសុទ្ធ។ ពេលមនុស្សនិយាយអំពីអង្គព្រះដោយឡែកពីគ្នា តើសម្ដីបែបនេះមិនកំណត់រូបរាងរបស់ព្រះជាម្ចាស់ទេឬអី? មនុស្សថែមទាំងចាត់ថ្នាក់អង្គទាំងបីរបស់ព្រះ ជាព្រះទីមួយ ទីពីរ និងទីបីទៀតផង។ ទាំងអស់នេះ សុទ្ធតែជាការស្រមើស្រមៃរបស់មនុស្ស ពុំសមយកធ្វើជាឯកសារយោង និងមិនប្រាកដប្រជាទាល់តែសោះ! ប្រសិនបើអ្នកសួរបន្ថែមទៀតថា «តើព្រះមានប៉ុន្មាន?» នោះគេ ប្រាកដជាឆ្លើយថា ព្រះជាម្ចាស់ គឺជាព្រះត្រៃឯក រួមមានព្រះវរបិតា ព្រះរាជបុត្រា និងព្រះវិញ្ញាណបរិសុទ្ធ ជាព្រះពិតតែមួយ។ ប្រសិនបើអ្នកសួរគេម្ដងទៀតថា «តើព្រះវរបិតាជាអ្នកណា?» នោះគេនឹង ឆ្លើយថា «ព្រះវរបិតាគឺជាវិញ្ញាណនៃព្រះដែលគង់នៅស្ថានសួគ៌»។ «ទ្រង់គ្រប់គ្រងលើទាំងអស់ ហើយក៏ជាម្ចាស់ឋានសួគ៌ទៀតផង»។ «ចុះព្រះយេហូវ៉ា គឺជាវិញ្ញាណដែរឬទេ?» នោះគេនឹងឆ្លើយ «មែនហើយ!» ប្រសិនបើអ្នកសួរគេថា «តើព្រះរាជបុត្រាគឺជាអ្នកណា?» គេនឹងឆ្លើយថា ពិតណាស់ ព្រះយេស៊ូវ គឺជាព្រះរាជបុត្រា។ ចុះតើអ្វីជាដំណើររឿងព្រះយេស៊ូវ? តើទ្រង់យាងមកពីកន្លែងណា? គេមុខជាឆ្លើយថា «ព្រះយេស៊ូវប្រសូតពីនាងម៉ារា ដោយសារការចាប់បដិសន្ធិរបស់ព្រះវិញ្ញាណបរិសុទ្ធ»។ ចុះតើលក្ខណៈពិតរបស់ទ្រង់ មិនមែនជាវិញ្ញាណដែរទេឬអី? តើកិច្ចការរបស់ទ្រង់មិនតំណាងឱ្យកិច្ចការរបស់ទ្រង់ មិនតំណាងកិច្ចការរបស់ព្រះវិញ្ញាណបរិសុទ្ធទេឬអី? ព្រះយេហូវ៉ាជាវិញ្ញាណ ដូច្នេះហើយ លក្ខណៈពិតរបស់ព្រះយេស៊ូវក៏ជាវិញ្ញាណដែរ។ គ្រានេះគឺជាគ្រាចុងក្រោយ នោះមិនចាំបាច់និយាយច្រើនទេថា ទ្រង់នៅតែជាព្រះវិញ្ញាណ តើព្រះទាំងបីអង្គ គឺជាអង្គព្រះខុសគ្នាដោយរបៀបណា? ដូច្នេះ ព្រះទាំងបីអង្គគ្មានអ្វីខុសគ្នាទេ។ ព្រះយេស៊ូវត្រូវបានចាប់បដិសន្ធិដោយព្រះវិញ្ញាណបរិសុទ្ធ ហើយគ្មានអ្វីគួរឱ្យសង្ស័យទេថា កិច្ចការរបស់ទ្រង់គឺពិតជាកិច្ចការរបស់ព្រះវិញ្ញាណបរិសុទ្ធ។ នៅក្នុងដំណាក់កាលទីមួយនៃ កិច្ចការដែលត្រូវបានអនុវត្តដោយព្រះយេហូវ៉ា ទ្រង់បានត្រឡប់ជាសាច់ឈាម និងមិនបានលេចមកឱ្យមនុស្សឃើញដែរ។ ហេតុនេះ មនុស្សមិនធ្លាប់ឃើញការលេចមករបស់ទ្រង់ឡើយ។ ទោះបីទ្រង់អស្ចារ្យ និងខ្ពង់ខ្ពស់យ៉ាងណា ក៏ទ្រង់នៅតែជាវិញ្ញាណដដែលដែរ ជាព្រះជាម្ចាស់ផ្ទាល់ ដែលជាអ្នកបង្កើតមនុស្សមកនៅដើមដំបូងបង្អស់។ មានន័យថា ទ្រង់គឺជាវិញ្ញាណរបស់ព្រះជាម្ចាស់។ ព្រះអង្គមានបន្ទូលមកកាន់មនុស្សពីលើពពក ដែលត្រឹមតែជាវិញ្ញាណមួយប៉ុណ្ណោះ ហើយគ្មាននរណាម្នាក់បានឃើញការលេចមករបស់ទ្រង់ដោយផ្ទាល់ភ្នែកនោះឡើយ។ មានតែក្នុងយុគសម័យនៃព្រះគុណ នៅពេលដែលវិញ្ញាណនៃព្រះបានត្រឡប់ជាសាច់ឈាម ហើយបានយកកំណើតជាសាច់ឈាមក្នុងស្រុកយូដា ទើបមនុស្សមើលឃើញរូបអង្គព្រះដែលយកកំណើតជាមនុស្សជាលើកទីមួយ ជាសាសន៍យូដាម្នាក់។ គឺគ្មានឃើញអ្វីនៃព្រះយេហូវ៉ាស្ដីពីទ្រង់ឡើយ។ យ៉ាងណាមិញ ទ្រង់បានចាប់បដិសន្ធិដោយវិញ្ញាណនៃព្រះយេហូវ៉ាផ្ទាល់ ហើយព្រះយេស៊ូវនៅតែប្រសូតក្នុងឋានៈជាតំណាងព្រះវិញ្ញាណរបស់ព្រះជាម្ចាស់។ អ្វីដែលមនុស្សមើលឃើញដំបូង គឺព្រះវិញ្ញាណបរិសុទ្ធយាងចុះមកសណ្ឋិតលើព្រះយេស៊ូវ ដូចជាសត្វព្រាប។ ព្រះវិញ្ញាណនេះមិនមែនជាវិញ្ញាណដែលរួមក្នុងព្រះយេស៊ូវទេ តែជាព្រះវិញ្ញាណបរិសុទ្ធវិញ។ ចុះតើវិញ្ញាណរបស់ព្រះយេស៊ូវ ដោយឡែកពីព្រះវិញ្ញាណបរិសុទ្ធមែនទេ? ប្រសិនបើព្រះយេស៊ូវ គឺជាព្រះយេស៊ូវដ៏ជាព្រះរាជបុត្រា ហើយព្រះវិញ្ញាណបរិសុទ្ធ គឺជាព្រះវិញ្ញាណបរិសុទ្ធ តើព្រះអង្គទាំងពីរជាព្រះតែមួយយ៉ាងដូចម្ដេច? ប្រសិនបើដូច្នេះមែន កិច្ចការនេះមិនអាចអនុវត្តបានឡើយ។ ព្រះវិញ្ញាណដែលនៅក្នុងព្រះយេស៊ូវ ព្រះវិញ្ញាណដែលនៅឯស្ថានសួគ៌ និងព្រះវិញ្ញាណនៃព្រះយេហូវ៉ា គឺជាព្រះវិញ្ញាណតែមួយ។ ព្រះវិញ្ញាណត្រូវបានហៅថា ព្រះវិញ្ញាណដ៏បរិសុទ្ធ ព្រះវិញ្ញាណរបស់ព្រះជាម្ចាស់ ព្រះវិញ្ញាណទាំងប្រាំពីរ និងព្រះវិញ្ញាណដែលរួមបញ្ចូលគ្រប់ទាំងអស់។ ព្រះវិញ្ញាណរបស់ព្រះជាម្ចាស់អាចអនុវត្តនូវកិច្ចការច្រើនណាស់។ ទ្រង់អាចបង្កើតពិភពលោក ហើយទ្រង់ក៏បំផ្លាញពិភពលោកនេះ ដោយបង្កជំនន់ពន្លិចផែនដីនេះក៏បាន។ ទ្រង់អាចប្រោសលោះមនុស្សជាតិ ហើយជាងនេះទៅទៀត ទ្រង់ក៏អាចយកឈ្នះ និងបំផ្លាញមនុស្សជាតិផងដែរ។ កិច្ចការនេះ សុទ្ធតែត្រូវបានអនុវត្តដោយព្រះជាម្ចាស់ផ្ទាល់ ហើយមិនអាចត្រូវបានធ្វើឡើងដោយភាពជាអង្គព្រះណាមួយជំនួសទ្រង់បានឡើយ។ ព្រះវិញ្ញាណរបស់ទ្រង់អាចត្រូវហៅចំព្រះនាមថា ព្រះយេហូវ៉ា និងព្រះយេស៊ូវ ក៏ដូចជាព្រះដ៏មានគ្រប់ព្រះចេស្ដា។ ព្រះអង្គគឺជាព្រះអម្ចាស់ និងព្រះគ្រីស្ទ។ ទ្រង់ក៏អាចក្លាយជាកូនមនុស្សដែរ។ ទ្រង់គង់នៅស្ថានសួគ៌ ហើយក៏គង់លើផែនដីនេះផងដែរ ទ្រង់ខ្ពង់ខ្ពស់លើសចក្រវាលទាំងមូល និងក្នុងចំណោមបណ្ដាជនផង។ ទ្រង់គឺជាម្ចាស់តែមួយគត់របស់ផ្ទៃមេឃ និងផែនដី! តាំងតែពីគ្រាបង្កើតផែនដី រហូតមកទល់ពេលនេះ កិច្ចការនេះត្រូវបានអនុវត្តដោយព្រះវិញ្ញាណនៃព្រះដោយផ្ទាល់។ ទាំងកិច្ចការនៅស្ថានសួគ៌ ឬក៏ជាកិច្ចការខាងសាច់ឈាម សុទ្ធតែត្រូវបានអនុវត្តដោយព្រះវិញ្ញាណរបស់ទ្រង់ផ្ទាល់។ សត្តនិករទាំងអស់ ទោះបីជានៅលើមេឃ ឬនៅលើផែនដី សុទ្ធតែនៅក្នុងកណ្ដាប់ព្រះហស្តដ៏មានឫទ្ធានុភាពរបស់ទ្រង់។ ទាំងអស់នេះ គឺសុទ្ធតែជាកិច្ចការរបស់ព្រះជាម្ចាស់ហើយគ្មាននរណាអាចធ្វើកិច្ចការនេះជំនួសទ្រង់បានឡើយ។ នៅឯស្ថានសួគ៌ ទ្រង់ជាព្រះវិញ្ញាណ ប៉ុន្តែក៏ជាព្រះជាម្ចាស់ផ្ទាល់ដែរ។ នៅក្នុងចំណោមមនុស្សជាតិ ទ្រង់គឺមនុស្សដែលមានសាច់ឈាម ប៉ុន្តែក៏នៅតែជាព្រះជាម្ចាស់ផ្ទាល់ដែរ។ ទោះបីជាទ្រង់អាចនឹងត្រូវគេហៅដោយព្រះនាមរាប់ពាន់ផ្សេងទៀត ក៏ទ្រង់នៅតែជាព្រះផ្ទាល់ព្រះអង្គដែរ ដែលជាការបង្ហាញឱ្យឃើញផ្ទាល់របស់ព្រះវិញ្ញាណបរិសុទ្ធ ហើយក៏ជាការប្រកាសប្រាប់ដល់ជាតិសាសន៍ និងប្រទេសទាំងអស់នៅគ្រាចុងក្រោយផងដែរ។ ព្រះជាម្ចាស់អាចត្រូវបានហៅថាជាព្រះដ៏មានគ្រប់ព្រះចេស្ដា និងព្រះដ៏ពិតតែមួយ ជាព្រះជាម្ចាស់ផ្ទាល់ ដែលរួមបញ្ចូលគ្រប់ទាំងអស់ នោះទើបជាព្រះនាមដែលអាចហៅបានគ្រប់ពេលវេលា។ អង្គរបស់ព្រះជាម្ចាស់ខុសគ្នានោះ គឺគ្មានទេ ហើយរឹតតែគ្មានគំនិតអំពីព្រះវរបិតា ព្រះរាជបុត្រា និងព្រះវិញ្ញាណបរិសុទ្ធទៅទៀត។ នៅស្ថានសួគ៌និងផែនដីនេះ គឺមានព្រះតែមួយអង្គគត់!

ផែនការគ្រប់គ្រងរបស់ព្រះជាម្ចាស់លាតសន្ធឹងប្រាំមួយពាន់ឆ្នាំ ហើយត្រូវបានបែងចែងជាបីយុគសម័យ ផ្អែកតាមភាពខុសគ្នានៃកិច្ចការរបស់ទ្រង់៖ យុគសម័យទីមួយជាយុគសម័យនៃក្រឹត្យវិន័យក្នុងសញ្ញាចាស់។ យុគសម័យទីពីរ គឺជាយុគសម័យនៃព្រះគុណ។ ឯយុគសម័យទីបីជាគ្រាចុងក្រោយ ពោលគឺយុគសម័យនៃនគរព្រះ។ ក្នុងយុគសម័យនីមួយៗ អត្តសញ្ញាណប្លែកមួយត្រូវបានបង្ហាញចេញមក។ នេះក៏ព្រោះតែភាពខុសគ្នាក្នុងកិច្ចការនេះប៉ុណ្ណោះ ពោលគឺ លក្ខខណ្ឌតម្រូវនៃកិច្ចការនេះ។ ដំណាក់កាលទីមួយនៃកិច្ចការក្នុងសម័យនៃក្រឹត្យវិន័យ ត្រូវបានអនុវត្តនៅក្នុងស្រុកអ៊ីស្រាអែលហើយដំណាក់កាលទីពីរនៃការបញ្ចប់កិច្ចការប្រោសលោះ ត្រូវបានអនុវត្តនៅក្នុងស្រុកយូដា។ សម្រាប់កិច្ចការនៃការប្រោសលោះ ព្រះយេស៊ូវបានមក ប្រសូតតាមរយៈការចាប់បដិសន្ធិដោយព្រះវិញ្ញាណបរិសុទ្ធ និងធ្វើជាព្រះបុត្រាតែមួយគត់។ ទាំងអស់នេះ គឺសុទ្ធតែមកពីលក្ខខណ្ឌតម្រូវនៃកិច្ចការនេះ។ នៅគ្រាចុងក្រោយ ព្រះជាម្ចាស់ចង់បន្សាយកិច្ចការរបស់ទ្រង់ដល់សាសន៍ដទៃ រួចក៏យកឈ្នះមនុស្សនៅទីនោះ ដើម្បីឱ្យព្រះនាមទ្រង់ល្បីរន្ទឺក្នុងចំណោមពួកគេ។ ទ្រង់ចង់ដឹកនាំមនុស្ស ទាំងក្នុងការយល់ដឹង និងការចូលទៅក្នុងសេចក្ដីពិតគ្រប់យ៉ាង។ កិច្ចការទាំងអស់នេះ ត្រូវបានអនុវត្តដោយព្រះវិញ្ញាណតែ មួយ។ បើទោះបីជាទ្រង់ប្រហែលជាធ្វើដូច្នេះ តាមទស្សនៈខុសគ្នា តែសណ្ឋាន និងគោលការណ៍នៃកិច្ចការនេះ គឺនៅដូចគ្នាដដែល។ កាលណាអ្នកប្រកាន់ខ្ជាប់តាមគោលការណ៍ និងសណ្ឋានកិច្ចការ ដែលព្រះអង្គបានអនុវត្ត នោះអ្នកនឹងដឹងថា កិច្ចការនេះ គឺសុទ្ធតែត្រូវបានធ្វើឡើងដោយព្រះវិញ្ញាណតែមួយ។ នៅតែមានមនុស្សខ្លះនិយាយថា «ព្រះវរបិតាជាព្រះវរបិតា ព្រះរាជបុត្រាជាព្រះរាជបុត្រាព្រះវិញ្ញាណបរិសុទ្ធជាព្រះវិញ្ញាណបរិសុទ្ធ ហើយនៅទីបំផុត ទាំងបីព្រះអង្គនឹងរួមគ្នាមកតែមួយ»។ តើអ្នកនឹងធ្វើឱ្យព្រះទាំងបីអង្គ រួមគ្នាមកតែមួយដោយវិធីណា? តើព្រះវរបិតា និងព្រះវិញ្ញាណបរិសុទ្ធ រួមគ្នាមកតែមួយដោយវិធីណា? ប្រសិនបើព្រះទាំងពីរអង្គ គឺជាព្រះពីរអង្គរហូតមក ទោះបីជាព្រះទាំងពីរអង្គរួមគ្នាយ៉ាងណា តើទ្រង់ទាំងពីរ មិននៅតែជាព្រះពីរអង្គ ដោយឡែកពីគ្នាទេឬអី? កាលណាអ្នកនិយាយអំពីការបង្រួមព្រះទាំងពីរអង្គមកតែមួយ តើនោះមិនត្រឹមតែជាការបង្រួមចំណែកពីរ ដើម្បីឱ្យក្លាយជាចំណែកមួយទាំងមូលទេឬអី? ប៉ុន្តែ តើព្រះអង្គទាំងពីរពុំមែនជាចំណែកពីរ មុនពេលរួមគ្នាមកតែមួយទេឬអី? ព្រះវិញ្ញាណនីមួយៗ ទ្រង់មានលក្ខណៈពិតខុសគ្នាហើយព្រះវិញ្ញាណទាំងពីរ មិនអាចបង្រួមគ្នាមកតែមួយបាននោះទេ។ វិញ្ញាណមិនមែនជាវត្ថុធាតុ ហើយក៏មិនដូចនឹងវត្ថុផ្សេងទៀតក្នុងពិភពលោកនេះឡើយ។ ព្រះវរបិតា ជាព្រះវិញ្ញាណមួយ ព្រះរាជបុត្រាជាព្រះវិញ្ញាណមួយ ចំណែកព្រះវិញ្ញាណបរិសុទ្ធជាព្រះវិញ្ញាណមួយផ្សេងទៀត ហើយព្រះវិញ្ញាណទាំងបីរួមគ្នា ដូចជាទឹកបីកែវរួមគ្នាមកតែមួយទាំងមូល។ តើនោះ មិនមែនជាព្រះបីអង្គរួមគ្នាមកតែមួយទេឬអី? នេះជាពន្យល់ដែលខុសសុទ្ធសាធ និងមិនសមហេតុផលទាំងស្រុង! តើនេះមិនមែនជាការបែងចែកព្រះទេឬអី? តើធ្វើយ៉ាងណាអាចឱ្យព្រះវរបិតា ព្រះរាជបុត្រា និងព្រះវិញ្ញាណបរិសុទ្ធ បង្រួមគ្នាមកតែមួយបាន? តើព្រះទាំងបីអង្គមិនមែនជាចំណែកបី ដែលមានលក្ខណៈខុសគ្នាទេឬអី? នៅតែមានអ្នកផ្សេងទៀតដែលនិយាយថា «តើព្រះជាម្ចាស់មិនបានបញ្ជាក់យ៉ាងច្បាស់ថា ព្រះយេស៊ូវជាព្រះ រាជបុត្រស្ងួនភ្ងារបស់ទ្រង់ទេឬអី?» ព្រះយេស៊ូវ គឺជាបុត្រាស្ងួនភ្ងារបស់ព្រះជាម្ចាស់ ជាបុត្រដែលទ្រង់សព្វព្រះហឫទ័យណាស់ ព្រះបន្ទូលនេះ គឺព្រះជាម្ចាស់ផ្ទាល់ជាអ្នកថ្លែងមែន។ គឺព្រះជាម្ចាស់ជាអ្នកធ្វើបន្ទាល់ពីអង្គទ្រង់ផ្ទាល់ តែធ្វើតាមទស្សនៈខុសពីគ្នាប៉ុណ្ណោះ នោះជាព្រះវិញ្ញាណនៅស្ថានសួគ៌ ធ្វើបន្ទាល់ពីរូបកាយសាច់ឈាមរបស់ទ្រង់ផ្ទាល់។ ព្រះយេស៊ូវ គឺជារូបកាយសាច់ឈាមរបស់ទ្រង់ ពុំមែនជាព្រះបុត្រារបស់ទ្រង់ដែលនៅស្ថានសួគ៌ទេ។ តើអ្នកយល់ ដែរឬទេ? តើព្រះបន្ទូលរបស់ព្រះយេស៊ូវថា «ខ្ញុំសណ្ឋិតក្នុងព្រះវរបិតា ហើយព្រះវរបិតាក៏សណ្ឋិតក្នុងខ្ញុំដែរ» មិនបង្ហាញថា ព្រះអង្គទាំងបី ជាព្រះវិញ្ញាណតែមួយទេឬអី? តើមិនមែនដោយសារតែការយកកំណើតជាសាច់ឈាមទេឬអី ដែលព្រះទាំងបីអង្គត្រូវបានញែកចេញរវាងស្ថានសួគ៌ និងផែនដី? ក្នុងភាពជាក់ស្ដែង ព្រះអង្គទាំងបី គឺនៅតែជាព្រះវិញ្ញាណតែមួយ តែទោះយ៉ាងណាក៏ដោយ នោះគ្រាន់តែជាព្រះ ដែលកំពុងតែធ្វើបន្ទាល់ពីអង្គទ្រង់ផ្ទាល់តែប៉ុណ្ណោះ។ ដោយសារតែការប្រែប្រួលយុគសម័យ លក្ខខណ្ឌតម្រូវនៃកិច្ចការ ហើយនិងដំណាក់កាលខុសៗគ្នានៃផែនការគ្រប់គ្រងរបស់ទ្រង់ ព្រះនាមដែលមនុស្សហៅទ្រង់ក៏ខុសៗគ្នាដែរ។ កាលទ្រង់យាងមកអនុវត្តដំណាក់កាលទីមួយនៃកិច្ចការនេះ ទ្រង់ត្រូវបានគេហៅដោយព្រះនាមថា ព្រះយេហូវ៉ាដែលជាអ្នកគង្វាលនៃសាសន៍អ៊ីស្រាអែល។ នៅក្នុងដំណាក់កាលទីពីរ ព្រះដែលយកកំណើតជាសាច់ឈាមហៅបានត្រឹមថា ព្រះអម្ចាស់ និងព្រះគ្រីស្ទ។ តែនៅពេលនោះ ព្រះវិញ្ញាណដែលគង់នៅស្ថានសួគ៌ បានប្រកាសត្រឹមថា ទ្រង់ជាព្រះរាជបុត្រាស្ងួនភ្ងារបស់ព្រះជាម្ចាស់ ហើយពុំមានការលើកឡើងអំពីអត្ថិភាពរបស់ទ្រង់ថាជាព្រះរាជបុត្រាតែមួយរបស់ព្រះជាម្ចាស់នោះឡើយ។ រឿងនេះមិនអាចកើតឡើងងាយដូច្នេះទេ។ ម្ដេចបានជាព្រះមានបុត្រតែមួយនោះ? តើព្រះមិនបានក្លាយជាមនុស្សទេឬអី? ដោយសារទ្រង់ជារូបកាយសាច់ឈាម ទើបទ្រង់ត្រូវបានហៅថា ព្រះរាជបុត្រាស្ងួនភ្ងារបស់ព្រះជាម្ចាស់ ហើយតាំងពីពេលនោះមក សម្ពន្ធភាពរវាងព្រះវរបិតានិងព្រះរាជបុត្រាក៏ចាប់ផ្ដើមមាន។ សម្ពន្ធភាពនេះកើតឡើង ដោយសារការបែងចែករវាងស្ថានសួគ៌ និងផែនដី។ ព្រះយេស៊ូវបានអធិស្ឋានតាមទស្សនៈជាមនុស្សខាងសាច់ឈាម។ ដោយសារតែទ្រង់គ្រងរូបកាយសាច់ឈាមរបស់មនុស្សសាមញ្ញៗ បែបនេះ ទ្រង់មានបន្ទូលតាមទស្សនៈជាមនុស្សថា «សម្បកកាយរបស់ខ្ញុំ គឺជាសម្បកកាយមនុស្ស។ ដោយសារខ្ញុំគ្រងរូបកាយផ្នែកសាច់ឈាមរបស់មនុស្ស ដើម្បីយាងមកផែនដីនេះ ពេលនេះខ្ញុំនៅឆ្ងាយពីស្ថានសួគ៌ណាស់»។ ដោយព្រោះហេតុនេះ ទើបទ្រង់បានត្រឹមតែអាចអធិដ្ឋានទៅឯព្រះដ៏ជាព្រះវរបិតា តាមទស្សនៈជាមនុស្សខាងសាច់ឈាម។ នេះគឺជាកាតព្វកិច្ចរបស់ព្រះអង្គ ហើយវាជាកាតព្វកិច្ចដែលព្រះវិញ្ញាណនៃព្រះដែលយកកំណើតជាមនុស្ស គួរផ្ដល់ជូន។ មិនអាចនិយាយថា ទ្រង់មិនមែនជាព្រះជាម្ចាស់ ដោយសារតែទ្រង់បានអធិស្ឋានទៅរកព្រះវរបិតា តាមទស្សនៈជាមនុស្សខាងសាច់ឈាម។ ទោះបីទ្រង់ត្រូវបានហៅថាជាព្រះរាជបុត្រាស្ងួនភ្ងារបស់ព្រះជាម្ចាស់ ប៉ុន្តែទ្រង់ក៏នៅតែជាព្រះជាម្ចាស់ផ្ទាល់ដដែល ដ្បិតទ្រង់ជារូបកាយសាច់ឈាមរបស់ព្រះវិញ្ញាណ ហើយលក្ខណៈ ពិតរបស់ទ្រង់ គឺនៅតែជាវិញ្ញាណ។ មនុស្សឆ្ងល់ពីហេតុផលដែលទ្រង់អធិស្ឋាន ហាក់ដូចទ្រង់ជាព្រះជាម្ចាស់ផ្ទាល់។ មូលហេតុមកពីទ្រង់គឺជាព្រះដែលយកកំណើតជាមនុស្ស ជាព្រះជាម្ចាស់ដែលកំពុងគង់ក្នុងសាច់ឈាម ហើយមិនមែនជាព្រះវិញ្ញាណដែលនៅឯស្ថានសួគ៌នោះឡើយ។ ព្រះវរបិតា ព្រះរាជបុត្រា និងព្រះវិញ្ញាណបរិសុទ្ធ សុទ្ធតែជាព្រះ។ ទាល់តែព្រះទាំងបីអង្គ រួមគ្នាមកតែមួយ ទើបអាចរាប់ថាជាព្រះពិតតែមួយបានហើយព្រះចេស្ដារបស់ទ្រង់ ក៏អស្ចារ្យខុសពីធម្មតាដោយសារវិធីនេះដែរ។ មានមនុស្សដែលនិយាយថា គឺមានតែវិធីនេះទេទើបទ្រង់អាចធ្វើជាព្រះវិញ្ញាណទាំងប្រាំពីរបាន។ ពេលដែលព្រះរាជបុត្រាអធិស្ឋាន បន្ទាប់ពីទ្រង់យាងមកនោះ ព្រះដែលទ្រង់អធិស្ឋានរក គឺព្រះវិញ្ញាណ។ នៅក្នុងភាពជាក់ស្ដែងទ្រង់កំពុងអធិស្ឋានតាមទស្សនៈជាមនុស្ស។ ទ្រង់មិនពេញលេញ ដោយសារតែសាច់ឈាមមិនពេញលេញ ហើយទ្រង់មាននូវសេចក្ដីកម្សោយជាច្រើន ពេលដែលព្រះអង្គយាងមកក្នុងសាច់ឈាម ហើយទ្រង់ជួបនូវបញ្ហាជាច្រើន នៅពេលដែលទ្រង់អនុវត្តកិច្ចការរបស់ទ្រង់ នៅក្នុងសាច់ឈាម។ ហេតុនេះបានជាទ្រង់អធិស្ឋានបីដងទៅកាន់ព្រះវរបិតា មុនពេលទ្រង់ត្រូវគេឆ្កាង និងជាច្រើនលើកទៀត មុនពេលទ្រង់ជាប់ឆ្កាងផងដែរ។ ទ្រង់បានអធិស្ឋាននៅក្នុងចំណោមពួកសិស្សទ្រង់ ទ្រង់បានអធិស្ឋានម្នាក់អ្នកនៅលើភ្នំ ទ្រង់ក៏បានអធិស្ឋាននៅលើទូកនេសាទ រួចទ្រង់ក៏បានអធិស្ឋាននៅក្នុងចំណោមបណ្ដាជន ទ្រង់ក៏បានអធិស្ឋានទាំងពេលកំពុងកាច់នំប៉័ង ហើយទ្រង់ក៏អធិស្ឋានពេលកំពុងឱ្យពរអ្នកដទៃទៀតផង។ ហេតុអ្វីបានជាទ្រង់ធ្វើដូច្នេះ? ទ្រង់អធិស្ឋានទៅកាន់ព្រះវិញ្ញាណព្រះអង្គកំពុងអធិស្ឋានទៅកាន់ព្រះវិញ្ញាណ គឺទៅកាន់ព្រះដែលនៅឯស្ថានសួគ៌ តាមទស្សនៈជាមនុស្សខាងសាច់ឈាម។ ដូច្នេះតាមទស្សនៈរបស់មនុស្ស ព្រះយេស៊ូវបានក្លាយជាព្រះរាជបុត្រានៅក្នុងដំណាក់កាលនោះ។ យ៉ាងណាមិញ នៅក្នុងដំណាក់កាលនេះ ព្រះអង្គមិនអធិស្ឋានទេ។ ហេតុអ្វីក៏បែបនេះ? នេះគឺមកពីអ្វីដែលទ្រង់នាំយកនោះ គឺជាកិច្ចការនៃព្រះបន្ទូល ព្រមទាំងការជំនុំជម្រះ និងការវាយផ្ចាល។ ទ្រង់មិនត្រូវការនូវការអធិស្ឋាន ហើយព័ន្ធកិច្ចរបស់ទ្រង់ គឺត្រូវថ្លែងព្រះបន្ទូល។ ទ្រង់ពុំមែនត្រូវគេឆ្កាង ហើយទ្រង់ក៏មិនត្រូវមនុស្សចាប់យកទៅឱ្យពួកអ្នកមានអំណាចដែរ។ ទ្រង់គ្រាន់តែអនុវត្តកិច្ចការរបស់ទ្រង់ប៉ុណ្ណោះ។ នៅគ្រាដែលព្រះយេស៊ូវអធិស្ឋាន ទ្រង់កំពុងអធិស្ឋានទៅកាន់ព្រះដ៏ជាព្រះវរបិតា ដើម្បីឱ្យនគរស្ថានសួគ៌មកដល់ ដើម្បីឱ្យព្រះហឫទ័យព្រះវរបិតាបានសម្រេច និងសម្រាប់កិច្ចការដែលនឹងត្រូវមកដល់។ នៅក្នុងដំណាក់កាលនេះ នគរស្ថានសួគ៌បានចុះមកដល់ហើយ តើទ្រង់នៅតែត្រូវការអធិស្ឋានបែបនេះទៀតមែនទេ? កិច្ចការរបស់ទ្រង់ គឺបញ្ចប់យុគសម័យនេះ ហើយពុំមានយុគសម័យថ្មីទៀតទេ ហេតុនេះ តើមានការចាំបាច់ត្រូវអធិស្ឋានសម្រាប់ដំណាក់កាលបន្ទាប់ទៀតទេ? ខ្ញុំយល់ថា ពុំមានការចាំបាច់នោះទេ!

ក្នុងការបកស្រាយរបស់មនុស្ស គឺមាននូវសម្ដីផ្ទុយគ្នាជាច្រើន។ ពិតណាស់ ទាំងអស់នេះជាសញ្ញាណរបស់មនុស្ស ប្រសិនបើគ្មានការពិនិត្យពិច័យទេ អ្នករាល់គ្នាមុខជាជឿថា ការពន្យល់របស់ពួកគេសុទ្ធតែត្រឹមត្រូវទាំងអស់។ តើអ្នកមិនដឹងទេឬថា គំនិតបែបនេះដែលថា ព្រះត្រៃឯក គ្មានអ្វីក្រៅពីសញ្ញាណនានារបស់មនុស្សទេឬអី? ចំណេះដឹងរបស់មនុស្ស ពុំមានចំណេះដឹងណាពេញលេញ ឬម៉ត់ចត់នោះទេ។ ភាពស្មោកគ្រោកក៏ចេះតែមាន ហើយមនុស្សក៏មានគំនិតច្រើនដែរ។ នេះបង្ហាញថា មនុស្សម្នាក់មិនអាចត្រឹមតែពន្យល់អំពីកិច្ចការរបស់ព្រះជាម្ចាស់ប៉ុណ្ណោះទេ។ មានរឿងច្រើនណាស់នៅក្នុងគំនិតរបស់មនុស្សទាំងអស់ គឺសុទ្ធតែចេញមកពីហេតុផល និងតម្រិះរបស់គេ ដែលផ្ទុយអំពីសេចក្ដីពិត។ តើហេតុផលរបស់អ្នកអាចកាត់ញែកកិច្ចការរបស់ព្រះជាម្ចាស់ឱ្យម៉ត់ចត់ដែរឬទេ? តើអ្នកអាចទទួលបានតម្រិះស៊ីជម្រៅ ក្នុងគ្រប់កិច្ចការទាំងអស់របស់ព្រះយេហូវ៉ាដែរឬទេ? ក្នុងឋានៈជាមនុស្ស តើអ្នកអាចមើលឃើញកិច្ចការទាំងអស់នេះទេ ឬក៏ព្រះជាម្ចាស់ផ្ទាល់ទើបអាចមើលឃើញពីអស់កល្បជានិច្ចដល់អស់កល្បជានិច្ចបាន។ តើគឺអ្នកមែនទេដែលអាចមើលឃើញអតីតកាលពីអស់កល្បជានិច្ច ដល់អនាគតកាលដ៏អស់កល្បជានិច្ច ឬទាល់តែព្រះជាម្ចាស់ទើបអាចធ្វើបែបនេះបាន? តើអ្នកនិយាយអ្វីខ្លះ? តើអ្នកអាចស័ក្ដិសមនឹងពន្យល់ព្រះជាម្ចាស់ទេ? តើការពន្យល់របស់អ្នកផ្អែកលើអ្វី? តើអ្នកគឺជាព្រះមែនទេ? ស្ថានសួគ៌ និងផែនដីព្រមទាំងរបស់សព្វសារពើត្រូវបានបង្កើតដោយព្រះជាម្ចាស់ផ្ទាល់។ អ្នកដែលធ្វើកិច្ចការនេះ គឺមិនមែនជាអ្នកទេ ដូច្នេះ ហេតុអ្វីទើបអ្នកផ្ដល់នូវការពន្យល់មិនត្រឹមត្រូវបែបនេះ? ពេលនេះ តើអ្នកបន្តជឿលើព្រះត្រៃឯកទៀតដែរឬទេ? តើអ្នកមិនគិតទេថា វិធីនេះគឺជាបន្ទុកខ្លាំងពេកទេឬអី? ល្អបំផុត គឺអ្នកត្រូវជឿលើព្រះតែមួយបានហើយ មិនចាំបាច់ជឿព្រះបីអង្គទេ។ ស្រាលខ្លួន គឺជារឿងល្អបំផុត ដ្បិតបន្ទុករបស់ព្រះអម្ចាស់ស្រាលទេ។


ការអនុវត្ត (៣)

អ្នករាល់គ្នាត្រូវតែមានសមត្ថភាពរស់នៅដោយឯករាជ្យ ត្រូវតែចេះហូប និងផឹកពីព្រះបន្ទូលរបស់ព្រះជាម្ចាស់ដោយខ្លួនឯង ត្រូវតែចេះដកបទពិសោធពីព្រះបន្ទូលរបស់ព្រះជាម្ចាស់ដោយខ្លួនឯង និងចេះដឹកនាំជីវិតបែបសាមញ្ញខាងវិញ្ញាណ ដោយមិនចាំបាច់មានការដឹកនាំពីអ្នកដទៃ។ អ្នកត្រូវតែចេះពឹងផ្អែកលើព្រះបន្ទូលដែលព្រះជាម្ចាស់មានបន្ទូលនៅថ្ងៃនេះ ដើម្បីរស់នៅ ដើម្បីចូលទៅក្នុងបទពិសោធពិត និងដើម្បីទទួលបានការយល់ដឹងជ្រៅជ្រះពិតប្រាកដ។ មានតែធ្វើបែបនេះទេ ទើបអ្នកនឹងអាចឈររឹងមាំបាន។ សព្វថ្ងៃនេះ មនុស្សជាច្រើនមិនយល់ទាំងស្រុងអំពីទុក្ខវេទនា និងការល្បងលនាពេលអនាគតឡើយ។ នៅពេលអនាគត មនុស្សខ្លះនឹងឆ្លងកាត់នូវទុក្ខវេទនា ហើយអ្នកខ្លះទៀតនឹងមានបទពិសោធនៃការដាក់ទោស។ ការដាក់ទោសនេះនឹងកាន់តែធ្ងន់ធ្ងរ។ វានឹងក្លាយជាការមកដល់នៃការពិត។ នៅថ្ងៃនេះ គ្រប់យ៉ាងដែលអ្នកមានបទពិសោធ អនុវត្ត និងបង្ហាញចេញ ចាក់គ្រឹះសម្រាប់ការល្បងលនាពេលអនាគត ហើយយ៉ាងហោចណាស់ អ្នកត្រូវតែចេះរស់នៅដោយឯករាជ្យ។ នៅថ្ងៃនេះ ស្ថានភាពទាក់ទងនឹងមនុស្សជាច្រើននៅក្នុងពួកជំនុំ ជាទូទៅកើតឡើងដូចខាងក្រោមនេះ៖ បើមានអ្នកដឹកនាំ និងអ្នកធ្វើការដើម្បីបំពេញការងារ ពួកគេនឹងរីករាយ តែបើគ្មានវិញ នោះពួកគេនឹងមិនរីករាយឡើយ។ ពួកគេមិនយកចិត្តទុកដាក់ចំពោះកិច្ចការនៃពួកជំនុំឡើយ និងមិនយកចិត្តទុកដាក់ចំពោះជីវិតខាងវិញ្ញាណរបស់ពួកគេផ្ទាល់ ហើយក៏គ្មានបន្ទុកសូម្បីតែបន្ដិចដែរ ពោលគឺពួកគេហិចហើរ ដូចជាបក្សីហាន់ហាវ។[ក] ជាក់ស្ដែងទៅ កិច្ចការដែលខ្ញុំបានធ្វើនៅក្នុងមនុស្សជាច្រើន គ្រាន់តែជាកិច្ចការនៃការយកឈ្នះប៉ុណ្ណោះ ដ្បិតជាមូលដ្ឋាន មនុស្សជាច្រើនមិនស័ក្ដិសមនឹងទទួលបានការប្រោសឱ្យគ្រប់លក្ខណ៍ឡើយ។ មានតែចំណែកនៃមនុស្សតិចតួចប៉ុណ្ណោះ ដែលអាចត្រូវបានប្រោសឱ្យគ្រប់លក្ខណ៍។ ដោយបានឮអំពីព្រះបន្ទូលទាំងនេះ បើអ្នកគិតថា «ដោយសារតែកិច្ចការដែលត្រូវបានធ្វើដោយព្រះជាម្ចាស់គឺគ្រាន់តែយកឈ្នះលើមនុស្សប៉ុណ្ណោះ នោះខ្ញុំនឹងដើរតាមបែបបង្គ្រប់កិច្ចបានហើយ» តើអាកប្បកិរិយាបែបនេះអាចទទួលយកម្ដេចកើតទៅ? បើអ្នកមានមនសិការយ៉ាងពិតប្រាកដមែន នោះអ្នកត្រូវតែមានបន្ទុក និងញាណនៃការទទួលខុសត្រូវ។ អ្នកត្រូវតែនិយាយថា៖ «មិនថាខ្ញុំនឹងត្រូវបានយកឈ្នះ ឬប្រោសឱ្យគ្រប់លក្ខណ៍ឡើយ ខ្ញុំត្រូវតែដើរតាមជំហាននៃការធ្វើបន្ទាល់នេះឱ្យបានត្រឹមត្រូវ។» ក្នុងនាមជាសត្តនិករមួយរបស់ព្រះជាម្ចាស់ គេអាចត្រូវបានព្រះជាម្ចាស់យកឈ្នះទាំងស្រុង ហើយនៅទីបំផុត គេអាចបំពេញតាមបំណងរបស់ព្រះជាម្ចាស់ ដោយតបស្នងចំពោះសេចក្តីស្រឡាញ់របស់ព្រះជាម្ចាស់ជាមួយដួងចិត្តដែលស្រឡាញ់ព្រះជាម្ចាស់ និងដោយដាក់ចិត្តដាក់កាយទាំងស្រុងថ្វាយដល់ព្រះជាម្ចាស់។ នេះគឺជាទំនួលខុសត្រូវរបស់មនុស្ស វាគឺជាភារកិច្ចមួយដែលមនុស្សគួរតែបំពេញ និងជាបន្ទុកមួយដែលមនុស្សគួរតែរែកពុន ហើយមនុស្សត្រូវតែបំពេញបញ្ជាបេសកកម្មនេះ។ មានតែធ្វើបែបនេះទេ ទើបគេជឿលើព្រះជាម្ចាស់យ៉ាងពិតប្រាកដ។ សព្វថ្ងៃនេះ តើអ្វីដែលអ្នកធ្វើនៅក្នុងពួកជំនុំគឺជាការបំពេញតាមទំនួលខុសត្រូវរបស់អ្នកដែរឬទេ? ការនេះអាស្រ័យលើថាតើអ្នករែកពុនបន្ទុកឬក៏អត់ ហើយវាក៏អាស្រ័យលើចំណេះដឹងរបស់អ្នកផ្ទាល់ផងដែរ។ នៅក្នុងការដកបទពិសោធនូវកិច្ចការនេះ បើមនុស្សត្រូវបានយកឈ្នះ និងមានចំណេះដឹងពិតប្រាកដ នោះគេនឹងមានសមត្ថភាពស្ដាប់បង្គាប់តាម មិនថាគេមានសេចក្តីរំពឹងទុក ឬវាសនាបែបណានោះឡើយ។ នៅក្នុងរបៀបនេះ កិច្ចការដ៏អស្ចារ្យរបស់ព្រះជាម្ចាស់នឹងត្រូវបានដឹងនៅក្នុងលក្ខណៈទាំងស្រុង ដ្បិតអ្នករាល់គ្នាដែលជាមនុស្សនេះ គ្មានសមត្ថភាពអ្វីលើសពីនេះឡើយ ហើយក៏មិនអាចបំពេញតាមការទាមទារដែលខ្ពស់ជាងនេះបាននោះដែរ។ តែនៅពេលអនាគត មនុស្សខ្លះនឹងត្រូវបានប្រោសឱ្យគ្រប់លក្ខណ៍។ គុណសម្បត្តិរបស់ពួកគេនឹងប្រសើរឡើង នៅក្នុងវិញ្ញាណរបស់ពួកគេ ពួកគេនឹងមានចំណេះដឹងកាន់តែស៊ីជម្រៅ ហើយជីវិតរបស់ពួកគេនឹងលូតលាស់ឡើង...។ តែមនុស្សមួយចំនួនគ្មានសមត្ថភាពសម្រេចការនេះទាល់តែសោះ ហើយគេក៏មិនអាចត្រូវបានសង្រ្គោះនោះដែរ។ មានហេតុផលមួយដែលនាំឱ្យខ្ញុំមានបន្ទូលថា ពួកគេមិនអាចត្រូវបានសង្គ្រោះ។ នៅពេលអនាគត មនុស្សខ្លះនឹងត្រូវបានយកឈ្នះ អ្នកខ្លះនឹងត្រូវបានផាត់ចោល អ្នកខ្លះនឹងត្រូវប្រោសឱ្យគ្រប់លក្ខណ៍ ហើយអ្នកខ្លះទៀតនឹងត្រូវបានប្រើប្រាស់ ហើយដូចគ្នាដែរ អ្នកខ្លះនឹងជួបទុក្ខវេទនា អ្នកខ្លះនឹងទទួលទារុណកម្ម (ទាំងទុក្ខលំបាកខាងធម្មជាតិ និងគ្រោះអាក្រក់ដែលកើតចេញពីមនុស្ស) អ្នកខ្លះនឹងត្រូវផាត់ចោល ហើយអ្នកខ្លះទៀតនឹងមានជីវិតរស់។ នៅក្នុងការនេះ ម្នាក់ៗនឹងត្រូវបានចាត់ថ្នាក់ទៅតាមប្រភេទ ដោយក្រុមនីមួយៗតំណាងឱ្យមនុស្សមួយប្រភេទ។ មនុស្សទាំងអស់នឹងមិនត្រូវបានផាត់ចោលឡើយ ហើយមនុស្សទាំងអស់ក៏នឹងមិនត្រូវបានប្រោសឱ្យគ្រប់លក្ខណ៍នោះដែរ។ នេះដោយសារតែគុណសម្បត្តិរបស់ជនជាតិចិននៅខ្សោយពេក ហើយមានមនុស្សចំនួនតិចតួចប៉ុណ្ណោះនៅក្នុងចំណោមពួកគេដែលមានការស្គាល់ខ្លួនឯងដូចប៉ុល។ នៅក្នុងចំណោមអ្នករាល់គ្នា មានមនុស្សតិចតួចណាស់មានការតាំងចិត្តក្នុងការស្រឡាញ់ព្រះជាម្ចាស់ដូចជាពេត្រុស ឬមានប្រភេទនៃសេចក្តីជំនឿដូចជាយ៉ូបនោះ។ នៅក្នុងចំណោមអ្នករាល់គ្នាក៏កាន់តែពិបាករកមនុស្សដែលកោតខ្លាច និងបម្រើព្រះយេហូវ៉ាដូចជាដាវីឌ ដែលមានកម្រិតនៃស្វាមីភក្ដិដូចជាគាត់។ អ្នករាល់គ្នាគួរឱ្យអាណិតអ្វីម្ល៉េះទេ!

សព្វថ្ងៃនេះ ការមានបន្ទូលអំពីការប្រោសឱ្យគ្រប់លក្ខណ៍គឺគ្រាន់តែជាទិដ្ឋភាពមួយប៉ុណ្ណោះ។ មិនថាមានអ្វីកើតឡើងឡើយ អ្នករាល់គ្នាត្រូវតែធ្វើជំហាននៃការធ្វើបន្ទាល់នេះឱ្យបានត្រឹមត្រូវ។ បើអ្នករាល់គ្នាត្រូវបានស្នើសុំឱ្យបម្រើព្រះជាម្ចាស់នៅក្នុងព្រះវិហារ តើអ្នករាល់គ្នានឹងធ្វើយ៉ាងដូចម្ដេចទៅ? បើអ្នកមិនមែនជាបូជាចារ្យម្នាក់ ហើយក៏គ្មានឋានៈជាពួកកូនប្រុសច្បង ឬជាពួកកូនប្រុសរបស់ព្រះជាម្ចាស់នោះទេ តើអ្នកនឹងនៅតែមានស្វាមីភក្ដិដែរឬទេ? តើអ្នកនឹងនៅតែអាចលះបង់កិច្ចខិតខំប្រឹងប្រែងគ្រប់យ៉ាងរបស់អ្នកនៅក្នុងកិច្ចការនៃការពង្រីកនគរព្រះដែរឬទេ? តើអ្នកនឹងនៅតែអាចធ្វើកិច្ចការនៃបញ្ជាបេសកកម្មរបស់ព្រះជាម្ចាស់ឱ្យបានត្រឹមត្រូវដែរឬទេ? មិនថាជីវិតរបស់អ្នកបានចម្រើនឡើងកម្រិតណាឡើយ កិច្ចការនាពេលសព្វថ្ងៃនឹងធ្វើឱ្យអ្នកជឿជាក់ក្នុងចិត្តទាំងស្រុង និងលះបង់សញ្ញាណដែលអ្នកមានទាំងអស់។ មិនថាអ្នកមានអ្វីដែលវាត្រូវការ ដើម្បីដេញតាមជីវិតឬក៏អត់នោះឡើយ កិច្ចការរបស់ព្រះជាម្ចាស់នឹងធ្វើឱ្យអ្នកជឿជាក់ទាំងស្រុង។ មនុស្សខ្លះនិយាយថា៖ «ខ្ញុំគ្រាន់តែជឿលើព្រះជាម្ចាស់ ហើយខ្ញុំមិនយល់អំពីអត្ថន័យនៃការដេញតាមជីវិតឡើយ»។ ហើយអ្នកខ្លះទៀតនិយាយថា៖ «ជំនឿរបស់ខ្ញុំលើព្រះជាម្ចាស់មានភាពច្របូកច្របល់អស់ហើយ។ ខ្ញុំដឹងថា ខ្ញុំមិនអាចត្រូវបានប្រោសឱ្យគ្រប់លក្ខណ៍ឡើយ ដូច្នេះ ខ្ញុំត្រៀមខ្លួនជាស្រេច ដើម្បីទទួលការវាយផ្ចាល។» សូម្បីតែមនុស្សបែបនេះ ជាអ្នកដែលត្រៀមខ្លួនទទួលការវាយផ្ចាល ឬការបំផ្លាញ ក៏ទទួលស្គាល់ថា កិច្ចការនាពេលសព្វថ្ងៃត្រូវបានអនុវត្តដោយព្រះជាម្ចាស់ដែរ។ អ្នកខ្លះទៀតក៏និយាយដែរថា៖ «ខ្ញុំមិនស្នើសុំឱ្យព្រះអង្គប្រោសឱ្យគ្រប់លក្ខណ៍ឡើយ ប៉ុន្តែនៅថ្ងៃនេះ ខ្ញុំព្រមទទួលគ្រប់ទាំងការបណ្ដុះបណ្ដាលរបស់ព្រះជាម្ចាស់ ហើយក៏ព្រមសម្ដែងចេញនូវភាពជាមនុស្សធម្មតា កែលម្អគុណសម្បត្តិរបស់ខ្ញុំ និងស្ដាប់បង្គាប់តាមគ្រប់ទាំងការរៀបចំរបស់ព្រះជាម្ចាស់ដែរ...»។ ក្នុងការនេះ ពួកគេក៏ត្រូវបានយកឈ្នះ និងធ្វើបន្ទាល់ផងដែរ ដែលការនេះសបញ្ជាក់ឱ្យឃើញថា មនុស្សទាំងនេះមាននូវចំណេះដឹងខ្លះៗអំពីកិច្ចការរបស់ព្រះជាម្ចាស់។ ដំណាក់កាលនៃកិច្ចការនេះត្រូវបានអនុវត្តយ៉ាងលឿនបំផុត ហើយនៅពេលអនាគត វានឹងត្រូវបានអនុវត្តកាន់តែលឿននៅក្រៅប្រទេស។ សព្វថ្ងៃនេះ មនុស្សនៅក្រៅប្រទេសពិបាកនឹងរង់ចាំខ្លាំងណាស់ ពួកគេសុទ្ធតែកំពុងតែប្រញាប់ប្រញាល់ចូលមកកាន់ប្រទេសចិន ដូច្នេះ បើអ្នករាល់គ្នាមិនអាចត្រូវបានប្រោសឱ្យពេញខ្នាតទេ នោះអ្នកនឹងរារាំងដល់មនុស្សនៅក្រៅប្រទេសមិនខាន។ នាពេលនោះ មិនថាអ្នកបានចូលយ៉ាងល្អបែបណា ឬអ្នកមានលក្ខណៈយ៉ាងណាឡើយ នៅពេលដែលវេលាកំណត់មកដល់ កិច្ចការរបស់ខ្ញុំនឹងត្រូវបានបូកសរុប និងបិទបញ្ចប់។ កិច្ចការរបស់ខ្ញុំនឹងមិនត្រូវបានពន្យារពេលដោយអ្នករាល់គ្នាឡើយ។ ខ្ញុំធ្វើកិច្ចការរបស់មនុស្សជាតិទាំងអស់ ហើយខ្ញុំគ្មានភាពចាំបាច់អ្វីត្រូវចំណាយពេលថែមទៀតទៅលើអ្នករាល់គ្នាឡើយ! អ្នករាល់គ្នាគ្មានការជំរុញចិត្តពេកហើយ ខ្វះនូវការស្គាល់ខ្លួនឯងពេកហើយ! អ្នករាល់គ្នាមិនស័ក្ដិសមនឹងទទួលបានការប្រោសឱ្យគ្រប់លក្ខណ៍ឡើយ។ អ្នករាល់គ្នាសឹងតែគ្មានសក្ដានុពលតែម្ដង! នៅពេលអនាគត ទោះបីមនុស្សនៅតែបន្តធូររលុង និងធ្វេសប្រហែស ហើយបន្តមិនអភិវឌ្ឍគុណសម្បត្តិរបស់ខ្លួនក៏ដោយ ក៏ការនេះនឹងមិនបង្អាក់ដល់កិច្ចការនៃចក្រវាឡទាំងមូលដែរ។ នៅពេលដែលវេលាកំណត់មកដល់សម្រាប់កិច្ចការរបស់ព្រះជាម្ចាស់ត្រូវបញ្ចប់ នោះវានឹងត្រូវបញ្ចប់ ហើយនៅពេលដែលវេលាកំណត់មកដល់សម្រាប់មនុស្សត្រូវទទួលការផាត់ចោល នោះពួកគេនឹងត្រូវបានផាត់ចោល។ ពិតមែនហើយ អស់អ្នកដែលគួរត្រូវបានប្រោសឱ្យគ្រប់លក្ខណ៍ និងអ្នកដែលស័ក្ដិសមទទួលការប្រោសឱ្យគ្រប់លក្ខណ៍ ក៏នឹងត្រូវបានប្រោសឱ្យគ្រប់លក្ខណ៍ផងដែរ ប៉ុន្តែបើអ្នករាល់គ្នាគ្មានក្ដីសង្ឃឹមយ៉ាងពិតប្រាកដទេ នោះកិច្ចការរបស់ព្រះជាម្ចាស់នឹងមិនរង់ចាំអ្នកឡើយ! នៅទីបំផុត បើអ្នកត្រូវបានយកឈ្នះ ការនេះក៏អាចត្រូវបានចាត់ទុកថាជាការធ្វើបន្ទាល់ផងដែរ។ ចំពោះអ្វីដែលព្រះជាម្ចាស់សុំពីអ្នករាល់គ្នានោះមានកម្រិត។ មិនថាមនុស្សអាចសម្រេចបានកម្ពស់បែបណា នោះគឺជាកម្ពស់នៃការធ្វើបន្ទាល់ដែលតម្រូវពីគេ។ វាមិនដូចអ្វីដែលមនុស្សស្រមើស្រមៃថា ទីបន្ទាល់បែបនេះនឹងសម្រេចដល់ដែនកំណត់ដ៏ខ្ពស់បំផុត និងថាវានឹងលាន់កងរំពងនោះឡើយ។ ការនេះគ្មានផ្លូវអាចសម្រេចបាននៅក្នុងអ្នករាល់គ្នា ដែលជាជនជាតិចិននោះឡើយ។ ខ្ញុំបានចូលរួមជាមួយអ្នកនៅគ្រប់ពេលវេលា ហើយអ្នករាល់គ្នាក៏បានឃើញការនេះដោយផ្ទាល់ដែរ៖ ខ្ញុំបានប្រាប់អ្នករាល់គ្នាមិនឱ្យប្រឆាំង មិនឱ្យបះបោរ មិនឱ្យធ្វើរឿងរ៉ាវដែលបង្កជាការរំខាន ឬការបង្អាក់នៅពីក្រោយខ្នងរបស់ខ្ញុំឡើយ។ ខ្ញុំបានរិះគន់ដោយផ្ទាល់អំពីការនេះជាច្រើនដង ប៉ុន្តែសូម្បីតែបែបនេះក៏មិនទាន់គ្រប់គ្រាន់ដែរ។ នៅវិនាទីដែលពួកគេបែរខ្លួន ពួកគេក៏ផ្លាស់ប្ដូរ ខណៈពេលដែលអ្នកខ្លះទៀតលួចលាក់ប្រឆាំង ដោយគ្មានស្ដាយក្រោយទាល់តែសោះ។ តើអ្នកគិតថា ខ្ញុំមិនដឹងអ្វីសោះអំពីការនេះឬ? តើអ្នកគិតថា អ្នកអាចបង្កបញ្ហាដាក់ខ្ញុំ ហើយគ្មានអ្វីនឹងកើតឡើងឬ? តើអ្នកគិតថា ខ្ញុំមិនដឹង នៅពេលដែលអ្នកព្យាយាមបំផ្លាញកិច្ចការរបស់ខ្ញុំនៅពីក្រោយខ្នងខ្ញុំឬ? តើអ្នកគិតថា ឧបាយកលដ៏កំប៉ិកកំប៉ុករបស់អ្នកអាចជំនួសឱ្យអត្តចរិតរបស់អ្នកឬ? អ្នកតែងតែធ្វើពុតដូចជាស្ដាប់បង្គាប់ តែលួចលាក់ក្បត់ចិត្ត អ្នកលាក់បាំងគំនិតអាក្រក់នៅក្នុងដួងចិត្តរបស់អ្នក ហើយសូម្បីតែសេចក្តីស្លាប់ក៏ជាទារុណកម្មមិនគ្រប់គ្រាន់សម្រាប់មនុស្សដូចជារូបអ្នកនោះផង! តើអ្នកគិតថា កិច្ចការកំប៉ិកកំប៉ុកខ្លះដោយព្រះវិញ្ញាណបរិសុទ្ធនៅក្នុងអ្នក អាចជំនួសកន្លែងការគោរពរបស់អ្នកចំពោះខ្ញុំឬ? តើអ្នកគិតថា អ្នកបានទទួលបានការស្រាយបំភ្លឺតាមរយៈការអំពាវនាវទៅស្ថានសួគ៌ឬ? អ្នកគ្មានសេចក្តីអាម៉ាស់សោះ! អ្នកពិតជាគ្មានតម្លៃឡើយ! តើអ្នកគិតថា «អំពើល្អ» របស់អ្នកគឺជាការបណ្ដាលចិត្តទៅស្ថានសួគ៌ ហើយជាលទ្ធផល ព្រះអង្គនឹងលើកលែងអ្នក និងប្រទានដល់អ្នកនូវទេពកោសល្យដ៏តិចតួច ដោយធ្វើឱ្យអ្នកមានអណ្ដាតដ៏មានវោហារសព្ទ មកដើរបោកបញ្ឆោតអ្នកដទៃ និងបោកបញ្ឆោតខ្ញុំឬ? អ្នកគ្មានហេតុផលទាល់តែសោះ! តើអ្នកដឹងថា ការបំភ្លឺរបស់អ្នកចេញមកពីកន្លែងណាដែរឬទេ? តើអ្នកមិនដឹងថា អាហារដែលអ្នកបរិភោគឱ្យលូតលាស់ឡើងនោះជារបស់នរណាដែរឬទេ? អ្នកពិតជាគ្មានមនសិការទាល់តែសោះ! អ្នកខ្លះនៅក្នុងចំណោមអ្នករាល់គ្នាថែមទាំងមិនបានផ្លាស់ប្ដូរ ក្រោយពេលបួន ឬប្រាំឆ្នាំនៃការត្រូវបានដោះស្រាយទៀតផង ហើយអ្នករាល់គ្នាដឹងច្បាស់អំពីរឿងរ៉ាវទាំងនេះហើយ។ អ្នករាល់គ្នាគួរតែដឹងច្បាស់អំពីធម្មជាតិរបស់អ្នករាល់គ្នា ហើយមិនត្រូវប្រកែកតវ៉ាឡើយ នៅពេលដែលអ្នកត្រូវបានបោះបង់ចោលនៅថ្ងៃណាមួយនោះ។ អ្នកខ្លះ ដែលបោកបញ្ឆោតទាំងថ្នាក់លើ និងថ្នាក់ក្រោមនៅក្នុងការបម្រើរបស់ពួកគេ ត្រូវបានដោះស្រាយជាមួយជាច្រើនដងរួចហើយ។ អ្នកខ្លះទៀត ដោយសារតែពួកគេលោភលន់ចង់បានលុយខ្លាំងពេក ពួកគេក៏ត្រូវបានដោះស្រាយជាមួយមិនតិចដងនោះដែរ។ អ្នកខ្លះ ដោយព្រោះតែពួកគេមិនរក្សាព្រំដែនច្បាស់លាស់នៅចន្លោះបុរស និងស្ត្រី ពួកគេក៏ត្រូវបានដោះស្រាយជាញឹកញាប់ផងដែរ។ អ្នកខ្លះទៀត ដោយសារតែពួកគេខ្ជិលច្រអូស គិតតែពីខាងសាច់ឈាម និងមិនប្រព្រឹត្តស្របតាមគោលការណ៍ នៅពេលដែលពួកគេមកលេងពួកជំនុំ ពួកគេត្រូវបានទទួលការដោះស្រាយជាមួយជាច្រើនដង។ អ្នកខ្លះ ដោយសារតែពួកគេបរាជ័យក្នុងការធ្វើបន្ទាល់នៅគ្រប់កន្លែងដែលពួកគេទៅ ប្រព្រឹត្តតាមអំពើចិត្ត និងដោយធ្វេសប្រហែស ហើយថែមទាំងមានចេតនាប្រព្រឹត្តអំពើបាបទៀតនោះ ពួកគេបានទទួលការព្រមានអំពីការនេះជាច្រើនដង។ អ្នកខ្លះដែលគ្រាន់តែនិយាយពាក្យពេចន៍ និងគោលលទ្ធិក្នុងអំឡុងពេលជួបជុំ ដោយលើកខ្លួនខ្ពស់ជាងអ្នកឯទៀត ដោយមិនមានតថភាពនៃសេចក្តីពិតសូម្បីតែបន្ដិច ព្រមទាំងដោយមានផែនការទាស់ប្រឆាំង និងប្រកួតប្រជែងជាមួយបងប្អូនប្រុសស្រីរបស់ពួកគេ ពោលគឺ ពួកគេត្រូវបានលាតត្រដាងដោយសារតែការនេះជារឿយៗ។ ខ្ញុំបានមានបន្ទូលទាំងនេះទៅកាន់អ្នករាល់គ្នាជាច្រើនដងរួចមកហើយ ហើយនៅថ្ងៃនេះ ខ្ញុំនឹងមិនមានបន្ទូលអំពីការនេះទៀតឡើយ សូមអញ្ជើញធ្វើតាមចិត្តរបស់អ្នករាល់គ្នាចុះ! សូមធ្វើការសម្រេចចិត្តរបស់អ្នកដោយខ្លួនឯងចុះ! មនុស្សជាច្រើនមិនគ្រាន់តែត្រូវទទួលការដោះស្រាយជាមួយតាមបែបនេះក្នុងរយៈពេលមួយ ឬពីរឆ្នាំប៉ុណ្ណោះទេ សម្រាប់អ្នកខ្លះ វាត្រូវការពេលដល់ទៅបី ឬបួនឆ្នាំឯណោះ ខណៈពេលដែលអ្នកខ្លះបានដកបទពិសោធនូវការនេះជាងមួយទសវត្សរ៍ ដោយត្រូវទទួលការដោះស្រាយជាមួយ នៅពេលដែលពួកគេក្លាយជាអ្នកជឿ ប៉ុន្តែមកដល់ពេលបច្ចុប្បន្ននេះ វាមានការផ្លាស់ប្ដូរតិចតួចនៅក្នុងពួកគេ។ តើអ្នកត្រូវនិយាយដូចម្ដេចទៅ? តើអ្នកជាសត្វជ្រូកឬ? សូមកុំគិតថា កិច្ចការរបស់ព្រះជាម្ចាស់នឹងមិនត្រូវបញ្ចប់ បើអ្នករាល់គ្នាគ្មានសមត្ថភាពចូលទៅដល់កម្រិតជាក់លាក់មួយនោះឡើយ។ តើព្រះជាម្ចាស់នឹងនៅតែរង់ចាំអ្នករាល់គ្នាទៀតឬ បើអ្នករាល់គ្នាគ្មានសមត្ថភាពបំពេញតាមសេចក្តីតម្រូវរបស់ទ្រង់នោះ? ខ្ញុំសូមប្រាប់អ្នកត្រង់ៗថា វាមិនមែនបែបនេះទេ។ ចូរកុំមានទស្សនៈសុទិដ្ឋិនិយមបែបនេះឡើយ! កិច្ចការនាពេលសព្វថ្ងៃមានពេលវេលាកំណត់របស់វា ហើយព្រះជាម្ចាស់មិនមែនកំពុងលេងសើចជាមួយអ្នកទេ! កាលពីមុន នៅពេលដែលនិយាយដល់ការមានបទពិសោធន៍ពីការល្បងលរបស់អ្នកស៊ីឈ្នួល មនុស្សបានគិតថា បើពួកគេត្រូវឈររឹងមាំនៅក្នុងទីបន្ទាល់របស់ពួកគេអំពីព្រះជាម្ចាស់ ហើយត្រូវបានព្រះអង្គយកឈ្នះ នោះពួកគេបានចូលទៅដល់កម្រិតជាក់លាក់មួយហើយ។ ពួកគេត្រូវតែក្លាយជាអ្នកស៊ីឈ្នួលដោយស្ម័គ្រពីចិត្ត និងដោយរីករាយ ហើយពួកគេត្រូវតែសរសើរតម្កើងព្រះជាម្ចាស់ជារៀងរាល់ថ្ងៃ និងមិនត្រូវក្លាយជាមនុស្សឥតបង្ហៀរ ឬមនុស្សផ្អៀងផ្អងសូម្បីតែបន្ដិចនោះឡើយ។ ពួកគេបានគិតថា មានតែបែបនេះទេ ទើបពួកគេក្លាយជាអ្នកស៊ីឈ្នួលដ៏ពិតប្រាកដ ប៉ុន្តែតើវាពិតជាបែបនេះដែរឬទេ? នៅពេលនោះ មនុស្សប្រភេទខុសៗគ្នាត្រូវបានបើកសម្ដែង។ ពួកគេបានបង្ហាញគ្រប់ទាំងឥរិយាបថ។ អ្នកខ្លះបានរអ៊ូរទាំ អ្នកខ្លះបានបង្ហាញសញ្ញាណ អ្នកខ្លះឈប់ចូលរួមការប្រជុំ ហើយអ្នកខ្លះថែមទាំងចែកចាយលុយរបស់ពួកជំនុំទៀតផង។ បងប្អូនប្រុសស្រីកំពុងតែរៀបគម្រោងប្រឆាំងនឹងគ្នាទៅវិញទៅមក។ វាគឺជាការមានសេរីភាពដ៏អស្ចារ្យយ៉ាងប្រាកដមែន ប៉ុន្តែមានចំណុចល្អមួយអំពីការនេះ៖ គ្មាននរណាម្នាក់បានបកក្រោយឡើយ។ នេះគឺជាចំណុចដ៏រឹងមាំបំផុត។ ពួកគេបានដើរតាមជំហាននៃការធ្វើទីបន្ទាល់នៅចំពោះសាតាំង ដោយសារតែការនេះ ហើយក្រោយមក ពួកគេបានទទួលអត្តសញ្ញាណជារាស្ត្ររបស់ព្រះជាម្ចាស់ និងធ្វើដំណើរបានឆ្ងាយមកដល់ពេលសព្វថ្ងៃនេះ។ កិច្ចការរបស់ព្រះជាម្ចាស់មិនត្រូវបានអនុវត្តដូចអ្វីដែលអ្នកស្រមើស្រមៃឡើយ ផ្ទុយទៅវិញ នៅពេលដែលវេលាកំណត់បានមកដល់ នោះកិច្ចការនឹងត្រូវបញ្ចប់ មិនថាអ្នកបានទៅដល់ចំណុចណានោះឡើយ។ មនុស្សខ្លះនឹងនិយាយថា៖ «ដោយធ្វើបែបនេះ ព្រះអង្គមិនសង្រ្គោះមនុស្ស ឬស្រឡាញ់ពួកគេឡើយ។ ព្រះអង្គមិនមែនជាព្រះដ៏សុចរិតទេ។» ខ្ញុំសូមប្រាប់អ្នកយ៉ាងងាយយល់ថា៖ បេះដូងនៃកិច្ចការរបស់ខ្ញុំនាពេលសព្វថ្ងៃគឺជាការយកឈ្នះអ្នក និងនាំឱ្យអ្នកធ្វើបន្ទាល់។ ការសង្រ្គោះអ្នកគឺគ្រាន់តែជារឿងបន្ទាប់បន្សំប៉ុណ្ណោះ។ ថាតើអ្នកអាចត្រូវបានសង្រ្គោះឬក៏អត់ នោះអាស្រ័យលើការដេញតាមរបស់អ្នកផ្ទាល់ប៉ុណ្ណោះ ហើយវាមិនផ្សារភ្ជាប់ជាមួយខ្ញុំឡើយ។ តែខ្ញុំត្រូវតែយកឈ្នះលើអ្នក។ ចូរកុំព្យាយាមមកដឹកច្រមុះខ្ញុំនោះឡើយ សព្វថ្ងៃនេះ ខ្ញុំធ្វើការ និងសង្រ្គោះអ្នក មិនមែនអ្នកធ្វើការនិងសង្គ្រោះខ្ញុំឡើយ!

នៅថ្ងៃនេះ អ្វីដែលអ្នករាល់គ្នាបានយល់ដឹង គឺមានកម្រិតខ្ពស់ជាងបុគ្គលផ្សេងទៀតនៅទូទាំងប្រវត្តិសាស្ត្រ ដែលមិនត្រូវបានប្រោសឱ្យគ្រប់លក្ខណ៍ទៅទៀត។ មិនថាវាជាចំណេះដឹងរបស់អ្នកអំពីការល្បងល ឬការមានជំនឿលើព្រះជាម្ចាស់ឡើយ ទាំងអស់នេះសុទ្ធតែខ្ពស់ជាងអ្នកជឿទាំងប៉ុន្មាននៅក្នុងព្រះជាម្ចាស់។ ចំណុចដែលអ្នករាល់គ្នាយល់ដឹងគឺជាអ្វីដែលអ្នកត្រូវដឹង មុនពេលអ្នករាល់គ្នាទទួលការល្បងលនៃបរិយាកាស ប៉ុន្តែកម្ពស់ដ៏ពិតរបស់អ្នករាល់គ្នាគឺមិនស្របជាមួយបរិយាកាសទាំងនោះសោះឡើយ។ អ្វីដែលអ្នករាល់គ្នាដឹង គឺខ្ពស់ជាងអ្វីដែលអ្នករាល់គ្នាយកទៅអនុវត្ត។ ទោះបីអ្នករាល់គ្នានិយាយថា មនុស្សដែលជឿលើព្រះជាម្ចាស់គួរតែស្រឡាញ់ព្រះជាម្ចាស់ ហើយមិនគួរស្វះស្វែងរកតែព្រះពរ ប៉ុន្តែត្រូវបំពេញតាមបំណងព្រះហឫទ័យរបស់ព្រះជាម្ចាស់ក៏ដោយ ក៏អ្វីដែលត្រូវបានបើកបង្ហាញចេញនៅក្នុងជីវិតរបស់អ្នករាល់គ្នា គឺខុសឆ្ងាយពីការនេះ ហើយត្រូវបានធ្វើឱ្យសៅហ្មងអស់តែម្ដង។ មនុស្សភាគច្រើនជឿលើព្រះជាម្ចាស់សម្រាប់តែប្រយោជន៍នៃសេចក្តីសុខសាន្ត និងអត្ថប្រយោជន៍ផ្សេងទៀតប៉ុណ្ណោះ។ បើគ្មានប្រយោជន៍ដល់អ្នកទេ នោះអ្នកមិនជឿលើព្រះជាម្ចាស់ឡើយ ហើយបើអ្នកមិនអាចទទួលបានព្រះគុណរបស់ព្រះជាម្ចាស់ទេ នោះអ្នកមានអារម្មណ៍មិនសប្បាយចិត្តឡើយ។ តើអ្វីដែលអ្នកបាននិយាយនោះអាចក្លាយជាកម្ពស់ពិតប្រាកដរបស់អ្នកយ៉ាងដូចម្ដេចទៅ? នៅពេលដែលនិយាយដល់ឧប្បត្តិហេតុគ្រួសារដែលចៀសមិនផុត ដូចជា កូនៗធ្លាក់ខ្លួនឈឺ មនុស្សជាទីស្រឡាញ់ត្រូវចូលសម្រាកព្យាបាលនៅមន្ទីរពេទ្យ ទិន្នផលស្រូវមានចំនួនតិច និងការបៀតបៀនពីសំណាក់សមាជិកគ្រួសារ សូម្បីតែរឿងរ៉ាវដែលកើតឡើងជាញឹកញាប់រាល់ថ្ងៃទាំងនេះ ក៏អ្នកទ្រាំទ្រមិនបានដែរ។ នៅពេលដែលរឿងហេតុបែបនេះកើតឡើង អ្នកក៏កើតចិត្តតក់ស្លុត អ្នកមិនដឹងអំពីអ្វីដែលត្រូវធ្វើ ហើយភាគច្រើន អ្នកនឹងរអ៊ូរទាំអំពីព្រះជាម្ចាស់។ អ្នករអ៊ូថា ព្រះបន្ទូលរបស់ព្រះជាម្ចាស់បានបញ្ឆោតអ្នក រអ៊ូថាកិច្ចការរបស់ព្រះជាម្ចាស់ធ្វើឱ្យអ្នកក្លាយជាមនុស្សល្ងីល្ងើ។ តើអ្នករាល់គ្នាគ្មានគំនិតបែបនេះទេឬអី? តើអ្នកគិតថា រឿងរ៉ាវបែបនេះកម្រកើតឡើងនៅក្នុងអ្នករាល់គ្នាឬ? អ្នករាល់គ្នាចំណាយពេលរាល់ថ្ងៃ ដោយរស់នៅក្នុងចំណោមព្រឹត្តិការណ៍បែបនេះ។ អ្នកមិនបានគិតអំពីភាពជោគជ័យនៃសេចក្តីជំនឿរបស់អ្នកលើព្រះជាម្ចាស់ឡើយបន្តិចណាឡើយ ហើយក៏មិនដែលគិតអំពីរបៀបបំពេញតាមបំណងព្រះហឫទ័យរបស់ព្រះជាម្ចាស់ដែរ។ កម្ពស់ពិតរបស់អ្នករាល់គ្នានៅទាបណាស់ ពោលគឺទាបជាងកូនមាន់ទៅទៀត។ នៅពេលដែលអាជីវកម្មគ្រួសាររបស់អ្នករកស៊ីខាតបង់លុយកាក់ អ្នកក៏រអ៊ូរទាំអំពីព្រះជាម្ចាស់ នៅពេលដែលអ្នកឃើញថា អ្នកស្ថិតនៅក្នុងបរិយាកាសមួយដែលគ្មានការការពាររបស់ព្រះជាម្ចាស់ អ្នកនៅតែរអ៊ូរទាំអំពីព្រះជាម្ចាស់ ហើយអ្នកកាន់តែរអ៊ូរទាំ នៅពេលដែលកូនមាន់ណាមួយរបស់អ្នកបានស្លាប់ ឬក៏មេគោចាស់មួយក្បាលនៅក្នុងក្រោលមានជំងឺ។ អ្នករអ៊ូរទាំ នៅពេលដែលកូនប្រុសរបស់អ្នកដល់ពេលត្រូវរៀបការ ប៉ុន្តែគ្រួសាររបស់អ្នកគ្មានលុយគ្រប់គ្រាន់។ អ្នកចង់បំពេញភារកិច្ចក្នុងការរៀបចំ ប៉ុន្តែអ្នកគ្មានលទ្ធភាពរៀបចំ បន្ទាប់មក អ្នកក៏រអ៊ូរទាំ។ អ្នកកំពុងតែពោរពេញដោយការរអ៊ូរទាំ ហើយពេលខ្លះ អ្នកមិនចូលរួមការប្រជុំ ឬហូប និងផឹកពីព្រះបន្ទូលរបស់ព្រះជាម្ចាស់ ដោយសារតែការនេះ ពេលខ្លះក៏ក្លាយជាអវិជ្ជមានអស់រយៈពេលវែងទៀតផង។ គ្មានអ្វីមួយដែលកើតឡើងចំពោះអ្នកនៅថ្ងៃនេះ ទាក់ទងនឹងសេចក្តីរំពឹងទុក ឬវាសនារបស់អ្នកឡើយ។ រឿងរ៉ាវទាំងនេះក៏នឹងកើតឡើងផងដែរ ទោះបីជាអ្នកមិនជឿលើព្រះជាម្ចាស់ ប៉ុន្តែនៅថ្ងៃនេះ អ្នកបែរជារុញការទទួលខុសត្រូវសម្រាប់ការទាំងនោះទៅលើព្រះជាម្ចាស់ទៅវិញ ហើយនៅតែទទូចថា ព្រះជាម្ចាស់បានផាត់អ្នកចោល។ តើជំនឿរបស់អ្នកលើព្រះជាម្ចាស់នេះជាជំនឿបែបណាទៅ? តើអ្នកបានថ្វាយជីវិតរបស់អ្នកយ៉ាងពិតប្រាកដហើយឬនៅ? បើអ្នករាល់គ្នាបានជួបការល្បងលដូចជាយ៉ូប នៅក្នុងចំណោមអ្នករាល់គ្នាដែលដើរតាមព្រះជាម្ចាស់នាពេលសព្វថ្ងៃ នោះគ្មាននរណានឹងអាចឈររឹងមាំបានឡើយ ពោលគឺអ្នកទាំងអស់គ្នាសុទ្ធតែនឹងដួលរលំមិនខាន។ វាមាននូវពិភពខុសគ្នាមួយរវាងអ្នករាល់គ្នា និងយ៉ូប។ នៅថ្ងៃនេះ បើទ្រព្យសម្បត្តិពាក់កណ្ដាលរបស់អ្នកត្រូវបានរឹបអូស នោះអ្នករាល់គ្នាប្រាកដជាហ៊ានបដិសេធនូវអត្ថិភាពរបស់ព្រះជាម្ចាស់មិនខាន។ បើកូនប្រុស ឬកូនស្រីរបស់អ្នករាល់គ្នាត្រូវបានដកចេញពីអ្នក នោះអ្នករាល់គ្នានឹងរត់តាមផ្លូវស្រែកតវ៉ាមិនខាន។ បើផ្លូវរកចំណូលចិញ្ចឹមជីវិតតែមួយគត់របស់អ្នកបានមកដល់ផ្លូវទ័ល នោះអ្នកនឹងព្យាយាមយកបញ្ហានោះទៅពិភាក្សាជាមួយព្រះជាម្ចាស់មិនខាន។ អ្នកនឹងសួរនាំរកមូលហេតុដែលនាំឱ្យខ្ញុំបានមានបន្ទូលជាច្រើននៅដើមដំបូង ដើម្បីបន្លាចអ្នក។ អ្នកនឹងមិនហ៊ានធ្វើអ្វីមួយនៅគ្រាបែបនោះឡើយ។ ការនេះបង្ហាញថា អ្នករាល់គ្នាមិនទាន់បានទទួលនូវការយល់ដឹងជ្រៅជ្រះយ៉ាងពិតប្រាកដ និងមានកម្ពស់ពិតប្រាកដនោះឡើយ។ ដូច្នេះ ការល្បងលនៅក្នុងអ្នករាល់គ្នាគឺធំធេងពេកហើយ ដ្បិតអ្នករាល់គ្នាដឹងច្រើនពេក តែអ្វីដែលអ្នកយល់ដឹងយ៉ាងពិតប្រាកដនោះ គឺមិនស្មើនឹងមួយភាគមួយពាន់នៃអ្វីដែលអ្នករាល់គ្នាបានដឹងផង។ ចូរកុំឈប់ត្រឹមមានការយល់ដឹង និងចំណេះដឹងប៉ុននេះឡើយ។ អ្នកមើលឃើញយ៉ាងច្បាស់ពីកម្រិតដែលអ្នកអាចអនុវត្តយ៉ាងពិតប្រាកដ មើលឃើញពីកម្រិតនៃការស្រាយបំភ្លឺ និងការបំភ្លឺនៃព្រះវិញ្ញាណបរិសុទ្ធត្រូវបានទទួល តាមរយៈញើសឈាមនៃការខំប្រឹងប្រែងរបស់អ្នកផ្ទាល់ និងនៅក្នុងចំនួននៃការអនុវត្តរបស់អ្នក ដែលអ្នកសម្រេចតាមការតាំងចិត្តរបស់អ្នកផ្ទាល់។ អ្នកគួរតែហ្មត់ចត់ចំពោះកម្ពស់ និងការអនុវត្តរបស់អ្នក។ នៅក្នុងជំនឿរបស់អ្នកលើព្រះជាម្ចាស់ អ្នកមិនគួរព្យាយាមធ្វើបែបបង្គ្រប់កិច្ចសម្រាប់នរណាម្នាក់ឡើយ ព្រោះថានៅទីបំផុត អ្នកអាចទទួលបានសេចក្តីពិត និងជីវិតឬក៏អត់ នោះអាស្រ័យលើការដេញតាមរបស់អ្នកផ្ទាល់នេះហើយ។

លេខយោង៖

(ក) រឿងបក្សីហាន់ហាវ គឺស្រដៀងគ្នាបេះបិទនឹងរឿងព្រេងអំពីស្រមោច និងកណ្ដូបរបស់អ៊ីស៊ុបដែរ។ បក្សីហាន់ហាវ ចូលចិត្តដេក មិនខ្វល់នឹងការធ្វើសប្បុកទេ ក្នុងពេលមានអាកាសធាតុក្ដៅ ទោះបីមានការដាស់តឿនម្ដងហើយម្ដងទៀតពីល្វាចេក ដែលជាអ្នកជិតខាងរបស់វាក៏ដោយ។ នៅពេលរដូវរងាចូលមកដល់ បក្សីហាន់ហាវក៏កករឹងស្លាប់បាត់ទៅ។


ការអនុវត្ត (៤)

សេចក្តីសុខសាន្ត និងអំណរដែលខ្ញុំថ្លែងនៅថ្ងៃនេះ មិនដូចអ្វីដែលអ្នកជឿ និងយល់នោះឡើយ។ អ្នកធ្លាប់គិតថា សេចក្តីសុខសាន្ត និងអំណរមានន័យថា ជាការសប្បាយចិត្តពេញមួយថ្ងៃ គ្មានជំងឺរោគា ឬគ្រោះអាក្រក់ណាមួយកើតមាននៅក្នុងគ្រួសាររបស់អ្នក ជាការតែងតែមានអារម្មណ៍សប្បាយចិត្ត ដោយមិនចេះកើតទុក្ខ និងជាការមានអំណរដែលមិនអាចពណ៌នាបាន ទោះបីជាជីវិតរបស់អ្នកបានអភិវឌ្ឍដល់កម្រិតណាក៏ដោយ។ នោះគឺជាការបន្ថែមលើការទទួលបានការតម្លើងប្រាក់ខែ ហើយកូនប្រុសរបស់អ្នកទើបតែចូលរៀននៅសាកលវិទ្យាល័យ។ អ្នកបានអធិស្ឋានទៅកាន់ព្រះជាម្ចាស់ ដោយនឹកគិតអំពីរឿងទាំងនេះ ហើយដោយឃើញព្រះគុណរបស់ព្រះមានភាពធំធេងខ្លាំង អ្នកសប្បាយចិត្តពន់ពេក ញញឹមបិទមាត់មិនជិត ហើយមិនអាចឈប់ក្នុងការអរព្រះគុណព្រះជាម្ចាស់ឡើយ។ សេចក្តីសុខសាន្ត និងអំណរបែបនេះមិនមែនជាសេចក្តីសុខសាន្ត និងអំណរដ៏ពិត ដែលចេញមកពីការមានព្រះវត្តមាននៃព្រះវិញ្ញាណបរិសុទ្ធឡើយ។ ផ្ទុយទៅវិញ វាជាសេចក្តីសុខសាន្ត និងអំណរដែលកើតចេញពីសេចក្តីស្កប់ចិត្តនៃសាច់ឈាមវិញទេ។ អ្នកគួរតែយល់ថា សព្វថ្ងៃនេះជាយុគសម័យអ្វីហើយ។ វាមិនមែនជាយុគសម័យនៃព្រះគុណទេ ហើយក៏លែងជាពេលវេលាមួយដែលអ្នកស្វែងរកអាហារ ដើម្បីចម្អែតក្រពះរបស់អ្នកទៀតដែរ។ អ្នកអាចសប្បាយចិត្តពន់ពេក ដោយសារតែគ្រួសាររបស់អ្នករស់នៅដោយមានសេចក្តីសុខ ប៉ុន្តែជីវិតរបស់អ្នកកំពុងតែដកដង្ហើមចុងក្រោយហើយ។ ដូច្នេះ ទោះបីអ្នកមានអំណរធំធេងបែបណាក៏ដោយ ក៏ព្រះវិញ្ញាណបរិសុទ្ធមិនគង់នៅជាមួយអ្នកឡើយ។ ការទទួលបានព្រះវត្តមាននៃព្រះវិញ្ញាណបរិសុទ្ធគឺសាមញ្ញបែបនេះ៖ ចូរធ្វើអ្វីដែលអ្នកគួរតែធ្វើឱ្យបានត្រឹមត្រូវ បំពេញភារកិច្ច និងមុខងារនៃភាពជាមនុស្សឱ្យបានល្អ ហើយអាចបំពាក់បំប៉នខ្លួនជាមួយអ្វីៗដែលអ្នកត្រូវប៉ះប៉ូវសម្រាប់ភាពចន្លោះប្រហោងរបស់អ្នក។ បើអ្នកតែងតែមានបន្ទុកមួយសម្រាប់ជីវិតផ្ទាល់ខ្លួនរបស់អ្នក ហើយរីករាយ ដោយសារតែអ្នកបានយល់អំពីសេចក្តីពិតមួយ ឬបានយល់អំពីកិច្ចការបច្ចុប្បន្នរបស់ព្រះជាម្ចាស់ នេះហើយជាការមានព្រះវត្តមាននៃព្រះវិញ្ញាណបរិសុទ្ធដ៏ពិតប្រាកដនោះ។ ឬមួយពេលខ្លះ អ្នកចេះតែថប់បារម្ភ ដោយសារតែអ្នកជួបបញ្ហាមួយដែលអ្នកមិនដឹងជាត្រូវឆ្លងកាត់យ៉ាងដូចម្ដេច ឬដោយសារតែអ្នកមិនយល់អំពីសេចក្តីពិតមួយដែលត្រូវបានប្រកបគ្នា នោះការនេះសបញ្ជាក់ឱ្យឃើញថា ព្រះវិញ្ញាណបរិសុទ្ធគង់នៅជាមួយអ្នក។ ទាំងនេះគឺជាសភាពទូទៅនៃបទពិសោធជីវិត។ អ្នកត្រូវតែយល់អំពីភាពខុសគ្នារវាងការមាន និងការខ្វះនូវព្រះវត្តមាននៃព្រះវិញ្ញាណបរិសុទ្ធ ហើយមិនត្រូវមានភាពសាមញ្ញជ្រុលពេកនៅក្នុងទស្សនៈរបស់អ្នកអំពីការនេះឡើយ។

កាលពីមុន មានការលើកឡើងថា ការមានព្រះវត្តមាននៃព្រះវិញ្ញាណបរិសុទ្ធ និងការមានកិច្ចការនៃព្រះវិញ្ញាណបរិសុទ្ធគឺមានលក្ខណៈខុសគ្នា។ សភាពធម្មតានៃការមានព្រះវត្តមាននៃព្រះវិញ្ញាណបរិសុទ្ធត្រូវបានសម្ដែងចេញនៅក្នុងការមានគំនិតធម្មតា ការត្រិះរិះពិចារណាធម្មតា និងភាពជាមនុស្សធម្មតា។ អត្តចរិតរបស់មនុស្សម្នាក់នឹងបន្តមានដូចមុន ប៉ុន្តែនៅខាងក្នុងពួកគេវិញ វានឹងមាននូវសេចក្តីសុខសាន្ត ហើយនៅខាងក្រៅ ពួកគេនឹងមានសុជីវធម៌ជាពួកបរិសុទ្ធម្នាក់។ នេះគឺជារបៀបដែលពួកគេនឹងក្លាយជា នៅពេលដែលព្រះវិញ្ញាណបរិសុទ្ធគង់នៅជាមួយពួកគេ។ នៅពេលដែលមនុស្សម្នាក់មានព្រះវត្តមាននៃព្រះវិញ្ញាណបរិសុទ្ធ នោះពួកគេមានគំនិតធម្មតា។ ពេលពួកគេឃ្លាន ពួកគេចង់បរិភោគ ពេលពួកគេស្រេកទឹក ពួកគេចង់ផឹកទឹក។ ... ការសម្ដែងចេញអំពីភាពជាមនុស្សធម្មតាបែបនេះមិនមែនជាការបំភ្លឺនៃព្រះវិញ្ញាណបរិសុទ្ធទេ។ វាជាការគិតបែបធម្មតា និងជាសភាពធម្មតារបស់មនុស្សនៃការមានព្រះវត្តមាននៃព្រះវិញ្ញាណបរិសុទ្ធ។ មនុស្សខ្លះជឿខុសថា អស់អ្នកដែលមានព្រះវត្តមាននៃព្រះវិញ្ញាណបរិសុទ្ធគ្មានការស្រេកឃ្លាន ជឿថា ពួកគេគ្មានអារម្មណ៍នឿយហត់ ហើយពួកគេហាក់ដូចជាមិនគិតគូរដល់ក្រុមគ្រួសារ ដោយសឹងតែផ្ដាច់ខ្លួនទាំងស្រុងចេញពីសាច់ឈាមតែម្ដង។ តាមពិតទៅ បើព្រះវិញ្ញាណបរិសុទ្ធគង់នៅជាមួយមនុស្សកាន់តែច្រើន នោះពួកគេកាន់តែមានលក្ខណៈប្រក្រតី។ ពួកគេដឹងថា ពួកគេត្រូវរងទុក្ខ និងលះបង់អ្វីៗសម្រាប់ព្រះជាម្ចាស់ លះបង់ខ្លួនសម្រាប់ព្រះជាម្ចាស់ និងមានភក្ដីភាពចំពោះព្រះជាម្ចាស់។ ជាងនេះទៀត ពួកគេគិតគូរអំពីម្ហូបអាហារ និងសម្លៀកបំពាក់។ នៅក្នុងន័យម្យ៉ាងទៀត ពួកគេមិនបានបាត់បង់ភាពជាមនុស្សសាមញ្ញដែលមនុស្សគួរតែមាន និងគួរតែក្លាយជានរណាឡើយ ផ្ទុយទៅវិញ ពួកគេមានការត្រិះរិះពិចារណាជាពិសេស។ ពេលខ្លះ ពួកគេអានព្រះបន្ទូលរបស់ព្រះជាម្ចាស់ ហើយសញ្ជឹងគិតលើកិច្ចការរបស់ព្រះជាម្ចាស់។ នៅក្នុងដួងចិត្តរបស់ពួកគេមាននូវសេចក្តីជំនឿ ហើយពួកគេព្រមដេញតាមសេចក្តីពិត។ តាមពិតទៅ កិច្ចការនៃព្រះវិញ្ញាណបរិសុទ្ធឈរលើមូលដ្ឋាននេះហើយ។ បើមនុស្សគ្មានការគិតបែបធម្មតាទេ នោះពួកគេគ្មានការត្រិះរិះពិចារណាឡើយ ហើយនេះមិនមែនជាសភាពធម្មតាទេ។ នៅពេលដែលមនុស្សមានការគិតបែបធម្មតា ហើយព្រះវិញ្ញាណបរិសុទ្ធគង់នៅជាមួយពួកគេ នោះពួកគេប្រាកដជាមានការត្រិះរិះពិចារណាជាមនុស្សធម្មតាម្នាក់មិនខាន ហើយដូច្នេះ ពួកគេមានសភាពធម្មតា។ នៅក្នុងការដកពិសោធន៍ពីកិច្ចការរបស់ព្រះជាម្ចាស់ ការមានកិច្ចការនៃព្រះវិញ្ញាណបរិសុទ្ធកើតឡើងម្ដងម្កាល ចំណែកឯការមានព្រះវត្តមាននៃព្រះវិញ្ញាណបរិសុទ្ធវិញ សឹងតែកើតឡើងជាញឹកញាប់។ ដរាបណាមនុស្សមានការត្រិះរិះពិចារណា និងការគិតបែបធម្មតា ហើយដរាបណាពួកគេមានសភាពធម្មតា នោះព្រះវិញ្ញាណបរិសុទ្ធប្រាកដជាគង់នៅជាមួយពួកគេមិនខាន។ នៅពេលដែលមនុស្សមានការត្រិះរិះពិចារណា និងការគិតបែបមិនធម្មតា នោះភាពជាមនុស្សរបស់ពួកគេក៏មិនធម្មតាដែរ។ នៅពេលនេះ បើកិច្ចការនៃព្រះវិញ្ញាណបរិសុទ្ធគង់នៅខាងក្នុងអ្នក នោះព្រះវិញ្ញាណបរិសុទ្ធក៏នឹងប្រាកដជាគង់នៅជាមួយអ្នកផងដែរ។ ប៉ុន្តែ បើព្រះវិញ្ញាណបរិសុទ្ធគង់នៅជាមួយអ្នក វាមិនប្រាកដថា នៅពេលក្រោយព្រះវិញ្ញាណបរិសុទ្ធនឹងធ្វើការនៅខាងក្នុងអ្នកឡើយ ដ្បិតព្រះវិញ្ញាណបរិសុទ្ធធ្វើការនៅពេលវេលាដ៏ពិសេស។ ការមានព្រះវត្តមាននៃព្រះវិញ្ញាណបរិសុទ្ធ អាចត្រឹមតែរក្សាអត្ថិភាពធម្មតារបស់មនុស្សប៉ុណ្ណោះ ប៉ុន្តែព្រះវិញ្ញាណបរិសុទ្ធធ្វើការនៅពេលវេលាជាក់លាក់មួយប៉ុណ្ណោះ។ ឧទាហរណ៍ បើអ្នកជាអ្នកដឹកនាំ ឬបុគ្គលិកធម្មតា នៅពេលដែលអ្នកស្រោចស្រព និងផ្តល់នូវការទ្រទ្រង់ដល់ពួកជំនុំ នោះព្រះវិញ្ញាណបរិសុទ្ធនឹងបំភ្លឺអ្នកអំពីពាក្យជាក់លាក់ ដែលជាការស្អាងចិត្តអ្នកដទៃ និងអាចដោះស្រាយបញ្ហាជាក់ស្ដែងនៃបងប្អូនប្រុសស្រីរបស់អ្នក។ នៅពេលបែបនេះ ព្រះវិញ្ញាណបរិសុទ្ធកំពុងតែធ្វើការ។ ពេលខ្លះ នៅពេលដែលអ្នកកំពុងតែហូប និងផឹកពីព្រះបន្ទូលរបស់ព្រះជាម្ចាស់ នោះព្រះវិញ្ញាណបរិសុទ្ធបំភ្លឺអ្នកជាមួយពាក្យជាក់លាក់ដែលទាក់ទងនឹងបទពិសោធជាក់ស្ដែងរបស់អ្នកផ្ទាល់ ដោយអនុញ្ញាតឱ្យអ្នកទទួលបានចំណេះដឹងកាន់តែច្រើនអំពីសភាពរបស់អ្នកផ្ទាល់ ដូច្នេះ ការនេះក៏ជាកិច្ចការនៃព្រះវិញ្ញាណបរិសុទ្ធដែរ។ ពេលខ្លះ ពេលខ្ញុំថ្លែងបន្ទូល អ្នករាល់គ្នាស្ដាប់ និងវាស់ស្ទង់សភាពផ្ទាល់ខ្លួនរបស់អ្នកជាមួយនឹងព្រះបន្ទូលរបស់ខ្ញុំ ហើយពេលខ្លះ អ្នកទទួលបានការពាល់ចិត្ត ឬការបណ្ដាលចិត្ត។ ការទាំងអស់នេះគឺជាកិច្ចការនៃព្រះវិញ្ញាណបរិសុទ្ធ។ មនុស្សខ្លះនិយាយថា ព្រះវិញ្ញាណបរិសុទ្ធកំពុងតែធ្វើការនៅខាងក្នុងពួកគេគ្រប់ពេលវេលា។ ការនេះមិនអាចទៅរួចឡើយ។ បើពួកគេនិយាយថា ព្រះវិញ្ញាណបរិសុទ្ធតែងតែគង់នៅជាមួយគេ នោះវាជារឿងសមហេតុផល។ បើពួកគេនិយាយថា ការគិត និងញាណរបស់ពួកគេគឺធម្មតាគ្រប់ពេល នោះក៏សមហេតុផលដែរ ហើយវាបង្ហាញថា ព្រះវិញ្ញាណបរិសុទ្ធគង់នៅជាមួយពួកគេ។ បើពួកគេនិយាយថា ព្រះវិញ្ញាណបរិសុទ្ធតែងតែធ្វើការនៅខាងក្នុងពួកគេ ថាពួកគេត្រូវបានបំភ្លឺដោយព្រះជាម្ចាស់ និងត្រូវបានប៉ះពាល់ដោយព្រះវិញ្ញាណបរិសុទ្ធនៅគ្រប់ពេលវេលា ព្រមទាំងទទួលបានចំណេះដឹងថ្មីៗគ្រប់ពេល ការនេះមិនមែនជារឿងធម្មតាឡើយ! វាជារឿងអធិធម្មជាតិតែម្ដង! គ្មានអ្វីដែលត្រូវឆ្ងល់ឡើយ មនុស្សបែបនេះគឺជាពួកវិញ្ញាណអាក្រក់ហើយ! សូម្បីតែពេលដែលព្រះវិញ្ញាណនៃព្រះយាងចូលក្នុងសាច់ឈាម ពេលខ្លះ ព្រះអង្គក៏ត្រូវការសោយ និងសម្រាកដែរ មិនបាច់និយាយដល់មនុស្សលោកឡើយ។ អស់អ្នកដែលត្រូវបានកាន់កាប់ដោយពួកវិញ្ញាណអាក្រក់ ហាក់ដូចជាគ្មានសេចក្តីកម្សោយនៃសាច់ឈាមទេ។ ពួកវាអាចបោះបង់ និងលះបង់ចោលអ្វីៗគ្រប់យ៉ាង ពួកវាគ្មានអារម្មណ៍ ពួកវាអាចទ្រាំទ្រនឹងទារុណកម្ម ហើយគ្មានអារម្មណ៍ហត់នឿយសូម្បីតែបន្ដិច ពោលគឺដូចជាពួកវាមានកម្រិតហួសពីសាច់ឈាមអ៊ីចឹង។ តើនេះមិនមែនជាអធិធម្មជាតិជ្រុលហួសទេឬ? កិច្ចការនៃពួកវិញ្ញាណអាក្រក់គឺជាកិច្ចការអធិធម្មជាតិ ដ្បិតគ្មានមនុស្សណាម្នាក់អាចសម្រេចកិច្ចការបែបនោះឡើយ! អស់អ្នកដែលខ្វះនូវការដឹងខុសត្រូវ កើតចិត្តច្រណែន នៅពេលដែលពួកគេឃើញមនុស្សបែបនេះ៖ ពួកគេនិយាយថា ពួកគេមានភាពក្លៀវក្លាបែបនេះនៅក្នុងជំនឿលើព្រះជាម្ចាស់ មានសេចក្តីជំនឿធំធេង ហើយមិនដែលបង្ហាញសញ្ញានៃសេចក្តីកម្សោយសូម្បីតែបន្ដិច! តាមពិតទៅ ទាំងនេះគឺជាការសម្ដែងចេញគ្រប់យ៉ាងអំពីកិច្ចការរបស់វិញ្ញាណអាក្រក់វិញទេ! ព្រោះថាមនុស្សធម្មតាប្រាកដជាមានសេចក្តីកម្សោយជាមនុស្សដោយចៀសមិនផុតឡើយ។ នេះហើយជាសភាពធម្មតារបស់អស់អ្នកដែលមានព្រះវត្តមាននៃព្រះវិញ្ញាណបរិសុទ្ធនោះ។

តើការឈររឹងមាំនៅក្នុងទីបន្ទាល់របស់បុគ្គលម្នាក់មានន័យដូចម្ដេច? មនុស្សខ្លះនិយាយថា ពួកគេគ្រាន់តែធ្វើតាមអ្វីដែលពួកគេធ្វើក្នុងពេលឥឡូវនេះ ហើយមិនខ្វល់ទៅនឹងថាតើពួកគេអាចទទួលបានជីវិតឬអត់ឡើយ។ ពួកគេមិនដេញតាមជីវិតទេ ប៉ុន្តែពួកគេក៏មិនដកខ្លួននោះដែរ។ ពួកគេគ្រាន់តែទទួលស្គាល់ថា ដំណាក់កាលនៃកិច្ចការនេះត្រូវបានអនុវត្តដោយព្រះជាម្ចាស់ប៉ុណ្ណោះ។ តើនេះមិនមែនជាការបរាជ័យនៅក្នុងការធ្វើបន្ទាល់របស់ពួកគេទេឬ? មនុស្សបែបនេះថែមទាំងមិនធ្វើបន្ទាល់អំពីការត្រូវបានយកឈ្នះឡើយ។ អស់អ្នកដែលត្រូវបានយកឈ្នះ ប្រាកដជាដើរតាម ទោះមានអ្វីកើតឡើងក៏ដោយ ហើយពួកគេអាចដេញតាមជីវិតបាន។ ពួកគេមិនគ្រាន់តែជឿលើព្រះដ៏ជាក់ស្ដែងប៉ុណ្ណោះទេ ប៉ុន្តែក៏ដឹងអំពីរបៀបដើរតាមគ្រប់ទាំងការចាត់ចែងរបស់ព្រះជាម្ចាស់ផងដែរ។ មនុស្សបែបនេះគឺជាអស់អ្នកដែលធ្វើបន្ទាល់។ អស់អ្នកដែលមិនធ្វើបន្ទាល់ មិនដេញតាមជីវិតទេ ហើយពួកគេនៅតែដើរតាម ដោយគ្មានគោលបំណងច្បាស់លាស់ដដែល។ អ្នកអាចដើរតាមបាន ប៉ុន្តែការនេះមិនមែនមានន័យថា អ្នកត្រូវបានយកឈ្នះឡើយ ដ្បិតអ្នកគ្មានការយល់ដឹងអំពីកិច្ចការរបស់ព្រះជាម្ចាស់នាពេលសព្វថ្ងៃទេ។ ដើម្បីត្រូវបានយកឈ្នះ គឺត្រូវមានការបំពេញលក្ខខណ្ឌជាក់លាក់មួយចំនួន។ មិនមែនមនុស្សទាំងអស់ដែលដើរតាម សុទ្ធតែត្រូវបានយកឈ្នះនោះទេ ដ្បិតនៅក្នុងដួងចិត្តរបស់អ្នក អ្នកមិនយល់អំពីហេតុផលដែលនាំឱ្យអ្នកត្រូវដើរតាមព្រះជាម្ចាស់នាពេលសព្វថ្ងៃ ហើយអ្នកក៏មិនដឹងអំពីរបៀបដែលអ្នកបានដើរមកដល់ពេលសព្វថ្ងៃ និងក៏មិនដឹងថានរណាដែលបានជួយជ្រោមជ្រែងអ្នករហូតបានមកដល់ពេលសព្វថ្ងៃនេះផងដែរ។ ការអនុវត្តសេចក្ដីជំនឿលើព្រះជាម្ចាស់របស់មនុស្សខ្លះតែងតែគិតមិនដាច់ស្រេច និងច្របូកច្របល់។ ដូចនេះ ការដើរតាមមិនប្រាកដជាមានន័យថា អ្នកមានទីបន្ទាល់នោះឡើយ។ តើទីបន្ទាល់ដ៏ពិតជាអ្វីឱ្យប្រាកដទៅ? ទីបន្ទាល់ដែលត្រូវបានលើកឡើងនៅត្រង់នេះមានពីរផ្នែក៖ ផ្នែកទីមួយគឺជាទីបន្ទាល់អំពីការត្រូវបានយកឈ្នះ ហើយផ្នែកមួយទៀតគឺជាទីបន្ទាល់អំពីការត្រូវបានប្រោសឱ្យគ្រប់លក្ខណ៍ (តាមធម្មតា វានឹងក្លាយជាទីបន្ទាល់ បន្ទាប់ពីការល្បងល និងទុក្ខលំបាកដ៏ធំនាពេលអនាគត)។ នៅក្នុងន័យម្យ៉ាងទៀត បើអ្នកអាចឈររឹងមាំ ក្នុងអំឡុងពេលនៃទុក្ខលំបាក និងការល្បងល នោះអ្នកនឹងបានធ្វើជំហានទីពីរនៃទីបន្ទាល់មិនខាន។ អ្វីដែលសំខាន់នៅថ្ងៃនេះគឺជាជំហានទីមួយនៃការធ្វើបន្ទាល់ ដែលជាការអាចឈររឹងមាំនៅក្នុងអំឡុងពេលនៃគ្រប់ហេតុការណ៍ល្បងលអំពីការវាយផ្ចាល និងការជំនុំជម្រះ។ នេះហើយជាទីបន្ទាល់នៃការត្រូវបានយកឈ្នះនោះ។ គឺដោយសារតែឥឡូវនេះគឺជាពេលវេលានៃការយកឈ្នះ។ (អ្នកគួរតែដឹងថា ឥឡូវនេះគឺជាពេលវេលានៃកិច្ចការរបស់ព្រះជាម្ចាស់នៅលើផែនដី។ កិច្ចការចម្បងរបស់ព្រះដែលយកកំណើតជាមនុស្សនៅលើផែនដីកំពុងតែយកឈ្នះមនុស្សមួយក្រុមនេះនៅលើផែនដី ដែលដើរតាមទ្រង់ឆ្លងកាត់ការជំនុំជម្រះ និងការវាយផ្ចាល)។ ការដែលអ្នកអាចធ្វើបន្ទាល់អំពីការត្រូវបានយកឈ្នះបានឬក៏អត់ នោះមិនអាស្រ័យលើថាតើអ្នកអាចដើរតាមដល់ទីបំផុតឡើយ ប៉ុន្តែសំខាន់ជាងនេះទៀតនោះគឺថា នៅពេលដែលអ្នកដកពិសោធន៍ពីជំហាននីមួយៗនៃកិច្ចការរបស់ព្រះជាម្ចាស់ អ្នកអាចមានការយល់ដឹងដ៏ពិតអំពីការវាយផ្ចាល និងការជំនុំជម្រះរបស់ព្រះជាម្ចាស់ឬអត់ និងថាតើអ្នកយល់យ៉ាងប្រាកដអំពីគ្រប់យ៉ាងនៃកិច្ចការនេះឬយ៉ាងណា។ អ្នកនឹងមិនអាចប្រញាប់ប្រញាល់ ដោយគ្រាន់តែដើរតាមរហូតដល់ទីបំផុតនោះឡើយ។ អ្នកត្រូវតែមានឆន្ទៈក្នុងការចុះចូល ក្នុងអំឡុងពេលនៃគ្រប់ហេតុការណ៍វាយផ្ចាល និងជំនុំជម្រះ អ្នកត្រូវតែអាចមានការយល់ដឹងដ៏ពិតប្រាកដអំពីជំហាននីមួយៗនៃកិច្ចការដែលអ្នកមានបទពិសោធ ព្រមទាំងអាចទទួលបានចំណេះដឹង និងការស្ដាប់បង្គាប់ចំពោះនិស្ស័យរបស់ព្រះជាម្ចាស់។ នេះហើយជាទីបន្ទាល់ចុងក្រោយអំពីការត្រូវបានយកឈ្នះ ដែលអ្នកតម្រូវឱ្យធ្វើនោះ។ ការធ្វើបន្ទាល់អំពីការត្រូវបានយកឈ្នះ ជាចម្បង សំដៅទៅលើចំណេះដឹងរបស់អ្នកអំពីការយកកំណើតជាមនុស្សរបស់ព្រះជាម្ចាស់។ អ្វីដែលសំខាន់នោះគឺ ជំហាននៃការធ្វើបន្ទាល់នេះគឺស្ដីពីការយកកំណើតជាមនុស្សរបស់ព្រះជាម្ចាស់។ ចំពោះអ្វីដែលអ្នកធ្វើ ឬនិយាយនៅចំពោះមនុស្សនៃពិភពលោក ឬអស់អ្នកដែលកាន់អំណាច គឺមិនសំខាន់ឡើយ ប៉ុន្តែអ្វីដែលសំខាន់បំផុតនោះគឺថា អ្នកអាចស្ដាប់បង្គាប់តាមគ្រប់ទាំងព្រះបន្ទូលចេញពីព្រះឱស្ឋរបស់ព្រះជាម្ចាស់ និងគ្រប់កិច្ចការរបស់ទ្រង់បានឬក៏អត់។ ដូច្នេះ ជំហាននៃការធ្វើបន្ទាល់នេះ គឺសំដៅទៅរកសាតាំង និងខ្មាំងសត្រូវរបស់ព្រះជាម្ចាស់ទាំងអស់ ដូចជាពួកអារក្ស និងពួកប្រឆាំងដែលមិនជឿថា ព្រះជាម្ចាស់នឹងត្រឡប់ជាសាច់ឈាមជាលើកទីពីរ និងយាងមកបំពេញកិច្ចការកាន់តែអស្ចារ្យជាងមុន ហើយលើសពីនេះទៀត ពួកវាមិនជឿអំពីការពិតនៃការយាងត្រឡប់ជាសាច់ឈាមរបស់ព្រះជាម្ចាស់ទេ។ នៅក្នុងន័យម្យ៉ាងទៀត ជំហាននេះសំដៅទៅលើគ្រប់ទាំងពួកទទឹងនឹងព្រះគ្រីស្ទ ពោលគឺជាខ្មាំងសត្រូវទាំងអស់ដែលមិនជឿលើការយកកំណើតជាមនុស្សរបស់ព្រះជាម្ចាស់។

ជំហានចុងក្រោយនៃការធ្វើទីបន្ទាល់ គឺជាការធ្វើបន្ទាល់អំពីថាតើអ្នកអាចត្រូវបានប្រោសឱ្យគ្រប់លក្ខណ៍ឬក៏អត់។ គឺអាចនិយាយបានថា ដោយបានយល់អំពីគ្រប់ទាំងព្រះបន្ទូលដែលត្រូវបានថ្លែងចេញពីព្រះឱស្ឋរបស់ព្រះដែលយកកំណើតជាមនុស្សរួចមក អ្នកចាប់ផ្ដើមមានចំណេះដឹងអំពីព្រះជាម្ចាស់ និងស្គាល់ទ្រង់ច្បាស់ អ្នករស់នៅតាមគ្រប់ទាំងព្រះបន្ទូលចេញពីព្រះឱស្ឋរបស់ព្រះជាម្ចាស់ ហើយសម្រេចគ្រប់ទាំងលក្ខខណ្ឌដែលព្រះជាម្ចាស់បង្គាប់អ្នក ដូចជារបៀបរបស់ពេត្រុស និងសេចក្តីជំនឿរបស់យ៉ូប ដែលអ្នកអាចស្ដាប់បង្គាប់រហូតដល់មរណា ប្រគល់ខ្លួនទាំងស្រុងដល់ទ្រង់ ហើយនៅទីបំផុត សម្រេចបានរូបភាពមួយអំពីបុគ្គលម្នាក់ដែលបំពេញតាមបទដ្ឋាន ដែលមានន័យថាជារូបភាពអំពីបុគ្គលម្នាក់ដែលត្រូវបានយកឈ្នះ និងប្រោសឱ្យគ្រប់លក្ខណ៍ ក្រោយការដកពិសោធន៍ការជំនុំជម្រះ និងការវាយផ្ចាលរបស់ព្រះជាម្ចាស់។ នេះហើយជាការធ្វើបន្ទាល់ចុងក្រោយនោះ ពោលគឺជាការធ្វើបន្ទាល់មួយ ដែលគួរតែត្រូវបានធ្វើឡើង ដោយបុគ្គលម្នាក់ដែលនៅទីបំផុតត្រូវបានប្រោសឱ្យគ្រប់លក្ខណ៍។ ទាំងនេះគឺជាជំហានទាំងពីរនៃការធ្វើបន្ទាល់ដែលអ្នកគួរតែធ្វើ ហើយជំហានទាំងពីរនេះមានភាពប្រទាក់គ្នា និងសំខាន់រៀងៗខ្លួន។ ប៉ុន្តែ មានរឿងមួយដែលអ្នកត្រូវតែដឹង៖ ទីបន្ទាល់ដែលខ្ញុំទាមទារពីអ្នកនៅថ្ងៃនេះគឺមិនសំដៅទៅលើមនុស្សនៃលោកីយ៍ទេ ហើយក៏មិនសំដៅទៅលើបុគ្គលម្នាក់ៗនោះដែរ ប៉ុន្តែអ្វីដែលខ្ញុំទាមទារនោះគឺសំដៅលើរូបអ្នកតែម្ដង។ វាត្រូវបានវាស់វែងដោយថាតើអ្នកអាចបំពេញតាមព្រះហឫទ័យរបស់ខ្ញុំ និងថាតើអ្នកអាចបំពេញបានទាំងស្រុងតាមបទដ្ឋាននៃសេចក្តីតម្រូវរបស់ខ្ញុំចំពោះអ្នករាល់គ្នាម្នាក់ៗឬក៏អត់។ នេះហើយជាអ្វីដែលអ្នករាល់គ្នាគួរតែយល់នោះ។


ការអនុវត្ត (៥)

ក្នុងយុគសម័យនៃព្រះគុណ ព្រះយេស៊ូវបានមានព្រះបន្ទូលមួយចំនួន ហើយបានបំពេញដំណាក់កាលមួយនៃកិច្ចការ។ មានបរិបទមួយពាក់ព័ន្ធនឹងព្រះបន្ទូល និងកិច្ចការទាំងអស់នោះ ហើយព្រះបន្ទូលនិងកិច្ចការទាំងអស់នោះ សមស្របសម្រាប់ស្ថានភាពនៃមនុស្សនៅគ្រានោះ។ ព្រះយេស៊ូវបានមានព្រះបន្ទូល និងធ្វើកិច្ចការឱ្យត្រូវនឹងបរិបទនាពេលនោះ។ ព្រះអង្គក៏បានមានព្រះបន្ទូលពីទំនាយមួយចំនួនដែរ។ ព្រះអង្គបានទាយថា ព្រះវិញ្ញាណនៃសេចក្តីពិតនឹងយាងមកនៅក្នុងថ្ងៃចុងក្រោយ ហើយនឹងអនុវត្តដំណាក់កាលមួយនៃកិច្ចការ។ គឺអាចនិយាយបានថា ព្រះអង្គមិនយល់អ្វីក្រៅពីកិច្ចការដែលទ្រង់ត្រូវធ្វើនៅក្នុងយុគសម័យនោះទេ។ ក្នុងន័យម៉្យាងទៀត កិច្ចការព្រះជាម្ចាស់ដែលយកកំណើតជាមនុស្សបាននាំយកមកនោះ មាននូវដែនកំណត់។ ដូច្នេះព្រះអង្គធ្វើតែកិច្ចការណាដែលព្រះអង្គមានក្នុងយុគសម័យនោះ ហើយព្រះអង្គមិនធ្វើកិច្ចការផ្សេងទៀតដែលមិនទាក់ទងនឹងព្រះអង្គឡើយ។ នៅពេលនោះ ព្រះយេស៊ូវមិនបានធ្វើការស្របតាមអារម្មណ៍ ឬនិមិត្តទេ ប៉ុន្តែត្រូវនឹងពេលវេលានិងបរិបទប៉ុណ្ណោះ។ គ្មាននរណាម្នាក់ដឹកនាំ ឬណែនាំទ្រង់ឡើយ។ ការងារទាំងមូលរបស់ទ្រង់ គឺជាអង្គទ្រង់ផ្ទាល់ ពោលគឺជាកិច្ចការដែលគួរតែត្រូវបានអនុវត្តដោយព្រះវិញ្ញាណរបស់ព្រះជាម្ចាស់ដែលយកកំណើតជាមនុស្ស ជាកិច្ចការដែលបាននាំមកដោយការយកកំណើតជាមនុស្ស។ ព្រះយេស៊ូវបានធ្វើកិច្ចការតែតាមអ្វីដែលទ្រង់បានទតឃើញ និងឮតែប៉ុណ្ណោះ។ ម៉្យាងទៀត ព្រះវិញ្ញាណបានធ្វើកិច្ចការដោយផ្ទាល់។ មិនត្រូវការអ្នកនាំសារបង្ហាញចំពោះទ្រង់ ហើយផ្តល់ក្តីសុបិន្តដល់ទ្រង់ទេ ហើយក៏មិនឱ្យពន្លឺដ៏អស្ចារ្យណាមួយភ្លឺចាំងមកលើទ្រង់ និងអនុញ្ញាតឱ្យទ្រង់ទតឃើញដែរ។ ព្រះអង្គបានធ្វើកិច្ចការដោយសេរី និងគ្មានការត្រួតត្រា ដែលនេះគឺដោយសារតែកិច្ចការរបស់ព្រះអង្គមិនផ្អែកលើអារម្មណ៍។ ក្នុងន័យម៉្យាងទៀត នៅពេលដែលព្រះអង្គធ្វើកិច្ចការ ព្រះអង្គមិនបានធ្វើព្រាវៗ និងស្មាននោះទេ ប៉ុន្តែបានសម្រេចកិច្ចការដោយភាពងាយស្រួលទាំងការធ្វើកិច្ចការ និងការមានព្រះបន្ទូលតាមព្រះតម្រិះរបស់ទ្រង់ផ្ទាល់ និងអ្វីដែលទ្រង់បានទតឃើញដោយផ្ទាល់ភ្នែក ដោយផ្តល់នូវអាហារដល់សាវ័កម្នាក់ៗដែលបានដើរតាមទ្រង់។ នេះគឺជាភាពខុសគ្នារវាងកិច្ចការរបស់ព្រះជាម្ចាស់ និងកិច្ចការរបស់មនុស្ស៖ នៅពេលដែលមនុស្សធ្វើកិច្ចការ ពួកគេស្វែងរក និងធ្វើព្រាវៗ តែងតែត្រាប់តាម និងពិចារណាដោយផ្អែកលើគ្រឹះដែលបានដាក់ដោយអ្នកដទៃដើម្បីទទួលបានការចូលកាន់តែស៊ីជម្រៅ។ កិច្ចការរបស់ព្រះជាម្ចាស់គឺជាការផ្ដល់នូវអ្វីដែលទ្រង់បានធ្វើ ហើយព្រះអង្គធ្វើកិច្ចការដែលព្រះអង្គត្រូវធ្វើ។ ព្រះអង្គមិនផ្តល់ការគាំទ្រដល់ក្រុមជំនុំដោយប្រើចំណេះដឹងពីកិច្ចការរបស់មនុស្សណាម្នាក់ឡើយ។ ផ្ទុយទៅវិញ ព្រះអង្គធ្វើកិច្ចការបច្ចុប្បន្នដោយផ្អែកលើសភាពរបស់មនុស្ស។ ដូច្នេះការធ្វើការតាមរបៀបនេះ គឺមានសេរីភាពរាប់ពាន់ដងជាងកិច្ចការដែលមនុស្សធ្វើ។ ចំពោះមនុស្ស វាអាចបង្ហាញថាព្រះជាម្ចាស់មិនគោរពនូវភារកិច្ច និងការប្រព្រឹត្ដរបស់ទ្រង់ ទោះជាយ៉ាងណាទ្រង់គាប់ព្រះហឫទ័យ ប៉ុន្តែរាល់កិច្ចការដែលទ្រង់ធ្វើគឺថ្មី។ ប៉ុន្ដែអ្នកគួរតែដឹងថាកិច្ចការរបស់ព្រះជាម្ចាស់ដែលយកកំណើតជាមនុស្ស គឺមិនដែលមានមូលដ្ឋានលើអារម្មណ៍ទេ។ នៅពេលនោះ បន្ទាប់ពីព្រះយេស៊ូវបានបញ្ចប់កិច្ចការរបស់ព្រះអង្គដែលត្រូវគេឆ្កាង ពេលដែលពួកសាវ័កដែលបានដើរតាមព្រះយេស៊ូវ បានឈានដល់ចំណុចជាក់លាក់មួយសម្រាប់បទពិសោធរបស់ពួកគេ ពួកគេមានអារម្មណ៍ថាថ្ងៃរបស់ព្រះជាម្ចាស់ជិតមកដល់ហើយ ហើយពួកគេនឹងជួបជាមួយព្រះអម្ចាស់ឆាប់ៗនេះ។ នោះគឺជាអារម្មណ៍ដែលពួកគេមាន ហើយចំពោះពួកគេ អារម្មណ៍នេះមានសារៈសំខាន់បំផុត។ ប៉ុន្តែតាមពិតអារម្មណ៍នៅក្នុងខ្លួនមនុស្សមិនអាចពឹងផ្អែកបានទេ។ ពួកគេមានអារម្មណ៍ថាប្រហែលជាពួកគេហៀបនឹងឈានដល់ចុងបញ្ចប់នៃផ្លូវ ឬអ្វីៗដែលពួកគេបានធ្វើ និងរងទុក្ខត្រូវបានកំណត់ដោយព្រះជាម្ចាស់។ ប៉ុលក៏បាននិយាយផងដែរថា គាត់បានបញ្ចប់ការរត់ប្រណាំងរបស់គាត់ ហើយគាត់បានតយុទ្ធ និងបានទទួលម្កុដនៃសេចក្ដីសុចរិត។ នោះគឺជាអារម្មណ៍របស់គាត់ ហើយគាត់បានសរសេររឿងនេះនៅក្នុងសំបុត្រ ហើយបញ្ជូនទៅក្រុមជំនុំ។ សកម្មភាពបែបនេះបានមកពីបន្ទុកដែលគាត់បានដាក់សម្រាប់ក្រុមជំនុំ ហើយដូច្នេះ មិនបានទទួលស្គាល់ដោយព្រះវិញ្ញាណបរិសុទ្ធឡើយ។ នៅពេលប៉ុលបាននិយាយពាក្យទាំងនោះ គាត់មិនមានអារម្មណ៍ថាមិនស្រួល ហើយគាត់ក៏មិនមានអារម្មណ៍អាម៉ាស់ដែរ ដូច្នេះគាត់ជឿជាក់ថារឿងបែបនេះគឺធម្មតានិងត្រឹមត្រូវណាស់ ហើយថាវាមកពីព្រះវិញ្ញាណបរិសុទ្ធ។ ប៉ុន្តែការប្រមើលមើលពីថ្ងៃនេះទៅ ពួកគេមិនបានកើតចេញពីព្រះវិញ្ញាណបរិសុទ្ធទាល់តែសោះ។ ពួកគេមិនមានអ្វីក្រៅពីការបំភាន់របស់មនុស្ស។ មានការបំភាន់ជាច្រើននៅក្នុងមនុស្ស ហើយព្រះអង្គមិនយកចិត្តទុកដាក់ចំពោះពួកគេទេ ឬបញ្ចេញមតិណាមួយនៅពេលការទាំងនោះកើតឡើងឡើយ។ កិច្ចការភាគច្រើនរបស់ព្រះវិញ្ញាណបរិសុទ្ធមិនត្រូវបានអនុវត្តតាមអារម្មណ៍របស់មនុស្សទេ ព្រះវិញ្ញាណបរិសុទ្ធមិនមានឥទ្ធិពលនៅក្នុងអារម្មណ៍របស់មនុស្សក្រៅពីពេលវេលាដ៏ខ្មៅងងឹតមុនពេលដែលព្រះអង្គក្លាយជាសាច់ឈាម ឬអំឡុងពេលដែលគ្មានសាវ័ក ឬអ្នកធ្វើកិច្ចការនោះទេ។ នៅដំណាក់កាលនោះ កិច្ចការនៃព្រះវិញ្ញាណបរិសុទ្ធធ្វើឱ្យមនុស្សមានអារម្មណ៍ពិសេស។ ឧទាហរណ៍៖ នៅពេលមនុស្សគ្មានការណែនាំពីព្រះបន្ទូលរបស់ព្រះជាម្ចាស់ ពួកគេមានអារម្មណ៍រីករាយដែលមិនអាចពិពណ៌នាបាននៅពេលពួកគេអធិស្ឋាន។ ពួកគេមានអារម្មណ៍រីករាយនៅក្នុងដួងចិត្តរបស់ពួកគេ ហើយពួកគេមានសេចក្ដីសុខសាន្ដ និងស្រណុកចិត្ត។ នៅពេលដែលពួកគេមានការណែនាំពីព្រះបន្ទូល មនុស្សមានអារម្មណ៍ភ្លឺស្វាងនៅក្នុងវិញ្ញាណពួកគេ ពួកគេមានផ្លូវអនុវត្តក្នុងសកម្មភាពរបស់ពួកគេ ហើយប្រាកដណាស់ ពួកគេក៏មានអារម្មណ៍សុខសាន្ត និងស្រណុកចិត្តផងដែរ។ នៅពេលដែលមនុស្សប្រឈមមុខនឹងគ្រោះថ្នាក់ ឬព្រះជាម្ចាស់បញ្ឈប់ពួកគេពីការប្រព្រឹត្តជាក់លាក់ណាមួយនៅក្នុងចិត្តពួកគេ ពួកគេមានអារម្មណ៍ស្រងាកចិត្ត និងមានអារម្មណ៍មិនស្រណុកចិត្ត។ ទាំងនេះគឺជាអារម្មណ៍ដែលផ្តល់មកកាន់មនុស្សដោយព្រះវិញ្ញាណបរិសុទ្ធទាំងស្រុង។ ទោះជាយ៉ាងណាក៏ដោយ ប្រសិនបើមជ្ឈដ្ឋានមិនល្អផ្តល់ឱ្យមានការកើនឡើងនៃបរិយាកាសគួរឱ្យភ័យខ្លាច បណ្តាលឱ្យមនុស្សមានភាពអន្ទះអន្ទែង និងខ្វះភាពជឿជាក់ នោះគឺជាការសម្ដែងចេញភាពជាធម្មតារបស់មនុស្ស ហើយមិនទាក់ទងនឹងកិច្ចការរបស់ព្រះវិញ្ញាណបរិសុទ្ធឡើយ។

មនុស្សតែងតែរស់នៅចំកណ្តាលនៃអារម្មណ៍ផ្ទាល់ខ្លួនរបស់ពួកគេ ហើយបានធ្វើបែបនេះអស់រយៈពេលជាច្រើនឆ្នាំមកហើយ។ នៅពេលដែលពួកគេមានសន្តិភាពនៅក្នុងចិត្ត ពួកគេធ្វើសកម្មភាព (ជឿថាពួកគេមានអារម្មណ៍សុខសាន្ត) ហើយនៅពេលដែលពួកគេមិនមានសេចក្ដីសុខសាន្ដនៅក្នុងចិត្ត ពួកគេមិនធ្វើសកម្មភាពទេ (ដោយជឿថាការដកខ្លួន ឬការមិនចូលចិត្តរបស់ពួកគេ គឺជាអារម្មណ៍មិនស្រណុកចិត្ត)។ ប្រសិនបើអ្វីៗដំណើរការទៅដោយរលូន ពួកគេគិតថាវាជាបំណងព្រះហឫទ័យរបស់ព្រះជាម្ចាស់។ (តាមពិតវាគឺជាអ្វីដែលគួរតែដំណើរការទៅដោយរលូនដែលអ្វីៗទាំងអស់នេះជាច្បាប់ធម្មជាតិ។) នៅពេលអ្វីៗមិនដំណើរការទៅដោយរលូន ពួកគេគិតថាវាមិនមែនជាបំណងព្រះហឫទ័យរបស់ព្រះជាម្ចាស់។ នៅពេលដែលពួកគេជួបប្រទះអ្វីមួយដែលមិនរលូន ពួកគេក៏ឈប់។ អារម្មណ៍បែបនេះមិនមានភាពត្រឹមត្រូវទេ ហើយការប្រព្រឹត្ដស្របតាមពួកគេនឹងបណ្តាលឱ្យមានការពន្យារពេលជាច្រើន។ ឧទាហរណ៍ វាប្រាកដជាមានការលំបាកក្នុងការអនុវត្តសេចក្តីពិត ហើយជាងនេះទៅទៀត គឺការធ្វើតាមបំណងព្រះហឫទ័យរបស់ព្រះជាម្ចាស់។ រឿងវិជ្ជមានជាច្រើននឹងពិបាកដឹង។ ដូចពាក្យភាសិតថា «ការសម្រេចបានរបស់ល្អជាធម្មតាមិនកើតឡើងដោយងាយស្រួលនោះទេ»។ មនុស្សមានអារម្មណ៍ច្រើនពេកនៅក្នុងជីវិតជាក់ស្តែងរបស់ពួកគេ ដោយធ្វើឱ្យពួកគេបាត់បង់ជានិច្ច ហើយមិនប្រាកដអំពីរឿងជាច្រើន។ គ្មានអ្វីដែលអាចយល់ច្បាស់ចំពោះមនុស្សទេ លុះត្រាតែពួកគេអាចយល់ពីសេចក្ដីពិត។ ប៉ុន្តែជាទូទៅ នៅពេលពួកគេធ្វើសកម្មភាព ឬនិយាយតាមអារម្មណ៍របស់ពួកគេ ដរាបណាវាមិនមែនជាអ្វីដែលបំពានគោលការណ៍ចម្បង នោះព្រះវិញ្ញាណបរិសុទ្ធមិនមានប្រតិកម្មអ្វីទាំងអស់។ វាប្រៀបដូចជា «ម្កុដនៃសេចក្ដីសុចរិត» ដែល ប៉ុល មានអារម្មណ៍៖ អស់ជាច្រើនឆ្នាំមកហើយ គ្មានអ្នកណាជឿថាអារម្មណ៍របស់គាត់ខុសទេ ហើយ ប៉ុល ក៏មិនដែលមានអារម្មណ៍ថាអារម្មណ៍គាត់ខុសដែរ។ តើអារម្មណ៍របស់មនុស្សកើតមកពីណា? ជាការពិត ជាប្រតិកម្មដែលកើតចេញពីខួរក្បាលរបស់ពួកគេ។ អារម្មណ៍ខុសគ្នាត្រូវបានបង្កើតឡើងស្របតាមមជ្ឈដ្ឋាន និងអ្វីៗផ្សេងគ្នា។ ភាគច្រើនមនុស្សធ្វើសេចក្តីសន្និដ្ឋានជាមួយតក្កវិជ្ជារបស់មនុស្សតាមរយៈការទទួលបានរូបមន្តដែលជាលទ្ធផលបង្កើតបានជាអារម្មណ៍របស់មនុស្សជាច្រើន។ ដោយគ្មានការយល់ដឹង មនុស្សចូលទៅក្នុងការបង្ហាញសេចក្តីសន្និដ្ឋានប្រកបដោយភាពសមហេតុផលរបស់ពួកគេផ្ទាល់ ហើយតាមរបៀបនេះអារម្មណ៍ទាំងនេះក្លាយជាអ្វីដែលមនុស្សផ្អែកលើជីវិតរបស់ពួកគេ ពួកគេក្លាយជាមនុស្សដែលពឹងផ្អែកលើអារម្មណ៍នៅក្នុងជីវិតរបស់ពួកគេ ដូចជា «ម្កុដនៃសេចក្តីសុចរិត» របស់ ប៉ុល ឬ «ការជួបជាមួយព្រះអម្ចាស់នៅលើអាកាស» របស់ ស្មរបន្ទាល់ លី។ ព្រះជាម្ចាស់ស្ទើរតែគ្មានផ្លូវទៅរកអារម្មណ៍របស់មនុស្សទាំងនេះទេ ហើយត្រូវតែអនុញ្ញាតឱ្យពួកគេអភិវឌ្ឍតាមដែលពួកគេនឹងត្រូវអភិវឌ្ឍ។ ថ្ងៃនេះខ្ញុំបានមានព្រះបន្ទូលទៅកាន់អ្នកយ៉ាងច្បាស់អំពីទិដ្ឋភាពផ្សេងៗនៃសេចក្តីពិត។ ប្រសិនបើអ្នកបន្តទៅមុខដោយអារម្មណ៍របស់អ្នក តើអ្នកនៅតែមិនរស់នៅចំកណ្តាលនៃភាពមិនច្បាស់លាស់មែនទេ? អ្នកមិនទទួលយកព្រះបន្ទូលដែលបានកំណត់យ៉ាងច្បាស់សម្រាប់អ្នក ហើយតែងតែពឹងលើអារម្មណ៍ផ្ទាល់ខ្លួនរបស់អ្នក។ នៅក្នុងន័យនេះ តើអ្នកមិនដូចជាមនុស្សខ្វាក់ម្នាក់ដែលប្រើអារម្មណ៍ស្ទាបដំរីទេឬ? ហើយចុងក្រោយអ្នកនឹងទទួលបានអ្វី?

កិច្ចការទាំងអស់ដែលបានធ្វើដោយព្រះដែលយកកំណើតជាមនុស្សនាពេលសព្វថ្ងៃនេះ គឺពិតប្រាកដ។ នេះមិនមែនជាអ្វីដែលអ្នកអាចមានអារម្មណ៍ ឬជាអ្វីដែលអ្នកអាចស្រមៃបានទេ វាជាអ្វីដែលអ្នកអាចយល់បាន វាគ្រាន់តែជាអ្វីដែលអ្នកនឹងអាចយល់នៅពេលដែលការពិតបានមកដល់ចំពោះមុខអ្នក។ ពេលខ្លះ សូម្បីតែពេលពួកគេធ្វើ អ្នកនៅតែមិនអាចមើលឃើញយ៉ាងច្បាស់ ហើយមនុស្សនឹងមិនយល់ទេ រហូតដល់ព្រះជាម្ចាស់ចាត់វិធានការដើម្បីផ្តល់នូវភាពច្បាស់លាស់ចំពោះអង្គហេតុពិតនៃអ្វីដែលកំពុងកើតឡើង។ នៅពេលនោះ មានការបំភាន់ជាច្រើនក្នុងចំណោមពួកសាវ័កដែលដើរតាមព្រះយេស៊ូវ។ ពួកគេជឿថា ថ្ងៃរបស់ព្រះជាម្ចាស់ជិតមកដល់ ហើយពួកគេនឹងត្រូវស្លាប់សម្រាប់ព្រះអម្ចាស់ ហើយឆាប់អាចជួបជាមួយព្រះអម្ចាស់យេស៊ូវ។ ប៉ុលបានរង់ចាំអស់រយៈពេលប្រាំពីរឆ្នាំដោយសារតែអារម្មណ៍នេះ ប៉ុន្តែវានៅតែមិនទាន់មកដល់។ ពួកគេមានអារម្មណ៍ថា ជីវិតរបស់ពួកគេបានពេញវ័យហើយ។ អារម្មណ៍របស់ពួកគេកើនឡើង ហើយអារម្មណ៍ទាំងនេះកាន់តែមានភាពស្រួចស្រាវ ប៉ុន្តែពួកគេបានឆ្លងកាត់ការបរាជ័យជាច្រើន ហើយមិនអាចទទួលបានជោគជ័យឡើយ។ ពួកគេខ្លួនឯងមិនដឹងថាមានរឿងអ្វីកើតឡើងឡើយ។ តើអ្វីៗដែលបានមកពីព្រះវិញ្ញាណបរិសុទ្ធមិនអាចបំពេញបានទេឬ? អារម្មណ៍របស់មនុស្សគឺមិនអាចទុកចិត្តបាន។ ដោយសារតែមនុស្សមានរបៀបផ្ទាល់ខ្លួនក្នុងការគិតនិងគំនិតរបស់ខ្លួន ពួកគេបង្កើតបានជាការចូលរួមដែលមានមូលដ្ឋានលើបរិបទ និងសណ្ឋាននាពេលនោះ។ ជាពិសេស នៅពេលមានអ្វីកើតឡើងចំពោះមនុស្សដែលរបៀបនៃការគិតរបស់ពួកគេមានភាពប្រសើរ ពួកគេនឹងមានការរំភើបចិត្តហួសហេតុ ហើយមិនអាចធ្វើអ្វីបានក្រៅតែពីការបង្កើតបានជាធនធានដោយមានការចូលរួមជាច្រើនទៅវិញ។ ជាពិសេស ការនេះត្រូវបានអនុវត្តចំពោះ «អ្នកជំនាញ» ដែលមានចំណេះដឹង និងទ្រឹស្តីខ្ពស់ ដែលការចូលរួមរបស់ពួកគេកាន់តែមានភាពសំបូរបែប បន្ទាប់ពីរយៈពេលជាច្រើនឆ្នាំនៃការទំនាក់ទំនងជាមួយពិភពលោក។ បើពួកគេមិនស្គាល់វាទេ ពួកគេកាន់កាប់លើដួងចិត្តរបស់ពួកគេ ហើយក្លាយជាអារម្មណ៍ដែលមានឥទ្ធិពលបំផុតរបស់ពួកគេ ហើយពួកគេពេញចិត្តនឹងខ្លួនពួកឯង។ នៅពេលដែលមនុស្សចង់ធ្វើអ្វីមួយ អារម្មណ៍និងការស្រមើស្រមៃនឹងលេចចេញនៅក្នុងខ្លួនពួកគេ ហើយពួកគេនឹងគិតថាពួកគេត្រូវ។ ក្រោយមក នៅពេលពួកគេឃើញថាពួកគេមិនទាន់បំពេញបាន មនុស្សមិនអាចដោះស្រាយនូវអ្វីដែលខុសបានឡើយ។ ប្រហែលជាពួកគេជឿថាព្រះជាម្ចាស់បានផ្លាស់ប្តូរផែនការរបស់ព្រះអង្គ។

វាជារឿងជៀសមិនផុតទេដែលមនុស្សទាំងអស់មានអារម្មណ៍។ ក្នុងយុគសម័យនៃក្រឹត្យវិន័យ មនុស្សជាច្រើនក៏មានអារម្មណ៍ជាក់លាក់ដែរ ប៉ុន្តែកំហុសក្នុងអារម្មណ៍របស់ពួកគេ គឺតិចជាងមនុស្សនាពេលសព្វថ្ងៃនេះ។ នោះគឺដោយសារតែពីមុននេះ មនុស្សអាចមើលឃើញពីរូបរាងរបស់ព្រះយេហូវ៉ា។ ពួកគេអាចមើលឃើញអ្នកនាំសារ ហើយពួកគេមានក្តីសុបិន្ត។ មនុស្សនាពេលសព្វថ្ងៃនេះមិនអាចមើលឃើញការនិមិត្ត ឬអ្នកនាំសារបានទេ ដូច្នេះហើយកំហុសនៅក្នុងអារម្មណ៍របស់ពួកគេបានកើនឡើង។ នៅពេលដែលមនុស្សនាពេលសព្វថ្ងៃនេះមានអារម្មណ៍ថាមានអ្វីដែលត្រឹមត្រូវ ហើយត្រូវអនុវត្តវានោះ ព្រះវិញ្ញាណបរិសុទ្ធមិនដែលស្តីបន្ទោសពួកគេឡើយ ហើយពួកគេមានសេចក្តីសុខសាន្តណាស់នៅក្នុងចិត្ត។ បន្ទាប់ពីព្រឹត្តការណ៍នោះ វាមានតែតាមរយៈការរួបរួមគ្នា ឬអានព្រះបន្ទូលរបស់ព្រះជាម្ចាស់ប៉ុណ្ណោះ ដែលពួកគេរកឃើញថាពួកគេធ្វើខុស។ ទិដ្ឋភាពមួយនៃរឿងនេះ គឺថាមិនមានអ្នកបញ្ជូនសារមកបង្ហាញខ្លួនចំពោះមនុស្សទេ ដោយក្តីសុបិន្តគឺកម្រមានណាស់ ហើយមនុស្សមិនបានឃើញនិមិត្តទាំងអស់នៅលើមេឃឡើយ។ ទិដ្ឋភាពមួយទៀតគឺថាព្រះវិញ្ញាណបរិសុទ្ធមិនបង្កើនការស្តីបន្ទោស និងលត់ដំរបស់ទ្រង់ចំពោះមនុស្សឡើយ។ ស្ទើរតែគ្មានកិច្ចការណាមួយនៃព្រះវិញ្ញាណបរិសុទ្ធនៅក្នុងខ្លួនពួកគេឡើយ។ ដូច្នេះប្រសិនបើមនុស្សមិនហូប និងផឹកព្រះបន្ទូលរបស់ព្រះជាម្ចាស់ ចូរកុំស្វែងរកការពិតតាមរបៀបជាក់ស្តែង ហើយមិនយល់ពីផ្លូវនៃការអនុវត្ត នោះពួកគេនឹងមិនទទួលបានអ្វីទាំងអស់។ គោលការណ៍នៃកិច្ចការរបស់ព្រះវិញ្ញាណបរិសុទ្ធមានដូចតទៅ៖ ព្រះអង្គមិនយកចិត្តទុកដាក់ចំពោះអ្វីដែលមិនទាក់ទងនឹងកិច្ចការរបស់ព្រះអង្គឡើយ ប្រសិនបើមានអ្វីមួយមិនស្ថិតនៅក្នុងដែនសមត្ថកិច្ចរបស់ទ្រង់នោះទ្រង់មិនដែលបដិសេធ ឬអង្វរឡើយ ដោយអនុញ្ញាតឱ្យមនុស្សបង្កើតបញ្ហាអ្វីដែលពួកគេចង់បាន។ អ្នកអាចធ្វើសកម្មភាពអ្វីក៏ដោយតាមដែលអ្នកចង់ ប៉ុន្តែថ្ងៃនោះនឹងមកដល់ ដែលអ្នកនឹងឃើញថាខ្លួនឯងភ័យស្លន់ស្លោ និងវង្វេងវង្វាន់។ ព្រះជាម្ចាស់ធ្វើកិច្ចការតែមួយអង្គឯងក្នុងសាច់ឈាមរបស់ព្រះអង្គប៉ុណ្ណោះ មិនដែលជ្រៀតជ្រែកក្នុងកិច្ចការរបស់មនុស្សឡើយ។ ផ្ទុយទៅវិញ ទ្រង់ចៀសវាងពីពិភពលោករបស់មនុស្ស ហើយធ្វើកិច្ចការដែលព្រះអង្គត្រូវធ្វើ។ អ្នកនឹងមិនត្រូវបានគេស្តីបន្ទោសទេ ប្រសិនបើអ្នកធ្វើអ្វីមួយខុសនៅថ្ងៃនេះ ហើយអ្នកក៏នឹងមិនទទួលបានរង្វាន់ដែរប្រសិនបើអ្នកធ្វើអ្វីៗដែលល្អនៅថ្ងៃស្អែក។ ទាំងនេះគឺជាបញ្ហារបស់មនុស្ស ហើយមិនមានការទាក់ទងនឹងកិច្ចការរបស់ព្រះវិញ្ញាណបរិសុទ្ធទេ នេះមិនមែននៅក្នុងវិសាលភាពនៃកិច្ចការរបស់ខ្ញុំឡើយ។

នៅពេលដែលពេត្រុសកំពុងធ្វើកិច្ចការ គាត់បាននិយាយពាក្យជាច្រើន ហើយបានធ្វើកិច្ចការច្រើនផងដែរ។ តើវាមិនអាចទៅរួចទេឬ ដែលរឿងទាំងអស់មិនមែនមកពីគំនិតរបស់មនុស្ស? ត្បិតវាបានមកពីព្រះវិញ្ញាណបរិសុទ្ធទាំងស្រុង គឺមិនអាចទៅរួចទេ។ ពេត្រុសគ្រាន់តែជាមនុស្សដែលព្រះជាម្ចាស់បានបង្កើត គាត់ជាអ្នកដើរតាម គាត់គឺពេត្រុស មិនមែនជាព្រះយេស៊ូវទេ ហើយខ្លឹមសារទាំងនេះគឺមិនដូចគ្នាទេ។ ទោះបីពេត្រុសត្រូវបានបញ្ជូនដោយព្រះវិញ្ញាណបរិសុទ្ធក៏ដោយ ក៏មិនមែនអ្វីៗទាំងអស់ដែលគាត់បានធ្វើ បានមកពីព្រះវិញ្ញាណបរិសុទ្ធដែរ ព្រោះគាត់គឺជាមនុស្ស។ ពេត្រុសក៏បាននិយាយពាក្យជាច្រើន ហើយសរសេរសំបុត្រមិនបានមួយចំនួនតូចផងទៅកាន់ក្រុមជំនុំ ដោយសំបុត្រត្រូវបានប្រមូលចងក្រងនៅក្នុងព្រះគម្ពីរ។ ព្រះវិញ្ញាណបរិសុទ្ធមិនបានបង្ហាញគំនិតអ្វីឡើយ ត្បិតពេលនោះជាពេលដែលពេត្រុសត្រូវបានព្រះវិញ្ញាណបរិសុទ្ធប្រើប្រាស់។ គាត់ទទួលបានបទពិសោធនិងចំណេះដឹងមួយចំនួន ហើយគាត់បានសរសេរនិងបញ្ជូនបន្តទៅបងប្អូនប្រុសស្រីរបស់ព្រះអម្ចាស់។ ព្រះយេស៊ូវមិនមានប្រតិកម្មអ្វីឡើយ។ ហេតុអ្វីបានជាព្រះវិញ្ញាណបរិសុទ្ធមិនបានបញ្ឈប់គាត់នៅពេលនោះ? វាដោយសារតែមានភាពមិនបរិសុទ្ធមួយចំនួនដែលកើតឡើងពីរបៀបនៃការគិតធម្មតារបស់មនុស្ស គឺវាជៀសមិនផុតឡើយ។ លើសពីនេះទៅទៀត សកម្មភាពរបស់ព្រះអង្គមិនបានឈានដល់ការជ្រៀតជ្រែក ឬរំខានឡើយ។ នៅពេលដែលឃើញមានកិច្ចការរបស់មនុស្សបែបនេះមួយចំនួន មនុស្សងាយនឹងទទួលយក។ ចំពោះលក្ខខណ្ឌដែលថា ការគិតថាភាពមិនបរិសុទ្ធនៃរបៀបគិតធម្មតារបស់មនុស្ស វាមិនប៉ះពាល់អ្វីទេ ពួកគេរាប់ថាជារឿងធម្មតា។ ម៉្យាងទៀត មនុស្សដែលមានរបៀបគិតធម្មតា គឺសុទ្ធតែមានសមត្ថភាពក្នុងការគិតតាមរបៀបនោះ។ នៅពេលដែលមនុស្សរស់នៅក្នុងសាច់ឈាម ពួកគេមានរបៀបគិតគូរផ្ទាល់ខ្លួន ប៉ុន្តែមិនមានវិធីនៃការច្របាច់យករបស់ទាំងនេះចេញទេ។ ទោះយ៉ាងណាក៏ដោយ បន្ទាប់ពីបានពិសោធកិច្ចការរបស់ព្រះជាម្ចាស់មួយរយៈ ហើយយល់ពីការពិតខ្លះៗ វានឹងមានរបៀបគិតទាំងនេះតិចជាងមុន។ នៅពេលដែលពួកគេមានបទពិសោធពីរឿងផ្សេងៗកាន់តែច្រើន ពួកគេនឹងអាចមើលឃើញយ៉ាងច្បាស់ ហើយដូច្នេះ រឿងរ៉ាវរំខាននានានឹងតិចតួច។ ក្នុងន័យម្យ៉ាងទៀត នៅពេលការស្រមើស្រមៃរបស់មនុស្ស និងការបង្ហាញសេចក្តីសន្និដ្ឋានប្រកបដោយហេតុផលត្រូវបានបដិសេធ អារម្មណ៍មិនធម្មតារបស់ពួកគេនឹងថយចុះ។ អ្នករាល់គ្នាដែលរស់នៅក្នុងសាច់ឈាមសុទ្ធតែមានរបៀបគិតគូររៀងៗខ្លួន ប៉ុន្តែនៅទីបំផុត ព្រះជាម្ចាស់នឹងធ្វើឱ្យពួកគេឈានដល់ចំណុចមួយដែលរបៀបនៃការគិតរបស់ពួកគេនឹងមិនអាចរំខានដល់ពួកគេ ពួកគេនឹងលែងពឹងផ្អែកលើអារម្មណ៍នៅក្នុងជីវិតរបស់ពួកគេទៀត។ កម្ពស់ពិតប្រាកដរបស់ពួកគេនឹងកើនឡើង ហើយពួកគេនឹងអាចរស់នៅដោយព្រះបន្ទូលរបស់ព្រះជាម្ចាស់នៅក្នុងភាពជាក់ស្តែង ហើយនឹងលែងធ្វើអ្វីដែលមិនច្បាស់លាស់ ឬទទេទៀតហើយ បន្ទាប់មក ពួកគេនឹងមិនធ្វើអ្វីដែលបណ្តាលឱ្យមានការរំខានឡើយ។ តាមវិធីនេះ ការបំភាន់របស់ពួកគេនឹងមិនមានទៀតឡើយ ហើយចាប់ពីពេលនេះតទៅសកម្មភាពរបស់ពួកគេនឹងក្លាយជាកម្ពស់ជាក់ស្ដែងរបស់ពួកគេ។


សាច់រឿងពិតនៃកិច្ចការនៃការយកឈ្នះ (១)

មនុស្សជាតិដែលត្រូវសាតាំងធ្វើឱ្យពុករលួយជាខ្លាំងនោះ មិនដឹងទេថា មានព្រះជាម្ចាស់មួយអង្គ ហើយបានឈប់ថ្វាយបង្គំព្រះជាម្ចាស់ផង។ កាលដើមដំបូងពេលដែលអ័ដាម និងអេវ៉ាត្រូវបានបង្កើតមក សិរីល្អ និងទីបន្ទាល់របស់ព្រះយេហូវ៉ាគឺមានវត្តមានជាប់មករហូត។ តែបន្ទាប់ពីត្រូវបានធ្វើឱ្យទៅជាពុករលួយ មនុស្សបានបាត់បង់សិរីល្អ និងទីបន្ទាល់របស់ព្រះជាម្ចាស់ ដ្បិតគ្រប់គ្នាបានបះបោរប្រឆាំងនឹងព្រះជាម្ចាស់ និងលែងកោតខ្លាចទ្រង់ទាំងអស់គ្នា។ កិច្ចការនៃការយកឈ្នះនាពេលសព្វថ្ងៃ គឺដើម្បីស្ដារទីបន្ទាល់ទាំងអស់ និងសិរីល្អទាំងអស់ឡើងវិញ និងដើម្បីឱ្យមនុស្សទាំងអស់ថ្វាយបង្គំព្រះជាម្ចាស់ ប្រយោជន៍ឱ្យមានទីបន្ទាល់នៅក្នុងចំណោមភាវៈដែលព្រះបង្កើតមក នេះហើយជាកិច្ចការដែលត្រូវបានធ្វើនៅក្នុងដំណាក់កាលនេះ។ ពិតណាស់ តើមនុស្សជាតិត្រូវបានយកឈ្នះដោយរបៀបណា? ដោយការប្រើកិច្ចការនៃព្រះបន្ទូលក្នុងដំណាក់កាលនេះ ដើម្បីឱ្យមនុស្សជឿទាំងស្រុង តាមរយៈការប្រើនូវការលាតត្រដាង ការជំនុំជម្រះ ការវាយផ្ចាល និងការដាក់បណ្ដាសាឥតអាសូរ ដើម្បីបញ្ចុះបញ្ចូលគេទាំងស្រុង តាមរយៈការលាតត្រដាងនូវការបះបោររបស់មនុស្ស និងការជំនុំជម្រះការតតាំងរបស់គេ ដើម្បីឱ្យគេអាចស្គាល់ភាពទុច្ចរិត និងភាពស្មោកគ្រោករបស់មនុស្សជាតិ ហើយប្រើនូវសេចក្ដីទាំងនេះជារូបឆ្លុះចំពោះនិស្ស័យដ៏សុចរិតរបស់ព្រះជាម្ចាស់។ មនុស្សត្រូវបានយកឈ្នះ និងត្រូវបានជំរុញឱ្យជឿទាំងស្រុង ភាគច្រើនគឺតាមរយៈព្រះបន្ទូលទាំងនេះហើយ។ ព្រះបន្ទូលគឺជាមធ្យោបាយនាំទៅរកការយកឈ្នះមនុស្សជាតិចុងក្រោយបំផុត ហើយអស់អ្នកណាដែលទទួលយកការយកឈ្នះរបស់ព្រះជាម្ចាស់ ត្រូវតែទទួលយកការវាយផ្ដួល និងការជំនុំជម្រះនៃព្រះបន្ទូលរបស់ទ្រង់។ ដំណើរការនៃការថ្លែងព្រះបន្ទូលនៅថ្ងៃនេះ ពិតប្រាកដជាដំណើរការនៃការយកឈ្នះច្បាស់ណាស់។ ចុះមនុស្សគួរសហការដោយវិធីណា? គឺតាមរយៈការហូប និងផឹកព្រះបន្ទូលទាំងនេះ ហើយសម្រេចបាននូវការយល់ដឹងអំពីព្រះបន្ទូលទាំងអស់នេះ។ ចំពោះរឿងថា មនុស្សត្រូវបានយកឈ្នះយ៉ាងណានោះ នេះគឺរឿងដែលពួកគេផ្ទាល់មិនអាចធ្វើបានដោយខ្លួនឯងឡើយ។ តាមរយៈការហូប និងផឹកព្រះបន្ទូលទាំងនេះ គ្រប់យ៉ាងដែលអ្នកអាចធ្វើបានគឺ ត្រូវចាប់ផ្ដើមស្គាល់ពីសេចក្ដីពុករលួយ និងភាពស្មោកគ្រោករបស់អ្នក ស្គាល់ការបះបោរ និងភាពទុច្ចរិតរបស់អ្នក រួចក្រាប​ចុះនៅចំពោះព្រះជាម្ចាស់។ ​ប្រសិនបើអ្នកអាច​អនុវត្តបាន បន្ទាប់​ពី​ចាប់​យល់ពី​ព្រះរាជបំណងរបស់ព្រះជាម្ចាស់ ហើយប្រសិនបើអ្នកមាននិមិត្ត និងអាចចុះចូលទាំងស្រុងចំពោះព្រះបន្ទូលទាំងនេះ ព្រមទាំងមិនធ្វើការជ្រើសរើសណាមួយដោយខ្លួនឯង នោះអ្នកនឹងត្រូវបានយកឈ្នះហើយ ហើយរឿងទាំងអស់នេះកើតឡើងដោយសារតែព្រះបន្ទូលទាំងអស់នេះ។ ហេតុអ្វីបានជាមនុស្សបាត់បង់ទីបន្ទាល់នេះ? ពីព្រោះគ្មាននរណាម្នាក់មានជំនឿលើព្រះជាម្ចាស់សោះ ដ្បិតព្រះជាម្ចាស់គ្មានកន្លែងគង់ក្នុងចិត្តរបស់មនុស្សទេ។ ការយកឈ្នះមនុស្ស គឺជាការស្ដារសេចក្ដីជំនឿរបស់មនុស្សជាតិឡើងវិញ។ មនុស្សតែងចង់រត់ទៅក្នុងលោកិយដ៏សាមញ្ញនេះទាំងឥតបានគិត ហើយពួកគេបណ្ដុះនូវសេចក្ដីសង្ឃឹមច្រើនជ្រុល ចង់បានច្រើនពេកសម្រាប់អនាគតរបស់គេ ហើយមានការទាមទារច្រើនហួសហេតុ។ ពួកគេតែងតែគិតគូរពីសាច់ឈាមជាប់ជានិច្ច ទាំងត្រៀមផែនការសម្រាប់សាច់ឈាម និងគ្មានចំណាប់អារម្មណ៍ក្នុងការស្វែងរកផ្លូវនៃជំនឿលើព្រះជាម្ចាស់សោះ។ ដួងចិត្តរបស់គេត្រូវបានសាតាំងឆក់យកបាត់ ពួកគេបានបាត់បង់ចិត្តដែលកោតខ្លាចព្រះជាម្ចាស់ ហើយពួកគេក៏ជាប់ជំពាក់តែនឹងសាតាំងដែរ។ តែមនុស្សត្រូវបានព្រះជាម្ចាស់បង្កើតមក។ ដូច្នេះ មនុស្សបានបាត់បង់ទីបន្ទាល់នោះទៅហើយ មានន័យថា គេបានបាត់បង់សិរីល្អរបស់ព្រះជាម្ចាស់ទៅហើយ។ គោលបំណងនៃការយកឈ្នះលើមនុស្សជាតិ គឺដើម្បីទាមទារមកវិញនូវសិរីល្អដែលកើតពីការដែលមនុស្សកោតខ្លាចព្រះជាម្ចាស់​​។ គេនិយាយបែបនេះថា៖ មានមនុស្សជាច្រើនដែលមិនព្យាយាមឱ្យបានជីវិត ប្រសិនបើមានមនុស្សមួយចំនួនដែលព្យាយាមឱ្យបានជីវិត ពួកគេក៏មានតែក្នុងចំនួនតិចតួចដែរ។ មនុស្សអំពល់នឹងរឿងអនាគតរបស់គេ ហើយមិនយកចិត្តទុកដាក់នឹងជីវិតទេ។ មនុស្សខ្លះបះបោរនិងទាស់ទទឹងនឹងព្រះជាម្ចាស់ វិនិច្ឆ័យព្រះអង្គពីក្រោយខ្នង ហើយមិនអនុវត្តសេចក្ដីពិតទេ។ មនុស្សទាំងនេះត្រូវបានព្រងើយកន្តើយនៅពេលនេះ។ ឥឡូវនេះ ពុំមានកិច្ចការអ្វីត្រូវបានធ្វើឡើងចំពោះពួកកូនប្រុសនៃសេចក្ដីបះបោរទាំងអស់នេះទេ តែនៅពេលអនាគត អ្នកនឹងរស់នៅក្នុងសេចក្ដីងងឹតទាំងយំ និងសង្កៀតធ្មេញផង។ អ្នកមិនស្គាល់ពីតម្លៃនៃពន្លឺនោះទេ ពេលដែលអ្នកកំពុងរស់នៅក្នុងពន្លឺ តែអ្នកនឹងស្គាល់ពីតម្លៃនោះ ពេលដែលអ្នកកំពុងរស់នៅក្នុងយប់ងងឹត ហើយពេលនោះអ្នកនឹងស្ដាយក្រោយ។ ពេលនេះអ្នកមានអារម្មណ៍ធម្មតា តែគង់មានថ្ងៃមួយអ្នកនឹងស្ដាយក្រោយ។ នៅពេលដែលថ្ងៃនោះមកដល់ សេចក្ដីងងឹតនឹងចុះមកដល់ ហើយពន្លឺនឹងលែងមានតទៅទៀត ពេលនោះ ស្ដាយក្រោយក៏ហួសពេលទៅហើយដែរ។ ដោយសារតែអ្នកមិនយល់អំពីកិច្ចការសព្វថ្ងៃ ទើបអ្នកមិនពេញចិត្តនឹងពេលវេលាដែលអ្នកកំពុងមានសព្វថ្ងៃ។ កាលណាកិច្ចការនៃសកលលោកទាំងមូលនេះចាប់ផ្ដើម មានន័យថា ពេលដែលគ្រប់យ៉ាងដែលខ្ញុំកំពុងថ្លែងនេះក្លាយជាការពិត មនុស្សជាច្រើននឹងយកដៃខ្ទប់មុខ ហើយទ្រហោរយំដោយការឈឺចាប់នៅក្នុងចិត្ត។ ហើយតាមរយៈទង្វើនេះ តើពួកគេនឹងមិនត្រូវធ្លាក់ទៅក្នុងសេចក្ដីងងឹតទាំងយំ និងសង្កៀតធ្មេញទេឬអី? មនុស្សទាំងអស់ដែលព្យាយាមឱ្យបានជីវិត និងត្រូវបានប្រោសឱ្យបានពេញខ្នាត អាចនឹងត្រូវបានប្រើ ខណៈដែលពួកកូនប្រុសនៃសេចក្ដីបះបោរ ដែលមិនសមនឹងយកទៅប្រើ នឹងត្រូវធ្លាក់ទៅក្នុងសេចក្ដីងងឹត។ ពួកគេនឹងគ្មានកិច្ចការរបស់ព្រះវិញ្ញាណបរិសុទ្ធ និងមិនអាចយល់ដឹងពីអ្វីបានឡើយ។ ដូច្នេះ ពួកគេនឹងត្រូវទ្រុឌទ្រោមដោយសារការទួញសោក ដ្បិតគេត្រូវធ្លាក់ចូលទៅក្នុងការដាក់ទោស។ ប្រសិនបើអ្នកបានទទួលការបំពាក់បំប៉នយ៉ាងល្អនៅក្នុងដំណាក់កាលនៃកិច្ចការនេះ ហើយអ្នកបានចម្រើនឡើងក្នុងជីវិតរបស់អ្នក នោះអ្នកស័ក្ដិសមនឹងយកទៅប្រើហើយ។ ប្រសិនបើអ្នកមិនបានទទួលការបំពាក់បំប៉នយ៉ាងល្អទេ ទោះបីជាអ្នកត្រូវបានហៅឱ្យទៅធ្វើកិច្ចការដំណាក់កាលបន្ទាប់ ក៏អ្នកមិនស័ក្ដិសមនឹងប្រើការបានដែរ នៅពេលនេះ អ្នកនឹងគ្មានឱកាសម្ដងទៀតឡើយ បើទោះបីជាអ្នកចង់បំពាក់បំប៉នខ្លួនឯងក៏ដោយ។ ព្រះជាម្ចាស់នឹងចាកចេញទៅបាត់ តើអ្នកអាចទៅរកឱកាសនៅចំពោះមុខអ្នកបែបនេះឯណាទៀតនៅពេលនេះ? តើអ្នកអាចទៅទទួលការហ្វឹកហាត់ដែលព្រះជាម្ចាស់ផ្ទាល់ជាអ្នកប្រទានឱ្យនៅឯណាបាន? ពេលនោះ ព្រះជាម្ចាស់នឹងមិនថ្លែងព្រះបន្ទូល ឬបញ្ចេញព្រះសូរសៀងរបស់ទ្រង់ផ្ទាល់ទៀតទេ គ្រប់យ៉ាងដែលអ្នកនឹងអាចធ្វើបានគឺ សង្កេតមើលសេចក្ដីដែលកំពុងត្រូវបានថ្លែងចេញមកនាពេលសព្វថ្ងៃ ពេលនោះ តើការយល់ដឹងនឹងកើតមានយ៉ាងងាយស្រួល ដោយរបៀបណា? តើជីវិតនាថ្ងៃអនាគត អាចនឹងល្អប្រសើរជាងជីវិតសព្វថ្ងៃកម្រិតណា? នៅពេលនោះ តើអ្នកនឹងមិនកំពុងទទួលរងនូវសេចក្ដីស្លាប់ទាំងរស់ ខណៈដែលអ្នកយំ និងសង្កៀតធ្មេញរបស់អ្នកទេឬអី? ពេលនេះ ព្រះពរកំពុងត្រូវបានប្រទានឱ្យអ្នកស្រេចហើយ ប៉ុន្តែអ្នកមិនដឹងពីរបៀបអាស្រ័យផលព្រះពរទាំងនេះទេ។ អ្នកកំពុងតែរស់នៅក្នុងព្រះពរស្រេចហើយ តែអ្នកនៅតែមិនដឹង។ នេះបង្ហាញថា អ្នកត្រូវបានកំណត់ឱ្យរងទុក្ខវេទនាហើយ! សព្វថ្ងៃនេះ មនុស្សខ្លះតតាំង មនុស្សខ្លះបះបោរ មនុស្សខ្លះធ្វើនេះឬធ្វើនោះ ហើយខ្ញុំគ្រាន់តែព្រងើយកន្តើយ ប៉ុន្តែកុំគិតឱ្យសោះថា ខ្ញុំមិនដឹងថាអ្នកកំពុងធ្វើអ្វី ឬគិតអ្វី។ តើខ្ញុំមិនយល់ពីសារជាតិរបស់អ្នកមែនទេ? ហេតុអ្វីបានជានៅតែរករឿងឈ្លោះនឹងខ្ញុំ? តើអ្នកមិនជឿលើព្រះជាម្ចាស់ ដើម្បីព្យាយាមឱ្យបានជីវិតនិងព្រះពរ ដើម្បីប្រយោជន៍ខ្លួនឯងផ្ទាល់ទេឬអី? ដែលអ្នកមានសេចក្ដីជំនឿ នោះតើមិនមែនដើម្បីប្រយោជន៍ផ្ទាល់របស់អ្នកទេឬអី? នាពេលបច្ចុប្បន្ននេះ ខ្ញុំកំពុងធ្វើកិច្ចការយកឈ្នះ តាមរយៈការថ្លែងព្រះបន្ទូលប៉ុណ្ណោះ ហើយកាលណាកិច្ចការនៃការយកឈ្នះនេះឈានដល់ទីបញ្ចប់ នោះទីបញ្ចប់របស់អ្នកនឹងស្ដែងចេញមកយ៉ាងច្បាស់។ តើខ្ញុំរ៉ាយរ៉ាប់ប្រាប់អ្នកយ៉ាងក្បោះក្បាយដែរឬទេ?

កិច្ចការនៃការយកឈ្នះនាពេលសព្វថ្ងៃនេះ ធ្វើឡើងដើម្បីបញ្ជាក់ឱ្យច្បាស់ថា ទីបញ្ចប់របស់មនុស្សនឹងទៅជាយ៉ាងណា។ ហេតុអ្វីបានជាមានការលើកឡើងថា ការវាយផ្ចាលនិងការជំនុំជម្រះនាពេលសព្វថ្ងៃនេះ គឺជាការជំនុំជម្រះនៅមុខបល្ល័ង្កសយ៉ាងធំនៅគ្រាចុងក្រោយ? តើអ្នកយល់សេចក្ដីនេះទេ? ហេតុអ្វីបានជាកិច្ចការនៃការយកឈ្នះ គឺជាកិច្ចការដំណាក់កាលចុងក្រោយ? តើនេះមិនមែនជាការបង្ហាញឱ្យដឹងយ៉ាងច្បាស់ពីប្រភេទទីបញ្ចប់ដែលជំពូកមនុស្សនីមួយៗនឹងត្រូវជួប​ទេឬ? នៅក្នុងដំណើរការនៃកិច្ចការនៃការយកឈ្នះ ការវាយផ្ចាល និងការជំនុំជម្រះ តើការនេះមិនអនុញ្ញាតឱ្យមនុស្សគ្រប់គ្នាបង្ហាញពីចរិតពិតរបស់ខ្លួន ហើយបន្ទាប់មក ក៏ត្រូវបែងចែងទៅតាមជំពូក របស់គេទេឬអី? ជំនួសឱ្យការនិយាយថា នេះគឺជាការយកឈ្នះមនុស្សជាតិ ហើយយកល្អគួរតែនិយាយថា នេះគឺជាការបង្ហាញពីប្រភេទទីបញ្ចប់ ដែលនឹងមានសម្រាប់ជំពូកមនុស្សនីមួយៗវិញ។ ការនេះគឺជាការជំនុំជម្រះបាបរបស់មនុស្ស រួចហើយក៏បើកសម្ដែងពីជំពូកមនុស្សផ្សេងៗ ហើយសម្រេចថា ពួកគេជាមនុស្សអាក្រក់ ឬជាមនុស្សសុចរិត។ បន្ទាប់ពីកិច្ចការនៃការយកឈ្នះ កិច្ចការប្រទានរង្វាន់ដល់មនុស្សល្អ និងដាក់ទោសមនុស្សអាក្រក់ ក៏មកដល់។ មនុស្សដែលចុះចូលទាំងស្រុង ពោលគឺមនុស្សដែលត្រូវបានយកឈ្នះទាំងស្រុង នឹងត្រូវដាក់នៅក្នុងជំហានបន្ទាប់នៃការផ្សព្វផ្សាយកិច្ចការរបស់ព្រះជាម្ចាស់ទៅដល់សកលលោកទាំងមូល ហើយមនុស្សដែលមិនត្រូវបានយកឈ្នះ នឹងត្រូវដាក់ទៅក្នុងសេចក្ដីងងឹត ហើយនឹងត្រូវជួបទុក្ខលំបាក។ ដូច្នេះ មនុស្សនឹងត្រូវបែងចែកទៅតាមជំពូក គឺមនុស្ស​អាក្រក់ នឹងត្រូវដាក់ឱ្យនៅជាមួយមនុស្សអាក្រក់ ដោយគ្មានពន្លឺព្រះអាទិត្យម្ដងទៀតឡើយ ហើយមនុស្សសុចរិតនឹងត្រូវដាក់ឱ្យនៅជាមួយមនុស្សល្អ ឱ្យបានទទួលពន្លឺ និងរស់នៅក្នុងពន្លឺ អស់កល្បជានិច្ច។ ទីបញ្ចប់សម្រាប់របស់សព្វសារពើ ជិតមកដល់ហើយ។ ទីបញ្ចប់របស់មនុស្ស ត្រូវបានបង្ហាញចេញយ៉ាងច្បាស់ផ្ទាល់ភ្នែករបស់គេ ហើយរបស់សព្វសារពើនឹងត្រូវបែងចែកទៅតាមជំពូករបស់គេ។ ដូច្នេះ តើមនុស្សអាចគេចពីក្ដីបារម្ភរបស់មនុស្សម្នាក់ៗ ដែលត្រូវបែងចែកតាមជំពូករបស់គេយ៉ាងដូចម្ដេច? ទីបញ្ចប់នៃជំពូកនីមួយៗរបស់មនុស្ស ត្រូវបានបង្ហាញចេញនៅពេលដែលទីបញ្ចប់នៃរបស់សព្វសារពើជិតចូលមកដល់ ហើយការនេះនឹងត្រូវបានធ្វើឡើង ខណៈដែលកិច្ចការនៃការយកឈ្នះសកលលោកទាំងមូល កំពុងដំណើរការ (បូករួមទាំងកិច្ចការនៃការយកឈ្នះ ដោយចាប់ផ្ដើមពីកិច្ចការបច្ចុប្បន្ន)។ ការបើកសម្ដែងអំពីទីបញ្ចប់នៃមនុស្សជាតិទាំងអស់ ត្រូវបានធ្វើឡើងនៅមុខបល្ល័ង្កនៃការជំនុំជម្រះ ខណៈដែលកិច្ចការនៃការវាយផ្ចាល និងកិច្ចការនៃការយកឈ្នះនៅគ្រាចុងក្រោយ កំពុងដំណើរការ។ ការបែងចែកមនុស្សទៅតាមជំពូក មិនមែនជាការដាក់មនុស្សឱ្យត្រឡប់ទៅរកជំពូកដើមរបស់គេនោះទេ ដ្បិតកាលដែលមនុស្សត្រូវបានបង្កើតឡើងនៅពេលដែលបង្កើតផែនដី គឺមានមនុស្សតែមួយជំពូកប៉ុណ្ណោះ ការបែងចែកក៏មានតែមួយគត់ដែរ គឺរវាងមនុស្សប្រុស និងមនុស្សស្រី។ មិនមានជំពូកមនុស្សខុសគ្នាច្រើននោះទេ។ គឺក្រោយរយៈពេលរាប់ពាន់ឆ្នាំ នៃសេចក្ដីពុករលួយទើបមានជំពូកមនុស្សខុសៗគ្នាលេចឡើងមក ដោយមានអ្នកខ្លះស្ថិតក្រោមអំណាច​របស់វិញ្ញាណស្មោកគ្រោក អ្នកខ្លះស្ថិតក្រោមអំណាច​របស់វិញ្ញាណអាក្រក់ ឯអស់អ្នកដែលព្យាយាមឱ្យបានជីវិត ស្ថិតក្រោមអំណាចគ្រប់គ្រងរបស់ព្រះដ៏មានគ្រប់ព្រះចេស្ដា។ មានតែតាមវិធីនេះទេ ទើបការបែងចែកជាក្រុម កើតមានឡើងក្នុងចំណោមមនុស្ស ហើយមានតែតាមវិធីនេះទេ ទើបមនុស្សចែកគ្នាជាក្រុមៗ នៅក្នុងគ្រួសារដ៏ធំរបស់មនុស្សបាន។ មនុស្សទាំងអស់កើតមកមាន «ឪពុក» ខុសៗគ្នា ហើយវាមិនមែនជាករណីដែលថា គ្រប់ៗគ្នាសុទ្ធតែស្ថិតនៅក្រោមអំណាចត្រួតត្រារបស់ព្រះដ៏មានគ្រប់ព្រះចេស្ដានោះដែរ ដ្បិតមនុស្សបះបោរខ្លាំងពេក។ ការជំនុំជម្រះដ៏សុចរិតលាតត្រដាងនូវសភាពអត្ថិភាពពិតនៃជំពូកមនុស្សនីមួយៗ គ្មាននៅសល់អ្វីបន្តិចត្រូវលាក់កំបាំងឡើយ។ គ្រប់គ្នាបង្ហាញមុខមាត់ពិតរបស់ខ្លួននៅក្នុងពន្លឺ។ នៅពេលនេះមនុស្សលែងមានសភាពដូចដើមទៀតហើយ ភាពដូចគ្នាពីដើមនៃបុព្វបុរសរបស់គេបានរលាយបាត់ជាយូរមកហើយ ពីព្រោះកូនចៅរបស់អ័ដាម និងអេវ៉ារាប់មិនអស់ ត្រូវសាតាំងចាប់យកជាយូរមកហើយ ក៏មិនបានស្គាល់ពន្លឺស្ថានសួគ៌ម្ដងទៀតឡើយ ហើយក៏ដោយសារតែមនុស្សមានពេញដោយពិស​គ្រប់យ៉ាងរបស់សាតាំងដែរ។ ដូច្នេះ មនុស្សមានទិសដៅដ៏ត្រឹមត្រូវរបស់ខ្លួនហើយ។ ជាងនេះទៅទៀត ពួកគេត្រូវបានបែងចែកទៅតាមជំពូក ដោយផ្អែកលើភាពពិសពុលខុសៗគ្នារបស់ពួកគេ មានន័យថា ពួកគេត្រូវបានបែងចែកទៅតាមកម្រិតដែលពួកគេត្រូវបានយកឈ្នះនៅថ្ងៃនេះ។ ទីបញ្ចប់របស់មនុស្សមិនមែនកត្តាដែលត្រូវកំណត់ទុកជាមុនតាំងពីគ្រាកំណើតផែនដីនោះទេ។ នោះគឺមកពីកាលដើមឡើយ មនុស្សមានតែមួយក្រុមគត់ ដែលហៅជារួមថា «មនុស្សជាតិ» ហើយដំបូងឡើយ មនុស្សក៏មិនត្រូវសាតាំងធ្វើឱ្យពុករលួយដែរ ពួកគេទាំងអស់សុទ្ធតែរស់នៅក្នុងពន្លឺរបស់ព្រះជាម្ចាស់ ដោយគ្មានសេចក្ដីងងឹតធ្លាក់មកលើពួកគេនោះឡើយ។ តែបន្ទាប់ពីមនុស្សត្រូវសាតាំងធ្វើឱ្យពុករលួយ មនុស្សគ្រប់ប្រភេទ គ្រប់ជំពូក ក៏ខ្ចាត់ខ្ចាយទៅពេញផែនដី គឺមនុស្សគ្រប់ប្រភេទ គ្រប់ជំពូក ដែលកើតចេញពីគ្រួសារមួយដែលគេហៅជារួមថា «មនុស្សជាតិ» ដែលប្រមូលផ្ដុំដោយមនុស្សទាំងប្រុសទាំងស្រី។ ពួកគេទាំងអស់ត្រូវបានបុព្វបុរសរបស់គេដឹកនាំឱ្យវង្វេងចេញពីបុព្វបុរសដើមបង្អស់របស់គេ គឺមនុស្សជាតិដែលមានមនុស្សប្រុស និងមនុស្សស្រី (ពោលគឺ អ័ដាម និងអេវ៉ានៅពេលដើមដំបូងបង្អស់ ដែលជាបុព្វបុរសដ៏ចំណាស់បំផុតរបស់ពួកគេ)។ នៅពេលនោះ ជនជាតិអ៊ីស្រាអែលជាមនុស្សមួយក្រុមគត់នៅលើផែនដី ដែលមានជីវិតដឹកនាំដោយព្រះយេហូវ៉ា។ មនុស្សជាច្រើនប្រភេទដែលកើតចេញពីស្រុកអ៊ីស្រាអែលទាំងមូល (សំដៅលើអម្បូរគ្រួសារដើម) ក្រោយមក ក៏បាត់បង់នូវការដឹកនាំពីព្រះយេហូវ៉ា។ មនុស្សជំនាន់ដើមទាំងអស់នេះ ព្រងើយកន្តើយនឹងបញ្ហានានាក្នុងពិភពមនុស្សទាំងស្រុង តែក្រោយមកគេក៏ដើរតាមគន្លងបុព្វបុរសរបស់គេ ទៅរស់នៅក្នុងដែនដីដែលពួកគេប្រកាសថាជារបស់ខ្លួន បន្តរហូតមកទល់សម័យបច្ចុប្បន្ន។ ដូច្នេះ ពួកគេក៏នៅតែព្រងើយកន្តើយចំពោះការដែលពួកគេវង្វេងចេញពីព្រះយេហូវ៉ា និងចំពោះការដែលពួកគេត្រូវធ្វើឱ្យពុករលួយដោយវិញ្ញាណស្មោកគ្រោក និងវិញ្ញាណអាក្រក់គ្រប់យ៉ាងរហូតដល់សព្វថ្ងៃនេះ។ អស់អ្នកដែលត្រូវបានធ្វើឱ្យពុករលួយ និងត្រូវបំពុលខ្លាំងរហូតមកទល់សព្វថ្ងៃនេះ គឺអស់អ្នកដែលមិនអាចនឹងត្រូវបានសង្គ្រោះនៅចុងបំផុតនោះ នឹងគ្មានជម្រើសអ្វីក្រៅតែពីដើរទៅជាមួយបុព្វបុរសរបស់គេ គឺជាវិញ្ញាណស្មោកគ្រោកដែលធ្វើឱ្យពួកគេពុករលួយនោះឡើយ។ អស់អ្នកដែលអាចបានសង្គ្រោះនៅទីបំផុតនោះ នឹងឆ្ពោះទៅរកទិសដៅដ៏ត្រឹមត្រូវរបស់មនុស្សជាតិ ជាទីបញ្ចប់ដែលត្រូវបានរក្សាទុក សម្រាប់មនុស្សដែលត្រូវបានសង្គ្រោះ និងត្រូវបានយកឈ្នះ។ គ្រប់យ៉ាងនឹងត្រូវធ្វើឡើងដើម្បីសង្គ្រោះអស់អ្នកដែលអាចត្រូវបានសង្គ្រោះ ប៉ុន្តែសម្រាប់មនុស្សដែលគ្មានស្មារតី និងមិនអាចព្យាបាលបាន ជម្រើសតែមួយគត់របស់គេ គឺត្រូវដើរតាមបុព្វបុរសរបស់គេទៅក្នុងជង្ហុកធំនៃការវាយផ្ចាល។ សូមកុំគិតថា ទីបញ្ចប់របស់អ្នកត្រូវបានកំណត់ទុកតាំងតែពីដើមដំបូង ហើយពេលនេះទើបត្រូវបានបើកសម្ដែងឱ្យដឹងនោះឡើយ។ ប្រសិនបើអ្នកគិតដូច្នេះមែន តើអ្នកភ្លេចហើយមែនទេថា ក្នុងគ្រាដំបូងដែលមនុស្សត្រូវបង្កើតមក ពុំមានក្រុមមនុស្សអាក្រក់ត្រូវបានបង្កើតមកទេឬអី? តើអ្នកភ្លេចហើយមែនទេថា មានតែមនុស្សជាតិមួយក្រុមគត់ដែលប្រមូលផ្ដុំឡើងដោយអ័ដាម និងអេវ៉ាដែលត្រូវបានបង្កើតមក (មានន័យថា មានតែមនុស្សប្រុស និងមនុស្សស្រីប៉ុណ្ណោះត្រូវបានបង្កើតឡើង)? ប្រសិនបើអ្នកគឺជាពូជរបស់សាតាំងតាំងពីដើមមក តើនេះមិនមែនមានន័យថា កាលដែលព្រះយេហូវ៉ាបានបង្កើតមនុស្សមក ទ្រង់បានបញ្ចូលក្រុមមនុស្សអាក្រក់នៅក្នុងសត្តនិកររបស់ទ្រង់ដែរមែនទេ? តើទ្រង់អាចធ្វើកិច្ចការដូច្នេះដែរឬទេ? ព្រះអង្គបានបង្កើតមនុស្សមកសម្រាប់ជាប្រយោជន៍ដល់ទីបន្ទាល់របស់ទ្រង់ ព្រះអង្គបានបង្កើតមនុស្សសម្រាប់ជាប្រយោជន៍ដល់សិរីល្អរបស់ទ្រង់។ ហេតុអ្វីក៏ទ្រង់មានចេតនាបង្កើតក្រុមកូនចៅរបស់សាតាំង​ឱ្យមកតតាំងនឹងទ្រង់ដោយចេតនាបែបនេះ? តើព្រះយេហូវ៉ាអាចធ្វើបែបនេះយ៉ាងដូចម្ដេចកើតទៅ? ប្រសិនបើទ្រង់ធ្វើដូច្នេះមែន តើនរណានឹងនិយាយថា ព្រះអង្គគឺជាព្រះជាម្ចាស់ដ៏សុចរិត? ពេលនេះ នៅពេលដែលខ្ញុំនិយាយថា នៅទីបញ្ចប់ អ្នកខ្លះនៅក្នុងចំណោមអ្នករាល់គ្នា នឹង​ត្រូវប្រគល់ទៅឱ្យសាតាំង គឺមិនមែនមានន័យថា អ្នកជាកម្មសិទ្ធិរបស់សាតាំង តាំងតែពីដើមមកនោះទេ ផ្ទុយទៅវិញ វាមានន័យថា អ្នកបានផុងលង់យ៉ាងជ្រៅ ដល់ថ្នាក់សូម្បីតែព្រះជាម្ចាស់ព្យាយាមសង្គ្រោះអ្នក ក៏អ្នកនៅតែមិនទទួលបានសេចក្ដីសង្គ្រោះនោះដែរ។ គ្មានជម្រើសអ្វីផ្សេងឡើយ ក្រៅតែពីដាក់អ្នកឱ្យនៅក្នុងក្រុមជាមួយសាតាំង។ នេះគឺមកពីអ្នកនៅហួសពីសេចក្ដីសង្គ្រោះ មិនមែនមកពីព្រះជាម្ចាស់ទុច្ចរិតចំពោះអ្នក និងមានចេតនាកំណត់វាសនារបស់អ្នកឱ្យធ្វើជាតំណាងរបស់សាតាំង ហើយបន្ទាប់មកក៏ប្រគល់អ្នកទៅឱ្យសាតាំង និងមានគោលបំណងចង់ឱ្យអ្នករងទុក្ខវេទនានោះទេ។ នោះមិនមែនជារឿងពិតដ៏ពិស្ដារនៃកិច្ចការយកឈ្នះនោះឡើយ។ ប្រសិនបើនោះគឺជាអ្វីដែលអ្នកជឿ នោះការយល់ដឹងរបស់អ្នកលម្អៀងជ្រុលពេកហើយ! ការយកឈ្នះនៅដំណាក់កាលចុងក្រោយ​ ធ្វើឡើងគឺដើម្បីសង្គ្រោះមនុស្ស និងដើម្បីបង្ហាញពីទីបញ្ចប់របស់គេដែរ។ កិច្ចការនេះធ្វើឡើង ដើម្បីលាតត្រដាងពីឱនភាពរបស់មនុស្ស តាមរយៈការជំនុំជម្រះ និងធ្វើឱ្យគេប្រែចិត្ត ឱ្យគេក្រោកឡើងនិងឱ្យគេព្យាយាមឱ្យបានជីវិត និងផ្លូវត្រូវនៃជីវិតមនុស្ស។ ការនេះគឺដើម្បីដាស់ចិត្តរបស់មនុស្សស្ពឹកស្រពន់ និងមនុស្សល្ងង់ខ្លៅ និងដើម្បីបង្ហាញការបះបោរក្នុងជម្រៅចិត្តរបស់គេ តាមរយៈការជំនុំជម្រះ។ យ៉ាងណាមិញ ប្រសិនបើមនុស្សនៅតែមិនអាចប្រែចិត្ត នៅតែមិនអាចព្យាយាមឱ្យបានផ្លូវនៃជីវិតមនុស្ស និងមិនអាចបោះបង់សេចក្ដីពុករលួយទាំងអស់នេះ នោះពួកគេអាក្រក់ហួសដែលអាចបានសង្គ្រោះ និងត្រូវលេបត្របាក់ដោយសាតាំងជាមិនខាន។ នេះហើយជាសារៈសំខាន់នៃការយកឈ្នះ​៖ គឺដើម្បីសង្គ្រោះមនុស្ស និងដើម្បីបង្ហាញពីទីបញ្ចប់របស់ពួកគេ។ ទីបញ្ចប់ដ៏ល្អ និងទីបញ្ចប់អាក្រក់ទាំងអស់នេះ សុទ្ធតែត្រូវបានបើកសម្ដែងឱ្យឃើញតាមរយៈកិច្ចការនៃការយកឈ្នះ។ មិនថាមនុស្សនឹងត្រូវបានសង្គ្រោះ ឬក៏ត្រូវបណ្ដាសានោះទេ គឺសុទ្ធតែត្រូវបានបើកសម្ដែងឱ្យឃើញក្នុងអំឡុងពេលកិច្ចការនៃការយកឈ្នះ។

គ្រាចុងក្រោយ គឺជាគ្រាដែលរបស់សព្វសារពើនឹងត្រូវបែងចែកជាក្រុមតាមប្រភេទតាមរយៈការយកឈ្នះ។ ការយកឈ្នះ គឺជាកិច្ចការនៅគ្រាចុងក្រោយ ហើយអាចនិយាយម្យ៉ាងទៀតបានថា ការជំនុំជម្រះបាបរបស់បុគ្គលម្នាក់ៗ គឺជាកិច្ចការនៅគ្រាចុងក្រោយ។ បើមិនដូច្នោះ តើធ្វើយ៉ាងណាទើបអាចបែងចែកមនុស្សជាក្រុមបាន? កិច្ចការនៃការបែងចែកក្រុម ដែលត្រូវបានធ្វើឡើងក្នុងចំណោមអ្នករាល់គ្នា គឺជាការចាប់ផ្ដើមកិច្ចការនេះនៅក្នុងសកលលោកទាំងមូល។ បន្ទាប់ពីនេះមក គ្រប់ទឹកដីនិងគ្រប់មនុស្សទាំងអស់ ក៏នឹងទទួលយក​កិច្ចការនៃការយកឈ្នះនេះដែរ។ នេះមានន័យថា មនុស្សគ្រប់គ្នាដែលបានបង្កើតមក នឹងត្រូវបែងចែកជាក្រុមតាមប្រភេទ ដោយត្រឡប់មកចុះចូលនៅចំពោះបល្ល័ង្កនៃការជំនុំជម្រះ ដើម្បីទទួលការជំនុំជម្រះ។ គ្មានមនុស្សណាម្នាក់ ឬមានអ្វីមួយអាចគេចផុតពីការទទួលរងនូវការវាយផ្ចាល និងការជំនុំជម្រះ ក៏គ្មានមនុស្សណាម្នាក់ ឬគ្មានអ្វីមួយ ដែលមិនត្រូវបានបែងចែកទៅតាមប្រភេទនោះដែរ។ មនុស្សគ្រប់រូប នឹងត្រូវបែងចែកជាក្រុម ដ្បិតលទ្ធផលនៃរបស់សព្វសារពើចូលមកកាន់តែកៀក ហើយស្ថានសួគ៌និងផែនដី បានឈានដល់ទីបញ្ចប់របស់ខ្លួនហើយ។ តើមនុស្សអាចគេចផុតពីថ្ងៃដែលការរស់រានរបស់មនុស្សចូលដល់ទីបញ្ចប់បានដោយរបៀបណា? ដូច្នេះហើយ តើទង្វើបះបោររបស់អ្នករាល់គ្នា អាចនៅបន្តបានយូរប៉ុនណាទៀត? តើអ្នកមើលមិនឃើញទេថា គ្រាចុងក្រោយរបស់អ្នកកំពុងខិតមកកាន់តែជិត? តើ​មនុស្សដែល​កោតខ្លាចព្រះជាម្ចាស់ និងទន្ទឹងរង់ចាំ​ឱ្យទ្រង់លេចមក មិនអាចមើលឃើញថ្ងៃដែលសេចក្ដីសុចរិតរបស់ព្រះជាម្ចាស់លេចមកយ៉ាងដូចម្ដេចកើតទៅ? តើម្ដេចបានជាពួកគេមិនអាចទទួលរង្វាន់ជាចុងក្រោយ សម្រាប់សេចក្ដីល្អបាន? តើអ្នកគឺជាមនុស្សដែលប្រព្រឹត្តអំពើល្អ ឬជាមនុស្សដែលប្រព្រឹត្តអំពើអាក្រក់? តើអ្នកជាមនុស្សដែលទទួលយកការជំនុំជម្រះដ៏សុចរិត រួចចុះចូល ឬក៏អ្នកជាមនុស្សដែលទទួលយកការជំនុំជម្រះដ៏សុចរិត រួចហើយត្រូវបណ្ដាសា? តើអ្នករស់នៅមុខបល្ល័ង្កនៃការជំនុំជម្រះក្នុងពន្លឺ ឬអ្នករស់នៅក្នុងស្ថានឃុំព្រលឹងមនុស្សស្លាប់ ក្នុងសេចក្ដីងងឹត? តើអ្នកផ្ទាល់ មិនមែនជាមនុស្ស​ដែលដឹងច្បាស់ជាងគេថា លទ្ធផលរបស់អ្នកនឹងបញ្ចប់ទៅដោយ​ការទទួលបានរង្វាន់ ឬ​ការដាក់ទោសទេឬអី? តើអ្នកមិនមែនជាមនុស្សម្នាក់ដែលដឹង និងយល់ច្បាស់ជាងគេបំផុត ថាព្រះជាម្ចាស់ ទ្រង់សុចរិតទេឬ អី? ដូច្នេះ តើការប្រព្រឹត្ត និងដួងចិត្តរបស់អ្នក ប្រៀបបានទៅនឹងអ្វី? នៅពេលដែលខ្ញុំយកឈ្នះអ្នកនៅថ្ងៃនេះ តើអ្នកពិតជាត្រូវការឱ្យខ្ញុំប្រាប់អ្នកទេថា ឥរិយាបថរបស់អ្នក ល្អ ឬអាក្រក់? តើអ្នកបានលះបង់សម្រាប់ខ្ញុំច្រើនប៉ុនណាហើយ? តើអ្នកថ្វាយបង្គំខ្ញុំជ្រាលជ្រៅកម្រិតណា? តើអ្នកផ្ទាល់មិនដឹងច្បាស់ទេថា អ្នកមានអាកប្បកិរិយាយ៉ាងណាចំពោះខ្ញុំ? អ្នកគួរតែដឹងច្បាស់ជាងនរណាៗទាំងអស់ថា ​អ្នកនឹង​ទទួលបាន​លទ្ធផល​យ៉ាងណា! ខ្ញុំប្រាប់អ្នកជាប្រាកដថា៖ ខ្ញុំបានបង្កើតតែមនុស្សមកទេ ហើយខ្ញុំបានបង្កើតអ្នកមក ប៉ុន្តែខ្ញុំមិនបានប្រគល់អ្នកទៅឱ្យសាតាំងទេ ខ្ញុំក៏គ្មានចេតនាបង្ខំឱ្យអ្នករាល់គ្នាប្រឆាំង ឬតតាំងនឹងខ្ញុំ ហើយឱ្យអ្នកត្រូវទទួលទោសពីខ្ញុំដែរ។ តើសេចក្ដីទុក្ខលំបាក​ទាំងអស់នេះ មិនមែន​​អ្នកទទួលបាន​ដោយសារតែ​ចិត្តរបស់អ្នករាល់គ្នារឹងទទឹងពេក និងដោយសារកិរិយាប្រព្រឹត្តរបស់អ្នករាល់គ្នា គួរឱ្យស្អប់ខ្ពើមពេកទេឬអី? ដូច្នេះ ​អ្នកក៏​អាចកំណត់ពីលទ្ធផលដែលអ្នកនឹងទទួលបានដែរ មែនទេ​? ​អ្នករាល់គ្នា​ដឹងច្បាស់ក្នុងចិត្ត​ជាងនរណាៗទាំងអស់​ថា ​អ្នកនឹងទទួលបានលទ្ធផលបែបណា មែនទេ​? ហេតុផលដែលខ្ញុំយកឈ្នះមនុស្ស គឺដើម្បីបង្ហាញឱ្យគេឃើញកាន់តែច្បាស់ និងនាំយកសេចក្ដីសង្គ្រោះមកឱ្យអ្នក។ មិនមែនមកបង្ខំឱ្យអ្នកប្រព្រឹត្តការអាក្រក់ ក៏មិនមែនមានចេតនាបង្ខំឱ្យអ្នកដើរទៅរកស្ថាននរកនៃសេចក្ដីហិនវិនាសដែរ។ លុះដល់វេលាកំណត់ ទុក្ខវេទនាដ៏ធំធេងរបស់អ្នកទាំងអស់គ្នា ការទ្រហោយំ និងការសង្កៀតធ្មេញរបស់អ្នក តើមិនមែនសុទ្ធតែដោយសារបាបរបស់អ្នកទេឬអី? ដូច្នេះ តើមិនមែនជាសេចក្ដីល្អ ឬសេចក្ដីអាក្រក់របស់អ្នកទេឬអី ដែលជាការជំនុំជម្រះដ៏ប្រសើបំផុតរបស់អ្នកនោះ? តើវាមិនមែនជាភស្តុតាងបញ្ជាក់យ៉ាងច្បាស់អំពីលទ្ធផលរបស់អ្នកទេឬអី?

សព្វថ្ងៃនេះ ខ្ញុំធ្វើការនៅក្នុងចំណោមរាស្ត្ររើសតាំងរបស់ព្រះជាម្ចាស់នៅក្នុងប្រទេសចិន ដើម្បីបើកសម្ដែងពីនិស្ស័យបះបោរទាំងអស់របស់គេ ព្រមទាំងបកអាក្រាតពីសេចក្ដីអាក្រក់ទាំងអស់របស់គេ ហើយការនេះផ្ដល់នូវបរិបទសម្រាប់ការនិយាយអ្វីៗគ្រប់យ៉ាង ដែលខ្ញុំត្រូវនិយាយ។ បន្ទាប់មកទៀត នៅពេលដែលខ្ញុំអនុវត្តជំហានបន្ទាប់នៃកិច្ចការយកឈ្នះសកលលោកទាំងមូល ខ្ញុំនឹងប្រើការជំនុំជម្រះរបស់ខ្ញុំចំពោះអ្នករាល់គ្នា មកជំនុំជម្រះភាពទុច្ចរិតរបស់មនុស្សគ្រប់គ្នានៅក្នុងសកលលោកទាំងមូល ដ្បិតអ្នករាល់គ្នាជាតំណាងរបស់ពួកបះបោរក្នុងចំណោមមនុស្សជាតិ។ អស់អ្នកដែលមិនអាចឈានឡើងទៅមុខ នឹងបានត្រឹមក្លាយទៅជារូបឆ្លុះ និងជាវត្ថុ​បម្រើតែប៉ុណ្ណោះ ចំណែកមនុស្សដែលអាចឈានឡើងទៅមុខ នឹងត្រូវយកទៅប្រើការ។ ហេតុអ្វីបានជាខ្ញុំនិយាយថា មនុស្សដែលមិនអាចឈានឡើងទៅមុខបានត្រឹមដើរតួជារូបឆ្លុះ? មកពីព្រះបន្ទូល និងកិច្ចការរបស់ខ្ញុំនាពេលបច្ចុប្បន្ន សុទ្ធតែតម្រង់ទៅរកសាវតាររបស់អ្នករាល់គ្នា និងដោយសារតែអ្នករាល់គ្នាបានក្លាយជាតំណាង និងជាគំរូនៃពួកបះបោរក្នុងចំណោមមនុស្សជាតិទាំងអស់។ ក្រោយមក ខ្ញុំនឹងយកព្រះបន្ទូលដែលយកឈ្នះអ្នករាល់គ្នានេះ ទៅកាន់បណ្ដាប្រទេសដទៃទៀត ហើយប្រើព្រះបន្ទូលនេះ ដើម្បីយកឈ្នះមនុស្សនៅទីនោះ ប៉ុន្តែអ្នកនឹងមិនទទួលបានព្រះបន្ទូលនោះឡើយ។ តើការនេះមិនបានធ្វើឱ្យអ្នកក្លាយជារូបឆ្លុះទេឬអី? និស្ស័យពុករលួយរបស់មនុស្សជាតិទាំងអស់ ទង្វើបះបោររបស់មនុស្ស ព្រមទាំងរូបភាព និងទឹកមុខដ៏អាក្រក់របស់មនុស្សទាំងអស់នេះ គឺសុទ្ធតែត្រូវបានកត់ត្រានៅថ្ងៃនេះ នៅក្នុងព្រះបន្ទូលដែលបានប្រើសម្រាប់យកឈ្នះអ្នករាល់គ្នា។ បន្ទាប់មក ខ្ញុំនឹងប្រើព្រះបន្ទូលនេះ មកយកឈ្នះមនុស្សពីគ្រប់ប្រជាជាតិ និងគ្រប់គណៈនិកាយ ពីព្រោះអ្នករាល់គ្នាគឺជាគំរូ ជាឧទាហរណ៍ស្រាប់។ យ៉ាងណាមិញ ខ្ញុំមិនបានប្រកាសបោះបង់អ្នករាល់គ្នាដោយចេតនានោះឡើយ ប្រសិនបើអ្នកធ្វើមិនបានល្អនៅក្នុងការព្យាយាមឱ្យបានរបស់អ្នករាល់គ្នា ដូច្នេះ បញ្ជាក់ថា អ្នកគឺជាមនុស្សដែលមើលមិនជាឡើយ តើអ្នកមិនមែនកំពុងដើរតួជាវត្ថុបម្រើ និងជារូបឆ្លុះទេឬអី? ខ្ញុំធ្លាប់និយាយថា ប្រាជ្ញារបស់ខ្ញុំត្រូវបានប្រើប្រាស់ដោយផ្អែកលើគ្រោងការណ៍របស់សាតាំង។ ហេតុអ្វីបានជាខ្ញុំនិយាយដូច្នេះ? តើនោះមិនមែនជាសេចក្ដីពិតពីក្រោយអ្វីដែលខ្ញុំកំពុងនិយាយ និងកំពុងធ្វើទេឬអី? ប្រសិនបើអ្នកមិនអាចឈានឡើងទៅមុខ ប្រសិនបើអ្នកមិនត្រូវបានប្រោសឱ្យបានគ្រប់លក្ខណ៍ តែបែរជាត្រូវទទួលទោសវិញនោះ តើអ្នកមិនក្លាយជារូបឆ្លុះទេឬអី? ប្រហែលមកដល់នឹងពេលបច្ចុប្បន្ននេះ អ្នកធ្លាប់បានរងទុក្ខច្រើនគួរសម​ ប៉ុន្តែអ្នកនៅតែមិនយល់អ្វីសោះ អ្នកនៅតែល្ងិតល្ងង់មិនយល់រឿងគ្រប់យ៉ាងអំពីជីវិតដដែល​។ ទោះបីជាអ្នកធ្លាប់បានវាយផ្ចាល និងជំនុំជម្រះ ក៏អ្នកមិនធ្លាប់បានផ្លាស់ប្រែទាល់តែសោះ ហើយក្នុងជម្រៅចិត្តរបស់អ្នកគឺអ្នកមិនទទួលបានជីវិតឡើយ។ លុះពេលវេលាដែលត្រូវល្បងលកិច្ចការរបស់អ្នកមកដល់ អ្នកនឹងឆ្លងកាត់នូវការល្បងលដ៏សន្ធោសន្ធៅដូចអណ្ដាតភ្លើង និងទុក្ខវេទនាដែលខ្លាំងក្លាជាងមុនទៅទៀត។ អណ្ដាតភ្លើងនេះនឹងឆេះបន្សុសលក្ខណៈទាំងមូលរបស់អ្នកឱ្យក្លាយទៅជាផេះផង់។ ពេលមនុស្សម្នាក់ដែលគ្មានជីវិត មនុស្សម្នាក់ដែលគ្មានមាសសុទ្ធក្នុងខ្លួនសូម្បីតែបន្តិច មនុស្សម្នាក់ដែលស្អិតជាប់នឹងនិស្ស័យពុករលួយដ៏ចាស់គំរិល និងមនុស្សម្នាក់ដែលសូម្បីត្រឹមធ្វើជារូបឆ្លុះក៏មិនអាចធ្វើបានល្អផងនោះ តើមិនឱ្យ​ដកអ្នកចេញយ៉ាងម៉េចកើតទៅ? តើ​មនុស្សដែលមានតម្លៃមិនបានមួយកាក់មួយសេន និងមនុស្ស​ដែលគ្មានជីវិតផងនោះ អាចប្រើជាប្រយោជន៍​អ្វី​បាន​ដល់​កិច្ចការនៃការយកឈ្នះទៅ? លុះវេលានោះមកដល់ សម័យកាលដែលអ្នករស់នៅ នឹងលំបាកជាងសម័យរបស់ណូអេ និងក្រុងសូដុមទៅទៀត! ពេលនោះការអធិដ្ឋាននឹងគ្មានប្រយោជន៍សម្រាប់អ្នកទៀតឡើយ។ តើ​អ្នកនឹងអាចត្រឡប់​ក្រោយ ហើយចាប់ផ្ដើមប្រែចិត្តសាជាថ្មីបានទេ នៅពេលដែលកិច្ចការនៃការសង្គ្រោះបានបញ្ចប់​​? នៅពេលដែលគ្រប់កិច្ចការ​នៃការសង្គ្រោះត្រូវបានធ្វើរួចហើយ នោះនឹងគ្មានកិច្ចការនេះទៀតឡើយ។ កិច្ចការដែលនឹងត្រូវមាន គឺជាការចាប់ផ្ដើមកិច្ចការនៃការដាក់ទោសអស់អ្នកដែលជាមនុស្សអាក្រក់វិញ។ អ្នកទាស់ទទឹង អ្នកបះបោរ ហើយអ្នកមានចេតនាប្រព្រឹត្តអាក្រក់។ តើអ្នកមិនមែនជាគោលដៅនៃការដាក់ទោសដ៏ធ្ងន់ធ្ងរទេឬអី? ថ្ងៃនេះ ខ្ញុំកំពុងពន្យល់ប្រាប់អ្នកអំពីរឿងនេះយ៉ាងល្អិតល្អន់។ ប្រសិនបើអ្នកសម្រេចចិត្តមិនព្រមស្ដាប់ ដូច្នេះ នៅពេលដែលសេចក្ដីអន្តរាយធ្លាក់មកលើអ្នកនៅពេលក្រោយ ហើយពេលនោះទើបអ្នកចាប់ផ្ដើមមានអារម្មណ៍ស្ដាយក្រោយ និងចាប់ផ្ដើមជឿ តើនោះនឹងមិនយឺតពេលទៅហើយទេឬអី? ខ្ញុំកំពុងផ្ដល់ឱកាសមួយឱ្យអ្នកបានប្រែចិត្តនៅថ្ងៃនេះ ប៉ុន្តែអ្នកមិនព្រមធ្វើដូច្នេះសោះ។ តើអ្នកចង់នៅចាំដល់កាលណាទៀត? ចាំរហូតដល់ថ្ងៃដាក់ទោសមែនទេ? ថ្ងៃនេះ ខ្ញុំមិននឹកចាំអំពីសេចក្ដីរំលងរបស់អ្នកពីអតីតកាលនោះទេ។ ខ្ញុំអត់ទោសឱ្យអ្នករាល់គ្នាម្ដងហើយម្ដងទៀត ទាំងបែរចេញពីចំណុចអវិជ្ជមានរបស់អ្នក ដើម្បីសម្លឹងមើលតែភាពវិជ្ជមានរបស់អ្នក ដ្បិតព្រះបន្ទូល និងកិច្ចការបច្ចុប្បន្នរបស់ខ្ញុំ គឺធ្វើឡើងដើម្បីសង្គ្រោះអ្នក ហើយខ្ញុំក៏គ្មានចេតនាអាក្រក់ចំពោះអ្នកដែរ។ ប៉ុន្តែ អ្នកបដិសេធមិនព្រមចូលសោះ អ្នកមិនអាចបែងចែកការល្អពីការអាក្រក់ ហើយមិនដឹងថាត្រូវឱ្យតម្លៃសេចក្ដីសប្បុរសយ៉ាងណាផង។ តើមនុស្សបែបនេះ មិនមែនរង់ចាំតែការមកដល់នៃទណ្ឌកម្ម និងការដាក់ទោសដ៏សុចរិតទេឬអី?

នៅពេលដែលម៉ូសេវាយថ្ម ទឹកដែលព្រះយេហូវ៉ាបានប្រទានឱ្យ ក៏ហូរចេញមក នោះក៏ព្រោះសេចក្តីជំនឿរបស់គាត់ដែរ។ នៅពេលដែលដាវីឌលេងស៊ុងដោយមានដួងចិត្តពោរពេញដោយសេចក្តីអរសប្បាយដើម្បីសរសើរតម្កើងខ្ញុំដែលជាព្រះយេហូវ៉ា នោះក៏ព្រោះសេចក្តីជំនឿរបស់គាត់ដែរ។ នៅពេលដែលយ៉ូបបាត់បង់សត្វចិញ្ចឹមរបស់គាត់ដែលនៅពេញភ្នំ និងទ្រព្យសម្បត្តិយ៉ាងច្រើនសម្បើម ហើយរាងកាយរបស់គាត់ចេញដំបៅខ្ទុះពេញទាំងខ្លួនផង នោះក៏ព្រោះសេចក្តីជំនឿរបស់គាត់ដែរ។ នៅពេលដែលគាត់អាចស្ដាប់ឮព្រះសូរសៀងរបស់ខ្ញុំដែលជាព្រះយេហូវ៉ា និងឃើញសិរីល្អរបស់ខ្ញុំដែលជាព្រះយេហូវ៉ា នោះក៏ព្រោះសេចក្តីជំនឿរបស់គាត់ដែរ។ ការដែលពេត្រុសអាចស្ដាប់បង្គាប់ព្រះយេស៊ូវគ្រីស្ទ នោះក៏ព្រោះសេចក្តីជំនឿរបស់គាត់ដែរ។ ការដែលគាត់អាចឱ្យគេឆ្កាងគាត់ទៅនឹងឈើឆ្កាងដើម្បីខ្ញុំ និងធ្វើបន្ទាល់ដ៏មានសិរីល្អ នោះក៏ព្រោះសេចក្តីជំនឿរបស់គាត់ដែរ។ នៅពេលដែលយ៉ូហានបានឃើញពីរូបអង្គប្រកបដោយសិរីល្អរបស់បុត្រមនុស្ស នោះក៏ព្រោះសេចក្តីជំនឿរបស់គាត់ដែរ។ នៅពេលដែលគាត់បានឃើញពីនិមិត្តនៃគ្រាចុងក្រោយ នោះក៏ព្រោះសេចក្តីជំនឿរបស់គាត់ដែរ។ មូលហេតុដែល​មនុស្សដ៏ច្រើនសន្ធឹកសន្ធាប់នៃជាតិសាសន៍ដទៃ​នេះ បានទទួលការបើកសម្ដែងរបស់ខ្ញុំ និងបានដឹងថា ខ្ញុំបានយាងត្រឡប់ជាសាច់ឈាមវិញ ដើម្បីបំពេញកិច្ចការរបស់ខ្ញុំក្នុងចំណោមមនុស្ស នោះក៏ព្រោះតែសេចក្តីជំនឿរបស់ពួកគេដែរ។ អស់អ្នកណាដែលត្រូវបន្ទូលមិនពីរោះស្ដាប់របស់ខ្ញុំលត់ដំ អ្នកនោះនឹងបានធូរស្បើយក្នុងចិត្ត ព្រមទាំងទទួលបានការសង្គ្រោះផង។ តើពួកគេមិនមែនធ្វើបែបនេះដោយសារសេចក្តីជំនឿរបស់ពួកគេទេឬអី? មនុស្សបានទទួលសេចក្ដីជាច្រើន ដោយសារតែសេចក្ដីជំនឿរបស់ពួកគេ ហើយនោះមិនមែនជាព្រះពររហូតទេ។ ពួកគេប្រហែលជាមិនបានទទួលនូវប្រភេទសុភមង្គល និងសេចក្ដីអំណរដែលដាវីឌធ្លាប់មាន ឬទទួលបានទឹកដែលព្រះយេហូវ៉ាប្រទានមក ដូចម៉ូសេឡើយ។ ឧទាហរណ៍ យ៉ូបត្រូវបានព្រះយេហូវ៉ាប្រទានពរ ដោយសារតែសេចក្ដីជំនឿរបស់គាត់ ប៉ុន្តែលោកក៏បានទទួលរងនូវសេចក្ដីអន្តរាយដែរ។ ទោះបីជាអ្នកត្រូវបានប្រទានពរ ឬទទួលរងនូវសេចក្ដីអន្តរាយ ក៏ព្រឹត្តការណ៍ទាំងពីរនេះសុទ្ធតែជាព្រឹត្តិការណ៍ប្រកបដោយព្រះពរដែរ។ គ្មានសេចក្ដីជំនឿ អ្នកនឹងមិនអាចទទួលបានកិច្ចការនៃការយកឈ្នះបានឡើយ ហើយក៏​មើលមិនឃើញពីស្នាព្រះហស្តរបស់ព្រះយេហូវ៉ា ដែលត្រូវបានបង្ហាញនៅនឹងមុខអ្នកនៅ​ថ្ងៃនេះដែរ។ ទុក្ខទោសដ៏សែនធ្ងន់ទាំងនេះ ទុក្ខភ័យទាំងនេះ រួមទាំងការជំនុំជម្រះទាំងអស់ផង ប្រសិនបើវាមិនបានធ្លាក់មកលើអ្នកទេ តើអ្នកនឹងអាចមើលឃើញពីស្នាព្រះហស្តរបស់ព្រះយេហូវ៉ានៅថ្ងៃនេះបានទេ? ថ្ងៃនេះ គឺសេចក្ដីជំនឿនេះហើយដែលអនុញ្ញាតឱ្យអ្នកត្រូវបានយកឈ្នះ ហើយគឺការដែលត្រូវបានយកឈ្នះនេះហើយដែលអនុញ្ញាតឱ្យអ្នកជឿលើគ្រប់ស្នាព្រះហស្ដរបស់ព្រះយេហូវ៉ា។ គឺដោយសារសេចក្ដីជំនឿតែប៉ុណ្ណោះដែលអ្នកបានទទួលនូវការវាយផ្ចាល និងការជំនុំជម្រះបែបនេះ។ តាមរយៈការវាយផ្ចាល និងការជំនុំជម្រះនេះអ្នកត្រូវបានយកឈ្នះ និងត្រូវបានប្រោសឱ្យគ្រប់លក្ខណ៍។ បើគ្មានការដាក់ទោស និងការជំនុំជម្រះ ដែលអ្នកកំពុងតែទទួលសព្វថ្ងៃនេះទេ សេចក្ដីជំនឿរបស់អ្នកនឹងទៅជាអសារឥតការ ដ្បិតអ្នកមិនស្គាល់ព្រះជាម្ចាស់។ ទោះបីជាអ្នកជឿលើព្រះអង្គកម្រិតណា ក៏សេចក្ដីជំនឿរបស់អ្នកនៅតែជាពាក្យសម្ដីឥតន័យ គ្មានមូលដ្ឋានផ្អែកលើភាពជាក់ស្ដែងដដែល។ ទាល់តែអ្នកទទួលបានកិច្ចការនៃការយកឈ្នះ ជាកិច្ចការដែលធ្វើឱ្យអ្នកចុះចូលទាំងស្រុង ទើបសេចក្ដីជំនឿរបស់អ្នកក្លាយជាការពិត និងជឿជាក់បាន ហើយដួងចិត្តរបស់អ្នកក៏បែរទៅរកព្រះជាម្ចាស់ដែរ។ បើទោះបីជាអ្នកទទួលរងនូវការជំនុំជម្រះ និងបណ្ដាសាដ៏ធំដោយសារតែពាក្យថា «សេចក្ដីជំនឿ» នេះ នោះអ្នកមានសេចក្ដីជំនឿពិត ហើយអ្នកក៏ទទួលបានរបស់ដ៏ពិតបំផុត ជាក់ស្ដែងបំផុត និងមានតម្លៃបំផុតដែរ។ នេះគឺដោយសារតែ​មានតែនៅក្នុងអំឡុងពេលនៃការជំនុំជម្រះទេ ទើបអ្នកមើលឃើញពី​ទិសដៅចុងក្រោយរបស់ភាវៈដែលព្រះបង្កើតមក​។ គឺតាមរយៈការជំនុំជម្រះនេះហើយ ទើបអ្នកមើលឃើញថា ព្រះអាទិករជាព្រះដែលត្រូវស្រឡាញ់។ គឺដោយសារតែកិច្ចការនៃការយកឈ្នះនេះហើយ ដែលអ្នកមើលឃើញព្រះហស្ដរបស់ព្រះជាម្ចាស់។ គឺដោយសារតែកិច្ចការនៃការយកឈ្នះនេះហើយ ទើបអ្នកយល់អំពីជីវិតរបស់មនុស្សទាំងស្រុង។ គឺដោយសារតែកិច្ចការនៃការយកឈ្នះនេះហើយទើបអ្នកទទួលបានមាគ៌ាត្រឹមត្រូវនៃជីវិតមនុស្ស និងចាប់ផ្ដើមយល់អំពីអត្ថន័យពិតរបស់ «មនុស្ស» គឺតាមរយៈការយកឈ្នះនេះហើយ ទើបអ្នកមើលឃើញនិស្ស័យសុចរិតរបស់ព្រះដ៏មានគ្រប់ព្រះចេស្ដា និងព្រះភក្ត្រដ៏ស្រស់ស្អាត និងពេញដោយសិរីល្អរបស់ទ្រង់។ គឺដោយសារតែការយកឈ្នះរបស់ទ្រង់នេះហើយ ទើបអ្នកដឹងអំពីប្រភពដើមរបស់មនុស្ស និងយល់ពី «ប្រវត្តិអមតៈ» របស់មនុស្សជាតិទាំងអស់។ គឺដោយសារតែការយកឈ្នះនេះហើយ ទើបអ្នកចាប់ផ្ដើមយល់ពីបុព្វបុរសរបស់មនុស្សជាតិ និងប្រភពដើមនៃសេចក្ដីពុករលួយរបស់មនុស្សជាតិ។ គឺដោយសារតែការយកឈ្នះនេះហើយ ទើបអ្នកទទួលនូវសេចក្ដីអំណរ និងការកម្សាន្តចិត្ត ក៏ដូចជាការវាយផ្ចាល ការដាក់វិន័យ និងព្រះបន្ទូលស្ដីបន្ទោសឥតទីបញ្ចប់ពីព្រះអាទិករ ចំពោះមនុស្សជាតិដែលទ្រង់បានបង្កើត។ គឺដោយសារតែការយកឈ្នះនេះហើយ ទើបអ្នកទទួលនូវព្រះពរ ក៏ដូចជាទុក្ខភ័យដែលមនុស្សត្រូវទទួល...។ តើនេះមិនមែនដោយសារតែអ្នកទាំងអស់គ្នាមានសេចក្ដីជំនឿបន្តិចបន្តួចនេះទេឬអី? ហើយតើសេចក្ដីជំនឿរបស់អ្នក មិនចម្រើនឡើង បន្ទាប់ពីអ្នកបានទទួលសេចក្ដីទាំងអស់នេះទេឬអី? តើអ្នកមិនទទួលបាននូវចំនួនច្រើនលើសលប់ទេឬអី? អ្នកមិនត្រឹមតែបានឮព្រះបន្ទូលរបស់ព្រះជាម្ចាស់ និងបានឃើញព្រះប្រាជ្ញាញាណរបស់ព្រះជាម្ចាស់ទេ តែអ្នកក៏បានឆ្លងកាត់ដំណាក់កាលនីមួយៗនៃកិច្ចការរបស់ព្រះអង្គដោយផ្ទាល់ដែរ។ ប្រហែលជាអ្នកមុខជានិយាយថា ប្រសិនបើអ្នកគ្មានសេចក្ដីជំនឿ នោះអ្នកនឹងមិនទទួលរងនូវការវាយផ្ចាលបែបនេះ ឬការជំនុំជម្រះបែបនេះទេ។ ដោយឡែក អ្នកគប្បីដឹងថាគ្មានសេចក្ដីជំនឿ អ្នកមិនត្រឹមតែមិនអាចទទួលនូវការវិនិច្ឆ័យបែបនេះ ឬការថែរក្សាបែបនេះពីសំណាក់ព្រះដ៏មានគ្រប់ព្រះចេស្ដាឡើយ តែអ្នកក៏មុខជាត្រូវបាត់បង់ឱកាសជួបនឹងព្រះអាទិករ អស់កល្បជានិច្ចដែរ។ អ្នកមុខជាមិនធ្លាប់ដឹងពីប្រភពដើមរបស់មនុស្សជាតិ និងមិនធ្លាប់យល់ពីសារៈសំខាន់នៃជីវិតមនុស្សដែរ។ បើទោះបីជារូបកាយរបស់អ្នកស្លាប់បាត់ ហើយព្រលឹងរបស់អ្នកចាកចេញពីខ្លួនបាត់ ក៏អ្នកនៅតែមិនយល់ពីស្នាព្រះហស្តទាំងអស់របស់ព្រះអាទិករ ហើយអ្នកក៏រឹតតែមិនដឹងថា ព្រះអាទិករបានធ្វើកិច្ចការអស្ចារ្យដល់ម្ល៉ឹងនៅលើផែនដី បន្ទាប់ពីទ្រង់បានបង្កើតមនុស្សជាតិរួចមកដែរ។ ក្នុងនាមជាសមាជិកម្នាក់ក្នុងចំណោមមនុស្សជាតិដែលទ្រង់បានបង្កើតមកនេះ តើអ្នកមិនព្រមធ្លាក់ទៅក្នុងសេចក្ដីងងឹត និងទទួលរងនូវការដាក់ទោសដ៏អស់កល្បជានិច្ច ទាំងមិនដឹងអីបែបនេះដែរឬទេ? ប្រសិនបើអ្នកផ្ដាច់ខ្លួនពីការវាយផ្ចាល និងការជំនុំជម្រះសព្វថ្ងៃ តើអ្នកនឹងជួបប្រទះអ្វីខ្លះ? តើអ្នកគិតថា កាលណាអ្នកបានផ្ដាច់ខ្លួនពីការជំនុំជម្រះបច្ចុប្បន្ននេះហើយ អ្នកនឹងអាចគេចផុតពីជីវិតដ៏លំបាកនេះដែរឬទេ? តើវាមិនមែនជាការពិតទេមែនទេដែលថា ប្រសិនបើអ្នកចាកចេញពី «កន្លែងនេះ» អ្វីដែលអ្នកនឹងពើបប្រទះ គឺទណ្ឌកម្មដ៏ឈឺចាប់ ឬការធ្វើទុក្ខដ៏សាហាវដែលបង្កឡើងដោយពួកអាកំណាច? តើអ្នកអាចនឹងជួបប្រទះ ពេលវេលាដែលមិនអាចទ្រាំទ្របានទាំងយប់ទាំងថ្ងៃដែរឬទេ? តើអ្នកគិតថា ដោយសារតែអ្នកគេចចេញពីការជំនុំជម្រះនេះនៅថ្ងៃនេះ អ្នកអាចគេចផុតពីទណ្ឌកម្ម នាពេលអនាគតដែរមែនទេ? តើនឹងមានអ្វីកើតឡើងចំពោះអ្នក? តើពិតទេដែលថា វាអាចជាស្ថានសួគ៌លើផែនដីដែលអ្នកស្រមៃនោះ? តើអ្នកគិតថា អ្នកគេចផុតពីការវាយផ្ចាលនាអនាគតកាល ដោយគ្រាន់តែរត់ចេញពីភាពជាក់ស្ដែង ដូចដែលអ្នកធ្វើពេលនេះបានមែនទេ? បន្ទាប់ពីថ្ងៃនេះទៅ តើអ្នកនឹងអាចរកឃើញឱកាសបែបនេះ និងព្រះពរបែបនេះម្ដងទៀតបានដែរឬទេ? តើអ្នកនឹងអាចរកឃើញឱកាស និងព្រះពរនេះ នៅពេលដែលក្ដីអន្តរាយកើតមានដល់អ្នកដែរឬទេ? តើអ្នកនឹងអាចរកឃើញឱកាស និងព្រះពរនេះ នៅពេលដែលមនុស្សជាតិទាំងអស់ ចូលទៅក្នុងសេចក្ដីសម្រាកដែរឬទេ? ជីវិតដ៏រីករាយរបស់អ្នកនាពេលបច្ចុប្បន្ន និងគ្រួសារសុខដុមដ៏តូចមួយរបស់អ្នកនេះ តើអាចជំនួសទិសដៅដ៏អស់កល្បជានិច្ចនាពេលអនាគតរបស់អ្នកបានដែរឬទេ? ប្រសិនបើអ្នកមានសេចក្ដីជំនឿពិត ហើយប្រសិនបើអ្នកបានទទួល​អ្វីៗជាច្រើន ដោយសារតែសេចក្ដីជំនឿរបស់អ្នក ដូច្នេះ អ្វីទាំងអស់នោះ គឺជាអ្វីដែលអ្នកក្នុងនាមជាភាវៈដែលព្រះបង្កើតមក គួរ​ទទួលបាន និង​គួរតែមានតាំងតែពីដំបូង​។ គ្មានអ្វីមានប្រយោជន៍ដល់សេចក្ដីជំនឿនិងជីវិតរបស់អ្នកជាងការយកឈ្នះនេះទៀតឡើយ។

ថ្ងៃនេះ អ្នកត្រូវយល់ពីអ្វីដែលព្រះជាម្ចាស់រំពឹងចង់បានពីមនុស្សដែលត្រូវបានយកឈ្នះ យល់ពីអាកប្បកិរិយាដែលទ្រង់មានចំពោះមនុស្សដែលត្រូវប្រោសឱ្យបានគ្រប់លក្ខណ៍ និងយល់ពីអ្វីដែលអ្នកគួរប្រកាន់ខ្ជាប់ក្នុងពេលបច្ចុប្បន្ននេះ។ មានរឿងខ្លះ អ្នកត្រូវយល់ត្រឹមតិចតួចប៉ុណ្ណោះ។ អ្នកមិនចាំបាច់ត្រូវពិនិត្យពិច័យពាក្យអាថ៌កំបាំងមួយចំនួនឡើយ។ សេចក្ដីទាំងនោះមិនមានប្រយោជន៍ច្រើនដល់ជីវិតទេ ហើយវាគ្រាន់តែតម្រូវឱ្យមានការសម្លឹងមើលត្រួសៗតែប៉ុណ្ណោះ។ អ្នកអាចអានពីសេចក្ដីអាថ៌កំបាំងនានាដូចជា អាថ៌កំបាំងរបស់អ័ដាម និងអេវ៉ាជាដើម៖ អ្វីៗគ្រប់យ៉ាងទាក់ទងនឹងអ័ដាម និងអេវ៉ានាសម័យនោះ និងកិច្ចការដែលព្រះជាម្ចាស់សព្វព្រះហឫទ័យចង់ធ្វើនាពេលបច្ចុប្បន្ន។ អ្នកត្រូវតែយល់ថា ក្នុងការយកឈ្នះ និងការប្រោសមនុស្សឱ្យបានគ្រប់លក្ខណ៍ ព្រះជាម្ចាស់សព្វព្រះហឫទ័យចង់ឱ្យមនុស្សត្រឡប់ទៅរកសភាពដើម ដូចអ័ដាមនិងអេវ៉ាដែរ។ នៅក្នុងចិត្តរបស់អ្នក អ្នកគួរតែមានគំនិតល្អមួយស្ដីអំពីកម្រិតនៃភាពគ្រប់លក្ខណ៍ដែលត្រូវតែទទួលឱ្យបានដើម្បីបំពេញទៅតាមខ្នាតគំរូរបស់ព្រះជាម្ចាស់ ហើយពេលនោះ អ្នកត្រូវតែព្យាយាមសម្រេចការនេះឱ្យបាន។ ការនេះពាក់ព័ន្ធនឹងការអនុវត្តរបស់អ្នក ហើយនេះជាសេចក្ដីដែលអ្នកគួរយល់។ ការព្យាយាមចូលទៅក្នុងបញ្ហាទាំងអស់នេះ ស្របតាមព្រះបន្ទូលរបស់ព្រះជាម្ចាស់ គឺល្មមសម្រាប់អ្នករាល់គ្នាហើយ។ នៅពេលដែលអ្នកអានពាក្យមួយឃ្លាថា «ប្រវត្តិសាស្រ្តមនុស្សជាតិត្រូវការពេលរាប់សិបពាន់ឆ្នាំទម្រាំមកដល់ពេលបច្ចុប្បន្ននេះ» អ្នកនឹងឆ្ងល់ ដូច្នេះហើយ អ្នកក៏ព្យាយាមស្វែងរកចម្លើយជាមួយបងប្អូនប្រុសស្រី។ «ព្រះជាម្ចាស់មានបន្ទូលថា ការវិវត្តរបស់មនុស្សជាតិ មានរយៈពេលប្រាំមួយពាន់ឆ្នាំមកហើយ ត្រូវទេ? ចុះរយៈពេលរាប់សិបម៉ឺនឆ្នាំនេះយ៉ាងម៉េចវិញ?» តើការព្យាយាមស្វែងរកចម្លើយចំពោះសំណួរនេះ មានប្រយោជន៍អ្វី? ទោះបីព្រះជាម្ចាស់ផ្ទាល់ព្រះអង្គធ្វើការអស់រយៈពេលរាប់សិបម៉ឺនឆ្នាំ ឬរាប់រយលានឆ្នាំ តើព្រះអង្គពិតជាត្រូវការឱ្យអ្នកដឹងពីរឿងនេះដែរមែនទេ? ក្នុងនាមជាភាវៈដែលព្រះបង្កើតមក នេះមិនមែនជារឿងដែលអ្នកត្រូវដឹងឡើយ។ ចូរអនុញ្ញាតឱ្យខ្លួនអ្នកពិចារណាបន្តិចអំពីសម្ដីបែបនេះ ហើយចូរកុំព្យាយាមយល់ពីសេចក្ដីនេះ ដូចទៅនឹងនិមិត្តមួយឱ្យសោះ។ អ្នកត្រូវដឹងពីអ្វីដែលអ្នកគួរចូលទៅក្នុង និងយល់នៅថ្ងៃនេះ បន្ទាប់មក អ្នកត្រូវមានការយល់ដឹងឱ្យបានច្បាស់អំពីរឿងនេះ។ ពេលនោះទើបអ្នកនឹងត្រូវបានយកឈ្នះ។ បន្ទាប់ពីអានពាក្យខាងលើនេះរួច ក្នុងខ្លួនរបស់អ្នកគួរតែមានតែប្រតិកម្មធម្មតាមួយគឺ៖ ព្រះជាម្ចាស់កំពុងឆេះឆួលដោយក្ដីអន្ទះសា ទ្រង់សព្វព្រះហឫទ័យចង់យកឈ្នះយើងរាល់គ្នា ហើយទទួលបានសិរីរុងរឿង និងទីបន្ទាល់ ដូច្នេះ តើយើងគួរសហការនឹងទ្រង់ដោយរបៀបណា? តើយើងត្រូវធ្វើអ្វីខ្លះ ដើម្បីឱ្យទ្រង់យកឈ្នះបានទាំងស្រុង ហើយក្លាយជាទីបន្ទាល់របស់ទ្រង់? តើយើងត្រូវធ្វើអ្វីខ្លះ ដើម្បីឱ្យព្រះជាម្ចាស់អាចទទួលបានសិរីល្អ? តើយើងត្រូវធ្វើអ្វីខ្លះ ដើម្បីឱ្យខ្លួនយើងអាចរស់នៅក្រោមការ​ត្រួតត្រារបស់ព្រះជាម្ចាស់ និងមិនមែននៅក្រោមអំណាច​របស់សាតាំង? នេះគឺជាអ្វីដែលមនុស្សគួរគិតគូរ។ គ្រប់ៗគ្នាក្នុងចំណោមអ្នករាល់គ្នា គួរដឹងច្បាស់អំពីសារៈសំខាន់នៃការយកឈ្នះរបស់ព្រះជាម្ចាស់។ នេះហើយជាទំនួលខុសត្រូវរបស់អ្នករាល់គ្នា។ ទាល់តែទទួលបានភាពច្បាស់លាស់នេះសិន ទើបអ្នកនឹងមានច្រកចូល ទើបអ្នកនឹងស្គាល់ពីកិច្ចការក្នុងដំណាក់កាលនេះ ទើបអ្នកនឹង​ចុះចូលទាំងស្រុង​។ បើមិនដូច្នោះទេ អ្នករាល់គ្នានឹងមិនអាចសម្រេចបាននូវការចុះចូលពិតប្រាកដទេ។


ហេតុអ្វីបានជាអ្នកមិនសុខចិត្តធ្វើជាមនុស្សបន្ទាប់បន្សំ?

អស់អ្នកដែលត្រូវបានយកឈ្នះ គឺជាវត្ថុឆ្លុះបញ្ចាំង ហើយមានតែបន្ទាប់ពីត្រូវបានប្រោសឱ្យគ្រប់លក្ខណ៍ប៉ុណ្ណោះ ទើបមនុស្សក្លាយជាគំរូ និងជាភាគសំណាកនៃកិច្ចការនៅគ្រាចុងក្រោយ។ មុនពេលបញ្ចប់រួចរាល់ ពួកគេគឺជាវត្ថុឆ្លុះបញ្ចាំង ជាឧបករណ៍ ក៏ដូចជាវត្ថុសម្រាប់ការបម្រើផងដែរ។ អស់អ្នកដែលត្រូវបានព្រះជាម្ចាស់យកឈ្នះទាំងស្រុង គឺជាអ្នកដែលបង្ហាញយ៉ាងច្បាស់អំពីកិច្ចការគ្រប់គ្រងរបស់ទ្រង់ ក៏ដូចជាគំរូ និងជាពុម្ពគំរូផងដែរ។ ព្រះបន្ទូលទាំងនេះដែលខ្ញុំបានប្រើដើម្បីពិពណ៌នាអំពីមនុស្សបែបនេះ ប្រហែលជាមិនមានលក្ខណៈគួរឱ្យកត់សម្គាល់នោះទេ ប៉ុន្តែព្រះបន្ទូលទាំងនេះបានបើកសម្ដែងពីរឿងរ៉ាវដែលគួរឱ្យចាប់អារម្មណ៍ជាច្រើន។ អ្នករាល់គ្នាដែលមានសេចក្ដីជំនឿតិច នឹងឈ្លោះប្រកែកគ្នាលើងារដែលសាមញ្ញ រហូតដល់មុខរបស់អ្នកប្រែទៅជាក្រហម ហើយជួនកាល ទំនាក់ទំនងទៅជារងនូវការប្រេះស្រាំទៅវិញ។ ទោះបីជាវាគ្រាន់តែជាងារតូចតាចក៏ដោយ នៅក្នុងការគិត និងជំនឿរបស់អ្នករាល់គ្នា នេះមិនត្រឹមតែលើសពីងារដែលមិនចាំបាច់ប៉ុណ្ណោះទេ ប៉ុន្តែវាជាបញ្ហាសំខាន់ដែលទាក់ទងនឹងជោគវាសនារបស់អ្នករាល់គ្នា។ ដូច្នេះអស់អ្នកដែលមិនអាចដឹងបាន នឹងទទួលរងនូវការខាតបង់ដ៏ធំធេងចំពោះរឿងដ៏តូចតាចបែបនេះ ការនេះគឺសន្សំបានបន្ដិចបន្ដួច ប៉ុន្ដែមានការខាតបង់ច្រើនប៉ុណ្ណោះ។ ដោយព្រោះតែងារមិនសំខាន់មួយចំនួន អ្នករាល់គ្នានឹងរត់ចេញ ហើយមិនត្រឡប់មកវិញ។ នេះគឺដោយសារតែអ្នករាល់គ្នាមើលឃើញថាជីវិតគឺមិនសំខាន់ ហើយអ្នកដាក់តម្លៃច្រើនពេកលើឈ្មោះដែលអ្នករាល់គ្នាត្រូវគេហៅ។ ដូច្នេះ នៅក្នុងជីវិតខាងវិញ្ញាណរបស់អ្នករាល់គ្នា និងសូម្បីតែនៅក្នុងជីវិតជាក់ស្តែងរបស់អ្នករាល់គ្នា ក៏អ្នករាល់គ្នាតែងតែបង្កើតនូវរឿងរ៉ាវពិបាកយល់ និងប្លែកៗជាច្រើនដែរ ដោយសារតែសញ្ញាណរបស់អ្នករាល់គ្នាដែលទាក់ទងនឹងឋានៈ។ ប្រហែលជាអ្នករាល់គ្នានឹងមិនទទួលស្គាល់ការនេះទេ ប៉ុន្តែខ្ញុំនឹងមានបន្ទូលប្រាប់អ្នកថា មនុស្សបែបនេះពិតជាមាននៅក្នុងជីវិតពិត ទោះបីជាអ្នករាល់គ្នាមិនទាន់ត្រូវបានលាតត្រដាងជាលក្ខណៈបុគ្គលក៏ដោយ។ រឿងទាំងនេះបានកើតឡើងនៅក្នុងជីវិតនីមួយៗរបស់អ្នករាល់គ្នា។ ប្រសិនបើអ្នកមិនជឿលើវាទេ ចូរគ្រាន់តែមើលគំនូររឿងនៅខាងក្រោម អំពីជីវិតរបស់បងប្អូនស្រី (ឬបងប្អូនប្រុស) ម្នាក់។ វាអាចទៅរួចដែលថា តាមពិតទៅមនុស្សនោះគឺជាអ្នក ឬក៏ជានរណាម្នាក់ដែលអ្នកធ្លាប់ស្គាល់នៅក្នុងជីវិតរបស់អ្នក។ ប្រសិនបើខ្ញុំមិនច្រឡំទេ គំនូររឿងនេះ ពិពណ៌នាអំពីបទពិសោធមួយដែលអ្នកធ្លាប់ជួបប្រទះ។ គ្មានអ្វីដែលខ្វះនៅក្នុងការពិពណ៌នានោះទេ សូម្បីតែគំនិត ឬយោបល់ណាមួយក៏មិនត្រូវបានទុកចោលដែរ ប៉ុន្តែត្រូវបានកត់ត្រាទុកទាំងអស់អំពីការទាំងនោះនៅក្នុងសាច់រឿងនេះ។ ប្រសិនបើអ្នកមិនជឿទេ ចូរគ្រាន់តែអានវាសិនចុះ។

នេះគឺជាបទពិសោធតិចតួចមួយអំពី «មនុស្សខាងវិញ្ញាណ»។

នាងមានអារម្មណ៍ខ្វល់ខ្វាយ នៅពេលដែលនាងបានឃើញរឿងរ៉ាវជាច្រើន ដែលបងប្អូនប្រុសស្រីក្នុងក្រុមជំនុំបានធ្វើ ដែលមិនបានស្របតាមបំណងព្រះហឫទ័យរបស់ព្រះជាម្ចាស់ ដូច្នេះនាងបានចាប់ផ្តើមស្តីបន្ទោសពួកគេ ដោយនិយាយថា៖ «អ្នករាល់គ្នាបានធ្វើការទុច្ចរិត! តើអ្នកគ្មានមនសិការទេឬអី? ហេតុអ្វីបានជាអ្នកធ្វើអ្វីៗដែលមិនចេះពិចារណាសោះអ៊ីចឹង? ហេតុអ្វីបានជាអ្នកមិនស្វែងរកនូវសេចក្ដីពិត ជំនួសឱ្យការធ្វើអ្វីដែលអ្នកពេញចិត្ត? ... ហើយខ្ញុំកំពុងនិយាយនិយាយរឿងនេះទៅកាន់អ្នករាល់គ្នា ប៉ុន្តែក្នុងពេលជាមួយគ្នា គឺខ្ញុំខ្លួនឯងដែលខ្ញុំស្អប់។ ខ្ញុំឃើញថា ព្រះជាម្ចាស់មានសេចក្ដីក្រោធជាខ្លាំង ហើយខ្ញុំមានអារម្មណ៍ឆេះឆួលនៅខាងក្នុងខ្លួនខ្ញុំ។ ខ្ញុំពិតជាមានឆន្ទៈក្នុងការអនុវត្តនូវកិច្ចការដែលព្រះជាម្ចាស់បានប្រគល់ឱ្យខ្ញុំ ហើយខ្ញុំពិតជាចង់បម្រើដល់អ្នករាល់គ្នាខ្លាំងណាស់។ គ្រាន់តែថាឥឡូវនេះ ខ្ញុំឥតមានកម្លាំងទេ។ ព្រះជាម្ចាស់បានលះបង់ពេលវេលាច្រើនណាស់មកលើយើង ហើយបានមានព្រះបន្ទូលជាច្រើន ប៉ុន្តែយើងនៅតែដដែល។ ក្នុងចិត្តរបស់ខ្ញុំ ខ្ញុំមានអារម្មណ៍ថាខ្ញុំជំពាក់គុណព្រះជាម្ចាស់ច្រើនខ្លាំងណាស់...»។ (នាងបានចាប់ផ្តើមយំ មិនអាចបន្តការនិយាយតទៀត)។ បន្ទាប់មក នាងបានចាប់ផ្តើមអធិស្ឋានថា៖ «ឱព្រះជាម្ចាស់អើយ! ខ្ញុំម្ចាស់សូមអង្វរទ្រង់ប្រទានកម្លាំងដល់ទូលបង្គំ ហើយពាល់ចិត្តខ្ញុំម្ចាស់ លើសជាងអ្វីដែលទ្រង់ធ្លាប់បានធ្វើពីមុន ហើយសូមឱ្យព្រះវិញ្ញាណរបស់ទ្រង់ធ្វើកិច្ចការនៅក្នុងខ្ញុំម្ចាស់។ ខ្ញុំម្ចាស់មានឆន្ទៈសហការជាមួយទ្រង់។ ដរាបណាទ្រង់ទទួលបានសិរីល្អនៅចុងបញ្ចប់ ខ្ញុំម្ចាស់មានឆន្ទៈលះបង់ខ្លួនឯងទាំងអស់ថ្វាយដល់ទ្រង់ ទោះបីវាមានន័យថាទូលបង្គំត្រូវលះបង់ជីវិតរបស់ខ្ញុំម្ចាស់ក៏ដោយ។ យើងសូមថ្វាយនូវការសរសើរដ៏អស្ចារ្យ ដើម្បីឱ្យបងប្អូនប្រុសស្រីរបស់យើងអាចច្រៀង និងរាំដោយអំណរ ដើម្បីសរសើរដល់ព្រះនាមដ៏បរិសុទ្ធរបស់ទ្រង់ លើកតម្កើងទ្រង់ឡើង សម្ដែងពីទ្រង់ តាំងកិច្ចការរបស់ទ្រង់ឡើងថាជាការពិត ហើយផ្តល់គ្រប់ទាំងការយកចិត្តទុកដាក់ទៅលើទ្រង់ ចំពោះបន្ទុកដែលទ្រង់រែកពន់...»។ នាងបានអធិស្ឋានយ៉ាងអស់ពីចិត្តតាមរបៀបនេះ ហើយព្រះវិញ្ញាណបរិសុទ្ធពិតជាបានដាក់បន្ទុកដល់នាងមែន។ ក្នុងអំឡុងពេលនេះ នាងទទួលបន្ទុកយ៉ាងពិសេស ហើយនាងចំណាយពេលក្នុងការអាន សរសេរ និងស្តាប់ពេញមួយថ្ងៃ។ នាងមានសភាពមមាញឹកតាមដែលអាចធ្វើទៅបាន។ សភាពខាងឯវិញ្ញាណរបស់នាង គឺល្អប្រសើរបំផុត ហើយនៅក្នុងចិត្តនាង នាងតែងតែស្វាហាប់ និងមានបន្ទុកជានិច្ច។ ពីមួយពេលទៅមួយពេល នាងបានចុះខ្សោយ និងអស់កម្លាំងពីខ្លួន ប៉ុន្តែមិនយូរប៉ុន្មាន នាងមានសភាពធម្មតាឡើងវិញ។ បន្ទាប់ពីមួយរយៈមក នាងមានការរីកចម្រើនយ៉ាងឆាប់រហ័ស នាងអាចទទួលបានការយល់ដឹងខ្លះៗពីព្រះបន្ទូលជាច្រើនរបស់ព្រះជាម្ចាស់ ហើយនាងក៏បានរៀនច្រៀងទំនុកតម្កើងបានយ៉ាងលឿនផងដែរ។ ជារួម សភាពខាងវិញ្ញាណរបស់នាងគឺល្អប្រសើរបំផុត។ នៅពេលនាងឃើញថាមានការជាច្រើននៅក្នុងក្រុមជំនុំ ដែលមិនស្របនឹងបំណងព្រះហឫទ័យរបស់ព្រះជាម្ចាស់ នាងមានការខ្វល់ខ្វាយ ហើយស្ដីបន្ទោសដល់បងប្អូនប្រុសស្រីរបស់នាងថា៖ «តើនេះជាការលះបង់ចំពោះភារកិច្ចរបស់អ្នកឬ? ហេតុអ្វីបានជាអ្នកមិនអាចសូម្បីតែលះបង់តិចតួចបែបនេះ? ប្រសិនបើអ្នករាល់គ្នាមិនចង់ធ្វើវាទេ ខ្ញុំនឹងធ្វើ...»។

នៅពេលនាងមានបន្ទុក នាងមានអារម្មណ៍កាន់តែរឹងមាំនៅក្នុងជំនឿរបស់នាង ដ្បិតព្រះវិញ្ញាណបរិសុទ្ធធ្វើកិច្ចការកាន់តែច្រើន។ ម្តងម្កាលនាងជួបប្រទះការលំបាកខ្លះៗ ហើយត្រឡប់ជាមានភាពអវិជ្ជមាន តែនាងអាចយកឈ្នះការទាំងនេះបាន។ នោះគឺសូម្បីតែនៅពេលដែលស្ថានភាពរបស់នាងអស្ចារ្យក៏ដោយ ក៏នាងនៅតែមិនអាចចៀសផុតពីការជួបប្រទះនូវភាពលំបាក ឬភាពកំសោយណាមួយដែរ នៅពេលដែលនាងបានទទួលបទពិសោធអំពីកិច្ចការរបស់ព្រះវិញ្ញាណបរិសុទ្ធ។ រឿងបែបនេះកើតឡើងដោយចៀសមិនរួចឡើយ ប៉ុន្តែមិនយូរប៉ុន្មាន នាងក៏អាចចេញពីសភាពទាំងនោះបាន។ នៅពេលដែលនាងទទួលបទពិសោធអំពីភាពទន់ខ្សោយ នាងនឹងអធិស្ឋាន ហើយនឹងមានអារម្មណ៍ថាកម្ពស់ខ្លួននាងផ្ទាល់ពិតជាមិនមានសមត្ថភាពគ្រប់គ្រាន់ទេ ប៉ុន្តែនាងមានឆន្ទៈសហការជាមួយព្រះជាម្ចាស់វិញ។ មិនថាព្រះជាម្ចាស់បានធ្វើយ៉ាងដូចម្ដេចទេ នាងមានឆន្ទៈបំពេញតាមបំណងព្រះហឫទ័យរបស់ទ្រង់ ហើយស្ដាប់បង្គាប់តាមគ្រប់ការរៀបចំទាំងអស់របស់ទ្រង់។ មានមនុស្សមួយចំនួនដែលមានយោបល់ និងបុរេនិយច្ឆ័យជាក់លាក់អំពីនាង ប៉ុន្តែនាងអាចដាក់ខ្លួនទៅម្ខាង ហើយចូលរួមប្រកបយ៉ាងស្និទ្ធស្នាលជាមួយពួកគេ។ នេះគឺជាអ្វីដែលជាសភាពរបស់មនុស្ស នៅពេលដែលព្រះវិញ្ញាណបរិសុទ្ធកំពុងតែបំពេញកិច្ចការធម្មតារបស់ទ្រង់។ បន្ទាប់ពីពេលវេលាជាក់លាក់មួយ កិច្ចការរបស់ព្រះជាម្ចាស់ចាប់ផ្តើមមានការផ្លាស់ប្តូរ ហើយមនុស្សទាំងអស់បានចូលទៅក្នុងជំហានកិច្ចការមួយទៀត ដែលព្រះជាម្ចាស់មានសេចក្ដីតម្រូវផ្សេងគ្នាពីពួកគេ។ ដូច្នេះ មានព្រះបន្ទូលថ្មីដែលបានមានបន្ទូលជាសេចក្ដីតម្រូវថ្មីពីមនុស្ស៖ «... ខ្ញុំមានតែសេចក្ដីសម្អប់សម្រាប់អ្នករាល់គ្នាប៉ុណ្ណោះ គឺមិនដែលប្រទានពរទេ។ ខ្ញុំមិនដែលមានព្រះតម្រិះថាចង់ប្រទានព្រះពរដល់អ្នករាល់គ្នាទេ ហើយខ្ញុំក៏មិនដែលគិតថាធ្វើឱ្យអ្នករាល់គ្នាបានពេញខ្នាតដែរ ដ្បិតអ្នករាល់គ្នាបះបោរខ្លាំងពេក។ ដោយព្រោះតែអ្នករាល់គ្នាមានភាពទុច្ចរិត និងបោកបញ្ឆោត ហើយដោយព្រោះតែអ្នករាល់គ្នាខ្វះនូវគុណសម្បត្តិល្អ ហើយអ្នកមានកម្ពស់ទាប អ្នករាល់គ្នាមិនដែលស្ថិតនៅក្នុងក្រសែព្រះនេត្ររបស់ខ្ញុំ ឬនៅក្នុងព្រះហឫទ័យរបស់ខ្ញុំឡើយ។ កិច្ចការរបស់ខ្ញុំត្រូវបានធ្វើរួចរាល់ ដោយបំណងព្រះហឫទ័យតែមួយគត់ដើម្បីថ្កោលទោសអ្នករាល់គ្នា ព្រះហស្ដខ្ញុំមិនដែលឃ្លាតឆ្ងាយពីអ្នករាល់គ្នា ហើយការវាយផ្ចាលរបស់ខ្ញុំក៏មិនដែលនៅឆ្ងាយពីអ្នករាល់គ្នាដែរ។ ខ្ញុំបានបន្តជំនុំជម្រះ និងដាក់បណ្តាសាអ្នករាល់គ្នា។ ដោយព្រោះតែអ្នករាល់គ្នាមិនយល់ពីខ្ញុំ សេចក្ដីក្រោធរបស់ខ្ញុំតែងតែមានលើអ្នករាល់គ្នាជានិច្ច។ ទោះបីខ្ញុំតែងតែធ្វើការក្នុងចំណោមអ្នករាល់គ្នាជានិច្ចក៏ដោយ ក៏អ្នករាល់គ្នាគួរតែដឹងអំពីអាកប្បកិរិយារបស់ខ្ញុំចំពោះអ្នករាល់គ្នាដែរ។ វាមិនជាអ្វីទេ ប៉ុន្តែជាការគួរឱ្យស្អប់ខ្ពើម ពោលគឺមិនមានអាកប្បកិរិយា ឬគំនិតផ្សេងទៀតទេ។ ខ្ញុំគ្រាន់តែចង់ឱ្យអ្នករាល់គ្នាធ្វើជាវត្ថុឆ្លុះបញ្ចាំងសម្រាប់ព្រះប្រាជ្ញាញ្ញាណរបស់ខ្ញុំ និងព្រះចេស្ដាដ៏អស្ចារ្យរបស់ខ្ញុំប៉ុណ្ណោះ។ អ្នករាល់គ្នាមិនមានអ្វីក្រៅពីជាវត្ថុឆ្លុះបញ្ចាំងរបស់ខ្ញុំទេ ពីព្រោះសេចក្តីសុចរិតរបស់ខ្ញុំត្រូវបានបើកសម្ដែងតាមរយៈការបះបោររបស់អ្នករាល់គ្នា។ ខ្ញុំមានអ្នករាល់គ្នាដើរតួជាវត្ថុឆ្លុះបញ្ចាំងសម្រាប់កិច្ចការរបស់ខ្ញុំ ដើម្បីជាឧបសម្ព័ន្ធអំពីកិច្ចការរបស់ខ្ញុំ...»។ ដរាបណានាងបានឃើញនូវព្រះបន្ទូលថាជា «ឧបសម្ព័ន្ធ» និងជា «វត្ថុឆ្លុះបញ្ចាំង» នាងចាប់ផ្តើមគិតថា «តើខ្ញុំគប្បីដើរតាមពន្លឺនៃព្រះបន្ទូលទាំងនេះយ៉ាងដូចម្តេច? ដោយបានបង់ថ្លៃបែបនេះ ខ្ញុំនៅតែជាវត្ថុឆ្លុះបញ្ចាំងដដែល។ តើវត្ថុឆ្លុះបញ្ចាំងមិនមែនគ្រាន់តែជាអ្នកស៊ីឈ្នួលទេឬអី? កាលពីមុន មានការនិយាយថា យើងនឹងមិនមែនជាអ្នកស៊ីឈ្នួលទេ គឺថាយើងជារាស្ដ្ររបស់ព្រះជាម្ចាស់ ប៉ុន្តែតើសព្វថ្ងៃនេះយើងមិនមែននៅតែស្ថិតនៅទីនេះ ក្នុងងារជាអ្នកស៊ីឈ្នួលទេឬអី? តើពួកអ្នកស៊ីឈ្នួលមិនមែនខ្វះនូវជីវិតទេឬអី? ទោះខ្ញុំស៊ូទ្រាំនឹងការរងទុក្ខលំបាកប៉ុនណាក៏ដោយ ក៏ព្រះជាម្ចាស់នឹងមិនសរសើរខ្ញុំចំពោះការនេះដែរ! បន្ទាប់ពីខ្ញុំបានធ្វើជាវត្ថុឆ្លុះបញ្ចាំងហើយ តើវានឹងមិនត្រូវបញ្ចប់ទេឬ? ...» បើនាងកាន់តែគិតអំពីរឿងនេះ កាន់តែធ្វើឱ្យនាងថមថយនូវកម្លាំងចិត្ត។ នាងកាន់តែមានអារម្មណ៍មិនល្អ នៅពេលដែលនាងមកក្រុមជំនុំ ហើយឃើញនូវសភាពបងប្អូនប្រុសស្រីរបស់នាង៖ «អ្នករាល់គ្នាមិនមែនមិនអីទេ! ខ្ញុំទៅជាមានភាពអវិជ្ជមាន។ អូ! តើមានអ្វីអាចធ្វើបាន? ព្រះជាម្ចាស់នៅតែមិនសព្វព្រះហឫទ័យចង់បានយើង។ ក្នុងការធ្វើកិច្ចការប្រភេទនេះ គ្មានផ្លូវណាដែលទ្រង់នឹងមិនធ្វើឱ្យយើងមានភាពអវិជ្ជមានឡើយ។ ខ្ញុំមិនដឹងថាមានអ្វីខុសចំពោះខ្ញុំទេ។ ខ្ញុំមិនចង់សូម្បីតែការអធិស្ឋាន។ ទោះយ៉ាងណាក៏ដោយ ខ្ញុំមិនមែនមិនអីទេឥឡូវនេះ ហើយខ្ញុំពិតជាមិនអាចប្រមូលផ្ដុំនូវកម្លាំងជំរុញខាងក្នុងរបស់ខ្ញុំបានទេ។ ខ្ញុំបានអធិស្ឋានជាច្រើនដងហើយ តែខ្ញុំនៅតែមិនអាចធ្វើបាន ហើយខ្ញុំនៅតែមិនមានឆន្ទៈបន្តធ្វើតទៅទៀត។ នេះជារបៀបដែលខ្ញុំឃើញការនេះ។ ព្រះជាម្ចាស់មានបន្ទូលថា យើងជាវត្ថុឆ្លុះបញ្ចាំងតើវត្ថុឆ្លុះបញ្ចាំងមិនមែនគ្រាន់តែជាអ្នកស៊ីឈ្នួលទេឬ? ព្រះជាម្ចាស់មានបន្ទូលថា យើងមិនមែនជាវត្ថុឆ្លុះបញ្ចាំងមិនមែនជាពួកកូនប្រុសរបស់ទ្រង់ ហើយយើងក៏មិនមែនជារាស្រ្តរបស់ទ្រង់ដែរ។ យើងមិនមែនជាពួកកូនប្រុសរបស់ទ្រង់ទេ ហើយរឹតតែមិនមែនជាពួកកូនប្រុសច្បងរបស់ទ្រង់ដែរ។ យើងមិនមានអ្វីទាំងអស់ គឺគ្រាន់តែជាវត្ថុឆ្លុះបញ្ចាំងប៉ុណ្ណោះ។ ប្រសិនបើនោះជាអ្វីដែលជាយើង តើយើងអាចទទួលបាននូវលទ្ធផលគាប់ប្រសើរដែរឬទេ? វត្ថុឆ្លុះបញ្ចាំងមិនមានសេចក្ដីសង្ឃឹមទេ ពីព្រោះពួកគេមិនមានជីវិត។ ប្រសិនបើយើងជាពួកកូនប្រុសរបស់ទ្រង់ ជារាស្ត្ររបស់ទ្រង់ នោះយើងនឹងមានសង្ឃឹមលើការនោះ ពោលគឺយើងអាចទទួលបានភាពពេញខ្នាត។ តើវត្ថុឆ្លុះបញ្ចាំងអាចមាននូវជីវិតរបស់ព្រះជាម្ចាស់បានទេ? តើព្រះជាម្ចាស់អាចដាក់ជីវិតទៅកាន់មនុស្សទាំងនោះដែលធ្វើការបម្រើទ្រង់បានទេ? អស់អ្នកដែលទ្រង់ស្រឡាញ់ គឺអស់អ្នកដែលមានជីវិតរបស់ទ្រង់ ហើយមានតែអ្នកដែលមានជីវិតរបស់ទ្រង់ប៉ុណ្ណោះ ទើបជាពួកកូនប្រុសរបស់ទ្រង់ និងជារាស្រ្តរបស់ទ្រង់។ ទោះបីខ្ញុំមានភាពអវិជ្ជមាន និងកំសោយក៏ដោយ ក៏ខ្ញុំសង្ឃឹមថាអ្នកទាំងអស់គ្នាមិនមានភាពអវិជ្ជមានដែរ។ ខ្ញុំដឹងថា ការដើរថយក្រោយ និងភាពអវិជ្ជមានបែបនេះ មិនអាចបំពេញបំណងព្រះហឫទ័យរបស់ព្រះជាម្ចាស់បានទេ ប៉ុន្តែខ្ញុំមិនមានឆន្ទៈធ្វើជាវត្ថុឆ្លុះបញ្ចាំងទេ។ ខ្ញុំភ័យខ្លាចក្នុងការធ្វើជាវត្ថុឆ្លុះបញ្ចាំង។ ទោះយ៉ាងណាក៏ដោយ ខ្ញុំមានថាមពលមានកម្រិត តែខ្ញុំមិនអាចបន្តទៅមុខទៀតបានទេ។ ខ្ញុំសង្ឃឹមថា គ្មាននរណាម្នាក់ក្នុងចំណោមអ្នករាល់គ្នានឹងធ្វើដូចដែលខ្ញុំបានធ្វើនោះទេ ប៉ុន្តែនឹងអាចទទួលបាននូវការលើកទឹកចិត្តខ្លះៗពីខ្ញុំវិញ។ ខ្ញុំមានអារម្មណ៍ថា ខ្ញុំក៏នឹងត្រូវស្លាប់ដែរ! ខ្ញុំនឹងទុកឱ្យអ្នករាល់គ្នានូវព្រះបន្ទូលចុងក្រោយខ្លះៗ មុនពេលខ្ញុំដល់សេចក្ដីស្លាប់របស់ខ្ញុំ។ ខ្ញុំសង្ឃឹមថាអ្នករាល់គ្នាអាចធ្វើជាវត្ថុឆ្លុះបញ្ចាំងរហូតដល់ទីបំផុត។ ប្រហែលជានៅចុងបញ្ចប់ ព្រះជាម្ចាស់នឹងសរសើរវត្ថុឆ្លុះបញ្ចាំងនោះ...»។ នៅពេលបងប្អូនប្រុសស្រីបានឃើញដូច្នេះ ពួកគេឆ្ងល់ថា៖ «ហេតុដូចម្ដេចបានជានាងអាចមានភាពអវិជ្ជមានខ្លាំងម្ល៉េះ? តើប៉ុន្មានថ្ងៃចុងក្រោយនេះ នាងមិនបានសុខសប្បាយទេឬអី? ហេតុអ្វីបានជានាងស្រាប់តែបាត់នូវថាមពលរបស់នាងភ្លាមៗអ៊ីចឹង? ហេតុអ្វីបានជានាងមិនមានលក្ខណៈធម្មតា?» នាងបាននិយាយាថា៖ «កុំនិយាយថាខ្ញុំមិនមានលក្ខណៈធម្មតាឡើយ។ តាមពិត ខ្ញុំដឹងច្បាស់អំពីអ្វីៗទាំងអស់នៅក្នុងចិត្តខ្ញុំ។ ខ្ញុំដឹងថា ខ្ញុំមិនបានបំពេញតាមបំណងព្រះហឫទ័យរបស់ព្រះជាម្ចាស់ទេ ប៉ុន្តែតើនោះមិនមែនដោយសារតែខ្ញុំមិនមានឆន្ទៈក្នុងការធ្វើជាវត្ថុឆ្លុះបញ្ចាំងរបស់ទ្រង់ទេឬអី? ខ្ញុំមិនបានធ្វើអ្វីដែលអាក្រក់ទេ។ ប្រហែលជាថ្ងៃណាមួយ ព្រះជាម្ចាស់នឹងប្តូរងារពី 'វត្ថុឆ្លុះបញ្ចាំង' ទៅជា 'សត្តនិករ' ហើយមិនត្រឹមតែប៉ុណ្ណឹងទេ គឺជាសត្តនិកររបស់ទ្រង់ដែលត្រូវបានប្រើប្រាស់ដោយទ្រង់តាមវិធីសំខាន់ៗ។ តើមិនមានសង្ឃឹមខ្លះទេឬចំពោះរឿងនេះ? ខ្ញុំសង្ឃឹមថា អ្នករាល់គ្នានឹងមិនមានភាពអវិជ្ជមាន ឬក៏ធ្លាក់ទឹកចិត្តនោះឡើយ ហើយអាចបន្តដើរតាមព្រះជាម្ចាស់ និងព្យាយាមអស់ពីសមត្ថភាពដើម្បីធ្វើជាវត្ថុឆ្លុះបញ្ចាំង។ ក្នុងករណីណាក៏ដោយ ខ្ញុំមិនអាចបន្តទៅមុខទៀតបានទេ។ ចូរកុំឱ្យសកម្មភាពរបស់ខ្ញុំដាក់កម្រិតលើអ្នករាល់គ្នាឱ្យសោះ»។ មនុស្សផ្សេងទៀតបានឮពីការនោះ ហើយបាននិយាយថា «ទោះបីជាអ្នកឈប់ដើរតាមទ្រង់ក៏ដោយ ក៏យើងនឹងបន្តតាមទ្រង់ដែរ ដ្បិតព្រះជាម្ចាស់មិនដែលប្រព្រឹត្តិចំពោះយើងដោយអយុត្តិធម៌នោះឡើយ។ យើងនឹងមិនត្រូវបានរារាំងដោយភាពអវិជ្ជមានរបស់អ្នកទេ»។

បន្ទាប់ពីឆ្លងកាត់នូវបទពិសោធនេះអស់មួយរយៈ នាងនៅតែស្ថិតក្នុងសភាពអវិជ្ជមានអំពីការធ្វើជាវត្ថុឆ្លុះបញ្ចាំង ដូច្នេះខ្ញុំបានមានបន្ទូលទៅកាន់នាងថា៖ «អ្នកមិនយល់ពីកិច្ចការរបស់ខ្ញុំទេ។ អ្នកមិនមានការយល់ដឹងអំពីសេចក្ដីពិតនៅខាងក្នុង សារជាតិ ឬលទ្ធផលដែលចង់បានអំពីព្រះបន្ទូលរបស់ខ្ញុំនោះទេ។ អ្នកមិនដឹងអំពីគោលដៅនៃកិច្ចការរបស់ខ្ញុំទេ ហើយក៏មិនមានប្រាជ្ញាអំពីកិច្ចការរបស់ខ្ញុំដែរ។ អ្នកមិនមានការយល់អំពីបំណងព្រះហឫទ័យរបស់ខ្ញុំនោះទេ។ អ្នកគ្រាន់តែដឹងថាត្រូវដកថយ ព្រោះអ្នកគឺជាវត្ថុឆ្លុះបញ្ចាំងអ្នកធ្វើឱ្យខ្លួនឯងរវល់ច្រើនពេកជាមួយនឹងឋានៈ! អ្នកជាមនុស្សដែលល្ងីល្ងើ! ខ្ញុំបានមានបន្ទូលជាច្រើនទៅកាន់អ្នករាល់គ្នាកាលពីមុន។ ខ្ញុំបានមានបន្ទូលថា ខ្ញុំនឹងប្រោសឱ្យអ្នកបានគ្រប់លក្ខណ៍។ តើអ្នកមានភ្លេចទេ? តើខ្ញុំមិនបានមានបន្ទូលពីការប្រោសឱ្យគ្រប់លក្ខណ៍ មុនពេលដែលខ្ញុំមានបន្ទូលអំពីវត្ថុឆ្លុះបញ្ចាំងទេឬអី?» «ចាំបន្ដិច ទុកឱ្យខ្ញុំគិតអំពីការនោះសិន។ មែនហើយ នោះជាការត្រឹមត្រូវ! ទ្រង់បានមានបន្ទូលអំពីរឿងទាំងនោះ មុនពេលដែលទ្រង់បានមានបន្ទូលអំពីវត្ថុឆ្លុះបញ្ចាំង!» «នៅពេលខ្ញុំមានបន្ទូលអំពីការធ្វើឱ្យគ្រប់លក្ខណ៍ តើខ្ញុំមិនបានមានបន្ទូលទេថា មានតែបន្ទាប់ពីមនុស្សត្រូវបានយកឈ្នះទេ ទើបពួកគេនឹងត្រូវបានប្រោសឱ្យបានគ្រប់លក្ខណ៍?» «មែនហើយ!» «តើព្រះបន្ទូលរបស់ខ្ញុំមិនមានភាពស្មោះត្រង់ទេឬ? តើព្រះបន្ទូលមិនត្រូវបានថ្លែងដោយស្មោះត្រង់ទេឬអី?» «មែនហើយ! ទ្រង់គឺជាព្រះជាម្ចាស់ដែលមិនធ្លាប់មានបន្ទូលពីអ្វីដែលមិនស្មោះត្រង់នោះទេ គ្មាននរណាម្នាក់ហ៊ានបដិសេធចំពោះរឿងនេះទេ។ ប៉ុន្តែទ្រង់មានបន្ទូលតាមវិធីផ្សេងៗជាច្រើន»។ «តើវិធីនៃការមានបន្ទូលរបស់ខ្ញុំ មិនផ្លាស់ប្តូរទៅតាមជំហានផ្សេងៗគ្នានៃកិច្ចការទេឬ? តើរឿងរ៉ាវដែលខ្ញុំមានបន្ទូល មិនបានធ្វើសម្រេច និងមានបន្ទូលដោយផ្អែកលើតម្រូវការរបស់អ្នកទេឬ?» «ទ្រង់ធ្វើកិច្ចការទៅតាមសេចក្ដីត្រូវការរបស់មនុស្ស ហើយទ្រង់ផ្គត់ផ្គង់ទៅតាមអ្វីដែលពួកគេត្រូវការ។ នេះមិនមែនជាការមិនពិតទេ!» «អ៊ីចឹង តើរឿងរ៉ាវដែលខ្ញុំបានមានបន្ទូលទៅកាន់អ្នក មិនបានផ្តល់ផលប្រយោជន៍ទេឬ? តើការវាញផ្ចាលរបស់ខ្ញុំ មិនត្រូវបានធ្វើឡើងដើម្បីជាប្រយោជន៍ដល់អ្នកទេឬ?» «តើទ្រង់នៅតែអាចមានបន្ទូលយ៉ាងដូចម្ដេចបានថា វាគឺសម្រាប់តែប្រយោជន៍របស់ទូលបង្គំផ្ទាល់នោះ! ទ្រង់បានវាលផ្ចាលទូលបង្គំស្ទើរតែដាច់ខ្យល់ស្លាប់ទៅហើយ ទូលបង្គំមិនចង់រស់ទៀតទេ។ ថ្ងៃនេះទ្រង់មានបន្ទូលបែបនេះ ថ្ងៃស្អែកទ្រង់មានបន្ទូលបែបនោះ។ ទូលបង្គំដឹងថា ការដែលទ្រង់ប្រោសឱ្យទូលបង្គំបានគ្រប់លក្ខណ៍ គឺសម្រាប់ជាប្រយោជន៍ផ្ទាល់ខ្លួនរបស់ទូលបង្គំ ប៉ុន្តែទ្រង់មិនទាន់បានប្រទានឱ្យទូលបង្គំបានគ្រប់លក្ខណ៍នៅឡើយទេ។ ទ្រង់បានធ្វើឱ្យទូលបង្គំក្លាយវត្ថុឆ្លុះបញ្ចាំងហើយទ្រង់នៅតែវាយផ្ចាលទូលបង្គំ។ ទ្រង់ស្អប់ទូលបង្គំ មែនទេ? គ្មាននរណាម្នាក់ហ៊ានជឿលើព្រះបន្ទូលរបស់ទ្រង់ឡើយ ហើយទើបតែពេលនេះទេដែលទូលបង្គំឃើញយ៉ាងច្បាស់ថា ការវាលផ្ចាលរបស់ទ្រង់ គឺគ្រាន់តែដើម្បីដោះស្រាយការស្អប់នៅក្នុងព្រះហឫទ័យរបស់ទ្រង់ប៉ុណ្ណោះ មិនមែនដើម្បីសង្គ្រោះទូលបង្គំទេ។ ពីមុន ទ្រង់បានលាក់សេចក្ដីពិតពីទូលបង្គំ។ ទ្រង់បានមានបន្ទូលថា ទ្រង់នឹងប្រោសឱ្យទូលបង្គំបានគ្រប់លក្ខណ៍ ហើយការវាលផ្ចាល គឺដើម្បីប្រោសឱ្យទូលបង្គំបានគ្រប់លក្ខណ៍។ ដូច្នេះ ទូលបង្គំតែងតែស្ដាប់បង្គាប់នឹងការវាលផ្ចាលរបស់ទ្រង់ជានិច្ច។ ទូលបង្គំមិនដែលនឹកស្រមៃថា ថ្ងៃនេះទូលបង្គំនឹងទទួលបានងារជាវត្ថុឆ្លុះបញ្ចាំងនោះទេ។ ព្រះជាម្ចាស់អើយ ប្រសិនបើទ្រង់ឱ្យទូលបង្គំធ្វើជាអ្វីផ្សេងនោះ តើនឹងមិនប្រសើរជាងនេះទេឬ? តើទ្រង់ត្រូវតែធ្វើឱ្យទូលបង្គំមានងារជាវត្ថុឆ្លុះបញ្ចាំងឬ? ទូលបង្គំមិនទាំងព្រមធ្វើជាអ្នកយាមទ្វារនៅក្នុងនគរព្រះផង។ ទូលបង្គំបានរត់ជុំវិញ ហើយលះបង់ខ្លួនទូលបង្គំ ប៉ុន្តែនៅទីបំផុត ដៃរបស់ទូលបង្គំនៅទទេសូន្យ ទូលបង្គំពិតជាគ្មានអ្វីសោះ។ សូម្បីតែឥឡូវនេះ ទ្រង់បានមានបន្ទូលប្រាប់ទូលបង្គំថា ទ្រង់នឹងឱ្យទូលបង្គំធ្វើជាវត្ថុឆ្លុះបញ្ចាំងរបស់ទ្រង់។ តើទូលបង្គំអាចបង្ហាញមុខរបស់ទូលបង្គំបានយ៉ាងដូចម្តេចទៅ?» «តើអ្នកកំពុងនិយាយពីអ្វី? ខ្ញុំបានធ្វើការជំនុំជម្រះជាច្រើនកាលពីពេលមុន ហើយអ្នកមិនយល់ពីការជំនុំជម្រះនោះទេ? តើអ្នកមានការយល់ដឹងពិតប្រាកដអំពីខ្លួនឯងទេ? តើងារជា 'វត្ថុឆ្លុះបញ្ចាំង' មិនមែនជាការជំនុំជម្រះនៃព្រះបន្ទូលផងដែរទេឬ? តើអ្នកគិតថា រាល់ការមានបន្ទូលរបស់ខ្ញុំអំពីវត្ថុឆ្លុះបញ្ចាំងក៏ជាវិធីសាស្រ្ត ជារបៀបមួយនៃការជំនុំជម្រះអ្នកដែរឬទេ? ដូច្នេះតើអ្នកនឹងដើរតាមខ្ញុំយ៉ាងដូចម្តេចបាន?» «ទូលបង្គំនៅតែមិនទាន់មានផែនការដើរតាមទ្រង់យ៉ាងដូចម្ដេចនោះទេ។ ដំបូងទូលបង្គំត្រូវដឹងថា៖ តើទូលបង្គំជាវត្ថុឆ្លុះបញ្ចាំងឬអត់? តើវត្ថុឆ្លុះបញ្ចាំងអាចត្រូវបានប្រោសឱ្យគ្រប់លក្ខណ៍ដែរឬទេ? តើងារជា 'វត្ថុឆ្លុះបញ្ចាំង' អាចនឹងត្រូវផ្លាស់ប្តូរដែរឬទេ? តើទូលបង្គំអាចធ្វើបន្ទាល់ដោយឮរំពង តាមរយៈការធ្វើជាវត្ថុឆ្លុះបញ្ចាំងហើយបន្ទាប់មកក្លាយជាមនុស្សម្នាក់ដែលត្រូវបានប្រោសឱ្យគ្រប់លក្ខណ៍ ជាគំរូអំពីព្រះជាម្ចាស់ដែលគួរឱ្យស្រឡាញ់ និងជាព្រះជាម្ចាស់ដ៏គួរជាទីជិតស្និទ្ធដែរឬទេ? តើទូលបង្គំអាចនឹងត្រូវបានប្រោសឱ្យពេញខ្នាតដែរឬទេ? សូមទ្រង់ប្រាប់ទូលបង្គំពីសេចក្ដីពិតមក!» «តើអ្នកមិនដឹងថា អ្វីៗកំពុងមានការលូតលាស់ និងផ្លាស់ប្តូរជានិច្ចទេឬ? ដរាបណាពេលបច្ចុប្បន្ននេះអ្នកមានឆន្ទៈក្នុងការស្តាប់បង្គាប់នៅក្នុងងាររបស់អ្នកជាវត្ថុឆ្លុះបញ្ចាំងនោះអ្នកនឹងអាចផ្លាស់ប្តូរបាន។ មិនថាអ្នកជាវត្ថុឆ្លុះបញ្ចាំងឬមិនមែនក៏ដោយ វាគ្មានអ្វីទាក់ទងនឹងវាសនារបស់អ្នកទេ។ ចំណុចគន្លឺះគឺថា តើអ្នកអាចជាមនុស្សម្នាក់ដែលមានការផ្លាស់ប្តូរនៅក្នុងនិស្ស័យនៃជីវិតរបស់ខ្លួនដែរឬអត់ប៉ុណ្ណោះ»។ «តើទ្រង់អាចមានបន្ទូលប្រាប់ទូលបង្គំបានទេថា ទ្រង់អាចប្រោសឱ្យទូលបង្គំបានគ្រប់លក្ខណ៍ឬអត់?» «ដរាបណាអ្នកដើរតាម និងស្តាប់បង្គាប់ដល់ទីបំផុត នោះខ្ញុំធានាថាខ្ញុំអាចប្រោសឱ្យអ្នកគ្រប់លក្ខណ៍បាន»។ «ហើយតើទូលបង្គំនឹងត្រូវរងទុក្ខវេទនាបែបណា?» «អ្នកនឹងជួបការរងទុក្ខ ក៏ដូចជាការជំនុំជម្រះអំពីព្រះបន្ទូល និងការវាយផ្ចាលពីព្រះបន្ទូល ជាពិសេសនោះគឺការវាយផ្ចាលពីព្រះបន្ទូល ដែលដូចគ្នានឹងការវាយផ្ចាលពីការធ្វើជាវត្ថុឆ្លុះបញ្ចាំងដែរ!» «ដូចគ្នានឹងការវាយផ្ចាលវត្ថុឆ្លុះបញ្ចាំងដែរមែនទេ? មែនហើយ ប្រសិនបើទូលបង្គំអាចត្រូវបានទ្រង់ប្រោសឱ្យគ្រប់លក្ខណ៍ ដោយឆ្លងកាត់នូវការរងទុក្ខ ហើយប្រសិនបើមានសេចក្តីសង្ឃឹម នោះមិនអីទេ។ ទោះបីវាគ្រាន់តែជាផ្នែកតូចនៃសេចក្តីសង្ឃឹមក៏ដោយ ក៏វាល្អប្រសើរជាងការធ្វើជាវត្ថុឆ្លុះបញ្ចាំងដែរ។ ងារជា 'វត្ថុឆ្លុះបញ្ចាំង' នោះ ស្តាប់ទៅអាក្រក់ខ្លាំងណាស់។ ទូលបង្គំមិនមានឆន្ទៈធ្វើជាវត្ថុឆ្លុះបញ្ចាំងទេ!» «តើអ្វីទៅដែលអាក្រក់ខ្លាំងអំពីវត្ថុឆ្លុះបញ្ចាំងនោះ? តើវត្ថុឆ្លុះបញ្ចាំងមិនល្អគ្រប់លក្ខណ៍នៅក្នុងភាពផ្ទាល់ខ្លួនរបស់វាទេឬអី? តើវត្ថុឆ្លុះបញ្ចាំងមិនសមនឹងទទួលបាននូវព្រះពរដែលគួរទទួលបានទេឬអី? ប្រសិនបើខ្ញុំមានបន្ទូលថាវត្ថុឆ្លុះបញ្ចាំងអាចទទួលបានព្រះពរ ពេលនោះអ្នកនឹងអាចទទួលបាននូវព្រះពរ។ តើវាមិនពិតទេឬដែលថាងាររបស់មនុស្សផ្លាស់ប្តូរដោយសារតែកិច្ចការរបស់ខ្ញុំ? ហើយគ្រាន់តែងារប៉ុណ្ណឹង រំខានដល់អ្នកខ្លាំងបែបហ្នឹងមែនទេ? ការពិតដែលថាអ្នកជាវត្ថុឆ្លុះបញ្ចាំងបែបនេះ សមនឹងទទួលណាស់។ តើអ្នកមានឆន្ទៈដើរតាមឬអត់?» «អ៊ីចឹង តើទ្រង់អាចប្រទានឱ្យទូលបង្គំបានពេញខ្នាតឬអត់? តើទ្រង់អាចអនុញ្ញាតឱ្យទូលបង្គំទទួលបាននូវព្រះពររបស់ទ្រង់បានទេ?» «តើអ្នកមានឆន្ទៈដើរតាមរហូតដល់ទីបំផុតឬអត់? តើអ្នកមានឆន្ទៈថ្វាយខ្លួនអ្នកឬទេ?» «សូមឱ្យទូលបង្គំគិតឡើងវិញ។ វត្ថុឆ្លុះបញ្ចាំងម្នាក់ ក៏អាចទទួលបាននូវព្រះពររបស់ទ្រង់ ហើយក៏អាចត្រូវបានប្រោសឱ្យពេញខ្នាតបានដែរ។ បន្ទាប់ពីត្រូវបានប្រោសឱ្យពេញខ្នាតរួចហើយ ទូលបង្គំនឹងក្លាយជាមនុស្សជិតស្និទ្ធនឹងទ្រង់ ហើយយល់ពីបំណងព្រះហឫទ័យទ្រង់ទាំងអស់តែម្ដង ហើយទូលបង្គំនឹងមាននូវអ្វីដែលទ្រង់មានដែរ។ ទូលបង្គំនឹងអាចទទួលបាននូវអ្វីដែលទ្រង់សព្វព្រះទ័យ ហើយទូលបង្គំនឹងដឹងនូវអ្វីដែលទ្រង់ជ្រាបដឹង។ ... បន្ទាប់ពីឆ្លងកាត់ភាពលំបាក ហើយបន្ទាប់ពីត្រូវបានប្រោសឱ្យគ្រប់លក្ខណ៍ ទូលបង្គំនឹងអាចទទួលបាននូវព្រះពរ។ ដូច្នេះ តើទូលបង្គំប្រាកដជានឹងទទួលបាននូវព្រះពរអ្វីខ្លះ?» «កុំបារម្ភអំពីព្រះពរដែលអ្នកនឹងទទួលបានឡើយ។ ទោះបីខ្ញុំមានបន្ទូលប្រាប់អ្នកក៏ដោយ ក៏រឿងរ៉ាវទាំងនេះហួសពីការស្រមៃគិតរបស់អ្នកដែរ។ បន្ទាប់ពីធ្វើជាវត្ថុឆ្លុះបញ្ចាំងដ៏ល្អមក អ្នកនឹងត្រូវបានយកឈ្នះ ហើយអ្នកនឹងក្លាយជាវត្ថុឆ្លុះបញ្ចាំងដ៏ជោគជ័យ។ នេះគឺជាគំរូ និងពុម្ពគំរូរបស់អ្នកដែលត្រូវបានយកឈ្នះ ប៉ុន្តែជាការពិត អ្នកអាចក្លាយជាគំរូ និងពុម្ពគំរូតែបន្ទាប់ពីពេលដែលត្រូវបានយកឈ្នះប៉ុណ្ណោះ»។ «តើគំរូ និងពុម្ពគំរូ គឺជាអ្វី?» «វាជាគំរូ និងពុម្ពគំរូសម្រាប់សាសន៍ដទៃទាំងអស់ ពោលគឺអស់អ្នកដែលមិនត្រូវបានយកឈ្នះ»។ «តើរួមមានមនុស្សប៉ុន្មាននាក់ទៅ?» «មានមនុស្សច្រើនសន្ធឹក។ វាមិនមែនតែបួន ឬប្រាំពាន់នាក់ក្នុងចំណោមអ្នករាល់គ្នានោះទេ គឺអស់អ្នកដែលទទួលយកឈ្មោះនេះនៅពាសពេញពិភពលោក ត្រូវតែត្រូវបានយកឈ្នះ»។ «ដូច្នេះមិនមែនត្រឹមតែទីក្រុងប្រាំ ឬដប់ ប៉ុណ្ណឹងទេឬ!» «ចូរកុំបារម្ភអំពីរឿងនេះពីឥឡូវនេះអី ហើយក៏កុំបារម្ភពីខ្លួនឯងខ្លាំងពេកដែរ។ គ្រាន់តែផ្តោតលើរបៀបដែលអ្នកគប្បីទទួលបានច្រកចូលឥឡូវនេះទៅបានហើយ! ខ្ញុំធានាថា អ្នកអាចនឹងត្រូវប្រោសឱ្យពេញខ្នាតបាន»។ «តើដល់កម្រិតណាទៅ? ហើយតើទូលបង្គំអាចទទួលបានព្រះពរអ្វីខ្លះ?» «ហេតុអ្វីបានជាអ្នកបារម្ភម៉្លេះ? ខ្ញុំបានធានាថា អ្នកអាចនឹងត្រូវប្រោសឱ្យពេញខ្នាត។ តើអ្នកបានភ្លេចថា ខ្ញុំគួរឱ្យទុកចិត្តឬ?» «វាជាការពិតដែលថា ទ្រង់គួរឱ្យទុកចិត្តបាន ប៉ុន្តែវិធីសាស្រ្តខ្លះនៃការមានបន្ទូលរបស់ទ្រង់ គឺតែងតែមានការផ្លាស់ប្តូរជានិច្ច។ ថ្ងៃនេះទ្រង់មានបន្ទូលថា ទ្រង់ធានាថាទូលបង្គំអាចត្រូវបានប្រោសឱ្យបានពេញខ្នាត ប៉ុន្តែថ្ងៃស្អែកទ្រង់អាចមានបន្ទូលថាវាមិនប្រាកដទេ។ ហើយចំពោះមនុស្សមួយចំនួន ទ្រង់មានបន្ទូលថា 'ខ្ញុំធានាថានរណាម្នាក់ដូចជាអ្នក មិនអាចត្រូវបានប្រោសឱ្យពេញខ្នាតបានទេ'។ ទូលបង្គំមិនដឹងថាមានរឿងអ្វីកើតឡើងទាក់ទងនឹងព្រះបន្ទូលរបស់ទ្រង់ទេ។ ទូលបង្គំមិនហ៊ានជឿទេ»។ «ដូច្នេះតើអ្នកអាចថ្វាយខ្លួនឯងបាន ឬអត់?» «ថ្វាយអ្វីទៅ?» «ថ្វាយនូវអនាគត និងក្តីសង្ឃឹមរបស់អ្នក»។ «វាងាយស្រួលទេក្នុងការបោះបង់ចោលរបស់ទាំងនោះ! រឿងដែលសំខាន់គឺងារជា 'វត្ថុឆ្លុះបញ្ចាំង' ពោលគឺទូលបង្គំពិតជាមិនចង់បាននោះទេ។ ប្រសិនបើទ្រង់ដកងារនោះចេញពីទូលបង្គំ ពេលនោះទូលបង្គំនឹងបើកចំហអ្វីគ្រប់យ៉ាង និងអាចធ្វើនូវអ្វីគ្រប់យ៉ាងបាន។ តើទាំងនេះមិនមែនជារឿងតូចតាចទេឬ? តើទ្រង់អាចដកយកនូវការរចនានោះចេញបានទេ?» «នោះជាការងាយស្រួលទេ មែនទេ? ប្រសិនបើខ្ញុំអាចប្រទានឱ្យអ្នកនូវងារនោះបាន ខ្ញុំពិតជាអាចយកវាចេញបានដែរ។ តែពេលនេះ មិនទាន់ដល់ពេលនៅឡើយទេ។ ដំបូង អ្នកត្រូវតែបំពេញនូវបទពិសោធរបស់អ្នកអំពីជំហាននៃកិច្ចការនេះសិន ហើយមានតែពេលនោះទេ ទើបអ្នកអាចទទួលបានងារថ្មី។ បើមានមនុស្សដូចអ្នកកាន់តែច្រើន នោះពួកគេកាន់តែត្រូវការធ្វើជាវត្ថុឆ្លុះបញ្ចាំងកាន់តែច្រើនដែរ។ បើអ្នកកាន់តែភ័យខ្លាចចំពោះការធ្វើជាវត្ថុឆ្លុះបញ្ចាំងនោះខ្ញុំកាន់តែដាក់ងារអ្នកជាវត្ថុឆ្លុះបញ្ចាំងកាន់តែខ្លាំង។ មនុស្សដូចអ្នកត្រូវតែត្រូវបានប្រៀនប្រដៅ និងដោះស្រាយជាមួយឱ្យបានម៉ឺងម៉ាត់។ បើមានអ្នកដែលបះបោរកាន់តែច្រើន នោះពួកគេនឹងក្លាយជាអ្នកស៊ីឈ្នួលកាន់តែច្រើន ហើយនៅទីបំផុត ពួកគេនឹងមិនទទួលបានអ្វីឡើយ»។ «ដោយសារទូលបង្គំកំពុងតែស្វែងរកដោយឧស្សាហ៍ព្យាយាមជាខ្លាំង ហេតុអ្វីបានជាទូលបង្គំមិនអាចដកចោលនូវឈ្មោះជា 'វត្ថុឆ្លុះបញ្ចាំង' អ៊ីចឹង? យើងបានដើរតាមទ្រង់អស់រយៈពេលជាច្រើនឆ្នាំកន្លងមកហើយ និងបានរងទុក្ខមិនតិចទេ។ យើងបានធ្វើអ្វីៗជាច្រើនសម្រាប់ទ្រង់។ យើងបានឆ្លងកាត់ខ្យល់ និងភ្លៀង។ យើងជិតដល់ទីបំផុតនៃភាពយុវវ័យរបស់យើងហើយ។ យើងក៏មិនបានរៀបការ ក៏មិនបានចាប់ផ្ដើមមានគ្រួសារដែរ ហើយពួកយើងដែលបានធ្វើការនោះ នៅតែធ្វើដដែល។ ទូលបង្គំបានរៀននៅសាលារហូតដល់វិទ្យាល័យ ប៉ុន្តែនៅពេលដែលទូលបង្គំបានឮថាទ្រង់បានយាងមក ទូលបង្គំបានបោះបង់ឱកាសរបស់ទូលបង្គំក្នុងការរៀនបន្ដនៅសាកលវិទ្យាល័យ។ ហើយទ្រង់មានបន្ទូលថាយើងជាវត្ថុឆ្លុះបញ្ចាំង! យើងបានបាត់បង់ច្រើនណាស់! យើងបានធ្វើអ្វីៗទាំងអស់នេះហើយ ប៉ុន្តែឥឡូវនេះ បែរទៅជាថាយើងគ្រាន់តែជាវត្ថុឆ្លុះបញ្ចាំងរបស់ទ្រង់ប៉ុណ្ណោះ។ តើនេះធ្វើឱ្យអតីតមិត្តរួមថ្នាក់ និងមិត្តភក្ដិរបស់ទូលបង្គំ គិតយ៉ាងដូចម្តេចពីទូលបង្គំទៅ? នៅពេលពួកគេឃើញទូលបង្គំ ហើយសួរអំពីតួនាទី និងឋានៈរបស់ទូលបង្គំ តើទូលបង្គំមានការខ្មាសអៀនក្នុងការប្រាប់ពួកគេយ៉ាងណាទៅ? ដំបូង ទូលបង្គំលះបង់គ្រប់យ៉ាង ដោយព្រោះតែការជឿរបស់ទូលបង្គំលើទ្រង់ ហើយអ្នកឯទៀតចំអកឱ្យទូលបង្គំថាជាមនុស្សល្ងីល្ងើ។ ប៉ុន្តែទូលបង្គំនៅតែដើរតាម និងទន្ទឹងរង់ចាំពេលវេលាដែលថ្ងៃរបស់ទូលបង្គំនឹងមកដល់ នៅពេលដែលទូលបង្គំអាចបង្ហាញដល់អស់អ្នកដែលមិនជឿ។ ប៉ុន្តែផ្ទុយទៅវិញ ថ្ងៃនេះទ្រង់មានបន្ទូលប្រាប់ទូលបង្គំថា ទូលបង្គំជាវត្ថុឆ្លុះបញ្ចាំង។ បើទោះជាទ្រង់ប្រទានឱ្យទូលបង្គំនូវឋានៈទាបបំផុត បើទោះជាទ្រង់អនុញ្ញាតឱ្យទូលបង្គំធ្វើជាមនុស្សម្នាក់ក្នុងចំណោមមនុស្សនៃនរគរព្រះ នោះវាមិនអីទេ! ទោះបីទូលបង្គំមិនអាចធ្វើជាសិស្សរបស់ទ្រង់ ឬជាអ្នកដែលទ្រង់ជឿទុកចិត្តក៏ដោយ ក៏មិនថ្វីដែរ ដោយគ្រាន់តែជាអ្នកដើរតាមទ្រង់នោះ! អស់រយៈពេលជាច្រើនឆ្នាំមកនេះ យើងបានដើរតាមទ្រង់ បានលះបង់ក្រុមគ្រួសាររបស់យើង ហើយវាពិតជាលំបាកណាស់ក្នុងការបន្តស្វែងរកគ្រប់មធ្យោបាយរហូតមកដល់បច្ចុប្បន្ននេះ ហើយអ្វីទាំងដែលយើងត្រូវបង្ហាញសម្រាប់ការនោះ គឺងារជា 'វត្ថុឆ្លុះបញ្ចាំង'! ទូលបង្គំបានបោះបង់ចោលអ្វីៗទាំងអស់ដើម្បីទ្រង់។ ទូលបង្គំបានលះបង់ទ្រព្យសម្បត្តិទាំងអស់នៅលើផែនដី។ កាលពីមុន មានមនុស្សម្នាក់ដែលបានណែនាំទូលបង្គំឱ្យស្គាល់ដៃគូដ៏មានសក្តានុពលម្នាក់។ គាត់ពិតជាសង្ហា និងស្លៀកពាក់ស្អាតណាស់។ គាត់ជាកូនប្រុសរបស់មន្រ្តីជាន់ខ្ពស់ក្នុងជួររដ្ឋាភិបាល។ នៅពេលនោះ ទូលបង្គំបានចាប់អារម្មណ៍នឹងគាត់។ ប៉ុន្តែនៅពេលដែលទូលបង្គំបានឮថាព្រះជាម្ចាស់បានលេចមក ហើយកំពុងបំពេញកិច្ចការរបស់ទ្រង់ ថាទ្រង់បាននិងកំពុងដឹកនាំយើងចូលទៅក្នុងនគរព្រះ ហើយប្រទានឱ្យយើងបានគ្រប់លក្ខណ៍ ហើយថាទ្រង់បានស្នើសុំឱ្យយើងមានការតាំងចិត្តកុំឱ្យខាតពេលវេលា ក្នុងការចាកចេញពីអ្វីៗគ្រប់យ៉ាង នៅពេលដែលទូលបង្គំបានឮដូច្នោះ ទូលបង្គំបានឃើញថា ទូលបង្គំមានការខ្វះខាតទាំងស្រុងក្នុងការតាំងចិត្ត។ បន្ទាប់មក ទូលបង្គំបានធ្វើចិត្តរឹង ហើយបដិសេធនូវឱកាសនោះ។ ក្រោយមក គាត់បានផ្ញើអំណោយទៅគ្រួសាររបស់ទូលបង្គំជាច្រើនដង ប៉ុន្តែទូលបង្គំមិនបានសូម្បីតែក្រឡេកមើលទៅអំណោយទាំងនោះ។ តើទ្រង់គិតថាទូលបង្គំអាក់អន់ចិត្តនៅពេលនោះទេ? វាជាអ្វីដែលល្អខ្លាំងណាស់ ហើយវាមិនបានកើតឡើងសោះ។ តើទូលបង្គំមិនអាក់អន់ចិត្តម្ដេចបានទៅ? ទូលបង្គំអាក់អន់ចិត្តនឹងការនេះអស់រយៈពេលជាច្រើនថ្ងៃ រហូតដល់ទូលបង្គំគេងមិនលក់នៅពេលយប់ ប៉ុន្តែនៅទីបំផុត ទូលបង្គំឈប់គិតពីការនោះបាន។ រាល់ពេលដែលទូលបង្គំអធិដ្ឋាន ទូលបង្គំត្រូវព្រះវិញ្ញាណបរិសុទ្ធពាល់ចិត្ត ដែលបានមានបន្ទូលថា៖ តើអ្នកមានឆន្ទៈលះបង់អ្វីៗគ្រប់យ៉ាងដើម្បីខ្ញុំទេ? តើអ្នកមានឆន្ទៈលះបង់ខ្លួនអ្នកសម្រាប់ខ្ញុំទេ? នៅពេលណាដែលទូលបង្គំគិតពីព្រះបន្ទូលរបស់ទ្រង់ទាំងនោះ ទូលបង្គំនឹងយំ។ ទូលបង្គំត្រូវបានពាល់ចិត្ត ហើយយំក្នុងភាពសោកសៅច្រើនដង ច្រើនជាងអ្វីដែលទូលបង្គំបានដឹង។ មួយឆ្នាំក្រោយមក ទូលបង្គំបានឮថាបុរសម្នាក់នោះបានរៀបការហើយ។ គ្មានអ្វីត្រូវនិយាយទេ ទូលបង្គំកំសត់ក្រៃលែង ប៉ុន្តែទូលបង្គំនៅតែបណ្តោយឱ្យរឿងនោះកើតឡើង ដើម្បីជាប្រយោជន៍ដល់ទ្រង់។ ហើយអ្វីៗទាំងអស់នេះ ដោយមិននិយាយដល់អាហារ និងសម្លៀកបំពាក់របស់ទូលបង្គំមានសភាពអន់នោះទេ ទូលបង្គំបានបោះបង់ចោលអាពាហ៍ពិពាហ៍នោះ ទូលបង្គំបានលះបង់អ្វីៗទាំងអស់នេះ ដូច្នេះហើយ ទ្រង់មិនគួរឱ្យទូលបង្គំធ្វើជាវត្ថុឆ្លុះបញ្ចាំងនោះទេ! ទូលបង្គំបានលះបង់អាពាហ៍ពិពាហ៍របស់ទូលបង្គំ ដែលជាព្រឹត្តិការណ៍ដ៏សំខាន់បំផុតនៅក្នុងជីវិតរបស់ទូលបង្គំ ដោយគ្រប់ទាំងអស់គឺដើម្បីជាប្រយោជន៍ដល់ការថ្វាយខ្លួនទូលបង្គំដល់ទ្រង់។ ជីវិតទាំងមូលរបស់មនុស្ស គឺគ្មានអ្វីក្រៅពីស្វែងរកដៃគូល្អម្នាក់ និងមានគ្រួសារមួយដែលមានសុភមង្គលនោះទេ។ ទូលបង្គំបោះបង់ចោលការទាំងនេះ ជាការដែលល្អបំផុតក្នុងចំណោមអ្វីៗគ្រប់យ៉ាង ហើយឥឡូវនេះ ទូលបង្គំគ្មានអ្វីឡើយ ហើយទូលបង្គំនៅតែម្នាក់ឯង។ តើទ្រង់នឹងនាំទូលបង្គំទៅទីណា? ទូលបង្គំធ្លាប់រងទុក្ខ ចាប់តាំងពីទូលបង្គំចាប់ផ្តើមដើរតាមទ្រង់មក។ ទូលបង្គំមិនមានជីវិតល្អទេ។ ទូលបង្គំបានលះបង់គ្រួសារ និងអាជីពរបស់ទូលបង្គំ ក៏ដូចជាលះបង់ការសប្បាយខាងសាច់ឈាមដែរ ហើយការលះបង់ដែលយើងទាំងអស់គ្នាបានធ្វើនេះ នៅមិនទាន់គ្រប់គ្រាន់ដើម្បីទទួលបាននូវព្រះពររបស់ទ្រង់ទេឬ? ដូច្នេះ ឥឡូវនេះវាជារឿងអំពី 'វត្ថុឆ្លុះបញ្ចាំង'។ ព្រះជាម្ចាស់អើយ ទ្រង់បានទៅឆ្ងាយណាស់ហើយ! សូមទតមើលមកយើង យើងគ្មានអ្វីត្រូវពឹងផ្អែកទេ នៅលើពិភពលោកនេះ។ អ្នកខ្លះក្នុងចំណោមយើង បានលះបង់កូនរបស់ខ្លួន ខ្លះទៀតលះបង់កិច្ចការរបស់ខ្លួន ប្ដីប្រពន្ធ[ក] របស់ខ្លួននិងអ្វីៗផ្សេងទៀត។ យើងបានលះបង់ការសប្បាយខាងសាច់ឈាមទាំងអស់។ តើមានសង្ឃឹមអ្វីទៀតសម្រាប់យើង? តើយើងអាចបន្តរស់រានមានជីវិតក្នុងពិភពលោកយ៉ាងដូចម្តេច? តើការលះបង់ដែលយើងបានធ្វើទាំងអស់នេះ មិនសមនឹងតម្លៃកាក់តែមួយសេនទេឬអី? តើទ្រង់មិនអាចឃើញការទាំងនោះទាល់តែសោះមែនឬ? ឋានៈរបស់ពួកយើងទាបណាស់ ហើយខ្វះលក្ខណៈសម្បត្តិល្អ។ យើងទទួលយកការនោះ ប៉ុន្តែតើនៅពេលណាដែលពួកយើងមិនស្ដាប់តាមអ្វីដែលទ្រង់សព្វព្រះហឫទ័យចង់ឱ្យយើងធ្វើ? ឥឡូវនេះ ទ្រង់កំពុងបោះបង់ពួកយើងចោលដោយមិនអាណិតអាសូរ ហើយ 'សង' យើងវិញដោយដាក់ងារជា 'វត្ថុឆ្លុះបញ្ចាំង'? តើការទាំងអស់នោះ ចេញពីការលះបង់របស់ពួកយើងឬទេ? នៅទីបំផុត ប្រសិនបើមនុស្សម្នាសួរទូលបង្គំថា តើអ្វីដែលទូលបង្គំទទួលបានពីការជឿលើព្រះជាម្ចាស់ តើទូលបង្គំពិតជាអាចឱ្យពួកគេមើលឃើញពាក្យ 'វត្ថុឆ្លុះបញ្ចាំង' នេះដែរទេ? តើទូលបង្គំអាចបើកមាត់ទូលបង្គំ ដើម្បីនិយាយថា ទូលបង្គំជាវត្ថុឆ្លុះបញ្ចាំងដោយរបៀបណា? ទូលបង្គំមិនអាចពន្យល់រឿងនោះទៅកាន់ឪពុកម្តាយរបស់ទូលបង្គំបានទេ ហើយទូលបង្គំក៏មិនអាចពន្យល់រឿងនោះទៅកាន់អតីតដៃគូដ៏មានសក្តានុពលរបស់ទូលបង្គំបានដែរ។ ទូលបង្គំបានលះបង់យ៉ាងច្រើនសន្ធឹក ហើយអ្វីដែលទូលបង្គំទទួលបានត្រឡប់មកវិញ គឺការក្លាយជាវត្ថុឆ្លុះបញ្ចាំង! អូ! ទូលបង្គំមានអារម្មណ៍ក្រៀមក្រំណាស់!» (នាងចាប់ផ្តើមច្របាច់ភ្លៅនាង ហើយយំ)។ «ប្រសិនបើខ្ញុំមានបន្ទូលថា ឥឡូវនេះខ្ញុំនឹងមិនផ្តល់ឱ្យអ្នកនូវងារជាវត្ថុឆ្លុះបញ្ចាំងទេ ប៉ុន្តែផ្ទុយទៅវិញនឹងធ្វើឱ្យអ្នកក្លាយជារាស្រ្តម្នាក់ក្នុងចំណោមរាស្រ្តរបស់ខ្ញុំ និងណែនាំអ្នកឱ្យចេញទៅ ហើយផ្សាយដំណឹងល្អ ប្រសិនបើខ្ញុំផ្តល់ឱ្យអ្នកនូវឋានៈដើម្បីឱ្យអ្នកធ្វើកិច្ចការ តើអ្នកអាចធ្វើកិច្ចការនោះបានទេ? តាមពិតទៅ តើអ្នកបានទទួលអ្វីខ្លះពីជំហានមួយទៅជំហានមួយអំពីកិច្ចការនេះ? ហើយមើលអ្នកចុះ អ្នកកំពុងតែធ្វើឱ្យខ្ញុំរីករាយជាមួយរឿងរ៉ាវរបស់អ្នក អ្នកមិនមានការខ្មាសអៀនសោះ! អ្នកបាននិយាយថា អ្នកបានបង់ថ្លៃ ប៉ុន្តែមិនបានទទួលអ្វីសោះ។ តើវាអាចថា ខ្ញុំមិនបានអើពើក្នុងការមានបន្ទូលប្រាប់អ្នកនូវអ្វីដែលជាលក្ខខណ្ឌរបស់ខ្ញុំ សម្រាប់ការទទួលយកមនុស្សម្នាក់ឬ? តើកិច្ចការរបស់ខ្ញុំគឺសម្រាប់នរណា? តើអ្នកដឹងទេ? នេះអ្នកកំពុងសើរើឡើងវិញនូវការឈឺចាប់ពីមុន! តើអ្នកមិនត្រូវរាប់ថាជាមនុស្សតទៅទៀតទេឬអី? តើអ្នកមិនបានទទួលរងនូវទុក្ខវេទនាណាមួយដែលអ្នកបានជួបប្រទះ ដោយចេញពីឆន្ទៈផ្ទាល់ខ្លួនរបស់អ្នកទេឬ? ហើយតើការរងទុក្ខរបស់អ្នក មិនបានកើតឡើងដើម្បីទទួលបានព្រះពរទេឬអី? តើអ្នកបានបំពេញតាមសេចក្ដីតម្រូវរបស់ខ្ញុំហើយឬនៅ? អ្វីដែលអ្នកទាំងអស់គ្នាចង់បាន គឺចង់ទទួលបានព្រះពរ។ អ្នកមិនខ្មាសអៀនទេ! តើខ្ញុំធ្លាប់មានសេចក្ដីតម្រូវពីអ្នក ដែលចាំបាច់ត្រូវតែធ្វើពីពេលណា? ប្រសិនបើអ្នកមានឆន្ទៈដើរតាមខ្ញុំ អ្នកត្រូវស្ដាប់បង្គាប់ខ្ញុំក្នុងគ្រប់រឿងទាំងអស់។ ចូរកុំព្យាយាមចរចានូវលក្ខខណ្ឌអ្វីឡើយ។ យ៉ាងណាមិញ ខ្ញុំបានប្រាប់អ្នកជាមុនរួចហើយថា មាគ៌ានេះគឺជាមាគ៌ានៃការរងទុក្ខ។ វាពេញទៅដោយបញ្ហាដ៏តានតឹង ជាមួយនឹងភាពជោគជ័យតិចតួច។ តើអ្នកបានភ្លេចហើយឬ? ខ្ញុំបានមានបន្ទូលរឿងនេះជាច្រើនដងមកហើយ។ ប្រសិនបើអ្នកមានឆន្ទៈក្នុងការរងទុក្ខ នោះចូរតាមខ្ញុំចុះ។ ប្រសិនបើអ្នកមិនមានឆន្ទៈក្នុងការរងទុក្ខទេ នោះចូរឈប់ទៅ។ ខ្ញុំមិនមែនកំពុងបង្ខំអ្នកទេ អ្នកអាចមានសេរីភាពចូលមក ឬចេញទៅ! ទោះយ៉ាងណា នេះជារបៀបដែលខ្ញុំធ្វើសម្រេចកិច្ចការ ហើយខ្ញុំមិនអាចពន្យារពេលកិច្ចការរបស់ខ្ញុំទាំងមូល ដោយសារតែការបះបោររបស់អ្នកម្នាក់ៗនោះឡើយ។ អ្នកប្រហែលជាមិនមានឆន្ទៈស្ដាប់បង្គាប់ទេ ប៉ុន្តែមានអ្នកផ្សេងទៀតដែលមានឆន្ទៈស្ដាប់បង្គាប់។ អ្នកទាំងអស់គ្នាជាមនុស្សដែលអស់សង្ឃឹម! អ្នកមិនខ្លាចអ្វីទាំងអស់! អ្នកកំពុងចរចាលក្ខខណ្ឌជាមួយខ្ញុំ តើអ្នកចង់បន្ដរស់នៅឬអត់? អ្នកមានគម្រោងសម្រាប់ខ្លួនឯង និងប្រញាយគ្នាដើម្បីកិត្តិនាម និងផលប្រយោជន៍ផ្ទាល់ខ្លួន។ តើកិច្ចការទាំងអស់របស់ខ្ញុំមិនមែនសម្រាប់អ្នកទេឬ? តើអ្នកពិការភ្នែកទេឬ? មុនពេលដែលខ្ញុំត្រឡប់ជាសាច់ឈាម អ្នកមិនអាចមើលឃើញខ្ញុំបានទេ ហើយពាក្យទាំងនេះដែលអ្នកបាននិយាយ នឹងត្រូវលើកលែងទោសឱ្យនៅពេលនោះ ប៉ុន្តែឥឡូវនេះ ខ្ញុំយកកំណើតជាមនុស្ស ហើយខ្ញុំកំពុងធ្វើការក្នុងចំណោមអ្នករាល់គ្នា ប៉ុន្តែអ្នកនៅតែមិនអាចមើលឃើញដដែល? តើអ្វីខ្លះដែលអ្នកមិនយល់? អ្នកនិយាយថាអ្នករងនូវការខាតបង់។ ដូច្នេះខ្ញុំបានត្រឡប់ជាសាច់ឈាមដើម្បីជួយសង្រ្គោះដល់អ្នករាល់គ្នាដែលជាមនុស្សអស់សង្ឃឹម ហើយខ្ញុំបានធ្វើកិច្ចការជាច្រើន ហើយសូម្បីតែឥឡូវនេះ ក៏អ្នកនៅតែត្អូញត្អែរដដែល តើអ្នកនឹងមិននិយាយថា ខ្ញុំរងនូវការបាត់បង់ទេឬ? តើអ្វីដែលខ្ញុំបានធ្វើទាំងអស់ មិនមែនសម្រាប់អ្នកទេឬ? ខ្ញុំដាក់ងារនេះចំពោះមនុស្ស ដោយផ្អែកលើកម្ពស់បច្ចុប្បន្នរបស់ពួកគេ។ ប្រសិនបើខ្ញុំហៅអ្នកថាជា 'វត្ថុឆ្លុះបញ្ចាំង' ពេលនោះអ្នកនឹងក្លាយជាវត្ថុឆ្លុះបញ្ចាំងភ្លាម។ ដូចគ្នានេះដែរ ប្រសិនបើខ្ញុំហៅអ្នកថាជា 'ម្នាក់នៃរាស្រ្តរបស់ព្រះជាម្ចាស់' នោះអ្នកនឹងក្លាយជារាស្រ្តទ្រង់ភ្លាម។ អ្វីក៏ដោយដែលខ្ញុំហៅអ្នក នោះជាអត្តសញ្ញាណរបស់អ្នក។ តើការទាំងអស់នេះមិនសម្រេចបាន ដោយព្រះបន្ទូលពីរបីម៉ាត់ចេញពីបបូរមាត់ខ្ញុំទេឬអី? ហើយព្រះបន្ទូលពីរបីម៉ាត់ទាំងនេះរបស់ខ្ញុំ ធ្វើឱ្យអ្នកខឹងមែនទេ? បើអ៊ីចឹងមែន ខ្ញុំសូមទោស! ប្រសិនបើអ្នកមិនស្ដាប់បង្គាប់ខ្ញុំឥឡូវនេះទេ នៅទីបំផុត អ្នកនឹងត្រូវបណ្តាសា តើពេលនោះអ្នកនឹងសប្បាយចិត្តទេ? អ្នកមិនយកចិត្តទុកដាក់លើផ្លូវនៃជីវិតទេ តែផ្តោតលើឋានៈ និងងាររបស់អ្នកប៉ុណ្ណោះ។ តើជីវិតរបស់អ្នកដូចអ្វី? ខ្ញុំមិនបដិសេធថាអ្នកបានលះបង់តម្លៃដ៏ច្រើននោះទេ ប៉ុន្តែសូមក្រឡេកមើលកម្ពស់ និងការអនុវត្តរបស់អ្នកផ្ទាល់ ហើយសូម្បីតែឥឡូវនេះ ក៏អ្នកនៅតែព្យាយាមចរចាលក្ខខណ្ឌដដែល។ តើនេះជាកម្ពស់ដែលអ្នកបានទទួលតាមរយៈការតាំងចិត្តរបស់អ្នកឬ? តើអ្នកនៅតែមានភាពថ្លៃថ្នូរទេ? តើអ្នកមានមនសិការទេ? តើជាខ្ញុំមែនទេដែលបានធ្វើអ្វីខុស? តើសេចក្ដីតម្រូវរបស់ខ្ញុំពីអ្នកមានកំហុសដែរឬទេ? អ៊ីចឹង តើវាជាអ្វីទៅ? ខ្ញុំចង់ឱ្យអ្នកធ្វើជាវត្ថុឆ្លុះបញ្ចាំងរយៈពេលពីរបីថ្ងៃ តែអ្នកនៅតែមិនមានឆន្ទៈធ្វើ។ តើនោះជាការតាំងចិត្តប្រភេទណាទៅ? អ្នកទាំងអស់គ្នាជាមនុស្សចង់ធ្វើអ្វីដែលស្រួលៗ អ្នកគឺជាមនុស្សកំសាក! ការដាក់ទោសចំពោះមនុស្សដូចជាអ្នកនាពេលឥឡូវនេះ គឺប្រាកដច្បាស់ណាស់!» នៅពេលដែលខ្ញុំមានបន្ទូលបែបនេះហើយ នាងមិនបាននិយាយអ្វីទេ។

ឥឡូវនេ ចំពោះការដកបទពិសោធនូវកិច្ចការប្រភេទនេះ អ្នករាល់គ្នាត្រូវតែមានអ្វីម៉្យាងអំពីការយល់ដឹងពីជំហាននៃកិច្ចការរបស់ព្រះជាម្ចាស់ និងវិធីសាស្រ្តរបស់ទ្រង់អំពីការបំផ្លាស់បំប្រែមនុស្ស។ មាននូវការនេះ គឺជាមធ្យោបាយតែមួយគត់ ដើម្បីសម្រេចបាននូវលទ្ធផលនៃការបំផ្លាស់បំប្រែ។ នៅក្នុងការដេញតាមរបស់អ្នករាល់គ្នា អ្នកមានសញ្ញាណ សេចក្តីសង្ឃឹម និងអនាគតផ្ទាល់ខ្លួនច្រើនពេកហើយ។ កិច្ចការត្រូវបានអនុវត្តតាមរបៀបនេះនៅពេលនេះ គឺដើម្បីដោះស្រាយជាមួយបំណងប្រាថ្នាចង់បានឋានៈ និងបំណងប្រាថ្នាហួសប្រមាណរបស់អ្នករាល់គ្នា។ សេចក្ដីសង្ឃឹម បំណងប្រាថ្នាចង់បានឋានៈ និងសញ្ញាណទាំងនេះ គឺសុទ្ធតែជាតំណាងដ៏តួយ៉ាងនៃនិស្ស័យបែបសាតាំង។ មូលហេតុដែលរបស់ទាំងនេះមាននៅក្នុងចិត្តរបស់មនុស្ស គឺទាំងស្រុងដោយសារតែជាតិពុលរបស់សាតាំងតែងតែស៊ីរូងគំនិតរបស់មនុស្ស ហើយមនុស្សមិនដែលរលាស់ខ្លួនចេញពីការល្បួងរបស់សាតាំងទាំងនេះបានឡើយ។ ពួកគេកំពុងរស់នៅក្នុងអំពើបាប តែមិនចាត់ទុកថាជាអំពើបាបឡើយ ហើយលើសពីនេះទៅទៀត ពួកគេថែមទាំងគិតថា៖ «ពួកយើងជឿលើព្រះជាម្ចាស់ ដូច្នេះទ្រង់ត្រូវតែប្រទានព្រះពរដល់ពួកយើង ហើយរៀបចំអ្វីៗគ្រប់យ៉ាងសម្រាប់យើងយ៉ាងសមរម្យ។ យើងជឿលើព្រះជាម្ចាស់ ដូច្នេះពួកយើងត្រូវតែខ្ពង់ខ្ពស់ជាងអ្នកដទៃ ហើយយើងត្រូវមានឋានៈខ្ពស់ជាង និងអនាគតល្អជាងអ្នកណាៗទាំងអស់។ ដោយសារយើងជឿលើព្រះជាម្ចាស់ ទ្រង់ត្រូវតែប្រទានឱ្យយើងនូវព្រះពរដែលគ្មានដែនកំណត់។ បើមិនដូច្នោះទេ នោះមិនមែនហៅថាជាការជឿលើព្រះជាម្ចាស់ឡើយ»។ អស់រយៈពេលជាច្រើនឆ្នាំមកហើយ គំនិតដែលមនុស្សបានពឹងផ្អែកសម្រាប់ការរស់រានមានជីវិត បានស៊ីរូងដួងចិត្តរបស់ពួកគេ រហូតដល់ពួកគេបានក្លាយជាពោរពេញដោយការបោកបញ្ឆោត កំសាក និងគួរឱ្យស្អប់ខ្ពើម។ ពួកគេមិនត្រឹមតែមិនមានកម្លាំងឆន្ទៈ ឬការតាំងចិត្តប៉ុណ្ណោះទេ ប៉ុន្តែពួកគេក៏បានក្លាយជាមនុស្សលោភលន់ ក្រអឺតក្រទម និងធ្វើអ្វីតាមចិត្តឯងផងដែរ។ ពួកគេខ្វះការតាំងចិត្តទាំងស្រុងក្នុងការរំដោះខ្លួនឱ្យផុតពីចំណងនៃខ្លួនឯង គ្មានភាពក្លាហានសូម្បីបន្តិចក្នុងការពុះពារចេញពីការរឹតត្បិតនៃឥទ្ធិពលងងឹតទាំងនេះ។ គំនិត និងជីវិតរបស់មនុស្ស គឺស្អុយរលួយណាស់ ដែលទស្សនៈរបស់ពួកគេលើការជឿលើព្រះជាម្ចាស់ នៅតែអាក្រក់ក្រៃលែងសឹងតែទ្រាំមិនបាន ហើយសូម្បីតែនៅពេលដែលមនុស្សនិយាយអំពីទស្សនរបស់ពួកគេលើការជឿលើព្រះជាម្ចាស់ ក៏សឹងតែមិនអាចអត់ទ្រាំឮដែរ។ មនុស្សទាំងអស់សុទ្ធតែជាមនុស្សកំសាក អសមត្ថភាព គួរឱ្យស្អប់ខ្ពើម និងផុយស្រួយ។ ពួកគេមិនមានអារម្មណ៍ស្អប់ខ្ពើមចំពោះកម្លាំងនៃភាពងងឹតទេ ហើយពួកគេមិនមានអារម្មណ៍ស្រឡាញ់ពន្លឺ និងសេចក្ដីពិតទេ។ ផ្ទុយទៅវិញ ពួកគេខិតខំអស់ពីសមត្ថភាព ដើម្បីបណ្តេញពន្លឺ និងសេចក្ដីពិតចេញ។ តើគំនិត និងទស្សនវិស័យបច្ចុប្បន្នរបស់អ្នករាល់គ្នា មិនមែនដូចនេះទេឬ? «តាំងពីទូលបង្គំជឿលើព្រះជាម្ចាស់ ទូលបង្គំគប្បីទទួលបានការចាក់បង្ហូរនូវព្រះពរ ហើយគប្បីទទួលបានការធានាថា ឋានៈរបស់ទូលបង្គំមិនដែលរង្គោះរង្គើ ហើយឱ្យនៅតែខ្ពស់ជាងអ្នកមិនជឿទៅទៀតដែរ»។ អ្នកមិនបានមាននូវទស្សនៈបែបនោះនៅក្នុងខ្លួនអ្នករាល់គ្នា មិនត្រឹមតែរយៈពេលមួយ ឬពីរឆ្នាំទេ ប៉ុន្តែអស់រយៈពេលជាច្រើនឆ្នាំមកហើយ។ វិធីនៃការគិតធ្វើប្រតិបត្តិការរបស់អ្នករាល់គ្នា គឺលើសជ្រុល។ ទោះបីជាអ្នកបានឈានដល់ជំហាននេះនៅថ្ងៃនេះក៏ដោយ ក៏អ្នករាល់គ្នានៅតែមិនទាន់បោះបង់ចោលឋានៈដែរ ប៉ុន្តែបែរជាតស៊ូជានិច្ចដើម្បីបានដំណឹងពីការនោះ ហើយសង្កេតអំពីការនោះជារៀងរាល់ថ្ងៃ ដោយការភ័យខ្លាចយ៉ាងខ្លាំងថា ថ្ងៃណាមួយឋានៈរបស់អ្នកនឹងត្រូវបាត់បង់ ហើយឈ្មោះរបស់អ្នកនឹងត្រូវខូច។ មនុស្សមិនដែលលះបង់បំណងប្រាថ្នាដើម្បីភាពងាយស្រួលទេ។ ដូច្នេះ នៅពេលដែលខ្ញុំជំនុំជម្រះអ្នករាល់គ្នានៅថ្ងៃនេះ តើនៅទីបំផុតអ្នករាល់គ្នានឹងមានការយល់ដឹងកម្រិតណា? អ្នករាល់គ្នានឹងនិយាយថា ទោះបីឋានៈរបស់អ្នករាល់គ្នាមិនខ្ពស់ក៏ដោយ ក៏អ្នករាល់គ្នានៅតែទទួលបាននូវការលើកស្ទួយពីព្រះជាម្ចាស់ដែរ។ ដោយសារតែអ្នករាល់គ្នាមានកំណើតតូចទាប អ្នកមិនមានឋានៈទេ តែអ្នកទទួលបានឋានៈដោយសារព្រះជាម្ចាស់លើកស្ទួយអ្នក នេះគឺជាអ្វីដែលទ្រង់បានប្រទានមកអ្នក។ ថ្ងៃនេះ អ្នកអាចទទួលការបណ្តុះបណ្តាលរបស់ព្រះជាម្ចាស់ ការវាយផ្ចាលរបស់ទ្រង់ និងការជំនុំជម្រះរបស់ទ្រង់ដោយផ្ទាល់បាន។ រឹតតែពិសេសទៅទៀតនោះ គឺជាការលើកស្ទួយពីទ្រង់។ អ្នករាល់គ្នាអាចទទួលបានការបន្សុទ្ធ និងការដុតបញ្ឆេះរបស់ទ្រង់ដោយផ្ទាល់។ នេះគឺជាសេចក្តីស្រឡាញ់ដ៏អស្ចារ្យរបស់ព្រះជាម្ចាស់។ ឆ្លងកាត់សម័យកាលជាច្រើន មិនដែលមានមនុស្សណាម្នាក់ ដែលទទួលបានការបន្សុទ្ធ និងការដុតបញ្ឆេះរបស់ទ្រង់ឡើយ ហើយក៏មិនមានមនុស្សណាម្នាក់ ដែលអាចទទួលបាននូវភាពគ្រប់លក្ខណ៍ ដោយសារព្រះបន្ទូលរបស់ទ្រង់ឡើយ។ ឥឡូវ ព្រះជាម្ចាស់កំពុងមានបន្ទូលជាមួយអ្នករាល់គ្នាទល់មុខនឹងមុខ បន្សុទ្ធអ្នករាល់គ្នា បើកសម្តែងពីភាពបះបោរខាងក្នុងរបស់អ្នករាល់គ្នា នេះពិតជាការលើកស្ទួយរបស់ទ្រង់។ តើមនុស្សមានសមត្ថភាពអ្វីខ្លះ? មិនថាពួកគេជាកូនចៅរបស់ដាវីឌ ឬជាកូនចៅរបស់ម៉ូអាប់ទេ សរុបមក មនុស្សត្រូវបានបង្កើតមកក្នុងភាពជាមនុស្ស គ្មានអ្វីដែលគួរឱ្យអួតខ្លួនសោះឡើយ។ ដោយសារអ្នកជាសត្ដនិកររបស់ព្រះជាម្ចាស់ អ្នកត្រូវតែបំពេញភារកិច្ចរបស់សត្តនិករ។ មិនមានសេចក្ដីតម្រូវផ្សេងទៀតពីអ្នករាល់គ្នាទេ។ នេះជារបៀបដែលអ្នករាល់គ្នាគប្បីអធិស្ឋាន៖ «ឱព្រះជាម្ចាស់អើយ! មិនថាទូលបង្គំមានឋានៈឬអត់ទេ ឥឡូវនេះ ទូលបង្គំយល់ពីខ្លួនឯងហើយ។ ប្រសិនបើឋានៈរបស់ទូលបង្គំខ្ពស់ នោះគឺដោយសារតែការលើកស្ទួយពីទ្រង់ ហើយប្រសិនបើវាទាប គឺដោយសារតែការអនុញ្ញាតឱ្យកើតឡើងពីទ្រង់។ អ្វីៗទាំងអស់ស្ថិតនៅក្នុងព្រះហស្ដរបស់ទ្រង់។ ទូលបង្គំគ្មានជម្រើសណាទេ ក៏មិនមានការតវ៉ាអ្វីដែរ។ ទ្រង់បានជ្រើសតាំងឱ្យទូលបង្គំកើតនៅក្នុងប្រទេសនេះ និងក្នុងចំណោមមនុស្សនេះ ហើយអ្វីទាំងអស់ដែលទូលបង្គំគួរធ្វើ គឺត្រូវស្ដាប់បង្គាប់ទាំងស្រុងក្រោមការគ្រប់គ្រងរបស់ទ្រង់ ពីព្រោះអ្វីៗគ្រប់យ៉ាង គឺស្ថិតនៅក្នុងអ្វីដែលទ្រង់បានជ្រើសតាំង។ ទូលបង្គំមិនគិតពីឋានៈទេ។ យ៉ាងណាមិញ ទូលបង្គំគ្រាន់តែជាសត្តនិករប៉ុណ្ណោះ។ ប្រសិនបើទ្រង់ដាក់ទូលបង្គំនៅក្នុងជង្ហុកធំ នៅក្នុងបឹងភ្លើង និងស្ពាន់ធ័រ ទូលបង្គំមិនមែនជាអ្វីក្រៅពីជាសត្ដនិករទេ។ ប្រសិនបើទ្រង់ប្រើទូលបង្គំ ទូលបង្គំគឺជាសត្តនិករ។ ប្រសិនបើទ្រង់ប្រោសឱ្យទូលបង្គំបានគ្រប់លក្ខណ៍ ទូលបង្គំនៅតែជាសត្តនិករ។ ប្រសិនបើទ្រង់មិនប្រោសឱ្យទូលបង្គំបានគ្រប់លក្ខណ៍ ក៏ទូលបង្គំនឹងនៅតែស្រឡាញ់ទ្រង់ ពីព្រោះទូលបង្គំមិនមែនលើសជាងសត្តនិករទេ។ ទូលបង្គំមិនមែនជាអ្វីឡើយ ក្រៅតែពីជាសត្តនិករតូចតាច ដែលបង្កើតឡើងដោយព្រះអម្ចាស់នៃការបង្កើត ពោលគឺគ្រាន់តែជាមនុស្សម្នាក់ក្នុងចំណោមមនុស្សទាំងអស់ដែលព្រះជាម្ចាស់បានបង្កើតមកប៉ុណ្ណោះ។ គឺជាទ្រង់ហើយដែលបានបង្កើតទូលបង្គំ ហើយឥឡូវនេះទ្រង់បានដាក់ទូលបង្គំម្តងទៀតនៅក្នុងព្រះហស្ដរបស់ទ្រង់ ដើម្បីឱ្យទ្រង់ធ្វើអ្វីៗតាមតែព្រះអង្គមានព្រះទ័យចង់ធ្វើ។ ទូលបង្គំមានឆន្ទៈធ្វើជាឧបករណ៍របស់ទ្រង់ និងជាវត្ថុឆ្លុះបញ្ចាំងរបស់ទ្រង់ ពីព្រោះអ្វីៗគ្រប់យ៉ាង គឺជាអ្វីដែលទ្រង់បានជ្រើសតាំង។ គ្មាននរណាម្នាក់អាចផ្លាស់ប្តូរការនេះបានឡើយ។ របស់សព្វសារពើ និងព្រឹត្តិការណ៍ទាំងអស់ គឺសុទ្ធតែស្ថិតនៅក្នុងព្រះហស្ដរបស់ទ្រង់»។ នៅពេលដែលវេលាមកដល់ ដែលអ្នកនឹងលែងគិតពីឋានៈ នោះអ្នកនឹងរួចផុតពីការនេះ។ មានតែពេលនោះទេ ដែលអ្នកនឹងអាចស្វែងរកដោយទំនុកចិត្ត និងក្លាហាន ហើយមានតែពេលនោះទេ ដែលដួងចិត្តរបស់អ្នកអាចរួចផុតពីដាក់កម្រិតណាមួយបាន។ នៅពេលដែលមនុស្សដោះចេញពីការទាំងអស់នេះបាន ពេលនោះពួកគេនឹងលែងមានកង្វល់ទៀតហើយ។ តើឥឡូវនេះ ភាគច្រើននៃកង្វល់របស់អ្នករាល់គ្នាជាអ្វីទៅ? អ្នកតែងតែត្រូវបានដាក់កម្រិតដោយឋានៈ ហើយមានកង្វល់ជានិច្ចចំពោះការរំពឹងទុករបស់អ្នក។ អ្នកតែងតែត្រឡប់ទំព័រនៃព្រះបន្ទូលរបស់ព្រះជាម្ចាស់ ដោយរំពឹងចង់អានព្រះបន្ទូលទាក់ទងនឹងទិសដៅរបស់មនុស្ស ហើយចង់ដឹងថាតើការរំពឹងទុករបស់អ្នកមានអ្វីខ្លះ ហើយទិសដៅរបស់អ្នកនឹងទៅជាយ៉ាងណា។ អ្នកឆ្ងល់ថា «តើទូលបង្គំពិតជាមានការរំពឹងទុកឬទេ? តើព្រះជាម្ចាស់បាននាំការទាំងនោះទៅឆ្ងាយទេ? ព្រះជាម្ចាស់គ្រាន់តែមានបន្ទូលថា ទូលបង្គំជាវត្ថុឆ្លុះបញ្ចាំង។ តើអ្វីទៅជាការរំពឹងទុករបស់ទូលបង្គំ?» វាពិបាកសម្រាប់អ្នករាល់គ្នាក្នុងការដាក់ការរំពឹងទុក និងវាសនារបស់អ្នកនៅមួយឡែក។ ឥឡូវនេះ អ្នករាល់គ្នាជាអ្នកដើរតាមទ្រង់ ហើយអ្នកបានទទួលការយល់ដឹងខ្លះៗអំពីដំណាក់កាលនៃកិច្ចការនេះ។ ទោះយ៉ាងណា អ្នកនៅតែមិនទាន់បានដាក់នូវបំណងចិត្តក្នុងការចង់បានឋានៈរបស់អ្នក ឱ្យនៅមួយឡែកនៅឡើយ។ នៅពេលឋានៈរបស់អ្នកខ្ពស់ អ្នកស្វែងរកបានល្អ ប៉ុន្តែនៅពេលដែលឋានៈអ្នកទាប អ្នកនឹងមិនស្វែងរកទៀតទេ។ ព្រះពរអំពីឋានៈ គឺតែងតែស្ថិតនៅក្នុងគំនិតរបស់អ្នកជានិច្ច។ ហេតុអ្វីបានជាមនុស្សភាគច្រើនមិនអាចដកខ្លួនចេញពីភាពអវិជ្ជមានបាន? តើចម្លើយមិនកើតមាន ដោយសារតែការរំពឹងទុកមិនគាប់ប្រសើរទេឬ? ដរាបណាសូរសៀងរបស់ព្រះជាម្ចាស់ត្រូវបានថ្លែងចេញ នោះអ្នករាល់គ្នាប្រញាប់ចង់ឃើញថាតើឋានៈ និងអត្តសញ្ញាណរបស់អ្នកជាអ្វីឱ្យប្រាកដ។ អ្នករាល់គ្នា ផ្តល់អាទិភាពលើឋានៈ និងអត្តសញ្ញាណ ហើយទម្លាក់និមិត្តទៅលេខរៀងទីពីរវិញ។ ទីបីគឺជាអ្វីដែលអ្នកគួរចូល ហើយទីបួនគឺជាព្រះហឫទ័យបច្ចុប្បន្នរបស់ព្រះជាម្ចាស់។ អ្នកដំបូងគេគឺក្រឡេកមើល ថាតើងារដែលព្រះជាម្ចាស់ដាក់ឱ្យអ្នកថាជា «វត្ថុឆ្លុះបញ្ចាំង» បានផ្លាស់ប្តូរឬអត់។ អ្នកអានហើយអានទៀត ហើយនៅពេលដែលអ្នកឃើញថាងារជា «វត្ថុឆ្លុះបញ្ចាំង» ត្រូវបានដកចេញហើយនោះ អ្នកនឹងសប្បាយចិត្ត និងអរព្រះគុណដល់ព្រះជាម្ចាស់យ៉ាងខ្លាំង ហើយសរសើរពីព្រះចេស្ដាដ៏អស្ចារ្យរបស់ទ្រង់។ ប៉ុន្តែ ប្រសិនបើអ្នកឃើញថាអ្នករាល់គ្នានៅតែជាវត្ថុឆ្លុះបញ្ចាំងនោះអ្នកនឹងអាក់អន់ចិត្ត ហើយកត្តាជំរុញនៅក្នុងដួងចិត្តរបស់អ្នករលាយបាត់ភ្លាម។ បើអ្នកស្វែងរកតាមវិធីនេះកាន់តែច្រើន អ្នកនឹងទទួលបានផលតិច។ បើមនុស្សមានបំណងប្រាថ្នាកាន់តែខ្ពស់លើឋានៈ នោះពួកគេនឹងត្រូវដោះស្រាយជាមួយព្រះជាម្ចាស់កាន់តែធ្ងន់ធ្ងរ ហើយពួកគេនឹងកាន់តែត្រូវឆ្លងកាត់នូវការបន្សុទ្ធដ៏ខ្លាំង។ មនុស្សបែបនេះគ្មានតម្លៃទេ! ពួកគេត្រូវតែត្រូវដោះស្រាយ និងជំនុំជម្រះពីព្រះជាម្ចាស់ដោយពេញលេញ ដើម្បីឱ្យពួកគេបោះបង់ចោលនូវរបស់ទាំងនេះទាំងស្រុង។ ប្រសិនបើអ្នករាល់គ្នាបន្តតាមវិធីនេះរហូតដល់ទីបំផុត អ្នកនឹងមិនទទួលបានអ្វីទាំងអស់។ អ្នកដែលមិនស្វែងរកជីវិត មិនអាចទទួលបានការបំផ្លាស់បំប្រែទេ ហើយអ្នកដែលមិនស្រេកឃ្លានសេចក្ដីពិត ក៏មិនអាចទទួលបានសេចក្ដីពិតដែរ។ អ្នកមិនផ្តោតលើការស្វែងរកការបំផ្លាស់បំប្រែ និងច្រកចូលផ្ទាល់ខ្លួនទេ ប៉ុន្តែបែរជាផ្តោតលើបំណងប្រាថ្នាដ៏ហួសហេតុ និងអ្វីៗដែលរារាំងសេចក្តីស្រឡាញ់របស់អ្នកចំពោះព្រះជាម្ចាស់ ហើយរារាំងអ្នកមិនឱ្យចូលទៅជិតទ្រង់។ តើការទាំងនោះអាចបំផ្លាស់បំប្រែអ្នកបានទេ? តើការទាំងនោះអាចនាំអ្នកចូលទៅក្នុងនគរព្រះបានទេ? ប្រសិនបើកម្មវត្ថុនៃការស្វះស្វែងរករបស់អ្នក មិនមែនដើម្បីស្វែងរកសេចក្ដីពិតទេនោះ អ្នកក៏អាចឆ្លៀតយកឱកាសនេះ ហើយត្រឡប់ទៅកាន់ពិភពលោកវិញចុះ។ ការខ្ជះខ្ជាយពេលវេលារបស់អ្នកតាមរបៀបនេះ គឺពិតជាមិនមានតម្លៃទេ។ ហេតុអ្វីបានជាធ្វើទារុណកម្មខ្លួនឯង? តើវាមិនពិតទេឬដែលថា អ្នកអាចទទួលបាននូវអ្វីៗគ្រប់បែបយ៉ាងនៅក្នុងពិភពលោកដ៏ស្រស់ស្អាតនោះ? លុយ ស្ត្រីស្រស់ស្អាត ឋានៈ អំនួតខ្លាំងលើខ្លួនឯង គ្រួសារ កូនៗ និងអ្វីៗផ្សេងទៀត តើសមិទ្ធិផលទាំងនេះរបស់លោកីយ៍ មិនមែនជារបស់ល្អបំផុតដែលអ្នកគួរទទួលបានបានទេឬ? តើដើម្បីអ្វីទៅក្នុងការដែលដើរចុះឡើងរកមើលកន្លែងមួយដែលអ្នកអាចសប្បាយបាននោះ? បុត្រមនុស្សគ្មានកន្លែងណានឹងកើយព្រះសិរសាទេ ដូច្នេះតើអ្នកអាចមានកន្លែងដែលសុខស្រួលបានយ៉ាងដូចម្តេចទៅ? តើទ្រង់បង្កើតកន្លែងងាយស្រួលដ៏ស្រស់ស្អាតមួយសម្រាប់អ្នកយ៉ាងដូចម្តេចទៅ? តើអាចទៅរួចទេ? ក្រៅពីការជំនុំជម្រះរបស់ខ្ញុំ ថ្ងៃនេះអ្នកអាចទទួលបានការបង្រៀនតែអំពីសេចក្ដីពិតប៉ុណ្ណោះ។ អ្នកមិនអាចទទួលបានការលួងលោមពីខ្ញុំទេ ហើយអ្នកមិនអាចទទួលបានគ្រែផ្កាកុលាបដែលអ្នកចង់បានជាយូរមកហើយនោះទេ។ ខ្ញុំនឹងមិនប្រទានឱ្យអ្នកនូវទ្រព្យសម្បត្តិនៃពិភពលោកទេ។ ប្រសិនបើអ្នកស្វែងរកយ៉ាងពិតប្រាកដ នោះខ្ញុំនឹងប្រទានឱ្យអ្នកនូវផ្លូវនៃជីវិតទាំងមូល ដើម្បីឱ្យអ្នកដូចជាត្រីត្រឡប់ចូលទៅក្នុងទឹកវិញអ៊ីចឹង។ ប្រសិនបើអ្នកមិនស្វែងរកដោយពិតប្រាកដទេ នោះខ្ញុំនឹងយកវាត្រលប់មកវិញទាំងអស់។ ខ្ញុំមិនមានព្រះហឫទ័យប្រទានព្រះបន្ទូលពីព្រះឱស្ឋរបស់ខ្ញុំទៅកាន់អ្នកដែលលោភលន់ដើម្បីបានការលួងលោម ជាអ្នកដែលគ្រាន់តែដូចជាជ្រូក និងឆ្កែប៉ុណ្ណោះឡើយ!

លេខយោង៖

(ក) អត្ថបទដើមសរសេរថា «ប្រពន្ធ»។


របៀបសម្រេចបានប្រសិទ្ធភាពចំពោះជំហានទីពីរនៃកិច្ចការនៃការយកឈ្នះ

កិច្ចការរបស់អ្នកស៊ីឈ្នួលគឺជាជំហានដំបូងនៅក្នុងកិច្ចការនៃការយកឈ្នះ។ សព្វថ្ងៃនេះគឺជាជំហានទីពីរនៅក្នុងកិច្ចការនៃការយកឈ្នះ។ ហេតុអ្វីបានជាមានការលើកឡើងអំពីការត្រូវបានប្រោសឱ្យគ្រប់លក្ខណ៍នៅក្នុងកិច្ចការនៃការយកឈ្នះដែរ? នោះគឺដើម្បីបង្កើតនូវមូលដ្ឋានគ្រឹះមួយសម្រាប់ពេលអនាគត។ សព្វថ្ងៃនេះគឺជាជំហានចុងក្រោយនៃកិច្ចការនៃការយកឈ្នះ ហើយពេលដកពិសោធន៍នូវទុក្ខវេទនាដ៏ធំដែលនឹងគូសចំណាំនូវការចាប់ផ្ដើមជាផ្លូវការអំពីការប្រោសមនុស្សជាតិឱ្យបានគ្រប់លក្ខណ៍នឹងចូលមកដល់នៅពេលបន្ទាប់។ បញ្ហាដ៏ចម្បងឥឡូវនេះគឺជាការយកឈ្នះ ប៉ុន្តែឥឡូវនេះក៏ជាពេលវេលានៃជំហានដំបូងនៅក្នុងដំណើរការប្រោសឱ្យគ្រប់លក្ខណ៍ផងដែរ។ អ្វីដែលជំហានទីមួយនេះតម្រូវគឺជាការធ្វើឱ្យពេញខ្នាតនូវចំណេះដឹង និងការស្ដាប់បង្គាប់របស់មនុស្ស ដែលតាមធម្មតា វាបង្កើតឱ្យមានមូលដ្ឋានគ្រឹះមួយសម្រាប់កិច្ចការនៃការយកឈ្នះ។ បើអ្នកត្រូវបានប្រោសឱ្យគ្រប់លក្ខណ៍ នោះអ្នកប្រាកដជាអាចឈររឹងមាំនៅក្នុងចំណោមទុក្ខវេទនានាពេលអនាគត ព្រមទាំងផ្ដល់ឱ្យអ្នកនូវអ្វីគ្រប់យ៉ាង ដើម្បីផ្សព្វផ្សាយជំហានទីពីរនៃកិច្ចការ។ នេះហើយជាអត្ថន័យនៃការត្រូវបានប្រោសឱ្យគ្រប់លក្ខណ៍ ហើយក៏ជាពេលមួយដែលមនុស្សត្រូវបានព្រះជាម្ចាស់ទទួលយកទាំងស្រុងផងដែរ។ សព្វថ្ងៃនេះ យើងកំពុងតែនិយាយអំពីការត្រូវបានយកឈ្នះ ដែលដូចគ្នាទៅនឹងការនិយាយអំពីការត្រូវបានប្រោសឱ្យគ្រប់លក្ខណ៍ផងដែរ។ ប៉ុន្តែ កិច្ចការដែលត្រូវបានធ្វើនាពេលសព្វថ្ងៃនេះ គឺជាមូលដ្ឋានគ្រឹះសម្រាប់ការប្រោសឱ្យគ្រប់លក្ខណ៍នៅពេលអនាគត ហើយដើម្បីប្រោសឱ្យគ្រប់លក្ខណ៍ មនុស្សត្រូវតែជួបទុក្ខលំបាក ហើយបទពិសោធនៃទុក្ខលំបាកនេះត្រូវតែមានមូលដ្ឋានរបស់វានៅក្នុងការដែលត្រូវបានយកឈ្នះ។ បើមនុស្សគ្មានមូលដ្ឋានគ្រឹះនាពេលសព្វថ្ងៃនេះ ពោលគឺបើពួកគេមិនត្រូវបានយកឈ្នះទាំងស្រុងទេ នោះវានឹងពិបាកសម្រាប់ពួកគេ ដើម្បីឈររឹងមាំនៅក្នុងអំឡុងពេលនៃជំហានបន្ទាប់នៃកិច្ចការមិនខាន។ ការត្រូវបានយកឈ្នះមិនមែនជាគោលបំណងចុងក្រោយទេ។ វាគ្រាន់តែជាជំហានទីមួយនៃការធ្វើបន្ទាល់សម្រាប់ព្រះជាម្ចាស់នៅមុខសាតាំងប៉ុណ្ណោះ។ ការប្រោសឱ្យគ្រប់លក្ខណ៍គឺជាគោលបំណងចុងក្រោយ ហើយបើអ្នកមិនត្រូវបានប្រោសឱ្យគ្រប់លក្ខណ៍ទេ នោះអ្នកក៏អាចត្រូវបានបណ្ដេញចេញផងដែរ។ មានតែពេលដែលជួបទុក្ខលំបាកនៅក្នុងពេលអនាគតទេ ទើបកម្ពស់ដ៏ពិតរបស់អ្នកនឹងត្រូវបានគេមើលឃើញ គឺអាចនិយាយបានថា មានតែបែបនេះទេ ទើបកម្រិតនៃភាពបរិសុទ្ធនៃសេចក្តីស្រឡាញ់របស់អ្នកចំពោះព្រះជាម្ចាស់នឹងត្រូវបានស្ដែងឱ្យឃើញយ៉ាងច្បាស់។ អ្វីដែលមនុស្សនិយាយនាពេលសព្វថ្ងៃនេះគឺថា៖ «យើងត្រូវតែស្ដាប់បង្គាប់ព្រះជាម្ចាស់ មិនថាព្រះអង្គធ្វើអ្វីនោះឡើយ។ ដូច្នេះ យើងស្ម័គ្រចិត្តក្លាយជាវត្ថុសម្រាប់ឆ្លុះបញ្ចាំង ដែលអាចបង្ហាញពីព្រះចេស្ដាដ៏ធំធេង និងនិស្ស័យរបស់ព្រះជាម្ចាស់។ មិនថាព្រះជាម្ចាស់ធ្វើល្អចំពោះយើង ឬក៏ដាក់បណ្ដាសាយើង ឬមិនថាព្រះអង្គជំនុំជម្រះយើងនោះឡើយ យើងនៅតែអរព្រះគុណទ្រង់ដដែល»។ ការពិតដែលអ្នកនិយាយបែបនេះ បង្ហាញឱ្យឃើញថា អ្នកមានចំណេះដឹងតិចតួចប៉ុណ្ណោះ ប៉ុន្តែថាតើចំណេះដឹងបែបនេះអាចត្រូវបានអនុវត្តនៅក្នុងតថភាពជាក់ស្ដែងបានឬអត់ នោះអាស្រ័យលើថាតើចំណេះដឹងនេះពិតឬក៏មិនពិត។ ការដែលមនុស្សមានការយល់ដឹងជ្រៅជ្រះ និងចំណេះដឹងបែបនេះនាពេលសព្វថ្ងៃ គឺជាប្រសិទ្ធភាពនៃកិច្ចការនៃការយកឈ្នះ។ មិនថាអ្នកអាចត្រូវបានប្រោសឱ្យគ្រប់លក្ខណ៍ឬអត់ គឺអាចត្រូវបានមើលឃើញតែនៅពេលដែលជួបទុក្ខលំបាកតែប៉ុណ្ណោះ ហើយនៅពេលនោះ វានឹងត្រូវបានមើលឃើញថាតើអ្នកពិតជាស្រឡាញ់ព្រះជាម្ចាស់ដោយចេញពីចិត្តរបស់អ្នកឬអត់។ បើសេចក្តីស្រឡាញ់របស់អ្នកបរិសុទ្ធពិតមែន នោះអ្នកនឹងនិយាយថា «យើងជាវត្ថុសម្រាប់ឆ្លុះបញ្ចាំង យើងជាសត្តនិករនៅក្នុងព្រះហស្តរបស់ព្រះជាម្ចាស់»។ នៅពេលដែលអ្នកផ្សាយដំណឹងល្អទៅកាន់ប្រជាជាតិនៃសាសន៍ដទៃ អ្នកនឹងនិយាយថា «ខ្ញុំកំពុងតែបម្រើព្រះប៉ុណ្ណោះ។ ដោយប្រើនិស្ស័យដ៏ពុករលួយនៅខាងក្នុងយើង ព្រះជាម្ចាស់បានមានបន្ទូលអំពីសេចក្តីទាំងអស់នេះ ដើម្បីបង្ហាញយើងអំពីនិស្ស័យដ៏សុចរិតរបស់ទ្រង់ ហើយបើទ្រង់មិនបានមានបន្ទូលអំពីសេចក្តីទាំងនេះទេ នោះយើងនឹងមិនអាចមើលឃើញព្រះជាម្ចាស់ មិនយល់អំពីព្រះប្រាជ្ញាញាណរបស់ទ្រង់ ហើយក៏មិនអាចទទួលបានសេចក្តីសង្រ្គោះដ៏ធំ និងព្រះពរដ៏ធំបែបនេះដែរ។» បើអ្នកមានចំណេះដឹងចេញពីបទពិសោធនេះពិតប្រាកដមែន នោះវាគ្រប់គ្រាន់ហើយ។ យ៉ាងណាមិញ ភាគច្រើននៃអ្វីដែលអ្នកនិយាយនាពេលសព្វថ្ងៃនេះ គ្មានផ្ទុកនូវចំណេះដឹងសោះឡើយ ហើយគ្រាន់តែជាពាក្យស្លោកដែលគ្មានន័យប៉ុណ្ណោះ៖ «យើងជាវត្ថុសម្រាប់ឆ្លុះបញ្ចាំង និងជាអ្នកស៊ីឈ្នួល។ យើងប៉ងប្រាថ្នាឱ្យព្រះអង្គយកឈ្នះយើង និងធ្វើបន្ទាល់ដ៏លាន់រំពងសម្រាប់ព្រះជាម្ចាស់...។» ការគ្រាន់តែស្រែកក្ដែងៗមិនមានន័យថា អ្នកមានភាពជាក់ស្ដែង ឬបញ្ជាក់បានថា អ្នកមានកម្ពស់នោះទេ។ អ្នកត្រូវតែមានចំណេះដឹងពិតប្រាកដ ហើយចំណេះដឹងរបស់អ្នកនោះទៀតសោតត្រូវតែជួបនូវការល្បងល។

អ្នកគួរតែអានឱ្យបានកាន់តែច្រើនអំពីព្រះសូរសៀងទាំងនេះ ដែលព្រះជាម្ចាស់បានបង្ហាញនៅក្នុងអំឡុងពេលនេះ ហើយធ្វើការប្រៀបធៀប ដោយមើលទៅកាន់សកម្មភាពរបស់អ្នក។ វាជាការពិតទាំងស្រុងថា អ្នកគ្រាន់តែជាវត្ថុសម្រាប់ឆ្លុះបញ្ចាំងប៉ុណ្ណោះ! តើអ្នកមានចំណេះដឹងកម្រិតណាដែរសព្វថ្ងៃនេះ? យោបល់ គំនិត ឥរិយាបថ ពាក្យសម្ដី និងទង្វើរបស់អ្នក តើការទាំងអស់នេះមិនមានតម្លៃស្មើនឹងវត្ថុសម្រាប់ឆ្លុះបញ្ចាំងទេឬអី បើធៀបទៅនឹងសេចក្តីសុចរិត និងភាពបរិសុទ្ធរបស់ព្រះជាម្ចាស់នោះ? តើទង្វើរបស់អ្នករាល់គ្នាមិនមែនជាការបង្ហាញអំពីនិស្ស័យដ៏ពុករលួយដែលត្រូវបានបើកសម្ដែងដោយព្រះបន្ទូលរបស់ព្រះជាម្ចាស់ទេឬ? គំនិត និងយោបល់របស់អ្នក ការជំរុញចិត្តរបស់អ្នក និងសេចក្តីពុករលួយដែលត្រូវបានបើកសម្ដែងនៅក្នុងអ្នក បង្ហាញអំពីនិស្ស័យដ៏សុចរិតរបស់ព្រះជាម្ចាស់ ក៏ដូចជាភាពបរិសុទ្ធរបស់ទ្រង់។ ព្រះជាម្ចាស់ក៏បានប្រសូតមកនៅក្នុងទឹកដីដ៏ស្មោកគ្រោកដែរ ប៉ុន្តែព្រះអង្គបន្តរក្សាខ្លួនបរិសុទ្ធពីសេចក្តីស្មោកគ្រោក។ ព្រះអង្គរស់នៅក្នុងពិភពដ៏ស្មោកគ្រោកដូចជាអ្នកដែរ ប៉ុន្តែព្រះអង្គមានហេតុផល និងទស្សនៈយល់ដឹង ហើយព្រះអង្គស្អប់ខ្ពើមសេចក្តីស្មោកគ្រោក។ អ្នកប្រហែលជារកមិនឃើញអ្វីមួយស្មោកគ្រោកនៅក្នុងពាក្យសម្ដី និងទង្វើរបស់អ្នកឡើយ ប៉ុន្តែទ្រង់អាចលើកឡើងពីសេចក្តីស្មោកគ្រោកទាំងនោះ ដើម្បីឱ្យអ្នកបានដឹង។ សេចក្តីចាស់ៗទាំងនោះរបស់អ្នក ដូចជា កង្វះនៃការអភិវឌ្ឍ ការយល់ដឹងជ្រៅជ្រះ និងញាណរបស់អ្នក ព្រមទាំងរបៀបរស់នៅចាស់គំរឹលរបស់អ្នក ឥឡូវនេះត្រូវបានលេចឡើងឱ្យឃើញតាមរយៈការបើកសម្ដែងនាពេលសព្វថ្ងៃនេះ ហើយមានតែតាមរយៈព្រះជាម្ចាស់ដែលយាងមកកាន់ផែនដីដើម្បីធ្វើកិច្ចការនេះប៉ុណ្ណោះ ទើបមនុស្សអាចមើលឃើញពីភាពបរិសុទ្ធ និងនិស្ស័យដ៏សុចរិតរបស់ទ្រង់។ ព្រះអង្គជំនុំជម្រះ និងវាយផ្ចាលអ្នក ដើម្បីឱ្យអ្នកទទួលបានការយល់ដឹង។ ពេលខ្លះ ធម្មជាតិបែបអារក្សរបស់អ្នកត្រូវបានបង្ហាញចេញមក ហើយព្រះអង្គចង្អុលបង្ហាញឱ្យអ្នកដឹង។ ព្រះអង្គជ្រាបអំពីសារជាតិរបស់មនុស្សយ៉ាងច្បាស់ក្រឡែត។ ទ្រង់គង់នៅក្នុងចំណោមអ្នករាល់គ្នា ព្រះអង្គសោយអាហារដូចអ្នក ហើយទ្រង់គង់នៅក្នុងមជ្ឈដ្ឋានដូចគ្នាដែរ ប៉ុន្តែទោះបីបែបនេះក៏ដោយ ក៏ទ្រង់ជ្រាបច្រើនជាងអ្នកដែរ។ ព្រះអង្គអាចលាតត្រដាងដល់អ្នកឱ្យមើលឃើញពីសារជាតិពុករលួយរបស់មនុស្ស។ គ្មានអ្វីមួយដែលព្រះអង្គស្អប់ខ្ពើមខ្លាំងជាងទស្សនវិជ្ជារបស់មនុស្សសម្រាប់ការរស់នៅ ព្រមទាំងភាពវៀចវេរ និងភាពបោកបញ្ឆោតរបស់គេឡើយ។ ព្រះអង្គស្អប់អន្តរកម្មខាងសាច់ឈាមរបស់មនុស្សខ្លាំងណាស់។ ព្រះអង្គប្រហែលជាមិនស្គាល់ទស្សនវិជ្ជារបស់មនុស្សសម្រាប់ការរស់នៅទេ ប៉ុន្តែព្រះអង្គអាចទតឃើញយ៉ាងច្បាស់ និងលាតត្រដាងពីនិស្ស័យដ៏ពុករលួយដែលមនុស្សបើកសម្ដែងនោះ។ ព្រះអង្គធ្វើការ ដើម្បីមានបន្ទូល និងបង្រៀនដល់មនុស្សតាមរយៈសេចក្តីទាំងនេះ ព្រះអង្គប្រើសេចក្តីទាំងនេះ ដើម្បីជំនុំជម្រះមនុស្ស និងដើម្បីសម្ដែងចេញពីនិស្ស័យដ៏សុចរិត និងបរិសុទ្ធរបស់ទ្រង់ផ្ទាល់។ មានតែបែបនេះទេ ទើបមនុស្សក្លាយជាវត្ថុសម្រាប់ឆ្លុះបញ្ចាំងចំពោះកិច្ចការរបស់ទ្រង់។ មានតែព្រះជាម្ចាស់ដែលយកកំណើតជាមនុស្សទេ ទើបអាចបង្ហាញចេញពីនិស្ស័យដ៏ពុករលួយរបស់មនុស្ស និងមុខមាត់ដ៏អាក្រក់របស់សាតាំង។ ទោះបីជាទ្រង់មិនដាក់ទោសអ្នក ហើយប្រើអ្នកធ្វើជាវត្ថុសម្រាប់ឆ្លុះបញ្ចាំងម្នាក់ចំពោះសេចក្តីសុចរិត និងភាពបរិសុទ្ធរបស់ទ្រង់ក៏ដោយ ក៏អ្នកមានអារម្មណ៍អាម៉ាស់ ហើយគ្មានកន្លែងលាក់ខ្លួនបានទេ ដ្បិតអ្នកស្មោកគ្រោកខ្លាំងពេក។ ព្រះអង្គមានបន្ទូល ដោយប្រើប្រាស់សេចក្តីទាំងនោះដែលត្រូវបានលាតត្រដាងនៅក្នុងមនុស្ស ហើយមានតែពេលដែលសេចក្តីទាំងនេះត្រូវបានលេចឡើងក្នុងពន្លឺប៉ុណ្ណោះ ទើបមនុស្សដឹងថា ព្រះជាម្ចាស់បរិសុទ្ធកម្រិតណា។ ព្រះអង្គមិនទតរំលង សូម្បីតែភាពមិនបរិសុទ្ធដ៏តូចបំផុតនៅក្នុងមនុស្ស មិនទតរំលងសូម្បីតែគំនិតដ៏ស្មោកគ្រោកនៅក្នុងដួងចិត្តរបស់ពួកគេ។ បើពាក្យសម្ដី និងទង្វើរបស់មនុស្សផ្ទុយពីព្រះហឫទ័យរបស់ទ្រង់ នោះព្រះអង្គមិនត្រាប្រណីពួកគេឡើយ។ នៅក្នុងព្រះបន្ទូលរបស់ទ្រង់ គ្មានកន្លែងសម្រាប់សេចក្តីស្មោកគ្រោករបស់មនុស្ស ឬអ្វីផ្សេងឡើយ ដ្បិតការទាំងអស់នោះត្រូវតែលាតត្រដាងចេញ។ មានតែបែបនេះទេ ទើបអ្នកមើលឃើញថា ព្រះអង្គខុសពីមនុស្ស។ បើមានសេចក្តីស្មោកគ្រោកតែបន្ដិចនៅក្នុងមនុស្ស នោះព្រះអង្គស្អប់ខ្ពើមពួកគេទាំងស្រុងតែម្ដង។ មានពេលខ្លះ មនុស្សមិនអាចយល់ ហើយនិយាយថា «ព្រះជាម្ចាស់អើយ ហេតុអ្វីបានជាទ្រង់ក្រោធខ្លាំងម្ល៉េះ? ហេតុអ្វីបានជាទ្រង់មិនព្រះតម្រិះអំពីសេចក្តីកម្សោយរបស់មនុស្សដូច្នេះ? ហេតុអ្វីបានជាទ្រង់មិនអាចយោគយល់បន្ដិចដល់មនុស្សផងទៅ? ហេតុអ្វីបានជាទ្រង់មិនគិតគូរដល់មនុស្សអ៊ីចឹង? ច្បាស់ណាស់ ព្រះអង្គជ្រាបច្បាស់ហើយ មនុស្សត្រូវបានធ្វើឱ្យពុករលួយ ដូច្នេះ ហេតុអ្វីបានជាទ្រង់នៅតែចាត់ទុកពួកគេបែបនេះទៀត?» ព្រះអង្គស្អប់ខ្ពើមអំពើបាប ទ្រង់ខ្ពើមវាយ៉ាងខ្លាំង ហើយទ្រង់ក៏ខ្ពើមផងដែរ បើមានដាននៃការមិនស្ដាប់បង្គាប់ណាមួយនៅក្នុងអ្នក។ នៅពេលដែលអ្នកបើកសម្ដែងនិស្ស័យបះបោររបស់អ្នក ទ្រង់ទតឃើញវា ហើយស្អប់ខ្ពើមយ៉ាងជ្រាលជ្រៅ ពោលគឺខ្ពើមយ៉ាងខ្លាំងបំផុតតែម្ដង។ គឺតាមរយៈសេចក្តីទាំងនេះហើយ ទើបនិស្ស័យរបស់ទ្រង់ ព្រមទាំងលក្ខណៈរបស់ព្រះជាម្ចាស់ត្រូវបានបង្ហាញចេញ។ នៅពេលដែលអ្នកធ្វើការប្រៀបធៀបខ្លួនឯង នោះអ្នកនឹងមើលឃើញថា ទោះបីព្រះអង្គបរិភោគអាហារដូចមនុស្ស ស្លៀកសម្លៀកបំពាក់ដូចគ្នា រីករាយនឹងរឿងដូចគ្នា ហើយគង់នៅ និងគង់សណ្ឋិតជាមួយពួកគេក៏ដោយ ក៏ទ្រង់មានលក្ខណៈខុសពីមនុស្សដែរ។ តើនេះមិនមែនជាភាពសំខាន់នៃវត្ថុសម្រាប់ឆ្លុះបញ្ចាំងទេឬ? គឺតាមរយៈរឿងរ៉ាវរបស់មនុស្សទាំងនេះហើយ ទើបព្រះចេស្ដារបស់ព្រះជាម្ចាស់ត្រូវបានបង្ហាញចេញ ពោលគឺដូចជាភាពងងឹតដែលធ្វើឱ្យពន្លឺមានតម្លៃអ៊ីចឹងដែរ។

ពិតមែនហើយ ព្រះជាម្ចាស់មិនបានធ្វើឱ្យអ្នករាល់គ្នាក្លាយជាវត្ថុសម្រាប់ឆ្លុះបញ្ចាំងសម្រាប់ជាប្រយោជន៍ដល់វានោះឡើយ។ ផ្ទុយទៅវិញ មានតែនៅពេលដែលកិច្ចការនេះបង្កើតផលផ្លែវិញទេ ទើបវាស្ដែងឱ្យឃើញថា ការបះបោររបស់មនុស្សគឺជាវត្ថុសម្រាប់ឆ្លុះបញ្ចាំងមួយចំពោះនិស្ស័យដ៏សុចរិតរបស់ព្រះជាម្ចាស់ ហើយព្រោះតែអ្នករាល់គ្នាជាវត្ថុសម្រាប់ឆ្លុះបញ្ចាំងទើបអ្នកមានឱកាស ដើម្បីស្គាល់ពីការបង្ហាញចេញនូវនិស្ស័យដ៏សុចរិតរបស់ព្រះជាម្ចាស់។ អ្នករាល់គ្នាត្រូវបានជំនុំជម្រះ និងវាយផ្ចាល ដោយសារតែការបះបោររបស់អ្នករាល់គ្នា ប៉ុន្តែជាការបះបោររបស់អ្នករាល់គ្នាវិញទេ ដែលធ្វើឱ្យអ្នកក្លាយជាវត្ថុសម្រាប់ឆ្លុះបញ្ចាំងពោលគឺដោយសារតែការបះបោររបស់អ្នករាល់គ្នានេះហើយ ទើបអ្នកទទួលបាននូវព្រះគុណដ៏ធំធេងដែលព្រះជាម្ចាស់ប្រទានដល់អ្នកនេះ។ ការបះបោររបស់អ្នករាល់គ្នាគឺជាវត្ថុសម្រាប់ឆ្លុះបញ្ចាំងចំពោះសព្វានុភាព និងព្រះប្រាជ្ញាញាណរបស់ព្រះជាម្ចាស់ ហើយដោយសារតែការបះបោររបស់អ្នករាល់គ្នានេះ ទើបអ្នកទទួលបានសេចក្តីសង្រ្គោះ និងព្រះពរដ៏ធំបែបនេះ។ ទោះបីអ្នករាល់គ្នាត្រូវបានខ្ញុំធ្វើការជំនុំជម្រះដដែលៗក៏ដោយ ក៏អ្នករាល់គ្នាបានទទួលសេចក្តីសង្រ្គោះយ៉ាងធំសម្បើម ដែលមនុស្សពីអតីតកាលមិនធ្លាប់បានទទួលនោះឡើយ។ កិច្ចការនេះគឺជាកិច្ចការដ៏សំខាន់បំផុតសម្រាប់អ្នករាល់គ្នា។ ការក្លាយជា «វត្ថុសម្រាប់ឆ្លុះបញ្ចាំង» ក៏មានតម្លៃខ្លាំងដែរសម្រាប់អ្នករាល់គ្នា៖ អ្នកត្រូវបានសង្រ្គោះ និងបានទទួលព្រះគុណនៃសេចក្តីសង្រ្គោះ ដោយសារតែអ្នកជាវត្ថុសម្រាប់ឆ្លុះបញ្ចាំងដូច្នេះ តើវត្ថុសម្រាប់ឆ្លុះបញ្ចាំងបែបនេះមិនមានតម្លៃបំផុតទេឬ? តើវាមិនសំខាន់បំផុតទេឬ? នោះគឺដោយសារតែអ្នករាល់គ្នារស់នៅក្នុងពិភពមួយដូចគ្នា ជាទឹកដីដ៏ស្មោកគ្រោកដូចនឹងព្រះជាម្ចាស់ដែរនេះហើយ ទើបអ្នកជាវត្ថុសម្រាប់ឆ្លុះបញ្ចាំងនិងទទួលបានសេចក្តីសង្រ្គោះដ៏ធំបំផុតនោះ។ បើព្រះជាម្ចាស់មិនបានត្រលប់ជាសាច់ឈាមទេ តើនរណានឹងមានសេចក្ដីមេត្តាចំពោះអ្នករាល់គ្នា ហើយតើនរណានឹងបានមើលថែអ្នករាល់គ្នា ដែលជាមនុស្សទន់ទាបបែបនេះទៅ? តើនរណានឹងបានមើលថែអ្នករាល់គ្នាទៅ? បើព្រះជាម្ចាស់មិនបានត្រលប់ជាសាច់ឈាម ដើម្បីធ្វើការនៅក្នុងចំណោមអ្នករាល់គ្នាទេ តើនៅពេលណាទើបអ្នកនឹងទទួលបានសេចក្តីសង្រ្គោះនេះ ដែលមនុស្សមុនអ្នកមិនធ្លាប់បានទទួលផងនោះ? បើខ្ញុំមិនបានត្រលប់ជាសាច់ឈាម ដើម្បីមើលថែអ្នករាល់គ្នា ដើម្បីជំនុំជម្រះបាបរបស់អ្នករាល់គ្នាទេ តើអ្នករាល់គ្នានឹងមិនបានធ្លាក់ទៅស្ថានឃុំព្រលឹងតាំងពីយូរណាស់មកហើយទេឬ? បើខ្ញុំមិនបានត្រលប់ជាសាច់ឈាម និងបន្ទាបអង្គខ្ញុំមកនៅក្នុងចំណោមអ្នករាល់គ្នាទេ តើអ្នករាល់គ្នាអាចមានគុណសម្បត្តិគ្រប់គ្រាន់ ដើម្បីក្លាយជាវត្ថុសម្រាប់ឆ្លុះបញ្ចាំងចំពោះនិស្ស័យសុចរិតរបស់ព្រះជាម្ចាស់ដែរឬ? តើអ្នករាល់គ្នាមិនមែនជាវត្ថុសម្រាប់ឆ្លុះបញ្ចាំងដោយសារតែខ្ញុំបានយកទម្រង់ជាមនុស្ស ហើយបានចូលមកនៅកណ្ដាលចំណោមអ្នករាល់គ្នា ដើម្បីជួយឱ្យអ្នករាល់គ្នាទទួលបានសេចក្តីសង្រ្គោះដ៏ធំបំផុតទេឬ? តើអ្នករាល់គ្នាមិនទទួលបានសេចក្តីសង្រ្គោះនេះ ដោយសារតែខ្ញុំបានត្រលប់ជាសាច់ឈាមទេឬ? បើព្រះជាម្ចាស់មិនបានត្រលប់ជាសាច់ឈាមមករស់នៅជាមួយអ្នករាល់គ្នាទេ តើអ្នករាល់គ្នានឹងនៅតែស្វែងយល់ឃើញថា អ្នករាល់គ្នាកំពុងតែរស់នៅជីវិតទាបជាងសត្វឆ្កែ និងសត្វជ្រូកនៅក្នុងស្ថាននរករបស់មនុស្សទេឬ? តើអ្នករាល់គ្នាមិនត្រូវបានវាយផ្ចាល និងជំនុំជម្រះ ដោយសារតែអ្នកជាវត្ថុសម្រាប់ឆ្លុះបញ្ចាំងចំពោះកិច្ចការរបស់ខ្ញុំនៅក្នុងសាច់ឈាមទេឬ? គ្មានកិច្ចការណាដែលស័ក្ដិសមសម្រាប់អ្នករាល់គ្នាជាងកិច្ចការជាតួតំណាងនោះឡើយ ព្រោះដោយសារតែអ្នករាល់គ្នាជាវត្ថុសម្រាប់ឆ្លុះបញ្ចាំងទើបអ្នកបានទទួលការសង្រ្គោះនៅកណ្ដាលចំណោមការជំនុំជម្រះបែបនេះ។ តើអ្នករាល់គ្នាមិនមានអារម្មណ៍ថា ការមានគុណសម្បត្តិគ្រប់គ្រាន់ ដើម្បីធ្វើជាវត្ថុសម្រាប់ឆ្លុះបញ្ចាំងគឺជាព្រះពរដល់ជីវិតរបស់អ្នករាល់គ្នាទេឬអី? អ្នករាល់គ្នាគ្រាន់តែធ្វើកិច្ចការជាវត្ថុសម្រាប់ឆ្លុះបញ្ចាំងប៉ុណ្ណោះ ប៉ុន្តែអ្នករាល់គ្នាបានទទួលសេចក្តីសង្រ្គោះបែបនេះ ដែលអ្នករាល់គ្នាមិនធ្លាប់មាន និងមិនធ្លាប់ស្រមៃឃើញនោះឡើយ។ នៅថ្ងៃនេះ ភារកិច្ចរបស់អ្នករាល់គ្នាគឺត្រូវក្លាយជាវត្ថុសម្រាប់ឆ្លុះបញ្ចាំងហើយរង្វាន់ដែលបានគ្រោងទុកសម្រាប់អ្នករាល់គ្នា គឺត្រូវរីករាយនឹងព្រះពរដ៏អស់កល្បនាពេលអនាគត។ សេចក្តីសង្រ្គោះដែលអ្នករាល់គ្នាទទួលបាននេះ មិនមែនជាការយល់ដឹងជ្រៅជ្រះដ៏ខ្លី ឬជាបំណែកនៃចំណេះដឹងខ្លះដែលផ្ទេរបន្តគ្នាសម្រាប់ពេលបច្ចុប្បន្នទេ ប៉ុន្តែវាជាព្រះពរមួយដែលធំធេងជាង ពោលគឺជាការបន្តមានជីវិតដ៏អស់កល្ប។ ទោះបីជាខ្ញុំបានប្រើ «វត្ថុសម្រាប់ឆ្លុះបញ្ចាំង» ដើម្បីយកឈ្នះអ្នករាល់គ្នាក៏ដោយ ក៏អ្នករាល់គ្នាគួរតែដឹងថា សេចក្តីសង្រ្គោះ និងព្រះពរនេះត្រូវបានប្រទានមក ដើម្បីទទួលបានអ្នករាល់គ្នា។ វាត្រូវបានធ្វើបែបនេះ គឺដើម្បីជាប្រយោជន៍នៃការយកឈ្នះ ប៉ុន្តែវាក៏ដើម្បីឱ្យខ្ញុំអាចសង្រ្គោះអ្នកបានកាន់តែប្រសើរផងដែរ។ «វត្ថុសម្រាប់ឆ្លុះបញ្ចាំង» គឺជាការពិត ប៉ុន្តែហេតុផលដែលអ្នករាល់គ្នាជាវត្ថុសម្រាប់ឆ្លុះបញ្ចាំងគឺដោយសារតែការបះបោររបស់អ្នករាល់គ្នា ហើយដោយសារតែបែបនេះហើយ ទើបអ្នកទទួលបានព្រះពរ ដែលគ្មាននរណាម្នាក់ធ្លាប់បានទទួលនោះឡើយ។ នៅថ្ងៃនេះ អ្នករាល់គ្នាត្រូវបានបង្កើតមក ដើម្បីមើលឃើញ និងស្ដាប់ឮ។ នៅថ្ងៃស្អែក អ្នករាល់គ្នានឹងទទួលបាន ហើយជាងនេះទៅទៀត អ្នករាល់គ្នានឹងទទួលបានព្រះពរយ៉ាងធំមិនខាន។ ដូច្នេះ តើវត្ថុសម្រាប់ឆ្លុះបញ្ចាំងមិនមានតម្លៃដ៏ធំបំផុតទេឬ? ឥទ្ធិពលនៃកិច្ចការនៃការយកឈ្នះនាថ្ងៃនេះ ត្រូវបានសម្រេច តាមរយៈនិស្ស័យបះបោររបស់អ្នករាល់គ្នា ដែលដើរតួជាវត្ថុសម្រាប់ឆ្លុះបញ្ចាំង។ នោះគឺជាកម្រិតដ៏ខ្ពស់បំផុតនៃហេតុការណ៍លើកទីពីរអំពីការវាយផ្ចាល និងការជំនុំជម្រះ គឺដើម្បីប្រើប្រាស់សេចក្តីស្មោកគ្រោក និងការបះបោររបស់អ្នកទុកជាវត្ថុសម្រាប់ឆ្លុះបញ្ចាំង ដោយអនុញ្ញាតឱ្យអ្នករាល់គ្នាមើលឃើញពីនិស្ស័យដ៏សុចរិតរបស់ព្រះជាម្ចាស់។ នៅពេលដែលអ្នករាល់គ្នាដាក់ខ្លួនស្ដាប់បង្គាប់ម្ដងទៀតក្នុងអំឡុងហេតុការណ៍លើកទីពីរនៃការជំនុំជម្រះ និងការវាយផ្ចាលនេះ នោះភាពទាំងស្រុងនៃនិស្ស័យសុចរិតរបស់ព្រះជាម្ចាស់ ត្រូវបានបង្ហាញជាចំហទៅកាន់អ្នករាល់គ្នា។ គឺអាចនិយាយបានថា នៅពេលដែលអ្នកទទួលយកកិច្ចការនៃការយកឈ្នះមកដល់ទីបញ្ចប់ នោះក៏ជាពេលដែលអ្នករាល់គ្នាត្រូវបញ្ចប់ក្នុងការបំពេញភារកិច្ចជាវត្ថុសម្រាប់ឆ្លុះបញ្ចាំងដែរ។ ខ្ញុំគ្មានបំណងចង់បិទស្លាកលើអ្នករាល់គ្នាទេ។ ផ្ទុយទៅវិញ ខ្ញុំកំពុងតែប្រើប្រាស់តួនាទីរបស់អ្នករាល់គ្នាជាអ្នកស៊ីឈ្នួល ដើម្បីអនុវត្តហេតុការណ៍ទីមួយនៃកិច្ចការនៃការយកឈ្នះ ដោយបង្ហាញពីនិស្ស័យសុចរិត និងមិនអាចបំពានបានរបស់ព្រះជាម្ចាស់។ តាមរយៈចំណុចប្រៀបធៀបរបស់អ្នករាល់គ្នា តាមរយៈការបះបោររបស់អ្នករាល់គ្នា ដែលដើរជាវត្ថុសម្រាប់ឆ្លុះបញ្ចាំងប្រសិទ្ធភាពនៃហេតុការណ៍លើកទីពីរនៃកិច្ចការនៃការយកឈ្នះត្រូវបានសម្រេច ដោយបើកសម្ដែងទាំងស្រុងឱ្យអ្នករាល់គ្នាមើលឃើញអំពីនិស្ស័យដ៏សុចរិតរបស់ព្រះជាម្ចាស់ ដែលមិនត្រូវបានបើកសម្ដែងទាំងស្រុងនៅក្នុងហេតុការណ៍លើកទីមួយឡើយ និងដោយបង្ហាញដល់អ្នករាល់គ្នាអំពីនិស្ស័យដ៏សុចរិតរបស់ព្រះជាម្ចាស់នៅក្នុងភាពទាំងស្រុងរបស់វា ពោលគឺជាលក្ខណៈរបស់ទ្រង់ ដែលមានទាំងព្រះប្រាជ្ញាញាណ ការអស្ចារ្យ និងភាពបរិសុទ្ធនៃកិច្ចការរបស់ទ្រង់។ ប្រសិទ្ធភាពនៃកិច្ចការបែបនេះត្រូវបានសម្រេចតាមរយៈការយកឈ្នះក្នុងអំឡុងពេលខុសៗគ្នា និងតាមរយៈកម្រិតខុសៗគ្នានៃការជំនុំជម្រះ។ បើការជំនុំជម្រះកាន់តែជិតដល់ទីកំពូលរបស់វា នោះវាកាន់តែបើកសម្ដែងពីនិស្ស័យបះបោររបស់មនុស្ស ហើយការយកឈ្នះក៏កាន់តែមានប្រសិទ្ធភាពដែរ។ ភាពទាំងស្រុងនៃនិស្ស័យដ៏សុចរិតរបស់ព្រះជាម្ចាស់ត្រូវបានស្ដែងឱ្យឃើញនៅក្នុងអំឡុងពេលនៃកិច្ចការនៃការយកឈ្នះនេះ។ កិច្ចការនៃការយកឈ្នះត្រូវបានបែងចែកជាពីរជំហាន ហើយវាមានដំណាក់កាល និងកម្រិតខុសៗគ្នា ដូច្នេះ ប្រសិទ្ធភាពដែលត្រូវសម្រេចបាន ក៏មានកម្រិតខុសគ្នាដែរ។ គឺអាចនិយាយថាបាន កម្រិតនៃការចុះចូលរបស់មនុស្សគឺកាន់តែជ្រាលជ្រៅខ្លាំងជាងមុន។ មានតែក្រោយការនេះទេ ទើបមនុស្សអាចត្រូវបាននាំចូលយ៉ាងពេញលេញនៅលើផ្លូវដ៏ត្រឹមត្រូវនៃការប្រោសឱ្យគ្រប់លក្ខណ៍ ហើយមានតែក្រោយពេលគ្រប់កិច្ចការនៃការយកឈ្នះត្រូវបានសម្រេច (ពេលដែលហេតុការណ៍ទីពីរនៃការជំនុំជម្រះបានសម្រេចដល់ប្រសិទ្ធភាពចុងក្រោយរបស់វា) ប៉ុណ្ណោះ ទើបមនុស្សលែងត្រូវបានជំនុំជម្រះ តែត្រូវបានអនុញ្ញាតឱ្យចូលនៅលើផ្លូវដ៏ត្រឹមត្រូវនៃការដកពិសោធន៍ជីវិតវិញ។ ដ្បិតការជំនុំជម្រះតំណាងឱ្យការយកឈ្នះ ហើយការយកឈ្នះត្រូវយកទម្រង់ជាការជំនុំជម្រះ និងការវាយផ្ចាល។

ព្រះជាម្ចាស់បានត្រលប់ជាសាច់ឈាមនៅក្នុងទីកន្លែងដ៏ស្មោកគ្រោក និងមិនសូវអភិវឌ្ឍបំផុត ហើយមានតែធ្វើបែបនេះទេ ទើបព្រះជាម្ចាស់អាចបង្ហាញយ៉ាងច្បាស់អំពីភាពទាំងស្រុងនៃនិស្ស័យដ៏បរិសុទ្ធ និងសុចរិតរបស់ទ្រង់។ តើនិស្ស័យដ៏សុចរិតរបស់ទ្រង់ត្រូវបានបង្ហាញចេញតាមរយៈអ្វីទៅ? គឺត្រូវបានបង្ហាញចេញ នៅពេលដែលទ្រង់ជំនុំជម្រះបាបរបស់មនុស្ស នៅពេលដែលទ្រង់ជំនុំជម្រះសាតាំង នៅពេលដែលទ្រង់ស្អប់ខ្ពើមបាប និងនៅពេលដែលទ្រង់ស្អប់ខ្ពើមខ្មាំងសត្រូវដែលប្រឆាំង និងបះបោរទាស់នឹងទ្រង់។ ព្រះបន្ទូលដែលខ្ញុំថ្លែងនាពេលសព្វថ្ងៃនេះ គឺដើម្បីជំនុំជម្រះបាបរបស់មនុស្ស ដើម្បីជំនុំជម្រះសេចក្តីទុច្ចរិតរបស់មនុស្ស ដើម្បីដាក់បណ្ដាសាចំពោះការមិនស្ដាប់បង្គាប់របស់មនុស្ស។ សេចក្តីវៀចវេរ និងការបោកបញ្ឆោតរបស់មនុស្ស ពាក្យសម្ដី និងទង្វើរបស់មនុស្ស ដែលមិនស្របតាមបំណងព្រះហឫទ័យរបស់ព្រះជាម្ចាស់ ត្រូវតែទទួលការជំនុំជម្រះ ហើយគ្រប់ការមិនស្ដាប់បង្គាប់របស់មនុស្សត្រូវបានប្រកាសថាជាអំពើបាប។ ព្រះអង្គមានបន្ទូលដដែលៗជុំវិញគោលការណ៍នៃការជំនុំជម្រះ ហើយព្រះអង្គប្រើការជំនុំជម្រះចំពោះសេចក្តីទុច្ចរិតរបស់មនុស្ស បណ្ដាសាចំពោះការបះបោររបស់មនុស្ស និងការលាតត្រដាងមុខមាត់ដ៏អាក្រក់របស់មនុស្ស ដើម្បីបង្ហាញចេញអំពីនិស្ស័យដ៏សុចរិតរបស់ទ្រង់។ ភាពបរិសុទ្ធតំណាងឱ្យនិស្ស័យដ៏សុចរិតរបស់ទ្រង់ ហើយតាមពិតទៅ ភាពបរិសុទ្ធរបស់ព្រះជាម្ចាស់ គឺជានិស្ស័យដ៏សុចរិតរបស់ទ្រង់តែម្ដង។ និស្ស័យពុករលួយរបស់អ្នករាល់គ្នាគឺជាបរិបទនៃព្រះបន្ទូលនាពេលសព្វថ្ងៃនេះ ដ្បិតខ្ញុំប្រើព្រះបន្ទូលទាំងនោះ ដើម្បីថ្លែង និងជំនុំជម្រះ ព្រមទាំងដើម្បីអនុវត្តកិច្ចការនៃការយកឈ្នះ។ មានតែកិច្ចការនេះប៉ុណ្ណោះ ទើបជាកិច្ចការដ៏ពិត និងធ្វើឱ្យភាពបរិសុទ្ធរបស់ព្រះជាម្ចាស់ជះពន្លឺយ៉ាងពេញលេញ។ បើគ្មានដាននៃនិស្ស័យដ៏ពុករលួយមួយនៅក្នុងអ្នកទេ នោះព្រះជាម្ចាស់នឹងមិនជំនុំជម្រះអ្នកទេ ហើយព្រះអង្គក៏នឹងមិនបង្ហាញដល់អ្នកអំពីនិស្ស័យដ៏សុចរិតរបស់ទ្រង់នោះដែរ។ ដោយសារតែអ្នកមាននិស្ស័យដ៏ពុករលួយមួយ ទើបព្រះជាម្ចាស់នឹងមិនអត់ឱនដល់អ្នក ហើយមានតែតាមរយៈការនេះទេ ទើបភាពបរិសុទ្ធរបស់ទ្រង់ត្រូវបានបង្ហាញចេញ។ បើព្រះជាម្ចាស់ទតឃើញថា សេចក្តីស្មោកគ្រោក និងការបះបោររបស់មនុស្សមានភាពធំធេងខ្លាំងបែបនេះ តែព្រះអង្គនៅស្ងៀមមិនមានបន្ទូល មិនបានជំនុំជម្រះ ឬមិនបានវាយផ្ចាលអ្នកចំពោះសេចក្តីទុច្ចរិតរបស់អ្នកទេ នោះការនេះនឹងបញ្ជាក់បានថា ព្រះអង្គមិនមែនជាព្រះជាម្ចាស់ឡើយ ដ្បិតព្រះអង្គគ្មានការស្អប់ចំពោះអំពើបាប ហើយទ្រង់នឹងមានសេចក្តីស្មោកគ្រោកដូចជាមនុស្សដែរ។ នៅថ្ងៃនេះ ដោយសារតែសេចក្តីស្មោកគ្រោករបស់អ្នកហើយ ទើបខ្ញុំជំនុំជម្រះអ្នក និងដោយសារតែសេចក្តីពុករលួយ និងការបះបោររបស់អ្នកហើយ ទើបខ្ញុំវាយផ្ចាលអ្នក។ ខ្ញុំមិនមែនកំពុងសម្ញែងព្រះចេស្ដារបស់ខ្ញុំដល់អ្នករាល់គ្នា ឬសង្កត់សង្កិនអ្នករាល់គ្នាទេ ផ្ទុយទៅវិញ ខ្ញុំធ្វើកិច្ចការទាំងនេះ ដោយសារតែអ្នករាល់គ្នាដែលបានកើតមកនៅក្នុងទឹកដីដ៏ស្មោកគ្រោកនេះ បានប្រឡាក់ប្រឡូកយ៉ាងធ្ងន់ធ្ងរដោយសេចក្តីស្មោកគ្រោក។ អ្នករាល់គ្នាបានបាត់បង់សុចរិតភាព និងភាពជាមនុស្សរបស់អ្នក ដូចជាសត្វជ្រូកដែលរស់នៅកន្លែងដ៏កខ្វក់។ ព្រោះតែសេចក្តីស្មោកគ្រោក និងសេចក្តីពុករលួយរបស់អ្នកនេះហើយ ទើបអ្នករាល់គ្នាទទួលការជំនុំជម្រះ ហើយខ្ញុំបញ្ចេញសេចក្តីក្រោធរបស់ខ្ញុំចំពោះអ្នករាល់គ្នានោះ។ ដោយសារតែការជំនុំជម្រះចេញពីព្រះបន្ទូលទាំងនេះហើយ ទើបអ្នករាល់គ្នាអាចមើលឃើញយ៉ាងច្បាស់ថា ព្រះជាម្ចាស់ជាព្រះដ៏សុចរិត និងថាព្រះជាម្ចាស់ជាព្រះដ៏បរិសុទ្ធ ហើយដោយព្រោះតែភាពបរិសុទ្ធ និងសេចក្តីសុចរិតរបស់ទ្រង់នេះហើយ ទើបព្រះអង្គជំនុំជម្រះអ្នករាល់គ្នា និងបញ្ចេញសេចក្តីក្រោធរបស់ទ្រង់ចំពោះអ្នករាល់គ្នានោះ។ ដោយសារតែព្រះអង្គទតឃើញការបះបោររបស់មនុស្សនេះហើយ ទើបទ្រង់អាចបើកសម្ដែងពីនិស្ស័យបរិសុទ្ធរបស់ទ្រង់បាន។ សេចក្តីស្មោកគ្រោក និងសេចក្តីពុករលួយរបស់មនុស្សជាតិ បង្ហាញចេញពីភាពបរិសុទ្ធរបស់ទ្រង់។ ការនេះគ្រប់គ្រាន់នឹងបង្ហាញថា ព្រអង្គជាព្រះជាម្ចាស់ផ្ទាល់ព្រះអង្គ ដែលបរិសុទ្ធ និងឥតខ្ចោះ តែគង់នៅក្នុងទឹកដីនៃសេចក្តីស្មោកគ្រោក។ បើមនុស្សម្នាក់ត្រាំននៀលនៅក្នុងភក់ជាមួយអ្នកដទៃ ហើយវាគ្មានអ្វីមួយបរិសុទ្ធអំពីគាត់ ហើយគាត់គ្មាននិស្ស័យដ៏សុចរិតទេ នោះគាត់គ្មានគុណសម្បត្តិគ្រប់គ្រាន់ ដើម្បីជំនុំជម្រះភាពទុច្ចរិតរបស់មនុស្ស ហើយក៏មិនស័ក្ដិសមក្នុងការអនុវត្តការជំនុំជម្រះចំពោះមនុស្សដែរ។ តើមនុស្សដែលស្មោកគ្រោកដូចជាបុគ្គលម្នាក់ទៀតអាចមានគុណសម្បត្តិគ្រប់គ្រាន់ ដើម្បីជំនុំជម្រះអ្នកដទៃដែលដូចជាពួកគេបានយ៉ាងដូចម្ដេច? មានតែព្រះជាម្ចាស់ដ៏បរិសុទ្ធផ្ទាល់ព្រះអង្គប៉ុណ្ណោះ ទើបអាចជំនុំជម្រះមនុស្សជាតិដ៏ស្មោកគ្រោកទាំងមូលនេះបាន។ តើមនុស្សអាចជំនុំជម្រះបាបរបស់មនុស្សបានដោយរបៀបណា? តើមនុស្សអាចមើលឃើញអំពើបាបរបស់មនុស្សបានយ៉ាងដូចម្ដេច? ហើយមនុស្សមានគុណសម្បត្តិគ្រប់គ្រាន់ ដើម្បីថ្កោលទោសបាបទាំងនេះដោយរបៀបណា? បើព្រះជាម្ចាស់គ្មានគុណសម្បត្តិគ្រប់គ្រាន់ ដើម្បីជំនុំជម្រះបាបរបស់មនុស្សទេ តើព្រះអង្គអាចក្លាយជាព្រះជាម្ចាស់ដ៏សុចរិតដោយផ្ទាល់ព្រះអង្គបានយ៉ាងដូចម្ដេច? ព្រោះតែមនុស្សបើកសម្ដែងពីនិស្ស័យពុករលួយនេះហើយ ទើបព្រះជាម្ចាស់មានបន្ទូល ដើម្បីជំនុំជម្រះពួកគេ ហើយមានតែបែបនេះទេ ទើបមនុស្សអាចមើលឃើញថា ព្រះអង្គជាព្រះដ៏បរិសុទ្ធ។ នៅពេលដែលទ្រង់ជំនុំជម្រះ និងវាយផ្ចាលមនុស្សសម្រាប់បាបរបស់គេ ទាំងលាតត្រដាងគ្រប់អំពើបាបរបស់មនុស្ស នោះគ្មាននរណាម្នាក់ ឬអ្វីមួយអាចរួចខ្លួនពីការជំនុំជម្រះនេះបានទេ ព្រោះថារាល់អ្វីដែលស្មោកគ្រោកត្រូវបានទ្រង់ជំនុំជម្រះ ហើយមានតែបែបនេះទេ ទើបនិស្ស័យរបស់ទ្រង់ត្រូវបានបើកសម្ដែងថាមានភាពសុចរិត។ បើវាមិនបែបនេះទេ តើគេអាចនិយាយបានថា អ្នករាល់គ្នាជាវត្ថុសម្រាប់ឆ្លុះបញ្ចាំងទាំងឈ្មោះ និងការពិតបានយ៉ាងដូចម្ដេច?

មានភាពខុសគ្នាដ៏ធំមួយរវាងកិច្ចការដែលត្រូវបានធ្វើនៅក្នុងប្រទេសអ៊ីស្រាអែល និងកិច្ចការនាពេលសព្វថ្ងៃនេះ។ ព្រះយេហូវ៉ាបានដឹកនាំជីវិតរបស់សាសន៍អ៊ីស្រាអែល ហើយវាមិនសូវមានការវាយផ្ចាល និងការជំនុំជម្រះឡើយ ដោយសារតែនាពេលនោះ មនុស្សមានការយល់ដឹងតិចតួចណាស់អំពីពិភពលោក ហើយនិស្ស័យដ៏ពុករលួយវិញក៏មានតិចតួចដែរ។ កាលជំនាន់នោះ សាសន៍អ៊ីស្រាអែលបានស្ដាប់បង្គាប់តាមព្រះយេហូវ៉ាទាំងស្រុង។ នៅពេលដែលព្រះអង្គបានមានបន្ទូលប្រាប់ពួកគេឱ្យសង់អាសនា ពួកគេបានសង់អាសនាភ្លាមៗ។ នៅពេលដែលទ្រង់បានមានបន្ទូលប្រាប់ពួកគេឱ្យស្លៀករ៉ូបរបស់ពួកសង្ឃ ពួកគេបានស្ដាប់បង្គាប់តាម។ នៅគ្រានោះ ព្រះយេហូវ៉ាប្រៀបដូចជាគង្វាលម្នាក់ដែលថែរក្សាហ្វូងចៀម ដោយមានចៀមដើរតាមការដឹកនាំរបស់គង្វាល និងស៊ីស្មៅនៅតាមទីវាល។ ព្រះយេហូវ៉ាបានដឹកនាំជីវិតរបស់ពួកគេ ដោយដឹកនាំពួកគេនៅក្នុងរបៀបដែលពួកគេបរិភោគ ស្លៀកពាក់ រស់នៅ និងធ្វើដំណើរ។ នោះមិនមែនជាពេលនៃការបង្ហាញនិស្ស័យរបស់ព្រះជាម្ចាស់ឱ្យឃើញច្បាស់ទេ ដ្បិតមនុស្សជាតិនៅគ្រានោះប្រៀបដូចជាកូនង៉ែតដែលទើបតែកើត ហើយមានមនុស្សតិចតួចណាស់ដែលបះបោរប្រឆាំង ហើយក៏មិនសូវមានសេចក្តីស្មោកគ្រោកនៅក្នុងចំណោមមនុស្សដែរ ដូច្នេះ មនុស្សមិនអាចដើរជាវត្ថុសម្រាប់ឆ្លុះបញ្ចាំងចំពោះនិស្ស័យរបស់ព្រះជាម្ចាស់បានឡើយ។ មានតែតាមរយៈមនុស្សដែលចេញមកពីទឹកដីដ៏ស្មោកគ្រោកប៉ុណ្ណោះ ទើបភាពបរិសុទ្ធរបស់ព្រះជាម្ចាស់ត្រូវបានបង្ហាញចេញ ហើយសព្វថ្ងៃនេះ ព្រះអង្គប្រើប្រាស់សេចក្តីស្មោកគ្រោកដែលត្រូវបានបង្ហាញចេញនៅក្នុងមនុស្សនៃទឹកដីស្មោកគ្រោកទាំងនេះ ហើយព្រះអង្គក៏ជំនុំជម្រះដែរ ព្រោះមានតែបែបនេះទេ ទើបទ្រង់ត្រូវបានបើកសម្ដែងនៅកណ្ដាលចំណោមនៃការជំនុំជម្រះ។ ហេតុអ្វីបានជាព្រះអង្គជំនុំជម្រះ? ព្រះអង្គអាចមានបន្ទូលអំពីការជំនុំជម្រះបាន ដោយសារតែទ្រង់ស្អប់ខ្ពើមអំពើបាប។ តើទ្រង់អាចមានសេចក្តីក្រោធយ៉ាងដូចម្ដេចទៅ បើព្រះអង្គមិនស្អប់ខ្ពើមចំពោះការបះបោររបស់មនុស្សជាតិ? បើគ្មានការស្អប់ខ្ពើមយ៉ាងខ្លាំងនៅក្នុងទ្រង់ទេ នោះវានឹងបញ្ជាក់បានថា ព្រះអង្គក៏ស្មោកគ្រោកដូចជាមនុស្សដែរ។ ការដែលព្រះអង្គអាចជំនុំជម្រះ និងវាយផ្ចាលមនុស្សបាន នោះគឺដោយសារតែទ្រង់ស្អប់ខ្ពើមសេចក្តីស្មោកគ្រោក ហើយអ្វីដែលព្រះអង្គស្អប់ខ្ពើមនោះ គឺគ្មាននៅក្នុងទ្រង់ឡើយ។ បើមានការប្រឆាំង និងការបះបោរនៅក្នុងទ្រង់ដែរ នោះព្រះអង្គនឹងមិនស្អប់ខ្ពើមអស់អ្នកដែលប្រឆាំង និងបះបោរនោះឡើយ។ បើកិច្ចការនៃគ្រាចុងក្រោយកំពុងតែត្រូវបានអនុវត្តនៅក្នុងប្រទេសអ៊ីស្រាអែល នោះវានឹងគ្មានន័យអ្វីទេ។ ហេតុអ្វីបានជាកិច្ចការនៃគ្រាចុងក្រោយកំពុងតែត្រូវបានធ្វើនៅក្នុងប្រទេសចិន ដែលជាទីកន្លែងដ៏ខ្មៅងងឹត និងមិនសូវអភិវឌ្ឍបំផុត? នោះគឺដើម្បីបង្ហាញពីភាពបរិសុទ្ធ និងសេចក្តីសុចរិតរបស់ទ្រង់។ ជារួមមក បើកន្លែងមួយកាន់តែខ្មៅងងឹត នោះវាអាចបង្ហាញពីភាពបរិសុទ្ធរបស់ព្រះជាម្ចាស់កាន់តែច្បាស់។ ពិតមែនហើយ ការទាំងអស់នេះគឺសម្រាប់ជាប្រយោជន៍នៃកិច្ចការរបស់ព្រះជាម្ចាស់។ មានតែថ្ងៃនេះទេ ទើបអ្នករាល់គ្នាទទួលស្គាល់ថា ព្រះជាម្ចាស់បានយាងចុះពីស្ថានសួគ៌ មកគង់នៅកណ្ដាលចំណោមអ្នករាល់គ្នា បានបង្ហាញចេញដោយសេចក្តីស្មោកគ្រោក និងការបះបោររបស់អ្នករាល់គ្នា ហើយមានតែឥឡូវនេះទេ ទើបអ្នករាល់គ្នាស្គាល់ព្រះជាម្ចាស់។ តើនេះមិនមែនជាការសរសើរតម្កើងដ៏អស្ចារ្យបំផុតទេឬ? តាមពិតទៅ អ្នករាល់គ្នាគឺជាមនុស្សមួយក្រុមនៅក្នុងប្រទេសចិនដែលត្រូវបានជ្រើសរើស។ ហើយដោយសារតែអ្នកត្រូវបានជ្រើសរើស និងបានរីករាយនឹងព្រះគុណរបស់ព្រះជាម្ចាស់ ហើយដោយសារតែអ្នកមិនស័ក្ដិសមនឹងរីករាយចំពោះព្រះគុណដ៏ធំបែបនេះ ទើបការនេះបញ្ជាក់បានថា ការទាំងអស់នេះគឺជាការលើកតម្កើងដ៏ខ្ពស់បំផុតចំពោះអ្នករាល់គ្នា។ ព្រះជាម្ចាស់បានលេចមកឱ្យអ្នករាល់គ្នាឃើញ និងបានបង្ហាញដល់អ្នករាល់គ្នាអំពីនិស្ស័យដ៏បរិសុទ្ធរបស់ទ្រង់នៅក្នុងភាពទាំងស្រុងរបស់វា ហើយព្រះអង្គបានប្រទានការទាំងអស់នេះដល់អ្នករាល់គ្នា ព្រមទាំងធ្វើឱ្យអ្នករាល់គ្នារីករាយនឹងគ្រប់ទាំងព្រះពរដែលអ្នកអាចរីករាយបាន។ អ្នកមិនគ្រាន់តែបានភ្លក់និស្ស័យដ៏សុចរិតរបស់ព្រះជាម្ចាស់ប៉ុណ្ណោះទេ ជាងនេះទៅទៀត អ្នកក៏បានភ្លក់សេចក្តីសង្រ្គោះរបស់ព្រះជាម្ចាស់ ការប្រោសលោះរបស់ព្រះជាម្ចាស់ និងសេចក្តីស្រឡាញ់ដ៏គ្មានដែនកំណត់ជាអនេកអនន្តរបស់ព្រះជាម្ចាស់ដែរ។ អ្នករាល់គ្នាដែលជាមនុស្សស្មោកគ្រោកបំផុត បានរីករាយនឹងព្រះគុណដ៏ធំបែបនេះ តើអ្នករាល់គ្នាមិនមានព្រះពរទេឬ? តើនេះមិនមែនជាព្រះជាម្ចាស់ដែលលើកអ្នកឡើងទេឬ? ឱអ្នករាល់គ្នាដែលជាមនុស្សមានឋានៈទន់ទាបបំផុតអើយ អ្នកគ្មានតម្លៃអ្វីនឹងរីករាយចំពោះព្រះពរដ៏ធំបែបនេះទេ តែព្រះជាម្ចាស់បានលើកលែងដោយលើកអ្នកឡើង។ តើអ្នកមិនមានអារម្មណ៍អាម៉ាស់ទេឬ? បើអ្នកគ្មានសមត្ថភាពបំពេញភារកិច្ចរបស់អ្នកទេ នោះនៅទីបំផុត អ្នកនឹងត្រូវអាម៉ាស់ចំពោះខ្លួនឯង ហើយអ្នកនឹងត្រូវដាក់ទោសខ្លួនឯងមិនខាន។ នៅថ្ងៃនេះ អ្នកមិនទាន់ត្រូវបានលត់ដំ ឬទទួលទោសឡើយ ហើយសាច់ឈាមរបស់អ្នកក៏មានសុវត្ថិភាពល្អដែរ ប៉ុន្តែនៅទីបំផុត ព្រះបន្ទូលទាំងនេះនឹងនាំអ្នកទៅរកភាពអាម៉ាស់។ មកដល់សព្វថ្ងៃនេះ ខ្ញុំមិនទាន់បានវាយផ្ចាលនរណាម្នាក់ដោយចំហឡើយ។ ព្រះបន្ទូលរបស់ខ្ញុំអាចមានភាពធ្ងន់ធ្ងរ ប៉ុន្តែតើខ្ញុំត្រូវប្រព្រឹត្តចំពោះមនុស្សយ៉ាងដូចម្ដេច? ខ្ញុំកម្សាន្តចិត្តពួកគេ ដាស់តឿនពួកគេ និងរំឭកពួកគេ។ ខ្ញុំធ្វើបែបនេះ ដោយគ្មានហេតុផលអ្វី ក្រៅពីសង្រ្គោះអ្នករាល់គ្នាឡើយ។ តើអ្នករាល់គ្នាពិតជាមិនយល់អំពីព្រះហឫទ័យរបស់ខ្ញុំឬ? អ្នករាល់គ្នាគួរតែយល់អំពីអ្វីដែលខ្ញុំមានបន្ទូល ហើយទទួលបានការបណ្ដាលចិត្ត តាមរយៈព្រះបន្ទូលទាំងនោះ។ មានតែពេលឥឡូវនេះទេ ទើបមានមនុស្សជាច្រើនអាចយល់បាន។ តើនេះមិនមែនជាព្រះពរនៃការក្លាយជាវត្ថុសម្រាប់ឆ្លុះបញ្ចាំងទេឬ? តើការក្លាយជាវត្ថុសម្រាប់ឆ្លុះបញ្ចាំងមិនមែនជារឿងដ៏មានពរបំផុតទេឬ? នៅទីបំផុត នៅពេលដែលអ្នកចេញទៅផ្សាយដំណឹងល្អ អ្នករាល់គ្នានឹងនិយាយថា៖ «យើងជាវត្ថុសម្រាប់ឆ្លុះបញ្ចាំងប៉ុណ្ណោះ»។ ពួកគេនឹងសួរអ្នកថា «តើការដែលអ្នកជាវត្ថុសម្រាប់ឆ្លុះបញ្ចាំងនេះមានន័យដូចម្ដេច?» ហើយអ្នកនឹងនិយាយថា «យើងជាវត្ថុសម្រាប់ឆ្លុះបញ្ចាំងឱ្យកិច្ចការរបស់ព្រះជាម្ចាស់ និងឱ្យព្រះចេស្ដាដ៏ធំធេងរបស់ទ្រង់។ ភាពទាំងស្រុងនៃនិស្ស័យដ៏សុចរិតរបស់ព្រះជាម្ចាស់ ត្រូវបានលេចចេញមកឱ្យឃើញ តាមរយៈការបះបោររបស់យើង។ យើងគឺជាវត្ថុបម្រើដល់កិច្ចការរបស់ព្រះជាម្ចាស់នៅគ្រាចុងក្រោយ យើងជាវត្ថុសម្រាប់ឆ្លុះបញ្ចាំងនៃកិច្ចការរបស់ព្រះជាម្ចាស់ ហើយក៏ជាឧបករណ៍នៃកិច្ចការរបស់ទ្រង់ដែរ។» នៅពេលដែលពួកគេឮបែបនេះ ពួកគេនឹងមានការចាប់អារម្មណ៍។ បន្ទាប់មក អ្នកនឹងនិយាយថា «យើងជាគំរូសម្រាប់ការបង្ហើយរបស់ព្រះជាម្ចាស់ចំពោះកិច្ចការនៃចក្រវាឡ និងសម្រាប់ការយកឈ្នះរបស់ទ្រង់លើមនុស្សជាតិទាំងអស់។ មិនថាអ្នកបរិសុទ្ធ ឬស្មោកគ្រោកឡើយ ជារួមមក យើងនៅតែមានព្រះពរជាងអ្នករាល់គ្នាដដែល ដ្បិតយើងបានមើលឃើញព្រះជាម្ចាស់ ហើយតាមរយៈឱកាសនៃការយកឈ្នះរបស់ទ្រង់ចំពោះយើង ព្រះចេស្ដាដ៏អស្ចារ្យរបស់ព្រះជាម្ចាស់ត្រូវបានបង្ហាញចេញ។ ដោយសារតែយើងស្មោកគ្រោក និងពុករលួយបែបនេះហើយ ទើបនិស្ស័យដ៏សុចរិតរបស់ទ្រង់ត្រូវបានចាប់ផ្ដើមនោះ។ តើអ្នករាល់គ្នាមានសមត្ថភាពធ្វើបន្ទាល់បែបនេះចំពោះកិច្ចការនៃគ្រាចុងក្រោយរបស់ព្រះជាម្ចាស់ដែរឬទេ? អ្នករាល់គ្នាគ្មានគុណសម្បត្តិនោះឡើយ! ការនេះគ្មានអ្វី ក្រៅពីការលើកតម្កើងរបស់ព្រះជាម្ចាស់ចំពោះយើងនោះទេ! ទោះបីជាយើងមិនអាចក្អេងក្អាងបានក៏ដោយ ក៏យើងអាចសរសើរតម្កើងព្រះជាម្ចាស់យ៉ាងមានមោទនភាពបានដែរ ដ្បិតគ្មាននរណាម្នាក់អាចទទួលសេចក្តីសន្យាដ៏អស្ចារ្យបែបនេះទុកជាមរតកនោះទេ ហើយក៏គ្មាននរណាម្នាក់អាចរីករាយនឹងព្រះពរដ៏ធំធេងបែបនេះនោះដែរ។ យើងមានអារម្មណ៍ដឹងគុណយ៉ាងខ្លាំងថា យើងដែលជាមនុស្សស្មោកគ្រោកបំផុតនេះ អាចដើរជាវត្ថុសម្រាប់ឆ្លុះបញ្ចាំងក្នុងអំឡុងនៃការគ្រប់គ្រងរបស់ព្រះជាម្ចាស់»។ ហើយនៅពេលដែលពួកគេសួរថា «តើគំរូនោះគឺជាអ្វីទៅ?» អ្នកនិយាយថា «យើងគឺជាមនុស្សបះបោរ និងស្មោកគ្រោកបំផុតនៃមនុស្សជាតិ។ យើងត្រូវបានសាតាំងធ្វើឱ្យពុករលួយយ៉ាងជ្រាលជ្រៅបំផុត ហើយយើងគឺជាមនុស្សទន់ទាប និងអន់ថយបំផុតនៃសាច់ឈាម។ យើងជាឧទាហរណ៍ពីបុរាណអំពីអស់អ្នកដែលត្រូវបានសាតាំងប្រើប្រាស់។ នៅថ្ងៃនេះ យើងត្រូវបានព្រះជាម្ចាស់ជ្រើសរើស ជាបុគ្គលទីមួយនៅក្នុងចំណោមមនុស្សជាតិដែលត្រូវបានយកឈ្នះ ហើយយើងបានមើលឃើញនិស្ស័យដ៏សុចរិតរបស់ព្រះជាម្ចាស់ និងបានទទួលសេចក្តីសន្យារបស់ទ្រង់ទុកជាមរតក ហើយព្រះអង្គកំពុងតែប្រើប្រាស់យើង ដើម្បីយកឈ្នះមនុស្សកាន់តែច្រើន ដ្បិតយើងជាគំរូរបស់អស់អ្នកដែលត្រូវបានយកឈ្នះនៅក្នុងចំណោមមនុស្សជាតិ។» គ្មានទីបន្ទាល់ណាមួយដែលប្រសើរជាងព្រះបន្ទូលទាំងនេះទេ ហើយនេះក៏ជាបទពិសោធដ៏ល្អបំផុតរបស់អ្នកដែរ។


សាច់រឿងពិតនៃកិច្ចការនៃការយកឈ្នះ (២)

អ្នករាល់គ្នាធ្លាប់បានស្វែងរកដើម្បីសោយរាជ្យជាស្ដេច ហើយថ្ងៃនេះ អ្នករាល់គ្នាពុំទាន់បោះបង់ការព្យាយាមនេះនៅឡើយទេ។ អ្នកនៅតែចង់សោយរាជ្យជាស្ដេច ដើម្បីទ្រមេឃ ហើយយោងផែនដី។ ពេលនេះ ចូរពិចារណាពីសំណួរមួយនេះសិន៖ តើអ្នកមានលក្ខណសម្បត្តិបែបនោះហើយឬនៅ? តើអ្នកកំពុងធ្វើខ្លួនជាមនុស្សល្ងង់សុទ្ធសាធមែនទេ? តើអ្វីដែលអ្នកព្យាយាម និងតាំងចិត្តធ្វើឱ្យបាននេះ ប្រាកដប្រជាដែរឬទេ? សូម្បីតែភាពជាមនុស្សធម្មតាក៏អ្នកគ្មានផង តើមិនគួរឱ្យអាណិតទេឬអី? ដូច្នេះ ថ្ងៃនេះ ខ្ញុំគ្រាន់តែនិយាយអំពីការដែលត្រូវយកឈ្នះ ការធ្វើទីបន្ទាល់ ការកែលម្អគុណសម្បត្តិរបស់អ្នក និងការចូលរួមនៅក្នុងដំណើរនៃការប្រោសឱ្យបានគ្រប់លក្ខណ៍តែប៉ុណ្ណោះ ហើយមិននិយាយអំពីអ្វីផ្សេងពីនេះឡើយ។ មនុស្សខ្លះនឿយណាយនឹងសេចក្ដីពិតដែលឥតសៅហ្មង ហើយកាលណាគេឃើញការជជែកអំពីភាពជាមនុស្សធម្មតា និងការកែលម្អគុណសម្បត្តិទាំងអស់នេះ ពួកគេមានភាពស្ទាក់ស្ទើរ។ អស់អ្នកដែលមិនស្រឡាញ់សេចក្ដីពិត មិនងាយនឹងប្រោសឱ្យគ្រប់លក្ខណ៍បានឡើយ។ ដរាបណាអ្នករាល់គ្នាចូលរួមនៅថ្ងៃនេះ ហើយប្រព្រឹត្តតាមព្រះហឫទ័យរបស់ព្រះជាម្ចាស់មួយជំហានម្ដងៗ តើអ្នកអាចនឹងត្រូវផាត់ចោលដែរទេ? បន្ទាប់ពីព្រះជាម្ចាស់បានធ្វើកិច្ចការជាច្រើននៅក្នុងប្រទេសចិនដីគោក គឺជាកិច្ចការដែលមានចំនួនច្រើនក្រៃ និងបន្ទាប់ពីទ្រង់បានថ្លែងព្រះបន្ទូលជាច្រើន តើទ្រង់អាចបោះបង់ចោលពាក់កណ្ដាលទីបានទេ? តើទ្រង់អាចដឹកនាំមនុស្សឆ្ពោះទៅរកជង្ហុកធំបានដែរឬទេ? ថ្ងៃនេះ ចំណុចសំខាន់គឺ អ្នកត្រូវតែដឹងពីសារជាតិរបស់មនុស្ស និងត្រូវដឹងពីអ្វីដែលអ្នករាល់គ្នាគួរចូលទៅក្នុង។ អ្នកត្រូវតែដឹងអំពីច្រកចូលទៅក្នុងជីវិត ការផ្លាស់ប្ដូរនិស្ស័យ របៀបត្រូវបានយកឈ្នះពិតប្រាកដ របៀបស្ដាប់បង្គាប់ព្រះជាម្ចាស់ទាំងស្រុង របៀបធ្វើទីបន្ទាល់ចុងក្រោយថ្វាយព្រះជាម្ចាស់់ និងរបៀបសម្រេចបាននូវការស្ដាប់បង្គាប់រហូតដល់ទីមរណា។ អ្នកត្រូវតែផ្ដោតលើសេចក្ដីទាំងនេះ ហើយសេចក្ដីដែលមិនប្រាកដប្រជា ឬមិនសំខាន់ គឺត្រូវទុកមួយឡែក និងមិនយកជាការតែម្ដង។ ថ្ងៃនេះ អ្នកគួរដឹងពីរបៀបត្រូវបានយកឈ្នះ និងដឹងពីរបៀបដែលមនុស្សបញ្ចេញកិរិយារបស់ខ្លួន បន្ទាប់ពីត្រូវបានយកឈ្នះ។ អ្នកប្រហែលជានិយាយថា អ្នកទើបតែត្រូវបានយកឈ្នះ ប៉ុន្តែតើអ្នកអាចស្ដាប់បង្គាប់រហូតដល់ទីមរណាបានទេ? អ្នកត្រូវតែអាចដើរតាមដល់ទីបញ្ចប់ បើទោះបីជាមាន ឬគ្មានអនាគតក៏ដោយ ហើយអ្នកមិនត្រូវបាត់បង់សេចក្ដីជំនឿលើព្រះជាម្ចាស់ទេ ទោះបីស្ថិតក្នុងបរិយាកាសណាក៏ដោយ។ ជាចុងក្រោយ អ្នកត្រូវតែសម្រេចឱ្យបាននូវទិដ្ឋភាពពីរយ៉ាងនៃទីបន្ទាល់គឺ ទីបន្ទាល់របស់យ៉ូប ការស្ដាប់បង្គាប់រហូតដល់ទីមរណា និងទីបន្ទាល់របស់ពេត្រុស សេចក្ដីស្រឡាញ់ដ៏ក្រៃលែងចំពោះព្រះជាម្ចាស់។ ក្នុងន័យមួយ អ្នកត្រូវតែដូចជាយ៉ូប៖ គាត់បានបាត់បង់ទ្រព្យសម្បត្តិដែលជាសម្ភារៈគ្រប់យ៉ាងទាំងអស់ ហើយត្រូវរំខានដោយការឈឺចាប់ខាងសាច់ឈាមផង ប៉ុន្តែគាត់មិនបានបោះបង់ព្រះនាមព្រះយេហូវ៉ាចោលឡើយ។ នេះហើយជាទីបន្ទាល់របស់យ៉ូប។ ពេត្រុសអាចស្រឡាញ់ព្រះជាម្ចាស់រហូតដល់ទីមរណា។ នៅពេលដែលគាត់ត្រូវគេឆ្កាង ហើយប្រឈមនឹងសេចក្ដីស្លាប់ ក៏គាត់នៅតែស្រឡាញ់ព្រះជាម្ចាស់ដែរ គាត់មិនបានគិតអំពីអនាគតខ្លួនឯង ឬព្យាយាមឱ្យបានសេចក្ដីសង្ឃឹមដ៏ល្អត្រចង់ ឬឱ្យបានគំនិតហួសប្រមាណនោះដែរ ហើយគាត់មានតែព្យាយាមស្រឡាញ់ព្រះជាម្ចាស់ និងស្ដាប់តាមគ្រប់ការរៀបចំរបស់ព្រះជាម្ចាស់តែប៉ុណ្ណោះ។ នេះហើយគឺជាបទដ្ឋានដែលអ្នកគួរសម្រេចឱ្យបាន មុនពេលអ្នកពិចារណាចង់ធ្វើទីបន្ទាល់ មុនពេលអ្នកក្លាយជាមនុស្សម្នាក់ដែលត្រូវបានប្រោសឱ្យគ្រប់លក្ខណ៍ បន្ទាប់ពីត្រូវបានយកឈ្នះ។ ថ្ងៃនេះ ប្រសិនបើមនុស្សពិតជាស្គាល់សារជាតិ និងឋានៈរបស់ខ្លួនឯងផ្ទាល់ តើពួកគេនឹងនៅតែព្យាយាមស្វែងរកអនាគត និងសេចក្ដីសង្ឃឹមដែរឬទេ? អ្វីដែលអ្នកគួរដឹងគឺដូច្នេះ៖ ទោះបីព្រះជាម្ចាស់ប្រោស ឬមិនប្រោសខ្ញុំឱ្យបានគ្រប់លក្ខណ៍ ក៏ខ្ញុំត្រូវតែដើរតាមព្រះជាម្ចាស់ដែរ។ គ្រប់យ៉ាងដែលទ្រង់ធ្វើនៅពេលនេះ គឺសុទ្ធតែល្អ និងត្រូវបានធ្វើឡើងជាប្រយោជន៍ដល់ខ្ញុំ និងដើម្បីឱ្យនិស្ស័យរបស់យើងអាចផ្លាស់ប្ដូរ ហើយយើងអាចរំដោះខ្លួនឯងពីឥទ្ធិពលរបស់សាតាំង ដើម្បីឱ្យយើងកើតនៅក្នុងទឹកដីដ៏ស្មោកគ្រោក តែក៏នៅអាចរើខ្លួនពីភាពសៅហ្មង ទាំងរលាស់ភាពស្មោកគ្រោក និងឥទ្ធិពលរបស់សាតាំងចេញ រួចទុកវាចោល។ ពិតណាស់ នេះគឺជាសេចក្ដីតម្រូវពីអ្នក តែចំពោះព្រះជាម្ចាស់វិញ វាគ្រាន់តែជាការយកឈ្នះដែលត្រូវបានធ្វើឡើង ដើម្បីឱ្យមនុស្សមានការតាំងចិត្តស្ដាប់បង្គាប់ និងអាចចុះចូលចំពោះការរៀបចំគ្រប់យ៉ាងរបស់ព្រះជាម្ចាស់។ កិច្ចការទាំងអស់នឹងត្រូវសម្រេចតាមរបៀបនេះ។ សព្វថ្ងៃនេះ មនុស្សភាគច្រើនសុទ្ធតែត្រូវបានយកឈ្នះរួចហើយ ប៉ុន្តែនៅក្នុងពួកគេ គឺនៅតែមានចរិតបះបោរ និងមិនស្ដាប់បង្គាប់ច្រើនដដែល។ ឋានៈពិតរបស់មនុស្ស គឺនៅតូចទាបណាស់ ហើយពួកគេអាចក្លាយជាមនុស្សដែលមានកម្លាំងខ្លាំង ប្រសិនបើមានសង្ឃឹមនិងមើលឃើញអនាគតប៉ុណ្ណោះ។ កង្វះសេចក្ដីសង្ឃឹម និងការមើលឃើញអនាគត ធ្វើឱ្យពួកគេទៅជាគិតអវិជ្ជមាន និងគិតចង់ចាកចេញពីព្រះជាម្ចាស់។ ជាងនេះទៀត មនុស្សពុំមានបំណងចិត្តខ្លាំង ក្នុងការព្យាយាមស្ដែងចេញនូវភាពជាមនុស្សធម្មតា តាមរយៈការរស់នៅនោះទេ។ នេះជារឿងដែលមិនអាចទទួលយកបានទេ។ ហេតុនេះ ខ្ញុំនៅតែនិយាយអំពីការយកឈ្នះដដែល។ តាមពិត ភាពគ្រប់លក្ខណ៍កើតឡើងព្រមគ្នាជាមួយនឹងការយកឈ្នះ៖ នៅពេលដែលអ្នកត្រូវបានយកឈ្នះ ផលដំបូងនៃការប្រោសឱ្យបានគ្រប់លក្ខណ៍ ក៏សម្រេចឡើងដែរ។ កន្លែងដែលមានភាពខុសគ្នារវាងការដែលត្រូវបានយកឈ្នះ និងការដែលត្រូវប្រោសឱ្យគ្រប់លក្ខណ៍ គឺវាអាស្រ័យលើកម្រិតនៃការផ្លាស់ប្ដូរនៅក្នុងមនុស្ស។ ការដែលត្រូវបានយកឈ្នះ គឺជាជំហានដំបូងនៃការប្រោសឱ្យបានគ្រប់លក្ខណ៍ និងមិនមែនមានន័យថា ពួកគេត្រូវបានប្រោសឱ្យគ្រប់លក្ខណ៍ទាំងស្រុងនោះឡើយ ក៏មិនបញ្ជាក់ថា ពួកគេត្រូវបានព្រះជាម្ចាស់ទទួលយកទាំងស្រុងដែរ។ បន្ទាប់ពីមនុស្សត្រូវបានយកឈ្នះ មានការផា្លស់ប្ដូរមួយចំនួនខាងឯនិស្ស័យរបស់គេ ប៉ុន្តែការផ្លាស់ប្ដូរនោះនៅតិចជាងមនុស្សដែលត្រូវបានព្រះជាម្ចាស់ប្រោសឱ្យគ្រប់លក្ខណ៍ឆ្ងាយណាស់។ សព្វថ្ងៃនេះ អ្វីដែលបានធ្វើរួច គឺជាកិច្ចការចាប់ផ្ដើមនៃការប្រោសមនុស្សឱ្យបានគ្រប់លក្ខណ៍ គឺការយកឈ្នះពួកគេ ហើយប្រសិនបើអ្នកមិនអាចសម្រេចបាននូវការដែលត្រូវបានយកឈ្នះនេះទេ នោះអ្នកនឹងគ្មានផ្លូវនឹងត្រូវប្រោសឱ្យបានគ្រប់លក្ខណ៍ឡើយ ហើយក៏មិនត្រូវបានព្រះជាម្ចាស់ទទួលយកទាំងស្រុងដែរ។ អ្នកនឹងទទួលបានត្រឹមតែព្រះបន្ទូលនៃការវាយផ្ចាល និងការជំនុំជម្រះតិចតួចប៉ុណ្ណោះ តែព្រះបន្ទូលនោះនឹងមិនអាចផ្លាស់ប្ដូរដួងចិត្តរបស់អ្នកទាំងស្រុងបានឡើយ។ ដូច្នេះ អ្នកនឹងក្លាយជាមនុស្សម្នាក់ក្នុងចំណោមមនុស្សដែលត្រូវផាត់ចោល។ វាមិនខុសអីពីការសម្លឹងមើលពិធីជប់លៀងដ៏អធិកអធមហូរហៀរនៅពេញតុ តែមិនអាចបរិភោគបាន។ តើនោះមិនមែនជាទិដ្ឋភាពដ៏អណោចអាធ័មចំពោះអ្នកទេឬអី? ដូច្នេះហើយ អ្នកត្រូវតែស្វះស្វែងរកការផ្លាស់ប្ដូរ៖ ទោះជាការដែលត្រូវយកឈ្នះ ឬការដែលត្រូវប្រោសឱ្យបានគ្រប់លក្ខណ៍ សុទ្ធតែពាក់ព័ន្ធនឹងការដែលមាន ឬគ្មានការផ្លាស់ប្ដូរនៅក្នុងចិត្តរបស់អ្នក និងការដែលអ្នកស្ដាប់បង្គាប់ ឬមិនស្ដាប់បង្គាប់ ហើយកត្តានេះកំណត់ថា អ្នកអាចនឹងត្រូវព្រះជាម្ចាស់ទទួលយក ឬមិនទទួលយក។ ចូរដឹងថា «ការដែលត្រូវបានយកឈ្នះ» និង «ការដែលត្រូវបានប្រោសឱ្យបានគ្រប់លក្ខណ៍» សុទ្ធតែផ្អែកលើវិសាលភាពនៃការផ្លាស់ប្ដូរ និងការស្ដាប់បង្គាប់ និងកម្រិតនៃសេចក្ដីស្រឡាញ់របស់អ្នកចំពោះព្រះជាម្ចាស់។ អ្វីដែលត្រូវតម្រូវនៅថ្ងៃនេះ គឺឱ្យអ្នករាល់គ្នាអាចត្រូវបានប្រោសឱ្យគ្រប់លក្ខណ៍ទាំងស្រុង ប៉ុន្តែដំបូងឡើយអ្នកត្រូវតែត្រូវយកឈ្នះជាមុនសិន អ្នកត្រូវតែមានចំណេះដឹងគ្រប់គ្រាន់អំពីការវាយផ្ចាល និងការជំនុំជម្រះរបស់ព្រះជាម្ចាស់ ត្រូវតែមានសេចក្ដីជំនឿក្នុងការដើរតាម និងត្រូវធ្វើជាមនុស្សម្នាក់ដែលស្វះស្វែងរកការផ្លាស់ប្ដូរ និងស្វះស្វែងរកចំណេះដឹងអំពីព្រះជាម្ចាស់។ ទាល់តែពេលនោះ ទើបអ្នកនឹងក្លាយជាមនុស្សម្នាក់ ដែលស្វះស្វែងឱ្យបានគ្រប់លក្ខណ៍។ អ្នករាល់គ្នាគួរយល់ថា នៅក្នុងដំណើរការនៃការប្រោសឱ្យគ្រប់លក្ខណ៍ អ្នកនឹងត្រូវបានយកឈ្នះ ហើយនៅក្នុងដំណើរការនៃការដែលត្រូវបានយកឈ្នះ អ្នកនឹងត្រូវបានប្រោសឱ្យគ្រប់លក្ខណ៍។ ថ្ងៃនេះ អ្នកអាចស្វះស្វែងឱ្យបានការប្រោសឱ្យបានគ្រប់លក្ខណ៍ ឬស្វះស្វែងរកការផ្លាស់ប្ដូរភាពជាមនុស្សពីខាងក្រៅ និងការកែលម្អគុណសម្បត្តិរបស់អ្នក ប៉ុន្តែសំខាន់ជាងគេនោះ គឺអ្នកអាចយល់ថា គ្រប់យ៉ាងដែលព្រះជាម្ចាស់ធ្វើនៅថ្ងៃនេះ មានអត្ថន័យ និងមានប្រយោជន៍៖ កិច្ចការនេះអាចធ្វើឱ្យអ្នកដែលជាមនុស្សដែលកើតក្នុងទឹកដីស្មោកគ្រោក អាចគេចផុតពីភាពស្មោកគ្រោក និងរលាស់វាចេញឱ្យអស់ ហើយវាអាចធ្វើឱ្យអ្នកឈ្នះលើឥទ្ធិពលរបស់សាតាំង និងអាចបោះបង់ឥទ្ធិពលដ៏ខ្មៅងងឹតរបស់សាតាំងចោលទៀតផង។ តាមរយៈការផ្ដោតជាសំខាន់លើសេចក្ដីទាំងនេះ អ្នកត្រូវបានការពារនៅក្នុងទឹកដីដ៏ស្មោកគ្រោនេះ។ ទីបំផុត តើអ្នកនឹងត្រូវសុំឱ្យផ្ដល់នូវទីបន្ទាល់អ្វីខ្លះ? អ្នកបានកើតនៅក្នុងទឹកដីដ៏ស្មោកគ្រោក ប៉ុន្តែអ្នកអាចក្លាយជាមនុស្សដ៏បរិសុទ្ធ មិនធ្លាប់ត្រូវប្រឡាក់ដោយភាពស្មោកគ្រោកសោះ រស់នៅក្រោមអំណាចសាតាំងមែន ប៉ុន្តែដកខ្លួនចេញពីឥទ្ធិពលរបស់សាតាំងបាន ក៏មិនដែលត្រូវសាតាំងសណ្ឋិត ឬរុកកួនឡើយ ថែមទាំងរស់នៅក្នុងព្រះហស្តនៃព្រះដ៏មានគ្រប់ព្រះចេស្ដាទៀតផង។ នេះគឺជាទីបន្ទាល់ និងជាភ័ស្តុតាងបញ្ជាក់ពីជ័យជម្នះនៅក្នុងសមរភូមិប្រយុទ្ធជាមួយសាតាំង។ អ្នកអាចបោះបង់សាតាំងចោលបាន អ្នកលែងបង្ហាញនិស្ស័យអាក្រក់ តាមរយៈជីវិតរស់នៅរបស់អ្នកទៀតហើយ តែផ្ទុយទៅវិញ អ្នកបានបង្ហាញនូវសេចក្ដីដែលព្រះជាម្ចាស់តម្រូវឱ្យមនុស្សមាន នៅពេលដែលទ្រង់បង្កើតមនុស្សមកគឺ ភាពជាមនុស្សធម្មតា ញាណធម្មតា តម្រិះធម្មតា ការតាំងចិត្តធម្មតាក្នុងការស្រឡាញ់ព្រះជាម្ចាស់ និងភាពស្មោះត្រង់ចំពោះព្រះជាម្ចាស់ តាមរយៈការរស់នៅរបស់អ្នកវិញ។ នេះហើយជាទីបន្ទាល់ដែលធ្វើឡើងដោយសត្តិនិកររបស់ព្រះជាម្ចាស់។ អ្នកនិយាយថា «យើងកើតមកក្នុងទឹកដីស្មោកគ្រោក ប៉ុន្តែដោយសារតែការការពាររបស់ព្រះជាម្ចាស់ ដោយសារការដឹកនាំរបស់ទ្រង់ និងដោយសារទ្រង់បានយកឈ្នះយើងរាល់គ្នា នោះយើងបានរើខ្លួនរួចពីឥទ្ធិពលរបស់សាតាំងហើយ។ ដែលយើងអាចស្ដាប់បង្គាប់នៅថ្ងៃនេះ នោះក៏មកពីផលនៃការដែលត្រូវព្រះជាម្ចាស់យកឈ្នះ ហើយមិនមែនមកពីយើងជាមនុស្សល្អ ឬមកពីយើងស្រឡាញ់ព្រះជាម្ចាស់តាំងពីកំណើតនោះឡើយ។ មកពីព្រះជាម្ចាស់បានជ្រើសរើសយើង និងបានកំណត់យើងទុកជាមុន ទើបយើងត្រូវបានយកឈ្នះនៅថ្ងៃនេះ ហើយអាចធ្វើទីបន្ទាល់អំពីទ្រង់ ហើយអាចបម្រើទ្រង់បាន ដូច្នេះ ដោយសារតែទ្រង់បានជ្រើសរើស និងការពារយើង ទើបយើងត្រូវបានសង្គ្រោះ និងត្រូវបានប្រោសឱ្យរួចពីអំណាចរបស់សាតាំង ហើយអាចបោះបង់ភាពស្មោកគ្រោក និងត្រូវបានបន្សុទ្ធនៅក្នុងប្រជាជាតិនៃនាគដ៏ធំមានសម្បុរក្រហមដែរ។» លើសពីនេះ អ្វីដែលអ្នកស្ដែងចេញមកក្រៅតាមការរស់នៅរបស់អ្នកនឹងបង្ហាញថា អ្នកមានភាពជាមនុស្សធម្មតា អ្វីដែលអ្នកនិយាយក៏យកជាការបាន ហើយអ្នកក៏ស្ដែងចេញនូវលក្ខណៈដូចមនុស្សធម្មតាម្នាក់ នៅក្នុងជីវិតរស់នៅរបស់អ្នកដែរ។ នៅពេលដែលអ្នកដទៃឃើញអ្នក នោះអ្នកមិនគួរធ្វើឱ្យគេលាន់មាត់ថា «តើនេះមិនមែនជារូបកាយនៃនាគដ៏ធំមានសម្បុរក្រហមទេឬអី?» កិរិយារបស់បងប្អូនស្រីៗ មិនមែនជាកិរិយារបស់នារីភេទទេ ចំណែកកិរិយារបស់បងប្អូនប្រុសៗ ក៏មិនមែនជាកិរិយារបស់បុរសភេទដែរ ហើយអ្នកគ្មានចរិតមារយាទជាពួកបរិសុទ្ធទាល់តែសោះ។ នោះមនុស្សនឹងឆ្លើយថា «ដែលព្រះជាម្ចាស់មានបន្ទូលថា ពួកគេជាពូជពង្សរបស់ពួកម៉ូអាប់ នោះគ្មានអ្វីប្លែកទេ ព្រះអង្គមានបន្ទូលត្រូវណាស់!» ប្រសិនបើមនុស្សសម្លឹងមកអ្នករាល់គ្នា រួចលាន់មាត់ថា «ទោះបីព្រះជាម្ចាស់មានបន្ទូលថា អ្នករាល់គ្នាគឺជាពូជពង្សម៉ូអាប់ ក៏អ្វីដែលអ្នករាល់គ្នាស្ដែងចេញមកតាមការរស់នៅបានបញ្ជាក់ថា អ្នករាល់គ្នាបានបោះបង់ឥទ្ធិពលរបស់សាតាំងរួចហើយ ថ្វីបើសេចក្ដីទាំងនេះនៅមានក្នុងអ្នករាល់គ្នា ក៏អ្នករាល់គ្នាអាចបែរខ្នងដាក់វាបានដែរ នេះបង្ហាញថា អ្នករាល់គ្នាត្រូវបានយកឈ្នះទាំងស្រុងហើយ» អ្នករាល់គ្នាដែលត្រូវបានយកឈ្នះ និងត្រូវបានសង្គ្រោះ នឹងលាន់មាត់ថា «ពិតមែនហើយដែលថា យើងរាល់គ្នាជាពូជពង្សម៉ូអាប់ ប៉ុន្តែ យើងត្រូវបានសង្គ្រោះដោយព្រះជាម្ចាស់ ហើយទោះបីជាពូជពង្សម៉ូអាប់ពីអតីតកាល ត្រូវព្រះជាម្ចាស់បោះបង់ និងត្រូវបណ្ដាសា ហើយត្រូវប្រជាជនអ៊ីស្រាអែលបណ្ដេញឱ្យទៅរស់ក្នុងចំណោមសាសន៍ដទៃ ក៏ថ្ងៃនេះព្រះជាម្ចាស់បានសង្គ្រោះយើងហើយដែរ។ ពិតមែនហើយ យើងរាល់គ្នាជាមនុស្សពុករលួយបំផុត ក្នុងចំណោមមនុស្សទាំងអស់ ព្រះជាម្ចាស់បានប្រកាសមកដូច្នេះ នេះជាការពិត និងជារឿងដែលមនុស្សគ្រប់គ្នាប្រកែកមិនបាន។ ដោយឡែកសព្វថ្ងៃនេះ យើងបានរួចផុតពីឥទ្ធិពលនោះហើយ។ យើងស្អប់បុព្វបុរសរបស់យើង យើងព្រមបែរខ្នងចេញពីបុព្វបុរសរបស់យើង ដើម្បីបោះបង់ចោលការនេះទាំងស្រុង និងដើម្បីស្ដាប់បង្គាប់តាមការរៀបចំទាំងអស់របស់ព្រះជាម្ចាស់ ដោយប្រព្រឹត្តតាមបំណងព្រះហឫទ័យរបស់ព្រះជាម្ចាស់ និងសម្រេចបាននូវសេចក្ដីដែលទ្រង់តម្រូវពីយើងរាល់គ្នា ហើយទទួលបាននូវការបំពេញបំណងព្រះហឫទ័យរបស់ព្រះជាម្ចាស់។ ម៉ូអាប់បានក្បត់ព្រះជាម្ចាស់ គេមិនបានប្រព្រឹត្តតាមបំណងព្រះហឫទ័យរបស់ព្រះជាម្ចាស់ ហើយគេត្រូវព្រះជាម្ចាស់ស្អប់។ ដោយឡែក យើងគួរយកចិត្តទុកដាក់នឹងព្រះហឫទ័យរបស់ព្រះជាម្ចាស់ ហើយសព្វថ្ងៃនេះ ដោយសារយើងយល់ពីបំណងព្រះហឫទ័យរបស់ព្រះជាម្ចាស់ យើងមិនអាចក្បត់ព្រះជាម្ចាស់បានឡើយ ហើយយើងត្រូវតែបោះបង់បុព្វបុរសពីបុរាណរបស់យើងចោល!» ខ្ញុំបាននិយាយពីការបោះបង់នាគដ៏ធំមានសម្បុរក្រហមចោលពីមុនរួចហើយ ហើយថ្ងៃនេះ ខ្ញុំនឹងផ្ដោតសំខាន់លើការបោះបង់ចោលបុព្វបុរសពីបុរាណរបស់មនុស្សវិញម្ដង។ នេះគឺជាទីបន្ទាល់មួយស្ដីអំពីការយកឈ្នះរបស់មនុស្ស ហើយទោះបីជាថ្ងៃនេះអ្នកចូលរួមយ៉ាងណា ក៏ទីបន្ទាល់របស់អ្នកក្នុងរឿងនេះ មិនត្រូវខ្វះឡើយ។

សាច់រឿងពិតនៃកិច្ចការនៃការយកឈ្នះ (៣)

លទ្ធផលចង់បានអំពីកិច្ចការនៃការយកឈ្នះ សំខាន់គឺ ដើម្បីឱ្យសាច់ឈាមរបស់មនុស្សលែងធ្វើការបះបោរទៀត ពោលគឺដើម្បីឱ្យគំនិតរបស់មនុស្សទទួលបាន​ចំណេះដឹងថ្មីអំពីព្រះជាម្ចាស់ ដើម្បីឱ្យ​ចិត្ដរបស់មនុស្សបានចុះចូលនឹងព្រះជាម្ចាស់ទាំងស្រុង​ និងដើម្បីឱ្យមនុស្សមានចិត្ដប្រាថ្នាចង់ធ្វើអ្វីថ្វាយព្រះជាម្ចាស់។ មនុស្សមិនបានរាប់ថាត្រូវបានយកឈ្នះ នៅពេលដែលចរិតដើម ឬសាច់ឈាមរបស់ពួកគេបានផ្លាស់ប្ដូរទេ ហើយនៅពេលដែលការគិត មនសិការ និងញាណរបស់មនុស្សផ្លាស់ប្ដូរ ពោលគឺនៅពេលដែលអាកប្បកិរិយាផ្នែកចិត្ដគំនិតរបស់អ្នកផ្លាស់ប្ដូរ នោះគឺជាពេលដែលព្រះជាម្ចាស់បានយកឈ្នះលើអ្នកហើយ។ នៅពេលដែលអ្នកបានតាំងចិត្ដចុះចូល និងបានទទួលយកនូវចិត្ដគំនិតថ្មី នៅពេលដែលអ្នកលែងនាំយកនូវសញ្ញាណ ឬចេតនាផ្ទាល់ខ្លួនចំពោះព្រះបន្ទូល និងកិច្ចការរបស់ព្រះជាម្ចាស់តទៅទៀតហើយនៅពេលដែលខួរក្បាលរបស់អ្នកអាចគិតបានជាធម្មតា ពោលគឺនៅពេលដែលអ្នកអាចថ្វាយខ្លួនឯងសម្រាប់ព្រះជាម្ចាស់ដោយស្មោះអស់ពីចិត្ដ នោះអ្នកជាប្រភេទមនុស្សដែលព្រះជាម្ចាស់បានយកឈ្នះទាំងស្រុងហើយ។ នៅក្នុងសាសនា មនុស្សជាច្រើនរងទុក្ខយ៉ាងខ្លាំងពេញមួយជីវិតរបស់ពួកគេ៖ ពួកគេលត់ដំរូបកាយរបស់ខ្លួន និងផ្ទុកឈើឆ្កាងរបស់ខ្លួន ហើយពួកគេថែមទាំងបន្ដរងទុក្ខ ព្រមទាំងស៊ូទ្រាំនៅពេលដែលពួកគេហៀបនឹងស្លាប់! មនុស្សមួយចំនួននៅតែធ្វើការតមអាហារនៅថ្ងៃនៃសេចក្ដីស្លាប់របស់ខ្លួនចូលមកដល់។ ពួកគេបានបដិសេធខ្លួនឯងពេញមួយជីវិត គឺបដិសេធនូវម្ហូបអាហារឆ្ងាញ់ៗ និងសម្លៀកបំពាក់ល្អៗ ដោយផ្ដោតលើការរងទុក្ខតែប៉ុណ្ណោះ។ ពួកគេអាចលត់ដំរូបកាយរបស់ខ្លួន និងអាចបះបោរទាស់នឹងសាច់ឈាមរបស់គេបាន។ ស្មារតីសម្រាប់ការស៊ូទ្រាំរបស់ពួកគេ ពិតជាគួរឱ្យសរសើរ។ ប៉ុន្ដែការគិត សញ្ញាណ និងឥរិយាបថផ្នែកចិត្ដគំនិត ព្រមទាំងធម្មជាតិដើមរបស់ពួកគេមិនទាន់ត្រូវបានលួសកាត់ សូម្បីតែបន្ដិច​ណា​ឡើយ។ ពួកគេខ្វះនូវចំណេះដឹង ដ៏ពិតប្រាកដអំពីខ្លួនឯង។ រូបភាពនៅក្នុងចិត្តរបស់ពួកគេអំពីព្រះជាម្ចាស់គឺទ្រង់ជាព្រះពីបុរាណ ជាព្រះដ៏ស្រពេចស្រពិល។ ការតាំងចិត្ដរបស់គេក្នុងការរងទុក្ខសម្រាប់ព្រះជាម្ចាស់កើតចេញពីការខ្នះខ្នែង និងចរិតលក្ខណៈល្អ​នៃ​ភាព​ជាមនុស្សរបស់ពួកគេ។ ទោះបីជាពួកគេជឿលើព្រះជាម្ចាស់ក្ដី ក៏ពួកគេមិនយល់ពីទ្រង់ និងមិនដឹងពីព្រះរាជបំណង​របស់ទ្រង់ដែរ។ ពួកគេគ្រាន់​តែធ្វើការ ​និងរងទុក្ខសម្រាប់ព្រះជាម្ចាស់ទាំងងងឹតងងល់ប៉ុណ្ណោះ។ ពួកគេមិនឱ្យតម្លៃទៅលើ​ការយល់ដឹងទាល់តែសោះ ពួកគេមិនសូវខ្វល់ខ្វាយ​​ថាត្រូវធ្វើដូចម្ដេច​ដើម្បីធានា​ថា ការបម្រើរបស់ពួកគេពិតជាបានបំពេញតាមព្រះរាជបំណង​របស់ព្រះជាម្ចាស់មែននោះ ហើយពួកគេក៏មិន​ដឹង​ថា​ត្រូវ​ធ្វើ​ដូចម្ដេច​ដើម្បីទទួលបានចំណេះដឹងអំពីព្រះជាម្ចាស់ដែរ។ ព្រះជាម្ចាស់ដែលពួកគេបម្រើ មិនមែនជាព្រះនៅក្នុងរូបអង្គពីដើមរបស់ទ្រង់ឡើយ ប៉ុន្ដែជាព្រះដែលពួកគេបានស្រមើស្រម៉ៃ ជាព្រះដែលពួកគេបានត្រឹមតែឮ ឬត្រឹមតែបានអាននៅក្នុងសំណេររឿងព្រេងតែប៉ុណ្ណោះ។ បន្ទាប់មក ពួកគេក៏ប្រើប្រាស់ការស្រមើស្រមៃចេញជារូបរាង និងជំនឿស៊ប់ ដើម្បីរងទុក្ខសម្រាប់ព្រះជាម្ចាស់ និងទទួលយកកិច្ចការរបស់ព្រះជាម្ចាស់ ដែលព្រះជាម្ចាស់សព្វព្រះហឫទ័យចង់ឱ្យធ្វើ។ ការបម្រើរបស់ពួកគេគឺមិនជាក់លាក់សោះឡើយ ជាក់ស្ដែង គឺគ្មាននរណាម្នាក់ក្នុងចំណោមពួកគេដែលអាចបម្រើស្របតាមព្រះរាជបំណងរបស់ព្រះជាម្ចាស់បានពិតប្រាកដឡើយ។ មិនថាពួកគេរងទុក្ខវេទនាដោយអំណរយ៉ាងណា ការយល់ឃើញរបស់ពួកគេកាលពីមុនចំពោះការបម្រើ និងចិត្ដគំនិតរបស់ពួកគេអំពីព្រះជាម្ចាស់ គឺនៅតែដដែល ដ្បិតពួកគេមិនបានឆ្លងកាត់ការជំនុំជម្រះ ការវាយផ្ចាល ការបន្សុទ្ធ និងការប្រទានឱ្យគ្រប់លក្ខណ៍របស់ព្រះជាម្ចាស់ឡើយ ហើយក៏មិនមាននរណាបានណែនាំពួកគេឱ្យប្រើប្រាស់សេចក្ដីពិតដែរ។ សូម្បីតែពេលដែលពួកគេជឿលើព្រះយេស៊ូវគ្រីស្ទ ជាព្រះសង្គ្រោះក៏គ្មាននរណាម្នាក់ក្នុងចំណោមពួកគេធ្លាប់បានឃើញព្រះសង្គ្រោះដែរ។ ពួកគេបានត្រឹមតែស្គាល់ទ្រង់តាមរយៈការនិទានប្រាប់ និងការឮតៗគ្នាតែប៉ុណ្ណោះ។ ជាលទ្ធផល ការបម្រើរបស់ពួកគេ គ្មានអ្វីក្រៅពីការបម្រើដែលគ្មានរបៀបរៀបរយ ធ្វើទាំងបិទភ្នែកដូចជាមនុស្សខ្វាក់បម្រើឪពុកឡើយ។ តើការបម្រើបែបនេះអាចទទួលបានអ្វី? ហើយតើនរណាយល់ព្រមឱ្យធ្វើវា? ចាប់តាំងពីដើមដំបូងរហូតមកដល់ចុងបំផុត ការបម្រើរបស់ពួកគេនៅតែដដែលជារហូតមក។ ពួកគេទទួលតែមេរៀនដែលមនុស្សបានរៀបចំ ហើយយកការបម្រើរបស់ពួកគេដោយផ្អែកលើលក្ខណៈធម្មជាតិរបស់គេ និងធ្វើតាមការពេញចិត្ដរបស់ខ្លួនតែប៉ុណ្ណោះ។ តើការធ្វើបែបនេះ អាចនាំឱ្យមានរង្វាន់អ្វីដែរ? សូម្បីតែពេត្រុសដែលជាអ្នកបានឃើញព្រះយេស៊ូវគ្រីស្ទ ក៏មិនបានដឹងពីរបៀបបម្រើដែលស្របតាមព្រះរាជបំណង​របស់ព្រះជាម្ចាស់ដែរ គឺលោកបានដឹងអំពីការនេះក្នុងពេលចុងក្រោយ នៅពេលដែលលោកមានវ័យចំណាស់ទៅហើយ។ តើសេចក្ដីនេះបាននិយាយអ្វីខ្លះអំពីមនុស្សខ្វាក់ទាំងនោះ ដែលមិនមានបទពិសោធន៍ក្នុងការលួសកាត់សូម្បីតែបន្ដិច និងអស់អ្នកដែលមិនមាននរណាដឹកនាំនោះ? តើការបម្រើរបស់មនុស្សនៅក្នុងចំណោមអ្នករាល់គ្នានាពេលនេះ មិនដូចជាមនុស្សខ្វាក់ទាំងនោះទេឬអី? មនុស្សអស់ទាំងនោះដែលមិនបានទទួលការជំនុំជម្រះ មិនបានទទួលការលួសកាត់​ និងអស់អ្នកដែលមិនមានការផ្លាស់ប្ដូរ តើពួកគេមិនត្រូវបានយកឈ្នះទាំងស្រុងទេឬ? តើមនុស្សបែបនេះមានប្រយោជន៍អ្វី? ប្រសិនបើការគិតរបស់អ្នក ចំណេះដឹងរបស់អ្នកអំពីជីវិត និងចំណេះដឹងរបស់អ្នកអំពីព្រះជាម្ចាស់ បង្ហាញពីការមិនមានការផ្លាស់ប្ដូរ ហើយអ្នកមិនទទួលបានអ្វីទាំងអស់ នោះអ្នកនឹងមិនទទួលបានអ្វីគួរឱ្យកត់សម្គាល់នៅក្នុងការបម្រើរបស់អ្នកឡើយ! បើគ្មាននិមិត្ដ និងចំណេះដឹងថ្មីអំពីកិច្ចការរបស់ព្រះជាម្ចាស់ទេ នោះអ្នកនឹងមិនទទួលបានការយកឈ្នះឡើយ។ វិធីរបស់អ្នកក្នុងការដើរតាមព្រះជាម្ចាស់នឹងដូចជាមនុស្សដែលរងទុក្ខ និងតមអាហារ៖ គឺមានតម្លៃតិចណាស់! វាច្បាស់ណាស់ ដ្បិតមានទីបន្ទាល់តិចតួចប៉ុណ្ណោះនៅក្នុងអ្វីដែលគេធ្វើ បានជាខ្ញុំមានបន្ទូលថាការបម្រើរបស់គេ គឺឥតប្រយោជន៍សោះឡើយ! ពេញមួយជីវិតរបស់ពួកគេ មនុស្សទាំងនោះរងទុក្ខលំបាក និងចំណាយពេលនៅក្នុងមន្ទីរឃុំឃាំង។ ពួកគេប្រឹងអត់ទ្រាំជានិច្ច ស្រលាញ់ជានិច្ច ហើយពួកគេផ្ទុកឈើឆ្កាងជានិច្ច ពួកគេត្រូវបានលោកិយមើលងាយ និងបដិសេធ ពួកគេជួបប្រទះការលំបាកគ្រប់យ៉ាង ហើយទោះបីជាពួកគេស្ដាប់បង្គាប់រហូតដល់ទីបញ្ចប់ក៏ដោយ ក៏ពួកគេនៅតែមិនត្រូវបានយកឈ្នះដែរ ព្រមទាំងមិនអាចធ្វើទីបន្ទាល់អំពីការដែលត្រូវបានយកឈ្នះឡើយ។ ពួកគេបានរងទុក្ខយ៉ាងខ្លាំង ប៉ុន្ដែនៅខាងក្នុងវិញ ពួកគេមិនបានស្គាល់ព្រះជាម្ចាស់ទាល់តែសោះ។ គ្មានគំនិត សញ្ញាណចាស់ៗ ការបដិបត្តិខាងសាសនា ចំណេះដឹងដែលមនុស្សបង្កើត និងគំនិតរបស់មនុស្ស​ដែលត្រូវបានលួសកាត់​ឡើយ។ គ្មានតម្រុយអំពីគំនិតថ្មីនៅក្នុងពួកគេឡើយ សូម្បីតែបន្ដិច។ គ្មានចំណេះដឹងណាមួយរបស់ពួកគេស្ដីពីព្រះជាម្ចាស់ដែលពិត និងសុក្រឹតនោះឡើយ។ ពួកគេបានយល់ច្រឡំពីព្រះរាជបំណង​របស់ព្រះជាម្ចាស់។ តើការនេះបម្រើដល់ព្រះជាម្ចាស់ដែរឬទេ? មិនថាចំណេះដឹងរបស់អ្នកកាលពីមុន ស្ដីពីព្រះជាម្ចាស់បែបណានោះទេ ប្រសិនបើថ្ងៃនេះនៅតែដដែល ហើយអ្នកនៅតែបន្ដយកចំណេះដឹងរបស់អ្នកអំពីព្រះជាម្ចាស់ទៅធ្វើជាមូលដ្ឋាន តាមសញ្ញាណ និងគំនិតផ្ទាល់ខ្លួនរបស់អ្នក ដោយមិនខ្វល់ថាព្រះជាម្ចាស់ធ្វើអ្វីនោះ ពោលគឺ ប្រសិនបើអ្នកមិនមានចំណេះដឹងថ្មី និងពិតប្រាកដ ហើយបើសិនជាអ្នកមិនអាចដឹងអំពីរូបអង្គ និងនិស្ស័យពិតរបស់ព្រះជាម្ចាស់ទេនោះ ប្រសិនបើចំណេះដឹងរបស់អ្នកអំពីព្រះជាម្ចាស់នៅតែទទួលការដឹកមុខពីគំនិតបែបសក្ដិភូមិ និងបែបអបិយជំនឿ ហើយនៅតែកើតឡើងពីការស្រមើស្រមៃ និងសញ្ញាណរបស់មនុស្ស នោះអ្នកមិនទាន់ត្រូវបានយកឈ្នះឡើយ។ គ្រប់ទាំងព្រះបន្ទូលជាច្រើនដែលខ្ញុំបានថ្លែងទៅកាន់អ្នកឥឡូវនេះ គឺដើម្បីឱ្យអ្នកដឹង មានចំណេះដឹងនេះដើម្បីដឹកនាំអ្នកទៅកាន់ចំណេះដឹងដែលថ្មីជាងមុន និងមានភាពសុក្រឹតផង។ ព្រះបន្ទូលទាំងនេះ ក៏​ដើម្បីលួសកាត់សញ្ញាណចាស់ៗ និងចំណេះដឹងចាស់ៗនៅក្នុងខ្លួនអ្នក ដើម្បីឱ្យអ្នកអាចមានចំណេះដឹងថ្មីផងដែរ។ ប្រសិនបើអ្នកហូប និងផឹកព្រះបន្ទូលរបស់ខ្ញុំ នោះចំណេះដឹងរបស់អ្នកនឹងផ្លាស់ប្ដូរគួរឱ្យកត់សម្គាល់។ ដរាបណាដែលអ្នកហូប និងផឹកព្រះបន្ទូលរបស់ព្រះជាម្ចាស់ដោយដួងចិត្ដដែលចុះចូល នោះការយល់ឃើញរបស់អ្នក នឹងមានលក្ខណៈខុសពីមុនស្រឡះ។ ដរាបណាអ្នកអាចទទួលយកនូវការវាយផ្ចាលម្ដងហើយម្ដងទៀតបាន នោះចិត្ដគំនិតចាស់របស់អ្នកនឹងផ្លាស់ប្រែជាបន្ដបន្ទាប់។ ដរាបណាចិត្ដគំនិតរបស់អ្នកត្រូវបានជំនួសដោយអ្វីដែលថ្មី នោះការប្រព្រឹត្តរបស់អ្នកក៏នឹងផ្លាស់ប្ដូរតាមនោះដែរ។ តាមវិធីនេះ ការបម្រើរបស់អ្នកនឹងកាន់តែឆាប់ដល់គោលដៅ គឺកាន់តែអាចបំពេញតាមព្រះរាជបំណង​របស់ព្រះជាម្ចាស់។ ប្រសិនបើអ្នកអាចផ្លាស់ប្ដូរជីវិតរបស់អ្នក ចំណេះដឹងរបស់អ្នកអំពីជីវិតមនុស្ស និងសញ្ញាណរបស់អ្នកអំពីព្រះជាម្ចាស់ នោះលក្ខណៈធម្មជាតិរបស់អ្នកក៏នឹងថមថយបន្ដិចម្ដងៗដែរ។ នេះគឺជាលទ្ធផលទទួលបាននៅពេលដែលព្រះជាម្ចាស់យកឈ្នះលើមនុស្ស វាជាការផ្លាស់ប្ដូរដែលកើតឡើងចំពោះមនុស្ស ហើយគ្មានអ្វីក្រៅពីនេះឡើយ។ នៅក្នុងសេចក្ដីជំនឿរបស់អ្នកលើព្រះជាម្ចាស់ ប្រសិនបើអ្វីទាំងអស់ដែលអ្នកដឹងគឺជាការលត់ដំរូបកាយ ការស៊ូទ្រាំ និងការរងទុក្ខ ហើយអ្នកមិនដឹងថាតើវាជាការត្រឹមត្រូវ ឬមិនត្រឹមត្រូវ រឹតតែមិនដឹងថាតើការនេះធ្វើដើម្បីជាប្រយោជន៍របស់នរណា នោះតើឱ្យការអនុវត្ដន៍បែបនេះដឹកនាំទៅរកការផ្លាស់ប្ដូរម្ដេចបាន?

ត្រូវយល់ថា អ្វីដែលខ្ញុំសុំពីអ្នករាល់គ្នា គឺមិនមែនសម្រាប់ឱ្យអ្នករាល់គ្នាចងសាច់ឈាមរបស់ខ្លួនឱ្យនៅជាប់នឹងចំណង ឬបញ្ឈប់ខួរក្បាលរបស់អ្នករាល់គ្នាមិនឱ្យគិតដល់គំនិតផ្សេងៗតាមតែអំពើចិត្ដនោះឡើយ។ នេះមិនមែនជាគោលដៅនៃកិច្ចការទេ ហើយក៏មិនមែនជាកិច្ចការដែលត្រូវបង្ហើយនៅពេលនេះដែរ។ ពេលនេះអ្នករាល់គ្នាត្រូវតែមានចំណេះដឹងដែលកើតឡើងពីចំណុចវិជ្ជមាន ដើម្បីឱ្យអ្នកអាចផ្លាស់ប្ដូរខ្លួនឯងបាន។ សកម្មភាពដែលចាំបាច់បំផុតគឺថា អ្នកត្រូវបំពាក់បំប៉នខ្លួនឯងជាមួយនឹងព្រះបន្ទូលរបស់ព្រះជាម្ចាស់ មានន័យថា ត្រូវបំពាក់បំប៉នខ្លួនឯងពេញលេញជាមួយនឹងសេចក្ដីពិត និងនិមិត្តពេលបច្ចុប្បន្ន ហើយបន្ទាប់មកត្រូវចេញទៅ និងយកវាទៅអនុវត្ដចុះ។ នេះជាទំនួលខុសត្រូវរបស់អ្នករាល់គ្នា។ ខ្ញុំមិនបានសុំឱ្យអ្នករាល់គ្នាស្វែងរក និងទទួលបានការបំភ្លឺច្រើនជាងនេះទេ។ បច្ចុប្បន្ន អ្នករាល់គ្នាមិនមានកម្ពស់សម្រាប់ការនេះឡើយ។ អ្វីដែលតម្រូវឱ្យអ្នករាល់គ្នាមាននោះ គឺត្រូវធ្វើគ្រប់យ៉ាងតាមតែអាចធ្វើបាន ដើម្បីហូប និងផឹកព្រះបន្ទូលរបស់ព្រះជាម្ចាស់។ អ្នករាល់គ្នាត្រូវតែយល់ពីកិច្ចការរបស់ព្រះជាម្ចាស់ និងស្គាល់ពីធម្មជាតិរបស់អ្នករាល់គ្នា សារជាតិរបស់អ្នករាល់គ្នា និងស្គាល់ពីជីវិតចាស់របស់អ្នករាល់គ្នាផង។ ជាពិសេស អ្នកត្រូវតែដឹងពីការអនុវត្ដន៍ខុសឆ្គងកាលពីមុន និងការប្រព្រឹត្តរបស់មនុស្សដែលអ្នកបានចូលរួមជាមួយ។ ដើម្បីផ្លាស់ប្ដូរ អ្នកត្រូវតែចាប់ផ្ដើមដោយការផ្លាស់ប្ដូរការគិតរបស់អ្នក។ ដំបូងឡើយ ចូរជំនួសការគិតចាស់គំរិលរបស់អ្នកដោយគំនិតថ្មី និងអនុញ្ញាតឱ្យគំនិតថ្មីរបស់អ្នករាល់គ្នាគ្រប់គ្រងពាក្យសម្ដី និងសកម្មភាព ព្រមទាំងជីវិតរបស់អ្នករាល់គ្នាដែរ។ នេះជាអ្វីដែលតម្រូវឱ្យអ្នករាល់គ្នាធ្វើនៅថ្ងៃនេះ។ មិនត្រូវអនុវត្ដដោយងងឹតងងល់ និងដើរតាមដោយងងឹតងងល់ឡើយ។ អ្នកគួរមានមូលដ្ឋានគ្រឹះ និងគោលដៅមួយ។ មិនត្រូវបោកបញ្ឆោតខ្លួនឯងទេ។ អ្នករាល់គ្នាត្រូវដឹងថាតើសេចក្ដីជំនឿរបស់អ្នករាល់គ្នាលើព្រះអង្គគឺសម្រាប់អ្វី តើគួរទទួលបានអ្វីខ្លះពីសេចក្ដីជំនឿនេះ ហើយតើអ្នកគួរចូលទៅក្នុងអ្វីក្នុងពេលឥលូវនេះ។ វាជាការចាំបាច់ដែលអ្នកត្រូវដឹងពីការទាំងអស់នេះ។

អ្វីដែលអ្នករាល់គ្នាគួរចូលទៅក្នុងនាពេលបច្ចុប្បន្នគឺ ជាការលើកស្ទួយជីវិតរបស់អ្នករាល់គ្នា និងការបង្កើនគុណសម្បត្តិរបស់អ្នករាល់គ្នា។ លើសពីនេះ អ្នកត្រូវតែផ្លាស់ប្ដូរនូវការយល់ឃើញចាស់គំរិលរបស់អ្នករាល់គ្នាកាលពីមុន ផ្លាស់ប្ដូរការគិតរបស់អ្នក និងផ្លាស់ប្ដូរសញ្ញាណរបស់អ្នក។ ជីវិតទាំងមូលរបស់អ្នករាល់គ្នាត្រូវការស្អាងឱ្យថ្មីឡើងវិញ។ នៅពេលដែលចំណេះដឹងរបស់អ្នកស្ដីពីទង្វើរបស់ព្រះជាម្ចាស់បានផ្លាស់ប្ដូរហើយ នៅពេលដែលមានការចេះដឹងជាថ្មីអំពីសេចក្ដីពិតនៃអ្វីៗដែលព្រះជាម្ចាស់មានព្រះបន្ទូល ហើយនៅពេលដែលចំណេះដឹងដែលនៅក្នុងអ្នកមានការលើកស្ទួយឡើង នោះជីវិតរបស់អ្នកនឹងត្រលប់ទៅជាប្រសើរវិញជាមិនខាន។ អ្វីគ្រប់យ៉ាងដែលមនុស្សធ្វើ និងនិយាយចេញមកនៅពេលនេះ គឺជាក់ស្ដែងណាស់។ ទាំងនេះមិនមែនជាគោលលទ្ធិឡើយ តែជាអ្វីដែលមនុស្សត្រូវការសម្រាប់ជីវិតរបស់ពួកគេ ហើយជាអ្វីដែលខ្លួនគួរមាន។ នេះគឺជាការផ្លាស់ប្ដូរដែលកើតមកនៅក្នុងមនុស្ស ក្នុងអំឡុងពេលកិច្ចការនៃការយកឈ្នះ ជាការផ្លាស់ប្ដូរដែលគេគួរឆ្លងកាត់ ហើយវាជាលទ្ធផលក្រោយពួកគេត្រូវបានយកឈ្នះ។ នៅពេលដែលអ្នកបានផ្លាស់ប្ដូរការគិតរបស់អ្នក ដោយបានទទួលយកនូវអាកប្បកិរិយានៃចិត្ដគំនិតថ្មី បានបដិសេធសញ្ញាណ និងចេតនា ព្រមទាំងការគិតដែល​សមហេតុផលពីមុនរបស់ខ្លួន ដោយអ្នកបានបោះចោលនូវអ្វីដែលបានចាក់ឫសយ៉ាងជ្រៅនៅក្នុងអ្នក ហើយទទួលបាននូវចំណេះដឹងថ្មីអំពីសេចក្ដីជំនឿលើព្រះជាម្ចាស់ នោះទីបន្ទាល់ដែលអ្នកបានធ្វើនឹងត្រូវបានកើនឡើង ហើយភាវៈរបស់អ្នកទាំងមូល នឹងត្រូវបានផ្លាស់ប្ដូរយ៉ាងពិតប្រាកដ។ ចំណុចទាំងអស់នេះគឺពិតជាក់ស្ដែងបំផុត មានភាពពិតប្រាកដបំផុត និងជាគ្រឹះសំខាន់បំផុតនៃអ្វីៗទាំងអស់ ពោលគឺអ្វីដែលមនុស្សមិនអាចនឹងយល់នៅក្នុងអតីតកាល និងជាអ្វីដែលពួកគេមិនអាចផ្សារភ្ជាប់បាន។ ទាំងនេះជាកិច្ចការពិតប្រាកដរបស់ព្រះវិញ្ញាណ។ តើអ្នកយល់ច្បាស់ពីព្រះគម្ពីរ កាលពីអតីតកាលយ៉ាងដូចម្ដេចដែរ? យករឿងនេះមកប្រៀបធៀបថ្ងៃនេះ អ្នកនឹងដឹង។ កាលពីមុន ចិត្ដគំនិតរបស់អ្នកលើកស្ទួយដល់ ម៉ូសេ ពេត្រុស និងប៉ុល ឬជាការថ្លែង និងទស្សនៈនៅក្នុងព្រះគម្ពីរទាំងអស់នោះ ព្រមទាំងបានដាក់នៅលើជើងទម្រផង។ ពេលនេះ ប្រសិនបើត្រូវតម្រូវឱ្យអ្នកដាក់ព្រះគម្ពីរ នៅលើជើងទម្រ តើអ្នកនឹងធ្វើទេ? អ្នកបានឃើញហើយថា ព្រះគម្ពីរមានការកត់ត្រាច្រើនពេកហើយដែលសរសេរឡើងដោយមនុស្ស ហើយថាព្រះគម្ពីរ គ្រាន់តែជាកំណត់ហេតុរបស់មនុស្ស អំពីកិច្ចការពីរដំណាក់កាលរបស់ព្រះជាម្ចាស់ប៉ុណ្ណោះ។ វាជាសៀវភៅប្រវត្ដិសាស្ដ្រមួយ។ តើវាមិនមែនមានន័យថា ចំណេះដឹងរបស់អ្នកស្ដីពីព្រះគម្ពីរនេះបានផ្លាស់ប្ដូរទេឬ? ប្រសិនបើអ្នកក្រឡេកមើលពីពង្សាវតាររបស់ព្រះយេស៊ូវដែលមានចែងនៅក្នុងគម្ពីរម៉ាថាយ នោះអ្នកនឹងពោលថា «ពង្សាវតារ របស់ព្រះយេស៊ូវបែបហ្នឹង? យ៉ាប់មែន! នេះជាពូជពង្សរបស់ យូសែបទេតើ មិនមែនព្រះយេស៊ូវទេ។ រវាងព្រះយេស៊ូវ និង យ៉ូសែប គ្មានទំនាក់ទំនងអ្វីនឹងគ្នាឡើយ»។ នៅពេលដែលអ្នកក្រឡេកមើលព្រះគម្ពីរនៅពេលឥលូវនេះ នោះចំណេះដឹងរបស់អ្នកស្ដីពីចំណុចនេះមានភាពខុសប្លែក គឺមានន័យថា ទស្សនៈរបស់អ្នកមានការផ្លាស់ប្ដូរ ហើយអ្នកបានធ្វើឱ្យចំណេះដឹងរបស់អ្នកកើនឡើងបានមួយកម្រិតទៀត គឺចេះជាងពួកអ្នកប្រាជ្ញកម្រិតខ្ពស់ខាងសាសនាទៅទៀត។ នៅពេលដែលមានបុគ្គលណាម្នាក់ ពោលថាមានអ្វីមួយនៅក្នុងពង្សាវតារនេះ អ្នកនឹងឆ្លើយតបថា «តើអ្នក​ចង់និយាយថាម៉េច? ចូរពន្យល់​ទៅ​មើល។ ព្រះយេស៊ូវ និង យ៉ូសែបមិនមានអ្វីពាក់ព័ន្ធគ្នាឡើយ។ តើអ្នកមិនដឹងទេឬ? តើព្រះយេស៊ូវអាចមានពង្សាវតារដែរឬទេ? តើព្រះយេស៊ូវអាចមានដូនតាបានយ៉ាងដូចម្ដេច? តើទ្រង់អាចក្លាយជាពូជពង្សរបស់មនុស្សដូចម្ដេចបាន? សាច់ឈាមរបស់ទ្រង់បានកើតចេញពីនាងម៉ារី វិញ្ញាណរបស់ទ្រង់គឺជាព្រះវិញ្ញាណរបស់ព្រះជាម្ចាស់ មិនមែនជាវិញ្ញាណមនុស្សឡើយ។ ព្រះយេស៊ូវគឺជាព្រះរាជបុត្រាស្ងួនភ្ងារបស់ព្រះជាម្ចាស់ ហេតុដូចនេះ តើព្រះអង្គអាចមានពង្សាវតារបានយ៉ាងដូចម្ដេច? ក្នុងពេលដែលទ្រង់គង់នៅលើផែនដី ទ្រង់មិនមែនជាសមាជិកនៃមនុស្សជាតិទេ ដូចនេះ តើឱ្យទ្រង់មានពូជពង្សបានយ៉ាងដូចម្ដេចទៅ?» នៅពេលដែលអ្នកវិភាគពីពង្សាវតារ និងពន្យល់ពីសេចក្ដីពិតខាងក្នុងយ៉ាងច្បាស់លាស់ ដោយចែកចាយនូវអ្វីដែលអ្នកបានយល់ បុគ្គលនោះ នឹងគាំងគំនិតនិយាយមិនចេញ។ មនុស្សមួយចំនួននឹងយកព្រះគម្ពីរធ្វើជាឯកសារសំអាង ហើយសួរអ្នកថា «ព្រះយេស៊ូវមានពង្សាវតារ។ តើព្រះជាម្ចាស់របស់អ្នកនាពេលបច្ចុប្បន្ន មានពង្សាវតារដែរឬទេ?» នោះអ្នកនឹងត្រូវប្រាប់គេតាមការចេះដឹងរបស់អ្នក ដែលការចេះដឹងនេះគឺជាការពិតទាំងអស់ ហើយតាមរបៀបនេះ ចំណេះដឹងរបស់អ្នកនឹងទទួលបាននូវលទ្ធផលមួយហើយ។ នៅក្នុងសេចក្ដីពិត ព្រះយេស៊ូវមិនជាប់ពាក់ព័ន្ធនឹងយ៉ូសែបទេ រឹតតែមិនជាប់ពាក់ព័ន្ធនឹងអ័ប្រាហាំទៅទៀត ទ្រង់គ្រាន់តែប្រសូត្រនៅស្រុកអ៊ីស្រាអែលប៉ុណ្ណោះ។ យ៉ាងណាក្ដី ព្រះជាម្ចាស់មិនមែនជាជនជាតិអ៊ីស្រាអែល ឬជាសែស្រឡាយរបស់ពួកអ៊ីស្រាអែលទេ។ ការដែលបានប្រសូត្រនៅអ៊ីស្រាអែល មិនមែនមានន័យច្បាស់ថា ព្រះជាម្ចាស់គឺជាព្រះរបស់អ៊ីស្រាអែលតែមួយនោះទេ។ ការនេះគឺសម្រាប់តែជាប្រយោជន៍ដល់កិច្ចការរបស់ព្រះអង្គ ដែលទ្រង់ត្រូវអនុវត្ដនូវកិច្ចការនៃការយកកំណើតជាមនុស្សប៉ុណ្ណោះ។ ព្រះជាម្ចាស់គឺជាព្រះនៃរបស់សព្វសារពើដែលបានបង្កើតមកនៅលើចក្រវាលនេះ។ ព្រះអង្គគ្រាន់តែអនុវត្ដនូវដំណាក់កាលមួយនៃកិច្ចការរបស់ព្រះអង្គនៅក្នុងទឹកដីអីស្រាអែលមុនគេប៉ុណ្ណោះ បន្ទាប់មក ទ្រង់ក៏បានចាប់ផ្ដើមធ្វើការនៅក្នុងចំណោមពួកជាតិសាសន៍ដទៃ។ យ៉ាងណាក្ដី មនុស្សបានចាត់ទុកព្រះយេស៊ូវជាព្រះរបស់ពួកអ៊ីស្រាអែល ហើយលើសពីនេះទៅទៀត ពួកគេក៏បានទុកព្រះអង្គនៅក្នុងចំណោមជាតិសាសន៍អ៊ីស្រាអែល និងក្នុងចំណោមពូជពង្សរបស់ស្ដេចដាវីឌដែរ។ ព្រះគម្ពីរបានចែងថា នៅគ្រាចុងក្រោយ ព្រះនាមព្រះយេហូវ៉ានឹងក្លាយជានាមដ៏អស្ចារ្យក្នុងចំណោមសាសន៍ដទៃ គឺមានន័យថា ព្រះជាម្ចាស់នឹងធ្វើការក្នុងចំណោមសាសន៍ដទៃ ក្នុងអំឡុងពេលនៃគ្រាចុងក្រោយ។ ការដែលព្រះជាម្ចាស់បានយកកំណើតជាមនុស្សនៅស្រុកយូដា មិនមែនបង្ហាញថា ព្រះជាម្ចាស់ស្រលាញ់តែពួកសាសន៍យូដាប៉ុណ្ណោះទេ។ ការនោះបានកើតឡើងដោយព្រោះតែសេចក្ដីតម្រូវប៉ុណ្ណោះ មិនមែនដោយសារតែព្រះជាម្ចាស់អាចយកកំណើតជាមនុស្សបានតែនៅក្នុងប្រទេសអ៊ីស្រាអែលតែមួយនោះទេ (ដោយសារតែអ៊ីស្រាអែលជារាស្ដ្រដែលព្រះជាម្ចាស់បានជ្រើសតាំង)។ តើរាស្ដ្រដែលព្រះជាម្ចាស់បានជ្រើសតាំងមិនមាននៅក្នុងចំណោមពួកសាសន៍ដទៃទេឬ? គឺក្រោយពេលដែលព្រះយេស៊ូវបានធ្វើការនៅស្រុកយូដាចប់ កិច្ចការនោះក៏បានពង្រីកដល់សាសន៍ដទៃ។ (ពួកអ៊ីស្រាអែលហៅជាតិសាសន៍ទាំងអស់ ក្រៅពីអ៊ីស្រាអែលថាជា «សាសន៍ដទៃ»)។ តាមពិតមានមនុស្សដែលព្រះជាម្ចាស់បានជ្រើសតាំងនៅក្នុងសាសន៍ដទៃទាំងនោះផងដែរ គឺគ្រាន់តែថា នៅគ្រានោះមិនទាន់មានកិច្ចការដែលត្រូវបំពេញនៅទីនោះនៅឡើយ។ មនុស្សបានធ្វើការផ្ដោតសំខាន់ទៅលើអ៊ីស្រាអែល ពីព្រោះតែកិច្ចការពីរជំហានដំបូងបានកើតឡើងនៅក្នុងប្រទេសអ៊ីស្រាអែល ខណៈពេលដែលគ្មានកិច្ចការណាសោះបានកើតឡើងនៅក្នុងសាសន៍ដទៃ។ កិច្ចការក្នុងចំណោមសាសន៍ដទៃ គឺទើបតែចាប់ផ្ដើមនៅពេលបច្ចុប្បន្ននេះប៉ុណ្ណោះ ហេតុនេះហើយទើបមនុស្សពិបាកនឹងទទួលយកវា។ ប្រសិនបើអ្នកអាចយល់ច្បាស់ពីការទាំងអស់នេះ ប្រសិនបើអ្នកអាចយល់ និងចាត់ទុកការនេះបានត្រឹមត្រូវ នោះអ្នកនឹងមានចំណេះដឹងត្រឹមត្រូវអំពីព្រះជាម្ចាស់នាពេលបច្ចុប្បន្ននេះ និងក្នុងពេលអតីកាល ហើយចំណេះដឹងថ្មីនេះនឹងមានកម្រិតខ្ពស់ជាងចំណេះដឹងអំពីព្រះជាម្ចាស់ដែលពួកបរិសុទ្ធនៅក្នុងប្រវត្ដិសាស្ដ្រមានទៅទៀត។ ប្រសិនបើអ្នកមានបទពិសោធន៍អំពីកិច្ចការនៅថ្ងៃនេះ និងបានស្ដាប់ឮពីព្រះបន្ទូលរបស់ព្រះជាម្ចាស់នៅពេលបច្ចុប្បន្ននេះ ប៉ុន្ដែមិនមានចំណេះដឹងអំពីលក្ខណៈទាំងស្រុងរបស់ព្រះជាម្ចាស់ ហើយការស្វះស្វែងរករបស់អ្នកនៅតែដូចដើមជានិច្ច ហើយមិនបានជំនួសដោយអ្វីដែលថ្មី ជាពិសេស ប្រសិនបើអ្នកមានបទពិសោធន៍ពីកិច្ចការនៃការយកឈ្នះទាំងអស់នេះ ប៉ុន្ដែចុងក្រោយ បែរជាមិនឃើញមានការផ្លាស់ប្ដូរអ្វីសោះ​នៅក្នុងខ្លួនអ្នក ដូច្នេះ តើជំនឿរបស់អ្នកមិនមែនដូចជាជំនឿរបស់មនុស្សដែលស្វែងរកឱ្យបានតែបរិភោគនំប៉័ងឆ្អែតប៉ុណ្ណោះទេឬអី? ចំពោះរឿងនេះ កិច្ចការនៃការយកឈ្នះ នឹងមិនមានទទួលបាននូវឥទ្ធិពលណាសោះនៅក្នុងអ្នក។ នោះតើអ្នកនឹងមិនក្លាយជាម្នាក់ក្នុងចំណោមមនុស្សដែលត្រូវដកចេញទេឬអី?

នៅពេលដែលកិច្ចការទាំងអស់នៃការយកឈ្នះបានមកដល់ទីបញ្ចប់ហើយ វាជាការសំខាន់ណាស់ដែលអ្នករាល់គ្នាបានឈ្វេងយល់ថា ព្រះជាម្ចាស់មិនត្រឹមតែជាព្រះរបស់អ៊ីស្រាអែលប៉ុណ្ណោះទេ តែទ្រង់ជាព្រះលើភាវៈដែល​ព្រះបង្កើតមក​ទាំងអស់។ ទ្រង់បានបង្កើតមនុស្សជាតិទាំងអស់ មិនត្រឹមតែជនជាតិអ៊ីស្រាអែលប៉ុណ្ណោះទេ។ ប្រសិនបើអ្នកពោលថា ព្រះជាម្ចាស់គឺជាព្រះរបស់សាសន៍អ៊ីស្រាអែលតែមួយ ឬថា ការដែលព្រះជាម្ចាស់យកកំណើតជាមនុស្សនៅសាសន៍ណាមួយក្រៅពីអ៊ីស្រាអែលជាការដែលមិនអាចទៅរួច នោះអ្នកមិនទាន់មានការយល់ដឹងក្នុងអំឡុងពេលនៃដំណើរការនៃកិច្ចការដែលព្រះជាម្ចាស់យកឈ្នះលើអ្នកនេះឡើយ ហើយអ្នកមិនទទួលស្គាល់សូម្បីតែបន្ដិចដែលថាព្រះជាម្ចាស់គឺជាព្រះរបស់អ្នក គឺអ្នកគ្រាន់តែស្គាល់ថាព្រះជាម្ចាស់ប្ដូរពីប្រទេសអ៊ីស្រាអែលទៅប្រទេសចិន ហើយកំពុងតែត្រូវបង្ខំឱ្យធ្វើជាព្រះរបស់អ្នក។ ប្រសិនបើការនេះនៅតែជារបៀបដែលអ្នកយល់ឃើញអំពីអ្វីៗ នោះកិច្ចការរបស់ខ្ញុំនៅក្នុងអ្នកគ្មានផលផ្លែឡើយ ហើយអ្នកមិនបានយល់អំពីអ្វីដែលខ្ញុំបានមានបន្ទូលសូម្បីតែមួយចំណុច។ ប្រសិនបើចុងក្រោយអ្នកសរសេរពីពង្សាវតារមួយទៀតសម្រាប់ខ្ញុំដូចអ្វីដែលម៉ាថាយបានធ្វើ ដោយរកឃើញឰយុកោមួយដែលស័ក្ដិសមសម្រាប់ខ្ញុំ ដោយស្វែងរកបុរេកថាត្រឹមត្រូវរបស់ខ្ញុំ ដូចជា ព្រះជាម្ចាស់មានពង្សាវតារពីរសម្រាប់ការយកកំណើតជាមនុស្សទាំងពីរលើករបស់ទ្រង់វិញ តើនោះនឹងមិនមែនជារឿងកំប្លែងធំបំផុតនៅលើពិភពលោកទេឬ? តើអ្នកមិនមែនជា «បុគ្គលដែលមានបំណងល្អ» ដែលបានរកពង្សាវតារមួយឱ្យខ្ញុំ ដែលធ្វើឱ្យខ្ញុំក្លាយទៅជាម្នាក់ដែលបានបែងចែកព្រះជាម្ចាស់ជាពីរទេឬ? តើអ្នកអាចទទួលយកបន្ទុក នៃបាបនេះបានដែរឬទេ? បន្ទាប់ពីកិច្ចការនៃការយកឈ្នះទាំងអស់នេះ ប្រសិនបើអ្នកនៅតែមិនជឿថា ព្រះជាម្ចាស់គឺជាព្រះ​នៃគ្រប់ភាវៈដែលព្រះបង្កើតមកទាំងអស់ទេ ប្រសិនបើអ្នកនៅតែគិតថាព្រះជាម្ចាស់គឺជាព្រះនៃជនជាតិអ៊ីស្រាអែលតែមួយ តើអ្នកមិនមែនជាម្នាក់ដែលទាស់នឹងព្រះជាម្ចាស់ដោយបើកចំហទេឬ? គោលបំណងនៃការយកឈ្នះលើអ្នកនៅថ្ងៃនេះគឺដើម្បីឱ្យអ្នកទទួលស្គាល់ថា ព្រះជាម្ចាស់គឺជាព្រះរបស់អ្នក និងជាព្រះរបស់អ្នកដទៃទៀតដែរ ហើយអ្វីដែលសំខាន់ជាងគេនោះគឺ ទ្រង់ជាព្រះជាម្ចាស់របស់មនុស្សគ្រប់គ្នាដែលស្រលាញ់ទ្រង់ និងជាព្រះនៃគ្រប់ភាវៈដែលព្រះបង្កើតមកទាំងអស់។ ព្រះអង្គជាព្រះជាម្ចាស់នៃជនជាតិអ៊ីស្រាអែល និងជាព្រះជាម្ចាស់នៃប្រជាជនអេស៊ីព្ទ។ ព្រះអង្គជាព្រះជាម្ចាស់នៃចក្រភពអង់គ្លេស និងជាព្រះជាម្ចាស់នៃជនជាតិអាមេរិកផងដែរ។ ព្រះអង្គមិនត្រឹមតែជាព្រះរបស់អ័ដាម និងនាងអេវ៉ាតែប៉ុណ្ណោះទេ ប៉ុន្តែក៏ជាព្រះជាម្ចាស់នៃពូជពង្សទាំងអស់របស់ពួកគេដែរ។ ព្រះអង្គជាព្រះជាម្ចាស់នៃអ្វីៗនៅក្នុងស្ថានសួគ៌ និងអ្វីៗនៅលើផែនដី។ គ្រួសារទាំងអស់ មិនថាពួកគេជាសាសន៍អ៊ីស្រាអែល ឬសាសន៍ដទៃនោះទេ គឺសុទ្ធតែស្ថិតនៅក្នុងព្រះហស្ដនៃព្រះជាម្ចាស់តែមួយអង្គ។ ព្រះអង្គមិនត្រឹមតែធ្វើការនៅក្នុងប្រទេសអ៊ីស្រាអែលអស់ពេលរាប់ពាន់ឆ្នាំ និងបានប្រសូត្រនៅស្រុកយូដាប៉ុណ្ណោះទេ ប៉ុន្ដែពេលនេះ ព្រះអង្គបានយាងចុះមកប្រទេសចិន ដែលកន្លែងនេះជាទីដែលនាគដ៏ធំមានសម្បុរក្រហមឆ្វាយរង្វេល។ ប្រសិនបើការដែលបានប្រសូត្រនៅស្រុកយូដាធ្វើឱ្យទ្រង់អាចក្លាយជាស្ដេចនៃសាសន៍យូដា នោះតើការដែលទ្រង់យាងចុះមកក្នុងចំណោមអ្នករាល់គ្នានៅពេលបច្ចុប្បន្ននេះ មិនមែនធ្វើឱ្យទ្រង់ក្លាយជាព្រះរបស់អ្នករាល់គ្នាទេឬអី? ព្រះអង្គបានដឹកនាំជនជាតិអ៊ីស្រាអែល និងបានប្រសូត្រនៅស្រុកយូដា ហើយព្រះអង្គក៏បានប្រសូត្រនៅក្នុងទឹកដីនៃសាសន៍ដទៃដែរ។ តើកិច្ចការទាំងអស់របស់ទ្រង់ មិនមែនត្រូវបានធ្វើឡើងសម្រាប់មនុស្សជាតិដែលទ្រង់បានបង្កើតទេឬ? តើព្រះអង្គស្រលាញ់សាសន៍អ៊ីស្រាអែលមួយរយដង ហើយស្អប់ខ្ពើមសាសន៍ដទៃមួយពាន់ដងឬ? តើនោះមិនមែនជាសញ្ញាណរបស់អ្នកទេឬ? មិនមែនព្រះជាម្ចាស់មិនធ្លាប់ធ្វើជាព្រះរបស់អ្នករាល់គ្នានោះទេ ប៉ុន្ដែផ្ទុយទៅវិញ គឺអ្នករាល់គ្នាទេដែលមិនបានទទួលស្គាល់ទ្រង់ ហើយមិនមែនព្រះជាម្ចាស់មិនចង់ធ្វើជាព្រះរបស់អ្នករាល់គ្នាទេ ប៉ុន្ដែគឺអ្នករាល់គ្នាទេដែលបដិសេធព្រះអង្គ។ នៅក្នុងចំណោមអ្នកដែលព្រះជាម្ចាស់បានបង្កើតមក តើនរណាដែលមិនស្ថិតនៅក្នុងព្រះហស្ដនៃព្រះដ៏មានគ្រប់ចេស្ដា? ក្នុងការយកឈ្នះលើអ្នករាល់គ្នានៅពេលបច្ចុប្បន្ននេះ តើគោលដៅគឺមិនមែនដើម្បីឱ្យអ្នករាល់គ្នាបានទទួលស្គាល់ថា ព្រះជាម្ចាស់ មិនមែនជាអ្វីក្រៅពីព្រះជាម្ចាស់របស់អ្នករាល់គ្នាទេឬ? ប្រសិនបើអ្នករាល់គ្នានៅតែប្រកាន់ថា ព្រះជាម្ចាស់គឺជាព្រះរបស់ជនជាតិអ៊ីស្រាអែលតែមួយ ហើយនៅតែប្រកាន់ថា ដំណាក់របស់ស្ដេចដាវីឌដែលនៅក្នុងប្រទេសអ៊ីស្រាអែល គឺជាកន្លែងកំណើតរបស់ព្រះជាម្ចាស់ ហើយថាគ្មានជាតិសាសន៍ណាក្រៅពីអ៊ីស្រាអែល ដែលមានលក្ខណៈសម្បត្ដិគ្រប់គ្រាន់ដើម្បី «បង្កើត» ព្រះជាម្ចាស់ ហើយគ្មានគ្រួសារសាសន៍ដទៃណា​អាចទទួលនូវកិច្ចការរបស់ព្រះយេហូវ៉ាដោយផ្ទាល់បាន ប្រសិនបើអ្នកនៅតែគិតរបៀបនេះ នោះតើវាមិនធ្វើឱ្យអ្នកមានជំហររឹងចចេសទេឬ? មិនត្រូវប្រកាន់ជំហរតែអ៊ីស្រាអែលរហូតពេកនោះទេ។ ព្រះជាម្ចាស់កំពុងនៅទីនេះក្នុងចំណោមអ្នករាល់គ្នានៅពេលបច្ចុប្បន្ន។ អ្នកក៏មិនគួរសម្លឹងមើលទៅលើមេឃដែរ។ ចូរឈប់ទន្ទឹងរង់ចាំព្រះជាម្ចាស់របស់អ្នកនៅឯស្ថានសួគ៌ទៅ! ព្រះជាម្ចាស់បានយាងមកក្នុងកណ្ដាលអ្នករាល់គ្នាហើយ ដូចនេះ តើទ្រង់អាចគង់នៅស្ថានសួគ៌ដូចម្ដេចនឹងបាន? អ្នកមិនបានជឿលើព្រះជាម្ចាស់អស់រយៈពេលជាយូរណាស់មកហើយ ប៉ុន្ដែអ្នកបែរជាមានសញ្ញាណជាច្រើនអំពីទ្រង់ រហូតដល់ចំណុចមួយដែលអ្នកមិនហ៊ានគិតជាលើកទីពីរថា ព្រះជាម្ចាស់របស់សាសន៍អ៊ីស្រាអែលនឹងយាងចុះមកប្រទានព្រះគុណដល់អ្នករាល់គ្នាដោយព្រះវត្ដមានរបស់ទ្រង់។ អ្នករាល់គ្នាកាន់តែមិន​ហ៊ានគិតអំពីរបៀបដែលអ្នកអាចមើលឃើញព្រះជាម្ចាស់លេចមកដោយផ្ទាល់ ដោយសារ​អ្នករាល់គ្នាកខ្វក់​ខ្លាំងពេក​។ អ្នករាល់គ្នាក៏មិនដែលបានគិតពីរបៀបដែលព្រះជាម្ចាស់ អាចយាងចុះមកក្នុងទឹកដីនៃសាសន៍ដទៃដែរ។ ព្រះអង្គគួរតែចុះមកនៅលើភ្នំស៊ីណៃ ឬភ្នំដើមអូលីវ និងលេចមកឯជនជាតិអ៊ីស្រាអែល។ តើពួកសាសន៍ដទៃ (គឺមនុស្សដែលមិនស្ថិតនៅក្នុងទឹកដីអ៊ីស្រាអែល) មិនមែនសុទ្ធតែជារបស់ដែលទ្រង់ស្អប់ខ្ពើមទេឬ? តើព្រះអង្គអាចធ្វើការនៅក្នុងចំណោមពួកគេដោយផ្ទាល់ដូចម្ដេចបាន? ទាំងអស់នេះ គឺសុទ្ធតែជាសញ្ញាណដែលបានចាក់ឫសយ៉ាងជ្រៅ ដែលអ្នករាល់គ្នាបានបង្កើតឡើងអស់​ពេលជាច្រើនឆ្នាំមកហើយ។ គោលបំណងនៃការយកឈ្នះលើអ្នករាល់គ្នានៅថ្ងៃនេះ គឺដើម្បីបំបែកគំនិតទាំងនេះរបស់អ្នករាល់គ្នា។ ដូចនេះ អ្នករាល់គ្នាមើលឃើញការលេចមកដោយផ្ទាល់របស់ព្រះជាម្ចាស់នៅក្នុងចំណោមអ្នករាល់គ្នា មិនមែនជាព្រះនៅលើភ្នំស៊ីណៃឬភ្នំដើមអូលីវទេ តែគឺនៅក្នុងចំណោមប្រជាជន ដែលព្រះអង្គមិនដែលបានដឹកនាំពីមុនមក។ ក្រោយពេលដែលព្រះជាម្ចាស់ អនុវត្ដនូវកិច្ចការរបស់ទ្រង់ទាំងពីរដំណាក់កាល​នៅក្នុងទឹកដីអ៊ីស្រាអែល ជនជាតិអ៊ីស្រាអែល ក៏ដូចជាពួកសាសន៍ដទៃទាំងអស់ ក៏មានសញ្ញាណថា វាជាការពិតណាស់ដែលព្រះជាម្ចាស់បានបង្កើតរបស់សព្វសារពើ តែទ្រង់សព្វព្រះហឫទ័យ ធ្វើជាព្រះជាម្ចាស់របស់ជនជាតិអ៊ីស្រាអែលតែប៉ុណ្ណោះ មិនមែនជាព្រះជាម្ចាស់នៃសាសន៍ដទៃទេ។ ជនជាតិអ៊ីស្រាអែលជឿដូចនេះថា៖ ព្រះជាម្ចាស់គឺជាព្រះរបស់យើងតែប៉ុណ្ណោះ មិនអាចជាព្រះ​របស់អ្នករាល់គ្នាដែលជាសាសន៍ដទៃបានទេ ហើយដោយសារតែអ្នករាល់គ្នាមិនបានកោតខ្លាចដល់ព្រះយេហូវ៉ា ដូចនេះ ទើបព្រះយេហូវ៉ា ដែលជាព្រះ​របស់យើង ស្អប់ខ្ពើមអ្នករាល់គ្នា។ សាសន៍យូដាទាំងនោះក៏ជឿដែរថា៖ ព្រះអម្ចាស់យេស៊ូវបានយករូបអង្គដូចជាពួកយើងដែលជាសាសន៍យូដា និងជាព្រះជាម្ចាស់ដែលមាននូវសញ្ញាសម្គាល់របស់សាសន៍យូដា។ ព្រះជាម្ចាស់ធ្វើកិច្ចការនៅក្នុងចំណោមយើង។ រូបអង្គរបស់ព្រះជាម្ចាស់ និងរូបភាពរបស់យើងគឺស្រដៀងគ្នា ហើយរូបភាពរបស់យើងគឺប្រហាក់ប្រហែលនឹងរូបអង្គរបស់ព្រះជាម្ចាស់ខ្លាំងណាស់។ ព្រះអម្ចាស់យេស៊ូវគឺជាស្ដេចរបស់យើងរាល់គ្នាដែលជាសាសន៍យូដា។ ពួកសាសន៍ដទៃមិនមានលក្ខណៈគ្រប់គ្រាន់ដើម្បីទទួលនូវការសង្គ្រោះដ៏មហិមានេះឡើយ។ ព្រះអម្ចាស់យេស៊ូវគឺជាតង្វាយលោះបាបសម្រាប់យើងដែលជាសាសន៍យូដា។ វាគ្រាន់តែជាមូលដ្ឋាននៃកិច្ចការពីរដំណាក់កាលដែលសាសន៍អ៊ីស្រាអែល និងសាសន៍យូដា បង្កើតនូវសញ្ញាណទាំងនេះប៉ុណ្ណោះ។ ពួកគេទាមទារយកសិទ្ធិកាន់កាប់លើព្រះជាម្ចាស់ ដោយមិនបានព្រមឱ្យព្រះជាម្ចាស់ធ្វើជាព្រះរបស់សាសន៍ដទៃដែរឡើយ។ តាមរបៀបនេះ ព្រះជាម្ចាស់បានក្លាយជាចន្លោះប្រហោងនៅក្នុងដួងចិត្ដរបស់សាសន៍ដទៃ។ នេះគឺដោយសារតែគ្រប់គ្នាបានជឿថា ព្រះជាម្ចាស់មិនសព្វព្រះទ័យធ្វើជាព្រះរបស់សាសន៍ដទៃ និងជឿថា ព្រះអង្គចូលចិត្ដតែសាសន៍អ៊ីស្រាអែលដែលជារាស្ដ្ររើសតាំងរបស់ព្រះជាម្ចាស់ ព្រមទាំងសាសន៍យូដា ជាពិសេសពួកសាវ័កដែលបានដើរតាមព្រះអង្គ។ តើអ្នកមិនដឹងថា កិច្ចការដែលព្រះយេហូវ៉ា និងព្រះយេស៊ូវបានធ្វើ គឺសម្រាប់ឱ្យមនុស្សជាតិទាំងអស់មានជីវិតទេឬ? តើពេលនេះអ្នកទទួលស្គាល់ឬទេថា ព្រះជាម្ចាស់គឺជាព្រះរបស់អ្នករាល់គ្នាដែលប្រសូត្រនៅក្រៅប្រទេសអ៊ីស្រាអែល? តើពេលនេះព្រះជាម្ចាស់មិនស្ថិតនៅកណ្ដាលអ្នករាល់គ្នាទេឬ? នេះមិនអាចជាការយល់សប្ដិទេ មែនឬ? តើអ្នករាល់គ្នាមិនទទួលយកការពិតនេះទេឬ? អ្នករាល់គ្នាមិនហ៊ានជឿលើការពិតនេះឬគិតអំពីការពិតនេះឡើយ។ មិនថាអ្នកយល់ឃើញយ៉ាងណា អំពីការពិតនេះនោះទេ តើព្រះជាម្ចាស់មិនគង់នៅទីនេះក្នុងចំណោមអ្នករាល់គ្នាទេឬ? តើអ្នកនៅតែខ្លាចមិនហ៊ានជឿលើពាក្យទាំងនេះទៀតឬ? ចាប់ពីថ្ងៃនេះទៅ តើមនុស្សដែលព្រះជាម្ចាស់បានយកឈ្នះ និងមនុស្សទាំងអស់ដែលប្រាថ្នាចង់ក្លាយជាអ្នកដើរតាមព្រះជាម្ចាស់ មិនមែនជារាស្ដ្ររើសតាំងរបស់ព្រះជាម្ចាស់ទេឬ? តើអ្នករាល់គ្នា ដែលជាអ្នកដើរតាមព្រះជាម្ចាស់នៅពេលបច្ចុប្បន្ននេះ មិនមែនជារាស្ដ្ររើសតាំងរបស់ព្រះជាម្ចាស់ដែលនៅក្រៅទឹកដីអ៊ីស្រាអែលទេឬ? តើឋានៈរបស់អ្នករាល់គ្នាមិនដូចសាសន៍អ៊ីស្រាអែលទេឬ? តើការទាំងអស់នេះ មិនមែនជាអ្វីដែលអ្នករាល់គ្នាគួរទទួលស្គាល់ទេឬ? តើនេះមិនមែនជាគោលដៅនៃកិច្ចការយកឈ្នះលើអ្នករាល់គ្នាទេឬ? ដោយសារអ្នករាល់គ្នាអាចមើលឃើញព្រះជាម្ចាស់ នោះព្រះអង្គនឹងធ្វើជាព្រះជាម្ចាស់ របស់អ្នករាល់គ្នាជារៀងរហូត ចាប់តាំងពីដើមដំបូងមក និងរហូតតទៅអនាគត។ ព្រះអង្គនឹងមិនបោះបង់ចោលអ្នករាល់គ្នាឡើយ ឱ្យតែអ្នករាល់គ្នា​សុខចិត្ដដើរតាមទ្រង់ និងធ្វើជាភាវៈដែលព្រះបង្កើតមកដែលស្មោះត្រង់និងចុះចូលចំពោះ​ទ្រង់។

មិនថាមនុស្សមានចិត្តស្រលាញ់ព្រះជាម្ចាស់ខ្លាំងយ៉ាងណានោះទេ ក៏ជាទូទៅ ពួកគេបានចុះចូលក្នុងការដើរតាមព្រះអង្គរហូតមកដល់ថ្ងៃនេះដែរ។ មិនមែនរហូតដល់ពេលចុងក្រោយនោះទេ គឺនៅពេលដែលដំណាក់កាលនៃកិច្ចការនេះបានចប់ ទើបពួកគេនឹងកែប្រែចិត្ដដោយហ្មត់ចត់។ នោះគឺជាពេលដែលមនុស្សនឹងត្រូវបានយកឈ្នះយ៉ាងពិតប្រាកដ។ ពេលនេះ ពួកគេបានត្រឹមតែនៅក្នុងដំណើរការនៃការកំពុងត្រូវបានយកឈ្នះប៉ុណ្ណោះ។ នៅពេលដែលកិច្ចការនេះបានបញ្ចប់ នោះពួកគេនឹងត្រូវបានយកឈ្នះទាំងស្រុង ប៉ុន្ដែបញ្ហានោះមិនទាន់កើតមាននៅពេលនេះទេ! ទោះបីជាមនុស្សគ្រប់គ្នាបានប្រែចិត្តជឿ​ក៏ដោយ ក៏វាមិនមានន័យថា ពួកគេត្រូវបានយកឈ្នះទាំងស្រុង​ដែរ។ នេះគឺដោយសារតែនៅពេលបច្ចុប្បន្ននេះ មនុស្សបានឃើញតែព្រះបន្ទូល និងមិនមែនជាព្រឹត្ដិការណ៍ពិតប្រាកដ ហើយពួកគេនៅតែមិនប្រាកដប្រជា មិនថាពួកគេជឿយ៉ាងជ្រាលជ្រៅប៉ុណ្ណានោះទេ។ ដូច្នេះហើយមានតែព្រឹត្ដិការណ៍ជាក់ស្ដែងចុងក្រោយដែលព្រះបន្ទូលក្លាយជាការពិតទេ នោះទើបមនុស្សនឹងត្រូវបានយកឈ្នះដោយហ្មត់ចត់។ ពេលនេះ មនុស្សទាំងនេះត្រូវបានយកឈ្នះពីព្រោះពួកគេបានស្ដាប់ឮរឿងអាថ៌កំបាំងជាច្រើន ដែលមិនធ្លាប់បានឮពីមុនមក។ ប៉ុន្ដែនៅក្នុងចិត្តគំនិតរបស់មនុស្សម្នាក់​ៗ​ ពួកគេនៅតែស្វែងរក និងរង់ចាំមើលព្រឹត្ដិការណ៍ជាក់ស្ដែងមួយចំនួន ដែលអាចឱ្យពួកគេមើលឃើញគ្រប់ទាំងព្រះបន្ទូលរបស់ព្រះជាម្ចាស់​កើតមានយ៉ាងពិតប្រាកដដដែល​។ មានតែបែបនោះទេ ទើបពួកគេនឹងព្រមជឿទាំងស្រុង។ ទីបំផុត មានតែនៅពេលដែលគ្រប់គ្នាបានឃើញនូវការពិតដែលត្រូវបានធ្វើឱ្យជាក់ស្ដែង ហើយការពិតទាំងនេះបានបណ្ដាលឱ្យពួកគេមានអារម្មណ៍ជឿជាក់ទេ ទើបពួកគេបង្ហាញនូវការជឿជាក់នៅក្នុងដួងចិត្តរបស់ពួកគេ ក្នុងពាក្យសម្ដីរបស់ពួកគេ និងក្នុងក្រសែភ្នែករបស់ពួកគេ ហើយពួកគេនឹងប្រែចិត្តជឿ​ចេញពីជម្រៅបេះដូងរបស់ពួកគេមក។ នេះហើយជាធម្មជាតិរបស់មនុស្ស៖ អ្នកត្រូវតែមើលឃើញថា ព្រះបន្ទូលសុទ្ធតែក្លាយជាការពិត អ្នកត្រូវតែមើលឃើញនូវព្រឹត្ដិការណ៍ជាក់ស្ដែងមួយចំនួនដែលកំពុងកើតឡើង និងមើលឃើញនូវគ្រោះមហន្ដរាយដែលកំពុងធ្លាក់មកលើមនុស្សមួយចំនួន ហើយបន្ទាប់មក អ្នករាល់គ្នានឹងព្រមជឿទាំងស្រុងចេញពីខាងក្នុងចិត្តមក​។ ដូចជាសាសន៍យូដាដែរ គឺអ្នករាល់គ្នាផ្តោតតែលើការមើលឃើញនូវទីសម្គាល់ និងការឫទ្ធិបារមី។ ប៉ុន្ដែ អ្នករាល់គ្នានៅតែមើលមិនឃើញទៀតថា មានទីសម្គាល់ និងការអស្ចារ្យជាច្រើន ហើយ​ការពិតទាំងនេះ កំពុងតែកើតឡើងដើម្បីបើកភ្នែករបស់អ្នករាល់គ្នាឱ្យមើលឃើញច្បាស់។ មិនថាវាជាការដែលមាននរណាម្នាក់ចុះមកពីលើមេឃ ឬក៏មានដុំពពកនិយាយមកកាន់អ្នករាល់គ្នា ឬការដែលខ្ញុំបណ្ដេញវិញ្ញាណអារក្សចេញពីម្នាក់ក្នុងចំណោមអ្នករាល់គ្នា ឬព្រះសូរសៀងរបស់ខ្ញុំលាន់ឮដូចជាផ្គរលាន់ក្នុងចំណោមអ្នករាល់គ្នានោះទេ គឺអ្នករាល់គ្នាតែងតែចង់បាន ហើយតែងតែចង់ឃើញព្រឹត្ដិការណ៍បែបនេះណាស់។ មនុស្សម្នាក់អាចពោលថា នៅក្នុងការជឿលើព្រះជាម្ចាស់ ក្ដីប្រាថ្នាធំបំផុតរបស់អ្នកគឺចង់ឃើញព្រះជាម្ចាស់យាងមក និងបង្ហាញនូវទីសម្គាល់មួយដល់អ្នករាល់គ្នាដោយផ្ទាល់។ នោះអ្នករាល់គ្នានឹងមានការស្គប់ស្កល់។ ដើម្បីយកឈ្នះលើអ្នករាល់គ្នាដែលជាមនុស្ស ខ្ញុំត្រូវតែសម្ដែងកិច្ចការប្រហាក់ប្រហែលនឹងការបង្កើតស្ថានសួគ៌ និងផែនដីដែរ ហើយលើសពីនេះ ខ្ញុំក៏នឹងបង្ហាញអ្នកពីទីសម្គាល់ខ្លះដែរ។ នោះដួងចិត្ដរបស់អ្នករាល់គ្នានឹងត្រូវបានយកឈ្នះទាំងស្រុង។


សាច់រឿងពិតនៃកិច្ចការនៃការយកឈ្នះ (៤)

តើការដែលត្រូវបានប្រោសឱ្យបានគ្រប់លក្ខណ៍ មានន័យដូចម្ដេច? តើការដែលត្រូវបានយកឈ្នះមានន័យដូចម្ដេច? តើត្រូវមានលក្ខណៈវិនិច្ឆ័យអ្វីខ្លះ ដើម្បីឱ្យមនុស្សត្រូវបានយកឈ្នះ? ហើយតើពួកគេត្រូវបំពេញតាមលក្ខណៈវិនិច្ឆ័យអ្វីខ្លះ ដើម្បីបានគ្រប់លក្ខណ៍? ទាំងការយកឈ្នះ និងការប្រោសឱ្យបានគ្រប់លក្ខណ៍ គឺជាគោលបំណងនៃការធ្វើឱ្យមនុស្សមាននូវលក្ខណៈពេញលេញ ដើម្បីឱ្យគេអាចត្រូវបានស្ដារទៅរកលក្ខណៈដើមឡើងវិញ និងត្រូវបានរំដោះឱ្យរួចចេញ ពីនិស្ស័យពុករលួយរបស់គេបែបសាតាំង និងឥទ្ធិពលរបស់សាតាំង។ ការត្រូវបានយកឈ្នះនេះកើតឡើងមុនគេនៅក្នុងដំណើរការនៃការធ្វើការលើមនុស្ស។ ពិតណាស់ វាជាជំហានដំបូងនៃកិច្ចការនោះ។ ការប្រោសឱ្យបានគ្រប់លក្ខណ៍ គឺជាជំហានទីពីរ ហើយវាជាកិច្ចការបង្ហើយ។ មនុស្សម្នាក់ៗត្រូវតែឆ្លងកាត់នូវដំណើរការនៃការយកឈ្នះនេះ។ ប្រសិនបើមិនដូច្នេះទេ ពួកគេនឹងមិនមានផ្លូវបានស្គាល់ព្រះជាម្ចាស់ឡើយ ហើយគេក៏នឹងមិនដឹងថាមានព្រះជាម្ចាស់គង់នៅដែរ គឺមានន័យថា ពួកគេមិនអាចទទួលស្គាល់ព្រះជាម្ចាស់បានឡើយ។ ហើយប្រសិនបើមនុស្សមិនទទួលស្គាល់ព្រះជាម្ចាស់ វាក៏មិនអាចឱ្យពួកគេទទួលបានការប្រទានឱ្យមានលក្ខណៈពេញលេញពីព្រះជាម្ចាស់ដែរ ដ្បិតអ្នកមិនបានបំពេញតាមលក្ខណៈវិនិច្ឆ័យនៃការដែលធ្វើឱ្យពួកគេបានពេញលេញនេះទេ។ ប្រសិនបើអ្នកមិនទទួលស្គាល់ព្រះជាម្ចាស់ទេ នោះតើអ្នកអាចស្គាល់ទ្រង់ម្ដេចបាន? តើអ្នកអាចស្វែងរកព្រះអង្គបានយ៉ាងដូចម្ដេច? អ្នកនឹងមិនអាចធ្វើបន្ទាល់អំពីទ្រង់បានឡើយ ហើយអ្នកក៏មិនសូវមានជំនឿដើម្បីធ្វើឱ្យព្រះអង្គគាប់ព្រះហឫទ័យដែរ។ ដូចនេះ ចំពោះអស់អ្នកដែលចង់ឱ្យមាន ការប្រទានឱ្យបានពេញលេញ ជំហានដំបូងត្រូវតែឆ្លងកាត់កិច្ចការនៃការយកឈ្នះជាមុនសិន។ នេះគឺជាលក្ខខណ្ឌទីមួយ។ ប៉ុន្ដែ ទាំងការយកឈ្នះ និងការប្រោសឱ្យបានគ្រប់លក្ខណ៍ គឺដើម្បីធ្វើការនៅក្នុងមនុស្ស និងដើម្បីផ្លាស់ប្ដូរពួកគេ ហើយចំណុចនីមួយៗគឺជាផ្នែកនៃកិច្ចការគ្រប់គ្រងមនុស្ស។ ជំហានទាំងពីរនេះត្រូវបានតម្រូវក្នុងការធ្វើឱ្យនរណាម្នាក់បានពេញលេញ ហើយមិនអាចបដិសេធមួយណាបានឡើយ។ វាពិតណាស់ថា «ការត្រូវបានយកឈ្នះ» ស្ដាប់ទៅដូចជាមិនល្អសោះ ប៉ុន្ដែតាមពិត ដំណើរការនៃការយកឈ្នះលើនរណាម្នាក់ គឺជាដំណើរការនៃការផ្លាស់ប្ដូរពួកគេ។ នៅពេលដែលអ្នកត្រូវបានយកឈ្នះ នោះនិស្ស័យពុករលួយរបស់អ្នកប្រហែលជាមិនត្រូវបានលុបបំបាត់ចោលទាំងស្រុងទេ ប៉ុន្ដែអ្នកនឹងបានស្គាល់ពីវា។ តាមរយៈកិច្ចការនៃការយកឈ្នះនេះ អ្នកនឹងបានស្គាល់នូវភាពជាមនុស្សដែលអន់ថយរបស់អ្នក ព្រមទាំងការបះបោរផ្ទាល់ខ្លួន​អ្នកផងដែរ។ ទោះបីជាក្នុងរយៈពេលដ៏ខ្លីអ្នកនឹងមិនអាចបោះបង់ចោល ឬផ្លាស់ប្ដូរនូវចំណុចទាំងនេះក៏ដោយ ក៏អ្នកនឹងបានស្គាល់ពីវាដែរ ហើយការនេះនឹងធ្វើជាគ្រឹះសម្រាប់ភាពគ្រប់លក្ខណ៍របស់អ្នក។ ដូចនេះ ទាំងការយកឈ្នះ និងការប្រោសឱ្យបានគ្រប់លក្ខណ៍ ត្រូវបានធ្វើឡើងតាមលំដាប់លំដោយ ដើម្បីផ្លាស់ប្ដូរមនុស្ស ដើម្បីកំចាត់ចោលនូវនិស្ស័យពុករលួយបែបសាតាំងរបស់គេ ដើម្បីឱ្យពួកគេអាចថ្វាយខ្លួនទាំងស្រុងទៅព្រះជាម្ចាស់។ ការត្រូវបានយកឈ្នះ គឺគ្រាន់តែជាជំហានដំបូងនៅក្នុងការផ្លាស់ប្ដូរនិស្ស័យរបស់មនុស្សប៉ុណ្ណោះ ហើយក៏ជាជំហានដំបូងនៅក្នុងការដែលមនុស្សធ្វើការថ្វាយខ្លួនទៅព្រះជាម្ចាស់ទាំងស្រុងដែរ ហើយវានៅទាបជាងជំហាននៃការប្រោសឱ្យបានគ្រប់លក្ខណ៍ទេ។ និស្ស័យនៃជីវិតរបស់មនុស្សដែលត្រូវបានយកឈ្នះ មានការផ្លាស់ប្ដូរតិចជាងនិស្ស័យនៃជីវិតរបស់មនុស្សដែលត្រូវប្រោសឱ្យបានគ្រប់លក្ខណ៍ឆ្ងាយណាស់។ ការដែលត្រូវបានយកឈ្នះ និងការត្រូវប្រោសឱ្យបានគ្រប់លក្ខណ៍មានការយល់ឃើញខុសពីគ្នា ពីព្រោះចំណុចទាំងពីរនេះស្ថិតនៅក្នុងដំណាក់កាលនៃកិច្ចការខុសគ្នា ហើយក៏ព្រោះតែចំណុចទាំងពីរនេះបាននាំមនុស្សទៅរកស្ដង់ដារផ្សេងគ្នាដែរ។ ការយកឈ្នះបាននាំមនុស្សទៅរកស្ដង់ដារដែលទន់ទាបជាងមុន រីឯការប្រោសឱ្យបានគ្រប់លក្ខណ៍នាំឱ្យមនុស្សឈានទៅរកស្តង់ដារដែលខ្ពស់ជាងមុន។ មនុស្សគ្រប់លក្ខណ៍គឺជាមនុស្សសុចរិត ជាមនុស្សដែលត្រូវបានធ្វើឪ្យបរិសុទ្ធ។ ពួកគេគឺជាការបង្ហាញឪ្យឃើញនៃកិច្ចការគ្រប់គ្រងមនុស្ស ឬជាផលិតផលសម្រេច។ ទោះបីជាពួកគេមិនមែនជាមនុស្សគ្រប់លក្ខណ៍ក្ដី ក៏ពួកគេជាមនុស្សដែលស្វែងរកការរស់នៅក្នុងជីវិតដ៏មានន័យដែរ។ មនុស្សដែលត្រូវបានយកឈ្នះ ទទួលស្គាល់អត្ថិភាពរបស់ព្រះជាម្ចាស់ដោយមាត់របស់ពួកគេតែប៉ុណ្ណោះ ពួកគេទទួលស្គាល់ថា ព្រះជាម្ចាស់បានយកកំណើតជាមនុស្ស ដោយព្រះបន្ទូលបានលេចមកជាសាច់ឈាម ហើយថាព្រះជាម្ចាស់បានយាងមកលើផែនដីនេះ ដើម្បីធ្វើកិច្ចការនៃការជំនុំជម្រះ និងការវាយផ្ចាល។ ពួកគេក៏ទទួលស្គាល់ថាការជំនុំជម្រះ និងការវាយផ្ចាលរបស់ព្រះជាម្ចាស់ ហើយការវាយប្រដៅ និងការបន្សុទ្ធរបស់ព្រះអង្គសុទ្ធតែមានប្រយោជន៍ដល់មនុស្ស។ ពួកគេទើបតែចាប់ផ្ដើមមាននូវលក្ខណៈដូចមនុស្សប៉ុណ្ណោះ។ ពួកគេមាននូវការយល់ដឹងជ្រៅជ្រះអំពីជីវិត ប៉ុន្ដែពួកគេនៅតែមានភាពស្រពេចស្រពិលនៅឡើយ។ ម្យ៉ាងទៀត ពួកគេទើបតែចាប់ផ្ដើមមាននូវភាពជាមនុស្សប៉ុណ្ណោះ។ នេះជាឥទ្ធិពលនៃការដែលត្រូវបានយកឈ្នះ។ នៅពេលដែលមនុស្សបានបោះជំហាននៅក្នុងផ្លូវឆ្ពោះទៅរកភាពគ្រប់លក្ខណ៍ និស្ស័យចាស់របស់ពួកគេ អាចមានលទ្ធភាពផ្លាស់ប្ដូរបាន។ លើសពីនេះទៅទៀត ជីវិតរបស់ពួកគេនៅបន្ដរីកចម្រើន ហើយជាបន្ដបន្ទាប់ ពួកគេក៏ចូលទៅក្នុងសេចក្ដីពិតកាន់តែជ្រៅ។ ពួកគេអាចស្អប់ខ្ពើមលោកិយ និងអស់អ្នកដែលមិនស្វែងរកសេចក្ដីពិត។ ពួកគេស្អប់ខ្លួនឯងជាពិសេស ប៉ុន្ដែលើសពីនេះទៅទៀតនោះ គឺពួកគេស្គាល់ខ្លួនឯងយ៉ាងច្បាស់។ ពួកគេសុខចិត្ដរស់នៅដោយសេចក្ដីពិត និងយកវាធ្វើជាគោលដៅក្នុងការស្វែងរកសេចក្ដីពិត។ ពួកគេមិនមានបំណងរស់នៅក្នុងគំនិតដែលគ្រប់គ្រងដោយខួរក្បាលរបស់ពួកគេទេ ហើយពួកគេមានអារម្មណ៍ថាស្អប់ខ្ពើមចំពោះការរាប់ខ្លួនឯងជាសុចរិតរបស់មនុស្ស ភាពក្រអឺតក្រទម និងការអួតខ្លួនហួសហេតុ។ ពួកគេនិយាយដោយមានហេតុផលសមរម្យ មានវិចារណញ្ញាណ និង​ប្រាជ្ញានៅពេលជួបប្រទះរឿងផ្សេងៗ និងមានភាពស្មោះត្រង់ ព្រមទាំងចុះចូលនឹងព្រះជាម្ចាស់។ ប្រសិនបើពួកគេប្រទះនឹងករណីនៃការវាយផ្ចាល និងការជំនុំជម្រះ ពួកគេមិនត្រឹមតែមិនអវិជ្ជមាន ឬទន់ខ្សោយឡើយ តែថែមទាំងដឹងគុណចំពោះការវាយផ្ចាល និងការជំនុំជម្រះមកពីព្រះជាម្ចាស់ទៀតផង។ ពួកគេជឿថា ពួកគេមិនអាចគ្មាននូវការវាយផ្ចាល និងការជំនុំជម្រះពីព្រះជាម្ចាស់ទេ ព្រោះការនេះអាចជួយការពារពួកគេបាន។ ពួកគេមិនស្វែងរកសេចក្ដីជំនឿនៃសន្ដិភាព និងអំណរ ក៏មិនស្វែងរកដើម្បីតែបានបរិភោគ​នំប៉័ងឆ្អែតនោះដែរ។ ពួកគេក៏មិនស្វែងរកការសប្បាយខាងសាច់ឈាមតែមួយភ្លែតនោះដែរ។ នេះជាអ្វីដែលកើតឡើងនៅក្នុងមនុស្សដែលត្រូវប្រោសឱ្យបានគ្រប់លក្ខណ៍។ ក្រោយពីមនុស្សត្រូវបានយកឈ្នះ ពួកគេទទួលស្គាល់ថា ពិតជាមានព្រះជាម្ចាស់មែន ប៉ុន្ដែការទទួលស្គាល់នោះ ត្រូវបានបើកបង្ហាញនៅក្នុងពួកគេក្នុងចំនួននៃរបៀបដែលមានកំណត់។ តើពាក្យថា ព្រះបន្ទូលលេចមកជាសាច់ឈាម មានន័យយ៉ាងណាឱ្យពិតប្រាកដទៅ? តើពាក្យថាយកកំណើតជាមនុស្សមានន័យដូចម្ដេច? តើព្រះជាម្ចាស់ដែលបានយកកំណើតជាមនុស្សបានធ្វើអ្វីខ្លះ? តើអ្វីជាគោលដៅ និងសារៈសំខាន់នៃកិច្ចការរបស់ទ្រង់? ក្រោយពីបានឆ្លងកាត់បទពិសោធន៍ពីកិច្ចការជាច្រើនរបស់ទ្រង់ ហើយក្រោយពីមានបទពិសោធន៍ពីទង្វើរបស់ទ្រង់នៅក្នុងសាច់ឈាមមក តើអ្នកទទួលបានអ្វីខ្លះ? មានតែក្រោយពេលដែលអ្នកបានយល់ដឹងអំពីការទាំងអស់នេះប៉ុណ្ណោះ ទើបអ្នកនឹងក្លាយជាមនុស្សម្នាក់ដែលត្រូវបានយកឈ្នះ។ ប្រសិនបើអ្នកគ្រាន់តែពោលថា ខ្លួនទទួលស្គាល់ថាមានព្រះជាម្ចាស់ ប៉ុន្ដែមិនបានលះបង់នូវអ្វីដែលអ្នកគួរលះបង់ ហើយបរាជ័យក្នុងការបោះបង់ចោលនូវការសប្បាយផ្នែកសាច់ឈាមដែលអ្នកគួរបោះបង់ចោល ប៉ុន្ដែបែរជានៅបន្ដលោភលន់ចង់បានភាពសុខស្រួលផ្នែកសាច់ឈាម ដូចដែលអ្នកតែងតែមាន ហើយប្រសិនបើអ្នកមិនអាចបោះបង់ចោលនូវការរើសអើងបងប្អូនប្រុសស្រីរបស់អ្នក និងមិនបង់ថ្លៃណាមួយក្នុងការអនុវត្ដន៍នូវការប្រតិបត្តិសាមញ្ញជាច្រើនទេនោះ នោះការនេះបញ្ជាក់ថា អ្នកមិនទាន់ត្រូវបានយកឈ្នះនៅឡើយទេ។ ក្នុងករណីនេះ ទោះបើសិនជាអ្នកមានការយល់ដឹងច្រើនក្ដី ក៏វាគ្មានប្រយោជន៍អ្វីដែរ។ មនុស្សដែលត្រូវបានយកឈ្នះគឺជាអ្នកដែលសម្រេចបាននូវការផ្លាស់ប្ដូរដំបូងៗមួយចំនួន និងច្រកចូលដំបូង។ ការមានបទពិសោធន៍អំពីការជំនុំជម្រះ និងការវាយផ្ចាលរបស់ព្រះជាម្ចាស់ ផ្ដល់នូវចំណេះដឹងដំបូងអំពីព្រះជាម្ចាស់ និងការយល់ដឹងស៊ីជម្រៅដំបូងអំពីសេចក្ដីពិតដល់មនុស្ស។ អ្នកប្រហែលជាមិនអាចចូលទៅដោយពេញលេញក្នុងភាពពិតប្រាកដកាន់តែស៊ីជម្រៅ និងសេចក្ដីពិតដែលមានលក្ខណៈកាន់តែលម្អិតឡើយ ប៉ុន្ដែនៅក្នុងជីវិតពិតប្រាកដរបស់អ្នក អ្នកអាចអនុវត្ដនូវសេចក្ដីពិតជាមូលដ្ឋានជាច្រើនដូចជា អ្វីៗដែលទាក់ទងនឹងការសប្បាយផ្នែកសាច់ឈាមរបស់អ្នក ឬឋានៈផ្ទាល់ខ្លួនរបស់អ្នកជាដើម។ ការទាំងអស់នេះ គឺជាឥទ្ធិពលដែលទទួលបាននៅក្នុងមនុស្សក្នុងអំឡុងដំណើរការនៃការដែលកំពុងត្រូវបានយកឈ្នះ។ ការផ្លាស់ប្ដូរនិស្ស័យ ក៏អាចមើលឃើញនៅក្នុងមនុស្សដែលត្រូវបានយកឈ្នះដែរ ឧទាហរណ៍ដូចជា របៀបដែលពួកគេស្លៀកពាក់ និងស្ដែងឱ្យឃើញពីខ្លួនឯង ព្រមទាំងរបៀបដែលពួកគេរស់នៅ ទាំងនេះសុទ្ធតែអាចផ្លាស់ប្ដូរទាំងអស់។ ការយល់ឃើញរបស់ពួកគេអំពីជំនឿលើព្រះជាម្ចាស់បានផ្លាស់ប្ដូរ ពួកគេមានភាពច្បាស់លាស់អំពីគោលបំណងនៃការស្វែងរករបស់ខ្លួន ហើយពួកគេមាននូវការប្រាថ្នាខ្ពស់ជាងនេះ។ ក្នុងអំឡុងពេលនៃកិច្ចការយកឈ្នះ ការផ្លាស់ប្ដូរដែលស្របគ្នាក៏កើតឡើងនៅក្នុងនិស្ស័យជីវិតរបស់ពួកគេដែរ។ ការផ្លាស់ប្ដូរនានាបានកើតឡើង ប៉ុន្ដែការផ្លាស់ប្ដូរទាំងនេះ រាក់កំភែល កើតឡើងដំបូងៗ ហើយទាបជាងការផ្លាស់ប្ដូរនៅក្នុងនិស្ស័យ និងគោលដៅនៃការស្វែងរករបស់អស់អ្នកដែលត្រូវប្រោសឱ្យបានគ្រប់លក្ខណ៍ទៅទៀត។ នៅក្នុងពេលដែលកំពុងត្រូវបានយកឈ្នះ ប្រសិនបើនិស្ស័យរបស់មនុស្សម្នាក់មិនផ្លាស់ប្ដូរបន្ដិចណាសោះ ហើយគេមិនទទួលបានសេចក្ដីពិតណាមួយ នោះមនុស្សម្នាក់នេះគឺដូចជាសម្រាម និងគ្មានប្រយោជន៍សោះឡើយ! មនុស្សដែលមិនត្រូវបានយកឈ្នះ មិនអាចត្រូវប្រោសឱ្យបានគ្រប់លក្ខណ៍ឡើយ! ប្រសិនបើបុគ្គលម្នាក់គ្រាន់តែស្វែងរកនូវការដែលត្រូវបានយកឈ្នះ នោះគេមិនអាចត្រូវបានប្រទានឱ្យបានពេញលេញឡើយ ទោះបីជានិស្ស័យរបស់គេបង្ហាញពីការផ្លាស់ប្ដូរជាក់លាក់ក្នុងអំឡុងពេលនៃកិច្ចការយកឈ្នះនោះក៏ដោយ។ ពួកគេក៏នឹងបាត់បង់នូវសេចក្ដីពិតពីដំបូង ដែលពួកគេបានទទួលដែរ។ ការផ្លាស់ប្ដូរនៅក្នុងនិស្ស័យរបស់មនុស្សដែលត្រូវបានយកឈ្នះ និងមនុស្សដែលត្រូវប្រោសឱ្យបានគ្រប់លក្ខណ៍ មានភាពខុសគ្នាច្រើនណាស់។ ប៉ុន្ដែការដែលត្រូវបានយកឈ្នះគឺជាជំហានដំបូងនៅក្នុងការផ្លាស់ប្ដូរ ហើយវាគឺជាមូលដ្ឋានគ្រឹះ។ ការខ្វះនូវការផ្លាស់ប្ដូរដំបូងនេះ គឺបង្ហាញថា បុគ្គលម្នាក់មិនបានស្គាល់ព្រះជាម្ចាស់ទាល់តែសោះ ពីព្រោះចំណេះដឹងនេះកើតចេញពីការជំនុំជម្រះ ហើយការជំនុំជម្រះនេះ គឺជាផ្នែកធំមួយនៃកិច្ចការយកឈ្នះ។ ដូចនេះ អស់អ្នកដែលត្រូវបានប្រទានពរឱ្យបានគ្រប់លក្ខណ៍ ត្រូវតែត្រូវបានយកឈ្នះជាមុនសិន បើមិនដូច្នេះទេ ពួកគេគ្មានផ្លូវបានទទួលការប្រោសឱ្យបានគ្រប់លក្ខណ៍ទេ។

អ្នកពោលថា អ្នកទទួលស្គាល់ព្រះជាម្ចាស់ដែលយកកំណើតជាមនុស្ស ហើយអ្នកទទួលស្គាល់ព្រះបន្ទូលលេចមកជាសាច់ឈាម ប៉ុន្ដែអ្នកធ្វើនូវរឿងជាក់លាក់មួយចំនួននៅពីក្រោយអង្គទ្រង់ គឺអ្នកធ្វើអ្វីៗដែលទាស់ប្រឆាំងនឹងអ្វីដែលព្រះអង្គបានបង្គាប់ ហើយក្នុងចិត្តអ្នក គ្មានការភ័យខ្លាចចំពោះទ្រង់​ឡើយ។ តើនេះជាការទទួលស្គាល់ព្រះជាម្ចាស់ដែរឬទេ? អ្នកទទួលស្គាល់អ្វីដែលព្រះអង្គមានបន្ទូលប៉ុន្ដែអ្នកមិនអនុវត្ដនូវអ្វីដែលអ្នកអាចធ្វើបានឡើយ ហើយអ្នកក៏មិននៅជាប់នឹងមាគ៌ារបស់ព្រះអង្គដែរ។ តើនេះគឺជាការទទួលស្គាល់ព្រះជាម្ចាស់ដែរឬទេ? ហើយទោះបីជាអ្នកទទួលស្គាល់ទ្រង់ក្ដី ក៏​អ្នកប្រកាន់ចិត្តប្រុងប្រយ័ត្នចំពោះព្រះអង្គដែរ ​មិនដែលមានចិត្តកោតខ្លាចឡើយ។ ប្រសិនបើអ្នកបានឃើញ និងទទួលស្គាល់កិច្ចការរបស់ទ្រង់ និងដឹងថាទ្រង់ជាព្រះជាម្ចាស់ ប៉ុន្ដែអ្នកនៅតែធ្វើហៃអើ ហើយគ្មានការផ្លាស់ប្ដូរទាំងស្រុង នោះអ្នកគឺជាប្រភេទមនុស្សដែលមិនទាន់ត្រូវបានយកឈ្នះនៅឡើយទេ។ អស់អ្នកដែលត្រូវបានយកឈ្នះ ត្រូវតែធ្វើគ្រប់យ៉ាងដែលពួកគេអាចធ្វើបាន ហើយទោះបីជាពួកគេមិនអាចចូលក្នុងសេចក្ដីពិតដែលខ្ពស់ជាងនេះ ហើយទោះបីជាសេចក្ដីពិតទាំងនេះអាចនៅមិនដល់ពួកគេក៏ដោយ ក៏មនុស្សបែបនេះចង់ទទួលបានសេចក្ដីនេះនៅក្នុងចិត្ដរបស់ពួកគេដែរ។ នេះគឺដោយសារតែអ្វីដែល​ពួកគេអាចយល់ដឹងបាន គឺមាន​ដែនកំណត់ ម្ល៉ោះហើយ អ្វីដែលពួកគេអាចអនុវត្ដបាន គឺមានព្រំដែន និងដែនកំណត់។ យ៉ាងណាក្ដី យ៉ាងហោចណាស់ពួកគេត្រូវតែធ្វើអ្វីគ្រប់យ៉ាងដែលពួកគេអាចធ្វើបាន ហើយប្រសិនបើអ្នកអាចធ្វើបាន នោះគឺជាឥទ្ធិពលដែលសម្រេចបាន ដោយសារតែកិច្ចការនៃការយកឈ្នះ។ ឧបមាអ្នកសួរថា «ដោយសារតែទ្រង់អាចដាក់ចេញនូវព្រះបន្ទូលជាច្រើនដែលមនុស្សមិនអាចធ្វើបាន ប្រសិនបើទ្រង់មិនមែនជាព្រះជាម្ចាស់ទេ តើនរណាជាព្រះទៅ?» ការគិតបែបនេះមិនមែនមានន័យថាអ្នកទទួលស្គាល់ព្រះជាម្ចាស់ទេ។ ប្រសិនបើអ្នកទទួលស្គាល់ព្រះជាម្ចាស់អ្នកត្រូវតែបង្ហាញវាចេញមកតាមរយៈសកម្មភាពជាក់ស្ដែងរបស់អ្នក។ ប្រសិនបើអ្នកដឹកនាំក្រុមជំនុំ តែមិនអនុវត្ដ​សេចក្ដីសុចរិត ប្រសិនបើអ្នកប្រាថ្នាចង់បានប្រាក់និងទ្រព្យសម្បត្ដិ ហើយតែងតែយកប្រាក់មូលនិធិក្រុមជំនុំដាក់ចូលហោប៉ៅខ្លួនឯង តើនេះជាការទទួលស្គាល់ថាព្រះជាម្ចាស់មានវត្ដមានគង់នៅដែរឬទេ? ព្រះជាម្ចាស់ពេញដោយព្រះចេស្ដា ហើយព្រះអង្គស័ក្តិសមនឹងឱ្យកោតខ្លាច។ តើអ្នកអាចមិនភ័យខ្លាចបានដូចម្ដេច ប្រសិនបើអ្នកពិតជាទទួលស្គាល់ថាមានព្រះជាម្ចាស់? ប្រសិនបើអ្នកអាចប្រព្រឹត្ដសកម្មភាពដ៏គួរឱ្យស្អប់ខ្ពើម តើអ្នកទទួលស្គាល់ព្រះអង្គយ៉ាងពិតប្រាកដដូចម្ដេចបាន? តើអ្នកដែលអ្នកជឿនោះ គឺជាព្រះជាម្ចាស់មែនទេ? អ្វីដែលអ្នកជឿលើនោះ គឺជាព្រះដ៏ស្រពេចស្រពិល ហេតុនេះទើបអ្នកមិនភ័យខ្លាច! អស់អ្នកដែលទទួលស្គាល់ និងស្គាល់ព្រះជាម្ចាស់យ៉ាងពិតប្រាកដ សុទ្ធតែ​ខ្លាចទ្រង់ទាំងអស់ ហើយ​មិនហានធ្វើអ្វីដែលទាស់​នឹងព្រះអង្គ ឬអ្វីដែលបំពានដល់មនសិការរបស់គេឡើយ។ ជាពិសេស ពួកគេមានការភ័យខ្លាច​ក្នុងការធ្វើអ្វីមួយដែលពួកគេដឹងថាមានការប្រឆាំងនឹងព្រះរាជបំណង​របស់ព្រះជាម្ចាស់។ មានតែបែបនេះទេទើបអាចចាត់ទុកថាជាការទទួលស្គាល់នូវព្រះវត្ដមានគង់នៅរបស់ព្រះជាម្ចាស់។ តើអ្នកគួរធ្វើអ្វី នៅពេលដែលឪពុកម្ដាយរបស់អ្នកព្យាយាមបញ្ឈប់អ្នកពីការជឿលើព្រះជាម្ចាស់? តើអ្នកគួរស្រលាញ់ព្រះជាម្ចាស់ដោយរបៀបណា នៅពេលដែលប្ដីរបស់អ្នកដែលជាអ្នកមិនជឿសាសនាធ្វើល្អដាក់អ្នក? ហើយតើអ្នកគួរស្រលាញ់ព្រះជាម្ចាស់ដោយរបៀបណា នៅពេលបងប្អូនប្រុសស្រីរបស់អ្នកស្អប់ខ្ពើមអ្នក? ប្រសិនបើអ្នកទទួលស្គាល់ទ្រង់ នោះអ្នកនឹងប្រព្រឹត្ដយ៉ាងសមរម្យ និងរស់នៅក្នុងសេចក្ដីពិតនៅចំពោះបញ្ហាទាំងនេះ។ ប្រសិនបើអ្នកមិនធ្វើសកម្មភាពជាក់ស្ដែងទេ តែបានត្រឹមតែពោលថា ខ្លួនទទួលស្គាល់នូវព្រះ​វត្តមានគង់នៅរបស់ព្រះជាម្ចាស់ នោះអ្នកជាមនុស្សនិយាយបានតែមាត់ប៉ុណ្ណោះ! អ្នកពោលថា អ្នកជឿលើទ្រង់ ហើយទទួលស្គាល់ព្រះអង្គ ប៉ុន្ដែតើអ្នកទទួលស្គាល់ព្រះអង្គតាមរបៀបណា? តើអ្នកជឿលើព្រះអង្គតាមរបៀបណា? តើក្នុងចិត្តរបស់អ្នកភ័យ​ខ្លាចចំពោះព្រះអង្គដែរឬទេ? តើអ្នកខ្លាចទ្រង់ដែរឬទេ? តើអ្នកមានចិត្តស្រលាញ់ទ្រង់ជ្រាលជ្រៅដែរឬទេ? នៅពេលដែលអ្នកមានទុក្ខព្រួយ ហើយគ្មាននរណាម្នាក់ពឹងផ្អែក នោះអ្នកមានអារម្មណ៍ដឹងពីសេចក្ដីស្រលាញ់របស់ព្រះជាម្ចាស់ ប៉ុន្ដែក្រោយមក អ្នកក៏ភេ្លចការនេះទាំងអស់។ នេះមិនមែនជាការស្រលាញ់ព្រះជាម្ចាស់ទេ ហើយក៏មិនមែនជាការជឿលើព្រះជាម្ចាស់ដែរ! តើអ្វីដែលព្រះជាម្ចាស់ចង់ឱ្យមនុស្សទទួលបានជាចុងក្រោយ? គ្រប់ទាំងសេចក្ដីដែលខ្ញុំបានរៀបរាប់ ដូចជាអារម្មណ៍ដែលមានការស្ញប់ស្ញែងខ្លាំងចំពោះភាពសំខាន់របស់ខ្លួនឯង ការមានអារម្មណ៍ថាអ្នកឆាប់ចាប់​យល់ពី​អ្វី​ៗ ការត្រួតត្រាលើអ្នកដទៃ ការមើលងាយអ្នកដទៃ ការវិនិច្ឆ័យមនុស្សតែសំបកក្រៅ ការធ្វើបាបមនុស្សដែលស្មោះត្រង់ ចង់បានយកប្រាក់ក្រុមជំនុំ និងការជាច្រើនទៀត។ គឺមានតែនៅពេលដែលនិស្ស័យពុករលួយបែបសាតាំងទាំងនេះត្រូវបានដកចេញពីអ្នករាល់គ្នាជាផ្នែកៗទេ នោះទើបការយកឈ្នះរបស់អ្នកនឹងត្រូវបានស្ដែងចេញមក។

កិច្ចការនៃការយកឈ្នះដែលបានធ្វើលើអ្នករាល់គ្នាដែលជាមនុស្សនេះ គឺមានសារៈសំខាន់យ៉ាងជ្រាលជ្រៅបំផុត៖ នៅក្នុងចំណុចមួយ គោលបំណងនៃកិច្ចការនេះ គឺដើម្បីប្រទានឱ្យមនុស្សមួយក្រុមបានគ្រប់លក្ខណ៍ មានន័យថាធ្វើឱ្យពួកគេបានគ្រប់លក្ខណ៍ ដើម្បីឱ្យពួកគេបានក្លាយជាក្រុមអ្នកឈ្នះមួយក្រុម ជាក្រុមមនុស្សដំបូងដែលត្រូវប្រោសឱ្យបានគ្រប់លក្ខណ៍ មានន័យថាពួកគេជាផលផ្លែដំបូង។ ចំណុចមួយវិញទៀត ការយកឈ្នះនេះត្រូវបានធ្វើឡើង ដើម្បីឱ្យភាវៈទាំងអស់ដែលព្រះបានបង្កើតមក រីករាយនឹងសេចក្ដីស្រលាញ់របស់ព្រះជាម្ចាស់ ទទួលបាននូវសេចក្ដីសង្គ្រោះដ៏ពេញលេញ និងអស្ចារ្យបំផុតរបស់ព្រះជាម្ចាស់ ដើម្បីឱ្យមនុស្សមិនត្រឹមតែរីករាយនឹងសេចក្ដីមេត្ដាករុណា និងសេចក្ដីសប្បុរសដ៏គួរឱ្យស្រលាញ់របស់ព្រះអង្គប៉ុណ្ណោះទេ តែអ្វីដែលសំខាន់ជាងនេះនោះ គឺការវាយផ្ចាល និងការជំនុំជម្រះ។ ចាប់តាំងពីថ្ងៃបង្កើតផែនដីរហូតមកដល់ពេលនេះ អ្វីគ្រប់យ៉ាងដែលព្រះជាម្ចាស់បានធ្វើនៅក្នុងកិច្ចការរបស់ទ្រង់ នោះគឺសេចក្ដីស្រលាញ់ ដោយមិនមានការស្អប់មនុស្សឡើយ។ សូម្បីតែការវាយផ្ចាល និងការជំនុំជម្រះដែលអ្នកបានឃើញនោះ ក៏ជាសេចក្ដីស្រលាញ់ដែរ គឺជាសេចក្ដីស្រលាញ់ដែលពិតជាង និងមានលក្ខណៈប្រាកដជាង ជាសេចក្ដីស្រលាញ់ដែលដឹកនាំមនុស្ស ទៅកាន់មាគ៌ាត្រឹមត្រូវ នៃជីវិតរបស់មនុស្ស។ ប៉ុន្ដែ នៅក្នុងចំណុចមួយផ្សេងទៀតនោះ វាជាការធ្វើទីបន្ទាល់នៅចំពោះមុខសាតាំង។ ហើយនៅក្នុងចំណុចមួយផ្សេងទៀត វាជាការធ្វើដើម្បីសង់គ្រឹះសម្រាប់ការផ្សព្វផ្សាយនៃកិច្ចការដំណឹងល្អនាពេលអនាគត។ គ្រប់កិច្ចការទាំងអស់ដែលទ្រង់បានធ្វើ គឺសម្រាប់គោលបំណងដឹកនាំមនុស្សចូលទៅក្នុងមាគ៌ាត្រឹមត្រូវនៃជីវិតមនុស្សដើម្បីឱ្យពួកគេរស់នៅជាមនុស្សធម្មតា សម្រាប់មនុស្សដែលមិនស្គាល់ពីរបៀបរស់នៅ និងរស់នៅដោយគ្មានការណែនាំនេះ គឺអ្នកនឹងរស់នៅក្នុងជីវិតដែលទទេសូន្យប៉ុណ្ណោះ ពីព្រោះជីវិតរបស់អ្នកគ្មានគុណតម្លៃ ឬអត្ថន័យសោះ ហើយអ្នកនឹងមិនអាចក្លាយជាមនុស្សធម្មតាបានឡើយ។ នេះគឺជាសារៈសំខាន់យ៉ាងជ្រាលជ្រៅបំផុតនៃការយកជ័យជម្នះលើមនុស្ស។ អ្នករាល់គ្នាសុទ្ធតែជាកូនចៅរបស់ម៉ូអាប់។ នៅពេលដែលកិច្ចការនៃការយកឈ្នះ ត្រូវបានអនុវត្ដនៅក្នុងអ្នករាល់គ្នា នោះគឺជាសេចក្ដីសង្គ្រោះដ៏អស្ចារ្យបំផុត។ អ្នករាល់គ្នារស់នៅក្នុងទឹកដីនៃអំពើបាប និងកាមគុណថោកទាប ហើយអ្នកទាំងអស់គ្នាសុទ្ធតែមានកាមគុណថោកទាប និងពេញដោយបាប។ ថ្ងៃនេះ អ្នករាល់គ្នាមិនត្រឹមតែអាចមើលឃើញព្រះជាម្ចាស់ទេ តែអ្វីដែលសំខាន់ជាងនេះ អ្នករាល់គ្នាបានទទួលនូវការវាយផ្ចាល និងការជំនុំជម្រះ ហើយអ្នកបានទទួលនូវសេចក្ដីសង្គ្រោះដ៏ជ្រាលជ្រៅបំផុត​ គឺមានន័យថា អ្នកបានទទួលនូវសេចក្ដីស្រលាញ់ដ៏អស្ចារ្យបំផុតរបស់ព្រះជាម្ចាស់។ គ្រប់ទាំងសេចក្ដីដែលព្រះអង្គបានធ្វើ គឺទ្រង់ពិតជាស្រលាញ់អ្នករាល់គ្នាជាប្រាកដណាស់។ ព្រះអង្គមិនមានចេតនាអាក្រក់ណាមួយឡើយ។ ព្រះអង្គជំនុំជម្រះអ្នករាល់គ្នា ដោយព្រោះតែបាបរបស់អ្នករាល់គ្នា ដើម្បីឱ្យអ្នករាល់គ្នាធ្វើការឆ្លុះបញ្ចាំងពីខ្លួនឯង និងទទួលបាននូវសេចក្ដីសង្គ្រោះដ៏អស្ចារ្យនេះ។ សេចក្ដីទាំងអស់នេះ ត្រូវបានធ្វើដោយមានបំណងចង់ធ្វើឱ្យមនុស្សបានពេញលេញ។ ចាប់តាំងពីដើមមករហូតដល់ទីបញ្ចប់ ព្រះជាម្ចាស់បានកំពុងធ្វើការយ៉ាងខ្លាំងក្លាបំផុតដើម្បីសង្គ្រោះមនុស្ស ហើយទ្រង់ក៏មិនមានព្រះទ័យចង់បំផ្លាញមនុស្សដែលទ្រង់បានបង្កើតដោយផ្ទាល់ព្រះហស្ដព្រះអង្គទ្រង់ទាំងស្រុងនោះដែរ។ សព្វថ្ងៃនេះ ព្រះអង្គបានយាងមកនៅក្នុងចំណោមអ្នករាល់គ្នាដើម្បីធ្វើការ តើនេះមិនមែនជាសេចក្ដីសង្គ្រោះបន្ថែមទៀតទេឬ? ប្រសិនបើព្រះអង្គស្អប់អ្នករាល់គ្នា តើព្រះអង្គនៅតែធ្វើកិច្ចការដ៏ឧត្ដុងឧត្ដមនេះ ដើម្បីដឹកនាំអ្នកដោយផ្ទាល់ឬ? ហេតុអ្វីបានជាទ្រង់រងទុក្ខយ៉ាងនេះ? ព្រះជាម្ចាស់មិនបានស្អប់អ្នករាល់គ្នា ឬមានព្រះទ័យមិនល្អចំពោះអ្នកឡើយ។ អ្នកត្រូវដឹងថា សេចក្ដីស្រលាញ់របស់ព្រះជាម្ចាស់ គឺជាក្ដីស្រលាញ់ដ៏ពិតជាក់ស្ដែងបំផុត។ គឺដោយសារតែមនុស្សបះបោរនេះឯង ទើបព្រះអង្គត្រូវសង្គ្រោះពួកគេតាមរយៈការជំនុំជម្រះ។ បើមិនធ្វើបែបនេះទេ ការសង្គ្រោះពួកគេនឹងមិនអាចទៅរួចនោះឡើយ។ ពីព្រោះអ្នករាល់គ្នាមិនដឹងថាត្រូវរស់នៅក្នុងជីវិតរបស់អ្នកបែបណា ហើយមិនទាំងដឹងថា​ត្រូវរស់នៅដោយបែបណាផង ហើយដោយព្រោះតែអ្នករាល់គ្នារស់នៅក្នុងទឹកដីដែលខុសឆ្គង និងពេញដោយអំពើបាប ហើយអ្នករាល់គ្នាជាវិញ្ញាណអាក្រក់ដែលខុសឆ្គង និងកខ្វក់ នោះទើបទ្រង់មិនអាចទ្រាំឱ្យអ្នករាល់គ្នាក្លាយជាមនុស្សថោកទាបជាងនេះ ទ្រង់មិនអាចទ្រាំទតឃើញអ្នករាល់គ្នារស់នៅក្នុងទឹកដីកខ្វក់នេះ ដូចដែលអ្នកធ្វើនាពេលនេះដោយត្រូវបានសាតាំងជាន់ឈ្លីតាមអំពើចិត្ដនោះទេ ហើយទ្រង់ក៏មិនអាចទ្រាំឱ្យអ្នករាល់គ្នាធ្លាក់ចូលក្នុងស្ថាននរកនោះដែរ។ ព្រះអង្គគ្រាន់តែចង់យកបានមនុស្សក្រុមនេះ និងសង្គ្រោះអ្នករាល់គ្នាដោយហ្មត់ចត់ប៉ុណ្ណោះ។ នេះគឺជាគោលបំណងចម្បងនៃការធ្វើកិច្ចការនៃការយកឈ្នះលើអ្នករាល់គ្នា ពោលគឺវាគ្រាន់តែសម្រាប់សេចក្ដីសង្គ្រោះតែប៉ុណ្ណោះ។ ប្រសិនបើអ្នកមិនអាចឃើញថា គ្រប់យ៉ាងដែលបានធ្វើលើអ្នក គឺជាសេចក្ដីស្រលាញ់ និងសេចក្ដីសង្គ្រោះ ប្រសិនបើអ្នកគិតថា វាគ្រាន់តែជាវិធីសាស្រ្ដ ជារបៀបមួយដើម្បីធ្វើទារុណកម្មមនុស្ស និងជាអ្វីមួយដែលមិនគួរឱ្យទុកចិត្ដ នោះអ្នកក៏ប្រហែលជាត្រលប់ទៅកាន់ពិភពរបស់អ្នក ដើម្បីរងនូវការឈឺចាប់ និងភាពលំបាកវិញ! ប្រសិនបើអ្នកសុខចិត្ដនៅក្នុងចរន្ដនេះ និងរីករាយចំពោះការជំនុំជម្រះនិងសេចក្ដីសង្គ្រោះដ៏ធំធេងនេះ ដើម្បីរីករាយនឹងព្រះពរទាំងអស់នេះ ជាព្រះពរដែលមិនមាននៅកន្លែងផ្សេងនៅក្នុងពិភពរបស់មនុស្ស និងដើម្បីរីករាយចំពោះសេចក្ដីស្រលាញ់នេះ នោះជាការល្អហើយ៖ ចូរស្ថិតនៅក្នុងចរន្ដនេះដើម្បីទទួលនូវកិច្ចការនៃការយកឈ្នះ ដើម្បីឱ្យអ្នកអាចត្រូវប្រោសឱ្យបានគ្រប់លក្ខណ៍។ ថ្ងៃនេះ អ្នកអាចរងនូវការឈឺចាប់បន្ដិចបន្តួច និងការបន្សុទ្ធ ដោយសារតែការជំនុំជម្រះរបស់ព្រះជាម្ចាស់ ប៉ុន្ដែការដែលត្រូវរងនូវការឈឺចាប់នេះមាននូវគុណតម្លៃ និងអត្ថន័យ។ ទោះបីជាមនុស្សត្រូវបានបន្សុទ្ធ និងស្ដែងចេញមកដោយគ្មានសេសសល់តាមរយៈការវាយផ្ចាល និងការជំនុំជម្រះរបស់ព្រះជាម្ចាស់ ដែលជាគោលបំណងចង់ដាក់ទោសដល់ពួកគេចំពោះបាបរបស់ពួកគេ ដើម្បីដាក់ទោសផ្នែកសាច់ឈាមរបស់ពួកគេក៏ដោយ ក៏គ្មានការងារណាមួយក្នុងចំណោមការងារនេះមានចេតនាចង់ថ្កោលទោសផ្នែកសាច់ឈាមរបស់ពួកគេឱ្យខូចខាតឡើយ។ ការបើកសម្ដែងខ្លាំងៗតាមរយៈព្រះបន្ទូល គឺសុទ្ធតែមានគោលបំណងដឹកនាំអ្នកទៅរកមាគ៌ាត្រឹមត្រូវ។ អ្នករាល់គ្នាបានមានបទពិសោធន៍ដោយផ្ទាល់ជាច្រើនពីកិច្ចការនេះ ហើយវាច្បាស់ណាស់ថាមិនបាននាំអ្នករាល់គ្នាទៅរកមាគ៌ាអាក្រក់ឡើយ! ទាំងអស់នេះគឺដើម្បីធ្វើឱ្យអ្នករស់នៅក្នុងភាពជាមនុស្សធម្មតា ហើយទាំងអស់នេះសុទ្ធតែអាចសម្រេចបានតាមរយៈភាពជាមនុស្សធម្មតារបស់អ្នក។ ជំហាននីមួយៗនៃកិច្ចការរបស់ព្រះជាម្ចាស់ គឺអាស្រ័យលើតម្រូវការរបស់អ្នក យោងទៅតាមភាពកំសោយ និងកម្ពស់ជាក់ស្ដែងរបស់អ្នក ហើយគ្មានបន្ទុកណាមួយដែលហួសពីការទទួលយកបាន ដែលត្រូវបានដាក់លើអ្នករាល់គ្នាឡើយ។ ការនេះមិនច្បាស់លាស់សម្រាប់អ្នកទេនៅថ្ងៃនេះ ហើយអ្នកមានអារម្មណ៍ហាក់ដូចជាខ្ញុំកំពុងតឹងតែងជាមួយអ្នកណាស់ ហើយតាមពិតទៅ អ្នកតែងតែជឿថា មូលហេតុដែលខ្ញុំវាយផ្ចាល ជំនុំជម្រះ និងស្ដីបន្ទោសអ្នកជារៀងរាល់ថ្ងៃគឺដោយសារតែខ្ញុំស្អប់អ្នក។ ប៉ុន្ដែ ទោះបីជាការវាយផ្ចាល និងការជំនុំជម្រះដែលអ្នកទទួលរងនោះជាអ្វីក៏ដោយ ក៏តាមពិតទៅនេះជាសេចក្ដីស្រលាញ់ចំពោះអ្នក ហើយវាជាការការពារដ៏អស្ចារ្យបំផុត។ ប្រសិនបើអ្នកមិនអាចយល់នូវអត្ថន័យដ៏ជ្រាលជ្រៅនៃកិច្ចការនេះទេ វានឹងមិនអាចឱ្យអ្នកបន្ដមានបទពិសោធន៍ពីការនេះទៀតឡើយ។ សេចក្ដីសង្គ្រោះនេះគួរតែនាំឱ្យអ្នកមានការកម្សាន្តចិត្ដ។ មិនត្រូវបដិសេធក្នុងការយកទៅពិចារណាឡើយ។ មកដល់ត្រឹមនេះ សារៈសំខាន់នៃកិច្ចការយកឈ្នះគួរតែមានភាពច្បាស់លាស់ចំពោះអ្នក ហើយអ្នកគួរតែឈប់មានមន្ទិលអំពីការនេះក្នុងរបៀបណាមួយ ឬរបៀបផ្សេងទៀតហើយ!


ការអនុវត្ត (៦)

នៅថ្ងៃនេះ ចូរកុំខ្វល់ជាមួយនឹងការសម្រេចឱ្យបានញាណដែលពេត្រុសមានឡើយ ដ្បិតសូម្បីតែញាណដែលប៉ុលមាន មនុស្សជាច្រើនមិនអាចសម្រេចបានផង។ ពួកគេថែមទាំងមិនមានការស្គាល់ខ្លួនឯងរបស់ប៉ុលផង។ ទោះបីប៉ុលត្រូវបានព្រះអម្ចាស់វាយផ្ដួលដោយសារតែគាត់បានបៀតបៀនព្រះអម្ចាស់យេស៊ូវក៏ដោយ តែក្រោយមក គាត់មានការតាំងចិត្តក្នុងការធ្វើការ និងរងទុក្ខសម្រាប់ព្រះអម្ចាស់ដែរ។ ព្រះយេស៊ូវបានប្រទានឱ្យគាត់មានជំងឺមួយ ហើយក្រោយមកទៀត ប៉ុលនៅតែរងទុក្ខពីជំងឺនេះដដែល នៅពេលដែលគាត់ចាប់ផ្ដើមធ្វើការ។ ហេតុអ្វីបានជាគាត់និយាយថា គាត់មានបន្លាមួយនៅក្នុងសាច់របស់គាត់ដូច្នេះ? តាមពិតទៅ បន្លានោះគឺជាជំងឺមួយ ហើយសម្រាប់ប៉ុល វាគឺជាសេចក្ដីកម្សោយស្លាប់រស់មួយ។ ទោះបីគាត់បានធ្វើកិច្ចការជាច្រើនយ៉ាងណា ឬការតាំងចិត្តក្នុងការរងទុក្ខរបស់គាត់ធំធេងប៉ុនណាក៏ដោយ ក៏គាត់មិនអាចកម្ចាត់ចោលបន្លានោះបានដែរ។ ប៉ុន្តែ ប៉ុលមានគុណសម្បត្តិប្រសើរជាងមនុស្សបែបអ្នករាល់គ្នានាពេលសព្វថ្ងៃឆ្ងាយណាស់ ហើយគាត់ក៏មានការស្គាល់ខ្លួនឯង និងមានញាណច្រើនជាងអ្នករាល់គ្នាផងដែរ។ ក្រោយពេលប៉ុលត្រូវបានព្រះយេស៊ូវវាយផ្ដួល គាត់បានឈប់បៀតបៀនពួកសិស្សរបស់ព្រះយេស៊ូវ ហើយចាប់ផ្ដើមប្រកាស និងរងទុក្ខសម្រាប់ព្រះយេស៊ូវវិញ។ តើជាអ្វីទៅដែលបានបណ្ដាលឱ្យគាត់រងទុក្ខលំបាកបែបនេះ? ប៉ុលបានជឿថា ដោយសារតែគាត់បានឃើញពន្លឺដ៏អស្ចារ្យមួយ ដូច្នេះ គាត់ត្រូវតែធ្វើបន្ទាល់អំពីព្រះអម្ចាស់យេស៊ូវ ត្រូវតែឈប់បៀតបៀនពួកសិស្សរបស់ព្រះយេស៊ូវ និងត្រូវតែលែងប្រឆាំងនឹងកិច្ចការរបស់ព្រះជាម្ចាស់តទៅទៀត។ ប៉ុលគឺជាបុគ្គលម្នាក់ដែលមានឋានៈខ្ពង់ខ្ពស់នៅក្នុងផ្នែកសាសនា។ គាត់ជាបុគ្គលចេះដឹង និងមានអំណោយទានម្នាក់ គាត់ធ្លាប់បានមើលងាយមនុស្សសាមញ្ញ ហើយមានបុគ្គលិកលក្ខណៈខ្លាំងជាងមនុស្សភាគច្រើន។ ប៉ុន្តែ ក្រោយមាន «ពន្លឺដ៏អស្ចារ្យមួយ» បានចាំងពីលើគាត់ គាត់ក៏អាចធ្វើកិច្ចការសម្រាប់ព្រះអម្ចាស់យេស៊ូវ អាចតាំងចិត្តរងទុក្ខលំបាកសម្រាប់ព្រះជាម្ចាស់ និងថ្វាយខ្លួនគាត់ដល់ព្រះជាម្ចាស់ ដែលការនេះសបញ្ជាក់ឱ្យឃើញថា គាត់មានញាណមែន។ នៅពេលដែលគាត់កំពុងបៀតបៀន និងចាប់ខ្លួនពួកសិស្សរបស់ព្រះយេស៊ូវ ព្រះយេស៊ូវបានលេចមកឱ្យគាត់ឃើញ ហើយមានបន្ទូលថា៖ «ប៉ុល ហេតុអ្វីបានជាអ្នកបៀតបៀនខ្ញុំ?» ភ្លាមនោះ ប៉ុលបានលុតជង្គង់ចុះ ហើយនិយាយថា៖ «ឱព្រះអម្ចាស់អើយ! តើទ្រង់គឺជានរណា?» សំឡេងមួយពីលើមេឃបានបន្លឺឡើងថា៖ «ខ្ញុំឈ្មោះយេស៊ូវ ជាជនដែលអ្នកបៀតបៀន»។ ក្នុងពេលមួយរំពេច ប៉ុលបានភ្ញាក់ខ្លួន និងដឹងថា ព្រះយេស៊ូវជាព្រះគ្រីស្ទ ដឹងថា ទ្រង់ជាព្រះជាម្ចាស់។ «ខ្ញុំត្រូវតែស្ដាប់បង្គាប់។ ព្រះជាម្ចាស់បានប្រទានព្រះគុណនេះដល់ខ្ញុំ ពោលគឺទោះបីខ្ញុំបានបៀតបៀនទ្រង់ក៏ដោយ ក៏ព្រះអង្គមិនបានបំផ្លាញខ្ញុំ និងដាក់បណ្ដាសាខ្ញុំដែរ។ ខ្ញុំត្រូវតែរងទុក្ខសម្រាប់ទ្រង់»។ ប៉ុលបានទទួលស្គាល់ថា គាត់បានបៀតបៀនព្រះអម្ចាស់យេស៊ូវគ្រីស្ទ ហើយពេលនេះកំពុងតែសម្លាប់ពួកសិស្សរបស់ទ្រង់ ទទួលស្គាល់ទៀតថា ព្រះជាម្ចាស់មិនបានដាក់បណ្ដាសាគាត់ឡើយ តែបានចាំងពន្លឺពីលើគាត់ទៅវិញ។ ការនេះបានបណ្ដាលចិត្តគាត់ ហើយគាត់បាននិយាយថា៖ «ទោះបីខ្ញុំមិនបានឃើញព្រះភក្ត្ររបស់ទ្រង់ក៏ដោយ ក៏ខ្ញុំបានឮព្រះសូរសៀងរបស់ទ្រង់ និងបានឃើញពន្លឺដ៏ធំរបស់ទ្រង់ដែរ។ មានតែឥឡូវនេះទេ ទើបខ្ញុំមើលឃើញយ៉ាងប្រាកដថា ព្រះជាម្ចាស់ពិតជាស្រឡាញ់ខ្ញុំ និងមើលឃើញទៀតថា ព្រះអម្ចាស់យេស៊ូវគ្រីស្ទពិតជាព្រះជាម្ចាស់ដែលមានសេចក្តីមេត្តាករុណាចំពោះមនុស្ស ព្រមទាំងអត់ទោសបាបរបស់មនុស្សអស់កល្បជានិច្ច។ ខ្ញុំមើលឃើញយ៉ាងច្បាស់ថា ខ្ញុំជាមនុស្សបាបម្នាក់»។ ក្រោយមក ទោះបីព្រះជាម្ចាស់បានប្រើអំណោយទានរបស់ប៉ុល ដើម្បីធ្វើការក៏ដោយ ក៏សូមបំភ្លេចវាចោលសិនចុះ។ ការតាំងចិត្តរបស់គាត់នាពេលនោះ ញាណជាមនុស្សធម្មតា និងការស្គាល់ខ្លួនឯងរបស់គាត់ ពោលគឺអ្នករាល់គ្នាមិនអាចសម្រេចបានការទាំងនោះឡើយ។ នៅថ្ងៃនេះ តើអ្នករាល់គ្នាមិនទទួលបានពន្លឺច្រើនទេឬ? តើមនុស្សជាច្រើនមិនបានឃើញថា និស្ស័យរបស់ព្រះជាម្ចាស់គឺជានិស្ស័យមួយនៅក្នុងចំណោមឫទ្ធានុភាព សេចក្តីក្រោធ ការជំនុំជម្រះ និងការវាយផ្ចាលទេឬ? ការដាក់បណ្ដាសា ការល្បងល និងការបន្សុទ្ធបានធ្លាក់ទៅលើមនុស្សជាច្រើនដងរួចមកហើយ តើពួកគេរៀនបានអ្វីខ្លះហើយ? តើអ្នកទទួលបានអ្វីខ្លះចេញពីការត្រូវបានលត់ដំ និងការត្រូវបានដោះស្រាយ? ព្រះបន្ទូលធ្ងន់ៗ ការវាយផ្ដួល និងការជំនុំជម្រះបានធ្លាក់មកលើអ្នកជាច្រើនដង តែអ្នកនៅតែមិនយកចិត្តទុកដាក់ចំពោះការទាំងនោះទៀត។ អ្នកថែមទាំងគ្មានញាណដែលប៉ុលមានសូម្បីតែបន្ដិចឡើយ តើអ្នកមិនដើរថយក្រោយជ្រុលពេកទេឬ? ក៏មានរឿងជាច្រើនទៀតដែលប៉ុលមិនបានឃើញយ៉ាងច្បាស់ផងដែរ។ គាត់គ្រាន់តែដឹងថា ពន្លឺបានចាំងពីលើគាត់ ប៉ុន្តែគាត់មិនបានដឹងថា គាត់ត្រូវបានវាយផ្ដួលឡើយ។ ចំពោះគាត់ផ្ទាល់ គាត់ជឿថា ក្រោយពេលពន្លឺបានចាំងចំពីលើគាត់រួចមក គាត់ត្រូវតែលះបង់ខ្លួនសម្រាប់ព្រះជាម្ចាស់ រងទុក្ខសម្រាប់ព្រះជាម្ចាស់ ធ្វើអ្វីៗគ្រប់យ៉ាង ដើម្បីត្រួសត្រាយផ្លូវសម្រាប់ព្រះអម្ចាស់យេស៊ូវគ្រីស្ទ និងទទួលមនុស្សបាបកាន់តែច្រើន ដើម្បីឱ្យព្រះអម្ចាស់ប្រោសលោះ។ នេះជាការតាំងចិត្តរបស់គាត់ និងជាគោលបំណងតែមួយគត់នៃកិច្ចការរបស់គាត់ ប៉ុន្តែនៅពេលដែលគាត់បានធ្វើការ គាត់នៅតែមានជំងឺដដែល ពោលគឺរហូតដល់គាត់ត្រូវមរណា។ ប៉ុលបានធ្វើការអស់រយៈពេលជាងម្ភៃឆ្នាំ។ គាត់បានរងទុក្ខយ៉ាងច្រើន ហើយក៏បានដកពិសោធន៍នូវការបៀតបៀនយ៉ាងខ្លាំង និងរងទុក្ខលំបាកយ៉ាងច្រើនផងដែរ ទោះបីជាការទាំងនេះតិចជាងការល្បងលរបស់ពេត្រុសក៏ដោយចុះ។ តើវាមិនគួរឱ្យអាណិតទេឬ បើអ្នករាល់គ្នាមិនទាំងមានញាណរបស់ប៉ុលផងនោះ? ជាមួយករណីនេះ តើព្រះជាម្ចាស់អាចចាប់ផ្ដើមកិច្ចការកាន់តែធំជាងនៅក្នុងអ្នករាល់គ្នាយ៉ាងដូចម្ដេច? 

នៅពេលដែលគាត់ផ្សាយដំណឹងល្អ ប៉ុលបានរងទុក្ខយ៉ាងខ្លាំង។ កិច្ចការដែលគាត់បានធ្វើ ការតាំងចិត្តរបស់គាត់ សេចក្តីជំនឿ ភក្តីភាព សេចក្តីស្រឡាញ់ ចិត្តអត់ធ្មត់ និងការបន្ទាបខ្លួនរបស់គាត់នាពេលនោះ ព្រមទាំងកិច្ចការខាងក្រៅផ្សេងទៀតដែលគាត់បានសម្ដែងចេញ គឺមានកម្រិតខ្ពស់ជាងមនុស្សដូចអ្នករាល់គ្នានាពេលសព្វថ្ងៃ។ បើនិយាយឱ្យកាន់តែម៉ឺងម៉ាត់ នៅខាងក្នុងអ្នករាល់គ្នាគ្មានញាណធម្មតាឡើយ។ អ្នកមិនទាំងមានមនសិការ ឬការបន្ទាបខ្លួនផង។ អ្នកនៅខ្វះច្រើនណាស់! ដូច្នេះ ភាគច្រើន នៅក្នុងអ្វីដែលអ្នករាល់គ្នាសម្ដែងចេញនោះ គ្មានឃើញមានញាណធម្មតាទេ ហើយក៏គ្មានតម្រុយអំពីការស្គាល់ខ្លួនឯងដែរ។ ទោះបីប៉ុលមានជំងឺខាងរូបកាយនាពេលនោះក៏ដោយ ក៏គាត់បានបន្តអធិស្ឋាន និងបន្ដស្វែងរកដែរ៖ «តើជំងឺនេះជាអ្វីឱ្យប្រាកដទៅ? ខ្ញុំបានធ្វើកិច្ចការទាំងអស់នេះសម្រាប់ព្រះអម្ចាស់ ហេតុអ្វីបានជាទុក្ខវេទនានេះមិនចេញពីខ្ញុំដូច្នេះ? តើវាអាចទេថា ព្រះអម្ចាស់យេស៊ូវកំពុងតែល្បងលខ្ញុំ? តើព្រះអង្គបានវាយផ្ដួលខ្ញុំឬ? បើទ្រង់បានវាយផ្ដួលខ្ញុំ នោះខ្ញុំនឹងត្រូវស្លាប់មិនខាន ហើយខ្ញុំគ្មានសមត្ថភាពអ្វីទៅធ្វើកិច្ចការទាំងអស់នេះសម្រាប់ទ្រង់ និងអាចទទួលបានពន្លឺដ៏ច្រើនបែបនេះឡើយ។ ព្រះអង្គក៏បានជ្រាបអំពីការតាំងចិត្តរបស់ខ្ញុំផងដែរ។» ប៉ុលតែងតែមានអារម្មណ៍ថា ជំងឺនេះគឺជាព្រះជាម្ចាស់ដែលកំពុងតែល្បងលគាត់ មានអារម្មណ៍ថា វាកំពុងតែលត់សេចក្តីជំនឿ និងអំណាចឆន្ទៈរបស់គាត់។ នេះហើយជារបៀបដែលប៉ុលបានមើលឃើញចំពោះជំងឺនោះ។ តាមពិតទៅ ជំងឺរបស់គាត់គឺជាស្ថានភាពបន្សល់ទុក ក្រោយពេលព្រះអម្ចាស់យេស៊ូវបានវាយផ្ដួលគាត់។ ជំងឺនេះបានដាក់គាត់ឱ្យស្ថិតនៅក្រោមសម្ពាធផ្លូវអារម្មណ៍ និងបានជាប់នៅក្នុងការបះបោររបស់គាត់។ បើអ្នករាល់គ្នាយល់ថា អ្នកស្ថិតនៅក្នុងកាលៈទេសៈរបស់ប៉ុល តើអ្នករាល់គ្នានឹងធ្វើអ្វីទៅ? តើការតាំងចិត្ត និងសមត្ថភាពរបស់អ្នកក្នុងការរងទុក្ខអាចល្អដូចជាប៉ុលដែរទេ? នៅថ្ងៃនេះ បើអ្នករាល់គ្នាមានជំងឺខ្លះ ឬក៏ជួបនូវការល្បងលដ៏ធំមួយ ហើយអ្នករាល់គ្នាត្រូវបានបង្កើតមកឱ្យរងទុក្ខ នរណាដឹងទៅថា អ្នករាល់គ្នានឹងក្លាយជាបែបណានោះ។ បើអ្នកត្រូវបានជាប់នៅក្នុងទ្រុងសត្វ ហើយចាំតែទទួលចំណី នោះអ្នកនឹងមិនមានបញ្ហាអ្វីឡើយ។ បើមិនដូច្នោះទេ អ្នករាល់គ្នានឹងប្រៀបដូចជាឆ្កែចចក ដែលខ្វះនូវភាពជាមនុស្ស។ ដូច្នេះ នៅពេលដែលអ្នកជួបនូវការរឹតត្បិត ឬទុក្ខលំបាកបន្ដិចបន្ដួច នោះវាជារឿងល្អសម្រាប់អ្នករាល់គ្នាវិញទេ។ បើអ្នករាល់គ្នាទទួលបានពេលវេលាដែលងាយស្រួល នោះអ្នកនឹងត្រូវវិនាសមិនខាន ហើយបន្ទាប់មក តើអ្នករាល់គ្នាអាចទទួលបានការការពារយ៉ាងដូចម្ដេច? នៅថ្ងៃនេះ វាគឺដោយសារតែអ្នករាល់គ្នាត្រូវបានវាយផ្ចាល ជំនុំជម្រះ និងដាក់បណ្ដាសានេះហើយ ទើបអ្នកទទួលបានការការពារនោះ។ វាគឺដោយសារតែអ្នកបានរងទុក្ខច្រើនបែបនេះហើយ ទើបអ្នកទទួលបានការការពារនោះ។ បើមិនដូច្នេះទេ អ្នកនឹងបានធ្លាក់ទៅក្នុងសេចក្ដីកំហូចតាំងពីយូរណាស់មកហើយ។ ការនេះមិនមានចេតនាបង្កជាការលំបាកដល់អ្នករាល់គ្នាឡើយ។ និស្ស័យរបស់មនុស្សពិបាកនឹងផ្លាស់ប្ដូរ ហើយដើម្បីឱ្យនិស្ស័យរបស់ពួកគេទទួលបានការផ្លាស់ប្ដូរ នោះក៏ជារឿងពិបាកមួយផងដែរ។ នៅថ្ងៃនេះ អ្នករាល់គ្នាមិនទាំងមានមនសិការ ឬញាណដែលប៉ុលមាន និងមានការស្គាល់ខ្លួនឯងរបស់គាត់ផង។ អ្នករាល់គ្នាតែងតែរងសម្ពាធ ហើយអ្នកតែងតែទទួលការវាយផ្ចាល និងការជំនុំជម្រះ ដើម្បីដាស់វិញ្ញាណរបស់អ្នករាល់គ្នាឱ្យភ្ញាក់ឡើង។ ការវាយផ្ចាល និងការជំនុំជម្រះគឺជាអ្វីដែលល្អបំផុតសម្រាប់ជីវិតរបស់អ្នករាល់គ្នា។ នៅពេលដែលចាំបាច់ វាក៏ត្រូវមានការវាយផ្ចាលចំពោះការពិតដែលកំពុងតែកើតមានដល់អ្នកផងដែរ។ មានតែបែបនេះទេ ទើបអ្នកនឹងចុះចូលទាំងស្រុង។ ធម្មជាតិរបស់អ្នករាល់គ្នាគឺបែបនេះឯង បើគ្មានការវាយផ្ចាល និងការដាក់បណ្ដាសាទេ អ្នកនឹងមិនឱនក្បាលព្រមចុះចូលឡើយ។ បើគ្មានការពិតនៅចំពោះមុខរបស់អ្នកទេ នោះវានឹងគ្មានប្រសិទ្ធភាពឡើយ។ អត្តចរិតរបស់អ្នករាល់គ្នានៅតូចទាប និងគ្មានតម្លៃឡើយ! បើគ្មានការវាយផ្ចាល និងការជំនុំជម្រះទេ នោះអ្នករាល់គ្នានឹងពិបាកក្នុងការទទួលបានការត្រូវយកឈ្នះ ហើយសេចក្តីទុច្ចរិត និងការមិនស្ដាប់បង្គាប់របស់អ្នករាល់គ្នាក៏ពិបាកនឹងត្រូវយកឈ្នះដែរ។ ធម្មជាតិចាស់របស់អ្នករាល់គ្នាត្រូវបានចាក់ឫសយ៉ាងជ្រៅពេកហើយ។ បើអ្នករាល់គ្នាត្រូវបានដាក់ឱ្យអង្គុយនៅលើបល្ល័ង្ក នោះអ្នករាល់គ្នានឹងមិនដឹងពីទីកន្លែងរបស់ខ្លួននៅក្នុងចក្រវាលនេះឡើយ ហើយរឹតតែមិនដឹងថា ខ្លួនកំពុងដើរឆ្ពោះទៅណាទៀត។ អ្នករាល់គ្នាថែមទាំងមិនដឹងពីប្រភពដែលអ្នកបានចេញមកទៀតផង ដូច្នេះ តើអ្នកអាចស្គាល់ព្រះអម្ចាស់នៃរបស់សព្វសារពើបានយ៉ាងដូចម្ដេច? បើគ្មានការវាយផ្ចាល និងការដាក់បណ្ដាសាទាន់ពេលនាថ្ងៃនេះទេ នោះថ្ងៃចុងក្រោយរបស់អ្នករាល់គ្នានឹងបានមកដល់ តាំងពីយូរណាស់មកហើយ។ នេះមិននិយាយដល់វាសនារបស់អ្នករាល់គ្នាផង។ តើវានឹងមិនកាន់តែស្ថិតនៅក្នុងគ្រោះថ្នាក់ដែលកំពុងតែជិតមកដល់ទេឬ? បើគ្មានការវាយផ្ចាល និងការជំនុំជម្រះទាន់ពេលវេលានេះទេ នរណាទៅដឹងថា អ្នករាល់គ្នានឹងកាន់តែក្អេងក្អាង ឬអ្នកនឹងកាន់តែខិលខូចកម្រិតណាទៅ។ ការវាយផ្ចាល និងការជំនុំជម្រះនេះបាននាំអ្នករាល់គ្នាមកដល់ថ្ងៃនេះ ហើយវាក៏បានការពារអត្ថិភាពរបស់អ្នករាល់គ្នាដែរ។ បើអ្នករាល់គ្នានៅតែទទួល «ការអប់រំ» ដោយប្រើវិធីសាស្ត្រដដែលៗ ដូចជាវិធីសាស្ត្រនៃ «ឪពុក» របស់អ្នករាល់គ្នា នោះនរណាដឹងអំពីពិភពអ្វីដែលអ្នករាល់គ្នានឹងចូលទៅក្នុងទៅ! អ្នករាល់គ្នាគ្មានសមត្ថភាពទាល់តែសោះក្នុងការត្រួតត្រា និងឆ្លុះបញ្ចាំងទៅលើខ្លួនឯង។ សម្រាប់មនុស្សដូចជាអ្នករាល់គ្នា បើអ្នកគ្រាន់តែដើរតាម និងចុះចូល ដោយមិនបង្កការបង្អាក់ ឬការរំខានណាមួយទេ នោះគោលបំណងរបស់ខ្ញុំនឹងត្រូវបានសម្រេច។ តើវាមិនប្រសើរជាងទេឬដែលអ្នករាល់គ្នាទទួលយកការវាយផ្ចាល និងការជំនុំជម្រះនាពេលសព្វថ្ងៃនោះ? តើអ្នកមានជម្រើសណាផ្សេងដែរឬទេ? នៅពេលដែលប៉ុលបានឃើញព្រះអម្ចាស់យេស៊ូវកំពុងតែមានបន្ទូល និងធ្វើការ គាត់នៅតែមិនបានជឿដដែល។ ក្រោយមក បន្ទាប់ពីព្រះអម្ចាស់យេស៊ូវត្រូវបានជាប់ឆ្កាង និងរស់ឡើងវិញ គាត់បានដឹងអំពីការពិតនេះ តែគាត់នៅតែបន្តបៀតបៀន និងប្រឆាំងទៀត។ នេះជាអត្ថន័យនៃការមានចេតនាប្រព្រឹត្តអំពើបាប ហើយជាលទ្ធផល គាត់ត្រូវបានវាយផ្ដួល។ ដំបូង គាត់បានដឹងថា មានស្ដេចមួយអង្គដែលស្ថិតនៅចំណោមសាសន៍យូដា ដែលត្រូវបានគេហៅថាជាព្រះយេស៊ូវ ហើយនេះជាអ្វីដែលគាត់បានឮ។ ក្រោយមក ពេលគាត់អធិប្បាយនៅក្នុងព្រះវិហារ និងប្រកាសនៅទូទាំងទឹកដី គាត់បានប្រឆាំងនឹងព្រះយេស៊ូវ ដោយក្អេងក្អាងមិនព្រមស្ដាប់តាមមនុស្សណាម្នាក់ឡើយ។ ការទាំងនេះបានក្លាយជាឧបសគ្គដ៏ធំមួយចំពោះកិច្ចការនាពេលនោះ។ នៅពេលដែលព្រះយេស៊ូវកំពុងតែធ្វើការ ប៉ុលមិនបានបៀតបៀន និងចាប់ខ្លួនមនុស្សដោយផ្ទាល់ទេ ប៉ុន្តែគាត់បានប្រើសេចក្តីអធិប្បាយ និងពាក្យពេចន៍ ដើម្បីបំផ្លាញកិច្ចការរបស់ព្រះយេស៊ូវ។ ក្រោយមក បន្ទាប់ពីព្រះអម្ចាស់យេស៊ូវគ្រីស្ទត្រូវបានជាប់ឆ្កាង គាត់ក៏ចាប់ផ្ដើមចាប់ខ្លួនពួកសិស្ស ដោយរួសរាន់ចេញពីកន្លែងមួយទៅកន្លែងមួយទៀត ហើយធ្វើអ្វីគ្រប់យ៉ាងដែលគាត់អាចធ្វើបាន ដើម្បីបៀតបៀនពួកគេ។ មានតែក្រោយពេល «ពន្លឺ» បានចាំងចំពីលើគាត់ទេ ទើបគាត់បានភ្ញាក់ខ្លួន ហើយមានវិប្បដិសារីដ៏ធំ។ ក្រោយគាត់ត្រូវបានវាយផ្ដួល ជំងឺរបស់គាត់មិនបានចេញពីគាត់ឡើយ។ ពេលខ្លះ គាត់មានអារម្មណ៍ថា ជំងឺរបស់គាត់កាន់តែធ្ងន់ធ្ងរ និងមិនអាចក្រោកចេញពីគ្រែបានផង។ គាត់បានគិតថា៖ «តើមានអ្វីកើតឡើងហ្នឹង? តើខ្ញុំត្រូវវិនាសយ៉ាងប្រាកដហើយឬ?» ជំងឺមិនបានចេញពីគាត់ តែដោយសារតែជំងឺនេះហើយ ទើបគាត់ធ្វើការបានយ៉ាងច្រើននោះ។ គឺអាចនិយាយបានថា ព្រះយេស៊ូវបានដាក់ជំងឺនេះនៅក្នុងប៉ុល ដោយសារតែសេចក្តីក្អេងក្អាង និងចិត្តរឹងចចេសរបស់គាត់។ វាជាការដាក់ទោសចំពោះប៉ុល ប៉ុន្តែវាក៏ត្រូវបានធ្វើឡើង ដើម្បីប្រើអំណោយទានរបស់ប៉ុលទៅពង្រីកកិច្ចការរបស់ព្រះជាម្ចាស់ផងដែរ។ តាមពិតទៅ ព្រះជាម្ចាស់គ្មានចេតនាសង្គ្រោះប៉ុលទេ ប៉ុន្តែដើម្បីប្រើគាត់ប៉ុណ្ណោះ។ ប៉ុន្តែ ដោយសារតែនិស្ស័យរបស់ប៉ុលព្រហើន និងរឹងចចេសខ្លាំងពេក ដូច្នេះហើយបានជាមាន «បន្លា» មួយត្រូវបានដាក់នៅក្នុងគាត់។ នៅទីបំផុត ទម្រាំដល់ពេលដែលប៉ុលបានបញ្ចប់កិច្ចការរបស់គាត់ ជំងឺនោះលែងក្លាយជាទារុណកម្មដ៏ធំសម្រាប់គាត់ទៀតហើយ ហើយពេលដែលកិច្ចការរបស់គាត់កំពុងតែត្រូវបញ្ចប់ គាត់អាចនិយាយថា «ខ្ញុំបានប្រយុទ្ធយ៉ាងល្អ ខ្ញុំបានបញ្ចប់ការរត់ប្រណាំងរបស់ខ្ញុំ ហើយខ្ញុំបានរក្សាសេចក្តីជំនឿខ្ញុំយ៉ាងមាំ។ ពីពេលនេះតទៅ មានមកុដនៃសេចក្តីសុចរិតមួយ ដែលបម្រុងទុកសម្រាប់ខ្ញុំ»។ ការដែលគាត់និយាយបែបនេះ ដោយសារតែគាត់មិនបានដឹងអំពីកិច្ចការរបស់ព្រះជាម្ចាស់។ មានមនុស្សជាច្រើននៅក្នុងចំណោមអ្នករាល់គ្នាដូចជាប៉ុល ប៉ុន្តែបើអ្នករាល់គ្នាមានការតាំងចិត្តដ៏ពិតប្រាកដក្នុងការដើរតាមរហូតដល់ចុងផ្លូវ នោះអ្នករាល់គ្នានឹងមិនត្រូវគេធ្វើបាបឡើយ។ នៅត្រង់ចំណុចនេះ យើងនឹងមិនពិភាក្សាអំពីរបៀបដែលប៉ុលជាមនុស្សបះបោរ និងប្រឆាំងឡើយ។ ចូរយើងបន្តផ្តោតមើលផ្នែកមួយនៃគាត់ ដែលជារឿងវិជ្ជមាន និងគួរឱ្យសរសើរវិញ៖ គាត់មានមនសិការ ហើយក្រោយទទួល «ពន្លឺ» បានម្ដងមក គាត់អាចថ្វាយខ្លួនដល់ព្រះជាម្ចាស់ និងរងទុក្ខសម្រាប់ព្រះជាម្ចាស់។ នេះហើយជាចំណុចខ្លាំងរបស់គាត់នោះ។ យ៉ាងណាមិញ បើមានអស់អ្នកដែលជឿថា ដោយសារតែគាត់មានចំណុចខ្លាំងមួយ ទើបគាត់ក្លាយជាបុគ្គលម្នាក់ដែលទទួលព្រះពរ បើពួកគេគិតថា គាត់មិនចាំបាច់ទទួលការវាយផ្ចាលទេ នោះវាជាពាក្យសម្ដីរបស់មនុស្សដែលគ្មានហេតុផលសោះឡើយ។

នៅពេលអធិស្ឋាន និងអានព្រះបន្ទូលរបស់ព្រះ មនុស្សជាច្រើននិយាយថា ពួកគេព្រមចុះចូលចំពោះព្រះជាម្ចាស់ ប៉ុន្តែពួកគេបែរជាខិលខូចនៅក្នុងរឿងឯកជន ហើយមិនបានគិតអំពីព្រះបន្ទូលឡើយ។ ព្រះបន្ទូលរបស់ព្រះជាម្ចាស់ត្រូវបានថ្លែងឡើងម្ដងហើយម្ដងទៀត ដោយបើកសម្ដែងម្ដងមួយស្រទាប់ៗ ហើយមានតែពេលដែលស្រទាប់ដ៏ជ្រៅបំផុតរបស់មនុស្សត្រូវបានលាតត្រដាងទេ ទើបពួកគេ «រកឃើញសេចក្តីសុខសាន្ត» និងលែងសូវព្រហើន និងរឹងចចេស ហើយក៏លែងសូវមានភាពក្អេងក្អាងដែលមិនអាចអត់ទ្រាំបាន។ ជាមួយសភាពដែលអ្នករាល់គ្នាមានដូចសព្វថ្ងៃ អ្នកត្រូវទទួលការវាយផ្ដួល និងការលាតត្រដាងដោយគ្មានមេត្តា ព្រមទាំងត្រូវជំនុំជម្រះយ៉ាងល្អិតល្អន់ដដែល ដើម្បីឱ្យអ្នករាល់គ្នាគ្មានឱកាសដកខ្យល់ឡើយ។ សម្រាប់អ្នករាល់គ្នា វាជាការប្រសើរជាងការដែលការវាយផ្ចាល និងការជំនុំជម្រះដ៏តឹងរ៉ឹងមិនចាកចេញពីអ្នករាល់គ្នា និងជាការប្រសើរផងដែរដែលការដាក់ទោស និងការដាក់បណ្ដាសានៅមិនឆ្ងាយពីអ្នករាល់គ្នា ដោយអនុញ្ញាតឱ្យអ្នករាល់គ្នាមើលឃើញថា ព្រះហស្តនៃបញ្ញត្តិរដ្ឋបាលរបស់ព្រះជាម្ចាស់មិនចាកចេញពីអ្នករាល់គ្នា។ ដូចនៅក្នុងយុគសម័យនៃក្រឹត្យវិន័យដែរ នៅពេលដែលអើរ៉ុនបានឃើញថា ព្រះយេហូវ៉ាមិនដែលចាកចោលគាត់ (អ្វីដែលគាត់បានឃើញគឺជាការបន្តចង្អុលបង្ហាញ និងការការពាររបស់ព្រះយេហូវ៉ា ហើយការចង្អុលបង្ហាញរបស់ព្រះជាម្ចាស់ដែលអ្នករាល់គ្នាបានឃើញនាពេលសព្វថ្ងៃគឺជាការវាយផ្ចាល ការដាក់បណ្ដាសា និងការជំនុំជម្រះ) ដូច្នេះ នៅថ្ងៃនេះ ព្រះហស្តនៃបញ្ញត្តិរដ្ឋបាលរបស់ព្រះយេហូវ៉ាក៏មិនចាកចោលអ្នករាល់គ្នាផងដែរ។ យ៉ាងណាមិញ មានរឿងមួយដែលអ្នករាល់គ្នាអាចធូរចិត្តបាន៖ មិនថាអ្នករាល់គ្នាប្រឆាំង បះបោរ និងធ្វើការថ្កោលទោសយ៉ាងណាក៏ដោយ ក៏វានឹងមិនបង្កឱ្យមានការឈឺចាប់ណាមួយដល់សាច់ឈាមរបស់អ្នករាល់គ្នាដែរ។ ប៉ុន្តែ បើមានមនុស្សដែលធ្វើជ្រុលហួសហេតុនៅក្នុងការប្រឆាំងរបស់ពួកគេ ហើយបង្អាក់ដល់កិច្ចការ ការនេះមិនអាចទទួលយកបានឡើយ។ វាមាននូវដែនកំណត់មួយ។ កុំរំខាន ឬបង្អាក់ដល់ជីវិតនៃពួកជំនុំ ហើយក៏កុំរំខានដល់កិច្ចការនៃព្រះវិញ្ញាណបរិសុទ្ធនោះដែរ។ សម្រាប់អ្វីផ្សេងទៀត អ្នកអាចធ្វើអ្វីក៏បានតាមតែអ្នកចង់ធ្វើទៅចុះ។ បើអ្នកនិយាយថា អ្នកមិនចង់ដេញតាមជីវិត ហើយប្រាថ្នាចង់ត្រឡប់ទៅកាន់ពិភពលោកវិញ អ៊ីចឹងសូមប្រញាប់ទៅចុះ! អ្នករាល់គ្នាអាចធ្វើអ្វីតាមបំណងប្រាថ្នារបស់អ្នកបាន ដរាបណាវាមិនបង្អាក់ដល់កិច្ចការរបស់ព្រះជាម្ចាស់។ ប៉ុន្តែ មានរឿងមួយទៀតដែលអ្នកត្រូវដឹង៖ នៅទីបំផុត មនុស្សបាបដ៏រឹងចចេសបែបនេះនឹងត្រូវផាត់ចោលមិនខាន។ នៅថ្ងៃនេះ អ្នកអាចមិនទទួលការស្ដីប្រដៅមែន ប៉ុន្តែនៅទីបំផុត មានតែចំណែកមួយនៃមនុស្សប៉ុណ្ណោះ នឹងអាចធ្វើទីបន្ទាល់បាន ហើយផ្នែកសេសសល់នឹងត្រូវស្ថិតនៅក្នុងគ្រោះថ្នាក់មិនខាន។ បើអ្នកមិនចង់ស្ថិតនៅក្នុងចរន្តនេះទេ នោះជាការល្អហើយ។ មនុស្សនាពេលសព្វថ្ងៃទទួលបាននូវការអត់ឱន។ ខ្ញុំមិនដាក់កម្រិតអ្នកឡើយ ប្រសិនបើអ្នកមិនខ្លាចការវាយផ្ចាលនាថ្ងៃស្អែកនោះ។ ប៉ុន្តែ បើអ្នកស្ថិតនៅក្នុងចរន្តនេះ អ្នកត្រូវតែធ្វើបន្ទាល់ ហើយអ្នកត្រូវតែទទួលការវាយផ្ចាល។ បើអ្នកចង់បដិសេធវា ហើយត្រឡប់ទៅរកលោកីយ៍វិញ នោះវាមិនថ្វីទេ ព្រោះគ្មាននរណាម្នាក់នឹងបញ្ឈប់អ្នកបានឡើយ! ប៉ុន្តែ បើអ្នកធ្វើកិច្ចការដែលបំផ្លាញ និងបង្អាក់ដល់កិច្ចការរបស់ព្រះជាម្ចាស់ អ្នកប្រាកដជាមិនអាចទទួលបានការអត់ទោសចំពោះទង្វើនោះបានឡើយ! ចំពោះអ្វីដែលភ្នែករបស់អ្នកមើលឃើញ និងអ្វីដែលត្រចៀកអ្នកស្ដាប់ឮអំពីមនុស្សណាខ្លះដែលត្រូវបានវាយផ្ចាល ព្រមទាំងគ្រួសារណាខ្លះដែលត្រូវបណ្ដាសា វាមានព្រំដែន និងដែនកំណត់ចំពោះការទាំងអស់នោះ។ ព្រះវិញ្ញាណបរិសុទ្ធមិនចេះតែធ្វើរឿងទាំងនោះឡើយ។ ដោយផ្អែកលើអំពើបាបដែលអ្នករាល់គ្នាបានប្រព្រឹត្ត បើអ្នករាល់គ្នាចង់ឱ្យគេប្រព្រឹត្ត និងធ្វើយ៉ាងម៉ឺងម៉ាត់ចំពោះខ្លួនស្របតាមសេចក្តីទុច្ចរិតរបស់អ្នករាល់គ្នាផ្ទាល់ តើអ្នករាល់គ្នាណាខ្លះនឹងអាចរួចជីវិតទៅ? អ្នកទាំងអស់គ្នានឹងត្រូវរងទុក្ខលំបាក ហើយគ្មាននរណាម្នាក់នឹងមានលទ្ធផលល្អឡើយ។ ប៉ុន្តែនៅថ្ងៃនេះ មនុស្សជាច្រើនបានទទួលនូវការអត់ឱន។ ទោះបីជាអ្នករាល់គ្នាជំនុំជម្រះ បះបោរ និងប្រឆាំងក៏ដោយ ដរាបណាអ្នកមិនបង្កជាការរំខានទេ នោះខ្ញុំនឹងញញឹមដាក់អ្នករាល់គ្នា។ បើអ្នករាល់គ្នាកំពុងតែដេញតាមជីវិតយ៉ាងពិតប្រាកដ នោះអ្នកប្រាកដជាជួបការវាយផ្ចាលបន្ដិចបន្ដួចមិនខាន ហើយអ្នកត្រូវតែទ្រាំនឹងការឈឺចាប់នៃការកាត់ផ្ដាច់ចេញអ្វីដែលអ្នកស្រឡាញ់ ដើម្បីគេងនៅលើគ្រែសម្រាប់ទទួលការវះកាត់។ អ្នកត្រូវតែទ្រាំនឹងការឈឺចាប់ ដូចជាពេត្រុសបានទទួលយកការល្បងល និងទុក្ខវេទនាដែរ។ នៅថ្ងៃនេះ អ្នកស្ថិតនៅមុខទីជំនុំជម្រះ។ ទៅថ្ងៃអនាគត អ្នកត្រូវឡើងទៅកាន់ «ទីលានប្រហារជីវិត» ដែលនឹងកើតឡើង នៅពេលដែលអ្នករាល់គ្នាយកខ្លួនធ្វើជា «យញ្ញបូជា»។

ក្នុងអំឡុងពេលនៃដំណាក់កាលចុងក្រោយនៃកិច្ចការនៅគ្រាចុងក្រោយនេះ ប្រហែល អ្នកជឿថា ព្រះជាម្ចាស់នឹងមិនបំផ្លាញសាច់ឈាមរបស់អ្នកឱ្យវិនាសសាបសូន្យទេ ហើយគឺអាចនិយាយបានថា អ្នកប្រហែលមិនមានជំងឺណាមួយទេ ទោះបីជាអ្នកប្រឆាំងនឹងទ្រង់ និងជំនុំជម្រះទ្រង់ក៏ដោយ។ ប៉ុន្តែ នៅពេលដែលព្រះបន្ទូលដ៏ម៉ឺងម៉ាត់របស់ព្រះជាម្ចាស់ធ្លាក់លើអ្នក នៅពេលដែលការបះបោរ និងការប្រឆាំងរបស់អ្នក ព្រមទាំងទឹកមុខដ៏អាក្រក់របស់អ្នកត្រូវបានលាតត្រដាង នោះអ្នកនឹងមិនអាចលាក់ខ្លួនបានឡើយ។ អ្នកនឹងរកឃើញថា អ្នកភ័យស្លន់ស្លោ និងស្រឡាំងកាំងមិនខាន។ នៅថ្ងៃនេះ អ្នករាល់គ្នាត្រូវតែមានមនសិការខ្លះផង។ កុំដើរតួជាមនុស្សអាក្រក់ដែលប្រឆាំង និងបះបោរទាស់នឹងព្រះជាម្ចាស់ឡើយ។ អ្នកគួរតែបែរខ្នងដាក់បុព្វបុរសពីបុរាណរបស់អ្នកវិញ។ នេះជាកម្ពស់ដែលអ្នកគួរតែមាន ហើយនេះក៏ជាភាពជាមនុស្សដែលអ្នកគួរតែមានផងដែរ។ អ្នកតែងតែគ្មានសមត្ថភាពបោះចោលសេចក្តីរំពឹងទុកនាពេលអនាគតរបស់អ្នក ឬការសប្បាយនាពេលសព្វថ្ងៃ។ ព្រះជាម្ចាស់មានបន្ទូលថា៖ «ដរាបណាអ្នករាល់គ្នាធ្វើគ្រប់យ៉ាងដែលអ្នកអាចធ្វើបាន ដើម្បីដើរតាមខ្ញុំ និងដេញតាមសេចក្តីពិត នោះខ្ញុំនឹងប្រាកដជាប្រោសឱ្យអ្នករាល់គ្នាបានគ្រប់លក្ខណ៍មិនខាន។ ពេលដែលអ្នករាល់គ្នាត្រូវបានប្រោសឱ្យគ្រប់លក្ខណ៍ហើយ នោះអ្នកនឹងមានទិសដៅដ៏ស្រស់ស្អាតមួយ។ អ្នករាល់គ្នានឹងត្រូវបាននាំចូលទៅក្នុងនគររបស់ខ្ញុំ ដើម្បីរីករាយនឹងព្រះពរជាមួយខ្ញុំ»។ ទិសដៅដ៏ស្រស់ស្អាតមួយត្រូវបានសន្យាទុកសម្រាប់អ្នករាល់គ្នា តែសេចក្តីតម្រូវចំពោះអ្នករាល់គ្នាមិនអាចត្រូវបានបន្ធូរបន្ថយឡើយ។ វាក៏មានលក្ខខណ្ឌមួយផងដែរ៖ មិនថាអ្នករាល់គ្នានឹងត្រូវបានយកឈ្នះ ឬត្រូវបានប្រោសឱ្យគ្រប់លក្ខណ៍នោះទេ ថ្ងៃនេះ អ្នកត្រូវតែទទួលការវាយផ្ចាយ និងទុក្ខវេទនាខ្លះ។ អ្នកត្រូវតែទទួលការលត់ដំ និងការប្រៀនប្រដៅ។ អ្នកត្រូវតែស្ដាប់តាមព្រះបន្ទូលរបស់ខ្ញុំ ដើរតាមផ្លូវរបស់ខ្ញុំ និងធ្វើតាមបំណងព្រះហឫទ័យរបស់ព្រះជាម្ចាស់ ព្រោះថានេះជាអ្វីដែលមនុស្សបែបអ្នករាល់គ្នាគួរតែធ្វើ។ ទោះបីអ្នកដេញតាមរបៀបណាក៏ដោយ ក៏អ្នកត្រូវតែស្ដាប់ឱ្យបានច្បាស់អំពីការនេះដែរ។ បើអ្នកមានការយល់ដឹងជ្រៅជ្រះយ៉ាងពិតប្រាកដ នោះអ្នកអាចបន្តដើរតាមបាន។ បើអ្នកជឿថា នៅត្រង់នេះគ្មានសេចក្តីរំពឹង ឬសេចក្តីសង្ឃឹមទេ ដូច្នេះ អ្នកអាចអញ្ជើញទៅចុះ។ ព្រះបន្ទូលទាំងនេះត្រូវបានថ្លែងឡើងច្បាស់ៗទៅកាន់អ្នក ប៉ុន្តែបើអ្នកប្រាថ្នាចង់ទៅទៀត នោះវាមានតែបង្ហាញឱ្យឃើញថា អ្នកមិនមានមនសិការសូម្បីតែបន្ដិចឡើយ។ ទង្វើរបស់អ្នកនេះគឺគ្រប់គ្រាន់នឹងបញ្ជាក់ឱ្យឃើញថា អ្នកជាអារក្ស។ ទោះបីអ្នកនិយាយថា អ្នកថ្វាយអ្វីៗទាំងអស់ទៅតាមការចាត់ចែងរបស់ព្រះជាម្ចាស់ក៏ដោយ ប៉ុន្តែដោយផ្អែកលើសាច់ឈាមរបស់អ្នក និងអ្វីដែលអ្នកសម្ដែងចេញ នោះអ្នកនៅតែរស់នៅក្រោមដែនត្រួតត្រារបស់សាតាំងដដែល។ ទោះបីជាសាតាំងស្ថិតនៅក្នុងព្រះហស្តរបស់ព្រះជាម្ចាស់ក៏ដោយ ក៏ខ្លួនអ្នកផ្ទាល់នៅតែជាកម្មសិទ្ធិរបស់សាតាំង ហើយមិនទាន់ត្រូវបានសង្រ្គោះយ៉ាងពិតប្រាកដដោយព្រះជាម្ចាស់នៅឡើយទេ ព្រោះថាអ្នកនៅតែរស់នៅក្រោមឥទ្ធិពលរបស់សាតាំង។ តើអ្នកត្រូវដេញតាមយ៉ាងដូចម្ដេច ដើម្បីឱ្យបានការសង្រ្គោះ? ជម្រើសគឺជារបស់អ្នក។ អ្នកគួរតែជ្រើសរើសផ្លូវដែលអ្នកគួរតែដើរ។ នៅទីបំផុត បើអ្នកអាចនិយាយថា៖ «ខ្ញុំគ្មានអ្វីដែលល្អប្រសើរទេ ខ្ញុំត្រូវតបស្នងចំពោះសេចក្ដីស្រឡាញ់របស់ព្រះជាម្ចាស់ដោយមនសិការរបស់ខ្ញុំ ហើយខ្ញុំក៏ត្រូវមានភាពជាមនុស្សបន្ដិចបន្ដួចផងដែរ។ ខ្ញុំមិនអាចសម្រេចអ្វីជាដុំកំភួនទេ ហើយក៏គ្មានគុណសម្បត្តិខ្ពស់ដែរ។ ខ្ញុំមិនយល់អំពីនិមិត្ត និងអត្ថន័យនៃកិច្ចការរបស់ព្រះជាម្ចាស់។ ខ្ញុំគ្រាន់តែចង់តបស្នងចំពោះសេចក្តីស្រឡាញ់របស់ព្រះជាម្ចាស់ប៉ុណ្ណោះ ខ្ញុំធ្វើគ្រប់យ៉ាងដែលព្រះជាម្ចាស់ស្នើសុំ ហើយខ្ញុំធ្វើគ្រប់យ៉ាងដែលខ្ញុំអាចធ្វើទៅបាន។ ខ្ញុំបំពេញភារកិច្ចរបស់ខ្ញុំឱ្យបានត្រឹមត្រូវ ក្នុងនាមជាសត្តនិកររបស់ព្រះជាម្ចាស់» នោះខ្ញុំនឹងមានអារម្មណ៍ពេញចិត្តមិនខាន។ នេះគឺជាទីបន្ទាល់ដ៏ខ្ពស់បំផុតដែលអ្នកអាចធ្វើបាន។ នេះគឺជាបទដ្ឋានដ៏ខ្ពស់បំផុតដែលត្រូវបានទាមទារចេញពីចំណែកមួយរបស់មនុស្ស៖ ការបំពេញភារកិច្ច ក្នុងនាមជាសត្តនិករមួយរបស់ព្រះជាម្ចាស់។ ចូរគ្រាន់តែធ្វើឱ្យបានច្រើននូវអ្វីដែលអ្នកអាចធ្វើបានចុះ។ សេចក្តីតម្រូវចំពោះអ្នកមិនខ្ពស់ពេកនោះឡើយ។ ដរាបណាអ្នកធ្វើគ្រប់យ៉ាងដែលអ្នកអាចធ្វើបាន នោះការនេះគឺជាទីបន្ទាល់របស់អ្នកហើយ។


ការអនុវត្ត (៧)

អ្នករាល់គ្នាខ្វះខាតភាពជាមនុស្សពេកហើយ អ្នកមានរបៀបរស់នៅទាបថោក និងអន់ខ្លាំងណាស់ អ្នកគ្មានភាពជាមនុស្សទាល់តែសោះ ហើយក៏ខ្វះនូវការយល់ដឹងជ្រៅជ្រះដែរ។ នេះហើយជាមូលហេតុដែលអ្នកត្រូវបំពាក់បំប៉នខ្លួនជាមួយអ្វីៗនៃភាពជាមនុស្សធម្មតានោះ។ ដោយមានមនសិការ ការត្រិះរិះពិចារណា និងការយល់ដឹងជ្រៅជ្រះ ដោយមានការចេះដឹងពីរបៀបនិយាយ និងរបៀបយល់ឃើញអំពីអ្វីៗ ដោយមានការយកចិត្តទុកដាក់ចំពោះភាពស្អាតបរិសុទ្ធ និងដោយមានការប្រព្រឹត្តដូចជាមនុស្សធម្មតាម្នាក់ ពោលគឺការទាំងអស់នេះគឺជាគ្រប់លក្ខណៈអំពីចំណេះដឹងនៃភាពជាមនុស្សធម្មតា។ នៅពេលដែលអ្នករាល់គ្នាប្រព្រឹត្តយ៉ាងត្រឹមត្រូវនៅក្នុងការទាំងនេះ នោះអ្នករាល់គ្នាត្រូវបានចាត់ទុកថាមានកម្រិតនៃភាពជាមនុស្សដែលអាចទទួលយកបាន។ អ្នករាល់គ្នាក៏ត្រូវបំពាក់បំប៉នខ្លួនសម្រាប់ជីវិតខាងវិញ្ញាណផងដែរ។ អ្នកត្រូវតែដឹងគ្រប់យ៉ាងអំពីកិច្ចការរបស់ព្រះជាម្ចាស់នៅលើផែនដី និងមានបទពិសោធអំពីព្រះបន្ទូលរបស់ទ្រង់។ អ្នកគួរតែដឹងពីរបៀបស្ដាប់បង្គាប់តាមការចាត់ចែងរបស់ទ្រង់ និងដឹងពីរបៀបបំពេញភារកិច្ចនៃភាវៈដែលត្រូវបានបង្កើតមក។ ទាំងនេះគឺជាទិដ្ឋភាពចំនួនពីរអំពីអ្វីដែលអ្នកគួរតែចូលទៅក្នុងនាពេលសព្វថ្ងៃ ដែលជាការបំពាក់បំប៉នខ្លួនសម្រាប់ជីវិតនៃភាពជាមនុស្ស និងការអនុវត្តសម្រាប់ជីវិតនៃផ្នែកខាងវិញ្ញាណ។ ទិដ្ឋភាពទាំងពីរនេះពិតជាសំខាន់ណាស់។

មនុស្សខ្លះមិនសមហេតុផលទាល់តែសោះ៖ ពួកគេដឹងតែពីតុបតែងខ្លួនជាមួយលក្ខណៈនៃភាពជាមនុស្សប៉ុណ្ណោះ។ នៅក្នុងរូបរាងរបស់ពួកគេគ្មានរកឃើញកំហុសឡើយ។ អ្វីៗដែលពួកគេនិយាយ និងកាយវិការនិយាយស្ដីរបស់ពួកគេមានលក្ខណៈសមសួន ហើយសម្លៀកបំពាក់របស់ពួកគេក៏ថ្លៃថ្នូរ និងសមរម្យដែរ។ ប៉ុន្តែ នៅខាងក្នុងពួកគេវិញគឺទទេសូន្យតែម្ដង។ ពួកគេហាក់ដូចជាមានភាពជាមនុស្សធម្មតាពីសម្បកក្រៅប៉ុណ្ណោះ។ មនុស្សខ្លះផ្តោតទៅលើតែរឿងហូបចុក រឿងស្លៀកពាក់ និងអ្វីដែលត្រូវនិយាយប៉ុណ្ណោះ។ មានមនុស្សខ្លះទៀតផ្ដោតទាំងស្រុងទៅលើតែកិច្ចការដូចជា ការជូតឥដ្ឋ ការរៀបចំគ្រែគេង និងការងារសម្អាតទូទៅ។ ពួកគេអាចអនុវត្តបានល្អនៅក្នុងកិច្ចការទាំងនេះមែន ប៉ុន្តែបើអ្នកសុំឱ្យពួកគេនិយាយអំពីចំណេះដឹងរបស់ពួកគេទាក់ទងនឹងកិច្ចការនៃគ្រាចុងក្រោយរបស់ព្រះជាម្ចាស់ ឬអំពីកិច្ចការនៃការវាយផ្ចាល និងការជំនុំជម្រះរបស់ព្រះជាម្ចាស់ ឬការល្បងលនិងការបន្សុទ្ធរបស់ទ្រង់វិញ ពួកគេនឹងទំនងជាមិនអាចបង្ហាញបទពិសោធសូម្បីតែបន្ដិចនោះឡើយ។ អ្នកអាចសួរពួកគេថា៖ «តើអ្នកមានការយល់ដឹងដែរឬទេអំពីកិច្ចការចម្បងរបស់ព្រះជាម្ចាស់នៅលើផែនដី? តើកិច្ចការរបស់ព្រះដែលយកកំណើតជាមនុស្សនាពេលសព្វថ្ងៃ ខុសគ្នាយ៉ាងដូចម្ដេចពីកិច្ចការរបស់ព្រះយេស៊ូវ? ខុសពីកិច្ចការរបស់ព្រះយេហូវ៉ាដូចម្ដេចខ្លះ? តើពួកទ្រង់ជាព្រះជាម្ចាស់តែមួយឬទេ? តើព្រះអង្គបានយាងមកដើម្បីបិទបញ្ចប់យុគសម័យនេះ ឬក៏ដើម្បីសង្រ្គោះមនុស្សជាតិ?» តែមនុស្សបែបនេះគ្មានចម្លើយសម្រាប់សំណួរទាំងនេះឡើយ។ អ្នកខ្លះតុបតែងខ្លួនយ៉ាងស្អាត តែស្អាតតែពីសម្បកក្រៅ៖ បងប្អូនស្រីៗតុបតែងខ្លួនយ៉ាងស្រស់ស្អាតដូចជាបុប្ផា ហើយបងប្អូនប្រុសៗវិញស្លៀកពាក់ដូចជាព្រះអង្គម្ចាស់ ឬអ្នកមានវ័យក្មេងដ៏ហ៊ឺហា។ ពួកគេខ្វល់តែរឿងខាងក្រៅដូចជា អ្វីដែលត្រូវបរិភោគ និងស្លៀកពាក់ប៉ុណ្ណោះ តែនៅខាងក្នុងវិញ ពួកគេគ្មានចំណេះដឹងអំពីព្រះជាម្ចាស់ទាល់តែសោះ សូម្បីតែបន្ដិចក៏គ្មានផង។ តើការធ្វើបែបនេះអាចមានអត្ថន័យអ្វីទៅ? បន្ទាប់មក មានមនុស្សមួយចំនួនទៀតដែលស្លៀកពាក់ដូចជាអ្នកសុំទានដ៏ក្រតោកយ៉ាក ពោលគឺមើលទៅពួកគេដូចជាទាសករនៅអាស៊ីបូព៌ាអ៊ីចឹង! តើអ្នករាល់គ្នាពិតជាមិនយល់អំពីអ្វីដែលខ្ញុំសួរដល់អ្នករាល់គ្នាទេឬអី? ចូរនិយាយគ្នានៅក្នុងចំណោមអ្នករាល់គ្នាចុះ៖ តើអ្នករាល់គ្នាទទួលបានអ្វីខ្លះហើយ? អ្នករាល់គ្នាបានជឿលើព្រះជាម្ចាស់ជាច្រើនឆ្នាំមកហើយ តែអ្នករាល់គ្នាប្រមូលបានតែប៉ុណ្ណឹង។ តើអ្នករាល់គ្នាមិនអាម៉ាស់ទេឬ? តើអ្នកមិនចេះខ្មាសអៀនទេឬ? អ្នកបានកំពុងតែដេញតាមនៅលើផ្លូវដ៏ពិតអស់រយៈពេលជាច្រើនឆ្នាំមកហើយ តែនៅថ្ងៃនេះ កម្ពស់របស់អ្នកនៅតែទាបជាងកម្ពស់សត្វចាបទៅទៀត! ចូរមើលស្ត្រីវ័យក្មេងនៅក្នុងចំណោមអ្នករាល់គ្នា ដែលស្លៀកពាក់ និងតុបតែងខ្លួនគួរឱ្យទាក់ទាញ ដោយកំពុងតែប្រៀបធៀបខ្លួនជាមួយគ្នា តើអ្នកយកអ្វីមកប្រៀបធៀបទៅ? ការសប្បាយរបស់អ្នកឬ? ការទាមទាររបស់អ្នកឬ? តើអ្នករាល់គ្នាគិតថា ខ្ញុំបានយាងមក ដើម្បីជ្រើសរើសតារាម៉ូដែលឬ? អ្នកមិនចេះខ្មាសអៀនសោះ! តើជីវិតរបស់អ្នករាល់គ្នានៅឯណា? តើអ្វីដែលអ្នករាល់គ្នាដេញតាមនេះ មិនមែនជាសេចក្តីប៉ងប្រាថ្នាដ៏ផ្ដេសផ្ដាសរបស់អ្នករាល់គ្នាទេឬអី? អ្នកគិតថា រូបឆោមរបស់អ្នកស្រស់ស្អាតណាស់ ប៉ុន្តែទោះអ្នកអាចស្លៀកសម្លៀកបំពាក់ប្រណីតៗក៏ដោយ ក៏តាមពិតទៅ តើអ្នកមិនដូចជាដង្កូវបាក់ខ្នង ដែលកើតនៅក្នុងគំនរលាមកទេឬ? នៅថ្ងៃនេះ អ្នកមានសំណាងរីករាយនឹងព្រះពរនៃស្ថានសួគ៌ទាំងនេះ មិនមែនដោយសារតែមុខមាត់ដ៏ស្រស់ស្អាតរបស់អ្នកទេ ប៉ុន្តែដោយសារតែព្រះជាម្ចាស់កំពុងតែលើកលែង ដោយលើកអ្នកខ្ពស់ឡើងវិញទេ។ តើអ្នកនៅតែមិនច្បាស់ថាខ្លួនបានចេញមកពីណាទៀតឬ? ពេលលើកឡើងអំពីជីវិត អ្នកបិទមាត់គ្មាននិយាយអ្វីសោះ ពោលគឺដូចជារូបចម្លាក់មួយដែលគមិនចេះនិយាយ តែអ្នកនៅតែថ្លើមធំហ៊ានស្លៀកពាក់ទៀតអ៊ីចឹង! អ្នកនៅតែចង់ផាត់មុខ និងលាបម្សៅលើមុខរបស់អ្នកទៀត! ហើយមើលទៅកាន់ក្មេងប្រុសដ៏ហ៊ឺហានៅក្នុងចំណោមអ្នករាល់គ្នាចុះ គេជាមនុស្សចចេសដែលចំណាយពេលពេញមួយថ្ងៃ ដោយដើរលេងរហេតរហូត ពិបាកប្រៀនប្រដៅ ទាំងមានទឹកមុខមិនអើពើ។ តើនេះជារបៀបដែលបុគ្គលម្នាក់គួរតែប្រព្រឹត្តឬ? នៅក្នុងចំណោមអ្នករាល់គ្នា មិនថាជាបុរស ឬស្ត្រីនោះទេ តើម្នាក់ៗផ្តោតអារម្មណ៍ទៅលើអ្វីខ្លះទៅពេញមួយថ្ងៃ? តើអ្នករាល់គ្នាដឹងដែរឬទេថា អ្នករាល់គ្នាត្រូវពឹងអាងលើអ្នកណា ដើម្បីចិញ្ចឹមខ្លួនឯង? ចូរមើលការស្លៀកពាក់របស់អ្នក ចូរមើលអ្វីដែលអ្នកទទួលបាននៅក្នុងដៃរបស់អ្នក ចូរស្ទាបក្បាលពោះរបស់អ្នកទៅមើល៎ តើអ្នកបានទទួលប្រយោជន៍អ្វីខ្លះហើយចេញពីតម្លៃញើសឈាមដែលអ្នកបានបង់ថ្លៃទៅលើសេចក្តីជំនឿក្នុងរយៈពេលប៉ុន្មានឆ្នាំមកនេះ? អ្នកនៅតែគិតចង់ដើរលេង អ្នកនៅតែគិតចង់តុបតែងលម្អសាច់ដ៏ស្អុយរបស់អ្នកទៀត។ នេះគឺជាការដេញតាមដែលគ្មានតម្លៃឡើយ! អ្នកត្រូវបានស្នើសុំឱ្យក្លាយជាមនុស្សដែលមានភាពសាមញ្ញ តែឥឡូវ អ្នកមិនគ្រាន់តែជាមនុស្សខុសប្រក្រតីប៉ុណ្ណោះទេ ប៉ុន្តែអ្នកក្លាយជាមនុស្សចម្លែកតែម្ដង។ តើមនុស្សបែបនេះអាចមានភាពអង់អាចចូលមកចំពោះខ្ញុំម្ដេចកើតទៅ? ជាមួយភាពជាមនុស្សបែបនេះ ដោយការបង្ហាញមន្តស្នេហ៍ និងការសម្ញែងសាច់របស់អ្នក ដោយការរស់នៅក្នុងសេចក្តីស្រើបស្រាលខាងសាច់ឈាមគ្រប់ពេលវេលាបែបនេះ តើអ្នកមិនមែនជាពូជនៃពួកអារក្សអសោច និងពួកវិញ្ញាណអាក្រក់ទេឬ? ខ្ញុំនឹងមិនបណ្ដោយឱ្យអារក្សអសោចបែបនេះបន្តមានវត្តមានយូរទៀតឡើយ! ហើយកុំនឹកស្មានថា ខ្ញុំមិនដឹងអំពីអ្វីដែលអ្នកគិតនៅក្នុងដួងចិត្តរបស់អ្នកនោះឡើយ។ អ្នកអាចគ្រប់គ្រងសេចក្តីស្រើបស្រាល និងសាច់ឈាមរបស់អ្នកយ៉ាងតឹងរ៉ឹងបាន ប៉ុន្តែតើខ្ញុំអាចមិនដឹងអំពីគំនិតដែលអ្នកមាននៅក្នុងចិត្តរបស់អ្នកម្ដេចកើតទៅ? តើខ្ញុំអាចមិនដឹងអំពីអ្វីគ្រប់យ៉ាងដែលភ្នែករបស់អ្នកប៉ងប្រាថ្នាម្ដេចកើតទៅ? បងប្អូនស្រីៗវ័យក្មេងអើយ តើអ្នករាល់គ្នាមិនធ្វើឱ្យខ្លួនស្រស់ស្អាត ដើម្បីបង្ហាញសាច់របស់ខ្លួនទេឬ? តើបុរសៗមានប្រយោជន៍អ្វីសម្រាប់អ្នករាល់គ្នាទៅ? តើពួកគេពិតជាអាចសង្រ្គោះអ្នកពីសមុទ្រទុក្ខបានដែរឬ? សម្រាប់អ្នករាល់គ្នាដែលជាមនុស្សហ៊ឺហាវិញ អ្នករាល់គ្នាស្លៀកពាក់ ដើម្បីធ្វើខ្លួនឱ្យមើលទៅដូចជាសុភាព និងថ្លៃថ្នូរ ប៉ុន្តែតើនេះមិនមែនជាឧបាយកលមួយដែលអ្នកបានរៀបចំ ដើម្បីទាញការចាប់អារម្មណ៍ទៅលើរូបរាងដ៏ហ៊ឺហារបស់អ្នកទេឬ? តើអ្នករាល់គ្នាកំពុងតែធ្វើការនេះសម្រាប់នរណា? តើស្ត្រីៗមានប្រយោជន៍អ្វីសម្រាប់អ្នករាល់គ្នាទៅ? តើពួកគេមិនមែនជាប្រភពនៃអំពើបាបរបស់អ្នករាល់គ្នាទេឬ? បុរស និងស្ត្រីទាំងឡាយអើយ ខ្ញុំបានថ្លែងព្រះបន្ទូលជាច្រើនហើយទៅកាន់អ្នករាល់គ្នា តែអ្នករាល់គ្នាធ្វើតាមបានតែបន្ដិចបន្ដួចប៉ុណ្ណោះ។ ត្រចៀករបស់អ្នករាល់គ្នាពិបាកនឹងស្ដាប់ ភ្នែករបស់អ្នកប្រែជាស្រអាប់ ហើយដួងចិត្តរបស់អ្នកក៏រឹងរូសខ្លាំងដែរ រហូតដល់កម្រិតមួយនៅសល់តែសេចក្តីស្រើបស្រាលប៉ុណ្ណោះនៅក្នុងរូបកាយរបស់អ្នក ហើយបើនៅបែបនេះទៀត អ្នកត្រូវជាប់ចំណងគ្មានផ្លូវនឹងរួចខ្លួននោះឡើយ។ តើមានអ្នកណាខ្លះចង់នៅក្បែរអ្នករាល់គ្នា ដែលជាសត្វដង្កូវដ៏រវីករវើកនៅក្នុងសេចក្តីស្មោកគ្រោក និងភក់ជ្រាំទៅ? សូមកុំភ្លេចថា អ្នករាល់គ្នាគ្រាន់តែជាមនុស្សដែលខ្ញុំបានលើកឡើងចេញពីគំនរលាមកប៉ុណ្ណោះ ហើយក៏កុំភ្លេចដែរថា កាលពីដើមឡើយ អ្នកគ្មានភាពជាមនុស្សធម្មតានោះឡើយ។ អ្វីដែលខ្ញុំសុំពីអ្នករាល់គ្នាគឺជាភាពជាមនុស្សធម្មតា ដែលពីដើមឡើយ អ្នករាល់គ្នាមិនមានឡើយ មិនមែនឱ្យអ្នករាល់គ្នាបង្ហាញសេចក្តីស្រើបស្រាលរបស់អ្នក ឬដាច់បង្ហៀរទៅធ្វើតាមសាច់ឈាមដ៏ស្អុយអាក្រក់របស់អ្នករាល់គ្នា ដែលត្រូវបានអារក្សបង្វឹកបង្ហាត់អស់រយៈពេលជាច្រើនឆ្នាំនោះឡើយ។ នៅពេលដែលអ្នករាល់គ្នាស្លៀកពាក់បែបនេះ តើអ្នកមិនខ្លាចថា អ្នកនឹងផុងខ្លួនកាន់តែជ្រៅទេឬ? តើអ្នករាល់គ្នាមិនដឹងទេថា កាលពីដើមឡើយ អ្នករាល់គ្នាជាកម្មសិទ្ធិនៃបាប? តើអ្នករាល់គ្នាមិនដឹងទេថា រូបកាយរបស់អ្នករាល់គ្នាពេញពោរដោយសេចក្តីស្រើបស្រាល រហូតដល់វាលិចជ្រាបចេញតាមការស្លៀកពាក់របស់អ្នករាល់គ្នា ដោយបើកសម្ដែងឱ្យឃើញពីសភាពរបស់អ្នករាល់គ្នាថាជាពួកអារក្សអសោចដ៏ស្មោកគ្រោកមិនអាចអត់ទ្រាំបាន? តើវាមិនមែនជាករណីមួយដែលអ្នករាល់គ្នាដឹងអំពីការនេះច្បាស់ជាងអ្នកណាៗទាំងអស់ទេឬ? ដួងចិត្ត កែវភ្នែក បបូរមាត់របស់អ្នករាល់គ្នា តើវាមិនត្រូវបានពួកអារក្សអសោចធ្វើឱ្យខូចទេឬ? តើផ្នែកទាំងនេះរបស់អ្នកមិនបានស្មោកគ្រោកទេឬ? តើអ្នកគិតថា ដរាបណាអ្នកមិនបានសម្ដែងចេញ នោះអ្នកជាមនុស្សបរិសុទ្ធបំផុតឬ? តើអ្នកគិតថា ការស្លៀកពាក់យ៉ាងស្រស់ស្អាតអាចគ្របបាំងព្រលឹងដ៏ស្មោកគ្រោករបស់អ្នករាល់គ្នាបានឬ? វានឹងមិនអាចធ្វើទៅកើតឡើយ! ខ្ញុំសូមដាស់តឿនថា អ្នករាល់គ្នាគួរតែមានភាពប្រាកដប្រជាជាងនេះ៖ កុំធ្វើជាមនុស្សក្លែងបន្លំ និងក្លែងក្លាយ ហើយក៏កុំសម្ញែងខ្លួនឯងនោះដែរ។ អ្នករាល់គ្នាសម្ញែងសេចក្ដីស្រើបស្រាលរបស់អ្នកទៅកាន់គ្នា តែអ្វីដែលអ្នកនឹងទទួលបាន គឺជាទុក្ខវេទនាជារៀងរហូត និងការវាយផ្ចាលដ៏គ្មានមេត្តាវិញទេ! តើវាចាំបាច់អ្វីដែលអ្នករាល់គ្នាត្រូវញាក់ភ្នែកដាក់គ្នា ហើយអណ្ដែតអណ្ដូងនៅក្នុងអារម្មណ៍រ៉ូមែនទិច? តើនេះជាខ្នាតវាស់នៃសុចរិតភាពរបស់អ្នក ជាកម្រិតនៃភាពទៀងត្រង់របស់អ្នកឬ? ខ្ញុំស្អប់មនុស្សនៅក្នុងចំណោមអ្នករាល់គ្នា ដែលពាក់ព័ន្ធនៅក្នុងការព្យាបាលបែបផ្លូវអាក្រក់ និងអំពើអាបធ្មប់។ ខ្ញុំស្អប់បុរស និងស្ត្រីវ័យក្មេងនៅក្នុងចំណោមអ្នករាល់គ្នា ដែលស្រឡាញ់សាច់ឈាមរបស់ខ្លួន។ យកល្អ អ្នករាល់គ្នាគួរតែរៀនចេះទប់ចិត្តខ្លួនឯងទៅ ដោយសារតែឥឡូវនេះ អ្នករាល់គ្នាតម្រូវឱ្យមានភាពជាមនុស្សធម្មតា ហើយអ្នករាល់គ្នាមិនត្រូវបានអនុញ្ញាតឱ្យសម្ញែងសេចក្តីស្រើបស្រាលរបស់អ្នកឡើយ តែអ្នករាល់គ្នាបែរជាប្រើគ្រប់ទាំងឱកាសដែលអ្នកអាចប្រើបានទៅវិញ ដ្បិតសាច់ឈាមរបស់អ្នករាល់គ្នាគឺច្រើនពេកហើយ ហើយសេចក្តីស្រើបស្រាលរបស់អ្នកទៀតសោតក៏ធំធេងពេកដែរ!

មើលពីសម្បកក្រៅ ជីវិតនៃភាពជាមនុស្សរបស់អ្នកត្រូវបានចាត់ចែងយ៉ាងល្អ ប៉ុន្តែអ្នកគ្មានអ្វីត្រូវនិយាយឡើយ ពេលដែលគេសុំឱ្យអ្នកនិយាយអំពីចំណេះដឹងរបស់អ្នកអំពីជីវិត ហើយនៅក្នុងការនេះ អ្នកពិតជាអន់ខ្សោយខ្លាំងណាស់។ អ្នកត្រូវតែបំពាក់បំប៉នខ្លួនជាមួយសេចក្តីពិត! ជីវិតនៃភាពជាមនុស្សរបស់អ្នកបានផ្លាស់ប្ដូរកាន់តែប្រសើរ ហើយជីវិតខាងក្នុងអ្នកក៏ត្រូវតែផ្លាស់ប្រែផងដែរ។ ចូរផ្លាស់ប្ដូរគំនិតរបស់អ្នក ផ្លាស់ប្រែទស្សនៈរបស់អ្នកលើជំនឿក្នុងព្រះជាម្ចាស់ ផ្លាស់ប្ដូរចំណេះដឹង និងគំនិតនៅក្នុងអ្នក និងផ្លាស់ប្ដូរចំណេះដឹងអំពីព្រះជាម្ចាស់ដែលមាននៅក្នុងសញ្ញាណរបស់អ្នក។ តាមរយៈការត្រូវបានដោះស្រាយ តាមរយៈការបើកសម្ដែង និងការទ្រទ្រង់ បន្ដិចម្ដងៗ ចូរផ្លាស់ប្ដូរចំណេះដឹងរបស់អ្នកអំពីខ្លួនឯង អំពីជីវិតជាមនុស្ស និងអំពីជំនឿលើព្រះជាម្ចាស់ ហើយធ្វើឱ្យការយល់ដឹងរបស់អ្នកមានសមត្ថភាពក្លាយជាបរិសុទ្ធ។ ដោយបែបនេះ គំនិតនៅក្នុងមនុស្សមានការផ្លាស់ប្ដូរ របៀបដែលគាត់មើលឃើញអ្វីៗមានការផ្លាស់ប្ដូរ ហើយអាកប្បកិរិយាផ្លូវចិត្តរបស់គាត់មានការផ្លាស់ប្ដូរ។ មានតែបែបនេះទេ ទើបត្រូវបានហៅថាជាការផ្លាស់ប្ដូរនៅក្នុងនិស្ស័យជីវិត។ អ្នកមិនត្រូវបានស្នើសុំឱ្យចំណាយពេលគ្រប់ម៉ោងពេញមួយថ្ងៃ អានព្រះបន្ទូលរបស់ព្រះជាម្ចាស់ ឬបោកសម្លៀកបំពាក់ និងបោសសម្អាតឡើយ។ យ៉ាងហោចណាស់ ជីវិតនៃភាពជាមនុស្សធម្មតាត្រូវតែអាចទ្រាំទ្របានដោយតាមដំណើររបស់វា។ លើសពីនេះ នៅពេលដោះស្រាយបញ្ហាខាងក្រៅ អ្នកត្រូវតែបន្តប្រើការយល់ដឹងជ្រៅជ្រះ និងការត្រិះរិះពិចារណាខ្លះៗ។ ប៉ុន្តែ អ្វីដែលសំខាន់បំផុតនោះគឺថា អ្នកត្រូវបានបំពាក់បំប៉នជាមួយសេចក្តីពិតនៃជីវិត។ នៅពេលបំពាក់បំប៉នខ្លួនសម្រាប់ជីវិត អ្នកត្រូវតែផ្តោតទៅលើការហូប និងការផឹកពីព្រះបន្ទូលរបស់ព្រះជាម្ចាស់ អ្នកត្រូវតែអាចនិយាយអំពីចំណេះដឹងអំពីព្រះជាម្ចាស់ អំពីទស្សនៈរបស់អ្នកស្ដីពីជីវិតជាមនុស្ស និងជាពិសេស អំពីចំណេះដឹងរបស់អ្នកទាក់ទងនឹងកិច្ចការដែលព្រះជាម្ចាស់បានធ្វើក្នុងអំឡុងពេលនៃគ្រាចុងក្រោយ។ ដោយសារតែអ្នកដេញតាមជីវិត អ្នកត្រូវតែបំពាក់បំប៉នខ្លួនជាមួយការទាំងនេះ។ នៅពេលដែលអ្នកហូប និងផឹកពីព្រះបន្ទូលរបស់ព្រះជាម្ចាស់ អ្នកត្រូវតែវាស់វែងភាពជាក់ស្ដែងនៃសភាពផ្ទាល់ខ្លួនរបស់អ្នកជាមួយនឹងព្រះបន្ទូលទាំងនោះ។ ពោលគឺនៅពេលដែលអ្នករកឃើញថា អ្នកមានចន្លោះប្រហោងនៅក្នុងដំណើរនៃបទពិសោធពិតរបស់អ្នក អ្នកប្រាកដជាអាចរកឃើញផ្លូវនៃការអនុវត្ត អាចបដិសេធការជំរុញចិត្ត និងសញ្ញាណដែលមិនត្រឹមត្រូវរបស់អ្នកមិនខាន។ បើអ្នកតែងតែស្វះស្វែងសម្រាប់ការទាំងនេះ ហើយដាក់ចិត្តរបស់អ្នកទៅសម្រេចការទាំងនេះ នោះអ្នកនឹងមានផ្លូវមួយដែលត្រូវដើរ អ្នកនឹងមិនមានអារម្មណ៍ទទេសូន្យ ហើយដោយធ្វើបែបនេះ អ្នកនឹងអាចថែរក្សាសភាពធម្មតាបានមិនខាន។ មានតែបែបនេះទេ ទើបអ្នកនឹងក្លាយជាបុគ្គលម្នាក់ដែលរែកពុនបន្ទុកមួយនៅក្នុងជីវិតរបស់អ្នកផ្ទាល់ ជាបុគ្គលម្នាក់ដែលមានសេចក្តីជំនឿ។ ក្រោយពេលអានព្រះបន្ទូលរបស់ព្រះជាម្ចាស់ តើហេតុអ្វីបានជាមនុស្សមួយចំនួនមិនអាចយកព្រះបន្ទូលទាំងនោះទៅអនុវត្តបាន? តើនេះមិនមែនដោយសារតែពួកគេមិនអាចយល់ពីសេចក្តីដ៏សំខាន់បំផុតទេឬ? តើវាមិនមែនដោយសារតែពួកគេមិនហ្មត់ចត់នឹងជីវិតទេឬ? ហេតុផលដែលពួកគេមិនអាចយល់អំពីរឿងដ៏សំខាន់ និងគ្មានផ្លូវអនុវត្តបាននោះគឺថានៅពេលដែលពួកគេអានព្រះបន្ទូលរបស់ព្រះជាម្ចាស់ ពួកគេមិនអាចភ្ជាប់សភាពផ្ទាល់ខ្លួនរបស់ពួកគេទៅនឹងព្រះបន្ទូលរបស់ព្រះជាម្ចាស់ ឬក៏ពួកគេមិនអាចគ្រប់គ្រងសភាពរបស់គេផ្ទាល់។ អ្នកខ្លះនិយាយថា៖ «ខ្ញុំអានព្រះបន្ទូលរបស់ព្រះ ហើយភ្ជាប់សភាពខ្ញុំជាមួយព្រះបន្ទូលទាំងនោះ ហើយខ្ញុំដឹងថា ខ្ញុំមានសេចក្តីពុករលួយ និងមានគុណសម្បត្តិអន់ថយ ប៉ុន្តែខ្ញុំគ្មានសមត្ថភាពបំពេញតាមបំណងព្រះហឫទ័យរបស់ព្រះជាម្ចាស់ឡើយ»។ អ្នកបានឃើញតែសម្បកខាងក្រៅប៉ុណ្ណោះ ហើយមានរឿងពិតជាច្រើនដែលអ្នកមិនបានដឹង ដូចជារបៀបបោះចោលសេចក្តីសប្បាយខាងសាច់ឈាម របៀបបោះចោលការរាប់ខ្លួនជាសុចរិត របៀបផ្លាស់ប្ដូរខ្លួនឯង របៀបចូលទៅក្នុងសេចក្តីទាំងនេះ របៀបធ្វើឱ្យប្រសើរឡើងនូវគុណសម្បត្តិរបស់អ្នក និងថាតើអ្នកត្រូវចាប់ផ្ដើមចេញពីទិដ្ឋភាពណាមួយ។ អ្នកយល់តែសេចក្តីពីរបីលើផ្ទៃខាងក្រៅប៉ុណ្ណោះ ហើយគ្រប់យ៉ាងដែលអ្នកដឹងគឺថា អ្នកពុករលួយយ៉ាងពិតប្រាកដ។ នៅពេលដែលអ្នកជួបបងប្អូនប្រុសស្រីរបស់អ្នក អ្នកនិយាយអំពីកម្រិតនៃសេចក្តីពុករលួយរបស់អ្នក ហើយបើមើលទៅវាហាក់ដូចជាអ្នកស្គាល់ខ្លួនឯង និងរែកពុនបន្ទុកដ៏ធំមួយសម្រាប់ជីវិតរបស់អ្នកអ៊ីចឹង។ តាមពិតទៅ និស្ស័យដ៏ពុករលួយរបស់អ្នកមិនបានផ្លាស់ប្ដូរទេ ដែលសបញ្ជាក់ឱ្យឃើញថា អ្នកមិនបានរកឃើញផ្លូវទៅអនុវត្តឡើយ។ បើអ្នកកំពុងដឹកនាំពួកជំនុំមួយ អ្នកត្រូវតែយល់អំពីសភាពរបស់បងប្អូនប្រុសស្រី ហើយលើកឡើងអំពីសភាពទាំងនោះ។ តើអ្នកនឹងគ្រាន់តែនិយាយថា៖ «អ្នករាល់គ្នាជាមនុស្សមិនស្ដាប់បង្គាប់ និងដើរថយក្រោយ!» បែបនេះឬ?  អត់ទេ អ្នកត្រូវតែនិយាយជាក់លាក់អំពីរបៀបដែលពួកគេបានសម្ដែងចេញនូវការមិនស្ដាប់បង្គាប់ និងការដើរថយក្រោយរបស់ពួកគេ។ អ្នកត្រូវតែនិយាយអំពីសភាពមិនស្ដាប់បង្គាប់របស់ពួកគេ ឥរិយាបថមិនស្ដាប់បង្គាប់របស់ពួកគេ និងនិស្ស័យបែបសាតាំងរបស់ពួកគេ ហើយអ្នកក៏ត្រូវនិយាយអំពីការទាំងនេះនៅក្នុងរបៀបមួយដែលពួកគេអាចជឿជាក់ទាំងស្រុងលើសេចក្តីពិតនៅក្នុងពាក្យសម្ដីរបស់អ្នកដែរ។ ចូរប្រើប្រាស់ភាពពិតជាក់ស្ដែង និងឧទាហរណ៍ ដើម្បីបញ្ជាក់អំពីចំណុចរបស់អ្នក ហើយនិយាយចំៗពីរបៀបដែលពួកគេអាចរួចខ្លួនពីចំណងនៃឥរិយាបថបះបោរ ព្រមទាំងលើកឡើងពីផ្លូវទៅអនុវត្ត។ នេះហើយជារបៀបបញ្ចុះបញ្ចូលមនុស្សឱ្យជឿនោះ។ មានតែអស់អ្នកដែលធ្វើបែបនេះទេ ទើបអាចដឹកនាំអ្នកដទៃបាន ហើយមានតែបែបនេះទេ ទើបពួកគេមានតថភាពនៃសេចក្តីពិត។

ឥឡូវនេះ អ្នករាល់គ្នាបានទទួលសេចក្តីពិតជាច្រើន តាមរយៈការប្រកបគ្នា ហើយអ្នកត្រូវតែពិនិត្យឱ្យល្អិតល្អន់លើសេចក្តីពិតទាំងនោះ។ អ្នកគួរតែអាចបូកសរុបបានថា អ្នកមានសេចក្តីពិតចំនួនប៉ុន្មានហើយ។ នៅពេលដែលអ្នកដឹង ហើយចេះវែកញែកដោយខ្លួនឯងរវាងទិដ្ឋភាពជាច្រើននៃភាពជាមនុស្សធម្មតា ដែលបុគ្គលម្នាក់គួរតែមាន ដូចជា ទិដ្ឋភាពចម្បងៗនៃការផ្លាស់ប្ដូរចំពោះនិស្ស័យជីវិតរបស់គេ ភាពស៊ីជម្រៅនៃនិមិត្ត និងមធ្យោបាយមិនត្រឹមត្រូវទាក់ទងនឹងការចេះដឹង និងការដកបទពិសោធដែលមនុស្សបានប្រើនៅទូទាំងសម័យកាល ពោលគឺមានតែបែបនេះទេ ទើបអ្នកនឹងអាចស្ថិតនៅលើផ្លូវដែលត្រឹមត្រូវ។ មនុស្សខាងសាសនាថ្វាយបង្គំព្រះគម្ពីរ ហាក់ដូចព្រះគម្ពីរជាព្រះជាម្ចាស់អ៊ីចឹង។ ជាពិសេស ពួកគេចាត់ទុកកណ្ឌគម្ពីរដំណឹងល្អទាំងបួននៃព្រះគម្ពីរសញ្ញាថ្មី ដូចជាព្រះភក្ត្រទាំងបួនផ្សេងគ្នារបស់ព្រះយេស៊ូវ ហើយពួកគេនិយាយទាក់ទងនឹងព្រះត្រៃឯកអំពីព្រះវរបិតា ព្រះរាជបុត្រា និងព្រះវិញ្ញាណបរិសុទ្ធ។ ការទាំងអស់នេះគឺជារឿងឆ្កួតឡប់បំផុត ហើយអ្នករាល់គ្នាត្រូវតែមើលឱ្យធ្លុះអំពីចំណុចនេះ។ ជាងនេះទៀត អ្នកត្រូវតែមានចំណេះដឹងអំពីសារជាតិរបស់ព្រះជាម្ចាស់ដែលត្រឡប់ជាសាច់ឈាម និងកិច្ចការនៃគ្រាចុងក្រោយ។ វាក៏មានវិធីសាស្ត្រចាស់ៗនៃការអនុវត្ត ជំនឿខុសឆ្គង និងសេចក្តីងាកចេញទាក់ទងនឹងការអនុវត្ត ដូចជា ការរស់នៅក្នុងវិញ្ញាណ ការពេញដោយព្រះវិញ្ញាណបរិសុទ្ធ ការព្រមទទួលយកអ្វីៗដែលកើតឡើង ការចុះចូលនឹងសិទ្ធិអំណាច ដែលអ្នកត្រូវតែដឹងផងដែរ។ អ្នកគួរតែដឹងអំពីរបៀបដែលមនុស្សបានអនុវត្តកាលពីមុន និងរបៀបដែលមនុស្សត្រូវអនុវត្តនាពេលសព្វថ្ងៃ ទាក់ទងនឹងរបៀបដែលអ្នកដឹកនាំ និងកម្មករគួរតែសហការនៅក្នុងពួកជំនុំ របៀបបោះចោលការរាប់ខ្លួនជាសុចរិត និងការវាយឫកធំ របៀបដែលបងប្អូនប្រុសស្រីគួរតែរស់នៅជាមួយគ្នាយ៉ាងចុះសម្រុង របៀបបង្កើតឱ្យមានទំនាក់ទំនងធម្មតាជាមួយមនុស្សផ្សេងទៀត និងជាមួយព្រះជាម្ចាស់ របៀបសម្រេចបានភាពធម្មតានៅក្នុងជីវិតមនុស្ស អ្វីដែលមនុស្សគួរតែមាននៅក្នុងជីវិតខាងវិញ្ញាណរបស់ពួកគេ របៀបដែលពួកគេគួរតែហូប និងផឹកពីព្រះបន្ទូលរបស់ព្រះជាម្ចាស់ ថាតើព្រះបន្ទូលណាខ្លះរបស់ព្រះជាម្ចាស់ដែលទាក់ទងនឹងចំណេះដឹង ព្រះបន្ទូលណាខ្លះទាក់ទងនឹងនិមិត្ត និងទាក់ទងនឹងផ្លូវទៅអនុវត្ត តើការទាំងអស់នេះមិនត្រូវបានថ្លែងឡើងទេឬ? ព្រះបន្ទូលទាំងនេះបើកចំហចំពោះអស់អ្នកដែលដេញតាមសេចក្តីពិត ហើយគ្មាននរណាម្នាក់ទទួលបានការអនុគ្រោះឡើយ។ នៅថ្ងៃនេះ អ្នករាល់គ្នាគួរតែអភិវឌ្ឍឱ្យមានសមត្ថភាពរស់នៅដោយឯករាជ្យ ដោយមិនពឹងលើផ្នត់គំនិតនៃការអាងលើគេឡើយ។ នាថ្ងៃអនាគត នៅពេលដែលគ្មាននរណាម្នាក់ដឹកនាំអ្នករាល់គ្នា អ្នកនឹងគិតដល់ព្រះបន្ទូលរបស់ខ្ញុំទាំងនេះមិនខាន។ នៅក្នុងគ្រានៃទុក្ខវេទនា ពេលដែលមិនអាចដឹកនាំជីវិតនៃពួកជំនុំ ពេលដែលបងប្អូនប្រុសស្រីមិនអាចជួបប្រជុំគ្នា ពេលពួកគេភាគច្រើនរស់នៅតែម្នាក់ឯង មិនអាចមានទំនាក់ទំនងជាមួយមនុស្សនៅក្នុងតំបន់របស់ពួកគេបាន ពោលគឺនៅក្នុងគ្រាទាំងនេះដែលផ្ដល់ឱ្យអ្នករាល់គ្នាមានកម្ពស់បច្ចុប្បន្ននេះហើយ ទើបអ្នកមិនអាចឈររឹងមាំបាននោះ។ នៅកណ្ដាលទុក្ខវេទនា មនុស្សជាច្រើនមានការពិបាកក្នុងការឈររឹងមាំ។ មានតែអស់អ្នកដែលស្គាល់ផ្លូវនៃជីវិត និងត្រូវបានបំពាក់បំប៉នគ្រប់គ្រាន់ជាមួយនឹងសេចក្តីពិតប៉ុណ្ណោះ ទើបអាចបន្តមានវឌ្ឍនភាព ហើយបន្ដិចម្ដងៗ ក៏អាចសម្រេចបានការបន្សុទ្ធ និងការបំផ្លាស់បំប្រែ។ ការឆ្លងកាត់ទុក្ខលំបាកមិនមែនជារឿងងាយស្រួលទេ។ បើអ្នកគិតថា អ្នកនឹងត្រូវឆ្លងកាត់ទុក្ខលំបាកទាំងនោះនៅក្នុងពេលប៉ុន្មានថ្ងៃខាងមុខ នោះវាសបញ្ជាក់ឱ្យឃើញពីរបៀបគិតដ៏សាមញ្ញរបស់អ្នក! អ្នកគិតថា ដោយមានការយល់ដឹងច្រើនអំពីគោលលទ្ធិ នោះអ្នកនឹងអាចឈររឹងមាំ ប៉ុន្តែវាមិនបែបនេះនោះទេ! បើអ្នកមិនដឹងអំពីសេចក្តីដ៏សំខាន់នៅក្នុងព្រះបន្ទូលរបស់ព្រះជាម្ចាស់ មិនអាចយល់អំពីលក្ខណៈពិសេសដ៏សំខាន់នៃសេចក្តីពិត ហើយគ្មានផ្លូវដែលត្រូវអនុវត្តទេ នោះនៅពេលវេលាមកដល់ ហើយមានអ្វីមួយកើតឡើងចំពោះអ្នក អ្នកនឹងត្រូវធ្លាក់ចូលទៅក្នុងការភាន់ច្រឡំមិនខាន។ អ្នកនឹងមិនអាចទប់ទល់នឹងការល្បួងរបស់សាតាំង និងទីចាប់ផ្ដើមនៃការបន្សុទ្ធបានឡើយ។ បើគ្មានសេចក្តីពិតនៅក្នុងអ្នក ហើយអ្នកខ្វះនូវនិមិត្ត នោះនៅពេលកំណត់មកដល់ អ្នកនឹងមិនអាចការពារខ្លួនឯងពីការដួលរលំបានឡើយ។ អ្នកនឹងអស់សង្ឃឹម ហើយនិយាយថា «អើ បើខ្ញុំនឹងត្រូវស្លាប់ដដែល សូមឱ្យខ្ញុំត្រូវវាយផ្ចាលដល់ទីបំផុតចុះ! មិនថាជាការវាយផ្ចាល ឬការបោះចូលទៅក្នុងបឹងភ្លើងឡើយ ខ្ញុំនឹងព្រមទទួលទាំងអស់!» ការនេះដូចជាគ្រាមួយនៅក្នុងអំឡុងពេលរបស់អ្នកស៊ីឈ្នួលអ៊ីចឹង៖ មនុស្សខ្លះបានជឿថា ពួកគេជាអ្នកស៊ីឈ្នួល ដូច្នេះទោះម្ដេចម្ដាក៏ដោយ ក៏ពួកគេលែងដេញតាមជីវិតទៀតហើយ។ ពួកគេបានជក់បារី និងផឹកស្រា បានបណ្តោយតាមសាច់ឈាមរបស់ពួកគេ ហើយធ្វើនូវអ្វីដែលពួកគេចូលចិត្ត។ អ្នកខ្លះគ្រាន់តែត្រលប់ទៅឯលោកីយ៍ ដើម្បីធ្វើការវិញ។ វាក៏មានបរិយាកាសមិនអំណោយផលផងដែរ។ នៅពេលដែលអ្នកបណ្ដែតបណ្ដោយខ្លួនឯងតែបន្ដិច បើអ្នកមិនអាចយកឈ្នះលើវាទេ នោះអ្នកនឹងបោះបង់ក្ដីសង្ឃឹមទាំងអស់មិនខាន។ បើអ្នកមិនអាចយកឈ្នះលើឥទ្ធិពលរបស់សាតាំងទេ នោះអ្នកនឹងត្រូវជាប់ជាឈ្លើយរបស់សាតាំង ហើយមុនពេលអ្នកដឹងអំពីការនេះ អ្នកត្រូវបានជាប់ខ្លួននៅក្នុងសេចក្តីអន្តរាយជាថ្មីម្ដងទៀតមិនខាន។ ដូច្នេះ នៅថ្ងៃនេះ អ្នកត្រូវតែបំពាក់បំប៉នខ្លួនជាមួយសេចក្តីពិត។ អ្នកត្រូវតែចេះរស់នៅដោយឯករាជ្យ។ ហើយនៅពេលដែលអ្នកអានព្រះបន្ទូលរបស់ព្រះ អ្នកត្រូវតែចេះស្វែងរកផ្លូវទៅអនុវត្ត។ បើគ្មានអ្នកដឹកនាំ ឬអ្នកបម្រើស្រោចស្រព និងឃ្វាលអ្នកទេ អ្នកគួរតែចេះរកផ្លូវដែលត្រូវដើរ រកមើលភាពចន្លោះប្រហោងរបស់អ្នក រកមើលសេចក្តីពិតដែលអ្នកគួរតែបំពាក់បំប៉នខ្លួនឯង ហើយអនុវត្តតាម។ តើព្រះជាម្ចាស់អាចអមដំណើរជាមួយមនុស្ស ក្រោយពេលយាងមកកាន់ផែនដីដែរឬទេ? នៅក្នុងសញ្ញាណរបស់ពួកគេ មនុស្សខ្លះជឿថា៖ «ព្រះជាម្ចាស់អើយ បើទ្រង់មិនធ្វើការលើយើងដល់កម្រិតមួយទេ នោះកិច្ចការរបស់ទ្រង់មិនអាចត្រូវបានចាត់ទុកថាចប់សព្វគ្រប់ឡើយ ដោយសារតែសាតាំងកំពុងតែចោទប្រកាន់ទ្រង់»។ ខ្ញុំសូមប្រាប់អ្នកថា នៅពេលដែលខ្ញុំបញ្ចប់ការថ្លែងព្រះបន្ទូលរបស់ខ្ញុំ នោះកិច្ចការរបស់ខ្ញុំក៏នឹងត្រូវបញ្ចប់ប្រកបដោយជោគជ័យដែរ។ នៅពេលដែលខ្ញុំគ្មានអ្វីត្រូវមានបន្ទូលតទៅទៀត នោះកិច្ចការរបស់ខ្ញុំនឹងត្រូវបញ្ចប់ហើយ។ ចុងបញ្ចប់នៃកិច្ចការរបស់ខ្ញុំនឹងក្លាយជាភស្តុតាងបញ្ជាក់អំពីបរាជ័យរបស់សាតាំង ហើយក៏អាចនិយាយបានដែរថា កិច្ចការរបស់ខ្ញុំត្រូវបានសម្រេចប្រកបដោយជោគជ័យ ដោយគ្មានការចោទប្រកាន់ណាមួយពីសាតាំងឡើយ។ ប៉ុន្តែ បើនៅតែគ្មានការផ្លាស់ប្ដូរនៅក្នុងអ្នករាល់គ្នា នៅពេលដែលកិច្ចការរបស់ខ្ញុំបានបញ្ចប់ទេ នោះមនុស្សបែបរូបអ្នកគឺនៅឆ្ងាយពីសេចក្តីសង្រ្គោះ ហើយនឹងត្រូវផាត់ចោលមិនខាន។ ខ្ញុំនឹងមិនធ្វើកិច្ចការណាផ្សេង ក្រៅពីអ្វីដែលចាំបាច់ឡើយ។ ខ្ញុំនឹងមិនបន្តកិច្ចការរបស់ខ្ញុំនៅលើផែនដីឡើយ រហូតដល់អ្នករាល់គ្នាត្រូវបានយកឈ្នះដល់កម្រិតណាមួយ រហូតដល់អ្នករាល់គ្នាមានចំណេះដឹងច្បាស់លាស់អំពីគ្រប់ទិដ្ឋភាពនៃសេចក្តីពិត ព្រមទាំងរហូតដល់គុណសម្បត្តិរបស់អ្នកត្រូវបានធ្វើឱ្យប្រសើរឡើង ហើយអ្នកធ្វើទីបន្ទាល់ទាំងខាងក្នុង និងខាងក្រៅ។ ការនេះនឹងមិនអាចទៅរួចឡើយ! នៅថ្ងៃនេះ កិច្ចការដែលខ្ញុំធ្វើនៅក្នុងអ្នករាល់គ្នាគឺមានបំណងចង់ដឹកនាំអ្នករាល់គ្នាឱ្យចូលទៅក្នុងជីវិតនៃភាពជាមនុស្សធម្មតា។ វាគឺជាកិច្ចការនៃការនាំចូលទៅកាន់យុគសម័យមួយថ្មី ព្រមទាំងជាកិច្ចការនៃការដឹកនាំមនុស្សជាតិចូលទៅក្នុងជីវិតនៃយុគសម័យថ្មី។ មួយជំហានម្ដងៗ កិច្ចការនេះត្រូវបានអនុវត្ត និងអភិវឌ្ឍនៅក្នុងចំណោមអ្នករាល់គ្នាដោយផ្ទាល់៖ ខ្ញុំបង្រៀនអ្នករាល់គ្នាមុខទល់នឹងមុខ។ ខ្ញុំដឹកដៃអ្នក។ ខ្ញុំប្រាប់អ្នករាល់គ្នាអំពីអ្វីគ្រប់យ៉ាងដែលអ្នករាល់គ្នាមិនយល់ ប្រទានដល់អ្នករាល់គ្នានូវអ្វីគ្រប់យ៉ាងដែលអ្នករាល់គ្នាខ្វះខាត។ គឺអាចនិយាយបានថា សម្រាប់អ្នករាល់គ្នា គ្រប់យ៉ាងនៃកិច្ចការនេះគឺជាការផ្គត់ផ្គង់របស់អ្នករាល់គ្នាសម្រាប់ជីវិត ការដឹកនាំអ្នករាល់គ្នាចូលទៅក្នុងជីវិតនៃភាពជាមនុស្សធម្មតា។ វាក៏មានន័យជាពិសេសថាជាការផ្គត់ផ្គង់នូវការទ្រទ្រង់សម្រាប់ជីវិតរបស់មនុស្សមួយក្រុមនេះ ក្នុងអំឡុងពេលនៃគ្រាចុងក្រោយផងដែរ។ សម្រាប់ខ្ញុំ កិច្ចការនេះមានន័យថាជាការបញ្ចប់យុគសម័យចាស់ និងនាំចូលទៅកាន់យុគសម័យមួយថ្មី។ តែចំពោះសាតាំងវិញ ខ្ញុំបានត្រលប់ជាសាច់ឈាមយ៉ាងជាក់លាក់ ដើម្បីបង្ក្រាបវា។ កិច្ចការដែលខ្ញុំធ្វើនៅក្នុងចំណោមអ្នករាល់គ្នាឥឡូវនេះ គឺជាការទ្រទ្រង់របស់អ្នករាល់គ្នាសម្រាប់ថ្ងៃនេះ និងជាសេចក្តីសង្រ្គោះទាន់ពេលវេលារបស់អ្នក ប៉ុន្តែក្នុងអំឡុងពេលពីរបីឆ្នាំដ៏ខ្លីនេះ ខ្ញុំនឹងប្រាប់អ្នករាល់គ្នាគ្រប់ទាំងសេចក្តីពិត គ្រប់ទាំងផ្លូវនៃជីវិត ហើយថែមទាំងប្រាប់ពីកិច្ចការនាថ្ងៃអនាគតទៀតផង។ ការនេះនឹងគ្រប់គ្រាន់ ដើម្បីជួយឱ្យអ្នករាល់គ្នាមានបទពិសោធពីអ្វីៗតាមធម្មតានៅពេលអនាគត។ អ្វីដែលខ្ញុំបានផ្ទុកផ្ដាក់ដល់អ្នករាល់គ្នានោះសុទ្ធសឹងជាព្រះបន្ទូលរបស់ខ្ញុំតែម្ដង។ ខ្ញុំគ្មានសេចក្តីដាស់តឿនណាផ្សេងឡើយ។ នៅថ្ងៃនេះ គ្រប់ទាំងព្រះបន្ទូលដែលខ្ញុំថ្លែងទៅកាន់អ្នក គឺជាសេចក្តីដាស់តឿនរបស់ខ្ញុំចំពោះអ្នករាល់គ្នាហើយ ដោយសារតែនៅថ្ងៃនេះ អ្នករាល់គ្នាគ្មានបទពិសោធចេញពីព្រះបន្ទូលជាច្រើនដែលខ្ញុំបានថ្លែងនោះឡើយ ហើយក៏មិនយល់អំពីអត្ថន័យខាងក្នុងនៃព្រះបន្ទូលទាំងនោះដែរ។ នៅថ្ងៃនេះ បទពិសោធរបស់អ្នករាល់គ្នានឹងកើតជាផលផ្លែ ដូចដែលខ្ញុំបានថ្លែងនៅថ្ងៃនេះអ៊ីចឹង។ ព្រះបន្ទូលទាំងនេះគឺជានិមិត្តរបស់អ្នករាល់គ្នាអំពីថ្ងៃនេះ ហើយក៏ជាអ្វីដែលអ្នករាល់គ្នានឹងពឹងអាងទៅថ្ងៃអនាគតដែរ។ ព្រះបន្ទូលទាំងនោះគឺជាការទ្រទ្រង់សម្រាប់ជីវិតនៅថ្ងៃនេះ និងជាសេចក្តីដាស់តឿនសម្រាប់ពេលអនាគត ហើយគ្មានសេចក្តីដាស់តឿនណាអាចប្រសើរជាងនេះទៀតឡើយ។ នោះគឺដោយសារតែពេលវេលាដែលខ្ញុំត្រូវធ្វើការនៅលើផែនដីមានរយៈពេលមិនយូរ ដូចពេលដែលអ្នករាល់គ្នាត្រូវមានបទពិសោធពីព្រះបន្ទូលរបស់ខ្ញុំឡើយ។ ខ្ញុំគ្រាន់តែកំពុងបញ្ចប់កិច្ចការរបស់ខ្ញុំ ចំណែកឯអ្នករាល់គ្នាវិញ កំពុងតែដេញតាមជីវិត ដែលជាដំណើរការមួយតម្រូវឱ្យមានដំណើរឆ្លងកាត់ជីវិតដ៏វែងអន្លាយមួយ។ មានតែក្រោយពេលមានបទពិសោធរឿងរ៉ាវជាច្រើនទេ ទើបអ្នកនឹងអាចទទួលបានទាំងស្រុងនូវផ្លូវនៃជីវិត។ មានតែបែបនេះទេ ទើបអ្នកនឹងអាចមើលធ្លុះទៅកាន់អត្ថន័យខាងក្នុងនៃព្រះបន្ទូលដែលខ្ញុំថ្លែងនៅថ្ងៃនេះ។ នៅពេលដែលអ្នកមានព្រះបន្ទូលរបស់ខ្ញុំនៅក្នុងដៃរបស់អ្នករាល់គ្នា នៅពេលដែលម្នាក់ៗបានទទួលគ្រប់ទាំងបញ្ជាបេសកកម្មរបស់ខ្ញុំ ពេលដែលខ្ញុំបានដាក់បញ្ជាបេសកកម្មឱ្យអ្នកជាមួយអ្វីគ្រប់យ៉ាងដែលខ្ញុំគួរតែប្រគល់ និងនៅពេលដែលកិច្ចការនៃព្រះបន្ទូលបានមកដល់ទីបញ្ចប់ មិនថាវាសម្រេចបានឥទ្ធិពលធំធេងកម្រិតណាឡើយ នោះការអនុវត្តតាមព្រះហឫទ័យរបស់ព្រះជាម្ចាស់ក៏នឹងត្រូវបានសម្រេចផងដែរ។ វាមិនដូចអ្វីដែលអ្នកស្រមៃថា អ្នកត្រូវបានផ្លាស់ប្រែទៅកាន់កម្រិតជាក់លាក់មួយឡើយ ហើយព្រះជាម្ចាស់មិនធ្វើតាមសញ្ញាណរបស់អ្នកទេ។

មនុស្សមិនសម្រេចបានការលូតលាស់នៅក្នុងជីវិតរបស់ពួកគេក្នុងពេលត្រឹមតែពីរបីថ្ងៃទេ។ ទោះបីជាពួកគេហូប និងផឹកពីព្រះបន្ទូលរបស់ព្រះជាម្ចាស់ជារៀងរាល់ថ្ងៃក៏ដោយ ក៏វាមិនទាន់គ្រប់គ្រាន់ដែរ។ ពួកគេត្រូវតែដកបទពិសោធនូវអំឡុងពេលនៃការលូតលាស់មួយនៅក្នុងជីវិតរបស់ពួកគេ។ នេះជាដំណើរការដ៏ចាំបាច់មួយ។ ទាក់ទងនឹងគុណសម្បត្តិរបស់មនុស្សនាពេលសព្វថ្ងៃវិញ តើពួកគេអាចសម្រេចបានអ្វីខ្លះទៅ? ព្រះជាម្ចាស់ធ្វើការស្របតាមតម្រូវការរបស់មនុស្ស ដោយធ្វើការទាមទារដ៏សមស្របផ្អែកលើគុណសម្បត្តិពីកំណើតរបស់ពួកគេ។ ឧបមាថា កិច្ចការរបស់ពួកគេត្រូវបានអនុវត្តនៅក្នុងចំណោមមនុស្សមួយក្រុមដែលមានគុណសម្បត្តិខ្ពស់៖ ព្រះបន្ទូលដែលថ្លែងទៅនឹងត្រូវខ្ពង់ខ្ពស់ជាងព្រះបន្ទូលដែលត្រូវថ្លែងទៅកាន់អ្នករាល់គ្នា ហើយនិមិត្ត និងសេចក្តីពិតក៏នឹងខ្ពង់ខ្ពស់ជាងផងដែរ។ ព្រះបន្ទូលខ្លះនឹងត្រូវមានកម្រិតធ្ងន់ធ្ងរជាង មានសមត្ថភាពក្នុងការផ្គត់ផ្គង់ដល់ជីវិតរបស់មនុស្សជាង ព្រមទាំងមានសមត្ថភាពក្នុងការបើកសម្ដែងអំពីសេចក្តីអាថ៌កំបាំងជាង។ នៅពេលដែលមានបន្ទូលក្នុងចំណោមមនុស្សបែបនេះ ព្រះជាម្ចាស់នឹងប្រទានស្របតាមតម្រូវការរបស់ពួកគេ។ ការទាមទារដែលអ្នករាល់គ្នាបានធ្វើនៅថ្ងៃនេះ អាចត្រូវបានហៅថាជាការប្រិតប្រៀនបំផុត។ បើកិច្ចការនេះត្រូវបានអនុវត្តលើមនុស្សដែលមានគុណសម្បតិ្តខ្ពស់ជាង នោះការទាមទារក៏នឹងនៅតែធំជាងដដែល។ គ្រប់ទាំងកិច្ចការរបស់ព្រះជាម្ចាស់ត្រូវបានធ្វើស្របតាមគុណសម្បត្តិពីកំណើតរបស់មនុស្ស។ វិសាលភាពដែលមនុស្សត្រូវបានផ្លាស់ប្រែ និងយកឈ្នះនៅថ្ងៃនេះគឺជាវិសាលភាពដ៏ខ្ពស់បំផុតតាមតែអាចធ្វើទៅបាន។ ចូរកុំប្រើប្រាស់សញ្ញាណរបស់អ្នកផ្ទាល់ ដើម្បីវាស់វែងពីកម្រិតប្រសិទ្ធភាពដែលដំណាក់កាលនៃកិច្ចការនេះមានឡើយ។ អ្នករាល់គ្នាគួរតែមានភាពច្បាស់លាស់អំពីអ្វីដែលអ្នករាល់គ្នាមានពីកំណើត ហើយមិនគួរគិតខ្ពស់ពេកអំពីខ្លួនឯងឡើយ។ ពីដើមឡើយ គ្មានអ្នករាល់គ្នាណាម្នាក់បានដេញតាមជីវិតឡើយ ប៉ុន្តែអ្នករាល់គ្នាគឺជាអ្នកសុំទាន ដែលពនេចរតាមដងផ្លូវប៉ុណ្ណោះ។ ដើម្បីឱ្យព្រះជាម្ចាស់ធ្វើការលើអ្នករាល់គ្នាឡើងដល់កម្រិតមួយដែលអ្នកស្រមៃ ដោយឱ្យអ្នកទាំងអស់គ្នាក្រាបចុះនៅលើដី ទាំងជឿជាក់ទាំងស្រុង ដូចជាអ្នកបានឃើញនូវនិមិត្តដ៏ធំមួយ នោះវានឹងមិនអាចទៅរួចឡើយ! វាមិនអាចទៅរួច ដោយសារតែបុគ្គលដែលមិនទាន់បានឃើញការអស្ចារ្យរបស់ព្រះជាម្ចាស់ មិនអាចជឿជាក់ទាំងស្រុងទៅលើសេចក្តីគ្រប់យ៉ាងដែលខ្ញុំថ្លែងឡើយ។ ទោះបីអ្នករាល់គ្នាត្រូវពិនិត្យមើលព្រះបន្ទូលរបស់ខ្ញុំយ៉ាងយកចិត្តទុកដាក់ក៏ដោយ ក៏អ្នកនៅតែមិនជឿទាំងស្រុងលើព្រះបន្ទូលទាំងនោះដែរ។ នេះគឺជាធម្មជាតិរបស់មនុស្ស។ អស់អ្នកដែលដេញតាមសេចក្តីពិតនឹងទទួលបានការផ្លាស់ប្ដូរមួយចំនួន ខណៈពេលអ្នកដែលមិនដេញតាមសេចក្តីពិត សេចក្តីជំនឿរបស់គេដែលធ្លាប់តែមានពីមុន នឹងត្រូវចុះអន់ថយទៅ ហើយថែមទាំងអាចរលាយបាត់ទៅទៀតផង។ ការលំបាកដ៏ធំបំផុតជាមួយអ្នករាល់គ្នាគឺថា អ្នកមិនអាចជឿទាំងស្រុង ដោយមិនបានឃើញការសម្រេចតាមព្រះបន្ទូលរបស់ព្រះជាម្ចាស់ ហើយអ្នកមិនត្រូវបានផ្សះផ្សា ដោយមិនបានឃើញការអស្ចារ្យរបស់ទ្រង់នោះឡើយ។ ដោយមិនបានឃើញការទាំងនេះ តើនរណាអាចមានភក្ដីភាពទាំងស្រុងចំពោះព្រះជាម្ចាស់ទៅ? ដូចនេះ ខ្ញុំអាចនិយាយបានថា អ្វីដែលអ្នករាល់គ្នាជឿនោះមិនមែនជាព្រះជាម្ចាស់ទេ តែជាការអស្ចារ្យវិញ។ ឥឡូវ ខ្ញុំបានមានបន្ទូលច្បាស់ៗរួចហើយអំពីទិដ្ឋភាពផ្សេងៗនៃសេចក្តីពិត។ ទិដ្ឋភាពនីមួយៗមានភាពពេញលេញ ហើយក៏មានទំនាក់ទំនងដ៏ជិតស្និទ្ធរវាងព្រះបន្ទូលទាំងអស់នោះផងដែរ។ អ្នករាល់គ្នាបានឃើញព្រះបន្ទូលទាំងនោះហើយ ហើយឥឡូវនេះ អ្នកត្រូវតែយកព្រះបន្ទូលទាំងនោះទៅអនុវត្ត។ នៅថ្ងៃនេះ ខ្ញុំបង្ហាញផ្លូវមួយដល់អ្នក ហើយនៅថ្ងៃអនាគត អ្នកគួរតែយកផ្លូវនោះទៅអនុវត្តដោយខ្លួនឯង។ ព្រះបន្ទូលដែលខ្ញុំថ្លែងឥឡូវនេះ ធ្វើការទាមទារពីមនុស្ស ដោយផ្អែកលើកាលៈទេសៈជាក់ស្ដែងរបស់ពួកគេ ហើយខ្ញុំធ្វើការស្របតាមតម្រូវការរបស់ពួកគេ និងអ្វីៗដែលមាននៅខាងក្នុងពួកគេ។ ព្រះដ៏ជាក់ស្ដែងបានយាងមកកាន់ផែនដី ដើម្បីធ្វើកិច្ចការជាក់ស្ដែង ធ្វើការស្របតាមកាលៈទេសៈ និងតម្រូវការជាក់ស្ដែងរបស់មនុស្ស។ ព្រះអង្គមិនមែនជាព្រះដែលគ្មានហេតុផលទេ។ នៅពេលដែលព្រះជាម្ចាស់ធ្វើការ ទ្រង់មិនបង្ខំមនុស្សឡើយ។ ឧទាហរណ៍ថាតើអ្នកគួរតែរៀបការឬអត់ នោះគួរតែផ្អែកលើភាពជាក់ស្ដែងនៃកាលៈទេសៈរបស់អ្នក។ សេចក្តីពិតត្រូវបានថ្លែងយ៉ាងច្បាស់ទៅកាន់អ្នក ហើយខ្ញុំមិនដាក់កម្រិតលើអ្នកឡើយ។ ក្រុមគ្រួសារមួយចំនួនដាក់គំនាបពួកគេថា បើពួកគេមិនទាន់រៀបការទេ នោះពួកគេមិនអាចជឿលើព្រះជាម្ចាស់បានឡើយ។ នៅក្នុងករណីនេះ អាពាហ៍ពិពាហ៍ប្រែក្លាយជារឿងមានប្រយោជន៍សម្រាប់ពួកគេ។ សម្រាប់អ្នកផ្សេងទៀត អាពាហ៍ពិពាហ៍មិននាំមកនូវអត្ថប្រយោជន៍ទេ តែបែរជាធ្វើឱ្យពួកគេបង់ខាតនូវអ្វីដែលពួកគេធ្លាប់មានទៅវិញ។ ករណីរបស់អ្នកផ្ទាល់ត្រូវបានកំណត់ដោយកាលៈទេសៈជាក់ស្ដែងរបស់អ្នក និងដោយការតាំងចិត្តរបស់អ្នកផ្ទាល់។ ខ្ញុំមិននៅទីនេះ ដើម្បីបង្កើតច្បាប់វិន័យ និងបទបញ្ជាដែលទាមទារពីអ្នករាល់គ្នាឡើយ។ មនុស្សជាច្រើនតែងតែស្រែកឡើងថា «ព្រះជាម្ចាស់គឺជាព្រះដ៏ជាក់ស្ដែង។ កិច្ចការរបស់ទ្រង់ឈរលើតថភាព និងភាពជាក់ស្ដែងនៃកាលៈទេសៈរបស់យើង» ប៉ុន្តែតើអ្នកដឹងអំពីអ្វីដែលធ្វើឱ្យកិច្ចការរបស់ទ្រង់ក្លាយជាការពិតដែរឬទេ? ចំពោះពាក្យសម្ដីឥតន័យរបស់អ្នកល្មមគ្រប់គ្រាន់ហើយ! កិច្ចការរបស់ព្រះជាម្ចាស់គឺជាការពិត និងផ្អែកលើតថភាពជាក់ស្ដែង។ វាគ្មានគោលលទ្ធិឡើយ តែមានសេរីភាពទាំងស្រុង ពេញដោយការបើកចំហ និងគ្មានការលាក់លៀមទេ។ តើអ្វីទៅជាសេចក្ដីលម្អិតជាក់លាក់ទាក់ទងនឹងគោលការណ៍ពីរបីនេះទៅ? តើអ្នកអាចនិយាយបានថា កិច្ចការរបស់ព្រះជាម្ចាស់ពាក់ព័ន្ធនឹងផ្នែកណាខ្លះទៅ? អ្នកត្រូវតែនិយាយឱ្យបានល្អិតល្អន់ អ្នកត្រូវតែដកបទពិសោធពីទីបន្ទាល់ជាច្រើនប្រភេទ ហើយអ្នកត្រូវតែដឹងច្បាស់អំពីលក្ខណៈពិសេសនៃកិច្ចការរបស់ព្រះជាម្ចាស់នេះ ពោលគឺអ្នកត្រូវតែដឹងអំពីវា ហើយមានតែបែបនេះទេ ទើបអ្នកនឹងមានគុណសម្បត្តិគ្រប់គ្រាន់ ដើម្បីនិយាយអំពីព្រះបន្ទូលទាំងនេះ។ តើអ្នកអាចឆ្លើយបានដែរឬទេ បើមាននរណាម្នាក់បានសួរអ្នកថា៖ «តើកិច្ចការអ្វីខ្លះដែលព្រះយកកំណើតជាមនុស្សបានធ្វើនៅលើផែនដី ក្នុងអំឡុងនៃគ្រាចុងក្រោយ? ហេតុអ្វីបានជាអ្នករាល់គ្នាហៅទ្រង់ថាជាព្រះដ៏ជាក់ស្ដែង? តើពាក្យ 'ជាក់ស្ដែង' នេះមានន័យដូចម្ដេចទៅ? តើអ្នកអាចនិយាយអំពីកិច្ចការជាក់ស្ដែងរបស់ទ្រង់ អំពីកិច្ចការជាក់លាក់ដែលរាប់បញ្ចូលនៅក្នុងកិច្ចការនេះដែរឬទេ? ព្រះយេស៊ូវគឺជាព្រះដែលត្រលប់ជាសាច់ឈាម ហើយព្រះជាម្ចាស់នាពេលសព្វថ្ងៃក៏ជាព្រះដែលត្រលប់ជាសាច់ឈាមផងដែរ ដូច្នេះ តើអ្វីទៅជាភាពខុសគ្នារវាងពួកទ្រង់? តើមានភាពដូចគ្នាអ្វីខ្លះទៅ? តើពួកទ្រង់មួយអង្គៗបានធ្វើកិច្ចការអ្វីខ្លះហើយ?» ការទាំងអស់នេះជាប់ទាក់ទងនឹងការធ្វើបន្ទាល់! ចូរកុំមានការភាន់ច្រឡំអំពីការទាំងនេះឡើយ។ អ្នកផ្សេងទៀតនិយាយថា៖ «កិច្ចការរបស់ព្រះជាម្ចាស់នាពេលថ្ងៃនេះគឺជាការពិត។ វាមិនមែនជាការបង្ហាញអំពីការអស្ចារ្យ និងឫទ្ធិបាដិហារិយ៍ឡើយ»។ តើទ្រង់ពិតជាមិនធ្វើការអស្ចារ្យ និងឫទ្ធិបាដិហារិយ៍ឬ? តើអ្នកប្រាកដហើយឬ? តើអ្នកដឹងដែរឬទេថា កិច្ចការរបស់ខ្ញុំជាអ្វីឱ្យប្រាកដទៅ? មនុស្សម្នាក់អាចនិយាយថា ទ្រង់មិនធ្វើការអស្ចារ្យ និងឫទ្ធិបាដិហារិយ៍ទេ ចុះកិច្ចការដែលទ្រង់ធ្វើ និងព្រះបន្ទូលដែលទ្រង់ថ្លែងនោះមិនមែនសុទ្ធតែជាការអស្ចារ្យទេឬ? មនុស្សម្នាក់អាចនិយាយថា ទ្រង់មិនធ្វើការអស្ចារ្យ និងឫទ្ធិបាដិហារិយ៍ទេ ប៉ុន្តែការនេះអាស្រ័យលើរបៀបដែលគេពន្យល់ និងបុគ្គលដែលវាសំដៅទៅទេ។ ដោយមិនបានទៅពួកជំនុំ ព្រះអង្គបានលាតត្រដាងអំពីសភាពរបស់មនុស្ស ហើយដោយមិនបានបំពេញកិច្ចការណាមួយ ក្រៅពីការមានបន្ទូល ព្រះអង្គបានជំរុញចិត្តរបស់មនុស្ស។ តើទាំងនេះមិនមែនជាការអស្ចារ្យទេឬ? ជាមួយព្រះបន្ទូលតែម្យ៉ាង ទ្រង់បានយកឈ្នះមនុស្ស ហើយមនុស្សដើរតាមយ៉ាងរីករាយ ដោយគ្មានការរំពឹង ឬក្ដីសង្ឃឹម។ តើការនេះមិនមែនជាការអស្ចារ្យដែរទេឬអី? នៅពេលដែលទ្រង់មានបន្ទូល ព្រះបន្ទូលរបស់ទ្រង់ប៉ះពាល់អារម្មណ៍របស់មនុស្ស។ បើពួកគេមិនមានអំណរទេ មានតែពួកគេមានអារម្មណ៍ស្រងេះស្រងោច។ បើពួកគេមិនទទួលការបន្សុទ្ធទេ មានតែពួកគេត្រូវទទួលការវាយផ្ចាល។ ជាមួយនឹងព្រះបន្ទូលដ៏មុតស្រួចពីរបីម៉ាត់ ព្រះអង្គនាំមកនូវការវាយផ្ចាលទៅលើមនុស្ស តើនេះមិនមែនជាអធិធម្មជាតិទេឬ? តើមនុស្សអាចធ្វើកិច្ចការបែបនេះបានឬទេ? អ្នកបានអានព្រះគម្ពីរជាច្រើនឆ្នាំមកហើយ ប៉ុន្តែអ្នកមិនបានយល់ទេ ហើយក៏មិនទទួលបាននូវការយល់ដឹងជ្រៅជ្រះសោះដែរ។ អ្នកគ្មានសមត្ថភាពញែកខ្លួនចេញពីជំនឿដែលចាស់គំរឹលបែបប្រពៃណីឡើយ។ អ្នកគ្មានផ្លូវយល់អំពីព្រះគម្ពីរទេ។ តែទ្រង់អាចយល់ទាំងស្រុងអំពីព្រះគម្ពីរ តើនេះមិនមែនជាអធិធម្មជាតិទេឬ? បើគ្មានអ្វីមួយអធិធម្មជាតិអំពីព្រះជាម្ចាស់ នៅពេលដែលទ្រង់បានយាងមកកាន់ផែនដីទេ តើព្រះអង្គអាចយកឈ្នះអ្នករាល់គ្នាដែរឬទេ? បើគ្មានកិច្ចការដ៏អស្ចារ្យរបស់ព្រះនៅក្នុងចំណោមអ្នករាល់គ្នាទេ តើនរណានឹងជឿជាក់ទៅ? នៅក្នុងភ្នែករបស់អ្នក បើមើលទៅ ទ្រង់ហាក់ដូចជាមនុស្សធម្មតាម្នាក់ដែលកំពុងតែធ្វើការ និងរស់នៅជាមួយអ្នករាល់គ្នា។ នៅផ្ទៃខាងក្រៅ ទ្រង់មើលទៅដូចជាមនុស្សសាមញ្ញ និងធម្មតាម្នាក់។ អ្វីដែលអ្នកមើលឃើញគឺជាភាពខាងក្រៅនៃភាពជាមនុស្សធម្មតា ប៉ុន្តែតាមពិតទៅ គឺជាភាពជាព្រះទៅវិញទេដែលកំពុងធ្វើការនោះ។ មិនមែនជាភាពជាមនុស្សធម្មតាទេ ប៉ុន្តែជាភាពជាព្រះវិញ។ នោះគឺជាព្រះជាម្ចាស់ផ្ទាល់ដែលកំពុងតែធ្វើការ ជាកិច្ចការដែលទ្រង់ធ្វើ ដោយប្រើប្រាស់ភាពជាមនុស្សធម្មតា។ ដូច្នេះ កិច្ចការរបស់ទ្រង់គឺមានទាំងធម្មតាផង និងទាំងអធិធម្មជាតិផង។ កិច្ចការដែលទ្រង់ធ្វើ មិនអាចត្រូវបានធ្វើដោយមនុស្សទេ។ ហើយដោយសារតែកិច្ចការនេះមិនអាចត្រូវបានធ្វើដោយមនុស្សធម្មតា ដូច្នេះ វាត្រូវបានធ្វើដោយបុគ្គលដ៏អស្ចារ្យម្នាក់។ តែនេះគឺជាភាពជាព្រះដែលអស្ចារ្យ មិនមែនជាភាពជាមនុស្សទេ។ ភាពជាព្រះខុសប្លែកពីភាពជាមនុស្ស។ បុគ្គលម្នាក់ដែលត្រូវបានព្រះវិញ្ញាណបរិសុទ្ធប្រើប្រាស់ ក៏ចេញពីភាពជាមនុស្សសាមញ្ញ និងធម្មតាផងដែរ ប៉ុន្តែពួកគេគ្មានសមត្ថភាពធ្វើកិច្ចការនេះទេ។ នេះហើយជាភាពខុសគ្នានោះ។ អ្នកអាចនិយាយថា៖ «ព្រះជាម្ចាស់មិនមែនជាព្រះអធិធម្មជាតិទេ។ ទ្រង់មិនធ្វើកិច្ចការអធិធម្មជាតិឡើយ។ ព្រះជាម្ចាស់របស់យើងមានបន្ទូលដែលពិត និងជាក់ស្ដែង។ ទ្រង់យាងមកឯពួកជំនុំ ដើម្បីធ្វើកិច្ចការពិតប្រាកដ និងជាក់ស្ដែង។ រាល់ថ្ងៃ ទ្រង់មានបន្ទូលមកយើងមុខទល់នឹងមុខ ហើយទ្រង់ក៏លើកឡើងពីសភាពរបស់យើងមុខទល់នឹងមុខដែរ ដ្បិតព្រះជាម្ចាស់របស់យើងគឺជាព្រះដ៏ជាក់ស្ដែង! ទ្រង់មានព្រះជន្មគង់នៅជាមួយយើង ហើយអ្វីៗគ្រប់យ៉ាងអំពីទ្រង់គឺសាមញ្ញតែម្ដង។ គ្មានអ្វីមួយនៅក្នុងការលេចមករបស់ទ្រង់ចាត់ថ្នាក់ព្រះអង្គជាព្រះជាម្ចាស់ទេ។ ពេលខ្លះ ទ្រង់ថែមទាំងក្រោធ ហើយយើងមើលឃើញពីឫទ្ធានុភាពនៃសេចក្តីក្រោធរបស់ទ្រង់ ហើយពេលខ្លះទៀត ព្រះអង្គញញឹម នោះយើងឃើញពីទឹកព្រះភក្ត្រញញឹមរបស់ទ្រង់។ ព្រះអង្គជាព្រះជាម្ចាស់ផ្ទាល់ព្រះអង្គដែលមានរូបរាង និងទ្រង់ទ្រាយ ដែលត្រូវបានបង្កើតចេញពីសាច់ និងឈាមដែលពិត និងជាក់ស្ដែង»។ នៅពេលដែលអ្នកធ្វើបន្ទាល់តាមបែបនេះ នោះវាជាទីបន្ទាល់មួយដែលគ្មានភាពពេញលេញឡើយ។ តើវានឹងជួយអ្វីខ្លះដល់អ្នកដទៃទៅ? បើអ្នកមិនអាចធ្វើបន្ទាល់អំពីសាច់រឿងខាងក្នុង និងសារជាតិនៃកិច្ចការរបស់ព្រះជាម្ចាស់ផ្ទាល់ទេ នោះ «ទីបន្ទាល់» របស់អ្នកគឺមិនស័ក្ដិសមនឹងនាមឡើយ!

ការធ្វើទីបន្ទាល់អំពីព្រះជាម្ចាស់គឺគ្រាន់តែជាការនិយាយអំពីចំណេះដឹងរបស់អ្នកទាក់ទងនឹងកិច្ចការរបស់ព្រះជាម្ចាស់ អំពីរបៀបដែលព្រះជាម្ចាស់យកឈ្នះមនុស្ស អំពីរបៀបដែលទ្រង់សង្រ្គោះមនុស្ស អំពីរបៀបដែលទ្រង់បំផ្លាស់បំប្រែមនុស្សប៉ុណ្ណោះ។ វាជាការនិយាយអំពីរបៀបដែលទ្រង់ដឹកនាំមនុស្សឱ្យចូលទៅក្នុងតថភាពនៃសេចក្តីពិត ដោយអនុញ្ញាតព្រះអង្គយកឈ្នះ ប្រោសឱ្យគ្រប់លក្ខណ៍ និងសង្រ្គោះពួកគេ។ ការធ្វើទីបន្ទាល់មានន័យថាជាការនិយាយអំពីកិច្ចការរបស់ទ្រង់ និងអំពីគ្រប់យ៉ាងដែលអ្នកបានមានបទពិសោធ។ មានតែកិច្ចការរបស់ទ្រង់ប៉ុណ្ណោះ ទើបអាចតំណាងឱ្យទ្រង់ ហើយមានតែកិច្ចការរបស់ទ្រង់ប៉ុណ្ណោះ ទើបអាចបើកសម្ដែងទ្រង់ជាសាធារណៈនៅក្នុងភាពទាំងស្រុងរបស់ទ្រង់បាន។ កិច្ចការរបស់ទ្រង់ធ្វើបន្ទាល់អំពីទ្រង់។ កិច្ចការ និងព្រះសូរសៀងរបស់ទ្រង់តំណាងដោយផ្ទាល់អំពីព្រះវិញ្ញាណ។ កិច្ចការដែលទ្រង់ធ្វើត្រូវបានអនុវត្តដោយព្រះវិញ្ញាណ ហើយព្រះបន្ទូលដែលទ្រង់ថ្លែងត្រូវបានថ្លែងឡើងដោយព្រះវិញ្ញាណ។ ការទាំងនេះត្រូវបានសម្ដែងចេញ តាមរយៈព្រះដែលយកកំណើតជាសាច់ឈាមប៉ុណ្ណោះ តែនៅក្នុងភាពជាក់ស្ដែង ការទាំងនេះគឺជាការសម្ដែងចេញនៃព្រះវិញ្ញាណ។ គ្រប់កិច្ចការដែលទ្រង់ធ្វើ និងគ្រប់ទាំងព្រះបន្ទូលដែលទ្រង់ថ្លែង សុទ្ធតែតំណាងឱ្យសារជាតិរបស់ទ្រង់។ បន្ទាប់ពីព្រះអង្គដណ្ដប់អង្គទ្រង់នៅក្នុងសាច់ឈាម និងយាងមកនៅក្នុងចំណោមមនុស្ស បើព្រះជាម្ចាស់មិនមានបន្ទូល ឬធ្វើការ ហើយក្រោយមកសុំឱ្យអ្នករាល់គ្នាដឹងអំពីភាពពិតរបស់ទ្រង់ ភាពសាមញ្ញរបស់ទ្រង់ និងសព្វានុភាពរបស់ទ្រង់ទេ តើអ្នកអាចនឹងដឹងបានដែរឬទេ? តើអ្នកអាចនឹងដឹងដែរឬទេថាអ្វីទៅជាសារជាតិនៃព្រះវិញ្ញាណ? តើអ្នកអាចនឹងដឹងដែរឬទេថាអ្វីខ្លះទៅជាចរិតលក្ខណៈនៃសាច់ឈាមរបស់ទ្រង់? គឺដោយសារតែអ្នករាល់គ្នាបានមានបទពិសោធនូវជំហាននីមួយៗនៃកិច្ចការរបស់ទ្រង់រួចហើយ ទើបទ្រង់សុំឱ្យអ្នករាល់គ្នាធ្វើទីបន្ទាល់អំពីទ្រង់នោះ។ បើអ្នករាល់គ្នាគ្មានបទពិសោធបែបនេះទេ នោះទ្រង់ក៏នឹងមិនទទូចឱ្យអ្នករាល់គ្នាធ្វើទីបន្ទាល់ដែរ។ ដូច្នេះ នៅពេលដែលអ្នកធ្វើបន្ទាល់អំពីព្រះជាម្ចាស់ អ្នកមិនគ្រាន់តែធ្វើបន្ទាល់អំពីភាពខាងក្រៅនៃភាពជាមនុស្សធម្មតារបស់ទ្រង់ប៉ុណ្ណោះទេ ប៉ុន្តែក៏ធ្វើបន្ទាល់អំពីកិច្ចការដែលទ្រង់ធ្វើ និងផ្លូវដែលទ្រង់ដឹកនាំផងដែរ។ អ្នកត្រូវតែធ្វើបន្ទាល់អំពីរបៀបដែលព្រះអង្គបានយកឈ្នះអ្នក និងអំពីទិដ្ឋភាពដែលព្រះអង្គបានប្រោសអ្នកឱ្យបានគ្រប់លក្ខណ៍។ នេះគឺជាប្រភេទនៃទីបន្ទាល់ដែលអ្នកគួរតែធ្វើ។ នៅគ្រប់ទីកន្លែងដែលអ្នកទៅ បើអ្នកស្រែកឡើងថា៖ «ព្រះជាម្ចាស់របស់យើងបានយាងមក ដើម្បីធ្វើការ ហើយកិច្ចការរបស់ទ្រង់គឺជាក់ស្ដែងយ៉ាងពិតប្រាកដ! ព្រះអង្គបានទទួលយកយើង ដោយគ្មានកិច្ចការអធិធម្មជាតិ ដោយគ្មានការអស្ចារ្យ និងឫទ្ធិបាដិហារិយ៍នោះទេ!» អ្នកផ្សេងទៀតនឹងសួរថា៖ «តើអ្នកចង់មានន័យដូចម្ដេចទៅ នៅពេលដែលអ្នកនិយាយថា ព្រះអង្កមិនបានធ្វើការអស្ចារ្យ និងឫទ្ធិបាដិហារិយ៍នោះ? តើព្រះអង្កអាចយកឈ្នះអ្នកដោយរបៀបណាទៅ បើគ្មានការធ្វើការអស្ចារ្យ និងឫទ្ធិបាដិហារិយ៍នោះ?» ហើយអ្នកនិយាយថា៖ «ព្រះអង្គមានបន្ទូល ហើយដោយគ្មានបង្ហាញអំពីឫទ្ធិបាដិហារិយ៍ ឬការអស្ចារ្យណាមួយ ទ្រង់បានយកឈ្នះយើង។ កិច្ចការរបស់ទ្រង់បានយកឈ្នះយើង»។ នៅទីបំផុត បើអ្នកមិនអាចនិយាយអ្វីមួយអំពីសារជាតិ បើអ្នកមិនអាចនិយាយអំពីភាពជាក់លាក់ទេ តើនេះជាការធ្វើបន្ទាល់ដ៏ពិតដែរឬទេ? នៅពេលព្រះដែលយកកំណើតជាមនុស្សយកឈ្នះមនុស្ស នោះគឺជាព្រះបន្ទូលរបស់ទ្រង់ដែលជាអ្នកយកឈ្នះ។ ភាពជាមនុស្សមិនអាចសម្រេចការនេះបានទេ។ នេះមិនមែនជាអ្វីមួយដែលមនុស្សអាចសម្រេចបានទេ ហើយសូម្បីតែអស់អ្នកដែលមានគុណសម្បត្តិដ៏ខ្ពស់បំផុតនៅក្នុងចំណោមមនុស្សធម្មតា ក៏គ្មានសមត្ថភាពសម្រេចការនេះដែរ ដ្បិតភាពជាព្រះរបស់ទ្រង់គឺខ្ពស់ជាងភាវៈដែលត្រូវបង្កើតមក។ នេះគឺជាការអស្ចារ្យចំពោះមនុស្ស។ ជារួមមក ព្រះអាទិករមានឋានៈខ្ពស់ជាងភាវៈដែលត្រូវបានបង្កើតមក។ ភាវៈដែលត្រូវបង្កើតមកមិនអាចមានឋានៈខ្ពស់ជាងព្រះអាទិករទេ។ បើអ្នកមានឋានៈខ្ពស់ជាងទ្រង់ នោះព្រះអង្គនឹងមិនអាចយកឈ្នះអ្នកបានឡើយ ហើយទ្រង់អាចយកឈ្នះអ្នកបាន ដោយសារតែព្រះអង្គមានឋានៈខ្ពស់ជាងអ្នកប៉ុណ្ណោះ។ ព្រះអង្គដែលអាចយកឈ្នះមនុស្សជាតិទាំងអស់គឺជាព្រះអាទិករ ហើយក្រៅពីទ្រង់ គ្មាននរណាអាចធ្វើកិច្ចការនេះបានឡើយ។ ព្រះបន្ទូលទាំងនេះគឺជា «ទីបន្ទាល់» ពោលគឺជាប្រភេទនៃទីបន្ទាល់ដែលអ្នកគួរតែធ្វើ។ មួយជំហានម្ដងៗ អ្នកបានមានបទពិសោធនូវការវាយផ្ចាល ការជំនុំជម្រះ ការបន្សុទ្ធ ការល្បងល ឧបសគ្គ និងទុក្ខលំបាក ហើយអ្នកក៏ត្រូវបានយកឈ្នះដែរ។ អ្នកបានបោះចោលការរំពឹងទុកខាងសាច់ឈាម ការជំរុញចិត្តផ្ទាល់ខ្លួនរបស់អ្នក និងចំណាប់អារម្មណ៍ជិតស្និទ្ធខាងសាច់ឈាម។ ម្យ៉ាងទៀត ព្រះបន្ទូលរបស់ព្រះជាម្ចាស់បានយកឈ្នះដួងចិត្តរបស់អ្នកទាំងស្រុង។ ទោះបីអ្នកមិនបានលូតលាស់នៅក្នុងជីវិតអ្នកបានច្រើនដូចអ្វីដែលទ្រង់ទាមទារក៏ដោយ ក៏អ្នកដឹងអំពីគ្រប់ទាំងសេចក្តីទាំងនេះ ហើយអ្នកបានជឿជាក់ទាំងស្រុងចំពោះអ្វីដែលទ្រង់ធ្វើដែរ។ ដូច្នេះ ការនេះអាចត្រូវបានហៅថាជាទីបន្ទាល់មួយដ៏ជាក់ស្ដែង និងពិត។ កិច្ចការដែលព្រះជាម្ចាស់បានយាងមកធ្វើ កិច្ចការនៃការជំនុំជម្រះ និងការវាយផ្ចាល គឺជាការយកឈ្នះមនុស្ស ប៉ុន្តែទ្រង់ក៏កំពុងតែបូកសរុបកិច្ចការរបស់ទ្រង់ កំពុងបញ្ចប់យុគសម័យ និងអនុវត្តកិច្ចការនៃការបូកសរុបផងដែរ។ ព្រះអង្គកំពុងតែបិទបញ្ចប់យុគសម័យទាំងមូល ដោយសង្រ្គោះមនុស្សជាតិទាំងអស់ ដោយរំដោះមនុស្សជាតិពីបាបតែម្ដងជាសូរេច។ ព្រះអង្គកំពុងទទួលបានមនុស្សជាតិដែលទ្រង់បានបង្កើតមកបានទាំងស្រុង។ អ្នកគួរតែធ្វើបន្ទាល់អំពីការទាំងអស់នេះ។ អ្នកបានមានបទពិសោធជាច្រើនរួចមកហើយអំពីកិច្ចការរបស់ព្រះជាម្ចាស់ អ្នកបានឃើញកិច្ចការរបស់ទ្រង់ផ្ទាល់នឹងភ្នែក ហើយក៏បានមានបទពិសោធដោយផ្ទាល់ផងដែរ។ នៅពេលដែលអ្នកបានចូលមកដល់ទីបញ្ចប់ អ្នកមិនត្រូវមិនអាចបំពេញមុខងារដែលជាភារៈរបស់អ្នកឡើយ។ នោះគឺជារឿងដ៏គួរឱ្យអាណិតណាស់! ទៅថ្ងៃអនាគត នៅពេលដែលដំណឹងល្អត្រូវបានផ្សព្វផ្សាយ អ្នកគួរតែអាចនិយាយចេញពីចំណេះដឹងរបស់អ្នកផ្ទាល់ ធ្វើបន្ទាល់អំពីគ្រប់យ៉ាងដែលអ្នកបានទទួលនៅក្នុងដួងចិត្តរបស់អ្នក ហើយធ្វើអ្វីៗគ្រប់យ៉ាងដែលអ្នកអាចធ្វើបាន ដើម្បីឈានទៅសម្រេចវា។ នេះគឺជាអ្វីដែលភាវៈត្រូវបង្កើតមកគួរតែមាន។ តើអ្វីទៅជាភាពសំខាន់ដ៏ពិតទាក់ទងនឹងដំណាក់កាលនៃកិច្ចការនេះរបស់ព្រះជាម្ចាស់? តើអ្វីទៅជាឥទ្ធិពលរបស់វា? តើមានចំនួនប៉ុន្មានហើយដែលត្រូវបានអនុវត្តនៅក្នុងមនុស្ស? តើមនុស្សគួរតែធ្វើអ្វីខ្លះ? នៅពេលដែលអ្នករាល់គ្នាអាចនិយាយច្បាស់ៗអំពីគ្រប់ទាំងកិច្ចការដែលព្រះយកកំណើតជាមនុស្សបានធ្វើ ចាប់តាំងពីយាងមកកាន់ផែនដី នោះទីបន្ទាល់របស់អ្នកនឹងមានភាពពេញលេញមិនខាន។ នៅពេលដែលអ្នកអាចនិយាយច្បាស់ៗអំពីចំណុចទាំងប្រាំនេះ រួមមាន ភាពសំខាន់នៃកិច្ចការរបស់ទ្រង់ ខ្លឹមសាររបស់វា សារជាតិរបស់វា និស្ស័យដែលវាតំណាងឱ្យ ព្រមទាំងគោលការណ៍របស់វា នោះវានឹងសបញ្ជាក់ឱ្យឃើញថា អ្នកមានសមត្ថភាពធ្វើបន្ទាល់អំពីព្រះជាម្ចាស់ ថាអ្នកមានចំណេះដឹងយ៉ាងពិតប្រាកដមែន។ សេចក្តីតម្រូវរបស់ខ្ញុំចំពោះអ្នករាល់គ្នាមិនខ្ពស់ពេកទេ ហើយក៏អាចសម្រេចបាន ដោយអស់អ្នកដែលស្ថិតនៅក្នុងការដេញតាមដ៏ពិតផងដែរ។ បើអ្នកតាំងចិត្តក្លាយជាស្មរបន្ទាល់ម្នាក់របស់ព្រះជាម្ចាស់ អ្នកត្រូវតែយល់អំពីអ្វីដែលព្រះជាម្ចាស់ស្អប់ និងអ្វីដែលព្រះជាម្ចាស់ស្រឡាញ់។ អ្នកបានមានបទពិសោធជាច្រើនហើយអំពីកិច្ចការរបស់ទ្រង់។ តាមរយៈកិច្ចការនេះ អ្នកប្រាកដជាដឹងអំពីនិស្ស័យរបស់ទ្រង់ យល់អំពីព្រះហឫទ័យរបស់ទ្រង់ និងសេចក្តីតម្រូវរបស់ទ្រង់ចំពោះមនុស្សជាតិ ហើយប្រើប្រាស់ចំណេះដឹងនេះ ដើម្បីធ្វើបន្ទាល់អំពីទ្រង់ និងបំពេញភារកិច្ចរបស់អ្នក។ អ្នកអាចនិយាយមួយបែបថា៖ «យើងស្គាល់ព្រះជាម្ចាស់។ ការជំនុំជម្រះ និងការវាយផ្ចាលរបស់ទ្រង់គឺធ្ងន់ធ្ងរណាស់។ ព្រះបន្ទូលរបស់ទ្រង់ម៉ឺងម៉ាត់ពេកណាស់។ ព្រះបន្ទូលទាំងនោះសុចរិត និងប្រកបដោយឫទ្ធានុភាព ហើយមនុស្សមិនអាចបំពានបានឡើយ» ប៉ុន្តែតើព្រះបន្ទូលទាំងនេះផ្គត់ផ្គង់ដល់មនុស្សនៅទីបំផុតដែរឬទេ? តើព្រះបន្ទូលទាំងនោះមានឥទ្ធិពលអ្វីខ្លះទៅលើមនុស្ស? តើអ្នកដឹងយ៉ាងប្រាកដដែរឬទេថា កិច្ចការនៃការជំនុំជម្រះ និងការវាយផ្ចាលនេះមានប្រយោជន៍បំផុតចំពោះអ្នក? ការជំនុំជម្រះ និងការវាយផ្ចាលរបស់ព្រះជាម្ចាស់កំពុងតែលាតត្រដាងអំពីការបះបោរ និងសេចក្តីពុករលួយរបស់អ្នក មិនអ៊ីចឹងឬ? កិច្ចការទាំងនេះអាចសម្អាត និងកម្ចាត់ចោលសេចក្តីស្មោកគ្រោក និងសេចក្តីពុករលួយទាំងប៉ុន្មានដែលស្ថិតនៅខាងក្នុងអ្នក មិនអ៊ីចឹងឬ? បើគ្មានការជំនុំជម្រះ និងការវាយផ្ចាលទេ តើអ្នកនឹងក្លាយជាអ្វីទៅ? តើអ្នកទទួលស្គាល់ការពិតដែរឬទេថា សាតាំងបានធ្វើឱ្យអ្នកក្លាយជាពុករលួយដល់កម្រិតយ៉ាងជ្រាលជ្រៅបំផុតនោះ? នៅថ្ងៃនេះ អ្នករាល់គ្នាគួរតែបំពាក់បំប៉នខ្លួនឯងជាមួយនឹងសេចក្តីទាំងនេះ និងស្គាល់ការទាំងនេះឱ្យបានល្អហើយ។

ជំនឿលើព្រះជាម្ចាស់នៅក្នុងពេលសព្វថ្ងៃមិនមែនជាសេចក្តីជំនឿដែលអ្នករាល់គ្នាអាចស្រមៃថា ដោយបានអានព្រះបន្ទូលរបស់ព្រះ អធិស្ឋាន ច្រៀង រាំ បំពេញភារកិច្ចរបស់អ្នក និងដឹកនាំជីវិតនៃភាពជាមនុស្សធម្មតា គឺគ្រប់គ្រាន់ហើយនោះឡើយ។ តើជំនឿអាចសាមញ្ញបំផុតដែរឬទេ? ចំណុចគន្លឹះ គឺជាលទ្ធផល។ ចំនួនវិធីសាស្ត្រដែលអ្នកមានក្នុងការធ្វើអ្វីមួយ មិនសំខាន់នោះទេ តែអ្វីដែលសំខាន់គឺជារបៀបជាក់លាក់ដែលអ្នកអាចសម្រេចបានលទ្ធផលដ៏ប្រសើរបំផុត។ អ្នកអាចលើកឡើងអំពីព្រះបន្ទូលរបស់ព្រះជាម្ចាស់ ហើយអធិប្បាយអំពីចំណេះដឹងមួយចំនួនដែលអ្នកមាន ប៉ុន្តែនៅពេលដែលអ្នកទុកចោលព្រះបន្ទូលរបស់ទ្រង់ អ្នកក៏គ្មានអ្វីដែលត្រូវនិយាយ។ ការនេះបង្ហាញថា អ្នកមានសមត្ថភាពនិយាយអំពីសំបុត្រ និងគោលលទ្ធិតែប៉ុណ្ណោះ តែអ្នកខ្វះនូវចំណេះដឹងចេញពីបទពិសោធ។ នៅថ្ងៃនេះ វានឹងប្រើការមិនបានទេ បើអ្នកមិនយល់អំពីអ្វីដែលសំខាន់នោះ ដ្បិតនេះជារឿងដ៏សំខាន់ណាស់សម្រាប់ការចូលទៅក្នុងតថភាព! ចូរចាប់ផ្ដើមបង្វឹកខ្លួនឯងបែបនេះ៖ ដំបូង ចូរអានព្រះបន្ទូលរបស់ព្រះជាម្ចាស់។ ចូរចាប់ផ្ដើមមានការចេះដឹងអំពីពាក្យខាងវិញ្ញណនៅក្នុងព្រះបន្ទូលទាំងនោះ។ ចូររកមើលនិមិត្តសំខាន់ៗនៅក្នុងព្រះបន្ទូលទាំងនោះ។ ចូរកំណត់នូវផ្នែកដែលជាប់ទាក់ទងនឹងការអនុវត្ត។ ចូរបញ្ចូលសមាសធាតុទាំងអស់នេះជាមួយគ្នាម្ដងមួយៗ ហើយចូលទៅក្នុងការទាំងនោះនៅក្នុងបទពិសោធរបស់អ្នក។ ទាំងនេះគឺជារឿងរ៉ាវដ៏សំខាន់ដែលអ្នកត្រូវយល់។ ការអនុវត្តដ៏សំខាន់បំផុត នៅពេលដែលហូប និងផឹកពីព្រះបន្ទូលរបស់ព្រះគឺថា៖ ដោយបានអានជំពូកមួយនៃព្រះបន្ទូលរបស់ព្រះ អ្នកប្រាកដជាអាចរកឃើញផ្នែកសំខាន់ៗទាក់ទងនឹងនិមិត្ត ហើយអ្នកក៏ប្រាកដជាអាចរកឃើញផ្នែកសំខាន់ៗទាក់ទងនឹងការអនុវត្តផងដែរ។ ចូរប្រើប្រាស់និមិត្តទាំងនោះទុកជាមូលដ្ឋានគ្រឹះ ហើយប្រើប្រាស់ការអនុវត្តទុកជាមគ្គុទេសក៍របស់អ្នកនៅក្នុងជីវិត។ ការទាំងនេះគឺជាអ្វីដែលអ្នកខ្វះខាតបំផុត ហើយក៏ជាការលំបាកបំផុតរបស់អ្នករាល់គ្នាផងដែរ។ នៅក្នុងដួងចិត្តរបស់អ្នក អ្នកកម្រយកចិត្តទុកដាក់ចំពោះការទាំងនោះណាស់។ ជាទូទៅ អ្នករាល់គ្នារស់នៅក្នុងសភាពនៃភាពខ្ជិលច្រអូស គ្មានការជំរុញចិត្ត គ្មានឆន្ទៈក្នុងការលះបង់ផ្ទាល់ខ្លួនឡើយ។ ឬក៏អ្នកអង្គុយរង់ចាំមើលដោយមិនធ្វើអ្វីសោះ ហើយអ្នកខ្លះទៀតថែមទាំងរអ៊ូរទាំទៀតផង។ ពួកគេមិនយល់អំពីគោលបំណង និងភាពសំខាន់នៃកិច្ចការរបស់ព្រះជាម្ចាស់ ហើយពួកគេក៏ពិបាកក្នុងការដេញតាមសេចក្តីពិតដែរ។ មនុស្សបែបនេះស្អប់ខ្ពើមសេចក្តីពិត ហើយនៅទីបំផុត ពួកគេនឹងត្រូវបានផាត់ចោលមិនខាន។ នៅក្នុងចំណោមអ្នករាល់គ្នា គ្មាននរណាម្នាក់អាចត្រូវបានប្រោសឱ្យគ្រប់លក្ខណ៍ទេ ហើយក៏គ្មាននរណាម្នាក់អាចរស់រានដែរ។ បើមនុស្សមិនមានការតាំងចិត្តតិចតួចប្រឆាំងនឹងកម្លាំងរបស់សាតាំងទេ នោះពួកគេគ្មានសង្ឃឹមសោះឡើយ!

ឥឡូវនេះ ការដេញតាមរបស់អ្នកមានប្រសិទ្ធភាពឬក៏អត់ នោះគឺត្រូវបានវាស់វែងដោយអ្វីដែលអ្នករាល់គ្នាមានក្នុងពេលបច្ចុប្បន្ន។ នេះជាអ្វីដែលត្រូវបានប្រើ ដើម្បីកំណត់ពីលទ្ធផលរបស់អ្នករាល់គ្នា។ គឺអាចនិយាយបានថា លទ្ធផលរបស់អ្នករាល់គ្នាត្រូវបានបើកសម្ដែងនៅក្នុងការលះបង់ដែលអ្នករាល់គ្នាបានធ្វើ ព្រមទាំងនៅក្នុងកិច្ចការដែលអ្នកបានធ្វើ។ លទ្ធផលរបស់អ្នករាល់គ្នានឹងត្រូវបានគេដឹង តាមរយៈការដេញតាមរបស់អ្នក សេចក្តីជំនឿរបស់អ្នក និងអ្វីដែលអ្នករាល់គ្នាបានធ្វើ។ នៅក្នុងចំណោមអ្នករាល់គ្នា មានមនុស្សជាច្រើនដែលនៅឆ្ងាយពីសេចក្តីសង្រ្គោះរួចទៅហើយ ដ្បិតនៅថ្ងៃនេះគឺជាថ្ងៃនៃការបើកសម្ដែងអំពីលទ្ធផលរបស់មនុស្ស ហើយខ្ញុំនឹងមិនច្របូកច្របល់នៅក្នុងកិច្ចការរបស់ខ្ញុំទេ។ ខ្ញុំនឹងមិនដឹកនាំអស់អ្នកដែលនៅឆ្ងាយពីសេចក្តីសង្រ្គោះ ចូលទៅក្នុងយុគសម័យបន្ទាប់ឡើយ។ នាពេលមួយ កិច្ចការរបស់ខ្ញុំនឹងត្រូវបានបញ្ចប់។ ខ្ញុំនឹងមិនធ្វើការលើសាកសពដែលគ្មានវិញ្ញាណស្អុយរលួយទាំងនោះ ដែលមិនអាចត្រូវបានសង្រ្គោះសោះនោះឡើយ។ ឥឡូវនេះគឺជាគ្រាចុងក្រោយនៃសេចក្តីសង្រ្គោះរបស់មនុស្ស ហើយខ្ញុំនឹងមិនធ្វើកិច្ចការដែលគ្មានប្រយោជន៍ទេ។ ចូរកុំតវ៉ានឹងផ្ទៃមេឃនិងផែនដីឡើយ ដ្បិតចុងបញ្ចប់នៃពិភពលោកកំពុងតែចូលមកដល់ហើយ។ វាមិនអាចចៀសផុតទេ។ អ្វីៗបានមកដល់ចំណុចនេះ ហើយក្នុងនាមជាភាវៈដែលត្រូវបានបង្កើតមក គ្មានអ្វីមួយដែលអ្នកអាចធ្វើបាន ដើម្បីបញ្ឈប់ការទាំងនោះទេ។ អ្នកមិនអាចផ្លាស់ប្ដូរអ្វីៗតាមតែចិត្តរបស់អ្នកនោះឡើយ។ កាលពីម្សិលមិញ អ្នកមិនបានបង់ថ្លៃ ដើម្បីដេញតាមសេចក្តីពិត ហើយអ្នកមិនមានភក្ដីភាពទេ។ នៅថ្ងៃនេះ ពេលកំណត់បានមកដល់ អ្នកនៅឆ្ងាយពីសេចក្តីសង្រ្គោះ។ ហើយនៅថ្ងៃស្អែក អ្នកនឹងត្រូវផាត់ចោល ហើយវានឹងគ្មានពេលបន្ថែមសម្រាប់សេចក្តីសង្រ្គោះរបស់អ្នកឡើយ។ ទោះបីជាខ្ញុំមានព្រះហឫទ័យស្លូតត្រង់ ហើយខ្ញុំកំពុងតែព្យាយាមសង្រ្គោះអ្នកក៏ដោយ បើអ្នកមិនស្វះស្វែងដោយខ្លួនឯង ឬចេះគិតគូរសម្រាប់ខ្លួនឯងទេ តើការនេះត្រូវពាក់ព័ន្ធអ្វីជាមួយខ្ញុំទៅ? អស់អ្នកដែលគិតតែពីសាច់ឈាមរបស់ខ្លួន និងអ្នកដែលរីករាយនឹងភាពស្រណុកសុខស្រួល អស់អ្នកដែលហាក់ដូចជាជឿ តែមិនជឿយ៉ាងពិតប្រាកដ អស់អ្នកដែលពាក់ព័ន្ធនៅក្នុងការព្យាបាលតាមបែបផ្លូវអាក្រក់ និងអំពើអាបធ្មប់ អស់អ្នកដែលប្រាសចាកសីលធម៌ រយីករយាក អស់អ្នកដែលលួចយញ្ញបូជាដែលថ្វាយដល់ព្រះយេហូវ៉ា និងទ្រព្យសម្បត្តិរបស់ទ្រង់ អស់អ្នកដែលចូលចិត្តការសូកប៉ាន់ អស់អ្នកដែលកំជិលអាំងផេះ ហើយស្រមៃចង់ឡើងស្ថានសួគ៌ អស់អ្នកដែលអួតក្អេងក្អាង និងក្រអឺតក្រទម ដែលស្វះស្វែងរកតែភាពល្បីល្បាញ និងភាពស្ដុកស្ដម្ភ អស់អ្នកដែលបោះសម្ដីទ្រគោះបោះបោក អស់អ្នកដែលប្រមាថព្រះជាម្ចាស់ដោយផ្ទាល់ អស់អ្នកដែលគ្មានធ្វើអ្វីសោះ ក្រៅពីធ្វើការវិនិច្ឆ័យ និងមួលបង្កាច់ព្រះជាម្ចាស់ផ្ទាល់ អស់អ្នកដែលបង្កើតក្រុម ដើម្បីស្វែងរកឯករាជ្យ អស់អ្នកដែលលើកតម្កើងខ្លួនខ្ពស់ជាងព្រះជាម្ចាស់ ពួកបុរសស្ត្រីទាំងវ័យក្មេង ទាំងវ័យកណ្ដាល និងទាំងវ័យចំណាស់ដ៏ផ្ដេសផ្ដាសដែលផុងជាប់នៅក្នុងអំពើប្រាសចាក ពួកបុរសស្ត្រីទាំងប៉ុន្មានដែលរីករាយនឹងភាពល្បីល្បាញ និងទ្រព្យសម្បត្តិស្ដុកស្ដម្ភរបស់ខ្លួន ហើយដេញតាមឋានៈបុណ្យសក្ដិផ្ទាល់ខ្លួននៅក្នុងចំណោមអ្នកដទៃ ព្រមទាំងមនុស្សមិនប្រែចិត្តដែលបានជាប់នៅក្នុងអំពើបាប តើពួកគេទាំងអស់នេះមិននៅឆ្ងាយពីសេចក្តីសង្រ្គោះទេឬ? អំពើប្រាសចាកសីលធម៌ អំពើបាប ការព្យាបាលក្នុងផ្លូវអាក្រក់ អំពើអាបធ្មប់ ការប្រមាថព្រះ និងពាក្យទ្រគោះបោះបោក សុទ្ធតែកើនឡើងយ៉ាងរហ័សនៅក្នុងចំណោមអ្នករាល់គ្នា។ ហើយសេចក្តីពិត និងព្រះបន្ទូលនៃជីវិតត្រូវបានជាន់ឈ្លីនៅក្នុងចំណោមអ្នករាល់គ្នា ហើយភាសាបរិសុទ្ធក៏ត្រូវបានបង្ខូចនៅក្នុងចំណោមអ្នករាល់គ្នាដែរ។ អ្នកដែលជាសាសន៍ដទៃ ត្រូវបានពេញពោរដោយសេចក្ដីស្មោកគ្រោក និងការមិនស្ដាប់បង្គាប់! តើលទ្ធផលចុងក្រោយរបស់អ្នកនឹងក្លាយជាអ្វីទៅ? តើអស់អ្នកដែលស្រឡាញ់សាច់ឈាម ដែលប្រព្រឹត្តអំពើអាបធ្មប់នៃសាច់ឈាម និងដែលបានជាប់នៅក្នុងអំពើបាបដ៏ប្រាសចាកសីលធម៌ មានភាពអង់អាចក្នុងការបន្តរស់នៅម្ដេចកើតទៅ? តើអ្នកមិនដឹងទេឬថា មនុស្សបែបអ្នករាល់គ្នាគឺជាសត្វដង្កូវដែលនៅឆ្ងាយពីសេចក្តីពិត? តើអ្វីទៅដែលផ្ដល់ឱ្យអ្នកមានសិទ្ធិទាមទារនេះ និងទាមទារនោះ? មកដល់ពេលនេះ មិនទាន់មានការផ្លាស់ប្ដូរសូម្បីតែបន្ដិចឡើយនៅក្នុងអស់អ្នកដែលមិនស្រឡាញ់សេចក្តីពិត ហើយស្រឡាញ់តែសាច់ឈាមនោះ។ តើមនុស្សបែបនេះអាចត្រូវបានសង្គ្រោះដោយរបៀបណា? អស់អ្នកដែលមិនស្រឡាញ់ផ្លូវនៃជីវិត ដែលមិនលើកតម្កើងព្រះជាម្ចាស់ និងធ្វើបន្ទាល់អំពីទ្រង់ ដែលរៀបគម្រោងសម្រាប់តែផលប្រយោជន៍នៃឋានៈបុណ្យសក្ដិផ្ទាល់ខ្លួន ដែលលើកសរសើរខ្លួនឯង តើពួកគេមិននៅតែដដែល រហូតដល់សព្វថ្ងៃទេឬ? តើអ្វីទៅជាគុណតម្លៃនៃការសង្រ្គោះពួកគេទៅ? ថាតើអ្នកអាចត្រូវបានសង្រ្គោះឬក៏អត់ នោះមិនអាស្រ័យលើអតីតភាពខ្ពស់កម្រិតណាដែលអ្នកមាន ឬថាអ្នកបានកំពុងតែធ្វើការជាច្រើនឆ្នាំនោះឡើយ ហើយក៏មិនអាស្រ័យលើសញ្ញាប័ត្រដែលអ្នកបានខំសាងនោះដែរ។ ផ្ទុយទៅវិញ វាអាស្រ័យលើថាតើការដេញតាមរបស់អ្នកបានបង្កើតជាផលផ្លែឬអត់។ អ្នកគួរតែដឹងថា អស់អ្នកដែលត្រូវបានសង្រ្គោះគឺជា «ដើមឈើ» ដែលបង្កើតផលផ្លែ មិនមែនជាដើមឈើដែលមានស្លឹកខៀវស្រងាត់ និងផ្កាច្រើន តែមិនបង្កើតផលផ្លែនោះឡើយ។ ទោះបើអ្នកបានចំណាយពេលជាច្រើនឆ្នាំដើរត្រាច់ចរតាមដងផ្លូវ តើវាសំខាន់អ្វីទៅ? តើទីបន្ទាល់របស់អ្នកនៅកន្លែងណា? ការគោរពរបស់អ្នកចំពោះព្រះជាម្ចាស់គឺនៅខ្សោយជាងការស្រឡាញ់របស់អ្នកចំពោះខ្លួនឯង និងចំពោះសេចក្តីប៉ងប្រាថ្នាដ៏ស្រើបស្រាលរបស់អ្នកទៅទៀត។ តើបុគ្គលបែបនេះមិនត្រូវចុះខ្សោយទៅៗទេឬ? តើពួកគេអាចក្លាយជាបុគ្គលគំរូសម្រាប់សេចក្តីសង្រ្គោះម្ដេចកើតទៅ? ធម្មជាតិរបស់អ្នកមិនអាចកែបាន អ្នកជាមនុស្សបះបោរខ្លាំងណាស់ ហើយក៏នៅឆ្ងាយពីសេចក្តីសង្រ្គោះដែរ! តើមនុស្សបែបនេះមិនមែនជាមនុស្សដែលនឹងត្រូវផាត់ចោលទេឬ? តើពេលវេលាដែលកិច្ចការរបស់ខ្ញុំត្រូវបានបញ្ចប់ មិនមែនជាពេលនៃការមកដល់នៃគ្រាចុងក្រោយរបស់អ្នកទេឬ? ខ្ញុំបានធ្វើកិច្ចការយ៉ាងច្រើន ហើយក៏បានថ្លែងនូវព្រះបន្ទូលយ៉ាងច្រើននៅក្នុងចំណោមអ្នករាល់គ្នាដែរ តើមានព្រះបន្ទូលប៉ុន្មានហើយដែលបានចូលត្រចៀករបស់អ្នកយ៉ាងពិតប្រាកដនោះ? តើមានព្រះបន្ទូលចំនួនប៉ុន្មានហើយដែលអ្នកបានស្ដាប់បង្គាប់តាម? នៅពេលដែលកិច្ចការខ្ញុំត្រូវបញ្ចប់ នោះវានឹងក្លាយជាពេលមួយ ដែលអ្នកឈប់ប្រឆាំងនឹងខ្ញុំ ជាពេលដែលអ្នកឈប់ទាស់នឹងខ្ញុំ។ នៅពេលដែលខ្ញុំធ្វើការ អ្នករាល់គ្នាតែងតែប្រព្រឹត្តទាស់នឹងខ្ញុំជានិច្ច។ អ្នករាល់គ្នាមិនដែលធ្វើស្របតាមព្រះបន្ទូលរបស់ខ្ញុំឡើយ។ ខ្ញុំធ្វើកិច្ចការរបស់ខ្ញុំ ហើយអ្នកធ្វើ «កិច្ចការ» របស់អ្នក ដោយបង្កើតនគរដ៏តូចរបស់អ្នកផ្ទាល់។ អ្នករាល់គ្នាគ្រាន់តែជាឆ្កែព្រៃ និងឆ្កែស្រុកមួយក្រុម ដែលកំពុងតែធ្វើអ្វីៗគ្រប់យ៉ាងប្រឆាំងនឹងខ្ញុំប៉ុណ្ណោះ! អ្នកកំពុងតែព្យាយាមក្ដាប់ក្រសោបយកមនុស្សដែលផ្ដល់សេចក្តីស្រឡាញ់ទាំងស្រុងរបស់ពួកគេដល់អ្នក តើការគោរពរបស់អ្នកនៅឯណាទៅ? គ្រប់យ៉ាងដែលអ្នកធ្វើសុទ្ធតែជាការបោកបញ្ឆោត! អ្នកគ្មានការស្ដាប់បង្គាប់ ឬការគោរពទេ ហើយគ្រប់យ៉ាងដែលអ្នកធ្វើគឺជារឿងបោកបញ្ឆោត និងការប្រមាថប៉ុណ្ណោះ! តើមនុស្សបែបនេះអាចត្រូវបានសង្គ្រោះដែរឬទេ? បុរសៗដែលប្រាសចាកសីលធម៌ខាងផ្លូវភេទ និងសម្រើបកាម តែងតែចង់អូសទាញស្ត្រីពេស្យាដែលម្ញ៉ិកម៉្ញក់ទៅឯពួកគេ ដើម្បីឱ្យពួកគេសប្បាយ។ ដាច់ខាត ខ្ញុំនឹងមិនសង្រ្គោះពួកអារក្សប្រាសចាកសីលធម៌ខាងផ្លូវភេទបែបនេះឡើយ។ ខ្ញុំស្អប់អ្នករាល់គ្នាដែលជាពួកអារក្សអសោច ហើយភាពសម្រើបកាម និងភាពម្ញ៉ិចម្ញ៉ក់របស់អ្នករាល់គ្នានឹងនាំអ្នករាល់គ្នាឱ្យធ្លាក់នរកមិនខាន។ តើអ្នករាល់គ្នាត្រូវនិយាយអ្វីខ្លះ ដើម្បីការពារខ្លួនទៅ? ឱពួកអារក្សអសោច និងពួកវិញ្ញាណអាក្រក់អើយ អ្នករាល់គ្នាពិតជាគួរឱ្យស្អប់ខ្ពើមណាស់! អ្នកគួរឱ្យរអើមណាស់! តើសំរាមបែបនេះអាចត្រូវបានសង្រ្គោះម្ដេចកើតទៅ? តើពួកគេដែលត្រូវបានជាប់នៅក្នុងបាប អាចនៅតែត្រូវបានសង្គ្រោះដែរឬទេ? នៅថ្ងៃនេះ សេចក្តីពិតនេះ ផ្លូវនេះ និងជីវិតនេះមិនទាក់ទាញអ្នករាល់គ្នាទេ ផ្ទុយទៅវិញ អ្នករាល់គ្នាបែរជាជាប់ចិត្តនឹងអំពើបាប លុយកាក់ ឋានៈបុណ្យសក្ដិ ភាពល្បីល្បាញ និងផលប្រយោជន៍ សេចក្តីសប្បាយនៃសាច់ឈាម ភាពសង្ហារបស់បុរស និងភាពមានមន្តស្នេហ៍របស់ស្ត្រីទៅវិញ។ តើអ្វីទៅដែលធ្វើឱ្យអ្នករាល់គ្នាមានគុណសម្បត្តិគ្រប់គ្រាន់ ដើម្បីចូលទៅក្នុងនគររបស់ខ្ញុំទៅ? រូបកាយរបស់អ្នករាល់គ្នាថែមទាំងធំជាងរូបអង្គរបស់ព្រះជាម្ចាស់ ឋានៈរបស់អ្នករាល់គ្នាថែមទៀតខ្ពស់ជាងឋានៈរបស់ព្រះជាម្ចាស់ កុំនិយាយដល់កិត្យានុភាពរបស់អ្នកនៅក្នុងចំណោមមនុស្សឡើយ ពោលគឺអ្នករាល់គ្នាបានក្លាយជារូបព្រះដែលមនុស្សថ្វាយបង្គំទៅហើយ។ តើអ្នកមិនបានក្លាយជាមហាទេវតាទេឬអី? នៅពេលដែលលទ្ធផលរបស់មនុស្សត្រូវបានបើកសម្ដែង ហើយនោះក៏ជាពេលដែលកិច្ចការសង្រ្គោះនឹងជិតចូលដល់ទីបញ្ចប់ដែរ មនុស្សជាច្រើននៅក្នុងចំណោមអ្នករាល់គ្នានឹងក្លាយជាសាកសពដែលនៅឆ្ងាយពីសេចក្តីសង្រ្គោះ ហើយត្រូវបានផាត់ចោលតែម្ដង។ ក្នុងអំឡុងពេលនៃកិច្ចការសង្រ្គោះ ខ្ញុំកាន់ចិត្តសប្បុរស និងធ្វើល្អទៅកាន់មនុស្សទាំងអស់។ នៅពេលដែលកិច្ចការបិទបញ្ចប់ លទ្ធផលនៃប្រភេទមនុស្សខុសៗគ្នានឹងត្រូវបើកសម្ដែងមិនខាន ហើយនាពេលនោះ ខ្ញុំនឹងលែងសប្បុរស និងធ្វើល្អទៀតហើយ ដ្បិតលទ្ធផលរបស់មនុស្សនឹងត្រូវបានបើកសម្ដែងឱ្យឃើញ ហើយម្នាក់ៗនឹងត្រូវបានចាត់ថ្នាក់ស្របតាមប្រភេទរបស់ពួកគេ ហើយវាក៏នឹងគ្មានប្រយោជន៍ក្នុងការធ្វើកិច្ចការសង្រ្គោះទៀតដែរ ដោយសារតែយុគសម័យនៃសេចក្តីសង្រ្គោះនឹងបានកន្លងផុត ហើយពេលដែលវាបានកន្លងផុតទៅ នោះវានឹងមិនវិលត្រលប់មកវិញឡើយ។


ការអនុវត្ត (៨)

អ្នករាល់គ្នាត្រូវតែចេះគ្រប់គ្រងជីវិតផ្ទាល់ខ្លួនរបស់អ្នកឱ្យបានសមរម្យ។ អ្នកអាចរៀបចំថ្ងៃនីមួយៗទៅតាមរបៀបណាដែលអ្នកចង់។ អ្នកមានសេរីភាពធ្វើអ្វីគ្រប់យ៉ាងទៅតាមចំណង់ចិត្តរបស់អ្នក។ អ្នកអាចអានព្រះបន្ទូលរបស់ព្រះជាម្ចាស់ ស្ដាប់បទទំនុកតម្កើង ឬសេចក្តីអធិប្បាយ ឬសរសេរមេរៀនលើកទឹកចិត្ត។ ហើយបើអ្នកចាប់អារម្មណ៍ អ្នកអាចសរសេរជាបទទំនុកបានទៀត។ តើការទាំងអស់នេះមិនបង្កើតបានជាជីវិតដ៏សមរម្យមួយទេឬ? ទាំងនេះគឺជាគ្រប់យ៉ាងដែលគួរតែបង្កើតបានជាជីវិតមនុស្សមួយ។ មនុស្សគួរតែរស់នៅតាមបែបធម្មតា។ មានតែពេលដែលពួកគេបានច្រូតផលនៅក្នុងភាពជាមនុស្សធម្មតារបស់ពួកគេ និងនៅក្នុងជីវិតខាងវិញ្ញាណរបស់ពួកគេទេ ទើបពួកគេអាចត្រូវបានចាត់ទុកថាបានចូលទៅក្នុងជីវិតធម្មតា។ នៅថ្ងៃនេះ វាមិនគ្រាន់តែទាក់ទងនឹងភាពជាមនុស្សប៉ុណ្ណោះទេ ដែលអ្នកខ្វះនូវការយល់ដឹងជ្រៅជ្រះ និងការត្រិះរិះពិចារណា។ មនុស្សក៏គួរតែដឹងផងដែរអំពីនិមិត្តជាច្រើនដែលខ្លួនត្រូវទទួលការបំពាក់បំប៉ន ហើយគ្រប់ទាំងមេរៀនដែលអ្នកជួបប្រទះនោះ គឺជាមេរៀនដែលអ្នកគួរតែរៀនហើយ។ អ្នកត្រូវតែចេះសម្របខ្លួនទៅនឹងបរិយាកាស។ ការធ្វើឱ្យកម្រិតអប់រំរបស់អ្នកមានភាពប្រសើរឡើងត្រូវតែធ្វើឡើងនៅក្នុងរយៈពេលវែង ដើម្បីឱ្យវាទទួលបានផ្លែផ្កា។ មានរឿងខ្លះដែលអ្នកត្រូវបំពាក់បំប៉នខ្លួនសម្រាប់ជីវិតជាមនុស្សធម្មតា ហើយអ្នកក៏ត្រូវយល់អំពីច្រកចូលរបស់អ្នកទៅកាន់ជីវិតផងដែរ។ នៅថ្ងៃនេះ អ្នកបានយល់អំពីព្រះបន្ទូលជាច្រើនរបស់ព្រះជាម្ចាស់ ហើយដោយបានអានព្រះបន្ទូលទាំងនោះម្ដងទៀតនាពេលឥឡូវនេះ ដែលអ្នកមិនបានយល់កាលពីគ្រានោះ នោះដួងចិត្តរបស់អ្នកបានចម្រើនឡើងកាន់តែរឹងមាំ។ វាក៏មានលទ្ធផលដែលអ្នកទទួលបានផងដែរ។ ថ្ងៃណាក៏ដោយ ក៏អ្នកអាចហូប និងផឹកពីព្រះបន្ទូលរបស់ព្រះបានដែរ ហើយអ្នកចាប់ផ្ដើមមានការយល់ដឹងបន្ដិចម្ដងៗនៅខាងក្នុងអ្នក ដូច្នេះ អ្នកអាចប្រាស្រ័យទាក់ទងដោយសេរីជាមួយបងប្អូនប្រុសស្រីរបស់អ្នក។ តើនេះមិនមែនជាជីវិតដែលអ្នកគួរតែមានទេឬ? ពេលខ្លះ មានសំណួរខ្លះលេចឡើង ឬក៏អ្នកសញ្ជឹងគិតទៅលើប្រធានបទមួយ ហើយវាធ្វើឱ្យអ្នកយល់កាន់តែប្រសើរ និងផ្ដល់ឱ្យអ្នកនូវការយល់ដឹងជ្រៅជ្រះ និងប្រាជ្ញាកាន់តែច្រើន ដោយអនុញ្ញាតឱ្យអ្នកយល់ដឹងអំពីសេចក្តីពិតខ្លះៗ។ តើនេះមិនមែនជាអ្វីដែលមាននៅក្នុងជីវិតខាងវិញ្ញាណដែលត្រូវបានថ្លែងនាពេលសព្វថ្ងៃទេឬ? ការដែលគ្រាន់តែយកទិដ្ឋភាពមួយនៃជីវិតខាងវិញ្ញាណទៅអនុវត្ត គឺមិនអាចទទួលយកបានឡើយ។ តាមរយៈការហូប និងការផឹកពីព្រះបន្ទូលរបស់ព្រះ ការអធិស្ឋាន និងការច្រៀងបទទំនុកតម្កើង ទាំងអស់នេះសុទ្ធតែបង្កើតឱ្យមានជីវិតខាងវិញ្ញាណ ហើយនៅពេលដែលអ្នកមានជីវិតខាងវិញ្ញាណ អ្នកក៏ត្រូវមានជីវិតនៃភាពជាមនុស្សធម្មតាផងដែរ។ នៅថ្ងៃនេះ ភាគច្រើននៃសេចក្តីដែលបានថ្លែង គឺដើម្បីផ្ដល់ឱ្យមនុស្សនូវការត្រិះរិះពិចារណា និងការយល់ដឹងជ្រៅជ្រះ ពោលគឺដើម្បីអនុញ្ញាតឱ្យពួកគេមានជីវិតនៃភាពជាមនុស្សធម្មតាមួយ។ ចំពោះអត្ថន័យនៃការមានការយល់ដឹងជ្រៅជ្រះ អត្ថន័យនៃការមានទំនាក់ទំនងអន្តរបុគ្គលបែបធម្មតា របៀបដែលអ្នកគួរតែមានអន្តរកម្មជាមួយមនុស្ស នោះអ្នកគួរតែបំពាក់បំប៉នខ្លួនជាមួយសេចក្តីទាំងនេះ តាមរយៈការហូប និងការផឹកពីព្រះបន្ទូលរបស់ព្រះជាម្ចាស់ ហើយអ្វីដែលតម្រូវពីអ្នកនោះ គឺអាចសម្រេចបាន តាមរយៈភាពជាមនុស្សសាមញ្ញ។ ចូរបំពាក់បំប៉នខ្លួនជាមួយអ្វីៗដែលអ្នកគួរតែបំពាក់ ហើយកុំធ្វើលើសអ្វីដែលត្រឹមត្រូវឡើយ។ មនុស្សខ្លះប្រើប្រាស់គ្រប់ទាំងពាក្យពេចន៍ និងវាក្យស័ព្ទ ហើយដោយធ្វើបែបនេះ ពួកគេកំពុងតែសម្ញែងពីមន្តស្នេហ៍របស់ពួកគេវិញទេ។ ក៏មានអ្នកខ្លះទៀតដែលអានសៀវភៅគ្រប់ប្រភេទ តែពួកគេបណ្ដោយខ្លួនទៅតាមសេចក្តីប៉ងប្រាថ្នានៃសាច់ឈាមទៅវិញ។ ពួកគេថែមទាំងសិក្សា និងខំប្រឹងត្រាប់តាមជីវប្រវត្តិ និងសម្រង់សម្ដីរបស់បុគ្គលអស្ចារ្យនៃពិភពលោក ហើយមើលសៀវភៅអាសអាភាស ពោលគឺការនេះរឹតតែគួរឱ្យអស់សំណើចទៅទៀត! មនុស្សបែបនេះមិនស្គាល់ផ្លូវឆ្ពោះទៅច្រកចូលទៅកាន់ជីវិត ហើយក៏មិនដឹងអំពីកិច្ចការរបស់ព្រះជាម្ចាស់នាពេលសព្វថ្ងៃនោះដែរ។ ពួកគេថែមទាំងមិនដឹងអំពីរបៀបប្រើប្រាស់ថ្ងៃនីមួយៗទៀតផង។ បើបែបនេះ ជីវិតរបស់ពួកគេគឺគ្មានន័យសោះឡើយ! ពួកគេអវិជ្ជាទាំងស្រុងអំពីអ្វីដែលពួកគេគួរតែចូលទៅកាន់។ អ្វីគ្រប់យ៉ាងដែលពួកគេធ្វើ គឺគ្រាន់តែជជែកគ្នា និងប្រាស្រ័យទាក់ទងជាមួយអ្នកដទៃប៉ុណ្ណោះ ប្រៀបដូចជាការជជែកគ្នានោះជំនួសឱ្យការចូលរបស់ពួកគេផ្ទាល់បានអ៊ីចឹង។ តើពួកគេគ្មានភាពអៀនខ្មាសទេឬ? ទាំងនេះគឺជាមនុស្សដែលមិនដឹងអំពីរបៀបរស់នៅ និងមិនយល់អំពីជីវិតជាមនុស្ស។ ពួកគេចំណាយពេលពេញមួយថ្ងៃគិតតែពីរឿងហូបចុក និងធ្វើរឿងមិនសំខាន់។ តើអ្វីទៅជាអត្ថន័យនៃការរស់នៅបែបនេះនោះ? ខ្ញុំបានឃើញថា សម្រាប់មនុស្សជាច្រើន ក្រៅពីការធ្វើការ ការបរិភោគ និងការស្លៀកពាក់ ពេលវេលាដ៏មានតម្លៃរបស់ពួកគេបែរជាត្រូវបានគ្រប់គ្រងដោយអ្វីៗដែលគ្មានន័យទៅវិញ មិនថាវាជាការលេងសើចសប្បាយ ការនិយាយដើមគេ ឬជាការគេងពេញមួយថ្ងៃនោះឡើយ។ តើនេះជាជីវិតរបស់ពួកបរិសុទ្ធឬ? តើនេះជាជីវិតរបស់មនុស្សធម្មតាឬ? តើជីវិតបែបនេះធ្វើឱ្យអ្នកគ្រប់លក្ខណ៍ដែរឬទេ កាលដែលវានៅទន់ទាប ត្រលប់ក្រោយ និងកន្តើយនោះ? តើអ្នកព្រមចុះញ៉មប្រគល់ខ្លួនទៅឱ្យសាតាំងដោយគ្មានបានអ្វីសោះឬ? នៅពេលដែលជីវិតរបស់មនុស្សងាយស្រួល ហើយគ្មានទុក្ខវេទនានៅក្នុងបរិយាកាសរបស់ពួកគេ នោះពួកគេគ្មានសមត្ថភាពនៃការមានបទពិសោធឡើយ។ នៅក្នុងបរិយាកាសដ៏សុខស្រួល មនុស្សងាយស្រួលក្លាយជាប្រាសចាកសីលធម៌ ប៉ុន្តែបរិយាកាសពិបាកធ្វើឱ្យអ្នកអធិស្ឋានជាមួយភាពបន្ទាន់កាន់តែខ្លាំង ហើយដោយធ្វើបែបនេះ អ្នកមិនហ៊ានចាកចេញពីព្រះជាម្ចាស់ឡើយ។ បើជីវិតមនុស្សកាន់តែងាយស្រួល និងស្ពឹកស្រពន់ នោះពួកគេកាន់តែមានអារម្មណ៍ថាគ្មានន័យក្នុងការរស់នៅ ហើយពួកគេថែមទាំងមានអារម្មណ៍ថា ពួកគេគួរតែស្លាប់ទៅល្អជាង។ នេះហើយជារបៀបដែលសាច់ឈាមរបស់មនុស្សពុករលួយនោះ។ ពួកគេទទួលបានអត្ថប្រយោជន៍ លុះត្រាតែពួកគេជួបនូវការល្បងលតែប៉ុណ្ណោះ។

ដំណាក់កាលនៃកិច្ចការរបស់ព្រះយេស៊ូវត្រូវបានធ្វើនៅក្នុងស្រុកយូដា និងស្រុកកាលីឡេ ហើយពួកសាសន៍ដទៃមិនបានដឹងឡើយ។ កិច្ចការដែលទ្រង់បានធ្វើមានអាថ៌កំបាំងខ្ពស់ណាស់ ហើយក្រៅពីអ៊ីស្រាអែល គ្មានប្រជាជាតិណាមួយបានដឹងអំពីការនោះទេ។ មានតែពេលដែលព្រះយេស៊ូវបានបញ្ចប់កិច្ចការរបស់ទ្រង់ ហើយវាបានបង្កឱ្យមានភាពជ្រួលច្របល់ប៉ុណ្ណោះ ទើបមនុស្សបានដឹងអំពីកិច្ចការនេះ ហើយទម្រាំបានដឹងនោះ ព្រះយេស៊ូវបានចាកចេញផុតទៅហើយ។ ព្រះយេស៊ូវបានយាងមក ដើម្បីធ្វើដំណាក់កាលមួយនៃកិច្ចការ បានទទួលមនុស្សខ្លះ និងបានបញ្ចប់ដំណាក់កាលមួយនៃកិច្ចការ។ ទោះបីដំណាក់កាលនៃកិច្ចការដែលព្រះជាម្ចាស់ធ្វើនោះជាអ្វីក៏ដោយ ក៏មានមនុស្សជាច្រើនដើរតាមទ្រង់ដែរ។ បើកិច្ចការនេះត្រូវបានអនុវត្តដោយព្រះជាម្ចាស់ផ្ទាល់ព្រះអង្គ នោះវានឹងគ្មានន័យឡើយ។ វាត្រូវតែមានមនុស្សដើរតាមព្រះជាម្ចាស់ រហូតដល់ទ្រង់អនុវត្តដំណាក់កាលនៃកិច្ចការនោះទៅដល់ទីបញ្ចប់។ មានតែពេលដែលកិច្ចការរបស់ព្រះអង្គផ្ទាល់ត្រូវបានបញ្ចប់ប៉ុណ្ណោះ ទើបមនុស្សចាប់ផ្ដើមអនុវត្តកិច្ចការ ដែលត្រូវបានដាក់បញ្ជាបេសកកម្មដោយព្រះជាម្ចាស់ ហើយមានតែបែបនេះទេ ទើបកិច្ចការរបស់ព្រះជាម្ចាស់ចាប់ផ្ដើមសាយភាយបាន។ ព្រះជាម្ចាស់ធ្វើតែកិច្ចការនៃការនាំទៅក្នុងយុគសម័យថ្មីប៉ុណ្ណោះ ហើយការងាររបស់មនុស្សវិញ គឺត្រូវបន្តធ្វើកិច្ចការមួយនេះ។ ដូច្នេះ កិច្ចការនាពេលសព្វថ្ងៃនឹងមិនមានរយៈពេលយូរឡើយ។ ជីវិតខ្ញុំនៅជាមួយមនុស្សនឹងមិនយូរទៀតឡើយ។ ខ្ញុំបញ្ចប់កិច្ចការរបស់ខ្ញុំ ហើយខ្ញុំដាក់ឱ្យអ្នករាល់គ្នាបំពេញភារកិច្ចដែលអ្នករាល់គ្នាគួរតែធ្វើ ដើម្បីឱ្យកិច្ចការនេះ ព្រមទាំងដំណឹងល្អនេះអាចរីកសាយភាយយ៉ាងឆាប់រហ័សតាមតែអាចធ្វើទៅបាននៅក្នុងចំណោមសាសន៍ដទៃ និងប្រជាជាតិផ្សេងៗ។ មានតែបែបនេះទេ ទើបអ្នកអាចបំពេញភារកិច្ចរបស់អ្នក ក្នុងនាមជាមនុស្សបាន។ ពេលវេលានៃថ្ងៃនេះគឺជាពេលដ៏មានតម្លៃបំផុត។ បើអ្នកព្រងើយកន្ដើយចំពោះពេលនេះ នោះអ្នកជាមនុស្សល្ងីល្ងើម្នាក់ហើយ។ នៅក្នុងបរិយាកាសបែបនេះ បើអ្នកហូប និងផឹកពីព្រះបន្ទូលទាំងនេះ ហើយមានបទពិពិសោធពីកិច្ចការនេះ តែអ្នកនៅតែខ្វះនូវការតាំងចិត្តក្នុងការដេញតាមសេចក្តីពិត និងគ្មានអារម្មណ៍ដឹងអំពីបន្ទុកសូម្បីតែបន្ដិច តើអនាគតរបស់អ្នកនឹងទៅជាបែបណាទៅ? តើបុគ្គលដូចជារូបអ្នកមិនត្រូវទុំផាត់ចោលទេឬអី?


ចូរបម្រើឱ្យដូចជាពួកសាសន៍អ៊ីស្រាអែលបានបម្រើ

សព្វថ្ងៃនេះ មានមនុស្សជាច្រើន មិនបានយកចិត្តទុកដាក់ថាមេរៀនអ្វីដែលគប្បីរៀនសូត្រ នៅពេលប្រាស្រ័យទាក់ទងជាមួយអ្នកដទៃឡើយ។ ខ្ញុំបានរកឃើញថា អ្នករាល់គ្នាជាច្រើន មិនអាចរៀនសូត្រមេរៀនអ្វីទាល់តែសោះនៅពេលប្រាស្រ័យទាក់ទងជាមួយអ្នកដទៃ។ អ្នករាល់គ្នាភាគច្រើន ប្រកាន់ខ្ជាប់ទៅតាមទស្សនៈរៀងៗខ្លួន។ នៅពេលធ្វើការនៅក្នុងព្រះវិហារ អ្នកនិយាយពីរឿងរបស់អ្នក ហើយអ្នកផ្សេងនិយាយពីរឿងរបស់គេ ហើយម្នាក់ៗគ្មានទំនាក់ទំនងនឹងគ្នាទាល់តែសោះ។ តាមពិតទៅ អ្នកមិនបានប្រាស្រ័យទាក់ទងអ្វីទាល់តែសោះ។ អ្នករាល់គ្នា សុទ្ធតែជោគជាំនៅក្នុងការបង្ហាញប្រាប់ពីការយល់ឃើញផ្ទាល់ខ្លួន ឬជោគជាំក្នុងការបញ្ចេញប្រាប់ពី «បន្ទុក» ដែលអ្នករែកពន់នៅក្នុងខ្លួនអ្នក ដោយគ្មានស្វែងរកជីវិត សូម្បីតែក្នុងផ្លូវដ៏តូចមួយក៏ដោយ។ អ្នកលេចមកដើម្បីតែធ្វើការបង្គ្រប់កិច្ចតែប៉ុណ្ណោះ ដោយតែងតែជឿថា អ្នកគប្បីដើរលើផ្លូវផ្ទាល់ខ្លួនរបស់អ្នក មិនថាអ្នកផ្សេងទៀតនិយាយបែបណា ឬធ្វើបែបណានោះទេ។ អ្នកគិតថា អ្នកគប្បីប្រកបគ្នាទៅតាមអ្វីដែលព្រះវិញ្ញាណបរិសុទ្ធណែនាំអ្នក មិនថាអ្នកដទៃជួបប្រទះកាលៈទេសៈបែបណានោះទេ។ អ្នកមិនអាចរកឃើញនូវចំណុចខ្លាំងរបស់អ្នកដទៃបានឡើយ ហើយអ្នកក៏មិនអាចពិនិត្យពិចៃខ្លួនឯងបានដែរ។ ការទទួលយកអ្វីៗរបស់អ្នករាល់គ្នា គឺពិតជាខុសពីធម្មតា និងខុសឆ្គងខ្លាំងណាស់។ អាចនិយាយបានថា សូម្បីពេលនេះក្ដី អ្នករាល់គ្នានៅតែបន្តបង្ហាញនូវការរាប់ខ្លួនឯងជាសុចរិតដដែល ហាក់បីដូចជាអ្នកបានលាប់ជំងឺចាស់ដូច្នោះដែរ។ អ្នករាល់គ្នាពុំបានប្រាស្រ័យទាក់ទងជាមួយគ្នាក្នុងលក្ខណៈមួយដែលបើកទូលាយនោះទេ ឧទាហរណ៍ និយាយអំពីលទ្ធផលដែលអ្នកសម្រេចបានពីកិច្ចការនៅក្នុងព្រះវិហារណាមួយ ឬអំពីស្ថានភាពបច្ចុប្បន្ននៃលក្ខណៈខាងក្នុងរបស់អ្នក និងអ្វីផ្សេងៗទៀត។ អ្នករាល់គ្នា មិនដែលប្រាស្រ័យទាក់ទងអំពីរឿងទាំងអស់នេះឡើយ។ អ្នករាល់គ្នាពិតជាមិនបានចូលរួមក្នុងការអនុវត្តទាល់តែសោះ ដូចជាការជម្រុះចោលនូវសញ្ញាណផ្ទាល់ខ្លួនរបស់អ្នក ឬលះបង់ខ្លួនឯងឡើយ។ មេដឹកនាំ និងកម្មករ គិតត្រឹមថាតើត្រូវធ្វើបែបណាដើម្បីឱ្យបងប្អូនប្រុសស្រីរបស់ពួកគេគេចឆ្ងាយពីភាពអវិជ្ជមាន និងធ្វើបែបណាឱ្យពួកគេដើរតាមដោយស្វាហាប់។ ក៏ប៉ុន្តែ អ្នកគ្រប់គ្នាគិតថា ការដើរតាមដោយស្វាហាប់ដោយខ្លួនឯង គឺគ្រប់គ្រាន់ហើយ ហើយអ្នកគ្មានការយល់ដឹងជាមូលដ្ឋានអំពីអត្ថន័យនៃការស្គាល់ខ្លួនឯង និងការលះបង់ខ្លួនឯងឡើយ ហើយអ្នកកាន់តែមិនយល់អំពីអត្ថន័យនៃការបំពេញកិច្ចការនៅក្នុងការប្រាស្រ័យទាក់ទងជាមួយអ្នកដទៃ។ អ្នកគិតត្រឹមតែការមានឆន្ទៈផ្ទាល់ខ្លួនដើម្បីតបស្នងដល់ព្រះជាម្ចាស់ចំពោះសេចក្ដីស្រឡាញ់របស់ទ្រង់ គិតត្រឹមតែការមានឆន្ទៈផ្ទាល់ខ្លួនដើម្បីរស់នៅតាមគំរូរបស់ពេត្រុស។ ក្រៅពីរឿងទាំងអស់នេះ អ្នកមិនពីរឿងអ្វីផ្សេងទៀតឡើយ។ អ្នកថែមទាំងនិយាយថា មិនថាអ្នកដទៃធ្វើអ្វីនោះទេ អ្នកនឹងមិនចុះចូលដោយងងឹតងងល់ឡើយ ហើយមិនថាអ្នកដទៃបែបណានោះទេ អ្នកខ្លួនឯងនឹងស្វែងរកការប្រោសឱ្យបានគ្រប់លក្ខណ៍ដោយព្រះជាម្ចាស់ ហើយការនេះ នឹងគ្រប់គ្រាន់ហើយ។ ក៏ប៉ុន្តែ ការពិតនោះគឺថា បំណងរបស់អ្នក នឹងមិនមានផ្លូវណាដែលរកឃើញនូវការសម្ដែងចេញយ៉ាងប្រាកដក្នុងការពិតឡើយ។ តើអ្វីទាំងអស់នេះ មិនមែនជាប្រភេទឥរិយាបថដែលអ្នករាល់គ្នាបង្ហាញឱ្យឃើញក្នុងពេលសព្វថ្ងៃនេះទេឬអី? អ្នករាល់គ្នាម្នាក់ៗ ប្រកាន់តាមគំនិតធ្លុះជ្រៅផ្ទាល់ខ្លួន ហើយអ្នកគ្រប់គ្នាសុទ្ធតែចង់ត្រូវប្រោសឱ្យបានគ្រប់លក្ខណ៍។ ខ្ញុំមើលឃើញថា អ្នករាល់គ្នាបានបម្រើអស់ពេលជាយូរមកហើយ ដោយគ្មានរីកចម្រើនអ្វីឱ្យច្រើននោះទេ។ ជាពិសេស នៅក្នុងមេរៀននៃការធ្វើការរួមគ្នាដោយចុះសម្រុងនេះ អ្នកគ្មានសម្រេចការអ្វីទាល់តែសោះ! នៅពេលចូលទៅក្នុងព្រះវិហារ អ្នកប្រាស្រ័យទាក់ទងតាមរបៀបរបស់អ្នក ហើយអ្នកដទៃប្រាស្រ័យទាក់ទងតាមរបៀបរបស់ពួកគេ។ កម្រនឹងមានការប្រាស្រ័យទាក់ទងគ្នាដោយចុះសម្រុងខ្លាំងណាស់ ហើយរឿងនេះកាន់តែត្រូវចំពោះអ្នកដើរតាមដែលមានឋានៈតូចទាបជាងអ្នក។ នេះមានន័យថា ក្នុងចំណោមអ្នករាល់គ្នា កម្រនឹងមានការយល់ដឹងថាតើការបម្រើព្រះជាម្ចាស់ជាអ្វីណាស់ ឬថាតើមនុស្សម្នាក់គប្បីបម្រើព្រះជាម្ចាស់ដោយរបៀបណាណាស់។ អ្នករាល់គ្នាវង្វេងវង្វាន់ និងចាត់ទុកមេរៀនប្រភេទនេះ ជាបញ្ហាមិនសំខាន់។ មានមនុស្សច្រើនជាងនេះទៅទៀតដែលមិនគ្រាន់តែមិនអាចអនុវត្តតាមទិដ្ឋភាពនៃសេចក្ដីពិតនេះបានទេ ប៉ុន្តែជាអ្នកដែលប្រព្រឹត្តខុសដោយចេតនាផងដែរ។ សូម្បីតែអ្នកដែលបានបម្រើអស់ពេលជាច្រើនឆ្នាំក្ដី ក៏បានប្រយុទ្ធ និងរៀបចំគម្រោងបោកប្រាស់គ្នាទៅវិញទៅមក និងមានការច្រណែន និងការប្រកួតប្រជែងគ្នា។ គឺមនុស្សគ្រប់គ្នាធ្វើអ្វីដើម្បីខ្លួនពួកគេ ហើយពួកគេមិនបានសហការគ្នាទាល់តែសោះ។ តើអ្វីទាំងអស់នេះ មិនតំណាងឱ្យកម្ពស់ជាក់ស្ដែងរបស់អ្នករាល់គ្នាទេឬអី? អ្នករាល់គ្នាជាមនុស្សដែលបម្រើការជាមួយគ្នាជារៀងរាល់ថ្ងៃ គឺដូចជាពួកសាសន៍អ៊ីស្រាអែលដែរ ដែលបម្រើព្រះជាម្ចាស់ដោយផ្ទាល់ព្រះអង្គទ្រង់ជារៀងរាល់នៅក្នុងព្រះវិហារ។ តើអ្នកដែលជាមនុស្សបម្រើព្រះជាម្ចាស់ អាចមិនដឹងពីរបៀបសម្របសម្រួល ឬរបៀបបម្រើព្រះជាម្ចាស់យ៉ាងដូចម្ដេចកើតទៅ?

ត្រឡប់ទៅគ្រាដើមវិញ ពួកសាសន៍អ៊ីស្រាអែលបានបម្រើព្រះយេហូវ៉ាដោយផ្ទាល់នៅក្នុងព្រះវិហារ ហើយពួកគេមានអត្តសញ្ញាណជាពួកបូជាចារ្យ។ (ជាការពិតណាស់ មិនមែនមនុស្សគ្រប់គ្នាគឺជាពួកបូជាចារ្យនោះទេ។ មានតែមនុស្សខ្លះប៉ុណ្ណោះដែលបានបម្រើព្រះយេហូវ៉ានៅក្នុងព្រះវិហារ ដែលមានអត្តសញ្ញាណបែបនេះ។) ពួកគេនឹងពាក់មកុដដែលព្រះយេហូវ៉ាបានប្រទានដល់ពួកគេ (មានន័យថា ពួកគេបានធ្វើមកុដទាំងអស់នេះស្របទៅតាមសេចក្ដីតម្រូវរបស់ព្រះយេហូវ៉ា មិនមែនព្រះយេហូវ៉ាបានប្រទានមកុដនោះដោយផ្ទាល់ទៅឱ្យពួកគេនោះទេ)។ ពួកគេក៏នឹងពាក់អាវវែងរបស់ពួកបូជាចារ្យដែលព្រះយេហូវ៉ាបានប្រទានដល់ពួកគេផងដែរ និងបម្រើទ្រង់ដោយផ្ទាល់នៅក្នុងព្រះវិហារ ដោយជើងទទេ តាំងពីព្រឹករហូតដល់យប់។ ការបម្រើរបស់ពួកគេចំពោះព្រះយេហូវ៉ា គឺមិនមែនចៃដន្យឡើយ ហើយវាក៏មិនពាក់ព័ន្ធនឹងការប្រញាប់ប្រញាល់ធ្វើកិច្ចការទាំងងងឹតងងល់ដែរ។ ផ្ទុយទៅវិញ អ្វីគ្រប់យ៉ាង ត្រូវធ្វើឡើងស្របទៅតាមក្បួនខ្នាត ដោយគ្មាននរណាម្នាក់ដែលបានបម្រើទ្រង់ដោយផ្ទាល់ អាចបំពានបានឡើយ។ ពួកគេទាំងអស់គ្នា ត្រូវអនុវត្តទៅតាមបទប្បញ្ញត្តិទាំងអស់នេះ។ បើពុំដូច្នោះទេ ពួកគេនឹងត្រូវរារាំងមិនឱ្យចូលទៅក្នុងព្រះវិហារឡើយ។ ប្រសិនបើពួកគេណាម្នាក់ល្មើសនឹងវិន័យរបស់ព្រះវិហារ ពោលគឺ ប្រសិនបើនរណាម្នាក់មិនស្ដាប់បង្គាប់តាមបញ្ញត្តិរបស់ព្រះយេហូវ៉ា នោះបុគ្គលនោះ នឹងត្រូវគេប្រព្រឹត្តដាក់ស្របទៅតាមច្បាប់ដែលទ្រង់បានចែកមក ហើយគ្មាននរណាម្នាក់ត្រូវអនុញ្ញាតឱ្យជំទាស់នឹងច្បាប់នេះ ឬការពារអ្នកប្រព្រឹត្តល្មើសឡើយ។ មិនថាពួកគេបានបម្រើព្រះជាម្ចាស់អស់រយៈពេលប៉ុន្មានឆ្នាំនោះទេ អ្នកទាំងអស់សុទ្ធតែត្រូវតម្រូវឱ្យគោរពតាមក្បួនច្បាប់នេះ។ ដោយសារមូលហេតុនេះ មានពួកបូជាចារ្យជាច្រើនដែលបានពាក់ស្បង់ជាបូជាចារ្យ និងបន្តបម្រើព្រះយេហូវ៉ាដោយបែបនេះដោយគ្មានដាច់ពេញមួយឆ្នាំ បើទោះបីជាទ្រង់មិនបានប្រព្រឹត្តដាក់ពួកគេដោយពិសេសបែបណាមួយក៏ដោយ។ ពួកគេនឹងអាចលះបង់សូម្បីជីវិតទាំងស្រុងរបស់ពួកគេនៅចំពោះទីសក្ការៈ និងនៅក្នុងព្រះវិហារ។ នេះគឺជាការបង្ហាញពីភាពស្មោះត្រង់ និងការចុះចូលរបស់ពួកគេ។ វាគ្មានអ្វីត្រូវឆ្ងល់នោះទេដែលថា ព្រះយេហូវ៉ាបានប្រទានព្រះពរដល់ពួកគេនោះ។ គ្រប់យ៉ាងគឺដោយសារភាពស្មោះត្រង់របស់ពួកគេ ទើបពួកគេបានទទួលនូវការអនុគ្រោះ និងបានឃើញពីគ្រប់ស្នាព្រះហស្ដទាំងអស់របស់ព្រះយេហូវ៉ា។ ត្រឡប់គ្រាដើមវិញ នៅពេលដែលព្រះយេហូវ៉ាបានបំពេញកិច្ចការនៅស្រុកអ៊ីស្រាអែលក្នុងចំណោមរាស្រ្តរើសតាំងរបស់ទ្រង់ ទ្រង់បានធ្វើការទាមទារយ៉ាងច្រើនពីពួកគេ។ ពួកគេសុទ្ធតែស្ដាប់បង្គាប់ខ្លាំងណាស់ និងត្រូវរឹតត្បិតដោយក្រឹត្យវិន័យ។ ក្រឹត្យវិន័យទាំងអស់នេះ សម្រាប់ជាការការពារដល់សមត្ថភាពរបស់ពួកគេក្នុងការគោរពកោតខ្លាចចំពោះព្រះយេហូវ៉ា។ អ្វីទាំងអស់នេះ គឺជាបញ្ញត្តិរដ្ឋបាលរបស់ព្រះយេហូវ៉ា។ ប្រសិនបើពួកបូជាចារ្យណាមួយមិនប្រកាន់តាមថ្ងៃសប្ប័ទ ឬបំពានលើបញ្ញត្តិរបស់ព្រះយេហូវ៉ា ហើយប្រសិនបើមនុស្សធម្មតារកឃើញនូវថាពួកគេមិនគោរពតាម នោះបុគ្គលនោះ នឹងត្រូវយកទៅកាន់ទីសក្ការៈជាបន្ទាន់ ហើយត្រូវគេចោលនឹងដុំថ្មរហូតដល់ស្លាប់។ សាកសពទាំងអស់នោះ មិនត្រូវបានអនុញ្ញាតឱ្យដាក់នៅខាងក្នុង ឬជុំវិញព្រះវិហារឡើយ។ ព្រះយេហូវ៉ាមិនអនុញ្ញាតឱ្យធ្វើបែបនោះឡើយ។ នរណាម្នាក់ដែលបានធ្វើដូច្នោះ នឹងត្រូវចាត់ទុកជាមនុស្សដែលដាក់ «តង្វាយដល់ពួកគ្មានសាសនា» ហើយត្រូវគ្រវែងចោលទៅក្នុងរណ្ដៅយ៉ាងធំ និងដាក់ឱ្យស្លាប់នៅទីនោះ។ ការពិតណាស់ មនុស្សទាំងអស់នេះ នឹងត្រូវបាត់បង់ជីវិតរបស់ពួកគេ។ គ្មាននរណាម្នាក់ នឹងអាចរួចជីវិតបានឡើយ។ មានសូម្បីតែអ្នកដែលផ្ដល់ «ភ្លើងដល់ពួកគ្មានសាសនា»។ និយាយម្យ៉ាងទៀត មនុស្សដែលមិនបានដាក់តង្វាយនៅថ្ងៃដែលព្រះយេហូវ៉ាកំណត់ នឹងត្រូវដុតកម្ទេចដោយភ្លើងរបស់ទ្រង់ ជាមួយនឹងរបស់ជាគ្រឿងតង្វាយរបស់ពួកគេ ដែលរបស់អស់ទាំងនោះ មិនអនុញ្ញាតឱ្យទុកនៅលើទីសក្ការៈឡើយ។ សេចក្ដីតម្រូវចំពោះពួកបូជាចារ្យ មានដូចខាងក្រោម៖ ពួកគេមិនត្រូវបានអនុញ្ញាតឱ្យចូលទៅក្នុងព្រះវិហារឡើយ ឬសូម្បីតែនៅទីធ្លាសំយាបខាងក្រៅ ដោយមិនបានលាងសម្អាតជើងរបស់ពួកគេឡើយ។ ពួកគេមិនអាចចូលទៅក្នុងព្រះវិហារបានទេ លើកលែងតែត្រូវពាក់សម្លៀកបំពាក់ជាបូជាចារ្យ។ ពួកគេមិនអាចចូលទៅក្នុងព្រះវិហារបានទេ លើកលែងតែពួកគេពាក់មកុដរបស់ពួកបូជាចារ្យ។ ពួកគេមិនអាចចូលទៅក្នុងព្រះវិហារបានទេ ប្រសិនបើប្រឡាក់ប្រឡូសដោយសាកសព។ ពួកគេមិនអាចចូលទៅក្នុងព្រះវិហារបានទេក្រោយពីប៉ះដៃមនុស្សទុច្ចរិត លើកលែងតែពួកគេលាងសម្អាតដៃរបស់ពួកគេជាមុនសិន។ ហើយពួកគេមិនអាចចូលទៅក្នុងព្រះវិហារបានទេក្រោយពីអស់ភាពបរិសុទ្ធជាមួយស្ដ្រីណាម្នាក់ (រយៈពេលបីខែ មិនមែនរហូតនោះទេ) ហើយពួកគេក៏មិនអនុញ្ញាតឱ្យឃើញព្រះភ័ក្ររបស់ព្រះយេហូវ៉ាដែរ។ នៅពេលដែលវេលានោះចូលមកដល់ មានន័យថា បន្ទាប់ពីរយៈពេលបីខែរួច ពួកគេនឹងត្រូវអនុញ្ញាតឱ្យស្លៀកពាក់ជាពួកបូជាចារ្យដែលស្អាតបាត បន្ទាប់មក ពួកគេត្រូវបម្រើការនៅសំយាបខាងក្រៅរយៈពេលប្រាំពីរថ្ងៃ មុនពេលដែលពួកគេអាចចូលទៅក្នុងព្រះវិហារដើម្បីមើលព្រះភ័ក្ររបស់ព្រះយេហូវ៉ា។ ពួកគេត្រូវបានអនុញ្ញាតឱ្យពាក់សម្លៀកបំពាក់ជាបូជាចារ្យតែនៅក្នុងព្រះវិហារប៉ុណ្ណោះ មិនអនុញ្ញាតឱ្យពាក់នៅខាងក្រៅឡើយ ធ្វើដូច្នេះដើម្បីការពារកុំឱ្យខូចកេរ្តិ៍ឈ្មោះព្រះវិហាររបស់ព្រះយេហូវ៉ា។ អស់អ្នកណាដែលជាពួកបូជាចារ្យ ត្រូវនាំយកអ្នកទោសដែលបានបំពានលើក្រឹត្យវិន័យរបស់ព្រះយេហូវ៉ាមកចំពោះទីសក្ការៈរបស់ទ្រង់ ដែលនៅទីនោះ ពួកគេនឹងត្រូវមនុស្សធម្មតាដាក់ទោសស្លាប់។ បើពុំដូច្នេះទេ ភ្លើងនឹងឆេះដល់បូជាចារ្យដែលបានឃើញបទឧក្រិដ្ឋនោះ។ ហេតុនេះ ពួកគេមានភាពស្មោះត្រង់ឥតងាករេចំពោះព្រះយេហូវ៉ា ដោយសារក្រឹត្យវិន័យរបស់ទ្រង់តឹងតែងចំពោះពួកគេខ្លាំង ហើយពួកគេនឹងមិនហ៊ានបំពានលើបញ្ញត្តិរដ្ឋបាលរបស់ទ្រង់ទាល់តែសោះ សូម្បីតែម្ដងម្កាលក្ដី។ ពួកសាសន៍អ៊ីស្រាអែល មានភាពស្មោះត្រង់ចំពោះព្រះយេហូវ៉ា ដោយសារពួកគេបានឃើញនូវអណ្ដាតភ្លើងរបស់ទ្រង់ និងបានឃើញនូវព្រះហស្ដដែលទ្រង់បានវាយផ្ចាលមនុស្ស ហើយក៏ដោយសារពួកគេមានការកោតខ្លាចចំពោះទ្រង់តាំងពីដើមមកដែរ។ ហេតុនេះ អ្វីដែលពួកគេបានទទួល គឺមិនគ្រាន់តែជាអណ្ដាតភ្លើងរបស់ព្រះយេហូវ៉ាប៉ុណ្ណោះទេ ប៉ុន្តែថែមទាំងព្រះទ័យទុកដាក់របស់ទ្រង់ ការការពាររបស់ទ្រង់ និងព្រះពររបស់ទ្រង់ថែមទៀតផង។ ភាពស្មោះត្រង់របស់ពួកគេ គឺថាពួកគេបានគោរពតាមព្រះបន្ទូលរបស់ព្រះយេហូវ៉ានៅគ្រប់ទាំងសកម្មភាពរបស់ពួកគេ ហើយគ្មាននរណាម្នាក់មិនស្ដាប់បង្គាប់នោះទេ។ ប្រសិនបើការមិនស្ដាប់បង្គាប់ណាមួយ កើតមានពិតមែននោះ អ្នកដទៃនឹងនៅតែបន្តអនុវត្តតាមព្រះបន្ទូលរបស់ព្រះយេហូវ៉ាដដែល ដោយដាក់ទោសស្លាប់ដល់អ្នកណាដែលទទឹងទាស់នឹងព្រះយេហូវ៉ា និងមិនលាក់បាំងអ្នកណាម្នាក់ពីទ្រង់ឡើយ។ អស់អ្នកណាដែលបានបំពានលើថ្ងៃសប្ប័ទ អស់អ្នកណាដែលមានទោសស្រឡាញ់ភេទដូចគ្នា ហើយអស់អ្នកណាដែលលួចតង្វាយរបស់ព្រះយេហូវ៉ា នឹងត្រូវដាក់ទោសយ៉ាងធ្ងន់ធ្ងរបំផុត។ នរណាដែលបានបំពានដល់ថ្ងៃសប្ប័ទ ត្រូវពួកគេចោលនឹងដុំថ្មរហូតដល់ស្លាប់ (មនុស្សធម្មតា) ឬពួកគេត្រូវវាយនឹងរំពាត់ដល់ស្លាប់ ដែលគ្មានការលើកលែងឡើយ។ អស់អ្នកណាដែលបានប្រព្រឹត្តសាហាយស្មន់ សូម្បីតែអ្នកណាដែលមានតម្រេកកាមនឹងស្ដ្រីដែលស្រស់ស្អាត ឬអ្នកដែលបានកើតមានគំនិតកាមគុណនៅពេលឃើញស្ដ្រីទុច្ចរិត ឬអ្នកដែលមានតម្រេកកាមនៅពេលឃើញស្រ្តីក្មេងៗ នឹងត្រូវដាក់ទោសដល់ស្លាប់។ ប្រសិនបើស្ដ្រីវ័យក្មេងណាម្នាក់ដែលមិនបានពាក់អ្វីបិទបាំង ឬស្បៃបាំងមុខ ដោយប៉ុនប៉ងចង់ល្បួងមនុស្សប្រុសឱ្យចូលទៅក្នុងការប្រព្រឹត្តខុស ស្រ្តីនោះ នឹងត្រូវដាក់ទោសស្លាប់ដែរ។ ប្រសិនបើប្រុសនោះជាបូជាចារ្យ (ជាអ្នកដែលបម្រើការនៅក្នុងព្រះវិហារ) ដែលបានបំពានលើក្រឹត្យវិន័យបែបនេះ នោះគេនឹងត្រូវឆ្កាង ឬព្យួរក។ គ្មានមនុស្សបែបនេះណាម្នាក់ដែលនឹងត្រូវអនុញ្ញាតឱ្យរួចជីវិតឡើយ ហើយគ្មានមនុស្សណាម្នាក់ នឹងអាចស្វែងរកការអនុគ្រោះនៅចំពោះព្រះយេហូវ៉ាបានឡើយ។ សាច់ញាតិរបស់មនុស្សប្រភេទនេះ នឹងមិនត្រូវអនុញ្ញាតឱ្យដាក់តង្វាយដល់ព្រះយេហូវ៉ានៅទីសក្ការៈរយៈពេលបីឆ្នាំ ក្រោយពីមនុស្សនោះបានស្លាប់ ហើយពួកគេក៏មិនអនុញ្ញាតឱ្យទទួលបានការបែងចែកតង្វាយដែលព្រះយេហូវ៉ាបានប្រទានដល់មនុស្សទូទៅដែរ។ នៅពេលដែលពេលវេលាកំណត់នោះបានបញ្ចប់ ទើបពួកគេអាចដាក់សត្វគោក្របី ឬសត្វចៀមដែលល្អបំផុតថ្វាយនៅលើទីសក្ការៈរបស់ព្រះយេហូវ៉ាបាន។ ប្រសិនបើមានការប្រព្រឹត្តអំពើរំលងដទៃផ្សេងទៀត ពួកគេនឹងត្រូវតមអាហាររយៈពេលបីថ្ងៃនៅចំពោះព្រះយេហូវ៉ា ដោយអង្វរករសុំព្រះគុណរបស់ទ្រង់។ ពួកគេថ្វាយបង្គំព្រះយេហូវ៉ាមិនមែនគ្រាន់តែដោយសារក្រឹត្យវិន័យរបស់ទ្រង់តឹងរឹង និងតឹងតែងខ្លាំងទេនោះទេ ពួកគេថ្វាយបង្គំទ្រង់ ដោយសារព្រះគុណរបស់ទ្រង់ និងភាពស្មោះត្រង់របស់ពួកគេចំពោះទ្រង់។ ហេតុដូច្នេះ មកទល់សព្វថ្ងៃនេះ ក្នុងការបម្រើរបស់ពួកគេ ក៏ពួកគេនៅមានភាពស្មោះត្រង់ស្រដៀងគ្នានេះដែរ ហើយពួកគេមិនដែលដើរលើផ្លូវដដែលក្នុងការអង្វរករនៅចំពោះព្រះយេហូវ៉ាឡើយ។ សព្វថ្ងៃនេះ ប្រជាជនអ៊ីស្រាអែល នៅតែបន្តទទួលបានការថែទាំ និងការការពាររបស់ទ្រង់ដដែល ហើយទ្រង់ក៏នៅតែជាព្រះគុណនៅក្នុងចំណោមពួកគេដដែល ដោយតែងគង់នៅជាមួយពួកគេជានិច្ច។ ពួកគេសុទ្ធតែដឹងថា ពួកគេគួរគោរពកោតខ្លាចព្រះយេហូវ៉ាដោយរបៀបណា ហើយពួកគេគួរបម្រើទ្រង់ដោយរបៀបណា ហើយពួកគេសុទ្ធតែដឹងថាតើពួកគេត្រូវធ្វើដូចម្ដេចដើម្បីទទួលបានការថែទាំ និងការការពារពីទ្រង់។ នេះគឺដោយសារនៅក្នុងដួងចិត្តរបស់ពួកគេ សុទ្ធតែគោរពកោតខ្លាចចំពោះទ្រង់។ អាថ៌កំបាំងដើម្បីទទួលបានជោគជ័យចំពោះការបម្រើរបស់ពួកគេ គឺគ្មានអ្វីផ្សេងក្រៅពីការគោរពកោតខ្លាចឡើយ។ ដូច្នេះ តើអ្នករាល់គ្នាដូចអ្វីដែរក្នុងពេលបច្ចុប្បន្ននេះ? តើអ្នកមានលក្ខណៈដូចគ្នានឹងប្រជាជនអ៊ីស្រាអែលដែរឬទេ? តើអ្នកគិតថា ការបម្រើក្នុងពេលសព្វថ្ងៃនេះ គឺដូចគ្នានឹងការដើរតាមការដឹកនាំនៃមេដឹកនាំសាសនាដ៏អស្ចារ្យមែនទេ? អ្នករាល់គ្នាគ្មានភាពស្មោះត្រង់ និងការគោរពកោតខ្លាចឡើយ។ អ្នករាល់គ្នាទទួលបានព្រះគុណយ៉ាងច្រើន ហើយអ្នកដូចគ្នានឹងពួកបូជាចារ្យអ៊ីស្រាអែលត្រង់ថា អ្នករាល់គ្នាសុទ្ធតែកំពុងបម្រើព្រះជាម្ចាស់ដោយផ្ទាល់។ បើទោះបីជាអ្នករាល់គ្នាមិនចូលទៅក្នុងព្រះវិហារក្ដី ក៏អ្វីដែលអ្នករាល់គ្នាទទួលបាន និងអ្វីដែលអ្នករាល់គ្នាមើលឃើញ គឺច្រើនជាងអ្វីដែលពួកបូជាចារ្យដែលបានបម្រើព្រះយេហូវ៉ានៅក្នុងព្រះវិហារទទួលបានទៅទៀត។ ក៏ប៉ុន្តែ អ្នករាល់គ្នាបះបោរ និងទទឹងទាស់ជាច្រើនសារ ច្រើនជាងពួកគេបានធ្វើទៅទៀត។ ការគោរពកោតខ្លាចរបស់អ្នករាល់គ្នា មានលក្ខណៈតិចតួចស្ដួចស្ដើងណាស់ ហើយដោយហេតុនេះ អ្នករាល់គ្នាទទួលបាននូវព្រះគុណតិចតួចខ្លាំងណាស់។ បើទោះបីជាអ្នករាល់គ្នាលះបង់តិចតួចក្ដី ក៏អ្នករាល់គ្នាបានទទួលច្រើនជាងពួកសាសន៍អ៊ីស្រាអែលទាំងអស់នោះបានទទួលទៀត។ ក្នុងលក្ខណៈទាំងអស់នេះ តើអ្នករាល់គ្នាមិនត្រូវបានប្រព្រឹត្តដាក់ដោយចិត្តមេត្តាទេឬអី? នៅពេលកំពុងបំពេញកិច្ចការនៅស្រុកអ៊ីស្រាអែល មនុស្សមិនហ៊ានវិនិច្ឆ័យព្រះយេហូវ៉ាសោះឡើយ។ ដូច្នេះ ចុះចំណែកអ្នករាល់គ្នាវិញ? ប្រសិនបើវាមិនមែនដើម្បីជាប្រយោជន៍នៃកិច្ចការដែលខ្ញុំកំពុងធ្វើក្នុងពេលបច្ចុប្បន្នដើម្បីយកឈ្នះលើអ្នករាល់គ្នាទេ តើខ្ញុំអាចអត់ទ្រាំនឹងអ្នករាល់គ្នាដែលដែលបាននាំភាពអាម៉ាស់យ៉ាងខ្លាំងដល់ព្រះនាមរបស់ខ្ញុំនេះដោយរបៀបណា? ប្រសិនបើសម័យដែលអ្នករាល់គ្នារស់នៅ គឺជាសម័យក្រឹត្យវិន័យ នោះបើតាមពាក្យសម្ដីនិងទង្វើរបស់អ្នក គ្មានអ្នកណាម្នាក់ នឹងអាចរួចជីវិតបានឡើយ។ ការគោរពកោតខ្លាចរបស់អ្នករាល់គ្នា គឺនៅតិចតួចខ្លាំងណាស់! អ្នករាល់គ្នាតែងតែស្ដីបន្ទោសដល់ខ្ញុំ ថាខ្ញុំមិនបានប្រទានការអនុគ្រោះឱ្យបានច្រើនដល់អ្នករាល់គ្នា ហើយអ្នកថែមទាំងអះអាងថា ខ្ញុំមិនបានប្រទានព្រះពរដល់អ្នករាល់គ្នាឱ្យបានគ្រប់គ្រាន់ និងថាខ្ញុំបានប្រទានត្រឹមបណ្ដាសាដល់អ្នកប៉ុណ្ណោះ។ តើអ្នករាល់គ្នាមិនដឹងថា ការដែលមានការគោរពកោតខ្លាចចំពោះខ្ញុំតិចតួចបែបនេះ គឺមិនអាចឱ្យអ្នករាល់គ្នាទទួលបានព្រះពរពីខ្ញុំនោះទេ? តើអ្នករាល់គ្នាមិនដឹងថាខ្ញុំដាក់បណ្ដាសាជាបន្តបន្ទាប់ និងបានជំនុំជម្រះលើអ្នករាល់គ្នា ដោយសារតែការដោះសារពីការបម្រើរបស់អ្នករាល់គ្នាឬ? តើអ្នករាល់គ្នាសុទ្ធតែមានអារម្មណ៍ថា អ្នករាល់គ្នាបានធ្វើខុសមែនទេ? តើខ្ញុំអាចប្រទានព្រះពររបស់ខ្ញុំដល់ក្រុមមនុស្សដែលបះបោរ និងមិនចុះចូលដោយរបៀបណា? តើខ្ញុំអាចប្រទានព្រះគុណរបស់ខ្ញុំជាធម្មតាដល់មនុស្សដែលនាំការអាប់ដល់ព្រះនាមរបស់ខ្ញុំបានដោយរបៀបណា? អ្នករាល់គ្នាត្រូវគេប្រព្រឹត្តដាក់ដោយសណ្ដោសប្រណីយ៉ាងខ្លាំង។ ប្រសិនបើពួកសាសន៍អ៊ីស្រាអែល ធ្លាប់បានបះបោរដូចជាអ្នករាល់គ្នាក្នុងពេលបច្ចុប្បន្ននេះវិញ នោះខ្ញុំនឹងធ្វើឱ្យពួកគេវិនាសសាបសូន្យជាយូរណាស់មកហើយ។ ក៏ប៉ុន្តែ ខ្ញុំប្រព្រឹត្តដាក់អ្នករាល់គ្នា គ្មានអ្វីផ្សេងក្រៅពីការអត់ឱននោះទេ។ តើនេះមិនមែនជាចិត្តមេត្តាទេឬអី? តើអ្នករាល់គ្នាចង់បានព្រះពរច្រើនជាងនេះមែនទេ? ព្រះយេហូវ៉ា ប្រទានពរចំពោះតែអស់អ្នកណាដែលគោរពកោតខ្លាចទ្រង់តែប៉ុណ្ណោះ។ ទ្រង់បានវាយផ្ចាលមនុស្សដែលបះបោរប្រឆាំងនឹងទ្រង់ និងមិនដែលអត់ទោសដល់ពួកគេណាម្នាក់ឡើយ។ តើអ្នករាល់គ្នាជាមនុស្សសព្វថ្ងៃដែលមិនដឹងថាតើត្រូវបម្រើព្រះជាម្ចាស់ដោយបែបណានោះ មិនចង់បានការវាយផ្ចាល និងការជំនុំជម្រះឱ្យបានច្រើន ដែលធ្វើឱ្យដួងចិត្តរបស់អ្នករាល់គ្នា អាចត្រឡប់មកជាត្រឹមត្រូវពេញលេញវិញទេឬអី? តើការវាយផ្ចាល និងការជំនុំជម្រះនោះ មិនមែនជាប្រភេទនៃព្រះពរដែលត្រូវប្រទានដល់អ្នករាល់គ្នាទេឬអី? តើព្រះពរទាំងអស់នោះ មិនមែនជាការការពារដ៏ល្អបំផុតសម្រាប់អ្នករាល់គ្នាទេឬអី? បើគ្មានព្រះពរទាំងនោះទេ តើអ្នករាល់គ្នាណាម្នាក់ដែលអាចស៊ូទ្រាំនឹងភ្លើងឆេះឆួលរបស់ព្រះយេហូវ៉ាបាន? ប្រសិនបើអ្នករាល់គ្នាអាចបម្រើដោយពិតប្រាកដ ដោយស្មោះត្រង់ដូចជាសាសន៍អ៊ីស្រាអែលបាន តើអ្នកនឹងមិនទទួលបានព្រះគុណអមជាមួយអ្នកឥតដាច់ទេឬអី តើអ្នករាល់គ្នានឹងមិនទទួលបានសេចក្ដីអរសប្បាយ និងការអនុគ្រោះគ្រប់គ្រាន់ទេឬអី? តើអ្នករាល់គ្នាសុទ្ធតែដឹងថាអ្នករាល់គ្នាត្រូវបម្រើព្រះជាម្ចាស់ដោយរបៀបណាហើយមែនទេ? 

សេចក្ដីតម្រូវដែលកំណត់ចំពោះអ្នករាល់គ្នាក្នុងពេលសព្វថ្ងៃនេះ ដែលត្រូវធ្វើការដោយចុះសម្រុងគ្នា គឺស្រដៀងគ្នានឹងសេចក្ដីតម្រូវឱ្យសាសន៍អ៊ីស្រាអែលបម្រើព្រះយេហូវ៉ាដូច្នោះដែរ៖ បើពុំដូច្នេះទេ ចូរឈប់បម្រើព្រះជាម្ចាស់ទៀតចុះ។ ដោយសារតែអ្នករាល់គ្នាគឺជាមនុស្សដែលបម្រើព្រះជាម្ចាស់ដោយផ្ទាល់ អ្នកត្រូវតែអាចមានភាពស្មោះត្រង់ជាអតិបរមា និងត្រូវចុះចូលនៅក្នុងការបម្រើរបស់អ្នករាល់គ្នា ហើយក៏ត្រូវរៀនសូត្រពីមេរៀននៅក្នុងលក្ខណៈជាក់ស្ដែងនេះផងដែរ។ សម្រាប់អ្នកណាដែលធ្វើការនៅក្នុងព្រះវិហារជាពិសេស តើមានបងប្អូនប្រុសស្រីណាដែលនៅក្រោមអ្នក ហ៊ានប្រឈមគ្នាជាមួយអ្នករាល់គ្នាដែរឬទេ? តើមាននរណាម្នាក់ហ៊ានប្រាប់អ្នកអំពីកំហុសរបស់អ្នករាល់គ្នានៅចំពោះមុខអ្នកដែរឬទេ? អ្នករាល់គ្នាឈរយ៉ាងខ្ពស់លើមនុស្សគ្រប់គ្នា។ អ្នកមិនបានសោយរាជ្យជាស្ដេចឡើយ! អ្នករាល់គ្នាមិនបានសិក្សា ឬចូលទៅក្នុងប្រភេទនៃមេរៀនជាក់ស្ដែងនេះទេ ក៏ប៉ុន្តែអ្នកនៅតែនិយាយអំពីការបម្រើព្រះជាម្ចាស់ដដែល។ នៅពេលបច្ចុប្បន្ននេះ អ្នកត្រូវបានគេសុំឱ្យដឹកនាំពួកក្រុមជំនុំ ប៉ុន្តែអ្នកមិនត្រឹមតែមិនលះបង់ខ្លួនឯងប៉ុណ្ណោះទេ ប៉ុន្តែអ្នកនៅតែប្រកាន់ខ្ជាប់ទៅនឹងសញ្ញាណ និងទស្សនៈផ្ទាល់ខ្លួនរបស់អ្នក ដោយនិយាយថា «ខ្ញុំគិតថារឿងទាំងអស់នេះ គប្បីធ្វើដោយបែបនេះ ដូចជាព្រះជាម្ចាស់បានមានព្រះបន្ទូលថា យើងមិនគួរឱ្យអ្នកដទៃចាប់ចងឡើយ ហើយសព្វថ្ងៃនេះ យើងមិនគួរចុះចូលទាំងងងឹតងងល់នោះទេ។» ហេតុដូចនេះ អ្នករាល់គ្នាម្នាក់ៗប្រកាន់ខ្ចាប់តាមទស្សនៈរៀងខ្លួន ហើយគ្មាននរណាស្ដាប់បង្គាប់គ្នាទៅវិញទៅមកឡើយ។ បើទោះបីជាអ្នកដឹងច្បាស់ថា ការបម្រើរបស់អ្នក គឺនៅផ្លូវទាល់ក្ដីក៏អ្នកនៅតែបន្តនិយាយថា៖ «តាមការគិតរបស់ខ្ញុំ ផ្លូវរបស់ខ្ញុំនៅមិននៅឆ្ងាយពីទីសម្គាល់ឡើយ។ ទោះក្នុងករណីណាក៏ដោយ យើងនឹងមានវិធីម្យ៉ាងម្នាក់៖ អ្នកនិយាយអំពីវិធីរបស់អ្នក ហើយខ្ញុំនឹងនិយាយអំពីវិធីរបស់ខ្ញុំ។ អ្នកប្រកបគ្នាអំពីនិមិត្តរបស់អ្នក ហើយខ្ញុំនឹងនិយាយអំពីច្រកចូលរបស់ខ្ញុំ។» អ្នកមិនដែលទទួលខុសត្រូវលើរឿងរ៉ាវជាច្រើនដែលគប្បីត្រូវដោះស្រាយជាមួយឡើយ ឬអ្នកគ្រាន់តែធ្វើវាប៉ុណ្ណោះ ម្នាក់ៗបញ្ចេញទស្សនៈផ្ទាល់ខ្លួន និងការពារឋានៈ កិត្តិយស និងមុខមាត់ផ្ទាល់ខ្លួនដោយប្រុងប្រយ័ត្ន។ គ្មានអ្នកណាម្នាក់ដែលសុខចិត្តបន្ទាបខ្លួនឡើយ ហើយគ្មានភាគីខាងណាដែលនឹងយកគំនិតផ្ដួចផ្ដើមនេះដើម្បីលះបង់ខ្លួន និងបំពេញនូវចំណុចខ្វះខាតដល់អ្នកដទៃ ដើម្បីឱ្យជីវិតអាចរីកចម្រើនកាន់តែឆាប់រហ័សជាងនេះទេ។ នៅពេលអ្នករាល់គ្នាប្រាស្រ័យទាក់ទងជាមួយគ្នា អ្នកគប្បីរៀនស្វែងរកសេចក្ដីពិត។ អ្នកអាចនិយាយថា៖ «ខ្ញុំពុំមានការយល់ដឹងច្បាស់លាស់អំពីទិដ្ឋភាពនៃសេចក្ដីពិតនេះទេ។ តើអ្នកមានបទពិសោធអ្វីខ្លះអំពីសេចក្ដីពិតនេះ?» ឬអ្នកអាចនិយាយថា៖ «បងប្អូនមានបទពិសោធច្រើនជាងខ្ញុំពាក់ព័ន្ធនឹងទិដ្ឋភាពនេះ តើបងប្អូនអាចផ្ដល់ការណែនាំខ្លះៗដល់ខ្ញុំបានទេ?» តើនោះនឹងមិនមែនជាផ្លូវល្អនៃការចាប់ផ្ដើមការប្រាស្រ័យទាក់ទងទេមែនទេ? អ្នករាល់គ្នាបានស្ដាប់ការបង្រៀនបទគម្ពីរជាច្រើន និងមានបទពិសោធខ្លះៗក្នុងការបម្រើព្រះជាម្ចាស់។ ប្រសិនបើអ្នកមិនបានរៀនសូត្រពីគ្នាទៅវិញទៅមកទេ មិនបានជួយគ្នាទៅវិញទៅមកទេ និងមិនបានបំពេញចំណុចខ្វះខាតរបស់អ្នកដទៃទេ នៅពេលធ្វើកិច្ចការនៅក្នុងព្រះវិហារ នោះតើអ្នកអាចរៀនសូត្រមេរៀននានាបានដោយរបៀបណា? នៅពេលអ្នកជួបប្រទះនឹងរឿងអ្វីមួយ អ្នករាល់គ្នាគប្បីប្រកបគ្នាជាមួយអ្នកដទៃ ដើម្បីឱ្យជីវិតរបស់អ្នកអាចទទួលបានផលផ្លែ។ បន្ថែមលើនេះ អ្នករាល់គ្នាគប្បីធ្វើការប្រកបគ្នាដោយប្រុងប្រយ័ត្នចំពោះអ្វីៗគ្រប់យ៉ាង នៅមុនពេលធ្វើការសម្រេចចិត្តបែបណាមួយ។ មានតែការធ្វើបែបនេះប៉ុណ្ណោះទើបអ្នកមានទំនួលខុសត្រូវលើព្រះវិហារ ជាជាងគ្រាន់តែធ្វើការបង្គ្រប់កិច្ច។ បន្ទាប់ពីអ្នកបានទៅលេងព្រះវិហារទាំងអស់រួចហើយ អ្នកគប្បីប្រមូលផ្ដុំគ្នា និងប្រកបគ្នាអំពីគ្រប់បញ្ហាទាំងអស់ដែលរកឃើញ និងបញ្ហាណាមួយដែលជួបប្រទះនៅក្នុងកិច្ចការរបស់អ្នក ហើយបន្ទាប់មក អ្នកគប្បីប្រាប់អំពីការបំភ្លឺ និងការស្រាយបំភ្លឺដែលអ្នកបានទទួល។ នេះគឺជាការអនុវត្តការបម្រើព្រះជាម្ចាស់ដែលខានមិនបាន។ អ្នករាល់គ្នាត្រូវតែសម្រេចឱ្យបាននូវការសហការគ្នាដោយចុះសម្រុងគ្នាសម្រាប់គោលបំណងនៃកិច្ចការរបស់ព្រះជាម្ចាស់ សម្រាប់ជាប្រយោជន៍ដល់ព្រះវិហារ និងដើម្បីលើកទឹកចិត្តដល់បងប្អូនប្រុសស្រីអ្នកបន្តទៀត។ អ្នកគប្បីសហការគ្នាទៅវិញទៅមក ម្នាក់ៗត្រូវជួយកែតម្រូវគ្នា និងត្រូវសម្រេចឱ្យបាននូវលទ្ធផលការងារដែលល្អប្រសើរ ដើម្បីបង្ហាញនូវការគិតគូរដល់ព្រះហឫទ័យរបស់ព្រះជាម្ចាស់។ នេះគឺជាអត្ថន័យនៃការសហការដ៏ពិតប្រាកដ ហើយមានតែអ្នកដែលចូលរួមក្នុងការសហការនេះប៉ុណ្ណោះដែលនឹងទទួលបានការចូលទៅក្នុងដ៏ពិតប្រាកដ។ នៅពេលសហការគ្នា ពាក្យសម្ដីខ្លះដែលអ្នកនិយាយ អាចមិនសមរម្យ ប៉ុន្តែនេះពុំមែនជាបញ្ហានោះទេ។ ត្រូវប្រកបគ្នាអំពីកិច្ចការនេះនៅពេលក្រោយ ហើយត្រូវមានការយល់ដឹងអំពីកិច្ចការនោះឱ្យបានច្បាស់ មិនត្រូវធ្វេសប្រហែសចំពោះកិច្ចការនោះឡើយ។ បន្ទាប់ពីការប្រកបគ្នានេះហើយ អ្នកអាចបំពេញចំណុចខ្វះខាតរបស់បងប្អូនប្រុសស្រីអ្នកបានហើយ។ មានតែការចូលជ្រៅទៅក្នុងកិច្ចការរបស់អ្នកដោយបែបនេះប៉ុណ្ណោះ ដែលអ្នកអាចសម្រេចបានលទ្ធផលល្អប្រសើរជាងនេះ។ ក្នុងនាមជាមនុស្សដែលបម្រើព្រះជាម្ចាស់ អ្នករាល់គ្នាម្នាក់ៗ ត្រូវតែការពារផលប្រយោជន៍របស់ពួកជំនុំ នៅគ្រប់កិច្ចការដែលអ្នកធ្វើ ជាជាងគ្រាន់តែគិតពីផលប្រយោជន៍ផ្ទាល់ខ្លួនរបស់អ្នក។ វាមិនអាចទទួលយកបាននោះទេដែលត្រូវធ្វើកិច្ចការតែម្នាក់ឯង ដោយមើលស្រាលអ្នកដទៃនោះ។ មនុស្សដែលប្រព្រឹត្តដូចនេះ មិនស័ក្តិសមនឹងបម្រើព្រះជាម្ចាស់ឡើយ! មនុស្សបែបនេះ មាននិស្ស័យអាក្រក់ជាខ្លាំង ហើយពួកគេគ្មានសេសសល់ភាពជាមនុស្សរបស់ពួកគេសូម្បីបន្តិចសោះឡើយ។ ពួកគេគឺជាសាតាំងមួយរយភាគរយ! ពួកគេគឺជាសត្វព្រៃ! សូម្បីតែពេលនេះក្ដី របស់អស់ទាំងនេះ នៅតែបន្តកើតមានក្នុងចំណោមអ្នករាល់គ្នាដដែល។ អ្នកហ៊ានសូម្បីតែវាយប្រហារគ្នាក្នុងអំឡុងពេលនៃការប្រកបគ្នា ដោយមានចេតនាស្វែងរកការដោះសារ និងប្រែជាមុខក្រហមនៅពេលឈ្មោះប្រកែកគ្នាចំពោះបញ្ហាសំខាន់ៗមួយចំនួន គ្មានមនុស្សណាម្នាក់សុខចិត្តទុកខ្លួនគេមួយឡែកឡើយ មនុស្សម្នាក់ៗលាក់បាំងគំនិតខាងក្នុងខ្លួនពួកគេមិនឱ្យអ្នកដទៃដឹងឡើយ ដោយមានចេតនាចាំមើលភាគីម្ខាងទៀត និងតែងតែចាំយាមជានិច្ច។ តើនិស្ស័យប្រភេទនេះមានប្រយោជន៍ដល់ការបម្រើដល់ព្រះជាម្ចាស់ដែរឬទេ? តើកិច្ចការដូចជាអ្នកបែបនេះ អាចទំនុកបម្រុងដល់បងប្អូនប្រុសស្រីរបស់អ្នកបានដែរឬទេ? មិនគ្រាន់តែអ្នកមិនអាចណែនាំមនុស្សទៅលើផ្លូវនៃជីវិតដែលត្រឹមត្រូវប៉ុណ្ណោះទេ ប៉ុន្តែតាមពិតទៅ អ្នកនៅចាក់បញ្ចូលនិស្ស័យពុករលួយផ្ទាល់ខ្លួនរបស់អ្នកទៅឱ្យបងប្អូនប្រុសស្រីរបស់អ្នកថែមទៀត។ តើអ្នកមិនកំពុងធ្វើឱ្យអ្នកដទៃឈឺចាប់ទេឬ? សតិសម្បជញ្ញៈរបស់អ្នក គឺអាក្រក់ខ្លាំងណាស់ ហើយវាបានរលួយពុកដល់ឆ្អឹង! អ្នកមិនបានចូលទៅក្នុងការពិតឡើយ ហើយអ្នកក៏មិនបានអនុវត្តសេចក្ដីពិតដែរ។ បន្ថែមលើនេះ អ្នកបង្ហាញឱ្យឃើញពីលក្ខណៈអាក្រក់របស់អ្នកទៅឱ្យអ្នកដទៃដោយឥតអៀនខ្មាស។ អ្នកគ្មានការអៀនខ្មាសមែន! បងប្អូនប្រុសស្រីទាំងអស់នេះ ត្រូវបានប្រគល់ឱ្យអ្នក ក៏ប៉ុន្តែអ្នកកំពុងនាំពួកគេទៅកាន់ស្ថាននរក។ តើអ្នកមិនមែនជាមនុស្សម្នាក់ដែលខូចសតិសម្បជញ្ញៈអស់ទេឬអី? អ្នកពិតជាគ្មានសេចក្ដីអៀនខ្មាសទាល់តែសោះ!


ការស្អាងលក្ខណៈសម្បត្តិគឺសម្រាប់ជាប្រយោជន៍នៃការទទួលបាននូវសេចក្តីសង្គ្រោះរបស់ព្រះជាម្ចាស់

ការស្អាងលក្ខណៈសម្បត្តិរបស់មនុស្ស គឺមានន័យថាតម្រូវឱ្យអ្នករាល់គ្នាធ្វើឱ្យកាន់តែប្រសើរឡើងនូវអំណាចនៃការយល់ដឹងរបស់អ្នក ដើម្បីឱ្យអ្នកអាចយល់ពីព្រះបន្ទូលរបស់ព្រះជាម្ចាស់ ហើយដឹងពីរបៀបក្នុងការប្រព្រឹត្ដតាម។ នេះគឺជាតម្រូវការមូលដ្ឋានបំផុត។ ប្រសិនបើអ្នកធ្វើតាមខ្ញុំដោយមិនយល់ពីអ្វីដែលខ្ញុំមានបន្ទូល អ៊ីចឹងតើសេចក្ដីជំនឿរបស់អ្នកមិនច្របូកច្របល់ទេឬអី? មិនថាខ្ញុំមានបន្ទូលប៉ុន្មានម៉ាត់នោះទេ ប្រសិនបើពាក្យទាំងនោះហួសពីសមត្ថភាពរបស់អ្នករាល់គ្នា ប្រសិនបើអ្នកមិនអាចយល់នូវអ្វីដែលខ្ញុំមានបន្ទូលទេ មិនថាខ្ញុំមានបន្ទូលយ៉ាងដូចម្ដេចនោះទេ គឺមានន័យថាអ្នករាល់គ្នាមានលក្ខណៈសម្បត្តិមិនគ្រប់គ្រាន់។ បើមិនមានអំណាចនៃការយល់ដឹងទេ អ្នករាល់គ្នាមិនអាចយល់នូវអ្វីដែលខ្ញុំមានបន្ទូលបានឡើយ ដែលធ្វើឱ្យមានការលំបាកយ៉ាងខ្លាំងដើម្បីទទួលបាននូវការសម្រេចចិត្តដែលមានប្រសិទ្ធិភាព។ មានរឿងជាច្រើនដែលខ្ញុំមិនអាចមានបន្ទូលទៅកាន់អ្នករាល់គ្នាដោយផ្ទាល់ ហើយមិនអាចសម្រេចទៅតាមលទ្ធផលដែលចង់បាន ទើបតម្រូវឱ្យដាក់ការងារបន្ថែមជាចាំបាច់។ ដោយហេតុថាអំណាចនៃការយល់ដឹងរបស់អ្នករាល់គ្នា សមត្ថភាពក្នុងការមើលឃើញនូវរឿងរ៉ាវ ហើយនិងបទដ្ឋានដែលអ្នករស់នៅគឺមានការខ្វះខាតខ្លាំង នោះកិច្ចការនៃ «ការស្អាងលក្ខណៈសម្បត្តិ» គឺត្រូវតែបានអនុវត្តនៅក្នុងអ្នករាល់គ្នា។ ចំណុចនេះគឺមិនអាចជៀសរួចទេ ហើយក៏មិនមានជម្រើសផ្សេងដែរ។ លុះត្រាតែបានសម្រេចនូវផលប៉ះពាល់មួយចំនួន។ បើមិនដូច្នោះទេ រាល់ពាក្យដែលខ្ញុំមានបន្ទូលនឹងគ្មានប្រយោជន៍ទាល់តែសោះ។ ហើយតើអ្នករាល់គ្នាមិនត្រូវបានគេចារក្នុងប្រវត្តិសាស្ត្រថាជាមនុស្សមានបាបទេឬអី? តើអ្នករាល់គ្នាមិនត្រលប់ជាសំរាមនៃផែនដីទេឬអី? តើអ្នករាល់គ្នាមិនដឹងទេឬអីថាការងារអ្វីខ្លះដែលកំពុងបានសម្រេចនៅក្នុងអ្នករាល់គ្នា ហើយបានតម្រូវអ្វីខ្លះពីអ្នក? អ្នករាល់គ្នាគួរតែដឹងអំពីលក្ខណៈសម្បត្តិរបស់ខ្លួនអ្នករាល់គ្នាថា៖ វាមិនត្រូវនឹងសេចក្ដីតម្រូវរបស់ខ្ញុំទាល់តែសោះ។ ហើយតើការនេះមិនបានធ្វើឱ្យការងាររបស់ខ្ញុំយឺតយ៉ាវទេឬ? ផ្អែកលើលក្ខណៈសម្បត្តិបច្ចុប្បន្នរបស់អ្នករាល់គ្នា និងស្ថានភាពនៃចរិតលក្ខណៈរបស់អ្នក នោះមិនមាននរណាម្នាក់សមនឹងធ្វើជាស្មរបន្ទាល់ពីខ្ញុំឡើយ ហើយក៏គ្មាននរណាម្នាក់ទទួលបន្ទុកនៅលើស្មា ដែលជាទំនួលខុសត្រូវដ៏ធ្ងន់នៃការងារនាពេលអនាគតរបស់ខ្ញុំដែរ។ តើអ្នករាល់គ្នាមិនមានអារម្មណ៍ខ្មាស់អៀនទេឬ? ប្រសិនបើអ្នកបន្តធ្វើដូចនេះទៀត តើអ្នកអាចបំពេញចិត្តខ្ញុំបានយ៉ាងដូចម្តេច? អ្នកគួរតែរស់នៅក្នុងជីវិតឱ្យបានពេញលេញបំផុត។ ចូរកុំទុកពេលវេលាឱ្យទៅមុខឥតប្រយោជន៍ បែបនេះគឺគ្មានតម្លៃនោះទេ។ អ្នកគួរតែដឹងថា អ្នកគួរប្រដាប់ខ្លួនដោយអ្វី។ ចូរកុំគិតថាខ្លួនឯងគឺជាមនុស្សដែលពូកែគ្រប់មុខនោះឡើយ អ្នកនៅមានផ្លូវវែងឆ្ងាយទៀតដែលត្រូវទៅ! តើមានអ្វីដែលត្រូវមានបន្ទូលបន្ថែមទៀត ប្រសិនបើអ្នកមិនមានការយល់ដឹងនូវភាពជាមនុស្សជាតិសូម្បីបន្តិចផង? តើទាំងអស់នេះមិនមែនជាការឥតប្រយោជន៍ទេឬ? ហើយក្នុងភាពជាមនុស្សជាតិ និងលក្ខណៈសម្បត្តិដែលខ្ញុំត្រូវការ មិនមាននរណាម្នាក់ក្នុងចំណោមអ្នករាល់គ្នាមានលក្ខណៈសម្បត្តិគ្រប់គ្រាន់នោះទេ។ ពិតជាពិបាកខ្លាំងណាស់ក្នុងការស្វែងរកនរណាម្នាក់ដែលសាកសមសម្រាប់ប្រើ។ អ្នករាល់គ្នាជឿជាក់ខ្លួនឯងថា អ្នកមានសមត្ថភាពអាចធ្វើការកាន់តែប្រសើរសម្រាប់ខ្ញុំ និងទទួលបានការផ្ទុកផ្តាក់នូវការងារធំៗអំពីខ្ញុំ។ ជាក់ស្តែង អ្នករាល់គ្នាមិនដឹងសូម្បីរបៀបដែលអ្នកត្រូវដាក់ខ្លួនចូលទៅក្នុងមេរៀនទាំងអស់នោះដែលនៅចំពោះភ្នែករបស់អ្នករាល់គ្នាផង ដូច្នេះតើអ្នកអាចចូលទៅក្នុងសេចក្តីពិតដ៏ស៊ីជម្រៅបានយ៉ាងដូចម្តេច? ការដាក់ខ្លួនរបស់អ្នករាល់គ្នាទៅក្នុងនោះ គួរតែមានដំណោះស្រាយតាមដំណាក់កាល និងតាមកម្រិត។ វាមិនត្រូវឱ្យមានភាពច្របូកច្របល់ឡើយ គឺមិនល្អទេ។ ចូរចាប់ផ្តើមជាមួយនឹងការចូលទៅក្នុងកម្រិតរាក់បំផុត៖ សូមអានពាក្យទាំងនេះមួយបន្ទាត់ម្តងៗ រហូតដល់អ្នកទទួលបាននូវការយល់ដឹង និងភាពច្បាស់លាស់។ នៅពេលដែលអ្នកអានព្រះបន្ទូលរបស់ព្រះជាម្ចាស់ សូមកុំគ្រាន់មើលឱ្យឆាប់ចប់ដូចជាការជិះសេះយ៉ាងលឿនគយគន់ផ្កា ហើយកុំគ្រាន់តែមើលឱ្យតែបានមើលនោះឡើយ។ អ្នកក៏អាចអានសៀវភៅយោងយ៉ាងទៀងទាត់ខ្លះផងដែរ (ដូចជាសៀវភៅវេយ្យាករណ៍ឬវោហាសាស្ត្រ) ដើម្បីបង្កើនចំណេះដឹងរបស់អ្នក។ ចូរកុំអានដូចជាអានសៀវភៅប្រលោមលោកមនោសញ្ចេតនា ជីវប្រវត្តិរបស់មនុស្សអស្ចារ្យ ឬសៀវភៅវិទ្យាសាស្ត្រសង្គម។ សៀវភៅទាំងនោះគ្មានប្រយោជន៍អ្វីទេ ហើយអាចបង្កឱ្យគ្រោះថ្នាក់ទៀតផង។ អ្នកត្រូវតែធ្វើជាម្ចាស់ការលើអ្វីទាំងអស់ដែលអ្នកគួរដាក់បញ្ចូលនិងគួរយល់ដឹង។ គោលបំណងនៃការស្អាងលក្ខណៈសម្បត្តិរបស់មនុស្ស គឺដើម្បីផ្តល់ឱ្យពួកគេនូវការយល់ដឹងអំពីអត្ថន័យ អត្តសញ្ញាណ ស្ថានភាព និងតម្លៃរបស់ខ្លួនគេផ្ទាល់។ អ្នកគួរតែយល់ពីមូលហេតុដែលមនុស្សត្រូវតែស្វែងរកការពិតក្នុងការជឿលើព្រះជាម្ចាស់ ហើយថាតើអាចទទួលយកបានដែរឬទេចំពោះមនុស្សដែលមិនចេះស្អាងលក្ខណៈសម្បត្តិរបស់ខ្លួនឯង។ វាជាការចាំបាច់ដែលអ្នកនៅតែរក្សាខ្លួនឯងឱ្យនៅជាប់ជាមួយចំណេះដឹង។ អ្នកមិនត្រូវបោះបង់ចោលការនេះទេ! អ្នករាល់គ្នាត្រូវតែយល់ពីមូលហេតុដែលលក្ខណៈសម្បត្តិរបស់មនុស្សត្រូវបានស្អាងឡើង តើត្រូវស្អាងឡើងយ៉ាងដូចម្តេច ហើយតើត្រូវចូលទៅត្រង់ចំណុចណា។ អ្នកត្រូវតែយល់ពីសារសំខាន់នៃការរស់នៅក្នុងភាពជាមនុស្សសមញ្ញធម្មតា ហេតុអ្វីចាំបាច់ត្រូវសម្រេចការងារនេះ ហើយនឹងផ្នែកដែលម្នាក់នោះគួរតែធ្វើ។ ឧទាហរណ៍ ក្នុងការក្លាយជាអ្នកដែលមានចំណេះដឹង អ្នករាល់គ្នាគួរតែយល់ពីផ្នែកណាមួយដែលអ្នកគួរសិក្សា ហើយគួរធ្វើយ៉ាងដូចម្ដេចឱ្យមនុស្សអាចចូលទៅក្នុងផ្នែកទាំងនោះបាន។ អ្នករាល់គ្នាគួរដឹងទាំងអស់ នូវអ្វីដែលជាគោលដៅនៃការក្លាយទៅជាអ្នកដែលមានចំណេះដឹង។ តើមិនដើម្បីឱ្យអាចយល់ពីព្រះបន្ទូលរបស់ព្រះជាម្ចាស់ ហើយចូលទៅក្នុងសេចក្តីពិតទេឬអី? តើមានអ្វីកើតឡើងចំពោះពួកជំនុំទូទៅនាពេលសព្វថ្ងៃនេះ? ពួកគេអនុញ្ញាតឱ្យមនុស្សមកបង្រៀនខ្លួនឯង ដែលបណ្តាលឱ្យពួកគេភ្លេចអំពីការរីករាយនូវព្រះបន្ទូលរបស់ព្រះជាម្ចាស់ ហើយពួកគេមិនធ្វើអ្វីទាំងអស់ក្រៅតែពីការទទួលបាននូវការអប់រំ។ ប្រសិនបើអ្នកតម្រូវឱ្យពួកគេរស់នៅក្នុងភាពជាមនុស្សសមញ្ញធម្មតា ពួកគេនឹងចូលរួមតែក្នុងការរៀបចំផ្ទះ ចម្អិនអាហារ ឬការទិញប្រដាប់ប្រដារផ្ទះបាយប៉ុណ្ណោះ។ រឿងទាំងនេះនឹងក្លាយជាការផ្តោតអារម្មណ៍តែមួយគត់របស់ពួកគេ។ ពួកគេមិនដឹងសូម្បីពីរបៀបដឹកនាំជីវិតជាពួកជំនុំតាមបែបធម្មតាយ៉ាងដូចម្ដេចផង។ ប្រសិនបើអ្នករកឃើញថាខ្លួនឯងស្ថិតនៅក្នុងកាលៈទេសៈបច្ចុប្បន្នបែបនេះ អ្នកបានវង្វេងឆ្ងាយពីការអនុវត្តរបស់អ្នកហើយ។ អ៊ីចឹងហេតុអ្វីបានជាអ្នកត្រូវបានស្នើសុំឱ្យចូលទៅក្នុងជីវិតខាងវិញ្ញាណ? ការសិក្សាអំពីការទាំងនោះ ជាធម្មតានឹងធ្វើឱ្យអ្នកមិនអាចមានលទ្ធភាពសម្រេចនូវអ្វីដែលត្រូវបានស្នើសុំពីអ្នកឡើយ។ ការចូលទៅក្នុងជីវិត គឺនៅតែជាអ្វីដែលសំខាន់បំផុត។ ហេតុផលសម្រាប់ធ្វើការងារនេះ គឺដើម្បីដោះស្រាយនូវការលំបាកដែលមនុស្សជួបប្រទះនៅក្នុងបទពិសោធរបស់ពួកគេ។ ការស្អាងលក្ខណៈសម្បត្តិរបស់អ្នក ផ្តល់ឱ្យអ្នកនូវចំណេះដឹងនៃមនុស្សបែបធម្មជាតិ និងទស្សនៈរបស់មនុស្ស គោលបំណងសំខាន់គឺដើម្បីឱ្យជីវិតខាងវិញ្ញាណរបស់មនុស្សរីកចម្រើន ហើយអាចផ្លាស់ប្តូរនូវនិស្ស័យរបស់ពួកគេបាន។ អ្នកប្រហែលជាដឹងពីរបៀបស្លៀកពាក់ និងធ្វើឱ្យខ្លួនមើលទៅស្រស់ស្អាត អ្នកអាចមានពេញដោយចំណេះដឹង និងភាពឆ្លាតវៃ ហើយទីបំផុត នៅថ្ងៃដែលអ្នកត្រូវទៅធ្វើការបានមកដល់ អ្នកមិនអាចធ្វើបាន។ ដូច្នេះ អ្នកគួរតែដឹងអំពីអ្វីដែលត្រូវធ្វើផងដែរនៅពេលអ្នកស្អាងលក្ខណៈសម្បត្តិរបស់ខ្លួន។ គោលដៅគឺដើម្បីផ្លាស់ប្តូរអ្នក ឯការស្អាងលក្ខណៈសម្បត្តិរបស់អ្នក គឺជាចំនុចបន្ថែម។ ប្រសិនបើលក្ខណៈសម្បត្តិរបស់អ្នកមិនត្រូវបានធ្វើឱ្យប្រសើរឡើងទេ គឺមិនអាចធ្វើអ្វីកើតឡើយ ហើយប្រសិនបើនិស្ស័យរបស់អ្នកមិនត្រូវបានផ្លាស់ប្តូរ នោះគឺកាន់តែអាក្រក់ថែមទៀត។ ក៏មិនអាចផ្ដាច់ចោលបានដែរ។ ការមានភាពជាមនុស្សសមញ្ញធម្មតា មិនមែនមានន័យថាអ្នកបានទទួលបន្ទាល់ដែលរឹងប៉ឹងនោះទេអ្វីដែលបានតម្រូវពីអ្នកគឺមិនមែនសាមញ្ញពេកនោះទេ។

មានតែនៅពេលដែលលក្ខណៈសម្បត្តិរបស់មនុស្សត្រូវបានស្អាងឡើងដល់កម្រិតប៉ុណ្ណោះ ដែលពួកគេអាចទទួលបាននូវអារម្មណ៍ និងរបៀបរស់នៅរបស់មនុស្សដែលមានភាពជាមនុស្សសាមញ្ញធម្មតា ហើយបានចូលទៅក្នុងជីវិត នៅពេលនោះពួកគេនឹងមានការផ្លាស់ប្តូរ និងមានទីបន្ទាល់។ នៅថ្ងៃដែលអ្នកត្រូវធ្វើបន្ទាល់មកដល់ អ្នកក៏ត្រូវនិយាយពីការផ្លាស់ប្តូរនៅក្នុងជីវិតជាមនុស្សរបស់អ្នក និងចំណេះដឹងអំពីព្រះជាម្ចាស់នៅក្នុងខ្លួនអ្នក។ មានតែការរួមបញ្ចូលគ្នានៃទិដ្ឋភាពទាំងពីរនេះប៉ុណ្ណោះដែលជាទីបន្ទាល់ពិត និងចម្រូតរបស់អ្នក។ ការផ្លាស់ប្តូរខាងក្រៅនូវភាពជាមនុស្សរបស់អ្នក គឺមិនគ្រប់គ្រាន់ទេ ប៉ុន្តែវាគ្រប់គ្រាន់សម្រាប់អ្នកដែលគ្មានការយល់ដឹងពីខាងក្នុង ហើយវាក៏នឹងមិនកើតឡើងដែរប្រសិនបើអ្នកមានការយល់ដឹង និងសេចក្តីពិតនៅខាងក្នុង តែអ្នកនឹងមិនយកចិត្តទុកដាក់ក្នុងការរស់នៅចេញមកពីភាពជាមនុស្សសមញ្ញធម្មតារបស់អ្នកនោះទេ។ ការងារដែលបានសម្រេចចំពោះអ្នកថ្ងៃនេះ គឺមិនមែនសម្រាប់ជាការបង្ហាញនោះទេ ប៉ុន្តែដើម្បីផ្លាស់ប្តូរអ្នក។ អ្វីដែលអ្នកត្រូវធ្វើគឺផ្តោតលើការផ្លាស់ប្តូរខ្លួនឯង។ ការសរសេរ និងស្តាប់ជារៀងរាល់ថ្ងៃដោយមិនមានអ្វីផ្សេងទៀតនៅក្នុងជីវិតអ្នក នឹងមិនអាចទៅរួចឡើយ។ អ្នកគួរតែចូលទៅក្នុងគ្រប់ទិដ្ឋភាពទាំងអស់។ អ្នកគួរតែមានជីវិតសមញ្ញធម្មតាដូចពួកបរិសុទ្ធ។ បងប្អូនស្រីៗជាច្រើនស្លៀកពាក់ដូចស្ត្រីដែលមានវ័យក្មេង ហើយបងប្អូនប្រុសៗស្លៀកពាក់មានភាពថ្លៃថ្នូរ ឬដូចមនុស្សមានឥទ្ធិពល គឺខុសគ្នាដាច់ឆ្ងាយពីការតុបតែងនៃពួកបរិសុទ្ធ។ វាជាផ្នែកមួយដើម្បីស្អាងលក្ខណៈសម្បត្តិរបស់មនុស្សម្នាក់ គឺត្រូវបានសម្រេចដោយចៃដន្យ។ វាជារឿងមួយផ្សេងទៀតដើម្បីហូប និងផឹកព្រះបន្ទូលរបស់ព្រះជាម្ចាស់ នេះគឺជាអ្វីដែលជាគន្លឹះ។ ប្រសិនបើលក្ខណៈសម្បត្តិរបស់អ្នកត្រូវបានស្អាងឡើង ប៉ុន្តែមិនបានប្រើវាដោយសារតែអ្នកមិនបានហូប និងផឹកព្រះបន្ទូលរបស់ព្រះជាម្ចាស់ តើអ្នកនឹងមិនខ្ជះខ្ជាយការខិតខំក្នុងការរៀនសូត្ររបស់អ្នកទេឬអី? ទិដ្ឋភាពទាំងពីរត្រូវតែរួមបញ្ចូលគ្នា។ ហេតុអ្វីត្រូវលើកឡើងនូវចំណេះដឹងរបស់ព្រះជាម្ចាស់ នៅពេលពិភាក្សាអំពីអ្វីដែលបានតម្រូវពីអ្នក? តើវាមិនមែនសម្រាប់ជាប្រយោជន៍សំរាប់លទ្ធផលនៃការងារដែលត្រូវមកទេឬ? ក្រោយពេលដែលអ្នកទទួលបានជោគជ័យហើយ អ្នកត្រូវតែអាចធ្វើបន្ទាល់ពីបទពិសោធផ្ទាល់ខ្លួនរបស់អ្នក។ នឹងគ្មានអ្វីកើតឡើងទេ ប្រសិនបើរូបរាងខាងក្រៅរបស់អ្នកគឺផ្នែកមួយនៃមនុស្សសមញ្ញធម្មតាម្នាក់ ប៉ុន្តែចុងបញ្ចប់អ្នកមិនអាចនិយាយ ចេញនូវបទពិសោធរបស់អ្នកបាននោះ។ ខណៈពេលដែលមានជីវិតខាងវិញ្ញាណបែបសមញ្ញធម្មតា អ្នកក៏គួរតែទទួលបាននូវភាពជាមនុស្សសមញ្ញធម្មតាដែរ ដោយទិដ្ឋភាពជាច្រើនដែលនឹងត្រូវបានរៀនដោយមិនបានព្រាងទុក។ តើអ្នកគិតថាការបោសសម្អាតកម្រាលឥដ្ឋត្រូវការការអនុវត្តជាក់លាក់ណាមួយទេ? អ្វីដែលយ៉ាប់យឹនជាងនេះទៅទៀតនោះ គឺការចំណាយពេលមួយម៉ោងដើម្បីអនុវត្តវិធីកាន់ចង្កឹះរបស់អ្នកនៅពេលញ៉ាំអាហារ! តើភាពជាមនុស្សសមញ្ញធម្មតាមានរួមបញ្ចូលចំនុចអ្វីខ្លះ? ការយល់ដឹង បញ្ញាញាណ មនសិការ និងចរិតលក្ខណៈ។ ប្រសិនបើអ្នកអាចសម្រេចបាននូវលក្ខណៈធម្មតាក្នុងចំណុចទាំងអស់នេះ នោះភាពជាមនុស្សរបស់អ្នកនឹងត្រូវបានឡើងដល់កម្រិត។ អ្នកគួរតែមានលក្ខណៈដូចទៅនឹងភាពជាមនុស្សសមញ្ញធម្មតា អ្នកគួរតែមានភាពស្រដៀងទៅនឹងអ្នកដែលជឿលើព្រះអង្គ។ អ្នកមិនចាំបាច់ត្រូវជោគជ័យក្នុងច្រើនរឿងពេកទេ រឺក៏ត្រូវចូលរួមក្នុងថ្នាក់ការទូតអ្វីដែរ។ អ្នកគ្រាន់តែមានភាពជាមនុស្សសាមញ្ញធម្មតាម្នាក់ ដែលមានបញ្ញាញាណបែបមនុស្សធម្មតា ដើម្បីឱ្យអាចមើលឃើញនូវរឿងរ៉ាវ ហើយយ៉ាងហោចណាស់ឱ្យមើលទៅដូចជាមនុស្សសមញ្ញធម្មតាម្នាក់។ ប៉ុណ្ណឹងគ្រប់គ្រាន់ហើយ។ អ្វីគ្រប់យ៉ាងដែលបានទាមទារពីអ្នកនៅថ្ងៃនេះគឺស្ថិតនៅក្នុងសមត្ថភាពរបស់អ្នក។ នេះមិនមែនជាករណីដូចការព្យាយាមចាប់សត្វទាមួយក្បាលនៅលើសំបុក្រនោះទេ។ គ្មានពាក្យណា ឬការងារណាដែលឥតប្រយោជន៍នឹងត្រូវបានអនុវត្តលើអ្នកឡើយ។ រាល់អំពើអាក្រក់ដែលបានសម្តែង ឬបង្ហាញនៅក្នុងជីវិតរបស់អ្នក ត្រូវតែកម្ចាត់ចោល។ អ្នករាល់គ្នាត្រូវបានសារសាតាំងធ្វើឱ្យពុករលួយ ហើយជាប់ក្លិនស្អុយនៃពិសរបស់សាតាំង។ អ្វីទាំងអស់ដែលត្រូវស្នើសុំពីអ្នក គឺត្រូវកម្ចាត់ចោលនូវលក្ខណៈពុករលួយរបស់សាតាំងចេញ។ អ្នកមិនត្រូវបានគេស្នើសុំឱ្យក្លាយជាមនុស្សដែលមានឋានៈខ្ពង់ខ្ពស់ ឬជាមនុស្សល្បីល្បាញឬអស្ចារ្យនោះទេ។ ធ្វើដូច្នេះគ្មានប្រយោជន៍ទេ។ ការងារដែលបានសម្រេចនៅក្នុងអ្នករាល់គ្នា នឹងត្រូវបូកបញ្ចូលទៅនឹងអ្វីដែលមាននៅក្នុងអ្នក។ អ្វីដែលខ្ញុំស្នើសុំពីមនុស្សគឺសុទ្ធតែមានដែនកំណត់។ ប្រសិនបើអ្នកអនុវត្តក្នុងរបៀប និងសំនៀងដែលពួកបញ្ញាវន្ដនិយាយ នោះការនេះមិនអាចធ្វើបានឡើយ គឺអ្នកនឹងមិនអាចធ្វើវាបានទេ។ ដោយមាននូវគុណសម្បត្តិរបស់អ្នក នោះយ៉ាងហោចណាស់អ្នកគួរតែអាំចនិយាយប្រកបដោយប្រាជ្ញា និងជំនាញ ហើយពន្យល់ពីអ្វីៗក្នុងឥរិយាបថច្បាស់លាស់ និងអាចយល់បាន។ នោះគឺជាអ្វីដែលត្រូវយកមកដើម្បីបំពេញនូវសេចក្តីតម្រូវ។ យ៉ាងហោចណាស់ បើអ្នកចំណេញបានការយល់ដឹងនិងបញ្ញាញាណ នោះគឺគ្រប់គ្រាន់ហើយ។ អ្វីដែលសំខាន់បំផុតនាពេលបច្ចុប្បន្ននេះ គឺការបោះបង់ចោលនូវនិស្ស័យពុករលួយរបស់សាតាំង។ អ្នកត្រូវតែបោះចោលអំពើទុច្ចរិតដែលសម្តែងនៅក្នុងខ្លួនអ្នក។ តើអ្នកអាចនិយាយអំពីឧត្តមគតិ និងការយល់ដឹងដ៏ខ្ពង់ខ្ពស់យ៉ាងដូចម្តេច ប្រសិនបើអ្នកមិនបោះចោលការទាំងនេះផង? ដោយយល់ឃើញថាអាយុកាលត្រូវបានផ្លាស់ប្តូរ មនុស្សជាច្រើនខ្វះការបន្ទាបខ្លួនឬការអត់ធ្មត់ ហើយពួកគេហាក់ដូចជាមិនមានសេចក្តីស្រឡាញ់ ឬការបំពាក់នូវសេចក្តីបរិសុទ្ធឡើយ។ មនុស្សយ៉ាងនេះគឺពិតជាគ្មានហេតុផលនោះទេ! តើពួកគេមានភាពជាមនុស្សសមញ្ញធម្មតាសូម្បីបន្តិចដែរទេ? តើពួកគេមានទីបន្ទាល់ណាដើម្បីថ្លែងពីពួកគេ? ពួកគេពិតជាគ្មានការយល់ដឹង និងបញ្ញាញាណទាល់តែសោះ។ ប្រាកដណាស់ ក្នុងទិដ្ឋភាពខ្លះនៃការអនុវត្តរបស់មនុស្សដែលមានលក្ខណៈមិនត្រឹមត្រូវ និងភ័ន្តច្រលំចាំបាច់ត្រូវការកែតម្រូវ។ ឧទាហរណ៍ ជីវិតខាងវិញ្ញាណដែលមានភាពរឹងរូសពីមុន និងរូបរាងដ៏ក្រអឺតក្រទម ហើយនិងភាពមិនស្មោះត្រង់របស់ពួកគេ ទាំងអស់នេះគឺចាំបាច់ត្រូវតែផ្លាស់ប្តូរ។ ការផ្លាស់ប្តូរមិនមែនមានន័យថាអ្នកក្លាយជាអ្នកប្រព្រឹត្តខុស ឬបណ្ដោយខ្លួនទៅតាមសាច់ឈាម ដោយនិយាយ នូវអ្វីដែលអ្នកចង់និយាយនោះទេ។ អ្នកមិនត្រូវនិយាយសរុបសេចក្តីបែបនេះឡើយ។ ដើម្បីមានការនិយាយ និងអាកប្បកិរិយានៃភាពជាមនុស្សធម្មតា គឺត្រូវនិយាយដោយច្បាស់ថា «មែន» នៅពេលដែលអ្នកចង់មានន័យថា «មែន» ហើយ «ទេ» ពេលដែលអ្នកចង់មានន័យថា «ទេ»។ ចូរប្រកាន់ខ្ជាប់នូវអង្គហេតុ និងនិយាយយ៉ាងត្រឹមត្រូវ។ ចូរកុំបោកប្រាស់ កុំកុហកឱ្យសោះ។ ដែនកំណត់ដែលមនុស្សធម្មតាអាចឈានដល់ ទាក់ទងនឹងការផ្លាស់ប្តូរនូវនិស្ស័យ គឺត្រូវតែឱ្យបានយល់។ បើមិនដូច្នោះទេ អ្នកនឹងមិនអាចចូលទៅក្នុងការពិតបានទេ។


ខ្លឹមសារសំខាន់នៃការសង្គ្រោះកូនចៅរបស់ម៉ូអាប់

នៅក្នុងកិច្ចការរយៈពេលពីរទៅបីឆ្នាំនេះ អ្វីដែលគួរតែសម្រេចបាននៅក្នុងកិច្ចការនៃការជំនុំជម្រះលើអ្នករាល់គ្នា បានសម្រេចជាមូលដ្ឋានហើយ។ មនុស្សភាគច្រើនបានឈប់គិតពីក្ដីសង្ឃឹមមួយចំនួនទៅថ្ងៃអនាគត និងវាសនារបស់ពួកគេ។ ក៏ប៉ុន្តែ នៅពេលគេថា អ្នករាល់គ្នាគឺជាកូនចៅរបស់ម៉ូអាប់ អ្នករាល់គ្នាភាគច្រើន មិនអាចទទួលយកបានឡើយ លក្ខណៈរបស់អ្នកខូចទ្រង់ទ្រាយ មាត់របស់អ្នកបូញវៀច ហើយភ្នែករបស់អ្នកសម្លឹងឥតព្រិច។ អ្នកពិតជាមិនអាចជឿថា អ្នកគឺជាកូនចៅរបស់ម៉ូអាប់ឡើយ។ ម៉ូអាប់ត្រូវបានបណ្ដេញចេញមកដែនដីនេះ ក្រោយពីត្រូវបណ្ដាសារួច។ កូនចៅរបស់គាត់ បានបន្តពីមួយជំនាន់ទៅមួយជំនាន់តាមសែស្រឡាយរបស់គាត់មកទល់សព្វថ្ងៃនេះ ហើយអ្នករាល់គ្នា គឺជាកូនចៅរបស់គាត់។ ខ្ញុំមិនអាចធ្វើបាននោះទេ នរណាឱ្យអ្នកមកកើតនៅក្នុងផ្ទះរបស់ម៉ូអាប់? ខ្ញុំអាណិតអ្នក និងមិនចង់បានបែបនេះចំពោះអ្នកឡើយ ប៉ុន្តែគ្មាននរណាម្នាក់អាចផ្លាស់ប្ដូរការពិតនេះបានឡើយ។ អ្នកគឺជាកូនចៅរបស់ម៉ូអាប់ ហើយខ្ញុំមិនអាចមានព្រះបន្ទូលថា អ្នកជាកូនចៅរបស់ដាវីឌបានឡើយ។ មិនថាអ្នកជាកូនចៅនរណាទេ អ្នកនៅតែជាសត្តនិករដែលបានបង្កើតមកដដែល ថ្វីបើជាអ្នកជាសត្តនិករដែលមានឋានៈតូចទាប ជាសត្តនិករដែលមានកំណើតទាបក្ដី។ គ្រប់សត្តនិករដែលត្រូវបានបង្កើតមកទាំងអស់ ត្រូវតែជួបប្រទះគ្រប់កិច្ចការទាំងអស់របស់ព្រះជាម្ចាស់។ ពួកគេសុទ្ធតែជារបស់ដែលទ្រង់ត្រូវយកឈ្នះ ហើយពួកគេទាំងអស់ ត្រូវមើលឃើញពីនិស្ស័យសុចរិតរបស់ទ្រង់ និងត្រូវជួបប្រទះនូវព្រះប្រាជ្ញាញាណ និងព្រះសព្វានុភាពរបស់ទ្រង់។ សព្វថ្ងៃនេះ អ្នកគឺជាកូនចៅរបស់ម៉ូអាប់ ហើយអ្នកត្រូវទទួលនូវការជំនុំជម្រះនិងការវាយផ្ចាលនេះ។ ប្រសិនបើអ្នកមិនមែនជាកូនចៅរបស់ម៉ូអាប់ទេ តើអ្នកនឹងមិនត្រូវទទួលនូវការជំនុំជម្រះ និងការវាយផ្ចាលដូចគ្នានេះទេឬអី? ចូរទទួលស្គាល់ការនេះចុះ! ក្នុងសេចក្ដីពិត ការបំពេញកិច្ចការក្នុងពេលនេះលើកូនចៅរបស់ម៉ូអាប់ គឺមានតម្លៃបំផុត និងមានសារៈសំខាន់ខ្លាំងបំផុត។ ដោយសារកិច្ចការនេះ ត្រូវធ្វើលើអ្នករាល់គ្នា ដូច្នេះ កិច្ចការនេះមានសារៈសំខាន់ជាខ្លាំង។ ប្រសិនបើកិច្ចការនោះត្រូវធ្វើលើកូនចៅរបស់ហាំ នោះកិច្ចការនេះ នឹងមិនមានអ្វីសំខាន់នោះទេ ដោយសារពួកគេមិនមែនជាកំណើតទាបដូចជាម៉ូអាប់ឡើយ។ កូនចៅនៃកូនទីពីររបស់ណូអេ គឺហាំ គ្រាន់តែទទួលបណ្ដាសាតែប៉ុណ្ណោះ ពួកគេមិនបានកើតចេញពីអំពើសាហាយស្មន់ឡើយ។ ពួកគេគ្រាន់តែមានឋានៈតូចទាបប៉ុណ្ណោះ ដោយសារណូអេ បានដាក់បណ្ដាសាពួកគេឱ្យក្លាយជាអ្នកបម្រើនៃពួកបាវបម្រើ។ ពួកគេមានឋានៈតូចទាប ប៉ុន្តែតម្លៃដើមរបស់ពួកគេមិនទាបឡើយ។ និយាយអំពីម៉ូអាប់វិញ មនុស្សដឹងថាតួនាទីដើមរបស់គាត់ គឺតូចទាប ដោយសារគាត់កើតចេញពីអំពើសាហាយស្មន់។ បើទោះបីជាឋានៈរបស់ឡុតខ្ពង់ខ្ពស់ក្ដី ក៏ម៉ូអាប់កើតចេញអំពីឡុត និងកូនស្រីរបស់គាត់។ ឡុតត្រូវបានគេរាប់ជាសុចរិត ប៉ុន្តែម៉ូអាប់នៅតែជាប់បណ្ដាសាដដែល។ ម៉ូអាប់មានតម្លៃទាប និងមានឋានៈតូចទាប ហើយបើទោះបីគាត់មិនត្រូវបណ្ដាសាក្ដី ក៏គាត់នៅតែមានភាពស្មោកគ្រោកដដែល ដូច្នេះហើយ គាត់ខុសគ្នាពីហាំ។ គាត់មិនបានទទួលស្គាល់ព្រះយេហូវ៉ាទេ ប៉ុន្តែផ្ទុយទៅវិញ គាត់ទទឹងទាស់ និងបះបោរទាស់នឹងព្រះយេហូវ៉ា ដូច្នេះហើយ គាត់ក៏ធ្លាក់ទៅក្នុងទីដ៏សែនងងឹតបំផុត។ កិច្ចការក្នុងពេលនេះចំពោះកូនចៅរបស់ម៉ូអាប់ គឺដើម្បីសង្គ្រោះអស់អ្នកដែលបានធ្លាក់ទៅក្នុងភាពងងឹតដ៏ខ្លាំងបំផុត។ បើទោះបីជាពួកគេត្រូវបណ្ដាសាក្ដី ព្រះជាម្ចាស់សព្វព្រះហឫទ័យដើម្បីទទួលបានសិរីល្អពីពួកគេ ដ្បិតពួកគេគឺជាមនុស្សដំបូងគេដែលដួងចិត្តរបស់ពួកគេគ្មានព្រះជាម្ចាស់។ មានតែការធ្វើឱ្យពួកដែលគ្មានព្រះជាម្ចាស់នៅក្នុងដួងចិត្តរបស់ពួកគេ ស្ដាប់បង្គាប់ និងស្រឡាញ់ទ្រង់ប៉ុណ្ណោះ ទើបជាយកឈ្នះដ៏ពិតប្រាកដ ហើយផលផ្លែនៃកិច្ចការនោះ គឺមានតម្លៃខ្លាំងបំផុត និងគួរឱ្យជឿជាក់ខ្លាំងបំផុត។ មានតែបែបនេះប៉ុណ្ណោះ ទើបជាការទទួលបានសិរីល្អ នេះគឺជាសិរីល្អដែលព្រះជាម្ចាស់ចង់ទទួលបាននៅគ្រាចុងក្រោយ។ បើទោះបីជាមនុស្សទាំងអស់នេះ មានឋានៈតូចទាបក្ដី ក៏ពួកគេក្នុងពេលនេះ នឹងអាចទទួលបានសេចក្ដីសង្គ្រោះដ៏អស្ចារ្យ គឺជាការលើកតម្កើងដ៏ពិតប្រាកដពីព្រះជាម្ចាស់។ កិច្ចការនេះ គឺមានអត្ថន័យខ្លាំងណាស់ ហើយគឺតាមរយៈការជំនុំជម្រះនេះហើយ ដែលទ្រង់បានទទួលមនុស្សទាំងអស់នេះ។ ទ្រង់គ្មានបំណងព្រះហឫទ័យក្នុងការដាក់ទោសមនុស្សទាំងអស់នេះទេ ប៉ុន្តែគឺដើម្បីសង្គ្រោះពួកគេ។ ក្នុងគ្រាចុងក្រោយ ប្រសិនបើទ្រង់នៅតែបំពេញកិច្ចការនៃការយកឈ្នះនៅស្រុកអ៊ីស្រាអែលទៀតនោះ វានឹងគ្មានតម្លៃអ្វីទេ។ បើទោះបីជាវាមានផលផ្លែក្ដី ក៏វានឹងមានតម្លៃ ឬខ្លឹមសារសំខាន់អស្ចារ្យអ្វីដែរ ហើយទ្រង់នឹងមិនអាចទទួលបានសិរីល្អគ្រប់បែបយ៉ាងឡើយ។ ទ្រង់កំពុងបំពេញកិច្ចការមកលើអ្នករាល់គ្នា ដែលជាអ្នកដែលបានធ្លាក់ទៅក្នុងទីងងឹតខ្លាំងបំផុត ជាអ្នកដែលអន់ថយខ្លាំងបំផុត។ មនុស្សទាំងអស់នេះ មិនទទួលស្គាល់ថា មានព្រះជាម្ចាស់ឡើយ ហើយក៏មិនដែលដឹងថា មានព្រះជាម្ចាស់ដែរ។ សត្តនិករបែបនេះ ត្រូវបានសាតាំងធ្វើឱ្យពុករលួយជាខ្លាំង ដែលពួកគេបានបំភ្លេចព្រះជាម្ចាស់។ ពួកគេត្រូវបានសាតាំងធ្វើឱ្យខ្វាក់ភ្នែក និងមិនដឹងទាល់តែសោះថាមានព្រះជាម្ចាស់នៅលើស្ថានសួគ៌។ នៅក្នុងដួងចិត្តរបស់អ្នករាល់គ្នា អ្នកសុទ្ធតែថ្វាយបង្គំរូបបដិមាករ និងថ្វាយបង្គំសាតាំង តើអ្នកមិនទាបថោកខ្លាំង និងមិនមែនជាមនុស្សអន់ថយខ្លាំងទេឬអី? អ្នកគឺជាសាច់ឈាមទាបថោកជាងគេ គ្មានសេរីភាពផ្ទាល់ខ្លួនឡើយ ហើយអ្នករងទុក្ខវេទនាយ៉ាងខ្លាំង។ អ្នករាល់គ្នាក៏ជាមនុស្សដែលមានកម្រិតទាបជាងគេនៅក្នុងសង្គមនេះផងដែរ ដោយគ្មានសេរីភាពខាងជំនឿសោះឡើយ។ ខាងក្នុងនេះ គឺមាននូវខ្លឹមសារសំខាន់នៃការធ្វើកិច្ចការលើអ្នករាល់គ្នា។ ការបំពេញកិច្ចការនៅថ្ងៃនេះចំពោះអ្នករាល់គ្នា ដែលជាកូនចៅរបស់ម៉ូអាប់ គឺមិនមែនដើម្បីធ្វើឱ្យអ្នករាល់គ្នាអាប់មុខមាត់ទេ ប៉ុន្តែដើម្បីបើកសម្ដែងនូវខ្លឹមសារសំខាន់នៃកិច្ចការនេះ។ សម្រាប់អ្នករាល់គ្នា កិច្ចការនេះគឺជាការលើកតម្កើងដ៏អស្ចារ្យ។ ប្រសិនបើមនុស្សម្នាក់មានហេតុផល និងមានការយល់ដឹងធ្លុះជ្រៅ ពួកគេនឹងនិយាយថា៖ «ទូលបង្គំជាកូនចៅរបស់ម៉ូអាប់ ពិតជាគ្មានតម្លៃនឹងទទួលបានការលើកតម្កើងដ៏អស្ចារ្យបែបនេះពីព្រះជាម្ចាស់ ឬព្រះពរដ៏អស្ចារ្យបែបនេះឡើយ។ ចំពោះគ្រប់ការដែលទូលបង្គំធ្វើ និងនិយាយ និងបើតាមឋានៈនិងតម្លៃរបស់ទូលបង្គំ នោះទូលបង្គំគ្មានតម្លៃអ្វីនឹងត្រូវទទួលបានព្រះពរដ៏អស្ចារ្យពីព្រះជាម្ចាស់ឡើយ។ ពួកសាសន៍អ៊ីស្រាអែល មានសេចក្ដីស្រឡាញ់ដ៏អស្ចារ្យចំពោះព្រះជាម្ចាស់ ហើយព្រះគុណដែលពួកគេមាន គឺទ្រង់បានប្រទានដល់ពួកគេ ប៉ុន្តែឋានៈរបស់ពួកគេ គឺខ្ពស់ជាងឋានៈរបស់ពួកទូលបង្គំ។ អ័ប្រាហាំ បានលះបង់យ៉ាងខ្លាំងចំពោះព្រះជាម្ចាស់ ហើយពេត្រុសក៏បានលះបង់យ៉ាងខ្លាំងចំពោះព្រះយេស៊ូវដែរ ការលះបង់របស់ពួកគាត់ គឺច្រើនជាងការលះបង់របស់ពួកទូលបង្គំរាប់រយដងទៅទៀត។ ផ្អែកតាមសកម្មភាពរបស់ពួកទូលបង្គំ ពួកទូលបង្គំពិតជាគ្មានតម្លៃទាល់តែសោះក្នុងការទទួលបានព្រះគុណពីព្រះជាម្ចាស់»។ ការបម្រើរបស់មនុស្សទាំងនេះនៅក្នុងប្រទេសចិន មិនអាចនាំមកដល់ព្រះជាម្ចាស់បានឡើយ។ វាគឺជារឿងអាម៉ាស់បំផុត។ ការដែលពេលនេះអ្នកអរសប្បាយនឹងព្រះគុណរបស់ព្រះជាម្ចាស់ គឺសុទ្ធតែជាការលើកតម្កើងរបស់ព្រះជាម្ចាស់! តើពេលណាដែលអ្នករាល់គ្នាស្វែងរកកិច្ចការរបស់ព្រះជាម្ចាស់? តើពេលណាដែលអ្នកលះបង់ជីវិតរបស់អ្នកថ្វាយដល់ព្រះជាម្ចាស់? តើពេលណាដែលអ្នកបានលះបង់គ្រួសាររបស់អ្នក ឪពុកម្ដាយរបស់អ្នក និងកូនចៅរបស់អ្នក? គ្មានអ្នកណាម្នាក់ដែលបានលះបង់តម្លៃដ៏អស្ចារ្យអ្វីឡើយ! ប្រសិនបើព្រះវិញ្ញាណបរិសុទ្ធមិនបាននាំអ្នកចេញមកក្រៅទេ តើមានអ្នករាល់គ្នាប៉ុន្មាននាក់ដែលអាចលះបង់គ្រប់សព្វបែបយ៉ាងនេះបាន? អ្នកបានដើរតាមរហូតដល់សព្វថ្ងៃនេះ ដោយការបង្ខិតបង្ខំ និងការគំរាមកំហែង។ តើការលះបង់របស់អ្នករាល់គ្នាមាននៅទីណា? តើការស្ដាប់បង្គាប់របស់អ្នករាល់គ្នាស្ថិតនៅទីណា? ផ្អែកតាមទង្វើរបស់អ្នករាល់គ្នា អ្នករាល់គ្នាគួរណាស់តែត្រូវបានបំផ្លាញជាយូរមកហើយ តែអ្នករាល់គ្នាត្រូវបានសម្អាតឱ្យស្អាត។ តើអ្វីដែលធ្វើឱ្យអ្នករាល់គ្នាមានលក្ខណៈសម្បត្តិនឹងអរសប្បាយនឹងព្រះគុណដ៏អស្ចារ្យនេះ? អ្នកគ្មានតម្លៃសូម្បីបន្តិចសោះ! ក្នុងចំណោមអ្នករាល់គ្នា តើនរណាបានក្រាលផ្លូវផ្ទាល់ខ្លួន? ក្នុងចំណោមអ្នករាល់គ្នា តើនរណាបានស្វែងរកផ្លូវត្រឹមត្រូវដោយខ្លួនឯង? អ្នកទាំងអស់គ្នាសុទ្ធតែជាមនុស្សខ្ជិលច្រអូស ល្មោភស៊ី និងស្វែងរកតែសេចក្ដីសុខស្រួល! តើអ្នកគិតថា អ្នករាល់គ្នាអស្ចារ្យមែនទេ? តើអ្នកត្រូវអួតអាងអំពីអ្វីដែរ? សូម្បីតែការមិនទទួលស្គាល់ថា អ្នករាល់គ្នាគឺជាកូនចៅរបស់ម៉ូអាប់ក្ដី តើសារជាតិរបស់អ្នករាល់គ្នា ឬកំណើតរបស់អ្នករាល់គ្នា មិនមែនជាប្រភេទខ្ពង់ខ្ពស់ដែរឬទេ? សូម្បីតែការមិនទទួលស្គាល់ថា អ្នករាល់គ្នាជាកូនចៅរបស់គាត់ក្ដី តើអ្នករាល់គ្នាទាំងអស់មិនសុទ្ធតែជាកូនចៅរបស់ម៉ូអាប់សុទ្ធសាធទេឬអី? តើការពិតនេះអាចកែប្រែបានទេ? តើការបើកបង្ហាញពីលក្ខណៈរបស់អ្នករាល់គ្នាពេលនេះ មិនមែនជាការបង្ហាញខុសពីការពិតទេឬអី? មើលពីភាពជាកញ្ជះគេរបស់អ្នករាល់គ្នា ជីវិតរបស់អ្នករាល់គ្នា និងអត្តចរិតរបស់អ្នករាល់គ្នាចុះ តើអ្នកមិនដឹងថា អ្នករាល់គ្នាជាមនុស្សទាបជាងគេបំផុតក្នុងចំណោមមនុស្សដែលទាបថោកនេះទេឬ? តើអ្នកត្រូវអួតអាងអំពីអ្វីដែរ? ចូរសម្លឹងមើលពីតួនាទីរបស់អ្នកនៅក្នុងសង្គមនេះចុះ។ តើអ្នករាល់គ្នាមិនស្ថិតនៅក្នុងកម្រិតទាបថោកជាងគេបំផុតទេឬអី? តើអ្នករាល់គ្នាគិតថា ខ្ញុំមានព្រះបន្ទូលមិនត្រឹមត្រូវមែនទេ? អ័ប្រាហាំលះបង់ដាក់ថ្វាយនូវអ៊ីសាក់ តើអ្នករាល់គ្នាបានលះបង់ដាក់ថ្វាយអ្វីខ្លះ? យ៉ូបបានលះបង់ថ្វាយនូវរបស់គ្រប់សព្វសារពើ តើអ្នករាល់គ្នាបានលះបង់ថ្វាយអ្វីខ្លះ? មានមនុស្សជាច្រើនដែលបានលះបង់ជីវិតរបស់ពួកគេ បានក្រាបក្បាលចុះ និងបង្ហូរឈាមរបស់ពួកគេដើម្បីស្វែងរកផ្លូវពិត។ តើអ្នករាល់គ្នាបានលះបង់តម្លៃនោះហើយឬនៅ? បើប្រៀបធៀបទៅ អ្នកគ្មានលក្ខណៈសម្បត្តិទាល់តែសោះក្នុងការអរសប្បាយនឹងព្រះគុណដ៏អស្ចារ្យបែបនេះ។ តើវាខុសមែនទេដែលអ្នករាល់គ្នាត្រូវនិយាយថា អ្នករាល់គ្នាគឺជាកូនចៅរបស់ម៉ូអាប់នោះ? ចូរកុំគិតថាខ្លួនឯងខ្ពស់ខ្លាំងពេក។ អ្នកគ្មានអ្វីត្រូវអួតអាងនោះទេ។ សេចក្ដីសង្គ្រោះដ៏ធំធេងបែបនេះ ព្រះគុណដ៏ធំធេងបែបនេះ ត្រូវប្រទានដល់អ្នករាល់គ្នាដោយសេរី។ អ្នករាល់គ្នាមិនបានលះបង់អ្វីឡើយ ក៏ប៉ុន្តែអ្នកអរសប្បាយនឹងព្រះគុណដោយសេរី។ តើអ្នករាល់គ្នាមិនមានអារម្មណ៍អៀនខ្មាសទេឬអី? តើនេះគឺជាផ្លូវត្រូវចំពោះអ្វីដែលអ្នករាល់គ្នាបានស្វែងរក និងបានរកឃើញដោយខ្លួនឯងមែនទេ? តើវាមិនមែនព្រះវិញ្ញាណបរិសុទ្ធដែលបង្ខំឱ្យអ្នករាល់គ្នាឱ្យទទួលយកវាទេមែនទេ? អ្នករាល់គ្នាមិនធ្លាប់មានដួងចិត្តដែលស្វែងរកនោះទេ ហើយកាន់តែគ្មានដួងចិត្តដែលស្វែងរក និងស្រេកឃ្លានចង់បានសេចក្ដីពិតទៅទៀត។ អ្នកគ្រាន់តែបានអង្គុយចុះ និងត្រេកអរនឹងសេចក្ដីពិតតែប៉ុណ្ណោះ អ្នកបានទទួលនូវសេចក្ដីពិត ដោយគ្មានចំណាយកម្លាំងបន្តិចសោះ។ តើអ្នកមានសិទ្ធិអ្វីត្រូវរអ៊ូរទាំ? តើអ្នកគិតថា អ្នកមានតម្លៃខ្លាំងជាងគេបំផុតមែនទេ? ប្រៀបធៀបជាមួយអស់អ្នកដែលបានលះបង់ជីវិតរបស់ពួកគេ និងបានបង្ហូរឈាមរបស់ពួកគេ តើអ្នករាល់គ្នាត្រូវរអ៊ូរទាំអំពីរឿងអ្វីដែរ? ការបំផ្លាញអ្នករាល់គ្នាក្នុងពេលនេះ នឹងត្រឹមត្រូវ និងស្របតាមច្បាប់ធម្មជាតិ! អ្នករាល់គ្នាគ្មានជម្រើសអ្វីផ្សេងក្រៅពីការស្ដាប់បង្គាប់ និងធ្វើតាមនោះទេ។ អ្នករាល់គ្នា គ្មានតម្លៃអ្វីទាល់តែសោះ! ភាគច្រើននៃអ្នកក្នុងចំណោមអ្នករាល់គ្នា ត្រូវត្រាស់ហៅចេញមក ប៉ុន្តែប្រសិនបើមជ្ឈដ្ឋានរបស់អ្នកមិនបង្ខំអ្នកទេ ឬប្រសិនបើអ្នករាល់គ្នាមិនត្រូវបានត្រាស់ហៅទេ អ្នករាល់គ្នានឹងមិនអាចចេញមកក្រៅបានឡើយ។ តើនរណាដែលសុខចិត្តយកការលះបង់បែបនេះ? តើនរណាដែលសុខចិត្តលះបង់សេចក្ដីរីករាយខាងសាច់ឈាម? អ្នកសុទ្ធតែជាមនុស្សដែលអរសប្បាយដោយសេចក្ដីលោភលន់នៅក្នុងភាពស្រណុកស្រួល និងស្វែងរកជីវិតមួយដ៏ហឺហា! អ្នករាល់គ្នាបានទទួលព្រះពរដ៏អស្ចារ្យនេះ តើមានអ្វីផ្សេងទៀតដែលអ្នកចង់និយាយដែរឬទេ? តើអ្នករាល់គ្នាមានការរអ៊ូរទាំអំពីអ្វី? អ្នកត្រូវបានអនុញ្ញាតឱ្យអរសប្បាយនឹងព្រះពរដ៏អស្ចារ្យនេះ និងព្រះគុណដ៏អស្ចារ្យបំផុតនៅស្ថានសួគ៌ ហើយកិច្ចការដែលមិនធ្លាប់ធ្វើពីមុននៅលើផែនដី គឺត្រូវបានបើកសម្ដែងឱ្យអ្នករាល់គ្នាឃើញនៅថ្ងៃនេះ។ តើនេះមិនមែនជាព្រះពរទេឬអី? អ្នកត្រូវបានវាយផ្ចាលនៅក្នុងថ្ងៃនេះ គឺដោយសារអ្នកបានទទឹងទាស់នឹងព្រះជាម្ចាស់ និងបះបោរទាស់នឹងទ្រង់។ ដោយសារការវាយផ្ចាលនេះ អ្នករាល់គ្នាបានឃើញពីព្រះគុណនិងសេចក្ដីស្រឡាញ់ ហើយជាងនេះ អ្នកនៅបន្តឃើញពីសេចក្ដីសុចរិតនិងភាពបរិសុទ្ធរបស់ទ្រង់។ ដោយសារការវាយផ្ចាលនេះ និងដោយសារភាពស្មោកគ្រោករបស់មនុស្ស អ្នករាល់គ្នាបានឃើញព្រះចេស្តាដ៏អស្ចារ្យរបស់ព្រះជាម្ចាស់ ហើយអ្នកបានឃើញពីភាពបរិសុទ្ធ និងភាពអស្ចារ្យរបស់ទ្រង់។ តើនេះមិនមែនជាសេចក្ដីពិតដែលកម្រជាងគេបំផុតទេឬអី? តើនេះមិនមែនជាជីវិតមួយដែលមានន័យទេឬ? កិច្ចការដែលព្រះជាម្ចាស់ធ្វើ គឺពោរពេញទៅដោយអត្ថន័យខ្លឹមសារ! ហេតុនេះ កាលណាតួនាទីរបស់អ្នករាល់គ្នាកាន់តែទាប នោះវាកាន់តែបញ្ជាក់ថា អ្នកត្រូវបានព្រះជាម្ចាស់លើកឱ្យខ្ពស់ ហើយកាន់តែបញ្ជាក់អំពីតម្លៃដ៏អស្ចារ្យនៃកិច្ចការរបស់ទ្រង់ចំពោះអ្នករាល់គ្នានៅថ្ងៃនេះ។ វាគឺជាកំណប់ទ្រព្យដែលពុំអាចកាត់ថ្លៃបាន ដែលមិនអាចរកបាននៅកន្លែងណាផ្សេងទៀតឡើយ! ជាច្រើនសម័យកាលមកហើយ គ្មាននរណាម្នាក់ធ្លាប់បានទទួលនូវសេចក្ដីសង្គ្រោះដ៏អស្ចារ្យបែបនេះទេ។ ការពិតដែលតួនាទីរបស់អ្នកទាបបែបនេះបង្ហាញថា សេចក្ដីសង្គ្រោះរបស់ព្រះជាម្ចាស់អស្ចារ្យខ្លាំងប៉ុនណា ហើយវាបង្ហាញថា ព្រះជាម្ចាស់គឺមានសេចក្ដីស្មោះត្រង់ចំពោះមនុស្ស ទ្រង់សង្គ្រោះ ទ្រង់មិនបំផ្លាញមនុស្សឡើយ។

ប្រជាជនចិន មិនធ្លាប់ជឿលើព្រះជាម្ចាស់ឡើយ។ ពួកគេមិនធ្លាប់បម្រើព្រះយេហូវ៉ាឡើយ និងមិនធ្លាប់បម្រើព្រះយេស៊ូវដែរ។ ពួកគេគ្រាន់តែលុតជង្គង់ថ្វាយបង្គំ អុជធូប ដុតក្រដាសសែន និងថ្វាយបង្គំព្រះពុទ្ធ។ ពួកគេថ្វាយបង្គំរូបបដិមាករ ពួកគេសុទ្ធតែបះបោរខ្លាំងបំផុត។ ដូច្នេះ កាលណាឋានៈមនុស្សកាន់តែទាប វាកាន់តែបង្ហាញថា អ្វីដែលព្រះជាម្ចាស់ទទួលពីអ្នករាល់គ្នា គឺជាសិរីល្អកាន់តែច្រើន។ តាមទស្សនៈរបស់ពួកគេ មនុស្សខ្លះអាចនិយាយថា៖ «ព្រះជាម្ចាស់អើយ តើទ្រង់ធ្វើកិច្ចការអ្វីទៅ? ព្រះជាម្ចាស់ដ៏ឧត្តុង្គឧត្តម ព្រះជាម្ចាស់ដែលបរិសុទ្ធដូចជាទ្រង់បែបនេះ យាងមកដែនដីស្មោកគ្រោកនេះឬ? តើទ្រង់មិនគិតពីព្រះអង្គទ្រង់ទេឬអី? យើងខ្ញុំស្មោកគ្រោកខ្លាំងណាស់ ប៉ុន្តែតើទ្រង់សព្វព្រះទ័យនឹងគង់ជាមួយពួកទូលបង្គំដែរឬទេ? តើទ្រង់សព្វព្រះទ័យនឹងរស់នៅក្នុងចំណោមពួកទូលបង្គំដែរឬទេ? ពួកទូលបង្គំមានឋានៈតូចទាបខ្លាំងណាស់ ប៉ុន្តែតើទ្រង់សព្វព្រះទ័យនឹងប្រោសឱ្យពួកទូលបង្គំបានពេញខ្នាតដែរឬទេ? ហើយតើទ្រង់នឹងប្រើពួកទូលបង្គំជាគំរូ និងជាខ្នាតមែនទេ?» ខ្ញុំមានព្រះបន្ទូលថា៖ អ្នកមិនយល់ពីបំណងព្រះហឫទ័យរបស់ខ្ញុំឡើយ។ អ្នកមិនយល់ពីកិច្ចការដែលខ្ញុំចង់បំពេញនោះទេ ហើយអ្នកក៏មិនមិនយល់ពីនិស្ស័យរបស់ខ្ញុំដែរ។ ខ្លឹមសារសំខាន់នៃកិច្ចការដែលខ្ញុំនឹងត្រូវធ្វើ គឺហួសពីសមត្ថភាពរបស់អ្នកដើម្បីសម្រេចបាន។ តើកិច្ចការរបស់ខ្ញុំអាចស្របទៅតាមសញ្ញាណជាមនុស្សរបស់អ្នកបានដែរឬទេ? យោងទៅតាមសញ្ញាណរបស់មនុស្ស ខ្ញុំនឹងត្រូវកើតនៅក្នុងប្រទេសល្អមួយ ដើម្បីបង្ហាញថា ខ្ញុំមានឋានៈខ្ពង់ខ្ពស់ ដើម្បីបង្ហាញថា ខ្ញុំមានតម្លៃអស្ចារ្យ ដើម្បីបង្ហាញពីព្រះកិត្តិនាម ភាពបរិសុទ្ធ និងភាពអស្ចារ្យរបស់ខ្ញុំ។ ប្រសិនបើខ្ញុំត្រូវកើតនៅកន្លែងដែលគេស្គាល់ខ្ញុំ នៅក្នុងគ្រួសារខ្ពស់ខ្ពស់ ហើយប្រសិនបើខ្ញុំត្រូវមានតួនាទីនិងឋានៈខ្ពស់ ដូច្នេះ ខ្ញុំនឹងត្រូវគេប្រព្រឹត្តដាក់ដោយល្អប្រសើរហើយ។ នោះនឹងមិនមានប្រយោជន៍ដល់កិច្ចការរបស់ខ្ញុំឡើយ ហើយតើសេចក្ដីសង្គ្រោះដ៏អស្ចារ្យបែបនេះ នៅតែត្រូវបើកសម្ដែងដែរឬទេ? អស់អ្នកណាដែលមើលឃើញខ្ញុំ នឹងសុទ្ធតែស្ដាប់បង្គាប់ខ្ញុំ ហើយពួកគេនឹងមិនត្រូវប្រឡាក់ដោយភាពស្មោកគ្រោកឡើយ។ ខ្ញុំគប្បីត្រូវកើតនៅក្នុងកន្លែងប្រភេទនេះ។ នេះគឺជាអ្វីដែលអ្នករាល់គ្នាជឿ។ ប៉ុន្តែចូរគិតអំពីរឿងនេះ៖ តើព្រះជាម្ចាស់យាងមកផែនដីដើម្បីក្ដីសអរសប្បាយ ឬដើម្បីធ្វើការ? ប្រសិនបើខ្ញុំពិតជាត្រូវធ្វើការនៅកន្លែងងាយស្រួល និងស្រណុកបែបនេះមែន តើខ្ញុំអាចទទួលបានសិរីល្អរបស់ខ្ញុំដោយពេញលេញដោយរបៀបណា? តើខ្ញុំនឹងអាចយកឈ្នះលើសត្តនិករដែលខ្ញុំបង្កើតមកបានដែរឬទេ? នៅពេលព្រះជាម្ចាស់យាងមកកាន់ផែនដី ទ្រង់មិនមែនជាពិភពលោកឡើយ ហើយទ្រង់មិនក្លាយជាសាច់ឈាមដើម្បីអរសប្បាយនឹងលោកិយនេះឡើយ។ ទីកន្លែងដែលកិច្ចការនេះនឹងបើកសម្ដែងពីនិស្ស័យរបស់ទ្រង់ និងមានអត្ថន័យបំផុត គឺជាកន្លែងដែលទ្រង់ចាប់កំណើត។ មិនថាដែនដីនោះបរិសុទ្ធ ឬស្មោកគ្រោកទេ ហើយមិនថាទ្រង់បំពេញកិច្ចការនៅកន្លែងណាទេ ទ្រង់គឺបរិសុទ្ធ។ គ្រប់យ៉ាងនៅក្នុងលោកិយនេះ ត្រូវទ្រង់បង្កើតឡើងមក បើទោះបីជាអ្វីទាំងអស់នោះត្រូវសាតាំងធ្វើឱ្យពុករលួចក្ដី។ ក៏ប៉ុន្តែ គ្រប់សព្វសារពើនៅតែជាកម្មសិទ្ធិរបស់ទ្រង់ របស់ទាំងនោះនៅតែស្ថិតក្នុងព្រះហស្ដរបស់ទ្រង់ដដែល។ ទ្រង់យាងមកកាន់ដែនដីស្មោកគ្រោក និងបំពេញកិច្ចការនៅទីនោះ ដើម្បីបើកសម្ដែងពីភាពបរិសុទ្ធរបស់ទ្រង់។ ទ្រង់ធ្វើបែបនេះ ក៏ដើម្បីតែជាប្រយោជន៍ដល់កិច្ចការរបស់ទ្រង់ដែរ ដែលមានន័យថា ទ្រង់បានអត់ទ្រាំនឹងភាពអាម៉ាស់យ៉ាងខ្លាំងដើម្បីបំពេញកិច្ចការបែបនេះ ដើម្បីសង្គ្រោះមនុស្សនៅដែនដីស្មោកគ្រោកនេះ។ កិច្ចការនេះត្រូវធ្វើដោយបែបនេះ ដើម្បីធ្វើទីបន្ទាល់ ដើម្បីជាប្រយោជន៍ដល់មនុស្សទាំងអស់។ អ្វីដែលកិច្ចការនោះបង្ហាញដល់មនុស្ស គឺជាសេចក្ដីសុចរិតរបស់ព្រះជាម្ចាស់ ហើយវាជាការប្រសើរបើអាចបង្ហាញពីភាពឧត្តុង្គឧត្តមរបស់ព្រះជាម្ចាស់បាន។ ព្រះចេស្តា និងភាពទៀងត្រង់របស់ទ្រង់ ត្រូវបង្ហាញនៅក្នុងសេចក្ដីសង្គ្រោះដល់ក្រុមមនុស្សជាន់ទាបដែលអ្នកដទៃមើលងាយ។ ការដែលកើតនៅលើដែនដីស្មោកគ្រោក មិនសុទ្ធតែបង្ហាញថា ទ្រង់ទាបថោកនោះទេ។ វាគ្រាន់តែបង្ហាញឱ្យសត្តនិករទាំងអស់ឃើញនូវភាពអស្ចារ្យរបស់ទ្រង់ និងសេចក្ដីស្រឡាញ់ដ៏ពិតប្រាកដរបស់ទ្រង់ចំពោះមនុស្សប៉ុណ្ណោះ។ កាលណាទ្រង់កាន់តែធ្វើបែបនេះ នោះវាកាន់តែបើកសម្ដែងនូវសេចក្ដីស្រឡាញ់ដ៏បរិសុទ្ធរបស់ទ្រង់ សេចក្ដីស្រឡាញ់ដែលគ្មានទោសកំហុសរបស់ទ្រង់ចំពោះមនុស្ស។ ព្រះជាម្ចាស់បរិសុទ្ធ និងចរិត។ បើទោះបីជាទ្រង់កើតនៅលើដែនដីស្មោកគ្រោក ហើយបើទោះបីជាទ្រង់រស់នៅជាមួយមនុស្សទាំងនោះដែលពោរពេញទៅដោយភាពស្មោកគ្រោកក្ដី គឺដូចជាព្រះយេស៊ូវបានរស់នៅជាមួយពួកមានបាបនៅក្នុងយុគសម័យនៃព្រះគុណក្ដី តើគ្រប់ផ្នែកនៃកិច្ចការរបស់ទ្រង់ គឺដើម្បីតែជាប្រយោជន៍ដល់ការរួចផុតជីវិតរបស់មនុស្សតែប៉ុណ្ណោះមែនទេ? តើមិនមែនបែបនេះទេឬដែលមនុស្សអាចទទួលបានសេចក្ដីសង្គ្រោះដ៏អស្ចារ្យនេះ? កាលពីពីរពាន់ឆ្នាំមុន ទ្រង់បានរស់នៅជាមួយអ្នកមានអំពើបាបអស់រយៈពេលជាច្រើនឆ្នាំ។ នោះគឺដើម្បីជាប្រយោជន៍ដល់ការប្រោសលោះ។ សព្វថ្ងៃនេះ ទ្រង់កំពុងរស់នៅក្នុងក្រុមមនុស្សស្មោកគ្រោក និងទាបថោក។ នេះគឺដើម្បីជាប្រយោជន៍ដល់សេចក្ដីសង្គ្រោះ។ តើគ្រប់កិច្ចការទាំងអស់របស់ទ្រង់ មិនមែនដើម្បីជាប្រយោជន៍ដល់អ្នករាល់គ្នាដែលជាមនុស្សទេឬអី? ប្រសិនបើមិនមែនដើម្បីសង្គ្រោះមនុស្សទេ តើហេតុអ្វីទ្រង់នឹងត្រូវរស់នៅ និងរងទុក្ខជាមួយពួកមានបាបអស់រយៈពេលជាច្រើនឆ្នាំ ក្រោយពីបានកើតនៅក្នុងស្នូកនោះ? ហើយប្រសិនបើមិនមែនដើម្បីសង្គ្រោះមនុស្សទេ តើហេតុអ្វីទ្រង់ត្រូវត្រឡប់មកជាសាច់ឈាមជាលើកទីពីរ ដោយកើតនៅក្នុងដែនដីដែលពួកអារក្សប្រមូលផ្ដុំគ្នា និងត្រូវរស់នៅជាមួយមនុស្សដែលត្រូវបានសាតាំងធ្វើឱ្យពុករលួយដល់ឆ្អឹងនេះធ្វើអ្វី? តើព្រះជាម្ចាស់មិនស្មោះត្រង់ទេមែនទេ? តើផ្នែកណានៃកិច្ចការរបស់ទ្រង់មិនមែនធ្វើដើម្បីជាប្រយោជន៍ដល់មនុស្សនោះ? តើចំណែកណាដែលមិនធ្វើដើម្បីជាប្រយោជន៍ដល់វាសនារបស់អ្នករាល់គ្នានោះ? ព្រះជាម្ចាស់បរិសុទ្ធ រឿងនេះមិនប្រែប្រួលនោះទេ! ទ្រង់មិនកខ្វក់ដោយសារភាពស្មោកគ្រោកឡើយ បើទោះបីជាទ្រង់បានយាងមកកាន់ដែនដីស្មោកគ្រោកនេះក្ដី។ អ្វីទាំងអស់នេះ អាចមានន័យត្រឹមថា សេចក្ដីស្រឡាញ់របស់ព្រះជាម្ចាស់ចំពោះមនុស្ស គឺគ្មានភាពអាត្មានិយមសោះឡើយ ហើយទុក្ខវេទនានិងភាពអាម៉ាស់ដែលទ្រង់ជួបប្រទះ គឺពិតជាធំធេងខ្លាំងណាស់! តើអ្នករាល់គ្នាមិនដឹងថាទ្រង់ជួបការអាម៉ាស់ខ្លាំងបែបណាទេឬ ដើម្បីតែប្រយោជន៍ដល់អ្នករាល់គ្នា និងដើម្បីជាប្រយោជន៍ដល់វាសនារបស់អ្នករាល់គ្នា? ក្រៅពីការសង្គ្រោះមនុស្សពូកែៗ ឬកូនអ្នកមាន និងគ្រួសារមានអំណាច ទ្រង់បានជ្រើសរើសសង្គ្រោះអ្នកដែលទាបថោក និងត្រូវគេមើលងាយ។ តើអ្វីទាំងអស់នេះ មិនមែនជាភាពបរិសុទ្ធរបស់ទ្រង់ទេឬអី? តើអ្វីទាំងអស់នេះ មិនមែនជាសេចក្ដីសុចរិតរបស់ទ្រង់ទេឬអី? ដើម្បីជាប្រយោជន៍ដល់ការរួចផុតជីវិតរបស់មនុស្សគ្រប់គ្នា ទ្រង់នឹងសុខចិត្តកើតនៅលើដែនដីស្រោកគ្រោក និងរងការអាម៉ាស់សព្វគ្រប់បែបយ៉ាង។ ព្រះជាម្ចាស់ គឺពិតជាក់ស្ដែង ទ្រង់ពុំបានបំពេញកិច្ចការដោយខុសឆ្គងនោះទេ។ តើគ្រប់ដំណាក់កាលនៃកិច្ចការនេះមិនមែនធ្វើក្នុងលក្ខណៈជាក់ស្ដែងទេឬ? បើទោះបីជាមនុស្សគ្រប់គ្នាសុទ្ធតែមួលបង្កាច់ទ្រង់ និងនិយាយថាទ្រង់គង់នៅលើតុជាមួយពួកមានបាប បើទោះបីជាមនុស្សទាំងអស់សុទ្ធតែសើចចំអកទ្រង់ និងនិយាយថាទ្រង់រស់នៅជាមួយកូននៃសេចក្ដីស្រោកគ្រោក ថាទ្រង់រស់នៅជាមួយមនុស្សទាបថោកបំផុតក្ដី ក៏ទ្រង់នៅតែបន្តបរិច្ចាគអង្គទ្រង់ដោយមិនអាត្មានិយមឡើយ ហើយទ្រង់នៅតែត្រូវមនុស្សបដិសេធដដែល។ តើការរងទុក្ខវេទនាដែលទ្រង់បានស៊ូទ្រាំ មិនធំធេងជាងទុក្ខវេទនារបស់អ្នករាល់គ្នាទេឬអី? តើកិច្ចការដែលទ្រង់បំពេញ មិនច្រើនជាងតម្លៃដែលអ្នករាល់គ្នាបានលះបង់ទេឬអី? អ្នករាល់គ្នាបានកើតនៅក្នុងដែនដីស្មោកគ្រោក ក៏ប៉ុន្តែអ្នកបានទទួលនូវភាពបរិសុទ្ធរបស់ព្រះជាម្ចាស់។ អ្នកកើតនៅលើដែនដីមួយដែលអារក្សប្រមូលផ្ដុំគ្នា ក៏ប៉ុន្តែអ្នកទទួលនូវការការពារយ៉ាងអស្ចារ្យ។ តើអ្នករាល់គ្នាមានជម្រើសអ្វីខ្លះ? តើអ្នករាល់គ្នាមានការរអ៊ូរទាំអំពីអ្វី? តើទុក្ខវេទនាដែលទ្រង់បានស៊ូទ្រាំ មិនច្រើនជាងទុក្ខវេទនាដែលអ្នករាល់គ្នាបានស៊ូទ្រាំទេឬអី? ទ្រង់បានយាងមកកាន់ផែនដី និងមិនដែលអរសប្បាយនឹងសេចក្ដីអំណរក្នុងពិភពមនុស្សឡើយ។ ទ្រង់ស្អប់ខ្ពើមរឿងទាំងនោះណាស់។ ព្រះជាម្ចាស់មិនបានយាងមកផែនដីដើម្បីឱ្យមនុស្សចាត់ទុកទ្រង់ជារបស់ខាងរូបីឡើយ ហើយទ្រង់ក៏មិនដែលយាងមកដើម្បីត្រេកអរនឹងអាហារ សម្លៀកបំពាក់ និងគ្រឿងតុបតែងរបស់មនុស្សដែរ។ ទ្រង់មិនដែលយកព្រះទ័យទុកដាក់ចំពោះរឿងទាំងអស់នេះនោះទេ។ ទ្រង់បានយាងមកផែនដីដើម្បីរងទុក្ខសម្រាប់មនុស្ស មិនមែនដើម្បីអរសប្បាយនឹងសំណាងលោកីយ៍នេះឡើយ។ ទ្រង់យាងមកដើម្បីរងទុក្ខវេទនា ដើម្បីបំពេញកិច្ចការ និងដើម្បីបំពេញផែនការគ្រប់គ្រងរបស់ទ្រង់។ ទ្រង់មិនបានជ្រើសរើសកន្លែងល្អ រស់នៅក្នុងស្ថានទូត ឬសណ្ឋាគារប្រណិតនោះទេ ហើយទ្រង់ក៏មិនមានបាវបម្រើដើម្បីរង់ចាំទ្រង់ដែរ។ ផ្អែកតាមអ្វីដែលអ្នករាល់គ្នាបានឃើញ តើអ្នករាល់គ្នាមិនដឹងថាតើទ្រង់មកបំពេញកិច្ចការ ឬមកអរសប្បាយទេមែនទេ? តើភ្នែករបស់អ្នករាល់គ្នាមើលមិនឃើញទេឬអី? តើទ្រង់បានប្រទានដល់អ្នករាល់គ្នាច្រើនប៉ុនណា? ប្រសិនបើទ្រង់ពិតជាបានចាប់កំណើតនៅកន្លែងស្រណុកសុខស្រួលមែន តើទ្រង់នឹងអាចទទួលបានសិរីល្អដែរឬទេ? តើទ្រង់នឹងអាចបំពេញកិច្ចការបានដែរឬទេ? តើការដែលទ្រង់ធ្វើបែបនេះ នឹងមានប្រយោជន៍សំខាន់អ្វីទៅ? តើទ្រង់នឹងអាចយកឈ្នះលើមនុស្សទាំងស្រុងបានទេ? តើទ្រង់នឹងអាចសង្គ្រោះមនុស្សពីដែនដីស្មោកគ្រោកបានដែរឬទេ? តាមសញ្ញាណរបស់មនុស្ស គេសួរថា៖ «ដោយសារព្រះជាម្ចាស់បរិសុទ្ធ តើហេតុអ្វីបានជាទ្រង់ប្រសូត្រនៅកន្លែងស្មោកគ្រោករបស់ពួកទូលបង្គំទៅវិញ? ទ្រង់ស្អប់ខ្ពើម និងមិនសព្វព្រះទ័យមនុស្សស្មោកគ្រោកឡើយ។ ទ្រង់មិនចូលចិត្តការទទឹងទាស់របស់ពួកទូលបង្គំ និងការបះបោររបស់ពួកទូលបង្គំទេ ដូច្នេះ តើហេតុអ្វីបានជាទ្រង់រស់នៅជាមួយពួកទូលបង្គំ? ទ្រង់គឺជាព្រះជាម្ចាស់ដ៏ឧត្តុង្គឧត្តម។ ទ្រង់អាចចាប់កំណើតនៅគ្រប់ទីកន្លែងបាន ដូច្នេះតើហេតុអ្វីបានជាទ្រង់ត្រូវមកកើតនៅដែនដីស្មោកគ្រោកនេះវិញ? ទ្រង់វាយផ្ចាល និងជំនុំជម្រះពួកទូលបង្គំជារៀងរាល់ថ្ងៃ ហើយទ្រង់ជ្រាបច្បាស់ថា ពួកទូលបង្គំជាកូនចៅរបស់ម៉ូអាប់ ដូច្នេះតើហេតុអ្វីទ្រង់នៅបន្តរស់នៅក្នុងចំណោមពួកទូលបង្គំទៀត? តើហេតុអ្វីបានទ្រង់កើតនៅក្នុងគ្រួសារដែលជាកូនចៅរបស់ម៉ូអាប់? តើហេតុអ្វីបានទ្រង់ធ្វើយ៉ាងដូច្នេះ?» គំនិតរបស់អ្នករាល់គ្នាដែលគិតបែបនេះ គឺមិនមានហេតុផលទាល់តែសោះ! មានតែកិច្ចការបែបនេះទេដែលអនុញ្ញាតឱ្យមនុស្សមើលឃើញពីភាពអស្ចារ្យរបស់ទ្រង់ ការបន្ទាបខ្លួន និងភាពលាក់កំបាំងរបស់ទ្រង់។ ទ្រង់សុខចិត្តលះបង់អ្វីគ្រប់យ៉ាងដើម្បីតែប្រយោជន៍ដល់កិច្ចការរបស់ទ្រង់ ហើយទ្រង់បានរងទុក្ខវេទនាដើម្បីជាប្រយោជន៍ដល់កិច្ចការរបស់ទ្រង់។ ទ្រង់បំពេញកិច្ចការដើម្បីជាប្រយោជន៍ដល់មនុស្ស ហើយបន្ថែមលើនេះ ដើម្បីយកឈ្នះលើសាតាំង ដែលធ្វើឱ្យគ្រប់សត្តនិករទាំងអស់អាចចុះចូលនៅក្រោមអំណាចត្រួតត្រារបស់ទ្រង់។ មានតែកិច្ចការនេះទេដែលមានអត្ថន័យ និងមានតម្លៃនោះ។ ប្រសិនបើកូនចៅរបស់យ៉ាកុប បានកើតនៅក្នុងប្រទេសចិន នៅលើដែនដីនេះ ហើយពួកគេគឺជាអ្នករាល់គ្នា ដូច្នេះ តើកិច្ចការដែលត្រូវធ្វើចំពោះអ្នករាល់គ្នានឹងមានសារៈសំខាន់អ្វី? តើសាតាំងនឹងនិយាយដូចម្តេច? សាតាំងនឹងនិយាយថា៖ «ពួកគេភ័យខ្លាចចំពោះទ្រង់កាលពីពេលមុន ពួកគេបានស្ដាប់បង្គាប់ទ្រង់តាំងពីដើមដំបូងមក ហើយពួកគេគ្មានប្រវត្តិក្បត់ទ្រង់ឡើយ។ ពួកគេមិនមែនជាមនុស្សដែលខ្មៅងងឹត ទាបថោក និងអន់ថយខ្លាំងជាងគេបំផុតឡើយ»។ ប្រសិនបើកិច្ចការនោះ គឺពិតជាត្រូវធ្វើដោយបែបនេះមែន តើនរណានឹងអាចជឿលើកិច្ចការនេះបានទៅ? នៅក្នុងសាកលលោកទាំងមូល ប្រជាជនចិន គឺជាប្រជាជនដែលអន់ថយខ្លាំងជាងគេបំផុត។ ពួកគេកើតមកទាបថោក មានសេចក្ដីសុចរិតតិចតួច។ ពួកគេមានប្រាជ្ញាអន់ខ្សោយ និងស្ពឹកស្រពន់ ហើយពួកគេទាបថោកអាប់ឱនខ្លាំងណាស់។ ពួកគេជោគជាំទៅដោយនិស្ស័យរបស់សាតាំង ភាពស្មោកគ្រោក និងប្រាសចាកសីលធម៌។ អ្នករាល់គ្នាសុទ្ធតែមាននិស្ស័យសាតាំងទាំងអស់នេះ។ នៅពេលកិច្ចការនេះត្រូវបញ្ចប់ មនុស្សនឹងបណ្ដេញនិស្ស័យពុករលួយទាំងអស់នេះ និងអាចស្ដាប់បង្គាប់តាមទាំងស្រុង ហើយត្រូវប្រោសឱ្យបានពេញខ្នាត។ មានតែផលផ្លែនៃកិច្ចការនេះប៉ុណ្ណោះ ទើបជាទីសម្គាល់នៃសត្តនិករនេះ! តើអ្នកយល់ថាអ្វីទៅជាទីបន្ទាល់? តាមពិតទៅ តើទីបន្ទាល់ត្រូវកើតមកដោយរបៀបណា? កិច្ចការប្រភេទនេះ បានធ្វើឱ្យអ្នករាល់គ្នាធ្លាក់ខ្លួនជាវត្ថុសម្រាប់ឆ្លុះបញ្ចាំង ក៏ដូចជារបស់ដែលត្រូវបម្រើគេ។ បន្ថែមលើនេះ កិច្ចការនេះបានធ្វើឱ្យអ្នកធ្លាក់ទៅជារបស់នៃសេចក្ដីសង្គ្រោះ។ សព្វថ្ងៃនេះ អ្នកជារាស្រ្តរបស់ព្រះជាម្ចាស់។ ក្រោយមក អ្នកនឹងជាក្លាយជាគំរូ និងជាខ្នាត។ នៅក្នុងកិច្ចការនេះ អ្នករាល់គ្នាដើរតួនាទីផ្សេងៗជាច្រើន ហើយចុងបញ្ចប់ អ្នកនឹងក្លាយជាកម្មវត្ថុនៃសេចក្ដីសង្គ្រោះ។ មនុស្សជាច្រើន មានភាពអវិជ្ជមានដោយសារបញ្ហានេះ។ តើពួកគេមិនខ្វាក់ភ្នែកទាំងស្រុងទេឬអី? អ្នកមើលអ្វីមិនច្បាស់នោះទេ! គ្រាន់តែការត្រាស់ហៅអ្នក តើហួសហេតុសម្រាប់អ្នកមែនទេ? តើអ្នកដឹងថានិស្ស័យសុចរិតរបស់ព្រះជាម្ចាស់គឺជាអ្វីដែរទេ? តើអ្នកដឹងថាសេចក្ដីសង្គ្រោះរបស់ព្រះជាម្ចាស់គឺជាអ្វីដែរទេ? តើអ្នកដឹងថាសេចក្ដីស្រឡាញ់របស់ព្រះជាម្ចាស់គឺជាអ្វីដែរទេ? អ្នកគ្មានសេចក្ដីស្មោះត្រង់ទាល់តែសោះ! នៅពេលគេនិយាយល្អដាក់ អ្នកក៏សប្បាយចិត្ត។ នៅពេលគេនិយាយអាក្រក់ដាក់ អ្នកក៏មិនសុខចិត្ត រួចក៏ដកខ្លួនថយ។ តើអ្នកគឺជាអ្វីទៅ? អ្នកមិនមែនកំពុងដេញតាមផ្លូវពិតសោះឡើយ! ឈប់ស្វែងរកផ្លូវត្រូវទៀតទៅ វាគួរឱ្យអាម៉ាស់ខ្លាំងណាស់! តើវាមិនមែនជាទីសម្គាល់នៃភាពអាម៉ាស់ ដែលជារបស់មិនសំខាន់ គ្របដណ្ដប់លើអ្នកនោះ?

អ្នកគប្បីរៀនស្វែងយល់ពីខ្លួនឯងបន្តិច។ ចូរកុំចាត់ទុកថាខ្លួនឯងខ្ពស់ខ្លាំងពេក ហើយចូរកុំស្រមៃចង់ទៅស្ថានសួគ៌ គ្រាន់ស្វែងរកការយកឈ្នះនៅលើផែនដីនេះទៅតាមភារកិច្ចបានហើយ។ ចូរកុំគិតពីក្ដីសុបិន្តរវើរវាយ ដែលមិនមានសោះនោះ! ប្រសិនបើនរណាម្នាក់និយាយអ្វីដូចខាងក្រោម ទាំងអស់នោះគឺជាសម្ដីរបស់មនុស្សម្នាក់ដែលមានការតាំងចិត្ត និងមានសេចក្ដីអង់អាចក្លាហាន៖ «បើទោះបីជាទូលបង្គំជាកូនចៅរបស់ម៉ូអាប់ក្ដី ក៏ទូលបង្គំសុខចិត្តខិតខំដើម្បីព្រះជាម្ចាស់ដែរ។ ទូលបង្គំនឹងបែរខ្នងដាក់ដូនតាជំនាន់ដើមរបស់ទូលបង្គំ! គាត់បានបង្កើតទូលបង្គំមក និងបានជាន់ឈ្លីទូលបង្គំ ហើយទូលបង្គំបានរស់នៅក្នុងភាពងងឹតរហូតមកទល់សព្វថ្ងៃនេះ។ សព្វថ្ងៃនេះ ព្រះជាម្ចាស់បានដោះលែងទូលបង្គំ ហើយទូលបង្គំបានឃើញព្រះអាទិត្យនៃស្ថានសួគ៌។ តាមរយៈការបើកបង្ហាញពីព្រះជាម្ចាស់ ចុងក្រោយទូលបង្គំបានឃើញថា ទូលបង្គំជាកូនចៅរបស់ម៉ូអាប់។ កាលពីមុន នៅពេលទូលបង្គំពាក់បង្ហៀរសេះ ហើយទូលបង្គំមិនដឹងថាព្រះជាម្ចាស់បានបំពេញកិច្ចការច្រើនដូច្នេះសោះ ដ្បិតទូលបង្គំត្រូវបានសាតាំងកញ្ចាស់បិតបាំងភ្នែកមើលពុំឃើញ។ ទូលបង្គំនឹងបែរខ្នងដាក់វា និងធ្វើឱ្យវាអាម៉ាស់ទាំងស្រុង!» ដូច្នេះ តើអ្នករាល់គ្នាមានការតាំងចិត្តបែបនេះដែរឬទេ? ទោះបីជាការពិតថា អ្នករាល់គ្នាម្នាក់ៗមើលទៅដូចជាមនុស្សក្ដី ក៏អ្នកឃ្លាតចេញកាន់តែឆាប់ជាងអ្នកផ្សេង ហើយអ្នករាល់គ្នា ងាយនឹងប៉ះពាល់ចិត្តពីបញ្ហានេះច្រើនជាងគេបំផុត។ ដរាបណាមានការលើកឡើងថា អ្នករាល់គ្នាជាកូនចៅរបស់ម៉ូអាប់ មាត់របស់អ្នកវៀចទៅជាបូញមាត់។ តើនេះមិនមែនជានិស្ស័យរបស់សត្វជ្រូកទេឬអី? អ្នកគ្មានតម្លៃសោះ។ អ្នកនឹងលះបង់ជីវិតរបស់អ្នកដើម្បីជាប្រយោជន៍ដល់កេរ្តិ៍ឈ្មោះ និងសំណាងរបស់អ្នក! អ្នកប្រហែលជាមិនចង់ក្លាយជាកូនចៅរបស់ម៉ូអាប់នោះទេ ប៉ុន្តែតើនេះមិនមែនជាអ្នកទេឬអី? ខ្ញុំកំពុងមានបន្ទូលក្នុងពេលសព្វថ្ងៃនេះថាអ្នកគឺបែបនេះ ហើយអ្នកត្រូវទទួលស្គាល់ចំណុចនេះ។ ខ្ញុំមិនមានបន្ទូលផ្ទុយពីការពិតឡើយ។ មនុស្សខ្លះអវិជ្ជមានដោយសារបញ្ហានេះ ប៉ុន្តែតើមានអ្វីដែលត្រូវអវិជ្ជមានដែរឬទេ? តើអ្នកក៏មិនមែនជាកូនចៅនៃនាគដ៏ធំមានសម្បុរក្រហមទេឬ? តើវាមិនយុត្តិធម៌ទេឬដែលត្រូវនិយាយថា អ្នកគឺជាកូនចៅរបស់ម៉ូអាប់នោះ? ចូរពិនិត្យមើលអ្វីដែលអ្នកកំពុងស្ដែងចេញ ខាងក្នុងនិងខាងក្រៅ។ ពីក្បាលដល់ចុងជើងរបស់អ្នក គ្មានអ្វីដែលមានតម្លៃក្នុងការកោតសរសើរនោះទេ។ ភាពខុសសីលធម៌ ភាពស្មោកគ្រោក ភាពខ្វាក់ ភាពទទឹងទាស់ ភាពបះបោរ តើទាំងអស់នេះមិនសុទ្ធតែជាចំណែកនៃនិស្ស័យរបស់អ្នកទេឬអី? អ្នកតែងតែរស់នៅក្នុងដែនដីនៃភាពខុសសីលធម៌ ហើយអ្នកមិនឃាត់អំពើអាក្រក់មិនឱ្យកើតមាននោះទេ។ តើអ្នកគិតថា អ្នកបរិសុទ្ធអស្ចារ្យណាស់មែនទេ។ ចូរពិនិត្យមើលអ្វីៗទាំងអស់ដែលអ្នកបានធ្វើ ហើយអ្នកនៅតែអរសប្បាយនឹងខ្លួនឯង។ តើអ្វីខ្លះដែលអ្នកបានធ្វើដែលមានតម្លៃគួរកោតសរសើរនោះ? អ្នកដូចជាសត្វអ៊ីចឹង។ អ្នកគ្មានភាពជាមនុស្សឡើយ! អ្នកជាប់ចិត្តនឹងសត្វ និងរស់នៅក្នុងគំនិតអាក្រក់ និងប្រាសចាកសីលធម៌។ តើអ្នករាល់គ្នានៅខ្វះខាតច្រើនប៉ុនណា? អ្នកយល់ថា អ្នករាល់គ្នាគឺជាកូនចៅនៃនាគដ៏ធំមានសម្បុរក្រហម ហើយអ្នកសុខចិត្តធ្វើការបម្រើ ប៉ុន្តែក្រោយមក នៅពេលដែលគេនិយាយថា អ្នកគឺជាកូនចៅម៉ូអាប់ អ្នកប្រែជាអវិជ្ជមាន។ តើនេះមិនមែនជាការពិតទេឬអី? វាគឺដូចគ្នាដែលអ្នកកើតចេញពីម្ដាយ និងឪពុករបស់អ្នកដែរ មិនថាពួកគាត់អាក្រក់យ៉ាងណានោះទេ អ្នកនៅតែកើតចេញពីពួកគាត់ដដែល។ បើទោះបីជាអ្នកស្វែងរកម្ដាយចិញ្ចឹម និងចាកចេញពីផ្ទះរបស់អ្នកក្ដី តើអ្នកមិននៅតែជាកូនចៅរបស់ឪពុកម្ដាយអ្នកទេឬអី? តើការពិតអាចផ្លាស់ប្ដូរបានដែរឬទេ? តើខ្ញុំបានដៅសញ្ញាឱ្យអ្នកជាកូនចៅរបស់ម៉ូអាប់នេះដោយគ្មានមូលហេតុឬ? មនុស្សខ្លះនិយាយថា៖ «តើទ្រង់មិនអាចហៅទូលបង្គំអ្វីផ្សេងទេមែនទេ?» ខ្ញុំមានព្រះបន្ទូលថា៖ «ចុះប្រសិនបើខ្ញុំហៅអ្នកថាវត្ថុសម្រាប់ឆ្លុះបញ្ចាំងវិញ?» នោះពួកគេក៏មិនសុខចិត្តធ្វើជាវត្ថុសម្រាប់ឆ្លុះបញ្ចាំងដែរ។ ដូច្នេះ តើអ្នកសុខចិត្តធ្វើជាអ្វីវិញ? ជាវត្ថុសម្រាប់ឆ្លុះបញ្ចាំង ជាអ្នកស៊ីឈ្នួល តើនេះមិនមែនជាលក្ខណៈរបស់អ្នករាល់គ្នាទេឬអី? តើអ្នកនឹងជ្រើសរើសអ្វីផ្សេងទៀត? តើអ្នកមិនមែនជាមនុស្សដែលកើតចេញពីប្រទេសនៃនាគដ៏ធំមានសម្បុរក្រហមទេមែនទេ? មិនថាអ្នកនិយាយថា អ្នកជាកូនរបស់ដេវីឌឬអត់នោះ វាពុំមែនជាការពិតឡើយ។ តើនេះគឺជាអ្វីដែលអ្នកជ្រើសរើសសម្រាប់ខ្លួនឯងមែនទេ? តើអ្នកអាចជ្រើសរើសឈ្មោះល្អដែលអ្នកចូលចិត្តសម្រាប់ខ្លួនឯងបានដែរឬទេ? តើកូនចៅរបស់នាគដ៏ធំមានសម្បុរក្រហមដែលបានលើកឡើងមកនេះ មិនមែនជាមនុស្សពុករលួយទេឬអី? សម្រាប់អ្នកស៊ីឈ្នួល តើអ្នករាល់គ្នាក៏មិនមែនជាមនុស្សពុករលួយទេឬអី? ប្រភេទ និងគំរូដែលត្រូវបានយកឈ្នះ ដែលត្រូវបានលើកឡើងមកនេះ តើពួកគេមិនមែនជាអ្នករាល់គ្នាទេឬអី? តើផ្លូវនៃការប្រោសឱ្យបានគ្រប់លក្ខណ៍មិនមែននិយាយសំដៅសម្រាប់អ្នករាល់គ្នាទេឬអី? អស់អ្នកណាដែលត្រូវវាយផ្ចាល និងជំនុំជម្រះ គឺជាមនុស្សដូចជាអ្នករាល់គ្នានេះ។ តើអស់អ្នកដែលត្រូវបានប្រោសឱ្យគ្រប់លក្ខណ៍នៅពេលក្រោយមក មិនមែនជាមនុស្សមួយចំនួនក្នុងចំណោមអ្នករាល់គ្នាទេមែនទេ? តើឈ្មោះនេះនៅតែមានបញ្ហាទៀតមែនទេ? អ្នករាល់គ្នាគ្មានដឹងខ្យល់អ្វីសោះ។ តើអ្នកមិនអាចមើលរបស់កំប៉ិចកំប៉ុកឱ្យបានច្បាស់លាស់ទេឬអី? អ្នកពុំបានដឹងថា នរណាជាកូនចៅរបស់នរណានោះទេ ប៉ុន្តែខ្ញុំដឹងច្បាស់ណាស់ ហើយខ្ញុំនឹងប្រាប់អ្នករាល់គ្នាឱ្យបានដឹង។ ការដែលអាចទទួលស្គាល់វានៅថ្ងៃនេះ គឺគ្មានបញ្ហាអ្វីនោះទេ។ មិនត្រូវមានអារម្មណ៍តូចទាបខ្លាំងពេកទេ។ កាលណាអ្នកកាន់តែអវិជ្ជមាន និងដកថយ នោះវាកាន់តែបញ្ជាក់ថា អ្នកជាកូនចៅរបស់សាតាំងខ្លាំងឡើងៗ។ នៅពេលអ្នកឱ្យមនុស្សមួយចំនួនស្ដាប់ទំនុកតម្កើង ពួកគេនិយាយថា៖ «តើកូនចៅរបស់ម៉ូអាប់អាចស្ដាប់ទំនុកតម្កើងបានដែរឬទេ? ទូលបង្គំនឹងមិនស្ដាប់ទេ ទូលបង្គំគ្មានលក្ខណៈសម្បត្តិគ្រប់គ្រាន់ឡើយ!» ប្រសិនបើអ្នកឱ្យពួកគេច្រៀង ពួកគេនិយាយថា៖ «ប្រសិនបើកូនចៅរបស់ម៉ូអាប់ច្រៀង តើព្រះជាម្ចាស់សព្វព្រទ័យនឹងសណ្ដាប់ដែរឬទេ? ព្រះជាម្ចាស់ស្អប់ខ្ពើមទូលបង្គំ។ ទូលបង្គំពិតជាអៀនខ្មាសខ្លាំងណាស់ដែលត្រូវទៅចំពោះព្រះជាម្ចាស់ ហើយទូលបង្គំមិនអាចធ្វើទីបន្ទាល់ថ្វាយទ្រង់បានឡើយ។ ទូលបង្គំនឹងមិនច្រៀងនោះទេ ហើយព្រះជាម្ចាស់នឹងមិនត្រូវរំខាននៅពេលទ្រង់ស្ដាប់ឮចម្រៀងនោះ»។ តើនេះមិនមែនជាផ្លូវអវិជ្ជមានដើម្បីដោះស្រាយនឹងបញ្ហានេះទេឬ? ក្នុងនាមជាសត្តនិករមួយដែលបានបង្កើតមក អ្នកកើតមកនៅក្នុងដែនដីនៃភាពខុសសីលធម៌ ហើយអ្នកជាកូនរបស់នាគដ៏ធំមានសម្បុរក្រហម ជាកូនចៅរបស់ម៉ូអាប់។ អ្នកគប្បីបែរខ្នងដាក់ដូនតារបស់អ្នក និងត្រូវបែរខ្នងដាក់សាតាំងកញ្ចាស់។ មានតែមនុស្សម្នាក់ដែលធ្វើបែបនេះប៉ុណ្ណោះ ទើបជាមនុស្សម្នាក់ដែលចង់បានព្រះជាម្ចាស់ដោយពិតប្រាកដ។

កាលពីដើមដំបូងឡើយ នៅពេលខ្ញុំប្រទានដល់អ្នករាល់គ្នានូវឋានៈជារាស្រ្តរបស់ព្រះជាម្ចាស់ អ្នករាល់គ្នាលោតចុះ លោតឡើង ដោយក្ដីអរសប្បាយជាងអ្នកដទៃផ្សេងទៀត។ ក៏ប៉ុន្តែឱ្យតែខ្ញុំមានព្រះបន្ទូលថា អ្នកគឺជាកូនចៅរបស់ម៉ូអាប់ តើអ្នកមានអារម្មណ៍យ៉ាងណាដែរ? អ្នករាល់គ្នាឃ្លាតឆ្ងាយ! តើកម្ពស់របស់អ្នកនៅត្រង់ណា? គំនិតរបស់អ្នករាល់គ្នាអំពីឋានៈ គឺខ្លាំងក្លាពេកហើយ! មនុស្សភាគច្រើនមិនអាចលើកខ្លួនឯងឡើងបានទេ។ មនុស្សខ្លះទៅធ្វើការរកស៊ី ហើយអ្នកខ្លះទៀតទៅធ្វើការ។ ឱ្យតែខ្ញុំមានព្រះបន្ទូលថា អ្នកជាកូនចៅរបស់ម៉ូអាប់ នោះអ្នកទាំងអស់សុទ្ធតែចង់រត់ចេញ។ តើនេះគឺជាទីបន្ទាល់ដែលអ្នកធ្វើសម្រាប់ព្រះជាម្ចាស់ ដែលអ្នករាល់គ្នាស្រែកឮៗពេញមួយថ្ងៃនេះមែនទេ? តើសាតាំងនឹងជឿដោយរបៀបនេះមែនទេ? តើនេះមិនមែនជាទីសម្គាល់នៃសេចក្ដីអាម៉ាស់ទេមែនទេ? តើអ្នករាល់គ្នាមានប្រយោជន៍ដើម្បីប្រើប្រាស់បានអ្វីខ្លះ? អ្នកទាំងអស់គ្នាសុទ្ធតែជាសំរាម! តើការរងទុក្ខវេទនាប្រភេទណា ដែលអ្នករាល់គ្នាបានឆ្លងកាត់ ដែលអ្នកមានអារម្មណ៍ខុសឆ្គងខ្លាំង? អ្នករាល់គ្នាគិតថា ពេលណាព្រះជាម្ចាស់បានធ្វើទារុណកម្មអ្នករាល់គ្នាដល់កម្រិតណាមួយ នោះទ្រង់នឹងសប្បាយព្រះទ័យ គឺហាក់ដូចជាទ្រង់យាងមកដោយមានបំណងចង់ដាក់ទោសអ្នករាល់គ្នាអ៊ីចឹង ហើយបន្ទាប់ពីដាក់ទោស និងបំផ្លាញអ្នករាល់គ្នា នោះកិច្ចការរបស់ទ្រង់នឹងត្រូវបញ្ចប់។ តើនេះគឺជាអ្វីដែលខ្ញុំបានមានបន្ទូលមែនទេ? តើអ្នកមិនគិតដូច្នេះដោយសារអ្នករាល់គ្នាខ្វាក់ភ្នែកទេឬអី? តើដោយសារអ្នករាល់គ្នាខ្លួនឯង មិនបានខិតខំធ្វើឱ្យបានល្អ ឬថាខ្ញុំដាក់ទោសអ្នករាល់គ្នាតាមគម្រោងការមែនទេ? ខ្ញុំមិនដែលធ្វើបែបនេះទេ នោះគឺជាអ្វីដែលអ្នករាល់គិតចំពោះខ្លួនឯង។ ខ្ញុំមិនធ្លាប់ដែលគិតថាត្រូវធ្វើបែបនេះទាល់តែសោះ ហើយខ្ញុំក៏មិនដែលមានបំណងដូច្នេះដែរ។ ប្រសិនបើខ្ញុំពិតជាចង់បំផ្លាញអ្នករាល់គ្នាមែន តើខ្ញុំនឹងត្រូវការរងទុក្ខវេទនាបែបនេះធ្វើអ្វី? ប្រសិនបើខ្ញុំពិតជាចង់បំផ្លាញអ្នករាល់គ្នាមែន តើខ្ញុំត្រូវការនិយាយជាមួយអ្នករាល់គ្នាដោយស្មោះត្រង់បែបនេះធ្វើអ្វី? បំណងព្រះហឫទ័យរបស់ខ្ញុំគឺបែបនេះ៖ នៅពេលដែលខ្ញុំសង្គ្រោះអ្នករាល់គ្នា នោះនឹងដល់ពេលដែលខ្ញុំអាចសម្រាកបានហើយ។ កាលណាអ្នកមានឋានៈកាន់តែទាប ពួកគេកាន់តែជំទាស់នឹងសេចក្ដីសង្ក្រោះរបស់ខ្ញុំ។ កាលណាអ្នកកាន់តែអាចចូលទៅបានយ៉ាងសកម្ម នោះអ្នកនឹងកាន់តែមានសេចក្ដីសុខ។ កាលណាអ្នករាល់គ្នាឃ្លាតកាន់តែឆ្ងាយ នោះខ្ញុំកាន់តែអន់ព្រះទ័យ។ អ្នករាល់គ្នាតែងតែចង់ពើងទ្រូង និងចង់បានបល្ល័ង្ក ខ្ញុំសូមប្រាប់អ្នករាល់គ្នាចុះថា នោះគឺមិនមែនជាផ្លូវនៃការសង្គ្រោះអ្នករាល់គ្នាពីភាពស្មោកគ្រោកឡើយ។ ការស្រមើលស្រមៃអង្គុយលើបល្ល័ង្ក មិនអាចធ្វើឱ្យអ្នករាល់គ្នាបានគ្រប់លក្ខណ៍ឡើយ។ នោះមិនមែនជាការពិតឡើយ។ ខ្ញុំមានបន្ទូលថា អ្នកគឺជាកូនចៅរបស់ម៉ូអាប់ ហើយអ្នកមិនសប្បាយចិត្តឡើយ។ អ្នកនិយាយថា៖ «ប្រសិនបើទ្រង់ឱ្យទូលបង្គំធ្លាក់ចូលទៅក្នុងរណ្ដៅដ៏សែនជ្រៅ ទូលបង្គំនឹងមិនធ្វើទីបន្ទាល់សម្រាប់ទ្រង់ឡើយ ឬរងទុក្ខសម្រាប់ទ្រង់ឡើយ»។ តើការធ្វើបែបនោះ នឹងមិនជំទាស់នឹងខ្ញុំទេឬអី? តើវានឹងមានប្រយោជន៍ដល់អ្នកក្នុងការធ្វើបែបនេះដែរឬទេ? ខ្ញុំបានប្រទានព្រះគុណដល់អ្នកយ៉ាងច្រើន តើអ្នកភ្លេចហើយមែនទេ? អ្នករាល់គ្នាបានបោះបង់ និងលេងសើចចំពោះដួងហឫទ័យរបស់ព្រះជាម្ចាស់ ដែលដូចជាម្ដាយដែលគួរឱ្យស្រឡាញ់។ តើនឹងមានផលលំបាកអ្វីខ្លះចំពោះអ្នក? ខ្ញុំនឹងមិនបង្ខំអ្នកទេ ប្រសិនបើអ្នកមិនធ្វើទីបន្ទាល់សម្រាប់ខ្ញុំ ប៉ុន្តែអ្នកគប្បីដឹងថា អ្នកនឹងក្លាយជាគោលដៅនៃការបំផ្លាញនៅទីបំផុត។ ប្រសិនបើខ្ញុំមិនទទួលបានទីបន្ទាល់ពីអ្នកទេ ខ្ញុំនឹងទទួលទីបន្ទាល់ពីមនុស្សដទៃ។ នោះមិនមែនជាបញ្ហាចំពោះខ្ញុំនោះទេ ប៉ុន្តែនៅទីបំផុត អ្នកនឹងសោកស្ដាយ ហើយនៅពេលនោះ អ្នកនឹងត្រូវធ្លាក់ចូលទៅក្នុងភាពងងឹតអស់កាលជាយូរមកហើយ។ ដូច្នេះ តើនរណានឹងអាចសង្គ្រោះអ្នកបាន? ចូរកុំគិតថា កិច្ចការនេះមិនអាចធ្វើបានដោយគ្មានអ្នកនោះ ការដែលមានអ្នក គឺមិនចំណេញច្រើនទេ ហើយការខ្វះអ្នក ក៏មិនខាតអ្វីដែរ។ ចូរកុំចាត់ទុកខ្លួនឯងថាមានកិត្តិយសខ្លាំងពេក។ ប្រសិនបើអ្នកមិនអាចដើរតាមខ្ញុំបានទេ វាបង្ហាញថា អ្នកគឺបះបោរ ហើយគ្មានអ្វីដែលគួរចង់បានពីក្នុងខ្លួនឯងឡើយ។ ប្រសិនបើអ្នកជាមនុស្សពូកែនិយាយ តើវាមិនមែនដោយសារអ្នកបានបំពាក់គំនិតរបស់អ្នក ដែលខ្ញុំបាននាំមកតាមរយៈកិច្ចការរបស់ខ្ញុំទេឬអី? តើមានអ្វីនៅក្នុងខ្លួនអ្នកដែលគួរកោតសរសើរ? មិនត្រូវឱ្យការស្រមើលស្រមៃរបស់អ្នករត់ទៅបាត់ជាមួយអ្នកឡើយ! ប្រសិនបើខ្ញុំមិនអាចទទួលបានសិរីល្អពីអ្នករាល់គ្នាដែលជាកូនចៅរបស់ម៉ូអាប់ទេ ខ្ញុំនឹងជ្រើសរើសក្រុមទីពីរ និងទីបីនៃកូនចៅរបស់ម៉ូអាប់សម្រាប់កិច្ចការរបស់ខ្ញុំរហូតដល់ខ្ញុំទទួលបានសិរីល្អយ៉ាងប្រាកដ។ ប្រសិនបើអ្នកមិនសុខចិត្តធ្វើទីបន្ទាល់សម្រាប់ខ្ញុំទេ ចូរអ្នកចេញឱ្យបាត់ទៅ! ខ្ញុំនឹងមិនបង្ខំអ្នកទេ! ចូរកុំគិតថា ខ្ញុំនឹងមិនអាចបោះជំហានទៅបានដោយគ្មានអ្នករាល់គ្នានោះ។ ការស្វែងរករបស់ត្រឹមត្រូវសម្រាប់កិច្ចការរបស់ខ្ញុំនៅក្នុងទឹកដីប្រទេសចិន គឺមិនបាច់ប្រឹងនោះទេ។ គ្មានអ្វីផ្សេងទៀតដែលអាចស្វែងរកបាននៅក្នុងដែនដីនេះទេ មនុស្សស្មោកគ្រោក ពុករលួយ គឺនៅគ្រប់ទីកន្លែងទាំង់អស់ ហើយកិច្ចការរបស់ខ្ញុំ អាចធ្វើបាននៅគ្រប់ទីកន្លែងទាំងអស់។ ចូរកុំមានមោទនភាពខ្លាំងពេក! មិនថាអ្នកមានមោទនភាពខ្លាំងបែបណាទេ តើអ្នកមិននៅតែជាកូននៃអំពើសាហាយស្មន់ទេឬអី? ចូរសម្លឹងមើលពីតម្លៃរបស់អ្នក តើអ្នកមានជម្រើសអ្វីផ្សេងទៀត? គ្រាន់តែអនុញ្ញាតឱ្យអ្នករស់នៅនេះ គឺជាការលើកតម្កើងយ៉ាងច្រើនពេកហើយ ដូច្នេះ តើអ្នកនៅអាចក្រអឺតក្រទមរឿងអ្វីទៀត? ប្រសសិនបើវាមិនមែនដើម្បីកិច្ចការរបស់ខ្ញុំដើម្បីបញ្ចប់សម័យកាលនេះទេ តើអ្នកនឹងមិនត្រូវធ្លាក់ទៅក្នុងកណ្ដាលគ្រោះមហន្តរាយធម្មជាតិ និងគ្រោះមហន្តរាយពីមនុស្សជាយូរមកហើយទេឬអី? តើអ្នកអាចនៅបន្តរស់នៅដោយសុខស្រួលបានទេ? អ្នកនៅតែបន្តតវ៉ាឥតឈប់ជុំវិញបញ្ហានេះ។ ដូចដែលខ្ញុំបានមានបន្ទូលហើយថា អ្នកគឺជាកូនចៅរបស់ម៉ូអាប់ អ្នកបានប៉ូញមាត់ជាយូរណាស់មកហើយ។ អ្នកមិនបានអប់រំខ្លួនឯងទេ អ្នកមិនបានអានព្រះបន្ទូលរបស់ព្រះជាម្ចាស់ទេ ហើយអ្នកមិនអាចឈរមើលមនុស្សនេះ ឬមនុស្សនោះបានឡើយ។ នៅពេលអ្នកឃើញមនុស្សដទៃមានការអប់រំ អ្នករំខានដល់ពួកគេ ហើយនិយាយបំបាក់ទឹកចិត្តគេ។ អ្នកមានសេចក្ដីក្លាហានខ្លះដែរ! អ្នកនិយាយថា៖ «តើការអប់រំបែបណាដែលកូនចៅរបស់ម៉ូអាប់អាចមាន? ខ្ញុំមិនខ្វាយខ្វល់នោះទេ»។ តើនេះមិនមែនជាពាក្យដែលសត្វនឹងត្រូវនិយាយទេឬ? តើអ្នកអាចរាប់ថាជាមនុស្សបានទេ? ខ្ញុំបានមានព្រះបន្ទូលដូច្នេះ ប៉ុន្តែវាមិនអាចសម្រេចអ្វីនៅក្នុងខ្លួនអ្នកបាននោះទេ។ តើខ្ញុំបានធ្វើកិច្ចការទាំងអស់នេះដោយអសារឥតការមែនទេ? តើខ្ញុំបានមានបន្ទូលទាំងអស់នេះដោយអសារឥតការមែនទេ? សូម្បីតែសត្វឆ្កែក៏បក់កន្ទុយរបស់វាដែរ។ មនុស្សបែបនេះ មិនល្អដូចជាសត្វឆ្កែផង! តើអ្នកមានតម្លៃនឹងហៅថាជាមនុស្សដែរឬទេ? នៅពេលខ្ញុំមានបន្ទូលពីកូនចៅរបស់ម៉ូអាប់ មនុស្សខ្លះបន្ទាបបន្ថោកខ្លួនឯងដោយចេតនា។ ពួកគេស្លៀកសម្លៀកបំពាក់ខុសគ្នាពីមនុស្សដទៃ ហើយមិនសូវស្អាតបាតដែលពួកគេមើលទៅមិនដូចជាមនុស្ស ហើយពួកគេរអ៊ូរទាំថា៖ «ទូលបង្គំជាកូនចៅរបស់ម៉ូអាប់។ ទូលបង្គំមិនល្អនោះទេ។ វាគឺជាការយល់សប្តិទាំងថ្ងៃដែលគិតចង់បានព្រះពរណាមួយនោះ។ តើកូនចៅរបស់ម៉ូអាប់អាចប្រោសឱ្យបានគ្រប់លក្ខណ៍ដែរឬទេ?» ឱ្យតែខ្ញុំបានមានព្រះបន្ទូលអំពីកូនចៅរបស់ម៉ូអាប់ មនុស្សភាគច្រើនលែងមានក្ដីសង្ឃឹមទៀតហើយ។ ពួកគេនិយាយថា៖ «ព្រះជាម្ចាស់មានបន្ទូលថា យើងគឺជាកូនចៅរបស់ម៉ូអាប់ តើនោះតំណាងឱ្យអ្វីដែរ? ចូរស្ដាប់ព្រះសូរសៀងដែលទ្រង់បានប្រើ វាមិនអាចដកវិញបានទេ! ពុំមានសេចក្ដីស្រឡាញ់នៅក្នុងព្រះបន្ទូលរបស់ទ្រង់ឡើយ។ តើយើងមិនមែនជាគោលដៅនៃការបំផ្លាញទេឬអី?» តើអ្នកបានភ្លេចអ្វីដែលបាននិយាយកាលពីមុនហើយមែនទេ? តើពាក្យថា «កូនចៅរបស់ម៉ូអាប់» គឺជារឿងតែមួយគត់ដែលអ្នកចាំបានក្នុងពេលនេះមែនទេ? នៅក្នុងសេចក្ដីពិត ព្រះបន្ទូលជាច្រើនគឺដើម្បីសម្រេចនូវឥទ្ធិពល ប៉ុន្តែព្រះបន្ទូលទាំងនោះ ក៏បើកសម្ដែងនូវការពិតផងដែរ។ មនុស្សភាគច្រើនមិនជឿលើរឿងនេះទេ។ អ្នកមិនសុខចិត្តរងទុក្ខដើម្បីខ្ញុំឡើយ។ អ្នកភ័យខ្លាចសេចក្ដីស្លាប់ និងតែងចង់គេចចេញ។ ប្រសិនបើអ្នកចង់ទៅ ខ្ញុំនឹងមិនបង្ខំឱ្យអ្នកឱ្យនៅនោះទេ ប៉ុន្តែខ្ញុំត្រូវប្រាប់អ្នកអំពីបញ្ហានេះឱ្យបានច្បាស់សិន។ មិនត្រូវរស់នៅពេញមួយជីវិតដោយអសារឥតការនោះទេ ហើយមិនត្រូវភ្លេចអ្វីៗដែលខ្ញុំបានមានបន្ទូលប្រាប់អ្នកកាលពីអតីតកាលឡើយ។ ក្នុងនាមជាសត្តនិករមួយដែលបានបង្កើតមក អ្នកគប្បីបំពេញភារកិច្ចក្នុងនាមជាសត្តនិករដែលបានបង្កើតមក។ មិនត្រូវធ្វើការប្រឆាំងនឹងសតិសម្បជញ្ញៈខ្លួនឯងឡើយ។ អ្វីដែលអ្នកគប្បីធ្វើ គឺត្រូវលះបង់ខ្លួនឯងថ្វាយដល់ព្រះអម្ចាស់ដែលបង្កើតសព្វសារពើ។ កូនចៅរបស់ម៉ូអាប់ ក៏ជាសត្តនិករដែលបានបង្កើតមកដែរ គឺគ្រាន់តែថា ពួកគេគឺជាវត្ថុសម្រាប់ឆ្លុះបញ្ចាំង ហើយពួកគេត្រូវបណ្ដាសា។ មិនថាជាអ្វីនោះទេ អ្នកនៅតែជាសត្តនិករដែលបានបង្កើតមកដដែល។ អ្នកនឹងមិនត្រូវឃ្លាតឆ្ងាយទេ ប្រសិនបើអ្នកនិយាយដូចនេះ៖ «បើទោះបីជាទូលបង្គំជាកូនចៅរបស់ម៉ូអាប់ក្ដី ទូលបង្គំបានទទួលនូវព្រះគុណរបស់ព្រះជាម្ចាស់យ៉ាងច្រើន ដែលទូលបង្គំត្រូវតែមានសតិសម្បជញ្ញៈខ្លះ។ ទូលបង្គំនឹងគ្រាន់តែទទួលស្គាល់ការពិតនេះ ប៉ុន្តែមិនរស់នៅជាមួយវាឡើយ។ បើទោះបីជាទូលបង្គំរងទុក្ខនៅក្នុងអូរនេះក្ដី ក៏ទូលបង្គំនឹងរងទុក្ខរហូតដល់ចុងបញ្ចប់ដែរ ហើយប្រសិនបើទូលបង្គំជាកូនចៅរបស់ម៉ូអាប់ នោះក៏តាមនេះចុះ។ ទូលបង្គំនឹងនៅតែដើរតាមរហូតដល់ទីបំផុត!» អ្នកត្រូវដើរតាមរហូតដល់ទីបំផុត។ ប្រសិនបើអ្នករត់គេច អ្នកនឹងពិតជាគ្មានក្ដីសង្ឃឹមទៅអនាគតឡើយ អ្នកនឹងត្រូវដើរនៅលើផ្លូវនៃការបំផ្លិចបំផ្លាញ។

គឺមានចំណុចល្អនៅក្នុងការដែលអ្នករាល់គ្នាជឿលើកំណើតដើមរបស់អ្នក ហើយការដែលអ្នករាល់គ្នាយល់ពីការពិតនេះ ជាប្រយោជន៍ដល់កិច្ចការនេះ។ បើមិនធ្វើដូច្នេះទេ លទ្ធផលដែលចង់បាន នឹងមិនអាចសម្រេចទៅបានឡើយ។ នេះគឺជាផ្នែកមួយនៃកិច្ចការនៃការយកឈ្នះ ហើយវាជាជំហានដ៏សំខាន់មួយនៅក្នុងកិច្ចការនេះ។ នោះគឺជាការពិត! កិច្ចការនេះ គឺដើម្បីដាស់វិញ្ញាណមនុស្សឱ្យភ្ញាក់ឡើង ដើម្បីដាស់ស្មារតីនៃសតិសម្បជញ្ញៈឱ្យភ្ញាក់ឡើង និងអនុញ្ញាតឱ្យពួកគេទទួលបានសេចក្ដីសង្រ្គោះដ៏អស្ចារ្យនេះ។ ប្រសិនបើនរណាម្នាក់មានសតិសម្បជញ្ញៈ ពួកគេនឹងអរព្រះគុណចំពោះព្រះជាម្ចាស់កាន់តែច្រើនឡើង នៅពេលពួកគេឃើញថាពួកគេមានឋានៈតូចទាប។ ពួកគេត្រូវកាន់ព្រះបន្ទូលរបស់ទ្រង់ដាក់ក្នុងដៃរបស់ពួកគេ ត្រូវប្រកាន់ខ្ជាប់នូវព្រះគុណដែលទ្រង់បានប្រទានដល់ពួកគេ ព្រមទាំងទួញសោក និងនិយាយថា៖ «ឋានៈរបស់ពួកទូលបង្គំតូចទាប ហើយពួកទូលបង្គំមិនបានទទួលអ្វីសោះនៅក្នុងពិភពលោកនេះ។ គ្មាននរណាម្នាក់សរសើរពួកទូលបង្គំដែលជាមនុស្សតូចទាបឡើយ។ ពួកទូលបង្គំត្រូវគេធ្វើទុក្ខបុកម្នេញនៅក្នុងទីស្រុកកំណើតរបស់ពួកទួលបង្គំ ប្ដីរបស់ពួកទូលបង្គំបដិសេធពួកទូលបង្គំ ប្រពន្ធរបស់ពួកទូលបង្គំជេរប្រមាថពួកទូលបង្គំ កូនចៅពួកទូលបង្គំមើលងាយពួកទូលបង្គំ ហើយនៅពេលពួកទូលបង្គំចាស់ទៅ កូនប្រសារស្រីរបស់ពួកទូលបង្គំ ក៏មិនធ្វើល្អដាក់ពួកទូលបង្គំដែរ។ ពួកទូលបង្គំរងទុក្ខវេទនាមិនតិចនោះទេ ហេតុនេះហើយ ពួកទូលបង្គំពេលនេះអរសប្បាយនឹងសេចក្ដីស្រឡាញ់ដ៏ធំធេងរបស់ព្រះជាម្ចាស់ខ្លាំងណាស់ គឺជាសំណាងល្អយ៉ាងក្រៃលែង! ប្រសិនបើព្រះជាម្ចាស់មិនបានសង្រ្គោះពួកទូលបង្គំទេ តើពួកទូលបង្គំអាចឃើញមនុស្សរងទុក្ខវេទនាយ៉ាងច្បាស់ៗបែបនេះដូចម្ដេចបាន? តើពួកទូលបង្គំនឹងមិននៅតែគ្មានគុណធម៌នៅក្នុងអំពើបាបនេះទេឬ? តើនេះមិនមែនជាការលើកតម្កើងពួកទូលបង្គំពីព្រះជាម្ចាស់ទេឬអី? ទូលបង្គំគឺជាមនុស្សតូចទាបជាងគេបំផុតម្នាក់ ហើយព្រះជាម្ចាស់បានលើកទូលបង្គំឱ្យខ្ពស់ត្រដែតឡើង។ បើទោះបីជាទូលបង្គំត្រូវបំផ្លាញក្ដី ក៏ទូលបង្គំនៅតែតបស្នងសេចក្ដីស្រឡាញ់របស់ទ្រង់វិញដែរ។ ព្រះជាម្ចាស់គិតគូរពួកទូលបង្គំយ៉ាងខ្លាំង ហើយទ្រង់មានព្រះបន្ទូលជាមួយពួកទូលបង្គំ ដែលជាមនុស្សតូចទាបនេះ ដោយផ្ទាល់ព្រះអង្គ។ ទ្រង់ចាប់កាន់ដៃទូលបង្គំដើម្បីបង្រៀនទូលបង្គំ។ ទ្រង់បានបញ្ចុកទូលបង្គំតាមព្រះឱស្ឋរបស់ទ្រង់។ ទ្រង់រស់នៅជាមួយទូលបង្គំ និងរងទុក្ខវេទនាជាមួយទូលបង្គំ។ បើទោះបីជាទ្រង់វាយផ្ចាលទូលបង្គំក្ដី តើទូលបង្គំអាចនិយាយអ្វីបាន? តើការត្រូវវាយផ្ចាល មិនមែនជាការលើកតម្កើងពីព្រះជាម្ចាស់ទេឬ? ទូលបង្គំត្រូវបានវាយផ្ចាល តែទូលបង្គំអាចមើលឃើញសេចក្ដីសុចរិតរបស់ទ្រង់។ ទូលបង្គំមិនអាចគ្មានសតិសម្បជញ្ញៈនោះទេ ទូលបង្គំត្រូវតែតបស្នងចំពោះសេចក្ដីស្រឡាញ់របស់ព្រះជាម្ចាស់។ ទូលបង្គំមិនអាចបះបោរប្រឆាំងនឹងព្រះជាម្ចាស់ទៀតបានឡើយ»។ និស្ស័យរបស់ព្រះជាម្ចាស់ និងឋានៈរបស់ទ្រង់ មិនដូចជានិស្ស័យនិងឋានៈរបស់មនុស្សឡើយ តែទុក្ខវេទនារបស់ទ្រង់គឺដូចគ្នា ហើយអាហារនិងសម្លៀកបំពាក់របស់ទ្រង់ ដូចគ្នា ប៉ុន្តែមនុស្សគ្រប់គ្នាសុទ្ធតែគោរពទ្រង់ នេះហើយគឺជាភាពខុសគ្នានោះ។ តើអ្វីផ្សេងទាំងអស់ដែលទ្រង់សព្វព្រះទ័យដូចគ្នានឹងមនុស្សដែរឬទេ? ដូច្នេះ តើអ្នករាល់គ្នាមានសិទ្ធិអ្វីនឹងសុំឱ្យព្រះជាម្ចាស់ធ្វើដាក់អ្នកដោយបែបណានោះ? ព្រះជាម្ចាស់បានស៊ូទ្រាំនឹងទុក្ខវេទនាដ៏ធំនេះ និងបានបំពេញកិច្ចការយ៉ាងអស្ចារ្យ ហើយអ្នករាល់គ្នាដែលតូចទាបជាងស្រមោច និងសត្វល្អិតផងនោះ ត្រូវបានលើកតម្កើងឱ្យខ្ពង់ខ្ពស់ឡើងនៅថ្ងៃនេះ។ ប្រសិនបើអ្នកមិនអាចតបស្នងចំពោះសេចក្ដីស្រឡាញ់របស់ព្រះជាម្ចាស់បានទេ តើសតិសម្បជញ្ញៈរបស់អ្នកមាននៅទីណា? មនុស្សខ្លះនិយាយចេញពីដួងចិត្តរបស់ពួកគេថា៖ «គ្រប់ពេលវេលាដែលទូលបង្គំគិតដល់ការចាកចេញពីទ្រង់ ភ្នែករបស់ទូលបង្គំពោរពេញដោយទឹកភ្នែក ហើយសតិសម្បជញ្ញៈរបស់ទូលបង្គំមានការចាក់ដោតដូចជាបន្លា។ ទូលបង្គំជំពាក់ព្រះជាម្ចាស់។ ទូលបង្គំមិនអាចធ្វើបែបនេះបានទេ។ ទូលបង្គំមិនអាចប្រព្រឹត្តដាក់ទ្រង់ដោយបែបនេះទេ។ ប្រសិនបើទូលបង្គំត្រូវស្លាប់ ហើយបើការស្លាប់នោះ ផ្ដល់សិរីល្អដល់កិច្ចការរបស់ទ្រង់ នោះទូលបង្គំនឹងសុខចិត្តស្លាប់ទាំងត្រេកអរ។ បើពុំដូច្នេះទេ បើទោះបីជាទូលបង្គំនៅរស់ក្ដី ក៏ទូលបង្គំគ្មានអារម្មណ៍ស្ងប់សុខដែរ»។ ចូរស្ដាប់ព្រះបន្ទូលទាំងអស់នេះ ព្រះបន្ទូលទាំងនេះ រៀបរាប់ពីភារកិច្ចដែលសត្តនិករដែលបានបង្កើតមកនេះ គប្បីអនុវត្តតាម។ ប្រសិនបើមនុស្សម្នាក់មាននិមិត្តបែបនេះនៅក្នុងខ្លួនពួកគេ ពួកគេនឹងក្លាយជាច្បាស់លាស់ និងគ្មានការព្រួយបារម្ភនៅក្នុងខ្លួនគេឡើយ។ ពួកគេនឹងច្បាស់លាស់អំពីកិច្ចការទាំងអស់នេះ។ អ្នកនឹងនិយាយថា៖ «ព្រះជាម្ចាស់ មិនមែនកំពុងធ្វើបាបទូលបង្គំឡើយ ហើយទ្រង់មិនកំពុងសើចចំអកដាក់ទូលបង្គំ ឬធ្វើឱ្យទូលបង្គំអាម៉ាស់មុខដោយចេតនាឡើយ។ បើទោះបីជាទ្រង់មានព្រះបន្ទូលអាក្រក់ខ្លះក្ដី ហើយព្រះបន្ទូលនោះចាក់ដោតដល់បេះដូងក្ដី ក៏ព្រះបន្ទូលនោះដើម្បីជាប្រយោជន៍ផ្ទាល់ខ្លួនរបស់ទូលបង្គំដែរ។ បើទោះបីជាទ្រង់មានព្រះបន្ទូលដោយគំរោះគំរើយក្ដី ក៏ទ្រង់នៅតែសង្គ្រោះទូលបង្គំ ហើយទ្រង់នៅតែយកព្រះទ័យគិតគូរដល់ចំណុចខ្សោយរបស់ទូលបង្គំដដែល។ ទ្រង់មិនបានប្រើការពិតដើម្បីដាក់ទោសទូលបង្គំឡើយ។ ទូលបង្គំជឿថា ព្រះជាម្ចាស់គឺជាសេចក្ដីសង្គ្រោះ»។ ប្រសិនបើអ្នកពិតជាមាននិមិត្តបែបនេះមែន អ្នកនឹងមិនរត់គេចចេញនោះទេ។ សតិសម្បជញ្ញៈរបស់អ្នក នឹងមិនដោះលែងអ្នកទេ ហើយការថ្លឹងថ្លែងនៃសតិសម្បជញ្ញៈនេះ នឹងប្រាប់អ្នកថា អ្នកមិនគួរប្រព្រឹត្តដាក់ព្រះជាម្ចាស់ដោយបែបនេះឡើយ។ អ្នកគិតពីព្រះគុណទាំងអស់ដែលអ្នកបានទទួល។ អ្នកបានស្ដាប់ឮព្រះបន្ទូលរបស់ខ្ញុំជាច្រើនហើយ តើអ្នកអាចស្ដាប់ព្រះបន្ទូលទាំងនោះដោយអសារឥតការបានដែរឬ? មិនថានរណាគេចទៅណានោះទេ អ្នកមិនអាចរត់គេចបានឡើយ។ មនុស្សដទៃទៀតមិនជឿឡើយ ប៉ុន្តែអ្នកត្រូវតែជឿ។ មនុស្សដទៃទៀតបានបះបង់ព្រះជាម្ចាស់ ប៉ុន្តែអ្នកត្រូវតែប្រកាន់ខ្ជាប់តាមព្រះជាម្ចាស់ និងធ្វើទីបន្ទាល់អំពីទ្រង់។ អ្នកដទៃបង្កាច់បង្ខូចព្រះជាម្ចាស់ ប៉ុន្តែអ្នកមិនអាចធ្វើបានទេ។ មិនថាព្រះជាម្ចាស់មិនសណ្ដោសប្រណីចំពោះអ្នកបែបណានោះទេ អ្នកនៅតែត្រូវធ្វើត្រឹមត្រូវនៅចំពោះទ្រង់ជានិច្ច។ អ្នកគប្បីតបស្នងចំពោះសេចក្ដីស្រឡាញ់របស់ទ្រង់ ហើយអ្នកត្រូវតែមានសតិសម្បជញ្ញៈ ដោយសារព្រះជាម្ចាស់មិនមានកំហុសអ្វីឡើយ។ ទ្រង់បានរងការអាម៉ាស់យ៉ាងខ្លាំងរួចទៅហើយ ដោយបានយាងពីស្ថានសួគ៌មកកាន់ផែនដី ដើម្បីបំពេញកិច្ចការក្នុងចំណោមមនុស្សលោក។ ទ្រង់គឺបរិសុទ្ធ គ្មានភាពស្មោកគ្រោកសូម្បីតែបន្តិច។ ការដែលយាងមកកាន់ដែនដីស្មោកគ្រោកនេះ តើទ្រង់បានរងការអាម៉ាស់ច្រើនប៉ុនណា? ទ្រង់បានធ្វើការចំពោះអ្នក ដើម្បីតែប្រយោជន៍របស់អ្នករាល់គ្នា។ ប្រសិនបើអ្នកប្រព្រឹត្តដាក់ទ្រង់ដោយគ្មានសតិសម្បជញ្ញៈ នោះស្លាប់មុនអាយុទៅប្រសើរជាង!

ពេលបច្ចុប្បន្ននេះ មនុស្សភាគច្រើនខ្វះខាតនូវទិដ្ឋភាពនៃនិមិត្តបែបនេះ។ ពួកគេពិតជាមិនអាចយល់ពីកិច្ចការនេះបានឡើយ និងមិនដឹងថាព្រះជាម្ចាស់សព្វព្រះទ័យចង់សម្រេចបានអ្វីតាមរយៈកិច្ចការនេះឡើយ។ ជាពិសេសអស់អ្នកដែលមានការយល់ច្រឡំ វាហាក់ដូចជាពួកគេបានចូលទៅក្នុងផ្លូវស្មុគស្មាញខ្វាត់ខ្វែង និងវង្វេងផ្លូវក្រោយពីបត់បានប៉ុន្មានផ្លូវរួចមក។ ប្រសិនបើអ្នកពន្យល់ពីគោលបំណងនៃផែនការគ្រប់គ្រងរបស់ព្រះជាម្ចាស់យ៉ាងលម្អិតដល់ពួកគេ ពួកគេនឹងមិនក្លាយជាច្រឡំបល់ឡើយ។ មនុស្សជាច្រើនមិនអាចយល់បានឡើយ ហើយជឿថា កិច្ចការរបស់ព្រះជាម្ចាស់ គឺដើម្បីធ្វើទារុណកម្មលើមនុស្ស។ ពួកគេពុំយល់អំពីព្រះប្រាជ្ញាញាណនិងការអស្ចារ្យនៃកិច្ចការរបស់ទ្រង់ឡើយ ហើយពួកគេពុំយល់ថា កិច្ចការរបស់ទ្រង់គឺដើម្បីបើកសម្ដែងពីព្រះចេស្ដាដ៏អស្ចារ្យរបស់ទ្រង់ និងដើម្បីសង្គ្រោះមនុស្សលោកឡើយ។ ពួកគេពុំយល់អំពីអ្វីទាំងអស់នេះឡើយ។ ពួកគេគ្រាន់តែឃើញថាតើពួកគេមានក្ដីសង្ឃឹមទៅអនាគតឬអត់ ថាតើពួកគេនឹងអាចចូលទៅកាន់ស្ថានសួគ៌បានឬអត់។ ពួកគេនិយាយថា៖ «កិច្ចការរបស់ព្រះជាម្ចាស់ គឺតែងតែមានការពង្វាងជាខ្លាំង។ កិច្ចការនោះនឹងមិនឱ្យពួកទូលបង្គំឃើញពីព្រះប្រាជ្ញាញាណរបស់ទ្រង់ដោយផ្ទាល់ឡើយ។ ទ្រង់មិនគួរដាក់ទារុណកម្មលើពួកទូលបង្គំដោយបែបនេះឡើយ។ ពួកទូលបង្គំមានលក្ខណៈសម្បត្តិខ្វះខាតជាខ្លាំង ហើយពួកទូលបង្គំពុំយល់ពីព្រះហឫទ័យរបស់ទ្រង់ឡើយ។ ប្រសិនបើព្រះអង្គមានបន្ទូល និងបំពេញកិច្ចការដោយផ្ទាល់ នោះវានឹងកាន់តែប្រសើរ។ ទ្រង់ចង់ឱ្យពួកទូលបង្គំទស្សន៍ទាយ ប៉ុន្តែពួកទូលបង្គំមិនអាចទស្សន៍ទាយបានឡើយ។ បើទ្រង់ប្រញាប់ និងអនុញ្ញាតឱ្យពួកទូលបង្គំឃើញពីសិរីល្អរបស់ទ្រង់ នោះនឹងកាន់តែប្រសើរ។ តើចាំបាច់អ្វីដែលត្រូវធ្វើរឿងទាំងនេះដោយវិធីពង្វាងបែបនេះនោះ?» អ្វីដែលអ្នករាល់គ្នាខ្វះក្នុងពេលនេះ គឺសតិសម្បជញ្ញៈ។ ចូរមានសតិសម្បជញ្ញៈឱ្យបានច្រើន។ ចូរបើកភ្នែករបស់អ្នកឱ្យធំៗ ដើម្បីមើលថានរណាកំពុងធ្វើកិច្ចការនេះជាជំហានៗ។ ចូរកុំទាន់អាលសន្និដ្ឋានលឿនពេក។ ពេលនេះ តាមការចេះដឹងរបស់អ្នក អ្នកបានយល់អ្វីៗដែលជាទិដ្ឋភាពរាក់កំភែលអំពីផ្លូវនៃជីវិតដែលអ្នកគប្បីត្រូវជួបប្រទះ។ ក៏នៅតែមានសេចក្ដីពិតយ៉ាងធំធេងអស្ចារ្យដើម្បីឱ្យអ្នកមានបទពិសោធដែរ ហើយនៅពេលថ្ងៃនោះចូលមកដល់ ដែលអ្នកអាចយល់ពីសេចក្ដីពិតនោះដោយពេញលេញបាន នោះអ្នកនឹងលែងនិយាយដោយបែបនេះទៀតហើយ ហើយអ្នកក៏នឹងមិនរអ៊ូរទាំទៀតដែរ។ អ្នកក៏នឹងមិនកំណត់ន័យចំពោះអ្វីៗឆាប់រហ័សពេកដែរ។ អ្នកនឹងនិយាយថា៖ «ព្រះជាម្ចាស់ មានព្រះប្រាជ្ញាញាណខ្លាំងណាស់ ព្រះជាម្ចាស់បរិសុទ្ធខ្លាំងណាស់ ព្រះជាម្ចាស់មានព្រះចេស្ដាខ្លាំងណាស់!»


បទពិសោធរបស់ពេត្រុស៖ ចំណេះដឹងរបស់គាត់អំពីការវាយផ្ចាល និងការជំនុំជម្រះ

នៅពេលដែលព្រះជាម្ចាស់កំពុងតែវាយផ្ចាលគាត់ ពេត្រុសបានអធិស្ឋានថា៖ «ឱ ព្រះជាម្ចាស់អើយ! សាច់ឈាមរបស់ទូលបង្គំមិនស្ដាប់បង្គាប់ឡើយ ហើយទ្រង់វាយផ្ចាល និងជំនុំជម្រះទូលបង្គំ។ ទូលបង្គំអរសប្បាយនៅក្នុងការវាយផ្ចាល និងការជំនុំជម្រះរបស់ទ្រង់ ហើយទោះបីជាទ្រង់មិនសព្វព្រះហឫទ័យចង់បានទូលបង្គំក៏ដោយ ប៉ុន្តែនៅក្នុងការជំនុំជម្រះរបស់ទ្រង់ ទូលបង្គំមើលឃើញពីនិស្ស័យដ៏បរិសុទ្ធ និងសុចរិតរបស់ទ្រង់។ នៅពេលដែលទ្រង់ជំនុំជម្រះទូលបង្គំ ដើម្បីឱ្យអ្នកដទៃអាចមើលឃើញពីនិស្ស័យដ៏សុចរិតរបស់ទ្រង់នៅក្នុងការជំនុំជម្រះរបស់ទ្រង់ ទូលបង្គំមានអារម្មណ៍ពេញចិត្តណាស់។ ប្រសិនបើវាអាចស្ដែងចេញពីនិស្ស័យរបស់ទ្រង់ និងអនុញ្ញាតឱ្យសត្តនិករទាំងអស់មើលឃើញពីនិស្ស័យដ៏សុចរិតរបស់ទ្រង់ ហើយប្រសិនបើវាអាចធ្វើឱ្យសេចក្តីស្រឡាញ់របស់ទូលបង្គំចំពោះទ្រង់កាន់តែបរិសុទ្ធ ដើម្បីឱ្យទូលបង្គំអាចមានលក្ខណៈជាមនុស្សសុចរិត នោះការជំនុំជម្រះរបស់ទ្រង់ គឺជារឿងល្អហើយ ព្រោះថាការជំនុំជម្រះបែបនេះគឺធ្វើឡើងចេញពីបំណងព្រះហឫទ័យដ៏ពេញដោយព្រះគុណរបស់ទ្រង់។ ទូលបង្គំដឹងថា នៅក្នុងទូលបង្គំមានសារជាតិបះបោរជាច្រើនទៀត និងដឹងទៀតថា ទូលបង្គំមិនទាន់សក្ដិសមចូលមកចំពោះទ្រង់នៅឡើយទេ។ ទូលបង្គំចង់ឱ្យទ្រង់ជំនុំជម្រះទូលបង្គំកាន់តែច្រើន មិនថាតាមរយៈមជ្ឈដ្ឋានឃោរឃៅ ឬទុក្ខវេទនាដ៏ខ្លាំងនោះឡើយ ហើយមិនថាទ្រង់ធ្វើចំពោះទូលបង្គំបែបណាក៏ដោយ ក៏វាជារឿងមានតម្លៃជានិច្ចដែរ។ សេចក្តីស្រឡាញ់របស់ទ្រង់ជ្រាលជ្រៅណាស់ ហើយទូលបង្គំសុខចិត្តលះបង់ខ្លួននៅក្រោមការចាត់ចែងរបស់ទ្រង់ ដោយគ្មានការរអ៊ូរទាំសូម្បីតែបន្ដិចឡើយ»។ នេះគឺជាចំណេះដឹងរបស់ពេត្រុស ក្រោយពេលដែលគាត់ដកពិសោធន៍នូវកិច្ចការរបស់ព្រះជាម្ចាស់ ហើយវាក៏ជាទីបន្ទាល់មួយអំពីសេចក្តីស្រឡាញ់របស់គាត់ចំពោះព្រះជាម្ចាស់ដែរ។ ថ្ងៃនេះ អ្នករាល់គ្នាត្រូវបានទ្រង់យកឈ្នះរួចហើយ ប៉ុន្តែតើការយកឈ្នះនេះត្រូវបានស្ដែងចេញនៅក្នុងអ្នករាល់គ្នាយ៉ាងដូចម្ដេច? មនុស្សខ្លះនិយាយថា «ការយកឈ្នះរបស់ខ្ញុំគឺជាព្រះគុណ និងការលើកតម្កើងដ៏ខ្ពង់ខ្ពស់របស់ព្រះជាម្ចាស់។ ឥឡូវនេះ ទូលបង្គំទើបតែដឹងថា ជីវិតរបស់មនុស្សគឺប្រហោងក្នុង ហើយគ្មានភាពសំខាន់ឡើយ។ មនុស្សចាយជីវិតរបស់គេមមាញឹកក្នុងការធ្វើការ បង្កើតកូន និងចិញ្ចឹមបីបាច់ពួកគេពីមួយជំនាន់ទៅមួយជំនាន់ ហើយចុងបញ្ចប់ វាគ្មានសល់អ្វីសោះ។ នៅថ្ងៃនេះ ក្រោយពេលដែលខ្ញុំត្រូវបានព្រះជាម្ចាស់បានយកឈ្នះហើយ ទើបខ្ញុំមើលឃើញថា វាគ្មានតម្លៃអ្វីឡើយក្នុងការរស់នៅបែបនេះ ព្រោះវាជាជីវិតមួយដែលគ្មានខ្លឹមសារ។ ខ្ញុំអាចស្លាប់ទៅ ហើយអ្វីៗនឹងចប់តាមនោះដែរ!» តើមនុស្សដែលត្រូវបានព្រះអង្គយកឈ្នះ អាចឱ្យព្រះជាម្ចាស់ទទួលបានដែរឬទេ? តើពួកគេអាចក្លាយជាមនុស្សគំរូដែរឬទេ? មនុស្សបែបនេះគឺជាមេរៀនមួយអំពីភាពអសកម្ម ដ្បិតពួកគេគ្មានការជំរុញចិត្ត ហើយមិនខំប្រឹងអភិវឌ្ឍខ្លួនឡើយ។ ទោះបីពួកគេតាំងខ្លួនជាមនុស្សដែលត្រូវបានយកឈ្នះក៏ដោយ ក៏មនុស្សបែបនេះគ្មានសមត្ថភាពទទួលបានការប្រោសឱ្យគ្រប់លក្ខណ៍ឡើយ។ នៅជិតចុងបញ្ចប់នៃជីវិតរបស់គាត់ ក្រោយពេលដែលព្រះអង្គបានប្រោសគាត់ឱ្យគ្រប់លក្ខណ៍ ពេត្រុសបានមានប្រសាសន៍ថា៖ «ឱ ព្រះជាម្ចាស់អើយ! ប្រសិនបើទូលបង្គំត្រូវរស់នៅបានពីរបីឆ្នាំទៀត ទូលបង្គំប្រាថ្នាចង់មានសេចក្តីស្រឡាញ់ចំពោះទ្រង់កាន់តែបរិសុទ្ធ និងកាន់តែស៊ីជម្រៅ»។ នៅពេលដែលគាត់រៀបនឹងត្រូវគេដំភ្ជាប់ទៅនឹងឈើឆ្កាង នៅក្នុងដួងចិត្តរបស់គាត់ គាត់បានអធិស្ឋានថា៖ «ឱ ព្រះជាម្ចាស់អើយ! ឥឡូវនេះ ពេលកំណត់របស់ទ្រង់បានមកដល់ហើយ ដ្បិតពេលវេលាដែលទ្រង់បានរៀបចំសម្រាប់ទូលបង្គំនោះ បានមកដល់ហើយ។ ទូលបង្គំត្រូវតែជាប់ឆ្កាងសម្រាប់ទ្រង់ ទូលបង្គំត្រូវតែធ្វើបន្ទាល់នេះអំពីទ្រង់ ហើយទូលបង្គំសង្ឃឹមថា សេចក្តីស្រឡាញ់របស់ទូលបង្គំអាចបំពេញតាមសេចក្ដីតម្រូវរបស់ទ្រង់ និងសង្ឃឹមទៀតថា វាអាចកាន់តែបរិសុទ្ធ។ នៅថ្ងៃនេះ ការដែលទូលបង្គំអាចស្លាប់ និងជាប់ឆ្កាងដើម្បីទ្រង់ គឺជារឿងកម្សាន្តចិត្ត និងការធានាអះអាងចំពោះទូលបង្គំ ដ្បិតគ្មានការអ្វីមួយដែលធ្វើឱ្យទូលបង្គំស្កប់ចិត្ត ជាងការដែលទូលបង្គំអាចជាប់ឆ្កាងដើម្បីទ្រង់ និងបំពេញតាមបំណងរបស់ទ្រង់ និងការដែលទូលបង្គំអាចថ្វាយខ្លួន ថ្វាយជីវិតទូលបង្គំដល់ទ្រង់នោះឡើយ។ ឱ ព្រះជាម្ចាស់អើយ! ទ្រង់ពិតជាគួរឱ្យស្រឡាញ់ណាស់! បើទ្រង់អនុញ្ញាតឱ្យទូលបង្គំមានជីវិតរស់ នោះទូលបង្គំនឹងស្រឡាញ់ទ្រង់កាន់តែខ្លាំងជាងមុន។ ដរាបណាទូលបង្គំនៅមានជីវិតរស់ នោះទូលបង្គំនឹងស្រឡាញ់ទ្រង់។ ទូលបង្គំចង់ស្រឡាញ់ទ្រង់កាន់តែស៊ីជម្រៅ។ ទ្រង់ជំនុំជម្រះ ហើយវាយផ្ចាល និងល្បងលទូលបង្គំ ដោយសារតែទូលបង្គំជាមនុស្សមិនសុចរិត និងដោយសារតែទូលបង្គំបានប្រព្រឹត្តអំពើបាប ហើយនិស្ស័យដ៏សុចរិតរបស់ទ្រង់ស្ដែងឱ្យទូលបង្គំមើលឃើញកាន់តែច្បាស់។ នេះគឺជាព្រះពរមួយសម្រាប់ទូលបង្គំ ដ្បិតទូលបង្គំអាចស្រឡាញ់ទ្រង់កាន់តែជ្រាលជ្រៅ ហើយទូលបង្គំសុខចិត្តស្រឡាញ់ទ្រង់បែបនេះ ទោះបីជាទ្រង់មិនស្រឡាញ់ទូលបង្គំក៏ដោយ។ ទូលបង្គំសុខចិត្តសំឡឹងមើលពីនិស្ស័យដ៏សុចរិតរបស់ទ្រង់ ដ្បិតវាធ្វើឱ្យទូលបង្គំអាចរស់នៅក្នុងជីវិតដែលកាន់តែមានន័យ។ ទូលបង្គំមានអារម្មណ៍ថា ជីវិតរបស់ទូលបង្គំឥឡូវនេះ កាន់តែមានអត្ថន័យ ដ្បិតទូលបង្គំបានជាប់ឆ្កាងសម្រាប់ជាប្រយោជន៍ដល់ទ្រង់ ហើយវាជាជីវិតមួយដ៏មានន័យ ដែលអាចស្លាប់សម្រាប់ទ្រង់បាន។ ប៉ុន្តែ ទូលបង្គំនៅតែមិនទាន់មានអារម្មណ៍ស្កប់ចិត្តនៅឡើយទេ ដ្បិតទូលបង្គំដឹងតិចតួចពេកអំពីទ្រង់ ទូលបង្គំដឹងថា ទូលបង្គំមិនអាចបំពេញតាមបំណងរបស់ទ្រង់ទាំងស្រុង ហើយទូលបង្គំបានតបស្នងសងគុណទ្រង់វិញតែបន្ដិចបន្ដួចប៉ុណ្ណោះ។ នៅក្នុងជីវិតរបស់ទូលបង្គំ ទូលបង្គំគ្មានសមត្ថភាពសងគុណទ្រង់វិញបានទាំងស្រុងឡើយ ដ្បិតទូលបង្គំនៅឆ្ងាយណាស់។ នៅពេលដែលទូលបង្គំក្រឡេកមើលក្រោយក្នុងពេលនេះ ទូលបង្គំមានអារម្មណ៍ថា ទូលបង្គំបានជំពាក់ទ្រង់ច្រើនណាស់ ហើយទូលបង្គំមានតែពេលនេះប៉ុណ្ណោះ ដើម្បីតបស្នងចំពោះកំហុសឆ្គងទាំងប៉ុន្មានរបស់ទូលបង្គំ និងរាល់សេចក្តីស្រឡាញ់ដែលទូលបង្គំមិនទាន់បានតបស្នងចំពោះទ្រង់»។

មនុស្សទាំងអស់ត្រូវតែស្វែងរកការសម្ដែងចេញនូវជីវិតមួយដែលមានខ្លឹមសារ ហើយមិនគួរពេញចិត្តនឹងស្ថានភាពបច្ចុប្បន្នរបស់ពួកគេទេ។ ពួកគេត្រូវតែសម្ដែងចេញនូវលក្ខណៈរបស់ពេត្រុស ហើយពួកគេត្រូវតែមានចំណេះដឹង និងបទពិសោធរបស់ពេត្រុស។ ពួកគេត្រូវតែដេញតាមអ្វីៗដែលខ្ពង់ខ្ពស់ជាង និងជ្រាលជ្រៅជាង។ ពួកគេត្រូវតែដេញតាមសេចក្ដីស្រឡាញ់ដ៏បរិសុទ្ធជាង និងស៊ីជម្រៅជាងចំពោះព្រះជាម្ចាស់ និងជីវិតដែលមានតម្លៃ និងខ្លឹមសារ។ នេះទើបជាជីវិត មានតែពេលនោះទេទើបពួកគេដូចនឹងពេត្រុស។ អ្នកត្រូវតែផ្ដោតលើការចូលយ៉ាងសកម្មទៅក្នុងផ្នែកវិជ្ជមាន ហើយអ្នកមិនត្រូវអសកម្ម និងបណ្ដោយខ្លួនឱ្យថយក្រោយ ដោយសារតែអ្នកស្កប់ស្កល់នឹងភាពសុខស្រួលមួយគ្រានោះឡើយ ខណៈពេលជាមួយគ្នានោះ មិនអើពើនឹងសេចក្ដីពិតដែលជ្រាលជ្រៅជាងនេះ លម្អិតជាងនេះ និងជាក់ស្តែងជាងនេះ។ អ្នកត្រូវតែមានសេចក្តីស្រឡាញ់ជាក់ស្តែង ហើយអ្នកត្រូវតែរកគ្រប់វិធីដើម្បីរំដោះខ្លួនចេញពីជីវិតដ៏ពុករលួយ និងគ្មានខ្វល់ខ្វាយ ដែលមិនខុសពីសត្វនេះ។ អ្នកត្រូវតែបង្ហាញចេញនូវជីវិតមួយដែលមានខ្លឹមសារ ជីវិតដែលមានតម្លៃ ហើយអ្នកមិនត្រូវបោកប្រាស់ខ្លួនឯង ឬចាត់ទុកជីវិតអ្នកដូចជាប្រដាប់ក្មេងលេងសម្រាប់លេងសើចឡើយ។ សម្រាប់មនុស្សគ្រប់គ្នាដែលមានការតាំងចិត្ត និងស្រឡាញ់ព្រះជាម្ចាស់ គ្មានសេចក្ដីពិតណា ដែលមិនអាចសម្រេចបាននោះទេ ហើយក៏គ្មានយុត្តិធម៌ណាដែលពួកគេមិនអាចប្រកាន់ខ្ជាប់យ៉ាងមាំដែរ។ តើអ្នកគួរតែរស់នៅក្នុងជីវិតរបស់អ្នកយ៉ាងដូចម្ដេច? តើអ្នកគួរតែស្រឡាញ់ព្រះជាម្ចាស់ និងប្រើសេចក្តីស្រឡាញ់នេះ ដើម្បីបំពេញតាមបំណងព្រះហឫទ័យរបស់ទ្រង់ដោយរបៀបណា? គ្មានអ្វីមួយដែលសំខាន់ជាងនេះទៀតឡើយនៅក្នុងជីវិតរបស់អ្នក។ អ្វីដែលសំខាន់បំផុត អ្នកត្រូវតែមានការតាំងចិត្ត និងការតស៊ូអត់ធ្មត់បែបនេះ ហើយមិនគួរជាមនុស្សដែលកំសាកទន់ជ្រាយនោះឡើយ។ អ្នកត្រូវតែរៀនពីរបៀបដកពិសោធនូវជីវិតដែលមានន័យ និងដកពិសោធនូវសេចក្តីពិតដ៏មានន័យ ហើយមិនគួរប្រព្រឹត្តចំពោះខ្លួនឯងក្នុងរបៀបឱ្យតែបានៗនោះឡើយ។ ជីវិតរបស់អ្នកនឹងកន្លងផុតទៅដោយអ្នកមិនដឹងខ្លួន ដល់ពេលនោះ តើអ្នកនឹងនៅតែមានឱកាសបែបនេះដើម្បីស្រឡាញ់ព្រះជាម្ចាស់ដែរឬទេ? តើមនុស្សអាចស្រឡាញ់ព្រះជាម្ចាស់ ក្រោយពេលដែលគេស្លាប់បាត់បានដែរឬទេ? អ្នកត្រូវតែមានការតាំងចិត្ត និងមនសិការដូចជាពេត្រុស អ្នកត្រូវតែរស់នៅក្នុងជីវិតដែលមានខ្លឹមសារ ហើយកុំលេងសើចនឹងជីវិតខ្លួនឯងឡើយ។ ក្នុងនាមជាមនុស្សម្នាក់ និងក្នុងនាមជាបុគ្គលម្នាក់ដែលដេញតាមព្រះជាម្ចាស់ អ្នកត្រូវតែគិតគូរ និងប្រព្រឹត្តចំពោះជីវិតរបស់អ្នកយ៉ាងប្រុងប្រយ័ត្ន ដោយពិចារណាអំពីរបៀបដែលអ្នកគួរតែថ្វាយខ្លួនដល់ព្រះជាម្ចាស់ របៀបដែលអ្នកគួរតែមានសេចក្តីជំនឿដែលកាន់តែមានន័យនៅក្នុងព្រះជាម្ចាស់ ហើយដោយសារតែអ្នកស្រឡាញ់ព្រះជាម្ចាស់ អ្នកក៏គួរតែស្រឡាញ់ទ្រង់នៅក្នុងរបៀបមួយដែលកាន់តែបរិសុទ្ធ កាន់តែស្រស់ស្អាត និងកាន់តែល្អប្រពៃដែរ។ នៅថ្ងៃនេះ អ្នកមិនអាចស្កប់ចិត្តជាមួយនឹងរបៀបដែលអ្នកត្រូវបានព្រះអង្គយកឈ្នះប៉ុណ្ណឹងទេ ប៉ុន្តែអ្នកក៏ត្រូវពិចារណាពីរបៀបដែលអ្នកគួរដើរលើផ្លូវដែលមានខាងមុខអ្នកផងដែរ។ អ្នកត្រូវតែមានការតាំងចិត្ត និងចិត្តក្លាហាន ដើម្បីឱ្យព្រះអង្គប្រោសអ្នកឱ្យបានគ្រប់លក្ខណ៍ ហើយមិនគួរគិតថា ខ្លួនឯងគ្មានសមត្ថភាពគ្រប់ពេលនោះឡើយ។ តើសេចក្តីពិតបង្ហាញនូវភាពលម្អៀងទៅម្ខាងដែរឬ? តើសេចក្តីពិតមានចេតនាប្រឆាំងនឹងមនុស្សឬ? ប្រសិនបើអ្នកបន្តស្វែងរកសេចក្តីពិត តើវាអាចជះឥទ្ធិពលលើអ្នកដែរឬទេ? ប្រសិនបើអ្នកឈរមាំនៅក្នុងសេចក្តីយុត្តិធម៌ តើវានឹងផ្ដួលអ្នកឱ្យដួលដែរឬ? ប្រសិនបើការជំរុញចិត្តរបស់អ្នក គឺជាការបន្តស្វែងរកជីវិតយ៉ាងពិតប្រាកដ តើជីវិតអាចគេចចេញពីអ្នកបានដែរឬ? ប្រសិនបើអ្នកគ្មានសេចក្តីពិតទេ នោះវាមិនមែនដោយសារតែសេចក្តីពិតព្រងើយកន្ដើយចំពោះអ្នកឡើយ ប៉ុន្តែ ដោយសារតែអ្នកគេចចេញពីសេចក្តីពិតវិញទេ។ ប្រសិនបើអ្នកមិនអាចឈរមាំនឹងសេចក្តីយុត្តិធម៌ នោះមិនមែនដោយសារតែសេចក្តីយុត្តិធម៌មានអ្វីមួយខុសនោះឡើយ ប៉ុន្តែដោយសារតែអ្នកជឿថា វាមានបញ្ហាណាមួយខុសពីការពិត។ ប្រសិនបើអ្នកមិនទទួលបានជីវិត ក្រោយពេលបន្តស្វែងរកជីវិតអស់រយៈពេលជាច្រើនឆ្នាំហើយ នោះមិនមែនដោយសារតែជីវិតគ្មានមនសិការគិតចំពោះអ្នកឡើយ ប៉ុន្តែដោយសារតែអ្នកគ្មានមនសិការគិតចំពោះជីវិត ហើយបានបែរចេញពីជីវិតវិញទេ។ ប្រសិនបើអ្នករស់នៅក្នុងពន្លឺ ហើយគ្មានសមត្ថភាពទទួលបានពន្លឺ នោះមិនមែនដោយសារតែពន្លឺគ្មានសមត្ថភាពបំភ្លឺអ្នកឡើយ ប៉ុន្តែដោយសារតែអ្នកមិនបានយកចិត្តទុកដាក់ចំពោះអត្ថិភាពនៃពន្លឺ ដូច្នេះ ពន្លឺក៏បានចាកចេញពីអ្នកស្ងាត់ៗ។ ប្រសិនបើអ្នកមិនបន្តស្វែងរកទេ ដូច្នេះ គឺអាចនិយាយបានថា អ្នកដូចជាសំរាមដែលគ្មានតម្លៃ គ្មានចិត្តក្លាហាននៅក្នុងជីវិត និងគ្មានស្មារតី ប្រឆាំងទល់នឹងកម្លាំងនៃសេចក្ដីងងឹតឡើយ។ អ្នកជាមនុស្សទន់ខ្សោយពេកហើយ! អ្នកមិនអាចរត់គេចចេញពីពួកបរិវាររបស់សាតាំងដែលឡោមព័ទ្ធអ្នក ហើយអ្នកសុខចិត្តរស់នៅជីវិតបែបសុខសុវត្ថិភាព ហើយស្លាប់ទៅក្នុងភាពល្ងីល្ងើបែបនេះ។ អ្វីដែលអ្នកគួរតែសម្រេច គឺជាការបន្តស្វែងរករបស់អ្នកនូវការឱ្យព្រះអង្គយកឈ្នះ ព្រោះថានេះគឺជាភារកិច្ចរបស់អ្នក។ ប្រសិនបើអ្នកស្កប់ចិត្តនឹងការដែលត្រូវបានយកឈ្នះ នោះវាដូចជាអ្នកបណ្ដេញអត្ថិភាពនៃពន្លឺអ៊ីចឹង។ អ្នកត្រូវតែរងទុក្ខលំបាកសម្រាប់សេចក្តីពិត អ្នកត្រូវតែលះបង់ខ្លួនឯងសម្រាប់សេចក្តីពិត អ្នកត្រូវតែស៊ូទ្រាំនឹងភាពអាម៉ាស់សម្រាប់សេចក្តីពិត ហើយអ្នកត្រូវតែរងទុក្ខវេទនាថែមទៀត សម្រាប់ជាប្រយោជន៍ក្នុងការទទួលបាននូវសេចក្ដីពិតកាន់តែច្រើនដែរ។ នេះជាអ្វីដែលអ្នកគួរធ្វើ។ អ្នកមិនត្រូវបោះចោលសេចក្តីពិតសម្រាប់តែប្រយោជន៍ក្នុងការរីករាយនឹងភាពសុខដុមជាមួយក្រុមគ្រួសារឡើយ ហើយអ្នកក៏មិនត្រូវបាត់បង់សេចក្តីថ្លៃថ្នូរ និងសុចរិតភាពពេញមួយជីវិត សម្រាប់តែប្រយោជន៍ដល់ភាពសប្បាយបណ្ដោះអាសន្ននោះដែរ។ អ្នកគួរតែដេញតាមអ្វីគ្រប់យ៉ាងដែលស្រស់ស្អាតនិងល្អ ហើយអ្នកគួរតែដេញតាមផ្លូវមួយនៅក្នុងជីវិតដែលកាន់តែមានអត្ថន័យ។ ប្រសិនបើអ្នករស់នៅក្នុងជីវិតកម្រិតទាបបែបនេះ ហើយមិនមានគោលដៅណាមួយក្នុងការដេញតាមទេនោះ តើការនេះមិនធ្វើឱ្យខ្ជះខ្ជាយដល់ជីវិតរបស់អ្នកទេឬអី? តើអ្នកអាចទទួលបានអ្វីខ្លះទៅចេញពីជីវិតបែបនេះ? អ្នកគួរតែបោះបង់ចោលរាល់សេចក្តីសប្បាយទាំងឡាយខាងសាច់ឈាម សម្រាប់តែសេចក្តីពិតមួយប៉ុណ្ណោះ។ ហើយមិនគួរគ្រវាត់ចោលគ្រប់ទាំងសេចក្តីពិតដើម្បីសេចក្តីសប្បាយតែបន្ដិចនោះឡើយ។ មនុស្សបែបនេះគ្មានសុចរិតភាព ឬសេចក្តីថ្លៃថ្នូរឡើយ ហើយជីវិតរបស់គេក៏គ្មានអត្ថន័យអ្វីដែរ!

ព្រះជាម្ចាស់វាយផ្ចាល និងជំនុំជម្រះមនុស្ស ដោយសារតែវាជាកិច្ចការដែលទ្រង់ត្រូវតែធ្វើ ហើយលើសពីនេះទៅទៀត វាជាអ្វីមួយដែលមនុស្សត្រូវការ។ មនុស្សត្រូវតែទទួលការវាយផ្ចាល និងការជំនុំជម្រះ ហើយមានតែបែបនេះទេ ទើបគេអាចមានសេចក្តីស្រឡាញ់ចំពោះព្រះជាម្ចាស់។ ថ្ងៃនេះ អ្នករាល់គ្នាបានជឿលើព្រះអង្គទាំងស្រុងហើយ ប៉ុន្តែនៅពេលដែលអ្នកជួបឧបសគ្គដ៏កំប៉ិកកំប៉ុកបំផុត អ្នកបែរជាគិតថា អ្នកមានបញ្ហា។ កម្ពស់របស់អ្នកនៅតូចពេកហើយ ហើយអ្នកនៅតែត្រូវមានបទពិសោធអំពីការវាយផ្ចាល និងការជំនុំជម្រះបែបនេះជាច្រើនទៀត ដើម្បីទទួលបានចំណេះដឹងកាន់តែស៊ីជម្រៅ។ នៅថ្ងៃនេះ អ្នករាល់គ្នាមានការគោរពព្រះជាម្ចាស់ ហើយអ្នកកោតខ្លាចចំពោះព្រះជាម្ចាស់ ហើយអ្នករាល់គ្នាដឹងថា ទ្រង់ជាព្រះជាម្ចាស់ដ៏ពិត ប៉ុន្តែអ្នកមិនមានសេចក្តីស្រឡាញ់ដ៏ធំធេងចំពោះទ្រង់ឡើយ ហើយក៏គ្មានសេចក្តីស្រឡាញ់ដ៏បរិសុទ្ធដែរ។ ចំណែកឯចំណេះដឹងរបស់អ្នករាល់គ្នាវិញក៏រាក់កំផែលទៀត ហើយកម្ពស់របស់អ្នកវិញ ក៏នៅតែមិនគ្រប់គ្រាន់ដដែល។ នៅពេលដែលអ្នកជួបបរិយាកាសបែបនេះ អ្នកនៅតែមិនបានធ្វើបន្ទាល់ដ៏ពិត ឯច្រកចូលវិញ អ្នកមិនសូវមានការប្រុងប្រៀបជាមុនឡើយ ហើយអ្នកក៏គ្មានគំនិតអំពីការអនុវត្តដែរ។ មនុស្សភាគច្រើនជាមនុស្សអកម្ម និងគ្មានសកម្មភាព។ ពួកគេស្រឡាញ់ព្រះជាម្ចាស់លួចលាក់នៅក្នុងដួងចិត្តរបស់ពួកគេ ប៉ុន្តែពួកគេគ្មានវិធីក្នុងការអនុវត្ត ហើយក៏មិនដឹងច្បាស់អំពីគោលដៅរបស់គេនោះដែរ។ អស់អ្នកដែលត្រូវបានប្រោសឱ្យគ្រប់លក្ខណ៍ មិនគ្រាន់តែមានភាពជាមនុស្សសាមញ្ញប៉ុណ្ណោះទេ ប៉ុន្តែក៏មានសេចក្តីពិតដែលលើសពីខ្នាតវាស់នៃមនសិការ និងខ្ពស់ជាងបទដ្ឋាននៃមនសិការផងដែរ ហើយពួកគេមិនគ្រាន់តែប្រើប្រាស់មនសិការរបស់គេ ដើម្បីតបស្នងចំពោះសេចក្តីស្រឡាញ់របស់ព្រះជាម្ចាស់ប៉ុណ្ណោះទេ ប៉ុន្តែ លើសពីនេះ ពួកគេបានស្គាល់ព្រះជាម្ចាស់ និងបានឃើញថា ព្រះជាម្ចាស់ជាព្រះគួរឱ្យស្រឡាញ់ និងសក្តិសមទទួលសេចក្តីស្រឡាញ់របស់មនុស្ស ហើយបានឃើញទៀតថា នៅក្នុងព្រះជាម្ចាស់ មាននូវរឿងជាច្រើនទៀតដែលត្រូវស្រឡាញ់ ដូច្នេះ មនុស្សគ្មានអ្វីក្រៅពីស្រឡាញ់ទ្រង់នោះឡើយ! សេចក្តីស្រឡាញ់សម្រាប់ព្រះជាម្ចាស់របស់មនុស្សទាំងឡាយណាដែលត្រូវប្រោសឱ្យគ្រប់លក្ខណ៍ គឺត្រូវបំពេញតាមការជំរុញចិត្តរបស់ពួកគេរៀងៗខ្លួន។ សេចក្តីស្រឡាញ់របស់ពួកគេ ជាប្រភេទនៃសេចក្តីស្រឡាញ់ដែលស្ម័គ្រចិត្ត ដែលមិនសុំផលតបស្នងមកវិញឡើយ ហើយក៏មិនមែនជាការជួញដូរនោះដែរ។ ពួកគេស្រឡាញ់ព្រះជាម្ចាស់ ដោយសារតែចំណេះដឹងរបស់ពួកគេអំពីទ្រង់តែប៉ុណ្ណោះ។ មនុស្សបែបនេះមិនខ្វល់ឡើយថាតើព្រះជាម្ចាស់ប្រទានព្រះគុណដល់ពួកគេឬក៏អត់ ហើយមិនចេះស្កប់ចិត្តក្នុងការបំពេញតាមព្រះហឫទ័យរបស់ព្រះជាម្ចាស់នោះឡើយ។ ពួកគេមិនតថ្លៃជាមួយព្រះជាម្ចាស់ ហើយក៏មិនវាស់សេចក្តីស្រឡាញ់របស់ពួកគេចំពោះព្រះជាម្ចាស់ តាមរយៈមនសិការនោះដែរ៖ «ទ្រង់បានប្រទានពរទូលបង្គំ ដូច្នេះ ទូលបង្គំត្រូវតែស្រឡាញ់ទ្រង់វិញ ជាការសងគុណ។ ប្រសិនបើទ្រង់មិនប្រទានដល់ទូលបង្គំទេ នោះទូលបង្គំគ្មានអ្វីដែលត្រូវថ្វាយទ្រង់វិញឡើយ»។ មនុស្សដែលត្រូវបានប្រោសឱ្យគ្រប់លក្ខណ៍ តែងតែជឿថា៖ «ព្រះជាម្ចាស់ជាព្រះអាទិករ ហើយទ្រង់អនុវត្តកិច្ចការរបស់ទ្រង់នៅក្នុងយើង។ ដោយសារតែខ្ញុំមានឱកាស លក្ខខណ្ឌ និងគុណសម្បត្តិនេះ ដើម្បីឱ្យទ្រង់ប្រោសឱ្យបានគ្រប់លក្ខណ៍ ដូច្នេះ ខ្ញុំគួរតែបន្តស្វែងរក ដើម្បីរស់នៅក្នុងជីវិតដែលមានអត្ថន័យ ហើយខ្ញុំគួរតែបំពេញតាមបំណងទ្រង់»។ នេះហើយជាចំណេះដឹងដែលពេត្រុសមាន៖ នៅពេលដែលគាត់ខ្សោយបំផុត គាត់បានអធិស្ឋានទៅកាន់ព្រះជាម្ចាស់ថា «ឱ ព្រះជាម្ចាស់អើយ! មិនថាពេលណា ឬនៅទីកន្លែងណានោះឡើយ ទ្រង់ជ្រាបដឹងថា ទូលបង្គំតែងតែនឹកគិតអំពីទ្រង់ជានិច្ច។ មិនថាពេលណា ឬនៅទីកន្លែងណានោះទេ ទ្រង់ជ្រាបដឹងថា ទូលបង្គំចង់ស្រឡាញ់ទ្រង់ ប៉ុន្តែកម្ពស់របស់ទូលបង្គំតូចពេក ទូលបង្គំខ្សោយពេក និងគ្មានកម្លាំងឡើយ ហើយសេចក្តីស្រឡាញ់របស់ទូលបង្គំនៅមានកម្រិតច្រើនណាស់ ហើយភាពស្មោះត្រង់របស់ទូលបង្គំចំពោះទ្រង់ក៏ស្ដួចស្ដើងដែរ។ បើប្រៀបធៀបទៅនឹងសេចក្តីស្រឡាញ់របស់ទ្រង់ ទូលបង្គំមិនសក្ដិសមក្នុងការរស់នៅឡើយ។ ទូលបង្គំប្រាថ្នាសុំកុំឱ្យជីវិតរបស់ទូលបង្គំទៅជាឥតប្រយោជន៍ និងប្រាថ្នាថា ទូលបង្គំមិនអាចគ្រាន់តែតបស្នងសងគុណចំពោះសេចក្តីស្រឡាញ់របស់ទ្រង់ប៉ុណ្ណោះទេ ប៉ុន្តែលើសពីនេះ ទូលបង្គំប្រាថ្នាថា ទូលបង្គំអាចថ្វាយដល់ទ្រង់នូវអ្វីៗទាំងអស់ដែលទូលបង្គំមាន។ ប្រសិនបើទូលបង្គំអាចបំពេញតាមបំណងព្រះហឫទ័យរបស់ទ្រង់ នោះក្នុងនាមជាសត្តនិករម្នាក់ ទូលបង្គំនឹងមានសន្ដិភាពផ្លូវចិត្ត ហើយទូលបង្គំនឹងមិនសុំអ្វីផ្សេងទៀតនោះឡើយ។ ទោះបីជាឥឡូវនេះ ទូលបង្គំខ្សោយ និងគ្មានកម្លាំងក៏ដោយ ក៏ទូលបង្គំនឹងមិនភ្លេចឡើយអំពីពាក្យដាស់តឿនរបស់ទ្រង់ ហើយទូលបង្គំនឹងមិនភ្លេចអំពីសេចក្តីស្រឡាញ់របស់ទ្រង់ឡើយ។ ឥឡូវនេះ ទូលបង្គំគ្មានអ្វីដែលត្រូវធ្វើ ក្រៅពីតបស្នងសងគុណចំពោះសេចក្តីស្រឡាញ់របស់ទ្រង់ឡើយ។ ឱ ព្រះជាម្ចាស់អើយ ទូលបង្គំមានអារម្មណ៍អាក្រក់ក្រៃលែង! តើទូលបង្គំអាចតបស្នងចំពោះសេចក្តីស្រឡាញ់ដែលមាននៅក្នុងដួងចិត្តរបស់ទូលបង្គំទៅកាន់ទ្រង់ដោយរបៀបណាទៅ? តើទូលបង្គំអាចធ្វើអ្វីគ្រប់យ៉ាងដែលទូលបង្គំអាចធ្វើបាន ហើយអាចបំពេញបំណងប្រាថ្នារបស់ទ្រង់ និងអាចថ្វាយអ្វីៗគ្រប់យ៉ាងដែលទូលបង្គំមានដល់ទ្រង់បានដោយរបៀបណា? ទ្រង់ជ្រាបដឹងអំពីសេចក្តីកម្សោយរបស់មនុស្ស ដូច្នេះ តើទូលបង្គំអាចសក្ដិសមនឹងទទួលសេចក្តីស្រឡាញ់របស់ទ្រង់ដោយរបៀបណា? ឱ ព្រះជាម្ចាស់អើយ! ទ្រង់ជ្រាបដឹងថា ទូលបង្គំមានកម្ពស់តូចទេ និងដឹងទៀតថា សេចក្តីស្រឡាញ់របស់ទូលបង្គំក៏ស្ដួចស្ដើងបំផុតដែរ។ តើទូលបង្គំអាចធ្វើការយ៉ាងអស់ពីចិត្តបានយ៉ាងដូចម្ដេចនៅក្នុងបរិយាកាសបែបនេះ? ទូលបង្គំដឹងថា ទូលបង្គំគួរតែតបស្នងចំពោះសេចក្ដីស្រឡាញ់របស់ទ្រង់វិញ ទូលបង្គំដឹងថា ទូលបង្គំគួរតែថ្វាយអ្វីៗគ្រប់យ៉ាងដែលទូលបង្គំមានដល់ទ្រង់ ប៉ុន្តែនៅថ្ងៃនេះ កម្ពស់របស់ទូលបង្គំនៅតូចពេក។ ទូលបង្គំអធិស្ឋានសុំឱ្យទ្រង់ប្រទានកម្លាំង និងទំនុកចិត្តដល់ទូលបង្គំ ដើម្បីឱ្យទូលបង្គំកាន់តែមានសេចក្តីស្រឡាញ់បរិសុទ្ធថ្វាយដល់ទ្រង់ និងកាន់តែអាចថ្វាយអ្វីៗគ្រប់យ៉ាងដែលទូលបង្គំមានដល់ទ្រង់ ព្រោះថាទូលបង្គំមិនគ្រាន់តែអាចតបស្នងចំពោះសេចក្តីស្រឡាញ់របស់ទ្រង់ប៉ុណ្ណោះទេ ប៉ុន្តែទូលបង្គំនឹងកាន់តែអាចមានបទពិសោធអំពីការវាយផ្ចាល ការជំនុំជម្រះ និងការល្បងលរបស់ទ្រង់ និងបណ្ដាសាដ៏ធ្ងន់ធ្ងរកាន់តែច្រើន។ ទ្រង់បានអនុញ្ញាតឱ្យទូលបង្គំមើលឃើញពីសេចក្តីស្រឡាញ់របស់ទ្រង់ ហើយទូលបង្គំមិនអាចមិនស្រឡាញ់ទ្រង់ឡើយ ហើយទោះបីជាទូលបង្គំខ្សោយ និងគ្មានកម្លាំងនៅថ្ងៃនេះក៏ដោយ តើទូលបង្គំអាចភ្លេចទ្រង់បានយ៉ាងដូចម្ដេចកើត? សេចក្តីស្រឡាញ់ ការវាយផ្ចាល និងការជំនុំជម្រះរបស់ទ្រង់ បានធ្វើឱ្យទូលបង្គំស្គាល់ទ្រង់ ប៉ុន្តែទូលបង្គំក៏មានអារម្មណ៍ថា ខ្លួនគ្មានសមត្ថភាពបំពេញតាមសេចក្តីស្រឡាញ់របស់ទ្រង់បានឡើយ ដ្បិតព្រះអង្គអស្ចារ្យណាស់។ តើទូលបង្គំអាចថ្វាយអ្វីៗគ្រប់យ៉ាងដែលទូលបង្គំមានដល់ព្រះអាទិករយ៉ាងដូចម្ដេច?» នេះជាសំណើរបស់ពេត្រុស ប៉ុន្តែកម្ពស់របស់គាត់នៅមិនគ្រប់គ្រាន់ឡើយ។ នៅពេលនោះ គាត់មានអារម្មណ៍ដូចជាគេយកកាំបិតមកចាក់ក្នុងចិត្តរបស់គាត់អ៊ីចឹង។ គាត់មានអារម្មណ៍ឈឺចាប់ខ្លាំងណាស់ ព្រោះគាត់មិនបានដឹងអំពីអ្វីដែលត្រូវធ្វើឡើយ ពេលស្ថិតនៅក្រោមស្ថានភាពបែបនេះ។ ប៉ុន្តែ គាត់នៅតែបន្តអធិស្ឋានថា៖ «ឱ ព្រះជាម្ចាស់អើយ! មនុស្សមានកម្ពស់ក្មេងខ្ចីពេក មនសិការរបស់គេក៏ខ្សោយ ហើយកិច្ចការតែមួយគត់ដែលទូលបង្គំអាចសម្រេចបាន គឺត្រូវតបស្នងចំពោះសេចក្តីស្រឡាញ់របស់ទ្រង់វិញ។ នៅថ្ងៃនេះ ទូលបង្គំមិនដឹងពីរបៀបបំពេញតាមបំណងព្រះហឫទ័យរបស់ទ្រង់ឡើយ ហើយទូលបង្គំចង់ធ្វើអ្វីៗគ្រប់យ៉ាងដែលទូលបង្គំអាចធ្វើបាន គឺថ្វាយគ្រប់យ៉ាងដែលទូលបង្គំមានដល់ទ្រង់។ មិនថាទ្រង់ជំនុំជម្រះ វាយផ្ចាល ប្រទានអ្វីមកទូលបង្គំ ឬក៏ដកអ្វីចេញពីទូលបង្គំនោះឡើយ សូមទ្រង់ជួយទូលបង្គំកុំឱ្យមានការរអ៊ូរទាំសូម្បីតែបន្ដិចចំពោះទ្រង់នោះឡើយ។ មានពេលជាច្រើនដង នៅពេលដែលទ្រង់បានវាយផ្ចាល និងជំនុំជម្រះទូលបង្គំ ទូលបង្គំបានរអ៊ូដាក់ខ្លួនឯង ហើយទូលបង្គំគ្មានសមត្ថភាពទៅទទួលបានភាពបរិសុទ្ធ ឬបំពេញតាមបំណងព្រះហឫទ័យរបស់ទ្រង់នោះឡើយ។ ការតបស្នងរបស់ទូលបង្គំចំពោះសេចក្តីស្រឡាញ់របស់ទ្រង់ បានកើតចេញពីការបង្ខំចិត្ត ហើយនៅពេលនេះ ទូលបង្គំស្អប់ខ្លួនឯងកាន់តែខ្លាំងជាងមុន»។ នេះគឺដោយសារតែគាត់បានព្យាយាមចង់មានសេចក្តីស្រឡាញ់កាន់តែបរិសុទ្ធចំពោះព្រះជាម្ចាស់ ដែលនាំឱ្យពេត្រុសបានអធិស្ឋានបែបនេះ។ គាត់កំពុងស្វែងរក និងអង្វរករ ហើយលើសពីនេះ គាត់កំពុងតែតិះដៀលខ្លួនឯង និងលន់តួបាបរបស់គាត់ទៅកាន់ព្រះជាម្ចាស់។ គាត់មានអារម្មណ៍ថា គាត់ជំពាក់គុណព្រះជាម្ចាស់ និងមានអារម្មណ៍ស្អប់ខ្លួនឯង ប៉ុន្តែ គាត់ក៏មានអារម្មណ៍កើតទុក្ខ និងអសកម្មដែរ។ គាត់តែងតែមានអារម្មណ៍បែបនេះ គឺដូចជាគាត់មិនល្អគ្រប់គ្រាន់សម្រាប់បំណងព្រះហឫទ័យរបស់ព្រះជាម្ចាស់ និងមិនអាចធ្វើកិច្ចការឱ្យអស់ពីសមត្ថភាពរបស់គាត់ឡើយ។ ស្ថិតនៅក្រោមលក្ខខណ្ឌបែបនេះ ពេត្រុសនៅតែបន្តស្វែងរកចង់បានសេចក្តីជំនឿដូចជាយ៉ូបទៀត។ គាត់បានមើលឃើញថា សេចក្តីជំនឿរបស់យ៉ូបពិតជាអស្ចារ្យខ្លាំងណាស់ ដ្បិតយ៉ូបបានមើលឃើញថា អ្វីៗគ្រប់យ៉ាងដែលគាត់មាន គឺព្រះជាម្ចាស់បានប្រទានដល់គាត់ ហើយមើលឃើញថា វាជារឿងធម្មតា ដែលព្រះជាម្ចាស់ដកហូតអ្វីៗគ្រប់យ៉ាងចេញពីគាត់វិញ និងមើលឃើញទៀតថា ព្រះជាម្ចាស់អាចប្រទានពរទៅកាន់នរណាក៏បាន តាមតែទ្រង់សព្វព្រះហឫទ័យចង់ប្រទានពរ ព្រោះថានេះហើយជានិស្ស័យដ៏សុចរិតរបស់ព្រះជាម្ចាស់។ យ៉ូបមិនបានរអ៊ូរទាំឡើយ ប៉ុន្តែគាត់នៅតែសរសើរព្រះជាម្ចាស់ទៀត។ ពេត្រុសក៏បានស្គាល់ខ្លួនឯង ហើយគាត់បានអធិស្ឋាននៅក្នុងចិត្តរបស់គាត់ថា៖ «នៅថ្ងៃនេះ ទូលបង្គំមិនគួរស្កប់ចិត្តជាមួយការតបស្នងចំពោះសេចក្តីស្រឡាញ់របស់ទ្រង់ ដោយប្រើមនសិការរបស់ទូលបង្គំ និងស្កប់ចិត្តជាមួយសេចក្តីស្រឡាញ់ដ៏ច្រើនដែលទូលបង្គំថ្វាយត្រឡប់ដល់ទ្រង់នោះឡើយ ដោយសារតែគំនិតរបស់ទូលបង្គំពុករលួយអស់ និងដោយសារតែទូលបង្គំគ្មានសមត្ថភាពមើលឃើញទ្រង់ ជាព្រះអាទិករ។ ដោយសារតែទូលបង្គំនៅតែមិនសក្ដិសមក្នុងការស្រឡាញ់ទ្រង់ ដូច្នេះ ទូលបង្គំត្រូវតែអភិវឌ្ឍសមត្ថភាព ដើម្បីថ្វាយអ្វីៗគ្រប់យ៉ាងដែលទូលបង្គំមានដល់ទ្រង់ ដែលទូលបង្គំនឹងធ្វើដោយចេញពីចិត្ត។ ទូលបង្គំត្រូវតែដឹងអ្វីៗគ្រប់យ៉ាងដែលទ្រង់បានធ្វើ ទូលបង្គំគ្មានជម្រើសឡើយ ហើយទូលបង្គំត្រូវតែមើលទៅកាន់សេចក្តីស្រឡាញ់របស់ទ្រង់ ហើយថ្លែងនូវការសរសើរ និងការលើកតម្កើងដល់ព្រះនាមដ៏បរិសុទ្ធរបស់ទ្រង់ឡើង ដើម្បីឱ្យទ្រង់អាចទទួលបានសិរីល្អដ៏ធំតាមរយៈទូលបង្គំ។ ទូលបង្គំព្រមឈររឹងមាំនៅក្នុងទីបន្ទាល់នេះអំពីទ្រង់។ ឱ ព្រះជាម្ចាស់អើយ! សេចក្តីស្រឡាញ់របស់ទ្រង់មានតម្លៃ និងស្រស់ស្អាតណាស់ ដូច្នេះ តើទូលបង្គំអាចចង់ទៅរស់នៅក្នុងដៃរបស់មេកំណាចយ៉ាងដូចម្ដេចកើតទៅ? តើទូលបង្គំមិនត្រូវបានបង្កើតមក ដោយព្រះអង្គទេឬអី? តើទូលបង្គំអាចរស់នៅក្រោមដែនត្រួតត្រារបស់សាតាំងដោយរបៀបណាទៅ? ទូលបង្គំចង់ឱ្យជីវិតរបស់ទូលបង្គំរស់នៅក្នុងការវាយផ្ចាលរបស់ទ្រង់។ ទូលបង្គំមិនចង់រស់នៅក្រោមដែនត្រួតត្រារបស់មេកំណាចឡើយ។ ប្រសិនបើទូលបង្គំអាចត្រូវបានប្រោសឱ្យបរិសុទ្ធ និងអាចថ្វាយអ្វីៗទាំងអស់របស់ទូលបង្គំដល់ទ្រង់បាន នោះទូលបង្គំព្រមថ្វាយរូបកាយ និងគំនិតរបស់ទូលបង្គំដល់ការជំនុំជម្រះ និងការវាយផ្ចាលរបស់ទ្រង់មិនខាន ព្រោះថាទូលបង្គំស្អប់ខ្ពើមសាតាំង ហើយក៏មិនព្រមរស់នៅក្រោមដែនត្រួតត្រារបស់វាដែរ។ តាមរយៈការជំនុំជម្រះរបស់ទ្រង់ចំពោះទូលបង្គំ ព្រះអង្គបង្ហាញឱ្យឃើញពីនិស្ស័យដ៏សុចរិតរបស់ទ្រង់ ហើយដោយមើលឃើញបែបនេះ ទូលបង្គំមានសេចក្តីរីករាយ និងគ្មានពាក្យរអ៊ូរទាំសូម្បីតែបន្ដិចឡើយ។ ប្រសិនបើទូលបង្គំអាចបំពេញតាមភារកិច្ចជាមនុស្សបាន នោះទូលបង្គំព្រមដាក់ជីវិតទាំងស្រុងរបស់ទូលបង្គំ ឱ្យហ៊ុមព័ទ្ធដោយការជំនុំជម្រះរបស់ទ្រង់ ព្រោះថាមានតែតាមរយៈការជំនុំជម្រះនេះប៉ុណ្ណោះ ទើបទូលបង្គំនឹងស្គាល់អំពីនិស្ស័យដ៏សុចរិតរបស់ទ្រង់ ហើយវានឹងដកទូលបង្គំចេញពីឥទ្ធិពលរបស់មេកំណាច»។ ពេត្រុសតែងតែអធិស្ឋានបែបនេះ តែងតែស្វែងរកបែបនេះ និយាយជារួមទៅ គាត់បានទៅដល់ពិភពដ៏ខ្ពស់មួយ។ គាត់មិនគ្រាន់តែតបស្នងចំពោះសេចក្តីស្រឡាញ់របស់ព្រះជាម្ចាស់ប៉ុណ្ណោះទេ ប៉ុន្តែកាន់តែសំខាន់ គាត់ក៏បានបំពេញភារកិច្ចរបស់គាត់ ក្នុងនាមជាសត្តនិករម្នាក់ដែរ។ គាត់មិនគ្រាន់តែត្រូវបានចោទប្រកាន់ពីមនសិការរបស់គាត់ប៉ុណ្ណោះទេ ប៉ុន្តែគាត់ក៏អាចធ្វើលើសពីបទដ្ឋាននៃមនសិការនោះដែរ។ ពាក្យអធិស្ឋានរបស់គាត់បានបន្តទូលថ្វាយនៅចំពោះព្រះភ័ក្ត្ររបស់ព្រះជាម្ចាស់ ដែលនេះបង្ហាញថា ការជំរុញចិត្តរបស់គាត់មានកាន់តែខ្ពស់ ហើយសេចក្តីស្រឡាញ់របស់គាត់ចំពោះព្រះជាម្ចាស់ក៏មានកាន់តែខ្លាំងដែរ។ ទោះបីគាត់បានរងការឈឺចាប់យ៉ាងខ្លាំងក៏ដោយ ក៏គាត់នៅតែមិនភ្លេចក្នុងការស្រឡាញ់ព្រះជាម្ចាស់ដែរ ហើយគាត់ក៏នៅតែព្យាយាមចង់ទទួលបានសមត្ថភាព ដើម្បីយល់ពីបំណងព្រះហឫទ័យរបស់ព្រះជាម្ចាស់ថែមទៀត។ នៅក្នុងពាក្យអធិស្ឋានរបស់គាត់ គាត់បានបន្លឺឡើងថា៖ «ទូលបង្គំមិនបានសម្រេចអ្វីសោះឡើយ ក្រៅពីតបស្នងសងគុណចំពោះសេចក្តីស្រឡាញ់របស់ទ្រង់។ ទូលបង្គំមិនបានធ្វើបន្ទាល់អំពីទ្រង់នៅចំពោះសាតាំង ហើយទូលបង្គំនៅតែរស់នៅក្នុងចំណោមសាច់ឈាមនៅឡើយទេ។ ទូលបង្គំចង់ប្រើសេចក្តីស្រឡាញ់របស់ទូលបង្គំ ដើម្បីបង្រ្កាបសាតាំង ធ្វើឱ្យវាបាក់មុខ និងបំពេញតាមបំណងព្រះហឫទ័យរបស់ទ្រង់។ ទូលបង្គំចង់ថ្វាយអ្វីៗគ្រប់យ៉ាងរបស់ទូលបង្គំដល់ព្រះអង្គ ហើយមិនចង់ប្រគល់ខ្លួនទូលបង្គំឱ្យដល់សាតាំង សូម្បីតែបន្ដិចនោះឡើយ ព្រោះថាសាតាំងគឺជាខ្មាំងសត្រូវរបស់ទ្រង់»។ បើគាត់ស្វែងរកនៅក្នុងទិសដៅនេះកាន់តែច្រើន បើគាត់កាន់តែមានអារម្មណ៍ពាល់ចិត្ត នោះចំណេះដឹងរបស់គាត់អំពីកិច្ចការទាំងនេះ ក៏មានកាន់តែខ្ពស់ដែរ។ ដោយមិនដឹងខ្លួន គាត់បានចាប់ផ្ដើមដឹងថា គាត់អាចដកខ្លួនចេញពីឥទ្ធិពលរបស់សាតាំង ហើយគាត់គួរតែថ្វាយខ្លួនគាត់ទាំងស្រុងដល់ព្រះជាម្ចាស់វិញ។ នេះហើយជាពិភពមួយដែលគាត់បានទទួល។ គាត់កំពុងតែទៅហួសពីដែនឥទ្ធិពលរបស់សាតាំង និងដកខ្លួនរបស់គាត់ចេញពីសេចក្តីសប្បាយភ្លើតភ្លើនខាងសាច់ឈាម និងព្រមទទួលបទពិសោធកាន់តែជ្រាលជ្រៅជាមួយការវាយផ្ចាល និងការជំនុំជម្រះរបស់ព្រះជាម្ចាស់។ គាត់បាននិយាយថា៖ «ទោះបីជាខ្ញុំរស់នៅក្នុងការវាយផ្ចាល និងនៅក្នុងការជំនុំជម្រះរបស់ព្រះអង្គក៏ដោយ មិនថាវាឈឺចាប់យ៉ាងណាក៏ដោយ ក៏ខ្ញុំនៅតែមិនសុខចិត្តរស់នៅក្រោមអំណាចរបស់សាតាំងដែរ ហើយខ្ញុំនៅតែមិនសុខចិត្តរស់នៅក្នុងជីវិតនៃការត្រូវបានបោកបញ្ឆោតដោយសាតាំងដែរ។ ខ្ញុំចាត់ទុកការរស់នៅក្នុងបណ្ដាសារបស់ព្រះអង្គថាជាសេចក្ដីសុខ ហើយចាត់ទុកការរស់នៅក្នុងការប្រទានពររបស់សាតាំងថាជាការឈឺចាប់។ ខ្ញុំស្រឡាញ់ព្រះអង្គ ខណៈពេលរស់នៅក្នុងការជំនុំជម្រះរបស់ព្រះអង្គ ហើយរឿងនេះធ្វើឱ្យចិត្តរបស់ខ្ញុំពោរពេញដោយសេចក្ដីអំណរយ៉ាងខ្លាំង។ ការវាយផ្ចាលនិងការជំនុំជម្រះរបស់ព្រះអង្គគឺជាសេចក្ដីសុចរិត និងភាពបរិសុទ្ធ។ វាគឺដើម្បីបន្សុទ្ធខ្ញុំ ហើយលើសពីនេះទៅទៀត គឺដើម្បីសង្គ្រោះខ្ញុំ។ ខ្ញុំសុខចិត្តរស់នៅក្នុងការជំនុំជម្រះរបស់ព្រះអង្គពេញមួយជីវិតរបស់ខ្ញុំ ដោយទទួលការថែរក្សារបស់ព្រះអង្គ ជាជាងរស់នៅក្រោមអំណាចរបស់សាតាំងសូម្បីតែមួយខណៈពេល។ ខ្ញុំចង់ត្រូវបានបន្សុទ្ធដោយព្រះអង្គ។ ទោះបីជាខ្ញុំត្រូវរងទុក្ខក៏ដោយ ក៏ខ្ញុំមិនសុខចិត្តត្រូវបានកេងប្រវ័ញ្ច និងបោកបញ្ឆោតដោយសាតាំងឡើយ»។ ក្នុងនាមជាសត្តនិករម្នាក់ ទូលបង្គំគួរតែត្រូវបានប្រើប្រាស់ដោយព្រះអង្គ កាន់កាប់ដោយទ្រង់ ជំនុំជម្រះដោយទ្រង់ និងវាយផ្ចាលដោយទ្រង់វិញ។ ទូលបង្គំគួរតែត្រូវរងបណ្ដាសាដោយទ្រង់។ ដួងចិត្តរបស់ទូលបង្គំអរសប្បាយ នៅពេលដែលទ្រង់មានព្រះទ័យចង់ប្រទានពរដល់ទូលបង្គំ ដ្បិតទូលបង្គំបានឃើញពីសេចក្តីស្រឡាញ់របស់ទ្រង់។ ទ្រង់ជាព្រះអាទិករ ហើយទូលបង្គំជាស្នាព្រះហស្តរបស់ទ្រង់៖ ទូលបង្គំមិនគួរក្បត់ទ្រង់ ហើយទៅរស់នៅក្រោមដែនត្រាតត្រារបស់សាតាំង ឬឱ្យវាកេងចំណេញលើទូលបង្គំនោះឡើយ។ ទូលបង្គំគួរតែធ្វើជាសេះ ឬគោរបស់ទ្រង់ ជាជាងរស់នៅសម្រាប់សាតាំង។ ទូលបង្គំសុខចិត្តរស់នៅក្នុងការវាយផ្ចាលរបស់ទ្រង់ ទោះបីគ្មានសុភមង្គលខាងរូបកាយក៏ដោយ ហើយការនេះនឹងនាំឱ្យទូលបង្គំមានភាពរីករាយជាង ទោះបីជាទូលបង្គំត្រូវបាត់បង់ព្រះគុណរបស់ទ្រង់ក៏ដោយ។ ទោះបីព្រះគុណទ្រង់មិននៅជាមួយទូលបង្គំក៏ដោយ ក៏ទូលបង្គំនៅតែរីករាយក្នុងការទទួលយកការវាយផ្ចាល និងការជំនុំជម្រះពីទ្រង់ដដែល ដ្បិតនេះជាព្រះពរដ៏ល្អបំផុតរបស់ទ្រង់ ជាព្រះគុណដ៏ធំបំផុតរបស់ទ្រង់។ ទោះបីទ្រង់តែងតែប្រើឫទ្ធានុភាព និងសម្ដែងសេចក្ដីក្រោធចំពោះទូលបង្គំក៏ដោយ ក៏ទូលបង្គំគ្មានសមត្ថភាពអ្វីទៅចាកចេញពីទ្រង់ដែរ ហើយទូលបង្គំនៅតែស្រឡាញ់យ៉ាងខ្លាំងដដែល។ ទូលបង្គំសុខចិត្តរស់នៅក្នុងដំណាក់របស់ទ្រង់ ទូលបង្គំសុខចិត្តឱ្យទ្រង់ដាក់បណ្ដាសា វាយផ្ចាល និងធ្វើឱ្យឈឺចាប់ ក៏ទូលបង្គំមិនព្រមទៅរស់នៅក្រោមដែនត្រួតត្រារបស់សាតាំងឡើយ ហើយក៏មិនព្រមមមាញឹកនឹងជីវិតសម្រាប់តែខាងសាច់ឈាម ហើយក៏មិនព្រមរស់នៅសម្រាប់សាច់ឈាមដែរ»។ សេចក្តីស្រឡាញ់របស់ពេត្រុស គឺជាសេចក្តីស្រឡាញ់បរិសុទ្ធ។ នេះជាបទពិសោធនៃការប្រោសឱ្យបានគ្រប់លក្ខណ៍ ហើយវាជាពិភពដ៏ខ្ពស់បំផុតនៃការប្រោសឱ្យបានគ្រប់លក្ខណ៍ ព្រោះថាគ្មានជីវិតណាមួយដែលមានអត្ថន័យជាងនេះទៀតឡើយ។ គាត់បានទទួលយកការវាយផ្ចាល និងការជំនុំជម្រះរបស់ព្រះជាម្ចាស់ គាត់បានឱ្យតម្លៃខ្លាំងទៅលើនិស្ស័យដ៏សុចរិតរបស់ព្រះជាម្ចាស់ ហើយគ្មានអ្វីមួយអំពីពេត្រុស ដែលមានតម្លៃជាងនោះទៀតឡើយ។ គាត់បានមានប្រសាសន៍ថា «សាតាំងផ្ដល់ឱ្យទូលបង្គំមានសេចក្តីរីករាយខាងសម្ភារៈ ប៉ុន្តែទូលបង្គំមិនឱ្យតម្លៃទៅលើសម្ភារៈទាំងនោះឡើយ។ ការវាយផ្ចាល និងការជំនុំជម្រះរបស់ព្រះជាម្ចាស់ កើតមានចំពោះទូលបង្គំ ហើយនៅក្នុងការនេះ ទូលបង្គំចាត់ទុកដូចជាព្រះគុណ និងរកឃើញសេចក្តីអំណរ ហើយនៅក្នុងការនេះ ទូលបង្គំបែរជាមានពរទៅវិញ។ ប្រសិនបើគ្មានការជំនុំជម្រះរបស់ព្រះជាម្ចាស់ទេ នោះទូលបង្គំនឹងមិនអាចស្រឡាញ់ព្រះជាម្ចាស់បានឡើយ ទូលបង្គំនឹងនៅតែរស់នៅក្រោមដែនត្រួតត្រារបស់សាតាំង ហើយប្រាកដជាបន្តស្ថិតនៅក្រោមការគ្រប់គ្រង និងក្រោមបញ្ជារបស់វាមិនខាន។ ប្រសិនបើបែបនេះមែន ទូលបង្គំនឹងមិនអាចក្លាយជាមនុស្សពិតឡើយ ព្រោះថាទូលបង្គំនឹងគ្មានសមត្ថភាពបំពេញតាមបំណងព្រះហឫទ័យរបស់ទ្រង់ ហើយទូលបង្គំនឹងមិនបានថ្វាយអ្វីៗទាំងអស់របស់ទូលបង្គំដល់ព្រះជាម្ចាស់ឡើយ។ ទោះបីព្រះជាម្ចាស់មិនប្រទានពរដល់ទូលបង្គំ ចាកចេញពីទូលបង្គំ ដោយគ្មានការកំសាន្តចិត្ត ដូចជាភ្លើងដែលកំពុងតែឆេះនៅក្នុងទូលបង្គំ និងគ្មានសេចក្តីសុខសាន្ត ឬសេចក្តីអំណរក៏ដោយ ហើយទោះបីការវាយផ្ចាល និងការប្រៀនប្រដៅរបស់ព្រះជាម្ចាស់ នៅមិនឆ្ងាយពីទូលបង្គំក្ដី ក៏នៅក្នុងការវាយផ្ចាល និងការជំនុំជម្រះរបស់ព្រះជាម្ចាស់ ទូលបង្គំអាចមើលឃើញពីនិស្ស័យដ៏សុចរិតរបស់ទ្រង់ដែរ។ ទូលបង្គំរីករាយនឹងទទួលយក ដ្បិតនៅក្នុងជីវិតនេះ គ្មានអ្វីដែលមានតម្លៃ ឬអត្ថន័យជាងនេះទៀតឡើយ។ ទោះបីការការពារ និងការមើលថែរបស់ទ្រង់ប្រែក្លាយជាការវាយផ្ចាល ការជំនុំជម្រះ ការដាក់បណ្ដាសា និងការផ្ចាញ់ផ្ចាលដ៏គ្មានមេត្តាក៏ដោយ ក៏ទូលបង្គំនៅតែព្រមទទួលយកដោយក្ដីរីករាយដដែល ព្រោះថាការទាំងនេះអាចលាងជម្រះ និងអាចបំផ្លាស់បំប្រែទូលបង្គំឱ្យកាន់តែប្រសើរ អាចនាំឱ្យទូលបង្គំចូលកាន់តែជិតព្រះជាម្ចាស់ អាចធ្វើឱ្យទូលបង្គំកាន់តែស្រឡាញ់ព្រះជាម្ចាស់ និងអាចធ្វើឱ្យសេចក្តីស្រឡាញ់របស់ទូលបង្គំចំពោះទ្រង់កាន់តែបរិសុទ្ធ។ ការនេះធ្វើឱ្យទូលបង្គំបំពេញតាមភារកិច្ចរបស់ទូលបង្គំ ក្នុងនាមជាសត្តនិករម្នាក់ និងនាំទូលបង្គំចូលទៅចំពោះព្រះជាម្ចាស់ ហើយចេញឆ្ងាយពីឥទ្ធិពលរបស់សាតាំង ដូច្នេះ ទូលបង្គំលែងបម្រើសាតាំងទៀតហើយ។ នៅពេលដែលទូលបង្គំលែងរស់នៅក្រោមដែនត្រួតត្រារបស់សាតាំង និងអាចថ្វាយអ្វីៗគ្រប់យ៉ាងដែលទូលបង្គំមាន និងអ្វីគ្រប់យ៉ាងដែលទូលបង្គំអាចធ្វើបាន ថ្វាយព្រះជាម្ចាស់ដោយគ្មានលាក់ទុកអ្វីមួយ នោះហើយជាពេលដែលទូលបង្គំនឹងមានអារម្មណ៍ស្កប់ចិត្តទាំងស្រុង។ ដូច្នេះ គឺការវាយផ្ចាល និងការជំនុំជម្រះរបស់ព្រះជាម្ចាស់នេះហើយ ដែលបានសង្រ្គោះទូលបង្គំ ហើយជីវិតរបស់ទូលបង្គំមិនអាចដាច់ចេញពីការវាយផ្ចាល និងការជំនុំជម្រះរបស់ព្រះជាម្ចាស់បានឡើយ។ ជីវិតទូលបង្គំនៅលើផែនដីស្ថិតនៅក្រោមដែនត្រួតត្រារបស់សាតាំង ហើយប្រសិនបើវាមិនមែនសម្រាប់ការមើលថែ និងការការពារចេញពីការវាយផ្ចាល និងការជំនុំជម្រះរបស់ព្រះជាម្ចាស់ទេ នោះទូលបង្គំនឹងតែងតែរស់នៅក្រោមដែនត្រួតត្រារបស់សាតាំងមិនខាន ហើយលើសពីនេះ ទូលបង្គំនឹងមិនមានឱកាស ឬមធ្យោបាយណា ដើម្បីរស់នៅក្នុងជីវិតដែលមានអត្ថន័យនោះឡើយ។ មានតែការវាយផ្ចាល និងការជំនុំជម្រះរបស់ព្រះជាម្ចាស់នៅជាប់ជាមួយទូលបង្គំជានិច្ចទេ ទើបទូលបង្គំអាចនឹងត្រូវបានលាងជម្រះដោយព្រះជាម្ចាស់។ មានតែការប្រើពាក្យសម្ដីគំរោះគំរើយ និស្ស័យដ៏សុចរិតរបស់ព្រះជាម្ចាស់ និងការជំនុំជម្រះដែលប្រកបដោយព្រះចេស្ដារបស់ព្រះជាម្ចាស់ទេ ទើបទូលបង្គំទទួលបានការការពារដ៏ខ្ពស់បំផុត និងរស់នៅក្នុងពន្លឺ ហើយទទួលបានព្រះពររបស់ព្រះជាម្ចាស់។ ការត្រូវបានលាងជម្រះ ការដកខ្លួនចេញពីសាតាំង និងការរស់នៅក្រោមដែនត្រួតត្រារបស់ព្រះជាម្ចាស់ គឺជាព្រះពរដ៏ធំបំផុតនៅក្នុងជីវិតរបស់ទូលបង្គំនាពេលសព្វថ្ងៃ»។ នេះគឺជាពិភពដ៏ខ្ពស់បំផុត ដែលពេត្រុសបានដកពិសោធន៍។

នេះហើយជាសភាពពិតប្រាកដមួយដែលមនុស្សត្រូវតែទទួលបាន ក្រោយពេលដែលត្រូវបានប្រោសឱ្យគ្រប់លក្ខណ៍។ ប្រសិនបើអ្នកមិនអាចសម្រេចការនេះបានច្រើនទេ នោះអ្នកមិនអាចរស់នៅក្នុងជីវិតដែលមានន័យបានឡើយ។ មនុស្សរស់នៅក្នុងចំណោមសាច់ឈាម ដែលមានន័យថា គេរស់នៅក្នុងស្ថាននរករបស់មនុស្ស ហើយបើគ្មានការជំនុំជម្រះ និងការវាយផ្ចាលរបស់ព្រះជាម្ចាស់ទេ នោះមនុស្សនឹងស្មោកគ្រោក ដូចជាសាតាំងអ៊ីចឹង។ តើមនុស្សអាចក្លាយជាបរិសុទ្ធយ៉ាងដូចម្ដេចទៅ? ពេត្រុសបានជឿថា ការវាយផ្ចាល និងការជំនុំជម្រះដោយព្រះជាម្ចាស់ គឺជាការការពារដ៏ល្អបំផុត និងជាព្រះគុណដ៏ធំបំផុតរបស់មនុស្ស។ មានតែតាមរយៈការវាយផ្ចាល និងការជំនុំជម្រះដោយព្រះជាម្ចាស់ទេ ទើបមនុស្សអាចភ្ញាក់ខ្លួន ហើយស្អប់សាច់ឈាម និងស្អប់សាតាំង។ ការលត់ដំដ៏តឹងរ៉ឹងរបស់ព្រះជាម្ចាស់ជួយរំដោះមនុស្សឱ្យមានសេរីភាពពីឥទ្ធិពលរបស់សាតាំង រំដោះមនុស្សពីពិភពដ៏តូចរបស់គេ និងអនុញ្ញាតឱ្យគេរស់នៅក្នុងពន្លឺនៃព្រះវត្តមានរបស់ព្រះជាម្ចាស់។ គ្មានសេចក្តីសង្រ្គោះណាផ្សេង ដែលប្រសើរជាងការវាយផ្ចាល និងការជំនុំជម្រះឡើយ! ពេត្រុសបានអធិស្ឋានថា៖ «ឱ ព្រះជាម្ចាស់អើយ! ដរាបណាទ្រង់វាយផ្ចាល និងជំនុំជម្រះទូលបង្គំ នោះទូលបង្គំនឹងដឹងថា ទ្រង់មិនបានចាកចោលទូលបង្គំឡើយ។ ទោះបីជាទ្រង់មិនប្រទានឱ្យទូលបង្គំមានអំណរ ឬសេចក្តីសុខសាន្ត និងដាក់ទូលបង្គំឱ្យរស់នៅក្នុងទុក្ខវេទនា ហើយឱ្យទូលបង្គំរងទុក្ខមិនចេះចប់ក៏ដោយ ហើយបើទ្រង់មិនចាកចោលទូលបង្គំ នោះដួងចិត្តរបស់ទូលបង្គំនឹងធូរស្រាលមិនខាន។ នៅថ្ងៃនេះ ការវាយផ្ចាល និងការជំនុំជម្រះរបស់ទ្រង់បានក្លាយជាការការពារដ៏ល្អបំផុត និងជាព្រះពរដ៏ធំបំផុតរបស់ទូលបង្គំ។ ព្រះគុណដែលទ្រង់ប្រទានដល់ទូលបង្គំ ផ្ដល់នូវការការពារដល់ទូលបង្គំ។ ព្រះគុណដែលទ្រង់ប្រទានដល់ទូលបង្គំនៅថ្ងៃនេះ គឺជាការស្ដែងចេញអំពីនិស្ស័យដ៏សុចរិតរបស់ទ្រង់ ហើយវាជាការវាយផ្ចាល និងការជំនុំជម្រះ។ លើសពីនេះ វាគឺជាការល្បងល ហើយជាងនេះទៀត វាជាជីវិតនៃការរងទុក្ខ»។ ពេត្រុសអាចលះបង់ចោលសេចក្តីសប្បាយខាងសាច់ឈាម ហើយស្វែងរកសេចក្តីស្រឡាញ់កាន់តែជ្រាលជ្រៅ និងការការពារកាន់តែធំ ដោយសារតែគាត់បានទទួលព្រះគុណដ៏ច្រើនចេញពីការវាយផ្ចាល និងការជំនុំជម្រះរបស់ព្រះជាម្ចាស់។ នៅក្នុងជីវិតរបស់ខ្លួន ប្រសិនបើមនុស្សចង់ទទួលបានការបន្សុទ្ធ ព្រមទាំងការបំផ្លាស់បំប្រែនៅក្នុងនិស្ស័យរបស់គេ ប្រសិនបើគេចង់រស់នៅក្នុងជីវិតដែលមានអត្ថន័យ និងបំពេញតាមភារកិច្ចរបស់ខ្លួនក្នុងនាមជាភាវៈដែលព្រះបានបង្កើត នោះគេត្រូវតែទទួលយកការវាយផ្ចាល និងការជំនុំជម្រះរបស់ព្រះជាម្ចាស់ ហើយមិនត្រូវបណ្ដោយឱ្យការប្រៀនប្រដៅរបស់ព្រះជាម្ចាស់ និងការវាយដំរបស់ព្រះជាម្ចាស់ឃ្លាតឆ្ងាយចេញពីគេឡើយ ដើម្បីឱ្យគេអាចរួចខ្លួនចេញពីការប្រើឧបាយកល និងឥទ្ធិពលរបស់សាតាំង ហើយរស់នៅក្នុងពន្លឺរបស់ព្រះជាម្ចាស់។ ចូរដឹងថា ការវាយផ្ចាល និងការជំនុំជម្រះរបស់ព្រះជាម្ចាស់គឺជាពន្លឺ ពោលគឺជាពន្លឺនៃសេចក្តីសង្រ្គោះរបស់មនុស្ស និងដឹងទៀតថា វាគ្មានព្រះពរណាដែលប្រសើរជាងនេះសម្រាប់មនុស្សឡើយ ហើយគ្មានព្រះគុណណាដែលធំធេងជាងនេះ ឬការការពារណាដែលប្រសើរជាងនេះឡើយ។ មនុស្សរស់នៅក្រោមឥទ្ធិពលរបស់សាតាំង និងរស់នៅក្នុងសាច់ឈាម ហើយប្រសិនបើគេមិនត្រូវបានលាងជម្រះ និងមិនទទួលបានការការពាររបស់ព្រះជាម្ចាស់ទេ នោះមនុស្សនឹងកាន់តែខូចអាក្រក់ជាងមុនមិនខាន។ ប្រសិនបើគេចង់ស្រឡាញ់ព្រះជាម្ចាស់ ដូច្នេះ គេត្រូវតែទទួលយកការលាងជម្រះ និងសេចក្តីសង្រ្គោះ។ ពេត្រុសបានអធិស្ឋានថា៖ «ឱ ព្រះជាម្ចាស់អើយ! នៅពេលដែលទ្រង់ប្រព្រឹត្តចំពោះទូលបង្គំដោយព្រះទ័យសប្បុរស នោះទូលបង្គំមានចិត្តរីករាយ និងមានអារម្មណ៍កម្សាន្តចិត្ត។ នៅពេលដែលទ្រង់វាយផ្ចាលទូលបង្គំ ទូលបង្គំមានអារម្មណ៍ទទួលបានការកម្សាន្តចិត្ត និងសេចក្ដីអំណរកាន់តែខ្លាំង។ ទោះបីជាទូលបង្គំទន់ខ្សោយ និងស៊ូទ្រាំនឹងការរងទុក្ខដែលមិនអាចរៀបរាប់បានក៏ដោយ ទោះបីជាមានទឹកភ្នែក និងភាពសោកសៅក៏ដោយ ក៏ទ្រង់ជ្រាបដឹងថាភាពសោកសៅនេះ គឺដោយសារតែទង្វើបះបោររបស់ទូលបង្គំ និងដោយសារតែភាពកម្សោយរបស់ទូលបង្គំដែរ។ ទូលបង្គំយំ ដោយសារតែទូលបង្គំមិនអាចបំពេញតាមបំណងព្រះហឫទ័យរបស់ទ្រង់ ទូលបង្គំមានភាពសោកសៅ និងវិប្បដិសារី ដោយសារតែទូលបង្គំមិនអាចបំពេញតាមលក្ខខណ្ឌរបស់ទ្រង់ ប៉ុន្តែទូលបង្គំសុខចិត្តសម្រេចឱ្យបាននូវកម្រិតនេះ ទូលបង្គំព្រមធ្វើអ្វីគ្រប់យ៉ាងដែលទូលបង្គំអាចធ្វើបាន ដើម្បីបំពេញបំណងព្រះហឫទ័យរបស់ទ្រង់។ ការវាយផ្ចាលរបស់ទ្រង់បានធ្វើជាការការពារដល់ទូលបង្គំ និងជាសេចក្តីសង្រ្គោះដ៏ល្អបំផុតសម្រាប់ទូលបង្គំ។ ការជំនុំជម្រះរបស់ទ្រង់លើសពីលើការអត់ទ្រាំ និងចិត្តអត់ធ្មត់របស់ទ្រង់។ បើគ្មានការវាយផ្ចាល និងការជំនុំជម្រះរបស់ទ្រង់ទេ នោះទូលបង្គំនឹងមិនទទួលបានសេចក្តីមេត្តា និងសេចក្តីស្រឡាញ់ដ៏សប្បុរសរបស់ទ្រង់បានឡើយ។ នៅថ្ងៃនេះ ទូលបង្គំកាន់តែមើលឃើញថា សេចក្តីស្រឡាញ់របស់ទ្រង់ខ្ពង់ខ្ពស់លើសផ្ទៃមេឃ និងអ្វីៗទាំងអស់។ សេចក្តីស្រឡាញ់របស់ទ្រង់ មិនគ្រាន់តែជាសេចក្តីមេត្តាករុណា និងសេចក្តីសប្បុរសនោះឡើយ ប៉ុន្តែលើសពីនេះទៅទៀត វាជាការវាយផ្ចាល និងការជំនុំជម្រះ។ ទូលបង្គំទទួលបានច្រើនណាស់ពីការវាយផ្ចាល និងការជំនុំជម្រះរបស់ទ្រង់។ បើគ្មានការវាយផ្ចាល និងការជំនុំជម្រះរបស់ទ្រង់ទេ នោះនឹងគ្មានបុគ្គលណាម្នាក់ត្រូវបានលាងជម្រះ និងអាចមានបទពិសោធនូវសេចក្តីស្រឡាញ់របស់ព្រះអាទិករនោះឡើយ។ ទោះបីទូលបង្គំបានជួបការល្បងល និងទុក្ខវេទនារាប់រយ ហើយទោះបីជាទូលបង្គំប៊ិះនឹងស្លាប់ក៏ដោយ ប៉ុន្តែវាបានជួយឱ្យទូលបង្គំស្គាល់ទ្រង់យ៉ាងពិតប្រាកដ និងទទួលបានសេចក្តីសង្រ្គោះដ៏ខ្ពស់បំផុតវិញទេ។ ប្រសិនបើការវាយផ្ចាល ការជំនុំជម្រះ និងការលត់ដំរបស់ទ្រង់ ត្រូវឃ្លាតឆ្ងាយពីទូលបង្គំ នោះទូលបង្គំនឹងរស់នៅក្នុងសេចក្តីងងឹត ក្រោមដែនត្រួតត្រារបស់សាតាំងមិនខាន។ តើសាច់ឈាមរបស់មនុស្សមានអត្ថប្រយោជន៍អ្វីខ្លះទៅ? ប្រសិនបើការវាយផ្ចាល និងការជំនុំជម្រះរបស់ទ្រង់ត្រូវឃ្លាតឆ្ងាយពីទូលបង្គំ នោះប្រៀបបីដូចជាព្រះវិញ្ញាណរបស់ទ្រង់បានបោះបង់ចោលទូលបង្គំ និងដូចជាទ្រង់លែងគង់នៅជាមួយទូលបង្គំអ៊ីចឹង។ ប្រសិនបើបែបនេះមែន តើទូលបង្គំអាចបន្តរស់នៅយ៉ាងដូចម្ដេចកើតទៅ? ប្រសិនបើទ្រង់ប្រទានឱ្យទូលបង្គំមានជំងឺ និងដកសេរីភាពរបស់ទូលបង្គំ ក៏ទូលបង្គំនៅតែអាចរស់នៅបានដដែល ប៉ុន្តែប្រសិនបើការវាយផ្ចាល និងការជំនុំជម្រះរបស់ទ្រង់ត្រូវចាកចេញពីទូលបង្គំមែន នោះទូលបង្គំនឹងគ្មានផ្លូវត្រូវបន្តរស់នៅទៀតឡើយ។ ប្រសិនបើទូលបង្គំគ្មានការវាយផ្ចាល និងការជំនុំជម្រះរបស់ទ្រង់ទេ នោះទូលបង្គំនឹងបាត់បង់សេចក្ដីស្រឡាញ់របស់ទ្រង់ ជាសេចក្តីស្រឡាញ់មួយដ៏ជ្រាលជ្រៅ ដែលទូលបង្គំពិបាកនឹងបរិយាយណាស់។ បើគ្មានសេចក្តីស្រឡាញ់របស់ទ្រង់ទេ នោះទូលបង្គំនឹងរស់នៅក្រោមដែនត្រួតត្រារបស់សាតាំង ហើយមិនអាចមើលឃើញពីព្រះគុណដ៏រុងរឿងរបស់ទ្រង់នោះឡើយ។ តើទូលបង្គំអាចបន្តរស់នៅបានយ៉ាងដូចម្ដេចទៅ? ទូលបង្គំមិនអាចទ្រាំទ្រនឹងសេចក្តីងងឹត និងជីវិតបែបនេះបានឡើយ។ ដោយមានទ្រង់គង់នៅជាមួយទូលបង្គំ គឺដូចជាទូលបង្គំមើលឃើញទ្រង់អ៊ីចឹង ដូច្នេះ តើទូលបង្គំអាចចាកចេញពីទ្រង់បានយ៉ាងដូចម្ដេចកើត? ទូលបង្គំសូមអង្វរ សូមទ្រង់កុំដកសេចក្តីកម្សាន្តចិត្តដ៏ធំបំផុតរបស់ទូលបង្គំចេញពីជីវិតរបស់ទូលបង្គំឡើយ ទោះបីវាគ្រាន់តែជាព្រះបន្ទូលនៃសេចក្តីធានាអះអាងតែពីរបីពាក្យក៏ដោយ។ ទូលបង្គំបានរីករាយនឹងសេចក្តីស្រឡាញ់របស់ទ្រង់ ហើយនៅថ្ងៃនេះ ទូលបង្គំមិនអាចរស់នៅដោយគ្មានទ្រង់បានឡើយ។ តើទូលបង្គំអាចមិនស្រឡាញ់ទ្រង់យ៉ាងដូចម្ដេចកើត? ទូលបង្គំបានបង្ហូរទឹកភ្នែកនៃសេចក្ដីទុក្ខព្រួយជាច្រើនដោយសារតែសេចក្តីស្រឡាញ់របស់ទ្រង់ ប៉ុន្តែទូលបង្គំតែងតែមានអារម្មណ៍ថា ជីវិតបែបនេះទើបមានន័យជាង ទើបអាចធ្វើឱ្យជីវិតទូលបង្គំកាន់តែប្រសើរឡើង ទើបអាចអាចបំផ្លាស់បំប្រែទូលបង្គំបាន និងកាន់តែអាចជួយឱ្យទូលបង្គំទទួលបានសេចក្តីពិត ដែលសត្តនិករគួរតែមាន»។

ជីវិតទាំងស្រុងរបស់មនុស្សត្រូវបានរស់នៅក្រោមដែនត្រួតត្រារបស់សាតាំង ហើយគ្មានមនុស្សណាម្នាក់ ដែលអាចរំដោះខ្លួនចេញពីឥទ្ធិពលរបស់សាតាំង ដោយខ្លួនឯងបានឡើយ។ មនុស្សទាំងអស់រស់នៅក្នុងពិភពដ៏ស្មោកគ្រោក នៅក្នុងសេចក្តីពុករលួយ និងភាពទទេ ដោយគ្មានអត្ថន័យ ឬតម្លៃអ្វីឡើយ សូម្បីតែបន្តិចក៏គ្មានផង ហើយពួកគេរស់នៅក្នុងជីវិតដែលមិនខ្វល់ គឺរស់នៅសម្រាប់តែខាងសាច់ឈាម សម្រាប់សេចក្តីស្រើបស្រាល និងសម្រាប់តែសាតាំងប៉ុណ្ណោះ។ វាគ្មានតម្លៃអ្វីសោះឡើយចំពោះអត្ថិភាពរបស់ពួកគេ។ មនុស្សគ្មានសមត្ថភាពរកឃើញសេចក្តីពិតដែលនឹងរំដោះគេឱ្យចេញផុតពីដែនឥទ្ធិពលរបស់សាតាំងឡើយ។ ទោះបីជាមនុស្សជឿលើព្រះជាម្ចាស់ និងអានព្រះគម្ពីរក៏ដោយ ក៏គេមិនយល់អំពីរបៀបរំដោះខ្លួនចេញពីឥទ្ធិពលគ្រប់គ្រងរបស់សាតាំងដែរ។ នៅគ្រប់យុគសម័យ មានមនុស្សតិចតួចណាស់ដែលបានរកឃើញនូវអាថ៌កំបាំងនេះ ហើយមានមនុស្សតិចតួចណាស់ដែលបានយល់អំពីការនេះ។ ដូច្នេះហើយ ទោះបីជាមនុស្សស្អប់ខ្ពើមសាតាំង និងស្អប់សាច់ឈាមក៏ដោយ ក៏គេមិនដឹងពីរបៀបដកខ្លួនចេញពីឥទ្ធិពលទាក់ចិត្តរបស់សាតាំងដែរ។ នៅថ្ងៃនេះ តើអ្នករាល់គ្នាមិនស្ថិតនៅក្រោមដែនគ្រប់គ្រងរបស់សាតាំងទេឬអី? អ្នករាល់គ្នាមិនស្ដាយក្រោយចំពោះទង្វើមិនស្ដាប់បង្គាប់របស់ខ្លួនហើយ ថែមទាំងមិនមានអារម្មណ៍ថា ខ្លួនឯងស្មោកគ្រោក និងមិនស្ដាប់បង្គាប់ទៀត។ ក្រោយពេលដែលប្រឆាំងនឹងព្រះជាម្ចាស់ អ្នករាល់គ្នាថែមទាំងមានសេចក្តីសុខផ្លូវចិត្ត និងសេចក្តីសុខសាន្តថែមទៀត។ តើសេចក្តីសុខសាន្តរបស់អ្នក មិនមែនដោយសារតែអ្នកជាមនុស្សពុករលួយទេឬអី? តើសេចក្តីសុខផ្លូវចិត្តនេះមិនមែនចេញមកពីការមិនស្ដាប់បង្គាប់របស់អ្នកទេឬអី? មនុស្សរស់នៅក្នុងស្ថាននរករបស់មនុស្ស គេរស់នៅក្រោមឥទ្ធិពលដ៏ងងឹតរបស់សាតាំង ហើយនៅទូទាំងទឹកដី ខ្មោចរស់នៅរួមជាមួយមនុស្ស ដោយចូលទន្ទ្រានលើសាច់ឈាមរបស់មនុស្ស។ នៅលើផែនដី អ្នកមិនរស់នៅក្នុងស្ថានបរមសុខដ៏ស្រស់ស្អាតឡើយ។ ទីកន្លែងដែលអ្នករស់នៅ គឺជាពិភពរបស់អារក្ស ជានរករបស់មនុស្ស ជាស្ថានអវចី។ ប្រសិនបើមនុស្សមិនត្រូវបានលាងជម្រះទេ នោះគេចេញពីអ្វីៗដែលស្មោកគ្រោកហើយ។ ប្រសិនបើគេមិនត្រូវបានព្រះជាម្ចាស់ការពារ និងមើលថែទេ នោះគេនៅតែជាឈ្លើយសឹករបស់សាតាំងដដែល។ ប្រសិនបើគេមិនទទួលការជំនុំជម្រះ និងការវាយផ្ចាលទេ នោះគេនឹងគ្មានផ្លូវរត់គេចខ្លួនចេញពីការសង្កត់សង្កិននៃឥទ្ធិពលដ៏ងងឹតរបស់សាតាំងបានឡើយ។ និស្ស័យដ៏ពុករលួយដែលអ្នកបង្ហាញចេញ និងឥរិយាបថមិនស្ដាប់បង្គាប់ដែលអ្នកបង្ហាញចេញមកតាមរយៈការរស់នៅ គឺជាភស្តុតាងគ្រប់គ្រាន់ដែលបញ្ជាក់ថា អ្នកកំពុងតែរស់នៅក្រោមដែនត្រួតត្រារបស់សាតាំងដដែល។ ប្រសិនបើគំនិត និងចិត្តរបស់អ្នកមិនត្រូវបានលាងជម្រះទេ ហើយនិស្ស័យរបស់អ្នកមិនត្រូវបានជំនុំជម្រះ និងវាយផ្ចាលទេ នោះជីវិតទាំងមូលរបស់អ្នកនឹងនៅតែត្រូវបានត្រួតត្រា ដោយដែនត្រួតត្រារបស់សាតាំង គំនិតរបស់អ្នកត្រូវបានបង្គាប់បញ្ជាដោយសាតាំង ហើយរូបកាយទាំងមូលរបស់អ្នកក៏ត្រូវបានត្រួតត្រាដោយដៃរបស់សាតាំងដែរ។ ឥឡូវនេះ តើអ្នកដឹងដែរឬទេថា អ្នកនៅឆ្ងាយប៉ុនណាពីបទដ្ឋានរបស់ពេត្រុស? តើអ្នកមាននូវគុណសម្បត្តិនោះដែរឬទេ? តើអ្នកដឹងច្រើនប៉ុនណាអំពីការវាយផ្ចាល និងការជំនុំជម្រះនៅថ្ងៃនេះ? តើអ្នកមានគុណសម្បត្តិដែលពេត្រុសបានដឹងច្រើនកម្រិតណាទៅ? ប្រសិនបើអ្នកមិនដឹងនៅថ្ងៃនេះទេ តើអ្នកនឹងអាចទទួលបានចំណេះដឹងនេះនៅថ្ងៃខាងមុខដែរឬទេ? មនុស្សដែលមានចរិតខ្ជិលច្រអូស និងកំសាកដូចអ្នកនេះ គឺគ្មានសមត្ថភាពដឹងអំពីការវាយផ្ចាល និងការជំនុំជម្រះឡើយ។ ប្រសិនបើអ្នកបន្តស្វែងរកសេចក្តីសុខនៃសាច់ឈាម និងសេចក្តីសប្បាយភ្លើតភ្លើននៃសាច់ឈាម នោះអ្នកនឹងគ្មានផ្លូវទទួលការលាងជម្រះបានឡើយ ហើយនៅទីចុងបញ្ចប់ អ្នកនឹងត្រូវត្រឡប់ទៅឯសាតាំងវិញ ដ្បិតអ្វីដែលអ្នកបង្ហាញចេញតាមរយៈការរស់នៅ គឺជាសាតាំង និងសាច់ឈាម។ នាពេលសព្វថ្ងៃនេះ មនុស្សជាច្រើនមិនបន្តស្វែងរកជីវិតឡើយ នេះមានន័យថា ពួកគេមិនខ្វល់អំពីការលាងជម្រះ ឬអំពីការចូលទៅក្នុងបទពិសោធជីវិតកាន់តែស៊ីជម្រៅឡើយ។ បើដូច្នេះ តើពួកគេអាចត្រូវបានប្រោសឱ្យគ្រប់លក្ខណ៍ដោយរបៀបណា? អស់អ្នកដែលមិនបន្តស្វែងរកជីវិត គ្មានឱកាសទទួលបានការប្រោសឱ្យគ្រប់លក្ខណ៍ឡើយ ហើយអស់អ្នកដែលមិនបន្តស្វែងរកចំណេះដឹងអំពីព្រះជាម្ចាស់ អ្នកដែលមិនបន្តស្វែងរកការផ្លាស់ប្ដូរនៅក្នុងនិស្ស័យរបស់គេ ក៏គ្មានសមត្ថភាពរួចខ្លួនពីឥទ្ធិពលដ៏ងងឹតរបស់សាតាំងដែរ។ ពួកគេគ្មានភាពហ្មត់ចត់ចំពោះចំណេះដឹងអំពីព្រះជាម្ចាស់ និងអំពីការចូលទៅផ្លាស់ប្ដូរនិស្ស័យរបស់គេឡើយ។ ពួកគេដូចជាមនុស្សកាន់សាសនា ដែលគ្រាន់តែធ្វើតាមពិធីសាសនា និងចូលរួមកម្មវិធីបុណ្យជាទៀងទាត់ប៉ុណ្ណោះ។ តើការនេះមិនមែនជាការខ្ជះខ្ជាយពេលវេលាទេឬអី? នៅក្នុងជំនឿរបស់មនុស្សលើព្រះជាម្ចាស់ ប្រសិនបើគេមិនហ្មត់ចត់អំពីកិច្ចការនៃជីវិត មិនបន្តស្វែងរកច្រកចូលទៅកាន់សេចក្តីពិត មិនបន្តស្វែងរកការផ្លាស់ប្ដូរនៅក្នុងនិស្ស័យរបស់គេ និងមិនបន្តស្វែងរកចំណេះដឹងអំពីកិច្ចការរបស់ព្រះជាម្ចាស់ទេ នោះគេមិនអាចត្រូវបានប្រោសឱ្យគ្រប់លក្ខណ៍បានឡើយ។ ប្រសិនបើអ្នកចង់ទទួលបានការប្រោសឱ្យគ្រប់លក្ខណ៍ នោះអ្នកត្រូវតែយល់អំពីកិច្ចការរបស់ព្រះជាម្ចាស់។ ជាពិសេស អ្នកត្រូវតែយល់អំពីភាពសំខាន់នៃការវាយផ្ចាល និងការជំនុំជម្រះរបស់ទ្រង់ និងហេតុផលដែលកិច្ចការនេះត្រូវអនុវត្តទៅលើមនុស្ស។ តើអ្នកអាចទទួលយកបានដែរឬទេ? ក្នុងអំឡុងពេលនៃការវាយផ្ចាល តើអ្នកអាចទទួលបានបទពិសោធ និងចំណេះដឹង ដូចជាពេត្រុសដែរឬទេ? ប្រសិនបើអ្នកបន្តស្វែងរកចំណេះដឹងអំពីព្រះជាម្ចាស់ និងកិច្ចការនៃព្រះវិញ្ញាណបរិសុទ្ធ ហើយប្រសិនបើអ្នកបន្តស្វែងរកការផ្លាស់ប្ដូរនៅក្នុងនិស្ស័យរបស់អ្នក នោះអ្នកនឹងមានឱកាសទទួលបានការប្រោសឱ្យគ្រប់លក្ខណ៍ហើយ។

សម្រាប់អស់អ្នកដែលត្រូវបានប្រោសឱ្យគ្រប់លក្ខណ៍ ជំហាននៃកិច្ចការត្រូវបានយកឈ្នះនេះ គឺជារឿងមួយដែលមិនអាចចៀសផុតឡើយ ព្រោះមានតែពេលដែលមនុស្សត្រូវបានយកឈ្នះប៉ុណ្ណោះ ទើបគេអាចមានបទពិសោធអំពីកិច្ចការនៃការត្រូវបានប្រោសឱ្យគ្រប់លក្ខណ៍។ វានឹងគ្មានប្រយោជន៍ឡើយក្នុងការបំពេញតួនាទីនៃការត្រូវបានយកឈ្នះ ដែលនឹងមិននាំអ្នកឱ្យមានគុណសម្បត្តិគ្រប់គ្រាន់ ដើម្បីឱ្យព្រះជាម្ចាស់ប្រើប្រាស់នោះ។ អ្នកនឹងគ្មានវិធីបំពេញតួនាទីរបស់អ្នកនៅក្នុងការផ្សាយដំណឹងល្អបានឡើយ ព្រោះថាអ្នកមិនបន្តស្វែងរកជីវិត និងមិនបន្តស្វែងរកការផ្លាស់ប្ដូរ និងការកែជាថ្មីនៅក្នុងជីវិតរបស់អ្នក ដូច្នេះ អ្នកគ្មានបទពិសោធពិតអំពីជីវិតឡើយ។ ក្នុងអំឡុងពេលនៃកិច្ចការមួយជំហានម្ដងៗនេះ ជាដំបូង អ្នកប្រព្រឹត្តដូចជាអ្នកស៊ីឈ្នួល និងដូចជាវត្ថុសម្រាប់ឆ្លុះបញ្ចាំង ប៉ុន្តែចុងក្រោយ ប្រសិនបើអ្នកមិនបន្តស្វែងរកឱ្យក្លាយដូចជាពេត្រុសទេ នោះការបន្តស្វែងរករបស់អ្នកនឹងមិនស្របតាមផ្លូវមួយ ដែលប្រោសពេត្រុសឱ្យបានគ្រប់លក្ខណ៍នោះឡើយ ដូច្នេះ ជាលទ្ធផល អ្នកនឹងមិនទទួលបាននូវការផ្លាស់ប្ដូរនៅក្នុងនិស្ស័យរបស់អ្នកនោះឡើយ។ ប្រសិនបើអ្នកជាបុគ្គលម្នាក់ដែលបន្តស្វែងរកការប្រោសឱ្យបានគ្រប់លក្ខណ៍ នោះអ្នកនឹងធ្វើបន្ទាល់ ហើយអ្នកនឹងនិយាយថា៖ «នៅក្នុងមួយជំហានម្ដងៗនៃកិច្ចការរបស់ព្រះជាម្ចាស់នេះ ទូលបង្គំសូមទទួលយកកិច្ចការនៃការវាយផ្ចាល និងការជំនុំជម្រះរបស់ព្រះជាម្ចាស់ ហើយទោះបីជាទូលបង្គំបានរងទុក្ខវេទនាដ៏ធំក៏ដោយ ក៏ទូលបង្គំបានដឹងពីរបៀបដែលព្រះជាម្ចាស់ប្រាសឱ្យមនុស្សបានគ្រប់លក្ខណ៍ ទូលបង្គំបានទទួលនូវកិច្ចការដែលព្រះជាម្ចាស់បានសម្រេច ទូលបង្គំមានចំណេះដឹងអំពីសេចក្តីសុចរិតរបស់ព្រះជាម្ចាស់ ហើយការវាយផ្ចាលរបស់ទ្រង់បានជួយសង្រ្គោះទូលបង្គំវិញទេ។ និស្ស័យដ៏សុចរិតរបស់ទ្រង់បានសណ្ឋិតលើទូលបង្គំ ហើយបាននាំឱ្យទូលបង្គំទទួលបានព្រះពរ និងព្រះគុណ ហើយគឺការជំនុំជម្រះ និងការវាយផ្ចាលរបស់ទ្រង់នេះហើយដែលបានការពារ និងបន្សុទ្ធទូលបង្គំ។ ប្រសិនបើទូលបង្គំមិនត្រូវបានព្រះជាម្ចាស់វាយផ្ចាល និងជំនុំជម្រះទេ ហើយប្រសិនបើព្រះបន្ទូលធ្ងន់ៗរបស់ព្រះជាម្ចាស់មិនបានធ្លាក់មកលើទូលបង្គំទេ នោះទូលបង្គំប្រហែលជាមិនបានស្គាល់ព្រះជាម្ចាស់ ហើយប្រហែលមិនបានទទួលសេចក្តីសង្រ្គោះឡើយ។ នៅថ្ងៃនេះ ទូលបង្គំមើលឃើញថា៖ ក្នុងនាមជាសត្តនិករម្នាក់ មនុស្សមិនគ្រាន់តែរីករាយជាមួយអ្វីៗគ្រប់យ៉ាងដែលព្រះអាទិករបានបង្កើតមកប៉ុណ្ណោះទេ ប៉ុន្តែអ្វីដែលសំខាន់នោះគឺថា គ្រប់សត្តនិករទាំងអស់គួរតែរីករាយនឹងនិស្ស័យដ៏សុចរិតរបស់ព្រះជាម្ចាស់ និងការជំនុំជម្រះដ៏សុចរិតរបស់ទ្រង់ ដោយសារតែនិស្ស័យរបស់ព្រះជាម្ចាស់សក្ដិសមនឹងឱ្យមនុស្សរីករាយជាមួយ។ ក្នុងនាមជាសត្តនិករម្នាក់ដែលត្រូវបានសាតាំងធ្វើឱ្យពុករលួយ គេគួរតែរីករាយនឹងនិស្ស័យដ៏សុចរិតរបស់ព្រះជាម្ចាស់។ នៅក្នុងនិស្ស័យដ៏សុចរិតរបស់ទ្រង់ វាមាននូវការវាយផ្ចាល និងការជំនុំជម្រះ ហើយលើសពីនេះទៀត គឺជាសេចក្ដីស្រឡាញ់ដ៏ធំធេង។ ទោះបីជាទូលបង្គំគ្មានសមត្ថភាពទទួលបានសេចក្តីស្រឡាញ់របស់ព្រះជាម្ចាស់យ៉ាងពេញលេញនៅថ្ងៃនេះក៏ដោយ ប៉ុន្តែ ទូលបង្គំមានសំណាងដ៏ពិសេសដែលមើលឃើញក្ដីស្រឡាញ់នោះ ហើយទូលបង្គំបានទទួលព្រះពរតាមរយៈការនេះ»។ នេះហើយជាផ្លូវដែលត្រូវដើរ ដោយមនុស្សដែលមានបទពិសោធអំពីការត្រូវបានប្រោសឱ្យគ្រប់លក្ខណ៍ ហើយនេះជាចំណេះដឹងដែលគេត្រូវនិយាយ។ មនុស្សបែបនេះ មានលក្ខណៈដូចជាពេត្រុស ព្រោះពួកគេមានបទពិសោធដូចជាពេត្រុស។ មនុស្សបែបនេះក៏ជាមនុស្សដែលទទួលបានជីវិត ដែលមានសេចក្តីពិតដែរ។ នៅពេលដែលគេមានបទពិសោធរហូតដល់ទីបញ្ចប់ ក្នុងអំឡុងពេលនៃការជំនុំជម្រះរបស់ព្រះជាម្ចាស់ នោះពួកគេនឹងប្រាកដជារំដោះខ្លួនបានទាំងស្រុងចេញពីឥទ្ធិពលរបស់សាតាំង ហើយត្រូវបានព្រះជាម្ចាស់ទទួលបានមិនខាន។

ក្រោយពេលដែលមនុស្សត្រូវបានព្រះជាម្ចាស់យកឈ្នះ ពួកគេមិនមានទីបន្ទាល់ដ៏លាន់រំពងអ្វីឡើយ។ ពួកគេគ្រាន់តែបានធ្វើឱ្យសាតាំងបាក់មុខប៉ុណ្ណោះ ប៉ុន្តែពួកគេមិនទាន់បានបង្ហាញចេញនូវភាពពិតនៃព្រះបន្ទូលរបស់ព្រះជាម្ចាស់នៅក្នុងជីវិតរបស់គេនៅឡើយទេ។ អ្នកមិនទាន់បានទទួលសេចក្តីសង្រ្គោះទីពីរនៅឡើយទេ ហើយអ្នកគ្រាន់តែទទួលបានតង្វាយលោះបាបមួយប៉ុណ្ណោះ ប៉ុន្តែអ្នកមិនទាន់ត្រូវបានប្រោសឱ្យគ្រប់លក្ខណ៍នៅឡើយទេ នេះហើយជាការបាត់បង់ដ៏ធំមួយ។ អ្នករាល់គ្នាត្រូវតែយល់អំពីអ្វីដែលអ្នកគួរតែចូលទៅកាន់ និងអ្វីដែលអ្នកគួរតែរស់នៅតាម ហើយអ្នកត្រូវតែចូលទៅក្នុងសេចក្តីទាំងនោះ។ នៅទីបញ្ចប់ ប្រសិនបើអ្នកមិនសម្រេចបានការប្រោសឱ្យគ្រប់លក្ខណ៍ទេ នោះអ្នកនឹងមិនក្លាយជាមនុស្សដ៏ពិត ហើយអ្នកនឹងមានវិប្បដិសារីមិនខាន។ អ័ដាម និងអេវ៉ា ដែលត្រូវបានបង្កើតដោយព្រះជាម្ចាស់កាលពីដើមដំបូងបង្អស់ គឺជាមនុស្សបរិសុទ្ធ ដែលអាចនិយាយបានថា ក្នុងពេលដែលស្ថិតនៅក្នុងសួនអេដែន ពួកគេជាមនុស្សបរិសុទ្ធ ដោយគ្មានប្រឡាក់ប្រឡូសនឹងសេចក្តីស្មោកគ្រោកឡើយ។ ពួកគេក៏ស្មោះត្រង់ចំពោះព្រះយេហូវ៉ាដែរ ហើយមិនដឹងអ្វីសោះអំពីទង្វើក្បត់ចំពោះព្រះយេហូវ៉ា។ នេះគឺដោយសារតែពួកគេគ្មានសេចក្តីរំខាននៃឥទ្ធិពលរបស់សាតាំង គ្មានពិសរបស់សាតាំង ហើយពួកគេបរិសុទ្ធបំផុតក្នុងចំណោមមនុស្សជាតិទាំងអស់។ ពួកគេបានរស់នៅក្នុងសួនអេដែន មិនប្រឡាក់កខ្វក់ដោយអ្វីៗដែលស្មោកគ្រោក មិនត្រូវបានកាន់កាប់ដោយសាច់ឈាម ហើយគោរពកោតខ្លាចចំពោះព្រះយេហូវ៉ា។ ក្រោយមក នៅពេលដែលពួកគេត្រូវបានសាតាំងល្បួង ពួកគេមានពិសរបស់សត្វពស់ និងមានបំណងចង់ក្បត់ព្រះយេហូវ៉ា ហើយពួកគេបានរស់នៅក្រោមឥទ្ធិពលរបស់សាតាំង។ កាលពីដើមដំបូង ពួកគេជាមនុស្សបរិសុទ្ធ ហើយគោរពកោតខ្លាចព្រះយេហូវ៉ា គឺមានតែនៅក្នុងសភាពបែបនេះទេ ទើបពួកគេជាមនុស្ស។ ក្រោយមកទៀត បន្ទាប់ពីសាតាំងបានល្បួងពួកគេ ពួកគេបានទទួលទានផ្លែឈើចេញពីដើមដឹងខុសត្រូវ ហើយបានរស់នៅក្រោមឥទ្ធិពលរបស់សាតាំង។ បន្ដិចម្ដងៗ សាតាំងបានធ្វើឱ្យពួកគេពុករលួយ ហើយពួកគេបានបាត់បង់រូបកាយដើមជាមនុស្ស។ កាលពីដើមដំបូង មនុស្សមានខ្យល់ដង្ហើមរបស់ព្រះយេហូវ៉ា គេគ្មានការមិនស្ដាប់បង្គាប់សូម្បីតែបន្ដិច ហើយគ្មានសេចក្ដីអាក្រក់នៅក្នុងចិត្តរបស់គេឡើយ។ នាពេលនោះ មនុស្សគឺជាមនុស្សដ៏ពិតប្រាកដ។ ក្រោយពេលដែលអារក្សធ្វើឱ្យពុករលួយ មនុស្សបានក្លាយជាសត្វតិរច្ឆាន។ គំនិតរបស់គេបានពេញដោយការអាក្រក់ និងសេចក្តីស្មោកគ្រោក ដោយគ្មានការល្អ ឬភាពបរិសុទ្ធសោះឡើយ។ តើនេះមិនមែនជាសាតាំងទេឬអី? អ្នកបានមានបទពិសោធអំពីកិច្ចការជាច្រើនរបស់ព្រះជាម្ចាស់ ប៉ុន្តែអ្នកនៅមិនទាន់ផ្លាស់ប្រែ ឬត្រូវបានបន្សុទ្ធទៀត។ អ្នកនៅតែរស់នៅក្រោមដែនត្រួតត្រារបស់សាតាំង ហើយនៅតែមិនទាន់ចុះចូលចំពោះព្រះជាម្ចាស់ទៀត។ នេះជាបុគ្គលម្នាក់ដែលត្រូវបានព្រះជាម្ចាស់យកឈ្នះ ប៉ុន្តែនៅមិនទាន់ត្រូវបានប្រោសឱ្យគ្រប់លក្ខណ៍ទៀត។ ហេតុអ្វីបានជាគេនិយាយថា មនុស្សបែបនេះនៅតែមិនទាន់ត្រូវបានប្រោសឱ្យគ្រប់លក្ខណ៍ទៀត? នេះគឺដោយសារតែបុគ្គលនេះមិនបន្តស្វែងរកជីវិត ឬចំណេះដឹងអំពីកិច្ចការរបស់ព្រះជាម្ចាស់ ហើយលោភលន់ចង់បានតែសេចក្តីសប្បាយភ្លើតភ្លើននៃសាច់ឈាម និងការកំសាន្តចិត្តតែមួយគ្រា។ ជាលទ្ធផល គ្មានការផ្លាស់ប្ដូរនៅក្នុងនិស្ស័យជីវិតរបស់គេទេ ហើយពួកគេមិនទទួលបានមកវិញនូវរូបរាងដើមនៃមនុស្សដែលព្រះជាម្ចាស់បានបង្កើតមកនោះឡើយ។ មនុស្សបែបនេះ ប្រៀបដូចជាខ្មោចឆៅ ពួកគេជាមនុស្សស្លាប់ដែលគ្មានវិញ្ញាណឡើយ! អស់អ្នកណាដែលមិនបន្តស្វែងរកចំណេះដឹងអំពីកិច្ចការខាងវិញ្ញាណ អស់អ្នកដែលមិនបន្តស្វែងរកភាពបរិសុទ្ធ និងអស់អ្នកដែលមិនបន្តស្វែងរកការរស់នៅតាមសេចក្តីពិត អស់អ្នកដែលស្កប់ចិត្តតែជាមួយការត្រូវបានយកឈ្នះនៅផ្នែកអវិជ្ជមាន និងអស់អ្នកដែលមិនអាចរស់នៅតាមព្រះបន្ទូលរបស់ព្រះជាម្ចាស់ និងក្លាយជាមនុស្សបរិសុទ្ធ អ្នកទាំងនោះគឺជាមនុស្សដែលមិនត្រូវបានសង្រ្គោះឡើយ។ ប្រសិនបើគេគ្មានសេចក្តីពិត នោះមនុស្សមិនអាចឈររឹងមាំក្នុងអំឡុងពេលនៃការល្បងលរបស់ព្រះជាម្ចាស់ឡើយ ដ្បិតមានតែមនុស្សដែលអាចឈររឹងមាំនៅក្នុងអំឡុងពេលនៃការល្បងលរបស់ព្រះជាម្ចាស់ប៉ុណ្ណោះ ទើបជាមនុស្សដែលទទួលបានសេចក្តីសង្រ្គោះ។ អ្វីដែលខ្ញុំសព្វព្រះហឫទ័យចង់បាន គឺជាមនុស្សដូចពេត្រុស ជាមនុស្សដែលបន្តស្វែងរកការប្រោសឱ្យបានគ្រប់លក្ខណ៍។ សេចក្តីពិតនៅថ្ងៃនេះ ត្រូវបានប្រទានដល់អស់អ្នកដែលស្រេកឃ្លាន និងស្វែងរកវាប៉ុណ្ណោះ។ សេចក្តីសង្រ្គោះនេះត្រូវបានប្រទានដល់អស់អ្នកដែលស្រេកឃ្លានចង់ឱ្យព្រះជាម្ចាស់សង្រ្គោះ ហើយវាមិនមែនដើម្បីបានសង្គ្រោះដោយអ្នករាល់គ្នាឡើយ។ គោលបំណងរបស់វា គឺដើម្បីឱ្យព្រះជាម្ចាស់ទទួលយកអ្នករាល់គ្នា។ អ្នកទទួលយកព្រះជាម្ចាស់ ដើម្បីឱ្យព្រះជាម្ចាស់ទទួលយកអ្នក។ នៅថ្ងៃនេះ ខ្ញុំបានមានបន្ទូលទាំងនេះទៅកាន់អ្នករាល់គ្នា ហើយអ្នករាល់គ្នាបានឮព្រះបន្ទូលទាំងនោះហើយ ដូច្នេះ អ្នករាល់គ្នាគួរតែអនុវត្តតាមព្រះបន្ទូលទាំងនេះចុះ។ នៅចុងបញ្ចប់ នៅពេលដែលអ្នករាល់គ្នាអនុវត្តតាមព្រះបន្ទូលទាំងនេះ នោះវានឹងក្លាយជាពេលវេលាមួយដែលខ្ញុំទទួលបានអ្នករាល់គ្នាតាមរយៈព្រះបន្ទូលទាំងនេះ ហើយក្នុងពេលជាមួយគ្នា អ្នករាល់គ្នាក៏នឹងបានទទួលព្រះបន្ទូលទាំងនេះដែរ គឺអាចនិយាយបានថា អ្នករាល់គ្នានឹងបានទទួលសេចក្តីសង្រ្គោះដ៏ខ្ពង់ខ្ពស់នេះ។ នៅពេលដែលអ្នករាល់គ្នាត្រូវបានលាងជម្រះ នោះអ្នកនឹងក្លាយជាមនុស្សដ៏ពិត។ ប្រសិនបើអ្នកគ្មានសមត្ថភាពរស់នៅតាមសេចក្តីពិត ឬរស់នៅឱ្យដូចជាមនុស្សដែលត្រូវបានប្រោសឱ្យគ្រប់លក្ខណ៍ទេ នោះគឺអាចនិយាយបានថា អ្នកមិនមែនជាមនុស្សឡើយ ប៉ុន្តែដូចជាខ្មោចឆៅ ជាសត្វតិរច្ឆានវិញ ពីព្រោះអ្នកគ្មានសេចក្តីពិតទេ គឺអាចនិយាយម្យ៉ាងទៀតថា អ្នកគ្មានខ្យល់ដង្ហើមរបស់ព្រះយេហូវ៉ាឡើយ បើដូច្នេះ អ្នកជាមនុស្សស្លាប់ ដែលគ្មានវិញ្ញាណហើយ! ក្រោយពេលដែលត្រូវបានយកឈ្នះហើយ ទោះបីជាអ្នកអាចធ្វើទីបន្ទាល់បានក៏ដោយ ក៏អ្វីដែលអ្នកទទួលបាន គឺគ្មានអ្វីក្រៅពីសេចក្តីសង្រ្គោះដ៏តិចតួចនោះឡើយ ហើយអ្នកមិនបានក្លាយជាមនុស្សរស់ដែលមានវិញ្ញាណទេ។ ទោះបីជាអ្នកធ្លាប់មានបទពិសោធអំពីការវាយផ្ចាល និងការជំនុំជម្រះក៏ដោយ ក៏ជាលទ្ធផល និស្ស័យរបស់អ្នកមិនត្រូវបានកែជាថ្មី ឬផ្លាស់ប្ដូរឡើយ។ អ្នកនៅតែជាជីវិតចាស់របស់អ្នក អ្នកនៅតែជាកម្មសិទ្ធិរបស់សាតាំង ហើយអ្នកមិនបានក្លាយជាមនុស្សម្នាក់ដែលត្រូវបានលាងជម្រះនោះឡើយ។ មានតែមនុស្សដែលត្រូវបានប្រោសឱ្យគ្រប់លក្ខណ៍ប៉ុណ្ណោះ ទើបជាមនុស្សមានតម្លៃ ហើយមានតែមនុស្សបែបនេះទេ ដែលទទួលបានជីវិតដ៏ពិត។ នៅថ្ងៃមួយ មនុស្សនឹងនិយាយទៅកាន់អ្នកថា «អ្នកធ្លាប់មានបទពិសោធអំពីកិច្ចការរបស់ព្រះជាម្ចាស់ ដូច្នេះ សូមនិយាយអំពីព្រះបន្ទូលរបស់ទ្រង់បន្ដិចមើល៍។ ដាវីឌធ្លាប់មានបទពិសោធអំពីកិច្ចការរបស់ព្រះជាម្ចាស់ ហើយបានឃើញពីទង្វើរបស់ព្រះយេហូវ៉ា ម៉ូសេក៏បានឃើញពីទង្វើរបស់ព្រះយេហូវ៉ាដែរ ហើយពួកគាត់ទាំងពីរអាចពណ៌នាអំពីទង្វើរបស់ព្រះយេហូវ៉ា និងអាចថ្លែងអំពីភាពអស្ចារ្យរបស់ព្រះយេហូវ៉ាបាន។ អ្នករាល់គ្នាបានឃើញកិច្ចការដែលត្រូវបានធ្វើ ដោយព្រះជាម្ចាស់ដែលយកកំណើតជាមនុស្ស ក្នុងអំឡុងពេលនៃគ្រាចុងក្រោយហើយ តើអ្នកអាចថ្លែងអំពីព្រះប្រាជ្ញាញាណរបស់ទ្រង់បានដែរឬទេ? តើអ្នកអាចថ្លែងអំពីភាពអស្ចារ្យនៃកិច្ចការរបស់ទ្រង់បានដែរឬទេ? តើព្រះជាម្ចាស់បានទាមទារអ្វីខ្លះពីអ្នករាល់គ្នា? ហើយតើអ្នករាល់គ្នាបានមានបទពិសោធអំពីការទាំងនោះយ៉ាងដូចម្ដេច? អ្នករាល់គ្នាធ្លាប់មានបទពិសោធអំពីកិច្ចការរបស់ព្រះជាម្ចាស់ ក្នុងអំឡុងពេលនៃគ្រាចុងក្រោយ តើអ្វីទៅជានិមិត្តដ៏ធំបំផុតរបស់អ្នករាល់គ្នា? តើអ្នករាល់គ្នាអាចថ្លែងអំពីការនេះបានដែរឬទេ? តើអ្នករាល់គ្នាអាចថ្លែងអំពីនិស្ស័យដ៏សុចរិតរបស់ព្រះជាម្ចាស់បានដែរឬទេ?» តើអ្នកនឹងឆ្លើយយ៉ាងដូចម្ដេច នៅពេលដែលជួបសំណួរទាំងនេះ? ប្រសិនបើអ្នកនិយាយថា «ព្រះជាម្ចាស់ជាព្រះដ៏សុចរិត ទ្រង់វាយផ្ចាល និងជំនុំជម្រះយើង ទ្រង់លាតត្រដាងយើងដោយឥតសំចៃ។ និស្ស័យរបស់ព្រះជាម្ចាស់មិនអាចអត់ឱនចំពោះសេចក្តីល្មើសដែលមនុស្សប្រព្រឹត្តបានឡើយ ហើយក្រោយពេលដែលមានបទពិសោធអំពីកិច្ចការរបស់ព្រះជាម្ចាស់ហើយ ខ្ញុំបានចាប់ផ្ដើមស្គាល់ពីភាពជាសត្វតិរច្ឆានរបស់យើង ហើយខ្ញុំបានឃើញពីនិស្ស័យដ៏សុចរិតរបស់ព្រះជាម្ចាស់យ៉ាងពិតប្រាកដ» នោះបុគ្គលម្នាក់ទៀតនឹងបន្តសួរអ្នកថា «តើអ្នកដឹងអ្វីផ្សេងទៀតអំពីព្រះជាម្ចាស់? តើមនុស្សម្នាក់ចូលទៅក្នុងជីវិតបានដោយរបៀបណា? តើអ្នកមានការជំរុញចិត្តផ្ទាល់ខ្លួនណាមួយដែរឬទេ?» អ្នកនឹងតបវិញថា «ក្រោយពេលដែលត្រូវបានពុករលួយដោយសាតាំងហើយ សត្ដនិកររបស់ព្រះជាម្ចាស់បានក្លាយជាសត្វតិរច្ឆាន ហើយគ្មានខុសអ្វីពីសត្វលាឡើយ។ នៅថ្ងៃនេះ ខ្ញុំរស់នៅក្នុងព្រះហស្តរបស់ព្រះជាម្ចាស់ ដូច្នេះ ខ្ញុំត្រូវតែបំពេញតាមបំណងព្រះហឫទ័យរបស់ព្រះអាទិករ និងស្ដាប់បង្គាប់គ្រប់ទាំងសេចក្តីដែលទ្រង់បង្រៀន។ ខ្ញុំគ្មានជម្រើសណាផ្សេងឡើយ»។ ប្រសិនបើអ្នកនិយាយទូទៅបែបនេះ បុគ្គលនោះនឹងមិនយល់អំពីអ្វីដែលអ្នកកំពុងតែនិយាយឡើយ។ នៅពេលដែលគេសួរអ្នកទាក់ទងនឹងចំណេះដឹងអ្វីដែលអ្នកមានអំពីកិច្ចការរបស់ព្រះជាម្ចាស់ ពួកគេកំពុងតែចង់សំដៅទៅលើបទពិសោធផ្ទាល់ខ្លួនរបស់អ្នកហើយ។ ពួកគេកំពុងតែសួរនាំអំពីចំណេះដឹងអ្វីខ្លះដែលអ្នកមានអំពីការវាយផ្ចាល និងការជំនុំជម្រះរបស់ព្រះជាម្ចាស់ ក្រោយពេលដែលអ្នកមានបទពិសោធរួចហើយ ហើយនៅក្នុងចំណុចនេះ ពួកគេកំពុងតែសំដៅទៅលើបទពិសោធផ្ទាល់ខ្លួនរបស់អ្នក និងចង់សុំឱ្យអ្នកនិយាយចេញពីចំណេះដឹងរបស់អ្នកអំពីសេចក្តីពិត។ ប្រសិនបើអ្នកមិនអាចនិយាយចេញនូវរឿងបែបនេះបានទេ នោះវាបញ្ជាក់ថា អ្នកមិនដឹងអ្វីសោះឡើយអំពីកិច្ចការនាពេលសព្វថ្ងៃ។ អ្នកតែងតែនិយាយពាក្យក្លែងបន្លំ ឬពាក្យដែលគេស្គាល់ជាទូទៅ។ អ្នកគ្មានបទពិសោធជាក់លាក់ ចំណេះដឹងរបស់អ្នកក៏គ្មានខ្លឹមសារ ហើយអ្នកក៏គ្មានទីបន្ទាល់ដ៏ពិតដែរ ដូច្នេះ អ្នកមិនអាចធ្វើឱ្យគេជឿលើអ្នកបានឡើយ។ ចូរកុំក្លាយជាអ្នកដើរតាមព្រះជាម្ចាស់ដែលអសកម្ម ហើយក៏កុំបន្តស្វែងរកអ្វីដែលធ្វើឱ្យអ្នកចង់ដឹងចង់ស្គាល់នោះដែរ។ តាមរយៈការត្រជាក់មិនត្រជាក់ ក្ដៅមិនក្ដៅនេះ អ្នកនឹងបំផ្លាញខ្លួនឯង ហើយពន្យារពេលជីវិតរបស់អ្នកមិនខាន។ អ្នកត្រូវតែកម្ចាត់ចោលភាពអសកម្ម និងភាពគ្មានសកម្មភាពទាំងនេះចេញពីខ្លួនឯង ហើយបែរជាប៉ិនប្រសប់ខាងការបន្តស្វែងរកអ្វីដែលវិជ្ជមាន និងយកឈ្នះលើសេចក្តីកម្សោយរបស់អ្នកវិញ ដើម្បីឱ្យអ្នកអាចទទួលបានសេចក្តីពិត និងរស់នៅតាមសេចក្តីពិតបាន។ សេចក្តីកម្សោយរបស់អ្នកគ្មានអ្វីដែលត្រូវឱ្យខ្លាចឡើយ ហើយកំហុសរបស់អ្នកក៏មិនមែនជាបញ្ហាដ៏ធំបំផុតនោះដែរ។ បញ្ហាដ៏ធំបំផុត និងកំហុសដ៏ធំបំផុតរបស់អ្នក គឺជាការក្ដៅមិនក្ដៅ ត្រជាក់មិនត្រជាក់ និងជាការគ្មានបំណងចង់ស្វែងរកសេចក្តីពិត។ បញ្ហាដ៏ធំបំផុតជាមួយអ្នករាល់គ្នា គឺជាផ្នត់គំនិតរបស់មនុស្សកំសាក ដែលរីករាយនឹងស្ថានភាពបច្ចុប្បន្ន ហើយគ្រាន់តែអង្គុយរង់ចាំដោយគ្មានធ្វើអ្វីសោះ។ នេះហើយគឺជាឧបសគ្គដ៏ធំបំផុតរបស់អ្នករាល់គ្នា និងជាសត្រូវដ៏ធំបំផុតចំពោះការបន្តស្វែងរកសេចក្តីពិតរបស់អ្នករាល់គ្នា។ ប្រសិនបើអ្នកគ្រាន់តែស្ដាប់បង្គាប់ដោយសារតែព្រះបន្ទូលដែលខ្ញុំថ្លែងទៅមានអត្ថន័យជ្រាលជ្រៅខ្លាំង នោះអ្នកមិនមានចំណេះដឹងដ៏ពិត ហើយក៏មិនឱ្យតម្លៃលើសេចក្តីពិតនោះដែរ។ ការស្ដាប់បង្គាប់បែបនេះ មិនមែនជាទីបន្ទាល់ឡើយ ហើយខ្ញុំមិនទទួលយកការស្ដាប់បង្គាប់បែបនេះទេ។ មនុស្សម្នាក់អាចសួរអ្នកថា «តើព្រះជាម្ចាស់របស់អ្នកចេញមកពីណាឱ្យប្រាកដទៅ? តើព្រះជាម្ចាស់របស់អ្នកនេះមានសារជាតិបែបណា?» អ្នកនឹងឆ្លើយតបថា «សារជាតិរបស់ទ្រង់ គឺជាការវាយផ្ចាល និងការជំនុំជម្រះ»។ នោះគេនឹងបន្ដសួរថា «តើព្រះជាម្ចាស់មិនមានចិត្តក្ដួលអាណិត និងចិត្តស្រឡាញ់ចំពោះមនុស្សទេឬអី? តើអ្នកមិនដឹងអំពីការនេះទេឬអី?» អ្នកនឹងនិយាយថា «នោះជាព្រះជាម្ចាស់របស់អ្នកដទៃ។ នោះគឺជាព្រះជាម្ចាស់ដែលអ្នកកាន់សាសនាជឿ ហើយមិនមែនជាព្រះជាម្ចាស់របស់យើងទេ»។ នៅពេលដែលមនុស្សបែបអ្នកផ្សាយដំណឹងល្អ អ្នកនឹងបង្ខូចដល់ផ្លូវដ៏ពិត បើដូច្នេះ តើអ្នកមានប្រយោជន៍អ្វីទៅ? តើអ្នកដទៃអាចទទួលបានផ្លូវដ៏ពិតចេញពីអ្នកដោយរបៀបណា? អ្នកគ្មានសេចក្តីពិត ហើយអ្នកមិនអាចនិយាយអ្វីចេញពីសេចក្តីពិតទេ លើសពីនេះទៅទៀត អ្នកមិនអាចរស់នៅតាមសេចក្តីពិតបានឡើយ។ តើអ្វីទៅដែលធ្វើឱ្យអ្នកមានគុណសម្បត្តិគ្រប់គ្រាន់ ដើម្បីរស់នៅចំពោះព្រះជាម្ចាស់? នៅពេលដែលអ្នកផ្សាយដំណឹងល្អទៅកាន់អ្នកដទៃ ហើយនៅពេលដែលអ្នកប្រកបគ្នាអំពីសេចក្តីពិត និងធ្វើបន្ទាល់អំពីព្រះជាម្ចាស់ ប្រសិនបើអ្នកគ្មានសមត្ថភាពនាំពួកគេឱ្យជឿបានទេ នោះពួកគេនឹងបដិសេធពាក្យសម្ដីរបស់អ្នកមិនខាន។ តើអ្នកមិនមែនជាមនុស្សគ្មានបានការទេឬអី? អ្នកធ្លាប់មានបទពិសោធជាច្រើនអំពីកិច្ចការរបស់ព្រះជាម្ចាស់ ប៉ុន្តែ នៅពេលដែលអ្នកនិយាយអំពីសេចក្តីពិត អ្នកបែរជានិយាយទាំងមិនដឹងខ្យល់អីទៅវិញ។ តើអ្នកមិនមែនជាមនុស្សគ្មានប្រយោជន៍ទេឬអី? តើអ្នកមានប្រយោជន៍អ្វីខ្លះទៅ? តើអ្នករាល់គ្នាអាចមានបទពិសោធដ៏ច្រើនអំពីកិច្ចការរបស់ព្រះជាម្ចាស់ ប៉ុន្តែបែរជាមានចំណេះដឹងបន្ដិចបន្ដួចអំពីទ្រង់បានយ៉ាងដូចម្ដេចទៅ? នៅពេលដែលពួកគេសួរថា អ្នកមានចំណេះដឹងដ៏ពិតអ្វីខ្លះអំពីទ្រង់ អ្នកក៏ស្ងាត់មាត់ឈឹង បើមិនដូច្នោះទេ ក៏ឆ្លើយតបបែបចាកប្រធាន ដោយនិយាយថា ព្រះជាម្ចាស់ពេញដោយព្រះចេស្ដា ថាព្រះពរដ៏ធំបំផុតដែលអ្នកបានទទួល គឺជាការលើកតម្កើងព្រះជាម្ចាស់ដ៏ពិត និងនិយាយទៀតថា វាគ្មានឯកសិទ្ធិណាដែលធំធេងជាងការអាចមើលឃើញព្រះជាម្ចាស់ដោយផ្ទាល់នោះឡើយ។ តើការនិយាយបែបនេះមានតម្លៃអ្វីទៅ? វាជាពាក្យដែលឥតន័យ គ្មានប្រយោជន៍អ្វីឡើយ! ដោយបានឆ្លងកាត់បទពិសោធជាច្រើនអំពីកិច្ចការរបស់ព្រះជាម្ចាស់ តើអ្នកដឹងត្រឹមតែថា ការលើកតម្កើងព្រះជាម្ចាស់ គឺជាសេចក្តីពិតទេឬ? អ្នកត្រូវតែស្គាល់កិច្ចការរបស់ព្រះជាម្ចាស់ ហើយមានតែបែបនេះទេ ទើបអ្នកនឹងធ្វើទីបន្ទាល់ដ៏ពិតអំពីព្រះជាម្ចាស់បាន។ តើអស់អ្នកដែលមិនបានទទួលសេចក្តីពិតអាចធ្វើទីបន្ទាល់អំពីព្រះជាម្ចាស់បានយ៉ាងដូចម្ដេចទៅ?

ប្រសិនបើកិច្ចការជាច្រើន និងព្រះបន្ទូលជាច្រើន គ្មានឥទ្ធិពលអ្វីទៅលើអ្នកផង នោះនៅពេលដែលដល់ពេលផ្សព្វផ្សាយអំពីកិច្ចការរបស់ព្រះជាម្ចាស់ អ្នកនឹងគ្មានសមត្ថភាពបំពេញភារកិច្ចរបស់ខ្លួនបានឡើយ ហើយអ្នកនឹងត្រូវអាម៉ាស់ និងបាក់មុខមិនខាន។ នៅពេលនោះ អ្នកនឹងមានអារម្មណ៍ថា អ្នកជំពាក់ព្រះជាម្ចាស់យ៉ាងច្រើន និងថាចំណេះដឹងរបស់អ្នកអំពីព្រះជាម្ចាស់នៅរាក់កំផែលពេកហើយ។ ប្រសិនបើអ្នកមិនបន្តស្វែងរកចំណេះដឹងអំពីព្រះជាម្ចាស់នៅថ្ងៃនេះ ក្នុងពេលដែលទ្រង់កំពុងតែធ្វើការទេ នោះក្រោយមក វានឹងយឺតពេលមិនខាន។ នៅទីបញ្ចប់ អ្នកនឹងគ្មានចំណេះដឹងក្នុងការនិយាយអំពីការនេះឡើយ ពោលគឺអ្នកនឹងគ្មានសល់អ្វីទេ គឺនៅទទេសូន្យតែម្ដង។ តើអ្នកនឹងប្រើអ្វីខ្លះ ដើម្បីរាយការណ៍ទូលព្រះជាម្ចាស់ទៅ? តើអ្នកមានមុខអ្វីទៅសម្លឹងមើលព្រះជាម្ចាស់នោះ? អ្នកគួរតែខំប្រឹងធ្វើការនៅក្នុងការបន្តស្វែងរករបស់អ្នកឥឡូវនេះ ដូច្នេះ នៅទីបញ្ចប់ អ្នកនឹងដឹងអំពីអត្ថប្រយោជន៍នៃការវាយផ្ចាល និងការជំនុំជម្រះរបស់ព្រះជាម្ចាស់ចំពោះមនុស្ស ដូចពេត្រុសដែរ និងដឹងថា បើគ្មានការវាយផ្ចាល និងការជំនុំជម្រះរបស់ទ្រង់ទេ មនុស្សមិនអាចត្រូវបានសង្រ្គោះឡើយ ហើយគេលិចលង់កាន់តែជ្រៅទៅក្នុងដីដ៏ស្មោកគ្រោកនេះ និងធ្លាក់ទៅក្នុងភក់ជ្រាំកាន់តែជ្រៅ។ មនុស្សត្រូវបានសាតាំងធ្វើឱ្យពុករលួយ បានប្រើល្បិចកិច្ចកលចំពោះគ្នា ហើយបានជិះជាន់គ្នាទៅវិញទៅមក ដោយពួកគេបានបាត់បង់ការកោតខ្លាចចំពោះព្រះជាម្ចាស់។ ការមិនស្ដាប់បង្គាប់របស់ពួកគេ គឺធំធេងពេកហើយ សញ្ញាណរបស់ពួកគេក៏មានច្រើនពេកដែរ ហើយអ្វីៗទាំងអស់នេះជាកម្មសិទ្ធិរបស់សាតាំង។ បើគ្មានការវាយផ្ចាល និងការជំនុំជម្រះរបស់ព្រះជាម្ចាស់ទេ នោះនិស្ស័យដ៏ពុករលួយរបស់មនុស្សមិនអាចត្រូវបានលាងជម្រះ ហើយគេមិនអាចទទួលបានការសង្រ្គោះនោះឡើយ។ អ្វីដែលស្ដែងចេញតាមរយៈកិច្ចការរបស់ព្រះជាម្ចាស់ដែលយកកំណើតជាមនុស្សនៅក្នុងសាច់ឈាម គឺជាកិច្ចការដែលត្រូវបានស្ដែងចេញតាមរយៈព្រះវិញ្ញាណ ហើយកិច្ចការដែលទ្រង់ធ្វើ ត្រូវបានអនុវត្តស្របតាមកិច្ចការដែលត្រូវបានធ្វើដោយព្រះវិញ្ញាណ។ នៅថ្ងៃនេះ ប្រសិនបើអ្នកគ្មានចំណេះដឹងអំពីកិច្ចការនេះទេ នោះអ្នកពិតជាល្ងីល្ងើ និងបានខាតបង់ច្រើនណាស់! ប្រសិនបើអ្នកមិនបានទទួលសេចក្តីសង្រ្គោះរបស់ព្រះជាម្ចាស់ទេ នោះជំនឿរបស់អ្នកគឺជាសេចក្ដីជំនឿបែបសាសនា ហើយអ្នកជាគ្រីស្ទបរិស័ទបែបសាសនាប៉ុណ្ណោះ។ ដោយសារតែអ្នកបានប្រកាន់ខ្ជាប់នឹងគោលលទ្ធិដែលស្លាប់ ដូច្នេះ អ្នកបានបាត់បង់កិច្ចការថ្មីរបស់ព្រះវិញ្ញាណបរិសុទ្ធហើយ។ សម្រាប់អ្នកផ្សេងដែលបន្តស្វែងរកសេចក្តីស្រឡាញ់ចំពោះព្រះជាម្ចាស់ គេអាចទទួលបានសេចក្តីពិត និងជីវិត ចំណែកឯសេចក្តីជំនឿរបស់អ្នក គ្មានសមត្ថភាពអ្វីនឹងទទួលបានការយល់ព្រមរបស់ព្រះជាម្ចាស់ឡើយ។ ផ្ទុយទៅវិញ អ្នកបានក្លាយជាមនុស្សទុច្ចរិត ជាម្នាក់ដែលប្រព្រឹត្តទង្វើដែលបំផ្លិចបំផ្លាញ និងគួរឱ្យស្អប់។ អ្នកបានក្លាយជាតួអង្គនៃការសើចចំអករបស់សាតាំង និងជាឈ្លើយសឹករបស់សាតាំង។ មនុស្សមិនត្រូវគ្រាន់តែជឿលើព្រះជាម្ចាស់ប៉ុណ្ណោះទេ ប៉ុន្តែគេក៏ត្រូវស្រឡាញ់ បន្តស្វែងរក និងថ្វាយបង្គំទ្រង់ទៀតដែរ។ ប្រសិនបើអ្នកមិនបន្តស្វែងរកនៅថ្ងៃនេះទេ នោះថ្ងៃមួយនឹងមកដល់ ជាពេលដែលអ្នកនឹងនិយាយថា៖ «កាលគ្រានោះ ហេតុអ្វីបានជាខ្ញុំមិនដើរតាមព្រះជាម្ចាស់ឱ្យបានត្រឹមត្រូវ មិនបំពេញតាមបំណងព្រះហឫទ័យរបស់ទ្រង់ឱ្យបានត្រឹមត្រូវ មិនបន្តស្វែងរកការបំផ្លាស់បំប្រែនៅក្នុងនិស្ស័យរបស់ខ្ញុំអ៊ីចឹង? ខ្ញុំពិតជាស្ដាយក្រោយណាស់ ដែលមិនអាចចុះចូលចំពោះព្រះជាម្ចាស់នៅពេលនោះ និងមិនបន្តស្វែងរកចំណេះដឹងអំពីព្រះបន្ទូលរបស់ព្រះជាម្ចាស់។ ព្រះជាម្ចាស់បានមានបន្ទូលជាច្រើននៅពេលនោះ ម្ដេចបានជាខ្ញុំមិនបន្តស្វែងរកដូច្នេះ? ខ្ញុំពិតជាល្ងង់ពេកហើយ!» អ្នកនឹងស្អប់ខ្លួនឯងនៅកម្រិតណាមួយ។ ថ្ងៃនេះ អ្នកមិនជឿលើពាក្យដែលខ្ញុំមានបន្ទូលឡើយ ហើយអ្នកមិនយកចិត្តទុកដាក់លើពាក្យទាំងនោះទេ ប៉ុន្តែនៅពេលដែលថ្ងៃកំណត់ដែលកិច្ចការនេះត្រូវផ្សព្វផ្សាយ ហើយអ្នកមើលឃើញរូបភាពធំនៃកិច្ចការនេះ នោះអ្នកនឹងស្ដាយក្រោយ ហើយនៅពេលនោះ អ្នកនឹងត្រូវស្រឡាំងកាំងមិនខាន។ វាមាននូវព្រះពរ ប៉ុន្តែអ្នកមិនចេះរីករាយនឹងវាឡើយ ហើយវាមាននូវសេចក្តីពិត ប៉ុន្តែអ្នកក៏មិនបន្តស្វែងរកវាដែរ។ តើអ្នកមិននាំការមើលងាយដាក់ខ្លួនទេឬអី? នៅថ្ងៃនេះ ទោះបីជាជំហានបន្ទាប់នៃកិច្ចការរបស់ព្រះជាម្ចាស់មិនទាន់ចាប់ផ្ដើមក៏ដោយ ក៏វាមិនទាន់មានអ្វីបន្ថែមពីលើការទាមទារដែលទ្រង់សព្វព្រះហឫទ័យចង់បានពីអ្នក និងអ្វីដែលទ្រង់សុំឱ្យអ្នករស់នៅតាមនោះឡើយ។ មានកិច្ចការ និងសេចក្តីពិតជាច្រើន តើការទាំងនេះមិនសក្ដិសមនឹងឱ្យអ្នកដឹងទេឬអី? តើការវាយផ្ចាល និងការជំនុំជម្រះរបស់ព្រះជាម្ចាស់គ្មានសមត្ថភាពដាស់វិញ្ញាណរបស់អ្នកឱ្យភ្ញាក់ទេឬ? តើការវាយផ្ចាល និងការជំនុំជម្រះរបស់ព្រះជាម្ចាស់គ្មានសមត្ថភាពធ្វើឱ្យអ្នកស្អប់ខ្លួនឯងទេឬ? តើអ្នកស្កប់ចិត្តក្នុងការរស់នៅក្រោមឥទ្ធិពលរបស់សាតាំង ស្កប់ចិត្តជាមួយសេចក្តីសុខសាន្ត និងអំណរ ព្រមទាំងភាពសុខស្រួលខាងសាច់ឈាមតែបន្ដិចបន្ដួចនេះឬ? តើអ្នកមិនមែនជាមនុស្សថោកទាបបំផុតទេឬអី? គ្មាននរណាម្នាក់ដែលល្ងីល្ងើជាងមនុស្សដែលបានឃើញសេចក្តីសង្រ្គោះហើយ ប៉ុន្តែបែរជាមិនបន្តស្វែងរកឱ្យបានសេចក្តីសង្រ្គោះនោះឡើយ។ ពួកគេទាំងនេះជាមនុស្សដែលស្រេកឃ្លានខាងសាច់ឈាម ហើយរីករាយជាមួយសាតាំង។ អ្នកសង្ឃឹមថា សេចក្តីជំនឿរបស់អ្នកលើព្រះជាម្ចាស់នឹងមិននាំឱ្យមានបញ្ហាប្រឈម ទុក្ខវេទនា ឬទុក្ខលំបាកសូម្បីតែបន្ដិចនោះឡើយ។ អ្នកតែងតែបន្តស្វែងរកអ្វីៗដែលគ្មានតម្លៃ ហើយអ្នកផ្សារភ្ជាប់អ្វីដែលគ្មានតម្លៃទៅនឹងជីវិត ជាជាងយកគំនិតផ្ដេសផ្ដាសរបស់អ្នកមកដាក់នៅមុខសេចក្តីពិត។ អ្នកគ្មានតម្លៃសោះឡើយ! អ្នករស់នៅដូចជាសត្វជ្រូក។ តើវាមានភាពខុសគ្នាអ្វីទៅ រវាងអ្នកនិងសត្វជ្រូក ឬក៏សត្វឆ្កែនោះ? តើមនុស្សដែលមិនបន្តស្វែងរកសេចក្តីពិត ហើយបែរជាស្រឡាញ់សាច់ឈាម មិនមែនជាសត្វតិរច្ចានទេឬអី? តើមនុស្សស្លាប់ដែលគ្មានវិញ្ញាណទាំងនោះ មិនមែនជាខ្មោចឆៅទេឬអី? តើមានព្រះបន្ទូលចំនួនប៉ុន្មានហើយដែលអ្នករាល់គ្នាបានស្ដាប់ឮ? តើមានកិច្ចការបន្ដិចបន្ដួចប៉ុណ្ណោះដែលត្រូវបានធ្វើនៅក្នុងចំណោមអ្នករាល់គ្នាឬ? តើខ្ញុំបានប្រទានព្រះបន្ទូលចំនួនប៉ុន្មាន ហើយនៅក្នុងចំណោមអ្នករាល់គ្នា? ដូច្នេះ ហេតុអ្វីបានជាអ្នកនៅមិនទាន់បានទទួលទៀត? តើអ្នកត្រូវរអ៊ូរទាំអំពីអ្វីខ្លះទៀត? តើអ្នកមិនទទួលបានអ្វីសោះនេះ មិនមែនដោយសារតែអ្នកងប់ងល់នឹងសាច់ឈាមពេកទេឬអី? តើវាមិនមែនដោយសារតែគំនិតរបស់អ្នកផ្ដេសផ្ដាសពេកទេឬអី? តើវាមិនមែនដោយសារតែអ្នកជាមនុស្សល្ងង់ខ្លៅពេកទេឬអី? ប្រសិនបើអ្នកគ្មានសមត្ថភាពទទួលបានព្រះពរទាំងនេះ តើអ្នកអាចស្ដីបន្ទោសព្រះជាម្ចាស់ថា ទ្រង់មិនបានសង្រ្គោះអ្នកកើតឬ? អ្វីដែលអ្នកបន្តស្វែងរក ក្រោយពេលដែលជឿលើព្រះជាម្ចាស់ហើយ គឺចង់បានសេចក្តីសុខ ចង់ឱ្យកូនៗគ្មានជំងឺឈឺថ្កាត់ ចង់ឱ្យស្វាមីមានការងារល្អធ្វើ ចង់ឱ្យកូនប្រុសរកបានប្រពន្ធដ៏ល្អ ចង់ឱ្យកូនស្រីរកបានស្វាមីដ៏ត្រឹមត្រូវ ចង់ឱ្យគោ និងសេះរបស់អ្នកភ្ជួររាស់ដីឱ្យបានល្អស្អាត និងចង់បានអាកាសធាតុល្អពេញមួយឆ្នាំសម្រាប់ផលដំណាំរបស់អ្នក។ នេះជាអ្វីដែលអ្នកស្វែងរក។ ការស្វែងរករបស់អ្នក គឺគ្រាន់តែចង់រស់នៅក្នុងភាពសុខស្រួល ចង់កុំឱ្យមានគ្រោះថ្នាក់ណាមួយកើតឡើងទៅលើក្រុមគ្រួសាររបស់អ្នក ចង់ឱ្យខ្យល់បរិសុទ្ធបក់កាត់មុខអ្នក ចង់ឱ្យមុខរបស់អ្នកមិនប៉ះនឹងធូលីដី ចង់ឱ្យផលដំណាំក្រុមគ្រួសាររបស់អ្នក មិនត្រូវបានលិចលង់ដោយទឹកជំនន់ ចង់ឱ្យខ្លួនឯងរួចផុតពីគ្រោះមហន្តរាយផ្សេងៗ ចង់រស់នៅក្នុងការឱបក្រសោបរបស់ព្រះជាម្ចាស់ និងចង់រស់នៅក្នុងទ្រនំដ៏សុខស្រួល។ មនុស្សកំសាក ដែលតែងតែស្វែងរកខាងសាច់ឈាម ដូចជារូបអ្នក តើអ្នកមានដួងចិត្ត និងមានវិញ្ញាណដែរឬទេ? តើអ្នកមិនមែនជាសត្វតិរច្ឆានទេឬអី? ខ្ញុំប្រទានឱ្យអ្នកនូវផ្លូវដ៏ពិត ដោយគ្មានសុំការតបស្នងអ្វីឡើយ ប៉ុន្តែ អ្នកមិនចង់ស្វែងរកទៀត។ តើអ្នកជាម្នាក់នៅក្នុងចំណោមមនុស្សដែលជឿលើព្រះជាម្ចាស់ឬ? ខ្ញុំប្រទានជីវិតមនុស្សដ៏ពិតដល់អ្នក ប៉ុន្តែ អ្នកមិនចង់ស្វែងរកទេ។ តើអ្នកមានអ្វីខុសពីសត្វជ្រូក ឬសត្វឆ្កែទៅ? សត្វជ្រូកមិនស្វែងរកជីវិតរបស់មនុស្សឡើយ វាមិនស្វែងរកការលាងជម្រះទេ ហើយវាក៏មិនយល់អំពីអ្វីទៅជាជីវិតដែរ។ រាល់ថ្ងៃ ក្រោយពេលដែលវាស៊ីឆ្អែតហើយ វាគ្រាន់តែដេកប៉ុណ្ណោះ។ ខ្ញុំបានប្រទានឱ្យអ្នកនូវផ្លូវដ៏ពិត ប៉ុន្តែអ្នកមិនទទួលបានវាឡើយ៖ អ្នកមិនទទួលបានអ្វីសោះតែម្ដង។ តើអ្នកនឹងបន្តរស់នៅក្នុងជីវិតបែបនេះ ដែលជាជីវិតដូចសត្វជ្រូកទៀតឬ? តើមនុស្សដែលរស់នៅបែបនេះមានតម្លៃអ្វីទៅ? ជីវិតរបស់អ្នកពិតជាគួរឱ្យមើលងាយ និងថោកទាបពេកហើយ អ្នករស់នៅក្នុងចំណោមភាពស្មោកគ្រោក និងអំពើប្រាសចាកសីលធម៌ ហើយអ្នកមិនបន្តស្វែងរកគោលដៅណាមួយឡើយ។ តើជីវិតរបស់អ្នកមិនមែនថោកទាបបំផុតទេឬអី? តើអ្នកមានមុខអ្វីទៅសម្លឹងមើលព្រះជាម្ចាស់នោះ? ប្រសិនបើអ្នកបន្តមានបទពិសោធបែបនេះ តើអ្នកនឹងមិនទទួលបានអ្វីសោះទេឬ? ផ្លូវដ៏ពិតត្រូវបានប្រទានដល់អ្នករួចហើយ ប៉ុន្តែ ចុងបញ្ចប់ អ្នកអាចទទួលបានផ្លូវនោះឬក៏អត់ គឺអាស្រ័យលើការស្វែងរករបស់អ្នកហើយ។ មនុស្សនិយាយថា ព្រះជាម្ចាស់ជាព្រះដ៏សុចរិត និងថា ដរាបណាមនុស្សដើរតាមទ្រង់ដល់ទីបញ្ចប់ នោះទ្រង់នឹងប្រាកដជាគ្មានភាពលំអៀងចំពោះមនុស្សឡើយ ដ្បិតទ្រង់ជាព្រះដ៏សុចរិតបំផុត។ ប្រសិនបើមនុស្សដើរតាមទ្រង់ដល់ទីបញ្ចប់ តើទ្រង់អាចបោះបង់មនុស្សចោលបានដោយរបៀបណា? ខ្ញុំគ្មានភាពលំអៀងចំពោះមនុស្សទាំងអស់ ហើយខ្ញុំនឹងជំនុំជម្រះមនុស្សទាំងអស់ ដោយនិស្ស័យដ៏សុចរិតរបស់ខ្ញុំ ប៉ុន្តែមានលក្ខខណ្ឌដ៏សមគួរដែលខ្ញុំបានដាក់សម្រាប់មនុស្ស និងជាអ្វីដែលខ្ញុំទាមទារឱ្យមនុស្សទាំងអស់ត្រូវតែសម្រេចឱ្យបាន មិនថាគេជានរណានោះឡើយ។ ខ្ញុំមិនខ្វល់អំពីគុណសម្បត្តិរបស់អ្នក ឬអ្នកមានគុណសម្បត្តិទាំងនោះយូរប៉ុនណាឡើយ ប៉ុន្តែខ្ញុំខ្វល់ទៅលើថាតើអ្នកដើរនៅក្នុងផ្លូវរបស់ខ្ញុំឬអត់ និងថាតើអ្នកស្រឡាញ់ ហើយស្រេកឃ្លានចង់បានសេចក្តីពិតដែរឬយ៉ាងណា។ ប្រសិនបើអ្នកខ្វះនូវសេចក្តីពិត នាំមកនូវភាពអាម៉ាស់ដល់ព្រះនាមរបស់ខ្ញុំ និងមិនដើរតាមផ្លូវរបស់ខ្ញុំដោយយកចិត្តទុកដាក់ នៅពេលនោះ ខ្ញុំនឹងកម្ចាត់ និងដាក់ទោសអ្នកសម្រាប់ការអាក្រក់របស់អ្នក ដូច្នេះ តើអ្នកនឹងមានអ្វីត្រូវនិយាយទៅ? តើអ្នកនឹងអាចនិយាយថា ព្រះជាម្ចាស់ជាព្រះមិនសុចរិតកើតឬ? នៅថ្ងៃនេះ ប្រសិនបើអ្នកបានធ្វើតាមព្រះបន្ទូលដែលខ្ញុំបានថ្លែង នោះអ្នកជាប្រភេទមនុស្សដែលខ្ញុំទទួលយក។ អ្នកនិយាយថា អ្នកតែងតែរងទុក្ខក្នុងពេលដើរតាមព្រះជាម្ចាស់ ថាអ្នកបានដើរតាមទ្រង់ ឆ្លងកាត់គ្រប់កាលៈទេសៈសព្វបែបយ៉ាង និងបានរួមសុខរួមទុក្ខជាមួយទ្រង់ ប៉ុន្តែអ្នកមិនបានរស់នៅតាមព្រះបន្ទូលដែលព្រះជាម្ចាស់បានមានបន្ទូលឡើយ។ អ្នកគ្រាន់តែចង់រវល់ធ្វើការថ្វាយព្រះជាម្ចាស់ និងប្រើកម្លាំងរបស់ខ្លួនសម្រាប់ព្រះជាម្ចាស់ជារៀងរាល់ថ្ងៃ ហើយមិនដែលគិតចង់រស់នៅក្នុងជីវិតដែលមានអត្ថន័យឡើយ។ អ្នកក៏និយាយថា «នៅក្នុងករណីនេះ ខ្ញុំជឿថា ព្រះជាម្ចាស់ជាព្រះដ៏សុចរិត។ ខ្ញុំបានរងទុក្ខសម្រាប់ទ្រង់ រវល់ធ្វើការថ្វាយទ្រង់ និងថ្វាយជីវិតខ្ញុំដល់ទ្រង់ ហើយខ្ញុំបានធ្វើការយ៉ាងខ្លាំង ទោះបីជាមិនបានការទទួលស្គាល់ណាមួយក៏ដោយ។ ទ្រង់ប្រាកដជានឹកចាំអំពីខ្ញុំមិនខាន»។ វាជាការពិតដែលថា ព្រះជាម្ចាស់ជាព្រះដ៏សុចរិត ប៉ុន្តែសេចក្តីសុចរិតនេះគ្មានប្រឡាក់ប្រឡូសដោយភាពមិនបរិសុទ្ធណាមួយឡើយ៖ វាគ្មាននូវឆន្ទៈរបស់មនុស្ស ហើយក៏មិនប្រឡាក់ប្រឡូសដោយសាច់ឈាម ឬការដោះដូរបែបមនុស្សដែរ។ អស់អ្នកណាដែលបះបោរ និងប្រឆាំង អស់អ្នកណាដែលមិនធ្វើតាមផ្លូវរបស់ទ្រង់ នឹងត្រូវទទួលទោស គឺគ្មាននរណាម្នាក់ត្រូវបានលើកលែង និងរួចខ្លួននោះឡើយ! មនុស្សខ្លះនិយាយថា៖ «នៅថ្ងៃនេះ ខ្ញុំបានរវល់បម្រើទ្រង់ ដូច្នេះ នៅពេលដែលគ្រាចុងក្រោយមកដល់ តើទ្រង់អាចប្រទានឱ្យទូលបង្គំនូវព្រះពរបន្ដិចបន្ដួចបានដែរឬទេ?» ដូច្នេះ ខ្ញុំសូមសួរអ្នកថា «តើអ្នកបានធ្វើតាមព្រះបន្ទូលរបស់ខ្ញុំហើយឬនៅ?» សេចក្តីសុចរិតដែលអ្នកនិយាយនោះ គឺចេញមកពីការដោះដូរប៉ុណ្ណោះ។ អ្នកគិតថា ខ្ញុំជាព្រះដ៏សុចរិត ហើយខ្ញុំមិនរើសមុខនរណាម្នាក់ឡើយ និងគិតទៀតថា អស់អ្នកដែលដើរតាមខ្ញុំដល់ទីបញ្ចប់ នឹងប្រាកដជាទទួលបានសេចក្ដីសង្រ្គោះ និងទទួលបានព្រះពររបស់ខ្ញុំ។ វាមានអត្ថន័យបង្កប់ចំពោះព្រះបន្ទូលរបស់ខ្ញុំដែលថា «អស់អ្នកណាដែលដើរតាមខ្ញុំដល់ទីបញ្ចប់ នឹងប្រាកដជាបានសង្រ្គោះ» អស់អ្នកណាដែលដើរតាមខ្ញុំដល់ទីបញ្ចប់ គឺជាមនុស្សដែលខ្ញុំនឹងទទួលយកយ៉ាងពេញលេញ ហើយក្រោយពេលដែលខ្ញុំយកឈ្នះលើពួកគេហើយ ពួកគេជាមនុស្សដែលនឹងស្វែងរកសេចក្តីពិត និងត្រូវបានប្រោសឱ្យគ្រប់លក្ខណ៍។ តើអ្នកសម្រេចបានលក្ខខណ្ឌអ្វីខ្លះហើយ? អ្នកសម្រេចបានតែលើចំណុចដើរតាមខ្ញុំដល់ទីបញ្ចប់ប៉ុណ្ណោះ ចុះចំណុចផ្សេងទៀត? តើអ្នកបានធ្វើតាមព្រះបន្ទូលរបស់ខ្ញុំហើយឬនៅ? អ្នកបានសម្រេចតាមលក្ខខណ្ឌមួយនៅក្នុងចំណោមលក្ខខណ្ឌទាំងប្រាំរបស់ខ្ញុំ ប៉ុន្តែអ្នកគ្មានបំណងចង់សម្រេចចំណុចបួនផ្សេងទៀតនោះឡើយ។ អ្នកគ្រាន់តែរកឃើញផ្លូវដ៏សាមញ្ញ និងងាយស្រួលបំផុត ហើយដេញតាមវាដោយមានអាកប្បកិរិយាសង្ឃឹមចង់បានសំណាងប៉ុណ្ណោះ។ ចំពោះមនុស្សដូចជារូបអ្នកនេះ និស្ស័យដ៏សុចរិតរបស់ខ្ញុំ គឺជាការវាយផ្ចាល និងការជំនុំជម្រះ ដ្បិតវាជាការតបស្នងដ៏ត្រឹមត្រូវ ហើយវាក៏ជាការដាក់ទោសយ៉ាងត្រឹមត្រូវចំពោះអ្នកប្រព្រឹត្តអាក្រក់ទាំងអស់ដែរ។ អស់អ្នកណាដែលមិនដើរនៅក្នុងផ្លូវរបស់ខ្ញុំ នឹងប្រាកដជាទទួលទោស ទោះបីជាពួកគេដើរតាមខ្ញុំដល់ទីបញ្ចប់ក៏ដោយ។ នេះជាសេចក្តីសុចរិតរបស់ព្រះជាម្ចាស់។ នៅពេលដែលនិស្ស័យដ៏សុចរិតនេះត្រូវបានស្ដែងចេញនៅក្នុងការដាក់ទោសមនុស្ស នោះគេនឹងស្រឡាំងកាំង ហើយមានអារម្មណ៍ស្ដាយក្រោយថា ក្នុងពេលគេកំពុងតែដើរតាមព្រះជាម្ចាស់ គេមិនបានដើរនៅក្នុងផ្លូវរបស់ទ្រង់។ «នៅគ្រានោះ ខ្ញុំបានរងទុក្ខលំបាកតែបន្ដិចបន្ដួចប៉ុណ្ណោះ ក្នុងពេលដើរតាមព្រះជាម្ចាស់ ប៉ុន្តែខ្ញុំមិនបានដើរនៅក្នុងផ្លូវរបស់ព្រះជាម្ចាស់ឡើយ។ តើមានការដោះសាអ្វីទៀតទៅ? អ្នកគ្មានជម្រើសអ្វី ក្រៅពីទទួលទោសឡើយ!» ប៉ុន្តែ នៅក្នុងគំនិត អ្នកកំពុងតែគិតថា៖ «និយាយអ៊ីចឹង ទូលបង្គំបានដើរតាមទ្រង់ដល់ទីបញ្ចប់ហើយ ដូច្នេះ ទោះបីទ្រង់វាយផ្ចាលទូលបង្គំក៏ដោយ ក៏វាមិនអាចជាការវាយផ្ចាលដ៏ធ្ងន់ធ្ងរឡើយ ហើយក្រោយពេលដែលដាក់ទោសហើយ នោះទ្រង់នឹងនៅតែសព្វព្រះហឫទ័យចង់បានទូលបង្គំដដែល។ ទូលបង្គំដឹងថា ទ្រង់ជាព្រះដ៏សុចរិត ហើយទ្រង់នឹងមិនប្រព្រឹត្តចំពោះទូលបង្គំបែបនេះជារៀងរហូតឡើយ។ ជារួមមក ទូលបង្គំមិនដូចជាមនុស្សដែលនឹងត្រូវកម្ចាត់ចោលនោះឡើយ ព្រោះថាអស់អ្នកដែលត្រូវកម្ចាត់ចោល នឹងទទួលការវាយផ្ចាលដ៏ធ្ងន់ធ្ងរ ឯការវាយផ្ចាលរបស់ទូលបង្គំវិញ នឹងមានទម្ងន់ស្រាលជាង»។ និស្ស័យដ៏សុចរិត មិនដូចអ្វីដែលអ្នកនិយាយនេះឡើយ។ មនុស្សដែលពូកែលន់តួបាបរបស់ខ្លួន នឹងមិនត្រូវបានដោះស្រាយដោយក្ដីអត់ឱនឡើយ។ សេចក្តីសុចរិត គឺជាភាពបរិសុទ្ធ ហើយវាជានិស្ស័យមួយដែលមិនអត់ឱនចំពោះសេចក្តីល្មើសដែលមនុស្សបានប្រព្រឹត្តឡើយ ហើយអ្វីៗគ្រប់យ៉ាងដែលស្មោកគ្រោក និងមិនបានផ្លាស់ប្ដូរ គឺជាគោលដៅនៃភាពស្អប់ខ្ពើមរបស់ព្រះជាម្ចាស់ហើយ។ និស្ស័យដ៏សុចរិតរបស់ព្រះជាម្ចាស់ មិនមែនជាក្រឹត្យវិន័យឡើយ ប៉ុន្តែជាបញ្ញត្តិរដ្ឋបាលវិញ៖ វាជាបញ្ញត្តិរដ្ឋបាលនៅក្នុងនគរទ្រង់ ហើយបញ្ញតិ្ដរដ្ឋបាលនេះ គឺជាការដាក់ទោសដ៏សុចរិតចំពោះមនុស្សណាដែលមិនមានសេចក្តីពិត និងមិនបានផ្លាស់ប្ដូរ ហើយវាគ្មានកន្លែងសម្រាប់សេចក្តីសង្រ្គោះឡើយ។ ព្រោះថានៅពេលណាដែលមនុស្សម្នាក់ៗត្រូវបានចាត់ថ្នាក់ទៅតាមប្រភេទរបស់គេហើយ នោះមនុស្សល្អនឹងទទួលរង្វាន់ ហើយមនុស្សអាក្រក់នឹងត្រូវទទួលទោស។ វាជាពេលវេលាមួយដែលទិសដៅរបស់មនុស្សនឹងត្រូវបានកំណត់យ៉ាងច្បាស់។ វាជាពេលវេលាដែលកិច្ចការនៃសេចក្តីសង្រ្គោះនឹងចូលមកដល់ទីបញ្ចប់ ក្រោយមកទៀត កិច្ចការនៃការសង្រ្គោះមនុស្សនឹងលែងកើតមានទៀត ហើយការតបស្នងតាមទង្វើរបស់គេ នឹងត្រូវធ្លាក់ទៅលើមនុស្សម្នាក់ៗដែលប្រព្រឹតអាក្រក់។ មនុស្សខ្លះនិយាយថា «ជារឿយៗ ព្រះជាម្ចាស់នឹកចាំដល់មនុស្សគ្រប់គ្នាដែលនៅខាងទ្រង់។ ទ្រង់នឹងមិនបំភ្លេចពួកយើងណាម្នាក់ចោលឡើយ។ យើងប្រាកដជាទទួលបានការប្រោសឱ្យគ្រប់លក្ខណ៍ពីព្រះជាម្ចាស់មិនខាន។ ទ្រង់នឹងមិននឹកចាំពីអស់អ្នកណាដែលនៅខាងក្រោមឡើយ ដ្បិតអស់អ្នកដែលនៅក្នុងចំណោមមនុស្សខាងក្រោម ដែលនឹងត្រូវបានប្រោសឱ្យគ្រប់លក្ខណ៍ត្រូវបានធានាថា គេនឹងអន់ជាងយើងដែលជាអ្នកតែងជួបព្រះជាម្ចាស់ជារឿយៗ ហើយនៅក្នុងចំណោមយើងរាល់គ្នា ព្រះជាម្ចាស់មិនបានបំភ្លេចនរណាម្នាក់ចោលឡើយ ព្រោះយើងទាំងអស់គ្នាត្រូវបានព្រះជាម្ចាស់ទទួលយក ហើយយើងត្រូវបានធានាថា ព្រះជាម្ចាស់នឹងប្រោសឱ្យបានគ្រប់លក្ខណ៍»។ អ្នករាល់គ្នាសុទ្ធតែមានសញ្ញាណបែបនេះ។ តើនេះជាសេចក្តីសុចរិតឬ? តើអ្នកបានយកសេចក្តីពិតទៅអនុវត្តហើយឬនៅ? តាមពិតទៅ អ្នកផ្សាយពាក្យចចាមអារ៉ាមទាំងនេះ ហើយអ្នកដូចជាគ្មានភាពអាម៉ាស់សោះ!

នៅថ្ងៃនេះ មនុស្សខ្លះបន្តស្វែងរកឱ្យព្រះជាម្ចាស់ប្រើប្រាស់ ប៉ុន្តែក្រោយពេលត្រូវបានយកឈ្នះលើពួកគេហើយ បែរជាមិនអាចប្រើប្រាស់ពួកគេបានដោយផ្ទាល់ទៅវិញ។ សម្រាប់ពាក្យដែលបានថ្លែងនៅថ្ងៃនេះ នៅពេលដែលព្រះជាម្ចាស់ប្រើប្រាស់មនុស្ស ប្រសិនបើអ្នកនៅតែមិនអាចសម្រេចតាមព្រះបន្ទូលទាំងនោះទៀត នោះអ្នកមិនត្រូវបានប្រោសឱ្យគ្រប់លក្ខណ៍ឡើយ។ អាចនិយាយម្យ៉ាងទៀតបានថា ការមកដល់នៃគ្រាចុងក្រោយនៃអំឡុងពេលមួយដែលមនុស្សត្រូវបានប្រោសឱ្យគ្រប់លក្ខណ៍ នឹងត្រូវកំណត់ថាតើមនុស្សនឹងត្រូវផាត់ចោល ឬក៏ត្រូវបានប្រើប្រាស់ដោយព្រះជាម្ចាស់។ អស់អ្នកដែលត្រូវបានទ្រង់យកឈ្នះរួចហើយ គ្មានបានធ្វើអ្វីក្រៅពីធ្វើជាឧទាហរណ៍អំពីភាពអសកម្ម និងភាពអវិជ្ជមាននោះឡើយ។ ពួកគេគួរតែធ្វើជាគំរូល្អ ប៉ុន្តែពួកគេគ្មានធ្វើអ្វី ក្រៅពីរកចំណុចប្រឆាំងឡើយ។ មានតែនៅពេលដែលនិស្ស័យជីវិតរបស់មនុស្សបានផ្លាស់ប្ដូរ និងទទួលបានការផ្លាស់ប្ដូរទាំងខាងក្នុង និងខាងក្រៅទេ ទើបគេនឹងត្រូវបានប្រោសឱ្យគ្រប់លក្ខណ៍យ៉ាងពេញលេញតែម្ដង។ នៅថ្ងៃនេះ តើអ្នកចង់បានមួយណា៖ ឱ្យទ្រង់យកឈ្នះ ឬក៏ឱ្យទ្រង់ប្រោសឱ្យគ្រប់លក្ខណ៍? តើអ្នកចង់សម្រេចបានមួយណា? តើអ្នកបានបំពេញតាមលក្ខខណ្ឌសម្រាប់ការប្រោសឱ្យគ្រប់លក្ខណ៍ហើយឬនៅ? តើលក្ខខណ្ឌណាខ្លះដែលអ្នកនៅតែមិនទាន់មាន? តើអ្នកគួរតែបំពាក់បំប៉នខ្លួនឯងយ៉ាងដូចម្ដេច? តើអ្នកគួរតែប៉ះប៉ូវចំណុចខ្វះខាតរបស់អ្នកដោយរបៀបណា? តើអ្នកគួរតែចូលទៅកាន់មាគ៌ា ដើម្បីប្រោសឱ្យបានគ្រប់លក្ខណ៍យ៉ាងដូចម្ដេច? តើអ្នកគួរតែចុះចូលទាំងស្រុងដោយរបៀបណា? អ្នកទូលសុំឱ្យបានគ្រប់លក្ខណ៍ ដូច្នេះ តើអ្នកព្យាយាមស្វែងរកភាពបរិសុទ្ធដែរឬទេ? តើអ្នកជាមនុស្សម្នាក់ដែលស្វែងរកបទពិសោធន៍អំពីការវាយផ្ចាល និងការជំនុំជម្រះ ដើម្បីឱ្យខ្លួនឯងត្រូវបានញែកជាបរិសុទ្ធដែរឬទេ? អ្នកព្យាយាមស្វែងរកការលាងជម្រះ ដូច្នេះ តើអ្នកព្រមទទួលការវាយផ្ចាល និងការជំនុំជម្រះដែរឬទេ? អ្នកទូលសុំចង់ស្គាល់ព្រះជាម្ចាស់ ប៉ុន្តែ តើអ្នកមានចំណេះដឹងអំពីការវាយផ្ចាល និងការជំនុំជម្រះរបស់ទ្រង់ហើយឬនៅ? នៅថ្ងៃនេះ កិច្ចការភាគច្រើនដែលទ្រង់ធ្វើទៅលើអ្នក គឺជាការវាយផ្ចាល និងការជំនុំជម្រះ ដូច្នេះ តើអ្នកមានចំណេះដឹងអ្វីខ្លះអំពីកិច្ចការនេះ ដែលត្រូវបានអនុវត្តនៅលើអ្នក? តើការវាយផ្ចាល និងការជំនុំជម្រះដែលអ្នកមានបទពិសោធនោះ បានលាងជម្រះអ្នកហើយឬនៅ? តើវាបានផ្លាស់ប្ដូរអ្នកដែរឬទេ? តើវាបានជះឥទ្ធិពលលើអ្នកដែរឬទេ? តើអ្នកនឿយណាយនឹងកិច្ចការដ៏ច្រើននៅថ្ងៃនេះ ដូចជាការដាក់បណ្ដាសា ការជំនុំជម្រះ និងការលាតត្រដាង ឬក៏អ្នកមានអារម្មណ៍ថា ចំណុចទាំងនេះត្រូវបានធ្វើឡើងសម្រាប់ជាប្រយោជន៍ដ៏ធំធេងចំពោះអ្នក? អ្នកស្រឡាញ់ព្រះជាម្ចាស់ ប៉ុន្តែ ហេតុអ្វីបានជាអ្នកស្រឡាញ់ទ្រង់? តើអ្នកស្រឡាញ់ព្រះជាម្ចាស់ ដោយសារតែអ្នកបានទទួលព្រះគុណបន្ដិចបន្ដួចឬ? ឬក៏អ្នកស្រឡាញ់ព្រះជាម្ចាស់ ក្រោយពេលដែលទទួលបានសេចក្តីសុខសាន្ត និងអំណរ? ឬក៏អ្នកស្រឡាញ់ព្រះជាម្ចាស់ ក្រោយពេលត្រូវបានលាងជម្រះ ដោយការវាយផ្ចាល និងការជំនុំជម្រះរបស់ទ្រង់? តើជាអ្វីឱ្យប្រាកដទៅដែលនាំឱ្យអ្នកស្រឡាញ់ព្រះជាម្ចាស់? តើលក្ខខណ្ឌណាខ្លះដែលពេត្រុសបានបំពេញ ដើម្បីទទួលបានការប្រោសឱ្យគ្រប់លក្ខណ៍? ក្រោយពេលដែលគាត់ត្រូវបានប្រោសឱ្យគ្រប់លក្ខណ៍ហើយ តើអ្វីទៅជាផ្លូវដ៏សំខាន់ដែលវាត្រូវបានស្ដែងចេញ? តើគាត់បានស្រឡាញ់ព្រះអម្ចាស់យេស៊ូវ ដោយសារតែគាត់ទន្ទឹងចង់បានទ្រង់ ឬក៏ដោយសារតែគាត់មិនអាចមើលឃើញទ្រង់ ឬដោយសារតែគាត់បានទទួលការប្រៀនប្រដៅ? ឬតើគាត់បានស្រឡាញ់ព្រះអម្ចាស់យេស៊ូវកាន់តែខ្លាំង ដោយសារតែគាត់បានទទួលយកការរងទុក្ខលំបាក និងបានស្គាល់ពីសេចក្តីស្មោកគ្រោក និងការមិនស្ដាប់បង្គាប់របស់ខ្លួន ព្រមទាំងបានស្គាល់ពីភាពបរិសុទ្ធរបស់ព្រះអម្ចាស់? តើសេចក្តីស្រឡាញ់របស់គាត់ចំពោះព្រះជាម្ចាស់កាន់តែបរិសុទ្ធ ដោយសារតែការវាយផ្ចាល និងការជំនុំជម្រះរបស់ព្រះជាម្ចាស់ ឬក៏ដោយសារតែអ្វីមួយផ្សេង? តើវាជាអ្វីទៅ? អ្នកស្រឡាញ់ព្រះជាម្ចាស់ ដោយសារតែព្រះគុណរបស់ព្រះជាម្ចាស់ និងដោយសារតែថ្ងៃនេះ ទ្រង់បានប្រទាននូវព្រះពរបន្ដិចបន្ដួចដល់អ្នក។ តើនេះជាសេចក្តីស្រឡាញ់ដ៏ពិតដែរឬទេ? តើអ្នកគួរតែស្រឡាញ់ព្រះជាម្ចាស់ដោយរបៀបណា? ប្រសិនបើអ្នកទទួលយកការវាយផ្ចាល និងការជំនុំជម្រះរបស់ទ្រង់ ហើយក្រោយពេលមើលឃើញពីនិស្ស័យដ៏សុចរិតរបស់ទ្រង់ អ្នកអាចស្រឡាញ់ទ្រង់យ៉ាងពិតប្រាកដ តើបែបនេះពិតជាធ្វើឱ្យអ្នកជឿទាំងស្រុង និងមានចំណេះដឹងអំពីទ្រង់ឬ? តើអ្នកអាចនិយាយថា អ្នកពិតជាស្រឡាញ់ព្រះជាម្ចាស់យ៉ាងខ្លាំងដូចជាពេត្រុសឬ? តើវាជាអ្វីទៅដែលអ្នកព្យាយាមស្វែងរក ដើម្បីឱ្យទ្រង់យកឈ្នះ ក្រោយការវាយផ្ចាល និងការជំនុំជម្រះ ឬក៏ដើម្បីឱ្យទ្រង់លាងជម្រះ ការពារ និងមើលថែអ្នក ក្រោយពេលការវាយផ្ចាល និងការជំនុំជម្រះ? តើចំណុចណាខ្លះដែលអ្នកព្យាយាមស្វែងរក? តើជីវិតរបស់អ្នកជាជីវិតដែលមានអត្ថន័យ ឬក៏ជាជីវិតដែលគ្មានតម្លៃ និងគ្មានប្រយោជន៍? តើអ្នកចង់បានសាច់ឈាម ឬក៏ចង់បានសេចក្តីពិត? តើអ្នកចង់បានការជំនុំជម្រះ ឬក៏ភាពសុខស្រួល? ដោយបានឆ្លងកាត់បទពិសោធជាច្រើនអំពីកិច្ចការរបស់ព្រះជាម្ចាស់ និងបានមើលឃើញពីភាពបរិសុទ្ធ និងសេចក្តីសុចរិតរបស់ព្រះជាម្ចាស់ តើអ្នកគួរតែស្វែងរកដោយរបៀបណា? តើអ្នកគួរតែដើរនៅក្នុងផ្លូវនេះយ៉ាងដូចម្ដេច? តើអ្នកគួរតែអនុវត្តសេចក្តីស្រឡាញ់ចំពោះព្រះជាម្ចាស់ដោយរបៀបណា? តើការវាយផ្ចាល និងការជំនុំជម្រះរបស់ព្រះជាម្ចាស់ទទួលបានផលនៅក្នុងអ្នកដែរឬអត់? អ្នកមានចំណេះដឹងអំពីការវាយផ្ចាល និងការជំនុំជម្រះរបស់ព្រះជាម្ចាស់បាន គឺអាស្រ័យលើអ្វីដែលអ្នករស់នៅតាម និងអាស្រ័យលើកម្រិតដែលអ្នកស្រឡាញ់ព្រះជាម្ចាស់! បបូរមាត់របស់អ្នកប្រកាសថា អ្នកស្រឡាញ់ព្រះជាម្ចាស់ ប៉ុន្តែអ្វីដែលអ្នករស់នៅ គឺតាមនិស្ស័យចាស់ដែលពុករលួយ។ អ្នកគ្មានការកោតខ្លាចព្រះជាម្ចាស់ ហើយក៏គ្មានមនសិការដែរ។ តើមនុស្សបែបនេះស្រឡាញ់ព្រះជាម្ចាស់កើតឬ? តើមនុស្សបែបនេះមានចិត្តស្វាមីភក្ដិចំពោះព្រះជាម្ចាស់ឬ? តើពួកគេជាមនុស្សដែលព្រមទទួលយកការវាយផ្ចាល និងការជំនុំជម្រះរបស់ព្រះជាម្ចាស់ឬ? អ្នកនិយាយថា អ្នកស្រឡាញ់ព្រះជាម្ចាស់ និងជឿលើទ្រង់ ប៉ុន្តែអ្នកមិនលះបង់ចោលសញ្ញាណរបស់ខ្លួនឡើយ។ នៅក្នុងការងាររបស់អ្នក ច្រកចូល ពាក្យសម្ដីដែលអ្នកនិយាយ និងនៅក្នុងជីវិតរបស់អ្នក វាគ្មានការស្ដែងចេញអំពីសេចក្តីស្រឡាញ់របស់អ្នកចំពោះព្រះជាម្ចាស់ឡើយ ហើយក៏គ្មានការគោរពចំពោះព្រះជាម្ចាស់ដែរ។ តើនេះជាបុគ្គលម្នាក់ដែលបានទទួលការវាយផ្ចាល និងការជំនុំជម្រះឬ? តើបុគ្គលបែបនេះ អាចមានលក្ខណៈដូចជាពេត្រុសដែរឬ? តើមនុស្សដែលមានលក្ខណៈដូចជាពេត្រុស មានតែចំណេះដឹង ប៉ុន្តែមិនព្រមរស់នៅតាមឬ? នៅថ្ងៃនេះ តើអ្វីទៅជាលក្ខខណ្ឌដែលតម្រូវឱ្យមនុស្សត្រូវរស់នៅក្នុងជីវិតពិត? តើពាក្យអធិស្ឋានរបស់ពេត្រុស គ្មានតម្លៃអ្វី ក្រៅពីពាក្យដែលចេញពីមាត់របស់គាត់ឬ? តើពាក្យទាំងនោះមិនមែនជាពាក្យដែលចេញពីជម្រៅចិត្តរបស់គាត់ទេឬ? តើពេត្រុសគ្រាន់តែអធិស្ឋាន ហើយមិនយកសេចក្តីពិតទៅអនុវត្តឬ? តើការស្វែងរករបស់អ្នកសម្រាប់ជាប្រយោជន៍របស់នរណា? តើអ្នកអាចធ្វើខ្លួនយ៉ាងដូចម្ដេច ដើម្បីទទួលបានការការពារ និងការលាងជម្រះ ក្នុងអំឡុងពេលនៃការវាយផ្ចាយ និងការជំនុំជម្រះរបស់ព្រះជាម្ចាស់? តើការវាយផ្ចាល និងការជំនុំជម្រះរបស់ព្រះជាម្ចាស់គ្មានប្រយោជន៍សម្រាប់មនុស្សទេឬអី? តើគ្រប់ការជំនុំជម្រះ សុទ្ធតែជាការដាក់ទោសទណ្ឌឬ? តើមានតែសេចក្តីសុខសាន្ត និងអំណរ មានតែព្រះពរខាងសម្ភារៈ និងភាពសុខស្រួលបណ្ដោះអាសន្ន ទើបអាចក្លាយជាអ្វីដែលមានប្រយោជន៍ចំពោះជីវិតរបស់មនុស្សឬ? ប្រសិនបើមនុស្សរស់នៅក្នុងបរិយាកាសសប្បាយ និងសុខស្រួល ប៉ុន្តែគ្មានជីវិតនៃការជំនុំជម្រះ តើគេអាចទទួលបានការលាងជម្រះដែរឬទេ? ប្រសិនបើមនុស្សចង់បានការផ្លាស់ប្ដូរ និងត្រូវបានបន្សុទ្ធ នោះតើគេគួរតែទទួលយកការប្រោសឱ្យគ្រប់លក្ខណ៍យ៉ាងដូចម្ដេច? តើមាគ៌ាណាដែលអ្នកគួរតែជ្រើសរើសនៅថ្ងៃនេះ?


អ្នករាល់គ្នាត្រូវយល់ពីកិច្ចការ៖ ចូរកុំដើរតាមទាំងវង្វេងវង្វាន់!

នាពេលបច្ចុប្បន្ននេះ មានមនុស្សជាច្រើនដែលជឿទាំងកិរិយាវង្វេងវង្វាន់។ អ្នករាល់គ្នាមានការចង់ដឹងចង់ឃើញច្រើនពេក មានបំណងចង់បានព្រះពរច្រើនពេក ហើយមានសេចក្តីប្រាថ្នាតិចតួចក្នុងការស្វែងរកជីវិត។ សព្វថ្ងៃនេះ មនុស្សពេញដោយក្ដីសោមនស្សនៅក្នុងជំនឿរបស់ពួកគេលើព្រះយេស៊ូវណាស់។ ព្រះយេស៊ូវនឹងនាំផ្លូវពួកគេត្រឡប់ទៅលំនៅឯស្ថានសួគ៌វិញ ដូច្នេះ តើពួកគេអាចមិនជឿបានយ៉ាងដូចម្ដេច? មានអ្នកខ្លះ គឺជាអ្នកជឿពេញមួយជីវិតរបស់ពួកគេ សូម្បីតែមានជំនឿអស់រយៈពេលសែសិប ហាសិបឆ្នាំក៏ដោយ ពួកគេនៅតែមិនដែលធុញទ្រាន់នឹងការអានព្រះគម្ពីរឡើយ។ នេះក៏ព្រោះតែពួកគេគិត[ក]ថាទោះបីជាមានអ្វីកើតឡើងក៏ដោយ ដរាបណាពួកគេមានសេចក្ដីជំនឿ ពួកគេនឹងបានចូលទៅឯស្ថានសួគ៌។ អ្នករាល់គ្នាទើបតែបានដើរតាមព្រះជាម្ចាស់ នៅលើផ្លូវនេះតែពីរបីឆ្នាំប៉ុណ្ណោះ តែអ្នកបានបាត់បង់គោលបំណងរួចទៅហើយ អ្នកបានបាត់បង់ការស៊ូទ្រាំរបស់អ្នក ពីព្រោះតែបំណងប្រាថ្នាចង់បានព្រះពររបស់អ្នករាល់គ្នាគឺខ្លាំងក្លាពេក។ ការដើរតាមផ្លូវពិតរបស់អ្នកនេះ ត្រូវបានគ្រប់គ្រងដោយបំណងប្រាថ្នារបស់អ្នករាល់គ្នាក្នុងការចង់បានព្រះពរ និងដោយការចង់ដឹងចង់ឃើញរបស់អ្នករាល់គ្នា។ អ្នករាល់គ្នាមិនមានការយល់ដឹងច្រើនអំពីដំណាក់កាលនៃកិច្ចការនេះទាល់តែសោះ។ ភាគច្រើននៃអ្វីដែលខ្ញុំចង់ប្រាប់អ្នករាល់គ្នានៅថ្ងៃនេះ មិនមែនសំដៅតែលើអ្នកដែលជឿលើព្រះយេស៊ូវប៉ុណ្ណោះទេ ហើយខ្ញុំក៏មិនមែននិយាយដើម្បីប្រឆាំងនឹងសញ្ញាណរបស់ពួកគេនោះដែរ។ តាមពិតទៅ សញ្ញាណដែលកំពុងត្រូវបានលាតត្រដាងទាំងនេះ គឺជាគំនិតដែលមានពិតនៅក្នុងខ្លួនអ្នករាល់គ្នា ព្រោះអ្នករាល់គ្នាមិនយល់ពីមូលហេតុដែលព្រះគម្ពីរត្រូវបានគេទុកដោយឡែក យល់ពីមូលហេតុដែលខ្ញុំប្រាប់អ្នកថា កិច្ចការរបស់ព្រះយេហូវ៉ាចាស់គំរិលហើយ និងយល់ពីមូលហេតុដែលខ្ញុំប្រាប់ថា កិច្ចការរបស់យេស៊ូវក៏ចាស់គំរិលហើយដែរ។ ការពិតគឺថា អ្នករាល់គ្នាមាននូវសញ្ញាណជាច្រើន ដែលអ្នកមិននិយាយប្រាប់គេឱ្យដឹងសោះ ហើយអ្នកក៏ជឿលើទស្សនៈជាច្រើនដែលបង្កប់ជ្រៅនៅក្នុងជម្រៅចិត្តរបស់អ្នក ហើយអ្នករាល់គ្នាគ្រាន់តែដើរតាមហ្វូងមនុស្សប៉ុណ្ណោះ។ តើអ្នករាល់គ្នាពិតជាគិតថា អ្នករាល់គ្នាមិនមាននូវសញ្ញាណជាច្រើនទេឬ? គឺគ្រាន់តែថា អ្នករាល់គ្នាមិននិយាយពីសញ្ញាណទាំងនេះប៉ុណ្ណោះ! តាមពិតទៅ អ្នករាល់គ្នាដើរតាមព្រះជាម្ចាស់ ដោយគ្រាន់តែបង្គ្រប់កិច្ចប៉ុណ្ណោះ អ្នករាល់គ្នាមិនបានមកស្វែងរកផ្លូវពិតទាល់តែសោះ ហើយអ្នករាល់គ្នាក៏មិនមែនមកដោយមានបំណងចង់ទទួលបានជីវិតដែរ។ អាកប្បកិរិយារបស់អ្នករាល់គ្នាគ្រាន់តែជាអាកប្បកិរិយានៃការចង់ឃើញអ្វីដែលនឹងកើតឡើងប៉ុណ្ណោះ។ ដោយសារតែអ្នករាល់គ្នាមិនបានបោះបង់ចោលសញ្ញាណចាស់ៗរបស់អ្នករាល់គ្នានេះហើយ ទើបមិនមានអ្នកណាម្នាក់ក្នុងចំណោមអ្នករាល់គ្នាអាចលះបង់ខ្លួនឯងបានទាំងស្រុងនោះ។ មកដល់ចំណុចនេះ អ្នករាល់គ្នានៅតែបន្តព្រួយបារម្ភអំពីវាសនារបស់អ្នក ដោយគំនិតរបស់អ្នកវិលវល់ទាំងថ្ងៃទាំងយប់ ដោយមិនអាចបោះបង់គំនិតនោះចោលបានសោះ។ តើអ្នកគិតថា នៅពេលខ្ញុំនិយាយអំពីពួកផារិស៊ី ខ្ញុំកំពុងសំដៅទៅលើ «ពួកបុរសចំណាស់» នៅក្នុងសាសនាមែនទេ? តើអ្នករាល់គ្នាផ្ទាល់មិនមែនជាអ្នកតំណាងពួកផារិស៊ីឈានមុខគេបំផុត នៅសម័យនេះទេឬអី? តើអ្នកគិតថា ពេលខ្ញុំនិយាយពីអស់អ្នកដែលប្រៀបធៀបខ្ញុំទៅនឹងព្រះគម្ពីរ ខ្ញុំសំដៅតែទៅលើអ្នកជំនាញខាងគម្ពីរនៅក្នុងរង្វង់សាសនាទេឬ? ជាថ្មីម្ដងទៀត តើអ្នកជឿទេថា នៅពេលខ្ញុំនិយាយអំពីអ្នកដែលឆ្កាងព្រះជាម្ចាស់នៅលើឈើឆ្កាង គឺខ្ញុំកំពុងនិយាយអំពីរង្វង់មេដឹកនាំសាសនានោះឬ? តើអ្នករាល់គ្នាមិនមែនជាតួសម្ដែងដ៏ពូកែបំផុត ដើម្បីដើរតួនេះទេឬអី? តើអ្នកគិតថា ពាក្យសម្ដីទាំងប៉ុន្មានដែលខ្ញុំនិយាយទាស់នឹងសញ្ញាណរបស់មនុស្ស គ្រាន់តែជាការចំអកដល់គ្រូគង្វាល និងពួកចាស់ទុំនៅក្នុងសាសនាឬ? តើអ្នករាល់គ្នាមិនបានចូលរួមចំណែកនៅក្នុងរឿងទាំងអស់នេះទេឬអី? តើអ្នកជឿទថា អ្នករាល់គ្នាក៏មាននូវសញ្ញាណតិចតួចដែរ? មកពីពេលនេះ អ្នករាល់គ្នាបានរៀនធ្វើជាមនុស្សឆ្លាតហើយ។ អ្នករាល់គ្នាមិននិយាយអំពីរឿងរ៉ាវដែលអ្នករាល់គ្នាមិនយល់ ឬលាតត្រដាងអារម្មណ៍របស់អ្នកចំពោះរឿងរ៉ាវទាំងនោះឡើយ។ ប៉ុន្តែ ដួងចិត្តនៃការគោរព និងការចុះចូល មិនមាននៅក្នុងខ្លួនអ្នករាល់គ្នាសោះ។ ដូចដែលអ្នករាល់គ្នាឃើញហើយថា ការសិក្សារៀនសូត្រ ការសង្កេត និងរង់ចាំ គឺជាវិធីអនុវត្តល្អបំផុតរបស់អ្នកនាពេលបច្ចុប្បន្ននេះ។ អ្នករាល់គ្នាបានរៀនធ្វើជាមនុស្សឆ្លាតពេក។ យ៉ាងណាក្ដី តើអ្នករាល់គ្នាដឹងទេថា នេះជាប្រភេទមួយនៃល្បិចកលផ្លូវចិត្ត? តើអ្នករាល់គ្នាគិតថា ពេលនៃភាពឆ្លាតវៃដែលអ្នកមាន នឹងជួយអ្នករាល់គ្នាគេចផុតពីអស់កល្បជានិច្ចឬ? អ្នករាល់គ្នាបានរៀនឱ្យក្លាយជាមនុស្សមាន «ប្រាជ្ញា»! លើសពីនេះទៅទៀត មានមនុស្សមួយចំនួនសួរខ្ញុំនូវសំណួរដូច្នេះថា៖ «ថ្ងៃណាមួយពេលមនុស្សនៅក្នុងរង្វង់សាសនាសួរខ្ញុំថា 'ហេតុអ្វីបានជាព្រះជាម្ចាស់របស់អ្នករាល់គ្នាមិនធ្វើការអស្ចារ្យសូម្បីតែមួយអ៊ីចឹង?' តើខ្ញុំគួរបកស្រាយយ៉ាងដូចម្ដេច?» សព្វថ្ងៃនេះ សំណួរនេះមិនត្រឹមតែជាសំណួរដែលមនុស្សនៅក្នុងរង្វង់សាសនាសួរនោះទេ អ្នកក៏មិនយល់កិច្ចការថ្ងៃនេះ ហើយរស់ទាំងមានគំនិតរវើរវាយជាច្រើនផង។ តើអ្នកនៅតែមិនទាន់ដឹងទេថា ខ្ញុំសំដៅទៅលើអ្នកណា នៅពេលខ្ញុំនិយាយពីអ្នកដឹកនាំសាសនា? តើអ្នកមិនដឹងទេថា ខ្ញុំកំពុងពន្យល់ព្រះគម្ពីរសម្រាប់អ្នកណា? តើអ្នកមិនដឹងថា ខ្ញុំកំពុងនិយាយទៅកាន់អ្នកណា នៅពេលដែលខ្ញុំពន្យល់ពីដំណាក់កាលទាំងបីនៃកិច្ចការរបស់ព្រះជាម្ចាស់ទេឬ? ប្រសិនបើខ្ញុំមិននិយាយរឿងទាំងនោះ តើអ្នករាល់គ្នាឆាប់ជឿដែរទេ? តើអ្នករាល់គ្នាព្រមឱនក្បាលរបស់អ្នកយ៉ាងងាយទេ? តើអ្នករាល់គ្នាព្រមបោះចោលសញ្ញាណ ទាំងនោះទេ? ជាពិសេសគឺពួក «មនុស្សមាំទាំ» ដែលមិនធ្លាប់ចុះចូលនឹងអ្នកណាសោះ តើពួកគេព្រមចុះចូលដោយងាយៗទេ? ខ្ញុំដឹងថា ទោះបីជាភាពជាមនុស្សរបស់អ្នករាល់គ្នាមានកម្រិតតូចទាប ហើយអ្នកជាមនុស្សមានគុណសម្បត្តិទន់ទាប មានខួរក្បាលមិនសូវលូតលាស់ ហើយមិនមានប្រវត្តិជឿលើព្រះជាម្ចាស់យូរ អ្នករាល់គ្នាពិតជាមានសញ្ញាណជាច្រើន ហើយធម្មជាតិពីកំណើតរបស់អ្នករាល់គ្នា គឺមិនចុះចូលនឹងនរណាម្នាក់ដោយងាយឡើយ។ យ៉ាងណាមិញ នៅថ្ងៃនេះអ្នករាល់គ្នាអាចចុះចូលបាន ពីព្រោះអ្នករាល់គ្នាត្រូវបានបង្ខំ និងគ្មានទីពឹង។ អ្នករាល់គ្នាគឺជាខ្លានៅក្នុងទ្រុងដែក ដែលមិនមានឱកាសធ្វើតាមជំនាញរបស់អ្នក។ បើទោះបីជាអ្នករាល់គ្នាមានស្លាបក៏ដោយ ក៏អ្នករាល់គ្នានឹងពិបាកហោះហើរដែរ។ បើទោះបីជាអ្នករាល់គ្នាមិនបានទទួលព្រះពរក៏ដោយ ក៏អ្នករាល់គ្នានៅតែមានឆន្ទៈដើរតាមព្រះជាម្ចាស់ដែរ។ ដោយឡែក ក្នុងនាមជា «មនុស្សល្អ» នេះមិនមែនជាសេចក្ដីក្លាហានរបស់អ្នកនោះទេ ផ្ទុយទៅវិញ មកពីអ្នករាល់គ្នាត្រូវគេផ្តួលបានរហូតពេក ហើយក៏ទៅជាវង្វេងវង្វាន់។ កិច្ចការទាំងអស់នេះហើយ បានធ្វើឱ្យអ្នករាល់គ្នាដួលចុះ។ ប្រសិនបើមានអ្វីមួយដែលអ្នករាល់គ្នាអាចទទួលបាន អ្នករាល់គ្នានឹងមិនស្តាប់បង្គាប់ ដូចអ្នកនៅថ្ងៃនេះទេ ពីព្រោះកាលពីមុន អ្នករាល់គ្នាគឺជាសត្វព្រៃនៅក្នុងទីរហោស្ថាន។ ដូច្នេះ អ្វីដែលកំពុងត្រូវបាននិយាយនៅថ្ងៃនេះ មិនគ្រាន់តែសំដៅទៅលើមនុស្សនៅក្នុងសាសនា និងនិកាយផ្សេងៗ ក៏មិនមែនគ្រាន់តែប្រឆាំងនឹងសញ្ញាណរបស់ពួកគេប៉ុណ្ណោះទេ តែវាក៏ជាការប្រឆាំងនឹងសញ្ញាណរបស់អ្នករាល់គ្នាផងដែរ។

ការជំនុំជម្រះនៃសេចក្តីសុចរិតបានចាប់ផ្តើមហើយ។ តើព្រះជាម្ចាស់នឹងនៅតែធ្វើជាតង្វាយលោះបាបសម្រាប់មនុស្សឬទេ? តើទ្រង់នឹងធ្វើជាវេជ្ជបណ្ឌិតដ៏អស្ចារ្យសម្រាប់ពួកគេម្តងទៀតឬទេ? តើព្រះជាម្ចាស់គ្មានសិទ្ធិអំណាចអ្វីធំជាងនេះឬទេ? មនុស្សមួយក្រុមត្រូវបានប្រោសឱ្យពេញខ្នាតជាស្រេចហើយ និងត្រូវលើកឡើងទៅមុខបល្ល័ង្ក។ តើទ្រង់នឹងនៅតែបណ្ដេញអារក្ស និងព្យាបាលអ្នកជំងឺទៀតទេ? តើនោះមិនមែនជារឿងហួសសម័យពេកទេឬ? តើទីបន្ទាល់អាចនឹងធ្វើទៅបានទេ ប្រសិនបើការនេះបន្តទៀត? តើការដែលទ្រង់ត្រូវគេដំដែកគោលជាប់នឹងឈើឆ្កាងម្ដងនោះ អាចធ្វើឱ្យព្រះជាម្ចាស់ត្រូវជាប់ឆ្កាងរហូតឬ? តើទ្រង់អាចបណ្តេញអារក្សចេញម្តង ហើយបន្ដដេញពួកវាចេញរហូតឬ? តើនេះមិនមែនរាប់ថាជាការអាម៉ាស់ទេឬ? ទាល់តែដំណាក់កាលនៃកិច្ចការនេះប្រសើរជាងដំណាក់កាលនៃកិច្ចការមុនប៉ុណ្ណោះ ទើបយុគសម័យនេះនឹងឈានទៅមុខ បន្ទាប់មក គ្រាចុងក្រោយនឹងមកដល់ ហើយវានឹងជាគ្រាដែលយុគសម័យនេះត្រូវបញ្ចប់។ មនុស្សដែលព្យាយាមឱ្យបានសេចក្ដីពិត ត្រូវតែយកចិត្តទុកដាក់ចំពោះការយល់ដឹងអំពីនិមិត្ត។ នេះគឺជាមូលដ្ឋានគ្រឹះ។ រាល់ពេលដែលខ្ញុំប្រកបគ្នាជាមួយអ្នករាល់គ្នាអំពីនិមិត្ត ខ្ញុំតែងតែឃើញមនុស្សមួយចំនួនចាប់ផ្ដើមងោកងុយ ដោយត្របកភ្នែកធ្លាក់ និងមិនមានឆន្ទៈស្តាប់។ អ្នកផ្សេងទៀតសួរថា «ហេតុអ្វីបានជាអ្នកមិនស្តាប់?» ពួកគេឆ្លើយថា «ការនេះមិនជួយដល់ជីវិតខ្ញុំ ឬជួយដល់ច្រកចូលរបស់ខ្ញុំទៅក្នុងភាពពិតទេ។ អ្វីដែលយើងចង់បាន គឺជាមាគ៌ានៃការអនុវត្ត»។ រាល់ពេលដែលខ្ញុំនិយាយអំពីកិច្ចការផ្សេងក្រៅពីមាគ៌ានៃការអនុវត្ត ពួកគេនិយាយថា «នៅពេលដែលទ្រង់មានបន្ទូលអំពីកិច្ចការនេះ ទូលបង្គំក៏ចាប់ផ្តើមងងុយដេក»។ នៅពេលខ្ញុំចាប់ផ្តើមមានបន្ទូលអំពីមាគ៌ានៃការអនុវត្ត ពួកគេចាប់ផ្តើមកត់ចំណាំ ហើយនៅពេលដែលខ្ញុំត្រលប់ទៅបរិយាយអំពីកិច្ចការ ពួកគេក៏ឈប់ស្តាប់សាជាថ្មី។ តើអ្នករាល់គ្នាដឹងពីអ្វីដែលអ្នករាល់គ្នាត្រូវបំពាក់បំប៉នខ្លួននៅពេលនេះដែរឬទេ? ទិដ្ឋភាពមួយរបស់វា គឺទាក់ទងនឹងនិមិត្តអំពីកិច្ចការ ហើយទិដ្ឋភាពមួយទៀត គឺជាការអនុវត្តរបស់អ្នក។ អ្នកត្រូវតែយល់អំពីទិដ្ឋភាពទាំងពីរនេះ។ ប្រសិនបើអ្នកមិនមាននិមិត្តនៅក្នុងដំណើរស្វែងរករបស់អ្នក ដើម្បីធ្វើឱ្យមានការរីកចម្រើននៅក្នុងជីវិត នោះអ្នកនឹងមិនមានគ្រឹះនោះទេ។ ប្រសិនបើអ្នកមានតែមាគ៌ានៃការអនុវត្ត ដោយមិនមាននិមិត្តសោះ ហើយគ្មានការយល់ដឹងអំពីអ្វីទាំងអស់សូម្បីតែកិច្ចការនៃផែនការគ្រប់គ្រងទាំងមូលអ្វីបន្តិចសោះ នោះអ្នកគឺជាមនុស្សដែលខ្ជិល និងគ្មានប្រយោជន៍។ អ្នកត្រូវតែយល់ពីការពិតដែលពាក់ព័ន្ធនឹងនិមិត្ត ហើយចំពោះការពិតទាក់ទងនឹងការអនុវត្ត អ្នកត្រូវរកផ្លូវសមស្របនៃការអនុវត្ត បន្ទាប់ពីអ្នកបានយល់អំពីវា។ អ្នកត្រូវតែអនុវត្តស្របតាមព្រះបន្ទូល និងចូលរួមទៅតាមលក្ខខណ្ឌរបស់អ្នក។ និមិត្តគឺជាគ្រឹះ ហើយប្រសិនបើអ្នកមិនយកចិត្តទុកដាក់លើការពិតនេះទេ អ្នកនឹងមិនអាចដើរតាមដល់ទីបញ្ចប់បានឡើយ។ ការជួបប្រទះបទពិសោធបែបនេះនឹងនាំអ្នកឱ្យវង្វេង ឬបណ្តាលឱ្យអ្នកធ្លាក់ចុះ និងបរាជ័យ។ អ្នកនឹងគ្មានផ្លូវទទួលបានជោគជ័យឡើយ! មនុស្សដែលមិនមាននិមិត្តដ៏អស្ចារ្យ ដោយសារតែគ្រឹះរបស់ពួកគេអាចនាំតែបរាជ័យ ពួកគេមិនអាចទទួលបានជោគជ័យឡើយ។ អ្នកមិនអាចឈររឹងមាំបានទេ! តើអ្នកដឹងទេថា ការជឿលើព្រះជាម្ចាស់រួមមានអ្វីខ្លះ? តើអ្នកដឹងទេថា ការដើរតាមព្រះជាម្ចាស់មានន័យដូចម្ដេច? បើគ្មាននិមិត្ត តើអ្នកនឹងដើរផ្លូវមួយណា? នៅក្នុងកិច្ចការនាពេលបច្ចុប្បន្ននេះ ប្រសិនបើអ្នកមិនមាននិមិត្ត អ្នកនឹងមិនអាចត្រូវបានប្រោសឱ្យពេញខ្នាតបានឡើយ។ តើអ្នកជឿលើអ្នកណា? ហេតុអ្វីបានជាអ្នកជឿលើទ្រង់? ហេតុអ្វីបានជាអ្នកដើរតាមទ្រង់? តើអ្នកយល់ឃើញថា សេចក្ដីជំនឿរបស់អ្នកដូចជាល្បែងលេងមែនទេ? តើអ្នកកំពុងដោះស្រាយបញ្ហាជីវិតរបស់អ្នក ដូចជារបស់លេងសើចមែនទេ? ព្រះជាម្ចាស់នៃពេលបច្ចុប្បន្ន គឺជានិមិត្តដ៏អស្ចារ្យបំផុត។ តើអ្នកបានស្គាល់ទ្រង់ច្រើនប៉ុនណាហើយ? តើអ្នកបានឃើញទ្រង់ច្រើនប៉ុនណាហើយ? ដោយបានឃើញព្រះជាម្ចាស់នៃបច្ចុប្បន្ន តើគ្រឹះនៃជំនឿរបស់អ្នកលើព្រះជាម្ចាស់រឹងមាំឬទេ? តើអ្នកគិតថា អ្នកនឹងទទួលបានការសង្គ្រោះ ដរាបណាអ្នកដើរតាមផ្លូវដែលភក់ជ្រាំនេះឬ? តើអ្នកគិតថា អ្នកអាចចាប់ត្រីក្នុងទឹកល្អក់បានមែនទេ? ងាយម្ល៉ឹងមែនទេ? តើមានសញ្ញាណអ្វីខ្លះ ទាក់ទងនឹងព្រះបន្ទូលដែលព្រះជាម្ចាស់ថ្លែងសព្វថ្ងៃនេះ? តើអ្នកមាននិមិត្តរបស់ព្រះជាម្ចាស់នៃបច្ចុប្បន្នដែរឬទេ? តើការយល់ដឹងរបស់អ្នកអំពីព្រះជាម្ចាស់នៃពេលបច្ចុប្បន្ន នៅត្រង់ណា? ជានិច្ចជាកាល អ្នកជឿជាក់ថា អ្នកអាចទទួលបានទ្រង់[ខ] ដោយគ្រាន់តែដើរតាមទ្រង់ ឬដោយគ្រាន់តែឃើញទ្រង់ ហើយជឿថា គ្មាននរណាម្នាក់អាចនឹងដកអ្នកចេញបានឡើយ។ កុំស្មានថា ការដើរតាមព្រះជាម្ចាស់ ជារឿងងាយឱ្យសោះ។ ចំណុចសំខាន់គឺថា អ្នកត្រូវតែស្គាល់ទ្រង់ អ្នកត្រូវតែស្គាល់កិច្ចការរបស់ទ្រង់ ហើយអ្នកត្រូវតែមានឆន្ទៈស៊ូទ្រាំការលំបាក ដើម្បីជាប្រយោជន៍ដល់ទ្រង់ មានឆន្ទៈលះបង់ជីវិតរបស់អ្នកសម្រាប់ទ្រង់ និងត្រូវបានព្រះអង្គប្រោសឱ្យគ្រប់លក្ខណ៍។ នេះជានិមិត្តដែលអ្នកគួរមាន។ វានឹងមិនកើតឡើងទេ ប្រសិនបើគំនិតរបស់អ្នកតែងតែទោរទៅរកការរីករាយនឹងព្រះគុណនោះ។ ចូរកុំនឹកស្មានថា ព្រះជាម្ចាស់គង់នៅទីនេះ សម្រាប់តែការរីករាយរបស់មនុស្ស ឬគ្រាន់តែផ្តល់ព្រះគុណដល់ពួកគេតែប៉ុណ្ណឹងនោះ។ អ្នកគិតបែបនេះខុសហើយ! ប្រសិនបើមនុស្សម្នាក់មិនអាចប្រថុយជីវិតរបស់ខ្លួន ដើម្បីដើរតាមទ្រង់ ហើយប្រសិនបើមនុស្សម្នាក់មិនអាចបោះបង់ចោលរាល់ភោគទ្រព្យដែលមានក្នុងលោកីយ៍ ដើម្បីដើរតាមទ្រង់ទេ នោះពួកគេប្រាកដជាមិនអាចដើរតាមទ្រង់រហូតដល់ទីបញ្ចប់បានឡើយ! អ្នកត្រូវតែមាននិមិត្ត ទុកជាគ្រឹះរបស់អ្នក។ ប្រសិនបើសំណាងអាក្រក់កើតឡើងចំពោះអ្នកនៅថ្ងៃមួយ តើអ្នកគួរធ្វើអ្វីខ្លះ? តើអ្នកនៅតែអាចដើរតាមទ្រង់បានទេ? កុំនិយាយឱ្យសោះថា អ្នកអាចដើរតាមបានដល់ទីបញ្ចប់នោះ។ ជាដំបូង អ្នកគួរតែបើកភ្នែកឱ្យបានធំជាងមុន ដើម្បីមើលឃើញថា ពេលនេះម៉ោងប៉ុន្មានហើយ។ ទោះបីជាសព្វថ្ងៃនេះ អ្នករាល់គ្នាប្រហែលជាប្រៀបដូចជាសសរវិហារក៏ដោយ ក៏ពេលវេលានឹងមកដល់ ជាពេលដែលសសរបែបនេះនឹងត្រូវសត្វកណ្ដៀរកកេរ ធ្វើឱ្យវិហាររលំទៅវិញ ព្រោះសព្វថ្ងៃនេះមាននិមិត្តច្រើនណាស់ដែលអ្នករាល់គ្នានៅខ្វះខាត។ អ្នករាល់គ្នាយកចិត្តទុកដាក់តែលើពិភពដ៏តូចផ្ទាល់ខ្លួនរបស់អ្នករាល់គ្នាប៉ុណ្ណោះ ហើយអ្នកមិនដឹងថា វិធីស្វែងរកដែលគួរឱ្យទុកចិត្ត និងសមស្របបំផុត គឺជាអ្វីទេ។ អ្នករាល់គ្នាមិនបានយកចិត្តទុកដាក់លើនិមិត្តនៃកិច្ចការសព្វថ្ងៃនេះទេ ហើយអ្នករាល់គ្នាក៏មិនបានទុករឿងទាំងនេះនៅក្នុងចិត្តរបស់អ្នករាល់គ្នាដែរ។ តើអ្នករាល់គ្នាមានបានគិតទេថា ថ្ងៃណាមួយព្រះជាម្ចាស់របស់អ្នករាល់គ្នា នឹងដាក់អ្នករាល់គ្នានៅកន្លែងដែលមិនធ្លាប់ស្គាល់សោះ? តើអ្នករាល់គ្នាអាចស្រម៉ៃបានទេថា មានអ្វីកើតឡើងចំពោះអ្នក នៅថ្ងៃមួយ ដែលខ្ញុំអាចនឹងរឹបយកអ្វីៗគ្រប់យ៉ាងពីអ្នករាល់គ្នា? តើថាមពលរបស់អ្នករាល់គ្នានៅថ្ងៃនោះ នឹងដូចជានៅពេលនេះទេ? តើសេចក្ដីជំនឿរបស់អ្នកនឹងមានឡើងវិញទៀតទេ? ក្នុងការដើរតាមព្រះជាម្ចាស់ អ្នកត្រូវស្គាល់និមិត្តដ៏អស្ចារ្យបំផុតនេះ នោះគឺ «ព្រះជាម្ចាស់»៖ នេះគឺជារឿងដែលសំខាន់បំផុត។ ម៉្យាងទៀត កុំគិតស្មានថា ការឈប់សេពគប់ជាមួយមនុស្សខាងលោកីយ៍ ដើម្បីបានញែកចេញជាបរិសុទ្ធ អ្នកប្រាកដជាបាននៅក្នុងគ្រួសាររបស់ព្រះជាម្ចាស់នោះឡើយ។ សព្វថ្ងៃនេះ គឺជាព្រះជាម្ចាស់ផ្ទាល់ព្រះអង្គ ដែលកំពុងធ្វើកិច្ចការក្នុងចំណោមនុស្សជាតិទាំងឡាយ។ គឺជាទ្រង់ដែលបានយាងមកក្នុងចំណោមមនុស្ស ដើម្បីធ្វើកិច្ចការផ្ទាល់ខ្លួនរបស់ទ្រង់ មិនមែនយាងមកធ្វើយុទ្ធនាការនោះទេ។ ក្នុងចំណោមអ្នករាល់គ្នា សូម្បីតែមួយចំនួនតូចក៏មិនអាចដឹងថា កិច្ចការសព្វថ្ងៃនេះ គឺជាកិច្ចការរបស់ព្រះជាម្ចាស់គង់នៅស្ថានសួគ៌ ជាព្រះដែលបានត្រឡប់ទៅជាសាច់ឈាមដែរ។ ការនេះមិនមែនជាការធ្វើឱ្យអ្នករាល់គ្នា ក្លាយជាមនុស្សឆ្នើមប្រកបដោយទេពកោសល្យនោះទេ។ ការនេះគឺដើម្បីជួយឱ្យអ្នករាល់គ្នាដឹងពីសារៈសំខាន់នៃជីវិតមនុស្ស ដឹងពីទីដៅរបស់មនុស្សជាតិ ហើយស្គាល់ព្រះជាម្ចាស់ និងភាពពេញលេញរបស់ទ្រង់។ អ្នកគួរតែដឹងថា អ្នកគឺជាវត្ថុមួយក្នុងចំណោមសត្តនិករនៅក្នុងព្រះហស្ដរបស់ព្រះអាទិករ។ អ្វីដែលអ្នកគួរយល់ អ្វីដែលអ្នកគួរធ្វើ និងរបៀបដែលអ្នកគួរដើរតាមព្រះជាម្ចាស់ តើទាំងនេះមិនមែនជាសេចក្តីពិតដែលអ្នកត្រូវតែយល់ច្បាស់ទេឬអី? តើទាំងនេះមិនមែនជានិមិត្តដែលអ្នកគួរតែមើលឃើញទេឬអី?

នៅពេលដែលមនុស្សមាននិមិត្ត ពួកគេក៏មាននូវគ្រឹះ។ នៅពេលដែលអ្នកអនុវត្តដោយឈរលើគ្រឹះនេះ វានឹងមានភាពងាយស្រួលជាង ក្នុងការចូលទៅក្នុង។ ដូច្នេះហើយ អ្នកនឹងមិនមានពិភាល់ទេ នៅពេលដែលអ្នកមានគ្រឹះសម្រាប់ចូលទៅក្នុង ហើយវានឹងមានភាពងាយស្រួលខ្លាំងសម្រាប់អ្នក ក្នុងការចូលរួមផងដែរ។ ទិដ្ឋភាពនៃការយល់ដឹងអំពីនិមិត្ត និងការស្គាល់កិច្ចការរបស់ព្រះជាម្ចាស់នេះ គឺសំខាន់ណាស់។ អ្នករាល់គ្នាត្រូវតែមានវានៅក្នុងឃ្លាំងរបស់អ្នក។ ប្រសិនបើអ្នករាល់គ្នាមិនត្រូវបានប្រដាប់កាយដោយទិដ្ឋភាពនៃសេចក្ដីពិត ហើយគ្រាន់តែដឹងពីរបៀបនិយាយអំពីមាគ៌ានៃការអនុវត្តទេ នោះអ្នកនឹងមានបញ្ហាខ្វះចន្លោះធំមែនទែន។ ខ្ញុំបានរកឃើញថា អ្នករាល់គ្នាជាច្រើនមិនបានសង្កត់ធ្ងន់លើទិដ្ឋភាពនៃសេចក្ដីពិតនេះទេ ហើយនៅពេលដែលអ្នកស្តាប់វា អ្នកហាក់ដូចជាកំពុងតែស្តាប់ព្រះបន្ទូល និងគោលលទ្ធិប៉ុណ្ណោះ។ ថ្ងៃណាមួយអ្នកនឹងទទួលរងនូវការបាត់បង់។ សព្វថ្ងៃនេះ មានការថ្លែងព្រះបន្ទូលខ្លះ ដែលអ្នកមិនអាចយល់បាន និងមិនទទួលយក។ ក្នុងករណីបែបនេះ អ្នកគួរតែស្វែងរកដោយអត់ធ្មត់ ហើយគង់មានថ្ងៃមួយ អ្នកនឹងយល់។ ចូរប្រដាប់កាយខ្លួនអ្នកបន្តិចម្តងៗ ជាមួយនឹងនិមិត្តឱ្យបានកាន់តែច្រើន។ ទោះបីអ្នកយល់តែគោលលទ្ធិខាងវិញ្ញាណតិចតួចក៏ដោយ ក៏នៅតែប្រសើរជាងការមិនយកចិត្តទុកដាក់លើនិមិត្ត ហើយនៅតែប្រសើរជាងការមិនយល់សោះដែរ។ ការទាំងអស់នេះ មានអត្ថប្រយោជន៍ចំពោះច្រកចូលរបស់អ្នក ហើយនឹងជម្រះការសង្ស័យទាំងនោះរបស់អ្នកចេញ។ វាប្រសើរជាងការដែលអ្នកត្រូវបានបំពេញដោយសញ្ញាណនានា។ អ្នកនឹងកាន់តែប្រសើរ ប្រសិនបើអ្នកមាននិមិត្តទាំងនេះជាគ្រឹះ។ អ្នកនឹងមិនមានពិភាល់អ្វីនោះឡើយ ហើយនឹងអាចចូលដោយក្លាហាន និងមានទំនុកចិត្ត។ ហេតុអ្វីចាំបាច់ទៅខ្វល់រឿងដើរតាមព្រះជាម្ចាស់ក្នុងភាពច្របូកច្របល់ និងសង្ស័យបែបនេះរហូតនោះ? តើវាមិនដូចជាបដិសេធមិនទទួលយកការពិតទេឬអី? ការឈានជើងចូលក្នុងនគរព្រះដោយពើងទ្រូងនិងអំនួត គឺពិតជាល្អណាស់! ហេតុអ្វីបានមានពេញដោយពិភាល់យ៉ាងនេះ? តើអ្នកមិនត្រឹមតែដាក់ខ្លួនឯងនៅឋាននរកដ៏ធំទេឬអី? នៅពេលដែលអ្នកបានជ្រួតជ្រាបអំពីកិច្ចការរបស់ព្រះយេហូវ៉ា អំពីកិច្ចការរបស់ព្រះយេស៊ូវ និងអំពីដំណាក់កាលនៃកិច្ចការនេះ អ្នកនឹងមានគ្រឹះ។ នៅពេលនេះ អ្នកប្រហែលជាស្រមៃថា រឿងបែបនេះងាយណាស់។ មនុស្សខ្លះនិយាយថា «នៅពេលដែលពេលវេលាមកដល់ ហើយព្រះវិញ្ញាណបរិសុទ្ធចាប់ផ្តើមកិច្ចការដ៏អស្ចារ្យ ខ្ញុំនឹងអាចនិយាយអំពីរឿងទាំងអស់នេះបាន។ ការដែលខ្ញុំពិតជាមិនយល់ឥឡូវនេះ គឺដោយសារព្រះវិញ្ញាណបរិសុទ្ធ មិនបានស្រាយបំភ្លឺខ្ញុំច្រើនម្ល៉ឹងទេ»។ វាមិនងាយស្រួលម្ល៉ឹងទេ។ វាមិនដូចជាការដែលអ្នកមានឆន្ទៈក្នុងការទទួលយកសេចក្ដីពិត[គ]ឥឡូវនេះ ហើយក្រោយមកអ្នកនឹងប្រើវាយ៉ាងស្ទាត់ជំនាញ នៅពេលដែលពេលវេលាមកដល់នោះឡើយ។ វាមិនចាំបាច់ដល់ម្ល៉ឹងនោះទេ! អ្នកជឿថា សព្វថ្ងៃអ្នកបានប្រដាប់កាយយ៉ាងល្អ ហើយអ្នកនឹងមិនមានបញ្ហាក្នុងការឆ្លើយតបចំពោះអ្នកកាន់សាសនា និងអ្នកទ្រឹស្តីដ៏ពូកែទាំងនោះ ហើយថែមទាំងឆ្លើយបដិសេធពួកគេទៀត។ តើអ្នកពិតជាអាចធ្វើបានដូច្នេះមែនទេ? តើអ្នកអាចនិយាយអំពីអ្វីតាមការយល់ដឹងរបស់អ្នក ជាមួយនឹងបទពិសោធលំៗរបស់អ្នកប៉ុណ្ណឹងនោះ? ការប្រដាប់កាយដោយសេចក្ដីពិត ការប្រយុទ្ធតតាំងនឹងសេចក្ដីពិត និងការថ្លែងទីបន្ទាល់ពីព្រះនាមព្រះជាម្ចាស់ មិនមែនដូចជាអ្វីដែលអ្នកគិតនោះទេ ដរាបណាព្រះជាម្ចាស់កំពុងធ្វើកិច្ចការ អ្វីៗទាំងអស់នឹងត្រូវសម្រេចបាន។ នៅពេលនោះ អ្នកអាចនឹងជំពប់ដោយសារសំណួរមួយចំនួន ហើយបន្ទាប់មកអ្នកភ្ញាក់ផ្អើលនិយាយលែងចេញ។ ចំណុចសំខាន់គឺថា ទោះបីជាអ្នកមាន ឬគ្មានការយល់ដឹងច្បាស់អំពីដំណាក់កាលនៃកិច្ចការនេះ ក៏មិនថ្វី ហើយអ្នកពិតជាដឹងអំពីរឿងនេះច្រើនប៉ុនណាក៏មិនថ្មី។ ប្រសិនបើអ្នកមិនអាចយកឈ្នះអានុភាពខ្មាំងសត្រូវ ឬយកឈ្នះអានុភាពរបស់សាសនាទេ តើអ្នកនឹងមិនក្លាយជាមនុស្សចោលម្សៀតទេឬ? អ្នកបានពិសោធកិច្ចការនាពេលសព្វថ្ងៃ បានឃើញវាដោយផ្ទាល់ភ្នែក ហើយបានឮវាដោយផ្ទាល់ត្រចៀករបស់អ្នក ប៉ុន្តែប្រសិនបើនៅចុងបញ្ចប់ អ្នកមិនអាចធ្វើជាស្មរបន្ទាល់បានទេ ពេលនោះ តើអ្នកនឹងនៅតែមានភាពគឃ្លើសឥតខ្មាសក្នុងការរស់នៅបន្តទៀតទេ? តើអ្នកអាចប្រឈមមុខនឹងអ្នកណាបាន? ចូរកុំនឹកស្មានថា គ្រានេះងាយស្រួលដល់ម្ល៉ឹងនោះ។ កិច្ចការនាពេលអនាគតនឹងមិនមានភាពសាមញ្ញដូចដែលអ្នកនឹកស្រមៃនោះទេ។ ការប្រយុទ្ធនឹងសង្រ្គាមនៃសេចក្តីពិត គឺមិនងាយស្រួលឡើយ មិនមែនត្រង់ភ្លឹងទៅមុខនោះទេ។ ឥឡូវនេះ អ្នកត្រូវបំពាក់បំប៉នខ្លួនអ្នក។ ប្រសិនបើអ្នកមិនបានបំពាក់បំប៉នខ្លួនឯងដោយសេចក្ដីពិតទេ នោះនៅពេលដែលពេលវេលានោះមកដល់ ហើយព្រះវិញ្ញាណបរិសុទ្ធមិនធ្វើការអស្ចារ្យហួសពីវិស័យធម្មជាតិ នោះអ្នកនឹងត្រូវវង្វេងជាមិនខាន។

លេខយោង៖

(ក) អត្ថបទដើមមិនមានឃ្លា «ពួកគេគិត»។

(ខ) អត្ថបទដើមមិនមានពាក្យ «ទ្រង់»។

(គ) អត្ថបទដើមមិនមានឃ្លា «សេចក្ដីពិត»។


របៀបដែលអ្នកគប្បីដើរនៅលើកំណាត់ផ្លូវចុងក្រោយនេះ

ពេលនេះ អ្នករាល់គ្នាស្ថិតនៅលើកំណាត់ផ្លូវចុងក្រោយ ហើយវាគឺជាកំណាត់ផ្លូវដ៏សំខាន់មួយ។ ប្រហែលជាអ្នកបានឆ្លងកាត់ទុក្ខវេទនាជាច្រើន បានបំពេញកិច្ចការជាច្រើន បានធ្វើដំណើរនៅលើផ្លូវជាច្រើន និងបានស្ដាប់ការបង្រៀនបទគម្ពីរជាច្រើនផងដែរ។ ប្រហែលវាមិនងាយស្រួលទេទម្រាំឈានមកដល់ចំណុចដែលអ្នកស្ថិតនៅក្នុងពេលនេះ។ ប្រសិនបើអ្នកមិនអាចអត់ទ្រាំនឹងទុក្ខវេទនាដែលអ្នកជួបប្រទះក្នុងពេលបច្ចុប្បន្ននេះបានទេ ហើយប្រសិនបើអ្នកបន្តធ្វើដូចកាលពីមុនទៀត នោះអ្នកនឹងមិនអាចត្រូវប្រោសឱ្យគ្រប់លក្ខណ៍ឡើយ។ ព្រះបន្ទូលទាំងអស់នេះ មិនមានបំណងចង់បំភ័យអ្នកឡើយ។ ព្រះបន្ទូលទាំងអស់នេះ គឺជាការពិត។ បន្ទាប់ពីពេត្រុសបានឆ្លងកាត់កិច្ចការរបស់ព្រះជាម្ចាស់ជាច្រើនរួចមក គាត់បានយល់ដឹងធ្លុះជ្រៅទៅក្នុងរឿងរ៉ាវខ្លះៗ ហើយក៏មានការដឹងខុសត្រូវច្រើនផងដែរ។ គាត់បានយល់ដឹងអំពីរឿងរ៉ាវជាច្រើនពាក់ព័ន្ធនឹងគោលការណ៍នៃការបម្រើ ហើយក្រោយមក គាត់ក៏អាចលះបង់ខ្លួនគាត់ទាំងស្រុងសម្រាប់កិច្ចការដែលព្រះយេស៊ូវបានផ្ទុកផ្ដាក់ដល់គាត់។ ការបន្សុទ្ធដ៏អស្ចារ្យដែលគាត់បានទទួល គឺភាគច្រើនដោយសារគាត់មានអារម្មណ៍ថា គាត់ជំពាក់ព្រះជាម្ចាស់យ៉ាងច្រើន សម្រាប់កិច្ចការដែលគាត់បានធ្វើដោយខ្លួនឯងផ្ទាល់ ហើយគាត់នឹងមិនអាចតបស្នងទ្រង់វិញបានឡើយ។ ពេត្រុសក៏បានទទួលស្គាល់ផងដែរថា មនុស្សលោកគឺពុករលួយខ្លាំងណាស់ ដែលធ្វើឱ្យគាត់មានអារម្មណ៍ខុសឆ្គងនឹងសតិសម្បជញ្ញៈរបស់គាត់។ ព្រះយេស៊ូវបានមានព្រះបន្ទូលអំពីរឿងរ៉ាវជាច្រើនទៅកាន់ពេត្រុស ប៉ុន្តែនៅពេលដែលនិយាយអំពីរឿងរ៉ាវទាំងអស់នោះ គាត់អាចយល់បានបន្តិចបន្តួចប៉ុណ្ណោះ ហើយពេលខ្លះ គាត់នៅតែមានការប្រឆាំងទាស់ និងការបះបោរខ្លះៗដដែល។ ចុងក្រោយ បន្ទាប់ព្រះយេស៊ូវត្រូវបានឆ្កាងទៅនឹងឈើឆ្កាង គាត់ក៏បានជួបប្រទះរឿងមួយចំនួនដែលដាស់ស្មារតីឱ្យភ្ញាក់ឡើង ហើយនៅក្នុងខ្លួនគាត់ គាត់មានអារម្មណ៍ឈឺចាប់ជាខ្លាំង ថែមទាំងបានស្ដីបន្ទោសខ្លួនឯងផង។ នៅចុងបញ្ចប់ ក៏ចូលដល់ចំណុចមួយដែលគាត់មានអារម្មណ៍ថា ការដែលមានគំនិតណាមួយដែលមិនត្រឹមត្រូវនោះ គឺមិនអាចទទួលយកបានឡើយ។ គាត់បានដឹងអំពីស្ថានភាពផ្ទាល់ខ្លួនរបស់គាត់យ៉ាងច្បាស់ ហើយគាត់ក៏បានដឹងអំពីភាពបរិសុទ្ធរបស់ព្រះអម្ចាស់ផងដែរ។ ដោយហេតុនេះ ដួងចិត្តដែលស្រឡាញ់ចំពោះព្រះអម្ចាស់ ក៏រីកដុះដាលនៅក្នុងខ្លួនគាត់កាន់តែច្រើន ហើយគាត់ក៏បានយកចិត្តទុកដាក់ចំពោះជីវិតផ្ទាល់ខ្លួនរបស់គាត់កាន់តែច្រើនឡើង។ ដោយសារមូលហេតុនេះ គាត់បានរងទុក្ខវេទនាយ៉ាងខ្លាំង ហើយបើទោះបីជាពេលនោះ គាត់ហាក់ដូចជាមានជំងឺធ្ងន់ធ្ងរ និងហាក់ដូចជាស្លាប់ក្ដី ក៏ក្រោយពីពេលដែលគាត់ត្រូវបានបន្សុទ្ធដោយបែបនេះជាច្រើនលើកច្រើនសាររួចមក គាត់ក៏មានការយល់ដឹងអំពីខ្លួនគាត់បានកាន់តែច្រើន និងមានសេចក្ដីស្រឡាញ់ពិតប្រាកដចំពោះព្រះអម្ចាស់។ គឺអាចនិយាយបានថា ជីវិតរបស់គាត់ទាំងមូល បានលះបង់នៅក្នុងការបន្សុទ្ធ និងការវាយផ្ចាល ហើយថែមទាំងមានលើសពីនេះទៅទៀត។ បទពិសោធរបស់គាត់ ខុសគ្នាពីបទពិសោធរបស់អ្នកដទៃ ហើយសេចក្ដីស្រឡាញ់របស់គាត់ លើសលប់លើសេចក្ដីស្រឡាញ់របស់អ្នកដែលមិនត្រូវបានប្រោសឱ្យបានគ្រប់លក្ខណ៍។ មូលហេតុដែលគាត់ត្រូវបានជ្រើសរើសជាគំរូគេ គឺដោយសារគាត់មានបទពិសោធនៃការឈឺចាប់ច្រើនជាងគេបំផុតនៅក្នុងជីវិតរបស់គាត់ ហើយបទពិសោធរបស់គាត់ គឺទទួលជោគជ័យជាងគេបំផុត។ ប្រសិនបើអ្នករាល់គ្នា ពិតជាអាចដើរលើកំណាត់ផ្លូវចុងក្រោយដូចដែលពេត្រុសបានដើរមែន នោះគ្មានសត្តនិករណាមួយដែលអាចយកនូវព្រះពររបស់អ្នករាល់គ្នាបានឡើយ។

ពេត្រុសគឺជាមនុស្សម្នាក់ដែលមានសតិសម្បជញ្ញៈ ប៉ុន្តែសូម្បីតែគាត់មានលក្ខណៈជាមនុស្សជាតិបែបនេះក្ដី ក៏គាត់ជៀសមិនផុតពីមានគំនិតប្រឆាំង និងបះបោរនៅក្នុងអំឡុងពេលដែលគាត់ចាប់ផ្ដើមដើរតាមព្រះយេស៊ូវក្នុងគ្រាដំបូងដែរ។ ប៉ុន្តែ នៅពេលដែលគាត់កំពុងដើរតាមព្រះយេស៊ូវ គាត់មិនបានគិតពីរឿងទាំងនេះឱ្យបានដិតដល់ឡើយ ដោយជឿថា នេះគ្រាន់តែជាលក្ខណៈដែលមនុស្សគប្បីមានតែប៉ុណ្ណោះ។ ដូច្នេះ ដំបូងគាត់មិនមានអារម្មណ៍ស្ដាយក្រោយអ្វីឡើយ ហើយគាត់ក៏មិនបានទទួលការដោះស្រាយអ្វីដែរ។ ព្រះយេស៊ូវពុំបានគិតគូរដល់ប្រតិកម្មរបស់ពេត្រុសខ្លាំងពេកឡើយ ហើយទ្រង់ក៏មិនបានយកព្រះទ័យទុកដាក់ចំពោះរឿងទាំងនោះដែរ ប៉ុន្តែទ្រង់គ្រាន់តែបន្តបំពេញកិច្ចការដែលទ្រង់ត្រូវធ្វើតែប៉ុណ្ណោះ។ ទ្រង់មិនដែលចាប់កំហុសពេត្រុស និងអ្នកដទៃទៀតឡើយ។ អ្នកអាចនិយាយថា៖ «តើអាចថាព្រះយេស៊ូវមិនបានជ្រាបអំពីគំនិតទាំងអស់ដែលពួកគេមានដែរឬទេ?» គឺមិនមែនទាល់តែសោះ! តាមពិត ដោយសារទ្រង់ស្គាល់ពេត្រុសយ៉ាងច្បាស់ ទើបព្រះយេស៊ូវពុំបានចាត់វិធានការអ្វីប្រឆាំងនឹងគាត់។ គេអាចនិយាយបានថា ទ្រង់ស្គាល់គាត់យ៉ាងច្បាស់បំផុត។ ទ្រង់ស្អប់មនុស្សលោក ប៉ុន្តែទ្រង់ក៏មានព្រះទ័យអាណិតដល់ពួកគេផងដែរ។ តើមិនមានមនុស្សច្រើនទេឬក្នុងចំណោមអ្នករាល់គ្នានៅពេលនេះ ដែលជាអ្នករឹងទទឹងដូចជាប៉ុល និងជាអ្នកដែលមានសញ្ញាណច្រើនដូចជាពេត្រុសធ្លាប់មានចំពោះព្រះអម្ចាស់យេស៊ូវនៅពេលនោះ? ខ្ញុំប្រាប់អ្នកចុះ ប្រសិនបើអ្នកមិនជឿលើញាណទីបីរបស់អ្នកខ្លាំងពេក គឺញាញនៃគំនិតរបស់អ្នក ដែលមិនអាចជឿទុកចិត្តបាន និងត្រូវបានបំផ្លាញអស់ជាយូរមកហើយដោយសេចក្ដីពុករលួយរបស់សាតាំង នោះវានឹងប្រសើរបំផុត។ តើអ្នកគិតថា ទស្សនៈរបស់អ្នកល្អឥតខ្ចោះ និងគ្មានកំហុសមែនទេ? ប៉ុលបានទទឹងទាស់នឹងព្រះអម្ចាស់យេស៊ូវជាច្រើនលើកច្រើនសា ប៉ុន្តែព្រះយេស៊ូវពុំមានប្រតិកម្មតបអ្វីឡើយ។ ព្រះយេស៊ូវអាចព្យាបាលជំងឺ និងបណ្ដេញអារក្សបាន តើអាចទៅរួចទេដែលទ្រង់មិនអាចបណ្ដេញ «អារក្ស» ចេញពីក្នុងខ្លួនប៉ុលនោះ? តើហេតុអ្វីបានជាទើបតែក្រោយពេលដែលព្រះយេស៊ូវត្រូវបានប្រោសឱ្យរស់ឡើងវិញ និងបានយាងទៅកាន់ស្ថានសួគ៌ ខណៈដែលប៉ុលនៅបន្តចាប់ខ្លួនសិស្សរបស់ព្រះយេស៊ូវដោយគ្មានត្រាប្រណី ទើបចុងក្រោយ ព្រះយេស៊ូវបានលេចមកចំពោះមុខគាត់នៅតាមផ្លូវទៅកាន់ទីក្រុងដាម៉ាស និងបានវាយផ្ដួលគាត់។ តើអាចដោយសារព្រះអម្ចាស់យេស៊ូវមានប្រតិកម្មតបយឺតពេកដែរឬទេ? ឬក៏ដោយសារតែទ្រង់មិនមានសិទ្ធិអំណាចនៅពេលដែលទ្រង់នៅជាសាច់ឈាមមែនទេ? តើអ្នកគិតថា នៅពេលអ្នកលបលួចបំផ្លាញ និងទទឹងទាស់នៅពីខាងក្រោយខ្នងខ្ញុំ តើខ្ញុំមិនដឹងមែនទេ? តើអ្នកគិតថាកម្ទេចកម្ទីនៃការបំភ្លឺដែលអ្នកបានមកពីព្រះវិញ្ញាបរិសុទ្ធ អាចប្រើដើម្បីទទឹងទាស់នឹងខ្ញុំមែនទេ? កាលពីពេលពេត្រុសនៅក្មេង គាត់មានគំនិតជាច្រើនអំពីព្រះយេស៊ូវ តើហេតុអ្វីបានជាគាត់មិនត្រូវបានស្ដីបន្ទោស? ពេលនេះ មនុស្សជាច្រើនកំពុងធ្វើអ្វីៗដោយគ្មានការស្ដីបន្ទោស ហើយបើទោះបីជាពេលដែលពួកគេប្រាប់ច្បាស់ៗថា អ្វីដែលពួកគេកំពុងធ្វើគឺមិនត្រឹមត្រូវ ក៏ពួកគេនៅតែបន្តមិនព្រមស្ដាប់តាមដដែល។ តើមិនមែនមកពីការបះបោររបស់មនុស្សទាំងស្រុងទេឬអី? ខ្ញុំបានមានព្រះបន្ទូលយ៉ាងច្រើនក្នុងពេលនេះ ប៉ុន្តែអ្នកនៅតែខ្វះសូម្បីតែទស្សនៈអំពីសតិសម្បជញ្ញៈដ៏តិចតួចក្ដី ដូច្នេះ តើអ្នកនឹងអាចដើរនៅលើកំណាត់ផ្លូវចុងក្រោយនេះបានដោយរបៀបណា ដើម្បីបន្តដើររហូតដល់ចុងបញ្ចប់នៃផ្លូវនេះបាន? តើអ្នកមិនមានអារម្មណ៍ថា នេះជាសំណួរប្រៀបធៀបដែលមានគំនិតជ្រាលជ្រៅទេឬអី?

បន្ទាប់ពីមនុស្សត្រូវបានយកឈ្នះរួច ពួកគេអាចស្ដាប់បង្គាប់តាមការចាត់ចែងរបស់ព្រះជាម្ចាស់។ ពួកគេមានទាំងសេចក្ដីជំនឿរបស់ពួកគេផង និងមានទាំងឆន្ទៈរបស់ពួកគេដែលស្រឡាញ់ព្រះជាម្ចាស់ផង ហើយពួកគេពឹងផ្អែកលើចំណុចទាំងពីរនេះ ដើម្បីដើរតាមទ្រង់។ ដូច្នេះ តើអាចដើរនៅលើកំណាត់ផ្លូវចុងក្រោយនេះបានដោយរបៀបណា? នៅថ្ងៃដែលអ្នកជួបប្រទះនូវទុក្ខសោក អ្នកត្រូវស៊ូទ្រាំគ្រប់ការលំបាកទាំងអស់ ហើយអ្នកត្រូវសុខចិត្តទទួលរងទុក្ខ។ មានតែបែបនេះទេ ទើបអ្នកអាចដើរនៅលើកំណាត់ផ្លូវនេះបានល្អ។ តើអ្នកគិតថា វាងាយស្រួលនឹងដើរនៅលើកំណាត់ផ្លូវនេះមែនទេ? អ្នកគប្បីដឹងអំពីមុខងារដែលអ្នកគប្បីបំពេញ។ អ្នកគប្បីលើកកម្ពស់គុណសម្បត្តិរបស់អ្នករាល់គ្នា និងបំពាក់បំប៉នខ្លួនឱ្យមានសេចក្ដីពិតគ្រប់គ្រាន់។ នេះមិនមែនជាកិច្ចការមួយថ្ងៃឬពីរថ្ងៃនោះទេ ហើយវាក៏មិនងាយស្រួលដូចដែលអ្នកគិតដែរ! ការដើរនៅលើកំណាត់ផ្លូវចុងក្រោយនេះ គឺអាស្រ័យលើប្រភេទនៃសេចក្ដីជំនឿ និងឆន្ទៈដែលអ្នកមានពិតប្រាកដ។ ប្រហែលជាអ្នកមិនអាចមើលឃើញព្រះវិញ្ញាណបរិសុទ្ធកំពុងបំពេញកិច្ចការនៅក្នុងខ្លួនឯងបានឡើយ ឬប្រហែលជាអ្នកមិនអាចរកឃើញកិច្ចការរបស់ព្រះវិញ្ញាណបរិសុទ្ធនៅក្នុងព្រះវិហារបានទេ ដូច្នេះអ្នកមានទុទិដ្ឋិនិយម និងមានការខកចិត្ត ហើយពោរពេញទៅដោយសេចក្ដីសោកសៅចំពោះផ្លូវដែលនៅខាងមុខនោះ។ ជាពិសេស អ្នកចម្បាំងដ៏អស្ចារ្យពីអតីតកាល សុទ្ធតែបានធ្លាក់ចុះទៅវិញ តើគ្រប់ការទាំងនេះ មិនបានធ្វើឱ្យអ្នកព្រួយចិត្តទេឬអី? តើអ្នកគួរពិនិត្យមើលចំណុចទាំងអស់នេះដោយរបៀបណា? តើអ្នកមានសេចក្ដីជំនឿ ឬគ្មានសេចក្ដីជំនឿទេ? តើអ្នកយល់ដឹងអំពីកិច្ចការសព្វថ្ងៃនេះបានពេញលេញ ឬមិនបានយល់ដឹងទេ? ចំណុចទាំងអស់នេះ អាចកំណត់ថាតើអ្នកអាចដើរនៅលើកំណាត់ផ្លូវចុងក្រោយនេះបានដោយជោគជ័យដែរឬអត់។

ហេតុអ្វីបានជានិយាយថា ពេលនេះអ្នករាល់គ្នាស្ថិតនៅលើកំណាត់ផ្លូវចុងក្រោយ? នេះគឺដោយសារអ្នកមានការយល់ដឹងគ្រប់យ៉ាងអំពីអ្វីដែលអ្នកគប្បីយល់ និងដោយសារខ្ញុំបានប្រាប់អ្នករាល់គ្នាអំពីអ្វីគ្រប់យ៉ាងដែលមនុស្សគប្បីសម្រេចឱ្យបាន។ ខ្ញុំបានប្រាប់អ្នករាល់គ្នាអំពីគ្រប់កិច្ចការដែលបានប្រគល់ដល់អ្នករាល់គ្នា។ ដូច្នេះ អ្វីដែលអ្នករាល់គ្នាកំពុងដើរក្នុងពេលនេះ គឺជាកំណាត់ផ្លូវចុងក្រោយ ដែលខ្ញុំបានដឹកនាំមនុស្សលោកឱ្យដើរ។ ខ្ញុំគ្រាន់តែតម្រូវឱ្យអ្នករាល់គ្នាមានសមត្ថភាពដើម្បីរស់នៅដោយខ្លួនឯងប៉ុណ្ណោះ។ អ្នកនឹងតែងតែមានផ្លូវត្រូវដើរគ្រប់ពេលវេលាជានិច្ច អ្នកនឹងបង្កើនគុណសម្បត្តិរបស់អ្នកដូចពីមុន ចូរអានព្រះបន្ទូលដូចធម្មតា និងដឹកនាំជីវិតជាមនុស្សដែលធម្មតា។ ពេលនេះ ខ្ញុំកំពុងដឹកនាំអ្នកដើម្បីរស់នៅក្នុងលក្ខណៈបែបនេះ ប៉ុន្តែទៅអនាគត នៅពេលដែលខ្ញុំឈប់ដឹកនាំអ្នក តើអ្នកនឹងអាចធ្វើបែបនេះបានទៀតដែរឬទេ? តើអ្នកនឹងអាចបន្តទៅមុខបានទៀតដែរឬទេ? នេះគឺជាបទពិសោធរបស់ពេត្រុស៖ នៅពេលដែលព្រះយេស៊ូវកំពុងដឹកនាំគាត់ គាត់ពុំមានការយល់ដឹងអ្វីឡើយ។ គាត់តែងតែមិនខ្វាយខ្វល់ដូចជាកូនក្មេងអ៊ីចឹង ហើយគាត់មិនសូវហ្មត់ចត់ចំពោះកិច្ចការដែលគាត់បានធ្វើឡើយ។ ទើបតែក្រោយពេលដែលព្រះយេស៊ូវបានយាងទៅបាត់ប៉ុណ្ណោះ ដែលគាត់បានចាប់ផ្ដើមជីវិតជាមនុស្សធម្មតា។ ជីវិតដែលមានអត្ថន័យរបស់គាត់ ទើបតែចាប់ផ្ដើមក្រោយពេលដែលព្រះយេស៊ូវបានយាងទៅបាត់ប៉ុណ្ណោះ។ បើទោះបីជាគាត់ពិតជាមានស្មារតីជាមនុស្សជាតិធម្មតា និងមានចំណុចខ្លះៗដែលមនុស្សធម្មតាគប្បីមានក្ដី ក៏ប៉ុន្តែបទពិសោធពិតប្រាកដរបស់គាត់ និងការស្វែងរករបស់គាត់ ពុំមានការចាប់ផ្ដើមថ្មីឡើយ រហូតទាល់តែព្រះយេស៊ូវបានយាងទៅបាត់។ តើស្ថានភាពបច្ចុប្បន្នរបស់អ្នករាល់គ្នាបែបណាដែរ? ឥឡូវនេះ ខ្ញុំកំពុងដឹកនាំអ្នកដោយបែបនេះ ហើយអ្នកគិតថាចំណុចនេះគឺអស្ចារ្យខ្លាំងណាស់។ គ្មានមជ្ឈដ្ឋាន និងការល្បងលណាមួយដែលត្រូវធ្លាក់មកលើអ្នកឡើយ ប៉ុន្តែតាមរយៈវិធីនេះ គ្មានផ្លូវណាដែលឃើញថាអ្នកមានកម្ពស់បែបណាឱ្យពិតប្រាកដឡើយ ហើយក៏គ្មានផ្លូវណាដើម្បីមើលឃើញថាតើអ្នកពិតជាមនុស្សម្នាក់ដែលដេញតាមសេចក្ដីពិតដែរ។ អ្នកនិយាយចេញពីបបូរមាត់របស់អ្នកថា អ្នកយល់ដឹងពីលក្ខណៈរបស់ខ្លួនឯង ប៉ុន្តែទាំងនេះសុទ្ធតែពាក្យឥតបានការទាំងអស់។ មានតែទៅអនាគតប៉ុណ្ណោះ នៅពេលដែលការពិតកើតមានចំពោះអ្នក ទើបអាចបញ្ជាក់ពីការយល់ដឹងរបស់អ្នកបាន។ បច្ចុប្បន្ន អ្នកមានការយល់ដឹងបែបនេះថា៖ «ទួលបង្គំដឹងថា សាច់ឈាមរបស់ទូលបង្គំពុករលួយជាខ្លាំង ហើយលក្ខណៈនៃសាច់ឈាមរបស់មនុស្ស គឺត្រូវបះបោរ និងទទឹងទាស់នឹងព្រះជាម្ចាស់។ ការដែលអាចទទួលបានការជំនុំជម្រះ និងការវាយផ្ចាលរបស់ព្រះជាម្ចាស់ គឺជាផ្លូវដែលទ្រង់លើកតម្កើងមនុស្សលោកឡើង។ ទូលបង្គំបានយល់អំពីរឿងនេះហើយក្នុងពេលនេះ ហើយទូលបង្គំសុខចិត្តតបស្នងចំពោះសេចក្ដីស្រឡាញ់របស់ព្រះជាម្ចាស់។» ប៉ុន្តែកិច្ចការនេះងាយស្រួលនឹងនិយាយខ្លាំងណាស់។ ក្រោយមកទៀត នៅពេលទុក្ខសោក ការល្បងល និងទុក្ខវេទនាធ្លាក់មកលើអ្នក វាមិនងាយស្រួលនឹងស៊ូទ្រាំចំពោះរឿងទាំងនេះឡើយ។ អ្នករាល់គ្នាដើរតាមផ្លូវនេះជារៀងរាល់ថ្ងៃ ប៉ុន្តែអ្នកនៅតែមិនអាចបន្តបទពិសោធរបស់អ្នកបានដដែល។ វានឹងកាន់តែអាក្រក់ឡើងៗ ប្រសិនបើខ្ញុំដោះលែងអ្នក និងលែងយកព្រះទ័យទុកដាក់ចំពោះអ្នករាល់គ្នា។ មនុស្សភាគច្រើន នឹងធ្លាក់ចុះ រួចក្លាយទៅជាសសរអំបិល ដែលជាសញ្ញានៃសេចក្ដីអាម៉ាស់។ ទីចុងបញ្ចប់បែបនេះ គឺពិតជាអាចកើតមានបាន។ តើអ្នកមិនព្រួយបារម្ភ ឬខ្វាយខ្វល់អំពីរឿងនេះទេឬអី? ពេត្រុសបានឆ្លងកាត់មជ្ឈដ្ឋានបែបនេះ និងបានឆ្លងកាត់បទពិសោធនៃទុក្ខវេទនាប្រភេទនេះ ប៉ុន្តែគាត់នៅតែបន្តឈរយ៉ាងរឹងមាំដដែល។ ប្រសិនបើអ្នកត្រូវស្ថិតក្នុងមជ្ឈដ្ឋានបែបនោះ តើអ្នកនឹងអាចឈរបានរឹងមាំដែរឬទេ? រឿងដែលព្រះយេស៊ូវបានមានព្រះបន្ទូល និងកិច្ចការដែលទ្រង់បានធ្វើនៅពេលទ្រង់គង់នៅលើផែនដី បានផ្ដល់ជាមូលដ្ឋានគ្រឹះមួយសម្រាប់ពេត្រុស ហើយដោយសារមូលដ្ឋានគ្រឹះនេះហើយ ដែលគាត់បានដើរនៅលើផ្លូវរបស់គាត់នៅពេលក្រោយៗទៀត។ តើអ្នករាល់គ្នាអាចឈានដល់កម្រិតនេះបានដែរឬទេ? តើផ្លូវដែលអ្នកបានដើរ និងសេចក្ដីពិតដែលអ្នកបានយល់ អាចក្លាយជាមូលដ្ឋានគ្រឹះដែលអ្នកអាចឈរយ៉ាងរឹងមាំទៅអនាគតបានដែរឬទេ? តើអ្វីទាំងអស់នេះ អាចក្លាយជាចក្ខុវិស័យរបស់អ្នកសម្រាប់ការឈរជើងយ៉ាងរឹងមាំនៅពេលក្រោយទៀតដែរឬទេ? ខ្ញុំនឹងប្រាប់អ្នករាល់គ្នាអំពីសេចក្ដីពិត។ មនុស្សអាចនិយាយថា អ្វីដែលមនុស្សយល់ដឹងនាពេលបច្ចុប្បន្ន គឺសុទ្ធតែជាគោលលទ្ធិទាំងអស់។ នេះគឺដោយសារពួកគេគ្មានបទពិសោធអំពីគ្រប់ការដែលពួកគេយល់។ ការដែលអ្នកអាចបន្តបានរហូតមកដល់ពេលនេះ គឺទាំងអស់នេះដោយសារអ្នកត្រូវបានពន្លឺថ្មីដឹកនាំ។ វាមិនមែនដោយសារកម្ពស់របស់អ្នកបានលូតដល់កម្រិតណាមួយឡើយ ប៉ុន្តែផ្ទុយទៅវិញ គឺដោយសារព្រះបន្ទូលរបស់ខ្ញុំបានដឹកនាំអ្នកទៅកាន់ពេលបច្ចុប្បន្ន។ វាមិនមែនដោយសារអ្នកមានសេចក្ដីជំនឿដ៏អស្ចារ្យនោះទេ ប៉ុន្តែផ្ទុយទៅវិញ គឺដោយសារប្រាជ្ញាញាណនៃព្រះបន្ទូលរបស់ខ្ញុំ ដែលធ្វើឱ្យអ្នកមិនអាចធ្វើគ្រប់ការទាំងអស់បាន តែត្រូវដើរតាមគ្រប់ការទាំងអស់រហូតមកដល់ពេលបច្ចុប្បន្ននេះ។ ប្រសិនបើខ្ញុំមិនត្រូវមានបន្ទូលក្នុងពេលនេះ មិនត្រូវបញ្ចេញនូវព្រះសូរសៀងរបស់ខ្ញុំ អ្នកនឹងមិនអាចបន្តទៅមុខទៀតបានឡើយ ហើយនឹងត្រូវឈប់ដើរទៅមុខភ្លាមៗ។ តើនេះមិនមែនជាកម្ពស់ពិតជាក់ស្ដែងរបស់អ្នកទេឬអី? អ្នករាល់គ្នាគ្មានគំនិតថាតើទិដ្ឋភាពមួយណាដែលត្រូវចូលទៅ និងទិដ្ឋភាពមួយដែលត្រូវបំពេញបន្ថែមចំពោះអ្វីដែលអ្នកខ្វះខាតឡើយ។ អ្នកពុំមានការយល់ដឹងអំពីរបៀបសម្ដែងចេញនូវជីវិតជាមនុស្សលោកដែលមានន័យខ្លឹមសារ មិនដឹងពីរបៀបតបស្នងចំពោះសេចក្ដីស្រឡាញ់របស់ព្រះជាម្ចាស់ ឬមិនដឹងពីរបៀបធ្វើទីបន្ទាល់ដែលមានអំណាចចេស្ដា និងឱ្យបានលន់ឮកងរំពងឡើយ។ អ្នករាល់គ្នា គ្មានសមត្ថភាពក្នុងការសម្រេចគ្រប់ការទាំងអស់នេះទាល់តែសោះ។ អ្នករាល់គ្នាទាំងខ្ជិលផង ទាំងល្ងង់ផង! អ្វីគ្រប់យ៉ាងដែលអ្នករាល់គ្នាអាចធ្វើបាន គឺពឹងផ្អែកលើអ្វីផ្សេងទៀត ហើយអ្វីដែលអាចពឹងផ្អែក គឺជាពន្លឺថ្មី និងជាព្រះអង្គដែលគង់នៅខាងមុខអ្នក ដែលធ្វើការដឹកនាំអ្នក។ ការដែលអ្នកអាចបន្តរស់នៅបានរហូតមកដល់សព្វថ្ងៃនេះ គឺដោយសារអ្នកបានពឹងផ្អែកទាំងស្រុងលើពន្លឺថ្មី និងព្រះសូរសៀងថ្មីៗបំផុត។ អ្នករាល់គ្នាគ្មានអ្វីដែលដូចពេត្រុស ដែលបានសម្របខ្លួនក្នុងការស្វែងរកផ្លូវដ៏ពិត ឬដូចជាយ៉ូបដែលអាចថ្វាយបង្គំព្រះយេហូវ៉ាដោយអស់ពីចិត្ត និងជឿថា ព្រះយេហូវ៉ា គឺជាព្រះជាម្ចាស់ មិនថាព្រះយេហូវ៉ាបានល្បងលនឹងគាត់យ៉ាងណានោះទេ ហើយក៏មិនថាទ្រង់បានប្រទានពរដល់គាត់ឬអត់នោះដែរ។ តើអ្នកអាចធ្វើបែបនេះបានដែរឬទេ? តើអ្នករាល់គ្នាត្រូវបានយកឈ្នះដោយរបៀបណា? ទិដ្ឋភាពមួយ គឺតាមការជំនុំជម្រះ ការវាយផ្ចាល និងការដាក់បណ្ដាសា ហើយទិដ្ឋភាពមួយទៀត គឺតាមអាថ៌កំបាំងដែលយកឈ្នះលើអ្នករាល់គ្នា។ អ្នករាល់គ្នាដូចជាសត្វលាអ៊ីចឹង។ ប្រសិនបើអ្វីដែលខ្ញុំមានព្រះបន្ទូលសំដៅទៅដល់ មិនឧត្តុង្គឧត្តមគ្រប់គ្រាន់សម្រាប់អ្នក ប្រសិនបើគ្មានអាថ៌កំបាំងទេ នោះអ្នករាល់គ្នាមិនត្រូវបានយកឈ្នះឡើយ។ ប្រសិនបើវាជាមនុស្សម្នាក់ដែលទទួលការបង្រៀន ហើយពួកគេតែងបង្រៀនអំពីរឿងដដែលៗអស់មួយរយៈធំ អ្នករាល់គ្នាច្បាស់ជានឹងចាកចេញ និងបែកខ្ញែកគ្នាក្នុងពេលពីរឆ្នាំ។ អ្នកនឹងមិនអាចបន្តទៅទៀតបានឡើយ។ អ្នករាល់គ្នាមិនដឹងថាត្រូវចូលទៅជ្រៅដោយបែបណា ហើយអ្នកក៏មិនដឹងថាតើត្រូវដេញតាមសេចក្ដីពិត ឬផ្លូវនៃជីវិតដោយរបៀបណាដែរ។ អ្វីគ្រប់យ៉ាងដែលអ្នកយល់ដឹង គឺជាការទទួលបាននូវអ្វីដែលហាក់ដូចជាថ្មីចំពោះអ្នក ដូចជាការស្ដាប់អំពីអាថ៌កំបាំង ឬនិមិត្ដ ឬរបៀបដែលព្រះជាម្ចាស់ធ្លាប់បានបំពេញកិច្ចការ ឬបទពិសោធរបស់ពេត្រុស ឬប្រវត្តិដែលនាំទៅរកការឆ្កាងព្រះយេស៊ូវ...។ អ្នកសុខចិត្តស្ដាប់តែរឿងរ៉ាវទាំងអស់នេះប៉ុណ្ណោះ ហើយកាលណាអ្នកស្ដាប់កាន់តែច្រើន នោះអ្នកកាន់តែមានកម្លាំង។ អ្នករាល់គ្នាគ្រាន់តែស្ដាប់គ្រប់ការទាំងអស់នេះ ដើម្បីបំបាត់ទុក្ខសោក និងការអផ្សុករបស់អ្នកតែប៉ុណ្ណោះ។ ជីវិតរបស់អ្នករាល់គ្នា គឺជាអាចរក្សាបានទាំងស្រុង ដោយសារអ្វីៗដែលថ្មីប៉ុណ្ណោះ។ តើអ្នកគិតថា អ្នកបានឈានដល់ទីដែលអ្នកស្ថិតនៅសព្វថ្ងៃនេះ ដោយសារសេចក្ដីជំនឿផ្ទាល់របស់អ្នកមែនទេ? តើនេះមិនមែនជាកម្ពស់ដ៏តូចទាបគួរឱ្យអាណិតដែលអ្នកមានទេឬអី? តើសេចក្ដីសុចរិតរបស់អ្នករាល់គ្នានៅទីណា? តើលក្ខណៈជាមនុស្សរបស់អ្នករាល់គ្នានៅទីណា? តើអ្នករាល់គ្នាមានជីវិតជាមនុស្សដែរឬទេ? តើមានធាតុអ្វីខ្លះដែលអ្នករាល់គ្នាមានដើម្បីត្រូវប្រោសឱ្យបានគ្រប់លក្ខណ៍? តើអ្វីដែលខ្ញុំកំពុងមានព្រះបន្ទូលមិនមែនជាការពិតទេឬអី? ខ្ញុំមានព្រះបន្ទូល និងបំពេញកិច្ចការដោយបែបនេះ ប៉ុន្តែអ្នករាល់គ្នានៅតែមិនយកចិត្តទុកដាក់ដដែល។ នៅពេលដែលអ្នកដើរតាម អ្នកក៏ត្រូវមើលផងដែរ។ អ្នកតែងតែមិនយកចិត្តទុកដាក់ ហើយអ្នកតែងតែត្រូវគេដឹកច្រមុះជានិច្ច។ នេះគឺជារបៀបដែលអ្នករាល់គ្នាបានបន្តកិច្ចការ។ អ្វីដែលបានដឹកនាំអ្នករាល់គ្នាទៅកាន់កន្លែងរបស់អ្នកស្ថិតនៅក្នុងពេលបច្ចុប្បន្ននេះ គឺសុទ្ធសឹងជាការវាយផ្ចាល ការបន្សុទ្ធ និងវាយប្រដៅ។ ប្រសិនបើមានការបង្រៀនព្រះគម្ពីរអំពីច្រកចូលនៃជីវិតតែមួយចំនួនទេ តើអ្នករាល់គ្នានឹងមិនត្រូវឃ្លាតចេញឆ្ងាយជាយូរណាស់មកហើយទេឬអី? អ្នករាល់គ្នាម្នាក់ៗ វាយឫកជាងគេ ប៉ុន្តែតាមពិតទៅ ពោះរបស់អ្នកពេញដោយទឹកសម្អុយ។ អ្នកគ្រាន់តែអាចបន្តរស់នៅបានរហូតដល់ពេលនេះ ដោយសារអ្នកបានយល់អំពីអាថ៌កំបាំងខ្លះៗ ជារឿងមួយចំនួនដែលមនុស្សមិនធ្លាប់បានយល់ពីពេលមុនមក។ អ្នករាល់គ្នាគ្មានមូលហេតុអ្វីមិនដើរតាមឡើយ ដូច្នេះ អ្នកគ្រាន់តែអាចត្រៀមខ្លួនជាស្រេច និងដើរតាមហ្វូងមនុស្សប៉ុណ្ណោះ។ នេះគឺគ្រាន់តែជាលទ្ធផលដែលអាចសម្រេចបានតាមរយៈព្រះបន្ទូលរបស់ខ្ញុំ ហើយច្បាស់ណាស់ វាមិនមែនភាពប៉ិនប្រសប់ដែលអ្នករាល់គ្នាសម្រេចបានឡើយ។ អ្នករាល់គ្នា គ្មានអ្វីត្រូវអួតអាងនោះទេ។ ដូច្នេះ នៅក្នុងដំណាល់កាលនៃកិច្ចការដែលអ្នករាល់គ្នាត្រូវបានដឹកនាំទៅកាន់បច្ចុប្បន្នកាលនេះជាសំខាន់ គឺតាមរយៈព្រះបន្ទូល។ បើពុំដូច្នេះទេ តើនរណានៅក្នុងចំណោមអ្នករាល់គ្នានេះ ដែលនឹងអាចស្ដាប់បង្គាប់បាន? តើនរណាដែលអាចបន្តរស់នៅរហូតដល់សព្វថ្ងៃនេះបាន? ចាប់តាំងពីដើមដំបូងមក អ្នករាល់គ្នាចង់ចាកចេញនៅពេលណាដែលអាចធ្វើទៅបាន ប៉ុន្តែមិនហ៊ានធ្វើបែបនេះ។ អ្នកខ្វះសេចក្ដីក្លាហាន។ មកទល់សព្វថ្ងៃនេះ អ្នករាល់គ្នាបានដើរតាមដោយចិត្តស្ទាក់ស្ទើរ។

គឺមានតែក្រោយពេលដែលព្រះយេស៊ូវត្រូវបានឆ្កាងទៅនឹងឈើឆ្កាង និងបានយាងចាកចេញទៅប៉ុណ្ណោះ ដែលពេត្រុសចាប់ផ្ដើមដើរនៅលើផ្លូវរបស់គាត់ និងបានចាប់ផ្ដើមដើរនៅលើផ្លូវដែលគាត់គួរដើរ។ គាត់ចាប់ផ្ដើមមានចំណេះដឹង នៅក្រោយពេលដែលគាត់មើលឃើញពីចំណុចខ្វះខាត និងគុណវិបត្តិរបស់គាត់តែប៉ុណ្ណោះ។ គាត់បានមើលឃើញថា គាត់មានសេចក្ដីស្រឡាញ់តិចតួចចំពោះព្រះជាម្ចាស់ ហើយបំណងរបស់គាត់ក្នុងការរងទុក្ខ គឺមិនគ្រប់គ្រាន់ឡើយ គាត់ឃើញថា គាត់មិនមានការយល់ដឹងធ្លុះជ្រៅឡើយ ហើយក៏គាត់ខ្វះនូវស្មារតីផង។ គាត់បានមើលឃើញថា មានអ្វីជាច្រើននៅខាងក្នុងខ្លួនគាត់ដែលមិនស្របគ្នាជាមួយនឹងព្រះហឫទ័យរបស់ព្រះយេស៊ូវ ហើយមានចំណុចជាច្រើនដែលបះបោរ និងទទឹងទាស់ និងប្រលាក់ទៅដោយបំណងរបស់មនុស្ស។ មានតែក្រោយពេលនេះទេ ទើបគាត់បានទទួលនូវការយល់ដឹងនៅក្នុងគ្រប់ទិដ្ឋភាពទាំងអស់។ នៅពេលដែលព្រះយេស៊ូវកំពុងដឹកនាំគាត់ ព្រះយេស៊ូវបានបើកសម្ដែងនូវស្ថានភាពរបស់គាត់ ហើយពេត្រុសបានទទួលស្គាល់វា និងបានយល់ព្រមចំពោះអ្វីដែលព្រយេស៊ូវមានព្រះបន្ទូល ប៉ុន្តែគាត់នៅតែខ្វះការយល់ដឹងពិតប្រាកដរហូតមក។ នេះគឺដោយសារនៅពេលនោះ គាត់គ្មានបទពិសោធ និងគ្មានចំណេះដឹងអំពីកម្ពស់ផ្ទាល់ខ្លួនរបស់គាត់។ នេះចង់និយាយថា ពេលនេះខ្ញុំគ្រាន់តែប្រើព្រះបន្ទូលដើម្បីដឹកនាំអ្នករាល់គ្នាប៉ុណ្ណោះ ហើយវាមិនអាចធ្វើឱ្យអ្នករាល់គ្នាបានគ្រប់លក្ខណ៍នៅក្នុងរយៈពេលដ៏ខ្លីឡើយ ហើយអ្នករាល់គ្នានឹងត្រូវកំណត់ត្រឹមអាចយល់ និងដឹងពីសេចក្ដីពិតប៉ុណ្ណោះ។ នេះគឺដោយសារការយកឈ្នះលើអ្នក និងការជំរុញនៅក្នុងដួងចិត្តរបស់អ្នក គឺជាកិច្ចការបច្ចុប្បន្ន ហើយមានតែក្រោយពេលដែលមនុស្សត្រូវបានយកឈ្នះប៉ុណ្ណោះ ដែលពួកគេខ្លះនឹងត្រូវបានប្រោសឱ្យគ្រប់លក្ខណ៍។ ពេលនេះ និមិត្ដទាំងនោះ និងសេចក្ដីពិតទាំងនោះ ដែលអ្នកយល់ដឹង គឺជាការក្រាលគ្រឹះសម្រាប់បទពិសោធអនាគតរបស់អ្នក នៅក្នុងទុក្ខវេទនាក្នុងពេលអនាគត ដែលអ្នករាល់គ្នានឹងមានបទពិសោធជាក់ស្ដែងអំពីព្រះបន្ទូលទាំងអស់នេះ។ បន្ទាប់មកទៀត នៅពេលដែលការល្បងលធ្លាក់មកលើអ្នក ហើយអ្នកឆ្លងកាត់ទុក្ខវេទនា នោះអ្នកនឹងគិតអំពីសម្ដីដែលអ្នកនិយាយក្នុងថ្ងៃនេះ ដែលថា៖ «មិនថាការរងទុក្ខវេទនា ការល្បងល ឬគ្រោះមហន្តរាយធ្ងន់ប៉ុនណាដែលទូលបង្គំជួបប្រទះនោះទេ ទួលបង្គំត្រូវតែគាប់ព្រះហឫទ័យព្រះជាម្ខាស់។» ចូរគិតអំពីបទពិសោធរបស់ពេត្រុស ហើយបន្ទាប់មកចូរគិតអំពីបទពិសោធរបស់យ៉ូប នោះអ្នកនឹងត្រូវជំរុញទឹកចិត្តដោយព្រះបន្ទូលសព្វថ្ងៃនេះ។ មានតែដោយបែបនេះប៉ុណ្ណោះ ដែលជំនឿរបស់អ្នកអាចរីកដុះដាលឡើងបាន។ នៅពេលនោះ ពេត្រុសបាននិយាយថា គាត់គ្មានតម្លៃអ្វីនឹងទទួលការជំនុំជម្រះ និងការវាយផ្ចាលរបស់ព្រះជាម្ចាស់ឡើយ ហើយនៅពេលដែលពេលវេលានោះមកដល់ អ្នកក៏នឹងអាចឱ្យមនុស្សគ្រប់គ្នាមើលឃើញនូវនិស្ស័យសុចរិតរបស់ព្រះជាម្ចាស់តាមរយៈអ្នកផងដែរ។ អ្នកនឹងត្រៀមខ្លួនជាស្រេចដើម្បីទទួលនូវការជំនុំជម្រះនិងការវាយផ្ចាលរបស់ទ្រង់ ហើយការជំនុំជម្រះ ការវាយផ្ចាល និងបណ្ដាសារបស់ទ្រង់ នឹងធ្វើឱ្យអ្នកស្ងប់ចិត្ត។ ពេលនេះ មិនអាចទទួលយកបានទេដែលអ្នកមិនត្រូវបានបំពាក់បំប៉នដោយសេចក្ដីពិតនោះ។ បើគ្មានសេចក្ដីពិតទេ អ្នកមិនត្រឹមតែមិនអាចក្រោកឈរដោយរឹងមាំនៅពេលអនាគតប៉ុណ្ណោះទេ ប៉ុន្តែអ្នកប្រហែលជាមិនអាចជួបនូវកិច្ចការបច្ចុប្បន្នឡើយ។ ប្រសិនបើដូចករណីនេះពិតមែន តើអ្នកនឹងមិនក្លាយជាមនុស្សដែលត្រូវគេផាត់ចោល និងត្រូវដាក់ទោសទេឬអី? ពេលនេះ ពុំមានការពិតណាមួយដែលកើតមានចំពោះអ្នកឡើយ ហើយខ្ញុំបានផ្គត់ផ្គង់ដល់អ្នកនូវគ្រប់ទិដ្ឋភាពទាំងអស់ដែលអ្នកខ្វះខាត។ ខ្ញុំមានព្រះបន្ទូលពីគ្រប់ទិដ្ឋភាពទាំងអស់។ អ្នករាល់គ្នាមិនបានឆ្លងកាត់ទុក្ខវេទនាច្រើននោះទេ។ អ្នកគ្រាន់តែយកអ្វីដែលមាន ដោយមិនបានលះបង់តម្លៃណាមួយឡើយ ហើយលើសពីនេះ អ្នកមិនមានបទពិសោធពិតប្រាកដផ្ទាល់ខ្លួន ឬការចេះដឹងជ្រាលជ្រៅឡើយ។ ដូច្នេះ អ្វីដែលអ្នករាល់គ្នាយល់ដឹង គឺមិនមែនជាកម្ពស់ពិតប្រាកដរបស់អ្នករាល់គ្នាឡើយ។ អ្នករាល់គ្នាមាននូវការយល់ដឹង ចំណេះដឹង និងការមើលឃើញ ដោយនៅមានកម្រិត ប៉ុន្តែអ្នកមិនបានទទួលផលច្រើនពីការច្រូតកាត់ឡើយ។ ប្រសិនបើខ្ញុំមិនដែលយកព្រះទ័យទុកដាក់ចំពោះអ្នករាល់គ្នា ប៉ុន្តែឱ្យអ្នករាល់គ្នាឆ្លងកាត់បទពិសោធនៅក្នុងផ្ទះរបស់អ្នក នោះអ្នករាល់គ្នានឹងដើរយ៉ាងលឿនត្រឡប់ទៅពិភពដ៏ធំធូលាយនោះជាយូរណាស់មកហើយ។ ផ្លូវដែលអ្នកដើរនាពេលអនាគត នឹងក្លាយជាផ្លូវរងទុក្ខវេទនា ហើយប្រសិនបើអ្នកដើរដោយជោគជ័យនៅក្នុងកំណាត់ផ្លូវបច្ចុប្បន្ននេះ នោះអ្នកនឹងមានទីបន្ទាល់នៅពេលដែលឆ្លងកាត់ការរងទុក្ខលំបាកយ៉ាងខ្លាំងនៅពេលអនាគត។ ប្រសិនបើអ្នកយល់អំពីខ្លឹមសារសំខាន់នៃជីវិតមនុស្ស និងបានជ្រើសរើសផ្លូវត្រឹមត្រូវនៃជីវិតមនុស្ស ហើយប្រសិនបើទៅអនាគត អ្នកចុះចូលនឹងការរៀបចំរបស់ទ្រង់ដោយគ្មានការរអ៊ូរទាំ ឬចុះចូលនឹងជម្រើសណាមួយ មិនថាព្រះជាម្ចាស់ប្រព្រឹត្តដាក់អ្នកដោយបែបណានោះទេ ហើយប្រសិនបើអ្នកមិនបានធ្វើការទាមទារណាមួយពីព្រះជាម្ចាស់ទេ ក្នុងលក្ខណៈបែបនេះ អ្នកនឹងក្លាយជាមនុស្សម្នាក់ដែលមានតម្លៃ។ ពេលនេះ អ្នករាល់គ្នាមិនបានឆ្លងកាត់ទុក្ខលំបាកអ្វីឡើយ ដូច្នេះ អ្នកអាចស្ដាប់បង្គាប់តាមគ្រប់កិច្ចការទាំងអស់ដោយគ្មានការបែងចែកភាពខុសគ្នាឡើយ។ អ្នកនិយាយថា ឱ្យតែព្រះជាម្ចាស់ដឹកនាំ នោះផ្លូវនោះគឺល្អហើយ ហើយអ្នកនឹងចុះចូលចំពោះការចាត់ចែងទាំងអស់របស់ទ្រង់។ មិនថាព្រះជាម្ចាស់វាយផ្ចាល ឬដាក់បណ្ដាសាអ្នកឬអត់នោះទេ អ្នកនឹងសុខចិត្តបំពេញតាមព្រះហឫទ័យទ្រង់។ និយាយបែបនេះ គឺថាអ្វីដែលអ្នកនិយាយក្នុងពេលនេះ ពុំតំណាងឱ្យកម្ពស់របស់អ្នកឡើយ។ អ្វីដែលអ្នកសុខចិត្តធ្វើក្នុងពេលនេះ មិនអាចបង្ហាញថា អ្នកអាចដើរតាមបានរហូតដល់ទីបញ្ចប់ឡើយ។ នៅពេលដែលមានទុក្ខវេទនាខ្លាំងធ្លាក់មកលើអ្នក ឬនៅពេលដែលអ្នកឆ្លងកាត់ការធ្វើទុក្ខបុកម្នេញ ឬការបង្ខិតបង្ខំ ឬសូម្បីតែការល្បងលធំជាងនេះ នោះអ្នកនឹងមិនអាចនិយាយពាក្យទាំងអស់នោះបានឡើយ។ ប្រសិនបើអ្នកមានការយល់ដឹងបែបនេះមែន ហើយអ្នកអាចឈរដោយរឹងមាំបាន នោះកិច្ចការនេះនឹងក្លាយជាកម្ពស់របស់អ្នក។ តើនៅពេលនោះ ពេត្រុសដូចជាអ្វីដែរ? ពេត្រុសបាននិយាយថា៖ «ព្រះជាម្ចាស់អើយ ទូលបង្គំនឹងលះបង់ជីវិតទូលបង្គំថ្វាយដល់ទ្រង់។ ប្រសិនបើទ្រង់ចង់ឱ្យទូលបង្គំស្លាប់ នោះទូលបង្គំនឹងស្លាប់!» នោះគឺជារបៀបដែលគាត់បានអធិស្ឋាននៅពេលនោះ។ គាត់ក៏និយាយដែរថា៖ «បើទោះបីអ្នកដទៃពុំស្រឡាញ់ទ្រង់ក្ដី ក៏ទូលបង្គំត្រូវតែស្រឡាញ់ទ្រង់រហូតដល់ទីបញ្ចប់ដែរ។ ទូលបង្គំនឹងដើរតាមទ្រង់គ្រប់ពេលវេលាទាំងអស់។» នេះគឺជាអ្វីដែលគាត់បាននិយាយនៅពេលនោះ ប៉ុន្តែឱ្យតែការល្បងលបានធ្លាក់មកលើគាត់ នោះគាត់ឃ្លាតចេញឆ្ងាយ និងទួញសោក។ អ្នករាល់គ្នាដឹងថា ពេត្រុសបានបដិសេធមិនទទួលស្គាល់ព្រះគ្រីស្ទចំនួនបីលើក តើអ្នកដឹងដែរឬអត់? មានមនុស្សជាច្រើនដែលនឹងត្រូវទួញយំ និងបង្ហាញនូវចំណុចខ្សោយរបស់មនុស្ស នៅពេលដែលការល្បងលធ្លាក់មកលើពួកគេ។ អ្នកមិនមែនជាម្ចាស់នៃខ្លួនឯងឡើយ។ ក្នុងការនេះ អ្នកមិនអាចគ្រប់គ្រងលើខ្លួនឯងបានឡើយ។ ប្រហែលជាសព្វថ្ងៃនេះ អ្នកកំពុងធ្វើការបានយ៉ាងល្អ ប៉ុន្តែនោះគឺដោយសារអ្នកមានមជ្ឈដ្ឋានជុំវិញដែលសមស្រប។ ប្រសិនបើមជ្ឈដ្ឋាននោះផ្លាស់ប្ដូរនៅថ្ងៃស្អែក អ្នកនឹងបង្ហាញនូវភាពកំសាក និងអសមត្ថភាព ភាពគួរឱ្យស្អប់ខ្ពើម និងភាពគ្មានតម្លៃរបស់អ្នក។ «ភាពជាមនុស្ស» របស់អ្នក នឹងក្លាយជាគ្មានបានការសោះឡើយ ហើយនៅពេលនោះ អ្នកអាចដាក់កិច្ចការរបស់អ្នកមួយឡែក និងដើរចេញបាន។ នេះបង្ហាញថា អ្វីដែលអ្នកបានយល់ដឹងនៅពេលនោះ គឺមិនមែនជាកម្ពស់ជាក់ស្ដែងរបស់អ្នកឡើយ។ មនុស្សម្នាក់ត្រូវតែសម្លឹងមើលកម្ពស់ជាក់ស្ដែងរបស់បុគ្គលម្នាក់ ដើម្បីមើលឃើញថាតើពួកគេស្រឡាញ់ព្រះជាម្ចាស់ពិតប្រាកដដែរឬទេ ថាតើពួកគេអាចចុះចូលនឹងការរៀបចំរបស់ព្រះជាម្ចាស់បានដែរឬអត់ និងថាតើពួកគេអាចប្រើកម្លាំងទាំងអស់របស់ពួកគេដើម្បីសម្រេចនូវអ្វីដែលព្រះជាម្ចាស់តម្រូវឱ្យគេធ្វើដែរឬទេ និងថាតើពួកគេនៅបន្តស្មោះត្រង់ចំពោះព្រះជាម្ចាស់ដែរឬអត់ និងបូជានូវគ្រប់អ្វីៗទាំងអស់ដែលល្អបំផុតថ្វាយដល់ព្រះជាម្ចាស់ដែរឬទេ បើទោះបីជាត្រូវលះបង់ជីវិតផ្ទាល់ខ្លួនរបស់ពួកគេក្ដី។

អ្នកត្រូវចងចាំថា ព្រះបន្ទូលទាំងអស់នេះបានថ្លែងឡើងនៅក្នុងពេលនេះ៖ ក្រោយមកទៀត អ្នកនឹងជួបប្រទះទុក្ខលំបាកកាន់តែច្រើន និងទុក្ខវេទនាកាន់តែខ្លាំង! ដើម្បីប្រោសឱ្យបានគ្រប់លក្ខណ៍ គឺមិនមែនជារឿងសាមញ្ញនិងងាយស្រួលនោះទេ។ យ៉ាងហោចណាស់ អ្នកត្រូវតែមានសេចក្ដីជំនឿដូចយ៉ូប ឬត្រូវមានសេចក្ដីជំនឿច្រើនជាងគាត់ទៅទៀត។ អ្នកគប្បីដឹងថា ការល្បងលនៅពេលអនាគត នឹងកាន់តែខ្លាំងជាងការល្បងលលើយ៉ូបទៅទៀត ហើយហេតុនេះ អ្នកនៅតែត្រូវទទួលនូវការវាយផ្ចាលរយៈពេលយូរដដែល។ តើនេះជារឿងងាយស្រួលមែនទេ? ប្រសិនបើគុណសម្បត្តិរបស់អ្នក មិនអាចកែលម្អបាន ប្រសិនបើសមត្ថភាពសម្រាប់ការយល់ដឹងរបស់អ្នកនៅខ្វះខាត ហើយប្រសិនបើអ្នកយល់ដឹងតិចតួចបំផុត នោះនៅពេលនោះ អ្នកនឹងមិនមានទីបន្ទាល់អ្វីឡើយ ប៉ុន្តែផ្ទុយទៅវិញ អ្នកនឹងក្លាយជារឿងកំប្លែង ជារបស់លេងសម្រាប់សាតាំង។ ប្រសិនបើអ្នកមិនអាចប្រកាន់ខ្ជាប់នូវនិមិត្ដក្នុងពេលនេះបានទេ នោះអ្នកគ្មានមូលដ្ឋានគ្រឹះអ្វីទាំងអស់ ហើយនៅពេលអនាគត អ្នកនឹងត្រូវបណ្ដេញចេញ! គ្មានកំណាត់ផ្លូវណាមួយដែលងាយស្រួលដើរនោះទេ ដូច្នេះ ចូរកុំមើលស្រាលរឿងនេះឱ្យសោះ។ ត្រូវថ្លឹងថ្លែងដោយយកចិត្តទុកដាក់ចំពោះបញ្ហានេះនៅក្នុងពេលនេះ និងត្រៀមរៀបចំជាស្រេច ដើម្បីឱ្យអ្នកអាចដើរនៅលើកំណាត់ផ្លូវចុងក្រោយនេះបានដោយត្រឹមត្រូវ។ នេះគឺជាផ្លូវដែលត្រូវដើរនៅពេលអនាគត ជាផ្លូវដែលមនុស្សគ្រប់គ្នាត្រូវតែដើរ។ អ្នកមិនត្រូវឱ្យចំណេះដឹងនេះ ទៅដោយគ្មានផលផ្លែឡើយ។ ចូរកុំគិតថាអ្វីដែលខ្ញុំមានព្រះបន្ទូលចំពោះអ្នក គឺសុទ្ធតែជាការដកដង្ហើមចោលឥតការឱ្យសោះ។ ថ្ងៃនោះនឹងចូលមកដល់ នៅពេលដែលអ្នកនឹងត្រូវប្រើវាឱ្យបានជាប្រយោជន៍។ ព្រះបន្ទូលរបស់ខ្ញុំមិនអាចមានបន្ទូលដោយអសារឥតការឡើយ! នេះគឺជាពេលដែលត្រូវធ្វើឱ្យខ្លួនឯងមានចំណេះដឹង ជាពេលដែលត្រូវក្រាលផ្លូវសម្រាប់ទៅអនាគត។ អ្នកគប្បីត្រួសត្រាយផ្លូវដែលអ្នកគប្បីដើរនៅពេលក្រោយទៀត។ អ្នកគប្បីព្រួយបារម្ភនិងខ្វាយខ្វល់ថាតើអ្នកនឹងអាចឈរបានរឹងមាំនៅពេលអនាគតដោយរបៀបណា និងត្រូវរៀបចំឱ្យបានល្អសម្រាប់ផ្លូវនាពេលអនាគតរបស់អ្នក។ មិនត្រូវល្មោភស៊ី និងខ្ជិលច្រអូសឡើយ! អ្នកត្រូវធ្វើគ្រប់យ៉ាងដែលអ្នកអាចធ្វើបាន ដើម្បីប្រើប្រាស់ពេលវេលារបស់អ្នកឱ្យបានល្អបំផុត ដើម្បីឱ្យអ្នកអាចទទួលបានគ្រប់យ៉ាងដែលអ្នកត្រូវការ។ ខ្ញុំកំពុងប្រទានដល់អ្នកនូវគ្រប់សព្វសារពើទាំងអស់ ដើម្បីឱ្យអ្នកអាចយល់បាន។ អ្នករាល់គ្នាបានឃើញនឹងភ្នែករបស់អ្នកស្រាប់ហើយថា ត្រឹមពេលតិចជាងបីឆ្នាំប៉ុណ្ណោះ តែខ្ញុំបានមានព្រះបន្ទូលអំពីរឿងរ៉ាវជាច្រើន និងបានបំពេញកិច្ចការយ៉ាងច្រើន។ មូលហេតុមួយដែលខ្ញុំបានបំពេញកិច្ចដោយបែបនេះ គឺដោយសារមនុស្សខ្វះខាតយ៉ាងខ្លាំង ហើយហេតុផលមួយទៀតនោះ គឺដោយសារពេលវេលាខ្លីពេក។ ពុំអាចពន្យារពេលទៅទៀតបានឡើយ។ អ្នកស្រម៉ៃថា មនុស្សត្រូវតែអាចសម្រេចបានភាពច្បាស់លាស់ពីខាងក្នុងខ្លួនឱ្យបានល្អបំផុតសិន នៅមុនពេលដែលពួកគេអាចធ្វើទី បន្ទាល់ និងអាចឱ្យគេប្រើប្រាស់បាន ប៉ុន្តែតើនោះមិនយឺតពេលពេកទេដឹង? ដូច្នេះ តើខ្ញុំនឹងត្រូវអមដំណើរអ្នកយូរប៉ុនណាទៀត? ប្រសិនបើអ្នកនឹងត្រូវការឱ្យខ្ញុំអមដំណើររបស់អ្នករហូតដល់ខ្ញុំចាស់សក់ស្កូវ នោះនឹងមិនអាចទៅរួចឡើយ! ការដែលត្រូវរងទុក្ខវេទនាច្រើន ការយល់ដឹងពិតប្រាកដអំពីមនុស្សគ្រប់រូប នឹងអាចសម្រេចទៅបាន។ ទាំងអស់នេះ គឺជាជំហាននៃកិច្ចការនេះ។ នៅពេលដែលអ្នកមានការយល់ដឹងពេញលេញអំពីនិមិត្ដដែលបានប្រកបគ្នានៅថ្ងៃនេះ ហើយអ្នកមានកម្ពស់ពិតប្រាកដ នោះមិនថាការលំបាកបែបណាដែលអ្នកបានឆ្លងកាត់ទេ នោះនឹងមិនលើសពីសមត្ថភាពរបស់អ្នកឡើយ ហើយអ្នកនឹងអាចស៊ូទ្រាំនឹងការលំបាកទាំងនោះបាន។ នៅពេលខ្ញុំបានបញ្ចប់ជំហានចុងក្រោយនៃកិច្ចការនេះ និងឈប់ថ្លែងព្រះបន្ទូលចុងក្រោយ នៅពេលអនាគត មនុស្សនឹងត្រូវការដើរនៅលើផ្លូវរបស់ពួកគេបាន។ ការនេះនឹងត្រូវតាមព្រះបន្ទូលដែលបានថ្លែងពីមុន៖ ព្រះវិញ្ញាណបរិសុទ្ធមានបញ្ជាបេសកកម្មមួយសម្រាប់មនុស្សគ្រប់រូប និងមានកិច្ចការត្រូវធ្វើសម្រាប់មនុស្សគ្រប់គ្នាផងដែរ។ នៅពេលអនាគត មនុស្សគ្រប់គ្នានឹងដើរនៅលើផ្លូវដែលពួកគេគួរដើរ ដោយព្រះវិញ្ញាណបរិសុទ្ធជាអ្នកដឹកនាំ។ តើនរណានឹងអាចគិតគូរដល់អ្នកដទៃ នៅពេលកំពុងទទួលរងទុក្ខលំបាកនោះ? មនុស្សម្នាក់ៗមានការងទុក្ខវេទនារៀងៗខ្លួន ហើយមនុស្សម្នាក់ៗមានកម្ពស់ផ្ទាល់ខ្លួនរបស់គេ។ គ្មានកម្ពស់របស់មនុស្សណាម្នាក់ដូចគ្នានឹងកម្ពស់របស់មនុស្សម្នាក់ទៀតឡើយ។ ប្ដីនឹងមិនអាចយកចិត្តទុកដាក់ចំពោះប្រពន្ធខ្លួនបានឡើយ ឬឪពុកម្ដាយមិនអាចយកចិត្តទុកដាក់ចំពោះកូនបានឡើយ។ គ្មាននរណាម្នាក់ដែលអាចយកចិត្តទុកដាក់ចំពោះនរណាម្នាក់ផ្សេងទៀតបានឡើយ។ វានឹងមិនដូចពេលបច្ចុប្បន្ននេះទេ ដែលនៅអាចមើលថែទាំ និងជួយគ្នាទៅវិញទៅមកបាន។ ពេលនោះ នឹងក្លាយជាពេលវេលាដែលមនុស្សទាំងអស់ ត្រូវបានលាតត្រដាង។ ពោលគឺ នៅពេលដែលព្រះជាម្ចាស់វាយអ្នកគង្វាល ហើយហ្វូងចៀមនឹងត្រូវខ្ចាត់ខ្ចាយទៅ ហើយនៅពេលនោះ អ្នករាល់គ្នានឹងមិនមានអ្នកដឹកនាំពិតប្រាកដឡើយ។ មនុស្សនឹងត្រូវបំបែកចេញពីគ្នា។ នោះវានឹងមិនដូចជាពេលបច្ចុប្បន្ននេះឡើយ ដែលអ្នករាល់គ្នាអាចមកជួបជុំគ្នាជាក្រុមជំនុំបាន។ នៅពេលអនាគត អ្នកណាដែលមិនមានកិច្ចការរបស់ព្រះវិញ្ញាណបរិសុទ្ធ នឹងបង្ហាញនូវពណ៌ពិតប្រាកដរបស់ពួកគេ។ ប្ដីនឹងលក់ប្រពន្ធខ្លួន ហើយប្រពន្ធនឹងលក់ប្ដីខ្លួន កូននឹងលក់ឪពុកម្ដាយរបស់ពួកគេ ហើយឪពុកម្ដាយនឹងធ្វើទុក្ខបុកម្នេញកូនខ្លួនឯង។ ដួងចិត្តរបស់មនុស្ស គឺហួសពីការដែលអាចយល់បាន! គ្រប់ការដែលអាចធ្វើទៅបាន គឺសម្រាប់ឱ្យមនុស្សម្នាក់បន្តធ្វើអ្វីដែលគេមាន និងត្រូវដើរឱ្យបានត្រឹមត្រូវនៅលើកំណាត់ផ្លូវចុងក្រោយនេះ។ ពេលនេះ អ្នករាល់គ្នាមើលមិនឃើញច្បាស់នោះទេ។ អ្នកសុទ្ធតែមើលមិនបានវែងឆ្ងាយ។ វាមិនមែនជារឿងងាយស្រួលទេដែលត្រូវជួបប្រទះនូវជំហាននៃកិច្ចការនេះបានដោយជោគជ័យនោះ។

ពេលវេលានៃទុក្ខវេទនា នឹងមិនកើតមានយូរនោះទេ។ ផ្ទុយទៅវិញ វានឹងកើតមានតិចជាងមួយឆ្នាំ។ ប្រសិនបើមានត្រូវកើតមានរហូតដល់មួយឆ្នាំមែននោះ ជំហានបន្ទាប់នៃកិច្ចការនេះ នឹងត្រូវពន្យារពេល ហើយកម្ពស់របស់មនុស្សនឹងមិនគ្រប់គ្រាន់ឡើយ។ ប្រសិនបើយូរខ្លាំងពេក នោះមនុស្សនឹងមិនអាចទ្រាំទ្របានឡើយ។ ចុងក្រោយ កម្ពស់របស់មនុស្សនឹងមានដែនកំណត់។ បន្ទាប់ពីកិច្ចការផ្ទាល់របស់ខ្ញុំត្រូវបានបញ្ចប់ ជំហានបន្ទាប់នឹងត្រូវធ្វើដើម្បីឱ្យមនុស្សដើរនៅលើផ្លូវដែលពួកគេគួរដើរ។ មនុស្សគ្រប់គ្នាគប្បីយល់អំពីអ្វីដែលពួកគេគួរដើរ។ វាគឺជាផ្លូវមួយ និងជាដំណើរនៃការរងទុក្ខវេទនា ហើយក៏ជាផ្លូវនៃការបន្សុទ្ធនូវបំណងរបស់អ្នកចំពោះព្រះជាម្ចាស់ដែរ។ សេចក្ដីពិតមួយណាដែលអ្នកគប្បីចូលទៅ សេចក្ដីពិតមួយណាដែលអ្នកគប្បីបំពេញបន្ថែម តើអ្នកគប្បីដកបទពិសោធដោយបែបណា ហើយទិដ្ឋភាពមួយណាដែលអ្នកគប្បីចូល។ អ្នកត្រូវតែយល់ដឹងអំពីចំណុចទាំងអស់នេះ។ អ្នកត្រូវធ្វើឱ្យខ្លួនឯងមានការយល់ដឹងនៅក្នុងពេលនេះ។ នៅពេលដែលទុក្ខលំបាកធ្លាក់មកលើខ្លួនឯង នោះវានឹងហួសពេលទៅហើយ។ មនុស្សគ្រប់គ្នាត្រូវធ្វើទីបន្ទាល់អំពីបន្ទុកនៃជីវិតផ្ទាល់ខ្លួនរបស់ពួកគេ និងមិនត្រូវរងចាំការព្រមានពីអ្នកដទៃ ឬរង់ចាំឱ្យអ្នកដទៃដឹកត្រចៀករហូតឡើយ។ ខ្ញុំបានមានព្រះបន្ទូលយ៉ាងច្រើន ប៉ុន្តែអ្នកនៅតែមិនអាចដឹងថាសេចក្ដីពិតមួយណាដែលអាចចូល ឬត្រូវបំពាក់ចំណេះដឹងអ្វីនៅក្នុងខ្លួនឯងឡើយ។ នេះបង្ហាញថា អ្នកមិនបានខំប្រឹងប្រែងអានព្រះបន្ទូលរបស់ព្រះជាម្ចាស់ឡើយ។ អ្នកមិនបានរែកពុនបន្ទុកណាមួយសម្រាប់ជីវិតផ្ទាល់ខ្លួនរបស់អ្នកឡើយ។ តើអាចទទួលចំណុចនេះបានដោយរបៀបណា? អ្នកពុំច្បាស់អំពីអ្វីដែលអ្នកគប្បីចូលទេ អ្នកមិនដឹងអំពីអ្វីដែលអ្នកត្រូវដឹងឡើយ ហើយបើនិយាយពីផ្លូវទៅអនាគតដែលអ្នកគប្បីដើរវិញ អ្នកនៅតែលតោលនៅក្នុងសមុទ្រនៅឡើយទេ។ តើអ្នកមិនមែនជាមនុស្សដែលគ្មានតម្លៃទាល់តែសោះទេឬអី? តើអ្នកអាចឱ្យគេប្រើអ្វីបានខ្លះ? អ្វីដែលអ្នករាល់គ្នាកំពុងធ្វើក្នុងពេលនេះ គឺកសាង និងក្រាលនូវផ្លូវផ្ទាល់ខ្លួនរបស់អ្នក។ អ្នកត្រូវដឹងអំពីអ្វីដែលមនុស្សគប្បីសម្រេចបាន ហើយអ្នកគប្បីដឹងអំពីខ្នាតតម្រានៃសេចក្ដីតម្រូវរបស់ព្រះជាម្ចាស់ចំពោះមនុស្សលោក។ អ្នកត្រូវមានការយល់ដឹងដូចតទៅនេះ៖ ទោះបែបណាក្ដី ទោះជាទូលបង្គំពុករលួយដល់ឆ្អឹងក្ដី ក៏ទូលបង្គំត្រូវបំពេញនូវចំណុចខ្វះខាតនៅចំពោះព្រះភ័ក្រព្រះជាម្ចាស់ដែរ។ នៅមុនពេលដែលព្រះជាម្ចាស់បានមានបន្ទូលប្រាប់ទូលបង្គំ ទូលបង្គំពុំយល់ឡើយ ប៉ុន្តែពេលនេះ ដោយសារទ្រង់បានមានបន្ទូលប្រាប់ទូលបង្គំ ហើយទូលបង្គំក៏បានយល់ នោះទូលបង្គំត្រូវតែប្រញ៉ាប់បំពេញនូវភាពខ្វះខាត រស់នៅក្នុងជីវិតជាមនុស្សសាមញ្ញធម្មតា និងរស់នៅក្នុងរូបកាយដែលបំពេញតាមបំណងព្រះហឫទ័យរបស់ព្រះជាម្ចាស់បាន។ បើទោះបីជាទូលបង្គំមិនអាចធ្វើបានដូចអ្វីដែលពេត្រុសបានធ្វើក្ដី ក៏ចុងក្រោយទៅ ទូលបង្គំគប្បីរស់នៅក្នុងភាពជាមនុស្សធម្មតាដែរ។ ក្នុងលក្ខណៈនេះ ទូលបង្គំអាចគាប់ព្រះទ័យព្រះជាម្ចាស់បាន។

ចាប់ពីពេលនេះតទៅ កំណាត់ផ្លូវចុងក្រោយនេះ នឹងកាន់តែវែងទៅៗ រហូតដល់ចុងបញ្ចប់នៃទុក្ខវេទនាក្នុងពេលអនាគត។ កំណាត់ផ្លូវនេះ នឹងក្លាយជាពេលដែលត្រូវបើកបង្ហាញពីកម្ពស់ពិតប្រាកដរបស់មនុស្ស ក៏ដូចជាបង្ហាញថាតើ ពួកគេមានសេចក្ដីជំនឿពិតប្រាកដដែរឬអត់។ ដោយសារកំណាត់ផ្លូវនេះ នឹងកាន់តែពិបាក ជាផ្លូវដែលសម្បូរទៅដោយដុំថ្មយ៉ាងច្រើនជាងផ្លូវទាំងអស់ដែលមនុស្សត្រូវបានដឹកនាំនាពេលកន្លងមក ទើបផ្លូវនេះហៅថា «កំណាត់ផ្លូវចុងក្រោយ»។ ការពិតនោះគឺថា វាមិនមែនជាកំណាត់ផ្លូវចុងក្រោយបំផុតឡើយ។ នេះគឺដោយសារក្រោយពីឆ្លងកាត់ទុក្ខវេទនានេះហើយ អ្នកនឹងត្រូវឆ្លងកាត់កិច្ចការនៃការផ្សាយដំណឹងល្អ ហើយនឹងមានមនុស្សខ្លះដែលនឹងត្រូវប្រើឱ្យបំពេញកិច្ចការនេះ។ ដូច្នេះ «កំណាត់ផ្លូវចុងក្រោយ» គឺគ្រាន់តែសំដៅទៅលើទុក្ខវេទនានៃការបន្សុទ្ធមនុស្ស និងចំពោះមជ្ឈដ្ឋានជុំវិញដែលលំបាកប៉ុណ្ណោះ។ នៅលើកំណាត់ផ្លូវ ដែលធ្លាប់គេដើរពីមុនមកហើយ ខ្ញុំបានដឹកនាំអ្នកដោយផ្ទាល់នៅលើដំណើរដ៏សែនរីករាយ ដោយចាប់យកអ្នកដោយផ្ទាល់ដៃដើម្បីបង្រៀនអ្នក និងដើម្បីបញ្ចុកអ្នកពីព្រះឱស្ឋផ្ទាល់របស់ខ្ញុំ។ បើទោះបីជាអ្នកបានឆ្លងកាត់ការវាយផ្ចាល និងការជំនុំជម្រះជាច្រើនដងក្ដី ក៏គ្មានអ្វីច្រើនជាងពន្លឺដែលចាំងចែងទៅឆ្ងាយដែលអាចធ្លាប់ដឹងនោះដែរ។ ការពិតណាស់ រឿងនោះបានធ្វើឱ្យទស្សនៈរបស់អ្នកអំពីជំនឿលើព្រះជាម្ចាស់ មានការផ្លាស់ប្ដូរយ៉ាងខ្លាំង។ វាក៏បានធ្វើឱ្យនិស្ស័យរបស់អ្នកមានលំនឹងខ្លាំង និងបានអនុញ្ញាតឱ្យអ្នកមានការយល់ដឹងខ្លះៗអំពីខ្ញុំផងដែរ។ ប៉ុន្តែអ្វីដែលខ្ញុំកំពុងមានព្រះបន្ទូលនេះ គឺថានៅពេលមនុស្សនិយាយពីកំណាត់ផ្លូវនេះ ឃើញថាតម្លៃនិងការខំប្រឹងប្រែងយ៉ាងខ្លាំងដែលមនុស្សបានលះបង់មកនោះ គឺតិចតួចខ្លាំងណាស់។ គឺខ្ញុំនេះហើយដែលបានដឹកនាំអ្នកទៅកាន់កន្លែងរបស់អ្នកសព្វថ្ងៃនេះ។ នេះគឺដោយសារខ្ញុំមិនតម្រូវឱ្យអ្នកធ្វើអ្វីឡើយ។ តែផ្ទុយទៅវិញ សេចក្ដីតម្រូវរបស់ខ្ញុំចំពោះអ្នក មិនសុទ្ធតែខ្ពស់ពេកនោះទេ។ ខ្ញុំគ្រាន់តែអនុញ្ញាតឱ្យអ្នកទទួលបាននូវអ្វីដែលមានតែប៉ុណ្ណោះ។ ក្នុងអំឡុងពេលនេះ ខ្ញុំបានប្រទានទៅតាមតម្រូវការរបស់អ្នករាល់គ្នាដោយឥតឈប់ឈរ ហើយខ្ញុំមិនដែលទាមទារអ្វីដែលគ្មានហេតុផលនោះទេ។ អ្នករាល់គ្នាបានរងទុក្ខពីការវាយផ្ចាលម្ដងហើយម្ដងទៀត ប៉ុន្តែអ្នកមិនដែលសម្រេចបាននូវសេចក្ដីតម្រូវខាងដើមរបស់ខ្ញុំឡើយ។ អ្នករាល់គ្នាដកថយ និងខកចិត្ត ប៉ុន្តែខ្ញុំមិនគិតដល់រឿងនេះឡើយ ដោយសារពេលនេះ គឺជាពេលនៃកិច្ចការរបស់ខ្ញុំផ្ទាល់ ហើយខ្ញុំមិនខ្វាយខ្វល់ពី «ការលះបង់» របស់អ្នកចំពោះខ្ញុំខ្លាំងពេកទេ។ ប៉ុន្តែនៅលើផ្លូវពីទីនេះតទៅ ខ្ញុំនឹងលែងធ្វើការ ឬមានព្រះបន្ទូលទៀតហើយ ហើយនៅពេលដែលវេលានោះចូលមកដល់ ខ្ញុំនឹងលែងឱ្យអ្នករាល់គ្នាបន្តការខ្ជិលច្រអូសបែបនេះទៀតហើយ។ ខ្ញុំនឹងឱ្យអ្នករាល់គ្នាមានមេរៀនគ្រប់គ្រាន់ដើម្បីរៀនសូត្រ ហើយខ្ញុំនឹងមិនឱ្យអ្នករាល់គ្នាចងចាំនូវអ្វីដែលមានឡើយ។ កម្ពស់ពិតដែលអ្នករាល់គ្នាមានក្នុងពេលសព្វថ្ងៃនេះ ត្រូវតែបើកសម្ដែងឱ្យឃើញ។ ថាតើការខិតខំប្រឹងប្រែងជាច្រើនឆ្នាំរបស់អ្នករាល់គ្នា នឹងទទួលបានផ្លែផ្កានៅពេលចុងក្រោយឬអត់នោះ នឹងអាចមើលឃើញបានតាមរបៀបដែលអ្នករាល់គ្នាដើរនៅលើកំណាត់ផ្លូវចុងក្រោយនេះ។ កាលពីមុន អ្នករាល់គ្នាបានគិតថា ការជឿលើព្រះជាម្ចាស់ គឺសាមញ្ញខ្លាំងណាស់ ហើយនោះគឺដោយសារព្រះជាម្ចាស់មិនបានប្រព្រឹត្តដាក់អ្នកដោយហ្មត់ចត់។ ហើយចុះពេលនេះវិញ? តើអ្នកគិតថាការជឿលើព្រះជាម្ចាស់គឺជារឿងសាមញ្ញធម្មតាមែនទេ? តើអ្នករាល់គ្នានៅតែមានអារម្មណ៍ថា ការជឿលើព្រះជាម្ចាស់ធ្វើឱ្យអ្នកសប្បាយចិត្តនិងឈប់ខ្វល់ខ្វាយដូចជាកូនក្មេងដែលកំពុងលេងនៅតាមផ្លូវមែនទេ? ត្រឹមត្រូវណាស់ដែលអ្នករាល់គ្នាជាសត្វចៀមនោះ។ ក៏ប៉ុន្តែអ្នករាល់គ្នាត្រូវដើរនៅលើផ្លូវដែលអ្នកគួរដើរ ដើម្បីតបស្នងព្រះគុណរបស់ព្រះជាម្ចាស់ និងដើម្បីអាចមានព្រះជាម្ចាស់ដែលអ្នកជឿលើទាំងស្រុង។ មិនត្រូវលេងសើចនឹងខ្លួនឯងឡើយ ហើយមិនត្រូវបោកបញ្ឆោតខ្លួនឯងឡើយ! ប្រសិនបើអ្នកអាចតតាំងនៅលើកំណាត់ផ្លូវនេះបាន នោះអ្នកនឹងអាចមើលឃើញនូវដំណឹងល្អដ៏អស្ចារ្យរបស់ខ្ញុំដែលមិនអាចទាយទុកមុនបាន ដែលរីកសាយនៅទូទៅសាកលលោកទាំងមូល ហើយអ្នកនឹងមានសំណាងល្អដោយក្លាយជាមនុស្សជិតស្និទ្ធនឹងខ្ញុំ ហើយអាចចូលរួមចំណែកក្នុងការពង្រីកកិច្ចការរបស់ខ្ញុំនៅទូទាំងសាកលលោកទាំងមូលនេះ។ នៅពេលនោះ អ្នកនឹងមានក្ដីសប្បាយរីករាយក្នុងការបន្តដើរនៅលើផ្លូវដែលអ្នកត្រូវដើរ។ អនាគតនឹងមានពន្លឺគ្មានព្រំដែន ប៉ុន្តែរឿងសំខាន់ក្នុងពេលនេះ គឺត្រូវដើរឱ្យបានត្រឹមត្រូវនៅក្នុងកំណាត់ផ្លូវចុងក្រោយនេះ។ អ្នកត្រូវស្វែងរក និងត្រៀមខ្លួនជាស្រេចថាតើត្រូវធ្វើកិច្ចការនេះដោយរបៀបណា។ នេះគឺអ្វីដែលអ្នកត្រូវធ្វើក្នុងពេលនេះ។ នេះគឺជាបញ្ហាបន្ទាន់នៅក្នុងពេលនេះ!


ព្រះបន្ទូលរបស់ព្រះគ្រីស្ទ ខណៈដែលទ្រង់យាងក្នុងចំណោមពួកជំនុំនានា (ភាគទី៣) 

 (ខែកក្កដា ឆ្នាំ១៩៩៣ ដល់ខែមិនា ឆ្នាំ១៩៩៤)


តើអ្នកគួរប្រព្រឹត្តិចំពោះបេសកកម្មនាពេលអនាគតរបស់អ្នកយ៉ាងដូចម្តេច?

តើអ្នកអាចនិយាយប្រាប់ពីនិស្ស័យដែលព្រះជាម្ចាស់បានសម្តែងចេញនៅក្នុងយុគសម័យនីមួយៗឱ្យបានជាក់លាក់ ដោយប្រើភាសាសមស្រប និងបង្ហាញពីសារៈសំខាន់នៃយុគសម័យនោះបានដែរទេ? ដោយបានដកពិសោធន៍ពីកិច្ចការរបស់ព្រះជាម្ចាស់នៃគ្រាចុងក្រោយ តើអ្នកអាចពិពណ៌នាពីនិស្ស័យសុចរិតរបស់ព្រះជាម្ចាស់ឱ្យបានពិស្តារបានដែរឬទេ? តើអ្នកអាចធ្វើបន្ទាល់ពីនិស្ស័យរបស់ព្រះជាម្ចាស់ឱ្យបានច្បាស់លាស់ និងត្រឹមត្រូវបានដែរឬទេ? តើអ្នកនឹងប្រាប់អ្វីដែលបានឃើញ និងបានដកពិសោធន៍នោះទៅដល់អ្នកកាន់សាសនាដែលជឿស៊ប់ ទុគ៌ត និងគួរឱ្យអាណិត ដែលស្រេកឃ្លានចង់បានសេចក្តីសុចរិត និងកំពុងរង់ចាំឱ្យអ្នកមកឃ្វាលពួកគេនោះយ៉ាងដូចម្តេច? តើមនុស្សជំពូកណាដែលកំពុងរង់ចាំឱ្យអ្នកមកឃ្វាលពួកគេ? តើអ្នកអាចនឹកស្រមៃឃើញទេ? តើអ្នកដឹងពីអម្រែកនៅលើស្មារបស់អ្នក ពីបញ្ជាបេសកកម្មរបស់អ្នក និងពីទំនួលខុសត្រូវរបស់អ្នកដែរឬទេ? តើស្មារតីយល់ដឹងអំពីបេសកកម្មជាប្រវត្តិសាស្ត្ររបស់អ្នកនៅឯណា? តើអ្នកនឹងបំពេញតួនាទីបានត្រឹមត្រូវជាម្ចាស់នៃយុគសម័យបន្ទាប់ដោយរបៀបណា? តើអ្នកមានស្មារតីជាម្ចាស់ខ្លាំងដែរឬទេ? តើគួរពន្យល់ដូចម្តេចអំពីម្ចាស់នៃរបស់សព្វសារពើ? តើនោះពិតជាម្ចាស់នៃគ្រប់សត្វមានជីវិត និងវត្ថុធាតុនៅក្នុងពិភពលោកនេះមែនទេ? តើអ្នកមានផែនការអ្វីខ្លះសម្រាប់ការរីកចម្រើនទៅមុខនៃដំណាក់កាលបន្ទាប់នៃកិច្ចការនេះ? តើមានមនុស្សប៉ុន្មាននាក់ដែលកំពុងរង់ចាំឱ្យអ្នកធ្វើជាអ្នកគង្វាលរបស់ពួកគេ? តើកិច្ចការរបស់អ្នកធ្ងន់ណាស់មែនទេ? ពួកគេទុរគត គួរឱ្យអាណិត ភ្នែកខ្វាក់ និងវង្វេងផ្លូវផង ទាំងកំពុងទ្រហោយំនៅទីងងឹត។ តើផ្លូវនៅឯណា? ពួកគេស្រេកឃ្លានចង់ឃើញពន្លឺ ដូចជាទេពច្យុតដែលធ្លាក់ចុះមកភ្លាមៗ និងបំបាត់កម្លាំងនៃភាពងងឹត ដែលបានជិះជាន់មនុស្សអស់រយៈពេលជាច្រើនឆ្នាំកន្លងមកហើយ។ ពួកគេសង្ឃឹម និងប្រាថ្នាយ៉ាងអន្ទះសាចង់ឃើញពន្លឺនោះទាំងថ្ងៃទាំងយប់ តើមានអ្នកណាអាចដឹង រឿងនេះទាំងស្រុងដែរឬទេ? សូម្បីនៅថ្ងៃដែលពន្លឺចាំងជះផុតក៏ដោយ ក៏មនុស្សដែលកំពុងរងទុក្ខយ៉ាងខ្លាំងទាំងនោះ នៅតែជាប់នៅក្នុងគុកងងឹត គ្មានក្ដីសង្ឃឹមទទួលបានការដោះលែងដែរ។ តើពេលណាទើបពួកគេលែងយំតទៅទៀត? វិញ្ញាណដ៏ផុយស្រួយទាំងនេះ រងគ្រោះអកុសលខ្លាំងណាស់ ដែលមិនធ្លាប់បានសម្រាកឡើយ ខ្សែចំណងដ៏គ្មានមេត្តា និងប្រវត្តិសាស្ត្រដែលកកដូចថ្នាំង បានចងស្ទះពួកគេឱ្យជាប់នៅក្នុងសភាពនេះជាយូរមកហើយ។ តើមាននរណាធ្លាប់ឮសំឡេងទ្រហោយំរបស់ពួកគេដែរទេ? តើមាននរណាធ្លាប់បានមើលឃើញសភាពវេទនារបស់ពួកគេដែរទេ? តើអ្នកធ្លាប់គិតទេថា ព្រះជាម្ចាស់ព្រួយព្រះហឫទ័យ និងមានក្ដីសោកសង្រេងប៉ុនណាទេ? តើទ្រង់អាចទ្រាំមើលមនុស្សដែលគ្មានទោសពៃរ៍ ដែលទ្រង់បានបង្កើតមកដោយព្រះហស្តទ្រង់ផ្ទាល់ ឱ្យរងការឈឺចាប់ខ្លាំងបែបនេះយ៉ាងដូចម្តេចទៅ? តាមពិតទៅ មនុស្សបានក្លាយជាជនរងគ្រោះដែលត្រូវគេបំពុល។ ហើយទោះបីជាមនុស្សអាចរួចជីវិតរហូតដល់សព្វថ្ងៃនេះក៏ដោយ តើមាននរណាបានដឹងថា មនុស្សជាតិត្រូវអាកំណាចបំពុលមកជាយូរហើយនោះ? តើអ្នកភ្លេចខ្លួនហើយមែនទេថា អ្នកក៏ជាជនរងគ្រោះម្នាក់ក្នុងចំណោមនោះដែរ? ដោយក្ដីស្រឡាញ់របស់អ្នកចំពោះព្រះជាម្ចាស់ តើអ្នកគ្មានឆន្ទៈប្រឹងប្រែងជួយសង្គ្រោះអ្នកដែលនៅរស់រាន្តទាំងអស់នេះទេឬ? តើអ្នកគ្មានបំណងលះបង់អស់ទាំងកម្លាំងរបស់ខ្លួន ដើម្បីតបស្នងចំពោះព្រះជាម្ចាស់ដែលស្រឡាញ់មនុស្សជាតិ ដូចជាសាច់ឈាមរបស់ទ្រង់ផ្ទាល់ទេឬអី? តើអ្នកយល់យ៉ាងណាឱ្យប្រាកដអំពីការដែលព្រះជាម្ចាស់ប្រើអ្នកឱ្យរស់នៅក្នុងជីវិតពិសេសខុសពីធម្មតានេះ? តើអ្នកពិតជាមានការតាំងចិត្ត និងសេចក្ដីជំនឿ ដើម្បីរស់ក្នុងជីវិតដ៏មានន័យជាមនុស្សដែលគោរព និងបម្រើព្រះជាម្ចាស់មែនទេ?


គោលបំណងនៃការគ្រប់គ្រងមនុស្សជាតិ

ប្រសិនបើមនុស្សពិតជាអាចមើលឃើញយ៉ាងច្បាស់នូវវិថីជីវិតដ៏ត្រឹមត្រូវរបស់មនុស្ស ក៏ដូចជាគោលបំណងនៃការគ្រប់គ្រងមនុស្សជាតិរបស់ព្រះជាម្ចាស់ នោះពួកគេនឹងមិនរក្សាទុកអនាគត និងវាសនាបុគ្គលរបស់ពួកគេជាកំណប់នៅក្នុងដួងចិត្តរបស់ពួកគេឡើយ។ បន្ទាប់មក ពួកគេនឹងលែងចាប់អារម្មណ៍ក្នុងការបម្រើឪពុកម្តាយរបស់ពួកគេ ដែលអន់ជាងសត្វជ្រូក និងសត្វឆ្កែតទៅទៀត។ តើអនាគត និងវាសនារបស់មនុស្សដែលពេត្រុសហៅថា «ឪពុកម្តាយ» មិនមានភាពច្បាស់លាស់នាពេលបច្ចុប្បន្ននេះមែនទេ? ពួកគេគ្រាន់តែដូចជាសាច់ និងឈាមរបស់មនុស្សប៉ុណ្ណោះ។ តើទិសដៅ និងអនាគតរបស់សាច់ឈាមនោះនឹងទៅជាអ្វី? តើវានឹងបានជួបព្រះជាម្ចាស់នៅពេលដែលមានជីវិត ឬព្រលឹងរបស់វានឹងបានជួបព្រះជាម្ចាស់ បន្ទាប់ពីស្លាប់ទៅដែរឬទេ? តើសាច់ឈាមនោះនឹងបញ្ចប់ទៅនៅថ្ងៃស្អែកនៅក្នុងឡនៃសេចក្តីទុក្ខវេទនា ឬនៅក្នុងភ្លើងឆាបឆេះដ៏សន្ធោសន្ធៅឬទេ? តើសំណួរទាំងនេះមិនមែនជាសំណួរដែលព្រួយបារម្ភថាតើសាច់ឈាមរបស់មនុស្សនឹងស៊ូទ្រាំចំពោះសំណាងអាក្រក់យ៉ាងណា ឬរងទុក្ខយ៉ាងណាដោយសារដំណឹងដ៏ធំបំផុត ដូចដែលមនុស្សមានខួរក្បាល និងមានសុភវិនិច្ឆ័យព្រួយបារម្ភបំផុតទេឬអី? (ត្រង់នេះ ការរងទុក្ខ សំដៅលើការទទួលបានព្រះពរ វាមានន័យថា ការល្បងលនាពេលអនាគតមានប្រយោជន៍សម្រាប់ទិសដៅរបស់មនុស្ស។ សំណាងអាក្រក់សំដៅលើ ការមិនអាចឈរមាំ ឬចាញ់បញ្ឆោតគេ ឬមានន័យថា នរណាម្នាក់នឹងជួបស្ថានភាពអកុសល ហើយបាត់បង់ជីវិតនៅក្នុងចន្លោះពេលគ្រោះមហន្តរាយ និងគ្មានទិសដៅសមស្របសម្រាប់ព្រលឹងរបស់ខ្លួន។) ទោះបីជាមនុស្សមានមូលហេតុត្រឹមត្រូវក៏ដោយ ក៏ប្រហែលជាអ្វីដែលពួកគេគិត មិនស្របគ្នាទាំងស្រុងទៅនឹងមូលហេតុដែលពួកគេគួរតែទទួលបានការបំពាក់បំប៉នឡើយ។ នេះគឺដោយសារតែ ពួកគេមានការភាន់ច្រឡំ ហើយធ្វើរឿងនោះយ៉ាងងងឹតងងល់។ ពួកគេទាំងអស់គួរតែស្វែងយល់ឱ្យបានហ្មត់ចត់ទៅលើអ្វីដែលពួកគេគួរចូលទៅ ជាពិសេស ពួកគេគួរតែជ្រើសរើសអ្វីដែលគួរចូលទៅក្នុងអំឡុងពេលមានសេចក្តីទុក្ខវេទនា (នោះគឺអំឡុងពេលបន្សុទ្ធនៅក្នុងឡភ្លើង) ក៏ដូចជាអ្វីដែលពួកគេគួរតែទទួលបានការបំពាក់បំប៉នក្នុងអំឡុងពេលនៃការល្បងលក្នុងភ្លើងដែរ។ ចូរកុំតែងតែបម្រើឪពុកម្តាយរបស់អ្នក (មានន័យថាសាច់ឈាម) ដែលអន់ដូចជាសត្វជ្រូក និងសត្វឆ្កែ និងអន់ជាងសត្វស្រមោច ឬសត្វល្អិតឡើយ។ តើមានចំណុចត្រង់ណាដែលត្រូវពិបាកចិត្តលើរឿងនេះ ចូរពិចារណាឱ្យបានល្អិតល្អន់ និងខំប្រឹងគិតឱ្យខ្លាំង? សាច់ឈាមនោះមិនមែនជារបស់អ្នកឡើយ ប៉ុន្តែវានៅក្នុងព្រះហស្តនៃព្រះជាម្ចាស់ ដែលមិនត្រឹមតែគ្រប់គ្រងអ្នកនោះទេ តែក៏បញ្ជាលើសាតាំងផងដែរ។ (នេះមានន័យថា ដំបូងសាច់ឈាមជារបស់សាតាំង។ ដោយសារតែសាតាំងស្ថិតនៅក្នុងព្រះហស្តរបស់ព្រះជាម្ចាស់ វាអាចប្រើពាក្យសម្តីបានតាមតែវិធីនេះប៉ុណ្ណោះ។ នេះគឺដោយសារតែវាមានលក្ខណៈបញ្ចុះបញ្ចូលក្នុងការនិយាយតាមវិធីនោះ វាធ្វើឱ្យនឹកឃើញថា មនុស្សមិនស្ថិតនៅក្រោមអំណាចរបស់សាតាំងទាំងស្រុងឡើយ ប៉ុន្តែស្ថិតនៅក្នុងព្រះហស្តរបស់ព្រះជាម្ចាស់។) អ្នកកំពុងរស់នៅក្រោមការធ្វើបាបរបស់សាច់ឈាម ប៉ុន្តែថាតើសាច់ឈាមជារបស់អ្នកមែនទេ? តើវាស្ថិតក្រោមការត្រួតត្រារបស់អ្នកដែរទេ? ហេតុអ្វីមិនខំប្រឹងគិតអំពីរឿងនេះឱ្យខ្លាំង? ហេតុអ្វីបានជាទទូចអង្វរព្រះជាម្ចាស់ ដើម្បីតែប្រយោជន៍នៃសាច់ឈាមស្អុយរលួយរបស់អ្នក ដែលត្រូវបានថ្កោលទោស ត្រូវបណ្ដាសា និងត្រូវបានបង្ខូចដោយវិញ្ញាណស្មោកគ្រោក? តើមានតម្រូវការអ្វី ដើម្បីរក្សាមិត្តភាពជាមួយសាតាំងឱ្យនៅកៀកដួងចិត្តរបស់អ្នកជានិច្ចនោះ? តើអ្នកមិនបារម្ភទេឬ ដែលសាច់ឈាមនោះអាចបំផ្លាញអនាគត ក្តីសង្ឃឹមដ៏អស្ចារ្យ និងគោលដៅពិតប្រាកដរបស់ជីវិតអ្នក? 

ផ្លូវនាពេលសព្វថ្ងៃនេះ មិនងាយស្រួលធ្វើដំណើរនោះទេ។ អាចនិយាយបានថា វាពិតជាពិបាកក្នុងការឆ្លងកាត់ ហើយគ្រប់សម័យកាលនានា វាកម្រមានណាស់។ យ៉ាងណាក្ដី តើនរណានឹងគិតថាសាច់ឈាមនៃមនុស្សតែមួយមុខគ្រប់គ្រាន់ដើម្បីនឹងបំផ្លាញគាត់? កិច្ចការថ្ងៃនេះពិតជាមានតម្លៃដូចទឹកភ្លៀងនារដូវផ្ការីក ហើយមានតម្លៃដូចជាសេចក្ដីសប្បុរសរបស់ព្រះជាម្ចាស់ចំពោះមនុស្ស។ ប៉ុន្ដែ ប្រសិនបើមនុស្សមិនដឹងពីគោលបំណងនៃកិច្ចការបច្ចុប្បន្នរបស់ព្រះជាម្ចាស់ ឬមិនយល់អំពីខ្លឹមសារនៃមនុស្សជាតិទេនោះ តើតម្លៃ និងភាពមានតម្លៃរបស់វាអាចត្រូវបានគេនិយាយយ៉ាងដូចម្ដេច? សាច់ឈាមមិនមែនជារបស់មនុស្សផ្ទាល់នោះទេ ដូច្នេះ គ្មាននរណាម្នាក់អាចមើលឃើញយ៉ាងច្បាស់ថា គោលដៅនៃជីវិតគឺជាអ្វីឱ្យពិតប្រាកដនោះទេ។ ទោះជាយ៉ាងនេះក្ដី អ្នកគួរតែដឹងឱ្យបានច្បាស់ថា ព្រះអម្ចាស់ដែលបង្កើតរបស់សព្វសារពើ នឹងធ្វើឱ្យមនុស្សជាតិដែលទ្រង់បានបង្កើតឡើងមក ឱ្យត្រឡប់ទៅក្នុងទីតាំងដើមរបស់ពួកគេវិញ ព្រមទាំងស្ដាររូបកាយដើមរបស់ពួកគេត្រឡប់មកវិញ ចាប់តាំងពីពេលនៃការបង្កើតពួកគេមក។ ព្រះអង្គនឹងយកខ្យល់ដង្ហើមដែលទ្រង់បានផ្លុំដាក់មនុស្សត្រឡប់មកវិញ ទ្រង់នឹងយកមកវិញនូវឆ្អឹង និងសាច់ឈាមរបស់ទ្រង់ ហើយប្រគល់ទៅព្រះអម្ចាស់នៃការបង្កើតវិញ។ ព្រះអង្គនឹងបំផ្លាស់បំប្រែ និងបង្កើតមនុស្សជាតិសារជាថ្មី ហើយទ្រង់នឹងដកយកមកវិញនូវមរតកទាំងមូលដែលមិនមែនជាកម្មសិទ្ធិរបស់មនុស្សជាតិ តែជាកម្មសិទ្ធិរបស់ព្រះជាម្ចាស់ ហើយទ្រង់ក៏មិនប្រគល់វាទៅឱ្យមនុស្សជាតិម្ដងទៀតឡើយ។ នេះក៏ព្រោះតែរឿងរ៉ាវទាំងនោះមិនមែនជារបស់មនុស្សជាតិតាំងពីដំបូងមក។ ព្រះអង្គនឹងយកអ្វីគ្រប់យ៉ាងត្រឡប់មកវិញ នេះមិនមែនជាការលួចប្លន់ដោយអយុត្តិធម៌នោះទេ ផ្ទុយទៅវិញគឺដើម្បីស្ដារនគរស្ថានសួគ៌ និងផែនដីឱ្យមានស្ថានភាពដូចដើម ក៏ដូចជាបំផ្លាស់បំប្រែ និងបង្កើតមនុស្សសារជាថ្មី។ នេះគឺជាទិសដៅដ៏សមហេតុផលសម្រាប់មនុស្ស បើទោះបីជាវានឹងមិនមែនជាការបម្រុងទុកសារជាថ្មីនូវសាច់ឈាម ក្រោយពេលត្រូវបានវាយផ្ចាលដូចដែលមនុស្សអាចស្រមៃឃើញក៏ដោយ។ ព្រះជាម្ចាស់មិនចង់បានគ្រោងឆ្អឹងរបស់សាច់ឈាម ក្រោយពីការបំផ្លាញរបស់សាច់ឈាមទេ។ ទ្រង់ចង់បានធាតុដើមនៅក្នុងខ្លួនមនុស្សដែលជាកម្មសិទ្ធិរបស់ព្រះជាម្ចាស់តាំងពីដើមដំបូងមក។ ហេតុដូច្នេះហើយ ទ្រង់នឹងមិនបំផ្លាញមនុស្សជាតិឱ្យសាបសូន្យ ឬកម្ចាត់ចោលសាច់ឈាមរបស់មនុស្សទាំងស្រុងឡើយ ដោយសារតែសាច់ឈាមរបស់មនុស្សមិនមែនជាទ្រព្យសម្បត្តិផ្ទាល់ខ្លួនរបស់គេទេ។ ផ្ទុយទៅវិញ វាគឺជាបរិវារបស់ព្រះជាម្ចាស់ ដែលគ្រប់គ្រងលើមនុស្សជាតិ។ តើទ្រង់អាចបំផ្លាញសាច់ឈាមរបស់មនុស្សឱ្យសាបសូន្យដើម្បីតែ «ការសប្បាយរីករាយ» របស់ទ្រង់បានយ៉ាងដូចម្ដេចទៅ? គិតមកត្រឹមពេលនេះ តើអ្នកពិតជាបោះបង់សាច់ឈាមរបស់អ្នក ដែលមិនមានតម្លៃសូម្បីតែមួយសេនបានទាំងស្រុងហើយមែនទេ? ប្រសិនបើអ្នកអាចយល់ច្បាស់បានសាមសិបភាគរយអំពីកិច្ចការនៅគ្រាចុងក្រោយនេះ (កិច្ចការសាមសិបភាគរយនេះ មានន័យថា ការយល់ច្បាស់ពីកិច្ចការរបស់ព្រះវិញ្ញាណបរិសុទ្ធនៅថ្ងៃនេះ ក៏ដូចជាកិច្ចការដែលចេញពីព្រះបន្ទូលរបស់ព្រះជាម្ចាស់នៅគ្រាចុងក្រោយនេះផងដែរ) អ្នកនឹងលែងបន្ត «បម្រើ» ឬធ្វើជា «កូន» នៃសាច់ឈាមរបស់អ្នកទៀតហើយ សាច់ឈាមដែលពុករលួយអស់រយៈពេលជាច្រើនឆ្នាំនឹងលែងមានទៀតហើយនៅថ្ងៃនេះ។ អ្នកគួរមើលឃើញយ៉ាងច្បាស់ថា មនុស្សនៅពេលនេះ បានលូតលាស់ទៅជាសណ្ឋានដែលមិនធ្លាប់មានពីមុនមក ហើយនឹងលែងបន្តវិលទៅមុខ ដូចជារង្វង់កង់ប្រវត្តិសាស្ត្រទៀតឡើយ។ សាច់ឈាមដែលស្អុយរលួយសុទ្ធតែរុយរោមរបស់អ្នក តើវាអាចមានអំណាចក្នុងការបញ្ច្រាសរង្វង់កង់ប្រវត្តិសាស្ត្រ ដែលព្រះជាម្ចាស់បានបើកឱ្យវិលបន្តមកដល់សព្វថ្ងៃនេះបានដែរឬទេ? តើវាអាចធ្វើឱ្យសូរនាឡិកាដែលលែងឮសំឡេងនៅគ្រាចុងក្រោយ មានសំឡេងម្តងទៀតបានដែរឬទេ ហើយវាអាចធ្វើឱ្យទ្រនិចនាឡិកាបន្តដើរជុំវិញទៀតបានដែរឬទេ? តើវាអាចធ្វើការផ្លាស់ប្តូរពិភពលោកដែលហ៊ុមព័ទ្ធដោយអ័ព្ទយ៉ាងក្រាស់បានឡើងវិញដោយរបៀបណា? តើសាច់ឈាមរបស់អ្នកអាចប្រោសឱ្យកើតមានភ្នំ និងទន្លេឡើងវិញបានឬទេ? តើសាច់ឈាមរបស់អ្នកដែលមានមុខងារបន្តិចបន្តួចនេះ ពិតជាអាចស្តារពិភពមនុស្សដែលអ្នកចង់បានយ៉ាងខ្លាំងនេះបានដែរឬទេ? តើអ្នកពិតជាអាចអប់រំកូនចៅជំនាន់ក្រោយរបស់អ្នកឱ្យកា្លយជា «មនុស្ស» បានដែរឬទេ? តើនៅពេលនេះ អ្នកយល់ដែរឬទេ? តើសាច់ឈាមរបស់អ្នកជារបស់អ្នកណាឱ្យប្រាកដ? គោលបំណងតាំងពីដើមរបស់ព្រះជាម្ចាស់សម្រាប់សេចក្ដីសង្គ្រោះមនុស្ស សម្រាប់ប្រោសមនុស្សឱ្យគ្រប់លក្ខណ៍ និងបំផ្លាស់បំប្រែមនុស្ស មិនមែនដើម្បីផ្តល់ឱ្យអ្នកនូវទឹកដីកំណើតដ៏ស្រស់ស្អាត ឬនាំមកការសម្រាកដោយសុខសាន្តដល់សាច់ឈាមរបស់មនុស្សទេ។ វាគឺសម្រាប់ជាប្រយោជន៍ដល់សិរីល្អ និងទីបន្ទាល់របស់ទ្រង់ ភាពរីករាយដ៏ប្រសើររបស់មនុស្សនាពេលអនាគត និងដើម្បីឱ្យពួកគេអាចសម្រាកបានឆាប់ៗនេះ។ តែវាមិនមែនសម្រាប់សាច់ឈាមរបស់អ្នកទេ ដ្បិតមនុស្ស គឺជាមូលធននៃការគ្រប់គ្រងរបស់ព្រះជាម្ចាស់ ហើយសាច់ឈាមរបស់មនុស្សគ្រាន់តែជាបរិវារប៉ុណ្ណោះ។ (មនុស្ស គឺជាវត្ថុដែលមានទាំងវិញ្ញាណ និងរាងកាយ តែសាច់ឈាមវិញគឺគ្រាន់តែជាវត្ថុដែលផុយរលួយប៉ុណ្ណោះ។ នេះមានន័យថា សាច់ឈាមគឺជាឧបករណ៍ដែលប្រើប្រាស់នៅក្នុងផែនការគ្រប់គ្រង។) អ្នកគួរដឹងថាភាពគ្រប់លក្ខណ៍ ភាពពេញលេញ និងការទទួលបានមនុស្សរបស់ព្រះជាម្ចាស់ មិនបាននាំយកអ្វីមកឡើយ ក្រៅពីដាវ និងការវាយប្រហារលើសាច់ឈាមរបស់ពួកគេ ក៏ដូចជាការឈឺចាប់គ្មានទីបញ្ចប់ ការរងទុក្ខក្នុងភ្លើងដ៏សន្ធោសន្ធៅ ការជំនុំជម្រះដោយគ្មានមេត្តា ការវាយផ្ចាល ការដាក់បណ្តាសារ និងការល្បងលគ្មានព្រំដែន។ អ្វីៗទាំងនេះគឺជារឿងរ៉ាវនៅខាងក្នុង និងជាសេចក្ដីពិតនៃកិច្ចការគ្រប់គ្រងមនុស្ស។ ប៉ុន្តែ អ្វីទាំងអស់នេះគឺតម្រង់ទៅរកសាច់ឈាមរបស់មនុស្ស ហើយព្រួញចម្បាំងទាំងអស់បានតម្រង់ឆ្ពោះទៅសាច់ឈាមរបស់មនុស្ស (ចំពោះមនុស្សដែលគ្មានកំហុស)។ អ្វីទាំងអស់នេះគឺដើម្បីជាប្រយោជន៍ដល់សិរីល្អ និងទីបន្ទាល់របស់ទ្រង់ ព្រមទាំងការគ្រប់គ្រងរបស់ទ្រង់។ នេះគឺដោយសារតែកិច្ចការរបស់ទ្រង់មិនមែនសម្រាប់តែប្រយោជន៍របស់មនុស្សជាតិតែមួយមុខនោះទេ ប៉ុន្តែក៏សម្រាប់ផែនការទាំងមូលផង ក៏ដូចជាដើម្បីបំពេញបំណងព្រះហឫទ័យដើមដំបូងរបស់ទ្រង់ នៅពេលដែលទ្រង់បានបង្កើតមនុស្សជាតិ។ ដូច្នេះ មនុស្សប្រហែលកៅសិបភាគរយសុទ្ធតែឆ្លងកាត់ការរងទុក្ខ និងការល្បងលក្នុងភ្លើង ហើយមានចំនួនតិចតួចណាស់ ឬមិនមានតែម្ដងដែលសាច់ឈាមមនុស្សទទួលបានថ្ងៃដែលជាទីគាប់ចិត្ត និងរីករាយ។ មានមនុស្សតិចណាស់ដែលអាចសប្បាយរីករាយក្នុងពេលវេលាជាសាច់ឈាម ដែលជាការចំណាយពេលវេលាដ៏ស្រស់បំព្រងជាមួយព្រះជាម្ចាស់។ សាច់ឈាមគឺមានភាពស្មោកគ្រោក ដូច្នេះអ្វីដែលសាច់ឈាមរបស់មនុស្សមើលឃើញ ឬពេញចិត្ត គឺគ្មានអ្វីក្រៅពីការវាយផ្ចាលរបស់ព្រះជាម្ចាស់ ដែលមនុស្សយល់ថាឥតគិតក្រែង ហាក់ដូចជាមានបញ្ញាញាណមិនគ្រប់គ្រាន់។ នេះគឺដោយសារតែព្រះជាម្ចាស់នឹងបង្ហាញឱ្យឃើញនូវនិស្ស័យដ៏សុចរិតរបស់ទ្រង់ ដែលឥតគិតក្រែងចំពោះមនុស្ស មិនលើកលែងចំពោះការប្រមាថរបស់មនុស្ស និងស្អប់ខ្ពើមចំពោះសត្រូវ។ ព្រះជាម្ចាស់បង្ហាញនិស្ស័យរបស់ទ្រង់ដោយបើកចំហតាមមធ្យោបាយណាដែលចាំបាច់ ដោយការបញ្ចប់កិច្ចការនៃការធ្វើចម្បាំងអស់រយៈពេលប្រាំមួយពាន់ឆ្នាំរបស់ទ្រង់ជាមួយសាតាំង ជាកិច្ចការនៃសេចក្តីសង្គ្រោះរបស់មនុស្សជាតិទាំងអស់ និងការបំផ្លាញរបស់សាតាំងពីបុរាណមក!


សារជាតិ និងអត្តសញ្ញាណរបស់មនុស្ស

តាមពិត ពួកអ៊ីស្រាអែលមិនខកចិត្តនោះទេ ពួកគេបានមើលពីកិច្ចការដែលព្រះជាម្ចាស់បានធ្វើអស់រយៈពេលជាងប្រាំមួយពាន់ឆ្នាំមកហើយ ដោយសារតែខ្ញុំមិនបានបោះបង់ពួកគេចោលនោះទេ។ ផ្ទុយទៅវិញ ដោយសារតែបុព្វបុរសរបស់ពួកគេទទួលទានផ្លែនៃដើមឈើដឹងខុសត្រូវ ដែលវិញ្ញាណអាក្រក់បានឱ្យពួកគេ ទើបធ្វើឱ្យពួកគេបោះបង់ខ្ញុំទៅយកបាប។ សេចក្តីល្អរមែងជាកម្មសិទ្ធិរបស់ខ្ញុំ ខណៈដែលសេចក្ដីអាក្រក់ជាកម្មសិទ្ធិរបស់វិញ្ញាណអាក្រក់ ដែលអូសទាញខ្ញុំដើម្បីប្រយោជន៍នៃបាប។ ខ្ញុំមិនស្តីបន្ទោសមនុស្ស ឬបំផ្លាញពួកគេដោយគ្មានមេត្តា ហើយឱ្យពួកគេទទួលរងការវាយផ្ចាលដោយគ្មានមេត្តានោះទេ ដោយសារតែតាំងតែពីដើមមកអំពើអាក្រក់មិនមែនជាកម្មសិទ្ធិរបស់មនុស្សនោះទេ។ ដូច្នេះហើយ ទោះបីពួកអ៊ីស្រាអែលទាំងនោះ បានដំខ្ញុំនឹងដែកគោលនៅលើឈើឆ្កាងជាសាធារណៈក៏ដោយ ពួកគេដែលបានរង់ចាំព្រះមែស្ស៊ី និងព្រះយេហូវ៉ា ហើយចង់បានព្រះយេស៊ូវជាព្រះសង្គ្រោះ មិនដែលភ្លេចសេចក្តីសន្យារបស់ខ្ញុំនោះទេ ដោយសារតែខ្ញុំមិនបានបោះបង់ពួកគេ។ បន្ទាប់មក ខ្ញុំបានយកព្រះលោហិតជាសាក្សីដើម្បីតាំងសេចក្តីសញ្ញាជាមួយមនុស្ស។ ការពិតនេះ បានក្លាយជា «សេចក្តីសញ្ញាលោហិត» ដែលបានឆ្លាក់ជាប់នៅក្នុងចិត្តរបស់មនុស្សវ័យក្មេង និងគ្មានកំហុស និងដូចជាស្លាកសញ្ញាមួយ ហើយពឹងអាស្រ័យគ្នាទៅវិញទៅមកដ៏អស់កល្បដូចស្ថានសួគ៌ និងផែនដី។ ដោយសារតែខ្ញុំមិនបានបោកប្រាស់អ្នកដែលមានព្រលឹងដែលរងទុក្ខ ជាមនុស្សដែលខ្ញុំបានកំណត់ទុកជាមុន បានជ្រើសរើស ហើយក្រោយមក ខ្ញុំបានរំដោះ និងទទួលយក និងជាអ្នកដែលស្រឡាញ់ខ្ញុំជាងស្រឡាញ់ពួកវិញ្ញាណអាក្រក់ ទើបពួកគេរំពឹងយ៉ាងយកចិត្តទុកដាក់អំពីការវិលត្រឡប់របស់ខ្ញុំ ហើយទន្ទឹងរង់ចាំជួបខ្ញុំយ៉ាងក្លៀវក្លា។ ដោយសារតែខ្ញុំមិនបានលុបបំបាត់សេចក្តីសញ្ញា ដែលខ្ញុំបានធ្វើជាមួយពួកគេដោយលោហិត វាមិនមែនជារឿងដែលគួរឱ្យភ្ញាក់ផ្អើលនោះទេ នៅពេលដែលពួកគេរង់ចាំដោយអស់ពីចិត្តនោះ។ ខ្ញុំនឹងចាប់កូនចៀមដែលបានវង្វេងជាច្រើនឆ្នាំទាំងនេះមកវិញ ដោយសារតែខ្ញុំតែងតែស្រឡាញ់មនុស្សជានិច្ច។ វាជារឿងធម្មតានោះទេ ដែលធាតុនៃអំពើអាក្រក់បានបន្ថែមចូលទៅក្នុងសេចក្តីល្អនៅក្នុងខ្លួនពួកគេ។ ខ្ញុំនឹងទទួលយកវិញ្ញាណដែលទន់ខ្សោយ ដែលស្រឡាញ់ខ្ញុំ ហើយដែលខ្ញុំស្រឡាញ់ពួកគេជាយូរមកហើយ ប៉ុន្តែចុះពួកអាក្រក់ដែលមិនធ្លាប់ស្រឡាញ់ខ្ញុំ ហើយប្រព្រឹត្តចំពោះខ្ញុំដូចជាសត្រូវ តើខ្ញុំអាចនាំគេចូលក្នុងដំណាក់របស់ខ្ញុំបានយ៉ាងដូចម្តេច? ខ្ញុំនឹងមិននាំអ្នកដែលជាកូនចៅរបស់វិញ្ញាណអាក្រក់ និងមនុស្សកំណាច ដែលស្អប់ ប្រឆាំង ទាស់ទទឹង វាយប្រហារ និងដាក់បណ្តាសាខ្ញុំ ទៅកាន់នគររបស់ខ្ញុំទេ ទោះបីជាខ្ញុំបានតាំងសេចក្តីសញ្ញាដោយលោហិតជាមួយមនុស្សក៏ដោយ។ អ្នកគួរតែដឹងច្បាស់ពីគោលបំណងនៃកិច្ចការរបស់ខ្ញុំ ហើយខ្ញុំធ្វើកិច្ចការទាំងនោះដើម្បីនរណា។ តើសេចក្តីស្រឡាញ់របស់អ្នកមានផ្ទុកសេចក្តីល្អ ឬសេចក្តីអាក្រក់? តើអ្នកស្គាល់ខ្ញុំ ដូចដេវីឌ និងម៉ូសេដែរឬទេ? តើអ្នកបម្រើខ្ញុំស្រដៀងនឹងអ័ប្រាហាំដែរឬទេ? តាមពិតខ្ញុំជាអ្នកប្រោសអ្នកឱ្យគ្រប់លក្ខណ៍ ប៉ុន្តែអ្នកគួរតែដឹងថា អ្នកនឹងតំណាងឱ្យនរណា ហើយលទ្ធផលរបស់នរណាដែលអ្នកនឹងចែករំលែក។ ពេញមួយជីវិតរបស់អ្នក នៅក្នុងបទពិសោធអ្នកសម្រាប់កិច្ចការរបស់ខ្ញុំ តើអ្នកបានប្រមូលផលដ៏បរិបូរណ៍ និងដោយរីករាយដែរឬទេ? តើវាបរិបូរណ៍ និងប្រកបដោយផលផ្លែដែរឬទេ? អ្នកគួរឆ្លុះបញ្ចាំងមើលខ្លួនឯង៖ អ្នកបានពុះពារដើម្បីខ្ញុំអស់ជាច្រើនឆ្នាំ ប៉ុន្តែតើអ្នកធ្លាប់បានទទួលអ្វីទេ? តើអ្នកបានឆ្លងកាត់ការផ្លាស់ប្តូរ ឬទទួលអ្វីមួយទេ? ដើម្បីដោះដូរនឹងបទពិសោធដ៏លំបាករបស់អ្នក តើអ្នកបានក្លាយដូចជាពេត្រុសដែលបានជាប់ឆ្កាង ឬក៏ដូចប៉ុលដែលត្រូវបានគេវាយបង្ក្រាប ហើយទទួលនូវពន្លឺដ៏អស្ចារ្យមួយនោះទេ? អ្នកគួរតែមានអារម្មណ៍ចំពោះរឿងទាំងនេះ។ ខ្ញុំមិនមែនកំពុងតែនិយាយដដែលៗ ឬកំពុងតែនិយាយសង្កត់ធ្ងន់លើជីវិតរបស់អ្នក ដែលជារឿងតូចតាចជាងគ្រាប់ស្ពៃមួយគ្រាប់ ហើយតូចដូចគ្រាប់ខ្សាច់មួយគ្រាប់នោះទេ។ និយាយឱ្យត្រង់ ខ្ញុំជាអ្នកគ្រប់គ្រងមនុស្ស។ ទោះជាយ៉ាងណាក៏ដោយ ខ្ញុំមិនបានចាត់ទុកជីវិតរបស់មនុស្សដែលខ្ញុំធ្លាប់ស្អប់ ប៉ុន្តែខ្ញុំរើសឡើងម្តងទៀត ថាជាផ្នែកមួយដ៏សំខាន់នៃការគ្រប់គ្រងរបស់ខ្ញុំនោះទេ។ អ្នកគួរតែមានទស្សនៈច្បាស់មួយ ពាក់ព័ន្ធនឹងធម្មជាតិដ៏ពិតនៃអត្តសញ្ញាណដើមរបស់អ្នករាល់គ្នា ក៏ដូចជាមានភាពច្បាស់លាស់ថាអ្នករាល់គ្នាជាកម្មសិទ្ធិរបស់នរណា ក្នុងនាមជាទាសករ។ ដូច្នេះ ខ្ញុំមិនប្រើមនុស្សដែលមានទឹកមុខដូចសាតាំង មកធ្វើជាជាវត្ថុធាតុដើម ដើម្បីគ្រប់គ្រងមនុស្សនោះទេ ដោយសារមនុស្សមិនដែលធ្លាប់ជាវត្ថុដែលមានតម្លៃនោះទេ។ អ្នករាល់គ្នាគួរតែនឹកឃើញពីអាកប្បកិរិយារបស់ខ្ញុំចំពោះអ្នករាល់គ្នាកាលពីដំបូង ហើយចងចាំពីវិធីដែលខ្ញុំបានហៅអ្នករាល់គ្នាកាលគ្រានោះ ដែលជាការចង្អុលបង្ហាញមួយដ៏មានសារៈសំខាន់ និងមានប្រយោជន៍។ អ្នកគួរតែដឹងថា ស្លាកសញ្ញាដែលអ្នករាល់គ្នាពាក់ មិនមែនគ្មានហេតុផលនោះទេ។ ខ្ញុំសន្មតថា អ្នករាល់គ្នាដឹងថា អ្នកមិនមែនជាកម្មសិទ្ធិរបស់ព្រះជាម្ចាស់ ប៉ុន្តែអ្នកត្រូវបានសាតាំងចាប់បង្ខាំងតាំងពីដើមដំបូង ហើយធ្វើជាអ្នកបម្រើដ៏ស្មោះស្ម័គ្រនៅក្នុងជម្រករបស់វា។ ជាងនេះទៅទៀត អ្នកបានភ្លេចខ្ញុំជាយូរមកហើយ ដោយសារតែអ្នករាល់គ្នានៅក្រៅដំណាក់របស់ខ្ញុំ ហើយនៅក្នុងកណ្តាប់ដៃរបស់ពួកអាក្រក់អស់រយៈពេលជាយូរ។ អស់អ្នកដែលខ្ញុំសង្គ្រោះ គឺជាមនុស្សដែលខ្ញុំបានកំណត់ទុកជាយូរមកហើយ ហើយជាមនុស្សដែលខ្ញុំបានរំដោះ ខណៈពេលដែលអ្នករាល់គ្នាគឺជាព្រលឹងដ៏ទន់ខ្សោយ ដែលត្រូវបានដាក់នៅក្នុងខ្លួនមនុស្ស ជាករណីលើកលែងចំពោះក្រឹត្យវិន័យ។ អ្នកគួរតែដឹងថា អ្នករាល់គ្នាមិនមែនជាកម្មសិទ្ធិនៃដំណាក់របស់ដេវីឌ ឬយ៉ាកុបនោះទេ ប៉ុន្តែអ្នករាល់គ្នាជាកម្មសិទ្ធិនៅក្នុងផ្ទះរបស់ម៉ូអាប់ ដែលជាសមាជិកនៃអំបូរសាសន៍ដទៃ។ ដោយសារតែខ្ញុំមិនតាំងសេចក្តីសញ្ញាជាមួយអ្នករាល់គ្នា ខ្ញុំគ្រាន់តែបានធ្វើកិច្ចការ និយាយជាមួយអ្នករាល់គ្នា និងដឹកនាំអ្នករាល់គ្នាប៉ុណ្ណោះ។ លោហិតរបស់ខ្ញុំមិនបានហូរសម្រាប់អ្នករាល់គ្នានោះទេ។ ខ្ញុំគ្រាន់តែធ្វើកិច្ចការរបស់ខ្ញុំនៅក្នុងអ្នករាល់គ្នា ដើម្បីទីបន្ទាល់របស់ខ្ញុំប៉ុណ្ណោះ។ តើអ្នករាល់គ្នាមិនបានដឹងពីរឿងនេះទេឬអី? តើកិច្ចការរបស់ខ្ញុំពិតជាដូចអ្វីដែលព្រះយេស៊ូវបានបង្ហូរលោហិតរហូតដល់សុគត ដើម្បីអ្នករាល់គ្នាទេឬ? ដំបូងឡើយ វាមិនមានប្រយោជន៍នោះទេ ដែលខ្ញុំស៊ូទ្រាំនឹងការបន្ទាបបន្ថោកដ៏ធ្ងន់ធ្ងរបែបនោះសម្រាប់អ្នករាល់គ្នា។ ព្រះជាម្ចាស់ដែលពិតជាមិនមានបាបសោះ បានចុះមកដោយផ្ទាល់នៅកន្លែងដែលគួរឱ្យស្អប់ខ្ពើមជាខ្លាំង វាជាពិភពរបស់សត្វឆ្កែ និងសត្វជ្រូក ដែលមិនសក្តិសមនឹងការរស់នៅរបស់មនុស្ស ប៉ុន្តែខ្ញុំនៅតែស៊ូទ្រាំជាមួយនឹងការបន្ទាបបន្ថោកដ៏ឃោរឃៅបែបនេះ ដើម្បីសិរីល្អរបស់ព្រះបិតាខ្ញុំ ហើយដើម្បីទីបន្ទាល់ដ៏អស់កល្បដែរ។ អ្នករាល់គ្នាគួរតែដឹងពីទង្វើរបស់អ្នករាល់គ្នា ហើយមើលឃើញថា អ្នករាល់គ្នាមិនមែនជាកូនក្មេងដែលកើតនៅក្នុងគ្រួសារអ្នកមាន ឬមានអំណាចនោះទេ ប៉ុន្តែគ្រាន់តែជាកូនរបស់សាតាំងដែលទ័លក្រប៉ុណ្ណោះ។ អ្នកក៏មិនមែនជាបុព្វបុរសដើមដំបូងនៃមនុស្សជាតិ ឬមានសិទ្ធិសេរីភាពជាមនុស្សដែរ។ តាំងពីដើមឡើយ អ្នករាល់គ្នាមិនមានចំណែកនៅក្នុងពររបស់មនុស្ស ឬព្រះពររបស់នគរស្ថានសួគ៌នោះទេ។ នេះដោយសារតែអ្នករាល់គ្នាស្ថិតនៅស្រទាប់ក្រោមបង្អស់នៃមនុស្សជាតិ ហើយខ្ញុំមិនដែលផ្តល់គំនិតមួយដល់អនាគតរបស់អ្នករាល់គ្នានោះទេ។ ដូច្នេះហើយ ទោះបីវាជាផ្នែកមួយនៃផែនការរបស់ខ្ញុំ ដែលពេលនេះខ្ញុំមានជំនឿចិត្តដើម្បីប្រោសអ្នករាល់គ្នាឱ្យបានគ្រប់លក្ខណ៍ក៏ដោយ ក៏នេះគឺជាការងារដែលមិនធ្លាប់មានពីមុនមកទេ ដោយសារឋានៈរបស់អ្នករាល់គ្នាទាបពេក ហើយអ្នកមិនមានចំណែកនៅក្នុងមនុស្សតាំងពីដំបូង។ តើនេះមិនមែនជាពរដ៏ពិតសម្រាប់មនុស្សទេឬអី?

អ្នកដែលខ្ញុំបានសង្គ្រោះ គឺជាវិញ្ញាណដែលខ្ញុំដោះលែងចេញពីនរកតាំងពីយូរណាស់មកហើយ ក៏ដូចជាអ្នកដែលត្រូវបានជ្រើសរើសដែលខ្ញុំបានទៅសួរសុខទុក្ខតាំងពីយូរណាស់មកហើយ ដោយសារពួកគេទទូចចង់ឱ្យខ្ញុំបង្ហាញខ្លួននៅក្នុងចំណោមពួកគេម្តងទៀត។ ពួកគេបានស្រឡាញ់ខ្ញុំ ហើយបានចារទុកសេចក្តីសញ្ញារបស់ខ្ញុំ ដែលខ្ញុំបានតាំងដោយលោហិត នៅក្នុងចិត្តរបស់ពួកគេ ដោយសារតែខ្ញុំបានស្រឡាញ់ពួកគេ។ ពួកគេដូចជាកូនចៀមដែលវង្វេង ដែលកំពុងស្វែងរកខ្ញុំអស់ជាច្រើនឆ្នាំ ហើយពួកគេជាមនុស្សល្អ។ ដូច្នេះហើយ ខ្ញុំហៅពួកគេថា ជាជនជាតិអ៊ីស្រាអែលដ៏ល្អ និងជាទេវតាតូចគួរឱ្យស្រឡាញ់។ ប្រសិនបើខ្ញុំនៅក្នុងចំណោមពួកគេ ខ្ញុំនឹងមិនឈឺចាប់ដោយការបន្ទាបបន្ថោកបែបនេះទេ។ នេះក៏ព្រោះតែពួកគេស្រឡាញ់ខ្ញុំ ជាងជីវិតរបស់ពួកគេទៅទៀត ហើយខ្ញុំស្រឡាញ់ពួកគេដូចជារបស់ដែលស្អាតបំផុតក្នុងចំណោមរបស់ទាំងឡាយ។ នេះក៏ព្រោះតែខ្ញុំបង្កើតពួកគេ ហើយពួកគេជាកម្មសិទ្ធិរបស់ខ្ញុំ។ ពួកគេមិនដែលភ្លេចខ្ញុំម្តងណាឡើយ។ សេចក្តីស្រឡាញ់របស់ពួកគេ លើសពីក្តីស្រឡាញ់របស់អ្នករាល់គ្នា ហើយពួកគេស្រឡាញ់ខ្ញុំជាងអ្នករាល់គ្នាស្រឡាញ់ជីវិតរបស់អ្នកទៅទៀត។ ពួកគេបានចុះចូលនឹងខ្ញុំ ដូចជាកូនព្រាបពណ៌សដែលចុះចូលនឹងផ្ទៃមេឃដូច្នោះដែរ ហើយនៅក្នុងចិត្តរបស់ពួកគេ មានការស្តាប់បង្គាប់ខ្ញុំជាងក្នុងចិត្តរបស់អ្នករាល់គ្នា។ ហើយដោយសារតែពួកគេជាពូជពង្សរបស់យ៉ាកុប ជាកូនរបស់អ័ដាម ហើយស្ថិតក្នុងចំណោមមនុស្សដែលខ្ញុំបានជ្រើសរើស ដោយសារតែខ្ញុំស្រឡាញ់ពួកគេជាយូរយារណាស់មកហើយ ហើយស្រឡាញ់ពួកគេជាងខ្ញុំស្រឡាញ់អ្នករាល់គ្នាទៅទៀត។ គឺដោយសារតែអ្នករាល់គ្នាជាមនុស្សទាស់ទទឹង អ្នកមានការរឹងទទឹងយ៉ាងខ្លាំង អ្នកមើលងាយខ្ញុំខ្លាំងណាស់ អ្នកមិនយកចិត្តទុកដាក់ចំពោះខ្ញុំ អ្នកស្រឡាញ់ខ្ញុំតិចតួច ហើយអ្នកស្អប់ខ្ញុំជាខ្លាំង។ អ្នកមើលងាយការងាររបស់ខ្ញុំ ហើយស្អប់ទង្វើរបស់ខ្ញុំខ្លាំងណាស់។ មិនដូចជាពួកគេនោះទេ អ្នកមិនដែលផ្តល់តម្លៃដល់ទង្វើរបស់ខ្ញុំនោះទេ។ ផ្ទុយទៅវិញ អ្នកស្អប់ទង្វើទាំងនោះ ភ្នែករបស់អ្នកឡើងក្រហម ពេញដោយក្តីបារម្ភដូចជាភ្នែកសាតាំងអ៊ីចឹង។ តើការចុះចូលរបស់អ្នករាល់គ្នានៅឯណា? តើចរិតលក្ខណៈរបស់អ្នករាល់គ្នានៅឯណា? តើសេចក្តីស្រឡាញ់របស់អ្នករាល់គ្នានៅឯណា? តើអ្នកបានបង្ហាញធាតុនៃក្តីស្រឡាញ់ដែលនៅក្នុងខ្លួនអ្នករាល់គ្នានៅពេលណា? តើអ្នកបានធ្វើកិច្ចការរបស់ខ្ញុំដោយយកចិត្តទុកដាក់នៅពេលណា? គួរឱ្យអាណិតដល់ទេវតាគួរឱ្យស្រឡាញ់ទាំងនោះ ដែលទន្ទឹងរង់ចាំការមកដល់របស់ខ្ញុំដោយអន្ទះសារ ហើយរងការឈឺចាប់យ៉ាងខ្លាំង ខណៈពេលដែលកំពុងទន្ទឹងរង់ចាំខ្ញុំយ៉ាងក្លៀវក្លានោះ ដោយសារតែខ្ញុំស្រឡាញ់ពួកគេជាខ្លាំង។ ទោះជាយ៉ាងណា អ្វីដែលខ្ញុំឃើញសព្វថ្ងៃនេះ គឺជាពិភពមិនមែនមនុស្ស ដែលមិនមានអ្វីធ្វើជាមួយវត្ថុទាំងនោះទាល់តែសោះ។ តើអ្នករាល់គ្នាមិនគិតថា សតិសម្បជញ្ញៈរបស់អ្នករាល់គ្នាស្ពឹក ហើយមិនមានអារម្មណ៍អ្វី តាំងពីយូរណាស់មកហើយទេឬអី? តើអ្នករាល់គ្នាមិនគិតថា អ្នករាល់គ្នាជារនាំងដែលបាំងការជួបជុំរបស់ខ្ញុំជាមួយពួកទេវតាដ៏គួរឱ្យស្រឡាញ់ទាំងនោះទេឬអី? តើពេលណា ដែលពួកគេមិនទន្ទឹងរង់ចាំការយាងត្រឡប់មករបស់ខ្ញុំ? តើពេលណាដែលពួកគេមិនទន្ទឹងរង់ចាំជួបជុំជាមួយខ្ញុំ? តើពេលណាដែលពួកគេមិនរំពឹងថាអាចចំណាយពេលវេលាដ៏សមប្រកបជាមួយខ្ញុំ ហើយទទួលទានអាហារជាមួយខ្ញុំ? តើអ្នករាល់គ្នាធ្លាប់ដឹងពីអ្វីដែលអ្នករាល់គ្នាកំពុងធ្វើសព្វថ្ងៃនេះទេ៖ ដើរអុកឡុកពេញពិភពលោក ដាក់ផែនការប្រឆាំងគ្នា បោកប្រាស់គ្នា ប្រព្រឹត្តអំពើក្បត់ ដោយលួចលាក់ និងដោយឥតអៀនខ្មាស មិនដឹងការពិត ប្រព្រឹត្តដោយក្រវិចក្រវៀន និងបោកប្រាស់ ធ្វើតាមបញ្ជោរ តែងតែចាត់ទុកខ្លួនឯងប្រសើរជាងអ្នកដទៃ មានភាពក្រអឺតក្រទម ហើយប្រព្រឹត្តយ៉ាងសាហាវដូចសត្វព្រៃនៅលើភ្នំ ហើយគ្មានមេត្តាដូចជាស្តេចសត្វតិរច្ឆានអ៊ីចឹង តើឥរិយាបថទាំងនេះ មានប្រយោជន៍សម្រាប់មនុស្សឬទេ? អ្នកជាមនុស្សឈ្លើយ ហើយគ្មានហេតុផលសោះ។ អ្នកមិនដែលផ្តល់តម្លៃដល់ព្រះបន្ទូលរបស់ខ្ញុំនោះទេ ផ្ទុយទៅវិញ អ្នកបានប្រើអាកប្បកិរិយាមើលងាយព្រះបន្ទូលទាំងនោះទៅវិញ។ តើសមិទ្ធផល ជីវិតមនុស្សដ៏ពិតម្នាក់ និងក្តីសង្ឃឹមដ៏ស្រស់ស្អាត មកបែបនេះពីណាមក? តើការស្រមើស្រមៃដ៏ខ្ជះខ្ជាយរបស់អ្នកនឹងពិតជាសង្គ្រោះអ្នកពីមាត់ខ្លាទេ? តើវានឹងសង្គ្រោះអ្នកពីអណ្តាតភ្លើងដែលកំពុងឆេះទេ? តើអ្នកបានធ្លាក់មកដល់ចំណុចនេះឬទេ ប្រសិនបើអ្នកបានចាត់ទុកកិច្ចការរបស់ខ្ញុំជារតនសម្បត្តិដ៏មានតម្លៃពិតប្រាកដនោះ? តើវាសនារបស់អ្នកពិតជាមិនអាចផ្លាស់ប្តូរបានទេឬ? តើអ្នកព្រមស្លាប់ទាំងការសោកស្តាយបែបនេះទេ?


អត្តសញ្ញាណពីកំណើត និងតម្លៃរបស់មនុស្ស៖ តើមានលក្ខណៈពិតដូចម្តេច?

អ្នករាល់គ្នាត្រូវបានញែកចេញពីភក់ជ្រាំ ហើយមិនថាជាអ្វីនោះទេ អ្នកគឺជាវត្ថុដែលត្រូវបានជ្រើសរើសពីក្នុងចំណោមកាកសំណល់ដែលកខ្វក់ ហើយព្រះជាម្ចាស់ទ្រង់ស្អប់ខ្ពើមផង។ អ្នកបានក្លាយជាកម្មសិទ្ធិរបស់សាតាំង ហើយ សាតាំងបានជាន់ឈ្លី ហើយធ្វើឱ្យខូចម្ដងរួចទៅហើយ។ ដូច្នេះហើយ ទើបគេនិយាយថា អ្នកត្រូវបានញែកពីភក់ជ្រាំ ហើយក្រៅពីនៅឆ្ងាយពីភាពបរិសុទ្ធ អ្នកជាភាវៈដែលមិនមានលក្ខណៈជាមនុស្ស ដែលជាគោលបំណងនៃការបោកបញ្ឆោតរបស់សាតាំង តាំងពីយូរយារណាស់មកហើយ។ នេះគឺជាការវាយតម្លៃដ៏សក្តិសមបំផុតសម្រាប់អ្នករាល់គ្នា។ អ្នកត្រូវដឹងថា ដើមឡើយ អ្នករាល់គ្នាមិនបរិសុទ្ធ ដោយស្ថិតនៅក្នងទឹក និងភក់ជ្រាំដែលកខ្វក់ ដូចជាត្រី និងកំពឹស ដែលជំទាស់នឹងការចាប់តាមការចង់បាន ដោយសារគ្មានអ្វីដែលផ្តល់អំណរអាចយកចេញពីអ្នករាល់គ្នាបានទេ។ និយាយឱ្យចំទៅ អ្នករាល់គ្នាជាសត្វតិរិច្ឆានដែលទាបថោកបំផុត នៅក្នុងសង្គមដ៏តូចទាបមួយ ដែលអាក្រក់ជាងឆ្កែ និងជ្រូកទៅទៀត។ និយាយដោយត្រង់ទៅ ដើម្បីហៅអ្នករាល់គ្នា ដោយប្រើពាក្យបែបនេះ គឺមិនមែនជាការថ្លែងហួសហេតុ ហើយក៏មិនមែនជាការបំផ្លើសសេចក្តីដែរ។ ផ្ទុយទៅវិញ ការហៅបែបនេះ ជាការធ្វើឱ្យបញ្ហាកាន់តែក្លាយជារឿងតូចតាច។ ការហៅអ្នករាល់គ្នា ដោយប្រើពាក្យបែបនេះ អាចនិយាយបានថា ជាការផ្តល់ការគោរពដល់អ្នកទៅវិញទេ។ គំនិត សម្ដី ឥរិយាបថជាមនុស្សរបស់អ្នករាល់គ្នា និងរាល់ទិដ្ឋភាពនៃជីវិតរបស់អ្នក រួមទាំងឋានៈរបស់អ្នកនៅក្នុងភក់ជ្រាំ គឺគ្រប់គ្រាន់ក្នុងការអះអាងថា អត្តសញ្ញាណរបស់អ្នក គឺ «ខុសពីធម្មតា»។


អស់អ្នកដែលមិនរៀនសូត្រ ហើយនៅតែល្ងង់ខ្លៅ៖ តើពួកគេមិនមែនជាសត្វទេឬ?

នៅពេលអ្នកដើរតាមផ្លូវនាពេលសព្វថ្ងៃនេះ តើការស្វះស្វែងរកបែបណាដែលសមស្របបំផុត? ក្នុងការស្វះស្វែងរករបស់អ្នក តើអ្នកគួរមើលឃើញខ្លួនអ្នកថាជាមនុស្សប្រភេទណា? អ្នកគប្បីដឹងអំពីវិធីដែលអ្នកគួរដោះស្រាយទាក់ទងនឹងអ្វីដែលកើតមានចំពោះអ្នកនៅថ្ងៃនេះ ដូចជាការល្បងល ឬការលំបាក ឬការវាញផ្ចាលដោយគ្មានមេត្តា និងការដាក់បណ្តាសា។ ដោយបានប្រឈមមុខនឹងរឿងទាំងអស់នេះ អ្នកគប្បីឆ្លុះបញ្ចាំងដោយយកចិត្តទុកដាក់លើការទាំងនោះក្នុងគ្រប់ករណីទាំងអស់។ ហេតុអ្វីខ្ញុំមានបន្ទូលដូច្នេះ? ខ្ញុំមានបន្ទូលអំពីការនោះ ពីព្រោះរឿងដែលកើតឡើងចំពោះអ្នកនៅថ្ងៃនេះ គឺជាការល្បងលរយៈពេលខ្លី ដែលកើតឡើងម្តងហើយម្តងទៀត។ ប្រហែលជាតាមគំនិតរបស់អ្នក ការទាំងនោះមិនមានបន្ទុកជាពិសេសចំពោះវិញ្ញាណទេ ដូច្នេះហើយអ្នកទុកអ្វីៗឱ្យរសាត់តាមធម្មជាតិរបស់វា ហើយមិនបានចាត់ទុកវាជាទ្រព្យដ៏មានតម្លៃក្នុងការស្វះស្វែងរកភាពលូតលាស់នោះឡើយ។ អ្នកជាមនុស្សមិនចេះគិតពិចារណានោះទេ! អ្នកថែមទាំងចាត់ទុកទ្រព្យដ៏មានតម្លៃនេះ ដូចជាពពកអណ្តែតនៅចំពោះភ្នែករបស់អ្នក ហើយអ្នកមិនឱ្យតម្លៃលើការបក់បោកខ្លាំងទាំងនេះ ដែលបានបក់បោកម្តងហើយម្តងទៀត ជាការបក់បោកដែលមានរយៈពេលខ្លី ហើយដែលហាក់ដូចជាមិនធ្ងន់ធ្ងរទេសម្រាប់អ្នក ប៉ុន្តែបែរជាព្រងើយកន្ដើយចំពោះការទាំងនោះ ដោយមិនទុកវានៅក្នុងចិត្តនោះឡើយ ហើយចាត់ទុកវាគ្រាន់តែជាការបក់បោកចៃដន្យប៉ុណ្ណោះ។ អ្នកគឺជាមនុស្សក្រអឺតក្រទម! ក្នុងការឈានដល់ការវាយប្រហារដ៏សាហាវទាំងនេះ ជាការវាយប្រហារស្រដៀងនឹងព្យុះ ដែលកើតឡើងម្តងហើយម្តងទៀត គឺអ្នកបង្ហាញតែភាពមិនយកចិត្តទុកដាក់ប៉ុណ្ណោះ។ ពេលខ្លះអ្នកថែមទាំងទៅយ៉ាងឆ្ងាយ គ្រាន់តែដើម្បីបញ្ចេញនូវស្នាមញញឹមដែលមិនចេញពីចិត្តប៉ុណ្ណោះ ដោយបង្ហាញពីភាពផ្សេងគ្នាទាំងស្រុង ដ្បិតអ្នកមិនដែលធ្លាប់គិតសោះពីខ្លួនឯង អំពីមូលហេតុដែលអ្នកបន្តរងនូវ «សំណាងអាក្រក់» បែបនោះឡើយ។ តើអាចទេថា ខ្ញុំអយុត្តិធម៍ខ្លាំងចំពោះមនុស្ស? តើខ្ញុំយកការនោះធ្វើជាកិច្ចការរបស់ខ្ញុំ ដើម្បីចាប់កំហុសអ្នកឬ? ទោះបីបញ្ហាទាក់ទងនឹងចិត្តគំនិតរបស់អ្នក អាចមិនធ្ងន់ធ្ងរដូចអ្វីដែលខ្ញុំបានពណ៌នាក៏ដោយ តែតាមរយៈការបង្ហាញចេញនូវភាពស្ងប់ពីខាងក្រៅរបស់អ្នក អ្នកបានលាបពណ៌រូបភាពដ៏ល្អឥតខ្ចោះនៃពិភពខាងក្នុងរបស់អ្នកតាំងពីយូរយារណាស់មកហើយ។ ខ្ញុំមិនចាំបាច់ប្រាប់អ្នកថា រឿងតែមួយគត់ដែលបានលាក់នៅក្នុងជម្រៅនៃដួងចិត្តរបស់អ្នក គឺសំដីទ្រគោះគ្រោតគ្រាត និងភាពសោកសៅរបស់អ្នក ដែលអ្នកដទៃមិនអាចយល់បាននោះទេ។ អ្នកដែលត្រូវបណ្តាសាអើយ ដោយសារតែអ្នកមានអារម្មណ៍ថាអយុត្តិធម៌ណាស់ដែលបានរងទុក្ខពីការល្បងលបែបនេះ ហើយដោយសារតែការល្បងលទាំងនេះធ្វើឱ្យអ្នកមានអារម្មណ៍ថាពិភពលោកទទួលរងនូវវិនាសកម្ម នោះអ្នកពោរពេញទៅដោយភាពស្រងេះស្រងោច។ លើសពីការមើលលើការស្ដីបន្ទោសម្តងហើយម្តងទៀត និងទង្វើនៃការប្រៀនប្រដៅថាជាការការពារដ៏ល្អបំផុត អ្នកបែរជាមើលឃើញថា ការទាំងនោះជាការបង្កបញ្ហារបស់ស្ថានសួគ៌ដោយឥតហេតុផល ឬក៏ជាការដាក់ទោសទៅចំពោះអ្នកទៅវិញ។ អ្នកគឺជាមនុស្សល្ងង់ខ្លៅណាស់! អ្នកបានកំណត់ដោយគ្មានប្រណីនូវពេលវេលាល្អៗនៅក្នុងភាពងងឹត។ ពីមួយពេលទៅមួយពេល អ្នកចាត់ទុកការល្បងលដ៏អស្ចារ្យ និងកិច្ចការប្រៀនប្រដៅ ថាជាការវាយប្រហារពីសត្រូវរបស់អ្នកទៅវិញ។ អ្នកមិនដឹងពីរបៀបសម្របខ្លួនទៅនឹងបរិស្ថានរបស់អ្នកទេ ហើយអ្នកក៏មិនមានឆន្ទៈក្នុងការធ្វើដូច្នេះដែរ ដ្បិតអ្នកមិនចង់ទទួលបានអ្វីពីការធ្វើដដែលៗនេះទេ ហើយចំពោះអ្នកដែលឃោរឃៅ គឺទទួលការវាយផ្ចាល។ អ្នកមិនព្យាយាមស្វែងរក ឬក៏រុករកទេ ហើយបានត្រឹមតែបណ្ដែតបណ្ដោយខ្លួនឯងទៅតាមវាសនារបស់អ្នក ទៅកន្លែងណាដែលវាសនានាំអ្នកទៅប៉ុណ្ណោះ។ អ្នកអាចនឹងគិតថាកិច្ចដ៏សាហាវនៃការវាយផ្ចាល មិនបានផ្លាស់ប្ដូរដួងចិត្តអ្នកនោះទេ ហើយក៏មិនបានគ្រប់គ្រងលើដួងចិត្តរបស់អ្នកដែរ តែផ្ទុយទៅវិញ កិច្ទទាំងនោះចាក់ចូលក្នុងដួងចិត្តអ្នក។ អ្នកមើលឃើញ «ការវាញផ្ចាលដ៏ឃោរឃៅ» នេះថាគ្រាន់តែជាសត្រូវនៅក្នុងជីវិតរបស់អ្នកប៉ុណ្ណោះ ហេតុដូច្នេះហើយ អ្នកមិនទទួលបានអ្វីសោះ។ អ្នកគឺជាមនុស្សសុចរិតណាស់! អ្នកកម្រនឹងជឿថា អ្នករងទុក្ខនឹងការល្បងលដូចនេះ គឺដោយសារការមើលងាយរបស់អ្នកទេ តែផ្ទុយទៅវិញ អ្នកចាត់ទុកខ្លួនឯងថាមានភាពអកុសល ហើយលើសពីនេះទៅទៀត អ្នកនិយាយថាខ្ញុំតែងតែចាប់កំហុសអ្នកជានិច្ច។ ហើយឥឡូវនេះ អ្វីៗបានមកដល់ដំណាក់នេះ តើអ្នកពិតជាដឹងនូវអ្វីដែលខ្ញុំមានព្រះបន្ទូល និងធ្វើបានប៉ុនណា? ចូរកុំគិតថាអ្នកជាមនុស្សមានភាពអស្ចារ្យពីធម្មជាតិ ដោយគ្រាន់តែទាបជាងមេឃ តែខ្ពស់ជាងផែនដីឆ្ងាយនោះឡើយ។ អ្នកគឺនៅឆ្ងាយពីភាពឆ្លាតវៃជាងអ្នកដទៃទៀត ហើយក៏អាចនិយាយបានថា អ្នកមានភាពល្ងង់ខ្លៅជាងអ្នកនៅលើផែនដីដែលប្រកាន់ខ្ជាប់នូវហេតុផលផងដែរ ដ្បិតអ្នកគិតពីខ្លួនឯងខ្ពស់ពេក ហើយមិនដែលមានអារម្មណ៍ថាអន់ជាងគេទេ គឺហាក់ដូចជាអ្នកអាចមើលឃើញតាមរយៈសកម្មភាពរបស់ខ្ញុំបានយ៉ាងល្អិតល្អន់អ៊ីចឹង។ តាមពិត អ្នកគឺជាមនុស្សម្នាក់ដែលខ្វះហេតុផលជាមូលដ្ឋាន ពីព្រោះអ្នកមិនដឹងថាខ្ញុំមានព្រះហឫទ័យចង់ធ្វើអ្វីទេ ហើយអ្នកក៏មិនសូវដឹងអំពីអ្វីដែលខ្ញុំកំពុងធ្វើនៅពេលនេះដែរ។ ដូច្នេះហើយ ខ្ញុំមានព្រះបន្ទូលថា អ្នកគឺមិនស្មើនឹងកសិករចាស់ជរាម្នាក់ដែលកំពុងនឿយហត់កាប់គាស់ដីផង ជាកសិករដែលមានការយល់ដឹងតិចតួចអំពីជីវិតមនុស្ស តែគាត់ពឹងផ្អែកទាំងស្រុងទៅលើព្រះពរពីស្ថានសួគ៌ នៅពេលគាត់ដាំដុះដំណាំ។ អ្នកមិនទុកនូវគំនិតទីពីរសម្រាប់ជីវិតរបស់អ្នកនោះទេ អ្នកមិនដឹងអ្វីសោះអំពីកិត្តិនាម ហើយចំណេះដឹងផ្ទាល់ខ្លួនរបស់អ្នកនៅតែមានតិចតួច។ អ្នកគឺ «ខ្ពស់ជាងអ្វីៗទាំងអស់»! ជាការពិតហើយ ខ្ញុំបារម្ភចំពោះអ្នក ដែលចូលចិត្តហ៊ឺហាលេងខ្លួន ហើយជាក្មេងស្រីដ៏ស្រស់សោភា៖ តើអ្នកនឹងអាចទប់ទល់ជាមួយព្យុះដ៏ធំនេះបានយ៉ាងដូចម្តេច? អ្នកដែលចូលចិត្តហ៊ឺហាលេងខ្លួនទាំងនេះ គឺព្រងើយកន្ដើទាំងស្រុងទៅចំពោះស្ថានភាពលំបាកដែលពួកគេរកឃើញដោយខ្លួនឯង។ ចំពោះពួកគេ រឿងនេះហាក់ដូចជារឿងតូចតាច ដូច្នេះហើយពួកគេមិនគិតអ្វីទាំងអស់អំពីការនេះ ហើយក៏មិនមានអារម្មណ៍អវិជ្ជមាន ឬគិតថាខ្លួនឯងទន់ទាបនោះដែរ។ ផ្ទុយទៅវិញ ពួកគេបន្តដូចពីមុន ដោយរីករាយតាមចិត្តមិនខ្វល់ពីអ្នកដទៃ។ «មនុស្សល្បី» ទាំងនេះ ជាអ្នកដែលមិនរៀន ហើយនៅតែជាមនុស្សល្ងង់ខ្លៅ គឺមិនដឹងថាហេតុដូចម្ដេចបានជាខ្ញុំមានបន្ទូលពីរឿងនេះទៅកាន់គេនោះទេ។ មុខរបស់ពួកគេពោរពេញទៅដោយការរំខាន ពួកគេគ្រាន់តែធ្វើការត្រួតពិនិត្យបែបធម្មតា ហើយបន្ទាប់មក បន្តទៅមុខដោយមិនផ្លាស់ប្តូរនូវវិធីអាក្រក់របស់ពួកគេនោះទេ។ នៅពេលដែលពួកគេចាកចេញពីខ្ញុំ ពួកគេចាប់ផ្តើមវីវក់នៅលើផែនដី ព្រមទាំងក្រអឺតក្រទម និងបោកប្រាស់ម្តងទៀត។ តើទឹកមុខរបស់អ្នកមានការផ្លាស់ប្តូរបានឆាប់រហ័សយ៉ាងដូចម្តេចទៅ។ ដូច្នេះជាថ្មីម្តងទៀត អ្នកកំពុងព្យាយាមបញ្ឆោតខ្ញុំតាមរបៀបនេះ អ្នកពិតជាអង់អាចមែន! ក្មេងស្រីដ៏ស្រស់សោភាទាំងនោះ រឹតតែគួរឱ្យអស់សំណើចទៅទៀត។ នៅពេលឮព្រះសូរសៀងបន្ទាន់របស់ខ្ញុំ ហើយឃើញស្ថានភាពដ៏លំបាកដែលពួកគេកំពុងជួបប្រទះនោះទឹកភ្នែកក៏ហូរចេញមកលើមុខគេដោយឯកឯង រាងកាយរបស់ពួកគេរមួលចុះឡើង ហើយពួកគេហាក់ដូចជាកំពុងបង្កើតឈុតឆាកមួយ ពិតជាគួរឱ្យក្ដៅក្រហាយមែន! ដោយដឹងពីកម្ពស់របស់ខ្លួនពួកគេផ្ទាល់ ពួកគេទំលាក់ខ្លួននៅលើគ្រែរបស់ពួកគេ ហើយដេកនៅទីនោះ ដោយយំមិនឈប់ ស្ទើរតែដូចជាពួកគេកំពុងដង្ហក់ចុងក្រោយ។ ហើយនៅពេលដែលព្រះបន្ទូលទាំងនេះបានបើកសម្ដែងដល់ពួកគេអំពីភាពជាកូនក្មេង និងភាពទន់ទាបរបស់ពួកគេ ក្រោយមក ពួកគេបានធ្លាក់ចុះដោយភាពអវិជ្ជមាន ដោយសារតែពន្លឺបានបាត់ចេញពីភ្នែករបស់ពួកគេ ហើយមិនត្អូញត្អែរអំពីខ្ញុំ ក៏មិនស្អប់ខ្ញុំដែរ ពួកគេទៅជានៅស្ងៀមទាំងស្រុង នៅក្នុងភាពអកម្មរបស់ពួកគេ ហើយដូចគ្នាដែរ ពួកគេខកខានមិនបានរៀនសូត្រ ហើយនៅតែល្ងង់ដដែល។ បន្ទាប់ពីចាកចេញពីខ្ញុំ ពួកគេបានរប៉ិលរប៉ូច និងលេងសើច ហើយសម្លេងសើចចំអករបស់ពួកគេគឺដូចជារឿង «ម្ចាស់ក្សត្រីកណ្តឹងប្រាក់» អ៊ីចឹង។ ពួកគេមានភាពផុយស្រួយ និងខ្វះសេចក្តីស្រឡាញ់ចំពោះខ្លួនឯងខ្លាំងណាស់! អ្នកទាំងអស់គ្នា ដែលជាមនុស្សបដិសេធ អ្នកជាមនុស្សដែលខ្វះនូវភាពជាមនុស្ស! អ្នកមិនដឹងពីរបៀបស្រឡាញ់ខ្លួនឯង ឬរបៀបការពារខ្លួនឯងទេ អ្នកគ្មានញ្ញាណ អ្នកមិនស្វែងរកផ្លូវពិត អ្នកមិនស្រឡាញ់ពន្លឺពិត ហើយអ្វីដែលលើសពីនេះ អ្នករាល់គ្នាក៏មិនដឹងពីរបៀបស្រឡាញ់ខ្លួនឯងដែរ។ ចំពោះការបង្រៀនដែលខ្ញុំបានប្រទានឱ្យអ្នកម្តងហើយម្តងទៀត អ្នករាល់គ្នាបានដាក់វាចោលទៅខាងក្រោយគំនិតរបស់អ្នក ថែមទាំងចាត់ទុកការបង្រៀនថាជាល្បែងលេង ដើម្បីបញ្ឆោតនូវភាពខ្ជិលច្រអូសរបស់អ្នករាល់គ្នា។ ការទាំងអស់នេះ អ្នករាល់គ្នាតែងតែចាត់ទុកថាជាពន្លឺនៃ «វត្ថុស័ក្ដិសិទ្ធ» ផ្ទាល់ខ្លួនរបស់អ្នក។ ពេលសាតាំងចោទប្រកាន់អ្នក អ្នកអធិដ្ឋាន។ នៅពេលមានភាពអវិជ្ជមាន អ្នកដេកលក់ស្កប់ស្កល់។ ពេលសប្បាយចិត្ត អ្នករត់ចុះឡើង ពេលខ្ញុំស្តីបន្ទោសអ្នក អ្នកលុតក្រាបដោយគោរព។ ហើយបន្ទាប់មក នៅពេលអ្នកចាកចេញពីព្រះវត្តមានរបស់ខ្ញុំ នោះអ្នកនឹងសើចសប្បាយចំពោះការអាក្រក់បស់អ្នក។ អ្នកមានអារម្មណ៍ថាខ្លួនឯងខ្ពស់ជាងអ្នកដទៃ ប៉ុន្តែអ្នកមិនដែលឃើញខ្លួនឯងថាជាមនុស្សដែលក្រអឺតក្រទមខ្លាំងបំផុត ហើយមានភាពក្រអឺតក្រទមដោយភាពពេញចិត្ត និងភាពឆ្មើងឆ្មៃ លើសពីពាក្យសម្ដីទៅទៀត។ តើ «សុភាពបុរសវ័យក្មេង» «សុភាពនារីវ័យក្មេង» «អ្នកមានវណ្ណៈខ្ពស់ជាបុរស» «អ្នកមានវណ្ណៈខ្ពស់ជានារី» ដែលជាអ្នកមិនរៀនសូត្រ និងនៅតែមានភាពល្ងង់ខ្លៅ តើបានចាត់ទុកព្រះបន្ទូលរបស់ខ្ញុំជាកំណប់ទ្រព្យឬ? ខ្ញុំសួរអ្នកម្តងទៀត៖ តើអ្នកបានរៀនអ្វីខ្លះពីព្រះបន្ទូលរបស់ខ្ញុំ និងពីកិច្ចការរបស់ខ្ញុំអស់រយៈពេលជាយូរមកហើយ? តើអ្នកមានជំនាញក្នុងការបោកប្រាស់ច្រើនជាងមុនឬទេ? ឬមានភាពស្មុគស្មាញកាន់តែច្រើននៅក្នុងសាច់ឈាមរបស់អ្នក? ឬការមិនគោរពជាងមុននៅក្នុងអាកប្បកិរិយារបស់អ្នកចំពោះខ្ញុំ? ខ្ញុំសូមមានបន្ទូលប្រាប់អ្នកត្រង់ចុះថា៖ ខ្ញុំបានធ្វើកិច្ចការទាំងអស់នេះ ដើម្បីឱ្យអ្នកមានភាពក្លាហានជាងមុន ដែលអ្នកពីមុនធ្លាប់មានភាពក្លាហានដូចជាសត្វកណ្តុរ។ ការភ័យញ័រដែលអ្នកមានចំពោះខ្ញុំ កាន់តែមានតិចទៅពីមួយថ្ងៃទៅមួយថ្ងៃ ដ្បិតខ្ញុំមានសេចក្ដីមេត្តាករុណាខ្លាំងពេក ហើយខ្ញុំមិនដែលដាក់ទណ្ឌកម្មលើសាច់ឈាមអ្នកដោយអំពើហិង្សានោះទេ។ ប្រហែលជាដូចដែលអ្នកឃើញហើយថា ខ្ញុំគ្រាន់តែមានព្រះបន្ទូលបែបគំរោះគំរើយប៉ុណ្ណោះ ប៉ុន្តែមានជាច្រើនករណីដែលខ្ញុំបង្ហាញដល់អ្នកនូវព្រះភក្រ្ដញញឹម ហើយខ្ញុំស្ទើរតែមិនដែលស្តីបន្ទោសអ្នក។ លើសពីនេះទៅទៀត ខ្ញុំតែងតែអត់ទោសចំពោះភាពទន់ខ្សោយរបស់អ្នកជានិច្ច ហើយវាគឺដោយសារតែការនេះហើយ ដែលអ្នកប្រព្រឹត្តនឹងខ្ញុំដូចជាពស់បានប្រព្រឹត្តនឹងអ្នកចម្ការចិត្តល្អនោះដែរ។ ខ្ញុំសូមកោតសរសើរដល់កម្រិតជំនាញដ៏ខ្លាំង និងប្រាជ្ញាវាងវៃនៅក្នុងអំណាចសង្កេតនៃពូជមនុស្ស! ខ្ញុំសូមប្រាប់សេចក្ដីពិតមួយដល់អ្នក៖ ថ្ងៃនេះ មិនថាអ្នកមានចិត្តគោរពឬអត់ វាមិនសូវសំខាន់នោះទេ។ ខ្ញុំក៏មិនខ្វល់ខ្វាយ ហើយក៏មិនបារម្ភអំពីរឿងនោះដែរ។ ប៉ុន្តែខ្ញុំក៏ត្រូវប្រាប់អ្នកពីការនេះផងដែរថា៖ អ្នកដែលជា «មនុស្សមានទេពកោសល្យ» ជាអ្នកដែលមិនបានរៀនសូត្រ ហើយនៅតែល្ងង់ នៅទីបំផុតនឹងត្រូវបានបន្ទាបចុះ ដោយការកោតសរសើរពីខ្លួនឯង និងភាពឆ្លាតវៃតិចតួចរបស់អ្នក អ្នកនឹងក្លាយទៅជាម្នាក់ដែលរងទុក្ខ ហើយត្រូវរងការវាយផ្ចាល។ ខ្ញុំនឹងមិនល្ងង់ខ្លៅទៅរួមដំណើរជាមួយអ្នក នៅពេលដែលអ្នកបន្តរងទុក្ខក្នុងនរកឡើយ ដ្បិតខ្ញុំមិនមែនជាមនុស្សដូចអ្នកទេ។ កុំភ្លេចថា អ្នកគឺជាមនុស្សដែលត្រូវបានបង្កើតឡើង ដែលត្រូវបានខ្ញុំដាក់បណ្តាសា ហើយក៏ត្រូវបានខ្ញុំបង្រៀន និងបានសង្រ្គោះផងដែរ ហើយគ្មានអ្វីនៅក្នុងខ្លួនអ្នកដែលខ្ញុំនឹងស្ទាក់ស្ទើរក្នុងការចូលរួមជាមួយនោះឡើយ។ រាល់ពេលដែលខ្ញុំធ្វើកិច្ចការរបស់ខ្ញុំ ខ្ញុំមិនដែលទទួលការរារាំងដោយមនុស្សណាម្នាក់ ព្រឹត្តិការណ៍កើតឡើង ឬវត្ថុណាមួយឡើយ។ អាកប្បកិរិយា និងទស្សនៈរបស់ខ្ញុំទាក់ទងនឹងមនុស្ស នៅតែដដែលជានិច្ច។ ជាពិសេស ខ្ញុំមិនបោះចោលអ្នកទេ ពីព្រោះអ្នកគឺជាផ្នែកបន្ថែមនៃការគ្រប់គ្រងរបស់ខ្ញុំ ហើយពិសេសលើសឆ្ងាយជាងអ្វីផ្សេងៗទៀត។ នេះគឺជាឱវាទរបស់ខ្ញុំចំពោះអ្នក៖ អ្នកត្រូវតែចងចាំគ្រប់ពេលថា អ្នកគឺគ្មានអ្វីក្រៅពីជាសត្តនិកររបស់ព្រះជាម្ចាស់នោះទេ! ទោះបីជាអ្នកអាចចែករំលែកនូវអត្ថិភាពរបស់អ្នកជាមួយខ្ញុំក៏ដោយ ក៏អ្នកគប្បីស្គាល់អត្តសញ្ញាណផ្ទាល់ខ្លួនរបស់អ្នកដែរ។ ចូរមានទស្សនៈតម្កើងខ្លួនឯងខ្ពស់ខ្លាំងពេក។ ទោះបីខ្ញុំមិនស្តីបន្ទោសអ្នក ឬដោះស្រាយជាមួយអ្នក ប៉ុន្តែនៅតែស្វាគមន៍អ្នកដោយព្រះភក្រ្ដញញឹមក៏ដោយ ក៏នេះមិនគ្រប់គ្រាន់នឹងបញ្ជាក់ថាអ្នកមានលក្ខណៈដូចខ្ញុំនោះដែរ។ អ្នកគប្បីស្គាល់ខ្លួនឯងថាជាអ្នកដែលស្វែងរកសេចក្ដីពិត មិនមែនជាសេចក្ដីពិតស្វែងរកនូវសេចក្ដីពិតនោះទេ! អ្នកត្រូវតែត្រៀមខ្លួនជានិច្ចដើម្បីផ្លាស់ប្តូរស្របតាមព្រះបន្ទូលរបស់ខ្ញុំ។ អ្នកមិនអាចគេចផុតពីការនេះបានទេ។ ខ្ញុំដាស់តឿនអ្នកឱ្យព្យាយាម និងរៀនសូត្រពីអ្វីមួយក្នុងអំឡុងពេលដ៏មានតម្លៃនេះ និងនៅពេលដែលអ្នកមានឱកាសដ៏កម្រនេះ។ កុំបំភាន់ខ្ញុំឡើយ ដ្បិតខ្ញុំមិនត្រូវការអ្នកប្រើការលួងលោមដើម្បីល្បងល និងបញ្ឆោតខ្ញុំនោះទេ។ នៅពេលដែលអ្នកស្វែងរកខ្ញុំ វាមិនមែនសម្រាប់តែប្រយោជន៍ខ្ញុំទេ ប៉ុន្តែគឺសម្រាប់អ្នកផ្ទាល់ខ្លួនទៅវិញទេ!


រាស្ដ្ររើសតាំងក្នុងប្រទេសចិន មិនអាចតំណាងឱ្យកុលសម្ព័ន្ធអ៊ីស្រាអែលបានទេ

អំបូររបស់ស្ដេចដាវីឌ គឺជាគ្រួសារមួយដែលទទួលបានសេចក្ដីសន្យា និងមរតកពីព្រះយេហូវ៉ា តាំងតែពីដើមមក។ អំបូរនេះ ដើមឡើយជាកុលសម្ព័ន្ធមួយក្នុងចំណោមកុលសម្ព័ន្ធអ៊ីស្រាអែល និងស្ថិតនៅក្នុងចំណោមមនុស្សដែលព្រះជាម្ចាស់បានជ្រើសរើស។ នៅពេលនោះ ព្រះយេហូវ៉ាបានចេញព្រះរាជក្រឹត្យមួយ សម្រាប់សាសន៍អ៊ីស្រាអែល ដែលចែងថា គ្រប់សាសន៍យូដាទាំងអស់ដែលជាពូជពង្សនៃស្ដេចដាវីឌ គឺគ្រប់គ្នាដែលកើតចេញពីពូជពង្សនេះ នឹងទទួលបានមរតករបស់ព្រះ។ ពួកគេនឹងក្លាយជាមនុស្សដែលទទួលបានមួយរយដង ជាមនុស្សដែលទទួលបានឋានៈជាពួកកូនប្រុសច្បង ហើយនៅពេលនោះ ពួកគេនឹងក្លាយជាមនុស្សដែលខ្ពង់ខ្ពស់ជាងគេនៅក្នុងចំណោមសាសន៍អ៊ីស្រាអែលទាំងអស់ ទាំងមានតួនាទីខ្ពស់ជាងគេ នៅក្នុងចំណោមពូជអំបូរទាំងអស់ក្នុងប្រទេសអ៊ីស្រាអែល ហើយពួកគេនឹងបម្រើព្រះយេហូវ៉ានៅក្នុងព្រះវិហារដោយផ្ទាល់ ដោយពាក់អាវផាយ និងមកុដជាបុព្វជិត។ ក្រោយមក ព្រះយេហូវ៉ាក៏បានហៅពួកគេថា អ្នកបម្រើដ៏ស្មោះត្រង់ និងបរិសុទ្ធ ហើយពួកគេនឹងបានទទួលការគោរពពីកុលសម្ព័ន្ធផ្សេងៗទាំងអស់របស់អ៊ីស្រាអែល។ ហេតុនេះហើយ នៅពេលនោះ ទើបពួកគេទាំងអស់គ្នាត្រូវបានគេថ្វាយគោរមងារថា អ្នកអង្គម្ចាស់ ដែលទាំងអស់នេះសុទ្ធតែជាកិច្ចការរបស់ព្រះយេហូវ៉ា នៅក្នុងយុគសម័យនៃក្រឹត្យវិន័យ។ សព្វថ្ងៃនេះ ពួកគេនៅតែធ្វើការបម្រើបែបនេះចំពោះព្រះយេហូវ៉ានៅក្នុងព្រះវិហារ ដូច្នេះហើយពួកគេគឺជាក្សត្រនានាដែលព្រះយេហូវ៉ាបានអភិសេក ជារៀងរហូត។ គ្មានអ្នកណាម្នាក់អាចដោះមកុដរបស់ពួកគេចេញនោះទេ ហើយក៏គ្មានអ្នកណាម្នាក់អាចផ្លាស់ប្តូរការបម្រើរបស់ពួកគេដែរ ព្រោះពួកគេមានដើមកំណើតជាពូជពង្សរបស់ស្ដេចដាវីឌ នេះជាអ្វីដែលព្រះយេហូវ៉ាបានប្រទានដល់ពួកគេ។ ហេតុផលដែលអ្នករាល់គ្នាមិនមានដើមកំណើតជាពូជពង្សរបស់ស្ដេចដាវីឌ គឺព្រោះអ្នករាល់គ្នាមិនមែនជាសាសន៍អ៊ីស្រាអែល ផ្ទុយទៅវិញ អ្នករាល់គ្នាជាអំបូរជាតិសាសន៍ដទៃក្រៅពីអ៊ីស្រាអែល។ ជាងនេះទៀត ធម្មជាតិរបស់អ្នករាល់គ្នា គឺមិនមែនដើម្បីថ្វាយបង្គំព្រះយេហូវ៉ានោះទេ ប៉ុន្តែប្រឆាំងនឹងទ្រង់វិញ ដូច្នេះ តាមធម្មជាតិពីកំណើត ឋានៈរបស់អ្នករាល់គ្នា ខុសគ្នាពីឋានៈនៃពូជពង្សរបស់ស្ដេចដាវីឌ ហើយអ្នកមិនមែនជាមនុស្សដែលនឹងទទួលមរតករបស់ខ្ញុំទេ ហើយអ្នករឹតតែមិនមែនជាមនុស្ស ដែលនឹងទទួលមួយរយដងនោះឡើយ។

នៅពេលនោះ អ៊ីស្រាអែលត្រូវបានបែងចែកជាច្រើនអំបូរ និងកុលសម្ព័ន្ធផ្សេងៗគ្នា ប៉ុន្តែពួកគេសុទ្ធតែជាមនុស្សដែលព្រះជាម្ចាស់បានជ្រើសរើស។ ប៉ុន្តែ អ៊ីស្រាអែលខុសពីសាសន៍ដទៃ ដោយសារប្រជាជនប្រទេសនេះ ត្រូវបានបែងចែងជាប្រភេទ តាមកុលសម្ព័ន្ធ តាមឋានៈរបស់ពួកគេនៅចំពោះព្រះភក្ត្រព្រះយេហូវ៉ា និងតាមដែនដីជាកម្មសិទ្ធិរបស់មនុស្សម្នាក់ៗ។ នៅក្នុងបណ្ដាប្រទេសផ្សេងក្រៅពីអ៊ីស្រាអែល តាមធម្មតា គ្មាននរណាអាចអះអាងថា ខ្លួនជាញាតិវង្សរបស់ហ្លួងដាវីឌ ជាអំបូរ យ៉ាកុប ឬអំបូរ ម៉ូសេបានឡើយ។ រឿងនេះនឹងផ្ទុយពីការពិត ដ្បិតតាមធម្មតា កុលសម្ព័ន្ធអ៊ីស្រាអែល មិនអាចកំណត់ជាសាសន៍នៃប្រទេសដទៃដោយខុសឆ្គងឡើយ។ មនុស្សច្រើនប្រើឈ្មោះ ដាវីឌ អ័ប្រាហាំ អេសាវ ជាដើមដោយខុសឆ្គង ឬពួកគេនិយាយថា «យើងបានទទួលព្រះជាម្ចាស់ហើយ ដូច្នេះ ពេលនេះយើងជាអំបូររបស់យ៉ាកុប»។ ការនិយាយបែបនេះ គ្មានអ្វីក្រៅពីការសន្មតឥតមូលដ្ឋាន របស់មនុស្ស ព្រោះវាមិនបានចេញមកពីព្រះយេហូវ៉ាដោយផ្ទាល់ទេ ហើយក៏មិនមែនចេញមកពីគំនិតខ្ញុំផ្ទាល់ដែរ។ វាជាការសន្មតដែលគ្មានហេតុផលរបស់មនុស្សសុទ្ធសាធ! ដូចគ្នានឹងវាគ្មិនដែលប្រឌិតរឿងនិទានអ៊ីចឹងដែរ មនុស្សគិតដោយគ្មានហេតុផលថា ខ្លួនឯងជាពូជពង្សរបស់ហ្លួងដាវីឌ ឬជាសមាជិកពូជអំបូររបស់យ៉ាកុប ហើយពួកគេថែមទាំងជឿថា ខ្លួនឯងស័ក្ដិសមនឹងធ្វើដូច្នេះទៀតផង។ តើមនុស្សមិនដឹងទេថា មនុស្សនៅក្នុងអំបូររបស់ហ្លួងដាវីឌ ត្រូវបានចាក់ប្រេងតាំងដោយព្រះយេហូវ៉ាជាយូរមកហើយ និងមិនដឹងទេថា ស្ដេចដាវីឌមិនបានអភិសេកខ្លួនឯងជាស្តេច? ប៉ុន្តែ មានមនុស្សជាច្រើន ដែលអះអាងដោយគ្មានសេចក្តីខ្មាសអៀនថា ខ្លួនជាពូជពង្សនៃអំបូររបស់ហ្លួងដាវីឌ ព្រោះមនុស្សមិនដឹងអ្វីសោះ! ការពិតគឺថា កិច្ចការរបស់អ៊ីស្រាអែល គ្មានអ្វីពាក់ព័ន្ធនឹងជាតិសាសន៍ដទៃឡើយ ព្រោះពួកគេគឺជារឿងពីរផ្សេងគ្នា មិនទាក់ទងគ្នាទាល់តែសោះ។ កិច្ចការរបស់អ៊ីស្រាអែលអាចនិយាយប្រាប់តែប្រជាជនអ៊ីស្រាអែលប៉ុណ្ណោះ ព្រោះកិច្ចការទាំងនោះ មិនទាក់ទងនឹងសាសន៍ដទៃទេ ហើយកិច្ចការដែលកំពុងត្រូវបានធ្វើនាពេលបច្ចុប្បន្ន ក្នុងចំណោមសាសន៍ដទៃក៏មិនទាក់ទងនឹងប្រជាជនអ៊ីស្រាអែលដូចគ្នា។ អ្វីដែលខ្ញុំនិយាយនាពេលនេះ កំណត់ពីអ្វីដែលបាននិយាយពីពួកសាសន៍ដទៃ ហើយកិច្ចការដែលបានធ្វើនៅអ៊ីស្រាអែល មិនអាចចាត់ទុកជា «ការគិតទុកជាមុន» អំពីកិច្ចការនៅក្នុងសាសន៍ដទៃឡើយ។ តើការនេះមិនបង្ហាញថា ព្រះជាម្ចាស់ធម្មតាពេកទេឬអី? ទាល់តែពេលដែលកិច្ចការនេះចាប់ផ្តើមផ្សាយទៅនៅក្នុងចំណោមសាសន៍ដទៃ ទើបអ្វីដែលបាននិយាយអំពីពួកគេ ឬលទ្ធផលរបស់ពួកគេ ត្រូវបានសម្តែងឱ្យឃើញ។ ដូច្នេះហើយ ដើម្បីឱ្យមនុស្សនិយាយថា «យើងគឺពូជពង្សនៃស្ដេចដាវីឌ» ឬនិយាយថា «ព្រះយេស៊ូវ គឺជាពូជពង្សនៃស្ដេចដាវីឌ» ដូចដែលពួកគេធ្លាប់បាននិយាយកាលពីមុន គឺកាន់តែល្ងីល្ងើខ្លាំងឡើង។ កិច្ចការរបស់ខ្ញុំត្រូវបានចែកជាថ្នាក់។ ខ្ញុំនឹងមិន «ហៅសត្វក្តាន់ថាជាសត្វសេះ» នោះទេ ព្រោះតាមពិត កិច្ចការនេះត្រូវបានបែងចែកស្របតាមលំដាប់លំដោយរបស់វា។


តើអ្នករាល់គ្នាមានការយល់ដឹងអ្វីខ្លះអំពីព្រះពរ?

ទោះបីជាមនុស្សដែលកើតមកនៅក្នុងយុគសម័យនេះ ត្រូវបានពុករលួយដោយសាតាំង និងអារក្សអសោចក៏ដោយ ក៏សេចក្តីពុករលួយនេះបាននាំពួកគេទៅកាន់សេចក្តីសង្រ្គោះដ៏ខ្ពស់បំផុត ជាសេចក្តីសង្រ្គោះមួយដែលធំធេងជាងភ្នំ និងវាលទំនាបរបស់ពពួកសត្វនានា និងទ្រព្យសម្បត្តិដ៏មហាសាលរបស់យ៉ូបទៅទៀត ហើយក៏ធំធេងជាងព្រះពរចេញពីការមើលឃើញព្រះយេហូវ៉ាដែលយ៉ូបបានទទួលក្រោយពេលគាត់បានជួបការល្បងលដែរ។ មានតែក្រោយពេលដែលយ៉ូបបានឆ្លងកាត់ការល្បងលនៃសេចក្តីស្លាប់ប៉ុណ្ណោះទើបគាត់បានឮព្រះយេហូវ៉ាមានបន្ទូល ហើយស្ដាប់ឮព្រះសូរសៀងរបស់ព្រះយេហូវ៉ានៅក្នុងខ្យល់កួច។ ប៉ុន្តែគាត់មិនបានមើលឃើញព្រះភ័ក្ត្ររបស់ព្រះយេហូវ៉ាឡើយ ហើយគាត់ក៏មិនបានស្គាល់និស្ស័យរបស់ទ្រង់នោះដែរ។ អ្វីដែលយ៉ូបទទួលបាន គឺគ្រាន់តែជាទ្រព្យសម្បត្តិដែលផ្ដល់ការសប្បាយដល់រូបកាយ ព្រមទាំងកូនៗដែលមានរូបឆោមដ៏ស្រស់ស្អាតបំផុតនៅក្នុងចំណោមមនុស្សទាំងអស់នៅតាមបណ្ដាក្រុងជុំវិញ ក៏ដូចជាការការពារពីពពួកទេវតានៃស្ថានសួគ៌ប៉ុណ្ណោះ។ គាត់មិនដែលបានឃើញព្រះយេហូវ៉ាឡើយ ហើយទោះបីជាគាត់ត្រូវបានហៅថាជាមនុស្សសុចរិតក៏ដោយ ក៏គាត់មិនដែលបានស្គាល់និស្ស័យរបស់ព្រះយេហូវ៉ានោះដែរ។ គេអាចនិយាយបានថា ទោះបីជាការសប្បាយខាងសម្ភារៈរបស់មនុស្សសព្វថ្ងៃមានកម្រិតតិចតួចបណ្តោះអាសន្ន ឬបរិយាកាសនៃពិភពខាងក្រៅមានភាពប្រឆាំងក៏ដោយ ក៏ខ្ញុំបង្ហាញនិស្ស័យរបស់ខ្ញុំ ជានិស្ស័យដែលខ្ញុំមិនធ្លាប់បានបើកសម្ដែងដល់មនុស្សតាំងពីបុរាណកាលមក ហើយនិស្ស័យនេះទៀតសោតតែងតែជារឿងលាក់កំបាំង ក៏ដូចជាសេចក្តីអាថ៌កំបាំងពីអតីតកាលដ៏យូរលង់ចំពោះមនុស្សដ៏ទន់ទាបបំផុតដែរ ប៉ុន្តែខ្ញុំបានប្រទានសេចក្តីសង្រ្គោះដ៏ធំបំផុតរបស់ខ្ញុំដល់មនុស្សបែបនេះ។ លើសពីនេះទៅទៀត នេះគឺជាលើកដំបូងហើយដែលខ្ញុំបានបើកសម្ដែងសេចក្តីទាំងនេះ ដ្បិតខ្ញុំមិនធ្លាប់បានធ្វើកិច្ចការបែបនេះពីមុនមកឡើយ។ ទោះបីជាអ្នករាល់គ្នាអន់ជាងយ៉ូបឆ្ងាយយ៉ាងណាក៏ដោយ ក៏អ្វីដែលអ្នករាល់គ្នាទទួលបាន និងអ្វីដែលអ្នកបានឃើញនោះ មានកម្រិតខ្ពស់លើសលប់ជាងគាត់ដែរ។ ទោះបីជាអ្នករាល់គ្នាបានឆ្លងកាត់ទុក្ខលំបាកគ្រប់ប្រភេទ ហើយបានជួបទារុណកម្មសព្វបែបយ៉ាងក៏ដោយ ក៏ទុក្ខលំបាកទាំងនោះមិនអាចប្រៀបស្មើនឹងការល្បងលរបស់យ៉ូបឡើយ។ ផ្ទុយទៅវិញ វាជាការជំនុំជម្រះ និងការវាយផ្ចាលដែលមនុស្សទទួល ដោយសារតែការបះបោររបស់គេ ដោយសារតែការប្រឆាំងរបស់គេ និងដោយសារតែនិស្ស័យដ៏សុចរិតរបស់ខ្ញុំប៉ុណ្ណោះ។ វាជាការជំនុំជម្រះ ការវាយផ្ចាល និងការដាក់បណ្ដាសាដ៏សុចរិត។ នៅក្នុងន័យមួយបែបទៀត យ៉ូបគឺជាមនុស្សសុចរិតនៅក្នុងចំណោមពួកអ៊ីស្រាអែល ដែលបានទទួលសេចក្តីស្រឡាញ់ និងសេចក្តីថ្នាក់ថ្នមដ៏អស្ចារ្យបំផុតរបស់ព្រះយេហូវ៉ា។ គាត់មិនបានប្រព្រឹត្តអំពើអាក្រក់ណាមួយ ហើយក៏មិនបានប្រឆាំងនឹងព្រះយេហូវ៉ានោះដែរ ផ្ទុយទៅវិញ គាត់បានស្មោះត្រង់យ៉ាងប្ដូរផ្ដាច់ចំពោះព្រះយេហូវ៉ា។ ដោយសារតែសេចក្តីសុចរិតរបស់គាត់ គាត់ត្រូវរងការល្បងលហើយគាត់បានឆ្លងកាត់ការល្បងលដ៏ក្ដៅខ្លាំង ដោយសារតែគាត់ជាអ្នកបម្រើដ៏ស្មោះត្រង់ម្នាក់របស់ព្រះយេហូវ៉ា។ មនុស្សសព្វថ្ងៃត្រូវទទួលការជំនុំជម្រះ និងការដាក់បណ្ដាសារបស់ខ្ញុំ ដោយសារតែសេចក្តីស្មោកគ្រោក និងសេចក្ដីទុច្ចរិតរបស់ពួកគេ។ ទោះបីជាទុក្ខវេទនារបស់ពួកគេមិនដូចជាអ្វីដែលយ៉ូបបានឆ្លងកាត់ នៅពេលដែលគាត់បានបាត់បង់ហ្វូងសត្វ ទ្រព្យសម្បត្តិ អ្នកបម្រើ កូនៗ ព្រមទាំងមនុស្សជាទីស្រឡាញ់ទាំងអស់របស់គាត់ក៏ដោយ ក៏អ្វីដែលពួកគេរងទុក្ខនេះគឺជាការបន្សុទ្ធ និងការដុតដ៏ក្ដៅខ្លាំងដែរ។ ហើយអ្វីដែលធ្វើឱ្យវាកាន់តែធ្ងន់ធ្ងរជាងអ្វីដែលយ៉ូបបានជួបទៀតនោះគឺថា ការល្បងលបែបនេះមិនត្រូវបានបន្ធូរបន្ថយ ឬដកចេញ ដោយសារតែមនុស្សមានភាព ទន់ខ្សោយនោះឡើយ។ ផ្ទុយទៅវិញ ការល្បងលទាំងនេះនៅស្ថិតស្ថេរជានិច្ច ហើយបន្តមានរហូតដល់ថ្ងៃចុងក្រោយនៃជីវិតរបស់មនុស្ស។ នេះគឺជាការដាក់ទោស ការជំនុំជម្រះ និងការដាក់បណ្ដាសា ដែលកំពុងតែឆេះយ៉ាងឥតសំចៃ ហើយលើសពីនេះទៀតគឺថា វាជា «កេរមរតក» ស្របច្បាប់របស់មនុស្សជាតិ។ វាជាអ្វីដែលមនុស្សសមនឹងទទួល ហើយវាជាកន្លែងមួយ ដើម្បីបង្ហាញចេញនូវនិស្ស័យដ៏សុចរិតរបស់ខ្ញុំ។ នេះជាការពិតមួយដែលអ្នកត្រូវដឹង។ ទោះបីជាយ៉ាងណាក៏ដោយ អ្វីដែលមនុស្សបានទទួលយ៉ាងច្រើនសន្ធឹកសន្ធាប់នោះ មានកម្រិតខ្ពស់ជាងទុក្ខលំបាកដែលពួកគេត្រូវរងទុក្ខនាពេលសព្វថ្ងៃទៅទៀត។ ទុក្ខលំបាកដែលអ្នករាល់គ្នាត្រូវរងទុក្ខ គឺគ្រាន់តែជាឧបសគ្គមួយដែលកើតចេញពីភាពល្ងង់ខ្លៅរបស់អ្នកប៉ុណ្ណោះ ខណៈពេលដែលអ្វីដែលអ្នករាល់គ្នាទទួលបាននោះគឺមានចំនួនមួយរយដងច្រើនជាងទុក្ខលំបាករបស់អ្នករាល់គ្នាទៅទៀត។ បើស្របតាមក្រឹត្យវិន័យរបស់អ៊ីស្រាអែលនៅក្នុងសញ្ញាចាស់ អស់អ្នកដែលប្រឆាំងនឹងខ្ញុំ អស់អ្នកដែលជំនុំជម្រះខ្ញុំដោយចំហនិងអស់អ្នកដែលមិនដើរតាមផ្លូវរបស់ខ្ញុំ ហើយបែរជាហ៊ានថ្វាយយញ្ញបូជាមិនពិសិដ្ឋដល់ខ្ញុំ អ្នកនោះនឹងប្រាកដជាត្រូវវិនាសដោយភ្លើងនៅក្នុងព្រះវិហារ ឬត្រូវបានពួកអ្នករើសតាំងមួយចំនួនគប់ដុំថ្មសម្លាប់មិនខាន ហើយសូម្បីតែពូជអំបូរ ព្រមទាំងសាច់ញាតិផ្ទាល់ផ្សេងទៀតរបស់ពួកគេក៏នឹងត្រូវរងបណ្ដាសារបស់ខ្ញុំដែរ។ នៅជីវិតខាងមុខពួកគេនឹងមិនមានសេរីភាពឡើយ ប៉ុន្តែពួកគេនឹងក្លាយជាទាសកររបស់ទាសករខ្ញុំ ហើយខ្ញុំនឹងនិរទេសពួកគេឱ្យចូលទៅក្នុងចំណោមសាសន៍ដទៃ ហើយពួកគេនឹងមិនអាចវិលត្រលប់ទៅកាន់ទឹកដីកំណើតរបស់ពួកគេវិញបានឡើយ។ ដោយអាស្រ័យលើទង្វើ និងឥរិយាបថរបស់ពួកគេ ទុក្ខលំបាកដែលមនុស្សសព្វថ្ងៃជួបប្រទះនេះនៅមិនទាន់ស្មើនឹងទារុណកម្មដ៏ធ្ងន់ធ្ងរ ដែលពួកអ៊ីស្រាអែលបានជួបនោះឡើយ។ ការនិយាយថា អ្វីដែលអ្នករាល់គ្នាកំពុងតែរងទុក្ខនាពេលសព្វថ្ងៃគឺជាកម្មពៀរ នេះមិនមែនជារឿងដែលគ្មានហេតុផលនោះឡើយ ដ្បិតអ្នករាល់គ្នាពិតជាបានឆ្លងកាត់បន្ទាត់ហាមប្រាមមែន។ ប្រសិនបើអ្នករាល់គ្នាបានស្ថិតនៅក្នុងស្រុកអ៊ីស្រាអែល នោះអ្នករាល់គ្នានឹងបានក្លាយជាមនុស្សបាបដ៏អស់កល្បជានិច្ចមិនខាន ហើយអ្នកនឹងត្រូវបានពួកអ៊ីស្រាអែលហែកច្រៀកជាបំណែកៗ និងត្រូវបានឆេះដោយភ្លើងពីស្ថានសួគ៌នៅក្នុងព្រះវិហាររបស់ព្រះយេហូវ៉ាតាំងពីយូរណាស់មកហើយ។ តើសព្វថ្ងៃនេះអ្នករាល់គ្នាទទួលបានអ្វីខ្លះទៅ? តើអ្នករាល់គ្នាបានទទួលអ្វីខ្លះ ហើយអ្នករាល់គ្នាបានរីករាយនឹងអ្វីខ្លះទៅ? ខ្ញុំបានបើកសម្ដែងអំពីនិស្ស័យដ៏សុចរិតរបស់ខ្ញុំនៅក្នុងអ្នក ប៉ុន្តែអ្វីដែលសំខាន់បំផុតនោះគឺថា ខ្ញុំបានបើកសម្ដែងព្រះទ័យអត់ធ្មត់របស់ខ្ញុំសម្រាប់ការប្រោសលោះមនុស្សជាតិ។ គេអាចនិយាយបានថា កិច្ចការដែលខ្ញុំបានធ្វើនៅក្នុងអ្នករាល់គ្នាគឺជាកិច្ចការនៃការអត់ធ្មត់ ហើយកិច្ចការនេះត្រូវបានធ្វើឡើងសម្រាប់ជាប្រយោជន៍ដល់ការគ្រប់គ្រងរបស់ខ្ញុំ ហើយជាងនេះទៅទៀត វាត្រូវបានធ្វើឡើងសម្រាប់ជាប្រយោជន៍ដល់សេចក្តីរីករាយរបស់មនុស្សជាតិ។

ទោះបីជាយ៉ូបបានឆ្លងកាត់ការល្បងលរបស់ព្រះយេហូវ៉ាក៏ដោយ ក៏គាត់គ្រាន់តែជាមនុស្សសុចរិតម្នាក់ដែលបានថ្វាយបង្គំព្រះយេហូវ៉ាប៉ុណ្ណោះ។ ទោះបីកំពុងតែឆ្លងកាត់ការល្បងលទាំងនោះក៏ដោយ ក៏គាត់មិនបានរអ៊ូរទាំអំពីព្រះយេហូវ៉ាដែរ ហើយគាត់បានឱ្យតម្លៃយ៉ាងខ្លាំងទៅលើជំនួបរបស់គាត់ជាមួយទ្រង់។ មនុស្សសព្វថ្ងៃមិនគ្រាន់តែមិនសាទរចំពោះព្រះវត្តមានរបស់ព្រះយេហូវ៉ាប៉ុណ្ណោះទេ ប៉ុន្តែពួកគេថែមទាំងបដិសេធ ស្អប់ខ្ពើម រអ៊ូរទាំ និងសើចចំអកចំពោះការលេចមករបស់ទ្រង់ទៀងផង។ តើអ្នករាល់គ្នាមិនទទួលបានច្រើនទេឬ? តើទុក្ខលំបាករបស់អ្នករាល់គ្នាពិតជាធំធេងខ្លាំងមែនឬ? តើអ្នករាល់គ្នាមិនមានសំណាងជាងនាងម៉ារា និងយ៉ាកុបទេឬ? តើការប្រឆាំងរបស់អ្នករាល់គ្នាពិតជាតិចតូចមែនឬ? តើវាអាចដោយសារតែអ្វីដែលខ្ញុំបានទាមទារពីអ្នករាល់គ្នា និងអ្វីដែលខ្ញុំបានសុំពីអ្នកនោះ វាធំខ្លាំងពេក និងច្រើនពេកឬ? សេចក្តីក្រោធរបស់ខ្ញុំត្រូវបានធ្លាក់ទៅលើពួកអ៊ីស្រាអែលដែលបានប្រឆាំងនឹងខ្ញុំប៉ុណ្ណោះ មិនមែនធ្លាក់ទៅលើអ្នករាល់គ្នាដោយផ្ទាល់ឡើយ ហើយអ្វីដែលអ្នករាល់គ្នាទទួលបាន គ្រាន់តែជាការជំនុំជម្រះដ៏ឃោរឃៅ និងការបើកសម្ដែងរបស់ខ្ញុំ ក៏ដូចជាការបន្សុទ្ធដ៏ក្ដៅខ្លាំងឥតឈប់ឈរប៉ុណ្ណោះ។ ទោះបីជាបែបនេះក៏ដោយ ក៏មនុស្សនៅតែបន្តប្រឆាំង និងបដិសេធខ្ញុំដដែល ហើយពួកគេធ្វើឡើងដោយគ្មានការចុះចូលសូម្បីតែបន្ដិច។ មានមនុស្សមួយចំនួនទៀតដែលចង់នៅឱ្យឆ្ងាយពីខ្ញុំ និងបដិសេធខ្ញុំ ហើយមនុស្សបែបនេះគ្មានអ្វីប្រសើរជាងបក្សពួករបស់កូរេនិងដាថាន ដែលបានប្រឆាំងនឹងម៉ូសេឡើយ។ ដួងចិត្តរបស់មនុស្សបានរឹងចចេសហើយធម្មជាតិរបស់ពួកគេជាមនុស្សក្បាលរឹង។ ពួកគេមិនដែលផ្លាស់ប្ដូរចរិតចាស់របស់ពួកគេឡើយ។ ខ្ញុំមានបន្ទូលថា ពួកគេត្រូវបានបកអាក្រាតយ៉ាងច្បាស់ក្រឡែត គឺដូចជាស្ត្រីពេស្យាដែលលក់ខ្លួននៅពេលថ្ងៃ ហើយព្រះបន្ទូលរបស់ខ្ញុំមិនពិរោះស្ដាប់ឡើយ រហូតដល់ថ្នាក់ធ្វើឱ្យពួកគេ «សង្កៀរត្រចៀក» ដើម្បីលាតត្រដាងពីធម្មជាតិរបស់មនុស្ស ប៉ុន្តែពួកគេគ្រាន់តែងក់ក្បាល សម្រក់ទឹកភ្នែកពីរបីតំណក់ ហើយបង្ខំចិត្តឱ្យមានអារម្មណ៍សោកសៅតែបន្ដិចប៉ុណ្ណោះ។ នៅពេលដែលវេលានេះបានកន្លងផុតទៅ ពួកគេក៏មានចរិតកាចសាហាវដូចស្ដេចសត្វព្រៃនៅតាមតំបន់ភ្នំវិញ ហើយពួកគេគ្មានការយល់ដឹងសូម្បីតែបន្តិចសោះឡើយ។ តើមនុស្សដែលមាននិស្ស័យបែបនេះអាចដឹងយ៉ាងដូចម្ដេចទៅថា ពួកគេមានសំណាងជាងយ៉ូបមួយរយដងនោះ? តើពួកគេអាចទទួលស្គាល់យ៉ាងដូចម្ដេចទៅថា អ្វីដែលពួកគេរីករាយនោះគឺជាព្រះពរដែលកម្រនឹងបានឃើញនៅក្នុងយុគសម័យទាំងអស់ និងថាគ្មាននរណាម្នាក់ធ្លាប់បានរីករាយពីមុនមក? តើត្រូវធ្វើដោយរបៀបណាទៅ ដើម្បីឱ្យមនសិការរបស់មនុស្សអាចស្គាល់ពីព្រះពរបែបនេះ ជាព្រះពរដែលមានផ្ទុកនូវការដាក់ទោស? បើនិយាយឱ្យចំទៅ អ្វីគ្រប់យ៉ាងដែលខ្ញុំទាមទារពីអ្នករាល់គ្នា គឺដើម្បីឱ្យអ្នករាល់គ្នាអាចក្លាយជាមនុស្សគំរូសម្រាប់កិច្ចការរបស់ខ្ញុំ ក្លាយជាស្មរបន្ទាល់សម្រាប់និស្ស័យទាំងស្រុងរបស់ខ្ញុំ និងសម្រាប់គ្រប់ទាំងទង្វើរបស់ខ្ញុំ ព្រមទាំងដើម្បីឱ្យអ្នករាល់គ្នាអាចត្រូវបានរួចខ្លួនពីការធ្វើបាបរបស់សាតាំង។ ប៉ុន្តែ មនុស្សតែងតែស្អប់ខ្ពើមកិច្ចការរបស់ខ្ញុំ ហើយមានបំណងប្រឆាំងនឹងកិច្ចការនេះជានិច្ច។ តើមនុស្សបែបនេះអាចមិនពន្យុះឱ្យខ្ញុំប្រើក្រឹត្យវិន័យរបស់អ៊ីស្រាអែល ហើយទម្លាក់សេចក្តីក្រោធដែលខ្ញុំបានបញ្ចេញទៅលើអ៊ីស្រាអែល ទៅលើពួកគេយ៉ាងម៉េចកើតទៅ? ទោះបីជាមានមនុស្សជាច្រើននៅក្នុងចំណោមអ្នករាល់គ្នា ដែល «ស្ដាប់បង្គាប់ និងចុះចូល» ចំពោះខ្ញុំក៏ដោយ ក៏នៅមានមនុស្សជាច្រើនទៀតដែលដូចជាបក្សពួកកូរេដែរ។ នៅពេលដែលខ្ញុំបានទទួលសិរីល្អដ៏ពេញលេញរបស់ខ្ញុំរួចហើយ នោះខ្ញុំនឹងប្រើភ្លើងពីស្ថានសួគ៌ ដើម្បីដុតបំផ្លាញពួកគេឱ្យក្លាយជាផេះមិនខាន។ អ្នករាល់គ្នាគួរតែដឹងថា ខ្ញុំនឹងលែងវាយផ្ចាលមនុស្សដោយព្រះបន្ទូលខ្ញុំទៀតហើយ។ ផ្ទុយទៅវិញ មុនពេលធ្វើកិច្ចការរបស់អ៊ីស្រាអែល ខ្ញុំនឹងដុតរំលាយទាំងស្រុងនូវ «បក្សពួកកូរេ» ដែលប្រឆាំងនឹងខ្ញុំ ព្រមទាំងមនុស្សដែលខ្ញុំបានផាត់ចោលតាំងពីយូរលង់ណាស់មកហើយ។ មនុស្សជាតិនឹងលែងមានឱកាស ដើម្បីរីករាយនឹងខ្ញុំទៀតហើយ។ ផ្ទុយទៅវិញ គ្រប់យ៉ាងដែលពួកគេមើលឃើញនឹងក្លាយជាសេចក្តីក្រោធរបស់ខ្ញុំ និងអណ្តាតភ្លើងដែលធ្លាក់ពីស្ថានសួគ៌។ ខ្ញុំនឹងបើកសម្ដែងលទ្ធផលផ្សេងៗរបស់មនុស្សគ្រប់ប្រភេទ ហើយខ្ញុំនឹងបែងចែកពួកគេទាំងអស់ទៅតាមផ្នែក។ ខ្ញុំនឹងកត់ត្រាទុកគ្រប់ទាំងទង្វើបះបោររបស់ពួកគេ ហើយបន្ទាប់មក បង្ហើយកិច្ចការរបស់ខ្ញុំ ដូច្នេះ លទ្ធផលរបស់មនុស្សនឹងត្រូវបានកំណត់ទុកដោយផ្អែកលើសេចក្តីសម្រេចរបស់ខ្ញុំ ក្នុងពេលដែលពួកគេរស់នៅលើផែនដី ក៏ដូចជាតាមរយៈអាកប្បកិរិយារបស់ពួកគេដែលមានចំពោះខ្ញុំដែរ។ នៅពេលដែលគ្រានោះមកដល់ វានឹងគ្មានអ្វីមួយអាចផ្លាស់ប្ដូរលទ្ធផលរបស់ពួកគេបានឡើយ។ ចូរឱ្យមនុស្សបើកសម្ដែងពីលទ្ធផលរបស់ពួកគេផ្ទាល់ទៅចុះ! បន្ទាប់មក ខ្ញុំនឹងថ្វាយលទ្ធផលរបស់មនុស្សដល់ព្រះវរបិតាដែលគង់នៅស្ថានសួគ៌។


តើអ្នកមានការយល់ដឹងយ៉ាងដូចម្ដេចអំពីព្រះជាម្ចាស់?

មនុស្សបានជឿលើព្រះជាម្ចាស់យូរឆ្នាំមកហើយ ប៉ុន្តែ មនុស្សភាគច្រើនមិនយល់អំពីអត្ថន័យនៃពាក្យថា «ព្រះជាម្ចាស់» ឡើយ ហើយគ្រាន់តែដើរតាមទ្រង់ទាំងវង្វេងវង្វាន់ប៉ុណ្ណោះ។ ពួកគេមិនដឹងថា អ្វីជាមូលហេតុដែលនាំឱ្យមនុស្សត្រូវជឿលើព្រះជាម្ចាស់ ឬដឹងថាព្រះជាម្ចាស់ជាអ្វីឡើយ។ ប្រសិនបើមនុស្សគ្រាន់តែចេះជឿ និងចេះដើរតាមព្រះជាម្ចាស់ ប៉ុន្តែមិនដឹងថាព្រះជាម្ចាស់ជាអ្វី ហើយប្រសិនបើពួកគេមិនទាំងស្គាល់ព្រះជាម្ចាស់ផង នោះតើវាមិនមែនជារឿងកំប្លែងពេកទេឬអី? មកដល់ពេលនេះទៅហើយ ទោះបីជាមនុស្សបានឃើញសេចក្តីលាក់កំបាំងជាច្រើននៃស្ថានសួគ៌ដោយផ្ទាល់ភ្នែក ហើយបានឮអំពីចំណេះដ៏ជ្រាលជ្រៅ ដែលមនុស្សមិនធ្លាប់បានយល់ពីមុនក៏ដោយ ក៏ពួកគេនៅមិនស្គាល់សេចក្តីជាច្រើននៅក្នុងសេចក្តីពិតដ៏សាមញ្ញបំផុត ដែលមនុស្សកាលពីមុនមិនធ្លាប់គិតស្រមៃ។ អ្នកខ្លះអាចនិយាយថា «យើងបានជឿលើព្រះជាម្ចាស់ជាច្រើនឆ្នាំមកហើយ។ ម្ដេចបានជាយើងមិនដឹងថា ព្រះជាម្ចាស់គឺជាអ្វី? តើសំណួរនេះមិនមើលងាយយើងពេកទេឬអី?» ប៉ុន្តែ តាមការពិត សព្វថ្ងៃនេះទោះបីមនុស្សដើរតាមខ្ញុំក៏ដោយ ក៏ពួកគេមិនដឹងអំពីកិច្ចការរបស់ខ្ញុំនាពេលសព្វថ្ងៃទាល់តែសោះ ហើយសូម្បីតែសំណួរដ៏សាមញ្ញ និងងាយស្រួលបំផុត ក៏គេមិនយល់ផង ចុះទម្រាំតែសំណួរស្មុគស្មាញខ្លាំងអំពីព្រះជាម្ចាស់ នោះគេកាន់តែមិនអាចយល់ទៀតហើយ។ ចូរដឹងថា សំណួរដែលអ្នកមិនខ្វល់ និងមិនស្គាល់ គឺជាសំណួរសំខាន់បំផុតសម្រាប់ឱ្យអ្នកយល់ ព្រោះថាអ្នកចេះតែដើរតាមបណ្ដាជន ដោយមិនយកចិត្តទុកដាក់ និងមិនខ្វល់ខ្វាយចំពោះអ្វីដែលអ្នកគួរតែបំពាក់បំប៉នខ្លួននោះឡើយ។ តើអ្នកពិតជាដឹងអំពីហេតុផលដែលអ្នកគួរតែមានសេចក្តីជំនឿលើព្រះជាម្ចាស់ដែរឬទេ? តើអ្នកពិតជាស្គាល់អ្វីជាព្រះជាម្ចាស់ដែរឬទេ? តើអ្នកពិតជាស្គាល់អ្វីជាមនុស្សដែរឬទេ? ក្នុងនាមជាមនុស្សម្នាក់ដែលមានសេចក្តីជំនឿលើព្រះជាម្ចាស់ ប្រសិនបើអ្នកមិនយល់សំណួរទាំងនេះផង តើអ្នកមិនបាត់បង់សេចក្តីថ្លៃថ្នូរក្នុងនាមជាអ្នកជឿលើព្រះជាម្ចាស់ទេឬអី? កិច្ចការរបស់ខ្ញុំថ្ងៃនេះគឺ៖ ដើម្បីឱ្យមនុស្សយល់អំពីសារជាតិពិតរបស់គេ យល់គ្រប់កិច្ចការទាំងអស់ដែលខ្ញុំធ្វើ និងស្គាល់ព្រះភក្ត្រពិតរបស់ព្រះជាម្ចាស់។ នេះជាការបិទបញ្ចប់ផែនការគ្រប់គ្រងរបស់ខ្ញុំ ជាដំណាក់កាលចុងក្រោយនៃកិច្ចការរបស់ខ្ញុំ។ ហេតុនេះបានជាខ្ញុំកំពុងតែប្រាប់អ្នករាល់គ្នាទុកជាមុនអំពីគ្រប់ទាំងសេចក្តីលាក់កំបាំងនៃជីវិត ដើម្បីឱ្យអ្នករាល់គ្នាអាចទទួលយកសេចក្តីទាំងនេះពីខ្ញុំ។ ដោយសារនេះជាកិច្ចការនៃយុគសម័យចុងក្រោយ ដូច្នេះ ខ្ញុំត្រូវតែប្រាប់អ្នករាល់គ្នានូវគ្រប់ទាំងការពិតអំពីជីវិត ដែលអ្នករាល់គ្នាមិនធ្លាប់បានទទួលយកពីមុនមក ទោះបីជាអ្នករាល់គ្នាគ្មានសមត្ថភាពយល់ដឹង ឬទ្រាំទ្រសេចក្តីទាំងនោះ ដោយសារតែសេចក្តីខ្វះចន្លោះ និងកង្វះគុណសម្បត្តិច្រើនពេកក៏ដោយ។ ខ្ញុំនឹងបញ្ចប់កិច្ចការរបស់ខ្ញុំ។ ខ្ញុំនឹងសម្រេចកិច្ចការដែលខ្ញុំគួរតែធ្វើ ហើយប្រាប់អ្នករាល់គ្នានូវអស់ទាំងសេចក្តីដែលខ្ញុំបានដាក់បញ្ជាបេសកកម្មដល់អ្នករាល់គ្នា ដើម្បីកុំឱ្យអ្នករាល់គ្នាឃ្លាតចេញ ហើយធ្លាក់ទៅក្នុងផែនការរបស់មេកំណាច ពេលដែលសេចក្តីងងឹតចុះមក។ មានផ្លូវជាច្រើនដែលអ្នកមិនយល់ មានរឿងជាច្រើនដែលអ្នកមិនដឹង។ អ្នករាល់គ្នាពិតជាល្ងង់ខ្លៅពេកហើយ។ ខ្ញុំស្គាល់យ៉ាងច្បាស់អំពីនិស្ស័យ និងសេចក្តីខ្វះចន្លោះរបស់អ្នករាល់គ្នា។ ដូច្នេះ ទោះបីមានពាក្យពេចន៍ជាច្រើន ដែលអ្នករាល់គ្នាមិនអាចយល់ដឹងបាន ក៏ខ្ញុំនៅតែព្រមប្រាប់អ្នករាល់គ្នាអំពីសេចក្តីពិតទាំងអស់ដែលអ្នកមិនធ្លាប់បានទទួលយកពីមុនមកនេះ ដោយសារតែខ្ញុំចេះតែបារម្ភក្រែងអ្នករាល់គ្នាមិនអាចឈររឹងមាំក្នុងការដែលអ្នករាល់គ្នាធ្វើបន្ទាល់ពីខ្ញុំ តាមគោលជំហររបស់អ្នករាល់គ្នានាពេលបច្ចុប្បន្ន។ ខ្ញុំគិតបែបនេះមិនមែនមានន័យថា អ្នករាល់គ្នាអន់នោះឡើយ ប៉ុន្តែអ្នករាល់គ្នាជាសត្វសាហាវដែលមិនទាន់បានឆ្លងកាត់បង្ហាត់បន្សាំងរបស់ខ្ញុំជាផ្លូវការនៅឡើយ ហើយខ្ញុំពិតជាមិនអាចមើលឃើញទំហំសិរីល្អ ដែលមាននៅខាងក្នុងអ្នករាល់គ្នាឡើយ។ ទោះបីខ្ញុំខំចំណាយកម្លាំងច្រើនប៉ុនណាលើអ្នករាល់គ្នា ក៏ធាតុវិជ្ជមាននៅខាងក្នុងអ្នករាល់គ្នាហាក់ដូចជាគ្មានលេចឡើងសោះឡើយ ចំណែកឯធាតុអវិជ្ជមានវិញ បែរជាមានតិចតួច និងទុកសម្រាប់យកមកធ្វើជាបន្ទាល់ ដើម្បីនាំសេចក្តីអាម៉ាស់មកឱ្យសាតាំងតែប៉ុណ្ណោះ។ ចំណែកឯអ្វីៗផ្សេងទៀតនៅក្នុងអ្នក គឺជាថ្នាំបំពុលរបស់សាតាំង។ អ្នករាល់គ្នាមើលមកខ្ញុំ ដូចជាអ្នកមិនអាចទទួលបានសេចក្តីសង្រ្គោះអ៊ីចឹង។ ដោយសារតែបែបនេះ ខ្ញុំសម្លឹងមើលសម្ដីសំដៅ និងឫកពាផ្សេងៗរបស់អ្នករាល់គ្នា ហើយទីបំផុត ខ្ញុំក៏ដឹងអំពីកម្ពស់ពិតរបស់អ្នករាល់គ្នា។ នេះជាហេតុផលដែលខ្ញុំតែងតែគិតខ្វល់អំពីអ្នករាល់គ្នាថា៖ បើទុកឱ្យមនុស្សរស់នៅដោយខ្លួនឯង តើជីវិតពួកគេនឹងរស់នៅបានប្រសើរជាងនេះ ឬក៏ដូចគ្នានឹងជីវិតរបស់គេសព្វថ្ងៃ? តើនិស្ស័យជាកូនក្មេងរបស់អ្នករាល់គ្នា មិនធ្វើឱ្យអ្នករសាប់រសល់ទេឬអី? តើអ្នករាល់គ្នាពិតជាអាចធ្វើដូចរាស្ត្ររើសតាំងនៃសាសន៍អ៊ីស្រាអែលដែលស្មោះចំពោះខ្ញុំ គឺចំពោះខ្ញុំតែម្នាក់ជារៀងរហូតបានដែរឬទេ? អ្វីដែលស្ដែងចេញនៅក្នុងអ្នករាល់គ្នា មិនមែនជាបំណងប៉ងចង់ធ្វើអាក្រក់របស់ក្មេង ដែលនៅឆ្ងាយពីឪពុកម្ដាយរបស់គេឡើយ ប៉ុន្តែជាចរិតតិរច្ឆានដែលផុសចេញពីសត្វសាហាវ ដែលនៅឆ្ងាយពីរំពាត់របស់ម្ចាស់វា។ អ្នករាល់គ្នាគួរតែស្គាល់និស្ស័យខ្លួនឯង ជាសេចក្តីកម្សោយដែលអ្នករាល់គ្នាមានដូចគ្នា វាជាជំងឺទូទៅមួយដែលអ្នករាល់គ្នាមានគ្រប់គ្នា។ ដូច្នេះ ពាក្យដាស់តឿនរបស់ខ្ញុំសម្រាប់អ្នករាល់គ្នានៅថ្ងៃនេះគឺ ចូរឈរមាំក្នុងបន្ទាល់ ដែលអ្នករាល់គ្នាធ្វើសម្រាប់ខ្ញុំ។ ទោះស្ថិតក្រោមកាលៈទេសៈណាក៏ដោយ មិនត្រូវបណ្ដោយឱ្យជំងឺចាស់ផ្ទុះឡើងម្ដងទៀតឡើយ។ ការធ្វើបន្ទាល់ គឺជាកិច្ចការដ៏សំខាន់បំផុត ព្រោះវាជាបេះដូងនៃកិច្ចការរបស់ខ្ញុំ។ អ្នករាល់គ្នាគួរតែទទួលយកពាក្យរបស់ខ្ញុំ ដូចជានាងម៉ារាបានទទួលយកការបើកសម្ដែងរបស់ព្រះយេហូវ៉ា ដែលបានយាងមករកនាងនៅក្នុងសុបិន៖ ទាំងជឿ ហើយបន្ទាប់មកក៏ចុះចូល។ នេះហើយជាគុណសម្បត្តិរបស់ស្រីក្រមុំម្នាក់នេះ។ ដ្បិតអ្នករាល់គ្នាជាមនុស្សដែលឮពាក្យរបស់ខ្ញុំច្រើនជាងគេ ជាមនុស្សដែលទទួលព្រះពរពីខ្ញុំច្រើនជាងគេ។ ខ្ញុំបានប្រទានទ្រព្យសម្បត្តិដ៏មានតម្លៃទាំងអស់របស់ខ្ញុំដល់អ្នករាល់គ្នា ខ្ញុំបានប្រទានអ្វីៗគ្រប់យ៉ាងដល់អ្នករាល់គ្នា ប៉ុន្តែអ្នករាល់គ្នាមានស្ថានភាពខុសគ្នាស្រឡះពីប្រជាជនអ៊ីស្រាអែល គឺខុសគ្នាដូចមេឃ និងដីតែម្ដង។ ប៉ុន្តែ ប្រសិនបើធៀបនឹងពួកគេ អ្នករាល់គ្នាបានទទួលច្រើនជាងពួកគេឆ្ងាយណាស់។ ខណៈដែលពួកគេរង់ចាំការលេចមករបស់ខ្ញុំយ៉ាងអន្ទះសាអំពីអ្នករាល់គ្នាចំណាយជីវិតជាមួយខ្ញុំយ៉ាងរីករាយ ទាំងមានចំណែកទទួលសេចក្ដីសប្បុរសរបស់ខ្ញុំផង។ ផ្អែកលើភាពខុសគ្នានេះ តើអ្វីទៅដែលផ្ដល់ឱ្យអ្នករាល់គ្នាមានសិទ្ធិយំយែក និងទាស់ទែងជាមួយខ្ញុំ ហើយទាមទារឱ្យខ្ញុំចែកទ្រព្យសម្បត្តិរបស់ខ្ញុំជាមួយអ្នករាល់គ្នាដូច្នេះ? តើអ្នករាល់គ្នាមិនបានទទួលច្រើនហើយទេឬអី? ខ្ញុំបានប្រទានដល់អ្នករាល់គ្នាច្រើនណាស់ ប៉ុន្តែអ្វីដែលអ្នករាល់គ្នាតបស្នងមកខ្ញុំវិញ គឺជាភាពសោកសៅយ៉ាងវេទនាចិត្ត និងសេចក្តីថប់បារម្ភ សេចក្តីខកចិត្ត និងសេចក្តីទោមនស្សដែលមិនអាចទប់បាន។ អ្នករាល់គ្នាគួរឱ្យស្អប់ណាស់ ប៉ុន្តែអ្នកក៏គួរឱ្យអាណិតដែរ ដូច្នេះ ខ្ញុំគ្មានជម្រើសណាផ្សេង ក្រៅពីលេបយកសេចក្តីខកចិត្តទាំងប៉ុន្មានរបស់ខ្ញុំ ហើយពោលពាក្យជំទាស់របស់ខ្ញុំដាក់អ្នករាល់គ្នាម្ដងហើយម្ដងទៀតឡើយ។ សម្រាប់កិច្ចការជាងរាប់ពាន់ឆ្នាំមកនេះ ខ្ញុំមិនធ្លាប់ប្រកែកជាមួយមនុស្សលោកឡើយ ដោយសារតែខ្ញុំបានរកឃើញថា ក្នុងដំណើរវិវឌ្ឍន៍របស់មនុស្សជាតិតាំងពីដើមមកទល់ពេលនេះ គឺមានតែ «សេចក្តីបញ្ឆោត» នៅក្នុងចំណោមអ្នករាល់គ្នាទេ ដែលបានក្លាយជាចរិតដ៏ពេញនិយមបំផុត ប្រៀបបាននឹងកេរមត៌កដ៏មានតម្លៃ ដែលបុព្វបុរសដ៏ល្បីល្បាញនាសម័យបុរាណបានបន្សល់ទុកដល់អ្នករាល់គ្នា។ ខ្ញុំពិតជាស្អប់មនុស្សដែលមានចរិតអន់ជាងសត្វទាំងនោះណាស់។ អ្នករាល់គ្នាដូចជាគ្មានមនសិការសោះ! ចរិតរបស់អ្នករាល់គ្នា អន់ខ្លាំងណាស់! ឯដួងចិត្តរបស់អ្នករាល់គ្នារឹងដូចដុំថ្ម! ប្រសិនបើខ្ញុំយកពាក្យនេះទៅប្រើ និងយកកិច្ចការទាំងនេះទៅធ្វើចំពោះពួកអ៊ីស្រាអែលវិញ នោះខ្ញុំនឹងទទួលបានសិរីល្អជាយូរឆ្នាំមកហើយ។ ប៉ុន្តែ នៅក្នុងចំណោមអ្នករាល់គ្នា គឺមិនអាចទៅរួចឡើយ នៅក្នុងចំណោមអ្នករាល់គ្នា មានតែការព្រងើយកន្តើយដ៏ព្រៃផ្សៃ ចរិតរើសអើង និងលេសដោះសារបស់អ្នករាល់គ្នាតែប៉ុណ្ណោះ។ អ្នករាល់គ្នាគ្មានចិត្តមេត្តា និងគ្មានបានការទាល់តែសោះ!

អ្នករាល់គ្នាគួរតែដាក់ចិត្តកាយទាំងអស់របស់អ្នកចំពោះកិច្ចការរបស់ខ្ញុំ។ អ្នកគួរតែធ្វើកិច្ចការណាដែលផ្ដល់ជាប្រយោជន៍ដល់ខ្ញុំ។ ខ្ញុំព្រមពន្យល់ដល់អ្នករាល់គ្នានូវអ្វីគ្រប់យ៉ាងដែលអ្នកមិនយល់ ដើម្បីឱ្យអ្នករាល់គ្នា អាចទទួលបានពីខ្ញុំនូវអ្វីៗដែលអ្នករាល់គ្នាខ្វះ។ ទោះបីសេចក្តីកម្សោយរបស់អ្នករាល់គ្នាមានច្រើនរាប់មិនអស់ក៏ដោយ ក៏ខ្ញុំព្រមបន្តធ្វើកិច្ចការដែលខ្ញុំគួរតែធ្វើចំពោះអ្នករាល់គ្នា ដោយប្រទានដល់អ្នករាល់គ្នានូវសេចក្តីមេត្តាករុណាចុងក្រោយរបស់ខ្ញុំ ដើម្បីឱ្យអ្នករាល់គ្នាអាចទទួលបានប្រយោជន៍ពីខ្ញុំ និងទទួលបានសិរីល្អ ដែលអវត្តមាននៅក្នុងអ្នករាល់គ្នា ហើយដែលលោកីយ៍មិនធ្លាប់បានឃើញពីមុនមក។ ខ្ញុំបានធ្វើការ អស់ពេលជាច្រើនឆ្នាំ ប៉ុន្តែគ្មានមនុស្សលោកណាម្នាក់ បានស្គាល់ខ្ញុំឡើយ។ ខ្ញុំចង់ប្រាប់អ្នករាល់គ្នាអំពីសេចក្តីលាក់កំបាំងដែលខ្ញុំមិនធ្លាប់ប្រាប់នរណាផ្សេងឡើយ។

នៅក្នុងចំណោមមនុស្សលោក ខ្ញុំធ្លាប់ជាព្រះវិញ្ញាណដែលពួកគេមិនអាចមើលឃើញ ជាព្រះវិញ្ញាណដែលពួកគេមិនអាចផ្សារភ្ជាប់ជាមួយ។ ដោយព្រោះតែដំណាក់កាលទាំងបីនៃកិច្ចការរបស់ខ្ញុំនៅលើផែនដី (ការបង្កើតពិភពលោក ការប្រោសលោះ និងការបផ្លិចបំផ្លាញ) ដូច្នេះ ខ្ញុំលេចមកនៅកណ្ដាលចំណោមពួកគេនៅពេលខុសៗគ្នា (មិនដែលជាសាធារណៈ) ដើម្បីធ្វើកិច្ចការរបស់ខ្ញុំនៅកណ្ដាលចំណោមពួកគេ។ លើកទី១ដែលខ្ញុំបានយាងមកកណ្ដាលចំណោមមនុស្ស គឺក្នុងអំឡុងយុគសម័យនៃការប្រោសលោះ។ ពិតមែនហើយ ខ្ញុំបានកើតក្នុងគ្រួសារសាសន៍យូដា ហេតុនេះបានជាសាសន៍យូដា គឺជាក្រុមមនុស្សទី១ដែលមើលឃើញព្រះជាម្ចាស់យាងមកផែនដី។ ហេតុផលដែលខ្ញុំបានធ្វើកិច្ចការនេះនៅក្នុងរូបកាយជាមនុស្ស គឺមកពីខ្ញុំចង់ប្រើសាច់ឈាមជាមនុស្សរបស់ខ្ញុំ ធ្វើជាតង្វាយលោះបាប ដើម្បីបំពេញកិច្ចការនៃការប្រោសលោះរបស់ខ្ញុំ។ ដូច្នេះក្រុមមនុស្សទី១ដែលមើលឃើញខ្ញុំ គឺជាសាសន៍យូដា នៅក្នុងយុគសម័យនៃព្រះគុណ។ នោះជាលើកដំបូងហើយ ដែលខ្ញុំបានធ្វើការនៅក្នុងសាច់ឈាម។ នៅក្នុងយុគសម័យនៃនគរព្រះវិញ កិច្ចការបស់ខ្ញុំ គឺដើម្បីយកឈ្នះ និងប្រោសឱ្យគ្រប់លក្ខណ៍ ដូច្នេះខ្ញុំក៏ធ្វើកិច្ចការគង្វាលរបស់ខ្ញុំនៅក្នុងសាច់ឈាមសារជាថ្មីម្ដងទៀត។ នេះជាលើកទី២ ដែលខ្ញុំធ្វើការនៅក្នុងសាច់ឈាម។ នៅក្នុងដំណាក់កាលពីរ ចុងក្រោយនៃកិច្ចការនេះ អ្វីដែលមនុស្សមានទំនាក់ទំនងជាមួយ លែងជាព្រះវិញ្ញាណអរូបិយដែលមើលមិនឃើញទៀតហើយ ប៉ុន្តែជាបុគ្គលម្នាក់ដែលជាព្រះវិញ្ញាណយកទម្រង់ជាសាច់ឈាម។ ហេតុនេះ នៅក្នុងភ្នែករបស់មនុស្សលោក ខ្ញុំក្លាយជាមនុស្សសាជាថ្មី ដែលគ្មានរូបរាង ហើយនិងអារម្មណ៍របស់ព្រះជាម្ចាស់ឡើយ។ លើសពីនេះទៅទៀត ព្រះជាម្ចាស់ដែលមនុស្សមើលឃើញ មិនគ្រាន់តែជាបុរសម្នាក់ប៉ុណ្ណោះទេ ប៉ុន្តែក៏ជាស្ត្រីម្នាក់ផងដែរ ហើយការនេះធ្វើឱ្យពួកគេមានការស្រឡាំងកាំង និងភ្ញាក់ផ្អើល។ ម្ដងហើយម្ដងទៀត កិច្ចការដ៏មហស្ចារ្យរបស់ខ្ញុំបានកម្ចាត់ចោលជំនឿចាស់ ដែលមានជាច្រើនឆ្នាំមកហើយ។ មនុស្សបានស្រឡាំងកាំង! ព្រះជាម្ចាស់មិនគ្រាន់តែជាព្រះវិញ្ញាណបរិសុទ្ធ ជាព្រះវិញ្ញាណដ៏ខ្លាំងទាំងប្រាំពីរ ឬជាព្រះវិញ្ញាណនៃសព្វសារពើទាំងអស់ប៉ុណ្ណោះទេ ប៉ុន្តែទ្រង់ក៏ជាមនុស្ស ជាមនុស្សសាមញ្ញម្នាក់ខុសប្លែកពីមនុស្សធម្មតាផងដែរ។ ព្រះអង្គមិនគ្រាន់តែជាបុរស ប៉ុន្តែទ្រង់ក៏ជាស្ត្រីផងដែរ។ បុគ្គលទាំងពីរដូចគ្នាត្រង់ថា ទាំងពីរអង្គបានកើតមកជាមនុស្សដូចគ្នា ហើយខុសគ្នាត្រង់ថា ម្នាក់ត្រូវបានចាប់កំណើតដោយព្រះវិញ្ញាណបរិសុទ្ធ ហើយម្នាក់ទៀតកើតជាមនុស្សលោក ប៉ុន្តែទាំងពីរអង្គសុទ្ធតែមានកំណើតដោយផ្ទាល់ពីព្រះវិញ្ញាណ។ អង្គទាំងពីរដូចគ្នាត្រង់ថា ទាំងពីរអង្គសុទ្ធតែជាព្រះដែលមកយកកំណើតជាសាច់ឈាម មកអនុវត្តកិច្ចការរបស់ព្រះដ៏ជាព្រះវរបិតា ហើយខុសគ្នាត្រង់ថា ម្នាក់បានធ្វើកិច្ចការនៃការប្រោសលោះ ហើយម្នាក់ទៀតធ្វើកិច្ចការនៃការយកឈ្នះ។ ទាំងពីរសុទ្ធតែតំណាងឱ្យព្រះវរបិតា ប៉ុន្តែព្រះមួយអង្គជាព្រះជាម្ចាស់ដ៏ប្រោសលោះ ដែលពេញដោយព្រះទ័យសប្បុរសដែលពេញដោយសេចក្ដីស្រលាញ់ និងក្តីមេត្តាករុណា ឯមួយអង្គទៀត គឺជាព្រះជាម្ចាស់នៃសេចក្តីសុចរិត ដែលពេញដោយព្រះពិរោធ និងការជំនុំជម្រះ។ មួយអង្គជាមេទ័ពកំពូលដែលបានផ្ដើមកិច្ចការនៃការប្រោសលោះ ឯមួយអង្គទៀតជាព្រះជាម្ចាស់ដ៏សុចរិតដែលសម្រេចកិច្ចការនៃការយកឈ្នះ។ មួយអង្គជាទីចាប់ផ្ដើម ឯមួយអង្គទៀតជាទីបញ្ចប់។ មួយអង្គជារូបកាយសាច់ឈាមដែលគ្មានបាប ឯមួយអង្គទៀតជារូបកាយសាច់ឈាមដែលសម្រេចការប្រោសលោះ បន្តកិច្ចការ ហើយមិនដែលមានបាបសោះ។ ទាំងពីរអង្គជាព្រះវិញ្ញាណតែមួយ ប៉ុន្តែគង់នៅក្នុងរូបកាយសាច់ឈាមខុសគ្នា និងប្រសូតនៅកន្លែងខុសគ្នា ហើយទ្រង់ត្រូវបានផ្ដាច់ឆ្ងាយពីគ្នាអស់ពេលជាច្រើនពាន់ឆ្នាំ។ យ៉ាងណាមិញ គ្រប់កិច្ចការរបស់ពួកទ្រង់ គឺបំពេញឱ្យគ្នាទៅវិញទៅមក គ្មានវិវាទនឹងគ្នាឡើយ ហើយអាចថ្លែងចេញក្នុងបរិបទដូចគ្នា។ ព្រះអង្គទាំងពីរជាមនុស្ស ប៉ុន្តែម្នាក់ជាទារក ហើយម្នាក់ទៀតជាទារិកា។ អស់រយៈពេលជាច្រើនឆ្នាំមកនេះ អ្វីដែលមនុស្សបានឃើញ គឺមិនគ្រាន់តែជាព្រះវិញ្ញាណ និងមនុស្សប្រុសម្នាក់ប៉ុណ្ណោះទេ ប៉ុន្តែជារឿងជាច្រើនដែលមិនស្របតាមគំនិតរបស់មនុស្សលោកផងដែរ។ ដូច្នេះហើយបានជាមនុស្សលោកមិនអាចយល់ពីខ្ញុំបានទាំងស្រុងនោះទេ ហើយពួកគេជឿខ្លះ ហើយសង្ស័យខ្លះពីខ្ញុំ ហាក់ដូចខ្ញុំជាព្រះជាម្ចាស់មែន ប៉ុន្តែក៏សង្ស័យថា ខ្ញុំជាសុបិនបំភាន់ភ្នែកដែរ នេះជាហេតុផលដែលមនុស្សនៅតែមិនស្គាល់ថា ព្រះជាម្ចាស់គឺជាអ្វី ដរាបដល់សព្វថ្ងៃ។ តើអ្នកអាចនិយាយសរុបអំពីខ្ញុំ ដោយប្រើប្រយោគមួយដ៏សាមញ្ញបានទេ? តើអ្នកពិតជាហ៊ាននិយាយថា «ព្រះយេស៊ូវមិនមែនជានរណាផ្សេងក្រៅពីព្រះជាម្ចាស់ ហើយព្រះជាម្ចាស់ក៏មិនមែនជានរណាផ្សេងក្រៅពីព្រះយេស៊ូវដែរឬទេ»? តើអ្នកពិតជាក្លាហាន ដោយហ៊ាននិយាយថា «ព្រះជាម្ចាស់មិនមែនជានរណាផ្សេងក្រៅពីព្រះវិញ្ញាណ ហើយព្រះវិញ្ញាណក៏មិនមែនជានរណាផ្សេងក្រៅពីព្រះជាម្ចាស់ដែរឬទេ»? តើអ្នកហ៊ាននិយាយថា «ព្រះជាម្ចាស់គ្រាន់តែជាមនុស្សម្នាក់ ដែលគ្រងរូបកាយសាច់ឈាមដែរឬទេ»? តើអ្នកមានចិត្តក្លាហានហ៊ានអះអាងថា «រូបអង្គរបស់ព្រះយេស៊ូវ ជារូបអង្គដ៏អស្ចារ្យរបស់ព្រះជាម្ចាស់ដែរឬទេ»? តើអ្នកអាចប្រើសមត្ថភាពអក្សរសាស្រ្តរបស់អ្នក ដើម្បីបរិយាយពីនិស្ស័យ និងរូបអង្គរបស់ព្រះជាម្ចាស់ឱ្យក្បោះក្បាយបានដែរឬទេ? តើអ្នកពិតជាហ៊ាននិយាយថា «ព្រះជាម្ចាស់បានបង្កើតតែបុរស មិនមែនស្ត្រី ឱ្យមានរូបអង្គដូចទ្រង់ដែរឬទេ»? បើអ្នកហ៊ាននិយាយបែបនេះ ដូច្នេះ ស្ត្រីនឹងមិនស្ថិតនៅក្នុងចំណោមពួកជ្រើសតាំងរបស់ខ្ញុំ ហើយស្ត្រីក៏ទំនងជាគ្មានវណ្ណៈជាមនុស្សលោកដែរ។ ឥឡូវនេះតើអ្នកដឹងថា ព្រះជាម្ចាស់ជាអ្វីឱ្យពិតប្រាកដហើយឬនៅ? តើព្រះជាម្ចាស់ ជាមនុស្សឬ? តើព្រះជាម្ចាស់ជាព្រះវិញ្ញាណឬ? តើព្រះជាម្ចាស់ជាបុរសម្នាក់ឬ? តើមានព្រះយេស៊ូវតែម្នាក់ទេឬ ដែលអាចបំពេញកិច្ចការដែលខ្ញុំត្រូវធ្វើ? បើអ្នកជ្រើសរើសយកចំណុចតែមួយនៅក្នុងចំណោមចំណុចខាងលើ ដើម្បីធ្វើសេចក្ដីសន្និដ្ឋានរួមអំពីសារជាតិពិតរបស់ខ្ញុំ នោះអ្នកជាអ្នកជឿងប់ងុល ប៉ុន្តែល្ងង់ខ្លៅបំផុតម្នាក់ហើយ។ ប្រសិនបើខ្ញុំគ្រាន់តែបានធ្វើកិច្ចការនៃការយកកំណើតជាសាច់ឈាមតែម្ដងគត់ តើអ្នករាល់គ្នានឹងធ្វើការវិនិច្ឆ័យមកលើខ្ញុំមែនទេ? តើអ្នកអាចយល់យ៉ាងច្បាស់អំពីខ្ញុំ ដោយគ្រាន់តែមើលតែមួយភ្លែតបានដែរទេ? តើអ្នកអាចធ្វើការវិនិច្ឆ័យសរុបគ្រប់យ៉ាងអំពីខ្ញុំ ដោយផ្អែកលើអ្វីដែលអ្នកធ្លាប់មានពិសោធក្នុងជីវិតរបស់អ្នកមែនទេ? ប្រសិនបើខ្ញុំបានធ្វើកិច្ចការដូច​គ្នានៅក្នុងការយកកំណើតជាមនុស្សទាំងពីរលើករបស់ខ្ញុំ តើអ្នករាល់គ្នានឹងយល់ឃើញយ៉ាងដូចម្ដេចដែរចំពោះខ្ញុំ? តើអ្នកនឹងទុកខ្ញុំចោល ឱ្យជាប់ឆ្កាងជារៀងរហូតមែនទេ? តើព្រះជាម្ចាស់អាចមានលក្ខណៈសាមញ្ញ ដូចដែលអ្នកបានអះអាងដែរឬទេ?

ខ្ញុំតែងមានភារកិច្ចក្នុងការគ្រប់គ្រងមនុស្សជានិច្ច។ បន្ថែមលើនេះ ការយកឈ្នះលើមនុស្ស គឺជាអ្វីដែលខ្ញុំបានតម្រូវទុករួចមកហើយ នៅពេលដែលខ្ញុំបានបង្កើតពិភពលោកនេះ។ មនុស្សប្រហែលជាមិនដឹងថា ខ្ញុំនឹងយកឈ្នះលើមនុស្សឱ្យបានទាំងស្រុងនៅគ្រាចុងក្រោយនោះទេ ឬមិនដឹងថា ការយកឈ្នះលើពួកបះបោរនៅក្នុងចំណោមមនុស្ស គឺជាភស្តុតាងបញ្ជាក់ពីជ័យជម្នះរបស់ខ្ញុំលើសាតាំងឡើយ។ ប៉ុន្តែ នៅពេលដែលសត្រូវរបស់ខ្ញុំបានចូលរួមប្រយុទ្ធជាមួយខ្ញុំ ខ្ញុំបានប្រាប់វារួចជាស្រេចហើយថា ខ្ញុំនឹងយកឈ្នះលើអស់អ្នកណាដែលសាតាំងបានចាប់ជាឈ្លើយ និងបានធ្វើឱ្យក្លាយទៅជាកូនចៅរបស់វា ជាបាវបម្រើដ៏ស្មោះត្រង់ដែលនៅចាំការពារផ្ទះរបស់វា។ អត្ថន័យដើមនៃពាក្យយកឈ្នះ គឺការបង្ក្រាប ធ្វើឱ្យរងការអាម៉ាស់មុខ។ នៅក្នុងភាសានៃពួកអ៊ីស្រាអែល ពាក្យនេះមានន័យថា យកឈ្នះឱ្យខាងតែបាន បំផ្លាញ និងធ្វើឱ្យគ្មានសមត្ថភាពអាចតស៊ូប្រឆាំងទាស់នឹងខ្ញុំតទៅមុខទៀតបាន។ ប៉ុន្តែ សព្វថ្ងៃនេះ នៅពេលដែលប្រើក្នុងចំណោមអ្នករាល់គ្នា អត្ថន័យនៃពាក្យនេះ គឺយកឈ្នះ។ អ្នករាល់គ្នាគប្បីដឹងថា បំណងរបស់ខ្ញុំ តែងតែចង់កម្ចាត់ចោល និងយកឈ្នះលើមេកំណាចទាំងពួងរបស់មនុស្សជាតិឱ្យបានទាំងស្រុង ដើម្បីកុំឱ្យពួកវាអាចក្បត់នឹងខ្ញុំបាន ហើយគ្មានសូម្បីខ្យល់ដង្ហើមដើម្បីរំខាន ឬធ្វើឱ្យវឹកវរដល់កិច្ចការរបស់ខ្ញុំ។ ហេតុនេះ តាមការយល់ដឹងរបស់មនុស្ស ពាក្យនេះបានក្លាយជាមានន័យថា ការយកឈ្នះ។ មិនថាអត្ថន័យបង្កប់នៃពាក្យនេះមានន័យដូចម្តេចខ្លះទេ កិច្ចការរបស់ខ្ញុំគឺបង្ក្រាបមនុស្ស។ តាមពិតទៅ ទោះមនុស្សជាតិជារបស់ភ្ជាប់ទៅនឹងការគ្រប់គ្រងរបស់ខ្ញុំក៏ដោយ តែបើនិយាយឱ្យកាន់តែច្បាស់ទៅ មនុស្សគ្មានអ្វីក្រៅពីសត្រូវរបស់ខ្ញុំឡើយ។ មនុស្ស គឺជាមនុស្សអាក្រក់ដែលប្រឆាំងទាស់ និងបះបោរប្រឆាំងនឹងខ្ញុំ។ មនុស្សគ្មានអ្វីក្រៅពីកូនចៅនៃមេកំណាច ដែលខ្ញុំដាក់បណ្ដាសានោះទេ។ មនុស្ស គឺគ្មានអ្វីក្រៅពីពូជពង្យមហាទេវតាដែលបានក្បត់ខ្ញុំឡើយ។ មនុស្សគ្មានអ្នកណាក្រៅពីកេរដំណែលរបស់អារក្ស ដែលខ្ញុំបានបោះបង់ចោលជាយូរមកហើយ និងជាសត្រូវដែលមិនអាចផ្សះផ្សារបានជាមួយនឹងខ្ញុំតាំងពីពេលនោះមក។ ដ្បិតមេឃនៅខាងលើមនុស្សជាតិ ខ្មៅងងឹតសូន្យសុង គ្មានពន្លឺមើលច្បាស់សូម្បីបន្តិចសោះឡើយ ហើយពិភពមនុស្សបានធ្លាក់ទៅក្នុងភាពងងឹតសូន្យសុង ដូចនេះ មនុស្សដែលរស់នៅក្នុងពិភពនោះ មិនអាចមើលឃើញដៃរបស់ខ្លួនដែលលាតសន្ធឹងនៅចំពោះមុខ ឬឃើញព្រះអាទិត្យ នៅពេលគេងើយក្បាលឡើងលើឡើយ។ ផ្លូវនៅខាងក្រោមជើងរបស់គេ ជាដីភក់ និងសម្បូរទៅដោយគ្រហុក មានលក្ខណៈខ្វាត់ខ្វែង និងក្រវិចក្រវៀន។ ដីទាំងមូលពោរពេញទៅដោយសាកសព។ ជ្រុងដែលងងឹតៗ មានពេញទៅដោយសាកសពនៃអ្នកស្លាប់ ហើយនៅជ្រុងដែលត្រជាក់និងមានស្រមោលបាំង ពួកវិញ្ញាណកំណាចជាច្រើនបានយកធ្វើជាទីលំនៅ។ ហើយនៅគ្រប់ទីកន្លែងទាំងអស់ នៅក្នុងពិភពមនុស្ស វិញ្ញាណអាក្រក់បានចូលមកទាំងក្រុមៗ។ កូនសត្វគ្រប់ប្រភេទទាំងអស់ ដែលប្រឡាក់ទៅដោយភាពស្មោកគ្រោក ត្រូវជាប់នៅក្នុងសង្គ្រាមយ៉ាងសាហាវ ដែលសំឡេងនៃសង្គ្រាមនោះធ្វើឱ្យមានការភ័យតក់ស្លុតនៅក្នុងចិត្ត។ នៅពេលនោះ ស្ថិតក្នុងពិភពមួយបែបនេះ នៅក្នុង «ស្ថានសួគ៌លោកិយ» មួយបែបនេះ តើមនុស្សទៅស្វែងរកកន្លែងបរមសុខនៅក្នុងជីវិតនៅទីណាបាន? តើមនុស្សអាចទៅស្វែងរកទិសដៅជីវិតរបស់ខ្លួននៅទីណាបាន? ចាប់តាំងពីត្រូវសាតាំងជាន់ឈ្លីនៅក្រោមបាទជើងមក ជាលើកដំបូងហើយដែលមនុស្សជាតិបានក្លាយជាតួអង្គដែលត្រាប់តាមរូបកាយរបស់សាតាំង លើសពីនេះ មនុស្សជាតិគឺជាតំណាងរបស់សាតាំង និងធ្វើជាទីសម្អាងដែលធ្វើបន្ទាល់ឱ្យសាតាំង ដោយសំឡេងឮៗ និងច្បាស់ៗ។ តើពូជមនុស្សបែបនេះ ក្រុមមនុស្សថោកទាបគ្មានគុណធម៌បែបនេះ កូនចៅនៃអំបូរមនុស្សពុករលួយបែបនេះ អាចធ្វើបន្ទាល់ថ្វាយព្រះជាម្ចាស់បានដោយរបៀបណា? តើសិរីល្អរបស់ខ្ញុំបានមកពីណា? តើនៅទីណាដែលមនុស្សអាចចាប់ផ្ដើមនិយាយអំពីទីបន្ទាល់របស់ខ្ញុំបាន? ដ្បិតសត្រូវដែលឈរទទឹងទាស់នឹងខ្ញុំ ដែលបានធ្វើឱ្យមនុស្សជាតិពុករលួយ បានដណ្ដើមយកមនុស្សជាតិរួចជាស្រេចទៅហើយ ព្រមទាំងធ្វើឱ្យពួកគេប្រឡាក់ប្រឡូសអស់ ជាមនុស្សជាតិដែលខ្ញុំបានបង្កើតតាំងពីយូរមកហើយ និងបានទទួលសិរីល្អរបស់ខ្ញុំ និងការសម្ដែងចេញរបស់ខ្ញុំ តាមរយៈការស់នៅ។ វាបានឆក់យកសិរីល្អរបស់ខ្ញុំ ហើយអ្វីទាំងអស់ដែលវាបានបញ្ជ្រាបចូលទៅក្នុងខ្លួនមនុស្សនោះគឺថ្នាំពុល ដែលបានលាយយ៉ាងច្រើនជាមួយនឹងភាពអាក្រក់របស់សាតាំង រួមនឹងទឹកផ្លែឈើពីផ្លែឈើនៃដើមដឹងខុសត្រូវផង។ កាលពីដើមឡើយ ខ្ញុំបានបង្កើតមនុស្សជាតិ ពោលគឺខ្ញុំបានបង្កើតដូនតារបស់មនុស្សជាតិមក គឺអ័ដាម។ ព្រះបានប្រទានទម្រង់ និងរូបកាយដល់គាត់ ដែលពេញប្រៀបទៅដោយថាមពល ពេញប្រៀបទៅដោយជីវិត រួមជាមួយនឹងសិរីល្អរបស់ខ្ញុំថែមទៀតផង។ នោះគឺជាថ្ងៃដ៏មានសិរីល្អ នៅពេលដែលខ្ញុំបានបង្កើតមនុស្សមក។ ក្រោយមក អេវ៉ាក៏ត្រូវបានបង្កើតចេញពីរូបកាយរបស់អ័ដាម ហើយនាងក៏ជាដូនតារបស់មនុស្សដែរ។ ដូច្នេះហើយ មនុស្សដែលខ្ញុំបានបង្កើតមក ត្រូវបំពេញដោយខ្យល់ដង្ហើមរបស់ខ្ញុំ និងពេញប្រៀបទៅដោយសិរីល្អរបស់ខ្ញុំ។ ដំបូងឡើយ អ័ដាមកើតចេញពីស្នាព្រះហស្ដរបស់ខ្ញុំ ហើយជារូបអង្គតំណាងរបស់ខ្ញុំ។ ហេតុនេះ អត្ថន័យដំបូងរបស់ «អ័ដាម» គឺជាភាវៈមួយដែលខ្ញុំបានបង្កើតឡើង ពោរពេញទៅដោយអនុភាពជីវិតរបស់ខ្ញុំ ជ្រួតជ្រាបទៅដោយសិរីល្អរបស់ខ្ញុំ មានទម្រង់និងរូបអង្គ ហើយមានព្រលឹង និងខ្យល់ដង្ហើម។ គាត់ជាសភាវៈដែលបានបង្កើតមកតែមួយគត់ ដែលមានព្រលឹង មានសមត្ថភាពតំណាងឱ្យខ្ញុំបាន អាចមានរូបអង្គរបស់ខ្ញុំបាន និងអាចទទួលបានខ្យល់ដង្ហើមជីវិតរបស់ខ្ញុំ។ កាលដើមដំបូងឡើយ អេវ៉ា គឺជាមនុស្សទីពីរដែលទទួលបានការប្រទានខ្យល់ដង្ហើមជីវិត ជាស្នាព្រះហស្ដដែលខ្ញុំបានបង្កើតឡើង។ ដូចនេះ អត្ថន័យរបស់ «អេវ៉ា» គឺជាសភាវៈដែលបានបង្កើតឡើង ដែលនឹងបន្តសិរីល្អរបស់ខ្ញុំ និងពេញទៅដោយភាពក្លៀវក្លារបស់ខ្ញុំ ព្រមទាំងទទួលបាននូវការប្រទានសិរីល្អរបស់ខ្ញុំផង។ អេវ៉ាកើតចេញពីអ័ដាម ដូចនេះ នាងក៏មានរូបអង្គរបស់ខ្ញុំដែរ ដ្បិតនាងជាមនុស្សទីពីរដែលត្រូវបានបង្កើតឡើងក្នុងរូបអង្គរបស់ខ្ញុំ។ អត្ថន័យដើមរបស់ «អេវ៉ា» គឺជាមនុស្សរស់ ដែលមានព្រលឹង សាច់ឈាម និងឆ្អឹង ជាទីបន្ទាល់ទីពីររបស់ខ្ញុំ ក៏ដូចជារូបអង្គទីពីររបស់ខ្ញុំក្នុងចំណោមមនុស្សជាតិដែរ។ ពួកគេជាដូនតារបស់មនុស្សជាតិ ជាសម្បត្តិដ៏ល្អបរិសុទ្ធ និងមានតម្លៃរបស់មនុស្ស ហើយពីដំបូងឡើយ គេជាភាវៈមានជីវិត ដែលត្រូវបានប្រទានព្រលឹងឱ្យ។ ក៏ប៉ុន្តែ មេកំណាចបានជាន់ឈ្លី និងចាប់កូនចៅនៃដូនតារបស់មនុស្សជាតិជាឈ្លើយ ដោយទម្លាក់ពិភពមនុស្សទៅក្នុងភាពងងឹតសូន្យសុង និងធ្វើឱ្យពិភពនេះប្រែទៅជាបែបនេះ ដើម្បីឱ្យកូនចៅគេលែងជឿលើវត្តមានរបស់ខ្ញុំទៀត។ អ្វីដែលគួរឱ្យស្អប់ខ្ពើមជាងនេះទៀតនោះគឺថា មេកំណាចមិនត្រឹមតែធ្វើឱ្យមនុស្សពុករលួយ និងជាន់ឈ្លីលើពួកគេនោះទេ វាសាហាវឃោឃៅដោយដណ្ដើមយកសិរីល្អរបស់ខ្ញុំ ទីបន្ទាល់របស់ខ្ញុំ សេចក្តីក្លៀវក្លាដែលខ្ញុំបានប្រទានដល់ពួកគេ ខ្យល់ដង្ហើម និងជីវិតដែលខ្ញុំបានផ្លុំបញ្ចូលទៅឱ្យពួកគេ គ្រប់ទាំងសិរីល្អរបស់ខ្ញុំនៅក្នុងពិភពមនុស្ស និងគ្រប់ទាំងឈាមនៅក្នុងបេះដូងដែលខ្ញុំបានលះបង់ទៅលើមនុស្សជាតិផង។ មនុស្សជាតិលែងស្ថិតនៅក្នុងពន្លឺទៀតហើយ មនុស្សបានបាត់បង់អ្វីគ្រប់យ៉ាងដែលខ្ញុំបានប្រទានដល់ពួកគេ ហើយពួកគេបានលះបង់សិរីល្អដែលខ្ញុំបានប្រទានឱ្យពួកគេនោះ។ តើពួកគេអាចទទួលស្គាល់ថាខ្ញុំជាព្រះអម្ចាស់នៃភាវៈទាំងអស់ដែលបានបង្កើតមកដោយរបៀបណា? តើពួកគេអាចបន្តជឿលើវត្តមានរបស់ខ្ញុំនៅស្ថានសួគ៌បានដោយរបៀបណា? តើពួកគេអាចស្វែងរកការសម្ដែងចេញនូវសិរីល្អរបស់ខ្ញុំនៅលើផែនដីនេះបានដោយរបៀបណា? តើចៅប្រុស និងចៅស្រីទាំងអស់នេះអាចទទួលយកព្រះជាម្ចាស់ ដែលដូនតារបស់ពួកគេគោរពកោតខ្លាច ជាព្រះអម្ចាស់ដែលបានបង្កើតពួកគេមកបានដោយរបៀបណា? ចៅប្រុស និងចៅស្រីដ៏គួរឱ្យអាណិតទាំងអស់នេះ បាន «ផ្ដល់ជូន» ដោយសុទ្ធចិត្តនូវសិរីល្អ រូបអង្គ និងទីបន្ទាល់ដែលខ្ញុំបានប្រទានដល់អ័ដាមនិងអេវ៉ា ក៏ដូចជាជីវិតដែលខ្ញុំបានប្រទានដល់មនុស្សជាតិ ដែលពួកគេត្រូវការដើម្បីរស់រាននោះ ទៅឱ្យមេកំណាច។ ហើយពួកគេមិនបានចាប់ភ្លឹកទាល់តែសោះចំពោះវត្តមានរបស់មេកំណាច ហើយបានផ្ដល់សិរីល្អទាំងអស់របស់ខ្ញុំ ទៅឱ្យវា។ តើនេះមិនមែនជាប្រភព នៃងារជា «មនុស្សថោកទាប» ទេឬអី? តើមនុស្សបែបនេះ អារក្សកំណាចបែបនេះ សាកសពចេះដើរបែបនេះ រូបតំណាងរបស់សាតាំងបែបនេះ សត្រូវរបស់ខ្ញុំបែបនេះ អាចទទួលបាននូវសិរីល្អរបស់ខ្ញុំដោយរបៀបណា? ខ្ញុំនឹងយកសិរីល្អរបស់ខ្ញុំមកវិញ យកទីបន្ទាល់របស់ខ្ញុំដែលមាននៅក្នុងចំណោមមនុស្សមកវិញ និងយកអ្វីគ្រប់ទាំងអស់ដែលធ្លាប់ជារបស់ខ្ញុំ និងអ្វីដែលខ្ញុំបានប្រទានទៅឱ្យមនុស្សជាតិជាយូរលង់មកហើយ ខ្ញុំនឹងយកឈ្នះលើមនុស្សជាតិ ឱ្យបានទាំងស្រុង។ ក៏ប៉ុន្តែ អ្នករាល់គ្នាគួរដឹងថា មនុស្សដែលខ្ញុំបានបង្កើតមក គឺជាមនុស្សបរិសុទ្ធដែលមានរូបអង្គរបស់ខ្ញុំ និងមានសិរីល្អរបស់ខ្ញុំ។ ពួកគេមិនមែនជាកម្មសិទ្ធិរបស់សាតាំងឡើយ ហើយពួកគេក៏មិនមែនជារបស់ដែលត្រូវឱ្យវាជាន់ឈ្លីដែរ ប៉ុន្តែគ្រាន់តែជាការបើកបង្ហាញរបស់ខ្ញុំសុទ្ធសាធ មិនមានដានជាតិពុលរបស់សាតាំងសូម្បីបន្តិច។ ដូច្នេះហើយ ខ្ញុំប្រាប់មនុស្សថា ខ្ញុំគ្រាន់តែចង់បានអ្វីដែលខ្ញុំបានបង្កើតឡើងដោយព្រះហស្ដរបស់ខ្ញុំតែប៉ុណ្ណោះ ជារបស់បរិសុទ្ធដែលខ្ញុំស្រឡាញ់ និងរបស់ដែលមិនមែនជាកម្មសិទ្ធិរបស់អ្នកណាម្នាក់។ បន្ថែមលើនេះ ខ្ញុំនឹងមានសេចក្តីអំណរពីរបស់ទាំងនោះ និងចាត់ទុកវាជាសិរីល្អរបស់ខ្ញុំ។ ក៏ប៉ុន្តែ អ្វីដែលខ្ញុំចង់បាន គឺមិនមែនជាមនុស្សជាតិដែលត្រូវបានសាតាំងធ្វើឱ្យពុករលួយនោះទេ ហើយក៏មិនមែនជាកម្មសិទ្ធិរបស់សាតាំងក្នុងពេលសព្វថ្ងៃនេះដែរ ព្រោះនោះលែងជារបស់ដើមដែលខ្ញុំបានបង្កើតឡើងមកទៀតហើយ។ ដោយសារខ្ញុំមានបំណងចង់យកមកវិញនូវសិរីល្អរបស់ខ្ញុំដែលមាននៅក្នុងពិភពមនុស្ស ខ្ញុំត្រូវយកឈ្នះលើអ្នកនៅរស់ក្នុងចំណោមមនុស្សជាតិឱ្យបានទាំងស្រុង ជាសេចក្តីសម្អាងនៃសិរីល្អរបស់ខ្ញុំនៅក្នុងការយកឈ្នះលើសាតាំង។ មានតែទីបន្ទាល់របស់ខ្ញុំទេ ដែលខ្ញុំចាត់ទុកជាចំណុចសំខាន់អំពីរូបអង្គផ្ទាល់របស់ខ្ញុំ ជារបស់នៃការកម្សាន្តរបស់ខ្ញុំ។ នេះគឺជាព្រះរាជបំណងរបស់ខ្ញុំ។

ប្រវត្តិសាស្រ្តមនុស្សជាតិត្រូវការពេលរាប់សិបពាន់ឆ្នាំទម្រាំមកដល់ពេលបច្ចុប្បន្ននេះ ក៏ប៉ុន្តែ មនុស្សជាតិដែលខ្ញុំបានបង្កើតតាំងពីដើមដំបូងមក បានលិចចូលទៅក្នុងភាពចុះអន់ថយជាយូរលង់មកហើយ។ មនុស្សជាតិលែងជាមនុស្សដែលខ្ញុំចង់បានទៀតហើយ ហេតុនេះ នៅក្នុងព្រះនេត្ររបស់ខ្ញុំ មនុស្សលែងស័ក្តិសមនឹងទទួលឈ្មោះជាមនុស្សជាតិទៀតហើយ។ ផ្ទុយទៅវិញ ពួកគេជាមនុស្សជាតិថោកទាបដែលសាតាំងបានចាប់ជាឈ្លើយ ជាសាកសពរលួយស្អុយដែលចេះដើរ ដែលសាតាំងចូលសណ្ឋិត និងដែលសាតាំងយកធ្វើជាសម្លៀកបំពាក់របស់វា។ មនុស្សគ្មានទំនុកចិត្តលើវត្តមានរបស់ខ្ញុំទេ ហើយពួកគេមិនស្វាគមន៍ចំពោះការយាងត្រឡប់មកវិញរបស់ខ្ញុំឡើយ។ មនុស្សជាតិគ្រាន់តែឆ្លើយតបទៅនឹងសំណើរបស់ខ្ញុំ ដោយការស្ទាក់ស្ទើរ ដោយយល់ព្រមជាបណ្ដោះអាសន្នចំពោះសំណើទាំងនោះ តែមិនបានរួមសុខទុក្ខជាមួយខ្ញុំនៅក្នុងជីវិតដោយសេចក្ដីស្មោះត្រង់ឡើយ។ ដោយសារមនុស្សគិតថា គេមិនអាចយល់ពីខ្ញុំបាន ពួកគេញញឹមទាំងបង្ខំ អត្តចរិតរបស់ពួកគេគឺសរសើរអែបអបចំពោះអ្នកដែលមានអំណាច ដ្បិតមនុស្សពុំមានចំណេះដឹងអំពីកិច្ចការរបស់ខ្ញុំឡើយ ហើយកាន់តែមិនដឹងពីព្រះរាជបំណងរបស់ខ្ញុំក្នុងពេលសព្វថ្ងៃនេះទៀត។ ខ្ញុំនឹងនិយាយដោយត្រង់ចំពោះអ្នករាល់គ្នា៖ នៅពេលថ្ងៃនោះបានមកដល់ ទុក្ខសោករបស់មនុស្សដែលថ្វាយបង្គំខ្ញុំ នឹងបានធូរស្បើយជាងទុក្ខសោករបស់អ្នករាល់គ្នា។ កម្រិតនៃសេចក្តីជំនឿរបស់អ្នកចំពោះខ្ញុំ តាមពិតទៅ មិនលើសពីសេចក្តីជំនឿរបស់យ៉ូបឡើយ បើទោះបីជាសេចក្តីជំនឿរបស់ពួកផារិស៊ីនៃសាសន៍យូដា ក៏លើសពីសេចក្តីជំនឿរបស់អ្នករាល់គ្នាដែរ។ ដូច្នេះហើយ ប្រសិនបើថ្ងៃដែលភ្លើងធ្លាក់មក ទុក្ខសោករបស់អ្នករាល់គ្នានឹងកាន់តែធ្ងន់ធ្ងរជាងទុក្ខសោករបស់ពួកផារិស៊ី នៅពេលដែលព្រះយេស៊ូវ បានស្ទីបន្ទោសឱ្យ ហើយក៏ខ្លាំងជាងពួកមេដឹកនាំទាំង ២៥០ នាក់ ដែលប្រឆាំងទាស់នឹងម៉ូសេ និងខ្លាំងជាងក្រុងសូដូមដែលត្រូវបំផ្លិចបំផ្លាញដោយអណ្ដាតភ្លើងដែលឆេះរោលរាលនោះទៅទៀត។ នៅពេលដែលម៉ូសេវាយថ្ម ទឹកដែលព្រះយេហូវ៉ាបានប្រទានឱ្យ ក៏ហូរចេញមក នោះក៏ព្រោះសេចក្តីជំនឿរបស់គាត់ដែរ។ នៅពេលដែលដាវីឌលេងស៊ុងដោយមានដួងចិត្តពោរពេញដោយសេចក្តីអរសប្បាយដើម្បីសរសើរតម្កើងខ្ញុំដែលជាព្រះយេហូវ៉ា នោះក៏ព្រោះសេចក្តីជំនឿរបស់គាត់ដែរ។ នៅពេលដែលយ៉ូបបាត់បង់សត្វចិញ្ចឹមរបស់គាត់ដែលនៅពេញភ្នំ និងទ្រព្យសម្បត្តិយ៉ាងច្រើនសម្បើម ហើយរាងកាយរបស់គាត់ចេញដំបៅខ្ទុះពេញទាំងខ្លួនផង នោះក៏ព្រោះសេចក្តីជំនឿរបស់គាត់ដែរ។ នៅពេលដែលគាត់អាចស្ដាប់ឮព្រះសូរសៀងរបស់ខ្ញុំដែលជាព្រះយេហូវ៉ា និងឃើញសិរីល្អរបស់ខ្ញុំដែលជាព្រះយេហូវ៉ា នោះក៏ព្រោះសេចក្តីជំនឿរបស់គាត់ដែរ។ ការដែលពេត្រុសអាចស្ដាប់បង្គាប់ព្រះយេស៊ូវគ្រីស្ទ នោះក៏ព្រោះសេចក្តីជំនឿរបស់គាត់ដែរ។ ការដែលគាត់អាចឱ្យគេឆ្កាងគាត់ទៅនឹងឈើឆ្កាងដើម្បីខ្ញុំ និងការដែលគាត់អាចធ្វើបន្ទាល់ដ៏មានសិរីល្អ នោះក៏ព្រោះសេចក្តីជំនឿរបស់គាត់ដែរ។ នៅពេលដែលយ៉ូហានបានឃើញពីរូបអង្គប្រកបដោយសិរីល្អរបស់បុត្រមនុស្ស នោះក៏ព្រោះសេចក្តីជំនឿរបស់គាត់ដែរ។ នៅពេលដែលគាត់បានឃើញពីនិមិត្តនៃគ្រាចុងក្រោយ នោះក៏ព្រោះសេចក្តីជំនឿរបស់គាត់ដែរ។ មូលហេតុដែលក្រុមមនុស្សនៃជាតិសាសន៍ដទៃ បានទទួលការបើកសម្ដែងរបស់ខ្ញុំ និងបានដឹងថា ខ្ញុំបានយាងត្រឡប់ជាសាច់ឈាមវិញ ដើម្បីបំពេញកិច្ចការរបស់ខ្ញុំក្នុងចំណោមមនុស្ស នោះក៏ព្រោះតែសេចក្តីជំនឿរបស់ពួកគេដែរ។ អស់អ្នកណាដែលត្រូវបានលត់ដំដោយព្រះបន្ទូលគំរោះគំរើយរបស់ខ្ញុំ ហើយបានធូរស្បើយចិត្តដោយព្រះបន្ទូលទាំងនោះ និងបានសង្រ្គោះ តើអ្នកទាំងនោះមិនបានបែបនេះដោយសារតែសេចក្តីជំនឿរបស់ពួកគេទេឬអី? អស់អ្នកណាដែលជឿលើខ្ញុំ តែនៅតែរងទុក្ខលំបាកដដែល តើពួកគេមិនមែនត្រូវបានពិភពលោកនេះបដិសេធចោលទេឬអី? អស់អ្នកណាដែលរស់នៅក្រៅព្រះបន្ទូលរបស់ខ្ញុំ ដោយគេចចេញពីការរងទុក្ខនៃការល្បងល តើពួកគេមិនមែនកំពុងរសាត់អណ្ដែតនៅក្នុងពិភពលោកនេះទេឬអី? ពួកគេស្រដៀងគ្នានឹងស្លឹកឈើនាសរទរដូវដែរ ដែលបក់រវិចម្តងទៅនេះ ម្តងទៅនោះ គ្មានពេលឈប់ ហើយបន្ទូលរបស់ខ្ញុំក៏មិនអាចឱ្យគេបានធូរស្បើយក្នុងចិត្តដែរ។ បើទោះបីជាការកាត់ទោស និងការបន្សុទ្ធរបស់ខ្ញុំ ពុំធ្វើតាមពួកគេក៏ពិតមែន ប៉ុន្តែតើពួកគេមិនដូចជាអ្នកសុំទាន ដែលរសាត់អណ្ដែតពីកន្លែងមួយទៅកន្លែងមួយ ដោយដើរតាមផ្លូវនានានៅខាងក្រៅនគរស្ថានសួគ៌ទេឬអី? តើពិភពលោកពិតជាកន្លែងសម្រាករបស់អ្នកមែនឬ? តើអ្នកពិតជាអាចទទួលបានស្នាមញញឹមនៃសេចក្ដីពេញចិត្តបន្តិចបន្តួចពីពិភពលោក ដោយការគេចចេញពីការវាយផ្ចាលរបស់ខ្ញុំមែនឬ? តើអ្នកពិតជាអាចប្រើភាពសប្បាយរីករាយមួយភ្លែតរបស់អ្នកដើម្បីបិទបាំងភាពទទេក្នុងចិត្តរបស់អ្នក ជាភាពទទេដែលមិនអាចលាក់បាំងបានឬ? អ្នកប្រហែលជាអាចបោកបញ្ឆោតអ្នកគ្រប់គ្នានៅក្នុងគ្រួសាររបស់អ្នក ប៉ុន្តែ អ្នកមិនអាចបោកបញ្ឆោតខ្ញុំបានឡើយ។ ដោយសារតែជំនឿរបស់អ្នកតិចពេក មកដល់ថ្ងៃនេះ អ្នកនៅតែគ្មានសមត្ថភាពស្វែងរកសេចក្ដីរីករាយណាមួយដែលជីវិតផ្ដល់ឱ្យឡើយ។ ខ្ញុំលើកទឹកចិត្តអ្នក៖ ឱ្យចំណាយពាក់កណ្តាលជីវិតរបស់អ្នកដោយស្មោះ ដើម្បីជាប្រយោជន៍របស់ខ្ញុំ ជាជាងជីវិតទាំងមូលរបស់អ្នកក្នុងភាពធម្មតាៗ និងការងារមមាញឹកសម្រាប់សាច់ឈាម ដោយទ្រាំទ្រនូវទុក្ខវេទនាទាំងអស់ដែលមនុស្សពិបាកនឹងទ្រាំទ្រ។ តើមានប្រយោជន៍អ្វីក្នុងការស្រឡាញ់ខ្លួនឯងខ្លាំងម៉្លេះ ហើយគេចចេញពីការវាយផ្ចាលរបស់ខ្ញុំនោះ? តើមានគោលបំណងអ្វីដែលត្រូវលាក់បាំងខ្លួនអ្នកពីការវាយផ្ចាលត្រឹមមួយពេលរបស់ខ្ញុំ ដោយគ្រាន់តែទទួលបានភាពអាម៉ាស់ និងការវាយផ្ចាលដ៏អស់កល្បជានិច្ចនោះ? តាមពិត ខ្ញុំមិនបានបង្ខំដាក់សេចក្ដីតម្រូវរបស់ខ្ញុំលើនរណាម្នាក់នោះទេ។ ប្រសិនបើមាននរណាម្នាក់ពិតជាសុខចិត្តចុះចូលនឹង ផែនការទាំងអស់របស់ខ្ញុំមែន នោះខ្ញុំនឹងមិនធ្វើដាក់ពួកគេ អាក្រក់ពេកទេ។ ប៉ុន្តែ ខ្ញុំត្រូវការឱ្យមនុស្សទាំងអស់ជឿលើខ្ញុំ ដូចជាយ៉ូបជឿលើខ្ញុំដ៏ជាព្រះយេហូវ៉ាដែរ។ ប្រសិនបើសេចក្តីជំនឿរបស់អ្នកលើសពីសេចក្តីជំនឿរបស់ថូម៉ាស់ នោះសេចក្តីជំនឿរបស់អ្នករាល់គ្នានឹងទទួលបានការកោតសរសើរអំពីខ្ញុំ ហើយអ្នកនឹងឃើញសេចក្ដីសុខសាន្តរបស់ខ្ញុំ នៅក្នុងភក្ដីភាពរបស់អ្នករាល់គ្នា អ្នកនឹងរកឃើញសេចក្ដីរីករាយរបស់ខ្ញុំ ហើយអ្នកនឹងប្រាកដជាឃើញសិរីល្អរបស់ខ្ញុំនៅក្នុងថ្ងៃរបស់អ្នករាល់គ្នាមិនខាន។ ក៏ប៉ុន្តែ មនុស្សដែលជឿលើពិភពលោកនេះ និងជឿលើអារក្ស បានធ្វើឱ្យចិត្តរបស់គេរឹងដូចដែក ដូចជាហ្វូងមនុស្សនៃទីក្រុងសូដុម ដែលត្រូវគ្រាប់ខ្សាច់បក់ចូលភ្នែក និងមានគ្រឿងតង្វាយពីពួកអារក្សនៅក្នុងមាត់របស់ពួកគេ ដែលចិត្តគំនិតមោហ៍បាំងរបស់ពួកគេ ត្រូវបានមេកំណាចដែលបានដណ្ដើមពិភពលោកនេះ គ្រប់គ្រងមកជាយូរមកហើយ។ គំនិតរបស់ពួកគេ ស្ទើរតែធ្លាក់ជាឈ្លើយទាំងស្រុងទៅក្នុងដៃរបស់ពួកអារក្សនៃសម័យមុន។ ដូច្នេះហើយ សេចក្តីជំនឿរបស់មនុស្សជាតិ បានរសាត់ទៅបាត់តាមខ្យល់ ហើយពួកគេមិនអាចកត់សម្គាល់ឃើញសូម្បីតែកិច្ចការរបស់ខ្ញុំក៏ដោយ។ អ្វីគ្រប់យ៉ាងដែលពួកគេអាចធ្វើបាន គឺខិតខំប្រឹងប្រែងទាំងឥតកម្លាំងដើម្បីបំពេញកិច្ចការរបស់ខ្ញុំដោយបង្គ្រប់កិច្ច ឬដោយវិភាគកិច្ចការនោះច្បោលៗប៉ុណ្ណោះ ដ្បិតពួកគេត្រូវជោគជាំដោយថ្នាំពុលរបស់សាតាំងជាយូរមកហើយ។

ខ្ញុំនឹងយកឈ្នះលើមនុស្សជាតិ ដោយសារខ្ញុំបង្កើតមនុស្សមក ហើយថែមទាំងបានសោយសុខនឹងរបស់ជាច្រើនសន្ធឹកសន្ធាប់ដែលខ្ញុំបានបង្កើតមកផង។ ប៉ុន្តែមនុស្សក៏បានបដិសេធខ្ញុំវិញដែរ។ ខ្ញុំបាត់ចេញពីក្នុងដួងចិត្តរបស់ពួកគេ ហើយពួកគេគិតថា ខ្ញុំជាអម្រែកនៅក្នុងការរស់នៅរបស់ពួកគេ ដល់ថ្នាក់សូម្បីតែពួកគេបានឃើញខ្ញុំហើយ ក៏ពួកគេនៅតែបដិសេធខ្ញុំទៀត ហើយប្រឹងប្រើខួររបស់ពួកគេ គិតរកវិធីអ្វីដែលអាចយកឈ្នះលើខ្ញុំបាន។ មនុស្សមិនព្រមឱ្យខ្ញុំប្រព្រឹត្តតឹងតែងដាក់ពួកគេទេ ឬមិនចង់ឱ្យខ្ញុំទាមទារអ្វីខ្លាំងពីពួកគេពេកនោះទេ ហើយពួកគេ ក៏មិនព្រមឱ្យខ្ញុំវិនិច្ឆ័យ ឬវាយផ្ចាលសេចក្តីទុច្ចរិតរបស់ពួកគេដែរ។ ពួកគេបែរជា មិនចាប់អារម្មណ៍លើរឿងនេះ និងគិតថារឿងនេះគួរឱ្យធុញទ្រាន់ទៅវិញ។ ដូច្នេះហើយ កិច្ចការរបស់ខ្ញុំ គឺត្រូវយកមនុស្សជាតិដែលហូប ផឹក និងអរសប្បាយនៅក្នុងខ្ញុំ តែមិនស្គាល់ខ្ញុំ ហើយត្រូវយកឈ្នះលើពួកគេ។ ខ្ញុំនឹងដោះគ្រឿងសាស្ត្រាវុធចេញពីមនុស្ស ហើយបន្ទាប់មក ខ្ញុំនឹងយាងត្រឡប់ទៅកាន់ទីសំណាក់របស់ខ្ញុំវិញ ដោយនាំយកពួកទេវតា និងសិរីល្អរបស់ខ្ញុំទៅជាមួយ។ ដ្បិតសកម្មភាពរបស់មនុស្ស បានធ្វើឱ្យខ្ញុំខកព្រះទ័យជាយូរមកហើយ ហើយធ្វើឱ្យកិច្ចការរបស់ខ្ញុំបែកខ្ញែកជាចំណែកតូចៗអស់។ ខ្ញុំមានបំណងចង់យកសិរីល្អរបស់ខ្ញុំដែលមេកំណាចបានយកទៅនោះត្រឡប់មកវិញ មុនពេលដែលខ្ញុំយាងដើរចេញដោយព្រះទ័យត្រេកអរ ដោយទុកឱ្យមនុស្សបន្តរស់នៅក្នុងជីវិតរបស់ពួកគេ បន្ត «រស់នៅនិងធ្វើការក្នុងសុខសន្តិភាព និងសេចក្តីសប្បាយរីករាយ» បន្ត «ភ្ជួររាស់ដាំដុះលើដីស្រែចម្ការពួកគេ» ទៀត ហើយខ្ញុំនឹងលែងជ្រៀតជ្រែកជីវិតរបស់ពួកគេទៀតហើយ។ ប៉ុន្តែ សព្វថ្ងៃនេះ ខ្ញុំមានបំណងចង់យកសិរីល្អរបស់ខ្ញុំពីដៃរបស់មេកំណាចមកវិញទាំងស្រុង ចង់យកសិរីល្អដែលខ្ញុំប្រទានទៅឱ្យមនុស្ស នៅពេលខ្ញុំបង្កើតពិភពលោកនេះមកវិញទាំងស្រុង។ ខ្ញុំនឹងមិនប្រទានសិរីល្អនេះដល់ពូជមនុស្សនៅលើផែនដីជាថ្មីឡើយ។ ដ្បិតមនុស្សមិនត្រឹមតែមិនបានថែរក្សាសិរីល្អរបស់ខ្ញុំប៉ុណ្ណោះទេ ប៉ុន្តែពួកគេថែមទាំងបានផ្លាស់ប្តូរវាទៅជារូបរបស់សាតាំងទៀតផង។ មនុស្សពុំអរសប្បាយ នឹងការមកដល់របស់ខ្ញុំទេ ហើយពួកគេពុំឱ្យតម្លៃលើថ្ងៃនៃសិរីល្អរបស់ខ្ញុំឡើយ។ ពួកគេមិនអរសប្បាយនឹងទទួលនូវការវាយផ្ចាលរបស់ខ្ញុំទេ ពួកគេក៏មិនសុខចិត្តប្រគល់សិរីល្អរបស់ខ្ញុំមកឱ្យខ្ញុំវិញដែរ ហើយពួកគេក៏មិនសុខចិត្តបន្សាបថ្នាំពុលរបស់មេកំណាចដែរ។ មនុស្សបន្តបោកបញ្ឆោតខ្ញុំតាមវិធីចាស់ៗដដែល មនុស្សនៅបន្តពាក់មុខញញឹមពព្រាយ និងសប្បាយរីករាយ តាមរបៀបចាស់ៗដដែល។ ពួកគេពុំបានដឹងអំពីជម្រៅនៃភាពងងឹត ដែលនឹងចុះមកលើមនុស្សជាតិក្រោយពេលសិរីល្អរបស់ខ្ញុំចាកចេញទៅនោះទេ។ ជាពិសេស ពួកគេពុំបានដឹងថា នៅពេលដែលថ្ងៃរបស់ខ្ញុំមកដល់មនុស្សជាតិទាំងមូល នោះពួកគេនឹងកាន់តែលំបាក ជាងមនុស្សនៅក្នុងសម័យណូអេទៅទៀត ដ្បិតពួកគេពុំបានដឹងថា តើប្រទេសអ៊ីស្រាអែលប្រែជាងងឹតដោយបែបណានោះទេ នៅពេលដែលសិរីល្អរបស់ខ្ញុំបានចេញផុតពីទីនោះ ដ្បិតនៅពេលថ្ងៃរះ មនុស្សភ្លេចថាការដើរក្នុងយប់ងងឹតសូន្យសុងនោះ ពិបាកយ៉ាងណាហើយ។ នៅពេលព្រះអាទិត្យលិចបាត់ទៅវិញជាថ្មីម្ដងទៀត ហើយនៅពេលភាពអន្ធការចុះមកគ្របដណ្ដប់លើមនុស្សជាថ្មី គេនឹងទួញសោក និងសង្កៀតធ្មេញម្ដងទៀតនៅក្នុងភាពងងឹត។ តើអ្នករាល់គ្នាបានភ្លេចថា ពួកសាសន៍អ៊ីស្រាអែលត្រូវរងទុក្ខក្នុងសម័យនោះដោយបែបណាហើយមែនទេ នៅពេលដែលសិរីល្អរបស់ខ្ញុំបានចាកចេញពីស្រុកអ៊ីស្រាអែលទៅ? បច្ចុប្បន្ននេះ គឺជាពេលដែលអ្នករាល់គ្នាត្រូវឃើញពីសិរីល្អរបស់ខ្ញុំ ហើយក៏ជាពេលដែលអ្នករាល់គ្នារួមរស់ក្នុងថ្ងៃនៃសិរីល្អរបស់ខ្ញុំដែរ។ មនុស្សនឹងទួញសោកនៅក្នុងសេចក្ដីងងឹត នៅពេលដែលសិរីល្អរបស់ខ្ញុំចាកចេញពីដីដ៏ស្មោកគ្រោកនេះ។ បច្ចុប្បន្ននេះគឺជាថ្ងៃនៃសិរីល្អ ជាពេលដែលខ្ញុំបំពេញកិច្ចការរបស់ខ្ញុំ ហើយជាថ្ងៃដែលខ្ញុំធ្វើឱ្យមនុស្សជាតិគេចផុតពីការរងទុក្ខវេទនា ដ្បិតខ្ញុំនឹងមិនចែករំលែកពេលវេលាទុក្ខទារុណ និងទុក្ខសោកនេះជាមួយពួកគេឡើយ។ ខ្ញុំគ្រាន់តែចង់បង្ក្រាបមនុស្សជាតិឱ្យបានទាំងស្រុង និងយកឈ្នះលើពួកមេកំណាចរបស់មនុស្សជាតិឱ្យបានទាំងស្រុងប៉ុណ្ណោះ។


តើអ្នកដឹងអ្វីខ្លះអំពីសេចក្តីជំនឿ?

មនុស្សជឿលើខ្ញុំ ប៉ុន្តែពួកគេគ្មានសមត្ថភាពធ្វើបន្ទាល់ពីខ្ញុំ ហើយពួកគេក៏មិនអាចផ្ដល់សក្ខីភាពសម្រាប់ខ្ញុំ មុនពេលខ្ញុំធ្វើឱ្យមនុស្សស្គាល់ខ្ញុំនោះដែរ។ មនុស្សបានត្រឹមមើលឃើញថា ខ្ញុំមានភាពប្រសើរលើសភាវៈដែលព្រះបង្កើតមក​ និងមនុស្សបរិសុទ្ធទាំងអស់ ហើយមើលឃើញថា កិច្ចការដែលខ្ញុំធ្វើ មនុស្សមិនអាចធ្វើបានឡើយ។ ដូច្នេះ តាំងពីពួកយូដា រហូតដល់មនុស្សនាពេលសព្វថ្ងៃនេះ មនុស្សគ្រប់គ្នាដែលបានឃើញនូវទង្វើដ៏ពេញដោយសិរីល្អរបស់ខ្ញុំ បានពេញដោយភាពចង់ដឹងចង់ស្គាល់អំពីខ្ញុំ ហើយគ្មានមាត់ភាវៈដែលព្រះបង្កើតមកណាមួយ​ ដែលអាចធ្វើបន្ទាល់ពីខ្ញុំនោះឡើយ។ មានតែព្រះបិតាខ្ញុំប៉ុណ្ណោះ ដែលអាចធ្វើបន្ទាល់ពីខ្ញុំ និងបានរៀបចំផ្លូវសម្រាប់ខ្ញុំនៅក្នុងចំណោមភាវៈដែលព្រះបង្កើតមក​ទាំងអស់។ បើទ្រង់មិនបានធ្វើទេ ទោះបីខ្ញុំខំប្រឹងបែបណា ក៏មនុស្សនឹងគ្មានផ្លូវដឹងថា ខ្ញុំគឺជាព្រះអម្ចាស់នៃសកលលោកនេះដែរ ព្រោះថាមនុស្សដឹងតែចង់បានពីខ្ញុំ ហើយគេគ្មានសេចក្តីជំនឿលើខ្ញុំ ចេញពីលទ្ធផលនៃកិច្ចការរបស់ខ្ញុំឡើយ។ មនុស្សស្គាល់ខ្ញុំ ដោយសារតែខ្ញុំជាមនុស្សស្លូតត្រង់ និងគ្មានបាបសោះឡើយ។ ពួកគេស្គាល់ខ្ញុំ ដោយសារតែខ្ញុំអាចពន្យល់ពីសេចក្តីលាក់កំបាំងជាច្រើន ដោយសារតែខ្ញុំមានឋានៈខ្ពស់ជាងបណ្ដាជន ឬដោយសារតែមនុស្សបានទទួលប្រយោជន៍យ៉ាងច្រើនពីខ្ញុំ ប៉ុន្តែមានមនុស្សតិចតួចណាស់ដែលជឿថា ខ្ញុំជាព្រះអម្ចាស់នៃសកលលោកទាំងមូល។ នេះជាហេតុផលដែលខ្ញុំនិយាយថា មនុស្សមិនដឹងអំពីហេតុផលដែលគេមានជំនឿលើខ្ញុំឡើយ។ គេមិន ដឹងអំពីគោលបំណងឬសារៈសំខាន់នៃសេចក្តីជំនឿរបស់គេចំពោះខ្ញុំឡើយ។ គេកំពុងតែខ្វះតថភាពជាមនុស្ស ដែលជាហេតុនាំឱ្យគេមិនសក្តិសមនឹងធ្វើបន្ទាល់ ពីខ្ញុំឡើយ។ អ្នករាល់គ្នាមានសេចក្តីជំនឿដ៏ពិតតិចពេក ហើយក៏បានទទួលតិចពេកផងដែរ ដូច្នេះ អ្នករាល់គ្នាមានសក្ខីភាពតិចពេកហើយ។ លើសពីនេះទៅទៀត អ្នករាល់គ្នាមានការយល់ដឹងតិចពេកនិងនៅខ្វះខាតច្រើនណាស់ ដូច្នេះ អ្នកសឹងតែមិនសមមកធ្វើបន្ទាល់ពីទង្វើរបស់ខ្ញុំផង។ ពិតណាស់ ការតាំងចិត្តរបស់អ្នករាល់គ្នាគួរជាទីពិចារណា ប៉ុន្តែតើអ្នករាល់គ្នាប្រាកដច្បាស់ដែរឬទេថា អ្នកនឹងអាចធ្វើបន្ទាល់ពីលក្ខណៈរបស់ព្រះជាម្ចាស់បានដោយជោគជ័យ? អ្វីដែលអ្នករាល់គ្នាបានជួបប្រទះ និងបានឃើញ គឺអស្ចារ្យជាងពួកបរិសុទ្ធ និងពួកហោរាពីគ្រប់យុគសម័យទៅទៀត ប៉ុន្តែតើទីបន្ទាល់ដែលអ្នករាល់គ្នាថ្វាយ​ដល់​ខ្ញុំ អាចអស្ចារ្យជាងពាក្យពេជន៍របស់ពួកបរិសុទ្ធ និងពួកហោរាពីសម័យបុរាណទាំងនេះដែរឬទេ? អ្វីដែលខ្ញុំប្រទានឱ្យអ្នករាល់គ្នាឥឡូវនេះ គឺប្រសើរលើសម៉ូសេ ហើយច្រើនជាងដាវីឌផង ដូច្នេះ ខ្ញុំក៏សុំឱ្យទីបន្ទាល់របស់អ្នករាល់គ្នាល្អលើសម៉ូសេ ហើយសុំឱ្យពាក្យរបស់អ្នករាល់គ្នាអស្ចារ្យជាងដាវីឌផងដែរ។ ខ្ញុំប្រទានដល់អ្នករាល់គ្នាលើសគេមួយរយដង ដូច្នេះ ខ្ញុំតម្រូវឱ្យអ្នករាល់គ្នាតបស្នងមកខ្ញុំវិញដូចគ្នាផងដែរ។ អ្នកត្រូវតែដឹងថា ខ្ញុំគឺជាព្រះមួយអង្គដែលប្រទានជីវិតដល់មនុស្សលោក គឺជាអ្នករាល់គ្នាហើយដែលទទួលបាននូវជីវិតពីខ្ញុំ និងត្រូវធ្វើបន្ទាល់សម្រាប់ខ្ញុំ។ នេះជាភារកិច្ចដែលខ្ញុំប្រទានដល់អ្នករាល់គ្នា ហើយវាជាអ្វីដែលអ្នករាល់គ្នាគួរតែធ្វើសម្រាប់ខ្ញុំ។ ខ្ញុំបានប្រទាននូវសិរីល្អទាំងអស់របស់ខ្ញុំដល់អ្នករាល់គ្នា ខ្ញុំបានប្រទានដល់អ្នករាល់គ្នានូវជីវិត ដែលពួកអ៊ីស្រាអែលជារាស្ដ្ររើសតាំងរបស់ខ្ញុំ មិនធ្លាប់បានទទួលពីមុនឡើយ។ អ្នករាល់គ្នាគួរតែធ្វើបន្ទាល់ពីខ្ញុំ ហើយថ្វាយភាពយុវវ័យរបស់អ្នក និងលះបង់ជីវិតរបស់អ្នកសម្រាប់ខ្ញុំ។ អស់អ្នកណាដែលខ្ញុំប្រទានសិរីល្អខ្ញុំដល់គេ អ្នកនោះនឹងត្រូវធ្វើបន្ទាល់ពីខ្ញុំ និងថ្វាយជីវិតរបស់គេសម្រាប់ខ្ញុំ។ នេះជាសេចក្ដីដែលខ្ញុំបានកំណត់ទុកមុនមកហើយ។ សំណាងល្អហើយដែលខ្ញុំប្រទានសិរីល្អរបស់ខ្ញុំដល់អ្នករាល់គ្នា ហើយភារកិច្ចរបស់អ្នករាល់គ្នា គឺត្រូវធ្វើបន្ទាល់ពីសិរីល្អរបស់ខ្ញុំ។ បើអ្នករាល់គ្នាជឿលើខ្ញុំ ដោយព្រោះតែចង់បានព្រះពរ នោះកិច្ចការរបស់ខ្ញុំនឹងទទួលបាននូវសារៈសំខាន់តិចតួចបំផុត ហើយអ្នករាល់គ្នានឹងមិនបំពេញភារកិច្ចរបស់អ្នករាល់គ្នាឡើយ។ ពួកអ៊ីស្រាអែលបានឃើញតែសេចក្តីមេត្តា សេចក្តីស្រឡាញ់ និងភាពធំឧត្ដមរបស់ខ្ញុំប៉ុណ្ណោះ ហើយពួកយូដាបានឃើញព្រះទ័យអត់ធ្មត់ និងការប្រោសលោះរបស់ខ្ញុំផ្ទាល់ភ្នែកដែរ។ ពួកគេបានឃើញកិច្ចការនៃព្រះវិញ្ញាណរបស់ខ្ញុំតិចតួចបំផុត គឺថាពួកគេយល់បានតែមួយភាគមួយម៉ឺននៃអ្វីដែលអ្នករាល់គ្នាបានឮ និងបានឃើញប៉ុណ្ណោះ។ អ្វីដែលអ្នករាល់គ្នាបានឃើញ គឺប្រសើរជាងពួកសម្ដេចសង្ឃដែលស្ថិតនៅក្នុងចំណោមពួកគេទៅទៀត។ សេចក្តីពិតដែលអ្នករាល់គ្នាយល់នាពេលសព្វថ្ងៃ គឺប្រសើរលើសសេចក្តីពិតដែលគេយល់ទៅទៀត។ អ្វីដែលអ្នករាល់គ្នាបានឃើញនាពេលសព្វថ្ងៃ គឺប្រសើរលើសអ្វីដែលគេបានឃើញ នៅក្នុងយុគសម័យនៃក្រឹត្យវិន័យក៏ដូចជាយុគសម័យនៃព្រះគុណទៅទៀត ហើយសេចក្ដីអ្វីដែលអ្នករាល់គ្នាបានពិសោធ ក៏លើសទាំងម៉ូសេ និងអេលីយ៉ាផងដែរ។ ដ្បិតអ្វីដែលពួកអ៊ីស្រាអែលបានយល់ គឺគ្រាន់តែជាក្រឹត្យវិន័យរបស់ព្រះយេហូវ៉ា ហើយអ្វីដែលពួកគេបានឃើញ គឺគ្រាន់តែជាប្រឹស្ដាង្គរបស់ព្រះយេហូវ៉ាប៉ុណ្ណោះ។ អ្វីដែលពួកយូដាបានយល់ គ្រាន់តែជាការប្រោសលោះរបស់ព្រះយេស៊ូវ។ អ្វីដែលពួកគេបានទទួល គ្រាន់តែជាព្រះគុណដែលព្រះយេស៊ូវបានប្រទានមក ហើយអ្វីដែលពួកគេបានឃើញ គឺគ្រាន់តែជារូបអង្គរបស់ព្រះយេស៊ូវ នៅក្នុងផ្ទះរបស់សាសន៍យូដាប៉ុណ្ណោះ។ អ្វីដែលអ្នករាល់គ្នាមើលឃើញសព្វថ្ងៃ គឺជាសិរីល្អរបស់ព្រះយេហូវ៉ា ការប្រោសលោះរបស់ព្រះយេស៊ូវ និងគ្រប់ទាំងទង្វើរបស់ខ្ញុំនៅសម័យនេះ។ ដូច្នេះ អ្នកក៏បានឮអំពីព្រះបន្ទូលនៃព្រះវិញ្ញាណរបស់ខ្ញុំដែរ ហើយបានកោតសរសើរព្រះប្រាជ្ញាញាណរបស់ខ្ញុំ ស្គាល់ពីឫទ្ធិបារមីរបស់ខ្ញុំ និងបានរៀនអំពីនិស្ស័យរបស់ខ្ញុំផង។ ខ្ញុំក៏បានប្រាប់អ្នករាល់គ្នាអំពីផែនការគ្រប់គ្រងទាំងអស់របស់ខ្ញុំដែរ។ អ្វីដែលអ្នករាល់គ្នាបានឃើញ មិនគ្រាន់តែជាព្រះជាម្ចាស់ដ៏ពេញដោយសេចក្តីស្រឡាញ់ និងក្តីមេត្តាប៉ុណ្ណោះទេ ប៉ុន្តែក៏ជាព្រះដ៏ពេញដោយសេចក្តីសុចរិតផងដែរ។ អ្នកបានឃើញកិច្ចការដ៏អស្ចារ្យរបស់ខ្ញុំ និងបានដឹងហើយថា ខ្ញុំពេញពោរដោយព្រះចេស្ដា និងសេចក្ដីក្រោធ។ លើសពីនេះទៅទៀត អ្នកដឹងថា ខ្ញុំធ្លាប់នាំសេចក្តីក្រោធរបស់ខ្ញុំមកលើពូជពង្សអ៊ីស្រាអែល ហើយដឹងថា នៅថ្ងៃនេះ សេចក្ដីក្រោធនេះបានមកដល់អ្នករាល់គ្នាហើយ។ អ្នករាល់គ្នាយល់អំពីសេចក្តីលាក់កំបាំងរបស់ខ្ញុំនៅឯស្ថានសួគ៌ ច្រើនជាងអេសាយ និងយ៉ូហានទៅទៀតផង ហើយអ្នករាល់គ្នាក៏ស្គាល់ពីភាពគួរឱ្យស្រឡាញ់ និងភាពគួរឱ្យគោរពរបស់ខ្ញុំ ច្រើនជាងពួកបរិសុទ្ធទាំងអស់ កាលពីអតីតកាលផងដែរ។ អ្វីដែលអ្នករាល់គ្នាបានទទួល មិនគ្រាន់តែជាសេចក្តីពិត ជាផ្លូវ និងជាជីវិតរបស់ខ្ញុំប៉ុណ្ណោះទេ ប៉ុន្តែជានិមិត្ត និងការបើកសម្ដែងដែលអស្ចារ្យជាងអ្វីដែលយ៉ូហានបានទទួលទៅទៀត។ អ្នករាល់គ្នាយល់នូវសេចក្តីលាក់កំបាំងច្រើនលើសនេះទៅទៀត ហើយក៏បានសម្លឹងឃើញព្រះភក្ត្រពិតរបស់ខ្ញុំផងដែរ។ អ្នករាល់គ្នាបានទទួលការជំនុំជម្រះរបស់ខ្ញុំកាន់តែច្រើន ហើយក៏ស្គាល់អំពីនិស្ស័យសុចរិតរបស់ខ្ញុំកាន់តែច្រើនផងដែរ។ ហើយទោះបីជាអ្នករាល់គ្នាបានកើតមកនៅគ្រាចុងក្រោយក៏ដោយ ក៏អ្នករាល់គ្នាមានការយល់ដឹងអំពីរឿងដែលកើតឡើងពីអតីតកាល និងពីសម័យមុន ហើយអ្នកក៏បានពិសោធរឿងរ៉ាវសព្វថ្ងៃ ដែលការទាំងអស់នេះ សុទ្ធតែត្រូវបានធ្វើឡើងដោយខ្ញុំផ្ទាល់។ អ្វីដែលខ្ញុំតម្រូវពីអ្នករាល់គ្នា មិនជ្រុលពេកឡើយ ដ្បិតខ្ញុំបានប្រទានដល់អ្នករាល់គ្នាច្រើនណាស់ ហើយអ្នករាល់គ្នាក៏បានឃើញរឿងរ៉ាវជាច្រើន នៅក្នុងខ្ញុំផងដែរ។ ដូច្នេះ ខ្ញុំសុំឱ្យអ្នករាល់គ្នាធ្វើបន្ទាល់ពីខ្ញុំទៅកាន់ពួកបរិសុទ្ធនាសម័យមុន ហើយនេះជាបំណងព្រះហឫទ័យតែមួយគត់របស់ខ្ញុំ។

ព្រះបិតារបស់ខ្ញុំ គឺជាអ្នកទីមួយដែលបានធ្វើបន្ទាល់សម្រាប់ខ្ញុំ ប៉ុន្តែខ្ញុំចង់ទទួលបានសិរីល្អច្រើនជាងនេះ និងចង់ឱ្យមានបន្ទាល់ចេញពីមាត់របស់មនុស្សដែលព្រះបានបង្កើតមក ដូច្នេះ ខ្ញុំប្រទានអ្វីគ្រប់យ៉ាងរបស់ខ្ញុំដល់អ្នករាល់គ្នា ដើម្បីឱ្យអ្នករាល់គ្នាបំពេញភារកិច្ចរបស់ខ្លួន គឺសម្រេចកិច្ចការរបស់ខ្ញុំនៅក្នុងចំណោមមនុស្សលោក។ អ្នករាល់គ្នាគួរតែយល់អំពីហេតុផល ដែលនាំឱ្យអ្នករាល់គ្នាជឿលើខ្ញុំហើយ។ បើអ្នករាល់គ្នាគ្រាន់តែចង់ក្លាយជាសិស្ស ឬជាអ្នកជំងឺរបស់ខ្ញុំ ឬក្លាយជាពួកបរិសុទ្ធម្នាក់ក្នុងចំណោមពួកបរិសុទ្ធរបស់ខ្ញុំនៅឯស្ថានសួគ៌ នោះការដែលអ្នករាល់គ្នាដើរតាមខ្ញុំនឹងគ្មានន័យឡើយ។ ការដើរតាមខ្ញុំនៅក្នុងឥរិយាបថបែបនេះ គឺជាការខ្ជះខ្ជាយកម្លាំងចោលប៉ុណ្ណោះ។ ការមានសេចក្តីជំនឿបែបនេះចំពោះខ្ញុំ វាគ្រាន់តែជាការចំណាយពេលឥតប្រយោជន៍ដែលនាំឱ្យខាតបង់ដល់យុវភាពរបស់អ្នកទៀតផង។ ហើយនៅទីបញ្ចប់ អ្នករាល់គ្នានឹងមិនទទួលបានអ្វីសោះឡើយ។ តើនេះវាមិនមែនជាការប្រឹងប្រែង ជាអសារឥតការទេឬ អី? ខ្ញុំបានចាកចេញពីក្នុងចំណោមសាសន៍យូដាជាយូរមកហើយ ហើយក៏លែងជាគ្រូពេទ្យរបស់មនុស្ស ឬក៏ជាឱសថព្យាបាលមនុស្សទៀតដែរ។ ខ្ញុំលែងធ្វើជាសត្វសម្រាប់ ឱ្យមនុស្សលោកជិះ ឬកាប់យកសាច់តាមតែចិត្តគេចង់ទៀតហើយ។ ផ្ទុយទៅវិញ ខ្ញុំបានមកនៅក្នុងចំណោមមនុស្ស ដើម្បីជំនុំជម្រះ និងវាយផ្ចាលមនុស្សវិញ ដើម្បីឱ្យមនុស្សអាចស្គាល់ខ្ញុំ។ អ្នកគួរតែដឹងថា ខ្ញុំធ្លាប់ធ្វើកិច្ចការនៃការប្រោសលោះ និងដឹងថា ខ្ញុំធ្លាប់ជាព្រះយេស៊ូវ ប៉ុន្តែខ្ញុំមិនអាចបន្តនៅជាព្រះយេស៊ូវរហូតឡើយ គឺដូចជាខ្ញុំធ្លាប់ជាព្រះយេហូវ៉ា ប៉ុន្តែក្រោយមកក៏បានក្លាយជាព្រះយេស៊ូវដូច្នឹងដែរ។ ខ្ញុំជាព្រះជាម្ចាស់របស់មនុស្សលោក ជាព្រះអម្ចាស់នៃសកលលោក ប៉ុន្តែខ្ញុំមិនអាចជាព្រះយេស៊ូវ ឬព្រះយេហូវ៉ាជារៀងរហូតឡើយ។ ខ្ញុំបានក្លាយជាបុគ្គលម្នាក់ដែលមនុស្សចាត់ទុកថាជាគ្រូពេទ្យ ប៉ុន្តែមិនអាចនិយាយបានថា ព្រះជាម្ចាស់គ្រាន់តែជាគ្រូពេទ្យម្នាក់ សម្រាប់មនុស្សលោកឡើយ។ ដូច្នេះ ប្រសិនបើអ្នក ប្រកាន់ខ្ជាប់នូវទស្សនៈចាស់គំរិល នៅក្នុងសេចក្តីជំនឿរបស់អ្នកចំពោះខ្ញុំ នោះអ្នកនឹងមិនទទួលបានអ្វីឡើយ។ បើទោះបីជាអ្នកសរសើរខ្ញុំនៅថ្ងៃនេះថា៖ «ព្រះស្រឡាញ់​មនុស្ស​លោក​។ ទ្រង់ប្រោសខ្ញុំឱ្យបានជា ហើយប្រទានដល់ខ្ញុំនូវព្រះពរ សេចក្តីសុខសាន្ត និងសេចក្តីអំណរ។ ព្រះអង្គពិតជាល្អចំពោះមនុស្សលោកខ្លាំងណាស់។ ប្រសិនបើខ្ញុំគ្រាន់តែមានជំនឿលើទ្រង់ នោះខ្ញុំមិនចាំបាច់ខ្វល់ខ្វាយអំពីរឿងប្រាក់កាស និងទ្រព្យសម្បត្តិឡើយ...» ក៏ខ្ញុំនៅតែមិនអាចបង្អាក់​កិច្ចការដើមរបស់ខ្ញុំបានឡើយ។ បើអ្នកជឿលើខ្ញុំនៅថ្ងៃនេះ នោះអ្នកនឹងទទួលបានតែសិរីល្អរបស់ខ្ញុំ ហើយអ្នកនឹងសក្តិសមធ្វើបន្ទាល់ពីខ្ញុំ ហើយអ្វីៗផ្សេងទៀត នឹងក្លាយជារឿងបន្ទាប់ បន្សំប៉ុណ្ណោះ។ អ្នកត្រូវតែយល់អំពីការនេះឱ្យបានច្បាស់។

ឥឡូវនេះ តើអ្នកដឹងអំពីហេតុផលដែលនាំឱ្យអ្នកជឿលើខ្ញុំ យ៉ាងពិតប្រាកដហើយឬនៅ? តើអ្នកដឹងអំពីគោលបំណង និងសារៈសំខាន់នៃកិច្ចការរបស់ខ្ញុំពិតប្រាកដហើយឬនៅ? តើអ្នកដឹងអំពីភារកិច្ចរបស់អ្នកពិតប្រាកដដែរឬទេ? តើអ្នកស្គាល់ទីបន្ទាល់របស់ខ្ញុំ ពិតប្រាកដដែរឬទេ? ប្រសិនបើអ្នកគ្រាន់តែជឿលើខ្ញុំ ប៉ុន្តែគ្មានសញ្ញាអំពីសិរីល្អ ឬបន្ទាល់របស់ខ្ញុំនៅក្នុងអ្នកទេ នោះខ្ញុំបានដកអ្នកចោលតាំងពីយូរណាស់មកហើយ។ សម្រាប់អស់អ្នកដែលចេះអស់ហើយ ពួកគេរឹតតែប្រៀបដូចជាបន្លាដ៏ច្រើននៅក្នុងព្រះនេត្រខ្ញុំ ពួកគេគ្មានអ្វីក្រៅតែជាឧបសគ្គរាំងផ្លូវរបស់ខ្ញុំ និងនៅក្នុងដំណាក់របស់ខ្ញុំ ពួកគេជាស្រងែដែលត្រូវបានបោសរម្លីងចេញពីកិច្ចការរបស់ខ្ញុំ ព្រោះថា ពួកគេគ្មានប្រយោជន៍ និងគ្មានតម្លៃទាល់តែសោះ ហើយខ្ញុំបានស្អប់ខ្ពើមពួកគេយូរណាស់មកហើយ។ ជារឿយៗ សេចក្ដីក្រោធរបស់ខ្ញុំធ្លាក់ទៅលើអស់អ្នកណាដែលលែងមានទីបន្ទាល់ ហើយដំបងរបស់ខ្ញុំក៏នៅមិនឆ្ងាយពីពួកគេដែរ។ ខ្ញុំបានប្រគល់ពួកគេទៅក្នុងដៃរបស់មេកំណាចជាយូរមកហើយ។ ពួកគេលែងមានព្រះពររបស់ខ្ញុំហើយ។ នៅពេលដែលថ្ងៃនោះមកដល់ ការវាយផ្ចាលរបស់គេនឹងគួរឱ្យសោកសង្រេងជាងទោសរបស់ពួកស្ត្រីល្ងង់ខ្លៅទៅទៀត។ ថ្ងៃនេះ ខ្ញុំធ្វើកិច្ចការណាដែលជាភារកិច្ចដែលខ្ញុំត្រូវធ្វើតែប៉ុណ្ណោះ។ ខ្ញុំនឹងចងស្រូវសាលីទាំងអស់ជាកណ្ដាប់ រួមជាមួយស្រងែទាំងនោះផងដែរ។ នេះជាកិច្ចការរបស់ខ្ញុំនៅថ្ងៃនេះ។ ស្រងែទាំងនោះ នឹងត្រូវបោសរម្លីងចេញទាំងអស់ នៅក្នុងគ្រានៃការញែករបស់ខ្ញុំបន្ទាប់មក គ្រាប់ស្រូវនឹងត្រូវប្រមូលទុកនៅក្នុងឃ្លាំង ហើយស្រងែទាំងប៉ុន្មាន ដែលប្រមូលបាន នឹងត្រូវដុតចោលឱ្យក្លាយជាផេះ។ កិច្ចការរបស់ខ្ញុំនៅថ្ងៃនេះ គឺគ្រាន់តែចងមនុស្សទាំងអស់ជាកណ្ដាប់ មានន័យថា ត្រូវច្បាំងយកជ័យលើពួកគេទាំងស្រុងសិន។ បន្ទាប់មក ខ្ញុំនឹងចាប់ផ្ដើមដំណើរការនៃការញែក ដើម្បីបើកសម្ដែងពីគ្រាចុងបញ្ចប់របស់មនុស្សទាំងអស់។ ឥឡូវនេះ អ្នកគួរតែដឹងអំពីរបៀបដែលអ្នកគួរតែបំពេញព្រះទ័យខ្ញុំ និងរបៀបដែល អ្នកគួរតែរៀបចំផ្លូវឱ្យបានត្រឹមត្រូវ នៅក្នុងសេចក្តីជំនឿរបស់អ្នកចំពោះខ្ញុំហើយ។ អ្វីដែលខ្ញុំចង់បាន គឺជាភក្តីភាព និងការចុះចូល​ សេចក្តីស្រឡាញ់ និងបន្ទាល់របស់អ្នកនៅពេលនេះ។ ទោះបីជាពេលនេះអ្នកមិនដឹងថា អ្វីទៅជាទីបន្ទាល់ ឬអ្វីទៅជាសេចក្តីស្រឡាញ់ក៏ដោយ ប៉ុន្តែអ្នកគួតែថ្វាយដល់ខ្ញុំនូវអ្វីគ្រប់យ៉ាងរបស់អ្នក ហើយប្រគល់ដល់ខ្ញុំនូវទ្រព្យសម្បត្តិតែមួយគត់ដែលអ្នកមានគឺជាភក្តីភាព និងការចុះចូលរបស់អ្នក។ អ្នកគួរតែដឹងថា ទីបន្ទាល់អំពីជ័យជម្នះរបស់ខ្ញុំលើអារក្សសាតាំង គឺស្ថិតនៅក្នុងភក្តីភាព និងការស្ដាប់បង្គាប់របស់មនុស្សហើយក៏ស្ថិតលើទីបន្ទាល់អំពីជ័យជម្នះទាំងស្រុងរបស់ខ្ញុំ ទៅលើមនុស្សផងដែរ។ ភារកិច្ចនៃសេចក្តីជំនឿរបស់អ្នកចំពោះខ្ញុំ គឺត្រូវធ្វើបន្ទាល់អំពីខ្ញុំ មានភក្តីភាពចំពោះខ្ញុំតែម្នាក់គត់ ហើយចុះចូល​ដល់ទីបញ្ចប់។ មុនពេលខ្ញុំចាប់ផ្ដើមជំហានបន្ទាប់នៃកិច្ចការរបស់ខ្ញុំ តើអ្នកនឹងធ្វើបន្ទាល់អំពីខ្ញុំយ៉ាងដូចម្ដេច? តើអ្នកនឹងមានភក្តីភាព និងចុះចូល​នឹង​​ខ្ញុំដោយរបៀបណា? តើអ្នកដាក់ភក្តីភាពទាំងស្រុងរបស់អ្នកចំពោះកិច្ចការរបស់អ្នក ឬក៏អ្នកនឹងគ្រាន់តែបោះបង់វាចោល? តើអ្នកនឹងចុះចូលចំពោះគ្រប់ទាំងការរៀបចំរបស់ខ្ញុំ (ទោះបីជាត្រូវស្លាប់ ឬវិនាស) ឬក៏រត់យករួចខ្លួនទាំងពាក់កណ្ដាលទី ដើម្បីគេចវេសពីការវាយផ្ចាលរបស់ខ្ញុំ? ខ្ញុំវាយផ្ចាលអ្នក ដើម្បីឱ្យអ្នកនឹងធ្វើបន្ទាល់ពីខ្ញុំ មានភក្ដីភាព និងចុះចូល​នឹង​ខ្ញុំ។ លើសពីនេះ ការវាយផ្ចាលនាពេលសព្វថ្ងៃ គឺដើម្បីបើកបង្ហាញពីជំហានបន្ទាប់នៃកិច្ចការរបស់ខ្ញុំ និងអនុញ្ញាតឱ្យកិច្ចការនេះវិវឌ្ឍទៅមុខ ដោយគ្មានការបង្អាក់។ ដូច្នេះ ខ្ញុំសូមដាស់តឿនអ្នកថា អ្នកគួរតែមានប្រាជ្ញា ហើយមិនត្រូវចាត់ទុកជីវិតរបស់អ្នក ក៏ដូចជាសារៈសំខាន់នៃវត្តមានជីវិតអ្នក ដូចជាគ្រាប់ខ្សាច់ដែលគ្មានតម្លៃនោះទេ។ តើអ្នកអាចដឹងថា កិច្ចការនាពេលខាងមុខរបស់ខ្ញុំ នឹងមានលក្ខណៈបែបណាឱ្យប្រាកដដែរឬទេ? តើអ្នកដឹងអំពីរបៀបដែលខ្ញុំនឹងធ្វើការនៅថ្ងៃខាងមុខ និងរបៀបដែលកិច្ចការរបស់ខ្ញុំនឹងបើកបង្ហាញដែរឬទេ? អ្នកគួរតែដឹងពីសារៈសំខាន់នៃបទពិសោធន៍របស់អ្នកអំពីកិច្ចការរបស់ខ្ញុំ ហើយលើសពីនេះទៅទៀត គឺដឹងអំពីសារៈសំខាន់នៃសេចក្តីជំនឿរបស់អ្នកចំពោះខ្ញុំ។ ខ្ញុំបានធ្វើកិច្ចការជាច្រើនរួចទៅហើយ។ តើខ្ញុំអាចបោះបង់ចោលទាំងពាក់កណ្ដាលទី ដូចអ្នកស្រមើស្រមៃយ៉ាងដូចម្ដេច? ខ្ញុំបានធ្វើការយ៉ាងច្រើនម្ល៉ឹងហើយ តើខ្ញុំអាចបំផ្លាញវាចោលយ៉ាងដូចម្ដេច? តាមពិតទៅ ខ្ញុំបានមកដើម្បីបញ្ចប់យុគសម័យនេះ។ នេះជាសេចក្តីពិត ប៉ុន្តែលើសពីនេះទៅទៀត អ្នកត្រូវតែដឹងថា ខ្ញុំកំពុងតែចាប់ផ្ដើមយុគសម័យមួយថ្មី ចាប់ផ្ដើមកិច្ចការមួយថ្មី ហើយអ្វីដែលសំខាន់បំផុតនោះគឺដើម្បីផ្សាយដំណឹងល្អអំពីនគរព្រះ។ ដូច្នេះ អ្នកគួរតែដឹងថា កិច្ចការបច្ចុប្បន្ន គឺគ្រាន់តែចាប់ផ្ដើមយុគសម័យមួយ និងចាក់គ្រឹះមូលដ្ឋាន សម្រាប់ការផ្សាយដំណឹងល្អនាពេលខាងមុខ ហើយបញ្ចប់សម័យកាលនេះ នៅពេលអនាគត។ កិច្ចការរបស់ខ្ញុំ មិនមែនសាមញ្ញដូចអ្វីដែលអ្នកគិតឡើយ ហើយក៏មិនមែនគ្មានតម្លៃ ឬគ្មានន័យដូចអ្វីដែលអ្នកជឿដែរ។ ដូច្នេះ ខ្ញុំនៅតែត្រូវនិយាយទៅកាន់អ្នកថា៖ អ្នកគួរតែថ្វាយជីវិតរបស់អ្នកដើម្បីកិច្ចការរបស់ខ្ញុំ ហើយលើសពីនេះ អ្នកគួរតែលះបង់ជីវិតរបស់អ្នកសម្រាប់សិរីល្អរបស់ខ្ញុំ។ ខ្ញុំបានទន្ទឹងរង់ចាំឱ្យអ្នកធ្វើបន្ទាល់ពីខ្ញុំយូរណាស់មកហើយ ហើយខ្ញុំក៏ទន្ទឹងឱ្យអ្នកផ្សាយដំណឹងល្អរបស់ខ្ញុំយូរជាងនេះទៅទៀត។ អ្នកគួរតែយល់អំពីអ្វីដែលមាននៅក្នុងព្រះហឫទ័យរបស់ខ្ញុំ។

អ្នករាល់គ្នាសុទ្ធតែបានឃើញនឹងភ្នែករបស់អ្នកហើយនូវកិច្ចការដែលខ្ញុំបានធ្វើក្នុងចំណោមអ្នករាល់គ្នា អ្នករាល់គ្នាក៏បានស្ដាប់ដោយខ្លួនឯងនូវព្រះបន្ទូលដែលខ្ញុំបានមានបន្ទូលរួចហើយដែរ ហើយអ្នករាល់គ្នាសុទ្ធតែបានដឹងអំពីអាកប្បកិរិយារបស់ខ្ញុំចំពោះអ្នករាល់គ្នាដែរ ដូចនេះ អ្នករាល់គ្នាគួរតែដឹងពីមូលហេតុដែលខ្ញុំកំពុងបំពេញកិច្ចការនេះក្នុងចំណោមអ្នករាល់គ្នា។ ខ្ញុំប្រាប់អ្នករាល់គ្នាដោយត្រង់ទៅចុះ អ្នករាល់គ្នាគ្មានអ្វីផ្សេងក្រៅពីជាឧបករណ៍សម្រាប់កិច្ចការនៃការយកឈ្នះរបស់ខ្ញុំនៅក្នុងគ្រាចុងក្រោយឡើយ ជាឧបករណ៍ដើម្បីពង្រីកកិច្ចការរបស់ខ្ញុំក្នុងចំណោមជាតិសាសន៍ដទៃ។ ខ្ញុំមានព្រះបន្ទូលតាមរយៈសេចក្ដីទុច្ចរិត ភាពស្មោកគ្រោក ការរឹងទទឹង និងការបះបោររបស់អ្នករាល់គ្នា ដើម្បីផ្សព្វផ្សាយកិច្ចការរបស់ខ្ញុំឱ្យបានប្រសើរជាងនេះ និងដើម្បីផ្សាយព្រះនាមរបស់ខ្ញុំក្នុងចំណោមជាតិសាសន៍ដទៃ ពោលគឺដើម្បីផ្សាយព្រះនាមរបស់ខ្ញុំក្នុងចំណោមជាតិសាសន៍ផ្សេងនៅក្រៅស្រុកអ៊ីស្រាអែល។ ដោយបែបនេះ ព្រះនាមរបស់ខ្ញុំ ទង្វើរបស់ខ្ញុំ និងព្រះសូរសៀងរបស់ខ្ញុំ អាចផ្សព្វផ្សាយនៅទូទាំងជាតិសាសន៍ដទៃ ហេតុដូច្នេះហើយ គ្រប់ជាតិសាសន៍ទាំងអស់ដែលមិនមែនជាសាសន៍អ៊ីស្រាអែល អាចនឹងត្រូវបានខ្ញុំយកឈ្នះ ហើយអាចនឹងថ្វាយបង្គំខ្ញុំ ដោយក្លាយជាដែនដីបរិសុទ្ធនៅក្រៅទឹកដីអ៊ីស្រាអែល និងអេស៊ីព្ទ។ តាមពិត ការពង្រីកកិច្ចការរបស់ខ្ញុំ គឺជាការពង្រីកកិច្ចការនៃការយកឈ្នះរបស់ខ្ញុំ និងការពង្រីកដែនដីបរិសុទ្ធ ជាការពង្រីកកន្លែងដាក់ព្រះបាទារបស់ខ្ញុំនៅលើផែនដីនេះ។ អ្នករាល់គ្នាគប្បីដឹងឱ្យបានច្បាស់ថា អ្នករាល់គ្នាគឺគ្រាន់តែជាសត្តនិករ ដែលត្រូវបានបង្កើតមកក្នុងចំណោមជាតិសាសន៍ដទៃដែលខ្ញុំយកឈ្នះតែប៉ុណ្ណោះ។ ដំបូងឡើយ អ្នកគ្មានឋានៈ និងគ្មានតម្លៃអ្វីសម្រាប់ប្រើជាការឡើយ ហើយគ្មានបានប្រយោជន៍អ្វីទាំងអស់។ នោះគឺដោយសារតែខ្ញុំបានលើកស្ទួយពពួកសត្វដង្កូវនេះចេញពីគំនរលាមក ឱ្យបានក្លាយជាគំរូនៃការយកឈ្នះរបស់ខ្ញុំលើដែនដីទាំងមូល ដើម្បីឱ្យបានក្លាយជា «របស់សម្អាង» តែមួយគត់សម្រាប់ការយកឈ្នះរបស់ខ្ញុំ លើដែនដីទាំងមូលនេះ ដែលអ្នករាល់គ្នាមានសំណាងបានមកជួបនឹងខ្ញុំ និងបានជួបជំនុំជាមួយខ្ញុំក្នុងពេលនេះ។ នោះគឺដោយសារតែឋានៈដ៏តូចទាបរបស់អ្នករាល់គ្នា ដែលខ្ញុំបានជ្រើសរើសអ្នករាល់គ្នា ដើម្បីឱ្យបានក្លាយជាប្រភេទ និងជាគំរូនៃកិច្ចការនៃការយកឈ្នះរបស់ខ្ញុំ។ នោះគឺដោយសារតែមូលហេតុនេះហើយ ទើបបានជាខ្ញុំបំពេញកិច្ចការ និងមានព្រះបន្ទូលក្នុងចំណោមអ្នករាល់គ្នា ហើយខ្ញុំក៏រួមរស់ និងស្នាក់នៅជាមួយអ្នករាល់គ្នានេះ។ អ្នកគប្បីដឹងថា នោះគឺដោយសារតែការគ្រប់គ្រងរបស់ខ្ញុំប៉ុណ្ណោះ ហើយដោយសារការស្អប់ខ្ពើមយ៉ាងក្រៃលែងរបស់ខ្ញុំចំពោះពពួកសត្វដង្កូវនៅក្នុងគំនរលាមកនេះ ដែលខ្ញុំនឹងមានព្រះបន្ទូលក្នុងចំណោមអ្នករាល់គ្នា។ វាបានឈានដល់ចំណុចមួយដែលធ្វើឱ្យខ្ញុំពិរោធយ៉ាងខ្លាំង។ កិច្ចការរបស់ខ្ញុំក្នុងចំណោមអ្នករាល់គ្នា គឺមិនសុទ្ធតែដូចគ្នានឹងកិច្ចការដែលព្រះយេហូវ៉ាបានបំពេញនៅស្រុកអ៊ីស្រាអែលទាំងអស់ឡើយ ហើយជាពិសេស កិច្ចការនេះ មិនដូចគ្នានឹងកិច្ចការដែលព្រះយេស៊ូវបានធ្វើនៅស្រុកយូដាឡើយ។ ខ្ញុំមានព្រះបន្ទូល និងបំពេញកិច្ចការដោយសេចក្ដីអន់ឱនខ្លាំងបំផុត ហើយខ្ញុំយកឈ្នះលើមនុស្សគ្មានគុណធម៌ទាំងអស់នេះ ដោយកំហឹង និងការជំនុំជម្រះ។ វាគ្មានអ្វីដែលដូចទៅនឹងការដែលព្រះយេហូវ៉ាធ្វើការដឹកនាំរាស្រ្តរបស់ទ្រង់នៅអ៊ីស្រាអែលឡើយ។ កិច្ចការរបស់ទ្រង់នៅអ៊ីស្រាអែល គឺដើម្បីប្រទានអាហារនិងទឹករស់ ហើយទ្រង់ពោរពេញដោយមេត្តាធម៌ និងសេចក្ដីស្រឡាញ់ចំពោះរាស្រ្តរបស់ទ្រង់ នៅពេលដែលទ្រង់ប្រទានដល់ពួកគេ។ កិច្ចការនាពេលសព្វថ្ងៃនេះ ត្រូវធ្វើឡើងក្នុងចំណោមជាតិសាសន៍ដែលជាប់បណ្ដាសា ដែលមិនមែនជារាស្រ្តដែលត្រូវបានរើសតាំងឡើយ។ គឺមិនមានអាហារច្រើនបរិបូរណ៍ទេ ហើយក៏គ្មានការបំពេញ សេចក្ដី ស្រេកឃ្លានដោយទឹករស់ដែរ ហើយកាន់តែគ្មាន ការផ្គត់ផ្គង់ចំណីអាហារដ៏ច្រើនលើសលប់ដែរ។ មានតែការប្រទាននូវការជំនុំជម្រះ បណ្ដាសា និងការវាយផ្ចាលយ៉ាងច្រើនតែប៉ុណ្ណោះ។ ពពួកសត្វដង្កូវដែលកំពុងរស់នៅក្នុងគំនរលាមកទាំងអស់នេះ គឺគ្មានតម្លៃនឹងទទួលបានភ្នំដែលមានពេញទៅដោយគោក្របី និងចៀមរាប់សិបក្បាល ទ្រព្យសម្បត្តិដ៏ច្រើនមហិមា និងកូនចៅដ៏ស្រស់ស្អាតជាងគេបំផុតនៅលើដែនដីទាំងអស់នេះ ដូចដែលខ្ញុំបានប្រទានដល់អ៊ីស្រាអែលឡើយ។ ប្រទេសអ៊ីស្រាអែលនាពេលសព្វថ្ងៃនេះ បូជានូវតង្វាយជាគោក្របីនិងចៀម និងគ្រឿងមាស គ្រឿងប្រាក់នៅលើទីសក្ការៈបូជា ដែលខ្ញុំចិញ្ចឹមបីបាច់រាស្រ្តនៃប្រទេសនេះ ដែលលើសពីតង្វាយមួយភាគដប់ដែលព្រះយេហូវ៉ាតម្រូវឱ្យយកនៅទៅតាមក្រឹត្យវិន័យកំណត់ ដូច្នេះហើយ ទើបខ្ញុំបានប្រទានរបស់ទាំងអស់នោះកាន់តែច្រើន គឺច្រើនជាងរាប់រយដង ដែលពួកអ៊ីស្រាអែល បានទទួលនៅក្រោមក្រឹត្យវិន័យនោះ។ អ្វីដែលខ្ញុំបានផ្គត់ផ្គង់ដល់អ៊ីស្រាអែល ច្រើនលើសអ្វីទាំងអស់ដែលអ័ប្រាហាំបានទទួល និងលើសអ្វីទាំងអស់ដែលអ៊ីសាក់បានទទួល។ ខ្ញុំនឹងធ្វើឱ្យគ្រួសារអ៊ីស្រាអែលបានផលផ្លែ និងស្ម័យគុណ ហើយខ្ញុំនឹងធ្វើឱ្យរាស្រ្តអ៊ីស្រាអែលរបស់ខ្ញុំរីកសាយនៅទូទាំងផែនដីនេះ។ អស់អ្នកណាដែលខ្ញុំប្រទានពរ និងយកព្រះទ័យទុកដាក់ គឺនៅតែជារាស្រ្តអ៊ីស្រាអែលដែលបានជ្រើសរើសដដែល ពោលគឺ ជារាស្រ្តដែលបានលះបង់គ្រប់បែបយ៉ាងថ្វាយដល់ខ្ញុំ និងជាអ្នកដែលបានទទួលបានគ្រប់សព្វបែបយ៉ាងពីខ្ញុំ។ នោះគឺដោយសារពួកគេទុកខ្ញុំនៅក្នុងចិត្តរបស់ពួកគេ ទើបពួកគេបូជានូវកូនគោនិងកូនចៀមទើបនឹងកើត នៅទីសក្ការៈដ៏បរិសុទ្ធរបស់ខ្ញុំ និងថ្វាយសព្វគ្រប់យ៉ាងដែលពួកគេមាននៅចំពោះខ្ញុំ សូម្បីតែកូនទើបកើតថ្មីដែលជាកូនដំបូងរបស់ពួកគេ ដោយសង្ឃឹមចាំការយាងត្រឡប់មកវិញរបស់ខ្ញុំ។ ហើយចុះចំណែកអ្នករាល់គ្នាវិញ? អ្នកដាស់សេចក្ដីក្រោធរបស់ខ្ញុំ ទាមទារពីខ្ញុំ និងលួចតង្វាយរបស់គេដែលបានដាក់ថ្វាយដល់ខ្ញុំ ហើយអ្នកមិនដឹងថាអ្នកកំពុងបំពានដល់ខ្ញុំឡើយ។ ហេតុនេះ អ្វីដែលអ្នករាល់គ្នាទទួលបាន គឺការទួញសោក និងការដាក់ទោសនៅក្នុងភាពងងឹត។ អ្នករាល់គ្នាបានធ្វើឱ្យខ្ញុំក្រោធជាច្រើនសា ហើយខ្ញុំបានធ្វើឱ្យភ្លើងកំពុងឆេះធ្លាក់មកជាភ្លៀង រហូតដល់ចំណុចមួយដែលមានមនុស្សតិចតួចណាស់ធ្លាប់ជួបប្រះនូវទីបញ្ចប់ដ៏សោកសង្រេងបែបនេះ ហើយផ្ទះដែលសុខុមដុមបានក្លាយជាផ្នូរខ្មោចដ៏សែនកណ្ដោចកណ្ដែង។ គ្រប់យ៉ាងដែលខ្ញុំមានសម្រាប់ពួកដង្កូវទាំងអស់នេះ គឺជាកំហឹងគ្មានទីបញ្ចប់ ហើយខ្ញុំគ្មានបំណងព្រះហឫទ័យនឹងប្រទានពរដល់ពួកគេឡើយ។ នោះគឺដោយសារតែប្រយោជន៍ដល់កិច្ចការរបស់ខ្ញុំប៉ុណ្ណោះ ទើបខ្ញុំបានធ្វើការលើកលែង និងលើកស្ទួយអ្នករាល់គ្នា ហើយបានស៊ូទ្រាំនឹងការអាម៉ាស់យ៉ាងខ្លាំង និងបានធ្វើការក្នុងចំណោមអ្នករាល់គ្នា។ ប្រសិនបើមិនមែនដើម្បីបំណងព្រះហឫទ័យរបស់ព្រះវរបិតាខ្ញុំទេ តើខ្ញុំអាចរស់នៅក្នុងផ្ទះតែមួយជាមួយសត្វដង្កូវដែលវារនៅជុំវិញគំនរលាមកបានដោយរបៀបណា? ខ្ញុំមានព្រះទ័យស្អប់ខ្ពើមជាខ្លាំងចំពោះទង្វើ និងពាក្យសម្ដីរបស់អ្នករាល់គ្នា ហើយទោះបីយ៉ាងនេះក្ដី ក៏ខ្ញុំមាន «ប្រយោជន៍» ខ្លះៗពីភាពស្មោកគ្រោក និងការបះបោររបស់អ្នកដែរ ហើយវាបានក្លាយជាការប្រមូលផ្ដុំព្រះបន្ទូលរបស់ខ្ញុំយ៉ាងច្រើន។ បើពុំដូច្នេះទេ ខ្ញុំប្រាកដជានឹងមិនបន្តរួមរស់នៅក្នុងចំណោមអ្នករាល់គ្នាអស់ពេលជាយូរយ៉ាងនេះឡើយ។ ហេតុនេះ អ្នករាល់គ្នាគប្បីដឹងថាឥរិយាបថរបស់ខ្ញុំចំពោះអ្នករាល់គ្នា គឺគ្រាន់តែជាសេចក្ដីករុណា និងការអាណិតអាសូរប៉ុណ្ណោះ។ ខ្ញុំគ្មានសេចក្ដីស្រឡាញ់ចំពោះអ្នកសូម្បីតែមួយដំណក់។ អ្វីដែលខ្ញុំមានសម្រាប់អ្នករាល់គ្នា គឺគ្រាន់តែជាការអត់ឱនប៉ុណ្ណោះ ដ្បិតខ្ញុំធ្វើបែបនេះ ដើម្បីជាប្រយោជន៍ដល់កិច្ចការរបស់ខ្ញុំប៉ុណ្ណោះ។ ហើយអ្នករាល់គ្នាបានឃើញនូវទង្វើរបស់ខ្ញុំ ក៏ដោយសារតែខ្ញុំបានចាត់ទុកភាពស្មោកគ្រោក និងការបះបោរ ជា «វត្ថុធាតុដើម» ប៉ុណ្ណោះ។ បើពុំដូច្នេះទេ ខ្ញុំប្រាកដជានឹងមិនបើកសម្ដែងនូវទង្វើរបស់ខ្ញុំដល់ពួកដង្កូវទាំងនេះឡើយ។ ខ្ញុំធ្វើការក្នុងចំណោមអ្នករាល់គ្នាដោយស្ទាក់ស្ទើរតែប៉ុណ្ណោះ មិនដូចជាខ្ញុំបានត្រៀមព្រះកាយ និងមានបំណងធ្វើវា ដូចកាលខ្ញុំបានបំពេញកិច្ចការរបស់ខ្ញុំនៅអ៊ីស្រាអែលឡើយ។ ខ្ញុំទប់កំហឹងរបស់ខ្ញុំ ដោយបានបង្ខំអង្គខ្ញុំឱ្យមានព្រះបន្ទូលក្នុងចំណោមអ្នករាល់គ្នា។ ប្រសិនបើមិនមែនដើម្បីកិច្ចការដ៏អស្ចារ្យរបស់ខ្ញុំទេ តើខ្ញុំអាចអត់ទ្រាំនឹងមើលពួកដង្កូវបែបនេះបានដោយរបៀបណា? ប្រសិនបើមិនមែនដើម្បីព្រះនាមរបស់ខ្ញុំទេ ខ្ញុំនឹងឡើងទៅកាន់ទីខ្ពស់ជាយូរណាស់មកហើយ ហើយនឹងធ្វើឱ្យពួកដង្កូវទាំងអស់នេះចាប់កំណើតជាមួយនឹងគំនរលាមករបស់ពួកគេជាមិនខាន! ប្រសិនបើមិនមែនដើម្បីសិរីល្អរបស់ខ្ញុំទេ តើខ្ញុំអាចអនុញ្ញាតឱ្យអារក្សកំណាចប្រឆាំងទាស់នឹងខ្ញុំដោយបើកចំហ ដោយងក់ក្បាលនៅចំពោះព្រះនេត្ររបស់ខ្ញុំបានដោយរបៀបណា? ប្រសិនបើមិនត្រូវបញ្ចប់កិច្ចការរបស់ខ្ញុំឱ្យបានរលូន ដោយគ្មានការរំខានសូម្បីបន្តិចទេនោះ តើខ្ញុំអាចអនុញ្ញាតឱ្យពួកមនុស្សដូចសត្វដង្កូវទាំងអស់នេះធ្វើបាបខ្ញុំដោយគ្មានត្រាប្រណីយ៉ាងដូចម្តេចបាន? ប្រសិនបើមនុស្សមួយរយនាក់នៅក្នុងភូមិមួយនៃស្រុកអ៊ីស្រាអែលក្រោកឈរប្រឆាំងទាស់នឹងខ្ញុំដូច្នេះ សូម្បីតែពួកគេបានលះបង់ថ្វាយដល់ខ្ញុំក្ដី ក៏ខ្ញុំនឹងនៅតែធ្វើឱ្យពួកគេវិនាសសាបសូន្យ និងទម្លាក់ពួកគេចូលទៅក្នុងក្រហែងដី ដើម្បីកុំឱ្យរាស្រ្តនៅក្នុងទីក្រុងផ្សេងទៀតបះបោរជាថ្មីឡើយ។ ខ្ញុំគឺជាព្រះដែលសោយភ្លើង ហើយខ្ញុំនឹងមិនអត់ឱនចំពោះកំហុសណាមួយឡើយ។ ដោយសារខ្ញុំជាអ្នកបង្កើតមនុស្សទាំងអស់នេះមក ដូច្នេះ អ្វីក៏ដោយដែលខ្ញុំមានព្រះបន្ទូលនិងធ្វើ ពួកគេត្រូវតែស្ដាប់តាម ហើយពួកគេមិនអាចបះបោរបានឡើយ។ មនុស្សគ្មានសិទ្ធិជ្រៀតជ្រែកក្នុងកិច្ចការរបស់ខ្ញុំឡើយ ហើយពួកគេកាន់តែគ្មានគុណសម្បត្តិក្នុងការវិភាគថាកិច្ចការរបស់ខ្ញុំ និងព្រះបន្ទូលរបស់ខ្ញុំ មួយណាត្រូវ ឬមួយណាខុសណាស់។ ខ្ញុំគឺជាព្រះអម្ចាស់ដែលបង្កើតសព្វសារពើ ហើយសត្តនិករដែលបានបង្កើតមក គប្បីសម្រេចនូវគ្រប់យ៉ាងដែលខ្ញុំតម្រូវចង់បាន ដោយមានដួងចិត្តកោតខ្លាចចំពោះខ្ញុំ។ ពួកគេមិនគម្បីព្យាយាមដេញដោលរកហេតុផលជាមួយខ្ញុំឡើយ ហើយជាពិសេស ពួកគេមិនគួរប្រឆាំងទាស់នឹងខ្ញុំឡើយ។ ខ្ញុំគ្រប់គ្រងលើរាស្រ្តរបស់ខ្ញុំដោយសិទ្ធិអំណាចរបស់ខ្ញុំ ហើយអស់អ្នកណាដែលជាចំណែកនៃការបង្កើតរបស់ខ្ញុំ គប្បីចុះចូលនឹងសិទ្ធិអំណាចរបស់ខ្ញុំ។ បើទោះបីជាសព្វថ្ងៃនេះ អ្នករាល់គ្នាអង់អាចក្លាហាន និងមិនកោតក្រែងចំពោះខ្ញុំក្ដី បើទោះបីជាអ្នកមិនស្ដាប់បង្គាប់តាមព្រះបន្ទូលដែលខ្ញុំបង្រៀនដល់អ្នករាល់គ្នាក្ដី និងគ្មានការភ័យខ្លាចក្ដី ក៏ខ្ញុំមានត្រឹមតែការអត់ឱនចំពោះការបះបោររបស់អ្នកប៉ុណ្ណោះ។ ខ្ញុំនឹងមិនភ្លាត់ចេញនូវសេចក្ដីក្រោធ និងប៉ះពាល់ដល់កិច្ចការរបស់ខ្ញុំដោយសារតែពួកដង្កូវតូចតាច និងគ្មានបានការដែលបានកកូរកកាយដីនៅក្នុងគំនរលាមកឡើយ។ ខ្ញុំអត់ឱនចំពោះការបន្តជីវិតរស់នៅនៃគ្រប់យ៉ាងដែលខ្ញុំស្អប់ និងគ្រប់សព្វសារពើដែលខ្ញុំមិនចូលចិត្ត ក៏ព្រោះតែបំណងព្រះហឫទ័យនៃព្រះវរបិតារបស់ខ្ញុំដែរ ហើយខ្ញុំនឹងធ្វើបែបនេះឡើយ រហូតទាល់តែព្រះសូរសៀងរបស់ខ្ញុំបានសម្រេចការ រហូតដល់ពេលវេលាចុងក្រោយបំផុតរបស់ខ្ញុំ។ ចូរកុំបារម្ភអី! ខ្ញុំមិនអាចលិចចុះទៅដល់កម្រិតដែលដូចគ្នានឹងសត្វដង្កូវដែលគ្មានឈ្មោះឡើយ ហើយខ្ញុំនឹងមិនប្រៀបធៀបកម្រិតជំនាញរបស់ខ្ញុំជាមួយអ្នកឡើយ។ ខ្ញុំស្អប់អ្នក ប៉ុន្តែខ្ញុំអាចអត់ទ្រាំបាន។ អ្នកមិនស្ដាប់បង្គាប់ខ្ញុំ ប៉ុន្តែអ្នកមិនអាចគេចផុតពីថ្ងៃដែលខ្ញុំនឹងវាយផ្ចាលអ្នកឡើយ ដែលព្រះវរបិតាបានសន្យារនឹងខ្ញុំ។ តើសត្វដង្កូវដែលបានបង្កើតមកនេះ អាចប្រៀបធៀបនឹងព្រះអម្ចាស់ដែលបង្កើតសព្វសារពើបានដែរឬទេ? នៅសរទរដូវ ស្លឹកឈើជ្រុះធ្លាក់ទៅគល់វិញ នោះអ្នកនឹងត្រឡប់ទៅផ្ទះរបស់ «ឪពុក» អ្នកវិញ ហើយខ្ញុំនឹងត្រឡប់ទៅខាងឯព្រះវរបិតារបស់ខ្ញុំវិញ។ នោះខ្ញុំនឹងបានហ៊ុំព័ទ្ធដោយសេចក្ដីស្រឡាញ់ដ៏កក់ក្ដៅពីទ្រង់ ហើយអ្នកនឹងទទួលបាននូវការជាន់ឈ្លីពីឪពុករបស់អ្នក។ ខ្ញុំនឹងមាននូវសិរីល្អរបស់ព្រះវរបិតារបស់ខ្ញុំ ហើយអ្នកនឹងមាននូវភាពអាម៉ាស់របស់ឪពុកអ្នក។ ខ្ញុំនឹងប្រើការវាយផ្ចាលដែលខ្ញុំបានទ្រាំទុកជាយូរមកហើយ ដើម្បីអមដំណើរអ្នក ហើយអ្នកនឹងជួបនូវការវាយផ្ចាលរបស់ខ្ញុំដោយមានក្លិនខារពីខាងសាច់ឈាមដែលត្រូវធ្វើឱ្យពុករលួយអស់រាប់សិបពាន់ឆ្នាំមកហើយ។ ជាមួយនឹងការអត់ឱន ខ្ញុំនឹងបានបញ្ចប់កិច្ចការនៃព្រះបន្ទូលរបស់ខ្ញុំចំពោះអ្នក ហើយអ្នកនឹងចាប់ផ្ដើមបំពេញតួនាទីដោយត្រូវទទួលរងគ្រោះមហន្តរាយដ៏វេទនាពីព្រះបន្ទូលរបស់ខ្ញុំ។ ខ្ញុំនឹងអរសប្បាយយ៉ាងខ្លាំង និងបំពេញកិច្ចការនៅអ៊ីស្រាអែល។ អ្នកនឹងទួញសោក និងសង្កៀតធ្មេញរបស់អ្នកដោយចាប់កំណើត ហើយស្លាប់ទៅវិញនៅក្នុងភក់ជ្រាំ។ ខ្ញុំនឹងយកនូវលក្ខណៈដើមរបស់ខ្ញុំត្រឡប់មកវិញ ហើយនឹងលែងគង់នៅក្នុងភាពស្មោកគ្រោកជាមួយអ្នកទៀតហើយ ចំណែកអ្នកវិញ នឹងទទួលបាននូវសារធាតុអាក្រក់ដែលជាសារជាតិដើមរបស់អ្នកវិញ និងបន្តត្បុលនៅជុំវិញគំនរលាមកនោះ។ នៅពេលកិច្ចការនិងព្រះបន្ទូលរបស់ខ្ញុំបានចប់សព្វគ្រប់ហើយ នោះថ្ងៃនៃអំណរសប្បាយសម្រាប់ខ្ញុំនឹងចូលមកដល់។ នៅពេលដែលការប្រឆាំងទាស់ និងការបះបោរបានបញ្ចប់ នោះថ្ងៃនៃការទួញសោកសម្រាប់អ្នក នឹងចូលមកដល់។ ខ្ញុំនឹងមិនអាណិតអាសូរដល់អ្នកឡើយ ហើយអ្នកនឹងមិនដែលឃើញខ្ញុំម្ដងទៀតឡើយ។ ខ្ញុំនឹងលែងបានសន្ទនាជាមួយអ្នកទៀត ហើយអ្នកនឹងមិនដែលជួបខ្ញុំម្ដងទៀតឡើយ។ ខ្ញុំនឹងស្អប់ការបះបោររបស់អ្នក ហើយអ្នកនឹងនឹកដល់ភាពគួរឱ្យស្រឡាញ់របស់ខ្ញុំ។ ខ្ញុំនឹងវាយបំបាក់អ្នក ហើយអ្នកនឹងប្រាថ្នាចង់បានខ្ញុំ។ ខ្ញុំនឹងយាងចេញពីអ្នកដោយរីករាយ ហើយអ្នកនឹងដឹងអំពីបំណុលដែលអ្នកជំពាក់ខ្ញុំ។ ខ្ញុំនឹងមិនទតឃើញអ្នកម្ដងទៀតឡើយ ប៉ុន្តែអ្នកនឹងតែងតែសង្ឃឹមចង់ជួបខ្ញុំជានិច្ច។ ខ្ញុំនឹងស្អប់អ្នក ដ្បិតបច្ចុប្បន្ននេះ អ្នកប្រឆាំងទាស់នឹងខ្ញុំ ហើយអ្នកនឹងនឹកដល់ខ្ញុំ ដ្បិតបច្ចុប្បន្ននេះ ខ្ញុំវាយផ្ចាលអ្នក។ ខ្ញុំនឹងមិនអាចរួមរស់ជាមួយអ្នកបានទៀតឡើយ ប៉ុន្តែអ្នកនឹងទន្ទឹងរង់ចាំដោយជូរចត់ ដើម្បីបានរស់នៅជាមួយខ្ញុំ និងទួញសោកអស់កល្បជានិច្ច ដ្បិតអ្នកនឹងសោកស្ដាយចំពោះគ្រប់យ៉ាងដែលអ្នកបានធ្វើដាក់ខ្ញុំ។ អ្នកនឹងមានអារម្មណ៍ស្ដាយ ក្រោយចំពោះការបះបោរ និងការប្រឆាំងទាស់របស់អ្នក អ្នកនឹងទម្លាក់មុខចុះទៅដីដោយក្ដីសោកស្ដាយ និងដួលចុះនៅចំពោះខ្ញុំ ហើយស្បថថានឹងមិនដែលឈប់ស្ដាប់បង្គាប់ខ្ញុំទៀតឡើយ។ ក៏ប៉ុន្តែ នៅក្នុងដួងចិត្តរបស់អ្នក អ្នកបានត្រឹមតែស្រឡាញ់ខ្ញុំប៉ុណ្ណោះ ប៉ុន្តែអ្នកនឹងមិនអាចស្ដាប់ឮព្រះសូរសៀងរបស់ខ្ញុំឡើយ។ ខ្ញុំនឹងធ្វើឱ្យអ្នកខ្មាសអៀនចំពោះខ្លួនឯង។

ពេលនេះ ខ្ញុំកំពុងទតមើលសាច់ឈាមដែលគ្មានទោសរបស់អ្នក ដែលតែងបញ្ជោរខ្ញុំ ហើយខ្ញុំមានតែការព្រមានតិចតួចចំពោះអ្នកប៉ុណ្ណោះ តែខ្ញុំនឹងមិន «ប្រទានទោស» អ្នកដោយការវាយផ្ចាលឡើយ។ អ្នកគប្បីដឹងថា អ្នកគួរបំពេញតួនាទីអ្វីនៅក្នុងកិច្ចការរបស់ខ្ញុំ នោះខ្ញុំនឹង បានសព្វព្រះហឫទ័យហើយ។ ចំពោះបញ្ហាផ្សេងពីនេះ ប្រសិនបើអ្នកប្រឆាំងទាស់នឹងខ្ញុំ ឬចាយប្រាក់របស់ខ្ញុំ ឬស៊ីតង្វាយដែលគេថ្វាយដល់ខ្ញុំដែលជាព្រះយេហូវ៉ា ឬប្រសិនបើអ្នករាល់គ្នាជាសត្វដង្កូវដែលខាំគ្នាទៅវិញទៅមក ឬប្រសិនបើអ្នកជាសត្តនិករដែលដូចនឹងសត្វឆ្កែ មានជម្លោះ ឬបំពានគ្នាទៅវិញទៅមក នោះខ្ញុំនឹងមិនខ្វាយខ្វល់ចំពោះរឿងនេះសោះឡើយ។ អ្នករាល់គ្នាត្រូវដឹងថា អ្នកជាប្រភេទសត្តនិករណា នោះខ្ញុំនឹងបានសព្វព្រះហឫទ័យហើយ។ ក្រៅពីរឿងទាំងអស់នេះ ប្រសិនបើអ្នករាល់គ្នាចង់ដកគ្រឿងសាស្រ្តាវុធដាក់គ្នា ឬវាយច្បាំងគ្នាដោយពាក្យសម្ដី នោះក៏តាមចិត្តចុះ។ ខ្ញុំគ្មានបំណងនឹងជ្រៀតជ្រែកក្នុងរឿងទាំងអស់នេះទេ ហើយខ្ញុំមិនពាក់ព័ន្ធសូម្បីតែបន្តិចនៅក្នុងបញ្ហារបស់មនុស្ស។ នោះមិនមែនដោយសារខ្ញុំមិនយកព្រះទ័យទុកដាក់ចំពោះទំនាស់រវាងអ្នករាល់គ្នានោះទេ។ នោះគឺដោយសារខ្ញុំមិនមែនជាមនុស្សម្នាក់ក្នុងចំណោមអ្នករាល់គ្នាឡើយ ហើយហេតុនេះ ខ្ញុំមិនត្រូវចូលពាក់ព័ន្ធក្នុងបញ្ហារបស់អ្នករាល់គ្នាឡើយ។ ខ្ញុំផ្ទាល់ព្រះអង្គឯងនេះ មិនមែនជាសត្តនិករដែលបានបង្កើតមកទេ ហើយខ្ញុំក៏មិនមែនជាពិភពលោកដែរ ដូចនេះ ខ្ញុំស្អប់ជីវិតមនុស្សដែលរវល់ខ្លាំង និងរញ៉េរញ៉ៃ និងមានទំនាក់ទំនងមិនត្រឹមត្រូវ។ ជាពិសេស ខ្ញុំស្អប់ហ្វូងមនុស្សដែលស្រែកត្អូញត្អែរ។ ក៏ប៉ុន្តែខ្ញុំបានជ្រាបដឹងយ៉ាងជ្រៅអំពីភាពមិនបរិសុទ្ធនៅក្នុងដួងចិត្តរបស់សត្តនិករនីមួយៗដែលបានបង្កើតមកនេះ ហើយនៅមុនពេលខ្ញុំបានបង្កើតអ្នករាល់គ្នាមក ខ្ញុំបានដឹងរួចជាស្រេចហើយនូវសេចក្ដីទុច្ចរិតដែលមានយ៉ាងជ្រៅនៅខាងក្នុងដួងចិត្តរបស់មនុស្ស ហើយខ្ញុំបានជ្រាបយ៉ាងច្បាស់នូវរាល់ការបោកបញ្ឆោត និងសេចក្ដីវៀចវេរនៅក្នុងដួងចិត្តមនុស្ស។ ហេតុនេះ បើទោះបីជាគ្មានដានអ្វីទាល់តែសោះ នៅពេលមនុស្សប្រព្រឹត្តអំពើទុច្ចរិត ក៏ខ្ញុំនៅតែជ្រាបថា សេចក្ដីទុច្ចរិតដែលមាននៅក្នុងដួងចិត្តរបស់អ្នករាល់គ្នា មានច្រើនលើសពីរបស់សព្វសារពើទាំងអស់ដែលខ្ញុំបានបង្កើតមក។ មនុស្សគ្រប់គ្នាក្នុងចំណោមអ្នករាល់គ្នា បានត្រដែតឡើងទៅដល់កំពូលនៃហ្វូងមនុស្ស។ អ្នកបានឡើងទៅជាបុព្វបុរសនៃពួកមហាជន។ អ្នករាល់គ្នាពិតជាធ្វើតាមតែអំពើចិត្តខ្លាំងណាស់ ហើយអ្នកជ្រួលច្របល់ក្នុងចំណោមពពួកសត្វដង្កូវទាំងអស់នោះដោយស្វែងរកកន្លែងសុខស្រួល និងព្យាយាមលេបត្របាក់ពពួកដង្កូវដែលតូចជាងខ្លួនអ្នក។ នៅក្នុងដួងចិត្តរបស់អ្នករាល់គ្នា គឺពោរពេញដោយចិត្តព្យាបាទ និងទុច្ចរិត ដែលលើសជាងខ្មោចដែលបានលិចនៅបាតសមុទ្រទៅទៀត។ អ្នករស់នៅក្រោមបាតគំនរលាមក ដោយរុកគួនពួកដង្កូវតាំងពីកំពូលទៅបាតក្រោម រហូតដល់ពួកវាគ្មានសេចក្ដីស្ងប់សុខ ដោយតយុទ្ធនឹងគ្នាទៅវិញទៅមកអស់មួយរយៈ រួចក៏ស្ងប់ទៅវិញ។ អ្នកមិនស្គាល់កន្លែងរបស់អ្នកឡើយ ប៉ុន្តែអ្នកនៅតែច្បាំងជាមួយគ្នាទៅវិញទៅមក នៅក្នុងគំនរលាមកនោះដដែល។ តើអ្នកអាចទទួលបានអ្វីខ្លះពីការខំពុះពារនេះ? ប្រសិនបើអ្នករាល់គ្នាមានចិត្តដែលកោតខ្លាចដ៏ពិតប្រាកដចំពោះខ្ញុំមែន តើអ្នកអាចច្បាំងជាមួយគ្នាទៅវិញទៅមកនៅពីក្រោយខ្នងរបស់ខ្ញុំបានដោយរបៀបណា? មិនថាអ្នកមានឋានៈខ្ពស់យ៉ាងណានោះទេ តើអ្នកមិនមែននៅតែជាកូនដង្កូវស្អុយគគ្រក់នៅក្នុងគំនរលាមកទេឬអី? តើអ្នកនឹងអាចដុះស្លាប និងក្លាយជាសត្វព្រាបនៅលើមេឃបានដែរឬទេ? អ្នករាល់គ្នាជាកូនដង្កូវដែលស្អុយគគ្រក់ ដែលលួចតង្វាយពីទីសក្ការៈរបស់ខ្ញុំ ដែលជាព្រះយេហូវ៉ា។ ក្នុងការធ្វើបែបនេះ តើអ្នកអាចរំដោះកេរ្តិ៍ឈ្មោះដែលស្អុយរលួយ និងខូចបង់ ហើយក្លាយជារាស្រ្តរើសតាំងនៃស្រុកអ៊ីស្រាអែលបានដែរឬទេ? អ្នកគឺជាមនុស្សទុច្ចរិតដែលគ្មានការអៀនខ្មាសទាល់តែសោះ! តង្វាយទាំងអស់នៅលើទីសក្ការៈ គឺមនុស្សដាក់ថ្វាយដល់ខ្ញុំ ជាការសម្ដែងនូវអារម្មណ៍មេត្តាធម៌របស់អស់អ្នកដែលគោរពកោតខ្លាចខ្ញុំ។ តង្វាយទាំងនោះ គឺសម្រាប់ការគ្រប់គ្រងរបស់ខ្ញុំ និងសម្រាប់ការប្រើប្រាស់របស់ខ្ញុំ ហេតុនេះ តើអ្នកអាចប្លន់យកពីខ្ញុំនូវកូនលលកដែលមនុស្សបានថ្វាយដល់ខ្ញុំនោះដោយរបៀបណា? តើអ្នកមិនខ្លាចថានឹងត្រូវក្លាយជាយូដាសទេឬអី? តើអ្នកមិនខ្លាចថា ដែនដីរបស់អ្នកនឹងក្លាយជាវាលឈាមទេឬអី? អ្នកគឺមិនចេះអៀនខ្មាសទាល់តែសោះ! តើអ្នកគិតថាសត្វដែលមនុស្សបានដាក់ជាតង្វាយ គឺដើម្បីចម្អែតពោះជាសត្វដង្កូវរបស់អ្នកនេះមែនទេ? អ្វីដែលខ្ញុំបានប្រទានដល់អ្នក គឺជាអ្វីដែលខ្ញុំពេញចិត្ត និងសព្វព្រះទ័យនឹងប្រទានដល់អ្នក។ អ្វីដែលខ្ញុំបានប្រទានដល់អ្នកគឺជាអ្វីដែលខ្ញុំមានគ្រប់គ្រាន់។ អ្នកមិនចាំបាច់អីត្រូវលួចតង្វាយរបស់ខ្ញុំនោះទេ។ អ្នកដែលធ្វើកិច្ចការ គឺជាអង្គខ្ញុំដែលជាព្រះយេហូវ៉ា ដែលជាព្រះអម្ចាស់ដែលបង្កើតរបស់សព្វសារពើ ហើយមនុស្សដាក់តង្វាយក៏ដ្បិតអង្គខ្ញុំនេះដែរ។ តើអ្នកគិតថា នេះគឺជាការតបស្នងចំពោះការរវល់ដែលអ្នកធ្វើមែនទេ? អ្នកពិតជាឥតអៀនខ្មាសមែន! តើអ្នករវល់ដោយសារនរណា? តើមិនមែនដោយសារខ្លួនឯងទេឬអី? តើហេតុអ្វីបានជាអ្នកលួចតង្វាយរបស់ខ្ញុំ? តើហេតុអ្វីបានជាអ្នកលួចប្រាក់ពីថង់ប្រាក់របស់ខ្ញុំ? តើអ្នកមិនមែនជាកូនរបស់យូដាសអ៊ីស្ការីយ៉ុតទេឬអី? តង្វាយថ្វាយដល់ខ្ញុំ ដែលជាព្រះយេហូវ៉ា គឺដើម្បីដល់ពួកសង្ឃបានអាស្រ័យ។ តើអ្នកជាពួកសង្ឃមែនទេ? អ្នកហ៊ានលួចលាក់ស៊ីតង្វាយរបស់ខ្ញុំ ហើយហ៊ានសូម្បីដាក់ក្រាលតង្វាយនៅលើតុថែមទៀត។ អ្នកគ្មានតម្លៃអ្វីទាល់តែសោះ! អ្នកជាមនុស្សទុច្ចរិតដែលគ្មានតម្លៃទាល់តែសោះ! ភ្លើងរបស់ខ្ញុំ ដែលជាភ្លើងរបស់ព្រះយេហូវ៉ា នឹងដុតកម្លោចអ្នក!


គ្មាននរណាម្នាក់ដែលមានសាច់ឈាមអាចគេចផុតពីថ្ងៃនៃសេចក្ដីក្រោធបានឡើយ

ថ្ងៃនេះ ខ្ញុំសូមដាស់តឿនអ្នករាល់គ្នា សម្រាប់ជាប្រយោជន៍ដល់ការរស់រានផ្ទាល់របស់អ្នករាល់គ្នា និងដើម្បីឱ្យកិច្ចការរបស់ខ្ញុំរីកចម្រើនទៅដោយរលូន និងដើម្បីឱ្យកិច្ចការដំបូងរបស់ខ្ញុំនៅក្នុងសាកលលោកទាំងមូល អាចត្រូវបានអនុវត្តត្រឹមត្រូវ និងឥតខ្ចោះ ដោយបើកសម្ដែងពីព្រះបន្ទូល សិទ្ធិអំណាច ឫទ្ធានុភាព និងការជំនុំជម្រះរបស់ខ្ញុំចំពោះមនុស្សនៅគ្រប់ប្រទេស និងគ្រប់ជាតិសាសន៍ទាំងអស់។ កិច្ចការដែលខ្ញុំធ្វើក្នុងចំណោមអ្នករាល់គ្នា គឺជាការចាប់ផ្ដើមនៃកិច្ចការរបស់ខ្ញុំនៅក្នុងសាកលលោកទាំងមូល។ ទោះបីជាឥលូវនេះ ដល់ពេលវេលានៃគ្រាចុងក្រោយហើយក៏ដោយ ចូរចាំថា «គ្រាចុងក្រោយ» គឺត្រឹមជាឈ្មោះសម្រាប់យុគសម័យមួយ ដូចជាយុគសម័យនៃក្រឹត្យវិន័យ និងយុគសម័យនៃព្រះគុណដែរ ហើយវាបង្ហាញពីយុគសម័យទាំងមូល មិនមែនត្រឹមតែពីរបីឆ្នាំ ឬក៏ពីរបីខែចុងក្រោយនោះទេ។ ប៉ុន្ដែ គ្រាចុងក្រោយមិនមានលក្ខណៈដូចគ្នានឹងយុគសម័យនៃព្រះគុណ និងយុគសម័យនៃក្រឹត្យវិន័យទេ។ កិច្ចការនៃគ្រាចុងក្រោយ មិនមែនត្រូវអនុវត្តនៅក្នុងប្រទេសអ៊ីស្រាអែលទេ ប៉ុន្ដែនៅក្នុងចំណោមសាសន៍ដទៃវិញ វាជាការដណ្ដើមបានមនុស្សពីគ្រប់ជាតិសាសន៍ និងពូជអំបូរទាំងអស់ក្រៅពីអ៊ីស្រាអែល មកនៅមុខបល្ល័ង្ករបស់ខ្ញុំ ប្រយោជន៍ឱ្យសិរីល្អរបស់ខ្ញុំនៅលើសាកលលោកទាំងមូលអាចបំពេញចក្រវាឡ និងលំហអាកាសបាន។ យ៉ាងនោះទើបខ្ញុំអាចទទួលបានសិរីល្អកាន់តែច្រើន ប្រយោជន៍ឱ្យជីវិតទាំងអស់នៅលើផែនដី អាចបញ្ជូនសិរីល្អរបស់ខ្ញុំទៅកាន់ជាតិសាសន៍ទាំងអស់ និងទៅដល់មនុស្សគ្រប់ជំនាន់ជារៀងរហូត ហើយឱ្យជីវិតទាំងអស់នៅលើស្ថានសួគ៌ និងនៅលើផែនដី អាចមើលឃើញសិរីល្អដែលខ្ញុំបានទទួលនៅលើផែនដី។ កិច្ចការដែលបានអនុវត្តនៅគ្រាចុងក្រោយ គឺជាកិច្ចការនៃការយកឈ្នះ។ វាមិនមែនជាការណែនាំពីជីវិតមនុស្សទាំងអស់នៅលើផែនដីទេ ប៉ុន្ដែជាការបញ្ចប់នៃជីវិតដែលរងវេទនាគ្មានទីបញ្ចប់ និងរាប់ពាន់ឆ្នាំនៅលើផែនដី។ ជាលទ្ធផល កិច្ចការនៃគ្រាចុងក្រោយ មិនអាចមានលក្ខណៈដូចជាកិច្ចការរាប់ពាន់ឆ្នាំនៅក្នុងប្រទេសអ៊ីស្រាអែលទេ ហើយក៏មិនអាចមានលក្ខណៈដូចជាកិច្ចការត្រឹមតែប៉ុន្មានឆ្នាំនៅក្នុងស្រុកយូដា ដែលបានបន្ដអស់រយៈពេលពីរពាន់ឆ្នាំ រហូតដល់ការមកយកនិស្ស័យជាមនុស្សជាលើកទីពីររបស់ព្រះជាម្ចាស់នោះដែរ។ មនុស្សនៃគ្រាចុងក្រោយ ជួបប្រទះតែនឹងការលេចមកជាសាច់ឈាមម្ដងទៀតនៃព្រះដ៏ប្រោសលោះប៉ុណ្ណោះ ហើយពួកគេទទួលកិច្ចការ និងព្រះបន្ទូលផ្ទាល់ខ្លួនរបស់ព្រះជាម្ចាស់។ វានឹងមិនដល់ពីរពាន់ឆ្នាំនោះទេ មុនពេលដែលគ្រាចុងក្រោយឈានដល់ទីបញ្ចប់ ព្រោះវាជារយៈពេលមួយខ្លី ដូចកាលដែលព្រះយេស៊ូវបានអនុវត្តកិច្ចការរបស់ទ្រង់ នៅយុគសម័យនៃព្រះគុណ ក្នុងស្រុកយូដាដែរ។ នេះគឺដោយសារតែគ្រាចុងក្រោយគឺជាការបញ្ចប់នៃយុគសម័យទាំងមូល។ វាជាការបង្ហើយ និងជាទីបញ្ចប់នៃផែនការគ្រប់គ្រងរបស់ព្រះជាម្ចាស់រយៈពេលប្រាំមួយពាន់ឆ្នាំ ហើយវាក៏បញ្ចប់ដំណើររងទុក្ខនៃជីវិតមនុស្សជាតិដែរ។ វាមិនយកមនុស្សជាតិទាំងអស់ចូលទៅក្នុងយុគសម័យថ្មី ឬក៏អនុញ្ញាតឱ្យជីវិតរបស់មនុស្សជាតិបន្ដទៅទៀតដែរ ព្រោះវាគ្មានសារៈសំខាន់អ្វីសម្រាប់ផែនការគ្រប់គ្រងរបស់ខ្ញុំ ឬក៏សម្រាប់អត្ថិភាពរបស់មនុស្សទេ។ ប្រសិនបើមនុស្សជាតិបន្ដធ្វើបែបនេះទៀត នោះមិនយូរមិនឆាប់ ពួកគេនឹងត្រូវបំផ្លាញដោយអារក្ស ហើយព្រលឹងទាំងអស់ដែលជាកម្មសិទ្ធិរបស់ខ្ញុំនឹងត្រូវបំផ្លាញដោយដៃរបស់វាជាមិនខាន។ កិច្ចការរបស់ខ្ញុំមានរយៈពេលប្រាំមួយពាន់ឆ្នាំប៉ុណ្ណោះ ហើយខ្ញុំបានសន្យាថាការគ្រប់គ្រងរបស់អារក្សលើមនុស្សជាតិទាំងមូល ក៏មានរយៈពេលតែ​ប្រាំមួយពាន់ឆ្នាំដែរ។ ដូច្នេះ ឥលូវនេះដល់ពេលហើយ។ ខ្ញុំនឹងមិនបន្ដ ហើយក៏មិនពន្យារពេលតទៅទៀតដែរ៖ ក្នុងអំឡុងពេលគ្រាចុងក្រោយ ខ្ញុំនឹងធ្វើឱ្យសាតាំងវិនាស ខ្ញុំនឹងយកសិរីល្អទាំងអស់របស់ខ្ញុំត្រលប់មកវិញ ហើយខ្ញុំនឹងទាមទារព្រលឹងទាំងអស់ដែលជាកម្មសិទ្ធិរបស់ខ្ញុំនៅលើផែនដីត្រលប់មកវិញ ដើម្បីឱ្យព្រលឹងដែលរងទុក្ខព្រួយទាំងអស់នេះអាចគេចផុតពីសមុទ្រទុក្ខ ដើម្បីឱ្យកិច្ចការទាំងមូលរបស់ខ្ញុំនៅលើផែនដីនឹងត្រូវបញ្ចប់។ ចាប់ពីថ្ងៃនេះតទៅ ខ្ញុំនឹងមិនត្រលប់មកជាសាច់ឈាមនៅលើផែនម្ដងទៀតឡើយ ហើយវិញ្ញាណ​របស់ខ្ញុំ ដែលមានអធិបតេយ្យភាពលើ​គ្រប់យ៉ាង ក៏នឹងមិនធ្វើកិច្ចការនៅលើផែនដីម្ដងទៀតដែរ។ ខ្ញុំនឹងគ្រាន់តែបង្កើតមនុស្សជាតិ​នៅលើផែនដីនេះម្ដងទៀត ​ ជាមនុស្សជាតិដែលបានញែកជាបរិសុទ្ធ និងជាទីក្រុងដ៏ស្មោះត្រង់របស់ខ្ញុំនៅលើផែនដី។ ប៉ុន្ដែចូរដឹងថា ខ្ញុំនឹងមិនបំផ្លាញពិភពលោកទាំងមូលឡើយ ហើយខ្ញុំក៏នឹងមិនបំផ្លាញមនុស្សជាតិទាំងមូលដែរ។ ខ្ញុំនឹងរក្សាទុកមនុស្សមួយភាគបី ជាមនុស្សដែលស្រលាញ់ខ្ញុំ និងជាមនុស្សដែលខ្ញុំបានយកឈ្នះដោយហ្មត់ចត់ ហើយខ្ញុំនឹងធ្វើឱ្យមនុស្សមួយភាគបីនេះបង្កើតផលផ្លែ និងចម្រើនកូនចៅឡើងនៅលើផែនដី ដូចជាជនជាតិអ៊ីស្រាអែលបានធ្វើក្រោមក្រឹត្យវិន័យដែរ។ ពួកគេ​នឹង​ទទួល​បាន​ហ្វូងចៀម គោក្របីជាច្រើនដែលខ្ញុំបានចិញ្ញឹមថែទាំ ក៏ដូចជាទ្រព្យសម្បត្តិទាំងអស់នៅលើផែនដីនេះ។ មនុស្សជាតិនេះនឹងនៅជាប់ជាមួយខ្ញុំជារៀងរហូត ប៉ុន្ដែមិនមែនជាមនុស្សជាតិដែលកខ្វក់គួរឱ្យស្អប់ខ្ពើមនាពេលសព្វថ្ងៃនេះទេ តែជាមនុស្សជាតិមួយក្រុមដែលខ្ញុំបានទទួលមក។ មនុស្សជាតិប្រភេទនេះនឹងមិនត្រូវបំផ្លាញ រំខាន ឬក៏ឡោមព័ទ្ធដោយសាតាំងឡើយ ហើយពួកគេគឺជាមនុស្សជាតិតែមួយក្រុមគត់ដែលរស់នៅលើផែនដីក្រោយពេលដែលខ្ញុំយកជ័យជម្នះលើសាតាំង។ នេះគឺជាមនុស្សជាតិមួយក្រុមដែលខ្ញុំបានយកឈ្នះនៅថ្ងៃនេះ និងបានទទួលសេចក្ដីសន្យារបស់ខ្ញុំ។ ដូច្នេះហើយ មនុស្សជាតិដែលត្រូវបានយកឈ្នះក្នុងអំឡុងពេលគ្រាចុងក្រោយ ក៏ជាមនុស្សជាតិដែលនឹងនៅរស់រានមានជីវិត និងទទួលព្រះពរដ៏នៅអស់កល្បជានិច្ចរបស់ខ្ញុំដែរ។ វានឹងក្លាយជាភស្ដុតាងតែមួយគត់អំពីជ័យជម្នះរបស់ខ្ញុំលើសាតាំង និងជាជ័យភណ្ឌតែមួយគត់នៃចម្បាំងរបស់ខ្ញុំជាមួយសាតាំង។ ខ្ញុំបានសង្គ្រោះជ័យភណ្ឌទាំងនេះចេញពីអំណាចរបស់សាតាំង ហើយពួកគេជាការបង្ហាញយ៉ាងច្បាស់ និងជាផលផ្លែតែមួយនៃផែនការគ្រប់គ្រងរយៈពេលប្រាំមួយពាន់ឆ្នាំរបស់ខ្ញុំ។ ពួកគេមកពីគ្រប់ជាតិសាសន៍ និងគ្រប់និកាយ ពីគ្រប់ទីកន្លែង និងគ្រប់ប្រទេសទាំងអស់នៅលើសាកលលោក។ ពួកគេមកពីពូជអំបូរផ្សេងគ្នា មានភាសា ទំនៀមទម្លាប់ និងពណ៌សម្បុរផ្សេងគ្នា ហើយពួកគេបែកខ្ញែកទៅគ្រប់ប្រជាជាតិ និងគ្រប់និកាយទាំងអស់នៅលើសាកលលោក ព្រមទាំងគ្រប់ផ្នែកទាំងអស់នៅលើពិភពលោក។ នៅទីបំផុត ពួកគេនឹងមករួមគ្នាបង្កើតជាមនុស្សជាតិពេញលេញមួយក្រុម គឺជាក្រុមមនុស្សដែលកម្លាំងរបស់សាតាំងមិនអាចឈោងទៅដល់។ ក្នុងចំណោមមនុស្សជាតិទាំងនោះ អស់អ្នកដែលខ្ញុំមិនបានសង្គ្រោះ និងមិនបានយកឈ្នះ នឹងលិចលង់ទៅក្នុងជម្រៅសមុទ្រដោយស្ងាត់ៗ ហើយនឹងត្រូវឆេះដោយភ្លើងសន្ធោសន្ធៅអស់កល្បជានិច្ចរបស់ខ្ញុំ។ ខ្ញុំនឹងបំផ្លាញមនុស្សជាតិចាស់ និងកខ្វក់បំផុតនេះចោល ដូចដែលខ្ញុំបានបំផ្លាញពួកកូនប្រុសច្បងរបស់ជនជាតិអេស៊ីព្ទ និងគោក្របីរបស់ពួកគេដែរ ដោយទុកតែជនជាតិអ៊ីស្រាអែលដែលបានបរិភោគសាច់កូនចៀម និងបានផឹកឈាមកូនចៀម ព្រមទាំងបានលាបឈាមកូនចៀមនៅលើធ្នឹមទ្វាររបស់ពួកគេប៉ុណ្ណោះ។ តើមនុស្សដែលខ្ញុំបានយកឈ្នះ និងមនុស្សដែលនៅក្នុងគ្រួសាររបស់ខ្ញុំ មិនមែនជាមនុស្សដែលបរិភោគសាច់កូនចៀមដែលជារូបខ្ញុំ និងផឹកឈាមកូនចៀមដែលជារូបខ្ញុំ ព្រមទាំងបានប្រោសលោះដោយខ្ញុំ និងថ្វាយបង្គំខ្ញុំទេឬអី? តើសិរីល្អរបស់ខ្ញុំមិននៅជាមួយមនុស្សបែបនេះជានិច្ចទេឬអី? តើអ្នករាល់គ្នាដែលគ្មានសាច់កូនចៀមដែលជារូបខ្ញុំ មិនបានលិចលង់នៅក្នុងជម្រៅសមុទ្រដោយស្ងាត់ៗហើយទេឬអី? ថ្ងៃនេះ អ្នករាល់គ្នា​ទាស់ទទឹង​នឹងខ្ញុំ ហើយថ្ងៃនេះព្រះបន្ទូលរបស់ខ្ញុំគ្រាន់តែដូចជាព្រះបន្ទូល ដែលព្រះយេហូវ៉ាបានមានបន្ទូលទៅកាន់កូនចៅរបស់អ៊ីស្រាអែលប៉ុណ្ណោះ។ ប៉ុន្ដែ នៅក្នុងជម្រៅចិត្តរបស់អ្នករាល់គ្នាមានភាពមានះរឹងរូស ហើយអ្នកកំពុងរក្សាសេចក្ដីក្រោធរបស់ខ្ញុំឱ្យចេះតែកើនឡើង ដោយនាំការរងទុក្ខវេទនាបន្ថែមទៀតមកលើសាច់ឈាមរបស់អ្នករាល់គ្នា ការជំនុំជម្រះបន្ថែមទៀតមកលើអំពើបាបរបស់អ្នករាល់គ្នា និងសេចក្ដីក្រោធបន្ថែមទៀតមកលើសេចក្ដីទុច្ចរិតរបស់អ្នករាល់គ្នា។ តើនរណាអាចនៅរស់រានមានជីវិតបាននៅថ្ងៃនៃសេចក្ដីក្រោធរបស់ខ្ញុំ នៅពេលដែលអ្នករាល់គ្នាប្រព្រឹត្តចំពោះខ្ញុំដូចថ្ងៃនេះ? តើសេចក្ដីទុច្ចរិតរបស់នរណាដែលអាចគេចផុតពីព្រះនេត្រនៃការវាយផ្ចាលរបស់ខ្ញុំ? តើអំពើទុច្ចរិត​របស់នរណាដែលអាចគេចពីព្រះហស្ដរបស់ខ្ញុំ ដ៏ជាព្រះដ៏មានគ្រប់ចេស្ដានេះបាន? តើការ​ទាស់ទទឹង​របស់អ្នកណាដែលអាចគេចចេញពីការជំនុំជម្រះរបស់ខ្ញុំ ដ៏ជាព្រះដ៏មានគ្រប់ចេស្ដាបានទៅ? ខ្ញុំជាព្រះយេហូវ៉ា មានបន្ទូលដូច្នេះទៅកាន់អ្នករាល់គ្នាដែលជាកូនចៅនៃគ្រួសារសាសន៍ដទៃ ហើយព្រះបន្ទូលដែលខ្ញុំថ្លែងទៅកាន់អ្នករាល់គ្នា លើសពីព្រះសូរសៀងទាំងអស់ដែលខ្ញុំថ្លែងនៅយុគសម័យនៃក្រឹត្យវិន័យ និងយុគសម័យនៃព្រះគុណ ប៉ុន្ដែអ្នករាល់គ្នាបែរជាមានះរឹងរូសជាងជនជាតិអេស៊ីព្ទទាំងអស់នោះទៅវិញ។ តើអ្នករាល់គ្នាមិនមែនប្រមូលសេចក្ដីក្រោធរបស់ខ្ញុំទុក នៅពេលខ្ញុំធ្វើកិច្ចការរបស់ខ្ញុំដោយ​ស្ងប់ស្ងាត់ទេឬអី? តើអ្នករាល់គ្នាអាចគេចផុតដោយគ្មានគ្រោះថ្នាក់នៅថ្ងៃរបស់ខ្ញុំ ដែលជាព្រះដ៏មានគ្រប់ចេស្ដាយ៉ាងដូចម្ដេចបាន?

ខ្ញុំបានធ្វើកិច្ចការ និងបានមានបន្ទូលតាមរបៀបនេះនៅក្នុងចំណោមអ្នករាល់គ្នា ហើយខ្ញុំបានចំណាយកម្លាំង និងការខំប្រឹងប្រែងយ៉ាងច្រើន ប៉ុន្ដែតើនៅពេលណាដែលអ្នករាល់គ្នាធ្លាប់ស្ដាប់អ្វីដែលខ្ញុំមានបន្ទូលប្រាប់អ្នករាល់គ្នាយ៉ាងច្បាស់នោះ? តើនៅកន្លែងណាដែលអ្នករាល់គ្នាបានឱនចុះ នៅចំពោះខ្ញុំ ដែលជាព្រះដ៏មានគ្រប់ចេស្ដា។ តើហេតុអ្វីបានជាអ្នករាល់គ្នាប្រព្រឹត្ដចំពោះខ្ញុំបែបនេះ? តើហេតុអ្វីបានជាអ្វីៗដែលអ្នករាល់គ្នានិយាយ និងធ្វើ ជំរុញឱ្យសេចក្ដីក្រោធរបស់ខ្ញុំឆួលឡើងបែបនេះ? តើហេតុអ្វីបានជាចិត្តរបស់អ្នករាល់គ្នារឹងរូសដូច្នេះ? តើខ្ញុំធ្លាប់វាយអ្នករាល់គ្នាឬទេ? តើហេតុអ្វីបានជាអ្នករាល់គ្នា មិនធ្វើអ្វីសោះ ក្រៅពីធ្វើឱ្យខ្ញុំព្រួយព្រះទ័យ និងថប់បារម្ភដូច្នេះ? តើអ្នករាល់គ្នាកំពុងរង់ចាំឱ្យថ្ងៃនៃសេចក្ដីក្រោធរបស់ខ្ញុំដែលជាព្រះយេហូវ៉ា ធ្លាក់មកលើអ្នករាល់គ្នាឬ? តើអ្នករាល់គ្នាកំពុងរង់ចាំឱ្យខ្ញុំបញ្ជូនសេចក្ដីក្រោធរបស់ខ្ញុំ ដែលបានឆួលឡើងដោយសារការបះបោររបស់អ្នករាល់គ្នាឬ? តើអ្វីៗគ្រប់យ៉ាងដែលខ្ញុំធ្វើ មិនមែនសម្រាប់អ្នករាល់គ្នាទេឬអី? ប៉ុន្ដែជានិច្ចកាល អ្នករាល់គ្នាតែងតែប្រព្រឹត្តចំពោះខ្ញុំដែលជាព្រះយេហូវ៉ាបែបនេះគឺ៖ លួចយញ្ញបូជារបស់ខ្ញុំ យកតង្វាយពីអាសនារបស់ខ្ញុំទៅកាន់ជម្រករបស់ឆ្កែចចក ដើម្បីផ្ដល់ចំណីដល់កូនឆ្កែចចកទាំងអស់នោះ ហើយនិងកូននៃកូនឆ្កែចចកទៀត មនុស្សប្រយុទ្ធប្រឆាំងគ្នាទៅវិញទៅមក ប្រឈមមុខដាក់គ្នាដោយសេចក្ដីក្រេវក្រោធ និងដាវលំពែង បោះចោលព្រះបន្ទូលរបស់ខ្ញុំដែលជាព្រះដ៏មានគ្រប់ចេស្ដា ទៅក្នុងបង្គន់ឱ្យក្លាយទៅជាលាមកដ៏កខ្វក់។ តើឯណាទៅសេចក្តីថ្លៃថ្នូររបស់អ្នករាល់គ្នា? សារជាតិជាមនុស្សរបស់អ្នករាល់គ្នាបានក្លាយទៅជាសត្វសាហាវ! បេះដូងរបស់អ្នករាល់គ្នាបានក្លាយទៅជាដុំថ្មជាយូរមកហើយ។ តើអ្នករាល់គ្នាមិនដឹងទេឬអីថា នៅពេលដែលថ្ងៃនៃសេចក្ដីក្រោធរបស់ខ្ញុំមកដល់ គឺជាពេលដែលខ្ញុំនឹងជំនុំជម្រះការអាក្រក់ដែលអ្នករាល់គ្នាប្រព្រឹត្តទាស់នឹងខ្ញុំ ដែលជាព្រះដ៏មានគ្រប់ចេស្ដា នៅថ្ងៃនេះ? តើអ្នករាល់គ្នាគិតថា តាមរយៈការបោកបញ្ឆោតខ្ញុំបែបនេះ ការបោះចោលព្រះបន្ទូលរបស់ខ្ញុំទៅក្នុងភក់ជ្រាំ និងមិនស្ដាប់តាមព្រះបន្ទូលទាំងនោះ តើអ្នករាល់គ្នាគិតថាតាមរយៈការធ្វើបែបនេះនៅក្រោយខ្នងខ្ញុំ អ្នករាល់គ្នាអាចគេចផុតពីការឃ្លាំមើលដែលពោរពេញដោយសេចក្ដីក្រោធរបស់ខ្ញុំឬអី? តើអ្នករាល់គ្នាមិនដឹងថាខ្ញុំដែលជាព្រះយេហូវ៉ា បានទតមើលឃើញអ្នករាល់គ្នាដោយព្រះនេត្ររបស់ខ្ញុំហើយទេឬអី នៅពេលដែលអ្នករាល់គ្នាបានលួចយកយញ្ញបូជារបស់ខ្ញុំ និងលោភយកទ្រព្យសម្បត្តិរបស់ខ្ញុំនោះ? តើអ្នករាល់គ្នាមិនដឹងទេឬអីថា នៅពេលដែលអ្នករាល់គ្នាបានលួចយកយញ្ញបូជារបស់ខ្ញុំ គឺអ្នករាល់គ្នាបានប្រព្រឹត្តទង្វើបែបនេះនៅមុខអាសនា ដែលគេបានថ្វាយយញ្ញបូជា? តើអ្នករាល់គ្នាអាចជឿបានយ៉ាងដូចម្ដេចថា ខ្លួនឯងឆ្លាតដ៏ម្ល៉េះ និងអាចបោកបញ្ឆោតខ្ញុំតាមរបៀបនេះបាន? តើសេចក្ដីក្រោធរបស់ខ្ញុំអាចឃ្លាតចេញពីអំពើបាបដ៏សាហាវរបស់អ្នករាល់គ្នាយ៉ាងដូចម្ដេចកើត? តើសេចក្ដីក្រេវក្រោធដ៏លើសលប់របស់ខ្ញុំ អាចរំលងអំពើអាក្រក់របស់អ្នករាល់គ្នាយ៉ាងដូចម្ដេចកើត? ការអាក្រក់ដែលអ្នករាល់គ្នាប្រព្រឹត្តនៅថ្ងៃនេះ មិនមែនបើកផ្លូវចេញសម្រាប់អ្នករាល់គ្នាទេ ប៉ុន្ដែគឺសន្សំទោសសម្រាប់អ្នករាល់គ្នានៅថ្ងៃស្អែកវិញ ព្រោះវាជំរុញការវាយផ្ចាល់របស់ខ្ញុំដែលជាព្រះដ៏មានគ្រប់ចេស្ដា ចំពោះអ្នករាល់គ្នា។ តើអំពើអាក្រក់ និងពាក្យសម្ដីអាក្រក់ៗរបស់អ្នករាល់គ្នា អាចគេចផុតពីការវាយផ្ចាលរបស់ខ្ញុំយ៉ាងដូចម្ដេចកើត? តើសេចក្ដីអធិស្ឋានរបស់អ្នករាល់គ្នាអាចទៅដល់ព្រះកាណ៌របស់ខ្ញុំយ៉ាងដូចម្ដេចកើត? តើខ្ញុំអាចបើកផ្លូវចេញសម្រាប់សេចក្ដីទុច្ចរិតរបស់អ្នករាល់គ្នាយ៉ាងដូចម្ដេចកើត? តើខ្ញុំអាចលើកលែងចំពោះអំពើអាក្រក់របស់អ្នករាល់គ្នាដែលបះបោរទាស់នឹងខ្ញុំបានយ៉ាងដូចម្ដេចកើត? តើខ្ញុំអាចមិនកាត់ផ្ដាច់អណ្ដាតរបស់អ្នករាល់គ្នា ដែលមានពិសដូចជាអណ្ដាតពស់យ៉ាងដូចម្ដេចកើត? អ្នករាល់គ្នាមិនអំពាវនាវរកខ្ញុំ សម្រាប់ជាប្រយោជន៍ដល់សេចក្ដីសុចរិតរបស់អ្នករាល់គ្នាទេ ប៉ុន្ដែអ្នករាល់គ្នាបែរជាសន្សំសេចក្ដីក្រោធរបស់ខ្ញុំទុកដោយសារសេចក្ដីទុច្ចរិតរបស់អ្នករាល់គ្នាទៅវិញ។ តើខ្ញុំអាចអត់ទោសឱ្យអ្នករាល់គ្នាយ៉ាងដូចម្ដេចកើត? នៅក្នុងព្រះនេត្ររបស់ខ្ញុំដែលជាព្រះដ៏មានគ្រប់ចេស្ដា គឺពាក្យសម្ដី និងទង្វើរបស់អ្នករាល់គ្នាសុទ្ធតែកខ្វក់។ ព្រះនេត្ររបស់ខ្ញុំដែលជាព្រះដ៏មានគ្រប់ចេស្ដា ទតឃើញសេចក្ដីទុច្ចរិតរបស់អ្នករាល់គ្នាជាការវាយផ្ចាលដែលគ្មានបន្ធូរ។ តើការវាយផ្ចាល និងការជំនុំជម្រះដ៏សុចរិតរបស់ខ្ញុំ អាចឃ្លាតចេញពីអ្នករាល់គ្នាយ៉ាងដូចម្ដេចកើត? ដោយព្រោះអ្នករាល់គ្នាធ្វើបែបនេះចំពោះខ្ញុំ ដោយធ្វើឱ្យខ្ញុំព្រួយព្រះទ័យ និងពេញដោយសេចក្ដីក្រោធ តើខ្ញុំអាចបណ្ដោយឱ្យអ្នករាល់គ្នាគេចផុតពីព្រះហស្ដរបស់ខ្ញុំ និងឃ្លាតចេញពីថ្ងៃដែលខ្ញុំជាព្រះយេហូវ៉ា វាយផ្ចាល និងដាក់បណ្ដាសាអ្នករាល់គ្នាយ៉ាងដូចម្ដេចកើត? តើអ្នករាល់គ្នាមិនដឹងថាពាក្យសម្ដី និងសូរស័ព្ទដ៏អាក្រក់ដែលចេញពីមាត់របស់អ្នករាល់គ្នាបានឮទៅដល់ព្រះកាណ៌ខ្ញុំហើយទេឬអី? តើអ្នករាល់គ្នាមិនដឹងថាសេចក្ដីទុច្ចរិតរបស់អ្នករាល់គ្នាបានធ្វើឱ្យប្រឡាក់ព្រះពស្រ្ដនៃសេចក្ដីសុចរិតរបស់ខ្ញុំហើយទេឬអី? តើអ្នករាល់គ្នាមិនដឹងថា ការបះបោរ​របស់អ្នករាល់គ្នាបានជំរុញឱ្យសេចក្ដីក្រោធដ៏ខ្លាំងក្លារបស់ខ្ញុំឆួលឡើងហើយទេឬអី? តើអ្នករាល់គ្នាមិនដឹងទេឬអីថា អ្នករាល់គ្នាបានទុកខ្ញុំចោលឱ្យខឹងក្រេវក្រោធ និងបានសាកល្បងភាពអត់ធ្មត់របស់ខ្ញុំជាយូរមកហើយ? តើអ្នករាល់គ្នាមិនដឹងទេឬអីថា អ្នករាល់គ្នាបានបំផ្លាញសាច់ឈាមដែលខ្ញុំសណ្ឋិតក្នុងនោះរួចទៅហើយ ដោយធ្វើឱ្យវាដាច់រហែកជាបំណែកៗ? ខ្ញុំបានស៊ូទ្រាំរហូតមកដល់ពេលនេះ ទើបខ្ញុំបង្ហាញសេចក្ដីក្រោធរបស់ខ្ញុំចេញទៅ ដោយមិនលើកលែងឱ្យអ្នករាល់គ្នាទៀតឡើយ។ តើអ្នករាល់គ្នាមិនដឹងថាព្រះនេត្ររបស់ខ្ញុំបានទតឃើញអំពើអាក្រក់របស់អ្នករាល់គ្នា ហើយការអំពាវនាវរបស់ខ្ញុំបានឮទៅដល់ព្រះកាណ៌របស់ព្រះវរបិតាខ្ញុំហើយទេឬអី? តើទ្រង់អាចបណ្ដោយឱ្យអ្នករាល់គ្នាប្រព្រឹត្តចំពោះខ្ញុំបែបនេះយ៉ាងដូចម្ដេចកើត? តើមានកិច្ចការណាមួយដែលខ្ញុំធ្វើនៅក្នុងអ្នករាល់គ្នា ដែលមិនមែនជាប្រយោជន៍សម្រាប់អ្នករាល់គ្នា? ប៉ុន្ដែ តើនរណាក្នុងចំណោមអ្នករាល់គ្នា បានស្រលាញ់កិច្ចការរបស់ខ្ញុំដែលជាព្រះយេហូវ៉ាកាន់តែខ្លាំង? តើខ្ញុំអាចមិនស្មោះត្រង់ចំពោះព្រះហឫទ័យនៃព្រះវរបិតារបស់ខ្ញុំដោយសារតែខ្ញុំទន់ខ្សោយ និងដោយសារតែខ្ញុំបានរងទុក្ខយ៉ាងដូចម្ដេចកើត? តើអ្នករាល់គ្នាមិនយល់ពីព្រះហឫទ័យរបស់ខ្ញុំទេឬអី? ខ្ញុំមានបន្ទូលទៅកាន់អ្នករាល់គ្នា ដូចដែលព្រះយេហូវ៉ាបានធ្វើ តើខ្ញុំមិនបានបូជាអ្វីច្រើនសម្រាប់អ្នករាល់គ្នាទេឬអី? ទោះបីជាខ្ញុំព្រមទទួលការរងទុក្ខទាំងអស់នេះសម្រាប់ជាប្រយោជន៍ដល់កិច្ចការនៃព្រះវរបិតារបស់ខ្ញុំក៏ដោយ តើអ្នករាល់គ្នាអាចរួចផុតពីការវាយផ្ចាលដែលខ្ញុំនាំមកលើអ្នករាល់គ្នា ដោយសារលទ្ធផលនៃការរងទុក្ខរបស់ខ្ញុំយ៉ាងដូចម្ដេចកើត? តើអ្នករាល់គ្នាមិនបានរីករាយយ៉ាងខ្លាំងចំពោះខ្ញុំទេឬអី? ថ្ងៃនេះ ព្រះវរបិតាខ្ញុំបានប្រទានខ្ញុំមកឱ្យអ្នករាល់គ្នា តើអ្នករាល់គ្នាមិនដឹងថា អ្នករាល់គ្នាបានរីករាយយ៉ាងខ្លាំង លើសពីព្រះបន្ទូលដ៏សប្បុរសរបស់ខ្ញុំទេឬអី? តើអ្នករាល់គ្នាមិនដឹងថាជីវិតរបស់ខ្ញុំត្រូវបានប្ដូរដើម្បីជីវិត និងអ្វីៗដែលអ្នករាល់គ្នារីករាយជាមួយទេឬអី? តើអ្នករាល់គ្នាមិនដឹងទេឬអីថា ព្រះវរបិតាខ្ញុំបានប្រើជីវិតរបស់ខ្ញុំ ដើម្បីធ្វើចម្បាំងជាមួយសាតាំង ហើយថាទ្រង់ក៏បានប្រទានជីវិតរបស់ខ្ញុំមកឱ្យអ្នករាល់គ្នា ដើម្បីធ្វើឱ្យអ្នករាល់គ្នាទទួលបានជីវិតមួយរយដង និងអនុញ្ញាតឱ្យអ្នករាល់គ្នាជៀសផុតពីសេចក្ដីល្បួងជាច្រើន? តើអ្នករាល់គ្នាមិនដឹងទេឬអីថា មានតែតាមរយៈកិច្ចការរបស់ខ្ញុំប៉ុណ្ណោះ ទើបអ្នករាល់គ្នាបានរួចផុតពីសេចក្ដីល្បួង និងពីការវាយផ្ចាលដ៏ធ្ងន់ធ្ងរជាច្រើន? តើអ្នករាល់គ្នាមិនដឹងទេឬអីថា ដោយសារខ្ញុំតែមួយគត់ ទើបព្រះវរបិតាខ្ញុំអនុញ្ញាតឱ្យអ្នករាល់គ្នារីករាយរហូតមកដល់ពេលនេះ? តើថ្ងៃនេះអ្នករាល់គ្នាអាចនៅរឹងរូស និងមិនបន្ទន់ចិត្ដ ហាក់ដូចជាភាពចចេសបានរីកចម្រើននៅក្នុងចិត្តរបស់អ្នករាល់គ្នាយ៉ាងដូចម្ដេចកើត? តើការអាក្រក់ដែលអ្នករាល់គ្នាប្រព្រឹត្ដនៅថ្ងៃនេះ អាចគេចផុតពីថ្ងៃនៃសេចក្ដីក្រោធ ដែលនឹងកើតឡើងក្រោយពេលដែលខ្ញុំចាកចេញពីផែនដីយ៉ាងដូចម្ដេចកើត? តើខ្ញុំអាចបណ្ដោយឱ្យអស់អ្នកដែលរឹងរូស និងមិនបន្ទន់ចិត្ត គេចផុតពីសេចក្ដីក្រោធរបស់ព្រះយេហូវ៉ាយ៉ាងដូចម្ដេចកើត?

ចូរគិតពីអតីតកាលចុះ៖ តើនៅពេលណាដែលព្រះនេត្ររបស់ខ្ញុំក្រេវក្រោធ ហើយព្រះសូរសៀងរបស់ខ្ញុំទាស់នឹងអ្នករាល់គ្នា? តើនៅពេលណាដែលខ្ញុំបានធ្លាប់យកពាក្យសម្ដីតូចតាចមកវែកញែកជាមួយអ្នករាល់គ្នា? តើនៅពេលណាដែលខ្ញុំបានស្ដីបន្ទោសអ្នករាល់គ្នាដោយមិនសមហេតុផល? តើនៅពេលណាដែលខ្ញុំបានស្ដីបន្ទោសអ្នករាល់គ្នានៅចំពោះមុខ? តើវាមិនមែនសម្រាប់ជាប្រយោជន៍នៃកិច្ចការរបស់ខ្ញុំទេឬអី ដែលខ្ញុំទូលសុំព្រះវរបិតារបស់ខ្ញុំឱ្យជួយអ្នករាល់គ្នាគេចផុតពីសេចក្ដីល្បួងគ្រប់បែបយ៉ាង? តើហេតុអ្វីបានជាអ្នករាល់គ្នាប្រព្រឹត្តចំពោះខ្ញុំបែបនេះ? តើខ្ញុំធ្លាប់បានប្រើសិទ្ធិអំណាចរបស់ខ្ញុំ ដើម្បីវាយធ្វើបាបសាច់ឈាមរបស់អ្នករាល់គ្នាឬទេ? តើហេតុអ្វីបានជាអ្នករាល់គ្នាសងខ្ញុំវិញបែបនេះ? បន្ទាប់ពីការប្រែប្រួលចិត្តដាក់ខ្ញុំ ឥឡូវអ្នកលែងខ្វល់លែងខ្វាយជាមួយខ្ញុំ ហើយបន្ទាប់មក អ្នករាល់គ្នាក៏ព្យាយាមបញ្ឆោតខ្ញុំ និងលាក់បាំងអ្វីៗពីខ្ញុំ ហើយមាត់របស់អ្នករាល់គ្នាពេញដោយពាក្យសម្ដីរបស់មនុស្សទុច្ចរិត។ តើអ្នករាល់គ្នាគិតថាអណ្ដាតរបស់អ្នករាល់គ្នាអាចបោកប្រាស់វិញ្ញាណរបស់ខ្ញុំបានឬ? តើអ្នករាល់គ្នាគិតថាអណ្ដាតរបស់អ្នករាល់គ្នាអាចគេចផុតពីសេចក្ដីក្រោធរបស់ខ្ញុំឬ? ទោះជាពួកគេប្រាថ្នាបែបនេះក៏ដោយ តើអ្នករាល់គ្នាគិតថាអណ្ដាតរបស់អ្នករាល់គ្នាអាចធ្វើការវិនិច្ឆ័យចំពោះទង្វើរបស់ខ្ញុំ ដែលជាព្រះយេហូវ៉ាបានឬ? តើខ្ញុំគឺជាព្រះជាម្ចាស់ ដែលមនុស្សធ្វើការវិនិច្ឆ័យឬ? តើខ្ញុំអាចបណ្ដោយឱ្យដង្កូវដ៏តូចមួយប្រមាថខ្ញុំបែបនេះឬទេ? តើខ្ញុំអាចដាក់កូនដែលបះបោរ​បែបនេះនៅក្នុងចំណោមព្រះពរដ៏អស់កល្បជានិច្ចរបស់ខ្ញុំយ៉ាងដូចម្ដេចកើត? ពាក្យសម្ដី និងទង្វើរបស់អ្នករាល់គ្នាបានលាតត្រដាង និងបានថ្កោលទោសអ្នករាល់គ្នាជាយូរមកហើយ។ នៅពេលដែលខ្ញុំលាតសន្ធឹងផ្ទៃមេឃ និងបង្កើតអ្វីៗទាំងអស់មក ខ្ញុំមិនបានបណ្ដោយឱ្យភាវៈដែលព្រះបង្កើតមក​ណាមួយ ចូលរួមតាមដែលពួកគេពេញចិត្តនោះទេ ព្រោះខ្ញុំមិនបណ្ដោយឱ្យអ្វីមករំខានដល់កិច្ចការ និងការគ្រប់គ្រងរបស់ខ្ញុំឡើយ ទោះបីជាពួកគេប្រាថ្នាចង់ធ្វើបែបនេះក៏ដោយ។ ខ្ញុំមិនលើកលែងចំពោះមនុស្សណាម្នាក់ ឬក៏វត្ថុណាមួយឡើយ តើខ្ញុំអាចអនុគ្រោះឱ្យអស់អ្នកដែលឃោរឃៅ និងគ្មានមនុស្សធម៌ចំពោះខ្ញុំយ៉ាងដូចម្ដេចកើត? តើខ្ញុំអាចអត់ទោសដល់អស់អ្នកដែលក្បត់នឹងព្រះបន្ទូលរបស់ខ្ញុំយ៉ាងដូចម្ដេចកើត? តើខ្ញុំអាចអនុគ្រោះឱ្យអស់អ្នកដែលបះបោរ​ទាស់​នឹង​ខ្ញុំយ៉ាងដូចម្ដេចកើត? តើជោគវាសនារបស់មនុស្សមិនស្ថិតនៅក្នុងព្រះហស្ដរបស់ខ្ញុំ ដែលជាព្រះដ៏មានគ្រប់ចេស្ដាទេឬអី? តើខ្ញុំអាចរាប់សេចក្ដីទុច្ចរិតនិងការបះបោរ​របស់អ្នកជាបរិសុទ្ធយ៉ាងដូចម្ដេចកើត? តើអំពើបាបរបស់អ្នកអាចធ្វើឱ្យកខ្វក់ដល់ភាពបរិសុទ្ធរបស់ខ្ញុំយ៉ាងដូចម្ដេចកើត? ខ្ញុំមិនកខ្វក់ដោយសារភាពមិនបរិសុទ្ធរបស់មនុស្សទុច្ចរិតឡើយ ហើយខ្ញុំក៏មិនរីករាយចំពោះតង្វាយរបស់មនុស្សទុច្ចរិតដែរ។ ប្រសិនបើអ្នកស្មោះត្រង់ចំពោះខ្ញុំដែលជាព្រះយេហូវ៉ា តើអ្នកអាចយកយញ្ញបូជានៅអាសនារបស់ខ្ញុំសម្រាប់ខ្លួនឯងយ៉ាងដូចម្ដេចកើត? តើអ្នកអាចប្រើអណ្ដាតពិសពុលរបស់អ្នកមកប្រមាថព្រះនាមដ៏បរិសុទ្ធរបស់ខ្ញុំឬទេ? តើអ្នកអាចក្បត់​នឹងព្រះបន្ទូលរបស់ខ្ញុំតាមរបៀបនេះឬទេ? តើអ្នកអាចប្រព្រឹត្តចំពោះសិរីល្អ និងព្រះនាមដ៏បរិសុទ្ធរបស់ខ្ញុំ ទុកជាឧបករណ៍មួយដែលបម្រើដល់សាតាំង ដែលជាមេកំណាចឬទេ? ជីវិតរបស់ខ្ញុំបានប្រទានមកសម្រាប់ជាការរីករាយរបស់ពួកបរិសុទ្ធ។ តើខ្ញុំអាចអនុញ្ញាតឱ្យអ្នកលេងសើចជាមួយជីវិតរបស់ខ្ញុំតាមដែលអ្នកប្រាថ្នានិងប្រើប្រាស់ធ្វើជាឧបករណ៍បង្កទំនាស់នៅក្នុងចំណោមអ្នករាល់គ្នាយ៉ាងដូចម្ដេចកើត? តើអ្នករាល់គ្នាអាចគ្មានចិត្ត និងខ្វះសេចក្ដីល្អចំពោះខ្ញុំយ៉ាងដូចម្ដេចកើត? តើអ្នករាល់គ្នាមិនដឹងថា ខ្ញុំបានកត់ត្រាអំពើអាក្រក់របស់អ្នករាល់គ្នានៅក្នុងព្រះបន្ទូលនៃជីវិតទាំងនេះទេឬអី? តើអ្នករាល់គ្នាអាចគេចផុតពីថ្ងៃនៃសេចក្ដីក្រោធ នៅពេលដែលខ្ញុំវាយផ្ចាលប្រទេសអេស៊ីព្ទយ៉ាងដូចម្ដេចកើត? តើខ្ញុំអាចបណ្ដោយឱ្យអ្នករាល់គ្នាប្រឆាំង និងបះបោរទាស់នឹង​ខ្ញុំតាមរបៀបនេះម្ដងហើយម្ដងទៀតយ៉ាងដូចម្ដេចកើត? ខ្ញុំសូមប្រាប់អ្នករាល់គ្នាដោយត្រង់ថា នៅពេលដែលថ្ងៃនោះមកដល់ ទោសរបស់អ្នករាល់គ្នានឹងកាន់តែពិបាកទ្រាំជាងទោសរបស់ប្រទេសអេស៊ីព្ទទៅទៀត។ តើអ្នករាល់គ្នាអាចគេចផុតពីថ្ងៃនៃសេចក្ដីក្រោធរបស់ខ្ញុំយ៉ាងដូចម្ដេចបាន? ខ្ញុំសូមប្រាប់អ្នករាល់គ្នាជាប្រាកដថា៖ ការស៊ូទ្រាំរបស់ខ្ញុំត្រូវបានរៀបចំសម្រាប់អំពើអាក្រក់របស់អ្នករាល់គ្នា ហើយក៏មានសម្រាប់ការវាយផ្ចាល អ្នករាល់គ្នានៅថ្ងៃនោះដែរ។ នៅពេលដែលការស៊ូទ្រាំរបស់ខ្ញុំដល់ទីបញ្ចប់ តើអ្នករាល់គ្នាមិនមែនជាមនុស្សដែលនឹងត្រូវទទួលរងការជំនុំជម្រះដែលពេញដោយសេចក្ដីក្រោធទេឬអី? តើអ្វីៗមិនស្ថិតនៅក្នុងព្រះហស្ដរបស់ខ្ញុំដែលជាព្រះដ៏មានគ្រប់ចេស្ដាទេឬអី? នៅក្រោមមេឃនេះ តើខ្ញុំអាចបណ្ដោយឱ្យអ្នករាល់គ្នាបះបោរ​ទាស់​នឹង​ខ្ញុំបែបនេះយ៉ាងដូចម្ដេចកើត? ជីវិតអ្នករាល់គ្នានឹងជួបការលំបាកយ៉ាងខ្លាំង ព្រោះអ្នករាល់គ្នាបានជួបជាមួយព្រះមែស្ស៊ីដែលត្រូវបានថ្លែងថា ទ្រង់នឹងយាងមក ប៉ុន្ដែបែរជាមិនបានយាងមក។ តើអ្នករាល់គ្នាមិនមែនជាសត្រូវរបស់ទ្រង់ទេឬអី? ព្រះយេស៊ូវបានធ្វើមិត្តសម្លាញ់ជាមួយអ្នករាល់គ្នា ប៉ុន្ដែអ្នករាល់គ្នាគឺជាសត្រូវរបស់ព្រះមែស្ស៊ី។ តើអ្នករាល់គ្នាមិនដឹងទេឬអីថា ទោះបីជាអ្នករាល់គ្នាគឺជាមិត្តសម្លាញ់នឹងព្រះយេស៊ូវក៏ដោយ ក៏អំពើអាក្រក់របស់អ្នករាល់គ្នាបានបំពេញភាជន៍របស់អស់អ្នកដែលគួរឱ្យស្អប់ខ្ពើមទាំងនោះដែរ? ទោះបីជាអ្នករាល់គ្នាជិតស្និទ្ធយ៉ាងខ្លាំងជាមួយព្រះយេហូវ៉ាក៏ដោយ តើអ្នករាល់គ្នាមិនដឹងថាពាក្យសម្ដីដ៏អាក្រក់របស់អ្នករាល់គ្នា បានឮទៅដល់ព្រះកាណ៌របស់ព្រះយេហូវ៉ា និងបានធ្វើឱ្យសេចក្ដីក្រោធរបស់ទ្រង់ឆួលឡើងហើយទេឬអី? តើទ្រង់អាចជិតស្និទ្ធជាមួយអ្នកយ៉ាងដូចម្ដេចកើត ហើយតើទ្រង់អាចមិនដុតបំផ្លាញភាជន៍ទាំងអស់របស់អ្នក ដែលពេញដោយអំពើអាក្រក់ យ៉ាងដូចម្ដេចកើត? តើទ្រង់អាចមិនធ្វើជាសត្រូវរបស់អ្នកយ៉ាងដូចម្ដេចកើត?


ព្រះអង្គសង្គ្រោះបានយាងត្រឡប់មកវិញហើយនៅលើ «ពពកស»

រាប់ពាន់ឆ្នាំមកហើយដែលមនុស្សចង់បានសមត្ថភាពមើលឃើញការយាងមកដល់របស់ព្រះអង្គសង្គ្រោះផ្ទាល់នឹងភ្នែក។ មនុស្សស្រេកឃ្លានចង់មើលឃើញព្រះយេស៊ូវដ៏ជាព្រះអង្គសង្គ្រោះដោយផ្ទាល់ភ្នែក នៅពេលដែលទ្រង់យាងចុះមក ដោយគង់នៅលើពពកសមួយដុំ នៅកណ្ដាលចំណោមមនុស្សដែលរង់ចាំទ្រង់ អស់រយៈពេលរាប់ពាន់ឆ្នាំយ៉ាងក្រៀមក្រំ និងដោយអន្ទះសា។ មនុស្សក៏ចង់ឱ្យព្រះអង្គសង្គ្រោះ យាងត្រឡប់មកវិញ និងចង់ឱ្យទ្រង់បានរួបរួមជាមួយនឹងពួកគេដែរ ពោលគឺ ពួកគេចង់ឱ្យព្រះយេស៊ូវដ៏ជាព្រះអង្គសង្គ្រោះ ដែលបានគង់ឆ្ងាយពីពួកគេអស់រយៈពេលរាប់ពាន់ឆ្នាំមកហើយនោះ យាងត្រឡប់មកវិញ និងមកអនុវត្តកិច្ចការនៃការប្រោសលោះដែលទ្រង់បានធ្វើក្នុងចំណោមសាសន៍យូដានោះម្ដងទៀត យាងមកសម្ដែងចិត្តក្ដួលអាណិត និងក្ដីស្រឡាញ់ដល់មនុស្ស យាងមកអត់ទោសបាបមនុស្សលោក និងយកបាបនេះដាក់លើអង្គទ្រង់ ព្រមទាំងស្ពាយយកអស់ទាំងសេចក្ដីរំលងរបស់គេ ហើយប្រោសគេឱ្យរួចពីអំពើបាបផង។ អ្វីដែលមនុស្សចង់បានបំផុត គឺចង់ឱ្យព្រះយេស៊ូវដ៏ជាព្រះអង្គសង្គ្រោះ យាងមកធ្វើដូចគ្រាមុន គឺមកធ្វើជាព្រះអង្គសង្គ្រោះដែលពោរពេញដោយសេចក្ដីស្រឡាញ់ ព្រះទ័យសប្បុរស និងគួរជាទីគោរព ជាព្រះដែលគ្មានសេចក្ដីក្រោធ ចំពោះមនុស្ស ក៏មិនដែលស្ដីបន្ទោសឱ្យគេ គឺមានតែការអត់ទោសនិងដកយកអំពើបាបរបស់មនុស្សទាំងអស់ ហើយថែមទាំងសុគតលើឈើឆ្កាង ជំនួសមនុស្សដូចគ្រាមុនផង។ តាំងពីពេលដែលព្រះយេស៊ូវបានយាងចេញទៅបាត់ ពួកសិស្សដែលដើរតាមទ្រង់ និងពួកបរិសុទ្ធដែលបានសង្គ្រោះដោយនូវព្រះនាមទ្រង់ នាំគ្នាស្វែងរកទ្រង់យ៉ាងក្រៀមក្រំ និងកំពុងទន្ទឹងមើលផ្លូវទ្រង់។ អស់អ្នកដែលបានសង្គ្រោះដោយសារព្រះគុណរបស់ព្រះយេស៊ូវគ្រីស្ទ ក្នុងយុគសម័យនៃព្រះគុណ ក៏នៅតែអន្ទះសាចង់ឃើញថ្ងៃដ៏រីករាយនៅគ្រាចុងក្រោយ ពេលដែលព្រះយេស៊ូវដ៏ជាព្រះអង្គសង្គ្រោះ យាងចុះមកលើពពក ដើម្បីបង្ហាញព្រះកាយដល់មនុស្សគ្រប់ គ្នា។ ប្រាកដណាស់ នេះជាក្ដីប្រាថ្នារួមរបស់មនុស្សគ្រប់គ្នា ដែលទទួលយកព្រះនាមព្រះយេស៊ូវ ជាព្រះអង្គសង្គ្រោះនៅថ្ងៃនេះ។ គ្រប់ៗគ្នាក្នុងសកលលោក ដែលដឹងពីសេចក្ដីសង្គ្រោះរបស់ព្រះយេស៊ូវ ដ៏ជាព្រះអង្គសង្គ្រោះ គេអន្ទះសាយ៉ាងខ្លាំង ចង់ឱ្យព្រះយេស៊ូវគ្រីស្ទយាងមកដល់ភ្លាមៗ ដើម្បីសម្រេចនូវអ្វីដែលទ្រង់បានមានបន្ទូលកាលទ្រង់នៅគង់លើផែនដីថា៖ «ខ្ញុំនឹងត្រឡប់មកវិញ ដូចគ្នានឹងរបៀបដែលខ្ញុំបានចាកចេញទៅដែរ»។ មនុស្សជឿថា បន្ទាប់ពីត្រូវគេឆ្កាង ហើយមានព្រះជន្មរស់ឡើងវិញ ព្រះយេស៊ូវបានយាងត្រឡប់ទៅស្ថានសួគ៌ដោយគង់នៅលើពពកសមួយដុំ ដើម្បីទៅទទួលតំណែងរបស់ទ្រង់ គឺគង់ខាងស្ដាំនៃព្រះដ៏ខ្ពស់បំផុត។ ព្រះយេស៊ូវនឹងយាងចុះមកវិញម្ដងទៀត ដោយគង់នៅលើពពកសមួយដុំក្នុងលក្ខណៈដូចគ្នា (ពពកនេះ គឺសំដៅលើពពកដែលព្រះយេស៊ូវគង់ ពេលទ្រង់យាងត្រឡប់ទៅស្ថានសួគ៌វិញ) មកក្នុងចំណោមមនុស្សដែលទន្ទឹងចាំទ្រង់ ដោយក្ដីសង្ឃឹមជាខ្លាំងអស់រយៈពេលរាប់ពាន់ឆ្នាំ ហើយព្រះអង្គនឹងយកសណ្ឋានជាសាសន៍យូដា ព្រមទាំងស្លៀកសម្លៀកបំពាក់សាសន៍យូដាផង។ បន្ទាប់ពីលេចមកឱ្យមនុស្សឃើញ ទ្រង់នឹងប្រទានអាហារឱ្យពួកគេ ហើយធ្វើឱ្យទឹករស់ហូរយ៉ាងគំហុកមករកគេ ព្រមទាំងរស់នៅកណ្ដាលចំណោមមនុស្ស ពេញដោយព្រះគុណនិងពេញដោយក្ដីស្រឡាញ់ ផូរផង់ និងប្រាកដប្រជា។ ការយល់ឃើញទាំងអស់នេះហើយ គឺជាអ្វីដែលមនុស្សជឿ។ ដោយឡែក ព្រះយេស៊ូវដ៏ជាព្រះអង្គសង្គ្រោះ ទ្រង់មិនបានធ្វើដូច្នេះទេ ទ្រង់ធ្វើផ្ទុយស្រឡះពីអ្វីដែលមនុស្សយល់ឃើញ។ ទ្រង់មិនបានយាងមកក្នុងចំណោមមនុស្សដែលរង់ចាំការយាងត្រឡប់មកវិញរបស់ទ្រង់ ដោយសង្ឃឹមនោះទេ ហើយទ្រង់ក៏មិនលេចមកឱ្យមនុស្សគ្រប់ៗគ្នាឃើញ នៅពេលដែលទ្រង់គង់នៅលើពពកសដែរ។ ទ្រង់បានយាងមកដល់ហើយ ប៉ុន្តែមនុស្សមិនបានដឹងទេ ហើយក៏នៅតែមិនអើពើ។ មនុស្សគ្រាន់តែរង់ចាំទ្រង់ដោយគ្មានបំណង ក៏មិនដឹងថាទ្រង់បានយាងមកដោយគង់នៅលើ «ពពកស» មួយដុំរួចហើយដែរ (ពពកនេះ គឺជាព្រះវិញ្ញាណទ្រង់ ព្រះបន្ទូលទ្រង់ និស្ស័យរបស់ទ្រង់ទាំងមូល និងលក្ខណៈទាំងអស់របស់ទ្រង់) ចំណែកពេលនេះ ទ្រង់កំពុងគង់កណ្ដាលចំណោមក្រុមមនុស្សដែលមានជ័យជម្នះ ដែលទ្រង់នឹងបង្កើតឡើងនៅគ្រាចុងក្រោយ។ មនុស្សមិនដឹងរឿងមួយ គឺ៖ បើទោះជាព្រះអង្គសង្គ្រោះ ដ៏បរិសុទ្ធ មានសេចក្ដីស្រឡាញ់គ្រប់យ៉ាងដល់មនុស្ស តើធ្វើម្ដេចឱ្យទ្រង់ធ្វើការនៅក្នុង «ព្រះវិហារ» ដែលមានសុទ្ធតែវិញ្ញាណស្មោកគ្រោក និងមិនបរិសុទ្ធដូច្នេះបាន? ថ្វីដ្បិតថាមនុស្សកំពុងទន្ទឹងរង់ចាំការយាងមកដល់របស់ទ្រង់ តើទ្រង់អាចលេចមកឱ្យអស់អ្នកដែលបរិភោគសាច់ឈាមមនុស្សទុច្ចរិត ផឹកឈាមមនុស្សទុច្ចរិត ហើយស្លៀកសម្លៀកបំពាក់មនុស្សទុច្ចរិត ជាអ្នកដែលជឿដល់ទ្រង់ ប៉ុន្តែមិនស្គាល់ទ្រង់ ហើយក៏ជាអ្នកដែលកំហែងព្រះអង្គរហូតមក បានឃើញយ៉ាងដូចម្ដេចកើត? មនុស្សដឹងត្រឹមថា ព្រះយេស៊ូវដ៏ជាព្រះអង្គសង្គ្រោះ ទ្រង់ពោរពេញដោយក្ដីស្រឡាញ់ ហើយមានក្ដីមេត្តាករុណាដ៏ហូរហៀរ និងដឹងថា ទ្រង់ជាតង្វាយលោះបាប ពោរពេញដោយការប្រោសលោះ។ យ៉ាងណាមិញ គេពុំដឹងសោះថា ទ្រង់គឺជាព្រះជាម្ចាស់ផ្ទាល់ព្រះអង្គ ដែលមានពេញដោយភាពសុចរិត ឬទ្ធានុភាព សេចក្ដីក្រោធ និងការជំនុំជម្រះ ហើយមានសិទ្ធិអំណាច និងពេញដោយសេចក្ដីថ្លៃថ្នូរនោះឡើយ។ ហេតុនេះ ទោះបីជាមនុស្សអន្ទះសារង់ចាំ និងទទូចចង់ឃើញការវិលត្រឡប់របស់ព្រះដ៏ប្រោសលោះយ៉ាងណា ហើយទោះបីជាសេចក្ដីអធិដ្ឋានរបស់គេធ្វើឱ្យ «ស្ថានសួគ៌» រង្គើក៏ដោយ ក៏ព្រះយេស៊ូវដ៏ជាព្រះអង្គសង្គ្រោះ មិនលេចមកឱ្យអស់អ្នកដែលជឿលើទ្រង់ តែមិនស្គាល់ព្រះអង្គ បានឃើញនោះដែរ។

ប្រសិនបើព្រះអង្គសង្គ្រោះ យាងមកដល់នៅគ្រាចុងក្រោយ ហើយនៅតែត្រូវគេហៅថា ព្រះយេស៊ូវ ហើយត្រូវប្រសូតម្ដងទៀត ក្នុងស្រុកយូដា ព្រមទាំងធ្វើកិច្ចការរបស់ទ្រង់នៅទីនោះ នេះបញ្ជាក់ថា ខ្ញុំបង្កើតតែសាសន៍អ៊ីស្រាអែល និងប្រោសលោះតែសាសន៍អ៊ីស្រាអែលប៉ុណ្ណោះ ហើយក៏បញ្ជាក់ទៀតថា ខ្ញុំពុំមានអ្វីពាក់ព័ន្ធនឹងពួកសាសន៍ដទៃឡើយ។ តើនេះមិនផ្ទុយនឹងព្រះបន្ទូលខ្ញុំដែលថា «ខ្ញុំជាព្រះអម្ចាស់ដែលបានបង្កើតផ្ទៃមេឃនិងផែនដី ព្រមទាំងរបស់សព្វសារពើផង» ទេឬអី? ខ្ញុំបានចាកចេញពីស្រុកយូដា ហើយធ្វើកិច្ចការរបស់ខ្ញុំនៅក្នុងចំណោមសាសន៍ដទៃ ដ្បិតខ្ញុំមិនត្រឹមតែជាព្រះរបស់សាសន៍អ៊ីស្រាអែលឡើយ តែក៏ជាព្រះជាម្ចាស់នៃគ្រប់ភាវៈដែលព្រះបានបង្កើតមកទាំងអស់ផងដែរ។ ខ្ញុំលេចមកនៅក្នុងចំណោមសាសន៍ដទៃនៅគ្រាចុងក្រោយ ដ្បិតខ្ញុំមិនត្រឹមតែជាព្រះយេហូវ៉ា ជាព្រះជាម្ចាស់របស់សាសន៍អ៊ីស្រាអែលទេ ប៉ុន្ដែលើសពីនេះ ខ្ញុំគឺជាព្រះអាទិករនៃរាស្ដ្ររើសតាំងទាំងអស់របស់ខ្ញុំ នៅក្នុងចំណោមសាសន៍ដទៃ។ ខ្ញុំមិនមែនបង្កើតតែសាសន៍អ៊ីស្រាអែល សាសន៍អេស៊ីព្ទ និងពួកសាសន៍លីបង់ឡើយ តែខ្ញុំក៏បានបង្កើតប្រជាជាតិនៃសាសន៍ដទៃទាំងអស់ ក្រៅពីអ៊ីស្រាអែលដែរ។ ដោយហេតុនេះ ទើបខ្ញុំគឺជាព្រះអម្ចាស់នៃគ្រប់ភាវៈដែលព្រះបានបង្កើតមកទាំងអស់។ ខ្ញុំគ្រាន់តែប្រើអ៊ីស្រាអែល ជាចំណុចចាប់ផ្ដើមសម្រាប់កិច្ចការរបស់ខ្ញុំ ហើយយកស្រុកយូដា និងស្រុកកាលីឡេ ធ្វើជាបន្ទាយនៃកិច្ចការប្រោសលោះរបស់ខ្ញុំប៉ុណ្ណោះ ហើយពេលនេះ ខ្ញុំប្រើប្រជាជាតិនៃសាសន៍ដទៃមួយធ្វើជាមូលដ្ឋាន ដើម្បីនឹងបញ្ចប់យុគសម័យទាំងមូល។ ខ្ញុំបានធ្វើកិច្ចការពីរដំណាក់កាលនៅក្នុងស្រុកអ៊ីស្រាអែល (កិច្ចការទាំងពីរដំណាក់កាលនេះ គឺយុគសម័យនៃក្រឹត្យវិន័យ និងយុគសម័យនៃព្រះគុណ) ហើយខ្ញុំក៏កំពុងអនុវត្តកិច្ចការពីរដំណាក់កាលបន្តទៀត (យុគសម័យព្រះគុណ និងយុគសម័យនៃនគរព្រះ) ពាសពេញទឹកដី ក្រៅពីស្រុកអ៊ីស្រាអែល។ ខ្ញុំនឹងធ្វើកិច្ចការចម្បាំងនៅក្នុងចំណោមសាសន៍ដទៃ និងដើម្បីបញ្ចប់យុគសម័យនេះ។ ប្រសិនបើមនុស្សហៅខ្ញុំដោយព្រះនាមថា ព្រះយេស៊ូវគ្រីស្ទរហូតមក តែមិនដឹងថា ខ្ញុំបានចាប់ផ្ដើមយុគសម័យថ្មីមួយនៅគ្រាចុងក្រោយ និងចាប់ផ្ដើមកិច្ចការថ្មីទេ ហើយប្រសិនបើមនុស្សបន្តរង់ចាំការយាងមកដល់របស់ព្រះយេស៊ូវដ៏ជាព្រះអង្គសង្គ្រោះទាំងមមៃ នោះខ្ញុំនឹងហៅមនុស្សទាំងនោះថា ជាអ្នកដែលមិនជឿដល់ខ្ញុំឡើយ ពួកគេជាមនុស្សដែលមិនស្គាល់ខ្ញុំ ហើយជំនឿដែលគេមានចំពោះខ្ញុំ ក៏ជាជំនឿក្លែងក្លាយដែរ។ តើមនុស្សបែបនេះ អាចមើលឃើញការយាងមកដល់របស់ព្រះយេស៊ូវដ៏ជាព្រះអង្គសង្គ្រោះពីស្ថានសួគ៌ ដោយផ្ទាល់នឹងភ្នែកយ៉ាងដូចម្ដេច? អ្វីដែលគេរង់ចាំនោះមិនមែនការយាងមកដល់របស់ខ្ញុំទេ ប៉ុន្តែគឺជាការយាងមកដល់របស់ស្ដេចសាសន៍យូដា។ ពួកគេមិនរង់ចាំខ្ញុំឱ្យមករំលាយលោកិយស្មោកគ្រោកនេះទេ តែផ្ទុយទៅវិញ គេទន្ទឹងរង់ចាំការយាងមកវិញជាលើកទីពីររបស់ព្រះយេស៊ូវ ដើម្បីឱ្យគេបានប្រោសលោះ។ ពួកគេទន្ទឹងចាំព្រះយេស៊ូវយាងមកម្ដងទៀត មកប្រោសលោះមនុស្សទាំងអស់ពីទឹកដីស្មោកគ្រោក និងទុច្ចរិតនេះវិញ។ ធ្វើម្ដេចឱ្យមនុស្សបែបនេះ អាចក្លាយជាមនុស្សដែលសម្រេចកិច្ចការរបស់ខ្ញុំ នៅគ្រាចុងក្រោយបាន? ក្ដីប្រាថ្នារបស់មនុស្ស គឺមិនអាចនឹងសម្រេចបំណងព្រះហឫទ័យរបស់ខ្ញុំ ឬសម្រេចកិច្ចការរបស់ខ្ញុំបាន ពីព្រោះមនុស្សគ្រាន់តែសរសើរ ឬអរសប្បាយនឹងកិច្ចការដែលខ្ញុំបានធ្វើកាលពីមុន ហើយគេមិនដឹងសោះថា ខ្ញុំនេះហើយ គឺជាព្រះជាម្ចាស់ ដែលថ្មីជានិច្ច មិនដែលចាស់ឡើយ។ មនុស្សដឹងត្រឹមថា ខ្ញុំជាព្រះយេហូវ៉ា និងជាព្រះយេស៊ូវ ហើយគ្មានមន្ទិលអ្វីសោះថា ខ្ញុំគឺជា ជាព្រះនៃគ្រាចុងក្រោយដែលនាំមនុស្សជាតិទៅរកទីបញ្ចប់។ គ្រប់យ៉ាងដែលមនុស្សទន្ទឹងរង់ចាំ ហើយស្គាល់ គឺសុទ្ធតែបានមកពីការយល់ដឹងរបស់គេ ហើយគ្រាន់តែជាអ្វីដែលគេមើលឃើញនឹងភ្នែករបស់គេផ្ទាល់។ ការនេះមិនស្របនឹងកិច្ចការដែលខ្ញុំធ្វើនោះឡើយ គឺខុសស្រឡះតែម្ដង។ ប្រសិនបើកិច្ចការរបស់ខ្ញុំ ត្រូវធ្វើទៅតាមគំនិតរបស់មនុស្ស តើកិច្ចការនោះនឹងត្រូវចប់នៅពេលណា? តើមនុស្សជាតិនឹងបានចូលទៅទីសម្រាកនៅពេលណា? ហើយតើខ្ញុំនឹងអាចចូលទៅថ្ងៃទី៧ដែលជាថ្ងៃសប្ប័ទនៅពេលណា? ខ្ញុំធ្វើកិច្ចការទៅតាមផែនការរបស់ខ្ញុំ និងស្របតាមបំណងព្រះហឫទ័យរបស់ខ្ញុំ មិនមែនធ្វើទៅតាមបំណងរបស់មនុស្សឡើយ។


កិច្ចការផ្សាយដំណឹងល្អ ក៏ជាកិច្ចការសង្គ្រោះមនុស្សដែរ

មនុស្សគ្រប់គ្នាត្រូវតែយល់ពីគោលបំណងនៃកិច្ចការរបស់ខ្ញុំនៅលើផែនដីនេះ ពោលគឺអ្វីដែលខ្ញុំសព្វព្រះហឫទ័យចង់ទទួលបាននៅពេលចុងក្រោយបំផុត និងកម្រិតដែលខ្ញុំត្រូវសម្រេចបាននៅក្នុងកិច្ចការនេះ មុនពេលវាត្រូវបញ្ចប់។ បន្ទាប់ពីបានដើរជាមួយខ្ញុំរហូតមកដល់ថ្ងៃនេះហើយ ប្រសិនបើមនុស្សនៅតែមិនយល់ពីអ្វីដែលជាកិច្ចការរបស់ខ្ញុំទៀត នោះតើពួកគេមិនមែនដើរជាមួយខ្ញុំដោយឥតប្រយោជន៍ទេឬអី? ប្រសិនបើមនុស្សដើរតាមខ្ញុំ នោះពួកគេគួរតែដឹងពីព្រះរាជបំណងរបស់ខ្ញុំ។ ខ្ញុំបានធ្វើការនៅលើផែនដី អស់រយៈពេលរាប់ពាន់ឆ្នាំមកហើយ ហើយរហូតមកដល់សព្វថ្ងៃនេះ ក៏ខ្ញុំនៅតែបន្ដបំពេញកិច្ចការរបស់ខ្ញុំតទៅទៀតដែរ។ ទោះបីជាមានគម្រោងជាច្រើននៅក្នុងកិច្ចការរបស់ខ្ញុំក៏ដោយ ក៏គោលបំណងនៃកិច្ចការនោះមិនផ្លាស់ប្ដូរដែរ ហើយទោះបីជាខ្ញុំពេញដោយការជំនុំជម្រះ និងការដាក់ទោសចំពោះមនុស្សក៏ដោយ ក៏អ្វីដែលខ្ញុំធ្វើ នៅតែដើម្បីជួយសង្គ្រោះមនុស្ស និងដើម្បីធ្វើឱ្យដំណឹងល្អរបស់ខ្ញុំ កាន់តែរីកសុសសាយ ព្រមទាំងដើម្បីពង្រីកកិច្ចការរបស់ខ្ញុំនៅក្នុងចំណោមសាសន៍ដទៃទាំងអស់ដែរ នៅពេលដែលមនុស្សបានជាបរិបូរ។ ដូច្នេះ ទោះបីជានៅពេលដែលមនុស្សជាច្រើនបានលិចលង់ជ្រៅទៅក្នុងសេចក្ដីអស់សង្ឃឹមជាយូរមកហើយក៏ដោយ ក៏ថ្ងៃនេះខ្ញុំនៅតែបន្ដធ្វើកិច្ចការរបស់ខ្ញុំតទៅទៀតដែរ គឺខ្ញុំបន្ដកិច្ចការដែលខ្ញុំត្រូវធ្វើដើម្បីជំនុំជម្រះ និងដាក់ទោសដល់មនុស្សលោក។ ទោះបីជាមនុស្សធុញទ្រាន់នឹងអ្វីដែលខ្ញុំមានបន្ទូល ហើយមិនខ្វល់ខ្វាយចំពោះកិច្ចការរបស់ខ្ញុំក៏ដោយ ក៏ខ្ញុំនៅតែបំពេញភារកិច្ចរបស់ខ្ញុំដែរ ព្រោះគោលបំណងនៃកិច្ចការរបស់ខ្ញុំ មិនផ្លាស់ប្ដូរឡើយ ហើយផែនការដើមរបស់ខ្ញុំក៏មិនបានបរាជ័យដែរ។ គោលបំណងនៃការជំនុំជម្រះរបស់ខ្ញុំ គឺដើម្បីឱ្យមនុស្សចុះចូលនឹងខ្ញុំកាន់តែប្រសើរ ហើយគោលបំណងនៃការវាយផ្ចាលរបស់ខ្ញុំ គឺដើម្បីឱ្យមនុស្សសម្រេចបានការផ្លាស់ប្ដូរកាន់តែប្រសើរ។ ទោះបីជាអ្វីៗគ្រប់យ៉ាងដែលខ្ញុំធ្វើ គឺដើម្បីតែការគ្រប់គ្រងរបស់ខ្ញុំក៏ដោយ ក៏ខ្ញុំមិនដែលធ្វើកិច្ចការណាមួយដែលគ្មានប្រយោជន៍ដល់មនុស្សដែរ ព្រោះខ្ញុំចង់ធ្វើឱ្យប្រជាជាតិទាំងអស់ដែលនៅក្រៅអ៊ីស្រាអែល ចេះចុះចូលដូចជនជាតិអ៊ីស្រាអែលដែរ ដើម្បីធ្វើឱ្យពួកគេក្លាយជាមនុស្សពិតប្រាកដ ដើម្បីឱ្យខ្ញុំអាចមានកន្លែងឈរជើងនៅក្នុងដែនដីនានានៅក្រៅអ៊ីស្រាអែល។ នេះគឺជាការគ្រប់គ្រងរបស់ខ្ញុំ វាគឺជាកិច្ចការរបស់ខ្ញុំនៅក្នុងចំណោមប្រជាជាតិនៃសាសន៍ដទៃ។ សូម្បីតែពេលនេះ មនុស្សជាច្រើននៅតែមិនយល់ពីការគ្រប់គ្រងរបស់ខ្ញុំ ពីព្រោះពួកគេមិនខ្វល់ពីរឿងបែបនេះទេ តែបែរជាខ្វល់អំពីអនាគត និងទិសដៅផ្ទាល់ខ្លួនរបស់ពួកគេទៅវិញ។ មិនថាខ្ញុំនិយាយអ្វីក៏ដោយ ក៏មនុស្សនៅតែព្រងើយកន្តើយចំពោះកិច្ចការដែលខ្ញុំធ្វើ ហើយបែរជាផ្ដោតអារម្មណ៍អស់ពីចិត្តទៅលើទិសដៅអនាគតរបស់ពួកគេទៅវិញ។ ប្រសិនបើអ្វីៗនៅតែបន្តទៅមុខតាមរបៀបនេះ តើកិច្ចការរបស់ខ្ញុំអាចផ្សាយបានយ៉ាងដូចម្ដេច? តើដំណឹងល្អរបស់ខ្ញុំអាចត្រូវបានផ្សាយទៅទូទាំងពិភពលោកយ៉ាងដូចម្ដេច? អ្នករាល់គ្នាគួរដឹងថា នៅពេលដែលកិច្ចការរបស់ខ្ញុំផ្សាយទៅ ខ្ញុំនឹងបំបែកអ្នករាល់គ្នា ហើយវាយអ្នករាល់គ្នា ដូចដែលព្រះយេហូវ៉ាបានវាយកុលសម្ព័ន្ធនីមួយៗរបស់អ៊ីស្រាអែលដែរ។ គ្រប់យ៉ាងទាំងនេះនឹងត្រូវធ្វើឡើង ដើម្បីឱ្យដំណឹងល្អរបស់ខ្ញុំអាចផ្សាយទៅពាសពេញផែនដី ដើម្បីឱ្យកិច្ចការរបស់ខ្ញុំអាចផ្សាយទៅដល់ប្រជាជាតិនៃសាសន៍ដទៃ ដោយធ្វើឱ្យព្រះនាមរបស់ខ្ញុំត្រូវបានលើកតម្កើងថាជាធំ ទាំងនៅក្នុងចំណោមមនុស្សពេញវ័យ និងកុមារដូចគ្នា ហើយព្រះនាមដ៏បរិសុទ្ធរបស់ខ្ញុំត្រូវបានគេសរសើរតម្កើងនៅក្នុងមាត់របស់ប្រជាជនមកពីគ្រប់ជាតិសាសន៍ និងគ្រប់ប្រជាជាតិ។ នៅក្នុងគ្រា​ចុង​ក្រោយបំផុតនេះ ចូរឱ្យព្រះនាមរបស់ខ្ញុំត្រូវបានលើកតម្កើងថាជាធំនៅក្នុងចំណោមប្រជាជាតិនៃសាសន៍ដទៃ ចូរឱ្យមនុស្សនៃប្រជាជាតិនៃសាសន៍ដទៃមើលឃើញពីទង្វើរបស់ខ្ញុំ ចូរឱ្យពួកគេហៅខ្ញុំថាជាព្រះដ៏មានគ្រប់ចេស្ដា ដោយសារតែទង្វើរបស់ខ្ញុំ ហើយចូរឱ្យព្រះបន្ទូលរបស់ខ្ញុំឆាប់បានសម្រេច។ ខ្ញុំនឹងធ្វើឱ្យមនុស្សទាំងអស់ដឹងថា ខ្ញុំមិនត្រឹមតែជាព្រះរបស់ជនជាតិអ៊ីស្រាអែលប៉ុណ្ណោះទេ ប៉ុន្តែក៏ជាព្រះរបស់ប្រជាជននៃប្រជាជាតិនៃសាសន៍ដទៃទាំងអស់ផងដែរ សូម្បីតែប្រជាជាតិដែលខ្ញុំបានដាក់បណ្ដាសាក៏ដោយ។ ខ្ញុំនឹងធ្វើឱ្យមនុស្សទាំងអស់ឃើញថា ខ្ញុំគឺជាព្រះនៃសព្វសត្វលោកដែលត្រូវបានបង្កើតទាំងអស់។ នេះគឺជាកិច្ចការដ៏អស្ចារ្យបំផុតរបស់ខ្ញុំ ជាគោលបំណងនៃផែនការកិច្ចការរបស់ខ្ញុំសម្រាប់គ្រាចុងក្រោយ និងជាកិច្ចការតែមួយគត់ដែលខ្ញុំចង់សម្រេចនៅក្នុងគ្រាចុងក្រោយ។

ឥឡូវនេះ ដល់ពេលដែលព្រះវិញ្ញាណរបស់ខ្ញុំធ្វើកិច្ចការដ៏អស្ចារ្យហើយ ក៏ដល់ពេលដែលខ្ញុំចាប់ផ្ដើមកិច្ចការរបស់ខ្ញុំ នៅក្នុងចំណោមប្រជាជាតិសាសន៍ដទៃដែរ។ លើសពីនោះទៅទៀត ដល់ពេលដែលខ្ញុំត្រូវចាត់ថ្នាក់គ្រប់ភាវៈដែលព្រះបានបង្កើតទៅតាមប្រភេទនីមួយៗរបស់ពួកគេរៀងៗខ្លួនហើយ ប្រយោជន៍ឱ្យកិច្ចការរបស់ខ្ញុំ ដំណើរការទៅមុខបានលឿន ហើយអាចសម្រេចបានលទ្ធផលកាន់តែប្រសើរ។ ដូច្នេះហើយ អ្វីដែលខ្ញុំស្នើសុំពីអ្នករាល់គ្នានៅតែឱ្យអ្នកលះបង់ខ្លួនទាំងមូលរបស់អ្នកដើម្បីកិច្ចការទាំងអស់របស់ខ្ញុំ លើសពីនេះទៅទៀត អ្នកត្រូវមើលឱ្យធ្លុះ និងមើលឱ្យឃើញច្បាស់នូវកិច្ចការទាំងអស់ដែលខ្ញុំបានធ្វើនៅក្នុងអ្នក ហើយខិតខំប្រឹងប្រែងឱ្យអស់ពីកម្លាំងកាយចិត្តរបស់អ្នក ដើម្បីឱ្យកិច្ចការរបស់ខ្ញុំអាចសម្រេចបានលទ្ធផលកាន់តែប្រសើរ។ នេះគឺជាអ្វីដែលអ្នកត្រូវតែយល់។ ឈប់ប្រជែងគ្នាទៅវិញទៅមក ឈប់រកផ្លូវថយ ឬស្វែងរកសេចក្ដីសុខស្រួលសម្រាប់សាច់ឈាមរបស់អ្នក ដើម្បីជៀសវាងការបង្អាក់កិច្ចការរបស់ខ្ញុំ និងរារាំងអនាគតដ៏អស្ចារ្យរបស់អ្នក។ ការធ្វើបែបនេះមិនការពារអ្នកឡើយ ផ្ទុយទៅវិញ វាអាចនាំមកនូវសេចក្ដីហិនវិនាសដល់អ្នកតែប៉ុណ្ណោះ។ តើនេះមិនមែនជាភាពល្ងង់ខ្លៅរបស់អ្នកទេឬអី? អ្វីដែលអ្នកលង់សប្បាយនៅថ្ងៃនេះ គឺជាអ្វីដែលកំពុងបំផ្លាញអនាគតរបស់អ្នក ចំណែកឯការឈឺចាប់ដែលអ្នកស៊ូទ្រាំនៅថ្ងៃនេះ គឺជាអ្វីដែលកំពុងការពារអ្នក។ អ្នកត្រូវតែដឹងច្បាស់អំពីរឿងទាំងនេះ ដើម្បីជៀសវាងការធ្លាក់ទៅក្នុងសេចក្តីល្បួង ដែលអ្នកនឹងពិបាកដកខ្លួនចេញ ហើយជៀសវាងការវង្វេងចូលទៅក្នុងអ័ព្ទដ៏ក្រាស់ ហើយមិនអាចរកឃើញព្រះអាទិត្យទៀតឡើយ។ នៅពេលដែលអ័ព្ទដ៏ក្រាស់នោះរសាត់អស់ទៅ អ្នកនឹងឃើញខ្លួនឯងស្ថិតនៅក្នុងការជំនុំជម្រះនៃថ្ងៃដ៏អស្ចារ្យ។ នៅពេលនោះ ថ្ងៃរបស់ខ្ញុំនឹងចូលមកជិតមនុស្ស។ តើអ្នកនឹងរត់គេចពីការជំនុំជម្រះរបស់ខ្ញុំបានយ៉ាងដូចម្ដេច? តើអ្នកអាចនឹងទ្រាំទ្រនៅក្រោមកម្ដៅព្រះអាទិត្យ ដែលឆេះយ៉ាងសន្ធោសន្ធៅយ៉ាងដូចម្ដេច? នៅពេលដែលខ្ញុំប្រគល់ភាពបរិបូររបស់ខ្ញុំទៅឱ្យមនុស្ស គេមិនបានឱបវាជាប់នឹងដើមទ្រូងរបស់គេដោយក្ដីស្រឡាញ់ទេ ប៉ុន្ដែពួកគេបែរជាបោះវាចោលទៅកន្លែងមួយដែលគ្មានអ្នកណាម្នាក់ចាប់អារម្មណ៍សោះឡើយ។ នៅពេលដែលគ្រារបស់ខ្ញុំធ្លាក់មកលើមនុស្ស គេនឹងមិនអាចរកឃើញភាពបរិបូររបស់ខ្ញុំទៀតឡើយ តែគេនឹងរកឃើញពាក្យដ៏ជូរចត់នៃសេចក្ដីពិត ដែលខ្ញុំបាននិយាយទៅកាន់គេតាំងពីយូរមកហើយ។ គេនឹងស្រែកថ្ងូរ ហើយយំសោក ព្រោះគេបានបាត់បង់នូវពន្លឺដ៏ត្រចះត្រចង់ ហើយបានធ្លាក់ចូលទៅក្នុងសេចក្ដីងងឹត។ អ្វីដែលអ្នករាល់គ្នាមើលឃើញនៅថ្ងៃនេះ គឺគ្រាន់តែជាដាវមុតស្រួចនៃព្រះឱស្ឋរបស់ខ្ញុំប៉ុណ្ណោះ។ អ្នកមិនទាន់បានឃើញដំបងនៅក្នុងដៃរបស់ខ្ញុំ ឬក៏អណ្ដាតភ្លើងដែលខ្ញុំបញ្ឆេះមនុស្សនៅឡើយទេ ទើបបានជាអ្នកនៅតែព្រហើន និងហួសហេតុនៅចំពោះមុខខ្ញុំ។ ហេតុនោះហើយបានជាអ្នកនៅតែតយុទ្ធជាមួយខ្ញុំនៅក្នុងដំណាក់របស់ខ្ញុំ ដោយប្រើអណ្ដាតមនុស្សរបស់អ្នក មកប្រកែកនឹងអ្វីដែលខ្ញុំបានមានបន្ទូលដោយព្រះឱស្ឋរបស់ខ្ញុំផ្ទាល់។ មនុស្សមិនបានខ្លាចខ្ញុំនោះទេ ហើយទោះបីជាគេនៅតែបន្ដស្អប់ខ្ញុំរហូតដល់សព្វថ្ងៃនេះក៏ដោយ ក៏គេនៅតែគ្មានខ្លាចរអាបន្តិចណាឡើយ។ អ្នករាល់គ្នាមានអណ្ដាត និងធ្មេញរបស់មនុស្សទុច្ចរិតនៅក្នុងមាត់របស់អ្នករាល់គ្នា។ ពាក្យសម្ដី និងការប្រព្រឹត្តរបស់អ្នករាល់គ្នា ប្រៀបដូចជាទង្វើដែលសត្វពស់បានបោកបញ្ឆោតនាងអេវ៉ាឱ្យធ្វើបាបដែរ។ អ្នករាល់គ្នាទាមទារពីគ្នាទៅវិញទៅមក ដោយយកភ្នែកធួននឹងភ្នែក ហើយយកធ្មេញធួននឹងធ្មេញ ហើយអ្នករាល់គ្នាតស៊ូនៅចំពោះមុខខ្ញុំដើម្បីដណ្ដើមឋានៈ កិត្តិនាម និងផលប្រយោជន៍សម្រាប់ខ្លួនឯង ប៉ុន្តែអ្នករាល់គ្នាមិនដឹងថា ខ្ញុំកំពុងឃ្លាំមើលពាក្យសម្ដី និងការប្រព្រឹត្តរបស់អ្នករាល់គ្នាដោយស្ងាត់ៗនោះទេ។ មុនពេលដែលអ្នករាល់គ្នាចូលមកចំពោះមុខខ្ញុំ គឺខ្ញុំបានដឹងពីជម្រៅចិត្តរបស់អ្នករាល់គ្នារួចទៅហើយ។ មនុស្សតែងតែប្រាថ្នាចង់គេចចេញពីកណ្ដាប់ព្រះហស្ដរបស់ខ្ញុំ និងបង្វែរការសង្កេតចេញពីព្រះនេត្ររបស់ខ្ញុំ ប៉ុន្ដែខ្ញុំមិនដែលគេចចេញពីពាក្យសម្ដី និងការប្រព្រឹត្តរបស់គេឡើយ។ ផ្ទុយទៅវិញ ខ្ញុំសព្វព្រះហឫទ័យឱ្យពាក្យសម្ដី និងការប្រព្រឹត្តទាំងនោះ ចូលមកក្នុងព្រះនេត្ររបស់ខ្ញុំ ប្រយោជន៍ឱ្យខ្ញុំអាចដាក់ទោសចំពោះអំពើទុច្ចរិតរបស់មនុស្ស និងជំនុំជម្រះទង្វើបះបោររបស់ពួកគេ។ ដូច្នេះ ពាក្យសម្ដី និងការប្រព្រឹត្តដោយអាថ៌កំបាំងរបស់មនុស្ស នៅតែត្រូវលាតត្រដាងចំពោះបល្ល័ង្កជំនុំជម្រះរបស់ខ្ញុំ ហើយការជំនុំជម្រះរបស់ខ្ញុំ មិនដែលចាកចេញពីមនុស្សឡើយ ព្រោះទង្វើបះបោររបស់ពួកគេច្រើនពេកហើយ។ កិច្ចការរបស់ខ្ញុំ គឺត្រូវដុតបញ្ឆេះ និងបន្សុទ្ធគ្រប់ទាំងពាក្យសម្ដី និងការប្រព្រឹត្តទាំងអស់របស់មនុស្សដែលបាននិយាយ និងបានធ្វើនៅចំពោះវត្តមាននៃព្រះវិញ្ញាណរបស់ខ្ញុំ។ តាមរយៈការធ្វើបែបនេះ[ក] នៅពេលដែលខ្ញុំចាកចេញពីផែនដីទៅ មនុស្សនឹងនៅតែរក្សាភាពស្មោះត្រង់របស់ខ្លួនចំពោះខ្ញុំ ហើយនឹងនៅតែបម្រើខ្ញុំ ដូចដែលអ្នកបម្រើដ៏បរិសុទ្ធរបស់ខ្ញុំធ្វើការបម្រើនៅក្នុងកិច្ចការរបស់ខ្ញុំដែរ ដោយអនុញ្ញាតឱ្យកិច្ចការរបស់ខ្ញុំនៅលើផែនដីនេះ បន្ដរហូតដល់ថ្ងៃដែលវាត្រូវបញ្ចប់។

លេខយោង៖

(ក) អត្ថបទដើមមិនមានឃ្លា «តាមរយៈការធ្វើបែបនេះ»។


អ្នករាល់គ្នាសុទ្ធតែមានចរិតថោកទាបណាស់!

អ្នករាល់គ្នាសុទ្ធតែអង្គុយលើកៅអីនៃឧត្តមភាព ដោយបង្រៀនក្មេងជំនាន់ក្រោយដែលជាក្រុមបក្សពួករបស់អ្នករាល់គ្នា និងឱ្យពួកគេអង្គុយជាមួយអ្នក។ អ្នកមិនដឹងថា «កូនចៅ» របស់អ្នករាល់គ្នា អស់ខ្យល់ដង្ហើម និងបានបាត់បង់កិច្ចការរបស់ខ្ញុំជាយូរណាស់មកហើយ។ សិរីល្អរបស់ខ្ញុំ ចាំងចែងពីដែនដីនៃទិសខាងកើតទៅដែនដីនៃទិសខាងលិច តែវាបានរីកសាយទៅចុងផែនដី និងចាប់ផ្ដើមរះឡើង និងចាំងចែងបន្តពីទីនោះ ខ្ញុំនឹងយកសិរីល្អរបស់ខ្ញុំពីទិសខាងកើត និងនាំយកវាទៅទិសខាងលិច ដើម្បីឱ្យមនុស្សក្នុងទីងងឹតដែលបានបោះបង់ខ្ញុំនៅទិសខាងកើត លែងមាននូវការស្រាយបំភ្លឺចាប់តាំងពីពេលនោះតទៅ។ នៅពេលរឿងនេះកើតឡើង អ្នករាល់គ្នានឹងរស់នៅក្នុងជ្រលងភ្នំនៃសេចក្ដីស្លាប់។ បើទោះបីជាមនុស្សសព្វថ្ងៃនេះ ប្រសើរជាងមនុស្សជំនាន់មុនរាប់រយដងក្ដី ក៏ពួកគេនៅតែមិនអាចបំពេញតាមសេចក្ដីតម្រូវរបស់ខ្ញុំបានឡើយ ហើយពួកគេនៅតែមិនមែនជាទីបន្ទាល់ចំពោះសិរីល្អរបស់ខ្ញុំដដែល។ ការដែលអ្នករាល់គ្នាអាចប្រសើរជាងពីមុនរាប់រយដងបាន គឺទាំងស្រុងដោយសារតែផលនៃកិច្ចការរបស់ខ្ញុំ។ វាគឺជាផលផ្លែដែលកើតចេញពីកិច្ចការរបស់ខ្ញុំនៅលើផែនដី។ ក៏ប៉ុន្តែ ខ្ញុំនៅតែមានអារម្មណ៍ជិនឆ្អន់នឹងពាក្យសម្ដី និងទង្វើរបស់អ្នករាល់គ្នា រួមទាំងចរិតរបស់អ្នករាល់គ្នាផង ហើយខ្ញុំមានអារម្មណ៍ខកបំណងជាខ្លាំងចំពោះការដែលអ្នករាល់គ្នាប្រព្រឹត្តនៅចំពោះខ្ញុំ ដ្បិតអ្នករាល់គ្នាមិនមានការយល់ដឹងអ្វីចំពោះខ្ញុំសោះឡើយ។ ដូច្នេះ តើអ្នកអាចរស់នៅក្នុងសិរីល្អរបស់ខ្ញុំបានដោយរបៀបណា ហើយតើអ្នកអាចមានភាពស្មោះត្រង់ពិតប្រាកដចំពោះកិច្ចការទៅអនាគតរបស់ខ្ញុំបានដោយរបៀបណា? សេចក្ដីជំនឿរបស់អ្នករាល់គ្នា ស្រស់បំព្រងខ្លាំងណាស់។ អ្នកនិយាយថា អ្នកសុខចិត្តលះបង់ពេលវេលាក្នុងជីវិតរបស់អ្នកទាំងស្រុងដើម្បីកិច្ចការរបស់ខ្ញុំ ហើយអ្នកសុខចិត្តលះបង់ជីវិតរបស់អ្នកសម្រាប់កិច្ចការនេះ ប៉ុន្តែនិស្ស័យរបស់អ្នក មិនបានបំផ្លាស់បំប្រែអ្វីច្រើននោះទេ។ អ្នកគ្រាន់តែនិយាយដោយក្រអឺតក្រទម ទាំងដែលការពិតឥរិយាបថជាក់ស្ដែងរបស់អ្នក អាក្រក់ជាខ្លាំង។ វាហាក់ដូចជាអណ្ដាត និងបបូរមាត់របស់មនុស្សនៅឯស្ថានសួគ៌ ប៉ុន្តែជើងរបស់ពួកគេ នៅឆ្ងាយឯផែនដីឯណេះ ហេតុនេះហើយ សម្ដីនិងទង្វើរបស់ពួកគេ និងកេរ្តិ៍ឈ្មោះរបស់ពួកគេ គឺនៅតែអាប់ឱន និងខូចបង់។ កេរ្តិ៍ឈ្មោះរបស់អ្នក ត្រូវបានបំផ្លាញ ចរិតរបស់អ្នក ត្រូវអាប់ឱន របៀបដែលអ្នកនិយាយ កាន់តែទាបទៅៗ ហើយជីវិតរបស់អ្នករាល់ក្នាគួរឱ្យស្អប់ខ្ពើម។ ហើយសូម្បីតែភាពជាមនុស្សរបស់អ្នករាល់គ្នា ក៏បានលិចចូលទៅក្នុងភាពតូចទាបដែរ។ អ្នកមានគំនិតចង្អៀតចង្អល់ចំពោះអ្នកដទៃ ហើយអ្នកជជែកតវ៉ាចំពោះរឿងតូចតាច។ អ្នកប្រកែកគ្នាជុំវិញកេរ្តិ៍ឈ្មោះនិងឋានៈរបស់អ្នក រហូតដល់ចំណុចមួយដែលអ្នកសុខចិត្តចុះនរក និងចុះទៅក្នុងបឹងភ្លើង។ ពាក្យសម្ដី និងទង្វើរបស់អ្នករាល់គ្នាក្នុងពេលបច្ចុប្បន្ននេះ គឺគ្រប់គ្រាន់ឱ្យខ្ញុំកំណត់ថា អ្នករាល់គ្នាជាមនុស្សមានបាបហើយ។ អាកប្បកិរិយារបស់អ្នកចំពោះកិច្ចការរបស់ខ្ញុំ គឺគ្រប់គ្រាន់ឱ្យខ្ញុំកំណត់ថា អ្នករាល់គ្នាជាមនុស្សទុច្ចរិត ហើយគ្រប់និស្ស័យទាំងអស់របស់អ្នករាល់គ្នា គឺគ្រប់គ្រាន់ដើម្បីចង្អុលបង្ហាញថា អ្នកជាព្រលឹងស្មោកគ្រោក ដែលពោរពេញទៅដោយការស្អប់ខ្ពើម។ ការបង្ហាញរបស់អ្នករាល់គ្នា និងអ្វីដែលអ្នកបើកសម្ដែង គឺគ្រប់គ្រាន់នឹងនិយាយថា អ្នករាល់គ្នាជាមនុស្សដែលបានផឹកនូវឈាមនៃវិញ្ញាណមិនបរិសុទ្ធរបស់អ្នក។ នៅពេលនិយាយដល់ការចូលទៅក្នុងនគរស្ថានសួគ៌ អ្នករាល់គ្នាមិនបានបង្ហាញអារម្មណ៍របស់អ្នកឡើយ។ តើអ្នករាល់គ្នាជឿថា ផ្លូវរបស់អ្នករាល់គ្នាក្នុងពេលនេះ គឺគ្រប់គ្រាន់ដើម្បីឱ្យអ្នកដើរកាត់ច្រកផ្លូវទៅកាន់នគរស្ថានសួគ៌របស់ខ្ញុំហើយមែនទេ? តើអ្នកជឿថា អ្នកអាចទទួលបានច្រកចូលទៅក្នុងដែនដីបរិសុទ្ធនៃកិច្ចការនិងព្រះបន្ទូលរបស់ខ្ញុំ ដោយខ្ញុំមិនមានការល្បងលលើពាក្យសម្ដី និងទង្វើផ្ទាល់របស់អ្នករាល់គ្នាមែនទេ? តើនរណាអាចបោកបញ្ឆោតខ្ញុំបាន? តើឥរិយាបថ និងការសន្ទនាដែលគួរឱ្យស្អប់ និងទាបថោករបស់អ្នកអាចគេចផុតពីខ្សែព្រះនេត្ររបស់ខ្ញុំបានដោយរបៀបណា? ជីវិតរបស់អ្នករាល់គ្នា ត្រូវបានខ្ញុំជាអ្នកកំណត់ ជាជីវិតដែលផឹកឈាម និងហូបសាច់ស្រស់នៃវិញ្ញាណមិនបរិសុទ្ធទាំងអស់នោះ ដោយសារអ្នករាល់គ្នាត្រាប់តាមពួកគេនៅចំពោះព្រះភ័ក្រខ្ញុំជារៀងរាល់ថ្ងៃ។ នៅចំពោះខ្ញុំ ឥរិយាបថរបស់អ្នកអាក្រក់ជាខ្លាំង ដូច្នេះ តើខ្ញុំអាចមិនខ្ពើមរអើមចំពោះអ្នកដូចម្ដេចបាន? ពាក្យសម្ដីរបស់អ្នក មាននូវភាពមិនបរិសុទ្ធនៃវិញ្ញាណមិនបរិសុទ្ធ៖ អ្នកបញ្ចើចបញ្ចើ លាក់កំបាំង និងបញ្ជោរ ដូចជាអ្នកដែលពាក់ព័ន្ធនឹងមន្ដអាគម និងដូចជាអ្នកផិតក្បត់ ដែលផឹកឈាមនៃពួកទុច្ចរិតដែរ។ រាល់ការសម្ដែងចេញរបស់មនុស្ស គឺទុច្ចរិតខ្លាំងណាស់ ដូច្នេះ តើមនុស្សទាំងអស់អាចដាក់ឱ្យនៅលើដែនដីបរិសុទ្ធ ដែលអ្នកសុចរិតរស់នៅបានដោយរបៀបណា? តើអ្នកគិតថា ឥរិយាបថគួរឱ្យស្អប់របស់អ្នកនោះ អាចឱ្យអាចសម្គាល់អ្នកបានថាអ្នកបរិសុទ្ធ បើធៀបនឹងអ្នកទុច្ចរិតទាំងអស់នោះមែនទេ? អណ្ដាតដែលប្រៀបដូចជាសត្វពស់របស់អ្នក ចុងក្រោយនឹងបំផ្លាញសាច់ឈាមរបស់អ្នក ដែលបង្កមហន្តរាយយ៉ាងខ្លាំង និងនាំមកនូវការស្អប់ខ្ពើម ហើយចុងក្រោយ ដៃរបស់អ្នកដែលប្រលាក់ទៅដោយឈាមនៃវិញ្ញាណមិនបរិសុទ្ធ ក៏នឹងទាញវិញ្ញាណរបស់អ្នកឱ្យធ្លាក់ទៅក្នុងស្ថាននរកផងដែរ។ ដូច្នេះ តើហេតុអ្វីបានជាអ្នកមិនចាប់យកឱកាសនេះដើម្បីសម្អាតដៃដ៏កខ្វក់របស់អ្នកទៅ? ហើយហេតុអ្វីបានជាអ្នកមិនទាញប្រយោជន៍ពីឱកាសនេះដើម្បីកាត់អណ្ដាតរបស់អ្នកដែលនិយាយពាក្យមិនសុចរិតទៅ? តើវាអាចថា អ្នកសុខចិត្តរងទុក្ខនៅក្នុងអណ្ដាតភ្លើងនៃស្ថាននរកដើម្បីជាប្រយោជន៍ដល់ដៃ អណ្ដាត និងបបូរមាត់របស់អ្នកឬ? ខ្ញុំបន្តឃ្លាំមើលដួងចិត្តរបស់មនុស្សគ្រប់គ្នាដោយព្រះនេត្រទាំងគូររបស់ខ្ញុំ ដោយសារមុនពេលដែលខ្ញុំបានបង្កើតមនុស្សលោកមក ខ្ញុំបានយល់ពីដួងចិត្តរបស់ពួកគេដូចជាបាតដៃរបស់ខ្ញុំដែរ។ ខ្ញុំបានមើលធ្លុះដួងចិត្តមនុស្សជាយូរណាស់មកហើយ ដូច្នេះ តើគំនិតរបស់ពួកគេអាចគេចចេញពីព្រះនេត្ររបស់ខ្ញុំដូចម្តេចបាន? តើវាមិនយឺតពេលពេកទេ ដែលពួកគេត្រូវគេចចេញពីការដុតកម្ទេចដោយព្រះវិញ្ញាណរបស់ខ្ញុំនោះ?

បបូរមាត់របស់អ្នក ល្អជាងសត្វព្រាបទៅទៀត ប៉ុន្តែដួងចិត្តរបស់អ្នក សហាវឃោឃៅជាងសត្វពស់ចាស់ទៅទៀត។ បបូរមាត់របស់អ្នកស្រស់ស្អាតដូចជាស្ដ្រីលីបង់អ៊ីចឹង ប៉ុន្តែដួងចិត្តរបស់អ្នក មិនល្អជាងដួងចិត្តរបស់ពួកគេឡើយ ហើយច្បាស់ណាស់ សម្រស់នេះមិនអាចប្រៀបផ្ទឹមនឹងសម្រស់សាសន៍កាណានបានឡើយ។ ដួងចិត្តរបស់អ្នក ផិតក្បត់ជាខ្លាំង! របស់ដែលខ្ញុំស្អប់ខ្ពើម គឺត្រឹមតែជាបបូរមាត់ពួកទុច្ចរិត និងដួងចិត្តរបស់ពួកគេតែប៉ុណ្ណោះ ហើយសេចក្ដីតម្រូវរបស់ខ្ញុំចំពោះមនុស្ស គឺមិនខ្ពស់ជាងអ្វីដែលខ្ញុំរំពឹងចង់បានពីពួកសុចរិតឡើយ។ ខ្ញុំគ្រាន់តែមានអារម្មណ៍ស្អប់ខ្ពើមចំពោះអំពើអាក្រក់របស់ពួកទុច្ចរិត ហើយខ្ញុំសង្ឃឹមថា ពួកគេអាចកម្ចាត់ចេញនូវភាពស្មោកគ្រោករបស់ពួកគេ និងគេចចេញពីស្ថានការណ៍ដ៏លំបាករបស់ពួកគេក្នុងពេលបច្ចុប្បន្ន ដើម្បីឱ្យពួកគេអាចខុសគ្នាពីពួកទុច្ចរិតទាំងអស់នោះបាន និងអាចរស់នៅ និងរាប់ជាបរិសុទ្ធជាមួយពួកសុចរិត។ អ្នករាល់គ្នា ស្ថិតក្នុងកាលៈទេសៈដូចជាខ្ញុំដែរ ក៏ប៉ុន្តែអ្នករាល់គ្នាពោរពេញទៅដោយភាពស្មោកគ្រោក។ អ្នកគ្មានភាពដូចគ្នានឹងមនុស្សពីដើមដែលត្រូវបានបង្កើតឡើងតាំងពីដើមដំបូងមកនោះសូម្បីតែបន្តិច។ បន្ថែមលើនេះ ដោយសារតែរាល់ថ្ងៃនេះ អ្នករាល់គ្នាធ្វើត្រាប់តាមលក្ខណៈនៃវិញ្ញាណមិនបរិសុទ្ធទាំងអស់នោះ ដោយធ្វើអ្វីដែលពួកគេធ្វើ និងនិយាយអ្វីដែលពួកគេនិយាយ នោះគ្រប់ផ្នែកទាំងអស់របស់អ្នករាល់គ្នា សូម្បីតែអណ្ដាត និងបបូរមាត់របស់អ្នក ត្រូវផ្សើមជោគទៅដោយទឹកសម្អុយរបស់ពួកគេ រហូតដល់កម្រិតមួយដែលអ្នករាល់គ្នាត្រូវប្រឡាក់ទាំងស្រុង ហើយគ្មានចំណែកណាមួយរបស់អ្នក អាចប្រើសម្រាប់កិច្ចការរបស់ខ្ញុំបានឡើយ។ វាពិតជាខ្លោចផ្សារក្នុងចិត្តខ្លាំងណាស់! អ្នករស់នៅក្នុងពិភពសត្វសេះ និងគោក្របី ក៏ប៉ុន្តែតាមពិតទៅ អ្នករាល់គ្នាមិនមានអារម្មណ៍ថាមានបញ្ហាអ្វីទេ។ អ្នកពោរពេញដោយក្ដីរីករាយ ហើយរស់នៅដោយសេរី និងងាយស្រួល។ អ្នកកំពុងហែលនៅក្នុងទឹកស្អុយ ក៏ប៉ុន្តែអ្នកមិនដឹងទាល់តែសោះថា អ្នកបានធ្លាក់ទៅក្នុងស្ថានការណ៍ដ៏លំបាក។ ជារៀងរាល់ថ្ងៃ អ្នកជាប់ចិត្តនឹងវិញ្ញាណមិនបរិសុទ្ធ និងបះពាល់នឹង «លាមក»។ ជីវិតរបស់អ្នកគឺថោកទាបខ្លាំងណាស់ ក៏ប៉ុន្តែអ្នកមិនបានដឹងថា អ្នកពិតជាពុំបានកើតនៅក្នុងពិភពមនុស្សឡើយ ហើយអ្នកមិនដឹងថាអ្នកមិនស្ថិតក្រោមការគ្រប់គ្រងរបស់ខ្លួនឯងឡើយ។ តើអ្នកមិនដឹងថា ជីវិតរបស់អ្នក ត្រូវបានវិញ្ញាញមិនបរិសុទ្ធទាំងនោះជាន់ឈ្លីជាយូរណាស់មកហើយ ឬមិនដឹងថាចរិតរបស់អ្នក ត្រូវប្រឡាក់ទៅដោយទឹកសម្អុយនេះជាយូរណាស់មកហើយទេឬអី? តើអ្នកគិតថា អ្នកកំពុងរស់នៅក្នុងស្ថានសួគ៌លោកីយ៍ ហើយថាអ្នកកំពុងស្ថិតនៅក្នុងសេចក្ដីសុខសាន្តមែនទេ? តើអ្នកមិនដឹងថា អ្នកបានរស់នៅក្នុងជីវិតមួយជាមួយនឹងវិញ្ញាណមិនបរិសុទ្ធ និងបានរស់នៅជាមួយគ្រប់យ៉ាងដែលពួកគេបានរៀបចំសម្រាប់អ្នកទេឬអី? តើរបៀបដែលអ្នករស់នៅអាចមានអត្ថន័យបានដោយរបៀបណា? តើជីវិតរបស់អ្នកមានតម្លៃបានដោយរបៀបណា? អ្នកបានប្រឹងធ្វើការនៅទីនេះទីនោះដើម្បីឪពុកម្ដាយរបស់អ្នក ជាឪពុកម្ដាយដែលមានវិញ្ញាណមិនបរិសុទ្ធ ក៏ប៉ុន្តែតាមពិតទៅ អ្នកមិនដែលដឹងថា មនុស្សដែលដាក់អន្ទាក់អ្នក គឺជាឪពុកម្ដាយដែលមានវិញ្ញាណមិនបរិសុទ្ធដែលបានផ្ដល់កំណើតដល់អ្នក និងបានចិញ្ចឹមបីបាច់អ្នកនេះសោះ។ បន្ថែមលើនេះ អ្នកមិនបានដឹងថា តាមពិត ភាពស្មោកគ្រោករបស់អ្នក ត្រូវបានពួកគេផ្ដល់ឱ្យអ្នកទេ។ អ្វីដែលអ្នកដឹងគឺថា ពួកគេអាចនាំ «សេចក្ដីអរសប្បាយ» ដល់អ្នក ពួកគេមិនបានវាយផ្ចាលអ្នក ហើយពួកគេក៏មិនជំនុំជម្រះអ្នកដែរ ហើយជាពិសេស ពួកគេមិនបានដាក់បណ្ដាសាអ្នកឡើយ។ ពួកគេមិនដែលបានផ្ទុះកំហឹងដាក់អ្នកឡើយ ប៉ុន្តែប្រព្រឹត្តដាក់អ្នកដោយសេចក្ដីស្រឡាញ់ និងក្ដីសណ្ដោសប្រណី។ ពាក្យសម្ដីរបស់ពួកគេ ចិញ្ចឹមថ្នាក់ថ្នមចិត្តរបស់អ្នក និងចាប់អ្នកជាចំណាប់ខ្មាំង ដើម្បីឱ្យអ្នកក្លាយជាវង្វេងទិសដៅ ដោយមិនដឹងពីរឿងនេះឡើយ អ្នកត្រូវជាប់ក្នុងនោះ និងសុខចិត្តបម្រើពួកគេ ដោយក្លាយជារន្ធទឹក និងជាបាវបម្រើរបស់ពួកគេ។ អ្នកគ្មានរអ៊ូរទាំអ្វីទាំងអស់ ប៉ុន្តែសុខចិត្តធ្វើការបម្រើពួកគេដូចជាសត្វឆ្កែ ដូចជាសត្វសេះ។ អ្នកត្រូវពួកគេបោកប្រាស់បាន។ ដោយសារមូលហេតុនេះ អ្នកគ្មានប្រតិកម្មអ្វីទាល់តែសោះចំពោះកិច្ចការដែលខ្ញុំធ្វើ។ គ្មានអ្វីត្រូវឆ្ងល់ថាហេតុអ្វីបានជាអ្នកតែងតែចង់រួចចេញពីដៃរបស់ខ្ញុំដោយស្ងាត់ៗ ហើយគ្មានអ្វីត្រូវឆ្ងល់ថាហេតុអ្វីអ្នកតែងតែចង់ប្រើពាក្យផ្អែមល្អែមដើម្បីបានការអនុគ្រោះពីខ្ញុំនោះ។ ដូចវាបង្ហាញចេញមកស្រាប់ហើយ អ្នកមានគម្រោងមួយទៀតរួចទៅហើយ មានការរៀបចំមួយទៀតរួចហើយ។ អ្នកអាចឃើញពីទង្វើបន្តិចបន្ដួចរបស់ខ្ញុំថាជាទង្វើដ៏ធំអស្ចារ្យ ប៉ុន្តែអ្នកមិនមានចំណេះដឹងអ្វីបន្តិចទាល់តែសោះអំពីការជំនុំជម្រះ និងការវាយផ្ចាលរបស់ខ្ញុំ។ អ្នកគ្មានដឹងថាពេលណាការវាយផ្ចាលរបស់ខ្ញុំចាប់ផ្ដើមនោះទេ។ អ្នកគ្រាន់តែដឹងថាត្រូវបោកប្រាស់ខ្ញុំដោយរបៀបណាប៉ុណ្ណោះ ក៏ប៉ុន្តែអ្នកមិនដឹងថាខ្ញុំនឹងមិនអន់ឱនចំពោះការបំពារបំពានណាមួយរបស់មនុស្សឡើយ។ ដោយសារតែអ្នកបានតាំងចិត្តបម្រើខ្ញុំហើយ ខ្ញុំនឹងមិនឱ្យអ្នករបូតចេញទៅឡើយ។ ខ្ញុំជាព្រះជាម្ចាស់ដែលប្រចណ្ឌ ហើយខ្ញុំជាព្រះជាម្ចាស់ដែលប្រចណ្ឌចំពោះមនុស្សជាតិ។ ដោយសារអ្នកបានសច្ចាពាក្យសម្ដីរបស់អ្នកនៅទីសក្ការៈហើយ ខ្ញុំនឹងមិនអត់ឱនចំពោះការរត់គេចនៅចំពោះព្រះនេត្ររបស់ខ្ញុំឡើយ ហើយខ្ញុំនឹងមិនអត់ឱនចំពោះការបម្រើម្ចាស់ពីររបស់អ្នកឡើយ។ តើអ្នកគិតថា អ្នកអាចមានសេចក្ដីស្រឡាញ់ទីពីរ បន្ទាប់ពីសច្ចាពាក្យសម្ដីរបស់អ្នកនៅទីសក្ការៈរបស់ខ្ញុំ និងនៅចំពោះព្រះនេត្ររបស់ខ្ញុំមែនទេ? តើខ្ញុំអាចអនុញ្ញាញឱ្យមនុស្សលេងសើចនឹងខ្ញុំដោយរបៀបនេះបានមែនទេ? តើអ្នកគិតថា អ្នកអាចសន្យា និងស្បថស្បែជាធម្មតានៅចំពោះខ្ញុំដោយអណ្ដាតរបស់អ្នកឬ? តើអ្នកគិតថា អ្នកអាចស្បថនៅនឹងបល្ល័ង្ករបស់ខ្ញុំ ជាបល្ល័ង្កដែលខ្ពស់បំផុតរបស់ខ្ញុំមែនទេ? តើអ្នកគិតថាសម្បថរបស់អ្នកបានរលត់ផុតទៅហើយមែនទេ? ខ្ញុំប្រាប់អ្នករាល់គ្នាឱ្យដឹងចុះ៖ បើទោះបីជាសាច់ឈាមរបស់អ្នករាល់គ្នាបានស្លាប់ទៅហើយក្ដី ក៏ពាក្យសម្បថរបស់អ្នកមិនអាចរលត់ផុតទៅបានដែរ។ ចុងបញ្ចប់ ខ្ញុំនឹងផ្តន្ទាទោសអ្នករាល់គ្នាតាមសេចក្ដីសម្បថរបស់អ្នក។ ក៏ប៉ុន្តែ អ្នករាល់គ្នាជឿថា អ្នកអាចតទល់នឹងខ្ញុំបានដោយសច្ចាពាក្យសម្ដីរបស់អ្នករាល់គ្នានៅចំពោះខ្ញុំ ហើយថាដួងចិត្តរបស់អ្នក អាចបម្រើវិញ្ញាណមិនបរិសុទ្ធ និងវិញ្ញាណអាក្រក់បាន។ តើសេចក្ដីក្រោធរបស់ខ្ញុំ អាចអត់ឱននឹងមនុស្សដូចជាសត្វឆ្កែ មនុស្សដូចសត្វជ្រូកដែលបោកប្រាស់ខ្ញុំនេះបានដោយរបៀបណា? ខ្ញុំត្រូវតែបន្តអនុវត្តបញ្ញត្តិរដ្ឋបាលរបស់ខ្ញុំ ហើយត្រូវយករបស់ទាំងអស់នោះពីដៃនៃវិញ្ញាណមិនបរិសុទ្ធ គឺមនុស្ស «ជឿស៊ប់» ដែលមានសេចក្ដីជំនឿលើខ្ញុំ ដើម្បីឱ្យពួកគេអាច «បន្តរង់ចាំ» ខ្ញុំ ក្នុងរបៀបដ៏មានវិន័យ ជាសត្វគោរបស់ខ្ញុំ ជាសត្វសេះរបស់ខ្ញុំ និងស្ថិតក្រោមការចាត់ចែងនៃការសម្លាប់របស់ខ្ញុំ។ ខ្ញុំនឹងឱ្យអ្នកជ្រើសរើសយកការចាត់តាំងពីមុនរបស់អ្នក និងបម្រើខ្ញុំជាថ្មីម្ដងទៀត។ ខ្ញុំនឹងមិនអត់ឱនចំពោះសត្តនិករណាមួយដែលបោកប្រាស់ខ្ញុំឡើយ។ តើអ្នកគិតថា អ្នកអាចស្នើសុំអ្វីពីខ្ញុំដោយគ្មានត្រាប្រណី និងភូតភរនៅចំពោះព្រះភ័ក្រខ្ញុំមែនទេ? តើអ្នកគិតថា ខ្ញុំមិនបានស្ដាប់ឮ ឬមិនបានទតឃើញនូវពាក្យសម្ដី និងទង្វើរបស់អ្នកទេឬអី? តើពាក្យសម្ដីនិងទង្វើរបស់អ្នក អាចមិនស្ថិតនៅក្នុងការព្រះនេត្ររបស់ខ្ញុំដោយរបៀបណាទៅ? តើខ្ញុំអាចអនុញ្ញាតឱ្យមនុស្សបោកប្រាស់ខ្ញុំដោយបែបនេះបានដោយរបៀបណា?

ខ្ញុំបានស្ថិតក្នុងចំណោមអ្នករាល់គ្នា ដោយទាក់ទងនឹងអ្នកជាច្រើនរដូវមកហើយ ទាំងរដូវផ្ការីក និងរដូវស្លឹកឈើជ្រុះ។ ខ្ញុំបានរស់នៅក្នុងចំណោមអ្នករាល់គ្នាអស់រយៈពេលជាយូរមកហើយ និងបានរស់នៅជាមួយអ្នករាល់គ្នានេះ។ តើឥរិយាបថដ៏គួរឱ្យស្អប់របស់អ្នកបានគេចផុតពីព្រះនេត្ររបស់ខ្ញុំច្រើនប៉ុនណា? ពាក្យលួងចិត្តទាំងអស់របស់អ្នក គឺគ្រាន់តែលាន់ឮនៅក្នុងត្រចៀករបស់ខ្ញុំប៉ុណ្ណោះ។ សេចក្ដីប្រាថ្នារាប់សិបលានរបស់អ្នករាល់គ្នា ត្រូវបានដាក់នៅលើទីសក្ការៈរបស់ខ្ញុំ ច្រើនរាប់មិនអស់។ ក៏ប៉ុន្តែ បើគិតពីការលះបង់របស់អ្នករាល់គ្នា និងអ្វីដែលអ្នករាល់គ្នាបានលះបង់វិញ អ្នកមិនបានលះបង់សូម្បីតែបន្តិចសោះឡើយ។ អ្នករាល់គ្នាមិនបានដាក់សេចក្ដីស្មោះត្រង់សូម្បីតែមួយកូនដំណក់់នៅលើទីសក្ការៈរបស់ខ្ញុំ។ តើផលផ្លែនៃជំនឿរបស់អ្នករាល់គ្នាចំពោះខ្ញុំនៅត្រង់ណា? អ្នករាល់គ្នាបានទទួលនូវព្រះគុណរាប់មិនអស់ពីខ្ញុំ ហើយអ្នកបានឃើញនូវអាថ៌កំបាំងយ៉ាងច្រើនពីស្ថានសួគ៌។ ខ្ញុំក៏បានបង្ហាញដល់អ្នករាល់គ្នាសូម្បីតែអណ្ដាតភ្លើងនៃស្ថានសួគ៌ដែរ ប៉ុន្តែមិនដែលមានព្រះហឫទ័យដុតបំផ្លាញអ្នករាល់គ្នាឡើយ។ ក៏ប៉ុន្តែ តើអ្នកបានប្រគល់អ្វីដល់ខ្ញុំខ្លះ? តើអ្នករាល់គ្នាសុខចិត្តលះបង់ថ្វាយដល់ខ្ញុំច្រើនប៉ុនណា? ខ្ញុំបានប្រទានអាហារដាក់ក្នុងដៃរបស់អ្នក ហើយអ្នកត្រឡប់ជាយកអាហារនោះមកថ្វាយដល់ខ្ញុំ ហើយថែមទាំងនិយាយថា អាហារនោះបានមកពីញើសឈាមរបស់អ្នកផ្ទាល់ដែលខំប្រឹងធ្វើការ ហើយដូច្នេះ អ្នកក៏ថ្វាយដល់ខ្ញុំនូវអ្វីគ្រប់យ៉ាងដែលអ្នកមាន។ តើអ្នកអាចមិនដឹងម្ដេចបានថា «ការបរិច្ចាគ» របស់អ្នក ថ្វាយដល់ខ្ញុំ គឺសុទ្ធតែជារបស់ដែលបានលួចពីទីសក្ការៈរបស់ខ្ញុំនោះ? បន្ថែមលើនេះ អ្នកថែមទាំងថ្វាយរបស់ទាំងនោះដល់ខ្ញុំក្នុងពេលនេះទៀត តើអ្នកមិនមែនកំពុងបោកប្រាស់ខ្ញុំទេឬអី? តើអ្នកអាចមិនដឹងថា អ្វីដែលខ្ញុំត្រេកអរសប្បាយក្នុងពេលនេះ គឺជាតង្វាយនៅលើទីសក្ការៈរបស់ខ្ញុំ និងមិនមែនជាអ្វីដែលបានមកពីការខំប្រឹងប្រែងធ្វើការរបស់អ្នក រួចដាក់ថ្វាយដល់ខ្ញុំនោះទេ? តាមពិតទៅ អ្នកហ៊ានបោកប្រាស់ខ្ញុំដោយបែបនេះ ដូច្នេះ តើខ្ញុំអាចអត់ទោសដល់អ្នករាល់គ្នាបានដោយរបៀបណា? តើអ្នកអាចរំពឹងឱ្យខ្ញុំអត់ទ្រាំរបៀបនេះ យូរប៉ុនណា? ខ្ញុំបានប្រទានគ្រប់យ៉ាងដល់អ្នករាល់គ្នា។ ខ្ញុំបានបើកបង្ហាញគ្រប់យ៉ាងដល់អ្នករាល់គ្នា បានប្រទានដល់អ្នករាល់គ្នានូវអ្វីដែលអ្នកត្រូវការ និងបានបើកភ្នែករបស់អ្នករាល់គ្នា ក៏ប៉ុន្តែអ្នករាល់គ្នាបោកប្រាស់ខ្ញុំបែបនេះ ដោយមិនអើពើនឹងសតិសម្បជញ្ញៈរបស់ខ្លួន។ ខ្ញុំបានប្រទានគ្រប់យ៉ាងដល់អ្នករាល់គ្នាដោយឥតកំណាញ់ បើទោះបីជាអ្នករាល់គ្នាត្រូវរងទុក្ខក្ដី ដើម្បីឱ្យអ្នកនៅបន្តទទួលបានពីខ្ញុំនូវគ្រប់យ៉ាងដែលខ្ញុំបាននាំមកពីស្ថានសួគ៌។ ក្រៅពីរឿងនេះ អ្នករាល់គ្នាមិនមានការលះបង់អ្វីទាល់តែសោះ ហើយបើទោះបីជាអ្នកបានបរិច្ចាគតិចតួចក្ដី ក៏អ្នកព្យាយាម «ទាមទារសំណង» ជាមួយនឹងខ្ញុំនៅពេលក្រោយវិញដែរ។ តើការបរិច្ចាគរបស់អ្នក មិនទៅជាអសារឥតការទេឬអី? អ្វីដែលអ្នកបានផ្ថល់ឱ្យខ្ញុំ គឺគ្រាន់តែជាគ្រាប់ខ្សាច់ប៉ុណ្ណោះ ប៉ុន្តែអ្វីដែលអ្នកស្នើសុំពីខ្ញុំ គឺជាមាសរាប់ពាន់គីឡូ។ តើអ្នកមិនហួសហេតុពេកទេឬអី? ខ្ញុំបំពេញកិច្ចការក្នុងចំណោមអ្នករាល់គ្នា។ គ្មានដានសូម្បីបន្តិចសោះពីចំនួនដប់ភាគដែលខ្ញុំគប្បីទទួលបាន មិនបាច់និយាយអ្វីដល់ដង្វាយបន្ថែមនោះទេ។ បន្ថែមលើនេះ ចំណែកដប់ភាគដែលដាក់ថ្វាយដោយពួកកោតខ្លាចព្រះ ត្រូវពួកទុច្ចរិតយកអស់។ តើអ្នករាល់គ្នាមិនឃ្លាតចេញឆ្ងាយពីខ្ញុំទេឬអី? តើអ្នកមិនសុទ្ធតែប្រឆាំងទាស់នឹងខ្ញុំទេឬអី? តើអ្នកមិនកំពុងបំផ្លាញទីសក្ការៈរបស់ខ្ញុំទេឬអី? តើមនុស្សបែបនេះអាចចាត់ទុកជាកំណប់ទ្រព្យក្នុងព្រះនេត្ររបស់ខ្ញុំបានដោយរបៀបណា? តើពួកគេមិនមែនជាសត្វជ្រូក និងសត្វឆ្កែដែលខ្ញុំស្អប់ទេឬអី? តើខ្ញុំអាចចាត់ទុកអំពើអាក្រក់របស់អ្នកជាកំណប់ទ្រព្យបានដោយរបៀបណា? តើកិច្ចការរបស់ខ្ញុំធ្វើដើម្បីនរណាឱ្យពិតប្រាកដ? តើវាអាចថា គោលបំណងនៃកិច្ចការនេះ គឺគ្រាន់តែដើម្បីវាយផ្ដួលអ្នករាល់គ្នា ដើម្បីបើកសម្ដែងនូវសិទ្ធិអំណាចរបស់ខ្ញុំមែនទេ? តើជីវិតរបស់អ្នករាល់គ្នា មិនពឹងផ្អែកលើព្រះបន្ទូលរបស់ខ្ញុំសូម្បីមួយម៉ាត់ឬ? តើហេតុអ្វីបានជាខ្ញុំគ្រាន់តែប្រើព្រះបន្ទូលដើម្បីណែនាំអ្នករាល់គ្នា និងមិនបានបង្វែរព្រះបន្ទូលនោះជាការពិតដើម្បីវាយផ្ដួលអ្នករាល់គ្នាឱ្យបានឆាប់តាមដែលខ្ញុំអាចធ្វើបានទៅ? តើគោលបំណងនៃព្រះបន្ទូល និងកិច្ចការរបស់ខ្ញុំ គ្រាន់តែដើម្បីវាយផ្ដួលមនុស្សលោកប៉ុណ្ណេះឬ? តើខ្ញុំគឺជាព្រះជាម្ចាស់ដែលសម្លាប់អ្នកគ្មានទោសទាំងមិនរើសមុខឬ? ពេលនេះ តើមានអ្នករាល់គ្នាប៉ុន្មាននាក់ដែលមកចំពោះខ្ញុំដោយដួចចិត្តអ្នកទាំងស្រុងស្វែងរកផ្លូវនៃជីវិតមនុស្សដ៏ត្រឹមត្រូវនោះ? វាគ្រាន់តែជារូបរាងកាយរបស់អ្នករាល់គ្នាប៉ុណ្ណោះ ដែលស្ថិតនៅចំពោះខ្ញុំ។ ដួងចិត្តរបស់អ្នក នៅតែរត់គេចដដែល ហើយស្ថិតនៅឆ្ងាយពីខ្ញុំ។ ដោយសារអ្នករាល់គ្នាមិនស្គាល់អ្វីជាកិច្ចការពិតប្រាកដរបស់ខ្ញុំ មានមនុស្សជាច្រើនដែលចង់ចាកចេញពីខ្ញុំ និងធ្វើឱ្យខ្លួនគេឃ្លាតចេញពីខ្ញុំ ដោយសង្ឃឹមថានឹងត្រូវរស់នៅក្នុងស្ថានសួគ៌ ដែលគ្មានការវាយផ្ចាល ឬការជំនុំជម្រះ។ តើនេះមិនមែនជាអ្វីដែលដួងចិត្តមនុស្សចង់បានទេឬអី? ខ្ញុំប្រាកដជាមិនព្យាយាមបង្ខិតបង្ខំអ្នកឡើយ។ មិនថាផ្លូវណាមួយដែលអ្នកដើរនោះទេ គឺជាជម្រើសផ្ទាល់ខ្លួនរបស់អ្នក។ ផ្លូវនាពេលសព្វថ្ងៃនេះ គឺជាផ្លូវមួយដែលមានការជំនុំជម្រះ និងបណ្ដាសា ប៉ុន្តែអ្នករាល់គ្នាសុទ្ធតែត្រូវដឹងថា អ្វីគ្រប់យ៉ាងខ្ញុំបានប្រទានដល់អ្នករាល់គ្នា (មិនថាជាការជំនុំជម្រះ ឬការវាយផ្ចាលឡើយ) គឺសុទ្ធតែជាអំណោយដ៏ល្អបំផុតដែលខ្ញុំអាចប្រទានដល់អ្នករាល់គ្នាបាន ហើយអ្វីទាំងអស់នោះសុទ្ធតែជាអ្វីដែលអ្នករាល់គ្នាត្រូវការជាបន្ទាន់។


កិច្ចការនៅក្នុងយុគសម័យនៃក្រឹត្យវិន័យ

កិច្ចការដែលព្រះយេហូវ៉ាបានធ្វើមកលើជនជាតិអ៊ីស្រាអែល បានបង្កើតឱ្យមានកន្លែងកំណើតរបស់ព្រះជាម្ចាស់នៅលើផែនដី ជាកន្លែងពិសិដ្ឋដែលព្រះអង្គគង់នៅក្នុងចំណោមមនុស្សជាតិ។ ទ្រង់បានកំណត់កិច្ចការរបស់ទ្រង់ សម្រាប់តែជនជាតិអ៊ីស្រាអែលប៉ុណ្ណោះ។ ដំបូង ព្រះអង្គមិនបានធ្វើកិច្ចការនៅខាងក្រៅស្រុកអ៊ីស្រាអែលទេ តែផ្ទុយទៅវិញ ព្រះអង្គបានរើសតាំងមនុស្សដែលព្រះអង្គព្រះតម្រិះឃើញថាស័ក្តិសម ដើម្បីកំណត់ទំហំនៃកិច្ចការរបស់ទ្រង់។ ស្រុកអ៊ីស្រាអែលជាកន្លែងដែលព្រះជាម្ចាស់បានបង្កើតអ័ដាម និងអេវ៉ា ហើយព្រះយេហូវ៉ាបានសូនមនុស្សចេញពីធូលីដីនៃស្រុកនោះឯង។ កន្លែងនោះបានក្លាយជាមូលដ្ឋាននៃកិច្ចការរបស់ទ្រង់នៅលើផែនដី។ ជនជាតិអ៊ីស្រាអែល ដែលជាពូជពង្សរបស់ណូអេផង និងជាពូជពង្សរបស់អ័ដាមផងនោះ បានក្លាយជាគ្រឹះមនុស្សសម្រាប់កិច្ចការរបស់ព្រះយេហូវ៉ានៅលើផែនដី។

ពេលនោះ សារៈសំខាន់ គោលបំណង និងជំហាននៃកិច្ចការរបស់ព្រះយេហូវ៉ាក្នុងស្រុកអ៊ីស្រាអែល គឺដើម្បីចាប់ផ្ដើមកិច្ចការរបស់ទ្រង់នៅលើផែនដីទាំងមូល ដោយយកស្រុកអ៊ីស្រាអែលធ្វើជាចំណុចកណ្ដាល បន្ទាប់មក ផ្សាយទៅដល់ជាតិសាសន៍ដទៃបន្តិចម្ដងៗ។ នេះគឺជាគោលការណ៍ស្របទៅតាមកិច្ចការដែលទ្រង់ធ្វើនៅក្នុងចក្រវាឡទាំងមូល ដើម្បីបង្កើតជាគំរូមួយ ហើយបន្ទាប់មក ក៏ពង្រីកវារហូតទាល់តែមនុស្សទាំងអស់នៅក្នុងចក្រវាឡនេះ បានទទួលដំណឹងល្អរបស់ព្រះអង្គគ្រប់គ្នា។ ជនជាតិអ៊ីស្រាអែលដំបូងគេបង្អស់ គឺជាពូជពង្សរបស់ណូអេ។ ខ្យល់ដង្ហើមរបស់ព្រះយេហូវ៉ាបានប្រទានជីវិត និងការយល់ដឹងល្មមគ្រប់គ្រាន់ដល់មនុស្សទាំងនេះ ដើម្បីចាត់ចែងវត្ថុចាំបាច់សម្រាប់ទ្រទ្រង់ជីវិត ប៉ុន្តែពួកគេមិនស្គាល់ពីលក្ខណៈរបស់ព្រះយេហូវ៉ាដ៏ជាព្រះ ឬដឹងបំណងព្រះហឫទ័យរបស់ទ្រង់ចំពោះមនុស្សទេ ហើយពួកគេរឹតតែមិនដឹងថាត្រូវគោរពព្រះអម្ចាស់ដែលបង្កើតរបស់សព្វសារពើនោះដោយរបៀបណាទេ។ ដូចនេះ ទោះបីជាមានច្បាប់និងក្រឹត្យវិន័យ ដែលត្រូវស្ដាប់បង្គាប់តាម[ក] ឬទោះបីជាមានកិច្ចការដែលភាវៈដែលព្រះបានបង្កើតមក ត្រូវតែធ្វើដើម្បីព្រះអាទិករក៏ដោយ ក៏ពូជពង្សរបស់អ័ដាមនេះ មិនបានដឹងដែរ។ អ្វីគ្រប់យ៉ាងដែលពួកគេបានដឹងគឺ ប្ដីត្រូវតែនឿយហត់ធ្វើការដើម្បីទំនុកបម្រុងគ្រួសារ ហើយភរិយាត្រូវស្ដាប់តាមប្ដី និងរក្សាពូជមនុស្សដែលព្រះយេហូវ៉ាបានបង្កើតមក ឱ្យបានគង់វង្ស។ និយាយមួយបែបទៀតគឺថា មនុស្សដែលមានតែខ្យល់ដង្ហើមរបស់ព្រះយេហូវ៉ានិងជីវិតរបស់ទ្រង់ មិនបានដឹងអំពីរបៀបប្រណិប័តន៍តាមក្រឹត្យវិន័យរបស់ព្រះជាម្ចាស់ ឬដឹងពីរបៀបបំពេញតាមបំណងព្រះហឫទ័យរបស់ព្រះអម្ចាស់ដែលបង្កើតរបស់សព្វសារពើឡើយ។ ពួកគេមានការយល់ដឹងតិចតួចខ្លាំងណាស់។ ដូច្នេះ ទោះបីជាក្នុងចិត្តពួកគេ គ្មានសេចក្ដីវៀចវេរ ឬការបញ្ឆោត គ្មានចិត្តច្រណែន ហើយក្នុងចំណោមពួកគេ កម្រនឹងមានការឈ្លោះប្រកែកក៏ដោយ ក៏ពួកគេគ្មានចំណេះដឹងឬការយល់ដឹងអំពីព្រះយេហូវ៉ាដ៏ជាព្រះអម្ចាស់ដែលបង្កើតរបស់សព្វសារពើដែរ។ ឰយុកោរបស់មនុស្ស ដឹងត្រឹមតែបរិភោគ និងអរសប្បាយនឹងរបស់ដែលព្រះយេហូវ៉ាប្រទានឱ្យគេប៉ុណ្ណោះ ប៉ុន្តែពួកគេមិនបានដឹងថាត្រូវគោរពព្រះយេហូវ៉ាដោយបែបណាទេ។ ពួកគេមិនបានដឹងថា ព្រះយេហូវ៉ាជាព្រះដែលពួកគេត្រូវលុតជង្គង់ថ្វាយបង្គំឡើយ។ ដូច្នេះ តើឱ្យទ្រង់ហៅពួកគេថាជាមនុស្សដែលទ្រង់បង្កើតមកដូចម្ដេចបាន? បើដូច្នេះមែន តើពាក្យ «ព្រះយេហូវ៉ាដ៏ជាព្រះអម្ចាស់ដែលបង្កើតរបស់សព្វសារពើ» និងពាក្យ «ព្រះអង្គបង្កើតមនុស្សមក ដើម្បីឱ្យមនុស្សបង្ហាញពីទ្រង់ថ្វាយសិរីល្អដល់ទ្រង់ និងតំណាងទ្រង់» មិនក្លាយទៅជាសម្ដីឥតប្រយោជន៍ទៅហើយទេ? តើមនុស្សដែលគ្មានការគោរពព្រះយេហូវ៉ា អាចក្លាយជាស្មរបន្ទាល់អំពីសិរីល្អរបស់ទ្រង់បានដោយរបៀបណា? តើពួកគេធ្វើជាអ្នកបង្ហាញពីសិរីល្អរបស់ទ្រង់បានដោយរបៀបណា? ដូច្នេះ តើព្រះបន្ទូលរបស់ព្រះយេហូវ៉ាដែលថា «ខ្ញុំបង្កើតមនុស្សឱ្យដូចរូបអង្គរបស់ខ្ញុំ» មិនក្លាយទៅជាអាវុធនៅក្នុងដៃរបស់សាតាំងដ៏ជាមេកំណាចទៅហើយទេ? ដូច្នេះ តើពាក្យទាំងនេះនឹងមិនក្លាយជាសញ្ញានៃការប្រមាថដល់ការបង្កើតមនុស្សរបស់ព្រះយេហូវ៉ាទៅហើយទេ? ដើម្បីបញ្ចប់ដំណាក់កាលនៃកិច្ចការនោះ បន្ទាប់ពីបានបង្កើតមនុស្សជាតិរួចមក ព្រះយេហូវ៉ាមិនបានណែនាំ ឬដឹកនាំពួកគេទេ ចាប់តាំងតែពីជំនាន់អ័ដាមរហូតដល់ជំនាន់ណូអេ។ ផ្ទុយទៅវិញ លុះដល់ក្រោយសម័យទឹកជំនន់បំផ្លាញពិភពលោករួច ទើបព្រះអង្គចាប់ផ្ដើមដឹកនាំជនជាតិអ៊ីស្រាអែលជាពូជពង្សរបស់ណូអេនិងអ័ដាមជាផ្លូវការ។ កិច្ចការ និងព្រះសូរសៀងរបស់ទ្រង់ក្នុងស្រុកអ៊ីស្រាអែល បានដឹកនាំសាសន៍អ៊ីស្រាអែលទាំងអស់ ពេលពួកគេរស់នៅលើដែនដីនៃស្រុកអ៊ីស្រាអែលទាំងមូល ដោយបង្ហាញដល់មនុស្សជាតិថា ព្រះយេហូវ៉ាមិនត្រឹមតែអាចផ្លុំខ្យល់ដង្ហើមចូលទៅក្នុងខ្លួនមនុស្ស ដើម្បីឱ្យគេមានជីវិតរបស់ទ្រង់ និងប្រែពីធូលីដីទៅជាមនុស្សដែលទ្រង់បង្កើតមកប៉ុណ្ណោះទេ តែទ្រង់ក៏អាចបំផ្លាញមនុស្ស និងដាក់បណ្ដាសាគេ ព្រមទាំងអាចប្រើព្រនង់របស់ទ្រង់ ដើម្បីគ្រប់គ្រងមនុស្សបានផងដែរ។ ដូច្នេះ ពួកគេក៏បានឃើញផងដែរថា ព្រះយេហូវ៉ាអាចដឹកនាំជីវិតរបស់មនុស្សនៅលើផែនដីបាន និងអាចថ្លែងព្រះបន្ទូល ព្រមទាំងធ្វើការនៅក្នុងចំណោមមនុស្សជាតិបាន ទៅតាមម៉ោងពេលក្នុងវេលាថ្ងៃនិងយប់ផងដែរ។ កិច្ចការដែលព្រះអង្គបានធ្វើ គឺគ្រាន់តែដើម្បីឱ្យមនុស្សដែលទ្រង់បានបង្កើតមកនោះ ដឹងថាមនុស្សកើតចេញពីធូលីដីដែលទ្រង់បានរើសមក ហើយជាងនេះទៅទៀត គឺទ្រង់ជាអ្នកបង្កើតមនុស្សឡើងមក។ ទ្រង់មិនត្រឹមតែបង្កើតមនុស្សប៉ុណ្ណេះទេ តែដំបូងទ្រង់ក៏បានបំពេញកិច្ចការរបស់ទ្រង់នៅក្នុងស្រុកអ៊ីស្រាអែល ដើម្បីឱ្យមនុស្ស និងជាតិសាសន៍ដទៃទៀត (ដែលតាមពិតមិនមែននៅដាច់ពីស្រុកអ៊ីស្រាអែលទេ តែជាជាតិសាសន៍ដែលមានអម្បូរចេញពីជនជាតិអ៊ីស្រាអែល ដែលនៅតែជាពូជពង្សរបស់អ័ដាម និងអេវ៉ាដដែល) អាចទទួលដំណឹងល្អរបស់ព្រះយេហូវ៉ាពីស្រុកអ៊ីស្រាអែលបាន ដើម្បីឱ្យភាវៈដែលព្រះបានបង្កើតមកនៅក្នុងចក្រវាឡទាំងមូល អាចគោរពព្រះយេហូវ៉ាបាន និងលើកតម្កើងទ្រង់ជាព្រះដ៏ឧត្ដម។ ប្រសិនបើព្រះយេហូវ៉ាមិនបានចាប់ផ្ដើមកិច្ចការរបស់ទ្រង់នៅស្រុកអ៊ីស្រាអែលទេ តែបន្ទាប់ពីបានបង្កើតមនុស្សរួចហើយ ទ្រង់បែរជាអនុញ្ញាតឱ្យពួកគេរស់នៅក្នុងជីវិតដែលឥតព្រួយភ័យអ្វីសោះនៅលើផែនដីនេះ ហើយដោយសារធម្មជាតិខាងសាច់ឈាមរបស់មនុស្សផង (ធម្មជាតិមានន័យថា មនុស្សមិនអាចដឹងពីអ្វីៗដែលគេមើលមិនឃើញឡើយ ពោលគឺ គេមិនដឹងទេថា ព្រះយេហូវ៉ាជាអ្នកបង្កើតមនុស្សជាតិមក ហើយគេរឹតតែមិនអាចដឹងថា ហេតុអ្វីបានជាទ្រង់បង្កើតមនុស្សមក) ដូច្នេះហើយ គេនឹងមិនដែលដឹងថា ព្រះយេហូវ៉ាជាអ្នកបង្កើតមនុស្សជាតិ ឬដឹងថា ព្រះអង្គជាព្រះអម្ចាស់ដែលបង្កើតរបស់សព្វសារពើឡើយ។ ប្រសិនបើព្រះយេហូវ៉ាបានបង្កើតមនុស្សមក ហើយដាក់គេនៅលើផែនដី រួចក៏រលាស់ធូលីដីចេញពីព្រះហស្តទ្រង់ ហើយចាកចេញទៅដោយមិនបន្តគង់នៅក្នុងចំណោមមនុស្សជាតិ ដើម្បីដឹកនាំពួកគេមួយរយៈទេ នោះមនុស្សជាតិទាំងអស់មុខជាត្រឡប់ទៅជាឥតប្រយោជន៍។ សូម្បីផ្ទៃមេឃ និងផែនដី ព្រមទាំងរបស់ជាច្រើនដែលទ្រង់បានបង្កើតមក រួមទាំងមនុស្សទាំងអស់ផង ក៏នឹងត្រឡប់ទៅជាឥតប្រយោជន៍ដែរ ហើយលើសពីនេះទៀត សាតាំងមុខជាជាន់ឈ្លីមិនខាន។ ដោយបែបនេះហើយ ទើបបំណងប្រាថ្នារបស់ព្រះយេហូវ៉ាដែលចង់ឱ្យមាន «កន្លែងមួយសម្រាប់ទ្រង់តាំងព្រះវត្តមាន ជាកន្លែងដ៏បរិសុទ្ធនៅលើផែនដី នៅកណ្ដាលចំណោមមនុស្សជាតិដែលទ្រង់បានបង្កើតមក» ត្រូវរលាយអស់។ ហេតុដូច្នេះហើយ បន្ទាប់ពីទ្រង់បង្កើតមនុស្សជាតិមក ទ្រង់បន្តគង់នៅកណ្ដាលចំណោមមនុស្ស ដើម្បីដឹកនាំជីវិតរបស់ពួកគេ និងថ្លែងព្រះបន្ទូលទៅកាន់ពួកគេពីកណ្ដាលចំណោមពួកគេ។ គ្រប់កិច្ចការទាំងអស់នេះ គឺដើម្បីសម្រេចបំណងប្រាថ្នារបស់ទ្រង់ និងដើម្បីសម្រេចផែនការរបស់ព្រះអង្គ។ កិច្ចការដែលទ្រង់បានធ្វើនៅស្រុកអ៊ីស្រាអែល គឺគ្រាន់តែដើម្បីអនុវត្តផែនការដែលទ្រង់បានគ្រោងទុក មុនពេលដែលទ្រង់បង្កើតរបស់សព្វសារពើប៉ុណ្ណោះ ដូច្នេះហើយ កិច្ចការដំបូងដែលទ្រង់បានធ្វើនៅក្នុងចំណោមជនជាតិអ៊ីស្រាអែល និងរបស់សព្វសារពើដែលទ្រង់បានបង្កើតមក គ្មានអ្វីប្រទូស្តប្រទាំងនឹងគ្នាទេ ប៉ុន្តែកិច្ចការទាំងពីរនេះ ធ្វើឡើងដើម្បីជាប្រយោជន៍ដល់ការគ្រប់គ្រងនិងកិច្ចការរបស់ទ្រង់ និងដើម្បីជាសិរីល្អដល់ទ្រង់ ព្រមទាំងធ្វើឡើងដើម្បីឱ្យការដែលទ្រង់បង្កើតមនុស្សជាតិមកនេះ កាន់តែមានអត្ថន័យជ្រាលជ្រៅបន្ថែមទៀត។ បន្ទាប់ពីសម័យណូអេមក ទ្រង់បានដឹកនាំជីវិតរបស់មនុស្សនៅលើផែនដីអស់រយៈពេលពីរពាន់ឆ្នាំហើយ ដែលក្នុងអំឡុងពេលនេះ ទ្រង់បានបង្រៀនមនុស្សជាតិឱ្យដឹងពីរបៀបគោរពព្រះយេហូវ៉ាដ៏ជាព្រះអម្ចាស់ដែលបង្កើតរបស់សព្វសារពើ បង្រៀនគេឱ្យដឹងពីវិធីប្រព្រឹត្តខ្លួននៅក្នុងជីវិតរបស់ពួកគេ និងរបៀបរស់នៅបន្ត ហើយអ្វីដែលសំខាន់បំផុតនោះគឺ វិធីធ្វើខ្លួនជាស្មរបន្ទាល់ថ្វាយព្រះយេហូវ៉ា ស្ដាប់បង្គាប់ទ្រង់ និងថ្វាយការគោរពចំពោះទ្រង់ ហើយសរសើរតម្កើងទ្រង់ដោយតូរ្យតន្ត្រី ដូចស្ដេចដាវីឌ និងពួកសង្ឃរបស់ទ្រង់ធ្លាប់ធ្វើដែរ។

នៅមុនរយៈពេលពីរពាន់ឆ្នាំ ជាពេលដែលព្រះយេហូវ៉ាបំពេញកិច្ចការរបស់ទ្រង់នោះ មនុស្សមិនបានដឹងអ្វីសោះឡើយ ហើយមនុស្សស្ទើរតែទាំងអស់ បានធ្លាក់ទៅក្នុងអំពើខូចសីលធម៌ ហើយមកដល់មុនពេលដែលពិភពលោកត្រូវបំផ្លាញដោយទឹកជំនន់ ពួកគេបានឈានដល់កម្រិតនៃភាពគ្មានសីលធម៌ធ្ងន់ធ្ងរ និងមានសេចក្ដីពុករលួយដល់ឆ្អឹង ដែលធ្វើឱ្យដួងចិត្តរបស់ពួកគេ គ្មានព្រះយេហូវ៉ាទាល់តែសោះ ហើយពួកគេក៏មិនចង់ដើរតាមផ្លូវរបស់ទ្រង់ដែរ។ ពួកគេមិនដែលដឹងអំពីកិច្ចការដែលព្រះយេហូវ៉ាបម្រុងនឹងធ្វើឡើយ។ ពួកគេខ្វះហេតុផល ហើយចំណេះដឹងក៏មានកាន់តែតិច ប្រៀបដូចជាគ្រឿងម៉ាស៊ីនដែលដកដង្ហើមចោលដូច្នេះដែរ ហើយពួកគេល្ងង់ខ្លៅបំផុតមិនយល់អ្វីទាំងអស់អំពីមនុស្ស ព្រះជាម្ចាស់ លោកិយ ជីវិត និងអ្វីៗផ្សេងទៀតឡើយ។ នៅលើផែនដី ពួកគេចូលរួមក្នុងសេចក្ដីល្បួងជាច្រើន ដូចជាសត្វពស់ដែរ ហើយពោលពាក្យជាច្រើនដែលប្រមាថដល់ព្រះយេហូវ៉ា ប៉ុន្តែដោយសារពួកគេល្ងង់ខ្លៅ ទើបព្រះយេហូវ៉ាពុំបានវាយផ្ចាល ឬប្រៀនប្រដៅពួកគេ។ ក្រោយគ្រោះទឹកជំនន់ចប់ហើយ នៅពេលដែលណូអេមានអាយុ ៦០១ ឆ្នាំ ទើបព្រះយេហូវ៉ាលេចមកឱ្យណូអេឃើញជាផ្លូវការ ហើយដឹកនាំគាត់និងគ្រួសារគាត់ ដោយដឹកនាំបក្សាបក្សី ព្រមទាំងសត្វនានាដែលបានរួចជីវិតពីទឹកជំនន់ជាមួយណូអេ និងកូនចៅរបស់គាត់ផង រហូតដល់ចុងបញ្ចប់នៃយុគសម័យនៃក្រឹត្យវិន័យ ដែលមានរយៈពេលសរុប ២ ៥០០ ឆ្នាំ។ ទ្រង់បានបំពេញកិច្ចការនៅក្នុងស្រុកអ៊ីស្រាអែលជាផ្លូវការដោយប្រើរយៈពេលសរុប ២ ០០០ ឆ្នាំ ហើយក៏បានបំពេញកិច្ចការទាំងក្នុងនិងក្រៅស្រុកអ៊ីស្រាអែលអស់ពេល ៥០០ ឆ្នាំទៀត សរុបទាំងអស់គឺ ២ ៥០០ ឆ្នាំ។ ក្នុងអំឡុងពេលនេះ ទ្រង់បានណែនាំដល់ជនជាតិអ៊ីស្រាអែលថា ដើម្បីបម្រើព្រះយេហូវ៉ា ពួកគេត្រូវសង់ព្រះវិហារ គ្រងសម្លៀកបំពាក់សង្ឃ និងដើរជើងទទេចូលទៅក្នុងព្រះវិហារនៅពេលព្រលឹមស្រាងៗ ក្រែងលោស្បែកជើងរបស់ពួកគេធ្វើឱ្យព្រះវិហារកខ្វក់ ក្រែងលោមានភ្លើងទម្លាក់លើពួកគេពីកំពូលនៃព្រះវិហារ ដុតពួកគេរហូតដល់ស្លាប់។ ពួកគេក៏បានបំពេញភារកិច្ចរបស់ខ្លួន និងចុះចូលចំពោះផែនការរបស់ព្រះយេហូវ៉ា។ ពួកគេអធិស្ឋានទៅព្រះយេហូវ៉ានៅក្នុងព្រះវិហារ ហើយបន្ទាប់ពីទទួលបានការបើកសម្ដែងពីព្រះយេហូវ៉ារួចហើយ ពោលគឺបន្ទាប់ពីព្រះយេហូវ៉ាបានមានព្រះបន្ទូលរួច ពួកគេក៏ដឹកនាំបណ្តាជន និងបង្រៀនអ្នកទាំងនោះឱ្យបង្ហាញការគោរពចំពោះព្រះយេហូវ៉ាដ៏ជាព្រះរបស់ពួកគេ។ ព្រះយេហូវ៉ាក៏មានបន្ទូលប្រាប់ពួកគេថា ពួកគេត្រូវសង់ព្រះវិហារនិងអាសនា ហើយដល់ពេលដែលព្រះយេហូវ៉ាបានកំណត់ ពោលគឺក្នុងអំឡុងពេលនៃបុណ្យរំលង ពួកគេត្រូវរៀបចំកូនគោនិងកូនចៀមដែលទើបនឹងកើត រួចយកមកដាក់នៅលើអាសនានោះ ទុកជាយញ្ញបូជាថ្វាយដល់ព្រះយេហូវ៉ា ក៏ដូចជាដើម្បីរឹតត្បិតពួកគេ និងឱ្យពួកគេមានការគោរពព្រះយេហូវ៉ានៅក្នុងចិត្តរបស់ពួកគេ។ មិនថាពួកគេគោរពតាមក្រឹត្យវិន័យនេះឬអត់នោះទេ ក៏ក្រឹត្យវិន័យនេះបានក្លាយជារង្វាស់នៃភាពស្មោះត្រង់របស់ពួកគេចំពោះព្រះយេហូវ៉ាដែរ។ ព្រះយេហូវ៉ាក៏បានតាំងឱ្យមានថ្ងៃឈប់សម្រាកសម្រាប់ពួកគេ ដែលជាថ្ងៃទី ៧ នៃការបង្កើតរបស់សព្វសារពើរបស់ទ្រង់។ មួយថ្ងៃបន្ទាប់ពីថ្ងៃឈប់សម្រាកនោះ ព្រះអង្គបានបង្កើតជាថ្ងៃទី ១ សម្រាប់ឱ្យពួកគេសរសើរតម្កើងដល់ព្រះយេហូវ៉ា ថ្វាយយញ្ញបូជា និងលេងតន្ត្រីថ្វាយទ្រង់។ នៅថ្ងៃនេះដែរ ព្រះយេហូវ៉ាបានហៅពួកសង្ឃទាំងអស់ មកបែងចែកយញ្ញបូជានៅលើអាសនាសម្រាប់ឱ្យបណ្តាជនបានបរិភោគ ដើម្បីឱ្យពួកគេអាចទទួលបានយញ្ញបូជានៅលើអាសនារបស់ព្រះយេហូវ៉ា។ ហើយព្រះយេហូវ៉ាក៏មានព្រះបន្ទូលថា ពួកគេមានពរហើយ ថាពួកគេបានបែងចែកចំណែកនោះជាមួយព្រះអង្គដែរ ហើយថាពួកគេជារាស្រ្តរើសតាំងរបស់ទ្រង់ (នេះគឺជាការតាំងសញ្ញារបស់ព្រះយេហូវ៉ាជាមួយជនជាតិអ៊ីស្រាអែល)។ ហេតុនេះហើយបានជារហូតមកដល់សព្វថ្ងៃនេះ ប្រជាជនអ៊ីស្រាអែលនៅតែនិយាយថា ព្រះយេហូវ៉ាគឺជាព្រះរបស់ពួកគេតែមួយគត់ មិនមែនជាព្រះរបស់សាសន៍ដទៃឡើយ។

ក្នុងអំឡុងយុគសម័យនៃក្រឹត្យវិន័យ ព្រះយេហូវ៉ាបានកំណត់បញ្ញត្តិជាច្រើនដល់ម៉ូសេ ដើម្បីឱ្យគាត់បន្តប្រាប់ពីបញ្ញត្តិទាំងអស់នោះទៅជនជាតិអ៊ីស្រាអែល ដែលបានដើរតាមគាត់ចេញពីស្រុកអេស៊ីព្ទមក។ បញ្ញត្តិទាំងនេះ ត្រូវព្រះយេហូវ៉ាប្រទានមកជនជាតិអ៊ីស្រាអែល ហើយគ្មានអ្វីទាក់ទងនឹងជនជាតិអេស៊ីព្ទឡើយ។ បញ្ញត្តិទាំងនេះ គឺដើម្បីរឹតត្បិតចំពោះជនជាតិអ៊ីស្រាអែល ហើយទ្រង់ប្រើបញ្ញត្តិទាំងនេះ ដើម្បីឱ្យពួកគេស្ដាប់បង្គាប់ទ្រង់។ មិនថាពួកគេប្រតិបត្តតាមថ្ងៃឈប់សម្រាកឬអត់ មិនថាពួកគេគោរពឪពុកម្ដាយរបស់ពួកគេឬអត់ មិនថាពួកគេថ្វាយបង្គំរូបព្រះឬអត់ ។ល។ និង ។ល។ ក៏បញ្ញត្តិទាំងនេះ នៅតែជាគោលការណ៍សម្រាប់វិនិច្ឆ័យថាពួកគេជាអ្នកមានបាប ឬជាមនុស្សសុចរិតដដែល។ នៅក្នុងចំណោមពួកគេ មានអ្នកខ្លះត្រូវព្រះយេហូវ៉ាប្រហារដោយភ្លើង អ្នកខ្លះត្រូវគប់សម្លាប់នឹងដុំថ្ម ហើយអ្នកខ្លះទៀត ទទួលបានព្រះពរពីព្រះយេហូវ៉ា ដែលលទ្ធផលទាំងនេះ ស្ថិតលើថាតើពួកគេគោរព ឬមិនគោរពតាមបញ្ញត្តិទាំងនេះ។ អ្នកណាដែលមិនប្រតិបត្តតាមថ្ងៃឈប់សម្រាក ត្រូវគប់សម្លាប់នឹងដុំថ្ម។ ពួកសង្ឃដែលមិនប្រតិបត្តតាមថ្ងៃឈប់សម្រាក ត្រូវប្រហារដោយភ្លើងរបស់ព្រះយេហូវ៉ា។ អ្នកណាដែលមិនគោរពឪពុកម្ដាយខ្លួន ក៏ត្រូវគប់សម្លាប់នឹងដុំថ្មដែរ។ បញ្ញត្តិទាំងប៉ុន្មាននេះ សុទ្ធតែត្រូវព្រះយេហូវ៉ាបង្កើតមកទាំងអស់។ ព្រះយេហូវ៉ាបង្កើតបញ្ញត្តិ និងក្រឹត្យវិន័យ ដើម្បីឱ្យពេលដែលទ្រង់ដឹកនាំជីវិតរបស់មនុស្ស ពួកគេនឹងព្រមស្ដាប់ ហើយស្ដាប់បង្គាប់ព្រះបន្ទូលរបស់ទ្រង់ មិនបះបោរទាស់នឹងទ្រង់។ ទ្រង់ប្រើក្រឹត្យវិន័យទាំងនេះ ដើម្បីគ្រប់គ្រងពូជមនុស្សដែលទើបកើតថ្មី ដើម្បីក្រាលគ្រឹះដែលល្អជាងមុនសម្រាប់កិច្ចការរបស់ទ្រង់នាពេលអនាគត។ ដូច្នេះហើយ ផ្អែកលើកិច្ចការដែលព្រះយេហូវ៉ាបានបំពេញ យុគសម័យដំបូងគេនេះ ត្រូវហៅថា «យុគសម័យនៃក្រឹត្យវិន័យ»។ ទោះបីជាព្រះយេហូវ៉ាបានថ្លែងព្រះសូរសៀង និងបានធ្វើកិច្ចការជាច្រើនក៏ដោយ ក៏ទ្រង់គ្រាន់តែដឹកនាំមនុស្សតាមបែបវិជ្ជមាន ដោយបង្រៀនមនុស្សល្ងង់ខ្លៅទាំងអស់នេះឱ្យដឹងពីរបៀបធ្វើជាមនុស្ស ដឹងពីរបៀបរស់នៅ និងដឹងពីរបៀបយល់ដឹងពីផ្លូវរបស់ព្រះយេហូវ៉ាតែប៉ុណ្ណោះ។ កិច្ចការភាគច្រើនដែលព្រះអង្គបានបំពេញ គឺដើម្បីឱ្យមនុស្សប្រណិប័តន៍តាមផ្លូវរបស់ទ្រង់ និងគោរពតាមក្រឹត្យវិន័យរបស់ព្រះអង្គ។ កិច្ចការទ្រង់ ត្រូវធ្វើឡើងនៅលើមនុស្សពុករលួយតិចតួច មិនដល់ថ្នាក់ផ្លាស់ប្រែនិស្ស័យពួកគេ ឬផ្លាស់ប្រែការរីកចម្រើនក្នុងជីវិតរបស់ពួកគេឡើយ។ ទ្រង់គ្រាន់តែយកព្រះទ័យទុកដាក់លើការប្រើប្រាស់ក្រឹត្យវិន័យ ដើម្បីរឹតត្បិតនិងគ្រប់គ្រងមនុស្សប៉ុណ្ណោះ។ ចំពោះជនជាតិអ៊ីស្រាអែលនាសម័យនោះ ព្រះយេហូវ៉ាគ្រាន់តែជាព្រះជាម្ចាស់ដែលគង់នៅក្នុងព្រះវិហារ ជាព្រះជាម្ចាស់ដែលគង់នៅស្ថានសួគ៌ប៉ុណ្ណោះ។ ទ្រង់ជាបង្គោលពពក និងជាបង្គោលភ្លើង។ អ្វីៗគ្រប់យ៉ាងដែលព្រះយេហូវ៉ាតម្រូវឱ្យពួកគេធ្វើ គឺការស្ដាប់បង្គាប់ ដែលមនុស្សសព្វថ្ងៃនេះហៅថា ក្រឹត្យវិន័យនិងបញ្ញត្តិនេះឯង ហើយអ្នកខ្លះថែមទាំងហៅថាច្បាប់ទៀតផង ព្រោះអ្វីដែលព្រះយេហូវ៉ាបានធ្វើ គឺមិនមែនដើម្បីផ្លាស់ប្រែពួកគេទេ តែដើម្បីប្រទានដល់ពួកគេបន្ថែមទៀតនូវអ្វីដែលមនុស្សគួរតែមាន និងដើម្បីណែនាំពួកគេដោយព្រះឱស្ឋរបស់ទ្រង់ផ្ទាល់ ដ្បិតក្រោយពីព្រះអង្គបានបង្កើតមនុស្សមក ពួកគេគ្មានអ្វីដែលពួកគេគួរមាននោះទេ។ ដូច្នេះហើយ ព្រះយេហូវ៉ាបានប្រទានរបស់ដែលមនុស្សគួរមានសម្រាប់ជីវិតពួកគេនៅលើផែនដី ដោយធ្វើឱ្យមនុស្សដែលទ្រង់បានដឹកនាំនោះ មានអ្វីៗលើសពីឰយុកោរបស់ពួកគេ គឺអ័ដាម និងអេវ៉ាទៀត ដ្បិតអ្វីដែលព្រះយេហូវ៉ាបានប្រទានដល់ពួកគេ លើសពីអ្វីដែលព្រះអង្គបានប្រទានដល់អ័ដាមនិងអេវ៉ា កាលពីដើមដំបូងទៅទៀត។ យ៉ាងណាក្ដី កិច្ចការដែលព្រះយេហូវ៉ាបានធ្វើនៅក្នុងស្រុកអ៊ីស្រាអែល គឺគ្រាន់តែដើម្បីដឹកនាំមនុស្សជាតិ និងឱ្យមនុស្សជាតិស្គាល់ព្រះអាទិកររបស់ពួកគេប៉ុណ្ណោះ។ ព្រះអង្គមិនបានយកឈ្នះលើពួកគេ ឬផ្លាស់ប្រែពួកគេទេ តែព្រះអង្គគ្រាន់តែដឹកនាំពួកគេប៉ុណ្ណោះ។ នេះជាសេចក្ដីសង្ខេបអំពីកិច្ចការរបស់ព្រះយេហូវ៉ានៅក្នុងយុគសម័យនៃក្រឹត្យវិន័យ ជាសាវតារប្រវត្តិ ជារឿងពិត និងជាសារជាតិនៃកិច្ចការរបស់ទ្រង់នៅក្នុងទឹកដីអ៊ីស្រាអែលទាំងមូល ហើយក៏ជាការចាប់ផ្ដើមកិច្ចការរយៈពេលប្រាំមួយពាន់ឆ្នាំរបស់ទ្រង់ ដើម្បីគ្រប់គ្រងមនុស្សនៅក្នុងព្រះហស្តរបស់ព្រះយេហូវ៉ាផងដែរ។ ក្រៅពីកិច្ចការទាំងនេះ ក៏មានកិច្ចការដទៃទៀតជាច្រើន ដែលបានកើតចេញពីផែនការគ្រប់គ្រងរយៈពេលប្រាំមួយពាន់ឆ្នាំនេះផងដែរ។

លេខយោង៖

(ក) អត្ថបទដើមមិនមានឃ្លា «ដែលត្រូវស្ដាប់បង្គាប់តាម»។


រឿងពិតនៃកិច្ចការក្នុងយុគសម័យប្រោសលោះ

បើគ្មានការប្រោសលោះរបស់ព្រះយេស៊ូវទេ មនុស្សជាតិច្បាស់ជារស់នៅក្នុងអំពើបាបអស់កល្បជានិច្ច ហើយក្លាយជាពូជពង្សនៃអំពើបាប ជាតំណវង្សរបស់វិញ្ញាណអាក្រក់មិនខាន។ បើនៅតែបន្តបែបនេះទៀត ពិភពលោកទាំងមូលនឹងក្លាយជាទឹកដីដែលសាតាំងរស់នៅ ជាកន្លែងតាំងទីលំនៅរបស់វាមិនខាន។ យ៉ាងណាមិញ កិច្ចការនៃការប្រោសលោះនេះ តម្រូវឱ្យមានការបង្ហាញសេចក្ដីមេត្តាករុណា និងសេចក្ដីសប្បុរសដល់មនុស្ស។ មានតែតាមរយៈមធ្យោបាយនេះទេ ទើបមនុស្សអាចទទួលបានការអត់ទោស ហើយចុងក្រោយមានសិទ្ធិឱ្យព្រះជាម្ចាស់ប្រោសឱ្យបានពេញខ្នាត ហើយត្រូវទ្រង់ទទួលយកទាំងស្រុង។ ប្រសិនគ្មានកិច្ចការក្នុងដំណាក់កាលនេះទេ ផែនការគ្រប់គ្រងរយៈពេលប្រាំមួយពាន់ឆ្នាំ មុខជាមិនអាចរីកចម្រើនទៅមុខបានឡើយ។ ប្រសិនបើព្រះយេស៊ូវពុំត្រូវបានគេឆ្កាងទេ ប្រសិនបើទ្រង់គ្រាន់តែព្យាបាលជំងឺ និងបណ្ដេញវិញ្ញាណអាក្រក់ចេញ ម្ល៉េះសមមនុស្សមិនអាចទទួលបានការអត់ទោសបាបរបស់គេទាំងស្រុងឡើយ។ ក្នុងរយៈពេលបីឆ្នាំកន្លះដែលព្រះយេស៊ូវបានចំណាយក្នុងការបំពេញកិច្ចការរបស់ទ្រង់នៅលើផែនដី ទ្រង់បានសម្រេចកិច្ចការនៃការប្រោសលោះរបស់ទ្រង់ត្រឹមតែពាក់កណ្ដាលប៉ុណ្ណោះ។ បន្ទាប់មក តាមរយៈការឱ្យគេឆ្កាងទ្រង់ និងត្រលប់ជាសាច់ឈាមដូចមនុស្សមានបាប និងតាមរយៈការប្រគល់អង្គទ្រង់ទៅឱ្យមេកំណាច ទើបទ្រង់សម្រេចកិច្ចការនៃការសុគតលើឈើឆ្កាង និងបានធ្វើជាម្ចាស់លើវាសនាមនុស្ស។ ទាល់តែពេលដែលទ្រង់ត្រូវបានគេប្រគល់ទៅក្នុងកណ្ដាប់ដៃរបស់សាតាំងហើយ ទើបទ្រង់បានប្រោសលោះមនុស្សជាតិ។ អស់រយៈពេលសាមសិបបីឆ្នាំកន្លះដែលទ្រង់បានរងទុក្ខនៅលើផែនដី ដោយត្រូវគេចំអក ត្រូវគេមួលបង្កាច់ ហើយត្រូវគេបោះបង់ចោល រហូតដល់ថ្នាក់រកកន្លែងដាក់ព្រះសិរផ្ទំគ្មាន រកកន្លែងសម្រាកគ្មានផង។ ក្រោយមក ទ្រង់ក៏ត្រូវគេឆ្កាងរូបអង្គទ្រង់ទាំងមូល ជារូបអង្គបរិសុទ្ធគ្មានទោស។ ទ្រង់បានរងទុក្ខវេទនាគ្រប់បែបយ៉ាង។ ពួកអ្នកមានអំណាចចំអកដាក់ទ្រង់ ព្រមទាំងវាយទ្រង់នឹងរំពាត់ផង ចំណែកឯពួកទាហានវិញ ថែមទាំងស្ដោះទឹកមាត់ដាក់ទ្រង់ទៀតផង។ ប៉ុន្តែទ្រង់នៅតែមិនស្ដីអ្វី ហើយស៊ូទ្រាំរហូតដល់ទីបញ្ចប់ ចុះចូលឥតលក្ខខណ្ឌរហូតដល់សោយព្រះទិវង្គត ជាពេលដែលទ្រង់បានប្រោសលោះមនុស្សជាតិទាំងមូល។ មកដល់ពេលនោះឯង ទើបទ្រង់ត្រូវបានអនុញ្ញាតឱ្យសម្រាក។ កិច្ចការដែលព្រះយេស៊ូវបានធ្វើ តំណាងត្រឹមតែយុគសម័យនៃព្រះគុណប៉ុណ្ណោះ។ កិច្ចការនេះមិនតំណាងឱ្យយុគសម័យនៃក្រឹត្យវិន័យឡើយ ក៏មិនមែនជាកិច្ចការសម្រាប់ជំនួសឱ្យកិច្ចការនៃគ្រាចុងក្រោយដែរ។ នេះហើយជាសារជាតិនៃកិច្ចការរបស់ព្រះយេស៊ូវនៅក្នុងយុគសម័យនៃព្រះគុណ (យុគសម័យនៃការប្រោសលោះ) ជាយុគសម័យទីពីរដែលមនុស្សបានឆ្លងកាត់។


ព្រះបន្ទូលសម្រាប់យុវជន និងមនុស្សចាស់

ខ្ញុំបានបំពេញការងារជាច្រើននៅលើផែនដី ហើយខ្ញុំបានដើរក្នុងចំណោមមនុស្សជាតិជាច្រើនឆ្នាំមកហើយ ប៉ុន្តែមនុស្សកម្រមានចំណេះដឹងអំពីរូបអង្គរបស់ខ្ញុំ និងនិស្ស័យរបស់ខ្ញុំណាស់ ហើយមានមនុស្សតិចណាស់ដែលអាចពន្យល់បានល្អិតល្អន់ពីកិច្ចការដែលខ្ញុំធ្វើ។ មានអ្វីៗជាច្រើនដែលមនុស្សខ្វះខាត ជានិច្ចកាល ពួកគេតែងតែខ្វះខាតការយល់ដឹងអំពីអ្វីដែលខ្ញុំធ្វើ ហើយជានិច្ចកាល ដួងចិត្តរបស់ពួកគេ តែងតែប្រុងប្រយ័ត្ន ដូចជាពួកគេខ្លាចក្រែងយ៉ាងខ្លាំងថា ខ្ញុំនឹងដាក់ពួកគេនៅក្នុងស្ថានភាពផ្សេងទៀត ហើយបន្ទាប់មក មិនយកចិត្តទុកដាក់ លែងអើពើចំពោះពួកគេទៀត។ ដូច្នេះ អាកប្បកិរិយារបស់មនុស្សចំពោះខ្ញុំ តែងតែមិនសូវមានភាពកក់ក្តៅ រួមជាមួយការប្រុងប្រយ័ត្នខ្ពស់។ នេះក៏ព្រោះតែមនុស្សបានមកដល់បច្ចុប្បន្នកាល ដោយមិនយល់អំពីកិច្ចការដែលខ្ញុំធ្វើ ហើយជាពិសេស ពួកគេទ័លគំនិតនឹងព្រះបន្ទូល ដែលខ្ញុំថ្លែងទៅកាន់ពួកគេ។ ពួកគេកាន់យកព្រះបន្ទូលរបស់ខ្ញុំនៅក្នុងដៃ ដោយមិនដឹងថា តើពួកគេគួរតែប្តេជ្ញាចិត្តចំពោះជំនឿឥតងាករេលើព្រះបន្ទូលទាំងនោះឬទេ ឬថាតើពួកគេគួរជ្រើសរើសយកភាពអល់អែក និងបំភ្លេចព្រះបន្ទូលទាំងនោះដែរឬអត់។ ពួកគេមិនដឹងថា តើពួកគេគួរយកព្រះបន្ទូលទាំងនោះទៅអនុវត្តឬអត់ ឬក៏រង់ចាំមើលថា តើពួកគេគួរតែបោះចោលអ្វីគ្រប់យ៉ាង ហើយគោរពតាមព្រះបន្ទូលទាំងនោះដោយក្លាហាន ឬបន្តរក្សាមិត្តភាពចំពោះពិភពលោក ដូចមុនដែរឬអត់ឡើយ។ ពិភពខាងក្នុងរបស់មនុស្ស គឺស្មុគស្មាញណាស់ ហើយពិភពទាំងនេះមានល្បិចកលច្រើន។ ដោយសារមនុស្សមិនអាចយល់ព្រះបន្ទូលរបស់ខ្ញុំបានច្បាស់ ឬបានពេញលេញ ពួកគេភាគច្រើនពិបាករកពេលអនុវត្តព្រះបន្ទូលទាំងនោះ ហើយពួកគេពិបាកដាក់ចិត្តរបស់ខ្លួននៅចំពោះព្រះភ័ក្រ្ដរបស់ខ្ញុំ។ ខ្ញុំយល់ច្បាស់ពីការលំបាករបស់អ្នករាល់គ្នា។ ភាពខ្សោយជាច្រើនមិនអាចជៀសវាងបានទេ នៅពេលដែលអ្នករាល់គ្នារស់នៅក្នុងសាច់ឈាម ហើយកត្តាសត្យានុម័តជាច្រើន បង្កើតការលំបាកដល់អ្នករាល់គ្នា។ អ្នករាល់គ្នាចិញ្ចឹមក្រុមគ្រួសាររបស់អ្នក ចំណាយពេលប្រឹងប្រែងធ្វើការរាល់ថ្ងៃ ហើយខែ និងឆ្នាំកន្លងផុតទៅទាំងលំបាកវេទនា។ មានការលំបាកជាច្រើនក្នុងការរស់នៅក្នុងសាច់ឈាម ខ្ញុំមិនបដិសេធរឿងនេះទេ ហើយជាការពិត សេចក្ដីតម្រូវរបស់ខ្ញុំសម្រាប់អ្នករាល់គ្នា គឺស្របតាមការលំបាករបស់អ្នករាល់គ្នា។ ការតម្រូវក្នុងកិច្ចការដែលខ្ញុំធ្វើ គឺផ្អែកលើគោលជំហរជាក់ស្តែងរបស់អ្នករាល់គ្នា។ ប្រហែលជាក្នុងអតីតកាល សេចក្ដីតម្រូវដែលមនុស្សបានធ្វើសម្រាប់អ្នករាល់គ្នានៅក្នុងការងាររបស់ពួកគេ បានលាយឡំជាមួយធាតុផ្សំនៃភាពហួសប្រមាណ ប៉ុន្តែអ្នករាល់គ្នាគួរតែដឹងថា ខ្ញុំមិនដែលមានសេចក្ដីតម្រូវសម្រាប់អ្នករាល់គ្នាច្រើនហួសលើសពីអ្វីដែលខ្ញុំមានបន្ទូល និងធ្វើនោះទេ។ សេចក្ដីតម្រូវទាំងអស់ គឺផ្អែកលើធម្មជាតិ សាច់ឈាមរបស់មនុស្ស និងអ្វីដែលពួកគេត្រូវការ។ អ្នករាល់គ្នាគួរតែដឹង ហើយខ្ញុំអាចមានបន្ទូលប្រាប់អ្នករាល់គ្នាយ៉ាងច្បាស់ថា ខ្ញុំមិនជំទាស់នឹងរបៀបនៃការគិតប្រកបដោយហេតុផលមួយចំនួនដែលមនុស្សមានឡើយ ហើយខ្ញុំមិនប្រឆាំងនឹងធម្មជាតិពីកំណើតរបស់មនុស្សជាតិទេ។ នេះក៏ដោយសារតែមនុស្សមិនយល់ពីបទដ្ឋានដែលខ្ញុំបានកំណត់ ថាជាអ្វីពិតប្រាកដ ហើយពួកគេក៏មិនយល់ពីអត្ថន័យដើមនៃព្រះបន្ទូលរបស់ខ្ញុំដែរ មនុស្សនៅតែអល់អែកចំពោះព្រះបន្ទូលរបស់ខ្ញុំរហូតដល់សព្វថ្ងៃ ហើយមនុស្សមិនដល់ពាក់កណ្តាលផងដែលជឿលើព្រះបន្ទូលរបស់ខ្ញុំ។ មនុស្សក្រៅពីនេះ គឺជាអ្នកមិនជឿ ហើយមនុស្សរឹតតែច្រើនជាងនេះ គឺជាអ្នកដែលចង់ស្តាប់ខ្ញុំ «និទានរឿង»។ លើសពីនេះទៀត មានមនុស្សជាច្រើនដែលសប្បាយនឹងទិដ្ឋភាពនេះ។ ខ្ញុំដាស់តឿនអ្នករាល់គ្នាថា៖ ព្រះបន្ទូលរបស់ខ្ញុំជាច្រើន បានបើកចំហដល់អស់អ្នកដែលជឿលើខ្ញុំរួចហើយ ហើយអស់អ្នកដែលរីករាយនឹងទេសភាពដ៏ស្រស់បំព្រងនៃនគរព្រះ តែត្រូវបានគេចាក់សោរបិទឱ្យនៅក្រៅខ្លោងទ្វារ ត្រូវបានខ្ញុំផាត់ចោលអស់ហើយ។ តើអ្នករាល់គ្នាមិនត្រូវបានកម្ទេច ស្អប់ខ្ពើម និងបដិសេធដោយខ្ញុំទេឬ? តើអ្នកអាចមើលខ្ញុំចាកចេញ ហើយរីករាយស្វាគមន៍ចំពោះការវិលត្រឡប់របស់ខ្ញុំយ៉ាងដូចម្ដេចកើត? ខ្ញុំប្រាប់អ្នករាល់គ្នាថា បន្ទាប់ពីអ្នកស្រុកនីនីវេបានឮព្រះបន្ទូលពិរោធរបស់ព្រះយេហូវ៉ា ភ្លាមៗនោះពួកគេបានប្រែចិត្តដោយស្លៀកសំពត់ធ្មៃ ហើយអង្គុយនៅក្នុងផេះ។ នេះក៏ដោយសារតែពួកគេជឿលើព្រះបន្ទូលរបស់ទ្រង់ ទើបពួកគេភ័យភិត និងកោតខ្លាចជាពន់ពេក ដូច្នេះហើយបានជាពួកគេបានប្រែចិត្តដោយស្លៀកសំពត់ធ្មៃ ហើយអង្គុយនៅក្នុងផេះ។ ចំណែកមនុស្សសព្វថ្ងៃ ទោះបីជាអ្នកជឿលើព្រះបន្ទូលរបស់ខ្ញុំ និងលើសពីនេះទៅទៀត អ្នកជឿថា ព្រះយេហូវ៉ាបានយាងត្រឡប់មករកអ្នករាល់គ្នាជាថ្មីម្ដងទៀតនៅថ្ងៃនេះក៏ដោយ ក៏អាកប្បកិរិយារបស់អ្នករាល់គ្នា មិនមានអ្វីក្រៅពីការមិនគោរពនោះឡើយ ហាក់ដូចជាអ្នកទើបតែសង្កេតឃើញព្រះយេស៊ូវ ដែលបានប្រសូតនៅស្រុកយូដារាប់ពាន់ឆ្នាំកន្លងទៅ ហើយពេលនេះ បានយាងចុះមកក្នុងកណ្តាលចំណោមអ្នករាល់គ្នាដូច្នោះដែរ។ ខ្ញុំយល់យ៉ាងច្បាស់អំពីការបោកបញ្ឆោតដែលមាននៅក្នុងដួងចិត្តរបស់អ្នករាល់គ្នា។ ភាគច្រើននៃអ្នករាល់គ្នាដើរតាមខ្ញុំ ដោយសារតែការចង់ដឹងចង់ឮ ហើយបានមករកខ្ញុំចេញពីភាពទទេសូន្យ។ នៅពេលដែលបំណងប្រាថ្នាទីបីរបស់អ្នករាល់គ្នា ត្រូវបានបំផ្លាញជាបំណងប្រាថ្នារបស់អ្នកដែលចង់បានជីវិតមានសន្តិភាព និងសុភមង្គលពេលនោះ ការចង់ដឹងចង់ឮរបស់អ្នករាល់គ្នាក៏រលាយបាត់ទៅដែរ។ ការបោកបញ្ឆោតដែលមាននៅក្នុងដួងចិត្តរបស់អ្នកម្នាក់ៗ ត្រូវបានបង្ហាញតាមរយៈពាក្យសម្ដី និងការប្រព្រឹត្ដរបស់អ្នករាល់គ្នា។ និយាយឱ្យចំ អ្នករាល់គ្នាគ្រាន់តែចង់ដឹងចង់ឮអំពីខ្ញុំប៉ុណ្ណោះ ប៉ុន្តែអ្នករាល់គ្នាមិនមែនខ្លាចក្រែងខ្ញុំទេ។ អ្នករាល់គ្នាមិនប្រយ័ត្នប្រយែងអណ្តាតរបស់ខ្លួនទេ ហើយអ្នករាល់គ្នាថែមទាំងមានការសង្រួមដ៏តិចតួចបំផុតនៅក្នុងឥរិយាបថរបស់ខ្លួន។ អ៊ីចឹង តើអ្នករាល់គ្នាមានសេចក្ដីជំនឿប្រភេទណាឱ្យពិតប្រាកដ? តើវាជាសេចក្ដីជំនឿដ៏បរិសុទ្ធឬទេ? អ្នករាល់គ្នាគ្រាន់តែប្រើព្រះបន្ទូលរបស់ខ្ញុំ ដើម្បីបំបាត់កង្វល់ និងកាត់បន្ថយភាពធុញទ្រាន់របស់អ្នក ដើម្បីបំពេញសុញ្ញភាពដែលនៅសេសសល់ក្នុងជីវិតរបស់អ្នករាល់គ្នាប៉ុណ្ណោះ។ ក្នុងចំណោមអ្នករាល់គ្នា តើនរណាបានអនុវត្តព្រះបន្ទូលរបស់ខ្ញុំ? តើអ្នកណាមានសេចក្ដីជំនឿដ៏បរិសុទ្ធ? អ្នករាល់គ្នានៅតែស្រែកថា ព្រះជាម្ចាស់ជាព្រះដែលទតមើលឃើញជ្រៅធ្លុះដល់បេះដូងរបស់មនុស្ស ប៉ុន្តែ តើព្រះដែលអ្នកស្រែកដង្ហោយរកក្នុងដួងចិត្តរបស់អ្នករាល់គ្នា អាចត្រូវគ្នាជាមួយខ្ញុំដោយរបៀបណា? ដោយព្រោះអ្នករាល់គ្នាកំពុងស្រែកបែបនេះ ចុះហេតុអ្វីបានជាអ្នករាល់គ្នាបែរជាធ្វើបែបនោះទៅវិញ? តើវាអាចទេថា នេះជាសេចក្ដីស្រឡាញ់ដែលអ្នករាល់គ្នាចង់សងមកខ្ញុំវិញនោះ? ពុំមានពាក្យថា ការលះបង់សូម្បីតែបន្ដិចនៅលើបបូរមាត់របស់អ្នករាល់គ្នា ប៉ុន្តែតើពលីកម្មរបស់អ្នករាល់គ្នា និងអំពើល្អរបស់អ្នករាល់គ្នានៅឯណា? ប្រសិនបើពាក្យសម្ដីរបស់អ្នករាល់គ្នា មិនឮដល់ព្រះកាណ៌របស់ខ្ញុំទេ តើឱ្យខ្ញុំស្អប់អ្នករាល់គ្នាយ៉ាងខ្លាំងដូចម្ដេចកើត? ប្រសិនបើអ្នករាល់គ្នាជឿលើខ្ញុំយ៉ាងពិតប្រាកដមែន តើអ្នកនឹងធ្លាក់ក្នុងសភាពលំបាកវេទនាបែបនេះដូចម្តេចកើត? អ្នកមានទឹកមុខក្រៀមក្រំ អស់សង្ឃឹម ហាក់ដូចជាអ្នកកំពុងឈរទៅមុខទីកាត់សេចក្ដីក្នុងស្ថានឃុំព្រលឹងអ៊ីចឹង។ អ្នកគ្មានភាពស្វាហាប់សូម្បីតែបន្តិច ហើយអ្នកនិយាយខ្សាវៗចេញពីសំឡេងខាងក្នុងខ្លួនឯង។ អ្នកជាមនុស្សដែលពោរពេញដោយការត្អូញត្អែរ និងបណ្តាសា។ អ្នករាល់គ្នាបានបាត់បង់សេចក្ដីជំនឿលើអ្វីដែលខ្ញុំធ្វើជាយូរមកហើយ ហើយសូម្បីតែសេចក្ដីជំនឿដើមរបស់អ្នករាល់គ្នា ក៏បានវិនាសហិនហោចដែរ ដូច្នេះតើអ្នកអាចដើរតាមរហូតដល់ទីបញ្ចប់បានដោយរបៀបណា? ដោយសារវាក្លាយជាបែបនេះទៅហើយ តើឱ្យខ្ញុំជួយសង្គ្រោះអ្នករាល់គ្នាដូចម្តេចបាន?

ទោះបីជាកិច្ចការរបស់ខ្ញុំ មានប្រយោជន៍សម្រាប់អ្នករាល់គ្នាក៏ដោយ ក៏ព្រះបន្ទូលរបស់ខ្ញុំ តែងតែបាត់បង់លើអ្នករាល់គ្នាជានិច្ច និងមិនមាននៅក្នុងខ្លួនអ្នករាល់គ្នាឡើយ។ វាជាការពិបាក ក្នុងការរកវត្ថុដែលខ្ញុំបានធ្វើឱ្យបរិសុទ្ធឥតខ្ចោះ ហើយសព្វថ្ងៃនេះ ខ្ញុំស្ទើរតែបាត់បង់ក្តីសង្ឃឹមលើអ្នករាល់គ្នាទៅហើយ។ ខ្ញុំបានស្វែងរកក្នុងចំណោមអ្នករាល់គ្នាជាច្រើនឆ្នាំមកហើយ ប៉ុន្តែខ្ញុំពិបាករកមនុស្សដែលខ្ញុំអាចទុកចិត្តបានណាស់។ ខ្ញុំមានអារម្មណ៍ហាក់ដូចជាគ្មានទំនុកចិត្តនឹងបន្តធ្វើការនៅក្នុងអ្នករាល់គ្នាតទៅទៀតទេហើយក៏អស់សេចក្តីស្រឡាញ់ដែលត្រូវបន្តស្រឡាញ់អ្នករាល់គ្នាទៀតដែរ។ នេះក៏ដោយសារតែខ្ញុំខ្ពើមរអើមចំពោះ «សមិទ្ធផល» របស់អ្នករាល់គ្នា ជាសមិទ្ធិផលដែលល្អិតល្អោច និងគ្រាន់តែធ្វើឱ្យរំភើបចិត្ត។ វាហាក់ដូចជា ខ្ញុំមិនដែលបានមានបន្ទូលក្នុងចំណោមអ្នករាល់គ្នា និងមិនដែលធ្វើការសម្រាប់អ្នករាល់គ្នាសោះ។ សមិទ្ធផលរបស់អ្នករាល់គ្នា គួរឱ្យខ្ពើមរអើមខ្លាំងណាស់។ អ្នករាល់គ្នាតែងតែនាំមកនូវក្ដីវិនាស និងក្ដីអាម៉ាស់ដាក់លើខ្លួន ហើយអ្នករាល់គ្នាស្ទើរតែគ្មានតម្លៃ។ ខ្ញុំស្ទើរតែរកមិនឃើញលក្ខណៈជាមនុស្សនៅក្នុងខ្លួនអ្នករាល់គ្នា ហើយខ្ញុំក៏មិនធំក្លិនដានរបស់មនុស្សដែរ។ តើក្លិនក្រអូបថ្មីៗរបស់អ្នករាល់គ្នានៅឯណា? តើតម្លៃដែលអ្នករាល់គ្នាបានបង់ជាច្រើនឆ្នាំមកនេះនៅទីណា ហើយតើលទ្ធផលនៅឯណា? តើអ្នករាល់គ្នាមិនដែលរកឃើញលទ្ធផលទេឬអី? ការងាររបស់ខ្ញុំនៅពេលនេះ មានការចាប់ផ្តើមថ្មីហើយ។ ខ្ញុំនឹងអនុវត្តផែនការធំ ហើយខ្ញុំចង់សម្រេចកិច្ចការកាន់តែធំធេង តែអ្នករាល់គ្នានៅតែត្រាំក្នុងភក់ជ្រាំដូចកាលពីមុន ដោយរស់នៅត្រាំត្រែងក្នុងទឹកកខ្វក់នៃអតីតកាល ហើយជាក់ស្ដែង បានបរាជ័យក្នុងការរំដោះខ្លួនពីភាពលំបាកវេទនាពីមុនរបស់អ្នក។ ដូច្នេះ អ្នករាល់គ្នានៅតែមិនទាន់បានទទួលផលអ្វីមួយពីព្រះបន្ទូលរបស់ខ្ញុំនៅឡើយ។ អ្នករាល់គ្នានៅតែមិនបានរំដោះខ្លួនពីទីកន្លែងដើមនៃភក់ជ្រាំ និងទឹកកខ្វក់របស់អ្នករាល់គ្នា ហើយអ្នករាល់គ្នាគ្រាន់តែស្គាល់ព្រះបន្ទូលរបស់ខ្ញុំប៉ុណ្ណោះ ប៉ុន្តែតាមពិត អ្នករាល់គ្នាមិនបានចូលទៅក្នុងពិភពសេរីភាពនៃព្រះបន្ទូលរបស់ខ្ញុំទេ ដូច្នេះ ព្រះបន្ទូលរបស់ខ្ញុំ មិនដែលបើកទ្វារទទួលអ្នករាល់គ្នាឡើយ ព្រះបន្ទូលរបស់ខ្ញុំ ប្រៀបដូចជាក្បួនព្យាករណ៍មួយច្បាប់ដែលបានបិទឃ្លុំជិតរាប់ពាន់ឆ្នាំមកហើយ។ ខ្ញុំលេចមកឱ្យអ្នករាល់គ្នាឃើញនៅក្នុងជីវិតរបស់អ្នករាល់គ្នា ប៉ុន្តែអ្នករាល់គ្នាមិនដែលដឹងនោះទេ។ អ្នករាល់គ្នាថែមទាំងមិនស្គាល់ខ្ញុំផង។ ជិតពាក់កណ្តាលនៃព្រះបន្ទូលដែលខ្ញុំថ្លែង គឺសុទ្ធតែស្ថិតនៅក្នុងការជំនុំជម្រះអ្នករាល់គ្នា ហើយព្រះបន្ទូលទាំងនោះសម្រេចបានលទ្ធផលដែលគួរទទួលបានត្រឹមតែពាក់កណ្ដាលប៉ុណ្ណោះ នោះគឺដើម្បីបណ្ដុះភាពភ័យខ្លាចពន់ប្រមាណនៅក្នុងខ្លួនអ្នករាល់គ្នា។ ផលពាក់កណ្តាលទៀត គឺជាព្រះបន្ទូលដែលត្រូវបង្រៀនអ្នករាល់គ្នាអំពីជីវិត និងរបៀបដឹកនាំខ្លួន។ ទោះជាយ៉ាងនេះក្ដី វាហាក់ដូចជា ចំពោះអ្នករាល់គ្នា ព្រះបន្ទូលទាំងនេះមិនកើតមាន ឬដូចជាអ្នករាល់គ្នា កំពុងស្តាប់ពាក្យសម្ដីរបស់កូនក្មេង ជាពាក្យសម្ដីដែលអ្នករាល់គ្នាតែងតែញញឹមដោយលាក់កំណួច តែមិនដែលអនុវត្តតាម។ អ្នករាល់គ្នាមិនដែលខ្វល់ខ្វាយអំពីពាក្យទាំងនេះទេ។ ជានិច្ចកាល អ្នករាល់គ្នាសង្កេតមើលសកម្មភាពរបស់ខ្ញុំ ជាចម្បង ក្នុងនាមចង់ដឹងចង់ឮតែប៉ុណ្ណោះ ដែលជាលទ្ធផលគឺឥលូវនេះ អ្នករាល់គ្នាបានធ្លាក់ទៅក្នុងភាពងងឹត និងមិនអាចមើលឃើញពន្លឺបានឡើយ ដូច្នេះអ្នករាល់គ្នាយំសោកគួរឱ្យអាណិតនៅក្នុងភាពងងឹត។ អ្វីដែលខ្ញុំចង់បាន គឺការស្តាប់បង្គាប់ពីអ្នករាល់គ្នា ការស្ដាប់បង្គាប់ដែលគ្មានលក្ខខណ្ឌពីអ្នករាល់គ្នា ហើយលើសពីនេះទៀត ខ្ញុំតម្រូវឱ្យអ្នករាល់គ្នាមានភាពប្រាកដប្រជាឱ្យពេញលេញអំពីអ្វីគ្រប់យ៉ាងដែលខ្ញុំមានបន្ទូល។ អ្នកមិនគប្បីប្រកាន់អាកប្បកិរិយាធ្វេសប្រហែស និងជាពិសេស អ្នកមិនគប្បីប្រព្រឹត្ដចំពោះអ្វីដែលខ្ញុំមានបន្ទូលតាមជម្រើសឡើយ ហើយអ្នកក៏មិនគួរព្រងើយកន្តើយចំពោះព្រះបន្ទូល និងកិច្ចការរបស់ខ្ញុំ ដូចជាកិច្ចការរបស់អ្នករាល់គ្នានោះដែរ។ កិច្ចការរបស់ខ្ញុំ ត្រូវបានធ្វើក្នុងចំណោមអ្នករាល់គ្នា ហើយខ្ញុំបានប្រទានព្រះបន្ទូលជាច្រើនអនេកដល់អ្នករាល់គ្នា ប៉ុន្តែប្រសិនបើអ្នករាល់គ្នាធ្វើដាក់ខ្ញុំរបៀបនេះ នោះខ្ញុំអាចលះបង់ឱ្យក្រុមគ្រួសារសាសន៍ដទៃនូវអ្វីដែលអ្នករាល់គ្នាមិនបានទទួល និងមិនបានអនុវត្ត។ ក្នុងចំណោមភាវៈដែលត្រូវបានបង្កើតមកទាំងអស់ តើនរណាដែលខ្ញុំមិនបានចាប់កាន់នៅក្នុងព្រះហស្ដរបស់ខ្ញុំ? ភាគច្រើននៅក្នុងចំណោមអ្នករាល់គ្នាមាន «វ័យចាស់ជរា» ហើយអ្នករាល់គ្នា មិនមានថាមពលក្នុងការទទួលយកកិច្ចការប្រភេទនេះ ដែលខ្ញុំមានទេ។ អ្នកប្រៀបដូចជាបក្សីហាន់ហាវ[ក] មួយក្បាលដែលចិញ្ចឹមខ្លួនឯងស្ទើរតែមិនរស់ ហើយអ្នកមិនដែលប្រព្រឹត្តចំពោះព្រះបន្ទូលរបស់ខ្ញុំដោយហ្មត់ចត់ឡើយ។ យុវវ័យ គឺជាមនុស្សឥតប្រយោជន៍ និងលោភលន់ជ្រុលហួសហេតុ ហើយយកចិត្តទុកដាក់តិចតួចបំផុតចំពោះកិច្ចការរបស់ខ្ញុំ។ ពួកគេមិនមានចំណាប់អារម្មណ៍លើអាហារដ៏ឆ្ងាញ់ពិសារនៃពិធីជប់លៀងរបស់ខ្ញុំទេ។ ពួកគេប្រៀបដូចជាកូនបក្សាបក្សីតូចមួយដែលហើរចេញពីទ្រុងទៅរកចំណីដ៏សែនឆ្ងាយ។ តើប្រភេទយុវវ័យ និងមនុស្សចាស់ទាំអស់នេះ អាចមានប្រយោជន៍ដល់ខ្ញុំដូចម្តេច? អស់អ្នកដែលមានវ័យចាស់ជរា ត្រៀមខ្លួនរួចជាស្រេច ដើម្បីប្រើប្រាស់ព្រះបន្ទូលរបស់ខ្ញុំទុកជាប្រាក់សោធននិវត្តន៍ រហូតដល់ពួកគេដេកស្លាប់ក្នុងផ្នូរ ដើម្បីឱ្យព្រលឹងរបស់ពួកគេអាចឡើងស្ថានសួគ៌ ក្រោយពេលដែលពួកគេស្លាប់ទៅហើយសម្រាប់ពួកគេ ប៉ុណ្ណឹងគឺគ្រប់គ្រាន់ហើយ។ ឥលូវនេះ មនុស្សចាស់ទាំងនេះតែងតែមាន «សេចក្តីប្រាថ្នាដ៏ធំធេង» និង «ភាពជឿជាក់ដោយឥតងាករេ»។ ទោះបីជាពួកគេមានការអត់ធ្មត់យ៉ាងខ្លាំងចំពោះកិច្ចការរបស់ខ្ញុំ និងមានលក្ខណៈសម្បត្តិដែលមនុស្សចាស់មាន គឺសេចក្ដីទៀងត្រង់ និងភាពរឹងប៉ឹង បដិសេធមិនព្រមឱ្យនរណាម្នាក់ ឬអ្វីមួយអូសទាញ ឬបង្ក្រាបពួកគេបានក៏ដោយតាមពិតទៅ ពួកគេប្រៀបដូចជាបន្ទាយដែលគេមិនអាចដណ្ដើមយកបាន ប៉ុន្តែតើសេចក្ដីជំនឿរបស់មនុស្សទាំងនេះ មិនមែនមានក្លិនអសោចដូចជាសាកសពទេឬអី? តើផ្លូវរបស់ពួកគេនៅឯណា? សម្រាប់ពួកគេតើផ្លូវរបស់ពួកគេមិនវែងឆ្ងាយមិនដាច់ស្រយាលទេឬ? តើពួកគេអាចដឹងពីបំណងព្រះហឫទ័យរបស់ខ្ញុំដោយរបៀបណា? ទោះបីជាភាពជឿជាក់របស់ពួកគេ គួរឱ្យសរសើរក៏ដោយ តើមនុស្សចាស់ទុំប៉ុន្មាននាក់ ដែលមិនដើរតាមផ្លូវដែលច្របូកច្របល់ ប៉ុន្តែកំពុងប្រឹងស្វះស្វែងក្នុងជីវិតជាក់ស្ដែង? តើមនុស្សប៉ុន្មាននាក់ យល់ច្បាស់អំពីសារៈសំខាន់ពិតប្រាកដនៃកិច្ចការរបស់ខ្ញុំ? តើអ្នកណាមានគោលបំណង មិនដើរតាមខ្ញុំក្នុងលោកីយ៍នេះនៅពេលបច្ចុប្បន្ន ដើម្បីកុំឱ្យពួកគេធ្លាក់ចូលក្នុងស្ថានឃុំព្រលឹង នៅពេលអនាគតដ៏ខ្លីខាងមុខ តែត្រូវបានខ្ញុំនាំទៅពិភពមួយផ្សេង។ តើអ្នករាល់គ្នាគិតថា ទិសដៅរបស់អ្នករាល់គ្នា គឺជារឿងសាមញ្ញបែបនេះមែនទេ? ទោះបីជាអ្នករាល់គ្នាជាយុវវ័យ ប្រៀបដូចជាតោពេញវ័យក៏ដោយ ក៏អ្នករាល់គ្នាកម្រមានផ្លូវពិតប្រាកដនៅក្នុងដួងចិត្តអ្នករាល់គ្នាណាស់។ យុវភាពរបស់អ្នករាល់គ្នា មិនផ្តល់សិទ្ធិឱ្យអ្នករាល់គ្នាទទួលបានផលប្រយោជន៍ពីការងាររបស់ខ្ញុំឡើយ។ ផ្ទុយទៅវិញ អ្នករាល់គ្នាតែងតែធ្វើឱ្យខ្ញុំខ្ពើមរអើមអ្នករាល់គ្នាជានិច្ច។ ទោះបីជាអ្នករាល់គ្នាស្ថិតក្នុងភាពយុវវ័យ អ្នករាល់គ្នាខ្វះភាពស្វាហាប់ ឬមហិច្ឆិតា ហើយអ្នកតែងតែគ្មានការប្ដេជ្ញាចិត្តចំពោះអនាគតរបស់ខ្លួនជានិច្ចក៏ដោយក៏អ្នកហាក់ដូចជាព្រងើយកន្តើយ និងសញ្ជប់សញ្ជឹងដែរ។ អាចនិយាយបានថា ភាពស្វាហាប់ ឧត្តមគតិ និងគោលជំហរដែលយុវជនគួរមាន គឺមិនឃើញមាននៅក្នុងខ្លួនអ្នករាល់គ្នានោះឡើយ។ អ្នកដែលជាយុវជនប្រភេទនេះ គ្មានគោលជំហរ និងគ្មានសមត្ថភាពក្នុងការបែងចែកខុសត្រូវ ល្អអាក្រក់ ភាពស្រស់ស្អាត និងភាពស្មោគគ្រោកបានទេ។ ខ្ញុំមិនអាចរកឃើញធាតុណាមួយរបស់អ្នករាល់គ្នាដែលស្រស់ៗនោះឡើយ។ អ្នករាល់គ្នាស្ទើរតែចាស់ហួសសម័យទាំងស្រុងទៅហើយ ហើយអ្នកជាយុវវ័យប្រភេទនេះ ក៏បានរៀនធ្វើតាមហ្វូងមនុស្សឱ្យក្លាយជាជនដែលគ្មានហេតុផលដែរ។ អ្នកមិនចេះបែងចែកខុសត្រូវ និងមិនអាចបង្ហាញភាពខុសគ្នារវាងការពិត និងការភូតកុហក មិនចេះប្រឹងប្រែងសម្រាប់ឧត្តមភាព ហើយអ្នកក៏មិនអាចប្រាប់ពីអ្វីដែលត្រូវ និងអ្វីដែលខុស អ្វីដែលជាការពិត និងអ្វីដែលជាការលាក់ពុតបានដែរ។ មានក្លិនអសោចនៃសាសនាអំពីអ្នករាល់គ្នាពន់ពេកនិងធ្ងន់ធ្ងរជាងក្លិនអសោចជាមួយមនុស្សចាស់ទៅទៀត។ អ្នកថែមទាំងក្រអឺតក្រទម និងគ្មានហេតុផល អ្នកប្រកួតប្រជែង ហើយការពេញចិត្តរបស់អ្នកចំពោះទង្វើគឃ្លើនខ្លាំងក្រៃលែងតើយុវជនប្រភេទនេះ អាចមានការពិតដូចម្តេចកើត? តើមនុស្សម្នាក់ដែលមិនអាចប្រកាន់គោលជំហរបាន អាចធ្វើជាសាក្សីដូចម្ដេចកើត? តើមនុស្សម្នាក់ដែលគ្មានសមត្ថភាពបែងចែកខុសត្រូវ អាចឱ្យគេហៅថាជាយុវវ័យដូចម្តេចកើត? តើមនុស្សម្នាក់ដែលគ្មានភាពស្វាហាប់ ភាពម៉ឺងម៉ាត់ ភាពស្រស់បស់ ភាពស្ងប់ស្ងាត់ និងភាពនឹងធឹង ដែលជាលក្ខណៈរបស់យុវវ័យ អាចឱ្យគេហៅថាជាសាវ័ករបស់ខ្ញុំដូចម្តេចកើត? តើមនុស្សដែលគ្មានការពិត គ្មានស្មារតីយុត្តិធម៌ តែជាអ្នកចូលចិត្តវាយតប់ សក្ដិសមធ្វើជាបន្ទាល់របស់ខ្ញុំដូចម្តេចកើត? ភ្នែកដែលពោរពេញដោយការបោកប្រាស់ និងការលម្អៀងចំពោះអ្នកដទៃ មិនមែនជាអ្វីដែលយុវវ័យគួរមានឡើយ ហើយយុវជនក៏មិនគប្បីប្រព្រឹត្តអំពើដែលបង្កការវិនាសអន្តរាយគួរឱ្យស្អប់ខ្ពើមដែរ។ យុវវ័យមិនគួរគ្មានឧត្តមគតិ ក្ដីប្រាថ្នា និងបំណងដ៏ក្លៀវក្លា ក្នុងការធ្វើខ្លួនឱ្យបានល្អប្រសើរនោះទេ។ ពួកគេមិនគួរខូចចិត្តចំពោះក្ដីសង្ឃឹមរបស់ខ្លួន ហើយពួកគេក៏មិនត្រូវអស់ក្តីសង្ឃឹមក្នុងជីវិត ឬទំនុកចិត្តលើអនាគតនោះដែរ។ ពួកគេគប្បីមានសេចក្ដីទ្រាំទ្រ ដើម្បីបន្តដើរតាមមាគ៌ានៃសេចក្ដីពិត ដែលពួកគេបានជ្រើសរើសនៅពេលនេះដើម្បីសម្រេចបំណងប្រាថ្នារបស់ពួកគេ ក្នុងការចំណាយពេលពេញមួយជីវិតរបស់ពួកគេសម្រាប់ខ្ញុំ។ ពួកគេមិនគួរគ្មានសេចក្ដីពិត ហើយពួកគេក៏មិនគួរលាក់ភាពពុតត្បុត និងសេចក្ដីទុច្ចរិតដែរ ពួកគេគួរប្រកាន់គោលជំហរម៉ឺងម៉ាត់ក្នុងឥរិយាបថដែលត្រឹមត្រូវ។ ពួកគេមិនគួរបណ្ដែតបណ្ដោយខ្លួន ឱ្យរសាត់អណ្ដែតគ្មានគោលដៅនោះទេ ប៉ុន្តែពួកគេគួរតែមានស្មារតីហ៊ានធ្វើពលីកម្មនិងតស៊ូ ដើម្បីយុត្តិធម៌និងសេចក្ដីពិត។ យុវជនគួរតែមានភាពក្លាហាន មិនចុះចាញ់ចំពោះការជិះជាន់ ដោយកម្លាំងនៃភាពងងឹត និងដើម្បីបំប្លែងសារៈសំខាន់នៃអត្ថិភាពរបស់ពួកគេ។ យុវជនមិនគួរចុះចាញ់សត្រូវរបស់ខ្លួនឡើយ តែពួកគេគួរបើកចិត្តឱ្យទូលាយ និងស្មោះត្រង់ ក្នុងស្មារតីអធ្យាស្រ័យចំពោះបងប្អូនរបស់ខ្លួន។ ជាការពិត ទាំងនេះគឺជាការតម្រូវរបស់ខ្ញុំ សម្រាប់មនុស្សគ្រប់គ្នា និងជាដំបូន្មានរបស់ខ្ញុំសម្រាប់មនុស្សគ្រប់គ្នា។ លើសពីនេះទៀត ទាំងនេះគឺជាព្រះបន្ទូលលួងលោមដល់យុវជនទាំងអស់គ្នា។ អ្នករាល់គ្នាគួរតែប្រតិបត្តិស្របតាមព្រះបន្ទូលរបស់ខ្ញុំ។ ជាពិសេស យុវជនមិនគួរគ្មានការប្តេជ្ញាចិត្ត ប្រើការវិនិច្ឆ័យលើបញ្ហានានា និងស្វែងរកយុត្តិធម៌ ព្រមទាំងសេចក្ដីពិតនោះទេ។ អ្នករាល់គ្នាគួរតែស្វែងរកអ្វីគ្រប់យ៉ាងដែលស្រស់ស្អាត និងល្អប្រពៃ ហើយអ្នកគួរតែទទួលបានការពិតនៃរឿងរ៉ាវវិជ្ជមានទាំងអស់។ អ្នកគួរតែទទួលខុសត្រូវចំពោះជីវិតរបស់អ្នក ហើយអ្នកមិនត្រូវមើលស្រាលវាឡើយ។ មនុស្សកើតមកនៅលើផែនដីនេះ ហើយវាកម្របានជួបខ្ញុំណាស់ ហើយវាក៏កម្រមានឱកាសស្វែងរក និងទទួលបានសេចក្ដីពិតដែរ។ ហេតុអ្វីបានជាអ្នក មិនផ្តល់រង្វាន់ដល់ពេលវេលាដ៏ស្រស់ត្រកាលនេះ ជាផ្លូវដ៏ត្រឹមត្រូវដើម្បីស្វះស្វែងនៅក្នុងជីវិតនេះ? ហើយហេតុអ្វីបានជាអ្នកតែងតែទាត់ចោលសេចក្ដីពិត និងសេចក្ដីយុត្តិធម៌? ហេតុអ្វីបានជាអ្នកតែងតែជាន់ឈ្លី និងបំផ្លាញខ្លួនឯងដើម្បីអំពើទុច្ចរិត និងភាពកខ្វក់ដែលលលេងជាមួយមនុស្ស? ហើយហេតុអ្វីបានជាអ្នកប្រព្រឹត្តដូចមនុស្សចាស់ទាំងនោះ ដែលប្រឡូកប្រឡាក់ក្នុងអ្វីដែលជនទុច្ចរិតតែងតែធ្វើ? ហេតុអ្វីបានជាអ្នកធ្វើត្រាប់តាមរបៀបចាស់នៃរឿងរ៉ាវចាស់ៗ? ជីវិតរបស់អ្នករាល់គ្នាគួរតែពោរពេញដោយសេចក្ដីយុត្តិធម៌ សេចក្ដីពិត និងភាពបរិសុទ្ធ។ ជីវិតរបស់អ្នកមិនគួរគ្មានសីលធម៌ទាំងវ័យក្មេងបែបនេះ ដែលនាំឱ្យអ្នកធ្លាក់ចូលក្នុងស្ថានឃុំព្រលឹងទេ។ តើអ្នករាល់គ្នាមិនមានអារម្មណ៍ថា នេះអាចជាឧបទ្រពចង្រៃដ៏អាក្រក់ទេឬអី? តើអ្នករាល់គ្នាមិនមានអារម្មណ៍ថា នេះជាអំពើអយុត្តិធម៌យ៉ាងអាក្រក់ទេឬ?

អ្នករាល់គ្នាគួរតែធ្វើការងារដែលល្អឥតខ្ចោះបំផុតរបស់ខ្លួន ហើយថ្វាយការងារនោះជាយញ្ញបូជានៅលើអាសនារបស់ខ្ញុំ ដោយធ្វើឱ្យការងារនោះក្លាយជាយញ្ញបូជាដែលមានន័យជ្រាលជ្រៅ ពិសេសប្លែកគេ ដែលអ្នករាល់គ្នាបានធ្វើថ្វាយខ្ញុំ។ អ្នករាល់គ្នាគួរតែប្រកាន់គោលជំហរម៉ឺងម៉ាត់នៅក្នុងជំហរផ្ទាល់ខ្លួន និងមិនត្រូវរេតាមខ្យល់បក់បោក ដូចជាពពកនៅលើមេឃនោះឡើយ។ អ្នកខំប្រឹងធ្វើការអស់ពាក់កណ្តាលជីវិតហើយ ដូច្នេះហេតុអ្វីបានជាអ្នកមិនស្វែងរកទិសដៅដែលអ្នកគួរមាន? អ្នកពុះពារធ្វើការលំបាកអស់ពាក់កណ្ដាលជីវិតហើយ តែអ្នកបណ្ដោយឱ្យឪពុកម្តាយ ដែលដូចជាជ្រូក និងឆ្កែរបស់អ្នក ទាញសេចក្ដីពិត និងសារៈសំខាន់នៃអត្ថិភាពបុគ្គលរបស់អ្នក ចូលទៅក្នុងផ្នូរខ្មោច។ តើអ្នករាល់គ្នាមិនគិតថា នេះជាអំពើអយុត្តិធម៌ដ៏ធំធេង លើអ្នករាល់គ្នាទេឬអី? តើអ្នករាល់គ្នាមិនមានអារម្មណ៍ថា ការដឹកនាំជីវិតរបៀបនេះ ពិតជាគ្មានន័យទាល់តែសោះទេឬអី? ការស្វែងរកសេចក្ដីពិត និងមាគ៌ាដ៏ត្រឹមត្រូវរបៀបនេះ នឹងបណ្តាលឱ្យមានបញ្ហាដែលធ្វើឱ្យអ្នកជិតខាងមានអារម្មណ៍ចង្អៀតចង្អល់ ហើយក្រុមគ្រួសារទាំងមូលមិនសប្បាយចិត្ត ហើយវានឹងនាំឱ្យមានគ្រោះមហន្ដរាយដល់បាត់បង់ជីវិត។ ប្រសិនបើអ្នករាល់គ្នារស់នៅរបៀបនេះ តើវាមិនស្មើនឹងរស់នៅក្នុងជីវិតដែលគ្មានន័យខ្លឹមសារទេឬអី? តើជីវិតនរណាដែលអាចមានសំណាងជាងជីវិតរបស់អ្នករាល់គ្នា? ហើយតើជីវិតនរណាដែលគួរឱ្យអស់សំណើចជាងជីវិតរបស់អ្នករាល់គ្នា? តើអ្នករាល់គ្នាមិនព្យាយាមស្វែងរកខ្ញុំ ដើម្បីទទួលបានសេចក្តីអំណរ និងព្រះបន្ទូលលួងលោមពីខ្ញុំសម្រាប់អ្នករាល់គ្នាទេឬ? ប៉ុន្តែ បន្ទាប់ពីអ្នករាល់គ្នា បានរត់ឆ្លេឆ្លាចុះឡើងអស់ពាក់កណ្ដាលជីវិត ទើបអ្នកមកបង្កហេតុ រហូតដល់ធ្វើឱ្យខ្ញុំខ្ញាល់យ៉ាងខ្លាំង និងមិនយកព្រះហឫទ័យទុកដាក់ចំពោះអ្នក ឬសរសើរអ្នក តើនេះមិនមានន័យថា ជីវិតទាំងមូលរបស់អ្នកក្លាយជាអសារឥតការអស់ហើយទេឬអី? តើអ្នករាល់គ្នានៅមានមុខឯណា ទៅជួបព្រលឹងនៃសន្តបុគ្គលទាំងឡាយគ្រប់ជំនាន់ ដែលត្រូវបានដោះលែងពីស្ថានឃុំព្រលឹងនោះ? អ្នករាល់គ្នាព្រងើយកន្តើយចំពោះខ្ញុំ ហើយនៅទីបញ្ចប់ អ្នកបង្កហេតុឱ្យមានគ្រោះមហន្ដរាយធ្ងន់ធ្ងរ វាជាការប្រសើរដែលត្រូវទាញយកផលប្រយោជន៍ពីឱកាសនេះ ហើយធ្វើដំណើរដោយសប្បាយរីករាយ ឆ្លងកាត់មហាសមុទ្រដ៏ធំល្វឹងល្វើយ ហើយបន្ទាប់មកស្ដាប់បង្គាប់តាម «កិច្ចការរបស់ខ្ញុំ»។ ខ្ញុំបានមានបន្ទូលប្រាប់អ្នករាល់គ្នាជាយូរមកហើយថា បច្ចុប្បន្ននេះ អ្នករាល់គ្នាធ្វើព្រងើយកន្តើយដាក់ខ្ញុំ ហើយបើសិនជាអ្នករាល់គ្នាមិនព្រមបោះបង់ចោលភាពព្រងើយកន្តើយនេះទេ នោះនៅទីបញ្ចប់ អ្នករាល់គ្នានឹងត្រូវស្រូបយកនិងលេបត្របាក់ដោយរលកដែលខ្ញុំបង្កើតឡើង។ តើអ្នករាល់គ្នាអាចការពារខ្លួនឯងបានទេ? តើអ្នកពិតជាជឿជាក់ថា វិធីសាស្ត្រនៃការស្វះស្វែងរបស់អ្នកនាពេលបច្ចុប្បន្ននឹងធានាថា អ្នករាល់គ្នាត្រូវបានប្រោសឱ្យគ្រប់លក្ខណ៍ដែរឬទេ? តើដួងចិត្តរបស់អ្នករាល់គ្នាមិនរឹងពេកទេឬ? ការប្រតិបត្តិប្រភេទនេះ ការស្វះស្វែងប្រភេទនេះ ជីវិតប្រភេទនេះ និងចរិតប្រភេទនេះតើវាអាចទទួលបានការសរសើរពីខ្ញុំដូចម្តេចកើត?

លេខយោង៖

(ក) រឿងបក្សីហាន់ហាវ គឺស្រដៀងគ្នាបេះបិទនឹងរឿងព្រេងអំពីស្រមោច និងកណ្ដូបរបស់អ៊ីស៊ុបដែរ។ បក្សីហាន់ហាវ ចូលចិត្តដេក មិនខ្វល់នឹងការធ្វើសប្បុកទេ ក្នុងពេលមានអាកាសធាតុក្ដៅ ទោះបីមានការដាស់តឿនម្ដងហើយម្ដងទៀតពីល្វាចេក ដែលជាអ្នកជិតខាងរបស់វាក៏ដោយ។ នៅពេលរដូវរងាចូលមកដល់ បក្សីហាន់ហាវក៏កករឹងស្លាប់បាត់ទៅ។


អ្នកគួរតែដឹងពីរបៀបដែលមនុស្សទាំងអស់បានវិវឌ្ឍមកដល់ពេលបច្ចុប្បន្ន

កិច្ចការទាំងស្រុងដែលត្រូវបានអនុវត្តជាងប្រាំមួយពាន់ឆ្នាំមកនេះ បានផ្លាស់ប្ដូរបន្តិចម្ដងៗ នៅពេលដែលយុគសម័យផ្សេងៗ បានចូលមក និងចប់បាត់ទៅ។ ការផ្លាស់ប្ដូរនៅក្នុងកិច្ចការនេះបានអាស្រ័យលើស្ថានភាពទាំងមូលនៃពិភពលោក និងនិន្នាការនៃការអភិវឌ្ឍន៍របស់មនុស្សទាំងស្រុង ដូច្នេះ កិច្ចការនៃការគ្រប់គ្រងក៏បានផ្លាស់ប្ដូរបន្តិចម្ដងៗ ទៅតាមនោះដែរ។ គ្រប់យ៉ាងមិនត្រូវបានគ្រោងទុក តាំងពីដើមដំបូងនៃកំណើតពិភពលោកមកឡើយ។ មុនពេលពិភពលោកត្រូវបានបង្កើត ឬបន្ដិចក្រោយមក ព្រះយេហូវ៉ាមិនទាន់បានគ្រោងទុកនូវដំណាក់កាលទីមួយនៃកិច្ចការ ដែលជាក្រឹត្យវិន័យ និងដំណាក់កាលទីពីរនៃកិច្ចការ ដែលជាដំណាក់កាលនៃព្រះគុណ ព្រមទាំងដំណាក់កាលទីបី ដែលជាដំណាក់កាលនៃការយកឈ្នះ ដែលទ្រង់បានចាប់ផ្ដើមដំបូងឡើយជាមួយពូជពង្សខ្លះរបស់ម៉ូអាប់ ហើយតាមរយៈពូជពង្សនេះ ត្រូវយកឈ្នះលើចក្រវាលទាំងមូល។ ក្រោយការបង្កើតពិភពលោក ទ្រង់មិនដែលធ្លាប់មានបន្ទូលទាំងនេះ ក៏មិនធ្លាប់មានបន្ទូលទាំងនេះ ក្រោយម៉ូអាប់នោះដែរ ហើយតាមពិតទៅ មុនពេលឡុត ទ្រង់ក៏មិនដែលថ្លែងព្រះបន្ទូលទាំងនេះដែរ។ គ្រប់កិច្ចការរបស់ព្រះជាម្ចាស់ត្រូវបានធ្វើឡើង ដោយមិនបានគ្រោងទុកឡើយ។ នេះជារបៀបដែលកិច្ចការគ្រប់គ្រងទាំងស្រុងរយៈពេលប្រាំមួយពាន់ឆ្នាំរបស់ទ្រង់ត្រូវបានបង្កើតឡើង។ មុនពេលបង្កើតពិភពលោក ទ្រង់មិនដែលសរសេរផែនការបែបនេះនៅក្នុងទម្រង់អ្វីមួយ ដូចជា «តារាងសង្ខេបសម្រាប់ការអភិវឌ្ឍន៍របស់មនុស្ស» នោះឡើយ។ នៅក្នុងកិច្ចការរបស់ព្រះជាម្ចាស់ ទ្រង់បង្ហាញអំពីលក្ខណៈរបស់ទ្រង់ដោយផ្ទាល់។ ទ្រង់មិនបានខំប្រឹងព្រះតម្រិះ ដើម្បីបង្កើតចេញជាផែនការមួយឡើយ។ ពិតណាស់ មានហោរាពីរបីនាក់ដែរ ដែលបានថ្លែងទំនាយដ៏អស្ចារ្យជាច្រើន ប៉ុន្តែវានៅតែមិនអាចនិយាយបានដដែលថា កិច្ចការរបស់ព្រះជាម្ចាស់ តែងតែចេញពីផែនការមួយដ៏ច្បាស់លាស់នោះឡើយ ដ្បិតសេចក្តីទំនាយទាំងនោះត្រូវបានបង្កើតឡើង ស្របតាមកិច្ចការរបស់ព្រះជាម្ចាស់នាពេលនោះប៉ុណ្ណោះ។ គ្រប់កិច្ចការដែលទ្រង់ធ្វើ គឺជាកិច្ចការជាក់ស្ដែងបំផុត។ ទ្រង់អនុវត្តកិច្ចការនោះ ស្របទៅតាមការអភិវឌ្ឍន៍នៃយុគសម័យ នីមួយៗ និងអាស្រ័យលើរបៀបដែលស្ថានការណ៍ផ្លាស់ប្ដូរ។ សម្រាប់ទ្រង់ការអនុវត្តន៍កិច្ចការ គឺប្រៀបដូចជាការចេញវេជ្ជបញ្ជាថ្នាំពេទ្យ ដើម្បីព្យាបាលជំងឺអ៊ីចឹង ព្រោះថាក្នុងអំឡុងពេលដែលទ្រង់កំពុងតែធ្វើកិច្ចការ ទ្រង់សង្កេតមើលបណ្ដើរ ហើយបន្តធ្វើកិច្ចការរបស់ទ្រង់បណ្ដើរ ដោយស្របតាមការសង្កេតរបស់ទ្រង់។ នៅក្នុងគ្រប់ដំណាក់កាលនៃកិច្ចការរបស់ទ្រង់ ព្រះជាម្ចាស់អាចបង្ហាញព្រះប្រាជ្ញាញាណ និងព្រះចេស្ដាដ៏ខ្ពស់លើសលប់របស់ទ្រង់បាន ហើយទ្រង់បើកសម្ដែងពីព្រះប្រាជ្ញាញាណនិងសិទ្ធិអំណាចដ៏ពេញបរិបូណ៌របស់ទ្រង់ ស្របតាមកិច្ចការនៃយុគសម័យជាក់ស្ដែង និងអនុញ្ញាតឱ្យមនុស្សដែលទ្រង់បាននាំត្រឡប់មកវិញនៅក្នុងយុគសម័យនោះ មើលឃើញពីនិស្ស័យទាំងអស់របស់ទ្រង់។ ទ្រង់ផ្គត់ផ្គង់ដល់តម្រូវការរបស់មនុស្ស ស្របតាមកិច្ចការដែលត្រូវសម្រេចនៅក្នុងយុគសម័យនីមួយៗ ដោយធ្វើគ្រប់កិច្ចការដែលទ្រង់គួរតែធ្វើ។ ទ្រង់ប្រទានឱ្យមនុស្សមាននូវអ្វីដែលគេត្រូវការ ដោយផ្អែកលើកម្រិតដែលសាតាំងបានធ្វើឱ្យពួកគេពុករលួយ។ វាដូចជារបៀបដែលទ្រង់បានធ្វើ ដើម្បីឱ្យពួកគេបង្ហាញពីព្រះជាម្ចាស់នៅលើផែនដី នៅពេលដែលព្រះយេហូវ៉ាបានបង្កើតអ័ដាម និងអេវ៉ាកាលពីដំបូង ដើម្បីឱ្យពួកគេអាចធ្វើបន្ទាល់ អំពីព្រះជាម្ចាស់នៅក្នុងចំណោមសត្តនិករអ៊ីចឹង។ ទោះបីជាយ៉ាងណា នាងអេវ៉ាបានប្រព្រឹត្តអំពើបាប ក្រោយពេលសត្វពស់បានល្បួងនាង ហើយអ័ដាមបានធ្វើដូចគ្នាដែរ ដោយពួកគេទាំងពីរបានបរិភោគផ្លែឈើចេញពីដើមដឹងខុសត្រូវនៅក្នុងសួន។ ដូច្នេះ ព្រះយេហូវ៉ាមាននូវកិច្ចការបន្ថែមទៀត ដែលត្រូវធ្វើការលើពួកគេ។ ដោយឃើញពីសេចក្ដីអាក្រាតរបស់គេ ទ្រង់បានបិទបាំងកាយរបស់គេជាមួយសម្លៀកបំពាក់ ដែលធ្វើពីស្បែកសត្វ។ ក្រោយមក ទ្រង់បានមានបន្ទូលទៅកាន់អ័ដាមថា «ដោយសារអ្នកស្ដាប់តាមសម្ដីប្រពន្ធអ្នក ហើយបានស៊ីផ្លែដឹងខុសត្រូវ ដែលខ្ញុំបានបង្គាប់អ្នកដោយពោលថា អ្នកមិនត្រូវស៊ីផ្លែនោះឡើយ នោះដីត្រូវបណ្ដាសាដោយសារអ្នក...រហូតដល់អ្នកក្លាយជាដីវិញ។ ដ្បិតអ្នកកើតពីធូលីដី ដូច្នេះអ្នកជាធូលីដី ហើយអ្នកនឹងត្រូវត្រឡប់ទៅជាធូលីដីវិញ»។ ហើយទ្រង់បានមានបន្ទូលទៅកាន់ស្ត្រីថា៖ «ខ្ញុំនឹងចម្រើនទុក្ខព្រួយដល់អ្នកឱ្យច្រើនសន្ធឹក និងធ្វើឱ្យអ្នកពពោះទាំងឈឺចាប់ផង អ្នកនឹងបង្កើតកូនដោយទុក្ខព្រួយ ចំណែកចិត្តអ្នកក៏ប្រាថ្នាចង់បានប្ដី ហើយគេនឹងត្រួតលើអ្នក»។ ចាប់តាំងពីពេលនោះមក ទ្រង់បានបណ្ដេញពួកគេចេញពីសួនអេដែន និងឱ្យពួកគេរស់នៅខាងក្រៅសួន ដូចជាមនុស្សនាសម័យទំនើបបច្ចុប្បន្ន ដែលរស់នៅលើផែនដីដូច្នេះដែរ។ នៅពេលដែលព្រះជាម្ចាស់បានបង្កើតមនុស្សតាំងពីដើមដំបូងបំផុត ទ្រង់គ្មានផែនការឱ្យមនុស្សជួបសេចក្តីល្បួងរបស់សត្វពស់ ក្រោយពេលទ្រង់បានបង្កើតពួកគេមក ហើយបន្ទាប់មក ដាក់បណ្ដាសាមនុស្ស និងសត្វពស់នោះឡើយ។ តាមពិតទៅ ព្រះអង្គគ្មានផែនការបែបនេះឡើយ គឺវាគ្រាន់តែជារបៀបដែលស្ថានការណ៍បានអភិវឌ្ឍ ដែលនាំឱ្យទ្រង់មានកិច្ចការថ្មីដែលត្រូវធ្វើនៅក្នុងចំណោមសត្តនិកររបស់ទ្រង់ប៉ុណ្ណោះ។ ក្រោយពេលដែលព្រះយេហូវ៉ាបានអនុវត្តកិច្ចការនេះនៅក្នុងចំណោមអ័ដាម និងអេវ៉ានៅលើផែនដីរួចមក មនុស្សបានបន្តអភិវឌ្ឍ អស់រយៈពេលជាច្រើនពាន់ឆ្នាំទៀត រហូតដល់ «ព្រះយេហូវ៉ាបានទតឃើញថា សេចក្ដីអាក្រក់របស់មនុស្សក៏ពោរពេញផែនដី ហើយដួងចិត្តរបស់គេគ្រប់គ្នា គិតស្រមៃឃើញតែការអាក្រក់ជាបន្តបន្ទាប់។ ព្រះយេហូវ៉ាទ្រង់ស្ដាយដែលបានបង្កើតមនុស្សលើផែនដី ហើយទ្រង់ព្រួយ ព្រះទ័យ។ ... តែលោកណូអេ បានប្រកបដោយព្រះគុណនៅចំពោះព្រះនេត្រ ព្រះយេហូវ៉ា»។ នៅគ្រានោះ ព្រះយេហូវ៉ាមានកិច្ចការថ្មីជាច្រើនដែលត្រូវធ្វើ ព្រោះថាមនុស្សដែលទ្រង់បានបង្កើតឡើង បានប្រព្រឹត្តបាបច្រើនពេក ក្រោយពេលដែលសត្វពស់បានល្បួងពួកគេ។ ដោយសារតែ កាលៈទេសៈទាំងនេះ ដែលមាននៅក្នុងចំណោមមនុស្សទាំងអស់ បានជាព្រះយេហូវ៉ាបានជ្រើសរើស ទុកជីវិតឱ្យក្រុមគ្រួសាររបស់ណូអេ ហើយបន្ទាប់មក ទ្រង់បានអនុវត្តកិច្ចការរបស់ទ្រង់ ដែលជាការបំផ្លាញពិភពលោកដោយទឹកជំនន់។ មនុស្សបានបន្តអភិវឌ្ឍនៅក្នុងឥរិយាបថបែបនេះ រហូតមកដល់សម័យបច្ចុប្បន្ន គឺចម្រើនឡើង នៅក្នុងសេចក្តីពុករលួយ ហើយនៅពេលដែលការអភិវឌ្ឍន៍របស់មនុស្សបានឡើងដល់កម្រិតកំពូល នោះវានឹងមានន័យថា ទីបញ្ចប់របស់មនុស្សបានមកដល់ទីបញ្ចប់ហើយ។ ចាប់តាំងពីដើមដំបូងបំផុត រហូតមកដល់ចុងបញ្ចប់នៃពិភពលោក សេចក្តីពិតខាងក្នុងនៃកិច្ចការរបស់ទ្រង់កាលពីមុនមានលក្ខណៈបែបណាទៅថ្ងៃខាងមុខ វានឹងមានលក្ខណៈបែបនោះដដែល។ របៀបដែលមនុស្សនឹងត្រូវបានចាត់ថ្នាក់ទៅតាមប្រភេទរបស់គេ នឹងនៅតែដដែល ហើយវាមិនដូចការលើកឡើងថា តាំងពីដើមដំបូងបំផុត មនុស្សម្នាក់ៗត្រូវបានកំណត់ទុកជាមុនថាស្ថិតនៅក្នុងប្រភេទជាក់លាក់ណាមួយនោះឡើយ។ ផ្ទុយទៅវិញ មនុស្សគ្រប់គ្នាត្រូវបានចាត់ថ្នាក់បន្តិចម្ដងៗ ក្រោយពេលដែលពួកគេបានឆ្លងកាត់ដំណើរការនៃការអភិវឌ្ឍន៍រួចហើយប៉ុណ្ណោះ។ នៅចុងបញ្ចប់ អស់អ្នកដែលមិនអាចទទួលបានសេចក្តីសង្រ្គោះដ៏ពេញលេញ នឹងត្រូវត្រឡប់ទៅរក «បុព្វបុរស» របស់គេវិញ។ គ្មានកិច្ចការណាមួយរបស់ព្រះជាម្ចាស់នៅក្នុងចំណោមមនុស្សត្រូវបានរៀបចំរួចជាស្រេច នៅពេលដែលទ្រង់បង្កើតពិភពលោកនោះឡើយ។ ផ្ទុយទៅវិញ វាជាការអភិវឌ្ឍន៍នៃស្ថានការណ៍វិញទេ ដែលបានអនុញ្ញាតឱ្យព្រះជាម្ចាស់ធ្វើកិច្ចការរបស់ទ្រង់នៅក្នុងចំណោមមនុស្សមួយជំហានម្ដងៗ ហើយនិងនៅក្នុងទម្រង់កាន់តែពិតប្រាកដ និងជាក់ស្ដែង។ ឧទាហរណ៍ ព្រះយេហូវ៉ាមិនបានបង្កើតសត្វពស់ ដើម្បីល្បួងស្ត្រីឡើយ។ ទ្រង់គ្មានផែនការបែបនេះទេ ហើយវាក៏មិនមែនជាអ្វីមួយដែលទ្រង់មានគោលបំណងកំណត់ទុកជាមុនដែរ។ គេអាចនិយាយថា នេះជាហេតុការណ៍ដែលកើតឡើងមិនបានរំពឹងទុក។ ដូច្នេះ ដោយសារតែហេតុការណ៍នេះហើយ ទើបព្រះយេហូវ៉ាបានបណ្ដេញអ័ដាម និងអេវ៉ាចេញពីសួនអេដែន ហើយស្បថសច្ចាមិនបង្កើតមនុស្សម្ដងទៀតនោះ។ ទោះបីជាយ៉ាងណា មនុស្សអាចរកឃើញព្រះប្រាជ្ញាញាណរបស់ព្រះជាម្ចាស់ចេញពីគ្រឹះមូលដ្ឋាននេះ។ ដូចជាខ្ញុំបានមានបន្ទូល កាលពីដើមដំបូងថា៖ «ខ្ញុំប្រើព្រះប្រាជ្ញាញាណរបស់ខ្ញុំ ស្របតាមគម្រោងការណ៍របស់សាតាំង»។ ទោះមនុស្សមានសេចក្តីពុករលួយខ្លាំងដល់ណា ឬសត្វពស់ល្បួងពួកគេតាមរបៀបណាក៏ដោយ ក៏ព្រះយេហូវ៉ានៅតែមានព្រះប្រាជ្ញាញាណរបស់ទ្រង់ដដែល ហើយវាជាព្រះប្រាជ្ញាញាណមួយ ដែលនាំឱ្យទ្រង់ចូលរួមនៅក្នុងកិច្ចការថ្មី តាំងពីពេលដែលទ្រង់បានបង្កើតពិភពលោកមក ហើយគ្មានជំហានណាមួយនៃកិច្ចការនេះបានកើតឡើងដដែលៗនោះឡើយ។ សាតាំងបានបន្តអនុវត្តតាមគម្រោងការណ៍អាក្រក់របស់វា មនុស្សត្រូវបានសាតាំងបន្តធ្វើឱ្យពុករលួយ ហើយព្រះយេហូវ៉ាបានបន្តអនុវត្តកិច្ចការរបស់ទ្រង់ ដែលប្រកបដោយព្រះប្រាជ្ញាញាណ ដោយឥតឈប់ឈរឡើយ។ ព្រះអង្គមិនដែលបរាជ័យ ហើយក៏មិនដែលឈប់ធ្វើការដែរ តាំងពីពិភពលោកត្រូវបានបង្កើតមក។ ក្រោយពេលដែលមនុស្សត្រូវបានសាតាំងធ្វើឱ្យពុករលួយ ទ្រង់បានបន្តធ្វើការនៅក្នុងចំណោមពួកគេ ដើម្បីបង្រ្កាបខ្មាំងសត្រូវ ដែលជាប្រភពនៃសេចក្តីពុករលួយរបស់ពួកគេ។ សមរភូមិនេះបានកើតឡើងតាំងពីដើមដំបូងមកម្ល៉េះ ហើយវានឹងបន្តរហូតដល់ចុងបញ្ចប់នៃពិភពលោក។ ក្នុងការបំពេញកិច្ចការដ៏ច្រើនបែបនេះ ព្រះយេហូវ៉ាមិនគ្រាន់តែអនុញ្ញាតឱ្យមនុស្ស ដែលត្រូវបានសាតាំងធ្វើឱ្យពុករលួយ ទទួលបានសេចក្តីសង្រ្គោះដ៏ធំរបស់ទ្រង់ប៉ុណ្ណោះទេ ប៉ុន្តែក៏អនុញ្ញាតឱ្យពួកគេមើលឃើញពីព្រះប្រាជ្ញាញាណ ព្រះចេស្ដា និងសិទ្ធិអំណាចរបស់ទ្រង់ដែរ។ លើសពីនេះទៅទៀត នៅចុងបញ្ចប់ ទ្រង់នឹងអនុញ្ញាតឱ្យពួកគេមើលឃើញពីនិស្ស័យដ៏សុចរិតរបស់ទ្រង់ ដោយដាក់ទោសដល់មនុស្សអាក្រក់​ និងប្រទានរង្វាន់ដល់មនុស្សល្អ​។ ទ្រង់បានប្រយុទ្ធជាមួយសាតាំងរហូតមកដល់សព្វថ្ងៃ ហើយទ្រង់មិនដែលចាញ់ម្ដងណាឡើយ។ នេះគឺដោយសារតែទ្រង់គឺជាព្រះជាម្ចាស់ប្រកបដោយព្រះប្រាជ្ញាញាណ ហើយទ្រង់ប្រើព្រះប្រាជ្ញាញាណរបស់ទ្រង់ ស្របតាមគម្រោងការណ៍អាក្រក់របស់សាតាំងប៉ុណ្ណោះ។ ដូច្នេះ ព្រះជាម្ចាស់មិនគ្រាន់តែធ្វើឱ្យអ្វីៗទាំងអស់នៅស្ថានសួគ៌ចុះចូលចំពោះសិទ្ធិអំណាចរបស់ទ្រង់ប៉ុណ្ណោះទេ ប៉ុន្តែទ្រង់ក៏ដាក់អ្វីៗគ្រប់យ៉ាងនៅលើផែនដី ឱ្យស្ថិតនៅក្រោមព្រះបាទារបស់ទ្រង់ដែរ ហើយជាពិសេស ទ្រង់នាំយកមនុស្សអាក្រក់​ដែលឈ្លានពាន និងរុកគួនមនុស្សឱ្យលុតជង្គង់ទទួលការកាត់ទោសរបស់ទ្រង់ដែរ។ លទ្ធផលនៃកិច្ចការទាំងអស់នេះត្រូវបានកើតឡើង ដោយសារតែព្រះប្រាជ្ញាញាណរបស់ទ្រង់។ ទ្រង់មិនដែលបើកសម្ដែងព្រះប្រាជ្ញាញាណរបស់ទ្រង់ មុនអត្ថិភាពរបស់មនុស្សឡើយ ព្រោះថាទ្រង់គ្មានសត្រូវនៅស្ថានសួគ៌ នៅលើផែនដី ឬនៅគ្រប់ទីកន្លែងក្នុងចក្រវាលនេះឡើយ ហើយក៏គ្មានកម្លាំងឈ្លានពាននៃសេចក្តីងងឹតណាមួយនៅក្នុងចំណោមធម្មជាតិនោះដែរ។ ក្រោយមហាទេវតាបានក្បត់ទ្រង់ ព្រះអង្គបានបង្កើតមនុស្សនៅលើផែនដី ហើយដោយសារតែមនុស្សនេះហើយ ទើបទ្រង់បានចាប់ផ្ដើមធ្វើសង្រ្គាមរយៈពេលរាប់ពាន់ឆ្នាំរបស់ទ្រង់ជាមួយសាតាំង ដែលជាមហាទេវតា ជាសង្រ្គាមមួយដែលកើនកម្ដៅកាន់តែខ្លាំងឡើងៗនៅក្នុងដំណាក់កាលក្រោយៗ។ ព្រះចេស្ដា និងព្រះប្រាជ្ញាញាណរបស់ទ្រង់ត្រូវបានស្ដែងចេញនៅក្នុងដំណាក់កាលនីមួយៗ។ មានតែបែបនេះទេ ទើបអ្វីៗគ្រប់យ៉ាងនៅលើមេឃ និងនៅលើផែនដីបានឃើញផ្ទាល់ភ្នែកនូវព្រះប្រាជ្ញាញាណ ព្រះចេស្ដា ហើយជាពិសេសគឺភាពពិតជាក់ស្ដែងរបស់ព្រះជាម្ចាស់​។ ទ្រង់នៅតែអនុវត្ត​កិច្ចការរបស់ទ្រង់ដោយ​ឥរិយាបថ​ពិតជាក់ស្ដែងបែបនេះ រហូតមកដល់ពេលសព្វថ្ងៃ។ លើសពីនេះទៅទៀត នៅពេលដែលទ្រង់អនុវត្តកិច្ចការរបស់ទ្រង់ ព្រះអង្គក៏បើកសម្ដែងពីព្រះប្រាជ្ញាញាណ និងព្រះចេស្ដារបស់ទ្រង់ដែរ។ ទ្រង់អនុញ្ញាតឱ្យអ្នករាល់គ្នាមើលឃើញពីសេចក្តីពិតខាងក្នុងនៃដំណាក់កាលនីមួយៗនៃកិច្ចការ មើលឃើញយ៉ាងជាក់ច្បាស់ពីរបៀបពន្យល់អំពីព្រះចេស្ដារបស់ព្រះជាម្ចាស់ ហើយលើសពីនេះ គឺមើលឃើញពីសេចក្តីពន្យល់ដ៏ដាច់ស្រេចអំពីភាពពិត​ជាក់ស្ដែងរបស់ព្រះជាម្ចាស់ដែរ។

នៅពេលដែលព្រះជាម្ចាស់ត្រលប់ជាសាច់ឈាម ព្រះវិញ្ញាណរបស់ទ្រង់យាងចុះមកសណ្ឋិតលើមនុស្ស។ អាចនិយាយម្យ៉ាងទៀតបានថា ព្រះវិញ្ញាណរបស់ព្រះជាម្ចាស់គ្របដណ្ដប់អង្គទ្រង់ជាមួយរូបកាយជាមនុស្ស។ ទ្រង់យាងមកដើម្បីធ្វើកិច្ចការរបស់ទ្រង់នៅលើផែនដី មិនមែនដើម្បីនាំមកជាមួយទ្រង់នូវជំហានដែលមានដែនកម្រិតឡើយ។ កិច្ចការរបស់ទ្រង់គឺគ្មានដែនកម្រិតឡើយ។ កិច្ចការដែលព្រះវិញ្ញាណបរិសុទ្ធធ្វើនៅក្នុងសាច់ឈាម នៅតែត្រូវបានកំណត់ទុក ដោយលទ្ធផលនៃកិច្ចការរបស់ទ្រង់ ហើយទ្រង់ប្រើប្រាស់លទ្ធផលទាំងនោះ ដើម្បីកំណត់ពីរយៈពេលដែលទ្រង់នឹងធ្វើកិច្ចការ ខណៈពេលដែលទ្រង់គង់នៅក្នុងសាច់ឈាម។ ព្រះវិញ្ញាណបរិសុទ្ធបើកសម្ដែងដោយផ្ទាល់នូវជំហាននីមួយៗនៃកិច្ចការរបស់ទ្រង់ ពិនិត្យមើលកិច្ចការរបស់ទ្រង់ នៅពេលដែលទ្រង់ចាប់ផ្ដើមការងារ។ កិច្ចការនេះមិនមានលក្ខណៈបែបអធិធម្មជាតិ ដូចជាការពង្រីកដែនកំណត់នៃការស្រមើស្រមៃរបស់មនុស្សឡើយ។ ការនេះ ដូចជាកិច្ចការរបស់ព្រះយេហូវ៉ា នៅក្នុងការបង្កើតផ្ទៃមេឃនិងផែនដី និងរបស់សព្វសារពើដែរ ហើយទ្រង់បានគ្រោង និងធ្វើការភ្លាមៗតែម្ដង។ ទ្រង់បានញែកពន្លឺចេញពីទីងងឹត ហើយពេលព្រឹកនិងពេលល្ងាចក៏លេចចេញឡើង ដែលការនេះត្រូវការពេលតែមួយថ្ងៃប៉ុណ្ណោះ។ នៅថ្ងៃទីពីរ ទ្រង់បានបង្កើតលំហមួយ ហើយការនេះក៏ត្រូវការពេលតែមួយថ្ងៃដែរ។ បន្ទាប់មក ទ្រង់បានបង្កើតផែនដី សមុទ្រ និងសត្វគ្រប់ប្រភេទដែលមានជីវិតរស់នៅលើដី និងសមុទ្រ ដែលតម្រូវឱ្យប្រើពេលមួយថ្ងៃទៀត។ ការនេះបានបន្តរហូតដល់ថ្ងៃទីប្រាំមួយ នៅពេលដែលព្រះជាម្ចាស់បានបង្កើតបុរសមក ហើយអនុញ្ញាតឱ្យគាត់គ្រប់គ្រងលើអ្វីៗទាំងអស់នៅលើផែនដី។ បន្ទាប់មកនៅថ្ងៃទីប្រាំពីរ នៅពេលដែលទ្រង់បានបញ្ចប់ការបង្កើតអ្វីៗគ្រប់យ៉ាងរួចហើយ ទ្រង់ក៏បានសម្រាក។ ព្រះជាម្ចាស់បានប្រទានពរដល់ថ្ងៃទីប្រាំពីរ ហើយបានកំណត់យកថ្ងៃនោះជាថ្ងៃបរិសុទ្ធ។ ទ្រង់បានសម្រេចកំណត់យកថ្ងៃបរិសុទ្ធនេះ ក្រោយពេលដែលទ្រង់បានបង្កើតរបស់សព្វសារពើហើយប៉ុណ្ណោះ មិនមែនមុនពេលបង្កើតអ្វីៗទាំងអស់នោះឡើយ។ កិច្ចការនេះក៏ត្រូវបានអនុវត្តភ្លាមៗដែរ ហើយមុនពេលបង្កើតអ្វីៗទាំងនេះ ទ្រង់មិនទាន់បានសម្រេច ព្រះទ័យបង្កើតពិភពលោក នៅក្នុងពេលប្រាំមួយថ្ងៃ ហើយបន្ទាប់មក សម្រាកនៅថ្ងៃទីប្រាំពីរឡើយ ដូច្នេះ ការទាំងនេះមិនស្របជាមួយភាពពិតជាក់ស្ដែងទាល់តែសោះ។ ទ្រង់មិនបានមានបន្ទូលបែបនេះឬបានគ្រោងផែនការទុកនោះដែរ។ ទ្រង់មិនដែលមានបន្ទូលថា ការបង្កើតអ្វីៗគ្រប់យ៉ាងនឹងត្រូវសម្រេចនៅថ្ងៃទីប្រាំមួយ និងថាទ្រង់នឹងសម្រាក នៅថ្ងៃទីប្រាំពីរនោះឡើយ។ ផ្ទុយទៅវិញ ទ្រង់បានបង្កើតស្របតាមអ្វី ដែលទ្រង់ទតឃើញថាល្អនាពេលនោះ។ នៅពេលដែលទ្រង់បានបង្កើតអ្វីៗ គ្រប់យ៉ាងចប់សព្វគ្រប់ហើយ វាក៏បានមកដល់ថ្ងៃទីប្រាំមួយតែម្ដង។ ប្រសិនបើវាត្រូវចំថ្ងៃទីប្រាំ នៅពេលដែលទ្រង់បានបញ្ចប់ការបង្កើតអ្វីៗគ្រប់យ៉ាងវិញនោះទ្រង់នឹងកំណត់យកថ្ងៃទីប្រាំមួយជាថ្ងៃបរិសុទ្ធមិនខាន។ យ៉ាងណាមិញ ទ្រង់ពិតជាបានបញ្ចប់ការបង្កើតរបស់សព្វសារពើនៅថ្ងៃទីប្រាំមួយ ដូច្នេះ ថ្ងៃទីប្រាំពីរបានក្លាយជាថ្ងៃបរិសុទ្ធ ដែលត្រូវបានបញ្ជូនបន្តរហូតមកដល់ពេលសព្វថ្ងៃ។ ដូច្នេះ កិច្ចការបច្ចុប្បន្នរបស់ទ្រង់កំពុងតែត្រូវបានអនុវត្តនៅក្នុងឥរិយាបថដូចគ្នានេះ។ ទ្រង់មានបន្ទូល និងផ្គត់ផ្គង់ដល់តម្រូវការរបស់អ្នករាល់គ្នា ដោយស្របតាមស្ថានភាពរបស់អ្នករាល់គ្នា។ នោះជាព្រះវិញ្ញាណដែលមានបន្ទូល និងធ្វើការស្របតាមកាលៈទេសៈរបស់មនុស្ស ហើយទ្រង់បន្តទតមើលពីលើអ្វីៗគ្រប់យ៉ាង ធ្វើការនៅគ្រប់ពេលវេលា និងគ្រប់ទីកន្លែង។ ការដែលខ្ញុំធ្វើមានបន្ទូល និងប្រទានឱ្យដល់អ្នករាល់គ្នា គឺជាការអ្វីដែលអ្នករាល់គ្នាត្រូវការ ដោយគ្មានករណីលើកលែងឡើយ។ ដូច្នេះ គ្មានកិច្ចការណាមួយរបស់ខ្ញុំ ដែលដាច់ចេញពីតថភាព​ឡើយ ប៉ុន្តែវាជាភាពពិតជាក់ស្ដែងជានិច្ច ព្រោះអ្នករាល់គ្នាបានដឹងហើយថា «ព្រះវិញ្ញាណរបស់ព្រះជាម្ចាស់ទតមើលពីលើមនុស្សគ្រប់គ្នា»។ ប្រសិនបើការនេះត្រូវបានកំណត់ទុកជាមុន តើវាមិនកើតឡើងតាមផែនការគ្រោងទុកពេកទេឬអី? អ្នកគិតថា វាកើតឡើងដូចព្រះជាម្ចាស់បានគ្រោងទុកថានឹងធ្វើរយៈពេលប្រាំមួយពាន់ឆ្នាំទាំងស្រុង ហើយបន្ទាប់មក ដូចបានកំណត់ទុកជាមុន មនុស្សបានបះបោរ ប្រឆាំង វៀចវេរ និងបោកបញ្ឆោត ហើយមានសេចក្តីពុករលួយខាងសាច់ឈាម មាននិស្ស័យរបស់សាតាំង សេចក្ដីស្រើបស្រាលរបស់ភ្នែក និងការបណ្ដោយខ្លួនរបស់បុគ្គល។ គ្មានចំណុចណាមួយទាំងនេះត្រូវបានកំណត់ទុកជាមុន ដោយព្រះជាម្ចាស់ឡើយ ប៉ុន្តែទាំងអស់នេះបានកើតឡើង ជាលទ្ធផលនៃសេចក្តីពុករលួយរបស់សាតាំង។ អ្នកខ្លះអាចនិយាយថា៖ «តើសាតាំងមិនស្ថិតនៅក្នុងកណ្ដាប់ព្រះហស្តរបស់ព្រះជាម្ចាស់ដែរទេឬអី? ព្រះជាម្ចាស់បានកំណត់ទុកជាមុនថា សាតាំងនឹងធ្វើឱ្យមនុស្សពុករលួយ ហើយក្រោយមកព្រះជាម្ចាស់បានអនុវត្តកិច្ចការរបស់ទ្រង់នៅក្នុងចំណោមមនុស្ស»។ តើព្រះជាម្ចាស់ ពិតជាកំណត់ទុកជាមុនឱ្យសាតាំងធ្វើឱ្យមនុស្សពុករលួយឬ? ព្រះជាម្ចាស់មានព្រះហឫទ័យឱ្យមនុស្សរស់នៅតាមបែបសាមញ្ញប៉ុណ្ណោះ ដូច្នេះ តើទ្រង់ពិតជារំខាន​ដល់​ជីវិតរបស់ពួកគេដែរឬទេ? បើបែបនេះមែន តើការបង្រ្កាបសាតាំង និងការសង្រ្គោះមនុស្សមិនមែនជាកិច្ចខិតខំប្រឹងប្រែងដែលឥតសារជាតិទេឬអី? តើការបះបោររបស់មនុស្សអាចត្រូវបានមើលឃើញថាជាការកំណត់ទុកជាមុនបានដោយរបៀបណា? វាជាអ្វីមួយដែលបានកើតឡើង ដោយសារតែការរំខាន​របស់សាតាំង ដូច្នេះ តើវាអាចក្លាយជាការកំណត់ទុកជាមុនដោយព្រះជាម្ចាស់បានយ៉ាងដូចម្ដេចទៅ? សាតាំងដែលស្ថិតនៅក្នុងកណ្ដាប់ព្រះហស្តរបស់ព្រះជាម្ចាស់ ដែលអ្នករាល់គ្នាយល់ឃើញនោះ គឺមានលក្ខណៈខុសគ្នាស្រឡះពីសាតាំង ដែលស្ថិតនៅក្នុងកណ្ដាប់ព្រះហស្តរបស់ព្រះជាម្ចាស់ ដែលខ្ញុំមានបន្ទូល។ បើស្របតាមសេចក្តីថ្លែងការណ៍របស់អ្នករាល់គ្នាថា «ព្រះជាម្ចាស់ជាព្រះដ៏មានគ្រប់ព្រះចេស្ដា ហើយសាតាំងស្ថិតនៅក្នុងកណ្ដាប់ព្រះហស្តរបស់ទ្រង់» ដូច្នេះសាតាំងមិនអាចក្បត់ទ្រង់បានឡើយ។ តើអ្នកមិនបាននិយាយថា ព្រះជាម្ចាស់ជាព្រះដ៏មានគ្រប់ព្រះចេស្ដាទេឬអី? ចំណេះដឹងរបស់អ្នករាល់គ្នា ដូចជាអរូបីពេកហើយ ហើយវាគ្មានការពិតទាល់តែសោះឡើយ។ មនុស្សមិនអាចវាស់ស្ទង់ពីព្រះតម្រិះរបស់ព្រះជាម្ចាស់បានឡើយ ហើយគេក៏មិនអាចយល់ពីព្រះប្រាជ្ញាញាណរបស់ទ្រង់បានដែរ! ព្រះជាម្ចាស់ជាព្រះដ៏មានគ្រប់ព្រះចេស្ដា ហើយនេះមិនមែនជាសេចក្តីខុសឆ្គងឡើយ។ មហាទេវតាបានក្បត់ព្រះជាម្ចាស់ដោយសារតែដំបូងឡើយ ដ្បិតព្រះជាម្ចាស់បានប្រទានចំណែកមួយនៃសិទ្ធិអំណាចដល់វា។ ពិតណាស់ នេះជាព្រឹត្តិការណ៍មួយដែលមិនបានរំពឹងទុក ដូចជាពេលដែលនាងអេវ៉ាបានធ្លាក់ក្នុងសេចក្តីល្បួងរបស់សត្វពស់អ៊ីចឹងដែរ។ យ៉ាងណាមិញ មិនថាសាតាំងអនុវត្តអំពើក្បត់របស់វាបែបណានោះទេ ក៏វានៅតែគ្មានអំណាចចេស្ដាដូចជាព្រះជាម្ចាស់នោះដែរ។ ដូចអ្នករាល់គ្នាបាននិយាយហើយថា សាតាំងមានអំណាចខ្លះ ហើយមិនថាវាធ្វើអ្វីនោះឡើយ ក៏សិទ្ធិអំណាចរបស់ព្រះជាម្ចាស់នឹងឈ្នះលើវាជានិច្ចដែរ។ នេះជាអត្ថន័យដ៏ពិត នៅពីក្រោយការនិយាយថា «ព្រះជាម្ចាស់ជាព្រះដ៏មានគ្រប់ព្រះចេស្ដា ហើយសាតាំងស្ថិតក្នុងកណ្ដាប់ព្រះហស្តរបស់ទ្រង់»។ ដូច្នេះ សង្រ្គាមជាមួយសាតាំងត្រូវតែអនុវត្តម្ដងមួយជំហានៗ។ លើសពីនេះ ព្រះជាម្ចាស់រៀបចំផែនការរបស់ទ្រង់ ជាការឆ្លើយតបចំពោះឧបាយកលរបស់សាតាំង គឺថា ទ្រង់នាំមកនូវសេចក្តីសង្រ្គោះដល់មនុស្ស និងបើកសម្ដែងពីព្រះចេស្ដា និងព្រះប្រាជ្ញាញាណរបស់ទ្រង់ នៅក្នុងរបៀបមួយដែលស្របតាមយុគសម័យនាពេលនោះ។ ដូចគ្នាដែរ កិច្ចការនៃគ្រាចុងក្រោយមិនត្រូវបានកំណត់ទុកជាមុន នៅមុនយុគសម័យនៃព្រះគុណឡើយ។ ការកំណត់ទុកជាមុន មិនត្រូវបានបង្កើតឡើងនៅក្នុងទម្រង់លំដាប់លំដោយបែបនេះឡើយ៖ ជាដំបូង ជាការធ្វើឱ្យនិស្ស័យខាងក្រៅរបស់មនុស្សផ្លាស់ប្ដូរ។ ទីពីរ ធ្វើឱ្យមនុស្សចុះចូលចំពោះការវាយផ្ចាល និងការល្បងលរបស់ទ្រង់។ ទីបី ជាការធ្វើឱ្យមនុស្សឆ្លងកាត់ទុក្ខលំបាកនៃសេចក្តីស្លាប់។ ទីបួន ជាការឱ្យមនុស្សឆ្លងកាត់ពេលវេលានៃការស្រឡាញ់ព្រះជាម្ចាស់ និងបង្ហាញចេញនូវការតាំងចិត្តរបស់មនុស្សដែលទ្រង់បានបង្កើត។ ទីប្រាំ ការអនុញ្ញាតឱ្យមនុស្សមើលឃើញពីបំណងព្រះហឫទ័យ​របស់ព្រះជាម្ចាស់ និងស្គាល់ទ្រង់យ៉ាងពេញលេញ ហើយចុងបញ្ចប់ ជាការធ្វើឱ្យមនុស្សទៅជាគ្រប់លក្ខណ៍។ ទ្រង់មិនបានគ្រោងកិច្ចការទាំងនេះទុកជាមុន ក្នុងអំឡុងយុគសម័យនៃព្រះគុណឡើយ។ ផ្ទុយទៅវិញ ទ្រង់បានចាប់ផ្ដើមគ្រោងកិច្ចការទាំងនេះនៅក្នុងយុគសម័យបច្ចុប្បន្នប៉ុណ្ណោះ។ សាតាំងកំពុងតែធ្វើការ ដូចជាព្រះជាម្ចាស់ដែរ។ សាតាំងបង្ហាញពីនិស្ស័យដ៏ពុករលួយរបស់វា ចំណែកឯព្រះជាម្ចាស់វិញ ទ្រង់មានបន្ទូលចំៗ និងបើកសម្ដែងពីរឿងសំខាន់ៗមួយចំនួន។ នេះជាកិច្ចការដែលកំពុងតែធ្វើនាពេលសព្វថ្ងៃ ហើយវាមាននូវគោលការណ៍ការងារដូចគ្នា ដែលត្រូវបានប្រើជាយូរយារណាស់មកហើយ ក្រោយកំណើតនៃពិភពលោក។

ដំបូង ព្រះជាម្ចាស់បានបង្កើតអ័ដាម និងអេវ៉ា ហើយទ្រង់ក៏បានបង្កើតសត្វពស់ដែរ។ នៅក្នុងចំណោមសត្វទាំងអស់ សត្វពស់នេះ គឺជាសត្វដែលមានពិសបំផុត។ រាងកាយរបស់វាមានផ្ទុកនូវពិស ដែលសាតាំងបានប្រើជាប្រយោជន៍របស់វា។ វាជាសត្វពស់ដែលបានល្បួងនាងអេវ៉ាឱ្យប្រព្រឹត្តអំពើបាប។ អ័ដាមបានប្រព្រឹត្តបាបតាមក្រោយនាងអេវ៉ាបានប្រព្រឹត្ត ហើយបន្ទាប់មក អ្នកទាំងពីរអាចវែកញែករវាងល្អ និងអាក្រក់។ ប្រសិនបើព្រះយេហូវ៉ាបានជ្រាបថា សត្វពស់នឹងល្បួងនាងអេវ៉ា និងជ្រាបថាអេវ៉ានឹងល្បួងអ័ដាម ចុះហេតុអ្វីបានជាទ្រង់ដាក់ពួកគេទាំងអស់គ្នានៅក្នុងសួនតែមួយដូច្នេះ? ប្រសិនបើទ្រង់អាចទស្សន៍ទាយអំពីហេតុការណ៍ទាំងនេះបាន ចុះហេតុអ្វីបានជាទ្រង់បង្កើតសត្វពស់ ហើយដាក់វានៅក្នុងសួនអេដែនបែបនេះ? ហេតុអ្វីបានជាសួនអេដែនមាននូវដើមឈើដឹងខុសត្រូវដូច្នេះ? តើទ្រង់មានចេតនា ឱ្យពួកគេបរិភោគផ្លែឈើនោះឬ? នៅពេលដែលព្រះយេហូវ៉ាបានយាងមក មិនថាអ័ដាម ឬនាងអេវ៉ាឡើយ គឺពួកគេមិនហ៊ានប្រឈមមុខជាមួយទ្រង់ទេ ហើយមានតែពេលនោះទេ ទើបព្រះយេហូវ៉ាបានជ្រាបដឹងថា ពួកគេបានបរិភោគផ្លែឈើចេញពីដើមឈើដឹងខុសត្រូវ ហើយបានចាញ់កលល្បិចរបស់សត្វពស់។ ចុងបញ្ចប់ ទ្រង់បានដាក់បណ្ដាសាសត្វពស់ ហើយទ្រង់បានដាក់បណ្ដាសាអ័ដាម និងអេវ៉ាដែរ។ នៅពេលដែលពួកគេទាំងពីរនាក់បានបរិភោគផ្លែឈើចេញពីដើមឈើនេះ ព្រះយេហូវ៉ាមិនបានជ្រាបដឹងទាល់ តែសោះអំពីអ្វីដែលពួកគេកំពុងតែធ្វើនោះ។ មនុស្សបានត្រលប់ជាពុករលួយដល់កម្រិតមួយអាក្រក់ និងស្រេកឃ្លានកាមគុណថោកទាប រហូតដល់អ្វីៗគ្រប់យ៉ាងដែលពួកគេមាននៅក្នុងចិត្តរបស់គេ សុទ្ធតែអាក្រក់ និងទុច្ចរិត ពោលគឺវាស្មោកគ្រោកទាំងស្រុង។ ដូច្នេះ ព្រះយេហូវ៉ាបានសោកស្ដាយដែលបានបង្កើតមនុស្សមក។ ក្រោយមកទៀត ទ្រង់ក៏បានអនុវត្តកិច្ចការរបស់ទ្រង់ក្នុងការបំផ្លាញពិភពលោកដោយទឹកជំនន់ ប៉ុន្តែណូអេ និងកូនប្រុសរបស់គាត់ទាំងប៉ុន្មាននៅមានជីវិតរស់។ មានកិច្ចការខ្លះមិនបានជឿនលឿន និងមានលក្ខណៈអធិធម្មជាតិ ដូចអ្វីដែលមនុស្សស្រមើស្រមៃឡើយ។ អ្នកខ្លះសួរថា៖ «ដោយសារតែព្រះជាម្ចាស់បានជ្រាបដឹងថា មហាទេវតានឹងក្បត់ទ្រង់ ចុះហេតុអ្វីបានជាទ្រង់បង្កើតវាមក?» ការពិតនោះគឺថា៖ មុនពេលផែនដីបានចេញជារូបរាង មហាទេវតាគឺជាទេវតាដ៏ខ្លាំងបំផុតនៃពួកទេវតានៅឯស្ថានសួគ៌។ វាមានយុត្តាធិការលើពួកទេវតាទាំងអស់នៅស្ថានសួគ៌ ព្រោះនេះជាសិទ្ធិអំណាចដែលព្រះជាម្ចាស់បានប្រទានដល់វា។ ក្រៅពីព្រះជាម្ចាស់ វាជាទេវតាដ៏មានអំណាចបំផុតនៅស្ថានសួគ៌។ បន្ទាប់ពីព្រះជាម្ចាស់បានបង្កើតមនុស្សរួចមក មហាទេវតាបានអនុវត្តអំពើក្បត់កាន់តែធំទាស់នឹងព្រះជាម្ចាស់នៅលើផែនដី។ ខ្ញុំមានបន្ទូលថា វាបានក្បត់ព្រះជាម្ចាស់ ដោយសារតែវាចង់គ្រប់គ្រងលើមនុស្ស និងចង់មានសិទ្ធិអំណាចខ្លាំងជាងព្រះជាម្ចាស់។ វាជាមហាទេវតាដែលបានល្បួងនាងអេវ៉ាឱ្យប្រព្រឹត្តអំពើបាប ហើយវាបានធ្វើបែបនេះ ដោយសារតែវាចង់តាំងនគររបស់វាឡើងនៅលើផែនដី និងឱ្យមនុស្សក្បត់​នឹង​ព្រះជាម្ចាស់ ហើយបែរមកស្ដាប់បង្គាប់វាវិញ។ មហាទេវតាបានឃើញថា មានអ្វីៗជាច្រើនអាចស្ដាប់បង្គាប់វា រួមទាំងពួកទេវតា និងមនុស្សនៅលើផែនដីផង។ សត្វស្លាប និងសត្វព្រៃ ដើមឈើ ព្រៃភ្នំ ទន្លេ និងរបស់សព្វសារពើនៅលើផែនដី គឺស្ថិតនៅក្រោមការមើលថែរបស់មនុស្ស គឺអ័ដាម និងអេវ៉ា ខណៈពេលដែលអ័ដាមនិងអេវ៉ាបានស្ដាប់បង្គាប់តាមមហាទេវតា។ ដូច្នេះ មហាទេវតាមានបំណងចង់មានសិទ្ធិអំណាចខ្ពស់ជាងព្រះជាម្ចាស់ និងក្បត់ព្រះជាម្ចាស់។ ក្រោយមក វាបានដឹកនាំពួកទេវតាជាច្រើនក្បត់​នឹងព្រះជាម្ចាស់ ដែលក្រោយមក បានក្លាយជាពួកវិញ្ញាណមិនបរិសុទ្ធទៅតាមប្រភេទផ្សេងៗគ្នា។ តើការអភិវឌ្ឍន៍របស់មនុស្សមកដល់សព្វថ្ងៃនេះ មិនត្រូវបានបង្កឡើងដោយសេចក្តីពុករលួយរបស់មហាទេវតាទេឬអី? មនុស្សមានលក្ខណៈដូចជាពួកគេនាពេលសព្វថ្ងៃ ដោយសារតែមហាទេវតាបានក្បត់ព្រះជាម្ចាស់ និងបានធ្វើឱ្យមនុស្សពុករលួយ។ កិច្ចការមួយជំហានម្ដងៗនេះមិនមានលក្ខណៈអរូបិយ និងសាមញ្ញ ដូចជាអ្វីដែលមនុស្សស្រមៃនោះឡើយ។ សាតាំងបានអនុវត្តអំពើក្បត់របស់វាសម្រាប់ហេតុផលមួយ ប៉ុន្តែមនុស្សមិនអាចយល់អំពីការពិតដ៏សាមញ្ញនោះឡើយ។ ហេតុអ្វីបានជាព្រះជាម្ចាស់ដែលបានបង្កើតផ្ទៃមេឃ និងផែនដី ព្រមទាំងរបស់សព្វសារពើនៅលើនោះ បានបង្កើតសាតាំងដែរដូច្នេះ? ដោយសារព្រះជាម្ចាស់ស្អប់សាតាំងយ៉ាងខ្លាំង ហើយសាតាំងជាសត្រូវរបស់ទ្រង់ ហេតុអ្វីបានជាទ្រង់បានបង្កើតវាមក? តាមរយៈការបង្កើតសាតាំង តើទ្រង់មិនមែនកំពុងតែបង្កើតឱ្យមានសត្រូវទេឬអី? តាមពិតទៅ ព្រះជាម្ចាស់មិនបានបង្កើតសត្រូវឡើយ ផ្ទុយទៅវិញ ទ្រង់បានបង្កើតទេវតាមួយរូប ដែលក្រោយមក ទេវតានោះបែរជាក្បត់ទ្រង់។ ឋានៈបុណ្យសក្តិរបស់វាបានឡើងខ្ពស់ពេក រហូតដល់វាចង់ក្បត់ព្រះជាម្ចាស់។ គេអាចនិយាយបានថា វាជាហេតុការណ៍គាប់ជួនប៉ុណ្ណោះ ប៉ុន្តែវាក៏ជារឿងមួយដែលមិនអាចចៀសផុតដែរ។ វាស្រដៀងគ្នាទៅនឹងរបៀបដែលមនុស្សម្នាក់នឹងត្រូវស្លាប់ ដោយចៀសមិនផុត ក្រោយពេលដែលមានវ័យចំណាស់ដល់ចំណុចមួយអ៊ីចឹងដែរ ដូច្នេះ អ្វីៗក៏បានអភិវឌ្ឍមកដល់ដំណាក់កាលនោះ។ មនុស្សល្ងីល្ងើមិនសមហេតុផលមួយចំនួននិយាយថា «ដោយសារសាតាំងជាសត្រូវរបស់ទ្រង់ ចុះហេតុអ្វីបានជាទ្រង់បានបង្កើតវាមក? តើទ្រង់មិនបានជ្រាបដឹងថា មហាទេវតានឹងក្បត់ទ្រង់ទេឬអី? តើទ្រង់មិនទតឃើញពីភាពអស់កល្បមួយទៅភាពអស់កល្បមួយទៀតទេឬអី? តើទ្រង់មិនស្គាល់ពីនិស្ស័យរបស់មហាទេវតាទេឬ? ដោយសារទ្រង់បានជ្រាបដឹងយ៉ាងច្បាស់ថា វានឹងក្បត់ទ្រង់ ហេតុអ្វីបានជាទ្រង់តែងតាំងវាឱ្យក្លាយជាមហាទេវតាទៀត? វាមិនគ្រាន់តែក្បត់ទ្រង់ប៉ុណ្ណោះទេ ប៉ុន្តែ វាក៏បាននាំពួកទេវតាជាច្រើនរូបផ្សេងទៀតឱ្យទៅជាមួយវា ហើយធ្លាក់ទៅកាន់ពិភពលោករបស់មនុស្ស ដើម្បីបង្ខូចមនុស្សដែរ ប៉ុន្តែរហូតមកដល់ពេលបច្ចុប្បន្ននេះ ទ្រង់នៅតែមិនអាចសម្រេចផែនការគ្រប់គ្រងរយៈពេលប្រាំមួយពាន់ឆ្នាំរបស់ទ្រង់ទៀត»។ តើពាក្យទាំងនេះត្រឹមត្រូវដែរឬទេ? នៅពេលដែលអ្នកគិតបែបនេះ តើអ្នកមិនមែនកំពុងតែយកបញ្ហាដាក់ខ្លួនកាន់តែច្រើនទេឬអី? មានអ្នកផ្សេងទៀតដែលនិយាយថា «ប្រសិនបើសាតាំងបានធ្វើឱ្យមនុស្សពុករលួយ រហូតមកដល់ពេលបច្ចុប្បន្ន នោះព្រះជាម្ចាស់ នឹងមិននាំសេចក្តីសង្រ្គោះមកដល់មនុស្សឡើយ។ បើបែបនេះ ព្រះប្រាជ្ញាញាណ និងព្រះចេស្ដារបស់ព្រះជាម្ចាស់នឹងត្រូវបានលាក់កំបាំងមិនខាន តើព្រះប្រាជ្ញាញាណរបស់ទ្រង់ត្រូវបានបើកសម្ដែងនៅកន្លែងណាទៅ? ដូច្នេះ ព្រះជាម្ចាស់បានបង្កើតពូជសាសន៍មនុស្សមួយសម្រាប់សាតាំង ដើម្បីឱ្យទ្រង់អាចបើកសម្ដែងពីព្រះចេស្ដារបស់ទ្រង់នៅពេលក្រោយ បើមិនដូច្នោះទេ តើមនុស្សអាចរកឃើញនូវព្រះប្រាជ្ញាញាណរបស់ព្រះជាម្ចាស់បានដោយរបៀបណា? ប្រសិនបើមនុស្សមិនប្រឆាំងនឹងព្រះជាម្ចាស់ ឬបះបោរទាស់នឹងទ្រង់ទេ នោះវានឹងគ្មានភាពចាំបាច់ក្នុងការបើកសម្ដែងអំពីទង្វើរបស់ទ្រង់ឡើយ។ ប្រសិនបើភាវៈដែលព្រះបង្កើតមក​ទាំងអស់ត្រូវថ្វាយបង្គំ និងចុះចូលចំពោះទ្រង់ ដូច្នេះ ព្រះជាម្ចាស់នឹងគ្មានកិច្ចការដែលត្រូវធ្វើឡើយ»។ ការនេះកាន់តែឃ្លាតចាកឆ្ងាយពីការពិតហើយ ព្រោះថាគ្មានអ្វីមួយស្មោកគ្រោកសោះឡើយអំពីព្រះជាម្ចាស់ ដូច្នេះ ទ្រង់មិនអាចបង្កើតសេចក្តីស្មោកគ្រោកបានឡើយ។ ទ្រង់បើកសម្ដែងទង្វើរបស់ទ្រង់ឥឡូវ ដើម្បីបង្រ្កាបខ្មាំងសត្រូវរបស់ទ្រង់ ដើម្បីសង្រ្គោះមនុស្សដែលទ្រង់បានបង្កើត និងដើម្បីបង្ក្រាបពួកអារក្ស និងសាតាំងដែលស្អប់ ក្បត់ និងប្រឆាំងទាស់នឹងព្រះជាម្ចាស់ ហើយដាក់ពួកវាឱ្យស្ថិតនៅក្រោមការគ្រប់គ្រងរបស់ទ្រង់ និងដែលជាកម្មសិទ្ធិរបស់ទ្រង់កាលពីដើមដំបូងប៉ុណ្ណោះ។ ព្រះជាម្ចាស់ចង់បង្រ្កាបពួកអារក្សទាំងនេះ ហើយតាមរយៈកិច្ចការបង្ក្រាបនេះ នោះក៏បើកសម្ដែងពីព្រះចេស្ដារបស់ទ្រង់ទៅកាន់អ្វីៗគ្រប់យ៉ាងដែរ។ មនុស្ស និងរបស់សព្វសារពើនៅលើផែនដីនាពេលសព្វថ្ងៃ ត្រូវស្ថិតនៅក្រោមអំណាច​របស់សាតាំង និងស្ថិតនៅក្រោមអំណាច​របស់មេកំណាច។ ព្រះជាម្ចាស់ចង់បើកសម្ដែងទង្វើរបស់ទ្រង់ទៅកាន់អ្វីៗទាំងអស់ ដើម្បីឱ្យមនុស្សស្គាល់ទ្រង់ និងបង្រ្កាបសាតាំង ហើយលុបបំបាត់ខ្មាំងសត្រូវរបស់ទ្រង់ឱ្យវិនាសសាបសូន្យតែម្ដង។ កិច្ចការទាំងអស់នេះត្រូវបានសម្រេច តាមរយៈការបើកសម្ដែងពីកិច្ចការរបស់ទ្រង់។ គ្រប់ភាវៈ​ដែល​ទ្រង់បង្កើតមកទាំង​អស់ ស្ថិតនៅក្រោមអំណាច​របស់សាតាំង ដូច្នេះ ព្រះជាម្ចាស់ចង់បើកសម្ដែងពីព្រះចេស្ដារបស់ទ្រង់ឱ្យពួកគេឃើញ តាមរយៈការបង្រ្កាបសាតាំង។ ប្រសិនបើគ្មានសាតាំងទេ នោះទ្រង់នឹងមិនចាំបាច់ត្រូវបើកសម្ដែងពីទង្វើរបស់ទ្រង់នោះឡើយ។ ប្រសិនបើមិនមែនដោយសារតែការរំខាន​របស់សាតាំងទេ នោះព្រះជាម្ចាស់នឹងមិនបានបង្កើតមនុស្ស ហើយដឹកនាំពួកគេឱ្យរស់នៅក្នុងសួនអេដែនឡើយ។ មុនពេលមានអំពើក្បត់របស់សាតាំង ហេតុអ្វីបានជាព្រះជាម្ចាស់មិនដែលបើកសម្ដែងគ្រប់ទាំងទង្វើរបស់ទ្រង់ទៅកាន់ពួកទេវតា ឬមហាទេវតាទៅ? កាលពីដើមដំបូង ប្រសិនបើពួកទេវតាទាំងអស់ និងមហាទេវតាបានស្គាល់ព្រះជាម្ចាស់ ហើយបានចុះចូលចំពោះទ្រង់ នោះព្រះជាម្ចាស់នឹងមិនបានអនុវត្តកិច្ចការដែលគ្មានន័យទាំងនោះឡើយ។ ដោយសារតែអត្ថិភាពរបស់សាតាំង និងពួកអារក្ស មនុស្សក៏បានប្រឆាំងនឹងព្រះជាម្ចាស់ដែរ ហើយពួកគេបានពេញទៅដោយនិស្ស័យដែលបះបោរ។ ដូច្នេះ ព្រះជាម្ចាស់ចង់បើកសម្ដែងពីទង្វើរបស់ទ្រង់។ ដោយសារតែទ្រង់ចង់ធ្វើសង្រ្គាមជាមួយសាតាំង ទើបទ្រង់ត្រូវប្រើសិទ្ធិអំណាចផ្ទាល់របស់ទ្រង់ និងគ្រប់ទង្វើរបស់ទ្រង់ ដើម្បីបង្រ្កាបវា ហើយតាមរយៈការធ្វើបែបនេះ នោះកិច្ចការសង្រ្គោះដែលទ្រង់ធ្វើនៅក្នុងចំណោមមនុស្សនឹងអនុញ្ញាតឱ្យពួកគេមើលឃើញពីព្រះប្រាជ្ញាញាណ និងព្រះចេស្ដារបស់ទ្រង់មិនខាន។ កិច្ចការដែលព្រះជាម្ចាស់កំពុងតែធ្វើនាពេលសព្វថ្ងៃ គឺជាកិច្ចការដ៏មានអត្ថន័យ ហើយគ្មានផ្លូវដូចអ្វីដែលមនុស្សមួយចំនួននិយាយថា៖ «តើកិច្ចការដែលទ្រង់ធ្វើមិនប្រឆាំងគ្នាទេឬអី? តើកិច្ចការជាបន្តបន្ទាប់នេះមិនកំពុងតែបង្កការរំខាន​ដល់​ទ្រង់ផ្ទាល់ទេឬ? ទ្រង់បានបង្កើតសាតាំង ហើយបន្ទាប់មក អនុញ្ញាតឱ្យវាក្បត់ និងប្រឆាំងនឹងទ្រង់។ ទ្រង់បានបង្កើតមនុស្ស ហើយបន្ទាប់មក ប្រគល់ពួកគេទៅឱ្យសាតាំង ដោយអនុញ្ញាតឱ្យអ័ដាម និងអេវ៉ាជួបសេចក្តីល្បួង។ ដោយសារតែទ្រង់មានចេតនាធ្វើកិច្ចការទាំងអស់នេះ ហេតុអ្វីបានជាទ្រង់នៅតែស្អប់ខ្ពើមមនុស្សទៀត? ហេតុអ្វីបានជាទ្រង់ស្អប់ខ្ពើមសាតាំង? តើពួកគេទាំងនេះមិនចេញមកពីការបង្កើតរបស់ទ្រង់ផ្ទាល់ទេឬអី? តើទ្រង់ស្អប់អ្វីឱ្យប្រាកដទៅ?» មានមនុស្សមិនសមហេតុផលពីរបីនាក់ដែលនិយាយសម្ដីបែបនេះ។ ពួកគេចង់ស្រឡាញ់ព្រះជាម្ចាស់ ប៉ុន្តែខាងក្នុងជម្រៅចិត្ត ពួកគេរអ៊ូរទាំអំពីព្រះជាម្ចាស់។ នេះពិតជាចិត្តផ្សេង មាត់ផ្សឹងមែន! អ្នកមិនយល់អំពីសេចក្តីពិត អ្នកមានគំនិតបែបអធិធម្មជាតិច្រើនពេក ហើយអ្នកថែមទាំងអះអាងថា ព្រះជាម្ចាស់បានធ្វើខុសទៀត។ អ្នកដូចជាភ្លើពេកហើយ! គឺអ្នកវិញទេតើដែលកំពុងតែបំភ្លៃសេចក្តីពិតនោះ ព្រោះថាព្រះជាម្ចាស់មិនដែលធ្វើខុសសោះឡើយ! មនុស្សមួយចំនួនថែមទាំងរអ៊ូរទាំដដែលៗថា៖ «គឺទ្រង់ដែលបានបង្កើតសាតាំងមក ហើយគឺទ្រង់ដែលបានបោះទម្លាក់សាតាំងមកក្នុងចំណោមមនុស្ស ហើយប្រគល់ពួកគេទៅឱ្យវា។ នៅពេលដែលមនុស្សមាននិស្ស័យរបស់សាតាំង ទ្រង់មិនបានអត់ទោសឱ្យពួកគេឡើយ ផ្ទុយទៅវិញ ទ្រង់បែរជាស្អប់ពួកគេដល់កម្រិតមួយទៅវិញ។ ជាដំបូង ទ្រង់បានស្រឡាញ់ពួកគេដល់កម្រិតមួយ ប៉ុន្តែឥឡូវនេះ ទ្រង់បែរជាស្អប់ខ្ពើមពួកគេទៅវិញ។ គឺទ្រង់ហើយដែលបានស្អប់មនុស្ស ប៉ុន្តែក៏ជាទ្រង់ដែរ ដែលបានស្រឡាញ់មនុស្ស។ តើមានអ្វីកំពុងតែកើតឡើងទៅ? តើវាមិនមែនជារឿងផ្ទុយគ្នាទេឬអី?» មិនថាអ្នករាល់គ្នាមើលទៅកាន់រឿងនេះក្នុងទិដ្ឋភាពបែបណានោះឡើយ ប៉ុន្តែនេះជាអ្វីដែលបានកើតឡើងនៅស្ថានសួគ៌។ នេះជាឥរិយាបថមួយដែលមហាទេវតាបានក្បត់ព្រះជាម្ចាស់ និងធ្វើឱ្យមនុស្សពុករលួយ ហើយនេះជារបៀបដែលមនុស្សបានបន្តរហូតមកដល់ពេលសព្វថ្ងៃ។ មិនថាអ្នករាល់គ្នាសរសេរវាបែបណាទេ នេះជាសាច់រឿងទាំងមូលហើយ។ យ៉ាងណាមិញ អ្នករាល់គ្នាត្រូវតែយល់ថា គោលបំណងទាំងស្រុងនៅពីក្រោយកិច្ចការដែលព្រះជាម្ចាស់កំពុងតែធ្វើនាពេលសព្វថ្ងៃនេះ គឺដើម្បីសង្រ្គោះអ្នករាល់គ្នា និងបង្រ្កាបសាតាំង។

ដោយសារតែពួកទេវតាមានអត្តចរិតទន់ខ្សោយ និងគ្មានសមត្ថភាពគួរឱ្យកត់សម្គាល់ ដូច្នេះ ពួកគេមានអំនួតក្អេងក្អាងកាន់តែខ្លាំង នៅពេលដែលពួកគេទទួលបានសិទ្ធិអំណាច។ នេះជាការពិតចំពោះមហាទេវតា ដែលមានឋានៈបុណ្យសក្តិខ្ពស់ជាងពួកទេវតាឯទៀតៗ។ វាដូចជាស្ដេចមួយអង្គនៅក្នុងចំណោមពួកទេវតា វាបានដឹកនាំទេវតារាប់លាននាក់ ហើយនៅក្រោមព្រះយេហូវ៉ា សិទ្ធិអំណាចរបស់វា គឺខ្ពស់ជាងពួកទេវតាទាំងអស់។ វាចង់ធ្វើបែបនេះ និងបែបនោះ ហើយចង់ដឹកនាំពួកទេវតា ចុះមកកណ្ដាលចំណោមនុស្ស ដើម្បីត្រួតត្រាលើពិភពលោក។ ព្រះជាម្ចាស់បានមានបន្ទូលថា ទ្រង់ជាព្រះដែលគ្រប់គ្រងលើចក្រវាល ប៉ុន្តែមហាទេវតាបានអះអាងថា គឺវាវិញទេតើ ដែលគ្រប់គ្រងលើចក្រវាល ដូច្នេះ តាំងពីពេលនោះមក មហាទេវតាបានក្បត់ព្រះជាម្ចាស់។ ព្រះជាម្ចាស់បានបង្កើតពិភពលោកមួយទៀតនៅស្ថានសួគ៌ ហើយមហាទេវតាចង់ត្រួតត្រាលើពិភពលោកនេះ ហើយវាក៏ចុះមកពិភពរបស់មនុស្ស។ តើព្រះជាម្ចាស់អាចអនុញ្ញាតឱ្យវាធ្វើបែបនេះទេ? ដូច្នេះ ទ្រង់បានវាយប្រហារមហាទេវតា ហើយទម្លាក់វាមកក្នុងលំហអាកាស។ តាំងពីពេលដែលវាបានធ្វើឱ្យមនុស្សពុករលួយមក ព្រះជាម្ចាស់បានធ្វើសង្រ្គាមជាមួយមហាទេវតា ដើម្បីសង្រ្គោះពួកគេ ហើយទ្រង់បានប្រើរយៈពេលប្រាំមួយពាន់ឆ្នាំនេះ ដើម្បីបង្រ្កាបវា។ គំនិតរបស់អ្នករាល់គ្នាអំពីព្រះដ៏មានគ្រប់ព្រះចេស្ដា គឺមិនត្រូវគ្នាជាមួយកិច្ចការដែលព្រះជាម្ចាស់កំពុងតែអនុវត្តនោះឡើយ ដ្បិតគំនិតទាំងនោះមានលក្ខណៈប្រើការមិនបាន និងខុសឆ្គងខ្លាំងពេក! តាមពិតទៅ មានតែក្រោយពេលដែលអំពើក្បត់របស់មហាទេវតាប៉ុណ្ណោះ ទើបព្រះជាម្ចាស់បានប្រកាសថា វាជាខ្មាំងសត្រូវរបស់ទ្រង់។ គឺដោយសារតែអំពើក្បត់របស់វាប៉ុណ្ណោះ ទើបមហាទេវតាមកជាន់ឈ្លីមនុស្សបន្ទាប់ពីចូលមកក្នុងពិភពរបស់មនុស្ស ហើយដោយសារតែហេតុផលនេះហើយ ទើបមនុស្សបានអភិវឌ្ឍមកដល់ចំណុចនេះ។ ក្រោយហេតុការណ៍នេះ បានកើតឡើងព្រះជាម្ចាស់បានស្បថសច្ចាចំពោះសាតាំងថា៖ «ខ្ញុំនឹងបង្រ្កាបអ្នក ហើយនាំសេចក្តីសង្រ្គោះទៅកាន់មនុស្សទាំងអស់ដែលខ្ញុំបានបង្កើតមក»។ ដោយមិនទាន់ជឿកាលពីដំបូង សាតាំងបានតបវិញថា៖ «តើទ្រង់អាចធ្វើអ្វីខ្លះដាក់ទូលបង្គំទៅ? តើទ្រង់អាចវាយប្រហារទូលបង្គំនៅលំហអាកាសដែរឬអី? តើទ្រង់ពិតជាអាចបង្រ្កាបទូលបង្គំបានឬ?» ក្រោយពេលដែលព្រះជាម្ចាស់បានទម្លាក់វាទៅក្នុងលំហអាកាស ទ្រង់លែងយកចិត្តទុកដាក់ចំពោះមហាទេវតាទៀតហើយ ហើយក្រោយមក ទ្រង់ក៏ចាប់ផ្ដើមសង្រ្គោះមនុស្ស និងអនុវត្តកិច្ចការរបស់ទ្រង់ ទោះបីជាសាតាំងចេះតែរំខានដល់កិច្ចការរបស់ទ្រង់ក៏ដោយ។ សាតាំងអាចធ្វើនេះ និងធ្វើនោះបាន គឺដោយសារតែអំណាចនានាដែលព្រះជាម្ចាស់បានប្រទានដល់វាកាលពីមុន។ វាបាននាំយកអំណាចទាំងនេះមកជាមួយវានៅលំហអាកាស ហើយវាបានរក្សាអំណាចទាំងនោះមកដល់សព្វថ្ងៃ។ ពេលទម្លាក់មហាទេវតាចុះមកលំហអាកាស ព្រះជាម្ចាស់មិនបានដកសិទ្ធិអំណាចរបស់វាវិញឡើយ ដូច្នេះ សាតាំងបានបន្តធ្វើឱ្យមនុស្សពុករលួយ។ នៅក្នុងន័យម្យ៉ាងទៀត ព្រះជាម្ចាស់បានចាប់ផ្ដើមសង្រ្គោះមនុស្សដែលសាតាំងបានធ្វើឱ្យពុករលួយ ក្រោយពេលដែលពួកគេត្រូវបានបង្កើតមកមិនយូរប៉ុន្មាន។ ព្រះជាម្ចាស់មិនបានបើកសម្ដែងទង្វើរបស់ទ្រង់ ខណៈពេលដែលទ្រង់គង់នៅលើស្ថានសួគ៌ឡើយ ប៉ុន្តែមុនពេលបង្កើតផែនដី ទ្រង់បានអនុញ្ញាតឱ្យមនុស្ស នៅក្នុងពិភពលោកដែលទ្រង់បានបង្កើតមកនៅលើស្ថានសួគ៌មើលឃើញពីទង្វើរបស់ទ្រង់ ថែមទាំងដឹកនាំមនុស្សទាំងនោះពីស្ថានសួគ៌ផង។ ទ្រង់បានប្រទានឱ្យពួកគេមានប្រាជ្ញា និងបញ្ញាវៃឆ្លាត ហើយបានដឹកនាំមនុស្សទាំងនោះឱ្យរស់នៅក្នុងពិភពលោកនោះ។ តាមធម្មតា នៅក្នុងចំណោមអ្នករាល់គ្នាគ្មាននរណាម្នាក់ដែលធ្លាប់បានឮអំពីការនេះពីមុនមកឡើយ។ ក្រោយមក បន្ទាប់ពីព្រះជាម្ចាស់បានបង្កើតមនុស្ស មហាទេវតាបានចាប់ផ្ដើមធ្វើឱ្យមនុស្សពុករលួយ ហើយនៅលើផែនដី មនុស្សទាំងអស់ក៏បានធ្លាក់ទៅក្នុងភាពចលាចល។ ចាប់ពីពេលនោះហើយ ដែលព្រះជាម្ចាស់ចាប់ផ្ដើមធ្វើសង្រ្គាមជាមួយសាតាំង ហើយគឺនៅពេលនោះហើយ ដែលមនុស្សចាប់ផ្ដើមមើលឃើញពីទង្វើរបស់ទ្រង់។ កាលពីដើមដំបូង ទង្វើទាំងនេះត្រូវបានលាក់បាំងពីមនុស្ស។ ក្រោយពេលសាតាំងត្រូវបានទម្លាក់ទៅក្នុងលំហអាកាស វាបានធ្វើកិច្ចការរបស់វា ហើយព្រះជាម្ចាស់បានបន្តធ្វើកិច្ចការរបស់ទ្រង់ ដោយបន្តធ្វើសង្រ្គាមជាមួយសាតាំង ចាប់ពីពេលនោះរហូតដល់គ្រាចុងក្រោយ។ ឥឡូវនេះ ដល់ពេលដែលសាតាំងគួរតែត្រូវបានបំផ្លាញហើយ។ កាលពីដើមដំបូង ព្រះជាម្ចាស់បានប្រទាន ឱ្យវាមានសិទ្ធិអំណាច ហើយក្រោយមកទ្រង់បានទម្លាក់វាទៅក្នុងលំហអាកាស ប៉ុន្តែវានៅតែរឹងទទឹង។ ក្រោយមកទៀត វាបានធ្វើឱ្យមនុស្សជាតិនៅលើផែនដីទៅជាពុករលួយ ប៉ុន្តែព្រះជាម្ចាស់បានគង់នៅទីនោះ ដើម្បីគ្រប់គ្រងមនុស្ស។ ព្រះជាម្ចាស់ប្រើការគ្រប់គ្រងមនុស្សរបស់ទ្រង់ ដើម្បីបង្រ្កាបសាតាំង។ តាមរយៈការធ្វើឱ្យមនុស្សពុករលួយ សាតាំងបញ្ចប់ជោគវាសនារបស់ពួកគេ ហើយរំខាន​ដល់កិច្ចការរបស់ព្រះជាម្ចាស់។ នៅក្នុងន័យម្យ៉ាងទៀត កិច្ចការរបស់ព្រះជាម្ចាស់គឺជាការសង្រ្គោះមនុស្ស។ តើជំហានណាខ្លះនៃកិច្ចការដែលព្រះជាម្ចាស់ធ្វើ ដែលមិនមានន័យក្នុងការសង្រ្គោះមនុស្សទៅ? តើជំហានណាខ្លះដែលមិនមែនជាការលាងជម្រះមនុស្ស និងធ្វើឱ្យពួកគេប្រព្រឹត្តយ៉ាងសុចរិត ហើយរស់នៅតាមរូបភាពនៃមនុស្សដែលអាចទទួលបានសេចក្តីស្រឡាញ់ទៅ? ទោះជាយ៉ាងណាសាតាំងមិនធ្វើបែបនេះឡើយ។ វាធ្វើឱ្យមនុស្សត្រលប់ជាពុករលួយ។ វាបន្តអនុវត្តកិច្ចការរបស់វា ដោយធ្វើឱ្យមនុស្សនៅក្នុងចក្រវាលទៅជាពុករលួយ។ ជាការពិតព្រះជាម្ចាស់ក៏ធ្វើកិច្ចការរបស់ទ្រង់ផងដែរ ដោយមិនយកចិត្តទុកដាក់ចំពោះសាតាំងឡើយ។ មិនថាសាតាំងមានសិទ្ធិអំណាចច្រើនប៉ុនណា ក៏សិទ្ធិអំណាចនោះនៅតែត្រូវបានប្រទានមកពីព្រះជាម្ចាស់ដែរ។ តាមពិតទៅ ព្រះជាម្ចាស់មិនបានប្រទានសិទ្ធិអំណាចរបស់ទ្រង់ទាំងអស់ដល់វាឡើយ ដូច្នេះ មិនថាសាតាំងធ្វើអ្វីឡើយ វាមិនអាចខ្លាំងជាងព្រះជាម្ចាស់ ហើយវានឹងនៅក្នុងកណ្ដាប់ព្រះហស្ដរបស់ព្រះជាម្ចាស់ជានិច្ច។ ព្រះជាម្ចាស់មិនបានបើកសម្ដែងទង្វើរបស់ទ្រង់ណាមួយឡើយ ក្នុងពេលនៅស្ថានសួគ៌។ ទ្រង់គ្រាន់តែប្រទានឱ្យសាតាំងនូវសិទ្ធិអំណាចមួយក្ដាប់តូច ហើយអនុញ្ញាតឱ្យវាអនុវត្តការត្រួតត្រា លើពួកទេវតាប៉ុណ្ណោះ។ ដូច្នេះ មិនថាសាតាំងធ្វើអ្វីឡើយ វាមិនអាចខ្លាំងលើសសិទ្ធិអំណាចរបស់ព្រះជាម្ចាស់ឡើយ ដោយសារតែសិទ្ធិអំណាចដែលព្រះជាម្ចាស់បានប្រទានដល់វាកាលពីគ្រាដំបូង គឺមានកម្រិត។ នៅពេលដែលព្រះជាម្ចាស់ធ្វើការ សាតាំងព្យាយាមរំខាន។ នៅគ្រាចុងក្រោយ ការរំខាន​របស់វានឹងត្រូវបញ្ចប់។ ដូចគ្នាផងដែរ កិច្ចការរបស់ព្រះជាម្ចាស់ក៏នឹងត្រូវបញ្ចប់ផងដែរ ហើយប្រភេទនៃមនុស្សលោកដែលព្រះជាម្ចាស់ចង់ធ្វើឱ្យគ្រប់លក្ខណ៍ នឹងត្រូវសម្រេចជាស្ថាពរមិនខាន។ ព្រះជាម្ចាស់ដឹកនាំមនុស្សនៅក្នុងផ្លូវវិជ្ជមាន ដ្បិតព្រះជន្មរបស់ទ្រង់គឺជាទឹករស់ មិនអាចវាស់វែងបាន ហើយក៏គ្មានដែនកំណត់ផងដែរ។ សាតាំងបានធ្វើឱ្យមនុស្សខូចអាក្រក់ទៅដល់កម្រិតមួយ ប៉ុន្តែ នៅចុងបញ្ចប់ទឹកនៃជីវិតដ៏រស់នឹងធ្វើឱ្យពួកគេក្លាយជាគ្រប់លក្ខណ៍ ហើយសាតាំងនឹងមិនអាចជ្រៀតជ្រែក និងអនុវត្តកិច្ចការរបស់វាបានទៀតឡើយ។ ដូច្នេះ ព្រះជាម្ចាស់នឹងអាចទទួលយកមនុស្សទាំងនេះយ៉ាងពេញលេញ។ សូម្បីតែឥឡូវនេះ សាតាំងនៅតែបដិសេធមិនទទួលស្គាល់ការពិតនេះឡើយ ព្រោះវានៅតែបន្ត ទាស់ប្រឆាំងនឹងព្រះជាម្ចាស់ ប៉ុន្តែ ទ្រង់មិនយកចិត្តទុកដាក់ចំពោះវាឡើយ។ ព្រះជាម្ចាស់បានមានបន្ទូលថា៖ «ខ្ញុំនឹងមានជ័យជម្នះលើកម្លាំងងងឹតរបស់សាតាំង និងលើគ្រប់ឥទ្ធិពលខាងផ្លូវងងឹតរបស់វាទាំងអស់»។ នេះជាកិច្ចការដែលត្រូវតែសម្រេចនាពេលបច្ចុប្បន្ននៅក្នុងសាច់ឈាម ហើយវាក៏ជាអ្វីដែលធ្វើឱ្យការក្លាយជាសាច់ឈាមមានភាពសំខាន់ផងដែរ៖ នោះគឺដើម្បីបញ្ចប់ដំណាក់កាលនៃកិច្ចការបង្រ្កាបសាតាំងនៅគ្រាចុងក្រោយនិងបោសសម្អាតអ្វីៗទាំងអស់ដែលជាកម្មសិទ្ធិរបស់សាតាំង។ ជ័យជម្នះរបស់ព្រះជាម្ចាស់ទៅលើសាតាំង គឺជាអ្វីមួយនឹងកើតឡើងយ៉ាងប្រាកដជាក់! ជាការពិត សាតាំងបានបរាជ័យជាយូរឆ្នាំមកហើយ។ នៅពេលដែលដំណឹងល្អបានចាប់ផ្ដើមរីកសាយភាយនៅទូទាំងទឹកដីរបស់នាគដ៏ធំមានសម្បុរក្រហម នោះជាពេលដែលព្រះដែលយកកំណើតជាមនុស្សបានចាប់ផ្ដើមធ្វើកិច្ចការរបស់ទ្រង់ ហើយកិច្ចការនេះបានចាប់ផ្ដើម ពេលនោះ សាតាំងត្រូវបានចាញ់ទាំងស្រុង ព្រោះគោលបំណងចម្បងនៃការយកកំណើតជាមនុស្ស គឺដើម្បីកម្ចាត់សាតាំងឱ្យវិនាសសាបសូន្យតែម្ដង។ នៅពេលដែលសាតាំងបានឃើញថា ព្រះជាម្ចាស់ បានក្លាយជាសាច់ឈាមម្ដងទៀត និងចាប់ផ្ដើមអនុវត្តកិច្ចការរបស់ទ្រង់ ដែលគ្មានកម្លាំងណាមួយអាចបញ្ឈប់បាន ដូច្នេះ វាបានស្រឡាំងកាំងចំពោះកិច្ចការនេះ ហើយមិនហ៊ានបង្កសេចក្តីអន្តរាយអ្វីផ្សេងទៀតឡើយ។ ជាដំបូង សាតាំងបានគិតថា វាក៏មានប្រាជ្ញាច្រើនផងដែរ ដូច្នេះ វាបង្អាក់ និងរំខាន​ដល់កិច្ចការរបស់ព្រះជាម្ចាស់ ប៉ុន្តែវាមិនបានរំពឹងថា ព្រះជាម្ចាស់នឹងក្លាយជាសាច់ឈាមម្ដងទៀត ឬដឹងថា នៅក្នុងកិច្ចការរបស់ទ្រង់ ព្រះជាម្ចាស់នឹងប្រើការបះបោររបស់សាតាំង មកបម្រើជាការបើកសម្ដែងនិងការជំនុំជម្រះសម្រាប់មនុស្សជាតិ ក្នុងគោលបំណងទៅយកឈ្នះមនុស្ស និងបង្រ្កាបសាតាំងឡើយ។ ព្រះជាម្ចាស់មានព្រះប្រាជ្ញាញាណឆ្លាតជាងសាតាំង ហើយកិច្ចការរបស់ទ្រង់ក៏មានអំណាចខ្លាំងជាងវាផងដែរ។ ដូច្នេះ ដូចជាខ្ញុំបានមានបន្ទូលកាលពីមុនថា៖ «កិច្ចការរបស់ខ្ញុំត្រូវបានអនុវត្ត ដើម្បីឆ្លើយតបនឹងឧបាយកលរបស់សាតាំង ហើយនៅចុងបញ្ចប់ ខ្ញុំនឹងបើកសម្ដែងព្រះចេស្ដារបស់ខ្ញុំ និងភាពគ្មានអំណាចរបស់សាតាំង»។ ព្រះជាម្ចាស់នឹងធ្វើកិច្ចការរបស់ទ្រង់នៅជួរមុខ ឯសាតាំងវិញ វានឹងដើរថយក្រោយរហូតដល់ទីបញ្ចប់ វានឹងត្រូវបំផ្លាញទាំងមិនដឹងខ្លួនថា មានអ្វីមួយនឹងបុកវាផង! វានឹងដឹងអំពីសេចក្តីពិត នៅពេលដែលវាត្រូវបានកម្ទេច និងសង្កត់ឱ្យខ្ទេចខ្ទី ហើយទម្រាំដល់ពេលនោះ វានឹងត្រូវបានដុតរំលាយនៅក្នុងបឹងភ្លើងរួចស្រេចទៅហើយ។ តើវានឹងនៅតែមិនជឿទាំងស្រុងទៀតឬ? ដ្បិតនៅពេលនោះ សាតាំងនឹងគ្មានផែនការណាផ្សេងទៀត ដើម្បីប្រើឡើយ!

គឺកិច្ចការពិតជាក់ស្ដែងមួយជំហានម្ដងៗនេះហើយ ដែលជារឿយៗធ្វើឱ្យព្រះជាម្ចាស់ព្រួយព្រះទ័យចំពោះមនុស្ស ដូច្នេះ ការធ្វើសង្រ្គាមរបស់ទ្រង់ជាមួយសាតាំងមានរយៈពេលប្រាំមួយពាន់ឆ្នាំ ហើយព្រះជាម្ចាស់បានមានបន្ទូលថា «ខ្ញុំនឹងមិនបង្កើតមនុស្សម្ដងទៀតទេ ហើយក៏មិនប្រទានសិទ្ធិអំណាចដល់ពួកទេវតាម្ដងទៀតដែរ»។ ចាប់ពីពេលនោះមក នៅពេលដែលពួកទេវតាចាប់ផ្ដើមធ្វើការនៅលើផែនដី ពួកគេគ្រាន់តែដើរតាមព្រះជាម្ចាស់ ដើម្បីធ្វើកិច្ចការមួយចំនួនប៉ុណ្ណោះ ហើយទ្រង់មិនបានប្រទានឱ្យពួកគេមានសិទ្ធិអំណាចម្ដងទៀតឡើយ។ តើពួកអ៊ីស្រាអែលបានឃើញពួកទេវតាអនុវត្តកិច្ចការរបស់ពួកគេយ៉ាងដូចម្ដេចទៅ? ពួកគេបានបើកសម្ដែងនៅក្នុងសុបិន ហើយបាននាំព្រះបន្ទូលរបស់ព្រះយេហូវ៉ា។ នៅពេលដែលព្រះយេស៊ូវមានព្រះជន្មរស់ឡើងវិញនៅបីថ្ងៃក្រោយការជាប់ឆ្កាង ពួកទេវតាគឺជាអ្នកដែលបានរុញរំកិលផ្ទាំងថ្មទៅម្ខាង ហើយព្រះវិញ្ញាណរបស់ព្រះជាម្ចាស់ មិនបានធ្វើកិច្ចការនេះដោយផ្ទាល់ទេ។ ពួកទេវតាបានធ្វើកិច្ចការបែបនេះប៉ុណ្ណោះ។ ពួកគេបានដើរតួជាអ្នកជំនួយ ប៉ុន្តែគ្មានសិទ្ធិអំណាចឡើយ ដ្បិតព្រះជាម្ចាស់នឹងមិនប្រទានសិទ្ធិអំណាចណាមួយដល់ពួកគេម្ដងទៀតឡើយ។ ក្រោយធ្វើការបានមួយរយៈ មនុស្សដែលព្រះជាម្ចាស់បានប្រើនៅលើផែនដី បានយកតួនាទីរបស់ព្រះជាម្ចាស់ ហើយនិយាយថា៖ «ខ្ញុំចង់មានឋានៈខ្ពស់ជាងចក្រវាល! ខ្ញុំចង់ឈរនៅស្ថានសួគ៌ជាន់ទីបី! យើងចង់កាន់កាប់អំណាចជាស្ដេចដែលសោយរាជ្យ!» ពួកគេបានមានអំនួតក្អេងក្អាង ក្រោយធ្វើកិច្ចការបានប៉ុន្មានថ្ងៃ ហើយពួកគេចង់មានសិទ្ធិអំណាចជាស្ដេចលើផែនដី ចង់តាំងប្រជាជាតិមួយទៀតឡើង ចង់ដាក់អ្វីៗទាំងអស់នៅក្រោមជើងរបស់គេ និងចង់ឈរនៅស្ថានសួគ៌ជាន់ទីបី។ តើអ្នកមិនដឹងទេឬថា អ្នកគ្រាន់តែជាមនុស្សដែលព្រះជាម្ចាស់ប្រើប៉ុណ្ណោះ? តើអ្នកអាចឡើងស្ថានសួគ៌ជាន់ទីបីបានដោយរបៀបណា? ព្រះជាម្ចាស់យាងមកផែនដី ដើម្បីធ្វើការស្ងាត់ៗ មិនស្រែកប្រកាសឡើយ ហើយបន្ទាប់មក ទ្រង់ក៏បានចាកចេញទៅដោយស្ងាត់ៗ ក្រោយពេលបង្ហើយកិច្ចការរបស់ទ្រង់។ ទ្រង់មិនដែលស្រែកក្ដែងៗដូចមនុស្សឡើយ ប៉ុន្តែទ្រង់មានភាពពិតជាក់ស្ដែងនៅក្នុងការអនុវត្តន៍កិច្ចការរបស់ទ្រង់។ ទ្រង់ក៏មិនដែលចូលទៅក្នុងពួកជំនុំ ហើយស្រែកឡើងថា «ខ្ញុំនឹងបោសសម្អាតអ្នករាល់គ្នាចោល! ខ្ញុំនឹងដាក់បណ្ដាសា និងកាត់ទោសអ្នករាល់គ្នាឡើយ!» ទ្រង់គ្រាន់តែបន្តធ្វើកិច្ចការរបស់ទ្រង់ ហើយចាកចេញទៅ នៅពេលដែលទ្រង់បានធ្វើចប់ប៉ុណ្ណោះ។ គ្រូគង្វាលសាសនាដែលប្រោសអ្នកជំងឺឱ្យជា និងបណ្ដេញអារក្ស បង្រៀនមនុស្សពីលើឆាក អធិប្បាយព្រះបន្ទូលយ៉ាងយូរ និងពេញដោយភាពក្រអឺតក្រទម ហើយពិភាក្សាអំពីកិច្ចការដែលមិនពិតជាក់ស្ដែងទាំងនោះ សុទ្ធតែមានចិត្តក្អេងក្អាងទាំងអស់! ពួកគេជាពូជពង្សរបស់មហាទេវតា!

កិច្ចការរយៈពេលប្រាំមួយពាន់ឆ្នាំរបស់ព្រះជាម្ចាស់ត្រូវបានអនុវត្តរហូតមកដល់ពេលបច្ចុប្បន្ន ហើយទ្រង់បានបើកសម្ដែងព្រះរាជកិច្ចរបស់ទ្រង់ជាច្រើន ដែលគោលបំណងចម្បងបំផុតគឺដើម្បីវាយបំបាក់សាតាំង និងសង្គ្រោះមនុស្សជាតិទាំងអស់។ តាមរយៈឱកាសនេះ ព្រះជាម្ចាស់បានអនុញ្ញាតឱ្យរបស់សព្វសារពើនៅស្ថានសួគ៌ របស់សព្វសារពើនៅលើផែនដី របស់សព្វសារពើនៅក្នុងសមុទ្រ រហូតដល់គ្រប់ភាវៈទាំងអស់ដែលព្រះបានបង្កើតមកនៅលើផែនដី បានឃើញពីព្រះចេស្ដារបស់ទ្រង់ និងគ្រប់ព្រះរាជកិច្ចទាំងអស់របស់ទ្រង់។ តាមរយៈឱកាសនៃការវាយបំបាក់សាតាំងនេះ ទ្រង់បានបើកសម្ដែងគ្រប់ព្រះរាជកិច្ចទាំងអស់របស់ទ្រង់ដល់មនុស្ស ដើម្បីឱ្យពួកគេទាំងអស់គ្នាអាចសរសើរតម្កើងទ្រង់ និងលើកតម្កើងព្រះប្រាជ្ញាញាណរបស់ទ្រង់ក្នុងការវាយបំបាក់សាតាំង។ របស់សព្វសារពើនៅលើផែនដី នៅស្ថានសួគ៌ និងនៅក្នុងសមុទ្រ សុទ្ធតែថ្វាយសិរីល្អដល់ព្រះជាម្ចាស់ សុទ្ធតែសរសើរតម្កើងព្រះចេស្ដារបស់ទ្រង់ សរសើរតម្កើងគ្រប់ព្រះរាជកិច្ចរបស់ទ្រង់ និងស្រែកប្រកាសព្រះនាមដ៏វិសុទ្ធរបស់ទ្រង់។ 

នេះជាភស្តុតាងដែលបញ្ជាក់អំពីការបង្ក្រាបរបស់ទ្រង់ទៅលើសាតាំង និង​ជាភស្តុតាងពីការដែលទ្រង់យកឈ្នះលើ​សាតាំង​។ ជាងនេះទៅទៀត វាក៏ជាភស្តុតាងអំពីសេចក្តីសង្រ្គោះរបស់ទ្រង់សម្រាប់មនុស្សផង​ដែរ​។ អ្វីទាំងអស់ដែលព្រះជាម្ចាស់បានបង្កើតមក ថ្វាយសិរីល្អដល់ទ្រង់ សរសើរទ្រង់សម្រាប់ការបង្រ្កាបខ្មាំងសត្រូវរបស់ទ្រង់ និងយាងត្រឡប់មកវិញប្រកបដោយជ័យជម្នះ ហើយលើកតម្កើងទ្រង់ជាស្តេចដ៏អស្ចារ្យដែលមានជ័យជម្នះ។ គោលបំណងរបស់ទ្រង់ គឺមិនគ្រាន់តែបង្រ្កាបសាតាំងប៉ុណ្ណោះទេ ហើយនេះជាហេតុផលដែលនាំឱ្យកិច្ចការរបស់ទ្រង់បន្តអស់រយៈពេលប្រាំមួយពាន់ឆ្នាំមកនេះ។ ទ្រង់ប្រើការបង្រ្កាបលើសាតាំង ដើម្បីសង្គ្រោះមនុស្ស។ ទ្រង់ប្រើការបង្រ្កាបលើសាតាំង ដើម្បីបើកសម្ដែងពីគ្រប់ទាំងទង្វើ និងគ្រប់ទាំងសិរីល្អរបស់ទ្រង់។ ទ្រង់នឹងទទួលបានសិរីល្អ ហើយគ្រប់ពួកទេវតាទាំងអស់នឹងមើលឃើញពីគ្រប់ទាំងសិរីល្អរបស់ទ្រង់។ អ្នកនាំសារនៅស្ថានសួគ៌ មនុស្សនៅលើផែនដី និងគ្រប់ភាវៈដែលទ្រង់​បង្កើតមកនៅលើផែនដីទាំងអស់ នឹងមើលឃើញពីសិរីល្អរបស់ព្រះអាទិករ។ នេះជាកិច្ចការដែលទ្រង់ធ្វើ។ ការបង្កើតរបស់ទ្រង់នៅស្ថានសួគ៌ និងនៅលើផែនដី នឹងមើលឃើញផ្ទាល់ភ្នែក ពីសិរីល្អរបស់ទ្រង់ ហើយទ្រង់នឹងយាងត្រឡប់មកវិញប្រកបដោយជ័យជម្នះ ក្រោយពេលបង្រ្កាបសាតាំងបានទាំងស្រុង ព្រមទាំងអនុញ្ញាតឱ្យមនុស្សសរសើរទ្រង់ ដូច្នេះ ទ្រង់សម្រេចបានជ័យជម្នះទ្វេដងនៅក្នុងកិច្ចការរបស់ទ្រង់។ នៅចុងបញ្ចប់ មនុស្សទាំងអស់នឹងត្រូវទ្រង់យកឈ្នះ ហើយទ្រង់នឹងបំផ្លាញមនុស្សទាំងអស់ដែលបះបោរ ឬប្រឆាំងនឹងទ្រង់ចោលទាំងស្រុង។ អាចនិយាយម្យ៉ាងទៀតបានថា ទ្រង់នឹងបំផ្លាញអស់អ្នកណាដែលនៅខាងសាតាំងចោលទាំងស្រុង។ បច្ចុប្បន្ននេះ អ្នកកំពុងតែមើលឃើញដោយផ្ទាល់ភ្នែក អំពីកិច្ចការជាច្រើនរបស់ព្រះជាម្ចាស់ ប៉ុន្តែអ្នកនៅតែប្រឆាំង នៅតែបះបោរ ហើយមិនព្រមចុះចូលទៀត។ អ្នករក្សាទុកនូវរឿងរ៉ាវជាច្រើននៅខាងក្នុងអ្នក ហើយធ្វើទង្វើតាមតែទំនើងចិត្តរបស់អ្នក។ អ្នកធ្វើតាមសេចក្តីស្រើបស្រាល និងចំណង់ចំណូលចិត្តរបស់អ្នក។ នេះហើយជាការបះបោរ និងជាការប្រឆាំងនោះ។ រាល់ជំនឿលើព្រះជាម្ចាស់ទាំងឡាយណាសម្រាប់ជាប្រយោជន៍ដល់សាច់ឈាម និងសេចក្តីស្រើបស្រាលរបស់ខ្លួន ក៏ដូចជាសម្រាប់ជាប្រយោជន៍ដល់ការចូលចិត្តរបស់ខ្លួន របស់លោកីយ៍ និងរបស់សាតាំង គឺជាជំនឿដ៏ស្មោកគ្រោក ដ្បិតវាមាននិស្ស័យបែបប្រឆាំង និងបះបោរ។ សព្វថ្ងៃនេះ មានសេចក្តីជំនឿជាច្រើនប្រភេទខុសៗគ្នា៖ អ្នកខ្លះស្វែងរកទីជម្រកពីគ្រោះមហន្តរាយ ហើយអ្នកផ្សេងទៀតស្វែងរកចង់បានព្រះពរ។ អ្នកខ្លះចង់យល់ពីសេចក្តីលាក់កំបាំង ហើយអ្នកផ្សេងទៀតនៅតែស្វែងរកលុយកាក់។ ទាំងនេះ សុទ្ធតែជាទម្រង់នៃការប្រឆាំង ហើយវាសុទ្ធតែជាការប្រមាថ! ការនិយាយថា មនុស្សម្នាក់ប្រឆាំង ឬបះបោរ តើវាមិនសំដៅទៅលើឥរិយាបថបែបនេះទេឬ? មនុស្សជាច្រើននាពេលសព្វថ្ងៃត្អូញត្អែរ រអ៊ូរទាំ ឬចូលចិត្តវិនិច្ឆ័យគេ។ ទាំងអស់នេះសុទ្ធតែជាអ្វីដែល​មនុស្សអាក្រក់ធ្វើ​ ហើយ​ជាឧទាហរណ៍អំពីការប្រឆាំង និងការបះបោររបស់មនុស្ស។ មនុស្សបែបនេះត្រូវបានគ្រប់គ្រង និងកាន់កាប់ដោយសាតាំង។ អស់អ្នកណាដែលព្រះជាម្ចាស់ទទួល គឺជាមនុស្សដែលចុះចូលចំពោះទ្រង់ទាំងស្រុង។ ពួកគេជាមនុស្សដែលត្រូវបានសាតាំងធ្វើឱ្យពុករលួយ ប៉ុន្តែត្រូវបានសង្រ្គោះ និងយកឈ្នះ ដោយកិច្ចការបច្ចុប្បន្នរបស់ព្រះជាម្ចាស់ ជាអ្នកដែលបានឆ្លងផុតសេចក្តីទុក្ខវេទនា និងជាអ្នកដែលនៅទីបំផុតព្រះជាម្ចាស់ទទួលយកទាំងស្រុង ជាអ្នកដែលលែងរស់នៅក្រោមអំណាច​របស់សាតាំង ដែលមានសេរីភាពពីសេចក្តីទុច្ចរិត និងជាអ្នកដែលព្រមរស់នៅតាមភាពបរិសុទ្ធ។ មនុស្សបែបនេះគឺជាមនុស្សដែលបរិសុទ្ធបំផុត ពួកគេគឺជាមនុស្សបរិសុទ្ធយ៉ាងពិតប្រាកដ។ ប្រសិនបើទង្វើបច្ចុប្បន្នរបស់អ្នក មិនស្របគ្នា​សូម្បីតែជាមួយផ្នែកនៃសេចក្ដីតម្រូវរបស់ព្រះជាម្ចាស់ផង នោះអ្នកនឹងត្រូវជម្រុះចោល​​មិនខាន។ ការនេះមិនអាចប្រកែកបានឡើយ។ អ្វីៗគ្រប់យ៉ាងអាស្រ័យលើអ្វីដែលកើតឡើងនាពេលបច្ចុប្បន្ន ហើយទោះបីអ្នកត្រូវបានកំណត់ទុកជាមុន និងត្រូវបានជ្រើសរើសក៏ដោយ ក៏ទង្វើរបស់អ្នកនាពេលសព្វថ្ងៃ នឹងនៅតែកំណត់ពីលទ្ធផលរបស់អ្នកដដែល។ ប្រសិនបើអ្នកមិនអាចបន្តប្ដេជ្ញាចិត្តបានទេ នោះអ្នកនឹងត្រូវជម្រុះចោល​​មិនខាន។ ប្រសិនបើអ្នកមិនអាចបន្តប្ដេជ្ញាចិត្តបានទេ តើអ្នកអាចបន្តតាំងចិត្តនៅពេលក្រោយបានដោយរបៀបណា? ការអស្ចារ្យដ៏ធំមួយបានលេចឡើងនៅមុខអ្នក ប៉ុន្តែអ្នកនៅតែមិនជឿទៀត។ ដូច្នេះ តើអ្នកនឹងជឿលើព្រះជាម្ចាស់នៅពេលក្រោយដោយរបៀបណាទៅ នៅពេលដែលទ្រង់បានបញ្ចប់កិច្ចការរបស់ទ្រង់ ហើយនឹងលែងធ្វើការបែបនេះតទៅទៀត? ទម្រាំដល់ពេលនោះ វានឹងកាន់តែមិនអាចទៅរួចសម្រាប់អ្នកក្នុងការដើរតាមទ្រង់មិនខាន! ក្រោយមក ព្រះជាម្ចាស់នឹងពឹងអាងលើចិត្តគំនិតរបស់អ្នក ចំណេះដឹងរបស់អ្នកចំពោះកិច្ចការរបស់ព្រះជាម្ចាស់ដែលយកកំណើតជាមនុស្ស និងបទពិសោធន៍របស់អ្នកក្នុងការកំណត់ថា តើអ្នកជាមនុស្សមានបាប ឬក៏ជាមនុស្សសុចរិត ឬកំណត់ថាតើអ្នកជាមនុស្សត្រូវបានប្រោសឱ្យគ្រប់លក្ខណ៍ ឬក៏ត្រូវបានជម្រុះចោល។ អ្នកត្រូវតែមើលឃើញឱ្យច្បាស់ឥឡូវនេះ។ ព្រះវិញ្ញាណបរិសុទ្ធធ្វើការបែបនេះ៖ ទ្រង់កំណត់ពីលទ្ធផលរបស់អ្នក ស្របតាមអាកប្បកិរិយារបស់អ្នកនាពេលសព្វថ្ងៃ។ តើនរណាថ្លែងព្រះបន្ទូលនៅថ្ងៃនេះ? តើនរណាធ្វើកិច្ចការនៅថ្ងៃនេះ? តើនរណាសម្រេចចិត្តថា អ្នកនឹងត្រូវជម្រុះចោល​​នៅថ្ងៃនេះ? តើនរណាសម្រេចចិត្តធ្វើឱ្យអ្នកបានគ្រប់លក្ខណ៍? តើនេះមិនមែនជាអ្វីដែលខ្ញុំធ្វើដោយខ្លួនខ្ញុំទេឬអី? ខ្ញុំជាព្រះដែលថ្លែងនូវព្រះបន្ទូលទាំងនេះ។ ខ្ញុំជាព្រះដែលអនុវត្តកិច្ចការទាំងនេះ។ ការដាក់បណ្ដាសា ការវាយផ្ចាល និងការជំនុំជម្រះមនុស្ស សុទ្ធតែជាចំណែកនៃកិច្ចការរបស់ខ្ញុំ។ នៅចុងបញ្ចប់ ​ការជម្រុះ​អ្នកចោល ក៏ស្រេចតែនៅលើខ្ញុំដែរ។ កិច្ចការទាំងអស់នេះ គឺជាកិច្ចការរបស់ខ្ញុំ! ការប្រោសឱ្យអ្នកបានគ្រប់លក្ខណ៍ គឺជាកិច្ចការរបស់ខ្ញុំ ហើយការអនុញ្ញាតឱ្យអ្នករីករាយនឹងព្រះពរ ក៏ជាកិច្ចការរបស់ខ្ញុំដែរ។ នេះសុទ្ធតែជាកិច្ចការដែលខ្ញុំធ្វើ។ លទ្ធផលរបស់អ្នកមិនត្រូវបានកំណត់ទុកជាមុន ដោយព្រះយេហូវ៉ាឡើយ ប៉ុន្តែវាកំពុងតែត្រូវបានកំណត់ដោយព្រះជាម្ចាស់នាពេលសព្វថ្ងៃ។ វាកំពុងតែត្រូវបានកំណត់ក្នុងពេលឥឡូវនេះមិនមែនត្រូវបានកំណត់ទុកជាមុនតាំងពីមុនកំណើតពិភពលោកនោះឡើយ។ មនុស្សមិនសមហេតុផលមួយចំនួននិយាយថា «ប្រហែលភ្នែករបស់អ្នកមានបញ្ហាហើយ ព្រោះអ្នកមើលមិនឃើញខ្ញុំតាមការដែលអ្នកគួរតែមើលឃើញឡើយ។ នៅចុងបញ្ចប់ អ្នកនឹងមើលឃើញដូចអ្វីដែលព្រះវិញ្ញាណបើកសម្ដែងអ៊ីចឹង!» ដំបូងឡើយ ព្រះយេស៊ូវបានជ្រើសរើសយូដាស ជាសិស្សរបស់ទ្រង់។ មនុស្សសួរថា៖ «តើទ្រង់អាចជ្រើសរើសសិស្សម្នាក់ដែលនឹងក្បត់ទ្រង់បានដោយរបៀបណា?» ជាដំបូង យូដាសគ្មានចេតនាចង់ក្បត់ព្រះយេស៊ូវឡើយ វាទើបតែកើតឡើងនៅពេលក្រោយប៉ុណ្ណោះ។ នៅពេលនោះ ព្រះយេស៊ូវបានទតឃើញយូដាសជាមនុស្សម្នាក់គួរជាទីពេញចិត្ត ហើយទ្រង់បានធ្វើឱ្យគាត់ដើរតាមទ្រង់ និងប្រទានឱ្យគាត់មានទំនួលខុសត្រូវលើកិច្ចការហិរញ្ញវត្ថុរបស់ពួកគេ។ ប្រសិនបើព្រះយេស៊ូវបានជ្រាបថា យូដាសនឹងកិបកេងលុយកាក់ នោះទ្រង់នឹងមិនទុកឱ្យគាត់មើលខុសត្រូវលើកិច្ចការមួយនេះឡើយ។ គឺអាចនិយាយបានថា ដំបូងឡើយ ព្រះយេស៊ូវមិនបានជ្រាបដឹងថា បុរសម្នាក់នេះមានចិត្តវៀចវេរ និងបោកបញ្ឆោត ឬជ្រាបថា គាត់នឹងបោកប្រាស់បងប្អូនប្រុសស្រីរបស់គាត់នោះឡើយ។ ក្រោយមកទៀត បន្ទាប់ពីយូដាសបានដើរតាមព្រះយេស៊ូវបានមួយរយៈ ព្រះយេស៊ូវបានទតឃើញថា គាត់និយាយបញ្ជោរដល់បងប្អូនប្រុសស្រីរបស់គាត់ និងបញ្ជោរព្រះជាម្ចាស់។ បណ្ដាជនបានរកឃើញថា យូដាសមានទម្លាប់ដកលុយ ចេញពីថង់ប្រាក់ដែរ ហើយបន្ទាប់មក ពួកគេបានប្រាប់ព្រះយេស៊ូវអំពីរឿងនេះ។ គឺមានតែពេលនោះទេ ទើបព្រះយេស៊ូវបានជ្រាបដឹង អំពីអ្វីៗគ្រប់យ៉ាង ដែលកំពុងតែកើតឡើង។ ដោយសារតែព្រះយេស៊ូវត្រូវធ្វើកិច្ចការនៃការជាប់ឆ្កាង និងត្រូវការមនុស្សម្នាក់ដើម្បីក្បត់ទ្រង់ ហើយដោយសារតែយូដាសបានក្លាយជាបុគ្គលដ៏សក្ដិសមក្នុងការបំពេញតួនាទីនេះផងនោះ ទើបព្រះយេស៊ូវបានមានបន្ទូលថា «នឹងមានបុគ្គលម្នាក់នៅក្នុងចំណោមយើងរាល់គ្នាដែលនឹងក្បត់ខ្ញុំ។ បុត្រមនុស្សនឹងប្រើអំពើក្បត់នេះ ដើម្បីជាប់ឆ្កាង ហើយបីថ្ងៃក្រោយមក ទ្រង់នឹងមានព្រះជន្មរស់ឡើងវិញ»។ នៅពេលនោះ ព្រះយេស៊ូវមិនទាន់បានជ្រើសរើសយូដាស ដើម្បីឱ្យក្បត់ទ្រង់នៅឡើយទេ។ ផ្ទុយទៅវិញ ទ្រង់គ្រាន់តែសង្ឃឹមថា យូដាសនឹងក្លាយជាសិស្សដែលមានចិត្តភក្តីភាពម្នាក់ប៉ុណ្ណោះ។ ដោយខុសពីការរំពឹងទុក យូដាសបានក្លាយជាមនុស្សពុកខូចដ៏លោភលន់ ដែលបានក្បត់ព្រះអម្ចាស់ ដូច្នេះ ព្រះយេស៊ូវបានប្រើស្ថានភាពនេះ ដើម្បីជ្រើសរើសយូដាសសម្រាប់កិច្ចការនេះ។ ប្រសិនបើពួកសិស្សទាំងដប់ពីរនាក់របស់ព្រះយេស៊ូវបានស្មោះស្ម័គ្រចំពោះទ្រង់ ហើយគ្មាននរណាម្នាក់ដូចជាយូដាសនៅក្នុងចំណោមពួកគេ នោះទីបំផុត បុគ្គលដែលក្បត់ព្រះយេស៊ូវនឹងក្លាយជាមនុស្សម្នាក់ដែលមិនមែនជាសិស្សរបស់ទ្រង់មិនខាន។ យ៉ាងណាមិញ នៅពេលនោះ វាចៃដន្យដែលម្នាក់នៅក្នុងចំណោមពួកសិស្ស ដែលចូលរួមក្នុងការទទួលសំណូក គឺយូដាស។ ដូច្នេះ ព្រះយេស៊ូវបានប្រើប្រាស់បុរសម្នាក់នេះ ដើម្បីបញ្ចប់កិច្ចការរបស់ទ្រង់។ នេះពិតជាសាមញ្ញមែន! ព្រះយេស៊ូវមិនបានកំណត់ហេតុការណ៍នេះទុកជាមុនតាំងពីដើមដំបូងនៃកិច្ចការរបស់ទ្រង់ឡើយ គឺទ្រង់គ្រាន់តែធ្វើការសម្រេចព្រះទ័យនេះ នៅពេលដែលស្ថានការណ៍បានអភិវឌ្ឍ ដល់កម្រិតនេះតែប៉ុណ្ណោះ។ នេះជាការសម្រេចព្រះទ័យរបស់ព្រះយេស៊ូវ ដែលអាចនិយាយបានថា វាជាការសម្រេចព្រះទ័យរបស់ព្រះវិញ្ញាណនៃព្រះជាម្ចាស់ផ្ទាល់ព្រះអង្គ។ ដំបូងឡើយ ព្រះយេស៊ូវជាអ្នកដែលបានជ្រើសរើសយូដាស ប៉ុន្តែនៅពេលដែលយូដាសបានក្បត់ព្រះយេស៊ូវ គឺព្រះវិញ្ញាណបរិសុទ្ធជាអ្នកដែលបានធ្វើការនេះវិញ ដើម្បីបម្រើដល់គោលបំណងចុងក្រោយរបស់ទ្រង់។ វាជាកិច្ចការរបស់ព្រះវិញ្ញាណបរិសុទ្ធ ដែលត្រូវអនុវត្តនៅពេលនោះ។ នៅពេលដែលព្រះយេស៊ូវបានជ្រើសរើសយូដាស ទ្រង់មិនបានជ្រាបដឹងថា យូដាសនឹងក្បត់ទ្រង់ឡើយ។ ទ្រង់គ្រាន់តែជ្រាបដឹងថា បុរសនោះមានឈ្មោះថា យូដាស អ៊ីស្ការីយ៉ុតប៉ុណ្ណោះ។ លទ្ធផលរបស់អ្នករាល់គ្នាក៏ត្រូវបានកំណត់ស្របទៅតាមកម្រិតនៃការចុះចូលរបស់អ្នករាល់គ្នានៅពេលសព្វថ្ងៃ និងស្របតាមកម្រិតនៃការរីកចម្រើននៃជីវិតរបស់អ្នករាល់គ្នាដែរ មិនមែនស្របតាមសញ្ញាណរបស់មនុស្សដែលគិតថា លទ្ធផលរបស់អ្នកត្រូវបានកំណត់ទុកជាមុន តាំងពីកំណើតពិភពលោកមកនោះឡើយ។ អ្នកត្រូវតែយល់អំពីចំណុចទាំងនេះឱ្យបានច្បាស់។ គ្មានកិច្ចការណាមួយបានកើតឡើង តាមរបៀបដែលអ្នកស្រមើស្រមៃនោះឡើយ។


អំពីនាម និងអត្តសញ្ញាណ

ប្រសិនបើអ្នកចង់មានគុណសម្បត្តិសក្ដិសម ដើម្បីឱ្យព្រះជាម្ចាស់ប្រើ អ្នកត្រូវតែដឹងអំពីកិច្ចការរបស់ព្រះជាម្ចាស់ អ្នកត្រូវតែដឹងអំពីកិច្ចការដែលទ្រង់បានធ្វើកាលពីអតីតកាល (នៅក្នុងព្រះគម្ពីរសញ្ញាថ្មី និងសញ្ញាចាស់) ហើយលើសពីនេះ អ្នកក៏ត្រូវតែដឹងអំពីកិច្ចការរបស់ទ្រង់នាពេលសព្វថ្ងៃផងដែរ។ គឺអាចនិយាយបានថា អ្នកត្រូវតែដឹងអំពីដំណាក់កាលទាំងបីនៃកិច្ចការរបស់ព្រះជាម្ចាស់ ដែលបានធ្វើជាង ៦ ០០០ ឆ្នាំកន្លងមកនេះ។ ប្រសិនបើអ្នកត្រូវបានស្នើសុំឱ្យផ្សាយដំណឹងល្អ នោះអ្នកនឹងមិនអាចធ្វើកិច្ចការនេះ ដោយមិនដឹងអំពីកិច្ចការរបស់ព្រះជាម្ចាស់នោះឡើយ។ មនុស្សម្នាក់អាចសួរអ្នកអំពីសេចក្តីដែលព្រះរបស់អ្នករាល់គ្នាបានមានបន្ទូលទាក់ទងនឹងព្រះគម្ពីរ ទាក់ទងនឹងសញ្ញាចាស់ និងអំពីកិច្ចការ ព្រមទាំងព្រះបន្ទូលរបស់ព្រះយេស៊ូវនៅគ្រានោះ។ ប្រសិនបើអ្នកមិនអាចនិយាយចេញពីសាច់រឿងខាងក្នុងព្រះគម្ពីរទេ នោះពួកគេនឹងមិនជឿអ្នកឡើយ។ នៅគ្រានោះ ព្រះយេស៊ូវបានមានបន្ទូលយ៉ាងច្រើនអំពីព្រះគម្ពីរសញ្ញាចាស់ជាមួយនឹងពួកសិស្សរបស់ទ្រង់។ គ្រប់យ៉ាងដែលពួកគេបានអាន គឺចេញមកពីព្រះគម្ពីរសញ្ញាចាស់ ហើយព្រះគម្ពីរសញ្ញាថ្មីត្រូវបាននិពន្ធឡើងតែប៉ុន្មានទសវត្សរ៍ ក្រោយពេលដែលព្រះយេស៊ូវត្រូវបានជាប់ឆ្កាងប៉ុណ្ណោះ។ ដើម្បីផ្សាយដំណឹងល្អ អ្នករាល់គ្នាគួរតែយល់ដឹងស៊ីជម្រៅអំពីសេចក្តីពិតខាងក្នុងនៃព្រះគម្ពីរ និងយល់អំពីកិច្ចការរបស់ព្រះជាម្ចាស់នៅក្នុងស្រុកអ៊ីស្រាអែល ជាកិច្ចការដែលត្រូវបានធ្វើដោយព្រះយេហូវ៉ា ហើយអ្នកក៏ត្រូវយល់អំពីកិច្ចការដែលត្រូវបានធ្វើដោយព្រះយេស៊ូវផងដែរ។ ទាំងនេះគឺជាចំណុចដែលមនុស្សទាំងអស់មានការខ្វល់ខ្វាយបំផុត ហើយសាច់រឿងខាងក្នុងដំណាក់កាលនៃកិច្ចការទាំងពីរនោះ គឺជាអ្វីដែលពួកគេមិនធ្លាប់បានឮឡើយ។ នៅពេលផ្សាយដំណឹងល្អ ជាដំបូង ចូរកុំទាន់អាលនិយាយអំពីកិច្ចការរបស់ព្រះវិញ្ញាណបរិសុទ្ធនាពេលសព្វថ្ងៃនេះ។ ដំណាក់កាលនៃកិច្ចការនេះ គឺលើសពីអ្វីដែលគេអាចយល់បាន ព្រោះអ្វីដែលអ្នករាល់គ្នាដេញតាម គឺជាសេចក្តីដែលខ្ពង់ខ្ពស់បំផុត ពោលគឺជាចំណេះដឹងអំពីព្រះជាម្ចាស់ និងចំណេះដឹងអំពីកិច្ចការរបស់ព្រះវិញ្ញាណបរិសុទ្ធ ហើយគ្មានអ្វីដែលត្រូវបានគេលើកតម្កើងជាងសេចក្តីទាំងពីរនេះឡើយ។ ប្រសិនបើអ្នករាល់គ្នាចាប់ផ្ដើមនិយាយដំបូងអំពីសេចក្តីដែលខ្ពង់ខ្ពស់បែបនេះ នោះវានឹងច្រើនពេកហើយសម្រាប់ពួកគេ ព្រោះថាគ្មាននរណាម្នាក់ធ្លាប់មានបទពិសោធអំពីកិច្ចការរបស់ព្រះវិញ្ញាណបរិសុទ្ធឡើយ ព្រោះវាមិនធ្លាប់មានពីមុនមកទេ ហើយវាមិនងាយស្រួលសម្រាប់មនុស្សក្នុងការទទួលយកនោះទេ។ បទពិសោធរបស់គេគឺជាបទពិសោធចាស់ៗពីអតីតកាល ដែលព្រះវិញ្ញាណបរិសុទ្ធធ្វើការម្ដងម្កាល។ អ្វីដែលគេមានបទពិសោធនោះ មិនមែនជាកិច្ចការរបស់ព្រះវិញ្ញាណបរិសុទ្ធនាពេលសព្វថ្ងៃ ឬព្រះរាជបំណង​របស់ព្រះជាម្ចាស់នាពេលសព្វថ្ងៃឡើយ។ ពួកគេនៅតែប្រព្រឹត្តតាមទម្លាប់ចាស់ ដោយគ្មានពន្លឺថ្មី និងកិច្ចការថ្មីៗដដែល។

នៅក្នុងយុគសម័យរបស់ព្រះយេស៊ូវ ព្រះវិញ្ញាណបរិសុទ្ធបានធ្វើកិច្ចការរបស់ទ្រង់ជាចម្បងនៅក្នុងព្រះយេស៊ូវ ខណៈពេលអស់អ្នកដែលបម្រើព្រះយេហូវ៉ាក្នុងសម្លៀកបំពាក់ជាបូជាចារ្យនៅក្នុងព្រះវិហារ បានធ្វើកិច្ចការរបស់គេ ដោយចិត្តភក្ដីភាពឥតងាករេ។ ពួកគេក៏មានកិច្ចការរបស់ព្រះវិញ្ញាណបរិសុទ្ធផងដែរ ប៉ុន្តែពួកគេមិនអាចយល់​ពីព្រះរាជបំណង​បច្ចុប្បន្នរបស់ព្រះជាម្ចាស់ឡើយ គឺគេគ្រាន់តែស្មោះត្រង់ចំពោះព្រះយេហូវ៉ាស្របតាមការអនុវត្តចាស់ៗ ហើយគ្មានការដឹកនាំថ្មីៗនោះឡើយ។ ព្រះយេស៊ូវបានយាងមក ហើយបាននាំមកនូវកិច្ចការថ្មី ប៉ុន្តែអស់អ្នកដែលបម្រើនៅក្នុងព្រះវិហារមិនមានការដឹកនាំថ្មីៗទេ ហើយពួកគេក៏គ្មាននូវកិច្ចការថ្មីៗដែរ។ ដោយការបម្រើនៅក្នុងព្រះវិហារ ពួកគេគ្រាន់តែអាចប្រកាន់ខ្ជាប់នូវការអនុវត្តចាស់ៗប៉ុណ្ណោះ ហើយដោយគ្មានការចាកចេញពីព្រះវិហារ ពួកគេក៏មិនអាចមាននូវច្រកចូលថ្មីណាមួយដែរ។ កិច្ចការថ្មីត្រូវបាននាំមកដោយព្រះយេស៊ូវ ហើយព្រះយេស៊ូវមិនបានចូលទៅក្នុងព្រះវិហារ ដើម្បីធ្វើកិច្ចការរបស់ទ្រង់ឡើយ។ ទ្រង់គ្រាន់តែធ្វើកិច្ចការរបស់ទ្រង់នៅខាងក្រៅព្រះវិហារប៉ុណ្ណោះ ព្រោះវិសាលភាពនៃកិច្ចការរបស់ព្រះជាម្ចាស់បានផ្លាស់ប្ដូរជាយូរឆ្នាំមកហើយ។ ទ្រង់មិនបានធ្វើកិច្ចការនៅក្នុងព្រះវិហារ ហើយនៅពេលដែលមនុស្សបានបម្រើព្រះជាម្ចាស់នៅទីនោះ វាគ្រាន់តែជាការបម្រើតាមធម្មតាប៉ុណ្ណោះ ហើយវាមិនអាចនាំមកនូវកិច្ចការថ្មីនោះឡើយ។ ដូចគ្នាដែរ អ្នកដឹកនាំសាសនានាពេលសព្វថ្ងៃ នៅតែថ្វាយបង្គំព្រះគម្ពីរ។ ប្រសិនបើអ្នកផ្សាយដំណឹងល្អទៅកាន់ពួកគេ នោះពួកគេនឹងបោះសម្ដីមកកាន់អ្នកនូវរឿងកំប៉ិកកំប៉ុកអំពីព្រះបន្ទូលនៅក្នុងព្រះគម្ពីរ ហើយពួកគេនឹងមានភស្តុតាងជាច្រើន ដើម្បីធ្វើឱ្យអ្នកស្រឡាំងកាំង និងកប់យោបល់។ បន្ទាប់មក ពួកគេនឹងដាក់ងារឱ្យអ្នក ហើយគិតថា អ្នករាល់គ្នាជាមនុស្សល្ងីល្ងើនៅក្នុងសេចក្តីជំនឿរបស់អ្នក។ ពួកគេនឹងនិយាយថា៖ «អ្នកមិនទាំងដឹងអំពីព្រះគម្ពីរ ជាព្រះបន្ទូលរបស់ព្រះជាម្ចាស់ផង តើអ្នកអាចនិយាយថាអ្នកជឿលើព្រះជាម្ចាស់ដូចម្ដេចកើតទៅ?» បន្ទាប់មក គេនឹងមើលងាយអ្នក ហើយនិយាយថា៖ «ដោយសារតែព្រះមួយអង្គដែលអ្នករាល់គ្នាជឿ គឺជាព្រះជាម្ចាស់ ចុះហេតុអ្វីបានជាទ្រង់មិនមានបន្ទូលប្រាប់អ្នករាល់គ្នា គ្រប់ទាំងសេចក្តីអំពីព្រះគម្ពីរសញ្ញាចាស់ និងសញ្ញាថ្មី? ដោយសារតែទ្រង់បាននាំសិរីល្អរបស់ទ្រង់ ចេញពីអ៊ីស្រាអែលទៅទិសខាងកើត ហេតុអ្វីបានជាទ្រង់មិនជ្រាបដឹងអំពីកិច្ចការដែលបានធ្វើនៅក្នុងស្រុកអ៊ីស្រាអែល? ហេតុអ្វីបានជាទ្រង់មិនបានជ្រាបដឹងអំពីកិច្ចការរបស់ព្រះយេស៊ូវ? ប្រសិនបើអ្នករាល់គ្នាមិនដឹង នោះបញ្ជាក់ឱ្យឃើញថា ទ្រង់មិនបានមានបន្ទូលប្រាប់អ្នករាល់គ្នា ហើយដោយសារតែទ្រង់ជាព្រះយេស៊ូវដែលយកកំណើតជាមនុស្សលើកទីពីរ តើទ្រង់មិនអាចជ្រាបដឹងអំពីកិច្ចការទាំងនេះ ដូចម្ដេចទៅ? ព្រះយេស៊ូវបានជ្រាបដឹងអំពីកិច្ចការដែលត្រូវបានធ្វើដោយព្រះយេហូវ៉ា តើទ្រង់មិនអាចជ្រាបដឹងយ៉ាងដូចម្ដេចទៅ?» នៅពេលដែលពេលកំណត់បានមកដល់ ពួកគេទាំងអស់គ្នានឹងសួរអ្នកនូវសំណួរទាំងនេះ។ ក្បាលរបស់គេ គឺពេញដោយសេចក្តីបែបនេះ តើពួកគេអាចមិនសួរនាំយ៉ាងដូចម្ដេចទៅ? ក្នុងចំណោមអ្នករាល់គ្នាដែលស្ថិតនៅក្នុងចរន្តនេះ មិនបានផ្ដោតទៅលើព្រះគម្ពីរឡើយ ដ្បិតអ្នករាល់គ្នាបានបន្តតាមដាននូវកិច្ចការមួយជំហានម្ដងៗ ដែលត្រូវបានធ្វើដោយព្រះជាម្ចាស់នាពេលសព្វថ្ងៃ អ្នករាល់គ្នាបានឃើញផ្ទាល់នឹងភ្នែកអំពីកិច្ចការមួយជំហានម្ដងៗនេះ ហើយអ្នកបានឃើញយ៉ាងច្បាស់អំពីដំណាក់កាលទាំងបីនៃកិច្ចការ ដូច្នេះ អ្នកត្រូវតែទម្លាក់ព្រះគម្ពីរចុះ ហើយផ្អាកការសិក្សាសិន។ ប៉ុន្តែ ពួកគេមិនអាចផ្អាកការសិក្សាបានឡើយព្រោះពួកគេមិនដឹងអំពីកិច្ចការមួយជំហានម្ដងៗនេះឡើយ។ មនុស្សខ្លះនឹងសួរថា «តើអ្វីទៅជាភាពខុសគ្នារវាងកិច្ចការដែលត្រូវបានធ្វើដោយព្រះជាម្ចាស់ និងកិច្ចការរបស់ពួកហោរា និងពួកសាវ័កកាលពីអតីតកាល? ស្ដេចដាវីឌត្រូវបានហៅថា ព្រះអម្ចាស់ ឯព្រះយេស៊ូវក៏ត្រូវបានហៅបែបនេះដែរ ហើយទោះបីជាកិច្ចការ ដែលពួកទ្រង់បានធ្វើខុសគ្នាក៏ដោយ ក៏ពួកទ្រង់ត្រូវបានគេហៅដូចគ្នា។ ចូរប្រាប់ខ្ញុំបន្ដិចមើល៍ថា ហេតុអ្វីបានជាអត្តសញ្ញាណរបស់ពួកទ្រង់មិនដូចគ្នា? អ្វីដែលយ៉ូហានបានឃើញ គឺជានិមិត្តមួយ ជានិមិត្តដែលបានមកពីព្រះវិញ្ញាណបរិសុទ្ធដែរ ហើយគាត់អាចនិយាយអំពីសេចក្តីដែលព្រះវិញ្ញាណបរិសុទ្ធចង់មានព្រះបន្ទូលទៀត ដូច្នេះ ហេតុអ្វីបានជាអត្តសញ្ញាណរបស់យ៉ូហានខុសពីអត្តសញ្ញាណរបស់ព្រះយេស៊ូវ?» ព្រះបន្ទូលដែលចេញពីព្រះយេស៊ូវអាចតំណាងឱ្យព្រះជាម្ចាស់យ៉ាងពេញលេញ ហើយព្រះបន្ទូលទាំងនោះបានតំណាងយ៉ាងពេញលេញឱ្យកិច្ចការរបស់ព្រះជាម្ចាស់។ អ្វីដែលយ៉ូហានបានឃើញ គឺជានិមិត្តមួយ ហើយគាត់មិនអាចមានសមត្ថភាពតំណាងឱ្យកិច្ចការរបស់ព្រះជាម្ចាស់យ៉ាងពេញលេញនោះឡើយ។ ហេតុអ្វីបានជាយ៉ូហាន ពេត្រុស និងប៉ុលបានថ្លែងនូវពាក្យជាច្រើន ដូចជាព្រះយេស៊ូវដែរ ប៉ុន្តែពួកគេមិនមានអត្តសញ្ញាណដូចជាព្រះយេស៊ូវ? ជាចម្បង គឺដោយសារតែកិច្ចការដែលពួកគេបានធ្វើ មានលក្ខណៈខុសគ្នា។ ព្រះយេស៊ូវបានតំណាងឱ្យព្រះវិញ្ញាណរបស់ព្រះជាម្ចាស់ ហើយជាព្រះវិញ្ញាណរបស់ព្រះជាម្ចាស់ដែលកំពុងតែធ្វើការដោយផ្ទាល់។ ទ្រង់បានធ្វើកិច្ចការនៃយុគសម័យថ្មី ជាកិច្ចការមួយដែលគ្មាននរណាម្នាក់ធ្លាប់បានធ្វើពីមុនមកឡើយ។ ទ្រង់បានរៀបចំផ្លូវមួយថ្មី ទ្រង់បានតំណាងឱ្យព្រះយេហូវ៉ា ហើយទ្រង់បានតំណាងឱ្យព្រះជាម្ចាស់ផ្ទាល់ ចំណែកឯពេត្រុស ប៉ុល និងដាវីឌវិញ មិនថាពួកគេត្រូវបានត្រាស់ហៅឱ្យធ្វើអ្វីនោះឡើយ ពួកគេគ្រាន់តែបានតំណាងឱ្យអត្តសញ្ញាណជាភាវៈដែលព្រះបង្កើតមកប៉ុណ្ណោះ ហើយពួកគេត្រូវបានព្រះយេស៊ូវ ឬព្រះយេហូវ៉ាបញ្ជូនមក។ ដូច្នេះ មិនថាពួកគេធ្វើកិច្ចការបានច្រើនយ៉ាងណា មិនថាពួកគេបានធ្វើការអស្ចារ្យធំៗបែបណានោះទេ ពួកគេគ្រាន់តែជាភាវៈដែលព្រះបង្កើតមក​ប៉ុណ្ណោះ ហើយពួកគេគ្មានសមត្ថភាពតំណាងឱ្យព្រះវិញ្ញាណរបស់ព្រះជាម្ចាស់ឡើយ។ ពួកគេបានធ្វើការនៅក្នុងព្រះនាមរបស់ព្រះជាម្ចាស់ ឬបានធ្វើការ ក្រោយពេលត្រូវបានព្រះជាម្ចាស់បញ្ជូនមកប៉ុណ្ណោះ ហើយលើសពីនេះ ពួកគេបានធ្វើការនៅក្នុងយុគសម័យដែលបានចាប់ផ្ដើមដោយព្រះយេស៊ូវ ឬព្រះយេហូវ៉ា ហើយពួកគេមិនបានធ្វើកិច្ចការណាផ្សេងទៀតឡើយ។ សរុបមក ពួកគេគ្រាន់តែជាភាវៈដែលព្រះបង្កើតមក​ប៉ុណ្ណោះ។ នៅក្នុងព្រះគម្ពីរសញ្ញាចាស់ មានហោរាជាច្រើនបានថ្លែងទំនាយ ឬបាននិពន្ធនូវកណ្ឌគម្ពីរទំនាយជាច្រើន។ គ្មាននរណាម្នាក់និយាយថា ពួកគេជាព្រះជាម្ចាស់ឡើយ ប៉ុន្តែពេលដែលព្រះយេស៊ូវបានចាប់ផ្ដើមធ្វើកិច្ចការ ព្រះវិញ្ញាណរបស់ព្រះជាម្ចាស់បានធ្វើបន្ទាល់ថា ទ្រង់ជាព្រះជាម្ចាស់។ តើហេតុអ្វីទៅ? នៅត្រង់នេះ អ្នកគួរតែបានដឹងរួចហើយ! កាលពីមុន ពួកសាវ័ក និងពួកហោរាបានសរសេរសំបុត្រជាច្រើន ហើយបានថ្លែងទំនាយជាច្រើនដែរ។ ក្រោយមក មនុស្សបានជ្រើសរើសយកសំបុត្រ និងសេចក្ដីទំនាយមួយចំនួនមកដាក់នៅក្នុងព្រះគម្ពីរ ហើយសំបុត្រ និងទំនាយខ្លះទៀតត្រូវបានបាត់បង់។ ដោយសារតែមានមនុស្សដែលនិយាយថា គ្រប់ទាំងសេចក្តីដែលពួកគេនិយាយ សុទ្ធតែចេញមកពីព្រះវិញ្ញាណបរិសុទ្ធ ដូច្នេះ តើហេតុអ្វីបានជាសេចក្តីខ្លះត្រូវបានចាត់ទុកថាល្អ ហើយសេចក្តីខ្លះទៀត ត្រូវបានចាត់ទុកថាអាក្រក់? ហើយហេតុអ្វីបានជាសេចក្តីខ្លះត្រូវបានជ្រើសរើស ហើយសេចក្តីខ្លះទៀតមិនត្រូវបានជ្រើសរើសដូច្នេះ? ប្រសិនបើសេចក្តីទាំងនោះ ពិតជាព្រះបន្ទូលដែលថ្លែងចេញពីព្រះវិញ្ញាណបរិសុទ្ធមែន ហេតុអ្វីបានជាវាចាំបាច់សម្រាប់មនុស្សក្នុងការជ្រើសរើសសេចក្តីទាំងនោះ? ហេតុអ្វីបានជារឿងរ៉ាវនៃព្រះបន្ទូល ដែលត្រូវបានថ្លែងចេញពីព្រះយេស៊ូវ និងកិច្ចការដែលទ្រង់បានធ្វើ មានលក្ខណៈខុសៗគ្នានៅក្នុងកណ្ឌគម្ពីរនីមួយៗនៃកណ្ឌគម្ពីរដំណឹងល្អទាំងបួនក្បាលបែបនេះ? តើនេះមិនមែនជាកំហុសរបស់មនុស្សដែលបានកត់ត្រាព្រះបន្ទូលទាំងនោះទេឬ? មនុស្សខ្លះនឹងសួរថា៖ «ដោយសារតែសំបុត្រដែលត្រូវបាននិពន្ធដោយប៉ុល និងអ្នកនិពន្ធព្រះគម្ពីរសញ្ញាថ្មីផ្សេងទៀត និងកិច្ចការដែលពួកគេបានធ្វើ មានផ្នែកខ្លះចេញមកពីឆន្ទៈរបស់មនុស្ស ហើយត្រូវបានលាយឡំដោយសញ្ញាណរបស់មនុស្ស ដូច្នេះ តើវាគ្មានភាពមិនបរិសុទ្ធរបស់មនុស្សនៅក្នុងព្រះបន្ទូលដែលទ្រង់ (ព្រះជាម្ចាស់) មានបន្ទូលនាពេលសព្វថ្ងៃទេឬអី? តើព្រះបន្ទូលទាំងនោះ ពិតជាគ្មានផ្ទុកនូវសញ្ញាណរបស់មនុស្សមែនឬ?» ដំណាក់កាលនៃកិច្ចការដែលត្រូវបានធ្វើដោយព្រះជាម្ចាស់នេះ គឺមានលក្ខណៈខុសប្លែកទាំងស្រុងពីដំណាក់កាលដែលត្រូវបានធ្វើដោយប៉ុល ពួកសាវ័ក និងពួកហោរាជាច្រើននាក់។ វាមិនគ្រាន់តែមានភាពខុសគ្នាមួយនៅក្នុងអត្តសញ្ញាណប៉ុណ្ណោះទេ ប៉ុន្តែតាមគោលការណ៍ វាមាននូវភាពខុសគ្នាមួយនៅក្នុងកិច្ចការដែលត្រូវអនុវត្តផងដែរ។ ក្រោយពេលដែលប៉ុលត្រូវបានដួលចុះនៅចំពោះព្រះភ័ក្រ្ដព្រះអម្ចាស់ គាត់ត្រូវបានដឹកនាំដោយព្រះវិញ្ញាណបរិសុទ្ធដើម្បីធ្វើការ ហើយគាត់បានក្លាយជាបុគ្គលម្នាក់ដែលត្រូវបានបញ្ជូនឱ្យចេញទៅ។ ដូច្នេះ គាត់បានសរសេរសំបុត្រទៅកាន់ពួកជំនុំ ហើយសំបុត្រទាំងអស់នេះសុទ្ធតែសរសេរឡើងតាមសេចក្តីបង្រៀនរបស់ព្រះយេស៊ូវ។ ប៉ុលត្រូវបានព្រះអម្ចាស់បញ្ជូនឱ្យទៅធ្វើការ នៅក្នុងព្រះនាមរបស់ព្រះអម្ចាស់យេស៊ូវ ប៉ុន្តែនៅពេលដែលព្រះជាម្ចាស់ផ្ទាល់បានយាងមក ទ្រង់មិនបានធ្វើកិច្ចការនៅក្នុងនាមណាមួយឡើយ ហើយក៏មិនបានតំណាងឱ្យនរណាម្នាក់ដែរ ក្រៅពីព្រះវិញ្ញាណរបស់ព្រះជាម្ចាស់នៅក្នុងកិច្ចការរបស់ទ្រង់នោះ។ ព្រះជាម្ចាស់បានយាងមក ដើម្បីធ្វើកិច្ចការរបស់ទ្រង់ដោយផ្ទាល់៖ ទ្រង់មិនត្រូវបានប្រោសឱ្យគ្រប់លក្ខណ៍ដោយមនុស្ស ហើយកិច្ចការរបស់ទ្រង់ក៏មិនត្រូវបានអនុវត្តស្របតាមសេចក្តីបង្រៀនរបស់មនុស្សណាម្នាក់ដែរ។ នៅក្នុងដំណាក់កាលនៃកិច្ចការនេះ ព្រះជាម្ចាស់មិនបានដឹកនាំ ដោយមានបន្ទូលអំពីបទពិសោធផ្ទាល់ខ្លួនរបស់ទ្រង់ឡើយ ប៉ុន្តែផ្ទុយទៅវិញ ទ្រង់អនុវត្តកិច្ចការរបស់ទ្រង់ដោយផ្ទាល់ស្របតាមអ្វីដែលទ្រង់មាន។ ឧទាហរណ៍ ការល្បងលរបស់អ្នកស៊ីឈ្នួល ពេលវេលានៃការវាយផ្ចាល ការល្បងលនៃសេចក្តីស្លាប់ ពេលវេលានៃការស្រឡាញ់ព្រះជាម្ចាស់...។ ទាំងអស់នេះសុទ្ធតែជាកិច្ចការដែលមិនធ្លាប់ត្រូវបានធ្វើពីមុនមកឡើយ ហើយក៏ជាកិច្ចការដែលចេញពី យុគសម័យបច្ចុប្បន្ន ជាជាងចេញពីបទពិសោធរបស់មនុស្ស។ នៅក្នុងព្រះបន្ទូលដែលខ្ញុំបានថ្លែង តើមានព្រះបន្ទូលណាខ្លះដែលជាបទពិសោធរបស់មនុស្ស? តើព្រះបន្ទូលទាំងអស់នោះមិនចេញមកដោយផ្ទាល់ពីព្រះវិញ្ញាណទេឬ? តើព្រះបន្ទូលទាំងនោះមិនត្រូវបានថ្លែងចេញមកពីព្រះវិញ្ញាណទេឬ? គឺដោយសារតែគុណសម្បត្តិរបស់អ្នកអន់ពេក ទើបអ្នកគ្មានសមត្ថភាពមើលឃើញសេចក្តីពិតនោះ! ផ្លូវនៃជីវិតដ៏ជាក់ស្ដែងដែលខ្ញុំថ្លែងនេះ គឺដើម្បីនាំផ្លូវ ហើយផ្លូវនេះមិនធ្លាប់បាននិយាយដោយនរណាម្នាក់ពីមុនមកឡើយ ហើយក៏គ្មាននរណាម្នាក់ធ្លាប់មានបទពិសោធអំពីផ្លូវមួយនេះ ឬបានស្គាល់ពីការពិតនេះដែរ។ មុនពេលខ្ញុំថ្លែងព្រះបន្ទូលទាំងនេះ គ្មាននរណាម្នាក់ធ្លាប់បាននិយាយវាពីមុនមកឡើយ។ គ្មាននរណាម្នាក់ធ្លាប់បាននិយាយអំពីបទពិសោធបែបនេះ ហើយក៏មិនធ្លាប់មាននរណានិយាយលម្អិតបែបនេះនោះដែរ ហើយលើសពីនេះទៅទៀត ក៏គ្មាននរណាម្នាក់ធ្លាប់លើកឡើងអំពីសភាពបែបនេះ ដើម្បីបើកសម្ដែងពីសេចក្តីទាំងនេះដែរ។ គ្មាននរណាម្នាក់ធ្លាប់បានដឹកនាំផ្លូវដែលខ្ញុំដឹកនាំនៅថ្ងៃនេះឡើយ ហើយបើវាត្រូវបានដឹកនាំដោយមនុស្សពីមុនមក ដូច្នេះ វាមិនមែនជាផ្លូវថ្មីនោះឡើយ។ សូមយកប៉ុល និងពេត្រុស មកធ្វើជាឧទាហរណ៍ចុះ។ មុនពេលព្រះយេស៊ូវបានដឹកនាំផ្លូវ ពួកគេមិនធ្លាប់មានបទពិសោធផ្ទាល់ខ្លួនរបស់គេឡើយ។ មានតែក្រោយពេលដែលព្រះយេស៊ូវបានដឹកនាំផ្លូវរួចហើយប៉ុណ្ណោះ ទើបពួកគេបានមានបទពិសោធអំពីព្រះបន្ទូលដែលត្រូវបានថ្លែងដោយព្រះយេស៊ូវ និងផ្លូវដែលត្រូវបានដឹកនាំដោយទ្រង់។ ដោយហេតុនេះ ពួកគេបានទទួលនូវបទពិសោធជាច្រើន ហើយពួកគេក៏បានសរសេរនូវសំបុត្រជាច្រើនដែរ។ ដូច្នេះ បទពិសោធរបស់មនុស្ស មិនដូចជាកិច្ចការរបស់ព្រះជាម្ចាស់ ហើយកិច្ចការរបស់ព្រះជាម្ចាស់ក៏មិនដូចជាចំណេះដឹង ដែលត្រូវបានពណ៌នាដោយសញ្ញាណ និងបទពិសោធរបស់មនុស្សដែរ។ ខ្ញុំបានមានបន្ទូលម្ដងហើយម្ដងទៀតថា នៅថ្ងៃនេះ ខ្ញុំកំពុងតែដឹកនាំផ្លូវមួយថ្មី និងកំពុងតែធ្វើកិច្ចការមួយថ្មី ហើយកិច្ចការនិងព្រះសូរសៀងរបស់ខ្ញុំ មានលក្ខណៈខុសគ្នាពីកិច្ចការ និងសូរសំឡេងរបស់យ៉ូហាន និងពួកហោរាទាំងអស់ផ្សេងទៀត។ ជាដំបូង ខ្ញុំមិនដែលទទួលបានបទពិសោធ ហើយបន្ទាប់មកមានបន្ទូលអំពីបទពិសោធទាំងនោះប្រាប់អ្នករាល់គ្នា គឺខ្ញុំមិនដែលបានធ្វើបែបនេះឡើយ។ បើខ្ញុំធ្វើបែបនេះ តើវានឹងមិនបានពន្យារពេលអ្នករាល់គ្នាកាលពីយូរលង់ណាស់មកហើយទេឬអី? កាលពីអតីកាល ចំណេះដឹងដែលមនុស្សជាច្រើនបានថ្លែង ក៏ត្រូវបានលើកតម្កើងឡើង ប៉ុន្តែពាក្យទាំងអស់របស់គេគ្រាន់តែជាពាក្យដែលថ្លែងចេញពីមនុស្សដែលត្រូវបានហៅថាជាបុគ្គលអស្ចារ្យខាងវិញ្ញាណប៉ុណ្ណោះ។ ពាក្យទាំងនោះមិនបានដឹកនាំផ្លូវឡើយ ប៉ុន្តែបានចេញមកពីបទពិសោធ ចេញមកពីអ្វីដែលគេបានឃើញ និងចេញមកពីចំណេះដឹងរបស់គេប៉ុណ្ណោះ។ ពាក្យខ្លះចេញមកពីសញ្ញាណរបស់គេ ហើយពាក្យខ្លះទៀតចេញមកពីបទពិសោធដែលពួកគេបានធ្វើការសង្ខេបប៉ុណ្ណោះ។ នៅថ្ងៃនេះ និស្ស័យនៃកិច្ចការរបស់ខ្ញុំ គឺខុសស្រះឡះពីពួកគេ។ ខ្ញុំមិនធ្លាប់មានបទពិសោធឱ្យអ្នកដទៃដឹកនាំ ហើយខ្ញុំក៏មិនធ្លាប់បានទទួលការប្រោសឱ្យគ្រប់លក្ខណ៍ពីអ្នកដទៃដែរ។ លើសពីនេះទៅទៀត រាល់សេចក្តីដែលខ្ញុំបានថ្លែង និងបានប្រកប គឺមានលក្ខណៈខុសពីសេចក្តីរបស់អ្នកឯទៀតៗ ហើយក៏ជាសេចក្តីដែលមិនធ្លាប់មាននរណាម្នាក់បានថ្លែងពីមុនមកដែរ។ នៅថ្ងៃនេះ មិនថាអ្នករាល់គ្នាជានរណាឡើយ គឺកិច្ចការរបស់អ្នកត្រូវតែអនុវត្តដោយផ្អែកលើមូលដ្ឋាននៃព្រះបន្ទូលដែលខ្ញុំថ្លែង។ បើគ្មានព្រះសូរសៀង និងកិច្ចការទាំងនេះទេ តើនរណានឹងមានសមត្ថភាពដកពិសោធន៍សេចក្តីទាំងនេះ (ការល្បងលរបស់ពួកអ្នកស៊ីឈ្នួល ពេលវេលានៃការវាយផ្ចាល...) ហើយតើនរណាអាចនឹងនិយាយពី ចំណេះដឹងបែបនេះបានទៅ? តើអ្នកពិតជាគ្មានសមត្ថភាពមើលឃើញចំណុចនេះមែនឬ? មិនថាជំហាននៃកិច្ចការនោះបែបណាឡើយ គឺនៅពេលដែលព្រះបន្ទូលរបស់ខ្ញុំត្រូវបានថ្លែងចេញទៅ នោះអ្នករាល់គ្នាចាប់ផ្ដើមការប្រកបគ្នាស្របតាមព្រះបន្ទូលរបស់ខ្ញុំ និងធ្វើការស្របតាមព្រះបន្ទូលទាំងនោះ ហើយនេះមិនមែនជាផ្លូវមួយដែលនរណាម្នាក់ក្នុងចំណោមអ្នករាល់គ្នាធ្លាប់បានគិតនោះឡើយ។ ដោយបានមកឆ្ងាយបែបនេះហើយ តើអ្នកគ្មានសមត្ថភាពមើលឃើញសំណួរដ៏ច្បាស់លាស់ និងសាមញ្ញនេះទេឬអី? វាមិនមែនជាផ្លូវមួយដែលមនុស្សម្នាក់ធ្លាប់បានគិតនោះទេ ហើយវាក៏មិនមានមូលដ្ឋានចេញមកពីបុគ្គលអស្ចារ្យខាងវិញ្ញាណណាម្នាក់ដែរ។ វាជាផ្លូវថ្មីមួយ ហើយសូម្បីតែព្រះបន្ទូលជាច្រើនដែលព្រះយេស៊ូវធ្លាប់បានមានបន្ទូល ក៏ប្រើការលែងបានដែរ។ អ្វីដែលខ្ញុំមានបន្ទូល គឺជាកិច្ចការនៃការបើកយុគសម័យថ្មីមួយ ហើយវាជាកិច្ចការដែលឯករាជ្យ ដ្បិតកិច្ចការដែលខ្ញុំធ្វើ និងព្រះបន្ទូលដែលខ្ញុំថ្លែង សុទ្ធតែថ្មីទាំងអស់។ តើនេះមិនមែនជាកិច្ចការថ្មីនាពេលសព្វថ្ងៃទេឬ? កិច្ចការរបស់ព្រះយេស៊ូវ ក៏មានលក្ខណៈបែបនេះផងដែរ។ កិច្ចការរបស់ទ្រង់មានលក្ខណៈខុសប្លែកពីកិច្ចការរបស់មនុស្សនៅក្នុងព្រះវិហារ ខុសពីកិច្ចការរបស់ពួកផារិស៊ី ហើយក៏មិនមានលក្ខណៈស្រដៀងគ្នាទៅនឹងកិច្ចការដែលត្រូវបានធ្វើដោយប្រជាជនអ៊ីស្រាអែលទាំងអស់នោះដែរ។ ក្រោយពីបានឃើញផ្ទាល់ភ្នែកហើយ មនុស្សមិនអាចសម្រេចចិត្តបានឡើយថា៖ «វាពិតជាត្រូវបានធ្វើឡើងដោយព្រះជាម្ចាស់ឬ?» ព្រះយេស៊ូវមិនបានកាន់តាមក្រឹត្យវិន័យរបស់ព្រះយេហូវ៉ាឡើយ ហើយនៅពេលដែលទ្រង់បានយាងមកបង្រៀនមនុស្ស រាល់សេចក្តីដែលទ្រង់បានមានបន្ទូលគឺសុទ្ធតែថ្មី និងមានលក្ខណៈខុសប្លែកពីអ្វីដែលត្រូវបានថ្លែងដោយពួកបរិសុទ្ធ និងពួកហោរាពីបុរាណនៃព្រះគម្ពីរសញ្ញាចាស់ ហើយដោយសារតែការនេះហើយ ទើបមនុស្សនៅតែមិនទាន់ច្បាស់លាស់។ នេះគឺជាអ្វីដែលធ្វើឱ្យមនុស្សពិបាកដោះស្រាយជាមួយ។ មុនពេលទទួលយកដំណាក់កាលថ្មីនៃកិច្ចការនេះ ផ្លូវដែលអ្នករាល់គ្នាភាគច្រើនបានដើរ គឺជាការអនុវត្ត និងការចូលទៅលើគ្រឹះមូលដ្ឋានចេញពីបុគ្គលអស្ចារ្យខាងវិញ្ញាណប៉ុណ្ណោះ។ ប៉ុន្តែ នៅថ្ងៃនេះ កិច្ចការដែលខ្ញុំធ្វើ មានលក្ខណៈខុសគ្នាយ៉ាងខ្លាំង ដែលជាហេតុនាំឱ្យអ្នករាល់គ្នាមិនអាចសម្រេចចិត្តបានឡើយថា វាត្រឹមត្រូវ ឬក៏ខុសនោះ។ ខ្ញុំមិនខ្វល់អំពីផ្លូវដែលអ្នកបានដើរកាលពីមុននោះឡើយ ហើយក៏មិនចាប់អារម្មណ៍លើ «អាហារ» របស់នរណាដែលអ្នកបានទទួលទាន ឬនរណាដែលអ្នកយកធ្វើជា «ឪពុក» របស់អ្នកនោះដែរ។ ដោយសារតែខ្ញុំបាននាំមកនូវកិច្ចការថ្មី ដើម្បីដឹកនាំមនុស្ស ដូច្នេះ អស់អ្នកណាដែលដើរតាមខ្ញុំ ត្រូវតែប្រព្រឹត្តតាមអ្វីដែលខ្ញុំមានបន្ទូល។ មិនថាអ្នកចេញមកពី «ក្រុមគ្រួសារ» ដែលមានអំណាចប៉ុនណាឡើយ គឺអ្នកត្រូវតែដើរតាមខ្ញុំ អ្នកមិនត្រូវប្រព្រឹត្តស្របតាមទម្លាប់ពីអតីតកាលរបស់អ្នកឡើយ «ឪពុកចិញ្ចឹម» របស់អ្នកគួរតែចុះចេញ ហើយអ្នកគួរតែមកនៅចំពោះព្រះជាម្ចាស់របស់អ្នក ដើម្បីស្វែងរកចំណែកដ៏ស្របច្បាប់របស់អ្នកវិញ។ អ្វីៗទាំងអស់របស់អ្នកស្ថិតនៅក្នុងព្រះហស្ដរបស់ខ្ញុំ ហើយអ្នកមិនគួរជឿទាំងងងឹតងងល់ខ្លាំងពេកលើឪពុកចិញ្ចឹមរបស់អ្នកនោះឡើយ ព្រោះថាគេមិនអាចគ្រប់គ្រងលើអ្នកបានទាំងស្រុងឡើយ។ កិច្ចការនាពេលសព្វថ្ងៃ គឺជាកិច្ចការដែលឯករាជ្យ។ គ្រប់យ៉ាងដែលខ្ញុំមានបន្ទូលនៅថ្ងៃនេះ មិនមានមូលដ្ឋានចេញពីអតីតកាលឡើយ។ ហើយវាជាទីចាប់ផ្ដើមថ្មីមួយ ហើយប្រសិនបើអ្នកនិយាយថា វាត្រូវបានបង្កើតឡើងដោយដៃរបស់មនុស្ស នោះអ្នកជាមនុស្សម្នាក់ដែលមានភ្នែកខ្វាក់ងងឹតមើលមិនឃើញ ហើយពិបាកនឹងសង្រ្គោះណាស់!

អេសាយ អេសេគាល ម៉ូសេ ដាវីឌ អ័ប្រាហាំ និងដានីយ៉ែល សុទ្ធតែជាអ្នកដឹកនាំ ឬហោរានៅក្នុងចំណោមរាស្ដ្ររើសតាំងរបស់អ៊ីស្រាអែល។ ហេតុអ្វីបានជាពួកគេមិនត្រូវបានហៅថា ព្រះជាម្ចាស់ដូច្នេះ? ហេតុអ្វីបានជាព្រះវិញ្ញាណបរិសុទ្ធមិនធ្វើបន្ទាល់អំពីពួកគេ? ហេតុអ្វីបានជាព្រះវិញ្ញាណបរិសុទ្ធធ្វើបន្ទាល់អំពីព្រះយេស៊ូវ នៅពេលដែលទ្រង់ចាប់ផ្ដើមកិច្ចការរបស់ទ្រង់ និងចាប់ផ្ដើមមានបន្ទូលរបស់ទ្រង់ច្នេះ? ហើយហេតុអ្វីបានជាព្រះវិញ្ញាណបរិសុទ្ធមិនធ្វើបន្ទាល់អំពីអ្នកដទៃ? មនុស្សដែលចេញមកពីសាច់ឈាម ពួកគេត្រូវបានហៅថា «ព្រះអម្ចាស់»។ មិនថាពួកគេត្រូវបានហៅបែបណានោះទេ គឺកិច្ចការរបស់គេតំណាងឱ្យលក្ខណៈ និងសារជាតិរបស់គេ ហើយលក្ខណៈ និងសារជាតិរបស់គេតំណាងឱ្យអត្តសញ្ញាណរបស់គេ។ សារជាតិរបស់គេមិនជាប់ទាក់ទងអ្វីទៅនឹងងាររបស់គេឡើយ ព្រោះថាវាត្រូវបានតំណាងឱ្យអ្វីដែលពួកគេបានបង្ហាញ និងអ្វីដែលពួកគេបានស្ដែងចេញតាមការរស់នៅ។ នៅក្នុងព្រះគម្ពីរសញ្ញាចាស់ វាគ្មានអ្វីពិសេសក្នុងការដែលត្រូវបានហៅថាព្រះអម្ចាស់នោះទេ ហើយទោះបីជាបុគ្គលម្នាក់អាចត្រូវបានគេហៅតាមរបៀបណាមួយក៏ដោយ ប៉ុន្តែសារជាតិ និងអត្តសញ្ញាណដើមរបស់គេមិនចេះប្រែប្រួលឡើយ។ នៅក្នុងចំណោមព្រះគ្រីស្ទក្លែងក្លាយ ពួកហោរាក្លែងក្លាយ និងពួកបំភាន់គេ​ តើមិនមានមនុស្សដែលត្រូវបានគេហៅថាជា «ព្រះជាម្ចាស់» ដែរទេឬអី? ចុះហេតុអ្វីបានជាពួកគេមិនមែនជាព្រះជាម្ចាស់ទៅ? នោះគឺដោយសារតែពួកគេគ្មានសមត្ថភាពធ្វើកិច្ចការរបស់ព្រះជាម្ចាស់។ ជាសារជាតិ ពួកគេគឺជាមនុស្ស ជាពួកបំភាន់មនុស្ស មិនមែនជាព្រះជាម្ចាស់ឡើយ ដូច្នេះ ពួកគេមិនមានអត្តសញ្ញាណរបស់ព្រះជាម្ចាស់ឡើយ។ តើស្ដេចដាវីឌក៏មិនត្រូវបានគេហៅថា ជាព្រះអម្ចាស់នៅក្នុងចំណោមអំបូរទាំងដប់ពីរដែរឬ? ព្រះយេស៊ូវក៏ត្រូវបានគេហៅថាជាព្រះអម្ចាស់ដែរ ចុះហេតុអ្វីបានជាមានតែព្រះយេស៊ូវមួយអង្គ ដែលត្រូវបានគេហៅថា ជាព្រះជាម្ចាស់ ដែលយកកំណើតជាមនុស្ស? តើយេរេមាមិនត្រូវបានគេស្គាល់ថាជាបុត្រមនុស្សទេឬ? ហើយតើព្រះយេស៊ូវក៏មិនត្រូវបានគេស្គាល់ថាជាបុត្រមនុស្សដែរទេឬអី? ចុះហេតុអ្វីបានជាព្រះយេស៊ូវត្រូវបានជាប់ឆ្កាងតំណាងឱ្យព្រះជាម្ចាស់ទៅវិញ? តើនោះមិនមែនដោយសារតែសារជាតិរបស់ទ្រង់មានលក្ខណៈខុសពីគេទេឬ? តើនោះមិនមែនដោយសារតែកិច្ចការដែលទ្រង់បានធ្វើមានលក្ខណៈខុសពីគេទេឬ? តើងារសំខាន់ដែរឬទេ? ទោះបីព្រះយេស៊ូវត្រូវបានហៅថាជាបុត្រមនុស្សក៏ដោយ ក៏ទ្រង់គឺជាការយកកំណើតជាមនុស្សទីមួយរបស់ព្រះជាម្ចាស់ដែរ ហើយទ្រង់បានយាងមក ដើម្បីកាន់កាប់អំណាច និងដើម្បីសម្រេចកិច្ចការនៃការប្រោសលោះ។ ការនេះសបញ្ជាក់ឱ្យឃើញថា អត្តសញ្ញាណនិងសារជាតិរបស់ព្រះយេស៊ូវ មានលក្ខណៈខុសប្លែកពីអ្នកដទៃផ្សេងទៀតដែលត្រូវបានហៅថាជាបុត្រមនុស្សដែរនោះ។ នៅថ្ងៃនេះ តើនរណាខ្លះនៅក្នុងចំណោមអ្នករាល់គ្នាដែលហ៊ាននិយាយថា គ្រប់ទាំងពាក្យដែលត្រូវបានថ្លែងដោយមនុស្សដែលព្រះវិញ្ញាណបរិសុទ្ធប្រើ សុទ្ធតែបានចេញមកពីព្រះវិញ្ញាណបរិសុទ្ធ? តើអ្នកណាខ្លះដែលហ៊ាននិយាយពាក្យបែបនេះទៅ? ប្រសិនបើអ្នកពិតជានិយាយបែបនេះមែន ចុះហេតុអ្វីបានជាកណ្ឌគម្ពីរទំនាយរបស់អែសរ៉ា ត្រូវបានបោះបង់ចោល ហើយហេតុអ្វីបានជារឿងដូចគ្នានេះត្រូវបានធ្វើចំពោះកណ្ឌគម្ពីររបស់ពួកបរិសុទ្ធ និងពួកហោរាពីបុរាណទាំងនោះ? ប្រសិនបើពួកគេទាំងអស់នោះ បានមកពីព្រះវិញ្ញាណបរិសុទ្ធមែន ចុះហេតុអ្វីបានជាអ្នករាល់គ្នាហ៊ានធ្វើការជ្រើសរើសដ៏សាវ៉ាបែបនេះ? តើអ្នកមានគុណសម្បត្តិគ្រប់គ្រាន់ក្នុងការជ្រើសរើសកិច្ចការរបស់ព្រះវិញ្ញាណបរិសុទ្ធដែរឬ? មានសាច់រឿងជាច្រើនចេញពីអ៊ីស្រាអែល ក៏ត្រូវបានបោះបង់ចោលដែរ ហើយប្រសិនបើអ្នកជឿថា សំណេរកាលពីអតីតកាលទាំងនេះ សុទ្ធតែចេញមកពីព្រះវិញ្ញាណបរិសុទ្ធ ដូច្នេះ ហេតុអ្វីបានជាសៀវភៅមួយចំនួនត្រូវបានបោះបង់ចោលដូច្នេះ? ប្រសិនបើសៀវភៅទាំងអស់នេះបានមកពីព្រះវិញ្ញាណបរិសុទ្ធ នោះសៀវភៅទាំងនោះគួរតែត្រូវបានរក្សាទុក ហើយផ្ញើទៅកាន់បងប្អូនប្រុសស្រីនៃពួកជំនុំដើម្បីអានបាត់ទៅហើយ។ សៀវភៅទាំងនោះ មិនគួរណាមិនត្រូវបានជ្រើសរើស ឬបោះបង់ចោលដោយឆន្ទៈរបស់មនុស្សឡើយ ដ្បិតការធ្វើបែបនេះ គឺជារឿងខុសហើយ។ ការនិយាយថា បទពិសោធរបស់ប៉ុល និងយ៉ូហាន ត្រូវបានលាយឡំជាមួយគតិជ្រៅជ្រះផ្ទាល់ខ្លួនរបស់គេ មិនមែនមានន័យថា បទពិសោធ និងចំណេះដឹងរបស់គេ មកពីសាតាំងនោះឡើយ ប៉ុន្តែវាគ្រាន់តែមានន័យថា ពួកគេមាននូវសេចក្តីដែលចេញមកពីបទពិសោធ និងគតិជ្រៅជ្រះរបស់គេប៉ុណ្ណោះ។ ចំណេះដឹងរបស់គេគឺស្របតាមសាវតារនៃបទពិសោធពិតរបស់គេនៅគ្រានោះ ដូច្នេះ តើនរណាអាចហ៊ាននិយាយទាំងជឿជាក់ថា អ្វីៗទាំងអស់នេះសុទ្ធតែចេញមកពីព្រះវិញ្ញាណបរិសុទ្ធនោះ? ប្រសិនបើកណ្ឌគម្ពីរដំណឹងល្អទាំងបួនសុទ្ធតែចេញមកពីព្រះវិញ្ញាណបរិសុទ្ធមែន ចុះហេតុអ្វីបានជាកណ្ឌគម្ពីរម៉ាថាយ ម៉ាកុស លូកា និងយ៉ូហាន ចែងខុសៗគ្នាអំពីកិច្ចការរបស់ព្រះយេស៊ូវបែបនេះ? ប្រសិនបើអ្នករាល់គ្នាមិនជឿលើការនេះទេ សាកបើកមើលព្រះគម្ពីរអំពីរបៀបដែលពេត្រុសបដិសេធព្រះអម្ចាស់ចំនួនបីដងទៅមើល៍៖ កណ្ឌគម្ពីរទាំងអស់ចែងខុសៗគ្នា ហើយកណ្ឌគម្ពីរនីមួយៗមាននូវចរិតលក្ខណៈរបស់គេរៀងៗខ្លួន។ មនុស្សដែលល្ងីល្ងើនិយាយថា «ព្រះជាម្ចាស់ដែលយកកំណើតជាមនុស្សក៏ជាមនុស្សផងដែរ ដូច្នេះ តើព្រះបន្ទូលដែលទ្រង់ថ្លែងពិតជាអាចចេញមកពីព្រះវិញ្ញាណបរិសុទ្ធដែរឬទេ? ប្រសិនបើពាក្យរបស់ប៉ុល និងយ៉ូហាន ត្រូវបានលាយឡំជាមួយឆន្ទៈរបស់មនុស្ស តើព្រះបន្ទូលដែលទ្រង់ថ្លែងនោះមិនលាយឡំជាមួយឆន្ទៈរបស់មនុស្សទេឬអី?» មនុស្សដែលនិយាយបែបនេះ គឺជាមនុស្សខ្វាក់ និងល្ងង់ខ្លៅ! ចូរអានកណ្ឌគម្ពីរដំណឹងល្អទាំងបួនដោយយកចិត្តទុកដាក់ចុះ។ ចូរអានអ្វីដែលគេបានកត់ត្រាអំពីកិច្ចការដែលព្រះយេស៊ូវបានធ្វើ និងព្រះបន្ទូលដែលទ្រង់បានថ្លែង។ កណ្ឌគម្ពីរនីមួយៗមានលក្ខណៈខុសៗគ្នា ហើយកណ្ឌគម្ពីរនីមួយៗមាននូវទស្សនៈរបស់វាផ្ទាល់។ ប្រសិនបើសេចក្តីដែលត្រូវបានសរសេរដោយអ្នកនិពន្ធនៃកណ្ឌគម្ពីរទាំងនេះ សុទ្ធតែមកពីព្រះវិញ្ញាណបរិសុទ្ធ នោះវាគួរតែមានភាពដូចគ្នា និងភាពជាប់លាប់មិនខាន។ ចុះហេតុអ្វីបានជាវាមានភាពផ្សេងគ្នាយ៉ាងដូច្នេះ? តើមនុស្សមិនល្ងីល្ងើពេកទេឬអី ដែលមើលមិនឃើញអំពីចំណុចនេះ? ប្រសិនបើអ្នកត្រូវបានសុំឱ្យធ្វើបន្ទាល់អំពីព្រះជាម្ចាស់ តើបន្ទាល់បែបណាទៅដែលអ្នកអាចធ្វើនោះ? តើចំណេះដឹងអំពីព្រះជាម្ចាស់បែបនេះអាចធ្វើបន្ទាល់អំពីទ្រង់បានដែរឬ? ប្រសិនបើអ្នកដទៃសួរអ្នកថា «បើកណ្ឌគម្ពីរយ៉ូហាន និងលូកាត្រូវបានលាយឡំជាមួយឆន្ទៈរបស់មនុស្ស ដូច្នេះ តើព្រះបន្ទូលដែលត្រូវបានថ្លែង ដោយព្រះជាម្ចាស់របស់អ្នករាល់គ្នា មិនត្រូវបានលាយឡំជាមួយឆន្ទៈរបស់មនុស្សទេឬអី?» តើអ្នកអាចឆ្លើយសំណួរនេះបានយ៉ាងច្បាស់លាស់ដែរឬទេ? ក្រោយពេលលូកា និងម៉ាថាយបានឮអំពីព្រះបន្ទូលរបស់ព្រះយេស៊ូវ និងបានឃើញអំពីកិច្ចការរបស់ព្រះយេស៊ូវហើយ ពួកគេបាននិយាយចេញពីចំណេះដឹងផ្ទាល់ខ្លួនក្នុងលក្ខណៈជាការរំឭករៀបរាប់អំពីកិច្ចការមួយចំនួនដែលព្រះយេស៊ូវបានធ្វើប៉ុណ្ណោះ។ តើអ្នកអាចនិយាយថា ចំណេះដឹងរបស់គេត្រូវបានបើកសម្ដែងទាំងស្រុងដោយព្រះវិញ្ញាណបរិសុទ្ធឬ? នៅខាងក្រៅព្រះគម្ពីរមាននូវបុគ្គលអស្ចារ្យខាងវិញ្ញាណជាច្រើនដែលមានចំណេះដឹងខ្ពស់ជាងពួកគេទៅទៀត ចុះហេតុអ្វីបានជាពាក្យរបស់ពួកគេ មិនត្រូវបានចាប់អារម្មណ៍ដោយមនុស្សជំនាន់ក្រោយដូច្នេះ? តើពួកគេមិនត្រូវបានប្រើដោយព្រះវិញ្ញាណបរិសុទ្ធដែរទេឬអី? ចូរដឹងថា នៅក្នុងកិច្ចការនាពេលថ្ងៃនេះ ខ្ញុំមិនមែនកំពុងតែនិយាយអំពីគតិជ្រៅជ្រះរបស់ខ្ញុំ ដោយផ្អែកលើមូលដ្ឋាននៃកិច្ចការរបស់ព្រះយេស៊ូវឡើយ ហើយខ្ញុំក៏មិនកំពុងនិយាយចេញពីចំណេះដឹងផ្ទាល់ខ្លួនរបស់ខ្ញុំផ្អែកលើសាវតារកិច្ចការរបស់ព្រះយេស៊ូវនោះដែរ។ តើព្រះយេស៊ូវបានធ្វើកិច្ចការអ្វីខ្លះនៅពេលនោះ? តើខ្ញុំកំពុងតែធ្វើកិច្ចការអ្វីខ្លះនាពេលសព្វថ្ងៃ? អ្វីដែលខ្ញុំធ្វើ និងមានបន្ទូលនេះ គ្មានពាក់ព័ន្ធនឹងគ្រាមុនឡើយ។ ផ្លូវដែលខ្ញុំដើរនៅថ្ងៃនេះ មិនធ្លាប់ត្រូវបានដើរកាលពីមុនឡើយ គឺវាមិនធ្លាប់ត្រូវបានដើរដោយមនុស្សជំនាន់មុនៗនោះទេ។ នៅថ្ងៃនេះ វាត្រូវបានផ្ដើមឡើង តើនេះមិនមែនជាកិច្ចការរបស់ព្រះវិញ្ញាណទេឬ? ទោះបីវាជាកិច្ចការរបស់ព្រះវិញ្ញាណបរិសុទ្ធក៏ដោយ ក៏អ្នកដឹកនាំទាំងអស់កាលពីអតីតកាល សុទ្ធតែបានអនុវត្តកិច្ចការរបស់គេ ដោយផ្អែកលើគ្រឹះមូលដ្ឋាននៃកិច្ចការរបស់អ្នកដទៃ ប៉ុន្តែយ៉ាងណាមិញ កិច្ចការរបស់ព្រះជាម្ចាស់ផ្ទាល់ មានលក្ខណៈខុសពីគេ។ ដំណាក់កាលនៃកិច្ចការរបស់ព្រះយេស៊ូវគឺដូចគ្នា៖ ទ្រង់បានរៀបចំផ្លូវមួយថ្មី។ នៅពេលដែលទ្រង់បានយាងមក ទ្រង់បានប្រកាសដំណឹងល្អអំពីនគរស្ថានសួគ៌ និងបានមានបន្ទូលថា មនុស្សគួរតែប្រែចិត្ត ហើយលន់តួ។ ក្រោយពេលដែលព្រះយេស៊ូវបានបង្ហើយកិច្ចការរបស់ទ្រង់ ពេត្រុស ប៉ុល និងអ្នកផ្សេងទៀតបានចាប់ផ្ដើមបន្តកិច្ចការរបស់ព្រះយេស៊ូវ។ ក្រោយពេលដែលព្រះយេស៊ូវត្រូវបានបោះភ្ជាប់នឹងឈើឆ្កាង ហើយយាងឡើងទៅស្ថានសួគ៌ ព្រះវិញ្ញាណក៏បានចាត់ពួកគេឱ្យទៅផ្សាយអំពីផ្លូវនៃឈើឆ្កាង។ ទោះបីជាពាក្យរបស់ប៉ុលត្រូវបានលើកតម្កើងក៏ដោយ ក៏ពាក្យទាំងនោះផ្អែកលើគ្រឹះមូលដ្ឋានដែលត្រូវបានចាក់ដោយសេចក្តីដែលព្រះយេស៊ូវបានមានបន្ទូលដូចជា ចិត្តអត់ធ្មត់ សេចក្តីស្រឡាញ់ ការរងទុក្ខលំបាក ការគ្របបាំងក្បាល បុណ្យជ្រមុជទឹក ឬគោលលទ្ធិជាបន្តបន្ទាប់ផ្សេងទៀតដែរ។ រាល់សេចក្តីទាំងនេះត្រូវបាននិយាយចេញដោយផ្អែកលើមូលដ្ឋាននៃព្រះបន្ទូលរបស់ព្រះយេស៊ូវ។ ពួកគេគ្មានសមត្ថភាពរៀបចំផ្លូវថ្មីឡើយ ដ្បិតពួកគេគ្រាន់តែជាមនុស្សដែលត្រូវបានព្រះជាម្ចាស់ប្រើប៉ុណ្ណោះ។

ព្រះបន្ទូល និងកិច្ចការរបស់ព្រះយេស៊ូវនៅគ្រានោះ មិនកាន់តាមគោលលទ្ធិឡើយ ហើយទ្រង់ក៏មិនអនុវត្តកិច្ចការរបស់ទ្រង់ ស្របតាមកិច្ចការនៃក្រឹត្យវិន័យរបស់ព្រះគម្ពីរសញ្ញាចាស់នោះដែរ។ វាត្រូវបានអនុវត្តស្របតាមកិច្ចការដែលគួរតែត្រូវបានធ្វើនៅក្នុងយុគសម័យនៃព្រះគុណ។ ទ្រង់បានធ្វើការស្របតាមកិច្ចការដែលទ្រង់បាននាំមក ស្របតាមផែនការរបស់ទ្រង់ និងស្របតាមព័ន្ធកិច្ចរបស់ទ្រង់ ហើយទ្រង់មិនធ្វើការស្របតាមក្រឹត្យវិន័យនៃព្រះគម្ពីរសញ្ញាចាស់នោះឡើយ។ គ្មានអ្វីមួយដែលទ្រង់បានធ្វើស្របតាមក្រឹត្យវិន័យនៃព្រះគម្ពីរសញ្ញាចាស់ឡើយ ហើយទ្រង់ក៏មិនបានយាងមកធ្វើកិច្ចការ ដើម្បីសម្រេចតាមពាក្យរបស់ពួកហោរានោះដែរ។ ដំណាក់កាលនីមួយៗនៃកិច្ចការរបស់ព្រះជាម្ចាស់ មិនត្រូវបានធ្វើឡើងដើម្បីសម្រេចទំនាយរបស់ពួកហោរាពីបុរាណឡើយ ហើយទ្រង់ក៏មិនបានយាងមកដើម្បីប្រកាន់ខ្ជាប់តាមគោលលទ្ធិ ឬមានចេតនាសម្រេចតាមទំនាយរបស់ពួកហោរាពីបុរាណនោះដែរ។ ប៉ុន្តែ សកម្មភាពរបស់ទ្រង់មិនបានបង្អាក់ដល់សេចក្តីទំនាយរបស់ពួកហោរាពីបុរាណ ហើយក៏មិនរំខានដល់កិច្ចការដែលទ្រង់បានធ្វើកន្លងមកនោះដែរ។ ចំណុចដ៏លេចធ្លោនៃកិច្ចការរបស់ទ្រង់ មិនមែនជាការកាន់តាមគោលលទ្ធិណាមួយឡើយ ផ្ទុយទៅវិញ ជាការធ្វើកិច្ចការដែលទ្រង់ផ្ទាល់គួរតែធ្វើវិញ។ ទ្រង់មិនមែនជាហោរា ឬព្យាការីឡើយ ប៉ុន្តែជាអ្នកអនុវត្តផ្ទាល់ ដែលបានយាងមក ដើម្បីធ្វើកិច្ចការដែលទ្រង់គួរតែធ្វើ ហើយទ្រង់បានយាងមក ដើម្បីចាប់ផ្ដើមនូវយុគសម័យថ្មីរបស់ទ្រង់ និងអនុវត្តតាមកិច្ចការថ្មីរបស់ទ្រង់។ ជាការពិត នៅពេលដែលព្រះយេស៊ូវបានយាងមកធ្វើកិច្ចការរបស់ទ្រង់ ទ្រង់ក៏បានសម្រេចតាមព្រះបន្ទូលជាច្រើនដែលត្រូវបានថ្លែងទុកដោយពួកហោរាពីបុរាណនៅក្នុងព្រះគម្ពីរសញ្ញាចាស់ដែរ។ ដូច្នេះ កិច្ចការនាពេលសព្វថ្ងៃ ក៏បានសម្រេចតាមទំនាយរបស់ពួកហោរាពីបុរាណនៃព្រះគម្ពីរសញ្ញាចាស់ដែរ។ គ្រាន់តែខ្ញុំមិនប្រកាន់យក «គំនិត​ហួសសម័យ» នោះប៉ុណ្ណោះ។ សម្រាប់កិច្ចការជាច្រើនទៀតដែលខ្ញុំត្រូវធ្វើ ខ្ញុំក៏ត្រូវថ្លែងព្រះបន្ទូលជាច្រើនទៀតទៅកាន់អ្នករាល់គ្នាផងដែរ ហើយកិច្ចការនិងពាក្យទាំងនេះពិតជាសំខាន់ខ្លាំងណាស់ គឺសំខាន់ជាងសេចក្តីពន្យល់បទគម្ពីរទៅទៀត ដោយសារតែកិច្ចការបែបនេះមិនសំខាន់ ឬមានតម្លៃអ្វីសម្រាប់អ្នករាល់គ្នាឡើយ ហើយក៏មិនអាចជួយអ្វីដល់អ្នករាល់គ្នា ឬផ្លាស់ប្រែអ្នករាល់គ្នានោះដែរ។ ខ្ញុំចង់ធ្វើកិច្ចការថ្មី មិនមែនសម្រាប់ជាប្រយោជន៍នៃការសម្រេចតាមបទគម្ពីរណាមួយនៅក្នុងព្រះគម្ពីរឡើយ។ ប្រសិនបើព្រះជាម្ចាស់គ្រាន់តែយាងមកកាន់ផែនដីដើម្បីសម្រេចតាមពាក្យរបស់ពួកហោរាពីបុរាណនៅក្នុងព្រះគម្ពីរ នោះតើនរណាទៅដែលមានឋានៈធំជាង ជាព្រះជាម្ចាស់ដែលយកកំណើតជាមនុស្ស ឬក៏ជាពួកហោរាពីបុរាណ? សរុបមក តើពួកហោរាគ្រប់គ្រងលើព្រះជាម្ចាស់ ឬក៏ព្រះជាម្ចាស់គ្រប់គ្រងលើពួកហោរា? តើអ្នកត្រូវពន្យល់អំពីពាក្យទាំងនេះយ៉ាងដូចម្ដេចទៅ?

កាលពីដើមដំបូង នៅពេលដែលព្រះយេស៊ូវមិនទាន់បានចាប់ផ្ដើមធ្វើព័ន្ធកិច្ចរបស់ទ្រង់ជាផ្លូវការ ពេលខ្លះ ទ្រង់ក៏បានចូលរួមការប្រជុំ និងច្រៀងបទទំនុកតម្កើង ថ្វាយការសរសើរ និងអានព្រះគម្ពីរសញ្ញាចាស់នៅក្នុងព្រះវិហារ ដូចពួកសិស្សដែលបានដើរតាមទ្រង់ដែរ។ ក្រោយពេលដែលទ្រង់បានទទួលបុណ្យជ្រមុជទឹក និងងើបឡើងចេញពីទឹក ព្រះវិញ្ញាណបានយាងមកសណ្ឋិតលើទ្រង់ជាផ្លូវការ ហើយទ្រង់បានចាប់ផ្ដើមធ្វើការបើកសម្ដែងអំពីអត្តសញ្ញាណរបស់ទ្រង់ និងព័ន្ធកិច្ចដែលទ្រង់ត្រូវធ្វើ។ មុនពេលនេះ គ្មាននរណាម្នាក់បានដឹងអំពីអត្តសញ្ញាណរបស់ទ្រង់ ហើយក្រៅពីនាងម៉ារា សូម្បីតែយ៉ូហានក៏មិនបានដឹងផង។ ព្រះយេស៊ូវមានព្រះជន្ម២៩ព្រះវស្សា នៅពេលដែលទ្រង់បានទទួលបុណ្យជ្រមុជទឹក។ ក្រោយពេលបុណ្យជ្រមុជទឹករបស់ទ្រង់ត្រូវបានធ្វើរួច ផ្ទៃមេឃបានបើកចំហ ហើយមានសំឡេងមួយពីស្ថានសួគ៌ថា៖ «នេះគឺជាបុត្រស្ងួនភ្ងារបស់ខ្ញុំ ខ្ញុំសព្វព្រះទ័យនឹងទ្រង់ណាស់»។ នៅពេលដែលព្រះយេស៊ូវបានទទួលបុណ្យជ្រមុជទឹក ព្រះវិញ្ញាណបរិសុទ្ធបានចាប់ផ្ដើមធ្វើបន្ទាល់អំពីទ្រង់នៅក្នុងរបៀបនេះ។ មុនពេលដែលទទួលបុណ្យជ្រមុជទឹកនៅវ័យ២៩ព្រះវស្សា ទ្រង់បានរស់នៅក្នុងជីវិតជាមនុស្សសាមញ្ញ សោយអាហារនៅពេលដែលទ្រង់គួរតែសោយ ផ្ទុំ និងគ្រងព្រះពស្ដ្រជាមនុស្សសាមញ្ញ ហើយគ្មានអ្វីមួយអំពីទ្រង់ដែលមានលក្ខណៈខុសប្លែកពីអ្នកដទៃឡើយ ហើយពិតណាស់ នេះគ្រាន់តែចំពោះផ្នែកខាងសាច់ឈាមរបស់មនុស្សប៉ុណ្ណោះ។ ពេលខ្លះ ទ្រង់ក៏ទន់ខ្សោយ ហើយពេលខ្លះទៀត ទ្រង់ក៏មិនអាចឈ្វេងយល់រឿងរ៉ាវផ្សេងៗ ដូចជាមានចែងនៅក្នុងព្រះគម្ពីរថា៖ បញ្ញារបស់ទ្រង់បានចម្រើនឡើងទៅតាមព្រះជន្មរបស់ទ្រង់។ ពាក្យទាំងនេះគ្រាន់តែបង្ហាញថា ទ្រង់មានភាពជាមនុស្សសាមញ្ញធម្មតា និងបង្ហាញទៀតថាទ្រង់មិនមានលក្ខណៈពិសេសអ្វីពីមនុស្សសាមញ្ញផ្សេងទៀតឡើយ។ ទ្រង់ក៏បានធំធាត់ឡើងជាមនុស្សសាមញ្ញម្នាក់ ហើយគ្មានអ្វីមួយពិសេសអំពីទ្រង់នោះឡើយ។ ប៉ុន្តែ ទ្រង់បានស្ថិតនៅក្រោមការមើលថែ និងការការពាររបស់ព្រះជាម្ចាស់។ ក្រោយពេលដែលទទួលបុណ្យជ្រមុជទឹកហើយ ទ្រង់បានចាប់ផ្ដើមជួបសេចក្តីល្បួង បន្ទាប់មកទ្រង់បានចាប់ផ្ដើមធ្វើព័ន្ធកិច្ចរបស់ទ្រង់ ហើយទ្រង់បានពេញដោយឫទ្ធានុភាព ព្រះប្រាជ្ញាញាណ និងសិទ្ធិអំណាច។ នេះមិនមែនមានន័យថា ព្រះវិញ្ញាណបរិសុទ្ធមិនបានធ្វើការនៅក្នុងទ្រង់ មុនពេលបុណ្យជ្រមុជទឹករបស់ទ្រង់ ឬព្រះអង្គមិនបានគង់នៅខាងក្នុងទ្រង់នោះឡើយ។ មុនបុណ្យជ្រមុជទឹករបស់ទ្រង់ ព្រះវិញ្ញាណបរិសុទ្ធក៏បានគង់សណ្ឋិតនៅខាងក្នុងទ្រង់ផងដែរ ប៉ុន្តែទ្រង់មិនទាន់បានចាប់ផ្ដើមធ្វើការជាផ្លូវការឡើយ ព្រោះមិនទាន់ដល់ពេលកំណត់ដែលព្រះជាម្ចាស់ធ្វើកិច្ចការរបស់ទ្រង់ ហើយលើសពីនេះ មនុស្សសាមញ្ញមាននូវដំណើរការសាមញ្ញនៅក្នុងការលូតលាស់។ ព្រះវិញ្ញាណបរិសុទ្ធតែងតែគង់នៅខាងក្នុងទ្រង់ជានិច្ច។ នៅពេលដែលព្រះយេស៊ូវប្រសូតមក ទ្រង់មានលក្ខណៈខុសប្លែកពីអ្នកដទៃ ហើយផ្កាយព្រឹកបានលេចឡើង។ មុនកំណើតរបស់ទ្រង់ ទេវតាមួយអង្គបានបង្ហាញខ្លួនឱ្យយ៉ូសែបឃើញនៅក្នុងសុបិន ហើយប្រាប់គាត់ថា ម៉ារាត្រូវផ្ដល់កំណើតដល់ទារកម្នាក់ និងបានប្រាប់ទៀតថា បុត្រនោះកើតមកពីព្រះវិញ្ញាណបរិសុទ្ធទេ។ ក្រោយពេលដែលព្រះយេស៊ូវ បានទទួលបុណ្យជ្រមុជទឹកហើយ ព្រះវិញ្ញាណបរិសុទ្ធបានចាប់ផ្ដើមធ្វើកិច្ចការរបស់ទ្រង់ ប៉ុន្តែការនេះមិនមានន័យថា ព្រះវិញ្ញាណបរិសុទ្ធគ្រាន់តែយាងចុះមកសណ្ឋិត ពីលើព្រះយេស៊ូវនោះឡើយ។ ការដែលនិយាយថា ព្រះវិញ្ញាណបរិសុទ្ធបានយាងចុះមក ដូចជាសត្វព្រាបសណ្ឋិតពីលើទ្រង់ គឺជាការសំដៅទៅលើការចាប់ផ្ដើមជាផ្លូវការនៃព័ន្ធកិច្ចរបស់ទ្រង់។ ព្រះវិញ្ញាណរបស់ព្រះជាម្ចាស់បានគង់នៅក្នុងទ្រង់កាលពីមុន ប៉ុន្តែទ្រង់មិនទាន់បានចាប់ផ្ដើមធ្វើការទេ ដ្បិតពេលកំណត់មិនទាន់បានមកដល់នៅឡើយ ហើយព្រះវិញ្ញាណក៏មិនចាប់ផ្ដើមធ្វើការដោយតក់ក្រហល់នោះដែរ។ ព្រះវិញ្ញាណបានធ្វើបន្ទាល់អំពីទ្រង់ តាមរយៈបុណ្យជ្រមុជទឹក។ នៅពេលដែលទ្រង់ងើបចេញពីទឹក ព្រះវិញ្ញាណក៏បានចាប់ផ្ដើមធ្វើការជាផ្លូវការនៅក្នុងទ្រង់ ដែលជាទីសម្គាល់បង្ហាញថា សាច់ឈាមដែលយកកំណើតជាមនុស្សរបស់ព្រះជាម្ចាស់បានចាប់ផ្ដើមបំពេញព័ន្ធកិច្ចរបស់ទ្រង់ ហើយបានចាប់ផ្ដើមកិច្ចការនៃការប្រោសលោះ ដែលមានន័យថា យុគសម័យនៃព្រះគុណបានចាប់ផ្ដើមជាផ្លូវការហើយ។ ដូច្នេះ វាមាននូវពេលកំណត់មួយសម្រាប់កិច្ចការរបស់ព្រះជាម្ចាស់ មិនថាទ្រង់ធ្វើកិច្ចការអ្វីនោះឡើយ។ ក្រោយបុណ្យជ្រមុជទឹករបស់ទ្រង់ វាមិនទាន់មានការផ្លាស់ប្ដូរជាក់លាក់ណាមួយនៅក្នុងព្រះយេស៊ូវនោះឡើយ ហើយទ្រង់នៅតែគង់នៅក្នុងសាច់ឈាមដើមរបស់ទ្រង់ដដែល។ វាគ្រាន់តែថា ទ្រង់បានចាប់ផ្ដើមកិច្ចការរបស់ទ្រង់ និងបើកសម្ដែងពីអត្តសញ្ញាណរបស់ទ្រង់ ហើយទ្រង់បានពេញដោយសិទ្ធិអំណាច និងឫទ្ធានុភាពប៉ុណ្ណោះ។ នៅក្នុងការនេះ ទ្រង់មានលក្ខណៈខុសពីមុន។ អត្តសញ្ញាណរបស់ទ្រង់មានលក្ខណៈខុសពីមុន គឺអាចនិយាយបានថា វាមាននូវការផ្លាស់ប្ដូរដ៏សំខាន់មួយនៅក្នុងឋានៈរបស់ទ្រង់ ហើយនេះជាទីបន្ទាល់របស់ព្រះវិញ្ញាណបរិសុទ្ធ និងមិនមែនជាកិច្ចការដែលត្រូវបានធ្វើដោយមនុស្សឡើយ។ កាលពីដំបូង មនុស្សមិនបានដឹង ហើយពួកគេគ្រាន់តែដឹងតែបន្ដិចប៉ុណ្ណោះ នៅពេលដែលព្រះវិញ្ញាណបរិសុទ្ធបានធ្វើបន្ទាល់អំពីព្រះយេស៊ូវនៅក្នុងរបៀបនោះ។ ប្រសិនបើព្រះយេស៊ូវបានធ្វើកិច្ចការដ៏ធំ មុនពេលព្រះវិញ្ញាណបរិសុទ្ធបានធ្វើបន្ទាល់អំពីទ្រង់ ប៉ុន្តែដោយគ្មានបន្ទាល់អំពីព្រះជាម្ចាស់ផ្ទាល់ នោះទោះបីកិច្ចការរបស់ទ្រង់ធំអស្ចារ្យប៉ុនណាក៏ដោយ ក៏មនុស្សនឹងមិនបានស្គាល់អំពីអត្តសញ្ញាណរបស់ទ្រង់នោះដែរ ព្រោះថាភ្នែករបស់មនុស្សនឹងគ្មានសមត្ថភាពអ្វីទៅមើលឃើញអំពីអត្តសញ្ញាណនេះឡើយ។ បើគ្មានជំហាននៃការធ្វើបន្ទាល់របស់ព្រះវិញ្ញាណបរិសុទ្ធទេ នោះគ្មាននរណាម្នាក់អាចស្គាល់ទ្រង់ថាជាព្រះជាម្ចាស់ដែលយកកំណើតជាមនុស្សឡើយ។ ក្រោយពេលព្រះវិញ្ញាណបរិសុទ្ធបានធ្វើបន្ទាល់អំពីទ្រង់រួចហើយ ប្រសិនបើព្រះយេស៊ូវបានបន្តធ្វើការនៅក្នុងរបៀបដដែលដោយគ្មានភាពខុសប្លែកពីមុនទេ នោះវានឹងគ្មានប្រសិទ្ធភាពឡើយ ហើយត្រង់ចំណុចនេះ ក៏បង្ហាញជាពិសេសអំពីកិច្ចការរបស់ព្រះវិញ្ញាណបរិសុទ្ធផងដែរ។ ក្រោយពេលដែលព្រះវិញ្ញាណបរិសុទ្ធបានធ្វើបន្ទាល់រួចហើយ ព្រះវិញ្ញាណបរិសុទ្ធត្រូវតែបង្ហាញអង្គទ្រង់ ដើម្បីឱ្យអ្នកអាចមើលឃើញយ៉ាងច្បាស់ថា ទ្រង់គឺជាព្រះជាម្ចាស់ មើលឃើញថា មានព្រះវិញ្ញាណរបស់ព្រះជាម្ចាស់ដែលគង់សណ្ឋិតនៅខាងក្នុងទ្រង់ និងមើលឃើញទៀតថា ទីបន្ទាល់របស់ព្រះជាម្ចាស់មិនមែនជារឿងខុសឡើយ ដូច្នេះ នេះអាចបញ្ជាក់យ៉ាងច្បាស់ថា ទីបន្ទាល់របស់ទ្រង់ គឺជារឿងត្រឹមត្រូវ។ ប្រសិនបើកិច្ចការរបស់ទ្រង់ កាលពីមុន និងក្រោយការធ្វើបន្ទាល់របស់ព្រះវិញ្ញាណបរិសុទ្ធនៅតែដដែល នោះព័ន្ធកិច្ចរបស់ព្រះជាម្ចាស់ដែលយកកំណើតជាមនុស្ស និងកិច្ចការរបស់ព្រះវិញ្ញាណបរិសុទ្ធ នឹងមិនត្រូវលេចចេញយ៉ាងច្បាស់ឡើយ ហើយជាលទ្ធផល មនុស្សនឹងគ្មានសមត្ថភាពទទួល ស្គាល់កិច្ចការរបស់ព្រះវិញ្ញាណបរិសុទ្ធបានឡើយ ព្រោះវានឹងគ្មានភាពខុសគ្នាដ៏ច្បាស់លាស់នោះទេ។ បន្ទាប់ពីធ្វើបន្ទាល់រួច ព្រះវិញ្ញាណបរិសុទ្ធត្រូវតែប្រកាន់ខ្ជាប់នឹងទីបន្ទាល់នេះ ដូច្នេះ ទ្រង់ត្រូវតែបើកបង្ហាញពីព្រះប្រាជ្ញាញាណ និងសិទ្ធិអំណាចរបស់ទ្រង់នៅក្នុងព្រះយេស៊ូវ ដែលមានលក្ខណៈខុសប្លែកពីអតីតកាល។ ជាការពិត នេះមិនមែនជាលទ្ធផលកើតចេញពីបុណ្យជ្រមុជទឹកឡើយ ដ្បិតបុណ្យជ្រមុជទឹកគ្រាន់តែជាពិធីមួយប៉ុណ្ណោះ ហើយបុណ្យជ្រមុជទឹកគ្រាន់តែជាផ្លូវមួយ ដើម្បីបង្ហាញថាវាដល់ពេលក្នុងការធ្វើព័ន្ធកិច្ចរបស់ទ្រង់ប៉ុណ្ណោះ។ កិច្ចការនេះកើតឡើង ដើម្បីឱ្យឃើញជាក់ស្ដែងអំពីឫទ្ធានុភាពដ៏អស្ចារ្យរបស់ព្រះជាម្ចាស់ ឱ្យឃើញជាក់ស្ដែងអំពីការធ្វើបន្ទាល់របស់ព្រះវិញ្ញាណបរិសុទ្ធ ហើយព្រះវិញ្ញាណបរិសុទ្ធនឹងទទួលខុសត្រូវសម្រាប់ការធ្វើបន្ទាល់នេះរហូតដល់ទីបញ្ចប់។ មុនពេលធ្វើព័ន្ធកិច្ចរបស់ទ្រង់ ព្រះយេស៊ូវក៏បានស្ដាប់សេចក្ដីអធិប្បាយ បានប្រកាស និងផ្សាយដំណឹងល្អនៅតាមកន្លែងផ្សេងៗផងដែរ។ ទ្រង់មិនបានធ្វើកិច្ចការធំដុំណាមួយទេ ដោយសារតែពេលកំណត់ដែលឱ្យទ្រង់ធ្វើព័ន្ធកិច្ចរបស់ទ្រង់ មិនទាន់មកដល់នៅឡើយ ហើយក៏ដោយសារតែព្រះជាម្ចាស់ផ្ទាល់បានលាក់កំបាំងដោយបន្ទាបព្រះអង្គទ្រង់នៅក្នុងសាច់ឈាម និងមិនធ្វើកិច្ចការណាមួយឡើយ រហូតដល់ពេលកំណត់បានមកដល់។ ទ្រង់មិនបានធ្វើការមុនពេលបុណ្យជ្រមុជទឹកដោយសារហេតុផលពីរយ៉ាង៖ ទីមួយ គឺដោយសារតែព្រះវិញ្ញាណបរិសុទ្ធមិនទាន់យាងចុះមកសណ្ឋិតលើទ្រង់ជាផ្លូវការដើម្បីធ្វើការ (គឺអាចនិយាយបានថា ព្រះវិញ្ញាណបរិសុទ្ធមិនទាន់បានប្រទានព្រះចេស្ដា និងសិទ្ធិអំណាចដល់ព្រះយេស៊ូវ ដើម្បីធ្វើកិច្ចការបែបនេះនៅឡើយ) ហើយទោះបីជាទ្រង់បានស្គាល់ពីអត្តសញ្ញាណរបស់ទ្រង់ហើយក៏ដោយ ក៏ព្រះយេស៊ូវមិនមានសមត្ថភាពធ្វើកិច្ចការដែលទ្រង់ត្រូវធ្វើនៅពេលក្រោយដែរ ដូច្នេះ ទ្រង់ត្រូវតែរង់ចាំរហូតដល់ថ្ងៃបុណ្យជ្រមុជទឹករបស់ទ្រង់។ នេះគឺជាពេលកំណត់របស់ព្រះជាម្ចាស់ ហើយគ្មាននរណាម្នាក់មានសមត្ថភាពល្មើសបានឡើយ រួមទាំងព្រះយេស៊ូវផ្ទាល់ ព្រោះថាព្រះយេស៊ូវផ្ទាល់មិនអាចបង្អាក់ដល់កិច្ចការរបស់ទ្រង់ផ្ទាល់នោះឡើយ។ ជាការពិត នេះគឺជាការបន្ទាបអង្គទ្រង់របស់ព្រះជាម្ចាស់ ហើយក៏ជាក្រឹត្យវិន័យនៃកិច្ចការរបស់ព្រះជាម្ចាស់ផងដែរ ប្រសិនបើព្រះវិញ្ញាណរបស់ព្រះជាម្ចាស់មិនបានធ្វើការទេ នោះក៏គ្មាននរណាម្នាក់អាចធ្វើកិច្ចការរបស់ទ្រង់បានដែរ។ ហេតុផលទីពីរគឺថា មុនពេលដែលទ្រង់បានទទួលបុណ្យជ្រមុជទឹក ទ្រង់គ្រាន់តែជាមនុស្សសាមញ្ញធម្មតាម្នាក់ប៉ុណ្ណោះ គឺទ្រង់គ្មានលក្ខណៈអ្វីខុសប្លែកពីមនុស្សសាមញ្ញធម្មតាផ្សេងទៀតនោះឡើយ។ នេះជាទិដ្ឋភាពមួយអំពីរបៀបដែលព្រះយកកំណើតជាមនុស្ស មិនមែនជាអធិធម្មជាតិ។ ព្រះជាម្ចាស់ដែលយកកំណើតជាមនុស្សមិនបានបំពានលើការរៀបចំនៃព្រះវិញ្ញាណរបស់ព្រះជាម្ចាស់ឡើយ គឺទ្រង់បានធ្វើការនៅក្នុងរបៀបដែលមានលំដាប់លំដោយ ហើយទ្រង់បានធ្វើការយ៉ាងសាមញ្ញបំផុត។ គឺមានតែក្រោយពេលបុណ្យជ្រមុជទឹកប៉ុណ្ណោះ ទើបកិច្ចការរបស់ទ្រង់មាននូវសិទ្ធិអំណាច និងព្រះចេស្ដា។ គឺអាចនិយាយបានថា ទោះបីទ្រង់ជាព្រះជាម្ចាស់ដែលយកកំណើតជាមនុស្សក៏ដោយក៏ទ្រង់មិនអនុវត្តកិច្ចការអធិធម្មជាតិណាមួយ ហើយទ្រង់បានធំធាត់ឡើងនៅក្នុងរបៀបសាមញ្ញ ដូចជាមនុស្សផ្សេងទៀតផងដែរ។ ប្រសិនបើព្រះយេស៊ូវបានស្គាល់អត្តសញ្ញាណរបស់ទ្រង់ និងបានធ្វើកិច្ចការដ៏អស្ចារ្យនៅទូទាំងទឹកដី មុនពេលដែលទ្រង់ទទួលបុណ្យជ្រមុជទឹកហើយទ្រង់មានលក្ខណៈខុសប្លែក ពីមនុស្សសាមញ្ញ ព្រមទាំងបង្ហាញអង្គទ្រង់ជាមនុស្សដ៏អស្ចារ្យ នោះយ៉ូហានមិនត្រឹមតែមិនអាចធ្វើកិច្ចការរបស់គាត់ប៉ុណ្ណោះទេ ប៉ុន្តែវាក៏នឹងគ្មានផ្លូវសម្រាប់ព្រះជាម្ចាស់ ដើម្បីចាប់ផ្ដើមជំហានបន្ទាប់នៃកិច្ចការរបស់ទ្រង់ដែរ។ ដូច្នេះ ការនេះនឹងសបញ្ជាក់ឱ្យឃើញថា អ្វីដែលព្រះជាម្ចាស់បានធ្វើ ប្រែទៅជាខុស ហើយចំពោះមនុស្សវិញ វានឹងស្ដែងចេញឱ្យឃើញថា ព្រះវិញ្ញាណរបស់ព្រះជាម្ចាស់ និងព្រះជាម្ចាស់ដែលយកកំណើតជាមនុស្សរបស់ព្រះជាម្ចាស់មិនបានយាងមកចេញពីប្រភពតែមួយឡើយ។ ដូច្នេះ កិច្ចការរបស់ព្រះយេស៊ូវដែលត្រូវបានកត់ត្រាទុកនៅក្នុងព្រះគម្ពីរ គឺជាកិច្ចការដែលត្រូវបានអនុវត្ត ក្រោយពេលទ្រង់បានទទួលបុណ្យជ្រមុជទឹក ជាកិច្ចការដែលត្រូវបានធ្វើក្នុងពេលបី ឆ្នាំ។ ព្រះគម្ពីរមិនបានកត់ត្រាអ្វីដែលទ្រង់បានធ្វើ មុនពេលទ្រង់បានទទួលបុណ្យជ្រមុជទឹក ដោយសារតែទ្រង់មិនបានធ្វើកិច្ចការនេះ មុនពេលទ្រង់បានទទួលបុណ្យជ្រមុជទឹកឡើយ។ ទ្រង់គ្រាន់តែជាមនុស្សសាមញ្ញ និងតំណាងឱ្យមនុស្សសាមញ្ញម្នាក់ប៉ុណ្ណោះ ហើយមុនពេលព្រះយេស៊ូវបានចាប់ផ្ដើមធ្វើព័ន្ធកិច្ចរបស់ទ្រង់ ទ្រង់ក៏គ្មានលក្ខណៈអ្វីខុសប្លែកពីមនុស្សសាមញ្ញនោះដែរ ហើយអ្នកដទៃក៏មើលមិនឃើញអ្វីប្លែកនៅក្នុងទ្រង់នោះដែរ។ មានតែក្រោយពេលដែលទ្រង់បានចូលដល់ព្រះជន្ម២៩ព្រះវស្សាប៉ុណ្ណោះ ទើបព្រះយេស៊ូវបានជ្រាបថា ទ្រង់បានយាងមកដើម្បីបញ្ចប់ដំណាក់កាលមួយនៃកិច្ចការរបស់ព្រះជាម្ចាស់ ហើយកាលពីមុននោះ ទ្រង់ផ្ទាល់មិនបានដឹងអំពីការនេះ ដ្បិតកិច្ចការដែលត្រូវបានធ្វើដោយព្រះជាម្ចាស់ មិនមែនជាកិច្ចការអធិធម្មជាតិឡើយ។ នៅពេលដែលទ្រង់បានចូលរួមការប្រជុំនៅក្នុងសាលាប្រជុំនៅវ័យ១២ព្រះវស្សា ម៉ារាកំពុងតែតាមស្វែងរកទ្រង់ ហើយទ្រង់គ្រាន់តែមានបន្ទូលតែមួយប្រយោគ ដូចជាក្មេងឯទៀតៗប៉ុណ្ណោះ៖ «អ្នកម្ដាយ! តើលោកមិនជ្រាបទេឬថា ខ្ញុំត្រូវឱ្យតម្លៃខ្ពស់ទៅលើព្រះហឫទ័យរបស់ព្រះវរបិតាជាងអ្វីៗទាំងអស់?» ជាការពិត ដោយសារតែទ្រង់បានចាប់កំណើតដោយព្រះវិញ្ញាណបរិសុទ្ធ តើព្រះយេស៊ូវអាចមិនមានលក្ខណៈពិសេសនៅក្នុងរបៀបណាមួយដែរឬទេ? ប៉ុន្តែ ភាពពិសេសរបស់ទ្រង់មិនមែនមានន័យថា ទ្រង់ជាមនុស្សអធិធម្មជាតិឡើយ ប៉ុន្តែគ្រាន់តែចង់បង្ហាញថា ទ្រង់ស្រឡាញ់ព្រះជាម្ចាស់លើសក្មេងឯទៀតៗប៉ុណ្ណោះ។ ទោះបីទ្រង់មានរូបរាងជាមនុស្សក៏ដោយ ក៏សារជាតិរបស់ទ្រង់នៅតែពិសេស និងមានលក្ខណៈខុសប្លែកពីអ្នកដទៃ។ មានតែក្រោយពេលបុណ្យជ្រមុជទឹកប៉ុណ្ណោះ ទើបទ្រង់ពិតជាជ្រាបដឹងថា ព្រះវិញ្ញាណបរិសុទ្ធកំពុងធ្វើការនៅក្នុងទ្រង់ជ្រាបដឹងថា ទ្រង់ជាព្រះជាម្ចាស់ផ្ទាល់។ មានតែពេលដែលទ្រង់បានចូលដល់វ័យ៣៣ព្រះវស្សាប៉ុណ្ណោះ ទើបទ្រង់ជ្រាបដឹងយ៉ាងពិតប្រាកដថា ព្រះវិញ្ញាណបរិសុទ្ធមានបំណងអនុវត្តកិច្ចការនៃការជាប់ឆ្កាងតាមរយៈទ្រង់។ នៅវ័យ ៣២ ព្រះវស្សា ទ្រង់ទើបតែចាប់ផ្ដើមដឹងអំពីបញ្ហាផ្ទៃក្នុងមួយចំនួន ដូចជាមានចែងនៅក្នុងកណ្ឌគម្ពីរដំណឹងល្អម៉ាថាយថា៖ «រួចលោកស៊ីម៉ូនពេត្រុសក៏ឆ្លើយថា ទ្រង់គឺជាព្រះគ្រីស្ទ ជាព្រះរាជបុត្រា នៃព្រះដ៏មានព្រះជន្មគង់នៅ» (ម៉ាថាយ ១៦:១៦)។ និង «តាំងពីគ្រានោះមក ព្រះយេស៊ូវក៏ចាប់ផ្ដើមបង្ហាញប្រាប់សិស្សទ្រង់ ពីរបៀបដែលទ្រង់ត្រូវយាងចូលក្រុងយេរូសាឡឹម និងរងទុក្ខលំបាកជាច្រើនពីពួកចាស់ទុំ ពួកបូជាចារ្យ និងពួកអាចារ្យ ព្រមទាំងត្រូវគេធ្វើគុត ហើយមានព្រះជន្មរស់ឡើងវិញ នៅថ្ងៃទីបី» (ម៉ាថាយ ១៦:២១)។ មុនពេលនោះ ទ្រង់មិនបានជ្រាបដឹងអំពីកិច្ចការដែលទ្រង់ត្រូវធ្វើនោះឡើយ ដ្បិតទ្រង់ដឹងនៅពេលជាក់លាក់មួយប៉ុណ្ណោះ។ ក្រោយពេលដែលទ្រង់បានប្រសូតភ្លាម ទ្រង់មិនបានជ្រាបដឹងទាំងស្រុងឡើយ ហើយព្រះវិញ្ញាណបរិសុទ្ធបានធ្វើការបន្ដិចម្ដងៗនៅក្នុងទ្រង់ ហើយវាមាននូវដំណើរការមួយចំពោះកិច្ចការនេះ។ តាំងពីដើមដំបូងមក ប្រសិនបើទ្រង់បានជ្រាបដឹងថា ទ្រង់ជាព្រះជាម្ចាស់ ជាព្រះគ្រីស្ទ និងជាព្រះរាជបុត្រានៃព្រះជាម្ចាស់ដែលយកកំណើតជាមនុស្ស និងជ្រាបទៀតថា ទ្រង់ត្រូវសម្រេចកិច្ចការនៃការជាប់ឆ្កាង ចុះហេតុអ្វីបានជាកាលពីមុន ទ្រង់មិនបានធ្វើការដូច្នេះ? ហេតុអ្វីបានជាក្រោយពេលប្រាប់ដល់ពួកសិស្សរបស់ទ្រង់អំពីព័ន្ធកិច្ចរបស់ទ្រង់ហើយ ទើបព្រះយេស៊ូវមានអារម្មណ៍កើតទុក្ខ និងបានអធិស្ឋានយ៉ាងអស់ពីចិត្តសម្រាប់ការនេះ? ហេតុអ្វីបានជាយ៉ូហានរៀបចំផ្លូវសម្រាប់ទ្រង់ និងធ្វើបុណ្យជ្រមុជទឹកឱ្យទ្រង់ មុនពេលទ្រង់ចាប់ផ្ដើមយល់អំពីរឿងជាច្រើនដែលទ្រង់មិនទាន់បានយល់? ការនេះចង់បញ្ជាក់ឱ្យឃើញថា វាជាកិច្ចការរបស់ព្រះដែលត្រូវយកកំណើតជាមនុស្សនៅក្នុងសាច់ឈាម ហើយដើម្បីឱ្យទ្រង់យល់និងសម្រេចនូវកិច្ចការនោះ វាមាននូវដំណើរការមួយ ព្រោះថាទ្រង់គឺជាសាច់ឈាមដែលយកកំណើតជាមនុស្សរបស់ព្រះជាម្ចាស់ ហើយកិច្ចការរបស់ទ្រង់ក៏ខុសប្លែកពីកិច្ចការដែលព្រះវិញ្ញាណបានធ្វើដោយផ្ទាល់ដែរ។

គ្រប់ជំហាននៃកិច្ចការរបស់ព្រះជាម្ចាស់ គឺសុទ្ធតែដើរតាមចរន្តតែមួយដូចគ្នាដូច្នេះ នៅក្នុងផែនការគ្រប់គ្រងរយៈពេលប្រាំមួយពាន់ឆ្នាំរបស់ព្រះជាម្ចាស់ ជំហាននីមួយៗបានដើរតាមក្រោយគ្នាយ៉ាងប្រកិត ចាប់តាំងពីពិភពលោកត្រូវបានបង្កើតរហូតមកដល់ពេលសព្វថ្ងៃ។ ប្រសិនបើគ្មាននរណាម្នាក់រៀបចំផ្លូវទេ នោះនឹងគ្មាននរណាម្នាក់មកតាមក្រោយនោះឡើយ ព្រោះដោយសារតែមានមនុស្សដែលមកតាមក្រោយ ដូច្នេះហើយទើបមានមនុស្សដែលបានរៀបចំផ្លូវ។ កិច្ចការត្រូវបានហុចបន្តមួយជំហានម្ដងៗតាមរបៀបនេះ។ ជំហានមួយមកតាមក្រោយជំហានមួយទៀតហើយបើគ្មានមនុស្សម្នាក់រៀបចំផ្លូវទេ នោះក៏មិនអាចនឹងចាប់ផ្ដើមកិច្ចការបានឡើយហើយព្រះជាម្ចាស់ក៏នឹងគ្មានផ្លូវក្នុងការនាំកិច្ចការរបស់ទ្រង់ឆ្ពោះទៅមុខដែរ។ គ្មានជំហានណាមួយបង្អាក់ជំហានមួយទៀតឡើយ ដ្បិតជំហាននីមួយៗតាមពីក្រោយគ្នាទៅតាមលំដាប់លំដោយ ដើម្បីបង្កើតជាចរន្តមួយ ហើយកិច្ចការទាំងអស់នេះត្រូវបានធ្វើឡើងដោយព្រះវិញ្ញាណតែមួយ។ ប៉ុន្តែ ទោះបីជាបុគ្គលម្នាក់រៀបចំផ្លូវ ឬអនុវត្តកិច្ចការរបស់បុគ្គលម្នាក់ទៀតក៏ដោយ ក៏ការនេះមិនកំណត់អំពីអត្តសញ្ញាណរបស់គេឡើយ។ តើនេះមិនត្រឹមត្រូវទេឬ? យ៉ូហានបានរៀបចំផ្លូវ ហើយព្រះយេស៊ូវបានបន្តធ្វើកិច្ចការរបស់គាត់ ដូច្នេះ តើការនេះបញ្ជាក់ថា អត្តសញ្ញាណរបស់ព្រះយេស៊ូវមានឋានៈទាបជាងយ៉ូហានឬ? ព្រះយេហូវ៉ាបានអនុវត្តកិច្ចការរបស់ទ្រង់មុនព្រះយេស៊ូវ ដូច្នេះ តើអ្នកអាចនិយាយថា ព្រះយេហូវ៉ាមានឋានៈធំជាងព្រះយេស៊ូវឬ? មិនថាពួកគេបានរៀបចំផ្លូវ ឬបានបន្តធ្វើកិច្ចការរបស់អ្នកដទៃនោះឡើយ វាមិនសំខាន់ទេ ប៉ុន្តែអ្វីដែលសំខាន់បំផុតនោះគឺជាសារជាតិនៃកិច្ចការរបស់ពួកគេ និងអត្តសញ្ញាណដែលវាតំណាងឱ្យ។ តើនេះមិនត្រឹមត្រូវទេឬ? ដោយសារតែព្រះជាម្ចាស់មានគោលបំណងធ្វើការនៅក្នុងចំណោមមនុស្ស ដូច្នេះ ទ្រង់ត្រូវតែជ្រើសតាំងអស់អ្នកដែលអាចធ្វើកិច្ចការនៃការរៀបចំផ្លូវ។ នៅពេលដែលយ៉ូហានទើបតែចាប់ផ្ដើមប្រកាសព្រះបន្ទូលគាត់បានមានប្រសាសន៍ថា៖ «ចូររៀបចំផ្លូវថ្វាយព្រះអម្ចាស់ ចូររៀបផ្លូវឱ្យត្រង់ថ្វាយទ្រង់»។ «ចូរអ្នករាល់គ្នាប្រែចិត្ត ដ្បិតនគរព្រះនៅជិតបង្កើយ»។ គាត់មានប្រសាសន៍បែបនេះ តាំងពីដើមដំបូងមក តើហេតុអ្វីបានជាគាត់អាចនិយាយពាក្យទាំងនេះបាន? ទាក់ទងនឹងលំដាប់លំដោយដែលពាក្យទាំងនេះត្រូវបានថ្លែងចេញ ជាដំបូង យ៉ូហានបាននិយាយអំពីដំណឹងល្អនៃនគរស្ថានសួគ៌ ហើយព្រះយេស៊ូវជាអ្នកមានបន្ទូលក្រោយមកទៀត។ យោងតាមសញ្ញាណរបស់មនុស្ស គឺយ៉ូហានទេដែលបានរៀបចំផ្លូវថ្មី ដូច្នេះ យ៉ូហានប្រាកដជាមានឋានៈខ្ពស់ជាងព្រះយេស៊ូវហើយ។ ប៉ុន្តែ យ៉ូហានមិនបាននិយាយថា គាត់ជាព្រះគ្រីស្ទឡើយ ហើយព្រះជាម្ចាស់ក៏មិនបានធ្វើបន្ទាល់អំពីគាត់ថាជាបុត្រស្ងួនភ្ងារបស់ព្រះជាម្ចាស់នោះដែរ ប៉ុន្តែទ្រង់គ្រាន់តែប្រើគាត់ដើម្បីបើក និងរៀបចំផ្លូវសម្រាប់ព្រះអម្ចាស់ប៉ុណ្ណោះ។ គាត់បានរៀបចំផ្លូវសម្រាប់ព្រះយេស៊ូវ ប៉ុន្តែគាត់មិនអាចធ្វើការជំនួសឱ្យព្រះយេស៊ូវបានឡើយ។ គ្រប់កិច្ចការរបស់មនុស្សក៏ត្រូវបានរក្សាដោយព្រះវិញ្ញាណបរិសុទ្ធដែរ។

នៅក្នុងយុគសម័យនៃព្រះគម្ពីរសញ្ញាចាស់ គឺជាព្រះយេហូវ៉ាដែលបានដឹកនាំផ្លូវ ហើយកិច្ចការរបស់ព្រះយេហូវ៉ាបានតំណាងឱ្យយុគសម័យទាំងមូលនៃព្រះគម្ពីរសញ្ញាចាស់ និងកិច្ចការទាំងអស់ដែលបានធ្វើនៅក្នុងស្រុកអ៊ីស្រាអែល។ ម៉ូសេគ្រាន់តែកាន់កិច្ចការនេះនៅលើផែនដីប៉ុណ្ណោះ ហើយការខំប្រឹងរបស់គាត់ត្រូវបានចាត់ទុកជាកិច្ចសហប្រតិបត្តិការ ដែលមនុស្សបានផ្ដល់ឱ្យ។ នៅពេលនោះ គឺព្រះយេហូវ៉ាដែលបានមានបន្ទូលត្រាស់ហៅម៉ូសេ ហើយទ្រង់បានលើកម៉ូសេឡើងនៅក្នុងចំណោមប្រជាជនអ៊ីស្រាអែល និងបានធ្វើឱ្យគាត់ដឹកនាំពួកគេចូលទៅកាន់វាលរហោស្ថាន និងបន្តទៅកាន់ទឹកដីកាណានទៀត។ នេះមិនមែនជាកិច្ចការរបស់ម៉ូសេផ្ទាល់នោះឡើយ ប៉ុន្តែជាកិច្ចការដែលត្រូវបានដឹកនាំដោយផ្ទាល់ពីសំណាក់ព្រះយេហូវ៉ា ដូច្នេះម៉ូសេមិនអាចត្រូវបានហៅថាជាព្រះជាម្ចាស់ឡើយ។ ម៉ូសេក៏បានសរសេរនូវក្រឹត្យវិន័យដែរ ប៉ុន្តែក្រឹត្យវិន័យនេះត្រូវបានចេញព្រះរាជក្រឹត្យដោយផ្ទាល់ពីព្រះយេហូវ៉ា។ វាគ្រាន់តែទ្រង់ឱ្យម៉ូសេជាអ្នកបង្ហាញក្រឹត្យវិន័យនោះប៉ុណ្ណោះ។ ព្រះយេស៊ូវក៏បានបង្កើតនូវបទបញ្ញត្តិផងដែរ ហើយទ្រង់បានលុបបំបាត់នូវក្រឹត្យវិន័យនៃព្រះគម្ពីរសញ្ញាចាស់ និងបានដាក់ចេញនូវបទបញ្ញត្តិសម្រាប់យុគសម័យថ្មី។ ហេតុអ្វីបានជាព្រះយេស៊ូវគឺជាព្រះជាម្ចាស់ផ្ទាល់? គឺដោយសារតែវាមានលក្ខណៈខុសគ្នា។ នៅពេលនោះ កិច្ចការដែលត្រូវបានធ្វើដោយម៉ូសេ មិនតំណាងឱ្យយុគសម័យទេ ហើយក៏មិនបានបើកផ្លូវថ្មីនោះដែរ។ គាត់គ្រាន់តែត្រូវបានដឹកនាំដោយផ្ទាល់ពីសំណាក់ព្រះយេហូវ៉ា និងគ្រាន់តែត្រូវបានព្រះជាម្ចាស់ប្រើប៉ុណ្ណោះ។ នៅពេលដែលព្រះយេស៊ូវបានយាងមក យ៉ូហានបានអនុវត្តជំហានមួយនៃកិច្ចការរៀបចំផ្លូវហើយបានចាប់ផ្ដើមផ្សាយដំណឹងល្អអំពីនគរស្ថានសួគ៌ (ព្រះវិញ្ញាណបរិសុទ្ធបានចាប់ផ្ដើមកិច្ចការនេះ)។ នៅពេលដែលព្រះយេស៊ូវបានយាងមក ទ្រង់បានធ្វើកិច្ចការរបស់ទ្រង់ដោយផ្ទាល់ ប៉ុន្តែវាមានភាពខុសគ្នាដ៏ធំមួយរវាងកិច្ចការរបស់ទ្រង់ និងកិច្ចការរបស់ម៉ូសេ។ អេសាយក៏បានថ្លែងទំនាយជាច្រើនផងដែរ ចុះហេតុអ្វីបានជាគាត់មិនមែនជាព្រះជាម្ចាស់ផ្ទាល់ទៅ? ព្រះយេស៊ូវមិនបានថ្លែងទំនាយជាច្រើនឡើយ ចុះហេតុអ្វីបានជាទ្រង់គឺជាព្រះជាម្ចាស់ផ្ទាល់ដូច្នេះ? គ្មាននរណាម្នាក់ហ៊ាននិយាយថា កិច្ចការរបស់ព្រះយេស៊ូវនៅគ្រានោះ សុទ្ធតែចេញមកពីព្រះវិញ្ញាណបរិសុទ្ធនោះទេ ហើយពួកគេក៏មិនហ៊ានអះអាងថា កិច្ចការរបស់ទ្រង់សុទ្ធតែចេញពីឆន្ទៈរបស់មនុស្សឬក៏និយាយថា វាជាកិច្ចការរបស់ព្រះជាម្ចាស់ផ្ទាល់ទាំងស្រុងនោះដែរ។ មនុស្សគ្មានផ្លូវអាចវិភាគយល់ពីកិច្ចការបែបនេះឡើយ។ គឺអាចនិយាយបានថា អេសាយបានធ្វើកិច្ចការបែបនេះ និងបានថ្លែងទំនាយបែបនេះ ហើយទាំងអស់សុទ្ធតែចេញមកពីព្រះវិញ្ញាណបរិសុទ្ធ ហើយអ្វីៗទាំងនេះមិនបានចេញមកដោយផ្ទាល់ពីអេសាយឡើយ ប៉ុន្តែវាជាការបើកសម្ដែងមកពីព្រះយេហូវ៉ា។ ព្រះយេស៊ូវមិនបានធ្វើកិច្ចការធំដុំច្រើនឡើយ ហើយក៏មិនបានមានបន្ទូល ឬថ្លែងទំនាយជាច្រើននោះដែរ។ ចំពោះមនុស្ស សេចក្តីអធិប្បាយរបស់ទ្រង់ហាក់មិនត្រូវបានលើកតម្កើងឡើយ ប៉ុន្តែទ្រង់គឺជាព្រះជាម្ចាស់ផ្ទាល់ ហើយមនុស្សមិនអាចពន្យល់ពីការនេះបានឡើយ។ គ្មាននរណាម្នាក់បានជឿលើ យ៉ូហាន អេសាយ ឬដាវីឌឡើយ ហើយក៏គ្មាននរណាម្នាក់បានហៅពួកគេថាជាព្រះជាម្ចាស់ដូចជា ព្រះជាម្ចាស់ដាវីឌ ឬព្រះជាម្ចាស់យ៉ូហាននោះដែរ។ គ្មាននរណាម្នាក់ធ្លាប់បាននិយាយបែបនេះទេ គឺមានតែព្រះយេស៊ូវតែមួយអង្គប៉ុណ្ណោះ ដែលត្រូវបានគេហៅថាជាព្រះគ្រីស្ទ។ ការចាត់ថ្នាក់នេះត្រូវបានធ្វើឡើងស្របតាមការធ្វើបន្ទាល់របស់ព្រះជាម្ចាស់ កិច្ចការដែលទ្រង់បានធ្វើ និងព័ន្ធកិច្ចដែលទ្រង់បានបំពេញ។ ដោយមានការគោរពចំពោះវីរបុរសដ៏អស្ចារ្យនៃព្រះគម្ពីរដូចជា អ័ប្រាហាំ ដាវីឌ យ៉ូស្វេ ដានីយ៉ែល អេសាយ យ៉ូហាន និងព្រះយេស៊ូវ តាមរយៈកិច្ចការដែលពួកគេបានធ្វើ នោះអ្នកអាចប្រាប់បានថា នរណាគឺជាព្រះជាម្ចាស់ផ្ទាល់ ហើយមនុស្សប្រភេទណាខ្លះជាពួកហោរា និងជាពួកសាវ័ក។ នរណាដែលព្រះជាម្ចាស់បានប្រើប្រាស់ ហើយនរណាគឺជាព្រះជាម្ចាស់ផ្ទាល់ ត្រូវបានបែងចែក និងកំណត់ដោយសារជាតិ និងប្រភេទនៃកិច្ចការដែលពួកគេបានធ្វើ។ ប្រសិនបើអ្នកមិនអាចប្រាប់ពីភាពខុសគ្នានេះបានទេ នោះវាបញ្ជាក់ឱ្យឃើញថា អ្នកមិនដឹងអំពីអត្ថន័យនៃការជឿលើព្រះជាម្ចាស់ឡើយ។ ព្រះយេស៊ូវជាព្រះជាម្ចាស់ ដោយសារតែទ្រង់បានមានបន្ទូលជាច្រើន និងបានធ្វើនូវកិច្ចការជាច្រើន ជាពិសេសគឺការធ្វើការអស្ចារ្យជាច្រើនរបស់ទ្រង់។ យ៉ូហានក៏បានធ្វើនូវកិច្ចការជាច្រើន និងបានមានប្រសាសន៍ជាច្រើន រួមទាំងម៉ូសេផង ចុះហេតុអ្វីបានជាពួកគេមិនត្រូវបានហៅថា ជាព្រះជាម្ចាស់? អ័ដាមត្រូវបានព្រះជាម្ចាស់បង្កើតឡើងដោយផ្ទាល់ ចុះហេតុអ្វីបានជាគាត់មិនត្រូវបានគេហៅថាជាព្រះជាម្ចាស់ ផ្ទុយទៅវិញ គ្រាន់តែត្រូវបានគេហៅត្រឹមជាភាវៈដែលព្រះបង្កើតមក​? ប្រសិនបើមនុស្សម្នាក់និយាយទៅកាន់អ្នកថា «នៅថ្ងៃនេះ ព្រះជាម្ចាស់បានធ្វើកិច្ចការជាច្រើន និងបានមានបន្ទូលជាច្រើនដែរ ដូច្នេះ ទ្រង់គឺជាព្រះជាម្ចាស់ផ្ទាល់។ អ៊ីចឹង ម៉ូសេត្រូវតែជាព្រះជាម្ចាស់ហើយ ព្រោះគាត់ថ្លែងនូវព្រះបន្ទូលជាច្រើន!» អ្នកគួរតែសួរពួកគេវិញថា «នៅគ្រានោះ ហេតុអ្វីបានជាព្រះជាម្ចាស់ធ្វើបន្ទាល់អំពីព្រះយេស៊ូវថាជាព្រះជាម្ចាស់ផ្ទាល់ ហើយមិនមែនជាយ៉ូហាន? តើយ៉ូហានមិនបានមកមុនព្រះយេស៊ូវទេឬអី? តើមួយណាមានអំណាចជាង កិច្ចការរបស់យ៉ូហាន ឬកិច្ចការរបស់ព្រះយេស៊ូវ? ចំពោះមនុស្ស កិច្ចការរបស់យ៉ូហានមើលទៅដូចជាមានអំណាចជាងកិច្ចការរបស់ព្រះយេស៊ូវ ប៉ុន្តែហេតុអ្វីបានជាព្រះវិញ្ញាណបរិសុទ្ធធ្វើបន្ទាល់អំពីព្រះយេស៊ូវ ហើយមិនមែនជាយ៉ូហាន?» រឿងដដែលនេះកំពុងតែកើតឡើងនៅពេលសព្វថ្ងៃ! នៅសម័យនោះ នៅពេលដែលម៉ូសេបានដឹកនាំប្រជាជនអ៊ីស្រាអែល ព្រះយេហូវ៉ាបានមានបន្ទូលទៅកាន់គាត់ចេញពីក្នុងពពកមក។ ម៉ូសេមិនបាននិយាយដោយផ្ទាល់ឡើយ ប៉ុន្តែផ្ទុយទៅវិញ គាត់ត្រូវបានដឹកនាំដោយផ្ទាល់ពីសំណាក់ព្រះយេហូវ៉ា។ នេះគឺជាកិច្ចការរបស់អ៊ីស្រាអែលកាលពីសញ្ញាចាស់។ នៅក្នុងម៉ូសេ គ្មានព្រះវិញ្ញាណឡើយ ហើយក៏គ្មានវត្តមានរបស់ព្រះជាម្ចាស់ដែរ។ គាត់មិនអាចធ្វើកិច្ចការនោះបានឡើយ ដូច្នេះ វាមានភាពខុសគ្នាដ៏ធំមួយរវាងកិច្ចការដែលគាត់បានធ្វើ និងកិច្ចការដែលព្រះយេស៊ូវបានធ្វើ។ ហើយនោះគឺដោយសារតែកិច្ចការដែលពួកគេបានធ្វើ មានលក្ខណៈខុសគ្នា! ដើម្បីដឹងថាមនុស្សម្នាក់ត្រូវបានប្រើដោយព្រះជាម្ចាស់ ឬជាហោរា ជាសាវ័ក ឬក៏ជាព្រះជាម្ចាស់ផ្ទាល់នោះ គឺគេអាចឈ្វេងយល់បានតាមរយៈនិស្ស័យនៃកិច្ចការរបស់គេ ហើយការនេះនឹងជួយឱ្យអ្នកលែងមានមន្ទិលតទៅទៀត។ នៅក្នុងព្រះគម្ពីរ មានចែងទុកមកថា មានតែកូនចៀមប៉ុណ្ណោះដែលអាចបកត្រាទាំងប្រាំពីរបាន។ នៅក្នុងយុគសម័យកាលនានា មានអ្នកកាត់ស្រាយបទគម្ពីរជាច្រើននាក់នៅក្នុងចំណោមបុគ្គលអស្ចារ្យៗជាច្រើន ដូច្នេះ តើអ្នកអាចនិយាយថា ពួកគេទាំងអស់គ្នាសុទ្ធតែជាកូនចៀមឬ? តើអ្នកអាចនិយាយបានថា សេចក្តីពន្យល់របស់ពួកគេសុទ្ធតែមកពីព្រះជាម្ចាស់ឬ? ពួកគេត្រឹមជាគ្រូកាត់ស្រាយប៉ុណ្ណោះ ហើយពួកគេគ្មានអត្តសញ្ញាណនៃកូនចៀមឡើយ។ តើពួកគេអាចមានតម្លៃសក្ដិសមក្នុងការបកត្រាទាំងប្រាំពីរបានយ៉ាងដូចម្ដេច? នេះគឺជាការពិតដែលថា «មានតែកូនចៀមប៉ុណ្ណោះ ដែលអាចបើកត្រាទាំងប្រាំពីរបាន» ប៉ុន្តែទ្រង់មិនគ្រាន់តែយាងមក ដើម្បីបើកត្រាទាំងប្រាំពីរប៉ុណ្ណោះទេដ្បិតកិច្ចការនេះគ្មានភាពចាំបាច់នោះឡើយ ហើយវាត្រូវបានធ្វើឡើងដោយបន្ទាប់បន្សំប៉ុណ្ណោះ។ ទ្រង់ជ្រាបដឹងយ៉ាងច្បាស់អំពីកិច្ចការរបស់ទ្រង់ផ្ទាល់ ដូច្នេះ តើវាចាំបាច់សម្រាប់ទ្រង់ដែរឬទេក្នុងការចំណាយពេលជាច្រើនធ្វើការបកស្រាយបទគម្ពីរនោះ? តើ «យុគសម័យនៃកូនចៀមបកស្រាយបទគម្ពីរ» ត្រូវបូកបន្ថែមទៅក្នុងកិច្ចការរយៈពេលប្រាំមួយពាន់ឆ្នាំឬ? ទ្រង់យាងមកធ្វើកិច្ចការថ្មី ប៉ុន្តែទ្រង់ក៏ប្រទាននូវការបើកសម្ដែងមួយចំនួនអំពីកិច្ចការកាលពីអតីតកាលដែរ ដើម្បីធ្វើឱ្យមនុស្សយល់អំពីសេចក្តីពិតនៃកិច្ចការរយៈពេលប្រាំមួយពាន់ឆ្នាំ។ ដូច្នេះ វាគ្មានភាពចាំបាច់អ្វីក្នុងការពន្យល់នូវបទគម្ពីរយ៉ាងច្រើនចេញពីព្រះគម្ពីរនោះឡើយ ដ្បិតគឺកិច្ចការនាពេលបច្ចុប្បន្នទេដែលសំខាន់។ អ្នកគួរតែដឹងថា ព្រះជាម្ចាស់មិនបានយាងមកដើម្បីបកត្រាទាំងប្រាំពីរឡើយ ប៉ុន្តែដើម្បីធ្វើកិច្ចការនៃសេចក្តីសង្រ្គោះវិញ។

អ្នកគ្រាន់តែដឹងថា ព្រះយេស៊ូវនឹងយាងចុះមកនៅគ្រាចុងក្រោយ ប៉ុន្តែតើទ្រង់នឹងយាងចុះមកយ៉ាងដូចម្ដេចឱ្យប្រាកដទៅ? មនុស្សមានបាបដូចជាអ្នក ដែលទើបតែត្រូវបានប្រោសលោះ ហើយមិនទាន់បានឆ្លងកាត់ការផ្លាស់ប្ដូរ ឬការប្រោសឱ្យគ្រប់លក្ខណ៍របស់ព្រះជាម្ចាស់ តើអ្នកអាចស្របតាមបំណងព្រះហឫទ័យរបស់ព្រះជាម្ចាស់ដែរឬទេ? សម្រាប់អ្នក អ្នកដែលនៅតែមានសន្តានចាស់ វាគឺជាការពិតដែលអ្នកត្រូវបានសង្រ្គោះដោយព្រះយេស៊ូវ ហើយអ្នកមិនមែនជារបស់អំពើបាបទៀតឡើយ ដោយសារសេចក្តីសង្រ្គោះរបស់ព្រះជាម្ចាស់ ប៉ុន្តែការណ៍នេះមិនបញ្ជាក់ថា អ្នកគ្មានបាប ឬគ្មានសេចក្ដីសៅហ្មងនោះឡើយ។ តើអ្នកអាចត្រូវបានញែកជាបរិសុទ្ធយ៉ាងដូចម្ដេច បើអ្នកមិនទាន់បានឆ្លងកាត់ការផ្លាស់ប្ដូរផងនោះ? នៅខាងក្នុង អ្នកពោរពេញដោយសេចក្ដីសៅហ្មង ហើយអ្នកអាត្មានិយម និងថោកទាប ប៉ុន្តែអ្នកនៅតែចង់ចុះមកជាមួយព្រះយេស៊ូវទៀត។ តើអាចមានរឿងសំណាងយ៉ាងនេះឬ? អ្នកបានខកខានមួយជំហាននៅក្នុងជំនឿរបស់អ្នកលើព្រះជាម្ចាស់៖ អ្នកគ្រាន់តែត្រូវបានប្រោសលោះប៉ុណ្ណោះ ប៉ុន្តែអ្នកមិនទាន់បានឆ្លងកាត់ការផ្លាស់ប្ដូរឡើយ។ ដើម្បីឱ្យអ្នកស្របតាមបំណងព្រះហឫទ័យរបស់ព្រះជាម្ចាស់ ព្រះជាម្ចាស់ត្រូវតែធ្វើកិច្ចការដោយផ្ទាល់ព្រះអង្គ ដើម្បីផ្លាស់ប្ដូរ និងបន្សុទ្ធអ្នក បើមិនដូច្នេះទេ អ្នកគ្រាន់តែត្រូវបានប្រោសលោះប៉ុណ្ណោះ ហើយមិនអាចត្រូវបានញែកជាបរិសុទ្ធឡើយ។ បែបនោះ អ្នកគ្មានលក្ខណៈសម្បត្តិដើម្បីសោយសុខព្រះពរដ៏អស្ចារ្យរួមជាមួយនឹងព្រះជាម្ចាស់ឡើយ ដ្បិតអ្នកបានធ្លាក់នៅពីក្រោយមួយជំហាននៅក្នុងកិច្ចការគ្រប់គ្រងមនុស្សរបស់ព្រះជាម្ចាស់ ដែលជាជំហានដ៏សំខាន់នៃការផ្លាស់ប្ដូរ និងការប្រោសឱ្យគ្រប់លក្ខណ៍ដល់មនុស្ស។ ហេតុដូច្នេះ អ្នក ជាមនុស្សមានបាបដែលទើបតែត្រូវបានប្រោសលោះនេះ គ្មានសមត្ថភាពក្នុងការទទួលមរតករបស់ព្រះជាម្ចាស់ដោយផ្ទាល់ឡើយ។

បើគ្មានការចាប់ផ្ដើមដំណាក់កាលថ្មីនៃកិច្ចការនេះទេ នោះនរណាទៅដឹងទៅថាអ្នករាល់គ្នាដែលជាអ្នកផ្សាយដំណឹងល្អ ជាគ្រូអធិប្បាយ ជាអ្នកកាត់ស្រាយព្រះគម្ពីរ និងជាអ្នកដឹកនាំខាងវិញ្ញាណដ៏អស្ចារ្យ នឹងលូតលាស់បានឆ្ងាយកម្រិតណាទៅ! បើសិនគ្មានការចាប់ផ្ដើមដំណាក់កាលថ្មីនៃកិច្ចការនេះទេ នោះអ្វីដែលអ្នករាល់គ្នានិយាយនឹងក្លាយជារឿងហួសសម័យមិនខាន! មិនថាអ្វីៗដែលអ្នកនិយាយនោះ ស្ដីពីការឡើងទៅឯបល្ល័ង្ក ឬការរៀបចំឋានៈក្លាយជាស្ដេច មិនថាជាការលះកាត់ចិត្តខ្លួនឯង ឬការយកឈ្នះរូបកាយរបស់ខ្លួន មិនថាជាការអត់ធ្មត់ ឬការរៀនសូត្រពីអ្វីគ្រប់យ៉ាង និងស្ដីពីការបន្ទាបខ្លួន ឬសេចក្តីស្រឡាញ់នោះឡើយ។ តើនេះមិនមែនជាការច្រៀងចេញពីតុងចាស់ដូចគ្នាទេឬអី? វាគ្រាន់តែជាការហៅសាច់រឿងតែមួយដោយឈ្មោះផ្សេងគ្នាប៉ុណ្ណោះ! មិនថាជាការគ្របបាំងក្បាល និងការកាត់នំប៉័ង ឬជាការដាក់ដៃអធិស្ឋាន និងការប្រោសអ្នកជំងឺឱ្យជា និងការដេញអារក្សនោះឡើយ។ តើវាអាចមានកិច្ចការថ្មីៗផ្សេងទេ? តើវាអាចមានការអភិវឌ្ឍថ្មីទេ? ប្រសិនបើអ្នកបន្តដឹកនាំតាមរបៀបនេះ នោះអ្នកនឹងដើរតាមគោលលទ្ធិ ឬកាន់តាមទំនៀមទម្លាប់ទាំងងងឹតងងល់មិនខាន។ អ្នករាល់គ្នាជឿថា កិច្ចការរបស់អ្នករាល់គ្នានឹងមានភាពខ្ពង់ខ្ពស់ ក៏ប៉ុន្តែ តើអ្នកមិនដឹងទេឬថា អ្វីៗទាំងអស់ត្រូវបានផ្ទេរ និងបង្រៀនដោយ «មនុស្សចាស់» ទាំងនោះកាលពីសម័យបុរាណ? តើគ្រប់ទាំងសេចក្តីដែលអ្នករាល់គ្នានិយាយនិងធ្វើ មិនមែនជាពាក្យចុងក្រោយរបស់មនុស្សចាស់ទាំងនោះទេឬ? តើវាមិនមែនជាអ្វីដែលត្រូវបានបង្គាប់មក ដោយមនុស្សចាស់ទាំងនេះ មុនពេលពួកគេបានចែកឋានទេឬអី? តើអ្នកគិតថាទង្វើរបស់អ្នករាល់គ្នាខ្ពស់លើសពីទង្វើរបស់ពួកសាវ័ក និងពួកហោរាកាលពីជំនាន់មុន និងថែមទាំងខ្ពស់លើសគ្រប់ទាំងអស់ឬ? ការចាប់ផ្ដើមដំណាក់កាលនៃកិច្ចការនេះ បានបញ្ចប់ការលើកសរសើររបស់អ្នករាល់គ្នាចំពោះកិច្ចការរបស់វីតណេស លី អំពីការព្យាយាមក្លាយជាស្ដេច និងការឡើងអង្គុយលើបល្ល័ង្ក ហើយវាបានទប់សេចក្តីអំនួត និងភាពក្អេងក្អាងរបស់អ្នក ដូច្នេះ អ្នកមិនអាចជ្រៀតជ្រែកចូលក្នុងដំណាក់កាលនៃកិច្ចការនេះបានឡើយ។ បើគ្មានដំណាក់កាលនេះទេ អ្នករាល់គ្នានឹងត្រូវលិចកាន់តែជ្រៅរហូតដល់លង់ខ្លួនគ្មានថ្ងៃត្រឡប់ក្រោយវិញឡើយ។ នៅក្នុងចំណោមអ្នករាល់គ្នា មានរឿងចាស់ៗច្រើនណាស់! ជាសំណាងល្អកិច្ចការនាថ្ងៃនេះ បាននាំអ្នករាល់គ្នាឱ្យបកក្រោយវិញ បើមិនដូច្នោះទេ នរណាទៅដឹងអំពីទិសដៅដែលអ្នករាល់គ្នានឹងត្រូវទៅ! ដោយសារតែព្រះជាម្ចាស់ជាព្រះដែលតែងតែថ្មី និងមិនដែលចាស់ តើហេតុអ្វីបានជាអ្នកមិនស្វែងរកអ្វីដែលថ្មីៗដូច្នេះ? ហេតុអ្វីបានជាអ្នកតែងតែប្រកាន់ខ្ជាប់នឹងអ្វីចាស់ៗបែបនេះ? ដូច្នេះ ការដឹងអំពីកិច្ចការរបស់ព្រះវិញ្ញាណបរិសុទ្ធនាពេលសព្វថ្ងៃ ពិតជាសំខាន់ណាស់!


មានតែអ្នកដែលត្រូវបានប្រោសឱ្យគ្រប់លក្ខណ៍ប៉ុណ្ណោះ ដែលអាចរស់នៅក្នុងជីវិតមួយដែលមានន័យ

តាមពិតទៅ កិច្ចការដែលកំពុងធ្វើក្នុងពេលបច្ចុប្បន្ននេះ គឺដើម្បីធ្វើឱ្យមនុស្សបោះបង់សាតាំងចោល ដែលជាដូនតាជំនាន់ដើមរបស់ពួកគេ។ រាល់ការជំនុំជម្រះទាំងអស់ដោយព្រះបន្ទូល មានគោលបំណងបើកឱ្យឃើញនូវនិស្ស័យពុករលួយរបស់មនុស្សលោក និងដើម្បីឱ្យមនុស្សអាចយល់ពីអត្ថន័យនៃជីវិត។ ការជំនុំជម្រះដដែលៗទាំងអស់នេះ ធ្វើការចោះទម្លុះដួងចិត្ដរបស់មនុស្ស។ ការជំនុំជម្រះនីមួយៗ ពាក់ព័ន្ធដោយផ្ទាល់ទៅនឹងវាសនារបស់ពួកគេ និងមានន័យថាជាការបង្ករបួសដល់ដួងចិត្តរបស់ពួកគេ ដើម្បីឱ្យពួកគេអាចលះបង់របស់អស់ទាំងនោះបាន ហើយអាចមកស្គាល់ជីវិត ស្គាល់ពីពិភពលោកដ៏ស្មោកគ្រោកនេះ ស្គាល់ពីព្រះប្រាជ្ញាញាណរបស់ព្រះជាម្ចាស់ និងគ្រប់ព្រះចេស្ដារបស់ព្រះជាម្ចាស់ ហើយក៏ស្គាល់ពីមនុស្សជាតិលោក ដែលត្រូវបានសាតាំងធ្វើឱ្យពុករលួយ។ កាលណាមនុស្សទទួលនូវការវាយផ្ចាល និងការជំនុំជម្រះប្រភេទនេះកាន់តែច្រើន នោះដួងចិត្តរបស់មនុស្សនឹងមានស្នាមរបួសកាន់តែច្រើន ហើយវិញ្ញាណរបស់គេនឹងកាន់តែដាស់ឱ្យភ្ញាក់ស្មារតីឡើង។ ការដាស់វិញ្ញាណមនុស្សដ៏ពុករលួយ និងងាយចាញ់បញ្ឆោតគេបំផុតឱ្យភ្ញាក់ឡើង គឺជាគោលដៅនៃការជំនុំជម្រះនេះ។ មនុស្សលោកគ្មានវិញ្ញាណ ពោលគឺវិញ្ញាណរបស់គេបានស្លាប់ជាយូរមកហើយ ហើយគេមិនដឹងថា មានស្ថានសួគ៌ មិនដឹងថាមានព្រះជាម្ចាស់ និងមិនដឹងច្បាស់ថា ខ្លួនគេកំពុងរងទុក្ខក្នុងជង្ហុកធំនៃសេចក្ដីស្លាប់ឡើយ។ តើគេអាចដឹងថាខ្លួនកំពុងរស់នៅក្នុងស្ថាននរកដ៏អាក្រក់នៅលើផែនដីនេះបានដោយរបៀបណា? តាមរយៈសេចក្ដីពុករលួយរបស់សាតាំង តើគេអាចដឹងថាសាកសពដ៏ស្អុយគគ្រុករបស់គេ បានធ្លាក់ទៅក្នុងស្ថានឃុំព្រលឹងនៃសេចក្ដីស្លាប់ដោយរបៀបណា? តើគេអាចដឹងដោយរបៀបណាថា អ្វីគ្រប់យ៉ាងនៅលើផែនដីនេះត្រូវបានមនុស្សលោកបំផ្លាញខ្ទេចខ្ទីតាំងពីយូរ និងមិនអាចកែខៃបាន? ហើយតើគេអាចដឹងបានដោយរបៀបណាថា ព្រះអាទិករបានយាងមកកាន់ផែនដីនៅថ្ងៃនេះ និងកំពុងស្វែងរកក្រុមមនុស្សពុករលួយដែលទ្រង់អាចសង្គ្រោះពួកគេបាននោះ? ទោះបីក្រោយពេលមនុស្សឆ្លងកាត់បទពិសោធនៃការបន្សុទ្ធ និងការជំនុំជម្រះនីមួយៗក្ដី ក៏សតិសម្បជញ្ញៈដ៏ល្ងង់ខ្លៅរបស់គេនៅតែមិនទាន់កម្រើក និងមិនទាន់ឆ្លើយតបបានទាំងស្រុងឡើយ។ មនុស្សលោកអីក៏ប្រែជាអាក្រក់ដល់ម្ល៉េះ! ហើយថ្វីបើការជំនុំជម្រះបែបនេះ គឺដូចជាព្យុះព្រិលកំណាចដែលធ្លាក់មកពីលើមេឃក្ដី ក៏វាជាប្រយោជន៍ខ្លាំងបំផុតសម្រាប់មនុស្សលោកដែរ។ ប្រសិនបើមិនមែនដើម្បីជំនុំជម្រះមនុស្សបែបនេះទេ នោះវាក៏នឹងគ្មានបានផលអ្វី ហើយវាមិនអាចទៅរួចដើម្បីសង្គ្រោះមនុស្សពីជង្ហុកនៃទុក្ខវេទនាឡើយ។ ប្រសិនបើមិនមែនដើម្បីកិច្ចការនេះទេ នោះមនុស្សលោកមុខជាលំបាកខ្លាំងក្នុងការងើបចេញពីស្ថានឃុំព្រលឹង ដ្បិតដួងចិត្តរបស់ពួកគេបានស្លាប់តាំងពីយូរ ហើយវិញ្ញាណរបស់ពួកគេទៀតសោត ក៏ត្រូវបានសាតាំងជាន់ឈ្លីតាំងពីយូរមកដែរ។ ដើម្បីសង្រ្គោះអ្នករាល់គ្នាដែលបានលិចលង់ដល់បាតនៃភាពថោកទាប គឺត្រូវតម្រូវឱ្យស្រែកហៅអ្នកខ្លាំងៗ និងជំនុំជម្រះអ្នកខ្លាំងៗ។ មានតែបែបនេះទេ ទើបអាចធ្វើឱ្យបេះដូងដែលបានកករឹងរបស់អ្នករាល់គ្នាភ្ញាក់ដឹងខ្លួនវិញបាន។

សាច់ឈាមរបស់អ្នករាល់គ្នា ចំណង់ហួសហេតុរបស់អ្នករាល់គ្នា ភាពលោភលន់របស់អ្នករាល់់គ្នា និងតម្រេកកាមរបស់អ្នករាល់គ្នា បានចាក់ឫសយ៉ាងជ្រៅទៅក្នុងខ្លួនរបស់អ្នករាល់គ្នា។ ចំណុចអស់ទាំងនេះ កំពុងគ្រប់គ្រងលើដួងចិត្តរបស់អ្នកឥតឈប់ឈរ ដែលអ្នករាល់គ្នាគ្មានកម្លាំងនឹងដោះនូវនឹមនៃគំនិតសក្តិភូមិ និងគំនិតខ្សោយអាក្រក់នេះទេ។ អ្នករាល់គ្នាមិនស្រេកឃ្លានចង់ផ្លាស់ប្ដូរស្ថានភាពបច្ចុប្បន្នរបស់អ្នក និងមិនចង់គេចេញពីឥទ្ធិពលនៃភាពងងឹតឡើយ។ អ្នករាល់គ្នាពិតជាបានជាប់ចំណងទៅនឹងរបស់អស់ទាំងនេះ។ បើទោះបីជាអ្នករាល់គ្នាដឹងថា ជីវិតនេះគឺមានការឈឺចាប់ខ្លាំង ហើយពិភពមនុស្សនេះ ខ្មៅងងឹតខ្លាំងក្ដី ក៏នៅតែគ្មាននរណាម្នាក់ក្នុងចំណោមអ្នករាល់គ្នា មានសេចក្តីក្លាហានក្នុងការបំផ្លាស់បំប្រែជីវិតរបស់ខ្លួនដែរ។ អ្នកគ្រាន់តែចង់គេចវេសពីតថភាពពិតនៃជីវិតនេះ ចង់សម្រេចនូវភាពវិសេសឧត្តមនៃព្រលឹង និងរស់នៅក្នុងមជ្ឈដ្ឋានដែលមានសន្តិភាព សេចក្តីសប្បាយរីករាយ ដូចជាស្ថានសួគ៌។ អ្នករាល់គ្នាមិនចង់ស៊ូទ្រាំនឹងភាពលំបាកវេទនាដើម្បីផ្លាស់ប្ដូរជីវិតបច្ចុប្បន្នរបស់អ្នកឡើយ។ អ្នកក៏មិនចង់ស្វែងរកការជំនុំជម្រះ និងការកាត់ទោសនេះ សម្រាប់ជីវិតមួយដែលអ្នកគប្បីអនុវត្ដតាមដែរ។ ផ្ទុយទៅវិញ អ្នកយល់សប្តិក្នុងក្ដីសុបិន្តនានាដែលមិនពិតសូម្បីបន្តិច ដែលថាពិភពដ៏ស្រស់បំព្រងនេះ ហួសពីកម្រិតខាងសាច់ឈាមទៅទៀត។ ជីវិតដែលអ្នករាល់គ្នាចង់បាន គឺជាជីវិតមួយដែលអ្នកអាចទទួលបានដោយមិនបាច់ប្រឹង ដោយគ្មានការរងទុក្ខឈឺចាប់អ្វីឡើយ។ នោះគឺមិនពិតទាំងស្រុងហើយ! ដោយសារអ្វីដែលអ្នករាល់គ្នាសង្ឃឹមចង់បាន គឺមិនមែនដើម្បីរស់នៅក្នុងជីវិតដែលមានន័យផ្នែកសាច់ឈាម និងដើម្បីសម្រេចនូវសេចក្តីពិតនៅក្នុងរយៈពេលនៃការរស់នៅឡើយ ពោលគឺ ត្រូវរស់នៅដើម្បីសេចក្តីពិត និងក្រោកឈរឡើងដើម្បីយុត្តិធម៌។ នេះគឺមិនមែនជាអ្វីដែលអ្នករាល់គ្នានឹងត្រូវចាត់ទុកជាជីវិតដែលមានពន្លឺចាំងចែង និងភ្លឺចិញ្ចាចនោះទេ។ អ្នករាល់គ្នាមានអារម្មណ៍ថា នេះមិនមែនជាជីវិតត្រចះត្រចង់ ឬជីវិតមានន័យឡើយ។ នៅក្នុងភ្នែករបស់អ្នករាល់គ្នា ការរស់នៅក្នុងជីវិតបែបនេះ នឹងមានអារម្មណ៍ដូចជាអយុត្តិធម៌ដូច្នោះដែរ! បើទោះបីជាអ្នករាល់គ្នាទទួលយកនូវការកាត់ទោសនៅថ្ងៃនេះក្ដី ក៏ប៉ុន្តែអ្វីដែលអ្នករាល់កំពុងបន្តស្វែងរក គឺមិនមែនដើម្បីទទួលបាននូវសេចក្តីពិត ឬដើម្បីស្ដែងចេញនូវសេចក្តីពិតនោះតាមរយៈការរស់នៅក្នុងពេលបច្ចុប្បន្ននោះទេ ប៉ុន្តែផ្ទុយទៅវិញ គឺដើម្បីអាចចូលក្នុងជីវិតមួយដែលរីករាយ លើសពីសាច់ឈាម នៅថ្ងៃខាងមុខ។ អ្នករាល់គ្នាមិនមែនកំពុងស្វែងរកសេចក្តីពិតនោះទេ ហើយអ្នករាល់គ្នាមិនកំពុងក្រោកឈរឡើងដើម្បីសេចក្តីពិតដែរ ហើយច្បាស់ណាស់ អ្នកមិនមែនរស់នៅដើម្បីសេចក្តីពិតនោះទេ។ អ្នករាល់គ្នាមិនមែនកំពង់ដើម្បីស្វែងរកច្រកចូលក្នុងពេលបច្ចុប្បន្ននេះទេ ប៉ុន្តែផ្ទុយទៅវិញ នៅអនាគតនឹងកើតមាននៅក្នុងគំនិតរបស់អ្នក ហើយនៅថ្ងៃណាមួយដែលអាចកើតមាន៖ អ្នកបានសម្លឹងមើលផ្ទៃមេឃពណ៌ខៀវ ដោយសម្រក់ទឹកភ្នែកយ៉ាងជូរចត់ ហើយរំពឹងថានឹងត្រូវនាំទៅកាន់ស្ថានសួគ៌នៅថ្ងៃណាមួយ។ តើអ្នករាល់គ្នាមិនដឹងទេឬថា របៀបនៃការគិតរបស់អ្នករាល់គ្នា គឺហួសពីការពិត? អ្នករាល់គ្នានៅបន្តគិតថា ព្រះសង្គ្រោះដែលមានព្រះហឫទ័យសណ្ដោស និងសេចក្តីមេត្ដាឥតព្រំដែន នឹងយាងមកនៅថ្ងៃណាមួយជាក់ជាមិនខាន ដើម្បីយកអ្នកទៅជាមួយទ្រង់ អ្នកជាមនុស្សបានឆ្លង់កាត់នូវទុក្ខលំបាក និងទុក្ខវេទនានៅក្នុងពិភពលោកនេះ ហើយទ្រង់នឹងធ្វើការសងសឹកជាប្រាកដជំនួសអ្នក ដែលជាជនរងគ្រោះ និងត្រូវបានគេគៀបសង្កត់។ តើអ្នកមិនមែនពោរពេញដោយអំពើបាបទេឬ? តើអ្នកជាមនុស្សតែម្នាក់គត់ដែលបានរងទុក្ខនៅក្នុងពិភពលោកនេះទេមែនទេ? អ្នកបានធ្លាក់ចូលក្នុងដែនត្រួតត្រារបស់សាតាំងដោយខ្លួនឯង និងបានរងទុក្ខវេទនា តើព្រះជាម្ចាស់ពិតជានៅតែចង់សងសឹកចំពោះអ្នកទៀតដែរឬទេ? អស់អ្នកណាដែលមិនអាចបំពេញតាមសេចក្តីតម្រូវរបស់ព្រះជាម្ចាស់បាន តើពួកគេមិនមែនសុទ្ធតែជាសត្រូវរបស់ព្រះជាម្ចាស់ទេឬអី? អស់អ្នកណាដែលមិនជឿលើព្រះជាម្ចាស់ដែលយកកំណើតជាសាច់ឈាម តើពួកគេមិនមែនជាពួកទទឹងនឹងព្រះគ្រីស្ទទេឬអី? តើអំពើល្អរបស់អ្នកធ្វើដើម្បីអ្វី? តើអំពើល្អទាំងនេះអាចកើតមាននៅក្នុងដួងចិត្តដែលថ្វាយបង្គំព្រះជាម្ចាស់ដែរឬទេ? អ្នកមិនអាចទទួលបានព្រះពរពីព្រះជាម្ចាស់ដោយគ្រាន់តែធ្វើអំពើល្អមួយចំនួននោះទេ ហើយព្រះជាម្ចាស់នឹងមិនសងសឹកនឹងអំពើខុសឆ្គងប្រឆាំងនឹងអ្នក ដោយគ្រាន់តែអ្នកត្រូវក្លាយជាជនរងគ្រោះ និងត្រូវគេគៀបសង្កត់នោះទេ។ អស់អ្នកណាដែលជឿលើព្រះជាម្ចាស់ តែមិនស្គាល់ព្រះជាម្ចាស់ ប៉ុន្តែជាអ្នកប្រព្រឹត្ដអំពើល្អ តើពួកគេទាំងអស់នឹងមិនត្រូវវាយផ្ចាលទេឬអី? អ្នកគ្រាន់តែជឿលើព្រះជាម្ចាស់ គ្រាន់តែចង់ឱ្យព្រះជាម្ចាស់កែតម្រង់ និងសងសឹកចំពោះអំពីខុសឆ្គងប្រឆាំងនឹងអ្នក ហើយអ្នកចង់ឱ្យព្រះជាម្ចាស់ទទួលស្គាល់អ្នក ជាថ្ងៃមួយដែលទីបំផុតអ្នកអាចចេញមកដោយឥតលាក់លៀមងើបក្បាលខ្ពស់នៅទីបំផុតទៅ។ ប៉ុន្តែ អ្នកបដិសេធមិនចង់យកចិត្តទុកដាក់ចំពោះសេចក្តីពិត ហើយអ្នកក៏មិនស្រេចឃ្លាននឹងស្ដែងចេញនូវសេចក្ដីពិតនោះតាមរយៈការរស់នៅដែរ។ អ្នកកាន់តែមិនអាចគេចចេញពីជីវិតដែលលំបាក និងទទេសូន្យនោះដែរ។ ផ្ទុយទៅវិញ ខណៈពេលដែលការរស់នៅក្នុងជីវិតខាងសាច់ឈាម និងជីវិតដែលមានបាបរបស់អ្នក អ្នកហាក់ដូចជាត្រេកអរនឹងព្រះជាម្ចាស់ចំពោះសិទ្ធិតវ៉ារបស់អ្នក និងផាត់ចេញនូវអ័ព្ទដែលបាំងជីវិតរបស់អ្នក។ ប៉ុន្តែ តើវាអាចទៅរួចដែរឬទេ? ប្រសិនបើអ្នកមាននូវសេចក្តីពិត អ្នកអាចដើរតាមព្រះជាម្ចាស់បាន។ ប្រសិនបើអ្នកមានការសម្ដែងចេញតាមរយៈការរស់នៅ អ្នកអាចជាការបើកសម្ដែងនៃព្រះបន្ទូលរបស់ព្រះជាម្ចាស់បាន។ ប្រសិនបើអ្នកមានជីវិត អ្នកអាចអរសប្បាយនឹងព្រះពររបស់ព្រះជាម្ចាស់បាន។ អស់អ្នកណាដែលមានសេចក្តីពិត អាចអរសប្បាយនឹងព្រះពររបស់ព្រះជាម្ចាស់បាន។ ព្រះជាម្ចាស់ធានាកែតម្រង់ដល់អស់អ្នកណាដែលស្រលាញ់ទ្រង់ដោយស្មោះអស់ពីចិត្ត និងដល់អ្នកណាដែលស៊ូទ្រាំនឹងទុក្ខលំបាក និងការរងទុក្ខនានា ប៉ុន្តែមិនមែនសម្រាប់អស់អ្នកណាដែលគ្រាន់តែស្រឡាញ់ខ្លួនឯង និងអស់អ្នកណាដែលបានធ្លាក់ជាចំណីនៃការបោកប្រាស់របស់សាតាំងឡើយ។ តើអាចមានសេចក្តីល្អនៅក្នុងខ្លួនរបស់អស់អ្នកណាដែលមិនស្រឡាញ់សេចក្តីពិតបានដូចម្តេចទៅ? តើអាចមានសេចក្តីសុចរិតនៅក្នុងខ្លួនអ្នកណាដែលគ្រាន់តែស្រឡាញ់ខាងសាច់ឈាមបានដូចម្តេចទៅ? តើសេចក្តីសុចរិត និងសេចក្ដីល្អទាំងពីរមិនបាននិយាយដោយគ្រាន់តែសម្អាងទៅលើសេចក្តីពិតទេឬអី? តើចំណុចនេះមិនរក្សាទុកសម្រាប់អស់អ្នកណាដែលស្រឡាញ់ព្រះជាម្ចាស់ដោយស្មោះអស់ពីចិត្ដទេឬអី? អស់អ្នកណាដែលមិនស្រឡាញ់សេចក្តីពិត និងអស់អ្នកណាដែលជាសាកសពមានក្លិនអសោច តើពួកគេទាំងអស់នេះ មិនមែនជាទីជម្រកនៃអំពើអាក្រក់ទេឬអី? អស់អ្នកណាដែលមិនអាចស្ដែងចេញនូវសេចក្តីពិតតាមរយៈការរស់នៅបានទេ តើពួកគេរាល់គ្នាមិនមែនជាសត្រូវនៃសេចក្តីពិតទេឬអី? ហើយចុះចំណែកអ្នករាល់គ្នាវិញ?

ប្រសិនបើអ្នកអាចគេចចេញពីឥទ្ធិពលនៃភាពងងឹត និងរំដោះខ្លួនឯងចេញពីអ្វីៗដែលមិនស្អាត ប្រសិនបើអ្នកអាចក្លាយជាបរិសុទ្ធបាន នោះអ្នកនឹងមានសេចក្តីពិត។ វាមិនមែនដោយសារអ្នកបានបំផ្លាស់បំប្រែលក្ខណៈរបស់អ្នកនោះទេ ប៉ុន្តែគ្រាន់តែថា អ្នកអាចបញ្ចូលសេចក្តីពិតទៅក្នុងការអនុវត្តរបស់អ្នកបាន និងអាចលះបង់ចោលនូវសាច់ឈាមបាន។ នេះគឺជាគុណសម្បត្តិដែលមាននៅក្នុងខ្លួនរបស់អស់អ្នកដែលត្រូវបានបន្សុទ្ធរួច។ គោលបំណងសំខាន់នៃកិច្ចការនៃការយកឈ្នះនេះ គឺដើម្បីបន្សុទ្ធមនុស្សលោក ដើម្បីឱ្យមនុស្សលោកអាចមានសេចក្តីពិត ដ្បិតមនុស្សលោកមានការយល់ដឹងតិចតួចខ្លាំងណាស់អំពីសេចក្តីពិត! ដើម្បីបំពេញកិច្ចការនៃការយកឈ្នះលើមនុស្សដោយបែបនេះ គឺមានសារៈសំខាន់ជ្រាលជ្រៅបំផុត។ អ្នករាល់គ្នាបានធ្លាក់ទៅក្រោមឥទ្ធិពលនៃភាពងងឹត និងទទួលរងគ្រោះថ្នាក់យ៉ាងធ្ងន់ធ្ងរ។ បន្ទាប់មក គោលបំណងនៃកិច្ចការនេះ គឺដើម្បីឱ្យអ្នករាល់គ្នាស្គាល់ពីលក្ខណៈរបស់មនុស្ស ហើយនឹងស្ដែងចេញនូវលក្ខណៈនេះតាមរយៈការរស់នៅ។ ការធ្វើឱ្យបានគ្រប់លក្ខណ៍ គឺជាអ្វីគ្រប់បែបយ៉ាងដែលជាភាវៈដែលត្រូវបង្កើតឡើងមកនេះ គប្បីទទួលយក។ ប្រសិនបើកិច្ចការនៅក្នុងដំណាក់កាលនេះ មានការពាក់ព័ន្ធតែនឹងការមនុស្សឱ្យបានគ្រប់លក្ខណ៍ នោះកិច្ចការនេះអាចកើតឡើងនៅក្នុងប្រទេសអង់គ្លេស ឬអាមេរិក ឬអ៊ីស្រាអែលក៏បាន។ កិច្ចការនេះ អាចធ្វើនៅចំពោះមនុស្សគ្រប់ជាតិសាសន៍បាន។ ប៉ុន្តែកិច្ចការនៃការយកឈ្នះ គឺមានលក្ខណៈសម្រិតសម្រាំងណាស់។ ជំហានដំបូងនៃកិច្ចការនៃការយកឈ្នះនេះ គឺមានរយៈពេលខ្លី។ ជាងនេះទៅទៀត កិច្ចការនេះនឹងត្រូវប្រើដើម្បីធ្វើឱ្យសាតាំងអាម៉ាស់មុខ និងដើម្បីយកឈ្នះលើសាកលលោកទាំងមូល។ នេះគឺជាកិច្ចការដំបូងនៃការយកឈ្នះ។ គេអាចនិយាយបានថា មនុស្សដែលជឿលើព្រះជាម្ចាស់ អាចត្រូវប្រោសឱ្យគ្រប់លក្ខណ៍ ដ្បិតការប្រោសឱ្យគ្រប់លក្ខណ៍នេះ គឺជាកិច្ចការដែលអាចសម្រេចទៅបាន តែនៅក្រោយពេលដែលមានការផ្លាស់ប្ដូររយៈពេលយូរប៉ុណ្ណោះ។ ប៉ុន្តែ ការដែលត្រូវបានយកឈ្នះជារឿងមួយផ្សេងទៀត។ ប្រភេទ និងគំរូសម្រាប់ការយកឈ្នះ ត្រូវតែជាមនុស្សម្នាក់ដែលនៅយឺតយ៉ាវយ៉ាងឆ្ងាយពីខាងក្រោយគេ ដែលរស់នៅក្នុងសេចក្ដីងងឹតខ្លាំង។ ពួកគេច្បាស់ជាមនុស្សដែលប្រែជាអាក្រក់ ជាមនុស្សដែលមិនអាចទទួលស្គាល់ព្រះជាម្ចាស់ ហើយជាមនុស្សដែលមិនស្ដាប់បង្គាប់ព្រះជាម្ចាស់ខ្លាំងជាងគេបំផុត។ ច្បាស់ណាស់ នេះគឺជាប្រភេទមនុស្សដែលអាចធ្វើបន្ទាល់អំពីការត្រូវបានយកឈ្នះឡើយ។ គោលបំណងសំខាន់នៃកិច្ចការនៃការយកឈ្នះនេះ គឺដើម្បីយកឈ្នះលើសាតាំង ចំណែកឯគោលការណ៍នៃការប្រោសមនុស្សឱ្យគ្រប់លក្ខណ៍ គឺដើម្បីទទួលយកមនុស្ស។ គឺដើម្បីធ្វើឱ្យមនុស្សមានទីបន្ទាល់ក្រោយពីត្រូវបានយកឈ្នះ ដែលកិច្ចការនៃការយកឈ្នះនេះ ត្រូវបានធ្វើឡើងនៅទីនេះ នៅចំពោះមនុស្សដូចជារូបអ្នករាល់គ្នា។ គោលបំណងនេះ គឺដើម្បីឱ្យមនុស្សធ្វើទីបន្ទាល់ក្រោយពីត្រូវបានយកឈ្នះរួច។ មនុស្សទាំងអស់ដែលត្រូវបានយកឈ្នះរួច នឹងត្រូវប្រើដើម្បីសម្រេចនូវគោលបំណងនៃការធ្វើឱ្យសាតាំងអាម៉ាស់មុខ។ ដូចនេះ តើអ្វីទៅជាវិធីសាស្រ្តសំខាន់ក្នុងការយកឈ្នះ? ការវាយផ្ចាល ការជំនុំជម្រះ ការដាក់បណ្ដាសា និងការបើកសម្ដែង ការប្រើប្រាស់និស្ស័យសុចរិតដើម្បីយកឈ្នះលើមនុស្ស ដើម្បីឱ្យពួកគេជឿជាក់ទាំងស្រុង ដោយនិស្ស័យសុចរិតរបស់ព្រះជាម្ចាស់។ ដើម្បីប្រើប្រាស់សេចក្តីពិត និងអំណាចនៃពិភពលោកនេះដើម្បីយកឈ្នះលើមនុស្ស និងដើម្បីឱ្យពួកគេជឿជាក់ទាំងស្រុង នេះគឺជាអត្ថន័យដែលត្រូវបានយកឈ្នះ។ អស់អ្នកណាដែលត្រូវបានប្រោសឱ្យគ្រប់លក្ខណ៍ មិនគ្រាន់តែដើម្បីអាចសម្រេចនូវការស្ដាប់បង្គាប់ប៉ុណ្ណោះទេ ប៉ុន្តែពួកគេក៏អាចមានចំណេះដឹងអំពីកិច្ចការនៃការជំនុំជម្រះ ផ្លាស់ប្ដូរនិស្ស័យរបស់ពួកគេ និងមកស្គាល់ព្រះជាម្ចាស់ផងដែរ។ ពួកគេជួបប្រទះនូវបទពិសោធអំពីផ្លូវរបស់ព្រះជាម្ចាស់ដែលពេញដោយសេចក្ដីស្រឡាញ់ និងបានពោរពេញដោយសេចក្តីពិត។ ពួកគេស្វែងយល់ពីរបៀបដកពិសោធន៍ក្នុងកិច្ចការរបស់ព្រះជាម្ចាស់ និងអាចរងទុក្ខដើម្បីព្រះជាម្ចាស់បាន និងដើម្បីឱ្យមានឆន្ទះផ្ទាល់ខ្លួន។ មនុស្សដែលត្រូវបានប្រោសឱ្យគ្រប់លក្ខណ៍ គឺជាអស់អ្នកណាដែលមានការយល់ដឹងពិតប្រាកដអំពីសេចក្តីពិត ដោយសារធ្លាប់មានបទពិសោធជាមួយនឹងព្រះបន្ទូលរបស់ព្រះជាម្ចាស់។ មនុស្សដែលត្រូវយកឈ្នះ គឺជាអស់អ្នកណាដែលដឹងអំពីសេចក្តីពិត ប៉ុន្តែមិនបានទទួលនូវអត្ថន័យពិតនៃសេចក្តីពិត។ ក្រោយពីត្រូវបានយកឈ្នះរួច ពួកគេស្ដាប់បង្គាប់ ប៉ុន្តែការស្ដាប់បង្គាប់របស់ពួកគេ គឺជាលទ្ធផលទាំងស្រុងនៃការជំនុំជម្រះ ដែលពួកគេទទួលបាន។ ពួកគេពុំមានការយល់ដឹងសោះអំពីអត្ថន័យពិតនៃសេចក្តីពិតជាច្រើន។ ពួកគេទទួលស្គាល់សេចក្តីពិតដោយបបូរមាត់ ប៉ុន្តែពួកគេមិនទាន់មានសេចក្តីពិតនោះទេ។ ពួកគេយល់ពីសេចក្តីពិត ប៉ុន្តែពួកគេមិនមានបទពិសោធនឹងសេចក្តីពិតឡើយ។ កិច្ចការដែលកំពុងធ្វើចំពោះអស់អ្នកណាដែលត្រូវបានប្រោសឱ្យគ្រប់លក្ខណ៍ រួមមានការកាត់ទោស និងការជំនុំជម្រះ ជាមួយនឹងការប្រទានជីវិតផងដែរ។ បុគ្គលម្នាក់ដែលឱ្យតម្លៃលើការចូលទៅក្នុងសេចក្តីពិត គឺជាបុគ្គលម្នាក់ដែលត្រូវបានប្រោសឱ្យគ្រប់លក្ខណ៍។ ភាពខុសគ្នារវាងអ្នកដែលត្រូវបានប្រោសឱ្យគ្រប់លក្ខណ៍ និងអ្នកដែលត្រូវបានយកឈ្នះ ស្ថិតនៅលើថាតើពួកគេចូលទៅក្នុងសេចក្តីពិតដែរឬអត់។ អ្នកដែលត្រូវបានប្រោសឱ្យគ្រប់លក្ខណ៍ គឺជាអ្នកដែលយល់ពីសេចក្តីពិត ដែលបានចូលទៅក្នុងសេចក្តីពិត និងកំពុងបើកសម្ដែងសេចក្តីពិតនោះតាមរយៈការរស់នៅ។ មនុស្សដែលមិនអាចទទួលបានការប្រោសឱ្យគ្រប់លក្ខណ៍ គឺជាមនុស្សដែលមិនយល់ពីសេចក្តីពិត និងមិនចូលទៅក្នុងសេចក្តីពិត ពោលគឺ អស់អ្នកណាដែលមិនបើកសម្ដែងសេចក្តីពិតតាមរយៈការរស់នៅ។ បច្ចុប្បន្ន ប្រសិនបើមនុស្សបែបនេះ អាចស្ដាប់បង្គាប់បានទាំងស្រុង ដូច្នេះ ពួកគេត្រូវបានយកឈ្នះហើយ។ ប្រសិនបើអ្នកដែលត្រូវបានយកឈ្នះមិនស្វែងរកសេចក្តីពិតទេ ប្រសិនបើពួកគេដើរតាម ប៉ុន្តែមិនស្ដែងចេញនូវសេចក្ដីពិតនោះតាមរយៈការរស់នៅ ដូច្នេះ ពួកគេមិនអាចត្រូវបានប្រោសឱ្យគ្រប់លក្ខណ៍បានឡើយ។ មនុស្សដែលត្រូវបានប្រោសគ្រប់លក្ខណ៍ អនុវត្តសេចក្តីពិតស្របទៅតាមលក្ខខណ្ឌតម្រូវរបស់ព្រះជាម្ចាស់ នៅក្នុងផ្លូវទៅរកភាពគ្រប់លក្ខណ៍។ តាមលក្ខណៈនេះ ពួកគេផ្គាប់ព្រះហឫទ័យរបស់ព្រះជាម្ចាស់ ហើយពួកគេត្រូវបានប្រោសឱ្យគ្រប់លក្ខណ៍។ មនុស្សម្នាក់ដែលដើរតាមរហូតដល់ទីបញ្ចប់ នៅមុនពេលកិច្ចការនៃការយកឈ្នះត្រូវបញ្ចប់ គឺជាមនុស្សម្នាក់ដែលបានយកឈ្នះរួច ប៉ុន្តែមិនអាចនិយាយថា ជាមនុស្សម្នាក់ដែលត្រូវបានប្រោសឱ្យគ្រប់លក្ខណ៍នោះទេ។ «មនុស្សដែលត្រូវបានប្រោសឱ្យគ្រប់លក្ខណ៍» សំដៅលើអស់អ្នកណាដែលអាចបន្តស្វែងរកសេចក្តីពិត និងត្រូវព្រះជាម្ចាស់ទទួលយក នៅក្រោយពីការយកឈ្នះបានបញ្ចប់។ វាសំដៅលើអស់អ្នកណាដែលប្រកាន់ជំហររឹងមាំចំពោះសេចក្តីទុក្ខព្រួយ និងបើកសម្ដែងសេចក្តីពិតតាមរយៈការរស់នៅ ក្រោយពីការយកឈ្នះបានបញ្ចប់។ អ្វីដែលបានញែកដាច់រវាងមនុស្សដែលត្រូវបានយកឈ្នះរួច ពីមនុស្សដែលត្រូវបានប្រោសឱ្យគ្រប់លក្ខណ៍ គឺជាភាពខុសគ្នានៅក្នុងដំណាក់កាលនៃកិច្ចការនេះ និងភាពខុសគ្នានៅក្នុងកម្រិតដែលមនុស្សយល់ដឹង និងចូលទៅក្នុងសេចក្តីពិត។ អស់អ្នកទាំងឡាយណាដែលមិនទាន់បានចាប់ផ្ដើមនៅផ្លូវដែលនាំទៅរកភាពគ្រប់លក្ខណ៍ មានន័យថាអស់អ្នកណាដែលមិនទាន់មានសេចក្តីពិត នោះចុងក្រោយ ពួកគេនឹងនៅតែត្រូវបានផាត់ចោល។ មានតែអស់អ្នកណាដែលមានសេចក្តីពិត និងអ្នកដែលបើកសម្ដែងសេចក្តីពិតតាមរយៈការរស់នៅប៉ុណ្ណោះ ដែលអាចត្រូវព្រះជាម្ចាស់ទទួលយកទាំងស្រុងបាន។ ពោលគឺ អស់អ្នកណាដែលរស់នៅតាមលំនាំលក្ខណៈរបស់ពេត្រុស ត្រូវបានប្រោសឱ្យគ្រប់លក្ខណ៍ ចំណែកឯអ្នកដទៃផ្សេងទៀត គឺជាមនុស្សដែលត្រូវបានយកឈ្នះ។ កិច្ចការដែលកំពុងធ្វើចំពោះអស់អ្នកណាដែលកំពុងត្រូវបានយកឈ្នះ រួមមាន ការដាក់បណ្ដាសា ការវាយផ្ចាល និងការបង្ហាញសេចក្ដីក្រោធ ហើយអ្វីដែលមកចំពោះពួកគេ គឺជាសេចក្តីសុចរិត និងពាក្យបណ្តាសា។ ដើម្បីធ្វើកែលម្អបុគ្គលម្នាក់ គឺត្រូវបើកបង្ហាញដោយគ្មានពិធី ឬគ្មានការគួរសមឡើយ ដើម្បីបើកបង្ហាញនូវនិស្ស័យពុករលួយនៅខាងក្នុងខ្លួនពួកគេ ដើម្បីឱ្យពួកគេទទួលស្គាល់វាដោយខ្លួនឯង និងមានការជឿជាក់ទាំងស្រុង។ នៅពេលណាដែលមនុស្សស្ដាប់បង្គាប់ទាំងស្រុង កិច្ចការនៃការយកឈ្នះនឹងបញ្ចប់។ ថ្វីបើមនុស្សភាគច្រើននៅបន្តមិនស្វែងរកការយល់ដឹងអំពីសេចក្តីពិតក្ដី ក៏កិច្ចការនៃការយកឈ្នះ នឹងត្រូវបានបញ្ចប់ដែរ។

កិច្ចការដែលកំពុងធ្វើក្នុងចំណោមអ្នករាល់គ្នានេះ គឺកំពុងធ្វើឡើងចំពោះអ្នករាល់គ្នាស្របទៅតាមកិច្ចការដែលត្រូវការធ្វើ។ ក្រោយពីការយកឈ្នះលើមនុស្សទាំងនេះហើយ មនុស្សមួយក្រុមនឹងត្រូវបានប្រោសឱ្យគ្រប់លក្ខណ៍។ ហេតុនេះ កិច្ចការភាគច្រើននៅពេលបច្ចុប្បន្ននេះ ក៏ស្ថិតក្នុងការត្រៀមរៀបចំសម្រាប់គោលដៅនៃការប្រោសអ្នករាល់គ្នាឱ្យគ្រប់លក្ខណ៍ដែរ ដ្បិតមានមនុស្សជាច្រើនស្រេកឃ្លានចង់បានសេចក្តីពិត ដែលនាំឱ្យពួកគេអាចត្រូវបានប្រោសឱ្យគ្រប់លក្ខណ៍។ ប្រសិនបើកិច្ចការនៃការយកឈ្នះនេះ ត្រូវអនុវត្តចំពោះអ្នករាល់គ្នា ហើយក្រោយមក គ្មានកិច្ចការបន្ថែមដែលត្រូវធ្វើទៀត ដូច្នេះ តើវាមិនមែនជាករណីដែលមនុស្សខ្លះដែលស្រេកឃ្លានចង់បានសេចក្តីពិត នឹងមិនអាចទទួលបានសេចក្តីពិតទេឬអី? កិច្ចការក្នុងពេលបច្ចុប្បន្ននេះ មានគោលបំណងក្នុងការបើកផ្លូវដើម្បីប្រោសមនុស្សឱ្យគ្រប់លក្ខណ៍នៅពេលបន្ទាប់។ បើទោះបីកិច្ចការរបស់ខ្ញុំ គ្រាន់តែជាកិច្ចការនៃការយកឈ្នះក្ដី ក៏ប៉ុន្តែផ្លូវនៃជីវិតដែលខ្ញុំមានបន្ទូល គឺជាការរៀបចំសម្រាប់ការប្រោសមនុស្សឱ្យគ្រប់លក្ខណ៍នៅពេលក្រោយ។ កិច្ចការដែលចូលមកបន្ទាប់ពីការយកឈ្នះនេះ ផ្ដោតសំខាន់លើការប្រោសមនុស្សឱ្យគ្រប់លក្ខណ៍ ហើយការយកឈ្នះ គឺត្រូវធ្វើឡើងដើម្បីចាក់គ្រឹះសម្រាប់កិច្ចការនៃការប្រោសឱ្យគ្រប់លក្ខណ៍។ មានតែបន្ទាប់ពីត្រូវបានយកឈ្នះប៉ុណ្ណោះ ទើបមនុស្សអាចត្រូវបានប្រោសឱ្យគ្រប់លក្ខណ៍។ បច្ចុប្បន្ននេះ ការងារដ៏ចម្បង គឺត្រូវយកឈ្នះ។ បន្ទាប់មក អ្នកដែលស្វែងរក និងទន្ទឹងចង់បានសេចក្តីពិត នឹងត្រូវប្រោសឱ្យគ្រប់លក្ខណ៍។ ដើម្បីប្រោសឱ្យគ្រប់លក្ខណ៍បាន តម្រូវឱ្យមនុស្សមានទិដ្ឋភាពនៃច្រកចូលដ៏សកម្ម៖ តើអ្នកមានដួងចិត្តដែលស្រឡាញ់ព្រះជាម្ចាស់ដែរឬទេ? នៅពេលអ្នកដើរនៅលើផ្លូវនេះ តើអ្នកមានបទពិសោធន៍ដ៏ជ្រាលជ្រៅអ្វីខ្លះ? តើសេចក្តីស្រឡាញ់របស់អ្នកចំពោះព្រះជាម្ចាស់បរិសុទ្ធដល់កម្រិតណា? តើការប្រតិបត្ដិសេចក្តីពិតរបស់អ្នកច្បាស់លាស់ដល់កម្រិតណា? ដើម្បីត្រូវបានប្រោសឱ្យគ្រប់លក្ខណ៍ មនុស្សម្នាក់ចាំបាច់ត្រូវមានចំណេះដឹងជាមូលដ្ឋានអំពីគ្រប់ទិដ្ឋភាពនៃភាពជាមនុស្ស។ នេះគឺជាលក្ខខណ្ឌគោលមួយ។ អស់អ្នកដែលមិនអាចត្រូវបានប្រោសឱ្យគ្រប់លក្ខណ៍ ក្រោយពេលត្រូវបានយកឈ្នះរួច នឹងក្លាយជាបាវបម្រើ ហើយចុងក្រោយ នឹងត្រូវបោះចូលទៅក្នុងបឹងភ្លើងដែលឆេះដោយស្ពាន់ធម៌ ហើយនឹងនៅត្រូវធ្លាក់ទៅក្នុងជង្ហុកធំ ដោយសារនិស្ស័យរបស់អ្នកមិនបានបំផ្លាស់បំប្រែ ហើយអ្នកនៅបន្តជាកម្មសិទ្ធិរបស់សាតាំងដដែល។ ប្រសិនបើមនុស្សម្នាក់ខ្វះលក្ខខណ្ឌសម្រាប់ការប្រោសឱ្យគ្រប់លក្ខណ៍ នោះគេមិនបានការអ្វីឡើយ គេជាកាកសំណល់ ជាឧបករណ៍ ជាអ្វីមួយដែលមិនអាចទ្រាំនឹងការល្បងលនៃភ្លើងបានឡើយ! តើសេចក្តីស្រឡាញ់របស់អ្នកចំពោះព្រះជាម្ចាស់ក្នុងពេលនេះ ល្អដល់កម្រិតណា? តើការស្អប់ខ្ពើមចំពោះខ្លួនឯងធំដល់កម្រិតណា? តើអ្នកបានស្គាល់សាតាំងជ្រាលជ្រៅខ្លាំងប៉ុនណា? តើអ្នកបានពង្រឹងការតាំងចិត្តរបស់អ្នកហើយឬនៅ? តើអ្នកគ្រប់គ្រងជីវិតនៅក្នុងភាពជាមនុស្សរបស់អ្នកបានល្អដែរឬទេ? តើជីវិតរបស់អ្នកមានការបំផ្លាស់បំប្រែដែរឬទេ? តើអ្នកកំពុងរស់នៅក្នុងជីវិតថ្មីមែនទេ? តើទស្សនៈអំពីជីវិតរបស់អ្នកមានការបំផ្លាស់បំប្រែដែរឬទេ? ប្រសិនបើចំណុចទាំងអស់នេះមិនបានផ្លាស់ប្ដូរទេ អ្នកមិនអាចត្រូវបានប្រោសឱ្យគ្រប់លក្ខណ៍នោះទេ បើទោះបីជាអ្នកមិនចុះញ៉មក៏ដោយ។ ផ្ទុយទៅវិញ អ្នកគ្រាន់តែត្រូវបានយកឈ្នះប៉ុណ្ណោះ។ នៅពេលដែលការល្បងលកើតមានចំពោះអ្នក អ្នកនឹងខ្វះនូវសេចក្តីពិត ភាពជាមនុស្សរបស់អ្នកនឹង ប្រែជាខុសប្រក្រតី ហើយអ្នកនឹងក្លាយដូចជាសត្វរែកពុនបន្ទុកដ៏ទាបថោកបំផុត។ ការសម្រេចបានតែមួយគត់របស់អ្នក គឺត្រូវបានខ្ញុំយកឈ្នះប៉ុណ្ណោះ។ អ្នកនឹងគ្រាន់តែជាវត្ថុមួយដែលខ្ញុំបានយកឈ្នះប៉ុណ្ណោះ។ ដូចជាសត្វលាមួយក្បល នៅពេលដែលវាត្រូវរំពាត់របស់ម្ចាស់ វាប្រែជាភ័យញ័រខ្លាច រួចធ្វើសកម្មភាពគ្រប់ពេលដែលវាឃើញម្ចាស់វាដែរ អ្នកក៏នឹងដូចជាសត្វលាមួយក្បាល ដែលត្រូវបានយកឈ្នះតែប៉ុណ្ណោះ។ ប្រសិនបើមនុស្សម្នាក់ខ្វះទិដ្ឋភាពវិជ្ជមានទាំងនោះ ហើយបែរជាអសកម្ម និងភ័យខ្លាច កំសាក និងស្ទាក់់ស្ទើរនៅក្នុងគ្រប់កិច្ចការ មិនអាចឈ្វេងយល់បានច្បាស់ពីអ្វីគ្រប់យ៉ាង មិនអាចទទួលយកនូវសេចក្តីពិត នៅបន្តគ្មានផ្លូវអនុវត្តន៍ និងគ្មានសូម្បីតែចិត្តស្រឡាញ់ចំពោះព្រះជាម្ចាស់ ប្រសិនបើបុគ្គលម្នាក់ពុំមានការយល់ដឹងអំពីរបៀបស្រឡាញ់ព្រះជាម្ចាស់ របៀបដើម្បីរស់នៅក្នុងជីវិតដែលមានន័យ ឬរបៀបក្លាយជាមនុស្សពិតប្រាកដម្នាក់ទេ តើបុគ្គលម្នាក់នោះអាចធ្វើទីបន្ទាល់អំពីព្រះជាម្ចាស់បានដោយរបៀបណា? ការនេះនឹងបង្ហាញថា ជីវិតរបស់អ្នកមានតម្លៃតិចតួចណាស់ ហើយអ្នកត្រឹមជាសត្វលាដែលត្រូវបានយកឈ្នះប៉ុណ្ណោះ។ អ្នកនឹងត្រូវបានយកឈ្នះ ប៉ុន្តែនោះត្រឹមមានន័យថា អ្នកបានបោះបង់នាគដ៏ធំមានសម្បុរក្រហម និងមិនព្រមចុះចូលក្នុងដែនគ្រប់គ្រងរបស់វាប៉ុណ្ណោះ។ វាអាចមានន័យថា អ្នកជឿថាមានព្រះជាម្ចាស់ ចង់ស្ដាប់បង្គាប់តាមគ្រប់ផែនការរបស់ព្រះជាម្ចាស់ និងពុំមានការរអ៊ូរទាំឡើយ។ ប៉ុន្តែសម្រាប់ទិដ្ឋភាពវិជ្ជមានវិញ តើអ្នកអាចរស់នៅតាមព្រះបន្ទូលរបស់ព្រះជាម្ចាស់ និងបង្ហាញចេញឱ្យឃើញពីព្រះជាម្ចាស់ដែរឬទេ? ប្រសិនបើអ្នកគ្មានទិដ្ឋភាពណាមួយទេ នោះមានន័យថា ព្រះជាម្ចាស់មិនទាន់បានទទួលយកអ្នកឡើយ ហើយអ្នកគ្មានអ្វីផ្សេងក្រៅពីសត្វលាដែលត្រូវបានយកឈ្នះនោះឡើយ។ នៅក្នុងអ្នក គ្មានអ្វីដែលគួរឱ្យចង់បាននោះទេ ហើយព្រះវិញ្ញាណបរិសុទ្ធ មិនធ្វើការក្នុងអ្នកឡើយ។ ភាពជាមនុស្សរបស់អ្នក នៅខ្វះខាតច្រើនពេកហើយ។ ព្រះជាម្ចាស់មិនអាចប្រើអ្នកបានឡើយ។ អ្នកត្រូវតែមានការយល់ព្រមពីព្រះជាម្ចាស់ និងមានភាពប្រសើរជាងពួកសត្វដែលមិនជឿលើព្រះជាម្ចាស់ និងសាកសពចេះដើរ មួយរយដង។ មានតែអស់អ្នកដែលឈានដល់កម្រិតនេះប៉ុណ្ណោះ ទើបមានលក្ខណៈសម្បត្តិគ្រប់គ្រាន់ដើម្បីត្រូវបានប្រោសឱ្យគ្រប់លក្ខណ៍។ មានតែអ្នកដែលមានភាពជាមនុស្ស និងមានសតិសម្បជញ្ញៈប៉ុណ្ណោះ ទើបស័ក្តិសមនឹងឱ្យព្រះជាម្ចាស់ប្រើប្រាស់។ មានតែពេលដែលអ្នករាល់គ្នាត្រូវបានប្រោសឱ្យគ្រប់លក្ខណ៍ប៉ុណ្ណោះ ទើបអ្នកអាចត្រូវបានចាត់ទុកជាមនុស្ស។ មានតែអ្នកដែលត្រូវបានប្រោសឱ្យគ្រប់លក្ខណ៍ប៉ុណ្ណោះ ទើបអាចរស់នៅក្នុងជីវិតដែលមានន័យបាន។ មានតែមនុស្សបែបនេះទេ ទើបអាចធ្វើទីបន្ទាល់កាន់តែលាន់កងរំពងអំពីព្រះជាម្ចាស់។


អ្នកគប្បីទុកព្រះពរនៃឋានៈចោលមួយឡែក រួចឈ្វេងយល់ព្រះហឫទ័យព្រះជាម្ចាស់ ក្នុងការនាំសេចក្ដីសង្គ្រោះ មកឱ្យមនុស្សលោក

តាមទស្សនៈរបស់មនុស្សលោក ពូជពង្សម៉ូអាប់មិនអាចត្រូវបានធ្វើឱ្យបានពេញខ្នាតបានឡើយ ហើយពួកគេក៏ពុំមាននូវលក្ខណសម្បត្តិគ្រប់គ្រាន់ដើម្បីទទួលការនេះដែរ។ ផ្ទុយទៅវិញ ពូជពង្សហ្លួងដាវីឌមានសង្ឃឹមយ៉ាងប្រាកដ ហើយពិតជាអាចទទួលបានភាពពេញខ្នាត។ ប្រសិនបើនរណាម្នាក់ជាពូជពង្សរបស់ម៉ូអាប់ ពួកគេមិនអាចត្រូវបានធ្វើឱ្យពេញខ្នាតបានឡើយ។ សូម្បីតែឥឡូវនេះ អ្នករាល់គ្នានៅតែមិនដឹងពីសារៈសំខាន់នៃកិច្ចការដែលកំពុងធ្វើនៅក្នុងចំណោមអ្នករាល់គ្នា។ នៅដំណាក់កាលនេះ អ្នករាល់គ្នានៅតែរក្សាក្ដីសង្ឃឹមនាពេលអនាគតរបស់ខ្លួននៅក្នុងដួងចិត្តដដែល ហើយស្ទាក់ស្ទើរក្នុងការបោះបង់ចោលក្ដីសង្ឃឹមនោះ។ គ្មាននរណាម្នាក់ខ្វល់ពីមូលហេតុដែលសព្វថ្ងៃនេះព្រះជាម្ចាស់ទើបតែជ្រើសរើសធ្វើការកែប្រែក្រុមមនុស្សដែលគ្មានតម្លៃបំផុតដូចអ្នករាល់គ្នានោះទេ។ តើអាចទេថា ទ្រង់បានធ្វើខុសក្នុងកិច្ចការនេះ? តើកិច្ចការនេះ ជាការធ្វេសប្រហែសមួយភ្លែតមែនទេ? តើហេតុអ្វីបានជាព្រះជាម្ចាស់ដែលតែងតែជ្រាបតាំងពីដើមរហូតមកហើយថាអ្នករាល់គ្នាជាកូនចៅរបស់ម៉ូអាប់ យាងចុះមកធ្វើការក្នុងចំណោមអ្នករាល់គ្នា យ៉ាងប្រាកដដូច្នេះ? តើរឿងនេះមិនដែលកើតឡើងចំពោះអ្នករាល់គ្នាទេឬ? តើព្រះជាម្ចាស់មិនដែលព្រះតម្រិះអំពីរឿងនេះទេឬនៅពេលធ្វើកិច្ចការរបស់ទ្រង់? តើទ្រង់មានឥរិយាបថបែបក្រអឺតក្រទមមែនទេ? តើទ្រង់មិនបានដឹងតាំងពីដំបូងថា អ្នករាល់គ្នាជាពូជពង្សរបស់ម៉ូអាប់មែនទេ? តើអ្នករាល់គ្នាមិនចេះពិចារណាពីរឿងទាំងនេះទេឬ? តើសញ្ញាណរបស់អ្នករាល់គ្នាទៅណាអស់ហើយ? តើការរិះគិតហ្មត់ចត់របស់អ្នករាល់គ្នា វង្វេងអស់ហើយមែនទេ? តើភាពឆ្លាតវៃ និងប្រាជ្ញារបស់អ្នករាល់គ្នា ទៅណាបាត់ហើយ? តើពិតទេថា អ្នករាល់គ្នាមានឫកពាអធ្យាស្រ័យល្អ ដល់ថ្នាក់អ្នកមិនយកចិត្តទុកដាក់លើបញ្ហាតូចតាចមែនទេ? ចិត្តរបស់អ្នករាល់គ្នាងាយញាប់ញ័របំផុតចំពោះរឿងរ៉ាវផ្សេងៗដូចជា ក្ដីសង្ឃឹមនាពេលអនាគត និងវាសនាផ្ទាល់ខ្លួន ប៉ុន្តែចំពោះរឿងផ្សេងៗវិញ វាបែរជាស្ពឹក មិនសូវវាងវៃ និងល្ងង់ខ្លៅមែនទែន។ តើអ្នករាល់គ្នាជឿលើអ្វីទៅនៅលើផែនដីនេះ? ក្ដីសង្ឃឹមនាពេលអនាគត? ឬក៏ព្រះជាម្ចាស់? តើអ្វីគ្រប់យ៉ាងដែលអ្នកជឿ មិនមែនជាទិសដៅដ៏ស្រស់ត្រកាលរបស់អ្នកទេឬអី? តើវាមិនមែនជាក្ដីសង្ឃឹមនាពេលអនាគតរបស់អ្នកទេឬអី? តើពេលនេះអ្នកយល់ដឹងអំពីផ្លូវជីវិតបានប៉ុនណាហើយ? តើអ្នកទទួលបានប៉ុនណាហើយ? តើអ្នកគិតថា កិច្ចការដែលកំពុងធ្វើទៅលើពូជពង្សរបស់ម៉ូអាប់ឥឡូវនេះ ត្រូវបានធ្វើឡើងដើម្បីបំបាក់មុខអ្នករាល់គ្នាមែនទេ? តើកិច្ចការនេះ ត្រូវបានធ្វើឡើងដោយមានចេតនាបើកឱ្យឃើញភាពអាក្រក់របស់អ្នករាល់គ្នាមែនទេ? តើកិច្ចការនេះត្រូវបានធ្វើឡើងដោយមានបំណងធ្វើឱ្យអ្នករាល់គ្នាទទួលយកការវាយផ្ចាល រួចបោះអ្នករាល់គ្នាចូលក្នុងបឹងភ្លើងមែនទេ? ខ្ញុំមិនធ្លាប់មានបន្ទូលថា អ្នករាល់គ្នាមិនមានក្ដីសង្ឃឹមនាពេលអនាគតទេ ក៏រឹតតែមិនធ្លាប់មានបន្ទូលថា អ្នករាល់គ្នាត្រូវតែរងនូវការបំផ្លាញ ឬទទួលរងសេចក្ដីហិនវិនាសនោះដែរ។ តើខ្ញុំបានប្រកាសអំពីរឿងបែបនេះ ជាសាធារណៈមែនទេ? អ្នកនិយាយថា អ្នកគ្មានសង្ឃឹម ប៉ុន្តែតើនេះមិនមែនជាការសន្និដ្ឋានដែលអ្នកបានធ្វើដោយខ្លួនឯងទេឬអី? តើនេះមិនមែនជាផលនៃផ្នត់គំនិតផ្ទាល់ខ្លួនរបស់អ្នកទេឬអី? តើការសន្និដ្ឋានផ្ទាល់ខ្លួនរបស់អ្នកយកជាការដែរឬទេ? ប្រសិនបើខ្ញុំមានបន្ទូលថា អ្នករាល់គ្នាមិនទទួលបានព្រះពរទេ នោះអ្នករាល់គ្នានឹងក្លាយជាកម្មវត្ថុនៃការបំផ្លាញជាប្រាកដ ហើយប្រសិនបើខ្ញុំមានបន្ទូលថា អ្នករាល់គ្នាទទួលបានព្រះពរ នោះអ្នករាល់គ្នានឹងមិនទទួលរងការបំផ្លាញជាដាច់ខាត។ ខ្ញុំគ្រាន់តែមានបន្ទូលថា អ្នករាល់គ្នាគឺជាពូជពង្សរបស់ម៉ូអាប់ ខ្ញុំមិនបានមានបន្ទូលថា អ្នករាល់គ្នានឹងត្រូវរងការបំផ្លាញនោះទេ។ ពូជពង្សរបស់ម៉ូអាប់គ្រាន់តែត្រូវបណ្ដាសា និងជាពូជនៃមនុស្សពុករលួយតែប៉ុណ្ណោះ។ អំពើបាបត្រូវបានលើកឡើងមុននេះរួចហើយ តើអ្នករាល់គ្នាមិនមែនសុទ្ធតែមានបាបគ្រប់គ្នាទេឬអី? តើមនុស្សមានបាបទាំងអស់ មិនមែនសុទ្ធតែត្រូវបានសាតាំងធ្វើឱ្យពុករលួយទេឬអី? តើមនុស្សមានបាបទាំងអស់មិនផ្គើន និងបះបោរប្រឆាំងនឹងព្រះជាម្ចាស់ទេឬអី? តើអ្នកដែលផ្គើនប្រឆាំងនឹងព្រះ ជាម្ចាស់ មិនត្រូវបណ្តាសាទេឬអី? តើមនុស្សមានបាបទាំងអស់មិនមែនសុទ្ធតែត្រូវវិនាសទេឬអី? ចំពោះករណីនោះ ក្នុងចំណោមមនុស្សខាងសាច់ឈាម តើនរណាខ្លះអាចត្រូវបានសង្គ្រោះ? តើអ្នករាល់គ្នា អាចរស់រានរហូតមកដល់ថ្ងៃនេះបានយ៉ាងដូចម្តេច? អ្នករាល់គ្នាបានដឹងក្ដីបែបអវិជ្ជមាន ព្រោះអ្នកជាពូជពង្សរបស់ម៉ូអាប់ តើអ្នករាល់គ្នាមិនត្រូវរាប់ជាមនុស្សដែលមានបាបនឹងគេដែរទេឬអី? តើអ្នករាល់គ្នារស់នៅរហូតដល់ថ្ងៃនេះ បានយ៉ាងដូចម្ដេច? នៅពេលនិយាយពីភាពគ្រប់លក្ខណ៍ អ្នករាល់គ្នារីករាយណាស់។ បន្ទាប់ពីឮថា អ្នករាល់គ្នាត្រូវតែឆ្លងកាត់នូវមហាទុក្ខវេទនា អ្នករាល់គ្នាបែរជាមានអារម្មណ៍ថា រឿងនេះធ្វើឱ្យអ្នករាល់គ្នាទទួលបានព្រះពរកាន់តែច្រើនទៅវិញ។ អ្នករាល់គ្នាគិតថា អ្នករាល់គ្នាអាចក្លាយជាអ្នកឈ្នះ ក្រោយពេលឆ្លងផុតពីមហាទុក្ខវេទនា ហើយគិតលើសពីនេះទៅទៀតថា នេះជាព្រះពរដ៏អស្ចារ្យរបស់ព្រះជាម្ចាស់ និងជាការលើកតម្កើងដ៏ខ្ពង់ខ្ពស់របស់ទ្រង់ចំពោះអ្នករាល់គ្នា។ នៅពេលនិយាយអំពីម៉ូអាប់ នោះចលាចលក៏កើតឡើងក្នុងចំណោមអ្នករាល់គ្នា មនុស្សទាំងចាស់ទាំងក្មេងមានអារម្មណ៍សោកសៅដែលមិនអាចពណ៌នាបានដូចគ្នា ហើយអ្នករាល់គ្នាមិនមានសេចក្តីអំណរនៅក្នុងដួងចិត្តរបស់ខ្លួនទាល់តែសោះ អ្នករាល់គ្នាក៏សោកស្តាយដែលបានកើតមក។ អ្នករាល់គ្នាមិនយល់ពីសារៈសំខាន់នៃកិច្ចការនៅក្នុងដំណាក់កាលដែលកំពុងធ្វើទៅលើពូជពង្សរបស់ម៉ូអាប់នេះទេ អ្នករាល់គ្នាដឹងតែស្វះស្វែងរកមុខតំណែងខ្ពស់ៗតែប៉ុណ្ណោះ ហើយនៅពេលណាអ្នករាល់គ្នាដឹងថាឥតមានសង្ឃឹមទេ អ្នករាល់គ្នាក៏ត្រឡប់ទៅរកជំនឿចាស់វិញ។ នៅពេលនិយាយអំពីភាពគ្រប់លក្ខណ៍ និងទិសដៅអនាគត អ្នករាល់គ្នាមានអារម្មណ៍រីករាយ អ្នករាល់គ្នាដាក់ជំនឿរបស់ខ្លួនឯងលើព្រះជាម្ចាស់ ដើម្បីទទួលបានព្រះពរ និងដើម្បីឱ្យខ្លួនឯងអាចមានទិសដៅដ៏ល្អមួយ។ ឥឡូវនេះ មនុស្សមួយចំនួនមានអារម្មណ៍ភិតភ័យដោយសារតែឋានៈរបស់ពួកគេ។ ដោយសារតែពួកគេពុំសូវគេឱ្យតម្លៃ និងឋានៈតូចទាប ពួកគេមិនចង់ស្វះស្វែងរកឱ្យបានភាពគ្រប់លក្ខណ៍ទេ។ កាលពីដំបូង ភាពគ្រប់លក្ខណ៍ត្រូវបានលើកមកនិយាយ ហើយបន្ទាប់មកក៏មានការលើកឡើងអំពីពូជពង្សរបស់ម៉ូអាប់ ដូច្នេះមនុស្សក៏បានបដិសេធផ្លូវនៃភាពគ្រប់លក្ខណ៍ដែលបានលើកឡើងពីមុន។ នេះក៏ព្រោះតែតាំងពីដើមដល់ចប់ អ្នករាល់គ្នាមិនដែលដឹងពីសារៈសំខាន់នៃកិច្ចការនេះទេ ហើយអ្នករាល់គ្នាក៏មិនខ្វល់ពីសារៈសំខាន់របស់វាដែរ។ អ្នករាល់គ្នាពុំមានកេរ្តិ៍ឈ្មោះនឹងគេ ហើយមិនអាចស៊ូទ្រាំបាន សូម្បីតែការរំខានដ៏តិចតួចបំផុត។ នៅពេលអ្នកយល់ថា ឋានៈខ្លួនឯងទាបខ្លាំងពេក អ្នកក្លាយជាអគតិ ហើយបាត់បង់ទំនុកចិត្តក្នុងការស្វះស្វែងរកបន្តទៀត។ មនុស្សគ្រាន់តែចាត់ទុកការទទួលបានព្រះគុណ និងការរីករាយក្នុងសេចក្ដីសុខសាន្ត ជានិមិត្តរូបនៃជំនឿប៉ុណ្ណោះ ហើយគេយល់ថា ការស្វះស្វែងរកព្រះពរទើបជាមូលដ្ឋានសម្រាប់ជំនឿរបស់ពួកគេចំពោះព្រះជាម្ចាស់។ មានមនុស្សតិចតួចណាស់ដែលប្រឹងប្រែងស្គាល់ព្រះជាម្ចាស់ ឬស្វះស្វែងរកការផ្លាស់ប្តូរនិស្ស័យរបស់ពួកគេ។ ក្នុងជំនឿរបស់ពួកគេ មនុស្សប្រឹងប្រែងធ្វើឱ្យព្រះជាម្ចាស់ផ្ដល់ឱ្យពួកគេនូវទិសដៅដ៏សមរម្យមួយ ព្រមទាំងព្រះគុណទាំងអស់ដែលពួកគេត្រូវការក្នុងជំនឿរបស់ពួកគេ ដើម្បីធ្វើឱ្យទ្រង់ក្លាយជាអ្នកបម្រើរបស់ពួកគេ ដើម្បីឱ្យទ្រង់រក្សាសម្ពន្ធភាពដែលប្រកបដោយភាពសុខសាន្ត និងមេត្រីភាពជាមួយនឹងពួកគេ ហេតុដូច្នេះ មិនថាពេលណានោះទេ ទំនាស់រវាងព្រះជាម្ចាស់ និងពួកគេ នឹងមិនមានជាដរាប។ មានន័យថា ជំនឿរបស់ពួកគេលើព្រះជាម្ចាស់ ទាមទារឱ្យទ្រង់សន្យា ធ្វើការបំពេញតាមតម្រូវការទាំងអស់របស់ពួកគេ និងផ្ដល់ឱ្យពួកគេនូវអ្វីៗដែលពួកគេអធិស្ឋាន សុំជាថ្នូរនឹងការរក្សាព្រះបន្ទូលដែលពួកគេបានអានក្នុងព្រះគម្ពីរថា «ខ្ញុំនឹងស្ដាប់ការអធិស្ឋានទាំងអស់របស់អ្នករាល់គ្នា»។ ពួកគេរំពឹងថា ព្រះជាម្ចាស់នឹងមិនជំនុំជម្រះ ឬដោះស្រាយជាមួយនរណាម្នាក់ឡើយ ដ្បិតទ្រង់គឺជាព្រះយេស៊ូវដ៏ជាព្រះអង្គសង្គ្រោះ ប្រកបដោយសេចក្ដីមេត្តាករុណា ជាព្រះដែលរក្សាទំនាក់ទំនងល្អជាមួយមនុស្សគ្រប់ពេល និងគ្រប់ទីកន្លែងរហូតមក។ នេះជារបៀបដែលមនុស្សជឿលើព្រះជាម្ចាស់៖ ពួកគេធ្វើការទាមទារពីព្រះជាម្ចាស់ដោយមិនចេះខ្មាសអៀនតែម្ដងដោយជឿថា មិនថាពួកគេបះបោរ ឬស្ដាប់បង្គាប់នោះទេ ទ្រង់នឹងនៅតែផ្ដល់អ្វីគ្រប់យ៉ាងឱ្យពួកគេទាំងងងឹតងងល់។ ពួកគេគ្រាន់តែ «ទារបំណុល» ជាបន្តពីព្រះជាម្ចាស់ដោយជឿថា ទ្រង់ត្រូវតែ «បង់សង» ពួកគេដោយគ្មានការតវ៉ា ហើយលើសពីនេះទៅទៀត គឺទ្រង់ត្រូវបង់ទ្វេដង។ ពួកគេគិតថា ទោះបីជាព្រះជាម្ចាស់មិនបានទទួលអ្វីពីពួកគេក៏ដោយ ក៏ពួកគេនៅតែអាចបញ្ជាទ្រង់ដោយឧបាយបានដែរ ហើយទ្រង់មិនអាចចាត់ចែងមនុស្សយ៉ាងហ្មត់ចត់តាមអំពើចិត្តបានដែរ និងកាន់តែមិនអាចបើកសម្ដែងឱ្យមនុស្សស្គាល់ប្រាជ្ញាញាណ និងនិស្ស័យដ៏សុចរិតរបស់ទ្រង់ ដែលត្រូវបានលាក់កំបាំងអស់ជាច្រើនឆ្នាំមកហើយ នៅពេលណាដែលទ្រង់ចង់ឱ្យគេដឹង និងដោយគ្មានការអនុញ្ញាតពីពួកគេបានឡើយ។ ពួកគេគ្រាន់តែលន់តួបាបរបស់ពួកគេចំពោះព្រះជាម្ចាស់ដោយជឿថា ព្រះជាម្ចាស់នឹងនៅតែលើកលែងទោសបាបឱ្យពួកគេជឿថា ទ្រង់នឹងមិនធុញធុញទ្រាន់នឹងការធ្វើដូច្នោះទេ ហើយជឿថា ការនេះនឹងបន្តទៅបែបនេះជារៀងរហូត។ ពួកគេនៅតែបញ្ជាព្រះជាម្ចាស់ទាំងបង្ខំដោយជឿថា ទ្រង់នឹងនៅតែស្ដាប់តាមពួកគេ ព្រោះក្នុងព្រះគម្ពីរបានចែងថា ព្រះជាម្ចាស់មិនបានយាងមកដើម្បីឱ្យមនុស្សលោកបម្រើទ្រង់ទេ ប៉ុន្តែទ្រង់បានយាងមកដើម្បីបម្រើពួកគេវិញ ហើយទ្រង់គង់ទីនេះ ដើម្បីធ្វើជាអ្នកបម្រើរបស់ពួកគេ។ តើអ្នករាល់គ្នាមិនមែនជឿបែបនេះរហូតមកទេមែនទេ? នៅរាល់ពេលដែលអ្នករាល់គ្នាមិនអាចទទួលបានអ្វីមួយពីព្រះជាម្ចាស់ អ្នករាល់គ្នាចង់រត់ចេញពីទ្រង់នៅពេលអ្នករាល់គ្នាមិនយល់ពីអ្វីមួយ អ្នករាល់គ្នាក៏អាក់អន់ស្រពន់ចិត្តយ៉ាងខ្លាំង ថែមទាំងហ៊ានដល់ថ្នាក់និយាយនូវ សម្ដីត្រគោះបក់បោកសព្វបែបយ៉ាង បំពានទ្រង់ផង។ អ្នករាល់គ្នាមិនព្រមឱ្យព្រះជាម្ចាស់បង្ហាញនូវប្រាជ្ញាញាណ និងភាពអស្ចារ្យរបស់ទ្រង់ឱ្យបានពេញលេញ ដោយផ្ទាល់ព្រះអង្គសោះ ផ្ទុយទៅវិញ អ្នករាល់គ្នាចង់តែសប្បាយនឹងភាពស្រាកស្រាន្ត និងភាពស្រណុកសុខស្រួលបណ្តោះអាសន្នប៉ុណ្ណោះ។ រហូតមកដល់ពេលនេះ អាកប្បកិរិយានៅក្នុងជំនឿរបស់អ្នករាល់គ្នាចំពោះព្រះជាម្ចាស់ មានត្រឹមតែជាទស្សនៈចាស់គំរិលដដែល។ ប្រសិនបើព្រះជាម្ចាស់បង្ហាញឱ្យអ្នករាល់គ្នាឃើញឫទ្ធានុភាពតែបន្តិច អ្នករាល់គ្នាមិនសប្បាយចិត្តឡើយ។ តើពេលនេះអ្នករាល់គ្នាឃើញច្បាស់ទេថា ឋានៈរបស់អ្នករាល់គ្នាធំប៉ុនណា? កុំស្មានថា អ្នករាល់គ្នាសុទ្ធសឹងតែស្មោះត្រង់ចំពោះព្រះជាម្ចាស់នៅពេលដែលការពិតទស្សនៈដ៏ចាស់គំរិលរបស់អ្នករាល់គ្នាមិនបានផ្លាស់ប្ដូរសោះនោះ។ នៅពេលគ្មានរឿងអ្វីកើតមានដល់អ្នក អ្នកជឿថាអ្វីគ្រប់យ៉ាងដំណើរការទៅយ៉ាងរលូន ហើយសេចក្ដីស្រលាញ់របស់អ្នកចំពោះព្រះជាម្ចាស់ឈានដល់ចំណុចមួយដ៏ខ្ពស់។ នៅពេលរឿងតូចតាចអ្វីមួយកើតឡើងចំពោះអ្នក អ្នកក៏ធ្លាក់ចូលទៅក្នុងស្ថានឃុំព្រលឹង។ តើនេះឬជាការស្មោះត្រង់ចំពោះព្រះជាម្ចាស់?

ប្រសិនបើដំណាក់កាលចុងក្រោយនៃកិច្ចការនៃការយកឈ្នះ ត្រូវចាប់ផ្តើមនៅក្នុងប្រទេសអ៊ីស្រាអែល នោះកិច្ចការនៃការយកឈ្នះនេះនឹងគ្មានន័យទេ។ កិច្ចការនេះមានសារៈសំខាន់បំផុត ពេលត្រូវបានធ្វើនៅក្នុងប្រទេសចិន និងពេលដែលវាធ្វើលើមនុស្សដូចអ្នករាល់គ្នា។ អ្នករាល់គ្នា គឺជាមនុស្សអន់ជាទីបំផុត ជាមនុស្សដែលមានឋានៈតូចទាបបំផុត អ្នករាល់គ្នាគឺជាមនុស្សដែលមានវណ្ណៈតូចទាបបំផុតក្នុងសង្គមនេះ ហើយអ្នកគឺជាមនុស្សដែលស្គាល់ព្រះជាម្ចាស់បានតិចបំផុតតាំងពីដំបូង។ អ្នករាល់គ្នាគឺជាមនុស្សដែលបានវង្វេងចេញឆ្ងាយពីព្រះជាម្ចាស់ជាងគេ ហើយជាមនុស្សដែលរងទុក្ខវេទនាធ្ងន់ធ្ងរបំផុត។ ដោយសារតែកិច្ចការក្នុងដំណាក់កាលនេះ គឺសម្រាប់តែជាប្រយោជន៍ដល់ការធ្វើចម្បាំងប៉ុណ្ណោះ ដែលអ្នករាល់គ្នាទទួលការជ្រើសរើសធ្វើជាស្មរបន្ទាល់នាថ្ងៃអនាគត តើវាមិនស័ក្ដិសមបំផុតទេឬអី? ប្រសិនបើជំហានដំបូងនៃកិច្ចការនៃការយកឈ្នះនេះមិនត្រូវបានធ្វើលើអ្នករាល់គ្នាទេ នោះកិច្ចការនៃការយកឈ្នះដែលនឹងត្រូវមកដល់ មុខជាពិបាកឈានទៅមុខ ដ្បិតកិច្ចការនៃការយកឈ្នះក្រោយៗមកទៀតនឹងសម្រេចបាននូវលទ្ធផល ដោយផ្អែកលើការពិតនៃកិច្ចការដែលកំពុងធ្វើនាពេលសព្វថ្ងៃនេះ។ កិច្ចការនៃការយកឈ្នះនាពេលបច្ចុប្បន្ននេះ គឺគ្រាន់តែជាការចាប់ផ្តើមនៃកិច្ចការនៃការយកឈ្នះទាំងមូលប៉ុណ្ណោះ។ អ្នករាល់គ្នាគឺជាក្រុមមនុស្សដំបូងដែលត្រូវបានយកឈ្នះ។ អ្នករាល់គ្នាគឺជាតំណាងមនុស្សជាតិទាំងអស់គ្នាដែលនឹងត្រូវយកឈ្នះ។ មនុស្សដែលពិតជាមានចំណេះដឹង គេនឹងឃើញថា កិច្ចការទាំងអស់ដែលព្រះជាម្ចាស់ធ្វើនាពេលសព្វថ្ងៃនេះ គឺអស្ចារ្យណាស់ ហើយទ្រង់មិនត្រឹមតែធ្វើឱ្យមនុស្សស្គាល់ចរិតបះបោររបស់ខ្លួនឯងផ្ទាល់ប៉ុណ្ណោះទេ តែថែមទាំងបើកសម្ដែងឱ្យគេស្គាល់ឋានៈរបស់ខ្លួនឯងទៀតផង។ គោលបំណង និងអត្ថន័យនៃព្រះបន្ទូលរបស់ទ្រង់ គឺមិនមែនដើម្បីធ្វើឱ្យមនុស្សប្រែជាអវិជ្ជមាន ហើយក៏មិនមែនដើម្បីផ្ដួលរំលំពួកគេដែរ។ តែវាគឺសម្រាប់ឱ្យពួកគេទទួលបានការបំភ្លឺ និងសេចក្ដីសង្គ្រោះតាមរយៈព្រះបន្ទូលរបស់ទ្រង់។ វាគឺដើម្បីដាស់ស្មារតីរបស់ពួកគេដោយប្រើព្រះបន្ទូលរបស់ទ្រង់។ ចាប់តាំងពីពេលបង្កើតពិភពលោកមក មនុស្សលោកបានរស់នៅក្រោមអំណាចរបស់សាតាំង ទាំងមិនដឹង និងមិនជឿថា មានព្រះជាម្ចាស់នោះទេ។ ការដែលមនុស្សទាំងអស់នេះអាចត្រូវបានបញ្ចូលទៅក្នុងសេចក្ដីសង្គ្រោះដ៏អស្ចារ្យរបស់ព្រះជាម្ចាស់ និងអាចត្រូវបានព្រះអង្គលើកតម្កើងយ៉ាងអស្ចារ្យ គឺពិតជាបង្ហាញឱ្យឃើញនូវសេចក្តីស្រឡាញ់របស់ព្រះជាម្ចាស់ប្រាកដណាស់។ អស់អ្នកដែលយល់ដឹងពិតប្រាកដ គេនឹងជឿរឿងនេះ។ ចុះចំណែកអស់អ្នកដែលមិនមានចំណេះដឹងបែបនេះវិញ? ពួកគេនឹងនិយាយថា «អា៎! ព្រះជាម្ចាស់មានបន្ទូលថា យើងជាពូជពង្សរបស់ម៉ូអាប់ ទ្រង់មានព្រះបន្ទូលបែបនេះ ដោយព្រះឱស្ឋរបស់ទ្រង់ផ្ទាល់។ តើយើងនៅតែអាចទទួលបានលទ្ធផលល្អដែរឬទេ? យើងជាពូជពង្សរបស់ម៉ូអាប់ ហើយយើងរឹងទទឹងនឹងទ្រង់កាលពីមុន។ ព្រះជាម្ចាស់បានយាងមកផ្ដន្ទាទោសយើង។ តើអ្នកមើលមិនឃើញពីវិធីដែលទ្រង់តែងតែកាត់ទោសយើងតាំងពីដំបូងមកម្ល៉េះទេឬអី? ព្រោះតែយើងបានរឹងទទឹងនឹងព្រះជាម្ចាស់ គឺយើងគួរតែត្រូវបានវាយផ្ចាលដោយវិធីនេះ»។ តើពាក្យទាំងនេះត្រឹមត្រូវដែរឬទេ? សព្វថ្ងៃនេះ ព្រះជាម្ចាស់ជំនុំជម្រះអ្នករាល់គ្នា វាយផ្ចាលអ្នករាល់គ្នា និងផ្ដន្ទាទោសអ្នករាល់គ្នាយ៉ាងធ្ងន់ធ្ងរ ប៉ុន្តែអ្នកត្រូវតែដឹងថា ប្រយោជន៍នៃការផ្ដន្ទាទោសអ្នកនេះ គឺដើម្បីឱ្យអ្នកស្គាល់ខ្លួនឯង។ ទ្រង់ផ្ដន្ទាទោស ដាក់បណ្តាសា កាត់ទោស និងវាយផ្ចាល ដើម្បីឱ្យអ្នកអាចស្គាល់ខ្លួនឯង ដើម្បីឱ្យនិស្ស័យរបស់អ្នកអាចផ្លាស់ប្តូរបាន ហើយលើសពីនេះទៅទៀត គឺដើម្បីឱ្យអ្នកអាចស្គាល់តម្លៃរបស់ខ្លួន និងមើលឃើញថា សកម្មភាពទាំងអស់របស់ព្រះជាម្ចាស់ គឺសុទ្ធតែសុចរិត ហើយស្របទៅនឹងនិស្ស័យរបស់ទ្រង់ និងតម្រូវការនៃកិច្ចការរបស់ទ្រង់ ឃើញថា ទ្រង់ធ្វើការស្របតាមផែនការរបស់ទ្រង់ ដើម្បីសង្គ្រោះមនុស្សលោក ហើយឃើញថាទ្រង់គឺជាព្រះដ៏សុចរិតដែលស្រឡាញ់ សង្គ្រោះ ជំនុំជម្រះ និងវាយផ្ចាលលើមនុស្សលោក។ ប្រសិនបើអ្នកគ្រាន់តែដឹងថា អ្នកមានឋានៈទាប អ្នកពុករលួយ និងបះបោរ តែមិនដឹងថា ព្រះជាម្ចាស់ចង់សម្ដែងឱ្យអ្នកឃើញច្បាស់នូវសេចក្ដីសង្គ្រោះរបស់ទ្រង់តាមរយៈការជំនុំជម្រះ និងការវាយផ្ចាល់ ដែលទ្រង់ធ្វើលើអ្នករាល់គ្នានាពេលសព្វថ្ងៃនេះទេ នោះអ្នកគ្មានផ្លូវទទួលបានបទពិសោធឡើយ ហើយរឹតតែមិនអាចបន្តទៅមុខទៀតបានឡើយ។ ព្រះជាម្ចាស់មិនបានយាងមកដើម្បីសម្លាប់ ឬបំផ្លាញនោះទេ តែដើម្បីជំនុំជម្រះ ដាក់បណ្ដាសា វាយផ្ចាល និងសង្គ្រោះ។ មុនពេលដែលព្រះជាម្ចាស់បើកសម្ដែងលទ្ធផល សម្រាប់ជំពូកមនុស្សនីមួយៗ កិច្ចការរបស់ទ្រង់នៅលើផែនដី គឺនៅតែធ្វើជាប្រយោជន៍ដល់សេចក្ដីសង្គ្រោះដដែល ទាល់តែផែនការរយៈពេល ៦ ០០០ ឆ្នាំរបស់ទ្រង់ត្រូវដល់ទីបញ្ចប់ គោលបំណងនៃកិច្ចការនេះ គឺគ្មានអ្វីក្រៅតែពីដើម្បីធ្វើឱ្យអ្នកដែលស្រឡាញ់ទ្រង់បានពេញខ្នាត និងដើម្បីនាំពួកគេឱ្យចុះចូលក្រោមការត្រួតត្រារបស់ទ្រង់ទាំងស្រុងនោះទេ។ មិនថាព្រះជាម្ចាស់ជួយសង្គ្រោះមនុស្សតាមវិធីណាក៏ដោយ កិច្ចការទាំងអស់នោះត្រូវបានធ្វើឡើងដោយបំបែកពួកគេចេញពីនិស្ស័យសាតាំងចាស់របស់ពួកគេ ពោលគឺ ទ្រង់សង្គ្រោះពួកគេដោយឱ្យពួកគេស្វះស្វែងរកជីវិត។ ប្រសិនបើពួកគេមិនធ្វើដូច្នោះទេ នោះពួកគេនឹងគ្មានផ្លូវទទួលយកសេចក្ដីសង្គ្រោះរបស់ព្រះជាម្ចាស់ឡើយ។ សេចក្ដីសង្គ្រោះ គឺជាកិច្ចការរបស់ព្រះជាម្ចាស់ផ្ទាល់ព្រះអង្គ រីឯការស្វះស្វែងរកជីវិត គឺជាកិច្ចការដែលមនុស្សលោកត្រូវតែធ្វើ ដើម្បីទទួលយកសេចក្ដីសង្គ្រោះ។ នៅក្នុងក្រសែភ្នែករបស់មនុស្សលោក សេចក្ដីសង្គ្រោះគឺជាសេចក្ដីស្រឡាញ់របស់ព្រះជាម្ចាស់ ហើយសេចក្ដីស្រឡាញ់របស់ព្រះជាម្ចាស់ មិនអាចជាការវាយផ្ចាល ការជំនុំជម្រះ និងការដាក់បណ្ដាសានោះទេ។ សេចក្ដីសង្គ្រោះត្រូវតែមានសេចក្ដីមេត្តាករុណា សេចក្តីស្រឡាញ់ដ៏សប្បុរស ហើយលើសពីនេះទៅទៀតគឺ ព្រះបន្ទូលលួងលោម ព្រមទាំងព្រះពរដែលគ្មានព្រំដែន ដែលព្រះជាម្ចាស់ត្រូវប្រទានឱ្យ។ មនុស្សលោកជឿថា នៅពេលព្រះជាម្ចាស់ជួយសង្គ្រោះមនុស្សលោក ទ្រង់ធ្វើដូច្នោះតាមរយៈការបណ្ដាលចិត្តពួកគេដោយប្រើព្រះពរ និងព្រះគុណរបស់ទ្រង់ ដើម្បីឱ្យពួកគេអាចថ្វាយដួងចិត្តរបស់ពួកគេដល់ព្រះអង្គ។ និយាយឱ្យចំគឺថា ការដែលទ្រង់លូកព្រះហស្តទៅពាល់មនុស្សលោក នោះហើយគឺជាការសង្គ្រោះរបស់ទ្រង់ចំពោះពួកគេ។ សេចក្ដីសង្គ្រោះប្រភេទនេះ ត្រូវបានធ្វើឡើងដោយការដោះដូរគ្នា។ ទាល់តែពេលព្រះជាម្ចាស់ផ្ដល់ឱ្យពួកគេច្រើនរយដង ទើបមនុស្សលោកព្រមចុះចូលចំពោះព្រះនាមព្រះជាម្ចាស់ ហើយព្យាយាមធ្វើឱ្យបានល្អសម្រាប់ទ្រង់ និងថ្វាយសិរីល្អដល់ទ្រង់។ នេះមិនមែនជាអ្វីដែលព្រះជាម្ចាស់ចង់បាន សម្រាប់មនុស្សជាតិឡើយ។ ព្រះជាម្ចាស់យាងមកធ្វើការនៅលើផែនដី ដើម្បីជួយសង្គ្រោះមនុស្សលោកដែលពុករលួយ ឥតមានពាក្យមុសានៅក្នុងចេតនានេះទេ។ ប្រសិនបើមានមែន ម្ល៉េះទ្រង់ច្បាស់ជាមិនយាងមកដើម្បីធ្វើកិច្ចការរបស់ទ្រង់ដោយផ្ទាល់នោះឡើយ។ កាលពីមុន មធ្យោបាយនៃសេចក្ដីសង្គ្រោះរបស់ទ្រង់រួមមានទាំងការបង្ហាញនូវសេច ក្ដីមេត្តាករុណា និងសេចក្តីស្រឡាញ់ដ៏សប្បុរសបំផុត រហូតដល់ថ្នាក់ទ្រង់បានប្រគល់របស់ទ្រង់គ្រប់យ៉ាងទៅឱ្យសាតាំង ជាថ្នូរនឹងមនុស្សជាតិទាំងមូល។ បច្ចុប្បន្ននេះ មិនដូចអតីតកាលទេ៖ សេចក្ដីសង្គ្រោះដែលត្រូវផ្ដល់ឱ្យអ្នករាល់គ្នា សព្វថ្ងៃនេះ កើតឡើងនៅគ្រាចុងក្រោយ ក្នុងអំឡុងពេលបែងចែកមនុស្សម្នាក់ៗទៅតាមជំពូក។ មធ្យោបាយក្នុងការសង្គ្រោះអ្នករាល់គ្នា មិនមែនជាសេចក្ដីមេត្តាករុណា ឬសេចក្តីស្រឡាញ់ដ៏សប្បុរសទៀតទេ តែជាការវាយផ្ចាល និងការជំនុំជម្រះ ដើម្បីឱ្យមនុស្សលោកអាចត្រូវបានសង្គ្រោះទាំងស្រុងថែមទៀត។ ដូច្នេះ គ្រប់យ៉ាងដែលអ្នករាល់គ្នាទទួលបាន គឺជាការវាយផ្ចាល ការជំនុំជម្រះ និងការវាយផ្ដួលដោយឥតមេត្តា ប៉ុន្តែចូរដឹងថា៖ នៅក្នុងការវាយផ្ដួលដ៏កាចសាហាវនេះ គឺឥតមានការដាក់ទណ្ឌកម្មសូម្បីតែបន្តិចឡើយ។ មិនខ្វល់ថា ព្រះបន្ទូលរបស់ខ្ញុំគ្រោតគ្រាតយ៉ាងណានោះទេ ប៉ុន្តែអ្វីដែលកើតមានដល់អ្នករាល់គ្នា គ្រាន់តែជាព្រះបន្ទូលបន្តិចបន្តួច ដែលហាក់ដូចជាសាហាវមែនទែនចំពោះអ្នករាល់គ្នា ហើយមិនថាខ្ញុំខឹងក្រោធយ៉ាងណានោះទេ អ្វីៗដែលធ្លាក់ស្រោចលើអ្នករាល់គ្នាក៏នៅតែជាពាក្យប្រៀនប្រដៅ ហើយខ្ញុំគ្មានបំណងធ្វើបាបអ្នករាល់គ្នា ឬសម្លាប់អ្នករាល់គ្នានោះទេ។ តើទាំងអស់នេះមិនមែនជាការពិតទេឬអី? ចូរដឹងថា សព្វថ្ងៃនេះ មិនថាការជំនុំជម្រះដ៏សុចរិត ឬជាការបន្សុទ្ធ និងការវាយផ្ចាលដ៏គ្មានមេត្តានោះទេ គ្រប់យ៉ាងគឺសុទ្ធតែដើម្បី សេចក្ដីសង្គ្រោះ។ មិនថាសព្វថ្ងៃនេះ មនុស្សម្នាក់ៗនឹងត្រូវបានចាត់ថ្នាក់ទៅតាមប្រភេទ ឬមិនថាមនុស្សគ្រប់ជំពូកនឹងត្រូវបានលាតត្រដាងនោះឡើយ គោលបំណងនៃព្រះបន្ទូល និងកិច្ចការទាំងអស់របស់ព្រះជាម្ចាស់ គឺជួយសង្គ្រោះមនុស្សដែលស្រឡាញ់ព្រះអង្គពិតប្រាកដ។ ការកាត់ទោសដ៏សុចរិតត្រូវបាននាំមក ដើម្បីញែកមនុស្សលោកជាបរិសុទ្ធ ឯការបន្សុទ្ធដ៏កាចសាហាវ ត្រូវបានធ្វើឡើងដើម្បីសម្អាតពួកគេ។ ព្រះបន្ទូលដ៏គ្រោតគ្រាត ឬការវាយផ្ចាល គឺសុទ្ធតែត្រូវបានធ្វើឡើងដើម្បីបន្សុទ្ធ និងសម្រាប់ជាប្រយោជន៍ដល់សេចក្ដីសង្គ្រោះ។ ដូច្នេះវិធីសាស្ត្រអនុវត្តសេចក្ដីសង្គ្រោះសព្វថ្ងៃនេះ គឺមិនដូចកាលពីអតីតកាលទេ។ សព្វថ្ងៃនេះ សេចក្តីសង្គ្រោះត្រូវបាននាំមកឱ្យអ្នករាល់គ្នាតាមរយៈការជំនុំជម្រះដ៏សុចរិត ហើយនេះគឺជាឧបករណ៍ដ៏ល្អសម្រាប់បែកចែកអ្នករាល់គ្នាម្នាក់ៗទៅតាមជំពូក។ លើសពីនេះទៅទៀត ការវាយប្រដៅដែលគ្មានមេត្តា ដើរតួជាសេចក្ដីសង្គ្រោះដ៏ល្អបំផុតសម្រាប់អ្នករាល់គ្នា ហើយតើអ្នករាល់គ្នាមានអ្វីត្រូវនិយាយនៅចំពោះមុខការវាយផ្ចាល និងការជំនុំជម្រះបែបនេះ? តើអ្នករាល់គ្នាមិនមែនរីករាយនឹងសេចក្ដីសង្គ្រោះតាំងពីដើមរហូតដល់ចប់ទេឬអី? អ្នករាល់គ្នាបានឃើញព្រះជាម្ចាស់ចាប់បដិសន្ធិ និងបានដឹងពីសព្វានុភាព និងប្រាជ្ញារបស់ទ្រង់។ បន្ថែមពីលើនេះ អ្នកបានឆ្លងកាត់ការវាយផ្ចាល និងការលត់ដំម្តងហើយម្តងទៀតដែរ។ យ៉ាងណាមិញ តើអ្នករាល់គ្នាមិនបានទទួលព្រះគុណដ៏ខ្ពស់បំផុតដែរទេឬអី? តើព្រះពររបស់អ្នករាល់គ្នា មិនប្រសើរជាងព្រះពររបស់អ្នកដទៃទេឬអី? ព្រះគុណរបស់អ្នករាល់គ្នា គឺច្រើនជាងសិរីល្អ និងភោគទ្រព្យដែលព្រះបាទសាឡូម៉ូនមានទៅទៀត! ចូរគិតមើលទៅថា៖ ប្រសិនបើខ្ញុំមានបំណងយាងមកផ្ដន្ទាទោស និងដាក់ទោសអ្នករាល់គ្នា មិនមែនមកសង្គ្រោះអ្នករាល់គ្នាមែននោះ តើអាយុអ្នករាល់គ្នាអាចនៅយូរដល់ម្ល៉ឹងទេ? តើអ្នករាល់គ្នាដែលជាមនុស្សខាងសាច់ឈាមពេញដោយអំពើបាប អាចរស់រានរហូតមកដល់សព្វថ្ងៃនេះដែរឬទេ? ប្រសិនបើគោលដៅរបស់ខ្ញុំ គឺដើម្បីតែដាក់ទោសអ្នករាល់គ្នា ចុះហេតុអ្វីបានជាខ្ញុំយកកំណើតជាសាច់ឈាម និងចាប់ផ្ដើមគ្រោងការធំដល់ម្ល៉ឹង? តើការដាក់ទោសអ្នករាល់គ្នាដែលជាមនុស្សធម្មតា មិនអាចធ្វើទៅបានដោយគ្រាន់តែបញ្ចេញព្រះបន្ទូលតែមួយម៉ាត់ទេឬអី? តើខ្ញុំនឹងនៅតែត្រូវបំផ្លាញអ្នករាល់គ្នាទៀត បន្ទាប់ពីផ្ដន្ទាទោសអ្នករាល់គ្នាតាមបំណងហើយមែនទេ? តើអ្នករាល់គ្នានៅតែមិនជឿព្រះបន្ទូលរបស់ខ្ញុំនេះទៀតឬអី? តើខ្ញុំអាចសង្គ្រោះមនុស្សលោកបានតែតាមរយៈសេចក្ដីមេត្តាករុណា និងសេចក្តីស្រឡាញ់សប្បុរសទេឬអី? ឬមួយក៏ខ្ញុំអាចប្រើតែការជាប់ឆ្កាងទេទើបសង្គ្រោះមនុស្សលោកបាន? តើនិស្ស័យសុចរិតរបស់ខ្ញុំ មិនអំណោយផលដល់ការធ្វើឱ្យមនុស្សលោកកាន់តែចុះចូលទាំងស្រុងទេឬអី? តើនិស្ស័យសុចរិតនេះមិនអាចសង្គ្រោះមនុស្សលោកបានទាំងស្រុងទេឬអី?

តើអស់អ្នកដែលបានដាក់កំហិតព្រះជាម្ចាស់តាមសញ្ញាណរបស់ខ្លួន អាចទទួលការបើកសម្ដែងពីទ្រង់យ៉ាងដូចម្ដេច?

កិច្ចការរបស់ព្រះជាម្ចាស់ វិវឌ្ឍទៅមុខជានិច្ច ហើយទោះបីជាគោលបំណងនៃកិច្ចការរបស់ទ្រង់ មិនប្រែប្រួលក៏ពិតមែន ប៉ុន្តែវិធីសាស្ត្រដែលទ្រង់ធ្វើការ គឺប្រែប្រួលជាដរាប ដែលមានន័យថា អស់អ្នកដែលដើរតាមព្រះជាម្ចាស់ ក៏ប្រែប្រួលជាដរាបដែរ។ កាលណាព្រះជាម្ចាស់ធ្វើកិច្ចការកាន់តែច្រើន នោះចំណេះដឹងដែលគេមានអំពីទ្រង់ ក៏កាន់តែពិស្ដារដែរ។ បម្រែបម្រួលដ៏សមស្រប នៅក្នុងនិស្ស័យរបស់មនុស្ស ក៏កើតមានឡើងអាស្រ័យតាមកិច្ចការរបស់ព្រះជាម្ចាស់ដែរ។ យ៉ាងណាមិញ ដោយសារកិច្ចការរបស់ព្រះជាម្ចាស់ ចេះតែប្រែប្រួលជានិច្ច ទើបអស់អ្នកដែលមិនស្គាល់កិច្ចការរបស់ព្រះវិញ្ញាណបរិសុទ្ធ និងមនុស្សដែលគិតខុសឆ្គង មិនស្គាល់សេចក្ដីពិត ក្លាយជាមនុស្សដែលរឹងទទឹងនឹងព្រះជាម្ចាស់។ កិច្ចការរបស់ព្រះជាម្ចាស់ គឺពុំស្របតាមសញ្ញាណរបស់មនុស្សឡើយ ដ្បិតកិច្ចការរបស់ទ្រង់ថ្មីជានិច្ច មិនដែលចាស់ ហើយទ្រង់ក៏មិនធ្វើកិច្ចការចាស់ម្តងទៀតដែរ ប៉ុន្តែធ្វើនូវកិច្ចការដែលទ្រង់មិនធ្លាប់បានធ្វើពីមុនមកសោះ។ ដោយសារតែព្រះជាម្ចាស់មិនធ្វើកិច្ចការរបស់ទ្រង់ម្ដងទៀត ហើយមនុស្សក៏ចេះតែវិនិច្ឆ័យកិច្ចការបច្ចុប្បន្នរបស់ទ្រង់ តាមរយៈកិច្ចការដែលទ្រង់បានធ្វើពីអតីតកាល ទើបការដែលទ្រង់អនុវត្តដំណាក់កាលនីមួយៗនៃកិច្ចការក្នុងយុគសម័យថ្មី កាន់តែលំបាកក្រៃលែង។ មនុស្សមានការលំបាកច្រើនពេកហើយ! គំនិតរបស់គេ អភិរក្សនិយមពេកហើយ! គ្មាននរណាម្នាក់ដឹងពីកិច្ចការរបស់ព្រះជាម្ចាស់ឡើយ តែគ្រប់ៗគ្នាបែរជាដាក់កំហិតកិច្ចការនោះវិញ។ កាលណាគេចាកចេញពីព្រះជាម្ចាស់ មនុស្សនឹងបាត់បង់ជីវិត បាត់បង់សេចក្ដីពិត និងបាត់បង់ព្រះពរមកពីទ្រង់ស្រាប់ហើយ ប៉ុន្តែមនុស្សវិញទេ មិនទទួលយកជីវិតដែរ មិនទទួលយកសេចក្ដីពិតដែរ ហើយកាន់តែពុំទទួលយកព្រះពរដ៏ធំដែលព្រះជាម្ចាស់ប្រទានឱ្យមនុស្សលោកឡើយ។ មនុស្សទាំងអស់ចង់បានព្រះជាម្ចាស់ តែពួកគេមិនអាចទ្រាំទ្រនឹងបម្រែបម្រួលណាមួយនៅក្នុងកិច្ចការរបស់ព្រះជាម្ចាស់បានឡើយ។ អស់អ្នកដែលមិនទទួលយកកិច្ចការថ្មីរបស់ព្រះជាម្ចាស់ ជឿថាកិច្ចការរបស់ព្រះជាម្ចាស់មិនប្រែប្រួលឡើយ ដោយជឿថាកិច្ចការនោះនៅទ្រឹងរហូត។ នៅក្នុងជំនឿរបស់ពួកគេ តម្រូវការតែមួយគត់ដើម្បីទទួលបាននូវសេចក្ដីសង្គ្រោះដ៏អស់កល្បជានិច្ចពីព្រះជាម្ចាស់ គឺត្រូវកាន់តាមក្រឹត្យវិន័យ ហើយដរាបណាពួកគេប្រែចិត្ត ហើយលន់តួបាបរបស់ខ្លួន នោះព្រះជាម្ចាស់ក៏នៅតែគាប់ព្រះហឫទ័យជានិច្ចដែរ។ ទាំងនេះគឺជាគំនិតដែលគិតថា ព្រះជាម្ចាស់អាចធ្វើជាព្រះដែលស្ថិតក្រោមអំណាចក្រឹត្យវិន័យ និងជាព្រះដែលត្រូវគេបោះភ្ជាប់លើឈើឆ្កាងជំនួសមនុស្សលោកប៉ុណ្ណោះ គេក៏គិតក្នុងចិត្តទៀតថា ព្រះជាម្ចាស់មិនគួរ និងមិនអាចធ្វើកិច្ចការលើសពីអ្វីដែលមានចែងក្នុងព្រះគម្ពីរឡើយ។ ប្រាកដណាស់ គឺគំនិតទាំងអស់នេះហើយ ដែលបានចងគេជាប់ទៅនឹងក្រឹត្យវិន័យពីបុរាណ ហើយបោះពួកគេភ្ជាប់នឹងបទបញ្ញត្តិដែលសាបសូន្យបាត់ទៅហើយ។ មានអ្នកខ្លះថែមទាំងជឿទៀតថា ទោះបីកិច្ចការរបស់ព្រះជាម្ចាស់ថ្មីយ៉ាងណា ក៏កិច្ចការនោះត្រូវតែស្ដែងបញ្ជាក់ដោយបទទំនាយដែរ និងជឿថា នៅក្នុងដំណាក់កាលនីមួយៗនៃកិច្ចការបែបនេះ អស់អ្នកដែលដើរតាមទ្រង់ដោយដួងចិត្ត «ពិត» គឺត្រូវតែមើលឃើញនូវការបើកសម្ដែង។ ពុំនោះទេ កិច្ចការបែបនេះ គឺមិនមែនជាកិច្ចការរបស់ព្រះជាម្ចាស់ឡើយ។ ការស្គាល់ព្រះជាម្ចាស់ គឺជារឿងមួយដែលមនុស្សមិនងាយស្រួលធ្វើឡើយ។ បូករួមជាមួយនឹងដួងចិត្តដែលខុសឆ្គងរបស់មនុស្ស និងធម្មជាតិបះបោររបស់ពួកគេដែលពេញទៅដោយការរាប់ខ្លួនឯងជាសំខាន់ និងមោទនភាពខ្ពស់ នោះវារឹតតែធ្វើឱ្យមនុស្សលំបាកក្នុងការទទួលយកកិច្ចការថ្មីរបស់ព្រះជាម្ចាស់ទៅទៀត។ មនុស្សមិនបានពិនិត្យពិច័យពីកិច្ចការថ្មីរបស់ព្រះជាម្ចាស់ដោយយកចិត្តទុកដាក់ ហើយក៏មិនអាចទទួលយកកិច្ចការនេះ ដោយការបន្ទាបខ្លួនបានដែរ ផ្ទុយទៅវិញ គេបង្ហាញនូវអាកប្បកិរិយាមើលងាយ ខណៈដែលគេកំពុងរង់ចាំការបើកសម្ដែង និងការណែនាំពីព្រះជាម្ចាស់។ តើទាំងនេះមិនមែនជាការបើកសម្ដែងរបស់មនុស្សដែលបះបោរប្រឆាំង និងរឹងទទឹងនឹងព្រះជាម្ចាស់ទេឬអី? តើមនុស្សបែបនេះអាចទទួលបានការយល់ព្រមពីព្រះជាម្ចាស់ដោយរបៀបណា?

ព្រះយេស៊ូវមានព្រះបន្ទូលថា កិច្ចការរបស់ព្រះយេហូវ៉ាមិនសមស្របទៀតទេសម្រាប់យុគសម័យនៃព្រះគុណ ដូចជាខ្ញុំមានបន្ទូលនៅថ្ងៃនេះថា កិច្ចការរបស់ព្រះយេស៊ូវក៏មិនសមស្របទៀតសម្រាប់យុគសម័យបច្ចុប្បន្នដែរ។ ប្រសិនបើមានត្រឹមតែយុគសម័យនៃក្រឹត្យវិន័យ ហើយគ្មានយុគសម័យនៃព្រះគុណទេ ម្ល៉េះសមព្រះយេស៊ូវនឹងមិនត្រូវគេឆ្កាងឡើយ ហើយក៏មិនអាចប្រោសលោះមនុស្សជាតិគ្រប់គ្នាបានដែរ។ ប្រសិនបើមានតែយុគសម័យនៃក្រឹត្យវិន័យ តើមនុស្សជាតិអាចអភិវឌ្ឍដល់សព្វថ្ងៃនេះបានទេ? ប្រវត្តិសាស្ត្រ វិវឌ្ឍទៅមុខ ហើយចុះប្រវត្តិសាស្ត្រមិនមែនជាច្បាប់ធម្មជាតិនៃកិច្ចការរបស់ព្រះជាម្ចាស់ទេឬអី? តើនេះមិនមែនជាការបរិយាយអំពីការដែលទ្រង់គ្រប់គ្រងមនុស្សជាតិទូទាំងចក្រវាឡទេឬអី? ប្រវត្តិសាស្ត្រ វិវឌ្ឍទៅមុខ ហើយកិច្ចការរបស់ព្រះជាម្ចាស់ ក៏វិវឌ្ឍទៅមុខដែរ។ បំណងព្រះហឫទ័យរបស់ព្រះជាម្ចាស់ ប្រែប្រួលជានិច្ច។ ទ្រង់មិនអាចនៅទ្រឹងក្នុងដំណាក់កាលតែមួយនៃកិច្ចការរបស់ទ្រង់ អស់រយៈពេល៦ពាន់ឆ្នាំបានឡើយ ដ្បិតគ្រប់គ្នាដឹងថា ព្រះជាម្ចាស់តែងតែថ្មីជានិច្ច ហើយព្រះអង្គក៏មិនអាចបន្តធ្វើកិច្ចការដូចជា ការជាប់ឆ្កាង ដោយឱ្យគេបោះដែកគោលភ្ជាប់នឹងឈើឆ្កាងម្ដង ពីរដង បីដង... នោះឡើយ។ ការគិតបែបនេះ គឺគួរឱ្យអស់សំណើចណាស់។ ព្រះជាម្ចាស់មិនបន្តធ្វើកិច្ចការដដែលៗទេ កិច្ចការរបស់ទ្រង់ប្រែប្រួល និងថ្មីជានិច្ច ដូចជាការដែលខ្ញុំនិយាយព្រះបន្ទូលថ្មីៗទៅកាន់អ្នករាល់គ្នា និងធ្វើកិច្ចការថ្មីរាល់ថ្ងៃដូចគ្នា។ នេះជាកិច្ចការដែលខ្ញុំធ្វើ ហើយគន្លឹះដ៏សំខាន់គឺពាក្យថា «ថ្មី» និង «អស្ចារ្យ»។ «ព្រះជាម្ចាស់មិនប្រែប្រួលឡើយ ហើយទ្រង់ក៏នៅតែជាព្រះជាម្ចាស់ជានិច្ច»៖ សម្ដីមួយឃ្លានេះ គឺជាការពិត។ លក្ខណៈរបស់ព្រះជាម្ចាស់មិនប្រែប្រួលឡើយ ព្រះជាម្ចាស់គឺនៅតែព្រះជាម្ចាស់ជានិច្ច ហើយទ្រង់មិនអាចប្រែក្លាយទៅជាសាតាំងបានឡើយ តែនេះមិនមែនបញ្ជាក់ថា កិច្ចការរបស់ទ្រង់នៅតែដដែលមិនប្រែប្រួល ដូចនឹងលក្ខណៈរបស់ទ្រង់នោះទេ។ អ្នកប្រកាសថា ព្រះជាម្ចាស់មិនប្រែប្រួល ប៉ុន្តែតើអ្នកអាចពន្យល់ថា ព្រះជាម្ចាស់តែងថ្មីជានិច្ច ហើយមិនដែលចាស់សោះ ដោយរបៀបណា? កិច្ចការរបស់ព្រះជាម្ចាស់ នៅបន្តសាយភាយ ហើយប្រែប្រួលជាដរាប ហើយបំណងព្រះហឫទ័យរបស់ទ្រង់ ក៏នៅតែត្រូវបានសម្ដែងឱ្យមនុស្សជាតិបានដឹង នឹងបានស្គាល់ដដែល។ ពេលមនុស្សជាតិបានឆ្លងកាត់កិច្ចការរបស់ព្រះជាម្ចាស់ និស្ស័យរបស់គេ នឹងប្រែប្រួលឥតឈប់ឈរ ចំណែកចំណេះដឹងរបស់គេ ក៏ដូចគ្នា។ ដូច្នេះ តើការប្រែប្រួលនេះ មានប្រភពមកពីណា? តើវាមិនមែនកើតមកពីកិច្ចការរបស់ព្រះជាម្ចាស់ ដែលប្រែប្រួលឥតឈប់ឈរទេឬអី? បើនិស្ស័យមនុស្សអាចប្រែប្រួលបាន ហេតុអ្វីក៏មនុស្សមិនអាចអនុញ្ញាតឱ្យកិច្ចការនិងព្រះបន្ទូលរបស់ខ្ញុំ បន្តផ្លាស់ប្ដូរដែរទៅ? តើខ្ញុំត្រូវនៅក្រោមកំហិតរបស់មនុស្សដែរមែនទេ? តើអ្នកមិនមែនកំពុងប្រើប្រាស់ការប្រកែក ដោយបង្ខំ និងហេតុផលបំភ័ន្ត នៅក្នុងគំនិតនេះទេឬអី?

បន្ទាប់ពីព្រះយេស៊ូវមានព្រះជន្មរស់ឡើងវិញ ទ្រង់បានលេចមកឱ្យពួកសិស្សបានឃើញ ហើយមានព្រះបន្ទូលថា «ខ្ញុំចាត់សេចក្ដីសន្យាពីព្រះវរបិតាឱ្យមកសណ្ឋិតលើអ្នករាល់គ្នា ប៉ុន្តែអ្នករាល់គ្នាត្រូវនៅក្នុងក្រុងយេរូសាឡឹម រហូតដល់អ្នករាល់គ្នាបានគ្របដណ្ដប់ដោយព្រះចេស្ដាពីស្ថានដ៏ខ្ពស់»។ តើអ្នកដឹងទេថា ព្រះបន្ទូលនេះអាចយកទៅបកស្រាយយ៉ាងដូចម្ដេច? ពេលនេះ តើអ្នកមានព្រះចេស្ដាពីទ្រង់មកគ្របដណ្ដប់ ហើយឬនៅ? តើអ្នកយល់ទេថា «ព្រះចេស្ដា» សំដៅលើអ្វី? ព្រះយេស៊ូវបានប្រកាសថា ព្រះវិញ្ញាណនៃសេចក្ដីពិត មុខជាត្រូវបានប្រទានមកឱ្យមនុស្សលោក ក្នុងអំឡុងពេលនៃគ្រាចុងក្រោយ។ ពេលនេះ ម៉ោងនេះ គឺជាគ្រាចុងក្រោយហើយ តើអ្នកយល់ពីរបៀបដែលព្រះវិញ្ញាណនៃសេចក្ដីពិត សម្ដែងព្រះបន្ទូលទេ? តើព្រះវិញ្ញាណនៃសេចក្ដីពិតលេចមកឱ្យបានឃើញ និងធ្វើការនៅកន្លែងណា? នៅក្នុងគម្ពីរទំនាយរបស់ហោរាអេសាយ គ្មានកន្លែងណាមានចែងថា ទារកម្នាក់ឈ្មោះថាយេស៊ូវ នឹងត្រូវប្រសូតនៅក្នុងយុគសម័យនៃសម្ពន្ធមេត្រីថ្មីនោះទេ គឺគ្រាន់តែមានចែងថាមានទារកម្នាក់ឈ្មោះថា អេម៉ាញូអែលនឹងត្រូវប្រសូតមក។ ហេតុអ្វីក៏ឈ្មោះ «យេស៊ូវ» មិនត្រូវបានលើកយកមកនិយាយ? នៅក្នុងគម្ពីរសញ្ញាចាស់ ឈ្មោះនេះនៅកន្លែងណាក៏គ្មានដែរ ចុះហេតុអ្វីបានជាអ្នកនៅជឿលើព្រះយេស៊ូវ? ប្រាកដណាស់ អ្នកមិនបានចាប់ផ្ដើមជឿព្រះយេស៊ូវ ត្រឹមពេលដែលអ្នកមើលឃើញទ្រង់ផ្ទាល់នឹងភ្នែកទេមែនទេ? ឬមួយក៏អ្នកចាប់ផ្ដើមជឿនៅពេលដែលអ្នកទទួលបានការបើកសម្ដែង? តើព្រះជាម្ចាស់ពិតជាបង្ហាញព្រះគុណបែបនេះ ដល់អ្នកមែនឬ? តើទ្រង់ប្រទានព្រះពរអស្ចារ្យដល់ម្ល៉ឹងដល់អ្នកមែនទេ? តើអ្វីជាគោលនៃជំនឿដែលអ្នកមានចំពោះព្រះយេស៊ូវ? ហេតុអ្វីបានជាអ្នកមិនជឿថា ព្រះជាម្ចាស់បានក្លាយជាសាច់ឈាមនៅថ្ងៃនេះ? ហេតុអ្វីក៏អ្នកនិយាយថា អវត្តមាននៃការបើកសម្ដែងមកពីព្រះជាម្ចាស់ចំពោះអ្នករាល់គ្នា ស្ដែងឱ្យឃើញថា ទ្រង់មិនបានយកកំណើតជាមនុស្សទេ? តើព្រះជាម្ចាស់ត្រូវជម្រាបមនុស្សឱ្យដឹងមុនពេលចាប់ផ្ដើមកិច្ចការរបស់ទ្រង់មែនទេ? តើទ្រង់ត្រូវទទួលការអនុម័តពីពួកគេសិនមែនទេ? ហោរាអេសាយគ្រាន់តែប្រកាសថា ទារកម្នាក់នឹងប្រសូតនៅក្នុងស្នូកសត្វ លោកមិនបានទាយថា នាងម៉ារានឹងផ្ដល់កំណើតដល់ព្រះយេស៊ូវនោះទេ។ តើអ្នកសំអាងលើអ្វីបានជាអ្នកជឿថា ព្រះយេស៊ូវប្រសូតពីនាងម៉ារា? តើមិនមែនជំនឿរបស់អ្នកភ័ន្តទៅហើយទេឬអី? អ្នកខ្លះនិយាយថាព្រះនាមរបស់ព្រះជាម្ចាស់មិនប្រែប្រួលទេ។ ចុះហេតុអ្វីក៏ព្រះនាមរបស់ព្រះយេហូវ៉ា ក្លាយជាព្រះយេស៊ូវ? បទទំនាយទាយទុកថា ព្រះមែស្ស៊ីនឹងយាងមក ចុះហេតុអ្វីបានជាមានមនុស្សម្នាក់ឈ្មោះថា យេស៊ូវ មកដល់ទៅវិញ? ហេតុអ្វីបានជាព្រះនាមរបស់ព្រះជាម្ចាស់ប្រែប្រួល? តើកិច្ចការនេះមិនមែនត្រូវបានអនុវត្តជាយូរមកហើយទេឬអី? តើព្រះជាម្ចាស់នៅថ្ងៃនេះមិនអាចធ្វើកិច្ចការថ្មីជាងនេះទេឬ? កិច្ចការពីអតីតកាលអាចនឹងត្រូវកែប្រែ ហើយកិច្ចការរបស់ព្រះយេស៊ូវ អាចបន្តពីព្រះយេហូវ៉ា។ អ៊ីចឹង តើ​កិច្ចការ​របស់​ព្រះយេស៊ូវមិន​អាចត្រូវជំនួសដោយកិច្ចការផ្សេង​ទេឬអី? ប្រសិនបើព្រះនាម «ព្រះយេហូវ៉ា» អាចប្ដូរមកជាព្រះនាម «ព្រះយេស៊ូវ» បាន ដូច្នេះ ព្រះនាម «ព្រះយេស៊ូវ» ក៏អាចផ្លាស់ប្ដូរបានដូចគ្នាដែរ មែនទេ? រឿងនេះគ្មានអ្វីប្លែកទេ គ្រាន់តែមនុស្សមានគំនិតគិតសាមញ្ញៗពេក។ ព្រះជាម្ចាស់នៅតែជាព្រះជាម្ចាស់រហូត។ ទោះបីជាកិច្ចការរបស់ទ្រង់ ប្រែប្រួលយ៉ាងណា ហើយមិនថា ព្រះនាមទ្រង់អាចនឹងប្ដូរទៅជាយ៉ាងណាក៏និស្ស័យ និងព្រះប្រាជ្ញាញាណរបស់ទ្រង់ មិនប្រែប្រួលឡើយ។ ប្រសិនបើអ្នកជឿថាព្រះជាម្ចាស់អាចហៅបានត្រឹមព្រះនាមព្រះយេស៊ូវ នោះចំណេះរបស់អ្នក គឺនៅមានកម្រិតឆ្ងាយណាស់។ តើអ្នកហ៊ានអះអាងថា ព្រះនាម «ព្រះយេស៊ូវ» នឹងនៅតែជាព្រះនាមរបស់ព្រះជាម្ចាស់រហូតទេ ហ៊ានអះអាងថា ព្រះជាម្ចាស់នឹងនៅតែរក្សាព្រះនាម «ព្រះយេស៊ូវ» រហូត ហើយអះអាងថា ព្រះនាមនេះ នឹងមិនប្រែប្រួលដែរទេ? តើអ្នកហ៊ានអះអាងយ៉ាងប្រាកដថា ព្រះនាម «ព្រះយេស៊ូវ» ដែលបានបញ្ចប់យុគសម័យនៃក្រឹត្យវិន័យ ក៏នៅតែជាព្រះនាមដែលនឹងបញ្ចប់យុគសម័យចុងក្រោយនេះដែរឬទេ? តើនរណាអាចពោលថា ព្រះគុណរបស់ព្រះយេស៊ូវ អាចធ្វើឱ្យគ្រានេះត្រូវបញ្ចប់បាន? ប្រសិនបើអ្នកខ្វះការយល់ដឹងច្បាស់លាស់អំពីសេចក្ដីពិតទាំងអស់នេះ អ្នកមិនមែនត្រឹមអសមត្ថភាពនឹងផ្សាយដំណឹងល្អទេ តែអ្នកខ្លួនឯង ក៏មិនអាចឈរមាំបានដែរ។ នៅថ្ងៃដែលអ្នកដោះស្រាយអស់ទាំងការលំបាករបស់មនុស្សដែលកាន់តាមសាសនា ហើយបដិសេធជំនឿខុសឆ្គងរបស់ពួកគេ ថ្ងៃនោះនឹងក្លាយជាភស្តុតាងបញ្ជាក់ថាអ្នកដឹងច្បាស់ប្រាកដអំពីដំណាក់កាលនៃកិច្ចការនេះ ហើយក៏គ្មានមន្ទិលសង្ស័យសូម្បីបន្តិចសោះ។ ប្រសិនបើអ្នកមិនអាចបដិសេធជំនឿខុសឆ្គងរបស់គេ នោះពួកគេនឹងបង្កើតការចោទប្រកាន់មិនពិតលើអ្នក ហើយនិយាយបង្ខូចអ្នកជាមិនខាន។ តើនោះមិនមែនជារឿងគួរឱ្យអាម៉ាស់ទេឬអី?

សាសន៍យូដាទាំងអស់ សុទ្ធតែអានគម្ពីរសញ្ញាចាស់ ហើយដឹងពីបទទំនាយរបស់ហោរាអេសាយដែលទាយថា ទារកម្នាក់នឹងប្រសូតក្នុងស្នូកសត្វ។ ចុះហេតុអ្វីបានជាគេនៅតែបៀតបៀនព្រះយេស៊ូវ ទាំងដឹងច្បាស់ឥតចន្លោះអំពីបទទំនាយនេះ? តើមិនមែនដោយសារធម្មជាតិបះបោរ និងកង្វះការយល់ដឹងរបស់គេ អំពីកិច្ចការរបស់ព្រះវិញ្ញាណបរិសុទ្ធទេឬអី? នៅគ្រានោះ ពួកផារិស៊ីជឿថា កិច្ចការរបស់ព្រះយេស៊ូវខុសពីអ្វីដែលគេដឹងអំពីទារកដែលត្រូវបានទាយទុក ហើយមនុស្សសម័យបច្ចុប្បន្នបដិសេធព្រះជាម្ចាស់ ដោយសារកិច្ចការរបស់ព្រះជាម្ចាស់ដែលយកកំណើតជាមនុស្ស មិនស្របទៅនឹងព្រះគម្ពីរ។ តើសារជាតិនៃភាពបះបោររបស់គេចំពោះព្រះជាម្ចាស់ មិនមែននៅដដែលទេឬអី? តើអ្នកអាចទទួលយកកិច្ចការទាំងអស់របស់ព្រះវិញ្ញាណបរិសុទ្ធដោយគ្មានចម្ងល់បានដែរឬទេ? ប្រសិនបើវាជាកិច្ចការរបស់ព្រះវិញ្ញាណបរិសុទ្ធ នោះអូរនេះ គឺត្រឹមត្រូវហើយ ហើយអ្នកគួរតែទទួលយកកិច្ចការនេះដោយពុំមានការសង្ស័យអ្វីទាំងអស់ អ្នកពុំគួរជ្រើសរើស ឬសម្រេចយកអ្វីដែលត្រូវទទួល ឬមិនទទួលនោះឡើយ។ បើអ្នកកាន់តែមានចំណេះដឹងពីព្រះជាម្ចាស់កាន់តែច្រើន និងមានការប្រុងប្រយ័ត្នចំពោះទ្រង់បន្ថែមទៀត នោះតើវាមិនមែនជារឿងមិនចាំបាច់ឬ? អ្នកមិនចាំបាច់ស្វែងរកភ័ស្តុតាងបញ្ជាក់បន្ថែមទៀតពីគម្ពីរទេ។ បើវាជាកិច្ចការនៃព្រះវិញ្ញាណបរិសុទ្ធ នោះអ្នកត្រូវទទួលយកវាចុះ ដ្បិតអ្នកជឿលើព្រះជាម្ចាស់ ដើម្បីដើរតាមទ្រង់ ហើយអ្នកពុំគួរស៊ើបអង្កេតពីទ្រង់នោះឡើយ អ្នកពុំគួរស្វះស្វែងរកភស្តុតាងបន្ថែមពីខ្ញុំនោះដើម្បីបញ្ជាក់ថាខ្ញុំជាព្រះជាម្ចាស់របស់អ្នកនោះឡើយ ប៉ុន្តែអ្នកគួរតែចេះសម្គាល់មើលថាខ្ញុំមានប្រយោជន៍ដល់អ្នកឬអត់ នេះទើបជាកត្តាសំខាន់បំផុត។ បើទោះបីជាអ្នករកឃើញនូវភស្តុតាងដែលមិនអាចប្រកែកបាននៅក្នុងព្រះគម្ពីរ ភស្តុតាងនោះក៏មិនអាចនាំអ្នកឱ្យចូលមកចំពោះខ្ញុំទាំងស្រុងបានដែរ។ អ្នកគ្រាន់តែរស់នៅក្នុងដែនកំណត់នៃព្រះគម្ពីរប៉ុណ្ណោះ មិនមែននៅចំពោះខ្ញុំនោះទេ។ ព្រះគម្ពីរមិនអាចជួយអ្នកឱ្យស្គាល់ខ្ញុំបានទេ ក៏មិនអាចជួយឱ្យសេចក្ដីស្រឡាញ់ដែលអ្នកមានចំពោះខ្ញុំ កាន់តែស៊ីជម្រៅនោះដែរ។ ថ្វីដ្បិតព្រះគម្ពីរបានទាយថា ទារកម្នាក់នឹងត្រូវប្រសូត ក៏គ្មាននរណាអាចដឹងច្បាស់ថា បទទំនាយនឹងសម្រេចដោយសារនរណាដែរ ដ្បិតមនុស្សមិនដឹងពីកិច្ចការរបស់ព្រះជាម្ចាស់ ហើយនេះក៏ជាហេតុបណ្ដាលឱ្យពួកផារិស៊ីប្រឆាំងទាស់នឹងព្រះយេស៊ូវដែរ។ អ្នកខ្លះដឹងថា កិច្ចការរបស់យើង គឺសម្រាប់ជាប្រយោជន៍ដល់មនុស្ស ប៉ុន្តែពួកគេនៅតែជឿថា ព្រះយេស៊ូវនិងខ្ញុំ គឺជាព្រះពីរអង្គដោយឡែកពីគ្នាទាំងស្រុង ជាព្រះដែលមិនចុះសម្រុងនឹងគ្នាទាល់តែសោះ។ នៅគ្រានោះ ព្រះយេស៊ូវគ្រាន់តែប្រទាននូវសេចក្ដីអធិប្បាយជាច្រើននៃយុគសម័យនៃព្រះគុណ ទាក់ទងនឹងប្រធានបទនានាដូចជា វិធីអនុវត្ត វិធីជួបជុំគ្នា វិធីអធិដ្ឋានទូលអង្វរ និងវិធីប្រព្រឹត្តចំពោះអ្នកដទៃនៅក្នុងយុគសម័យនៃព្រះគុណ។ កិច្ចការដែលទ្រង់បានអនុវត្ត គឺជាកិច្ចការក្នុងយុគសម័យនៃព្រះគុណ ហើយទ្រង់ក៏បកស្រាយតែរបៀបដែលពួកសិស្សទ្រង់ និងអ្នកដែលដើរតាមទ្រង់នៅពេលនោះ គួរតែអនុវត្ត។ នៅពេលនោះ ទ្រង់ធ្វើតែកិច្ចការក្នុងយុគសម័យនៃព្រះគុណ និងមិនបានធ្វើកិច្ចការនៃគ្រាចុងក្រោយទាល់តែសោះ។ កាលព្រះយេហូវ៉ាដាក់ចេញនូវវិន័យសញ្ញាចាស់ក្នុងយុគសម័យនៃក្រឹត្យវិន័យ ចុះហេតុអ្វីបានជាទ្រង់មិនធ្វើកិច្ចការក្នុងយុគសម័យនៃព្រះគុណផង? ហេតុអ្វីបានជាទ្រង់មិនបញ្ជាក់ពីកិច្ចការក្នុងយុគសម័យនៃព្រះគុណ ឱ្យច្បាស់ជាមុនផង។ តើការនេះនឹងមិនជួយឱ្យមនុស្សទទួលយកបានទេឬអី? ទ្រង់គ្រាន់តែទាយទុកថា ទារកម្នាក់នឹងប្រសូត ហើយនឹងមានព្រះចេស្ដា ប៉ុន្តែទ្រង់មិនបានអនុវត្តកិច្ចការក្នុងយុគសម័យនៃព្រះគុណ ទុកជាមុននោះឡើយ។ កិច្ចការរបស់ព្រះជាម្ចាស់នៅក្នុងយុគសម័យនីមួយៗ មានដែនកំណត់ច្បាស់លាស់ ទ្រង់ធ្វើតែកិច្ចការក្នុងយុគសម័យបច្ចុប្បន្ន ហើយមិនដែលអនុវត្តកិច្ចការនៃដំណាក់កាលបន្ទាប់ ទុកជាមុនឡើយ។ ទាល់តែបែបនេះទើបអាចបង្ហាញឱ្យឃើញយ៉ាងច្បាស់នូវកិច្ចការដែលមានលក្ខណៈតំណាងរបស់ទ្រង់ក្នុងយុគសម័យនីមួយៗ។ ព្រះយេស៊ូវបានមានព្រះបន្ទូលអំពីទីសម្គាល់នៃគ្រាចុងក្រោយ អំពីរបៀបអត់ធ្មត់ និងធ្វើយ៉ាងណាឱ្យបានសង្គ្រោះ អំពីរបៀបប្រែចិត្ត និងសារភាពបាប និងរបៀបលីឈើឆ្កាង និងទ្រាំរងនូវទុក្ខវេទនាតែប៉ុណ្ណោះ។ ប៉ុន្តែទ្រង់មិនធ្លាប់មានបន្ទូលអំពីរបៀបដែលមនុស្សនៅគ្រាចុងក្រោយសម្រេចបាននូវចូលក្នុងជីវិតខាងឯវិញ្ញាណ ឬអំពីរបៀបដែលគេគួរផ្គាប់បំណងព្រះហឫទ័យរបស់ព្រះជាម្ចាស់ឡើយ។ ដូច្នេះ តើការស្វែងរកកិច្ចការបស់ព្រះជាម្ចាស់ក្នុងគ្រាចុងក្រោយនៅក្នុងព្រះគម្ពីរ វាគួរឱ្យអស់សំណើចទេ? ដោយគ្រាន់តែប្រកាន់ខ្ជាប់តាមព្រះគម្ពីរ តើអ្នកអាចមើលឃើញអ្វីខ្លះ? មិនថាជាគ្រូអធិប្បាយតាមព្រះគម្ពីរ ឬជាអ្នកប្រកាសដំណឹងល្អក៏ដោយ តើនរណាអាចឃើញកិច្ចការនាសម័យបច្ចុប្បន្នទុកជាមុនបានទៅ?

«អ្នកណាដែលមានត្រចៀក ចូរស្ដាប់ព្រះបន្ទូលដែលព្រះវិញ្ញាណថ្លែងទៅកាន់ក្រុមជំនុំទាំងអម្បាលម៉ានចុះ»។ ពេលនេះ តើអ្នករាល់គ្នាបានឮព្រះបន្ទូលនៃព្រះវិញ្ញាណបរិសុទ្ធហើយឬនៅ? ព្រះបន្ទូលរបស់ព្រះជាម្ចាស់ បានមកសណ្ឋិតលើអ្នករាល់គ្នាហើយ។ តើអ្នករាល់គ្នាស្ដាប់ឮព្រះបន្ទូលនេះទេ? ព្រះជាម្ចាស់ធ្វើកិច្ចការនៃព្រះបន្ទូលនៅគ្រាចុងក្រោយ ហើយព្រះបន្ទូលទាំងនេះសោត ក៏ជាព្រះបន្ទូលនៃព្រះវិញ្ញាណបរិសុទ្ធដែរ ដ្បិតព្រះជាម្ចាស់ជាព្រះវិញ្ញាណបរិសុទ្ធ ហើយទ្រង់អាចយកកំណើតជាមនុស្សបានដែរ។ ហេតុនេះ ព្រះបន្ទូលនៃព្រះវិញ្ញាណបរិសុទ្ធដែលបានមាននៅអតីតកាល ក៏ជាព្រះបន្ទូលរបស់ព្រះជាម្ចាស់ដែលយកកំណើតជាមនុស្សនាពេលបច្ចុប្បន្ន។ មានមនុស្សខុសឆ្គងជាច្រើនដែលជឿថា ដ្បិតព្រះបន្ទូលនេះ គឺជាព្រះបន្ទូលដែលព្រះវិញ្ញាណបរិសុទ្ធកំពុងមានបន្ទូល ហេតុនេះ ព្រះសូរសៀងរបស់ទ្រង់គួរតែមានបន្ទូលពីស្ថានសួគ៌មក ដើម្បីឱ្យមនុស្សស្ដាប់ឮ។ នរណាដែលគិតបែបនេះ គេមិនស្គាល់កិច្ចការរបស់ព្រះជាម្ចាស់ទេ។ តាមការពិត ព្រះសូរសៀងដែលចេញពីព្រះឱស្ឋរបស់ព្រះវិញ្ញាណបរិសុទ្ធ ក៏ជាព្រះបន្ទូលដែលថ្លែងដោយព្រះជាម្ចាស់ដែលយកកំណើតជាមនុស្សដែរ។ ព្រះវិញ្ញាណបរិសុទ្ធមិនអាចមានព្រះបន្ទូលមកកាន់មនុស្សដោយផ្ទាល់ឡើយ សូម្បីតែក្នុងយុគសម័យនៃក្រឹត្យវិន័យ ព្រះយេហូវ៉ាក៏មិនបានមានព្រះបន្ទូលដោយផ្ទាល់ទៅកាន់ពួកបណ្ដាជនដែរ។ ទម្រាំឱ្យទ្រង់ធ្វើបែបនេះ ក្នុងយុគសម័យបច្ចុប្បន្នទៀត គឺរឹតតែមិនទំនងទៅទៀតហើយមែនទេ? ដើម្បីឱ្យព្រះជាម្ចាស់បញ្ចេញព្រះសូរសៀង ដើម្បីអនុវត្តកិច្ចការរបស់ទ្រង់ ទ្រង់ត្រូវក្លាយជាសាច់ឈាម។ ពុំនោះទេ កិច្ចការរបស់ទ្រង់នឹងមិនអាចសម្រេចគោលដៅនៃកិច្ចការនោះបានឡើយ។ អស់អ្នកណាដែលបដិសេធព្រះជា​ម្ចាស់​ដែល​យក​កំណើត​ជា​មនុស្ស គឺជាមនុស្សដែលមិនស្គាល់ព្រះវិញ្ញាណ ឬស្គាល់គោលការណ៍ដែលព្រះជាម្ចាស់ប្រើ សម្រាប់កិច្ចការរបស់ព្រះអង្គ។ អស់អ្នកដែលជឿថា បច្ចុប្បន្ននេះគឺជាយុគសម័យនៃព្រះវិញ្ញាណបរិសុទ្ធ ប៉ុន្តែមិនទទួលកិច្ចការថ្មីរបស់ទ្រង់ គេគឺជាមនុស្សដែលរស់នៅក្នុងជំនឿស្រពេចស្រពិល។ មនុស្សបែបនេះនឹងមិនទទួលបាននូវកិច្ចការរបស់ព្រះវិញ្ញាណបរិសុទ្ធឡើយ។ អស់អ្នកដែលសុំឱ្យតែព្រះវិញ្ញាណបរិសុទ្ធមានព្រះបន្ទូល និងអនុវត្តកិច្ចការរបស់ទ្រង់ដោយផ្ទាល់ ប៉ុន្តែមិនទទួលយកព្រះបន្ទូល ឬកិច្ចការរបស់ព្រះជា​ម្ចាស់​ដែល​យក​កំណើត​ជា​មនុស្ស អ្នកនោះនឹងមិនអាចឈានចូលទៅក្នុងយុគសម័យថ្មី ឬអាចឱ្យព្រះជាម្ចាស់នាំយកសេចក្ដីសង្គ្រោះដ៏ពេញលេញ មកប្រទានឱ្យគេបាននោះឡើយ!


មានតែអស់អ្នកដែលស្គាល់ព្រះជាម្ចាស់ និងស្គាល់កិច្ចការរបស់ទ្រង់ប៉ុណ្ណោះជាអ្នកដែលផ្គាប់ព្រះហឫទ័យព្រះជាម្ចាស់

កិច្ចការរបស់ព្រះជាម្ចាស់ដែលយកកំណើតជាមនុស្ស មានពីរផ្នែក។ នៅពេលដែលទ្រង់បានក្លាយជាសាច់ឈាមជាលើកដំបូង មនុស្សមិនជឿលើទ្រង់ ឬស្គាល់ទ្រង់ឡើយ ហើយពួកគេបានឆ្កាងព្រះយេស៊ូវទៅនឹងឈើឆ្កាង។ បន្ទាប់មក នៅពេលដែលទ្រង់បានក្លាយជាសាច់ឈាមជាលើកទីពីរ មនុស្សនៅតែមិនជឿលើទ្រង់ រឹតតែមិនស្គាល់ទ្រង់ ហើយពួកគេបានឆ្កាងព្រះគ្រីស្ទទៅនឹងឈើឆ្កាងសារជាថ្មី។ តើមនុស្សមិនមែនជាសត្រូវរបស់ព្រះជាម្ចាស់ទេឬអី? ប្រសិនបើមនុស្សពុំស្គាល់ទ្រង់ទេ តើមនុស្សអាចជាមនុស្សជំនិតរបស់ព្រះជាម្ចាស់បានដោយរបៀបណា? តើគេអាចមានលក្ខណៈសម្បត្តិគ្រប់គ្រាន់ ដើម្បីធ្វើទីបន្ទាល់អំពីព្រះជាម្ចាស់បានដោយរបៀបណា? ការដែលមនុស្សអះអាងថាស្រឡាញ់ព្រះជាម្ចាស់ បម្រើព្រះជាម្ចាស់ និងថ្វាយសិរីរុងរឿងដល់ព្រះជាម្ចាស់ តើវាមិនមែនជាការកុហកបោកប្រាស់ទេឬអី? ប្រសិនបើអ្នកលះបង់ជីវិតរបស់អ្នកចំពោះអ្វីៗដែលមិនពិត មិនជាក់ស្ដែង តើអ្នកមិនខំប្រឹងដោយអសារឥតការទេឬអី? តើអ្នកអាចក្លាយជាមនុស្សជំនិតរបស់ព្រះជាម្ចាស់បានដោយរបៀបណា នៅពេលដែលអ្នកមិនទាំងស្គាល់ថាព្រះជាម្ចាស់ជានរណាផងនោះ? តើការស្វែងរកដោយបែបនេះ មិនស្រពេចស្រពិល និងអរូបីទេឬអី? តើវាមិនមែនជាការបោកបញ្ឆោតទេឬអី? តើមនុស្សម្នាក់អាចជាមនុស្សជំនិតរបស់ព្រះជាម្ចាស់បានដោយរបៀបណា? តើការក្លាយជាមនុស្សជំនិតរបស់ព្រះជាម្ចាស់ មានអត្ថន័យជាក់ស្ដែងយ៉ាងណា? តើអ្នកអាចក្លាយជាមនុស្សជំនិតរបស់ព្រះវិញ្ញាណនៃព្រះជាម្ចាស់បានដែរឬទេ? តើអ្នកអាចមើលឃើញថាព្រះវិញ្ញាណអស្ចារ្យ និងខ្ពង់ខ្ពស់ប៉ុនណាដែរឬទេ? ដើម្បីក្លាយជាមនុស្សជំនិតរបស់ព្រះជាម្ចាស់ ដែលមើលមិនឃើញ និងគ្មានរូបរាង តើវាមិនស្រពេចស្រពិល និងអរូបីទេឬអី? តើអត្ថន័យជាក់ស្ដែងនៃការស្វែងរកបែបនេះគឺជាអ្វីដែរ? តើវាមិនមែនជាការកុហកបោកប្រាស់ទាំងស្រុងទេឬអី? អ្វីដែលអ្នកស្វែងរក គឺដើម្បីក្លាយជាមនុស្សជំនិតរបស់ព្រះជាម្ចាស់ ប៉ុន្តែតាមពិតទៅ អ្នកគ្រាន់តែជាកញ្ជះរបស់សាតាំងប៉ុណ្ណោះ ដ្បិតអ្នកមិនស្គាល់ព្រះជាម្ចាស់ឡើយ ហើយអ្នកស្វែងរក «ព្រះនៃសព្វសារពើ» ដែលគ្មានអត្ថិភាព ដែលមិនអាចមើលឃើញ គ្មានរូបរាង និងគ្រាន់តែជាព្រះដែលកើតពីសញ្ញាណផ្ទាល់ខ្លួនរបស់អ្នកប៉ុណ្ណោះ។ ដោយនិយាយបែបស្រពេចស្រពិលទៅ «ព្រះជាម្ចាស់» បែបនេះ គឺជាសាតាំងតែម្ដង ហើយនិយាយជាក់ស្ដែងទៅ ព្រះបែបនេះគឺជាខ្លួនអ្នកផ្ទាល់។ អ្នកស្វះស្វែងដើម្បីក្លាយជាមនុស្សជំនិតរបស់ខ្លួនឯង ប៉ុន្តែនៅបន្តនិយាយថា អ្នកស្វែងរកដើម្បីបានក្លាយជាមនុស្សជំនិតរបស់ព្រះជាម្ចាស់ តើនេះមិនមែនជាការប្រមាថទេឬអី? តើការស្វែងរកដោយបែបនេះមានតម្លៃអ្វីទៅ? ប្រសិនបើព្រះវិញ្ញាណរបស់ព្រះជាម្ចាស់ មិនបានក្លាយជាសាច់ឈាម នោះសារជាតិរបស់ព្រះជាម្ចាស់ គឺគ្រាន់តែជាព្រះវិញ្ញាណនៃជីវិតដែលមិនអាចមើលឃើញ គ្មានរូបរាង គ្មានទម្រង់ និងគ្មានសណ្ឋាន ជាប្រភេទដែលគ្មានលក្ខណៈរូប ដែលមនុស្សមិនអាចចូលទៅជិតបាន និងមិនអាចយល់បានប៉ុណ្ណោះ។ តើមនុស្សអាចជាមនុស្សជំនិតរបស់ព្រះវិញ្ញាណដែលគ្មានរូប អស្ចារ្យ និងមិនអាចវាស់ស្ទង់បាននេះដោយបែបណាទៅ? តើនេះមិនមែនជាការកំប្លែងលេងទេឬអី? ការរកហេតុផលដែលខុសទំនងបែបនេះ គឺមិនត្រឹមត្រូវ និងមិនជាក់ស្ដែងឡើយ។ មនុស្សដែលត្រូវបានបង្កើតមក គឺជាប្រភេទខុសគ្នាពីព្រះវិញ្ញាណរបស់ព្រះជាម្ចាស់ ដូច្នេះ តើគេទាំងពីរអាចជាមនុស្សជំនិតបានដោយរបៀបណា? បើព្រះវិញ្ញាណរបស់ព្រះជាម្ចាស់ មិនត្រូវបានធ្វើឱ្យក្លាយជាសាច់ឈាមពិតប្រាកដទេ បើព្រះជាម្ចាសមិនបានក្លាយជាសាច់ឈាម និងបន្ទាបព្រះអង្គទ្រង់ តាមរយៈការក្លាយជាភាវៈដែលព្រះបានបង្កើតទេ មនុស្សដែលត្រូវបានបង្កើតមកនេះ នឹងមិនមានលក្ខណៈសម្បត្តិគ្រប់គ្រាន់ និងមិនអាចក្លាយជាមនុស្សជំនិតរបស់ទ្រង់បានឡើយ ហើយក្រៅតែពីអ្នកជឿដែលគោរពកោតខ្លាចព្រះជាម្ចាស់ ដែលអាចមានឱកាសក្នុងការក្លាយជាមនុស្សជំនិតរបស់ព្រះជាម្ចាស់បាន ក្រោយពីព្រលឹងរបស់ពួកគេ បានចូលទៅក្នុងស្ថានសួគ៌ ក្រៅពីនេះ មនុស្សភាគច្រើននឹងមិនអាចមានភាពជិតស្និទ្ធនឹងព្រះវិញ្ញាណរបស់ព្រះជាម្ចាស់បានឡើយ។ ហើយបើមនុស្សចង់ក្លាយជាមនុស្សជំនិតរបស់ព្រះជាម្ចាស់នៅឯស្ថានសួគ៌ ក្រោមការណែនាំរបស់ព្រះជាម្ចាស់ដែលយកកំណើតជាមនុស្ស តើពួកគេមិនមែនជាអមនុស្សដែលល្ងីល្ងើគួរឱ្យភ្ញាក់ផ្អើលទេឬអី? មនុស្សគ្រាន់តែស្វែងរក «សេចក្ដីស្មោះត្រង់» ចំពោះព្រះដែលមិនអាចមើលឃើញប៉ុណ្ណោះ និងមិនបានយកចិត្តទុកដាក់សូម្បីបន្តិច ចំពោះព្រះជាម្ចាស់ដែលអាចមើលឃើញ ដ្បិតការស្វែងរកព្រះជាម្ចាស់ដែលមើលមិនឃើញ គឺងាយស្រួលខ្លាំងណាស់។ ទោះបីជាមនុស្សអាចធ្វើរឿងនេះតាមដែលពួកគេចង់ក៏ដោយ ប៉ុន្តែការស្វែងរកព្រះជាម្ចាស់ដែលអាចមើលឃើញ គឺមិនងាយស្រួលសោះឡើយ។ បុគ្គលដែលស្វែងរកព្រះដ៏ស្រពេចស្រពិល គឺច្បាស់ជាមិនអាចយកបានព្រះជាម្ចាស់ឡើយ ដ្បិតអ្វីៗដែលស្រពេចស្រពិល និងអរូបី គឺមនុស្សនឹកស្រមៃបាន ហើយមនុស្សមិនអាចទទួលបានវាឡើយ។ ប្រសិនបើព្រះជាម្ចាស់ដែលយាងមកក្នុងចំណោមអ្នករាល់គ្នា គឺជាព្រះជាម្ចាស់ដែលខ្ពស់ត្រដែត និងថ្កើងថ្កាន ដែលអ្នករាល់គ្នាមិនអាចចូលទៅជិតបាន នោះតើអ្នករាល់គ្នាអាចយល់ពីបំណងព្រះហឫទ័យរបស់ទ្រង់បានដោយរបៀបណា? ហើយតើអ្នកអាចដឹង និងយល់ពីទ្រង់បានដោយរបៀបណា? បើទ្រង់គ្រាន់តែបំពេញកិច្ចការរបស់ទ្រង់ និងពុំមានការប្រាស្រ័យទាក់ទងជាធម្មតាជាមួយមនុស្ស ឬពុំមានលក្ខណៈជាមនុស្សធម្មតា និងមិនអាចឱ្យគ្រាន់តែមនុស្សលោកចូលទៅជិតបាន ដូចនេះ បើទោះបីជាទ្រង់បានបំពេញកិច្ចការយ៉ាងច្រើន សម្រាប់អ្នករាល់គ្នាក៏ដោយ ក៏ប៉ុន្តែអ្នករាល់គ្នាមិនមានការប្រាស្រ័យទាក់ទងជាមួយទ្រង់ និងមិនអាចមើលឃើញទ្រង់បាន តើអ្នកអាចស្គាល់ទ្រង់បានដោយរបៀបណា? បើមិនមែនដោយសារសាច់ឈាមដែលមានភាពជាមនុស្សធម្មតាទេ មនុស្សនឹងគ្មានផ្លូវអាចស្គាល់ព្រះជាម្ចាស់បានឡើយ។ នេះគឺដោយសារការយកកំណើតជាមនុស្សរបស់ព្រះជាម្ចាស់ ទើបមនុស្សមានលក្ខណៈសម្បត្តិគ្រប់គ្រាន់ដើម្បីក្លាយជាមនុស្សជំនិតរបស់ព្រះជាម្ចាស់ខាងសាច់ឈាម។ មនុស្សក្លាយជាមនុស្សជំនិតរបស់ព្រះជាម្ចាស់ ដោយសារពួកគេបានប្រាស្រ័យទាក់ទងជាមួយទ្រង់ ដោយសារពួកគេរស់នៅជាមួយនឹងទ្រង់ និងអមដំណើរទ្រង់ ហើយដូច្នេះបន្តិចម្ដងៗក៏បានស្គាល់ទ្រង់ទៅ។ ប្រសិនបើមិនដូច្នេះទេ តើការស្វែងរករបស់មនុស្សមិនទៅជាអសារឥតការទេឬអី? នោះមានន័យថា មិនមែនសុទ្ធតែដោយសារកិច្ចការរបស់ព្រះជាម្ចាស់ដែលមនុស្សអាចក្លាយជាមនុស្សជំនិតរបស់ព្រះជាម្ចាស់នោះទេ ប៉ុន្តែដោយសារភាពជាក់ស្ដែង និងភាពប្រក្រតីរបស់ព្រះដែលយកកំណើតជាមនុស្ស។ ដោយព្រោះព្រះជាម្ចាស់បានក្លាយជាសាច់ឈាម ទើបមនុស្សមានឱកាសបំពេញភារកិច្ចរបស់ពួកគេ និងមានឱកាសថ្វាយបង្គំព្រះដ៏ពិត។ តើនេះមិនមែនជាសេចក្ដីពិតដែលប្រាកដ និងជាក់ស្ដែងបំផុតទេឬអី? សព្វថ្ងៃនេះ តើអ្នកនៅបន្តចង់ក្លាយជាមនុស្សជំនិតរបស់ព្រះជាម្ចាស់នៅស្ថានសួគ៌ទៀតដែរឬទេ? មានតែពេលដែលព្រះជាម្ចាស់បន្ទាបព្រះអង្គទ្រង់មកដល់ចំណុចណាមួយប៉ុណ្ណោះ ពោលគឺមានតែពេលដែលព្រះជាម្ចាស់បានត្រលប់ជាសាច់ឈាមប៉ុណ្ណោះ ដែលមនុស្សអាចក្លាយជាមនុស្សជំនិត និងជាក្លើរបស់ទ្រង់បាន។ ព្រះជាម្ចាស់គឺជាព្រះវិញ្ញាណ៖ តើមនុស្សអាចមានលក្ខណៈសម្បត្តិធ្វើជាមនុស្សជំនិតរបស់ព្រះវិញ្ញាណដែលថ្កុំថ្កើងនិងមិនអាចវាស់ស្ទង់បាននេះ បានដោយរបៀបណា? មានតែពេលដែលព្រះវិញ្ញាណរបស់ព្រះជាម្ចាស់យាងចុះមកយកកំណើតមកខាងសាច់ឈាម និងក្លាយជាភាវៈដែលព្រះបានបង្កើតដែលមានសម្បកខាងក្រៅដូចជាមនុស្សជាតិតែប៉ុណ្ណោះ ដែលមនុស្សអាចយល់ពីបំណងព្រះហឫទ័យរបស់ទ្រង់បាន និងអាចឱ្យទ្រង់ទទួលបានក្នុងរបៀបជាក់ស្ដែង។ ទ្រង់មានបន្ទូល និងបំពេញកិច្ចការខាងសាច់ឈាម ចែករំលែកសេចក្តីអរសប្បាយ ទុក្ខសោក និងការឈឺចាប់របស់មនុស្សជាតិ រស់នៅក្នុងពិភពតែមួយជាមួយមនុស្សជាតិ ការពារមនុស្សជាតិ និងណែនាំពួកគេ ហើយតាមរយៈការនេះ ទ្រង់សម្អាតមនុស្សឱ្យបានស្អាតនិងអនុញ្ញាតឱ្យពួកគេ ទទួលបាននូវការសង្គ្រោះ និងព្រះពររបស់ទ្រង់។ មានតែពេលដែលមនុស្សទទួលបានអ្វីទាំងអស់នេះ ហើយយល់យ៉ាងពិតប្រាកដពីបំណងព្រះហឫទ័យរបស់ព្រះជាម្ចាស់ទេ ទើបពួកគេអាចក្លាយជាមនុស្សជំនិតរបស់ព្រះជាម្ចាស់បាន។ មានតែចំណុចនេះទេដែលជាក់ស្ដែង។ ប្រសិនបើព្រះជាម្ចាស់ ពិតជាមិនអាចឱ្យមនុស្សមើលឃើញ និងអរូបីមែន នោះតើពួកគេអាចក្លាយជាមនុស្សជំនិតរបស់ទ្រង់បានដោយរបៀបណា? តើនេះមិនមែនជាគោលលទ្ធិដែលទទេសូន្យទេឬអី?

ដោយបានជឿលើព្រះជាម្ចាស់មកទល់បច្ចុប្បន្ននេះក្ដី មានមនុស្សជាច្រើននៅបន្តស្វែងរកអ្វីដែលស្រពេចស្រពិលនិងអរូបីដដែល។ ពួកគេពុំបានយល់ពីភាពជាក់ស្ដែងនៃកិច្ចការរបស់ព្រះជាម្ចាស់ក្នុងពេលបច្ចុប្បន្ននេះឡើយ ហើយនៅបន្តរស់នៅទៅតាមពាក្យពេចន៍ និងគោលលទ្ធិនានាដដែល។ បន្ថែមលើនេះ មនុស្សជាច្រើនមិនទាន់ចូលទៅក្នុងតថភាពនៃឃ្លោងឃ្លាថ្មីៗដូចជា «ជំនាន់ថ្មីនៃអ្នកដែលស្រឡាញ់ព្រះជាម្ចាស់» «មនុស្សជំនិតរបស់ព្រះជាម្ចាស់» «លំនាំ និងគំរូនៃការស្រឡាញ់ព្រះជាម្ចាស់» និង «បែបផែនរបស់ពេត្រុស»។ ផ្ទុយទៅវិញ ការស្វែងរករបស់ពួកគេ គឺនៅតែស្រពេចស្រពិល និងអរូបីដដែល ពួកគេនៅបន្តរាវរកនៅក្នុងគោលលទ្ធិ ហើយពួកគេគ្មានការយល់ដឹងអំពីការពិតនៃព្រះបន្ទូលទាំងអស់នេះឡើយ។ នៅពេលព្រះវិញ្ញាណនៃព្រះជាម្ចាស់បានក្លាយជាសាច់ឈាម អ្នកអាចមើលឃើញ និងអាចប៉ះពាល់កិច្ចការរបស់ទ្រង់នៅក្នុងសាច់ឈាមបាន។ ប៉ុន្តែ ប្រសិនបើអ្នកនៅតែមិនអាចក្លាយជាមនុស្សជំនិតរបស់ទ្រង់បានទេ ប្រសិនបើអ្នកនៅតែមិនអាចក្លាយជាក្លើរបស់ទ្រង់បានទេ នោះតើអ្នកអាចក្លាយជាក្លើរបស់ព្រះវិញ្ញាណនៃព្រះជាម្ចាស់ បានដោយរបៀបណា? ប្រសិនបើអ្នកមិនស្គាល់ព្រះជាម្ចាស់ក្នុងពេលបច្ចុប្បន្ននេះ តើអ្នកអាចក្លាយជាមនុស្សម្នាក់ក្នុងចំណោមមនុស្សនៅជំនាន់ថ្មីនៃអស់អ្នកដែលស្រឡាញ់ព្រះជាម្ចាស់បានដោយរបៀបណា? តើឃ្លោងឃ្លាទាំងនេះ មិនមែនជាពាក្យពេចន៍ និងគោលលទ្ធិដែលគ្មានសារជាតិទេឬអី? តើអ្នកអាចមើលឃើញព្រះវិញ្ញាណ និងយល់ពីបំណងព្រះហឫទ័យរបស់ទ្រង់ដែរឬទេ? តើឃ្លោងឃ្លាទាំងនេះ មិនទទេសូន្យទេឬអី? វាមិនគ្រប់គ្រាន់ទេដែលអ្នកគ្រាន់តែនិយាយពីឃ្លោងឃ្លា និងពាក្យពេចន៍សម្ដីទាំងនេះ ហើយអ្នកមិនអាចគាប់ព្រះហឫទ័យរបស់ព្រះជាម្ចាស់តាមរយៈការតាំងចិត្ត តែមួយមុខនោះទេ។ អ្នកពេញចិត្តដោយគ្រាន់តែនិយាយពាក្យទាំងអស់នេះ ហើយអ្នកបានធ្វើបែបនេះ ដើម្បីបំពេញបំណងរបស់ខ្លួនឯងផ្ទាល់ ដើម្បីផ្គាប់តាមឧត្តមគតិមិនពិតប្រាកដរបស់អ្នក និងដើម្បីផ្គាប់តាមសញ្ញាណ និងការគិតរបស់អ្នកផ្ទាល់។ ប្រសិនបើអ្នកមិនស្គាល់ព្រះជាម្ចាស់បច្ចុប្បន្ននេះទេ នោះមិនថាអ្នកធ្វើអ្វីនោះទេ អ្នកនឹងមិនអាចបំពេញតាមបំណងព្រះហឫទ័យរបស់ព្រះជាម្ចាស់បានឡើយ។ តើការដែលក្លាយជាក្លើរបស់ព្រះជាម្ចាស់មានន័យដូចម្ដេច? តើអ្នកនៅមិនយល់ចំណុចនេះទៀតឬអី? ដោយសារមនុស្សជំនិតរបស់ព្រះជាម្ចាស់គឺជាមនុស្ស នោះព្រះជាម្ចាស់ក៏ជាមនុស្សដែរ។ នេះមានន័យថាព្រះជាម្ចាស់បានក្លាយជាសាច់ឈាម និងក្លាយជាមនុស្សលោក។ មានតែអស់អ្នកដែលមានប្រភេទដូចគ្នាប៉ុណ្ណោះ ទើបអាចហៅគ្នាថាក្លើបាន ហើយមានតែពេលនោះទេ ដែលពួកគេអាចចាត់ទុកជាមនុស្សជំនិតបាន។ ប្រសិនបើព្រះជាម្ចាស់ គឺជាព្រះវិញ្ញាណ តើមនុស្សដែលបានបង្កើតមកនេះ អាចក្លាយជាមនុស្សជំនិតរបស់ទ្រង់បានដោយរបៀបណា?

ជំនឿរបស់អ្នកចំពោះព្រះជាម្ចាស់ ការស្វែងរកសេចក្តីពិតរបស់អ្នក ហើយសូម្បីតែរបៀបដែលអ្នកប្រព្រឹត្តខ្លួន ក៏ផ្អែកលើការពិតទាំងអស់នេះផងដែរ។ អ្វីគ្រប់យ៉ាងដែលអ្នកធ្វើគប្បីមានលក្ខណៈជាក់ស្ដែង ហើយអ្នកមិនគប្បីស្វែងរកអ្វីដែលមិនពិត និងរវើរវាយនោះទេ។ ការប្រព្រឹត្តដោយបែបនេះ ពុំមានតម្លៃអ្វីឡើយ ហើយក៏គ្មានសារជាតិចំពោះជីវិតបែបនេះដែរ។ ដោយសារការស្វែងរកនិងជីវិតរបស់អ្នក មិនបានចំណាយលើអ្វីផ្សេងក្រៅពីភាពក្លែងក្លាយ និងការបោកបញ្ឆោតឡើយ ហើយដោយសារអ្នកមិនស្វែងរកអ្វីដែលមានតម្លៃនិងមានសារជាតិ នោះអ្វីដែលអ្នកទទួលបាន គឺជាហេតុផលដែលខុសទំនង និងគោលលទ្ធិដែលមិនមែនជាសេចក្តីពិត។ អ្វីអស់ទាំងនោះ គ្មានទំនាក់ទំនងទៅនឹងតម្លៃនិងសារជាតិនៃវត្តមានរស់នៅរបស់អ្នកឡើយ ហើយគ្រាន់តែអាចនាំអ្នកទៅកាន់ពិភពទទេសូន្យមួយប៉ុណ្ណោះ។ តាមរយៈការនេះ ជីវិតទាំងមូលរបស់អ្នកនឹងមិនមានតម្លៃ ឬអត្ថន័យអ្វីឡើយ ហើយប្រសិនបើអ្នកមិនស្វែងរកជីវិតមួយដែលមានអត្ថន័យទេ នោះអ្នកអាចរស់នៅបានមួយរយឆ្នាំមែន តែការរស់នៅនោះនឹងគ្មានប្រយោជន៍អ្វីទាំងអស់។ តើជីវិតបែបនេះ អាចហៅថាជាជីវិតរបស់មនុស្សបានដោយរបៀបណា? តាមពិតទៅ តើវាមិនមែនជាជីវិតរបស់សត្វទេឬអី? ដូចគ្នានេះដែរ ប្រសិនបើអ្នករាល់គ្នាព្យាយាមដើរតាមផ្លូវនៃជំនឿលើព្រះជាម្ចាស់ ប៉ុន្តែមិនព្យាយាមដើម្បីស្វែងរកព្រះជាម្ចាស់ដែលអាចមើលឃើញបាន តែបែរជាទៅថ្វាយបង្គំព្រះដែលមើលមិនឃើញ និងអរូបីទៅវិញ នោះតើការស្វែងរកបែបនេះ មិនកាន់តែអសារឥតការទេឬអី? នៅចុងបញ្ចប់ទៅ ការស្វែងរករបស់អ្នកនឹងក្លាយជាគំនរបាក់បែក។ តើការស្វែងរកបែបនេះ មានប្រយោជន៍អ្វីចំពោះអ្នក? បញ្ហាធំបំផុតសម្រាប់មនុស្សគឺថា គេគ្រាន់តែស្រឡាញ់អ្វីដែលគេមិនអាចមើលឃើញឬប៉ះបានប៉ុណ្ណោះ ពោលគឺអ្វីដែលមានអាថ៌កំបាំង និងអស្ចារ្យខ្លាំងបំផុត និងអ្វីដែលមនុស្សមិនអាចស្រមៃបាន ហើយមនុស្សលោកមិនអាចយកបាន។ នៅពេលដែលអ្វីទាំងអស់នេះកាន់តែមិនពិតប្រាកដ នោះមនុស្សកាន់តែវិភាគវាខ្លាំងឡើង ហើយមនុស្សកាន់តែស្វែងរកអ្វីអស់ទាំងនោះដោយមិនខ្វល់ពីលទ្ធផល និងព្យាយាមយកអ្វីទាំងនោះឱ្យបាន។ នៅពេលដែលអ្វីទាំងនោះកាន់តែមិនជាក់ស្ដែង មនុស្សកាន់តែពិនិត្យពិច័យនិងវិភាគវាដោយយកចិត្តទុកដាក់ ហើយថែមទាំងធ្វើឱ្យគំនិតអំពីអ្វីអស់ទាំងនោះកាន់តែជ្រាលជ្រៅថែមទៀត។ ផ្ទុយទៅវិញ នៅពេលដែលអ្វីៗកាន់តែជាក់ស្តែង មនុស្សកាន់តែមិនឱ្យតម្លៃលើវា។ ពួកគេមិនឱ្យតម្លៃលើអ្វីអស់ទាំងនោះ ហើយថែមទាំងមើលងាយវាទៀតផង។ តើនេះមិនមែនជាអាកប្បកិរិយារបស់អ្នករាល់គ្នា ចំពោះកិច្ចការជាក់ស្ដែងដែលខ្ញុំធ្វើក្នុងពេលបច្ចុប្បន្ននេះទេឬអី? នៅពេលអ្វីទាំងអស់នោះកាន់តែជាក់ស្ដែងឡើងៗ អ្នករាល់គ្នាកាន់តែលម្អៀងទាស់នឹងពួកវា។ អ្នកមិនបានចំណាយពេលដើម្បីពិនិត្យមើលវា ហើយបែរជាមិនអើពើនឹងវាទៅវិញ។ អ្នកមើលស្រាលចំពោះលក្ខខណ្ឌតម្រូវដែលជាក់ស្តែង និងទាបតូចនេះ ហើយបែរជាមានសញ្ញាណច្រើនអំពីព្រះជាម្ចាស់ដែលជាក់ស្ដែងបំផុតនេះទៅវិញ ថែមទាំងមិនអាចទទួលយកនូវភាពជាក់ស្ដែង និងភាពប្រក្រតីរបស់ទ្រង់បានទៀតផង។ តាមរបៀបនេះ តើអ្នករាល់គ្នាមិនមែនកំពុងប្រកាន់តាមជំនឿស្រពេចស្រពិលទេឬអី? អ្នករាល់គ្នាមានសេចក្តីជំនឿដ៏មុតមាំចំពោះព្រះដ៏ស្រពេចស្រពិលកាលពីអតីតកាល ហើយគ្មានចាប់អារម្មណ៍នឹងព្រះជាម្ចាស់ដ៏ជាក់ស្ដែងនៃសម័យបច្ចុប្បន្ននេះសោះ។ តើនេះមិនមែនដោយសារព្រះជាម្ចាស់នៃអតីតកាល និងព្រះជាម្ចាស់នៃបច្ចុប្បន្នកាលនេះ មកពីសម័យពីរខុសគ្នាទេឬអី? តើនេះមិនមែនដោយសារព្រះជាម្ចាស់នៃអតីតកាលគឺជាព្រះជាម្ចាស់នៅស្ថានសួគ៌ដែលខ្ពង់ខ្ពស់ ចំណែកឯព្រះជាម្ចាស់នៃបច្ចុប្បន្នកាលនេះ គឺជាមនុស្សតូចទាបនៅលើផែនដីទេឬអី? បន្ថែមលើនេះ តើវាមិនមែនដោយសារព្រះជាម្ចាស់ដែលមនុស្សថ្វាយបង្គំ គឺជាព្រះដែលបង្កើតឡើងនៅក្នុងសញ្ញាណរបស់គេ ចំណែក ឯព្រះជាម្ចាស់នៃបច្ចុប្បន្នកាលនេះ គឺជាសាច់ឈាមដែលយើងមើលឃើញពិតៗ ដែលកើតនៅលើផែនដីនេះទេឬអី? នៅពេលដែលអ្វីគ្រប់យ៉ាងត្រូវបាននិយាយ និងធ្វើរួចរាល់ តើវាមិនមែនដោយសារព្រះជាម្ចាស់នៃបច្ចុប្បន្ននេះ មានភាពជាក់ស្ដែងខ្លាំងពេក ទើបធ្វើឱ្យមនុស្សមិនស្វែងរកទ្រង់ទេឬអី? ដ្បិតអ្វីដែលព្រះជាម្ចាស់នៃបច្ចុប្បន្នកាលនេះទាមទារពីមនុស្សគឺច្បាស់ជាអ្វីដែលមនុស្សមិនសុខចិត្តធ្វើតាមខ្លាំងបំផុត និងជាអ្វីដែលធ្វើឱ្យពួកគេមានអារម្មណ៍អាប់មុខ។ តើនេះមិនមែនធ្វើឱ្យមនុស្សកាន់តែលំបាកទេឬអី? តើនេះមិនមែនជាការបើកបង្ហាញស្នាមរបួសរបស់មនុស្សទេឬអី? តាមរបៀបនេះ មនុស្សជាច្រើនមិនស្វះស្វែងរកព្រះជាម្ចាស់ដ៏ពិតជាក់ ព្រះជាម្ចាស់ដ៏ជាក់ស្ដែង ដូច្នេះហើយ ពួកគេក្លាយជាសត្រូវនឹងព្រះជាម្ចាស់ដែលយកកំណើតជាមនុស្ស ដែលអាចនិយាយបានថាជាពួកទទឹងនឹងព្រះគ្រីស្ទ។ តើនេះមិនមែនជាការពិតច្បាស់ក្រឡែតទេឬអី? កាលពីអតីតកាល នៅពេលដែលព្រះជាម្ចាស់មិនទាន់បានក្លាយជាសាច់ឈាមនៅឡើយ អ្នកអាចក្លាយជាអ្នកកាន់សាសនា ឬជាអ្នកជឿដែលកោតខ្លាចព្រះជាម្ចាស់។ បន្ទាប់ពីព្រះជាម្ចាស់បានក្លាយជាសាច់ឈាម អ្នកជឿដែលកោតខ្លាចព្រះជាម្ចាស់ជាច្រើន បានក្លាយជាពួកទទឹងនឹងព្រះគ្រីស្ទដោយមិនដឹងខ្លួន។ តើអ្នកដឹងថាមានអ្វីកើតឡើងដែរឬទេ? នៅក្នុងជំនឿរបស់អ្នកលើព្រះជាម្ចាស់ អ្នកមិនបានចាប់អារម្មណ៍លើការពិតឬស្វែងរក សេចក្តីពិតនោះទេ តែបែរជាជាប់ជំពាក់យ៉ាងក្រាស់ក្រែល ទៅនឹងភាពក្លែងក្លាយទៅវិញហើយតើនេះមិនមែនជាប្រភពយ៉ាងច្បាស់ក្រឡែតអំពីការប្រឆាំងរបស់អ្នកចំពោះព្រះជាម្ចាស់ដែលយកកំណើតជាមនុស្សទេឬអី? ព្រះជាម្ចាស់ដែលយកកំណើតជាមនុស្ស ត្រូវបានគេហៅថាព្រះគ្រីស្ទ ដូចនេះ តើអ្នកទាំងឡាយដែលមិនជឿលើព្រះជាម្ចាស់ដែលយកកំណើតជាមនុស្សមិនមែនជាពួកទទឹងទាស់នឹងព្រះគ្រីស្ទទេឬអី? ដូច្នេះ តើមនុស្សម្នាក់ដែលអ្នកជឿ និងស្រឡាញ់ ពិតជាព្រះជាម្ចាស់នៅក្នុងសាច់ឈាមមែនទេ? តើព្រះជាម្ចាស់ដែលមានព្រះជន្មរស់ មានដង្ហើម គឺជាព្រះដែលជាក់ស្ដែងបំផុត និងប្រក្រតីយ៉ាងខ្លាំងមែនទេ? តើគោលបំណងពិតប្រាកដនៃការស្វែងរករបស់អ្នកគឺជាអ្វីដែរ? តើវានៅឯស្ថានសួគ៌ ឬនៅលើផែនដី? តើវាជាសញ្ញាណ ឬជាសេចក្តីពិត? តើជាព្រះជាម្ចាស់ ឬជាភាវៈអធិធម្មជាតិមួយចំនួន? ជាការពិតណាស់ សេចក្តីពិតគឺជាគោលការណ៍ជីវិតជាក់ស្ដែងបំផុត និងជាគោលការណ៍ជីវិតខ្ពស់ជាងគេបំផុតក្នុងចំណោមមនុស្សជាតិទាំងអស់។ ដោយសារវាជាសេចក្ដីតម្រូវដែលព្រះជាម្ចាស់តម្រូវឱ្យមនុស្សលោកធ្វើ និងជាកិច្ចការដែលព្រះជាម្ចាស់ធ្វើដោយផ្ទាល់ ហេតុនេះ សេចក្ដីពិតនេះហៅថា «គោលការណ៍ជីវិត»។ វាមិនមែនជាគោលការណ៍មួយដែលបូកសរុបចេញពីអ្វីមួយឡើយ វាមិនមែនជាសម្រង់សម្ដីពីបុគ្គលដ៏អស្ចារ្យណាមួយនោះទេ។ ផ្ទុយទៅវិញ វាគឺជាសូរសៀងរបស់ម្ចាស់នៃស្ថានសួគ៌និងផែនដី និងម្ចាស់នៃគ្រប់សព្វសារពើទាំងអស់មកកាន់មនុស្សជាតិ។ វាមិនមែនជាពាក្យបង្កើតចេញពីមនុស្សជាតិនោះទេ ប៉ុន្តែជាជីវិតរបស់ព្រះជាម្ចាស់ផ្ទាល់។ ហេតុនេះហើយ គេហៅវាថា «គោលការណ៍ជីវិតដែលខ្ពង់ខ្ពស់បំផុត»។ ការស្វែងរករបស់មនុស្សក្នុងការដាក់បញ្ចូលសេចក្តីពិតទៅក្នុងការអនុវត្ត គឺជាការបំពេញភារកិច្ចពួកគេ ពោលគឺវាជាការស្វែងរកការបំពេញតាមសេចក្ដីតម្រូវរបស់ព្រះជាម្ចាស់។ សារជាតិនៃសេចក្ដីតម្រូវនេះ ជាសេចក្ដីពិតដ៏ជាក់បំផុតក្នុងចំណោមសេចក្តីពិតទាំងអស់ ជាជាងគោលលទ្ធិទទេសូន្យដែលគ្មានមនុស្សណាម្នាក់អាចសម្រេចបាន។ ប្រសិនបើការដេញតាមរបស់អ្នក គឺគ្មានអ្វីផ្សេងក្រៅពីគោលលទ្ធិ និងគ្មាននូវសេចក្ដីពិតទេ តើអ្នកមិនមែនជាមនុស្សដែលបះបោរទាស់នឹងសេចក្តីពិតទេឬ? តើអ្នកមិនមែនជាមនុស្សម្នាក់ ដែលវាយប្រហារលើសេចក្តីពិតទេឬ? តើមនុស្សបែបនេះអាចក្លាយជាមនុស្សម្នាក់ដែលដេញតាមសេចក្ដីស្រឡាញ់ព្រះជាម្ចាស់ដោយរបៀបណា? មនុស្សដែលគ្មានតថភាព គឺជាអ្នកដែលផិតក្បត់នឹងសេចក្តីពិត ហើយពួកគេជាពួកបះបោរពីកំណើត!

មិនថាអ្នកកំពុងស្វែងរកអ្វីនោះទេ អ្វីដែលសំខាន់បំផុតគឺ អ្នកត្រូវយល់ពីកិច្ចការដែលព្រះជាម្ចាស់ធ្វើនៅថ្ងៃនេះ ហើយអ្នកត្រូវដឹងពីសារៈសំខាន់នៃកិច្ចការនេះ។ អ្នកត្រូវយល់ និងដឹងពីកិច្ចការដែលព្រះជាម្ចាស់នាំមក នៅពេលដែលទ្រង់យាងមកនៅគ្រាចុងក្រោយ ដឹងពីនិស្ស័យអ្វីដែលទ្រង់នាំមក និងដឹងពីអ្វីដែលទ្រង់ធ្វើឱ្យពេញខ្នាតនៅក្នុងចំណោមមនុស្ស។ ប្រសិនបើអ្នកមិនដឹង ឬមិនយល់អំពីកិច្ចការដែលទ្រង់បានយាងមកដើម្បីធ្វើនៅក្នុងសាច់ឈាមទេ នោះតើអ្នកអាចយល់ពីបំណងព្រះហឫទ័យរបស់ទ្រង់បានដោយរបៀបណា ហើយតើអ្នកអាចក្លាយជាមនុស្សជំនិតរបស់ទ្រង់បានដោយរបៀបណា? ពិតណាស់ ការក្លាយជាមនុស្សជំនិតរបស់ព្រះជាម្ចាស់ គឺមិនសាំញ៉ាំនោះទេ ប៉ុន្តែក៏មិនមែនជារឿងងាយស្រួលដែរ។ ប្រសិនបើមនុស្សអាចយល់ពីវាបានយ៉ាងច្បាស់ និងយកវាទៅអនុវត្ត នោះវាក្លាយជាមិនសាំញ៉ាំឡើយ។ ប្រសិនបើមនុស្សមិនអាចយល់វា បានយ៉ាងច្បាស់ទេនោះ វានឹងក្លាយទៅជាពិបាក ហើយបន្ថែមលើនេះ ពួកគេនឹងនាំឱ្យការស្វែងរករបស់ពួកគេ ដឹកនាំពួកគេទៅក្នុងភាពស្រពេចស្រពិល។ ក្នុងការស្វែងរកព្រះជាម្ចាស់ ប្រសិនបើមនុស្សមិនមានទីតាំងឈរជើងផ្ទាល់ខ្លួនទេ ហើយមិនដឹងថាតើសេចក្តីពិតអ្វីខ្លះដែលពួកគេគួរប្រកាន់ខ្ជាប់នោះទេ មានន័យថា ពួកគេពុំមានមូលដ្ឋានគ្រឹះឡើយ ហើយពួកគេនឹងពិបាកក្នុងការឈរឱ្យបានរឹងមាំ។ សព្វថ្ងៃនេះ មានមនុស្សជាច្រើនដែលមិនយល់ពីសេចក្តីពិត ដែលមិនអាចបែងចែកភាពខុសគ្នារវាងអំពីល្អ និងអំពើអាក្រក់ ឬបែងចែកថាអ្វីដែលត្រូវស្រឡាញ់ ឬអ្វីដែលត្រូវស្អប់។ មនុស្សបែបនេះ ពិបាកនឹងឈរជើងឱ្យបាននឹងធឹងណាស់។ គន្លឹះសម្រាប់ជំនឿលើព្រះជាម្ចាស់ គឺការដែលអាចយកសេចក្តីពិតទៅអនុវត្តបាន អាចបង្ហាញពីការគិតគូរអំពីបំណងព្រះហឫទ័យរបស់ព្រះជាម្ចាស់ អាចស្គាល់ពីកិច្ចការរបស់ព្រះជាម្ចាស់ចំពោះមនុស្ស នៅពេលទ្រង់បានក្លាយជាសាច់ឈាម និងដឹងពីគោលការណ៍ដែលទ្រង់មានព្រះបន្ទូល។ ចូរកុំដើរតាមហ្វូងមនុស្សឡើយ។ អ្នកត្រូវតែមានគោលការណ៍នៅក្នុងអ្វីដែលអ្នកចូលទៅ ហើយអ្នកត្រូវប្រកាន់ខ្ជាប់ទៅនឹងគោលការណ៍ទាំងនោះ។ ការប្រកាន់ខ្ជាប់ខ្ជួនទៅនឹងរឿងទាំងនោះនៅក្នុងខ្លួនរបស់អ្នក ដោយការបំភ្លឺរបស់ព្រះជាម្ចាស់ នឹងអាចជួយដល់អ្នកបាន។ ប្រសិនបើអ្នកមិនធ្វើបែបនេះទេ ថ្ងៃនេះ អ្នកនឹងងាករេចេញពីផ្លូវមួយ ថ្ងៃខានស្អែកអ្នកនឹងត្រូវងាករេចេញពីផ្លូវមួយទៀត ហើយអ្នកមិនអាចទទួលបានអ្វីដែលជាក់ស្ដែងនោះឡើយ។ ការធ្វើបែបនេះ គឺពុំមានប្រយោជន៍អ្វីដល់ជីវិតផ្ទាល់ខ្លួនរបស់អ្នកឡើយ។ អស់អ្នកណាដែលមិនយល់ពីសេចក្តីពិត តែងតែដើរតាមអ្នកដទៃ៖ ប្រសិនបើមនុស្សនិយាយថានេះគឺជាកិច្ចការនៃព្រះវិញ្ញាណបរិសុទ្ធ នោះអ្នកនឹងនិយាយថា វាជាកិច្ចការរបស់ព្រះវិញ្ញាណបរិសុទ្ធដែរ។ ប្រសិនបើមនុស្សនិយាយថា វាជាកិច្ចការរបស់វិញ្ញាណអាក្រក់ នោះអ្នកនឹងទៅជាងឿងឆ្ងល់ ឬក៏និយាយថា វាជាកិច្ចការរបស់វិញ្ញាណអាក្រក់ដូចគេដែរ។ អ្នកតែងតែនិយាយត្រាប់តាមពាក្យរបស់អ្នកដទៃដូចជាសត្វសេក ហើយមិនអាចញែកដឹងភាពខុសគ្នាបានដោយខ្លួនឯងនោះទេ ហើយអ្នកក៏មិនអាចគិតសម្រាប់ខ្លួនឯងបានដែរ។ នេះគឺជាមនុស្សម្នាក់ដែលគ្មានទីឈរជើង ជាមនុស្សដែលគ្មាន​ការញែកដឹង ហើយមនុស្សបែបនោះ គឺជាមនុស្សអសមត្ថភាពដែលគ្មានតម្លៃ! អ្នកតែងតែត្រាប់តាមពាក្យសម្ដីរបស់អ្នកដទៃ៖ ថ្ងៃនេះ គេបាននិយាយថា នេះគឺជាកិច្ចការនៃព្រះវិញ្ញាណបរិសុទ្ធ ប៉ុន្តែអាចថា នៅថ្ងៃណាមួយមនុស្សម្នាក់នឹងនិយាយថា វាមិនមែនជាកិច្ចការរបស់ព្រះវិញ្ញាណបរិសុទ្ធទេ ហើយវាគ្មានអ្វីផ្សេងក្រៅពីទង្វើរបស់មនុស្សឡើយ ប៉ុន្តែអ្នកមិនអាចញែកដឹងពីចំណុចនេះបានឡើយ ហើយនៅពេលដែលអ្នកបានឃើញអ្នកដទៃនិយាយដោយបែបនេះ អ្នកក៏នឹងនិយាយដូចគ្នានេះដែរ។ តាមពិត វាគឺជាកិច្ចការរបស់ព្រះវិញ្ញាណបរិសុទ្ធ ប៉ុន្តែអ្នកនិយាយថា វាជាកិច្ចការរបស់មនុស្ស។ តើអ្នកមិនបានក្លាយជាមនុស្សម្នាក់ក្នុងចំណោមមនុស្សដែលប្រមាថដល់កិច្ចការរបស់ព្រះវិញ្ញាណបរិសុទ្ធទេឬអី? នៅក្នុងចំណុចនេះតើអ្នកមិនបានប្រឆាំងទាស់នឹងព្រះជាម្ចាស់ ដោយសារអ្នកគ្មានការញែកដឹងភាពខុសគ្នាបានទេឬអី? ប្រហែលនៅថ្ងៃណាមួយ មនុស្សល្ងង់ខ្លៅមួយចំនួននឹងលេចមកដោយនិយាយថា «នេះគឺជាកិច្ចការរបស់វិញ្ញាណអាក្រក់» ហើយនៅពេលដែលអ្នកឮពាក្យទាំងអស់នេះ អ្នកនឹងវង្វេង ហើយអ្នកនឹង​ត្រូវបាន​បង្ខំ​ដោយពាក្យសម្ដីរបស់អ្នកដទៃនោះសារជាថ្មី។ គ្រប់ពេលដែលនរណាម្នាក់បង្កការរំខាន អ្នកមិនអាចក្រោកឈរនៅទីតាំងរបស់ខ្លួនឯងបានឡើយ នេះគឺដោយសារអ្នកមិនមានសេចត្ដីពិត។ ការជឿលើព្រះជាម្ចាស់ និងការស្វះស្វែងដើម្បីស្គាល់ព្រះជាម្ចាស់ គឺមិនមែនជារឿងសាមញ្ញនោះទេ។ អ្វីទាំងអស់នេះ មិនអាចសម្រេចទៅបានដោយងាយៗតាមរយៈការជួបជុំគ្នានិងស្ដាប់ការអធិប្បាយនោះទេ ហើយអ្នកមិនត្រូវបានធ្វើឱ្យគ្រប់លក្ខណ៍ ដោយចិត្តឆេះឆួលតែមួយមុខឡើយ។ អ្នកត្រូវការដកពិសោធន៍ ត្រូវដឹង និងមានគោលការណ៍នៅក្នុងសកម្មភាពរបស់អ្នក និងទទួលបាននូវកិច្ចការនៃព្រះវិញ្ញាណបរិសុទ្ធ។ នៅពេលដែលអ្នកបានឆ្លងកាត់បទពិសោធជាច្រើន អ្នកនឹងអាចយល់ពីរឿងរ៉ាវជាច្រើនបាន ហើយអ្នកនឹងអាចធ្វើការបែងចែកភាពខុសគ្នារវាងអំពីល្អនិងអំពើអាក្រក់ រវាងសេចក្តីយុត្តិធម៌និងសេចក្ដីទុច្ចរិត រវាងអ្វីដែលជារបស់ខាងសាច់ឈាមនិងអ្វីដែលជារបស់នៃសេចក្តីពិត។ អ្នកគួរតែអាចធ្វើការបែងចែករវាងអ្វីៗទាំងនេះ ហើយតាមរយៈការធ្វើបែបនេះ មិនថាកាលៈទេសៈបែបណានោះទេ អ្នកនឹងមិនវង្វេងឡើយ។ មានតែបែបនេះទេដែលជាកម្ពស់ពិតរបស់អ្នក។

ការដែលស្គាល់កិច្ចការរបស់ព្រះជាម្ចាស់ គឺមិនមែនជារឿងសាមញ្ញនោះទេ។ អ្នកគប្បីមានបទដ្ឋាន និងមានគោលបំណងនៅក្នុងការស្វែងរករបស់អ្នក អ្នកគប្បីដឹងពីរបៀបស្វែងរកផ្លូវដ៏ពិត របៀបវាស់វែងថាតើវាជាផ្លូវដ៏ពិតដែរឬទេ និងថាតើវាជាកិច្ចការរបស់ព្រះជាម្ចាស់មែនឬអត់។ តើអ្វីទៅជាគោលការណ៍មូលដ្ឋានគ្រឹះសំខាន់បំផុតក្នុងការស្វែងរកផ្លូវដ៏ពិត? អ្នកត្រូវមើលថាតើមានកិច្ចការរបស់ព្រះវិញ្ញាណបរិសុទ្ធដែរឬអត់នៅក្នុងផ្លូវនេះ ថាតើពាក្យសម្ដីទាំងអស់នេះ គឺជាការសម្ដែងចេញនូវសេចក្តីពិតដែរឬទេ ថាតើនរណាដែលត្រូវធ្វើទីបន្ទាល់ ហើយតើអាចនាំអ្វីមកដល់អ្នកបាន។ ការបែងចែកភាពខុសគ្នារវាងផ្លូវពិត និងផ្លូវមិនពិត តម្រូវឱ្យមានទិដ្ឋភាពចំណេះដឹងមូលដ្ឋានខ្លះៗ ហើយមូលដ្ឋានគ្រឹះដែលសំខាន់ជាងគេបំផុតនោះគឺ ត្រូវប្រាប់ថាតើកិច្ចការរបស់ព្រះវិញ្ញាណបរិសុទ្ធមានបង្ហាញនៅក្នុងនោះដែរឬទេ។ សម្រាប់សារជាតិនៃជំនឿរបស់មនុស្សលើព្រះជាម្ចាស់គឺជាជំនឿលើព្រះវិញ្ញាណនៃព្រះជាម្ចាស់ ហើយសូម្បីតែជំនឿលើព្រះជាម្ចាស់ដែលយកកំណើតជាមនុស្ស ក៏ដោយព្រោះសាច់ឈាមនេះគឺជាតំណាងនៃព្រះវិញ្ញាណរបស់ព្រះជាម្ចាស់ដែលមានន័យថា ជំនឿនោះ គឺនៅតែជាជំនឿលើព្រះវិញ្ញាណដដែល។ មានភាពខុសគ្នារវាងព្រះវិញ្ញាណនិងសាច់ឈាម ប៉ុន្តែដោយសារសាច់ឈាមនេះមកអំពីព្រះវិញ្ញាណ ហើយគឺជាព្រះបន្ទូលដែលបានក្លាយជាសាច់ឈាមនោះអ្វីដែលមនុស្សជឿ គឺនៅតែជាលក្ខណៈពីដើមរបស់ព្រះជាម្ចាស់ដដែល។ ដូច្នេះ ក្នុងការបែងចែកថាតើវាជាផ្លូវពិត ឬមិនមែននោះ ជាដំបូង អ្នកត្រូវមើលថាតើវាមានកិច្ចការនៃព្រះវិញ្ញាណបរិសុទ្ធដែរឬអត់ បន្ទាប់មក ទើបមើលថាតើមានសេចក្តីពិតនៅក្នុងផ្លូវនោះដែរឬទេ។ សេចក្តីពិត ដូចដែលបានចែង គឺជានិស្ស័យជីវិតនៃភាពជាមនុស្សធម្មតា។ ក្នុងន័យផ្សេងទៀត វាជាអ្វីដែលត្រូវបានតម្រូវពីមនុស្ស នៅពេលដែលព្រះជាម្ចាស់បានបង្កើតគេមកនៅគ្រាដំបូង ពោលគឺភាពជាមនុស្សធម្មតាក្នុងលក្ខណៈទាំងស្រុងរបស់គេ (រួមទាំងវិចារណញាណជាមនុស្ស គំនិតយល់ធ្លុះជ្រៅ ប្រាជ្ញាញាណ និងចំណេះដឹងមូលដ្ឋាននៃការប្រព្រឹត្តិខ្លួន)។ នោះគឺ អ្នកត្រូវមើលថាតើផ្លូវនេះ អាចនាំមនុស្សទៅក្នុងជីវិតជាមនុស្សធម្មតាបានឬអត់ ថាតើសេចក្តីពិតដែលគេនិយាយនោះ មានសេចក្ដីតម្រូវដោយផ្អែកលើភាពពិតនៃភាពជាមនុស្សធម្មតាដែរឬទេ ថាតើសេចក្តីពិតនេះ ពិតប្រាកដ និងជាក់ស្ដែងដែរឬទេ ហើយថាតើវាមកទាន់ពេលវេលាដែរឬទេ។ ប្រសិនបើមានសេចក្ដីពិត វានឹងអាចនាំមនុស្សឱ្យចូលទៅក្នុងបទពិសោធប្រក្រតី និងជាក់ស្ដែង។ បន្ថែមលើនេះ មនុស្សក្លាយជាប្រក្រតីទៅៗ វិចារណញាណជាមនុស្សរបស់ពួកគេកាន់តែពេញលេញ ជីវិតខាងសាច់ឈាម និងជីវិតខាងព្រលឹងវិញ្ញាណកាន់តែមានរបៀបរៀបរយ ហើយអារម្មណ៍របស់ពួកគេក៏កាន់តែប្រក្រតីផងដែរ។ នេះគឺជាគោលការណ៍ទីពីរ។ មានគោលការណ៍មួយផ្សេងទៀត នោះគឺ មិនថាមនុស្សមានឬគ្មានចំណេះដឹងអំពីព្រះជាម្ចាស់ ហើយមិនថាជួបនូវបទពិសោធនៃកិច្ចការឬអត់នោះទេ សេចក្តីពិតអាចជំរុញដួងចិត្តដែលស្រឡាញ់របស់ព្រះជាម្ចាស់នៅក្នុងខ្លួនពួកគេ និងនាំពួកគេមកកាន់តែជិតព្រះជាម្ចាស់។ នៅក្នុងចំណុចនេះ យើងអាចធ្វើការវាស់ស្ទង់បានថាតើផ្លូវនេះគឺជាផ្លូវពិតប្រាកដឬយ៉ាងណា។ អ្វីដែលជាមូលដ្ឋានគ្រឹះសំខាន់បំផុតនោះគឺ មិនថាផ្លូវនេះពិតជាក់ស្ដែងជាងអធិធម្មជាតិ ហើយមិនថាវាអាចផ្ដល់ជីវិតដល់មនុស្សបានឬអត់នោះទេ។ ប្រសិនបើវាស្របទៅតាមគោលការណ៍ទាំងនេះ យើងអាចទាញសេចក្ដីសន្និដ្ឋានបានថា ផ្លូវនេះគឺជាផ្លូវដ៏ពិត។ ខ្ញុំមានបន្ទូលទាំងអស់នេះ មិនមែនដើម្បីឱ្យអ្នករាល់គ្នាទទួលយកផ្លូវផ្សេងទៀតនៅក្នុងបទពិសោធនាពេលអនាគតរបស់អ្នកទេ ហើយក៏មិនមែនជាការទស្សន៍ទាយដែលថានឹងមានកិច្ចការនៃសម័យថ្មីមួយក្នុងពេលអនាគតនោះដែរ។ ខ្ញុំមានបន្ទូលទាំងអស់នេះ ដើម្បីឱ្យអ្នករាល់គ្នាអាចច្បាស់ថា ផ្លូវសព្វថ្ងៃនេះ គឺជាផ្លូវពិត ប្រយោជន៍កុំឱ្យអ្នករាល់គ្នាគ្រាន់តែមិនសូវប្រាកដនៅក្នុងជំនឿរបស់អ្នកចំពោះកិច្ចការនៅបច្ចុប្បន្ននេះ និងមិនអាចយល់ដឹងស៊ីជម្រៅអំពីកិច្ចការនោះ។ មានមនុស្សជាច្រើននាក់ ក្រៅពីច្បាស់ក្នុងចិត្តហើយ នៅតែបន្តដើរក្នុងការវង្វេងដដែល។ ភាពច្បាស់លាស់បែបនេះ ពុំមានគោលការណ៍នៅក្នុងនោះទេហើយមិនយូរមិនឆាប់ មនុស្សបែបនេះនឹងត្រូវជម្រុះចោល។ សូម្បីតែអស់អ្នកដែលក្លៀវក្លានៅក្នុងការដើរតាមរបស់ខ្លួន ក៏មានបីភាគដែលប្រាកដ ហើយប្រាំភាគមិនប្រាកដដែរ ដែលនេះបង្ហាញថា ពួកគេពុំមានមូលដ្ឋានគ្រឹះសោះឡើយ។ ដោយសារគុណសម្បត្តិរបស់អ្នករាល់គ្នាអន់ខ្សោយខ្លាំងពេក ហើយមូលដ្ឋានគ្រឹះរបស់អ្នករាក់កំផែលខ្លាំងពេក នោះអ្នករាល់គ្នាពុំមានការយល់ដឹងអំពីការបែងចែកភាពខុសគ្នាឡើយ។ ព្រះជាម្ចាស់មិនបំពេញកិច្ចការរបស់ទ្រង់ម្ដងទៀតឡើយ ទ្រង់មិនធ្វើកិច្ចការដែលមិនជាក់ស្ដែងឡើយ ទ្រង់មិនតម្រូវលើសលប់ពីមនុស្សឡើយ ហើយទ្រង់ក៏មិនបំពេញកិច្ចការដែលហួសពីហេតុផលជាមនុស្សដែរ។ គ្រប់កិច្ចការដែលទ្រង់ធ្វើគឺសុទ្ធតែស្ថិតក្នុងព្រំដែនហេតុផលប្រក្រតីរបស់មនុស្ស និងមិនលើសពីហេតុផលនៃភាពជាមនុស្សធម្មតាឡើយ ហើយកិច្ចការរបស់ទ្រង់ ត្រូវធ្វើឡើងស្របទៅតាមសេចក្ដីតម្រូវប្រក្រតីរបស់មនុស្ស។ ប្រសិនបើវាជាកិច្ចការរបស់ព្រះវិញ្ញាណបរិសុទ្ធ នោះមនុស្សនឹងកាន់តែប្រក្រតីទៅៗ ហើយភាពជាមនុស្សរបស់ពួកគេ ក៏កាន់តែប្រក្រតីទៅៗដែរ។ មនុស្សទទួលបានចំណេះដឹងច្រើនអំពីនិស្ស័យពុករលួយរបស់ពួកគេដែលមកពីសាតាំង និងសារជាតិរបស់មនុស្ស ហើយពួកគេក៏នឹងចង់បានសេចក្តីពិតកាន់តែធំធេងជាងមុនដែរ។ នេះគឺអាចនិយាយបានថា ជីវិតរបស់មនុស្សធំធាត់ឡើងៗ ហើយនិស្ស័យពុករលួយរបស់មនុស្សកាន់តែអាចបំផ្លាស់បំប្រែបានច្រើនជាងមុន ដែលគ្រប់ការទាំងអស់នេះគឺជាអត្ថន័យនៃការដែលព្រះជាម្ចាស់ក្លាយជាជីវិតរបស់មនុស្ស។ ប្រសិនបើផ្លូវមួយមិនអាចសម្ដែងឱ្យយល់នូវចំណុចទាំងអស់ ដែលជាសារជាតិរបស់មនុស្សនេះបាន មិនបំផ្លាស់បំប្រែនិស្ស័យរបស់មនុស្សបាន ហើយលើសពីនោះមិនអាចនាំមនុស្សមកចំពោះព្រះជាម្ចាស់បាន ឬផ្ដល់ឱ្យពួកគេនូវការយល់ដឹងដ៏ពិតប្រាកដអំពីព្រះជាម្ចាស់បាន ហើយថែមទាំងបណ្ដាលឱ្យភាពជាមនុស្សរបស់ពួកគេកាន់តែទាបទៅៗ និងធ្វើឱ្យហេតុផលរបស់ពួកគេកាន់តែមិនធម្មតាទៅៗ នោះផ្លូវនេះច្បាស់ជាមិនមែនជាផ្លូវដ៏ពិតឡើយ ហើយវាអាចជាកិច្ចការរបស់វិញ្ញាណអាក្រក់ ឬជាផ្លូវចាស់។ និយាយឱ្យខ្លី វាមិនអាចជាកិច្ចការបច្ចុប្បន្នរបស់ព្រះវិញ្ញាណបរិសុទ្ធបានឡើយ។ អ្នករាល់គ្នាបានជឿលើព្រះជាម្ចាស់ក្នុងរយៈពេលប៉ុន្មានឆ្នាំមកនេះ ប៉ុន្តែអ្នកគ្មានចំណេះដឹងបន្តិចសោះអំពីគោលការណ៍សម្រាប់ការបែងចែកភាពខុសគ្នារវាងផ្លូវពិត និងផ្លូវមិនពិត ឬសម្រាប់ស្វែងរកផ្លូវពិត។ មនុស្សភាគច្រើន មិនទាំងចាប់អារម្មណ៍លើបញ្ហាទាំងនេះផង។ ពួកគេគ្រាន់តែទៅកន្លែងណាដែលមនុស្សភាគច្រើនទៅ និងនិយាយដដែលៗពីអ្វីដែលមនុស្សភាគច្រើននិយាយប៉ុណ្ណោះ។ ចុះទម្រាំមនុស្សណាម្នាក់ដែលស្វែងរកផ្លូវដ៏ពិតវិញនោះ? ហើយចុះតើមនុស្សបែបនេះអាចស្វែងរកផ្លូវពិតបានដោយរបៀបណា? ប្រសិនបើអ្នកយល់ពីគោលការណ៍គន្លឹះមួយចំនួននេះបាន មិនថាមានអ្វីកើតឡើងនោះទេ អ្នករាល់គ្នានឹងមិនត្រូវបានគេបំភាន់ឡើយ។ បច្ចុប្បន្ននេះ វាសំខាន់ខ្លាំងណាស់ដែលមនុស្សអាចបែងចែកភាពខុសគ្នាបាន។ នេះគឺជាអ្វីដែលភាពជាមនុស្សធម្មតាគប្បីមាននៅក្នុងខ្លួន ហើយនេះគឺជាអ្វីដែលមនុស្សត្រូវមាននៅក្នុងបទពិសោធរបស់ពួកគេ។ សូម្បីតែបច្ចុប្បន្ននេះ ប្រសិនបើមនុស្សនៅតែមិនអាចបែងចែកភាពខុសគ្នាបាននៅក្នុងដំណើរការនៃការដើរតាមនេះ ហើយប្រសិនបើញ្ញាណរបស់មនុស្សមិនរីកចម្រើនធំធាត់ទេនោះ មនុស្សគឺល្ងង់ខ្លៅខ្លាំងណាស់ហើយការស្វែងរករបស់ពួកគេត្រូវយល់ច្រលំ និងងាករេ។ នៅក្នុងការស្វែងរករបស់អ្នកនាពេលសព្វថ្ងៃនេះ គ្មានការបែងចែកភាពខុសគ្នាសូម្បីបន្តិចសោះឡើយ ហើយវាជាការពិត ដែលអ្នកនិយាយថា អ្នកបានរកឃើញនូវផ្លូវដ៏ពិតនេះ ប៉ុន្ដែតើអ្នកបានទទួលវាហើយឬនៅ? តើអ្នកអាចបែងចែកភាពខុសគ្នានៃអ្វីមួយបានហើយឬនៅ? តើអ្វីទៅជាសារជាតិនៃផ្លូវពិត? នៅក្នុងផ្លូវពិត អ្នកមិនបានទទួលនូវផ្លូវពិតទេ។ អ្នកមិនបានទទួលនូវអ្វីដែលជាសេចក្តីពិតឡើយ។ នេះមានន័យថា អ្នកមិនបានសម្រេចនូវចំណុចដែលព្រះជាម្ចាស់តម្រូវឱ្យអ្នកធ្វើនោះទេ ហេតុនេះ សេចក្តីពុករលួយរបស់អ្នក ពុំបានបំផ្លាស់បំប្រែឡើយ។ ប្រសិនបើអ្នកបន្តស្វែងរកដោយរបៀបនេះ នោះនៅទីបំផុត អ្នកនឹងត្រូវជម្រុះចោល។ ការដែលបានដើរតាមរហូតមកដល់ពេលបច្ចុប្បន្ននេះអ្នកគប្បីប្រាកដថា ផ្លូវដែលអ្នកបានជ្រើសរើស គឺជាផ្លូវត្រឹមត្រូវ ហើយពុំគួរមានការងឿងឆ្ងល់អ្វីបន្ថែមទៀតឡើយ។ មនុស្សជាច្រើន តែងតែមានភាពមិនច្បាស់លាស់ និងឈប់ដេញតាមសេចក្តីពិតដោយសារបញ្ហាតូចតាចមួយចំនួន។ មនុស្សបែបនេះ គឺជាមនុស្សដែលគ្មានចំណេះដឹងអំពីកិច្ចការរបស់ព្រះជាម្ចាស់ឡើយ។ ពួកគេជាមនុស្សដែលដើរតាមព្រះជាម្ចាស់ក្នុងសេចក្តីភាន់ច្រឡំ។ មនុស្សដែលមិនស្គាល់កិច្ចការរបស់ព្រះជាម្ចាស់មិនអាចក្លាយជាមនុស្សជំនិតរបស់ទ្រង់បានឡើយ ឬមិនអាចធ្វើទីបន្ទាល់អំពីទ្រង់បានឡើយ។ ខ្ញុំសូមទូន្មានដល់អស់អ្នកណាដែលគ្រាន់តែស្វែងរកព្រះពរ និងគ្រាន់តែស្វែងរកអ្វីដែលស្រពេចស្រពិល និងអរូបីថា ត្រូវស្វែងរកសេចក្តីពិតឱ្យបានឆាប់ ដើម្បីឱ្យជីវិតរបស់ពួកគេអាចមានន័យ។ ចូរកុំបោកបញ្ឆោតខ្លួនឯងទៀតអី!


ភាពខុសគ្នារវាងព័ន្ធកិច្ចរបស់ព្រះជាម្ចាស់ដែលយកកំណើតជាមនុស្ស និងភារកិច្ចរបស់មនុស្ស

អ្នករាល់គ្នាត្រូវស្គាល់ពីនិមិត្តនៃកិច្ចការរបស់ព្រះជាម្ចាស់ និងត្រូវយល់ពីគោលដៅទូទៅនៃកិច្ចការរបស់ទ្រង់។ នេះគឺជាការចូលដែលវិជ្ជមាន។ នៅពេលណាដែលអ្នកបានយល់ច្បាស់ពីសេចក្ដីពិតនៃនិមិត្តទាំងនោះ ការចូលរបស់អ្នកនឹងមានសុវត្ថិភាព។ មិនថាកិច្ចការរបស់ព្រះជាម្ចាស់ផ្លាស់ប្ដូរយ៉ាងណានោះទេ អ្នកនឹងនៅប្រកាន់ខ្ជាប់ក្នុងចិត្តដដែល ត្រូវមានការយល់ដឹងច្បាស់លាស់អំពីនិមិត្តទាំងនោះ ហើយត្រូវមានគោលដៅមួយសម្រាប់ការចូលរបស់អ្នក និងការស្វែងរករបស់អ្នក។ តាមរបៀបនេះ គ្រប់បទពិសោធ និងចំណេះដឹងទាំងអស់នៅក្នុងខ្លួនរបស់អ្នក នឹងកាន់តែស៊ីជម្រៅហើយល្អិតល្អន់ទៅៗ។ នៅពេលណាដែលអ្នកបានចាប់យល់ពីរូបភាពធំនៅក្នុងកិច្ចការនេះទាំងស្រុង អ្នកនឹងលែងជួបប្រទះការបាត់បង់ក្នុងជីវិតខាងវិញ្ញាណទៀតហើយ ហើយអ្នកក៏នឹងលែងដើរផ្លូវខុសទៀតដែរ។ ប្រសិនបើអ្នកមិនស្គាល់ពីជំហាននៃកិច្ចការទាំងនេះទេ អ្នកនឹងត្រូវខាតបង់នៅគ្រប់ជំហាននីមួយៗ ហើយអ្នកនឹងត្រូវចំណាយពេលវេលាជាច្រើនថ្ងៃដើម្បីបំផ្លាស់បំប្រែរឿងមួយចំនួនឱ្យមករកភាពល្អប្រសើរវិញ ហើយអ្នកនឹងមិនអាចដើរនៅលើផ្លូវត្រូវឡើយ សូម្បីតែត្រឹមប៉ុន្មានសប្ដាហ៍ក៏ដោយ។ តើនេះនឹងមិនធ្វើឱ្យមានការយឺតយ៉ាវទេឬអី? មានដំណើរនៃការចូលដែលវិជ្ជមាន និងការអនុវត្តជាច្រើន ដែលអ្នករាល់គ្នាត្រូវតែមានជំនាញយ៉ាងប៉ិនប្រសប់។ សម្រាប់និមិត្តនៃកិច្ចការរបស់ព្រះជាម្ចាស់ អ្នកត្រូវក្ដាប់ឱ្យបានពីចំណុចខាងក្រោម៖ សារៈសំខាន់នៃកិច្ចការយកឈ្នះរបស់ទ្រង់ ផ្លូវទៅអនាគតដើម្បីត្រូវបានប្រោសឱ្យបានគ្រប់លក្ខណ៍ អ្វីដែលត្រូវសម្រេចឱ្យបានតាមរយៈការដកពិសោធន៍ក្នុងការល្បងល និងទុក្ខវេទនា សារៈសំខាន់នៃការជំនុំជម្រះ និងការវាយផ្ចាល គោលការណ៍នៅពីខាងក្រោយកិច្ចការរបស់ព្រះវិញ្ញាណបរិសុទ្ធ និងគោលការណ៍នៅពីខាងក្រោយការប្រោសឱ្យបានគ្រប់លក្ខណ៍ និងការយកឈ្នះ។ ទាំងអស់នេះ ជាសេចក្តីពិតនៃនិមិត្តទាំងនោះ។ ក្រៅពីនោះ គឺជាដំណាក់កាលទាំងបីនៃកិច្ចការនៅក្នុងយុគសម័យនៃក្រឹត្យវិន័យ យុគសម័យនៃព្រះគុណ និងយុគសម័យនៃនគរព្រះ ក៏ដូចជាការធ្វើទីបន្ទាល់នាពេលអនាគតដែរ។ ទាំងអស់នេះក៏ជាសេចក្តីពិតនៃនិមិត្តដែរ ហើយកិច្ចការទាំងនេះ ក៏ជាមូលដ្ឋានគ្រឹះសំខាន់ជាងគេ ក៏ដូចជាមានសារៈសំខាន់ជាងគេបំផុតដែរ។ បច្ចុប្បន្ននេះ មានរឿងជាច្រើនដែលអ្នករាល់គ្នាគប្បីចូលទៅក្នុង និងអនុវត្ត ហើយបច្ចុប្បន្ននេះ វាមានច្រើនស្រទាប់ និងល្អិតល្អន់ជាងមុន។ ប្រសិនបើអ្នកគ្មានចំណេះដឹងអំពីសេចក្ដីពិតទាំងនេះទេ នេះបញ្ចាក់ថា អ្នកមិនទាន់សម្រេចនូវការចូលទៅក្នុងបានទេ។ ភាគច្រើន ចំណេះដឹងរបស់មនុស្សអំពីសេចក្ដីពិតគឺរាក់កំភែលខ្លាំងណាស់។ ពួកគេមិនអាចអនុវត្តនូវសេចក្ដីពិត ជាមូលដ្ឋានជាក់លាក់ណាមួយ និងមិនដឹងថាតើត្រូវដោះស្រាយយ៉ាងដូចម្ដេចនោះឡើយ សូម្បីតែបញ្ហាបន្តិចបន្តួច។ មូលហេតុដែលមនុស្សមិនអាចអនុវត្តនូវសេចក្ដីពិតបាន គឺដោយសារនិស្ស័យបះបោររបស់ពួកគេ ហើយដោយសារចំណេះដឹងរបស់ពួកគេអំពីកិច្ចការបច្ចុប្បន្ន គឺរាក់កំភែលខ្លាំងពេក និងលម្អៀងទៅតែម្ខាង។ ហេតុនេះ វាមិនមែនជាកិច្ចការងាយស្រួលទេសម្រាប់ឱ្យមនុស្សត្រូវបានប្រោសឱ្យគ្រប់លក្ខណ៍នោះ។ អ្នកពិតជាបះបោរពេកហើយ ហើយអ្នករក្សានូវធាតុចាស់របស់អ្នកច្រើនពេកហើយ។ អ្នកមិនអាចឈរនៅខាងសេចក្ដីពិតបាន ហើយអ្នកមិនអាចអនុវត្តសូម្បីតែសេចក្ដីពិតដែលច្បាស់ក្រឡែតបែបនេះបានផង។ មនុស្សបែបនេះ មិនអាចត្រូវសង្គ្រោះបានទេ ហើយក៏ជាអស់អ្នកដែលមិនត្រូវបានយកឈ្នះដែរ។ ប្រសិនបើការចូលទៅក្នុងរបស់អ្នកគ្មានភាពល្អិតល្អន់ និងគ្មានគោលដៅទេ នោះការរីកធំធាត់ដែលមកចំពោះអ្នកនឹងត្រូវយឺតយ៉ាវ។ ប្រសិនបើគ្មានតថភាពសូម្បីបន្តិចចំពោះការចូលទៅក្នុងរបស់អ្នក នោះការស្វែងរករបស់អ្នកនឹងទៅជាអាសារឥតការមិនខាន។ ប្រសិនបើអ្នកមិនដឹងអំពីសារជាតិនៃសេចក្ដីពិតទេ អ្នកនឹងមិនផ្លាស់ប្ដូរជាដាច់ខាត។ ការរីកធំធាត់នៅក្នុងជីវិតមនុស្ស និងការផ្លាស់ប្ដូរនិស្ស័យរបស់គេ គឺសម្រេចទៅបានដោយការចូលទៅក្នុងភាពពិត និងតាមរយៈការចូលទៅក្នុងបទពិសោធល្អិនល្អន់។ ប្រសិនបើអ្នកមានបទពិសោធល្អិតល្អន់ក្នុងអំឡុងពេលនៃការចូលរបស់អ្នក ហើយអ្នកមានចំណេះដឹងជាក់ស្ដែង និងការចូលកាន់តែ​ច្រើន នោះនិស្ស័យរបស់អ្នកនឹងត្រូវបំផ្លាស់បំប្រែយ៉ាងឆាប់រហ័ស។ បច្ចុប្បន្ននេះ សូម្បីតែអ្នកមិនទាន់ច្បាស់ទាំងស្រុងអំពីការអនុវត្តនេះក្ដី ក៏ប៉ុន្តែអ្នកក៏ត្រូវច្បាស់លាស់អំពីនិមិត្តនៃកិច្ចការរបស់ព្រះជាម្ចាស់ដែរ។ ប្រសិនបើមិនដូច្នេះទេ អ្នកនឹងគ្មានសមត្ថភាពចូលទៅបានឡើយ។ ការចូលទៅក្នុងគឺអាចមានបានឱ្យតែអ្នកមានចំណេះដឹងអំពីសេចក្ដីពិត។ លុះត្រាណាតែព្រះវិញ្ញាណបរិសុទ្ធបំភ្លឺផ្លូវអ្នកនៅក្នុងបទពិសោធរបស់អ្នក នោះទើបអ្នកនឹងទទួលបាននូវការយល់ដឹងស៊ីជម្រៅអំពីសេចក្ដីពិត និងការចូលកាន់តែស៊ីជម្រៅ។ អ្នករាល់គ្នាត្រូវស្គាល់ពីកិច្ចការរបស់ព្រះជាម្ចាស់។

ការបំពេញភារកិច្ចរបស់មនុស្ស តាមពិតទៅ គឺជាការសម្រេចនូវគ្រប់កិច្ចការទាំងអស់ដែលមនុស្សមានសមត្ថភាពអាចធ្វើបានពីធម្មជាតិ ដែលនេះមានន័យថា ជាកិច្ចការដែលមនុស្សអាចធ្វើបាន។ គឺនៅពេលនោះហើយដែលគេអាចបំពេញភារកិច្ចរបស់គេបាន។ ភាពខ្វះខាតរបស់មនុស្សក្នុងអំឡុងពេលនៃការបម្រើរបស់គេ គឺត្រូវកាត់បន្ថយបន្តិចម្ដងៗតាមរយៈបទពិសោធជឿនលឿនទៅមុខ និងដំណើរការនៃការឆ្លងកាត់ ការជំនុំជម្រះ។ ពួកគេពុំបង្កការរំខាន ឬប៉ះពាល់ដល់ភារកិច្ចរបស់មនុស្សឡើយ។ អស់អ្នកណាដែលឈប់បម្រើ ឬចុះចាញ់ និងដកខ្លួនវិញដោយខ្លាចថា អាចនឹងមានកំហុសចំពោះការបម្រើរបស់ពួកគេ អ្នកនោះជាមនុស្សកំសាកខ្លាំងជាងគេបំផុត។ ប្រសិនបើមនុស្សមិនអាចសម្ដែងឱ្យឃើញនូវអ្វីដែលពួកគេគួរសម្ដែងឱ្យឃើញ ក្នុងអំឡុងពេលនៃការបម្រើ ឬសម្រេចនូវអ្វីដែលមនុស្សអាចធ្វើបានពីកំណើត ហើយផ្ទុយទៅវិញ បែរជាធ្វើឱ្យរួចតែពីដៃ នោះពួកគេបានបាត់បង់មុខងារដែលភាវៈត្រូវបានបង្កើតមក គួរតែមានហើយ។ មនុស្សបែបនេះ គេហៅថា «មនុស្សធុនកណ្ដាល»។ ពួកគេគឺជាកាកសំណល់ដែលគ្មានបានការ។ មនុស្សបែបនេះ តើសមនឹងហៅថាជាភាវៈដែលព្រះបង្កើតមកតាមន័យពិតប្រាកដបានទេ? តើពួកគេមិនមែនជាភាវៈពុករលួយដែលចាំងចែងតែខាងក្រៅ ប៉ុន្តែរលួយខាងក្នុងទេឬអី? ប្រសិនបើមនុស្សហៅខ្លួនឯងថាព្រះជាម្ចាស់ ប៉ុន្តែមិនអាចបើកសម្ដែងនូវភាពជាព្រះ បំពេញកិច្ចការរបស់ព្រះជាម្ចាស់ផ្ទាល់ព្រះអង្គ ឬតំណាងឱ្យព្រះជាម្ចាស់បានទេ នោះមិនបាច់ឆ្ងល់ទេ គេមិនមែនជាព្រះជាម្ចាស់ឡើយ ដ្បិតគេមិនមានសារជាតិរបស់ព្រះជាម្ចាស់ឡើយ ហើយអ្វីដែលព្រះជាម្ចាស់អាចសម្រេចបានពីកំណើត គឺពុំមានពិតនៅក្នុងខ្លួនរបស់គេទេ។ ប្រសិនបើមនុស្សបាត់បង់អ្វីដែលគេអាចទទួលបានពីកំណើតមក គេនឹងមិនអាចហៅថាជាមនុស្សបានទៀតទេ ហើយគេគ្មានតម្លៃដើម្បីឈរក្នុងនាមជាភាវៈមួយដែលបានបង្កើតមក ឬត្រូវមកចំពោះព្រះជាម្ចាស់ និងបម្រើទ្រង់ឡើយ។ បន្ថែមលើនេះ គេមិនមានតម្លៃដើម្បីទទួលនូវព្រះគុណរបស់ព្រះជាម្ចាស់ ឬដើម្បីឱ្យព្រះជាម្ចាស់ឃ្លាំមើល ការពារ និងធ្វើឱ្យគេបានគ្រប់លក្ខណ៍ឡើយ។ មនុស្សជាច្រើនដែលបានបាត់បង់ការទុកព្រះទ័យពីព្រះជាម្ចាស់ ក៏បន្តបាត់បង់ព្រះគុណរបស់ព្រះជាម្ចាស់ដែរ។ ពួកគេមិនត្រឹមតែមិនស្អប់អំពើអាក្រក់របស់ពួកគេទេ ប៉ុន្តែពួកគេថែមទាំងផ្សព្វផ្សាយគំនិតរបស់ពួកគេដោយឥតញញើត ថាផ្លូវរបស់ព្រះជាម្ចាស់មិនត្រឹមត្រូវ ហើយពួកបះបោរថែមទាំងបដិសេធអត្ថិភាពរបស់ព្រះជាម្ចាស់ទៀតផង។ តើមនុស្ស ដែលមានការបះបោរបែបនេះ អាចមានសិទ្ធិត្រេកអរសប្បាយ នឹងព្រះគុណរបស់ព្រះជាម្ចាស់បានដោយរបៀបណា? អស់អ្នកណាដែលមិនបំពេញភារកិច្ចរបស់ខ្លួន គឺបះបោរប្រឆាំងនឹងព្រះជាម្ចាស់ខ្លាំងណាស់ ហើយជំពាក់ទ្រង់យ៉ាងច្រើន ប៉ុន្តែពួកគេបែរខ្នង និងស្ដីបន្ទោសខ្លាំងៗថា ព្រះជាម្ចាស់មិនត្រឹមត្រូវ។ តើមនុស្សបែបនេះ អាចមានតម្លៃដើម្បីធ្វើឱ្យបានគ្រប់លក្ខណ៍ដោយរបៀបណាទៅ? តើនេះមិនមែនជាការនាំឆ្ពោះទៅកាន់ការត្រូវជម្រុះចោល និងការដាក់ទោសទេឬអី? មនុស្សមិនបំពេញភារកិច្ចរបស់ពួកគេនៅចំពោះព្រះជាម្ចាស់ គឺមានទោសក្នុងបទឧក្រិដ្ឋយ៉ាងធ្ងន់ធ្ងររួចស្រេចទៅហើយ ដ្បិតសូម្បីតែការដាក់ទោសដល់ស្លាប់ក្ដី ក៏នៅមិនទាន់គ្រប់គ្រាន់ដែរ ប៉ុន្តែពួកគេនៅហ៊ានតវ៉ាជាមួយព្រះជាម្ចាស់ទាំងឥតអៀនខ្មាស ព្រមទាំងហ៊ានតតាំងប្រឆាំងនឹងទ្រង់ទៀតផង។ តើការធ្វើឱ្យមនុស្សបែបនេះបានគ្រប់លក្ខណ៍មានតម្លៃអ្វីទៅ? នៅពេលដែលមនុស្សមិនបានបំពេញភារកិច្ចរបស់ពួកគេ ពួកគេគួរតែមានអារម្មណ៍ដឹងកំហុស និងជាប់ជំពាក់។ ពួកគេគប្បីស្អប់ចំណុចខ្សោយ និងភាពមិនបានការរបស់ពួកគេ ស្អប់ខ្ពើមការបះបោរ និងសេចក្ដីពុករលួយរបស់ពួកគេ ហើយថែមទាំងត្រូវប្រគល់ជីវិតរបស់ពួកគេថ្វាយដល់ព្រះជាម្ចាស់ទៀតផង។ មានតែពេលនោះប៉ុណ្ណោះដែលពួកគេមានលក្ខណៈជាភាវៈមួយដែលត្រូវបានបង្កើតមក ដែលស្រឡាញ់ព្រះជាម្ចាស់ដោយពិតប្រាកដ ហើយមានតែមនុស្សបែបនេះទេ ដែលមានតម្លៃក្នុងការត្រេកអរសប្បាយនឹងព្រះពរ និងសេចក្ដីសន្យារបស់ព្រះជាម្ចាស់ ហើយអាចឱ្យទ្រង់ប្រោសឱ្យបានគ្រប់លក្ខណ៍។ ហើយចុះភាគច្រើននៃអ្នករាល់គ្នាវិញ? តើអ្នករាល់គ្នាប្រព្រឹត្តដាក់ព្រះជាម្ចាស់ដែលគង់នៅក្នុងចំណោមអ្នករាល់គ្នាដូចម្តេច? តើអ្នករាល់គ្នាបានបំពេញភារកិច្ចរបស់អ្នករាល់គ្នានៅចំពោះទ្រង់ដោយរបៀបណា? តើអ្នកបានបំពេញគ្រប់ការទាំងអស់ដែលអ្នកត្រូវបានត្រាស់ហៅឱ្យទៅបំពេញ ទោះបីជាត្រូវលះបង់ជីវិតផ្ទាល់ខ្លួនរបស់អ្នកក្ដីហើយឬនៅ? តើអ្នករាល់គ្នាបានលះបង់អ្វីខ្លះហើយ? តើអ្នករាល់គ្នាមិនបានទទួលច្រើនគ្រប់គ្រាន់ពីខ្ញុំទេឬអី? តើអ្នករាល់គ្នាអាចសម្គាល់ដឹងបានទេ? តើអ្នករាល់គ្នាស្មោះត្រង់ចំពោះខ្ញុំដល់កម្រិតណា? តើអ្នកបានបម្រើដល់ខ្ញុំដូចម្តេចខ្លះ? ហើយតើខ្ញុំបានប្រទានអ្វីខ្លះដល់អ្នករាល់គ្នា និងបានធ្វើអ្វីខ្លះសម្រាប់អ្នករាល់គ្នា? តើអ្នករាល់គ្នាបានវាស់ស្ទង់កិច្ចការទាំងអស់នោះហើយឬនៅ? តើអ្នករាល់គ្នាបានវិនិច្ឆ័យ និងប្រៀបធៀបកិច្ចការទាំងអស់នេះ ដោយប្រើមនសិការតិចតួចដែលអ្នកមាននៅក្នុងខ្លួនឯង ហើយឬនៅ? តើពាក្យសម្ដី និងទង្វើរបស់អ្នកអាចមានតម្លៃចំពោះនរណាខ្លះ? តើវាអាចទេដែលការលះបង់តិចតួចរបស់អ្នករាល់គ្នា មានតម្លៃចំពោះគ្រប់អ្វីៗដែលខ្ញុំបានប្រទានដល់អ្នករាល់គ្នានោះ? ខ្ញុំគ្មានជម្រើសអ្វីផ្សេងទៀតឡើយ ហើយខ្ញុំបានលះបង់អស់ពីព្រះហឫទ័យចំពោះអ្នករាល់គ្នា ប៉ុន្តែអ្នករាល់គ្នាបែរជាមានបំណងអាក្រក់ និងមានចិត្តពីរចំពោះខ្ញុំទៅវិញ។ នោះគឺជាភារកិច្ចដែលអ្នករាល់គ្នាបានបំពេញ ជាមុខងារដ៏តិចតួចដែលអ្នករាល់គ្នាបានបម្រើ។ តើវាមិនមែនបែបនេះទេឬអី? តើអ្នកមិនដឹងថា ខ្លួនឯងមិនបានបំពេញភារកិច្ចទាល់តែសោះក្នុងនាមជាភាវៈដែលព្រះបានបង្កើតមកទេឬអី? តើអាចចាត់ទុកអ្នកជាភាវៈដែលព្រះបង្កើតមកដោយរបៀបណា? តើអ្នករាល់គ្នាមិនច្បាស់អំពីអ្វីដែលអ្នករាល់គ្នាកំពុងសម្ដែងចេញ និងកំពុងរស់នៅតាមទេឬអី? អ្នករាល់គ្នាមិនបានបំពេញភារកិច្ចរបស់ខ្លួនឡើយ ប៉ុន្តែអ្នកព្យាយាមចង់បាននូវការអត់ឱន និងព្រះគុណដ៏ច្រើនសន្ធឹកសន្ធាប់របស់ព្រះជាម្ចាស់។ ព្រះគុណបែបនេះមិនបានរៀបចំសម្រាប់អ្នកដែលគ្មានតម្លៃ និងថោកទាប ដូចជាអ្នកនោះទេ ប៉ុន្តែគឺសម្រាប់អស់អ្នកណាដែលមិនស្នើសុំអ្វីសោះ និងជាអ្នកដែលលះបង់ដោយរីករាយ។ មនុស្សធុនកណ្ដាលដូចជាអ្នកនេះ គ្មានតម្លៃទទួលបានព្រះគុណនៃស្ថានសួគ៌សូម្បីណាមួយឡើយ។ មានតែទុក្ខលំបាក និងការដាក់ទោសមិនចេះចប់ មិនចេះហើយប៉ុណ្ណោះ ដែលត្រូវកើតមាននៅសម័យរបស់អ្នករាល់គ្នា! ប្រសិនបើអ្នករាល់គ្នា មិនអាចស្មោះត្រង់ចំពោះខ្ញុំបានទេ នោះវាសនារបស់អ្នករាល់គ្នានឹងត្រូវជាវាសនាមួយដែលរងទុក្ខវេទនា។ ប្រសិនបើអ្នកមិនអាចទទួលខុសត្រូវចំពោះព្រះបន្ទូលរបស់ខ្ញុំ និងកិច្ចការរបស់ខ្ញុំបានទេ នោះលទ្ធផលរបស់អ្នករាល់គ្នានឹងទៅជាលទ្ធផលនៃការដាក់ទោស។ គ្រប់ព្រះគុណ ព្រះពរ និងជីវិតដ៏អស្ចារ្យនៃនគរព្រះ គឺគ្មានអ្វីពាក់ព័ន្ធជាមួយនឹងអ្នករាល់គ្នាឡើយ។ នេះគឺជាចុងបញ្ចប់ដែលអ្នករាល់គ្នាត្រូវជួបប្រទះ និងជាលទ្ធផលនៃការប្រព្រឹត្តរបស់អ្នកផ្ទាល់។ មនុស្សល្ងង់ខ្លៅ និងក្រអឺតក្រទមទាំងអស់នោះ មិនត្រឹមតែមិនខំធ្វើការទេ ក៏មិនបំពេញភារកិច្ចពួកគេដែរ ពួកគេលាដៃរបស់ពួកគេសុំព្រះគុណ ហាក់ដូចជាអ្វីដែលពួកគេសុំនោះ គឺសមនឹងឱ្យពួកគេទទួលបានដូច្នោះដែរ។ ហើយប្រសិនបើពួកគេ មិនបានទទួលនូវអ្វីដែលពួកគេស្នើសុំទេ នោះពួកគេនឹងកាន់តែមានភាពស្មោះត្រង់តិចតួចទៅៗ។ តើមនុស្សបែបនេះ អាចត្រូវចាត់ទុកថាមានហេតុផលបានដោយរបៀបណា? អ្នករាល់គ្នាជាអ្នកដែលមានគុណសម្បត្តិអន់ខ្សោយ និងគ្មានហេតុផលសោះ គឺគ្មានសមត្ថភាពទាំងស្រុងក្នុងការបំពេញភារកិច្ចដែលអ្នករាល់គ្នា គប្បីត្រូវបំពេញក្នុងអំឡុងពេលនៃកិច្ចការការគ្រប់គ្រងនេះ។ តម្លៃរបស់អ្នករាល់គ្នា បានធ្លាក់ចុះយ៉ាងខ្លាំង។ ការដែលអ្នករាល់គ្នាមិនបានតបស្នងមកកាន់រូបខ្ញុំសម្រាប់ការបង្ហាញដល់អ្នករាល់គ្នានូវព្រះគុណបែបនេះ គឺជាអំពើបះបោរយ៉ាងខ្លាំងរួចបាត់ទៅហើយ គឺគ្រប់គ្រាន់នឹងថ្កោលទោសដល់អ្នករាល់គ្នាហើយ និងបើកឱ្យឃើញនូវភាពកំសាក ភាពអសមត្ថភាព ភាពថោកទាប និងភាពស្មោគគ្រោករបស់អ្នករាល់គ្នា។ តើអ្នកមានសិទ្ធិអ្វីនៅបន្តលាដៃសុំអ្វីៗទៀតនោះ? ការដែលអ្នករាល់គ្នាមិនអាចជួយដល់កិច្ចការរបស់ខ្ញុំ មិនអាចស្មោះត្រង់ និងមិនអាចធ្វើទីបន្ទាល់សម្រាប់ខ្ញុំបានសូម្បីបន្តិចនោះ គឺជាអំពើខុសឆ្គង និងការបរាជ័យរបស់អ្នករាល់គ្នា តែផ្ទុយទៅវិញ អ្នករាល់គ្នាវាយប្រហារមកលើខ្ញុំ និយាយមិនពិតអំពីខ្ញុំ និងរអ៊ូរទាំថាខ្ញុំមិនសុចរិត។ តើនេះរាប់បញ្ចូលថាជាសេចក្ដីស្មោះត្រង់របស់អ្នកដែរឬអី? តើនេះរាប់បញ្ចូលថាជាសេចក្ដីស្រឡាញ់របស់អ្នកដែរឬអី? តើមានកិច្ចការអ្វីផ្សេងទៀតដែលអ្នករាល់គ្នាអាចធ្វើបានក្រៅពីនេះ? តើអ្នករាល់គ្នាបានរួមចំណែកដល់កិច្ចការដែលបានបំពេញរួចរាល់ហើយនោះដោយរបៀបណា? តើអ្នកបានលះបង់ច្រើនប៉ុនណាហើយ? ខ្ញុំបានបង្ហាញនូវការអត់ឱនយ៉ាងខ្លាំង ដោយមិនបានស្ដីបន្ទោសដល់អ្នករាល់គ្នាទេ ប៉ុន្តែអ្នករាល់គ្នានៅតែមិនអៀនខ្មាសក្នុងការដោះសារចំពោះខ្ញុំ និងរអ៊ូរទាំអំពីខ្ញុំដោយស្ងាត់កំបាំង។ តើអ្នករាល់គ្នាមានដានជាមនុស្សសូម្បីបន្តិចបន្តួចដែរឬទេ? បើទោះបីជាភារកិច្ចរបស់មនុស្សត្រូវបានលាយបញ្ចូលដោយគំនិត និងការគិតខុសជាច្រើនរបស់មនុស្សក៏ដោយ ក៏អ្នកត្រូវតែបំពេញភារកិច្ចរបស់អ្នក និងបង្ហាញពីភាពស្មោះត្រង់របស់អ្នក។ ភាពមិនបរិសុទ្ធនៅក្នុងកិច្ចការរបស់មនុស្ស គឺជាបញ្ហាគុណសម្បត្តិរបស់គេ ផ្ទុយទៅវិញ ប្រសិនបើមនុស្សមិនបានបំពេញភារកិច្ចរបស់ខ្លួនទេ វាបង្ហាញឱ្យឃើញនូវភាពបះបោររបស់គេ។ ភារកិច្ចរបស់មនុស្ស និងការដែលគេទទួលបានព្រះពរ ឬជួបគ្រោះអាក្រក់នោះ គឺពុំមានជាប់ទាក់ទងគ្នាទេ។ ភារកិច្ចគឺជាអ្វីដែលមនុស្សត្រូវបំពេញ ជាបេសកកម្មដែលប្រទានមកពីស្ថានសួគ៌ ហើយគេគប្បីបំពេញភារកិច្ចដោយមិនត្រូវការការប៉ះប៉ូវ លក្ខខណ្ឌ ឬមូលហេតុអ្វីឡើយ។ មានតែបែបនេះទេ ទើបអាចហៅថាជាការបំពេញភារកិច្ចរបស់ខ្លួនបាន។ ការទទួលបានព្រះពរ គឺសំដៅលើព្រះពរដែលមនុស្សម្នាក់ទទួលបាន នៅពេលដែលពួកគេត្រូវបានប្រោសឱ្យគ្រប់លក្ខណ៍ បន្ទាប់ពីឆ្លងកាត់ការជំនុំជម្រះរួច។ ការជួបគ្រោះអាក្រក់ សំដៅលើការដាក់ទោសដែលមនុស្សម្នាក់បានទទួល នៅពេលដែលនិស្ស័យរបស់ពួកគេមិនបានផ្លាស់ប្ដូរ ក្រោយពេលដែលពួកគេឆ្លងកាត់ការវាយផ្ចាល និងការជំនុំជម្រះរួច នោះគឺនៅពេលដែលពួកគេមិនបានប្រោសឱ្យបានគ្រប់លក្ខណ៍។ ប៉ុន្តែ មិនថាពួកគេត្រូវទទួលបានព្រះពរ ឬជួបគ្រោះអាក្រក់នោះទេ ភាវៈដែលព្រះបានបង្កើតមក គប្បីបំពេញភារកិច្ចរបស់ពួកគេ ធ្វើអ្វីដែលពួកគេត្រូវធ្វើ និងធ្វើអ្វីដែលពួកគេអាចធ្វើបាន។ នេះគឺជាកិច្ចការតិចតួចបំផុតដែលមនុស្សម្នាក់ ពោលគឺមនុស្សម្នាក់ដែលដេញតាមព្រះជាម្ចាស់ គួរធ្វើ។ អ្នកមិនគួរបំពេញភារកិច្ចរបស់អ្នក ដើម្បីតែទទួលបានព្រះពរនោះទេ ហើយអ្នកមិនគួរបដិសេធបំពេញភារកិច្ចដោយការភ័យខ្លាចចំពោះការជួបគ្រោះអាក្រក់នោះទេ។ ខ្ញុំប្រាប់អ្នករាល់គ្នាពីរឿងមួយនេះចុះ៖ ការបំពេញភារកិច្ចរបស់ខ្លួន ជាអ្វីដែលមនុស្សគួរធ្វើ ហើយប្រសិនបើគេមិនបំពេញភារកិច្ចរបស់គេទេ នោះគឺការបះបោររបស់ពួកគេ។ គឺតាមរយៈដំណើរការនៃការបំពេញភារកិច្ចរបស់គេនេះហើយដែលមនុស្សបានបំផ្លាស់បំប្រែបន្តិចម្ដងៗ ហើយតាមដំណើរនេះហើយ ដែលមនុស្សបង្ហាញពីភាពស្មោះត្រង់របស់ខ្លួន។ តាមរបៀបនេះ កាលណាដែលអ្នកបំពេញភារកិច្ចរបស់អ្នកកាន់តែច្រើន នោះអ្នកនឹងអាចទទួលបានសេចក្ដីពិតកាន់តែច្រើន ហើយការសម្ដែងចេញរបស់អ្នកក៏កាន់តែជាក់ស្ដែងជាងមុនដែរ។ អស់អ្នកណាដែលបំពេញកិច្ចការរបស់ខ្លួនឱ្យរួចតែពីដៃ និងមិនស្វែងរកសេចក្ដីពិត នឹងត្រូវជម្រុះចោលនៅចុងបំផុត ដ្បិតមនុស្សបែបនេះមិនបំពេញភារកិច្ចរបស់ពួកគេនៅក្នុងការអនុវត្តសេចក្ដីពិតទេ ហើយក៏មិនអនុវត្តសេចក្ដីពិតនៅក្នុងការបំពេញភារកិច្ចរបស់ពួកគេឡើយ។ ពួកគេជាមនុស្សដែលមិនព្រមបំផ្លាស់បំប្រែ ហើយនឹងត្រូវជួបគ្រោះអាក្រក់។ មិនត្រឹមតែការសម្ដែងចេញរបស់ពួកគេមិនបរិសុទ្ធនោះទេ ប៉ុន្តែគ្រប់យ៉ាងដែលពួកគេបង្ហាញមក គឺសុទ្ធតែអាក្រក់ទាំងអស់។

នៅក្នុងយុគសម័យនៃព្រះគុណ ព្រះយេស៊ូវក៏បានមានបន្ទូលជាច្រើន និងបានបំពេញកិច្ចការជាច្រើនដែរ។ តើទ្រង់ខុសគ្នាពីអេសាយយ៉ាងណាខ្លះ? តើទ្រង់ខុសគ្នាពី ដានីញ៉ែលយ៉ាងណាខ្លះ? តើទ្រង់ជាហោរាម្នាក់មែនទេ? តើហេតុអ្វីបានជាគេហៅទ្រង់ថាព្រះគ្រីស្ទ? តើពួកគាត់មានអ្វីខុសគ្នាខ្លះទៅ? ពួកគេសុទ្ធតែជាមនុស្ស ដែលបាននិយាយពាក្យពេចន៍ជាច្រើន ហើយសម្រាប់មនុស្ស សម្ដីរបស់ពួកគេស្ទើរតែដូចគ្នា។ ពួកគេសុទ្ធតែបាននិយាយ និងបានបំពេញកិច្ចការ។ ពួកហោរានៃព្រះគម្ពីរសញ្ញាចាស់ បាននិយាយអំពីសេចក្ដីទំនាយ ហើយព្រះយេស៊ូវក៏អាចធ្វើស្រដៀងគ្នានេះបានដែរ។ តើហេតុអ្វីបានជាដូច្នេះទៅវិញ? ភាពខុសគ្នានៅត្រង់នេះ គឺផ្អែកលើធម្មជាតិនៃកិច្ចការនោះ។ ដើម្បីអាចស្វែងយល់អំពីបញ្ហានេះបាន អ្នកមិនត្រូវពិចារណាអំពីធម្មជាតិនៃសាច់ឈាមនោះទេ ហើយអ្នកក៏មិនត្រូវគិតពិចារណាអំពីជម្រៅ ឬភាពរាក់កំភែលនៃសម្ដីរបស់ពួកគេដែរ។ ជានិច្ចកាល អ្នកត្រូវគិតពិចារណាអំពីកិច្ចការរបស់ពួកគេជាមុន ហើយតើកិច្ចការរបស់ពួកគេនោះ ត្រូវសម្រេចជាលទ្ធផលបែបណាចំពោះមនុស្ស។ សេចក្ដីទំនាយដែលពួកហោរាបាននិយាយនៅពេលនោះ មិនអាចទំនុកបម្រុងដល់ជីវិតរបស់មនុស្សបានទេ ហើយការបើកឱ្យដឹងពីមនុស្សមួយចំនួន ដូចជា អេសាយ និងដានីយ៉ែល គឺគ្រាន់តែជាសេចក្ដីទំនាយប៉ុណ្ណោះ និងមិនមែនជាមាគ៌ាជីវិតឡើយ។ ប្រសិនបើមិនមែនជាការបើកសម្ដែងដោយផ្ទាល់ពីព្រះយេហូវ៉ាទេ គ្មាននណាម្នាក់អាចសម្រេចកិច្ចការ នោះបានឡើយ មនុស្សសាមញធម្មតាមិនអាចធ្វើវាបានឡើយ។ ព្រះយេស៊ូវក៏បានថ្លែងពីព្រះបន្ទូលជាច្រើនដែរ ប៉ុន្តែព្រះបន្ទូលទាំងអស់នោះ គឺជាមាគ៌ាជីវិតដែលមនុស្សអាចស្វែងរកផ្លូវសម្រាប់ការអនុវត្តបាន។ នេះគឺចង់បានន័យថា ដំបូង ទ្រង់អាចទំនុកបម្រុងដល់ជីវិតមនុស្សបាន ដ្បិតព្រះយេស៊ូវគឺជាជីវិត។ ទីពីរ ទ្រង់អាចកែប្រែនូវទិដ្ឋភាពបំផ្លើសខុសទំនងរបស់មនុស្សបាន។ ទីបី កិច្ចការរបស់ទ្រង់អាចទទួលតំណែងជំនួសព្រះយេហូវ៉ាបាន ដើម្បីបន្តសម័យកាលនោះតទៅទៀត។ ទីបួន ទ្រង់អាចយល់ពីតម្រូវការនៅក្នុងមនុស្ស និងជ្រាបពីអ្វីដែលមនុស្សខ្វះខាត។ ទីប្រាំ ទ្រង់អាចនាំទៅក្នុងយុគសម័យថ្មីមួយ និងបញ្ចប់យុគសម័យចាស់។ នេះគឺជាមូលហេតុដែលទ្រង់ត្រូវបានគេហៅថាព្រះជាម្ចាស់ និងព្រះគ្រីស្ទ។ ទ្រង់មិនត្រឹមតែខុសពីអេសាយប៉ុណ្ណោះទេ ប៉ុន្តែក៏ខុសគ្នាពីពួកហោរាដទៃទៀតដែរ។ ចូរយកអេសាយមកធ្វើការប្រៀបធៀបអំពីកិច្ចការរបស់ពួកហោរា។ ដំបូង គាត់មិនអាចទំនុកបម្រុងដល់ជីវិតរបស់មនុស្សបានឡើយ។ គាត់មិនអាចបង្កើតយុគសម័យថ្មីមួយបានឡើយ។ គាត់បំពេញកិច្ចការនៅក្រោមការដឹកនាំរបស់ព្រះយេហូវ៉ា មិនមែនដើម្បីនាំចូលទៅក្នុងយុគសម័យថ្មីមួយទេ។ ទីបី ពាក្យសម្ដីដែលគាត់បានថ្លែង គឺហួសព្រំដែនរបស់គាត់។ គាត់ទទួលបានការបើកសម្ដែងដោយផ្ទាល់ពីព្រះវិញ្ញាណរបស់ព្រះជាម្ចាស់ ហើយមនុស្សផ្សេងទៀតនឹងមិនអាចយល់បានឡើយ ទោះបីជាបានស្ដាប់ពាក្យសម្ដីទាំងអស់នោះក្ដី។ ចំណុចទាំងអស់នេះ គឺគ្រប់គ្រាន់សម្រាប់បញ្ជាក់ថា សម្ដីរបស់គាត់ គឺមិនលើសពីសេចក្ដីទំនាយនោះទេ គ្មានអ្វីក្រៅពីទិដ្ឋភាពមួយនៃកិច្ចការដែលបានធ្វើជំនួសព្រះយេហូវ៉ាឡើយ។ ក៏ប៉ុន្តែ គាត់មិនអាចតំណាងឱ្យព្រះយេហូវ៉ាបានទាំងស្រុងឡើយ។ គាត់គឺជាបាវបម្រើរបស់ព្រះយេហូវ៉ា ជាឧបករណ៍មួយនៅក្នុងកិច្ចការរបស់ព្រះយេហូវ៉ា។ គាត់គ្រាន់តែធ្វើកិច្ចការនៅក្នុងយុគសម័យនៃក្រឹត្យវិន័យ និងនៅក្នុងទំហំនៃកិច្ចការរបស់ព្រះយេហូវ៉ាប៉ុណ្ណោះ។ គាត់មិនបានបំពេញកិច្ចការហួសពីយុគសម័យនៃក្រឹត្យវិន័យឡើយ។ ផ្ទុយទៅវិញ កិច្ចការរបស់ព្រះយេស៊ូវ ខុសគ្នាពីនេះ។ ទ្រង់បានធ្វើហួសពីទំហំនៃកិច្ចការរបស់ព្រះយេហូវ៉ា។ ទ្រង់បានធ្វើជាព្រះជាម្ចាស់់ចាប់កំណើតជាមនុស្ស និងបានឆ្លងកាត់ការជាប់ឆ្កាងដើម្បីប្រោសលោះមនុស្សជាតិទាំងអស់។ នេះចង់មានន័យថា ទ្រង់បានបំពេញកិច្ចការថ្មីក្រៅពីកិច្ចការដែលព្រះយេហូវ៉ាបានបំពេញ។ នេះគឺជាការនាំចូលទៅក្នុងយុគសម័យថ្មីមួយ។ បន្ថែមលើនេះ ទ្រង់អាចមានបន្ទូលអំពីអ្វីដែលមនុស្សមិនអាចសម្រេចទៅដល់បាន។ កិច្ចការរបស់ទ្រង់ គឺជាកិច្ចការនៃការគ្រប់គ្រងរបស់ព្រះជាម្ចាស់ ហើយពាក់ព័ន្ធនឹងមនុស្សជាតិទាំងមូល។ ទ្រង់មិនបានបំពេញកិច្ចការនេះសម្រាប់តែមនុស្សពីរបីនាក់នោះទេ ហើយកិច្ចការរបស់ទ្រង់ ក៏មិនមែនដើម្បីដឹកនាំមនុស្សនៅក្នុងចំនួនដែលមានកំណត់ដែរ។ ចំពោះរបៀបដែលព្រះជាម្ចាស់បានយកកំណើតជាមនុស្ស របៀបដែលព្រះវិញ្ញាណបានប្រទាននូវការបើកសម្ដែងនៅពេលនោះ និងរបៀបដែលព្រះវិញ្ញាណបានយាងចុះមកសណ្ឋិតលើមនុស្សម្នាក់ដើម្បីបំពេញកិច្ចការគឺទាំងអស់នេះសុទ្ធតែជាបញ្ហាដែលមនុស្សមិនអាចមើលឃើញ ឬប៉ះបានឡើយ។ ការពិតទាំងអស់នេះ មិនអាចធ្វើជាសេចក្ដីសម្អាងថា ទ្រង់គឺជាព្រះជាម្ចាស់ ដែលយកកំណើតជាមនុស្សបាននោះឡើយ។ ដោយបែបនេះ ភាពប្លែកគ្នារអាចបែងចែកបានតែនៅក្នុងព្រះបន្ទូល និងកិច្ចការរបស់ព្រះជាម្ចាស់ ដែលមានលក្ខណៈរូបីចំពោះមនុស្សប៉ុណ្ណោះ។ មានតែចំណុចនេះប៉ុណ្ណោះដែលជាក់ស្ដែង។ នេះគឺដោយសារតែអ្នកមិនអាចមើលឃើញបញ្ហារបស់ព្រះវិញ្ញាណបានឡើយ ហើយមានតែព្រះជាម្ចាស់ផ្ទាល់ព្រះអង្គប៉ុណ្ណោះដែលជ្រាបអំពីបញ្ហានេះបានច្បាស់លាស់ ហើយសូម្បីតែសាច់ឈាមដែលយកកំណើតជាមនុស្សរបស់ព្រះជាម្ចាស់ ក៏មិនដឹងគ្រប់រឿងដែរ។ អ្នកគ្រាន់តែអាចបញ្ជាក់បានថា តើទ្រង់គឺជាព្រះជាម្ចាស់មែនឬអត់ តាមរយៈកិច្ចការដែលទ្រង់បានបំពេញប៉ុណ្ណោះ។ តាមរយៈកិច្ចការរបស់ទ្រង់ គេអាចមើលឃើញថា ទីមួយ គឺទ្រង់អាចចាប់ផ្ដើមយុគសម័យថ្មីមួយបាន។ ទីពីរ ទ្រង់អាចទំនុកបម្រុងដល់ជីវិតមនុស្ស និងអាចបង្ហាញផ្លូវឱ្យមនុស្សដើរតាមបាន។ នេះគឺគ្រប់គ្រាន់ក្នុងការ បញ្ជាក់ថា ទ្រង់គឺជាព្រះជាម្ចាស់ផ្ទាល់ព្រះអង្គទ្រង់តែម្តង។ យ៉ាងហោចណាស់ កិច្ចការដែលទ្រង់បំពេញអាចតំណាងឱ្យព្រះវិញ្ញាណរបស់ព្រះជាម្ចាស់បានពេញលេញ ហើយតាមរយៈកិច្ចការនេះ គេអាចមើលឃើញថា ព្រះវិញ្ញាណរបស់ព្រះជាម្ចាស់ សណ្ឋិតនៅក្នុងទ្រង់។ ចំពោះកិច្ចការដែលបំពេញដោយព្រះជាម្ចាស់ ដែលយកកំណើតជាមនុស្សសំខាន់គឺដើម្បីនាំទៅកាន់យុគសម័យថ្មីមួយ ដឹកនាំកិច្ចការថ្មី និងចាប់ផ្ដើមស្ថានភាពថ្មីមួយ ចំណុចទាំងអស់នេះ គឺគ្រប់គ្រាន់ដើម្បីបញ្ជាក់ថា ទ្រង់គឺជាព្រះជាម្ចាស់ផ្ទាល់ព្រះអង្គ។ ហេតុនេះ វាអាចបញ្ជាក់ពីភាពខុសគ្នារវាងទ្រង់ និងអេសាយ ដានីយ៉ែល និងពួកហោរាធំៗដទៃទៀត។ អេសាយ ដានីយ៉ែល និងមនុស្សដទៃទៀត គឺជាក្រុមមនុស្សដែលមានការអប់រំ និងមានវប្បធម៌ខ្ពង់ខ្ពស់ ហើយពួកគេគឺជាមនុស្សពិសេសខុសពីធម្មតា ដែលស្ថិតក្រោមការដឹកនាំរបស់ព្រះយេហូវ៉ា។ សាច់ឈាមនៃព្រះជាម្ចាស់ដែលយកកំណើតជាមនុស្ស ក៏មានចំណេះដឹង និងមិនខ្វះនូវហេតុផលឡើយ ប៉ុន្តែភាពជាមនុស្សរបស់ទ្រង់ គឺមានភាពសាមញ្ញធម្មតាជាពិសេស។ ទ្រង់ជាមនុស្សសាមញ្ញធម្មតា ហើយភ្នែកទទេមិនអាចញែកដឹងពីលក្ខណៈពិសេសនៃភាពជាមនុស្សរបស់ទ្រង់ ឬយល់បានពីអ្វីគ្រប់យ៉ាងនៅក្នុងភាពជាមនុស្សរបស់ទ្រង់ ដែលខុសពីអ្នកដទៃទៀត។ ទ្រង់មិនហួសពីនិស្ស័យធម្មជាតិ ឬពិសេសអ្វីនោះទេ ហើយទ្រង់មិនមានការអប់រំ ចំណេះដឹង ឬទ្រឹស្ដីខ្ពង់ខ្ពស់អ្វីឡើយ។ ជីវិតដែលទ្រង់បានមានព្រះបន្ទូល និងផ្លូវដែលទ្រង់ដឹកនាំ មិនមែនបានមកតាមទ្រឹស្ដី តាមចំណេះដឹង តាមបទពិសោធជីវិត ឬតាមរយៈការអប់រំរបស់គ្រួសារឡើយ។ ផ្ទុយទៅវិញ វាជាកិច្ចការផ្ទាល់របស់ព្រះវិញ្ញាណ ដែលជាកិច្ចការនៃសាច់ឈាមដែលទ្រង់បានក្លាយជាមនុស្ស។ ដោយសារមនុស្សមានសញ្ញាណយ៉ាងច្រើនអំពីព្រះជាម្ចាស់ ហើយជាពិសេសដោយសារសញ្ញាណទាំងអស់ត្រូវបានបង្កើតឡើងដោយធាតុស្រពេចស្រពិល និងហួសពីនិស្ស័យធម្មជាតិ បានជានៅក្នុងភ្នែករបស់មនុស្ស ព្រះជាម្ចាស់ដែលសាមញ្ញធម្មតា ដែលមានចំណុចខ្សោយរបស់មនុស្ស ដែលមិនអាចធ្វើទីសម្គាល់ និងការអស្ចារ្យបាន គឺច្បាស់ណាស់ថាមិនមែនជាព្រះជាម្ចាស់ទេ។ តើទាំងនេះមិនមែនជាសញ្ញាណខុសឆ្គងរបស់មនុស្សទេឬ? ប្រសិនបើសាច់ឈាមរបស់ព្រះជាម្ចាស់ដែលទ្រង់មកយកកំណើត គឺមិនមែនជាមនុស្សធម្មតាទេ ដូច្នេះតើគេអាចនិយាយថា ទ្រង់បានត្រលប់ជាសាច់ឈាមដោយរបៀបណា? ដើម្បីត្រលប់ជាសាច់ឈាម គឺត្រូវធ្វើជាមនុស្សប្រក្រតី និងធម្មតាម្នាក់។ ប្រសិនបើទ្រង់មានលក្ខណៈជាមនុស្សដែលខុសប្លែកពីធម្មតា នោះទ្រង់នឹងមិនអាចក្លាយជាសាច់ឈាមបានឡើយ។ ដើម្បីបញ្ជាក់ថា ទ្រង់បានត្រលប់ជាសាច់ឈាម ព្រះជាម្ចាស់ដែលយកកំណើតជាមនុស្ស ចាំបាច់ត្រូវមានសាច់ឈាមធម្មតា។ នេះគឺដើម្បីបំពេញនូវអត្ថន័យនៃការយកកំណើតជាមនុស្ស។ ក៏ប៉ុន្តែ នេះមិនមែនជាករណីសម្រាប់ពួកហោរា និងពួកកូនមនុស្សទេ។ ពួកគេគឺជាមនុស្សមានអំណោយទានដែលព្រះវិញ្ញាណបរិសុទ្ធបានប្រើ។ នៅក្នុងភ្នែករបស់មនុស្ស ភាពជាមនុស្សរបស់ពួកគេ គឺអស្ចារ្យខ្លាំងណាស់ ហើយពួកគេធ្វើទង្វើជាច្រើនដែលហួសពីភាពជាមនុស្សធម្មតា។ ដោយព្រោះហេតុផលនេះ បានជាមនុស្សចាត់ទុកពួកគេជាព្រះជាម្ចាស់។ សព្វថ្ងៃនេះអ្នករាល់គ្នាត្រូវយល់ពីបញ្ហានេះឱ្យបានច្បាស់ ដ្បិតវាធ្លាប់ជាបញ្ហាដែលមនុស្សនៅជំនាន់មុនងាយនឹងយល់ច្រឡំបំផុត។ បន្ថែមលើនេះ ការយកកំណើតជាមនុស្ស គឺមានអាថ៌កំបាំងលើសរឿងអ្វីទាំងអស់ ហើយព្រះជាម្ចាស់ដែលយកកំណើតជាមនុស្សគឺពិបាកនឹងឱ្យមនុស្ស ទទួលយកបានខ្លាំងណាស់។ អ្វីដែលខ្ញុំមានបន្ទូលនេះ គឺមានប្រយោជន៍ដើម្បីបំពេញមុខងាររបស់អ្នករាល់គ្នា និងសម្រាប់ការយល់ដឹងរបស់អ្នករាល់គ្នាចំពោះអាថ៌កំបាំងនៃការយកកំណើតជាមនុស្សនេះ។ អ្វីទាំងអស់នេះ ពាក់ព័ន្ធនឹងការគ្រប់គ្រងរបស់ព្រះជាម្ចាស់ ពាក់ព័ន្ធនឹងនិមិត្តទាំងនោះ។ ការយល់ដឹងរបស់អ្នករាល់គ្នាអំពីបញ្ហានេះ នឹងកាន់តែមានប្រយោជន៍ចំពោះការទទួលបានចំណេះដឹងអំពីនិមិត្តទាំងនោះ ពោលគឺកិច្ចការនៃការគ្រប់គ្រងរបស់ព្រះជាម្ចាស់។ តាមរបៀបនេះ អ្នករាល់គ្នាក៏ទទួលបាននូវការយល់ដឹងយ៉ាងច្រើនអំពីភារកិច្ចដែលមនុស្សខុសៗគ្នាគួរបំពេញដែរ។ ថ្វីបើព្រះបន្ទូលទាំងអស់នេះ មិនបានបង្ហាញឱ្យអ្នករាល់គ្នាឃើញពីផ្លូវនោះដោយផ្ទាល់ក្ដី ក៏ព្រះបន្ទូលទាំងអស់នេះ នៅតែជាជំនួយយ៉ាងសំខាន់ចំពោះការចូលរបស់អ្នករាល់គ្នាដែរ ដ្បិតអ្នករាល់គ្នារស់នៅក្នុងពេលបច្ចុប្បន្ននេះ មានការខ្វះខាតនូវនិមិត្តទាំងនេះខ្លាំងណាស់ ហើយកង្វះខាតនេះនឹងក្លាយជាឧបសគ្គយ៉ាងធំដែលរារាំងដល់ការចូលរបស់អ្នករាល់គ្នា។ ប្រសិនបើអ្នករាល់គ្នាមិនអាចយល់ពីបញ្ហាទាំងអស់នេះបានទេ នឹងគ្មានការបណ្ដាលចិត្តណាដែលជំរុញការចូលរបស់អ្នកបានឡើយ។ ហើយតើការស្វែងរកដោយបែបនេះ អាចឱ្យអ្នកបំពេញភារកិច្ចរបស់ខ្លួនបានសមរម្យយ៉ាងដូចម្តេចទៅ?


ព្រះជាម្ចាស់ គឺជាព្រះអម្ចាស់នៃភាវៈទាំងអស់ដែលព្រះបានបង្កើត

ដំណាក់កាលនៃកិច្ចការមួយនៅក្នុងយុគសម័យចំនួនពីរកាលពីមុន ត្រូវបានធ្វើឡើងនៅអ៊ីស្រាអែល ហើយមួយទៀតត្រូវបានធ្វើឡើងនៅស្រុកយូដា។ និយាយរួម កិច្ចការទាំងពីរដំណាក់កាលនេះ គ្មានដំណាក់កាលណាមួយចាកចេញពីអ៊ីស្រាអែលឡើយ ហើយដំណាក់កាលនីមួយៗ ត្រូវបានធ្វើឡើងនៅលើរាស្រ្តរើសតាំងមុនដំបូងគេ។ ជាលទ្ធផល ជនជាតិអ៊ីស្រាអែលជឿថាព្រះយេហូវ៉ាដ៏ជាព្រះ គឺជាព្រះជាម្ចាស់របស់ជនជាតិអ៊ីស្រាអែលតែមួយគត់។ ដោយសារព្រះយេស៊ូវបានធ្វើការនៅស្រុកយូដា ជាទីកន្លែងដែលទ្រង់បានបំពេញនូវកិច្ចការជាប់ឆ្កាង ទើបជនជាតិយូដាចាត់ទុកទ្រង់ ជាព្រះដ៏ប្រោសលោះរបស់ជនជាតិយូដា។ ពួកគេយល់ថាទ្រង់ជាស្តេចរបស់ជនជាតិយូដាតែមួយគត់ មិនមែនជាស្ដេចរបស់ជាតិសាសន៍ផ្សេងទៀតទេ គឺទ្រង់មិនមែនជាព្រះអម្ចាស់ដែលប្រោសលោះជនជាតិអង់គ្លេស ក៏មិនមែនជាព្រះអម្ចាស់ដែលប្រោសលោះជនជាតិអាមេរិកាំងនោះដែរ តែទ្រង់ជាព្រះអម្ចាស់ដែលប្រោសលោះជនជាតិអ៊ីស្រាអែល គឺជាជនជាតិយូដា ដែលទ្រង់បានប្រោសលោះនៅអ៊ីស្រាអែល។ តាមពិតទៅ ព្រះជាម្ចាស់គឺជាម្ចាស់នៃរបស់សព្វសារពើ។ ទ្រង់គឺជាព្រះជាម្ចាស់នៃភាវៈដែលព្រះបង្កើតទាំងអស់។ ទ្រង់មិនត្រឹមតែជាព្រះជាម្ចាស់របស់ជនជាតិអ៊ីស្រាអែល និងជនជាតិយូដាប៉ុណ្ណោះទេ ទ្រង់គឺជាព្រះជាម្ចាស់នៃភាវៈដែលព្រះបង្កើតទាំងអស់។ កិច្ចការរបស់ទ្រង់កាលពីគ្រាមុនចំនួនពីរដំណាក់កាល បានកើតឡើងនៅអ៊ីស្រាអែល គឺកិច្ចការនេះហើយដែលបានបង្កើតសញ្ញាណជាក់លាក់នៅក្នុងចិត្តមនុស្ស។ ពួកគេជឿថា ព្រះយេហូវ៉ាបានធ្វើកិច្ចការរបស់ទ្រង់នៅអ៊ីស្រាអែល និងជឿថា ព្រះយេស៊ូវផ្ទាល់បានបំពេញកិច្ចការរបស់ទ្រង់នៅស្រុកយូដា ហើយលើសពីនេះទៀត ទ្រង់បានក្លាយជាសាច់ឈាមដើម្បីធ្វើការ ហើយទោះជាក្នុងករណីណាក៏ដោយ ក៏កិច្ចការនេះមិនលាតសន្ធឹង ហួសពីអ៊ីស្រាអែលដែរ។ ព្រះជាម្ចាស់មិនបានធ្វើការនៅក្នុងជនជាតិអេហ្ស៊ីប ឬជនជាតិឥណ្ឌានោះទេ។ ទ្រង់ធ្វើការក្នុងជនជាតិអ៊ីស្រាអែលមួយប៉ុណ្ណោះ។ ដូច្នេះ មនុស្សបង្កើតនូវសញ្ញាណផ្សេងៗ ហើយកំណត់ព្រំដែននៃកិច្ចការរបស់ព្រះជាម្ចាស់ នៅក្នុងវិសាលភាពជាក់លាក់មួយ។ ពួកគេនិយាយថា នៅពេលព្រះជាម្ចាស់ធ្វើការ ទ្រង់ត្រូវតែធ្វើកិច្ចការនោះក្នុងចំណោមមនុស្សដែលទ្រង់បានជ្រើសរើស និងនៅអ៊ីស្រាអែល។ ក្រៅពីជនជាតិអ៊ីស្រាអែល ព្រះជាម្ចាស់មិនធ្វើការនឹងជនជាតិដទៃឡើយ ហើយកិច្ចការរបស់ទ្រង់ ក៏មិនមានវិសាលភាពធំជាងនេះដែរ។ និយាយដល់ការរក្សាព្រះជាម្ចាស់ដែលត្រលប់ជាសាច់ឈាមឱ្យនៅក្នុងដែនកំណត់ពួកគេ តឹងរឹងជាពិសេសតែម្ដង ហើយមិនអនុញ្ញាតឱ្យទ្រង់ឆ្លងហួសព្រំដែនអ៊ីស្រាអែលឡើយ។ តើទាំងនេះមិនមែនគ្រាន់តែជាសញ្ញាណរបស់មនុស្សទេឬអី? ព្រះជាម្ចាស់បានបង្កើតផ្ទៃមេឃផែនដី និងរបស់សព្វសារពើ ទ្រង់បានបង្កើតគ្រប់ភាវៈដែលព្រះបង្កើតទាំងអស់ ដូច្នេះតើទ្រង់អាចកម្រិតកិច្ចការរបស់ទ្រង់ ត្រឹមតែអ៊ីស្រាអែលបានយ៉ាងដូចម្តេច? ប្រសិនបើដូច្នោះមែន តើទ្រង់បង្កើតភាវៈដែលព្រះបង្កើតទាំងអស់មកដើម្បីអ្វី? ទ្រង់បានបង្កើតពិភពលោកទាំងមូល ហើយទ្រង់បានអនុវត្តផែនការគ្រប់គ្រងរយៈពេលប្រាំមួយពាន់ឆ្នាំរបស់ទ្រង់ មិនត្រឹមតែនៅក្នុងប្រទេសអ៊ីស្រាអែលប៉ុណ្ណោះទេ គឺអនុវត្តលើមនុស្សគ្រប់រូប នៅក្នុងសកលលោកទាំងមូលទៀតផង។ បើទោះបីជាពួកគេរស់នៅក្នុងប្រទេសចិន សហរដ្ឋអាមេរិក ចក្រភពអង់គ្លេស ឬប្រទេសរុស្ស៊ីក្តី មនុស្សគ្រប់គ្នាសុទ្ធតែជាពូជពង្សរបស់អ័ដាម។ ពួកគេទាំងអស់ត្រូវបានបង្កើតឡើងដោយព្រះជាម្ចាស់។ គ្មាននរណាម្នាក់អាចគេចផុតពីព្រំដែននៃភាវៈដែលព្រះបង្កើតទេ ហើយក៏គ្មាននរណាម្នាក់អាចផ្ដាច់ខ្លួនពីស្លាកសញ្ញានៃ «ពូជពង្សរបស់អ័ដាម» ឡើយ។ ពួកគេសុទ្ធតែជាភាវៈដែលព្រះបានបង្កើត ពួកគេទាំងអស់សុទ្ធតែជាពូជរបស់អ័ដាម ហើយពួកគេក៏ជាពូជពង្សដែលពុករលួយរបស់អ័ដាមនិងអេវ៉ាដែរ។ ភាវៈដែលព្រះបានបង្កើត មិនមែនមានតែជនជាតិអ៊ីស្រាអែលមួយប៉ុណ្ណោះទេ ប៉ុន្តែជាមនុស្សទាំងអស់វិញ គ្រាន់តែថាអ្នកខ្លះត្រូវបណ្តាសា ចំណែកអ្នកខ្លះទៀតត្រូវបានព្រះជាម្ចាស់ប្រទានពរ។ មានចំណុចគួរឱ្យសរសើរជាច្រើនអំពីជនជាតិអ៊ីស្រាអែល។ ព្រះជាម្ចាស់បានធ្វើការនឹងពួកគេតាំងពីដំបូង ពីព្រោះពួកគេជាមនុស្សដែលពុករលួយតិចតួចជាងគេ។ ជនជាតិចិន មិនមានអ្វីប្រៀបធៀបជាមួយពួកគេបានទេ។ ពួកគេអន់ជាងពួកអ៊ីស្រាអែលឆ្ងាយណាស់។ ដូច្នេះពីដំបូងឡើយ ព្រះជាម្ចាស់បានធ្វើការក្នុងចំណោមប្រជាជនអ៊ីស្រាអែល ហើយដំណាក់កាលទីពីរនៃកិច្ចការរបស់ទ្រង់ ត្រូវបានអនុវត្តនៅតែស្រុកយូដាប៉ុណ្ណោះ ដែលនាំឱ្យមានសញ្ញាណ និងច្បាប់ជាច្រើនក្នុងចំណោមមនុស្ស។ តាមពិត ប្រសិនបើព្រះជាម្ចាស់ធ្វើតាមសញ្ញាណរបស់មនុស្ស ទ្រង់នឹងធ្វើជាព្រះជាម្ចាស់របស់អ៊ីស្រាអែលតែមួយអង្គគត់ ហើយដូច្នេះ ទ្រង់មិនអាចមានសមត្ថភាពពង្រីកកិច្ចការរបស់ទ្រង់ដល់ជាតិសាសន៍ដទៃបានឡើយ ពីព្រោះទ្រង់នឹងធ្វើជាព្រះជាម្ចាស់របស់ជនជាតិអ៊ីស្រាអែលប៉ុណ្ណោះ ហើយមិនមែនជាព្រះជាម្ចាស់របស់ភាវៈដែលព្រះបង្កើតទាំងអស់ទេ។ ទំនាយជាច្រើនបានទាយថា ព្រះនាមរបស់ព្រះយេហូវ៉ានឹងត្រូវជានាមដ៏អស្ចារ្យក្នុងចំណោមជាតិសាសន៍ដទៃ ហើយព្រះនាមរបស់ទ្រង់នឹងសុសសាយដល់ជាតិសាសន៍ដទៃដែរ។ ហេតុអ្វីបានជាមានទំនាយបែបនេះ? ប្រសិនបើព្រះជាម្ចាស់ គឺជាព្រះរបស់ជនជាតិអ៊ីស្រាអែលតែមួយមែននោះ ទ្រង់នឹងធ្វើការនៅក្នុងប្រទេសអ៊ីស្រាអែលតែមួយប៉ុណ្ណោះ។ លើសពីនេះទៀត ទ្រង់នឹងមិនផ្សព្វផ្សាយកិច្ចការនេះទេ ហើយទ្រង់ក៏នឹងមិនធ្វើការទាយទុកបែបនេះដែរ។ ដោយសារទ្រង់បានទាយទុក ដូច្នេះ ទ្រង់ប្រាកដជាពង្រីកកិច្ចការរបស់ទ្រង់ ក្នុងចំណោមជាតិសាសន៍ដទៃ ក្នុងចំណោមប្រជាជាតិនីមួយៗ និងគ្រប់ដែនដីទាំងអស់។ ដោយសារព្រះជាម្ចាស់មានបន្ទូលបែបនេះ ទ្រង់ត្រូវតែធ្វើឱ្យបាន។ នេះគឺជាផែនការរបស់ទ្រង់ ដ្បិតទ្រង់ជាព្រះអម្ចាស់ដែលបានបង្កើតផ្ទៃមេឃ និងផែនដី និងអ្វីៗសព្វសារពើ ហើយជាព្រះជាម្ចាស់នៃភាវៈដែលព្រះបង្កើតទាំងអស់។ ទោះបីជាទ្រង់ធ្វើការក្នុងចំណោមជនជាតិអ៊ីស្រាអែលក្ដី ធ្វើការពេញស្រុកយូដាទាំងមូលក្ដី ក៏កិច្ចការដែលទ្រង់ធ្វើ គឺជាកិច្ចការនៃសកលលោកទាំងមូល និងជាកិច្ចការរបស់មនុស្សលោកទាំងអស់។ កិច្ចការដែលទ្រង់ធ្វើនាពេលសព្វថ្ងៃនេះ នៅក្នុងប្រទេសនាគដ៏ធំមានសម្បុរក្រហម គឺនៅក្នុងជាតិសាសន៍ដទៃមួយ ក៏នៅតែជាកិច្ចការរបស់មនុស្សលោកទាំងមូលដែរ។ អ៊ីស្រាអែលអាចជាមូលដ្ឋានសម្រាប់កិច្ចការរបស់ទ្រង់ នៅលើផែនដី។ ដូចគ្នាដែរ ប្រទេសចិនក៏អាចជាមូលដ្ឋានសម្រាប់កិច្ចការរបស់ទ្រង់ក្នុងចំណោមជាតិសាសន៍ដទៃដែរ។ ពេលនេះ តើទ្រង់មិនបានសម្រេចទំនាយថា៖ «ព្រះនាមរបស់ព្រះយេហូវ៉ានឹងត្រូវជានាមដ៏អស្ចារ្យក្នុងចំណោមជាតិសាសន៍ដទៃ» ទេ មែនទេ? ជំហានដំបូងនៃកិច្ចការរបស់ទ្រង់ក្នុងចំណោមជាតិសាសន៍ដទៃ គឺកិច្ចការនេះ ហើយជាកិច្ចការដែលទ្រង់បានធ្វើនៅក្នុងប្រទេសនៃនាគដ៏ធំមានសម្បុរក្រហម។ ព្រះជាម្ចាស់ដែលត្រលប់ជាសាច់ឈាមដែលគួរតែធ្វើការនៅក្នុងទឹកដីនេះ និងធ្វើការក្នុងចំណោមមនុស្សដែលត្រូវបណ្ដាសាទាំងនេះ មានលក្ខណៈខុសស្រឡះពីសញ្ញាណរបស់មនុស្ស ពួកគេជាមនុស្សតូចទាបបំផុតក្នុងចំណោមមនុស្សទាំងអស់ ពួកគេគ្មានតម្លៃទាល់តែសោះ ហើយពួកគេត្រូវបានព្រះយេហូវ៉ាបោះបង់ចោលតាំងពីដំបូង។ មនុស្សអាចត្រូវបានមនុស្សផងគ្នាបោះបង់ចោល ប៉ុន្តែប្រសិនបើពួកគេត្រូវបានព្រះជាម្ចាស់បោះបង់ចោល នោះពុំមាននរណាម្នាក់មានឋានៈទាបជាងគេទៀតឡើយ គ្មាននរណាម្នាក់មានតម្លៃទាបជាងពួកគេទៀតឡើយ។ សម្រាប់ភាវៈដែលព្រះបានបង្កើត ការដែលត្រូវសាតាំងសណ្ឋិត ឬត្រូវមនុស្សផងគ្នាបោះបង់ចោល គឺជារឿងដែលធ្វើឱ្យគេមានអារម្មណ៍ឈឺចាប់ខ្លាំង ប៉ុន្តែសម្រាប់ភាវៈដែលព្រះបានបង្កើតដែលត្រូវព្រះអាទិករបោះបង់ចោល មានន័យថាពួកគេមិនអាចរកឋានៈណាដែលទាបជាងនេះបានទេ។ ពូជពង្សរបស់ម៉ូអាប់ត្រូវបណ្តាសា ហើយពួកគេក៏បានទៅកើតក្នុងប្រទេសអន់ថយនេះ។ ក្នុងចំណោមមនុស្សទាំងអស់ដែលស្ថិតក្រោមឥទ្ធិពលនៃភាពងងឹត ប្រាកដណាស់ ពូជពង្សរបស់ម៉ូអាប់មានឋានៈទាបជាងគេបំផុត។ ដោយសារមនុស្សទាំងនេះមានឋានៈទាបជាងគេបំផុតតាំងតែពីមុនមក នោះកិច្ចការដែលធ្វើទៅលើពួកគេអាចបំផ្លាញសញ្ញាណរបស់មនុស្សយ៉ាងប្រសើរបំផុត ហើយវាក៏ជាកិច្ចការដែលមានអត្ថប្រយោជន៍ច្រើនបំផុតសម្រាប់ផែនការទាំងមូលនៃការគ្រប់គ្រងរយៈពេលប្រាំមួយពាន់ឆ្នាំរបស់ព្រះជាម្ចាស់ដែរ។ ការធ្វើកិច្ចការបែបនេះក្នុងចំណោមជនទាំងនេះ គឺជាវិធីដ៏ល្អបំផុតក្នុងការបំផ្លាញសញ្ញាណរបស់មនុស្ស ហើយព្រះជាម្ចាស់ក៏ចាប់ផ្តើមសករាជមួយដោយប្រើវិធីនេះ។ ទ្រង់បំផ្លាញសញ្ញាណទាំងអស់របស់មនុស្សដោយវិធីនេះ។ ហើយទ្រង់ក៏បញ្ចប់កិច្ចការក្នុងយុគសម័យនៃព្រះគុណទាំងមូលដោយវិធីនេះដែរ។ កិច្ចការដំបូងរបស់ទ្រង់ ត្រូវបានអនុវត្តនៅស្រុកយូដាក្នុងដែនដីនៃប្រទេសអ៊ីស្រាអែល។ ទ្រង់មិនបានធ្វើកិច្ចការណាមួយ ដើម្បីចាប់ផ្តើមសករាជថ្មីក្នុងចំណោមសាសន៍ដទៃឡើយ។ ដំណាក់កាលចុងក្រោយនៃកិច្ចការរបស់ព្រះជាម្ចាស់ មិនត្រឹមតែត្រូវបានអនុវត្តក្នុងចំណោមជាតិសាសន៍ដទៃប៉ុណ្ណោះទេ ប៉ុន្តែក៏ត្រូវបានអនុវត្តកាន់តែច្រើន ក្នុងចំណោមមនុស្សដែលត្រូវបណ្តាសាផងដែរ។ ចំណុចមួយនេះ គឺជាភស្ដុតាងដែលអាចបន្ថោកបន្ទាបសាតាំងបានខ្លាំងបំផុត ហើយដូច្នេះព្រះជាម្ចាស់ក៏ «ក្លាយជា» ព្រះជាម្ចាស់នៃភាវៈទាំងអស់ដែលព្រះបានបង្កើតនៅក្នុងសកលលោក ជាម្ចាស់នៃអ្វីៗទាំងអស់ ជាកម្មវត្ថុនៃការថ្វាយបង្គំ សម្រាប់អ្វីៗទាំងអស់ដែលមានជីវិត។

តើអ្នកឈរនៅកន្លែងណាលើសំបុត្រទាំងដប់បី?

ព្រះគម្ពីរសញ្ញាថ្មីមានសំបុត្ររបស់ប៉ុលចំនួនដប់បី។ ក្នុងរយៈពេលដែលគាត់បានបំពេញការងាររបស់គាត់ ប៉ុលបានសរសេរសំបុត្រទាំងដប់បីនេះទៅកាន់ពួកជំនុំ ដែលបានជឿលើព្រះយេស៊ូវគ្រីស្ទ។ ពោលគឺប៉ុលត្រូវបានតែងតាំង ហើយសរសេរសំបុត្រទាំងនេះ ក្រោយពេលព្រះយេស៊ូវបានយាងឡើងទៅស្ថានសួគ៌។ សំបុត្ររបស់គាត់គឺជាទីបន្ទាល់អំពីការរស់ឡើងវិញ និងការយាងឡើងទៅស្ថានសួគ៌របស់ព្រះអម្ចាស់យេស៊ូវ ក្រោយការសុគតរបស់ទ្រង់ ហើយសំបុត្រទាំងនោះក៏ផ្សាយអំពីផ្លូវនៃការប្រែចិត្ត និងការលីឈើឆ្កាងផងដែរ។ ពិតមែនហើយ សារនិងទីបន្ទាល់ទាំងអស់នេះមានគោលបំណងចង់បង្រៀនដល់បងប្អូនប្រុសស្រីនៅតាមបណ្ដាទីតាំងផ្សេងៗជុំវិញស្រុកយូដានាពេលនោះ ដោយសារតែគ្រានោះ ប៉ុលគឺជាអ្នកបម្រើរបស់ព្រះអម្ចាស់យេស៊ូវ ហើយគាត់ត្រូវបានតែងតាំង ដើម្បីធ្វើបន្ទាល់អំពីព្រះអម្ចាស់យេស៊ូវ។ ក្នុងអំឡុងពេលនីមួយៗនៃកិច្ចការរបស់ព្រះវិញ្ញាណបរិសុទ្ធ មនុស្សផ្សេងៗត្រូវបានតែងតាំង ដើម្បីបំពេញកិច្ចការផ្សេងៗរបស់ទ្រង់ ពោលគឺត្រូវធ្វើកិច្ចការជាសាវ័ក ដើម្បីបន្តកិច្ចការដែលព្រះជាម្ចាស់ត្រូវបញ្ចប់ដោយអង្គទ្រង់ផ្ទាល់។ បើព្រះវិញ្ញាណបរិសុទ្ធបានធ្វើកិច្ចការនោះដោយផ្ទាល់ ហើយមនុស្សមិនត្រូវបានតែងតាំងទេ នោះវានឹងពិបាកខ្លាំងក្នុងការអនុវត្តកិច្ចការមិនខាន។ បែបនេះហើយបានជាប៉ុលក្លាយជាបុគ្គលម្នាក់ដែលត្រូវបានវាយផ្ដួល ខណៈពេលដែលគាត់នៅតាមផ្លូវទៅកាន់ក្រុងដាម៉ាសនោះ ហើយក្រោយមក ត្រូវបានតែងតាំងឱ្យក្លាយជាស្មរបន្ទាល់ម្នាក់សម្រាប់ព្រះអម្ចាស់យេស៊ូវ។ គាត់ជាសាវ័កម្នាក់ ក្រៅពីពួកសិស្សទាំងដប់ពីរនាក់របស់ព្រះយេស៊ូវ។ បន្ថែមពីលើការផ្សាយដំណឹងល្អ គាត់ក៏បានរ៉ាប់រងកិច្ចការនៃការឃ្វាលពួកជំនុំនៅតាមបណ្ដាទីតាំងផ្សេងៗ ដែលពាក់ព័ន្ធនឹងការមើលថែបងប្អូនប្រុសស្រីនៃពួកជំនុំផងដែរ។ ម្យ៉ាងទៀត គឺពាក់ព័ន្ធនឹងការដឹកនាំបងប្អូនប្រុសស្រីនៅក្នុងព្រះអម្ចាស់។ ទីបន្ទាល់របស់ប៉ុលគឺត្រូវផ្សាយឱ្យមនុស្សដឹងអំពីការពិតនៃការរស់ឡើងវិញ និងការយាងឡើងទៅស្ថានសួគ៌របស់ព្រះអម្ចាស់យេស៊ូវ ក៏ដូចជាបង្រៀនមនុស្សឱ្យប្រែចិត្ត សារភាព និងដើរតាមផ្លូវនៃឈើឆ្កាង។ គាត់គឺជាស្មរបន្ទាល់ម្នាក់ក្នុងចំណោមស្មរបន្ទាល់ជាច្រើនទៀតរបស់ព្រះយេស៊ូវគ្រីស្ទកាលគ្រានោះ។

មនុស្សម្នាក់ដែលមិនមែនជាព្រះជាម្ចាស់ផ្ទាល់ មិនអាចតំណាងឱ្យព្រះជាម្ចាស់ផ្ទាល់បានឡើយ។ កិច្ចការរបស់ប៉ុលអាចនិយាយបានថា គ្រាន់តែជាផ្នែកមួយនៃទស្សនៈរបស់មនុស្ស និងជាផ្នែកមួយនៃការបំភ្លឺរបស់ព្រះវិញ្ញាណបរិសុទ្ធប៉ុណ្ណោះ។ ប៉ុលបានសរសេរពាក្យទាំងនេះចេញពីទស្សនៈជាមនុស្ស ដោយមានការបំភ្លឺពីព្រះវិញ្ញាណបរិសុទ្ធ។ នេះមិនមែនជារឿងកម្រឡើយ។ ដូច្នេះ ដោយមិនអាចចៀសផុត ពាក្យសម្ដីរបស់គាត់ត្រូវបានលាយឡំជាមួយបទពិសោធមួយចំនួនរបស់មនុស្ស ហើយក្រោយមក គាត់បានប្រើបទពិសោធផ្ទាល់ខ្លួនរបស់គាត់ ដើម្បីផ្គត់ផ្គង់ និងជួយគាំទ្រដល់បងប្អូនប្រុសស្រីរបស់គាត់នៅគ្រានោះ។ សំបុត្រដែលគាត់បានសរសេរមិនអាចចាត់ថ្នាក់ថាជាការសិក្សាអំពីជីវិត ហើយវាក៏មិនអាចចាត់ថ្នាក់ថាជាជីវប្រវត្តិ ឬជាសារមួយនោះដែរ។ ជាងនេះទៀត សំបុត្រទាំងនេះក៏មិនមែនជាសេចក្តីពិត ដែលត្រូវបានអនុវត្តដោយពួកជំនុំ ឬដោយបញ្ញត្តិរដ្ឋបាលរបស់ពួកជំនុំដែរ។ ក្នុងនាមជាបុគ្គលម្នាក់ដែលមានបន្ទុក ជាមនុស្សម្នាក់ដែលព្រះវិញ្ញាណបរិសុទ្ធចាត់ឱ្យធ្វើកិច្ចការ នេះជាអ្វីមួយដែលពួកគេត្រូវតែធ្វើប៉ុណ្ណោះ។ បើព្រះវិញ្ញាណបរិសុទ្ធតែងតាំងមនុស្ស ហើយប្រទានបន្ទុកមួយដល់ពួកគេ ប៉ុន្តែពួកគេមិនទទួលយកកិច្ចការនៃពួកជំនុំ ហើយមិនអាចគ្រប់គ្រងកិច្ចការនៃពួកជំនុំបានល្អ ឬដោះស្រាយគ្រប់ទាំងបញ្ហានៃពួកជំនុំជាទីគាប់ចិត្តទេ នោះការនេះសបញ្ជាក់ឱ្យឃើញថា មនុស្សទាំងនោះមិនបានបំពេញភារកិច្ចរបស់ខ្លួនបានត្រឹមត្រូវឡើយ។ ដូច្នេះ ការដែលសាវ័កម្នាក់អាចសរសេរសំបុត្រនៅក្នុងដំណើរនៃកិច្ចការរបស់គេ នោះមិនមែនជារឿងអាថ៌កំបាំងឡើយ។ ការនេះជាផ្នែកមួយនៃការងាររបស់ពួកគេប៉ុណ្ណោះ។ ពួកគេមានកាតព្វកិច្ចត្រូវធ្វើកិច្ចការនោះ។ គោលបំណងរបស់ពួកគេនៃការសរសេរសំបុត្រ មិនមែនដើម្បីសរសេរអំពីការសិក្សាជីវិតមួយ ឬជីវប្រវត្តិខាងវិញ្ញាណឡើយ ហើយភាគច្រើន វាមិនមែនជាការបើកផ្លូវមួយផ្សេងទៀតសម្រាប់ពួកបរិសុទ្ធទេ។ ផ្ទុយទៅវិញ ពួកគេបានធ្វើកិច្ចការនេះ ដើម្បីបំពេញមុខងារផ្ទាល់ខ្លួនរបស់ពួកគេ និងដើម្បីក្លាយជាអ្នកបម្រើដ៏ស្មោះត្រង់ម្នាក់ចំពោះព្រះជាម្ចាស់ប៉ុណ្ណោះ ដូច្នេះ ពួកគេអាចទទួលខុសត្រូវចំពោះព្រះជាម្ចាស់ តាមរយៈការបំពេញកិច្ចការដែលព្រះអង្គបានផ្ទុកផ្ដាក់ដល់ពួកគេ។ ពួកគេត្រូវទទួលខុសត្រូវសម្រាប់ខ្លួនឯង និងសម្រាប់បងប្អូនប្រុសស្រីរបស់ពួកគេនៅក្នុងកិច្ចការរបស់ពួកគេ ហើយពួកគេត្រូវធ្វើកិច្ចការរបស់ខ្លួនឱ្យបានល្អ ព្រមទាំងធ្វើកិច្ចការនៃពួកជំនុំយ៉ាងអស់ពីចិត្ត៖ ការទាំងអស់នេះគ្រាន់តែជាផ្នែកមួយនៃកិច្ចការរបស់ពួកគេប៉ុណ្ណោះ។

បើអ្នករាល់គ្នាបានទទួលការយល់ដឹងអំពីសំបុត្ររបស់ប៉ុល អ្នករាល់គ្នាក៏នឹងមានគំនិត និងការវាយតម្លៃដ៏ត្រឹមត្រូវមួយទាក់ទងនឹងសំបុត្ររបស់ពេត្រុស និងយ៉ូហានដែរ។ អ្នករាល់គ្នានឹងមិនមើលទៅកាន់សំបុត្រទាំងនេះថាជាសៀវភៅពីស្ថានសួគ៌ដែលបរិសុទ្ធ និងមិនគួរបំពានទៀតឡើយ ហើយអ្នកក៏នឹងមិនចាត់ទុកប៉ុលជាព្រះទៀតដែរ។ ជារួមមក កិច្ចការរបស់ព្រះជាម្ចាស់ខុសប្លែកពីកិច្ចការរបស់មនុស្ស ហើយជាងនេះទៀត តើការសម្ដែងចេញរបស់ទ្រង់អាចដូចគ្នាទៅនឹងការសម្ដែងចេញរបស់ពួកគេម្ដេចកើតទៅ? ព្រះជាម្ចាស់មាននិស្ស័យដ៏វិសេសផ្ទាល់របស់ទ្រង់ ឯមនុស្សវិញ មានភារកិច្ចដែលពួកគេគួរតែបំពេញ។ និស្ស័យរបស់ព្រះជាម្ចាស់ត្រូវបានសម្ដែងចេញនៅក្នុងកិច្ចការរបស់ទ្រង់ ខណៈពេលដែលភារកិច្ចរបស់មនុស្សត្រូវបានតំណាងនៅក្នុងបទពិសោធរបស់មនុស្ស និងត្រូវបានសម្ដែងចេញនៅក្នុងការដេញតាមរបស់មនុស្ស។ ដូច្នេះ តាមរយៈកិច្ចការដែលត្រូវបានធ្វើ វាស្ដែងឱ្យឃើញយ៉ាងច្បាស់ថាតើវាជាកាសម្ដែងចេញរបស់ព្រះជាម្ចាស់ ឬក៏ជាការសម្ដែងចេញរបស់មនុស្ស។ ការនេះមិនចាំបាច់ឱ្យព្រះជាម្ចាស់ពន្យល់ដោយផ្ទាល់ឡើយ ហើយវាក៏មិនតម្រូវឱ្យមនុស្សស្វះស្វែងធ្វើបន្ទាល់ដែរ។ លើសពីនេះ វាមិនត្រូវការឱ្យព្រះជាម្ចាស់ផ្ទាល់ព្រះអង្គបង្រ្កាបមនុស្សណាម្នាក់ឡើយ។ ការទាំងអស់នេះចេញមកជាការបើកសម្ដែងពីធម្មជាតិតែម្ដង។ វាមិនអាចត្រូវបានបង្ខំ ហើយក៏មិនមែនជាអ្វីមួយដែលមនុស្សអាចជ្រៀតជ្រែងបាននោះដែរ។ ភារកិច្ចរបស់មនុស្សអាចត្រូវបានស្គាល់ តាមរយៈបទពិសោធរបស់គេ ហើយវាមិនតម្រូវឱ្យមនុស្សធ្វើកិច្ចការពិសោធន៍បន្ថែមទៀតឡើយ។ គ្រប់ទាំងសារជាតិរបស់មនុស្សអាចត្រូវបានបើកសម្ដែងឱ្យឃើញ នៅពេលដែលពួកគេបំពេញភារកិច្ចរបស់ខ្លួន ឯព្រះជាម្ចាស់វិញ ទ្រង់អាចសម្ដែងចេញពីនិស្ស័យដើមរបស់ទ្រង់ ក្នុងពេលដែលព្រះអង្គកំពុងបំពេញកិច្ចការរបស់ទ្រង់។ បើវាជាកិច្ចការរបស់មនុស្ស នោះវាមិនអាចត្រូវបានគ្របបាំងបានឡើយ។ បើវាជាកិច្ចការរបស់ព្រះជាម្ចាស់ នោះនិស្ស័យរបស់ព្រះកាន់តែមិនអាចត្រូវបានបិទបាំងដោយមនុស្សណាម្នាក់ ហើយរឹតតែមិនត្រូវបានគ្រប់គ្រងដោយមនុស្សថែមទៀត។ គ្មានមនុស្សណាម្នាក់ អាចត្រូវបាននិយាយថាជាព្រះជាម្ចាស់បានឡើយ ហើយកិច្ចការ និងពាក្យពេចន៍របស់ពួកគេក៏មិនអាចត្រូវបានចាត់ទុកថាបរិសុទ្ធ ឬមិនចេះប្រែប្រួលនោះដែរ។ ព្រះជាម្ចាស់អាចត្រូវបាននិយាយថាជាមនុស្ស ដោយសារតែព្រះអង្គបានដណ្ដប់អង្គទ្រង់នៅក្នុងសាច់ឈាម ប៉ុន្តែកិច្ចការរបស់ទ្រង់មិនអាចត្រូវបានចាត់ទុកជាកិច្ចការរបស់មនុស្ស ឬជាភារកិច្ចរបស់មនុស្សឡើយ។ ជាងនេះទៀត ព្រះសូរសៀងរបស់ព្រះជាម្ចាស់ និងសំបុត្ររបស់ប៉ុលមិនអាចមានឋានៈស្មើគ្នាទេ ហើយការជំនុំជម្រះ និងការវាយផ្ចាលរបស់ព្រះជាម្ចាស់ ព្រមទាំងពាក្យសម្ដីណែនាំរបស់មនុស្សមិនអាចថ្លែងឡើងនៅកម្រិតស្មើគ្នានោះដែរ។ ដូច្នេះ វាមាននូវគោលការណ៍ផ្សេងៗ ដែលវែកញែកកិច្ចការរបស់ព្រះជាម្ចាស់ចេញពីកិច្ចការរបស់មនុស្ស។ គោលការណ៍ទាំងនេះត្រូវបានវែកញែកស្របតាមសារជាតិរបស់វា មិនមែនដោយវិសាលភាពនៃកិច្ចការ ឬប្រសិទ្ធផលបណ្ដោះអាសន្នរបស់វានោះឡើយ។ ចំពោះប្រធានបទនេះ មនុស្សភាគច្រើនមានការយល់ខុសអំពីគោលការណ៍។ នេះដោយសារតែមនុស្សសម្លឹងមើលផ្នែកខាងក្រៅដែលពួកគេអាចសម្រេចបាន ចំណែកឯព្រះជាម្ចាស់វិញ ទ្រង់ទតមើលទៅកាន់សារជាតិ ដែលមិនអាចកត់សម្គាល់ឃើញដោយភ្នែកខាងរូបកាយរបស់មនុស្សជាតិឡើយ។ បើអ្នកចាត់ទុកព្រះបន្ទូល និងកិច្ចការរបស់ព្រះជាម្ចាស់ ជាភារកិច្ចរបស់មនុស្សធម្មតា ហើយចាត់ទុកកិច្ចការខ្នាតធំរបស់មនុស្សជាកិច្ចការរបស់ព្រះជាម្ចាស់ ដែលត្រូវបានស្លៀកពាក់នៅក្នុងសាច់ឈាម ជាជាងជាភារកិច្ចដែលមនុស្សបំពេញ តើអ្នកមិនបានយល់ច្រឡំអំពីគោលការណ៍ទេឬ? សំបុត្រ និងជីវប្រវត្តិរបស់មនុស្សអាចត្រូវបានសរសេរយ៉ាងងាយស្រួល ប៉ុន្តែលុះត្រាតែស្ថិតនៅលើមូលដ្ឋាននៃកិច្ចការរបស់ព្រះវិញ្ញាណបរិសុទ្ធប៉ុណ្ណោះ។ យ៉ាងណាមិញ ព្រះសូរសៀង និងកិច្ចការរបស់ព្រះជាម្ចាស់មិនអាចត្រូវបានសម្រេចយ៉ាងងាយស្រួលដោយមនុស្ស ឬសម្រេចដោយប្រាជ្ញា និងការគិតរបស់មនុស្សឡើយ ហើយមនុស្សក៏មិនអាចពន្យល់ការទាំងនោះយ៉ាងហ្មត់ចត់ ក្រោយពេលរុករកការទាំងនោះដែរ។ បើរឿងរ៉ាវនៃគោលការណ៍ទាំងនេះមិនដាស់ឱ្យមានប្រតិកម្មណាមួយនៅក្នុងអ្នករាល់គ្នាទេ នោះវាស្ដែងឱ្យឃើញថា សេចក្តីជំនឿរបស់អ្នករាល់គ្នាមិនមែនជាការពិត ឬសុទ្ធល្អឡើយ។ គឺអាចត្រឹមតែនិយាយបានថា សេចក្តីជំនឿរបស់អ្នកពេញដោយភាពស្រពេចស្រពិល ព្រមទាំងច្របូកច្របល់ និងគ្មានគោលការណ៍។ ដោយមិនមានការយល់ដឹងអំពីបញ្ហាដ៏សំខាន់ជាមូលដ្ឋានបំផុតរបស់ព្រះជាម្ចាស់ និងមនុស្ស តើសេចក្តីជំនឿប្រភេទនេះមិនមែនជាសេចក្តីជំនឿដែលខ្វះនូវការយល់ដឹងទាំងស្រុងទេឬ? តើប៉ុលអាចក្លាយជាបុគ្គលតែម្នាក់គត់ ដែលត្រូវបានប្រើប្រាស់នៅទូទាំងប្រវត្តិសាស្ត្រម្ដេចកើតទៅ? តើគាត់អាចក្លាយជាបុគ្គលតែម្នាក់ ដែលបានធ្វើការសម្រាប់ពួកជំនុំយ៉ាងដូចម្ដេចទៅ? តើគាត់អាចក្លាយជាបុគ្គលតែម្នាក់ដែលបានសរសេរទៅកាន់ពួកជំនុំ ដើម្បីជួយគាំទ្រដល់ពួកគេយ៉ាងដូចម្ដេច? មិនថាកិច្ចការរបស់មនុស្សទាំងនេះមានកម្រិត ឬឥទ្ធិពលយ៉ាងណា ឬទោះបីលទ្ធផលនៃកិច្ចការរបស់ពួកគេក្លាយជាបែបណាឡើយ តើគោលការណ៍ និងសារជាតិនៃកិច្ចការបែបនេះមិនសុទ្ធតែស្រដៀងគ្នាទេឬ? តើការនេះមិនមែនជាអ្វីមួយដែលខុសស្រឡះពីកិច្ចការរបស់ព្រះជាម្ចាស់ទេឬ? ទោះបីវាមាននូវភាពខុសគ្នាច្បាស់ៗរវាងដំណាក់កាលនីមួយៗនៃកិច្ចការរបស់ព្រះជាម្ចាស់ ហើយទោះបីវិធីសាស្ត្រជាច្រើននៃកិច្ចការរបស់ទ្រង់មិនដូចគ្នាទាំងស្រុងក៏ដោយ តើទាំងអស់នោះមិនមានសារជាតិ និងប្រភពតែមួយទេឬ? ដោយហេតុនេះ បើមនុស្សម្នាក់នៅតែមិនច្បាស់អំពីសេចក្តីទាំងនេះនាពេលសព្វថ្ងៃទេ នោះពួកគេកំពុងតែខ្វះនូវការត្រិះរិះពិចារណាច្រើនពេកហើយ។ ក្រោយពេលអានព្រះបន្ទូលទាំងនេះហើយ បើបុគ្គលម្នាក់នៅតែនិយាយថា សំបុត្ររបស់ប៉ុលជាសំបុត្របរិសុទ្ធ និងមិនគួរបំពាន ហើយមានលក្ខណៈខុសប្លែកពីជីវប្រវត្តិរបស់បុគ្គលខាងវិញ្ញាណទៀត នោះការត្រិះរិះពិចារណារបស់បុគ្គលនេះគឺខុសពីធម្មតាឆ្ងាយណាស់ ហើយគ្មានអ្វីដែលត្រូវឆ្ងល់ឡើយថា មនុស្សបែបនេះគឺជាអ្នកជំនាញខាងគោលលទ្ធិម្នាក់ ដែលគ្មានន័យសោះឡើយ។ ទោះបីជាអ្នកថ្វាយបង្គំប៉ុលក៏ដោយ ក៏អ្នកមិនអាចប្រើអារម្មណ៍កក់ក្ដៅដែលអ្នកមានចំពោះគាត់ ទៅបំភ្លៃសេចក្តីពិតនៃការពិត ឬច្រានចោលអត្ថិភាពនៃសេចក្តីពិតនោះដែរ។ លើសពីនេះទៀត អ្វីដែលខ្ញុំបានមានបន្ទូលនេះ គ្មានចេតនាអ្វីទៅដុតបំផ្លាញគ្រប់ទាំងកិច្ចការ និងសំបុត្ររបស់ប៉ុល ឬក៏បដិសេធទាំងស្រុងចំពោះគុណតម្លៃនៃកិច្ចការ និងសំបុត្ររបស់គាត់នោះដែរ។ យ៉ាងណាក៏ដោយ ចេតនារបស់ខ្ញុំនៅក្នុងការថ្លែងអំពីព្រះបន្ទូលទាំងនេះ គឺដើម្បីឱ្យអ្នករាល់គ្នាទទួលបាននូវការយល់ដឹងដ៏ត្រឹមត្រូវ ហើយមានការវាយតម្លៃដ៏សមហេតុផលមួយអំពីកិច្ចការគ្រប់យ៉ាង និងមនុស្សទាំងអស់ប៉ុណ្ណោះ៖ មានតែបែបនេះទេ ទើបជាអ្វីដែលមនុស្សសុចរិតដែលមានសេចក្តីពិតក្នុងខ្លួន គួរបំពាក់បំប៉នខ្លួនឱ្យចេះដឹង។


ជោគជ័យ ឬបរាជ័យ អាស្រ័យលើផ្លូវដែលមនុស្សដើរ

មនុស្សភាគច្រើនជឿលើព្រះជាម្ចាស់ ដើម្បីតែទិសដៅទៅអនាគតរបស់ពួកគេ ឬដើម្បីតែសេចក្ដីអំណរមួយពេលខ្លីប៉ុណ្ណោះ។ សម្រាប់អ្នកដែលមិនបានឆ្លងកាត់ការដោះស្រាយណាមួយ នោះពួកគេជឿលើព្រះជាម្ចាស់ ដើម្បីចូលទៅក្នុងស្ថានសួគ៌ ដើម្បីទទួលបានរង្វាន់។ ពួកគេមិនជឿលើព្រះជាម្ចាស់ដើម្បីឱ្យបានគ្រប់លក្ខណ៍ ឬដើម្បីបំពេញភារកិច្ចក្នុងនាមជាសត្តនិកររបស់ព្រះជាម្ចាស់ឡើយ។ គឺមានន័យថាមនុស្សភាគច្រើនមិនជឿលើព្រះជាម្ចាស់ដើម្បីអនុវត្តការទទួលខុសត្រូវរបស់ពួកគេ ឬដើម្បីបំពេញភារកិច្ចរបស់ពួកគេឡើយ។ មនុស្សកម្រនឹងជឿលើព្រះជាម្ចាស់ដើម្បីដឹកនាំជីវិតដែលមានអត្ថន័យសារជាតិណាស់ ហើយដោយសារមនុស្សនៅមានជីវិតក៏គ្មានអ្នកដែលជឿថា គេគួរតែស្រឡាញ់ព្រះជាម្ចាស់ ដោយសារនេះជាច្បាប់របស់ស្ថានសួគ៌ និងជាគោលការណ៍របស់ផែនដី និងជារបរចិញ្ចឹមជីវិតរបស់មនុស្សពីកំណើតមកនោះដែរ។ ក្នុងលក្ខណៈនេះ បើទោះបីជាមនុស្សម្នាក់ៗស្វះស្វែងរកគោលដៅរបស់ពួកគេរៀងៗខ្លួនក្ដី ក៏គោលបំណងនៃការស្វះស្វែងរក និងការជំរុញចិត្តពួកគេនៅពីក្រោយការស្វែងរកនេះ គឺសុទ្ធតែដូចគ្នាទាំងអស់ដែរ ហើយបន្ថែមលើនេះ រូបចម្លាក់ដែលពួកគេភាគច្រើនថ្វាយបង្គំ គឺកាន់តែដូចគ្នាថែមទៀត។ ក្នុងរយៈពេលប៉ុន្មានពាន់ឆ្នាំមកនេះ អ្នកជឿជាច្រើនបានស្លាប់ ហើយមនុស្សជាច្រើនក៏បានស្លាប់ និងកើតជាថ្មីដែរ។ មិនមែនមានតែមនុស្សម្នាក់ ឬពីរនាក់ដែលស្វែងរកព្រះជាម្ចាស់នោះទេ ហើយក៏មិនមែនមានតែមួយពាន់ ឬពីរពាន់នាក់ដែរ ប៉ុន្តែភាគច្រើននៃមនុស្សទាំងនោះ ស្វែងរកដើម្បីតែក្ដីសង្ឃឹមទៅអនាគតរបស់ពួកគេ ឬដើម្បីតែក្ដីសង្ឃឹមដ៏រុងរឿងរបស់ពួកនាពេលអនាគតតែប៉ុណ្ណោះ។ អ្នកដែលមានភក្ដីភាពចំពោះព្រះគ្រីស្ទ មិនសូវមានច្រើនប៉ុន្មានទេ។ អ្នកជឿដែលគោរពកោតខ្លាចព្រះយ៉ាងច្រើននៅតែបន្តស្លាប់ ដោយទាក់ជាប់នៅក្នុងសំណាញ់របស់ខ្លួនឯង ហើយបន្ថែមលើនេះ ចំនួនមនុស្សដែលមានជ័យជម្នះ ក៏មានចំនួនតិចតួចណាស់ដែរ។ មកទល់នឹងសព្វថ្ងៃនេះ មនុស្សនៅតែមិនទាន់ដឹងពីមូលហេតុដែលពួកគេបរាជ័យ ឬអាថ៌កំបាំងដែលពួកគេមានជ័យជម្នះនៅឡើយទេ។ អស់អ្នកដែលមានការជាប់រវល់ខ្លាំងក្នុងការស្វែងរកព្រះគ្រីស្ទនៅតែមិនទាន់មានពេលណាមួយដែលអាចយល់ដឹងជ្រៅជ្រះបានភ្លាមៗនៅឡើយទេ ពួកគេមិនទាន់បានចូលជ្រៅក្នុងក្នុងអាថ៌កំបាំងនេះឡើយ ដោយសារតែពួកគេមិនទាន់បានដឹងអ្វីសោះ។ បើទោះបីជាពួកគេបានខិតខំប្រឹងប្រែងយ៉ាងខ្លាំងនៅក្នុងការស្វែងរករបស់ពួកគេក្ដី ក៏ផ្លូវដែលពួកគេដើរ គឺជាផ្លូវបរាជ័យ ដែលដូនតារបស់ពួកគេធ្លាប់បានដើររួចម្ដងមកហើយ និងមិនមែនជាផ្លូវជោគជ័យឡើយ។ តាមរបៀបនេះ មិនថាពួកគេស្វែងរកដោយបែបណាឡើយ តើពួកគេមិនមែនដើរនៅលើផ្លូវដែលនាំទៅរកសេចក្ដីងងឹតទេឬអី? តើអ្វីដែលពួកគេទទួលបានមិនមែនជាផ្លែស្លែងទេឬអី? វាពិបាកនឹងទស្សន៍ទាយថាតើមនុស្សដែលដើរតាមអ្នកដែលជោគជ័យកាលពីពេលមុន ចុងក្រោយនឹងទទួលបានសំណាង ឬគ្រោះកាចណាស់។ ចុះចំណែកអ្នកដែលស្វែងរកដោយដើរតាមលំអានរបស់អ្នកដែលបានបរាជ័យវិញ តើឱកាសជួបសំណាងអាក្រក់នោះច្រើនប៉ុនណាទៅ? តើពួកគេមិនកាន់តែងាយនឹងទទួលបរាជ័យទេឬអី? តើផ្លូវដែលពួកគេដើរ មានតម្លៃអ្វីទៅ? តើពួកគេមិនមែនកំពុងចំណាយពេលអសារឥតការទេឬអី? មិនថាមនុស្សជោគជ័យ ឬបរាជ័យនៅក្នុងការស្វែងរករបស់ពួកគេ ឬអត់នោះទេ និយាយរួមពួកគេមានមូលហេតុមួយដែលត្រូវធ្វើបែបនេះ ហើយភាពជោគជ័យ ឬការបរាជ័យរបស់ពួកគេ គឺមិនត្រូវបានកំណត់ដោយដោយការស្វែងរកនូវអ្វីដែលពួកគេស្រឡាញ់ពេញចិត្តនោះទេ។

សេចក្ដីតម្រូវសំខាន់ជាងគេបំផុតនៅក្នុងជំនឿរបស់មនុស្សលើព្រះជាម្ចាស់ គឺឱ្យគេមានដួងចិត្តស្មោះសរ និងឱ្យគេលះបង់ខ្លួនគេទាំងស្រុង និងស្ដាប់បង្គាប់យ៉ាងពិតប្រាកដ។ អ្វីដែលពិបាកខ្លាំងបំផុតសម្រាប់មនុស្ស គឺត្រូវលះបង់ជីវិតរបស់គេទាំងមូលដើម្បីដូរនឹងជំនឿដ៏ពិតប្រាកដ ដែលតាមរយៈជំនឿនេះ គេអាចទទួលបាននូវសេចក្ដីពិតទាំងស្រុង និងអាចបំពេញភារកិច្ចរបស់ខ្លួនក្នុងនាមជាសត្តនិកររបស់ព្រះជាម្ចាស់។ ចំណុចនេះ អ្នកដែលបរាជ័យមិនអាចធ្វើឱ្យសម្រេចបានឡើយ ហើយអ្នកដែលមិនអាចស្វែងរកព្រះគ្រីស្ទបាន គឺកាន់តែមិនអាចសម្រេចបានទៅទៀត។ ដោយសារមនុស្សមិនពូកែក្នុងការលះបង់ខ្លួនគេទាំងស្រុងថ្វាយដល់ព្រះជាម្ចាស់ដោយសារមនុស្សមិនសុខចិត្តបំពេញភារកិច្ចរបស់ខ្លួនថ្វាយព្រះអាទិករ ដោយសារមនុស្សបានឃើញសេចក្ដីពិត តែគេចចេញពីសេចក្ដីពីត និងដើរតាមផ្លូវរបស់គេផ្ទាល់ ដោយសារមនុស្សតែងស្វែងរកដោយដើរតាមផ្លូវរបស់អ្នកដែលបានបរាជ័យ ដោយសារមនុស្សតែងតតាំងនឹងស្ថានសួគ៌ ហេតុនេះ មនុស្សតែងតែបរាជ័យ តែងតែជាប់នៅក្នុងឧបាយកលរបស់សាតាំង និងទាក់ជាប់ក្នុងមងរបស់ខ្លួនឯង។ ដោយសារមនុស្សមិនស្គាល់ព្រះគ្រីស្ទ ដោយសារមនុស្សមិនបានសម្របខ្លួនដើម្បីស្គាល់ និងដកពិសោធន៍ពីសេចក្ដីពិត ដោយសារមនុស្សថ្វាយបង្គំប៉ុលខ្លាំងពេក និងលោភលន់ចង់ឡើងស្ថានសួគ៌ខ្លាំងពេក ដោយសារមនុស្សតែងទាមទារឱ្យព្រះគ្រីស្ទស្ដាប់បង្គាប់គេ និងធ្វើការបង្គាប់បញ្ជាព្រះជាម្ចាស់ ហេតុនេះ បុគ្គលអស្ចារ្យទាំងនោះ និងអស់អ្នកដែលធ្លាប់មានបទពិសោធពីដំណើរប្រែប្រួលនៃពិភពលោកនេះ គឺនៅតែជាមនុស្សធម្មតាដដែល និងនៅតែត្រូវស្លាប់នៅក្នុងការវាយផ្ចាលរបស់ព្រះជាម្ចាស់ដដែល។ អ្វីគ្រប់យ៉ាងដែលខ្ញុំអាចមានបន្ទូលបានអំពីមនុស្សបែបនេះ គឺថាពួកគេត្រូវស្លាប់ក្នុងសេចក្ដីស្លាប់ដ៏គួរឱ្យសោកសង្រេង ហើយគ្រោះអាក្រក់ដែលកើតមាន ចំពោះពួកគេដែលជាសេចក្ដីស្លាប់នោះ គឺមិនមែនកើតឡើង ដោយគ្មានហេតុផលនោះឡើយ។ តើបរាជ័យរបស់ពួកគេ មិនកាន់តែមិនអាចអត់ទ្រាំបានចំពោះច្បាប់ស្ថានសួគ៌ទេឬអី? សេចក្ដីពិតចេញមកពីពិភពរបស់មនុស្ស ប៉ុន្តែសេចក្ដីពិតក្នុងចំណោមមនុស្សគឺត្រូវផ្ទេរបន្តដោយព្រះគ្រីស្ទ។ សេចក្ដីពិតចេញមកពីព្រះគ្រីស្ទ ពោលគឺមកអំពី ព្រះជាម្ចាស់ផ្ទាល់ព្រះអង្គ ហើយមនុស្សមិនអាចធ្វើកិច្ចការនេះបាននោះឡើយ។ ក៏ប៉ុន្តែ ព្រះគ្រីស្ទប្រទានត្រឹមតែសេចក្ដីពិតប៉ុណ្ណោះ។ ទ្រង់មិនយាងមកដើម្បីសម្រេចថាតើមនុស្សនឹងត្រូវជោគជ័យនៅក្នុងការស្វែងរកសេចក្ដីពិតរបស់គេឡើយ។ ហេតុនេះ ជោគជ័យឬបរាជ័យ នៅក្នុងសេចក្ដីពិត គឺសុទ្ធតែស្ថិតនៅលើការស្វែងរក មនុស្សទាំងអស់។ ជោគជ័យ ឬបរាជ័យរបស់មនុស្សនៅក្នុងសេចក្ដីពិត ក៏មិនមានអ្វីពាក់ព័ន្ធនឹងព្រះគ្រីស្ទដែរ តែផ្ទុយទៅវិញ ត្រូវកំណត់ដោយការស្វែងរករបស់គេ។ ទិសដៅរបស់មនុស្ស និងជោគជ័យ ឬបរាជ័យរបស់គេ មិនអាចប្រមូលដាក់លើព្រះសិរសារបស់ព្រះជាម្ចាស់ដើម្បីធ្វើឱ្យព្រះជាម្ចាស់ផ្ទាល់ព្រះអង្គទទួលបន្ទុក លើបញ្ហានេះឡើយ ពីព្រោះនេះមិនមែនជាបញ្ហាមួយសម្រាប់ព្រះជាម្ចាស់ផ្ទាល់ព្រះអង្គឡើយ ប៉ុន្តែគឺជាប់ពាក់ព័ន្ធដោយផ្ទាល់ទៅនឹងភារកិច្ចដែលសត្តនិកររបស់ព្រះជាម្ចាស់គប្បីត្រូវបំពេញ។ មនុស្សភាគច្រើនមានចំណេះដឹងបន្តិចបន្តួចអំពីការស្វែងរក និងទិសដៅរបស់ប៉ុល និងពេត្រុស តែមនុស្សគ្មានដឹងអ្វីផ្សេងក្រៅពីលទ្ធផលរបស់ពេត្រុសនិងប៉ុលឡើយ ហើយពួកគេមិនដឹងពីអាថ៌កំបាំងនៃជោគជ័យរបស់ពេត្រុស ឬភាពខ្វះចន្លោះដែលនាំប៉ុលឱ្យបរាជ័យឡើយ។ ហេតុដូច្នេះ ប្រសិនបើអ្នករាល់គ្នា គ្មានសមត្ថភាពអ្វីសោះក្នុងការមើលឃើញជ្រៅជ្រះនូវសារជាតិនៃការស្វែងរករបស់ពួកគេទេ នោះការស្វែងរករបស់អ្នករាល់គ្នាភាគច្រើន នឹងនៅតែបរាជ័យដដែល ហើយបើទោះបីជាមនុស្សតិចតួចក្នុងចំណោមអ្នករាល់គ្នានឹងទទួលបានជោគជ័យក្ដី ក៏ពួកគេមិនអាចស្មើនឹងពេត្រុសបានដែរ។ ប្រសិនបើផ្លូវនៃការស្វែងរករបស់អ្នក គឺជាផ្លូវត្រូវ នោះអ្នកមានក្ដីសង្ឃឹមនឹងទទួលបាននូវជោគជ័យ។ ប្រសិនបើផ្លូវដែលអ្នកដើរនៅក្នុងការស្វែងរកសេចក្ដីពិត គឺជាផ្លូវខុស នោះអ្នកនឹងមិនទទួលបានជោគជ័យជារៀងរហូត ហើយនឹងជួបប្រទះនូវចុងបញ្ចប់ដូចជារូបប៉ុលដែរ។

បើទោះបីជាមានការបើកសម្ដែងដោយឯកឯង បានកើតឡើងបន្ទាប់ពីពេត្រុសបានចាប់ផ្ដើមដើរតាមព្រះយេស៊ូវក្ដី ក៏ក្នុងធម្មជាតិរបស់គាត់តាំងពីដើមដំបូងមកគាត់គឺជាមនុស្សម្នាក់ដែលសុខចិត្តចុះចូលនឹងព្រះវិញ្ញាណបរិសុទ្ធ និងស្វែងរកព្រះគ្រីស្ទដែរ។ ការស្ដាប់បង្គាប់របស់គាត់ចំពោះព្រះវិញ្ញាណបរិសុទ្ធគឺស្អាតបរិសុទ្ធ៖ គាត់មិនបានស្វែងរកកេរ្តិ៍ឈ្មោះ និងសំណាងនោះទេ ប៉ុន្តែផ្ទុយទៅវិញ ត្រូវបានជំរុញទឹកចិត្តតាមរយៈការស្ដាប់បង្គាប់ចំពោះសេចក្ដីពិត។ បើទោះបីជាពេត្រុសបានធ្វើការបដិសេធមិនទទួលស្គាល់ព្រះគ្រីស្ទចំនួនបីលើកក្ដី ហើយបើទោះបីជាគាត់បានលបញ្ឆោតព្រះអម្ចាស់យេស៊ូវក្ដី ក៏ភាពអន់ខ្សោយបន្តិចបន្ដួចក្នុងនាមមនុស្ស មិនពាក់ព័ន្ធនឹងធម្មជាតិរបស់គាត់ដែរ វាមិនប៉ះពាល់ដល់ការស្វែងរកនាពេលអនាគតរបស់គាត់ឡើយ ហើយវាមិនអាចគ្រប់គ្រាន់ដើម្បីបញ្ជាក់ថា ការបញ្ឆោតរបស់គាត់នេះ គឺជាកិច្ចការនៃពួកទទឹងនឹងព្រះគ្រីស្ទបានឡើយ។ ភាពអន់ខ្សោយក្នុងនាមជាមនុស្សធម្មតា គឺជាអ្វីដែលមនុស្សគ្រប់គ្នានៅក្នុងពិភពលោកនេះមាន។ តើអ្នករំពឹងឱ្យពេត្រុសមានភាពខុសគ្នាពីគេមែនទេ? តើមនុស្សមិនប្រកាន់ទស្សនៈណាមួយចំពោះពេត្រុស ដោយព្រោះតែគាត់បានប្រព្រឹត្តកំហុស ឆោតល្ងង់ ជាច្រើនដងទេឬអី? ហើយតើមនុស្សមិនកោតសរសើរចំពោះប៉ុល ដោយព្រោះតែកិច្ចការទាំងអស់ដែលគាត់បានធ្វើ និងគ្រប់សំបុត្រទាំងអស់ដែលគាត់បានសរសេរទេឬអី? តើមនុស្សអាចមានសមត្ថភាពមើលឃើញពីសារជាតិរបស់មនុស្សបានដោយរបៀបណា? ច្បាស់ណាស់ អស់អ្នកណាដែលមានសតិពិតប្រាកដ អាចមើលឃើញអ្វីឃើញអ្វីមួយដែលមិនសំខាន់។ បើទោះបីជាបទពិសោធឈឺចាប់ជាច្រើនឆ្នាំរបស់ពេត្រុស មិនត្រូវបានកត់ត្រាទុកនៅក្នុងព្រះគម្ពីរក្ដី ក៏នេះមិនបញ្ជាក់ថាពេត្រុស គ្មានបទពិសោធជាក់ស្ដែងឬថាពេត្រុសមិនត្រូវបានធ្វើឱ្យគ្រប់លក្ខណ៍ដែរ។ តើកិច្ចការរបស់ព្រះជាម្ចាស់ អាចឱ្យមនុស្សលោកយល់បានទាំងស្រុងដូចម្ដេចកើតទៅ? កំណត់ត្រានៅក្នុងព្រះគម្ពីរមិនត្រូវបានព្រះយេស៊ូវជ្រើសរើសដោយផ្ទាល់ឡើយ ប៉ុន្តែត្រូវប្រមូលផ្ដុំចងក្រងនៅពេលក្រោយដោយមនុស្សជំនាន់ក្រោយៗទៀត។ ដោយសារត្រូវធ្វើការចងក្រងបែបនេះ តើគ្រប់ការទាំងអស់ដែលបានកត់ត្រាទុកនៅក្នុងព្រះគម្ពីរ មិនមែនត្រូវបានជ្រើសរើសទៅតាមគំនិតរបស់មនុស្សទេឬអី? បន្ថែមលើនេះ ចុងបញ្ចប់របស់ពេត្រុសនិងប៉ុល មិនត្រូវបានបញ្ជាក់ឱ្យបានច្បាស់នៅក្នុងសំបុត្រទាំងអស់នោះឡើយ ដូច្នេះមនុស្សវិនិច្ឆ័យពេត្រុស និងប៉ុលទៅតាមគំនិតផ្ទាល់ខ្លួនរបស់ពួកគេ និងទៅតាមការចង់បានផ្ទាល់ខ្លួនរបស់ពួកគេ។ ហើយដោយសារប៉ុលបានធ្វើការងារយ៉ាងច្រើន ដោយសារ «ការរួមចំណែក» របស់គាត់ មានទំហំច្រើនក្រាស់ក្រែល ទើបគាត់ទទួលបានការជឿទុកចិត្តពីហ្វូងមនុស្ស។ តើមនុស្សមិនផ្ដោតសំខាន់តែទៅលើរឿងដែលរាក់កំភែលទេឬអី? តើមនុស្សអាចមានសមត្ថភាព មើលឃើញពីសារជាតិរបស់មនុស្សបានដោយរបៀបណា? មិនចាំបាច់និយាយនោះទេ ព្រោះប៉ុលបានក្លាយជាវត្ថុមួយដែលត្រូវគេថ្វាយបង្គំអស់រយៈពេលរាប់ពាន់ឆ្នាំមកហើយ តើមាននរណាដែលហ៊ានបដិសេធកិច្ចការរបស់គាត់ភ្លាមៗនោះ? ពេត្រុសគ្រាន់តែជាអ្នកនេសាទម្នាក់ប៉ុណ្ណោះ ដូច្នេះ តើការរួមចំណែករបស់គាត់អាចធំធេងដូចជាប៉ុល បានដោយរបៀបណា? និយាយពីការរួមចំណែកដែលពួកគាត់បានធ្វើ ប៉ុលគួរណាស់តែទទួលបានរង្វាន់មុនពេត្រុសទៅទៀត ហើយគាត់គួរណាស់តែត្រូវក្លាយជាមនុស្សម្នាក់ដែលមានលក្ខណៈសម្បត្តិល្អប្រសើរជាង ក្នុងការទទួលបានការយល់ព្រមពីព្រះជាម្ចាស់។ តើនរណាអាចនឹងស្រមៃដល់ទៅថា នៅក្នុងការប្រព្រឹត្ដរបស់ទ្រង់ចំពោះប៉ុល ព្រះជាម្ចាស់គ្រាន់តែធ្វើឱ្យគាត់បំពេញកិច្ចការតាមរយៈអំណោយទានរបស់គាត់ប៉ុណ្ណោះ ផ្ទុយទៅវិញព្រះជាម្ចាស់បានធ្វើឱ្យពេត្រុស បានគ្រប់លក្ខណ៍។ គ្មានករណីណាមួយ ដែលថាព្រះអម្ចាស់យេស៊ូវ បានបង្កើតផែនការសម្រាប់ពេត្រុស និងប៉ុលតាំងពីដើមដំបូងមកឡើយ។ ផ្ទុយទៅវិញ ពួកគេត្រូវបានធ្វើឱ្យគ្រប់លក្ខណ៍ ឬត្រូវចាត់ឱ្យបំពេញកិច្ចការស្របទៅតាមលធម្មជាតិពីកំណើតរបស់ពួកគេ។ ហេតុដូច្នេះ អ្វីដែលមនុស្សមើលឃើញ គឺគ្រាន់តែជាការរួមចំណែកពីខាងក្រៅរបស់មនុស្សតែប៉ុណ្ណោះ ចំណែកអ្វីដែលព្រះជាម្ចាស់ទតឃើញ គឺជាសារជាតិរបស់មនុស្ស ក៏ដូចជាផ្លូវដែលមនុស្សស្វែងរកតាំងពីដើមដំបូងមក និងការជំរុញចិត្តពីក្រោយការស្វែងរករបស់មនុស្ស។ មនុស្សវាស់ស្ទង់មនុស្ស គឺស្របទៅតាម សញ្ញាណរបស់ពួកគេ និងស្របទៅតាមការយល់ឃើញផ្ទាល់ខ្លួនរបស់ពួកគេ ក៏ប៉ុន្តែចុងបញ្ចប់របស់មនុស្ស មិនមែនកំណត់ស្របទៅតាមលក្ខណៈខាងក្រៅរបស់គេឡើយ។ ហេតុដូច្នេះ ខ្ញុំមានបន្ទូលថា ប្រសិនបើផ្លូវដែលអ្នកត្រូវដើរតាំងពីដើមដំបូងមក គឺជាផ្លូវជោគជ័យ ហើយទស្សនៈរបស់អ្នកចំពោះការស្វែងរក គឺជាទស្សនៈដែលត្រឹមត្រូវតាំងពីដើមដំបូងមក នោះអ្នកមានលក្ខណៈដូចគ្នានឹងពេត្រុសហើយ។ ប្រសិនបើផ្លូវដែលអ្នកដើរ គឺជាផ្លូវបរាជ័យ នោះមិនថាលះបង់ក្នុងតម្លៃណានោះទេ ចុងបញ្ចប់របស់អ្នកនឹងនៅតែដូចជាចុងបញ្ចប់របស់ប៉ុលដដែល។ មិនថាករណីបែបណា ទិសដៅរបស់អ្នកបែបណា ហើយមិនថាអ្នកជោគជ័យ ឬបរាជ័យនោះទេ គឺទាំងពីរនេះសុទ្ធតែត្រូវកំណត់តាមរយៈថាតើផ្លូវដែលអ្នកស្វែងរក គឺជាផ្លូវត្រឹមត្រូវដែរឬអត់ មិនមែនកំណត់លើភក្ដីភាពរបស់អ្នក ឬតម្លៃដែលអ្នកលះបង់នោះទេ។ សារជាតិរបស់ពេត្រុសនិងប៉ុល និងគោលដៅដែលពួកគេស្វែងរក គឺខុសគ្នា។ មនុស្សមិនអាចដឹងពីចំណុចអស់ទាំងនេះបានឡើយ ហើយមានតែព្រះជាម្ចាស់ប៉ុណ្ណោះ ដែលអាចជ្រាបពីកិច្ចការទាំងនេះបានទាំងស្រុង។ ដ្បិតអ្វីដែលព្រះជាម្ចាស់ទតឃើញ គឺជាសារជាតិរបស់មនុស្ស ចំណែកឯមនុស្សវិញ គ្មានដឹងអ្វីសោះអំពីសារជាតិផ្ទាល់ខ្លួនរបស់គេឡើយ។ មនុស្សមិនអាចមើលឃើញពីសារជាតិនៅក្នុងខ្លួនមនុស្ស ឬកម្ពស់ជាក់ស្ដែងរបស់គេឡើយ ហេតុដូច្នេះ មនុស្សមិនអាចកំណត់ពីមូលហេតុនៃជោគជ័យ និងបរាជ័យរបស់ប៉ុល និងពេត្រុសបានឡើយ។ មូលហេតុដែលមនុស្សភាគច្រើនថ្វាយបង្គំប៉ុល និងមិនថ្វាយបង្គំពេត្រុស គឺដោយសារតែពេត្រុសត្រូវប្រើឱ្យធ្វើកិច្ចការសាធារណៈ ហើយមនុស្សអាចសង្កេតឃើញពីកិច្ចការនេះបាន ដូច្នេះ មនុស្សទទួលស្គាល់នូវ «សមិទ្ធផល» របស់ប៉ុល។ ចំណែកឯបទពិសោធរបស់ពេត្រុសវិញ មិនអាចឱ្យមនុស្សមើលឃើញបានឡើយ ហើយអ្វីដែលគាត់ស្វែងរក គឺមិនអាចឱ្យមនុស្សសម្រេចបានឡើយ ដូច្នេះហើយ មនុស្សគ្មានចំណាប់អារម្មណ៍ចំពោះពេត្រុសទេ។

កិច្ចការដែលប៉ុលបានធ្វើ គឺត្រូវបានដាក់បង្ហាញឱ្យឃើញនៅចំពោះមុខមនុស្ស ប៉ុន្តែថាតើសេចក្ដីស្រឡាញ់របស់គាត់ចំពោះព្រះជាម្ចាស់បរិសុទ្ធប៉ុនណា និងថាតើគាត់ស្រឡាញ់ព្រះជាម្ចាស់ជ្រាលជ្រៅប៉ុនណានៅក្នុងដួងចិត្តរបស់គាត់នោះ មនុស្សពុំអាចមើលឃើញចំណុចទាំងនេះបានឡើយ។ មនុស្សគ្រាន់តែអាចមើលឃើញនូវកិច្ចការដែលគាត់បានធ្វើតែប៉ុណ្ណោះ ដែលតាមរយៈកិច្ចការនោះ មនុស្សដឹងថា គាត់ត្រូវបានព្រះវិញ្ញាណបរិសុទ្ធប្រើយ៉ាងប្រាកដ ដូច្នេះហើយ មនុស្សគិតថា ប៉ុលពូកែជាងពេត្រុស កិច្ចការរបស់គាត់ល្អជាង ដ្បិតគាត់អាចផ្គត់ផ្គង់ដល់ពួកជំនុំបាន។ ពេត្រុសគ្រាន់តែសម្លឹងមើលបទពិសោធផ្ទាល់ខ្លួនរបស់គាត់ និងបានទទួលយកមនុស្សពីរបីនាក់ប៉ុណ្ណោះក្នុងអំឡុងកិច្ចការម្ដងម្កាលរបស់គាត់។ មានសំបុត្រមួយចំនួនដែលមកអំពីគាត់ដែលពុំសូវមានគេដឹង ប៉ុន្តែតើនរណាដឹងថាតើសេចក្ដីស្រឡាញ់របស់គាត់ចំពោះព្រះជាម្ចាស់ជ្រាលជ្រៅខ្លាំងប៉ុនណានៅក្នុងដួចចិត្តរបស់គាត់? មួយថ្ងៃហើយមួយថ្ងៃទៀត ប៉ុលបានធ្វើការដើម្បីព្រះជាម្ចាស់៖ ឱ្យតែមានការត្រូវធ្វើ គាត់នឹងធ្វើវាមិនខាន។ គាត់មានអារម្មណ៍ថា ការធ្វើបែបនេះ គាត់នឹងអាចទទួលបាននូវមកុដ និងអាចគាប់ព្រះហឫទ័យរបស់ព្រះជាម្ចាស់បាន ប៉ុន្តែគាត់ពុំបានស្វែងរកផ្លូវដើម្បីផ្លាស់ប្ដូរខ្លួនគាត់តាមរយៈកិច្ចការរបស់គាត់ឡើយ។ អ្វីៗនៅក្នុងជីវិតរបស់ពេត្រុសដែលមិនគាប់តាមបំណងព្រះហឫទ័យរបស់ព្រះជាម្ចាស់ បានធ្វើឱ្យគាត់មានអារម្មណ៍មិនស្រណុកចិត្ត។ ប្រសិនបើមិនគាប់តាមបំណងព្រះហឫទ័យរបស់ព្រះជាម្ចាស់ទេ នោះគាត់នឹងមានអារម្មណ៍ស្ដាយក្រោយ ហើយនឹងស្វែងរកផ្លូវដែលសមស្របមួយ ដែលគាត់អាចប្រឹងប្រែងដើម្បីផ្គាប់ដួងព្រះហឫទ័យរបស់ព្រះជាម្ចាស់បាន។ សូម្បីចំណែកដ៏តូចបំផុត និងចំណែកដែលមិនសំខាន់ក្នុងជីវិតរបស់គាត់ក្ដី ក៏គាត់នៅតែតម្រូវឱ្យខ្លួនគាត់ផ្គាប់តាមបំណងព្រះហឫទ័យរបស់ព្រះជាម្ចាស់ដដែល។ និយាយដល់និស្ស័យចាស់របស់គាត់វិញ គាត់មិនបានបន្ធូរបន្ថយឡើយ គឺកាន់តែហ្មត់ចត់ឡើងៗនៅក្នុងសេចក្ដីតម្រូវរបស់គាត់ចំពោះខ្លួនគាត់ ដើម្បីឱ្យយល់កាន់ជ្រៅទៅក្នុងសេចក្ដីពិត។ ប៉ុលស្វែងរកតែកេរ្តិ៍ឈ្មោះ និងឋានៈរាក់កំភែលតែប៉ុណ្ណោះ។ គាត់បានព្យាយាមអួតអាងខ្លួនឯងនៅចំពោះមុខមនុស្ស និងមិនបានព្យាយាមដើម្បីឱ្យបានរីកចម្រើនកាន់តែជ្រៅនៅក្នុងច្រកផ្លូវនៃជីវិតឡើយ។ អ្វីដែលគាត់ខ្វាយខ្វល់នោះ គឺជាគោលលទ្ធិ មិនមែនជាភាពពិតឡើយ។ មនុស្សខ្លះនិយាយថា «ប៉ុលបានធ្វើកិច្ចការយ៉ាងច្រើនថ្វាយព្រះជាម្ចាស់ ហេតុអ្វីបានជាព្រះជាម្ចាស់មិនចងចាំគាត់? ពេត្រុសបានធ្វើការតិចតួចប៉ុណ្ណោះថ្វាយព្រះជាម្ចាស់ និងមិនបានរួមចំណែកអ្វីច្រើនដល់ពួកជំនុំឡើយ តើហេតុដូចម្តេចបានជាគាត់ត្រូវបានប្រោសឱ្យបានគ្រប់លក្ខណ៍?» ពេត្រុសបានស្រឡាញ់ព្រះជាម្ចាស់ដល់កម្រិតមួយ ដែលជាសេចក្ដីតម្រូវរបស់ព្រះជាម្ចាស់។ មានតែមនុស្សបែបនេះទេ ទើបមានទីបន្ទាល់។ ហើយចុះចំណែកប៉ុលវិញ? តើប៉ុលស្រឡាញ់ព្រះជាម្ចាស់ដល់កម្រិតណាដែរ? តើអ្នកដឹងដែរឬទេ? តើកិច្ចការរបស់ប៉ុលត្រូវបានធ្វើឡើងដើម្បីអ្វី? ហើយតើកិច្ចការរបស់ពេត្រុសត្រូវបានធ្វើឡើងដើម្បីអ្វី? ពេត្រុសមិនបានធ្វើការច្រើនប៉ុន្មានទេ ប៉ុន្តែតើអ្នកដឹងថាមានអ្វីដែលកប់ជ្រៅនៅក្នុងដួងចិត្តរបស់គាត់ទេ? កិច្ចការរបស់ប៉ុលដែលពាក់ព័ន្ធនឹងការផ្គត់ផ្គង់ដល់ពួកជំនុំ និងការគាំទ្រដល់ពួកជំនុំ។ អ្វីដែលពេត្រុសជួបប្រទះ គឺជាការផ្លាស់ប្ដូរនៅក្នុងនិស្ស័យជីវិតរបស់គាត់ ហើយគាត់មានបទពិសោធអំពីការស្រឡាញ់ព្រះជាម្ចាស់។ ដោយសារឥឡូវ អ្នកបានដឹងពីភាពខុសគ្នានៃសារជាតិរបស់ពួកគេហើយ នោះអ្នកអាចមើលបានថាតើនៅពេលចុងក្រោយ នរណាដែលពិតជាជឿលើព្រះជាម្ចាស់ដោយពិតប្រាកដនិងនរណាដែលមិនជឿលើព្រះជាម្ចាស់ដោយពិតប្រាកដ។ ក្នុងចំណោមពួកគេមានម្នាក់ដែលស្រឡាញ់ព្រះជាម្ចាស់ ហើយម្នាក់ទៀតមិនបានស្រឡាញ់ព្រះជាម្ចាស់ដោយពិតប្រាកដឡើយ។ ម្នាក់បានឆ្លងកាត់ការផ្លាស់ប្ដូរនិស្ស័យរបស់ខ្លួន ហើយម្នាក់ទៀតមិនបានឆ្លងកាត់ឡើយ។ ម្នាក់បានបម្រើដោយការបន្ទាបខ្លួន និងមិនងាយឱ្យមនុស្សកត់សម្គាល់ឃើញបានឡើយ ហើយម្នាក់ទៀតត្រូវមនុស្សថ្វាយបង្គំ និងមានរូបភាពល្អអស្ចារ្យ។ ម្នាក់បានស្វែងរកសេចក្ដីបរិសុទ្ធ ហើយម្នាក់ទៀតមិនបានស្វែងរកឡើយ ហើយបើទោះបីជាគេមិនបរិសុទ្ធក្ដី ក៏គេមិនមាននូវសេចក្ដីស្រឡាញ់ដ៏បរិសុទ្ធដែរ។ ម្នាក់មានភាពជាមនុស្សពិតប្រាកដ ហើយម្នាក់ទៀតគ្មានឡើយ។ ម្នាក់មាននូវស្មារតីជាសត្តនិកររបស់ព្រះជាម្ចាស់ ហើយម្នាក់ទៀតគ្មានឡើយ។ ទាំងអស់នេះ គឺជាភាពខុសគ្នានៃសារជាតិរបស់ប៉ុល និងពេត្រុស។ ផ្លូវដែលពេត្រុសបានដើរ គឺជាផ្លូវជោគជ័យ ហើយក៏ជាផ្លូវនៃការសម្រេចបាននូវការស្រោចស្រង់នូវភាពជាមនុស្សសាមញ្ញធម្មតា និងការស្រោចស្រង់នូវភារកិច្ចក្នុងនាមជាសត្តនិកររបស់ព្រះជាម្ចាស់ត្រឡប់មកវិញផងដែរ។ ពេត្រុសតំណាងឱ្យអ្នកដែលមានជោគជ័យ។ ផ្លូវដែលប៉ុលបានដើរ គឺជាផ្លូវបរាជ័យ ហើយគាត់តំណាងឱ្យអ្នកទាំងឡាយដែលគ្រាន់តែចុះចូល និងលះបង់ខ្លួនសើៗតែប៉ុណ្ណោះ និងមិនបានស្រឡាញ់ព្រះជាម្ចាស់ដោយពិតប្រាកដឡើយ។ ប៉ុលតំណាងឱ្យអ្នកដែលមិនមានសេចក្ដីពិត។ នៅក្នុងជំនឿរបស់គាត់លើព្រះជាម្ចាស់ ពេត្រុសបានព្យាយាមផ្គាប់ព្រះហឫទ័យរបស់ព្រះជាម្ចាស់នៅគ្រប់ការទាំងអស់ ហើយបានព្យាយាមស្ដាប់បង្គាប់នូវគ្រប់ការទាំងអស់ដែលមកអំពីព្រះជាម្ចាស់។ គាត់អាចទទួលយកនូវការវាយផ្ចាល និងការជំនុំជម្រះ ក៏ដូចជាការបន្សុទ្ធ ទុក្ខសោក និងការបន្តទៅមុខដោយគ្មានអ្វីសោះនៅក្នុងជីវិតរបស់គាត់ ដោយគ្មានការតវ៉ាសូម្បីតែបន្តិច ហើយគ្មានអ្វីអាចផ្លាស់ប្ដូរសេចក្ដីស្រឡាញ់របស់គាត់ចំពោះព្រះជាម្ចាស់បានឡើយ។ តើនេះមិនមែនជាសេចក្ដីស្រឡាញ់ដ៏ជ្រាលជ្រៅបំផុតចំពោះព្រះជាម្ចាស់ទេឬអី? តើនេះមិនមែនជាការបំពេញភារកិច្ចក្នុងនាមជាសត្តនិកររបស់ព្រះជាម្ចាស់ទេឬអី? មិនថានៅក្នុងការវាយផ្ចាល ការជំនុំជម្រះ ឬទុក្ខសោកនោះទេអ្នកតែងអាចសម្រេចបាននូវការស្ដាប់បង្គាប់រហូតដល់ស្លាប់បាន ហើយនេះគឺជាអ្វីដែលសត្តនិកររបស់ព្រះជាម្ចាស់គប្បីសម្រេចឱ្យបាន នេះគឺជាភាពស្អាតបរិសុទ្ធនៃសេចក្ដីស្រឡាញ់ចំពោះព្រះជាម្ចាស់។ ប្រសិនបើមនុស្សសម្រេចបានចំណុចនេះបានកាន់តែច្រើន នោះគេនឹងមានលក្ខណៈសម្បត្តិជាសត្តនិកររបស់ព្រះជាម្ចាស់ ហើយគ្មានអ្វីផ្សេងដែលអាចផ្គាប់បំណងព្រះហឫទ័យរបស់ព្រះអាទិករបានប្រសើរជាងនេះឡើយ។ ឧបមាថា អ្នកអាចធ្វើការថ្វាយព្រះជាម្ចាស់បាន ប៉ុន្តែអ្នកមិនស្ដាប់បង្គាប់ព្រះជាម្ចាស់ និងមិនអាចស្រឡាញ់ព្រះជាម្ចាស់ដោយពិតប្រាកដបាន។ តាមរបៀបនេះអ្នកមិនត្រឹមតែនឹងមិនបានបំពេញភារកិច្ច ជាសត្តនិកររបស់ព្រះជាម្ចាស់ប៉ុណ្ណោះ ទេ ប៉ុន្តែអ្នកក៏នឹងត្រូវព្រះជាម្ចាស់ថ្កោលទោសដែរ ដ្បិតអ្នកគឺជាមនុស្សម្នាក់ដែលមិនមានសេចក្ដីពិត ជាអ្នកដែលមិនអាចស្ដាប់បង្គាប់ព្រះជាម្ចាស់បាន ហើយជាមនុស្សមិនស្ដាប់បង្គាប់ព្រះជាម្ចាស់។ អ្នកគ្រាន់តែខ្វល់អំពីការធ្វើការថ្វាយព្រះជាម្ចាស់ប៉ុណ្ណោះនិងមិនខ្វល់អំពីការប្រតិបត្តិសេចក្ដីពិត ឬស្វែងយល់អំពីខ្លួនឯងឡើយ។ អ្នកពុំយល់ ឬស្គាល់ព្រះអាទិករទេ ហើយអ្នកមិនស្ដាប់បង្គាប់ ឬស្រឡាញ់ព្រះអាទិករឡើយ។ អ្នកគឺជាមនុស្សម្នាក់ដែលមិនស្ដាប់បង្គាប់ព្រះជាម្ចាស់តាំងពីកំណើតមក ហើយមនុស្សបែបអ្នកនេះ មិនត្រូវបានព្រះអាទិករសព្វព្រះហឫទ័យឡើយ។

មនុស្សខ្លះនិយាយថា «ប៉ុលបានធ្វើការយ៉ាងច្រើន ហើយគាត់បានរែកពន់បន្ទុកយ៉ាងធ្ងន់សម្រាប់ពួកជំនុំ និងបានរួមចំណែកផ្ដល់ដល់ពួកគេយ៉ាងច្រើន។ សំបុត្រទាំងដប់បីរបស់ប៉ុល និយាយពីរឿងរ៉ាវរយៈពេល ២ ០០០ ឆ្នាំ ក្នុងយុគសម័យនៃព្រះគុណនិងផ្នែកទីពីរប៉ុណ្ណោះ បន្ទាប់ពីដំណឹងល្អទាំងបួន។ តើនរណាអាចប្រៀបធៀបជាមួយនឹងគាត់បាន? គ្មាននរណាម្នាក់ដែលយល់ពីការបើកសម្ដែងរបស់យ៉ូហានបានឡើយ ចំណែកឯសំបុត្ររបស់ប៉ុលវិញ ផ្ដល់នូវជីវិត ហើយកិច្ចការដែលគាត់បានធ្វើ គឺជាប្រយោជន៍ដល់ពួកជំនុំ។ តើនរណាផ្សេងទៀតដែលអាចសម្រេចរឿងបែបនេះបាន? ហើយតើកិច្ចការអ្វីដែលពេត្រុសបានធ្វើ?» នៅពេលដែលមនុស្សវាស់ស្ទង់អ្នកដទៃ គេវាស់ស្ទង់ទៅតាមការរួមចំណែករបស់ពួកគេ។ នៅពេលដែលព្រះជាម្ចាស់វាស់ស្ទង់មនុស្ស ទ្រង់វាស់ស្ទង់ទៅតាមលក្ខណៈរបស់មនុស្ស។ ក្នុងចំណោមអស់អ្នកដែលស្វែងរកជីវិត ប៉ុលគឺជាមនុស្សម្នាក់ដែលមិនបានស្គាល់នូវសារជាតិរបស់ខ្លួន។ គាត់មិនបន្ទាបខ្លួន ឬស្ដាប់បង្គាប់ទាល់តែសោះ ហើយគាត់ក៏មិនដឹងពីសារជាតិរបស់គាត់ ដែលទាស់ទទឹងនឹងព្រះជាម្ចាស់ដែរ។ ហេតុដូច្នេះ គាត់គឺជាមនុស្សម្នាក់ដែលមិនបានឆ្លងកាត់បទពិសោធល្អិតល្អន់ និងជាមនុស្សម្នាក់ដែលមិនបានប្រតិបត្តិតាមសេចក្ដីពិតឡើយ។ ពេត្រុស គឺខុសគ្នា។ គាត់បានដឹងភាពមិនគ្រប់លក្ខណ៍ ចំណុចខ្សោយ និងនិស្ស័យពុករលួយរបស់គាត់ ក្នុងនាមជាសត្តនិកររបស់ព្រះជាម្ចាស់ ហេតុដូច្នេះ គាត់មានផ្លូវអនុវត្តមួយ ដើម្បីផ្លាស់ប្ដូរនូវនិស្ស័យរបស់គាត់។ គាត់មិនមែនជាមនុស្សម្នាក់ក្នុងចំណោមមនុស្សដែលមានតែគោលលទ្ធិ តែគ្មាននូវភាពពិតនោះទេ។ អស់អ្នកដែលបានផ្លាស់ប្រែ គឺជាមនុស្សថ្មីដែលត្រូវបានសង្គ្រោះ ពួកគេគឺជាអ្នកដែលមានលក្ខណៈសម្បត្តិនៅក្នុងការស្វែងរកសេចក្ដីពិត។ មនុស្សដែលមិនបានផ្លាស់ប្ដូរ ជាអ្នកដែលគ្មានសារជាតិតាំងពីដើមមក។ ពួកគេគឺជាអ្នកដែលមិនត្រូវបានសង្គ្រោះឡើយ ពោលគឺជាអ្នកដែលត្រូវព្រះជាម្ចាស់ស្អប់ខ្ពើម និងបដិសេធចោល។ ពួកគេនឹងមិនត្រូវព្រះជាម្ចាស់ចងចាំទុកឡើយ មិនថាកិច្ចការរបស់ពួកគេល្អប៉ុនណាក៏ដោយ។ មិនថាអ្នកជាប្រភេទមនុស្សដូចគ្នាតែមួយនឹងពេត្រុស ឬប៉ុលនោះទេ នៅពេលដែលអ្នកប្រៀបធៀបចំណុចនេះជាមួយនឹងការស្វែងរកផ្ទាល់ខ្លួនរបស់អ្នក នោះអ្នកគួរតែអាចបញ្ជាក់បានដោយខ្លួនឯងហើយ។ ប្រសិនបើក្នុងការស្វែងរករបស់អ្នកគ្មានសេចក្ដីពិតទេ ហើយបើទោះបីជាអ្នកនៅតែក្រអឺតក្រទម និងព្រហើនដូចជាប៉ុល ហើយនៅតែនិយាយអត់បានការ និងអួតអាងដូចជាគាត់ នោះមិនចាំបាច់ឆ្ងល់ទេអ្នកគឺជាមនុស្សគ្មានគុណធម៌ម្នាក់ដែលបរាជ័យ។ ប្រសិនបើអ្នកស្វែងរកដូចគ្នានឹងពេត្រុសដែរ ប្រសិនបើអ្នកស្វែងរកការប្រតិបត្តិ និងការផ្លាស់ប្ដូរដែលពិតប្រាកដ ហើយមិនក្រអឺតក្រទម ឬតាមតែចិត្តអ្នក ប៉ុន្តែព្យាយាមបំពេញភារកិច្ចរបស់ខ្លួន នោះអ្នកនឹងក្លាយជាសត្តនិកររបស់ព្រះជាម្ចាស់ ដែលអាចសម្រេចនូវជ័យជម្នះបាន។ ប៉ុលពុំបានដឹងអំពីសារជាតិ និងសេចក្ដីពុករលួយរបស់ខ្លួនគាត់ឡើយ គាត់កាន់តែមិនដឹងអំពីការមិនស្ដាប់បង្គាប់ផ្ទាល់ខ្លួនរបស់គាត់ទៀត។ គាត់មិនដែលនិយាយអំពីការរឹងទទឹងដ៏គួរឱ្យស្អប់ខ្ពើមជាមួយព្រះគ្រីស្ទឡើយ ហើយគាត់ក៏មិនមាន ការស្ដាយក្រោយអ្វីសោះដែរ។ គាត់គ្រាន់តែផ្ដល់នូវការពន្យល់ខ្លីៗប៉ុណ្ណោះ ហើយនៅក្នុងដួងចិត្តរបស់គាត់ គាត់មិនបានចុះចូលទាំងស្រុងចំពោះព្រះជាម្ចាស់ឡើយ។ បើទោះបីជាគាត់បានដួលនៅលើផ្លូវទៅកាន់ទីក្រុងដាម៉ាសក្ដី ក៏គាត់មិនបានពិនិត្យឱ្យជ្រៅនៅក្នុងខ្លួនរបស់គាត់ដែរ។ គាត់សប្បាយចិត្ត ដែលត្រូវធ្វើការបន្តទៀតតែប៉ុណ្ណោះហើយគាត់មិនបានពិចារណាស្វែងយល់អំពីខ្លួនឯង និងផ្លាស់ប្ដូរនិស្ស័យចាស់របស់គាត់ ឱ្យក្លាយជាបញ្ហាសំខាន់ជាងគេបំផុតឡើយ។ គាត់ពេញចិត្តដោយបាននិយាយពីសេចក្ដីពិត ដោយបានផ្ដល់ដល់អ្នកដទៃក្នុងលក្ខណៈជាការស្រោចស្រង់សតិសម្បជញ្ញៈផ្ទាល់ខ្លួនរបស់គាត់ ហើយលែងមានការធ្វើទុក្ខបុកម្នេញ ចំពោះសិស្សរបស់ព្រះយេស៊ូវ ដើម្បីលួងលោមចិត្តរបស់គាត់ និងអត់ទោសបាបរបស់គាត់ពីមុនទៀតហើយ។ គោលដៅដែលគាត់ស្វែងរក គឺគ្មានអ្វីផ្សេងក្រៅពីមកុដទៅអនាគត និងកិច្ចការបណ្ដោះអាសន្នឡើយ គោលដៅដែលគាត់ស្វែងរក គឺជាព្រះគុណដ៏ច្រើន មហិមា។ គាត់ពុំបានស្វែងរកសេចក្ដីពិតឱ្យបានគ្រប់គ្រាន់ឡើយ ហើយគាត់ក៏មិនបានស្វែងរកការយល់ដឹងជ្រាលជ្រៅទៅក្នុងសេចក្ដីពិត ដែលគាត់មិនធ្លាប់បានយល់ពីមុនមកដែរ។ ហេតុនេះ ចំណេះដឹងរបស់គាត់អំពីខ្លួនឯង អាចនិយាយបានថាជាការមិនត្រឹមត្រូវ ហើយគាត់មិនបានទទួលយកការវាយផ្ចាល និងការជំនុំជម្រះឡើយ។ ការដែលគាត់អាចបំពេញកិច្ចការបាន ពុំមានន័យថា គាត់មានចំណេះដឹងអំពីធម្មជាតិ ឬសារជាតិផ្ទាល់របស់គាត់ឡើយ។ គាត់ផ្ដោតសំខាន់លើការអនុវត្តតែសំបកខាងក្រៅតែប៉ុណ្ណោះ។ បន្ថែមលើនេះ អ្វីដែលគាត់ខំប្រឹងចង់បានមិនមែនជាការផ្លាស់ប្ដូរទេ ប៉ុន្តែជាចំណេះដឹង។ កិច្ចការរបស់គាត់ គឺជាលទ្ធផលទាំងស្រុងនៃការលេចមករបស់ព្រះយេស៊ូវនៅលើផ្លូវទៅកាន់ទីក្រុងដាម៉ាស។ វាមិនមែនជាអ្វីដែលគាត់បានតាំងចិត្តធ្វើពីដើមមកនោះទេ ហើយវាក៏មិនមែនជាកិច្ចការដែលកើតមានក្រោយពីគាត់បានទទួលយកការលួសកាត់និស្ស័យចាស់របស់គាត់ដែរ។ មិនថាគាត់ធ្វើការដោយបែបណានោះទេ និស្ស័យចាស់របស់គាត់មិនបានផ្លាស់ប្ដូរឡើយ ដូច្នេះហើយ កិច្ចការរបស់គាត់មិនទទួលរងនូវបាបពីមុនរបស់គាត់ទេ ប៉ុន្តែគ្រាន់តែបានដើរតួនាទីក្នុងចំណោមពួកជំនុំនៅពេលនោះតែប៉ុណ្ណោះ។ សម្រាប់មនុស្សដូចគាត់នេះ ដែលនិស្ស័យចាស់របស់ខ្លួនមិនបានផ្លាស់ប្ដូរ ពោលគឺអស់អ្នកដែលមិនបានទទួលនូវសេចក្ដីសង្គ្រោះ និងគ្មានសេចក្ដីពិតផងនោះ ពិតជាមិនអាចក្លាយជាមនុស្សម្នាក់ដែលត្រូវព្រះអម្ចាស់យេស៊ូវទទួលយកឡើយ។ គាត់មិនមែនជាមនុស្សម្នាក់ ដែលចាក់បំពេញដោយសេចក្ដីស្រឡាញ់ និងការគោរពកោតខ្លាចចំពោះព្រះយេស៊ូវគ្រីស្ទឡើយហើយគាត់ក៏មិនមែនជាមនុស្សម្នាក់ដែលបានសម្របខ្លួនក្នុងការស្វែងរកសេចក្ដីពិតដែរ ហើយគាត់កាន់តែមិនមែនជាមនុស្សម្នាក់ដែលបានស្វែងរកនូវអាថ៌កំបាំងនៃការយកកំណើតជាមនុស្សដែរ។ គាត់គ្រាន់តែជាមនុស្សម្នាក់ដែលមានជំនាញក្នុងការបោកបញ្ឆោតដ៏ឈ្លាសវៃតែប៉ុណ្ណោះ ហើយគាត់នឹងមិនផ្ដល់ផលផ្លែដល់នរណាម្នាក់ដែលខ្ពស់ជាងគាត់ ឬនរណាដែលមាននូវសេចក្ដីពិតឡើយ។ គាត់បានច្រណែននឹងមនុស្ស ឬច្រណែននឹងសេចក្ដីពិត ដែលផ្ទុយនឹងគាត់ ឬប្រឆាំងនឹងគាត់ ដោយគាត់ចង់បានមនុស្សដែលមានអំណោយទាន ដែលបានបង្ហាញនូវមុខមាត់ដ៏វិសេសវិសាលនិងមាននូវចំណេះដឹងដ៏ជ្រាលជ្រៅ។ គាត់មិនចូលចិត្តទាក់ទង ជាមួយមនុស្សអន់ខ្សោយដែលស្វែងរកផ្លូវពិត និងមិនខ្វាយខ្វល់ពីអ្វីផ្សេងក្រៅពីសេចក្ដីពិតឡើយ ហើយផ្ទុយទៅវិញ គាត់ព្រួយបារម្ភខ្លួនគាត់ជាមួយនឹងពួកចាស់ទុំពីស្ថាប័នសាសនា ដែលគ្រាន់តែនិយាយអំពីគោលលទ្ធិ និងជាពួកអ្នកដែលមាននូវចំណេះដឹងយ៉ាងច្រើនអនេក។ គាត់គ្មានសេចក្ដីស្រឡាញ់ចំពោះកិច្ចការថ្មីរបស់ព្រះវិញ្ញាណបរិសុទ្ធឡើយ និងមិនខ្វាយខ្វល់អំពីការវិវឌ្ឍនៃកិច្ចការថ្មីរបស់ព្រះវិញ្ញាណបរិសុទ្ធដែរ។ ផ្ទុយទៅវិញ គាត់ពេញចិត្តតែច្បាប់ និងគោលលទ្ធិដែលខ្ពស់ជាងសេចក្ដីពិតទូទៅ។ នៅក្នុងសារជាតិពីកំណើតរបស់គាត់ និងលក្ខណៈទាំងស្រុងដែលគាត់ស្វែងរក គឺគាត់ពុំស័ក្តិសមនឹងត្រូវហៅថាជាគ្រីស្ទបរិស័ទដែលស្វែងរកសេចក្ដីពិតឡើយ រឹតតែមិនអាចហៅថាជាបាវបម្រើដ៏ស្មោះត្រង់នៅក្នុងដំណាក់របស់ព្រះជាម្ចាស់ ដ្បិតការលាក់ពុតរបស់គាត់ ច្រើនក្រាស់ក្រែលខ្លាំងណាស់ ហើយការមិនស្ដាប់បង្គាប់របស់គាត់ពិតជាច្រើនខ្លាំងណាស់។ បើទោះបីជាគាត់ត្រូវបានគេស្គាល់ថា ជាបាវបម្រើរបស់ព្រះអម្ចាស់យេស៊ូវក្ដី ក៏គាត់មិនស័ក្តិសមនឹងចូលទៅកាន់ច្រកទ្វារនៃនគរស្ថានសួគ៌ដែរដ្បិតសកម្មភាពរបស់គាត់តាំងពីដើមដំបូងរហូតដល់ទីបញ្ចប់ មិនអាចរាប់ថាសុចរិតបានឡើយ។ គាត់គ្រាន់តែអាចឱ្យគេមើលឃើញថាជាមនុស្សម្នាក់ដែលលាក់ពុត និងបានប្រព្រឹត្តអំពើទុច្ចរិត តែបែរជាបានធ្វើការថ្វាយព្រះគ្រីស្ទទៅវិញ។ បើទោះបីជាគាត់មិនអាចរាប់ថាជាមនុស្សអាក្រក់ក្ដី ក៏គាត់ស័ក្ដិសមនឹងរាប់ថាជាមនុស្សម្នាក់ដែលបានប្រព្រឹត្តអំពើទុច្ចរិតដែរ។ គាត់បានធ្វើការច្រើនក៏ពិតមែន ក៏ប៉ុន្តែ គាត់មិនគួរត្រូវបានគេវិនិច្ឆ័យដោយសារបរិមាណនៃកិច្ចការដែលគាត់បានធ្វើនោះទេ ប៉ុន្តែត្រូវវិនិច្ឆ័យតែទៅលើគុណភាព និងសារជាតិនៃកិច្ចការនោះប៉ុណ្ណោះ។ មានតែបែបនេះទេ ទើបអាចចូលទៅដល់ដើមហេតុនៃបញ្ហានេះ។ គាត់តែងជឿថា៖ «ខ្ញុំអាចធ្វើការបាន ខ្ញុំជាមនុស្សពូកែជាងមនុស្សភាគច្រើន។ ខ្ញុំជាមនុស្សគិតគូរអំពីអម្រែករបស់ព្រះអម្ចាស់ជាងមនុស្សផងឯទៀត ហើយគ្មាននរណាម្នាក់ប្រែចិត្តយ៉ាងជ្រាលជ្រៅដូចជាខ្ញុំឡើយ ដ្បិតពន្លឺដ៏អស្ចារ្យបានចាំងចែងមកលើខ្ញុំ ហើយខ្ញុំបានឃើញនូវពន្លឺដ៏អស្ចារ្យនោះ ដូច្នេះហើយការប្រែចិត្តរបស់ខ្ញុំជ្រាលជ្រៅជាងអ្នកណាទាំងអស់»។ នេះគឺជាអ្វីដែលគិតនៅក្នុងដួងចិត្តរបស់គាត់នៅពេលនោះ។ នៅចុងបញ្ចប់នៃកិច្ចការរបស់គាត់ ប៉ុលបាននិយាយថា៖ «ខ្ញុំបានតយុទ្ធ ខ្ញុំបានរត់ប្រណាំងជាស្រេច ហើយមានមកុដនៃសេចក្ដីសុចរិតបម្រុងទុកឱ្យខ្ញុំ»។ ការតយុទ្ធ ការធ្វើការ និងការរត់ប្រណាំងរបស់គាត់ គឺសុទ្ធតែដើម្បីមកុដនៃសេចក្ដីសុចរិត ហើយគាត់មិនបានចម្រើនទៅមុខដោយសកម្មឡើយ។ បើទោះបីជាគាត់មិនប្រាកដប្រជានឹងកិច្ចការរបស់គាត់ក្ដី អាចនិយាយបានថាកិច្ចការរបស់គាត់ គឺគ្រាន់តែធ្វើឡើងដើម្បីលុបលាងកំហុសរបស់គាត់តែប៉ុណ្ណោះ ដើម្បីតបស្នងនឹងការចោទប្រកាន់លើសតិសម្បជញ្ញៈរបស់គាត់។ គាត់គ្រាន់តែសង្ឃឹមថាអាចបញ្ចប់កិច្ចការរបស់គាត់ បញ្ចប់ការរត់ប្រណាំងរបស់គាត់ និងការតយុទ្ធនៅក្នុងចម្បាំងរបស់គាត់ឱ្យបានឆាប់ប៉ុណ្ណោះ ដើម្បីឱ្យគាត់អាចទទួលបាននូវមកុដនៃសេចក្ដីសុចរិត ដែលគាត់ទន្ទឹងចង់បានជាយូវមកហើយនោះ ដើម្បីឱ្យបានកាន់តែឆាប់។ អ្វីដែលគាត់ទន្ទឹងចង់បាន គឺមិនមែនដើម្បីជួបព្រះអម្ចាស់យេស៊ូវដោយបទពិសោធ និងចំណេះដឹងពិតប្រាកដរបស់គាត់ឡើយ ប៉ុន្តែដើម្បីបញ្ចប់កិច្ចការឱ្យបានឆាប់ ដើម្បីឱ្យគាត់នឹងទទួលបាននូវរង្វាន់ដែលគួរទទួលបានពីកិច្ចការដែលគាត់បានបំពេញ នៅពេលដែលគាត់បានជួបជាមួយព្រះអម្ចាស់យេស៊ូវ។ គាត់បានប្រើកិច្ចការរបស់គាត់ដើម្បីលួងលោមខ្លួនឯង និងដើម្បីធ្វើការចរចាដោះដូរនូវមកុដនៃអនាគត។ អ្វីដែលគាត់បានស្វែងរក គឺមិនមែនជាសេចក្ដីពិត ឬព្រះជាម្ចាស់ឡើយ ប៉ុន្តែគឺគ្រាន់តែជាមកុដប៉ុណ្ណោះ។ តើការស្វែងរកដោយបែបនេះត្រឹមត្រូវតាមក្បួនខ្នាតដែរឬទេ? ការជំរុញចិត្តរបស់គាត់ កិច្ចការរបស់គាត់ និងតម្លៃដែលគាត់លះបង់ និងគ្រប់កិច្ចខិតខំប្រឹងប្រែងទាំងអស់របស់គាត់ ត្រូវបានគំនិតរវើរវាយអស្ចារ្យរបស់គាត់ជ្រួតជ្រាបលើទាំងអស់ ហើយគាត់បានធ្វើការទាំងស្រុងទៅតាមបំណងប្រាថ្នាផ្ទាល់ខ្លួនរបស់គាត់។ នៅក្នុងកិច្ចការរបស់គាត់ទាំងមូល គ្មានឆន្ទៈសូម្បីតែបន្តិចនៅក្នុងតម្លៃដែលគាត់បានលះបង់។ គាត់គ្រាន់តែបានចូលរួមក្នុងការចរចាដោះដូរតែប៉ុណ្ណោះ។ កិច្ចខិតខំប្រឹងប្រែងរបស់គាត់ មិនបានធ្វើឡើងដោយឆន្ទៈ ដើម្បីបំពេញភារកិច្ចរបស់គាត់ឡើយ ប៉ុន្តែត្រូវបង្កើតឡើងដោយឆន្ទៈដើម្បីសម្រេចនូវគោលបំណងនៃការចរចាដោះដូរប៉ុណ្ណោះ។ តើមានតម្លៃណាមួយចំពោះការខំប្រឹងប្រែងដោយបែបនេះដែរឬទេ? តើនរណានឹងកោតសរសើរចំពោះកិច្ចខិតខំប្រឹងប្រែងរបស់គាត់ដែលមិនបរិសុទ្ធនេះ? តើនរណាដែលមានផលប្រយោជន៍ពីការខំប្រឹងប្រែងនេះ? កិច្ចការរបស់គាត់ពោរពេញទៅដោយសេចក្ដីស្រមៃសម្រាប់អនាគត ពោរពេញទៅដោយផែនការដ៏អស្ចារ្យ និងគ្មានផ្លូវណាដែលអាចបំផ្លាស់បំប្រែនិស្ស័យមនុស្សបានឡើយ។ ភាគច្រើននៃចិត្តមេត្តារបស់គាត់ គឺជាការធ្វើពុត។ កិច្ចការរបស់គាត់មិនបានផ្ដល់នូវជីវិតឡើយ ប៉ុន្តែជាការបញ្ឆោតដោយសេចក្ដីគួរសម។ វាគឺជាការបង្កើតការចរចាដោះដូរ។ តើកិច្ចការបែបនេះ អាចនាំមនុស្សទៅកាន់ផ្លូវនៃការស្រោចស្រង់ភារកិច្ចដើមរបស់គេត្រឡប់មកវិញបានដោយរបៀបណា?

គ្រប់ការទាំងអស់ដែលពេត្រុសបានស្វែងរក គឺទៅតាមដួងព្រះហឫទ័យរបស់ព្រះជាម្ចាស់។ គាត់បានព្យាយាមបំពេញតាមបំណងព្រះហឫទ័យរបស់ព្រះជាម្ចាស់ ហើយមិនថាមានទុក្ខវេទនា និងការលំបាកនោះទេ គឺគាត់នៅតែសុខចិត្តគាប់បំណងព្រះហឫទ័យរបស់ព្រះជាម្ចាស់ដដែល។ គ្មានការស្វែងរករបស់អ្នកជឿលើព្រះជាម្ចាស់ណាម្នាក់ដែលអស្ចារ្យជាងគេនោះឡើយ។ អ្វីដែលប៉ុលបានស្វែងរក ប្រឡាក់ប្រឡូសទៅដោយសាច់ឈាមផ្ទាល់ខ្លួន ដោយសញ្ញាណផ្ទាល់ខ្លួន និងដោយផែនការ ព្រមទាំងគ្រោងការផ្ទាល់ខ្លួនរបស់គាត់។ គាត់គ្មានអ្វីដែលមានលក្ខណៈសម្បត្តិជាសត្តនិកររបស់ព្រះជាម្ចាស់ទេ គឺមិនមែនជាមនុស្សម្នាក់ដែលបានព្យាយាមបំពេញបំណងព្រះហឫទ័យរបស់ព្រះជាម្ចាស់ឡើយ។ ពេត្រុសបានព្យាយាមចុះចូលនឹងការចាត់ចែងរបស់ព្រះជាម្ចាស់ ហើយបើទោះបីជាកិច្ចការដែលគាត់បានធ្វើមិនអស្ចារ្យក្ដី ក៏ការជំរុញចិត្តនៅពីក្រោយការស្វែងរករបស់គាត់ និងផ្លូវដែលគាត់បានដើរ គឺជាការស្វែងរក និងជាផ្លូវដែលត្រឹមត្រូវដែរ។ បើទោះបីជាគាត់មិនអាចទទួលយកមនុស្សឱ្យបានច្រើនក្ដី ក៏គាត់អាចស្វែងរកផ្លូវនៃសេចក្ដីពិតបានដែរ។ ដោយសារចំណុចនេះ អាចនិយាយបានថា គាត់មានលក្ខណៈសម្បត្តិគ្រប់គ្រាន់ជាសត្តនិកររបស់ព្រះជាម្ចាស់។ សព្វថ្ងៃនេះបើទោះជាអ្នកមិនមែនជាបាវបម្រើក្ដី ក៏អ្នកគប្បីអាចបំពេញភារកិច្ចជាសត្តនិកររបស់ព្រះជាម្ចាស់ និងព្យាយាមចុះចូលនឹងការចាត់ចែងគ្រប់យ៉ាងរបស់ព្រះជាម្ចាស់ដែរ។ អ្នកគប្បីអាចស្ដាប់បង្គាប់គ្រប់ការដែលព្រះជាម្ចាស់មានព្រះបន្ទូល និងបទពិសោធនៃទុក្ខលំបាក ព្រមទាំងការបន្សុទ្ធសព្វគ្រប់បែបយ៉ាង ហើយបើទោះបីជាអ្នកអន់ខ្សោយក្ដី ក៏នៅក្នុងដួងចិត្តរបស់អ្នក គប្បីអាចស្រឡាញ់ព្រះជាម្ចាស់បានដដែល។ អស់អ្នកដែលមានទំនួលខុសត្រូវចំពោះជីវិតផ្ទាល់ខ្លួនរបស់ពួកគេ គឺមានឆន្ទៈបំពេញភារកិច្ចជាសត្តនិកររបស់ព្រះជាម្ចាស់ ហើយទស្សនៈរបស់មនុស្សអំពីការស្វែងរកបែបនេះគឺជាទស្សនៈដ៏ត្រឹមត្រូវ។ អ្នកទាំងអស់នេះ គឺជាមនុស្សដែលព្រះជាម្ចាស់ត្រូវការ។ ប្រសិនបើអ្នកធ្វើការងារច្រើន ហើយអ្នកដទៃទទួលបានការបង្រៀនរបស់អ្នក ប៉ុន្តែខ្លួនឯងមិនបានផ្លាស់ប្ដូរ និងមិនបានធ្វើទីបន្ទាល់ណាមួយ ឬមានបទពិសោធពិតប្រាកដនោះការងារបែបនេះនៅចុងបញ្ចប់នៃជីរិតរបស់អ្នក គឺនៅតែគ្មានអ្វីដែលអ្នកបានធ្វើដើម្បីជាទីបន្ទាល់ឡើយ ដូច្នេះ តើអ្នកជាមនុស្សម្នាក់ដែលបានផ្លាស់ប្ដូរមែនទេ? តើអ្នកជាមនុស្សម្នាក់ដែលស្វែងរកសេចក្តីពិតមែនទេ? នៅពេលមួយ ព្រះវិញ្ញាណបរិសុទ្ធបានប្រើអ្នក ប៉ុន្តែនៅពេលដែលទ្រង់បានប្រើអ្នក ទ្រង់បានប្រើចំណែករបស់អ្នកដែលអាចប្រើបានដើម្បីបំពេញកិច្ចការ ហើយទ្រង់មិនបានប្រើចំណែកនៃខ្លួនឯងដែលមិនអាចប្រើប្រាស់បាននោះទេ។ ប្រសិនបើអ្នកបានព្យាយាមដើម្បីផ្លាស់ប្ដូរ នោះអ្នកនឹងត្រូវបានប្រោសឱ្យគ្រប់លក្ខណ៍នៅចុងបំផុត ក្នុងអំឡុងពេលនៃដំណើរការនៃការប្រើប្រាស់។ ប៉ុន្តែ ព្រះវិញ្ញាណបរិសុទ្ធមិនទទួលខុសត្រូវថាតើអ្នកនឹងត្រូវទទួលយកនៅចុងបំផុតទៅដែរឬអត់នោះទេ ហើយកិច្ចការនេះអាស្រ័យលើលក្ខណៈនៃការស្វែងរករបស់អ្នក។ ប្រសិនបើគ្មានការផ្លាស់ប្ដូរនិស្ស័យផ្ទាល់ខ្លួនរបស់អ្នកទេនោះ គឺដោយសារតែទស្សនៈនៃការស្វែងរករបស់អ្នកនោះមិនត្រឹមត្រូវ។ ប្រសិនបើអ្នកមិនត្រូវបានប្រទាននូវរង្វាន់អ្វីទេ នោះវាគឺជាបញ្ហាផ្ទាល់ខ្លួនរបស់អ្នក ហើយដោយសារខ្លួនអ្នកមិនបានប្រតិបត្តិតាមសេចក្ដីពិត និងមិនអាចបំពេញតាមបំណងព្រះហឫទ័យរបស់ព្រះជាម្ចាស់។ ហេតុដូច្នេះ គ្មានអ្វីដែលសំខាន់ជាងបទពិសោធផ្ទាល់ខ្លួនរបស់អ្នកឡើយ ហើយគ្មានអ្វីដែលសំខាន់ជាងច្រកចូលផ្ទាល់ខ្លួនរបស់អ្នកឡើយ។ មនុស្សខ្លះនឹងនិយាយថា «ខ្ញុំបានធ្វើកិច្ចការជាច្រើនសម្រាប់ទ្រង់ ហើយបើទោះបីជាខ្ញុំមិនអាចសម្រេចនូវសមិទ្ធផលដែលគួរសាទរក្ដី ក៏ខ្ញុំនៅតែបន្តមានការព្យាយាមនៅក្នុងកិច្ចការរបស់ខ្ញុំដដែល។ តើទ្រង់មិនអាចត្រឹមអនុញ្ញាតឱ្យខ្ញុំចូលទៅស្ថានសួគ៌ដើម្បីទទួលទានផ្លែឈើនៃជីវិតទេឬ?» អ្នកត្រូវដឹងថា ខ្ញុំចង់បានមនុស្សប្រភេទណា។ អស់អ្នកដែលស្មោកគ្រោក មិនត្រូវបានអនុញ្ញាតឱ្យចូលទៅក្នុងនគរព្រះឡើយ អស់អ្នកដែលស្មោកគ្រោក មិនត្រូវបានអនុញ្ញាតឱ្យធ្វើឱ្យសៅហ្មងទឹកដីដែលបរិសុទ្ធឡើយ។ បើទោះបីជាអ្នកអាចបានធ្វើកិច្ចការយ៉ាងច្រើនក្ដី និងបានធ្វើការជាច្រើនឆ្នាំមកហើយក្ដី ក៏នៅទីបញ្ចប់ ប្រសិនបើអ្នកនៅតែស្មោកគ្រោកគួរឱ្យស្អប់ខ្ពើម នោះវានឹងមិនអាចអត់ឱនបានឡើយចំពោះច្បាប់របស់ស្ថានសួគ៌ ដែលអ្នកចង់ចូលទៅក្នុងនគររបស់ខ្ញុំនោះ! ចាប់តាំងពីការបង្កើតឡើងនៃពិភពលោករហូតមកដល់សព្វថ្ងៃនេះ ខ្ញុំមិនដែលអនុញ្ញាតឱ្យអស់អ្នកណាដែលអែបអបខ្ញុំបានចូលទៅក្នុងនគររបស់ខ្ញុំដោយងាយបែបនេះឡើយ។ នេះគឺជាច្បាប់របស់ស្ថានសួគ៌ ហើយគ្មាននរណាម្នាក់អាចបំពានបានឡើយ! អ្នកត្រូវតែដេញតាមជីវិត។ សព្វថ្ងៃនេះ អស់អ្នកដែលនឹងត្រូវបានប្រោសឱ្យគ្រប់លក្ខណ៍ គឺជាមនុស្សដូចគ្នានឹងពេត្រុសដែរ៖ ពួកគេគឺជាអ្នកដែលដេញតាមការផ្លាស់ប្ដូរនិស្ស័យផ្ទាល់ខ្លួនរបស់ពួកគេ និងជាអ្នកដែលសុខចិត្តធ្វើបន្ទាល់ថ្វាយព្រះជាម្ចាស់ និងបំពេញភារកិច្ចរបស់ពួកគេក្នុងនាមជាភាវៈដែលព្រះបានបង្កើត។ មានតែមនុស្សបែបនេះទេដែលនឹងត្រូវប្រោសឱ្យបានគ្រប់លក្ខណ៍។ ប្រសិនបើអ្នកគ្រាន់តែព្យាយាមដើម្បីទទួលបានរង្វាន់ និងមិនដេញតាមការផ្លាស់ប្ដូរនិស្ស័យជីវិតផ្ទាល់ខ្លួនរបស់អ្នក នោះកិច្ចខិតខំប្រឹងប្រែងទាំងអស់របស់អ្នក នឹងក្លាយជាអសារឥតការ។ នេះគឺជាសេចក្ដីពិតដែលមិនអាចកែប្រែបានឡើយ!

រាប់ចាប់តាំងពីភាពខុសគ្នានៃសារជាតិរបស់ពេត្រុស និងប៉ុល អ្នកគប្បីយល់ថា អស់អ្នកដែលមិនស្វែងរកជីវិត នឹងធ្វើការដោយអសារឥតការ! អ្នកជឿលើព្រះជាម្ចាស់ និងដើរតាមព្រះជាម្ចាស់ ហេតុដូច្នេះ នៅក្នុងដួងចិត្តរបស់អ្នក អ្នកត្រូវតែស្រឡាញ់ព្រះជាម្ចាស់។ អ្នកត្រូវតែកម្ចាត់ចោលនូវនិស្ស័យពុករលួយរបស់អ្នក អ្នកត្រូវតែព្យាយាមបំពេញតាមបំណងព្រះហឫទ័យរបស់ព្រះជាម្ចាស់ ហើយអ្នកត្រូវតែបំពេញភារកិច្ចក្នុងនាមជាសត្តនិកររបស់ព្រះជាម្ចាស់។ ដោយសារអ្នកជឿនិងដើរតាមព្រះជាម្ចាស់ អ្នកគប្បីថ្វាយអ្វីគ្រប់យ៉ាងដល់ទ្រង់ ហើយមិនគប្បីធ្វើការជ្រើសរើស ឬការទាមទារផ្ទាល់ខ្លួនឡើយ ហើយអ្នកគប្បីសម្រេចឱ្យបាននូវការបំពេញតាមបំណងព្រះហឫទ័យរបស់ព្រះជាម្ចាស់។ ដោយសារអ្នកគឺជាមនុស្សម្នាក់ដែលជាភាវៈដែលព្រះបានបង្កើត អ្នកគប្បីចុះចូលនឹងព្រះអម្ចាស់ដែលបានបង្កើតអ្នកមក ដ្បិតអ្នកកើតមកមិនអាចគ្រប់គ្រងខ្លួនឯង និងគ្មានសមត្ថភាពពីកំណើតដើម្បីគ្រប់គ្រងលើវាសនាផ្ទាល់ខ្លួនរបស់អ្នកឡើយ។ ដោយសារអ្នកជាមនុស្សម្នាក់ដែលជឿលើព្រះជាម្ចាស់ អ្នកគប្បីដេញតាមការញែកជាបរិសុទ្ធ និងការផ្លាស់ប្ដូរ។ ដោយសារអ្នកជាសត្តនិកររបស់ព្រះជាម្ចាស់ អ្នកគប្បីធ្វើតាមភារកិច្ចរបស់អ្នក និងត្រូវរក្សាទីកន្លែងរបស់អ្នក ហើយអ្នកមិនត្រូវប្រព្រឹត្តឱ្យហួសពីភារកិច្ចរបស់អ្នកឡើយ។ នេះគឺមិនមែនដើម្បីឃុំឃាំងអ្នក ឬដើម្បីគាបសង្កត់លើអ្នកតាមរយៈគោលលទ្ធិឡើយ ប៉ុន្តែផ្ទុយទៅវិញ គឺជាផ្លូវដែលអ្នកអាចបំពេញភារកិច្ចរបស់អ្នកបាន ហើយជាផ្លូវដែលអាចសម្រេចបាន (និងគប្បីសម្រេចឱ្យបាន) ដោយអស់អ្នកដែលប្រព្រឹត្តតាមសេចក្ដីសុចរិត។ ប្រសិនបើអ្នកប្រៀបធៀបសារជាតិរបស់ពេត្រុស និងប៉ុល នោះអ្នកនឹងដឹងថាតើអ្នកត្រូវស្វែងរកដោយរបៀបណា។ ក្នុងចំណោមផ្លូវដែលពេត្រុស និងប៉ុលបានដើរ ផ្លូវមួយគឺជាផ្លូវនៃការប្រោសឱ្យគ្រប់លក្ខណ៍ ហើយផ្លូវមួយទៀត គឺជាផ្លូវនៃការផាត់ចោល។ ពេត្រុស និងប៉ុល តំណាងឱ្យផ្លូវពីរខុសគ្នា។ បើទោះបីជាមនុស្សម្នាក់ៗទទួលបានកិច្ចការរបស់ព្រះវិញ្ញាណបរិសុទ្ធក្ដី ហើយគេម្នាក់ៗបានទទួលនូវការបំភ្លឺ និងការបង្ហាញរបស់ព្រះវិញ្ញាណបរិសុទ្ធក្ដី ក៏គេម្នាក់ៗបានទទួលកិច្ចការដែលបានប្រគល់ទៅឱ្យពួកគេដោយព្រះអម្ចាស់យេស៊ូវដែរ ផលផ្លែដែលកើតចេញពីគេម្នាក់ៗ មិនដូចគ្នានោះទេ៖ គឺម្នាក់បានបង្កើតផលផ្លែពិតប្រាកដ ហើយម្នាក់ទៀតគ្មានឡើយ។ តាមរយៈសារជាតិរបស់ពួកគេ កិច្ចការដែលពួកគេបានធ្វើ ដែលត្រូវបានបង្ហាញឱ្យឃើញពីខាងក្រៅ និងចុងបញ្ចប់របស់ពួកគេ នោះអ្នកគួរដឹងថាផ្លូវមួយណាដែលអ្នកគួរយក ផ្លូវមួយណាដែលអ្នកគួរជ្រើសរើសដើរហើយ។ ពួកគេបានដើរលើផ្លូវពីរដែលខុសគ្នាស្រឡះ។ ប៉ុល និងពេត្រុស ពួកគេគឺជាឧទារហ៍ដ៏ល្អបំផុតអំពីផ្លូវនីមួយៗ ដូច្នេះហើយ ចាប់តាំងពីដើមដំបូងមក ពួកគេត្រូវបានលើកយកមកដើម្បីសម្គាល់អំពីផ្លូវទាំងពីរនេះ។ តើអ្វីទៅជាចំណុចគន្លឹះនៃបទពិសោធរបស់ប៉ុល ហើយហេតុអ្វីបានជាគាត់មិនអាចធ្វើវាបាន? តើអ្វីទៅជាចំណុចគន្លឺះនៃបទពិសោធរបស់ពេត្រុស ហើយតើគាត់បានទទួលបទពិសោធនៃការប្រោសឱ្យគ្រប់លក្ខណ៍ដោយរបៀបណា? ប្រសិនបើអ្នកប្រៀបធៀបអ្វីដែលពួកគេខ្វាយខ្វល់ នោះអ្នកនឹងដឹងថា តើមនុស្សប្រភេទណាដែលព្រះជាម្ចាស់សព្វព្រះហឫទ័យចង់បានអ្វីជាបំណងព្រះហឫទ័យរបស់ព្រះជាម្ចាស់ អ្វីជានិស្ស័យរបស់ព្រះជាម្ចាស់ អ្វីជាប្រភេទមនុស្សដែលនឹងត្រូវប្រោសឱ្យបានគ្រប់លក្ខណ៍នៅទីចុងបំផុត និងថាតើប្រភេទមនុស្សបែបណាដែលមិនត្រូវបានប្រោសឱ្យគ្រប់លក្ខណ៍។ អ្នកនឹងដឹងថាតើអ្វីជានិស្ស័យរបស់អ្នកដែលត្រូវប្រោសឱ្យគ្រប់លក្ខណ៍ និងអ្វីជានិស្ស័យរបស់អស់អ្នកដែលនឹងមិនត្រូវបានប្រោសឱ្យគ្រប់លក្ខណ៍។ បញ្ហាទាំងអស់នេះអំពីសារជាតិអាចមើលឃើញបាននៅក្នុងបទពិសោធរបស់ពេត្រុស និងប៉ុល។ ព្រះជាម្ចាស់បានបង្កើតរបស់សព្វសារពើ ហេតុដូច្នេះ ទ្រង់បានធ្វើឱ្យរបស់សព្វសារពើដែលទ្រង់បានបង្កើត មកនៅក្រោមការត្រួតត្រារបស់ទ្រង់ និងចុះចូលក្រោមការត្រួតត្រារបស់ទ្រង់ ហើយទ្រង់នឹងគ្រប់គ្រងលើរបស់សព្វសារពើ ដើម្បីឱ្យរបស់សព្វសារពើទាំងនោះស្ថិតនៅក្នុងព្រះហស្ដរបស់ទ្រង់។ របស់សព្វសារពើដែលព្រះជាម្ចាស់បានបង្កើតមក រួមទាំងសត្វ រុក្ខជាតិ មនុស្សជាតិ ភ្នំ ទន្លេ និងបឹងបួរ គឺទាំងអស់នេះត្រូវតែមកនៅក្រោមការត្រួតត្រារបស់ទ្រង់។ របស់សព្វសារពើនៅលើផ្ទៃមេឃ និងនៅលើដី ត្រូវតែមកនៅក្រោមការត្រួតត្រារបស់ទ្រង់។ ពួកគេមិនអាចមានជម្រើសអ្វីផ្សេងឡើយ ហើយរបស់សព្វសារពើនោះត្រូវតែចុះចូលចំពោះការចាត់ចែងរបស់ទ្រង់។ នេះគឺជាបញ្ញត្តិរបស់ព្រះជាម្ចាស់ ហើយវាគឺជាសិទ្ធិអំណាចរបស់ព្រះជាម្ចាស់។ ព្រះជាម្ចាស់គ្រប់គ្រងលើអ្វីៗគ្រប់យ៉ាង និងរៀបចំ ហើយចាត់ថ្នាក់របស់សព្វសារពើ ដោយបែងចែករបស់នីមួយៗទៅតាមប្រភេទរបស់ពួកវា ហើយរបស់នីមួយៗនៅក្នុងកន្លែងដ៏សមស្របរបស់ពួកវា ស្របទៅតាមព្រះរាជបំណងរបស់ព្រះជាម្ចាស់។ មិនថាមានអ្វីដែលធំមហិមាប៉ុនណានោះទេ គឺគ្មានអ្វីដែលអាចលើសព្រះជាម្ចាស់បានឡើយ របស់សព្វសារពើទាំងអស់ត្រូវបម្រើដល់មនុស្សជាតិដែលព្រះជាម្ចាស់បានបង្កើតមក និងគ្មានអ្វីដែលហ៊ានបះបោរទាស់នឹងព្រះជាម្ចាស់ ឬទាមទារអ្វីពីព្រះជាម្ចាស់ឡើយ។ ហេតុនេះ ក្នុងនាមជាសត្តនិកររបស់ព្រះជាម្ចាស់ មនុស្សក៏ត្រូវបំពេញភារកិច្ចរបស់មនុស្សដែរ។ មិនថាគេជាពួកចៅហ្វាយ ឬជាអ្នកមើលថែគ្រប់ការទាំងអស់មិនថាឋានៈរបស់គេខ្ពស់ប៉ុនណាក្នុងចំណោមមនុស្សទេ ក៏គេនៅតែជាមនុស្សតូចទាប ដែលស្ថិតនៅក្រោមអំណាចត្រួតត្រារបស់ព្រះជាម្ចាស់ដដែល ហើយគេគ្មានអ្វីលើសពីមនុស្សដែលគ្មានសារៈសំខាន់ដែលជាសត្តនិកររបស់ព្រះជាម្ចាស់នោះឡើយ ហើយគេនឹងមិនអាចខ្ពស់ជាងព្រះជាម្ចាស់បានឡើយ។ ក្នុងនាមជាភាវៈដែលព្រះបានបង្កើត មនុស្សគួរតែស្វែងរកការស្គាល់ព្រះអាទិករ និងបំពេញភារកិច្ចជាភាវៈដែលព្រះបានបង្កើត ហើយអ្វីដែលសំខាន់បំផុតនោះ គឺត្រូវស្វែងរកការស្រឡាញ់ព្រះជាម្ចាស់ ដោយមិនធ្វើការជ្រើសរើសផ្សេងទៀតទាល់តែសោះ ដ្បិតព្រះជាម្ចាស់ស័ក្តិសមនឹងទទួលបានក្តីស្រឡាញ់របស់មនុស្ស។ អស់អ្នកដែលដេញតាមក្តីស្រឡាញ់ចំពោះព្រះជាម្ចាស់ មិនគួរដេញតាមផលប្រយោជន៍ផ្ទាល់ខ្លួន ឬក្តីសង្ឃឹមផ្ទាល់ខ្លួនណាមួយឡើយ នេះគឺជាផ្លូវដ៏ត្រឹមត្រូវបំផុតក្នុងការដេញតាម។ ប្រសិនបើអ្វីដែលអ្នកស្វែងរក គឺជាសេចក្ដីពិតប្រសិនបើអ្វីដែលអ្នកប្រតិបត្តិតាម គឺជាសេចក្ដីពិត ហើយប្រសិនបើអ្នកបានទទួលនូវការផ្លាស់ប្ដូរនិស្ស័យរបស់អ្នក នោះផ្លូវដែលអ្នកត្រូវដើរ គឺជាផ្លូវដ៏ត្រឹមត្រូវហើយ។ ប្រសិនបើអ្វីដែលអ្នកស្វែងរក គឺជាព្រះពរខាងសាច់ឈាម ហើយអ្វីដែលអ្នកប្រតិបត្តិតាម គឺជាសេចក្ដីពិតនៃសញ្ញាណផ្ទាល់ខ្លួនរបស់អ្នក ហើយប្រសិនបើគ្មានការផ្លាស់ប្ដូរនិស្ស័យរបស់អ្នក ហើយអ្នករាល់គ្នាសុទ្ធតែមិនស្ដាប់បង្គាប់ព្រះជាម្ចាស់នៅខាងសាច់ឈាម ព្រមទាំងបន្តរស់នៅក្នុងភាពស្រពេចស្រពិល នោះអ្វីដែលអ្នកស្វែងរកច្បាស់ណាស់ នឹងនាំអ្នកទៅកាន់ស្ថាននរក ដ្បិតផ្លូវដែលអ្នកដើរ គឺជាផ្លូវបរាជ័យ។ អ្នកនឹងត្រូវបានប្រោសឱ្យគ្រប់លក្ខណ៍ ឬត្រូវផាត់ចោល ឬអត់នោះ គឺអាស្រ័យលើការស្វែងរករបស់អ្នកផ្ទាល់ ដែលនេះក៏អាចនិយាយបានថា ជោគជ័យ ឬបរាជ័យ គឺអាស្រ័យលើផ្លូវដែលមនុស្សដើរ។


កិច្ចការរបស់ព្រះជាម្ចាស់ និងកិច្ចការរបស់មនុស្ស

តើកិច្ចការរបស់មនុស្សច្រើនប៉ុនណាជាកិច្ចការរបស់ព្រះវិញ្ញាណបរិសុទ្ធ ហើយបទពិសោធរបស់មនុស្សច្រើនប៉ុនណា? អាចនិយាយបានថា មនុស្សនៅមិនទាន់យល់ពីសំណួរទាំងនេះ និងហេតុផលដែលពួកគមិនយល់ពីគោលការណ៍នៃកិច្ចការរបស់ព្រះវិញ្ញាណបរិសុទ្ធ។ ពេលខ្ញុំនិយាយថា «កិច្ចការរបស់មនុស្ស» ពិតណាស់ ខ្ញុំចង់សំដៅដល់កិច្ចការរបស់មនុស្សដែលមានកិច្ចការរបស់ព្រះវិញ្ញាណបរិសុទ្ធ ឬមនុស្សដែលព្រះវិញ្ញាណបរិសុទ្ធប្រើ។ ខ្ញុំមិនមែនសំដៅលើកិច្ចការដែលកើតមកពីឆន្ទៈរបស់មនុស្សទេ ប៉ុន្តែសំដៅលើកិច្ចការរបស់ពួកសាវ័កអ្នកបម្រើការងារ ឬបងប្អូនប្រុសស្រីទូទៅដែលស្ថិតនៅក្នុងវិសាលភាពនៃកិច្ចការរបស់ព្រះវិញ្ញាណបរិសុទ្ធ។ «កិច្ចការរបស់មនុស្ស» ក្នុងអត្ថបទនេះ មិនមែនសំដៅលើកិច្ចការរបស់ព្រះដែលយកកំណើតជាមនុស្សទេ ប៉ុន្តែសំដៅលើវិសាលភាព និងគោលការណ៍នៃកិច្ចការដែលព្រះវិញ្ញាណអនុវត្តលើមនុស្ស។ ខណៈពេលដែលគោលការណ៍ទាំងនេះ គឺជាគោលការណ៍ និងជាវិសាលភាពនៃកិច្ចការរបស់ព្រះវិញ្ញាណបរិសុទ្ធ នោះគោលការណ៍ទាំងអស់នេះ មិនដូចគោលការណ៍ និងវិសាលភាពនៃកិច្ចការរបស់ព្រះដែលយកកំណើតជាមនុស្សទេ។ កិច្ចការរបស់មនុស្សមាននូវលក្ខណៈ និងគោលការណ៍របស់មនុស្ស ឯកិច្ចការរបស់ព្រះជាម្ចាស់មានលក្ខណៈ និងមានគោលការណ៍របស់ព្រះជាម្ចាស់។

កិច្ចការរបស់មនុស្សប្រាប់ឱ្យដឹងអំពីបទពិសោធ និងភាពជាមនុស្សរបស់គេ។ អ្វីៗដែលមនុស្សផ្ដល់ជូន និងកិច្ចការដែលគេធ្វើ គឺតំណាងរូបគេតែម្ដង។ តម្រិះរបស់មនុស្ស ការបកស្រាយរកហេតុផលរបស់មនុស្ស កត្ដវិទ្យារបស់មនុស្ស និងការស្រមើស្រមៃសម្បូរបែប សុទ្ធតែរាប់បញ្ចូលនៅក្នុងកិច្ចការរបស់គេទាំងអស់។ បទពិសោធរបស់មនុស្ស អាចប្រាប់អំពីកិច្ចការរបស់គេជាពិសេស ហើយបទពិសោធរបស់បុគ្គលម្នាក់ ក៏ក្លាយជាធាតុផ្សំនៃកិច្ចការរបស់គេ។ កិច្ចការរបស់មនុស្សអាចស្ដែងចេញនូវបទពិសោធរបស់គេ។ ពេលមនុស្សខ្លះ ទទួលបទពិសោធអវិជ្ជមាន នោះសម្ដីភាគច្រើននៃការរួមប្រកបរបស់គេ ក៏នឹងមានចំណុចអវិជ្ជមានដែរ។ ប្រសិនបើបទ ពិសោធមួយគ្រារបស់គេ មានលក្ខណៈវិជ្ជមាន នោះពួកគេក៏មានផ្លូវមួយជាពិសេសក្នុងចំណុចវិជ្ជមាន ការប្រកបគ្នារបស់គេក៏ប្រកបដោយការលើកទឹកចិត្ត ហើយមនុស្សក៏អាចទទួលបានការផ្ដល់ជូនដ៏វិជ្ជមានពីពួកគេដែរ។ ប្រសិនបើអ្នកបម្រើការម្នាក់ទៅជាអវិជ្ជមានមួយគ្រា នោះការប្រកបគ្នារបស់គេ នឹងបន្តមានចំណុចអវិជ្ជមានរហូត។ ការប្រកបគ្នាបែបនេះ មានតែការបាក់ទឹកចិត្ត ហើយអ្នកដទៃក៏ទៅជាបាក់ទឹកចិត្តទាំងមិនដឹងខ្លួន បន្ទាប់ពីបាន ចូលរួមប្រកបជាមួយគេ។ ស្ថានភាពរបស់អ្នកដើរតាម គឺប្រែប្រួលទៅតាមស្ថានភាពរបស់អ្នកដឹកនាំ។ អ្នកធ្វើការមានស្ថានភាពក្នុងចិត្តយ៉ាងណា គេនឹងស្ដែងចេញស្ថានភាពនោះមក រីឯកិច្ចការរបស់ព្រះវិញ្ញាណបរិសុទ្ធរមែងប្រែប្រួលតាមសភាពរបស់មនុស្ស។ ព្រះអង្គធ្វើ ការទៅតាមបទពិសោធរបស់មនុស្ស ហើយមិនបង្ខំពួកគេទេ ប៉ុន្តែទ្រង់តម្រូវពីមនុស្ស ទៅតាមលំហូរទូទៅនៃបទពិសោធរបស់គេ។ មានន័យថា ការប្រកបគ្នារបស់មនុស្ស ខុសគ្នាពីព្រះបន្ទូលរបស់ព្រះជាម្ចាស់។ អ្វីដែលមនុស្សប្រកបគ្នា បង្ហាញឱ្យឃើញនូវបទពិសោធ និងតម្រិះរបស់បុគ្គលម្នាក់ៗ ទាំងស្ដែងពីបទពិសោធ និងតម្រិះរបស់គេចំពោះមូលដ្ឋានកិច្ចការរបស់ព្រះទៀតផង។ ទំនួលខុសត្រូវរបស់គេ គឺត្រូវស្វែងរកនូវអ្វីដែលពួកគេគួរអនុវត្ត ឬចូលទៅក្នុងសេចក្ដីនោះ បន្ទាប់ពីព្រះជាម្ចាស់ធ្វើការ ឬមានបន្ទូលរួចយកសេចក្ដីទាំងនេះ ទៅប្រាប់អ្នកដើរតាម។ ដូច្នេះ កិច្ចការរបស់មនុស្សតំណាងឱ្យច្រកទ្វារនិងការអនុវត្តរបស់គេ។ ពិតណាស់ កិច្ចការនេះ លាយបញ្ចូលគ្នាទាំងមេរៀន និងបទពិសោធរបស់មនុស្ស ឬគំនិតខ្លះរបស់គេ។ ដោយឡែក ទោះបីជាព្រះវិញ្ញាណបរិសុទ្ធធ្វើការ ទាំងចំពោះមនុស្ស ឬនៅក្នុងព្រះដែលយកកំណើតជាសាច់ឈាម ក៏អ្នកបម្រើការអាចបង្ហាញឱ្យដឹងថា កិច្ចការនោះជាអ្វីដែរ។ បើទោះបីព្រះ វិញ្ញាណបរិសុទ្ធជាអ្នកធ្វើកិច្ចការក៏ដោយ ក៏កិច្ចការនេះត្រូវបានសង់លើគ្រឹះនៃអត្តសញ្ញាណដែលមនុស្សមានពីកំណើត ពីព្រោះព្រះវិញ្ញាណបរិសុទ្ធ មិនធ្វើការដោយគ្មានមូលដ្ឋានគ្រឹះឡើយ។ ម្យ៉ាងទៀត គឺកិច្ចការនេះមិនមែនកើតមានឡើងដោយទទេសូន្យ ប៉ុន្តែរមែងត្រូវបានធ្វើឡើងស្របតាមស្ថានការណ៍ជាក់ស្ដែង និងលក្ខខណ្ឌពិត។ គឺមានតែតាមវិធីនេះទេ ទើបនិស្ស័យរបស់មនុស្សត្រូវបានបំផ្លាស់បំប្រែ ហើយសញ្ញាណនិងគំនិតចាស់គំរិលរបស់គេត្រូវបានផ្លាស់ប្រែ។ អ្វីដែលមនុស្សស្ដែងចេញមក ជាអ្វីដែលគេមើលឃើញ អ្វីដែលគេទទួលជាបទពិសោធ និងជាអ្វីដែលគេអាចស្រមៃដល់ ហើយក៏ជាអ្វីដែលគំនិតរបស់មនុស្សអាចគិតយល់ដែរ បើទោះការនេះគឺជាគោលលទ្ធិ ឬមួយជាសញ្ញាណក៏ដោយ។ កិច្ចការរបស់មនុស្ស ពុំអាចលើសពីទំហំបទពិសោធរបស់គេ ក៏មិនមែនជាអ្វីដែលមនុស្សមើលឃើញ មិនមែនជាអ្វីដែលមនុស្សអាចស្រមើស្រមៃ ឬគិតស្មានដល់ បើទោះបីជាកិច្ចការនោះធំយ៉ាងណាក៏ដោយ។ គ្រប់យ៉ាងដែលព្រះជាម្ចាស់ស្ដែងចេញមកឱ្យឃើញ គឺជាអង្គទ្រង់ផ្ទាល់តែម្ដង ហើយការនេះមនុស្សមិនអាចសម្រេចបាននោះឡើយ ដ្បិតវាលើសពីការគិតរបស់មនុស្ស។ ទ្រង់បង្ហាញឱ្យឃើញអំពីកិច្ចការដឹកនាំមនុស្សលោកទាំងអស់ ហើយកិច្ចការនេះមិនពាក់ព័ន្ធនឹងសេចក្ដីពិស្ដារនៃបទពិសោធរបស់មនុស្សទេ ប៉ុន្តែវាពាក់ព័ន្ធនឹងការគ្រប់គ្រងរបស់ទ្រង់ផ្ទាល់វិញ។ អ្វីដែលមនុស្សបង្ហាញឱ្យឃើញ គឺជាបទពិសោធរបស់គេ រីឯអ្វីដែលព្រះជាម្ចាស់បង្ហាញឱ្យឃើញ គឺជាលក្ខណៈរបស់ទ្រង់ដែលជានិស្ស័យដែលទ្រង់មានរហូតមក ហើយវាលើសពីការយល់របស់មនុស្សផង។ បទពិសោធរបស់មនុស្ស គឺជាការយល់ឃើញនិងចំណេះដឹងដែលគេទទួលបាន ផ្អែកទៅលើមូលដ្ឋាននៃការស្ដែងឱ្យឃើញអំពីលក្ខណៈរបស់ព្រះជាម្ចាស់វិញ។ តម្រិះនិងចំណេះដឹងទាំងនេះ ត្រូវបានហៅថាជាលក្ខណៈរបស់មនុស្ស និងជាគ្រឹះនៃការស្ដែងចេញឱ្យឃើញនូវនិស្ស័យពីកំណើត និងគុណសម្បត្ដិពីកំណើតរបស់មនុស្ស ហេតុនេះទើបទើបចំណុចទាំងនេះត្រូវបានហៅថាជាលក្ខណៈរបស់មនុស្ស។ មនុស្សអាចប្រកបនឹងអ្វីដែលគេទទួលជាបទពិសោធ និងមើលឃើញ។ គ្មាននរណាអាចប្រកបនឹងអ្វីដែលគេមិនធ្លាប់មានបទពិសោធ មិនធ្លាប់មើលឃើញ ឬគំនិតគេយល់មិនដល់ទេ ពួកគេពុំមានលក្ខណៈទាំងអស់នេះនៅក្នុងពួកគេនោះឡើយ។ ប្រសិនបើអ្វីដែលមនុស្សបង្ហាញឱ្យឃើញ មិនមែនកើតពីបទពិសោធរបស់គេ ការនោះគឺជាការស្រមើស្រមៃ ឬជាគោលលទ្ធិហើយ។ និយាយឱ្យស្រួលយល់ គឺគ្មានទេភាពជាក់ស្ដែងនៅក្នុងពាក្យសម្ដីរបស់គេ។ ប្រសិនបើអ្នកមិនដែលប្រឡូកជាមួយនឹងរឿងរ៉ាវសង្គមសោះ អ្នកមុខជាមិនអាចជជែកអំពីសម្ពន្ធភាពសាំញ៉ាំក្នុងសង្គមឱ្យបានច្បាស់ដែរ។ ប្រសិនបើអ្នកគ្មានគ្រួសារ នៅពេលអ្នកដទៃជជែកគ្នាអំពីបញ្ហាគ្រួសារ អ្នកមុខជាមិនយល់អំពីសម្ដីភាគច្រើនដែលគេជជែកនោះឡើយ។ ហេតុដូច្នេះ អ្វីដែលមនុស្សជជែកគ្នា និងកិច្ចការដែលគេធ្វើ តំណាងឱ្យលក្ខណៈសម្ងាត់របស់គេ។ ប្រសិនបើមនុស្សម្នាក់ជជែកអំពីការយល់ដឹងរបស់គេ ចំពោះការវាយផ្ចាល និងការជំនុំជម្រះ ប៉ុន្តែអ្នកគ្មានបទពិសោធអំពីការនោះសោះ អ្នកមុខជាមិនហ៊ានបដិសេធការយល់ដឹងរបស់គេទេ ក៏រឹតតែមិនហ៊ានជឿអ្វីដែលគេនិយាយមួយរយភាគរយដែរ។ នេះគឺមកពីការប្រកបគ្នារបស់គេ គឺជារឿងដែលអ្នកមិនធ្លាប់មានបទពិសោធ ជារឿងដែលអ្នកមិនធ្លាប់បានដឹង ហើយគំនិតរបស់អ្នកស្រមៃមិនដល់។ តាមការចេះដឹងរបស់គេ គ្រប់យ៉ាងដែលអ្នកអាចយកបាន គឺវិធីមួយដែលត្រូវឆ្លងកាត់ការវាយផ្ចាល និងការជំនុំជម្រះនៅពេលអនាគត។ ប៉ុន្តែ វិធីនេះគ្រាន់តែអាចជាចំណេះដឹងខាងគោលលទ្ធិតែប៉ុណ្ណោះ វាមិនអាចជំនួសការយល់ដឹងផ្ទាល់របស់អ្នកបានឡើយ រឹតតែមិនជំនួសបទពិសោធរបស់អ្នកទៀតផង។ ប្រហែលជាអ្នកគិតថា អ្វីដែលគេនិយាយក៏ត្រឹមត្រូវដែរ ប៉ុន្តែតាមពិសោធរបស់អ្នកផ្ទាល់ អ្នកយល់ថា សេចក្ដីទាំងនោះមិនអាចអនុវត្តបានតាមវិធីជាច្រើន។ ប្រហែលជាអ្នកមានអារម្មណ៍ថា រឿងខ្លះដែលអ្នកស្ដាប់ឮ គឺមិនអាចអនុវត្តបានទាំងស្រុង ពេលនោះអ្នកក៏កើតមានសញ្ញាណពីរឿងនេះ ហើយទោះបីអ្នកទទួលយករឿងនេះ ក៏អ្នកទទួលយកទាំងទើសទាល់ប៉ុណ្ណោះ។ ប៉ុន្តែ តាមបទពិសោធរបស់អ្នកផ្ទាល់ ការចេះដឹងដែលអ្នកទាញបានជាសញ្ញាណ ក្លាយជាវិធីអនុវត្តរបស់អ្នក ហើយកាលណាអ្នកកាន់តែអនុវត្ត អ្នកក៏កាន់តែយល់ពីគុណតម្លៃពិតនៃពាក្យសម្ដីដែលអ្នកបានស្ដាប់។ បន្ទាប់ពីមានបទពិសោធខ្លួនឯងផ្ទាល់ នោះអ្នកនឹងអាចជជែកពីចំណេះដឹងដែលអ្នកគួរទទួលបានពីអ្វីដែលអ្នកបានឆ្លងកាត់។ ក្រៅពីនេះ អ្នកអាចបែងចែកថា ចំណេះដឹងរបស់នរណា គឺជាចំណេះដឹងពិត និងជាក់ស្ដែង ហើយចំណេះដឹងរបស់នរណា គឺជាចំណេះដឹងដែលផ្អែកលើគោលលទ្ធិ ហើយគ្មានតម្លៃ។ ដូច្នេះ មិនថាចំណេះដឹងដែលអ្នកអះអាងស្របនឹងសេចក្ដីពិត ឬក៏អត់ គឺវាភាគច្រើនអាស្រ័យត្រង់ថា អ្នកមានបទពិសោធជាក់ស្ដែងទាក់ទងនឹងចំណេះដឹងពិតឬក៏អត់។ ទីណាដែលមានសេចក្ដីពិតនៅក្នុងបទពិសោធរបស់អ្នក នោះចំណេះដឹងរបស់អ្នកនឹងក្លាយជាបទពិសោធជាក់ស្ដែង ហើយមានតម្លៃ។ តាមរយៈបទពិសោធរបស់អ្នក អ្នកក៏អាចទទួលបានការវិនិច្ឆ័យល្អអាក្រក់ និងគំនិតស៊ីជម្រៅ ធ្វើឱ្យចំណេះដឹងរបស់អ្នកកាន់តែជ្រាលជ្រៅ ហើយបង្កើនប្រាជ្ញា និងសុភវិនិច្ឆ័យទាក់ទងនឹងរបៀបដែលអ្នកគួរសម្ដែងនូវចរិតមារយាទរបស់ខ្លួនឯងផង។ ចំណេះដឹងដែលត្រូវបានស្ដែងចេញមកពីមនុស្សដែលគ្មានសេចក្ដីពិត គឺជាគោលលទ្ធិ ទោះបីជាចំណេះដឹងនោះខ្ពង់ខ្ពស់ប៉ុនណាក៏ដោយ។ មនុស្សប្រភេទនេះ អាចជាមនុស្សដែលវាងវៃខ្លាំងចំពោះរឿងសាច់ឈាម តែមិនអាចបែងចែកនូវភាពខុសគ្នាចំពោះរឿងព្រលឹងវិញ្ញាណ។ នេះក៏មកពីមនុស្សបែបនេះគ្មានបទពិសោធនឹងកិច្ចការខាងព្រលឹងវិញ្ញាណទាល់តែសោះ។ មនុស្សទាំងនេះ ជាមនុស្សដែលមិនត្រូវបានស្រាយបំភ្លឺក្នុងកិច្ចការខាងឯវិញ្ញាណ ហើយមិនយល់ពីរឿងរ៉ាវខាងព្រលឹងវិញ្ញាណ។ ទោះបីជាអ្នកស្ដែងចេញនូវចំណេះដឹងបែបណាក៏ដោយ ដរាបណាវាជាលក្ខណៈរបស់អ្នក នោះវាជាបទពិសោធផ្ទាល់របស់អ្នក គឺជាចំណេះដឹងពិតរបស់អ្នកហើយ។ មនុស្សដែលនិយាយតែពីគោលលទ្ធិ គឺជាមនុស្សដែលគ្មានទាំងសេចក្ដីពិត គ្មានទាំងភាពជាក់ស្ដែង អ្វីដែលគេពិភាក្សាក៏អាចរាប់ថាជាលក្ខណៈរបស់គេបានដែរ ដ្បិតដែលគេឈានដល់គោលលទ្ធិកម្រិតនេះ នោះក៏ដោយសារតែតាមរយៈការត្រិះរិះ និងការសញ្ជឹងគិតដ៏ស៊ីជម្រៅរបស់គេប៉ុណ្ណោះដែរ។ ប៉ុន្តែវាគ្រាន់តែជាគោលលទ្ធិ វាមិនខុសពីការស្រមើស្រមៃនោះទេ! បទពិសោធរបស់មនុស្សគ្រប់ប្រភេទ តំណាងឱ្យអ្វីៗដែលមាននៅក្នុងគេ។ មនុស្សណាដែលគ្មានបទពិសោធខាងព្រលឹងវិញ្ញាណ មិនអាចនិយាយពីចំណេះ ដឹងនៃសេចក្ដីពិត ក៏មិនអាចនិយាយអំពីចំណេះដឹងដ៏ត្រឹមត្រូវ ទាក់ទងនឹងរឿងរ៉ាវខាងព្រលឹងវិញ្ញាណទេ។ ប្រាកដណាស់ អ្វីដែលមនុស្សស្ដែងចេញគឺជាលក្ខណៈដែលមាននៅក្នុងគេ។ ប្រសិនបើនរណាម្នាក់ចង់បានចំណេះដឹងខាងឯព្រលឹងវិញ្ញាណ និងចំណេះដឹងខាងឯសេចក្ដីពិត គេត្រូវតែមានបទពិសោធជាក់ស្ដែង។ ប្រសិនបើអ្នកមិនអាចនិយាយច្បាស់អំពីសុភវិនិច្ឆ័យនៅក្នុងជីវិតមនុស្ស អ្នកក៏កាន់តែមិនអាចនិយាយអំពីកិច្ចការខាងឯព្រលឹងវិញ្ញាណយ៉ាងដូច្នោះដែរ? មនុស្សដែលអាចដឹកនាំពួកជំនុំ ចិញ្ចឹមជីវិតមនុស្ស ហើយធ្វើជាសាវ័កដល់អ្នកដទៃ ត្រូវតែមានបទពិសោធពិត។ ពួកគេត្រូវតែមានការយល់ដឹងដ៏ត្រឹមត្រូវអំពីរឿងរ៉ាវខាងព្រលឹងវិញ្ញាណ និងការឱ្យតម្លៃ និងបទពិសោធដ៏ត្រឹមត្រូវអំពីសេចក្ដីពិត។ គឺទាល់តែមនុស្សបែបនេះទេ ទើបមានលក្ខណៈសម្បត្តិគ្រប់គ្រាន់នឹងធ្វើជាអ្នកធ្វើការ ឬជាពួកសាវ័កដែលដឹកនាំពួកជំនុំបាន។ ពុំនោះទេ ពួកគេអាចបានត្រឹមតែដើរតាមប៉ុណ្ណោះ មិនអាចដឹកនាំបានទេ ក៏រឹតតែមិនអាចធ្វើជាសាវ័កដែលអាចផ្ដល់ជីវិតដល់អ្នកដទៃឡើយ។ នេះ គឺមកពីតួនាទីរបស់សាវ័ក គឺមិនមែនរត់ទៅរត់មក ឬក៏តយុទ្ធនោះឡើយ តួនាទីនេះគឺធ្វើកិច្ចការផ្ដល់ជីវិត និងដឹកនាំអ្នកដទៃក្នុងការបំផ្លាស់បំប្រែនិស្ស័យរបស់គេ។ មនុស្សដែលបំពេញតួនាទីនេះ ត្រូវបានដាក់បញ្ជាបេសកកម្មឱ្យស្ពាយទំនួលខុសត្រូវដ៏ធ្ងន់ធ្ងរមួយ ជាទំនួលខុសត្រូវដែលមិនមែននរណាក៏អាចស្ពាយបាននោះដែរ។ កិច្ចការប្រភេទនេះ ទាល់តែមនុស្សដែលមានលក្ខណៈជីវិត ជាមនុស្សដែលមានបទពិសោធពីសេចក្ដីពិត ទើបអាចធ្វើបាន។ កិច្ចការនេះពុំអាចធ្វើឡើងដោយមនុស្សដែលអាចត្រឹមតែលះបង់មនុស្សដែលអាចរត់ទៅមក ឬមនុស្សដែលព្រមលះបង់ខ្លួនឯងនោះឡើយ។ មនុស្សដែលពុំមានបទពិសោធពីសេចក្ដីពិត មនុស្សដែលមិនធ្លាប់ត្រូវបានកែតម្រូវ ឬវិនិច្ឆ័យពុំអាចធ្វើកិច្ចការប្រភេទនេះបានទេ។ មនុស្សគ្មានបទពិសោធ គឺជាមនុស្សដែលគ្មានភាពជាក់ស្ដែង ពុំអាចមើលឃើញតថភាពច្បាស់ឡើយ ពីព្រោះពួកគេផ្ទាល់គ្មានលក្ខណៈបែបនេះទេ។ ដូច្នេះមនុស្សប្រភេទនេះមិនត្រឹមតែមិនអាចធ្វើកិច្ចការដឹកនាំប៉ុណ្ណោះទេ តែប្រសិនបើពួកគេនៅតែគ្មានសេចក្ដីពិតយូរតទៅទៀត ពួកគេនឹងត្រូវផាត់ចោលហើយ។ តម្រិះដែលអ្នកបង្ហាញចេញមក អាចធ្វើជាភ័ស្តុតាងនៃទុក្ខវេទនាដែលអ្នកបានឆ្លងកាត់នៅក្នុងជីវិត ជាអ្វីដែលនាំឱ្យអ្នកត្រូវបានវាយផ្ចាល និងជាបញ្ហាដែលនាំឱ្យអ្នកត្រូវជំនុំជម្រះ។ នេះក៏ជារឿងពិតចំពោះការល្បងលដូចគ្នា៖ កត្តាដែលជាចំណុចខ្សោយ កត្តានោះហើយត្រូវបន្សុទ្ធ នេះជាបញ្ហាដែលមនុស្សត្រូវមានបទពិសោធទុកជាវិធីអនុវត្ត។ ឧទាហរណ៍ ប្រសិនបើមនុស្សម្នាក់រសាយចិត្តក្នុងជីវិតអាពាហ៍ពិពាហ៍ ពួកគេត្រូវប្រកបគ្នាដោយពាក្យថា «អរព្រះគុណព្រះជាម្ចាស់ សរសើរតម្កើង ព្រះជាម្ចាស់ ទូលបង្គំត្រូវតែបំពញតាមព្រះទ័យចង់បានរបស់ព្រះជាម្ចាស់ ហើយថ្វាយជីវិតទូលបង្គំទាំងមូលដល់ទ្រង់ ហើយទូលបង្កំត្រូវយកជីវិតអាពាហ៍ពិពាហ៍របស់ទូលបង្គំទាំងមូល ទៅដាក់ក្នុងព្រះហស្តរបស់ព្រះជាម្ចាស់។ ទូលបង្គំព្រមថ្វាយជីវិតទូលបង្គំទាំងមូលដល់ព្រះជាម្ចាស់។» គ្រប់យ៉ាងដែលមាននៅក្នុងជីវិតមនុស្ស អាចបង្ហាញអំពីលក្ខណៈរបស់គេ តាមរយៈការប្រកបគ្នា។ សន្ទុះនៃការនិយាយរបស់បុគ្គលម្នាក់ មិនថាគេនិយាយឮខ្លាំង ឬស្ងាត់នោះឡើយ បញ្ហានេះមិនមែនជាបញ្ហាបទពិសោធ និងមិនអាចធ្វើជាតំណាងលក្ខណៈដែលគេមាន និងលក្ខណៈរបស់គេបានឡើយ។ ការទាំងនេះគ្រាន់តែអាចប្រាប់បានថា សន្ដានកំណើតរបស់គេល្អ ឬអាក្រក់ប៉ុណ្ណោះ ប៉ុន្តែពួកគេមិនអាចចាត់ទុកស្មើនឹងមនុស្សម្នាក់ដែលមាន ឬគ្មានបទពិសោធនោះឡើយ។ សមត្ថភាពសម្ដែងពីមនុស្សម្នាក់ពេលនិយាយ ឬជំនាញ ឬល្បឿននៃសម្ដីរបស់គេ គ្រាន់តែជាបញ្ហាទាក់ទងនឹងទម្លាប់តែប៉ុណ្ណោះ មិនអាចយកមកជំនួសបទពិសោធរបស់មនុស្សបានឡើយ។ កាលណាអ្នកនិយាយអំពីបទពិសោធរៀងខ្លួនរបស់អ្នក អ្នកប្រកបឃើញនូវអ្វីដែលអ្នកយល់ថាសំខាន់ និងប្រកបឃើញគ្រប់យ៉ាងដែលមាននៅក្នុងអ្នក។ សម្ដីរបស់ខ្ញុំតំណាងឱ្យលក្ខណៈ របស់ខ្ញុំ ប៉ុន្តែអ្វីដែលខ្ញុំនិយាយ វាហួសពីគំនិតគិតដល់ របស់មនុស្ស។ អ្វីដែលខ្ញុំនិយាយ មិនមែនជារឿងដែល មនុស្សមានពិសោធនោះទេ ហើយក៏មិនមែនជាអ្វីដែល មនុស្សអាចមើលឃើញនោះដែរ ហើយវាក៏មិនមែនជារបស់ដែលមនុស្សអាចពាល់បានដែរ តែវាគឺជាលក្ខណៈរបស់ខ្ញុំ។ មនុស្សខ្លះទទួលស្គាល់តែត្រឹមថា អ្វីដែលខ្ញុំនិយាយប្រាប់ គឺជាអ្វីដែលខ្ញុំមានពិសោធ ប៉ុន្តែពួកគេមិនទទួលស្គាល់ថា វាគឺជាការសម្ដែងចេញដោយផ្ទាល់របស់ព្រះវិញ្ញាណ។ ប្រាកដណាស់ អ្វីដែលខ្ញុំនិយាយគឺជាអ្វីដែលខ្ញុំមានពិសោធ។ ខ្ញុំនេះហើយជាអ្នកដែលបានធ្វើការងារគ្រប់គ្រងអស់រយៈពេលប្រាំមួយពាន់ឆ្នាំមកនេះ។ ខ្ញុំបានមានពិសោធនូវអ្វីៗគ្រប់យ៉ាងតាំងតែពីដើមកំណើតរបស់មនុស្សលោក មកទល់នឹងបច្ចុប្បន្ននេះ។ ម្ដេចក៏ខ្ញុំមិនអាចពិភាក្សាអំពីរឿងនេះបាន? កាលណានិយាយអំពីសន្ដានកំណើតរបស់មនុស្ស ខ្ញុំបានឃើញច្បាស់ណាស់ ដ្បិតខ្ញុំបានសង្កេតតាំងពីយូរណាស់មកហើយ។ ម្ដេចក៏ខ្ញុំមិនអាចជជែកអំពីរឿងនេះ ឱ្យច្បាស់លាស់បាន? ដោយសារតែខ្ញុំបានមើលឃើញលក្ខណៈរបស់មនុស្សច្បាស់ ខ្ញុំក៏មានលក្ខណសម្បត្តិគ្រប់គ្រាន់ នឹងដាក់ទោសមនុស្ស ហើយជំនុំជម្រះគេផង ពីព្រោះមនុស្សលោកទាំងអស់កើតពីខ្ញុំមក ប៉ុន្តែគេត្រូវបង្ខូចឱ្យទៅជាអាក្រក់ដោយសារសាតាំង។ ពិតណាស់ ខ្ញុំក៏មានលក្ខណៈសម្បត្តិគ្រាប់គ្រាន់ដើម្បីនឹងវាយតម្លៃកិច្ចការដែលខ្ញុំបានធ្វើដែរ។ បើទោះបីជាកិច្ចការនេះ ពុំមែនត្រូវបានធ្វើឡើងដោយសាច់ឈាមរបស់ខ្ញុំមែន តែវាគឺជាការស្ដែងចេញដោយផ្ទាល់ពីព្រះវិញ្ញាញ ហើយនេះគឺជាលក្ខណៈដែលខ្ញុំមាន និងជាលក្ខណៈរបស់ខ្ញុំ។ ដូច្នេះ ខ្ញុំមានលក្ខណៈសម្បត្តិគ្រប់គ្រាន់ក្នុងការបង្ហាញ និងធ្វើកិច្ចការដែលខ្ញុំគួរធ្វើ។ អ្វីដែលមនុស្សនិយាយ គឺជាអ្វីដែលគេមានបទពិសោធ។ វាជាអ្វីដែលគេបានឃើញ ជាអ្វីដែលគំនិតរបស់គេអាចគិតដល់ ហើយជាអ្វីដែលញាណរបស់គេអាចចាប់បាន។ នោះជាអ្វីដែលគេអាចជជែកប្រាប់បាន។ ព្រះបន្ទូលដែលថ្លែងដោយសាច់ឈាមនៃព្រះដែលយកកំណើតជាមនុស្ស ជាការបង្ហាញដោយផ្ទាល់ពីព្រះវិញ្ញាណ គឺជារឿងដែលសាច់ ឈាមមិនធ្លាប់មានបទពិសោធ ឬមើលឃើញ ប៉ុន្តែទ្រង់នៅតែអាចបង្ហាញលក្ខណៈរបស់ទ្រង់ដដែល ដ្បិតលក្ខណៈនៃសាច់ឈាមរបស់ទ្រង់ជាវិញ្ញាណ ហើយទ្រង់បង្ហាញនូវកិច្ចការនៃព្រះវិញ្ញាណ។ កិច្ចការនេះ ជាកិច្ចការដែលត្រូវបានធ្វើរួចជាស្រេចដោយព្រះវិញ្ញាណ បើទោះបីជាកិច្ចការនោះ វាហួសពីការឈានដល់នៃសាច់ឈាមក៏ដោយ។ បន្ទាប់ពីការយកកំណើតជាសាច់ឈាម តាមរយៈការបង្ហាញនៃសាច់ឈាម ព្រះអង្គអាចធ្វើឱ្យមនុស្សស្គាល់លក្ខណៈរបស់ព្រះជាម្ចាស់ ឱ្យមនុស្សមើលឃើញនិស្ស័យរបស់ព្រះជាម្ចាស់ និងកិច្ចការដែលព្រះអង្គបានធ្វើ។ កិច្ចការរបស់មនុស្សផ្ដល់នូវភាពច្បាស់លាស់អំពីអ្វីដែលគេគួរប្រកាន់ខ្ជាប់ និងអ្វីដែលគេគួរតែយល់កិច្ចការពាក់ព័ន្ធ ទាំងការដឹកនាំមនុស្សឆ្ពោះទៅរកការយល់ដឹង និងការទទួលបទពិសោធនូវសេចក្ដីពិត។ កិច្ចការរបស់មនុស្ស គឺដើម្បីគាំទ្រមនុស្ស។ កិច្ចការរបស់ព្រះជាម្ចាស់ គឺដើម្បីបើកផ្លូវ និងយុគសម័យថ្មីៗ សម្រាប់មនុស្សលោក និងដើម្បីបង្ហាញឱ្យមនុស្សស្គាល់ពីកិច្ចការដែលមនុស្សមិនធ្លាប់ស្គាល់ ដោយឱ្យគេអាចស្គាល់និស្ស័យរបស់ទ្រង់។ រីឯកិច្ចការរបស់ព្រះជាម្ចាស់ គឺដើម្បីដឹកនាំមនុស្សជាតិទាំងអស់។

ក្នុងកិច្ចការរបស់អ្នកដែលបានឆ្លងកាត់ការលួសកាត់ ការដោះស្រាយជាមួយការជំនុំជម្រះ និងការវាយផ្ចាល មានការបង្វែរចាកតិចតួចបំផុត រីឯការបង្ហាញអំពីកិច្ចការរបស់គេក៏រឹតតែសុក្រឹតទៀតផង។ មនុស្សដែលសម្អាងលើលក្ខណៈធម្មជាតិរបស់គេដើម្បីធ្វើការប្រព្រឹត្តកំហុសធ្ងន់ណាស់។ កិច្ចការរបស់មនុស្សដែលមិនបានគ្រប់លក្ខណ៍ បង្ហាញចេញនូវលក្ខណៈធម្មជាតិរបស់គេច្រើនពេក ដែលបង្កើតឱ្យមានឧបសគ្គដ៏ធំដល់កិច្ចការរបស់ព្រះវិញ្ញាណបរិសុទ្ធ។ ដោយឡែក ទោះបីជាគុណសម្បត្តិរបស់មនុស្សល្អយ៉ាងណា ក៏គេនៅតែត្រូវឆ្លងកាត់ការលួសកាត់ ការដោះស្រាយជាមួយ និងការជំនុំជម្រះដែរ មុនពេលដែលគេអាចធ្វើកិច្ចការនៃបញ្ជាបេសកកម្មរបស់ព្រះជាម្ចាស់បាន។ ប្រសិនបើពួកគេមិនឆ្លងកាត់ ការជំនុំជម្រះបែបនេះទេ កិច្ចការរបស់ពួកគេ ទោះបីជាសម្រេចបានល្អយ៉ាងណា ក៏មិនអាចស្របនឹងគោលការណ៍នៃសេចក្ដីពិតបានឡើយ ហើយនៅតែជាផលដែលកើតចេញពីលក្ខណៈធម្មជាតិ និងសេចក្ដីល្អរបស់មនុស្សដដែល។ កិច្ចការរបស់មនុស្សដែលបានឆ្លងកាត់នូវការលួសកាត់ ការដោះស្រាយជាមួយ និង ការជំនុំជម្រះ កាន់តែសុក្រឹតជាងកិច្ចការរបស់មនុស្សដែលមិនឆ្លងកាត់ការលួសកាត់ ការដោះស្រាយជាមួយ និងការជំនុំជម្រះទៅទៀត។ មនុស្សដែលមិនបានឆ្លង កាត់ការជំនុំជម្រះ មិនបង្ហាញនូវអ្វីក្រៅតែពីសាច់ឈាមនិងគំនិតរបស់មនុស្សលោក បូករួមទាំងបញ្ញា និងទេពកោសល្យពីកំណើតរបស់មនុស្សលោកប៉ុណ្ណោះ។ នេះមិនមែនជាបង្ហាញអំពីកិច្ចការរបស់ព្រះជាម្ចាស់ ដោយសុក្រឹតរបស់មនុស្សឡើយ។ អ្នកដែលដើរតាមមនុស្សបែបនេះ ត្រូវបាននាំមកចំពោះព្រះជាម្ចាស់ ដោយសារលក្ខណៈពីកំណើតរបស់គេ។ ដោយសារគេបង្ហាញនូវតម្រិះនិងបទពិសោធរបស់មនុស្សខ្លាំងពេក ដែលស្ទើរតែដាច់ចេញពីចេតនាដើមរបស់ព្រះជាម្ចាស់ និងល្អៀងឆ្ងាយពេក ទើបកិច្ចការរបស់មនុស្សបែបនេះ មិនអាចនាំមនុស្សមកចំពោះព្រះជាម្ចាស់ តែផ្ទុយទៅវិញបែរជា នាំគេមកចំពោះមនុស្សលោកវិញ។ ហេតុនេះ អស់អ្នកដែលមិនបានឆ្លងកាត់ការជំនុំជម្រះ និងការដាក់ទោសពុំមានលក្ខណៈសម្បត្តិនឹងអនុវត្តកិច្ចការនៃបញ្ជាបេសកកម្មរបស់ព្រះជាម្ចាស់នោះឡើយ។ កិច្ចការរបស់អ្នកធ្វើការដែលមានលក្ខណសម្បត្តិ អាចនាំមនុស្សមកក្នុងផ្លូវត្រឹមត្រូវ ហើយផ្ដល់ឱ្យពួកគេនូវការប្រកាន់ខ្ជាប់តាមសេចក្ដីពិតដែលកាន់តែអស្ចារ្យ។ កិច្ចការរបស់គេ អាចនាំមនុស្សមកចំពោះព្រះជាម្ចាស់បាន។ លើសពីនេះកិច្ចការដែលគេធ្វើ អាចខុសគ្នាពីបុគ្គលម្នាក់ទៅបុគ្គលម្នាក់ និងមិនត្រូវដាក់កំហិតដោយក្បួនច្បាប់នោះឡើយ ទាំងអនុញ្ញាតឱ្យមនុស្សមានសិទ្ធិ និងសេរីភាព ហើយឱ្យសមត្ថភាពពួកគេលូតលាស់ក្នុងជីវិតបន្តិចម្ដងៗ និងឱ្យគេមាននូវការប្រកាន់ខ្ជាប់តាមសេចក្ដីពិត ដែលកាន់តែជ្រាលជ្រៅ។ កិច្ចការរបស់អ្នកធ្វើការដែលពុំមានលក្ខណៈសម្បត្តិគ្រប់គ្រាន់នៅមានចំណុចខ្វះខាតច្រើនណាស់។ កិច្ចការរបស់គេ គឺចោលម្សៀត។ គេបានត្រឹមនាំមនុស្សឱ្យស្គាល់ក្បួនច្បាប់ ហើយអ្វីដែលគេទាមទារពីមនុស្ស មិនខុសគ្នាពីបុគ្គលម្នាក់ទៅបុគ្គលទៀតទេ។ គេមិនធ្វើការឱ្យស្របទៅនឹងសេចក្ដីត្រូវការជាក់ស្ដែងរបស់មនុស្សនោះឡើយ។ ក្នុងកិច្ចការប្រភេទនេះ មានក្បួនច្បាប់ និងមានគោលលទ្ធិច្រើនណាស់ ហើយវាមិនអាចនាំមនុស្សចូលមកក្នុងភាពជាក់ស្ដែងនោះទេ ក៏មិននាំគេមកក្នុងការអនុវត្តនៃការលូតលាស់ជាធម្មតានៅក្នុងជីវិតនោះឡើយ។ វាបានត្រឹមតែអាចឱ្យមនុស្សប្រកាន់តាមក្បួនច្បាប់ឥតបានការមួយចំនួនតូចតែប៉ុណ្ណោះ។ ការដឹកនាំបែបនេះបានត្រឹមតែនាំមនុស្សឱ្យវង្វេងតែប៉ុណ្ណោះ។ គេដឹកនាំអ្នកឱ្យក្លាយជាមនុស្សដូចគេ គេអាចនាំអ្នកឱ្យមានចរិតលក្ខណៈ និងលក្ខណៈដូចនឹងអ្វីដែលគេមាន។ ដើម្បីឱ្យអ្នកដើរតាមមើលដឹងថា អ្នកដឹកនាំមាន ឬគ្មានលក្ខណៈសម្បត្តិគ្រប់គ្រាន់ កត្តាសំខាន់ គឺសម្លឹងមើលផ្លូវដែលគេដឹកនាំ និងលទ្ធផលនៃកិច្ចការរបស់គេ ហើយមើលថា អ្នកដែលដើរតាមទទួលបាននូវគោលការណ៍ស្របទៅនឹងសេចក្ដីពិតដែរ ឬអត់ ហើយមើលថា ពួកគេទទួលបានវិធីអនុវត្តត្រូវនឹងការបំផ្លាស់បំប្រែរបស់គេដែរ ឬអត់។ អ្នកគួរបែងចែកឱ្យបានរវាងកិច្ចការខុសគ្នារបស់ប្រភេទមនុស្សខុសគ្នា អ្នកមិនគប្បីធ្វើជាអ្នកដើរតាមដ៏ល្ងង់ខ្លៅនោះឡើយ។ កត្តានេះពាក់ព័ន្ធនឹងបញ្ហានៃការប្រកាន់ខ្ជាប់របស់មនុស្ស។ ប្រសិនបើអ្នកមិនអាចបែងចែកថា ការដឹកនាំរបស់មនុស្សណាមួយមានផ្លូវ ហើយណាមួយគ្មានផ្លូវ នោះអ្នកនឹងត្រូវគេបញ្ឆោតបានយ៉ាងងាយ។ ចំណុចទាំងនេះ ជះឥទ្ធិពលដោយផ្ទាល់លើជីវិតរបស់អ្នកផ្ទាល់។ ក្នុងកិច្ចការរបស់មនុស្សដែលពុំបានគ្រប់លក្ខណ៍ មានចរិតពីកំណើតច្រើនពេក កិច្ចការនេះលាយឡំនឹងឆន្ទៈរបស់មនុស្សច្រើនជ្រុល។ លក្ខណៈរបស់គេគឺជាចរិតកំណើតរបស់គេ ជាលក្ខណៈដែលគេមានតាំពីពេលគេកើតមក។ វាមិនមែនជាជីវិតដែលគេមាន បន្ទាប់ពីត្រូវបានដោះស្រាយជាមួយ ឬជាភាពជាក់ស្ដែងដែលគេមាន បន្ទាប់ពីគេត្រូវបំផ្លាស់បំប្រែនោះឡើយ។ តើបុគ្គលបែបនេះអាចគាំទ្រមនុស្សដែលកំពុងព្យាយាមឱ្យបានជីវិតដោយវិធីណា? ជីវិតដែលមនុស្សមានតាំងពីដើមមកគឺបញ្ញា និងទេពកោសល្យដែលគេមានពីកំណើត។ បញ្ញា ឬទេពកោសល្យប្រភេទនេះ គឺខុសឆ្ងាយពីសេចក្ដីតម្រូវពិតប្រាកដរបស់ព្រះជាម្ចាស់ចំពោះមនុស្សលោកណាស់។ ប្រសិនបើមនុស្សពុំត្រូវបានប្រោសឱ្យបានគ្រប់លក្ខណ៍ទេ ហើយនិស្ស័យពុករលួយរបស់គេពុំត្រូវបានលួសកាត់ និងពុំត្រូវបានដោះស្រាយជាមួយទេ នោះចន្លោះរវាងអ្វីដែលគេបង្ហាញចេញ និងសេចក្ដីពិត គឺធំណាស់។ អ្វីដែលគេបង្ហាញចេញមក វាមានលាយឡំជាមួយនឹងកត្តាស្រពេចស្រពិល ដូចជាការស្រមើស្រមៃ និងបទពិសោធតែម្ខាងរបស់គេ។ ជាងនេះទៅទៀត បើទោះបីជាគេធ្វើការយ៉ាងណាក៏មនុស្សមានអារម្មណ៍ថា គ្មានគោលដៅទូទៅ និងគ្មានសេចក្ដីពិតដែលស័ក្ដិសមដើម្បីឱ្យមនុស្សទាំងអស់ប្រកាន់ខ្ជាប់ដែរ។ ភាគច្រើននៃអ្វីដែលទាមទារពីមនុស្ស គឺហួសពីសមត្ថភាពគេ ពួកគេប្រៀបដូចជាសត្វទាដែលត្រូវគេបង្ខំឱ្យទៅទំលើទ្រនំ។ នេះជាកិច្ចការដែលកើតពីឆន្ទៈរបស់មនុស្ស។ និស្ស័យពុករលួយរបស់មនុស្ស គំនិត និងសញ្ញាណរបស់គេ ជ្រួតជ្រាបទៅគ្រប់អវយវៈទាំងអស់នៅក្នុងរាងកាយរបស់គេ។ មនុស្សមិនមែនកើតមកទាំងមាននូវសភាវគតិក្នុងការអនុវត្តសេចក្ដីពិតមកជាមួយនោះទេ គេក៏មិនមានសភាវគតិក្នុងការស្វែងយល់ពីសេចក្ដីពិតដោយផ្ទាល់នោះដែរ។ បន្ថែមពីលើនិស្ស័យពុករលួយរបស់មនុស្ស កាលណាមនុស្សដែលមានចរិតកំណើតបែបនេះធ្វើការ តើវាមិនបង្កឱ្យមានការបន្ទុចបង្អាក់ទេឬអី? ចំណែកមនុស្សដែលបានគ្រប់លក្ខណ៍វិញ គេបានទាំងបទពិសោធសេចក្ដីពិតដែលមនុស្សយល់ និងស្គាល់នូវនិស្ស័យពុករលួយរបស់ពួកគេ ដើម្បីឱ្យរឿងដ៏ស្រពេចស្រពិល និងកត្តាដែលមិនច្បាស់លាស់ក្នុងកិច្ចការរបស់គេ នឹងថមថយទៅបន្តិចម្ដងៗ ភាពស្មោកគ្រោករបស់របស់មនុស្ស ក៏កាន់តែតិចទៅៗ ហើយកិច្ចការ និងការបម្រើរបស់គេក៏កាន់តែកៀកទៅនឹងបទដ្ឋានដែលព្រះជាម្ចាស់តម្រូវដែរ។ ដូច្នេះ កិច្ចការរបស់គេបានចូលទៅក្នុងភាពជាក់ស្ដែងនៃសេចក្ដីពិត ហើយកិច្ចការនោះក៏បានក្លាយជាភាពប្រាកដនិយម។ ការរិះគិតនៅក្នុងគំនិតរបស់មនុស្ស រារាំងដល់កិច្ចការ របស់ព្រះវិញ្ញាណបរិសុទ្ធជាពិសេស។ មនុស្សសម្បូរការស្រមើស្រមៃ ហើយមានសុភវិនិច្ឆ័យដ៏សមហេតុផលច្រើន គេក៏មានបទពិសោធដោះស្រាយការងារយូរផងដែរ។ ប្រសិនបើលក្ខណៈរបស់មនុស្សទាំងនេះ មិនឆ្លងកាត់នូវការលួសកាត់ និងការកែតម្រូវទេ លក្ខណៈទាំងនេះនឹងក្លាយជាឧបសគ្គដល់កិច្ចការមិនខាន។ ដូច្នេះ កិច្ចការរបស់មនុស្សមិនអាចសម្រេចបានកម្រិតធំបំផុតនៃភាពត្រឹមត្រូវបានឡើយ ជាពិសេស គឺកិច្ចការរបស់មនុស្សដែលមិនបានគ្រប់លក្ខណ៍។

កិច្ចការនៅក្នុងគំនិតរបស់មនុស្ស ងាយស្រួលនឹងឱ្យមនុស្សសម្រេចបាន។ ឧទាហរណ៍ដូចជា គ្រូគង្វាល អ្នកដឹកនាំនៅក្នុងចង្កោមសាសនា សុទ្ធតែពឹងផ្អែកលើអំណោយទាន និងតួនាទីរបស់គេក្នុងការអនុវត្តកិច្ចការរបស់ខ្លួន។ មនុស្សដែលដើរតាមពួកគេយូរហើយនោះ គឺច្បាស់ជាត្រូវបណ្ដាលចិត្តដោយអំណោយទានរបស់ពួកគេ និងរងឥទ្ធិពលពីលក្ខណៈខ្លះរបស់គេមិនខាន។ ពួកគេផ្ដោតលើអំណោយទានសមត្ថភាព និងចំណេះដឹងរបស់មនុស្ស ហើយពួកគេយកចិត្តទុកដាក់ចំពោះរឿងរ៉ាវដែលហួសវិស្ស័យធម្មជាតិ និងគោលលទ្ធិដែលជ្រាលជ្រៅ មិនប្រាកដប្រជា (ពិតណាស់ គោលលទ្ធិជ្រាលជ្រៅទាំងអស់នេះ គឺសុទ្ធតែរកយល់មិនដល់)។ ពួកគេមិនផ្ដោតលើការផ្លាស់ប្ដូរនិស្ស័យរបស់មនុស្សទេ ផ្ទុយទៅវិញ គេផ្ដោតតែលើការបណ្ដុះបណ្ដាលមនុស្សឱ្យចេះអធិប្បាយ និងចេះធ្វើការ ដោយបង្កើនចំណេះដឹងនិងគោលលទ្ធិសាសនាដ៏សម្បូរបែបរបស់គេវិញ។ ពួកគេផ្ដោតទៅលើទំហំនិស្ស័យ ដែលត្រូវបានផ្លាស់ប្ដូររបស់មនុស្ស មិនផ្ដោតទៅលើទំហំនៃការយល់ដឹងរបស់មនុស្សចំពោះសេចក្ដីពិតនោះឡើយ។ ពួកគេមិនយកចិត្តគិតខ្វល់អំពីលក្ខណៈរបស់មនុស្សហើយពួកគេរឹតតែមិនព្យាយាមស្គាល់ពីសភាពធម្មតា និងមិនធម្មតារបស់មនុស្សឡើយ។ ពួកគេមិនប្រឆាំងនឹងសញ្ញាណរបស់មនុស្សឡើយ ហើយក៏មិនបង្ហាញសញ្ញាណរបស់គេដែរ កាន់តែលុបបំបាត់ចំណុចខ្វះខាត ឬសេចក្ដីពុករលួយរបស់មនុស្សដែរ។ មនុស្សភាគច្រើនដែលដើរតាមពួកគេ គេបម្រើដោយអំណោយទានហើយគ្រប់អ្វីដែលគេផ្សាយទៅ គឺសុទ្ធតែជាសញ្ញាណសាសនា និងទ្រឹស្ដីទេវសាស្ត្រ ដែលឆ្ងាយពីភាពជាក់ស្ដែង និងមិនផ្ដល់ឱ្យមនុស្សមានជីវិតផង។ តាមពិត លក្ខណៈនៃកិច្ចការរបស់ពួកគេគឺបណ្ដុះទេពកោសល្យ បណ្ដុះមនុស្សដែលគ្មានអ្វីសោះឱ្យក្លាយទៅជានិស្សិតសាលាព្រះគម្ពីរដែលមានទេពកោសល្យ ក្រោយមក ក៏បន្តទៅធ្វើកិច្ចការ រួចដឹកនាំ។ តើអ្នកអាចមើលឃើញនូវក្រឹត្យវិន័យណាមួយ ក្នុងកិច្ចការប្រាំមួយពាន់ឆ្នាំរបស់ព្រះជាម្ចាស់ដែរឬទេ? មានក្បួនច្បាប់ និងបម្រាមជាច្រើននៅក្នុងកិច្ចការដែលមនុស្សធ្វើ ហើយខួរក្បាលរបស់មនុស្សមានតាមសេចក្ដីជំនឿជ្រុល។ ដូច្នេះអ្វីដែលមនុស្សបង្ហាញចេញ គឺជាចំណេះដឹង និងការទទួលស្គាល់ ដែលស្ថិតក្នុងវិសាលភាពនៃបទពិសោធរបស់គេ។ មនុស្សមិនអាចបង្ហាញអ្វីផ្សេងពីនេះឡើយ។ បទពិសោធ និងចំណេះដឹងរបស់មនុស្ស មិនមែនកើតចេញពីអំណោយទានពីកំណើត ឬសភាវគតិរបស់គេឡើយ កត្តាទាំងនេះកើតឡើងដោយសារតែការដឹកនាំ និងការមើលថែដោយផ្ទាល់របស់ព្រះជាម្ចាស់។ មនុស្សមានតែញាណសតិទទួលយកនូវការ មើលថែនេះ និងគ្មានញាណសតិដែលអាចបង្ហាញឱ្យឃើញផ្ទាល់ថា អ្វីទៅជាទេវភាព។ មនុស្សពុំអាចធ្វើជាប្រភពទឹកបានឡើយ គេត្រឹមតែអាចធ្វើជាភាជនៈដែលទទួលយកទឹកមកពីប្រភពទឹកប៉ុណ្ណោះ។ នេះហើយជាសភាវគតិរបស់មនុស្ស ជាញាណសតិដែលមនុស្សគួរមាន ក្នុងនាមជាមនុស្ស។ ប្រសិនបើមនុស្សម្នាក់បាត់បង់ញាណសតិ ដែលទទួលយកព្រះបន្ទូលព្រះជាម្ចាស់ ហើយបាត់បង់សភាវគតិរបស់មនុស្ស មនុស្សម្នាក់នោះ ក៏បាត់បង់នូវអ្វីដែលមានតម្លៃបំផុត ហើយបាត់បង់នូវភារកិច្ចជាមនុស្សដែលព្រះបង្កើត។ ប្រសិនបើបុគ្គលម្នាក់គ្មានចំណេះដឹង ឬបទពិសោធអំពីព្រះបន្ទូលរបស់ព្រះជាម្ចាស់ ឬកិច្ចការរបស់ទ្រង់ បុគ្គលម្នាក់នោះក៏បាត់បង់ភារកិច្ចរបស់ខ្លួន ជាភារកិច្ចដែលគេគួរបំពេញក្នុងនាមជាមនុស្សដែលព្រះបង្កើត ព្រមទាំងបាត់បង់នូវសេចក្ដីថ្លៃថ្នូរក្នុងនាមជាមនុស្សដែលព្រះបង្កើតដែរ។ នេះជាសភាវគតិរបស់ព្រះជាម្ចាស់ ក្នុងការបង្ហាញថា អ្វីទៅជាទេវភាព មិនថាជាការបង្ហាញឱ្យឃើញតាមសាច់ឈាម ឬបង្ហាញដោយព្រះវិញ្ញាណបរិសុទ្ធផ្ទាល់។ នេះជាព័ន្ធកិច្ចរបស់ព្រះជាម្ចាស់។ មនុស្សបង្ហាញឱ្យឃើញ បទពិសោធ ឬចំណេះដឹងរបស់គេផ្ទាល់ (គឺបង្ហាញនូវ លក្ខណៈរបស់គេ) ក្នុងពេលព្រះជាម្ចាស់កំពុងធ្វើការ ឬក្រោយពេលទ្រង់ធ្វើការរួច។ នេះគឺជាសភាវគតិរបស់មនុស្ស និងជាសភាវគតិរបស់គេ ហើយគឺជាលទ្ធផលដែលមនុស្សគួរសម្រេចឱ្យបានដែរ។ ទោះបីការបង្ហាញឱ្យឃើញរបស់មនុស្ស ខុសឆ្ងាយពីអ្វីដែលព្រះជាម្ចាស់បង្ហាញឱ្យឃើញ ហើយទោះបីការបង្ហាញរបស់មនុស្ស ត្រូវកំហិតដោយក្បួនច្បាប់ច្រើនក៏ដោយ ក៏មនុស្សត្រូវបំពេញភារកិច្ចដែលគេគួរបំពេញ ហើយធ្វើអ្វីដែលគេត្រូវធ្វើ។ មនុស្សគប្បីធ្វើគ្រប់យ៉ាងដែលមនុស្សអាចធ្វើបាន ដើម្បីបំពេញភារកិច្ចរបស់គេ ហើយគេពុំគួរមានចិត្តស្ទាក់ស្ទើរ សូម្បីតែបន្តិច។

បន្ទាប់ពីធ្វើការអស់ជាច្រើនឆ្នាំ មនុស្សនឹងសង្ខេបបទពិសោធការងារជាច្រើនឆ្នាំរបស់គេ ព្រមទាំងបញ្ញា និងក្បួនច្បាប់ដែលគេទទួលបាន។ មនុស្សដែលបានធ្វើការយូរមកហើយ គេចេះពីវិធីជ្រាបដឹងនូវចលនាកិច្ចការរបស់ព្រះវិញ្ញាណបរិសុទ្ធគេដឹងថាព្រះវិញ្ញាណបរិសុទ្ធធ្វើការនៅពេលណា ហើយមិនធ្វើការនៅពេលណា។ គេចេះពីវិធីប្រកបគ្នា ពេលកំពុងស្ពាយបន្ទុក ហើយគេដឹងពីសភាពធម្មតានៃកិច្ចការរបស់ព្រះវិញ្ញាណបរិសុទ្ធ និងសភាពធម្មតានៃការលូតលាស់របស់មនុស្សនៅក្នុងជីវិត។ បុគ្គលបែបនេះ ជាបុគ្គលដែលធ្វើការរាប់សិបឆ្នាំ ហើយស្គាល់កិច្ចការរបស់ព្រះវិញ្ញាណបរិសុទ្ធ។ មនុស្សដែលបានធ្វើការយូរឆ្នាំ និយាយស្ដីដោយភាពជឿជាក់ និងមិនប្រញាប់ប្រញាល់ សូម្បីតែពេលដែលគេគ្មានអ្វីនិយាយសោះ ក៏គេមានចរិតស្រគត់ស្រគំដែរ។ ពួកគេអាចបន្តអធិស្ឋានស្វែងរកកិច្ចការព្រះវិញ្ញាណបរិសុទ្ធនៅក្នុងចិត្តរបស់គេ។ ពួកគេថ្នឹកនឹងការធ្វើកិច្ចការ។ បុគ្គលម្នាក់ដែលធ្លាប់ធ្វើការយូរ បុគ្គលដែលមានបទពិសោធច្រើន ហើយបានរៀនមេរៀនច្រើន នៅក្នុងចិត្តគេមានឧបសគ្គច្រើនណាស់ ដែលរារាំងដល់កិច្ចការរបស់ព្រះវិញ្ញាណបរិសុទ្ធ។ នេះជាគុណវិបត្តិនៃកិច្ចការរយៈពេលវែងរបស់គេ។ បុគ្គលម្នាក់ដែលទើបចាប់ផ្ដើមធ្វើការ គេមិនត្រូវបង្វែរដោយមេរៀន ឬបទពិសោធរបស់មនុស្សទេ ហើយជាពិសេស គឺគេក៏មិនដឹងអំពីរបៀបដែលព្រះវិញ្ញាណបរិសុទ្ធធ្វើការដែរ។ យ៉ាងណាមិញ ក្នុងអំឡុងពេលកំពុងតែធ្វើការ គេក៏រៀនសម្គាល់កិច្ចការរបស់ព្រះវិញ្ញាណបរិសុទ្ធ និងសម្គាល់កិច្ចការដែលត្រូវធ្វើ ដើម្បីទទួលបានកិច្ចការរបស់ព្រះវិញ្ញាណបរិសុទ្ធ ជាកិច្ចការដែលត្រូវធ្វើ ដើម្បីចាក់ឱ្យចំភាពងាយរងគ្រោះរបស់អ្នកដទៃ និងចំណេះដឹងទូទៅដទៃផ្សេងទៀត ដែលអ្នកធ្វើការគួរតែមាន។ លុះយូរទៅ គេក៏ចាប់ផ្ដើមស្គាល់ប្រាជ្ញា និងចំណេះដឹងទូទៅនៃកិច្ចការទាំងអស់នេះ ដូចខ្នងដៃរបស់គេ ហើយគេក៏ដូចជាប្រើប្រាស់កត្តាទាំងអស់នេះ បានយ៉ាងងាយ ពេលកំពុងធ្វើការ។ ដោយឡែក ពេលដែលព្រះវិញ្ញាណបរិសុទ្ធផ្លាស់ប្ដូរវិធីដែលមនុស្សធ្វើការ គេក៏នៅតែប្រកាន់ខ្ជាប់តាមចំណេះដឹង និងក្បួនច្បាប់ចាស់គំរិលពាក់ព័ន្ធនឹងការងារដដែល ហើយមិនសូវស្គាល់ពីកម្លាំងជំរុញថ្មីៗនៃកិច្ចការនោះឡើយ។ រយៈពេលរាប់សិបឆ្នាំនៃកិច្ចការ និងការពេញដោយវត្តមាន ហើយនិងការដឹកនាំនៃព្រះវិញ្ញាណបរិសុទ្ធ ផ្ដល់ឱ្យគេនូវមេរៀនស្ដីអំពីកិច្ចការនេះ និងផ្ដល់បទពិសោធដល់គេកាន់តែច្រើន។ កត្តានេះធ្វើឱ្យគេមានពេញដោយភាពជឿជាក់លើខ្លួនឯង មិនមែនជាអំណួតឡើយ។ និយាយបានម្យ៉ាងទៀតថា គេពេញចិត្តនឹងកិច្ចការរបស់គេផ្ទាល់ណាស់ ហើយស្កប់ចិត្តនឹងចំណេះដឹងទូទៅដែលគេបានទទួលស្ដីពីកិច្ចការរបស់ព្រះវិញ្ញាណបរិសុទ្ធផងដែរ។ ជាពិសេស ក្រោយពេលគេបានទទួល ឬបានស្គាល់នូវសេចក្ដីដែលអ្នកដទៃមិនបានស្គាល់ ក៏ផ្ដល់ឱ្យគេនូវភាពជឿជាក់លើខ្លួនឯងកាន់តែច្រើន។ មើលទៅកិច្ចការដែលព្រះវិញ្ញាណបរិសុទ្ធមាននៅក្នុងគេ ហាក់បីដូចជាមិនអាចពន្លត់បានឡើយខណៈដែលអ្នកផ្សេងទៀត គេគ្មានលក្ខណៈសម្បត្តិនឹងទទួលប្រព្រឹត្តកម្មពិសេសនេះឡើយ។ មានតែមនុស្សប្រភេទនេះ គឺជាមនុស្សដែលបានធ្វើការរាប់ឆ្នាំ ហើយការប្រើពួកគេមានតម្លៃគួរពិចារណា ទើបមានលក្ខណៈសម្បត្តិនឹងអាស្រ័យផលប្រព្រឹត្តកម្មនេះបាន។ សេចក្ដីទាំងនេះក៏ក្លាយជាឧបសគ្គដ៏ធំមួយចំពោះការដែលគេទទួលកិច្ចការថ្មីរបស់ព្រះវិញ្ញាណបរិសុទ្ធដែរ។ បើទោះបីជាគេអាចទទួលកិច្ចការថ្មី ក៏គេមិនអាចធ្វើដូច្នេះបាន តែក្នុងរយៈពេលមួយយប់ដែរ។ គេមុខជាត្រូវឆ្លងកាត់នូវការបត់បែន និងការប្រែប្រួលមួយចំនួនធំ មុនពេលទទួលកិច្ចការថ្មីនេះ។ ស្ថានភាពអាចនឹងបញ្ច្រាសវិញសន្សឹមៗបាន លុះត្រាតែសញ្ញាណចាស់គំរិលរបស់គេត្រូវបានដោះស្រាយហើយនិស្ស័យចាស់របស់គេត្រូវបានជំនុំជម្រះ។ បើគ្មានការឆ្លងកាត់ដំណាក់កាលទាំងនេះទេ គេក៏បោះបង់ទម្លាប់ចាស់ ហើយទទួលយកនូវសេចក្ដីបង្រៀន និងកិច្ចការថ្មីៗដែលមិនស្របទៅនឹងសញ្ញាណចាស់គំរិលរបស់គេដែរ។ នេះជារឿងលំបាកដោះស្រាយជាមួយបំផុតនៅក្នុងជីវិតមនុស្ស ហើយក៏មិនងាយនឹងផ្លាស់ប្ដូរដែរ។ ក្នុងនាមជាអ្នកធ្វើការម្នាក់ ប្រសិនបើមិនអាចសម្រេចបានការយល់ដឹងអំពីកិច្ចការរបស់ព្រះវិញ្ញាណបរិសុទ្ធ និងធ្វើការសង្ខេបនូវសក្ដានុពលនៃកិច្ចការនោះភ្លាមៗ ហើយប្រសិនបើគេអាចនៅក្រៅ កំហិតបទពិសោធនៃកិច្ចការរបស់គេ ហើយអាចទទួលកិច្ចការថ្មី ដោយសារកិច្ចការចាស់ នោះគេគឺជាមនុស្សឈ្លាសវៃ ហើយជាអ្នកធ្វើការដែលមានលក្ខណៈសម្បត្តិគ្រប់គ្រាន់ហើយ។ មនុស្សរមែងមានលក្ខណៈដូច្នេះ៖ ពួកគេធ្វើការបីបួនឆ្នាំ ទាំងមិនអាចសង្ខេបបទពិសោធកិច្ចការរបស់គេ បន្ទាប់ពីសង្ខេបនូវបទពិសោធ និងប្រាជ្ញារបស់គេ ទាក់ទងនឹងកិច្ចការ ឬក៏ពួកគេត្រូវរារាំងមិនឱ្យទទួលកិច្ចការថ្មី និងមិនអាចយល់ដឹងឱ្យបានត្រឹមត្រូវ ឬមិនអាចប្រព្រឹត្តចំពោះកិច្ចការ និងកិច្ចការថ្មីឱ្យបានត្រឹមត្រូវឡើយ។ មនុស្សពិតជាពិបាកគ្រប់គ្រងណាស់! អ្នករាល់គ្នាភាគច្រើន គឺសុទ្ធតែបែបនេះ។ មនុស្សដែលបានឆ្លងកាត់នឹងកិច្ចការរបស់ព្រះវិញ្ញាណបរិសុទ្ធរាប់សិបឆ្នាំ ពិបាកទទួលកិច្ចការថ្មី ហើយពួកគេរមែងសម្បូរដោយសញ្ញាណដែលគេមិនអាចបោះបង់ចោលបាន ខណៈមនុស្សដែលទើបតែចាប់ផ្ដើមធ្វើការ គេខ្វះចំណេះដឹងទូទៅ ហើយមិនទាំងដឹងពីវិធីដោះស្រាយបញ្ហាងាយៗមួយចំនួនផង។ មនុស្សដូចជាអ្នករាល់គ្នា ពិតជាពិបាកណាស់! មនុស្សដែលមានវ័យចាស់ មានអំនួតជ្រុល ទាំងអួតថាពួកគេបានភ្លេចថាពួកគេមកពីណាហើយ។ ពួកគេតែងមើលងាយមនុស្សដែលមានវ័យក្មេងជាងខ្លួន ប៉ុន្តែពួកគេមិនអាចទទួលកិច្ចការថ្មី និងមិនអាចបោះបង់ចោលសញ្ញាណដែលបានប្រមូល និងរក្សាទុកជាច្រើនឆ្នាំមកនេះ។ ថ្វីបើយុវវ័យល្ងង់ខ្លៅទាំងនេះ អាចទទួលកិច្ចការថ្មីរបស់ព្រះវិញ្ញាណបរិសុទ្ធបានតិចតួច និងមានចិត្តឆេះឆួលខ្លាំងក៏ដោយក៏ពួកគេតែងតែច្រឡំ និងមិនដឹងជាត្រូវធ្វើអ្វី នៅពេលដែលមានបញ្ហាកើតឡើង។ ពួកគេមានចិត្តឆេះឆួល តែល្ងង់ខ្លៅ។ ពួកគេមានការយល់ដឹងតិចតួចអំពីកិច្ចការរបស់ព្រះវិញ្ញាណបរិសុទ្ធ ហើយមិនអាចប្រើការយល់ដឹងនេះនៅក្នុងជីវិតរបស់គេនោះឡើយ។ ការយល់ដឹងនោះ គឺជាគោលលទ្ធិឥតប្រយោជន៍ទាំងស្រុងតែម្ដង។ មានមនុស្សច្រើនណាស់ដែលមានលក្ខណៈដូចជាអ្នករាល់គ្នា។ តើមនុស្សប៉ុន្មាននាក់ស័ក្ដិសមសម្រាប់ប្រើប្រាស់? តើមានមនុស្សប៉ុន្មាននាក់ ដែលអាចស្ដាប់តាមការស្រាយបំភ្លឺរបស់ព្រះវិញ្ញាណបរិសុទ្ធ ហើយព្យាយាមស្របតាមបំណងព្រះហឫទ័យរបស់ព្រះជាម្ចាស់? តាមមើលទៅ អ្នកខ្លះនៅក្នុងចំណោមអ្នករាល់គ្នាដែលធ្លាប់ធ្វើជាអ្នកដើរតាមរហូតមកទល់ពេលនេះ សុទ្ធតែជាមនុស្សស្ដាប់បង្គាប់រហូតមក តែតាមពិតអ្នកមិនបានបោះបង់ចោលនូវសញ្ញាណរបស់អ្នករាល់គ្នាសោះ អ្នកនៅតែស្វែងរកក្នុងព្រះគម្ពីរ ជឿលើភាពស្រពេចស្រពិល ឬវិលវល់នៅក្នុងសញ្ញាណទាំងនោះ។ ពុំមានអ្នកណាស្រាវជ្រាវកិច្ចការជាក់ស្ដែងនាពេលសព្វថ្ងៃនេះ ដោយយកចិត្តទុកដាក់ឬសិក្សាអំពីកិច្ចការនេះស៊ីជម្រៅឡើយ។ អ្នករាល់គ្នាកំពុងទទួលយកកិច្ចការសព្វថ្ងៃជាមួយសញ្ញាណចាស់របស់អ្នក។ ជាមួយនឹងជំនឿបែបនេះ តើអ្នករាល់គ្នាទទួលបានអ្វី? អាចនិយាយបានថា នៅក្នុងអ្នករាល់គ្នាមានបង្កប់នូវសញ្ញាណជាច្រើនដែលមិនត្រូវបានបើកសម្ដែង ហើយអ្នករាល់គ្នាក៏កំពុងប្រឹងប្រែងជាខ្លាំង ដើម្បីលាក់កំបាំងសញ្ញាណទាំងនេះ ដោយមិនបង្ហាញវាចេញមកងាយៗនោះឡើយ។ អ្នករាល់គ្នាមិនទទួលកិច្ចការថ្មីដោយចិត្តស្មោះត្រង់ ហើយអ្នកមិនគ្រោងបោះបង់សញ្ញាណចាស់របស់ខ្លួននោះដែរ អ្នករាល់គ្នាមានទស្សនវិជ្ជាច្រើនពេកសម្រាប់ការរស់នៅ ហើយទស្សនវិជ្ជាទាំងនោះសំខាន់ជ្រុល។ អ្នករាល់គ្នាមិនបោះបង់ចោលសញ្ញាណចាស់របស់ខ្លួន ហើយអ្នកដោះស្រាយជាមួយកិច្ចការថ្មីទាំងស្ទាក់ស្ទើរ។ ចិត្តរបស់អ្នកអាក្រក់ ហើយអ្នកមិននឹកចាំជំហានកិច្ចការថ្មី ក្នុងចិត្តរបស់អ្នកតែម្ដង។ តើមនុស្សខ្ជីខ្ជាដូចជាអ្នករាល់គ្នា អាចធ្វើកិច្ចការផ្សាយដំណឹងល្អបានដែរឬទេ? តើអ្នកអាចអនុវត្តកិច្ចការផ្សាយដំណឹងល្អ ទៅកាន់សកលលោកទាំងមូលបានដែរឬទេ? ការអនុវត្តរបស់អ្នករាល់គ្នានេះ កំពុងតែបង្ខាំងងអ្នករាល់គ្នា ពីការបំផ្លាស់បំប្រែនិស្ស័យរបស់អ្នករាល់គ្នា និងមិនឱ្យអ្នករាល់គ្នាស្គាល់ព្រះជាម្ចាស់។ ប្រសិនបើអ្នករាល់គ្នានៅតែបែបនេះ អ្នកនឹងត្រូវផាត់ចោលមិនខាន។

អ្នករាល់គ្នាត្រូវដឹងពីវិធីវែកញែកកិច្ចការរបស់ព្រះជាម្ចាស់ ចេញពីកិច្ចការរបស់មនុស្ស។ តើអ្នកអាចមើលឃើញអ្វីខ្លះ នៅក្នុងកិច្ចការរបស់មនុស្ស? មានចំណុចសំខាន់ៗជាច្រើនក្នុងបទពិសោធរបស់មនុស្ស ក្នុងកិច្ចការរបស់គេ អ្វីដែលគេបង្ហាញចេញមក គឺជាលក្ខណៈរបស់គេ។ កិច្ចការរបស់ព្រះជាម្ចាស់ផ្ទាល់ក៏បង្ហាញលក្ខណៈរបស់ទ្រង់ដែរ តែលក្ខណៈរបស់ទ្រង់ ខុសគ្នាពីលក្ខណៈរបស់មនុស្ស។ លក្ខណៈរបស់មនុស្សតំណាងឱ្យបទពិសោធ និងជីវិតរបស់គេ (អ្វីៗដែលមនុស្សមានបទពិសោធ ឬជួបប្រទះនៅក្នុងជីវិតរបស់គេ ឬជាទស្សនវិជ្ជាដែលគេមានសម្រាប់ការរស់នៅ) ហើយមនុស្សដែលកំពុងរស់នៅក្នុងបរិយាកាសខុសៗគ្នា ក៏បង្ហាញចេញនូវលក្ខណៈខុសៗគ្នាដែរ។ ទោះបីជាអ្នកមានបទពិសោធច្រើនទាក់ទងនឹងសង្គម និងរបៀបដែលអ្នករាល់គ្នារស់នៅជាក់ស្ដែង នៅក្នុងគ្រួសាររបស់អ្នក ហើយមានបទពិសោធក្នុងគ្រួសារ នេះក៏អាចត្រូវបានមើលឃើញក្នុងអ្វីដែលអ្នកបង្ហាញចេញឱ្យឃើញ ប៉ុន្តែអ្នកមិនអាចមើលឃើញក្នុងកិច្ចការនៃព្រះដែលយកកំណើតជាសាច់ឈាមឡើយ ទោះបីជាទ្រង់មានបទពិសោធក្នុងសង្គមក៏ដោយ។ ទ្រង់ជ្រាបច្បាស់អំពីសារៈសំខាន់របស់មនុស្ស ហើយអាចសម្ដែងចេញនូវការអនុវត្តគ្រប់យ៉ាង ទាក់ទងនឹងមនុស្សគ្រប់ប្រភេទទាំងអស់។ ព្រះអង្គរឹតតែពូកែខាងបើកបង្ហាញអំពីនិស្ស័យពុករលួយ និងឥរិយាបថបះបោររបស់មនុស្ស។ ព្រះអង្គមិនរស់នៅក្នុងចំណោមមនុស្សលោកនេះទេ តែទ្រង់ជ្រាបអំពីសន្ដានរបស់មនុស្ស និងចរិតពុករលួយរបស់មនុស្សលោកដែរ។ នេះហើយគឺជាលក្ខណៈរបស់ព្រះអង្គ។ ទោះបីជាព្រះអង្គមិនដោះស្រាយជាមួយនឹងលោកិយ ក៏ទ្រង់ជ្រាបអំពីក្បួនច្បាប់នៃការដោះស្រាយជាមួយលោកិយ ដ្បិតទ្រង់យល់ពីសន្ដានរបស់មនុស្សយ៉ាងពេញលេញ។ ព្រះអង្គជ្រាបអំពីកិច្ចការរបស់ព្រះវិញ្ញាណថា ភ្នែករបស់មនុស្សពុំអាចមើលឃើញ ហើយត្រចៀករបស់មនុស្សក៏មិនអាចស្ដាប់ឮ ទាំងកិច្ចការក្នុងពេលបច្ចុប្បន្ន និងកិច្ចការពីអតីតកាល។ កត្តានេះបូករួមទាំងប្រាជ្ញាដែលមិនមែនជាទស្សនវិជ្ជា សម្រាប់ការរស់នៅ និងការអស្ចារ្យដែលមនុស្សពិបាកនឹងយល់។ នេះជាលក្ខណៈរបស់ទ្រង់ បើកទូលាយដល់មនុស្ស តែក៏លាក់កំបាំងពីមនុស្សដែរ។ អ្វីដែលទ្រង់បង្ហាញចេញ មិនមែនជាលក្ខណៈនៃបុគ្គលអស្ចារ្យនោះទេ តែគឺជាលក្ខណៈដែលទ្រង់មានតាំងតែពីដើម និងលក្ខណៈជាព្រះវិញ្ញាណ។ ព្រះអង្គមិនយាងជុំវិញផែនដីទេតែទ្រង់ជ្រាបគ្រប់យ៉ាងអំពីផែនដី។ ទ្រង់ទាក់ទង «មនុស្ស» ដែលគ្មានចំណេះដឹង ឬតម្រិះ ប៉ុន្តែទ្រង់បើកសម្ដែងនូវព្រះបន្ទូលដែលឧត្ដុង្គឧត្ដមជាងចំណេះដឹង ហើយខ្ពស់លើសមនុស្សអស្ចារ្យផង។ ព្រះអង្គគង់នៅក្នុងចំណោម មនុស្សខ្សោយបញ្ញា និងមនុស្សទំរន់ ជាមនុស្សដែលពុំមានភាពជាមនុស្ស ហើយក៏មិនយល់ពីទម្លាប់ និងជីវិតរបស់មនុស្សជាតិ ប៉ុន្តែទ្រង់អាចបង្គាប់ឱ្យមនុស្សជាតិស្ដែងចេញមកនូវភាពជាមនុស្សធម្មតា តាមការរស់នៅរបស់គេ ទាំងបង្ហាញពីមូលដ្ឋាន និងភាពជាមនុស្សតូចទាបរបស់មនុស្សជាតិ ក្នុងពេលជាមួយគ្នាដែរ។ ទាំងអស់នេះ សុទ្ធតែជាលក្ខណៈរបស់ទ្រង់ ជាលក្ខណៈដែលខ្ពង់ខ្ពស់ជាងលក្ខណៈរបស់មនុស្សគ្រប់ៗគ្នា ដែលមានសាច់និងឈាម។ ចំពោះព្រះអង្គ ការទទួលបានបទពិសោធជីវិតសង្គមដ៏ស្មុគស្មាញ លំបាកលំបិន និង គួរស្អប់ខ្ពើម ដើម្បីធ្វើកិច្ចការដែលទ្រង់ត្រូវធ្វើ និងដើម្បីបើកសម្ដែងអំពីសារៈសំខាន់នៃចរិតពុករលួយរបស់មនុស្សឱ្យបានហ្មត់ចត់នោះ គឺវាមិនចាំបាច់ទេ។ ជីវិតសង្គមគួរឱ្យស្អប់ មិនទូន្មានសាច់ឈាមរបស់ទ្រង់បានឡើយ។ កិច្ចការ និងព្រះបន្ទូលរបស់ទ្រង់ បើកសម្ដែងត្រឹមតែភាពរឹងចចេសរបស់មនុស្ស និងមិនផ្ដល់នូវបទពិសោធ និងមេរៀនសម្រាប់ការដោះស្រាយនឹងលោកិយនេះឡើយ។ ព្រះអង្គមិនចាំបាច់ស្រាវជ្រាវអំពីសង្គម ឬគ្រួសាររបស់មនុស្សនៅពេលដែលទ្រង់ប្រទាននូវជីវិតដល់មនុស្សឡើយ។ ការលាតត្រដាង និងការជំនុំជម្រះមនុស្ស ពុំមែនជាការបង្ហាញអំពីបទពិសោធខាងសាច់ឈាមរបស់ទ្រង់ទេ វាជាការបើកសម្ដែងអំពីភាពទុច្ចរិតរបស់មនុស្ស បន្ទាប់ពីបានស្គាល់ចរិតរឹងចចេសរបស់គេយូរមកហើយ និងជាការស្អប់ខ្ពើមចរិតពុករលួយរបស់មនុស្សជាតិ។ កិច្ចការគ្រប់យ៉ាងដែលទ្រង់ធ្វើ គឺសុទ្ធតែដើម្បីបង្ហាញអំពីនិស្ស័យរបស់ទ្រង់ដល់មនុស្សលោក និងដើម្បីបង្ហាញអំពីលក្ខណៈរបស់ទ្រង់។ មានតែទ្រង់ទេទើបអាចធ្វើកិច្ចការនេះបាន កិច្ចការនេះមិនមែនជាកិច្ចការដែលមនុស្សសាច់ឈាមអាចសម្រេចបាននោះទេ។ តាមរយៈកិច្ចការរបស់ទ្រង់ មនុស្សមិនអាចប្រាប់បានទេថា ទ្រង់ជាបុគ្គលបែបណា។ មនុស្សក៏មិនអាចចាត់ថ្នាក់ទ្រង់ថាជាមនុស្សដែលត្រូវបានបង្កើត ដោយសម្អាងលើកិច្ចការរបស់ទ្រង់ដែរ។ លក្ខណៈរបស់ទ្រង់ក៏ធ្វើឱ្យគេមិនអាចចាត់ថ្នាក់ទ្រង់ជាមនុស្សដែលត្រូវបានបង្កើតមកឡើយ។ មនុស្សអាចត្រឹមចាត់ទុកព្រះអង្គជាជីវិតមួយដែលមិនមែនជាមនុស្ស ប៉ុន្តែមិនដឹងចាត់ថ្នាក់ ទ្រង់ក្នុងប្រភេទមួយណាឡើយ ដូច្នេះមនុស្សត្រូវបង្ខំចាត់ថ្នាក់ព្រះអង្គនៅក្នុងក្រុមអាទិទេពវិញ។ ការដែលមនុស្សធ្វើដូច្នេះ ក៏មិនមែនមិនសមហេតុផលដែរ ដ្បិតព្រះជាម្ចាស់បានធ្វើកិច្ចការជាច្រើនក្នុងចំណោមមនុស្ស ដែលសុទ្ធតែជាកិច្ចការដែលមនុស្សមិនអាចធ្វើបាន។

កិច្ចការដែលព្រះជាម្ចាស់ធ្វើ មិនមែនជាតំណាងឱ្យបទពិសោធនៃសាច់ឈាមរបស់ទ្រង់ទេ កិច្ចការដែលមនុស្សធ្វើជាតំណាងឱ្យបទពិសោធរបស់គេ។ គ្រប់គ្នាសុទ្ធតែជជែកអំពីបទពិសោធផ្ទាល់ខ្លួន។ ព្រះជាម្ចាស់អាចបង្ហាញនូវសេចក្ដីពិតដោយផ្ទាល់ ចំណែកមនុស្សវិញអាចត្រឹមបង្ហាញបទពិសោធ ដែលស្របនឹងសេចក្ដីពិតដែលគេមានពិសោធវិញ។ កិច្ចការរបស់ព្រះជាម្ចាស់គ្មានក្បួនច្បាប់នោះទេ ហើយក៏មិនចំណុះនឹងពេលវេលា និងកំហិតភូមិសាស្ត្រដែរ។ ទ្រង់អាចបង្ហាញពីលក្ខណៈរបស់ទ្រង់បានគ្រប់ពេលវេលា គ្រប់ទីកន្លែង។ ទ្រង់ធ្វើការតាមតែទ្រង់សព្វព្រះទ័យ។ កិច្ចការរបស់មនុស្សមានលក្ខខណ្ឌ និងបរិបទ ប្រសិនបើគ្មានវា ពួកគេក៏មុខជាមិនអាចធ្វើការ និងមិនអាចបង្ហាញចំណេះដឹងរបស់គេចំពោះព្រះជាម្ចាស់ ឬបទពិសោធរបស់គេចំពោះសេចក្ដីពិតបានឡើយ។ ដើម្បីប្រាប់ថា កិច្ចការនោះជាកិច្ចការរបស់ព្រះជាម្ចាស់ផ្ទាល់ ឬកិច្ចការរបស់មនុស្ស គឺអ្នកត្រូវតែប្រៀបធៀបពីភាពខុសគ្នារវាងកិច្ចការទាំងពីរនេះ។ ប្រសិនបើពុំមានកិច្ចការណាមួយត្រូវបានធ្វើដោយព្រះជាម្ចាស់ផ្ទាល់ទេ និងមានតែកិច្ចការរបស់មនុស្ស អ្នកនឹងដឹងយ៉ាងងាយថា សេចក្ដីបង្រៀនរបស់មនុស្សមានកម្រិតខ្ពស់លើស សមត្ថភាពរបស់មនុស្សផ្សេងៗទៀត សូរសម្ដីរបស់គេ គោលការណ៍ដោះស្រាយការងាររបស់គេ និងបទពិសោធ ព្រមទាំងឥរិយាបថនឹងនរបស់គេក្នុងការធ្វើការងារ គឺលេចធ្លោជាងអ្នកដទៃ។ អ្នករាល់គ្នា គឺសុទ្ធតែស្ញប់ស្ញែងមនុស្ស ដែលមានគុណសម្បត្តិល្អ និងមានចំណេះដឹងខ្ពង់ខ្ពស់ទាំងអស់នេះ ប៉ុន្តែតាមកិច្ចការ និងព្រះបន្ទូលរបស់ព្រះជាម្ចាស់ អ្នកមិនអាចមើលឃើញថា នរភាពរបស់ទ្រង់ឧត្ដុង្គឧត្ដមយ៉ាងណានោះឡើយ។ ផ្ទុយទៅវិញ ទ្រង់គឺមានភាពសាមញ្ញហើយពេលកំពុងធ្វើការ ទ្រង់ជាមនុស្សធម្មតា និងជាមនុស្សពិតម្នាក់ តែទ្រង់ក៏ជាបុគ្គលដែលមនុស្សទូទៅមិនអាចវាស់ស្ទង់បានដែរ កត្តានេះហើយដែលធ្វើឱ្យមនុស្សមានអារម្មណ៍កោតខ្លាចចំពោះទ្រង់ខ្លះដែរ។ ប្រហែលជាបទពិសោធនៅក្នុងកិច្ចការរបស់មនុស្សម្នាក់ឈានមុខគេជាពិសេស ឬការស្រមើស្រមៃ និងការរិះរកឈានមុខគេជាពិសេស ចំណែកឯភាពជាមនុស្សរបស់គេ ក៏ល្អជាពិសេសដែរ។ លក្ខណៈសម្បត្តិបែបនេះអាចទទួលបានត្រឹមការសរសើររបស់មនុស្ស ប៉ុណ្ណោះ ប៉ុន្តែមិនជំរុញឱ្យមាននូវការស្ញប់ស្ញែង និងការ កោតខ្លាតនោះទេ។ មនុស្សទាំងអស់សរសើរអស់អ្នកដែលធ្វើការបានល្អ អ្នកដែលមានបទពិសោធស៊ីជម្រៅជាពិសេស និងអស់អ្នកដែលអាចអនុវត្តសេចក្ដីពិត តែមនុស្សបែបនេះមិនអាចទទួលបានការស្ញប់ស្ញែងសោះ មានតែការសរសើរ និងការច្រណែនប៉ុណ្ណោះ។ ដោយឡែក មនុស្សដែលបានមានបទពិសោធអំពីកិច្ចការរបស់ព្រះជាម្ចាស់ ពួកគេមិនសរសើរព្រះជាម្ចាស់នោះទេ ផ្ទុយទៅវិញ ពួកគេគិតថា កិច្ចការរបស់ទ្រង់ មនុស្សឈោងមិនដល់ និងរកគិតមិនយល់ផង ដ្បិតកិច្ចការនោះថ្មីស្រឡាង ហើយអស្ចារ្យផង។ កាលណាមនុស្សមានបទពិសោធអំពីកិច្ចការរបស់ព្រះជាម្ចាស់ ចំណេះដឹងទីមួយដែលគេមានចំពោះព្រះអង្គ គឺទ្រង់ជាព្រះដែលយល់មិនបានឈ្លាសវៃ និងអស្ចារ្យ ហើយពួកគេកោតខ្លាចទ្រង់ទាំងមិនដឹងខ្លួន ហើយដឹងអំពីអាថ៌កំបាំងនៃកិច្ចការដែលទ្រង់ធ្វើ ជាកិច្ចការដែលហួសពីការយល់ដឹងនៃគំនិតរបស់មនុស្ស។ មនុស្សចង់ត្រឹមអាចបំពេញសេចក្ដីតម្រូវរបស់ទ្រង់ ចង់ផ្គាប់តាមព្រះទ័យចង់បានរបស់ទ្រង់ ពួកគេមិនចង់ឱ្យលើសព្រះអង្គឡើយ ដ្បិតកិច្ចការដែលមនុស្សធ្វើ ហើសពីការគិត និងការស្រមើស្រមៃរបស់មនុស្សហើយក៏ពុំមានមនុស្សណាអាចធ្វើជំនួសទ្រង់បានដែរ។ សូម្បីមនុស្សខ្លួនឯង ក៏មិនស្គាល់សេចក្ដីកម្សោយរបស់ខ្លួនផង ប៉ុន្តែព្រះបានបង្កើតផ្លូវថ្មីមួយ ហើយមានយាងមកនាំមនុស្សទៅក្នុងពិភពមួយថ្មី និងស្រស់ស្អាតជាងមុន ដូច្នេះមនុស្សជាតិបានបង្កើតនូវវឌ្ឍនភាពថ្មី ហើយមានការចាប់ផ្ដើមមួយថ្មីផងដែរ។ អ្វីដែលមនុស្សគិតចំពោះព្រះជាម្ចាស់គឺមិនមែនជាការសរសើរទេ ម្យ៉ាងទៀត វាក៏មិនមែនត្រឹមតែជាការសរសើរដែរ។ បទពិសោធដ៏ស៊ីជម្រៅបំផុតរបស់គេ គឺ ការស្ញប់ស្ញែង និងសេចក្ដីស្រឡាញ់។ អារម្មណ៍ដែលគេមានគឺ ព្រះជាម្ចាស់ពិតជាអស្ចារ្យខ្លាំងណាស់។ ទ្រង់ធ្វើកិច្ចការដែលមនុស្សមិនអាចធ្វើបាន ហើយមានបន្ទូលនូវសេចក្ដីដែលមនុស្សមិនអាចនិយាយបាន។ មនុស្សដែលបានស្គាល់កិច្ចការរបស់ព្រះជាម្ចាស់ តែងតែមានអារម្មណ៍ដែលពុំអាចបរិយាយបាន។ មនុស្សដែលមានបទពិសោធស៊ីជម្រៅគួរសម អាចយល់អំពីក្ដីស្រឡាញ់របស់ព្រះជាម្ចាស់ ពួកគេអាចមិនដឹងពីលក្ខណៈគួរឱ្យស្រឡាញ់របស់ទ្រង់បានថា កិច្ចការរបស់ទ្រង់វាងវៃ និងអស្ចារ្យណាស់ ហើយមានព្រះចេស្ដាដ៏ឥតព្រំដែន កើតឡើង ក្នុងកិច្ចការរបស់ទ្រង់ដែរ។ នេះមិនមែនជាភាពភ័យខ្លាច ឬសេចក្ដីស្រឡាញ់ និងការគោរពមួយគ្រាៗនោះដែរ តែជាញាណយល់ដឹងដ៏ស៊ីជម្រៅអំពីសេចក្ដីមេត្តាករុណាដែលព្រះជាម្ចាស់មានចំពោះមនុស្សលោក និងព្រះទ័យអធ្យាស្រ័យរបស់ព្រះអង្គ។ យ៉ាងណាមិញ មនុស្សដែលមានបទពិសោធនូវការវាយផ្ចាល និងការជំនុំជម្រះ ដឹងពីតេជានុភាពរបស់ទ្រង់ និងដឹងថាទ្រង់មិនអធ្យាស្រ័យសេចក្ដីល្មើសនោះឡើយ។ សូម្បីតែមនុស្សដែលបានស្គាល់នូវកិច្ចការជាច្រើនរបស់ព្រះអង្គក៏មិនអាចយល់ពីព្រះអង្គដែរ។ មនុស្សទាំងអស់ដែលគោរពកោតខ្លាចព្រះអង្គពិតប្រាកដ ដឹងថាកិច្ចការរបស់ទ្រង់មិនស្របនឹងសញ្ញាណរបស់មនុស្សទេ គឺតែងតែទាស់នឹងសញ្ញាណរបស់គេវិញ។ ទ្រង់មិនត្រូវការឱ្យមនុស្សសរសើរទ្រង់ ឬបង្ហាញពីការចុះចូលចំពោះព្រះអង្គទាំងស្រុងដែរ ផ្ទុយទៅវិញ ពួកគេគប្បីមាននូវការកោតខ្លាច និងការចុះចូលពិតប្រាកដ។ មនុស្សណាដែលមានបទពិសោធពិត មានអារម្មណ៍កោតខ្លាចព្រះអង្គ ខ្លាំងជាងការសរសើតម្កើងទ្រង់ នៅក្នុងកិច្ចការជាច្រើនរបស់ព្រះអង្គ។ មនុស្សធ្លាប់ឃើញនិស្ស័យរបស់ទ្រង់ ដោយសារកិច្ចការនាំការវាយផ្ចាល និងការជំនុជម្រះរបស់ទ្រង់ ដូច្នេះហើយ ពួកគេគោរពកោតខ្លាចទ្រង់ក្នុងចិត្តរបស់គេ។ ព្រះជាម្ចាស់ គឺជាព្រះសម្រាប់ឱ្យមនុស្សកោតខ្លាច និងស្ដាប់បង្គាប់ ដ្បិតលក្ខណៈ និងនិស្ស័យរបស់ទ្រង់ មិនដូចនឹងមនុស្សដែលត្រូវបានបង្កើតមកឡើយ ហើយខ្ពង់ខ្ពស់ជាងអ្វីៗដែលត្រូវបានបង្កើតមកដែរ។ ព្រះជាម្ចាស់មានវត្តមានគង់នៅដោយអង្គឯង និងអស់កល្បជានិច្ច ទ្រង់ពុំមែនជាសភាវៈដែលត្រូវបានបង្កើតមកឡើយ ហើយមានតែព្រះជាម្ចាស់ទេ ដែលស័ក្ដិសមទទួលនូវការគោរពកោតខ្លាច និងស្ដាប់បង្គាប់។ មនុស្សមិនមានលក្ខណៈសម្បត្តិគ្រប់គ្រាន់ចំពោះសេចក្ដីនេះទេ។ ដូច្នេះ អស់អ្នកដែលបានស្គាល់កិច្ចការរបស់ទ្រង់ ហើយស្គាល់ទ្រង់ពិត ពួកគេមានចិត្តគោរពកោតខ្លាចចំពោះទ្រង់។ យ៉ាងណាមិញ អស់អ្នកដែលមិនបោះបង់ចោលសញ្ញាណដែលមានចំពោះព្រះអង្គ គឺអស់អ្នកដែលមិនរាប់ព្រះអង្គថាជាព្រះ គេពុំមានការគោរពកោតខ្លាចចំពោះព្រះអង្គឡើយ ហើយទោះបីជាពួកគេដើរតាមទ្រង់ ក៏ពួកគេមិនមែនត្រូវបានយកឈ្នះដែរ ពួកគេជាមនុស្សរឹងចចេសពីកំណើតមក។ កិច្ចការដែលទ្រង់ចង់សម្រេចឱ្យបានតាមរយៈកិច្ចការនេះ គឺដើម្បីឱ្យមនុស្សគ្រប់ៗគ្នាដែលត្រូវបានបង្កើតមក មានដួងចិត្តគោរពកោតខ្លាចព្រះអាទិករ ថ្វាយបង្គំទ្រង់ និងចុះចូលចំពោះអំណាចគ្រប់គ្រងរបស់ទ្រង់ ដោយគ្មានលក្ខខណ្ឌ។ នេះគឺជាលទ្ធផលចុងក្រោយដែលកិច្ចការរបស់ព្រះអង្គចង់សម្រេចឱ្យបាន។ ប្រសិនបើមនុស្សដែលបានឆ្លងកាត់កិច្ចការនេះហើយ មិនគោរពកោតខ្លាចព្រះជាម្ចាស់សូម្បីតែបន្តិច ហើយប្រសិនបើចរិតរឹងចចេសរបស់គេពុំផ្លាស់ប្ដូរសោះ នោះពួកគេប្រាកដជាត្រូវផាត់ចោលមិនខាន។ ប្រសិនបើអាកប្បកិរិយាដែលមនុស្សម្នាក់មានចំពោះព្រះជាម្ចាស់ មានត្រឹមតែការសរសើរទ្រង់ ឬបង្ហាញការគោរពដល់ទ្រង់ពីចម្ងាយ និងមិនស្រឡាញ់ទ្រង់បន្តិចសោះ នោះវាជាលទ្ធផលដែលបុគ្គលគ្មានដួងចិត្តស្រឡាញ់ព្រះជាម្ចាស់នឹងមកដល់ ហើយបុគ្គលនោះក៏ពុំមានលក្ខខណ្ឌ ដើម្បីឱ្យបានគ្រប់លក្ខណ៍ឡើយ។ ប្រសិនបើកិច្ចការជាច្រើនក៏មិនអាចទទួលបានសេចក្ដីស្រឡាញ់ពិតពីមនុស្ស នោះគេក៏មិនទទួលបានព្រះជាម្ចាស់ ហើយគេក៏មិនព្យាយាមឱ្យបានសេចក្ដីពិត យ៉ាងពិតប្រាកដដែរ។ បុគ្គលដែលមិនស្រឡាញ់ព្រះជាម្ចាស់ មិនស្រឡាញ់សេចក្ដីពិតទេ ដូច្នេះគេមិនអាចទទួលបានព្រះជាម្ចាស់ឡើយ ហើយក៏កាន់តែមិនទទួលបានការសរសើរពីព្រះជាម្ចាស់ដែរ។ មនុស្សបែបនេះ បើទោះបីជាពួកគេស្គាល់កិច្ចការរបស់ព្រះវិញ្ញាណបរិសុទ្ធ ហើយបើទោះបីជាពួកគេឆ្លងកាត់ការជំនុំជម្រះ ក៏គេមិនអាចកោតខ្លាចព្រះជាម្ចាស់ដែរ។ មនុស្សទាំងនេះ គឺសុទ្ធតែជាមនុស្សដែលមានសន្ដានមិនប្រែប្រួល ហើយជាមនុស្សដែលមាននិស្ស័យអាក្រក់ហួសហេតុ។ មនុស្សទាំងអស់ដែលមិនកោតខ្លាចព្រះជាម្ចាស់នឹងត្រូវផាត់ចោល គឺជាវត្ថុបំណងនៃទណ្ឌកម្ម និងត្រូវទទួលទោសដូចមនុស្សអាក្រក់ គឺត្រូវរងទុក្ខខ្លាំងជាងមនុស្សដែលបានប្រព្រឹត្តអំពើទុច្ចរិតផង។

កិច្ចការគ្រប់គ្រងមនុស្សជាតិ ត្រូវបានបែងចែកជាបីដំណាក់កាល។ នេះមានន័យថា កិច្ចការសង្គ្រោះមនុស្សជាតិ ក៏ត្រូវបានបែងចែកជាបីដំណាក់ដែរ។ កិច្ចការទាំងបីដំណាក់កាលនេះ មិនរាប់បញ្ចូលកិច្ចការនៃការបង្កើតលោកីយ៍ទេ ផ្ទុយទៅវិញ កិច្ចការទាំងបីដំណាក់កាលនេះ គឺជាកិច្ចការក្នុងយុគសម័យនៃក្រឹត្យវិន័យ យុគសម័យនៃព្រះគុណ និងយុគសម័យនៃនគរព្រះ។ កិច្ចការនៃការបង្កើតលោកីយ៍ គឺជាកិច្ចការនៃការបង្កើតមនុស្សជាតិទាំងមូល មិនមែនជាកិច្ចការនៃការសង្គ្រោះមនុស្សជាតិទេ ហើយគ្មានពាក់ព័ន្ធនឹងកិច្ចការនៃការសង្គ្រោះមនុស្សជាតិឡើយ ពីព្រោះពេលដែលលោកីយ៍នេះត្រូវបានបង្កើតឡើង មនុស្សជាតិមិនទាន់ត្រូវសាតាំងឱ្យធ្វើឱ្យពុករលួយនៅឡើយទេ ដូច្នេះហើយ ពុំចាំបាច់ត្រូវបំពេញកិច្ចការ ដើម្បីសេចក្ដីសង្គ្រោះរបស់មនុស្សជាតិទេ។ កិច្ចការនៃការសង្គ្រោះមនុស្ស ទើបតែចាប់ផ្ដើមនៅពេលដែលសាតាំងធ្វើឱ្យមនុស្សជាតិពុករលួយប៉ុណ្ណោះ ដូច្នេះហើយ កិច្ចការនៃការគ្រប់គ្រងមនុស្សជាតិ ក៏ទើបតែនឹងចាប់ផ្ដើមនៅពេលដែលមនុស្សជាតិត្រូវឱ្យបានធ្វើឱ្យពុករលួយនេះដែរ។ និយាយមួយបែបទៀតគឺថា ការគ្រប់គ្រងមនុស្សជាតិពីសំណាក់ព្រះជាម្ចាស់នេះ បានចាប់ផ្ដើមឡើងដោយសារតែកិច្ចការនៃការសង្គ្រោះមនុស្សជាតិនេះឯង មិនមែនកើតចេញពីកិច្ចការនៃការបង្កើតលោកីយ៍ទេ។ គឺទើបតែពេលដែលមនុស្សជាតិមាននិស្ស័យពុករលួយប៉ុណ្ណោះ ដែលកិច្ចការនៃការគ្រប់គ្រងនេះកើតមានឡើង ដូច្នេះហើយ កិច្ចការនៃការគ្រប់គ្រងមនុស្សជាតិនេះ មានបីផ្នែក មិនមែនបួនដំណាក់កាល ឬបួនយុគសម័យនោះទេ។ ការនិយាយសំដៅដល់កិច្ចការនៃការគ្រប់គ្រងមនុស្សជាតិរបស់ព្រះជាម្ចាស់តាមរបៀបនេះ ទើបជាវិធីត្រឹមត្រូវ។ ពេលយុគសម័យចុងក្រោយឈានដល់ទីបញ្ចប់ កិច្ចការនៃការគ្រប់គ្រងមនុស្សជាតិ នឹងឈានមកដល់ទីបញ្ចប់ទាំងស្រុងដែរ។ ការបិទបញ្ចប់កិច្ចការនៃការគ្រប់គ្រងមានន័យថា កិច្ចការនៃការសង្គ្រោះមនុស្សជាតិទាំងអស់ នឹងបានបំពេញចប់សព្វគ្រប់ដែរ ដូច្នេះហើយ ជំហាននេះក៏នឹងត្រូវបញ្ចប់សម្រាប់មនុស្សជាតិដូចគ្នា។ ប្រសិនបើគ្មានកិច្ចការនៃការសង្គ្រោះមនុស្សជាតិទាំងអស់ទេ នោះកិច្ចការនៃការគ្រប់គ្រងមនុស្សជាតិ ក៏នឹងមិនកើតមានដែរ ហើយក៏គ្មានកិច្ចការទាំងបីដំណាក់កាលនេះដូចគ្នា។ ប្រាកដណាស់ គឺដោយសារសេចក្ដីខូចអាក្រក់របស់របស់មនុស្សជាតិនេះហើយ និងដោយសារតែមនុស្សកំពុងត្រូវការសេចក្ដីសង្គ្រោះបន្ទាន់ ទើបព្រះយេហូវ៉ាបានបញ្ចប់កិច្ចការនៃការបង្កើតលោកីយ៍ ហើយបានចាប់ផ្ដើមកិច្ចការក្នុងយុគសម័យនៃក្រឹត្យវិន័យ។ មកដល់ត្រឹមគ្រានោះឯង ទើបកិច្ចការនៃការគ្រប់គ្រងមនុស្សជាតិបានចាប់ផ្ដើម ដែលនេះមានន័យថា ទើបតែគ្រានោះទេ ដែលកិច្ចការនៃការសង្គ្រោះមនុស្សជាតិបានចាប់ផ្ដើម។ «ការគ្រប់គ្រងមនុស្សជាតិ» មិនមែនសំដៅលើការដឹកនាំជីវិតរបស់មនុស្សជាតិដែលទើបនឹងបានបង្កើតឡើងនៅលើផែនដីនេះទេ (មនុស្សជាតិដែលមិនទាន់ត្រូវបានធ្វើឱ្យពុករលួយ)។ តែផ្ទុយទៅវិញ កិច្ចការនេះជាសេចក្ដីសង្គ្រោះចំពោះមនុស្សជាតិដែលសាតាំងបានធ្វើឱ្យពុករលួយ ពោលគឺដើម្បីបំផ្លាស់បំប្រែមនុស្សជាតិដែលពុករលួយ។ នេះជាអត្ថន័យនៃពាក្យថា «ការគ្រប់គ្រងមនុស្សជាតិ»។ កិច្ចការនៃការសង្គ្រោះមនុស្សជាតិ មិនរាប់បញ្ចូលកិច្ចការនៃការបង្កើតលោកីយ៍ទេ ដូច្នេះហើយ កិច្ចការនៃការគ្រប់គ្រងមនុស្សជាតិ ក៏មិនរាប់បញ្ចូលកិច្ចការនៃការបង្កើតលោកីយ៍នេះដែរ។ ផ្ទុយទៅវិញ កិច្ចការនេះរាប់បញ្ចូលតែកិច្ចការទាំងបីដំណាក់កាល ដែលខុសគ្នាពីការបង្កើតលោកីយ៍ទេ។ ដើម្បីយល់ពីកិច្ចការនៃការគ្រប់គ្រងមនុស្សជាតិ ចាំបាច់ត្រូវដឹងពីប្រវត្តិនៃកិច្ចការទាំងបីដំណាក់កាលនេះសិន។ មនុស្សគ្រប់គ្នាត្រូវតែដឹងរឿងនេះ ដើម្បីឱ្យបានសង្គ្រោះ។ ក្នុងនាមជាភាវៈដែលព្រះជាម្ចាស់បានបង្កើតមក អ្នកគួរដឹងថា មនុស្សត្រូវបានព្រះជាម្ចាស់បង្កើតមក ហើយអ្នកគួរដឹងពីប្រភពនៃសេចក្ដីពុករលួយរបស់មនុស្សជាតិ ព្រមទាំងដឹងពីដំណើរនៃសេចក្ដីសង្គ្រោះរបស់មនុស្សផង។ ប្រសិនបើអ្នករាល់គ្នាដឹងត្រឹមវិធីប្រព្រឹត្តឱ្យស្របតាមគោលលទ្ធិ ដោយប៉ុនប៉ងទទួលបានការសព្វព្រះទ័យពីព្រះជាម្ចាស់ ប៉ុន្តែគ្មានការយល់ដឹងពីរបៀបដែលព្រះជាម្ចាស់សង្គ្រោះមនុស្សជាតិ ឬដឹងពីប្រភពដើមនៃសេចក្ដីពុករលួយរបស់មនុស្សជាតិទេ ដូច្នេះ ក្នុងនាមជាភាវៈដែលព្រះបានបង្កើតមក អ្នកនៅខ្វះចំណុចត្រង់នេះ។ អ្នកមិនគួរស្កប់ចិត្តត្រឹមតែការយល់ដឹងពីសេចក្ដីពិតទាំងឡាយដែលអាចយកទៅអនុវត្តបានប៉ុណ្ណេះទេ ទាំងដែលនៅល្ងង់ខ្លៅមិនដឹងពីវិសាលភាពធំធេងនៃកិច្ចការនៃការគ្រប់គ្រងរបស់ព្រះជាម្ចាស់នោះ។ បើដូច្នេះមែន អ្នកជាមនុស្សមានៈរឹងរូសជ្រុលពេកហើយ។ កិច្ចការទាំងបីដំណាក់កាលនេះ គឺជារឿងពិតនៃការគ្រប់គ្រងមនុស្សជាតិពីសំណាក់ព្រះជាម្ចាស់ ជាការមកដល់នៃដំណឹងល្អរបស់លោកីយ៍ទាំងមូល ជារឿងអាថ៌កំបាំងដ៏ធំបំផុតនៅក្នុងចំណោមមនុស្សជាតិទាំងអស់ ហើយក៏ជាមូលដ្ឋានគ្រឹះនៃការផ្សាយដំណឹងល្អយ៉ាងទូលំទូលាយផងដែរ។ ប្រសិនបើអ្នកផ្ដោតតែទៅលើការយល់ដឹងពីសេចក្ដីពិតងាយៗ ដែលទាក់ទងនឹងជីវិតរបស់អ្នក ហើយពុំដឹងអ្វីសោះពីសេចក្ដីអាថ៌កំបាំងនិងនិមិត្តអស្ចារ្យទាំងអស់នេះ ដូច្នេះ តើជីវិតរបស់អ្នកមិនដូចគ្នានឹងផលិតផលខូចគុណភាពទៅហើយទេ ដែលគ្មានប្រយោជន៍អ្វីក្រៅតែពីល្អមើលនោះទេ?

ប្រសិនបើមនុស្សយកចិត្តទុកដាក់តែទៅលើការអនុវត្ត ហើយចាត់ទុកកិច្ចការរបស់ព្រះជាម្ចាស់ និងអ្វីដែលមនុស្សគួរដឹង ថាជារឿងបន្ទាប់បន្សំ តើគេមិនមែនជាមនុស្សគិតតែរឿងតូចតាច មិនគិតដល់រឿងធំដុំទេឬអី? រឿងណាដែលអ្នកត្រូវដឹង អ្នកត្រូវតែដឹងឱ្យបាន កិច្ចការណាដែលអ្នកត្រូវអនុវត្ត អ្នកត្រូវតែអនុវត្តដាច់ខាត។ ទាល់តែបែបនេះ ទើបអ្នកនឹងក្លាយជាមនុស្សម្នាក់ដែលដឹងពីវិធីដេញតាមសេចក្ដីពិត។ លុះដល់ថ្ងៃដែលអ្នកត្រូវផ្សាយដំណឹងល្អហើយ ប្រសិនបើអ្នកអាចនិយាយត្រឹមថា ព្រះជាម្ចាស់ជាព្រះដ៏មហិមានិងសុចរិត ថាទ្រង់ជាព្រះដ៏ខ្ពង់ខ្ពស់បំផុត ជាព្រះដែលគ្មានមនុស្សអស្ចារ្យណាម្នាក់អាចប្រៀបនឹងទ្រង់បាន និងថាព្រះអង្គជាព្រះដែលគ្មាននរណាម្នាក់ខ្ពស់ជាងទ្រង់... ប្រសិនបើអ្នកអាចនិយាយត្រឹមពាក្យសម្ដីមិនទាក់ទងនិងរាក់កំផែលទាំងអស់នេះ ដោយមិនអាចនិយាយពាក្យពេចន៍សំខាន់និងមានខ្លឹមសារបានទេ ប្រសិនបើអ្នកគ្មានអ្វីត្រូវនិយាយទាក់ទងនឹងការស្គាល់ព្រះជាម្ចាស់ ឬទាក់ទងនឹងកិច្ចការរបស់ព្រះជាម្ចាស់ទេ ហើយមិនអាចពន្យល់ពីសេចក្ដីពិត ឬបំពេញអ្វីដែលមនុស្សខ្វះខាតបានទេ ដូច្នេះមនុស្សដូចជារូបអ្នកនេះ គ្មានសមត្ថភាពបំពេញភារកិច្ចរបស់ខ្លួនឱ្យបានល្អទេ។ ការធ្វើបន្ទាល់អំពីព្រះជាម្ចាស់ និងការផ្សាយដំណឹងល្អអំពីនគរព្រះ មិនមែនជារឿងងាយទេ។ ដំបូង អ្នកត្រូវតែបំពាក់បំប៉នខ្លួនឯងដោយសេចក្ដីពិត និងឱ្យខ្លួនឯងយល់ពីនិមិត្ដផ្សេងៗសិន។ កាលណាអ្នកយល់ច្បាស់ពីនិមិត្តនិងសេចក្ដីពិតទាក់ទងនឹងទិដ្ឋភាពផ្សេងៗនៃកិច្ចការរបស់ព្រះជាម្ចាស់ ហើយអ្នកយល់ពីកិច្ចការរបស់ព្រះជាម្ចាស់នៅក្នុងចិត្តរបស់អ្នក ដូច្នេះមិនថាព្រះជាម្ចាស់ធ្វើកិច្ចការអ្វីក៏ដោយ (មិនថាជាការជំនុំជម្រះដ៏សុចរិត ឬការបន្សុទ្ធមនុស្សទេ) ក៏អ្នកនៅតែមាននិមិត្តដ៏អស្ចារ្យជាគ្រឹះរបស់អ្នក នៅតែមានសេចក្ដីពិតដ៏ត្រឹមត្រូវដើម្បីអនុវត្តដែរ។ ពេលនោះ អ្នកនឹងអាចដើរតាមព្រះជាម្ចាស់រហូតដល់ទីបញ្ចប់បានហើយ។ អ្នកត្រូវដឹងថា ទោះបីជាព្រះអង្គធ្វើការអ្វីក៏ដោយ ក៏គោលដៅនៃកិច្ចការរបស់ទ្រង់មិនប្រែប្រួលដែរ ចំណុចស្នូលនៃកិច្ចការរបស់ទ្រង់ មិនប្រែប្រួលនោះទេ ហើយបំណងព្រះហឫទ័យដែលទ្រង់មានចំពោះមនុស្សជាតិ ក៏មិនប្រែប្រួលដែរ។ ទោះបីជាព្រះបន្ទូលទ្រង់ម៉ឺងម៉ាត់យ៉ាងណា ទោះបីជាមជ្ឈដ្ឋាននោះមិនអំណោយផលយ៉ាងណា ក៏គោលការណ៍នៃកិច្ចការរបស់ទ្រង់មិនប្រែប្រួលដែរ ហើយបំណងព្រះហឫទ័យដែលទ្រង់ចង់សង្គ្រោះមនុស្សជាតិ ក៏មិនប្រែប្រួលដូចគ្នា។ ឱ្យតែកិច្ចការនេះមិនមែនជាកិច្ចការនៃការបើកសម្ដែងពីទីលទ្ធផលឬទិសដៅរបស់មនុស្ស និងមិនមែនជាកិច្ចការនៃដំណាក់កាលចុងក្រោយ ឬក៏កិច្ចការដែលនាំទៅរកការបញ្ចប់ផែនការនៃការគ្រប់គ្រងរបស់ព្រះជាម្ចាស់ទាំងមូលទេ ហើយឱ្យតែកិច្ចការនោះធ្វើឡើងក្នុងអំឡុងពេលដែលទ្រង់កែខៃមនុស្ស នោះចំណុចស្នូលនៃកិច្ចការរបស់ព្រះអង្គនឹងមិនប្រែប្រួលឡើយ។ កិច្ចការនោះនឹងនៅតែជាសេចក្ដីសង្គ្រោះដល់មនុស្សជាតិជានិច្ច។ សេចក្ដីនេះគួរតែជាគ្រឹះនៃជំនឿរបស់អ្នកលើព្រះជាម្ចាស់។ គោលបំណងនៃកិច្ចការទាំងបីដំណាក់កាលនេះ គឺជាសេចក្ដីសង្គ្រោះសម្រាប់មនុស្សជាតិទាំងមូល ពោលគឺជាសេចក្ដីសង្គ្រោះសម្រាប់មនុស្សជាតិឱ្យរួចពីអំណាចរបស់សាតាំងទាំងស្រុង។ ទោះបីជាដំណាក់កាលនីមួយៗនៃកិច្ចការនេះ មានវត្ថុបំណង និងមានសារៈសំខាន់ខុសៗគ្នាក៏ពិតមែន ក៏ប៉ុន្តែដំណាក់កាលនីមួយៗ ជាចំណែកនៃកិច្ចការសង្គ្រោះមនុស្សជាតិ ហើយដំណាក់កាលនីមួយៗ គឺជាកិច្ចការនៃការសង្គ្រោះខុសៗគ្នា ដែលបានបំពេញស្របទៅតាមតម្រូវការរបស់មនុស្សជាតិ។ កាលណាអ្នកដឹងអំពីគោលបំណងនៃកិច្ចការទាំងបីដំណាក់កាលនេះហើយ នោះអ្នកនឹងដឹងថាត្រូវឱ្យតម្លៃលើសារៈសំខាន់នៃកិច្ចការក្នុងដំណាក់កាលនីមួយៗនោះដោយរបៀបណាហើយ ហើយអ្នកក៏នឹងដឹងថាត្រូវធ្វើបែបណាដើម្បីបំពេញតាមបំណងព្រះហឫទ័យរបស់ព្រះជាម្ចាស់ដែរ។ ប្រសិនបើអ្នកអាចឈានដល់ចំណុចនេះបាន នោះនិមិត្តដ៏អស្ចារ្យជាងគេបំផុតទាំងអស់នេះ នឹងក្លាយទៅជាគ្រឹះនៃជំនឿរបស់អ្នកលើព្រះជាម្ចាស់មិនខាន។ អ្នកមិនគួរស្វែងរកតែវិធីអនុវត្តងាយៗ ឬសេចក្ដីពិតស៊ីជម្រៅនោះទេ ប៉ុន្តែអ្នកគួរផ្សារភ្ជាប់និមិត្តជាមួយនឹងការអនុវត្តដើម្បីឱ្យមានទាំងសេចក្ដីពិតដែលអាចយកទៅអនុវត្តបានផង និងមានទាំងចំណេះដឹងដែលពឹងផ្អែកលើនិមិត្តទាំងអស់នោះផង។ មានតែធ្វើបែបនេះទេ ទើបនឹងអ្នកក្លាយជាមនុស្សម្នាក់ដែលដេញតាមសេចក្ដីពិតយ៉់ាងពេញលេញ។

កិច្ចការទាំងបីដំណាក់កាលនេះ ជាចំណុចស្នូលនៃកិច្ចការគ្រប់គ្រងរបស់ព្រះជាម្ចាស់ទាំងមូល ហើយនិស្ស័យនិងលក្ខណៈរបស់ទ្រង់ ក៏ត្រូវបានសម្ដែងចេញនៅក្នុងកិច្ចការទាំងបីដំណាក់កាលនេះដែរ។ មនុស្សដែលមិនដឹងពីកិច្ចការរបស់ព្រះជាម្ចាស់ទាំងបីដំណាក់កាលនេះទេ ពុំអាចដឹងថាព្រះជាម្ចាស់សម្ដែងចេញនិស្ស័យរបស់ទ្រង់ដោយរបៀបណាឡើយ ហើយពួកគេក៏មិនដឹងអំពីព្រះប្រាជ្ញាញាណនៃកិច្ចការរបស់ព្រះជាម្ចាស់ដែរ។ ពួកគេនៅតែមិនដឹងពីវិធីនានាដែលព្រះជាម្ចាស់សង្គ្រោះមនុស្សជាតិដដែល ក៏មិនដឹងពីបំណងព្រះហឫទ័យដែលទ្រង់មានចំពោះមនុស្សជាតិទាំងមូលដែរ។ កិច្ចការទាំងបីដំណាក់កាលនេះ គឺជាការបើកសម្ដែងឱ្យដឹងទាំងស្រុងពីកិច្ចការនៃការសង្គ្រោះមនុស្សជាតិ។ មនុស្សដែលពុំដឹងពីកិច្ចការទាំងបីដំណាក់កាលនេះ នឹងពុំដឹងពីវិធីសាស្រ្ត និងគោលការណ៍នានានៃកិច្ចការរបស់ព្រះវិញ្ញាណបរិសុទ្ធឡើយ ហើយអ្នកណាដែលមានះកាន់តាមគោលលទ្ធិដែលនៅសល់ពីដំណាក់កាលនៃកិច្ចការណាមួយ អ្នកនោះគឺជាមនុស្សដែលដាក់កំហិតព្រះជាម្ចាស់ទៅតាមគោលលទ្ធិ ហើយជំនឿរបស់គេលើព្រះជាម្ចាស់ ជាជំនឿស្រពេចស្រពិល និងមិនច្បាស់លាស់។ មនុស្សបែបនេះ នឹងមិនទទួលបានសេចក្ដីសង្គ្រោះរបស់ព្រះជាម្ចាស់ឡើយ។ មានតែកិច្ចការទាំងបីដំណាក់កាលនេះទេ ទើបអាចបើកសម្ដែងពីនិស្ស័យទាំងអស់របស់ព្រះជាម្ចាស់បានទាំងស្រុង និងអាចបើកសម្ដែងពីបំណងព្រះហឫទ័យរបស់ព្រះជាម្ចាស់ក្នុងការសង្គ្រោះមនុស្សជាតិទាំងអស់ និងពីដំណើរការទាំងមូលនៃសេចក្ដីសង្គ្រោះមនុស្សជាតិបាន។ នេះជាភ័ស្តុតាងបញ្ជាក់ថា ទ្រង់បានយកឈ្នះសាតាំង និងទទួលបានមនុស្សជាតិ ក៏ជាភ័ស្តុតាងបញ្ជាក់អំពីជ័យជម្នះរបស់ព្រះជាម្ចាស់ និងជាការបើកសម្ដែងពីនិស្ស័យទាំងអស់របស់ព្រះជាម្ចាស់ដែរ។ មនុស្សដែលយល់កិច្ចការរបស់ព្រះជាម្ចាស់ត្រឹមមួយដំណាក់កាល ស្គាល់និស្ស័យរបស់ព្រះជាម្ចាស់ត្រឹមតែមួយចំណែកប៉ុណ្ណោះ។ នៅក្នុងសញ្ញាណរបស់មនុស្ស កិច្ចការតែមួយដំណាក់កាលនេះ ងាយនឹងក្លាយទៅជាគោលលទ្ធិណាស់ ហើយមនុស្សក៏ងាយនឹងបង្កើតជាក្បួនច្បាប់ដ៏តឹងរ៉ឹងអំពីព្រះជាម្ចាស់ ព្រមទាំងប្រើនិស្ស័យតែមួយចំណែករបស់ព្រះជាម្ចាស់នេះ ធ្វើជាតំណាងឱ្យនិស្ស័យទាំងអស់របស់ព្រះជាម្ចាស់ផង។ ជាងនេះទៅទៀត ភាគច្រើននៃការស្រមើស្រមៃរបស់មនុស្ស មានលាយឡំនឹងចិត្តគំនិតរបស់គេ មនុស្សបែបនេះ ដាក់កំហិតយ៉ាងតឹងរ៉ឹងចំពោះនិស្ស័យ លក្ខណៈ ព្រះប្រាជ្ញាញាណរបស់ព្រះជាម្ចាស់ និងជាគោលការណ៍នៃកិច្ចការរបស់ព្រះជាម្ចាស់នៅក្នុងព្រំដែនដែលបានកំណត់ ដោយជឿថា ប្រសិនបើព្រះជាម្ចាស់ធ្លាប់មានលក្ខណៈបែបនេះម្ដងហើយ នោះទ្រង់នឹងនៅតែមានលក្ខណៈបែបនេះទៀតគ្រប់ពេលវេលា ហើយមិនប្រែប្រួលឡើយ។ មានតែមនុស្សដែលស្គាល់ និងឱ្យតម្លៃកិច្ចការទាំងបីដំណាក់កាលនេះទេ ទើបអាចស្គាល់ព្រះជាម្ចាស់ពេញលេញនិងច្បាស់លាស់បាន។ យ៉ាងហោចណាស់ ពួកគេនឹងមិនកំណត់និយមន័យព្រះជាម្ចាស់ ថាជាព្រះនៃសាសន៍អ៊ីស្រាអែល ឬសាសន៍យូដាដែរ ហើយនឹងមិនចាត់ទុកទ្រង់ ជាព្រះដែលត្រូវគេឆ្កាងដើម្បីមនុស្សជារៀងរហូតដែរ។ ប្រសិនបើបុគ្គលម្នាក់គ្រាន់តែស្គាល់ព្រះជាម្ចាស់តាមរយៈកិច្ចការក្នុងដំណាក់កាលណាមួយ នោះចំណេះដឹងរបស់គេ គឺតិចតួចណាស់ ហើយប្រៀបមិនស្មើនឹងទឹកមួយដំណក់ដែលស្រក់ក្នុងមហាសមុទ្រផង។ បើមិនដូច្នោះទេ ហេតុអ្វីក៏អ្នកកាន់សាសនាចាស់ៗទាំងអស់នោះ ឆ្កាងព្រះជាម្ចាស់ទាំងរស់បែបនេះ? តើនេះមិនមែនដោយសារមនុស្សដាក់កំហិតព្រះជាម្ចាស់ ឱ្យនៅក្នុងព្រះដែនជាក់លាក់ទេឬអី? តើមនុស្សជាច្រើនមិនមែនប្រឆាំងទាស់នឹងព្រះជាម្ចាស់ និងបង្អាក់ដល់កិច្ចការរបស់ព្រះវិញ្ញាណបរិសុទ្ធ ដោយសារតែគេមិនស្គាល់កិច្ចការរបស់ព្រះជាម្ចាស់ដែលមានបម្រែបម្រួល និងខុសប្លែកពីគ្នា ហើយលើសពីនេះទៀត មិនមែនដោយសារពួកគេមានតែចំណេះដឹង និងគោលលទ្ធិតិចតួច យកមកវាស់ស្ទង់កិច្ចការរបស់ព្រះវិញ្ញាណបរិសុទ្ធទេឬអី? ទោះបទពិសោធមនុស្សបែបនេះរាក់កំផែលក៏ដោយ ក៏ពួកគេក្រអឺតក្រទម និងបណ្ដែតបណ្ដោយតាមធម្មជាតិគេដែរ ហើយពួកគេមិនឱ្យតម្លៃកិច្ចការរបស់ព្រះវិញ្ញាណបរិសុទ្ធទេ គេមិនអើពើនឹងគោលការណ៍របស់ព្រះវិញ្ញាណបរិសុទ្ធ ហើយជាងនេះទៅទៀត ពួកគេប្រើការជជែកវែកញែកចាស់គំរឹលនិងរាក់កំផែលរបស់គេមក «បញ្ជាក់» ពីកិច្ចការរបស់ព្រះវិញ្ញាណបរិសុទ្ធ។ ពួកគេក៏ធ្វើពុតជាសម្ដែង ហើយជឿស្លុងលើការរៀនសូត្រនិងចំណេះវិជ្ជាជ្រៅជ្រះរបស់គេ ហើយជឿថា ពួកគេអាចធ្វើដំណើរទូទាំងពិភពលោកបាន។ តើមនុស្សបែបនេះ មិនមែនជាមនុស្សដែលត្រូវព្រះវិញ្ញាណបរិសុទ្ធស្អប់ និងបដិសេធទេឬអី ហើយតើពួកគេមិនត្រូវផាត់ចោលដោយយុគសម័យថ្មីទេឬអី? តើអ្នកដែលចូលមកចំពោះព្រះជាម្ចាស់ ហើយប្រឆាំងទាស់នឹងទ្រង់ទាំងបើកចំហរ មិនមែនជាមនុស្សគួរឱ្យស្អប់គ្មានដឹងខ្យល់អ្វី ដែលគ្រាន់តែប្រឹងបង្អួតថា ខ្លួនគេឆ្លាតប៉ុនណាទេឬអី? ពួកគេព្យាយាមធ្វើកុបកម្មចូលទៅក្នុង «មជ្ឈដ្ឋានអប់រំ» របស់លោកីយ៍ ដោយប្រើចំណេះដឹងដ៏តិចតួចរបស់គេ។ ពួកគេព្យាយាមបង្វែរកិច្ចការរបស់ព្រះវិញ្ញាណបរិសុទ្ធ និងព្យាយាមធ្វើឱ្យកិច្ចការនោះ នៅវិលវល់ជុំវិញដំណើរនៃការត្រិះរិះរបស់គេ ដោយប្រើគោលលទ្ធិរាក់កំផែលដែលគេយកទៅបង្រៀនមនុស្ស។ មនុស្សងងឹតភ្នែកដូចជាពួកគេនេះ ព្យាយាមសំឡឹងមើលកិច្ចការរយៈពេល ៦ ០០០ ឆ្នាំ របស់ព្រះជាម្ចាស់ឱ្យអស់ត្រឹមតែមួយកន្ទុយភ្នែក។ ពួកមនុស្សទាំងនោះ គ្មានហេតុផលដែលសមនឹងលើកយកមកនិយាយឡើយ! តាមពិត មនុស្សដែលស្គាល់ព្រះជាម្ចាស់កាន់តែច្រើន កាន់តែមិនប្រញាប់វិនិច្ឆ័យកិច្ចការរបស់ព្រះជាម្ចាស់។ ជាងនេះទៀត ពួកគេគ្រាន់តែនិយាយពីចំណេះដឹងតិចតួចទាក់ទងនឹងកិច្ចការរបស់ព្រះជាម្ចាស់នាពេលសព្វថ្ងៃប៉ុណ្ណោះ ប៉ុន្តែពួកគេមិនប្រញាប់វិនិច្ឆ័យផ្ដេសផ្ដាសនោះទេ។ មនុស្សដែលស្គាល់ព្រះជាម្ចាស់កាន់តែតិច កាន់តែក្រអឺតក្រទម និងកាន់តែជឿជាក់លើខ្លួនឯង ហើយពួកគេរឹតតែប្រកាសអំពីលក្ខណៈរបស់ព្រះជាម្ចាស់ដោយឥតសំចៃ ប៉ុន្តែពួកគេនិយាយត្រឹមតែទ្រឹស្ដីប៉ុណ្ណោះ មិនបានផ្ដល់ភ័ស្តុតាងជាក់ស្ដែងឡើយ។ មនុស្សបែបនេះ គ្មានតម្លៃអ្វីទាល់តែសោះ។ អ្នកដែលចាត់ទុកកិច្ចការរបស់ព្រះវិញ្ញាណបរិសុទ្ធ ថាជាល្បែងកម្សាន្ដ គឺជាមនុស្សល្ងីល្ងើ! មនុស្សដែលមិនប្រុងប្រយ័ត្នពេលគេជួបប្រទះកិច្ចការថ្មីរបស់ព្រះវិញ្ញាណបរិសុទ្ធ និយាយមិនចេះគិត គឺជាមនុស្សដែលប្រញាប់វិនិច្ឆ័យ ជាមនុស្សដែលបញ្ចេញលក្ខណៈសម្បត្តិខ្លួនតាមទំនើងចិត្ត ដើម្បីបដិសេធភាពត្រឹមត្រូវនៃកិច្ចការរបស់ព្រះវិញ្ញាណបរិសុទ្ធ ហើយក៏ជាមនុស្សដែលមើលងាយ និងប្រមាថដល់កិច្ចការរបស់ព្រះវិញ្ញាណបរិសុទ្ធដែរ។ តើមនុស្សព្រហើនបែបនេះ មិនមែនជាមនុស្សល្ងង់មិនស្គាល់កិច្ចការរបស់ព្រះវិញ្ញាណបរិសុទ្ធទេឬអី? ជាងនេះទៅទៀត តើពួកគេមិនមែនជាមនុស្សក្រអឺតក្រទមខ្លាំង ជាមនុស្សដែលមានអំណួតពីកំណើត និងមិនអាចគ្រប់គ្រងបានទេឬអី? បើទោះបីថ្ងៃមួយ មនុស្សបែបនេះទទួលយកកិច្ចការថ្មីរបស់ព្រះវិញ្ញាណបរិសុទ្ធក៏ដោយ ក៏ព្រះជាម្ចាស់នៅតែមិនអត់ឱ្យពួកគេដែរ។ ពួកគេមិនត្រឹមតែមើលងាយអ្នកដែលធ្វើការថ្វាយព្រះជាម្ចាស់ប៉ុណ្ណោះទេ តែពួកគេក៏ប្រមាថព្រះជាម្ចាស់ផ្ទាល់ព្រះអង្គដែរ។ មនុស្សហួសហេតុបែបនេះ នឹងមិនទទួលបានការអត់ទោសឡើយ មិនថាក្នុងយុគសម័យនេះ ឬយុគសម័យខាងមុខទេ ហើយពួកគេនឹងត្រូវវិនាសនៅឯស្ថាននរក! មនុស្សព្រហើន និងបណ្ដែតបណ្ដោយដូចជាពួកគេនេះ កំពុងធ្វើពុតជាជឿលើព្រះជាម្ចាស់ ហើយកាលណាមនុស្សកាន់តែមានចរិតបែបនេះ ពួកគេក៏កាន់តែងាយល្មើសនឹងបញ្ញត្ដិរដ្ឋបាលរបស់ព្រះជាម្ចាស់ដែរ។ តើមនុស្សក្រអឺតក្រទមដែលមិនចេះប្រយ័ត្នមាត់ពីកំណើត និងមនុស្សដែលមិនស្ដាប់បង្គាប់នរណាសោះ មិនមែនសុទ្ធតែដើរលើផ្លូវនេះទេឬអី? ពីមួយថ្ងៃទៅមួយថ្ងៃ តើពួកគេមិនមែនប្រឆាំងទាស់នឹងព្រះជាម្ចាស់ដ៏ជាព្រះដែលថ្មីជានិច្ចនិងមិនចេះចាស់ ទេឬអី? សព្វថ្ងៃនេះ អ្នករាល់គ្នាគប្បីយល់ពីហេតុផលដែលអ្នករាល់គ្នាត្រូវដឹងពីសារៈសំខាន់នៃដំណាក់កាលទាំងបីនៃកិច្ចការរបស់ព្រះជាម្ចាស់។ បន្ទូលដែលខ្ញុំថ្លែងមកនេះ គឺជាប្រយោជន៍ដល់អ្នករាល់គ្នាទេ មិនមែនគ្រាន់តែជាបន្ទូលគ្មានខ្លឹមសារនោះឡើយ។ ប្រសិនបើអ្នករាល់គ្នាគ្រាន់តែអានព្រះបន្ទូលនេះ ដូចអ្នកកំពុងសរសើរសម្រស់ផ្កាទាំងកំពុងបំផាយលើខ្នងសេះនោះ តើការខិតខំប្រឹងប្រែងទាំងអម្បាលម៉ានរបស់ខ្ញុំ មិនទៅជាអសារឥតការទៅហើយទេ? អ្នករាល់គ្នាគួរស្គាល់ពីធម្មជាតិរបស់ខ្លួនឯងផ្ទាល់។ ភាគច្រើនក្នុងចំណោមអ្នករាល់គ្នានេះ ពូកែខាងជជែកតវ៉ាណាស់។ អ្នករាល់គ្នាឆ្លើយសំណួរទ្រឹស្ដី ហូរដូចទឹក ប៉ុន្តែពេលនិយាយពាក់ព័ន្ធនឹងសារជាតិវិញ អ្នករាល់គ្នាគ្មានពាក្យអ្វីនិយាយទេ។ សូម្បីសព្វថ្ងៃនេះ អ្នករាល់គ្នានៅតែបណ្ដោយខ្លួនឱ្យធ្លាក់ក្នុងការសន្ទនាឥតប្រយោជន៍ មិនអាចផ្លាស់ប្ដូរនិស្ស័យចាស់របស់ខ្លួនបាន ហើយអ្នករាល់គ្នាភាគច្រើន គ្មានចេតនាចង់ផ្លាស់ប្ដូរវិធីដេញតាមដើម្បីសម្រេចសេចក្ដីពិតដ៏ឧត្ដុង្គឧត្ដមជាងនេះឡើយ តែអ្នកបែរជារស់នៅក្នុងជីវិតព្រងើយកន្តើយទៅវិញ។ តើមនុស្សដូច ជាអ្នកនេះ អាចដើរតាមព្រះជាម្ចាស់រហូតដល់ទីបញ្ចប់ដែរឬទេ? ទោះបីជាអ្នកអាចដើរដល់ទីបញ្ចប់នៃផ្លូវនេះក៏ដោយចុះ តើមានប្រយោជន៍អ្វីដល់អ្នករាល់គ្នាទៅ? យកល្អ គួរផ្លាស់ប្ដូរគំនិតរបស់អ្នកឱ្យហើយទៅ កុំឱ្យហួសពេលទាន់។ ត្រូវធ្វើការដេញតាមឱ្យបានពិតប្រាកដ ពុំនោះទេ ចូរដកខ្លួនឱ្យឆាប់ទៅ។ ពេលវេលាចេះតែកន្លងទៅ នោះអ្នកនឹងក្លាយជាមនុស្សបញ្អើក្អែកមិនខាន។ តើអ្នកព្រមបំពេញតួនាទីដ៏តូចតាច និងថោកទាបបែបនេះដែរឬអី?

កិច្ចការរបស់ព្រះជាម្ចាស់ផ្ទាល់ព្រះអង្គ គឺជានិមិត្តដែលមនុស្សត្រូវតែដឹង ដ្បិតកិច្ចការរបស់ព្រះជាម្ចាស់ គ្មានមនុស្សណាអាចសម្រេចបានទេ ហើយមនុស្សក៏មិនអាចកាន់កាប់បានដែរ។ កិច្ចការទាំងបីដំណាក់កាលនេះ ជាការគ្រប់គ្រងរបស់ព្រះជាម្ចាស់ទាំងស្រុង ហើយគ្មាននិមិត្តអស្ចារ្យជាងនេះណា ដែលមនុស្សគួរដឹងនោះទេ។ ប្រសិនបើមនុស្សមិនស្គាល់ពីនិមិត្តដ៏មានគ្រប់ចេស្ដានេះទេ នោះគេមិនងាយនឹងស្គាល់ព្រះជាម្ចាស់ឡើយ ក៏មិនងាយនឹងយល់ពីបំណងព្រះហឫទ័យរបស់ព្រះជាម្ចាស់ដែរ ហើយជាងនេះទៅទៀត ផ្លូវដែលមនុស្សដើរនោះ នឹងរឹតតែពិបាកឡើងៗ។ ប្រសិនបើគ្មាននិមិត្តនេះទេ មនុស្សមុខជាមិនអាចមកដល់ឆ្ងាយថ្នាក់នេះបានឡើយ។ គឺបាននិមិត្តនេះហើយ ដែលជួយឃុំគ្រងមនុស្សរហូតមកទល់សព្វថ្ងៃនេះ និងបានផ្ដល់ការការពារដ៏អស្ចារ្យបំផុតដល់មនុស្ស។ នៅថ្ងៃអនាគត ចំណេះដឹងរបស់អ្នករាល់គ្នាត្រូវតែស៊ីជម្រៅ ហើយអ្នករាល់គ្នាត្រូវតែយល់ពីបំណងព្រះហឫទ័យរបស់ព្រះអង្គទាំងស្រុង និងត្រូវដឹងពីសារជាតិនៃកិច្ចការដ៏ឈ្លាសវៃរបស់ព្រះអង្គនៅក្នុងកិច្ចការទាំងបីដំណាក់កាលនេះ។ នេះទើបជាកម្ពស់ពិតប្រាកដរបស់អ្នករាល់គ្នា។ កិច្ចការដំណាក់កាលចុងក្រោយ មិនមែនជាកិច្ចការខុសពីគេនោះទេ ប៉ុន្តែជាចំណែកមួយនៃកិច្ចការទាំងមូល ដែលរួមគ្នាជាមួយនឹងកិច្ចការចំនួនពីរដំណាក់កាលមុន។ នេះមានន័យថា កិច្ចការនៃការសង្គ្រោះទាំងមូល មិនអាចសម្រេចទៅបានដោយគ្រាន់តែបំពេញកិច្ចការតែមួយដំណាក់កាលក្នុងចំណោមកិច្ចការទាំងបីដំណាក់កាលឡើយ។ ទោះបីជាកិច្ចការដំណាក់កាលចុងក្រោយ អាចសង្គ្រោះមនុស្សបានទាំងស្រុងក៏ពិតមែន ក៏ប៉ុន្តែ នេះមិនមានន័យថា ចាំបាច់ត្រូវតែធ្វើកិច្ចការតែមួយដំណាក់កាលនេះដាច់តែឯងនោះទេ និងមិនមានន័យថា ការសង្គ្រោះមនុស្សពីឥទ្ធិពលរបស់សាតាំង មិនត្រូវការកិច្ចការទាំងពីរដំណាក់កាលពីមុននោះដែរ។ ក្នុងដំណាក់កាលទាំងបីនេះ គ្មានដំណាក់កាលមួយណា ត្រូវបានរាប់ជានិមិត្តតែមួយគត់ដែលមនុស្សជាតិទាំងអស់ត្រូវដឹងនោះទេ ដ្បិតកិច្ចការនៃការសង្គ្រោះទាំងមូល គឺជាកិច្ចការទាំងបីដំណាក់កាលនេះ មិនមែនជាកិច្ចការតែមួយក្នុងចំណោមកិច្ចការទាំងបីដំណាក់កាលនេះឡើយ។ ដរាបណាកិច្ចការនៃការសង្គ្រោះមិនទាន់បានបញ្ចប់ទេ ការគ្រប់គ្រងរបស់ព្រះជាម្ចាស់នឹងមិនអាចឈានមកដល់ទីបញ្ចប់ទាំងស្រុងបានឡើយ។ លក្ខណៈរបស់ព្រះជាម្ចាស់ និស្ស័យរបស់ទ្រង់ និងព្រះប្រាជ្ញាញាណរបស់ទ្រង់ សុទ្ធតែត្រូវបើកសម្ដែងនៅក្នុងកិច្ចការនៃការសង្គ្រោះទាំងមូល។ អ្វីទាំងអស់នេះមិនមែនបើកសម្ដែងឱ្យមនុស្សបានឃើញនៅគ្រាដំបូងឡើយ តែត្រូវបានបើកសម្ដែងបន្តិចម្ដងតាមរយៈកិច្ចការនៃការសង្គ្រោះនេះ។ ដំណាក់កាលនីមួយៗនៅក្នុងកិច្ចការនៃការសង្គ្រោះ បើកសម្ដែងពីចំណែកនៃនិស្ស័យរបស់ព្រះជាម្ចាស់ និងចំណែកនៃលក្ខណៈរបស់ព្រះអង្គ។ គ្មានដំណាក់កាលណាមួយនៃកិច្ចការនេះ អាចបើកសម្ដែងពីលក្ខណៈរបស់ព្រះជាម្ចាស់ផ្ទាល់ និងពេញលេញបានទាំងស្រុងឡើយ។ ដូច្នេះ កិច្ចការនៃការសង្គ្រោះ អាចបញ្ចប់ទៅទាំងស្រុងបាន លុះត្រាតែកិច្ចការទាំងបីដំណាក់កាលនេះត្រូវបានបញ្ចប់ដែរ។ ដូច្នេះហើយ ចំណេះដឹងរបស់មនុស្សទាក់ទងនឹងភាពពេញលេញរបស់ព្រះជាម្ចាស់ មិនអាចកាត់ផ្ដាច់ចេញពីដំណាក់កាលទាំងបីនៃកិច្ចការរបស់ព្រះជាម្ចាស់បានឡើយ។ អ្វីដែលមនុស្សទទួលបានពីកិច្ចការក្នុងដំណាក់កាលណាមួយ គឺគ្រាន់តែជានិស្ស័យរបស់ព្រះជាម្ចាស់ ដែលបានបើកសម្ដែងនៅក្នុងដំណាក់កាលមួយនៃកិច្ចការរបស់ទ្រង់ប៉ុណ្ណោះ មិនអាចតំណាងឱ្យនិស្ស័យ និងលក្ខណៈដែលបានបើកសម្ដែងនៅក្នុងដំណាក់កាលមុន ឬដំណាក់កាលក្រោយបានឡើយ។ នោះគឺមកពីកិច្ចការនៃការសង្គ្រោះមនុស្សជាតិ មិនអាចបញ្ចប់ទៅបានភ្លាមៗក្នុងពេលមួយគ្រា ឬក្នុងទីតាំងតែមួយកន្លែងនោះទេ ប៉ុន្តែកិច្ចការនេះកាន់តែជ្រាលជ្រៅបន្តិចម្ដងៗ ទៅតាមកម្រិតនៃការវិវដ្ដរបស់មនុស្សនៅក្នុងពេលវេលានិងទីកន្លែងខុសៗគ្នា។ កិច្ចការនេះ ត្រូវបំពេញជាដំណាក់កាលៗ ហើយមិនអាចបញ្ចប់ត្រឹមមួយដំណាក់កាលបានឡើយ។ ដូច្នេះ ព្រះប្រាជ្ញាញាណរបស់ព្រះជាម្ចាស់ទាំងមូល ត្រូវបង្ហាញចេញឱ្យឃើញច្បាស់នៅក្នុងដំណាក់កាលទាំងបីនេះ មិនមែនតែនៅក្នុងដំណាក់កាលមួយទេ។ លក្ខណៈនិងព្រះប្រាជ្ញាញាណរបស់ព្រះអង្គទាំងមូល មាននៅក្នុងដំណាក់កាលទាំងបីនេះ។ ដំណាក់កាលនីមួយៗសុទ្ធតែមានលក្ខណៈរបស់ទ្រង់ ហើយដំណាក់កាលនីមួយៗ គឺជាកំណត់ត្រាអំពីព្រះប្រាជ្ញាញាណនៃកិច្ចការរបស់ទ្រង់។ មនុស្សគប្បីស្គាល់ពីនិស្ស័យទាំងអស់ ដែលព្រះជាម្ចាស់បានបើកសម្ដែងនៅក្នុងដំណាក់កាលទាំងបីនេះ។ លក្ខណៈទាំងអស់របស់ទ្រង់ គឺមានសារៈសំខាន់ខ្លាំងណាស់ចំពោះមនុស្សជាតិគ្រប់ៗគ្នា ហើយនៅពេលថ្វាយបង្គំព្រះជាម្ចាស់ ប្រសិនបើមនុស្សគ្មានចំណេះដឹងនេះទេ នោះពួកគេក៏គ្មានអ្វីខុសពីមនុស្សដែលថ្វាយបង្គំព្រះពុទ្ធដែរ។ កិច្ចការរបស់ព្រះជាម្ចាស់ក្នុងចំណោមមនុស្សជាតិ មិនបានលាក់បាំងពីមនុស្សជាតិឡើយ ហើយអ្នកទាំងឡាយណាដែលថ្វាយបង្គំព្រះជាម្ចាស់ គួរដឹងពីកិច្ចការនេះ។ ដោយសារព្រះជាម្ចាស់បានបំពេញកិច្ចការនៃការសង្គ្រោះទាំងបីដំណាក់កាលនេះក្នុងចំណោមមនុស្សជាតិ ដូច្នេះ មនុស្សក៏គួរតែដឹងពីការបង្ហាញពីកម្មសិទ្ធិនិងលក្ខណៈរបស់ទ្រង់នៅក្នុងកិច្ចការទាំងបីដំណាក់កាលនេះដែរ។ មនុស្សត្រូវតែធ្វើកិច្ចការនេះ។ អ្វីដែលព្រះជាម្ចាស់លាក់បាំងមិនឱ្យមនុស្សដឹង មនុស្សពុំអាចដឹងបានឡើយ ហើយមនុស្សក៏មិនគួរដឹងដែរ ចំណែកអ្វីដែលទ្រង់បង្ហាញឱ្យមនុស្សឃើញ មនុស្សគួរតែដឹង ហើយមនុស្សគួរមាននៅក្នុងខ្លួន។ ដំណាក់កាលនីមួយៗនៅក្នុងកិច្ចការទាំងបីដំណាក់កាលនេះ ត្រូវធ្វើឡើងនៅលើមូលដ្ឋានគ្រឹះនៃដំណាក់កាលពីមុន។ កិច្ចការនោះមិនត្រូវធ្វើឡើងដាច់ដោយឡែកពីកិច្ចការនៃការសង្គ្រោះឡើយ។ បើទោះបីជាក្នុងយុគសម័យនោះ និងក្នុងកិច្ចការដែលត្រូវបំពេញនោះ មានភាពខុសគ្នាខ្លាំងក្ដី ក៏ចំណុចស្នូលនៃកិច្ចការនេះ នៅតែជាសេចក្ដីសង្គ្រោះដល់មនុស្សជាតិដដែល ហើយដំណាក់កាលនីមួយៗក្នុងកិច្ចការនៃការសង្គ្រោះនេះ ក៏កាន់តែស៊ីជម្រៅជាងមុនដែរ។ ដំណាក់កាលនៃកិច្ចការនីមួយៗ បន្តនៅលើមូលដ្ឋានគ្រឹះនៃដំណាក់កាលចាស់ ជាគ្រឹះដែលមិនអាចរំលើងចោលបានទេ។ ក្នុងលក្ខណៈនេះ ព្រះជាម្ចាស់កំពុងបើកសម្ដែងពីទិដ្ឋភាពនានានៃនិស្ស័យរបស់ទ្រង់ឥតឈប់ តាមរយៈកិច្ចការរបស់ទ្រង់ដែលតែងតែថ្មីជានិច្ចនិងមិនដែលចាស់ឡើយ ដែលពីមុនមកមិនធ្លាប់បានសម្ដែងចេញឱ្យមនុស្សដឹងឡើយ ហើយទ្រង់តែងតែបើកសម្ដែងពីកិច្ចការថ្មីនិងលក្ខណៈថ្មីរបស់ទ្រង់ឱ្យមនុស្សបានដឹងជានិច្ច ហើយទោះបីជាអ្នកកាន់សាសនាចាស់គំរឹល ប្រឹងអស់ពីលទ្ធភាពដើម្បីតតាំងនឹងសេចក្ដីនេះ ព្រមទាំងប្រឆាំងទាស់នឹងសេចក្ដីនេះដោយបើកចំហក៏ដោយ ក៏ព្រះជាម្ចាស់តែងធ្វើកិច្ចការថ្មីដែលទ្រង់ចង់ធ្វើជានិច្ច។ កិច្ចការរបស់ទ្រង់តែងផ្លាស់ប្ដូរជានិច្ច ហើយដោយព្រោះមូលហេតុនេះហើយ ទើបកិច្ចការរបស់ទ្រង់តែងតែពើបប្រទះនឹងការប្រឆាំងទាស់ពីសំណាក់មនុស្សជានិច្ច។ និស្ស័យរបស់ព្រះអង្គ ក៏តែងផ្លាស់ប្ដូរជានិច្ចដែរ ហើយយុគសម័យនិងអ្នកទទួលយកកិច្ចការរបស់ទ្រង់ក៏ផ្លាស់ប្ដូរដូចគ្នាដែរ។ ជាងនេះទៅទៀត ទ្រង់តែងធ្វើកិច្ចការណាដែលពុំធ្លាប់មានគេធ្វើពីមុនមក ថែមទាំងធ្វើកិច្ចការណាដែលមនុស្សមើលទៅផ្ទុយស្រឡះពីកិច្ចការដែលធ្លាប់បានធ្វើពីមុនមកផង ដើម្បីដើរបញ្ច្រាសគេ។ មនុស្សអាចទទួលយកកិច្ចការត្រឹមតែមួយប្រភេទ ឬទទួលយកត្រឹមវិធីអនុវត្តតែមួយប៉ុណ្ណោះ ហើយមនុស្សពិបាកនឹងទទួលយកកិច្ចការ ឬវិធីអនុវត្តណាដែលផ្ទុយពីពួកគេ ឬខ្ពង់ខ្ពស់ជាងពួកគេណាស់។ ប៉ុន្តែ ព្រះវិញ្ញាណបរិសុទ្ធតែងតែធ្វើកិច្ចការថ្មីជានិច្ច ដូច្នេះហើយ តែងលេចចេញនូវអ្នកជំនាញខាងសាសនាដែលប្រឆាំងទាស់នឹងកិច្ចការថ្មីរបស់ព្រះជាម្ចាស់ មួយក្រុមហើយមួយក្រុមទៀត។ ច្បាស់ណាស់ថា មនុស្សទាំងអស់នេះបានក្លាយជាអ្នកជំនាញ គឺដោយសារមនុស្សមិនដឹងថា ព្រះជាម្ចាស់តែងតែថ្មីជានិច្ច និងមិនដែលចាស់ឡើយ ហើយគេក៏មិនដឹងអំពីគោលការណ៍នៃកិច្ចការរបស់ព្រះជាម្ចាស់ដែរ។ ជាងនេះទៅទៀត គេមិនដឹងអំពីវិធីជាច្រើនដែលព្រះជាម្ចាស់ប្រើដើម្បីសង្គ្រោះមនុស្សជាតិឡើយ។ ដូច្នេះ មនុស្សមិនអាចប្រាប់បានទេថា មួយណាជាកិច្ចការដែលមកពីព្រះវិញ្ញាណបរិសុទ្ធ ហើយមួយណាជាកិច្ចការរបស់ព្រះជាម្ចាស់ផ្ទាល់ព្រះអង្គ។ មនុស្សជាច្រើន ប្រកាន់ខ្ជាប់នូវអាកប្បកិរិយាបែបនេះ។ ប្រសិនបើអ្វីមួយដូចគ្នាទៅនឹងព្រះបន្ទូលពីមុន នោះពួកគេនឹងទទួលយក ហើយប្រសិនបើមានភាពខុសប្លែកគ្នាពីកិច្ចការចាស់ នោះពួកគេនឹងជំទាស់ ព្រមទាំងបដិសេធកិច្ចការនោះផង។ សព្វថ្ងៃនេះ តើអ្នករាល់គ្នាមិនប្រកាន់តាមគោលការណ៍បែបនេះទេឬអី? កិច្ចការនៃការសង្គ្រោះទាំងបីដំណាក់កាលនេះ ពុំមានឥទ្ធិពលអ្វីធំដុំលើអ្នករាល់គ្នាទេ ហើយមានអ្នកខ្លះទៀតជឿថា កិច្ចការទាំងពីរដំណាក់កាលមុន គ្រាន់តែជាបន្ទុកមួយប៉ុណ្ណោះ។ ពួកគេមិនចាំបាច់ត្រូវដឹងនោះទេ។ ពួកគេគិតថា ដំណាក់កាលទាំងអស់នេះ មិនគួរយកទៅប្រកាសប្រាប់មហាជនទេ ហើយគួរដកចេញវិញឱ្យបានឆាប់ ដើម្បីកុំឱ្យមនុស្សមានអារម្មណ៍តឹងតែងខ្លាំង ដោយសារតែដំណាក់កាលទាំងពីរនេះ។ មនុស្សភាគច្រើនជឿថា ការប្រកាសប្រាប់ពីកិច្ចការទាំងពីរដំណាក់កាលមុន គឺជាជំហានដ៏វែងឆ្ងាយមួយ ហើយក៏គ្មានប្រយោជន៍អ្វីសម្រាប់ការស្គាល់ព្រះជាម្ចាស់ដែរ។ អ្នករាល់គ្នាគិតបែបនេះឯង។ សព្វថ្ងែនេះ អ្នករាល់គ្នាជឿថា ការប្រព្រឹត្តបែបនេះ គឺជាទង្វើដ៏ត្រឹមត្រូវ ប៉ុន្តែថ្ងៃណាមួយ អ្នករាល់គ្នានឹងទទួលស្គាល់ពីសារៈសំខាន់នៃកិច្ចការរបស់ខ្ញុំ។ អ្នករាល់គ្នានឹងដឹងថា ខ្ញុំមិនធ្វើកិច្ចការណាដែលគ្មានប្រយោជន៍នោះទេ។ ការដែលខ្ញុំកំពុងប្រកាសពីកិច្ចការទាំងបីដំណាក់កាលឱ្យអ្នករាល់គ្នាបានដឹង គឺដោយសារកិច្ចការនោះមានប្រយោជន៍ដល់អ្នករាល់គ្នា។ ដោយសារកិច្ចការទាំងបីដំណាក់កាលនេះ គឺជាចំណុចស្នូលនៃកិច្ចការគ្រប់គ្រងរបស់ព្រះជាម្ចាស់ទាំងមូល។ ដូច្នេះហើយ មនុស្សគ្រប់គ្នានៅក្នុងសកលលោកទាំងមូល ត្រូវតែយកចិត្តទុកដាក់នឹងកិច្ចការទាំងនេះ។ ថ្ងៃមួយ អ្នករាល់គ្នានឹងទទួលស្គាល់ពីសារៈសំខាន់នៃកិច្ចការនេះ។ អ្នករាល់គ្នានឹងដឹងថា អ្នករាល់គ្នាប្រឆាំងទាស់នឹងកិច្ចការរបស់ព្រះជាម្ចាស់ ឬប្រើសញ្ញាណផ្ទាល់ខ្លួន មកវាស់ស្ទង់កិច្ចការសព្វថ្ងៃនេះ ដ្បិតអ្នករាល់គ្នាពុំដឹងពីគោលការណ៍នៃកិច្ចការរបស់ព្រះជាម្ចាស់ទេ និងដោយសារអ្នករាល់គ្នាប្រញាប់វិនិច្ឆ័យកិច្ចការរបស់ព្រះវិញ្ញាណបរិសុទ្ធលឿនពេក។ ការដែលអ្នករាល់គ្នាប្រឆាំងទាស់នឹងព្រះជាម្ចាស់ និងការរារាំងដល់កិច្ចការរបស់ព្រះវិញ្ញាណបរិសុទ្ធ គឺសុទ្ធតែបង្កឡើងដោយសញ្ញាណ និងភាពក្រអឺតក្រទមពីកំណើតរបស់អ្នករាល់គ្នា មិនមែនមកពីកិច្ចការរបស់ព្រះជាម្ចាស់ខុសនោះទេ តែមកពីអ្នករាល់គ្នាចចេសរឹងរូសតាំងពីកំណើតម្ល៉េះ។ បន្ទាប់ពីពួកគេជឿលើព្រះជាម្ចាស់ហើយ មនុស្សខ្លះមិនទាំងអាចនិយាយដោយភាពជឿជាក់ថាមនុស្សមកពីណាផង ប៉ុន្តែ ពួកគេបែរជាហ៊ាននិយាយវាយតម្លៃភាពខុសត្រូវនៃកិច្ចការរបស់ព្រះវិញ្ញាណបរិសុទ្ធជាសាធារណៈទៅវិញ។ ពួកគេថែមទាំងបង្រៀនពួកសាវ័កដែលមានកិច្ចការថ្មីរបស់ព្រះវិញ្ញាណបរិសុទ្ធទៀតផង ដោយផ្ដល់មតិយោបល់ និងនិយាយចេញមកទាំងដែលខ្លួនគ្មានសិទ្ធិអំណាចអ្វីសោះ។ ភាពជាមនុស្សរបស់គេនៅទាបណាស់ ហើយពួកគេគ្មានហេតុផលនៅក្នុងខ្លួនសូម្បីតែបន្តិច។ តើថ្ងៃដែលមនុស្សបែបនេះត្រូវកិច្ចការរបស់ព្រះវិញ្ញាណបរិសុទ្ធបដិសេធ និងត្រូវដុតដោយភ្លើងស្ថាននរក នឹងមិនចូលមកដល់ទេឬអី? ពួកគេមិនស្គាល់កិច្ចការរបស់ព្រះជាម្ចាស់ទេ តែពួកគេបែរជាទិតៀនកិច្ចការរបស់ទ្រង់ទៅវិញ ហើយថែមទាំងព្យាយាមណែនាំព្រះជាម្ចាស់ពីរបៀបធ្វើការទៀតផង។ តើមនុស្សគ្មានហេតុផលបែបនេះ ស្គាល់ព្រះជាម្ចាស់ដូចម្ដេចទៅ? មនុស្សចាប់ផ្ដើមស្គាល់ព្រះជាម្ចាស់ក្នុងអំឡុងពេលកំពុងស្វែងរក និងដកពិសោធន៍។ មនុស្សចាប់ផ្ដើមស្គាល់ព្រះជាម្ចាស់តាមរយៈការបំភ្លឺពីព្រះវិញ្ញាណបរិសុទ្ធ មិនមែនតាមរយៈការទិតៀនតាមទំនើងចិត្តទេ។ កាលណាមនុស្សស្គាល់ព្រះជាម្ចាស់រឹតតែច្បាស់ នោះគេរឹតតែលែងហ៊ានប្រឆាំងទាស់នឹងទ្រង់។ ផ្ទុយទៅវិញ កាលណាមនុស្សស្គាល់ព្រះជាម្ចាស់កាន់តែតិច នោះពួកគេកាន់តែប្រឆាំងទាស់នឹងទ្រង់ខ្លាំងឡើង។ សញ្ញាណរបស់អ្នក ធម្មជាតិពីមុនរបស់អ្នក ភាពជាមនុស្សរបស់អ្នក ចរិតនិងទស្សនៈខាងសីលធម៌របស់អ្នក គឺជាដើមទុនដែលអ្នកយកមកតតាំងនឹងព្រះជាម្ចាស់ ហើយកាលណាសីលធម៌របស់អ្នកខូចខ្លាំង កាលណាគុណសម្បត្តិរបស់អ្នកគួរឱ្យខ្ពើមរអើមខ្លាំង ហើយកាលណាភាពជាមនុស្សរបស់អ្នកកាន់តែអន់ថយខ្លាំង នោះអ្នកកាន់តែក្លាយជាសត្រូវរបស់ព្រះជាម្ចាស់ខ្លាំងឡើង។ មនុស្សណាដែលមានសញ្ញាណច្រើន និងមាននិស្ស័យរាប់ខ្លួនឯងជាសុចរិត នោះគេរឹតតែជាសត្រូវនឹងព្រះជាម្ចាស់ដែលយកកំណើតជាមនុស្សខ្លាំងឡើង។ មនុស្សបែបនេះ គឺជាពួកទទឹងនឹងព្រះគ្រីស្ទ។ ប្រសិនបើអ្នកមិនបានកែប្រែសញ្ញាណរបស់អ្នកឱ្យត្រឹមត្រូវទេ សញ្ញាណទាំងនោះនឹងតែងតែប្រឆាំងទាស់នឹងព្រះជាម្ចាស់ជានិច្ច។ អ្នកនឹងមិនដែលចុះសម្រុងជាមួយព្រះជាម្ចាស់ឡើយ ហើយអ្នកក៏នឹងតែងតែឃ្លាតឆ្ងាយពីទ្រង់ជានិច្ចដែរ។

មានតែការលះបង់សញ្ញាណចាស់ៗរបស់អ្នកចោលទេ ទើបអាចឱ្យអ្នកទទួលបានចំណេះដឹងថ្មីៗ តែចំណេះដឹងចាស់ៗនេះ មិនចាំបាច់ត្រូវស្មើនឹងសញ្ញាណចាស់ៗនោះទេ។ «សញ្ញាណ» សំដៅលើអ្វីៗដែលមនុស្សស្រមើស្រមៃ ដែលមានលក្ខណៈខុសពីការពិតជាក់ស្ដែង។ ប្រសិនបើចំណេះដឹងចាស់ៗហួសសម័យកាលពីយុគសម័យមុន បានរារាំងមនុស្សមិនឱ្យចូលទៅក្នុងកិច្ចការថ្មី នោះចំណេះដឹងបែបនេះ ក៏ជាសញ្ញាណមួយដែរ។ ប្រសិនបើមនុស្សអាចជ្រើសរើសវិធីសាស្រ្តត្រឹមត្រូវដើម្បីទទួលបានចំណេះដឹង ហើយអាចចាប់ផ្ដើមស្គាល់ព្រះជាម្ចាស់បាន តាមរយៈទិដ្ឋភាពផ្សេងៗ ដោយរួមបញ្ចូលទាំងចំណេះដឹងចាស់និងថ្មី នោះចំណេះដឹងចាស់នឹងក្លាយជាជំនួយដល់មនុស្ស និងក្លាយជាមូលដ្ឋានសម្រាប់ឱ្យមនុស្សចូលទៅក្នុងយុគសម័យថ្មីជាមិនខាន។ មេរៀនអំពីការស្គាល់ព្រះជាម្ចាស់ ទាមទារឱ្យអ្នកចេះច្បាស់ពីគោលការណ៍ជាច្រើនដូចជា៖ របៀបដើរលើផ្លូវនាំទៅរកការស្គាល់ព្រះជាម្ចាស់ សេចក្ដីពិតណាខ្លះដែលអ្នកត្រូវតែដឹងដើម្បីឱ្យបានស្គាល់ព្រះជាម្ចាស់ និងវិធីកម្ចាត់ចោលនូវសញ្ញាណ និងនិស្ស័យចាស់ៗរបស់អ្នក ដើម្បីឱ្យអ្នកអាចចុះចូលនឹងការរៀបចំទាំងអស់នៅក្នុងកិច្ចការថ្មីរបស់ព្រះជាម្ចាស់បាន។ ប្រសិនបើអ្នកប្រើគោលការណ៍ទាំងនេះធ្វើជាមូលដ្ឋានគ្រឹះសម្រាប់ចូលទៅក្នុងមេរៀនអំពីការស្គាល់ព្រះជាម្ចាស់ នោះចំណេះដឹងរបស់អ្នកនឹងកាន់តែស៊ីជម្រៅទៅៗ។ ប្រសិនបើអ្នកមានចំណេះដឹងច្បាស់លាស់អំពីកិច្ចការទាំងបីដំណាក់កាលនេះ (ផែនការនៃការគ្រប់គ្រងរបស់ព្រះជាម្ចាស់ទាំងមូល) ហើយប្រសិនបើអ្នកអាចផ្សារភ្ជាប់ដំណាក់កាលនៃកិច្ចការរបស់ព្រះជាម្ចាស់ទាំងពីរដំណាក់កាលមុន ជាមួយនឹងដំណាក់កាលបច្ចុប្បន្ន ហើយដឹងថា កិច្ចការនេះគឺជាកិច្ចការដែលបំពេញដោយព្រះជាម្ចាស់តែមួយព្រះអង្គ នោះអ្នកនឹងមានគ្រឹះមួយដ៏រឹងមាំ គ្មានអ្វីប្រៀបបានឡើយ។ កិច្ចការទាំងបីដំណាក់កាលនេះ ត្រូវបានបំពេញដោយព្រះជាម្ចាស់តែមួយព្រះអង្គប៉ុណ្ណោះ។ នេះគឺជានិមិត្តដ៏អស្ចារ្យបំផុតមួយ ហើយនេះក៏ជាមាគ៌ាតែមួយគត់ដើម្បីបានស្គាល់ព្រះជាម្ចាស់ដែរ។ កិច្ចការទាំងបីដំណាក់កាលនេះ គឺមានតែព្រះជាម្ចាស់ផ្ទាល់ព្រះអង្គទេ ទើបអាចសម្រេចបាន ហើយក៏គ្មានមនុស្សណាម្នាក់អាចធ្វើកិច្ចការនេះជំនួសទ្រង់បានដែរ។ នេះមានន័យថា គឺមានតែព្រះជាម្ចាស់ផ្ទាល់ព្រះអង្គទេ ទើបអាចសម្រេចកិច្ចការរបស់ទ្រង់ផ្ទាល់ តាំងពីគ្រាដំបូង រហូតមកទល់សព្វថ្ងៃនេះ។ ទោះបីកិច្ចការទាំងបីដំណាក់កាលនេះ ត្រូវបានបំពេញនៅក្នុងយុគសម័យនិងទីកន្លែងខុសៗគ្នាក៏ដោយ ហើយទោះបីកិច្ចការនីមួយៗខុសគ្នា ក៏កិច្ចការទាំងអស់ត្រូវបានបំពេញដោយព្រះជាម្ចាស់តែមួយព្រះអង្គដែរ។ នៅក្នុងចំណោមនិមិត្តទាំងអស់ គឺនិមិត្តនេះហើយដែលអស្ចារ្យបំផុត ដែលមនុស្សគួរតែដឹង ហើយប្រសិនបើមនុស្សអាចយល់ពីនិមិត្តនេះបានទាំងស្រុង នោះគេនឹងអាចមានសេចក្ដីខ្ជាប់ខ្ជួនមិនខាន។ សព្វថ្ងៃនេះ បញ្ហាដ៏ធំបំផុតដែលសាសនា និងនិកាយផ្សេងៗកំពុងតែជួបប្រទះនោះគឺ ពួកគេមិនស្គាល់កិច្ចការរបស់ព្រះវិញ្ញាណបរិសុទ្ធ និងមិនអាចបែងចែកបានរវាងកិច្ចការរបស់ព្រះវិញ្ញាណបរិសុទ្ធ និងកិច្ចការដែលមិនមែនជារបស់ព្រះវិញ្ញាណបរិសុទ្ធ។ ដោយហេតុនេះហើយទើបពួកគេមិនអាចប្រាប់បានថា កិច្ចការក្នុងដំណាក់កាលនេះ ជាកិច្ចការដែលត្រូវបំពេញដោយព្រះយេហូវ៉ាដ៏ជាព្រះ ដូចកិច្ចការនៅក្នុងដំណាក់កាលទាំងពីរក្នុងគ្រាមុនដែរ។ ទោះបីមនុស្សដើរតាមព្រះជាម្ចាស់ក៏ដោយ ក៏ពួកគេភាគច្រើន នៅតែមិនអាចប្រាប់បានថា ផ្លូវមួយណាជាផ្លូវត្រឹមត្រូវទេ។ មនុស្សខ្វល់ថាផ្លូវនេះជាផ្លូវដែលព្រះជាម្ចាស់ដឹកនាំដោយផ្ទាល់ឬមិនមែន និងខ្វល់ថាការយកកំណើតជាមនុស្សរបស់ព្រះជាម្ចាស់ ជាការពិតឬអត់ប៉ុណ្ណោះ ហើយមនុស្សភាគច្រើននៅតែគ្មានតម្រុយអំពីរបៀបយល់ដឹងពីរឿងទាំងអស់នេះឡើយ។ មនុស្សដែលដើរតាមព្រះជាម្ចាស់មិនអាចកំណត់ផ្លូវនេះបានទេ ដូច្នេះហើយ សារដែលបានថ្លែងមក គឺមានឥទ្ធិពលតែមួយចំណែកប៉ុណ្ណោះ នៅក្នុងចំណោមមនុស្សទាំងនេះ និងមិនអាចមានប្រសិទ្ធភាពទាំងស្រុងបានឡើយ។ ហេតុនេះ វាក៏ជះឥទ្ធិពលដល់ច្រកចូលទៅក្នុងជីវិតរបស់មនុស្សបែបនេះ។ ប្រសិនបើមនុស្សអាចយល់បានតាមរយៈកិច្ចការទាំងបីដំណាក់កាលនេះថា កិច្ចការទាំងនេះត្រូវបានបំពេញដោយព្រះជាម្ចាស់ផ្ទាល់ព្រះអង្គ នៅក្នុងពេលវេលានិងទីកន្លែងខុសគ្នា និងនៅក្នុងចំណោមមនុស្សខុសគ្នា ហើយប្រសិនបើមនុស្សអាចយល់បានថា ទោះបីជាកិច្ចការនេះខុសគ្នាក៏ដោយ ក៏កិច្ចការទាំងអស់នេះត្រូវបានបំពេញដោយព្រះជាម្ចាស់តែមួយព្រះអង្គ ហើយដោយសារកិច្ចការនេះត្រូវបានបំពេញដោយព្រះជាម្ចាស់តែមួយព្រះអង្គ ទើបកិច្ចការនេះត្រូវតែត្រឹមត្រូវ គ្មានកំហុស ហើយទោះបីជាកិច្ចការនេះខុសពីសញ្ញាណរបស់មនុស្សក្ដី ក៏មិនអាចបដិសេធថា កិច្ចការនេះមិនមែនជាកិច្ចការរបស់ព្រះជាម្ចាស់តែមួយព្រះអង្គបានដែរ។ ប្រសិនបើមនុស្សអាចនិយាយដោយជាក់ច្បាស់ថា កិច្ចការនេះគឺជាកិច្ចការរបស់ព្រះជាម្ចាស់តែមួយព្រះអង្គ នោះសញ្ញាណរបស់មនុស្សនឹងត្រូវធ្លាក់មកត្រឹមតែជារឿងកំប៉ិកកំប៉ុក មិនសមលើកមកនិយាយទេ។ ដោយសារតែនិមិត្តរបស់មនុស្សមិនច្បាស់លាស់ ហើយដោយសារតែមនុស្សដឹងតែត្រឹមថា ព្រះយេហូវ៉ា គឺជាព្រះ និងដឹងត្រឹមថា ព្រះយេស៊ូវ គឺជាព្រះអម្ចាស់ ហើយគេមានគំនិតមិនដាច់ស្រេចអំពីព្រះជាម្ចាស់ដែលយកកំណើតជាមនុស្សនាពេលសព្វថ្ងៃ ដូច្នេះទើបមនុស្សជាច្រើននៅតែលះបង់ដើម្បីកិច្ចការរបស់ព្រះយេហូវ៉ា និងព្រះយេស៊ូវដដែល ហើយត្រូវរងការរំខានពីសញ្ញាណផ្សេងៗអំពីកិច្ចការនាពេលបច្ចុប្បន្ន។ មនុស្សភាគច្រើនតែងមានការសង្ស័យ ហើយមិនយកចិត្តទុកដាក់ចំពោះកិច្ចការបច្ចុប្បន្ននេះទេ។ មនុស្សគ្មានសញ្ញាណអំពីកិច្ចការទាំងពីរដំណាក់កាលចុងក្រោយទេ ជាកិច្ចការគេមើលមិនឃើញ។ នោះគឺមកពីមនុស្សពុំយល់ពីការពិតនៃកិច្ចការទាំងពីរដំណាក់កាលចុងក្រោយនោះ និងមិនបានមើលឃើញកិច្ចការនោះដោយផ្ទាល់ភ្នែករបស់គេ។ ដោយសារតែកិច្ចការនៅក្នុងដំណាក់កាលទាំងនោះ មើលមិនឃើញ ដូចច្នេះហើយ មនុស្សក៏នឹកស្រមៃតាមតែចិត្តគេចង់។ មិនថាគេផុសចេញគំនិតបែបណានោះទេ ក៏ការស្រមើស្រមៃនោះ គ្មានការពិតមកបញ្ជាក់ ហើយក៏គ្មាននរណាម្នាក់កែតម្រូវការស្រមើស្រមៃនោះដែរ។ មនុស្សបណ្ដែតបណ្ដោយខ្លួនតាមនិស្ស័យធម្មជាតិរបស់គេ ដោយមិនខ្វល់ថាលទ្ធផលនឹងទៅជាយ៉ាងណា ហើយបណ្ដោយឱ្យគំនិតគេនឹកស្រមើស្រមៃតាមតែអំពើចិត្ត ហើយគ្មានការពិតណាមកបញ្ជាក់ពីការស្រមើស្រមៃរបស់គេទេ។ ដូច្នេះហើយ មិនថាមានឬគ្មានភ័ស្តុតាងមកបញ្ជាក់ពីការស្រមើស្រមៃរបសគេឬអត់នោះ ការស្រមើស្រមៃរបស់មនុស្សក៏បានក្លាយជា «ការពិត»។ ហេតុនេះ មនុស្សជឿលើការព្រះជាម្ចាស់ដែលគេស្រមើស្រមៃនៅក្នុងចិត្តរបស់គេ ហើយមិនស្វែងរកព្រះជាម្ចាស់ក្នុងភាពជាក់ស្ដែងឡើយ។ ប្រសិនបើបុគ្គលម្នាក់មានជំនឿមួយប្រភេទ នោះក្នុងចំណោមមនុស្សមួយរយនាក់ ប្រាកដជានឹងមានជំនឿមួយរយប្រភេទដែរមិនខាន។ មនុស្សមានជំនឿបែបនេះ ដោយសារគេមើលមិនឃើញពីតថភាពនៃកិច្ចការរបស់ព្រះជាម្ចាស់ ដោយសារគេបានត្រឹមតែស្ដាប់ឮពីសេចក្ដីនេះដោយត្រចៀករបស់គេ តែមិនបានមើលឃើញនឹងភ្នែករបស់គេ។ មនុស្សបានស្ដាប់រឿងព្រេង និងរឿងរ៉ាវផ្សេងៗ តែគេកម្រនឹងបានឮពីចំណេះដឹងអំពីការពិតពាក់ព័ន្ធនឹងកិច្ចការរបស់ព្រះជាម្ចាស់ណាស់។ ដូច្នេះ បានជាមនុស្សដែលទើបជឿព្រះបានមួយឆ្នាំ ចាប់ផ្ដើមជឿលើព្រះជាម្ចាស់ដោយមានសញ្ញាណផ្ទាល់ខ្លួនរបស់គេ។ អ្នកដែលបានជឿព្រះជាម្ចាស់ពេញមួយជីវិតហើយ ក៏នៅតែមានសញ្ញាណដូចគ្នានេះដែរ។ មនុស្សណាដែលមិនអាចមើលឃើញការពិតបាន នឹងមិនអាចគេចផុតពីជំនឿដែលបានមកពីសញ្ញាណដែលគេមានចំពោះព្រះជាម្ចាស់ឡើយ។ មនុស្សជឿថា គេបានដោះខ្លួនឱ្យរួចពីចំណងនៃសញ្ញាណចាស់ៗ និងបានចូលក្នុងទឹកដីថ្មីហើយ។ តើមនុស្សមិនដឹងទេថា ចំណេះដឹងរបស់មនុស្សដែលមើលមិនឃើញព្រះភ័ក្ត្រពិតរបស់ព្រះជាម្ចាស់ គឺគ្រាន់តែជាសញ្ញាណ និងជំនឿខុសឆ្គងតែប៉ុណ្ណោះ? មនុស្សគិតថា សញ្ញាណរបស់គេត្រឹមត្រូវ គ្មានកំហុសទេ ហើយគេគិតថា សញ្ញាណទាំងនេះមកអំពីព្រះជាម្ចាស់។ សព្វថ្ងៃនេះ នៅពេលមនុស្សមើលឃើញកិច្ចការរបស់ព្រះជាម្ចាស់ផ្ទាល់នឹងភ្នែក គេក៏លះបង់សញ្ញាណដែលគរទុករាប់សិបឆ្នាំនោះចោល។ ការស្រមើស្រមៃ និងគំនិតចាស់ៗ បានក្លាយជាឧបសគ្គរាំងស្ទះដល់កិច្ចការនៅក្នុងដំណាក់កាលនេះ ហើយមនុស្សពិបាកនឹងលះបង់សញ្ញាណបែបនេះ ពិបាកនឹងបដិសេធគំនិតបែបនេះណាស់។ សញ្ញាណរបស់អ្នកដែលបានដើរតាមព្រះជាម្ចាស់មកទល់សព្វថ្ងៃនេះ ពាក់ព័ន្ធនឹងកិច្ចការមួយដំណាក់ៗនេះ កាន់តែយ៉ាប់ទៅៗ ហើយមនុស្សទាំងនេះ ក៏បានក្លាយខ្លួនជាសត្រូវក្បាលរឹងរបស់ព្រះជាម្ចាស់ដែលយកកំណើតជាមនុស្ស បន្តិចម្ដងៗដែរ។ ប្រភពនៃសេចក្ដីសម្អប់នេះ ស្ថិតនៅលើសញ្ញាណនិងការស្រមើស្រមៃរបស់មនុស្ស។ សញ្ញាណនិងការស្រមើស្រមៃរបស់មនុស្ស បានក្លាយជាសត្រូវនៃកិច្ចការរបស់ព្រះសព្វថ្ងៃ ជាកិច្ចការដែលខុសគ្នាពីសញ្ញាណរបស់មនុស្ស។ ច្បាស់ណាស់ រឿងនេះកើតឡើងដោយសារតែការពិតមិនអនុញ្ញាតឱ្យមនុស្សស្រមើស្រមៃតាមតែអំពើចិត្តឡើយ ហើយជាងនេះទៅទៀត មនុស្សក៏មិនអាចបដិសេធដោយងាយៗបានដែរ ហើយសញ្ញាណនិងការស្រមើស្រមៃរបស់មនុស្ស មិនទទួលស្គាល់ថាមានការពិតទេ ហើយដោយសារមនុស្សមិនគិតគូរពីភាពត្រឹមត្រូវ និងការប្រកាន់ខ្ជាប់នូវការពិតនេះហើយ ទើបគេចេះតែបណ្ដែតបណ្ដោយតាមសញ្ញាណរបស់ខ្លួន ហើយទទួលយកតែការស្រមើស្រមៃរបស់គេប៉ុណ្ណោះ។ រឿងនេះអាចនិយាយបានថាជាកំហុសនៃសញ្ញាណរបស់មនុស្សប៉ុណ្ណោះ មិនអាចថាជាកំហុសនៃកិច្ចការរបស់ព្រះជាម្ចាស់បានឡើយ។ មនុស្សអាចស្រមៃអ្វីក៏បានតាមតែចិត្តគេចង់ តែគេមិនអាចបដិសេធកិច្ចការរបស់ព្រះជាម្ចាស់ក្នុងដំណាក់កាលណាមួយ ឬចំណែកណាមួយបានតាមអំពើចិត្តឡើយ។ មនុស្សមិនអាចបំពានការពិតអំពីកិច្ចការរបស់ព្រះជាម្ចាស់បានទេ។ អ្នកអាចស្រមើស្រមៃតាមអំពើចិត្តបាន ហើយអ្នកក៏អាចចងក្រងរឿងរ៉ាវល្អៗអំពីកិច្ចការរបស់ព្រះយេហូវ៉ា និងកិច្ចការរបស់ព្រះយេស៊ូវបានដែរ ក៏ប៉ុន្តែ អ្នកប្រហែលជាមិនអាចបដិសេធការពិតក្នុងដំណាក់កាលនីមួយនៃកិច្ចការរបស់ព្រះយេហូវ៉ា និងព្រះយេស៊ូវបានឡើយ។ នេះជាគោលការណ៍ផង ជាបញ្ញត្ដិរដ្ឋបាលផង ហើយអ្នករាល់គ្នាគួរតែដឹងអំពីសារៈសំខាន់នៃបញ្ហានេះ។ មនុស្សជឿថា កិច្ចការដំណាក់នេះមិនស្របទៅនឹងសញ្ញាណរបស់មនុស្សទេ ហើយជឿថា កិច្ចការពីរដំណាក់កាលមុន មិនមែនដូច្នេះឡើយ។ នៅក្នុងការស្រមើស្រមៃរបស់មនុស្ស គេជឿថា កិច្ចការពីរដំណាក់កាលមុន ប្រាកដជាមិនដូចគ្នានឹងកិច្ចការបច្ចុប្បន្ននេះទេ។ ប៉ុន្តែ តើអ្នកធ្លាប់បានពិចារណាដែរឬទេថា គោលការណ៍នៃកិច្ចការរបស់ព្រះជាម្ចាស់ គឺសុទ្ធតែដូចគ្នាទាំងអស់ កិច្ចការរបស់ទ្រង់តែងតែជាក់ស្ដែងជានិច្ច ហើយមិនថាយុគសម័យណានោះទេ គឺតែងមានមនុស្សជាច្រើនដែលចេញមកទាស់ទទឹងនិងប្រឆាំងនឹងការពិតនៃកិច្ចការរបស់ទ្រង់ជានិច្ច? គ្មានអ្វីត្រូវឆ្ងល់ទេ មនុស្សទាំងអស់ដែលទាស់ទទឹង និងប្រឆាំងនឹងកិច្ចការនៅដំណាក់កាលនេះ ក៏ជាមនុស្សដែលបានប្រឆាំងនឹងព្រះជាម្ចាស់កាលពីពេលមុនដែរ ដ្បិតមនុស្សបែបនេះ តែងតែជាសត្រូវរបស់ព្រះជាម្ចាស់ជានិច្ច។ មនុស្សដែលដឹងការពិតអំពីកិច្ចការរបស់ព្រះជាម្ចាស់ នឹងយល់ថា កិច្ចការទាំងបីដំណាក់កាលនេះ គឺជាកិច្ចការរបស់ព្រះជាម្ចាស់តែមួយព្រះអង្គ ព្រមទាំងលះបង់សញ្ញាណរបស់គេចោលទៀតផង។ អ្នកទាំងនេះគឺជាមនុស្សដែលស្គាល់ព្រះជាម្ចាស់ ហើយមនុស្សបែបនេះ គឺជាមនុស្សដែលដើរតាមព្រះជាម្ចាស់យ៉ាងពិតប្រាកដ។ ពេលដែលការគ្រប់គ្រងរបស់ព្រះជាម្ចាស់ទាំងមូល ខិតទៅរកទីបញ្ចប់ ព្រះជាម្ចាស់នឹងបែងចែករបស់សព្វសារពើទៅតាមប្រភេទរបស់វា។ មនុស្សត្រូវបានបង្កើតឡើងដោយព្រះហស្តរបស់ព្រះអាទិករ ហើយនៅទីបញ្ចប់ ទ្រង់នឹងឱ្យមនុស្សត្រឡប់ទៅនៅក្រោមការត្រួតត្រារបស់ទ្រង់វិញ។ នេះជាការបិទបញ្ចប់កិច្ចការទាំងបីដំណាក់កាលនេះ។ ដំណាក់កាលកិច្ចការនៃគ្រាចុងក្រោយ និងដំណាក់កាលទាំងពីរពីមុននៅក្នុងស្រុកអ៊ីស្រាអែល និងស្រុកយូដា គឺសុទ្ធតែជាផែនការនៃការគ្រប់គ្រងរបស់ព្រះជាម្ចាស់ក្នុងសកលលោកទាំងមូល។ គ្មាននរណាម្នាក់អាចបដិសេធចំណុចនេះបានឡើយ ហើយនេះគឺជាការពិតនៃកិច្ចការរបស់ព្រះជាម្ចាស់។ ទោះបីមនុស្សមិនបានឆ្លងកាត់ ឬមិនបានឃើញកិច្ចការនេះផ្ទាល់នឹងភ្នែកក៏ដោយ ក៏ការពិតនៅតែជាការពិតដដែល ហើយគ្មានមនុស្សណាម្នាក់អាចបដិសេធចំណុចនេះបានឡើយ។ មនុស្សដែលជឿលើព្រះជាម្ចាស់គ្រប់ទីកន្លែងក្នុងសកលលោកនេះ នឹងទទួលយកកិច្ចការទាំងបីដំណាក់កាលនេះ។ ប្រសិនបើអ្នកស្គាល់កិច្ចការក្នុងដំណាក់កាលតែមួយ ហើយមិនស្គាល់កិច្ចការក្នុងដំណាក់កាលពីរទៀត មិនស្គាល់កិច្ចការរបស់ព្រះជាម្ចាស់ពីមុន នោះអ្នកមិនអាចនិយាយពីការពិតទាំងស្រុងទាក់ទងទៅនឹងផែនការគ្រប់គ្រងរបស់ព្រះជាម្ចាស់ទាំងស្រុងបានទេ ហើយចំណេះដឹងដែលអ្នកមានអំពីព្រះជាម្ចាស់ គឺជាចំណេះដឹងមិនគ្រប់ជ្រុងជ្រោយ ដ្បិតនៅក្នុងជំនឿរបស់អ្នកលើព្រះជាម្ចាស់ អ្នកមិនស្គាល់ ឬយល់ពីទ្រង់ឡើយ ដូច្នេះហើយ អ្នកមិនស័ក្តិសមនឹងធ្វើបន្ទាល់ពីព្រះជាម្ចាស់ទេ។ មិនថាចំណេះដឹងបច្ចុប្បន្នរបស់អ្នកអំពីកិច្ចការទាំងអស់នេះ មានលក្ខណៈជ្រាលជ្រៅ ឬរាក់កំផែលនោះទេ ក៏នៅទីបញ្ចប់ អ្នករាល់គ្នាត្រូវតែមានចំណេះដឹង និងត្រូវមានជំនឿចិត្តទាំងស្រុងដែរ ហើយមនុស្សទាំងអស់នឹងឃើញពីភាពពេញលេញនៃកិច្ចការរបស់ព្រះជាម្ចាស់ ព្រមទាំងចុះចូលនៅក្រោមការត្រួតត្រារបស់ព្រះជាម្ចាស់ផង។ នៅចុងបញ្ចប់នៃកិច្ចការនេះ សាសនាទាំងអស់នឹងរួបរួមគ្នាតែមួយ សត្តនិករទាំងអស់នឹងត្រឡប់មកនៅក្រោមការត្រួតត្រារបស់ព្រះអាទិករវិញ សន្តនិករទាំងអស់នឹងថ្វាយបង្គំព្រះដ៏ពិតតែមួយអង្គ ហើយសាសនាអាក្រក់ទាំងអស់ នឹងរលាយបាត់សូន្យ មិនកើតជាថ្មីទៀតឡើយ។

ហេតុអ្វីក៏ចេះតែលើកយកកិច្ចការទាំងបីដំណាក់កាលនេះមកនិយាយម្ដងហើយម្ដងទៀតដូច្នេះ? ការផ្លាស់ប្ដូរយុគសម័យ ការវិវដ្ដសង្គម និងការផ្លាស់ប្ដូរលក្ខណៈធម្មជាតិ សុទ្ធតែកើតឡើងស្របតាមការប្រែប្រួលនៃកិច្ចការទាំងបីដំណាក់កាលនេះទាំងអស់។ មនុស្សជាតិប្រែប្រួលទៅតាមពេលវេលានៃកិច្ចការរបស់ព្រះជាម្ចាស់ មិនប្រែប្រួលទៅតាមមនុស្សជាតិខ្លួនឯងឡើយ។ កិច្ចការទាំងបីដំណាក់កាលរបស់ព្រះជាម្ចាស់ ត្រូវបានលើកយកមកនិយាយ ដើម្បីនាំភាវៈដែលព្រះបង្កើតមកទាំងអស់ និងមនុស្សគ្រប់គ្នាពីគ្រប់សាសនា និងគ្រប់និកាយ ឱ្យមកនៅក្រោមការត្រួតត្រារបស់ព្រះជាម្ចាស់តែមួយព្រះអង្គវិញ។ មិនថាអ្នកកាន់សាសនាណាទេ ចុងក្រោយ អ្នករាល់គ្នានឹងត្រូវត្រឡប់មកចុះចូលនៅក្រោមការត្រួតត្រារបស់ព្រះជាម្ចាស់។ មានតែព្រះជាម្ចាស់ផ្ទាល់ព្រះអង្គទេ ដែលអាចអនុវត្តកិច្ចការនេះបាន។ ប្រមុខសាសនា មិនអាចធ្វើកិច្ចការនេះបានទេ។ មានសាសនាធំៗជាច្រើននៅក្នុងពិភពលោកនេះ ហើយសាសនានីមួយៗ គឺសុទ្ធតែមានប្រមុខឬអ្នកដឹកនាំរបស់ខ្លួន ហើយអ្នកជឿក៏រីកសាយទៅតាមបណ្ដាប្រទេស និងតំបន់ជាច្រើនខុសៗគ្នានៅទូទាំងពិភពលោក។ ស្ទើរតែគ្រប់ប្រទេស មិនថាជាប្រទេសតូច ឬប្រទេសធំទេ សុទ្ធតែមានសាសនាក្នុងប្រទេសនោះ។ ក៏ប៉ុន្តែ ទោះបីជាក្នុងពិភពលោកនេះមានសាសនាច្រើនប៉ុនណាក៏ដោយ ក៏នៅទីបំផុត មនុស្សទាំងអស់ក្នុងសកលលោកនេះ នឹងត្រូវមានវត្តមាននៅក្រោមការដឹកនាំរបស់ព្រះជាម្ចាស់តែមួយព្រះអង្គដែរ ហើយវត្តមានរបស់ពួកគេក៏មិនត្រូវបានដឹកនាំដោយប្រមុខឬអ្នកដឹកនាំសាសនាណាដែរ។ នេះមានន័យថា មនុស្សជាតិពុំត្រូវបានដឹកនាំដោយប្រមុខឬអ្នកដឹកនាំសាសនាណាម្នាក់ឡើយ។ ផ្ទុយទៅវិញ មនុស្សជាតិទាំងមូល ត្រូវបានព្រះអាទិករដឹកនាំ ជាព្រះដែលបានបង្កើតផ្ទៃមេឃនិងផែនដី និងរបស់សព្វសារពើ ហើយក៏ជាព្រះដែលបានបង្កើតមនុស្សជាតិដែរ។ នេះគឺជាការពិត។ ទោះជាពិភពលោកនេះ មានសាសនាធំៗច្រើនក៏ពិតមែន ប៉ុន្តែមិនថាសាសនាទាំងនោះធំប៉ុនណានោះទេ ក៏សាសនាទាំងនោះសុទ្ធតែស្ថិតនៅក្រោមការត្រួតត្រារបស់ព្រះអាទិករដែរ ហើយគ្មានសាសនាណាអាចគេចផុតពីវិសាលភាពនៃការគ្រប់គ្រងនេះបានឡើយ។ ការវិវដ្ដរបស់មនុស្សជាតិ ការជំនួសសង្គមចាស់ដែលអន់ថយ ការរីកចម្រើននៃវិទ្យាសាស្ត្រពិត សុទ្ធតែមិនអាចកាត់ផ្ដាច់ចេញពីការរៀបចំរបស់ព្រះអាទិករបានឡើយ ហើយកិច្ចការនេះ ពុំមែនជាកិច្ចការដែលប្រមុខសាសនាណាម្នាក់អាចធ្វើបានឡើយ។ ប្រមុខសាសនា គឺត្រឹមតែជាអ្នកដឹកនាំសាសនាជាក់លាក់ណាមួយប៉ុណ្ណោះ មិនអាចតំណាងឱ្យព្រះជាម្ចាស់បានឡើយ ហើយក៏មិនអាចតំណាងព្រះ ដែលបានបង្កើតផ្ទៃមេឃនិងផែនដី និងរបស់សព្វសារពើបានដែរ។ ប្រមុខសាសនាម្នាក់ អាចដឹកនាំមនុស្សនៅក្នុងសាសនានោះប៉ុណ្ណោះ ប៉ុន្តែគេមិនអាចបញ្ជាភាវៈដែលព្រះបង្កើតមកទាំងអស់ដែលនៅក្រោមមេឃនេះបានទេ។ នេះគឺជាការពិតមួយដែលត្រូវបានគេទទួលស្គាល់ជាសកល។ ប្រមុខសាសនាម្នាក់ គឺត្រឹមតែជាអ្នកដឹកនាំម្នាក់ប៉ុណ្ណោះ មិនអាចឈរស្មើព្រះជាម្ចាស់ (ជាព្រះអាទិករ) បានឡើយ។ របស់សព្វសារពើសុទ្ធតែស្ថិតក្នុងព្រះហស្តរបស់ព្រះអាទិករទាំងអស់ ហើយនៅទីបញ្ចប់ ពួកគេនឹងត្រូវត្រឡប់ទៅក្នុងព្រះហស្តរបស់ព្រះអាទិករវិញ។ ព្រះជាម្ចាស់បានបង្កើតមនុស្សឡើងមក ហើយមនុស្សគ្រប់គ្នានឹងត្រូវត្រលប់ទៅក្រោមការគ្រប់គ្រងរបស់ព្រះជាម្ចាស់វិញ ទោះបីជាគេកាន់សាសនាអ្វីក៏ដោយ។ ចំណុចនេះមិនអាចចៀសផុតទេ។ មានតែព្រះជាម្ចាស់ប៉ុណ្ណោះដែលជាព្រះដ៏ខ្ពង់ខ្ពស់បំផុតក្នុងចំណោមភាវៈដែលព្រះបង្កើតមក ហើយសូម្បីអ្នកដឹកនាំដ៏ខ្ពង់ខ្ពស់បំផុតក្នុងចំណោមសត្តនិករទាំងអស់ ក៏ត្រូវតែត្រឡប់មកនៅក្រោមការត្រួត្រារបស់ព្រះអង្គវិញដែរ។ មិនថាមនុស្សមានឋានៈខ្ពង់ខ្ពស់យ៉ាងណា ក៏គេមិនអាចនាំមនុស្សទៅរកគោលដៅសមស្របណាមួយបានដែរ ហើយក៏គ្មាននរណាម្នាក់អាចបែងចែករបស់សព្វសារពើទៅតាមប្រភេទរបស់វាបានដែរ។ ព្រះយេហូវ៉ាផ្ទាល់ព្រះអង្គបានបង្កើតមនុស្សជាតិមក និងបានបែងចែកមនុស្សម្នាក់ៗទៅតាមជំពូករៀងៗខ្លួន ហើយនៅពេលដែលគ្រាចុងក្រោយមកដល់ ព្រះអង្គនឹងនៅតែធ្វើកិច្ចការរបស់ទ្រង់ដោយផ្ទាល់ព្រះអង្គដដែល ដោយបែងចែករបស់សព្វសារពើទៅតាមប្រភេទរបស់វា។ គ្មានអ្នកផ្សេងណាម្នាក់អាចធ្វើកិច្ចការនេះបានឡើយ គឺមានតែព្រះជាម្ចាស់ប៉ុណ្ណោះ។ កិច្ចការទាំងបីដំណាក់កាលនេះដែលបានបំពេញតាំងពីគ្រាដំបូងរហូដមកដល់សព្វថ្ងៃនេះ គឺសុទ្ធតែបំពេញដោយព្រះជាម្ចាស់ផ្ទាល់ព្រះអង្គ និងជាព្រះជាម្ចាស់តែមួយព្រះអង្គគត់។ ការពិតអំពីកិច្ចការទាំងបីដំណាក់កាលនេះ គឺជាការពិតអំពីការដឹកនាំរបស់ព្រះជាម្ចាស់លើមនុស្សជាតិគ្រប់គ្នា ជាការពិតមួយដែលគ្មាននរណាម្នាក់អាចបដិសេធបាន។ នៅចុងបញ្ចប់នៃកិច្ចការទាំងបីដំណាក់កាលនេះ របស់សព្វសារពើនឹងត្រូវបែងចែកទៅតាមប្រភេទរបស់វា ហើយត្រូវត្រឡប់ទៅនៅក្រោមការត្រួតត្រារបស់ព្រះជាម្ចាស់តែមួយព្រះអង្គវិញ ព្រោះនៅក្នុងសកលលោកទាំងមូល មានព្រះជាម្ចាស់តែមួយព្រះអង្គគត់ ហើយគ្មានសាសនាដទៃផ្សេងទៀតឡើយ។ ព្រះណាដែលគ្មានសមត្ថភាពបង្កើតលោកីយ៍នេះ ក៏គ្មានសមត្ថភាពបញ្ចប់លោកីយ៍នេះដែរ ចំណែកឯព្រះណាដែលបានបង្កើតលោកីយ៍នេះ មុខជាអាចនាំលោកីយ៍នេះទៅរកទីបញ្ចប់ទៅបានជាប្រាកដ។ ដូច្នេះ ប្រសិនបើមនុស្សណាម្នាក់មិនអាចធ្វើឱ្យយុគសម័យមួយបញ្ចប់ទៅបានទេ ហើយបានត្រឹមជួយឱ្យមនុស្សបណ្ដុះគំនិតរបស់គេ អ្នកនោះប្រាកដជាមិនមែនជាព្រះទេ ហើយច្បាស់ជាមិនមែនជាព្រះអម្ចាស់របស់មនុស្សជាតិឡើយ។ គេនឹងពុំអាចធ្វើកិច្ចការអស្ចារ្យបែបនេះបានទេ។ មានតែព្រះមួយអង្គគត់ដែលអាចបំពេញកិច្ចការបែបនេះបាន ហើយមនុស្សទាំងអស់ដែលពុំអាចធ្វើកិច្ចការនេះបាន គឺសុទ្ធតែជាសត្រូវ មិនមែនជាព្រះជាម្ចាស់ទេ។ សាសនាអាក្រក់ទាំងអស់ គឺសុទ្ធតែមិនចុះសម្រុងជាមួយព្រះជាម្ចាស់ ហើយដោយសារពួកគេមិនចុះសម្រុងជាមួយព្រះជាម្ចាស់បែបនេះហើយ ទើបពួកគេសុទ្ធតែជាសត្រូវរបស់ព្រះជាម្ចាស់។ កិច្ចការទាំងអស់ត្រូវព្រះដ៏ពិតតែមួយអង្គនេះបំពេញទាំងអស់ ហើយសកលលោកទាំងមូល ក៏ត្រូវបានព្រះមួយព្រះអង្គនេះបញ្ជាដែរ។ ទោះបីកិច្ចការរបស់ទ្រង់ ជាកិច្ចការនៅស្រុកអ៊ីស្រាអែល ឬនៅក្នុងប្រទេសចិនក៏ដោយ ទោះបីកិច្ចការនោះ ត្រូវបានបំពេញដោយព្រះវិញ្ញាណ ឬដោយសាច់ឈាមក៏ដោយ ក៏កិច្ចការទាំងអស់ សុទ្ធតែត្រូវបានបំពេញដោយព្រះជាម្ចាស់ផ្ទាល់អង្គ ហើយគ្មាននរណាម្នាក់អាចធ្វើកិច្ចការនេះបានឡើយ។ ច្បាស់ណាស់ ដោយសារទ្រង់គឺជាព្រះជាម្ចាស់របស់មនុស្សជាតិគ្រប់គ្នា ដូច្នេះហើយទើបទ្រង់អាចបំពេញកិច្ចការដោយសេរី គ្មានការបង្ខិតបង្ខំពីលក្ខខណ្ឌណាមួយនោះទេ។ នេះគឺជានិមិត្តដ៏អស្ចារ្យក្នុងបណ្ដានិមិត្តទាំងអស់។ ក្នុងនាមជាភាវៈដែលព្រះបង្កើតមក ប្រសិនបើអ្នកចង់បំពេញភារកិច្ចក្នុងនាមជាភាវៈដែលព្រះបង្កើតមក និងយល់ពីព្រះរាជបំណងរបស់ព្រះជាម្ចាស់ អ្នកត្រូវតែស្គាល់ពីកិច្ចការរបស់ព្រះជាម្ចាស់ អ្នកត្រូវតែយល់ពីព្រះរាជបំណងរបស់ព្រះជាម្ចាស់សម្រាប់ភាវៈដែលព្រះបង្កើតមក អ្នកត្រូវតែយល់ពីផែនការនៃការគ្រប់គ្រងរបស់ទ្រង់ ហើយអ្នកត្រូវតែយល់ពីសារៈសំខាន់ទាំងអស់នៃកិច្ចការដែលទ្រង់ធ្វើ។ អ្នកដែលមិនយល់ពីសេចក្ដីនេះទេ គ្មានលក្ខណៈសម្បត្តិធ្វើជាភាវៈដែលព្រះបង្កើតមកឡើយ! ក្នុងនាមជាភាវៈដែលព្រះបង្កើតមក ប្រសិនបើអ្នកពុំដឹងថា អ្នកមកពីណា មិនដឹងពីប្រវត្តិសាស្ត្រមនុស្សជាតិ ហើយពុំដឹងពីកិច្ចការទាំងអស់ដែលព្រះជាម្ចាស់បានបំពេញទេ ហើយក៏ពុំយល់ពីរបៀបដែលមនុស្សបានវិវដ្ដមកទល់សព្វថ្ងៃនេះដែរនោះ ហើយមិនដឹងថា នរណាជាអ្នកបញ្ជាលើមនុស្សជាតិទាំងមូលផង នោះអ្នកពុំអាចបំពេញភារកិច្ចរបស់ខ្លួនបានឡើយ។ ព្រះជាម្ចាស់បានដឹកនាំមនុស្សជាតិរហូតដល់សព្វថ្ងៃនេះ ហើយចាប់តាំងតែពីគ្រាដែលទ្រង់បានបង្កើតមនុស្សនៅលើផែនដីនេះមក ទ្រង់មិនដែលចាកចោលគេឡើយ។ ព្រះវិញ្ញាណបរិសុទ្ធមិនដែលឈប់ធ្វើការទេ ក៏មិនដែលឈប់ដឹកនាំមនុស្សជាតិ ឬចាកចោលមនុស្សជាតិដែរ។ ប៉ុន្តែ មនុស្សជាតិមិនដែលដឹងថា មានព្រះជាម្ចាស់ទេ ក៏រឹតតែមិនស្គាល់ព្រះជាម្ចាស់ទៀត។ ចំពោះសត្តនិកររបស់ព្រះជាម្ចាស់ទាំងអស់ តើមានអ្វីដែលគួរឱ្យអាម៉ាស់ជាងនេះ ទៀតទៅសម្រាប់គ្រប់ភាវៈដែលព្រះបង្កើតមក? ព្រះជាម្ចាស់ដឹកនាំមនុស្សដោយផ្ទាល់ព្រះអង្គ ប៉ុន្តែមនុស្សពុំស្គាល់កិច្ចការរបស់ព្រះជាម្ចាស់ទៅវិញ។ អ្នកគឺជាភាវៈដែលព្រះបង្កើតមក តែអ្នកបែរជាពុំដឹងពីប្រវត្តិរបស់ខ្លួនឯង ហើយមិនដឹងថា អ្នកណាដឹកនាំអ្នកនៅលើដំណើរជីវិតនេះទេ អ្នកមិនស្គាល់កិច្ចការដែលព្រះជាម្ចាស់បំពេញ ដូច្នេះ អ្នកមិនអាចស្គាល់ព្រះជាម្ចាស់បានទេ។ ប្រសិនបើពេលនេះ អ្នកនៅតែមិនដឹងពីចំណុចទាំងនេះទៀត នោះអ្នកពុំមានលក្ខណៈសម្បត្តិគ្រប់គ្រាន់ដើម្បីធ្វើបន្ទាល់អំពីព្រះជាម្ចាស់ឡើយ។ សព្វថ្ងៃនេះ ព្រះអាទិករដឹកនាំមនុស្សទាំងអស់ដោយព្រះអង្គឯងជាថ្មីម្ដងទៀត ហើយឱ្យមនុស្សទាំងអស់មើលឃើញពីព្រះប្រាជ្ញាញាណ ព្រះចេស្ដា សេចក្ដីសង្គ្រោះ និងភាពអស្ចារ្យរបស់ព្រះអង្គ។ ក៏ប៉ុន្តែអ្នកនៅតែមិនដឹង នៅតែមិនយល់ដដែល។ ដូច្នេះ តើអ្នកមិនមែនជាមនុស្សម្នាក់ដែលនឹងមិនទទួលបានសេចក្ដីសង្គ្រោះទេឬអី? មនុស្សដែលជាកម្មសិទ្ធរបស់សាតាំង មិនយល់ពីព្រះបន្ទូលរបស់ព្រះជាម្ចាស់ទេ ឯមនុស្សដែលជាកម្មសិទ្ធិរបស់ព្រះជាម្ចាស់ អាចស្ដាប់ឮព្រះសូរសៀងរបស់ព្រះជាម្ចាស់បាន។ មនុស្សគ្រប់ៗគ្នាដែលស្គាល់ និងយល់ពីបន្ទូលដែលខ្ញុំថ្លែងមកនេះ ជាមនុស្សដែលនឹងត្រូវសង្គ្រោះ និងជាអ្នកធ្វើបន្ទាល់អំពីព្រះជាម្ចាស់។ អ្នកទាំងឡាយណាដែលមិនយល់ពីបន្ទូលដែលខ្ញុំថ្លែងមកទេ មិនអាចធ្វើបន្ទាល់ពីព្រះជាម្ចាស់បានឡើយ ហើយជាមនុស្សដែលនឹងត្រូវជម្រុះចោល។ មនុស្សណាដែលមិនយល់ពីព្រះរាជបំណងរបស់ព្រះជាម្ចាស់ និងមិនស្គាល់ពីកិច្ចការរបស់ព្រះជាម្ចាស់ទេ មិនអាចស្គាល់ព្រះជាម្ចាស់បានឡើយ ហើយមនុស្សបែបនេះក៏មិនអាចធ្វើបន្ទាល់អំពីព្រះជាម្ចាស់បានដែរ។ ប្រសិនបើអ្នកចង់ធ្វើបន្ទាល់អំពីព្រះជាម្ចាស់ នោះអ្នកត្រូវតែស្គាល់ព្រះជាម្ចាស់។ ការស្គាល់ព្រះជាម្ចាស់ សម្រេចទៅបានតាមរយៈកិច្ចការរបស់ព្រះជាម្ចាស់។ សរុបសេចក្ដីមក ប្រសិនបើអ្នកចង់ស្គាល់ព្រះជាម្ចាស់ នោះអ្នកត្រូវតែស្គាល់កិច្ចការរបស់ព្រះជាម្ចាស់។ ការស្គាល់កិច្ចការរបស់ព្រះជាម្ចាស់ គឺជារឿងសំខាន់បំផុត។ នៅពេលកិច្ចការទាំងបីដំណាក់កាលនេះឈានមកដល់ទីបញ្ចប់ នោះមនុស្សមួយក្រុមដែលនឹងត្រូវធ្វើបន្ទាល់អំពីព្រះជាម្ចាស់ (ក្រុមមនុស្សដែលស្គាល់ព្រះជាម្ចាស់) នឹងត្រូវបង្កើតឡើង។ មនុស្សទាំងអស់នេះ នឹងស្គាល់ព្រះជាម្ចាស់ ព្រមទាំងអាចអនុវត្តសេចក្ដីពិតបានផង។ ពួកគេមានភាពជាមនុស្ស និងមានហេតុផល ហើយគេសុទ្ធតែដឹងពីកិច្ចការនៃការសង្គ្រោះទាំងបីដំណាក់កាលនេះ។ នៅចុងបញ្ចប់ កិច្ចការនេះនឹងត្រូវសម្រេច ហើយមនុស្សទាំងអស់នេះ គឺជាកញ្ចក់ឆ្លុះពីកិច្ចការនៃការគ្រប់គ្រងរយៈពេល ៦ ០០០ ឆ្នាំ និងជាស្មរបន្ទាល់ដ៏មានអានុភាពបំផុត ដើម្បីយកឈ្នះលើសាតាំងនៅទីចុងបំផុត។ មនុស្សដែលអាចធ្វើបន្ទាល់ពីព្រះជាម្ចាស់បាន នឹងអាចទទួលបានសេចក្ដីសន្យា និងព្រះពរពីព្រះជាម្ចាស់ ហើយជាក្រុមដែលបន្តស្ថិតនៅរហូតដល់ទីបញ្ចប់ ជាក្រុមដែលមានសិទ្ធិអំណាចរបស់ព្រះជាម្ចាស់ និងអាចធ្វើបន្ទាល់អំពីព្រះជាម្ចាស់បាន។ ប្រហែលជាក្នុងចំណោមអ្នករាល់គ្នាទាំងអស់នេះ សុទ្ធតែអាចក្លាយជាសមាជិកនៃក្រុមនេះ ឬប្រហែលជាមានត្រឹមពាក់កណ្ដាល ឬពីរបីនាក់ប៉ុណ្ណោះ ដែលអាចក្លាយជាសមាជិកក្នុងក្រុមនេះបាន។ រឿងនេះស្ថិតនៅលើឆន្ទៈរបស់អ្នករាល់គ្នា និងស្ថិតនៅលើការដេញតាមរបស់អ្នករាល់គ្នាដែរ។


មនុស្សជាតិដ៏ពុករលួយកាន់តែមានតម្រូវការខ្លាំងនូវសេចក្តីសង្គ្រោះរបស់ព្រះជាម្ចាស់ដែលយកកំណើតជាមនុស្ស

ព្រះជាម្ចាស់បានត្រលប់ជាសាច់ឈាម ដោយសារតែកម្មវត្ថុនៃកិច្ចការរបស់ទ្រង់មិនមែនជាវិញ្ញាណរបស់សាតាំង ឬអ្វីមួយអរូបិយឡើយ ប៉ុន្តែជាមនុស្សដែលចេញមកពីសាច់ឈាម ហើយត្រូវបានសាតាំងធ្វើឱ្យពុករលួយ។ ដោយសារតែសាច់ឈាមរបស់មនុស្សត្រូវបានពុករលួយនោះហើយ ទើបព្រះជាម្ចាស់បានដាក់មនុស្សខាងសាច់ឈាមជាកម្មវត្ថុនៃកិច្ចការរបស់ទ្រង់ ហើយលើសពីនេះ ដោយសារតែមនុស្សជាកម្មវត្ថុនៃសេចក្តីពុករលួយ ព្រះជាម្ចាស់បានជ្រើសរើសយកមនុស្ស ដើម្បីក្លាយជាកម្មវត្ថុតែមួយគត់នៃកិច្ចការរបស់ទ្រង់នៅក្នុងដំណាក់កាលទាំងអស់នៃកិច្ចការសង្រ្គោះរបស់ទ្រង់។ មនុស្សជាភាវៈដែលរមែងស្លាប់ ជាភាវៈដែលមានសាច់និងឈាម ហើយព្រះជាម្ចាស់ជាព្រះតែមួយគត់ដែលអាចសង្រ្គោះមនុស្សបាន។ តាមរបៀបនេះ ព្រះជាម្ចាស់ត្រូវតែត្រលប់ជាសាច់ឈាម ដែលមានលក្ខណៈដូចគ្នានឹងមនុស្សដើម្បីធ្វើកិច្ចការរបស់ទ្រង់ ដើម្បីឱ្យកិច្ចការរបស់ទ្រង់អាចទទួលបានលទ្ធផលដ៏ប្រសើរ។ ព្រះជាម្ចាស់ត្រូវតែត្រលប់ជាសាច់ឈាម ដើម្បីធ្វើកិច្ចការរបស់ទ្រង់ឱ្យបានត្រឹមត្រូវដោយសារតែមនុស្សនៅខាងសាច់ឈាម ហើយគេគ្មានសមត្ថភាពយកឈ្នះលើបាប ឬដកខ្លួនចេញពីសាច់ឈាមនោះឡើយ។ ទោះបីសារជាតិ និងអត្តសញ្ញាណរបស់ព្រះជាម្ចាស់ដែលយកកំណើតជាមនុស្សខុសគ្នាស្រឡះពីសារជាតិនិងអត្តសញ្ញាណរបស់មនុស្សក៏ដោយ ក៏រូបរាងរបស់ទ្រង់មានលក្ខណៈដូចគ្នាទៅនឹងរូបរាងរបស់មនុស្សដែរ។ ទ្រង់មានរូបរាងជាមនុស្សសាមញ្ញ និងរស់នៅជីវិតជាមនុស្សសាមញ្ញ ហើយអស់អ្នកដែលឃើញទ្រង់មិនអាចដឹងពីភាពខុសគ្នារវាងទ្រង់និងមនុស្សសាមញ្ញម្នាក់នោះឡើយ។ រូបរាងដ៏សាមញ្ញ និងភាពជាមនុស្សសាមញ្ញនេះគឺគ្រប់គ្រាន់សម្រាប់ទ្រង់ ដើម្បីធ្វើកិច្ចការជាព្រះរបស់ទ្រង់នៅក្នុងភាពជាមនុស្សសាមញ្ញ។ សាច់ឈាមរបស់ទ្រង់អនុញ្ញាតឱ្យទ្រង់ធ្វើកិច្ចការរបស់ទ្រង់នៅក្នុងភាពជាមនុស្សសាមញ្ញ និងជួយឱ្យទ្រង់ធ្វើកិច្ចការរបស់ទ្រង់នៅក្នុងចំណោមមនុស្ស ហើយលើសពីនេះភាពជាមនុស្សសាមញ្ញរបស់ទ្រង់ ក៏ជួយឱ្យទ្រង់អនុវត្តកិច្ចការនៃសេចក្តីសង្រ្គោះនៅក្នុងចំណោមមនុស្សដែរ។ ទោះបីភាពជាមនុស្សសាមញ្ញរបស់ទ្រង់ បានបង្កឱ្យមានភាពជ្រួលច្របល់ជាច្រើននៅក្នុងចំណោមមនុស្សក៏ដោយ ក៏ភាពជ្រួលច្របល់ទាំងនេះ មិនបានជះឥទ្ធិពលទៅលើលទ្ធផលនៃកិច្ចការរបស់ទ្រង់ឡើយ។ សរុបមក កិច្ចការនៃសាច់ឈាមសាមញ្ញរបស់ទ្រង់ ពិតជាមានអត្ថប្រយោជន៍យ៉ាងខ្លាំងចំពោះមនុស្ស។ ទោះបីមនុស្សភាគច្រើនមិនទទួលយកភាពជាមនុស្សសាមញ្ញរបស់ទ្រង់ក៏ដោយ ក៏កិច្ចការរបស់ទ្រង់នៅតែអាចទទួលបានលទ្ធផល ហើយលទ្ធផលទាំងនេះអាចសម្រេចបានដោយសារតែភាពជាមនុស្សសាមញ្ញរបស់ទ្រង់។ ដូច្នេះ វាគ្មានអ្វីដែលត្រូវសង្ស័យឡើយអំពីរឿងនេះ។ តាមរយៈកិច្ចការរបស់ទ្រង់នៅក្នុងសាច់ឈាម មនុស្សទទួលបានលទ្ធផលដប់ ឬដប់ពីរដងច្រើនជាងសញ្ញាណដែលមាននៅក្នុងមនុស្សអំពីភាពជាមនុស្សសាមញ្ញរបស់ទ្រង់ទៅទៀត ហើយនៅទីបំផុតសញ្ញាណទាំងនេះនឹងត្រូវរលាយបាត់ដោយសារតែកិច្ចការរបស់ទ្រង់មិនខាន។ ហើយលទ្ធផលដែលកើតចេញពីកិច្ចការរបស់ទ្រង់ គឺអាចនិយាយបានថា ចំណេះដឹងដែលមនុស្សមានចំពោះទ្រង់ មានកម្រិតខុសគ្នាឆ្ងាយពីសញ្ញាណរបស់មនុស្សអំពីទ្រង់។ មនុស្សមិនអាចស្រមៃ ឬវាស់វែងកិច្ចការដែលទ្រង់ធ្វើនៅក្នុងសាច់ឈាមបានឡើយ ព្រោះកិច្ចការរបស់ទ្រង់ខុសប្លែកពីកិច្ចការរបស់មនុស្ស។ ទោះបីជាសំបកក្រៅដូចគ្នាមែន ក៏សារជាតិមិនដូចគ្នាឡើយ។ សាច់ឈាមរបស់ទ្រង់បង្កើតនូវសញ្ញាណជាច្រើននៅក្នុងចំណោមមនុស្សអំពីព្រះជាម្ចាស់ ប៉ុន្តែសាច់ឈាមរបស់ទ្រង់ក៏អាចអនុញ្ញាតឱ្យមនុស្សទទួលបាននូវចំណេះដឹងជាច្រើន ហើយថែមទាំងអាចយកឈ្នះមនុស្សណាដែលមានសំបកក្រៅស្រដៀងគ្នាទៀតផង។ ទ្រង់មិនគ្រាន់តែជាមនុស្សប៉ុណ្ណោះទេ ប៉ុន្តែទ្រង់ក៏ជាព្រះជាម្ចាស់ដែលមានសំបកក្រៅជាមនុស្សដែរ ហើយគ្មាននរណាម្នាក់អាចវាស់ស្ទង់ ឬយល់អំពីទ្រង់បានទាំងស្រុងឡើយ។ មនុស្សទាំងអស់ស្រឡាញ់ និងស្វាគមន៍ព្រះជាម្ចាស់ដែលអរូបិយ និងគ្មានរូបរាង។ ប្រសិនបើព្រះជាម្ចាស់គ្រាន់តែជាព្រះវិញ្ញាណមួយដែលមនុស្សមើលមិនឃើញ នោះមនុស្សនឹងងាយជឿលើព្រះជាម្ចាស់ជាង។ មនុស្សអាចស្រមើស្រមៃគ្រប់បែបយ៉ាង អាចជ្រើសរើសរូបអង្គណាក៏បានដែលពួកគេចូលចិត្ត ទុកដូចជារូបអង្គរបស់ព្រះជាម្ចាស់ដើម្បីផ្គាប់ចិត្តខ្លួន និងធ្វើឱ្យខ្លួនពួកគេមានអារម្មណ៍សប្បាយចិត្ត។ តាមរបៀបនេះ មនុស្សអាចធ្វើអ្វីៗគ្រប់យ៉ាងដែលព្រះរបស់គេភាគច្រើនចូលចិត្ត និងចង់ឱ្យពួកគេធ្វើដោយគ្មានការអល់អែកនោះឡើយ។ លើសពីនេះទៀត មនុស្សជឿថា គ្មាននរណាម្នាក់មានស្វាមីភក្តិ និងស្មោះស្ម័គ្រចំពោះព្រះជាម្ចាស់ជាងពួកគេនោះឡើយ ហើយអ្នកផ្សេងទៀតគ្រាន់តែជាសុនខនៃសាសន៍ដទៃ ដែលគ្មានស្វាមីភក្តិចំពោះព្រះជាម្ចាស់ប៉ុណ្ណោះ។ គឺអាចនិយាយបានថា នេះគឺជាអ្វីដែលត្រូវបានស្វែងរកដោយអស់អ្នកដែលមានជំនឿលើព្រះជាម្ចាស់នៅក្នុងភាពស្រពេចស្រពិល និងឈរលើគោលលទ្ធិ ប៉ុន្តែអ្វីដែលពួកគេស្វែងរកនោះ ភាគច្រើនមានលក្ខណៈដូចគ្នា គឺមានភាពខុសគ្នាតិចតួចណាស់។ អ្វីដែលខុសគ្នា គឺជារូបអង្គនៃព្រះជាម្ចាស់នៅក្នុងការស្រមើស្រមៃរបស់គេ ប៉ុន្តែសារជាតិររបស់គេវិញ គឺដូចគ្នាតែម្ដង។

មនុស្សស្ងប់ចិត្តដោយជំនឿដ៏ឥតខ្វល់របស់គេទៅលើព្រះជាម្ចាស់ និងជឿលើព្រះជាម្ចាស់តាមការចូលចិត្ត។ នេះជា «សិទ្ធិ និងសេរីភាពរបស់មនុស្ស» ដែលគ្មាននរណាម្នាក់អាចជ្រៀតជ្រែងបានឡើយ ព្រោះមនុស្សជឿលើព្រះរបស់គេ មិនមែនជាព្រះជាម្ចាស់របស់នរណាម្នាក់ឡើយ។ នេះជាទ្រព្យសម្បត្តិឯកជនរបស់គេ ហើយសឹងតែមនុស្សគ្រប់គ្នាមានទ្រព្យសម្បត្តិឯកជនប្រភេទនេះ។ មនុស្សចាត់ទុកទ្រព្យសម្បត្តិនេះ ជាកំណប់ដ៏មានតម្លៃមួយ ប៉ុន្តែចំពោះព្រះជាម្ចាស់វិញ គេចាត់ទុកទ្រង់ដូចជាទន់ទាប ឬគ្មានតម្លៃសោះ ដូច្នេះ វាគ្មានសញ្ញានៃការប្រឆាំងណាចំពោះព្រះជាម្ចាស់ដែលច្បាស់ជាងទ្រព្យសម្បត្តិឯកជនរបស់មនុស្សនេះឡើយ។ នេះគឺដោយសារតែកិច្ចការរបស់ព្រះជាម្ចាស់ដែលយកកំណើតជាមនុស្សនេះហើយ ទើបព្រះជាម្ចាស់ត្រលប់ជាសាច់ឈាមក្នុងទម្រង់រូបិយ ដើម្បីឱ្យមនុស្សអាចមើលឃើញ និងប៉ះពាល់បាន។ ទ្រង់មិនមែនជាព្រះវិញ្ញាណដែលគ្មានរូបរាងនោះឡើយ ប៉ុន្តែជាសាច់ឈាមមួយដែលអាចមើលឃើញ និងមានទំនាក់ទំនងជាមួយបាន។ យ៉ាងណាមិញ ព្រះភាគច្រើនដែលមនុស្សជឿ គឺជាព្រះនានាដែលគ្មានសាច់ឈាម គ្មានរូបរាង ហើយក៏ជាទម្រង់មួយដែលគាប់ចិត្តគេដែរ។ តាមរបៀបនេះ ព្រះជាម្ចាស់ដែលយកកំណើតជាមនុស្សបានក្លាយជាសត្រូវរបស់មនុស្សភាគច្រើនដែលជឿលើព្រះជាម្ចាស់ហើយអស់អ្នកដែលមិនអាចទទួលយកការពិតនៃការយកកំណើតជាមនុស្សរបស់ព្រះជាម្ចាស់ ក៏ក្លាយជាខ្មាំងសត្រូវរបស់ព្រះជាម្ចាស់ដែរ។ មនុស្សមានសញ្ញាណផ្សេងៗ មិនមែនដោយសារតែរបៀបគិតរបស់គេ ឬដោយសារតែការបះបោររបស់គេនោះឡើយ ប៉ុន្តែគឺដោយសារតែទ្រព្យសម្បត្តិឯកជនរបស់មនុស្សនេះវិញ។ ដោយសារតែទ្រព្យសម្បត្តិនេះហើយដែលនាំឱ្យមនុស្សភាគច្រើនស្លាប់ និងដោយសារតែព្រះដ៏ស្រពេចស្រពិលដែលប៉ះពាល់មិនកើត មើលមិនឃើញ និងគ្មានរូបជាក់ច្បាស់នេះហើយដែលបំផ្លាញដល់ជីវិតរបស់មនុស្ស។ ជីវិតរបស់មនុស្សត្រូវបានបាត់បង់ មិនមែនដោយសារតែព្រះជាម្ចាស់ដែលយកកំណើតជាមនុស្សនោះឡើយ ហើយក៏មិនមែនដោយសារព្រះជាម្ចាស់នៃស្ថានសួគ៌នោះដែរ ប៉ុន្តែដោយសារតែព្រះនៃការស្រមើស្រមៃរបស់មនុស្សវិញ។ ហេតុផលតែមួយគត់ដែលនាំឱ្យព្រះជាម្ចាស់ដែលយកកំណើតជាមនុស្សត្រលប់ជាសាច់ឈាម គឺដោយសារតែតម្រូវការរបស់មនុស្សដ៏ពុករលួយ។ វាដោយសារតែតម្រូវការរបស់មនុស្ស មិនមែនតម្រូវការរបស់ព្រះជាម្ចាស់ទេ ហើយគ្រប់ទាំងការលះបង់ និងទុក្ខវេទនារបស់ទ្រង់ត្រូវបានធ្វើឡើងសម្រាប់ជាប្រយោជន៍របស់មនុស្សជាតិ មិនមែនសម្រាប់ជាប្រយោជន៍របស់ព្រះជាម្ចាស់ផ្ទាល់ព្រះអង្គឡើយ។ សម្រាប់ព្រះជាម្ចាស់ វាគ្មានគុណសម្បត្តិ គុណវិបត្តិ ឬរង្វាន់តបស្នងអ្វីនោះទេ ហើយទ្រង់នឹងមិនច្រូតផលសម្រាប់ថ្ងៃអនាគតនោះឡើយ ប៉ុន្តែនោះជាអ្វីដែលមនុស្សត្រូវជំពាក់ដល់ទ្រង់។ គ្រប់យ៉ាងដែលទ្រង់ធ្វើ និងលះបង់សម្រាប់មនុស្សជាតិ គឺមិនមែនដើម្បីឱ្យទ្រង់ទទួលបានរង្វាន់ដ៏ធំឡើយ ប៉ុន្តែសម្រាប់ជាប្រយោជន៍របស់មនុស្សជាតិសុទ្ធសាធតែម្ដង។ ទោះបីកិច្ចការរបស់ព្រះជាម្ចាស់នៅក្នុងសាច់ឈាមមាននូវទុក្ខលំបាកដែលនឹកស្មានមិនដល់ជាច្រើនក៏ដោយ ប៉ុន្តែលទ្ធផលដែលកិច្ចការនោះសម្រេចបាននៅទីបំផុត គឺខ្ពស់ជាងកិច្ចការដែលត្រូវបានធ្វើដោយផ្ទាល់ ដោយព្រះវិញ្ញាណឆ្ងាយណាស់។ កិច្ចការនៃសាច់ឈាមតម្រូវឱ្យមានទុក្ខលំបាកជាច្រើន ហើយសាច់ឈាមមិនអាចមានអត្តសញ្ញាណដ៏ធំអស្ចារ្យ ដូចជាព្រះវិញ្ញាណឡើយ។ ទ្រង់មិនអាចអនុវត្តកិច្ចការអធិធម្មជាតិ ដូចជាព្រះវិញ្ញាណ ហើយក៏រឹតតែមិនអាចមានសិទ្ធិអំណាចដូចជាព្រះវិញ្ញាណនោះដែរ។ ប៉ុន្តែ សារជាតិនៃកិច្ចការដែលត្រូវបានធ្វើដោយសាច់ឈាមដ៏សាមញ្ញនេះមានភាពសំខាន់ខ្ពស់ជាងកិច្ចការដែលព្រះវិញ្ញាណធ្វើដោយផ្ទាល់ ហើយសាច់ឈាមនេះ គឺជាចម្លើយចំពោះតម្រូវការរបស់មនុស្សជាតិគ្រប់រូប។ សម្រាប់អស់អ្នកដែលត្រូវបានសង្រ្គោះ តម្លៃនៃការប្រើប្រាស់របស់ព្រះវិញ្ញាណមានកម្រិតទាបជាងតម្លៃនៃការប្រើប្រាស់សាច់ឈាម៖ កិច្ចការរបស់ព្រះវិញ្ញាណ អាចគ្របបាំងចក្រវាលទាំងមូល ភ្នំ ទន្លេ បឹងបួ និងមហាសមុទ្របាន ប៉ុន្តែកិច្ចការនៃសាច់ឈាមមានទំនាក់ទំនងជាមួយមនុស្សគ្រប់រូបដែលទ្រង់មានទំនាក់ទំនងជាមួយ ប្រកបដោយប្រសិទ្ធភាពជាង។ លើសពីនេះ សាច់ឈាមរបស់ព្រះជាម្ចាស់ជាមួយទម្រង់រូបិយ អាចធ្វើឱ្យមនុស្សកាន់តែយល់ និងកាន់តែទុកចិត្ត ហើយអាចធ្វើឱ្យចំណេះដឹងរបស់មនុស្សអំពីព្រះជាម្ចាស់កាន់តែស៊ីជម្រៅ និងអាចនាំឱ្យមនុស្សមានអារម្មណ៍ដក់ជាប់កាន់តែជ្រាលជ្រៅអំពីទង្វើដ៏ពិតរបស់ព្រះជាម្ចាស់។ កិច្ចការរបស់ព្រះវិញ្ញាណ ត្រូវបានលាក់កំបាំងនៅក្នុងភាពអាថ៌កំបាំង។ វាពិបាកសម្រាប់មនុស្សដែលរមែងនឹងស្លាប់នេះក្នុងការវាស់ស្ទង់ ហើយពួកគេក៏កាន់តែពិបាកនឹងមើលឃើញដែរ ដូច្នេះ ពួកគេអាចពឹងអាងលើការស្រមើស្រមៃដែលប្រហោងក្នុងរបស់គេតែមួយប៉ុណ្ណោះ។ យ៉ាងណាមិញ កិច្ចការនៃសាច់ឈាម ជាកិច្ចការសាមញ្ញ និងមានមូលដ្ឋានលើតថភាពជាក់ស្ដែង ព្រមទាំងពេញដោយព្រះប្រាជ្ញាញាណ ហើយតាមពិតទៅ កិច្ចការនេះអាចត្រូវបានមើលឃើញដោយភ្នែករបស់មនុស្ស ដូច្នេះ មនុស្សអាចដកពិសោធន៍ដោយផ្ទាល់នូវព្រះប្រាជ្ញាញាណនៃកិច្ចការរបស់ព្រះជាម្ចាស់ ហើយគេមិនចាំបាច់ប្រើការស្រមើស្រមៃដ៏ច្រើនរបស់គេឡើយ។ នេះជាសុក្រឹត្យភាព និងតម្លៃពិតនៃកិច្ចការរបស់ព្រះជាម្ចាស់នៅក្នុងសាច់ឈាម។ ព្រះវិញ្ញាណអាចធ្វើកិច្ចការដែលមនុស្សមើលមិនឃើញ និងពិបាកស្រមើស្រមៃប៉ុណ្ណោះ ឧទាហរណ៍ ដូចជាការបំភ្លឺរបស់ព្រះវិញ្ញាណ ការធ្វើចលនារបស់ព្រះវិញ្ញាណ និងការដឹកនាំរបស់ព្រះវិញ្ញាណ ប៉ុន្តែ សម្រាប់មនុស្សដែលមានគំនិត កិច្ចការទាំងនេះមិនផ្ដល់នូវអត្ថន័យដ៏ច្បាស់លាស់ឡើយ។ កិច្ចការទាំងនេះគ្រាន់តែផ្ដល់នូវការរំជួលចិត្ត ឬអត្ថន័យទូលំទូលាយប៉ុណ្ណោះ ប៉ុន្តែវាមិនអាចផ្ដល់ជាពាក្យណែនាំឡើយ។ យ៉ាងណាមិញ កិច្ចការរបស់ព្រះជាម្ចាស់នៅក្នុងសាច់ឈាមមានលក្ខណៈខុសគ្នាច្រើនណាស់៖ កិច្ចការនេះពាក់ព័ន្ធនឹងការចង្អុលបង្ហាញយ៉ាងសុក្រឹត្យអំពីព្រះបន្ទូល ហើយវាមានឆន្ទៈ និងគោលដៅច្បាស់លាស់។ ដូច្នេះ មនុស្សមិនចាំបាច់ប្រើអារម្មណ៍ ឬការស្រមើស្រមៃរបស់ខ្លួនឡើយ ហើយក៏មិនចាំបាច់ប្រើការស្មានព្រាវៗនោះដែរ។ នេះជាភាពច្បាស់លាស់នៃកិច្ចការនៅក្នុងសាច់ឈាម និងជាភាពខុសគ្នាដ៏ធំពីកិច្ចការរបស់ព្រះវិញ្ញាណ។ កិច្ចការរបស់ព្រះវិញ្ញាណសក្តិសមសម្រាប់វិសាលភាពដែលមានដែនកំណត់ប៉ុណ្ណោះ ហើយកិច្ចការនេះមិនអាចប្រើជំនួសកិច្ចការរបស់សាច់ឈាមនោះឡើយ។ កិច្ចការរបស់សាច់ឈាមផ្ដល់ឱ្យមនុស្សនូវគោលដៅចំៗ និងចាំបាច់ ព្រមទាំងចំណេះដឹងដ៏ពិត និងមានតម្លៃជាងកិច្ចការរបស់ព្រះវិញ្ញាណ។ សម្រាប់មនុស្សពុករលួយ មានតែកិច្ចការដែលផ្ដល់នូវពាក្យពេចន៍ដ៏សុក្រឹតត្រឹមត្រូវ និងគោលដៅច្បាស់លាស់ដើម្បីដេញតាម ព្រមទាំងអាចមើលឃើញ និងអាចប៉ះពាល់បានប៉ុណ្ណោះ ទើបជាប្រភេទកិច្ចការដែលមានតម្លៃបំផុត។ មានតែកិច្ចការពិតប្រាកដ និងការចង្អុលបង្ហាញទាន់ពេលប៉ុណ្ណោះ ដែលសក្តិសមនឹងចំណង់ចំណូលចិត្តរបស់មនុស្ស ហើយមានតែកិច្ចការជាក់ស្ដែងប៉ុណ្ណោះ ដែលអាចសង្រ្គោះមនុស្សពីនិស្ស័យដ៏ពុករលួយ និងថោកទាបរបស់គេបាន។ ការនេះអាចសម្រេចបានតាមរយៈព្រះជាម្ចាស់ដែលយកកំណើតជាមនុស្សតែប៉ុណ្ណោះ គឺមានតែព្រះជាម្ចាស់ដែលយកកំណើតជាមនុស្សប៉ុណ្ណោះ ដែលអាចសង្រ្គោះមនុស្សពីនិស្ស័យចាស់ដ៏ពុករលួយនិងថោកទាបរបស់គេ។ ទោះបីព្រះវិញ្ញាណជាសារជាតិដែលមានស្រាប់របស់ព្រះជាម្ចាស់ក៏ដោយ ក៏កិច្ចការបែបនេះអាចសម្រេចបាន តែតាមរយៈសាច់ឈាមរបស់ទ្រង់ប៉ុណ្ណោះ។ បើព្រះវិញ្ញាណធ្វើការតែអង្គទ្រង់ នោះកិច្ចការរបស់ទ្រង់នឹងមិនអាចទទួលបានលទ្ធផលឡើយ។ នេះជាការពិតដ៏ច្បាស់លាស់មួយ។ មនុស្សភាគច្រើនបានក្លាយជាសត្រូវរបស់ព្រះជាម្ចាស់ដោយសារតែសាច់ឈាមនេះ។ ក៏ប៉ុន្តែ នៅពេលដែលសាច់ឈាមនេះបញ្ចប់កិច្ចការរបស់ទ្រង់ អស់អ្នកដែលប្រឆាំងនឹងទ្រង់នឹងមិនគ្រាន់តែឈប់ជាខ្មាំងសត្រូវរបស់ទ្រង់ប៉ុណ្ណោះទេ ប៉ុន្តែផ្ទុយទៅវិញ គេនឹងក្លាយជាសាក្សីរបស់ទ្រង់ថែមទៀតផង។ ពួកគេនឹងក្លាយជាសាក្សីដែលទ្រង់បានយកឈ្នះ ជាសាក្សីដែលចុះសម្រុងជាមួយទ្រង់ និងមិនអាចដាច់ចេញពីទ្រង់បានឡើយ។ ព្រះអង្គនឹងធ្វើឱ្យមនុស្សដឹងអំពីសារៈសំខាន់នៃកិច្ចការរបស់សាច់ឈាមចំពោះមនុស្ស ហើយមនុស្សនឹងដឹងអំពីសារៈសំខាន់នៃសាច់ឈាមនេះចំពោះអត្ថន័យនៃអត្ថិភាពរបស់គេ គេនឹងដឹងអំពីតម្លៃជាក់ស្ដែងរបស់សាច់ឈាមនេះចំពោះការចម្រើនឡើងនៃជីវិតរបស់មនុស្ស ហើយលើសពីនេះទៅទៀតនោះ គេនឹងដឹងថា សាច់ឈាមនេះនឹងក្លាយទៅជាប្រភពទឹកដ៏រស់នៃជីវិតដោយនឹកស្មានមិនដល់ ដែលមនុស្សមិនអាចដាច់ចិត្តចាកចេញបានឡើយ។ ទោះបីសាច់ឈាមដែលយកកំណើតជាមនុស្សរបស់ព្រះជាម្ចាស់មិនអាចប្រៀបផ្ទឹមទៅនឹងអត្តសញ្ញាណ និងមុខតំណែងរបស់ព្រះជាម្ចាស់ ហើយចំពោះមនុស្ស វាហាក់ដូចជាមិនស្របជាមួយឋានៈដ៏ពិតរបស់ទ្រង់ក៏ដោយ ក៏សាច់ឈាមដែលមិនមានរូបអង្គដ៏ពិតរបស់ព្រះជាម្ចាស់ ឬអត្តសញ្ញាណដ៏ពិតរបស់ព្រះជាម្ចាស់នេះ អាចធ្វើកិច្ចការដែលព្រះវិញ្ញាណរបស់ព្រះជាម្ចាស់មិនអាចធ្វើបានដោយផ្ទាល់ដែរ។ នេះគឺជាភាពសំខាន់ និងតម្លៃដ៏ពិតនៃការយកកំណើតជាមនុស្សរបស់ព្រះជាម្ចាស់ ហើយមនុស្សមិនអាចយល់ និងទទួលស្គាល់ពីភាពសំខាន់ និងតម្លៃនេះឡើយ។ ទោះបីមនុស្សជាតិទាំងអស់ស្ញប់ស្ញែងចំពោះព្រះវិញ្ញាណរបស់ព្រះជាម្ចាស់ និងមើលងាយចំពោះសាច់ឈាមរបស់ព្រះជាម្ចាស់ក៏ដោយ ហើយមិនថាពួកគេមានទស្សនៈ ឬគំនិតបែបណានោះទេ ក៏សារៈសំខាន់ និងតម្លៃដ៏ពិតនៃសាច់ឈាម មានកម្រិតខ្ពស់ជាងខាងព្រះវិញ្ញាណដែរ។ ជាការពិត តម្លៃនេះគឺសម្រាប់តែមនុស្សជាតិដ៏ពុករលួយប៉ុណ្ណោះ។ សម្រាប់អស់អ្នកណាដែលស្វែងរកសេចក្តីពិត ហើយទន្ទឹងរង់ចាំការលេចមករបស់ព្រះជាម្ចាស់ នោះកិច្ចការរបស់ព្រះវិញ្ញាណអាចប្រទាននូវការរំជួលចិត្ត ឬការបណ្ដាលចិត្ត និងអារម្មណ៍ប្លែកចិត្តដែលកិច្ចការនេះហួសពីសេចក្តីពន្យល់ និងការស្រមើស្រមៃ ព្រមទាំងអារម្មណ៍ដ៏អស្ចារ្យ គិតមិនដល់ និងគួរឱ្យស្ងើចសរសើរ ប៉ុន្តែមនុស្សទាំងអស់មិនអាចទទួលបាន និងយល់បានឡើយ។ មនុស្ស និងព្រះវិញ្ញាណរបស់ព្រះជាម្ចាស់អាចសម្លឹងមើលគ្នាពីចម្ងាយតែប៉ុណ្ណោះ ប្រៀបដូចជាមានគម្លាតដ៏ធំមួយនៅចន្លោះពួកគេ ហើយពួកគេគ្មានថ្ងៃនឹងដូចគ្នាឡើយ គឺដូចជាមនុស្ស និងព្រះជាម្ចាស់ត្រូវបានដាច់ចេញពីគ្នា ដោយរនាំងខណ្ឌចែកអរូបិយមួយអ៊ីចឹង។ តាមពិតទៅ នេះគឺជាដំណើរបំភាន់មួយដែលព្រះវិញ្ញាណប្រទានដល់មនុស្ស ដោយសារតែព្រះវិញ្ញាណ និងមនុស្សមិនអាចមានលក្ខណៈដូចគ្នាឡើយ ហើយពួកគេក៏មិនអាចរួមរស់ជាមួយគ្នានៅក្នុងពិភពលោកតែមួយបាននោះដែរ និងដោយសារតែព្រះវិញ្ញាណគ្មានលក្ខណៈរបស់មនុស្សសោះឡើយ។ ដូច្នេះ មនុស្សមិនមានតម្រូវការពីព្រះវិញ្ញាណទេ ព្រោះព្រះវិញ្ញាណមិនអាចធ្វើកិច្ចការដែលមនុស្សត្រូវការបំផុតដោយអង្គទ្រង់ផ្ទាល់បានឡើយ។ កិច្ចការនៃសាច់ឈាមផ្ដល់ឱ្យមនុស្សនូវគោលបំណងដ៏ពិតដើម្បីដេញតាម ផ្ដល់ជាព្រះបន្ទូលច្បាស់ៗ និងផ្ដល់នូវអារម្មណ៍ថា ទ្រង់ពិតប្រាកដ ហើយទ្រង់ជាមនុស្សសាមញ្ញ ព្រមទាំងផ្ដល់ជាអារម្មណ៍ថា ទ្រង់បន្ទាបអង្គទ្រង់ និងជាមនុស្សធម្មតាម្នាក់។ ទោះបីមនុស្សអាចមានអារម្មណ៍កោតខ្លាចទ្រង់ក៏ដោយ ក៏សម្រាប់មនុស្សភាគច្រើន ទ្រង់ងាយស្រួលក្នុងការទំនាក់ទំនងជាមួយដែរ៖ មនុស្សអាចមើលឃើញព្រះភ័ក្ត្រទ្រង់ ស្ដាប់ឮព្រះសូរសៀងទ្រង់ ហើយគេមិនចាំបាច់សម្លឹងទៅកាន់ទ្រង់ពីចម្ងាយនោះឡើយ។ សាច់ឈាមនេះធ្វើឱ្យមនុស្សមានអារម្មណ៍ថា គេអាចចូលទៅរកទ្រង់បាន។ គេមិនមានអារម្មណ៍ថា ទ្រង់នៅសែនឆ្ងាយ ឬមិនអាចវាស់ស្ទង់បាននោះឡើយ ប៉ុន្តែគេអាចមើលឃើញ និងប៉ះពាល់ទ្រង់បាន ព្រោះសាច់ឈាមនេះស្ថិតនៅក្នុងពិភពលោកដែលមនុស្សរស់នៅ។

សម្រាប់អស់អ្នកណាដែលរស់នៅក្នុងសាច់ឈាម ការផ្លាស់ប្ដូរនិស្ស័យរបស់គេតម្រូវឱ្យមានគោលដៅ ដើម្បីដេញតាម ហើយការស្គាល់ព្រះជាម្ចាស់តម្រូវឱ្យមានការឃើញផ្ទាល់នឹងភ្នែកនូវទង្វើដ៏ពិត និងមើលឃើញព្រះភ័ក្ត្រដ៏ពិតរបស់ព្រះជាម្ចាស់។ កិច្ចការទាំងពីរនេះអាចសម្រេចទៅបានតែតាមរយៈសាច់ឈាមដែលយកកំណើតជាមនុស្សរបស់ព្រះជាម្ចាស់ប៉ុណ្ណោះ ហើយកិច្ចការទាំងពីរនេះអាចសម្រេចបានតាមរយៈសាច់ឈាមដ៏សាមញ្ញ និងពិតប្រាកដតែប៉ុណ្ណោះ។ នេះជាហេតុផលដែលនាំឱ្យការយកកំណើតជាមនុស្សមានភាពសំខាន់ចាំបាច់ និងជាហេតុផលដែលញ៉ាំងឱ្យមនុស្សជាតិដ៏ពុករលួយទាំងអស់ត្រូវការជាចាំបាច់។ ដោយសារតែមនុស្សត្រូវបានតម្រូវឱ្យស្គាល់ព្រះជាម្ចាស់ ដូច្នេះ រូបអង្គអំពីព្រះដ៏ស្រពេចស្រពិល និងអធិធម្មជាតិ ត្រូវតែលុបបំបាត់ចេញពីដួងចិត្តរបស់គេ ហើយដោយសារតែពួកគេត្រូវបានតម្រូវឱ្យកម្ចាត់ចោលនិស្ស័យដ៏ពុករលួយរបស់គេ ដូច្នេះ ជាដំបូង ពួកគេត្រូវដឹងអំពីនិស្ស័យដ៏ពុករលួយរបស់គេជាមុនសិន។ បើមនុស្សធ្វើកិច្ចការនៃការលុបចោលរូបអង្គព្រះដ៏ស្រពេចស្រពិលចេញពីដួងចិត្តរបស់មនុស្ស នោះគេនឹងមិនអាចទទួលបាននូវលទ្ធផលដ៏សមរម្យឡើយ។ រូបអង្គនៃព្រះដ៏ស្រពេចស្រពិលនៅក្នុងដួងចិត្តរបស់មនុស្សមិនអាចត្រូវបានលុបចោល កម្ចាត់ចេញ ឬលុបបំបាត់ទាំងស្រុង ដោយពាក្យសម្ដីតែម្យ៉ាងឡើយ។ បើធ្វើបែបនេះ នៅទីបំផុត វានឹងនៅតែមិនអាចដកចោលរូបអង្គដែលចាក់ឫសយ៉ាងជ្រៅទាំងនេះចេញពីមនុស្សបានឡើយ។ មានតែតាមរយៈការជំនួសរូបដ៏ស្រពេចស្រពិល និងអធិធម្មជាតិទាំងនេះ ដោយព្រះជាម្ចាស់ដ៏ពិត និងរូបអង្គដ៏ពិតរបស់ព្រះជាម្ចាស់ និងធ្វើឱ្យមនុស្សស្គាល់ពីរូបអង្គទាំងនោះបន្ដិចម្ដងៗប៉ុណ្ណោះ ទើបវាអាចទទួលបានលទ្ធផល។ មនុស្សទទួលស្គាល់ថា ព្រះជាម្ចាស់ដែលគេស្វែងរកពីអតីតកាល គឺជាព្រះដ៏ស្រពេចស្រពិល និងអធិធម្មជាតិ។ ការដឹកនាំដោយផ្ទាល់ពីព្រះវិញ្ញាណ និងសេចក្តីបង្រៀនរបស់មនុស្ស មិនអាចជួយទៅសម្រេចការនេះបានឡើយ គឺមានតែព្រះជាម្ចាស់ដែលយកកំណើតជាមនុស្សប៉ុណ្ណោះដែលអាចជួយបាន។ សញ្ញាណរបស់មនុស្សត្រូវបានលាតត្រដាងឱ្យឃើញនៅពេលដែលព្រះជាម្ចាស់ដែលយកកំណើតជាមនុស្ស ធ្វើកិច្ចការរបស់ទ្រង់ជាផ្លូវការ ពីព្រោះភាពសាមញ្ញ និងតថភាពពិតនៃព្រះជាម្ចាស់ដែលយកកំណើតជាមនុស្ស មានសភាពផ្ទុយគ្នាទៅនឹងព្រះដ៏ស្រពេចស្រពិល និងអធិធម្មជាតិនៅក្នុងការស្រមើស្រមៃរបស់មនុស្ស។ សញ្ញាណដើមរបស់មនុស្សអាចត្រូវបានបើកសម្ដែងឱ្យឃើញ នៅពេលដែលធ្វើការប្រៀបធៀបជាមួយនឹងព្រះជាម្ចាស់ដែលយកកំណើតជាមនុស្ស។ បើគ្មានការប្រៀបធៀបទៅនឹងព្រះជាម្ចាស់ដែលយកកំណើតជាមនុស្សទេ នោះសញ្ញាណរបស់មនុស្សមិនអាចត្រូវបានបើកសម្ដែងឱ្យឃើញនោះឡើយ ហើយនៅក្នុងន័យម្យ៉ាងទៀត បើគ្មានតថភាពពិតជារូបឆ្លុះទេ នោះរូបភាពដ៏ស្រពេចស្រពិលមិនអាចត្រូវបានបើកសម្ដែងឱ្យឃើញឡើយ។ គ្មាននរណាម្នាក់មានសមត្ថភាពប្រើប្រាស់ពាក្យសម្ដី ដើម្បីធ្វើកិច្ចការនេះឡើយ ហើយក៏គ្មាននរណាម្នាក់អាចបរិយាយអំពីកិច្ចការនេះ ដោយប្រើវោហារសព្ទជាពាក្យពេចន៍នោះដែរ។ មានតែព្រះជាម្ចាស់ផ្ទាល់ព្រះអង្គប៉ុណ្ណោះ ដែលអាចធ្វើកិច្ចការរបស់ទ្រង់បាន ហើយគ្មានអ្នកណាផ្សេងអាចធ្វើកិច្ចការនេះជំនួសទ្រង់បានឡើយ។ ទោះបីមនុស្ស មានសំនួនវោហារសព្ទសម្បូរបែបយ៉ាងណា ក៏គេគ្មានសមត្ថភាពបរិយាយអំពីតថភាពពិត និងភាពសាមញ្ញរបស់ព្រះជាម្ចាស់បានដែរ។ មនុស្សអាចស្គាល់ព្រះជាម្ចាស់កាន់តែជាក់ស្ដែង និងអាចមើលឃើញទ្រង់កាន់តែច្បាស់ លុះត្រាតែទ្រង់ធ្វើការដោយផ្ទាល់នៅក្នុងចំណោមមនុស្ស ហើយបង្ហាញ ភាពជាទ្រង់ និងរូបអង្គរបស់ទ្រង់ឱ្យគេឃើញទាំងស្រុងប៉ុណ្ណោះ។ លទ្ធផលនេះមិនអាចសម្រេចបាន ដោយមនុស្សខាងសាច់ឈាមណាម្នាក់ឡើយ។ ជាការពិត ព្រះវិញ្ញាណរបស់ព្រះជាម្ចាស់ក៏គ្មានសមត្ថភាពសម្រេចលទ្ធផលនេះបានដែរ។ ព្រះជាម្ចាស់អាចសង្រ្គោះមនុស្សដ៏ពុករលួយពីឥទ្ធិពលរបស់សាតាំងបាន ប៉ុន្តែកិច្ចការនេះមិនអាចត្រូវបានសម្រេចដោយផ្ទាល់ពីព្រះវិញ្ញាណរបស់ព្រះជាម្ចាស់ឡើយ ផ្ទុយទៅវិញ កិច្ចការនេះអាចធ្វើបានតែដោយសាច់ឈាមដែលព្រះវិញ្ញាណរបស់ព្រះជាម្ចាស់យកមកពាក់ គឺសាច់ឈាមដែលយកកំណើតជាមនុស្សរបស់ព្រះជាម្ចាស់តែប៉ុណ្ណោះ។ សាច់ឈាមនេះ គឺជាមនុស្ស ហើយក៏ជាព្រះជាម្ចាស់ដែរ។ សាច់ឈាមនេះ គឺជាមនុស្សដែលមានភាពជាមនុស្សធម្មតា ហើយក៏ជាព្រះជាម្ចាស់ដែលមានភាពជាព្រះដ៏ពេញលេញផងដែរ។ ដូច្នេះហើយ ទោះបីសាច់ឈាមនេះមិនមែនជាព្រះវិញ្ញាណរបស់ព្រះជាម្ចាស់ និងមានលក្ខណៈខុសគ្នាយ៉ាងខ្លាំងពីព្រះវិញ្ញាណក៏ដោយ ក៏នៅតែជាព្រះជាម្ចាស់ផ្ទាល់ព្រះអង្គដែលយកកំណើតជាមនុស្សដដែល ដែលសង្រ្គោះមនុស្ស ដែលជាព្រះវិញ្ញាណផង និងជាសាច់ឈាមផង។ មិនថាមនុស្សហៅទ្រង់បែបណានោះឡើយ ទីបំផុត គឺនៅតែជាព្រះជាម្ចាស់ផ្ទាល់ព្រះអង្គដដែល ដែលសង្រ្គោះមនុស្សជាតិ។ ដោយសារតែព្រះវិញ្ញាណរបស់ព្រះជាម្ចាស់ដែលមិនអាចដាច់ចេញពីសាច់ឈាម ហើយកិច្ចការនៃសាច់ឈាមក៏ជាកិច្ចការនៃព្រះវិញ្ញាណរបស់ព្រះជាម្ចាស់ដែរនោះ គ្រាន់តែថា កិច្ចការនេះ មិនត្រូវបានធ្វើដោយប្រើអត្តសញ្ញាណរបស់ព្រះវិញ្ញាណទេ ប៉ុន្តែត្រូវបានធ្វើដោយប្រើអត្តសញ្ញាណរបស់សាច់ឈាម។ កិច្ចការដែលព្រះវិញ្ញាណត្រូវធ្វើដោយផ្ទាល់ មិនតម្រូវឱ្យមានការយកកំណើតជាមនុស្សឡើយហើយកិច្ចការដែលតម្រូវឱ្យសាច់ឈាមធ្វើ ក៏មិនអាចធ្វើដោយផ្ទាល់ពីព្រះវិញ្ញាណដែរ ហើយអាចត្រូវបានធ្វើដោយព្រះជាម្ចាស់ដែលយកកំណើតជាមនុស្សប៉ុណ្ណោះ។ នេះជាអ្វីដែលតម្រូវឱ្យមានសម្រាប់កិច្ចការនេះ ហើយវាជាអ្វីដែលមនុស្សជាតិដ៏ពុករលួយត្រូវការជាចាំបាច់។ នៅក្នុងដំណាក់កាលទាំងបីនៃកិច្ចការរបស់ព្រះជាម្ចាស់ មានតែដំណាក់កាលមួយប៉ុណ្ណោះដែលត្រូវបានអនុវត្តដោយផ្ទាល់ពីព្រះវិញ្ញាណ ហើយដំណាក់កាលពីរផ្សេងទៀតត្រូវបានអនុវត្តដោយព្រះជាម្ចាស់ដែលយកកំណើតជាមនុស្ស មិនមែនដោយព្រះវិញ្ញាណដោយផ្ទាល់ទេ។ កិច្ចការនៅយុគសម័យនៃក្រឹត្យវិន័យដែលត្រូវបានធ្វើដោយព្រះវិញ្ញាណ មិនបានពាក់ព័ន្ធនឹងការផ្លាស់ប្ដូរនិស្ស័យដ៏ពុករលួយរបស់មនុស្សឡើយ ហើយវាក៏គ្មានទាក់ទងអ្វីនឹងចំណេះដឹងរបស់មនុស្សអំពីព្រះជាម្ចាស់ដែរ។ យ៉ាងណាមិញ កិច្ចការនៃសាច់ឈាមរបស់ព្រះជាម្ចាស់នៅក្នុងយុគសម័យនៃព្រះគុណ និងយុគសម័យនៃនគរព្រះ ពាក់ព័ន្ធនឹងនិស្ស័យពុករលួយរបស់មនុស្ស និងចំណេះដឹងរបស់គេអំពីព្រះជាម្ចាស់ ហើយវាជាផ្នែកដ៏សំខាន់និងចាំបាច់ចំពោះកិច្ចការនៃសេចក្តីសង្រ្គោះ។ ដូច្នេះ មនុស្សជាតិដ៏ពុករលួយ មានតម្រូវការកាន់តែធំធេងចំពោះសេចក្តីសង្រ្គោះរបស់ព្រះជាម្ចាស់ដែលយកកំណើតជាមនុស្ស ហើយគេមានតម្រូវការកាន់តែធំធេងចំពោះកិច្ចការដោយផ្ទាល់របស់ព្រះជាម្ចាស់ដែលយកកំណើតជាមនុស្ស។ មនុស្សជាតិត្រូវការព្រះជាម្ចាស់ដែលយកកំណើតជាមនុស្ស ដើម្បីឃ្វាលគេ ជួយគាំទ្រគេ ស្រោចស្រពឱ្យគេ ប្រទានអាហារដល់គេ ជំនុំជម្រះ និងវាយផ្ចាលគេ ហើយគេត្រូវការព្រះគុណកាន់តែច្រើន និងការប្រោសលោះកាន់តែខ្លាំងពីព្រះជាម្ចាស់ដែលយកកំណើតជាមនុស្ស។ មានតែព្រះជាម្ចាស់ដែលគង់នៅក្នុងសាច់ឈាមប៉ុណ្ណោះ ដែលអាចក្លាយជាបុគ្គលជំនិតរបស់មនុស្ស ជាអ្នកគង្វាលរបស់មនុស្ស ជាជំនួយគ្រប់ពេលរបស់មនុស្ស ហើយអ្វីៗទាំងអស់នេះគឺជាភាពចាំបាច់នៃការយកកំណើតជាមនុស្ស ទាំងពេលសព្វថ្ងៃ និងពីអតីតកាល។

មនុស្សត្រូវបានសាតាំងធ្វើឱ្យពុករលួយ ហើយមនុស្សជាភាវៈដ៏ខ្ពស់បំផុតនៅក្នុងចំណោមសត្តនិករទាំងអស់របស់ព្រះជាម្ចាស់ ដូច្នេះ មនុស្សត្រូវការសេចក្តីសង្រ្គោះរបស់ព្រះជាម្ចាស់។ កម្មវត្ថុនៃសេចក្តីសង្រ្គោះរបស់ព្រះជាម្ចាស់ គឺជាមនុស្ស មិនមែនសាតាំងឡើយ ហើយអ្វីដែលនឹងត្រូវទទួលការសង្រ្គោះ គឺជាសាច់ឈាម និងព្រលឹងរបស់មនុស្ស មិនមែនជាអារក្សនោះឡើយ។ កម្មវត្ថុរបស់ព្រះជាម្ចាស់ចំពោះសាតាំង គឺជាការវិនាសសាបសូន្យ ហើយកម្មវត្ថុរបស់ព្រះជាម្ចាស់សម្រាប់មនុស្ស គឺជាសេចក្តីសង្រ្គោះ។ សាច់ឈាមរបស់មនុស្សត្រូវបានសាតាំងធ្វើឱ្យពុករលួយ ដូច្នេះ រឿងទីមួយដែលត្រូវសង្រ្គោះ គឺត្រូវតែជាសាច់ឈាមរបស់មនុស្ស។ សាច់ឈាមរបស់មនុស្សត្រូវបានធ្វើឱ្យពុករលួយយ៉ាងជ្រាលជ្រៅបំផុត ហើយវាបានក្លាយជាអ្វីមួយដែលប្រឆាំងនឹងព្រះជាម្ចាស់ ដល់ថ្នាក់ប្រឆាំងនិងបដិសេធចំពោះអត្ថិភាពរបស់ព្រះជាម្ចាស់ទាំងបើកចំហ។ សាច់ឈាមដ៏ពុករលួយនេះចចេសរឹងរូស ហើយគ្មានអ្វីមួយដែលពិបាកដោះស្រាយ ឬពិបាកផ្លាស់ប្ដូរ ជាងនិស្ស័យដ៏ពុករលួយរបស់សាច់ឈាមនោះឡើយ។ សាតាំងចូលក្នុងសាច់ឈាមរបស់មនុស្ស ដើម្បីបង្កឱ្យមានភាពចលាចល ហើយវាប្រើសាច់ឈាមរបស់មនុស្ស ដើម្បីបង្អាក់ដល់កិច្ចការរបស់ព្រះជាម្ចាស់ និងបំផ្លាញផែនការរបស់ព្រះជាម្ចាស់ ដូច្នេះ មនុស្សបានក្លាយជាសាតាំង និងក្លាយជាសត្រូវរបស់ព្រះជាម្ចាស់។ ដើម្បីឱ្យមនុស្សបានសង្រ្គោះ នោះគេត្រូវតែត្រូវបានយកឈ្នះជាមុនសិន។ ដោយសារតែហេតុផលនេះហើយ ទើបព្រះជាម្ចាស់ឆ្លើយតបចំពោះបញ្ហា ហើយយាងចូលទៅក្នុងសាច់ឈាម ដើម្បីធ្វើកិច្ចការដែលទ្រង់ត្រូវធ្វើ និងច្បាំងជាមួយសាតាំង។ គោលបំណងរបស់ទ្រង់ គឺដើម្បីសង្រ្គោះមនុស្សដែលត្រូវបានធ្វើឱ្យពុករលួយ ព្រមទាំងយកឈ្នះលើសាតាំងដែលបះបោរនឹងទ្រង់ និងធ្វើឱ្យវាវិនាសសាបសូន្យ។ ទ្រង់យកឈ្នះលើសាតាំងតាមរយៈកិច្ចការរបស់ទ្រង់អំពីការយកឈ្នះលើមនុស្ស ខណៈពេលដូចគ្នានោះ ទ្រង់សង្រ្គោះមនុស្សជាតិដ៏ពុករលួយ។ ដូច្នេះ នេះជាកិច្ចការមួយដែលសម្រេចបានគោលបំណងពីរក្នុងពេលតែមួយ។ ទ្រង់ធ្វើការនៅក្នុងសាច់ឈាម និងមានបន្ទូលនៅក្នុងសាច់ឈាម ហើយធ្វើគ្រប់កិច្ចការនៅក្នុងសាច់ឈាម ដើម្បីមានទំនាក់ទំនងកាន់តែប្រសើរជាមួយមនុស្ស និងយកឈ្នះលើមនុស្សឱ្យបានកាន់តែប្រសើរ។ ពេលចុងក្រោយដែលព្រះជាម្ចាស់ត្រលប់ជាសាច់ឈាម កិច្ចការរបស់ទ្រង់នៅគ្រាចុងក្រោយ នឹងត្រូវបញ្ចប់នៅក្នុងសាច់ឈាម។ ទ្រង់នឹងចាត់ថ្នាក់មនុស្សទាំងអស់ទៅតាមប្រភេទរបស់គេ បញ្ចប់ការគ្រប់គ្រងទាំងអស់របស់ទ្រង់ ហើយក៏បញ្ចប់កិច្ចការរបស់ទ្រង់ទាំងអស់នៅក្នុងសាច់ឈាមដែរ។ ក្រោយពេលកិច្ចការទាំងអស់របស់ទ្រង់នៅលើផែនដីត្រូវបានបញ្ចប់ ទ្រង់នឹងមានជ័យជម្នះទាំងស្រុង។ តាមរយៈការធ្វើការនៅក្នុងសាច់ឈាម ព្រះជាម្ចាស់នឹងយកឈ្នះទាំងស្រុងលើមនុស្សជាតិ ហើយទ្រង់នឹងទទួលបានមនុស្សជាតិទាំងស្រុង។ តើនេះមិនមានន័យថា ការគ្រប់គ្រងទាំងស្រុងរបស់ទ្រង់នឹងត្រូវបញ្ចប់ទេឬអី? នៅពេលដែលព្រះជាម្ចាស់បញ្ចប់កិច្ចការរបស់ទ្រង់នៅក្នុងសាច់ឈាម នៅពេលដែលទ្រង់បានច្បាំងឈ្នះសាតាំង និងមានជ័យជម្នះទាំងស្រុង នោះសាតាំងនឹងគ្មានឱកាស ដើម្បីធ្វើឱ្យមនុស្សពុករលួយទៀតឡើយ។ កិច្ចការនៃការយកកំណើតជាមនុស្សលើកទីមួយរបស់ព្រះជាម្ចាស់ គឺជាការប្រោសលោះ និងការអត់ទោសដល់បាបរបស់មនុស្ស។ ឥឡូវនេះ វាជាកិច្ចការនៃការយកឈ្នះ និងការទទួលបានមនុស្សជាតិទាំងស្រុង ដូច្នេះសាតាំងនឹងលែងមានផ្លូវ ដើម្បីធ្វើកិច្ចការរបស់វាតទៅទៀត។ វានឹងត្រូវបានចាញ់ទាំងស្រុងតែម្ដង ហើយព្រះជាម្ចាស់នឹងមានជ័យជម្នះទាំងស្រុងតែម្ដង។ នេះគឺជាកិច្ចការនៃសាច់ឈាម និងជាកិច្ចការដែលត្រូវបានធ្វើដោយព្រះជាម្ចាស់ផ្ទាល់។ កិច្ចការដំបូងនៃដំណាក់កាលទាំងបីនៃកិច្ចការរបស់ព្រះជាម្ចាស់ ត្រូវបានធ្វើដោយផ្ទាល់ដោយព្រះវិញ្ញាណ មិនមែនដោយសាច់ឈាមឡើយ។ យ៉ាងណាមិញ កិច្ចការចុងក្រោយនៃដំណាក់កាលទាំងបីនៃកិច្ចការរបស់ព្រះជាម្ចាស់ត្រូវបានធ្វើដោយព្រះជាម្ចាស់ដែលយកកំណើតជាមនុស្ស មិនមែនដោយព្រះវិញ្ញាណផ្ទាល់ឡើយ។ កិច្ចការនៃការប្រោសលោះនៅដំណាក់កាលកណ្ដាល ក៏ត្រូវបានធ្វើឡើងដោយព្រះជាម្ចាស់នៅក្នុងសាច់ឈាមដែរ។ នៅក្នុងចំណោមកិច្ចការនៃការគ្រប់គ្រងទាំងមូលកិច្ចការដ៏សំខាន់បំផុត គឺជាការសង្រ្គោះមនុស្សពីឥទ្ធិពលរបស់សាតាំង។ កិច្ចការដ៏សំខាន់ គឺជាការយកឈ្នះទាំងស្រុងលើមនុស្សដ៏ពុករលួយ ដូចនេះការស្តារឱ្យមានការគោរពជាដំបូងចំពោះព្រះជាម្ចាស់នៅក្នុងដួងចិត្តរបស់មនុស្សដែលត្រូវបានយកឈ្នះ និងដើម្បីអនុញ្ញាតឱ្យគេទទួលបានជីវិតសាមញ្ញ ដែលជាជីវិតសាមញ្ញនៃសត្តនិកររបស់ព្រះជាម្ចាស់។ កិច្ចការនេះពិតជាសំខាន់ ហើយវាជាចំណុចស្នូលនៃកិច្ចការគ្រប់គ្រង។ នៅក្នុងដំណាក់កាលទាំងបីនៃកិច្ចការសង្រ្គោះ ដំណាក់កាលទីមួយនៃកិច្ចការដែលជាយុគសម័យនៃក្រឹត្យវិន័យ គឺស្ថិតនៅឆ្ងាយពីចំណុចស្នូលនៃកិច្ចការគ្រប់គ្រង។ វាគ្រាន់តែមានការលេចមកតិចតួចអំពីកិច្ចការសង្រ្គោះ ហើយវាមិនមែនជាទីចាប់ផ្ដើមនៃកិច្ចការរបស់ព្រះជាម្ចាស់ក្នុងការសង្រ្គោះមនុស្សពីដែនគ្រប់គ្រងរបស់សាតាំងឡើយ។ ដំណាក់កាលទីមួយនៃកិច្ចការ គឺព្រះវិញ្ញាណជាអ្នកធ្វើដោយផ្ទាល់ ពីព្រោះនៅពេលដែលស្ថិតនៅក្រោមក្រឹត្យវិន័យ មនុស្សដឹងតែកាន់តាមក្រឹត្យវិន័យប៉ុណ្ណោះ ហើយមនុស្សមិនមានសេចក្តីពិតជាច្រើនទេ ហើយដោយសារតែកិច្ចការនៅក្នុងយុគសម័យនៃក្រឹត្យវិន័យ មិនសូវពាក់ព័ន្ធនឹងការផ្លាស់ប្ដូរនៅក្នុងនិស្ស័យរបស់មនុស្ស ក៏មិនសូវពាក់ព័ន្ធនឹងកិច្ចការនៃការសង្រ្គោះមនុស្សពីដែនគ្រប់គ្រងរបស់សាតាំងដែរ។ ដូច្នេះ ព្រះវិញ្ញាណរបស់ព្រះជាម្ចាស់បានបញ្ចប់ដំណាក់កាលនៃកិច្ចការដ៏សាមញ្ញ និងខ្ពង់ខ្ពស់នេះ ដែលមិនទាក់ទងនឹងនិស្ស័យដ៏ពុករលួយរបស់មនុស្សឡើយ។ ដំណាក់កាលនៃកិច្ចការនេះមានទំនាក់ទំនងតិចតួចណាស់ទៅនឹងចំណុចស្នូលនៃការគ្រប់គ្រង ហើយវាគ្មានទំនាក់ទំនងអ្វីធំដុំទៅនឹងកិច្ចការជាផ្លូវការនៃការសង្រ្គោះមនុស្ស ហើយវាក៏មិនបានតម្រូវឱ្យព្រះជាម្ចាស់ត្រលប់ជាសាច់ឈាមដោយផ្ទាល់ ដើម្បីធ្វើកិច្ចការរបស់ទ្រង់នោះដែរ។ កិច្ចការដែលត្រូវបានធ្វើដោយព្រះវិញ្ញាណគឺជាកិច្ចការដោយប្រយោល និងមិនអាចវាស់ស្ទង់បាន ហើយកិច្ចការនោះធ្វើឱ្យមនុស្សភ័យខ្លាច និងមិនអាចចូលទៅជិតបានឡើយ។ ព្រះវិញ្ញាណមិនសក្ដិសមនឹងធ្វើកិច្ចការសង្រ្គោះដោយផ្ទាល់ឡើយ ហើយក៏មិនសក្ដិសមប្រទានជីវិតដល់មនុស្សដោយផ្ទាល់នោះដែរ។ កិច្ចការដ៏សក្តិសមបំផុតសម្រាប់មនុស្ស គឺជាការផ្លាស់ប្ដូរកិច្ចការរបស់ព្រះវិញ្ញាណ ឱ្យក្លាយជាវិធីសាស្ត្រមួយដែលស្និទ្ធស្នាលចំពោះមនុស្ស គឺអាចនិយាយបានថា អ្វីដែលសក្តិសមបំផុតសម្រាប់មនុស្ស គឺជាការដែលព្រះជាម្ចាស់ក្លាយជាមនុស្សសាមញ្ញធម្មតា ដើម្បីធ្វើកិច្ចការរបស់ទ្រង់។ ការនេះតម្រូវឱ្យព្រះជាម្ចាស់ដែលយកកំណើតជាមនុស្ស មកជំនួសកន្លែងរបស់ព្រះវិញ្ញាណនៅក្នុងកិច្ចការរបស់ទ្រង់ ហើយសម្រាប់មនុស្ស វាគ្មានផ្លូវណាផ្សេងទៀតដែលសក្តិសមសម្រាប់ព្រះជាម្ចាស់ធ្វើការនោះឡើយ។ នៅក្នុងចំណោមដំណាក់កាលទាំងបីនៃកិច្ចការទាំងនេះ ដំណាក់កាលពីរត្រូវបានអនុវត្តដោយសាច់ឈាម ហើយដំណាក់កាលទាំងពីរនេះ គឺជាដំណាក់កាលដ៏សំខាន់នៃកិច្ចការគ្រប់គ្រង។ ការយកកំណើតជាមនុស្សទាំងពីរលើក គឺជាការបំពេញឱ្យគ្នាទៅវិញទៅមក ហើយដំណាក់កាលទាំងពីរនេះបំពេញឱ្យគ្នាយ៉ាងល្អឥតខ្ចោះ។ ដំណាក់កាលទីមួយនៃការយកកំណើតជាមនុស្សរបស់ព្រះជាម្ចាស់បានចាក់គ្រឹះមូលដ្ឋានសម្រាប់ដំណាក់កាលទីពីរ ហើយវាអាចនិយាយបានថា ការយកកំណើតជាមនុស្សទាំងពីរលើករបស់ព្រះជាម្ចាស់បង្កើតឱ្យមានភាពពេញលេញមួយ ហើយវាគ្មានការមិនចុះសម្រុងនឹងគ្នានោះឡើយ។ ដំណាក់កាលទាំងពីរនៃកិច្ចការរបស់ព្រះជាម្ចាស់នេះ ត្រូវបានអនុវត្តដោយព្រះជាម្ចាស់នៅក្នុងអត្តសញ្ញាណនៃព្រះជាម្ចាស់ដែលយកកំណើតជាមនុស្ស ដោយសារតែដំណាក់កាលទាំងពីរនេះពិតជាសំខាន់ណាស់ចំពោះកិច្ចការទាំងស្រុងនៃការគ្រប់គ្រង។ គេសឹងតែអាចនិយាយបានថា បើគ្មានកិច្ចការនៃការយកកំណើតជាមនុស្សទាំងពីរលើករបស់ព្រះជាម្ចាស់ទេ នោះកិច្ចការគ្រប់គ្រងទាំងស្រុងនឹងត្រូវបញ្ឈប់ ហើយកិច្ចការនៃការសង្រ្គោះមនុស្សជាតិនឹងគ្មានន័យអ្វីក្រៅពីការនិយាយចោលនោះឡើយ។ កិច្ចការនេះសំខាន់ ឬមិនសំខាន់ គឺអាស្រ័យលើតម្រូវការរបស់មនុស្សជាតិ អាស្រ័យលើតថភាពជាក់ស្ដែងនៃភាពពុករលួយរបស់មនុស្សជាតិ និងអាស្រ័យលើភាពធ្ងន់ធ្ងរនៃការមិនស្ដាប់បង្គាប់របស់សាតាំង និងការរំខានរបស់វាចំពោះកិច្ចការ។ បុគ្គលដែលមានគុណសម្បត្តិសក្ដិសមនឹងការងារ ត្រូវអាស្រ័យលើធម្មជាតិនៃការងារដែលត្រូវបានធ្វើដោយអ្នកធ្វើ និងសារៈសំខាន់នៃការងារ។ នៅពេលដែលនិយាយអំពីចំណុចសំខាន់នៃកិច្ចការនេះ ទាក់ទងនឹងវិធីសាស្ត្រធ្វើការបែបណាដែលត្រូវប្រើ ថាតើកិច្ចការនោះត្រូវធ្វើដោយផ្ទាល់ ដោយព្រះវិញ្ញាណរបស់ព្រះជាម្ចាស់ ដោយព្រះជាម្ចាស់ដែលយកកំណើតជាមនុស្ស ឬក៏តាមរយៈមនុស្ស ជំហានដំបូងដែលត្រូវផាត់ចោលនោះ គឺជាកិច្ចការដែលត្រូវធ្វើតាមរយៈមនុស្ស ហើយបើផ្អែកលើធម្មជាតិនៃការងារ និងធម្មជាតិនៃកិច្ចការរបស់ព្រះវិញ្ញាណ ទល់នឹងធម្មជាតិនៃសាច់ឈាមវិញ ទីបំផុត គេអាចសម្រេចចិត្តបានថា កិច្ចការដែលត្រូវបានធ្វើដោយសាច់ឈាម មានប្រយោជន៍ចំពោះមនុស្សខ្លាំងជាងកិច្ចការដែលត្រូវបានធ្វើដោយផ្ទាល់ដោយព្រះវិញ្ញាណ ហើយគេអាចសម្រេចចិត្តបានទៀតថា វាផ្ដល់នូវគុណប្រយោជន៍ច្រើនជាង។ នេះជាព្រះតម្រិះរបស់ព្រះជាម្ចាស់នៅគ្រានោះ នៅពេលដែលទ្រង់សម្រេចព្រះទ័យថាតើកិច្ចការនេះត្រូវធ្វើដោយព្រះ វិញ្ញាណ ឬក៏ដោយសាច់ឈាម។ វាមានសារៈសំខាន់ និងមូលដ្ឋានរបស់វាចំពោះដំណាក់កាលនីមួយៗនៃកិច្ចការ។ វាមិនមែនជាការស្រមើស្រមៃដែលគ្មានមូលដ្ឋាន និងត្រូវបានអនុវត្តតាមតែអំពើចិត្តនោះទេ ប៉ុន្តែដំណាក់កាលទាំងនេះត្រូវបានធ្វើប្រកបដោយព្រះប្រាជ្ញាញាណ។ នេះគឺជាសេចក្តីពិតមួយដែលស្ថិតនៅពីក្រោយគ្រប់កិច្ចការទាំងអស់របស់ព្រះជាម្ចាស់។ ជាពិសេស នៅក្នុងកិច្ចការដ៏ធំនោះ វាមានផែនការជាច្រើនរបស់ព្រះជាម្ចាស់ នៅពេលដែលព្រះជាម្ចាស់ដែលយកកំណើតជាមនុស្ស ធ្វើការដោយផ្ទាល់នៅក្នុងចំណោមមនុស្ស។ ដូច្នេះ ព្រះប្រាជ្ញាញាណរបស់ព្រះជាម្ចាស់ និងភាពទាំងស្រុងនៃអង្គទ្រង់ ត្រូវបានឆ្លុះបញ្ចាំងឱ្យឃើញនៅក្នុងគ្រប់សកម្មភាព គ្រប់ព្រះតម្រិះ និងគ្រប់យោបល់នៃកិច្ចការរបស់ទ្រង់ ហើយនេះគឺជាលក្ខណៈកាន់តែរឹងមាំ និងជាប្រព័ន្ធរបស់ព្រះជាម្ចាស់។ ព្រះតម្រិះ និងយោបល់ដ៏ល្អិតល្អន់ទាំងនេះពិតជាពិបាកឱ្យមនុស្សស្រមើស្រមៃ និងពិបាកឱ្យមនុស្សជឿ ហើយលើសពីនេះ គឺពិបាកឱ្យមនុស្សដឹង។ កិច្ចការដែលត្រូវបានធ្វើដោយមនុស្ស គឺធ្វើឡើងស្របតាមគោលការណ៍ទូទៅ ជាគោលការណ៍ដែលមនុស្សពេញចិត្តខ្លាំង។ ប៉ុន្តែ បើធៀបជាមួយកិច្ចការរបស់ព្រះជាម្ចាស់វិញ វាហាក់ដូចជាមានភាពខុសគ្នាដ៏ធំមួយ។ ទោះបីទង្វើរបស់ព្រះជាម្ចាស់ធំធេងអស្ចារ្យ ហើយកិច្ចការរបស់ព្រះជាម្ចាស់មានវិសាលភាពប្រសើរក្រៃលែងយ៉ាងណាក៏ដោយ ក៏នៅពីក្រោយកិច្ចការទាំងនោះ មាននូវការចំណាយពេលរាប់ម៉ោងធ្វើផែនការ និងការចាត់ចែងដ៏ច្បាស់លាស់ ដែលមនុស្សមិនអាចស្រមៃដល់នោះឡើយ។ ដំណាក់កាលនីមួយៗនៃកិច្ចការរបស់ទ្រង់ មិនគ្រាន់តែត្រូវបានធ្វើស្របតាមគោលការណ៍ប៉ុណ្ណោះទេ ប៉ុន្តែដំណាក់កាលនីមួយៗក៏មានផ្ទុកនូវចំណុចជាច្រើនដែលមិនអាចបរិយាយដោយភាសារបស់មនុស្សដែរ ហើយទាំងនេះគឺជារឿងដែលមនុស្សមើលមិនឃើញឡើយ។ មិនថាវាជាកិច្ចការរបស់ព្រះវិញ្ញាណ ឬក៏ជាកិច្ចការរបស់ព្រះជាម្ចាស់ដែលយកកំណើតជាមនុស្សនោះឡើយ កិច្ចការនីមួយៗសុទ្ធតែមាននូវផែនការនៃកិច្ចការរបស់ទ្រង់។ ទ្រង់មិនធ្វើការដោយគ្មានមូលដ្ឋានច្បាស់លាស់ទេ ហើយក៏មិនធ្វើកិច្ចការណាដែលមិនសំខាន់នោះដែរ។ នៅពេលដែលព្រះវិញ្ញាណធ្វើការដោយផ្ទាល់ ទ្រង់ធ្វើការដោយមានគោលដៅរបស់ទ្រង់ ហើយនៅពេលដែលទ្រង់ក្លាយជាមនុស្ស (អាចនិយាយបានថា នៅពេលដែលទ្រង់បំផ្លាស់បំប្រែសំបកក្រៅរបស់ទ្រង់) ដើម្បីធ្វើការ គឺទ្រង់កាន់តែធ្វើការពាក់ព័ន្ធនឹងគោលបំណងរបស់ទ្រង់។ តើហេតុអ្វីបានជាទ្រង់ត្រូវផ្លាស់ប្ដូរអត្តសញ្ញាណរបស់ទ្រង់យ៉ាងស្រួលដូច្នេះ? ហេតុអ្វីបានជាទ្រង់ត្រូវក្លាយជាមនុស្សដែលត្រូវបានគេចាត់ទុកជាអ្នកទន់ទាប និងជួបការបៀតបៀនយ៉ាងស្រួលបែបនេះ?

កិច្ចការរបស់ទ្រង់នៅក្នុងសាច់ឈាមមានសារៈសំខាន់បំផុត ហើយកិច្ចការនេះត្រូវបានថ្លែងឡើងពាក់ព័ន្ធនឹងកិច្ចការ ហើយព្រះមួយអង្គដែលនៅទីបញ្ចប់នឹងត្រូវបញ្ចប់កិច្ចការ គឺព្រះជាម្ចាស់ដែលយកកំណើតជាមនុស្ស មិនមែនជាព្រះវិញ្ញាណឡើយ។ អ្នកខ្លះជឿថា ព្រះជាម្ចាស់អាចយាងមកកាន់ផែនដី ហើយបង្ហាញអង្គទ្រង់ឱ្យមនុស្សឃើញនៅពេលមិនប្រាកដណាមួយ ហើយខណៈពេលនោះ ទ្រង់នឹងជំនុំជម្រះមនុស្សជាតិទាំងអស់ដោយផ្ទាល់ ដោយល្បងលពួកគេម្ដងម្នាក់ៗដោយគ្មាននរណាម្នាក់អាចរួចខ្លួនឡើយ។ អស់អ្នកដែលគិតបែបនេះ មិនដឹងអំពីដំណាក់កាលនៃកិច្ចការរបស់ព្រះជា ម្ចាស់ដែលយកកំណើតជាមនុស្សឡើយ។ ព្រះជាម្ចាស់មិនជំនុំជម្រះមនុស្សម្នាក់ម្ដងៗទេ ហើយទ្រង់ក៏មិនល្បងលមនុស្សម្នាក់ម្ដងៗនោះដែរ ព្រោះថាបើធ្វើបែបនេះ វានឹងមិនមែនជាកិច្ចការនៃការជំនុំជម្រះនោះឡើយ។ តើមិនមែនសេចក្តីពុករលួយរបស់មនុស្សជាតិទាំងអស់សុទ្ធតែដូចគ្នាទេឬអី? តើមិនមែនសារជាតិរបស់មនុស្សទាំងអស់សុទ្ធតែដូចគ្នាទេឬអី? អ្វីដែលត្រូវជំនុំជម្រះ គឺជាសារជាតិដ៏ពុករលួយរបស់មនុស្សជាតិ ជាសារជាតិរបស់មនុស្សដែលត្រូវបានសាតាំងធ្វើឱ្យពុករលួយ ហើយនិងបាបទាំងអស់របស់មនុស្ស។ ព្រះជាម្ចាស់មិនជំនុំជម្រះកំហុសដ៏កំប៉ិកកំប៉ុកនិងមិនសំខាន់របស់មនុស្សឡើយ។ កិច្ចការនៃការជំនុំជម្រះ គឺជាកិច្ចការតំណាង ហើយវាមិនត្រូវបានអនុវត្តជាពិសេសសម្រាប់មនុស្សជាក់លាក់ណាម្នាក់ឡើយ។ ផ្ទុយទៅវិញ វាជាកិច្ចការដែលមនុស្សមួយក្រុមត្រូវបានជំនុំជម្រះ ដើម្បីតំណាងឱ្យការជំនុំជម្រះរបស់មនុស្សជាតិទាំងអស់។ តាមរយៈការអនុវត្តកិច្ចការរបស់ទ្រង់ដោយផ្ទាល់ទៅលើមនុស្សមួយក្រុម ព្រះជាម្ចាស់នៅក្នុងសាច់ឈាមប្រើប្រាស់កិច្ចការរបស់ទ្រង់ ដើម្បីតំណាងឱ្យកិច្ចការរបស់មនុស្សជាតិទាំងអស់ ក្រោយពេលកិច្ចការនោះត្រូវបានផ្សព្វផ្សាយបន្ដិចម្ដងៗ។ នេះក៏ជារបៀបនៃកិច្ចការជំនុំជម្រះដែរ។ ព្រះជាម្ចាស់មិនជំនុំជម្រះមនុស្សមួយប្រភេទ ឬមនុស្សមួយក្រុមជាក់លាក់ឡើយ ប៉ុន្តែផ្ទុយទៅវិញ ទ្រង់ជំនុំជម្រះសេចក្តីទុច្ចរិតរបស់មនុស្សជាតិទាំងមូល ឧទាហរណ៍ដូចជា ការប្រឆាំងរបស់មនុស្សចំពោះព្រះជាម្ចាស់ ការមិនគោរពរបស់មនុស្សចំពោះទ្រង់ ឬការរំខានរបស់មនុស្សចំពោះកិច្ចការរបស់ព្រះជាម្ចាស់ជាដើម។ អ្វីដែលត្រូវជំនុំជម្រះ គឺជាសារជាតិនៃការប្រឆាំងរបស់មនុស្សជាតិចំពោះព្រះជាម្ចាស់ ហើយកិច្ចការនេះក៏ជាកិច្ចការនៃការយកឈ្នះនៅគ្រាចុងក្រោយដែរ។ កិច្ចការ និងព្រះបន្ទូលរបស់ព្រះជាម្ចាស់ដែលយកកំណើតជាមនុស្សដែលមនុស្សបានឃើញផ្ទាល់ភ្នែក គឺជាកិច្ចការនៃការជំនុំជម្រះនៅមុខបល្ល័ង្កពណ៌សដ៏ធំក្នុងអំឡុងពេលនៃគ្រាចុងក្រោយដែលមនុស្សបានមើលឃើញកាលពីអតីតកាល។ កិច្ចការដែលកំពុងតែធ្វើក្នុងពេលបច្ចុប្បន្នដោយព្រះជាម្ចាស់ដែលយកកំណើតជាមនុស្ស និយាយឱ្យចំទៅ គឺជាការជំនុំជម្រះនៅមុខបល្ល័ង្កពណ៌សដ៏ធំនោះហើយ។ ព្រះជាម្ចាស់ដែលយកកំណើតជាមនុស្សនាពេលសព្វថ្ងៃ គឺជាព្រះជាម្ចាស់ដែលជំនុំជម្រះមនុស្សជាតិទាំងមូលក្នុងអំឡុងពេលនៃគ្រាចុងក្រោយ។ សាច់ឈាមនេះ និងកិច្ចការរបស់ទ្រង់ ព្រះបន្ទូលរបស់ទ្រង់ និងនិស្ស័យទាំងស្រុងរបស់ទ្រង់ គឺជាភាពទាំងស្រុងរបស់ទ្រង់។ ទោះបីវិសាលភាពនៃកិច្ចការរបស់ទ្រង់នៅមានកម្រិត ហើយទ្រង់មិនបានពាក់ព័ន្ធដោយផ្ទាល់នឹងចក្រវាលទាំងមូលក៏ដោយ ក៏សារជាតិនៃកិច្ចការជំនុំជម្រះ គឺជាការជំនុំជម្រះដោយផ្ទាល់ទៅលើមនុស្សជាតិទាំងអស់ គឺមិនមែនសម្រាប់ជាប្រយោជន៍ដល់ពួកជ្រើសតាំងនៃប្រទេសចិន ឬសម្រាប់ជាប្រយោជន៍ដល់មនុស្សមួយក្រុមតូចនោះឡើយ។ ក្នុងអំឡុងពេលនៃកិច្ចការរបស់ព្រះជាម្ចាស់នៅក្នុងសាច់ឈាម ទោះបីវិសាលភាពនៃកិច្ចការនេះ មិនពាក់ព័ន្ធនឹងចក្រវាលទាំងមូលក៏ដោយ ក៏វាតំណាងឱ្យកិច្ចការនៃចក្រវាលទាំងមូលដែរ ហើយបន្ទាប់ពីទ្រង់បញ្ចប់កិច្ចការដែលស្ថិតក្នុងវិសាលភាពនៃកិច្ចការខាងសាច់ឈាមរបស់ទ្រង់រួច ភ្លាមៗនោះ ទ្រង់នឹងពង្រីកកិច្ចការនេះទៅកាន់ចក្រវាលទាំងមូល នៅក្នុងរបៀបដូចគ្នាដែលដំណឹងល្អរបស់ព្រះយេស៊ូវបានរីកសាយភាយនៅទូទាំងចក្រវាល ក្រោយពេលដែលទ្រង់មានព្រះជន្មរស់ឡើងវិញ និងយាងឡើងទៅស្ថានសួគ៌។ មិនថាជាកិច្ចការនៃព្រះវិញ្ញាណ ឬជាកិច្ចការនៃសាច់ឈាមនោះឡើយ វាគឺជាកិច្ចការមួយដែលត្រូវបានអនុវត្តនៅក្នុងវិសាលភាពមួយមានកម្រិត ប៉ុន្តែវាតំណាងឱ្យកិច្ចការនៃចក្រវាលទាំងមូល។ ក្នុងអំឡុងពេលនៃគ្រាចុងក្រោយ ព្រះជាម្ចាស់ធ្វើកិច្ចការរបស់ទ្រង់ ដោយបង្ហាញអង្គទ្រង់នៅក្នុងអត្តសញ្ញាណនៃព្រះជាម្ចាស់ដែលយកកំណើតជាមនុស្ស ហើយព្រះជាម្ចាស់នៅក្នុងសាច់ឈាម គឺជាព្រះជាម្ចាស់ដែលជំនុំជម្រះមនុស្សនៅមុខបល្ល័ង្កពណ៌សដ៏ធំ។ មិនថាទ្រង់ជាព្រះវិញ្ញាណ ឬជាសាច់ឈាមនោះឡើយ ព្រះអង្គដែលធ្វើកិច្ចការនៃការជំនុំជម្រះ គឺជាព្រះជាម្ចាស់ដែលជំនុំជម្រះមនុស្សជាតិក្នុងអំឡុងពេលនៃគ្រាចុងក្រោយ។ ការនេះត្រូវបានកំណត់ទុកដោយផ្អែកលើកិច្ចការរបស់ទ្រង់ ហើយវាមិនត្រូវបានកំណត់ទុកស្របតាមរូបរាងខាងក្រៅរបស់ទ្រង់ ឬកត្តាជាច្រើនផ្សេងទៀតនោះឡើយ។ ទោះបីជាមនុស្សមានសញ្ញាណអំពីព្រះបន្ទូលទាំងនេះក៏ដោយ ក៏គ្មាននរណាម្នាក់អាចបដិសេធការពិតអំពីការជំនុំជម្រះ និងការយកឈ្នះលើមនុស្សជាតិទាំងអស់របស់ព្រះជាម្ចាស់ដែលយកកំណើតជាមនុស្សបានដែរ។ មិនថាមនុស្សគិតអំពីវាបែបណាឡើយ ការពិតគឺនៅតែជាការពិត។ គ្មាននរណាម្នាក់អាចនិយាយថា «កិច្ចការត្រូវបានធ្វើដោយព្រះជាម្ចាស់ ប៉ុន្តែសាច់ឈាមមិនមែនជាព្រះជាម្ចាស់» នោះឡើយ។ នេះជារឿងគ្មានន័យសោះឡើយ ព្រោះថាកិច្ចការនេះមិនអាចត្រូវបានធ្វើដោយនរណាផ្សេង ក្រៅពីព្រះជាម្ចាស់នៅក្នុងសាច់ឈាមឡើយ។ ដោយសារតែកិច្ចការនេះត្រូវបានបញ្ចប់រួចហើយ ដូច្នេះ កិច្ចការបន្ទាប់ទៀត គឺជាកិច្ចការនៃការជំនុំជម្រះរបស់ព្រះជាម្ចាស់លើមនុស្ស មិនត្រូវលេចមកជាលើកទីពីរឡើយ ព្រោះនៅក្នុងការយកកំណើតជាមនុស្សរបស់ព្រះជាម្ចាស់ជាលើកទីពីរ ទ្រង់បានបញ្ចប់កិច្ចការនៃការគ្រប់គ្រងទាំងអស់រួចហើយ ហើយវានឹងគ្មានដំណាក់កាលលើកទីបួននៃកិច្ចការរបស់ព្រះជាម្ចាស់នោះឡើយ។ ដោយសារតែអ្នកដែលត្រូវទទួលការជំនុំជម្រះ គឺជាមនុស្ស ពោលគឺជាមនុស្សដែលមកពីសាច់ឈាម និងត្រូវបានពុករលួយ ហើយមិនមែនវិញ្ញាណរបស់សាតាំងទេដែលត្រូវទទួលការជំនុំជម្រះដោយផ្ទាល់នោះ ដូច្នេះ កិច្ចការនៃការជំនុំជម្រះមិនត្រូវបានអនុវត្តនៅក្នុងពិភពខាងវិញ្ញាណឡើយ ប៉ុន្តែត្រូវបានធ្វើនៅក្នុងចំណោមមនុស្សវិញ។ គ្មាននរណាម្នាក់សក្ដិសម និងមានគុណសម្បត្តិគ្រប់គ្រាន់ជាងព្រះជាម្ចាស់នៅក្នុងសាច់ឈាមនោះទេ សម្រាប់កិច្ចការជំនុំជម្រះសេចក្តីពុករលួយនៃសាច់ឈាមរបស់មនុស្ស។ ប្រសិនបើការជំនុំជម្រះត្រូវបានធ្វើដោយផ្ទាល់ ដោយព្រះវិញ្ញាណរបស់ព្រះជាម្ចាស់ នោះវានឹងមិនគ្របដណ្ដប់មនុស្សទាំងអស់ឡើយ។ លើសពីនេះទៀត កិច្ចការបែបនេះនឹងពិបាកឱ្យមនុស្សទទួលយក ព្រោះព្រះវិញ្ញាណមិនអាចយាងមកនៅមុខទល់នឹងមុខជាមួយនឹងមនុស្សឡើយ។ ដោយសារតែហេតុផលនេះ វានឹងមិនទទួលបានលទ្ធផលមួយរំពេចឡើយ ហើយមនុស្សក៏មិនអាចមើលឃើញនិស្ស័យដែលមិនអាចប្រកែកបានរបស់ព្រះជាម្ចាស់កាន់តែច្បាស់នោះដែរ។ សាតាំងអាចចាញ់ទាំងស្រុងបាន លុះត្រាតែព្រះជាម្ចាស់នៅក្នុងសាច់ឈាមធ្វើការជំនុំជម្រះសេចក្តីពុករលួយរបស់មនុស្សជាតិ។ ដោយមានលក្ខណៈដូចមនុស្ស ដែលមានភាពជាមនុស្សសាមញ្ញ ព្រះជាម្ចាស់នៅក្នុងសាច់ឈាមអាចជំនុំជម្រះដោយផ្ទាល់លើសេចក្តីទុច្ចរិតរបស់មនុស្ស។ នេះគឺជាសញ្ញាមួយអំពីភាពបរិសុទ្ធពីដើមរបស់ទ្រង់ និងអំពីភាពអស្ចារ្យរបស់ទ្រង់។ មានតែព្រះជាម្ចាស់មួយប៉ុណ្ណោះដែលមានគុណសម្បត្តិគ្រប់គ្រាន់ និងអាចកាន់មុខតំណែងជំនុំជម្រះមនុស្ស ព្រោះថាទ្រង់មានសេចក្តីពិត និងសេចក្តីសុចរិត ដូច្នេះ ទ្រង់អាចជំនុំជម្រះមនុស្សបាន។ អស់អ្នកដែលគ្មានសេចក្តីពិត និងសេចក្តីសុចរិត មិនសក្តិសមក្នុងការជំនុំជម្រះអ្នកដទៃឡើយ។ បើសិនកិច្ចការនេះត្រូវបានធ្វើដោយព្រះវិញ្ញាណរបស់ព្រះជាម្ចាស់ នោះវានឹងមិនមានន័យថាជាជ័យជម្នះលើសាតាំងឡើយ។ ព្រះវិញ្ញាណត្រូវទទួលបានការលើកតម្កើងខ្លាំងជាងមនុស្សដែលរមែងនឹងស្លាប់ ហើយព្រះវិញ្ញាណរបស់ព្រះជាម្ចាស់ជាព្រះដ៏បរិសុទ្ធ និងមានជ័យជម្នះលើសាច់ឈាម។ ប្រសិនបើព្រះវិញ្ញាណបានធ្វើកិច្ចការនេះដោយអង្គទ្រង់ផ្ទាល់ នោះទ្រង់នឹងមិនអាចជំនុំជម្រះការមិនស្ដាប់បង្គាប់របស់មនុស្សទាំងអស់បានឡើយ ហើយទ្រង់ក៏មិនអាចបើកសម្ដែងពីគ្រប់ទាំងអំពើទុច្ចរិតរបស់មនុស្សទាំងអស់បានដែរ។ សម្រាប់កិច្ចការនៃការជំនុំជម្រះ ក៏ត្រូវអនុវត្តតាមរយៈសញ្ញាណរបស់មនុស្សអំពីព្រះជាម្ចាស់ដែរ ហើយមនុស្សមិនដែលមានសញ្ញាណណាមួយអំពីព្រះវិញ្ញាណទេ ដូច្នេះ ព្រះវិញ្ញាណគ្មានសមត្ថភាពបើកសម្ដែងបានយ៉ាងប្រសើរអំពីសេចក្តីទុច្ចរិតរបស់មនុស្ស ហើយក៏មិនអាចលាតត្រដាងទាំងស្រុងអំពីសេចក្តីទុច្ចរិតនោះដែរ។ ព្រះជាម្ចាស់ដែលយកកំណើតជាមនុស្ស គឺជាខ្មាំងសត្រូវរបស់អស់អ្នកដែលមិនស្គាល់ទ្រង់។ តាមរយៈការជំនុំជម្រះសញ្ញាណ និងការប្រឆាំងរបស់មនុស្សដែលមានចំពោះទ្រង់ នោះព្រះអង្គនឹងធ្វើការលាតត្រដាងរាល់ការមិនស្ដាប់បង្គាប់របស់មនុស្សជាតិទាំងអស់។ លទ្ធផលនៃកិច្ចការរបស់ទ្រង់នៅក្នុងសាច់ឈាម គឺស្ដែងចេញឱ្យឃើញច្បាស់ជាងលទ្ធផលនៃកិច្ចការរបស់ព្រះវិញ្ញាណទៅទៀត។ ដូច្នេះ ការជំនុំជម្រះមនុស្សជាតិទាំងអស់មិនត្រូវបានអនុវត្តដោយផ្ទាល់ដោយព្រះវិញ្ញាណឡើយ ប៉ុន្តែវាជាកិច្ចការរបស់ព្រះជាម្ចាស់ដែលយកកំណើតជាមនុស្សវិញទេ។ ចំពោះព្រះជាម្ចាស់នៅក្នុងសាច់ឈាម មនុស្សអាចមើលឃើញ និងអាចប៉ះពាល់បាន ដូច្នេះ ព្រះជាម្ចាស់នៅក្នុងសាច់ឈាមអាចយកឈ្នះលើមនុស្សបានទាំងស្រុង។ នៅក្នុងទំនាក់ទំនងរបស់គេជាមួយព្រះជាម្ចាស់នៅក្នុងសាច់ឈាម មនុស្សវិវឌ្ឍពីការប្រឆាំងទៅជាការស្ដាប់បង្គាប់ វិវឌ្ឍពីការបៀតបៀនទៅជាការទទួលយក វិវឌ្ឍពីសញ្ញាណទៅជាចំណេះដឹង និងពីការបដិសេធទៅជាសេចក្តីស្រឡាញ់ ហើយការទាំងអស់នេះគឺជាលទ្ធផលនៃកិច្ចការរបស់ព្រះជាម្ចាស់ដែលយកកំណើតជាមនុស្ស។ មនុស្សបានសង្រ្គោះតាមរយៈការទទួលយកការជំនុំជម្រះរបស់ទ្រង់ប៉ុណ្ណោះ មនុស្សចាប់ផ្ដើមស្គាល់ទ្រង់បន្ដិចម្ដងៗតាមរយៈព្រះបន្ទូលដែលចេញពីព្រះឱស្ឋរបស់ទ្រង់ប៉ុណ្ណោះ មនុស្សត្រូវបានទ្រង់យកឈ្នះក្នុង អំឡុងពេលដែលគេប្រឆាំងនឹងទ្រង់ ហើយគេទទួលបានការផ្គត់ផ្គង់សម្រាប់ជីវិតពីទ្រង់ក្នុងអំឡុងពេលនៃការទទួលយកការវាយផ្ចាលរបស់ទ្រង់។ កិច្ចការទាំងអស់នេះ គឺជាកិច្ចការរបស់ព្រះជាម្ចាស់នៅក្នុងសាច់ឈាម មិនមែនជាកិច្ចការរបស់ព្រះជាម្ចាស់នៅក្នុងអត្តសញ្ញាណរបស់ទ្រង់ ដែលជាព្រះវិញ្ញាណនោះឡើយ។ កិច្ចការដែលត្រូវបានធ្វើដោយព្រះជាម្ចាស់ដែលយកកំណើតជាមនុស្ស គឺជាកិច្ចការដ៏ធំធេងបំផុត ដ៏ជ្រាលជ្រៅបំផុត ហើយផ្នែកដ៏សំខាន់មួយនៃដំណាក់កាលទាំងបីនៃកិច្ចការរបស់ព្រះជាម្ចាស់ គឺជាដំណាក់កាលទាំងពីរនៃកិច្ចការរបស់ព្រះជាម្ចាស់ដែលយកកំណើតជាមនុស្ស។ សេចក្តីពុករលួយដ៏ជ្រាលជ្រៅរបស់មនុស្ស គឺជាឧបសគ្គដ៏ធំមួយចំពោះកិច្ចការរបស់ព្រះជាម្ចាស់ដែលយកកំណើតជាមនុស្ស។ ជាពិសេស កិច្ចការដែលត្រូវបានអនុវត្តទៅលើមនុស្សនៅគ្រាចុងក្រោយ ពិតជាសំខាន់ណាស់ ហើយបរិយាកាសពេញដោយការប្រឆាំង ឯគុណសម្បត្តិរបស់មនុស្សគ្រប់ប្រភេទវិញ គឺទន់ខ្សោយណាស់។ ប៉ុន្តែ នៅចុងបញ្ចប់នៃកិច្ចការនេះ វានឹងនៅតែសម្រេចបានលទ្ធផលដ៏ល្អ ដោយគ្មានកំហុសណាមួយឡើយ ដ្បិតនេះជាលទ្ធផលនៃកិច្ចការខាងសាច់ឈាម ហើយលទ្ធផលនេះគួរឱ្យជឿជាក់ ជាងលទ្ធផលចេញពីកិច្ចការរបស់ព្រះវិញ្ញាណទៅទៀត។ ដំណាក់កាលទាំងបីនៃកិច្ចការរបស់ព្រះជាម្ចាស់នឹងត្រូវបញ្ចប់នៅក្នុងសាច់ឈាម ហើយកិច្ចការទាំងនេះត្រូវតែបញ្ចប់ដោយព្រះជាម្ចាស់ដែលយកកំណើតជាមនុស្ស។ កិច្ចការដ៏សំខាន់បំផុតនិងចាំបាច់បំផុត ត្រូវបានធ្វើនៅក្នុងសាច់ឈាម ហើយសេចក្តីសង្រ្គោះរបស់មនុស្ស ត្រូវបានអនុវត្តដោយផ្ទាល់ដោយព្រះជាម្ចាស់នៅក្នុងសាច់ឈាម។ ទោះបីមនុស្សជាតិទាំងអស់មានអារម្មណ៍ថា ព្រះជាម្ចាស់នៅក្នុងសាច់ឈាមហាក់ដូចជាគ្មានពាក់ព័ន្ធអ្វីជាមួយមនុស្សក៏ដោយ ក៏ការពិត សាច់ឈាមនេះខ្វល់ខ្វាយពីគោលដៅ និងអត្ថិភាពរបស់មនុស្សជាតិទាំងមូល។

គ្រប់ដំណាក់កាលនៃកិច្ចការរបស់ព្រះជាម្ចាស់ គឺត្រូវបានអនុវត្តសម្រាប់ជាប្រយោជន៍ដល់មនុស្សជាតិទាំងអស់ និងផ្តោតលើមនុស្សជាតិទាំងអស់តែម្ដង។ ថ្វីបើវាជាកិច្ចការរបស់ទ្រង់នៅក្នុងសាច់ឈាមក៏ដោយ ក៏វានៅតែផ្ដោតទៅលើមនុស្សជាតិទាំងអស់ដដែល។ ទ្រង់ជាព្រះជាម្ចាស់នៃមនុស្សជាតិទាំងអស់ ហើយទ្រង់ជាព្រះជាម្ចាស់នៃអ្វីគ្រប់យ៉ាងដែលត្រូវបានបង្កើតមក និងមិនបានបង្កើតមក។ ទោះបីកិច្ចការរបស់ទ្រង់នៅក្នុងសាច់ឈាមស្ថិតនៅក្នុងវិសាលភាពមានកម្រិត ហើយកម្មវត្ថុនៃកិច្ចការនេះមានកម្រិតក៏ដោយ ក៏គ្រប់ពេលដែលទ្រង់ត្រលប់ជាសាច់ឈាមដើម្បីធ្វើកិច្ចការនេះ ទ្រង់ជ្រើសរើសកម្មវត្ថុមួយនៃកិច្ចការរបស់ទ្រង់ដែលជាអ្នកតំណាងដ៏ខ្ពស់បំផុតដែរ។ ទ្រង់មិនជ្រើសរើសមនុស្សមួយក្រុមដែលសាមញ្ញ និងធម្មតា ដើម្បីធ្វើការឡើយ ប៉ុន្តែផ្ទុយទៅវិញ ទ្រង់ជ្រើសរើសមនុស្សមួយក្រុមដែលមានសមត្ថភាពជាកម្មវត្ថុនៃកិច្ចការរបស់ទ្រង់ ដើម្បីឱ្យគេក្លាយជាអ្នកតំណាងសម្រាប់កិច្ចការរបស់ទ្រង់នៅក្នុងសាច់ឈាម។ មនុស្សមួយក្រុមនេះត្រូវបានជ្រើសរើសដោយសារតែវិសាលភាពនៃកិច្ចការរបស់ទ្រង់នៅក្នុងសាច់ឈាមមានកម្រិត ហើយត្រូវបានរៀបចំជាពិសេសសម្រាប់សាច់ឈាមដែលយកកំណើតជាមនុស្សរបស់ទ្រង់ និងត្រូវបានជ្រើសរើសជាពិសេសសម្រាប់កិច្ចការរបស់ទ្រង់នៅក្នុងសាច់ឈាម។ ការជ្រើសរើសរបស់ព្រះជាម្ចាស់ទៅលើកម្មវត្ថុនៃកិច្ចការរបស់ទ្រង់ មិនមែនគ្មានមូលដ្ឋាននោះឡើយ ប៉ុន្តែត្រូវបានធ្វើឡើងស្របទៅតាមគោលការណ៍៖ កម្មវត្ថុនៃកិច្ចការត្រូវតែផ្ដល់ជាប្រយោជន៍ដល់កិច្ចការរបស់ព្រះជាម្ចាស់នៅក្នុងសាច់ឈាម និងត្រូវតែអាចតំណាងឱ្យមនុស្សជាតិទាំងមូល។ ឧទាហរណ៍ សាសន៍យូដាអាចតំណាងឱ្យមនុស្សជាតិទាំងមូលនៅក្នុងការទទួលយកព្រះយេស៊ូវដែលជាព្រះប្រោសលោះ ហើយជនជាតិចិនអាចតំណាងឱ្យមនុស្សជាតិទាំងមូលក្នុងការទទួលយក ការយកឈ្នះផ្ទាល់ខ្លួនរបស់ព្រះជាម្ចាស់ដែលយកកំណើតជាមនុស្ស។ វាមាននូវមូលដ្ឋានមួយសម្រាប់ការតំណាងរបស់សាសន៍យូដាចំពោះមនុស្សជាតិទាំងមូល ហើយវាក៏មានមូលដ្ឋានសម្រាប់ការតំណាងរបស់ប្រជាជនចិនចំពោះមនុស្សជាតិទាំងមូលនៅក្នុងការទទួលយកការយកឈ្នះផ្ទាល់ខ្លួនរបស់ព្រះជាម្ចាស់ដែរ។ គ្មានអ្វីមួយបើកសម្ដែងអំពីសារៈសំខាន់នៃការប្រោសលោះ ច្រើនជាងកិច្ចការនៃការប្រោសលោះដែលត្រូវបានធ្វើនៅក្នុងចំណោមសាសន៍យូដាឡើយ ហើយក៏គ្មានអ្វីមួយដែលបើកសម្ដែងអំពីភាពហ្មត់ចត់ និងភាពជោគជ័យនៃកិច្ចការយកឈ្នះ ច្រើនជាងកិច្ចការនៃការយកឈ្នះដែលត្រូវបានធ្វើឡើងនៅក្នុងចំណោមប្រជាជនចិននោះដែរ។ កិច្ចការ និងព្រះបន្ទូលរបស់ព្រះជាម្ចាស់ដែលយកកំណើតជាមនុស្ស លេចមកដោយផ្ដោតទៅលើតែមនុស្សមួយក្រុមតូចប៉ុណ្ណោះ ប៉ុន្តែជាការពិត កិច្ចការរបស់ទ្រង់នៅក្នុងចំណោមមនុស្សមួយក្រុមតូចនេះ គឺជាកិច្ចការនៃចក្រវាលទាំងមូល ហើយព្រះបន្ទូលរបស់ទ្រង់ត្រូវបានថ្លែងទៅកាន់មនុស្សជាតិទាំងមូល។ ក្រោយពេលដែលកិច្ចការរបស់ទ្រង់នៅក្នុងសាច់ឈាមត្រូវបានបញ្ចប់ អស់អ្នកដែលដើរតាមទ្រង់នឹងចាប់ផ្ដើមផ្សព្វផ្សាយអំពីកិច្ចការដែលទ្រង់បានធ្វើនៅក្នុងចំណោមពួកគេ។ រឿងដ៏ល្អបំផុតអំពីកិច្ចការរបស់ទ្រង់នៅក្នុងសាច់ឈាមគឺថា ទ្រង់អាចបន្សល់ទុកនូវព្រះបន្ទូល និងសេចក្តីដាស់តឿនដ៏សុក្រឹត្យ ព្រមទាំងព្រះហឫទ័យដ៏ជាក់លាក់របស់ទ្រង់សម្រាប់មនុស្សជាតិសម្រាប់អស់អ្នកដែលដើរតាមទ្រង់ ដើម្បីឱ្យក្រោយមក អ្នកដើរតាមទ្រង់អាចផ្ទេរកាន់តែសុក្រឹត្យ និងកាន់តែច្បាស់លាស់អំពីគ្រប់កិច្ចការរបស់ទ្រង់នៅក្នុងសាច់ឈាមនិងព្រះហឫទ័យរបស់ទ្រង់សម្រាប់មនុស្សជាតិ ទៅកាន់អស់អ្នកដែលទទួលយក។ មានតែកិច្ចការរបស់ព្រះជាម្ចាស់នៅក្នុងសាច់ឈាមក្នុងចំណោមនុស្សប៉ុណ្ណោះ ដែលនាំទៅសម្រេចចេញជាការពិតនៃព្រះជន្ម និងការរស់នៅរបស់ព្រះជាម្ចាស់ជាមួយមនុស្ស។ មានតែកិច្ចការនេះប៉ុណ្ណោះ ទើបបំពេញបំណងប្រាថ្នារបស់មនុស្សដែលចង់ឃើញព្រះភ័ក្ត្ររបស់ព្រះជាម្ចាស់ ចង់ឃើញផ្ទាល់ភ្នែកនូវកិច្ចការរបស់ព្រះជាម្ចាស់និងចង់ឮព្រះបន្ទូលរបស់ព្រះជាម្ចាស់ដោយផ្ទាល់។ ព្រះជាម្ចាស់ដែលយកកំណើតជាមនុស្ស បញ្ចប់នូវយុគសម័យមួយ នៅពេលដែលព្រះយេហូវ៉ាបែរព្រះប្រឹស្ដាង្គ (ខ្នង) របស់ទ្រង់ទៅកាន់មនុស្សជាតិ ហើយទ្រង់ក៏បញ្ចប់យុគសម័យនៃជំនឿរបស់មនុស្សជាតិទៅលើព្រះដ៏ស្រពេចស្រពិលដែរ។ ជាពិសេស កិច្ចការចុងក្រោយរបស់ព្រះជាម្ចាស់ដែលយកកំណើតជាមនុស្ស គឺនាំមនុស្សជាតិទាំងអស់ចូលទៅក្នុងយុគសម័យមួយដែលប្រាកដនិយមជាង ជាក់ស្ដែងជាង និងស្រស់ស្អាតជាង។ ទ្រង់មិនគ្រាន់តែបញ្ចប់យុគសម័យនៃក្រឹត្យវិន័យ និងគោលលទ្ធិប៉ុណ្ណោះទេ ប៉ុន្តែអ្វីដែលកាន់តែសំខាន់នោះគឺ ទ្រង់បើកសម្ដែងទៅកាន់មនុស្សជាតិអំពីព្រះជាម្ចាស់មួយអង្គដែលជាព្រះពិតនិងសាមញ្ញ ជាព្រះដែលសុចរិត និងបរិសុទ្ធ ជាព្រះដែលសម្រេចកិច្ចការនៃផែនការគ្រប់គ្រង និងជាព្រះដែលបង្ហាញពីសេចក្តីលាក់កំបាំង និងគោលដៅរបស់មនុស្ស ជាព្រះដែលបានបង្កើតមនុស្សជាតិ និងបញ្ចប់កិច្ចការនៃការគ្រប់គ្រង និងជាព្រះដែលបានបន្តលាក់ព្រះភ័ក្ត្រអស់រយៈពេលជាច្រើនពាន់ឆ្នាំ។ ព្រះអង្គបញ្ចប់ទាំងស្រុងនូវយុគសម័យនៃភាពស្រពេចស្រពិល ដែលជាយុគសម័យមួយដែលមនុស្សជាតិទាំងអស់ចង់ស្វែងរកព្រះភ័ក្ត្ររបស់ព្រះជាម្ចាស់ ប៉ុន្តែមិនអាចមើលឃើញទ្រង់បញ្ចប់យុគសម័យមួយដែលមនុស្សជាតិទាំងអស់បានបម្រើសាតាំង ហើយទ្រង់ដឹកនាំមនុស្សជាតិទាំងអស់ចូលទៅក្នុងយុគសម័យមួយដែលថ្មីស្រឡាង។ កិច្ចការទាំងអស់នេះគឺជាលទ្ធផលនៃកិច្ចការរបស់ព្រះជាម្ចាស់នៅក្នុងសាច់ឈាម ដែលធ្វើការជំនួសឱ្យព្រះវិញ្ញាណរបស់ព្រះជាម្ចាស់។ នៅពេលដែលព្រះជាម្ចាស់ធ្វើការនៅក្នុងសាច់ឈាមរបស់ទ្រង់ អស់អ្នកដែលដើរតាមទ្រង់លែងស្វែងរក និងព្យាយាមស្រវាចាប់អ្វីៗដែលហាក់ដូចជាមាន និងមិនមាន ហើយពួកគេលែងស្មានព្រាវៗអំពីព្រះហឫទ័យរបស់ព្រះដ៏ស្រពេចស្រពិលទៀតហើយ។ នៅពេលដែលព្រះជាម្ចាស់ផ្សព្វផ្សាយកិច្ចការរបស់ទ្រង់នៅក្នុងសាច់ឈាម អស់អ្នកដែលដើរតាមទ្រង់នឹងផ្ទេរកិច្ចការដែលទ្រង់បានធ្វើនៅក្នុងសាច់ឈាមទៅកាន់គ្រប់សាសនា និងគ្រប់និកាយ ហើយពួកគេនឹងប្រាស្រ័យទាក់ទងគ្រប់ទាំងព្រះបន្ទូលរបស់ទ្រង់ទៅកាន់ត្រចៀករបស់មនុស្សជាតិទាំងអស់។ អស់អ្នកដែលបានឮ ហើយទទួលយកដំណឹងល្អរបស់ទ្រង់ នឹងក្លាយជាការពិតនៃកិច្ចការរបស់ទ្រង់ នឹងក្លាយជាបុគ្គលដែលមនុស្សអាចមើលឃើញ និងស្ដាប់ឮ ព្រមទាំងក្លាយជាការពិត មិនមែនជាពាក្យ ចចាមអារ៉ាមឡើយ។ ការពិតទាំងនេះគឺជាភស្តុតាងដែលទ្រង់ផ្សព្វផ្សាយកិច្ចការ ហើយពួកគេក៏ជាឧបករណ៍ដែលទ្រង់ប្រើប្រាស់ ដើម្បីផ្សព្វផ្សាយអំពីកិច្ចការដែរ។ បើគ្មានអត្ថិភាពនៃការពិតទេ នោះដំណឹងល្អរបស់ទ្រង់នឹងមិនរីកសាយភាយទៅគ្រប់ប្រទេស និងទៅគ្រប់ទីកន្លែងឡើយ។ បើគ្មានការពិត ហើយមានតែការស្រមើស្រមៃរបស់មនុស្សនោះទ្រង់នឹងមិនអាចធ្វើកិច្ចការនៃការយកឈ្នះលើចក្រវាលទាំងមូលបានឡើយ។ មនុស្សមិនអាចយល់ និងមើលមិនឃើញព្រះវិញ្ញាណឡើយ ហើយកិច្ចការរបស់ព្រះវិញ្ញាណក៏គ្មានសមត្ថភាពបន្សល់ទុកនូវភស្តុតាង ឬការពិតបន្ថែមអំពីកិច្ចការរបស់ព្រះជាម្ចាស់សម្រាប់មនុស្សដែរ។ មនុស្សនឹងមិនអាចមើលឃើញព្រះភ័ក្ត្រដ៏ពិតរបស់ព្រះជាម្ចាស់ឡើយ ហើយគេនឹងតែងតែជឿលើព្រះដ៏ស្រពេចស្រពិលដែលគ្មានពិតប្រាកដនោះ។ មនុស្សនឹងមើលមិនឃើញព្រះភ័ក្ត្ររបស់ព្រះជាម្ចាស់ហើយក៏ស្ដាប់មិនឮព្រះបន្ទូលដែលព្រះជាម្ចាស់បានថ្លែងដោយផ្ទាល់ដែរ។ ទីបំផុត ការស្រមើស្រមៃរបស់មនុស្សគឺគ្មានន័យ ហើយមិនអាចជំនួសឱ្យព្រះភ័ក្ត្រដ៏ពិតរបស់ព្រះជាម្ចាស់បានឡើយ។ និស្ស័យដើមរបស់ព្រះជាម្ចាស់ និងកិច្ចការរបស់ព្រះជាម្ចាស់ផ្ទាល់ព្រះអង្គ មិនអាចត្រូវបានបន្លំដោយមនុស្សបានទេ។ ព្រះជាម្ចាស់អរូបិយដែលគង់នៅស្ថានសួគ៌ និងកិច្ចការរបស់ទ្រង់ អាចត្រូវបាននាំមកកាន់ផែនដីបានតាមរយៈព្រះជាម្ចាស់ដែលយកកំណើតជាមនុស្សដែលធ្វើកិច្ចការរបស់ទ្រង់ដោយផ្ទាល់នៅក្នុងចំណោមមនុស្ស។ នេះជាផ្លូវដ៏វិសេសបំផុតសម្រាប់ព្រះជាម្ចាស់ ដើម្បីបង្ហាញអង្គទ្រង់ឱ្យមនុស្សឃើញ គឺឱ្យគេអាចមើលឃើញព្រះជាម្ចាស់ និងស្គាល់ពីព្រះភ័ក្ត្រដ៏ពិតរបស់ព្រះជាម្ចាស់ ហើយកិច្ចការនេះមិនអាចត្រូវបានសម្រេចដោយព្រះជាម្ចាស់ដែលមិនយកកំណើតជាមនុស្សបានឡើយ។ ដោយបានអនុវត្តកិច្ចការរបស់ទ្រង់មកដល់ដំណាក់កាលនេះ កិច្ចការរបស់ព្រះជាម្ចាស់បានសម្រេចលទ្ធផលខ្ពស់បំផុត ហើយបានទទួលជោគជ័យទាំងស្រុង។ កិច្ចការរបស់ព្រះជាម្ចាស់នៅក្នុងសាច់ឈាម សម្រេចបានកៅសិបភាគរយនៃកិច្ចការគ្រប់គ្រងទាំងស្រុងរបស់ទ្រង់។ សាច់ឈាមនេះបានផ្ដល់ជាទីចាប់ផ្ដើមដ៏ប្រសើរទៅកាន់កិច្ចការទាំងអស់របស់ទ្រង់ផ្តល់ជាសេចក្តីសង្ខេបសម្រាប់គ្រប់កិច្ចការរបស់ទ្រង់ និងបានប្រកាសឱ្យប្រើគ្រប់កិច្ចការរបស់ទ្រង់ ព្រមទាំងបានធ្វើការបំពេញបន្ថែមដ៏ហ្មត់ចត់ចុងក្រោយ ទៅកាន់គ្រប់កិច្ចការនេះ។ ដូច្នេះ នឹងគ្មានព្រះជាម្ចាស់ដែលយកកំណើតជាមនុស្សមួយទៀត ដើម្បីធ្វើដំណាក់កាលទីបួននៃកិច្ចការរបស់ព្រះជាម្ចាស់ឡើយ ហើយក៏នឹងគ្មានកិច្ចការដ៏អស្ចារ្យរបស់ព្រះជាម្ចាស់ដែលយកកំណើតជាមនុស្សលើកទីបីនោះដែរ។

ដំណាក់កាលនីមួយៗនៃកិច្ចការរបស់ព្រះជាម្ចាស់នៅក្នុងសាច់ឈាម តំណាងឱ្យកិច្ចការរបស់ទ្រង់នៅក្នុងយុគសម័យទាំងមូល ហើយវាមិនតំណាងឱ្យអំឡុងពេលជាក់លាក់ណាមួយ និងកិច្ចការរបស់មនុស្សឡើយ។ ដូច្នេះ ចុងបញ្ចប់នៃកិច្ចការយកកំណើតជាមនុស្សចុងក្រោយរបស់ទ្រង់ មិនមានន័យថា កិច្ចការរបស់ទ្រង់បានមកដល់ទីបញ្ចប់នោះទេ ព្រោះថាកិច្ចការរបស់ទ្រង់នៅក្នុងសាច់ឈាមតំណាងឱ្យយុគសម័យទាំងមូល ហើយមិនគ្រាន់តែតំណាងឱ្យ អំឡុងពេលមួយដែលទ្រង់ធ្វើកិច្ចការរបស់ទ្រង់នៅក្នុងសាច់ឈាមនោះឡើយ។ វាគ្រាន់តែទ្រង់បញ្ចប់កិច្ចការរបស់ទ្រង់នៅក្នុងយុគសម័យទាំងមូលក្នុងអំឡុងពេលដែលទ្រង់គង់នៅក្នុងសាច់ឈាមក្រោយពេលកិច្ចការនេះផ្សព្វផ្សាយទៅកាន់គ្រប់ទីកន្លែងប៉ុណ្ណោះ។ ក្រោយពេលព្រះជាម្ចាស់ដែលយកកំណើតជាមនុស្សបំពេញព័ន្ធកិច្ចរបស់ទ្រង់រួចហើយ ទ្រង់នឹងផ្ទុកផ្ដាក់កិច្ចការអនាគតរបស់ទ្រង់ទៅកាន់អស់អ្នកដែលដើរតាមទ្រង់។ ដោយធ្វើបែបនេះ កិច្ចការនៅយុគសម័យទាំងមូលរបស់ទ្រង់ នឹងត្រូវបន្តដោយគ្មានអាក់ខានឡើយ។ កិច្ចការនៅយុគសម័យទាំងមូលនៃការយកកំណើតជាមនុស្ស នឹងត្រូវបានចាត់ទុកថាបញ្ចប់ នៅពេលដែលកិច្ចការនេះបានផ្សព្វផ្សាយទៅកាន់ចក្រវាលទាំងមូល។ កិច្ចការរបស់ព្រះជាម្ចាស់ដែលយកកំណើតជាមនុស្សចាប់ផ្ដើមនូវយុគសម័យថ្មី ហើយអស់អ្នកដែលបន្តកិច្ចការរបស់ទ្រង់ គឺជាមនុស្សដែលត្រូវបានទ្រង់ប្រើប្រាស់។ កិច្ចការដែលត្រូវបានធ្វើដោយមនុស្ស គឺជាកិច្ចការដែលស្ថិតនៅក្នុងព័ន្ធកិច្ចរបស់ព្រះជាម្ចាស់ក្នុងសាច់ឈាម ហើយកិច្ចការនេះគ្មានសមត្ថភាពទៅហួសវិសាលភាពនេះឡើយ។ ប្រសិនបើព្រះជាម្ចាស់ដែលយកកំណើតជាមនុស្ស មិនយាងមកធ្វើកិច្ចការរបស់ទ្រង់ទេ នោះមនុស្សនឹងមិនអាចចូលទៅក្នុងយុគសម័យថ្មីបានឡើយ។ កិច្ចការដែលត្រូវបានធ្វើដោយមនុស្ស គ្រាន់តែស្ថិតនៅក្នុងដែនភារកិច្ចរបស់គេ ដែលអាចធ្វើបានដោយមនុស្ស ហើយវាមិនតំណាងឱ្យកិច្ចការរបស់ព្រះជាម្ចាស់ឡើយ។ មានតែព្រះជាម្ចាស់ដែលយកកំណើតជាមនុស្សប៉ុណ្ណោះ ដែលអាចយាងមកដើម្បីបញ្ចប់កិច្ចការដែលទ្រង់គួរតែធ្វើ ហើយក្រៅពីទ្រង់ នោះគ្មាននរណាម្នាក់អាចធ្វើកិច្ចការនេះជំនួសទ្រង់បានឡើយ។ ពិតមែនហើយ អ្វីដែលខ្ញុំមានបន្ទូលនេះគឺទាក់ទងនឹងកិច្ចការយកកំណើតជាមនុស្ស។ ជាដំបូង ព្រះជាម្ចាស់ដែលយកកំណើតជាមនុស្ស អនុវត្តជំហានទីមួយនៃកិច្ចការដែលមិនស្របតាមសញ្ញាណរបស់មនុស្សឡើយ ក្រោយពេលទ្រង់ធ្វើកិច្ចការជាច្រើនដែលមិនស្របតាមសញ្ញាណរបស់មនុស្ស។ គោលបំណងនៃកិច្ចការ គឺជាការយកឈ្នះលើមនុស្ស។ នៅក្នុងន័យម្យ៉ាង ការយកកំណើតជាមនុស្សរបស់ព្រះជាម្ចាស់មិនស្របតាមសញ្ញាណរបស់មនុស្ស ដោយបន្ថែមពីលើការដែលទ្រង់ធ្វើកិច្ចការជាច្រើនដែលមិនស្របទៅតាមសញ្ញាណរបស់មនុស្ស ទើបធ្វើឱ្យមនុស្សមានទស្សនៈកាន់តែច្រើនអំពីទ្រង់។ ទ្រង់គ្រាន់តែធ្វើកិច្ចការនៃការយកឈ្នះនៅក្នុងចំណោមមនុស្ស ដែលមានសញ្ញាណដ៏ច្រើនអនេកអំពីទ្រង់។ ទោះបីពួកគេប្រព្រឹត្តចំពោះទ្រង់បែបណានៅពេលដែលទ្រង់បានបញ្ចប់ព័ន្ធកិច្ចរបស់ទ្រង់ នោះមនុស្សទាំងអស់នឹងស្ថិតនៅក្រោមការត្រួតត្រារបស់ទ្រង់មិនខាន។ ការពិតគឺថា កិច្ចការនេះមិនគ្រាន់តែឆ្លុះបញ្ចាំងនៅក្នុងចំណោមប្រជាជនចិនប៉ុណ្ណោះទេ ប៉ុន្តែវាក៏តំណាងឱ្យរបៀបដែលមនុស្សជាតិទាំងមូលនឹងត្រូវបានយកឈ្នះដែរ។ លទ្ធផលដែលត្រូវសម្រេចបានលើមនុស្សទាំងនេះ គឺជាប្រផ្នូលមួយចំពោះលទ្ធផលដែលនឹងត្រូវសម្រេចបាននៅលើមនុស្សជាតិទាំងមូល ហើយលទ្ធផលនៃកិច្ចការដែលទ្រង់ធ្វើនៅក្នុងពេលអនាគត ក៏នឹងមានកម្រិតកាន់តែខ្ពស់ជាងលទ្ធផលទៅលើមនុស្សទាំងនេះដែរ។ កិច្ចការរបស់ព្រះជាម្ចាស់នៅក្នុងសាច់ឈាម មិនរួមបញ្ចូលសំឡេងត្រែដ៏លាន់រំពង ហើយក៏គ្មានការបំពាក់កម្រងផ្កានៅក្នុងភាពមិនច្បាស់លាស់នោះដែរ។ វាជាកិច្ចការដ៏ពិត និងជាក់ស្ដែង ហើយវាជាកិច្ចការដែលមួយបូកមួយស្មើនឹងពីរ។ កិច្ចការនេះមិនត្រូវបានលាក់បាំងពីនរណាម្នាក់ឡើយ ហើយវាក៏មិនបោកបញ្ឆោតនរណាម្នាក់នោះដែរ។ អ្វីដែលមនុស្សមើលឃើញ គឺជារឿងពិត និងឥតក្លែងបន្លំ ហើយអ្វីដែលមនុស្សទទួលបាន គឺជាសេចក្តីពិត និងចំណេះដឹងដ៏ពិត។ នៅពេលដែលកិច្ចការត្រូវបានបញ្ចប់ នោះមនុស្សនឹងមានចំណេះដឹងថ្មីអំពីទ្រង់ ហើយអស់អ្នកដែលដេញតាមយ៉ាងពិតប្រាកដ នឹងលែងមានសញ្ញាណអំពីទ្រង់តទៅទៀត។ នេះមិនគ្រាន់តែជាលទ្ធផលនៃកិច្ចការរបស់ទ្រង់ទៅលើជនជាតិចិននោះទេ ប៉ុន្តែវាក៏តំណាងឱ្យលទ្ធផលនៃកិច្ចការរបស់ទ្រង់នៅក្នុងការយកឈ្នះលើមនុស្សជាតិទាំងមូលដែរ ព្រោះថាគ្មានអ្វីមួយមានប្រយោជន៍ចំពោះកិច្ចការនៃការយកឈ្នះលើមនុស្សជាតិទាំងមូលខ្លាំងជាងសាច់ឈាមនេះ កិច្ចការនៃសាច់ឈាមនេះ និងអ្វីៗគ្រប់យ៉ាងនៃសាច់ឈាមនេះឡើយ។ ការទាំងនេះមានប្រយោជន៍ ចំពោះកិច្ចការរបស់ទ្រង់នៅថ្ងៃនេះ និងមានប្រយោជន៍ចំពោះកិច្ចការរបស់ទ្រង់នាពេលអនាគត។ សាច់ឈាមនេះនឹងយកឈ្នះមនុស្សជាតិទាំងមូល ព្រមទាំងទទួលបានមនុស្សជាតិទាំងមូល។ គ្មានកិច្ចការណាដែលប្រសើរជាងកិច្ចការនេះ ដើម្បីឱ្យមនុស្សជាតិទាំងមូលនឹងមើលឃើញព្រះជាម្ចាស់ ស្ដាប់បង្គាប់ព្រះជាម្ចាស់ និងស្គាល់ព្រះជាម្ចាស់នោះឡើយ។ កិច្ចការដែលត្រូវបានធ្វើដោយមនុស្ស គ្រាន់តែតំណាងឱ្យវិសាលភាពដែលមានកម្រិតមួយ ហើយនៅពេលដែលព្រះជាម្ចាស់ធ្វើកិច្ចការរបស់ទ្រង់ ព្រះអង្គមិនមានបន្ទូលទៅកាន់បុគ្គលជាក់លាក់ណាម្នាក់ឡើយ ប៉ុន្តែទ្រង់មានបន្ទូលទៅកាន់មនុស្សជាតិទាំងមូលនិងអស់អ្នកដែលទទួលយកព្រះបន្ទូលរបស់ទ្រង់។ ចុងបញ្ចប់ ដែលទ្រង់ប្រកាសគឺជាចុងបញ្ចប់នៃមនុស្សជាតិទាំងអស់ មិនមែនគ្រាន់តែជាចុងបញ្ចប់នៃបុគ្គលម្នាក់ឡើយ។ ទ្រង់មិនប្រព្រឹត្តជាពិសេសទៅកាន់បុគ្គលណាម្នាក់ឡើយ ហើយក៏មិនធ្វើឱ្យនរណាម្នាក់ក្លាយជាជនរងគ្រោះនោះដែរ ប៉ុន្តែទ្រង់ធ្វើការ និងមានបន្ទូលទៅកាន់មនុស្សជាតិទាំងមូល។ ដូច្នេះ ព្រះជាម្ចាស់ដែលយកកំណើតជាមនុស្សនេះ បានធ្វើការចាត់ថ្នាក់មនុស្សជាតិទាំងមូលស្របទៅតាមប្រភេទរបស់គេរួចទៅហើយ ទ្រង់បានជំនុំជម្រះមនុស្សជាតិទាំងមូលរួចទៅហើយ ហើយទ្រង់បានរៀបចំគោលដៅដ៏សមរម្យមួយសម្រាប់មនុស្សជាតិទាំងមូលរួចទៅហើយ។ ទោះបីព្រះជាម្ចាស់ធ្វើតែកិច្ចការរបស់ទ្រង់នៅក្នុងប្រទេសចិនក៏ដោយ ប៉ុន្តែតាមពិតទៅ ទ្រង់បានសម្រេចកិច្ចការនៃចក្រវាលទាំងមូលរួចស្រេចទៅហើយ។ ទ្រង់មិនអាចរង់ចាំរហូតដល់កិច្ចការរបស់ទ្រង់បានផ្សព្វផ្សាយនៅក្នុងចំណោមមនុស្សជាតិ មុនពេលដែលទ្រង់ថ្លែងព្រះសូរសៀង និងធ្វើការរៀបចំមួយជំហានម្ដងៗនោះឡើយ។ បើធ្វើបែបនេះ តើវាមិនយឺតពេលពេកទេឬអី? ឥឡូវនេះ ទ្រង់អាចសម្រេចកិច្ចការនាពេលអនាគតបានទាំងស្រុងជាមុន។ ដោយសារតែព្រះជាម្ចាស់ដែលកំពុងតែធ្វើការ គឺជាព្រះជាម្ចាស់នៅក្នុងសាច់ឈាម ដូច្នេះ ទ្រង់កំពុងតែធ្វើកិច្ចការដ៏គ្មានដែនកំណត់ នៅក្នុងវិសាលភាពមួយដែលមានកម្រិត ហើយក្រោយមកទៀត ទ្រង់នឹងធ្វើឱ្យមនុស្សបំពេញភារកិច្ចដែលមនុស្សគួរតែធ្វើ។ នេះហើយជាគោលការណ៍នៃកិច្ចការរបស់ទ្រង់នោះ។ ទ្រង់អាចមានព្រះជន្មរស់នៅជាមួយមនុស្សក្នុងពេលមួយប៉ុណ្ណោះ ហើយទ្រង់មិនអាចរួមដំណើរជាមួយមនុស្ស រហូតដល់កិច្ចការនៃយុគសម័យទាំងមូលត្រូវបានបញ្ចប់នោះឡើយ។ ដោយសារតែទ្រង់ជាព្រះជាម្ចាស់ ទើបទ្រង់ទតឃើញជាមុនអំពីកិច្ចការនាពេលអនាគតរបស់ទ្រង់បែបនេះ។ ក្រោយមក ទ្រង់នឹងធ្វើការចាត់ថ្នាក់មនុស្សជាតិទាំងអស់ស្របតាមប្រភេទរបស់គេ ដោយព្រះបន្ទូលរបស់ទ្រង់ ហើយមនុស្សជាតិនឹងចូលទៅក្នុងកិច្ចការរបស់ទ្រង់មួយជំហានម្ដងៗ ស្របទៅតាមព្រះបន្ទូលរបស់ទ្រង់។ គ្មាននរណាម្នាក់នឹងរួចខ្លួនឡើយ ហើយមនុស្សទាំងអស់ត្រូវតែអនុវត្តស្របតាមការនេះ។ ដូច្នេះ នៅពេលអនាគត យុគសម័យនឹងត្រូវបានដឹកនាំដោយព្រះបន្ទូលរបស់ទ្រង់ មិនមែនដឹកនាំដោយព្រះវិញ្ញាណនោះឡើយ។

កិច្ចការរបស់ព្រះជាម្ចាស់នៅក្នុងសាច់ឈាម ត្រូវតែធ្វើឡើងនៅក្នុងសាច់ឈាម។ បើវាត្រូវបានធ្វើដោយផ្ទាល់ ដោយព្រះវិញ្ញាណរបស់ព្រះជាម្ចាស់ នោះវានឹងគ្មានបាន លទ្ធផលឡើយ។ ទោះបីវាត្រូវបានធ្វើដោយព្រះវិញ្ញាណក៏ដោយ ក៏កិច្ចការនោះនឹងគ្មានសារៈសំខាន់ធំដុំទេ ហើយនៅទីបំផុត វានឹងមិនគួរឱ្យជឿជាក់បានឡើយ។ សត្តនិករទាំងអស់ចង់ដឹងថា តើកិច្ចការរបស់ព្រះអាទិករមានសារៈសំខាន់ឬអត់ កិច្ចការនោះតំណាងឱ្យអ្វី ហើយវាត្រូវបានធ្វើទៅជាប្រយោជន៍សម្រាប់អ្វី និងចង់ដឹងថាតើកិច្ចការរបស់ព្រះជាម្ចាស់ពេញដោយសិទ្ធិអំណាច និងព្រះប្រាជ្ញាញាណ និងជាកិច្ចការដែលមានតម្លៃ និងសារៈសំខាន់បំផុតឬអត់។ កិច្ចការដែលទ្រង់ធ្វើ ត្រូវបានធ្វើសម្រាប់ជាសេចក្តីសង្រ្គោះរបស់មនុស្សជាតិទាំងមូល សម្រាប់ជាប្រយោជន៍នៃការយកលើឈ្នះសាតាំង និងសម្រាប់ជាការធ្វើបន្ទាល់អំពីអង្គទ្រង់នៅក្នុងចំណោមរបស់សព្វសារពើ។ ដូច្នេះ កិច្ចការដែលទ្រង់ធ្វើ ប្រាកដជាមានសារៈសំខាន់ធំធេងណាស់។ សាច់ឈាមរបស់មនុស្ស ត្រូវបានសាតាំងធ្វើឱ្យពុករលួយ ហើយវាត្រូវបានខ្វាក់ និងខូចខាតយ៉ាងជ្រាលជ្រៅបំផុត។ ហេតុផលដ៏សំខាន់បំផុតដែលព្រះជាម្ចាស់ធ្វើការដោយផ្ទាល់នៅក្នុងសាច់ឈាម គឺដោយសារតែកម្មវត្ថុនៃសេចក្តីសង្រ្គោះរបស់ទ្រង់គឺជាមនុស្សដែលមកពីសាច់ឈាម និងដោយសារតែសាតាំងប្រើប្រាស់សាច់ឈាមរបស់មនុស្ស ដើម្បីបង្អាក់ដល់កិច្ចការរបស់ព្រះជាម្ចាស់។ សមរភូមិជាមួយសាតាំង តាមពិតទៅ ជាកិច្ចការនៃការយកឈ្នះលើមនុស្ស ហើយស្របពេលជាមួយគ្នានោះមនុស្សក៏ជាកម្មវត្ថុនៃសេចក្តីសង្រ្គោះរបស់ព្រះជាម្ចាស់ដែរ។ ដោយឃើញបែបនេះកិច្ចការរបស់ព្រះជាម្ចាស់ដែលយកកំណើតជាមនុស្ស ពិតជាសំខាន់ខ្លាំងណាស់។ សាតាំងបានធ្វើឱ្យសាច់ឈាមរបស់មនុស្សពុករលួយ ហើយមនុស្សបានក្លាយជាតំណាងរបស់សាតាំង និងបានក្លាយជាកម្មវត្ថុមួយដែលព្រះជាម្ចាស់ត្រូវយកឈ្នះ។ នៅក្នុងន័យនេះ គឺកិច្ចការនៃការប្រយុទ្ធជាមួយសាតាំង និងការសង្រ្គោះមនុស្សជាតិ ត្រូវតែកើតឡើងនៅលើផែនដី ហើយព្រះជាម្ចាស់ត្រូវតែក្លាយជាមនុស្ស ដើម្បីប្រយុទ្ធជាមួយសាតាំង។ នេះជាកិច្ចការនៃភាពជាក់ស្ដែងបំផុត។ នៅពេលដែលព្រះជាម្ចាស់កំពុងតែធ្វើការនៅក្នុងសាច់ឈាម តាមពិតទៅ ទ្រង់កំពុងតែប្រយុទ្ធជាមួយសាតាំងនៅក្នុងសាច់ឈាម។ នៅពេលដែលទ្រង់ធ្វើការនៅក្នុងសាច់ឈាម ទ្រង់កំពុងតែធ្វើការរបស់ទ្រង់នៃពិភពខាងវិញ្ញាណ ហើយទ្រង់ធ្វើឱ្យកិច្ចការទាំងអស់របស់ទ្រង់នៅក្នុងពិភពខាងវិញ្ញាណ ក្លាយជាការពិតនៅលើផែនដី។ បុគ្គលដែលទ្រង់ត្រូវយកឈ្នះ គឺជាមនុស្ស ជាមនុស្សដែលបះបោរនឹងទ្រង់ ហើយម្នាក់ដែលចាញ់ គឺជារូបកាយរបស់សាតាំង (ពិតណាស់ នេះក៏ជាមនុស្សដែរ) ដែលជាអ្នកទទឹងនឹងទ្រង់ហើយអ្នកដែលត្រូវទទួលសេចក្តីសង្រ្គោះនៅទីបំផុត ក៏ជាមនុស្សដែរ។ ដោយហេតុនេះ វាកាន់តែចាំបាច់សម្រាប់ព្រះជាម្ចាស់ ដើម្បីក្លាយជាមនុស្សដែលមានសំបកក្រៅជាភាវៈដែលព្រះបានបង្កើត ដើម្បីឱ្យទ្រង់អាចចូលសមរភូមិជាក់ស្ដែងប្រយុទ្ធទាស់នឹងសាតាំងដើម្បីយកឈ្នះលើមនុស្ស ដែលបះបោរនឹងទ្រង់ និងមានសំបកខាងក្រៅដូចជាទ្រង់ និងដើម្បីសង្រ្គោះមនុស្ស ដែលមានសំបកក្រៅដូចទ្រង់ ហើយត្រូវបានសាតាំងធ្វើបាប។ ខ្មាំងសត្រូវរបស់ទ្រង់ គឺជាមនុស្ស កម្មវត្ថុនៃការយកឈ្នះរបស់ទ្រង់គឺជាមនុស្ស ហើយកម្មវត្ថុនៃសេចក្តីសង្រ្គោះរបស់ទ្រង់ ក៏ជាមនុស្សដែលត្រូវបានបង្កើតឡើងដោយទ្រង់ដែរ។ ដូច្នេះ ទ្រង់ត្រូវតែក្លាយជាមនុស្ស ហើយតាមរបៀបនេះកិច្ចការរបស់ទ្រង់កាន់តែងាយស្រួលខ្លាំង ទ្រង់អាចផ្ចាញ់សាតាំង និងយកឈ្នះលើមនុស្សជាតិ ហើយជាងនេះទៅទៀតនោះ ទ្រង់អាចសង្រ្គោះមនុស្សជាតិ។ ទោះបីសាច់ឈាមនេះមានភាពសាមញ្ញ និងពិតក៏ដោយ ក៏ទ្រង់មិនមែនជាសាច់ឈាមដែលសាមញ្ញនោះដែរ៖ ទ្រង់មិនមែនជាសាច់ឈាមមួយដែលគ្រាន់តែជាមនុស្សនោះឡើយ ប៉ុន្តែទ្រង់ក៏ជាសាច់ឈាមមួយដែលមានលក្ខណៈជាមនុស្សផង និងជាព្រះជាម្ចាស់ផងដែរ។ នេះជាភាពខុសគ្នារវាងទ្រង់និងមនុស្ស ហើយវាក៏ជាសញ្ញាសម្គាល់អំពីអត្តសញ្ញាណរបស់ព្រះជាម្ចាស់ដែរ។ មានតែសាច់ឈាមបែបនេះទេ ទើបអាចធ្វើកិច្ចការដែលទ្រង់ចង់ធ្វើ និងបំពេញព័ន្ធកិច្ចរបស់ព្រះជាម្ចាស់នៅក្នុងសាច់ឈាម ហើយសម្រេចកិច្ចការរបស់ទ្រង់នៅក្នុងចំណោមមនុស្សបានយ៉ាងពេញលេញ។ បើមិនដូច្នេះទេ កិច្ចការរបស់ទ្រង់នៅក្នុងចំណោមមនុស្សនឹងតែងតែគ្មានន័យ ហើយមានកំហុសជានិច្ច។ ទោះបីព្រះជាម្ចាស់អាចប្រយុទ្ធជាមួយវិញ្ញាណរបស់សាតាំង ហើយមានជ័យជម្នះក៏ដោយ ក៏ធម្មជាតិដើមរបស់មនុស្សដ៏ពុករលួយមិនត្រូវបានដោះស្រាយ ហើយអស់អ្នកដែលមិនស្ដាប់បង្គាប់ព្រះជាម្ចាស់ និងប្រឆាំងទ្រង់មិនអាចក្លាយជាចំណុះនៅក្រោមការត្រួតត្រារបស់ទ្រង់យ៉ាងពិតប្រាកដឡើយ គឺអាចនិយាយបានថា ទ្រង់មិនដែលយកឈ្នះលើមនុស្សជាតិ ហើយមិនដែលទទួលបានមនុស្សជាតិទាំងមូលឡើយ។ បើកិច្ចការរបស់ទ្រង់នៅលើផែនដីមិនត្រូវបានសម្រេចទេ នោះការគ្រប់គ្រងរបស់ទ្រង់នឹងមិនដែលត្រូវបានបញ្ចប់ ហើយមនុស្សជាតិទាំងមូលនឹងមិនអាចចូលសម្រាកបានឡើយ។ ប្រសិនបើព្រះជាម្ចាស់មិនអាចចូលសម្រាកជាមួយសត្តនិករទាំងអស់របស់ទ្រង់ទេ នោះកិច្ចការគ្រប់គ្រងរបស់ទ្រង់នឹងគ្មានលទ្ធផលឡើយ ដូច្នេះសិរីល្អរបស់ព្រះជាម្ចាស់នឹងរលាយបាត់មិនខាន។ ទោះបីសាច់ឈាមរបស់ទ្រង់គ្មានសិទ្ធិអំណាចក៏ដោយ ក៏កិច្ចការដែលទ្រង់ធ្វើ នឹងទទួលបានលទ្ធផលមិនខាន។ នេះគឺជាគោលដៅដែលចៀសមិនផុតនៃកិច្ចការរបស់ទ្រង់។ ទោះបីសាច់ឈាមរបស់ទ្រង់មានសិទ្ធិអំណាច ឬក៏អត់ ដរាបណាទ្រង់មានសមត្ថភាពធ្វើកិច្ចការរបស់ព្រះជាម្ចាស់ផ្ទាល់ព្រះអង្គ នោះទ្រង់ជាព្រះជាម្ចាស់ ផ្ទាល់ព្រះអង្គហើយ។ ទោះបីសាច់ឈាមនេះមានលក្ខណៈសាមញ្ញ និងធម្មតាបែបណាក៏ដោយ ក៏ទ្រង់អាចធ្វើកិច្ចការដែលទ្រង់គួរតែធ្វើដែរ ព្រោះសាច់ឈាមនេះគឺជាព្រះជាម្ចាស់ និងមិនគ្រាន់តែជាមនុស្សឡើយ។ ហេតុផលដែលសាច់ឈាមនេះអាចធ្វើកិច្ចការដែលមនុស្សមិនអាចធ្វើបានគឺដោយសារតែសារជាតិខាងក្នុងរបស់ទ្រង់ ខុសពីសារជាតិរបស់មនុស្ស ហើយហេតុផលដែលទ្រង់អាចសង្រ្គោះមនុស្សបាន គឺដោយសារតែអត្តសញ្ញាណរបស់ទ្រង់មានលក្ខណៈខុសប្លែកពីអត្តសញ្ញាណរបស់មនុស្ស។ សាច់ឈាមនេះសំខាន់ខ្លាំងណាស់ចំពោះមនុស្សជាតិ ដោយសារតែទ្រង់ជាមនុស្ស ហើយលើសពីនេះទៀត គឺទ្រង់ជាព្រះជាម្ចាស់ ដោយសារតែទ្រង់អាចធ្វើកិច្ចការដែលគ្មានមនុស្សខាងសាច់ឈាមសាមញ្ញណាមួយអាចធ្វើបានឡើយ និងដោយសារតែទ្រង់អាចសង្រ្គោះមនុស្សដ៏ពុករលួយ ដែលរស់នៅជាមួយទ្រង់នៅលើផែនដី។ ទោះបីទ្រង់មានលក្ខណៈដូចមនុស្សក៏ដោយ ក៏ព្រះជាម្ចាស់ដែលយកកំណើតជាមនុស្សមានសារៈសំខាន់ចំពោះមនុស្សជាតិជាងបុគ្គលដ៏មានតម្លៃណាទៅទៀត ព្រោះថាទ្រង់អាចធ្វើកិច្ចការដែលព្រះវិញ្ញាណរបស់ព្រះជាម្ចាស់មិនអាចធ្វើបាន ទ្រង់អាចធ្វើបន្ទាល់អំពីព្រះជាម្ចាស់ផ្ទាល់ព្រះអង្គច្រើនជាងព្រះវិញ្ញាណរបស់ព្រះជាម្ចាស់ ហើយទ្រង់អាចទទួលបានមនុស្សជាតិទាំងស្រុង ច្រើនជាងព្រះវិញ្ញាណរបស់ព្រះជាម្ចាស់ទៅទៀត។ ជាលទ្ធផល ទោះបីសាច់ឈាមនេះមានលក្ខណៈសាមញ្ញ និងធម្មតាក៏ដោយ ក៏ការចូលរួមចំណែករបស់ទ្រង់ចំពោះមនុស្សជាតិ និងសារៈសំខាន់របស់ទ្រង់ចំពោះជីវិតរបស់មនុស្សជាតិធ្វើឱ្យទ្រង់មានតម្លៃយ៉ាងខ្លាំងដែរ ហើយតម្លៃ និងសារៈសំខាន់ពិតរបស់សាច់ឈាមនេះ គ្មានមនុស្សណាម្នាក់អាចវាស់វែងបានឡើយ។ ទោះបីសាច់ឈាមនេះមិនអាចបំផ្លាញសាតាំងបានដោយផ្ទាល់ក៏ដោយ ក៏ទ្រង់អាចប្រើប្រាស់កិច្ចការរបស់ទ្រង់ ដើម្បីយកឈ្នះលើមនុស្សជាតិ និងបង្រ្កាបសាតាំង ព្រមទាំងធ្វើឱ្យសាតាំងចុះចូលទាំងស្រុងចំពោះការត្រួតត្រា របស់ទ្រង់ដែរ។ គឺដោយសារតែព្រះជាម្ចាស់ដែលយកកំណើតជាមនុស្សនេះហើយ ទើបទ្រង់អាចបង្រ្កាបសាតាំង និងអាចសង្រ្គោះមនុស្សជាតិបាន។ ទ្រង់មិនបំផ្លាញសាតាំង ដោយផ្ទាល់ឡើយ ប៉ុន្តែផ្ទុយទៅវិញ ទ្រង់ត្រលប់ជាសាច់ឈាមដើម្បីធ្វើកិច្ចការដែលយកឈ្នះលើមនុស្សជាតិ ដែលត្រូវបានសាតាំងធ្វើឱ្យពុករលួយ។ តាមរបៀបនេះ ទ្រង់អាចធ្វើបន្ទាល់កាន់តែប្រសើរអំពីអង្គទ្រង់នៅក្នុងចំណោមសត្តនិកររបស់ទ្រង់ ហើយទ្រង់អាចសង្រ្គោះមនុស្សដ៏ពុករលួយបានកាន់តែប្រសើរ។ ការដែលព្រះជាម្ចាស់យកកំណើតជាមនុស្សបង្រ្កាបសាតាំងធ្វើបន្ទាល់កាន់តែធំ និងកាន់តែគួរឱ្យជឿជាក់ខ្លាំងជាងការដែលព្រះវិញ្ញាណរបស់ព្រះជាម្ចាស់បំផ្លាញសាតាំងដោយផ្ទាល់ទៅទៀត។ ព្រះជាម្ចាស់នៅក្នុងសាច់ឈាមអាចជួយឱ្យមនុស្សស្គាល់ព្រះអាទិករកាន់តែប្រសើរ និងអាចធ្វើបន្ទាល់កាន់តែប្រសើរអំពីអង្គទ្រង់នៅក្នុងចំណោមសត្តនិកររបស់ទ្រង់។

នៅក្នុងការយកកំណើតជាមនុស្សលើកដំបូង ព្រះជាម្ចាស់បានរស់នៅលើផែនដីអស់រយៈពេលសាមសិបបីឆ្នាំកន្លះ ហើយក្នុងពេលប៉ុន្មានឆ្នាំនោះ ទ្រង់បានធ្វើព័ន្ធកិច្ចរបស់ទ្រង់តែបីឆ្នាំកន្លះប៉ុណ្ណោះ។ ទាំងក្នុងពេល និងមុនពេលដែលទ្រង់ចាប់ផ្ដើមកិច្ចការរបស់ទ្រង់ ទ្រង់មានភាពជាមនុស្សសាមញ្ញ ទ្រង់បានគង់សណ្ឋិតក្នុងភាពជាមនុស្សសាមញ្ញរបស់ទ្រង់ អស់រយៈពេលសាមសិបបីឆ្នាំកន្លះ។ នៅក្នុងរយៈពេលបីឆ្នាំកន្លះចុងក្រោយ ទ្រង់បានបើកសម្ដែងអង្គទ្រង់ ជាព្រះដែលយកកំណើតជាមនុស្ស។ មុនពេលទ្រង់ចាប់ផ្ដើមធ្វើព័ន្ធកិច្ច ទ្រង់បានបង្ហាញអង្គទ្រង់ជាមួយភាពជាមនុស្សសាមញ្ញធម្មតា ដោយមិនបានធ្វើទីសម្គាល់នៃភាពជាព្រះរបស់ទ្រង់ឡើយ គឺមានតែក្រោយពេលដែលទ្រង់ចាប់ផ្ដើមធ្វើព័ន្ធកិច្ចរបស់ទ្រង់ជាផ្លូវការប៉ុណ្ណោះ ទើបភាពជាព្រះរបស់ទ្រង់ត្រូវបានបង្ហាញចេញមក។ ព្រះជន្ម និងកិច្ចការរបស់ទ្រង់នៅក្នុងអំឡុងពេលម្ភៃប្រាំបួនឆ្នាំដំបូងនោះបានបង្ហាញថា ទ្រង់ជាមនុស្សសុទ្ធសាធ ជាកូនមនុស្ស និងជារូបកាយខាងសាច់ឈាម ព្រោះថា ព័ន្ធកិច្ចរបស់ទ្រង់បានចាប់ផ្ដើមឡើងដល់កម្រិតខ្លាំងបំផុត ក្រោយពេលទ្រង់មានព្រះជន្មម្ភៃប្រាំបួនឆ្នាំនេះហើយ។ «ការយកកំណើតជាមនុស្ស» គឺជាការលេចមករបស់ព្រះជាម្ចាស់នៅក្នុងសាច់ឈាម ហើយព្រះជាម្ចាស់ធ្វើការនៅក្នុងចំណោមមនុស្សជាតិដែលព្រះបានបង្កើតមក នៅក្នុងរូបអង្គជាសាច់ឈាម។ ដូច្នេះ ដោយសារទ្រង់ជាព្រះជាម្ចាស់ដែលយកកំណើតជាមនុស្ស ជាដំបូង ទ្រង់ត្រូវតែក្លាយជាសាច់ឈាម ជាសាច់ឈាមដែលមានភាពជាមនុស្សធម្មតា នេះគឺជាលក្ខខណ្ឌតម្រូវទុកជាមុនដ៏ចាំបាច់បំផុត។ តាមពិតទៅ ការយកកំណើតជាមនុស្សរបស់ព្រះជាម្ចាស់ចង់មានន័យថា ព្រះជាម្ចាស់មានព្រះជន្មគង់នៅ និងធ្វើការនៅក្នុងសាច់ឈាម ហើយមានន័យថា ព្រះជាម្ចាស់នៅក្នុងសារជាតិរបស់ទ្រង់ក្លាយជាសាច់ឈាម ក្លាយជាមនុស្សម្នាក់។ ព្រះជន្ម និងកិច្ចការនៃការយកកំណើតជាមនុស្សរបស់ទ្រង់ អាចត្រូវបានបែងចែកជាពីរដំណាក់កាល។ ដំណាក់កាលទីមួយគឺជាព្រះជន្មដែលទ្រង់រស់នៅ មុនពេលទ្រង់ធ្វើព័ន្ធកិច្ចរបស់ទ្រង់។ ទ្រង់រស់នៅក្នុងគ្រួសារសាមញ្ញមួយ នៅក្នុងភាពជាមនុស្សសាមញ្ញបំផុត គោរពតាមសីលធម៌និងវិន័យសាមញ្ញនៃការរស់នៅក្នុងជីវិតជាមនុស្ស ហើយទ្រង់ក៏មានតម្រូវការជាមនុស្ស (អាហារ សម្លៀកបំពាក់ ការគេង ជម្រក) មានចំណុចខ្សោយ និងអារម្មណ៍ជាមនុស្សសាមញ្ញផងដែរ។ នៅក្នុងន័យម្យ៉ាងទៀត ក្នុងអំឡុងនៃដំណាក់កាលដំបូងនេះទ្រង់រស់នៅក្នុងភាពមិនមែនជាព្រះ គឺរស់នៅក្នុងភាពជាមនុស្សសាមញ្ញទាំងស្រុងដោយចូលរួមនៅក្នុងគ្រប់សកម្មភាពជាមនុស្សសាមញ្ញតែម្ដង។ ដំណាក់កាលទីពីរ គឺជាព្រះជន្មដែលទ្រង់រស់នៅ បន្ទាប់ពីការចាប់ផ្ដើមធ្វើព័ន្ធកិច្ចរបស់ទ្រង់។ ទ្រង់នៅតែគង់សណ្ឋិតនៅក្នុងភាពជាមនុស្សសាមញ្ញ ជាមួយសំបកកាយជាមនុស្សសាមញ្ញដោយមិនបង្ហាញសញ្ញាខាងក្រៅអំពីកិច្ចការអធិធម្មជាតិឡើយ។ ប៉ុន្តែ ទ្រង់រស់នៅសម្រាប់ជាប្រយោជន៍ដល់ព័ន្ធកិច្ចរបស់ទ្រង់សុទ្ធសាធ ហើយក្នុងអំឡុងពេលនេះភាពជាមនុស្សសាមញ្ញរបស់ទ្រង់ នៅមានទាំងស្រុង ដើម្បីទ្រទ្រង់ដល់កិច្ចការសាមញ្ញនៃភាពជាព្រះរបស់ទ្រង់ ដ្បិតនៅពេលនោះ ភាពជាមនុស្សសាមញ្ញរបស់ទ្រង់បានចម្រើនពេញវ័យ ដល់កម្រិតមួយដែលអាចធ្វើព័ន្ធកិច្ចរបស់ទ្រង់បាន។ ដូច្នេះ ដំណាក់កាលទីពីរនៃព្រះជន្មរបស់ទ្រង់ គឺដើម្បីធ្វើព័ន្ធកិច្ចរបស់ទ្រង់នៅក្នុងភាពជាមនុស្សសាមញ្ញរបស់ទ្រង់ ជាពេលដែលជីវិតមួយមានទាំងភាពជាមនុស្សសាមញ្ញផង និងភាពជាព្រះទាំងស្រុងផង។ ក្នុងអំឡុងដំណាក់កាលទីមួយនៃព្រះជន្មរបស់ទ្រង់ ហេតុផលដែលនាំឱ្យទ្រង់រស់នៅក្នុងភាពជាមនុស្សសាមញ្ញទាំងស្រុង គឺដោយសារតែភាពជាមនុស្សរបស់ទ្រង់មិនទាន់អាចទ្រទ្រង់កិច្ចការរបស់ព្រះបានទាំងស្រុង ព្រោះភាពជាមនុស្សនេះមិនទាន់ចាស់ចិត្តគំនិតនៅឡើយ ទាល់តែក្រោយពេលដែលភាពជាមនុស្សរបស់ទ្រង់ចាស់ចិត្តគំនិត មានសមត្ថភាពរ៉ាប់រងព័ន្ធកិច្ចរបស់ទ្រង់ ទើបទ្រង់អាចអាចចាប់ផ្ដើមធ្វើព័ន្ធកិច្ចដែលទ្រង់គួរតែធ្វើ។ ដោយសារតែទ្រង់គឺ​ជា​សាច់ឈាម ដូច្នេះ ទ្រង់ត្រូវការលូតលាស់និងចាស់ចិត្តគំនិត។ ដូច្នេះ ដំណាក់កាលដំបូងនៃព្រះជន្មទ្រង់ គឺត្រូវតែជាព្រះជន្មនៃភាពជាមនុស្សសាមញ្ញ ចំណែកឯនៅក្នុងដំណាក់កាលទីពីរ ភាពជាមនុស្សរបស់ទ្រង់ មានសមត្ថភាពអាចធ្វើកិច្ចការ និងធ្វើព័ន្ធកិច្ចរបស់ទ្រង់បាន ហេតុដូច្នេះហើយ ព្រះជន្មនៃព្រះដែលយកកំណើតជាមនុស្សគង់នៅ ក្នុងពេលកំពុងធ្វើព័ន្ធកិច្ចរបស់ទ្រង់ គឺជាព្រះជន្មមួយដែលមានទាំងភាពជាមនុស្សផង និងភាពជាព្រះទាំងស្រុងផង។ ប្រសិនបើព្រះដែលយកកំណើតជាមនុស្ស បានចាប់ផ្ដើមព័ន្ធកិច្ចរបស់ទ្រង់ជាផ្លូវការ​ ដោយធ្វើទីសម្គាល់អស្ចារ្យនិងឫទ្ធិបារមី ចាប់តាំងពីពេលដែលទ្រង់ប្រសូតមក នោះទ្រង់នឹងគ្មានសារជាតិជារូបកាយសាច់ឈាមឡើយ។ ដូច្នេះ ភាពជាមនុស្សរបស់ទ្រង់កើតមានឡើងសម្រាប់ជាប្រយោជន៍ដល់សារជាតិជារូបកាយសាច់ឈាមរបស់ទ្រង់ ដ្បិតភាពជាមនុស្សមិនអាចគ្មានសាច់ឈាមនោះឡើយ ហើយមនុស្សម្នាក់ដែលគ្មានភាពជាមនុស្ស ក៏មិនមែនជាមនុស្សដែរ។ នៅក្នុងន័យដូចគ្នានេះ ភាពជាមនុស្សខាងសាច់ឈាមរបស់ព្រះជាម្ចាស់ គឺជាទ្រព្យសម្បត្តិពីដើមនៃសាច់ឈាមជាមនុស្សរបស់ព្រះជាម្ចាស់។ ការនិយាយថា «នៅពេលដែលព្រះជាម្ចាស់ត្រលប់ជាសាច់ឈាម នោះទ្រង់ជាព្រះទាំងស្រុង ហើយមិនមែនជាមនុស្សសោះ» គឺជាការប្រមាថដល់ព្រះហើយ ដ្បិតសម្ដីមួយឃ្លានេះ មិនអាចកើតឡើងបានឡើយ ហើយវាក៏បំពានដល់គោលការណ៍នៃការយកកំណើតជាមនុស្សផងដែរ។ សូម្បីតែក្រោយពេលទ្រង់ចាប់ផ្ដើមធ្វើព័ន្ធកិច្ចរបស់ទ្រង់ក៏ដោយ ក៏ទ្រង់នៅតែរស់នៅក្នុងភាពជាព្រះរបស់ទ្រង់ ជាមួយសំបកកាយខាងក្រៅជាមនុស្សដដែល នៅពេលដែលទ្រង់ធ្វើកិច្ចការរបស់ទ្រង់។ គ្រាន់តែថា នៅពេលនោះ ភាពជាមនុស្សរបស់ទ្រង់បំពេញគោលបំណងនៃការអនុញ្ញាតឱ្យភាពជាព្រះរបស់ទ្រង់ធ្វើការនៅក្នុងសាច់ឈាមសាមញ្ញតែម្យ៉ាងគត់។ ដូច្នេះ ភ្នាក់ងារនៃកិច្ចការ គឺភាពជាព្រះដែលកំពុងតែគង់សណ្ឋិតនៅក្នុងភាពជាមនុស្សរបស់ទ្រង់។ ភាពជាព្រះរបស់ទ្រង់វិញទេដែលកំពុងធ្វើការ មិនមែនភាពជាមនុស្សរបស់ទ្រង់ឡើយ ប៉ុន្តែគ្រាន់តែភាពជាព្រះនេះ ត្រូវបានលាក់កំបាំងនៅខាងក្នុងភាពជាមនុស្សរបស់ទ្រង់ប៉ុណ្ណោះ និយាយឱ្យខ្លី កិច្ចការរបស់ទ្រង់ត្រូវបានធ្វើឡើងដោយភាពជាព្រះរបស់ទ្រង់ទាំងស្រុង មិនមែនដោយភាពជាមនុស្សរបស់ទ្រង់ឡើយ។ ដោយឡែក អ្នកប្រតិបត្តិកិច្ចការ គឺជាសាច់ឈាមរបស់ទ្រង់។ គេអាចនិយាយថា ទ្រង់ជាមនុស្សផង និងជាព្រះជាម្ចាស់ផង ដ្បិតព្រះជាម្ចាស់ក្លាយជាព្រះដែលកំពុងរស់នៅក្នុងសាច់ឈាម។ ព្រះអង្គមានសំបកកាយជាមនុស្ស និងសារជាតិជាមនុស្ស ហើយជាងនេះទៅទៀត ទ្រង់ក៏មានសារជាតិជាព្រះផងដែរ។ ដោយសារតែទ្រង់ជាមនុស្សដែលមានសារជាតិជាព្រះជាម្ចាស់ នោះទ្រង់ខ្ពង់ខ្ពស់ជាងមនុស្សទាំងអស់ដែលព្រះបង្កើតមក ខ្ពស់ជាងមនុស្សទាំងឡាយណាដែលអាចធ្វើកិច្ចការរបស់ព្រះជាម្ចាស់បាន។ ដូច្នេះហើយ នៅក្នុងចំណោមមនុស្សទាំងអស់ដែលមានសំបកកាយជាមនុស្សដូចទ្រង់ ក្នុងចំណោមមនុស្សទាំងអស់ដែលមានភាពជាមនុស្ស គឺមានតែទ្រង់ម្នាក់ប៉ុណ្ណោះទើបជាព្រះជាម្ចាស់ផ្ទាល់ដែលយកកំណើតជាមនុស្ស ហើយអ្នកឯទៀតទាំងអស់នោះគ្រាន់តែជាមនុស្សដែលព្រះបង្កើតមកប៉ុណ្ណោះ។ ទោះបីពួកគេទាំងអស់គ្នាមានភាពជាមនុស្សក៏ដោយ ក៏មនុស្សដែលព្រះបង្កើតមកគ្មានអ្វីក្រៅពីភាពជាមនុស្សនោះឡើយ ខណៈឯព្រះជាម្ចាស់ដែលយកកំណើតជាមនុស្សវិញ ទ្រង់មានលក្ខណៈខុសពីគេ៖ ព្រះអង្គមិនគ្រាន់តែមានភាពជាមនុស្ស នៅក្នុងសាច់ឈាមរបស់ទ្រង់ប៉ុណ្ណោះទេ ប៉ុន្តែអ្វីដែលសំខាន់បំផុត ទ្រង់ក៏មានភាពជាព្រះផងដែរ។ ភាពជាមនុស្សរបស់ទ្រង់អាចត្រូវបានមើលឃើញនៅក្នុងរូបរាងខាងក្រៅនៃសាច់ឈាមរបស់ទ្រង់ និងនៅក្នុងជីវិតប្រចាំថ្ងៃរបស់ទ្រង់ ប៉ុន្តែភាពជាព្រះរបស់ទ្រង់គឺពិបាកនឹងញាណដឹងណាស់។ ដោយសារតែភាពជាព្រះរបស់ទ្រង់ ត្រូវបានសម្តែងចេញតែនៅពេលដែលទ្រង់មានភាពជាមនុស្ស ហើយក៏មិនមែនជាអធិធម្មជាតិ ដូចអ្វីដែលមនុស្សស្រមៃដែរ ដូច្នេះ វាមានការពិបាកខ្លាំងបំផុតសម្រាប់ឱ្យមនុស្សមើលឃើញ។ សូម្បីតែសព្វថ្ងៃ មនុស្សមានភាពលំបាកខ្លាំងបំផុតក្នុងការយល់ជ្រាលជ្រៅអំពីសារជាតិដ៏ពិតរបស់ព្រះជាម្ចាស់ដែលយកកំណើតជាមនុស្ស។ ទោះបីក្រោយពេលខ្ញុំបាននិយាយអំពីរឿងនេះយូរបន្តិចហើយក៏ដោយ ក៏ខ្ញុំរំពឹងថា រឿងនេះនៅតែជារឿងអាថ៌កំបាំងចំពោះអ្នករាល់គ្នាភាគច្រើនដដែល។ តាមពិតទៅ រឿងនេះសាមញ្ញណាស់៖ ដោយសារតែព្រះជាម្ចាស់ក្លាយជាសាច់ឈាម ដូច្នេះ សារជាតិរបស់ទ្រង់ គឺជាបន្សំនៃភាពជាមនុស្ស និងភាពជាព្រះ។ បន្សំនេះត្រូវបានហៅថាជាព្រះជាម្ចាស់ផ្ទាល់ព្រះអង្គ ជាព្រះជាម្ចាស់ផ្ទាល់ដែលនៅលើផែនដី។

នៅក្នុងការយកកំណើតជាមនុស្សលើកទីមួយរបស់ព្រះជាម្ចាស់ ទ្រង់មិនបានបង្ហើយកិច្ចការនៃការយកកំណើតជាមនុស្សឡើយ ប៉ុន្តែទ្រង់គ្រាន់តែបានបង្ហើយជំហានទីមួយនៃកិច្ចការដែលព្រះជាម្ចាស់ចាំបាច់ត្រូវធ្វើការនៅក្នុងសាច់ឈាមតែប៉ុណ្ណោះ។ ដូច្នេះ ដើម្បីបង្ហើយកិច្ចការនៃការយកកំណើតជាមនុស្ស ព្រះជាម្ចាស់បានយាងត្រឡប់មកខាងសាច់ឈាមម្ដងទៀត រស់នៅក្នុងភាពសាមញ្ញនិងការពិតនៃសាច់ឈាម ពោលគឺធ្វើឱ្យព្រះបន្ទូលរបស់ព្រះជាម្ចាស់ស្ដែងចេញនៅក្នុងសាច់ឈាមដ៏សាមញ្ញធម្មតាបំផុត ក្នុងគោលបំណងបញ្ចប់កិច្ចការដែលទ្រង់មិនទាន់បានសម្រេចនៅក្នុងសាច់ឈាម។ ជាទូទៅ ការយកកំណើតខាងសាច់ឈាមជាលើកទីពីរ គឺដូចជាលើកទីមួយដែរ គ្រាន់តែវាមានលក្ខណៈប្រាកដ និងសាមញ្ញជាងលើកទីមួយប៉ុណ្ណោះ។ ជាលទ្ធផល ទុក្ខវេទនាដែលសាច់ឈាមយកកំណើតលើកទីពីរត្រូវទទួលក៏មានទំហំធំជាងលើកទីមួយផងដែរ ប៉ុន្តែទុក្ខវេទនានេះគឺជាលទ្ធផលកើតចេញពីព័ន្ធកិច្ចរបស់ទ្រង់នៅក្នុងសាច់ឈាម ដែលមានលក្ខណៈខុសពីទុក្ខវេទនារបស់មនុស្សដែលពុករលួយ។ វាក៏មានឫសគល់ចេញពីភាពសាមញ្ញ និងការពិតនៃសាច់ឈាមរបស់ទ្រង់ផងដែរ។ ដោយសារតែទ្រង់ធ្វើព័ន្ធកិច្ចរបស់ទ្រង់នៅក្នុងសាច់ឈាមសាមញ្ញ និងពិតប្រាកដទាំងស្រុង នោះសាច់ឈាមត្រូវតែរងទុក្ខលំបាកយ៉ាងខ្លាំង។ បើសាច់ឈាមនេះ មានលក្ខណៈសាមញ្ញ និងពិតប្រាកដកាន់តែច្រើន នោះទ្រង់នឹងរងទុក្ខលំបាកនៅក្នុងការធ្វើព័ន្ធកិច្ចរបស់ទ្រង់កាន់តែខ្លាំង។ កិច្ចការរបស់ព្រះជាម្ចាស់ត្រូវបានស្ដែងចេញនៅក្នុងសាច់ឈាមបែបសាមញ្ញបំផុត ជាសាច់ឈាមដែលមិនមានលក្ខណៈអធិធម្មជាតិទាល់តែសោះ។ ដោយសារតែសាច់ឈាមរបស់ទ្រង់មានលក្ខណៈសាមញ្ញ ហើយក៏ត្រូវរែកពន់កិច្ចការនៃការសង្រ្គោះមនុស្ស ផងនោះដូច្នេះទ្រង់ត្រូវតែរងទុក្ខនៅក្នុងកម្រិតកាន់តែធ្ងន់ជាងសាច់ឈាមបែបអធិធម្មជាតិ ហើយទុក្ខវេទនាទាំងអស់នេះមានប្រភពចេញពីការពិតនិងភាពសាមញ្ញនៃសាច់ឈាមរបស់ទ្រង់។ ខណៈពេលដែលព្រះអង្គទាំងពីរ កំពុងតែធ្វើព័ន្ធកិច្ចរបស់ទ្រង់មនុស្សអាចមើលឃើញអំពីសារជាតិនៃសាច់ឈាមជាមនុស្ស តាមរយៈទុក្ខវេទនាដែលសាច់ឈាមយកកំណើតជាមនុស្សទាំងពីរបានរងទុក្ខ។ បើសាច់ឈាមកាន់តែមានលក្ខណៈសាមញ្ញ នោះទ្រង់ត្រូវតែរងទុក្ខលំបាកកាន់តែខ្លាំងក្នុងពេលធ្វើកិច្ចការ។ បើសាច់ឈាមដែលធ្វើកិច្ចការមានលក្ខណៈកាន់តែពិត នោះមនុស្សនឹងមានសញ្ញាណកាន់តែឃោរឃៅ ហើយគ្រោះថ្នាក់ដែលទំនងជាធ្លាក់លើទ្រង់ ក៏កាន់តែច្រើនផងដែរ។ ប៉ុន្តែ បើសាច់ឈាមមានលក្ខណៈកាន់តែពិតច្រើន ហើយបើសាច់ឈាមមានតម្រូវការនិងការយល់ដឹងពេញលេញ អំពីមនុស្សលោកសាមញ្ញកាន់តែច្រើន នោះទ្រង់មានសមត្ថភាពក្នុងការធ្វើកិច្ចការរបស់ព្រះជាម្ចាស់នៅក្នុងសាច់ឈាមកាន់តែខ្លាំង។ គឺសាច់ឈាមរបស់ព្រះយេស៊ូវហើយ ដែលត្រូវបានដំដែកគោលជាប់នឹងឈើឆ្កាង ជាសាច់ឈាមរបស់ទ្រង់ហើយដែលព្រះអង្គបានលះបង់ជាតង្វាយលោះបាប។ គឺតាមរយៈមធ្យោបាយខាងសាច់ឈាមដែលមានភាពជាមនុស្សសាមញ្ញនេះហើយ ដែលទ្រង់បានបំបាក់អារក្សសាតាំង និងសង្រ្គោះមនុស្សបានទាំងស្រុងពីឈើឆ្កាង។ ហើយវាក៏ជាសាច់ឈាមទាំងស្រុងនេះដែរ ដែលព្រះជាម្ចាស់ធ្វើកិច្ចការនៃការយកឈ្នះ និងបង្រ្កាបអារក្សសាតាំង នៅក្នុងការយាងមកយកកំណើតជាមនុស្សលើកទីពីររបស់ទ្រង់។ មានតែសាច់ឈាមមួយដែលមានលក្ខណៈសាមញ្ញ និងពិតទាំងស្រុងប៉ុណ្ណោះ ដែលអាចធ្វើកិច្ចការនៃការយកឈ្នះនៅក្នុងភាពពេញលេញរបស់វានិងអាចធ្វើបន្ទាល់ដ៏ពេញដោយអនុភាពបាន។ មានន័យថា ការយកឈ្នះរបស់មនុស្សត្រូវបានធ្វើឱ្យមានប្រសិទ្ធភាព តាមរយៈការពិតនិងភាពសាមញ្ញរបស់ព្រះជាម្ចាស់នៅក្នុងសាច់ឈាម មិនមែនតាមរយៈការអស្ចារ្យនិងការបើកសម្ដែងបែបអធិធម្មជាតិឡើយ។ ព័ន្ធកិច្ចរបស់ព្រះដែលយកកំណើតជាមនុស្សនេះ គឺដើម្បីមានបន្ទូល យកឈ្នះ និងធ្វើឱ្យមនុស្សក្លាយជាគ្រប់លក្ខណ៍។ នៅក្នុងន័យម្យ៉ាងទៀត កិច្ចការនៃព្រះវិញ្ញាណត្រូវបានសម្រេចនៅក្នុងសាច់ឈាម ដែលជាភារកិច្ចរបស់សាច់ឈាមគឺដើម្បីមានបន្ទូល ក៏ដូចជាយកឈ្នះ បើកសម្ដែង ប្រោសឱ្យគ្រប់លក្ខណ៍ និងផាត់ចោលមនុស្សទាំងស្រុង។ ដូច្នេះ កិច្ចការរបស់ព្រះជាម្ចាស់នៅក្នុងសាច់ឈាមនឹងត្រូវបានសម្រេចយ៉ាងពេញលេញ តាមរយៈកិច្ចការនៃការយកឈ្នះនេះហើយ។ កិច្ចការដំបូងនៃការប្រោសលោះ គឺគ្រាន់តែជាទីចាប់ផ្ដើមនៃកិច្ចការយកកំណើតជាមនុស្សប៉ុណ្ណោះ ប៉ុន្តែសាច់ឈាមដែលធ្វើកិច្ចការច្បាំងយកជ័យ នឹងបង្ហើយកិច្ចការទាំងស្រុងនៃការយកកំណើតជាមនុស្ស។ ទាក់ទងនឹងភេទវិញ ម្នាក់ជាបុរស ហើយម្នាក់ទៀតជាស្ត្រី ដើម្បីបង្ហើយសារៈសំខាន់នៃការយកកំណើតជាមនុស្សរបស់ព្រះ ជាម្ចាស់ផង និងដើម្បីលុបបំបាត់ចោលសញ្ញាណរបស់មនុស្ស អំពីព្រះជាម្ចាស់ផង៖ ព្រះជាម្ចាស់អាចក្លាយជាបុរសផង និងស្ត្រីផង ហើយជាទូទៅ ព្រះដែលយកកំណើតជាមនុស្សមិនមានភេទឡើយ។ ទ្រង់បានបង្កើតទាំងបុរសនិងស្ត្រី ហើយចំពោះទ្រង់ គ្មានការបែងចែករវាងភេទឡើយ។ នៅក្នុងដំណាក់កាលនៃកិច្ចការនេះ ព្រះជាម្ចាស់មិនធ្វើទីសម្គាល់និងឫទ្ធិបារមីឡើយ ដូច្នេះ កិច្ចការនឹងសម្រេចជាលទ្ធផល តាមរយៈមធ្យោបាយនៃការថ្លែងព្រះបន្ទូល។ លើសពីនេះទៅទៀត ហេតុផលសម្រាប់ការនេះ គឺដោយសារតែកិច្ចការរបស់ព្រះដែលយកកំណើតជាមនុស្សនៅលើកនេះ មិនមែនដើម្បីប្រោសអ្នកជំងឺឱ្យជានិងបណ្ដេញអារក្សឡើយ ប៉ុន្តែដើម្បីយកឈ្នះមនុស្ស តាមរយៈការមានបន្ទូលវិញ មានន័យថា សមត្ថភាពដើមដែលសាច់ឈាមជាមនុស្សរបស់ព្រះជាម្ចាស់នេះមាន គឺថ្លែងព្រះបន្ទូល និងយកឈ្នះមនុស្ស មិនមែនប្រោសអ្នកជំងឺឱ្យជា និងបណ្ដេញអារក្សឡើយ។ កិច្ចការរបស់ទ្រង់នៅក្នុងភាពជាមនុស្សសាមញ្ញមិនមែនធ្វើការអស្ចារ្យ មិនមែនប្រោសអ្នកជំងឺឱ្យជា និងបណ្ដេញអារក្សឡើយ ប៉ុន្តែគឺថ្លែងព្រះបន្ទូលដូច្នេះ មហាជនមើលឃើញថា សាច់ឈាមជាមនុស្ស លើកទីពីរហាក់ដូចជាមានលក្ខណៈ ជាមនុស្សសាមញ្ញ កាន់តែច្រើនជាងលើកទីមួយរបស់ទ្រង់។ មនុស្សមើលឃើញថា ការយកកំណើតជាមនុស្សរបស់ព្រះជាម្ចាស់មិនមែនជាសេចក្តីកុហកឡើយ ប៉ុន្តែព្រះដែលយកកំណើតជាមនុស្សលើកនេះ មានលក្ខណៈខុសប្លែកពីព្រះយេស៊ូវដែលយកកំណើតជាមនុស្ស ហើយទោះបីព្រះទាំងពីរអង្គជាព្រះជាម្ចាស់យកកំណើតជាមនុស្សក៏ដោយ ប៉ុន្តែព្រះអង្គទាំងពីរមិនមានលក្ខណៈដូចគ្នាទាំងស្រុងឡើយ។ ព្រះយេស៊ូវមានភាពជាមនុស្សសាមញ្ញ ភាពជាមនុស្សធម្មតា ប៉ុន្តែទ្រង់ក៏មានអមមកជាមួយនូវទីសម្គាល់ និងឫទ្ធិបារមីជាច្រើនផងដែរ។ នៅក្នុងព្រះដែលយកកំណើតជាមនុស្សនេះ ភ្នែករបស់មនុស្សនឹងមើលមិនឃើញពីទីសម្គាល់ ការអស្ចារ្យ ការប្រោសអ្នកជំងឺឱ្យជា ការបណ្ដេញអារក្ស ការយាងដើរលើទឹក ឬការតមអាហាររយៈពេល សែសិបថ្ងៃនោះទេ...។ ជាទូទៅទ្រង់មិនធ្វើកិច្ចការដដែលដែលព្រះយេស៊ូវបានធ្វើនោះឡើយ មិនមែនដោយសារតែសាច់ឈាមរបស់ទ្រង់មានលក្ខណៈខុសប្លែកពីសាច់ឈាមរបស់ព្រះយេស៊ូវនោះទេ ប៉ុន្តែគឺដោយសារតែការប្រោសអ្នកជំងឺឱ្យជា និងការបណ្ដេញអារក្ស មិនមែនជាព័ន្ធកិច្ចរបស់ទ្រង់ទេ។ ទ្រង់មិនបំផ្លាញកិច្ចការរបស់ទ្រង់ផ្ទាល់ ឬរំខានកិច្ចការរបស់ទ្រង់ផ្ទាល់នោះឡើយ។ ដោយសារតែទ្រង់ យកឈ្នះមនុស្ស តាមរយៈព្រះបន្ទូលដ៏ពិតរបស់ទ្រង់ ដូច្នេះវា មិនចាំបាច់អ្វីដែលត្រូវយកឈ្នះលើគេ ដោយការអស្ចារ្យឡើយ ដ្បិតដំណាក់កាលនេះ គឺជាការបញ្ចប់កិច្ចការនៃការយកកំណើតជាមនុស្ស។ ព្រះដែលយកកំណើតជាមនុស្សដែលអ្នកមើលឃើញនាពេលសព្វថ្ងៃ មានលក្ខណៈសាច់ឈាមទាំងស្រុង ហើយទ្រង់គ្មានសោះឡើយនូវលក្ខណៈបែបអធិធម្មជាតិនោះ។ ទ្រង់ចេះឈឺដូចជាមនុស្សផ្សេងទៀត ទ្រង់ត្រូវការអាហារ និងសម្លៀកបំពាក់ដូចជាអ្នកឯទៀតៗ គឺទ្រង់ជាសាច់ឈាមទាំងស្រុងតែម្ដង។ សម្រាប់លើកនេះ ប្រសិនបើព្រះដែលយកកំណើតជាមនុស្សបានធ្វើទីសម្គាល់ និងឫទ្ធិបារមីដ៏អស្ចារ្យ ប្រសិនបើទ្រង់ប្រោសអ្នកជំងឺឱ្យជា បណ្ដេញអារក្ស ឬធ្វើឃាតដោយពាក្យតែមួយម៉ាត់ តើកិច្ចការនៃការច្បាំងយកជ័យអាចត្រូវបានអនុវត្តយ៉ាងដូចម្ដេចទៅ? តើកិច្ចការអាចត្រូវផ្សាយទៅនៅក្នុងចំណោមប្រជាជាតិនៃសាសន៍ដទៃបានដោយរបៀបណា? ការប្រោសអ្នកជំងឺឱ្យជា និងការបណ្ដេញអារក្ស គឺជាកិច្ចការនៅយុគសម័យនៃព្រះគុណ វាជាជំហានដំបូងនៅក្នុងកិច្ចការប្រោសលោះ ហើយឥឡូវនេះព្រះជាម្ចាស់បានសង្រ្គោះមនុស្ស ពីឈើឆ្កាងរួចហើយ ដូច្នេះ ព្រះជាម្ចាស់លែងធ្វើកិច្ចការនេះទៀតហើយ។ ក្នុងអំឡុងពេលនៃគ្រាចុងក្រោយ ប្រសិនបើ «ព្រះជាម្ចាស់» មានលក្ខណៈដូចកាលព្រះយេស៊ូវបានលេចមក ជាព្រះដែលបានប្រោសអ្នកជំងឺឱ្យជា បណ្ដេញអារក្ស និងជាប់ឆ្កាងជួសមនុស្ស ដូច្នេះ «ព្រះជាម្ចាស់» នោះ ទោះបីមានលក្ខណៈដូចគ្នាទៅនឹងសេចក្តីពណ៌នាអំពីព្រះជាម្ចាស់នៅក្នុងព្រះគម្ពីរ ហើយមានភាពងាយស្រួលសម្រាប់មនុស្សក្នុងការទទួលយកក៏ដោយ ប៉ុន្តែនៅក្នុងសារជាតិជាព្រះ ទ្រង់មិនមែនជាសាច់ឈាម ដែលត្រូវបានសណ្ឋិតដោយព្រះវិញ្ញាណនៃព្រះឡើយ ប៉ុន្តែសណ្ឋិតដោយវិញ្ញាណអាក្រក់វិញ។ ដ្បិតគោលការណ៍នៃកិច្ចការរបស់ព្រះជាម្ចាស់នោះគឺថា ទ្រង់មិនធ្វើកិច្ចការដែលទ្រង់បានធ្វើហើយម្ដងទៀតឡើយ។ ដូច្នេះ កិច្ចការនៃការយកកំណើតជាមនុស្សលើកទីពីររបស់ព្រះជាម្ចាស់ មានលក្ខណៈខុសប្លែកពីកិច្ចការនៅលើកទីមួយ។ នៅគ្រាចុងក្រោយ ព្រះជាម្ចាស់សម្រេចកិច្ចការនៃការយកឈ្នះនៅក្នុងសាច់ឈាមសាមញ្ញធម្មតា។ ទ្រង់មិនប្រោសអ្នកជំងឺឱ្យជា ហើយក៏មិនជាប់ឆ្កាងជួសមនុស្សដែរ ប៉ុន្តែទ្រង់គ្រាន់តែមានបន្ទូលនៅក្នុងសាច់ឈាម ហើយយកឈ្នះមនុស្សនៅក្នុងសាច់ឈាមប៉ុណ្ណោះ។ មានតែសាច់ឈាមបែបនេះទេ ទើបជាសាច់ឈាម ជាមនុស្សរបស់ព្រះជាម្ចាស់។ មានតែសាច់ឈាមបែបនេះប៉ុណ្ណោះ ទើបកិច្ចការរបស់ព្រះជាម្ចាស់អាចបញ្ចប់បាននៅក្នុងសាច់ឈាម។

មិនថានៅក្នុងដំណាក់កាលនេះ ព្រះដែលយកកំណើតជាមនុស្សកំពុងតែរងទុក្ខលំបាក ឬធ្វើព័ន្ធកិច្ចរបស់ទ្រង់ក៏ដោយ ក៏ទ្រង់ធ្វើបែបនេះ ដើម្បីបង្គ្រប់អត្ថន័យនៃការយកកំណើតជាមនុស្ស ដ្បិតនេះជាការយកកំណើតជាមនុស្សចុងក្រោយរបស់ព្រះជាម្ចាស់។ ព្រះជាម្ចាស់អាចយកកំណើតជាមនុស្សបានតែពីរដងប៉ុណ្ណោះ។ វាមិនអាចមានលើកទីបីឡើយ។ ការយកកំណើតជាមនុស្សលើកទីមួយ គឺជាបុរស ឯលើកទីពីរ គឺជាស្ត្រី ដូច្នេះ រូបអង្គអំពីសាច់ឈាមរបស់ព្រះជាម្ចាស់ត្រូវបានបំពេញនៅក្នុងគំនិតរបស់មនុស្ស។ លើសពីនេះទៅទៀត ការយកកំណើតជាមនុស្សទាំងពីរនេះបានបញ្ចប់កិច្ចការរបស់ព្រះជាម្ចាស់នៅក្នុងសាច់ឈាមរួចហើយ។ លើកទីមួយព្រះដែលយកកំណើតជាមនុស្សមានភាពជាមនុស្សសាមញ្ញ ដើម្បីបង្គ្រប់អត្ថន័យនៃការយកកំណើតជាមនុស្ស។ លើកនេះ ទ្រង់ក៏មានភាពជាមនុស្សសាមញ្ញដែរ ប៉ុន្តែអត្ថន័យនៃការយកកំណើតជាមនុស្សលើកនេះមានលក្ខណៈខុសគ្នា៖ វាមានភាពស៊ីជម្រៅជាង ហើយកិច្ចការរបស់ទ្រង់ក៏ពេញដោយសារៈសំខាន់ខ្លាំងជាងផងដែរ។ ហេតុផលដែលព្រះជាម្ចាស់បានក្លាយជាសាច់ឈាមម្ដងទៀត គឺដើម្បីបង្គ្រប់អត្ថន័យនៃការយកកំណើតជាមនុស្ស។ នៅពេលដែលព្រះជាម្ចាស់បានបញ្ចប់ទាំងស្រុងនូវដំណាក់កាលនៃកិច្ចការរបស់ទ្រង់ អត្ថន័យទាំងស្រុងនៃការយកកំណើតជាមនុស្ស ពោលគឺ កិច្ចការរបស់ព្រះជាម្ចាស់នៅក្នុងសាច់ឈាមនោះ នឹងត្រូវបានបំពេញដែរ ហើយនឹងគ្មានកិច្ចការដែលត្រូវសម្រេចនៅក្នុងសាច់ឈាមតទៅទៀតឡើយ។ មានន័យថា ចាប់ពីពេលនេះតទៅ ព្រះជាម្ចាស់នឹងមិនយាងមកនៅក្នុងសាច់ឈាម ដើម្បីធ្វើកិច្ចការរបស់ទ្រង់ទៀតឡើយ។ ព្រះជាម្ចាស់ ធ្វើតែកិច្ចការនៃការយកកំណើតជាមនុស្ស តាមរយៈការសង្រ្គោះ ហើយនិងការប្រោសមនុស្សឱ្យបានគ្រប់លក្ខណ៍តែប៉ុណ្ណោះ។ នៅក្នុងន័យម្យ៉ាងទៀត ព្រះជាម្ចាស់មិនចាំបាច់អ្វីត្រូវយាងមកក្នុងសាច់ឈាមនោះឡើយ លើកលែងតែសម្រាប់ជាប្រយោជន៍ដល់កិច្ចការរបស់ទ្រង់តែប៉ុណ្ណោះ។ តាមរយៈការយាងមកនៅក្នុងសាច់ឈាមដើម្បីធ្វើការ ទ្រង់បង្ហាញទៅកាន់អារក្សសាតាំងថា ព្រះជាម្ចាស់ជាសាច់ឈាម ជាមនុស្សសាមញ្ញម្នាក់ ជាមនុស្សធម្មតាម្នាក់ ប៉ុន្តែទ្រង់នៅតែអាចសោយរាជ្យលើលោកីយ៍ប្រកបដោយជ័យជម្នះ នៅតែអាចបង្រ្កាបអារក្សសាតាំង នៅតែអាចប្រោសលោះមនុស្សជាតិ និងនៅតែអាចយកឈ្នះមនុស្សជាតិបានដដែល! គោលដៅនៃកិច្ចការរបស់សាតាំងគឺដើម្បីធ្វើឱ្យមនុស្សជាតិទៅជាពុករលួយ ខណៈគោលដៅរបស់ព្រះជាម្ចាស់វិញ គឺដើម្បីសង្រ្គោះមនុស្សជាតិ។ សាតាំងដាក់អន្ទាក់មនុស្សនៅក្នុងជង្ហុកដ៏ធំ ប៉ុន្តែព្រះជាម្ចាស់ជួយសង្គ្រោះពួកគេឱ្យរួចវិញ។ សាតាំងបង្ខំមនុស្សទាំងអស់ឱ្យថ្វាយបង្គំវា ចំណែកឯព្រះជាម្ចាស់ធ្វើឱ្យពួកគេនៅចំណុះក្រោមការគ្រប់គ្រងរបស់ទ្រង់ ដ្បិតទ្រង់ជាព្រះអម្ចាស់នៃសត្តនិករ។ គ្រប់កិច្ចការទាំងអស់នេះត្រូវបានសម្រេច តាមរយៈការយកកំណើតជាមនុស្សទាំងពីរលើករបស់ព្រះជាម្ចាស់។ ជាទូទៅ សាច់ឈាមរបស់ទ្រង់ គឺជាការរួមគ្នារវាងភាពជាមនុស្សនិងភាពជាព្រះ ហើយសណ្ឋិតក្នុងភាពជាមនុស្សសាមញ្ញ។ ដូច្នេះ បើគ្មានសាច់ឈាមជាមនុស្សរបស់ព្រះជាម្ចាស់ទេ នោះព្រះជាម្ចាស់មិនអាចសម្រេចបានលទ្ធផលនៃការសង្រ្គោះមនុស្សជាតិបានឡើយ ហើយបើគ្មានភាពជាមនុស្សសាមញ្ញនៃសាច់ឈាមរបស់ទ្រង់នោះទេ នោះកិច្ចការរបស់ទ្រង់នៅក្នុងសាច់ឈាម នៅតែមិនអាចសម្រេចលទ្ធផលទាំងនេះបានដែរ។ សារជាតិនៃការយកកំណើតជាមនុស្សរបស់ព្រះជាម្ចាស់គឺថា ទ្រង់ត្រូវតែមានភាពជាមនុស្សសាមញ្ញ ដ្បិតបើពុំនោះទេ ការនេះនឹងប្រឆាំងនឹងចេតនាដើមរបស់ព្រះជាម្ចាស់ក្នុងការយកកំណើតជាមនុស្សមិនខាន។

កិច្ចការនៃការគ្រប់គ្រងបានកើតឡើងដោយសារតែមនុស្សជាតិប៉ុណ្ណោះ ដែលមានន័យថា វាបានចេញមកដោយសារតែអត្ថិភាពរបស់មនុស្សជាតិ។ នៅមុនមនុស្សជាតិឬកាលពីដើមដំបូង នៅពេលដែលផ្ទៃមេឃនិងផែនដី ព្រមទាំងរបស់សព្វសារពើត្រូវបានបង្កើតមក គឺនៅមិនទាន់មានការគ្រប់គ្រងនៅឡើយទេ។ នៅក្នុងគ្រប់កិច្ចការរបស់ព្រះជាម្ចាស់ ប្រសិនបើគ្មានការអនុវត្តដែលមានប្រយោជន៍ចំពោះមនុស្សទេ គឺអាចនិយាយបានថា ប្រសិនបើព្រះជាម្ចាស់មិនបានបង្កើតសេចក្ដីតម្រូវដ៏សក្ដិសមចំពោះមនុស្សជាតិដែលពុករលួយទេ (នៅក្នុងកិច្ចការដែលព្រះជាម្ចាស់ធ្វើ ប្រសិនបើគ្មានផ្លូវដ៏សមរម្យសម្រាប់ការអនុវត្តរបស់មនុស្ស) នោះកិច្ចការនេះមិនអាចត្រូវបានហៅថាជាការគ្រប់គ្រងរបស់ព្រះជាម្ចាស់ឡើយ។ ប្រសិនបើភាពពេញលេញនៃកិច្ចការរបស់ព្រះជាម្ចាស់ពាក់ព័ន្ធជាមួយតែការប្រាប់មនុស្សជាតិដ៏ពុករលួយអំពីរបៀបដែលពួកគេត្រូវអនុវត្ត ហើយព្រះជាម្ចាស់មិនបានផ្ដើមធ្វើគម្រោងណាមួយរបស់ទ្រង់ និងមិនបានបង្ហាញចេញនូវសព្វានុភាព ឬព្រះប្រាជ្ញាញាណរបស់ទ្រង់សូម្បីតែបន្ដិចទេ នោះមិនថាសេចក្ដីតម្រូវរបស់ព្រះជាម្ចាស់ចំពោះមនុស្សមានកម្រិតខ្ពស់ប៉ុនណា ហើយមិនថាព្រះជាម្ចាស់បានរស់នៅក្នុងចំណោមមនុស្សបានយូរយ៉ាងណានោះទេ ក៏មនុស្សនឹងមិនដឹងអំពីនិស្ស័យរបស់ព្រះជាម្ចាស់ឡើយ។ ប្រសិនបើករណីនេះកើតឡើង នោះកិច្ចការបែបនេះនឹងមិនសក្តិសមក្នុងការហៅថាជាការគ្រប់គ្រងរបស់ព្រះជាម្ចាស់ឡើយ។ និយាយដោយងាយគឺថា កិច្ចការនៃការគ្រប់គ្រងរបស់ព្រះជាម្ចាស់ គឺជាកិច្ចការដែលត្រូវធ្វើដោយព្រះជាម្ចាស់ និងគ្រប់កិច្ចការដែលត្រូវបានអនុវត្តដោយមនុស្ស ដែលព្រះជាម្ចាស់បានទទួលយកក្រោមការដឹកនាំរបស់ព្រះជាម្ចាស់។ កិច្ចការបែបនេះហើយទើបអាចសង្ខេបថាជាការគ្រប់គ្រង។ អាចនិយាយម្យ៉ាងទៀតបានថា កិច្ចការរបស់ព្រះជាម្ចាស់នៅក្នុងចំណោមមនុស្សក៏ដូចជាកិច្ចសហប្រតិបត្តិការជាមួយទ្រង់ពីសំណាក់មនុស្សដែលដើរតាមទ្រង់ ជារួមមកត្រូវបានហៅថា ការគ្រប់គ្រង។ នៅត្រង់នេះ កិច្ចការរបស់ព្រះជាម្ចាស់ត្រូវបានហៅថាជានិមិត្ត ហើយកិច្ចសហប្រតិបត្តិការរបស់មនុស្ស ត្រូវបានហៅថាជាការអនុវត្ត។ បើកិច្ចការរបស់ព្រះជាម្ចាស់មានកាន់តែខ្ពស់ (បើនិមិត្តមានកាន់តែខ្ពស់) នោះនិស្ស័យរបស់ព្រះជាម្ចាស់នឹងត្រូវបើកសម្ដែងឱ្យមនុស្សឃើញកាន់តែច្បាស់ ហើយវាកាន់តែផ្ទុយគ្នាច្រើនពីសញ្ញាណរបស់មនុស្ស ហើយការអនុវត្ត និងកិច្ចសហប្រតិបត្តិការរបស់មនុស្សក៏មានកាន់តែខ្ពស់ដែរ។ បើសេចក្ដីតម្រូវសម្រាប់មនុស្សមានកាន់តែខ្ពស់ នោះកិច្ចការរបស់ព្រះជាម្ចាស់នឹងកាន់តែផ្ទុយគ្នាច្រើនពីសញ្ញាណរបស់មនុស្សដែលជាលទ្ធផលកើតចេញពីទុក្ខវេទនារបស់មនុស្ស ហើយបទដ្ឋានដែលមនុស្សតម្រូវឱ្យបំពេញ ក៏មានកាន់តែខ្ពស់ដែរ។ សម្រាប់សេចក្តីសន្និដ្ឋានអំពីកិច្ចការនេះ គ្រប់និមិត្តទាំងអស់នឹងត្រូវបានធ្វើឱ្យពេញខ្នាត ហើយកិច្ចការដែលមនុស្សតម្រូវឱ្យអនុវត្ត នឹងបានឡើងទៅដល់កម្រិតខ្ពស់បំផុតនៃភាពគ្រប់លក្ខណ៍។ ការនេះក៏នឹងក្លាយជាពេលវេលាមួយដែលបុគ្គលម្នាក់ៗត្រូវបានចាត់ថ្នាក់ទៅតាមប្រភេទផ្សេងៗដែរ ព្រោះថាសេចក្តីដែលមនុស្សត្រូវបានតម្រូវឱ្យដឹង នឹងត្រូវបានបង្ហាញដល់គេ។ ដូច្នេះ នៅពេលដែលនិមិត្តឡើងដល់កម្រិតកំពូលរបស់វា នោះកិច្ចការនឹងមកដល់ទីបញ្ចប់ទៅតាមនោះ ហើយការអនុវត្តរបស់មនុស្សក៏នឹងបានឡើងដល់ទីកំពូលរបស់វាដែរ។ ការអនុវត្តរបស់មនុស្សត្រូវពឹងផ្អែកលើកិច្ចការរបស់ព្រះជាម្ចាស់ ហើយការគ្រប់គ្រងរបស់ព្រះជាម្ចាស់ត្រូវបានបង្ហាញចេញយ៉ាងពេញលេញតាមរយៈការអនុវត្ត និងកិច្ចសហប្រតិបត្តិការរបស់មនុស្សប៉ុណ្ណោះ។ មនុស្សគឺជាស្នាព្រះហស្តនៃកិច្ចការរបស់ព្រះជាម្ចាស់ និងជាកម្មវត្ថុនៃកិច្ចការគ្រប់គ្រងទាំងអស់របស់ព្រះជាម្ចាស់ ហើយក៏ជាផលិតផលនៃការគ្រប់គ្រងទាំងអស់របស់ព្រះជាម្ចាស់ដែរ។ ប្រសិនបើព្រះជាម្ចាស់ធ្វើការតែអង្គទ្រង់ ដោយគ្មានកិច្ចសហប្រតិបត្តិការរបស់មនុស្ស នោះវានឹងគ្មានអ្វីមួយដែលអាចបម្រើជារូបតំណាងអំពីកិច្ចការទាំងស្រុងរបស់ទ្រង់ឡើយ ហើយបើដូច្នេះ វានឹងគ្មានភាពសំខាន់សូម្បីតែបន្ដិច ចំពោះការគ្រប់គ្រងរបស់ព្រះជាម្ចាស់។ ក្រៅពីកិច្ចការរបស់ព្រះជាម្ចាស់ មានតែតាមរយៈព្រះជាម្ចាស់ជ្រើសរើសកម្មវត្ថុដ៏សក្ដិសម ដើម្បីបង្ហាញពីកិច្ចការរបស់ទ្រង់ និងបញ្ជាក់ពីសព្វានុភាព និងព្រះប្រាជ្ញាញាណរបស់ទ្រង់ប៉ុណ្ណោះ ទើបព្រះជាម្ចាស់អាចសម្រេចគោលបំណងនៃការគ្រប់គ្រងរបស់ទ្រង់ និងសម្រេចពីគោលបំណងនៃការប្រើប្រាស់អ្វីៗគ្រប់យ៉ាងនៃកិច្ចការនេះ ដើម្បីបង្រ្កាបសាតាំងបានទាំងស្រុង។ ដូច្នេះ មនុស្សគឺជាផ្នែកមួយដ៏សំខាន់នៃកិច្ចការគ្រប់គ្រងរបស់ព្រះជាម្ចាស់ ហើយមនុស្សគឺជាបុគ្គលតែម្នាក់គត់ដែលអាចធ្វើឱ្យការគ្រប់គ្រងរបស់ព្រះជាម្ចាស់បង្កើតជាផលផ្លែ និងសម្រេចគោលបំណងចុងក្រោយនៃកិច្ចការគ្រប់គ្រងនេះ។ ក្រៅពីមនុស្ស គ្មានទម្រង់ជីវិតណាផ្សេងដែលអាចរ៉ាប់រងនូវតួនាទីនេះបានឡើយ។ ប្រសិនបើមនុស្សត្រូវក្លាយជារូបតំណាងដ៏ពិតនៃកិច្ចការគ្រប់គ្រងរបស់ព្រះជាម្ចាស់ នោះការមិនស្ដាប់បង្គាប់របស់មនុស្សជាតិដ៏ពុករលួយត្រូវតែកម្ចាត់ចោលទាំងស្រុង។ ការនេះតម្រូវឱ្យមនុស្សទទួលបានការអនុវត្តដែលសក្ដិសមសម្រាប់ពេលវេលាខុសៗគ្នា និងតម្រូវឱ្យព្រះជាម្ចាស់អនុវត្តនូវកិច្ចការដែលស្របគ្នានេះនៅក្នុងចំណោមនុស្ស។ មានតែបែបនេះទេ ទើបចុងបញ្ចប់នឹងទទួលបានមនុស្សមួយក្រុមដែលជារូបតំណាងនៃកិច្ចការគ្រប់គ្រងរបស់ព្រះជាម្ចាស់។ កិច្ចការរបស់ព្រះជាម្ចាស់នៅក្នុងចំណោមមនុស្សមិនអាចធ្វើទីបន្ទាល់អំពីព្រះជាម្ចាស់ផ្ទាល់តាមរយៈកិច្ចការរបស់ព្រះជាម្ចាស់តែម្យ៉ាងនោះឡើយ ប៉ុន្តែដើម្បីសម្រេចបានទីបន្ទាល់បែបនេះក៏តម្រូវឱ្យមានមនុស្សដ៏សកម្មដែលសក្តិសមសម្រាប់កិច្ចការរបស់ទ្រង់ដែរ។ ជាដំបូងព្រះជាម្ចាស់នឹងធ្វើការនៅក្នុងមនុស្សទាំងនេះ ហើយតាមរយៈពួកគេកិច្ចការរបស់ទ្រង់នឹងត្រូវបានស្ដែងចេញមក ដូច្នេះការធ្វើទីបន្ទាល់អំពីកិច្ចការរបស់ទ្រង់នឹងត្រូវកើតមាននៅក្នុងចំណោមសត្តនិករ ហើយតាមរបៀបនេះ ព្រះជាម្ចាស់នឹងបានសម្រេចគោលបំណងនៃកិច្ចការរបស់ទ្រង់។ ព្រះជាម្ចាស់មិនធ្វើការតែម្នាក់ឯងដើម្បីបង្រ្កាបសាតាំងឡើយ ដោយសារតែទ្រង់មិនអាចធ្វើទីបន្ទាល់ដោយផ្ទាល់អំពីអង្គទ្រង់នៅក្នុងចំណោមសត្តនិករទាំងអស់បានឡើយ។ ប្រសិនបើទ្រង់ត្រូវធ្វើបែបនេះ នោះវាមិនអាចទៅរួចឡើយក្នុងការបញ្ចុះបញ្ចូលឱ្យមនុស្សជឿទាំងស្រុង ដូច្នេះព្រះជាម្ចាស់ត្រូវតែធ្វើការលើមនុស្សដើម្បីយកឈ្នះលើគេ ហើយមានតែបែបនេះទេ ទើបទ្រង់អាចទទួលបានទីបន្ទាល់មួយនៅក្នុងចំណោមសត្តនិករទាំងអស់។ ប្រសិនបើព្រះជាម្ចាស់ធ្វើការតែអង្គទ្រង់ ដោយគ្មានកិច្ចសហប្រតិបត្តិការរបស់មនុស្ស ឬប្រសិនបើមនុស្សមិនតម្រូវឱ្យចូលរួមសហការទេ នោះមនុស្សនឹងមិនអាចស្គាល់ពីនិស្ស័យរបស់ព្រះជាម្ចាស់បានឡើយ ហើយគេនឹងមិនដឹងជារៀងរហូតអំពីបំណងព្រះហឫទ័យរបស់ព្រះជាម្ចាស់ បើដូច្នេះ កិច្ចការរបស់ព្រះជាម្ចាស់មិនអាចត្រូវបានហៅថាជាកិច្ចការគ្រប់គ្រងរបស់ព្រះជាម្ចាស់នោះឡើយ។ ប្រសិនបើមនុស្សខំប្រឹង ខំស្វែងរក និងខំធ្វើការដោយខ្លួនឯង ដោយមិនយល់អំពីកិច្ចការរបស់ព្រះជាម្ចាស់ នោះមនុស្សកំពុងតែលេងកំប្លែងហើយ។ បើគ្មានកិច្ចការនៃព្រះវិញ្ញាណបរិសុទ្ធទេ នោះអ្វីដែលមនុស្សធ្វើ គឺមកពីសាតាំង ហើយគាត់ជាមនុស្សបះបោរ និងជាមនុស្សទុច្ចរិត។ សាតាំងត្រូវបានស្ដែងចេញនៅក្នុងគ្រប់កិច្ចការដែលមនុស្សជាតិដ៏ពុករលួយបានធ្វើ ហើយវាគ្មានអ្វីមួយដែលស្របតាមព្រះជាម្ចាស់ឡើយ ដូច្នេះ គ្រប់កិច្ចការដែលមនុស្សធ្វើ គឺជាការស្ដែងចេញអំពីសាតាំង។ នៅក្នុងរាល់សេចក្តីដែលត្រូវបានលើកឡើង គ្មានអ្វីមួយដែលមានភាពពាក់ព័ន្ធនឹងនិមិត្ត និងការអនុវត្តនោះឡើយ។ ពីលើគ្រឹះមូលដ្ឋាននៃនិមិត្ត មនុស្សរកឃើញការអនុវត្ត និងមាគ៌ានៃការស្ដាប់បង្គាប់ ដើម្បីឱ្យគេអាចលះបង់ចោលសញ្ញាណរបស់គេ ហើយទទួលយកសេចក្តីដែលគេមិនធ្លាប់មានកាលពីអតីតកាល។ ព្រះជាម្ចាស់តម្រូវឱ្យមនុស្សសហការជាមួយទ្រង់ តម្រូវឱ្យមនុស្សចុះចូលទាំងស្រុងចំពោះសេចក្ដីតម្រូវរបស់ទ្រង់ និងតម្រូវឱ្យមនុស្សមើលឃើញកិច្ចការដែលត្រូវបានធ្វើដោយព្រះជាម្ចាស់ផ្ទាល់ព្រះអង្គ មានបទពិសោធពីព្រះចេស្ដារបស់ព្រះជាម្ចាស់ និងស្គាល់ពីនិស្ស័យរបស់ព្រះជាម្ចាស់។ ជារួមមក ទាំងនេះគឺជាការគ្រប់គ្រងរបស់ព្រះជាម្ចាស់។ ការរួបរួមរបស់ព្រះជាម្ចាស់ជាមួយមនុស្ស គឺជាការគ្រប់គ្រង ហើយនោះគឺជាការគ្រប់គ្រងដ៏ធំបំផុត។

កិច្ចការដែលពាក់ព័ន្ធនឹងនិមិត្ត ជាចម្បងសំដៅទៅលើកិច្ចការរបស់ព្រះជាម្ចាស់ផ្ទាល់ព្រះអង្គ ហើយកិច្ចការដែលពាក់ព័ន្ធនឹងការអនុវត្ត គឺជាកិច្ចការដែលមនុស្សគួរតែធ្វើ ហើយវាមិនទាក់ទងអ្វីនឹងព្រះជាម្ចាស់ឡើយ។ កិច្ចការរបស់ព្រះជាម្ចាស់ត្រូវតែធ្វើដោយព្រះជាម្ចាស់ផ្ទាល់ព្រះអង្គ ហើយការអនុវត្តរបស់មនុស្សត្រូវតែធ្វើដោយមនុស្សផ្ទាល់។ កិច្ចការដែលគួរតែធ្វើដោយព្រះជាម្ចាស់ផ្ទាល់ព្រះអង្គ មិនចាំបាច់ឱ្យមនុស្សធ្វើឡើយ ហើយកិច្ចការដែលមនុស្សគួរតែអនុវត្ត ក៏មិនទាក់ទងនឹងព្រះជាម្ចាស់ដែរ។ កិច្ចការរបស់ព្រះជាម្ចាស់ គឺជាព័ន្ធកិច្ចរបស់ទ្រង់ផ្ទាល់ ហើយមិនទាក់ទងនឹងមនុស្សឡើយ។ កិច្ចការនេះមិនត្រូវការឱ្យមនុស្សធ្វើទេ ហើយលើសពីនេះ មនុស្សនឹងគ្មានសមត្ថភាពធ្វើកិច្ចការដែលត្រូវធ្វើដោយព្រះជាម្ចាស់ឡើយ។ កិច្ចការដែលតម្រូវឱ្យមនុស្សអនុវត្ត ត្រូវតែសម្រេចដោយមនុស្ស មិនថាវាជាការពលីជីវិតរបស់គេ ឬជាការប្រគល់ខ្លួនទៅឱ្យសាតាំង ដើម្បីឈរមាំចំពោះទីបន្ទាល់នោះឡើយ ដ្បិតការទាំងនេះត្រូវតែសម្រេចដោយមនុស្សផ្ទាល់។ ព្រះជាម្ចាស់ផ្ទាល់ព្រះអង្គសម្រេចកិច្ចការទាំងអស់ដែលទ្រង់គួរតែធ្វើ ហើយកិច្ចការដែលមនុស្សគួរតែធ្វើ ត្រូវបានបង្ហាញឱ្យមនុស្សមើលឃើញ ហើយអ្វីដែលនៅសេសសល់ គឺជាកិច្ចការដែលមនុស្សត្រូវធ្វើ។ ព្រះជាម្ចាស់មិនធ្វើកិច្ចការបន្ថែមឡើយ។ ទ្រង់គ្រាន់តែធ្វើកិច្ចការ ដែលស្ថិតនៅក្នុងព័ន្ធកិច្ចរបស់ទ្រង់ និងបង្ហាញដល់មនុស្សអំពីផ្លូវ និងធ្វើកិច្ចការនៃការបើកផ្លូវប៉ុណ្ណោះ ហើយទ្រង់មិនធ្វើកិច្ចការនៃការឈូសឆាយផ្លូវឡើយ ព្រោះថាមនុស្សទាំងអស់គួរតែយល់អំពីការនេះហើយ។ ការយកសេចក្តីពិតទៅអនុវត្ត មានន័យថាជាការយកព្រះបន្ទូលរបស់ព្រះជាម្ចាស់ទៅអនុវត្ត ហើយការទាំងអស់នេះ គឺជាភារកិច្ចរបស់មនុស្ស ជាកិច្ចការដែលមនុស្សគួរតែធ្វើ ហើយវាគ្មានអ្វីពាក់ព័ន្ធជាមួយព្រះជាម្ចាស់ឡើយ។ ប្រសិនបើមនុស្សទាមទារឱ្យព្រះជាម្ចាស់ត្រូវរងទារុណកម្ម និងឆ្លងកាត់ការបន្សុទ្ធនៅក្នុងសេចក្តីពិត ដូចជាមនុស្សដែរ នោះមនុស្សកំពុងតែមិនស្ដាប់បង្គាប់ហើយ។ កិច្ចការរបស់ព្រះជាម្ចាស់គឺត្រូវធ្វើព័ន្ធកិច្ចរបស់ទ្រង់ ហើយភារកិច្ចរបស់មនុស្សគឺត្រូវស្ដាប់បង្គាប់តាមការដឹកនាំទាំងអស់របស់ព្រះជាម្ចាស់ដោយគ្មានការជំទាស់អ្វីនោះឡើយ។ មនុស្សត្រូវតែសម្រេចកិច្ចការដ៏ចាំបាច់ដែលគេត្រូវសម្រេចមិនថាព្រះជាម្ចាស់ធ្វើការ ឬរស់នៅបែបណានោះឡើយ។ មានតែព្រះជាម្ចាស់ផ្ទាល់ព្រះអង្គប៉ុណ្ណោះដែលអាចដាក់សេចក្ដីតម្រូវដល់មនុស្ស គឺអាចនិយាយបានថា មានតែព្រះជាម្ចាស់ផ្ទាល់ព្រះអង្គប៉ុណ្ណោះដែលសក្ដិសមក្នុងការដាក់សេចក្ដីតម្រូវសម្រាប់មនុស្ស។ មនុស្សមិនគួរមានជម្រើសណាផ្សេង ហើយក៏មិនគួរធ្វើអ្វីផ្សេងក្រៅពីការចុះចូលទាំងស្រុង និងការអនុវត្តនោះឡើយ ព្រោះថានេះគឺជាការយល់ដឹងមួយដែលមនុស្សគួរតែមាន។ នៅពេលដែលកិច្ចការដែលព្រះជាម្ចាស់គួរតែធ្វើ ត្រូវបានសម្រេចនោះមនុស្សនឹងតម្រូវឱ្យមានបទពិសោធអំពីកិច្ចការនោះមួយជំហានម្ដងៗ។ នៅចុងបញ្ចប់ ពេលដែលគ្រប់ការគ្រប់គ្រងរបស់ព្រះជាម្ចាស់ត្រូវបានសម្រេច ប្រសិនបើមនុស្សនៅតែមិនបានធ្វើកិច្ចការដែលព្រះជាម្ចាស់បានតម្រូវទុកទៀត នោះមនុស្សគួរតែទទួលទោស។ ប្រសិនបើមនុស្សមិនបំពេញតាមសេចក្ដីតម្រូវរបស់ព្រះជាម្ចាស់ទេ នោះគឺដោយសារតែមនុស្សមិនបានស្ដាប់បង្គាប់ហើយ ដូច្នេះ វាមិនមានន័យថាព្រះជាម្ចាស់មិនបានធ្វើការហ្មត់ចត់គ្រប់គ្រាន់នៅក្នុងកិច្ចការរបស់ទ្រង់នោះឡើយ។ អស់អ្នកណាដែលមិនអាចយកព្រះបន្ទូលរបស់ព្រះជាម្ចាស់ទៅអនុវត្ត អស់អ្នកណាដែលមិនអាចបំពេញតាមសេចក្ដីតម្រូវរបស់ព្រះជាម្ចាស់ និងអស់អ្នកណាដែលមិនអាចមានចិត្តភក្ដីភាព និងមិនអាចបំពេញភារកិច្ចរបស់ពួកគេបានទេ នោះពួកគេនឹងត្រូវទទួលទោសមិនខាន។ សព្វថ្ងៃនេះ អ្វីដែលអ្នករាល់គ្នាតម្រូវឱ្យសម្រេច មិនមែនជាការទាមទារបន្ថែមឡើយ ប៉ុន្តែវាជាភារកិច្ចរបស់មនុស្ស និងជាកិច្ចការដែលមនុស្សទាំងអស់គួរតែធ្វើប៉ុណ្ណោះ។ ប្រសិនបើអ្នករាល់គ្នាគ្មានសមត្ថភាពក្នុងការបំពេញភារកិច្ចរបស់អ្នករាល់គ្នា ឬធ្វើវាឱ្យបានល្អផង តើអ្នកមិនមែនកំពុងតែនាំបញ្ហាដាក់ខ្លួនទេឬអី? តើអ្នកមិនមែនកំពុងស្វែងរកសេចក្ដីស្លាប់ទេឬអី? តើអ្នកអាចនៅតែរំពឹងចង់មានអនាគត និងសេចក្ដីសង្ឃឹមដោយរបៀបណាទៅ? កិច្ចការរបស់ព្រះជាម្ចាស់ត្រូវបានធ្វើសម្រាប់ជាប្រយោជន៍ដល់មនុស្សជាតិ ហើយការសហការរបស់មនុស្ស ត្រូវបានផ្ដល់ជូនសម្រាប់ជាប្រយោជន៍ដល់ការគ្រប់គ្រងរបស់ព្រះជាម្ចាស់។ ក្រោយពេលដែលព្រះជាម្ចាស់បានធ្វើគ្រប់កិច្ចការដែលទ្រង់គួរតែធ្វើរួចហើយ មនុស្សតម្រូវឱ្យធ្វើការអនុវត្តរបស់ខ្លួនឱ្យអស់ពីសមត្ថភាព និងសហការជាមួយព្រះជាម្ចាស់។ នៅក្នុងកិច្ចការរបស់ព្រះជាម្ចាស់ មនុស្សគួរតែខិតខំប្រឹងប្រែងឱ្យអស់លទ្ធភាព គួរតែថ្វាយនូវភក្ដីភាពរបស់ខ្លួន ហើយមិនគួរអណ្ដែតអណ្ដូងនៅក្នុងសញ្ញាណជាច្រើន ឬអង្គុយនៅស្ងៀមរង់ចាំសេចក្តីស្លាប់នោះឡើយ។ ព្រះជាម្ចាស់អាចលះបង់អង្គទ្រង់សម្រាប់មនុស្សបាន ចុះហេតុអ្វីបានជាមនុស្សមិនអាចថ្វាយភក្តីភាពរបស់គេដល់ព្រះជាម្ចាស់វិញបាន? ព្រះជាម្ចាស់មានព្រះហឬទ័យស្មោះស្ម័គ្រតែមួយចំពោះមនុស្ស ចុះហេតុអ្វីបានជាមនុស្សមិនអាចផ្ដល់ការសហការសូម្បីតែបន្ដិច? ព្រះជាម្ចាស់ធ្វើការសម្រាប់មនុស្សជាតិ ហេតុអ្វីបានជាមនុស្សមិនអាចបំពេញភារកិច្ចខ្លះរបស់គេសម្រាប់ជាប្រយោជន៍ដល់ការគ្រប់គ្រងរបស់ព្រះជាម្ចាស់? កិច្ចការរបស់ព្រះជាម្ចាស់មកដល់កម្រិតនេះ ប៉ុន្តែអ្នករាល់គ្នានៅតែអង្គុយមើល មិនព្រមធ្វើសកម្មភាព ហើយអ្នកនៅតែស្ដាប់ តែមិនព្រមធ្វើចលនាទៅវិញ។ តើមនុស្សបែបនេះមិនមែនជាកម្មវត្ថុនៃសេចក្ដីវិនាសទេឬអី? ព្រះជាម្ចាស់បានប្រទានអ្វីៗគ្រប់យ៉ាងរបស់ទ្រង់ដល់មនុស្សរួចហើយ ដូច្នេះ ហេតុអ្វីបានជាមនុស្សនាពេលសព្វថ្ងៃនេះគ្មានសមត្ថភាពបំពេញភារកិច្ចរបស់ខ្លួនយ៉ាងអស់ពីចិត្ត? សម្រាប់ព្រះជាម្ចាស់ កិច្ចការរបស់ទ្រង់គឺជាអាទិភាពទីមួយរបស់ទ្រង់ ហើយកិច្ចការគ្រប់គ្រងរបស់ទ្រង់ ពិតជាសំខាន់បំផុត។ សម្រាប់មនុស្សវិញ ការយកព្រះបន្ទូលរបស់ព្រះជាម្ចាស់ទៅអនុវត្ត និងការបំពេញតាមសេចក្ដីតម្រូវរបស់ព្រះជាម្ចាស់ គឺជាអាទិភាពទីមួយរបស់គេ។ នេះហើយជាចំណុចដែលអ្នករាល់គ្នាគួរតែយល់។ ព្រះបន្ទូលដែលបានថ្លែងទៅកាន់អ្នករាល់គ្នាបានដល់កម្រិតស្នូលនៃសារជាតិរបស់អ្នករាល់គ្នារួចហើយ ហើយកិច្ចការរបស់ព្រះជាម្ចាស់បានចូលដល់ដែនដីដែលមិនធ្លាប់បានចូលពីមុនមកឡើយ។ មនុស្សជាច្រើននៅតែមិនយល់អំពីសេចក្តីពិត ឬសេចក្តីមិនពិតទៀត ហើយពួកគេនៅតែរង់ចាំមើលដោយមិនបំពេញភារកិច្ចរបស់ពួកគេទេ។ ផ្ទុយទៅវិញ ពួកគេពិនិត្យពិច័យគ្រប់ទាំងព្រះបន្ទូល និងគ្រប់ទាំងទង្វើរបស់ព្រះជាម្ចាស់ ពួកគេផ្ដោតទៅលើអ្វីដែលទ្រង់សោយ និងស្លៀកពាក់ ហើយសញ្ញាណរបស់គេកាន់តែធ្ងន់ធ្ងរខ្លាំងឡើងៗ។ តើមនុស្សបែបនេះមិនកំពុងតែខឹងសម្បារ និងព្រួយបារម្ភខ្លាំងពេកទៅលើរឿងដែលគ្មានបានការទេឬអី? តើមនុស្សបែបនេះអាចក្លាយជាអ្នកដែលស្វែងរកព្រះជាម្ចាស់ដោយរបៀបណា? តើពួកគេអាចក្លាយជាមនុស្សដែលមានចេតនាក្នុងការចុះចូលចំពោះព្រះជាម្ចាស់យ៉ាងដូចម្ដេច? ពួកគេមិនសូវគិតច្រើនអំពីចិត្តភក្តីភាព និងភារកិច្ចរបស់គេឡើយ ផ្ទុយទៅវិញ ពួកគេបែរជាផ្ដោតទៅលើទីកន្លែងដែលព្រះជាម្ចាស់ស្ថិតនៅទៅវិញ។ ពួកគេកំពុងតែប្រមាថយ៉ាងធ្ងន់ធ្ងរណាស់! ប្រសិនបើមនុស្សបានយល់គ្រប់ទាំងសេចក្តីដែលគេគួរតែយល់ ហើយបានអនុវត្តគ្រប់ទាំងសេចក្តីដែលគេគួរតែអនុវត្តនោះព្រះជាម្ចាស់នឹងប្រាកដជាប្រទានព្រះពររបស់ទ្រង់ ដល់គេមិនខាន ព្រោះថាកិច្ចការដែលទ្រង់ទាមទារពីមនុស្ស គឺជាភារកិច្ចរបស់មនុស្ស និងជាកិច្ចការដែលមនុស្សគួរតែធ្វើប៉ុណ្ណោះ។ ប្រសិនបើមនុស្សគ្មានសមត្ថភាពយល់អំពីអ្វីដែលគេគួរតែយល់ និងគ្មានសមត្ថភាពអនុវត្តតាមអ្វីដែលគេគួរតែអនុវត្តផង នោះមនុស្សនឹងត្រូវទទួលទោសមិនខាន។ អស់អ្នកណាដែលមិនសហការជាមួយព្រះជាម្ចាស់ គឺទាស់ទទឹងនឹងព្រះជាម្ចាស់ អស់អ្នកណាដែលមិនទទួលយកកិច្ចការថ្មី គឺប្រឆាំងនឹងកិច្ចការថ្មីនេះ ហើយបើមនុស្សបែបនេះគ្មានធ្វើអ្វីសោះ នោះវាស្ដែងចេញឱ្យឃើញថា គេកំពុងតែប្រឆាំងនឹងកិច្ចការរបស់ទ្រង់ហើយ។ អស់អ្នកណាដែលមិនអនុវត្តតាមសេចក្តីពិតតាមការតម្រូវពីព្រះជាម្ចាស់ អ្នកនោះជាមនុស្សមានចេតនាប្រឆាំង ហើយមិនស្ដាប់បង្គាប់តាមព្រះបន្ទូលរបស់ព្រះជាម្ចាស់ឡើយ បើទោះបីជាមនុស្សបែបនេះយកចិត្តទុកដាក់ជាពិសេសលើកិច្ចការរបស់ព្រះវិញ្ញាណបរិសុទ្ធក៏ដោយ។ មនុស្សដែលមិនស្ដាប់បង្គាប់តាមព្រះបន្ទូលរបស់ព្រះជាម្ចាស់ និងចុះចូលចំពោះព្រះជាម្ចាស់ គឺជាមនុស្សបះបោរ ហើយពួកគេកំពុងតែប្រឆាំងនឹងព្រះជាម្ចាស់ហើយ។ មនុស្សដែលមិនបំពេញភារកិច្ចរបស់ខ្លួន គឺជាមនុស្សដែលមិនសហការជាមួយព្រះជាម្ចាស់ ហើយមនុស្សដែលមិនសហការជាមួយព្រះជាម្ចាស់ទាំងនេះ គឺជាមនុស្សដែលមិនទទួលបានកិច្ចការនៃព្រះវិញ្ញាណបរិសុទ្ធឡើយ។

នៅពេលដែលកិច្ចការរបស់ព្រះជាម្ចាស់ឡើងដល់កម្រិតមួយ ហើយការគ្រប់គ្រងរបស់ទ្រង់ឡើងដល់កម្រិតមួយ នោះមនុស្សសំណព្វរបស់ទ្រង់គ្រប់រូបត្រូវតែមានសមត្ថភាពបំពេញតាមសេចក្ដីតម្រូវរបស់ទ្រង់។ ព្រះជាម្ចាស់បង្កើតសេចក្ដីតម្រូវសម្រាប់មនុស្ស ស្របតាមបទដ្ឋានរបស់ទ្រង់ និងស្របតាមកិច្ចការដែលមនុស្សអាចមានសមត្ថភាពសម្រេចបាន។ ខណៈពេលដែលកំពុងនិយាយអំពីការគ្រប់គ្រងរបស់ទ្រង់ ព្រះអង្គក៏ចង្អុលបង្ហាញផ្លូវដល់មនុស្ស និងប្រទានឱ្យមនុស្សមានផ្លូវរស់ដែរ។ ការគ្រប់គ្រងរបស់ព្រះជាម្ចាស់ និងការអនុវត្តរបស់មនុស្ស គឺជាដំណាក់កាលនៃកិច្ចការដូចគ្នា ហើយត្រូវអនុវត្តទៅដំណាលគ្នា។ ការនិយាយអំពីការគ្រប់គ្រងរបស់ព្រះជាម្ចាស់ ទាក់ទងទៅនឹងការផ្លាស់ប្ដូរនៅក្នុងនិស្ស័យរបស់មនុស្ស ហើយការនិយាយអំពីកិច្ចការដែលមនុស្សគួរតែធ្វើ និងការផ្លាស់ប្ដូរនៅក្នុងនិស្ស័យរបស់មនុស្សវាទាក់ទងទៅនឹងកិច្ចការរបស់ព្រះជាម្ចាស់ ដូច្នេះ វាគ្មានពេលណាមួយដែលកិច្ចការទាំងពីរនេះត្រូវដាច់ចេញពីគ្នាឡើយ។ ការអនុវត្តរបស់មនុស្សកំពុងតែផ្លាស់ប្ដូរមួយជំហានម្ដងៗ។ នោះគឺដោយសារតែសេចក្ដីតម្រូវរបស់ព្រះជាម្ចាស់សម្រាប់មនុស្សកំពុងតែផ្លាស់ប្ដូរ និងដោយសារតែកិច្ចការរបស់ព្រះជាម្ចាស់តែងតែផ្លាស់ប្ដូរ និងវិវឌ្ឍទៅមុខជានិច្ច។ ប្រសិនបើការអនុវត្តរបស់មនុស្សតែងតែជាប់នៅក្នុងគោលលទ្ធិនោះវាបញ្ជាក់ឱ្យឃើញថា គេគ្មានកិច្ចការ និងការដឹកនាំរបស់ព្រះជាម្ចាស់ឡើយ។ ប្រសិនបើការអនុវត្តរបស់មនុស្ស មិនដែលផ្លាស់ប្ដូរ ឬមិនដែលស៊ីជម្រៅជាងមុនទេ នោះវាបញ្ជាក់ឱ្យឃើញថា ការអនុវត្តរបស់មនុស្សត្រូវបានធ្វើឡើងស្របតាមឆន្ទៈរបស់មនុស្ស ហើយវាមិនមែនជាការអនុវត្តនៃសេចក្តីពិតឡើយ។ ប្រសិនបើមនុស្សគ្មានផ្លូវដែលត្រូវដើរទេ នោះគេបានធ្លាក់ទៅក្នុងដៃរបស់សាតាំងរួចទៅហើយ ហើយត្រូវបានគ្រប់គ្រងដោយសាតាំង ដែលនេះមានន័យថា គេត្រូវបានគ្រប់គ្រងដោយពួកវិញ្ញាណអាក្រក់។ ប្រសិនបើការអនុវត្តរបស់មនុស្សមិនកាន់តែស៊ីជម្រៅទេ នោះកិច្ចការរបស់ព្រះជាម្ចាស់នឹងមិនអភិវឌ្ឍឡើយ ហើយប្រសិនបើវាគ្មានការផ្លាស់ប្ដូរនៅក្នុងកិច្ចការរបស់ព្រះជាម្ចាស់ទេ នោះច្រកចូលរបស់មនុស្សនឹងត្រូវបង្អាក់មិនខាន ហើយការនេះមិនអាចចៀសរួចឡើយ។ នៅក្នុងគ្រប់កិច្ចការទាំងអស់របស់ព្រះជាម្ចាស់ ប្រសិនបើមនុស្សត្រូវកាន់តាមក្រឹត្យវិន័យរបស់ព្រះយេហូវ៉ាជានិច្ចនោះកិច្ចការរបស់ព្រះជាម្ចាស់មិនអាចវិវឌ្ឍទៅមុខ ហើយក៏មិនអាចនាំការបិទបញ្ចប់ដល់យុគសម័យទាំងមូលដែរ។ ប្រសិនបើមនុស្សតែងតែប្រកាន់ខ្ជាប់នឹងឈើឆ្កាងហើយបានអនុវត្តការអត់ធ្មត់ និងការបន្ទាបខ្លួន នោះវានឹងមិនអាចទៅរួចឡើយដើម្បីឱ្យកិច្ចការរបស់ព្រះជាម្ចាស់បន្តវិវឌ្ឍទៅមុខនោះ។ ការគ្រប់គ្រងរយៈពេលប្រាំមួយពាន់ឆ្នាំ មិនអាចដល់ទីបញ្ចប់នៅក្នុងចំណោមមនុស្សដែលកាន់តាមតែក្រឹត្យវិន័យ ឬប្រកាន់ខ្ជាប់នឹងឈើឆ្កាង ព្រមទាំងអនុវត្តនូវការអត់ធ្មត់និងការបន្ទាបខ្លួននោះឡើយ។ ផ្ទុយទៅវិញ កិច្ចការទាំងមូលនៃការគ្រប់គ្រងរបស់ព្រះជាម្ចាស់ត្រូវបានបិទបញ្ចប់នៅក្នុងចំណោមមនុស្សនៅគ្រាចុងក្រោយ ជាអ្នកដែលស្គាល់ព្រះជាម្ចាស់ ជាអ្នកដែលត្រូវបានយកចេញពីក្រញាំដៃរបស់សាតាំងនិងជាអ្នកដែល បានដកខ្លួនទាំងស្រុង ចេញពីឥទ្ធិពលរបស់សាតាំង។ នេះហើយ គឺជាគោលដៅមួយនៃកិច្ចការរបស់ព្រះជាម្ចាស់ដែលមិនអាចចៀសរួចនោះឡើយ។ ហេតុអ្វីបានជាគេនិយាយថា ការអនុវត្តរបស់មនុស្សនៅក្នុងពួកជំនុំសាសនា គឺជារឿងហួសសម័យកាល? នោះគឺដោយសារតែអ្វីដែលគេអនុវត្ត ដាច់ចេញពីកិច្ចការពេលសព្វថ្ងៃ។ នៅក្នុងយុគសម័យនៃព្រះគុណ អ្វីដែលពួកគេអនុវត្តគឺត្រឹមត្រូវ ប៉ុន្តែនៅពេលដែលយុគសម័យនោះ បានកន្លងផុតទៅ ហើយកិច្ចការរបស់ព្រះជាម្ចាស់បានផ្លាស់ប្ដូរ នោះការអនុវត្តរបស់ពួកគេក៏ប្រែក្លាយទៅជាហួសសម័យកាលបន្ដិចម្ដងៗ។ ពួកគេបានភ្លេចអំពីកិច្ចការថ្មី និងពន្លឺថ្មី។ ដោយផ្អែកលើគ្រឹះមូលដ្ឋានដើមរបស់វា កិច្ចការរបស់ព្រះវិញ្ញាណបរិសុទ្ធបានបោះជំហានកាន់តែស៊ីជម្រៅទៅមុខ។ ប៉ុន្តែ មនុស្សទាំងនោះនៅតែបន្តប្រកាន់ខ្ជាប់នឹងដំណាក់កាលដើមនៃកិច្ចការរបស់ព្រះជាម្ចាស់ និងនៅតែជាប់ចិត្តនឹងការអនុវត្តចាស់ៗ និងពន្លឺចាស់ដដែល។ កិច្ចការរបស់ព្រះជាម្ចាស់អាចផ្លាស់ប្ដូរយ៉ាងខ្លាំងនៅក្នុងពេលបី ឬប្រាំឆ្នាំ ដូច្នេះ តើវានឹងមិនមានការផ្លាស់ប្ដូរកាន់តែធំកើតឡើងទេឬអី នៅក្នុងរយៈពេលជាង ២ ០០០ ឆ្នាំនោះ? ប្រសិនបើមនុស្សគ្មានពន្លឺ ឬការអនុវត្តថ្មីទេ នោះវាមានន័យថា គេមិនបានតាមទាន់កិច្ចការរបស់ព្រះវិញ្ញាណបរិសុទ្ធឡើយ។ នេះគឺជាការបរាជ័យរបស់មនុស្ស។ វត្តមាននៃកិច្ចការថ្មីរបស់ព្រះជាម្ចាស់មិនអាចបដិសេធបានឡើយ ដោយសារតែសព្វថ្ងៃនេះអស់អ្នកដែលធ្លាប់មានកិច្ចការនៃព្រះវិញ្ញាណកាលពីអតីតកាល នៅតែប្រកាន់ខ្ជាប់នូវការអនុវត្តដែលហួសសម័យកាល។ កិច្ចការរបស់ព្រះវិញ្ញាណបរិសុទ្ធតែងតែធ្វើចលនាទៅមុខជានិច្ច ហើយអស់អ្នកដែលស្ថិតនៅក្នុងចរន្តនៃព្រះវិញ្ញាណបរិសុទ្ធ ក៏គួរតែកំពុងតែវិវឌ្ឍទៅមុខកាន់តែស៊ីជម្រៅ និងផ្លាស់ប្ដូរមួយជំហានម្ដងៗដែរ។ ពួកគេមិនគួរឈប់នៅក្នុងដំណាក់កាលមួយឡើយ។ មានតែមនុស្សដែលមិនដឹងអំពីកិច្ចការរបស់ព្រះវិញ្ញាណបរិសុទ្ធទេ ដែលនឹងជាប់គាំងនៅក្នុងចំណោមកិច្ចការដើមរបស់ទ្រង់ ហើយមិនទទួលយកកិច្ចការថ្មីរបស់ព្រះវិញ្ញាណបរិសុទ្ធនោះ។ មានតែមនុស្សដែលមិនស្ដាប់បង្គាប់ទេ ដែលគ្មានសមត្ថភាពទទួលយកកិច្ចការរបស់ព្រះវិញ្ញាណបរិសុទ្ធនោះ។ ប្រសិនបើការអនុវត្តរបស់មនុស្សមិនមានល្បឿនតាមទាន់កិច្ចការថ្មីនៃព្រះវិញ្ញាណបរិសុទ្ធទេ នោះការអនុវត្តរបស់មនុស្សប្រាកដជាដាច់ចេញពីកិច្ចការនាពេលសព្វថ្ងៃនេះ ហើយប្រាកដជាមិនស្របតាមកិច្ចការនាពេលសព្វថ្ងៃនេះមិនខាន។ មនុស្សហួសសម័យកាលទាំងនេះ គ្មានសមត្ថភាពក្នុងការសម្រេចតាមបំណងព្រះហឫទ័យរបស់ព្រះជាម្ចាស់ ហើយក៏មិនអាចក្លាយជាមនុស្សដែលនឹងឈរធ្វើទីបន្ទាល់អំពីព្រះជាម្ចាស់នាពេលចុងបញ្ចប់នោះដែរ។ លើសពីនេះទៅទៀត កិច្ចការគ្រប់គ្រងទាំងមូលមិនអាចបិទបញ្ចប់នៅក្នុងចំណោមក្រុមមនុស្សបែបនេះបានឡើយ។ សម្រាប់មនុស្សដែលធ្លាប់ប្រកាន់ខ្ជាប់តាមក្រឹត្យវិន័យរបស់ព្រះយេហូវ៉ា និងមនុស្សដែលធ្លាប់រងទុក្ខសម្រាប់ឈើឆ្កាង ប្រសិនបើពួកគេមិនអាចទទួលយកដំណាក់កាលនៃកិច្ចការនៅគ្រាចុងក្រោយទេ នោះអ្វីគ្រប់យ៉ាងដែលពួកគេបានធ្វើ នឹងក្លាយជាឥតប្រយោជន៍ ហើយគ្មានន័យ។ ការស្ដែងចេញដ៏ច្បាស់បំផុតអំពីកិច្ចការរបស់ព្រះវិញ្ញាណបរិសុទ្ធ គឺស្ថិតនៅក្នុងការទទួលយកពេលបច្ចុប្បន្ន មិនមែនជាការជាប់ចិត្ត នឹងអតីតកាលឡើយ។ អស់អ្នកណាដែលមិនបានតាមទាន់នឹងកិច្ចការនាពេលសព្វថ្ងៃ និងអ្នកដែលបានដាច់ចេញពីការអនុវត្តនាពេលសព្វថ្ងៃ គឺជាមនុស្សដែលប្រឆាំង និងមិនទទួលយកកិច្ចការរបស់ព្រះវិញ្ញាណបរិសុទ្ធឡើយ។ មនុស្សបែបនេះមិនស្ដាប់បង្គាប់តាមកិច្ចការរបស់ព្រះជាម្ចាស់នាពេលបច្ចុប្បន្នទេ។ ទោះបីពួកគេប្រកាន់ខ្ជាប់នឹងពន្លឺកាលពីអតីតកាលក៏ដោយ ក៏វាមិនអាចបដិសេធបានដែរថា ពួកគេមិនដឹងអំពីកិច្ចការនៃព្រះវិញ្ញាណបរិសុទ្ធនោះដែរ។ ហេតុអ្វីបានជាមានការនិយាយ សព្វបែបយ៉ាងអំពីការផ្លាស់ប្ដូរនៅក្នុងការអនុវត្តរបស់មនុស្សអំពីការផ្លាស់ប្ដូរនៅក្នុងការអនុវត្តរវាងអតីតកាល និងពេលបច្ចុប្បន្ន អំពីរបៀបដែលការអនុវត្តត្រូវបានប្រព្រឹត្តនៅក្នុងអំឡុងយុគសម័យមុន និងអំពីរបៀបដែលវាត្រូវបានធ្វើនាពេលសព្វថ្ងៃ? ការបែងចែកនៅក្នុងការអនុវត្តរបស់មនុស្សបែបនេះ តែងតែត្រូវបានលើកឡើង ដោយសារតែកិច្ចការរបស់ព្រះវិញ្ញាណបរិសុទ្ធចេះតែបន្តឆ្ពោះទៅមុខ ហើយការអនុវត្តរបស់មនុស្សតម្រូវឱ្យមានការផ្លាស់ប្ដូរជានិច្ច។ ប្រសិនបើមនុស្សនៅតែបន្តជាប់នៅក្នុងដំណាក់កាលមួយ នោះវាបញ្ជាក់ឱ្យឃើញថា គេគ្មានសមត្ថភាពតាមទាន់កិច្ចការថ្មី និងពន្លឺថ្មីរបស់ព្រះជាម្ចាស់ឡើយ ហើយការនេះមិនបញ្ជាក់ថា ផែនការគ្រប់គ្រងរបស់ព្រះជាម្ចាស់មិនបានផ្លាស់ប្ដូរនោះទេ។ អស់អ្នកដែលស្ថិតនៅក្រៅចរន្តនៃព្រះវិញ្ញាណបរិសុទ្ធតែងតែគិតថា ពួកគេត្រឹមត្រូវជានិច្ច ប៉ុន្តែការពិតនោះគឺថា ព្រះជាម្ចាស់ឈប់ធ្វើការនៅក្នុងពួកគេយូរយារណាស់មកហើយ ហើយកិច្ចការរបស់ព្រះវិញ្ញាណបរិសុទ្ធ ក៏លែងធ្វើការជាមួយពួកគេដែរ។ កិច្ចការរបស់ព្រះជាម្ចាស់បានកើតឡើងជាយូរណាស់មកហើយ តាំងពីទ្រង់បានផ្ទេរទៅកាន់ក្រុមមនុស្សមួយទៀត ជាក្រុមមួយដែលទ្រង់មានបំណងសម្រេចកិច្ចការថ្មីរបស់ទ្រង់។ ដោយសារតែអស់អ្នកដែលស្ថិតនៅក្នុងសាសនាគ្មានសមត្ថភាពទទួលយកកិច្ចការថ្មីរបស់ព្រះជាម្ចាស់ឡើយ ហើយគេប្រកាន់ខ្ជាប់តែកិច្ចការចាស់ពីអតីតកាលប៉ុណ្ណោះ ដូច្នេះ ព្រះជាម្ចាស់បានបំភ្លេចមនុស្សទាំងនេះចោល ហើយធ្វើកិច្ចការថ្មីរបស់ទ្រង់នៅលើមនុស្សដែលទទួលយកកិច្ចការថ្មីនេះប៉ុណ្ណោះ។ មនុស្សទាំងនេះជាមនុស្សដែលសហការនៅក្នុងកិច្ចការថ្មីរបស់ទ្រង់ ហើយមានតែបែបនេះទេ ទើបការគ្រប់គ្រងរបស់ទ្រង់អាចសម្រេចបាន។ ការគ្រប់គ្រងរបស់ព្រះជាម្ចាស់តែងតែធ្វើចលនាទៅមុខជានិច្ច ហើយការអនុវត្តរបស់មនុស្សតែងតែឡើងទៅដល់កម្រិតកាន់តែខ្ពស់ជានិច្ច។ ព្រះជាម្ចាស់កំពុងតែធ្វើការហើយមនុស្សតែងតែមានតម្រូវការជានិច្ច គឺត្រូវសម្រេចដល់កម្រិតកំពូលរបស់ខ្លួនហើយព្រះជាម្ចាស់ និងមនុស្សសម្រេចបានការបង្រួបបង្រួមដ៏ពេញលេញ។ នេះគឺជាការស្ដែងចេញអំពីសមិទ្ធផលនៃកិច្ចការរបស់ព្រះជាម្ចាស់ ហើយវាជាលទ្ធផលចុងក្រោយនៃការគ្រប់គ្រងទាំងស្រុងរបស់ព្រះជាម្ចាស់។

ដំណាក់កាលនីមួយៗនៃកិច្ចការរបស់ព្រះវិញ្ញាណបរិសុទ្ធ ក៏តម្រូវឱ្យមានការធ្វើទីបន្ទាល់របស់មនុស្សដែរ។ ដំណាក់កាលនីមួយៗនៃកិច្ចការ គឺជាសមរភូមិរវាងព្រះជាម្ចាស់ និងសាតាំង ហើយគោលដៅនៃចម្បាំងនេះគឺជាសាតាំង ខណៈពេលអ្នកដែលនឹងត្រូវបានប្រោសឱ្យគ្រប់លក្ខណ៍ តាមរយៈកិច្ចការនេះ គឺជាមនុស្ស។ កិច្ចការរបស់ព្រះជាម្ចាស់អាចបង្កើតផលផ្លែបានឬមិនបាន គឺអាស្រ័យលើឥរិយាបថនៃការធ្វើទីបន្ទាល់របស់មនុស្សអំពីព្រះជាម្ចាស់។ ការធ្វើទីបន្ទាល់នេះ គឺជាអ្វីដែលព្រះជាម្ចាស់ទាមទារពីមនុស្សដែលដើរតាមទ្រង់ ហើយវាជាការធ្វើបន្ទាល់នៅមុខសាតាំង ហើយក៏ជាភស្តុតាងដែលបង្ហាញអំពីការជះឥទ្ធិពលចេញពីកិច្ចការរបស់ទ្រង់ដែរ។ ការគ្រប់គ្រងទាំងមូលរបស់ព្រះជាម្ចាស់ត្រូវបានបែងចែកជាបីដំណាក់កាល ហើយនៅក្នុងដំណាក់កាលនីមួយៗ វាមានសេចក្ដីតម្រូវដែលតម្រូវឱ្យមនុស្សធ្វើ។ លើសពីនេះទៅទៀត នៅពេលដែលយុគសម័យកន្លងផុត ហើយវិវឌ្ឍទៅមុខ នោះសេចក្ដីតម្រូវរបស់ព្រះជាម្ចាស់សម្រាប់មនុស្សជាតិទាំងអស់ ក៏កាន់តែខ្ពស់ជាងមុនដែរ។ ដូច្នេះ កិច្ចការនៃការគ្រប់គ្រងរបស់ព្រះជាម្ចាស់នេះ ឡើងដល់កម្រិតកំពូលរបស់វាមួយជំហានម្ដងៗ រហូតដល់មនុស្សមើលឃើញតថភាពពិតអំពី «ការលេចមកនៃព្រះបន្ទូលនៅក្នុងសាច់ឈាម» ហើយតាមរបៀបនេះ សេចក្ដីតម្រូវរបស់មនុស្សក៏កាន់តែខ្ពស់ ឯសេចក្ដីតម្រូវដែលឱ្យមនុស្សធ្វើទីបន្ទាល់ក៏ខ្ពស់ដូចគ្នាដែរ។ ប្រសិនបើមនុស្សមានសមត្ថភាពកាន់តែច្រើនក្នុងការសហការជាមួយព្រះជាម្ចាស់យ៉ាងពិតប្រាកដ នោះព្រះជាម្ចាស់នឹងទទួលបានសិរីល្អកាន់តែច្រើនដែរ។ កិច្ចសហប្រតិបត្តិការរបស់មនុស្ស គឺជាការធ្វើទីបន្ទាល់ដែលតម្រូវឱ្យគេធ្វើ ហើយទីបន្ទាល់ដែលគេធ្វើ គឺជាការអនុវត្តរបស់មនុស្ស។ ដូច្នេះ កិច្ចការរបស់ព្រះជាម្ចាស់អាចមានការជះឥទ្ធិពលឬគ្មាន ហើយមានទីបន្ទាល់ដ៏ពិតឬក៏អត់ គឺត្រូវបានផ្សារភ្ជាប់យ៉ាងស្អិតរមួតទៅនឹងកិច្ចសហប្រតិបត្តិការ និងទីបន្ទាល់របស់មនុស្សនេះហើយ។ នៅពេលដែលកិច្ចការត្រូវបានបញ្ចប់ គឺអាចនិយាយបានថា នៅពេលដែលការគ្រប់គ្រងទាំងអស់របស់ព្រះជាម្ចាស់បានមកដល់ទីបញ្ចប់ នោះមនុស្សនឹងតម្រូវឱ្យធ្វើទីបន្ទាល់កាន់តែខ្ពស់ ហើយនៅពេលដែលកិច្ចការរបស់ព្រះជាម្ចាស់មកដល់ទីបញ្ចប់ នោះការអនុវត្ត និងច្រកចូលរបស់មនុស្សក៏នឹងឡើងដល់កម្រិតកំពូលរបស់វាដែរ។ កាលពីអតីតកាល មនុស្សតម្រូវឱ្យកាន់តាមក្រឹត្យវិន័យ និងបទបញ្ញត្តិ ហើយគេតម្រូវឱ្យមានចិត្តអត់ធ្មត់ និងការបន្ទាបខ្លួន។ សព្វថ្ងៃនេះ មនុស្សតម្រូវឱ្យស្ដាប់បង្គាប់តាមគ្រប់ការរៀបចំរបស់ព្រះជាម្ចាស់ និងមានសេចក្តីស្រឡាញ់សម្រាប់ព្រះជាម្ចាស់ឱ្យបានខ្ពស់បំផុត ហើយចុងបញ្ចប់ គេតម្រូវឱ្យនៅតែស្រឡាញ់ព្រះជាម្ចាស់ដដែល ទោះបីជាស្ថិតនៅក្នុងទុក្ខវេទនាក៏ដោយ។ ដំណាក់កាលទាំងបីនេះ គឺជាសេចក្ដីតម្រូវដែលព្រះជាម្ចាស់កំណត់ទុកសម្រាប់មនុស្ស មួយជំហានម្ដងៗ នៅទូទាំងការគ្រប់គ្រងទាំងអស់របស់ទ្រង់។ ដំណាក់កាលនីមួយៗនៃកិច្ចការរបស់ព្រះជាម្ចាស់កាន់តែស៊ីជម្រៅជាងដំណាក់កាលមុនៗ ហើយនៅក្នុងដំណាក់កាលនីមួយៗ សេចក្ដីតម្រូវសម្រាប់មនុស្សក៏កាន់តែមានភាពជ្រាលជ្រៅជាងលើកមុនដែរ ហើយតាមរបៀបនេះ ការគ្រប់គ្រងទាំងអស់របស់ព្រះជាម្ចាស់នឹងលេចជារូបរាងបន្ដិចម្ដងៗ។ វាកើតឡើងបែបនេះ ដោយសារតែសេចក្ដីតម្រូវសម្រាប់មនុស្សមានកាន់តែខ្ពស់ ដែលនាំឱ្យនិស្ស័យរបស់មនុស្សកាន់តែដូចទៅនឹងបទដ្ឋានដែលព្រះជាម្ចាស់បានតម្រូវទុក ហើយមានតែបែបនេះទេ ទើបមនុស្សជាតិទាំងមូលចាប់ផ្ដើមចាកចេញបន្ដិចម្ដងៗពីឥទ្ធិពលរបស់សាតាំង។ នៅពេលដែលកាលកំណត់នោះមកដល់ កិច្ចការរបស់ព្រះជាម្ចាស់នឹងបានមកដល់ទីបញ្ចប់ ហើយកិច្ចសហប្រតិបត្តិការរបស់មនុស្សជាមួយព្រះជាម្ចាស់ ដើម្បីសម្រេចឱ្យបានការផ្លាស់ប្ដូរនៅក្នុងនិស្ស័យរបស់គេ នឹងលែងមាន ហើយមនុស្សជាតិទាំងអស់នឹងរស់នៅក្នុងពន្លឺរបស់ព្រះជាម្ចាស់ ហើយចាប់ពីពេលនោះតទៅ នឹងគ្មានការបះបោរឬការប្រឆាំងចំពោះព្រះជាម្ចាស់ទៀតឡើយ។ ព្រះជាម្ចាស់ក៏នឹងលែងទាមទារពីមនុស្សទៀតដែរ ហើយនឹងមានកិច្ចសហប្រតិបត្តិការចុះសម្រុងកាន់តែច្រើនរវាងមនុស្សនិងព្រះជាម្ចាស់ ជាកិច្ចសហប្រតិបត្តិការមួយដែលនឹងមានជីវិតរួមគ្នារវាងមនុស្សនិងព្រះជាម្ចាស់ ជាជីវិតដែលកើតចេញ ក្រោយការគ្រប់គ្រងរបស់ព្រះជាម្ចាស់ត្រូវបានបញ្ចប់ទាំងស្រុង និងក្រោយពេលដែលមនុស្សត្រូវបានព្រះជាម្ចាស់សង្រ្គោះយ៉ាងពេញលេញ ចេញពីក្រញាំដៃរបស់សាតាំង។ អស់អ្នកណាដែលមិនអាចដើរប្រកៀកតាមជំហានព្រះបាទារបស់ព្រះជាម្ចាស់ គេនឹងគ្មានសមត្ថភាពទទួលបានជីវិតបែបនេះឡើយ។ ពួកគេនឹងទម្លាក់ខ្លួនឯងទៅក្នុងសេចក្តីងងឹត ជាកន្លែងដែលពួកគេនឹងយំសោក ហើយសង្កៀតធ្មេញ ព្រោះពួកគេជាមនុស្សដែលជឿលើព្រះជាម្ចាស់ ប៉ុន្តែមិនដើរតាមទ្រង់ ជាអ្នកដែលជឿលើព្រះជាម្ចាស់ ប៉ុន្តែមិនស្ដាប់បង្គាប់តាមគ្រប់កិច្ចការរបស់ទ្រង់។ ដោយសារតែមនុស្សជឿលើព្រះជាម្ចាស់ ដូច្នេះ គេត្រូវតែដើរតាមយ៉ាងប្រកៀកនឹងស្នាមព្រះបាទានីមួយៗរបស់ព្រះជាម្ចាស់ ហើយគេគួរតែ «ដើរតាមកូនចៀមនៅគ្រប់ទីកន្លែងដែលទ្រង់យាងទៅ»។ មានតែមនុស្សដែលធ្វើបែបនេះប៉ុណ្ណោះ ទើបជាអ្នកដែលស្វែងរកផ្លូវពិតយ៉ាងពិតប្រាកដ ជាអ្នកដែលស្គាល់ពីកិច្ចការរបស់ព្រះវិញ្ញាណបរិសុទ្ធ។ មនុស្សដែលប្រកាន់ខ្ជាប់យ៉ាងរឹងរូសនូវពាក្យពេចន៍ និងគោលលទ្ធិ គឺជាអស់អ្នកដែលត្រូវបានជម្រុះចោលដោយកិច្ចការរបស់ព្រះវិញ្ញាណបរិសុទ្ធ។ នៅក្នុងអំឡុងពេលនីមួយៗ ព្រះជាម្ចាស់នឹងចាប់ផ្ដើមកិច្ចការថ្មី ហើយនៅក្នុងអំឡុងពេលនីមួយៗ នឹងមានការចាប់ផ្ដើមថ្មីនៅក្នុងចំណោមមនុស្ស។ ប្រសិនបើមនុស្សត្រឹមតែកាន់តាមសេចក្តីពិតដែលចែងថា «ព្រះយេហូវ៉ាគឺជាព្រះជាម្ចាស់» ហើយ «ព្រះយេស៊ូវជាព្រះគ្រីស្ទ» ជាសេចក្តីពិតដែលនីមួយៗអនុវត្តតែចំពោះយុគសម័យតែមួយគត់ប៉ុណ្ណោះ នោះមនុស្សនឹងមិនតាមទាន់កិច្ចការរបស់ព្រះវិញ្ញាណបរិសុទ្ធ ហើយគេនឹងគ្មានសមត្ថភាពទទួលបានកិច្ចការរបស់ព្រះវិញ្ញាណបរិសុទ្ធជារៀងរហូតឡើយ។ មិនថាព្រះជាម្ចាស់ធ្វើការតាមរបៀបណាឡើយ ប្រសិនបើមនុស្សដើរតាមដោយគ្មានចិត្តសង្ស័យសូម្បីតែបន្ដិច ហើយដើរតាមយ៉ាងប្រកៀកប្រកិត នោះតើមនុស្សអាចត្រូវបានជម្រុះចោលដោយព្រះវិញ្ញាណបរិសុទ្ធយ៉ាងដូចម្ដេចទៅ? មិនថាព្រះជាម្ចាស់ធ្វើអ្វីឡើយ ដរាបណាមនុស្សប្រាកដច្បាស់ថា វាជាកិច្ចការរបស់ព្រះវិញ្ញាណបរិសុទ្ធ ហើយសហការជាមួយកិច្ចការរបស់ព្រះវិញ្ញាណបរិសុទ្ធដោយគ្មានក្ដីកង្វល់ ព្រមទាំងព្យាយាមបំពេញតាមសេចក្ដីតម្រូវរបស់ព្រះជាម្ចាស់ តើគេអាចទទួលទោសយ៉ាងដូចម្ដេចកើត? កិច្ចការរបស់ព្រះជាម្ចាស់មិនដែលឈប់ឡើយ ជំហានព្រះបាទារបស់ទ្រង់ក៏មិនដែលឈប់ដែរ ហើយមុនពេលបញ្ចប់កិច្ចការគ្រប់គ្រងរបស់ទ្រង់ ព្រះអង្គតែងតែមមាញឹក ហើយមិនដែលឈប់ឡើយ។ ប៉ុន្តែ មនុស្សមានលក្ខណៈខុសពីនេះ៖ ដោយទទួលបានតិចតួចនៃកិច្ចការរបស់ព្រះវិញ្ញាណបរិសុទ្ធ គេចាត់ទុកកិច្ចការរបស់ទ្រង់ថានឹងមិនដែលផ្លាស់ប្ដូរឡើយ។ ដោយទទួលបានចំណេះដឹងតិចតួច គេមិនបានបន្ត «តាមដាន» កិច្ចការថ្មីៗរបស់ព្រះជាម្ចាស់ឡើយ។ ដោយមើលឃើញកិច្ចការរបស់ព្រះជាម្ចាស់បានតិចតួច គេក៏ដាក់កំហិតព្រះជាម្ចាស់ភ្លាមៗថាជារូបសំណាក់ធ្វើពីឈើជាក់លាក់មួយ ហើយជឿថា ព្រះជាម្ចាស់នឹងតែងតែរក្សារូបអង្គនេះដែលគេមើលឃើញ ព្រមទាំងជឿថា ព្រះអង្គកាលពីអតីតកាលបែបណា នៅថ្ងៃអនាគត ទ្រង់នឹងនៅតែបែបនោះដដែល។ ដោយទទួលបានចំណេះដឹងបន្ដិចបន្ដួចពីសំបកក្រៅ មនុស្សមានអំនួតយ៉ាងខ្លាំងរហូតធ្វើឱ្យគេភ្លេចខ្លួន ហើយចាប់ផ្ដើមប្រកាសដោយឥតសំចៃមាត់អំពីនិស្ស័យ និងលក្ខណៈរបស់ព្រះជាម្ចាស់ដែលគ្មានពិតនោះឡើយ។ ហើយដោយប្រាកដច្បាស់អំពីដំណាក់កាលមួយនៃកិច្ចការរបស់ព្រះវិញ្ញាណបរិសុទ្ធ មិនថាអ្នកដែលប្រកាសអំពីកិច្ចការថ្មីរបស់ព្រះជាម្ចាស់នោះជាមនុស្សប្រភេទណាឡើយ គឺមនុស្សមិនទទួលយកទេ។ មនុស្សបែបនេះមិនអាចទទួលយកកិច្ចការថ្មីនៃព្រះវិញ្ញាណបរិសុទ្ធឡើយ ពួកគេជាមនុស្សអភិរក្សជ្រុល ហើយគ្មានសមត្ថភាពទទួលយករឿងរ៉ាវថ្មីៗឡើយ។ មនុស្សបែបនេះជាអ្នកដែលជឿលើព្រះជាម្ចាស់ ប៉ុន្តែក៏បដិសេធព្រះជាម្ចាស់ដែរ។ មនុស្សជឿថា ពួកអ៊ីស្រាអែលខុសហើយ ដែល «គ្រាន់តែជឿលើព្រះយេហូវ៉ា ហើយមិនព្រមជឿលើព្រះយេស៊ូវ» ប៉ុន្តែ មនុស្សភាគច្រើនដើរតួសម្ដែងមួយដែលពួកគេ «គ្រាន់តែជឿលើព្រះយេហូវ៉ា ហើយបដិសេធព្រះយេស៊ូវ» និង «ទន្ទឹងរង់ចាំការយាងត្រលប់របស់ព្រះមែស្ស៊ី ប៉ុន្តែប្រឆាំងនឹងព្រះមែស្ស៊ីដែលត្រូវបានហៅថាជាព្រះយេស៊ូវ»។ ដូច្នេះ វាគ្មានអ្វីដែលត្រូវឆ្ងល់ឡើយថា មនុស្សនៅតែរស់នៅក្រោមអំណាចរបស់សាតាំង ក្រោយការទទួលយកដំណាក់កាលមួយនៃកិច្ចការរបស់ព្រះវិញ្ញាណបរិសុទ្ធ ហើយនៅតែមិនទទួលបានព្រះពររបស់ព្រះជាម្ចាស់។ តើនេះមិនមែនជាលទ្ធផលនៃការបះបោររបស់មនុស្សទេឬអី? គ្រីស្ទបរិស័ទនៅទូទាំងពិភពលោកដែលមិនបានតាមទាន់កិច្ចការថ្មីនាពេលសព្វថ្ងៃ សុទ្ធតែប្រកាន់ខ្ជាប់នឹងជំនឿថា ពួកគេជាមនុស្សមានសំណាង ព្រមទាំងជឿថា ព្រះជាម្ចាស់នឹងសម្រេចតាមបំណងប្រាថ្នានីមួយៗរបស់ពួកគេមិនខាន។ ប៉ុន្តែ ពួកគេមិនអាចនិយាយឱ្យបានច្បាស់អំពីហេតុផលដែលព្រះជាម្ចាស់នឹងនាំយកពួកគេឡើងទៅស្ថានសួគ៌ជាន់ទីបី ឬមិនច្បាស់អំពីរបៀបដែលព្រះយេស៊ូវនឹងយាងមកទទួលពួកគេគង់នៅលើពពកសមួយដុំនោះឡើយ ហើយពួកគេក៏មិនអាចនិយាយដោយចិត្តជឿជាក់ថា ព្រះយេស៊ូវនឹងពិតជាយាងត្រលប់មកវិញនៅលើពពកសមួយដុំនៅថ្ងៃដែលគេស្រមើស្រមៃនោះដែរ។ ពួកគេគ្រប់គ្នាមានចិត្តខ្វល់ខ្វាយ និងមិនច្បាស់ឡើយ។ ពួកគេថែមទាំងមិនដឹងថាតើព្រះជាម្ចាស់នឹងចាប់អារម្មណ៍លើពួកគេម្នាក់ៗដែលជាមនុស្សមួយក្ដាប់តូចផ្សេងៗគ្នាចេញមកពីគ្រប់និកាយនោះឡើយ។ កិច្ចការដែលព្រះជាម្ចាស់ធ្វើនាពេលសព្វថ្ងៃ ពោលគឺនៅក្នុងយុគសម័យបច្ចុប្បន្ន ដែលជាព្រះហឫទ័យរបស់ព្រះជាម្ចាស់នោះ គឺពួកគេមិនយល់អំពីកិច្ចការទាំងនេះឡើយ ហើយពួកគេមិនអាចធ្វើអ្វីសោះ ក្រៅពីអង្គុយរាប់ថ្ងៃនៅលើម្រាមដៃរបស់ពួកគេ។ មានតែអស់អ្នកដែលដើរតាមជំហានព្រះបាទារបស់កូនចៀមដល់ទីចុងបញ្ចប់ទេ ទើបចុងបញ្ចប់ អាចទទួលបានព្រះពរ របស់ព្រះជាម្ចាស់ រីឯ «មនុស្សឆ្លាត» ទាំងនោះ ដែលមិនអាចដើរតាមដល់ទីបញ្ចប់ ប៉ុន្តែជឿថា ពួកគេបានទទួលអ្វីៗគ្រប់យ៉ាង គឺគ្មានសមត្ថភាពមើលឃើញផ្ទាល់ភ្នែកអំពីការលេចមករបស់ព្រះជាម្ចាស់ឡើយ។ ពួកគេម្នាក់ៗជឿថា ពួកគេជាមនុស្សដ៏ឆ្លាតបំផុតនៅលើផែនដី ហើយពួកគេកាត់ចោលការបន្ដអភិវឌ្ឍន៍នៃកិច្ចការរបស់ព្រះជា ម្ចាស់ដោយគ្មានហេតុផលទាល់តែសោះ ហើយហាក់ដូចជាជឿយ៉ាងច្បាស់ថា ព្រះ ជាម្ចាស់នឹងនាំពួកគេឡើងទៅឯស្ថានសួគ៌ ព្រមទាំងជឿថាពួកគេ «មានចិត្តភក្តីភាពបំផុតចំពោះព្រះជាម្ចាស់ ដើរតាមព្រះជាម្ចាស់ និងកាន់តាមព្រះបន្ទូលរបស់ព្រះជាម្ចាស់»។ ទោះបីជាពួកគេមាន «ចិត្តភក្តីភាពបំផុត» ចំពោះព្រះបន្ទូលដែលព្រះជាម្ចាស់បានថ្លែងក៏ដោយ ប៉ុន្តែពាក្យសម្ដី និងទង្វើរបស់ពួកគេនៅតែគួរឱ្យស្អប់ខ្ពើមបំផុតដដែល ដោយសារតែពួកគេប្រឆាំងនឹងកិច្ចការរបស់ព្រះវិញ្ញាណបរិសុទ្ធ ហើយប្រព្រឹត្តរឿងបោកបញ្ឆោត និងអាក្រក់។ អស់អ្នកណាដែលដើរតាមមិនដល់ទីបញ្ចប់ មិនតាមទាន់កិច្ចការរបស់ព្រះវិញ្ញាណបរិសុទ្ធ និងប្រកាន់ខ្ជាប់ចំពោះកិច្ចការចាស់ នោះពួកគេមិនគ្រាន់តែគ្មានចិត្តភក្តីភាពចំពោះព្រះជាម្ចាស់ប៉ុណ្ណោះទេ ប៉ុន្តែផ្ទុយទៅវិញ ពួកគេបានក្លាយជាមនុស្សដែលប្រឆាំងនឹងព្រះជាម្ចាស់ បានក្លាយជាមនុស្សដែលត្រូវបានបដិសេធដោយយុគសម័យថ្មី ហើយពួកគេនឹងត្រូវទទួលទោសមិនខាន។ តើមានមនុស្សណាដែលគួរឱ្យសង្វេគជាងពួកគេដែរឬទេ? មនុស្សជាច្រើនថែមទាំងជឿថា អស់អ្នកណាដែលបដិសេធក្រឹត្យវិន័យចាស់ ហើយទទួលយកកិច្ចការថ្មី គឺជាមនុស្សគ្មានមនសិការឡើយ។ មនុស្សដែលនិយាយអំពី «មនសិការ» ទាំងនេះ ហើយមិនបានដឹងអំពីកិច្ចការរបស់ព្រះវិញ្ញាណបរិសុទ្ធ ចុងបញ្ចប់នឹងត្រូវបាត់បង់អនាគតរបស់ខ្លួនតាមរយៈមនសិការរបស់គេមិនខាន។ កិច្ចការរបស់ព្រះជាម្ចាស់មិនគោរពតាមគោលលទ្ធិទេ ហើយទោះបីវាអាចជាកិច្ចការរបស់ទ្រង់ផ្ទាល់ក៏ដោយ ក៏ព្រះជាម្ចាស់មិនប្រកាន់ខ្ជាប់នឹងវាដែរ។ អ្វីដែលគួរតែបដិសេធ ត្រូវបានបដិសេធ ហើយអ្វីដែលគួរតែផាត់ចោល ត្រូវបានផាត់ចោល។ ប៉ុន្តែ មនុស្សតាំងខ្លួនជាខ្មាំងសត្រូវនឹងព្រះជាម្ចាស់តាមរយៈការប្រកាន់ខ្ជាប់នឹងផ្នែកដ៏តូចមួយនៃកិច្ចការគ្រប់គ្រងរបស់ព្រះជាម្ចាស់។ តើនេះមិនមែនជារឿងមិនសមហេតុផលរបស់មនុស្សទេឬអី? តើនេះមិនមែនជាភាពល្ងីល្ងើរបស់មនុស្សទេឬ? បើមនុស្សកាន់តែកំសាក និងប្រយ័ត្នជ្រុលដោយសារតែពួកគេខ្លាចមិនទទួលបានព្រះពររបស់ព្រះជាម្ចាស់ នោះពួកគេកាន់តែគ្មានសមត្ថភាពក្នុងការទទួលបានព្រះពរកាន់តែធំ និងគ្មានសមត្ថភាពក្នុងការទទួលបានព្រះពរនាពេលចុងក្រោយឡើយ។ អស់អ្នកណាដែលខ្ជះខ្ជាយកាន់តាមក្រឹត្យវិន័យ សុទ្ធតែបង្ហាញពីចិត្តភក្តីភាពទាំងស្រុងចំពោះក្រឹត្យវិន័យ ហើយបើពួកគេបង្ហាញចិត្តភក្ដីភាពបែបនេះចំពោះក្រឹត្យវិន័យ នោះពួកគេកាន់តែក្លាយជាជនបះបោរដែលប្រឆាំងនឹងព្រះជាម្ចាស់។ សម្រាប់ពេលបច្ចុប្បន្ន គឺជាយុគសម័យនៃនគរព្រះ ហើយវាមិនមែនជាយុគសម័យនៃក្រឹត្យវិន័យទេ ហើយកិច្ចការនាពេលបច្ចុប្បន្ន និងកិច្ចការកាលពីអតីតកាល មិនអាចត្រូវបានលើកឡើងនៅក្នុងបរិបទដូចគ្នានោះឡើយ ហើយកិច្ចការកាលពីអតីតកាលក៏មិនអាចយកមកប្រៀបធៀបជាមួយកិច្ចការនាពេលបច្ចុប្បន្នបានដែរ។ កិច្ចការរបស់ព្រះជាម្ចាស់បានផ្លាស់ប្ដូរ ហើយការអនុវត្តរបស់មនុស្សក៏បានផ្លាស់ប្ដូរដែរ ហើយវាមិនប្រកាន់ខ្ជាប់នឹងក្រឹត្យវិន័យ ឬឈើឆ្កាងទេ ដូច្នេះចិត្តភក្តីភាពរបស់មនុស្សចំពោះក្រឹត្យវិន័យ និងឈើឆ្កាងនឹងមិនទទួលបានការយល់ព្រមពីព្រះជាម្ចាស់ឡើយ។

មនុស្សនឹងត្រូវបានប្រោសឱ្យបានគ្រប់លក្ខណ៍ទាំងស្រុង នៅក្នុងយុគសម័យនៃនគរព្រះ។ ក្រោយកិច្ចការនៃការយកឈ្នះ មនុស្សនឹងត្រូវទទួលការបន្សុទ្ធ និងទុក្ខវេទនា។ អស់អ្នកណាដែលអាចយកឈ្នះ និងឈរធ្វើទីបន្ទាល់ក្នុងអំឡុងពេលនៃទុក្ខវេទនានេះ គឺជាមនុស្សដែលនឹងត្រូវបានប្រោសឱ្យគ្រប់លក្ខណ៍នៅទីចុងបញ្ចប់ ហើយពួកគេគឺជាអ្នកមានជ័យជម្នះ។ ក្នុងអំឡុងពេលនៃទុក្ខវេទនានេះ មនុស្សតម្រូវឱ្យទទួលយកការបន្សុទ្ធនេះ ហើយការបន្សុទ្ធនេះគឺជាហេតុការណ៍ចុងក្រោយនៃកិច្ចការរបស់ព្រះជាម្ចាស់។ វាជាពេលចុងក្រោយដែលមនុស្សនឹងត្រូវបន្សុទ្ធ មុនពេលធ្វើការបូកសរុបកិច្ចការទាំងអស់នៃការគ្រប់គ្រងរបស់ព្រះជាម្ចាស់ ហើយអស់អ្នកណាដែលដើរតាមព្រះជាម្ចាស់ ត្រូវទទួលយកការសាកល្បងចុងក្រោយនេះ ហើយពួកគេត្រូវទទួលយកការបន្សុទ្ធចុងក្រោយនេះ។ អស់អ្នកណាដែលត្រូវបានរុកគួនដោយទុក្ខវេទនា គឺគ្មានកិច្ចការរបស់ព្រះវិញ្ញាណបរិសុទ្ធ និងការដឹកនាំរបស់ព្រះជាម្ចាស់ឡើយ ប៉ុន្តែអស់អ្នកដែលត្រូវបានព្រះជាម្ចាស់យកឈ្នះដោយពិតប្រាកដ ហើយពិតជាស្វែងរកព្រះជាម្ចាស់ នោះពួកគេនឹងឈររឹងមាំនៅចុងបញ្ចប់ ហើយពួកគេជាម្នាក់ដែលមានភាពជាមនុស្ស និងជាអ្នកដែលស្រឡាញ់ដល់ព្រះជាម្ចាស់យ៉ាងពិតប្រាកដ។ មិនថាព្រះជាម្ចាស់ធ្វើអ្វីនោះឡើយ មនុស្សដ៏មានជ័យទាំងនេះនឹងមិនបាត់និមិត្តឡើយ ហើយគេនឹងនៅតែអនុវត្តតាមសេចក្តីពិតដោយមិនបរាជ័យនៅក្នុងទីបន្ទាល់របស់ពួកគេនោះឡើយ។ ពួកគេជាម្នាក់ដែលនឹងងើបឡើងចេញពីទុក្ខវេទនាដ៏ធំនៅគ្រាចុងក្រោយ។ បើអ្នកដែលកេងចំណេញពីកាលៈទេសៈជ្រួលច្របល់ នៅតែអាចកេងចំណេញនាពេលសព្វថ្ងៃដដែល ដូច្នេះ គ្មាននរណាម្នាក់អាចគេចផុតពីទុក្ខវេទនាចុងក្រោយ ហើយគ្មាននរណាម្នាក់អាចគេចផុតពីការសាកល្បងចុងក្រោយឡើយ។ សម្រាប់មនុស្សដែលត្រូវបានយកឈ្នះ ទុក្ខវេទនាបែបនេះគឺជាការបន្សុទ្ធដ៏ធំបំផុតមួយ ប៉ុន្តែសម្រាប់មនុស្សដែលកេងចំណេញពីកាលៈទេសៈជ្រួលច្របល់ វាជាកិច្ចការនៃការផាត់ចោលទាំងស្រុង។ មិនថាពួកគេត្រូវបានល្បងលបែបណាឡើយ ចិត្តភក្ដីភាពរបស់អស់អ្នកដែលមានព្រះជាម្ចាស់នៅក្នុងដួងចិត្តរបស់ពួកគេនៅតែមិនផ្លាស់ប្ដូរដដែល ប៉ុន្តែសម្រាប់អស់អ្នកដែលមិនមានព្រះជាម្ចាស់នៅក្នុងដួងចិត្តរបស់ពួកគេវិញ នៅពេលដែលកិច្ចការរបស់ព្រះជាម្ចាស់មិនមានប្រយោជន៍សម្រាប់សាច់ឈាមរបស់ពួកគេ នោះពួកគេប្រាកដជាផ្លាស់ប្ដូរទស្សនៈរបស់ពួកគេអំពីព្រះជាម្ចាស់ ហើយថែមទាំងឃ្លាតឆ្ងាយចេញពីព្រះជាម្ចាស់ទៀតផង។ មនុស្សបែបនេះនឹងមិនឈររឹងមាំនៅទីបំផុតឡើយ ដ្បិតពួកគេជាមនុស្សស្វែងរកតែព្រះពររបស់ព្រះជាម្ចាស់ ហើយគ្មានបំណងអ្វីសោះឡើងក្នុងការលះបង់ខ្លួនដើម្បីព្រះជាម្ចាស់និងថ្វាយខ្លួនទាំងស្រុងដល់ទ្រង់ឡើយ។ មនុស្សថោកទាបបែបនេះ នឹងត្រូវបាន «បណ្ដេញចេញ» ទាំងអស់ នៅពេលដែលកិច្ចការរបស់ព្រះជាម្ចាស់ឈានដល់ទីបញ្ចប់ ហើយពួកគេនឹងមិនទទួលបានសេចក្ដីករុណាណាមួយទាល់តែសោះឡើយ។ អស់អ្នកដែលគ្មានភាពជាមនុស្ស ពិតជាមិនមានសេចក្ដីស្រឡាញ់ពិតចំពោះព្រះជាម្ចាស់នោះឡើយ។ នៅពេលដែលបរិយាកាសមានភាពសុខស្រួល ឬពួកគេទទួលបានផលប្រយោជន៍អ្វីមួយ ពួកគេស្ដាប់បង្គាប់ព្រះជាម្ចាស់ទាំងស្រុង ប៉ុន្តែនៅពេលដែលបំណងប្រាថ្នារបស់ពួកគេត្រូវបានប៉ះពាល់ ឬទីបំផុតត្រូវរលាយបាត់ ពួកគេក៏ក្រោកឡើងបះបោរភ្លាមៗ។ សូម្បីតែក្នុងរយៈពេលត្រឹមតែមួយយប់ ពួកគេប្រែពីមនុស្សដែលមានស្នាមញញឹម និងមាន «ចិត្តល្អ» ទៅជាពេជ្ឈឃាតដែលមានមុខមាត់សាហាវយង់ឃ្នង ដោយនឹកស្មានមិនដល់ ពួកគេចាត់ទុកអ្នកមានគុណរបស់ពួកគេកាលពីម្សិលមិញ ថាជាសត្រូវសួរពូជរបស់ពួកគេ ដោយគ្មានហេតុផលអ្វីសោះ។ ប្រសិនបើពួកអារក្សកំណាចដែលសម្លាប់មនុស្សដោយមិនព្រិចភ្នែកទាំងនេះ មិនត្រូវបានបណ្ដេញចេញទេនោះ តើពួកគេនឹងមិនក្លាយជាការគំរាមកំហែងលាក់កំបាំងដ៏ធ្ងន់ធ្ងរទេឬ? វាមិនមែនមានន័យថា នៅពេលដែលកិច្ចការនៃការយកឈ្នះត្រូវបានបញ្ចប់ នោះកិច្ចការនៃការសង្គ្រោះមនុស្សក៏ឈានដល់ការបញ្ចប់ទាំងស្រុងនោះទេ។ ទោះបីជាកិច្ចការនៃការយកឈ្នះបានមកដល់ទីបញ្ចប់ក៏ដោយ ប៉ុន្តែកិច្ចការបន្សុទ្ធមនុស្សឱ្យបរិសុទ្ធមិនទាន់បានចប់នៅឡើយទេ។ កិច្ចការបែបនេះនឹងត្រូវសម្រេចបាន លុះត្រាតែមនុស្សត្រូវបានញែកជាបរិសុទ្ធទាំងស្រុង លុះត្រាតែមនុស្សដែលបានចុះចូលចំពោះព្រះជាម្ចាស់យ៉ាងពិតប្រាកដ ត្រូវបានប្រោសឱ្យគ្រប់លក្ខណ៍ និងលុះត្រាតែមនុស្សក្លែងបន្លំដែលគ្មានព្រះជាម្ចាស់នៅក្នុងដួងចិត្តរបស់ពួកគេទាំងនោះ ត្រូវបានកម្ចាត់ចោលឱ្យស្អាតសិន។ អស់អ្នកណាដែលមិនបំពេញតាមព្រះទ័យរបស់ព្រះជាម្ចាស់នៅក្នុងដំណាក់កាលចុងក្រោយនៃកិច្ចការរបស់ទ្រង់ នឹងត្រូវផាត់ចោលទាំងស្រុង ហើយអស់អ្នកណាដែលត្រូវផាត់ចោល គឺសុទ្ធតែមកពីអារក្ស។ នៅពេលដែលពួកគេគ្មានសមត្ថភាពបំពេញតាមព្រះទ័យព្រះជាម្ចាស់ ពួកគេបះបោរប្រឆាំងនឹងព្រះជាម្ចាស់ ហើយទោះបីជាមនុស្សទាំងនេះដើរតាមព្រះជាម្ចាស់នាពេលសព្វថ្ងៃក៏ដោយ ក៏វាមិនបញ្ជាក់បានថា ពួកគេជាមនុស្សដែលនឹងបន្តដើរតាមទ្រង់រហូតដល់ចុងក្រោយនោះដែរ។ នៅក្នុងឃ្លាថា «អស់អ្នកដែលដើរតាមព្រះជាម្ចាស់ដល់ទីចុងបញ្ចប់នឹងទទួលបានសេចក្តីសង្រ្គោះ» អត្ថន័យនៃពាក្យថា «ដើរតាម» គឺជាការឈររឹងមាំនៅក្នុងពេលជួបទុក្ខវេទនា។ សព្វថ្ងៃនេះ មនុស្សជាច្រើនជឿថា ការដើរតាមព្រះជាម្ចាស់ គឺជារឿងងាយស្រួល ប៉ុន្តែនៅពេលដែលកិច្ចការរបស់ព្រះជាម្ចាស់ជិតមកដល់ទីបញ្ចប់នោះអ្នកនឹងដឹងអំពីអត្ថន័យដ៏ពិត នៃពាក្យថា «ដើរតាម» មិនខាន។ ដោយគ្រាន់តែអ្នកនៅតែអាចដើរតាមព្រះជាម្ចាស់នាពេលសព្វថ្ងៃ ក្រោយត្រូវបានទ្រង់យកឈ្នះ ការនេះមិនបញ្ជាក់បានថា អ្នកជាម្នាក់នៅក្នុងចំណោមមនុស្សដែលនឹងត្រូវបានប្រោសឱ្យគ្រប់លក្ខណ៍នោះឡើយ។ អស់អ្នកណាដែលមិនអាចទ្រាំទ្រនឹងការសាកល្បង ជាអ្នកដែលគ្មានសមត្ថភាពមានជ័យជម្នះនៅក្នុងពេលជួបទុក្ខវេទនានាពេលចុងបញ្ចប់ គេនឹងគ្មានសមត្ថភាពឈររឹងមាំ ហើយគេនឹងមិនអាចដើរតាមព្រះជាម្ចាស់រហូតដល់ទីបញ្ចប់នោះឡើយ។ អស់អ្នកណាដែលដើរតាមព្រះជាម្ចាស់យ៉ាងពិតប្រាកដ អាចឈរមាំនឹងការសាកល្បងនៃកិច្ចការរបស់ពួកគេ ខណៈមនុស្សដែលមិនដើរតាមព្រះជាម្ចាស់យ៉ាងពិតប្រាកដ នឹងគ្មានសមត្ថភាពឈរមាំនឹងការសាកល្បងណាមួយរបស់ព្រះជាម្ចាស់ឡើយ។ មិនយូរមិនឆាប់ ពួកគេនឹងត្រូវបណ្ដេញចេញ ខណៈពេលដែលពួកអ្នកមានជ័យជម្នះនឹងបន្តនៅក្នុងនគរព្រះ។ មនុស្សម្នាក់ស្វែងរកព្រះជាម្ចាស់យ៉ាងពិតប្រាកដឬយ៉ាងណា គឺត្រូវកំណត់ដោយការសាកល្បងនៃកិច្ចការរបស់គេ ដែលជាការល្បងលរបស់ព្រះជាម្ចាស់ ហើយវាគ្មានទាក់ទងអ្វីជាមួយនឹងការសម្រេចចិត្តដែលមនុស្សធ្វើនោះឡើយ។ ព្រះជាម្ចាស់មិនបដិសេធបុគ្គលណាម្នាក់ដោយឥតហេតុផលឡើយ ហើយគ្រប់កិច្ចការដែលទ្រង់ធ្វើ អាចធ្វើឱ្យមនុស្សជឿជាក់ទាំងស្រុង។ ទ្រង់មិនធ្វើអ្វីមួយដែលមនុស្សមើលមិនឃើញ ឬធ្វើកិច្ចការណាមួយដែលមិនអាចធ្វើឱ្យមនុស្សជឿនោះទេ។ បើចង់ដឹងថា សេចក្តីជំនឿរបស់មនុស្សពិត ឬក្លែងក្លាយ គឺត្រូវបញ្ជាក់ដោយការពិត ហើយវាមិនអាចត្រូវបានសម្រេចចិត្តដោយមនុស្សឡើយ។ «ស្រូវមិនអាចធ្វើឱ្យក្លាយជាស្រងែបានឡើយ ហើយស្រងែក៏មិនអាចធ្វើឱ្យក្លាយជាស្រូវបានដែរ» នេះជាចំណុចមួយដែលគ្មានអ្វីគួរឱ្យសង្ស័យឡើយ។ អស់អ្នកណាដែលស្រឡាញ់ព្រះជាម្ចាស់យ៉ាងពិតប្រាកដ ចុងបញ្ចប់ គេនឹងបន្តនៅក្នុងនគរព្រះ ហើយព្រះជាម្ចាស់នឹងមិនធ្វើបាបនរណាម្នាក់ដែលស្រឡាញ់ទ្រង់យ៉ាងពិតប្រាកដឡើយ។ ដោយផ្អែកលើមុខងារ និងទីបន្ទាល់ផ្សេងៗរបស់ពួកគេ ពួកអ្នកមានជ័យជម្នះនៅក្នុងនគរព្រះ នឹងបម្រើក្នុងមុខងារជាសង្ឃ ឬជាអ្នកដើរតាមហើយអស់អ្នកដែលមានជ័យជម្នះនៅក្នុងពេលជួបទុក្ខវេទនា នឹងក្លាយជាសមាជិកនៃគណៈសង្ឃនៅក្នុងនគរព្រះ។ គណៈសង្ឃនឹងត្រូវបង្កើតឡើងនៅពេលដែលកិច្ចការនៃដំណឹងល្អនៅទូទាំងសកលលោកបានមកដល់ទីបញ្ចប់។ នៅពេលដែលគ្រានោះមកដល់ ការដែលមនុស្សគួរតែធ្វើនឹងក្លាយជាការបំពេញតាមភារកិច្ចរបស់គេនៅក្នុងនគររបស់ព្រះជាម្ចាស់ និងរស់នៅជាមួយព្រះជាម្ចាស់នៅក្នុងនគរព្រះ។ នៅក្នុងគណៈបូជាចារ្យ វានឹងមានមហាបូជាចារ្យ និងពួកបូជាចារ្យ ហើយអ្នកផ្សេងទៀតនឹងក្លាយជាពួកកូនប្រុស និងប្រជារាស្ត្ររបស់ព្រះជាម្ចាស់។ ការនេះត្រូវបានកំណត់ដោយទីបន្ទាល់របស់ពួកគេអំពីព្រះជាម្ចាស់ក្នុងអំឡុងពេលនៃទុក្ខវេទនា ហើយទាំងនេះមិនមែនជាងារដែលត្រូវបានផ្ដល់ជូនទាំងឥតហេតុផលនោះឡើយ។ នៅពេលដែលឋានៈរបស់មនុស្សត្រូវបានតាំងឡើង នោះកិច្ចការរបស់ព្រះជាម្ចាស់នឹងត្រូវឈប់ ដ្បិតមនុស្សម្នាក់ៗត្រូវបានចាត់ថ្នាក់ទៅតាមប្រភេទ និងត្រលប់ទៅកាន់មុខងារដើមរបស់គេ ហើយនេះគឺជាសញ្ញានៃការសម្រេចកិច្ចការរបស់ព្រះជាម្ចាស់ វាជាលទ្ធផលចុងក្រោយនៃកិច្ចការរបស់ព្រះជាម្ចាស់ និងការអនុវត្តរបស់មនុស្ស ហើយវាជារូបតំណាងឱ្យនិមិត្តនៃកិច្ចការរបស់ព្រះជាម្ចាស់ និងកិច្ចសហប្រតិបត្តិការរបស់មនុស្ស។ ចុងបញ្ចប់ មនុស្សនឹងរកឃើញសេចក្តីស្ងប់សុខនៅក្នុងនគរព្រះ ហើយព្រះជាម្ចាស់ក៏នឹងយាងត្រលប់ទៅកាន់ព្រះដំណាក់របស់ទ្រង់ ដើម្បីសម្រាកដែរ។ ការនេះនឹងបានជាលទ្ធផលចុងក្រោយនៃកិច្ចសហប្រតិបត្តិការរយៈពេល ៦ ០០០ ឆ្នាំ រវាងព្រះជាម្ចាស់និងមនុស្ស។

កិច្ចការ និងការសម្ដែងចេញរបស់ព្រះគ្រីស្ទ កំណត់ពីសារជាតិរបស់ទ្រង់។ ទ្រង់អាចបញ្ចប់កិច្ចការដែលបានប្រគល់ជូនទ្រង់ ដោយព្រះទ័យស្មោះ។ ទ្រង់អាចថ្វាយបង្គំព្រះជាម្ចាស់ដែលគង់នៅស្ថានសួគ៌ដោយព្រះទ័យស្មោះ ហើយអាចស្វែងរកបំណងព្រះហឫទ័យរបស់ព្រះជាម្ចាស់ដ៏ជាព្រះវរបិតាដោយព្រះទ័យស្មោះពិត។ ទាំងអស់នេះសុទ្ធតែត្រូវកំណត់ដោយសារជាតិរបស់ទ្រង់ទាំងអស់។ ដូចគ្នានេះដែរ ការបើកសម្ដែងពីធម្មជាតិរបស់ទ្រង់ ក៏ត្រូវបានកំណត់ដោយសារជាតិរបស់ទ្រង់ដែរ។ ហេតុផលដែលខ្ញុំហៅការនេះថា «ការបើកសម្ដែងពីធម្មជាតិ» របស់ទ្រង់ គឺដោយសារតែការបើកសម្ដែងរបស់ទ្រង់មិនមែនជាការត្រាប់តាម ឬជាលទ្ធផលចេញពីការអប់រំរបស់មនុស្ស ឬចេញពីលទ្ធផលនៃការបណ្ដុះបណ្ដាលរាប់សិបឆ្នាំដោយមនុស្សឡើយ។ ទ្រង់មិនបានរៀន ឬបំពាក់បំប៉នអង្គទ្រង់ដោយការនេះឡើយ។ ផ្ទុយទៅវិញ លក្ខណៈនេះកើតមានមកជាមួយទ្រង់ពីកំណើតតែម្ដង។ មនុស្សអាចបដិសេធកិច្ចការរបស់ទ្រង់ បដិសេធការសម្ដែងចេញរបស់ទ្រង់ បដិសធភាពជាមនុស្សរបស់ទ្រង់ និងជីវិតទាំងស្រុងរបស់ទ្រង់ក្នុងភាពជាមនុស្សសាមញ្ញបាន ប៉ុន្តែគ្មាននរណាម្នាក់អាចបដិសេធបានឡើយថា ទ្រង់ថ្វាយបង្គំព្រះជាម្ចាស់ដែលគង់នៅស្ថានសួគ៌ដោយព្រះទ័យស្មោះពិត។ គ្មាននរណាម្នាក់អាចបដិសេធបានឡើយថា ទ្រង់បានយាងមក ដើម្បីបំពេញតាមបំណងព្រះហឫទ័យរបស់ព្រះជាម្ចាស់ដ៏ជាព្រះវរបិតាដែលគង់នៅឯស្ថានសួគ៌ ហើយក៏គ្មាននរណាម្នាក់អាចបដិសេធភាពស្មោះសរដែលទ្រង់ស្វែងរកព្រះជាម្ចាស់ដ៏ជាព្រះវរបិតាបានឡើយ។ ទោះបីរូបអង្គរបស់ទ្រង់មិនគាប់ភ្នែករបស់គេ សេចក្តីអធិប្បាយរបស់ទ្រង់គ្មានសូរសៀងអ្វីអស្ចារ្យ ហើយកិច្ចការរបស់ទ្រង់ មិនធ្វើឱ្យកក្រើកមេឃរញ្ជួយដី ដូចដែលមនុស្សស្រមើស្រមៃក៏ដោយ ក៏ប៉ុន្តែ ទ្រង់គឺជាព្រះគ្រីស្ទពិតប្រាកដ ដែលបំពេញតាមបំណងព្រះហឫទ័យរបស់ព្រះវរបិតាដែលគង់នៅស្ថានសួគ៌ដោយព្រះទ័យស្មោះពិត ចុះចូលនឹងព្រះវរបិតាដែលគង់នៅស្ថានសួគ៌ទាំងស្រុង ហើយស្ដាប់បង្គាប់តាមទ្រង់លុះក្ស័យព្រះជន្ម។ នេះគឺដោយសារតែសារជាតិរបស់ទ្រង់ គឺជាសារជាតិរបស់ព្រះគ្រីស្ទ។ មនុស្សពិបាកនឹងជឿរឿងនេះណាស់ ប៉ុន្តែនេះគឺជាការពិត។ នៅពេលដែលព័ន្ធកិច្ចរបស់ព្រះគ្រីស្ទត្រូវបានបញ្ចប់ទាំងស្រុងហើយ នោះមនុស្សនឹងអាចមើលឃើញតាមរយៈកិច្ចការរបស់ទ្រង់ថា និស្ស័យនិងលក្ខណៈរបស់ទ្រង់ តំណាងឱ្យនិស្ស័យនិងលក្ខណៈរបស់ព្រះជាម្ចាស់ដែលគង់នៅស្ថានសួគ៌។ នៅគ្រានោះ សេចក្តីសង្ខេបពីគ្រប់កិច្ចការទាំងអស់របស់ទ្រង់ អាចបញ្ជាក់បានថា ទ្រង់ពិតជាសាច់ឈាមប្រាកដដូចព្រះបន្ទូលថាមែន ហើយទ្រង់មិនដូចជាសាច់ឈាមរបស់មនុស្សឡើយ។ គ្រប់ជំហាននៃកិច្ចការរបស់ព្រះគ្រីស្ទនៅលើផែនដី មានភាពសំខាន់ចាំបាច់តំណាងឱ្យកិច្ចការនោះ ប៉ុន្តែមនុស្សដែលបានដកពិសោធន៍ពីកិច្ចការជាក់ស្ដែងនៃជំហាននីមួយៗ មិនអាចយល់បានអំពីភាពសំខាន់ចាំបាច់នៃកិច្ចការរបស់ទ្រង់ឡើយ។ ជាពិសេស មនុស្សពុំបានយល់អំពីជំហាននានានៃកិច្ចការដែលព្រះជាម្ចាស់បានបំពេញនៅក្នុងការយកកំណើតជាមនុស្សជាលើកទីពីរនោះទេ។ មនុស្សភាគច្រើនដែលគ្រាន់តែបានឮ ឬបានឃើញព្រះបន្ទូលរបស់ព្រះគ្រីស្ទ តែមិនដែលបានឃើញទ្រង់ដោយផ្ទាល់ គ្មានសញ្ញាណអំពីកិច្ចការរបស់ទ្រង់ទេ។ អ្នកណាដែលបានឃើញព្រះគ្រីស្ទ និងបានស្ដាប់ឮព្រះបន្ទូលរបស់ទ្រង់ ក៏ដូចជាបានដកពិសោធន៍ពីកិច្ចការរបស់ទ្រង់ផងនោះ ពិបាកនឹងទទួលយកកិច្ចការរបស់ទ្រង់ណាស់។ តើនេះមិនមែនដោយសារតែមនុស្សមិនចូលចិត្តការលេចមក និងភាពជាមនុស្សសាមញ្ញរបស់ព្រះគ្រីស្ទទេឬអី? អស់អ្នកណាដែលទទួលយកកិច្ចការរបស់ព្រះគ្រីស្ទ ក្រោយពេលទ្រង់បានយាងទៅផុត នឹងគ្មានការលំបាកបែបនេះឡើយ ដ្បិតពួកគេគ្រាន់តែទទួលយកកិច្ចការរបស់ទ្រង់ និងពុំធ្លាប់ជួបប្រទះភាពជាមនុស្សសាមញ្ញរបស់ព្រះគ្រីស្ទឡើយ។ មនុស្សមិនអាចបោះបង់សញ្ញាណរបស់គេអំពីព្រះជាម្ចាស់បាននោះទេ តែបែរជាពិនិត្យវែកញែកទ្រង់គ្មានសល់ចន្លោះទៅវិញ។ នេះគឺដោយសារតែមនុស្សផ្តោតទៅលើតែការលេចមករបស់ទ្រង់តែប៉ុណ្ណោះ ហើយគេមិនអាចស្គាល់ពីសារជាតិរបស់ទ្រង់ ផ្អែកលើកិច្ចការនិងព្រះបន្ទូលរបស់ទ្រង់បាន។ ប្រសិនបើមនុស្សបិទភ្នែកកុំមើលពីរូបអង្គខាងក្រៅរបស់ព្រះគ្រីស្ទ ឬជៀសវាងមិនពិភាក្សាអំពីភាពជាមនុស្សរបស់ព្រះគ្រីស្ទ និងនិយាយតែពីភាពជាព្រះរបស់ទ្រង់ដែលគ្មានមនុស្សណាអាចយល់ពីកិច្ចការ និងព្រះបន្ទូលរបស់ទ្រង់បាន ដូច្នេះ សញ្ញាណរបស់មនុស្សនឹងត្រូវកាត់បន្ថយពាក់កណ្ដាល អាចដល់កម្រិតមួយដែលអាចដោះស្រាយការលំបាករបស់មនុស្សបានផង។ ក្នុងអំឡុងពេលនៃកិច្ចការរបស់ព្រះជាម្ចាស់ដែលយកកំណើតជាមនុស្ស មនុស្សមិនអាចទទួលយកទ្រង់បានឡើយ ហើយគេពេញទៅដោយសញ្ញាណជាច្រើនអំពីទ្រង់ ហើយករណីនៃការទាស់ទទឹង និងការមិនស្ដាប់បង្គាប់ក៏កើតមានជាញឹកញាប់ដែរ។ មនុស្សមិនអាចទទួលយកអត្ថិភាពរបស់ព្រះជាម្ចាស់បានទេ មិនអាចបង្ហាញការអត់ឱនចំពោះការបន្ទាបខ្លួន និងការលាក់បាំរបស់ព្រះគ្រីស្ទបានឡើយ ឬមិនអាចអត់ឱនចំពោះសារជាតិរបស់ព្រះគ្រីស្ទ ដែលស្ដាប់បង្គាប់តាមព្រះវរបិតាដែលគង់នៅឯស្ថានសួគ៌ឡើយ។ ដូច្នេះ ទ្រង់មិនអាចគង់នៅជាមួយមនុស្សជារៀងរហូតបានទេ បន្ទាប់ពីទ្រង់បានបញ្ចប់កិច្ចការរបស់ទ្រង់ហើយ ដ្បិតមនុស្សមិនចង់ឱ្យទ្រង់រស់នៅជាមួយពួកគេទេ។ ប្រសិនបើមនុស្សមិនទាំងអាចបង្ហាញពីការអត់ឱនចំពោះទ្រង់ក្នុងអំឡុងពេលនៃកិច្ចការរបស់ទ្រង់ផង ដូច្នេះ តើពួកគេអាចនឹងអត់ធ្មត់ចំពោះទ្រង់ ដែលរស់នៅជាមួយពួកគេបានយ៉ាងដូចម្ដេចទៅ បន្ទាប់ពីទ្រង់បានបញ្ចប់ព័ន្ធកិច្ចរបស់ទ្រង់ ហើយទ្រង់នៅទតមើលពួកគេដកពិសោធន៍បន្តិចម្ដងៗអំពីព្រះបន្ទូលរបស់ទ្រង់នោះ? តើមនុស្សជាច្រើននឹងមិនធ្លាក់ដោយសារតែទ្រង់ទេឬអី? មនុស្សត្រឹមអនុញ្ញាតឱ្យទ្រង់ធ្វើការនៅលើផែនដីប៉ុណ្ណោះ។ ភាពអត់ធ្មត់របស់មនុស្ស គឺមានទំហំប៉ុណ្ណេះឯង។ បើមិនមែនដោយសារតែកិច្ចការរបស់ទ្រង់ទេ មនុស្សមុខជាបណ្ដេញទ្រង់ចេញពីផែនដីនេះជាយូរយារណាស់មកហើយ ដូច្នេះ នៅពេលដែលកិច្ចការរបស់ទ្រង់ត្រូវបានបញ្ចប់ហើយ តើពួកគេនឹងបង្ហាញការអត់ធ្មត់កាន់តែតិចប៉ុនណាទៅ? ដូច្នេះ តើមនុស្សនឹងមិនធ្វើគុតទ្រង់ និងធ្វើទារុណកម្មទ្រង់រហូតដល់សុគតទេឬអី? បើទ្រង់មិនត្រូវគេហៅថាព្រះគ្រីស្ទទេ នោះទ្រង់ក៏នឹងមិនអាចធ្វើការនៅក្នុងចំណោមមនុស្សបានដែរ។ បើទ្រង់មិនបានធ្វើការក្នុងអត្តសញ្ញាណជាព្រះជាម្ចាស់ផ្ទាល់ព្រះអង្គទេ តែបែរជាធ្វើការក្នុងនាមជាមនុស្សសាមញ្ញម្នាក់ នោះមនុស្សនឹងមិនអត់ទ្រាំស្ដាប់ព្រះបន្ទូលរបស់ទ្រង់សូម្បីតែមួយឃ្លាឡើយ ហើយក៏មិនអត់ទ្រាំចំពោះកិច្ចការរបស់ទ្រង់សូម្បីតែបន្តិចដែរ។ ដូច្នេះ ទ្រង់អាចមានអត្តសញ្ញាណនេះជាប់នឹងអង្គទ្រង់បានតែក្នុងកិច្ចការរបស់ទ្រង់ប៉ុណ្ណោះ។ របៀបនេះ កិច្ចការរបស់ទ្រង់មានព្រះចេស្ដាខ្លាំងជាងពេលដែលទ្រង់មិនទាន់បានធ្វើអ្វីទៅទៀត ដ្បិតមនុស្សទាំងអស់ព្រមស្ដាប់បង្គាប់តាមតែអត្តសញ្ញាណដ៏លេចធ្លោ និងអស្ចារ្យប៉ុណ្ណោះ។ នៅពេលទ្រង់បំពេញកិច្ចការ បើទ្រង់គ្មានអត្តសញ្ញាណជាព្រះជាម្ចាស់ផ្ទាល់ព្រះអង្គទេ ឬមិនបានលេចមកជាព្រះជាម្ចាស់ផ្ទាល់ព្រះអង្គទេ នោះទ្រង់នឹងគ្មានឱកាសបំពេញកិច្ចការសោះឡើយ។ ទោះបើទ្រង់មានសារជាតិជាព្រះ និងលក្ខណៈរបស់ព្រះគ្រីស្ទក៏ដោយ ក៏មនុស្សនឹងមិនបន្ធូរដៃ និងអនុញ្ញាតឱ្យទ្រង់បំពេញកិច្ចការដោយងាយស្រួលនៅក្នុងចំណោមមនុស្សដែរ។ ទ្រង់ពាំនាំអត្តសញ្ញាណរបស់ព្រះជាម្ចាស់ផ្ទាល់ព្រះអង្គនៅក្នុងកិច្ចការរបស់ទ្រង់។ ទោះបីកិច្ចការបែបនេះមានព្រះចេស្ដាខ្លាំងរាប់សិបដងជាងការសម្រេចកិច្ចការដោយគ្មានអត្តសញ្ញាណបែបនេះក៏ដោយ ក៏មនុស្សនៅតែមិនស្ដាប់បង្គាប់ទ្រង់ទាំងស្រុងដដែល ដ្បិតមនុស្សចុះចូលចំពោះតែភាពលេចធ្លោរបស់ទ្រង់ប៉ុណ្ណោះ មិនចុះចូលនឹងសារជាតិរបស់ទ្រង់ឡើយ។ បើដូច្នេះមែន នៅថ្ងៃមួយណាមួយ ពេលព្រះគ្រីស្ទយាងចុះចេញពីតំណែងរបស់ទ្រង់ តើមនុស្សអាចអនុញ្ញាតឱ្យទ្រង់នៅមានព្រះជន្មរស់បន្តទៀតបានសូម្បីតែមួយថ្ងៃដែរឬទេ? ព្រះជាម្ចាស់សុខចិត្តរស់នៅលើផែនដីជាមួយមនុស្ស ដើម្បីឱ្យទ្រង់អាចមើលឃើញពីប្រសិទ្ធភាពនៃការងារចេញពីព្រះហស្តរបស់ទ្រង់ នៅពេលប៉ុន្មានឆ្នាំទៅមុខទៀត។ ក៏ប៉ុន្តែ មនុស្សមិនអាចអត់ទ្រាំនឹងព្រះវត្តមានរបស់ទ្រង់បានសូម្បីតែមួយថ្ងៃ ដូច្នេះ ទ្រង់មានតែបោះបង់ចោលប៉ុណ្ណោះ។ ការដែលមនុស្សអនុញ្ញាតឱ្យព្រះជាម្ចាស់ធ្វើកិច្ចការដែលទ្រង់គួរតែធ្វើនៅក្នុងចំណោមមនុស្ស និងបម្រើព័ន្ធកិច្ចរបស់ទ្រង់នោះ គឺជាការអត់ធ្មត់និងការអនុគ្រោះដ៏ធំធេងពីមនុស្សរួចទៅហើយ។ ទោះបីមនុស្សដែលត្រូវទ្រង់បានយកឈ្នះដោយផ្ទាល់រួចនោះ បង្ហាញការយោគយល់បែបនេះចំពោះទ្រង់ក៏ដោយ ក៏ពួកគេគ្រាន់តែអនុញ្ញាតឱ្យទ្រង់បន្តមានព្រះជន្មគង់នៅរហូតដល់កិច្ចការរបស់ទ្រង់បញ្ចប់តែប៉ុណ្ណោះ មិនលើសពីនេះឡើយ។ បើមនុស្សដែលព្រះជាម្ចាស់បានយកឈ្នះ ធ្វើបែបនេះចំពោះទ្រង់ទៅហើយ ចុះទម្រាំមនុស្សដែលទ្រង់មិនបានយកឈ្នះវិញ តើពួកគេនឹងធ្វើដាក់ទ្រង់បែបណាទៅ? តើមនុស្សប្រព្រឹត្តដាក់ព្រះជាម្ចាស់ដែលយកកំណើតជាមនុស្សដោយបែបនេះ មិនមែនដោយសារតែទ្រង់ជាព្រះគ្រីស្ទដែលមានសំបកកាយជាមនុស្សធម្មតាទេឬអី? បើទ្រង់មានភាពជាព្រះតែម្យ៉ាង ហើយគ្មានភាពជាមនុស្សសាមញ្ញទេនោះ ដូច្នេះតើការលំបាករបស់មនុស្ស នឹងមិនត្រូវបានដោះស្រាយដោយងាយស្រួលបំផុតទេឬអី? មនុស្សទទួលស្គាល់ភាពជាព្រះរបស់ទ្រង់ដោយចិត្តច្រណែន ហើយពុំចាប់អារម្មណ៍លើសំបកកាយរបស់ទ្រង់ជាមនុស្សសាមញ្ញទាល់តែសោះ ទោះបីជាសារជាតិរបស់ទ្រង់ ដូចគ្នាបេះបិទនឹងសារជាតិរបស់ព្រះគ្រីស្ទ ដែលចុះចូលនឹងបំណងព្រះហឫទ័យរបស់ព្រះវរបិតាដែលគង់នៅស្ថានសួគ៌ក៏ដោយ។ ហេតុនេះហើយ ទ្រង់មានតែលុបចោលកិច្ចការរបស់ទ្រង់ក្នុងការរស់នៅក្នុងចំណោមមនុស្ស ដើម្បីរួមសុខ រួមទុក្ខជាមួយពួកគេ ដ្បិតមនុស្សមិនអាចអត់ទ្រាំនឹងព្រះវត្ដមានរបស់ទ្រង់តទៅទៀតបានឡើយ។

មនុស្សយល់ដឹងបានតិចពីកិច្ចការសព្វថ្ងៃ និងកិច្ចការទៅអនាគត ប៉ុន្តែគេមិនយល់ពីទិសដៅដែលមនុស្សជាតិនឹងចូលទៅដល់នោះទេ។ ក្នុងនាមជាសត្តនិករមួយ មនុស្សគប្បីបំពេញភារកិច្ចរបស់សត្តនិករនោះ៖ មនុស្សគប្បីធ្វើតាមអ្វីគ្រប់យ៉ាងដែលព្រះជាម្ចាស់ទ្រង់ធ្វើ។ អ្នករាល់គ្នាគប្បីបន្តនៅក្នុងផ្លូវដែលខ្ញុំប្រាប់អ្នករាល់គ្នា។ អ្នកគ្មានវិធីគ្រប់គ្រងលើអ្វីៗដោយខ្លួនឯងឡើយ ហើយអ្នកក៏គ្មានភាពម្ចាស់ការលើខ្លួនឯងដែរ។ គ្រប់ការទាំងអស់ត្រូវស្ថិតក្រោមការចាត់ចែងរបស់ព្រះជាម្ចាស់ ហើយគ្រប់ការទាំងអស់ត្រូវស្ថិតនៅក្រោមព្រះហស្ដរបស់ទ្រង់។ ប្រសិនបើកិច្ចការរបស់ព្រះជាម្ចាស់ផ្ដល់ទីបញ្ចប់មួយដល់មនុស្ស ដែលជាគោលដៅដ៏អស្ចារ្យណាមួយ នៅមុនពេលពេលកំណត់ ហើយប្រសិនបើព្រះជាម្ចាស់បានប្រើរឿងនេះដើម្បីល្បួងមនុស្ស និងធ្វើឱ្យមនុស្សដើរតាមទ្រង់ ប្រសិនបើទ្រង់បានព្រមព្រៀងគ្នាជាមួយមនុស្ស នោះចំណុចនេះមិនមែនជាការយកឈ្នះទេ ហើយវាក៏មិនមែនដើម្បីកែខៃជីវិតរបស់មនុស្សដែរ។ ប្រសិនបើព្រះជាម្ចាស់ប្រើចុងបញ្ចប់របស់មនុស្សដើម្បីគ្រប់គ្រងលើគេ និងដើម្បីទទួលបានដួងចិត្តរបស់គេ នោះទ្រង់នឹងមិនប្រោសឱ្យមនុស្សបានគ្រប់លក្ខណ៍នោះទេ ហើយទ្រង់ក៏មិនអាចទទួលយកមនុស្សបានដែរ តែផ្ទុយទៅវិញ ទ្រង់នឹងប្រើគោលដៅនេះដើម្បីគ្រប់គ្រងលើគេ។ មនុស្សមិនខ្វាយខ្វល់នឹងអ្វីផ្សេងក្រៅពីចុងបញ្ចប់នៃអនាគត ដែលជាគោលដៅចុងក្រោយបង្អស់នោះឡើយ និងមិនខ្វល់ថាតើមានអ្វីល្អៗដើម្បីសង្ឃឹមទុកដែរឬអត់នោះទេ។ ប្រសិនបើមនុស្សត្រូវបានប្រទាននូវក្ដីសង្ឃឹមមួយដ៏ស្រស់បំព្រងក្នុងអំឡុងពេលនៃកិច្ចការនៃការយកឈ្នះ ហើយនៅមុនពេលនៃការយកឈ្នះលើមនុស្ស បើមនុស្សត្រូវប្រាប់អំពីទិសដៅដ៏ត្រឹមត្រូវមួយដើម្បីស្វែងរក នោះការយកឈ្នះលើមនុស្សមិនត្រឹមតែមិនអាចសម្រេចផលបាននោះទេ ប៉ុន្តែលទ្ធផលនៃកិច្ចការយកឈ្នះនោះ ក៏មិនមានឥទ្ធិពលអ្វីដែរ។ នេះបានន័យថា កិច្ចការនៃការយកឈ្នះនេះ សម្រេចផលទៅបានតាមរយៈការដកចេញនូវវាសនា និងសេចក្តីសង្ឃឹមទៅអនាគតរបស់មនុស្ស និងតាមរយៈការជំនុំជម្រះ និងការវាយផ្ចាលលើនិស្ស័យបះបោររបស់មនុស្ស។ កិច្ចការនេះមិនអាចសម្រេចទៅបានតាមរយៈការព្រមព្រៀងគ្នាជាមួយមនុស្សទេ ពោលគឺមិនមែនតាមរយៈការផ្ដល់ព្រះពរ និងព្រះគុណដល់មនុស្សទេ តែផ្ទុយទៅវិញ គឺតាមរយៈការបើកឱ្យឃើញនូវភាពស្មោះត្រង់របស់មនុស្ស តាមរយៈការដកយកនូវ «សេរីភាព» របស់គេ និងការលុបបំបាត់នូវក្ដីសេចក្ដីសង្ឃឹមទៅអនាគតរបស់គេ។ នេះហើយគឺជាសារជាតិនៃកិច្ចការនៃកាយកឈ្នះ។ ប្រសិនបើមនុស្សត្រូវប្រទានឱ្យនូវសេចក្ដីសង្ឃឹមដ៏ស្រស់បំព្រងមួយតាំងពីដើមដំបូងមក ហើយកិច្ចការនៃការវាយផ្ចាល និងការជំនុំជម្រះ ត្រូវធ្វើឡើងនៅពេលក្រោយ ដូច្នេះ មនុស្សនឹងទទួលនូវការវាយផ្ចាល និងការជំនុំជម្រះនេះ ដោយផ្អែកលើមូលដ្ឋានដែលគេមានក្ដីសង្ឃឹមទៅអនាគតហើយនៅទីបញ្ចប់ ការស្ដាប់បង្គាប់ និងការថ្វាយបង្គំព្រះអាទិករដោយឥតលក្ខខណ្ឌពីសត្តនិករទាំងអស់របស់ទ្រង់ នឹងមិនអាចសម្រេចទៅបានឡើយ ហើយនឹងមានតែការស្ដាប់បង្គាប់ដែលងងឹតងងល់ និងល្ងង់ខ្លៅប៉ុណ្ណោះ ឬបើមិនដូច្នេះទេ មនុស្សនឹងទាមទារដោយងងឹតងងល់ពីព្រះជាម្ចាស់ ហើយវានឹងមិនអាចយកឈ្នះលើដួងចិត្តរបស់មនុស្សបានទាំងស្រុងឡើយ។ ដោយហេតុនេះ កិច្ចការនៃការយកឈ្នះនឹងមិនអាចទទួលបានមនុស្ស ឬមិនអាចធ្វើទីបន្ទាល់អំពីព្រះជាម្ចាស់បានឡើយ។ សត្តនិករបែបនេះ នឹងមិនអាចបំពេញភារកិច្ចរបស់ពួកគេបានឡើយ និងគ្រាន់តែទាមទារចង់ចរចាជាមួយព្រះជាម្ចាស់ប៉ុណ្ណោះ ហើយនេះមិនមែនជាការយកឈ្នះទេ ប៉ុន្តែជាសេចក្ដីមេត្តាករុណា និងជាព្រះពរ។ បញ្ហាធំបំផុតសម្រាប់មនុស្សគឺថា គេមិនគិតអ្វីក្រៅពីវាសនា និងក្ដីសង្ឃឹមទៅអនាគតរបស់គេឡើយ និងយករឿងទាំងនេះជានិមិត្តរូប។ មនុស្សស្វែងរកព្រះជាម្ចាស់ក៏ព្រោះតែវាសនា និងក្ដីសង្ឃឹមទៅអនាគតរបស់ពួកគេដែរ។ គេមិនថ្វាយបង្គំព្រះជាម្ចាស់ ដោយព្រោះគេស្រឡាញ់ទ្រង់នោះទេ។ ហេតុនេះហើយ នៅក្នុងការយកឈ្នះលើមនុស្ស ភាពអត្មានិយមរបស់មនុស្សសេចក្តីលោភលន់ និងអ្វីៗដែលរារាំងខ្លាំងបំផុតដល់ការថ្វាយបង្គំរបស់គេចំពោះព្រះជាម្ចាស់ គឺត្រូវតែគិតគូរ និងត្រូវផាត់ចោល។ តាមរយៈការធ្វើបែបនេះនោះឥទ្ធិពលនៃការយកឈ្នះលើមនុស្ស នឹងអាចសម្រេចទៅបាន។ ជាលទ្ធផល នៅក្នុងដំណាក់កាលដំបូងនៃការយកឈ្នះលើមនុស្ស វាចាំបាច់ក្នុងការបោសសម្អាតនូវសេចក្ដីប្រាថ្នាដ៏ច្រើនលើសលប់ និងចំណុចខ្សោយដែលចេះស្លាប់របស់មនុស្ស ហើយតាមរយៈនេះ ត្រូវបើកបង្ហាញនូវសេចក្តីស្រឡាញ់របស់មនុស្សចំពោះព្រះជាម្ចាស់ និងត្រូវបំផ្លាស់បំប្រែចំណេះដឹងអំពីជីវិតមនុស្ស ទស្សនៈរបស់គេអំពីព្រះជាម្ចាស់និងអត្ថន័យនៃការរស់នៅរបស់គេ។ តាមរបៀបនេះ សេចក្តីស្រឡាញ់របស់មនុស្សចំពោះព្រះជាម្ចាស់ត្រូវបានបន្សុទ្ធ ពោលគឺ ដួងចិត្តរបស់មនុស្សត្រូវបានយកឈ្នះ។ ប៉ុន្តែ តាមរយៈអាកប្បកិរិយារបស់ព្រះជាម្ចាស់ចំពោះសត្តនិករទាំងអស់ ព្រះជាម្ចាស់មិនគ្រាន់តែយកឈ្នះដើម្បីតែការយកឈ្នះប៉ុណ្ណោះទេ។ តែផ្ទុយទៅវិញ ទ្រង់យកឈ្នះដើម្បីទទួលយកមនុស្សសម្រាប់សិរីល្អរបស់ទ្រង់ និងដើម្បីស្រោចស្រង់លក្ខណៈដើម និងដំបូងបង្អស់របស់មនុស្សត្រឡប់មកវិញ។ បើទ្រង់គ្រាន់តែយកឈ្នះ ដើម្បីតែការយកឈ្នះនោះ នោះអត្ថន័យនៃកិច្ចការនៃការយកឈ្នះនឹងត្រូវបាត់បង់។ នេះគឺបានន័យថា ប្រសិនបើព្រះជាម្ចាស់បានលាងសម្អាតព្រះហស្ដ ឈប់ពាក់ព័ន្ធនឹងមនុស្ស និងលែងយកព្រះហឫទ័យទុកដាក់ចំពោះការស្លាប់រស់របស់មនុស្ស បន្ទាប់ពីការយកឈ្នះលើមនុស្ស នោះវាមិនមែនជាកិច្ចការនៃការគ្រប់គ្រងមនុស្សជាតិឡើយ ហើយការយកឈ្នះលើមនុស្ស នឹងគ្រាន់តែដើម្បីជាការប្រោសលោះ របស់ទ្រង់ប៉ុណ្ណោះ។ មានតែការទទួលបានមនុស្សក្រោយពេលការយកឈ្នះលើពួកគេ និងការដែលមនុស្សមកដល់ទិសដៅដ៏អស្ចារ្យនៅទីបំផុតប៉ុណ្ណោះ ដែលជាចំណុចសំខាន់នៃគ្រប់កិច្ចការនៃសេចក្ដីសង្គ្រោះ ហើយមានតែបែបនេះទេដែលគោលបំណងនៃសេចក្ដីសង្គ្រោះអាចសម្រេចទៅបាន។ ម្យ៉ាងវិញទៀត មានតែការមកដល់របស់មនុស្សនៅទិសដៅដ៏ស្រស់ស្អាត និងច្រកចូលទៅកាន់សេចក្ដីសម្រាករបស់គេប៉ុណ្ណោះ ដែលជាក្ដីសង្ឃឹមទៅអនាគតដែលសត្តនិករទាំងអស់ប្រាថ្នាចង់បាន និងកិច្ចការដែលព្រះអាទិករគប្បីបំពេញ។ ប្រសិនបើមនុស្សត្រូវធ្វើកិច្ចការនេះ នោះវានឹងមានដែនកំណត់ខ្លាំងណាស់៖ កិច្ចការនេះ អាចនាំមនុស្សទៅកាន់ចំណុចណាមួយ ប៉ុន្តែវាមិនអាចនាំមនុស្សទៅកាន់ទិសដៅដ៏អស់កល្បជានិច្ចបានឡើយ។ មនុស្សមិនអាចសម្រេចចិត្តលើវាសនារបស់មនុស្សបាននោះទេ ហើយជាងនេះទៅទៀត គេមិនអាចធានានូវក្ដីសង្ឃឹមទៅអនាគត និងទិសដៅទៅអនាគតរបស់មនុស្សបានឡើយ។ ក៏ប៉ុន្តែ កិច្ចការដែលព្រះជាម្ចាស់បំពេញ គឺខុសគ្នា។ ដោយសារទ្រង់បានបង្កើតមនុស្ស ទើបទ្រង់ដឹកនាំពួកគេ។ ដោយសារទ្រង់សង្គ្រោះមនុស្ស ទើបទ្រង់នឹងសង្គ្រោះគេដោយហ្មត់ចត់ និងទទួលយកគេទាំងស្រុង។ ដោយសារទ្រង់ដឹកនាំមនុស្ស ទើបទ្រង់នឹងនាំគេទៅកាន់ទិសដៅដែលត្រឹមត្រូវ។ ហើយដោយសារទ្រង់បានបង្កើត និងគ្រប់គ្រងលើមនុស្ស ទើបទ្រង់ត្រូវតែទទួលខុសត្រូវលើវាសនា និងក្ដីសង្ឃឹមទៅអនាគតរបស់មនុស្សលោក។ កិច្ចការនេះហើយ គឺជាកិច្ចការដែលព្រះអាទិករបានបំពេញ។ ថ្វីបើកិច្ចការនៃការយកឈ្នះសម្រេចទៅបានតាមរយៈការបោសសម្អាតក្ដីសង្ឃឹមទៅអនាគតរបស់មនុស្សក្ដី ក៏នៅទីបំផុត មនុស្សត្រូវនាំទៅក្នុងទិសដៅដែលត្រឹមត្រូវដែលព្រះជាម្ចាស់បានរៀបចំសម្រាប់គេដដែល។ ច្បាស់ណាស់ នេះគឺដោយសារព្រះជាម្ចាស់គិតគូរពីមនុស្ស ទើបមនុស្សទទួលបានការធានាចំពោះគោលដៅ និងវាសនារបស់គេ។ ត្រង់ចំណុចនេះ ទិសដៅដែលសមស្របដែលសំដៅដល់នោះ គឺមិនមែនជាការសង្ឃឹម និងសេចក្ដីសង្ឃឹមទៅអនាគតរបស់មនុស្ស ដែលបានបោសសម្អាតកាលពីពេលកន្លងមកទេ។ ចំណុចទាំងពីរនេះមានលក្ខណៈខុសគ្នា។ អ្វីអស់ទាំងដែលមនុស្សសង្ឃឹមចង់បាន និងស្វែងរក គឺជាការស្រេកឃ្លានដែលកើតចេញពីការស្វែងរកចំណង់ហួសប្រមាណខាងសាច់ឈាម ជាជាងទិសដៅដែលមនុស្សត្រូវស្វែងរក។ អ្វីដែលព្រះជាម្ចាស់បានត្រៀមរៀបចំសម្រាប់មនុស្ស គឺជាព្រះពរ និងការសន្យាដែលត្រូវប្រទានដល់មនុស្ស នៅពេលដែលមនុស្សត្រូវបានប្រោសឱ្យបរិសុទ្ធ ដែលព្រះជាម្ចាស់បានរៀបចំសម្រាប់មនុស្ស ក្រោយពីបង្កើតពិភពលោកនេះ ហើយមិនមានជាប់ជំពាក់នឹងជម្រើស សញ្ញាណ ការស្រមៃ ឬសាច់ឈាមរបស់មនុស្សឡើយ។ ទិសដៅនេះមិនបានត្រៀមរៀបចំសម្រាប់មនុស្សជាក់លាក់ណាមួយឡើយ ប៉ុន្តែវាជាកន្លែងសម្រាករបស់មនុស្សជាតិទាំងមូល។ ហេតុដូចនេះ ទិសដៅនេះ គឺជាទិសដៅស័ក្តិសមបំផុតសម្រាប់មនុស្សលោក។

ព្រះអាទិករមានគោលបំណងចាត់ចែងលើរបស់សព្វសារពើទាំងអស់ដែលបានបង្កើតមក។ អ្នកមិនត្រូវលះបង់ ឬមិនស្ដាប់បង្គាប់តាមអ្វីគ្រប់យ៉ាងដែលទ្រង់ធ្វើនោះឡើយ ហើយអ្នកក៏មិនត្រូវបះបោរទាស់នឹងទ្រង់ដែរ។ នៅពេលកិច្ចការដែលទ្រង់បំពេញ សម្រេចតាមព្រះរាជបំណងរបស់ទ្រង់ នោះទ្រង់នឹងទទួលបានសិរីរុងរឿងតាមរយៈការនេះ។ សព្វថ្ងៃនេះ ហេតុអ្វីបានជាគេមិនថា អ្នកជាកូនចៅរបស់ពួកសាសន៍ម៉ូអាប់ ឬជាកូននៃនាគដ៏ធំមានសម្បុរក្រហម? ហេតុអ្វីបានជាគ្មានការនិយាយពីរាស្ដ្ររើសតាំង និងមានតែការនិយាយពីសត្ដនិករដែលបង្កើតមកទៅវិញ? សត្ដនិករដែលបានបង្កើតមក នេះគឺជាងារដំបូងរបស់មនុស្ស ហើយវាជាអត្តសញ្ញាណនៅជាប់នឹងខ្លួនគេ។ ឈ្មោះខុសគ្នាដោយសារតែអាយុ និងសម័យកាលនៃកិច្ចការខុសគ្នាប៉ុណ្ណោះ។ ការពិត មនុស្សជាសត្តនិករធម្មតាមួយ។ សត្តនិករទាំងអស់ មិនថាពួកគេពុករលួយខ្លាំងយ៉ាងណា ឬបរិសុទ្ធយ៉ាងណានោះទេ គឺត្រូវតែបំពេញភារកិច្ចរបស់ខ្លួនដែលជាភាវៈដែលត្រូវបានបង្កើតមកនេះ។ នៅពេលព្រះជាម្ចាស់បំពេញកិច្ចការនៃការយកឈ្នះ ទ្រង់មិនគ្រប់គ្រងលើអ្នកដោយប្រើក្ដីសង្ឃឹមទៅអនាគត វាសនា ឬទិសដៅរបស់អ្នកឡើយ។ តាមពិតទៅ ពុំចាំបាច់ត្រូវធ្វើកិច្ចការដោយបែបនេះទេ។ គោលបំណងនៃកិច្ចការនៃការយកឈ្នះ គឺដើម្បីធ្វើឱ្យមនុស្សបំពេញភារកិច្ចរបស់ខ្លួនដែលបានបង្កើតមក ដើម្បីធ្វើឱ្យគេថ្វាយបង្គំព្រះអាទិករ។ មានតែក្រោយពេលនោះទេ ទើបមនុស្សអាចចូលទៅក្នុងទិសដៅដ៏អស្ចារ្យនោះបាន។ វាសនារបស់មនុស្សត្រូវគ្រប់គ្រងនៅក្នុងព្រះហស្ដរបស់ព្រះជាម្ចាស់។ អ្នកមិនមានសមត្ថភាពគ្រប់គ្រងលើខ្លួនឯងឡើយ៖ បើទោះបីជាមនុស្សតែងតែមានការប្រញាប់ប្រញាល់ និងរវល់នឹងរឿងផ្សេងៗរបស់ខ្លួនឯងក៏ដោយ ក៏គេនៅតែគ្មានសមត្ថភាពនៅក្នុងការគ្រប់គ្រងខ្លួនឯងដដែល។ ប្រសិនបើអ្នកអាចស្គាល់ពីក្ដីសង្ឃឹមទៅអនាគតរបស់ខ្លួនឯង ប្រសិនបើអ្នកអាចគ្រប់គ្រងលើវាសនារបស់ខ្លួនឯងបាន តើអ្នកនៅតែជាសត្តនិករដែលបានបង្កើតមកទៀតឬអី? និយាយឱ្យខ្លី មិនថាព្រះជាម្ចាស់បំពេញកិច្ចការដោយបែបណានោះទេគ្រប់កិច្ចការទាំងអស់របស់ទ្រង់ គឺសុទ្ធតែដើម្បីជាប្រយោជន៍ដល់មនុស្ស។ ឧទាហរណ៍ ស្ថានសួគ៌ និងផែនដី និងរបស់សព្វសារពើទាំងអស់ដែលព្រះជាម្ចាស់បានបង្កើតមកដើម្បីបម្រើដល់មនុស្ស៖ ព្រះចន្ទ ព្រះអាទិត្យ និងដួងតារា ដែលទ្រង់បានបង្កើតមកសម្រាប់មនុស្ស សត្វ និងរុក្ខជាតិ រដូវផ្ការីក រដូវក្ដៅ រដូវលំហើយ និងរដូវរងា ព្រមទាំងអ្វីៗផ្សេងទៀត ពោលគឺទាំងអស់នេះសុទ្ធតែត្រូវបានបង្កើតឡើងសម្រាប់អត្ថិភាពរបស់មនុស្ស។ ដូច្នេះហើយ មិនថាព្រះជាម្ចាស់ដាក់ទោស និងជំនុំជម្រះមនុស្សដោយបែបណានោះទេ អ្វីទាំងអស់នេះ គឺសុទ្ធតែដើម្បីជាជាប្រយោជន៍ដល់សេចក្ដីសង្គ្រោះរបស់មនុស្ស។ បើទោះបីជាទ្រង់ដកយកក្ដីសង្ឃឹមខាងសាច់ឈាមរបស់គេក៏ពិតមែន នោះក៏ដើម្បីតែការបន្សុទ្ធមនុស្សតែប៉ុណ្ណោះ ហើយការបន្សុទ្ធមនុស្សនេះ គឺធ្វើឡើងដើម្បីឱ្យមនុស្សអាចរួចផុតពីការស្លាប់បាន។ ទិសដៅរបស់មនុស្សស្ថិតក្នុងព្រះហស្ដរបស់ព្រះអាទិករ ដូច្នេះ តើមនុស្សអាចគ្រប់គ្រងខ្លួនឯងបានដោយរបៀបណាទៅ?

នៅពេលដែលកិច្ចការនៃការយកឈ្នះត្រូវបានបញ្ចប់ជាស្ថាពរ មនុស្សនឹងត្រូវនាំទៅកាន់ពិភពលោកមួយដ៏ស្រស់បំព្រង។ ជាការពិតណាស់ ជីវិតនេះនឹងមាននៅលើផែនដី ប៉ុន្តែវានឹងខុសគ្នាទាំងស្រុងពីជីវិតរបស់មនុស្សក្នុងពេលបច្ចុប្បន្ននេះ។ វាគឺជាជីវិតដែលមនុស្សនឹងត្រូវមាន ក្រោយពីមនុស្សជាតិទាំងមូលត្រូវបានយកឈ្នះ វានឹងក្លាយជាការចាប់ផ្ដើមជាថ្មីសម្រាប់មនុស្សនៅលើផែនដី ហើយការដែលធ្វើឱ្យមនុស្សមានជីវិតមួយបែបនេះ នឹងក្លាយជាសេចក្ដីសំអាងដែលបញ្ជាក់ថាមនុស្សបានចូលទៅក្នុងពិភពថ្មីមួយដែលស្រស់បំព្រង។ វានឹងក្លាយជាការចាប់ផ្ដើមនៃជីវិតរបស់មនុស្ស និងព្រះជាម្ចាស់នៅលើផែនដី។ ការលើកឡើងសម្រាប់ជីវិតដ៏ស្រស់បំព្រងក្រោយពីមនុស្សត្រូវបានបន្សុទ្ធ និងយកឈ្នះរួចមក គឺគេនឹងត្រូវចុះចូលនៅចំពោះព្រះអាទិករ។ ហេតុនេះហើយ កិច្ចការនៃការយកឈ្នះ គឺជាដំណាក់កាលចុងក្រោយនៃកិច្ចការរបស់ព្រះជាម្ចាស់ នៅមុនពេលដែលមនុស្សចូលទៅក្នុងគោលដៅដ៏អស្ចារ្យនេះ។ ជីវិតបែបនេះ គឺជាជីវិតរបស់មនុស្សនៅលើផែនដីនាពេលអនាគត ជាជីវិតដ៏ស្រស់បំព្រងនៅលើផែនដី ជាជីវិតដែលមនុស្សទន្ទឹងចង់បាន ជាប្រភេទនៃជីវិតដែលមនុស្សមិនធ្លាប់ឈានដល់នៅក្នុងប្រវត្តិសាស្រ្តពិភពលោកឡើយ។ វាគឺជាលទ្ធផលចុងក្រោយនៃកិច្ចការគ្រប់គ្រងរយៈពេល ៦ ០០០ ឆ្នាំ។ វាគឺជាអ្វីដែលមនុស្សស្រេកឃ្លានចង់បានបំផុត ហើយវាក៏ជាការសន្យារបស់ព្រះជាម្ចាស់ចំពោះមនុស្សផងដែរ។ ប៉ុន្តែ ការសន្យានេះ មិនអាចចូលមកដល់ភ្លាមៗនោះទេ។ មនុស្សនឹងចូលទៅក្នុងទិសដៅអនាគត នៅពេលណាដែលកិច្ចការនៃគ្រាចុងក្រោយបង្អស់ ត្រូវបានបញ្ចប់រួចរាល់ និងពេលដែលមនុស្សត្រូវបានយកឈ្នះរួចទាំងស្រុងតែប៉ុណ្ណោះ ពោលគឺនៅពេលណាដែលសាតាំងត្រូវបានយកឈ្នះទាំងស្រុង។ បន្ទាប់ពីមនុស្សត្រូវបានបន្សុទ្ធរួច គេនឹងលែងមានធម្មជាតិដែលមានបាបទៀតហើយ ដ្បិតព្រះជាម្ចាស់បានយកឈ្នះលើសាតាំងជាស្រេចហើយ មានន័យថា នឹងគ្មានការឈ្លានពានដោយកម្លាំងកម្រោល ហើយគ្មានកម្លាំងណាមួយដែលអាចវាយប្រហារលើសាច់ឈាមរបស់មនុស្សបានឡើយ។ ដូចនេះហើយ មនុស្សនឹងត្រូវដោះលែងឱ្យមានសេរីភាព និងត្រូវបានញែក​ជា​បរិសុទ្ធ គេនឹងបានចូលទៅក្នុងភាពអស់កល្បជានិច្ច។ ទាល់តែអំណាចទទឺងនៃភាពងងឹតត្រូវបានដាក់ជាបាវបម្រើ ទើបមនុស្សអាចត្រូវបានដោះលែងឱ្យមានសេរីភាពនៅគ្រប់ទីកន្លែងដែលមនុស្សទៅដល់បាន ហេតុដូច្នេះ គេនឹងគ្មានការបះបោរ ឬការប្រឆាំងទាស់ឡើយ។ សាតាំងគ្មានអ្វីក្រៅតែពីត្រូវចាប់ធ្វើជាបាវបម្រើទេ ហើយអ្វីគ្រប់យ៉ាងនឹងត្រូវល្អប្រសើរសម្រាប់មនុស្ស។ ស្ថានភាពបច្ចុប្បន្ន កើតមានដោយសារសាតាំងនៅបន្តបង្កបញ្ហានៅគ្រប់ទីកន្លែងនៅលើផែនដី ហើយដោយសារកិច្ចការនៃការគ្រប់គ្រងរបស់ព្រះជាម្ចាស់ទាំងមូល មិនទាន់សម្រេចដល់ទីបញ្ចប់នៅឡើយ។ នៅពេលដែលសាតាំងត្រូវបានយកឈ្នះរួច មនុស្សនឹងត្រូវដោះលែងឱ្យមានសេរីភាពទាំងស្រុង នៅពេលមនុស្សទទួលយកព្រះជាម្ចាស់ និងចេញផុតពីដែនត្រួតត្រារបស់សាតាំង នោះគេនឹងអាចឃើញព្រះអាទិត្យនៃសេចក្ដីសុចរិត។ ជីវិតជាមនុស្សធម្មតានឹងត្រូវទទួលបានជាថ្មី។ គ្រប់ការទាំងអស់ដែលត្រូវគ្រប់គ្រងដោយមនុស្សធម្មតាដូចជា សមត្ថភាពក្នុងការយល់ដឹងពីអំពើល្អ និងអំពើអាក្រក់ និងការយល់ដឹងអំពីរបៀបទទួលទាន និងស្លៀកពាក់ដោយខ្លួនឯង ព្រមទាំងសមត្ថភាពក្នុងការរស់នៅដោយសាមញ្ញ អ្វីៗគ្រប់សព្វបែបយ៉ាងនេះនឹងត្រូវទទួលបានជាថ្មី។ ប្រសិនបើអេវ៉ាមិនត្រូវបានសត្វពស់ល្បួងទេ មនុស្សគួរតែមានជីវិតធម្មតាបែបនេះក្រោយដែលគេត្រូវបានបង្កើតឡើងនៅគ្រាដំបូង។ មនុស្សគួរតែចេះហូបចុក និងស្លៀកពាក់ ហើយនិងដឹកនាំជីវិតមនុស្សធម្មតានៅផែនដីនេះ។ ប៉ុន្តែ ក្រោយពេលមនុស្សត្រូវបានដកសិទ្ធិ ជីវិតមួយនេះក្លាយជាការស្រមើស្រមៃដែលមិនអាចសម្រេចបាន ហើយសូម្បីតែសព្វថ្ងៃនេះក៏មនុស្សមិនហ៊ានស្រមៃអំពីរឿងបែបនោះផង។ ការពិត ជីវិតដ៏ស្រស់បំព្រងដែលមនុស្សទង្ទឹងចង់បាននោះ គឺចាំបាច់ខ្លាំងណាស់។ ប្រសិនបើមនុស្សគ្មានទិសដៅបែបនោះទេ ជីវិតដែលខ្វះខាតនៅលើផែនដីនេះ នឹងមិនបញ្ចប់ឡើយ ហើយប្រសិនបើពុំមានជីវិតដ៏ស្រស់បំព្រងទេ នោះនឹងគ្មានការបញ្ចប់វាសនារបស់សាតាំង ឬសម័យដែលសាតាំងក្ដោបក្ដាប់អំណាចនៅលើផែនដីនេះឡើយ។ មនុស្សត្រូវចូលមកដល់ពិភពមួយដែលមិនអាចទៅដល់បានតាមអំណាចនៃភាពងងឹត ហើយនៅពេលដែលមនុស្សធ្វើបែបនេះបង្ហាញថា សាតាំងត្រូវបានយកឈ្នះហើយ។ ដោយបែបនេះ នៅពេលដែលគ្មានការរំខានដោយសាតាំង ព្រះជាម្ចាស់នឹងគ្រប់គ្រងលើមនុស្សដោយផ្ទាល់ព្រះអង្គ ហើយទ្រង់នឹងបញ្ជា និងគ្រប់គ្រងលើជីវិតមនុស្សទាំងមូល។ មានតែពេលនោះទេទើបសាតាំងត្រូវបានយកឈ្នះដោយពិតប្រាកដ។ ជីវិតរបស់មនុស្សសព្វថ្ងៃនេះ គឺជាជីវិតដែលស្មោកគ្រោក ជាជីវិតដែលរងរុក្ខវេទនា និងទុក្ខលំបាក។ កិច្ចការនេះ មិនអាចហៅថា ការបង្ក្រាបសាតាំងនោះទេ។ មនុស្សមិនទាន់បានគេចចេញពីសមុទ្រទុក្ខនៅឡើយទេ ហើយមិនទាន់បានគេចចេញពីទុក្ខលំបាកនៃជីវិតរបស់មនុស្ស ឬឥទ្ធិពលរបស់សាតាំងនៅឡើយទេ ហើយគេនៅតែមានចំណេះតិចតួចបំផុតអំពីព្រះជាម្ចាស់។ គ្រប់ទុក្ខលំបាករបស់មនុស្ស ត្រូវបានបង្កើតឡើងដោយសាតាំង។ គឺសាតាំងនេះហើយ ដែលនាំទុក្ខវេទនាចូលមកក្នុងជីវិតមនុស្ស ហើយមានតែការដែលសាតាំងត្រូវបានធ្វើឱ្យទៅជាបាវបម្រើប៉ុណ្ណោះ ទើបមនុស្សអាចគេចផុតពីសមុទ្រទុក្ខបានទាំងស្រុង។ ក៏ប៉ុន្តែ ការឱ្យសាតាំងធ្វើជាបាវបម្រើ គឺអាចសម្រេចទៅបានតាមរយៈការយកឈ្នះ និងការទទួលយកដួងចិត្តមនុស្ស តាមរយៈការធ្វើឱ្យមនុស្សក្លាយជារបឹបនៅក្នុងសង្គ្រាមជាមួយសាតាំង។

ប្រសិនបើអ្នកពុំបានស្វែងរកដើម្បីក្លាយជាអ្នកដែលមានជ័យជម្នះ និងដើម្បីឱ្យបានគ្រប់លក្ខណ៍នៅក្នុងពេលនេះទេ នោះនៅពេលដែលមនុស្សជាតិដឹកនាំជីវិតមួយដែលធម្មតា នៅលើផែនដីនាពេលអនាគត នឹងលែងមានឱកាសសម្រាប់ការស្វែងរកបែបនេះទៀតហើយ។ នៅពេលនោះ ចុងបញ្ចប់របស់មនុស្សគ្រប់រូបនឹងត្រូវបើកសម្ដែងឱ្យបានឃើញ។ នៅពេលនោះ នឹងបង្ហាញឱ្យឃើញច្បាស់ថាអ្នកជាមនុស្សប្រភេទណា ហើយប្រសិនបើអ្នកចង់ក្លាយជាអ្នកដែលមានជ័យជម្នះ ឬចង់ឱ្យបានគ្រប់លក្ខណ៍ នោះវាមិនអាចទៅរួចនោះទេ។ ដោយសារការបះបោររបស់គេ មនុស្សនឹងត្រូវដាក់ទោស ក្រោយពីត្រូវបានបើកសម្ដែងឱ្យឃើញ គឺគ្មានអ្វីផ្សេងទៀតឡើយ។ នៅពេលនោះ ការស្វែងរករបស់មនុស្សនឹងលែងជាឋានៈខ្ពង់ខ្ពស់ជាងអ្នកដទៃទៀតហើយ ដ្បិតមនុស្សខ្លះត្រូវក្លាយជាអ្នកដែលមានជ័យជម្នះ ហើយមនុស្សខ្លះទៀត ត្រូវបានប្រោសឱ្យគ្រប់លក្ខណ៍ ឬមនុស្សខ្លះត្រូវក្លាយជាពួកកូនប្រុសច្បងរបស់ព្រះជាម្ចាស់ ហើយអ្នកខ្លះទៀត ត្រូវក្លាយពួកកូនប្រុសរបស់ព្រះជាម្ចាស់។ ពួកគេនឹងមិនស្វែងរកអ្វីទាំងនេះឡើយ។ មនុស្សទាំងអស់នឹងក្លាយជាសត្តនិកររបស់ព្រះជាម្ចាស់ ហើយមនុស្សទាំងអស់នឹងរស់នៅលើផែនដី ហើយមនុស្សទាំងអស់ នឹងរស់នៅជាមួយព្រះជាម្ចាស់នៅលើផែនដី។ សព្វថ្ងៃនេះ គឺជាពេលនៃចម្បាំងរវាងព្រះជាម្ចាស់និងសាតាំង ជាពេលមួយដែលចម្បាំងនេះមិនទាន់បានបញ្ចប់នៅឡើយ ជាពេលមួយដែលមនុស្សមិនទាន់ត្រូវបានទទួលយកទាំងស្រុងនៅឡើយ ព្រោះវាគឺជាអំឡុងពេលអន្តរកាល។ ហេតុដូច្នេះ មនុស្សត្រូវការស្វែងរកដើម្បីក្លាយជាអ្នកដែលមានជ័យជម្នះ ឬដើម្បីក្លាយជារាស្រ្តរបស់ព្រះជាម្ចាស់។ សព្វថ្ងៃនេះ មានភាពខុសគ្នាខាងឋានៈបុណ្យស័ក្តិ ប៉ុន្តែនៅពេលនោះចូលមកដល់ នឹងលែងមានភាពខុសគ្នាបែបនេះទៀតហើយ៖ ឋានៈរបស់អស់អ្នកដែលបានទទួលជ័យជម្នះ នឹងដូចៗគ្នាពួកគេនឹងក្លាយជាសមាជិកនៃមនុស្សជាតិដែលមានលក្ខណៈសម្បត្តិគ្រប់គ្រាន់ហើយនឹងរស់នៅដោយស្មើភាពគ្នានៅលើផែនដី ដែលមានន័យថា ពួកគេនឹងមានលក្ខណៈសម្បត្តិគ្រប់គ្រាន់ជាសត្តនិករ ដែលទ្រង់បានបង្កើតមក ហើយមនុស្សគ្រប់គ្នានឹងទទួលបានដូចៗគ្នា។ ដោយសារសម័យកាលនៃកិច្ចការរបស់ព្រះជាម្ចាស់ ខុសគ្នាហើយគោលដៅនៃកិច្ចការរបស់ទ្រង់ក៏ខុសគ្នាដែរនោះ ប្រសិនបើកិច្ចការនេះ ធ្វើ ចំពោះអ្នករាល់គ្នា នោះអ្នករាល់គ្នាមានសិទ្ធិទទួលបានការធ្វើឱ្យបានគ្រប់លក្ខណ៍និងក្លាយជាអ្នកដែលមានជ័យជម្នះ។ ប្រសិនបើកិច្ចការនេះធ្វើឡើងនៅក្រៅប្រទេសនោះមនុស្សនៅទីនោះនឹងមានសិទ្ធិក្លាយជាក្រុមមនុស្សដំបូងគេដែលត្រូវយកឈ្នះ ហើយជាក្រុមមនុស្សដំបូងគេដែលត្រូវបានប្រោសឱ្យគ្រប់លក្ខណ៍។ សព្វថ្ងៃនេះ កិច្ចការនេះ មិនត្រូវបានធ្វើនៅក្រៅប្រទេសឡើយ ដូច្នេះ មនុស្សនៅប្រទេសដទៃផ្សេងទៀត មិនមានសិទ្ធិទទួលបានការធ្វើឱ្យបានគ្រប់លក្ខណ៍ និងក្លាយជាអ្នកដែលមានជ័យជម្នះឡើយហើយពួកគេមិនអាចក្លាយជាក្រុមមនុស្សដំបូងគេបានទេ។ ដោយសារគោលដៅនៃកិច្ចការរបស់ព្រះជាម្ចាស់ខុសគ្នា សម័យកាលនៃកិច្ចការ របស់ព្រះជាម្ចាស់ខុសគ្នាហើយទំហំនៃកិច្ចការនោះក៏ខុសៗគ្នា ទើបមានក្រុមដំបូង ដែលជាក្រុមអ្នកដែលមានជ័យជម្នះ ហើយក៏នឹងមានក្រុមទីពីរផងដែរ ដែលជាក្រុមត្រូវបានធ្វើឱ្យបានគ្រប់លក្ខណ៍។ នៅពេលណាដែលមានក្រុមដំបូងគេ ដែលត្រូវបានធ្វើឱ្យគ្រប់លក្ខណ៍រួចហើយ នោះនឹងមានប្រភេទ និងគំរូមួយ ហេតុដូច្នេះហើយ ទៅពេលអនាគតនឹងមានក្រុមទីពីរ និងក្រុមទីបីទៀត ដែលត្រូវបានប្រោសឱ្យគ្រប់លក្ខណ៍ ប៉ុន្តែនៅក្នុងភាពអស់កល្បជានិច្ច ពួកគេនឹងមានលក្ខណៈដូចគ្នាទាំងអស់ ហើយនឹងលែងមានការបែងចែកឋានៈអ្វីទៀតហើយ។ ពួកគេនឹងគ្រាន់តែត្រូវបានប្រោសឱ្យគ្រប់លក្ខណ៍នៅក្នុងពេលខុសៗគ្នាប៉ុណ្ណោះ ហើយនឹងគ្មានភាពខុសគ្នាខាងឋានៈណាមួយឡើយ។ នៅពេលដែលពេលវេលានោះមកដល់ មនុស្សម្នាក់ៗនឹងត្រូវបានធ្វើឱ្យពេញខ្នាត ហើយកិច្ចការនៃសាកលលោកទាំងមូលក៏ត្រូវបានបញ្ចប់ ពេលនោះនឹងលែងមានភាពខុសគ្នាខាងឋានៈបុណ្យស័ក្តិអ្វីទៀតហើយ ហើយមនុស្សគ្រប់គ្នានឹងមានឋានៈដូចៗគ្នា។ សព្វថ្ងៃ កិច្ចការនេះត្រូវធ្វើឡើងនៅក្នុងចំណោមអ្នករាល់គ្នា ដើម្បីឱ្យអ្នករាល់នឹងគ្នាក្លាយទៅជាអ្នកដែលមានជ័យជម្នះ។ ប្រសិនបើកិច្ចការនោះ ត្រូវធ្វើនៅចក្រភពអង់គ្លេស នោះចក្រភពអង់គ្លេសនឹងមានក្រុមដំបូងគេ គឺដូចគ្នាដែលអ្នកនឹងក្លាយជាក្រុមដំបូងគេដែរ។ គ្រាន់តែថា អ្នកធ្លាប់បានទទួលការប្រទានពរជាពិសេសដែលប្រកបដោយព្រះគុណ ទៅតាមលក្ខណៈនៃការអនុវត្តកិច្ចការនៅក្នុងចំណោមអ្នករាល់គ្នានាពេលបច្ចុប្បន្ននេះ ហើយប្រសិនបើកិច្ចការនេះមិនត្រូវបានធ្វើឡើងក្នុងចំណោមអ្នករាល់គ្នាទេ នោះអ្នកអាចនឹងក្លាយជាក្រុមទីពីរ ឬទីបី ឬបួន ឬក៏ទីប្រាំ។ នេះគឺគ្រាន់តែដោយសារភាពខុសគ្នានៃលំដាប់លំដោយកិច្ចការប៉ុណ្ណោះ។ ក្រុមទីមួយ និងក្រុមទីពីរ ពុំកំណត់ន័យថា ក្រុមមួយខ្ពស់ជាង ឬទាបជាងក្រុមមួយទៀតឡើយ។ វាគ្រាន់តែចង់សំដៅលើលំដាប់លំដោយដែលមនុស្សទាំងអស់នេះត្រូវបានប្រោសឱ្យគ្រប់លក្ខណ៍តែប៉ុណ្ណោះ។ សព្វថ្ងៃ អ្នករាល់គ្នាប្រាស្រ័យទាក់ទងដោយព្រះបន្ទូលទាំងអស់នេះ ប៉ុន្តែហេតុអ្វីបានជាអ្នករាល់គ្នាមិនបានដឹងតាំងពីដំបូងមក? ដ្បិតបើគ្មានដំណើរការណាមួយទេ មនុស្សមានទំនោរទៅរកភាពជ្រុលនិយមហួស។ ឧទាហរណ៍ ព្រះគ្រីស្ទបានមានព្រះបន្ទូលក្នុងសម័យរបស់ទ្រង់ថា៖ «ដ្បិតខ្ញុំបានចាកចេញ នោះខ្ញុំនឹងយាងត្រឡប់មកវិញ»។ សព្វថ្ងៃនេះ មនុស្សជ្រួលជ្រើមដោយសារព្រះបន្ទូលទាំងអស់នេះ ហើយពួកគេគ្រាន់តែចង់ពាក់អាវសវែង និងរង់ចាំការលើកឡើងទៅកាន់ស្ថានសួគ៌។ ហេតុនេះ មានព្រះបន្ទូលជាច្រើនដែលមិនអាចប្រាប់បានពីដើមដំបូងពេកឡើយ។ ប្រសិនបើព្រះបន្ទូលទាំងនោះ ត្រូវបានថ្លែងប្រាប់តាំងពីដើមដំបូងមក មនុស្សនឹងមានទំនោរទៅរកភាពជ្រុលនិយម។ កម្ពស់របស់មនុស្ស គឺតូចទាបខ្លាំងណាស់ ហើយគេមិនអាចមើលធ្លុះនូវសេចក្ដីពិតនៃព្រះបន្ទូលទាំងអស់នោះបានឡើយ។

នៅពេលមនុស្សសម្រេចជីវិតជាមនុស្សពិតនៅលើផែនដី ហើយអំណាចទាំងស្រុងរបស់សាតាំងត្រូវបានដាក់ជាបាវបម្រើ នោះមនុស្សនឹងរស់នៅលើផែនដីបានងាយស្រួល។ រឿងរ៉ាវនានានឹងមិនស្មុគស្មាញដូចជាពេលសព្វថ្ងៃនេះទេ៖ ទំនាក់ទំនងរបស់មនុស្ស ទំនាក់ទំនងសង្គម ទំនាក់ទំនងគ្រួសារដែលស្មុគស្មាញ នាំមកនូវបញ្ហាជាច្រើន នាំមកនូវការឈឺចាប់យ៉ាងក្រៃលែង! ជីវិតរបស់មនុស្សនៅទីនេះ គឺវេទនាខ្លាំងណាស់! នៅពេលណាដែលមនុស្សត្រូវបានយកឈ្នះរួចហើយ ដួងចិត្តនិងចិត្តគំនិតរបស់គេ នឹងត្រូវបំផ្លាស់បំប្រែ៖ គេនឹងមានដួងចិត្តមួយដែលគោរពកោតខ្លាច និងស្រឡាញ់ព្រះជាម្ចាស់។ នៅពេលណាដែលអស់អ្នកទាំងឡាយដែលស្ថិតក្នុងសាកលលោកនេះ ដែលស្វះស្វែងដើម្បីស្រឡាញ់ព្រះជាម្ចាស់ ត្រូវបានយកឈ្នះរួចហើយ ពោលគឺនៅពេលដែលសាតាំងត្រូវបានបង្ក្រាបរួចហើយ ហើយនៅពេលដែលសាតាំង ពោលគឺគ្រប់អំណាចនៃភាពងងឹតទាំងអស់ ត្រូវបានដាក់ឱ្យជាប់ចំណងរួច នោះជីវិតរបស់មនុស្សនៅលើផែនដីនឹងលែងមានបញ្ហាទៀត ហើយគេនឹងអាចរស់នៅនៅលើផែនដីបានដោយសេរី។ ប្រសិនបើជីវិតរបស់មនុស្សមិនមានទំនាក់ទំនងខាងសាច់ឈាម និងគ្មានភាពស្មុគស្មាញខាងសាច់ឈាមទេ នោះជីវិតនេះនឹងកាន់តែមានភាពងាយស្រួលជាងមុន។ ទំនាក់ទំនងរបស់មនុស្សខាងសាច់ឈាម មានភាពស្មុគស្មាញយ៉ាងខ្លាំង ហើយការដែលមនុស្សមានអ្វីទាំងអស់ទាំងនេះ គឺជាសេចក្ដីសម្អាងដែលបញ្ជាក់ថា គេមិនទាន់បានរំដោះខ្លួនចេញផុតពីឥទ្ធិពលរបស់សាតាំងឡើយ។ ប្រសិនបើអ្នកមានទំនាក់ទំនងដូចគ្នាជាមួយបងប្អូនប្រុស និងបងប្អូនស្រីរបស់អ្នក ប្រសិនបើអ្នកមានទំនាក់ទំនងដូចគ្នា ជាមួយសមាជិកគ្រួសាររបស់អ្នក នោះអ្នកនឹងគ្មានក្ដីកង្វល់ និងមិនចាំបាច់ត្រូវព្រួយបារម្ភអំពីនរណាម្នាក់ឡើយ។ គ្មានអ្វីល្អប្រសើរជាងនេះឡើយ ហើយបែបនេះ មនុស្សនឹងត្រូវសម្រាលការឈឺចាប់របស់គេបានពាក់កណ្ដាល។ ការរស់នៅក្នុងជីវិតមនុស្សដែលធម្មតានៅលើផែនដី មនុស្សនឹងមានលក្ខណៈស្រដៀងគ្នាទៅនឹងពួកទេវតា។ ថ្វីបីគេនៅជាសាច់ឈាមនៅឡើយ តែគេនឹងកាន់តែមានលក្ខណៈដូចទេវតាមួយអង្គដែរ។ នេះគឺជាការសន្យាចុងក្រោយ ជាការសន្យាចុងបង្អស់ដែលបានប្រទានមកឱ្យមនុស្ស។ សព្វថ្ងៃនេះ មនុស្សរងនូវការវាយផ្ចាល និងការជំនុំជម្រះ។ តើអ្នកគិតថា ជីវិតរបស់មនុស្សដែលជួបប្រទះនូវរឿងបែបនេះ គឺឥតន័យខ្លឹមសារមែនទេ? តើកិច្ចការនៃការវាយផ្ចាល និងការជំនុំជម្រះ អាចត្រូវធ្វើឡើងដោយគ្មានហេតុផលឬ? កាលពីមុន មានការនិយាយថា ដើម្បីវាយផ្ចាលនិងជំនុំជម្រះមនុស្ស គឺត្រូវដាក់មនុស្សទៅក្នុងជង្ហុកធំ ដែលមានន័យថាត្រូវដកចេញនូវវាសនា និងក្ដីសង្ឃឹមទៅអនាគតរបស់គេ។ ការនេះគឺដើម្បីតែរឿងមួយប៉ុណ្ណោះ៖ ការបន្សុទ្ធមនុស្សឱ្យបានបរិសុទ្ធ។ ក្រោយពេលដែលព្រះជាម្ចាស់បានលាងសម្អាតព្រះហស្ដរបស់ទ្រង់រួច មនុស្សមិនត្រូវដាក់ទៅក្នុងជង្ហុកធំដោយចេតនានោះទេ។ ផ្ទុយទៅវិញ ការធ្វើបែបនេះគឺដើម្បីជម្រះនូវការបះបោរនៅក្នុងខ្លួនមនុស្ស ប្រយោជន៍ឱ្យនៅចុងបំផុតទៅ អ្វីៗដែលនៅក្នុងខ្លួនមនុស្សនឹងត្រូវសម្អាតឱ្យបានស្អាត ដើម្បីឱ្យគេអាចមានចំណេះដឹងពិតប្រាកដអំពីព្រះជាម្ចាស់ និងមានលក្ខណៈដូចជាបុគ្គលបរិសុទ្ធមួយរូបដែរ។ ប្រសិនបើកិច្ចការនេះត្រូវធ្វើមែន នោះគ្រប់ការទាំងអស់នឹងត្រូវសម្រេចជោគជ័យ។ ជាការពិតណាស់ នៅពេលដែលអ្វីៗទាំងអស់នៅក្នុងខ្លួនមនុស្សដែលតម្រូវឱ្យមានការដោះស្រាយ ត្រូវបានដោះស្រាយរួចរាល់ ហើយមនុស្សធ្វើទីបន្ទាល់លាន់ឮកងរំពង នោះសាតាំងក៏នឹងត្រូវបានយកឈ្នះដែរ ហើយបើទោះបីជាអាចនៅមាននិស្ស័យដើមខ្លះៗក្នុងខ្លួនមនុស្ស ដែលមិនទាន់ត្រូវបានបន្សុទ្ធឱ្យបានបរិសុទ្ធទាំងស្រុងក្ដី ក៏នៅពេលដែលសាតាំងត្រូវបានយកឈ្នះហើយនោះ វានឹងលែងបង្កបញ្ហាអ្វីទៀតដែរ ហើយនៅពេលនោះ មនុស្សនឹងត្រូវបានបន្សុទ្ធឱ្យបានបរិសុទ្ធទាំងស្រុង។ មនុស្សពុំធ្លាប់ជួបប្រទះជីវិតបែបនេះឡើយ ប៉ុន្តែនៅពេលដែលសាតាំងត្រូវបានយកឈ្នះហើយ នោះគ្រប់ការទាំងអស់នឹងត្រូវបានដោះស្រាយ ហើយរឿងរ៉ាវកំប៉ិកកំប៉ុកនៅក្នុងខ្លួនមនុស្សនឹងត្រូវដោះស្រាយ ហើយនៅពេលណាដែលបញ្ហាធំត្រូវបានដោះស្រាយរួច នោះគ្រប់បញ្ហាដទៃផ្សេងទៀតនឹងត្រូវបញ្ចប់។ ក្នុងអំឡុងពេលនៃការយកកំណើតជាមនុស្សរបស់ព្រះជាម្ចាស់នៅលើផែនដី នៅពេលដែលទ្រង់បំពេញកិច្ចការដោយផ្ទាល់ព្រះអង្គគង់ក្នុងចំណោមមនុស្ស គ្រប់កិច្ចការដែលទ្រង់បំពេញគឺត្រូវធ្វើដើម្បីយកឈ្នះលើសាតាំង ហើយទ្រង់នឹងយកឈ្នះលើសាតាំងតាមរយៈការយកឈ្នះលើមនុស្ស និងតាមរយៈការធ្វើឱ្យអ្នករាល់គ្នាបានពេញខ្នាត។ នៅពេលអ្នករាល់គ្នាធ្វើទីបន្ទាល់លាន់ឮកងរំពង ចំណុចនេះក៏ជាសញ្ញាពីការយកឈ្នះលើសាតាំងផងដែរ។ ដំបូង ត្រូវយកឈ្នះលើមនុស្ស ហើយចុងក្រោយ ត្រូវធ្វើឱ្យមនុស្សបានគ្រប់លក្ខណ៍ ដើម្បីយកឈ្នះលើសាតាំង។ ក៏ប៉ុន្តែ រួមជាមួយនឹងការយកឈ្នះលើសាតាំង នេះក៏ជាសេចក្ដីសង្គ្រោះរបស់មនុស្សជាតិទាំងអស់ចេញផុតពីសមុទ្រទុក្ខដែលគ្មានន័យខ្លឹមសារនេះផងដែរ។ មិនខ្វល់ថាតើកិច្ចការនេះ ត្រូវបំពេញនៅទូទាំងសាកលលោកទាំងមូល ឬនៅប្រទេសចិននោះទេ គ្រប់ការទាំងអស់ គឺដើម្បីយកឈ្នះលើសាតាំង និងនាំមកនូវសេចក្ដីសង្គ្រោះដល់មនុស្សជាតិទាំងមូល ដើម្បីឱ្យមនុស្សអាចចូលទៅក្នុងសេចក្ដីសម្រាកបាន។ ព្រះជាម្ចាស់ដែលយកកំណើតជាមនុស្ស (ជាសាច់ឈាមធម្មតានេះ) ច្បាស់ណាស់ គឺដើម្បីយកឈ្នះលើសាតាំង។ កិច្ចការរបស់ព្រះជាម្ចាស់នៅខាងសាច់ឈាម គឺប្រើដើម្បីនាំមកនូវសេចក្ដីសង្គ្រោះដល់អស់អ្នកដែលស្ថិតក្រោមស្ថានសួគ៌ដែលស្រឡាញ់ព្រះជាម្ចាស់ កិច្ចការនេះគឺដើម្បីយកឈ្នះលើមនុស្សជាតិទាំងអស់ និងដើម្បីយកឈ្នះលើសាតាំងផងដែរ។ ចំណុចស្នូលនៃគ្រប់កិច្ចការគ្រប់់គ្រងទាំងអស់របស់ព្រះជាម្ចាស់ គឺមិនអាចកាត់ផ្ដាច់ចេញពីការយកឈ្នះលើសាតាំង ដើម្បីនាំមកនូវសេចក្ដីសង្គ្រោះដល់មនុស្សជាតិឡើយ។ ហេតុអ្វីភាគច្រើននៃកិច្ចការនេះ តែងមានការនិយាយអំពីការដែលឱ្យអ្នករាល់គ្នាធ្វើទីបន្ទាល់? ហើយតើការធ្វើទីបន្ទាល់នេះតម្រង់ទៅរកអ្នកណា? តើវាមិនមែនតម្រង់ទៅរកសាតាំងទេឬអី? ការធ្វើទីបន្ទាល់នេះ គឺធ្វើឡើងអំពីព្រះជាម្ចាស់ ហើយធ្វើឡើងដើម្បីធ្វើទីបន្ទាល់ថា កិច្ចការរបស់ព្រះជាម្ចាស់បានសម្រេចផលហើយ។ ការធ្វើទីបន្ទាល់គឺពាក់ព័ន្ធនឹងកិច្ចការនៃការយកឈ្នះលើសាតាំង។ ប្រសិនបើគ្មានចម្បាំងណាមួយជាមួយសាតាំងទេ នោះមនុស្សនឹងមិនតម្រូវឱ្យធ្វើទីបន្ទាល់ឡើយ។ ដោយសារសាតាំងត្រូវតែបរាជ័យ ក្នុងពេលជាមួយគ្នានឹងការសង្គ្រោះមនុស្ស ទើបព្រះជាម្ចាស់ត្រូវការឱ្យមនុស្សធ្វើទីបន្ទាល់អំពីទ្រង់នៅចំពោះមុខសាតាំង ដែលទ្រង់ប្រើវិធីនេះ ដើម្បីសង្គ្រោះមនុស្ស និងធ្វើចម្បាំងជាមួយសាតាំង។ ជាលទ្ធផល មនុស្សគឺជាកម្មវត្ថុនៃសេចក្ដីសង្គ្រោះ និងជាមធ្យោបាយនៅក្នុងការយកឈ្នះលើសាតាំង ហេតុដូច្នេះមនុស្សគឺជាចំណុចស្នូលនៃកិច្ចការគ្រប់គ្រងទាំងស្រុងរបស់ព្រះជាម្ចាស់ ចំណែកឯសាតាំងគឺគ្រាន់តែជាកម្មវត្ថុនៃការបំផ្លិចបំផ្លាញ និងជាសត្រូវប៉ុណ្ណោះ។ អ្នកអាចមានអារម្មណ៍ថា អ្នកពុំបានធ្វើអ្វីទាល់តែសោះ ប៉ុន្តែដោយសារការបំផ្លាស់បំប្រែនិស្ស័យរបស់អ្នក នោះក៏ចាប់កកើតមាននូវទីបន្ទាល់ឡើង ហើយការធ្វើទីបន្ទាល់នេះគឺតម្រង់ទៅរកសាតាំង និងមិនមែនធ្វើសំដៅលើមនុស្សឡើយ។ មនុស្សមិនស័ក្ដិសមនឹងត្រេកអរសប្បាយជាមួយទីបន្ទាល់បែបនេះឡើយ។ តើគេអាចយល់ពីកិច្ចការដែលព្រះជាម្ចាស់បំពេញបានដោយរបៀបណា? កម្មវត្ថុនៃចម្បាំងរបស់ព្រះជាម្ចាស់ គឺសាតាំង។ ចំណែកឯមនុស្ស គឺគ្រាន់តែជាកម្មវត្ថុនៃសេចក្ដីសង្គ្រោះប៉ុណ្ណោះ។ មនុស្សមាននិស្ស័យពុករលួយរបស់សាតាំង ហើយគ្មានសមត្ថភាពក្នុងការយល់ដឹងពីកិច្ចការនេះទេ។ នេះគឺដោយសារសេចក្ដីពុករលួយរបស់សាតាំង ហើយនិស្ស័យនេះមិនបានផ្ទេរទៅឱ្យមនុស្សទេ ប៉ុន្តែត្រូវដឹកនាំដោយសាតាំង។ សព្វថ្ងៃនេះ កិច្ចការចម្បងរបស់ព្រះជាម្ចាស់ គឺដើម្បីយកឈ្នះលើសាតាំង ពោលគឺដើម្បីយកឈ្នះលើមនុស្សឱ្យបានទាំងស្រុង ដើម្បីឱ្យមនុស្សអាចធ្វើទីបន្ទាល់ជាលើកចុងក្រោយ អំពីព្រះជាម្ចាស់នៅចំពោះមុខសាតាំងបាន។ តាមរបៀបនេះ គ្រប់ការទាំងអស់នឹងសម្រេចបានជោគជ័យ។ ក្នុងករណីជាច្រើន នៅនឹងភ្នែកទទេរបស់អ្នក ហាក់ដូចជាគ្មានកិច្ចការអ្វីដែលបានធ្វើឡើយ ប៉ុន្តែតាមការពិតកិច្ចការនេះបានបញ្ចប់រួចស្រេចទៅហើយ។ មនុស្សចង់មើលឃើញកិច្ចការទាំងអស់ចប់សព្វគ្រប់ ក៏ប៉ុន្តែខ្ញុំបានបញ្ចប់កិច្ចការរបស់ខ្ញុំរួចជាស្រេចដោយពុំបានឱ្យអ្នកមើលឃើញឡើយ ដ្បិតសាតាំងបានចុះចាញ់រួចទៅហើយ ដែលមានន័យថា សាតាំងត្រូវបានយកឈ្នះទាំងស្រុង ដោយគ្រប់ទាំងព្រះប្រាជ្ញាញាណ ព្រះចេស្ដា និងសិទ្ធិអំណាចទាំងអស់របស់ព្រះជាម្ចាស់បានធ្វើឱ្យសាតាំងបរាជ័យទៅហើយ។ ច្បាស់ណាស់ នេះគឺជាទីបន្ទាល់ដែលត្រូវកើតមាន ហើយបើទោះបីជាវាគ្មានការបើកសម្ដែងឱ្យបានច្បាស់ចំពោះមនុស្សក្ដី ទោះបីវាមិនអាចមើលឃើញដោយភ្នែកទទេក្ដី ក៏សាតាំងត្រូវបានយកឈ្នះរួចជាស្រេចទៅហើយ។ កិច្ចការនេះទាំងមូល គឺតម្រង់ទៅរកសាតាំង និងត្រូវអនុវត្តតាមរយៈចម្បាំងជាមួយសាតាំង។ ហេតុដូចនេះ មានរឿងជាច្រើនដែលមនុស្សពុំបានឃើញថាបានសម្រេចជោគជ័យរួចហើយនោះទេ ប៉ុន្តែនៅក្នុងព្រះនេត្ររបស់ព្រះជាម្ចាស់កិច្ចការនោះបានបញ្ចប់រួចរាល់ជាយូរណាស់មកហើយ។ នេះគឺជាសេចក្ដីពិតមួយក្នុងចំណោមសេចក្ដីពិតដ៏ជ្រាលជ្រៅនៃកិច្ចការរបស់ព្រះជាម្ចាស់។

នៅពេលណាដែលសាតាំងត្រូវបានយកឈ្នះរួចហើយ ពោលគឺ នៅពេលណាដែលមនុស្សត្រូវបានយកឈ្នះ នោះមនុស្សនឹងយល់ដឹងស៊ីជម្រៅថា គ្រប់កិច្ចការទាំងអស់នេះ គឺដើម្បីសេចក្ដីសង្គ្រោះ ហើយមធ្យោបាយនៃសេចក្ដីសង្គ្រោះនេះគឺដើម្បីដណ្ដើមយកមនុស្សពីដៃរបស់សាតាំងមកវិញ។ កិច្ចការនៃការគ្រប់គ្រងរយៈពេល ៦ ០០០ ឆ្នាំរបស់ព្រះជាម្ចាស់ ត្រូវបែងចែកជាបីដំណាក់កាល៖ យុគសម័យនៃក្រឹត្យវិន័យ យុគសម័យនៃព្រះគុណ និងយុគសម័យនៃនគរព្រះ។ ដំណាក់កាលទាំងបីនៃកិច្ចការនេះ គឺដើម្បីសេចក្ដីសង្គ្រោះដល់មនុស្សជាតិ ពោលគឺដំណាក់កាលទាំងនេះ គឺដើម្បីជាប្រយោជន៍ដល់សេចក្ដីសង្គ្រោះរបស់មនុស្សជាតិដែលត្រូវបានសាតាំងធ្វើឱ្យពុករលួយដល់ឆ្អឹង។ ក៏ប៉ុន្តែ ក្នុងពេលជាមួយគ្នានោះដែរ ដំណាក់កាលទាំងនេះ ក៏ដើម្បីឱ្យព្រះជាម្ចាស់អាចតយុទ្ធជាមួយសាតាំងបានផងដែរ។ ហេតុនេះកិច្ចការនៃសេចក្ដីសង្គ្រោះ ត្រូវបានបែងចែកជាបីដំណាក់កាល ហើយចម្បាំងជាមួយសាតាំងក៏ត្រូវបានបែងចែកជាបីដំណាក់កាលដែរ ហើយផ្នែកទាំងពីរនៃកិច្ចការរបស់ព្រះជាម្ចាស់ គឺត្រូវធ្វើឡើងក្នុងពេលជាមួយគ្នា។ ចម្បាំងជាមួយសាតាំង តាមពិតគឺដើម្បីជាប្រយោជន៍ដល់សេចក្ដីសង្គ្រោះមនុស្សជាតិ ហើយដោយសារកិច្ចការនៃសេចក្ដីសង្គ្រោះរបស់មនុស្សជាតិនេះ មិនមែនជាកិច្ចការដែលអាចសម្រេចជោគជ័យបាននៅក្នុងដំណាក់កាលតែមួយ នោះចម្បាំងជាមួយសាតាំង ក៏ត្រូវបែងចែកទៅជាដំណាក់កាល និងសម័យកាលដែរ ហើយចម្បាំងដែលប្រកាសធ្វើជាមួយសាតាំងគឺស្របទៅតាមតម្រូវការរបស់មនុស្ស និងទៅតាមទំហំនៃសេចក្ដីពុករលួយរបស់សាតាំងចំពោះមនុស្ស។ ប្រហែលជា នៅក្នុងក្ដីស្រមៃរបស់មនុស្ស គេជឿថា នៅក្នុងចម្បាំងនេះ ព្រះជាម្ចាស់នឹងចាប់យកគ្រឿងសាស្រ្តាវុធតតាំងនឹងសាតាំង ក្នុងលក្ខណៈដូចគ្នាដែលកងទ័ពពីរក្រុមនឹងត្រូវច្បាំងគ្នាដែរ។ នេះគឺគ្រាន់តែអ្វីដែលប្រាជ្ញារបស់មនុស្សអាចនឹងស្រមៃដល់បានតែប៉ុណ្ណោះ។ វាគឺជាគំនិតដ៏សែនស្រពេចស្រពិល និងមិនប្រាកដប្រជា ក៏ប៉ុន្តែវាគឺជាគំនិតដែលមនុស្សជឿ។ ហើយដោយសារខ្ញុំមានព្រះបន្ទូលនៅទីនេះថា សេចក្ដីសង្គ្រោះរបស់មនុស្ស គឺតាមរយៈចម្បាំងជាមួយសាតាំង មនុស្សស្រមៃថា នេះគឺជារបៀបដែលត្រូវធ្វើចម្បាំង។ មានដំណាក់កាលចំនួនបីនៃកិច្ចការសម្រាប់សេចក្ដីសង្គ្រោះរបស់មនុស្ស ពោលគឺ ចម្បាំងជាមួយសាតាំងត្រូវបំបែកទៅជាបីដំណាក់កាល ដើម្បីយកឈ្នះលើសាតាំងមួយដងជាសម្រេច។ ក៏ប៉ុន្តែសេចក្ដីពិតខាងក្នុងនៃកិច្ចការចម្បាំងទាំងមូលជាមួយសាតាំង គឺថាឥទ្ធិពលនៃចម្បាំងនេះ អាចសម្រេចទៅបានតាមរយៈដំណាក់កាលនៃកិច្ចការជាច្រើន៖ ការប្រទានព្រះគុណដល់មនុស្ស ការក្លាយជាតង្វាយលោះបាបរបស់មនុស្ស ការអត់ទោសបាបរបស់មនុស្ស ការយកឈ្នះលើមនុស្ស និងការប្រោសឱ្យមនុស្សបានគ្រប់លក្ខណ៍។ តាមពិតទៅ ចម្បាំងជាមួយសាតាំង គឺមិនមែនជាការចាប់យកគ្រឿងសាស្រ្តាវុធតតាំងនឹងសាតាំងឡើយប៉ុន្តែជាការធ្វើបន្ទាល់ទៅកាន់ព្រះជាម្ចាស់តាមរយៈការសង្រ្គោះមនុស្ស កិច្ចការនៃជីវិតមនុស្ស និងការបំផ្លាស់បំប្រែនិស្ស័យរបស់មនុស្ស ហើយអាចឈ្នះសាតាំងបាន។ សាតាំងត្រូវបានយកឈ្នះ តាមរយៈការបំផ្លាស់បំប្រែនិស្ស័យពុករលួយរបស់មនុស្ស។ នៅពេលដែលសាតាំងត្រូវបានយកឈ្នះរួចហើយ ពោលគឺ នៅពេលដែលមនុស្សត្រូវបានសង្គ្រោះទាំងស្រុង នោះសាតាំងដែលរងភាពអាម៉ាស់ នឹងត្រូវចាប់ចងទាំងស្រុង ហើយតាមរយៈការនេះ មនុស្សនឹងត្រូវបានសង្គ្រោះទាំងស្រុង។ ហេតុនេះ សារជាតិនៃសេចក្ដីសង្គ្រោះរបស់មនុស្សគឺជាចម្បាំងជាមួយនឹងសាតាំង ហើយចម្បាំងនេះគឺសំខាន់ត្រូវឆ្លុះបញ្ចាំងតាមរយៈសេចក្ដីសង្គ្រោះរបស់មនុស្ស។ ដំណាក់កាលនៃគ្រាចុងក្រោយដែលមនុស្សត្រូវបានយកឈ្នះ គឺជាដំណាក់កាលចុងក្រោយនៅក្នុងការធ្វើចម្បាំងជាមួយសាតាំង ហើយវាក៏ជាកិច្ចការនៃសេចក្ដីសង្គ្រោះដ៏ពេញលេញរបស់មនុស្សចេញពីអំណាចរបស់សាតាំងផងដែរ។ អត្ថន័យបង្កប់នៃការយកឈ្នះលើមនុស្សលោកគឺជាការប្រគល់រូបតំណាងរបស់សាតាំង (មនុស្សដែលត្រូវសាតាំងធ្វើឱ្យពុករលួយ) ត្រឡប់មកព្រះអាទិករវិញ ក្រោយពេលនៃការយកឈ្នះរបស់ទ្រង់ដែលតាមរយៈការនេះ មនុស្សនឹងបះបោរទាស់នឹងសាតាំង ហើយត្រឡប់មករកព្រះជាម្ចាស់វិញទាំងស្រុង។ តាមរបៀបនេះ មនុស្សនឹងត្រូវបានសង្គ្រោះទាំងស្រុង។ ហេតុដូច្នេះហើយ កិច្ចការនៃការយកឈ្នះ គឺជាកិច្ចការចុងក្រោយនៅក្នុងចម្បាំងជាមួយសាតាំង និងជាដំណាក់កាលចុងក្រោយនៃការគ្រប់គ្រងរបស់ព្រះជាម្ចាស់ដើម្បីការយកឈ្នះលើសាតាំង។ បើគ្មានកិច្ចការនេះទេ សេចក្ដីសង្គ្រោះទាំងស្រុងរបស់មនុស្ស នឹងមិនអាចសម្រេចទៅបាននោះទេ ការយកឈ្នះទាំងស្រុងលើសាតាំង ក៏នឹងមិនអាចធ្វើទៅបានដែរ ហើយមនុស្សជាតិនឹងមិនអាចចូលទៅក្នុងគោលដៅដ៏អស្ចារ្យ ឬរួចផុតពីឥទ្ធិពលរបស់សាតាំងបាននោះឡើយ។ ហេតុនេះ កិច្ចការនៃសេចក្ដីសង្គ្រោះរបស់មនុស្ស មិនអាចបញ្ចប់ទៅបាននៅមុនពេលដែលចម្បាំងជាមួយសាតាំងត្រូវបានបញ្ចប់ឡើយ ដ្បិតចំណុចស្នូលនៃកិច្ចការគ្រប់គ្រងរបស់ព្រះជាម្ចាស់ គឺដើម្បីសេចក្ដីសង្គ្រោះរបស់មនុស្ស។ មនុស្សជាតិកាលពីដើមដំបូងឡើយ គឺស្ថិតនៅក្នុងព្រះហស្ដរបស់ព្រះជាម្ចាស់ ប៉ុន្តែដោយសារការល្បួង និងសេចក្ដីពុករលួយរបស់សាតាំង មនុស្សត្រូវបានសាតាំងចាប់ចង និងធ្លាក់ទៅក្នុងដៃរបស់មេកំណាចនេះ។ ហេតុនេះ សាតាំងបានក្លាយទៅជាកម្មវត្ថុដែលត្រូវតែយកឈ្នះនៅក្នុងកិច្ចការនៃការគ្រប់គ្រងរបស់ព្រះជាម្ចាស់។ ដោយសារសាតាំងគ្រប់គ្រងលើមនុស្ស ហើយដោយសារមនុស្សជាធនធានដែលព្រះជាម្ចាស់ប្រើដើម្បីអនុវត្តការគ្រប់គ្រងទាំងអស់ ប្រសិនបើមនុស្សត្រូវទទួលបាននូវការសង្គ្រោះមែននោះត្រូវតែកញ្ឆក់យកមនុស្សចេញពីក្នុងដៃរបស់សាតាំងមកវិញ ពោលគឺត្រូវយកមនុស្សដែលត្រូវសាតាំងចាប់ធ្វើជាឈ្លើយនោះត្រឡប់មកវិញ។ ហេតុនេះ ត្រូវតែបង្ក្រាបសាតាំងឱ្យបានតាមរយៈការបំផ្លាស់បំប្រែនិស្ស័យចាស់របស់មនុស្ស ហើយនិងការស្តារហេតុផលដើមរបស់មនុស្សឡើងវិញ។ តាមរបៀបនេះ មនុស្សដែលត្រូវបានចាប់ជាឈ្លើយ អាចត្រូវឆក់យកពីដៃរបស់សាតាំងត្រឡប់មកវិញបាន។ ប្រសិនបើមនុស្សត្រូវបានដោះលែងពីឥទ្ធិពល និងចំណងរបស់សាតាំង នោះសាតាំងនឹងត្រូវអាម៉ាស់មុខ មនុស្សនឹងត្រូវយកត្រឡប់មកវិញនៅចុងបំផុត ហើយសាតាំងនឹងត្រូវបរាជ័យ។ ហើយដោយសារមនុស្សត្រូវបានដោះលែងពីឥទ្ធិពលខ្មៅងងឹតរបស់សាតាំង មនុស្សនឹងក្លាយជារបឹបនៃចម្បាំងនេះទាំងមូល ហើយសាតាំងនឹងក្លាយជាកម្មវត្ថុដែលត្រូវដាក់ទោស នៅពេលណាដែលចម្បាំងនេះត្រូវបានបញ្ចប់។ ក្រោយពីចម្បាំងនេះទៅ កិច្ចការនៃសេចក្ដីសង្គ្រោះរបស់មនុស្សទាំងមូល នឹងត្រូវបានបញ្ចប់សព្វគ្រប់។

ព្រះជាម្ចាស់ពុំមានការព្យាបាទដល់សត្តនិករដែលបានបង្កើតមកទេ។ ទ្រង់មានបំណងព្រះហឫទ័យយកឈ្នះតែលើសាតាំងតែប៉ុណ្ណោះ។ គ្រប់កិច្ចការទាំងអស់របស់ទ្រង់ ពោលគឺមិនថាជាការវាយផ្ចាល ឬការជំនុំជម្រះនោះទេ គឺសុទ្ធតែតម្រង់ទៅរកសាតាំង។ កិច្ចការនោះ ត្រូវធ្វើឡើងដើម្បីជាប្រយោជន៍ដល់សេចក្ដីសង្គ្រោះរបស់មនុស្សជាតិ ហើយគ្រប់ការទាំងអស់ គឺដើម្បីយកឈ្នះលើសាតាំង ហើយវាមានគោលបំណងតែមួយ៖ គឺដើម្បីធ្វើចម្បាំងជាមួយសាតាំង រហូតដល់ទីបញ្ចប់។ ព្រះជាម្ចាស់ នឹងមិនសម្រាកនោះទេ រហូតទាល់តែទ្រង់មានជ័យជម្នះលើសាតាំង! ទ្រង់នឹងសម្រាកតែនៅពេលណាដែលទ្រង់បានយកឈ្នះលើសាតាំងតែប៉ុណ្ណោះ។ ដោយសារគ្រប់កិច្ចការទាំងអស់ដែលព្រះជាម្ចាស់បានបំពេញ គឺសុទ្ធតែតម្រង់ទៅរកសាតាំង ហើយដោយសារអស់អ្នកណាដែលត្រូវបានសាតាំងធ្វើឱ្យពុករលួយ គឺស្ថិតនៅក្រោមដែនត្រួតត្រារបស់សាតាំង ហើយគ្រប់ជីវិតដែលនៅក្រោមដែនត្រួតត្រារបស់សាតាំង ដែលមិនធ្វើចម្បាំងជាមួយសាតាំង និងមិនបានចែកផ្លូវជាមួយវា នោះសាតាំងនឹងមិនព្រមឈប់ក្ដោបក្ដាប់មនុស្សទាំងនេះទេ ហើយព្រះជាម្ចាស់មិនអាចទទួលបានមនុស្សទាំងនេះឡើយ។ ប្រសិនបើព្រះជាម្ចាស់មិនទទួលបានពួកគេទេ វាបញ្ជាក់ថា សាតាំងមិនទាន់ត្រូវបង្ក្រាបបាននៅឡើយទេ គឺថាវាមិនទាន់ត្រូវបានយកឈ្នះនៅឡើយទេ។ ហេតុដូចនេះ នៅក្នុងផែនការនៃការគ្រប់គ្រងរយៈពេល ៦ ០០០ ឆ្នាំ នេះ នៅក្នុងអំឡុងដំណាក់កាលដំបូងទ្រង់បានបំពេញកិច្ចការនៃក្រឹត្យវិន័យ នៅក្នុងអំឡុងដំណាក់កាលទីពីរទ្រង់បានបំពេញកិច្ចការនៃយុគសម័យព្រះគុណ ពោលគឺកិច្ចការនៃការជាប់ឆ្កាង និងក្នុងអំឡុងដំណាក់កាលទីបី គឺទ្រង់បំពេញកិច្ចការនៃការយកឈ្នះលើមនុស្សជាតិ។ គ្រប់កិច្ចការទាំងអស់នេះ គឺសុទ្ធតែតម្រង់ទៅរកទំហំដែលសាតាំងបានធ្វើឱ្យមនុស្សជាតិពុករលួយ និងដើម្បីយកឈ្នះសាតាំង ហើយដំណាក់កាលនីមួយៗ គឺសុទ្ធតែដើម្បីជាប្រយោជន៍ដល់ការយកឈ្នះលើសាតាំង។ សារជាតិនៃកិច្ចការគ្រប់គ្រងរយៈពេល ៦ ០០០ ឆ្នាំរបស់ព្រះជាម្ចាស់ គឺជាចម្បាំងតតាំងនឹងនាគដ៏ធំមានសម្បុរក្រហម ហើយកិច្ចការនៃការគ្រប់គ្រងមនុស្សជាតិ ក៏ជាកិច្ចការនៃការយកឈ្នះលើសាតាំងផងដែរ គឺជាកិច្ចការនៃការធ្វើចម្បាំងជាមួយសាតាំង។ ព្រះជាម្ចាស់បានធ្វើចម្បាំងអស់រយៈពេល ៦ ០០០ ឆ្នាំមកហើយ ហេតុដូចនេះ ទ្រង់បានបំពេញកិច្ចការអស់រយៈពេល ៦ ០០០ ឆ្នាំហើយ ដើម្បីនាំមនុស្សទៅកាន់ពិភពមួយថ្មីនៅទីចុងបំផុត។ នៅពេលសាតាំងត្រូវបានយកឈ្នះរួច មនុស្សនឹងត្រូវដោះលែងឱ្យមានសេរីភាពទាំងស្រុង។ តើនេះមិនមែនជាគោលដៅនៃកិច្ចការរបស់ព្រះជាម្ចាស់នៅក្នុងពេលសព្វថ្ងៃនេះទេឬអី? ច្បាស់ណាស់ នេះគឺជាគោលដៅនៃកិច្ចការក្នុងពេលសព្វថ្ងៃនេះ៖ ការដោះលែងមនុស្សឱ្យមានសេរីភាព និងស្រាយចំណងរបស់មនុស្សទាំងស្រុង ដើម្បីកុំឱ្យគេត្រូវជាប់ក្រឹត្យវិន័យណាមួយ ឬជាប់ការកំហិតដោយកាតព្វកិច្ច ឬការរឹតត្បិតណាមួយឡើយ។ គ្រប់កិច្ចការទាំងអស់ គឺត្រូវធ្វើឡើងស្របទៅតាមកម្ពស់របស់អ្នករាល់គ្នា និងស្របទៅតាមតម្រូវការរបស់អ្នករាល់គ្នា មានន័យថា អ្នកត្រូវបានប្រទានឱ្យនូវអ្វីៗដែលអ្នករាល់គ្នាអាចសម្រេចបាន។ វាមិនមែនជាករណីនៃ «ការដេញទាឱ្យឡើងទ្រនំ» ដោយដាក់កម្រិតអ្វីមួយលើអ្នករាល់គ្នានោះទេ។ ផ្ទុយទៅវិញ គ្រប់កិច្ចការទាំងអស់ សុទ្ធតែអនុវត្តស្របទៅតាមតម្រូវការជាក់ស្ដែងរបស់អ្នករាល់គ្នា។ ដំណាក់កាលនៃកិច្ចការនីមួយៗ ត្រូវអនុវត្តស្របទៅតាមតម្រូវការជាក់ស្ដែង និងសេចក្ដីតម្រូវរបស់មនុស្ស។ ដំណាក់កាលនៃកិច្ចការនីមួយៗ គឺដើម្បីបង្ក្រាបសាតាំង។ ជាការពិតណាស់ កាលពីដំបូងឡើយ ពុំមានឧបសគ្គរវាងព្រះអាទិករ និងសត្តនិកររបស់ទ្រង់ឡើយ។ ឧបសគ្គទាំងអស់នេះ គឺបង្កើតឡើងដោយសាតាំង។ មនុស្សបានប្រែជាអសមត្ថភាពមិនអាចមើលឃើញ ឬបះពាល់អ្វីបាន ដោយសារសាតាំងបានរំខាន និងធ្វើឱ្យមនុស្សពុករលួយ។ មនុស្សគឺជាជនរងគ្រោះ ជាអ្នកដែលត្រូវបានគេបោកបញ្ឆោត។ នៅពេលដែលសាតាំងត្រូវបានយកឈ្នះរួចហើយ សត្តនិករដែលបានបង្កើតមកនឹងមើលឃើញព្រះអាទិករ ហើយព្រះអាទិករនឹងទតមើលសត្តនិករដែលបានបង្កើតមក ហើយទ្រង់នឹងអាចដឹកនាំពួកគេដោយផ្ទាល់ព្រះអង្គឯងបាន។ មនុស្សគប្បីមានត្រឹមតែជីវិតបែបនេះប៉ុណ្ណោះនៅលើផែនដី។ ហេតុដូចនេះ កិច្ចការរបស់ព្រះជាម្ចាស់ ជាចម្បងគឺដើម្បីយកឈ្នះលើសាតាំង ហើយនៅពេលដែលសាតាំងត្រូវបានយកឈ្នះរួចហើយ គ្រប់ការទាំងអស់នឹងត្រូវដោះស្រាយបាន។ សព្វថ្ងៃនេះ អ្នកបានឃើញហើយថា ការដែលព្រះជាម្ចាស់ត្រូវយាងមកក្នុងចំណោមមនុស្ស គឺមិនមែនជារឿងធម្មតាទេ។ ទ្រង់មិនយាងមកដើម្បីចំណាយពេលមួយថ្ងៃៗតាមចាប់កំហុសអ្នករាល់គ្នា ដើម្បីមានបន្ទូលពីនេះពីនោះ ឬគ្រាន់តែដើម្បីអនុញ្ញាតឱ្យអ្នករាល់គ្នាមើលឃើញថាតើទ្រង់មានរូបអង្គបែបណា និងថាតើទ្រង់មានព្រះបន្ទូលបែបណា និងរស់នៅដោយបែបណានោះទេ។ ព្រះជាម្ចាស់មិនបានត្រឡប់មកជាសាច់ឈាមវិញដោយគ្រាន់តែដើម្បីអនុញ្ញាតឱ្យអ្នករាល់គ្នាសម្លឹងមើលទ្រង់ ឬដើម្បីបើកភ្នែករបស់អ្នករាល់គ្នា ឬដើម្បីអនុញ្ញាតឱ្យអ្នករាល់គ្នាស្ដាប់ឮនូវអាថ៌កំបាំងនានាដែលទ្រង់បានមានព្រះបន្ទូល និងអំពីត្រាទាំងប្រាំពីរដែលទ្រង់បានបើកនោះទេ។ ផ្ទុយទៅវិញ ទ្រង់បានត្រឡប់មកជាសាច់ឈាមវិញដើម្បីយកឈ្នះលើសាតាំង។ ទ្រង់បានយាងមកក្នុងចំណោមមនុស្សដោយផ្ទាល់ព្រះអង្គនៅក្នុងលក្ខណៈជាសាច់ឈាម ដើម្បីសង្គ្រោះមនុស្ស និងដើម្បីធ្វើចម្បាំងជាមួយសាតាំង។ នេះគឺជាសារជាតិសំខាន់នៃការយកកំណើតជាមនុស្សរបស់ព្រះជាម្ចាស់។ ប្រសិនបើមិនមែនដើម្បីយកឈ្នះលើសាតាំងទេ នោះទ្រង់នឹងមិនបំពេញកិច្ចការនេះដោយផ្ទាល់ព្រះអង្គឡើយ។ ព្រះជាម្ចាស់បានយាងយកកាន់ផែនដីដើម្បីបំពេញកិច្ចការរបស់ទ្រង់ក្នុងចំណោមមនុស្ស ដើម្បីបើកបង្ហាញពីអង្គទ្រង់ឱ្យមនុស្សបានឃើញដោយផ្ទាល់ និងដើម្បីអនុញ្ញាតឱ្យមនុស្សមើលឃើញទ្រង់។ តើនេះជារឿងតូចតាចមែនទេ? វាមិនមែនជារឿងធម្មតានោះទេ! វាមិនដូចជាការស្រមៃរបស់មនុស្សឡើយ៖ ថាព្រះជាម្ចាស់បានយាងមកដើម្បីឱ្យមនុស្សអាចមើលឃើញទ្រង់បាន ដើម្បីឱ្យមនុស្សអាចយល់ថា ព្រះជាម្ចាស់គឺពិតជាក់ស្ដែង និងមិនស្រពេចស្រពិល ឬរាក់កំភែលឡើយ ហើយថាព្រះជាម្ចាស់គឺឧត្តុង្គឧត្ដម ប៉ុន្តែក៏បន្ទាបអង្គទ្រង់ផងដែរ។ តើវាអាចជារឿងធម្មតាបានដែរឬអី? ច្បាស់ណាស់ គឺដោយសារសាតាំងបានធ្វើឱ្យខាងសាច់ឈាមរបស់មនុស្សពុករលួយ ហើយមនុស្សគឺជាអ្នកដែលព្រះជាម្ចាស់មានបំណងព្រះហឫទ័យចង់សង្គ្រោះ ហេតុនេះ ព្រះជាម្ចាស់ត្រូវត្រលប់ជាសាច់ឈាម ដើម្បីធ្វើចម្បាំងជាមួយសាតាំង និងដើម្បីឃ្វាលលមនុស្សដោយផ្ទាល់ព្រះអង្គ។ មានតែចំណុចនេះទេ ទើបមានប្រយោជន៍ចំពោះកិច្ចការរបស់ទ្រង់។ ការយកកំណើតជាមនុស្សរបស់ព្រះជាម្ចាស់បានកើតមានឡើងចំនួនពីរលើកដើម្បីយកឈ្នះលើសាតាំងនិងដើម្បីសង្គ្រោះមនុស្សឱ្យបានប្រសើរជាងមុនផងដែរ។ នេះគឺដោយសារអ្នកដែលធ្វើចម្បាំងជាមួយសាតាំង គឺមានតែព្រះជាម្ចាស់ប៉ុណ្ណោះ មិនថាជាព្រះវិញ្ញាណនៃព្រះជាម្ចាស់ ឬសាច់ឈាមដែលយកកំណើតជាមនុស្សរបស់ព្រះជាម្ចាស់នោះទេ។ សរុបមក ពួកទេវតាមិនអាចធ្វើចម្បាំងជាមួយសាតាំងបានឡើយ ហើយមនុស្សកាន់តែមិនអាចធ្វើចម្បាំងជាមួយវាបាន ដ្បិតមនុស្សត្រូវបានសាតាំងធ្វើឱ្យពុករលួយទៅហើយ។ ពួកទេវតាគ្មានឬទ្ធិអំណាចក្នុងការធ្វើចម្បាំងមួយនេះទេ ហើយមនុស្សកាន់តែគ្មានអំណាចថែមទៀតហើយ។ ដូចនេះ ប្រសិនបើព្រះជាម្ចាស់ចង់កែខៃជីវិតរបស់មនុស្ស ប្រសិន បើទ្រង់ចង់យាងត្រឡប់មកកាន់ផែនដីនេះដោយផ្ទាល់ព្រះអង្គដើម្បីសង្គ្រោះមនុស្ស គឺទ្រង់ត្រូវតែត្រឡប់មកជាសាច់ឈាមដោយផ្ទាល់ព្រះអង្គ ពោលគឺទ្រង់ត្រូវតែយកកំណើតជាមនុស្សដោយផ្ទាល់ យាងមកក្នុងចំណោមមនុស្ស និងសង្គ្រោះមនុស្សដោយផ្ទាល់ព្រះអង្គ តាមរយៈអត្តសញ្ញាណពីកំណើតរបស់ទ្រង់ និងកិច្ចការដែលទ្រង់ត្រូវបំពេញ។ ប្រសិនបើមិនដូច្នេះទេ ប្រសិនបើព្រះវិញ្ញាណនៃព្រះជាម្ចាស់ ឬមនុស្សជាអ្នកធ្វើកិច្ចការនេះវិញ នោះចម្បាំងនេះ នឹងគ្មានលេចចេញជាផលផ្លែអ្វីឡើយហើយវានឹងមិនអាចបញ្ចប់ទៅវិញបានទេ។ មានតែពេលដែលព្រះជាម្ចាស់ត្រឡប់មកជាសាច់ឈាមដើម្បីទៅធ្វើចម្បាំងដោយផ្ទាល់ព្រះអង្គជាមួយសាតាំងប៉ុណ្ណោះ ទើបមនុស្សមានឱកាសទទួលបានសេចក្ដីសង្គ្រោះ។ បន្ថែមលើនេះ មានតែពេលនោះទេដែលសាតាំងរងការអាម៉ាស់ និងត្រូវចាកចេញដោយគ្មានឱកាសបំផ្លាញ ឬមានផែនការត្រូវធ្វើទៀតនោះទេ។ កិច្ចការដែលបានបំពេញដោយព្រះជាម្ចាស់ដែលយកកំណើតជាមនុស្ស គឺមិនអាចសម្រេចទៅបានតាមរយៈព្រះវិញ្ញាណនៃព្រះជាម្ចាស់បានឡើយ ហើយកិច្ចការនឹងកាន់តែមិនអាចឱ្យមនុស្សខាងសាច់ឈាមណាម្នាក់បំពេញជំនួសព្រះជាម្ចាស់បានឡើយ ដ្បិតកិច្ចការដែលទ្រង់ធ្វើ គឺដើម្បីជីវិតរបស់មនុស្ស និងដើម្បីបំផ្លាស់បំប្រែនិស្ស័យពុករលួយរបស់មនុស្ស។ ប្រសិនបើមនុស្សត្រូវចូលរួមក្នុងចម្បាំងនេះពិតមែន គេនឹងរត់ចោលជួរទាំងច្របូកច្របល់យ៉ាងសែនវេទនា ហើយនឹងមិនអាចបំផ្លាស់បំប្រែនិស្ស័យពុករលួយរបស់គេបានឡើយ។ ទ្រង់នឹងមិនអាចសង្គ្រោះមនុស្សតាមរយៈឈើឆ្កាង ឬយកឈ្នះលើមនុស្សជាតិដែលបះបោរទាំងអស់បានទេ ប៉ុន្តែអាចត្រឹមធ្វើកិច្ចការចាស់ៗបន្តិចបន្តួច ដោយមិនទៅឆ្ងាយពីគោលការណ៍ផ្សេងៗឡើយ ឬបើពុំដូច្នោះទេ អាចធ្វើត្រឹមកិច្ចការផ្សេងដែលមិនពាក់ព័ន្ធនឹងការយកឈ្នះលើសាតាំងប៉ុណ្ណោះ។ ដូច្នេះ ហេតុអ្វីចាំបាច់ត្រូវខ្វាយខ្វល់? តើកិច្ចការដែលមិនអាចទទួលបានមនុស្ស និងមិនអាចយកឈ្នះលើសាតាំងបាននោះ មានសារៈសំខាន់អ្វីទៅ? ហេតុដូច្នេះ ចម្បាំងជាមួយសាតាំងមានតែព្រះជាម្ចាស់ផ្ទាល់ព្រះអង្គប៉ុណ្ណោះដែលអាចធ្វើបាន ហើយមនុស្សមិនអាចធ្វើសង្គ្រាមនេះបានឡើយ។ ភារកិច្ចរបស់មនុស្ស គឺត្រូវស្ដាប់បង្គាប់ និងដើរតាម ដ្បិតមនុស្សមិនអាចធ្វើកិច្ចការស្រដៀងគ្នានឹងការង្កើតផ្ទៃមេឃ និងផែនដីបានឡើយ ហើយបន្ថែមលើនេះ គេមិនអាចបំពេញកិច្ចការនៃការធ្វើចម្បាំងជាមួយសាតាំងបានឡើយ។ មនុស្សអាចត្រឹមផ្គាប់ព្រះហឫទ័យព្រះអាទិករ ស្ថិតក្រោមការដឹកនាំរបស់ព្រះជាម្ចាស់ផ្ទាល់ព្រះអង្គប៉ុណ្ណោះ ដែលតាមរយៈការនេះ សាតាំងត្រូវបានយកឈ្នះ។ នេះគឺជារឿងតែមួយគត់ដែលមនុស្សអាចធ្វើបាន។ ហេតុដូចនេះ គ្រប់ពេលដែលចាប់ផ្ដើមធ្វើចម្បាំងថ្មីមួយ ពោលគឺគ្រប់ពេលដែលកិច្ចការនៃសម័យថ្មីចាប់ផ្ដើម កិច្ចការនេះត្រូវព្រះជាម្ចាស់បំពេញដោយផ្ទាល់ព្រះអង្គតែម្ដង ដែលតាមរយៈការនេះ ទ្រង់ត្រូវដឹកនាំសម័យកាលទាំងមូល និងចាប់ផ្ដើមផ្លូវថ្មីសម្រាប់មនុស្សជាតិទាំងមូល។ ការចាប់ផ្ដើមយុគសម័យថ្មីនីមួយៗ គឺជាការចាប់ផ្ដើមចម្បាំងថ្មីជាមួយសាតាំង ដែលតាមរយៈការនេះ មនុស្សត្រូវចូលទៅក្នុងពិភពមួយកាន់តែថ្មី និងស្រស់ស្អាតជាងមុន និងជាយុគសម័យថ្មីមួយដែលព្រះជាម្ចាស់ដឹកនាំដោយផ្ទាល់ព្រះអង្គតែម្ដង។ មនុស្សគឺជាម្ចាស់នៃរបស់សព្វសារពើ ប៉ុន្តែអ្នកណាដែលត្រូវបានទទួលយក នឹងក្លាយជាផលផ្លែនៃគ្រប់ចម្បាំងជាមួយសាតាំង។ សាតាំងគឺជាអ្នកធ្វើឱ្យគ្រប់របស់សព្វសារពើពុករលួយ វាត្រូវបរាជ័យនៅពេលចម្បាំងទាំងអស់បញ្ចប់ ហើយវាក៏ជាអ្នកដែលត្រូវដាក់ទោសក្រោយចម្បាំងទាំងអស់នេះផងដែរ។ រវាងព្រះជាម្ចាស់មនុស្សនិងសាតាំង គឺមានតែសាតាំងប៉ុណ្ណោះដែលនឹងត្រូវស្អប់ខ្ពើម និងបដិសេធចោល។ អស់អ្នកដែលត្រូវសាតាំងទទួលយក ប៉ុន្តែមិនត្រូវបានព្រះជាម្ចាស់យកត្រឡប់មកវិញនឹងក្លាយជាមនុស្សដែលនឹងត្រូវទទួលទោសជំនួសសាតាំង។ ក្នុងចំណោមដំណាក់កាលទាំងបីនេះ មានតែព្រះជាម្ចាស់ប៉ុណ្ណោះដែលនឹងត្រូវគ្រប់របស់សព្វសារពើទាំងអស់ថ្វាយបង្គំ។ អស់អ្នកដែលត្រូវបានសាតាំងធ្វើឱ្យពុករលួយ តែត្រូវព្រះជាម្ចាស់យកត្រឡប់មកវិញ ហើយជាអ្នកដែលដើរតាមផ្លូវរបស់ព្រះជាម្ចាស់នឹងក្លាយជាអ្នកដែលត្រូវទទួលនូវការសន្យារបស់ព្រះជាម្ចាស់ និងត្រូវជំនុំជម្រះមេកំណាចជំនួសព្រះជាម្ចាស់។ ព្រះជាម្ចាស់ច្បាស់ជានឹងមានជ័យជម្នះ ហើយសាតាំងច្បាស់ជានឹងត្រូវបរាជ័យ ប៉ុន្តែក្នុងចំណោមមនុស្ស ក៏មានអ្នកដែលនឹងត្រូវមានជ័យជម្នះ និងអ្នកដែលនឹងត្រូវបរាជ័យដែរ។ អ្នកដែលឈ្នះនឹងក្លាយជាក្រុមនៃអ្នកដែលមានជ័យជម្នះ ហើយអ្នកដែលចាញ់នឹងស្ថិតក្នុងក្រុមអ្នកចាញ់។ នេះគឺជាការធ្វើចំណាត់ថ្នាក់មនុស្សម្នាក់ៗទៅតាមប្រភេទរបស់គេហើយវាគឺជាទីបញ្ចប់នៃកិច្ចការរបស់ព្រះជាម្ចាស់។ វាក៏ជាគោលបំណងនៃកិច្ចការរបស់ព្រះជាម្ចាស់ផងដែរ ហើយវានឹងមិនផ្លាស់ប្ដូរឡើយ។ ចំណុចស្នូលនៃកិច្ចការចម្បងនៃផែនការគ្រប់គ្រងរបស់ព្រះជាម្ចាស់ គឺផ្ដោតជាសំខាន់ទៅលើសេចក្ដីសង្គ្រោះរបស់មនុស្ស ហើយព្រះជាម្ចាស់ត្រឡប់មកជាសាច់ឈាម សំខាន់គឺដើម្បីចំណុចស្នូលនេះ ដើម្បីកិច្ចការនេះ និងដើម្បីយកឈ្នះលើសាតាំងនេះឯង។ លើកដំបូងដែលព្រះជាម្ចាស់បានត្រឡប់មកជាសាច់ឈាម ក៏ដើម្បីយកឈ្នះលើសាតាំងផងដែរ៖ ទ្រង់ត្រឡប់មកជាសាច់ឈាមដោយផ្ទាល់ព្រះអង្គវិញ និងត្រូវជាប់ឆ្កាងដោយផ្ទាល់ព្រះអង្គ ក៏ដើម្បីបញ្ចប់កិច្ចការនៃចម្បាំងទីមួយ ដែលជាកិច្ចការនៃការប្រោសលោះមនុស្សជាតិដែរ។ ដូចគ្នានេះដែរ ដំណាក់កាលនៃកិច្ចការនេះ ក៏ត្រូវបំពេញដោយព្រះជាម្ចាស់ផ្ទាល់ព្រះអង្គដែរ ដែលទ្រង់បានត្រឡប់មកជាសាច់ឈាមវិញដើម្បីបំពេញកិច្ចការរបស់ទ្រង់ក្នុងចំណោមមនុស្ស ដើម្បីថ្លែងនូវព្រះបន្ទូលរបស់ទ្រង់ដោយផ្ទាល់ និងដើម្បីអនុញ្ញាតឱ្យមនុស្សមើលឃើញទ្រង់។ ជាការពិតណាស់ វាមិនអាចជៀសផុតទេដែលទ្រង់ត្រូវបំពេញកិច្ចការផ្សេងៗទៀតក្នុងពេលដំណាលគ្នានេះដែរ ប៉ុន្តែមូលហេតុចម្បងដែលទ្រង់បំពេញកិច្ចការរបស់ទ្រង់ដោយផ្ទាល់ គឺដើម្បីយកឈ្នះលើសាតាំង ដើម្បីយកឈ្នះលើមនុស្សជាតិទាំងមូល និងដើម្បីទទួលបានមនុស្សទាំងអស់នេះ។ ដូច្នេះ កិច្ចការនៃការយកកំណើតជាមនុស្ស របស់ព្រះជាម្ចាស់ គឺមិនធម្មតាឡើយ។ ប្រសិនបើបំណងព្រះហឫទ័យរបស់ទ្រង់ គឺគ្រាន់តែចង់បង្ហាញដល់មនុស្សថា ព្រះជាម្ចាស់បន្ទាបអង្គទ្រង់ និងលាក់កំបាំង ហើយថាព្រះជាម្ចាស់មានពិត ប្រសិនបើគ្រាន់តែដើម្បីបំពេញកិច្ចការទាំងនេះទេ នោះពុំចាំបាច់ត្រូវត្រឡប់មកជាសាច់ឈាមវិញឡើយ។ បើទោះបីជាព្រះជាម្ចាស់ពុំបានត្រឡប់មកជាសាច់ឈាមក្ដី ក៏ទ្រង់អាចបង្ហាញពីការបន្ទាបអង្គទ្រង់ និងការលាក់កំបាំង ព្រះចេស្ដា និងភាពបរិសុទ្ធរបស់ទ្រង់ចំពោះមនុស្សដោយផ្ទាល់បានដែរ ប៉ុន្តែអ្វីទាំងអស់នេះ គ្មានពាក់ព័ន្ធនឹងកិច្ចការនៃការគ្រប់គ្រងមនុស្សជាតិឡើយ។ កិច្ចការទាំងនេះ មិនអាចសង្គ្រោះមនុស្ស និងធ្វើឱ្យគេបានពេញខ្នាតឡើយ ហើយកិច្ចការទាំងនេះមិនអាចយកឈ្នះលើសាតាំងបានឡើយ។ ប្រសិនបើការយកឈ្នះលើសាតាំង គឺមានពាក់ព័ន្ធតែនឹងព្រះវិញ្ញាណដែលធ្វើចម្បាំងតតាំងនឹងវិញ្ញាណមួយទៀត នោះកិច្ចការបែបនេះនឹងមានតម្លៃជាក់ស្ដែងកាន់តែតិចតួច។ កិច្ចការបែបនេះនឹងមិនអាចទទួលបានមនុស្សឡើយ ហើយវានឹងបំផ្លាញវាសនា និងក្ដីសង្ឃឹមទៅអនាគតរបស់មនុស្ស។ ហេតុដូចនេះ កិច្ចការរបស់ព្រះជាម្ចាស់នាពេលសព្វថ្ងៃ គឺមានសារៈសំខាន់យ៉ាងខ្លាំង។ វាមិនគ្រាន់តែដើម្បីឱ្យមនុស្សអាចមើលឃើញទ្រង់ ឬដើម្បីបើកភ្នែកមនុស្សឱ្យមើលឃើញ ឬដើម្បីផ្ដល់នូវស្មារតីដឹងញាណតិចតួចដល់មនុស្សដែលបានបណ្ដាលចិត្ត និងជំរុញលើកទឹកចិត្តគេនោះទេ ព្រោះកិច្ចការបែបនេះគ្មានសារៈសំខាន់អ្វីឡើយ។ ប្រសិនបើអ្នកអាចត្រឹមតែនិយាយអំពីចំណេះដឹងប្រភេទនេះ នោះវាបញ្ជាក់ថា អ្នកមិនដឹងពីសារៈសំខាន់ពិតប្រាកដនៃការយកកំណើតជាមនុស្សរបស់ព្រះជាម្ចាស់ឡើយ។

កាលដើមដំបូងឡើយ ព្រះជាម្ចាស់បានគង់ក្នុងសេចក្ដីសម្រាក។ នៅពេលនោះ ពុំមានមនុស្សលោក ឬអ្វីផ្សេងទៀតនៅលើផែនដីនេះទេ ហើយព្រះជាម្ចាស់ក៏មិនទាន់បានបំពេញកិច្ចការអ្វីនៅឡើយដែរ។ ទ្រង់ទើបតែបានចាប់ផ្ដើមកិច្ចការគ្រប់គ្រងរបស់ទ្រង់ នៅពេលដែលចាប់ផ្ដើមមានមនុស្សជាតិ និងបន្ទាប់ពីមនុស្សជាតិត្រូវបានធ្វើឱ្យពុករលួយប៉ុណ្ណោះ។ ចាប់ពីពេលនោះមក ទ្រង់លែងបានសម្រាកទៀតហើយ តែបែរជាចាប់ផ្ដើមរវល់ជាមួយមនុស្សជាតិដោយផ្ទាល់ព្រះអង្គទ្រង់វិញ។ នេះគឺដោយសារសេចក្ដីពុករលួយរបស់មនុស្សជាតិ និងដោយសារអំពើក្បត់របស់មហាទេវតានេះហើយ ទើបព្រះជាម្ចាស់បាត់បង់សេចក្ដីសម្រាករបស់ទ្រង់។ ប្រសិនបើព្រះជាម្ចាស់ ពុំយកឈ្នះលើសាតាំង និងសង្គ្រោះមនុស្សជាតិដែលបានពុករលួយទេ នោះទ្រង់នឹងមិនអាចយាងចូលទៅក្នុងសេចក្ដីសម្រាកសារជាថ្មីបានឡើយ។ ដោយសារមនុស្សខ្វះនូវសេចក្ដីសម្រាក ដូច្នេះព្រះជាម្ចាស់ក៏ខ្វះនូវសេចក្ដីសម្រាកដែរ ហើយនៅពេលទ្រង់ចូលទៅក្នុងសេចក្ដីសម្រាកម្ដងទៀត នោះមនុស្សលោកក៏នឹងបានសម្រាកម្ដងទៀតដែរ។ ការរស់នៅក្នុងសេចក្ដីសម្រាក សំដៅលើជីវិតមួយដែលគ្មានចម្បាំង គ្មានភាពស្មោកគ្រោក និងគ្មានការតតាំងជាមួយសេចក្ដីទុច្ចរិត។ មានន័យថា ជីវិតនេះ គឺជាជីវិតមួយដែលគ្មានការរំខានពីសាតាំង (ក្នុងន័យនេះ «សាតាំង» សំដៅលើអំណាចសត្រូវ) និងសេចក្ដីពុករលួយរបស់សាតាំង ហើយជីវិតនេះនឹងមិនរងនូវការឈ្លានពានពីអំណាចណាមួយដែលប្រឆាំងទាស់នឹងព្រះជាម្ចាស់ឡើយ។ គឺជាជីវិតមួយដែលគ្រប់សព្វសារពើទាំងអស់ ដើរតាមប្រភេទរៀងៗខ្លួន និងអាចថ្វាយបង្គំព្រះអម្ចាស់ដែលបង្កើតសព្វសារពើបាន ហើយស្ថានសួគ៌និងផែនដី មានសភាពស្ងប់ស្ងាត់ទាំងស្រុង។ នេះគឺជាអត្ថន័យពាក្យថា «ជីវិតស្រាកស្រាន្តរបស់មនុស្ស»។ នៅពេលដែលព្រះជាម្ចាស់សម្រាក សេចក្ដីទុច្ចរិតនឹងលែងមាននៅលើផែនដីនេះទៀតហើយ ហើយក៏លែងមានការឈ្លានពានបន្ថែមទៀតពីអំណាចសត្រូវដែរ ហើយមនុស្សជាតិនឹងចូលទៅក្នុងពិភពថ្មីមួយ គេលែងជាមនុស្សជាតិដែលត្រូវសាតាំងធ្វើឱ្យពុករលួយទៀតហើយ ប៉ុន្តែផ្ទុយទៅវិញ ជាមនុស្សជាតិដែលត្រូវបានសង្គ្រោះ ក្រោយពីត្រូវបានសាតាំងធ្វើឱ្យពុករលួយ។ ថ្ងៃសម្រាករបស់មនុស្សជាតិ ក៏នឹងក្លាយជាថ្ងៃសម្រាករបស់ព្រះជាម្ចាស់ដែរ។ ព្រះជាម្ចាស់បានបាត់បង់សេចក្ដីសម្រាករបស់ទ្រង់ដោយសារមនុស្សជាតិមិនអាចចូលទៅក្នុងសេចក្ដីសម្រាកបាន មិនមែនដោយសារទ្រង់មិនអាចចូលទៅក្នុងសេចក្ដីសម្រាកបានតាំងពីដើមមកនោះទេ។ ការចូលទៅក្នុងសេចក្ដីសម្រាកពុំមានន័យថា អ្វីគ្រប់សព្វសារពើឈប់កម្រើក ឬឈប់វិវឌ្ឍនោះទេ ហើយវាក៏មិនមានន័យថា ព្រះជាម្ចាស់ឈប់បំពេញកិច្ចការ ឬមានន័យថា មនុស្សឈប់រស់នៅដែរ។ ទីសម្គាល់នៃការចូលទៅក្នុងសេចក្ដីសម្រាក គឺនៅពេលដែលសាតាំងត្រូវបានបំផ្លាញ នៅពេលដែលមនុស្សអាក្រក់ដែលចូលដៃជើងក្នុងការប្រព្រឹត្តអំពើអាក្រក់របស់វា ត្រូវបានដាក់ទោស និងត្រូវកម្ចាត់ចោល និងនៅពេលដែលគ្រប់អំណាចទាំងអស់ដែលទទឹងនឹងព្រះជាម្ចាស់លែងកើតមាន។ ព្រះជាម្ចាស់ដែលយាងចូលទៅក្នុងសេចក្ដីសម្រាក សំដៅលើថា ទ្រង់នឹងលែងបំពេញកិច្ចការរបស់ទ្រង់ក្នុងសេចក្ដីសង្គ្រោះមនុស្សលោកទៀត។ មនុស្សជាតិចូលទៅក្នុងសេចក្ដីសម្រាក មានន័យថា មនុស្សជាតិទាំងមូលនឹងរស់នៅក្នុងពន្លឺរបស់ព្រះជាម្ចាស់ និងរស់នៅក្រោមព្រះពររបស់ទ្រង់ គ្មានសេចក្ដីពុករលួយរបស់សាតាំង ហើយសេចក្ដីទុច្ចរិតក៏នឹងលែងកើតមានទៀត។ ស្ថិតក្រោមការថែទាំរបស់ព្រះជាម្ចាស់ មនុស្សលោកនឹងរស់នៅតាមធម្មតានៅលើផែនដី។ នៅពេលដែលព្រះជាម្ចាស់ និងមនុស្សជាតិចូលទៅក្នុងសេចក្ដីសម្រាករួមគ្នា មានន័យថា មនុស្សជាតិត្រូវបានសង្គ្រោះ ហើយសាតាំងត្រូវបានបំផ្លាញ ហើយកិច្ចការរបស់ព្រះជាម្ចាស់ចំពោះមនុស្ស គឺមានលក្ខណៈពេញលេញទាំងស្រុង។ ព្រះជាម្ចាស់នឹងលែងបន្តបំពេញកិច្ចការចំពោះមនុស្សលោក ហើយពួកគេនឹងលែងរស់នៅក្រោមអំណាចរបស់សាតាំងទៀត។ ដូច្នេះ ព្រះជាម្ចាស់នឹងលែងជាប់រវល់ទៀត ហើយមនុស្សនឹងលែងត្រូវដើរឥតឈប់ទៀតហើយ។ ព្រះជាម្ចាស់និងមនុស្សជាតិ នឹងចូលទៅក្នុងសេចក្ដីសម្រាកក្នុងពេលជាមួយគ្នា។ ព្រះជាម្ចាស់នឹងត្រឡប់ទៅកាន់កន្លែងដើមរបស់ទ្រង់វិញ ហើយមនុស្សម្នាក់ៗនឹងត្រូវត្រឡប់ទៅកន្លែងរបស់គេរៀងៗខ្លួនវិញ។ ទាំងអស់នេះ គឺជាទិសដៅដែលព្រះជាម្ចាស់និងមនុស្សលោកនឹងត្រូវរស់នៅ នៅពេលការគ្រប់គ្រងទាំងស្រុងរបស់ព្រះជាម្ចាស់ត្រូវបានបញ្ចប់។ ព្រះជាម្ចាស់មានទិសដៅរបស់ទ្រង់ ហើយមនុស្សជាតិមានទិសដៅរបស់មនុស្សជាតិ។ នៅពេលកំពុងសម្រាក ព្រះជាម្ចាស់នឹងបន្តដឹកនាំមនុស្សលោកទាំងអស់នៅក្នុងជីវិតរស់នៅរបស់ពួកគេនៅលើផែនដី ហើយនៅពេលស្ថិតក្នុងពន្លឺរបស់ទ្រង់ពួកគេនឹងថ្វាយបង្គំព្រះជាម្ចាស់ដ៏ពិតតែមួយអង្គគត់នៅលើស្ថានសួគ៌។ ព្រះជាម្ចាស់នឹងលែងរស់នៅក្នុងចំណោមមនុស្សលោក ហើយមនុស្សលោកក៏នឹងលែងអាចរស់នៅជាមួយព្រះជាម្ចាស់នៅក្នុងទិសដៅរបស់ទ្រង់ទៀតបានដែរ។ ព្រះជាម្ចាស់និងមនុស្សលោក មិនអាចរស់នៅក្នុងពិភពដូចគ្នាបានទេ ក៏ប៉ុន្តែទាំងព្រះជាម្ចាស់និងមនុស្សលោក មានលក្ខណៈនៃការរស់នៅរៀងៗខ្លួន។ ព្រះជាម្ចាស់ គឺជាព្រះដែលដឹកនាំមនុស្សជាតិទាំងអស់ ហើយគ្រប់មនុស្សជាតិទាំងអស់ គឺជាការបង្ហាញឱ្យឃើញច្បាស់អំពីកិច្ចការគ្រប់គ្រងរបស់ព្រះជាម្ចាស់។ មនុស្សលោក គឺជាមនុស្សដែលត្រូវព្រះជាម្ចាស់ដឹកនាំនិងគ្មានសារជាតិដូចព្រះជាម្ចាស់ឡើយ។ «សម្រាក» មានន័យថា ត្រឡប់ទៅកាន់កន្លែងដើមរៀងៗខ្លួនវិញ។ ហេតុនេះ នៅពេលដែលព្រះជាម្ចាស់យាងចូលទៅក្នុងសេចក្ដីសម្រាក មានន័យថា ទ្រង់បានយាងត្រឡប់ទៅកាន់កន្លែងដើមរបស់ទ្រង់វិញហើយ។ ទ្រង់នឹងលែងរស់នៅលើផែនដីនេះ ឬគង់ក្នុងចំណោមមនុស្សជាតិ ដើម្បីរួមចំណែកក្នុងភាពសប្បាយរីករាយ និងទុក្ខសោករបស់ពួកគេទៀតហើយ។ នៅពេលដែលមនុស្សចូលទៅក្នុងសេចក្ដីសម្រាក មានន័យថា ពួកគេបានក្លាយជាភាវៈដែលព្រះជាម្ចាស់បានបង្កើតមកយ៉ាងពិតប្រាកដ។ ពួកគេនឹងថ្វាយបង្គំព្រះជាម្ចាស់ពីផែនដីនេះ និងរស់នៅក្នុងជីវិតជាមនុស្សសាមញ្ញធម្មតា។ មនុស្សនឹងលែងបះបោរទាស់នឹងព្រះជាម្ចាស់ ឬលែងប្រឆាំងនឹងទ្រង់ទៀតហើយ ហើយគេនឹងត្រូវត្រឡប់ទៅកាន់ជីវិតដើមរបស់អ័ដាម និងអេវ៉ាវិញ។ ទាំងអស់នេះ នឹងក្លាយជាជីវិត និងជាទិសដៅរៀងៗខ្លួនរបស់ព្រះជាម្ចាស់និងមនុស្សលោក បន្ទាប់ពីព្រះជាម្ចាស់និងមនុស្សលោកចូលទៅក្នុងសេចក្ដីសម្រាក។ ការបរាជ័យរបស់សាតាំង គឺជារឿងដែលមិនអាចគេចផុតបាន នៅក្នុងសង្គ្រាមរវាងសាតាំងនឹងព្រះជាម្ចាស់។ ដូច្នេះ ការចូលទៅក្នុងសេចក្ដីសម្រាករបស់ព្រះជាម្ចាស់ ក្រោយពីបញ្ចប់កិច្ចការគ្រប់គ្រងរបស់ទ្រង់ និងបញ្ចប់ការសង្គ្រោះមនុស្សជាតិទាំងស្រុង រួចចូលទៅក្នុងសេចក្ដីសម្រាក ក៏បានក្លាយជារឿងដែលមិនអាចគេចផុតដូចគ្នាដែរ។ កន្លែងសម្រាករបស់មនុស្សជាតិគឺនៅលើផែនដី ហើយកន្លែងសម្រាករបស់ព្រះជាម្ចាស់ គឺនៅឯស្ថានសួគ៌។ ពេលមនុស្សលោកថ្វាយបង្គំព្រះជាម្ចាស់ក្នុងសេចក្ដីសម្រាក ពួកគេនឹងរស់នៅលើផែនដីនេះ ហើយពេលព្រះជាម្ចាស់ដឹកនាំមនុស្សជាតិ ដែលនៅសេសសល់ក្នុងសេចក្ដីសម្រាក ទ្រង់នឹងដឹកនាំពួកគេពីស្ថានសួគ៌ មិនមែនពីផែនដីឡើយ។ ព្រះជាម្ចាស់នឹងនៅតែជាព្រះវិញ្ញាណដដែល ចំណែកមនុស្សនឹងនៅតែជាសាច់ឈាមដដែល។ ព្រះជាម្ចាស់ និងមនុស្សលោក សម្រាកក្នុងលក្ខណៈខុសគ្នា។ នៅពេលដែលព្រះជាម្ចាស់សម្រាក ទ្រង់នឹងយាងមក ហើយលេចឡើងក្នុងចំណោមមនុស្សលោក។ នៅពេលដែលមនុស្សលោកសម្រាក ព្រះជាម្ចាស់នឹងដឹកនាំពួកគេទៅលេងស្ថានសួគ៌ក៏ដូចជាទៅត្រេកអរ សប្បាយនឹងជីវិតនៅទីនោះផងដែរ។ បន្ទាប់ពីព្រះជាម្ចាស់ និងមនុស្សជាតិចូលទៅក្នុងសេចក្ដីសម្រាក សាតាំងនឹងលែងកើតមានទៀតហើយ។ ដូចគ្នានេះដែរ មនុស្សអាក្រក់ទាំងនោះ ក៏នឹងលែងមានវត្តមាននៅលើផែនដីនេះទៀតដែរ។ នៅមុនពេលដែលព្រះជាម្ចាស់ និងមនុស្សជាតិសម្រាក មនុស្សអាក្រក់ដែលធ្លាប់បានបៀតបៀនព្រះជាម្ចាស់នៅលើផែនដី ក៏ដូចជាសត្រូវដែលបះបោរទាស់នឹងទ្រង់នៅលើផែនដីនេះ នឹងត្រូវបានបំផ្លាញរួចជាស្រេចហើយ។ ពួកគេនឹងត្រូវកម្ចាត់ចោលដោយគ្រោះមហន្តរាយយ៉ាងធំក្រៃលែងនៅគ្រាចុងក្រោយ។ នៅពេលដែលមនុស្សអាក្រក់ទាំងនោះត្រូវវិនាសសាបសូន្យទាំងស្រុង ផែនដីនឹងលែងស្គាល់នូវការរំខានរបស់សាតាំងជាថ្មីទៀតហើយ។ ទាល់តែពេលនោះ ទើបមនុស្សជាតិនឹងទទួលបាននូវសេចក្ដីសង្គ្រោះទាំងស្រុង ហើយកិច្ចការរបស់ព្រះជាម្ចាស់ ក៏នឹងត្រូវបញ្ចប់ដោយទាំងស្រុងផងដែរ។ ទាំងនេះ គឺជាលក្ខខណ្ឌតម្រូវទុកមុន សម្រាប់ឱ្យព្រះជាម្ចាស់ និងមនុស្សជាតិ ចូលទៅក្នុងសេចក្ដីសម្រាក។

បច្ចុប្បន្ននេះ មនុស្សនៅតែមិនអាចដោះលែងអ្វីគ្រប់យ៉ាងខាងសាច់ឈាមបានដដែល។ ពួកគេមិនអាចលះបង់ ការសប្បាយខាងសាច់ឈាម ខាងលោកិយ ប្រាក់កាស ឬនិស្ស័យពុករលួយរបស់ពួកគេបានឡើយ។ មនុស្សភាគច្រើនបន្តការព្យាយាមឱ្យបានរបស់ពួកគេក្នុងលក្ខណៈច្បោលៗ មិនប្រាកដប្រជា។ តាមពិតមនុស្សទាំងអស់នេះ មិនបានយកព្រះជាម្ចាស់ដាក់ក្នុងចិត្តរបស់ពួកគេឡើយ ហើយពួកគេថែមទាំងមិនភ័យខ្លាចព្រះជាម្ចាស់ទៀតផង។ ពួកគេគ្មានព្រះជាម្ចាស់នៅក្នុងចិត្តរបស់ពួកគេឡើយ ហេតុដូច្នេះ ពួកគេមិនអាចយល់ពីអ្វីដែលព្រះជាម្ចាស់ធ្វើឡើយ ពួកគេកាន់តែគ្មានសមត្ថភាពជឿលើព្រះបន្ទូលដែលទ្រង់មានព្រះសូរសៀងមកថែមទៀតហើយ។ មនុស្សបែបនេះ ជាប់ជំពាក់ខាងសាច់ឈាមយ៉ាងក្រាស់ក្រែល។ ពួកគេត្រូវបានធ្វើឱ្យពុករលួយដល់ឆ្អឹង និងគ្មានសេចក្ដីពិតអ្វីបន្តិចសោះ។ លើសពីនេះ ពួកគេមិនជឿថា ព្រះជាម្ចាស់អាចត្រឡប់មកជាសាច់ឈាមបានឡើយ។ អ្នកណាដែលមិនជឿលើព្រះជាម្ចាស់ដែលយកកំណើតជាមនុស្ស ពោលគឺអ្នកណាដែលមិនជឿលើព្រះជាម្ចាស់ដែលអាចមើលឃើញ ឬមិនជឿលើកិច្ចការនិងព្រះបន្ទូលរបស់ទ្រង់ តែបែរជាថ្វាយបង្គំព្រះជាម្ចាស់នៅឯស្ថានសួគ៌ដែលមើលពុំឃើញវិញ គឺជាមនុស្សម្នាក់ដែលមិនមានព្រះជាម្ចាស់នៅក្នុងដួងចិត្តរបស់ពួកគេឡើយ។ មនុស្សបែបនេះ គឺជាពួកបះបោរ ហើយទទឹងទាស់នឹងព្រះជាម្ចាស់។ ពួកគេខ្វះភាពជាមនុស្ស និងខ្វះហេតុផល ពោលគឺគ្មានសេចក្ដីពិតសោះ។ ជាងនេះទៅទៀត ចំពោះមនុស្សទាំងអស់នេះ កាលណាព្រះជាម្ចាស់កាន់តែអាចមើលឃើញ និងកាន់តែរូបី ពួកគេនឹងកាន់តែលែងជឿ ហើយពួកគេចាត់ទុកព្រះជាម្ចាស់ដែលមិនអាចមើលឃើញ និងអរូបី ជាព្រះដែលគួរទុកចិត្ត និងគួរត្រេកអរខ្លាំងបំផុត។ អ្វីដែលពួកគេស្វែងរក គឺមិនមែនជាសេចក្ដីពិតជាក់ស្ដែងនោះទេ ក៏មិនមែនជាសារជាតិនៃជីវិតពិតប្រាកដដែរ ហើយរឹតតែមិនមែនជាព្រះរាជបំណងរបស់ព្រះជាម្ចាស់នោះដែរ។ ផ្ទុយទៅវិញ ពួកគេស្វែងរកសេចក្ដីសប្បាយរីករាយ។ មិនចាំបាច់ឆ្ងល់នោះទេ អ្វីដែលពួកគេជឿ និងអ្វីដែលពួកគេស្វែងរក គឺជាអ្វីដែលអាចបំពេញតាមចំណង់ចិត្តផ្ទាល់ខ្លួនរបស់ពួកគេបាន។ ពួកគេជឿលើព្រះជាម្ចាស់ គឺគ្រាន់តែដើម្បីបំពេញចំណង់ចិត្តផ្ទាល់ខ្លួនរបស់ពួកគេឱ្យស្កប់ស្កល់តែប៉ុណ្ណោះ មិនមែនដើម្បីស្វែងរកសេចក្ដីពិតឡើយ។ តើមនុស្សបែបនេះ មិនមែនជាអ្នកប្រព្រឹត្តអាក្រក់ទេឬអី? ពួកគេទុកចិត្តលើខ្លួនឯងជាខ្លាំង ហើយពួកគេមិនជឿថា ព្រះជាម្ចាស់ដែលគង់នៅឯស្ថានសួគ៌ នឹងបំផ្លាញ «មនុស្សល្អ» ដូចជាពួកគេនេះទាល់តែសោះ។ ផ្ទុយទៅវិញ ពួកគេជឿថា ព្រះជាម្ចាស់នឹងអនុញ្ញាតឱ្យពួកគេបន្តរស់នៅ ហើយនឹងប្រទានរង្វាន់ដល់ពួកគេឱ្យបានស័ក្តិសមថែមទៀត ដ្បិតពួកគេបានធ្វើរឿងជាច្រើនថ្វាយព្រះជាម្ចាស់ និងបានបង្ហាញនូវ «ភាពស្មោះត្រង់» យ៉ាងច្រើនចំពោះទ្រង់។ ប្រសិនបើពួកគេត្រូវស្វែងរកព្រះជាម្ចាស់ដែលអាចមើលឃើញ នៅពេលណាដែលបំណងចិត្តរបស់ពួកគេមិនត្រូវបានបំពេញតាម ពួកគេនឹងវាយបកមកព្រះជាម្ចាស់វិញ ឬចាប់ផ្ដើមខឹងសម្បារភ្លាមៗតែម្ដង។ ពួកគេបង្ហាញថា ខ្លួនឯងជាមនុស្សទុរយសថោកទាប ដែលព្យាយាមផ្គាប់តែបំណងចិត្តរបស់ខ្លួនឯងប៉ុណ្ណោះ។ ពួកគេមិនមែនជាមនុស្សដែលមានសេចក្ដីស្មោះត្រង់ក្នុងការព្យាយាមឱ្យបានសេចក្ដីពិតនោះឡើយ។ មនុស្សបែបនេះត្រូវបានហៅថា មនុស្សអាក្រក់ដែលដើរតាមព្រះគ្រីស្ទ។ អស់អ្នកណាដែលមិនស្វែងរកសេចក្ដីពិត គេមិនអាចជឿលើសេចក្ដីពិតបានឡើយ ហើយក៏មិនអាចសម្រេចបាននូវលទ្ធផលនាពេលអនាគតរបស់មនុស្សជាតិបានដែរ ដ្បិតពួកគេមិនជឿលើកិច្ចការ និងព្រះបន្ទូលរបស់ព្រះជាម្ចាស់ដែលអាចមើលឃើញឡើយ ហើយសេចក្ដីនេះរាប់បញ្ចូលទាំងការមិនជឿលើទិសដៅអនាគតរបស់មនុស្សជាតិដែរ។ ហេតុនេះ បើទោះបីជាពួកគេដើរតាមព្រះជាម្ចាស់ដែលអាចមើលឃើញក្ដី ក៏ពួកគេនៅតែបន្តប្រព្រឹត្តអំពើអាក្រក់ និងមិនបានស្វែងរកសេចក្ដីពិតសោះឡើយ ហើយពួកគេក៏មិនបានអនុវត្តនូវសេចក្ដីពិតដែលខ្ញុំចង់បានដែរ។ ផ្ទុយទៅវិញ មនុស្សទាំងអស់នោះដែលមិនជឿថា ពួកគេនឹងត្រូវបំផ្លាញ នឹងក្លាយជាមនុស្សដែលនឹងត្រូវបំផ្លាញចោលវិញ។ ពួកគេគ្រប់គ្នាសុទ្ធតែជឿថា ខ្លួនគេជាមនុស្សឈ្លាសវៃណាស់ ហើយពួកគេគិតថា ពួកគេនោះជាមនុស្សដែលអនុវត្តសេចក្ដីពិត។ ពួកគេចាត់ទុកការប្រព្រឹត្តអាក្រក់របស់ខ្លួនជាសេចក្ដីពិត ហើយអរសប្បាយនឹងអំពើនោះ។ មនុស្សអាក្រក់បែបនេះ គឺជាមនុស្សដែលជឿជាក់លើខ្លួនឯងខ្លាំងបំផុត។ ពួកគេចាត់ទុកសេចក្ដីពិតជាគោលលទ្ធិ និងចាត់ទុកទង្វើអាក្រក់របស់ខ្លួនជាសេចក្ដីពិត ប៉ុន្តែចុងបញ្ចប់ទៅ ពួកគេបានត្រឹមតែច្រូតផលនៃទង្វើដែលពួកគេបានសាបព្រោះប៉ុណ្ណោះ។ នៅពេលណាដែលមនុស្សកាន់តែមានទំនុកចិត្តខ្លាំងលើខ្លួនឯង ហើយនៅពេលដែលពួកគេកាន់តែក្រអឺតក្រទមខ្លាំង ពួកគេនឹងកាន់តែមិនអាចទទួលបាននូវសេចក្ដីពិត។ នៅពេលណាដែលមនុស្សកាន់តែជឿលើព្រះជាម្ចាស់ដែលគង់នៅស្ថានសួគ៌ នោះពួកគេនឹងកាន់តែប្រឆាំងទាស់នឹងព្រះជាម្ចាស់។ មនុស្សទាំងអស់នេះ គឺជាមនុស្សដែលនឹងត្រូវដាក់ទោស។ នៅមុនពេលដែលមនុស្សជាតិចូលទៅក្នុងសេចក្ដីសម្រាក ទោះបីជាជំពូកបុគ្គលនីមួយៗត្រូវទទួលទោសឬត្រូវទទួលរង្វាន់ នឹងត្រូវកំណត់លើលក្ខណៈថា តើពួកគេបានស្វែងរកសេចក្ដីពិតដែរឬអត់ ពួកគេស្គាល់ព្រះជាម្ចាស់ដែរឬអត់ ហើយពួកគេអាចចុះចូលចំពោះព្រះជាម្ចាស់ដែលអាចមើលឃើញដែរឬអត់។ អស់អ្នកណាដែលបានធ្វើសម្រាប់ព្រះជាម្ចាស់ដែលអាចមើលឃើញ ក៏ប៉ុន្តែមិនបានស្គាល់ទ្រង់ និងមិនបានចុះចូលនឹងទ្រង់ គឺខ្វះនូវសេចក្ដីពិត។ មនុស្សបែបនេះ គឺជាអ្នកប្រព្រឹត្តអំពើអាក្រក់ ហើយអ្នកប្រព្រឹត្តអំពើអាក្រក់ ច្បាស់ជានឹងក្លាយជារបស់ដែលត្រូវដាក់ទោស។ បន្ថែមលើនេះ ពួកគេនឹងត្រូវដាក់ទោសស្របទៅតាមទង្វើអាក្រក់របស់ពួកគេ។ ព្រះជាម្ចាស់ គឺសម្រាប់ឱ្យមនុស្សលោកជឿតាម ហើយទ្រង់ក៏មានតម្លៃឱ្យពួកគេចុះចូលតាមដែរ។ អស់អ្នកណាដែលត្រឹមតែមានសេចក្ដីជំនឿ ចំពោះព្រះជាម្ចាស់ដែលស្រពេចស្រពិល និងមិនអាចមើលឃើញ គឺជាអ្នកដែលពុំជឿលើព្រះជាម្ចាស់ និងមិនអាចចុះចូលនឹងព្រះជាម្ចាស់បានឡើយ។ ប្រសិនបើមនុស្សទាំងអស់នេះ នៅតែមិនអាចជឿលើព្រះជាម្ចាស់ដែលអាចមើលឃើញ ពេលដែលកិច្ចការនៃការយកឈ្នះរបស់ទ្រង់បានបញ្ចប់ និងបន្តបះបោរ ហើយប្រឆាំងទាស់នឹងព្រះជាម្ចាស់ដែលអាចមើលឃើញនៅខាងសាច់ឈាម នោះច្បាស់ណាស់ថា «មនុស្សដែលជឿលើព្រះជាម្ចាស់ដែលស្រពេចស្រពិល» នឹងក្លាយជារបស់ដែលត្រូវបំផ្លាញ។ ដូចគ្នាដែរ មនុស្សមួយចំនួនក្នុងចំណោមអ្នករាល់គ្នា គឺជាមនុស្សដែលទទួលស្គាល់ព្រះជាម្ចាស់ដែលយកកំណើតជាមនុស្សត្រឹមតែបបូរមាត់ ប៉ុន្តែមិនអាចអនុវត្តសេចក្ដីពិតនៃការចុះចូលនឹងព្រះជាម្ចាស់ដែលយកកំណើតជាមនុស្សបាន ចុងក្រោយនឹងត្រូវដកចេញ និងបំផ្លាញចោល។ បន្ថែមលើនេះ នរណាម្នាក់ដែលទទួលស្គាល់ព្រះជាម្ចាស់ដែលអាចមើលឃើញ តាមបបូរមាត់របស់ពួកគេ ដោយហូប និងផឹកនូវសេចក្ដីពិតដែលទ្រង់បើកសម្ដែង ហើយក៏ស្វែងរកព្រះជាម្ចាស់ដ៏ស្រពេចស្រពិល និងមិនអាចមើលឃើញដែរនោះ ប្រាកដជានឹងក្លាយជាកម្មវត្ថុនៃការបំផ្លាញចោលមិនខាន។ ក្នុងចំណោមមនុស្សទាំងអស់នេះ គ្មាននរណាម្នាក់នឹងអាចបន្តរស់នៅរហូតដល់ពេលសម្រាកដែលនឹងត្រូវចូលមកដល់ ក្រោយពេលដែលកិច្ចការរបស់ព្រះជាម្ចាស់បានបញ្ចប់ឡើយ ហើយក៏គ្មាននរណាម្នាក់ស្រដៀងនឹងមនុស្សបែបនេះ ដែលអាចបន្តរស់នៅក្នុងពេលវេលានៃសេចក្ដីសម្រាកបានឡើយ។ មនុស្សអាក្រក់ គឺជាមនុស្សដែលមិនអនុវត្តសេចក្ដីពិត។ សារជាតិរបស់គេ គឺប្រឆាំងទាស់ ហើយបះបោរទាស់នឹងព្រះជាម្ចាស់ ហើយពួកគេមិនមានបំណងចុះចូលនឹងទ្រង់សូម្បីបន្តិចសោះឡើយ។ មនុស្សបែបនេះ នឹងត្រូវបំផ្លាញចោលទាំងអស់។ ការដែលអ្នកមានសេចក្ដីពិតឬអត់ ហើយអ្នកប្រឆាំងទាស់នឹងព្រះជាម្ចាស់ឬអត់នោះ គឺអាស្រ័យលើសារជាតិរបស់អ្នក មិនមែនអាស្រ័យលើរូបកាយខាងក្រៅរបស់អ្នកឡើយ ក៏មិនមែនស្ថិតនៅលើរបៀបដែលអ្នកត្រូវនិយាយ ឬប្រព្រឹត្តរបស់ខ្លួនឯងម្ដងម្កាលនោះទេ។ បុគ្គលណាមួយនឹងត្រូវបំផ្លាញចោល ឬអត់នោះ គឺត្រូវកំណត់ទៅតាមសារជាតិរបស់មនុស្សម្នាក់ៗ។ គឺត្រូវសម្រេចទៅតាមសារជាតិដែលត្រូវបានបង្ហាញឱ្យឃើញតាមឥរិយាបថ និងតាមការព្យាយាមឱ្យបានសេចក្ដីពិតរបស់មនុស្សម្នាក់ៗ។ ក្នុងចំណោមមនុស្សដែលកំពុងបំពេញកិច្ចការដូចគ្នានឹងអ្នកដទៃទៀត និងអ្នកដែលធ្វើកិច្ចការក្នុងចំនួនដូចគ្នា ជាមនុស្សដែលមានសារជាតិជាមនុស្សល្អ និងជាអ្នកដែលមានសេចក្ដីពិត គេនឹងត្រូវអនុញ្ញាតឱ្យបន្តរស់នៅទៀត ចំណែកឯអ្នកដែលមានសារជាតិជាមនុស្សអាក្រក់ ហើយអ្នកដែលបះបោរទាស់នឹងព្រះជាម្ចាស់ដែលអាចមើលឃើញ គឺជាអ្នកដែលនឹងត្រូវក្លាយជារបស់ដែលត្រូវបំផ្លាញចោល។ គ្រប់កិច្ចការ និងព្រះបន្ទូលទាំង់អស់របស់ព្រះជាម្ចាស់ ដែលពាក់ព័ន្ធនឹងទិសដៅរបស់មនុស្សជាតិ នឹងត្រូវដោះស្រាយជាមួយមនុស្សឱ្យបានស័ក្តិសមទៅតាមសារជាតិរបស់បុគ្គលម្នាក់ៗ ហើយសូម្បីកំហុសបន្តិចបន្តួច ក៏នឹងមិនអាចកើតមានដែរ ហើយក៏នឹងគ្មានកំហុសឆ្គងសូម្បីបន្តិចសោះឡើយ។ ទាល់តែពេលដែលមនុស្សបំពេញកិច្ចការ ទើបអារម្មណ៍ និងអត្ថន័យជាមនុស្ស ច្របល់បញ្ចូលគ្នា។ កិច្ចការដែលព្រះជាម្ចាស់បំពេញ គឺស័ក្តិសមបំផុត។ ទ្រង់ដាច់ខាតមិនក្លែងទាមទារសំណងពីភាវៈដែលព្រះបង្កើតមកណាមួយឡើយ។ បច្ចុប្បន្ននេះ មានមនុស្សជាច្រើនដែលមិនអាចយល់អំពីទិសដៅអនាគតរបស់មនុស្សជាតិបាន ហើយជាមនុស្សដែលមិនជឿលើព្រះបន្ទូលដែលខ្ញុំថ្លែង។ មនុស្សគ្រប់គ្នាដែលមិនជឿ ក៏ដូចជាអ្នកដែលមិនអនុវត្តសេចក្ដីពិត គឺសុទ្ធតែជាពួកអារក្ស!

បច្ចុប្បន្ននេះ អ្នកដែលស្វែងរក និងអ្នកដែលមិនស្វែងរក គឺជាមនុស្សពីរប្រភេទដែលខុសគ្នាស្រឡះ ហើយទិសដៅរបស់ពួកគេ ក៏ខុសគ្នាយ៉ាងខ្លាំងផងដែរ។ អស់អ្នកដែលស្វែងរកចំណេះដឹងអំពីសេចក្ដីពិត និងអនុវត្តនូវសេចក្ដីពិត គឺមនុស្សដែលព្រះជាម្ចាស់នឹងប្រទានសេចក្ដីសង្គ្រោះដល់គេ។ អស់អ្នកណាដែលមិនដឹងអំពីផ្លូវពិត គឺសុទ្ធតែជាពួកអារក្ស និងជាពួកសត្រូវ។ ពួកគេជាកូនចៅនៃមហាទេវតា ហើយនឹងក្លាយជារបស់ដែលត្រូវបំផ្លាញចោល។ សូម្បីតែអស់អ្នកណាដែលជឿស៊ប់លើព្រះជាម្ចាស់ដែលស្រពេចស្រពិល តើពួកគេមិនមែនជាពួកអារក្សទេឬអី? មនុស្សដែលមានសតិសម្បជញ្ញៈល្អ ប៉ុន្តែពុំទទួលយកផ្លូវពិត គឺសុទ្ធតែពួកជាអារក្ស។ សារជាតិរបស់ពួកគេ គឺជាមនុស្សដែលប្រឆាំងទាស់នឹងព្រះជាម្ចាស់។ អ្នកណាដែលមិនទទួលយកផ្លូវត្រូវ គឺជាអ្នកដែលប្រឆាំងទាស់នឹងព្រះជាម្ចាស់ ហើយទោះបីជាមនុស្សបែបនេះ ទទួលរងនូវទុក្ខលំបាកក្ដី ក៏ពួកគេនឹងនៅតែត្រូវបំផ្លាញចោលដដែល។ អស់អ្នកណាដែលមិនសុខចិត្តលះបង់លោកិយនេះ អស់អ្នកណាដែលមិនអាចអត់ទ្រាំបែកចេញពីឪពុកម្ដាយរបស់ពួកគេបាន និងអស់អ្នកណាដែលមិនអាចលះបង់នូវការសប្បាយរីករាយខាងសាច់ឈាមបាន គឺសុទ្ធតែជាមនុស្សបះបោរប្រឆាំងនឹងព្រះជាម្ចាស់ ហើយអ្នកទាំងអស់នេះ នឹងក្លាយជារបស់ដែលត្រូវបំផ្លាញចោល។ ជាងនេះទៅទៀត នរណាម្នាក់ដែលមិនជឿលើព្រះជាម្ចាស់ដែលយកកំណើតជាមនុស្សគឺជាពួកអារក្ស ហើយនឹងត្រូវបំផ្លាញចោល។ អស់អ្នកណាដែលមានសេចក្ដីជំនឿ ប៉ុន្តែមិនបានអនុវត្តតាមសេចក្ដីពិត អស់អ្នកណាដែលមិនជឿលើព្រះជាម្ចាស់ដែលយកកំណើតជាមនុស្ស និងអស់អ្នកណាដែលមិនជឿលើអត្ថិភាពរបស់ព្រះជាម្ចាស់ក៏នឹងក្លាយទៅជារបស់ដែលត្រូវបំផ្លាញចោលផងដែរ។ អ្នកទាំងឡាយណាដែលនឹងត្រូវអនុញ្ញាតឱ្យបន្តរស់នៅ គឺសុទ្ធតែជាមនុស្សដែលបានឆ្លងកាត់នូវទុក្ខវេទនានៃការបន្សុទ្ធ និងប្រកាន់ខ្ជាប់នូវជំហរយ៉ាងរឹងមាំ។ មនុស្សទាំងអស់នេះ គឺជាមនុស្សដែលបានឆ្លងកាត់ការល្បងលយ៉ាងពិតប្រាកដ។ នរណាម្នាក់ដែលមិនទទួលស្គាល់ព្រះជាម្ចាស់ គឺជាសត្រូវ ពោលគឺ នរណាម្នាក់ដែលមិនទទួលស្គាល់ព្រះជាម្ចាស់ដែលយកកំណើតជាមនុស្ស (មិនថា ពួកគេនៅក្នុង ឬនៅក្រៅកិច្ចការបម្រើទេ) គឺសុទ្ធតែជាពួកទទឹងនឹងព្រះគ្រីស្ទ។ តើសាតាំងជានរណា តើអារក្សជានរណា ហើយតើសត្រូវរបស់ព្រះជាម្ចាស់ជានរណា ប្រសិនបើមិនមែនជាពួកតតាំងដែលមិនជឿលើព្រះជាម្ចាស់នោះ? តើពួកគេមិនមែនជាមនុស្សដែលបះបោរទាស់នឹងព្រះជាម្ចាស់ទេឬអី? តើពួកគេមិនជាមនុស្សដែលអះអាងថា ខ្លួនមានសេចក្ដីជំនឿ តែខ្វះនូវសេចក្ដីពិតទេឬអី? តើពួកគេមិនមែនជាពួកដែលគ្រាន់តែព្យាយាមចង់បានព្រះពរ តែមិនអាចធ្វើបន្ទាល់សម្រាប់ព្រះជាម្ចាស់ទេឬអី? សព្វថ្ងៃនេះ អ្នកនៅលាយឡំជាមួយនឹងពួកអារក្ស ដោយប្រព្រឹត្តដាក់ពួកគេទាំងមានសតិសម្បជញ្ញៈ និងសេចក្ដីស្រឡាញ់ ប៉ុន្តែ ក្នុងករណីនេះ តើអ្នកមិនកំពុងបន្ថែមសមានចិត្តចំពោះសាតាំងទេឬអី? តើអ្នកមិនមែននៅក្នុងក្រុមជាមួយនឹងពួកអារក្សទេឬអី? ប្រសិនបើមនុស្សបានធ្វើមកដល់ចំណុចនេះ ហើយនៅតែមិនអាចបែងចែកភាពខុសគ្នា រវាងអ្វីល្អនិងអ្វីអាក្រក់ទេ ហើយបន្តធ្វើជាមនុស្សគួរឱ្យស្រឡាញ់ និងមានមេត្តាធម៌ទាំងងងឹតងងល់ ដោយគ្មានបំណងចង់ស្វែងរកព្រះរាជបំណងរបស់ព្រះជាម្ចាស់ ឬអាចដាក់ព្រះរាជបំណងរបស់ព្រះជាម្ចាស់ទៅក្នុងចិត្តរបស់ខ្លួនដោយវិធីណាមួយបាន នោះចុងបញ្ចប់របស់ពួកគេរាល់គ្នានឹងកាន់តែអាក្រក់ទៅៗ។ អ្នកណាមួយដែលមិនជឿលើព្រះជាម្ចាស់ដែលសណ្ឋិតក្នុងសាច់ឈាម គឺជាសត្រូវរបស់ព្រះជាម្ចាស់។ ប្រសិនបើអ្នកអាចមានសតិសម្បជញ្ញៈ និងក្ដីស្រឡាញ់ចំពោះសត្រូវ តើអ្នកមិនមែនខ្វះស្មារតីយុត្តិធម៌ទេឬអី? ប្រសិនបើអ្នកចុះសម្រុងនឹងអស់អ្នកដែលខ្ញុំស្អប់ខ្ពើម និងអស់អ្នកដែលខ្ញុំមិនយល់ស្របនោះ ហើយនៅតែមានសេចក្ដីស្រឡាញ់ និងអារម្មណ៍ផ្ទាល់ខ្លួនដក់ជាប់ចំពោះពួកគេ ដូច្នេះ តើអ្នកមិនមែនជាមនុស្សបះបោរទេឬអី? តើអ្នកមិនមែនកំពុងប្រឆាំងនឹងព្រះជាម្ចាស់ដោយចេតនាទេឬអី? តើមនុស្សបែបនេះ ពិតជាមានសេចក្ដីពិតដែរឬទេ? ប្រសិនបើមនុស្សដែលមានសតិសម្បជញ្ញៈចំពោះសត្រូវ មានសេចក្ដីស្រឡាញ់ចំពោះពួកអារក្ស និងមានសេចក្ដីសន្ដោសប្រណីចំពោះសាតាំង ដូច្នេះ តើពួកគេមិនមែនកំពុងតែរំខានដល់កិច្ចការរបស់ព្រះជាម្ចាស់ដោយចេតនាទេឬអី? អស់អ្នកណាដែលជឿតែលើព្រះយេស៊ូវគ្រីស្ទនិងមិនជឿលើព្រះជាម្ចាស់ដែលយកកំណើតជាមនុស្សក្នុងគ្រាចុងក្រោយ ក៏ដូចជាអស់អ្នកដែលអះអាងដោយបបូរមាត់ថា គេជឿលើព្រះជាម្ចាស់ដែលយកកំណើតជាមនុស្ស តែប្រព្រឹត្តអំពើអាក្រក់ គឺសុទ្ធតែជាពួកទទឹងនឹងព្រះគ្រីស្ទ ដោយមិនចាំបាច់និយាយដល់អ្នកណាដែលមិនបានជឿលើព្រះជាម្ចាស់ឡើយ។ មនុស្សអស់ទាំងនេះ នឹងក្លាយជារបស់ដែលត្រូវបំផ្លាញចោល។ ក្បួនខ្នាតដែលមនុស្សលោកវិនិច្ឆ័យអ្នកដទៃ គឺផ្អែកលើឥរិយាបថរបស់ពួកគេ។ អស់អ្នកណាដែលប្រព្រឹត្តអំពើល្អគឺជាមនុស្សសុចរិត រីឯអស់អ្នកណាប្រព្រឹត្តអំពើគួរឱ្យស្អប់ខ្ពើម គឺជាមនុស្សអាក្រក់។ ក្បួនខ្នាតដែលព្រះជាម្ចាស់ជំនុំជម្រះមនុស្សលោក គឺផ្អែកលើថា តើសារជាតិរបស់ពួកគេ ចុះចូលនឹងទ្រង់ដែរឬអត់។ នរណាម្នាក់ដែលចុះចូលនឹងព្រះជាម្ចាស់ គឺជាមនុស្សសុចរិត រីឯនរណាម្នាក់ដែលមិនចុះចូល គឺជាសត្រូវ និងជាមនុស្សអាក្រក់ ទោះបីជាអាកប្បកិរិយារបស់មនុស្សម្នាក់នោះល្អឬអាក្រក់ ហើយទោះបីជាសម្ដីរបស់ពួកគេត្រឹមត្រូវឬមិនត្រូវឡើយ។ មនុស្សមួយចំនួនចង់ប្រើប្រាស់អំពើល្អ ដើម្បីទទួលបានទិសដៅល្អនាពេលអនាគត ហើយមនុស្សខ្លះទៀតចង់ប្រើប្រាស់សម្ដីល្អៗ ដើម្បីទទួលបានទិសដៅល្អមួយ។ មនុស្សគ្រប់គ្នាជឿទាំងខុសឆ្គងថា ព្រះជាម្ចាស់កំណត់លទ្ធផលរបស់មនុស្សក្រោយពីទ្រង់បានទតឃើញអាកប្បកិរិយារបស់ពួកគេឬក្រោយពីទ្រង់បានស្ដាប់ឮសម្ដីរបស់ពួកគេ។ ហេតុនេះ មនុស្សភាគច្រើនចង់ទាញយកផលចំណេញពីចំណុចនេះ ដើម្បីបោកបញ្ឆោតព្រះជាម្ចាស់ឱ្យប្រទាននូវការអនុគ្រោះដល់ពួកគេបានមួយគ្រា។ នៅពេលអនាគត មនុស្សដែលនឹងនៅរស់រានក្នុងសភាពនៃការសម្រាក សុទ្ធតែនឹងត្រូវឆ្លងកាត់នូវគ្រារងទុក្ខវេទនា ហើយក៏នឹងត្រូវធ្វើទីបន្ទាល់សម្រាប់ព្រះជាម្ចាស់ផងដែរ។ ពួកគេនឹងក្លាយជាមនុស្សដែលបានបំពេញភារកិច្ចរបស់ខ្លួន និងជាអ្នកដែលបានចុះចូលនឹងព្រះជាម្ចាស់ ដោយចេតនាពិត។ អស់អ្នកណាដែលគ្រាន់តែចង់ប្រើឱកាសនេះ មកបម្រើដោយមានចេតនាគេចវេសពីការអនុវត្តនូវសេចក្ដីពិត នឹងមិនត្រូវអនុញ្ញាតឱ្យបន្តរស់នៅទៀតឡើយ។ ព្រះជាម្ចាស់មានក្បួនខ្នាតសមស្រប សម្រាប់ការរៀបចំលទ្ធផលរបស់បុគ្គលម្នាក់ៗ។ ទ្រង់មិនមែនគ្រាន់តែសម្រេចព្រះទ័យ លើការទាំងអស់នេះ ស្របទៅតាមសម្ដី និងទង្វើរបស់មនុស្សម្នាក់ៗនោះឡើយ ហើយទ្រង់ក៏មិនសម្រេចព្រះទ័យផ្អែកតាមទង្វើរបស់មនុស្សម្នាក់ក្នុងអំឡុងពេលតែមួយគ្រានោះដែរ។ ទ្រង់នឹងមិនអត់ឱនជាដាច់ខាតចំពោះទង្វើអាក្រក់របស់មនុស្សណាម្នាក់ ដោយសារតែពួកគេបានបម្រើដល់ទ្រង់កាលពីមុនមកឡើយ ហើយទ្រង់ក៏នឹងមិនលើកលែងដល់នរណាម្នាក់ឱ្យរួចផុតពីសេចក្ដីស្លាប់ ដោយសាររយៈពេលដែលពួកគេបានលះបង់ចំពោះទ្រង់តែមួយគ្រានោះឡើយ។ គ្មាននរណាម្នាក់អាចគេចផុតពីទុក្ខវេទនាសម្រាប់អំពើអាក្រក់របស់គេឡើយ ហើយគ្មាននរណាម្នាក់អាចគ្របបាំងអាកប្បកិរិយាអាក្រក់របស់ពួកគេ ហើយគេចចេញពីទុក្ខវេទនានៃសេចក្ដីអន្តរាយបានទេ។ ប្រសិនបើមនុស្សអាចបំពេញភារកិច្ចរបស់ពួកគេបានដោយពិតប្រាកដ នោះមានន័យថា ពួកគេមានភក្ដីភាពជានិច្ចចំពោះព្រះជាម្ចាស់ និងមិនព្យាយាមចង់បានរង្វាន់នោះទេ ទោះបីជាពួកគេទទួលបានព្រះពរ ឬទទួលសំណាងអាក្រក់ក៏ដោយ។ ប្រសិនបើមនុស្សមានភក្ដីភាពចំពោះព្រះជាម្ចាស់ នៅពេលដែលពួកគេឃើញព្រះពរ ប៉ុន្តែបាត់បង់ភក្ដីភាពរបស់ពួកគេ នៅពេលដែលពួកគេមិនអាចមើលឃើញព្រះពរ ហើយ ប្រសិនបើមនុស្សទាំងនេះ ដែលកន្លងមកធ្លាប់ធ្វើការបម្រើព្រះជាម្ចាស់ដោយស្មោះ តែចុងក្រោយពួកគេនៅតែមិនអាចធ្វើទីបន្ទាល់សម្រាប់ព្រះជាម្ចាស់ ឬបំពេញភារកិច្ចដែលត្រូវបានប្រគល់ជូនពួកគេបាន ដូច្នេះ មនុស្សបែបនេះនឹងនៅតែជារបស់ដែលត្រូវបំផ្លាញចោលដដែល។ និយាយឱ្យខ្លី មនុស្សទុច្ចរិតមិនអាចរស់រាននៅបានរហូតអស់កល្បជានិច្ចឡើយ ហើយពួកគេក៏មិនអាចចូលទៅក្នុងសេចក្ដីសម្រាកបានដែរ។ មានតែមនុស្សសុចរិតប៉ុណ្ណោះ ទើបជាម្ចាស់នៃសេចក្ដីសម្រាក។ នៅពេលណាដែលមនុស្សជាតិស្ថិតនៅលើផ្លូវត្រូវ មនុស្សនឹងមានជីវិតជាមនុស្សលោកសាមញ្ញធម្មតា។ ពួកគេនឹងបំពេញភារកិច្ចរបស់ពួកគេរៀងៗខ្លួន ហើយមានភក្ដីភាពចំពោះព្រះជាម្ចាស់យ៉ាងក្រៃលែង។ ចុងក្រោយ ពួកគេនឹងបាត់បង់ការបះបោរ និងនិស្ស័យពុករលួយរបស់ខ្លួន ហើយពួកគេនឹងរស់នៅសម្រាប់ព្រះជាម្ចាស់ និងព្រោះព្រះជាម្ចាស់ ដោយគ្មានទាំងចរិតបះបោរ និងការរឹងទទឹង។ ពួកគេទាំងអស់នឹងអាចចុះចូលនឹងព្រះជាម្ចាស់ទាំងស្រុង។ នេះនឹងក្លាយជាជីវិតរបស់ព្រះជាម្ចាស់ និងមនុស្សជាតិ។ វានឹងក្លាយជាជីវិតនៃនគរស្ថានសួគ៌ ហើយវានឹងក្លាយជាជីវិតនៃសេចក្ដីសម្រាក។

អស់អ្នកណាដែលអូសទាញកូនចៅ និងសាច់ញាតិរបស់ពួកគេ ដែលជាអ្នកមិនជឿសាសនាទាល់តែសោះ ឱ្យទៅក្នុងព្រះវិហារ គឺជាមនុស្សអាត្មានិយមក្រៃលែង ហើយពួកគេគ្រាន់តែបង្ហាញចិត្តសប្បុរសតែប៉ុណ្ណោះ។ មនុស្សទាំងអស់នេះ គ្រាន់តែផ្ដោតទៅលើការបង្ហាញសេចក្ដីស្រឡាញ់ប៉ុណ្ណោះ ទោះបីជាពួកគេជឿ ឬមិនជឿក៏ដោយ និងមិនថាវាជាព្រះរាជបំណងរបស់ព្រះជាម្ចាស់ ឬអត់នោះទេ។ អ្នកខ្លះនាំប្រពន្ធរបស់ខ្លួនមកចំពោះព្រះជាម្ចាស់ ឬអូសទាញឪពុកម្ដាយរបស់ពួកគេមកចំពោះព្រះជាម្ចាស់ ហើយមិនថាព្រះវិញ្ញាណបរិសុទ្ធយល់ស្របចំពោះរឿងនេះឬអត់ ឬទ្រង់កំពុងធ្វើការក្នុងចំណោមពួកគេឬអត់នោះទេ ក៏ពួកគេបន្ត «ជ្រើសរើសមនុស្សដែលមានសមត្ថភាព» សម្រាប់ព្រះជាម្ចាស់ទាំងងងឹតងងល់ដដែល។ តើការបង្ហាញសេចក្ដីសប្បុរសចំពោះអ្នកមិនជឿទាំងអស់នេះ អាចទទួលបានអ្វីមកវិញ? បើទោះបីជាពួកមិនជឿសាសនាទាំងនេះ ដើរតាមព្រះជាម្ចាស់ទាំងស្ទាក់ស្ទើរទាំងដែលគ្មានវត្តមានរបស់ព្រះវិញ្ញាណបរិសុទ្ធគង់ជាមួយក៏ដោយ ក៏ពួកគេនៅតែមិនអាចត្រូវបានសង្គ្រោះដូចជាមនុស្សស្រមៃដែរ។ អស់អ្នកណាដែលអាចទទួលបានសេចក្ដីសង្គ្រោះ គឺពិតជាមិនងាយស្រួលនឹងទទួលមកបាននោះទេ។ មនុស្សដែលមិនបានឆ្លងកាត់កិច្ចការ និងការល្បងលរបស់ព្រះវិញ្ញាណបរិសុទ្ធ ហើយមិនត្រូវបានព្រះជាម្ចាស់ដែលយកកំណើតជាមនុស្សប្រោសឱ្យគ្រប់លក្ខណ៍ទេនោះ ពួកគេច្បាស់ជាមិនអាចត្រូវបានធ្វើឱ្យពេញខ្នាតឡើយ។ ហេតុនេះ ចាប់តាំងពីពេលដែលពួកគេចាប់ផ្ដើមដើរតាមទ្រង់ត្រឹមតែឈ្មោះមក មនុស្សទាំងអស់នោះពុំមានវត្តមានរបស់ព្រះវិញ្ញាណបរិសុទ្ធគង់នៅជាមួយឡើយ។ ចំពោះរឿងលក្ខខណ្ឌនិងស្ថានភាពជាក់ស្ដែងរបស់ពួកគេវិញ ពួកគេមិនអាចត្រូវបានធ្វើឱ្យពេញខ្នាតនោះឡើយ។ ដូច្នេះ ព្រះវិញ្ញាណបរិសុទ្ធសម្រេចព្រះទ័យមិនចំណាយកម្លាំងច្រើនលើពួកគេនោះទេ ហើយទ្រង់ក៏មិនប្រទានការបំភ្លឺ ឬការណែនាំដល់ពួកគេតាមវិធីណាមួយដែរ។ ទ្រង់គ្រាន់តែអនុញ្ញាតឱ្យពួកគេដើរតាមប៉ុណ្ណោះ ហើយចុងក្រោយ ទ្រង់នឹងបង្ហាញលទ្ធផលរបស់ពួកគេ។ តែប៉ុណ្ណេះ គឺគ្រប់គ្រាន់ហើយ។ ចិត្តសាទរនិងបំណងរបស់មនុស្សជាតិ កើតចេញមកពីសាតាំង ហើយគ្មានផ្លូវណាដែលសេចក្ដីទាំងអស់នេះ អាចបំពេញកិច្ចការរបស់ព្រះវិញ្ញាណបរិសុទ្ធបានឡើយ។ មិនថាមនុស្សមានលក្ខណៈបែបណានោះទេ ពួកគេត្រូវមានកិច្ចការរបស់ព្រះវិញ្ញាណបរិសុទ្ធ។ តើមនុស្សអាចធ្វើឱ្យមនុស្សលោកបានពេញខ្នាតដែរឬទេ? ហេតុអ្វីបានជាប្ដីស្រឡាញ់ប្រពន្ធ? ហេតុអ្វីបានប្រពន្ធស្រឡាញ់ប្ដី? ហេតុអ្វីបានជាកូនត្រូវមានកាតព្វកិច្ចចំពោះឪពុកម្ដាយរបស់ពួកគេ? ហេតុអ្វីបានជាឪពុកម្ដាយផ្ដោតការស្រឡាញ់លើកូនៗរបស់ពួកគេ? តើនៅក្នុងចិត្តមនុស្សមានបំណងបែបណាឱ្យប្រាកដទៅ? តើបំណងរបស់ពួកគេ មិនមែនដើម្បីសម្រេចផែនការផ្ទាល់ខ្លួន ឬបំពេញចំណង់ចិត្តអាត្មានិយមរបស់ខ្លួនគេផ្ទាល់ទេ មែនទេ? តើពួកគេពិតជាចង់ធ្វើការ ដើម្បីជាប្រយោជន៍ដល់ផែនការគ្រប់គ្រងរបស់ព្រះជាម្ចាស់មែនទេ? តើពួកគេពិតជាកំពុងធ្វើការ ដើម្បីជាប្រយោជន៍ដល់កិច្ចការរបស់ព្រះជាម្ចាស់មែនទេ? តើបំណងរបស់ពួកគេ គឺដើម្បីសម្រេចភារកិច្ចក្នុងនាមជាភាវៈដែលព្រះបង្កើតមកមែនទេ? អស់អ្នកណាដែលមិនអាចទទួលបានវត្តមានរបស់ព្រះវិញ្ញាណបរិសុទ្ធ ចាប់តាំងពីពេលដែលពួកគេចាប់ផ្ដើមជឿលើព្រះជាម្ចាស់ទេ អ្នកនោះនឹងមិនអាចទទួលបានកិច្ចការរបស់ព្រះវិញ្ញាណបរិសុទ្ធឡើយ។ មនុស្សទាំងនេះ ត្រូវបានសម្រេចថាជារបស់ដែលត្រូវបំផ្លាញចោល។ ទោះបីមនុស្សម្នាក់មានសេចក្ដីស្រឡាញ់ចំពោះពួកគេខ្លាំងប៉ុនណាក៏ដោយ ក៏វាមិនអាចជំនួសកិច្ចការរបស់ព្រះវិញ្ញាណបរិសុទ្ធបានដែរ។ សេចក្ដីអរសប្បាយនិងសេចក្ដីស្រឡាញ់របស់មនុស្ស តំណាងឱ្យបំណងរបស់មនុស្ស ប៉ុន្តែមិនអាចតំណាងឱ្យព្រះរាជបំណងរបស់ព្រះជាម្ចាស់បានឡើយ ហើយសេចក្ដីទាំងនេះក៏មិនអាចជំនួសកិច្ចការរបស់ព្រះជាម្ចាស់បានដែរ។ បើទោះបីជាមនុស្សណាម្នាក់ចែករំលែកសេចក្ដីស្រឡាញ់ ឬសេចក្ដីករុណាយ៉ាងច្រើនលើសលប់តាមដែលគេមាន ចំពោះមនុស្សដែលគ្រាន់តែជឿលើព្រះជាម្ចាស់ត្រឹមតែឈ្មោះ និងធ្វើពុតជាដើរតាមទ្រង់ទាំងដែលគ្មានដឹងសោះថា ការជឿលើព្រះជាម្ចាស់មានន័យយ៉ាងដូចម្ដេចក៏ដោយ ក៏ពួកគេនឹងនៅតែមិនអាចទទួលបាននូវសេចក្ដីអាណិតអាសូររបស់ព្រះជាម្ចាស់ដដែល ហើយពួកគេក៏នឹងមិនអាចទទួលបានកិច្ចការរបស់ព្រះវិញ្ញាណបរិសុទ្ធដែរ។ ទោះបីជាមនុស្សដែលដើរតាមព្រះជាម្ចាស់ដោយចិត្តស្មោះ មានគុណសម្បត្តិអន់ខ្សោយ និងមិនអាចយល់ពីសេចក្ដីពិតបានច្រើនយ៉ាងណាក្ដី ក៏ពួកគេនៅតែអាចទទួលបានកិច្ចការរបស់ព្រះវិញ្ញាណបរិសុទ្ធម្ដងម្កាលដែរ។ ដោយឡែក អ្នកដែលត្រូវបានចាត់ទុកថាមានគុណសម្បត្តិល្អគួរសម ប៉ុន្តែមិនជឿដោយចិត្តស្មោះ គឺមិនអាចទទួលបានវត្តមានរបស់ព្រះវិញ្ញាណបរិសុទ្ធសោះឡើយ។ មនុស្សបែបនេះ គ្មានលទ្ធភាពនឹងទទួលបានសេចក្ដីសង្គ្រោះទាល់តែសោះ។ បើទោះបីជាពួកគេអានព្រះបន្ទូលរបស់ព្រះជាម្ចាស់ ឬស្ដាប់ការអធិប្បាយអំពីព្រះគម្ពីរម្ដងម្កាល ឬសូម្បីតែច្រៀងសរសើរតម្កើងដល់ព្រះជាម្ចាស់ក្ដី ក៏នៅទីបំផុត ពួកគេ​នៅតែមិនអាចនៅរស់រានបានរហូតដល់ពេលវេលានៃសេចក្ដីសម្រាកបានដែរ។ ការដែលមនុស្សស្វែងរកដោយចិត្តស្មោះឬអត់នោះ មិនមែនកំណត់តាមការដែលមនុស្សដទៃវិនិច្ឆ័យថាពួកគេយ៉ាងណានោះទេ ឬតាមការដែលមនុស្សនៅជុំវិញពួកគេ គិតពីពួកគេយ៉ាងណានោះដែរ ប៉ុន្តែគឺត្រូវបានកំណត់ដោយថាតើព្រះវិញ្ញាណបរិសុទ្ធបំពេញកិច្ចការចំពោះពួកគេឬអត់ និងថាតើពួកគេបានទទួលវត្តមានរបស់ព្រះវិញ្ញាណបរិសុទ្ធដែរឬមួយក៏អត់។ បន្ថែមលើនេះ វាអាស្រ័យលើថាតើនិស្ស័យរបស់ពួកគេបានបំផ្លាស់បំប្រែដែរឬអត់ និងថាតើពួកគេបានទទួលចំណេះណាមួយដឹងអំពីព្រះជាម្ចាស់ឬអត់ បន្ទាប់ពីឆ្លងកាត់កិច្ចការរបស់ព្រះវិញ្ញាណបរិសុទ្ធ ក្នុងរយៈពេលជាក់លាក់ណាមួយ។ ប្រសិនបើព្រះវិញ្ញាណបរិសុទ្ធកែខៃមនុស្សណាម្នាក់ និស្ស័យរបស់បុគ្គលនោះនឹងត្រូវបំផ្លាស់បំប្រែបន្តិចម្ដងៗ ហើយទស្សនៈរបស់ពួកគេចំពោះការជឿលើព្រះជាម្ចាស់ នឹងកាន់តែបរិសុទ្ធបន្តិចម្ដងៗដែរ។ មិនថាមនុស្សដើរតាមព្រះជាម្ចាស់យូរប៉ុនណានោះទេ ឱ្យតែពួកគេបានបំផ្លាស់បំប្រែ នោះមានន័យថា ព្រះវិញ្ញាណបរិសុទ្ធកំពុងកែខៃពួកគេហើយ។ ប្រសិនបើពួកគេមិនបានបំផ្លាស់បំប្រែទេ នោះមានន័យថា ព្រះវិញ្ញាណបរិសុទ្ធមិនមែនកំពុងកែខៃពួកគេឡើយ។ បើទោះបីជាពួកគេបានបម្រើកិច្ចការខ្លះក្ដី អ្វីដែលជំរុញឱ្យពួកគេធ្វើបែបនេះ គឺចំណង់ចិត្តចង់ទទួលបាននូវព្រះពរ។ ត្រឹមតែការបម្រើកិច្ចការម្ដងម្កាល មិនអាចជំនួសការឆ្លងកាត់នូវការបំផ្លាស់បំប្រែនិស្ស័យរបស់ពួកគេបានឡើយ។ ចុងបញ្ចប់ ពួកគេនឹងត្រូវបំផ្លាញចោល ដ្បិតនៅក្នុងនគរស្ថានសួគ៌ នឹងលែងត្រូវការអ្នកបម្រើទៀតហើយ ហើយក៏លែងត្រូវការមនុស្សដែលមិនទាន់បានបំផ្លាស់បំប្រែនិស្ស័យរបស់ពួកគេ ឱ្យមកបម្រើដល់អស់អ្នកដែលត្រូវបានប្រោសឱ្យគ្រប់លក្ខណ៍ និងអស់អ្នកដែលមានភក្ដីភាពចំពោះព្រះជាម្ចាស់ដែរ។ ព្រះបន្ទូលដែលថ្លែងកាលពីអតីតកាលថា «នៅពេលមនុស្សម្នាក់ជឿលើព្រះអម្ចាស់ ភ័ព្វសំណាងញញឹមស្វាគមន៍គ្រួសារគេទាំងមូល» គឺសមស្របសម្រាប់សម័យព្រះគុណ ប៉ុន្តែមិនជាប់ពាក់ព័ន្ធនឹងទិសដៅរបស់មនុស្សជាតិឡើយ។ ព្រះបន្ទូលទាំងនេះ ស័ក្តិសមសម្រាប់ដំណាក់កាលមួយក្នុងសម័យព្រះគុណតែប៉ុណ្ណោះ។ អត្ថន័យនៃព្រះបន្ទូលទាំងអស់នេះ ត្រូវបានតម្រង់ទៅរកភាពសុខសាន្ត និងព្រះពរខាងរូបកាយដែលមនុស្សចូលចិត្ត។ ព្រះបន្ទូលទាំងនេះ ពុំមែនមានន័យថា គ្រួសារទាំងមូលរបស់អ្នកដែលជឿលើព្រះអម្ចាស់ នឹងត្រូវបានសង្គ្រោះឡើយ ហើយព្រះបន្ទូលនេះក៏មិនមែនមានន័យថា នៅពេលនរណាម្នាក់ទទួលបានព្រះពរ នោះគ្រួសាររបស់គេទាំងមូលក៏អាចត្រូវនាំទៅកាន់សេចក្ដីសម្រាកបាននោះដែរ។ ការដែលនរណាម្នាក់ទទួលបានព្រះពរ ឬទទួលរងសំណាងអាក្រក់ឬអត់នោះ គឺត្រូវកំណត់ទៅតាមសារជាតិរបស់គេ មិនមែនទៅតាមសារជាតិទូទៅដែលមនុស្សម្នាក់អាចមានដូចគ្នានឹងអ្នកដទៃនោះទេ។ ព្រះបន្ទូលដែលពោលបែបនេះ ឬក្បួនខ្នាតបែបនេះ មិនមានសោះឡើយនៅនគរស្ថានសួគ៌។ ចុងក្រោយ ប្រសិនបើមនុស្សម្នាក់អាចរួចជីវិតបាន នោះគឺដោយសារពួកគេបានបំពេញតាមសេចក្ដីតម្រូវរបស់ព្រះជាម្ចាស់ ហើយចុងក្រោយ ប្រសិនបើពួកគេមិនអាចបន្តរស់នៅរហូតដល់ពេលសម្រាកបានទេ នោះគឺដោយសារពួកគេបះបោរទាស់នឹងព្រះជាម្ចាស់ ហើយមិនបានបំពេញតាមសេចក្ដីតម្រូវរបស់ព្រះជាម្ចាស់។ មនុស្សគ្រប់គ្នាមានទិសដៅសមស្របមួយ ដែលត្រូវបានកំណត់ទៅតាមសារជាតិរបស់បុគ្គលម្នាក់ៗ ហើយគ្មានអ្វីពាក់ព័ន្ធនឹងមនុស្សដទៃទាល់តែសោះ។ ឥរិយាបថអាក្រក់របស់កូនមិនអាចផ្ទេរទៅឱ្យឪពុកម្ដាយបានឡើយ ហើយសេចក្ដីសុចរិតរបស់កូន ក៏មិនអាចចែករំលែកជាមួយឪពុកម្ដាយរបស់ពួកគេបានដែរ។ ឥរិយាបថអាក្រក់របស់ឪពុកម្ដាយ មិនអាចផ្ទេរទៅឱ្យកូនចៅបានឡើយ ហើយសេចក្ដីសុចរិតរបស់ឪពុកម្ដាយ ក៏មិនអាចចែករំលែកជាមួយកូនចៅរបស់ពួកគេបានដែរ។ មនុស្សគ្រប់គ្នាមានបាបរៀងៗខ្លួន ហើយមនុស្សគ្រប់គ្នាត្រេកអរសប្បាយនឹងព្រះពររបស់ពួកគេរៀងៗខ្លួន។ គ្មាននរណាម្នាក់អាចជំនួសបុគ្គលណាម្នាក់បានឡើយ។ នេះគឺជាសេចក្ដីសុចរិត។ តាមទស្សនៈរបស់មនុស្ស ប្រសិនបើឪពុកម្ដាយទទួលបានព្រះពរ នោះកូនចៅរបស់ពួកគេ គប្បីអាចទទួលបានភ័ព្វសំណាងដែរ ហើយប្រសិនបើកូនចៅប្រព្រឹត្តអាក្រក់ នោះឪពុកម្ដាយរបស់ពួកគេ ក៏ត្រូវតែទទួលរងបាបទាំងនោះដែរ។ នេះគឺជាទស្សនៈរបស់មនុស្សលោក ហើយមនុស្សលោកប្រព្រឹត្តអំពើផ្សេងៗតាមរបៀបនេះឯង។ វាមិនមែនជាទស្សនៈរបស់ព្រះជាម្ចាស់ឡើយ។ លទ្ធផលរបស់មនុស្សម្នាក់ ត្រូវកំណត់ទៅតាមសារជាតិដែលចេញមកពីទង្វើរបស់ពួកគេ ហើយលទ្ធផលនេះ តែងតែត្រូវកំណត់យ៉ាងសមស្របបំផុត។ គ្មាននរណាម្នាក់អាចរ៉ាប់រងបាបរបស់អ្នកផ្សេងទៀតបានឡើយ ហើយបើទោះបីជាដូច្នេះក្ដី ក៏គ្មាននរណាម្នាក់អាចទទួលទណ្ឌកម្មជំនួសនរណាម្នាក់ទៀតបានដែរ។ ចំណុចនេះ គឺដាច់ខាតណាស់។ ការដែលឪពុកម្ដាយស្រឡាញ់ថែទាំកូនចៅរបស់ពួកគេ ពុំបង្ហាញថា ពួកគេអាចធ្វើអំពើសុចរិតជំនួសកូនចៅរបស់ពួកគេបានឡើយ ហើយកាតព្វកិច្ចដែលកូនចៅត្រូវស្រឡាញ់ចំពោះឪពុកម្ដាយរបស់ពួកគេ ក៏មិនមានន័យថា ពួកគេអាចធ្វើអំពើសុចរិតជំនួសឪពុកម្ដាយរបស់ពួកគេដែរ។ នេះគឺជាអត្ថន័យពិតប្រាកដនៃព្រះបន្ទូលដែលថា «មានមនុស្សពីរនាក់នៅឯវាល ម្នាក់នឹងត្រូវយកទៅ ហើយម្នាក់នឹងត្រូវទុកឱ្យនៅ។ មានស្ត្រីពីរនាក់កំពុងកិនម្សៅ ម្នាក់នឹងត្រូវយកទៅ ម្នាក់នឹងត្រូវទុកឱ្យនៅ»។ មនុស្សមិនអាចយកកូនចៅរបស់ពួកគេដែលប្រព្រឹត្តអំពើអាក្រក់ទៅក្នុងសេចក្ដីសម្រាក ដោយសំអាងលើសេចក្ដីស្រឡាញ់ដ៏ជ្រាលជ្រៅរបស់ពួកគេចំពោះកូនចៅគេបានឡើយ ហើយគ្មាននរណាម្នាក់អាចយកប្រពន្ធ (ប្ដី) ទៅក្នុងសេចក្ដីសម្រាក ដោយសំអាងលើអំពើសុចរិតផ្ទាល់ខ្លួនរបស់ពួកគេបានដែរ។ នេះគឺជាបទបញ្ញត្តិគ្រប់គ្រងមួយ គឺគ្មានការលើកលែងចំពោះនរណាម្នាក់ឡើយ។ នៅចុងបញ្ចប់ អ្នកប្រព្រឹត្តអំពើសុចរិត គឺជាអ្នកប្រព្រឹត្តអំពើសុចរិត ហើយអ្នកប្រព្រឹត្តអំពើអាក្រក់ គឺជាអ្នកប្រព្រឹត្តអំពើអាក្រក់។ នៅទីបំផុត អ្នកប្រព្រឹត្តអំពើសុចរិត គង់នឹងត្រូវអនុញ្ញាតឱ្យរស់រានបន្ត រីឯអ្នកប្រព្រឹត្តអាក្រក់ នឹងត្រូវបំផ្លាញចោល។ មនុស្សបរិសុទ្ធ មានភាពបរិសុទ្ធ។ ពួកគេមិនស្មោកគ្រោកនោះទេ។ មនុស្សស្មោកគ្រោក មានភាពស្មោកគ្រោក ហើយគ្មានចំណែកណាមួយរបស់ពួកគេដែលបរិសុទ្ធឡើយ។ មនុស្សដែលនឹងត្រូវបំផ្លាញចោល គឺជាមនុស្សអាក្រក់ ហើយមនុស្សដែលអាចរស់រានបន្តបាន គឺជាមនុស្សសុចរិត បើទោះបីជាកូនចៅរបស់មនុស្សអាក្រក់ធ្វើនូវអំពើសុចរិត ហើយបើទោះបីជាឪពុកម្ដាយរបស់មនុស្សសុចរិត ប្រព្រឹត្តអំពើអាក្រក់ក៏ដោយ។ ប្ដីជឿ និងប្រពន្ធមិនជឿសាសនា គ្មានអ្វីទាក់ទងគ្នាទេ ហើយកូនជឿនិងឪពុកម្ដាយមិនជឿសាសនា ក៏គ្មានអ្វីទាក់ទងគ្នាដែរ។ មនុស្សពីរប្រភេទនេះ គឺមិនចុះសម្រុងនឹងគ្នាទាល់តែសោះ។ នៅមុនពេលចូលទៅក្នុងសេចក្ដីសម្រាក មនុស្សមានអារម្មណ៍ជាប់ជំពាក់ខាងរូបកាយនិងគ្រួសារ ប៉ុន្តែនៅពេលដែលពួកគេបានចូលទៅក្នុងសេចក្ដីសម្រាកហើយ នោះនឹងលែងមានអារម្មណ៍ជាប់ជំពាក់ខាងរូបកាយនិងគ្រួសារដែលត្រូវរំឭកនឹកដល់ទៀតហើយ។ អស់អ្នកណាដែលបំពេញភារកិច្ចរបស់ខ្លួន គឺជាសត្រូវរបស់អស់អ្នកដែលមិនបំពេញភារកិច្ចរបស់ខ្លួន។ អស់អ្នកណាដែលស្រឡាញ់ព្រះជាម្ចាស់ និងអស់អ្នកណាដែលស្អប់ទ្រង់ ប្រឆាំងទាស់នឹងគ្នាទៅវិញទៅមក។ អស់អ្នកណាដែលនឹងចូលទៅក្នុងសេចក្ដីសម្រាក និងអ្នកដែលនឹងត្រូវបំផ្លាញ គឺជាភាវៈដែលព្រះបង្កើតមកពីរប្រភេទដែលមិនចុះសម្រុងនឹងគ្នាឡើយ។ ភាវៈដែលព្រះបង្កើតមក ដែលបំពេញភារកិច្ចរបស់ខ្លួន នឹងអាចរួចជីវិតបាន ចំណែកឯភាវៈដែលព្រះបង្កើតមកដែលមិនបានបំពេញភារកិច្ចរបស់ខ្លួន នឹងក្លាយជារបស់ដែលត្រូវបំផ្លាញចោល។ ជាងនេះទៅទៀត វានឹងត្រូវបន្តរហូតដល់អស់កល្បជានិច្ច។ តើអ្នកស្រឡាញ់ប្ដីរបស់អ្នក ដើម្បីបំពេញភារកិច្ចរបស់អ្នក ក្នុងនាមជាភាវៈដែលព្រះបង្កើតមកមែនទេ? តើអ្នកស្រឡាញ់ប្រពន្ធរបស់អ្នក ដើម្បីបំពេញភារកិច្ចរបស់អ្នក ក្នុងនាមជាភាវៈដែលព្រះបង្កើតមកមែនទេ? តើអ្នកមានកាតព្វកិច្ចចំពោះឪពុកម្ដាយអ្នក ដែលមិនជឿសាសនា ដើម្បីបំពេញភារកិច្ចរបស់អ្នក ក្នុងនាមជាភាវៈដែលព្រះបង្កើតមកមែនទេ? តើទស្សនៈរបស់មនុស្សចំពោះការជឿលើព្រះជាម្ចាស់នោះ ខុសឬក៏ត្រូវ? តើហេតុអ្វីបានជាអ្នកជឿលើព្រះជាម្ចាស់? តើអ្នកចង់បានអ្វី? តើអ្នកស្រឡាញ់ព្រះជាម្ចាស់ដល់កម្រិតណា? អស់អ្នកណាដែលមិនអាចបំពេញភារកិច្ចរបស់ខ្លួនបានក្នុងនាមជាភាវៈដែលព្រះបង្កើតមក និងអស់អ្នកណាដែលមិនអាចខិតខំប្រឹងប្រែងឱ្យអស់ពីចិត្តបាននោះ នឹងក្លាយជារបស់ដែលត្រូវបំផ្លាញចោល។ មានសម្ពន្ធភាពខាងសាច់ឈាមជាច្រើន កើតមានឡើងរវាងមនុស្សនាពេលសព្វថ្ងៃ ព្រមទាំងមានសម្ពន្ធភាពជាសាច់សាលោហិតផងដែរ ប៉ុន្តែនៅពេលអនាគត សម្ពន្ធភាពទាំងអស់នេះ នឹងត្រូវបែកខ្ចាត់ខ្ចាយអស់។ អ្នកជឿ និងអ្នកមិនជឿ មិនអាចចុះសម្រុងនឹងគ្នាពីធម្មជាតិឡើយ តែផ្ទុយទៅវិញ ពួកគេនឹងប្រឆាំងគ្នាទៅវិញទៅមក។ អស់អ្នកណាដែលស្ថិតក្នុងសេចក្ដីសម្រាកនឹងជឿថាមានព្រះជាម្ចាស់មួយអង្គ ហើយគេនឹងចុះចូលនឹងព្រះជាម្ចាស់ ចំណែកឯអ្នកដែលបះបោរទាស់នឹងព្រះជាម្ចាស់ សុទ្ធតែនឹងត្រូវបំផ្លាញចោលទាំងអស់។ នឹងលែងមានក្រុមគ្រួសារនៅលើផែនដីនេះតទៅទៀតហើយ។ តើអាចនឹងមានសម្ពន្ធភាពជាឪពុកម្ដាយ ឬកូនចៅ ឬប្ដីប្រពន្ធទៀត ដោយរបៀបណា? ភាពមិនចុះសម្រុងគ្នានៃការជឿ និងការមិនជឿ នឹងធ្វើឱ្យសម្ពន្ធភាពខាងសាច់ឈាម ត្រូវញែកដាច់ពីគ្នាទាំងស្រុង!

ព្រះជាម្ចាស់បានបង្កើតមនុស្សលោក និងដាក់ពួកគេនៅលើផែនដី ហើយទ្រង់បានដឹកនាំពួកគេចាប់តាំងពីពេលនោះមក។ ក្រោយមក ទ្រង់ក៏បានសង្គ្រោះពួកគេ និងធ្វើជាតង្វាយលោះបាបសម្រាប់មនុស្សជាតិ។ នៅទីបំផុត ទ្រង់នៅតែត្រូវយកឈ្នះលើមនុស្សជាតិ សង្គ្រោះមនុស្សលោកទាំងមូល និងស្រោចស្រង់ពួកគេទៅរកលក្ខណៈដើមរបស់ពួកគេវិញ។ នេះគឺជាកិច្ចការដែលទ្រង់បានចូលរួមធ្វើ ចាប់តាំងពីគ្រាដំបូងមកម៉្លេះ ជាការស្រោចស្រង់មនុស្សទៅរករូបរាង និងលក្ខណៈដើមរបស់ពួកគេវិញ។ ព្រះជាម្ចាស់នឹងបង្កើតនគររបស់ទ្រង់ និងស្រោចស្រង់លក្ខណៈដើមរបស់មនុស្សជាតិត្រឡប់មកវិញ ដែលមានន័យថា ព្រះជាម្ចាស់នឹងស្រោចស្រង់ត្រឡប់មកវិញនូវសិទ្ធិអំណាចរបស់ទ្រង់នៅលើផែនដី និងនៅក្នុងចំណោមភាវៈដែលព្រះបង្កើតមកទាំងអស់។ មនុស្សជាតិបានបាត់បង់នូវចិត្តដែលកោតខ្លាចព្រះជាម្ចាស់ ក៏ដូចជាមុខងារដែលភាវៈដែលព្រះបង្កើតមកគប្បីត្រូវបំពេញ ក្រោយពីត្រូវសាតាំងធ្វើឱ្យពុករលួយ ហើយបានក្លាយជាសត្រូវបះបោរទាស់នឹងព្រះជាម្ចាស់។ ក្រោយមកទៀត មនុស្សជាតិរស់នៅក្រោមអំណាចរបស់សាតាំង និងស្ថិតនៅក្រោមការចាត់ចែងរបស់សាតាំង។ ហេតុនេះ ព្រះជាម្ចាស់គ្មានផ្លូវណាត្រូវបំពេញកិច្ចការក្នុងចំណោមភាវៈដែលទ្រង់បង្កើតមកឡើយ ហើយកាន់តែមិនអាចទទួលបានការកោតខ្លាចពីពួកគេ។ មនុស្សលោកត្រូវបានព្រះជាម្ចាស់បង្កើតមក ហើយត្រូវថ្វាយបង្គំព្រះជាម្ចាស់ ប៉ុន្តែពួកគេបែតជាបែរខ្នងដាក់ទ្រង់ និងថា្វយបង្គំសាតាំងទៅវិញ។ សាតាំងបានក្លាយជាព្រះក្លែងក្លាយនៅក្នុងដួងចិត្តរបស់ពួកគេ។ ហេតុនេះ ព្រះជាម្ចាស់បានបាត់បង់នូវកន្លែងរបស់ទ្រង់នៅក្នុងដួងចិត្តរបស់ពួកគេ ដែលមានន័យថា ទ្រង់បានបាត់បង់នូវអត្ថន័យនៅពីក្រោយការដែលទ្រង់បង្កើតមនុស្សជាតិនេះ។ ហេតុនេះ ដើម្បីស្រោចស្រង់ត្រឡប់មកវិញនូវអត្ថន័យនៅពីក្រោយការដែលទ្រង់បង្កើតមនុស្សជាតិនេះ ទ្រង់ត្រូវតែស្រោចស្រង់នូវភាពជាមនុស្សដើមរបស់ពួកគេត្រឡប់មកវិញ និងបំផ្លាស់បំប្រែនិស្ស័យពុករលួយរបស់ពួកគេចេញ។ ដើម្បីទាមទារយកមនុស្សពីសាតាំងវិញ ទ្រង់ត្រូវសង្គ្រោះពួកគេឱ្យរួចពីបាបសិន។ មានតែតាមរបៀបនេះទេ ទើបព្រះជាម្ចាស់អាចស្រោចស្រង់លក្ខណៈដើម និងមុខងាររបស់ពួកគេត្រឡប់មកវិញបាន ហើយចុងក្រោយ ក៏ស្រោចស្រង់នូវនគររបស់ទ្រង់ត្រឡប់មកវិញ។ ការបំផ្លាញទាំងស្រុងទៅលើកូនដែលបះបោរទាំងនោះ ចុងក្រោយក៏នឹងត្រូវអនុវត្តដើម្បីឱ្យមនុស្សបានថ្វាយបង្គំព្រះជាម្ចាស់ប្រសើរជាងមុនដែរ ព្រមទាំងរស់នៅលើផែនដីនេះបានប្រសើរជាងមុន។ ដោយសារព្រះជាម្ចាស់បានបង្កើតមនុស្សលោកមក ទើបទ្រង់ត្រូវធ្វើឱ្យពួកគេថ្វាយបង្គំទ្រង់។ ដោយសារទ្រង់ចង់ស្រោចស្រង់មុខងារដើមរបស់មនុស្សជាតិត្រឡប់មកវិញ ទើបទ្រង់ត្រូវស្រោចស្រង់មុខងារនោះឱ្យបានទាំងស្រុង ដោយគ្មានជាប់ជំពាក់នឹងភាពមិនបរិសុទ្ធឡើយ។ ការស្រោចស្រង់សិទ្ធិអំណាចរបស់ទ្រង់មានន័យថា ការធ្វើឱ្យមនុស្សថ្វាយបង្គំទ្រង់ និងចុះចូលចំពោះទ្រង់។ វាមានន័យថាព្រះជាម្ចាស់នឹងធ្វើឱ្យមនុស្សជាតិរស់នៅដោយសារទ្រង់ និងធ្វើឱ្យសត្រូវរបស់ទ្រង់វិនាសហិនហោច ដោយសារសិទ្ធិអំណាចរបស់ទ្រង់។ វាមានន័យថា ព្រះជាម្ចាស់នឹងធ្វើឱ្យគ្រប់យ៉ាងអំពីទ្រង់បន្តស្ថិតនៅក្នុងចំណោមមនុស្សជាតិ ដោយគ្មានការប្រឆាំងទាស់ពីនរណាម្នាក់ឡើយ។ នគរដែលព្រះជាម្ចាស់ចង់បង្កើត គឺជានគររបស់ទ្រង់ផ្ទាល់។ មនុស្សជាតិដែលទ្រង់ចង់បាន គឺជាមនុស្សដែលថ្វាយបង្គំទ្រង់ ជាមនុស្សដែលចុះចូលចំពោះទ្រង់ទាំងស្រុង និងជាមនុស្សដែលមានសិរីល្អរបស់ទ្រង់ក្នុងខ្លួនពួកគេ។ ប្រសិនបើព្រះជាម្ចាស់ពុំបានសង្គ្រោះមនុស្សជាតិដែលពុករលួយទេ នោះអត្ថន័យពីក្រោយការបង្កើតមនុស្សជាតិរបស់ទ្រង់ នឹងត្រូវបាត់បង់។ ទ្រង់នឹងលែងមានសិទ្ធិអំណាចក្នុងចំណោមមនុស្សជាតិ ហើយនគររបស់ទ្រង់នឹងលែងអាចកើតមាននៅលើផែនដីនេះបានទៀតហើយ។ ប្រសិនបើព្រះជាម្ចាស់ពុំបានបំផ្លាញសត្រូវដែលបះបោរទាស់នឹងទ្រង់ទេ នោះទ្រង់នឹងមិនអាចទទួលបាននូវសិរីល្អពេញលេញរបស់ទ្រង់បានឡើយ ហើយទ្រង់ក៏នឹងមិនអាចបង្កើតនគររបស់ទ្រង់នៅលើផែនដីនេះបានដែរ។ ទាំងអស់នេះ នឹងក្លាយជាទីសម្គាល់នៃការបញ្ចប់កិច្ចការរបស់ទ្រង់ និងជាជោគជ័យដ៏អស្ចារ្យរបស់ទ្រង់៖ ក្នុងការបំផ្លាញទាំងស្រុងដល់អស់អ្នកដែលស្ថិតនៅក្នុងចំណោមមនុស្សជាតិដែលបះបោរទាស់នឹងទ្រង់ និងក្នុងការនាំអ្នកដែលបានធ្វើឱ្យពេញខ្នាតចូលទៅក្នុងសេចក្ដីសម្រាក។ នៅពេលដែលមនុស្សលោកត្រូវបានស្រោចស្រង់មកជាលក្ខណៈដើមរបស់ពួកគេវិញ ហើយនៅពេលដែលពួកគេអាចបំពេញភារកិច្ចរៀងៗខ្លួន រក្សាទីតាំងត្រឹមត្រូវរបស់ខ្លួន និងចុះចូលនឹងការរៀបចំទាំងអស់របស់ព្រះជាម្ចាស់បានហើយ នោះព្រះជាម្ចាស់នឹងទទួលបានមនុស្សមួយក្រុមនៅលើផែនដីដែលថ្វាយបង្គំទ្រង់ ហើយទ្រង់ក៏នឹងបានបង្កើតនគរមួយនៅលើផែនដីដែលថ្វាយបង្គំទ្រង់ផងដែរ។ ទ្រង់នឹងមានជ័យជម្នះជាអស់កល្បជានិច្ចនៅលើផែនដីនេះ ហើយអ្នកដែលប្រឆាំងនឹងទ្រង់ ក៏នឹងត្រូវវិនាសហិនហោចអស់កល្បជានិច្ចដែរ។ បែបនេះនឹងស្រោចស្រង់នូវព្រះរាជបំណងដើមរបស់ទ្រង់នៅក្នុងការបង្កើតមនុស្សជាតិនេះត្រឡប់មកវិញ។ វានឹងស្រោចស្រង់នូវព្រះរាជបំណងរបស់ទ្រង់ក្នុងការបង្កើតគ្រប់សព្វសារពើ ហើយក៏នឹងស្រោចស្រង់នូវសិទ្ធិអំណាចរបស់ទ្រង់នៅលើផែនដី ក្នុងចំណោមគ្រប់សព្វសារពើ និងក្នុងចំណោមសត្រូវរបស់ទ្រង់ត្រឡប់មកវិញផងដែរ។ ទាំងអស់នេះ នឹងក្លាយជានិមិត្តរូបនៃជ័យជម្នះទាំងស្រុងរបស់ទ្រង់។ ចាប់ពីពេលនោះមក មនុស្សជាតិនឹងចូលទៅក្នុងសេចក្ដីសម្រាក និងចាប់ផ្ដើមជីវិតមួយដែលស្ថិតនៅលើផ្លូវត្រឹមត្រូវ។ ព្រះជាម្ចាស់ ក៏នឹងចូលទៅក្នុងសេចក្ដីសម្រាកជាអស់កល្បជានិច្ចជាមួយមនុស្សជាតិ ព្រមទាំងចាប់ផ្ដើមជីវិតដ៏អស់កល្បជានិច្ច រួមគ្នាដោយទ្រង់ផ្ទាល់ព្រះអង្គផង និងដោយមនុស្សលោកផង។ ភាពស្មោកគ្រោក និងការបះបោរនៅលើផែនដី នឹងត្រូវបាត់អស់ ហើយសំឡេងស្រែកទួញថ្ងូរ នឹងត្រូវរលាយបាត់ ហើយគ្រប់សព្វសារពើទាំងអស់នៅក្នុងពិភពលោកនេះ ដែលប្រឆាំងទាស់នឹងព្រះជាម្ចាស់ នឹងលែងកើតមានទៀត។ មានតែព្រះជាម្ចាស់ និងអ្នកដែលទទួលបាននូវសេចក្ដីសង្គ្រោះរបស់ទ្រង់ប៉ុណ្ណោះ ដែលនឹងបន្តស្ថិតនៅទៀត។ មានតែសព្វសារពើដែលទ្រង់បង្កើតមកប៉ុណ្ណោះ ដែលនឹងបន្តស្ថិតនៅទៀត។


ព្រះបន្ទូលរបស់ព្រះគ្រីស្ទ ខណៈដែលទ្រង់យាងក្នុងចំណោមពួកជំនុំនានា (ភាគទី៤)

(ឆ្នាំ ១៩៩៤ ដល់ថ្ងៃទី២៣ ខែមីនា ឆ្នាំ២០១០)


ទម្រាំដល់ពេលដែលអ្នកសម្គាល់ឃើញព្រះកាយខាងវិញ្ញាណរបស់ព្រះយេស៊ូវ នោះព្រះជាម្ចាស់បានបង្កើតឋានសួគ៌ និងផែនដីថ្មីរួចស្រេចបាត់ទៅហើយ

តើអ្នកចង់ឃើញព្រះយេស៊ូវដែរឬទេ? តើអ្នកចង់រស់នៅជាមួយព្រះយេស៊ូវដែរឬទេ? តើអ្នកចង់ឮព្រះបន្ទូលដែលចេញមកពីព្រះឱស្ឋរបស់ព្រះយេស៊ូវដែរឬទេ? ប្រសិនបើអ្នកចង់ តើអ្នកនឹងត្រូវស្វាគមន៍ការយាងត្រឡប់មកវិញរបស់ព្រះយេស៊ូវ ដោយវិធីណា? តើអ្នកបានប្រុងប្រៀបស្រេចហើយឬនៅ? តើអ្នកនឹងស្វាគមន៍ការយាងត្រឡប់មកវិញរបស់ព្រះយេស៊ូវ ដោយឥរិយាបថបែបណា? ខ្ញុំគិតថា បងប្អូនប្រុសស្រីគ្រប់គ្នាដែលដើរតាមព្រះយេស៊ូវ ចង់ទទួលស្វាគមន៍ទ្រង់ឱ្យបានល្អ។ ប៉ុន្តែ តើអ្នករាល់គ្នាបានពិចារណាចំណុចនេះទេថា៖ នៅពេលដែលទ្រង់យាងត្រឡប់មកវិញ តើអ្នកនឹងស្គាល់ព្រះយេស៊ូវពិតប្រាកដដែរឬទេ? តើអ្នករាល់គ្នាពិតជានឹងយល់ពីអ្វីគ្រប់យ៉ាង ដែលទ្រង់មានព្រះបន្ទូលដែរឬទេ? តើអ្នករាល់គ្នាពិតជានឹងទទួលយកកិច្ចការទាំងអស់ដែលទ្រង់ធ្វើដោយឥតលក្ខខណ្ឌមែនទេ? អស់អ្នកដែលបានអានព្រះគម្ពីរ គឺសុទ្ធតែដឹងអំពីការយាងត្រឡប់មកវិញរបស់ព្រះយេស៊ូវ ហើយអស់អ្នកដែលបានអានព្រះគម្ពីរ ក៏សុទ្ធតែទន្ទឹងរង់ចាំការយាងត្រឡប់មកវិញរបស់ទ្រង់ដោយចិត្តស្មោះត្រង់ដែរ។ អ្នករាល់គ្នាសុទ្ធតែខ្វាយខ្វល់ក្នុងចិត្ត ចំពោះការមកដល់នៃគ្រានោះ ហើយភាពស្មោះត្រង់របស់អ្នករាល់គ្នា ពិតជាគួរឱ្យកោតស្ញប់ស្ញែង ជំនឿរបស់អ្នករាល់គ្នាពិតជាល្អគួរឱ្យច្រណែន ប៉ុន្តែ តើអ្នករាល់គ្នាដឹងទេថា អ្នករាល់គ្នាបានប្រព្រឹត្តកំហុសមួយយ៉ាងធ្ងន់? តើព្រះយេស៊ូវនឹងយាងត្រឡប់មកវិញក្នុងលក្ខណៈដូចម្ដេច? អ្នករាល់គ្នាជឿថា ព្រះយេស៊ូវនឹងយាងត្រឡប់មកវិញនៅលើដុំពពកស ប៉ុន្តែខ្ញុំសូមសួរអ្នករាល់គ្នា ថាតើដុំពពកសមួយនេះសំដៅលើអ្វី? មានអ្នកដើរតាមព្រះយេស៊ូវច្រើនណាស់ កំពុងទន្ទឹងរង់ចាំការយាងត្រឡប់មកវិញរបស់ទ្រង់ តើទ្រង់នឹងយាងចុះមកវិញក្នុងចំណោមក្រុមមនុស្សណាមួយ? ប្រសិនបើអ្នករាល់គ្នាស្ថិតក្នុងចំណោមក្រុមមនុស្សដំបូងគេដែលព្រះយេស៊ូវយាងចុះមក តើអ្នកដទៃទៀតនឹងមិនយល់ថា នេះគឺជាអំពើអយុត្តិធម៌ដែលមិនអាចទទួលយកបានទេឬអី? ខ្ញុំដឹងថា អ្នករាល់គ្នាមានភាពស្មោះត្រង់ និងមានភក្ដីភាពចំពោះព្រះយេស៊ូវខ្លាំងណាស់ ប៉ុន្តែ តើអ្នករាល់គ្នាធ្លាប់ជួបព្រះយេស៊ូវដែរឬទេ? តើអ្នករាល់គ្នាស្គាល់និស្ស័យរបស់ទ្រង់ដែរឬទេ? តើអ្នករាល់គ្នាធ្លាប់រស់នៅជាមួយទ្រង់ដែរឬទេ? តើអ្នករាល់គ្នាយល់ពីទ្រង់ច្បាស់ប៉ុនណា? អ្នកខ្លះមុខជានិយាយថា សម្ដីទាំងនេះធ្វើឱ្យពួកគេស្ថិតក្នុងសភាពមួយដ៏សែនអាម៉ាស់។ ពួកគេមុខជានិយាយថា៖ «ខ្ញុំបានអានព្រះគម្ពីរពីដើមដល់ចប់ ជាច្រើនលើកច្រើនសា។ ម្ដេចក៏ថាខ្ញុំមិនយល់ពីព្រះយេស៊ូវ? កុំថាដល់និស្ស័យរបស់ព្រះយេស៊ូវ សូម្បីតែពណ៌សម្លៀកបំពាក់ដែលទ្រង់សព្វព្រះហឫទ័យ ក៏ខ្ញុំដឹងដែរ។ នៅពេលដែលអ្នកនិយាយថា ខ្ញុំមិនយល់អំពីទ្រង់ តើអ្នកមិនមែនកំពុងតែមើលងាយខ្ញុំទេឬអី?» ខ្ញុំសូមទូន្មានអ្នកទៅចុះថា កុំទៅប្រកែកគ្នាពីរឿងទាំងនេះធ្វើអ្វី យកល្អគួរធ្វើចិត្តឱ្យស្ងប់ រួចប្រកបគ្នាអំពីសំណួរដូចតទៅនេះវិញ៖ ទីមួយ តើអ្នកដឹងទេថា អ្វីទៅជាភាពជាក់ស្ដែង ហើយអ្វីទៅជាទ្រឹស្ដី? ទីពីរ តើអ្នកដឹងទេថា អ្វីទៅជាការសន្មត ហើយអ្វីទៅជាសេចក្ដីពិត? ទីបី តើអ្នកដឹងទេថា អ្វីទៅជាការស្រមើស្រមៃ ហើយអ្វីទៅជាការពិត?

មនុស្សខ្លះបដិសេធការពិតដែលថា ពួកគេមិនស្គាល់ព្រះយេស៊ូវ។ ហើយខ្ញុំនៅតែនិយាយថា អ្នករាល់គ្នាមិនយល់ពីទ្រង់សូម្បីតែបន្តិច ហើយក៏មិនយល់ពីព្រះបន្ទូលរបស់ព្រះយេស៊ូវសូម្បីមួយម៉ាត់ដែរ។ នេះមកពីអ្នករាល់គ្នាដើរតាមទ្រង់ ដោយសារកំណត់ហេតុក្នុងព្រះគម្ពីរ និងដោយសារអ្វីដែលអ្នកដទៃបាននិយាយ។ អ្នករាល់គ្នាមិនធ្លាប់ឃើញព្រះយេស៊ូវសោះ ក៏រឹតតែមិនធ្លាប់រស់នៅជាមួយនឹងទ្រង់ដែរ ហើយអ្នកក៏មិនធ្លាប់បានប្រកបគ្នាជាមួយទ្រង់ សូម្បីតែមួយរយៈពេលខ្លីក៏អត់ដែរ។ ដូច្នេះ តើការយល់ដឹងរបស់អ្នកអំពីព្រះយេស៊ូវ មិនមែនគ្រាន់តែជាទ្រឹស្ដីទេឬអី? តើវាមិនមែនជាការយល់ដឹងដែលគ្មានការពិតទេឬអី? អ្នកខ្លះក៏ប្រហែលជាធ្លាប់បានឃើញរូបគំនូរព្រះយេស៊ូវ ឬអ្នកខ្លះទៀតប្រហែលធ្លាប់បានទៅលេងទឹកដីកំណើតរបស់ព្រះយេស៊ូវ។ អ្នកខ្លះទៀតក៏ប្រហែលជាធ្លាប់បានប៉ះសម្លៀកបំពាក់របស់ព្រះយេស៊ូវផង។ ប៉ុន្តែ ការយល់ដឹងរបស់អ្នកអំពីទ្រង់ នៅតែជាទ្រឹស្ដីនៅឡើយ មិនមែនជាភាពជាក់ស្ដែងនោះទេ បើទោះបីជាខ្លួនឯងផ្ទាល់ ធ្លាប់បានភ្លក់អាហារ ដែលព្រះយេស៊ូវធ្លាប់បានសោយក៏ដោយ។ ទោះក្នុងករណីបែបណាក៏ដោយ ក៏អ្នកមិនធ្លាប់បានឃើញព្រះយេស៊ូវដែរ ហើយមិនធ្លាប់បានប្រកបជាមួយនឹងទ្រង់ នៅក្នុងរូបអង្គជាសាច់ឈាមនោះដែរ ហេតុនេះ ការយល់ដឹងរបស់អ្នកអំពីព្រះយេស៊ូវ នឹងនៅតែជាទ្រឹស្ដីទទេស្អាត ដែលគ្មានការជាក់ស្ដែងបន្តិចសោះ។ ប្រហែលជាសម្ដីរបស់ខ្ញុំ មិនធ្វើឱ្យអ្នកចាប់អារម្មណ៍ប៉ុន្មានទេ ប៉ុន្តែខ្ញុំសូមសួរសំណួរអ្នកមួយថា៖ ថ្វីបើអ្នកបានអានស្នាដៃជាច្រើនរបស់អ្នកនិពន្ធដែលអ្នកស្ងើចសរសើរបំផុតក៏ដោយ ប៉ុន្តែតើអ្នកអាចយល់អំពីគាត់បានទាំងស្រុង ដោយមិនចំណាយពេលជាមួយគាត់ បានដែរទេ? តើអ្នកដឹងថា គាត់មានបុគ្គលិកលក្ខណៈបែបណាទេ? តើអ្នកដឹងថា គាត់សម្រេចចិត្តក្នុងជីវិតបែបណាទេ? តើអ្នកដឹងអ្វីខ្លះពីអារម្មណ៍ពិតរបស់គាត់ទេ? សូម្បីតែមនុស្សដែលអ្នកកោតសរសើរ ក៏អ្នកមិនអាចយល់អំពីគេអស់ផង ចុះទម្រាំព្រះយេស៊ូវគ្រីស្ទទៀត តើអ្នកអាចយល់ពីទ្រង់បានដោយវិធីណា? គ្រប់យ៉ាងដែលអ្នកយល់ពីព្រះយេស៊ូវ គឺពោរពេញដោយការស្រមើស្រមៃ និងការសន្មត ហើយគ្មានសេចក្ដីពិត ឬភាពជាក់ស្ដែងឡើយ។ ការយល់ដឹងរបស់អ្នក គឺមានតែក្លិនអសោច និងពោរពេញទៅដោយសាច់ឈាមប៉ុណ្ណោះ។ តើការយល់ដឹងបែបនេះ នឹងអាចឱ្យអ្នកមានលក្ខណៈសម្បត្តិគ្រប់គ្រាន់ ដើម្បីស្វាគមន៍ការយាងត្រឡប់មកវិញរបស់ព្រះយេស៊ូវដូចម្ដេចបាន? ព្រះយេស៊ូវនឹងមិនទទួលយកមនុស្សណាដែលមានពេញដោយគំនិតស្រមើស្រមៃ និងការសន្មតបែបសាច់ឈាមនោះឡើយ។ តើមនុស្សដែលមិនយល់ពីព្រះយេស៊ូវ សមនឹងធ្វើជាអ្នកជឿដល់ទ្រង់បានដោយរបៀបណា?

តើអ្នករាល់គ្នាចង់ដឹងអំពីឫសគល់នៃមូលហេតុ ដែលពួកផារិស៊ីប្រឆាំងទាស់នឹងព្រះយេស៊ូវដែរឬទេ? តើអ្នករាល់គ្នាចង់ដឹងពីសារជាតិរបស់ពួកផារិស៊ីទេ? ពួកគេពោរពេញដោយការស្រមើស្រមៃអំពីព្រះមែស្ស៊ី។ ជាងនេះទៅទៀត ពួកគេបានជឿត្រឹមថា ព្រះមែស្ស៊ីនឹងយាងមក ប៉ុន្តែពួកគេមិនបានដេញតាមសេចក្ដីពិតនៃជីវិតឡើយ។ ហេតុនេះ សូម្បីសព្វថ្ងៃនេះ ក៏ពួកគេនៅតែទន្ទឹងរង់ចាំព្រះមែស្ស៊ីដែរ ដ្បិតពួកគេមិនស្គាល់ផ្លូវនៃជីវិត ហើយក៏មិនដឹងថា ផ្លូវនៃសេចក្ដីពិតនោះជាអ្វីដែរ។ អ្នករាល់គ្នានិយាយទៅមើល៍ តើមនុស្សល្ងីល្ងើ ចចេសរឹងរូស និងល្ងង់ខ្លៅបែបនេះ អាចទទួលបានព្រះពរពីព្រះជាម្ចាស់បានដោយវិធីណា? តើពួកគេអាចមើលឃើញព្រះមែស្ស៊ីដែរឬទេ? ពួកគេប្រឆាំងទាស់នឹងព្រះយេស៊ូវ ព្រោះពួកគេមិនស្គាល់ទិសដៅនៃកិច្ចការរបស់ព្រះវិញ្ញាណបរិសុទ្ធ ព្រោះពួកគេមិនស្គាល់ផ្លូវនៃសេចក្ដីពិតដែលព្រះយេស៊ូវមានព្រះបន្ទូលប្រាប់ ហើយលើសពីនេះទៅទៀត គឺមកពីពួកគេមិនយល់អំពីព្រះមែស្ស៊ី។ ហើយដោយសារតែពួកគេមិនធ្លាប់បានឃើញព្រះមែស្ស៊ី និងមិនដែលធ្លាប់បានរាប់អានជាមួយនឹងព្រះមែស្ស៊ី ទើបពួកគេបានប្រព្រឹត្តកំហុស ដោយតោងជាប់តែព្រះនាមរបស់ព្រះមែស្ស៊ី ខណៈដែលប្រឆាំងទាស់នឹងសារជាតិរបស់ព្រះមែស្ស៊ីតាមគ្រប់មធ្យោបាយដែលអាចធ្វើបាន។ សារជាតិនៃពួកផារិស៊ីនេះ គឺចចេសរឹងរូស ក្រអឺតក្រទម ហើយមិនស្ដាប់បង្គាប់សេចក្ដីពិតឡើយ។ គោលការណ៍នៃសេចក្តីជំនឿរបស់ពួកគេចំពោះព្រះជាម្ចាស់គឺ៖ ទោះបីសេចក្ដីបង្រៀនរបស់អ្នកជ្រៅជ្រះយ៉ាងណា ទោះបីជាសិទ្ធិអំណាចរបស់អ្នកខ្ពង់ខ្ពស់យ៉ាងណា ក៏អ្នកមិនមែនជាព្រះគ្រីស្ទដែរ លុះត្រាតែគេហៅអ្នកថា ព្រះមែស្ស៊ី។ តើជំនឿនេះមិនខុសទំនង និងមិនសមហេតុផលទាល់តែសោះទេឬអី? ខ្ញុំសូមសួរអ្នករាល់គ្នាទៀតចុះថា៖ អ្នករាល់គ្នាគ្មានការយល់ដឹងអំពីព្រះយេស៊ូវសូម្បីតែបន្តិច តើការប្រព្រឹត្តកំហុសដូចនឹងពួកផារិស៊ីសម័យដើមនោះ មិនរឹតតែងាយស្រួលសម្រាប់អ្នករាល់គ្នាទេឬអី? តើអ្នកអាចស្គាល់ផ្លូវនៃសេចក្ដីពិតបានដែរឬទេ? តើអ្នកពិតជាអាចធានាបានថា អ្នកនឹងមិនប្រឆាំងទាស់នឹងព្រះគ្រីស្ទបានដែរឬទេ? តើអ្នកអាចធ្វើតាមកិច្ចការរបស់ព្រះវិញ្ញាណបរិសុទ្ធ បានដែរឬទេ? ប្រសិនបើអ្នកមិនដឹងថា អ្នកនឹងប្រឆាំងទាស់នឹងព្រះគ្រីស្ទ ឬក៏អត់នោះ ខ្ញុំសូមប្រាប់ថា អ្នកកំពុងរស់ក្បែរមាត់ច្រកនៃសេចក្ដីស្លាប់ហើយ។ អស់អ្នកណាដែលមិនស្គាល់ព្រះមែស្ស៊ី គឺសុទ្ធតែអាចប្រឆាំងទាស់នឹងព្រះយេស៊ូវ អាចបដិសេធព្រះយេស៊ូវ ហើយក៏អាចនិយាយបង្កាច់បង្ខូចទ្រង់បានដែរ។ មនុស្សដែលមិនស្គាល់ព្រះយេស៊ូវ សុទ្ធតែអាចបដិសេធទ្រង់ និងអាចជេរប្រមាថទ្រង់បាន។ ជាងនេះទៀត ពួកគេអាចយល់ឃើញថា ការយាងត្រឡប់មកវិញរបស់ព្រះយេស៊ូវ គឺជាការបំភាន់របស់សាតាំងទៅវិញ ហើយមនុស្សកាន់តែច្រើននឹងផ្ដន្ទាទោសព្រះយេស៊ូវដែលបានត្រឡប់មកជាសាច់ឈាមវិញ។ តើកត្តាអស់ទាំងនេះ មិនធ្វើឱ្យអ្នករាល់គ្នាខ្លាចរអារទេឬអី? អ្វីដែលអ្នករាល់គ្នាជួបប្រទះ គឺជាការប្រមាថដល់ព្រះវិញ្ញាណបរិសុទ្ធ គឺជាការបំផ្លាញព្រះបន្ទូលនៃព្រះវិញ្ញាណបរិសុទ្ធថ្លែងទៅកាន់ពួកជំនុំនិងជាការច្រានចោលសេចក្ដីដែលសម្ដែងឱ្យឃើញតាមរយៈព្រះយេស៊ូវទាំងអស់។ ប្រសិនបើអ្នករាល់គ្នាវង្វេងវង្វាន់យ៉ាងនេះ តើអ្នកអាចទទួលបានអ្វីខ្លះពីព្រះយេស៊ូវ? ប្រសិនបើអ្នករាល់គ្នា មានះបដិសេធមិនព្រមទទួលស្គាល់កំហុសខ្លួន ពេលទ្រង់យាងត្រឡប់ជាសាច់ឈាមវិញ នៅលើពពកស តើអ្នករាល់គ្នាអាចយល់ពីកិច្ចការរបស់ព្រះយេស៊ូវបានដោយវិធីណា? ខ្ញុំប្រាប់អ្នករាល់គ្នាដូច្នេះថា៖ មនុស្សដែលមិនទទួលយកសេចក្ដីពិត តែបែរជាទន្ទឹងចាំការយាងមកដល់របស់ព្រះយេស៊ូវនៅលើពពកសទាំងងងឹតងងល់ ពួកគេពិតជាអ្នកដែលប្រមាថដល់ព្រះវិញ្ញាណបរិសុទ្ធជាក់ជាមិនខាន ហើយពួកគេពិតជាពូជអំបូរដែលនឹងត្រូវវិនាស។ អ្នករាល់គ្នាគ្រាន់តែចង់បានព្រះគុណរបស់ព្រះយេស៊ូវ និងគ្រាន់តែចង់សោយសុខនៅក្នុងពិភពដ៏មានសុភមង្គលនៃស្ថានសួគ៌ប៉ុណ្ណោះ ប៉ុន្តែអ្នកមិនដែលបានស្ដាប់បង្គាប់តាមព្រះបន្ទូលដែលព្រះយេស៊ូវមានបន្ទូលឡើយ ហើយក៏មិនដែលបានទទួលយកសេចក្ដីពិតដែលព្រះយេស៊ូវសម្ដែងចេញ ពេលទ្រង់យាងត្រឡប់ជាសាច់ឈាមវិញដែរ។ តើអ្នករាល់គ្នានឹងយកអ្វីមកប្ដូរនឹងការពិតនៃការយាងត្រឡប់មកវិញរបស់ព្រះយេស៊ូវនៅលើពពកស? តើជាចិត្តស្មោះត្រង់ដែលអ្នករាល់គ្នារមែងប្រព្រឹត្តអំពើបាបដដែលៗ រួចហើយលន់តួបាបដោយផ្ទាល់មាត់ម្ដងហើយម្ដងទៀតនោះមែនទេ? តើអ្នករាល់គ្នានឹងយកអ្វីជាតង្វាយថ្វាយព្រះយេស៊ូវដែលយាងត្រឡប់មកវិញនៅលើពពកស? តើជាដើមទុននៃការធ្វើកិច្ចការជាច្រើនឆ្នាំ ដែលអ្នករាល់គ្នាប្រើដើម្បីលើកតម្កើងខ្លួនឯងនោះមែនទេ? តើអ្នករាល់គ្នានឹងយកអ្វីមកធ្វើឱ្យព្រះយេស៊ូវដែលយាងត្រឡប់មកវិញនោះ មានព្រះហឫទ័យទុកចិត្តចំពោះអ្នក? តើជាធម្មជាតិក្រអឺតក្រទមរបស់អ្នករាល់គ្នា ដែលមិនចុះចូលនឹងសេចក្ដីពិតណាមួយនោះមែនទេ?

ភក្ដីភាពរបស់អ្នករាល់គ្នា គឺមានតែលើបបូរមាត់ប៉ុណ្ណោះ រីឯចំណេះដឹងរបស់អ្នករាល់គ្នាវិញ ក៏គ្រាន់តែជាការគិត និងជាសញ្ញាណតែប៉ុណ្ណោះ ការពុះពាររបស់អ្នករាល់គ្នា គឺដើម្បីឱ្យបានទទួលព្រះពរពីស្ថានសួគ៌ប៉ុណ្ណោះ បើដូច្នេះ តើអ្នករាល់គ្នាត្រូវមានជំនឿបែបណា? សូម្បីសព្វថ្ងៃ អ្នករាល់គ្នាក៏នៅតែខ្ទប់ត្រចៀកមិនព្រមស្ដាប់ព្រះបន្ទូលនៃសេចក្ដីពិតមួយម៉ាត់ណាឡើយ។ អ្នករាល់គ្នាមិនដឹងថាព្រះជាម្ចាស់ជាអ្វី មិនដឹងថាព្រះគ្រីស្ទជាអ្វី ក៏មិនដឹងពីរបៀបកោតខ្លាចព្រះយេហូវ៉ា មិនដឹងថាត្រូវចូលទៅក្នុងកិច្ចការនៃព្រះវិញ្ញាណបរិសុទ្ធដោយរបៀបណា ហើយក៏មិនដឹងពីវិធីបែងចែកភាពខុសគ្នា រវាងកិច្ចការផ្ទាល់របស់ព្រះជាម្ចាស់ និងការបំភាន់របស់មនុស្សផង។ អ្នកដឹងត្រឹមតែថ្កោលទោសព្រះបន្ទូលនៃសេចក្ដីពិត ដែលព្រះជាម្ចាស់សម្ដែងចេញមក ជាសេចក្ដីពិតដែលមិនត្រូវនឹងគំនិតផ្ទាល់ខ្លួនរបស់អ្នកប៉ុណ្ណោះ។ តើឯណាទៅការបន្ទាបខ្លួនរបស់អ្នក? តើឯណាទៅការចុះចូលរបស់អ្នក? តើឯណាទៅភក្ដីភាពរបស់អ្នក? តើឯណាទៅអាកប្បកិរិយានៃការស្វែងរកសេចក្ដីពិតរបស់អ្នក? តើចិត្តដែលកោតខ្លាចព្រះជាម្ចាស់របស់អ្នក នៅឯណា? ខ្ញុំសូមប្រាប់អ្នករាល់គ្នាថា អស់អ្នកណាដែលជឿលើព្រះជាម្ចាស់ ព្រោះតែទីសម្គាល់ គឺច្បាស់ណាស់ ជាពពួកដែលនឹងត្រូវបំផ្លាញជាក់ជាពុំខាន។ អស់អ្នកដែលមិនអាចទទួលយកព្រះបន្ទូលរបស់ព្រះយេស៊ូវ ដែលបានត្រឡប់ជាសាច់ឈាមវិញ គឺច្បាស់ណាស់ជាពូជពង្សនរក ជាកូនចៅមហាទេវតា ជាពពួកដែលត្រូវបំផ្លាញចោលអស់កល្បជានិច្ច។ មនុស្សជាច្រើនអាចនឹងមិនខ្វាយខ្វល់ពីសម្ដីរបស់ខ្ញុំទេ ប៉ុន្តែខ្ញុំនៅតែចង់ប្រាប់អ្នកដែលគេហៅថាពួកបរិសុទ្ធគ្រប់រូប ដែលដើរតាមព្រះយេស៊ូវថា កាលណាអ្នកឃើញព្រះយេស៊ូវយាងចុះពីស្ថានសួគ៌ផ្ទាល់នឹងភ្នែកលើដុំពពកស នេះហើយជាគ្រាលេចមកជាសាធារណៈរបស់ព្រះអាទិត្យនៃសេចក្ដីសុចរិត។ គ្រានោះអាចជាគ្រាអរសប្បាយយ៉ាងក្រៃលែងសម្រាប់អ្នក យ៉ាងណាក្តី អ្នកគួរដឹងថា គ្រាដែលអ្នកមើលឃើញព្រះយេស៊ូវយាងចុះពីស្ថានសួគ៌ ក៏នឹងជាគ្រាដែលអ្នកត្រូវចុះទៅស្ថាននរកដើម្បីរងការដាក់ទោសដែរ ជាគ្រាដែលការបិទបញ្ចប់នៃផែនការគ្រប់គ្រងរបស់ព្រះជាម្ចាស់ត្រូវបានប្រកាស ហើយដែលព្រះជាម្ចាស់ប្រទានរង្វាន់ដល់មនុស្សល្អ ហើយដាក់ទោសមនុស្សអាក្រក់ដែរ។ ដ្បិតការជំនុំជម្រះរបស់ព្រះជាម្ចាស់នឹងបានបញ្ចប់មុនពេលមនុស្សមើលឃើញទីសម្គាល់ គឺជាគ្រាដែលមានតែការសម្ដែងចេញសេចក្ដីពិតប៉ុណ្ណោះ។ អស់អ្នកណាដែលទទួលយកសេចក្ដីពិត មិនស្វែងរកទីសម្គាល់ ហើយហេតុនេះ ត្រូវបានបន្សុទ្ធ នឹងត្រូវនាំមកចំពោះបល្ល័ង្កនៃព្រះជាម្ចាស់ រួចត្រូវចូលទៅក្នុងការឱបក្រសោបពីសំណាក់ព្រះអាទិករ។ មានតែមនុស្សដែលមានះជឿថា «ព្រះយេស៊ូវដែលមិនជិះលើពពកស ជាព្រះគ្រីស្ទក្លែងក្លាយ» ប៉ុណ្ណោះ ដែលនឹងត្រូវទទួលទោសអស់កល្បជានិច្ច ដ្បិតពួកគេជឿតែលើព្រះយេស៊ូវដែលធ្វើសញ្ញាសម្គាល់ តែមិនទទួលស្គាល់ព្រះយេស៊ូវដែលសម្ដែងចេញការជំនុំជម្រះដ៏ធ្ងន់ធ្ងរ និងបញ្ចេញជីវិត និងផ្លូវពិត។ ដូច្នេះ គឺមានតែអាចថា ព្រះយេស៊ូវចាត់ការពួកគេនៅពេលទ្រង់យាងត្រឡប់មកវិញដោយបើកចំហនៅលើពពកសប៉ុណ្ណោះ។ ពួកគេចចេសរឹងរូសខ្លាំងពេក មានភាពជឿជាក់លើខ្លួនឯងខ្លាំងពេក និងក្រអឺតក្រទមខ្លាំងពេក។ តើមនុស្សថោកទាបបែបនេះ អាចនឹងទទួលបានរង្វាន់ពីព្រះយេស៊ូវដូចម្ដេចបានទៅ? ការយាងត្រឡប់មកវិញរបស់ព្រះយេស៊ូវ គឺជាសេចក្ដីសង្គ្រោះដ៏មហិមា ដល់អស់អ្នកណាដែលអាចទទួលយកសេចក្ដីពិតបាន ប៉ុន្តែការយាងត្រឡប់មកវិញរបស់ទ្រង់ គឺជាទីសម្គាល់នៃការថ្កោលទោសដល់អស់អ្នកណាដែលមិនអាចទទួលយកសេចក្ដីពិតបាន។ អ្នករាល់គ្នាតោងជ្រើសរើសផ្លូវរបស់ខ្លួន និងមិនគប្បីប្រមាថដល់ព្រះវិញ្ញាណបរិសុទ្ធ និងបដិសេធសេចក្ដីពិតឡើយ។ អ្នកមិនគួរធ្វើជាមនុស្សល្ងង់ខ្លៅ និងក្រអឺតក្រទមឡើយ ប៉ុន្តែត្រូវធ្វើជាមនុស្សម្នាក់ដែលចុះចូលនឹងការដឹកនាំរបស់ព្រះវិញ្ញាណបរិសុទ្ធ ហើយស្រេកឃ្លាន និងខ្នះខ្នែងរកសេចក្ដីពិត។ គឺទាល់តែបែបនេះ ទើបអ្នករាល់គ្នានឹងទទួលបានប្រយោជន៍។ ខ្ញុំសូមទូន្មានអ្នករាល់គ្នាឱ្យដើរតាមផ្លូវនៃសេចក្តីជំនឿលើព្រះជាម្ចាស់ដោយប្រុងប្រយ័ត្ន។ ចូរកុំប្រញាប់សន្មតតាមអំពើចិត្ត លើសពីនេះទៀត សូមកុំធ្វេសប្រហែស និងខ្វះការពិចារណានៅក្នុងជំនឿរបស់អ្នកលើព្រះជាម្ចាស់ឱ្យសោះ។ អ្នករាល់គ្នាតោងដឹងថា យ៉ាងហោចណាស់អស់អ្នកណាដែលជឿលើព្រះជាម្ចាស់ គួរតែមានការបន្ទាបខ្លួន និងមានដួងចិត្តដែលកោតខ្លាចដល់ព្រះជាម្ចាស់។ អស់អ្នកណាដែលបានស្ដាប់ឮសេចក្ដីពិត តែមើលងាយសេចក្ដីពិតនេះ គឺល្ងីល្ងើ និងល្ងង់ខ្លៅណាស់។ អស់អ្នកណាដែលបានស្ដាប់ឮសេចក្ដីពិត ប៉ុន្តែបែរជាប្រញាប់សន្មតដោយធ្វេសប្រហែស ឬថ្កោលទោសសេចក្ដីពិត អ្នកនោះគឺជាមនុស្សដែលក្រអឺតក្រទម។ គ្មាននរណាម្នាក់ដែលជឿព្រះយេស៊ូវ មានសិទ្ធិជេរប្រមាថ ឬមួយក៏ថ្កោលទោសអ្នកដទៃឡើយ។ អ្នករាល់គ្នាគប្បីធ្វើជាមនុស្សដែលមានវិចារណញ្ញាណ ហើយទទួលយកសេចក្ដីពិត។ ប្រហែល ដោយបានស្ដាប់ឮផ្លូវនៃសេចក្ដីពិត និងដោយបានអានព្រះបន្ទូលនៃជីវិត អ្នកជឿថា ក្នុងចំណោម​មួយម៉ឺនពាក្យ គឺមានតែពាក្យមួយប៉ុណ្ណោះដែលស្របតាមទស្សនៈរបស់អ្នក និងស្របតាមព្រះគម្ពីរ ដូច្នេះ អ្នកគួរបន្តស្វែងរកនៅក្នុងពាក្យមួយនោះក្នុងចំណោមពាក្យទាំងមួយម៉ឺន។ ខ្ញុំក៏នៅតែទូន្មានឱ្យអ្នកចេះបន្ទាបខ្លួន កុំឱ្យជឿជាក់ខ្លួនឯងជ្រុលពេក និងមិនត្រូវតម្កើងខ្លួនឯងឱ្យខ្ពស់ពេកដែរ។ អ្នកនឹងទទួលបានពន្លឺកាន់តែត្រចះត្រចង់ថែមទៀត តាមរយៈចំណែកដ៏តូចនៃដួងចិត្តដែលអ្នកមានចំពោះការកោតខ្លាចព្រះជាម្ចាស់។ ប្រសិនបើអ្នកពិនិត្យពិច័យនូវពាក្យសម្ដីទាំងនេះដោយយកចិត្តទុកដាក់ រួចថ្លឹងថ្លែងពិចារណាពាក្យសម្ដីទាំងនេះម្ដងហើយម្ដងទៀត នោះអ្នកនឹងដឹងថា តើពាក្យសម្ដីទាំងនោះ គឺជាសេចក្ដីពិត ឬក៏មិនមែន និងដឹងថា ពាក្យសម្ដីទាំងនោះ គឺជាជីវិត ឬក៏មិនមែន។ ប្រហែលជាអ្នកខ្លះគ្រាន់តែបានអានពីរបីប្រយោគ រួចក៏ថ្កោលទោសព្រះបន្ទូលទាំងនេះទាំងងងឹតងងល់ដោយនិយាយថា «នេះគ្មានអ្វីផ្សេងក្រៅពីការស្រាយបំភ្លឺពីព្រះវិញ្ញាណបរិសុទ្ធទេ» ឬនិយាយថា «នេះគឺជាព្រះគ្រីស្ទក្លែងក្លាយ ដែលមកបំភាន់មនុស្សតែប៉ុណ្ណោះ»។ អស់អ្នកដែលនិយាយដូច្នេះ ជាមនុស្សដែលខ្វាក់ភ្នែក ដោយសារតែភាពល្ងង់ខ្លៅ! អ្នកយល់ដឹងពីកិច្ចការ និងព្រះប្រាជ្ញាញាណរបស់ព្រះជាម្ចាស់តិចតួចណាស់ ហើយខ្ញុំសុំទូន្មានឱ្យអ្នករាល់គ្នាថា ត្រូវចាប់ផ្ដើមសាជាថ្មីពីចំណុចសូន្យវិញ! អ្នករាល់គ្នាមិនត្រូវថ្កោលទោសទាំងងងឹតងងល់នូវព្រះបន្ទូលដែលព្រះជាម្ចាស់សម្ដែងចេញ ព្រោះតែការលេចមកនៃព្រះគ្រីស្ទក្លែងក្លាយនៅគ្រាចុងក្រោយនោះទេ ហើយអ្នកក៏មិនត្រូវធ្វើជាមនុស្សដែលប្រមាថដល់ព្រះវិញ្ញាណបរិសុទ្ធ ព្រោះតែខ្លាចគេបោកបញ្ឆោតនោះដែរ។ តើនេះមិនគួរឱ្យអាណិតពេកទេឬអី? បន្ទាប់ពីពិនិត្យពិច័យល្អិតល្អន់ហើយ ប្រសិនបើអ្នកនៅតែជឿថា ព្រះបន្ទូលទាំងនេះ វាមិនមែនជាសេចក្ដីពិត មិនមែនជាផ្លូវ និងមិនមែនជាការបើកសម្ដែងពីព្រះជាម្ចាស់ទេ នៅទីបំផុត អ្នកនឹងត្រូវទទួលទោស ហើយអ្នកនឹងមិនទទួលបានព្រះពរនោះឡើយ។ ប្រសិនបើអ្នកមិនអាចទទួលសេចក្ដីពិតដែលថ្លែងដោយត្រង់ៗ និងច្បាស់លាស់បែបនេះបានទេ តើអ្នកស័ក្តិសមនឹងទទួលសេចក្ដីសង្គ្រោះពីព្រះជាម្ចាស់ដែរឬអី? តើអ្នកមិនមែនជាមនុស្សដែលមិនទទួលបានព្រះពរគ្រប់គ្រាន់ នឹងអាចចូលទៅចំពោះបល្ល័ង្កនៃព្រះទេឬអី? សូមពិចារណាមើលចុះ! ចូរកុំប្រញាប់ប្រញាល់ និងច្រឡោតពេក ហើយសូមកុំចាត់ទុកសេចក្ដីជំនឿលើព្រះជាម្ចាស់ជាល្បែងលេងសើចឱ្យសោះ។ ត្រូវពិចារណាដោយគិតដល់ទិសដៅរបស់អ្នក គិតដល់អនាគតរបស់អ្នក គិតដល់ជីវិតរបស់អ្នក ហើយកុំលេងសើចនឹងខ្លួនឯងឱ្យសោះ។ តើអ្នកអាចទទួលយកព្រះបន្ទូលទាំងអស់នេះបានដែរឬទេ?


មនុស្សដែលមិនចុះសម្រុងជាមួយព្រះគ្រីស្ទ គឺជាសត្រូវនឹងព្រះជាម្ចាស់ប្រាកដណាស់

មនុស្សទាំងអស់សុទ្ធតែប្រាថ្នាចង់ឃើញព្រះភ័ក្ដ្រពិតរបស់ព្រះយេស៊ូវ ហើយគ្រប់គ្នាសុទ្ធតែចង់រស់នៅជាមួយទ្រង់។ ខ្ញុំគិតថា គ្មានបងប្អូនប្រុសស្រីណាម្នាក់នឹងពោលថា ខ្លួនមិនប្រាថ្នាចង់ឃើញ ឬចង់រស់នៅជាមួយព្រះយេស៊ូវឡើយ។ មុនពេលអ្នករាល់គ្នាបានឃើញព្រះយេស៊ូវ (មុនពេលអ្នករាល់គ្នាបានឃើញព្រះជាម្ចាស់ដែលយកកំណើតជាមនុស្ស) នោះអ្នករាល់គ្នាទំនងជាមានគំនិតគ្រប់បែបយ៉ាង ឧទាហរណ៍ដូចជា គំនិតពីការលេចមករបស់ព្រះយេស៊ូវ របៀបដែលទ្រង់មានបន្ទូល របៀបដែលទ្រង់រស់នៅ និងចំណុចជាច្រើនផ្សេងទៀត។ ប៉ុន្ដែ នៅពេលដែលអ្នករាល់គ្នាបានឃើញទ្រង់មែន នោះគំនិតរបស់អ្នករាល់គ្នានឹងផ្លាស់ប្ដូរភ្លាមតែម្ដង។ តើហេតុអ្វីបានជាដូច្នេះ? តើអ្នករាល់គ្នាចង់ដឹងដែរឬទេ? ជាការពិតណាស់ គេមិនអាចមើលរំលងគំនិតរបស់មនុស្សឡើយ ប៉ុន្ដែ មនុស្សក៏មិនត្រូវធ្វើការកែប្រែសារជាតិរបស់ព្រះគ្រីស្ទដែរ។ អ្នករាល់គ្នាគិតថា ព្រះគ្រីស្ទជាមនុស្សអមតៈ ឬជាអ្នកប្រាជ្ញ ប៉ុន្ដែគ្មាននរណាម្នាក់ចាត់ទុកទ្រង់ជាមនុស្សសាមញ្ញ ដែលមានសារជាតិជាព្រះឡើយ។ តាមពិតទៅ មនុស្សជាច្រើនដែលទន្ទឹងចង់ឃើញព្រះជាម្ចាស់ទាំងយប់ទាំងថ្ងៃនោះ បែរជាក្លាយជាសត្រូវរបស់ព្រះជាម្ចាស់ទៅវិញ ហើយថែមទាំងមិនចុះសម្រុងជាមួយទ្រង់ថែមទៀត។ តើនេះមិនមែនជាកំហុសរបស់មនុស្សទេឬអី? សូម្បីពេលនេះក្ដី អ្នករាល់គ្នានៅតែគិតថា ជំនឿនិងភាពស្មោះត្រង់របស់អ្នករាល់គ្នា គ្រប់គ្រាន់នឹងធ្វើឱ្យអ្នករាល់គ្នាស័ក្តិសមនឹងមើលឃើញព្រះភ័ក្ដ្ររបស់ព្រះគ្រីស្ទ ប៉ុន្ដែខ្ញុំសូមដាស់តឿនអ្នករាល់គ្នា ឱ្យបំពាក់បំប៉នខ្លួនឯងនូវអ្វីៗដែលជាក់ស្ដែងឱ្យបានច្រើន! ដ្បិតមនុស្សជាច្រើន ដែលបានស្គាល់ព្រះគ្រីស្ទកាលពីមុន ក្នុងពេលនេះ និងទៅអនាគត បានបរាជ័យរួចហើយ ឬនឹងត្រូវបរាជ័យជាមិនខាន។ ពួកគេគ្រប់គ្នាបានប្រតិបត្ដិខ្លួនដូចជាពួកផារីស៊ីដូច្នោះដែរ។ ចុះបរាជ័យរបស់អ្នករាល់គ្នាវិញ តើបណ្ដាលមកពីមូលហេតុអ្វីដែរ? ប្រាកដណាស់ គឺដោយសារនៅក្នុងគំនិតរបស់អ្នករាល់គ្នាគិតថា ព្រះជាម្ចាស់ជាព្រះដ៏ខ្ពង់ខ្ពស់ និងគួរឱ្យកោតសរសើរបំផុត។ ប៉ុន្ដែការពិត មិនដូចអ្វីដែលមនុស្សគិតនោះទេ។ ព្រះគ្រីស្ទមិនត្រឹមតែមិនខ្ពង់ខ្ពស់ទេ តែទ្រង់ថែមទាំងតូចទាបផង ទ្រង់មិនត្រឹមតែជាមនុស្សទេ តែទ្រង់ថែមទាំងជាមនុស្សធម្មតាទៀតផង ទ្រង់មិនត្រឹមតែមិនអាចយាងទៅស្ថានសួគ៌ទេ តែទ្រង់ថែមទាំងមិនអាចយាងដើរនៅលើផែនដីដោយសេរីបានទៀតផង។ ហេតុដូច្នេះហើយ ទើបមនុស្សប្រតិបត្ដិដាក់ទ្រង់ ដូចជាគេប្រតិបត្ដិដាក់មនុស្សធម្មតាដែរ។ នៅពេលដែលពួកគេនៅជាមួយទ្រង់ ពួកគេប្រព្រឹត្ដដាក់ទ្រង់តាមធម្មតា ហើយនិយាយរកទ្រង់ ដោយមិនសូវយកចិត្ដទុកដាក់ ហើយក្នុងពេលនោះដែរ ពួកគេគ្រប់គ្នានៅតែរង់ចាំការយាងមករបស់ «ព្រះគ្រីស្ទពិត» ដដែល។ អ្នករាល់គ្នាចាត់ទុកព្រះគ្រីស្ទដែលបានយាងមក ថាជាមនុស្សធម្មតាម្នាក់ ហើយចាត់ទុកព្រះបន្ទូលរបស់ទ្រង់ ថាជាសម្ដីរបស់មនុស្សធម្មតាម្នាក់។ ដោយហេតុនេះហើយ ទើបអ្នកមិនទាន់បានទទួលអ្វីពីព្រះគ្រីស្ទនៅឡើយ ហើយបែរជាត្រូវលាតត្រដាងពីភាពស្មោកគ្រោករបស់ខ្លួនទាំងស្រុងឱ្យគេបានដឹងទៅវិញ។

មុននឹងមានទំនាក់ទំនងជាមួយនឹងព្រះគ្រីស្ទ អ្នកអាចជឿថា និស្ស័យរបស់អ្នកបានផ្លាស់ប្រែទាំងស្រុងរួចហើយ ថាអ្នកជាអ្នកដើរតាមព្រះគ្រីស្ទដ៏ស្មោះត្រង់ម្នាក់ ថាគ្មាននរណាស័ក្ដិសមនឹងទទួលព្រះពររបស់ព្រះគ្រីស្ទជាងអ្នកទៀតទេ ហើយថា ការបានឆ្លងកាត់រឿងរ៉ាវជាច្រើន ការបានធ្វើកិច្ចការជាច្រើន និងការបានបង្កើតផលផ្លែជាច្រើន នោះចុងក្រោយ អ្នកមុខជាក្លាយជាមនុស្សម្នាក់ក្នុងចំណោមអ្នកដែលនឹងទទួលបានមកុដមិនខាន។ ប៉ុន្ដែ មានការពិតមួយ ដែលអ្នកប្រហែលជាមិនបានដឹង៖ និស្ស័យពុករលួយ ការបះបោរ និងការទាស់ទទឹងរបស់មនុស្ស នឹងត្រូវលាតត្រដាង នៅពេលគេជួបនឹងព្រះគ្រីស្ទ ហើយការបះបោរ និងការទាស់ទទឹងរបស់មនុស្សដែលត្រូវលាតត្រដាងនៅពេលនោះ នឹងកាន់តែច្បាស់លាស់ទាំងស្រុង ជាងពេលណាៗទាំងអស់។ នេះក៏ព្រោះតែព្រះគ្រីស្ទជាបុត្រមនុស្ស ជាបុត្រមនុស្សដែលមានភាពជាមនុស្សធម្មតា ជាបុត្រមនុស្សដែលមនុស្សមិនលើកតម្កើង ឬគោរពទ្រង់ឡើយ។ ដោយសារតែព្រះជាម្ចាស់រស់នៅក្នុងសាច់ឈាមបែបនេះហើយ ទើបការបះបោររបស់មនុស្សត្រូវបានលាតត្រដាងយ៉ាងច្បាស់ក្រឡែត គ្មានសល់ចន្លោះត្រង់ណានោះ។ ដូចនេះ ខ្ញុំមានបន្ទូលថា ការយាងមករបស់ព្រះគ្រីស្ទ បានគាស់កកាយគ្រប់ទាំងការបះបោររបស់មនុស្សជាតិ និងបានបង្ហាញយ៉ាងច្បាស់ពីធម្មជាតិរបស់មនុស្សជាតិ។ ទង្វើនេះហៅថា «ព្រលែងខ្លាឱ្យចុះពីភ្នំ» និង «ព្រលែងចចកឱ្យចេញពីរូង»។ តើអ្នកហ៊ាននិយាយសន្មតថា អ្នកស្មោះត្រង់ចំពោះព្រះជាម្ចាស់ដែរឬទេ? តើអ្នកហ៊ាននិយាយសន្មតថា អ្នកស្ដាប់បង្គាប់ព្រះជាម្ចាស់ទាំងស្រុងទេ? តើអ្នកហ៊ាននិយាយសន្មតថា អ្នកមិនបះបោរដែរឬទេ? មនុស្សខ្លះនឹងថា៖ «ពេលណាព្រះជាម្ចាស់ប្រទានមជ្ឈដ្ឋានថ្មីដល់ខ្ញុំ នោះខ្ញុំនឹងចុះចូលឱ្យខាងតែបាន ដោយមិនរអ៊ូរទាំអ្វីឡើយ ហើយជាងនេះទៅទៀត ខ្ញុំក៏គ្មានសញ្ញាណអ្វីអំពីព្រះជាម្ចាស់ដែរ»។ អ្នកខ្លះនឹងថា៖ «មិនថាព្រះជាម្ចាស់ប្រគល់កិច្ចការអ្វីមកឱ្យខ្ញុំទេ ខ្ញុំនឹងធ្វើកិច្ចការនោះឱ្យអស់ពីសមត្ថភាព និងមិនធ្វេសប្រហែសឡើយ»។ ក្នុងករណីនេះ ខ្ញុំសុំសួរអ្នករាល់គ្នាដូច្នេះថា៖ នៅពេលអ្នករាល់គ្នារស់នៅជាមួយព្រះគ្រីស្ទ តើអ្នករាល់គ្នាអាចចុះសម្រុងជាមួយទ្រង់បានដែរឬទេ? ហើយតើអ្នករាល់គ្នាអាចចុះសម្រុងជាមួយទ្រង់បានយូរប៉ុនណា? មួយថ្ងៃ? ពីរថ្ងៃ? មួយម៉ោង? ពីរម៉ោង? សេចក្ដីជំនឿរបស់អ្នករាល់គ្នាគួរនឹងត្រូវលើកសរសើរ ប៉ុន្ដែ អ្នករាល់គ្នាគ្មានការតស៊ូព្យាយាមជាប់លាប់ឡើយ។ នៅពេលដែលអ្នករាល់គ្នាបានរស់នៅជាមួយព្រះគ្រីស្ទមែន នោះការរាប់ខ្លួនឯងជាសុចរិត និងការរាប់ខ្លួនឯងជាសំខាន់ នឹងត្រូវលាតត្រដាងតាមរយៈពាក្យសម្ដីនិងសកម្មភាពរបស់អ្នករាល់គ្នា ម្ដងបន្តិចៗ ហើយបំណងប្រាថ្នាដែលគិតតែពីខ្លួនឯង ផ្នត់គំនិតមិនស្ដាប់បង្គាប់ និងការមិនពេញចិត្ដរបស់អ្នករាល់គ្នា ក៏នឹងត្រូវបានលាតត្រដាងដោយរបៀបនេះដែរ។ ចុងក្រោយ ភាពក្រអឺតក្រទមរបស់អ្នក នឹងកាន់តែខ្លាំងឡើងៗ រហូតដល់ថ្នាក់អ្នកលែងចុះសម្រុងនឹងព្រះគ្រីស្ទដូចទឹកនិងភ្លើង ហើយពេលនោះ ធម្មជាតិរបស់អ្នក នឹងត្រូវលាតត្រដាងចេញមកទាំងស្រុង។ ពេលនោះ អ្នកមិនអាចបិទបាំងសញ្ញាណរបស់ខ្លួនបានទៀតឡើយ ហើយការរអ៊ូរទាំរបស់អ្នក ក៏នឹងលេចចេញមកដោយឯកឯងដែរ ហើយភាពជាមនុស្សជាតិដ៏អន់ថយរបស់អ្នក នឹងត្រូវលាតត្រដាងចេញមកទាំងស្រុង។ ទោះយ៉ាងណា សូម្បីតែដល់ពេលនោះហើយក្ដី ក៏អ្នកនៅតែបដិសេធមិនទទួលស្គាល់ការបះបោររបស់ខ្លួនដែរ ដោយបែរជាជឿថា ព្រះគ្រីស្ទបែបនេះ មនុស្សមិនងាយនឹងទទួលយកទេ ថាទ្រង់មានលក្ខណៈដូចមនុស្សខ្លាំងពេក ហើយថាអ្នកនឹងចុះចូលទាំងស្រុង ប្រសិនបើទ្រង់ជាព្រះគ្រីស្ទ ដែលមានសេចក្ដីសប្បុរសជាងនេះ។ អ្នករាល់គ្នាជឿថា ការបះបោររបស់អ្នករាល់គ្នាត្រឹមត្រូវ ថាអ្នករាល់គ្នាគ្រាន់តែបះបោរទាស់នឹងទ្រង់ នៅពេលដែលទ្រង់ច្រានអ្នករាល់គ្នាឱ្យចេញឆ្ងាយប៉ុណ្ណោះ។ អ្នករាល់គ្នាមិនដែលពិចារណាថា ខ្លួនអ្នករាល់គ្នា មិនដែលចាត់ទុកព្រះគ្រីស្ទជាព្រះជាម្ចាស់ទេ មិនដែលគិតថា អ្នកគ្មានចេតនាស្ដាប់បង្គាប់ទ្រង់ឡើយ។ ផ្ទុយទៅវិញ អ្នកចចេសរឹងរូសថា ព្រះគ្រីស្ទធ្វើការស្របទៅតាមបំណងប្រាថ្នាផ្ទាល់ខ្លួនរបស់អ្នក ហើយនៅពេលដែលទ្រង់ធ្វើកិច្ចការអ្វីមួយដែលផ្ទុយពីការគិតរបស់អ្នក អ្នកបែរជាជឿថា ព្រះអង្គមិនមែនជាព្រះជាម្ចាស់ទេ តែជាមនុស្សម្នាក់ទៅវិញ។ ក្នុងចំណោមអ្នករាល់គ្នានេះ តើមិនមែនមានមនុស្សច្រើនគ្នាទេឬ ដែលបានទាស់នឹងទ្រង់ដោយរបៀបនេះ? ដូចនេះ តើអ្នករាល់គ្នាជឿលើអ្នកណាវិញ? ហើយតើអ្នករាល់គ្នាស្វែងរកដោយរបៀបណា?

អ្នករាល់គ្នាតែងតែប្រាថ្នាចង់ឃើញព្រះគ្រីស្ទ ប៉ុន្ដែ ខ្ញុំសូមអង្វរអ្នករាល់គ្នា កុំឱ្យតម្លៃខ្លួនឯងខ្ពស់ខ្លាំងពេក។ នរណាក៏អាចនឹងមើលឃើញព្រះគ្រីស្ទបានដែរ ប៉ុន្ដែ ខ្ញុំសូមប្រាប់ថា គ្មាននរណាម្នាក់ស័ក្តិសមនឹងបានឃើញព្រះគ្រីស្ទឡើយ។ ដ្បិតធម្មជាតិរបស់មនុស្ស ពោរពេញទៅដោយអំពើអាក្រក់ ភាពក្រអឺតក្រទម និងការបះបោរ ហើយនៅពេលដែលអ្នកបានឃើញព្រះគ្រីស្ទភ្លាម នោះធម្មជាតិរបស់អ្នករាល់គ្នា នឹងបំផ្លាញនិងថ្កោលទោសអ្នករហូតដល់ស្លាប់មិនខាន។ ការដែលអ្នករាប់អានជាមួយបងប្អូនប្រុសស្រី អាចនឹងមិនបង្ហាញពីលក្ខណៈរបស់អ្នករាល់គ្នាច្រើនទេ ប៉ុន្ដែ ការដែលអ្នករាប់អានជាមួយព្រះគ្រីស្ទ មិនមែនសាមញ្ញនោះទេ។ សញ្ញាណរបស់អ្នកអាចនឹងចាក់ឫសកែវ ភាពក្រអឺតក្រទមរបស់អ្នក អាចនឹងចាប់ផ្ដើមដុះពន្លក ហើយការបះបោររបស់អ្នកក៏អាចនឹងចេញជាផ្លែល្វាមកបានគ្រប់ពេលដែរ។ តើមនុស្សដែលមានភាពជាមនុស្សជាតិដូចអ្នកនេះ អាចស័ក្តិសមនឹងរាប់អានជាមួយព្រះគ្រីស្ទបានយ៉ាងដូចម្ដេច? តើអ្នកពិតជាអាចចាត់ទុកទ្រង់ជាព្រះជាម្ចាស់បានគ្រប់ពេលវេលាជារៀងរាល់ថ្ងៃដែរឬទេ? តើអ្នកមានការចុះចូលនឹងព្រះជាម្ចាស់ពិតប្រាកដដែរឬទេ? អ្នករាល់គ្នាថ្វាយបង្គំព្រះដ៏ខ្ពង់ខ្ពស់ឧត្តមនៅក្នុងចិត្ដរបស់អ្នកថាជាព្រះយេហូវ៉ា ហើយចាត់ទុកព្រះគ្រីស្ទដែលអាចមើលឃើញ ថាជាមនុស្សម្នាក់។ ហេតុផលរបស់អ្នករាល់គ្នាអន់ពេកហើយ ហើយភាពជាមនុស្សរបស់អ្នករាល់គ្នាក៏អន់ថយខ្លាំងណាស់ដែរ! អ្នករាល់គ្នាគ្មានសមត្ថភាពចាត់ទុកព្រះគ្រីស្ទថាជាព្រះជាម្ចាស់ជារៀងរហូតបានទេ។ ម្ដងម្កាល ពេលអ្នករាល់គ្នាពេញចិត្ត អ្នករាល់គ្នាក៏ឱបក្រសោបទ្រង់ និងថ្វាយបង្គំទ្រង់ថាជាព្រះជាម្ចាស់។ ហេតុនេះ ទើបខ្ញុំនិយាយថា អ្នករាល់គ្នាមិនមែនជាអ្នកជឿលើព្រះជាម្ចាស់ទេ តែអ្នករាល់គ្នាជាអ្នកសមគំនិតប្រឆាំងទាស់នឹងព្រះគ្រីស្ទវិញទេតើ។ សូម្បីមនុស្សដែលមានចិត្ដសប្បុរសចំពោះអ្នកដទៃ ក៏ទទួលបានការតបស្នងដែរ ប៉ុន្ដែ ព្រះគ្រីស្ទដែលបានធ្វើកិច្ចការជាច្រើនក្នុងចំណោមអ្នករាល់គ្នា បែរជាមិនទទួលបានសេចក្ដីស្រលាញ់ ឬការប៉ះប៉ូវនិងការចុះចូលពីមនុស្សឡើយ។ តើនេះមិនមែនជារឿងគួរឱ្យឈឺចាប់ទេឬអី?

អាចថានៅក្នុងរយៈពេលដែលអ្នកជឿលើព្រះជាម្ចាស់ជាច្រើនឆ្នាំមកនេះ អ្នកមិនដែលដាក់បណ្ដាសានរណាម្នាក់ ឬក៏ប្រព្រឹត្ដអំពើអាក្រក់អ្វីឡើយ ប៉ុន្ដែនៅក្នុងទំនាក់ទំនងរបស់អ្នកជាមួយព្រះគ្រីស្ទវិញ អ្នកមិនចេះនិយាយការពិត មិនធ្វើរឿងស្មោះត្រង់ ឬស្ដាប់បង្គាប់តាមព្រះបន្ទូលរបស់ព្រះគ្រីស្ទឡើយ។ ក្នុងករណីនេះ ខ្ញុំហ៊ានថា អ្នករាល់គ្នាជាមនុស្សអាក្រក់និងព្យាបាទគេខ្លាំងបំផុតក្នុងលោកនេះ។ អ្នកអាចជាមនុស្សមានអធ្យាស្រ័យ និងមានការលះបង់ជាពិសេសចំពោះសាច់ញាតិ មិត្ដភក្ដិ ប្ដីប្រពន្ធ កូនប្រុសស្រី និងឪពុកម្ដាយរបស់អ្នក ហើយមិនដែលកេងចំណេញពីអ្នកដទៃណា ប៉ុន្ដែ ប្រសិនបើអ្នកមិនអាចមានភាពស្របគ្នាជាមួយព្រះគ្រីស្ទបានទេ ប្រសិនបើអ្នកគ្មានទំនាក់ទំនងចុះសម្រុងជាមួយទ្រង់ទេ ដូច្នេះ ទោះបីជាអ្នកលះបង់គ្រប់យ៉ាងដើម្បីជួយដល់អ្នកជិតខាង ឬយកចិត្តទុកដាក់មើលថែទាំឪពុកម្ដាយ និងសមាជិកគ្រួសាររបស់អ្នកក៏ដោយ ក៏ខ្ញុំនៅតែហ៊ាននិយាយថា អ្នកជាមនុស្សអាក្រក់ ហើយក៏ជាមនុស្សដែលពោរពេញទៅដោយល្បិចកលបោកបញ្ឆោតដែរ។ ចូរកុំគិតថាខ្លួនឯងចុះសម្រុងជាមួយព្រះគ្រីស្ទដោយព្រោះតែអ្នកចុះសម្រុងនឹងអ្នកដទៃ ឬធ្វើអំពើល្អតិចតួចឱ្យសោះ។ តើអ្នកគិតថា ចេតនាសប្បុរសរបស់អ្នក អាចទទួលបានព្រះពរពីស្ថានសួគ៌ឬ? តើអ្នកគិតថា ការធ្វើអំពើល្អបន្តិចបន្តួចនេះ អាចជំនួសឱ្យការស្ដាប់បង្គាប់របស់អ្នកបានហើយមែនទេ? គ្មាននរណាម្នាក់ក្នុងចំណោមអ្នករាល់គ្នា អាចទទួលយកការដោះស្រាយជាមួយ និងការលួសកាត់បានឡើយ ហើយអ្នករាល់គ្នាក៏មានការលំបាកក្នុងការទទួលយកភាពជាមនុស្សធម្មតារបស់ព្រះគ្រីស្ទដែរ ទោះបីអ្នករាល់គ្នាអះអាងឥតឈប់ថា អ្នករាល់គ្នាស្ដាប់បង្គាប់ព្រះជាម្ចាស់ក៏ដោយ។ សេចក្ដីជំនឿបែបអ្នករាល់គ្នានេះ នឹងទទួលកម្មពៀរដែលស័ក្តិសមមិនខាន។ ចូរឈប់បង្កើតការស្រមើស្រមៃរវើរវាយក្នុងចិត្ត និងឈប់ប្រាថ្នាចង់ឃើញព្រះគ្រីស្ទទៀតទៅ ដ្បិតកម្ពស់អ្នករាល់គ្នាតូចទាបណាស់ តូចទាបរហូតដល់ថ្នាក់អ្នករាល់គ្នាមិនស័ក្តិសមនឹងឃើញទ្រង់ឡើយ។ នៅពេលដែលការបះបោរត្រូវបានដកចេញពីខ្លួនអ្នកអស់ ហើយអ្នកអាចចុះសម្រុងជាមួយព្រះគ្រីស្ទបាន នៅគ្រានោះ ព្រះជាម្ចាស់នឹងលេចមកនៅចំពោះមុខអ្នកដោយឯកឯងជាមិនខាន។ ប្រសិនបើអ្នកទៅជួបព្រះជាម្ចាស់ ដោយមិនបានឆ្លងកាត់ការលួសកាត់ ឬការជំនុំជម្រះទេ នោះអ្នកប្រាកដជាក្លាយជាសត្រូវរបស់ព្រះជាម្ចាស់ ហើយត្រូវកំណត់ទុកសម្រាប់កម្ទេចចោល។ ធម្មជាតិរបស់មនុស្ស គឺប្រឆាំងនឹងព្រះជាម្ចាស់ពីកំណើត ដ្បិតមនុស្សទាំងអស់មានសេចក្ដីពុករលួយដល់ឆ្អឹងចេញពីសាតាំង។ ប្រសិនបើមនុស្សព្យាយាមប្រាស្រ័យទាក់ទងជាមួយព្រះជាម្ចាស់ ដោយសេចក្ដីពុករលួយរបស់ខ្លួន ច្បាស់ណាស់ថា ការប្រាស្រ័យទាក់ទងនោះនឹងគ្មានផលល្អនោះទេ។ ទាំងទង្វើ ទាំងពាក្យសម្ដីរបស់មនុស្ស នឹងលាតត្រដាងពីសេចក្ដីពុករលួយរបស់គេគ្រប់ពេលទាំងអស់ ហើយពេលប្រាស្រ័យទាក់ទងជាមួយព្រះជាម្ចាស់ នោះការបះបោររបស់គេ នឹងត្រូវបង្ហាញចេញមកនៅគ្រប់ទិដ្ឋភាពទាំងអស់។ មនុស្សចេញមកប្រឆាំងនឹងព្រះគ្រីស្ទ បោកបញ្ឆោតព្រះគ្រីស្ទ និងបោះបង់ព្រះគ្រីស្ទចោលទាំងមិនដឹងខ្លួន។ នៅពេលដែលរឿងនេះកើតឡើង មនុស្សនឹងកាន់តែស្ថិតក្នុងសភាពមិនទៀងទាត់ជាងមុនទៅទៀត ហើយបើរឿងនេះនៅតែបន្ដ នោះគេនឹងក្លាយជាវត្ថុសម្រាប់ដាក់ទោសជាមិនខាន។

មនុស្សមួយចំនួនអាចជឿថា ប្រសិនបើការរាប់អានព្រះជាម្ចាស់មានគ្រោះថ្នាក់ខ្លាំងបែបនេះ ដូច្នេះ រសនៅឱ្យឆ្ងាយពីព្រះជាម្ចាស់វិញប្រសើរជាង។ តើមនុស្សបែបនេះអាចទទួលបានអ្វីខ្លះ? តើពួកគេអាចស្មោះត្រង់នឹងព្រះជាម្ចាស់ដែរឬទេ? ប្រាកដណាស់ ការរាប់អានព្រះជាម្ចាស់ ពិតជាលំបាកណាស់ ប៉ុន្ដែ នេះក៏ព្រោះតែមនុស្សត្រូវបានធ្វើឱ្យពុករលួយ មិនមែនដោយសារតែព្រះជាម្ចាស់មិនអាចរាប់អានមនុស្សបាននោះទេ។ អ្នករាល់គ្នាត្រូវខិតខំប្រឹងប្រែងខ្លះទៅលើសេចក្ដីពិតនៃការស្គាល់ខ្លួនឯង នោះទើបជាការល្អបំផុត។ ហេតុអ្វីបានជាព្រះជាម្ចាស់មិនសព្វព្រះហឫទ័យអ្នករាល់គ្នា? ហេតុអ្វីបានជានិស្ស័យរបស់អ្នករាល់គ្នាគួរឱ្យស្អប់ខ្ពើមចំពោះព្រះអង្គ? ហេតុអ្វីបានជាពាក្យសម្ដីរបស់អ្នករាល់គ្នាធ្វើឱ្យព្រះអង្គស្អប់? នៅពេលអ្នករាល់គ្នាបានបង្ហាញភាពស្មោះត្រង់បន្តិចបន្តួច អ្នករាល់គ្នា សរសើរពីខ្លួនឯង។ នៅពេលអ្នករាល់គ្នាបានរួមចំណែកបន្តិចបន្តួច អ្នករាល់គ្នាទាមទាររង្វាន់។ អ្នករាល់គ្នាមើលងាយអ្នកដទៃ នៅពេលដែលអ្នករាល់គ្នា​បានបង្ហាញ​ការចុះចូល​បន្តិចបន្តួច ហើយអ្នករាល់គ្នាក្លាយជាមានចិត្តមើលងាយព្រះជាម្ចាស់ នៅពេលដែល​អ្នករាល់គ្នា​បំពេញ​កិច្ចការ​តូចតាចខ្លះ។ ក្នុងការទទួលព្រះជាម្ចាស់ អ្នករាល់គ្នាទារប្រាក់ ទារអំណោយ និងការសរសើរ។ ពេលអ្នកបរិច្ចាគប្រាក់មួយកាក់ឬពីរកាក់ អ្នកបែរជាមិនសប្បាយចិត្ត។ នៅពេលអ្នកបរិច្ចាគដប់កាក់ អ្នកក៏ប្រាថ្នាចង់បានព្រះពរ ហើយចង់ឱ្យគេប្រព្រឹត្ដដាក់អ្នកពិសេសជាងអ្នកដទៃទៅវិញ។ ភាពមនុស្សជាតិដូចជាអ្នករាល់គ្នានេះ ទាស់ចិត្តខ្លាំងណាស់ មិនគួរនឹងនិយាយ ឬស្ដាប់នោះទេ។ នៅក្នុងពាក្យសម្ដី និងទង្វើរបស់អ្នករាល់គ្នា តើមានអ្វីដែលគួរឱ្យសរសើរដែរឬទេ? អ្នកដែលបំពេញភារកិច្ចរបស់ខ្លួននិងអ្នកដែលមិនបំពេញ អ្នកដែលដឹកនាំនិងអ្នកដែលដើរតាម អ្នកដែលទទួលព្រះជាម្ចាស់និងអ្នកដែលមិនទទួល អ្នកដែលបរិច្ចាគនិងអ្នកដែលមិនបរិច្ចាគ អ្នកដែលអធិប្បាយនិងអ្នកដែលស្ដាប់ការអធិប្បាយ ។ល។ និង ។ល។ មនុស្សទាំងអស់នេះ សុទ្ធតែអួតសរសើរពីខ្លួនឯង។ តើអ្នករាល់គ្នាមិនយល់ថារឿងនេះគួរឱ្យចង់សើចទេឬអី? ទោះបីជាអ្នកដឹងយ៉ាងច្បាស់ថា អ្នកជឿលើព្រះជាម្ចាស់ក៏ដោយ ក៏អ្នកមិនអាចចុះសម្រុងជាមួយព្រះជាម្ចាស់បានដែរ។ ទោះដឹងយ៉ាងច្បាស់ថា អ្នករាល់គ្នាគ្មានគុណសម្បត្តិអ្វីសោះក៏ដោយ ក៏អ្នករាល់គ្នានៅតែអួតអាងដដែល។ តើអ្នករាល់គ្នាមិនយល់ថា ហេតុផលរបស់អ្នកបានចុះអន់ខ្សោយខ្លាំងរហូតដល់ថ្នាក់អ្នកគ្រប់គ្រងខ្លួនឯងលែងបានហើយទេឬអី? ដោយមានហេតុផលអន់បែបនេះ តើអ្នកស័ក្តិសមនឹងរាប់អានព្រះជាម្ចាស់ដោយរបៀបណាទៅ? ក្នុងពេលនេះ តើអ្នករាល់គ្នាមិនព្រួយបារម្ភចំពោះខ្លួនឯងទេឬអី? និស្ស័យរបស់អ្នករាល់គ្នាបានចុះអន់ខ្សោយខ្លាំងរហូតដល់ថ្នាក់អ្នករាល់គ្នាមិនអាចមានភាពស្របគ្នានឹងព្រះជាម្ចាស់បាន។ បើដូច្នេះមែន តើសេចក្ដីជំនឿរបស់អ្នករាល់គ្នាមិនគួរឱ្យចង់សើចទេឬអី? តើសេចក្ដីជំនឿរបស់អ្នករាល់គ្នាមិនមែនគ្មានហេតុផលទេឬអី? តើអ្នកនឹងសម្រេចអនាគតរបស់ខ្លួនដោយរបៀបណា? តើអ្នករាល់គ្នានឹងត្រូវសម្រេចជ្រើសដើរផ្លូវណាមួយដោយរបៀបណាទៅ?


មនុស្សជាច្រើនត្រូវបានត្រាស់ហៅ តែមានមនុស្សតិចណាស់ដែលត្រូវបានជ្រើសរើស

ខ្ញុំបានស្វែងរកមនុស្សជាច្រើននៅលើផែនដី ដើម្បីឱ្យគេធ្វើជាអ្នកដើរតាមខ្ញុំ។ ក្នុងចំណោមអ្នកដើរតាមទាំងអស់នេះ មានអ្នកខ្លះបម្រើការងារជាពួកសង្ឃ អ្នកខ្លះជាអ្នកដឹកនាំ អ្នកខ្លះជាពួកកូនប្រុសរបស់ព្រះជាម្ចាស់ អ្នកខ្លះជារាស្រ្តរបស់ព្រះជាម្ចាស់ ហើយអ្នកខ្លះទៀតធ្វើការបម្រើព័ន្ធកិច្ច។ ខ្ញុំបែងចែកពួកគេទៅតាមភាពស្មោះត្រង់ ដែលពួកគេបង្ហាញចំពោះខ្ញុំ។ នៅពេលមនុស្សទាំងអស់ត្រូវបានបែងចែកទៅតាមជំពូករួចហើយ ពោលគឺនៅពេលដែលលក្ខណៈនៃជំពូកមនុស្សម្នាក់ៗត្រូវបានបែងចែកច្បាស់លាស់អស់ហើយ នោះខ្ញុំនឹងដាក់លេខរៀងពួកគេម្នាក់ៗ ទៅក្នុងជំពូកដ៏ត្រឹមត្រូវរបស់គេ រួចដាក់ជំពូកមនុស្សនីមួយៗទៅក្នុងកន្លែងដែលស័ក្តិសមសម្រាប់ពួកគេ ដើម្បីសម្រេចបាននូវគោលដៅនៃសេចក្តីសង្គ្រោះរបស់ខ្ញុំសម្រាប់មនុស្សជាតិ។ ខ្ញុំត្រាស់ហៅអស់អ្នកដែលខ្ញុំចង់ប្រោសលោះ នៅក្នុងដំណាក់របស់ខ្ញុំជាក្រុមៗ ហើយបន្ទាប់មកឱ្យពួកគេរាល់គ្នាទទួលយកកិច្ចការរបស់ខ្ញុំនៅថ្ងៃចុងក្រោយ។ ក្នុងពេលនោះដែរ ខ្ញុំបែងចែកពួកគេទៅតាមជំពូក បន្ទាប់មក ផ្តល់រង្វាន់ ឬដាក់ទោសពួកគេម្នាក់ៗ ទៅតាមទង្វើរបស់ពួកគេ។ ទាំងនេះ គឺជាដំណាក់កាលនៅក្នុងកិច្ចការរបស់ខ្ញុំ។

សព្វថ្ងៃនេះ ខ្ញុំរស់នៅលើផែនដី ហើយខ្ញុំរស់នៅក្នុងចំណោមមនុស្សលោក។ មនុស្សមានបទពិសោធពីកិច្ចការរបស់ខ្ញុំ និងចាំផ្ទៀងស្តាប់សូរសៀងរបស់ខ្ញុំ ហើយជាមួយគ្នានេះ ខ្ញុំក៏ប្រទានសេចក្តីពិតទាំងអស់ទៅដល់មនុស្សរាល់គ្នាដែលដើរតាមខ្ញុំ ដើម្បីពួកគេអាចទទួលបានជីវិតពីខ្ញុំ ហើយក៏ទទួលបានផ្លូវមួយដែលពួកគេអាចដើរបាន។ ដ្បិតខ្ញុំជាព្រះជាម្ចាស់ ជាអ្នកប្រទានជីវិត។ អំឡុងពេលជាច្រើនឆ្នាំក្នុងការបំពេញកិច្ចការរបស់ខ្ញុំ មនុស្សបានទទួលក៏ច្រើន ហើយបោះបង់ចោលក៏ច្រើន ប៉ុន្តែខ្ញុំនៅតែពោលថា ពួកគេនៅមិនទាន់ជឿលើខ្ញុំដោយពិតប្រាកដឡើយ។ ដ្បិតមនុស្សលោកគ្រាន់តែទទួលស្គាល់ថា ខ្ញុំជាព្រះជាម្ចាស់ដោយមាត់របស់ពួកគេ ប៉ុន្តែពួកគេមិនយល់ស្របនឹងសេចក្តីពិតដែលខ្ញុំមានបន្ទូលនោះទេ ហើយជាងនេះទៅទៀត ពួកគេមិនអនុវត្តតាមសេចក្តីពិតដែលខ្ញុំបង្គាប់ពីពួកគេនោះឡើយ។ នោះមានន័យថា មនុស្សទទួលស្គាល់ត្រឹមថា មានព្រះជាម្ចាស់ ប៉ុន្តែមិនទទួលស្គាល់ថាមានសេចក្តីពិតនោះទេ។ មនុស្សទទួលស្គាល់ត្រឹមថាមានព្រះជាម្ចាស់ ប៉ុន្តែមិនទទួលស្គាល់ថា មានជីវិតនោះទេ។ មនុស្សទទួលស្គាល់ត្រឹមព្រះនាមរបស់ព្រះជាម្ចាស់ ប៉ុន្តែមិនទទួលស្គាល់លក្ខណៈរបស់ទ្រង់នោះទេ។ ខ្ញុំស្អប់ពួកគេ ដោយសារតែចិត្តងប់ងល់របស់ពួកគេ ដ្បិតពួកគេគ្រាន់តែប្រើពាក្យសម្តីពិរោះៗដើម្បីបោកប្រាស់ខ្ញុំប៉ុណ្ណោះ។ គ្មាននរណាម្នាក់ក្នុងចំណោមពួកគេថ្វាយបង្គំខ្ញុំដោយពិតប្រាកដនោះទេ។ ពាក្យសម្តីរបស់អ្នករាល់គ្នា មានបង្កប់នូវសេចក្ដីល្បួងរបស់សត្វពស់ ហើយជាសម្ដីអួតខ្លាំងជាទីបំផុត ជាសេចក្តីប្រកាសដ៏ពិតប្រាកដដោយមហាទេវតា។ ជាងនេះទៅទៀត ទង្វើរបស់អ្នករាល់គ្នាត្រូវបានបំផ្លាញខ្ទេចខ្ទីដល់កម្រិតមួយយ៉ាងអាម៉ាស់។ ក្តីប្រាថ្នាច្រើនហួសប្រមាណ និងបំណងលោភលន់របស់អ្នករាល់គ្នា គឺទាស់ត្រចៀកខ្លាំងណាស់។ អ្នករាល់គ្នាបានក្លាយជាសត្វខ្មូត នៅក្នុងដំណាក់របស់ខ្ញុំ ជាវត្ថុដែលត្រូវបោះចោលដោយសារសេចក្ដីសម្អប់។ ដ្បិតគ្មាននរណាម្នាក់ក្នុងចំណោមអ្នករាល់គ្នា ស្រឡាញ់សេចក្តីពិតនោះទេ។ ផ្ទុយទៅវិញ អ្នកប្រាថ្នាចង់ទទួលបានព្រះពរ ចង់បានទៅឋានសួគ៌ ចង់មើលឃើញទិដ្ឋភាពដ៏អស្ចារ្យរបស់ព្រះគ្រីស្ទដែលទ្រង់សម្តែងឫទ្ធានុភាពរបស់ទ្រង់នៅលើផែនដីនេះ។ ប៉ុន្តែ តើអ្នករាល់គ្នាធ្លាប់គិតទេថា មនុស្សដូចជាអ្នករាល់គ្នា មនុស្សដែលពុករលួយយ៉ាងខ្លាំង ជាមនុស្សដែលមិនដឹងថាព្រះជាម្ចាស់ជាអ្វីផងនោះ ស័ក្ដិសមនឹងដើរតាមព្រះជាម្ចាស់ដូចម្តេចបាន? តើអ្នកអាចទៅឋានសួគ៌បានដូចម្ដេចទៅ? តើអ្នកស័ក្តិសមនឹងមើលឃើញទិដ្ឋភាពដ៏អស្ចារ្យ ជាទិដ្ឋភាពដ៏ល្អត្រចះត្រចង់ មិនដែលធ្លាប់មានពីមុនមកនោះ បានដោយរបៀបណា? មាត់របស់អ្នក ពោរពេញដោយពាក្យសម្ដីបោកប្រាស់ និងពាក្យស្មោកគ្រោក ពាក្យមិនស្មោះត្រង់ និងពាក្យក្រអឺតក្រទម។ អ្នកមិនដែលនិយាយពាក្យស្មោះត្រង់ចំពោះខ្ញុំឡើយ គ្មានពាក្យបរិសុទ្ធ គ្មានពាក្យចុះចូលចំពោះខ្ញុំ នៅពេលស្តាប់ឮបន្ទូលរបស់ខ្ញុំឡើយ។ នៅទីបំផុត តើជំនឿរបស់អ្នកមានលក្ខណៈបែបណាទៅ? នៅក្នុងចិត្តរបស់អ្នករាល់គ្នា គ្មានអ្វីក្រៅពីសេចក្តីប៉ងប្រាថ្នា និងប្រាក់កាសឡើយ ហើយនៅក្នុងគំនិតរបស់អ្នករាល់គ្នា ក៏គ្មានអ្វីក្រៅពីទ្រព្យសម្បត្តិដែរ។ រៀងរាល់ថ្ងៃ អ្នកត្រិះរិះថា ត្រូវធ្វើបែបណាដើម្បីទទួលបានអ្វីមួយពីខ្ញុំ។ រៀងរាល់ថ្ងៃ អ្នករាប់ចំនួនទ្រព្យសម្បត្តិ និងចំនួនរបស់ទ្រព្យដែលអ្នកបានទទួលពីខ្ញុំ។ រៀងរាល់ថ្ងៃ អ្នកទន្ទឹងរង់ចាំឱ្យព្រះពរធ្លាក់មករកអ្នករាល់គ្នាទៀត ដើម្បីឱ្យអ្នករាល់គ្នាអាចត្រេកអរសប្បាយនឹងរបស់ទ្រព្យគួរជាទីត្រេកអរសប្បាយ ដែលមានចំនួនកាន់តែច្រើន និងមានក្បួនខ្នាតកាន់តែខ្ពស់ជាងមុន។ នៅគ្រប់ពេលទាំងអស់ នៅក្នុងគំនិតរបស់អ្នកពុំមានរូបខ្ញុំឡើយ ក៏មិនមានសេចក្តីពិតដែលមកអំពីខ្ញុំដែរ តែផ្ទុយទៅវិញ គំនិតរបស់អ្នក មានតែប្តី ឬប្រពន្ធកូនប្រុស កូនស្រីរបស់អ្នករាល់គ្នា និងគ្រឿងបរិភោគ ព្រមទាំងសម្លៀកបំពាក់របស់អ្នករាល់គ្នាតែប៉ុណ្ណោះ។ អ្នកគិតថា តើត្រូវធ្វើដូចម្តេច ទើបអ្នកអាចទទួលបានភាពរីករាយកាន់តែច្រើន និងកាន់តែខ្លាំងជាងនេះ។ ប៉ុន្តែ បើទោះបីជាពេលដែលអ្នកបានចម្អែតក្រពះរបស់អ្នករាល់គ្នារហូតដល់ផ្ទុះពោះក្តី តើអ្នកនៅតែមិនមែនជាសាកសពទេឬអី? សូម្បីតែពេលដែលអ្នកតុបតែងខ្លួនឯងពីខាងក្រៅដោយសម្លៀកបំពាក់ស្អាតៗបែបនេះក្ដី តើអ្នករាល់គ្នាមិនមែនជាសាកសពចេះដើរ ដែលគ្មានជីវិតទេឬអី? អ្នករាល់គ្នា ខំធ្វើការនឿយហត់ព្រោះតែក្រពះ រហូតដល់សក់ក្បាលប្រែទៅជាស្កូវ តែគ្មាននរណាលះបង់សក់មួយសរសៃដើម្បីកិច្ចការរបស់ខ្ញុំទេ។ អ្នករាល់គ្នាកំពុងទៅមុខឥតឈប់ឈរ ដោយប្រើកម្លាំងកាយ និងញាំញីខួរក្បាល ដើម្បីជាប្រយោជន៍ដល់ខាងសាច់ឈាមរបស់អ្នកផ្ទាល់ និងសម្រាប់កូនប្រុសស្រីរបស់អ្នក ប៉ុន្តែគ្មាននរណាម្នាក់ក្នុងចំណោមអ្នករាល់គ្នា បង្ហាញការព្រួយបារម្ភ ឬក្តីកង្វល់អំពីបំណងហឫទ័យរបស់ខ្ញុំឡើយ។ តើនៅមានអ្វីខ្លះទៀតដែលអ្នករាល់គ្នាសង្ឃឹមថានឹងទទួលបានពីខ្ញុំ?

នៅពេលខ្ញុំធ្វើការ ខ្ញុំមិនដែលប្រញាប់ប្រញាល់នោះទេ។ មិនខ្វល់ថាមនុស្សដើរតាមខ្ញុំដោយរបៀបណានោះទេ ខ្ញុំធ្វើកិច្ចការរបស់ខ្ញុំស្របទៅតាមជំហាននីមួយៗ ស្របទៅតាមផែនការរបស់ខ្ញុំ។ ដូចនេះ មិនថាអ្នករាល់គ្នាបះបោរនឹងខ្ញុំយ៉ាងណានោះទេ ក៏ខ្ញុំនៅតែបន្តធ្វើការឥតឈប់ដែរ ហើយខ្ញុំនៅតែបន្តនិយាយពាក្យពេចន៍ដែលខ្ញុំត្រូវនិយាយ។ ខ្ញុំត្រាស់ហៅអស់អ្នកដែលខ្ញុំបានដៅទុកជាមុនឱ្យមកដំណាក់របស់ខ្ញុំ ដើម្បីឱ្យពួកគេអាចស្តាប់បន្ទូលរបស់ខ្ញុំបាន។ ខ្ញុំនឹងនាំយកអស់អ្នកណាដែលចុះចូលនឹងបន្ទូលរបស់ខ្ញុំ អ្នកដែលស្រេកឃ្លានចង់បានបន្ទូលរបស់ខ្ញុំ មកចំពោះបល្ល័ង្ករបស់ខ្ញុំ។ អស់អ្នកណាដែលបែរខ្នងដាក់បន្ទូលរបស់ខ្ញុំ អ្នកដែលមិនស្ដាប់បង្គាប់ខ្ញុំ និងបំពានមកលើខ្ញុំដោយបើកចំហ ខ្ញុំនឹងទុកពួកគេចោលមួយឡែក ដើម្បីរង់ចាំការដាក់ទោសចុងក្រោយរបស់គេ។ មនុស្សទាំងអស់ សុទ្ធតែរស់នៅក្នុងសេចក្ដីពុករលួយ និងស្ថិតនៅក្រោមដៃរបស់មេកំណាច ដូច្នេះហើយ អ្នកដើរតាមខ្ញុំពុំសូវមានអ្នកដែលមានចិត្តប្រាថ្នាចង់បានសេចក្តីពិតនោះទេ។ មានន័យថា ពួកគេភាគច្រើនមិនថ្វាយបង្គំខ្ញុំដោយពិតប្រាកដទេ។ ពួកគេមិនថ្វាយបង្គំខ្ញុំដោយសេចក្តីពិតទេ ប៉ុន្តែពួកគេព្យាយាមទទួលបានការជឿជាក់ពីខ្ញុំ តាមរយៈសេចក្ដីពុករលួយ និងការបះបោរដោយមធ្យោបាយបោកបញ្ឆោត។ ហេតុដូច្នេះហើយទើបខ្ញុំនិយាយថា៖ មនុស្សជាច្រើនត្រូវបានត្រាស់ហៅ តែមានមនុស្សតិចណាស់ដែលត្រូវបានជ្រើសរើស។ មនុស្សដែលត្រូវបានត្រាស់ហៅ ពុករលួយខ្លាំងណាស់ ហើយទាំងអស់គ្នាសុទ្ធតែរស់នៅក្នុងយុគសម័យតែមួយ ប៉ុន្តែមនុស្សដែលត្រូវបានជ្រើសរើស គឺជាចំណែកមួយក្នុងចំណោមពួកគេ ពួកគេគឺជាអ្នកជឿ និងទទួលស្គាល់សេចក្តីពិត ហើយជាអ្នកអនុវត្តតាមសេចក្តីពិតនេះ។ មនុស្សទាំងអស់នេះ គ្រាន់តែជាចំណែកដ៏តូចមួយ ក្នុងចំណោមពួកគេ ហើយខ្ញុំនឹងទទួលបានសិរីល្អថែមទៀតពីក្នុងចំណោមពួកគេនេះ។ បើប្រៀបធៀបទៅនឹងពាក្យសម្តីទាំងនេះ តើអ្នកដឹងទេថា អ្នករាល់គ្នាស្ថិតនៅក្នុងចំណោមមនុស្សដែលត្រូវជ្រើសដែរឬទេ? តើចុងបញ្ចប់របស់អ្នករាល់គ្នានឹងមានលក្ខណៈដូចម្តេច?

ដូចខ្ញុំមានបន្ទូលហើយថា អ្នកដែលដើរតាមខ្ញុំ គឺមានច្រើនណាស់ ប៉ុន្តែអ្នកដែលស្រឡាញ់ខ្ញុំដោយពិតប្រាកដនោះ គឺមានតិចណាស់។ ប្រហែលអ្នកខ្លះអាចសួរថា «បើទូលបង្គំមិនស្រឡាញ់ទ្រង់ទេ តើទួលបង្គំនឹងលះបង់តម្លៃធំធេងដល់ម្ល៉ឹងទេ? បើទូលបង្គំមិនបានស្រឡាញ់ទ្រង់ទេ តើទូលបង្គំដើរតាមទ្រង់រហូតដល់ពេលនេះម្ដេចកើត?» ប្រាកដណាស់ អ្នកមានហេតុផលជាច្រើន ហើយក្តីស្រឡាញ់របស់អ្នក គឺធំធេងប្រាកដណាស់ ប៉ុន្តែតើអ្វីទៅជាសារជាតិនៃសេចក្តីស្រឡាញ់របស់អ្នកចំពោះខ្ញុំ? តាមនិយមន័យ «សេចក្តីស្រឡាញ់» គឺសំដៅលើមនោសញ្ចេតនាដ៏បរិសុទ្ធ និងឥតសៅហ្មង ដែលអ្នកប្រើដួងចិត្តរបស់អ្នកដើម្បីស្រឡាញ់ ដើម្បីមានអារម្មណ៍ និងដើម្បីគិតគូរ។ នៅក្នុងសេចក្តីស្រឡាញ់ គ្មានលក្ខខណ្ឌ គ្មានរនាំងខណ្ឌចែក និងគ្មានគម្លាតនោះទេ។ នៅក្នុងសេចក្តីស្រឡាញ់ គ្មានមន្ទិលសង្ស័យគ្មានការបោកបញ្ឆោត និងគ្មានកលល្បិចនោះទេ។ នៅក្នុងសេចក្តីស្រឡាញ់ គ្មានទេការដោះដូរ និងគ្មានភាពមិនបរិសុទ្ធអ្វីសោះឡើយ។ បើអ្នកស្រឡាញ់ នោះអ្នកនឹងមិនបោកបញ្ឆោត ត្អូញត្អែរ ផិតក្បត់ បះបោរ ទាមទារ ឬស្វែងរកផលប្រយោជន៍អ្វីមួយ ឬដើម្បីទទួលបានលាភសក្ការៈក្នុងចំនួនណាមួយឡើយ។ បើអ្នកស្រឡាញ់ នោះអ្នកនឹងលះបង់ខ្លួនឯងដោយក្តីរីករាយ សុខចិត្តរងការលំបាក ដោយក្តីរីករាយ អ្នកនឹងមានការចុះសម្រុងជាមួយនឹងខ្ញុំ អ្នកនឹងបោះបង់ចោលអ្វីទាំងអស់ដែលអ្នកមានដើម្បីខ្ញុំ អ្នកនឹងលះបង់គ្រួសាររបស់អ្នក អនាគតរបស់អ្នក យុវភាពរបស់អ្នក និងជីវិតអាពាហ៍ពិពាហ៍របស់អ្នក។ ពុំនោះសោត ក្តីស្រឡាញ់របស់អ្នក នឹងមិនមែនជាក្តីស្រឡាញ់ដែលពិតប្រាកដនោះទេ គ្រាន់តែជាការបោកបញ្ឆោត និងការផិតក្បត់ប៉ុណ្ណោះ! តើក្តីស្រឡាញ់របស់អ្នក គឺជាក្តីស្រឡាញ់ប្រភេទណា? តើវាជាក្តីស្រឡាញ់ពិតប្រាកដមែនដែរឬទេ? ឬមួយក្លែងក្លាយ? តើអ្នកបានលះបង់ច្រើនប៉ុនណាហើយ? តើអ្នកបានថ្វាយច្រើនប៉ុនណាហើយ? តើខ្ញុំទទួលបានក្តីស្រឡាញ់អ្នក ច្រើនប៉ុនណាហើយ? តើអ្នកដឹងដែរឬទេ? ដួងចិត្តរបស់អ្នកពោរពេញទៅដោយសេចក្តីអាក្រក់ អំពើក្បត់ និងការបោកបញ្ឆោត ហើយបើបែបនេះ តើក្តីស្រឡាញ់របស់អ្នកស្មោកគ្រោកខ្លាំងប៉ុនណា? អ្នករាល់គ្នាគិតថា អ្នកបានលះបង់ច្រើនគ្រប់គ្រាន់ហើយសម្រាប់ខ្ញុំ។ អ្នករាល់គ្នាគិតថាក្តីស្រឡាញ់របស់អ្នករាល់គ្នាចំពោះខ្ញុំ វាច្រើនគ្រប់គ្រាន់ហើយ។ បើដូច្នោះមែន តើហេតុអ្វីបានជាពាក្យសម្តី និងទង្វើរបស់អ្នករាល់គ្នា តែងតែបះបោរ និងបោកបញ្ឆោតទៅវិញ? អ្នករាល់គ្នាដើរតាមខ្ញុំ ប៉ុន្តែអ្នកមិនទទួលស្គាល់បន្ទូលរបស់ខ្ញុំឡើយ។ តើនេះចាត់ទុកជាក្តីស្រឡាញ់បានដែរឬទេ? អ្នករាល់គ្នាដើរតាមខ្ញុំ ប៉ុន្តែបែរជាទុកខ្ញុំចោលទៅវិញ។ តើនេះចាត់ទុកជាក្តីស្រឡាញ់ដែរឬទេ? អ្នករាល់គ្នាដើរតាមខ្ញុំ ប៉ុន្តែអ្នករាល់គ្នាមិនទុកចិត្តខ្ញុំ។ តើនេះចាត់ទុកជាក្តីស្រឡាញ់ដែរឬទេ? អ្នករាល់គ្នាដើរតាមខ្ញុំ ប៉ុន្តែអ្នករាល់គ្នាមិនអាចទទួលថាខ្ញុំមានពិតនោះទេ។ តើនេះចាត់ទុកជាក្តីស្រឡាញ់បានដែរឬទេ? អ្នករាល់គ្នាដើរតាមខ្ញុំ ប៉ុន្តែអ្នករាល់គ្នាមិនប្រព្រឹត្តនឹងខ្ញុំឱ្យស័ក្តិសមឋានៈរបស់ខ្ញុំទេ ហើយអ្នកតែងធ្វើឱ្យខ្ញុំមានការពិបាកជានិច្ច។ តើនេះចាត់ទុកជាក្តីស្រឡាញ់បានដែរឬទេ? អ្នករាល់គ្នាដើរតាមខ្ញុំ ប៉ុន្តែអ្នករាល់ព្យាយាមបន្លំខ្ញុំ និងបោកបញ្ឆោតខ្ញុំគ្រប់រឿងទាំងអស់។ តើនេះចាត់ទុកជាក្តីស្រឡាញ់បានទេ? អ្នករាល់គ្នាបម្រើខ្ញុំ ប៉ុន្តែអ្នករាល់គ្នាមិនខ្លាចរអាចំពោះខ្ញុំសោះឡើយ។ តើនេះចាត់ទុកជាក្តីស្រឡាញ់បានទេ? អ្នករាល់គ្នាទាស់ទទឹងនឹងខ្ញុំសព្វគ្រប់បែបយ៉ាងទាំងអស់។ តើទាំងអស់នេះ ចាត់ទុកជាក្តីស្រឡាញ់បានដែរឬទេ? អ្នករាល់គ្នាបានលះបង់ជាច្រើន វាជាការពិត ប៉ុន្តែអ្នករាល់គ្នា មិនដែលបានអនុវត្តទៅតាមអ្វីដែលខ្ញុំតម្រូវឱ្យអ្នកធ្វើនោះទេ។ តើនេះអាចចាត់ទុកជាក្តីស្រឡាញ់បានទេ? តាមការគិតពិចារណាដោយយកចិត្តទុកដាក់ បង្ហាញថា នៅក្នុងចិត្តរបស់អ្នករាល់គ្នា គ្មានសេចក្តីស្រឡាញ់ចំពោះខ្ញុំសូម្បីបន្តិចសោះឡើយ។ បន្ទាប់ពីបំពេញកិច្ចការអស់ពេលជាច្រើនឆ្នាំ និងតាមរយៈពាក្យសម្តីជាច្រើនដែលខ្ញុំមានបន្ទូល តើអ្នករាល់គ្នា ទទួលបានច្រើនប៉ុនណាហើយ? តើការនេះមិនសមនឹងពិចារណាឡើងវិញដោយយកចិត្តទុកដាក់ទេឬអី? ខ្ញុំសូមទូន្មានអ្នករាល់គ្នាថា៖ មនុស្សដែលខ្ញុំត្រាស់ហៅឱ្យមកឯខ្ញុំ មិនមែនជាមនុស្សដែលពុំធ្លាប់ពុករលួយពីមុនមកនោះទេ ផ្ទុយទៅវិញ មនុស្សដែលខ្ញុំជ្រើសយក គឺជាមនុស្សដែលស្រឡាញ់ខ្ញុំដោយពិតប្រាកដ។ ហេតុដូច្នេះ អ្នករាល់គ្នាត្រូវតែមានការប្រុងប្រយ័ត្នចំពោះពាក្យសម្តី និងទង្វើរបស់ខ្លួន ហើយពិនិត្យមើលបំណង និងគំនិតរបស់ខ្លួន ដើម្បីកុំឱ្យវាជ្រុលជ្រួសហួសកំណត់។ នៅក្នុងពេលនៃគ្រាចុងក្រោយ ចូរខំប្រឹងឱ្យអស់ពីលទ្ធភាពដើម្បីថ្វាយសេចក្តីស្រឡាញ់របស់អ្នករាល់គ្នាមកខ្ញុំ ក្រែងសេចក្ដីក្រោធរបស់ខ្ញុំ មិនរសាយចេញពីអ្នករាល់គ្នាសោះ!


អ្នកគួរតែស្វះស្វែងរកវិធីដែលស្របនឹងព្រះគ្រីស្ទ

ខ្ញុំបានធ្វើកិច្ចការជាច្រើនក្នុងចំណោមមនុស្សលោក ក្នុងពេលដែលខ្ញុំបានសម្ដែងចេញនូវព្រះបន្ទូលជាច្រើនដែរ។ បន្ទូលទាំងនោះសុទ្ធតែដើម្បីសេចក្ដីសង្គ្រោះរបស់មនុស្សលោក ហើយត្រូវបានថ្លែង ដើម្បីឱ្យមនុស្សបានចុះសម្រុងនឹងខ្ញុំ។ ប៉ុន្តែខ្ញុំបានទទួលមនុស្សលើផែនដីតិចតួចណាស់ ដែលចុះសម្រុងជាមួយនឹងខ្ញុំ ដូច្នេះបានជាខ្ញុំនិយាយថា មនុស្សមិនឱ្យតម្លៃបន្ទូលរបស់ខ្ញុំទេ ដ្បិតមនុស្សមិនចុះសម្រុងជាមួយខ្ញុំ។ តាមរបៀបនេះ កិច្ចការដែលខ្ញុំធ្វើមិនគ្រាន់តែដើម្បីឱ្យមនុស្សអាចថ្វាយបង្គំខ្ញុំទេ អ្វីដែលសំខាន់ជាងនេះគឺថា មនុស្សអាចស្របនឹងខ្ញុំ។ មនុស្សបានក្លាយជាខូចអាក្រក់ និងរស់នៅក្នុងអន្ទាក់សាតាំង។ មនុស្សទាំងអស់រស់នៅតាមសាច់ឈាម រស់នៅតាមចំណង់ចិត្តអាត្មានិយម ហើយក៏គ្មាននរណាម្នាក់ក្នុងចំណោមពួកគេស្របនឹងខ្ញុំឡើយ។ មានមនុស្សមួយចំនួននិយាយថា ពួកគេចុះសម្រុងនឹងខ្ញុំតែមនុស្សទាំងនោះ សុទ្ធតែថ្វាយបង្គំព្រះក្លែងក្លាយគ្រប់គ្នា។ បើទោះបីជាពួកគេទទួលស្គាល់នាមខ្ញុំថា បរិសុទ្ធ តែពួកគេដើរតាមផ្លូវបញ្ច្រាសពីខ្ញុំ ហើយពាក្យសម្តីពួកគេ ពោរពេញដោយភាពក្អេងក្អាង និងការជឿជាក់លើខ្លួនឯង។ នេះដោយសារតែពួកគេប្រឆាំងទាស់នឹងខ្ញុំ ហើយនៅមិនស្របនឹងខ្ញុំ តាំងពីក្នុងជម្រៅចិត្តរបស់គេមក។ រៀងរាល់ថ្ងៃ ពួកគេស្វែងរកដានរបស់ខ្ញុំនៅក្នុងព្រះគម្ពីរ ហើយបានឃើញសារ «ស័ក្តិសម» ដោយចៃដន្យ ជាសារដែលពួកគេអានមិនចេះចប់មិនចេះហើយ និងទន្ទេញដូចគម្ពីរ។ ពួកគេមិនដឹងពីវិធីចុះសម្រុងនឹងខ្ញុំទេ ហើយក៏មិនដឹងថា ការទាស់ទទឹងនឹងខ្ញុំ គឺជាអ្វីដែរ។ ពួកគេគ្រាន់តែអានគម្ពីរទាំងងងឹតងងល់។ នៅក្នុងព្រះគម្ពីរពួកគេដាក់កំហិតព្រះដ៏ស្រពេចស្រពិល ដែលពួកគេមិនធ្លាប់បានជួបសោះ និងគ្មានសមត្ថភាព អាចមើលឃើញបាន ហើយយកគម្ពីរមកមើលពេលទំនេរ។ ពួកគេជឿថា វត្តមានខ្ញុំមានតែនៅក្នុងវិសាលភាពនៃព្រះគម្ពីរ ហើយពួកគេចាត់ទុកខ្ញុំស្មើនឹងព្រះគម្ពីរ ពោលគឺ គ្មានព្រះគម្ពីរគឺគ្មានខ្ញុំ ហើយគ្មានខ្ញុំគឺគ្មានព្រះគម្ពីរ។ ពួកគេព្រងើយកន្តើយចំពោះវត្តមាន និងសកម្មភាពខ្ញុំ ផ្ទុយទៅវិញពួកគេយកចិត្តទុកដាក់ជ្រុល និងជាពិសេស លើគ្រប់ពាក្យពេចន៍ក្នុងបទគម្ពីរ។ មនុស្សច្រើនជាងនេះទៀត ជឿថាខ្ញុំមិនគួរធ្វើអ្វីដែលខ្ញុំចង់ធ្វើទេ លុះត្រាតែមានការទាយទុកក្នុងបទគម្ពីរ។ ពួកគេផ្ដល់សារៈសំខាន់ខ្លាំងពេកដល់បទគម្ពីរ។ អាចនិយាយបានថា ពួកគេផ្តល់សារៈសំខាន់ដល់ពាក្យពេចន៍ និងសំនួនសំណេរខ្លាំងពេក ដល់ថ្នាក់ពួកគេប្រើខគម្ពីរ ដើម្បីវាស់ស្ទង់ព្រះបន្ទូលដែលខ្ញុំថ្លែង រួចថ្កោលទោសខ្ញុំ។ អ្វីដែលពួកគេស្វែងរក មិនមែនជាវិធីដែលស្របនឹងខ្ញុំ ឬវីធីដែលស្របនឹងសេចក្តីពិតនោះទេ ប៉ុន្តែជាការចុះសម្រុងនឹងពាក្យពេចន៍ក្នុងគម្ពីរ ហើយពួកគេជឿថា អ្វីដែលមិនស្របនឹងព្រះគម្ពីរ មិនមែនជាកិច្ចការរបស់ខ្ញុំទេ មិនថាមួយណាក៏ដោយ។ តើមនុស្សបែបនោះ មិនមែនជាពូជពង្សដ៏ស្មោះត្រង់របស់ពួកផារិស៊ីទេឬអី? ពួកផារិស៊ីជនជាតិយូដាបានប្រើក្រឹត្យវិន័យម៉ូសេមកដាក់ទោសព្រះយេស៊ូវ។ ពួកគេមិនស្វែងរកការចុះសម្រុងជាមួយនឹងព្រះយេស៊ូវនាពេលនោះទេ ប៉ុន្តែបានធ្វើតាមន័យពាក្យក្នុងក្រឹត្យវិន័យយ៉ាងខ្ជាប់ខ្ជួន រហូតដល់ថ្នាក់ដំព្រះយេស៊ូវដែលឥតទោស ភ្ជាប់នឹងឈើឆ្កាង នៅទីបំផុត បន្ទាប់ពីពួកគេបានចោទព្រះយេស៊ូវថា មិនធ្វើតាមក្រឹត្យវិន័យនៃគម្ពីរសញ្ញាចាស់ និងមិនមែនជាព្រះមែស្ស៊ីទេ។ តើពួកគេមានលក្ខណៈអ្វី? តើមិនមែនមកពីពួកគេមិនបានស្វែងរកវិធីដែលស្របនឹងសេចក្តីពិតទេឬអី? ពួកគេងប់នឹងពាក្យពេចន៍គ្រប់ម៉ាត់ក្នុងបទគម្ពីរ តែមិនធ្វើព្រងើយនឹងបំណងព្រះហឫទ័យរបស់ខ្ញុំ ហើយថែមទាំងមិនខ្វល់ពីជំហាន និងវិធីសាស្ត្រអនុវត្តកិច្ចការរបស់ខ្ញុំឡើយ។ ពួកគេមិនមែនជាមនុស្សដែលស្វែងរកសេចក្តីពិតទេ ប៉ុន្តែជាមនុស្សដែលប្រកាន់ខ្ជាប់នឹងពាក្យពេចន៍ជាខ្លាំង។ ពួកគេមិនមែនជាមនុស្សដែលជឿលើព្រះជាម្ចាស់ទេ ប៉ុន្តែជាមនុស្សដែលជឿលើព្រះគម្ពីរ។ សំខាន់បំផុត គឺពួកគេជាអ្នកចាំដានព្រះគម្ពីរ។ ដើម្បីរក្សាប្រយោជន៍នៃព្រះគម្ពីរ ដើម្បីរក្សាកិត្តិយសនៃព្រះគម្ពីរ និងដើម្បីការពារកេរ្តិ៍ឈ្មោះនៃព្រះគម្ពីរ ពួកគេដល់ថ្នាក់ឆ្កាងព្រះយេស៊ូវដែលពេញព្រះទ័យមេត្តាករុណានៅលើឈើឆ្កាង។ ពួកគេធ្វើបែបនេះ គ្រាន់តែដើម្បីការពារព្រះគម្ពីរ និងដើម្បីរក្សាសារៈសំខាន់នៃពាក្យពេចន៍គ្រប់ម៉ាត់នៃព្រះគម្ពីរនៅក្នុងចិត្តមនុស្ស។ ដូចនេះបានជាពួកគេបោះបង់អនាគតរបស់ខ្លូន និងតង្វាយលោះបាប ដើម្បីថ្កោលទោសព្រះយេស៊ូវ ដែលមិនសម្របតាមគោលលទ្ធិនៃព្រះគម្ពីរ រហូតដល់សុគត។ តើពួកគេទាំងអស់គ្នា មិនមែនជាកញ្ជះនៃពាក្យពេចន៍គ្រប់ម៉ាត់ក្នុងបទគម្ពីរទេឬអី?

ចុះមនុស្សសព្វថ្ងៃ យ៉ាងដូចម្តេចដែរ? ព្រះគ្រីស្ទបានយាងមក ដើម្បីបង្ហាញសេចក្តីពិត តែពួកគេបែរជាកម្ចាត់ទ្រង់ចេញពីពិភពលោកនេះ ដើម្បីឱ្យពួកគេអាចទទួលបានសិទ្ធចូលទៅកាន់ស្ថានសួគ៌ និងទទួលព្រះគុណទៅវិញ។ ពួកគេចង់បដិសេធការមកដល់នៃសេចក្តីពិតទាំងស្រុង ដើម្បីរក្សាប្រយោជន៍នៃព្រះគម្ពីរ ហើយពួកគេមុខជាចង់ដំដែកគោលឆ្កាងព្រះគ្រីស្ទ ដែលយាងមកជាសាច់ឈាមទៅនឹងឈើឆ្កាងម្តងទៀតដើម្បីធានាវត្តមានដ៏គង់វង្សរបស់ព្រះគម្ពីរ។ តើមនុស្សអាចទទួលសេចក្តីសង្គ្រោះរបស់ខ្ញុំម្តេចបាន បើដួងចិត្តពួកគេព្រៃផ្សៃ ហើយធម្មជាតិពួកគេប្រឆាំងទាស់នឹងខ្ញុំដល់ម្ល៉ឹង? ខ្ញុំរស់នៅក្នុងចំណោមមនុស្ស តែមនុស្សមិនដឹងពីវត្តមានខ្ញុំសោះ។ នៅពេលខ្ញុំជះពន្លឺរបស់ខ្ញុំទៅលើមនុស្ស ក៏គេនៅតែមិនអើពើពីវត្តមានខ្ញុំដែរ។ នៅពេលខ្ញុំបញ្ចេញសេចក្តីក្រោធលើគេ គេកាន់តែបដិសេធវត្តមានខ្ញុំខ្លាំងឡើង។ មនុស្សស្វែងរកការចុះសម្រុងនឹងពាក្យពេចន៍ និងស្របនឹងព្រះគម្ពីរ ប៉ុន្តែមិនមាននរណាម្នាក់មកចំពោះមុខខ្ញុំ ដើម្បីស្វែងរកវិធីដែលស្របនឹងសេចក្តីពិតឡើយ។ មនុស្សសម្លឹងមើលមកខ្ញុំនៅស្ថានសួគ៌ ហើយបានថ្វាយក្តីបារម្ភជាពិសេសចំពោះវត្តមានខ្ញុំនៅស្ថានសួគ៌ ប៉ុន្តែគ្មាននរណាម្នាក់យកចិត្តទុកដាក់ចំពោះខ្ញុំ ជាសាច់ឈាមឡើយ ដ្បិតខ្ញុំដែលរស់នៅក្នុងចំណោមមនុស្ស គ្មានសារៈសំខាន់ឡើយ។ អស់អ្នកណាដែលគ្រាន់តែស្វែងរកការចុះសម្រុងនឹងបន្ទូលក្នុងព្រះគម្ពីរ និងអ្នកដែលស្វែងរកការចុះសម្រុងនឹងព្រះដ៏ស្រពេចស្រពិល គឺជាទិដ្ឋភាពដ៏អាក្រក់ដល់ខ្ញុំ។ នោះគឺដោយសារអ្វីដែលពួកគេថ្វាយបង្គំ គឺជាពាក្យពេចន៍សោះកក្រោះ និងព្រះជាម្ចាស់ដែលមានសមត្ថភាពប្រទានឱ្យពួកគេនូវទ្រព្យសម្បត្តិដែលមិនអាចបរិយាយបាន អ្វីដែលពួកគេថ្វាយបង្គំ គឺជាព្រះដែលដាក់ខ្លួនឱ្យនៅក្រោមការគ្រប់គ្រងរបស់មនុស្សទាំងស្រុង ពោលគឺជាព្រះដែលមិនមានលើលោក។ ដូច្នេះ តើមនុស្សទាំងនោះអាចទទួលបានអ្វីខ្លះពីខ្ញុំ? មនុស្សថោកទាបដល់ថ្នាក់គ្មានពាក្យបរិយាយទេ។ អស់អ្នកណាដែលប្រឆាំងទាស់នឹងខ្ញុំ អស់អ្នកណាដែលទាមទារពីខ្ញុំមិនចេះអស់មិនចេះហើយ អស់អ្នកណាដែលគ្មានសេចក្តីស្រឡាញ់ចំពោះសេចក្តីពិត អស់អ្នកណាដែលបះបោរប្រឆាំងនឹងខ្ញុំ តើពួកគេអាចស្របនឹងខ្ញុំយ៉ាងដូចម្តេច?

អស់អ្នកណាដែលប្រឆាំងនឹងខ្ញុំ អ្នកនោះហើយ ដែលមិនចុះសម្រុងនឹងខ្ញុំ។ អស់អ្នកណាដែលមិនស្រឡាញ់សេចក្ដីពិត ក៏ដូចគ្នាដែរ។ អស់អ្នកណាដែលបះបោរនឹងខ្ញុំ រឹតតែប្រឆាំងនឹងខ្ញុំ ហើយមិនស្របនឹងខ្ញុំទៀតផង។ អស់អ្នកណាដែលមិនស្របនឹងខ្ញុំ ខ្ញុំប្រគល់អ្នកនោះទៅក្នុងដៃអាកំណាច ហើយខ្ញុំបោះបង់ពួកគេទៅក្នុងសេចក្ដីខូចអាក្រក់របស់អាកំណាច ទុកឱ្យពួកគេបានបង្ហាញសេចក្ដីអាក្រក់របស់ខ្លួនដោយសេរី ហើយចុងបញ្ចប់ ក៏ប្រគល់ពួកគេទៅឱ្យអាកំណាចបំផ្លាញចោល។ ខ្ញុំមិនខ្វល់ថា មានមនុស្សប៉ុន្មាននាក់ថ្វាយបង្គំខ្ញុំទេ ដែលអាចនិយាយបានថា ខ្ញុំមិនខ្វល់ថា មានមនុស្សប៉ុន្មាននាក់ជឿខ្ញុំទេ។ អ្វីដែលខ្ញុំខ្វល់ខ្វាយនោះគឺ តើមានមនុស្សប៉ុន្មាននាក់ដែលស្របនឹងខ្ញុំ។ នោះគឺដោយសារតែអស់អ្នកដែលមិនស្របនឹងខ្ញុំ គឺជាមនុស្សអាក្រក់ដែលក្បត់នឹងខ្ញុំ ពួកគេជាសត្រូវរបស់ខ្ញុំ ហើយខ្ញុំនឹងមិន «រក្សាទុក» ពួកសត្រូវរបស់ខ្ញុំ នៅក្នុងដំណាក់ខ្ញុំឡើយ។ អស់អ្នកណាដែលចុះសម្រុងនឹងខ្ញុំ គេនឹងបម្រើខ្ញុំ នៅក្នុងដំណាក់របស់ខ្ញុំជារៀងដរាបតទៅ ហើយអស់អ្នកណាដែលប្រឆាំងនឹងខ្ញុំ គេនឹងរងនូវការដាក់ទោសរបស់ខ្ញុំជារៀងរហូត។ អស់អ្នកណាដែលខ្វល់តែពីពាក្យនៅក្នុងគម្ពីរ ហើយមិនរវល់នឹងសេចក្ដីពិត ក៏មិនរវល់នឹងការស្វែងរកដានជើងរបស់ខ្ញុំ នោះគឺពួកគេប្រឆាំងនឹងខ្ញុំហើយ ព្រោះពួកគេកំណត់ខ្ញុំតាមព្រះគម្ពីរ កំហិតខ្ញុំត្រឹមក្នុងគម្ពីរ ហើយថែមទាំងប្រមាថខ្ញុំយ៉ាងក្រៃលែងផង។ តើមនុស្សបែបនោះ អាចមកនៅចំពោះព្រះភ័ក្ត្រខ្ញុំយ៉ាងដូចម្ដេច? ពួកគេមិនយកចិត្តទុកដាក់ចំពោះទង្វើល្អរបស់ខ្ញុំ ក៏មិនយកចិត្តទុកដាក់ចំពោះបំណងព្រះហឫទ័យរបស់ខ្ញុំ ឬសេចក្ដីពិតទេ តែផ្ទុយទៅវិញ គេបែរជាឈ្លក់វង្វេងនឹងន័យពាក្យ គឺន័យពាក្យដែលធ្វើឱ្យស្លាប់។ តើមនុស្សបែបនេះអាចចុះសម្រុងនឹងខ្ញុំដោយរបៀបណា?

ខ្ញុំបានសម្ដែងចេញនូវព្រះបន្ទូលយ៉ាងច្រើន ហើយក៏បានបង្ហាញពីព្រះហឫទ័យ និងនិស្ស័យរបស់ខ្ញុំផង បើទោះជាដូច្នេះក្ដី ក៏មនុស្សនៅតែមិនអាចស្គាល់ខ្ញុំ ហើយជឿលើខ្ញុំដែរ។ ឬក៏អាចនិយាយបានម្យ៉ាងទៀតថា មនុស្សនៅតែមិនអាចស្ដាប់បង្គាប់ខ្ញុំ។ អស់អ្នកដែលរស់នៅក្នុងគម្ពីរ អស់អ្នកដែលរស់នៅក្នុងក្រឹត្យវិន័យ អស់អ្នកដែលរស់នៅលើឈើឆ្កាង អស់អ្នកដែលរស់នៅស្របតាមសេចក្ដីបង្រៀន អស់អ្នកដែលរស់នៅក្នុងកិច្ចការដែលខ្ញុំធ្វើសព្វថ្ងៃនេះ ក្នុងចំណោមពួកគេទាំងនេះ តើនរណាទៅដែលស្របនឹងខ្ញុំ? អ្នករាល់គ្នាគិតតែពីការទទួលព្រះពរ និងរង្វាន់ តែមិនដែលលៃទុកគំនិតគិតថា ធ្វើរបៀបណាដើម្បីឱ្យបានចុះសម្រុងនឹងខ្ញុំយ៉ាងពិតប្រាកដ ឬក៏ពីរបៀបបង្ការខ្លួនឯងពីការប្រឆាំងនឹងខ្ញុំ។ ខ្ញុំខកព្រះហឫទ័យនឹងអ្នករាល់គ្នាណាស់ ព្រោះខ្ញុំបានប្រទានដល់អ្នករាល់គ្នាយ៉ាងច្រើន តែខ្ញុំទទួលបានពីអ្នករាល់គ្នាវិញ តិចតួចជាទីបំផុត។ ការឆបោក ភាពក្រអឺតក្រទម ភាពលោភលន់ សេចក្ដីប្រាថ្នាហួសល្បត់ ការក្បត់ ការមិនស្ដាប់បង្គាប់របស់អ្នករាល់គ្នា ក្នុងចំណោមទង្វើទាំងអស់នេះ តើទង្វើណាមួយ ដែលអាចគេចពីការកត់ចំណាំរបស់ខ្ញុំបាន? អ្នករាល់គ្នាព្រងើយកន្តើយនឹងខ្ញុំ អ្នករាល់គ្នាបោកបញ្ឆោតខ្ញុំ អ្នករាល់គ្នាប្រមាថខ្ញុំ អ្នករាល់គ្នាបញ្ជោរខ្ញុំ អ្នករាល់គ្នាទារឱ្យខ្ញុំសង ហើយជំរិតទារតង្វាយខ្ញុំ តើសេចក្ដីអាក្រក់របៀបនេះ អាចនឹងគេចរួចពីការដាក់ទោសរបស់ខ្ញុំដោយរបៀបបណា? ការប្រព្រឹត្តអាក្រក់ទាំងអស់នេះ ជាភ័ស្តុតាងបញ្ជាក់ពីភាពជាសត្រូវរបស់អ្នករាល់គ្នាចំពោះខ្ញុំ ហើយជាភ័ស្តុតាងបញ្ជាក់ពីភាពមិនចុះសម្រុងរបស់អ្នករាល់គ្នានឹងខ្ញុំ។ ពួកអ្នកម្នាក់ៗ ជឿលើខ្លួនឯងថា ចុះសម្រុងនឹងខ្ញុំណាស់ ប៉ុន្តែប្រសិនជាបែបនោះមែន តើភ័ស្តុតាងដែលមិនអាចប្រកែកបាននេះត្រូវប្រើចំពោះនរណាខ្លះ? អ្នករាល់គ្នាជឿលើខ្លួនឯងថា មានសេចក្ដីស្មោះត្រង់ និងភក្ដីភាព យ៉ាងច្រើនអនេកចំពោះខ្ញុំ។ អ្នករាល់គ្នាគិតថា ខ្លួនឯងមានចិត្តសប្បុរសខ្លាំងណាស់ មានមេត្តាខ្លាំងណាស់ ហើយស្រឡាញ់ខ្ញុំជាខ្លាំង។ អ្នករាល់គ្នាគិតថា ខ្លួនបានធ្វើលើសពីគ្រប់គ្រាន់ហើយដើម្បីខ្ញុំ។ ក៏ប៉ុន្តែ តើអ្នករាល់គ្នាមានដែលធៀបរឿងនឹងនេះ ទៅនឹងសកម្មភាពរបស់ខ្លួនឯងដែរឬទេ? ខ្ញុំមានបន្ទូលថា អ្នករាល់គ្នាក្រអឺតក្រទមខ្លាំង លោភលន់ខ្លាំង ធ្វេសប្រហែសខ្លាំង ល្បិចដែលអ្នករាល់គ្នាបោកខ្ញុំ គឺពិតជាឆ្លាតវៃណាស់ អ្នកមានចេតនា និងវិធីសាស្ត្រថោកទាបច្រើនណាស់។ ភក្ដីភាពរបស់អ្នករាល់គ្នា តិចតួចណាស់ សេចក្ដីស្មោះត្រង់របស់អ្នករាល់គ្នាវិញ ក៏ស្ដួចស្ដើងហើយសតិសម្បជញ្ញៈរបស់អ្នក រឹតតែខ្វះខាតទៅទៀត។ ក្នុងដួងចិត្តអ្នករាល់គ្នា គឺមានតែការព្យាបាទច្រើនពេក ហើយមិនមាននរណាម្នាក់ រួចផុតពីការព្យាបាទរបស់អ្នកឡើយ សូម្បីតែខ្ញុំ។ អ្នករាល់គ្នាបិទទ្វារចោលខ្ញុំ ដើម្បីតែកូនៗខ្លួនឯង ឬក៏ប្ដីអ្នករាល់គ្នា ឬដើម្បីតែការពារខ្លួនឯង។ ជំនួសឱ្យការយកចិត្តទុកដាក់នឹងខ្ញុំ អ្នកយកចិត្តទុកដាក់នឹងគ្រួសារ កូនៗ ឋានៈ អនាគត និងក្ដីសុខរបស់អ្នករាល់គ្នាជាង។ តើពេលណាទៅដែលអ្នកធ្លាប់បានគិតពីខ្ញុំ ខណៈពេលអ្នករាល់គ្នានិយាយ ឬប្រព្រឹត្តនោះ? នៅថ្ងៃដែលត្រជាក់ខ្លាំង គំនិតរបស់អ្នករាល់គ្នា រិះគិតតែអំពីកូនៗ ប្ដីប្រពន្ធ ឬឪពុកម្ដាយរបស់អ្នករាល់គ្នា។ នៅថ្ងៃដែលក្ដៅហែង អ្នកក៏មិនដែលគិតដល់ខ្ញុំដែរ។ ពេលអ្នករាល់គ្នាបំពេញភារកិច្ចរបស់ខ្លួន អ្នកកំពុងគិតពីផលប្រយោជន៍ សុវត្ថិភាពផ្ទាល់ខ្លួន និងសមាជិកគ្រួសាររបស់អ្នក។ តើអ្វីទៅដែលអ្នកធ្លាប់ធ្វើដើម្បីខ្ញុំនោះ? តើពេលណាទៅដែលអ្នកធ្លាប់គិតពីខ្ញុំ? តើពេលណាទៅ ដែលអ្នកធ្លាប់ថ្វាយខ្លួនឯងដល់ខ្ញុំ និងកិច្ចការរបស់ខ្ញុំ ទោះត្រូវលះបង់អ្វីក៏ដោយនោះ? ឯណាទៅភ័ស្តុតាងបញ្ជាក់ពីការចុះសម្រុងរបស់អ្នកនឹងខ្ញុំនោះ? ឯណាទៅតថភាពនៃភក្ដីភាពរបស់អ្នកចំពោះខ្ញុំនោះ? ឯណាទៅតថភាពនៃការស្ដាប់បង្គាប់របស់អ្នកចំពោះខ្ញុំនោះ? ពេលណាទៅ ដែលអ្នកគ្មានចេតនាចង់បានព្រះពរពីខ្ញុំ? អ្នករាល់គ្នាបោកប្រាស់ និងបញ្ឆោតខ្ញុំ អ្នករាល់គ្នាលលេងនឹងសេចក្ដីពិត អ្នកបិទបាំងវត្តមាននៃសេចក្ដីពិត ហើយក្បត់នឹងសារជាតិនៃសេចក្ដីពិត។ តាមរយៈការទាស់ទទឹងនឹងខ្ញុំបែបនេះ នាំឱ្យមានលទ្ធផលអ្វីខ្លះ ដែលកំពុងតែរង់ចាំអ្នករាល់គ្នានៅថ្ងៃខាងមុខ? អ្នករាល់គ្នាគ្រាន់តែព្យាយាមចុះសម្រុងនឹងព្រះដ៏ស្រពេចស្រពិល ហើយស្វែងរកតែជំនឿស្រពេចស្រពិល ប៉ុន្តែអ្នកមិនស្របនឹងព្រះគ្រីស្ទទេ។ តើសេចក្ដីអាក្រក់របស់អ្នក នឹងមិនទទួលការដាក់ទោស ដូចគ្នានឹងទោសដែលមនុស្សអាក្រក់សមនឹងទទួលទេឬអី? នៅពេលនោះ អ្នករាល់គ្នានឹងបានដឹងថា អ្នកដែលមិនចុះសម្រុងនឹងព្រះគ្រីស្ទ គ្មាននរណាម្នាក់អាចគេចផុតពីថ្ងៃនៃសេចក្ដីក្រោធបានទេ ហើយអ្នករាល់គ្នានឹងបានដឹងថា តើការដាក់ទោសប្រភេទណានឹងកើតមានចំពោះអស់អ្នកដែលប្រឆាំងនឹងព្រះគ្រីស្ទ។ ពេលថ្ងៃនោះមកដល់ ក្ដីសុបិនថានឹងបានទទួលពរ ដោយសារតែជំនឿរបស់អ្នករាល់គ្នាចំពោះព្រះជាម្ចាស់ និងក្ដីសុបិនថានឹងបានចូលទៅកាន់ស្ថានសួគ៌ នឹងត្រូវរលាយបាត់ទាំងស្រុង។ យ៉ាងណាមិញ សម្រាប់អស់អ្នកដែលចុះសម្រុងនឹងព្រះគ្រីស្ទ នឹងមិនមែនបែបនោះទេ។ បើទោះជាពួកគេបានបាត់បង់ច្រើនប៉ុនណា បើទោះជាពួកគេរងទុក្ខលំបាកច្រើនប៉ុនណា ពួកគេនឹងទទួលបានមរតកទាំងអស់ ដែលខ្ញុំចែកឱ្យមនុស្សលោក។ នៅចុងបញ្ចប់ អ្នករាល់គ្នានឹងយល់ថា ខ្ញុំតែមួយអង្គគត់ ទើបជាព្រះដ៏សុចរិត ហើយខ្ញុំតែមួយអង្គគត់ ទើបមានសមត្ថភាពអាចនាំមនុស្សទៅកាន់ទិសដៅដ៏ស្រស់ត្រកាលរបស់ពួកគេបាន។


តើអ្នកពិតជាអ្នកជឿលើព្រះជាម្ចាស់មែនឬ?

ប្រហែលជាអ្នកបានដើរនៅលើផ្លូវនៃសេចក្តីជំនឿដល់ព្រះជាម្ចាស់ជាងមួយឆ្នាំ ឬពីរឆ្នាំហើយ ហើយក្នុងពេលប៉ុន្មានឆ្នាំនេះ អ្នកប្រហែលជារងទុក្ខលំបាកជាច្រើននៅក្នុងជីវិតរបស់អ្នក ឬមួយក៏អ្នកមិនបានរងទុក្ខលំបាកច្រើនឡើយ ប៉ុន្តែអ្នកទទួលបានព្រះគុណច្រើនវិញ។ អ្នកក៏ប្រហែលជាមិនបានទាំងរងទុក្ខ ហើយក៏មិនបានទាំងព្រះគុណដែរ ប៉ុន្តែរស់នៅក្នុងជីវិតមួយដែលសាមញ្ញៗ។ យ៉ាងណាក៏អ្នកនៅតែជាអ្នកដើរតាមព្រះជាម្ចាស់ ដូច្នេះ ចូរយើងប្រកបគ្នាអំពីប្រធានបទនៃការដើរតាមព្រះជាម្ចាស់វិញ។ យ៉ាងណាមិញ យើងត្រូវតែរំឭកមនុស្សទាំងអស់ដែលអានពាក្យទាំងនេះថា ព្រះបន្ទូលរបស់ព្រះជាម្ចាស់ ត្រូវបានប្រទានដល់អ្នកដែលទទួលស្គាល់ និងដើរតាមទ្រង់ មិនមែនសម្រាប់មនុស្សទាំងអស់ឡើយ មិនថាគេទទួលស្គាល់ទ្រង់ ឬក៏អត់នោះឡើយ។ ប្រសិនបើអ្នកជឿថា ព្រះជាម្ចាស់មានបន្ទូលទៅកាន់មហាជន ទៅកាន់មនុស្សទាំងអស់នៅក្នុងពិភពលោក ដូច្នេះ ព្រះបន្ទូលរបស់ព្រះជាម្ចាស់នឹងគ្មានឥទ្ធិពលទៅលើអ្នកឡើយ។ ដូច្នេះ អ្នកគួរតែចងចាំពាក្យទាំងនេះនៅក្នុងដួងចិត្តរបស់អ្នក ហើយមិនត្រូវដកចិត្តអ្នកចេញពីពាក្យទាំងនេះឡើយ។ យ៉ាងណាក៏ដោយ ចូរយើងនិយាយអំពីអ្វីដែលកំពុងតែកើតឡើងនៅក្នុងផ្ទះរបស់យើង។

ឥឡូវ អ្នករាល់គ្នាគួរតែយល់អំពីអត្ថន័យដ៏ពិតនៃសេចក្តីជំនឿលើព្រះជាម្ចាស់ហើយ។ អត្ថន័យនៃសេចក្ដីជំនឿលើព្រះជាម្ចាស់ ដែលខ្ញុំធ្លាប់មានបន្ទូលកាលពីមុន ទាក់ទងជាមួយនឹងផ្លូវចូលវិជ្ជមានរបស់អ្នករាល់គ្នា។ ថ្ងៃនេះ គឺខុសពីមុន៖ ថ្ងៃនេះ ខ្ញុំចង់វិភាគអំពីសារជាតិនៃសេចក្តីជំនឿរបស់អ្នករាល់គ្នាចំពោះព្រះជាម្ចាស់។ ប្រាកដណាស់ ការនេះគឺថាជាការចេញពីទិដ្ឋភាពអវិជ្ជមានដើម្បីដឹកនាំអ្នករាល់គ្នា។ ប្រសិនបើខ្ញុំមិនបានធ្វើបែបនេះទេ នោះអ្នករាល់គ្នានឹងមិនស្គាល់ពីមុខមាត់ពិតរបស់ខ្លួន ហើយនៅតែបន្តអួតអាងពីការគោរពប្រណិប័តន៍ដល់ព្រះជាម្ចាស់ និងសេចក្តីស្មោះត្រង់របស់ខ្លួនជារៀងរហូត។ វាជាការសមគួរដែលនិយាយថា ប្រសិនបើខ្ញុំមិនលាតត្រដាងពីសេចក្តីស្មោកគ្រោកនៅក្នុងជម្រៅចិត្តរបស់អ្នករាល់គ្នាទេ នោះម្នាក់ៗនឹងពាក់មកុដលើក្បាលរបស់ខ្លួន ហើយទទួលយកគ្រប់ទាំងសិរីល្អសម្រាប់ខ្លួនឯងមិនខាន។ និស្ស័យអំនួត និងភាពក្អេងក្អាងរបស់អ្នករាល់គ្នា គឺជាកត្តាដែលជំរុញឱ្យអ្នករាល់គ្នាក្បត់សម្បជញ្ញៈរបស់ខ្លួន ឱ្យអ្នកបះបោរទាស់ទទឹងនឹងព្រះគ្រីស្ទ និងបើកឱ្យដឹងពីសេចក្តីស្មោកគ្រោក ចេតនា សញ្ញាណ សេចក្តីប៉ងប្រាថ្នាហួសប្រមាណ និងកែវភ្នែកដែលពោរពេញទៅដោយភាពលោភលន់របស់អ្នករាល់គ្នា ដោយយកវាមកដាក់នៅទីភ្លឺ។ ប៉ុន្តែអ្នករាល់គ្នានៅតែបន្តនិយាយប៉ប៉ាច់ប៉ប៉ោចពីបំណងចិត្តចង់ធ្វើការថ្វាយព្រះគ្រីស្ទរហូតមួយជីវិតរបស់អ្នក ហើយនិយាយដដែលៗពីសេចក្តីពិតដែលព្រះគ្រីស្ទមានព្រះបន្ទូលកាលពីយូរលង់ណាស់មកហើយ។ នេះជា «សេចក្តីជំនឿ» របស់អ្នករាល់គ្នា ជា «សេចក្តីជំនឿឥតសៅហ្មង»។ ខ្ញុំបានដាក់បទដ្ឋានដ៏តឹងរឹងមួយឱ្យមនុស្សកាន់តាមគ្រប់ពេលទាំងអស់។ បើចិត្តភក្ដីភាពរបស់អ្នកមានភ្ជាប់ជាមួយចេតនា និងលក្ខខណ្ឌនានា នោះខ្ញុំមិនចង់បានភក្ដីភាពរបស់អ្នកឡើយ ត្បិតខ្ញុំស្អប់ណាស់អ្នកណាដែលបោកបញ្ឆោតខ្ញុំដោយចេតនា ហើយមកកំហែងខ្ញុំដោយលក្ខខណ្ឌរបស់គេ។ ខ្ញុំចង់បានតែមនុស្សដែលស្មោះត្រង់ពិតប្រាកដចំពោះខ្ញុំ ហើយហ៊ានធ្វើអ្វីគ្រប់យ៉ាង ដើម្បីបញ្ជាក់ និងជាប្រយោជន៍ដល់សេចក្តីជំនឿ។ ខ្ញុំស្អប់ពាក្យអែបអបដែលអ្នករាល់គ្នាប្រើ ដើម្បីព្យាយាមធ្វើឱ្យខ្ញុំអរសប្បាយ ដ្បិតកន្លងមក ខ្ញុំតែងប្រព្រឹត្តដាក់អ្នករាល់គ្នាដោយព្រះទ័យស្មោះសរ ហើយខ្ញុំសង្ឃឹមថា អ្នករាល់គ្នាក៏ប្រព្រឹត្តដាក់ខ្ញុំ ដោយសេចក្តីជំនឿដ៏ពិតវិញដែរ។ នៅពេលនិយាយដល់សេចក្តីជំនឿ មនុស្សជាច្រើនគិតថា ពួកគេដើរតាមព្រះ ដោយសារតែគេមានសេចក្តីជំនឿ ដូច្នេះ គេនឹងមិនរងទុក្ខវេទនាឡើយ។ ហេតុនេះ យើងសូមសួរអ្នករាល់គ្នាដូច្នេះថា៖ បើអ្នកជឿថាពិតជាមានព្រះជាម្ចាស់មែន ហេតុអ្វីបានជាអ្នកមិនគោរពប្រណិប័តន៍ទ្រង់? បើអ្នកជឿថាមានព្រះជាម្ចាស់មែន ហេតុអ្វីបានជាអ្នកគ្មានការគោរពកោតខ្លាចដល់ទ្រង់សូម្បីតែបន្ដិច នៅក្នុងដួងចិត្តរបស់អ្នកដូច្នេះ? អ្នកទទួលស្គាល់ថាព្រះគ្រីស្ទជាព្រះជាម្ចាស់ដែលយកកំណើតជាមនុស្ស ចុះហេតុអ្វីបានជាអ្នកខ្វះការគោរពចំពោះទ្រង់? ហេតុអ្វីបានជាអ្នកប្រព្រឹត្តចំពោះទ្រង់ ដោយខ្វះការគោរពបែបនេះ? ហេតុអ្វីបានជាអ្នកវិនិច្ឆ័យទ្រង់ ដោយបើកចំហរ? ហេតុអ្វីបានជាអ្នកចេះតែលបយកការណ៍ ពីដំណើរទៅមករបស់ទ្រង់? ហេតុអ្វីបានជាអ្នកមិនចុះចូលចំពោះការរៀបចំរបស់ទ្រង់? ហេតុអ្វីបានជាអ្នកមិនប្រព្រឹត្តស្របតាមព្រះបន្ទូលរបស់ទ្រង់? ហេតុអ្វីបានជាអ្នកព្យាយាមកំហែង និងលួចតង្វាយរបស់ទ្រង់? ហេតុអ្វីបានជាអ្នកនិយាយជំនួសព្រះគ្រីស្ទ? ហេតុអ្វីបានជាអ្នកហ៊ានវិនិច្ឆ័យថា កិច្ចការ និងព្រះបន្ទូលរបស់ទ្រង់ ត្រូវ ឬខុស? ហេតុអ្វីបានជាអ្នកថ្លើមធំ ហ៊ានប្រមាថដល់ទ្រង់ ពីក្រោយខ្នងដូច្នេះ? តើសេចក្តីពណ៌នាទាំងនេះ ជាធាតុផ្សំនៃសេចក្តីជំនឿរបស់អ្នករាល់គ្នាមែនទេ?

ធាតុផ្សំចិត្តមិនជឿរបស់អ្នករាល់គ្នាចំពោះព្រះគ្រីស្ទ ត្រូវបានស្ដែងចេញមកតាមរយៈពាក្យសម្ដី និងឥរិយាបថរបស់អ្នករាល់គ្នា។ ចិត្តមិនជឿបញ្ជ្រាបទៅដល់ទាំងបំណង និងគោលដៅនៃកិច្ចការដែលអ្នកធ្វើ។ សូម្បីតែអត្តចរិតនៃការសំឡក់សម្លឹងរបស់អ្នករាល់គ្នា ក៏មានចិត្តមិនជឿលើព្រះគ្រីស្ទនៅក្នុងនោះដែរ។ គឺអាចនិយាយបានថា ពីមួយនាទីទៅមួយនាទី អ្នករាល់គ្នាម្នាក់ៗ ក្រសោបយកធាតុផ្សំនៃចិត្តមិនជឿរហូត។ នេះមានន័យថា អ្នករាល់គ្នាស្ថិតក្នុងគ្រោះថ្នាក់នៃការក្បត់ព្រះគ្រីស្ទ នៅគ្រប់ពេលតែម្ដង ព្រោះថាឈាមដែលហូរកាត់រាងកាយរបស់អ្នក ត្រូវបានបញ្ចូលជាមួយនឹងចិត្តមិនជឿលើព្រះដែលយកកំណើតជាមនុស្ស។ ដូច្នេះ ខ្ញុំសូមប្រាប់ទៅចុះថា ដានជើងដែលអ្នករាល់គ្នាបន្សល់ទុកនៅលើមាគ៌ានៃសេចក្តីជំនឿលើព្រះជាម្ចាស់ មិនមែនជាដានជើងពិតឡើយ។ ពេលដែលអ្នករាល់គ្នាដើរនៅលើផ្លូវនៃសេចក្តីជំនឿលើព្រះជាម្ចាស់ អ្នកមិនដាក់ជើងយ៉ាងមាំទៅលើដីឡើយ គឺអ្នកគ្រាន់តែធ្វើតាមតែបញ្ជាទាំងចិត្តមិនចង់ប៉ុណ្ណោះ។ អ្នករាល់គ្នាមិនដែលជឿលើព្រះបន្ទូលរបស់ព្រះគ្រីស្ទយ៉ាងអស់ពីចិត្តឡើយ ហើយក៏គ្មានសមត្ថភាពយកព្រះបន្ទូលនោះទៅអនុវត្តភ្លាមៗដែរ។ នេះជាហេតុផលដែលអ្នករាល់គ្នាមិនមានសេចក្ដីជំនឿលើព្រះគ្រីស្ទ។ ដែលអ្នករាល់គ្នាតែងតែមានគំនិតបែបនេះបែបនោះអំពីទ្រង់ ក៏ជាហេតុផលមួយទៀត ដែលនាំឱ្យអ្នករាល់គ្នា មិនមានសេចក្តីជំនឿចំពោះទ្រង់ដែរ។ ខាងក្រោមនេះ គឺជាធាតុផ្សំផ្សេងទៀត ដែលនាំឱ្យអ្នកមិនមានជំនឿនៅក្នុងចិត្ត ដូចជា ការសង្ស័យអំពីកិច្ចការរបស់ព្រះគ្រីស្ទឥតល្ហែ ការបណ្ដោយឱ្យព្រះបន្ទូលរបស់ព្រះជាម្ចាស់ធ្លាក់ទៅលើត្រចៀកថ្លង់ ការមានទស្សនៈបែបនេះបែបនោះចំពោះកិច្ចការដែលព្រះគ្រីស្ទបានធ្វើ ហើយមិនយល់អំពីកិច្ចការនោះឱ្យបានត្រឹមត្រូវ ការពិបាកបោះបង់សញ្ញាណរបស់អ្នកដោយឡែក មិនថាអ្នកទទួលបានសេចក្តីពន្យល់បែបណា និងហេតុផលផ្សេងទៀតយ៉ាងណាក៏ដោយ។ ទោះអ្នករាល់គ្នាអនុវត្តតាមកិច្ចការរបស់ព្រះគ្រីស្ទ ហើយមិនដែលរយាលក៏ដោយ ប៉ុន្តែអ្នកមានការបះបោរច្រើនពេកហើយ ដែលច្របូកច្របល់នៅក្នុងដួងចិត្តរបស់អ្នករាល់គ្នា។ ការបះបោរនេះ គឺជាភាពសៅហ្មងនៅក្នុងជំនឿរបស់អ្នករាល់គ្នាចំពោះព្រះជាម្ចាស់។ ប្រហែលអ្នករាល់គ្នាមិនបានគិតបែបនេះឡើយ ប៉ុន្តែប្រសិនបើអ្នកគ្មានសមត្ថភាពស្គាល់ពីចេតនារបស់ខ្លួន តាមរយៈការនេះទេ នោះអ្នកត្រូវជាប់នៅក្នុងចំណោមមនុស្សដែលត្រូវវិនាស ដ្បិតទាល់តែមនុស្សដែលជឿពិតលើព្រះជាម្ចាស់ ទើបទ្រង់ប្រោសគេឱ្យបានគ្រប់លក្ខណ៍ មិនមែនមនុស្សដែលមានចិត្តសង្ស័យចំពោះទ្រង់ ហើយក៏មិនមែនមនុស្សដែលមានចិត្តអល់អែក ក្នុងការដើរតាមទ្រង់ ទាំងមិនធ្លាប់ជឿថា ទ្រង់ជាព្រះជាម្ចាស់នោះឡើយ។

អ្វីដែលអ្នកគោរពសរសើរ មិនមែនជាការបន្ទាបខ្លួនរបស់ព្រះគ្រីស្ទឡើយ ប៉ុន្តែជាពួកគង្វាលក្លែងក្លាយដែលមានកិត្តិនាមលេចធ្លោទៅវិញ។ អ្នកមិនសរសើរចំពោះភាពគួរឱ្យស្រឡាញ់ ឬព្រះប្រាជ្ញាញាណរបស់ព្រះគ្រីស្ទឡើយ ប៉ុន្តែបែរជាសរសើរពួកខិលខូចដែលលង់នៅក្នុងសេចក្តីសោ្មកគ្រោកនៃលោកីយ៍ទៅវិញ។ អ្នកសើចចំអកចំពោះការឈឺចាប់របស់ព្រះគ្រីស្ទ ទាំងដែលទ្រង់គ្មានកន្លែងសម្រាប់កើយព្រះសិរសាទ្រង់ ប៉ុន្តែបែរជាសរសើរសាកសពដែលតាមប្រមាញ់តង្វាយ ហើយរស់នៅក្នុងអំពើឧបាយមុខទៅវិញ។ អ្នកមិនព្រមរងទុក្ខរួមជាមួយព្រះគ្រីស្ទទេ ប៉ុន្តែអ្នកបែរជារីករាយនឹងប្រគល់ខ្លួនទៅក្នុងដៃរបស់ពួកទទឹងព្រះគ្រីស្ទទាំងកំព្រើល ទោះពួកគេឱ្យអ្នកបានតែសាច់ឈាម ពាក្យសម្ដី និងការត្រួតត្រាក៏ដោយ។ សូម្បីតែពេលនេះ ដួងចិត្តរបស់អ្នក នៅតែបែរទៅរកពួកគេ បែរទៅរកកេរ្តិ៍ឈ្មោះរបស់គេ បែរទៅរកឋានៈរបស់គេ និងបែរទៅរកឥទ្ធិពលរបស់គេ។ ហើយអ្នកនៅតែបន្តប្រកាន់ខ្ជាប់នូវអាកប្បកិរិយាមួយ ដោយអ្នកគិតថាកិច្ចការរបស់ព្រះគ្រីស្ទពិបាកទទួលយកណាស់ ហើយអ្នកក៏មិនព្រមទទួលយកកិច្ចការនេះដែរ។ នេះជាហេតុផលដែលខ្ញុំហ៊ាននិយាយថា អ្នកខ្វះសេចក្តីជំនឿក្នុងការទទួលស្គាល់ព្រះគ្រីស្ទ។ ហេតុផលដែលនាំឱ្យអ្នកបានដើរតាមទ្រង់មកដល់សព្វថ្ងៃគឺដោយសារតែអ្នកគ្មានជម្រើសផ្សេងប៉ុណ្ណោះ។ នៅក្នុងដួងចិត្តរបស់អ្នក ចេះតែលេចឡើងនូវរូបភាពបុគ្គលខ្ពង់ខ្ពស់ជាច្រើន។ ពាក្យសម្ដី ទង្វើ និងស្នាដៃដ៏មានឥទ្ធិពលរបស់គេ ដក់ជាប់នៅក្នុងគំនិតរបស់អ្នកជានិច្ច។ នៅក្នុងចិត្តរបស់អ្នករាល់គ្នា ពួកគេជាបុគ្គលដ៏ខ្ពស់ឧត្តម និងជាវីរបុរសក្នុងចិត្តរបស់អ្នកជារៀងរហូត។ ប៉ុន្តែ សព្វថ្ងៃនេះ អ្នកមិនបានគិតបែបនេះចំពោះព្រះគ្រីស្ទឡើយ។ នៅក្នុងដួងចិត្តរបស់អ្នក ទ្រង់គ្មានសារៈសំខាន់ជារៀងរហូត ហើយមិនសក្ដិសមទទួលបានការគោរពជារៀងរហូត។ ដ្បិតទ្រង់ជាមនុស្សសាមញ្ញពេក មានឥទ្ធិពលតិចតួចពេក និងរឹតតែគ្មានឋានៈ យសស័ក្ដិខ្ពង់ខ្ពស់អ្វីឡើយ។

ទោះយ៉ាងណា ក៏ខ្ញុំអាចនិយាយបានថា មនុស្សទាំងអស់ដែលមិនឱ្យតម្លៃចំពោះសេចក្តីពិត សុទ្ធតែជាអ្នកមិនជឿ ហើយគេជាជនក្បត់ចំពោះសេចក្តីពិតដែរ។ មនុស្សបែបនេះនឹងមិនទទួលបានការសរសើរពីព្រះគ្រីស្ទឡើយ។ ឥឡូវនេះ តើអ្នកបានដឹងពីទំហំចិត្តមិនជឿនៅក្នុងជីវិតរបស់អ្នក ហើយដឹងពីទំហំចិត្តក្បត់ ដែលអ្នកមានចំពោះព្រះគ្រីស្ទហើយឬនៅ? ខ្ញុំសូមដាស់តឿនដល់អ្នកដូច្នេះថា៖ ដោយសារតែអ្នកបានជ្រើសរើសផ្លូវនៃសេចក្តីពិត នោះអ្នកគួរតែថ្វាយជីវិតរបស់អ្នកទាំងស្រុងដល់ទ្រង់ចុះ កុំធ្វើជាមនុស្សស្ទាក់ស្ទើរ ឬមនុស្សដែលនិយាយខុសពីចិត្តនោះឡើយ។ អ្នកគួរតែយល់ថា ព្រះជាម្ចាស់មិនមែនជាកម្មសិទ្ធិនៃលោកីយ៍ ឬជារបស់នរណាម្នាក់ឡើយ ប៉ុន្តែទ្រង់ជាកម្មសិទ្ធិរបស់មនុស្សទាំងអស់ ដែលជឿលើទ្រង់យ៉ាងពិតប្រាកដ ជាអ្នកដែលថ្វាយបង្គំទ្រង់ ជាមនុស្សប្ដូរផ្ដាច់ ហើយស្មោះត្រង់ចំពោះទ្រង់។

ថ្ងៃនេះ ចិត្តមិនជឿរបស់អ្នកនៅតែមានច្រើននៅក្នុងជីវិតរបស់អ្នក។ ចូរប្រឹងសម្លឹងមើលជីវិតរបស់អ្នករាល់គ្នាទៅមើល៍ នោះអ្នកនឹងរកឃើញចម្លើយរបស់អ្នកជាប្រាកដ។ ពេលដែលអ្នករកឃើញចម្លើយពិត នោះអ្នកនឹងទទួលស្គាល់ថា អ្នកមិនមែនជាអ្នកជឿលើព្រះជាម្ចាស់ឡើយ ប៉ុន្តែជាមនុស្សដែលបញ្ឆោត ប្រមាថ ហើយក្បត់ទ្រង់ ព្រមទាំងជាមនុស្សដែលគ្មានចិត្តស្មោះចំពោះទ្រង់ឡើយ។ បន្ទាប់មក អ្នកនឹងទទួលស្គាល់ថា ព្រះគ្រីស្ទមិនគ្រាន់តែជាមនុស្សប៉ុណ្ណោះទេ ប៉ុន្តែទ្រង់ក៏ជាព្រះជាម្ចាស់ដែរ។ ពេលដែលគ្រានោះមកដល់ អ្នកនឹងគោរពកោតខ្លាច និងស្រឡាញ់ព្រះគ្រីស្ទយ៉ាងពិតប្រាកដ។ ឥឡូវនេះ ដួងចិត្តរបស់អ្នកមានតែសាមសិបភាគរយប៉ុណ្ណោះដែលមានពេញដោយសេចក្តីជំនឿ ចំណែកឯចិតសិបភាគរយទៀត មានពេញដោយសេចក្តីសង្ស័យ។ គ្រប់យ៉ាងដែលព្រះគ្រីស្ទធ្វើ និងមានបន្ទូល មុខជាធ្វើឱ្យអ្នករាល់គ្នាមានគំនិត និងទស្សនៈចំពោះទ្រង់ ជាគំនិតនិងទស្សនៈដែលមានឫសគល់ ចេញពីចិត្តមិនជឿទាំងស្រុងរបស់អ្នកចំពោះទ្រង់។ អ្នករាល់គ្នាគោរពសរសើរ និងកោតខ្លាចតែព្រះដែលមើលមិនឃើញ ដែលគង់នៅស្ថានសួគ៌ប៉ុណ្ណោះ ប៉ុន្តែអ្នកគ្មានការគោរពចំពោះព្រះគ្រីស្ទដ៏មានព្រះជន្មរស់នៅលើផែនដីនេះឡើយ។ តើនេះមិនមែនជាចិត្តមិនជឿរបស់អ្នករាល់គ្នាទេឬអី? អ្នករាល់គ្នាស្រេកឃ្លានចង់បានតែព្រះជាម្ចាស់ ដែលបានធ្វើការពីអតីតកាល ប៉ុន្តែមិនព្រមសម្លឹងទៅរកព្រះគ្រីស្ទ នាពេលសព្វថ្ងៃឡើយ។ ទាំងអស់នេះគឺជា «សេចក្តីជំនឿ» ដែលត្រូវបានលាយឡំជានិច្ច នៅក្នុងដួងចិត្តរបស់អ្នក ជាសេចក្តីជំនឿដែលមិនជឿលើព្រះគ្រីស្ទនាពេលសព្វថ្ងៃឡើយ។ ខ្ញុំមិនមែនមើលងាយអ្នករាល់គ្នា ដោយសារតែអ្នករាល់គ្នាមានចិត្តមិនជឿច្រើនពេក នៅក្នុងជីវិតរបស់ខ្លួន ទាំងមានភាពសៅហ្មងច្រើនពេក នៅក្នុងចិត្តដែលត្រូវយកមកវិភាគវែកញែកនោះទេ។ ភាពសៅហ្មងទាំងនេះ គឺជាសញ្ញាមួយដែលបង្ហាញថា អ្នករាល់គ្នាគ្មានជំនឿទាល់តែសោះ ជាសញ្ញាដែលបង្ហាញថា អ្នករាល់គ្នាបានបោះបង់ចោលព្រះគ្រីស្ទ និងជាសញ្ញាដៅសម្គាល់អ្នករាល់គ្នាថា គេជាជនក្បត់ព្រះគ្រីស្ទផងដែរ។ វាជាស្បៃដែលមិនឱ្យអ្នករាល់គ្នាស្គាល់ព្រះគ្រីស្ទ ជារនាំងដែលនាំឱ្យព្រះគ្រីស្ទមិនទទួលយកអ្នករាល់គ្នា ជាឧបសគ្គចំពោះភាពចុះសម្រុងរបស់អ្នករាល់គ្នាជាមួយព្រះគ្រីស្ទ និងជាភស្ដុតាងដែលនាំឱ្យព្រះគ្រីស្ទមិនទទួលយកអ្នករាល់គ្នា។ ឥឡូវនេះដល់ពេលដែលអ្នករាល់គ្នាត្រូវពិនិត្យមើលគ្រប់ផ្នែកនៃជីវិតរបស់ខ្លួនហើយ! ការធ្វើបែបនេះ វានឹងផ្ដល់ប្រយោជន៍ដល់អ្នករាល់គ្នា ដោយស្មានមិនដល់!


ព្រះគ្រីស្ទធ្វើកិច្ចការជំនុំជម្រះ ដោយសេចក្ដីពិត

កិច្ចការនៅគ្រាចុងក្រោយ គឺដើម្បីបែងចែកមនុស្សទាំងអស់ទៅតាមជំពូករបស់ពួកគេ ហើយបញ្ចប់ផែនការគ្រប់គ្រងរបស់ព្រះជាម្ចាស់ ដ្បិតពេលវេលាជិតមកដល់ហើយ ហើយថ្ងៃរបស់ព្រះជាម្ចាស់ក៏មកដល់ហើយដែរ។ ព្រះជាម្ចាស់នាំមនុស្សទាំងអស់ដែលចូលទៅក្នុងនគររបស់ទ្រង់ ពោលគឺអស់អ្នកដែលស្មោះត្រង់ចំពោះទ្រង់រហូតដល់ទីបញ្ចប់ ចូលទៅក្នុងយុគសម័យនៃព្រះជាម្ចាស់ផ្ទាល់ព្រះអង្គ។ ប៉ុន្ដែមុនយុគសម័យនៃព្រះជាម្ចាស់ផ្ទាល់ព្រះអង្គចូលមកដល់ កិច្ចការរបស់ព្រះជាម្ចាស់ គឺមិនមែនត្រួតពិនិត្យមើលការប្រព្រឹត្តរបស់មនុស្ស ឬស៊ើបសួរពីជីវិតមនុស្សទេ ប៉ុន្តែគឺមកជំនុំជម្រះការបះបោររបស់មនុស្សវិញដ្បិតព្រះជាម្ចាស់នឹងបន្សុទ្ធមនុស្សទាំងអស់ ដែលចូលមកចំពោះបល្ល័ង្ករបស់ទ្រង់។ មនុស្សទាំងអស់ដែលបានដើរតាមស្នាមព្រះបាទារបស់ព្រះជាម្ចាស់រហូតដល់ថ្ងៃនេះ គឺអស់អ្នកដែលចូលមកចំពោះបល្ល័ង្ករបស់ព្រះជាម្ចាស់ ហើយហេតុនេះបុគ្គលគ្រប់ៗរូប ដែលទទួលយកកិច្ចការរបស់ព្រះជាម្ចាស់នៅក្នុងដំណាក់កាលចុងក្រោយនេះ គេគឺជាកម្មវត្ថុនៃការបន្សុទ្ធរបស់ព្រះជាម្ចាស់ហើយ។ អាចនិយាយម្យ៉ាងទៀតបានថា គ្រប់ៗគ្នាដែលទទួលយកកិច្ចការរបស់ព្រះជាម្ចាស់ក្នុងដំណាក់កាលចុងក្រោយនេះ គេគឺជាកម្មវត្ថុនៃការជំនុំជម្រះរបស់ព្រះជាម្ចាស់។

នៅក្នុងការជំនុំជម្រះដែលចាប់ផ្ដើមនៅក្នុងដំណាក់របស់ព្រះជាម្ចាស់ ដែលគេតំណាលពីអតីតកាល គឺជា «ការជំនុំជម្រះ» ដែលសំដៅលើការជំនុំជម្រះដែលព្រះជាម្ចាស់ទ្រង់ធ្វើឡើងនៅថ្ងៃនេះ ចំពោះអស់អ្នកដែលចូលមកចំពោះបល្ល័ង្ករបស់ទ្រង់នៅគ្រាចុងក្រោយ។ ប្រហែលជាមានអ្នកខ្លះជឿលើការស្រមើស្រមៃដ៏មហស្ចារ្យយ៉ាងនេះដែលថា នៅពេលគ្រាចុងក្រោយបានមកដល់ ព្រះជាម្ចាស់នឹងដំឡើងតុមួយយ៉ាងធំនៅឯស្ថានសួគ៌ ហើយនៅលើតុនោះមានកម្រាលតុពណ៌សមួយ ហើយព្រះជាម្ចាស់នឹងលាតត្រដាងអស់ទាំងអំពើបាបរបស់មនុស្សម្នាក់ៗ ខណៈដែលទ្រង់គង់លើបល្ល័ង្កធំមួយ ហើយមនុស្សទាំងអស់លុតជង្គង់នៅលើដី រួចទ្រង់នឹងកំណត់ថា ត្រូវឱ្យគេឡើងស្ថានសួគ៌ ឬបញ្ជូនគេចុះទៅក្នុងបឹងភ្លើង និងស្ពាន់ធ័រ។ ទោះបីជាមនុស្សខំស្រមៃយ៉ាងណា ក៏មិនអាចកែប្រែសារជាតិនៃកិច្ចការរបស់ព្រះជាម្ចាស់ដែរ។ ការស្រមើស្រមៃរបស់មនុស្សមិនមែនជាអ្វីទាំងអស់ ក្រៅតែពីគំនិតដែលគេស្អាងឡើង ហើយគំនិតទាំងឣស់នេះ កើតចេញពីខួរក្បាលរបស់មនុស្ស ដោយប្រមូលផ្ដុំ ហើយផ្គុំចូលគ្នាទៅតាមអ្វីដែលមនុស្សមើលឃើញ និងស្ដាប់ឮ។ ហេតុនេះ ខ្ញុំសូមប្រាប់ថា ទោះបីជារូបភាពដែលគេនឹកស្រមៃនោះអស្ចារ្យយ៉ាងណា ក៏វាគ្រាន់តែជាគំនូរបែបជីវចល និងមិនអាចយកមកជំនួសផែនការនៃកិច្ចការរបស់ព្រះជាម្ចាស់បានឡើយ។ ទីបំផុត មនុស្សក៏ទៅជាខូចឣាក្រក់ដោយសារសាតាំង ដូច្នេះ តើគេឣាចវាស់ស្ទង់ព្រះតម្រិះរបស់ព្រះជាម្ចាស់យ៉ាងដូចម្ដេចបាន? មនុស្សស្រមៃយល់ថា កិច្ចការជំនុំជម្រះរបស់ព្រះជាម្ចាស់ គឺជារឿងដ៏ឣស្ចារ្យ។ ដោយសារឣ្នកដែលធ្វើកិច្ចការជំនុំជម្រះ គឺព្រះជាម្ចាស់ផ្ទាល់ព្រះឣង្គ ហេតុនេះគេជឿថា កិច្ចការនេះ គឺច្បាស់ជាកិច្ចការមហិមាឣស្ចារ្យក្រៃលែង ក៏រកយល់មិនបានដល់មនុស្សដែលមានរូបកាយតែងតែស្លាប់នេះ ហើយលាន់រំពងខ្ទរខ្ទារពេញផ្ទៃមេឃ និងផែនដី ពុំនោះទេ កិច្ចការនេះអាចរាប់ជាកិច្ចការជំនុំជម្រះរបស់ព្រះជាម្ចាស់យ៉ាងដូចម្ដេចបាន? ដោយព្រោះកិច្ចការនេះជាកិច្ចការជំនុំជម្រះ ហេតុនេះគេជឿថា ព្រះជាម្ចាស់ប្រាកដជាធ្វើការដោយរឹតត្បិត និងដោយតេជានុភាព ហើយឣស់ឣ្នកដែលត្រូវជំនុំជម្រះ ប្រាកដជាទ្រហោយំ និងលត់ជង្គង់ឣង្វរសុំក្ដីមេត្តាជាមិនខាន។ ទិដ្ឋភាពនេះ គឺច្បាស់ជាឣស្ចារ្យ និងគួរឱ្យអាណិត ខ្លាំងទៀតផង...។ មនុស្សគ្រប់គ្នាស្រមៃថា កិច្ចការជំនុំជម្រះរបស់ព្រះជាម្ចាស់គឺជាកិច្ចការដ៏អស្ចារ្យ។ ប៉ុន្ដែតើឣ្នកមានដឹងទេថា ចាប់តាំងពីគ្រាដែលព្រះជាម្ចាស់បានចាប់ផ្ដើមកិច្ចការជំនុំជម្រះរបស់ទ្រង់នៅក្នុងចំណោមមនុស្ស ឣ្នកនៅជាប់ក្នុងការបណ្ដែតបណ្ដោយយ៉ាងសុខសាន្តនៅឡើយ? ទម្រាំដល់ពេលដែលឣ្នកគិតថា កិច្ចការជំនុំជម្រះរបស់ព្រះជាម្ចាស់បានចាប់ផ្ដើមជាផ្លូវការ ព្រះជាម្ចាស់ប្រាកដជាបានបង្កើតផ្ទៃមេឃ និងផែនដីថ្មីរួចបាត់ទៅហើយទេដឹង? នៅគ្រានោះ ឣ្នកប្រហែលជាទើបចាប់ផ្ដើមយល់ពីឣត្ថន័យនៃជីវិតប៉ុណ្ណោះ ប៉ុន្តែកិច្ចការដាក់ទណ្ឌកម្ម ឥតមេត្តារបស់ព្រះជាម្ចាស់ នឹងនាំឣ្នកទៅកាន់ស្ថាននរក ពេលដែលឣ្នកនៅលង់លក់ក្នុងដំណេកនៅឡើយផង។ ដល់ពេលនោះ ទើបឣ្នកភ្ញាក់ដឹងខ្លួនមួយរំពេចថា កិច្ចការជំនុំជម្រះរបស់ព្រះជាម្ចាស់បានបញ្ចប់ទៅហើយ។

ចូរយើងកុំខ្ជះខ្ជាយពេលវេលាដ៏មានតម្លៃរបស់យើង ហើយឈប់ជជែកពីប្រធានបទស្មោកគ្រោក និងគួរឱ្យស្អប់ទៀតទៅ។ ចូរយើងមកជជែកអំពីកត្តាដែលនាំឱ្យមានការជំនុំជម្រះជំនួសវិញ។ ពេលលើកឡើងនូវពាក្យថា «ជំនុំជម្រះ» មកនិយាយ អ្នកប្រហែលជាគិតដល់ពាក្យពេចន៍ដែលព្រះយេហូវ៉ាមានបន្ទូលបង្ហាត់បង្រៀនមនុស្សក្នុងគ្រប់តំបន់ និងពាក្យពេចន៍ដែលព្រះយេស៊ូវមានបន្ទូលស្ដីបន្ទោសទៅកាន់ពួកផារិស៊ី។ ទោះបីជាមានភាពធ្ងន់ធ្ងរក៏ដោយ ក៏ពាក្យពេចន៍ទាំងនេះ មិនមែនជាការជំនុំជម្រះរបស់ព្រះជាម្ចាស់មកលើមនុស្សលោកទេ ពាក្យពេចន៍ទាំងនេះ គឺគ្រាន់តែជាពាក្យពេចន៍ដែលព្រះជាម្ចាស់មានបន្ទូលក្នុងបរិយាកាសខុសៗគ្នា និងនៅក្នុងបរិបទផ្សេងគ្នាតែប៉ុណ្ណោះ។ ពាក្យពេចន៍ទាំងនេះខុសពីពាក្យពេចន៍ដែលព្រះគ្រីស្ទនៃគ្រាចុងក្រោយមានបន្ទូលពេលទ្រង់ជំនុំជម្រះមនុស្សលោក។ ព្រះគ្រីស្ទនៃគ្រាចុងក្រោយប្រើនូវសេចក្ដីពិតប្រភេទផ្សេងៗ មកបង្រៀនមនុស្ស មកលាតត្រដាងពីធាតុពិតរបស់មនុស្ស និងមកវែកញែកពីពាក្យសម្ដី និងទង្វើរបស់មនុស្ស។ ព្រះបន្ទូលទាំងនេះមានរួមបញ្ចូលនូវសេចក្ដីពិតជាច្រើនខុសៗគ្នា ដូចជា ភារកិច្ចរបស់មនុស្ស របៀបដែលគេគួរចុះចូលនឹងព្រះជាម្ចាស់ របៀបរក្សាភក្ដីភាពថ្វាយព្រះជាម្ចាស់ របៀបដែលមនុស្សគួរសម្ដែងចេញនូវភាពជាមនុស្សធម្មតា ក៏ដូចជាព្រះប្រាជ្ញាញាណ និងនិស្ស័យរបស់ព្រះជាម្ចាស់ផងដែរ។ ព្រះបន្ទូលទាំងអស់នេះសំដៅទៅលើធាតុពិតរបស់មនុស្ស និងនិស្ស័យពុករលួយរបស់គេ។ ជាពិសេស ព្រះបន្ទូលដែលលាតត្រដាងពីរបៀបដែលមនុស្សបដិសេធព្រះជាម្ចាស់ កាន់តែសំដៅទៅលើរបៀបដែលមនុស្សគឺជារូបកាយរបស់សាតាំង និងជាកម្លាំងសត្រូវ មកទាស់ទទឹងនឹងព្រះជាម្ចាស់។ នៅក្នុងការអនុវត្តកិច្ចការនៃការជំនុំជម្រះរបស់ទ្រង់ ព្រះជាម្ចាស់មិនពន្យល់ទាំងស្រុងពីធម្មជាតិរបស់មនុស្សដោយពាក្យពេចន៍ពីរបីម៉ាត់នោះទេ តែទ្រង់លាតត្រដាង និងលួសកាត់ក្នុងរយៈពេលយូរអង្វែង។ វិធីសាស្ដ្រផ្សេងៗទាំងនេះអំពីការលាតត្រដាង និងការលួសកាត់ មិនអាចជំនួសដោយពាក្យពេចន៍ធម្មតាៗបានឡើយ ផ្ទុយទៅវិញ សេចក្ដីពិតដែលមនុស្ស មិនមានយ៉ាងពិតប្រាកដត្រូវបានប្រើប្រាស់ដើម្បីអនុវត្តកិច្ចការលាតត្រដាង និងលួសកាត់នេះ។ មានតែវិធីសាស្ត្រដូចទាំងនេះប៉ុណ្ណោះ ទើបអាចហៅបានថាជាការជំនុំជម្រះ ហើយមានតែតាមរយៈការជំនុំជម្រះបែបនេះទេ ទើបអាចបង្ក្រាបមនុស្ស និងធ្វើឱ្យពួកគេជឿជាក់ទាំងស្រុងលើព្រះជាម្ចាស់ ហើយលើសពីនេះ ទទួលបានចំណេះដឹងពិតប្រាកដអំពីព្រះជាម្ចាស់។ លទ្ធផលដែលកិច្ចការនៃការជំនុំជម្រះបាននាំមក គឺឱ្យមនុស្សបានស្គាល់ព្រះភក្ដ្រពិតរបស់ព្រះជាម្ចាស់ និងស្គាល់ការពិតអំពីការបះបោររបស់ខ្លួនគេផ្ទាល់។ កិច្ចការនៃការជំនុំជម្រះ បាននាំឱ្យមនុស្សទទួលបាននូវការយល់ដឹងច្រើនអំពីបំណងព្រះហឫទ័យរបស់ព្រះជាម្ចាស់ អំពីគោលបំណងនៃកិច្ចការរបស់ព្រះជាម្ចាស់ និងអំពីអាថ៌កំបាំងដែលគេមិនអាចយល់បាន។ កិច្ចការនេះក៏បាននាំឱ្យមនុស្សយល់ដឹង និងស្គាល់អំពីសារជាតិពុករលួយ និងឫសគល់នៃសេចក្ដីពុករលួយរបស់ខ្លួន ព្រមទាំងរកឃើញពីមុខមាត់ស្មោកគ្រោករបស់ខ្លួនផងដែរ។ លទ្ធផលទាំងអស់នេះ សុទ្ធតែបានមកពីកិច្ចការជំនុំជម្រះ ដ្បិតសារជាតិនៃកិច្ចការនេះ ការពិតគឺជាកិច្ចការបើកបង្ហាញអំពីសេចក្ដីពិត ផ្លូវ និងជីវិតរបស់ព្រះជាម្ចាស់ ដល់អស់អ្នកណាដែលមានសេចក្ដីជំនឿលើទ្រង់។ កិច្ចការនេះ គឺជាកិច្ចការជំនុំជម្រះដែលត្រូវបានធ្វើឡើងដោយព្រះជាម្ចាស់។ ប្រសិនបើអ្នកមិនរាប់សេចក្ដីពិតទាំងអស់នេះជារឿងសំខាន់ ប្រសិនបើអ្នកមិនពិចារណាអ្វីសោះ ក្រៅតែពីរិះរកវិធីគេចវេសពីសេចក្ដីពិតនេះ ឬរិះរកដំណោះស្រាយដែលមិនឱ្យពាក់ព័ន្ធនឹងរឿងទាំងអស់នេះ នោះខ្ញុំសុំប្រាប់ថា អ្នកជាមនុស្សបាបដែលសោកសៅបំផុត។ ប្រសិនបើអ្នកមានសេចក្ដីជំនឿលើព្រះជាម្ចាស់ ប៉ុន្តែអ្នកមិនស្វះស្វែងរកសេចក្ដីពិត ឬស្វែងយល់ពីព្រះរាជបំណងរបស់ព្រះជាម្ចាស់ ក៏មិនស្រឡាញ់ចូលចិត្តផ្លូវ ដែលនាំឱ្យអ្នកចូលមកកៀកនឹងព្រះជាម្ចាស់ នោះខ្ញុំសុំប្រាប់អ្នកថា អ្នកគឺជាមនុស្សដែលកំពុងព្យាយាមគេចវេសពីការជំនុំជម្រះ ហើយអ្នកក៏ជាអាយ៉ង និងជាជនក្បត់ ដែលគេចពីបល្ល័ង្កសដ៏ធំដែរ។ ព្រះជាម្ចាស់មិនទុកឱ្យមនុស្សបះបោរដែលរត់គេចពីព្រះនេត្រទ្រង់ បានរួចខ្លួនឡើយ។ មនុស្សបែបនេះនឹងត្រូវទទួលទោសរឹតតែធ្ងន់។ អស់អ្នកដែលមកឯចំពោះព្រះជាម្ចាស់ដើម្បីទទួលការវិនិច្ឆ័យ ព្រមទាំងត្រូវបន្សុទ្ធកាន់តែខ្លាំង ទើបអាចរស់នៅក្នុងនគរព្រះអស់កល្បជានិច្ចបាន។ ប្រាកដណាស់ រឿងនេះគឺជារឿងអនាគតកាល។

កិច្ចការជំនុំជម្រះ គឺជាកិច្ចការរបស់ព្រះជាម្ចាស់ផ្ទាល់ ដូច្នេះ តាមធម្មតា កិច្ចការនេះគឺត្រូវតែអនុវត្តដោយព្រះជាម្ចាស់ផ្ទាល់ មិនអាចឱ្យមនុស្សមកធ្វើជំនួសទ្រង់បានឡើយ។ ដ្បិតការជំនុំជម្រះ គឺជាការប្រើប្រាស់នូវសេចក្ដីពិត ដើម្បីយកឈ្នះមនុស្សលោក ដូច្នេះ គ្មានទេចម្ងល់ដែលថា ព្រះជាម្ចាស់មុខជាសម្ដែងរូបអង្គទ្រង់លេចមកជាសាច់ឈាម ដើម្បីអនុវត្តកិច្ចការនេះ នៅក្នុងចំណោមមនុស្សលោក។ ពោលគឺ ព្រះគ្រីស្ទនៃគ្រាចុងក្រោយ នឹងប្រើនូវសេចក្ដីពិតដើម្បីបង្រៀនមនុស្សទូទាំងពិភពលោក នឹងឱ្យពួកគេបានស្គាល់សេចក្ដីពិតគ្រប់យ៉ាងទាំងអស់។ នេះហើយជាកិច្ចការជំនុំជម្រះរបស់ព្រះជាម្ចាស់។ មនុស្សជាច្រើនមានអារម្មណ៍មិនល្អទាក់ទងនឹងការយកកំណើតជាមនុស្សជាលើកទីពីររបស់ព្រះជាម្ចាស់ ដ្បិតមនុស្សទាំងនោះពិបាកនឹងជឿថា ព្រះជាម្ចាស់នឹងត្រលប់ជាសាច់ឈាម ដើម្បីធ្វើកិច្ចការជំនុំជម្រះ។ តែទោះជាយ៉ាងណាក៏ដោយ ខ្ញុំត្រូវតែប្រាប់អ្នកថា កិច្ចការរបស់ព្រះជាម្ចាស់ ជារឿយៗហួសពីការរំពឹងទុករបស់មនុស្ស ហើយពិបាកនឹងឱ្យគំនិតរបស់គេទទួលយកបានផង។ ដ្បិតមនុស្សគ្រាន់តែជាដង្កូវនៅលើផែនដី ចំណែកឯព្រះជាម្ចាស់ ទ្រង់ជាព្រះដ៏ឧត្ដុង្គឧត្ដមដែលបំពេញចក្កវាឡនេះ គំនិតរបស់មនុស្សប្រៀបបាននឹងអណ្ដូងទឹកកខ្វក់ ដែលនាំឱ្យកើតជាដង្កូវតែប៉ុណ្ណោះ ចំណែកឯដំណាក់កាលនីមួយៗនៃកិច្ចការ ដែលត្រូវបានដឹកនាំដោយព្រះតម្រិះរបស់ព្រះជាម្ចាស់វិញ គឺជាលទ្ធផលដែលបានមកពីព្រះប្រាជ្ញាញាណរបស់ទ្រង់។ មនុស្សតែងតែព្យាយាមទាស់ទទឹងជាមួយព្រះជាម្ចាស់ ហើយស្រាប់ខ្ញុំ វាជារឿងជាក់ស្ដែងណាស់ថា នៅទីបំផុត គឺគេនឹងខាតបង់។ ខ្ញុំសូមទូន្មានអ្នកទៅចុះថា សូមកុំគិតថាអ្នកមានតម្លៃជាងមាស។ ប្រសិនបើអ្នកដទៃអាចទទួលយកការជំនុំជម្រះពីព្រះជាម្ចាស់បាន ហេតុអ្វីបានជាអ្នកទទួលមិនបាន? តើអ្នកមានឋានៈធំជាងគេប៉ុនណាទៅ? ប្រសិនបើអ្នកដទៃអាចឱនក្បាលរបស់គេចុះចូលចំពោះសេចក្ដីពិត ហេតុអ្វីបានជាអ្នកមិនអាចធ្វើដូចគេបាន? កិច្ចការរបស់ព្រះជាម្ចាស់ មានកម្លាំងចលករមួយដែលមិនអាចបញ្ឈប់បាន។ ទ្រង់នឹងមិនធ្វើកិច្ចការជំនុំជម្រះម្ដងទៀត ដោយសារតែ «ភាគទាន» ដែលអ្នកបានធ្វើនោះទេ ហើយអ្នកក៏នឹងមានវិប្បដិសារីជាខ្លាំងចំពោះការបណ្ដោយឱ្យឱកាសដ៏ល្អនេះកន្លងផុតទៅ។ ប្រសិនបើអ្នកមិនជឿសម្ដីខ្ញុំទេ ចូររង់ចាំមើលបល្ល័ង្កធំសនៅលើមេឃ ដែលនឹងមកជំនុំជម្រះអ្នកចុះ! អ្នកត្រូវដឹងថា ជនជាតិអ៊ីស្រាអែលទាំងអស់សុទ្ធតែបានបដិសេធ និងមិនទទួលស្គាល់ព្រះយេស៊ូវ ប៉ុន្តែការពិតស្ដីអំពីការប្រោសលោះរបស់ព្រះយេស៊ូវសម្រាប់មនុស្សលោក បានផ្សព្វផ្សាយពេញចក្រវាឡទាំងមូល និងរហូតដល់ចុងបំផុតនៃផែនដីផង។ តើនេះមិនមែនជាការពិតដែលព្រះជាម្ចាស់ ទ្រង់បានសម្រេចតាំងពីយូរណាស់មកហើយទេឬអី? ប្រសិនបើអ្នកនៅកំពុងទន្ទឹងរង់ចាំព្រះយេស៊ូវ មកនាំអ្នកឡើងទៅស្ថានសួគ៌ នោះខ្ញុំសូមប្រាប់ថា មនុស្សដូចអ្នក គឺជាឈើងាប់មួយដុំដ៏រឹងរូស។[ក] អ្នកជឿក្លែងក្លាយដែលគ្មានភក្ដីភាពចំពោះសេចក្ដីពិត និងស្វែងរកតែព្រះពរដូចជាអ្នក គឺព្រះយេស៊ូវមិនទទួលស្គាល់ទេ។ ផ្ទុយទៅវិញ ទ្រង់នឹងបោះអ្នកចូលទៅក្នុងបឹងភ្លើងឱ្យឆេះរយៈពេលរាប់ម៉ឺនឆ្នាំដោយគ្មានមេត្តាឡើយ។

ពេលនេះ តើអ្នកយល់ហើយឬនៅថា អ្វីទៅជាការជំនុំជម្រះ ហើយអ្វីទៅជាសេចក្ដីពិតទេ? ប្រសិនបើអ្នកយល់ហើយ នោះខ្ញុំសូមណែនាំឱ្យអ្នកចុះចូលចំពោះការជំនុំជម្រះដោយស្ដាប់បង្គាប់ ពុំនោះទេ អ្នកនឹងមិនដែលមានឱកាសទទួលបានការពេញព្រះទ័យពីព្រះជាម្ចាស់ ឬត្រូវបានព្រះអង្គនាំចូលទៅក្នុងនគររបស់ទ្រង់ឡើយ។ អស់អ្នកដែលទទួលយកតែការជំនុំជម្រះ ប៉ុន្តែមិនអាចត្រូវបានបន្សុទ្ធទាល់តែសោះ ពោលគឺ អស់អ្នកដែលគេចនៅកណ្ដាលកិច្ចការនៃការជំនុំជម្រះ នឹងត្រូវបានព្រះជាម្ចាស់ស្អប់ខ្ពើម និងបដិសេធជារៀងរហូត។ អំពើបាបរបស់ពួកគេកាន់តែធ្ងន់ធ្ងរ និងកាន់តែច្រើន ជាងពួកផារិស៊ីទៅទៀត ដ្បិតពួកគេបានក្បត់ព្រះជាម្ចាស់ ហើយជាពួកបះបោរទាស់នឹងព្រះជាម្ចាស់។ មនុស្សទាំងនេះមិនទាំងស័ក្ដិសមនឹងធ្វើការដោយកម្លាំងផង ពួកគេនឹងទទួលបាននូវការដាក់ទោសដែលកាន់តែធ្ងន់ធ្ងរ ជាងនេះទៅទៀតគឺជាការដាក់ទោសដែលអស់កល្បជានិច្ច។ ព្រះជាម្ចាស់នឹងមិនទុកជនក្បត់ណាម្នាក់ដែលធ្លាប់បង្ហាញភក្ដីភាពចំពោះព្រះបន្ទូល តែក្រោយមក បែរជាក្បត់ទ្រង់វិញនោះឡើយ។ មនុស្សបែបនេះ នឹងទទួលបាននូវការផ្ដន្ទាទោស តាមរយៈទណ្ឌកម្ម ដល់វិញ្ញាណ ព្រលឹង និងរូបកាយ។ តើនេះមិនមែនជាការបើកសម្ដែងពីនិស្ស័យដ៏សុចរិតរបស់ព្រះជាម្ចាស់ទេឬអី? តើនេះមិនមែនច្បាស់ជាបំណងព្រះហឫទ័យរបស់ព្រះជាម្ចាស់ ក្នុងការជំនុំជម្រះ និងបកអាក្រាតមនុស្សទេឬអី? ក្នុងពេលជំនុំជម្រះ ព្រះជាម្ចាស់បញ្ជូនអស់អ្នកណាដែលប្រព្រឹត្តអំពើអាក្រក់គ្រប់ប្រភេទ ទៅកាន់កន្លែងដែលពោរពេញដោយវិញ្ញាណអាក្រក់ ហើយបណ្ដោយឱ្យវិញ្ញាណអាក្រក់ទាំងនោះ បំផ្លាញរូបកាយខាងសាច់ឈាមរបស់ពួកគេទៅតាមទង្វើចិត្តរបស់វា ហើយរូបកាយរបស់អ្នកទាំងនេះ បញ្ចេញជាក្លិនគំរង់សពមនុស្ស។ នេះហើយជាការផ្ដន្ទាទោសដែលពួកគេសមនឹងទទួលបាន។ ព្រះជាម្ចាស់កត់ត្រាពីអំពើបាបគ្រប់យ៉ាងរបស់អ្នកជឿក្លែងក្លាយដែលគ្មានភាពស្មោះត្រង់ របស់សាវ័កក្លែងក្លាយ និងអ្នកធ្វើការក្លែងក្លាយក្នុងសៀវភៅកំណត់ត្រារបស់គេ ហើយនៅពេលដែលពេលវេលាត្រឹមត្រូវមកដល់ ព្រះអង្គក៏បណ្ដេញពួកគេឱ្យទៅក្នុងចំណោមវិញ្ញាណស្មោកគ្រោក ទុកឱ្យវិញ្ញាណស្មោកគ្រោកទាំងនោះ បង្ខូចរូបកាយរបស់គេទាំងមូលតាមចិត្ត ដោយធ្វើបែបនេះ​ដើម្បីកុំឱ្យពួកគេអាចកើតមកវិញបាន និងមិនឱ្យឃើញពន្លឺថ្ងៃម្ដងទៀតឡើយ។ ព្រះជាម្ចាស់បានកត់ត្រាមនុស្សអាក្រក់ក្នុងចំណោមពួកមនុស្សកំពុតដែលធ្វើកិច្ចការបម្រើបានមួយគ្រា ប៉ុន្តែមិនបានរក្សាភាពស្មោះត្រង់រហូតដល់ទីបញ្ចប់ ដោយបណ្ដោយឱ្យពួកគេលិចលង់ក្នុងអំពើលាមកជាមួយពួកមនុស្សអាក្រក់ ហើយបង្កើតក្រុមបក្ខពួកជាមួយពួកអ្នកមិនជឿព្រះចម្រុះគ្នា ហើយនៅទីបំផុត ព្រះជាម្ចាស់នឹងធ្វើឱ្យពួកគេវិនាសសាបសូន្យទៅ។ ព្រះជាម្ចាស់បណ្ដេញអស់អ្នកដែលពុំធ្លាប់មានភក្ដីភាពចំពោះព្រះគ្រីស្ទ ឬពុំធ្លាប់រួមចំណែកជាកម្លាំងអ្វីសោះចេញ ហើយក៏មិនខ្វល់ពីពួកគេដែរ លុះនៅពេលប្ដូរសម័យកាល ទ្រង់នឹងធ្វើឱ្យគេសាបសូន្យទៅ។ ពួកគេលែងមានវត្តមានលើផែនដី ហើយក៏មិនបានធ្វើដំណើរចូលទៅក្នុងនគរព្រះដែរ។ ព្រះជាម្ចាស់កត់ត្រា អ្នកដែលមិនធ្លាប់ស្មោះត្រង់ចំពោះព្រះជាម្ចាស់ តែគ្មានជម្រើសអ្វីផ្សេងក្រៅពីមានទំនាក់ទំនងជាមួយទ្រង់ដោយគ្រាន់តែបង្គ្រប់កិច្ចក្នុងចំណោមអស់អ្នកដែលបម្រើរាស្ត្ររបស់ទ្រង់។ មនុស្សបែបនេះមានចំនួនតិចតួចណាស់ដែលនៅរស់រានមានជីវិត ចំណែកមនុស្សភាគច្រើនសុទ្ធតែត្រូវបំផ្លាញចោលជាមួយនឹងអស់អ្នកដែលធ្វើការមិនទាំងត្រូវនឹងបទដ្ឋានផងនោះ។ ចុងក្រោយ ព្រះជាម្ចាស់នឹងនាំអស់អ្នកដែលមានចិត្តគំនិតដូចព្រះជាម្ចាស់ ពោលគឺជារាស្ត្រ និងពួកកូនប្រុសរបស់ព្រះជាម្ចាស់ ព្រមទាំងអស់អ្នកដែលទ្រង់កំណត់ឱ្យធ្វើជាសង្ឃ ចូលទៅក្នុងនគររបស់ព្រះអង្គ។ ពួកគេគឺជាកញ្ចក់ថ្លាឆ្លុះបញ្ចាំងកិច្ចការរបស់ព្រះជាម្ចាស់។ ចំពោះអស់អ្នកដែលមិនអាចរាប់បញ្ចូលក្នុងប្រភេទមនុស្សដែលព្រះជាម្ចាស់បានកំណត់ទុក ពួកគេនឹងត្រូវកត់ត្រាទុកក្នុងចំណោមអ្នកមិនជឿទៅតាមចំណាត់ថ្នាក់ផ្សេងៗ ហើយអ្នករាល់គ្នាប្រាកដជាអាចស្រមៃបានហើយថា លទ្ធផលរបស់ពួកគេនឹងទៅជាយ៉ាងណា។ អ្វីៗគ្រប់យ៉ាងដែលខ្ញុំគួរនិយាយ គឺខ្ញុំបាននិយាយប្រាប់អ្នករាល់គ្នារួចហើយ។ មាគ៌ាដែលអ្នករាល់គ្នាជ្រើសរើស គឺជាជម្រើសរបស់អ្នករាល់គ្នាខ្លួនឯងប៉ុណ្ណោះ។ អ្វីដែលអ្នករាល់គ្នាគួរយល់គឺ កិច្ចការរបស់ព្រះជាម្ចាស់ មិនដែលរង់ចាំបុគ្គលណាម្នាក់ដែលមិនអាចដើរតាមលំអានរបស់ទ្រង់ទាន់នោះឡើយ ហើយនិស្ស័យសុចរិតរបស់ព្រះជាម្ចាស់ មិនបង្ហាញភាពមេត្តាករុណាដល់មនុស្សម្នាក់ណាឡើយ។

លេខយោង៖

ក. ឈើងាប់មួយដុំ៖ ជាគ្រាមភាសាក្នុងភាសាចិន ដែលមានន័យថា «ជួយមិនបាន»។


តើអ្នកដឹងទេ? ព្រះជាម្ចាស់បានធ្វើការដ៏អស្ចារ្យមួយ នៅក្នុងចំណោមមនុស្សលោក

យុគសម័យចាស់បានកន្លងផុតទៅ ហើយយុគសម័យថ្មីក៏បានចូលមកដល់។ ពីមួយឆ្នាំទៅមួយឆ្នាំ ហើយពីមួយថ្ងៃទៅមួយថ្ងៃ ព្រះជាម្ចាស់បានធ្វើកិច្ចការជាច្រើន។ ទ្រង់បានយាងមកក្នុងលោកិយ ហើយបន្ទាប់មកក៏បានចាកចេញទៅ។ វដ្ដនេះបានកើតឡើងម្ដងហើយម្ដងទៀត ឆ្លងកាត់ជាច្រើនជំនាន់។ សព្វថ្ងៃនេះ ព្រះជាម្ចាស់បន្ដធ្វើកិច្ចការដែលទ្រង់ត្រូវតែធ្វើដូចកាលពីមុនទៀត ជាកិច្ចការដែលទ្រង់មិនទាន់បានសម្រេចនៅឡើយ ដ្បិតរហូតមកដល់សព្វថ្ងៃនេះ ទ្រង់មិនទាន់ចូលសម្រាកនៅឡើយទេ។ ចាប់តាំងពីពេលបង្កើតអ្វីៗរហូតដល់សព្វថ្ងៃនេះ ព្រះជាម្ចាស់បានធ្វើកិច្ចការជាច្រើន។ ប៉ុន្ដែ តើអ្នកដឹងទេថា សព្វថ្ងៃនេះព្រះជាម្ចាស់ធ្វើកិច្ចការច្រើនជាងពីមុនឆ្ងាយណាស់ ហើយទំហំនៃកិច្ចការរបស់ទ្រង់ ក៏ច្រើនជាងពីមុនដែរ? ដូច្នេះហើយបានជាខ្ញុំនិយាយថា ព្រះជាម្ចាស់បានធ្វើកិច្ចការដ៏អស្ចារ្យមួយ នៅក្នុងចំណោមមនុស្សលោក។ កិច្ចការទាំងអស់របស់ព្រះជាម្ចាស់ មានសារៈសំខាន់ណាស់ចំពោះមនុស្សលោក ឬចំពោះព្រះជាម្ចាស់ផ្ទាល់ ដ្បិតគ្រប់កិច្ចការទាំងអស់របស់ទ្រង់ សុទ្ធតែជាប់ទាក់ទងនឹងមនុស្ស។

ដោយព្រោះកិច្ចការរបស់ព្រះជាម្ចាស់ ជាកិច្ចការដែលមើលមិនឃើញ ក៏មិនអាចប៉ះបាន ហើយលោកិយក៏រឹតមិនអាចមើលឃើញទៀតនោះ តើកិច្ចការនេះអាចជាកិច្ចការមួយដ៏អស្ចារ្យយ៉ាងដូចម្ដេច? តើកិច្ចការប្រភេទអ្វី ដែលនឹងត្រូវបានគេចាត់ទុកថាជាកិច្ចការអស្ចារ្យ? ប្រាកដណាស់ កិច្ចការណាដែលព្រះជាម្ចាស់ធ្វើ គឺគ្មានអ្នកណាម្នាក់អាចបដិសេធឡើយ វាអាចមើលទៅថាអស្ចារ្យ ប៉ុន្ដែហេតុអ្វីបានជាខ្ញុំនិយាយថា កិច្ចការដែលព្រះជាម្ចាស់ធ្វើសព្វថ្ងៃ គឺជាកិច្ចការដែលអស្ចារ្យ? នៅពេលដែលខ្ញុំនិយាយថា ព្រះជាម្ចាស់បានធ្វើកិច្ចការដ៏អស្ចារ្យមួយ នោះវាច្បាស់ជាទាក់ទងនឹងអាថ៌កំបាំងជាច្រើនដែលមនុស្សមិនទាន់យល់។ ចូរយើងនិយាយពីអាថ៌កំបាំងទាំងនោះនៅពេលឥលូវនេះ។

ព្រះយេស៊ូវបានប្រសូត្រមកនៅក្នុងស្នូកសត្វ នៅយុគសម័យមួយ ដែលមិនអាចទទួលយកព្រះវត្តមានគង់នៅរបស់ទ្រង់បាន ប៉ុន្ដែទោះបីជាយ៉ាងនេះក្ដី ក៏លោកិយមិនអាចរាំងផ្លូវទ្រង់បានដែរ ហើយទ្រង់បានរស់នៅជាមួយមនុស្សលោក អស់រយៈពេល៣៣ឆ្នាំ ក្រោមការថែរក្សារបស់ព្រះជាម្ចាស់។ ក្នុងការរស់នៅរយៈពេលជាច្រើនឆ្នាំនេះ ទ្រង់បានឆ្លងកាត់ភាពល្វីងជូរចត់របស់លោកិយ និងបានភ្លក់រសជាតិជីវិតវេទនានៅលើផែនដីផង។ ទ្រង់បានរែកពន់បន្ទុកដ៏ធ្ងន់ដោយការជាប់ឆ្កាង ដើម្បីប្រោសលោះមនុស្សលោកទាំងអស់។ ទ្រង់បានលោះមនុស្សមានបាបទាំងអស់ដែលបានរស់នៅក្រោមការគ្រប់គ្រងរបស់សាតាំង ហើយចុងក្រោយ រូបកាយដែលរស់ឡើងវិញរបស់ទ្រង់ ក៏បានត្រលប់ទៅកាន់កន្លែងសម្រាករបស់ទ្រង់វិញ។ ឥលូវនេះ កិច្ចការថ្មីរបស់ព្រះជាម្ចាស់បានចាប់ផ្ដើមហើយ ហើយវាក៏ជាការចាប់ផ្ដើមនៃយុគសម័យថ្មីមួយដែរ។ ព្រះជាម្ចាស់នាំអស់អ្នកដែលទទួលបានការប្រោសលោះចូលទៅក្នុងដំណាក់របស់ទ្រង់ ដើម្បីចាប់ផ្ដើមកិច្ចការថ្មីនៃសេចក្ដីសង្គ្រោះរបស់ទ្រង់។ ពេលនេះ កិច្ចការនៃសេចក្ដីសង្គ្រោះមានភាពហ្មត់ចត់ជាងកាលពីអតីតកាល។ ព្រះវិញ្ញាណបរិសុទ្ធមិនមែនជាអ្នកដែលកែខៃមនុស្ស ដើម្បីជំរុញឱ្យគេផ្លាស់ប្ដូរដោយខ្លួនឯងឡើយ ក៏មិនមែនជារូបអង្គរបស់ព្រះយេស៊ូវដែលលេចមកក្នុងចំណោមមនុស្សលោកដើម្បីធ្វើកិច្ចការនេះដែរ ហើយក៏មិនអាចបំពេញកិច្ចការនេះតាមមធ្យោបាយផ្សេងទៀតដែរ។ ផ្ទុយទៅវិញ គឺព្រះជាម្ចាស់ដែលយកនិស្ស័យជាមនុស្សមកធ្វើកិច្ចការនេះ និងណែនាំឱ្យធ្វើកិច្ចការនេះដោយអង្គឯង។ ទ្រង់ធ្វើវាតាមរបៀបនេះ ដើម្បីដឹកនាំមនុស្សចូលទៅក្នុងកិច្ចការថ្មី។ តើនេះមិនមែនជាកិច្ចការមួយដ៏អស្ចារ្យទេឬអី? ព្រះជាម្ចាស់មិនធ្វើកិច្ចការនេះតាមរយៈក្រុមមនុស្សលោកណាមួយ ឬតាមរយៈការថ្លែងទំនាយទេ ផ្ទុយទៅវិញ ព្រះជាម្ចាស់ធ្វើកិច្ចការនេះដោយអង្គឯង។ មនុស្សមួយចំនួនប្រហែលជានិយាយថា នេះមិនមែនជាកិច្ចការមួយដ៏អស្ចារ្យទេ ហើយថា វាក៏មិនអាចនាំភាពរំជើបរំជួលមកឱ្យមនុស្សដែរ។ ប៉ុន្ដែ ខ្ញុំសូមនិយាយប្រាប់អ្នកថា កិច្ចការរបស់ព្រះជាម្ចាស់មិនមែនត្រឹមប៉ុននេះទេ ប៉ុន្ដែជាកិច្ចការមួយដែលអស្ចារ្យជាងនេះឆ្ងាយណាស់។

នៅលើកនេះ ព្រះជាម្ចាស់មិនយាងមកធ្វើកិច្ចការក្នុងរូបកាយខាងព្រលឹងវិញ្ញាណទេ ប៉ុន្ដែគឺក្នុងរូបកាយដ៏សាមញ្ញបំផុតមួយវិញ។ លើសពីនេះទៅទៀត វាគឺជារូបកាយរបស់ព្រះជាម្ចាស់ដែលយកកំណើតជាមនុស្សជាលើកទីពីរ ហើយជារូបកាយដែលព្រះជាម្ចាស់ត្រលប់មកជាសាច់ឈាមវិញដែរ។ វាជាសាច់ឈាមដ៏សាមញ្ញណាស់។ បើមើលទៅកាន់ទ្រង់ អ្នកមិនអាចមើលឃើញអ្វីៗដែលធ្វើឱ្យទ្រង់លេចធ្លោជាងអ្នកដទៃទេ ប៉ុន្ដែអ្នកអាចទទួលបានពីទ្រង់នូវសេចក្ដីពិតដែលមិនធ្លាប់ឮពីមុនមក។ គ្រាន់តែរូបកាយសាច់ឈាមមិនសំខាន់នេះ ជាតំណាងនៃអស់ទាំងព្រះបន្ទូលនៃសេចក្ដីពិតរបស់ព្រះជាម្ចាស់ ជាអ្នកទទួលបន្ទុកកិច្ចការរបស់ព្រះជាម្ចាស់នៅគ្រាចុងក្រោយ និងការសម្ដែងចេញពីនិស្ស័យរបស់ព្រះជាម្ចាស់ទាំងមូលឱ្យមនុស្សបានយល់ទៀតផង។ តើអ្នកមិនប្រាថ្នាចង់ឃើញព្រះជាម្ចាស់នៅលើស្ថានសួគ៌ជាខ្លាំងទេឬអី? តើអ្នកមិនប្រាថ្នាចង់យល់ពីព្រះជាម្ចាស់នៅលើស្ថានសួគ៌ជាខ្លាំងទេឬអី? តើអ្នកមិនប្រាថ្នាចង់ឃើញទិសដៅរបស់មនុស្សលោកជាខ្លាំងទេឬអី? ទ្រង់នឹងប្រាប់អ្នកអំពីអាថ៌កំបាំងទាំងអស់នេះ ជាអាថ៌កំបាំងដែលគ្មានមនុស្សណាធ្លាប់អាចប្រាប់អ្នកបានឡើយ ហើយទ្រង់ក៏នឹងប្រាប់អ្នកពីសេចក្ដីពិតដែលអ្នកមិនយល់ដែរ។ ទ្រង់ជាក្លោងទ្វាររបស់អ្នក សម្រាប់ចូលទៅក្នុងនគរស្ថានសួគ៌ និងជាមគ្គុទេសក៏របស់អ្នកសម្រាប់ចូលទៅក្នុងយុគសម័យថ្មី។ រូបកាយសាច់ឈាមដ៏សាមញ្ញមួយនេះ ផ្ទុកនូវអាថ៌កំបាំងជាច្រើនដែលមិនអាចយល់បាន។ ទង្វើរបស់ទ្រង់អាចនឹងពិបាកយល់សម្រាប់អ្នក ប៉ុន្ដែគោលដៅទាំងមូលនៃកិច្ចការដែលទ្រង់ធ្វើ ល្មមគ្រប់គ្រាន់នឹងឱ្យអ្នកមើលឃើញថា ទ្រង់មិនមែនជារូបកាយសាច់ឈាមធម្មតាមួយដូចដែលមនុស្សជឿនោះទេ។ ដ្បិតទ្រង់តំណាងឱ្យព្រះហឫទ័យរបស់ព្រះជាម្ចាស់ និងការថែរក្សាដែលព្រះជាម្ចាស់បានបង្ហាញចំពោះមនុស្សលោកនៅគ្រាចុងក្រោយ។ ទោះបីជាអ្នកមិនអាចស្ដាប់ឮព្រះបន្ទូលរបស់ទ្រង់ ដែលហាក់ដូចជាអង្រួនឱ្យផ្ទៃមេឃ និងផែនដីរញ្ជួយ ទោះបីជាអ្នកមិនអាចមើលឃើញព្រះនេត្ររបស់ទ្រង់ ថាជាអណ្ដាតភ្លើងឆេះសន្ធោរសន្ធៅ ហើយទោះបីជាអ្នកមិនអាចទទួលការដាក់វិន័យដោយដំបងដែករបស់ទ្រង់ក៏ដោយ ក៏អ្នកអាចស្ដាប់ឮពីព្រះបន្ទូលរបស់ទ្រង់ថា ព្រះជាម្ចាស់ទ្រង់ព្រះពិរោធ ហើយដឹងថា ព្រះជាម្ចាស់កំពុងបង្ហាញព្រះហឫទ័យក្ដួលអាណិតចំពោះមនុស្សលោកដែរ។ អ្នកអាចមើលឃើញនិស្ស័យដ៏សុចរិតរបស់ព្រះជាម្ចាស់ និងព្រះប្រាជ្ញាញាណរបស់ទ្រង់ ហើយលើសពីនេះទៀត អ្នកក៏អាចដឹងពីការយកព្រះហឫទ័យទុកដាក់របស់ព្រះជាម្ចាស់ សម្រាប់មនុស្សលោកទាំងអស់ដែរ។ កិច្ចការរបស់ព្រះជាម្ចាស់នៅគ្រាចុងក្រោយ គឺដើម្បីឱ្យមនុស្សមើលឃើញព្រះជាម្ចាស់ដែលគង់នៅស្ថានសួគ៌ កំពុងរស់នៅជាមួយមនុស្សលោកលើផែនដី និងដើម្បីជួយឱ្យមនុស្សអាចស្គាល់ ស្ដាប់បង្គាប់ គោរព និងស្រលាញ់ព្រះជាម្ចាស់។ នេះហើយជាមូលហេតុដែលទ្រង់បានយាងត្រលប់មកយកនិស្ស័យសាច់ឈាមជាលើកទីពីរ។ ទោះបីជាអ្វីដែលមនុស្សមើលឃើញសព្វថ្ងៃនេះ គឺជាព្រះមួយអង្គដែលដូចទៅនឹងមនុស្ស ជាព្រះដែលមានច្រមុះមួយនិងភ្នែកពីរ និងជាព្រះជាម្ចាស់មួយអង្គដែលមិនអាចកត់សម្គាល់បានយ៉ាងណាក៏ដោយ ក៏នៅទីបញ្ចប់ ព្រះជាម្ចាស់នឹងបង្ហាញឱ្យអ្នករាល់គ្នាឃើញថា ប្រសិនបើគ្មានវត្តមានមនុស្សនេះទេ នោះអស់ទាំងផ្ទៃមេឃ និងផែនដីនឹងមានការផ្លាស់ប្ដូរយ៉ាងខ្លាំង។ ប្រសិនបើគ្មានវត្តមានមនុស្សនេះទេ នោះផ្ទៃមេឃនឹងប្រែជាស្រអាប់ ផែនដីនឹងធ្លាក់ទៅក្នុងភាពវឹកវរ ហើយមនុស្សជាតិទាំងអស់នឹងរស់នៅក្នុងភាពទុរ្ភិក្ស និងគ្រោះកាចនានាផង។ ទ្រង់នឹងបង្ហាញឱ្យអ្នករាល់គ្នាឃើញថា ប្រសិនព្រះជាម្ចាស់នៃគ្រាចុងក្រោយមិនបានយកកំណើតជាមនុស្សមកជួយសង្គ្រោះអ្នករាល់គ្នាទេ នោះព្រះជាម្ចាស់ច្បាស់ជាបំផ្លាញមនុស្សលោកទាំងអស់ ទៅក្នុងស្ថាននរកជាយូរមកហើយ។ ប្រសិនបើគ្មានរូបកាយសាច់ឈាមនេះទេ នោះអ្នករាល់គ្នានឹងក្លាយទៅជាមនុស្សមានបាបយ៉ាងធំជារៀងរហូត ហើយក្លាយទៅជាសាកសពជារៀងរហូតដែរ។ អ្នករាល់គ្នាគួរតែដឹងថា ប្រសិនបើគ្មានរូបកាយសាច់ឈាមនេះទេ វាមិនអាចទៅរួចទេដែលមនុស្សលោកទាំងអស់អាចគេចផុតពីគ្រោះមហន្ដរាយដ៏ធ្ងន់ធ្ងរ ហើយមិនអាចគេចផុតពីទណ្ឌកម្មកាន់តែធ្ងន់ធ្ងរដែលព្រះជាម្ចាស់ដាក់ចំពោះមនុស្សលោកនៅគ្រាចុងក្រោយដែរ។ ប្រសិនបើរូបកាយសាច់ឈាមធម្មតានេះមិនបានកើតមកទេ នោះអ្នករាល់គ្នានឹងស្ថិតនៅក្នុងសភាពមួយដែលអ្នករាល់គ្នាអង្វរសុំជីវិតដែលមិនអាចរស់នៅបាន និងសុំអង្វរឱ្យបានស្លាប់ដែលមិនអាចស្លាប់បាន ហើយប្រសិនបើរូបកាយសាច់ឈាមនេះមិនបានកើតមកទេ នោះអ្នករាល់គ្នានឹងមិនអាចទទួលបានសេចក្ដីពិត និងមិនអាចចូលមកចំពោះបល្ល័ង្ករបស់ព្រះជាម្ចាស់នៅថ្ងៃនេះបានឡើយ ប៉ុន្ដែផ្ទុយទៅវិញ អ្នករាល់គ្នានឹងត្រូវព្រះជាម្ចាស់ដាក់ទោសដោយព្រោះបាបដ៏ធ្ងន់ធ្ងររបស់អ្នករាល់គ្នា។ តើអ្នករាល់គ្នាបានដឹងទេថា ប្រសិនបើព្រះជាម្ចាស់មិនបានត្រលប់ជាសាច់ឈាមទេ នោះគ្មានអ្នកណាម្នាក់មានឱកាសទទួលបានសេចក្ដីសង្គ្រោះឡើយ ហើយប្រសិនបើមិនមែនដោយសារការមកដល់នៃរូបកាយសាច់ឈាមនេះទេ នោះព្រះជាម្ចាស់ច្បាស់ជាបញ្ចប់យុគសម័យចាស់ជាយូរមកហើយ? ដូច្នេះ តើអ្នករាល់គ្នានឹងនៅតែបដិសេធចំពោះការមកយកកំណើតជាមនុស្សជាលើកទីពីររបស់ព្រះជាម្ចាស់បានដែរឬអី? ដោយព្រោះអ្នករាល់គ្នាអាចទាញយកអត្ថប្រយោជន៍ជាច្រើនដល់ម៉្លេះ ចេញពីមនុស្សធម្មតាម្នាក់នេះ តើហេតុអ្វីបានជាអ្នករាល់គ្នាមិនទទួលយកទ្រង់ដោយរីករាយ?

កិច្ចការរបស់ព្រះជាម្ចាស់ គឺជាអ្វីមួយដែលអ្នកមិនអាចយល់បាន។ ប្រសិនបើអ្នកមិនអាចយល់ច្បាស់ទាំងស្រុងថា ជម្រើសរបស់អ្នកត្រឹមត្រូវឬអត់ ក៏មិនអាចដឹងថា កិច្ចការរបស់ព្រះជាម្ចាស់អាចជោគជ័យឬអត់ ហេតុអ្វីក៏មិនផ្សងសំណាងរបស់អ្នក ហើយមើលថា តើមនុស្សធម្មតាម្នាក់នេះអាចជាជំនួយដល់អ្នកច្រើនប៉ុនណា ហើយថា ព្រះជាម្ចាស់ពិតជាបានធ្វើកិច្ចការដ៏អស្ចារ្យមែនឬអត់? ប៉ុន្ដែ ខ្ញុំត្រូវតែប្រាប់អ្នកថា នៅជំនាន់ណូអេមនុស្សបានផឹកស៊ី និងរៀបអាពាហ៍ពិពាហ៍ក្នុងកម្រិតមួយដែលព្រះជាម្ចាស់មិនអាចទ្រាំទតមើលបាន ដូច្នេះទ្រង់ក៏បានបញ្ជូនទឹកជំនន់ដ៏ធំមកបំផ្លាញមនុស្សជាតិ ដោយទុកតែគ្រួសាររបស់ណូអេចំនួន៨នាក់ និងសត្វគ្រប់ប្រភេទប៉ុណ្ណោះ។ ប៉ុន្តែទោះជាយ៉ាងណាក៏ដោយ នៅគ្រាចុងក្រោយ អស់អ្នកដែលព្រះជាម្ចាស់បានរក្សាទុក គឺជាអស់អ្នកដែលស្មោះត្រង់ចំពោះទ្រង់រហូតដល់ទីបញ្ចប់។ ទោះបីជាសម័យកាលទាំងពីរជាពេលដែលមានសេចក្ដីពុករលួយយ៉ាងខ្លាំងបំផុតដែលព្រះជាម្ចាស់មិនអាចទ្រាំទតមើល ហើយមនុស្សជាតិក្នុងយុគសម័យទាំងពីរបានត្រលប់ជាពុករលួយយ៉ាងខ្លាំង ហើយបដិសេធថាព្រះជាម្ចាស់មិនមែនជាព្រះអម្ចាស់របស់ពួកគេក៏ដោយ ក៏ព្រះជាម្ចាស់បានបំផ្លាញតែមនុស្សដែលនៅជំនាន់ណូអេប៉ុណ្ណោះ។ មនុស្សលោកក្នុងយុគសម័យទាំងពីរ បានធ្វើឱ្យព្រះជាម្ចាស់ព្រួយព្រះហឫទ័យយ៉ាងខ្លាំង ប៉ុន្ដែព្រះជាម្ចាស់នៅតែអត់ធ្មត់ចំពោះមនុស្សលោកនៅគ្រាចុងក្រោយរហូតមកដល់ឥលូវនេះ។ តើហេតុអ្វីបានជាបែបនេះ? តើអ្នករាល់គ្នាមិនដែលឆ្ងល់ថាហេតុអ្វីទេឬ? ប្រសិនអ្នករាល់គ្នាពិតជាមិនដឹងមែន ចាំយើងប្រាប់អ្នករាល់គ្នាទៅចុះ។ មូលហេតុដែលព្រះជាម្ចាស់អាចសម្ដែងព្រះគុណចំពោះមនុស្សនៅគ្រាចុងក្រោយនេះ មិនមែនដោយសារតែពួកគេពុករលួយតិចជាងមនុស្សនៅជំនាន់ណូអេ ឬដោយសារពួកគេបានបង្ហាញការប្រែចិត្តចំពោះព្រះជាម្ចាស់ឡើយ ហើយក៏រឹតតែមិនមែនដោយសារបច្ចេកវិទ្យានៅគ្រាចុងក្រោយនេះទំនើបរហូតដល់ព្រះជាម្ចាស់មិនអាចមកបំផ្លាញពួកគេបាននោះដែរ។ ផ្ទុយទៅវិញ គឺថាព្រះជាម្ចាស់មានកិច្ចការដែលត្រូវធ្វើនៅក្នុងមនុស្សមួយក្រុមនៅគ្រាចុងក្រោយនេះ ហើយគឺថាព្រះជាម្ចាស់នឹងធ្វើកិច្ចការនេះដោយព្រះអង្គទ្រង់ផ្ទាល់តាមរយៈការយកនិស្ស័យជាមនុស្សរបស់ទ្រង់។ លើសពីនេះទៅទៀត ព្រះជាម្ចាស់នឹងជ្រើសរើសមួយផ្នែកនៃមនុស្សមួយក្រុមនេះឱ្យធ្វើជាកម្មវត្ថុនៃសេចក្ដីសង្គ្រោះរបស់ទ្រង់ និងជាផលផ្លែនៃផែនការគ្រប់គ្រងរបស់ទ្រង់ ព្រមទាំងនាំមនុស្សទាំងអស់នេះចូលទៅក្នុងយុគសម័យបន្ទាប់។ ដូច្នេះទោះបីជាយ៉ាងណាក៏ដោយ ក៏តម្លៃដែលព្រះជាម្ចាស់បានបង់នេះ ត្រូវបានបម្រុងទុកជាស្រេចសម្រាប់កិច្ចការដែលរូបកាយសាច់ឈាមរបស់ទ្រង់នឹងធ្វើនៅគ្រាចុងក្រោយដែរ។ ការពិតដែលអ្នករាល់គ្នាបានមកដល់សព្វថ្ងៃនេះ គឺត្រូវអរគុណដល់រូបកាយសាច់ឈាមនេះហើយ។ ដោយសារព្រះជាម្ចាស់គង់នៅក្នុងរូបកាយសាច់ឈាមនេះ ទើបអ្នករាល់គ្នាមានឱកាសរស់រានមានជីវិត។ សំណាងល្អទាំងអស់នេះបានមកដោយសារមនុស្សសាមញ្ញម្នាក់នេះហើយ។ មិនត្រឹមតែប៉ុននេះទេ ប៉ុន្ដែនៅទីបញ្ចប់គ្រប់ជាតិសាសន៍ទាំងអស់នឹងថ្វាយបង្គំមនុស្សសាមញ្ញម្នាក់នេះ ហើយស្ដាប់បង្គាប់ ក៏ដូចជាអរគុណមនុស្សសាមញ្ញម្នាក់នេះដែរ ពីព្រោះដោយសារសេចក្ដីពិត ជីវិត និងផ្លូវដែលទ្រង់បាននាំមកនេះហើយ ដែលបានជួយសង្គ្រោះមនុស្សលោកទាំងអស់ និងបានដោះស្រាយទំនាស់រវាងមនុស្សនិងព្រះជាម្ចាស់ ពង្រួញគម្លាតរវាងមនុស្សនិងទ្រង់ ព្រមទាំងបើកឱ្យមានការផ្សារភ្ជាប់មួយរវាងព្រះតម្រិះរបស់ព្រះជាម្ចាស់និងគំនិតមនុស្ស។ គឺទ្រង់នេះហើយដែលបានទទួលសិរីរុងរឿងរឹតតែអស្ចារ្យ សម្រាប់ថ្វាយដល់ព្រះជាម្ចាស់។ តើមនុស្សសាមញ្ញម្នាក់នេះ មិនស័ក្ដិសមនឹងទទួលបានការទុកចិត្ត និងការគោរពស្រឡាញ់របស់អ្នកទេឬអី? តើរូបកាយសាច់ឈាមដ៏សាមញ្ញមួយនេះមិនសមនឹងហៅថា ព្រះគ្រីស្ទទេឬអី? តើមនុស្សម្នាក់ដ៏សាមញ្ញបែបនេះមិនអាចក្លាយជាការសម្ដែងឱ្យស្គាល់ពីព្រះជាម្ចាស់ នៅក្នុងចំណោមមនុស្សទេឬអី? តើមនុស្សដែលជួយសង្គ្រោះមនុស្សលោកឱ្យរួចពីគ្រោះមហន្ដរាយបែបនេះ មិនសមនឹងឱ្យអ្នករាល់គ្នាស្រឡាញ់ ហើយប្រាថ្នាឱបទ្រង់ជាប់ទេឬអី? ប្រសិនបើអ្នករាល់គ្នាបដិសេធសេចក្ដីពិតដែលចេញពីព្រះឱស្ឋទ្រង់ ហើយស្អប់ខ្ពើមការដែលទ្រង់គង់នៅក្នុងចំណោមអ្នករាល់គ្នា នោះតើអ្នករាល់គ្នានឹងក្លាយទៅជាអ្វីនៅទីបញ្ចប់?

គ្រប់កិច្ចការទាំងអស់របស់ព្រះជាម្ចាស់នៅគ្រាចុងក្រោយ សុទ្ធតែបានសម្រេចតាមរយៈបុគ្គលសាមញ្ញម្នាក់នេះ។ ទ្រង់នឹងប្រទានអ្វីៗគ្រប់យ៉ាងមកឱ្យអ្នក ហើយលើសពីនោះទៅទៀត ទ្រង់អាចកំណត់អ្វីៗគ្រប់យ៉ាងដែលទាក់ទងនឹងអ្នក។ តើបុគ្គលប្រភេទនេះអាចជាអ្វីដែលអ្នករាល់គ្នាជឿអំពីទ្រង់ឬទេថា៖ ទ្រង់ជាបុគ្គលម្នាក់ដែលសាមញ្ញមិនស័ក្ដិសមនឹងរំឭកនោះ? តើសេចក្ដីពិតរបស់ទ្រង់មិនគ្រប់គ្រាន់នឹងបញ្ចុះបញ្ចូលឱ្យអ្នករាល់គ្នាជឿទាំងស្រុងទេឬ? តើការដែលឃើញព្រះរាជកិច្ចរបស់ព្រះអង្គផ្ទាល់នឹងភ្នែក មិនអាចធ្វើឱ្យអ្នករាល់គ្នាជឿបានទេឬ? ឬមួយក៏ផ្លូវដែលព្រះអង្គដឹកនាំមនុស្សឱ្យដើរតាមនោះ មិនសក្តិសមនឹងឱ្យអ្នករាល់គ្នាដើរតាមទេឬ? សរុបសេចក្ដីមក តើមានអ្វីទៅដែលបណ្ដាលឱ្យអ្នករាល់គ្នាមានអារម្មណ៍ស្អប់ខ្ពើមចំពោះព្រះអង្គ ហើយបដិសេធព្រះអង្គ និងគេចចេញពីព្រះអង្គឱ្យឆ្ងាយយ៉ាងនេះ? គឺបុគ្គលម្នាក់នេះហើយដែលសម្ដែងចេញនូវសេចក្ដីពិត គឺបុគ្គលម្នាក់នេះហើយដែលផ្ដល់សេចក្ដីពិត ហើយគឺបុគ្គលម្នាក់នេះហើយដែលផ្ដល់ផ្លូវមួយឱ្យអ្នករាល់គ្នាដើរតាម។ តើអ្នករាល់គ្នានៅតែមិនអាចរកឃើញដាននៃកិច្ចការរបស់ព្រះជាម្ចាស់ នៅក្នុងសេចក្ដីពិតទាំងនេះទៀតឬអី? បើគ្មានកិច្ចការរបស់ព្រះយេស៊ូវទេ មនុស្សលោកមិនអាចចុះពីឈើឆ្កាងបានទេ ប៉ុន្ដែបើគ្មានព្រះជាម្ចាស់ដែលយកកំណើតជាមនុស្សនៅសម័យនេះ នោះអស់អ្នកដែលបានចុះពីឈើឆ្កាង ក៏មិនអាចទទួលបានការសព្វព្រះហឫទ័យរបស់ព្រះជាម្ចាស់ ឬក៏ចូលទៅក្នុងយុគសម័យថ្មីបានឡើយ។ បើគ្មានការមកដល់នៃបុគ្គលសាមញ្ញម្នាក់នេះទេ អ្នករាល់គ្នានឹងគ្មានឱកាសមើលឃើញព្រះភក្រ្ដពិតប្រាកដរបស់ព្រះជាម្ចាស់ឡើយ ហើយអ្នករាល់គ្នាក៏មិនមានលក្ខណៈសម្បត្តិគ្រប់គ្រាន់ដែរ ដ្បិតអ្នករាល់គ្នាគឺជាកម្មវត្ថុដែលគួរតែត្រូវបានបំផ្លាញចោលជាយូរមកហើយ។ ដោយសារការមកដល់នៃការយកកំណើតជាមនុស្សលើកទីពីររបស់ព្រះជាម្ចាស់ ព្រះជាម្ចាស់បានអត់ទោសឱ្យអ្នករាល់គ្នា ហើយបានបង្ហាញសេចក្ដីមេត្តាករុណាដល់អ្នករាល់គ្នា។ មិនថាយ៉ាងណានោះទេ ព្រះបន្ទូលដែលខ្ញុំត្រូវទុកនៅជាមួយអ្នករាល់គ្នានៅទីបញ្ចប់ គឺនៅតែជាព្រះបន្ទូលទាំងនេះដដែលគឺថា៖ បុគ្គលសាមញ្ញម្នាក់នេះ ជាព្រះដែលយកកំណើតជាមនុស្ស ហើយទ្រង់មានសារៈសំខាន់ណាស់សម្រាប់អ្នករាល់គ្នា។ នេះគឺជាកិច្ចការដ៏អស្ចារ្យដែលព្រះជាម្ចាស់បានធ្វើក្នុងចំណោមមនុស្សរួចហើយ។


មានតែព្រះគ្រីស្ទនៃគ្រាចុងក្រោយទេ ទើបអាចប្រទានមាគ៌ាជីវិតអស់កល្បជានិច្ចដល់មនុស្សបាន

ផ្លូវនៃជីវិត មិនមែនជាអ្វីដែលមនុស្សណាក៏អាចមានបានឡើយ ហើយក៏មិនមែនជាអ្វីដែលមនុស្សគ្រប់រូបអាចទទួលបានយ៉ាងងាយស្រួលនោះដែរ។ នេះគឺដោយសារតែជីវិតអាចបានមកតែពីព្រះជាម្ចាស់តែមួយអង្គប៉ុណ្ណោះ ពោលគឺមានតែព្រះអង្គផ្ទាល់ប៉ុណ្ណោះដែលមានសារជាតិជីវិត ហើយមានតែព្រះអង្គផ្ទាល់ប៉ុណ្ណោះដែលមានផ្លូវនៃជីវិត។ ហេតុនេះហើយ មានតែព្រះជាម្ចាស់ប៉ុណ្ណោះដែលជាប្រភពនៃជីវិត និងជាប្រភពទឹករស់នៃជីវិតដែលហូរឥតឈប់ឈរ។ ចាប់តាំងពីការបង្កើតលោកីយ៍មក ព្រះជាម្ចាស់បានបំពេញកិច្ចការជាច្រើនដែលនាំមកនូវភាពរស់រវើកនៃជីវិត ទ្រង់បានបំពេញកិច្ចការជាច្រើនដែលនាំជីវិតមកឱ្យមនុស្សលោក ហើយទ្រង់បានលះបង់យ៉ាងធំធេងដើម្បីឱ្យមនុស្សលោកទទួលបានជីវិត។ ការនេះគឺដោយសារតែព្រះអង្គផ្ទាល់គឺជាជីវិតអស់កល្បជានិច្ច ហើយព្រះអង្គផ្ទាល់គឺជាផ្លូវដែលធ្វើឱ្យមនុស្សអាចមានជីវិតរស់ឡើងវិញបាន។ ព្រះជាម្ចាស់ពុំដែលបាត់វត្តមានពីដួងចិត្តរបស់មនុស្សឡើយ ហើយទ្រង់គង់នៅកណ្ដាលចំណោមមនុស្សជាតិគ្រប់ពេលវេលា។ ព្រះអង្គគឺជាកម្លាំងរុញច្រានដល់ការរស់នៅរបស់មនុស្ស ជាឫសគល់នៃការរស់រានមានជីវិតរបស់មនុស្ស និងជាធនធានដ៏សំបូរបែបសម្រាប់ការរស់រានរបស់មនុស្សបន្ទាប់ពីកើតមក។ ព្រះអង្គធ្វើឱ្យមនុស្សរស់ឡើងវិញ និងធ្វើឱ្យពួកគេអាចរស់នៅយ៉ាងរឹងមាំនៅក្នុងតួនាទីរៀងៗខ្លួនរបស់ពួកគេ។ ដោយពឹងផ្អែកលើព្រះចេស្ដារបស់ទ្រង់ និងកម្លាំងជីវិតដែលមិនចេះរលត់របស់ទ្រង់ មនុស្សជាតិបានរស់រានពីមួយជំនាន់ទៅមួយជំនាន់ ក្នុងពេលដែលព្រះចេស្ដានៃជីវិតរបស់ព្រះជាម្ចាស់ បានគាំទ្រជាប់ជានិច្ចនៅកណ្ដាលចំណោមមនុស្សជាតិ ហើយព្រះជាម្ចាស់បានធ្វើការលះបង់ដែលគ្មានមនុស្សធម្មតាណាម្នាក់ធ្លាប់លះបង់ឡើយ។ កម្លាំងជីវិតរបស់ព្រះជាម្ចាស់ អាចឈ្នះលើគ្រប់ទាំងអំណាច ហើយលើសពីនេះទៅទៀត គឺលើសលប់ហួសពីគ្រប់ទាំងអំណាចទាំងអស់។ ជីវិតរបស់ទ្រង់គឺស្ថិតស្ថេរជាអមតៈ ព្រះចេស្ដារបស់ទ្រង់គឺអស្ចារ្យលើសពីធម្មតា ហើយកម្លាំងជីវិតរបស់ទ្រង់ មិនអាចត្រូវបង្ក្រាបបានដោយភាវៈដែលទ្រង់បង្កើតមក ឬកម្លាំងខ្មាំងសត្រូវណាមួយឡើយ។ មិនថាពេលណា ឬនៅទីណានោះទេ កម្លាំងជីវិតរបស់ព្រះជាម្ចាស់តែងតែមានវត្តមាន និងចាំងពន្លឺយ៉ាងរុងរឿងជានិច្ច។ ផ្ទៃមេឃ និងផែនដីអាចឆ្លងកាត់ការផ្លាស់ប្ដូរយ៉ាងខ្លាំងក្លា ប៉ុន្តែជីវិតរបស់ព្រះជាម្ចាស់ គឺនៅដូចដើមជារៀងរហូត។ អ្វីៗសព្វសារពើអាចនឹងរលាយបាត់ទៅ ប៉ុន្តែជីវិតរបស់ព្រះជាម្ចាស់នឹងនៅតែមានវត្តមានដដែល នេះគឺដោយសារតែព្រះជាម្ចាស់គឺជាប្រភពនៃការរស់រានមានជីវិតរបស់អ្វីៗសព្វសារពើ និងជាឫសគល់ដែលអ្វីៗសព្វសារពើពឹងផ្អែកដើម្បីរស់រានមានជីវិត។ ជីវិតរបស់មនុស្សកើតមកពីព្រះជាម្ចាស់ ផ្ទៃមេឃមានវត្តមានដោយសារព្រះជាម្ចាស់ ហើយការរស់រាននៃផែនដីក៏កើតចេញពីព្រះចេស្ដានៃជីវិតរបស់ព្រះជាម្ចាស់ដែរ។ គ្មានអ្វីដែលមានជីវិតអាចហួសពីអធិបតេយ្យភាពរបស់ព្រះជាម្ចាស់បានឡើយ ហើយគ្មានអ្វីដែលមានភាពរស់រវើកអាចគេចផុតពីដែនសិទ្ធិអំណាចរបស់ព្រះជាម្ចាស់បានដែរ។ តាមរបៀបនេះ ទោះបីជាពួកគេជានរណាក៏ដោយ មនុស្សទាំងអស់ត្រូវតែត្រឡប់មកចុះចូលក្រោមការត្រួតត្រារបស់ព្រះជាម្ចាស់ មនុស្សទាំងអស់ត្រូវតែរស់នៅក្រោមការគ្រប់គ្រងរបស់ព្រះជាម្ចាស់ ហើយគ្មាននរណាម្នាក់អាចគេចផុតពីព្រះហស្ដរបស់ព្រះអង្គឡើយ។

ប្រហែលជាពេលនេះ អ្នកប្រាថ្នាចង់ទទួលបានជីវិត ឬក៏អ្នកប្រាថ្នាចង់ទទួលបានសេចក្ដីពិត។ ទោះជាបែបណាក៏ដោយ អ្នកចង់ស្វែងរកព្រះជាម្ចាស់ ជាព្រះជាម្ចាស់ដែលអ្នកអាចពឹងអាងបាន ហើយជាព្រះជាម្ចាស់ដែលប្រទាននូវជីវិតអស់កល្បជានិច្ចដល់អ្នក។ ប្រសិនបើអ្នកចង់បានជីវិតអស់កល្បជានិច្ច អ្នកត្រូវតែយល់ពីប្រភពនៃជីវិតអស់កល្បជានិច្ច និងស្គាល់កន្លែងដែលព្រះជាម្ចាស់គង់នៅជាមុនសិន។ ខ្ញុំបាននិយាយរួចហើយថា មានតែព្រះជាម្ចាស់ទេ ទើបជាជីវិតឥតប្រួលប្រែ ហើយមានតែព្រះជាម្ចាស់ទេ ទើបមានមាគ៌ាជីវិតជាកម្មសិទ្ធិ។ ដោយសារតែព្រះជាម្ចាស់ គឺជាជីវិតដែលមិនចេះប្រែប្រួល នោះទ្រង់ជាជីវិតដែលអស់កល្បជានិច្ច។ ដោយសារទ្រង់តែមួយ គឺជាមាគ៌ាជីវិត ដូច្នេះ ទ្រង់ផ្ទាល់ក៏ជាមាគ៌ាជីវិតដ៏អស់កល្បជានិច្ចដែរ។ ដូច្នេះ ជាដំបូង អ្នកគួរដឹងអំពីកន្លែងដែលទ្រង់គង់នៅជាមុនសិន រួចត្រូវដឹងអំពីវិធីធ្វើយ៉ាងណា ដើម្បីឱ្យបានមាគ៌ាចូលទៅឯជីវិតអស់កល្បជានិច្ចនេះ។ ឥឡូវនេះ ចូរយើងមកប្រកបគ្នាអំពីរឿងពីរយ៉ាងនេះដោយឡែកពីគ្នាសិន។

ប្រសិនបើអ្នកពិតជាចង់បានមាគ៌ាជីវិតដ៏អស់កល្បជានិច្ចមែន ហើយប្រសិនបើអ្នកពិតជាស្រេកឃ្លានចង់ស្វែងរកមាគ៌ានេះមែន ជាដំបូង អ្នកត្រូវតែឆ្លើយនឹងសំណួរនេះសិន៖ សព្វថ្ងៃនេះ តើព្រះជាម្ចាស់គង់នៅកន្លែងណា? អ្នកប្រហែលជាឆ្លើយថា «ព្រះជាម្ចាស់កំពុងតែគង់នៅស្ថានសួគ៌ ប្រាកដណាស់ព្រះអង្គ មិនមែនកំពុងគង់ក្នុងផ្ទះរបស់អ្នកទេមែនទេ?» អ្នកក៏ប្រហែលជាពោលថាព្រះជាម្ចាស់គង់ក្នុងសព្វសារពើច្បាស់ណាស់។ អ្នកក៏ប្រហែលជាពោលទៀតថា ព្រះជាម្ចាស់គង់ក្នុងដួងចិត្តមនុស្សរាល់គ្នា ឬពោលថា ព្រះជាម្ចាស់គង់នៅក្នុងពិភពខាងវិញ្ញាណ។ ខ្ញុំមិនបដិសេធចម្លើយណាមួយទេ ប៉ុន្តែខ្ញុំត្រូវតែបញ្ជាក់ពីរឿងនេះឱ្យបានច្បាស់។ ការនិយាយថា ព្រះជាម្ចាស់គង់នៅក្នុងដួងចិត្តរបស់មនុស្ស ថាត្រូវទាំងអស់ក៏មិនមែន ថាខុសទាំងអស់ក៏មិនមែនដែរ។ មូលហេតុគឺនៅត្រង់ថា ក្នុងចំណោមអ្នកជឿលើព្រះជាម្ចាស់ មានមួយចំនួនដែលមានជំនឿពិតប្រាកដ ហើយក៏មានមួយចំនួនដែលមានជំនឿក្លែងក្លាយដែរ មានមួយចំនួនដែលព្រះអង្គទទួលស្គាល់ ហើយក៏មានមនុស្សមួយចំនួនដែលព្រះអង្គមិនទទួលស្គាល់ដែរ មានមនុស្សមួយចំនួនដែលព្រះអង្គសព្វព្រះហឫទ័យ ហើយក៏មានមនុស្សមួយចំនួនដែលព្រះអង្គមិនសព្វព្រះហឫទ័យដែរ មានមនុស្សមួយចំនួនដែលព្រះអង្គកែឱ្យបានគ្រប់លក្ខណ៍ ហើយក៏មានមនុស្សមួយចំនួនដែលព្រះអង្គដកចេញផងដែរ។ ហេតុនេះទើបខ្ញុំនិយាយថា ព្រះជាម្ចាស់គង់នៅក្នុងដួងចិត្តមនុស្សមួយចំនួនតូចប៉ុណ្ណោះ ហើយមនុស្សទាំងនេះ ពួកគេជាមនុស្សដែលជឿលើព្រះជាម្ចាស់ពិតឥតសង្ស័យឡើយ ហើយក៏ជាមនុស្សដែលទ្រង់កែឱ្យបានគ្រប់លក្ខណ៍ដែរ។ ពួកគេជាមនុស្សដែលព្រះជាម្ចាស់ដឹកនាំ។ ដោយសារពួកគេគឺជាមនុស្សដែលព្រះជាម្ចាស់ដឹកនាំ ទើបពួកគេក៏ជាមនុស្សដែលធ្លាប់បានស្ដាប់ឮ និងធ្លាប់បានឃើញមាគ៌ាជីវិតអស់កល្បជានិច្ចរបស់ព្រះជាម្ចាស់ដែរ។ មនុស្សដែលមានជំនឿក្លែងក្លាយ ពួកគេជាមនុស្សដែលព្រះជាម្ចាស់មិនទទួលយកឡើយ ពួកគេគឺជាមនុស្សដែលព្រះអង្គស្អប់ខ្ពើម ជាមនុស្សដែលព្រះអង្គដកចេញ ពួកគេនឹងត្រូវព្រះអង្គបដិសេធ ត្រូវនៅដោយគ្មានមាគ៌ាជីវិត ហើយត្រូវនៅទាំងមិនដឹងថា ព្រះជាម្ចាស់គង់នៅកន្លែងណា។ ផ្ទុយមកវិញ មនុស្សដែលមានព្រះជាម្ចាស់គង់នៅក្នុងចិត្តរបស់គេដឹងថា ព្រះជាម្ចាស់គង់នៅកន្លែងណា។ ពួកគេគឺជាមនុស្សដែលព្រះជាម្ចាស់ប្រទានជីវិតអស់កល្បជានិច្ចឱ្យ ហើយពួកគេក៏ជាមនុស្សដែលដើរតាមព្រះជាម្ចាស់ដែរ។ ពេលនេះ តើអ្នកដឹងហើយឬនៅថា ព្រះជាម្ចាស់គង់នៅកន្លែងណា? ព្រះជាម្ចាស់គង់ទាំងក្នុងដួងចិត្តរបស់មនុស្ស ហើយគង់នៅក្បែរគេទៀតផង។ ទ្រង់មិនមែនគង់នៅតែក្នុងពិភពខាងវិញ្ញាណ ហើយគង់ខ្ពស់ផុតសព្វសារពើទាំងអស់នោះដែរ ប៉ុន្តែទ្រង់ក៏គង់ទាំងនៅលើផែនដី ដែលមនុស្សមានវត្តមានដែរ។ ហេតុនេះហើយ ការមកដល់នៃគ្រាចុងក្រោយ បាននាំជំហាននៃកិច្ចការរបស់ព្រះជាម្ចាស់ ឱ្យចូលទៅក្នុងតំបន់ត្រួតត្រាថ្មី។ ព្រះជាម្ចាស់មានអធិបតេយ្យភាពលើគ្រប់សព្វសារពើទាំងអស់ក្នុងចំណោមរបស់គ្រប់យ៉ាង ហើយទ្រង់ក៏ជាគ្រឹះដ៏រឹងមាំនៅក្នុងដួងចិត្តរបស់មនុស្សដែរ ហើយលើសពីនេះ ទ្រង់មានវត្តមានគង់នៅកណ្ដាលចំណោមមនុស្សជាតិទៀតផង។ ទាល់តែធ្វើបែបនេះ ទើបទ្រង់អាចនាំមាគ៌ាជីវិតមកប្រទានឱ្យមនុស្សជាតិ ហើយនាំមនុស្សជាតិទៅក្នុងមាគ៌ាជីវិតបាន។ ព្រះជាម្ចាស់បានយាងមកផែនដីនេះ ហើយគង់នៅកណ្ដាលចំណោមមនុស្ស ដើម្បីឱ្យមនុស្សមានមាគ៌ាជីវិត ហើយដើម្បីឱ្យមនុស្សអាចមានជីវិតគង់វង្សបាន។ ក្នុងពេលជាមួយគ្នានោះ ព្រះជាម្ចាស់ក៏បង្គាប់បញ្ជារបស់សព្វសារពើនៅក្នុងចំណោមគ្រប់យ៉ាង ដើម្បីសម្របសម្រួលការសហការជាមួយនឹងការគ្រប់គ្រងដែលទ្រង់ធ្វើក្នុងចំណោមមនុស្សជាតិ។ ហេតុនេះហើយ ប្រសិនបើអ្នកគ្រាន់តែស្គាល់សេចក្ដីបង្រៀនថា ព្រះជាម្ចាស់គង់នៅក្នុងនគរស្ថានសួគ៌ និងគង់ក្នុងដួងចិត្តរបស់មនុស្ស ប៉ុន្តែមិនស្គាល់សេចក្ដីពិតអំពីព្រះវត្តមានរបស់ព្រះជាម្ចាស់នៅក្នុងចំណោមមនុស្សជាតិ នោះអ្នកនឹងមិនទទួលបាននូវជីវិតឡើយ ហើយក៏មិនទទួលបានមាគ៌ានៃសេចក្ដីពិតដែរ។

ព្រះជាម្ចាស់ផ្ទាល់ព្រះអង្គ គឺជាជីវិត ជាសេចក្ដីពិត ហើយជីវិតនិងសេចក្ដីពិតរបស់ទ្រង់ មានវត្តមានព្រមគ្នា។ មនុស្សដែលពុំមានសមត្ថភាពនឹងទទួលសេចក្ដីពិត ប្រាកដជានឹងមិនទទួលបានជីវិតដែរ។ ប្រសិនបើគ្មានការដឹកនាំ ការជ្រោមជ្រែង និងការផ្គត់ផ្គង់ពីសេចក្ដីពិតទេ អ្វីទាំងអស់ដែលអ្នកនឹងទទួលបានគឺគ្រាន់តែពាក្យពេចន៍ គោលលទ្ធិ ហើយលើសពីនេះទៅទៀតនោះ គឺសេចក្ដីស្លាប់តែប៉ុណ្ណោះ។ ជីវិតរបស់ព្រះជាម្ចាស់ មានវត្តមានជានិរន្តន៍ ហើយសេចក្ដីពិត និងជីវិតរបស់ទ្រង់ មានវត្តមានព្រមគ្នា។ ប្រសិនបើអ្នកមិនអាចរកឃើញប្រភពនៃសេចក្ដីពិតទេ នោះអ្នកក៏មិនទទួលបានការចិញ្ចឹមជីវិតដែរ ប្រសិនបើអ្នកមិនអាចទទួលបានការចិញ្ចឹមជីវិតទេ នោះអ្នកក៏ច្បាស់ជាគ្មានសេចក្ដីពិតដែរ ហើយគ្មានអ្វីក្រៅតែពីការស្រមើស្រមៃ និងការយល់ដឹងលំៗប៉ុណ្ណោះ ហើយរូបកាយទាំងមូលរបស់អ្នកគ្មានអ្វីទាំងអស់ ក្រៅតែពីសាច់ឈាម គឺជាសាច់ឈាមដ៏អសោចរបស់អ្នកតែប៉ុណ្ណោះ។ ចូរដឹងថា ពាក្យពេចន៍ក្នុងសៀវភៅមិនរាប់ជាជីវិតទេ កំណត់ត្រាប្រវត្តិសាស្ត្រ ក៏មិនអាចត្រូវគោរពថ្វាយបង្គំថាជាសេចក្ដីពិតដែរ ហើយបញ្ញត្តិពីបុរាណក៏មិនអាចដើរតួជាសេចក្ដីអធិប្បាយអំពីព្រះបន្ទូលដែលព្រះជាម្ចាស់ថ្លែងនាពេលបច្ចុប្បន្ននេះដែរ។ មានតែព្រះបន្ទូលដែលព្រះជាម្ចាស់ថ្លែងពេលព្រះអង្គយាងមកផែនដី ហើយរស់នៅក្នុងចំណោមមនុស្សលោកប៉ុណ្ណោះ ទើបជាសេចក្ដីពិត ជាជីវិត ជាព្រះរាជបំណងរបស់ព្រះជាម្ចាស់ ហើយជាវិធីអនុវត្តកិច្ចការបច្ចុប្បន្នរបស់ទ្រង់។ ប្រសិនបើអ្នកយកកំណត់ត្រាព្រះបន្ទូលដែលព្រះជាម្ចាស់ថ្លែងកាលពីអតីតកាលមកអនុវត្តនៅពេលបច្ចុប្បន្ន ទង្វើនេះធ្វើឱ្យអ្នកក្លាយជាបុរាណវិទូហើយ ហើយងារដ៏ល្អបំផុតសម្រាប់បរិយាយពីអ្នក គឺអ្នកឯកទេសបេតិកភណ្ឌប្រវត្តិសាស្ត្រ។ នេះមកពីអ្នកតែងតែជឿលើតឹកតាងនៃកិច្ចការដែលព្រះជាម្ចាស់បានធ្វើពីអតីតកាលជឿតែលើស្រមោលដែលព្រះជាម្ចាស់បានបន្សល់ទុក កាលដែលទ្រង់បានធ្វើការនៅក្នុងចំណោមមនុស្ស ហើយជឿតែលើមាគ៌ា ដែលព្រះជាម្ចាស់បានប្រទានឱ្យពួកសិស្សរបស់ទ្រង់ពីអតីតកាល។ អ្នកមិនជឿលើគោលដៅនៃកិច្ចការរបស់ព្រះជាម្ចាស់នាពេលបច្ចុប្បន្ននេះទេ ក៏មិនជឿលើព្រះភក្ត្រដែលពេញដោយសិរីរុងរឿងរបស់ព្រះជាម្ចាស់នាពេលបច្ចុប្បន្ននេះ ហើយមិនជឿលើមាគ៌ានៃសេចក្ដីពិតដែលព្រះជាម្ចាស់បានបង្ហាញឱ្យគេស្គាល់នាពេលបច្ចុប្បន្ននេះដែរ។ ហេតុនេះ អ្នកគឺជាមនុស្សរវើរវាយ ដែលនៅដាច់ឆ្ងាយពីភាពជាក់ស្ដែងទាំងស្រុង ដោយគ្មានអ្វីប្រកែកឡើយ។ ពេលនេះ ប្រសិនបើអ្នកនៅតែប្រកាន់ខ្ជាប់តាមពាក្យពេចន៍ដែលមិនអាចប្រទានជីវិតឱ្យមនុស្សបាន នោះអ្នកជាមនុស្សដូចឈើងាប់មួយដុំដែលអស់សង្ឃឹម[ក] ដ្បិតអ្នករាល់គ្នាមានគំនិតអភិរក្សជ្រុលនិយម ពិបាកទូន្មានជ្រុល ហើយរឹងរូសជ្រុល មិនទទួលហេតុផលសោះ!

ព្រះជាម្ចាស់យកកំណើតជាមនុស្ស មានព្រះនាមថាព្រះគ្រីស្ទ ហេតុដូច្នេះហើយការហៅព្រះគ្រីស្ទដែលអាចប្រទានសេចក្តីពិតដល់មនុស្សថាជាព្រះជាម្ចាស់ គឺមិនមែនជាការហួសហេតុទាល់តែសោះ។ នេះគឺដោយសារទ្រង់មានសារជាតិរបស់ព្រះជាម្ចាស់ និងទ្រង់មានទាំងនិស្ស័យរបស់ព្រះជាម្ចាស់ ព្រមទាំងព្រះប្រាជ្ញាញាណនៃកិច្ចការរបស់ព្រះជាម្ចាស់ ដែលអ្វីៗទាំងនេះ មនុស្សមិនអាចមាននោះឡើយ។ អស់អ្នកដែលហៅខ្លួនឯងថាព្រះគ្រីស្ទ ប៉ុន្តែមិនអាចធ្វើកិច្ចការរបស់ព្រះជាម្ចាស់បាន គឺជាមនុស្សបោកប្រាស់ហើយ។ ព្រះគ្រីស្ទមិនមែនត្រឹមតែជាការសម្ដែងចេញរបស់ព្រះជាម្ចាស់នៅលើផែនដីទេ តែជារូបកាយសាច់ឈាមជាពិសេស ដែលព្រះជាម្ចាស់គ្រង ពេលទ្រង់អនុវត្តកិច្ចការរបស់ទ្រង់នៅលើផែនដី និងសម្រេចកិច្ចការរបស់ទ្រង់នៅកណ្ដាលចំណោមមនុស្ស។ សាច់ឈាមនេះមិនមែនមនុស្សណាក៏សុទ្ធតែអាចជំនួសបាននោះទេ ប៉ុន្តែជារូបកាយសាច់ឈាមមួយ ដែលអាចរ៉ាប់រងកិច្ចការរបស់ព្រះជាម្ចាស់នៅលើផែនដីនេះបានគ្រប់គ្រាន់ទាំងស្រុង ដែលអាចសម្ដែងចេញនិស្ស័យរបស់ព្រះជាម្ចាស់ ដែលអាចតំណាងឱ្យព្រះជាម្ចាស់បានគ្រប់គ្រាន់ទាំងស្រុង ហើយដែលអាចផ្គត់ផ្គង់ជីវិតដល់មនុស្សផង។ មិនយូរមិនឆាប់ មនុស្សដែលក្លែងធ្វើជាព្រះគ្រីស្ទ នឹងត្រូវដួលចុះទាំងអស់ ព្រោះទោះបីជាពួកគេប្រកាសខ្លួនឯងថាជាព្រះគ្រីស្ទក៏ដោយ ក៏ពួកគេគ្មានសារជាតិរបស់ព្រះគ្រីស្ទទាល់តែសោះ។ ហេតុនេះ ខ្ញុំប្រាប់ឱ្យដឹងទៅចុះថា យថាភាពរបស់ព្រះគ្រីស្ទ គ្មានមនុស្សណាអាចកំណត់បានឡើយ គឺមានតែព្រះជាម្ចាស់ផ្ទាល់ព្រះអង្គប៉ុណ្ណោះ ទើបអាចឆ្លើយ និងសម្រេចបាន។ តាមវិធីនេះ ប្រសិនបើអ្នកពិតជាចង់ស្វែងរកមាគ៌ានៃជីវិត គឺអ្នកត្រូវតែដឹងជាមុនសិនថា ព្រះអង្គប្រទានមាគ៌ាជីវិតដល់មនុស្ស តាមរយៈការយាងមកក្នុងចំណោមមនុស្ស ហើយអ្នកត្រូវតែទទួលស្គាល់ថា ទ្រង់យាងមកក្នុងចំណោមមនុស្ស ដើម្បីប្រទានមាគ៌ាជីវិតដល់មនុស្សក្នុងអំឡុងពេលនៃគ្រាចុងក្រោយ។ មិនមែនក្នុងអតីតកាលទេ ប៉ុន្តែនៅពេលបច្ចុប្បន្នវិញ។

ព្រះគ្រីស្ទនៃគ្រាចុងក្រោយ នាំយកទាំងជីវិត ហើយនាំយកទាំងមាគ៌ានៃសេចក្ដីពិតដ៏ឋិតថេរ និងអស់កល្បជានិច្ចមកជាមួយ។ សេចក្ដីពិតនេះ ជាផ្លូវដែលមនុស្សទទួលបានជីវិត និងជាផ្លូវតែមួយគត់ ដែលឱ្យមនុស្សបានស្គាល់ព្រះជាម្ចាស់ ហើយត្រូវបានព្រះជាម្ចាស់សព្វព្រះទ័យ។ បើអ្នកមិនស្វែងរកមាគ៌ាជីវិតដែលត្រូវបានផ្គត់ផ្គង់ដោយព្រះគ្រីស្ទនៃគ្រាចុងក្រោយទេ នោះអ្នកនឹងមិនអាចទទួលបានការសព្វព្រះហឫទ័យពីព្រះយេស៊ូវជាដាច់ខាត ហើយនឹងមិនមានលក្ខណៈសម្បត្តិគ្រប់គ្រាន់ដើម្បីចូលទៅក្នុងខ្លោងទ្វារនៃនគរស្ថានសួគ៌បានឡើយ ពីព្រោះអ្នកគឺទាំងអាយ៉ង និងអ្នកទោសប្រវត្តិសាស្រ្ត។ អស់អ្នកដែលត្រូវបានគ្រប់គ្រងដោយបទប្បញ្ញត្តិ ដោយពាក្យពេចន៍ និងដោយចំណងនៃប្រវត្តិសាស្ត្រ នឹងមិនអាចទទួលបានជីវិត ហើយក៏មិនអាចទទួលបានមាគ៌ាជីវិតដ៏អស់កល្បជានិច្ចបានជាដាច់ខាត។ នេះគឺដោយសារតែអ្វីដែលពួកគេទទួលបាន គឺគ្រាន់តែជាទឹកល្អក់ដែលត្រូវបានប្រកាន់ខ្ជាប់អស់រយៈពេលរាប់ពាន់ឆ្នាំមកហើយ ជំនួសឲ្យទឹកនៃជីវិតដែលហូរចេញពីបល្ល័ង្ក។ អស់អ្នកដែលមិនត្រូវបានផ្គត់ផ្គង់ដោយទឹកនៃជីវិត នឹងនៅតែជាសាកសព ជាវត្ថុលេងរបស់សាតាំង និងជាកូនចៅនៃនរករហូតអស់កល្ប។ តើក្នុងសភាពបែបនោះ ពួកគេអាចមើលឃើញព្រះជាម្ចាស់ដោយរបៀបណា? អ្នកគ្រាន់តែស្វែងរកដើម្បីឱបក្រសោបអតីតកាល ដើម្បីឈរនៅស្ងៀម និងរក្សាអ្វីៗឱ្យនៅដដែល ហើយមិនស្វែងរកការផ្លាស់ប្ដូរស្ថានភាពបច្ចុប្បន្ន ព្រមទាំងបោះបង់អតីតកាលចោលទេ ដូច្នេះ តើអ្នកនឹងមិនប្រឆាំងនឹងព្រះជាម្ចាស់រហូតទេឬអី? ជំហានកិច្ចការរបស់ព្រះជាម្ចាស់ ទាំងខ្លាំងក្លា និងអស្ចារ្យ ប្រៀបបានទៅនឹងទឹករលកកំពុងខ្ជោលឡើង និងសំឡេងផ្គររន្ទះគ្រហឹម ប៉ុន្តែអ្នកបែរជាអង្គុយរង់ចាំសេចក្ដីវិនាសដោយអសកម្ម ទាំងតោងជាប់នឹងអ្វីដែលចាស់គំរឹល ហើយរង់ចាំសំណាងមកដល់ដោយមិនបាច់ខំ។ បើនៅតែបែបនេះ តើអ្នកអាចត្រូវបានគេចាត់ទុកថាជាអ្នកដើរតាមលំអានជើងនៃកូនចៀមយ៉ាងដូចម្ដេច? តើរឿងនេះអាចបង្ហាញថាព្រះជាម្ចាស់ដែលអ្នកកាន់ខ្ជាប់គឺជាព្រះជាម្ចាស់ដែលថ្មីជានិច្ច និងមិនដែលចាស់យ៉ាងដូចម្ដេច? ហើយធ្វើយ៉ាងណាឱ្យពាក្យពេចន៍ក្នុងសៀវភៅលឿងរបស់អ្នក នាំអ្នកឆ្លងទៅក្នុងយុគសម័យថ្មីបាន? តើធ្វើយ៉ាងណាឱ្យពាក្យពេចន៍ទាំងនេះ នាំអ្នកស្វែងរកជំហាននៃកិច្ចការរបស់ព្រះជាម្ចាស់បាន? ហើយធ្វើយ៉ាងណាឱ្យពាក្យពេចន៍ទាំងនេះ នាំអ្នកឡើងទៅស្ថានសួគ៌បាន? អ្វីដែលអ្នកកាន់នៅនឹងដៃ គឺជាពាក្យពេចន៍ដែលអាចផ្ដល់ឱ្យបាន ត្រឹមតែជាសេចក្ដីស្រាកស្រាន្តក្នុងចិត្តបណ្ដោះអាសន្នប៉ុណ្ណោះ មិនមែនផ្ដល់សេចក្ដីពិតដែលអាចផ្ដល់នូវជីវិតដល់អ្នកនោះឡើយ។ ពាក្យសម្ដីនៃបទគម្ពីរដែលអ្នកអាន គ្រាន់តែអាចបង្កើនវោហារសព្ទដល់អណ្ដាតរបស់អ្នកប៉ុណ្ណោះ។ វាមិនមែនជាពាក្យពេចន៍នៃប្រាជ្ញា ដែលអាចជួយឱ្យអ្នកស្គាល់ជីវិតមនុស្ស ក៏រឹតតែមិនមែនជាផ្លូវ ដែលអាចនាំអ្នកទៅរកភាពគ្រប់លក្ខណ៍បានឡើយ។ តើភាពខុសគ្នានេះមិនផ្ដល់ជាបុព្វហេតុ សម្រាប់ឱ្យអ្នកសញ្ជឹងគិតទេឬអី? តើវាមិនធ្វើឱ្យអ្នកយល់ដឹងអំពីអាថ៌កំបាំងដែលនៅក្នុងនោះទេឬអី? តើអ្នកមានសមត្ថភាពនឹងនាំខ្លួនឯងចូលទៅឯស្ថានសួគ៌ ដើម្បីជួបនឹងព្រះជាម្ចាស់ ដោយខ្លួនឯងបានដែរឬទេ? ប្រសិនបើគ្មានការយាងមករបស់ព្រះជាម្ចាស់ទេ តើអ្នកអាចនាំខ្លួនឯងចូលទៅឯស្ថានសួគ៌ ដើម្បីរស់នៅយ៉ាងរីករាយនឹងសុភមង្គលគ្រួសារជាមួយនឹងព្រះជាម្ចាស់បានដែរឬទេ? តើអ្នកនៅកំពុងយល់សុបិនទៀតទេ? ខ្ញុំសូមទូន្មានអ្នកទៅចុះថា ចូរឈប់សុបិនទៅ ហើយសម្លឹងមើលវិញថា នរណាកំពុងធ្វើការនៅពេលនេះ ពេលនេះនរណាកំពុងអនុវត្តកិច្ចការសង្គ្រោះមនុស្សលោកក្នុងអំឡុងពេលនៃគ្រាចុងក្រោយ។ ប្រសិនបើអ្នកមិនសម្លឹងមើលទេ នោះអ្នកនឹងមិនទទួលបានសេចក្ដីពិត ហើយមិនទទួលបានជីវិតនោះឡើយ។

អស់អ្នកណាដែលប្រាថ្នាចង់បានជីវិតដោយមិនពឹងលើសេចក្ដីពិតដែលព្រះគ្រីស្ទមានបន្ទូល គឺជាមនុស្សដែលគួរឱ្យអស់សំណើចបំផុតនៅលើផែនដី ហើយអស់អ្នកណាដែលមិនទទួលយកមាគ៌ានៃជីវិតដែលព្រះគ្រីស្ទបាននាំមក គឺជាមនុស្សដែលវង្វេងវង្វាន់ក្នុងការរវើរវាយ។ ដូច្នេះហើយ ខ្ញុំមានប្រសាសន៍ថា អស់អ្នកណាដែលមិនទទួលយកព្រះគ្រីស្ទនៃគ្រាចុងក្រោយ នឹងត្រូវព្រះជាម្ចាស់ស្អប់ខ្ពើមជារៀងរហូត។ ព្រះគ្រីស្ទគឺជាខ្លោងទ្វាររបស់មនុស្សទៅកាន់នគរក្នុងសម័យចុងក្រោយ ហើយគ្មាននរណាម្នាក់អាចរំលងពីទ្រង់បានឡើយ។ គ្មាននរណាម្នាក់អាចត្រូវបានព្រះជាម្ចាស់ធ្វើឲ្យគ្រប់លក្ខណ៍បានទេ លើកលែងតែតាមរយៈព្រះគ្រីស្ទប៉ុណ្ណោះ។ អ្នកជឿលើព្រះជាម្ចាស់ ដូច្នេះអ្នកត្រូវតែទទួលយកព្រះបន្ទូលរបស់ទ្រង់ ហើយចុះចូលចំពោះព្រះបន្ទូលរបស់ទ្រង់។ កុំគិតតែពីការទទួលបានព្រះពរ ខណៈដែលមិនអាចទទួលយកសេចក្តីពិត និងការផ្គត់ផ្គង់ជីវិតនោះឡើយ។ ព្រះគ្រីស្ទយាងមកក្នុងសម័យចុងក្រោយ ដើម្បីឲ្យទ្រង់អាចផ្គត់ផ្គង់នូវជីវិតដល់មនុស្សទាំងអស់ដែលជឿលើទ្រង់ដោយស្មោះអស់ពីចិត្ត។ កិច្ចការនេះមានឡើងសម្រាប់តែបញ្ចប់យុគសម័យចាស់ ហើយឈានចូលយុគសម័យថ្មី ហើយកិច្ចការនេះគឺជាមាគ៌ាដែលមនុស្សទាំងអស់ដែលចង់ចូលក្នុងយុគសម័យថ្មីត្រូវតែដើរ។ ប្រសិនបើអ្នកមិនទទួលស្គាល់ព្រះគ្រីស្ទ ហើយថែមទាំងថ្កោលទោស ប្រមាថ ឬក៏បៀតបៀនទ្រង់ នោះអ្នកច្បាស់ជាត្រូវឆេះអស់កល្បជានិច្ច ហើយនឹងមិនអាចចូលទៅក្នុងនគររបស់ព្រះជាម្ចាស់បានឡើយ។ នេះគឺដោយសារតែព្រះគ្រីស្ទអង្គនេះផ្ទាល់ គឺជាការសម្ដែងចេញនៃព្រះវិញ្ញាណបរិសុទ្ធ ជាការសម្ដែងចេញនៃព្រះជាម្ចាស់ ជាព្រះអង្គដែលព្រះជាម្ចាស់បានប្រគល់ឱ្យធ្វើកិច្ចការរបស់ទ្រង់នៅលើផែនដី។ ដូច្នេះហើយ ខ្ញុំមានប្រសាសន៍ថា ប្រសិនបើអ្នកមិនអាចទទួលយកនូវអ្វីទាំងអស់ដែលព្រះគ្រីស្ទនៃគ្រាចុងក្រោយបានធ្វើនោះទេ នោះអ្នកប្រមាថព្រះវិញ្ញាណបរិសុទ្ធហើយ។ ទណ្ឌកម្មដ៏ស័ក្តិសមសម្រាប់អស់អ្នកដែលប្រមាថព្រះវិញ្ញាណបរិសុទ្ធ គឺជាក់ស្ដែងចំពោះមនុស្សគ្រប់គ្នា។ ខ្ញុំក៏សូមប្រាប់អ្នកផងដែរថា ប្រសិនបើអ្នកតតាំងនឹងព្រះគ្រីស្ទនៃគ្រាចុងក្រោយ ប្រសិនបើអ្នកបដិសេធព្រះគ្រីស្ទនៃគ្រាចុងក្រោយ នោះគ្មាននរណាផ្សេងអាចរ៉ាប់រងផលវិបាកចំពោះការនេះជំនួសអ្នកបានឡើយ។ លើសពីនេះទៅទៀត ចាប់ពីពេលនោះតទៅ អ្នកនឹងគ្មានឱកាសទទួលបានការសព្វព្រះហឫទ័យពីព្រះជាម្ចាស់ទៀតឡើយ។ ទោះបីជាអ្នកប្រាថ្នាចង់លោះខ្លួនឯងក៏ដោយ ក៏អ្នកនឹងមិនអាចបានឃើញព្រះភក្ត្ររបស់ព្រះជាម្ចាស់ម្ដងទៀតដែរ។ នេះគឺដោយសារតែអ្វីដែលអ្នកកំពុងតតាំងមិនមែនជាមនុស្សទេ អ្វីដែលអ្នកបដិសេធមិនមែនជាបុគ្គលដែលមិនសំខាន់នោះទេ ប៉ុន្តែគឺជាព្រះគ្រីស្ទវិញ។ តើអ្នកដឹងពីផលវិបាកនៃរឿងនេះទេ? អ្នកមិនមែនកំពុងប្រព្រឹត្តកំហុសតូចតាចនោះទេ ប៉ុន្តែគឺកំពុងប្រព្រឹត្តអំពើបាបដ៏សាហាវឃោរឃៅវិញ។ ដូច្នេះហើយ ខ្ញុំសូមណែនាំមនុស្សគ្រប់គ្នាថា កុំបញ្ចេញចង្កូម និងក្រញ៉ាំ ឬធ្វើការរិះគន់តាមអំពើចិត្តនៅចំពោះមុខសេចក្ដីពិតឡើយ ដ្បិតមានតែសេចក្ដីពិតប៉ុណ្ណោះដែលអាចនាំជីវិតមកឱ្យអ្នកបាន ហើយគ្មានអ្វីក្រៅពីសេចក្ដីពិតដែលអាចឱ្យអ្នកបានកើតជាថ្មី ហើយបានឃើញព្រះភក្ត្ររបស់ព្រះជាម្ចាស់ម្ដងទៀតបានឡើយ។

លេខយោង៖

ក. ឈើងាប់មួយដុំ៖ ជាគ្រាមភាសាក្នុងភាសាចិន ដែលមានន័យថា «ជួយមិនបាន»។


ចូរត្រៀមខ្លួនធ្វើអំពើល្អឱ្យបានគ្រប់គ្រាន់សម្រាប់គោលដៅចុងក្រោយរបស់អ្នក

ប្រាកដណាស់ ខ្ញុំបានធ្វើកិច្ចការជាច្រើនក្នុងចំណោមអ្នករាល់គ្នា និងបាននិយាយពាក្យពេចន៍មួយចំនួនផងដែរ។ តែទោះយ៉ាងនេះក្ដី ខ្ញុំមិនអាចជួយឱ្យមានអារម្មណ៍ថាបន្ទូលនិងកិច្ចការរបស់ខ្ញុំ មិនបានបំពេញបំណងនៃកិច្ចការរបស់ខ្ញុំនៅគ្រាចុងក្រោយនេះទាំងស្រុងឡើយ។ សម្រាប់គ្រាចុងក្រោយនេះ កិច្ចការរបស់ខ្ញុំគឺមិនមែនសម្រាប់ជាប្រយោជន៍ដល់បុគ្គលណាម្នាក់ ឬមនុស្សមួយចំនួននោះទេ ប៉ុន្តែគឺដើម្បីបង្ហាញពីនិស្ស័យរបស់ខ្ញុំវិញ។ ប៉ុន្តែ ដោយសារហេតុផលដ៏ច្រើនអនេក ប្រហែលដោយសារតែការខ្វះពេលវេលា ឬមមាញឹកនឹងការងារខ្លាំងពេក មនុស្សមិនបានស្គាល់ខ្ញុំតាមរយៈនិស្ស័យរបស់ខ្ញុំនោះទេ។ ដូច្នេះខ្ញុំចាប់ផ្ដើមផែនការថ្មីរបស់ខ្ញុំ ដែលជាកិច្ចការចុងក្រោយរបស់ខ្ញុំ ហើយបើកទំព័រថ្មីនៅក្នុងកិច្ចការរបស់ខ្ញុំ ដើម្បីឱ្យអស់អ្នកដែលឃើញខ្ញុំ ពួកគេនឹងញាប់ញ័រដួងចិត្ត ស្រក់ទឹកភ្នែក និងស្រែកយំឥតឈប់ឈរចំពោះអត្ថិភាពរបស់ខ្ញុំ។ នេះក៏ព្រោះតែខ្ញុំនាំមកឱ្យពិភពលោកនូវទីបញ្ចប់របស់មនុស្សជាតិហើយចាប់ពីពេលនេះតទៅ ខ្ញុំលាតត្រដាងនិស្ស័យទាំងមូលរបស់ខ្ញុំ ចំពោះមុខមនុស្សជាតិ ដើម្បីឱ្យអស់អ្នកដែលស្គាល់ខ្ញុំ និងអស់អ្នកដែលមិនស្គាល់ អាចសប្បាយភ្នែកដែលឃើញថា ខ្ញុំពិតជាបានមកកាន់ពិភពមនុស្ស គឺបានមកកាន់ផែនដី ជាកន្លែងដែលអ្វីៗគ្រប់យ៉ាងពហុគុណឡើង។ នេះជាផែនការរបស់ខ្ញុំ និងជា «ការសារភាព» តែមួយគត់របស់ខ្ញុំ ចាប់តាំងពីពេលដែលខ្ញុំបង្កើតមនុស្សជាតិមក។ សូមឱ្យអ្នករាល់គ្នាយកចិត្តទុកដាក់ទាំងស្រុងចំពោះរាល់ចលនារបស់ខ្ញុំ ដ្បិតដំបងរបស់ខ្ញុំសង្កត់ជិតដល់មនុស្សជាតិម្ដងទៀតហើយ គឺជិតដល់អស់អ្នកដែលប្រឆាំងនឹងខ្ញុំ។

តើអ្នកស្មោះត្រង់ចំពោះអ្នកណាឱ្យប្រាកដ?

ជីវិតដែលអ្នករាល់គ្នារស់នៅរាល់ថ្ងៃនេះ មានសារៈសំខាន់ណាស់ ហើយវាសំខាន់ខ្លាំងបំផុតចំពោះទិសដៅចុងក្រោយ និងជោគវាសនារបស់អ្នករាល់គ្នា ដូច្នេះអ្នករាល់គ្នាត្រូវតែឱ្យតម្លៃអ្វីគ្រប់យ៉ាងដែលអ្នករាល់គ្នាមាននៅថ្ងៃនេះ ហើយឱ្យតម្លៃគ្រប់នាទីដែលកន្លងទៅ។ អ្នកត្រូវតែចាប់យកពេលវេលាឱ្យបានច្រើនតាមដែលអ្នកអាចធ្វើបាន ដើម្បីផ្ដល់ផលប្រយោជន៍ច្រើនបំផុតដល់ខ្លួនឯង ទើបអ្នកមិនចំណាយជីវិតនេះជាអសារឥតការ។ អ្នករាល់គ្នាប្រហែលជាមានអារម្មណ៍ភ័ន្តភាំង ចំពោះមូលហេតុដែលខ្ញុំពោលពាក្យបែបនេះ។ និយាយឱ្យត្រង់ទៅ ខ្ញុំមិនពេញចិត្តនឹងឥរិយាបថរបស់នរណាម្នាក់ក្នុងចំណោមអ្នករាល់គ្នាទេ ពីព្រោះក្តីសង្ឃឹមដែលខ្ញុំមានចំពោះអ្នករាល់គ្នា វាមិនដូចអ្នករាល់គ្នាសព្វថ្ងៃនេះទេ។ ដូច្នេះខ្ញុំអាចនិយាយបានថា៖ អ្នករាល់គ្នាម្នាក់ៗកំពុងស្ថិតក្នុងគ្រោះថ្នាក់ ហើយសម្រែកអំពាវនាវរកជំនួយរបស់អ្នករាល់គ្នានៅពេលនេះ និងបំណងប្រាថ្នាពីអតីតកាល ដើម្បីស្វែងរកសេចក្ដីពិត និងស្វែងរកពន្លឺ ក៏កំពុងតែឈានដល់ទីបញ្ចប់ហើយ។ នេះគឺជាការបង្ហាញនូវការតបស្នងចុងក្រោយរបស់អ្នករាល់គ្នា ហើយវាគឺជាអ្វីដែលខ្ញុំមិនដែលរំពឹងទុកឡើយ។ ខ្ញុំមិនចង់និយាយផ្ទុយពីការពិតទេ ព្រោះអ្នករាល់គ្នាបានធ្វើឱ្យខ្ញុំខកព្រះទ័យយ៉ាងខ្លាំង។ ប្រហែលជាអ្នកមិនចង់ប្រឈមសម្ដីរឿងនេះទេ ដោយសារអ្នកមិនចង់ប្រឈមមុខនឹងការពិត ប៉ុន្តែខ្ញុំត្រូវតែសួរអ្នករាល់គ្នាពីរឿងនេះយ៉ាងម៉ឺងម៉ាត់ថា៖ ក្នុងរយៈពេលប៉ុន្មានឆ្នាំចុងក្រោយនេះ តើមានអ្វីខ្លះមកបំពេញចិត្តអ្នករាល់គ្នាឱ្យពិតប្រាកដទៅ? តើចិត្តអ្នករាល់គ្នាស្មោះត្រង់ចំពោះអ្នកណា? ចូរកុំនិយាយថា សំណួរទាំងនេះមិនដឹងជាមកពីណា ហើយកុំសួរខ្ញុំថា ហេតុអ្វីបានជាខ្ញុំសួររឿងបែបនេះ។ ចូរដឹងថា៖ មកពីខ្ញុំស្គាល់អ្នករាល់គ្នាច្បាស់ ខ្វាយខ្វល់ពីអ្នករាល់គ្នាណាស់ ហើយយកព្រះទ័យទុកដាក់ខ្លាំងចំពោះកិរិយា និងការប្រព្រឹត្តរបស់អ្នករាល់គ្នា ទើបខ្ញុំប្រឈមសម្ដីនឹងអ្នករាល់គ្នាឥតឈប់ឈរ និងមិនគិតពីការលំបាកដ៏ជូរចត់។ ប៉ុន្តែ អ្នករាល់គ្នាមិនបានតបសងអ្វីដល់ខ្ញុំវិញសោះ ក្រៅតែពីការព្រងើយកន្តើយ និងការបំភ្លេចចោលដែលមិនអាចទ្រាំទ្របានទៅវិញ។ អ្នករាល់គ្នាធ្វេសប្រហែសនឹងខ្ញុំណាស់។ តើវាអាចទៅរួចទេថាខ្ញុំមិនដឹងអ្វីទាំងអស់នោះ? ប្រសិនបើនេះជាអ្វីដែលអ្នករាល់គ្នាជឿ វាបញ្ជាក់បន្ថែមនូវការពិតថា អ្នករាល់គ្នាមិនប្រព្រឹត្ដចំពោះខ្ញុំ ដោយចិត្តសប្បុរសយ៉ាងពិតប្រាកដនោះទេ។ ដូច្នេះ ខ្ញុំប្រាប់អ្នករាល់គ្នាទៅចុះថា អ្នករាល់គ្នាកំពុងបោកប្រាស់ខ្លួនឯងហើយ។ អ្នករាល់គ្នាសុទ្ធតែជាមនុស្សឆ្លាត ទើបមិនដឹងថាខ្លួនឯងកំពុងធ្វើអ្វី ដូច្នេះ តើអ្នកនឹងយកអ្វីមកប្រឈមសម្ដីឆ្លើយតបនឹងខ្ញុំ?

សំណួរដែលធ្វើឱ្យព្រះទ័យខ្ញុំខ្វល់បំផុតគឺ តើចិត្តរបស់អ្នករាល់គ្នាស្មោះត្រង់ចំពោះអ្នកណាឱ្យពិតប្រាកដ។ ខ្ញុំក៏សង្ឃឹមដែរថា អ្នករាល់គ្នាម្នាក់ៗនឹងព្យាយាមរៀបចំគំនិតរបស់ខ្លួនឱ្យបានត្រឹមត្រូវ ហើយសួរខ្លួនឯងថា តើអ្នកស្មោះត្រង់នឹងនរណា ហើយអ្នករស់នៅដើម្បីនរណា។ ប្រហែលជាអ្នករាល់គ្នាមិនដែលបានពិចារណាសំណួរទាំងនេះ ដោយយកចិត្តទុកដាក់ទេ ដូច្នេះ ប្រសិនបើខ្ញុំបង្ហាញចម្លើយដល់អ្នករាល់គ្នាវិញ តើអ្នករាល់គ្នាយល់យ៉ាងណាដែរ?

អ្នកណាដែលមានការចងចាំនឹងទទួលស្គាល់ការពិតនេះថា៖ មនុស្សរស់នៅសម្រាប់ខ្លួនឯង ហើយស្មោះត្រង់ចំពោះខ្លួនឯង។ ខ្ញុំមិនជឿថា ចម្លើយអ្នករាល់គ្នា ពិតជាត្រឹមត្រូវទាំងអស់នោះទេ ដ្បិតអ្នករាល់គ្នាម្នាក់ៗមានជីវិតរៀងៗខ្លួន ហើយម្នាក់ៗកំពុងតែជាប់គាំងនឹងទុក្ខវេទនាផ្ទាល់ខ្លួនដែរ។ ដូច្នេះ អ្នករាល់គ្នាស្មោះត្រង់នឹងមនុស្សដែលអ្នករាល់គ្នាស្រឡាញ់ ហើយស្មោះត្រង់នឹងអ្វីដែលគាប់ចិត្តអ្នករាល់គ្នា។ អ្នករាល់គ្នាមិនស្មោះត្រង់នឹងខ្លួនឯងទាំងស្រុងនោះទេ។ ដោយសារតែអ្នករាល់គ្នាម្នាក់ៗទទួលឥទ្ធិពលពីមនុស្ស ពីព្រឹត្តិការណ៍ និងពីរឿងរ៉ាវជុំវិញខ្លួនអ្នករាល់គ្នា ហើយមិនស្មោះត្រង់នឹងខ្លួនឯងទេ។ ខ្ញុំនិយាយពាក្យទាំងនេះ មិនមែនដើម្បីគាំទ្រភាពស្មោះត្រង់ចំពោះខ្លួនឯងទេ ប៉ុន្តែដើម្បីបង្ហាញភាពស្មោះត្រង់របស់អ្នករាល់គ្នា ចំពោះអ្វីមួយវិញ ដ្បិតអស់រយៈពេលជាច្រើនឆ្នាំមកនេះ គឺខ្ញុំមិនដែលទទួលបានភាពស្មោះត្រង់ពីនរណាម្នាក់ក្នុងចំណោមអ្នករាល់គ្នាឡើយ។ អ្នករាល់គ្នាបានដើរតាមខ្ញុំអស់រយៈពេលជាច្រើនឆ្នាំមកហើយ ប៉ុន្តែអ្នករាល់គ្នាមិនដែលតបស្នងដល់ខ្ញុំនូវភាពស្មោះត្រង់វិញ សូម្បីតែបន្តិច។ ផ្ទុយទៅវិញ អ្នករាល់គ្នាបានវិលវល់ជុំវិញមនុស្សដែលអ្នករាល់គ្នាស្រឡាញ់ និងអ្វីៗដែលគាប់ចិត្តអ្នករាល់គ្នាដល់ថ្នាក់មិនថានៅពេលណា មិនថាអ្នករាល់គ្នាទៅទីណា ក៏អ្នករាល់គ្នារក្សាវានៅជាប់នឹងចិត្តអ្នករាល់គ្នា ហើយមិនដែលបោះបង់ចោលវាម្ដងណាឡើយ។ រាល់ពេលដែលអ្នករាល់គ្នាចង់ធ្វើ ឬងប់ងល់នឹងរឿងណាមួយដែលអ្នករាល់គ្នាស្រឡាញ់ ការនេះកើតឡើងនៅពេលដែលអ្នករាល់គ្នាកំពុងដើរតាមខ្ញុំ ឬសូម្បីតែពេលអ្នករាល់គ្នាកំពុងស្តាប់ពាក្យរបស់ខ្ញុំ។ ដូច្នេះ ខ្ញុំប្រាប់អ្នករាល់គ្នាទៅចុះថា អ្នករាល់គ្នាកំពុងប្រើប្រាស់ភាពស្មោះត្រង់ដែលខ្ញុំតម្រូវពីអ្នករាល់គ្នា មកស្មោះត្រង់នឹងសេចក្តីស្រឡាញ់ «វត្ថុកំណាន់» របស់អ្នករាល់គ្នាជំនួសវិញ។ ទោះបីអ្នករាល់គ្នាលះបង់កិច្ចការមួយ ឬពីរ សម្រាប់ខ្ញុំក៏ដោយ ក៏វាមិនបង្ហាញនូវកិច្ចការទាំងអស់របស់អ្នករាល់គ្នា ហើយក៏មិនបង្ហាញថា អ្នករាល់គ្នាពិតជាស្មោះត្រង់ចំពោះខ្ញុំដែរ។ អ្នករាល់គ្នាបានបញ្ចូលខ្លួនឯងទៅក្នុងការអនុវត្តកិច្ចការដែលអ្នករាល់គ្នាចង់ធ្វើពិតប្រាកដគឺ៖ មនុស្សខ្លះស្មោះត្រង់នឹងកូនប្រុសស្រី អ្នកខ្លះទៀតស្មោះនឹងប្តី ប្រពន្ធ ទ្រព្យសម្បត្តិ ការងារចៅហ្វាយនាយ ឋានៈ ឬស្ត្រី។ អ្នករាល់គ្នាមិនដែលមានអារម្មណ៍នឿយណាយ ឬធុញទ្រាន់ ចំពោះអ្វីដែលអ្នករាល់គ្នាស្មោះត្រង់ចំពោះនោះទេ ផ្ទុយទៅវិញ អ្នករាល់គ្នារឹតតែចង់បានរបស់ទាំងនេះមកធ្វើជាកម្មសិទ្ធិកាន់តែច្រើន ទាំងបរិមាណ និងគុណភាព ហើយអ្នករាល់គ្នាមិនដែលបោះបង់វាឡើយ។ ទាំងខ្ញុំនិងព្រះបន្ទូលរបស់ខ្ញុំ តែងតែត្រូវបានគេរុញច្រានឱ្យទៅនៅពីក្រោយអ្វីដែលអ្នករាល់គ្នាពេញចិត្តពិត ប្រាកដ។ ហើយអ្នកគ្មានជម្រើសអ្វី ក្រៅពីដាក់ចំណាត់ថ្នាក់វានៅចុងក្រោយគេទេ។ មានអ្នកខ្លះទៀត សូម្បីតែកន្លែងចុងក្រោយនេះ ក៏គេទុកសម្រាប់អ្វីដែលពួកគេស្មោះត្រង់ចំពោះហើយ តែពួកគេមិនទាន់បានរកឃើញ។ ក្នុងចិត្តគេ សូម្បីតែដានបន្តិចបន្តួចពីខ្ញុំ ក៏មិនដែលមានដែរ។ អ្នករាល់គ្នាប្រហែលជាគិតថា ខ្ញុំទាមទារពីអ្នករាល់គ្នាច្រើនពេក ឬចោទប្រកាន់អ្នករាល់គ្នាខុស ប៉ុន្តែតើអ្នករាល់គ្នាធ្លាប់គិតទេថាពេលដែលអ្នករីករាយនឹងចំណាយពេលជាមួយគ្រួសារអ្នករាល់គ្នា នោះអ្នករាល់គ្នាមិនធ្លាប់ស្មោះត្រង់នឹងខ្ញុំសោះ សូម្បីម្ដង? នៅពេលវេលាបែបនេះ តើវាមិនធ្វើឱ្យអ្នករាល់គ្នាឈឺចាប់ទេឬ? នៅពេលដួងចិត្តរបស់អ្នករាល់គ្នាបានពេញដោយអំណរ ហើយអ្នករាល់គ្នាទទួលបានរង្វាន់សម្រាប់ការនឿយហត់របស់ខ្លួន តើអ្នករាល់គ្នាមិនមានអារម្មណ៍នឿយណាយ ដែលមិនបានផ្គត់ផ្គង់ខ្លួនឯងដោយសេចក្តីពិតគ្រប់គ្រាន់ទេឬអី? តើនៅពេលណាដែលអ្នករាល់គ្នាបានយំ ដោយមិនបានទទួលការសរសើរពីខ្ញុំ? អ្នករាល់គ្នាបានខំប្រឹងគិត ហើយទទួលនូវការឈឺចាប់យ៉ាងខ្លាំងដើម្បីជាប្រយោជន៍ដល់កូនប្រុសស្រីរបស់អ្នករាល់គ្នា ប៉ុន្តែអ្នករាល់គ្នានៅតែមិនពេញចិត្ត ហើយអ្នករាល់គ្នានៅតែជឿជាក់ថា អ្នកមិនបានខំប្រឹងជំនួសពួកគេទេ ហើយជឿថាអ្នកមិនបានធ្វើអ្វីគ្រប់យ៉ាងឱ្យអស់ពីលទ្ធភាពសម្រាប់ពួកគេទេ។ យ៉ាងណាមិញ អ្នករាល់គ្នាតែងព្រងើយកន្តើយ និងមិនយកចិត្តទុកដាក់ចំពោះខ្ញុំរហូត។ ខ្ញុំមានតែក្នុងការចងចាំរបស់អ្នករាល់គ្នាប៉ុណ្ណោះ តែខ្ញុំមិននៅក្នុងចិត្តអ្នករាល់គ្នាឡើយ។ អ្នករាល់គ្នាមិនបានដឹងពីព្រះទ័យស្មោះត្រង់ និងការខិតខំប្រឹងប្រែងរបស់ខ្ញុំជារៀងដរាប ហើយអ្នករាល់គ្នាក៏មិនដែលមានការកោតសរសើរពីការទាំងនោះដែរ។ អ្នកគ្រាន់តែចូលរួមក្នុងការសញ្ជឹងគិតបន្តិចបបន្តួច ហើយជឿថាវានឹងគ្រប់គ្រាន់។ «ភាពស្មោះត្រង់» បែបនេះ មិនមែនជាអ្វីដែលខ្ញុំចង់បានជាយូរមកហើយនោះទេ ប៉ុន្តែជាអ្វីដែលខ្ញុំមិនសព្វព្រះទ័យវិញ។ ហេតុនេះហើយមិនថាខ្ញុំនិយាយអ្វីនោះទេ ក៏អ្នករាល់គ្នានៅតែបន្តទទួលស្គាល់រឿងមួយ ឬពីរប៉ុណ្ណោះ អ្នកមិនអាចទទួលយកសេចក្ដីនេះបានទាំងស្រុងទេ ពីព្រោះអ្នកទាំងអស់គ្នាមាន «ភាពជឿជាក់» ខ្លាំង ហើយអ្នករាល់គ្នាតែងតែជ្រើសរើស និងសម្រេចយកអ្វីដែលត្រូវទទួលពីពាក្យដែលខ្ញុំបាននិយាយ។ ប្រសិនបើអ្នករាល់គ្នានៅតែដូចសព្វថ្ងៃនេះ ខ្ញុំមានវិធីសាស្រ្តមួយចំនួនសម្រាប់កម្ចាត់ភាពជឿជាក់លើខ្លួនឯងរបស់អ្នករាល់គ្នា ហើយលើសពីនេះទៅទៀតខ្ញុំនឹងធ្វើឱ្យអ្នករាល់គ្នាទទួលស្គាល់ថា ពាក្យរបស់ខ្ញុំទាំងអស់ គឺសុទ្ធតែជាពាក្យពិត ហើយគ្មានពាក្យណាមួយបំភ្លៃការពិតឡើយ។

ប្រសិនបើខ្ញុំដាក់លុយខ្លះនៅចំពោះមុខអ្នករាល់គ្នាឥឡូវនេះ ហើយផ្តល់សេរីភាពឱ្យអ្នករាល់គ្នាជ្រើសរើស ហើយប្រសិនបើខ្ញុំមិនថ្កោលទោសអ្នករាល់គ្នាដោយព្រោះតែការសម្រេចចិត្តរបស់អ្នករាល់គ្នាទេនោះ អ្នករាល់គ្នាភាគច្រើននឹងជ្រើសរើសយកលុយ ហើយបោះបង់សេចក្ដីពិត។ ក្នុងចំណោមអ្នករាល់គ្នា អ្នកដែលប្រសើរជាងនឹងលះបង់លុយកាក់ ហើយជ្រើសរើសសេចក្ដីពិតទាំងស្ទាក់ស្ទើរ ចំណែកឯអ្នកដែលនៅចន្លោះកណ្ដាល ដៃម្ខាងយកលុយ ដៃម្ខាងទៀតយកសេចក្ដីពិត។ ដូច្នេះ តើសន្ដានពិតរបស់អ្នករាល់គ្នា មិនក្លាយជាភស្តុតាងបញ្ជាក់ដោយខ្លួនឯងទេឬអី? កាលណាត្រូវជ្រើសរើសរវាងសេចក្តីពិត និងអ្វីៗដែលអ្នករាល់គ្នាមានភាពស្មោះត្រង់ចំពោះ នោះអ្នករាល់គ្នានឹងជ្រើសរើសក្នុងរបៀបនេះ ហើយអាកប្បកិរិយារបស់អ្នករាល់គ្នា នឹងនៅដដែល។ តើវាដូច្នោះមែន ឬមិនមែន? ក្នុងចំណោមអ្នករាល់គ្នា តើមិនមានគ្នាច្រើនទេឬដែលរេរារវាងភាពខុសឆ្គង និងភាពត្រឹមត្រូវ? នៅក្នុងគ្រប់ការតស៊ូទាំងអស់រវាងភាពវិជ្ជមាន និងអវិជ្ជមាន រវាងខ្មៅ និងស រវាងគ្រួសារ និងព្រះជាម្ចាស់ រវាងកូនៗ និងព្រះជាម្ចាស់ រវាងភាពសុខដុម និងការបែកបាក់ រវាងទ្រព្យសម្បត្តិ និងភាពក្រីក្រ រវាងឋានៈ និងភាពសាមញ្ញ រវាងការទទួលបានការគាំទ្រ និងការទទួលបានការបដិសេធ ជាដើមនោះ អ្នករាល់គ្នាច្បាស់ជាដឹងហើយពីជម្រើសដែលអ្នករាល់គ្នាបានជ្រើស! រវាងគ្រួសារដែលចុះសម្រុងគ្នា និងគ្រួសារដែលបែកបាក់ អ្នករាល់គ្នាបានជ្រើសរើសយកទីមួយ ហើយអ្នករាល់គ្នាបានជ្រើសរើសដូច្នេះដោយគ្មានការស្ទាក់ស្ទើរឡើយ។ រវាងទ្រព្យសម្បត្តិ និងភារកិច្ច អ្នករាល់គ្នាបានជ្រើសរើសយកទីមួយម្ដងទៀត ថែមទាំងគ្មានឆន្ទៈក្នុងការត្រឡប់ក្រោយទៀតផង។ [ក] រវាងភាពប្រណីត និងភាពក្រីក្រ អ្នករាល់គ្នាបានជ្រើសរើសយកទីមួយ។ នៅពេលជ្រើសរើសរវាងកូនៗ ភរិយា និងស្វាមីរបស់អ្នករាល់គ្នា ឬខ្ញុំ អ្នករាល់គ្នាបានជ្រើសរើសយកជម្រើសទី១ ហើយរវាងសញ្ញាណ និងសេចក្ដីពិត អ្នករាល់គ្នានៅតែជ្រើសរើសយកទីមួយដដែល។ ពេលប្រឈមមុខនឹងអំពើអាក្រក់គ្រប់បែបយ៉ាងរបស់អ្នករាល់គ្នា ខ្ញុំអស់ជំនឿលើអ្នករាល់គ្នាតែម្ដង ខ្ញុំពិតជាហួសព្រះទ័យណាស់។ ដួងចិត្តរបស់អ្នករាល់គ្នាមិនអាចបន្ទន់បានដោយនឹកស្មានមិនដល់។ ព្រះលោហិតបេះដូងដែលខ្ញុំបានលះបង់អស់ជាច្រើនឆ្នាំ បែរជាមិនបានផ្ដល់អ្វីដល់ខ្ញុំ ក្រៅពីការបោះបង់ចោល និងការទទួលយកទាំងគ្មានជម្រើសរបស់អ្នករាល់គ្នាទៅវិញ ប៉ុន្តែក្តីសង្ឃឹមរបស់ខ្ញុំសម្រាប់អ្នករាល់គ្នាកើនឡើងរាល់ថ្ងៃ ព្រោះថ្ងៃរបស់ខ្ញុំត្រូវបានលាតត្រដាងទាំងស្រុងនៅចំពោះមុខមនុស្សគ្រប់គ្នា។ ឥឡូវនេះ អ្នករាល់គ្នានៅតែដេញតាមអ្វីដែលងងឹត និងអាក្រក់ ហើយមិនព្រមទម្លាក់វាចោលទេ។ ដូច្នេះ តើលទ្ធផលរបស់អ្នករាល់គ្នានឹងទៅជាយ៉ាងណា? តើអ្នករាល់គ្នាធ្លាប់បានពិចារណាយ៉ាងយកចិត្តទុកដាក់ចំពោះរឿងនេះទេ? ប្រសិនបើគេឱ្យអ្នករាល់គ្នាជ្រើសរើសម្តងទៀត តើអ្វីជាគោលជំហររបស់អ្នករាល់គ្នា? តើវានៅតែជាជម្រើសទីមួយដដែលមែនទេ? តើអ្នករាល់គ្នានៅតែតបស្នងមកខ្ញុំនូវការខកព្រះទ័យ និងឈឺចាប់សោកសៅបន្តទៀតទេ? តើចិត្តរបស់អ្នករាល់គ្នានៅតែមានភាពកក់ក្ដៅត្រឹមតែបន្តិចបន្តួចប៉ុណ្ណោះឬ? តើអ្នករាល់គ្នានៅតែមិនដឹងថាគួរធ្វើអ្វីដើម្បីលួងលោមព្រះហឫទ័យរបស់យើងទេឬ? នៅខណៈនេះ តើអ្នករាល់គ្នាជ្រើសរើសយកអ្វី? តើអ្នករាល់គ្នានឹងចុះចូលនឹងពាក្យរបស់ខ្ញុំ ឬធុញទ្រាន់នឹងពាក្យទាំងអស់នេះ? ពេលវេលារបស់ខ្ញុំ បានបង្ហាញផ្ទាល់នឹងភ្នែករបស់អ្នករាល់គ្នា ហើយអ្វីដែលអ្នករាល់គ្នាប្រឈម គឺជាជីវិតថ្មី និងជាចំណុចចាប់ផ្តើមថ្មី។ ទោះជាយ៉ាងណាក៏ដោយ ខ្ញុំត្រូវតែប្រាប់អ្នករាល់គ្នាថាចំណុចចាប់ផ្តើមនេះ មិនមែនជាការចាប់ផ្តើមនៃការងារថ្មីពីអតីតកាលទេ ប៉ុន្តែជាការបញ្ចប់ការងារចាស់។ មានន័យថា នេះគឺជាសកម្មភាពចុងក្រោយ។ ខ្ញុំគិតថា អ្នកទាំងអស់គ្នាអាចយល់ពីអ្វីដែលមិនប្រក្រតីអំពីចំណុចចាប់ផ្តើមនេះ។ ទោះយ៉ាងណានៅថ្ងៃណាមួយឆាប់ៗនេះ អ្នករាល់គ្នានឹងយល់អត្ថន័យពិតនៃចំណុចចាប់ផ្តើមនេះដូច្នេះ ខ្ញុំនឹងបញ្ចប់កិច្ចការនេះរួមគ្នា ហើយស្វាគមន៍លទ្ធផលចុងក្រោយ ដែលនឹងត្រូវកើតឡើង។ យ៉ាងណាមិញ អ្វីដែលនៅតែធ្វើឱ្យខ្ញុំព្រួយបារម្ភអំពីអ្នករាល់គ្នានោះ គឺនៅពេលដែលអ្នករាល់គ្នាប្រឈមមុខនឹងភាពអយុត្តិធម៌ និងភាពយុត្តិធម៌ អ្នករាល់គ្នាតែងតែជ្រើសរើសយក ជម្រើសទីមួយដដែល។ នោះគ្រាន់តែជា អតីតកាលរបស់អ្នករាល់គ្នាប៉ុណ្ណោះ។ ខ្ញុំក៏សង្ឃឹមថានឹងអាចបំភ្លេចអ្វីៗទាំងអស់ពីអតីតកាលរបស់អ្នករាល់គ្នា ទោះបីវាពិបាកធ្វើក៏ដោយ។ ដូច្នេះ ខ្ញុំមានវិធីល្អក្នុងការដោះស្រាយបញ្ហានេះគឺ៖ យកអនាគត មកជំនួសអតីតកាល ហើយបណ្ដោយឱ្យស្រមោលអតីតកាលរបស់អ្នករាល់គ្នា ត្រូវបណ្ដេញចេញ ជាថ្នូរប្ដូរយកអត្ថិភាពពិតរបស់អ្នករាល់គ្នានាពេលបច្ចុប្បន្ននេះវិញ។ ដូច្នេះខ្ញុំត្រូវតែរំអុកអ្នករាល់គ្នាឱ្យសម្រេចចិត្តជ្រើសរើសម្តងទៀត៖ តើអ្នករាល់គ្នាស្មោះត្រង់នឹងអ្នកណាឱ្យប្រាកដ?

លេខយោង៖

ក. ត្រឡប់ទៅច្រាំងវិញ៖ សំនួនវោហារចិនមានន័យថា «ងាកចេញពីផ្លូវអាក្រក់របស់ខ្លួន»។


អំពីគោលដៅចុងក្រោយ

នៅពេលដែលនិយាយអំពីទិសដៅ អ្នករាល់គ្នាយកចិត្តទុកដាក់លើរឿងនេះយ៉ាងខ្លាំង។ ជាងនេះទៅទៀត រឿងនេះងាយនឹងប៉ះពាល់អារម្មណ៍អ្នករាល់គ្នាបំផុត។ មនុស្សខ្លះមិនអាចរង់ចាំក្នុងការដាក់ក្បាលពួកគេទៅនឹងដី ដោយឱនក្រាបនៅចំពោះព្រះជាម្ចាស់ ដើម្បីទទួលបានទិសដៅល្អនោះទេ។ ខ្ញុំអាចកំណត់បាននូវភាពចង់បានរបស់អ្នករាល់គ្នាដោយមិនចាំបាច់អ្នកនិយាយចេញជាពាក្យសំដីនោះឡើយ។ ក្រៅពីនេះ អ្នករាល់គ្នាមិនចង់ឱ្យសាច់ឈាមរបស់អ្នកធ្លាក់ក្នុងគ្រោះមហន្តរាយ ហើយអ្នកក៏មិនចង់ធ្លាក់ទៅក្នុងការដាក់ទោសជារៀងរហូតនាពេលអនាគតនោះដែរ។ អ្នករាល់គ្នាគ្រាន់តែសង្ឃឹមថា នឹងអនុញ្ញាតឱ្យខ្លួនឯងរស់នៅ ដោយសេរីជាងនេះបន្តិច ហើយកាន់តែងាយស្រួលប៉ុណ្ណោះ។ ដូច្នេះហើយអ្នករាល់គ្នាមានអារម្មណ៍រំជើបរំជួល ជាពិសេសនៅពេលនិយាយអំពីទិសដៅ ដោយភ័យខ្លាចជាខ្លាំងចំពោះវាសនា ហើយប្រសិនបើអ្នករាល់គ្នាមិនបានយកចិត្តទុកដាក់គ្រប់គ្រាន់ទេនោះ អ្នករាល់គ្នាអាចនឹងធ្វើឱ្យព្រះជាម្ចាស់អាក់អន់ព្រះទ័យ ដូច្នេះហើយអ្នករាល់គ្នានឹងត្រូវទទួលទោស ដែលអ្នកសមនឹងទទួល។ អ្នករាល់គ្នាមិនបានស្ទាក់ស្ទើរក្នុងការសម្រុះសម្រួល ដើម្បីជាប្រយោជន៍ដល់ទិសដៅរបស់អ្នកនោះទេ ហើយសូម្បីតែអ្នករាល់គ្នាភាគច្រើនដែលធ្លាប់ជាមនុស្សវង្វេងនិងព្រហើន ក៏ស្រាប់តែក្លាយទៅជាសុភាពរាបសានិងស្មោះត្រង់មួយរំពេចដែរ។ លក្ខណៈនៃភាពស្មោះត្រង់របស់អ្នក ធ្វើឱ្យមនុស្សខ្លាចជាខ្លាំង។ ទោះយ៉ាងណា អ្នករាល់គ្នាសុទ្ធតែមានចិត្ត «ស្មោះត្រង់» ហើយអ្នករាល់គ្នាបាននិយាយបើកចំហនៅចំពោះមុខខ្ញុំពីអាថ៌កំបាំងនៅក្នុងចិត្តរបស់អ្នករាល់គ្នាជាប់ជានិច្ច ដោយមិនរក្សាទុកអ្វីទាំងអស់ ទោះបីវាជាការសោកសៅ ការបោកបញ្ឆោត ឬការលះបង់ក៏ដោយ។ សរុបមកអ្នករាល់គ្នាបាន «លន់តួ» យ៉ាងស្មោះត្រង់ចំពោះខ្ញុំ នូវរឿងរ៉ាវដែលស្ថិតនៅក្នុងការសម្រាកដ៏ស៊ីជម្រៅបំផុត នៃធម្មជាតិខាងក្នុងរបស់អ្នករាល់គ្នា។ ជាការពិត ខ្ញុំមិនដែលសសៀរជុំវិញរឿងរ៉ាវបែបនេះទេ សម្រាប់ខ្ញុំ រឿងរ៉ាវទាំងនេះធ្លាប់ស្គាល់ច្បាស់ហើយ។ អ្នករាល់គ្នាសុខចិត្តចូលសមុទ្រភ្លើង ដើម្បីជាប្រយោជន៍ដល់ទិសដៅចុងក្រោយរបស់អ្នក ជាជាងបាត់បង់សក់តែមួយសរសៃ ដើម្បីទទួលបានការយល់ព្រមពីព្រះជាម្ចាស់។ វាមិនមែនថាខ្ញុំកំពុងម៉ឺងម៉ាត់នឹងអ្នករាល់គ្នាពេកនោះទេ។ គឺថា អ្នករាល់គ្នាកំពុងតែខ្វះខាតនូវភាពលះបង់នៅក្នុងចិត្ត ដើម្បីមកប្រឈមនឹងអ្វីដែលខ្ញុំបានធ្វើ។ អ្នករាល់គ្នាប្រហែលជាមិនយល់ពីអ្វីដែលខ្ញុំទើបតែមានព្រះបន្ទូលដូច្នេះខ្ញុំសូមផ្តល់ឱ្យអ្នកនូវការពន្យល់ដ៏សាមញ្ញមួយ៖ អ្វីដែលអ្នករាល់គ្នាត្រូវការ មិនមែនជាសេចក្តីពិត និងជីវិតនោះទេ ហើយក៏មិនមែនជាគោលការណ៍នៃការប្រព្រឹត្តខ្លួនដែរ ក៏រឹតតែមិនមែនជាកិច្ចការដ៏ផ្ចិតផ្ចង់របស់ខ្ញុំទៅទៀត។ ផ្ទុយទៅវិញ អ្វីដែលអ្នករាល់គ្នាត្រូវការ គឺជារបស់សាច់ឈាមគ្រប់យ៉ាងដែលអ្នករាល់គ្នាមាន ដូចជា ទ្រព្យសម្បត្តិ ឋានៈ គ្រួសារ អាពាហ៍ពិពាហ៍ ជាដើម។ អ្នករាល់គ្នាមិនអើពើទាល់តែសោះចំពោះព្រះបន្ទូល និងកិច្ចការរបស់ខ្ញុំ ដូច្នេះខ្ញុំអាចសរុបសេចក្តីជំនឿរបស់អ្នករាល់គ្នា ដោយពាក្យមួយម៉ាត់ថា៖ «បង្គ្រប់កិច្ច»។ អ្នករាល់គ្នាហ៊ានលះបង់គ្រប់យ៉ាង ដើម្បីសម្រេចរឿងណាដែលអ្នករាល់គ្នាស្មោះត្រង់ដាច់ខាត ប៉ុន្តែខ្ញុំបានឃើញថា ចំពោះរឿងដែលទាក់ទងនឹងការជឿលើព្រះជាម្ចាស់វិញ អ្នករាល់គ្នាមិនធ្វើដូច្នេះឡើយ។ ផ្ទុយទៅវិញ អ្នករាល់គ្នាគ្រាន់តែស្មោះត្រង់ និងយកចិត្តទុកដាក់ត្រឹមតែមួយកម្រិតប៉ុណ្ណោះ។ ហេតុនេះហើយបានជាខ្ញុំថា អស់អ្នកដែលខ្វះដួងចិត្តស្មោះត្រង់បំផុត សុទ្ធតែជាអ្នកដែលបរាជ័យក្នុងការជឿលើព្រះជាម្ចាស់។ ចូរគិតឱ្យបានល្អិតល្អន់ទៅមើល តើមានអ្នកបរាជ័យច្រើនទេ ក្នុងចំណោមអ្នករាល់គ្នា?

អ្នកគប្បីដឹងថា ភាពជោគជ័យក្នុងជំនឿលើព្រះជាម្ចាស់ គឺសម្រេចបានដោយសារសកម្មភាពរបស់មនុស្សផ្ទាល់។ នៅពេលដែលមនុស្សមិនទទួលបានជោគជ័យ ប៉ុន្តែផ្ទុយទៅវិញបែរជាបរាជ័យ នោះក៏ដោយសារតែសកម្មភាពរបស់ពួកគេផ្ទាល់ដែរ ហើយមិនមានកត្តាផ្សេងទៀតជះឥទ្ធិពលទៅលើសកម្មភាពទាំងនេះឡើយ។ ខ្ញុំជឿថាអ្នករាល់គ្នានឹងធ្វើអ្វីគ្រប់យ៉ាងដែលត្រូវការដើម្បីសម្រេចបាននូវអ្វីដែលកាន់តែលំបាក និងតម្រូវឱ្យរងទុក្ខកាន់តែច្រើនជាងការជឿលើព្រះជាម្ចាស់ ហើយថាអ្នករាល់គ្នានឹងធ្វើវាយ៉ាងខ្ជាប់ខ្ជួន ដូច្នេះអ្នកនឹងមិនបណ្ដោយឱ្យមានកំហុសណាមួយឡើយ។ ទាំងនេះគឺជាប្រភេទនៃការខិតខំប្រឹងប្រែងដោយមិនបន្ធូរ ដែលអ្នករាល់គ្នាបានធ្វើនៅក្នុងជីវិតរបស់អ្នក។ អ្នករាល់គ្នាថែមទាំងអាចបញ្ឆោតសាច់ឈាមរបស់ខ្ញុំ ក្នុងកាលៈទេសៈដែលអ្នកនឹងមិនបោកបញ្ឆោតសមាជិកណាម្នាក់នៃគ្រួសាររបស់អ្នកផ្ទាល់នោះ ឡើយ។ នេះគឺជាឥរិយាបទជាប់លាប់របស់អ្នករាល់គ្នា និងគោលការណ៍ ដែលអ្នករាល់គ្នារស់នៅ។ តើអ្នករាល់គ្នានៅតែមិនមានគម្រោងការខុសឆ្គងដោយបញ្ឆោតខ្ញុំដើម្បីជាប្រយោជន៍ដល់ទិសដៅរបស់អ្នករាល់គ្នា ដើម្បីឱ្យទិសដៅរបស់អ្នករាល់គ្នាបានស្រស់ស្អាត និងទៅតាមអ្វីដែលអ្នកចង់បានទេឬ? ខ្ញុំដឹងថាការលះបង់របស់អ្នកគឺដូចជាភាពស្មោះត្រង់របស់អ្នកគឺគ្រាន់តែជាបណ្តោះអាសន្នប៉ុណ្ណោះ។ តើការតាំងចិត្តរបស់អ្នករាល់គ្នា និងតម្លៃដែលអ្នកលះបង់គិតតែពីប្រយោជន៍ពេលបច្ចុប្បន្ន ហើយមិនគិតពីអនាគតទេឬអី? អ្នករាល់គ្នាគ្រាន់តែខិតខំប្រឹងប្រែងចុងក្រោយដើម្បីទទួលបានទិសដៅដ៏ស្រស់បំព្រង ដោយមានគោលបំណងតែធ្វើការដោះដូរប៉ុណ្ណោះ។ អ្នកមិនបានខិតខំប្រឹងប្រែងដើម្បីចៀសវាងជំពាក់នឹងសេចក្ដីពិតទេ ហើយកាន់តែមិនមែនដើម្បីជាការតបស្នងដល់ខ្ញុំចំពោះតម្លៃដែលខ្ញុំបានបង់នោះដែរ។ សរុបមក អ្នកមានបំណងបានត្រឹមតែប្រើល្បិចកលដ៏វ័យឆ្លាតដើម្បីទទួលបានអ្វីដែលអ្នកចង់បានប៉ុណ្ណោះ ប៉ុន្តែមិនធ្វើសង្គ្រាមដោយបើកចំហសម្រាប់ការទាំងនោះទេ។ តើនេះមិនមែនជាក្តីប្រាថ្នាចេញពីចិត្ដរបស់អ្នករាល់គ្នាទេឬ? អ្នករាល់គ្នាមិនត្រូវបន្លំខ្លួនឯងហើយមិនត្រូវខំប្រឹងគិតខ្លាំងអំពីទិសដៅរបស់អ្នក រហូតដល់អ្នកមិនអាចបរិភោគ ឬគេងបាននោះឡើយ។ តើវាមិនពិតទេដែលថា លទ្ធផលរបស់អ្នកនឹងត្រូវបានកំណត់រួចជាស្រេចហើយ នៅចុងបញ្ចប់នោះ? អ្នករាល់គ្នាម្នាក់ៗ គប្បីបំពេញភារកិច្ចផ្ទាល់ខ្លួនរបស់អ្នក ដោយដួងចិត្តបើកចំហ និងស្មោះត្រង់ ហើយមានឆន្ទៈក្នុងការបង់ថ្លៃនូវអ្វីដែលចាំបាច់។ ដូចដែលអ្នករាល់គ្នា បាននិយាយហើយថានៅពេលថ្ងៃនោះមកដល់ ព្រះជាម្ចាស់នឹងមិនមានការធ្វេសប្រហែសចំពោះនរណាម្នាក់ដែលបានរងទុក្ខ ឬបង់ថ្លៃដល់ទ្រង់នោះឡើយ។ ជំនឿដ៏មុតមាំបែបនេះ គឺគួរប្រកាន់ខ្ជាប់ ហើយវាជាការត្រឹមត្រូវដែលអ្នករាល់គ្នាមិនភ្លេចនូវជំនឿនេះ។ មានតែតាមវិធីនេះទេ ដែលខ្ញុំអាចលែងមានការព្រួយបារម្ភអំពីអ្នករាល់គ្នាទៀតបាន។ បើមិនដូច្នោះទេ អ្នករាល់គ្នានឹងក្លាយជាមនុស្សដែលខ្ញុំត្រូវព្រួយបារម្ភជារៀងរហូត ហើយអ្នកនឹងក្លាយជាវត្ថុនៃការស្អប់ខ្ពើមរបស់ខ្ញុំជារៀងរហូត។ ប្រសិនបើអ្នករាល់គ្នាអាចធ្វើតាមមនសិការរបស់អ្នក ហើយប្រគល់អ្វីៗទាំងអស់របស់អ្នកសម្រាប់ខ្ញុំ ធ្វើអ្វីតាមតែអាចធ្វើទៅបានសម្រាប់កិច្ចការរបស់ខ្ញុំ និងលះបង់ថាមពលពេញមួយជីវិតសម្រាប់កិច្ចការដំណឹងល្អរបស់ខ្ញុំ នោះតើព្រះហឫទ័យរបស់ខ្ញុំមិនមានការរីករាយជារឿយៗ ចំពោះអ្នករាល់គ្នាទេឬអី? តាមវិធីនេះ ខ្ញុំអាចនឹងលែងមានការព្រួយបារម្ភទាំងស្រុងចំពោះអ្នករាល់គ្នាទៀត តើអ៊ីចឹងមែនទេ? វាជាការអាម៉ាស់មួយ ដែលអ្វីដែលអ្នករាល់គ្នាអាចធ្វើបាន គឺគ្រាន់តែជាផ្នែកតូចមួយនៃអ្វីដែលខ្ញុំរំពឹងចង់បាននោះ។ បើអ៊ីចឹងមែន តើអ្នករាល់គ្នានៅមានមុខមកសុំអ្វីពីខ្ញុំតាមដែលអ្នកចង់បានយ៉ាងម៉េចកើតទៅ?

ទិសដៅ និងវាសនារបស់អ្នក មានសារៈសំខាន់ណាស់សម្រាប់អ្នករាល់គ្នា គឺវាសំខាន់ខ្លាំង។ អ្នករាល់គ្នាជឿថា ប្រសិនបើអ្នកមិនធ្វើអ្វីដោយយកចិត្តទុកដាក់ខ្ពស់ទេ វានឹងមានន័យថា អ្នកឈប់មានទិសដៅ ហើយថា អ្នកបានបំផ្លាញវាសនារបស់អ្នកហើយ។ ប៉ុន្តែតើវាធ្លាប់កើតឡើងចំពោះអ្នករាល់គ្នាទេ ដែលថាមនុស្សដែលខិតខំប្រឹងប្រែងដើម្បីតែទិសដៅរបស់ពួកគេ គឺកំពុងធ្វើការប្រឹងប្រែងដោយឥតប្រយោជន៍នោះ? ការខិតខំបែបនេះមិនមានភាពពិតប្រាកដទេ ជាការខិតខំក្លែងក្លាយ និងបោកបញ្ឆោត។ ប្រសិនបើដូច្នោះមែន នោះអ្នកដែលធ្វើការដើម្បីតែទិសដៅរបស់ពួកគេ គឺស្ថិតនៅក្នុងកម្រិតនៃការបរាជ័យចុងក្រោយរបស់ពួកគេ ដ្បិតបរាជ័យក្នុងជំនឿរបស់មនុស្សម្នាក់ទៅលើព្រះជាម្ចាស់ គឺបណ្តាលមកពីការបោកបញ្ឆោត។ ខ្ញុំធ្លាប់មានព្រះបន្ទូលពីមុនហើយថា ខ្ញុំមិនចូលចិត្តឱ្យគេបញ្ជោរ អែបអប ឬស្ងើចសាទរនោះទេ។ ខ្ញុំសព្វព្រះទ័យចំពោះមនុស្សស្មោះត្រង់ ដើម្បីទទួលនូវសេចក្ដីពិត និងការរំពឹងទុករបស់ខ្ញុំ។ លើសពីនេះទៅទៀត ខ្ញុំសព្វព្រះទ័យនៅពេលដែលមនុស្សអាចបង្ហាញការយកចិត្តទុកដាក់ និងការគិតពិចារណាខ្លាំងបំផុតចំពោះដួងព្រះហឫទ័យរបស់ខ្ញុំ ហើយនិងពេលដែលពួកគេថែមទាំងអាចលះបង់អ្វីគ្រប់យ៉ាងដើម្បីជាប្រយោជន៍ដល់ខ្ញុំ។ មានតែវិធីនេះទេ ដែលអាចធ្វើឱ្យដួងព្រះហឫទ័យខ្ញុំបានធូរស្បើយ។ ឥឡូវនេះ តើមានរឿងរ៉ាវប៉ុន្មានរបស់អ្នករាល់គ្នា ដែលខ្ញុំមិនសព្វព្រះទ័យ? តើមានរឿងរ៉ាវប៉ុន្មានរបស់អ្នករាល់គ្នា ដែលខ្ញុំសព្វព្រះទ័យ? តើអាចថា មកពីក្នុងចំណោមអ្នករាល់គ្នា គ្មាននរណាម្នាក់បានដឹងពីការបើកសម្ដែងចេញនូវភាពស្មោកគ្រោកផ្សេងៗដែលអ្នករាល់គ្នាបានធ្វើ ដើម្បីតែទិសដៅរបស់ខ្លួន ទេដឹង?

ក្នុងចិត្តខ្ញុំ ខ្ញុំមិនចង់ធ្វើឱ្យឈឺចាប់ដល់ដួងចិត្តនរណាម្នាក់ ដែលមានភាពវិជ្ជមាននិងសេចក្ដីប្រាថ្នាចង់បាន ហើយខ្ញុំកាន់តែមិនចង់ឱ្យថាមពលរបស់នរណាម្នាក់ ដែលបំពេញកាតព្វកិច្ចរបស់ខ្លួនដោយស្មោះត្រង់ មានការធ្លាក់ចុះនោះឡើយ។ ទោះយ៉ាងណា ខ្ញុំត្រូវតែរំលឹកអ្នករាល់គ្នាម្នាក់ៗពីភាពមិនគ្រប់គ្រាន់របស់អ្នក និងពីព្រលឹងដែលស្មោកគ្រោក ដែលស្ថិតនៅក្នុងជម្រៅជ្រៅបំផុតនៃដួងចិត្តរបស់អ្នករាល់គ្នា។ ខ្ញុំធ្វើដូច្នេះ ដោយសង្ឃឹមថាអ្នករាល់គ្នានឹងអាចថ្វាយនូវដួងចិត្តដ៏ពិតរបស់អ្នក ក្នុងការចូលមកកាន់ព្រះបន្ទូលរបស់ខ្ញុំដោយផ្ទាល់ ព្រោះអ្វីដែលខ្ញុំស្អប់បំផុត គឺការបោកបញ្ឆោតរបស់មនុស្សចំពោះខ្ញុំ។ ខ្ញុំគ្រាន់តែសង្ឃឹមថា ក្នុងដំណាក់កាលចុងក្រោយនៃកិច្ចការរបស់ខ្ញុំ អ្នករាល់គ្នានឹងអាចផ្តល់ឱ្យនូវស្នាដៃដ៏លេចធ្លោបំផុតរបស់អ្នក ហើយអ្នកនឹងលះបង់ខ្លួនឯងអស់ពីដួងចិត្ត ហើយលែងមានបេះដូងមួយចំហៀងទៀតហើយ។ ជាការពិត ខ្ញុំក៏សង្ឃឹមថាអ្នករាល់គ្នា អាចមានទិសដៅល្អទាំងអស់គ្នា។ ទោះយ៉ាងណា ខ្ញុំនៅតែមានសេចក្ដីតម្រូវរបស់ខ្ញុំ ដែលសម្រាប់អ្នករាល់គ្នាធ្វើការសម្រេចចិត្តដ៏ល្អបំផុត ក្នុងការថ្វាយដល់ខ្ញុំ នូវការលះបង់តែមួយ និងចុងក្រោយរបស់អ្នក។ ប្រសិនបើនរណាម្នាក់មិនមានការលះបង់តែមួយនោះទេ នោះគេប្រាកដជាជាកម្មសិទ្ធិរបស់សាតាំងហើយខ្ញុំនឹងមិនទុកគេប្រើទៀតទេ ប៉ុន្តែនឹងបញ្ជូនគេទៅផ្ទះ ដើម្បីទទួលការមើលថែពីសំណាក់ឪពុកម្តាយរបស់គេ។ កិច្ចការរបស់ខ្ញុំ គឺជាជំនួយដ៏អស្ចារ្យដល់អ្នករាល់គ្នា។ អ្វីដែលខ្ញុំសង្ឃឹមថា នឹងទទួលបានពីអ្នករាល់គ្នា គឺជាដួងចិត្តដែលស្មោះត្រង់ ហើយប្រាថ្នាខ្ពស់ ប៉ុន្តែរហូតមកដល់ពេលនេះ ព្រះហស្ដរបស់ខ្ញុំនៅទំនេរនៅឡើយ។ ចូរគិតអំពីការនេះ៖ ប្រសិនបើថ្ងៃណាមួយខ្ញុំនៅតែមានការសោកសៅខ្លាំងហួសពីកម្រិតនៃពាក្យដែលត្រូវរៀបរាប់ តើពេលនោះអាកប្បកិរិយារបស់ខ្ញុំចំពោះអ្នករាល់គ្នានឹងទៅជាយ៉ាងណា? តើនៅពេលនោះ ខ្ញុំគួរឱ្យគោរពនៅចំពោះអ្នក ដូចពេលឥឡូវនេះដែរឬទេ? តើនៅពេលនោះ ព្រះហឫទ័យខ្ញុំនឹងស្ងប់ស្ងាត់ដូចពេលឥឡូវនេះទេ? តើអ្នករាល់គ្នាយល់ពីអារម្មណ៍របស់មនុស្សម្នាក់ដែលបានភ្ជួររាស់ដីយ៉ាងផ្ចិតផ្ចង់ ដោយមិនបានប្រមូលផលសូម្បីតែមួយគ្រាប់ទេ? តើអ្នកដឹងទេថាតើដួងចិត្តរបស់មនុស្សម្នាក់ត្រូវបានរងរបួសយ៉ាងដូចម្តេច នៅពេលដែលគេត្រូវបានគេធ្វើបាបយ៉ាងខ្លាំងនោះ? តើអ្នករាល់គ្នាអាចភ្លក្សរសជាតិជូរចត់របស់មនុស្សម្នាក់បានទេ នៅពេលដែលគេពោរពេញដោយក្តីសង្ឃឹម តើអ្នកណាដែលនៅចំណែកដែលមិនល្អទៅ? តើអ្នករាល់គ្នាបានឃើញនូវកំហឹង ចេញពីមនុស្សម្នាក់ដែលត្រូវបានគេធ្វើឱ្យខឹងដែរឬទេ? តើអ្នករាល់គ្នាអាចដឹងពីការចង់សងសឹករបស់មនុស្សម្នាក់ ដែលត្រូវបានធ្វើបាបដោយខ្មាំងសត្រូវ និងការបោកបញ្ឆោតទេ? ប្រសិនបើអ្នករាល់គ្នាយល់ពីចិត្តគំនិតរបស់មនុស្សទាំងនេះ នោះខ្ញុំគិតថាវាមិនគួរពិបាកសម្រាប់អ្នករាល់គ្នា ដើម្បីស្រមៃមើលអាកប្បកិរិយាដែលព្រះជាម្ចាស់នឹងមាន នៅពេលនៃការដាក់ទោសរបស់ទ្រង់នោះទេ! ជាចុងបញ្ចប់ ខ្ញុំសង្ឃឹមថាអ្នករាល់គ្នាខិតខំប្រឹងប្រែងយ៉ាងខ្លាំងដើម្បីជាប្រយោជន៍ដល់ទិសដៅរបស់អ្នកផ្ទាល់ ទោះបីអ្នកមិនបានប្រើមធ្យោបាយបោកបញ្ឆោតក្នុងកិច្ចប្រឹងប្រែងរបស់អ្នកក៏ដោយ បើមិនដូច្នេះទេ ខ្ញុំនឹងនៅតែខកព្រះទ័យនឹងអ្នករាល់គ្នានៅក្នុងព្រះហឫទ័យរបស់ខ្ញុំ។ ហើយតើការខកចិត្តបែបនេះ នាំឱ្យមាន អ្វី? តើអ្នករាល់គ្នាមិនបំភាន់ខ្លួនឯងទេឬអី? អស់អ្នកណាដែលគិតដល់ទិសដៅរបស់ខ្លួន តែបំផ្លាញវា គឺជាមនុស្សដែលមិនអាចបានសង្គ្រោះឡើយ។ ទោះបីគេមានការខឹង និងអន់ចិត្តក៏ដោយ តើនរណានឹងអាណិតដល់មនុស្សបែបនេះ? សរុបសេចក្ដីមក ខ្ញុំនៅតែចង់ឱ្យអ្នករាល់គ្នាមានទិសដៅទាំងសមរម្យផង ទាំងល្អផង ហើយលើសពីនេះ ខ្ញុំសង្ឃឹមថាគ្មានអ្នកណាម្នាក់ក្នុង ចំណោមអ្នករាល់គ្នានឹងធ្លាក់ទៅក្នុងគ្រោះមហន្តរាយឡើយ។


សេចក្ដីដាស់តឿនទាំងបី

ក្នុងនាមជាអ្នកជឿលើព្រះជាម្ចាស់ អ្នកគប្បីស្មោះត្រង់ចំពោះព្រះជាម្ចាស់តែមួយអង្គគត់នៅគ្រប់រឿងទាំងអស់ ហើយត្រូវស្របតាមបំណងព្រះហឫទ័យរបស់ព្រះជាម្ចាស់នៅគ្រប់រឿងទាំងអស់។ យ៉ាងណាក៏ដោយ ទោះបីជាមនុស្សគ្រប់រូបយល់ពីសារនេះក៏ដោយ តែដោយសារការលំបាកផ្សេងៗគ្នារបស់មនុស្ស ឧទាហរណ៍ ដោយសារភាពល្ងង់ខ្លៅ ភាពលេលា និងសេចក្ដីពុករលួយរបស់គេ ទើបមនុស្សមើលមិនឃើញពីសេចក្ដីពិតដែលជាក់ស្ដែងនិងសាមញ្ញបំផុតទាំងនេះទេ។ ដូច្នេះហើយ មុនពេលកំណត់ពីទីបញ្ចប់របស់អ្នករាល់គ្នា ខ្ញុំគួរតែប្រាប់អ្នករាល់គ្នាពីរឿងមួយចំនួនដែលមានសារៈសំខាន់បំផុតចំពោះអ្នករាល់គ្នាជាមុនសិន។ មុននឹងខ្ញុំបន្ត អ្នករាល់គ្នាគប្បីត្រូវយល់អំពីចំណុចនេះសិន៖ បន្ទូលដែលខ្ញុំថ្លែងចេញមក គឺជាសេចក្តីពិត សម្រាប់មនុស្សជាតិគ្រប់រូប។ បន្ទូលទាំងនេះ មិនសំដៅទៅលើតែបុគ្គល ឬប្រភេទមនុស្សជាក់លាក់ណាមួយឡើយ។ ដូច្នេះ អ្នករាល់គ្នាគប្បីត្រូវផ្តោតការស្វែងយល់ពីបន្ទូលរបស់ខ្ញុំតាមទស្សនៈនៃសេចក្តីពិត ហើយត្រូវមានអាកប្បកិរិយាដែលមានការផ្ចង់អារម្មណ៍ពេញលេញ និងមានភាពស្មោះត្រង់។ មិនត្រូវព្រងើយកន្តើយនឹងបន្ទូល ឬសេចក្តីពិតដែលខ្ញុំបានមានបន្ទូលមក សូម្បីតែមួយព្រះឱស្ឋក៏ដោយ ហើយមិនត្រូវមើលស្រាលបន្ទូលទាំងអស់ ដែលខ្ញុំបានថ្លែងចេញមកទេ។ នៅក្នុងជីវិតរបស់អ្នករាល់គ្នា ខ្ញុំទតឃើញថា អ្នករាល់គ្នាបានធ្វើរឿងជាច្រើន ដែលមិនទាក់ទងនឹងសេចក្ដីពិតសោះ ដូច្នេះហើយ ខ្ញុំសូមអ្នករាល់គ្នាជាពិសេស ឱ្យធ្វើជាបាវបម្រើនៃសេចក្តីពិត កុំឱ្យធ្លាក់ជាទាសករនៃសេចក្ដីទុច្ចរិត និងសេចក្តីអាក្រក់ ហើយអ្នករាល់គ្នាមិនត្រូវជាន់ឈ្លីសេចក្តីពិត ឬធ្វើឱ្យប្រឡាក់ប្រឡូសដល់ដំណាក់របស់ព្រះជាម្ចាស់នៅជ្រុងណាមួយឡើយ។ នេះជាសេចក្ដីដាស់តឿនរបស់ខ្ញុំចំពោះអ្នករាល់គ្នា។ ឥឡូវនេះ ខ្ញុំនឹងចូលមកប្រធានបទយើងវិញ។

ទីមួយ អ្នករាល់គ្នាគប្បីស្វែងរកការយល់ព្រមពីព្រះជាម្ចាស់សិន ដើម្បីវាសនារបស់អ្នករាល់គ្នា។ នេះគឺមានន័យថា ដោយសារអ្នករាល់គ្នាទទួលស្គាល់ថា អ្នកជាសមាជិកម្នាក់ក្នុងដំណាក់របស់ព្រះជាម្ចាស់ នោះអ្នករាល់គ្នាគប្បីធ្វើយ៉ាងណាឱ្យព្រះជាម្ចាស់ស្ងប់ព្រះទ័យ ហើយត្រូវបំពេញតាមបំណងព្រះហឫទ័យទ្រង់គ្រប់រឿងទាំងអស់។ អាចនិយាយបានថា គ្រប់សកម្មភាពរបស់អ្នក ត្រូវតែមានគោលការណ៍ ហើយត្រូវស្របតាមសេចក្តីពិត។ ប្រសិនបើអ្នកធ្វើរឿងនេះមិនបានទេ នោះអ្នកនឹងត្រូវព្រះជាម្ចាស់ស្អប់ខ្ពើមនិងបដិសេធមិនខាន ហើយមនុស្សគ្រប់គ្នាក៏នឹងបដិសេធអ្នកដែរ។ នៅពេលដែលអ្នកបានធ្លាក់ចូលទៅក្នុងស្ថានភាពបែបនេះហើយ ពេលនោះអ្នកមិនអាចរាប់បញ្ចូលជាសមាជិកក្នុងដំណាក់របស់ព្រះជាម្ចាស់បានទេ ដែលនេះមានន័យជាក់ច្បាស់ថា ព្រះជាម្ចាស់មិនយល់ព្រមនឹងអ្នកឡើយ។

ទីពីរ អ្នករាល់គ្នាត្រូវដឹងថា ព្រះជាម្ចាស់សព្វព្រះហឫទ័យនឹងមនុស្សទៀងត្រង់។ ព្រះជាម្ចាស់មានសារជាតិមួយ នៃភាពស្មោះត្រង់ ដូច្នេះហើយ ព្រះបន្ទូលរបស់ទ្រង់តែងអាចជឿទុកចិត្តបានជានិច្ច។ លើសពីនេះទៅទៀត ទង្វើរបស់ព្រះជាម្ចាស់គ្មានកំហុសឆ្គង និងគ្មានមន្ទិលសង្ស័យឡើយ។ នេះហើយទើបព្រះជាម្ចាស់សព្វព្រះហឫទ័យនឹងមនុស្សណាដែលស្មោះត្រង់នឹងទ្រង់ឥតងាករេ។ ភាពស្មោះត្រង់ គឺមានន័យថា អ្នកប្រគល់ដួងចិត្តរបស់អ្នកថ្វាយដល់ព្រះជាម្ចាស់ មិនមានភាពក្លែងក្លាយចំពោះព្រះជាម្ចាស់ក្នុងគ្រប់រឿងទាំងអស់ បើកចំហជាមួយទ្រង់ក្នុងគ្រប់រឿងទាំងអស់ មិនដែលលាក់បាំងការពិត មិនព្យាយាមបោកបញ្ឆោតអ្នកដែលនៅលើអ្នក និងលាក់រឿងរ៉ាវពីអ្នកនៅខាងក្រោមអ្នក ហើយមិនធ្វើអ្វីៗគ្រាន់តែជាការប៉ុនប៉ងដើម្បីផ្គាប់ព្រះហឫទ័យព្រះជាម្ចាស់ឡើយ។ សរុបសេចក្ដីមក ដើម្បីមានភាពស្មោះត្រង់បាន គឺត្រូវមានភាពបរិសុទ្ធនៅក្នុងសកម្មភាព និងពាក្យសម្ដីរបស់អ្នក ហើយមិនត្រូវបោកបញ្ឆោតព្រះជាម្ចាស់ ឬបោកបញ្ឆោតមនុស្សឡើយ។ អ្វីដែលខ្ញុំមានបន្ទូលនេះ គឺងាយស្រួលណាស់ ប៉ុន្តែចំពោះអ្នករាល់គ្នាវិញ វាពិបាកក្រៃលែង ព្រោះមនុស្សជាច្រើនសុខចិត្តឱ្យគេដាក់ទោសធ្លាក់នរក ក៏មិនព្រមនិយាយពាក្យពិត និងធ្វើរឿងស្មោះត្រង់ដែរ។ គ្មានអ្វីប្លែកទេដែលខ្ញុំនៅមានការប្រព្រឹត្តផ្សេងទៀតចំពោះអ្នកដែលមិនស្មោះត្រង់នោះ។ ជាការពិតណាស់ ខ្ញុំដឹងយ៉ាងច្បាស់ថា អ្នករាល់គ្នាពិបាកនឹងធ្វើជាមនុស្សស្មោះត្រង់ណាស់។ ដោយសារតែអ្នករាល់គ្នាសុទ្ធតែមានភាពឆ្លាតវៃ សុទ្ធតែពូកែខាងវាស់ស្ទង់មនុស្សដោយប្រើម៉ែត្រដ៏ខ្លីរបស់ខ្លួន ហេតុនេះហើយទើបធ្វើឱ្យកិច្ចការរបស់ខ្ញុំកាន់តែសាមញ្ញជាងមុន។ ហើយដោយសារតែអ្នករាល់គ្នាឱបក្រសោបអាថ៌កំបាំងរបស់ខ្លួននៅជាប់នឹងទ្រូងមិនលែង ដូច្នេះ ចាំខ្ញុំដាក់អ្នករាល់គ្នាម្តងមួយៗចូលទៅក្នុងគ្រោះមហន្តរាយ ដើម្បីឱ្យភ្លើង «ផ្ដល់មេរៀន» ដល់អ្នករាល់គ្នា ដើម្បីឱ្យក្រោយមកទៀត អ្នករាល់គ្នាអាចជឿលើបន្ទូលរបស់ខ្ញុំដោយភាពមិនរំខាននិងមានចិត្តជាប់លាប់។ នៅទីបំផុត ខ្ញុំនឹងបង្ខំឱ្យពាក្យទាំងនេះចេញពីមាត់អ្នករាល់គ្នាថា «ព្រះជាម្ចាស់ជាព្រះដ៏ស្មោះត្រង់» ពេលនោះ អ្នករាល់គ្នានឹងទះទ្រូង រួចពោលទាំងកំសត់ថា៖ «ដួងចិត្តមនុស្ស អីក៏មានភាពបោកបញ្ឆោតដល់ម្ល៉េះ!»។ នៅពេលនោះ តើអ្នករាល់គ្នានឹងមានអារម្មណ៍ដូចម្តេច? ខ្ញុំសន្មតថា អ្នករាល់គ្នានឹងមិនមានមោទនភាពខ្ពស់ខ្លាំងដូចពេលនេះទេ។ ហើយអ្នករាល់គ្នាក៏នឹងមិនមើលទៅជាមនុស្សដែល «ជ្រាលជ្រៅ និងពិបាកយល់» ដូចពេលនេះទៀតឡើយ។ នៅចំពោះព្រះភក្រ្តព្រះជាម្ចាស់ មនុស្សខ្លះសុទ្ធតែធ្វើខ្លួនសមសួន និងត្រឹមត្រូវ ពួកគេខិតខំធ្វើអោយមើលទៅដូចជាមនុស្ស «ឫកពារល្អ» ប៉ុន្តែនៅចំពោះព្រះវិញ្ញាណវិញ ពួកគេបញ្ចេញចង្កូម និងក្រញាំដាក់ទ្រង់។ តើអ្នកនឹងរាប់មនុស្សបែបនេះចូលក្នុងចំណោមជួរមនុស្សស្មោះត្រង់ដែរឬទេ? ប្រសិនបើអ្នកជាមនុស្សលាក់ពុតដែលមានជំនាញក្នុង «ការទំនាក់ទំនងគ្នា» ដូច្នេះ ខ្ញុំហ៊ាននិយាយថា អ្នកប្រាកដជាមនុស្សម្នាក់ដែលព្យាយាមលេងសើចនឹងព្រះជាម្ចាស់ហើយ។ ប្រសិនបើពាក្យសម្តីរបស់អ្នកពោរពេញទៅដោយលេសដោះសារ និងហេតុផលដែលគ្មានតម្លៃ នោះខ្ញុំហ៊ាននិយាយថា អ្នកជាមនុស្សដែលមិនសុខចិត្តនឹងអនុវត្តសេចក្តីពិតឡើយ។ ប្រសិនបើអ្នកមានរឿងសម្ងាត់ច្រើនដែលពិបាកនិយាយចេញមក ប្រសិនបើអ្នកមានចិត្តប្រឆាំងយ៉ាងខ្លាំង មិនចង់លាតត្រដាងអាថ៌កំបាំងរបស់អ្នក ក៏ដូចជាការលំបាករបស់អ្នកចំពោះមុខអ្នកដទៃ ដើម្បីស្វែងរកផ្លូវនៃពន្លឺទេ នោះខ្ញុំហ៊ាននិយាយថា អ្នកជាមនុស្សដែលពិបាកនឹងទទួលបានសេចក្ដីសង្គ្រោះ ហើយអ្នកក៏ពិបាកនឹងងើបចេញផុតពីភាពងងឹតដែរ។ ប្រសិនបើអ្នកពេញចិត្តខ្លាំងនឹងការស្វែងរកផ្លូវនៃសេចក្តីពិត នោះអ្នកជាមនុស្សម្នាក់ដែលតែងតែរស់នៅក្នុងពន្លឺជានិច្ចមិនខាន។ ប្រសិនបើអ្នកពេញចិត្តធ្វើជាអ្នកស៊ីឈ្នួលនៅក្នុងដំណាក់របស់ព្រះជាម្ចាស់ ដោយខិតខំប្រឹងប្រែង ឧស្សាហ៍ព្យាយាម និងធ្វើការយ៉ាងស្ងាត់ស្ងៀម ដោយគ្មានអ្នកស្គាល់ ឬគេដឹងដែរ ដោយតែងតែផ្តល់ឱ្យគេ និងមិនដែលសុំអ្វីមកវិញ នោះខ្ញុំហ៊ាននិយាយថា អ្នកជាបុគ្គលបរិសុទ្ធស្មោះត្រង់ ពីព្រោះអ្នកមិនបានស្វែងរករង្វាន់ទេ គ្រាន់តែធ្វើជាមនុស្សស្មោះត្រង់ម្នាក់ប៉ុណ្ណោះ។ ប្រសិនបើអ្នកសុខចិត្តនិយាយចេញមកដោយឥតលាក់លៀម ប្រសិនបើអ្នកសុខចិត្តលះបង់អ្វីៗទាំងអស់របស់អ្នក ប្រសិនបើអ្នកអាចលះបង់ជីវិតរបស់អ្នកដើម្បីព្រះជាម្ចាស់ និងប្រកាន់ខ្ជាប់នូវទីបន្ទាល់របស់ខ្លួន ប្រសិនបើអ្នកស្មោះត្រង់រហូតដល់ថ្នាក់អ្នកគិតតែពីការបំពេញតាមបំណងព្រះហឫទ័យរបស់ព្រះជាម្ចាស់ មិនខ្វល់ពីខ្លួនឯង ឬសុំអ្វីសម្រាប់ខ្លួនឯង នោះខ្ញុំហ៊ាននិយាយថា មនុស្សបែបនេះ គឺជាមនុស្សដែលបានចិញ្ចឹមថែទាំនៅក្នុងពន្លឺ និងជាមនុស្សដែលត្រូវរស់នៅក្នុងនគរព្រះអស់កល្បជានិច្ច។ អ្នកគប្បីដឹងថា ក្នុងខ្លួនអ្នកមានសេចក្ដីជំនឿពិត និងភាពស្មោះត្រង់ពិតឬអត់ ថាតើអ្នកមានកំណត់ត្រានៃការរងទុក្ខដើម្បីព្រះជាម្ចាស់ឬអត់ ហើយថាតើអ្នកបានចុះចូលនឹងព្រះជាម្ចាស់ទាំងស្រុងឬអត់។ ប្រសិនបើអ្នកខ្វះចំណុចទាំងនេះ នោះនៅក្នុងអ្នកនៅសល់ការបះបោរ ការបោកបញ្ឆោត ការលោភលន់ និងការរអ៊ូរទាំមិនខាន។ ដោយសារចិត្តរបស់អ្នកនៅមិនទាន់មានភាពស្មោះត្រង់នៅឡើយ ដូច្នេះ អ្នកមិនដែលទទួលបានការទទួលស្គាល់ពីព្រះជាម្ចាស់ឡើយ ហើយក៏មិនដែលបានរស់នៅក្នុងពន្លឺដែរ។ វាសនារបស់មនុស្សម្នាក់នឹងទៅជាយ៉ាងណានៅទីបញ្ចប់ នោះអាស្រ័យលើថាតើគេមានបេះដូងស្មោះត្រង់ និងក្រហមស្រស់ឬអត់ និងថាតើគេមានព្រលឹងបរិសុទ្ធឬអត់។ ប្រសិនបើអ្នកជាមនុស្សម្នាក់ដែលគ្មានភាពស្មោះត្រង់សោះ ជាមនុស្សដែលមានចិត្តព្យាបាទ ជាមនុស្សដែលមានព្រលឹងមិនបរិសុទ្ធ នោះអ្នកច្បាស់ជាត្រូវធ្លាក់ចូលទៅក្នុងទីកន្លែងដែលមនុស្សត្រូវទទួលរងការដាក់ទោសមិនខាន ដូចដែលបានកត់ត្រាទុកនៅក្នុងកំណត់ត្រានៃវាសនារបស់អ្នក។ ប្រសិនបើអ្នកអះអាងថា ខ្លួនជាមនុស្សស្មោះត្រង់ណាស់ ប៉ុន្ដែមិនដែលប្រព្រឹត្ដទៅតាមសេចក្តីពិត ឬនិយាយពាក្យពិតសូម្បីតែមួយម៉ាត់ ដូច្នេះ តើអ្នកនៅតែរង់ចាំឱ្យព្រះជាម្ចាស់ប្រទានរង្វាន់ដល់អ្នកទៀតឬអ្វី? តើអ្នកនៅតែសង្ឃឹមថាព្រះជាម្ចាស់នឹងចាត់ទុកអ្នកជាកែវព្រះនេត្ររបស់ទ្រង់ទៀតឬអ្វី? តើការគិតបែបនេះ មិនមែនខុសទំនងទេឬអ្វី? អ្នកបោកបញ្ឆោតព្រះជាម្ចាស់គ្រប់យ៉ាង។ តើដំណាក់របស់ព្រះជាម្ចាស់អាចទុកកន្លែងសម្រាប់បុគ្គលដូចជាអ្នក ដែលមានដៃកខ្វក់បែបនេះ បានយ៉ាងដូចម្ដេចទៅ?

រឿងទីបីដែលខ្ញុំចង់ប្រាប់អ្នករាល់គ្នាគឺរឿងនេះ។ នៅក្នុងដំណើរជីវិតរស់នៅរបស់មនុស្សគ្រប់រូបដែលមានសេចក្ដីជំនឿលើព្រះជាម្ចាស់ ពួកគេបានធ្វើរឿងជាច្រើនដែលទាស់ទទឹង និងបោកបញ្ឆោតព្រះជាម្ចាស់។ អំពើអាក្រក់ខ្លះ មិនចាំបាច់ត្រូវកត់ត្រាថាជាការប្រមាថនោះទេ ប៉ុន្ដែ អំពើខ្លះទៀត មិនអាចលើកលែងទោសឱ្យបានឡើយ ដ្បិតមានអំពើជាច្រើនដែលខុសទៅនឹងបញ្ញត្ដិរដ្ឋបាល ដែលជាការប្រមាថដល់និស្ស័យរបស់ព្រះជាម្ចាស់។ មនុស្សជាច្រើនដែលព្រួយអំពីវាសនារបស់ពួកគេផ្ទាល់ អាចចោទសួរអំពីអំពើទាំងនោះ។ អ្នករាល់គ្នាគួរដឹងថា អ្នករាល់គ្នាជាមនុស្សដែលមានធម្មជាតិក្រអឺតក្រទមនិងឆ្មើងឆ្មៃ ហើយមិនសុខចិត្តទទួលស្គាល់ការពិតទេ។ ហេតុនេះហើយ ខ្ញុំនឹងប្រាប់អ្នករាល់គ្នាបន្តិចម្តងៗ បន្ទាប់ពីអ្នករាល់គ្នាបានឆ្លុះបញ្ចាំងពីខ្លួនឯងរួច។ ខ្ញុំសូមដាស់តឿនអ្នករាល់គ្នា ឱ្យស្វែងយល់ឱ្យបានច្បាស់ជាងនេះអំពីខ្លឹមសារនៃបញ្ញត្ដិរដ្ឋបាល និងខិតខំប្រឹងប្រែងស្វែងយល់ពីនិស្ស័យរបស់ព្រះជាម្ចាស់។ បើមិនដូច្នោះទេ អ្នករាល់គ្នាមុខជាពិបាកបិទមាត់ឱ្យជិតណាស់ ហើយអណ្តាតរបស់អ្នកនឹងចេះតែគ្រលាស់គ្មានគិត បន្លឺសំឡេងខ្លាំងៗ ហើយអ្នករាល់គ្នានឹងប្រមាថដល់និស្ស័យរបស់ព្រះជាម្ចាស់ដោយមិនដឹងខ្លួនមិនខាន ចុងក្រោយក៏ត្រូវធ្លាក់ចូលទៅក្នុងភាពងងឹត បាត់បង់វត្តមានរបស់ព្រះវិញ្ញាណបរិសុទ្ធ និងបាត់បង់ពន្លឺ។ ដោយសារតែក្នុងសកម្មភាពរបស់អ្នករាល់គ្នា គ្មានគោលការណ៍ ដោយសារតែអ្នករាល់គ្នាធ្វើនិងនិយាយអ្វីដែលអ្នករាល់គ្នាមិនគួរធ្វើនិងនិយាយ ដូច្នេះហើយ អ្នករាល់គ្នានឹងត្រូវទទួលកម្មពៀរដែលស័ក្តិសម។ អ្នកគួរតែដឹងថា ទោះបីជានៅក្នុងពាក្យសម្ដីនិងការប្រព្រឹត្ដរបស់អ្នកគ្មានគោលការណ៍ក៏ដោយ តែព្រះជាម្ចាស់មានគោលការណ៍នៅក្នុងចំណុចទាំងពីរនេះណាស់។ មូលហេតុដែលអ្នកទទួលកម្មពៀរ គឺដោយសារតែអ្នកបានប្រមាថព្រះជាម្ចាស់ មិនមែនដោយសារអ្នកប្រមាថបុគ្គលណាម្នាក់ទេ។ នៅក្នុងជីវិតរបស់អ្នក ប្រសិនបើអ្នកប្រព្រឹត្ដអំពើប្រមាថដល់និស្ស័យរបស់ព្រះជាម្ចាស់ច្រើន នោះអ្នកនឹងក្លាយជាកូននរកមិនខាន។ ក្នុងភ្នែកមនុស្ស មើលទៅដូចជាអ្នកបានប្រព្រឹត្តតែអំពើមួយចំនួនតូចដែលមិនស្របនឹងសេចក្ដីពិតប៉ុណ្ណោះ មិនបានធ្វើអ្វីផ្សេងឡើយ។ ក៏ប៉ុន្តែ តើអ្នកដឹងទេថា នៅក្នុងព្រះនេត្ររបស់ព្រះជាម្ចាស់ អ្នកបានក្លាយជាមនុស្សម្នាក់ដែលគ្មានតង្វាយលោះបាបរួចទៅហើយ? ដោយសារតែអ្នកបានប្រព្រឹត្តខុសនឹងបញ្ញត្ដិរដ្ឋបាលរបស់ព្រះជាម្ចាស់ច្រើនដងមកហើយ ហើយជាងនេះទៅទៀត អ្នកមិនបានបង្ហាញពីសញ្ញានៃការប្រែចិត្តអ្វីទេ ហេតុដូច្នេះ អ្នកគ្មានអ្វីជាគ្រឿងពឹងអាងផ្សេង ក្រៅតែពីត្រូវធ្លាក់ទៅឋាននរក ជាកន្លែងដែលព្រះជាម្ចាស់ដាក់ទោសមនុស្សឡើយ។ ពេលកំពុងដើរតាមព្រះជាម្ចាស់ មានមនុស្សមួយចំនួនតូចទៀត បានប្រព្រឹត្ដអំពើមួយចំនួនដែលបានបំពានគោលការណ៍ ប៉ុន្តែបន្ទាប់ពីបានដោះស្រាយជាមួយ និងបានទទួលការណែនាំរួច ពួកគេក៏បានមើលឃើញពីសេចក្ដីពុករលួយរបស់ខ្លួនគេផ្ទាល់បន្តិចម្ដងៗ ហើយបន្ទាប់មកទៀត ក៏បានដើរលើផ្លូវនៃតថភាពដែលត្រឹមត្រូវវិញ ហើយសព្វថ្ងៃនេះ ពួកគេនៅតែបន្ទាបខ្លួនដដែល។ មនុស្សបែបនេះ គឺជាមនុស្សដែលនឹងត្រូវបន្ដរស់នៅរហូតដល់ទីបញ្ចប់។ ទោះយ៉ាងណាក៏ដោយ ក៏ខ្ញុំនៅតែស្វែងរកភាពស្មោះត្រង់ដដែល។ ប្រសិនបើអ្នកជាមនុស្សស្មោះត្រង់ និងជាមនុស្សម្នាក់ដែលធ្វើតាមគោលការណ៍ នោះអ្នកអាចក្លាយជាមនុស្សជំនិតរបស់ព្រះជាម្ចាស់បានហើយ។ នៅក្នុងសកម្មភាពរបស់អ្នក ប្រសិនបើអ្នកមិនបានប្រមាថដល់និស្ស័យរបស់ព្រះជាម្ចាស់ទេ ហើយបានស្វែងយល់ពីបំណងព្រះហឫទ័យរបស់ព្រះជាម្ចាស់ និងមានចិត្តគោរពព្រះជាម្ចាស់ នោះសេចក្ដីជំនឿរបស់អ្នកនឹងស្របតាមបទដ្ឋានហើយ។ អ្នកណាដែលមិនគោរពព្រះជាម្ចាស់ និងគ្មានចិត្តញាប់ញ័រខ្លបខ្លាចទេ ភាគច្រើនគឺអាចប្រព្រឹត្តខុសនឹងបញ្ញត្ដិរដ្ឋបាលរបស់ព្រះជាម្ចាស់។ មនុស្សជាច្រើនបម្រើព្រះជាម្ចាស់ដោយអំណាចនៃចិត្តស្រឡាញ់របស់ពួកគេ ប៉ុន្តែពួកគេគ្មានការយល់ដឹងពីបញ្ញត្ដិរដ្ឋបាលរបស់ព្រះជាម្ចាស់ទេ ហើយក៏គ្មានការយល់ដឹងអ្វីច្រើនពីអត្ថន័យនៃព្រះបន្ទូលរបស់ព្រះជាម្ចាស់ដែរ។ ហេតុដូច្នេះហើយទើបចេតនាល្អរបស់គេ តែងនាំគេឱ្យធ្វើអ្វីៗដែលបង្អាក់ដល់ការរៀបចំរបស់ព្រះជាម្ចាស់ទៅវិញ។ ក្នុងករណីធ្ងន់ធ្ងរ ពួកគេនឹងត្រូវបណ្តេញចេញ លែងមានឱកាសដើរតាមព្រះជាម្ចាស់តទៅទៀត ហើយត្រូវបោះចូលទៅឋាននរក ហើយទំនាក់ទំនងទាំងអស់ជាមួយនឹងដំណាក់របស់ព្រះជាម្ចាស់ ក៏ត្រូវបញ្ចប់។ មនុស្សទាំងនេះ ធ្វើការនៅក្នុងដំណាក់របស់ព្រះជាម្ចាស់ដោយកំលាំងនៃចេតនាល្អតែល្ងង់ខ្លៅ ហើយចុងក្រោយ ក៏ធ្វើឱ្យនិស្ស័យរបស់ព្រះជាម្ចាស់ក្រោធ។ មនុស្សនាំយកទម្លាប់នៃការបម្រើពួកអ្នកដឹកនាំ និងម្ចាស់របស់ពួកគេមកប្រើក្នុងដំណាក់របស់ព្រះជាម្ចាស់ និងព្យាយាមអនុវត្តទម្លាប់ទាំងនោះ ដោយគិតទាំងឥតបានការថា ទម្លាប់ទាំងនោះ អាចអនុវត្តបានដោយងាយនៅទីនេះ។ ពួកគេមិនដែលនឹកស្រម៉ៃថា ព្រះជាម្ចាស់មិនមែនមាននិស្ស័យជាកូនចៀមទេ តែទ្រង់មាននិស្ស័យជាសត្វសិង្ហវិញទេតើ។ ដូច្នេះ អ្នកដែលទាក់ទងព្រះជាម្ចាស់ជាលើកដំបូង មិនអាចប្រាស្រ័យទាក់ទងជាមួយទ្រង់បានទេ ដ្បិតព្រះហឫទ័យរបស់ព្រះជាម្ចាស់ ខុសពីដួងចិត្ដមនុស្ស។ ទាល់តែអ្នកបានយល់ពីសេចក្ដីពិតបានច្រើនហើយ ទើបអ្នកអាចបន្ដស្វែងយល់ពីព្រះជាម្ចាស់បាន។ ចំណេះដឹងនេះមិនមែនមានតែពាក្យសម្ដី និងគោលលទ្ធិទេ តែក៏អាចប្រើជារតនសម្បត្តិបានផងដែរ តាមរយៈការជឿជាក់លើព្រះជាម្ចាស់កាន់តែខ្លាំង ហើយក៏ជាសេចក្ដីសម្អាងថា ព្រះជាម្ចាស់សព្វព្រះហឫទ័យនឹងអ្នកដែរ។ ប្រសិនបើអ្នកខ្វះតថភាពនៃចំណេះដឹង ហើយមិនបានបំពាក់បំប៉នខ្លួនដោយសេចក្ដីពិតទេ នោះការបម្រើដោយងប់ងល់របស់អ្នក នាំមកតែការជិនឆ្អន់ និងការស្អប់ខ្ពើមពីព្រះជាម្ចាស់ប៉ុណ្ណោះ។ មកដល់ត្រឹមនេះ អ្នកគួរតែបានឈ្វេងយល់ហើយថា ជំនឿលើព្រះជាម្ចាស់ មិនមែនគ្រាន់តែជាការសិក្សាអំពីទេវសាស្រ្តនោះទេ!

ទោះបីជាបន្ទូលដែលខ្ញុំដាស់តឿនអ្នករាល់គ្នានេះ ខ្លីក៏ពិតមែន ក៏ប៉ុន្តែអ្វីដែលខ្ញុំបានរៀបរាប់មកនេះ គឺជាចំណុចដែលអ្នករាល់គ្នាខ្វះខាតបំផុតនៅក្នុងខ្លួនអ្នករាល់គ្នា។ អ្នករាល់គ្នាគួរដឹងថា អ្វីដែលខ្ញុំមានបន្ទូលនៅពេលនេះ គឺដើម្បីកិច្ចការចុងក្រោយរបស់ខ្ញុំក្នុងចំណោមមនុស្ស ដើម្បីកំណត់ពីទីបញ្ចប់របស់មនុស្ស។ ខ្ញុំមិនចង់ធ្វើកិច្ចការអ្វីច្រើនទៀត ដែលគ្មានគោលបំណងនោះទេ ហើយខ្ញុំក៏មិនចង់បន្ដដឹកនាំមនុស្សដែលអស់សង្ឃឹមដូចជាឈើពុកនោះដែរ ហើយខ្ញុំកាន់តែមិនចង់បន្តដឹកនាំមនុស្សដែលលាក់បាំងចេតនាអាក្រក់ទៀតហើយ។ ប្រហែលជាថ្ងៃណាមួយ អ្នករាល់គ្នានឹងយល់ពីចេតនាស្មោះត្រង់បង្កប់នៅក្នុងបន្ទូលរបស់ខ្ញុំ និងការរួមចំណែករបស់ខ្ញុំសម្រាប់មនុស្សជាតិ។ ប្រហែលជាថ្ងៃណាមួយ អ្នករាល់គ្នានឹងយល់អំពីសារនេះ ដែលអាចឱ្យអ្នករាល់គ្នាកំណត់ពីទីបញ្ចប់របស់ខ្លួនឯងបាន។


អំពើរំលងនឹងនាំមនុស្សទៅកាន់ស្ថាននរក

ខ្ញុំបានផ្តល់ការព្រមានជាច្រើនដល់អ្នករាល់គ្នា ហើយបានផ្តល់ឱ្យអ្នករាល់គ្នានូវសេចក្តីពិតជាច្រើន ក្នុងគោលបំណងយកឈ្នះអ្នករាល់គ្នា។ មកដល់ឥឡូវនេះ អ្នករាល់គ្នាមានអារម្មណ៍ថាមានការលូតលាស់ច្រើនខ្លាំងជាងកាលដែលអ្នកបានធ្វើពីមុន ដោយអ្នកបានយល់ពីគោលការណ៍ជាច្រើននៃរបៀបដែលមនុស្សម្នាក់គប្បីមាន ហើយអ្នកបានក្លាយជាមនុស្សដែលមានសុភវិនិច្ឆ័យជាច្រើន ដែលមនុស្សស្មោះត្រង់គប្បីមាន។ ទាំងអស់នេះ គឺជាផលដែលអ្នករាល់គ្នាប្រមូលបានក្នុងរយៈពេលជាច្រើនឆ្នាំមកនេះ។ ខ្ញុំមិនបដិសេធនូវសមិទ្ធផលរបស់អ្នករាល់គ្នាទេ ប៉ុន្តែខ្ញុំក៏ត្រូវមានព្រះបន្ទូលដោយត្រង់ៗផងដែរថា ខ្ញុំក៏មិនបដិសេធចំពោះការមិនគោរព និងការបះបោរជាច្រើន ដែលអ្នករាល់គ្នាបានធ្វើទាស់នឹងខ្ញុំក្នុងរយៈពេលច្រើនឆ្នាំនេះផងដែរ ដ្បិតគ្មាននរណាម្នាក់បរិសុទ្ធក្នុងចំណោមអ្នករាល់គ្នាទេ។ ដោយគ្មានការលើកលែង អ្នកគឺជាមនុស្សដែលត្រូវបានសាតាំងធ្វើឱ្យពុករលួយ។ អ្នកគឺជាសត្រូវរបស់ព្រះគ្រីស្ទ។ មកដល់ពេលបច្ចុប្បន្ន អំពើរំលង និងការមិនស្តាប់បង្គាប់របស់អ្នករាល់គ្នា មានចំនួនច្រើនខ្លាំងណាស់ដែលមិនអាចរាប់បាន ដូច្នេះវាសឹងតែមិនអាចចាត់ទុកថាជាការចម្លែកនោះឡើយ ដែលខ្ញុំតែងតែធ្វើទុក្ខបុកម្នេញអ្នកនោះ។ ខ្ញុំមិនចង់រួមរស់ជាមួយអ្នករាល់គ្នាតាមរបៀបនេះទេ ប៉ុន្តែដើម្បីជាប្រយោជន៍នៃអនាគតរបស់អ្នករាល់គ្នា ដើម្បីជាប្រយោជន៍នៃទិសដៅរបស់អ្នករាល់គ្នា ខ្ញុំឥឡូវនេះ ខ្ញុំមានព្រះបន្ទូលម្តងទៀតនូវអ្វីដែលខ្ញុំបានមានព្រះបន្ទូលរួចហើយ។ ខ្ញុំសង្ឃឹមថាអ្នករាល់គ្នានឹងព្រមតាមខ្ញុំ ហើយលើសពីនេះទៀត អ្នករាល់គ្នានឹងអាចជឿនូវរាល់ព្រះបន្ទូលរបស់ខ្ញុំ ហើយពិចារណាអំពីផលប៉ះពាល់ដ៏ស៊ីជម្រៅចេញពីព្រះបន្ទូលរបស់ខ្ញុំ។ ចូរកុំសង្ស័យនូវអ្វីដែលខ្ញុំមានព្រះបន្ទូល ចូរកុំជ្រើសយកព្រះបន្ទូលរបស់ខ្ញុំតាមដែលអ្នកចង់បាន ហើយបោះព្រះបន្ទូលចោល ទៅតាមឆន្ទៈរបស់អ្នកនោះឡើយ។ បើធ្វើបែបនេះ ខ្ញុំនឹងមិនអាចអត់ឱនឱ្យនោះឡើយ។ ចូរកុំវិនិច្ឆ័យព្រះបន្ទូលរបស់ខ្ញុំ ហើយជាងនេះទៅទៀត អ្នកក៏មិនគួរមើលស្រាយព្រះបន្ទូលរបស់ខ្ញុំខ្លាំងពេកនោះដែរ ឬក៏និយាយថាខ្ញុំតែងតែល្បួងអ្នករាល់គ្នាជានិច្ច ឬកាន់តែអាក្រក់ជាងនេះ ថាអ្វីដែលខ្ញុំបានមានព្រះបន្ទូលប្រាប់អ្នក គឺមិនមានភាពត្រឹមត្រូវនោះឡើយ។ ការទាំងនេះក៏ខ្ញុំមិនអាចអត់ទ្រាំបានឡើយ។ ដោយសារតែអ្នករាល់គ្នាប្រព្រឹត្តចំពោះខ្ញុំ និងអ្វីដែលខ្ញុំមានព្រះបន្ទូលដោយមានការមន្ទិលបែបនេះ ដោយអ្នកមិនបានយកព្រះបន្ទូលរបស់ខ្ញុំមកគិតពិចារណា និងព្រងើយកន្តើយនឹងខ្ញុំ ខ្ញុំសូមប្រាប់អ្នករាល់គ្នាម្នាក់ៗដោយភាពប្រាកដប្រជាថា៖ ចូរកុំផ្សារភ្ជាប់នូវអ្វីដែលខ្ញុំមានព្រះបន្ទូលទៅនឹងទស្សនវិជ្ជាឡើយ។ ចូរកុំផ្សារភ្ជាប់ព្រះបន្ទូលរបស់ខ្ញុំទៅនឹងការកុហករបស់មនុស្សបោកប្រាស់នោះដែរ។ អ្នកក៏ពុំគួរឆ្លើយតបនឹងព្រះបន្ទូលរបស់ខ្ញុំដោយការមិនស្ដាប់បង្គាប់នោះឡើយ។ ប្រហែលជាគ្មាននរណាម្នាក់នាពេលអនាគត អាចប្រាប់អ្នករាល់គ្នានូវអ្វីដែលខ្ញុំកំពុងមានព្រះបន្ទូលប្រាប់អ្នក ឬមានព្រះបន្ទូលទៅកាន់អ្នករាល់គ្នាដោយក្តីសប្បុរស ឬក៏នាំអ្នករាល់គ្នាដើរឆ្លងកាត់ចំណុចទាំងនេះដោយអត់ធ្មត់បានឡើយ។ អ្នកនឹងលះបង់ពេលប៉ុន្មានថ្ងៃនោះដើម្បីរំឭកឡើងវិញនូវពេលវេលាល្អៗ ឬយំខ្លាំងៗ ឬស្រែកថ្ងូរដោយឈឺចាប់ ឬអ្នករាល់គ្នានឹងរស់នៅក្នុងភាពងងឹតដោយគ្មានការផ្តល់នូវសេចក្តីពិត ឬជីវិត ឬគ្រាន់តែរង់ចាំដោយគ្មានសង្ឃឹម ឬរស់នៅក្នុងភាពសោកស្តាយដ៏ជូរចត់ ដែលអ្នករាល់គ្នាបាត់បង់គ្រប់ទាំងវិចារណញ្ញាណទាំងអស់...។ ជាក់ស្ដែង គ្មាននរណាម្នាក់ក្នុងចំណោមអ្នករាល់គ្នា អាចគេចផុតពីភាពដែលអាចកើតមានទាំងនេះបានទេ។ ដោយសារតែគ្មាននរណាម្នាក់ក្នុងចំណោមអ្នករាល់គ្នា យកបាននូវកន្លែងមួយដែលអ្នករាល់គ្នាអាចថ្វាយបង្គំព្រះជាម្ចាស់ដ៏ពិតប្រាកដ ប៉ុន្តែជ្រមុជខ្លួនឯងចូលទៅក្នុងពិភពនៃភាពអសីលធម៌ និងការអាក្រក់ ដោយលាយបញ្ចូលទៅក្នុងជំនឿរបស់អ្នករាល់គ្នា ចូលទៅក្នុងវិញ្ញាណ ព្រលឹង និងរូបកាយរបស់អ្នករាល់គ្នា នោះមានរឿងរ៉ាវជាច្រើនដែលមិនទាក់ទងនឹងជីវិត និងសេចក្តីពិត ហើយដែលតាមពិតទៅ គឺផ្ទុយទៅនឹងរឿងរ៉ាវទាំងនោះវិញ។ ដូច្នេះហើយ អ្វីដែលខ្ញុំសង្ឃឹមចំពោះអ្នករាល់គ្នាគឺថាអ្នករាល់គ្នាអាចនឹងត្រូវនាំទៅកាន់ផ្លូវនៃពន្លឺបាន។ ក្តីសង្ឃឹមតែមួយគត់របស់ខ្ញុំគឺថា អ្នករាល់គ្នាអាចមានសមត្ថភាពយកចិត្តទុកដាក់លើខ្លួនឯង ថែទាំខ្លួនឯង ហើយថាអ្នកនឹងមិនផ្តោតសំខាន់លើទិសដៅរបស់អ្នកខ្លាំងពេក ខណៈពេលដែលកំពុងមើលទៅលើឥរិយាបថ និងអំពើរំលងរបស់អ្នកដោយភាពព្រងើយកន្ដើយនោះឡើយ។

អស់រយៈពេលជាយូរមកហើយ មនុស្សដែលជឿលើព្រះជាម្ចាស់ សុទ្ធតែបានសង្ឃឹមយ៉ាងមុតមាំក្នុងការទទួលបានូវទិសដៅដ៏ស្រស់បំព្រងមួយ ហើយគ្រប់ទាំងអ្នកជឿព្រះជាម្ចាស់ទាំងអស់សង្ឃឹមថា សំណាងល្អនឹងមកដល់ពួកគេភ្លាមៗ។ ពួកគេទាំងអស់សង្ឃឹមថា នៅមុនពេលដែលពួកគេដឹងពីទិសដៅ ពួកគេនឹងបានអង្គុយដោយសេចក្ដីសុខសាន្ដ នៅកន្លែងមួយ ឬកន្លែងផ្សេងទៀតនៅឯស្ថានសួគ៌។ ជាមួយនឹងគំនិតដ៏ល្អរបស់ពួកគេ ប៉ុន្តែខ្ញុំមានបន្ទូលថា មនុស្សទាំងនេះមិនដែលដឹងថាតើពួកគេមានលក្ខណៈសម្បត្តិគ្រប់គ្រាន់ដើម្បីទទួលបាននូវសំណាងល្អបែបនេះដែលធ្លាក់ពីលើមេឃ ឬសូម្បីតែអង្គុយលើកៅអីនៅទីនោះឡើយ។ នាពេលបច្ចុប្បន្ន អ្នករាល់គ្នាមានចំណេះដឹងល្អអំពីខ្លួនឯង តែអ្នករាល់គ្នានៅតែសង្ឃឹមថានឹងរួចផុតពីគ្រោះមហន្តរាយនៃគ្រាចុងក្រោយ និងព្រះហស្ដនៃព្រះដ៏មានគ្រប់ព្រះចេស្ដា នៅពេលដែលទ្រង់ដាក់ទោសមនុស្សអាក្រក់ទាំងឡាយ។ វាហាក់ដូចជាមានក្តីសុបិនដ៏ល្អ និងចង់បានអ្វីដែលពួកគេចូលចិត្តជាលក្ខណៈទូទៅរបស់មនុស្សទាំងអស់ដែលសាតាំងបានធ្វើឱ្យពុករលួយ ហើយមិនមែនជាគំនិតដ៏ឈ្លាសវៃរបស់មនុស្សណាម្នាក់នោះទេ។ ទោះបីយ៉ាងនេះក្តី ខ្ញុំនៅតែចង់បញ្ចប់នូវសេចក្តីប្រាថ្នាផ្ដេសផ្ដាសទាំងនេះរបស់អ្នករាល់គ្នា ក៏ដូចជាភាពចង់បានរបស់អ្នករាល់គ្នា ដើម្បីទទួលបាននូវព្រះពរ។ ដោយសារអំពើរំលងរបស់អ្នកមានចំនួនច្រើន ហើយការពិតនៃភាពបះបោររបស់អ្នករាល់គ្នាកាន់តែចម្រើនឡើង តើរឿងទាំងនេះអាចសមនឹងប្លង់មេដ៏គួរឱ្យស្រឡាញ់របស់អ្នករាល់គ្នាសម្រាប់អនាគតយ៉ាងដូចម្តេចទៅ? ប្រសិនបើអ្នកចង់បន្តទៅតាមអ្វីដែលអ្នកពេញចិត្ត នៅតែធ្វើខុសដោយមិនមានអ្វីបញ្ឈប់អ្នក តែក្នុងពេលជាមួយគ្នានេះអ្នកនៅតែចង់ឱ្យក្តីសុបិនរបស់អ្នកក្លាយជាការពិត នោះខ្ញុំជំរុញឱ្យអ្នកបន្តនៅក្នុងភាពល្ងង់ខ្លៅរបស់អ្នកចុះ ហើយកុំភ្ញាក់ឡើយ ដ្បិតអីក្ដីសុបិនរបស់អ្នក គឺជាក្តីសុបិនទទេ ហើយនៅចំពោះព្រះវត្តមានរបស់ព្រះជាម្ចាស់ដ៏សុចរិត ទ្រង់នឹងមិនលើកលែងដល់អ្នកនោះឡើយ។ ប្រសិនបើអ្នកចង់ឱ្យក្តីសុបិនរបស់អ្នកក្លាយជាការពិត ចូរកុំសុបិនអី។ ផ្ទុយទៅវិញ ត្រូវប្រឈមមុខនឹងសេចក្ដីពិត និងការពិតជារៀងរហូតវិញ។ នេះគឺជាមធ្យោបាយតែមួយគត់ ដែលអ្នកអាចត្រូវបានសង្រ្គោះ។ បើនិយាយឱ្យចំទៅ តើវិធីសាស្ត្រនេះមានជំហានអ្វីខ្លះ?

ជាដំបូង ត្រូវពិនិត្យមើលរាល់អំពើរំលងរបស់អ្នក ហើយពិនិត្យមើលឥរិយាបថ និងគំនិតណាមួយដែលអ្នកមាន ដែលមិនស្របទៅនឹងសេចក្តីពិត។

នេះគឺជារឿងមួយដែលអ្នកអាចធ្វើបានយ៉ាងងាយស្រួល ហើយខ្ញុំជឿជាក់ថាគ្រប់មនុស្សវៃឆ្លាតទាំងអស់អាចធ្វើបាន។ ទោះយ៉ាងណាក៏ដោយ លើកលែងតែអ្នកដែលមិនធ្លាប់ដឹងអំពីអត្ថន័យនៃអំពើរំលង និងសេចក្ដីពិតប៉ុណ្ណោះដែលមិនអាចធ្វើបាន ពីព្រោះនៅក្នុងកម្រិតមូលដ្ឋាន ពួកគេមិនមែនជាមនុស្សឆ្លាតវៃនោះទេ។ ខ្ញុំកំពុងមានព្រះបន្ទូលអំពីមនុស្សដែលត្រូវបានព្រះជាម្ចាស់ទទួលស្គាល់ ជាមនុស្សស្មោះត្រង់មិនបានបំពានធ្ងន់ធ្ងរលើបញ្ញត្ដិរដ្ឋបាលណាមួយ ហើយអាចងាយយល់ពីអំពើរំលងរបស់ខ្លួន។ ទោះបីរឿងមួយនេះខ្ញុំតម្រូវពីអ្នករាល់គ្នា ហើយងាយស្រួលនឹងសម្រេចបានក៏ដោយ ក៏នេះមិនមែនជារឿងតែមួយដែលខ្ញុំតម្រូវពីអ្នករាល់គ្នានោះឡើយ។ មិនថាមានបញ្ហាអ្វីក៏ដោយ ខ្ញុំសង្ឃឹមថាអ្នករាល់គ្នានឹងមិនសើចចំអកដោយសម្ងាត់ចំពោះសេចក្ដីតម្រូវនេះទេ ហើយជាពិសេសអ្នកនឹងមិនមើលងាយ ឬមើលស្រាលចំពោះសេចក្ដីតម្រូវនោះឡើយ។ អ្នកគប្បីធ្វើឱ្យបានម៉ឺងម៉ាត់ ហើយកុំបោះបង់សេចក្ដីតម្រូវចោលឡើយ។

ទីពីរ ចំពោះអំពើរំលង និងការមិនស្ដាប់បង្គាប់នីមួយៗរបស់អ្នក អ្នកគប្បីរកមើលសេចក្តីពិតដែលត្រូវគ្នា ហើយបន្ទាប់មកប្រើសេចក្តីពិតទាំងនេះដើម្បីដោះស្រាយបញ្ហាទាំងនោះ។ បន្ទាប់ពីនោះមក ចូរជំនួសអំពើរំលង និងគំនិតដែលមិនស្ដាប់បង្គាប់ ហើយនិងការប្រព្រឹត្ត ដោយការអនុវត្តនៃសេចក្តីពិតវិញ។

ទីបី អ្នកគប្បីជាមនុស្សដែលស្មោះត្រង់ មិនមែនជាមនុស្សដែលតែងតែឆ្លាតជ្រុល និងតែងតែបោកប្រាស់ជានិច្ចនោះឡើយ។ (ត្រង់ចំណុចនេះ ខ្ញុំស្នើដល់អ្នករាល់គ្នាម្តងទៀត ឱ្យធ្វើជាមនុស្សស្មោះត្រង់)។

ប្រសិនបើអ្នកអាចសម្រេចនូវកិច្ចការទាំងបីនេះបាន នោះអ្នកគឺជាមនុស្សម្នាក់ក្នុងចំណោមអ្នកដែលមានសំណាង ជាមនុស្សដែលសុបិនក្លាយជាការពិត និងទទួលបានសំណាងល្អ។ ប្រហែលជាអ្នករាល់គ្នានឹងធ្វើនូវសេចក្ដីតម្រូវទាំងបីដែលមិនទាក់ទាញទាំងនេះដោយម៉ឺងម៉ាត់នោះទេ ឬប្រហែលជាអ្នកនឹងធ្វើនូវសេចក្ដីតម្រូវទាំងនោះដោយគ្មានការទទួលខុសត្រូវដែរ។ ទោះជាមួយណាក៏ដោយ គោលបំណងរបស់ខ្ញុំ គឺបំពេញនូវក្តីសុបិនរបស់អ្នករាល់គ្នា ហើយដាក់ឧត្តមគតិរបស់អ្នករាល់គ្នាទៅជាការអនុវត្តន៍ ដោយមិនសើចចំអកដាក់អ្នករាល់គ្នា ឬក៏ធ្វើចាត់ទុកអ្នកដូចជាមនុស្សល្ងីល្ងើនោះឡើយ។

ការទាមទាររបស់ខ្ញុំអាចមានលក្ខណៈសាមញ្ញ ប៉ុន្តែអ្វីដែលខ្ញុំកំពុងមានព្រះបន្ទូលប្រាប់អ្នករាល់គ្នា មិនមានលក្ខណៈសាមញ្ញ ដូចជាមួយបូកមួយស្មើពីរនោះទេ។ ប្រសិនបើអ្វីដែលអ្នករាល់គ្នាធ្វើទាំងអស់ ជាការដែលនិយាយបែបធម្មតាអំពីការនេះ ឬនិយាយមិនច្បាស់លាស់ឥតប្រយោជន៍ និងថ្លែងសេចក្ដីដោយមិនស្មោះត្រង់នោះប្លង់មេរបស់អ្នករាល់គ្នា និងបំណងប្រាថ្នារបស់អ្នករាល់គ្នា នឹងនៅតែមិនអាចកើតឡើងនោះឡើយ។ ខ្ញុំនឹងមិនមានអារម្មណ៍អាណិតដល់អ្នករាល់គ្នាដែលរងទុក្ខអស់រយៈពេលជាច្រើនឆ្នាំ ហើយខំធ្វើការយ៉ាងខ្លាំងតែគ្មានចេញជាផលផ្លែនោះឡើយ។ ផ្ទុយទៅវិញ ខ្ញុំនឹងប្រព្រឹត្ដចំពោះអ្នកដែលមិនបានបំពេញតាមការទាមទាររបស់ខ្ញុំ តាមរយៈការដាក់ទោស មិនមែនផ្តល់រង្វាន់ទេ ហើយមិនមែនជាក្ដីអាណិតអាសូរដែរ។ អ្នករាល់គ្នាប្រហែលជាស្រមៃគិតថា ដោយបានធ្វើជាអ្នកដើរតាមទ្រង់អស់រយៈពេលជាច្រើនឆ្នាំ អ្នកបានខិតខំធ្វើការមិនថាជាអ្វីទេ ហើយអ្នកគួរទទួលបានបាយមួយចាននៅក្នុងដំណាក់របស់ព្រះជាម្ចាស់ ក្នុងនាមតែជាអ្នកស៊ីឈ្នួលប៉ុណ្ណោះ។ ខ្ញុំចង់មានបន្ទូលប្រាប់ថា ភាគច្រើននៃអ្នករាល់គ្នាគិតតាមរបៀបនេះ ដ្បិតអ្នករាល់គ្នាតែងតែស្វែងរកនូវគោលការណ៍ ពីរបៀបទាញយកប្រយោជន៍ ហើយមិនឱ្យមានការទាញយកប្រយោជន៍ពីខ្លួនឡើយ។ ដូច្នេះ ខ្ញុំប្រាប់អ្នករាល់គ្នាឥឡូវនេះដោយភាពម៉ឺងម៉ាត់ទាំងអស់ថា៖ ខ្ញុំមិនខ្វល់ថាកិច្ចខិតខំប្រឹងប្រែងរបស់អ្នកគួរឱ្យស្ញើចយ៉ាងណា សមត្ថភាពរបស់អ្នកខ្លាំងប៉ុនណា អ្នកធ្វើតាមខ្ញុំបានជាប់ប៉ុនណា កិត្តិនាមល្បីល្បាញប៉ុនណា ឬអាកប្បកិរិយារបស់អ្នកមានភាពប្រសើរប៉ុនណានោះទេ ដរាបណាអ្នកមិនបានបំពេញតាមការទាមទាររបស់ខ្ញុំ នោះអ្នកនឹងមិនអាចទទួលបាននូវការសរសើរពីខ្ញុំនោះឡើយ។ ចូរសរសេរចេញនូវគំនិត និងការគណនាទាំងនោះទាំងអស់របស់អ្នករាល់គ្នាឱ្យបានឆាប់តាមដែលអាចធ្វើទៅបាន ហើយចាប់ផ្តើមធ្វើតាមសេចក្ដីតម្រូវរបស់ខ្ញុំយ៉ាងហ្មត់ចត់។ បើមិនដូច្នោះទេ ខ្ញុំនឹងធ្វើឱ្យមនុស្សទាំងអស់ទៅជាផេះផង់ ដើម្បីបញ្ចប់នូវកិច្ចការរបស់ខ្ញុំ ហើយដែលអាក្រក់បំផុតនោះ គឺធ្វើឱ្យឆ្នាំនៃកិច្ចការនិងការរងទុក្ខទាំងប៉ុន្មានរបស់ខ្ញុំ ត្រឡប់ទៅជាឥតប្រយោជន៍ ដ្បិតខ្ញុំមិនអាចយកខ្មាំងសត្រូវ និងមនុស្សដែលធ្វើការអាក្រក់ទាំងនោះ ហើយដែលមានរូបរាងរបស់សាតាំង ឱ្យចូលមកក្នុងនគររបស់ខ្ញុំ ឬយកចូលទៅក្នុងយុគសម័យបន្ទាប់បាននោះឡើយ។

ខ្ញុំមានសង្ឃឹមច្រើនណាស់។ ខ្ញុំសង្ឃឹមថាអ្នករាល់គ្នាអាចប្រព្រឹត្ដខ្លួនក្នុងឥរិយាបថសមរម្យ និងត្រឹមត្រូវ បំពេញភារកិច្ចរបស់អ្នកដោយស្មោះស្ម័គ្រ មានសេចក្តីពិត និងភាពជាមនុស្ស ជាមនុស្សដែលអាចលះបង់អ្វីគ្រប់យ៉ាង រួមទាំងជីវិតសម្រាប់ព្រះជាម្ចាស់ ហើយនិងអ្វីៗផ្សេងទៀត។ ក្តីសង្ឃឹមទាំងអស់នេះទាក់ទងនឹងភាពមិនគ្រប់គ្រាន់របស់អ្នករាល់គ្នា ហើយនិងសេចក្ដីពុករលួយ និងទង្វើបះបោររបស់អ្នករាល់គ្នា។ ប្រសិនបើការសន្ទនាណាមួយដែលខ្ញុំមានជាមួយអ្នករាល់គ្នា មិនគ្រប់គ្រាន់ដើម្បីទាក់ទាញចំណាប់អារម្មណ៍របស់អ្នករាល់គ្នាទេ នោះទំនងជាអ្វីដែលខ្ញុំអាចធ្វើបាននៅពេលនេះ គឺខ្ញុំលែងមានព្រះបន្ទូលតទៅទៀត។ ទោះយ៉ាងណាក៏ដោយ អ្នករាល់គ្នាយល់នូវអ្វីជាលទ្ធផលដែលនឹងទៅជាយ៉ាងណា។ ខ្ញុំមិនដែលសម្រាកញឹកញាប់នោះទេ ដូច្នេះប្រសិនបើខ្ញុំមិនមានបន្ទូល ខ្ញុំនឹងធ្វើអ្វីម៉្យាងដើម្បីឱ្យមនុស្សមើល។ ខ្ញុំអាចធ្វើឱ្យអណ្តាតរបស់នរណាម្នាក់ទៅជារលួយ ឬធ្វើឱ្យនរណាម្នាក់ស្លាប់បែកជាបំណែក ឬធ្វើឱ្យមនុស្សមានភាពមិនធម្មតាផ្នែកសរសៃប្រសាទ និងធ្វើឱ្យពួកគេមើលទៅគួរឱ្យស្អប់តាមវិធីជាច្រើនយ៉ាង។ បន្ទាប់មកទៀត ខ្ញុំអាចធ្វើឱ្យមនុស្សរងនឹងទារុណកម្ម ដែលខ្ញុំបានបង្កើតជាពិសេសសម្រាប់ពួកគេ។ តាមវិធីនេះ ខ្ញុំនឹងមានអារម្មណ៍រីករាយ សប្បាយជាខ្លាំង និងពេញចិត្តយ៉ាងខ្លាំងផងដែរ។ មានពាក្យដែលគេតែងតែលើកឡើងថា «ធ្វើល្អបានល្អ ធ្វើអាក្រក់បានអាក្រក់» ចុះឥឡូវ ហេតុអ្វីបានជាមិនអ៊ីចឹង? ប្រសិនបើអ្នកមានបំណងជំទាស់នឹងខ្ញុំ ហើយធ្វើការជំនុំជម្រះចំពោះខ្ញុំ នោះខ្ញុំនឹងធ្វើឱ្យមាត់អ្នករលួយ ហើយនោះនឹងធ្វើឱ្យខ្ញុំរីករាយមិនឈប់ឈរនោះឡើយ។ នេះក៏ព្រោះតែទីបំផុត អ្វីដែលអ្នកបានធ្វើ មិនមែនជាសេចក្ដីពិត ហើយក៏មិនទាក់ទងនឹងជីវិតផងដែរ ដ្បិតអ្វីគ្រប់យ៉ាងដែលខ្ញុំធ្វើគឺជាសេចក្ដីពិត។ រាល់សកម្មភាពរបស់ខ្ញុំ គឺពាក់ព័ន្ធនឹងគោលការណ៍នៃកិច្ចការរបស់ខ្ញុំ និងបញ្ញត្តិរដ្ឋបាលដែលខ្ញុំបានដាក់ចេញ។ ហេតុដូច្នេះហើយ ខ្ញុំជំរុញឱ្យអ្នករាល់គ្នាម្នាក់ៗបង្កើននូវគុណធម៌ខ្លះៗឈប់ធ្វើអំពើអាក្រក់ច្រើនពេក ហើយធ្វើតាមការទាមទាររបស់ខ្ញុំក្នុងពេលទំនេររបស់អ្នក។ ពេលនោះខ្ញុំនឹងមានអារម្មណ៍រីករាយ។ ប្រសិនបើអ្នករាល់គ្នាត្រូវចែករំលែក (ឬបរិច្ចាគ) ទៅចំពោះសេចក្ដីពិតសូម្បីតែមួយភាគមួយពាន់នៃការខិតខំប្រឹងប្រែងដែលអ្នកធ្វើក្នុងសាច់ឈាមនោះ ខ្ញុំអាចមានព្រះបន្ទូលថា អ្នកនឹងមិនប្រព្រឹត្តនូវអំពើរំលង និងមានមាត់ដែលរលួយជាញឹកញាប់នោះឡើយ។ តើនេះមិនច្បាស់ទេឬអី?

បើអ្នកប្រព្រឹត្តនូវអំពើរំលងកាន់តែច្រើន នោះឱកាសរបស់អ្នកក្នុងការទទួលបាននូវទិសដៅល្អ គឺកាន់តែតិចដែរ។ ផ្ទុយទៅវិញ បើអ្នកប្រព្រឹត្តអំពើរំលងកាន់តែតិចនោះអ្នកកាន់តែមានឱកាសច្រើនក្នុងការទទួលបាននូវការសរសើរពីព្រះជាម្ចាស់។ ប្រសិនបើអំពើរំលងរបស់អ្នកកើនឡើង ដល់ចំណុចដែលខ្ញុំមិនអាចអភ័យទោសឱ្យអ្នកបាន នោះអ្នកនឹងត្រូវបាត់បង់ទាំងស្រុងនូវឱកាសនៃការដែលត្រូវអត់ទោស។ ដូច្នេះទិសដៅរបស់អ្នកនឹងមិននៅខាងលើទេ ប៉ុន្តែនៅខាងក្រោមវិញ។ ប្រសិនបើអ្នកមិនជឿខ្ញុំទេ ចូរអ្នកក្លាហាន ហើយប្រព្រឹត្តខុសចុះ នោះអ្នកនឹងឃើញនូវអ្វីដែលអ្នកត្រូវទទួលបាន។ ប្រសិនបើអ្នកជាមនុស្សដែលមានចិត្តស្មោះត្រង់ ដែលអនុវត្តនូវសេចក្តីពិត នោះអ្នកប្រាកដជានឹងមានឱកាសទទួលបានការលើកលែងទោស ចំពោះអំពើរំលងរបស់អ្នក ហើយអ្នកនឹងមិនស្ដាប់បង្គាប់កាន់តែតិចទៅៗ។ ប្រសិនបើអ្នកជាមនុស្សម្នាក់ដែលការអនុវត្តសេចក្ដីពិតរបស់ខ្លួនមានលក្ខណៈស្មោះអស់ពីចិត្តយ៉ាងខ្លាំង នោះអំពើរំលងរបស់អ្នកនៅចំពោះព្រះជាម្ចាស់ច្បាស់ជាកើនឡើង ហើយអ្នកនឹងមិនស្ដាប់បង្គាប់កាន់តែច្រើនឡើងៗ រហូតដល់អ្នកឈានដល់កម្រិត ដែលនឹងជាពេលនៃការបំផ្លាញជាសរុបចំពោះអ្នកតែម្ដង។ នេះជាពេលដែលសុបិនដ៏រីករាយនៃការទទួលបាននូវព្រះពររបស់អ្នកនឹងត្រូវវិនាស។ កុំចាត់ទុកអំពើរំលងរបស់អ្នកថាគ្រាន់តែជាកំហុសរបស់មនុស្សដែលមិនទាន់គ្រប់អាយុ ឬមនុស្សល្ងីល្ងើនោះឡើយ។ ចូរកុំប្រើលេសដែលអ្នកមិនបានអនុវត្តនូវសេចក្ដីពិត ពីព្រោះតែលក្ខណៈសម្បតិ្តមិនល្អរបស់អ្នក ដែលធ្វើឱ្យអ្នកមិនអាចធ្វើបាននោះឡើយ។ លើសពីនេះទៅទៀត មិនត្រូវចាត់ទុកអំពើរំលងដែលអ្នកបានប្រព្រឹត្ត ថាជាអំពើរបស់នរណាម្នាក់ផ្សេងនោះឡើយ។ ប្រសិនបើអ្នកពូកែក្នុងការអភ័យទោសឱ្យខ្លួនឯង និងប្រព្រឹត្តចំពោះខ្លួនឯងដោយសន្ដោសប្រណី នោះខ្ញុំសូមមានព្រះបន្ទូលថា អ្នកជាមនុស្សកំសាក ដែលមិនដែលទទួលបាននូវសេចក្ដីពិត ហើយអំពើរំលងរបស់អ្នកក៏មិនដែលឈប់ក្នុងការតាមលងអ្នកដែរ។ អំពើរំលងរបស់អ្នកនឹងទាសអ្នកចេញ មិនឱ្យទទូលបាននូវតម្រូវការនៃសេចក្តីពិត ហើយធ្វើឱ្យអ្នកនៅតែជាដៃគូស្មោះត្រង់របស់សាតាំងជានិច្ច។ ឱវាទរបស់ខ្ញុំចំពោះអ្នកនៅតែមានដូច្នេះ៖ ចូរកុំយកចិត្តទុកដាក់តែលើទិសដៅរបស់អ្នក ដោយមិនអាចកត់សម្គាល់ពីអំពើរំលងដែលលាក់កំបាំងរបស់អ្នកនោះឡើយ តែចូរប្រកាន់ខ្ជាប់នូវអំពើរំលងយ៉ាងម៉ឺងម៉ាត់ ហើយកុំមើលរំលងនូវអំពើរំលងទាំងនោះ ក្រៅពីការព្រួយបារម្ភចង់បានទិសដៅរបស់អ្នកឡើយ។


ការយល់ដឹងអំពីនិស្ស័យរបស់ព្រះជាម្ចាស់ ពិតជាសំខាន់ក្រៃលែង

មានសេចក្ដីជាច្រើនដែលខ្ញុំរំពឹងឱ្យអ្នករាល់គ្នាសម្រេចឱ្យបាន តែមិនមែនគ្រប់សកម្មភាពទាំងអស់របស់អ្នករាល់គ្នា មិនមែនគ្រប់យ៉ាងទាំងអស់ក្នុងជីវិតអ្នករាល់គ្នា សុទ្ធតែអាច សម្រេចនូវអ្វីដែលខ្ញុំបង្គាប់ពីអ្នករាល់គ្នាឡើយ ហេតុនេះ ខ្ញុំក៏គ្មានជម្រើសដែរ ក្រៅតែពីមានបន្ទូលឱ្យចំចំណុច ហើយពន្យល់ប្រាប់អ្នករាល់គ្នាពីបំណងព្រះហឫទ័យរបស់ខ្ញុំ។ ដោយយល់ថា ញាណយល់ដឹងរបស់អ្នករាល់គ្នាខ្សោយ ចំណែកការដឹងគុណរបស់អ្នករាល់គ្នាក៏ខ្សោយ អ្នករាល់គ្នាក៏ស្ទើរតែមិនដឹងអ្វីសោះអំពីនិស្ស័យ និងសារជាតិរបស់ខ្ញុំ ហេតុនេះ ខ្ញុំត្រូវតែប្រញាប់មានបន្ទូលប្រាប់អ្នករាល់គ្នាអំពីសេចក្ដីទាំងនេះ។ ទោះបីជាពីមុនមក អ្នករាល់គ្នាធ្លាប់យល់ដឹងយ៉ាងណា ទោះបីជាអ្នករាល់គ្នាមិនចង់យល់ដឹងពីរឿងទាំងអស់នេះ ក៏ខ្ញុំនៅតែត្រូវពន្យល់ប្រាប់សេចក្ដីទាំងនេះដល់អ្នករាល់គ្នាយ៉ាងពិស្ដារដែរ។ រឿងទាំងនេះក៏មិនមែនជារឿងប្លែកទាំងស្រុងដល់អ្នករាល់គ្នាដែរ ប៉ុន្តែអ្នករាល់គ្នាខ្វះការយល់ដឹងច្រើន ខ្វះការយល់ច្បាស់ច្រើន ទាក់ទងនឹងអត្ថន័យដែលមាននៅក្នុង សេចក្ដីទាំងនេះ។ មនុស្សជាច្រើនក្នុងចំណោមអ្នករាល់គ្នា មានត្រឹមការយល់ដឹងស្រពេចស្រពិល ហើយជាការយល់ដឹងត្រឹមមួយផ្នែក និងមិនពេញលេញទាល់តែសោះ។ ដើម្បីជួយឱ្យអ្នករាល់គ្នាអនុវត្តសេចក្ដីពិតបានកាន់តែប្រសើរ គឺអនុវត្តតាមព្រះបន្ទូលរបស់ខ្ញុំបានកាន់តែប្រសើរ ខ្ញុំព្រះតម្រិះឃើញថា សេចក្ដីទាំងនេះ គឺជារឿងសំខាន់បំផុតដែលអ្នករាល់គ្នាត្រូវដឹង។ ពុំនោះទេ សេចក្ដីជំនឿរបស់អ្នករាល់គ្នាគឺនៅតែស្រពេចស្រពិល ពុតត្បុត និងពោរពេញទៅដោយអន្ទាក់នៃសាសនា។ ប្រសិនបើអ្នករាល់គ្នាមិនយល់អំពីនិស្ស័យរបស់ព្រះជាម្ចាស់ នោះអ្នកមិនអាចធ្វើកិច្ចការដែលអ្នកគួរធ្វើថ្វាយទ្រង់បានឡើយ។ ប្រសិនបើអ្នករាល់គ្នាមិនស្គាល់សារជាតិរបស់ព្រះជាម្ចាស់ នោះអ្នករាល់គ្នាមិនអាចគោរពប្រណិបតន៍ និងកោតខ្លាចទ្រង់បានឡើយ ផ្ទុយទៅវិញ គឺមានតែទង្វើធ្វើឱ្យតែបានរួចពីដៃដោយគ្មានការប្រុងប្រយ័ត្ន និងការកុហកបោកប្រាស់តែប៉ុណ្ណោះ ហើយលើសពីនេះ គឺមានតែការប្រមាថដែលគ្មានអ្វីអាចទូន្មានបាន។ ថ្វីបើការយល់ដឹងអំពីនិស្ស័យរបស់ព្រះជាម្ចាស់ ពិតជាសំខាន់ ហើយការស្គាល់សារជាតិរបស់ព្រះជាម្ចាស់ ក៏មិនអាចមើលរំលងបានមែន ក៏គ្មាននរណាម្នាក់បានពិនិត្យពិច័យ ឬក៏ជជីកវែកញែកសេចក្ដីទាំងនេះឱ្យបានហ្មត់ចត់នោះដែរ។ អ្នករាល់គ្នាបានច្រានចោលបញ្ញត្តិគ្រប់គ្រងនានាដែលខ្ញុំបានដាក់ចេញយ៉ាងច្បាស់ណាស់។ ប្រសិនបើអ្នករាល់គ្នាមិនយល់អំពីនិស្ស័យរបស់ព្រះជាម្ចាស់នោះអ្នកក៏ងាយនឹងប្រព្រឹត្តទាស់នឹងនិស្ស័យរបស់ទ្រង់ដែរ។ ការប្រព្រឹត្តទាស់នឹងនិស្ស័យរបស់ព្រះជាម្ចាស់ គឺដូចគ្នានឹងការជំរុញឱ្យព្រះជាម្ចាស់ផ្ទាល់ព្រះអង្គ ទ្រង់មានសេចក្ដីក្រោធ ហើយក្នុងករណីនេះ ផលចុងក្រោយនៃទង្វើរបស់អ្នក គឺការបំពានបញ្ញត្តិគ្រប់គ្រងនោះហើយ។ ពេលនេះ អ្នកគប្បីទទួលស្គាល់ហើយថា កាលណាអ្នកស្គាល់សារជាតិរបស់ព្រះជាម្ចាស់ នោះអ្នកក៏អាចយល់អំពីនិស្ស័យរបស់ទ្រង់បានដែរ ហើយកាលណាអ្នកយល់អំពីនិស្ស័យរបស់ទ្រង់ នោះអ្នកក៏នឹងបានយល់អំពីបញ្ញត្តិរដ្ឋបាលនោះដែរ។ មិនចាំបាច់និយាយច្រើនទេ សារជាតិភាគច្រើននៅក្នុងបញ្ញត្តិរដ្ឋបាលនោះ សុទ្ធតែនិយាយអំពីនិស្ស័យរបស់ព្រះជាម្ចាស់ ប៉ុន្តែមិនមែនគ្រប់និស្ស័យទាំងអស់របស់ទ្រង់ សុទ្ធតែមាននៅក្នុងបញ្ញត្តិរដ្ឋបាលនោះទេ ហើយអំណេះតទៅ អ្នករាល់គ្នាត្រូវបង្កើនការយល់ដឹងរបស់ខ្លួន ទាក់ទងនឹងនិស្ស័យរបស់ព្រះជាម្ចាស់ ឱ្យកាន់តែស៊ីជម្រៅជាងនេះ។

ខ្ញុំមានបន្ទូលជាមួយអ្នករាល់គ្នាថ្ងៃនេះ មិនមែនជាការសន្ទនាបែបធម្មតាៗនោះទេ ដើម្បីឱ្យបានជាប្រយោជន៍ដល់អ្នករាល់គ្នា ក្នុងការខិតចូលមកជិតព្រះបន្ទូលរបស់ខ្ញុំដោយការយកចិត្តទុកដាក់ ហើយលើសពីនេះ គឺដើម្បីសញ្ជឹងគិតពីព្រះបន្ទូលឱ្យស៊ីជម្រៅ។ ន័យដែលខ្ញុំមានបន្ទូលនេះគឺថា អ្នករាល់គ្នាបានខិតខំតិចតួចណាស់ចំពោះព្រះបន្ទូលដែលខ្ញុំបានថ្លែង។ អ្នករាល់គ្នាក៏មិនសូវចូលចិត្តគិតពិចារណាពីនិស្ស័យរបស់ព្រះជាម្ចាស់ដែរ ក៏មិនសូវមាននរណាម្នាក់ខំប្រឹងប្រែងផង។ ដោយព្រោះហេតុផលនេះហើយបានជាខ្ញុំមានបន្ទូលថា សេចក្ដីជំនឿរបស់អ្នករាល់គ្នាគ្មានអ្វីក្រៅពីការសម្ដែងវោហារសាស្ដ្រនោះទេ។ សូម្បីតែពេលនេះ ក៏ក្នុងចំណោមអ្នករាល់គ្នា គ្មាននរណាម្នាក់ខំប្រឹងប្រែងយ៉ាងខ្លាំងដើម្បីសេចក្ដីកម្សោយបំផុតរបស់អ្នករាល់គ្នាដែរ។ អ្នករាល់គ្នាបានធ្វើឱ្យខ្ញុំខកព្រះទ័យ បន្ទាប់ពីខ្ញុំបានទទួលយកអស់ទាំងការឈឺចាប់ជំនួសអ្នករាល់គ្នារួច។ ដូច្នេះហើយទើបអ្នករាល់គ្នាមិនខ្វល់ពីព្រះជាម្ចាស់ ហើយជីវិតរបស់អ្នករាល់គ្នាទៀតសោត ក៏គ្មានសេចក្ដីពិតដែរ។ ធ្វើម្ដេចអាចឱ្យមនុស្សបែបនេះ រាប់ជាពួកបរិសុទ្ធបាន? វិន័យឋានសួគ៌ មិនបណ្ដែតបណ្ដោយចំពោះរឿងបែបនេះទេ! ដោយព្រោះអ្នករាល់គ្នាមានការយល់ដឹងតិចតួចអំពីរឿងនេះ ខ្ញុំគ្មានជម្រើសទេ មានតែប្រើខ្យល់ដង្ហើមទៀតប៉ុណ្ណោះ។

គ្រប់ប្រយោគដែលខ្ញុំបានថ្លែងប្រាប់ សុទ្ធតែបង្កប់នូវនិស្ស័យរបស់ព្រះជាម្ចាស់។ អ្នករាល់គ្នាគួរខំប្រឹងសញ្ជឹងគិតអំពីព្រះបន្ទូលរបស់ខ្ញុំដោយយកចិត្តទុកដាក់ នោះអ្នករាល់គ្នានឹងទទួលផលពីព្រះបន្ទូលនេះជាប្រាកដ។ សារជាតិរបស់ព្រះជាម្ចាស់ ពិបាកនឹងយល់ណាស់ ប៉ុន្តែខ្ញុំជឿជាក់ថា យ៉ាងហោចណាស់អ្នករាល់គ្នានឹងបានដឹងខ្លះអំពីនិស្ស័យរបស់ព្រះជាម្ចាស់ដែរ។ ពេលនោះខ្ញុំសង្ឃឹមថា អ្នកនឹងមានអ្វីបន្ថែមទៀតឱ្យខ្ញុំឃើញពីរឿងរ៉ាវដែលអ្នកបានធ្វើ ដែលមិនបំពានដល់និស្ស័យរបស់ព្រះជាម្ចាស់។ ពេលនោះ ខ្ញុំនឹងរឹតតែមានទំនុកចិត្ត។ ឧទាហរណ៍ដូចជាឱ្យព្រះជាម្ចាស់គង់ក្នុងចិត្តអ្នករាល់គ្នាគ្រប់ពេលវេលា។ កាលណាអ្នកធ្វើអ្វីមួយ ចូរធ្វើការនោះឱ្យស្របទៅនឹងព្រះបន្ទូលរបស់ទ្រង់។ ចូរឈ្វេងយល់ពីបំណងព្រះហឫទ័យរបស់ទ្រង់ក្នុងគ្រប់កិច្ចការទាំងអស់ ហើយរក្សាខ្លួនពីការប្រព្រឹត្តនូវទង្វើទាំងឡាយណាដែលនាំឱ្យគេមើលងាយ និងបង្អាប់ដល់ព្រះជាម្ចាស់។ អ្នកក៏រឹតតែពុំគួរដកព្រះជាម្ចាស់ចេញពីគំនិតរបស់អ្នក ដើម្បីបំពេញអនាគតដែលនៅចន្លោះក្នុងចិត្តរបស់អ្នកដែរ។ ប្រសិនបើអ្នកធ្វើដូច្នេះ អ្នកមុខជាបំពាននិស្ស័យរបស់ព្រះជាម្ចាស់ហើយ។ ឧបមាថា អ្នកពុំដែលនិយាយប្រមាថ ឬរអ៊ូរទាំទាស់នឹងព្រះជាម្ចាស់សោះក្នុងមួយជីវិតរបស់អ្នក ហើយឧបមាទៀតថា អ្នកអាចបោះបង់ទ្រព្យសម្បត្តិគ្រប់យ៉ាងដែលទ្រង់បានប្រទានមកឱ្យអ្នក ហើយអាចចុះចូលចំពោះព្រះបន្ទូលទាំងអស់របស់ទ្រង់ពេញមួយជីវិតរបស់អ្នក ពេលនោះ អ្នកនឹងបានចៀសផុតពីសេចក្ដីរំលងដែលប្រព្រឹត្តទាស់នឹងបញ្ញត្តិគ្រប់គ្រងនោះហើយ។ ឧទាហរណ៍ ប្រសិនបើអ្នកធ្លាប់និយាយថា «ហេតុអ្វីបានជាខ្ញុំមិនគិតសោះថា ទ្រង់ជាព្រះជាម្ចាស់?» «ខ្ញុំគិតថា ព្រះបន្ទូលទាំងអស់នេះ គ្មានន័យអ្វីទេ គ្រាន់តែជាការបំភ្លឺពីព្រះវិញ្ញាណបរិសុទ្ធតែប៉ុណ្ណោះ» «ចំពោះគំនិតរបស់ខ្ញុំវិញ ខ្ញុំគិតថា មិនមែនគ្រប់យ៉ាងដែលព្រះជាម្ចាស់ទ្រង់ធ្វើសុទ្ធតែត្រូវរហូតនោះទេ» «ភាពជាមនុស្សរបស់ព្រះជាម្ចាស់ មិនប្រសើរជាងខ្ញុំនោះទេ» «ព្រះបន្ទូលរបស់ព្រះជាម្ចាស់គ្មានអ្វីគួរឱ្យជឿទេ» ឬក៏ធ្លាប់និយាយសម្ដីវិនិច្ឆ័យដទៃទៀត នោះខ្ញុំទូន្មានអ្នករាល់គ្នាឱ្យលន់តួ ហើយប្រែចិត្តពីអំពើបាបរបស់ខ្លួនឱ្យបានរឿយៗជាងនេះ។ ពុំនោះទេអ្នកនឹងគ្មានឱកាសទទួលបានការអត់ទោសសោះឡើយ ដ្បិតអ្នកមិនមែនបំពានមនុស្សទេ តែបំពានព្រះជាម្ចាស់ផ្ទាល់ព្រះអង្គវិញ។ អ្នកប្រហែលជាគិតថា អ្នកកំពុងវិនិច្ឆ័យមនុស្ស ប៉ុន្តែព្រះវិញ្ញាណនៃព្រះជាម្ចាស់ មិនមានព្រះតម្រិះដូច្នេះឡើយ។ ការដែលអ្នកប្រមាថសាច់ឈាមរបស់ទ្រង់ គឺស្មើនឹងប្រមាថដល់ទ្រង់ហើយ។ ដូច្នេះ អ្នកមិនបានបំពាននិស្ស័យរបស់ព្រះជាម្ចាស់ទេ មែនទេ? អ្នកត្រូវចងចាំថា គ្រប់កិច្ចការដែលបានធ្វើឡើងដោយព្រះវិញ្ញាណនៃព្រះជាម្ចាស់ គឺត្រូវបានធ្វើឡើង ដើម្បីរក្សាការពារកិច្ចការរបស់ព្រះអង្គនៅក្នុងសាច់ឈាម និងដើម្បីឱ្យកិច្ចការនោះសម្រេចបានយ៉ាងប្រសើរ។ ប្រសិនបើអ្នកមិនអើពើចំពោះរឿងនេះ នោះខ្ញុំសូមមានបន្ទូលប្រាប់អ្នករាល់គ្នាឱ្យដឹងថា អ្នកជាមនុស្សដែលពុំអាចទទួលបានជោគជ័យ ក្នុងការជឿលើព្រះជាម្ចាស់ឡើយ។ ដោយព្រោះអ្នករាល់គ្នាបានជំរុញសេចក្ដីក្រោធរបស់ព្រះជាម្ចាស់ ហេតុដូច្នេះហើយ ទ្រង់នឹងប្រើទណ្ឌកម្មដ៏សក្ដិសម មកបង្រៀនមេរៀនមួយដល់អ្នកវិញ។

ការស្គាល់ពីសារជាតិរបស់ព្រះជាម្ចាស់ មិនមែនជារឿងឥតបានការទេ។ អ្នករាល់គ្នាត្រូវតែយល់អំពីនិស្ស័យរបស់ទ្រង់។ តាមវិធីនេះ អ្នកនឹងបានស្គាល់ពីសារជាតិរបស់ព្រះជាម្ចាស់បន្តិចម្ដងៗ ទាំងមិនដឹងខ្លួន។ កាលណាអ្នកបានដឹងអំពីរឿងនេះហើយ អ្នកប្រាកដជាឃើញខ្លួនឯងកំពុងឈានជើងចូលក្នុងសភាពដែលខ្ពង់ខ្ពស់ជាងមុន និងស្រស់បំព្រងជាងមុន។ ទីបំផុត អ្នកនឹងមានអារម្មណ៍ខ្មាសចំពោះព្រលឹងដ៏អាក្រក់របស់អ្នក ហើយលើសពីនេះ អ្នកនឹងមានអារម្មណ៍ថា គ្មានកន្លែងណាដើម្បីលាក់ពីភាពអាម៉ាស់របស់អ្នកបានឡើយ។ គ្រានោះ អ្នកនឹងកាន់តែលែងប្រព្រឹត្តទង្វើដែលបំពានដល់និស្ស័យរបស់ព្រះជាម្ចាស់តទៅទៀត ដួងចិត្តរបស់អ្នកនឹងចូលទៅកាន់តែកៀកនឹងព្រះជាម្ចាស់ ហើយសេចក្ដីស្រឡាញ់របស់អ្នកចំពោះព្រះអង្គ ក៏កាន់តែចម្រើនឡើងនៅក្នុងដួងចិត្តរបស់អ្នកដែរ។ នេះហើយជាសញ្ញារបស់មនុស្សជាតិដែលកំពុងចូលទៅក្នុងសភាពស្រស់បំព្រង។ ដោយឡែក អ្នករាល់គ្នាមិនទាន់សម្រេចរឿងនេះបាននៅឡើយទេ។ កាលណាអ្នករាល់គ្នាប្រញាប់ប្រញាល់សម្រេចជោគវាសនារបស់ខ្លួន តើនរណាខ្លះមានចិត្តចង់ព្យាយាមស្គាល់ពីសារជាតិរបស់ព្រះជាម្ចាស់? បើនៅតែបែបនេះ អ្នករាល់គ្នានឹងប្រព្រឹត្តរំលងទាស់នឹងបញ្ញត្តិគ្រប់គ្រងទាំងមិនដឹងខ្លួន ដ្បិតអ្នករាល់គ្នាយល់ដឹងអំពីនិស្ស័យរបស់ព្រះជាម្ចាស់បានតិចតួចណាស់។ ដូច្នេះតើកិច្ចការដែលអ្នករាល់គ្នាធ្វើពេលនេះ មិនមែនកំពុងចាក់គ្រឹះសម្រាប់ការប្រព្រឹត្តទាស់នឹងនិស្ស័យរបស់ព្រះជាម្ចាស់ទេឬអី? ថាខ្ញុំបង្គាប់ឱ្យអ្នករាល់គ្នាយល់អំពីនិស្ស័យរបស់ព្រះជាម្ចាស់ គឺមិនដាច់ចេញពីកិច្ចការរបស់ខ្ញុំទេ។ ដ្បិតប្រសិនបើអ្នករាល់គ្នាប្រព្រឹត្តរំលងនឹងបញ្ញត្តិគ្រប់គ្រងជារឿយៗ តើមាននរណាក្នុងចំណោមអ្នករាល់គ្នាដែលនឹងគេចផុតពីទណ្ឌកម្មបាន? តើពេលនោះ កិច្ចការរបស់ខ្ញុំនឹងទៅជាអសារឥតការទាំងស្រុងទៅហើយមែនទេ? ហេតុនេះ ខ្ញុំនៅតែបង្គាប់ឱ្យអ្នករាល់គ្នាប្រុងប្រយ័ត្នចំពោះជំហានដែលអ្នកដើរ បន្ថែមទៅលើការពិនិត្យពិច័យ ការប្រព្រឹត្តរបស់អ្នកផ្ទាល់។ នេះគឺជាសេចក្ដីបង្គាប់ដ៏ឧត្ដមដែលខ្ញុំបង្គាប់ពីអ្នករាល់គ្នា ហើយខ្ញុំសង្ឃឹមថា អ្នករាល់គ្នានឹងពិចារណាពីសេចក្ដីបង្គាប់នេះដោយយកចិត្តទុកដាក់ ហើយគិតគូរអំពីសេចក្ដីបង្គាប់នេះដោយស្មោះអស់ពីចិត្ត។ គង់មានថ្ងៃមួយមកដល់ គឺជាពេលដែលទង្វើរបស់អ្នករាល់គ្នា ជំរុញឱ្យខ្ញុំមានសេចក្ដីក្រោធយ៉ាងខ្លាំងក្លា នោះលទ្ធផលដែលត្រូវពិចារណា គឺជារបស់អ្នករាល់គ្នាសុទ្ធសាធ ហើយគ្មានអ្នកផ្សេងណា មកទទួលការដាក់ទោសជំនួសអ្នកឡើយ។


វិធីស្គាល់ព្រះជាម្ចាស់ដែលគង់នៅលើផែនដីដោយពិតប្រាកដ

អ្នករាល់គ្នាប្រាថ្នាចង់ទទួលបានរង្វាន់នៅចំពោះព្រះភ័ក្ដ្រព្រះជាម្ចាស់ និងចង់ឱ្យព្រះជាម្ចាស់សព្វព្រះហឫទ័យនឹងអ្នករាល់គ្នា ព្រោះមនុស្សគ្រប់គ្នាសង្ឃឹមចង់បានរឿងបែបនេះ នៅពេលពួកគេចាប់ផ្តើមជឿលើព្រះជាម្ចាស់ ព្រោះគ្រប់គ្នាវក់នឹងការដេញតាមភាពខ្ពង់ខ្ពស់ ហើយគ្មានមនុស្សណាចង់នៅក្រោមអ្នកដទៃនោះទេ។ មនុស្សគឺបែបនេះហើយ។ ច្បាស់ណាស់ ដោយសារហេតុផលនេះ ក្នុងចំណោមអ្នករាល់គ្នាមានមនុស្សជាច្រើនតែងតែប្រឹងប្រែង ដើម្បីទទួលបានការគាំទ្រពីព្រះជាម្ចាស់ដែលគង់នៅស្ថានសួគ៌ ប៉ុន្ដែតាមការពិត ភក្តីភាព និងភាពទៀងត្រង់របស់អ្នករាល់គ្នាចំពោះព្រះជាម្ចាស់ គឺតិចជាងភក្តីភាព និងភាពទៀងត្រង់ចំពោះខ្លួនអ្នកឆ្ងាយណាស់។ ហេតុអ្វីបានជាខ្ញុំនិយាយបែបនេះ? ព្រោះខ្ញុំមិនទទួលស្គាល់ភក្តីភាពរបស់អ្នករាល់គ្នាចំពោះព្រះជាម្ចាស់សោះឡើយ ហើយជាងនេះទៀត ព្រោះខ្ញុំហ៊ានប្រកែកថាដួងចិត្តរបស់អ្នករាល់គ្នាគ្មានព្រះជាម្ចាស់ឡើយ។ មានន័យថា ព្រះជាម្ចាស់ដែលអ្នករាល់គ្នាថ្វាយបង្គំ គឺព្រះជាម្ចាស់ដ៏ស្រពេចស្រពិលដែលអ្នករាល់គ្នាលើកសរសើរតម្កើងនោះគ្មានវត្តមានសោះឡើយ។ ហេតុផលដែលខ្ញុំអាចនិយាយបាន យ៉ាងច្បាស់ដូច្នេះ ព្រោះអ្នករាល់គ្នានៅឆ្ងាយពីព្រះដ៏ពិតខ្លាំងពេក។ ហេតុផលសម្រាប់ភក្តីភាពរបស់អ្នករាល់គ្នា គឺរូបព្រះដែលស្ថិតនៅក្នុងចិត្តរបស់អ្នករាល់គ្នា ហើយនៅពេលនេះ ចំពោះខ្ញុំវិញ អ្នករាល់គ្នាគ្រាន់តែទទួលស្គាល់ព្រះជាម្ចាស់ដែលអ្នករាល់គ្នាគិតថាមិនធំ ក៏មិនតូច តាមពាក្យសម្តីប៉ុណ្ណោះ។ នៅពេលខ្ញុំនិយាយថា អ្នករាល់គ្នានៅឆ្ងាយពីព្រះជាម្ចាស់នោះ គឺខ្ញុំចង់មានន័យថា អ្នករាល់គ្នាឃ្លាតឆ្ងាយពីព្រះដ៏ពិត ខណៈដែលព្រះដ៏ស្រពេចស្រពិលនោះហាក់ដូចជាស្ថិតនៅក្បែរខ្លួនអ្នករាល់គ្នាទៅវិញ។ នៅពេលខ្ញុំនិយាយថា «មិនធំ» នោះគឺខ្ញុំចង់សំដៅលើព្រះដែលអ្នករាល់គ្នាជឿសព្វថ្ងៃនេះ ទំនងគ្រាន់តែជាបុគ្គលមួយរូបដែលគ្មានសមត្ថភាពអស្ចារ្យអ្វីនោះទេ គឺជាបុគ្គលដែលមិនមានភាពខ្ពង់ខ្ពស់អ្វីឡើយ។ ហើយនៅពេលខ្ញុំនិយាយថា «មិនតូច» ខ្ញុំចង់មានន័យថាទោះបីជាបុគ្គលនេះមិនអាចហៅខ្យល់ហៅភ្លៀងបានក៏ដោយ ប៉ុន្តែទ្រង់អាចហៅព្រះវិញ្ញាណរបស់ព្រះជាម្ចាស់មកធ្វើកិច្ចការដែលធ្វើឱ្យស្ថានសួគ៌ និងផែនដីញ័ររញ្ជួយបាន ដែលនឹងធ្វើឱ្យមនុស្សស្រឡាំងកាំង។ មើលពីខាងក្រៅ អ្នករាល់គ្នាហាក់ដូចជាស្តាប់បង្គាប់ចំពោះព្រះគ្រីស្ទដែលគង់នៅលើផែនដី ប៉ុន្តែតាមពិត អ្នករាល់គ្នាមិនមានសេចក្ដីជំនឿលើទ្រង់ឡើយ ហើយក៏មិនស្រឡាញ់ទ្រង់ដែរ។ នេះមានន័យថា ព្រះដែលអ្នករាល់គ្នាជឿយ៉ាងពិតប្រាកដ គឺគ្រាន់តែជាព្រះដ៏ស្រពេចស្រពិល នៅក្នុងអារម្មណ៍ផ្ទាល់ខ្លួនរបស់អ្នករាល់គ្នាប៉ុណ្ណោះ ហើយព្រះដែលអ្នករាល់គ្នាស្រឡាញ់យ៉ាងពិតប្រាកដ ដែលអ្នករាល់គ្នាចង់បានយ៉ាងខ្លាំងទាំងថ្ងៃទាំងយប់ គឺអ្នករាល់គ្នាមិនដែលបានឃើញទ្រង់ផ្ទាល់សោះឡើយ។ ចំពោះព្រះគ្រីស្ទ សេចក្ដីជំនឿរបស់អ្នករាល់គ្នាគឺមានតិចតួចប៉ុណ្ណោះ ចំណែកក្តីស្រឡាញ់របស់អ្នករាល់គ្នាវិញគឺគ្មានសោះឡើយ។ សេចក្ដីជំនឿមានន័យថា ការជឿ និងការទុកចិត្ត ចំណែកក្តីស្រឡាញ់វិញមានន័យថាការចូលចិត្តយ៉ាងខ្លាំង និងការលើកសរសើរនៅក្នុងដួងចិត្តរបស់នរណាម្នាក់ និងមិនអាចបំបែកពីគ្នាបានឡើយ។ ប៉ុន្តែសេចក្ដីជំនឿ និងក្តីស្រឡាញ់របស់អ្នករាល់គ្នាចំពោះព្រះគ្រីស្ទនៅសព្វថ្ងៃនេះ មិនទាន់គ្រប់គ្រាន់នៅឡើយទេ។ នៅពេលនិយាយដល់សេចក្ដីជំនឿ តើអ្នករាល់គ្នាមានសេចក្ដីជំនឿលើទ្រង់យ៉ាងដូចម្តេច? នៅពេលនិយាយដល់ក្តីស្រឡាញ់ តើអ្នករាល់គ្នាស្រឡាញ់ទ្រង់តាមរបៀបណា? អ្នករាល់គ្នាមិនមានការយល់ដឹងពីនិស្ស័យរបស់ទ្រង់ទាល់តែសោះ កុំថាឡើយអ្នករាល់គ្នាស្គាល់ពីសារជាតិរបស់ទ្រង់ ដូចនេះតើអ្នករាល់គ្នាមានសេចក្ដីជំនឿលើទ្រង់បានយ៉ាងដូចម្តេច? តើការពិតនៃសេចក្ដីជំនឿរបស់អ្នករាល់គ្នាចំពោះទ្រង់ស្ថិតនៅកន្លែងណា? តើអ្នករាល់គ្នាស្រឡាញ់ទ្រង់យ៉ាងដូចម្តេច? តើការពិតនៃក្តីស្រឡាញ់របស់អ្នករាល់គ្នាចំពោះទ្រង់ស្ថិតនៅកន្លែងណា?

មនុស្សជាច្រើនបានដើរតាមខ្ញុំដោយគ្មានការស្ទាក់ស្ទើរមកទល់សព្វថ្ងៃនេះ។ ដូច្នេះ ក្នុងរយៈពេលប៉ុន្មានឆ្នាំកន្លងទៅនេះ អ្នករាល់គ្នាក៏បានទទួលរងការនឿយហត់ជាច្រើនផងដែរ។ ខ្ញុំបានយល់យ៉ាងច្បាស់ពីចរិតពីកំណើត និងទម្លាប់របស់អ្នករាល់គ្នា ហើយការទាក់ទងជាមួយអ្នករាល់គ្នាក៏មានភាពលំបាកក្រៃលែងដែរ។ អ្វីដែលគួរឱ្យសោកស្តាយនោះគឺថា ទោះបីជាខ្ញុំបានយល់ច្រើនពីអ្នករាល់គ្នាក៏ដោយ ក៏អ្នករាល់គ្នាមិនបានយល់អ្វីសោះពីខ្ញុំ។ គេមិនបាច់ឆ្ងល់ទេដែលមានមនុស្សនិយាយថា អ្នករាល់គ្នាជឿលើល្បិចកលរបស់នរណាម្នាក់នៅអំឡុងពេលនៃការភាន់ច្រលំនោះ។ តាមពិត អ្នករាល់គ្នាមិនយល់អ្វីសោះពីនិស្ស័យរបស់ខ្ញុំ កុំថាឡើយអ្នករាល់គ្នាអាចយល់បានពីអ្វីដែលមាននៅក្នុងចិត្តរបស់យើងនោះ។ សព្វថ្ងៃនេះ ការយល់ខុសរបស់អ្នករាល់គ្នាអំពីខ្ញុំ គឺកំពុងកើនឡើងយ៉ាងរហ័ស ហើយសេចក្ដីជំនឿរបស់អ្នករាល់គ្នាចំពោះខ្ញុំ ក៏នៅតែជាសេចក្ដីជំនឿដែលភាន់ច្រលំដដែល។ គួរតែនិយាយថាអ្នករាល់គ្នាកំពុងព្យាយាមយកព្រះហឫទ័យខ្ញុំ និងអែបអបខ្ញុំវិញ ជាជាងនិយាយថាអ្នករាល់គ្នាមានសេចក្ដីជំនឿលើខ្ញុំ បំណងរបស់អ្នករាល់គ្នាសាមញ្ញខ្លាំងណាស់គឺ៖ ខ្ញុំចង់ដើរតាមនរណាដែលអាចផ្តល់រង្វាន់ដល់ខ្ញុំ ហើយខ្ញុំនឹងជឿលើអ្នកណាដែលអាចឱ្យខ្ញុំគេចផុតពីមហន្តរាយដ៏ធំធេងនេះ មិនថាអ្នកនោះជាព្រះជាម្ចាស់ ឬជាព្រះណាមួយនោះទេ គឺខ្ញុំមិនខ្វល់ឡើយ។ មានមនុស្សជំពូកនេះច្រើនណាស់ក្នុងចំណោមអ្នករាល់គ្នាហើយស្ថានភាពនេះមានភាពធ្ងន់ធ្ងរណាស់។ ថ្ងៃណាមួយ ប្រសិនបើមានការសាកល្បងថាមានមនុស្សប៉ុន្មានអ្នកក្នុងចំណោមអ្នករាល់គ្នាមានសេចក្ដីជំនឿលើព្រះគ្រីស្ទ ដោយសារតែការជ្រួតជ្រាបអំពីព្រះវិញ្ញាណរបស់ព្រះអង្គ នោះខ្ញុំខ្លាចថា គ្មានអ្នកណាម្នាក់នៅក្នុងចំណោមអ្នករាល់គ្នា នឹងអាចសម្រេចតាមការចង់បានរបស់ខ្ញុំឡើយ។ ដូច្នេះ សម្រាប់អ្នករាល់គ្នា ការពិចារណាលើសំណួរនេះ គឺមិនបង្កការឈឺចាប់អ្វីឡើយព្រោះថាព្រះដែលអ្នករាល់គ្នាជឿគឺខុសឆ្ងាយពីខ្ញុំខ្លាំងណាស់ ហើយបើដូច្នោះមែន តើចំណុចសំខាន់នៃសេចក្ដីជំនឿរបស់អ្នករាល់គ្នាចំពោះព្រះជាម្ចាស់គឺជាអ្វី? នៅពេលអ្នករាល់គ្នាកាន់តែជឿលើបុគ្គលដែលអ្នករាល់គ្នាហៅថាជាព្រះ នោះអ្នករាល់គ្នានឹងកាន់តែឃ្លាតឆ្ងាយពីខ្ញុំ។ ដូចនោះ តើចំណុចសំខាន់នៃបញ្ហានេះគឺជាអ្វី? វាច្បាស់ណាស់ថា គ្មាននរណាម្នាក់ក្នុងចំណោមអ្នករាល់គ្នាធ្លាប់ពិចារណាសំណួរនេះទេ ប៉ុន្តែតើចំណុចសំខាន់នៃសំណួរនេះធ្លាប់បានកើតឡើងចំពោះអ្នករាល់គ្នាឬទេ? តើអ្នករាល់គ្នាធ្លាប់បានគិតពីផលវិបាកនៃការបន្តជឿតាមរបៀបនេះឬទេ?

សព្វថ្ងៃនេះ អ្នករាល់គ្នាប្រឈមនឹងបញ្ហាជាច្រើន ហើយគ្មាននរណាមួយក្នុងចំណោមអ្នករាល់គ្នាមានជំនាញខាងដោះស្រាយបញ្ហានោះទេ។ ប្រសិនបើស្ថានភាពនេះនៅតែបន្ត អ្នកដែលអាចខាតបង់ គឺមានតែខ្លួនអ្នករាល់គ្នាប៉ុណ្ណោះ។ យើងនឹងជួយអ្នករាល់គ្នាឱ្យមើលស្គាល់បញ្ហាទាំងនេះ ប៉ុន្តែការដោះស្រាយ គឺអាស្រ័យលើអ្នករាល់គ្នាប៉ុណ្ណោះ។

យើងសព្វព្រះហឫទ័យចំពោះអស់អ្នកដែលមិនសង្ស័យលើអ្នកដទៃ ហើយយើងចូលចិត្តអស់អ្នកដែលសុខចិត្តទទួលយកសេចក្តីពិត ព្រោះយើងបង្ហាញការយកព្រះទ័យទុកដាក់យ៉ាងខ្លាំងចំពោះមនុស្សទាំងពីរប្រភេទនេះ ដ្បិតពួកគេជាមនុស្សស្មោះត្រង់នៅក្នុងព្រះនេត្ររបស់យើង។ ប្រសិនបើអ្នកមានគំនិតបោកប្រាស់គេ នោះអ្នកនឹងមានការប្រុងប្រយ័ត្នខ្លួន ហើយមានការសង្ស័យចំពោះមនុស្សគ្រប់គ្នា និងគ្រប់បញ្ហា ហេតុនេះហើយ សេចក្ដីជំនឿរបស់អ្នកចំពោះយើង នឹងកើតឡើងពីមូលដ្ឋានគ្រឹះនៃការសង្ស័យ។ យើងមិនអាចទទួលស្គាល់សេចក្ដីជំនឿបែបនេះបានទេ។ ដោយសារគ្មានសេចក្ដីជំនឿពិតប្រាកដ នោះអ្នកនឹងកាន់តែមិនមានក្តីស្រឡាញ់ពិតប្រាកដ។ ហើយប្រសិនបើអ្នកអាចមានមន្ទិលសង្ស័យចំពោះព្រះជាម្ចាស់ និងទាយពីព្រះម្ចាស់តាមតែអំពើចិត្តរបស់អ្នក នោះអ្នកគឺជាជនបោកប្រាស់ខ្លាំងជាងគេបំផុត មិនចាំបាច់បកស្រាយអ្វីទេ។ អ្នកទាយថា ព្រះជាម្ចាស់អាចដូចជាមនុស្សបែបនេះថា៖ មានអំពើបាបដែលមិនអាចលើកលែងឱ្យបាន មានចរិតថោកទាប គ្មានភាពយុត្តិធម៌ និងហេតុផល គ្មានញាណដឹងពីសេចក្ដីយុត្តិធម៌ តែងតែមានកលល្បិចកាចសាហាវ ជាមនុស្សលាក់ពុត និងខូច សព្វហប្ញទ័យនឹងអំពើអាក្រក់ និងអំពើខ្មៅងងឹត ជាដើម ។ល។ តើហេតុផលដែលមនុស្សមានគំនិតបែបនេះ មិនមែនដោយសារតែពួកគេមិនបានយល់ដឹងអ្វីទាល់តែសោះពីព្រះជាម្ចាស់ឬ? សេចក្ដីជំនឿបែបនេះ គឺគ្មានអ្វីក្រៅពីអំពើបាបនោះទេ! មានមនុស្សខ្លះទៀតថែមទាំងជឿថា អ្នកដែលអាចផ្គាប់ចិត្តយើងបាន គឺជាអ្នកដែលចេះបញ្ជោរ និងចេះលុតក្រាប ហើយថាអ្នកដែលគ្មានជំនាញបែបនេះ នឹងមិនត្រូវបានស្វាគមន៍មកកាន់ដំណាក់របស់ព្រះជាម្ចាស់នោះទេ ហើយក៏នឹងបាត់បង់កន្លែងរបស់ខ្លួននៅទីនោះដែរ។ តើនេះជាចំណេះដឹងតែមួយគត់ ដែលអ្នករាល់គ្នាទទួលបានក្នុងរយៈពេលច្រើនឆ្នាំមកនេះឬ? តើនេះជាអ្វីដែលអ្នករាល់គ្នាបានទទួលឬ? ហើយការយល់ខុសរបស់អ្នករាល់គ្នាចំពោះយើងមិនបានឈប់ត្រឹងហ្នឹងនោះទេ ព្រោះថា អាក្រក់ជាងនេះទៀតនោះ គឺអ្នករាល់គ្នាបានប្រមាថព្រះវិញ្ញាណរបស់ព្រះជាម្ចាស់ និងនិយាយអាក្រក់ពីស្ថានសួគ៌។ ដូច្នេះហើយបានជាយើងនិយាយថា សេចក្ដីជំនឿរបស់អ្នករាល់គ្នាបែបនេះ បានត្រឹមតែធ្វើឱ្យអ្នករាល់គ្នាឃ្លាតកាន់តែឆ្ងាយពីយើង និងកាន់តែប្រឆាំងនឹងយើងខ្លាំងថែមទៀតប៉ុណ្ណោះ។ តាមរយៈការងារជាច្រើនឆ្នាំ អ្នករាល់គ្នាបានមើលឃើញសេចក្តីពិតជាច្រើន ប៉ុន្តែតើអ្នករាល់គ្នាមានបានដឹងពីអ្វីដែលត្រចៀករបស់យើងបានស្ដាប់លឺទេ? តើក្នុងចំណោមអ្នករាល់គ្នាមានប៉ុន្មានអ្នកដែលសុខចិត្តទទួលយកសេចក្តីពិតនេះ? អ្នករាល់គ្នាសុទ្ធតែជឿថា អ្នករាល់គ្នាសុខចិត្តបង់នូវតម្លៃដើម្បីប្តូរយកសេចក្តីពិត ប៉ុន្តែក្នុងចំណោមអ្នករាល់គ្នា តើមានប៉ុន្មានអ្នកបានរងទុក្ខយ៉ាងពិតប្រាកដ ដើម្បីប្តូរយកសេចក្តីពិតនោះ? គ្មានអ្វីក្រៅពីសេចក្តីទុច្ចរិតនៅក្នុងចិត្តរបស់អ្នករាល់គ្នាឡើយ ដែលធ្វើឱ្យអ្នករាល់គ្នាគិតថាគ្រប់គ្នាសុទ្ធតែមានគំនិតបោកប្រាស់ និងវៀចវេរដូចគ្នា មិនថាគេជានរណានោះទេ ហើយអ្នករាល់គ្នាថែមទាំងជឿបែបនេះទៀតថា ការត្រលប់ជាសាច់ឈាមរបស់ព្រះជាម្ចាស់ អាចមានលក្ខណៈដូចជាមនុស្សធម្មតា គឺគ្មានដួងចិត្តដែលសប្បុរស និងសេចក្ដីស្រឡាញ់ដែលប្រកបដោយមេត្តាធម៌។ លើសពីនេះទៅទៀត អ្នករាល់គ្នាជឿថាចរិតដ៏ខ្ពង់ខ្ពស់ និងនិស្ស័យមេត្តាធម៌ ព្រមទាំងអាណិតអាសូរ កើតមានតែនៅក្នុងព្រះជាម្ចាស់ដែលគង់នៅស្ថានសួគ៌ប៉ុណ្ណោះ។ អ្នករាល់គ្នាជឿថា មនុស្សបរិសុទ្ធបែបនេះមិនមាននៅលើលោកនេះទេ គឺមានតែអំពើខ្មៅងងឹត និងអំពើអាក្រក់ប៉ុណ្ណោះ ចំណែកព្រះជាម្ចាស់វិញ គឺគ្រាន់តែជារបស់ដែលមនុស្សដាក់ក្ដីប្រាថ្នារបស់ពួកគេចង់ឱ្យបានល្អ និងស្រស់ស្អាត តាមតួអង្គនៅរឿងព្រេងនិទានដែលពួកគេបានប្រឌិតឡើងប៉ុណ្ណោះ។ នៅក្នុងចិត្តគំនិតរបស់អ្នករាល់គ្នា ព្រះជាម្ចាស់ដែលគង់នៅស្ថានសួគ៌ គឺទៀងត្រង់ សុចរិត និង អស្ចារ្យ ដែលស័ក្ដិសមនឹងការគោរពបូជា និង ការលើកសរសើរ ប៉ុន្តែចំណែកព្រះជាម្ចាស់ដែលគង់នៅលើផែនដីវិញ គឺគ្រាន់តែជាអ្នកជំនួស និងជាឧបករណ៍របស់ព្រះជាម្ចាស់ដែលគង់នៅស្ថានសួគ៌ប៉ុណ្ណោះ។ អ្នកជឿថាព្រះជាម្ចាស់អង្គនេះ មិនអាចប្រៀបស្មើនឹងព្រះជាម្ចាស់ដែលគង់នៅស្ថានសួគ៌បានទេ កុំថាឡើយយកមកប្រៀបធៀបនឹងទ្រង់នោះ។ នៅពេលនិយាយពីភាពអស្ចារ្យ និង កិត្តិយសរបស់ព្រះជាម្ចាស់វិញ ទាំងនោះគឺជាផ្នែកមួយនៃសិរីរុងរឿងរបស់ព្រះម្ចាស់ដែលគង់នៅស្ថានសួគ៌ ប៉ុន្តែនៅពេលនិយាយដល់និស្ស័យ និងការខូចអាក្រក់របស់មនុស្សវិញទាំងនោះគឺជាលក្ខណៈដែលជាប់មកជាមួយនឹងព្រះជាម្ចាស់ដែលគង់នៅលើផែនដី។ ព្រះជាម្ចាស់ដែលគង់នៅស្ថានសួគ៌ គឺមានភាពខ្ពង់ខ្ពស់ជានិច្ច ចំណែកព្រះជាម្ចាស់ដែលគង់នៅលើផែនដីវិញ គឺមិនសំខាន់ ទន់ខ្សោយ និងគ្មានសមត្ថភាពជារៀងរហូត ព្រះជាម្ចាស់ដែលគង់នៅស្ថានសួគ៌មិនមានអារម្មណ៍ខាងសាច់ឈាមនោះទេ គឺមានតែសេចក្តីសុចរិតប៉ុណ្ណោះ ចំណែកព្រះជាម្ចាស់ដែលគង់នៅលើផែនដីវិញ គឺមានតែហេតុផលអាត្មានិយម និងគ្មានភាពយុត្តិធម៌ ឬហេតុផលនោះទេ។ ព្រះជាម្ចាស់ដែលគង់នៅស្ថានសួគ៌ មិនវៀចវេរសោះឡើយ និងមានភាពស្មោះត្រង់ជានិច្ច ចំណែកព្រះជាម្ចាស់ដែលគង់នៅលើផែនដី គឺតែងតែគ្មានភាពទៀងត្រង់។ ព្រះជាម្ចាស់ដែលគង់នៅស្ថានសួគ៌ ស្រឡាញ់មនុស្សខ្លាំងណាស់ ចំណែកព្រះជាម្ចាស់ដែលគង់នៅលើផែនដីវិញ បង្ហាញការយកចិត្តទុកដាក់ចំពោះមនុស្សមិនគ្រប់គ្រាន់ និងថែមទាំងមិនអើពើនឹងពួកគេទៀតផង។ ចំណេះដឹងមិនត្រឹមត្រូវនេះ បានស្ថិតនៅក្នុងចិត្តរបស់អ្នករាល់គ្នាជាយូរមកហើយ ហើយក៏អាចបន្តទៅអនាគតបានថែមទៀតផង។ អ្នករាល់គ្នាគិតដល់ទង្វើរបស់ព្រះគ្រីស្ទតាមទស្សនៈរបស់ពួកទុច្ចរិត និងវាយតម្លៃគ្រប់ការងារទាំងអស់របស់ទ្រង់ ព្រមទាំងអត្តសញ្ញាណ និងព្រះវិញ្ញាណរបស់ទ្រង់តាមទស្សនៈរបស់ពួកមនុស្សអាក្រក់។ អ្នករាល់គ្នាបានបង្កើតកំហុសដ៏ធ្ងន់ធ្ងរ និងបានធ្វើរឿងដែល មិនធ្លាប់មាននរណាបានធ្វើពីមុនមកទេ។ បានន័យថា អ្នករាល់គ្នាបម្រើតែព្រះដែលខ្ពង់ខ្ពស់ដែលគង់នៅស្ថានសួគ៌ ដែលមានមកុដនៅលើព្រះសិរសារបស់ទ្រង់ប៉ុណ្ណោះ និងមិនបម្រើព្រះដែលអ្នករាល់គ្នាគិតថាមិនសំខាន់សោះរហូតដល់មើលមិនឃើញទ្រង់។ តើនេះមិនមែនអំពើបាបរបស់អ្នករាល់គ្នាទេឬ? តើនេះមិនមែនជាឧទាហរណ៍ទូទៅដែលបង្ហាញពីការប្រមាថនិស្ស័យរបស់ព្រះរបស់អ្នករាល់គ្នាទេឬ? អ្នករាល់គ្នាចូលចិត្តរូបអង្គដ៏ខ្ពង់ខ្ពស់ និងឱ្យតម្លៃដល់អ្នកដែលចំណានខាងវោហាស័ព្ទបញ្ចុះបញ្ចូល។ អ្នករីករាយនឹងទទួលបញ្ជាពីព្រះជាម្ចាស់ដែលបានញាត់មាសប្រាក់ពេញដៃរបស់អ្នក និងចង់បានព្រះជាម្ចាស់ដែលអាចបំពេញគ្រប់សេចក្តីប្រាថ្នារបស់អ្នក។ ព្រះមួយអង្គដែលអ្នកមិនថ្វាយបង្គំ គឺជាព្រះជាម្ចាស់ដែលគ្មានភាពខ្ពស់ខ្ពស់ ហើយរឿងតែមួយគត់ដែលអ្នកស្អប់ គឺទាក់ទងនឹងព្រះជាម្ចាស់ដែលគ្មានមនុស្សណាគោរព។ រឿងតែមួយគត់ដែលអ្នកមិនសុខចិត្តធ្វើ គឺបម្រើព្រះជាម្ចាស់ដែលមិនដែលផ្តល់ប្រាក់សូម្បីមួយសេនដល់អ្នក ហើយព្រះមួយអង្គដែលមិនអាចធ្វើឱ្យអ្នកចង់បានទ្រង់ គឺព្រះជាម្ចាស់ដែលមិនគួរឱ្យស្រឡាញ់នេះហើយ។ ព្រះជាម្ចាស់នេះ មិនអាចធ្វើឱ្យអ្នកពង្រីកចំណេះដឹងរបស់អ្នកបាន ហើយមិនអាចឱ្យអ្នកមានអារម្មណ៍ដូចជាអ្នករកបានកំណប់នោះទេ កុំថាឡើយបំពេញតាមសេចក្តីប្រាថ្នារបស់អ្នក។ ដូចនោះ ហេតុអ្វីបានជាអ្នកដើរតាមទ្រង់? តើអ្នកធ្លាប់បានគិតដល់សំណួរបែបនេះទេ? អ្វីដែលអ្នកធ្វើមិនត្រឹមតែប្រមាថដល់ព្រះគ្រីស្ទនោះទេ សំខាន់ជាងនេះទៀតនោះ គឺវាថែមទាំងប្រមាថដល់ព្រះជាម្ចាស់ដែលគង់នៅស្ថានសួគ៌ថែមទៀតផង។ ខ្ញុំគិតថា នេះមិនមែនជាគោលបំណងនៃសេចក្ដីជំនឿរបស់អ្នករាល់គ្នាចំពោះព្រះជាម្ចាស់ទេ!

អ្នករាល់គ្នាចង់ឱ្យព្រះជាម្ចាស់សព្វព្រះហប្ញទ័យនឹងអ្នករាល់គ្នា ប៉ុន្តែអ្នករាល់គ្នាស្ថិតនៅឆ្ងាយពីព្រះម្ចាស់។ តើអ្វីជាបញ្ហានៅទីនេះ? អ្នករាល់គ្នាទទួលតែព្រះបន្ទូលរបស់ទ្រង់ ប៉ុន្តែមិនទទួលយកការលួសកាត់របស់ទ្រង់ទេ ហើយអ្នកកាន់តែមិនអាចទទួលយកគ្រប់ការរៀបចំរបស់ទ្រង់ ដើម្បីមានជំនឿពេញលេញចំពោះទ្រង់។ ដូចនោះ តើអ្វីជាបញ្ហានៅទីនេះ? នៅក្នុងការវិភាគចុងក្រោយ សេចក្ដីជំនឿរបស់អ្នករាល់គ្នា គឺជាសម្បកស៊ុតទទេមួយ ដែលមិនអាចញាស់ជាកូនមាន់បានទេ។ ព្រោះសេចក្ដីជំនឿរបស់អ្នករាល់គ្នាមិនបាននាំសេចក្តីពិតមកដល់អ្នករាល់គ្នាឬក៏ផ្តល់ជីវិតដល់អ្នក ប៉ុន្តែផ្ទុយមកវិញ បានផ្តល់ឱ្យអ្នករាល់គ្នានូវញាណបំភាន់ភ្នែកអំពីការទ្រទ្រង់ជីវិត និងក្តីសង្ឃឹម។ គឺញាណនៃការទ្រទ្រង់ជីវិត និងក្តីសង្ឃឹមនេះហើយ ដែលជាគោលបំណងរបស់អ្នករាល់គ្នាក្នុងការជឿលើព្រះជាម្ចាស់ គឺមិនមែនជាសេចក្តីពិត និងជីវិតនោះទេ។ ហេតុនេះហើយទើបខ្ញុំនិយាយថា រយៈពេលនៃសេចក្ដីជំនឿរបស់អ្នករាល់គ្នាចំពោះព្រះជាម្ចាស់ គ្មានអ្វីក្រៅពីការព្យាយាមយកចិត្តព្រះជាម្ចាស់ក្នុងលក្ខណៈដូចជាខ្ញុំបម្រើ និងគ្មានភាពអៀនខ្មាសនោះទេ ហើយក៏មិនអាចចាត់ទុកថាជាសេចក្ដីជំនឿពិតប្រាកដបានដែរ។ តើកូនមាន់អាចកើតចេញពីសេចក្ដីជំនឿបែបនេះបានយ៉ាងដូចម្តេច? អាចនិយាយម្យ៉ាងទៀតបានថាតើសេចក្ដីជំនឿបែបនេះអាចសម្រេចបានអ្វីខ្លះ? គោលបំណងនៃសេចក្ដីជំនឿរបស់អ្នករាល់គ្នាចំពោះព្រះជាម្ចាស់ គឺប្រើប្រាស់ទ្រង់ដើម្បីសម្រេចគោលបំណងរបស់ខ្លួន។ តើនេះមិនមែនជាការប្រមាថរបស់អ្នករាល់គ្នាចំពោះនិស្ស័យរបស់ព្រះជាម្ចាស់ទេឬ? អ្នករាល់គ្នាជឿថា ព្រះជាម្ចាស់ដែលគង់នៅលើស្ថានសួគ៌ មានពិតប្រាកដមែន និងបដិសេធថាព្រះជាម្ចាស់ដែលគង់នៅលើផែនដី មិនមានពិតប្រាកដទេ ប៉ុន្តែខ្ញុំមិនទទួលស្គាល់ទស្សនៈរបស់អ្នករាល់គ្នាទេ ព្រោះខ្ញុំពេញព្រះទ័យតែអស់អ្នកណាដែលបម្រើព្រះជាម្ចាស់នៅលើផែនដី ដាក់ជើងជាន់នៅលើដីយ៉ាងមាំប៉ុណ្ណោះ ប៉ុន្តែមិនសរសើរអ្នកណាដែលមិនទទួលស្គាល់ព្រះគ្រីស្ទដែលគង់នៅលើផែនដីនោះទេ។ មិនថាមនុស្សបែបនេះមានភក្តីភាពចំពោះព្រះជាម្ចាស់ដែលគង់នៅស្ថានសួគ៌យ៉ាងណានោះទេ នៅទីបំផុត ពួកគេមិនអាចគេចផុតពីព្រះហស្ដរបស់យើងដែលនឹងដាក់ទោសមនុស្សអាក្រក់បានឡើយ។ មនុស្សទាំងនេះសុទ្ធតែជាមនុស្សអាក្រក់ ព្រោះពួកគេគឺជាមនុស្សធ្វើអំពើអាក្រក់ដែលប្រឆាំងនឹងព្រះជាម្ចាស់ និងមិនដែលបានចុះចូលនឹងព្រះគ្រីស្ទដោយពេញចិត្តឡើយ។ ពិតណាស់ ចំនួនរបស់ពួកគេរាប់បញ្ចូលទាំងអស់អ្នកដែលមិនស្គាល់ព្រះគ្រីស្ទ និងជាងនេះទៀត មិនទទួលស្គាល់ព្រះគ្រីស្ទ។ ដរាបណាអ្នកមានភក្តីភាពចំពោះព្រះជាម្ចាស់ដែលគង់នៅស្ថានសួគ៌ តើអ្នកជឿថាអ្នកអាចធ្វើអ្វីបានតាមចិត្តខ្លួនចំពោះព្រះគ្រីស្ទឬ? ខុសហើយ! ការមិនអើពើរបស់អ្នកចំពោះព្រះគ្រីស្ទ គឺជាការមិនអើចំពោះព្រះជាម្ចាស់ដែលគង់នៅស្ថានសួគ៌។ មិនថាអ្នកមានភក្តីភាពចំពោះព្រះជាម្ចាស់ដែលគង់នៅស្ថានសួគ៌យ៉ាងណានោះទេ វាគ្រាន់តែជាសម្តីដែលគ្មានន័យ និងការធ្វើពើប៉ុណ្ណោះ ព្រោះព្រះជាម្ចាស់ដែលគង់នៅលើផែនដី មិនគ្រាន់តែជាមធ្យោបាយសម្រាប់ឱ្យមនុស្សទទួលបានសេចក្តីពិត និងមានចំណេះដឹងដ៏ជ្រៅជ្រះប៉ុណ្ណោះទេ ប៉ុន្តែលើសពីនេះទៅទៀត ទ្រង់គឺជាមធ្យោបាយក្នុងការថ្កោលទោសមនុស្ស និងបន្ទាប់មកជាមធ្យោបាយក្នុងការយកការពិតមកដាក់ទោសមនុស្សអាក្រក់។ តើអ្នកបានយល់ពីលទ្ធផលដែលផ្តល់ផលប្រយោជន៍ និងផលអាក្រក់នៅទីនេះឬទេ? តើអ្នកធ្លាប់ឆ្លងកាត់លទ្ធផលទាំងនេះឬទេ? យើងសូមជូនពរឱ្យអ្នករាល់គ្នាយល់ពីសេចក្តីពិតនេះនៅថ្ងៃណាមួយឆាប់ៗនេះ ដែលថា ដើម្បីស្គាល់ព្រះជាម្ចាស់ អ្នកមិនត្រឹមតែត្រូវស្គាល់ព្រះជាម្ចាស់ដែលគង់នៅស្ថានសួគ៌ប៉ុណ្ណោះទេ ប៉ុន្តែសំខាន់ជាងនេះទៅទៀតនោះ គឺអ្នកត្រូវស្គាល់ព្រះជាម្ចាស់ដែលគង់នៅលើផែនដីផងដែរ។ ចូរកុំច្រលំពីរឿងអាទិភាពរបស់អ្នក ឬអនុញ្ញាតឱ្យរឿងបន្ទាប់បន្សំជំនួសរឿងសំខាន់ឡើយ។ មានតែតាមវិធីនេះទេ ទើបអ្នកអាចកសាងទំនាក់ទំនងល្អជាមួយព្រះជាម្ចាស់បានពិតប្រាកដ និងកាន់តែខិតជិតព្រះជាម្ចាស់ ព្រមទាំងនាំយកដួងចិត្តរបស់អ្នកឱ្យកាន់តែខិតជិតទ្រង់។ ប្រសិនបើអ្នកមានសេចក្ដីជំនឿជាច្រើនឆ្នាំមកហើយ ហើយមានទំនាក់ទំនងជាមួយ យើងយូរមកហើយ ប៉ុន្តែនៅតែឃ្លាតឆ្ងាយពីយើង នោះយើងអាចនិយាយថា គឺប្រាកដជាអ្នកនេះហើយដែលតែងតែប្រមាថដល់និស្ស័យរបស់ព្រះជាម្ចាស់ ហើយទីបញ្ចប់របស់អ្នក នឹងពិបាករកគិតពុំយល់។ ប្រសិនបើការទាក់ទងនឹងខ្ញុំជាច្រើនឆ្នាំមកនេះមិនបានផ្លាស់ប្តូរអ្នកឱ្យទៅជាបុគ្គលម្នាក់ដែលមានភាពជាមនុស្ស និងសេចក្តីពិតទេ ប៉ុន្តែផ្ទុយទៅវិញបានធ្វើឱ្យផ្លូវអាក្រក់របស់អ្នកជ្រួតជ្រាបចូលក្នុងនិស្ស័យរបស់អ្នកទៅវិញ ហើយភាពក្អេងក្អាងរបស់អ្នកមិនត្រឹមតែកើនឡើងលើសមុនទ្វេរដងទេ ប៉ុន្តែការយល់ខុសរបស់អ្នកអំពីយើង ក៏បានកើនឡើងច្រើនដងផងដែរ រហូតដល់អ្នកចាប់ផ្តើមគិតថាយើងជាមិត្តភក្តិដ៏តូចតាចរបស់អ្នក នោះយើងអាចនិយាយថា ទុក្ខវេទនារបស់អ្នកលែងស្ថិតនៅត្រឹមស្បែករបស់អ្នកទៀតហើយ ប៉ុន្តែវាបានជ្រៀតចូលដល់ឆ្អឹងរបស់អ្នកតែម្តង។ គ្រប់យ៉ាងដែលនៅសល់ គឺរង់ចាំឱ្យគេរៀបចំបុណ្យសពសម្រាប់អ្នកប៉ុណ្ណោះ។ ដល់ពេលនោះ អ្នកមិនចាំចាច់អង្វរករឱ្យខ្ញុំធ្វើជាព្រះជាម្ចាស់របស់អ្នកទេ ព្រោះអ្នកបានប្រព្រឹត្តិអំពើបាបដែលស័ក្ដិសមនឹងសេចក្តីស្លាប់ ជាអំពើបាបដែលមិនអាចអត់ឱនឱ្យបាន។ ទោះបីជាខ្ញុំអាចមានក្តីអាណិតអាសូរដល់អ្នកក៏ដោយ ក៏ព្រះជាម្ចាស់ដែលគង់នៅស្ថានសួគ៌នឹងទទួចចង់យកជីវិតរបស់អ្នកដែរ ព្រោះការប្រមាថរបស់អ្នកដល់និស្ស័យរបស់ព្រះជាម្ចាស់ គឺមិនមែនជាបញ្ហាធម្មតានោះទេ ប៉ុន្តែជាបញ្ហាធ្ងន់ធ្ងរខ្លាំងណាស់។ នៅពេលដែលពេលវេលាមកដល់ សូមកុំបន្ទោសយើងថាមិនបានប្រាប់អ្នកជាមុនឱ្យសោះ។ អ្វីដែលសំខាន់ គឺស្ថិតនៅលើរឿងទាំងអស់នេះហើយ គឺនៅពេលដែលអ្នកមានទំនាក់ទំនងជាមួយព្រះគ្រីស្ទដែលជាព្រះជាម្ចាស់នៅលើផែនដីក្នុងនាមជាមនុស្សធម្មតាម្នាក់ គឺនៅពេលនោះហើយដែលអ្នកជឿថា ព្រះជាម្ចាស់គ្មានអ្វីក្រៅតែពីជាមនុស្សម្នាក់នោះទេ គឺនៅពេលនោះហើយអ្នកនឹងត្រូវវិនាស។ នេះគ្រាន់តែជាការក្រើនរំលឹកដល់អ្នករាល់គ្នាប៉ុណ្ណោះ។


បញ្ហាដ៏ធ្ងន់ធ្ងរមួយ៖ អំពើក្បត់ (១)

កិច្ចការរបស់ខ្ញុំនឹងត្រូវបានបញ្ចប់ឆាប់ៗនេះ ហើយរយៈពេលជាច្រើនឆ្នាំជាមួយគ្នានេះ បានក្លាយជាការចងចាំដែលមិនអាចទ្រាំទ្របាន។ ខ្ញុំបាននិយាយបន្ទូលរបស់ខ្ញុំដដែលៗឥតឈប់ឈរ ហើយបានលាតត្រដាងកិច្ចការថ្មីរបស់ខ្ញុំជានិច្ច។ ពិតណាស់ ដំបូន្មានរបស់ខ្ញុំ គឺជាធាតុផ្សំដ៏ចាំបាច់នៃចំណែកកិច្ចការនីមួយៗដែលខ្ញុំធ្វើ។ ដោយគ្មានពាក្យទូន្មានរបស់ខ្ញុំ អ្នករាល់គ្នាមុខជាបែកឆ្វេង ថែមទាំងយល់ឃើញថា ខ្លួនឯងវង្វេងទាំងស្រុងផង។ កិច្ចការរបស់ខ្ញុំពេលនេះ គឺជិតនឹងបញ្ចប់ហើយ ក៏ស្ថិតនៅក្នុងដំណាក់កាលចុងក្រោយដែរ។ ខ្ញុំនៅតែចង់ធ្វើកិច្ចការនៃការផ្ដល់ដំបូន្មាន ពោលគឺ ផ្ដល់នូវពាក្យទូន្មានសម្រាប់ឱ្យអ្នករាល់គ្នាស្ដាប់។ ខ្ញុំគ្រាន់តែសង្ឃឹមថា អ្នករាល់គ្នាមិនអាចបណ្ដោយឱ្យការឈឺចាប់ដែលខ្ញុំបានទទួលយកនេះ នឹងទៅជាអសារបង់នោះទេហើយជាងនេះទៅទៀត ខ្ញុំសង្ឃឹមថា អ្នកអាចយល់ពីការយកទុកដាក់ដ៏ប្រិតប្រៀនដែលខ្ញុំមាន និងចាត់ទុកបន្ទូលរបស់ខ្ញុំជាគ្រឹះសម្រាប់របៀបដែលអ្នកប្រព្រឹត្តខ្លួនក្នុងនាមជាមនុស្ស។ ទោះបីជាព្រះបន្ទូលនេះ មិនមែនជាប្រភេទបន្ទូលដែលអ្នករាល់គ្នាព្រមស្ដាប់ ទោះបីជាអ្នករាល់គ្នាមិនពេញចិត្តនឹងការទទួលយកព្រះបន្ទូលទាំងនេះ ឬអាចទទួលបន្ទូលនេះបានទាំងមិនស្រណុកចិត្ត ក៏អ្នករាល់គ្នាត្រូវតែចាត់ទុកបន្ទូលទាំងនេះជាព្រះបន្ទូលដ៏សំខាន់ដែរ។ ពុំនោះទេ និស្ស័យ និងចរិយាឥតព្រៀងនិងឥតខ្វល់ខ្វាយរបស់អ្នករាល់គ្នា នឹងធ្វើឱ្យខ្ញុំព្រួយចិត្តជាខ្លាំង ហើយស្អប់ខ្ពើមខ្ញុំខ្លាំងទៀតផង។ ខ្ញុំសង្ឃឹមជាខ្លាំងថា អ្នករាល់គ្នាអាចអានព្រះបន្ទូលខ្ញុំម្ដងហើយម្ដងទៀតរាប់ពាន់ដង និងសង្ឃឹមថា អ្នករាល់គ្នាថែមទាំងអាចចាំព្រះបន្ទូលទាំងនេះទុកក្នុងចិត្ត។ មានតែវិធីនេះទេ ទើបអ្នកមិនអាចធ្វើឱ្យខកខុសពីការរំពឹងរបស់ខ្ញុំចំពោះអ្នករាល់គ្នាបាន។ យ៉ាងណាមិញ ពេលនេះ គ្មាននរណាម្នាក់ក្នុងចំណោមអ្នករាល់គ្នាកំពុងរស់ក្នុងសភាពនេះទេ។ ផ្ទុយទៅវិញ អ្នករាល់គ្នាសុទ្ធតែលង់ក្នុងជីវិតដែលខុសគន្លងធម៌ ជាជីវិតនៃការផឹកស៊ីតាមទំនើងចិត្ត ហើយគ្មាននរណាម្នាក់ក្នុងចំណោមអ្នករាល់គ្នាប្រើព្រះបន្ទូលរបស់ខ្ញុំចម្រើនដួងចិត្ត និងព្រលឹងរបស់អ្នកឡើយ។ ដោយព្រោះហេតុនេះហើយ ទើបខ្ញុំចាប់ផ្ដើមសន្និដ្ឋានអំពីមុខមាត់ពិតរបស់មនុស្សជាតិថា៖ មនុស្សអាចក្បត់ខ្ញុំពេលណាក៏បាន ហើយគ្មាននរណាម្នាក់ស្មោះត្រង់នឹងព្រះបន្ទូលរបស់ខ្ញុំទាំងស្រុងឡើយ។

«មនុស្សត្រូវសាតាំងធ្វើឱ្យពុករលួយ រហូតដល់ថ្នាក់គេលែងមានអការៈខាងក្រៅជាមនុស្សទៀតហើយ»។ ពេលនេះ មនុស្សភាគច្រើនទទួលស្គាល់សម្ដីមួយឃ្លានេះយ៉ាងទូលំទូលាយ។ ខ្ញុំនិយាយដូច្នេះ ពីព្រោះ «ការទទួលស្គាល់» ដែលខ្ញុំនិយាយនេះ គឺគ្រាន់តែជាការទទួលស្គាល់លំៗ ដែលផ្ទុយនឹងចំណេះដឹងពិតតែប៉ុណ្ណោះ។ ដោយសារគ្មាននរណាម្នាក់ក្នុងចំណោមអ្នករាល់គ្នា អាចវាយតម្លៃខ្លួនឯងបានសុក្រឹត្យ ឬវិភាគខ្លួនឯងឱ្យបានហ្មត់ចត់ ទើបអ្នករាល់គ្នានៅតែសង្ស័យលើព្រះបន្ទូលរបស់ខ្ញុំ។ តែពេលនេះ ខ្ញុំកំពុងប្រើហេតុពិតមកពន្យល់ពីបញ្ហាដ៏ធ្ងន់ធ្ងរមួយដែលមាននៅក្នុងអ្នករាល់គ្នា។ បញ្ហានោះ គឺអំពើក្បត់។ អ្នកទាំងអស់គ្នាសុទ្ធតែស្គាល់ពាក្យថា «អំពើក្បត់» ដ្បិតមនុស្សភាគច្រើនសុទ្ធតែធ្វើនូវទង្វើខ្លះដែលក្បត់នឹងអ្នកដទៃ ដូចជាប្ដីក្បត់ប្រពន្ធរបស់ខ្លួន ប្រពន្ធក្បត់ប្ដីរបស់ខ្លួន កូនប្រុសក្បត់ឪពុករបស់ខ្លួន កូនស្រីក្បត់ម្ដាយរបស់ខ្លួន ទាសករក្បត់ចៅហ្វាយរបស់ខ្លួន មិត្តភក្ដិក្បត់គ្នាទៅវិញទៅមក សាច់ញាតិក្បត់គ្នាទៅវិញទៅមក អ្នកលក់ក្បត់អ្នកទិញ ។ល។ ឧទាហរណ៍ទាំងអស់នេះ សុទ្ធតែមានសារជាតិនៃអំពើក្បត់។ និយាយឱ្យខ្លី អំពើក្បត់គឺជាទម្រង់នៃអកប្បកិរិយាដែលបំពានសន្យា ល្មើសនឹងគោលការណ៍សីលធម៌ ឬទង្វើផ្ទុយទៅនឹងក្រមសីលធម៌របស់មនុស្ស ដោយបង្ហាញនូវការបាត់បង់ភាពជាមនុស្ស។ និយាយជារួម ក្នុងនាមជាមនុស្សដែលកើតមកក្នុងលោកនេះ អ្នកនឹងបានធ្វើនូវទង្វើដែលបង្កើតបានជាអំពើក្បត់នឹងសេចក្ដីពិត បើទោះបីជាអ្នកនឹកចាំពីការដែលអ្នកធ្លាប់ប្រព្រឹត្តអំពើក្បត់នឹងនរណាម្នាក់ផ្សេងទៀត ឬអ្នកធ្លាប់ក្បត់អ្នកដទៃពីមុនមកច្រើនដងក៏ដោយ។ ដោយព្រោះអ្នកអាចក្បត់ទាំងឪពុកម្ដាយ ឬមិត្តភក្ដិរបស់អ្នក នោះអ្នកក៏អាចក្បត់អ្នកដទៃបានដែរ ហើយជាងនេះទៀត អ្នកក៏អាចក្បត់ខ្ញុំ ហើយប្រព្រឹត្តនូវទង្វើដែលខ្ញុំស្អប់ទៀតផង។ អាចនិយាយម្យ៉ាងទៀតបានថា អំពើក្បត់គឺមិនគ្រាន់តែជាឥរិយាបថអសីលធម៌បែបលំៗនោះទេ តែវាជាទង្វើដែល ផ្ទុយនឹងសេចក្ដីពិត។ ប្រាកដណាស់ នេះគឺជាប្រភពនៃការតតាំង និងចរិតរឹងចចេសរបស់មនុស្សជាតិចំពោះខ្ញុំ។ ដូច្នេះហើយទើបខ្ញុំសង្ខេបជាសម្ដីយ៉ាងខ្លីដូចតទៅថា៖ អំពើក្បត់គឺជាធម្មជាតិរបស់មនុស្ស ហើយធម្មជាតិនេះ គឺជាខ្មាំងនៃភាពចុះសម្រុងដែលបុគ្គលម្នាក់ៗមានចំពោះខ្ញុំ។

ឥរិយាបថដែលមិនអាចចុះចូលដាច់ខាតចំពោះខ្ញុំ គឺជាអំពើក្បត់។ ឥរិយាបថដែលមិនអាចស្មោះត្រង់នឹងខ្ញុំ គឺជាអំពើក្បត់ហើយ។ ការបោកប្រាស់ខ្ញុំ និងការប្រើពាក្យកុហកដើម្បីបោកប្រាស់ខ្ញុំ គឺជាអំពើក្បត់ហើយ។ ការលាក់ទុកនូវសញ្ញាណជាច្រើន ហើយផ្សព្វផ្សាយពីសញ្ញាណនោះទៅគ្រប់ទីកន្លែង គឺជាអំពើក្បត់ហើយ។ ការដែលមិនអាចកាន់ខ្ជាប់តាមទីបន្ទាល់ និងផលប្រយោជន៍របស់ខ្ញុំ គឺជាអំពើក្បត់ហើយ។ ការផ្ដល់នូវស្នាមញញឹមក្លែងក្លាយ ពេលដែលដួងចិត្តនៅឆ្ងាយពីខ្ញុំ នោះក៏ជាអំពើក្បត់ដែរ។ ទាំងអស់នេះ សុទ្ធតែជាអំពើក្បត់ដែលអ្នករាល់គ្នាតែងតែអាចធ្វើទៅរួច ហើយទង្វើនេះ គឺជារឿងធម្មតានៅក្នុងចំណោមអ្នករាល់គ្នា។ គ្មាននរណាម្នាក់ក្នុងចំណោមអ្នករាល់គ្នាអាចនឹងគិតថា ទង្វើនេះគឺជាបញ្ហានោះឡើយ ប៉ុន្តែនោះមិនមែនជាអ្វីដែលខ្ញុំគិតនោះទេ។ ខ្ញុំមិនអាចចាត់ទុកអំពើក្បត់របស់បុគ្គលណាម្នាក់ គឺជារឿងលេងសើចនោះឡើយ ហើយខ្ញុំក៏ប្រាកដជាមិនអាចព្រងើយកន្តើយនឹងរឿងនេះដែរ។ បច្ចុប្បន្ននេះ កាលខ្ញុំកំពុងធ្វើការក្នុងចំណោមអ្នករាល់គ្នា អ្នករាល់គ្នាមានកិរិយាបែបនេះ ប្រសិនបើថ្ងៃនោះមកដល់ ពេលគ្មាននរណាឃ្លាំមើលអ្នករាល់គ្នា តើអ្នករាល់គ្នាមិនប្រៀបបានទៅនឹងចោរដែលបានប្រកាសថា ខ្លួនឯងជាស្ដេចនៃភ្នំតូចៗរបស់ពួកគេទេឬអី? នៅពេលដែលរឿងនោះកើតឡើង ហើយអ្នករាល់គ្នាបានបង្កអំពើអាសន្នដ៏ធំធេង តើនរណាជាអ្នកដោះស្រាយបញ្ហានេះបន្ទាប់ពីអ្នក? អ្នករាល់គ្នាគិតថា អំពើក្បត់ខ្លះគ្រាន់តែជារឿងហេតុចៃដន្យម្ដងម្កាល មិនមែនជាឥរិយាបថអចិន្ត្រៃយ៍របស់អ្នករាល់គ្នាទេ ហើយក៏មិនសមនឹងយកមកពិភាក្សាដោយភាពតឹងរ៉ឹងថ្នាក់ហ្នឹង គឺដល់ថ្នាក់ត្រូវបង្ខូចដល់សេចក្ដីអំណួតរបស់អ្នករាល់គ្នាដែរ។ ប្រសិនបើអ្នករាល់គ្នាពិតជាគិតដូច្នេះ នោះអ្នករាល់គ្នាខ្វះសតិហើយ។ ការគិតដូច្នេះ គឺធ្វើជាសំណាក និងជាគំរូនៃការបះបោរហើយ។ ធម្មជាតិរបស់មនុស្ស គឺជាជីវិតរបស់គេ វាគឺជាយន្តការមូលដ្ឋានដែលគេពឹងអាងដើម្បីរស់នៅ ហើយគេមិនអាចផ្លាស់ប្តូរវាបានឡើយ។ ចូរយកធម្មជាតិនៃអំពើក្បត់ធ្វើជាឧទាហរណ៍។ ប្រសិនបើអ្នកអាចធ្វើរឿងអ្វីមួយ ដើម្បីក្បត់សាច់ញាតិ ឬមិត្តភក្តិ នោះបង្ហាញថាវាជាផ្នែកមួយនៃជីវិតរបស់អ្នក និងជាធម្មជាតិមួយ ដែលអ្នកមានស្រាប់តាំងពីកំណើតមក។ នេះគឺជារឿងមួយដែលគ្មាននរណាម្នាក់អាចបដិសេធបានឡើយ។ ឧទាហរណ៍ ប្រសិនបើបុគ្គលម្នាក់សប្បាយនឹងលួចគេ នោះ ភាពរីករាយនឹងការលួចនេះ គឺជាផ្នែកមួយនៃជីវិតរបស់គេ ទោះបីជាម្តងម្កាលគេលួចរបស់គេ ឬម្តងម្កាលគេមិនលួចក៏ដោយ។ ទោះបីជាគេលួច ឬមិនលួច ក៏វាមិនអាចបញ្ជាក់ថា ទង្វើលួចរបស់គេនេះ គ្រាន់តែជាឥរិយាបថមួយប្រភេទរបស់គេបានឡើយ។ ផ្ទុយទៅវិញ វាបញ្ជាក់ថា វាគឺជាចំណែកមួយនៃជីវិតរបស់គេ ពោលគឺជាធម្មជាតិរបស់គេតែម្ដង។ អ្នកខ្លះនឹងសួរថា៖ ដោយសារវាជាធម្មជាតិរបស់គេ ចុះហេតុអ្វីក៏នៅពេលដែលពួកគេឃើញរបស់ល្អៗ ពេលខ្លះពួកគេមិនលួចទៅ? ចម្លើយគឺសាមញ្ញបំផុត។ មានហេតុផលជាច្រើនដែលគេមិនលួច។ ពួកគេអាចនឹងមិនលួចរបស់ខ្លះ ដោយសារតែរបស់ដែលត្រូវលួចនោះធំពេក លាក់មិនជិតភ្នែកដែលចាំឃ្លាំមើល ឬមកពីគ្មានពេលវេលាសមស្របនឹងលួច ឬរបស់នោះថ្លៃពេក គេឃ្លាំមើលតឹងរ៉ឹងពេក ឬប្រហែលមកពីពួកគេគ្មានចំណាប់អារម្មណ៍អ្វីពិសេសចំពោះរបស់នោះ ឬមួយគេមើលមិនឃើញថារបស់នោះមានប្រយោជន៍អ្វីសម្រាប់ពួកគេ ។ល។ ហេតុផលទាំងអស់នេះ សុទ្ធតែជាហេតុផលដែលអាចទៅរួច។ តែទោះជាហេតុផលអ្វីក៏ដោយ ទោះបីជាពួកគេលួច ឬមិនលួចរបស់ក៏ដោយ ក៏មិនអាចបញ្ជាក់ថា គំនិតនេះគ្រាន់តែជាគំនិតដែលមានឡើងមួយឆាវ ដូចភ្លើងហ្វាជែងនោះដែរ។ ផ្ទុយទៅវិញ វាជាចំណែកមួយនៃធម្មជាតិរបស់គេ ដែលពិបាកកែប្រែឱ្យប្រសើរឡើង។ មនុស្សបែបនេះ លួចម្ដងគឺមិនស្កប់ចិត្តទេ គំនិតដែលគិតទាមទារកម្មសិទ្ធិរបស់គេមកធ្វើជាកម្មសិទ្ធិរបស់ខ្លួនបែបនេះ កើតឡើងនៅពេលណាដែលពួកគេប្រទះឃើញរបស់ល្អ ឬស្ថិតក្នុងស្ថានភាពសមប្រកបមួយ។ នេះហើយជាមូលហេតុដែលខ្ញុំនិយាយថា ប្រភពដើមនៃគំនិតគិតដូច្នេះ មិនមែនជាអ្វីម៉្យាងដែលគេមានម្ដងម្កាលនោះឡើយ តែវាជាធម្មជាតិរបស់បុគ្គលម្នាក់នេះតែម្ដង។

នរណាៗក៏អាចប្រើពាក្យសម្ដី និងសកម្មភាពរបស់ពួកគេផ្ទាល់ មកបង្ហាញពីមុខមាត់ពិតរបស់ពួកគេបានដែរ។ ពិតណាស់ មុខមាត់ពិតនេះ គឺជាធម្មជាតិរបស់ពួកគេនោះឯង។ ប្រសិនបើអ្នកគឺជាមនុស្សម្នាក់ដែលនិយាយស្ដីវៀចវេរ នោះអ្នកមានធម្មជាតិវៀចវេរ។ ប្រសិនបើធម្មជាតិរបស់អ្នកប្រកបដោយល្បិចកល នោះអ្នកនឹងប្រព្រឹត្តតាមបែបមានល្បិច ហើយអ្នកនឹងធ្វើយ៉ាងណាឱ្យអ្នកដទៃងាយលង់នឹងល្បិចកលរបស់អ្នក។ ប្រសិនបើធម្មជាតិរបស់អ្នកចង្រៃឧត្បាត នោះសម្ដីរបស់អ្នកអាចនឹងពីរោះស្ដាប់ តែទង្វើរបស់អ្នកមិនអាចលាក់បាំងល្បិចកលឧត្បាតរបស់អ្នកបានឡើយ។ ប្រសិនបើធម្មជាតិរបស់អ្នកខ្ជិលច្រអូស នោះគ្រប់យ៉ាងដែលអ្នករាល់គ្នានិយាយ ក៏ដើម្បីគេចវេសពីទំនួលខុសត្រូវចំពោះការបង្គ្រប់កិច្ច និងភាពខ្ជិលច្រអូសរបស់អ្នករាល់គ្នា ចំណែកសកម្មភាពរបស់អ្នករាល់គ្នាទៀតសោតក៏យឺតយ៉ាវ និងបង្គ្រប់កិច្ច ហើយប៉ិនប្រសប់ខាងលាក់បំបាំងសេចក្ដីពិតផង។ ប្រសិនបើធម្មជាតិរបស់អ្នករាល់គ្នាចេះយល់ចិត្ត នោះសម្ដីរបស់អ្នករាល់គ្នានឹងមានហេតុផល ហើយសកម្មភាពរបស់អ្នករាល់គ្នា ក៏អនុលោមគ្នាយ៉ាងត្រសងនឹងសេចក្ដីពិតដែរ។ ប្រសិនបើធម្មជាតិរបស់អ្នករាល់គ្នាស្មោះត្រង់ នោះពាក្យសម្ដីរបស់អ្នករាល់គ្នាក៏ប្រាកដជាស្មោះត្រង់ ហើយវិធីដែលអ្នកប្រព្រឹត្តក៏សាមញ្ញ មិនមានអ្វីដែលអាចធ្វើឱ្យចៅហ្វាយរបស់អ្នកទើសទាល់នោះឡើយ។ ប្រសិនបើធម្មជាតិរបស់អ្នកពេញដោយចំណង់ ឬលោភលន់ចង់បានប្រាក់ នោះដួងចិត្តរបស់អ្នកក៏ពោរពេញដោយសេចក្ដីទាំងនេះ ហើយអ្នកនឹងប្រព្រឹត្តទាំងមិនដឹងខ្លួន នូវទង្វើខុសគេ និងទង្វើអសីលធម៌ ដែលមនុស្សនឹងមិនបំភ្លេចបានងាយៗ និងធ្វើឱ្យគេខ្ពើមរអើមទៀតផង។ ដូចខ្ញុំបាននិយាយរួចហើយថា ប្រសិនបើអ្នកមានធម្មជាតិនៃអំពើក្បត់ នោះអ្នកមិនងាយនឹងអាចរើខ្លួនពីវាបានឡើយ។ ចូរកុំទុកចិត្តព្រេងសំណាងដែលថា ប្រសិនបើអ្នកមិនបានប្រព្រឹត្តខុសនឹងអ្នកដទៃ នោះអ្នកគ្មានធម្មជាតិនៃអំពើក្បត់នោះឡើយ។ ប្រសិនបើនោះជាអ្វីដែលអ្នកគិត នោះអ្នកពិតជាកំពុងបះបោរប្រឆាំងហើយ។ រាល់ពេលដែលខ្ញុំថ្លែងបន្ទូលទាំងអស់របស់ខ្ញុំ គឺសុទ្ធតែតម្រង់ឆ្ពោះទៅរកមនុស្សទាំងអស់ មិនមែនតម្រង់ទៅរកបុគ្គលតែម្នាក់ ឬក៏បុគ្គលតែមួយប្រភេទនោះឡើយ។ ដោយព្រោះតែអ្នកមិនបានក្បត់ខ្ញុំនៅក្នុងរឿងមួយ មិនមែនបញ្ជាក់ថា អ្នកមិនអាចក្បត់ខ្ញុំនៅក្នុងរឿងណាមួយនោះឡើយ។ មនុស្សខ្លះនៅពេលមានឧបសគ្គនៅក្នុងអាពាហ៍ពិពាហ៍របស់ពួកគេ គឺបាត់បង់ជំនឿចិត្តរបស់ខ្លួនក្នុងការស្វែងរកសេចក្ដីពិត។ មនុស្សខ្លះបោះបង់កាតព្វកិច្ចរបស់ខ្លួនក្នុងការធ្វើជាមនុស្សស្មោះត្រង់ចំពោះខ្ញុំ នៅពេលបែកបាក់គ្រួសារ។ មនុស្សខ្លះបោះបង់ខ្ញុំចោល ដើម្បីស្វះស្វែងរកឱកាសសប្បាយ និងរីករាយ។ មនុស្សខ្លះសុខចិត្តធ្លាក់ទៅក្នុងជ្រោះងងឹត ក៏មិនសុខចិត្តរស់នៅក្នុងពន្លឺ និងទទួលបាននូវភាពរីករាយនៃកិច្ចការរបស់ព្រះវិញ្ញាណបរិសុទ្ធដែរ។ មនុស្សខ្លះមិនអើពើនឹងដំបូន្មានរបស់មិត្តភក្ដិ ដើម្បីបំពេញចំណង់លោភលន់ចង់បានទ្រព្យសម្បត្តិរបស់គេ ហើយសូម្បីតែពេលនេះ ក៏ពួកគេមិនអាចទាំងទទួលស្គាល់កំហុសរបស់ខ្លួន ហើយកែប្រែទង្វើរបស់ខ្លួនផង។ មនុស្សខ្លះរស់នៅក្រោមឈ្មោះរបស់ខ្ញុំបានតែមួយគ្រា ដើម្បីទទួលនូវការការពាររបស់ខ្ញុំ ខណៈដែលមនុស្សខ្លះទៀត ប្ដូរផ្ដាច់តែបន្តិចចំពោះការបង្គាប់បញ្ជារបស់ខ្ញុំប៉ុណ្ណោះ ដោយសារតែពួកគេតោងទាមជីវិត និងភ័យខ្លាចស្លាប់។ លើសពីនេះ តើទង្វើទាំងអស់នេះ និងទង្វើអសីលធម៌ដែលគ្មានសេចក្ដីថ្លៃថ្នូរ មិនគ្រាន់តែជាឥរិយាបថដែលមនុស្សបានក្បត់នឹងខ្ញុំយ៉ាងជ្រាលជ្រៅនៅក្នុងចិត្តរបស់ពួកគេ ជាយូរមកហើយទេឬអី? ពិតណាស់ ខ្ញុំដឹងថា មនុស្សគ្មានផែនការក្បត់ខ្ញុំជាមុននោះទេ ហើយក៏គ្មាននរណាសប្បាយចិត្តដែរ ដ្បិតពួកគេបានធ្វើអ្វីម្យ៉ាងក្បត់នឹងខ្ញុំ។ ផ្ទុយទៅវិញ ពួកគេញាប់ញ័រដោយភាពខ្លាច តើមែនទេ? ដូច្នេះ តើអ្នករាល់គ្នាកំពុងគិតរកវិធីលោះអំពើក្បត់ទាំងនេះ និងគិតរកវិធីផ្លាស់ប្ដូរស្ថានភាពបច្ចុប្បន្ននេះដែរឬទេ?


បញ្ហាដ៏ធ្ងន់ធ្ងរមួយ៖ អំពើក្បត់ (២)

ធម្មជាតិរបស់មនុស្ស ខុសគ្នាពីសារជាតិរបស់ខ្ញុំឆ្ងាយណាស់ ដ្បិតធម្មជាតិពុករលួយរបស់មនុស្សកើតចេញមកទាំងស្រុងពីសាតាំង។ ធម្មជាតិរបស់មនុស្សត្រូវបានកែច្នៃ និងត្រូវធ្វើឱ្យពុករលួយដោយសាតាំង។ ពោលគឺ មនុស្សរស់នៅក្រោមឥទ្ធិពលនៃសេចក្ដីអាក្រក់ និងភាពគួរឱ្យស្អប់ខ្ពើមរបស់វា។ មនុស្សមិនលូតលាស់នៅក្នុងពិភពនៃសេចក្ដីពិត ឬក្នុងមជ្ឍដ្ឋានដ៏បរិសុទ្ធនោះទេ និងរឹតតែមិនរស់នៅក្នុងពន្លឺ។ ដូច្នេះ ការដែលមនុស្សណាម្នាក់មានសេចក្ដីពិតនៅក្នុងធម្មជាតិរបស់ពួកគេតាំងពីពេលដែលគេកើតមក គឺវាមិនអាចទៅរួចនោះឡើយ ហើយរឹតតែគ្មាននរណាម្នាក់អាចកើតមកដោយមានសារជាតិដែលកោតខ្លាច និងស្ដាប់បង្គាប់ព្រះជាម្ចាស់ទៅទៀត។ មនុស្សមានធម្មជាតិមួយដែលតតាំងនឹងព្រះជាម្ចាស់ មិនស្ដាប់បង្គាប់ព្រះជាម្ចាស់ ហើយគ្មានសេចក្ដីស្រឡាញ់ចំពោះសេចក្ដីពិតឡើយ។ ធម្មជាតិនេះគឺជាបញ្ហាដែលខ្ញុំចង់ពិភាក្សា ហើយវាគឺជាអំពើក្បត់។ អំពើក្បត់ គឺជាប្រភពនៃការតតាំងរបស់មនុស្សម្នាក់ៗចំពោះព្រះជាម្ចាស់។ នេះគឺជាបញ្ហាមួយដែលមានតែនៅក្នុងមនុស្សប៉ុណ្ណោះ និងគ្មាននៅក្នុងខ្ញុំទេ។ អ្នកខ្លះនឹងសួរថា៖ ដោយសារមនុស្សទាំងអស់សុទ្ធតែរស់នៅក្នុងលោកីយ៍ដូចព្រះគ្រីស្ទដែរ ហេតុអ្វីបានមនុស្សទាំងអស់មានធម្មជាតិដែលក្បត់នឹងព្រះជាម្ចាស់ តែព្រះគ្រីស្ទមិនក្បត់នឹងព្រះជាម្ចាស់ដូច្នេះ? នេះគឺជាបញ្ហាមួយដែលត្រូវតែយកមកបកស្រាយប្រាប់អ្នករាល់គ្នាឱ្យបានច្បាស់។

មូលដ្ឋាននៃអត្ថិភាពរបស់មនុស្សជាតិ ការចាប់កំណើតខាងព្រលឹងម្ដងទៀត។ អាចនិយាយម្យ៉ាងទៀតបានថា មនុស្សគ្រប់ៗរូបទទួលបានជីវិតជាមនុស្សនៅក្នុងសាច់ឈាម នៅពេលដែលព្រលឹងរបស់គេចាប់កំណើតឡើងវិញ។ បន្ទាប់ពីរូបកាយរបស់មនុស្សបានកើតមក ជីវិតរបស់គេក៏បន្តរហូតទាល់តែសាច់ឈាមនេះឈានដល់ដែនកំណត់ចុងក្រោយបំផុតរបស់វា គឺជាពេលដែលព្រលឹងចាកចេញពីសំបកកាយរបស់គេ។ ដំណើរការនេះ កើតឡើងដដែលៗ ម្ដងហើយម្ដងទៀត ដោយព្រលឹងមនុស្សម្នាក់ទៅមកៗ ម្ដងហើយម្ដងទៀត ដូច្នេះហើយទើបអត្ថិភាពរបស់មនុស្សក៏ត្រូវបានរក្សាទុក។ ជីវិតនៃសាច់ឈាមនេះ ក៏ជាជីវិតនៃព្រលឹងរបស់មនុស្សដែរ ហើយព្រលឹងរបស់មនុស្សទ្រទ្រង់ដល់អត្ថិភាពនៃសាច់ឈាមរបស់មនុស្ស។ មានន័យថា ជីវិតរបស់បុគ្គលម្នាក់ៗកើតចេញពីព្រលឹងរបស់ពួកគេ ហើយជីវិតនេះមិនមែនជាប់ជាមួយនឹងសាច់ឈាមឡើយ។ ដូច្នេះ ធម្មជាតិរបស់មនុស្សកើតចេញមកពីព្រលឹងមិនមែនពីសាច់ឈាមនោះទេ។ មានតែព្រលឹងរបស់មនុស្សម្នាក់ៗទេ ទើបដឹងថាគេបានឆ្លងកាត់ការល្បួង ទុក្ខវេទនា និងសេចក្ដីពុករលួយរបស់សាតាំងដោយរបៀបណា។ សាច់ឈាមរបស់មនុស្សមិនអាចដឹងពីសេចក្ដីទាំងនេះបានឡើយ។ ដូច្នេះ មនុស្សជាតិក៏កាន់តែងងឹតងងល់ កាន់តែស្មោកគ្រោក និងកាន់តែអាក្រក់ទៅៗទាំងមិនដឹងខ្លួន ខណៈដែលគម្លាតរវាងមនុស្សនិងខ្លួនខ្ញុំផ្ទាល់ ក៏កាន់តែឆ្ងាយទៅៗ ហើយជីវិតក៏កាន់តែងងឹតទៅៗសម្រាប់មនុស្សជាតិ។ សាតាំងក្រសោបព្រលឹងរបស់មនុស្សនៅក្នុងកណ្ដាប់ដៃរបស់វា ដូច្នេះ សាច់ឈាមរបស់មនុស្សពិតជាត្រូវសាតាំងកាន់កាប់មែន។ តើសាច់ឈាមបែបនេះ និងមនុស្សបែបនេះ អាចមិនតតាំងនឹងព្រះជាម្ចាស់យ៉ាងដូចម្ដេចកើត? តើពួកគេអាចស្របគ្នាជាមួយដោយរបៀបណា? ហេតុផលដែលខ្ញុំបណ្ដេញសាតាំងឱ្យចុះមកកណ្ដាលអាកាស គឺដោយសារតែវាក្បត់ខ្ញុំ។ ហើយចុះតើមនុស្សអាចរួចពីចំណងពាក់ព័ន្ធរបស់ពួកគេដោយរបៀបណា? ហេតុនេះទើបអំពើក្បត់ គឺជាធម្មជាតិរបស់មនុស្ស។ ខ្ញុំទុកចិត្តថា កាលណាអ្នករាល់គ្នាយល់ពីការលើកហេតុផលនេះហើយ អ្នករាល់គ្នាក៏គួរតែមានមាត្រដ្ឋាននៃខ្លះៗអំពីជំនឿលើសារជាតិរបស់ព្រះគ្រីស្ទដែរ។ សាច់ឈាមដែលព្រះវិញ្ញាណនៃព្រះជាម្ចាស់សណ្ឋិត គឺជាសាច់ឈាមរបស់ព្រះជាម្ចាស់ផ្ទាល់។ ព្រះវិញ្ញាណរបស់ព្រះជាម្ចាស់ឧត្ដុង្គឧត្ដមណាស់។ ទ្រង់ប្រកបដោយព្រះចេស្ដា ទ្រង់បរិសុទ្ធ ហើយសុចរិតផង។ ដូចគ្នាដែរ សាច់ឈាមរបស់ទ្រង់ក៏ឧត្ដុង្គឧត្ដមប្រកបដោយព្រះចេស្ដា បរិសុទ្ធ និងសុចរិតដែរ។ សាច់ឈាមបែបនេះ អាចធ្វើបានតែកិច្ចការណាដែលសុចរិត និងមានប្រយោជន៍ដល់មនុស្សជាតិប៉ុណ្ណោះ គឺជាកិច្ចការដែលបរិសុទ្ធ ប្រកបដោយសិរីល្អ និងប្រកបដោយព្រះចេស្ដា។ ទ្រង់មិនអាចធ្វើកិច្ចការដែលបំពានសេចក្ដីពិត បំពានសីលធម៌ និងភាពយុត្តិធម៌ ហើយរឹតតែមិនអាចធ្វើកិច្ចការដែលក្បត់នឹងវិញ្ញាណរបស់ព្រះជាម្ចាស់បានឡើយ។ ព្រះវិញ្ញាណរបស់ព្រះជាម្ចាស់បរិសុទ្ធ ដូច្នេះសាច់ឈាមរបស់ទ្រង់ក៏សាតាំងមិនអាចធ្វើឱ្យពុករលួយបានដែរ។ សាច់ឈាមរបស់ទ្រង់ជាសាច់ឈាមដែលមានសារជាតិខុសពីសាច់ឈាមរបស់មនុស្ស។ ដ្បិតនេះជាមនុស្សដែលត្រូវសាតាំងធ្វើឱ្យពុករលួយ មិនមែនជាព្រះជាម្ចាស់ឡើយ។ សាតាំងមិនអាចធ្វើឱ្យសាច់ឈាមរបស់ព្រះជាម្ចាស់ពូករលួយបានឡើយ។ ហេតុនេះ ទោះបីជាមនុស្ស និងព្រះគ្រីស្ទ ស្ថិតនៅក្នុងកន្លែងតែមួយដូចគ្នា ក៏មានតែមនុស្សទេទើបត្រូវបានកាន់កាប់ ប្រើប្រាស់ និងជាប់អន្ទាក់សាតាំង។ ផ្ទុយទៅវិញ ព្រះគ្រីស្ទមិនរញ្ជួយដោយសារសេចក្ដីពុករលួយរបស់សាតាំងជានិរន្តន៍ ពីព្រោះសាតាំងមិនអាចទឡើងទៅស្ថានដ៏ខ្ពស់បំផុត ហើយមិនអាចចូលមកកៀកនឹងព្រះជាម្ចាស់ឡើយ។ សព្វថ្ងៃនេះ អ្នករាល់គ្នាគប្បីដឹងថា គឺមានតែមនុស្សជាតិដែលត្រូវបានពុករលួយដោយសាតាំងទេ ទើបក្បត់ខ្ញុំ។ អំពើក្បត់មិនមែនជាបញ្ហាដែលពាក់ព័ន្ធនឹងព្រះគ្រីស្ទបន្តិចឡើយ។

ព្រលឹងទាំងអស់ដែលសាតាំងបានធ្វើឱ្យពុករលួយ សុទ្ធតែជាទាសករនៅក្នុងដែនត្រួតត្រារបស់សាតាំង។ មានតែអស់អ្នកដែលជឿលើព្រះគ្រីស្ទប៉ុណ្ណោះ ដែលត្រូវបានញែកដាច់ដោយឡែក និងបានសង្គ្រោះចេញពីជុំរុំរបស់សាតាំង ព្រមទាំងនាំចូលទៅក្នុងនគរព្រះនាពេលសព្វថ្ងៃនេះ។ មនុស្សទាំងអស់នេះលែងរស់នៅក្រោមឥទ្ធិពលរបស់សាតាំងទៀតហើយ។ ទោះបីជាដូច្នេះក៏ដោយ ក៏ធម្មជាតិរបស់មនុស្សនៅតែចាក់ឫសក្នុងសាច់ឈាមរបស់មនុស្សដែរ ពោលគឺទោះបីជាព្រលឹងរបស់អ្នករាល់គ្នាបានសង្គ្រោះហើយក៏ដោយ ក៏ធម្មជាតិរបស់អ្នករាល់គ្នានៅតែដូចមុនដែរ ហើយឱកាសដែលអ្នករាល់គ្នានឹងក្បត់ខ្ញុំក៏នៅមួយរយភាគរយដែរ។ នេះហើយជាមូលហេតុដែលកិច្ចការរបស់ខ្ញុំស្ថិតនៅយូរអង្វែង ដូចដែលធម្មជាតិរបស់អ្នករាល់គ្នាអាចយល់បាន។ ឥលូវនេះ អ្នករាល់គ្នាសុទ្ធតែកំពុងឆ្លងកាត់ការលំបាកអស់ពីសមត្ថភាពរបស់អ្នក នៅពេលដែលអ្នកបំពេញភារកិច្ចរបស់ខ្លួន ប៉ុន្ដែម្នាក់ៗក្នុងចំណោមអ្នករាល់គ្នាសុទ្ធតែអាចក្បត់ខ្ញុំ ហើយត្រលប់ទៅរកដែនត្រួតត្រារបស់សាតាំង ទៅរកជុំរុំរបស់វា និងត្រលប់ទៅរកជីវិតចាស់របស់អ្នករាល់គ្នាវិញ ហើយនេះគឺជាការពិតមួយដែលមិនអាចបដិសេធបាន។ នៅពេលនោះ អ្នករាល់គ្នាមិនអាចនឹងបង្ហាញពីចំណែកណាមួយនៃភាពជាមនុស្ស ឬក៏លក្ខណៈជាមនុស្ស ដូចដែលអ្នកបង្ហាញនៅពេលឥលូវនេះឡើយ។ ក្នុងករណីធ្ងន់ធ្ងរ អ្នកនឹងត្រូវបំផ្លាញចោល ហើយលើសពីនោះទៀត អ្នកនឹងត្រូវផ្ដន្ទាទោសជារៀងរហូត ដាក់ទោសយ៉ាងធ្ងន់ធ្ងរ និងមិនបានចាប់កំណើតម្ដងទៀតឡើយ។ នេះគឺជាបញ្ហាដែលបានលាតត្រដាងនៅចំពោះមុខអ្នករាល់គ្នា។ ជាដំបូង ខ្ញុំសូមរំឭកអ្នករាល់គ្នាតាមរបៀបនេះ ដើម្បីកុំឱ្យកិច្ចការរបស់ខ្ញុំក្លាយជាអសារឥតការ ហើយបន្ទាប់មកទៀត គឺដើម្បីឱ្យអ្នករាល់គ្នាអាចរស់នៅក្នុងគ្រានៃពន្លឺ។ តាមពិតទៅ ទោះបីជាកិច្ចការរបស់ខ្ញុំក្លាយជាអសារឥតការ ក៏មិនមែនជាបញ្ហាធំដុំអ្វីដែរ។ អ្វីដែលសំខាន់នោះគឺ អ្នករាល់គ្នាមានជីវិតរីករាយ និងមានអនាគតមួយដ៏ត្រចះត្រចង់។ កិច្ចការរបស់ខ្ញុំ គឺជាកិច្ចការនៃការសង្គ្រោះព្រលឹងមនុស្ស។ ប្រសិនបើព្រលឹងរបស់អ្នកធ្លាក់ទៅក្នុងដៃរបស់សាតាំង រូបកាយរបស់អ្នកនឹងមិនរស់នៅក្នុងសន្ដិភាពឡើយ។ ប្រសិនបើខ្ញុំការពាររូបកាយរបស់អ្នក ព្រលឹងរបស់អ្នកក៏ប្រាកដជានឹងស្ថិតនៅក្រោមការថែទាំរបស់ខ្ញុំដែរ។ ប្រសិនបើខ្ញុំពិតជាស្អប់អ្នក នោះរូបកាយ និងព្រលឹងរបស់អ្នកនឹងធ្លាក់ទៅក្នុងដៃរបស់សាតាំងភ្លាម។ ដូច្នេះ តើអ្នកអាចស្រមៃពីស្ថានភាពរបស់អ្នកបានទេ? ប្រសិនបើនៅថ្ងៃណាមួយ ព្រះបន្ទូលរបស់ខ្ញុំត្រូវបាត់បង់ដោយសារអ្នក នោះខ្ញុំនឹងប្រគល់អ្នករាល់គ្នាទៅឱ្យសាតាំង ដែលនឹងធ្វើទារុណកម្មអ្នករាល់គ្នាយ៉ាងខ្លាំង រហូតដល់កំហឹងរបស់ខ្ញុំបានរលាយបាត់ទាំងស្រុង ឬក៏ខ្ញុំនឹងដាក់ទោសអ្នករាល់គ្នាជាមនុស្សដែលមិនអាចលើកលែងឱ្យបាននេះដោយផ្ទាល់ ដ្បិតចិត្តរបស់អ្នករាល់គ្នាដែលក្បត់ខ្ញុំ នឹងមិនដែលផ្លាស់ប្ដូរឡើយ។

ឥលូវនេះ អ្នករាល់គ្នាគ្នាគួរតែព្យាយាមស្គាល់ខ្លួនឯងឱ្យបានឆាប់តាមដែលអ្នកអាចធ្វើបាន ដើម្បីមើលឱ្យដឹងថា អំពើក្បត់ចំពោះខ្ញុំដែលនៅក្នុងអ្នករាល់គ្នា មានច្រើនយ៉ាងណា។ ខ្ញុំកំពុងរង់ចាំការឆ្លើយតបរបស់អ្នករាល់គ្នាយ៉ាងអន្ទះសា។ ចូរកុំដោះស្រាយជាមួយនឹងខ្ញុំ ដើម្បីបង្គ្រប់កិច្ចនោះឡើយ។ ខ្ញុំមិនលេងសើចជាមួយនឹងមនុស្សទេ។ ប្រសិនបើខ្ញុំនិយាយថា ខ្ញុំនឹងធ្វើអ្វីម្យ៉ាង នោះខ្ញុំប្រាកដជានឹងធ្វើការនោះមែន។ ខ្ញុំសង្ឃឹមថា អ្នករាល់គ្នាម្នាក់ៗនឹងធ្វើជាមនុស្សម្នាក់ដែលផ្ដល់សារៈសំខាន់ដល់ព្រះបន្ទូលរបស់ខ្ញុំ ហើយមិនគិតថា បន្ទូលទាំងនេះគ្រាន់តែជារឿងប្រឌិតខាងវិទ្យាសាស្ត្រនោះឡើយ។ អ្វីដែលខ្ញុំចង់បាន គឺសកម្មភាពដ៏ជាក់លាក់ពីអ្នករាល់គ្នា មិនមែនជាការស្រមើស្រមៃរបស់អ្នករាល់គ្នានោះទេ។ បន្ទាប់មក អ្នករាល់គ្នាត្រូវតែឆ្លើយនឹងសំណួររបស់ខ្ញុំ ដែលមានដូចតទៅ៖

១. ប្រសិនបើអ្នក គឺពិតជាអ្នកស៊ីឈ្នួលមែន តើអ្នកអាចបម្រើដល់ខ្ញុំដោយស្មោះត្រង់ ដោយគ្មានភាពធូររលុង និងភាពអវិជ្ជមានបានទេ?

២. ប្រសិនបើអ្នករកឃើញថា ខ្ញុំមិនធ្លាប់ឱ្យតម្លៃអ្នកសោះ តើអ្នកនឹងនៅតែអាចនៅនឹងខ្ញុំ ហើយបម្រើខ្ញុំអស់មួយជីវិតទេ?

៣. ប្រសិនបើខ្ញុំនៅតែសោះអង្គើយដាក់អ្នក បើទោះបីជាអ្នកបានលះបង់ការប្រឹងប្រែងជាច្រើនហើយក្ដី តើអ្នកនឹងអាចបន្តធ្វើការដើម្បីខ្ញុំដោយសម្ងាត់បានដែរឬទេ?

៤. បន្ទាប់ពីអ្នកបានធ្វើការ លះបង់សម្រាប់ខ្ញុំហើយ ប្រសិនបើខ្ញុំមិនពេញចិត្តនឹងការទាមទារកំប៉ិកកំប៉ុករបស់អ្នក តើអ្នកនឹងទៅជានឿយណាយ ហើយខកចិត្តនឹងខ្ញុំ ឬកាន់តែខឹងក្រេវក្រោធ ហើយគំហកមើលងាយដែរឬទេ?

៥. ប្រសិនបើអ្នកតែងតែស្មោះត្រង់រហូតមក ដោយមានទាំងសេចក្ដីស្រឡាញ់យ៉ាងច្រើនចំពោះខ្ញុំ តែអ្នករងនូវទណ្ឌកម្មជាជំងឺ ភាពក្រខ្សត់ និងការបោះបង់ចោលពីមិត្តភក្ដិ និងសាច់ញាតិ ឬប្រសិនបើអ្នកទ្រាំទ្រនឹងគ្រោះអកុសលផ្សេងៗក្នុងជីវិត តើភាពស្មោះត្រង់ និងសេចក្ដីស្រឡាញ់របស់អ្នករាល់គ្នាចំពោះខ្ញុំនៅតែបន្តដែរឬទេ?

៦. ប្រសិនបើ អ្វីដែលអ្នករាល់គ្នាស្រមៃក្នុងចិត្តរបស់អ្នករាល់គ្នាគ្មានអ្វីមួយត្រូវគ្នានឹងកិច្ចការដែលខ្ញុំបានធ្វើ តើអ្នកនឹងដើរលើមាគ៌ាអនាគតរបស់ខ្លួនយ៉ាងដូចម្ដេច?

៧. ប្រសិនបើអ្នក មិនទទួលបាននូវសេចក្ដី ដែលអ្នកសង្ឃឹមថានឹងបាន តើអ្នកអាចបន្តធ្វើជាអ្នកដើរតាមខ្ញុំដែរឬទេ?

៨. ប្រសិនបើអ្នកពុំធ្លាប់បានយល់ពីគោលបំណង និងសារៈសំខាន់នៃកិច្ចការរបស់ខ្ញុំ តើអ្នកអាចធ្វើជាមនុស្សស្ដាប់បង្គាប់ម្នាក់ដែលមិនធ្វើការវិនិច្ឆ័យនិងធ្វើការសន្និដ្ឋានតាមទំនើងចិត្តរបស់ខ្លួនដែរឬទេ?

៩. តើអ្នកអាចផ្ដល់តម្លៃដល់ព្រះបន្ទូលគ្រប់យ៉ាងដែលខ្ញុំបានថ្លែង និងកិច្ចការគ្រប់យ៉ាងដែលខ្ញុំបានធ្វើកាលដែលខ្ញុំនៅជាមួយមនុស្សជាតិបានដែរឬទេ?

១០. តើអ្នកអាចធ្វើជាអ្នកដើរតាមដ៏ស្មោះត្រង់របស់ខ្ញុំ ទាំងស៊ូរងទ្រាំងនូវទុក្ខលំបាកពេញមួយជីវិតដើម្បីខ្ញុំ ទាំងដែលអ្នកមិនទទួលបានអ្វីសោះដែរឬទេ?

១១. ដើម្បីខ្ញុំ តើអ្នកអាចឈប់ពិចារណា បង្កើតផែនការ ឬរៀបចំផ្លូវដើម្បីរួចជីវិតនៅពេលអនាគតសម្រាប់ខ្លួនអ្នកបានដែរឬទេ?

ទាំងអស់នេះគឺជាសំណួរដែលបង្ហាញអំពីសេចក្ដីតម្រូវជាចុងក្រោយរបស់ខ្ញុំពីអ្នករាល់គ្នា ហើយខ្ញុំសង្ឃឹមថា អ្នករាល់គ្នាអាចផ្ដល់ចម្លើយឱ្យខ្ញុំបាន។ ប្រសិនបើអ្នកបានសម្រេចនូវកិច្ចការម្យ៉ាង ឬពីរយ៉ាង ដែលសំណួរនេះសុំពីអ្នក នោះអ្នកត្រូវតែបន្តព្យាយាមថែមទៀត។ ប្រសិនបើអ្នកមិនអាចសម្រេចបាននូវសេចក្ដីតម្រូវណាមួយ ពីក្នុងសេចក្ដីតម្រូវទាំងនេះ នោះអ្នកមុខជាប្រភេទមនុស្សដែលនឹងត្រូវបោះទៅក្នុងស្ថាននរកហើយ។ ចំពោះមនុស្សបែបនេះ ខ្ញុំមិនចាំបាច់និយាយអ្វីទៀតទេ ដ្បិតពួកគេប្រាកដជាមិនមែនមនុស្សដែលអាចចុះសម្រុងនឹងខ្ញុំនោះឡើយ។ តើឱ្យខ្ញុំអាចទុកមនុស្សម្នាក់ដែលអាចក្បត់ខ្ញុំក្នុងគ្រប់កាលៈទេសៈឱ្យនៅក្នុងផ្ទះរបស់ខ្ញុំដូចម្ដេចបាន? ហើយចំពោះអស់អ្នកណាដែលនៅតែអាចក្បត់ខ្ញុំ ស្ទើរគ្រប់កាលៈទេសៈនោះ ខ្ញុំនឹងសង្កេតមើលលំនាំនៃការអនុវត្តរបស់គេ មុនពេលធ្វើការរៀបចំដទៃទៀត។ យ៉ាងណាមិញ អស់អ្នកណាដែលអាចក្បត់ខ្ញុំ ទោះបីស្ថិតនៅក្នុងស្ថានភាពណាក៏ដោយ ខ្ញុំនឹងមិនបំភ្លេចឡើយ ខ្ញុំនឹងនឹកចាំពីពួកគេក្នុងចិត្តរបស់ខ្ញុំ ហើយទន្ទឹងចាំឱកាសតបស្នងនឹងទង្វើរបស់គេវិញជាមិនខាន។ សេចក្ដីតម្រូវដែលខ្ញុំបានលើកឡើង គឺសុទ្ធតែជាបញ្ហាដែលអ្នករាល់គ្នាត្រូវតែពិនិត្យពិច័យនៅក្នុងខ្លួនអ្នករាល់គ្នា។ ខ្ញុំសង្ឃឹមថា អ្នករាល់គ្នាអាចពិចារណាពីរឿងនេះយ៉ាងយកចិត្តទុកដាក់ ហើយមិនដោះស្រាយជាមួយខ្ញុំ ដោយបង្គ្រប់កិច្ចនោះ ទេ។ នៅក្នុងអនាគតដ៏ខ្លីខាងមុខ ខ្ញុំនឹងពិនិត្យមើលចម្លើយដែលអ្នករាល់គ្នាបានផ្ដល់ធៀបទៅនឹងសេចក្ដីតម្រូវរបស់ខ្ញុំ។ នៅពេលនោះ ខ្ញុំនឹងមិនតម្រូវអ្វីពីអ្នករាល់គ្នាទេ ហើយខ្ញុំក៏មិនផ្ដល់នូវការក្រើនរម្លឹកដ៏ស្មោះត្រង់ដល់អ្នកទៀតដែរ។ ផ្ទុយទៅវិញ ខ្ញុំនឹងប្រើប្រាស់សិទ្ធិអំណាចរបស់ខ្ញុំ។ អស់អ្នកណាដែលគួរត្រូវរក្សាទុក នឹងត្រូវបានរក្សាទុក អស់អ្នកណាដែលគួរត្រូវផ្ដល់រង្វាន់ នឹងទទួលបានរង្វាន់ អស់អ្នកណាដែលគួរត្រូវប្រគល់ទៅឱ្យសាតាំង នឹងត្រូវប្រគល់ទៅឱ្យសាតាំង អស់អ្នកណាដែលគួរត្រូវដាក់ទោសយ៉ាងធ្ងន់ធ្ងរ នឹងត្រូវដាក់ទោសយ៉ាងធ្ងន់ធ្ងរ ហើយអស់អ្នកណាដែលគួរវិនាសទៅនោះ ក៏នឹងត្រូវបំផ្លាញចោលដែរ។ ដូច្នេះ នឹងគ្មាននរណាមករំខានដល់ខ្ញុំ ក្នុងគ្រាដែលខ្ញុំកំពុងនៅរស់បានឡើយ។ តើអ្នកជឿលើព្រះបន្ទូលរបស់ខ្ញុំទេ? តើអ្នកជឿលើការដាក់ទោសឬទេ? តើអ្នកជឿថា ខ្ញុំនឹងដាក់ទោសដល់មនុស្សអាក្រក់ ដែលបោកប្រាស់ និងក្បត់ខ្ញុំដែរឬទេ? តើអ្នកសង្ឃឹមចង់ឱ្យថ្ងៃនោះមកដល់ឆាប់ៗ ឬឱ្យវាមកដល់នៅពេលក្រោយ? តើអ្នកជាមនុស្សដែលខ្លាចការដាក់ទោស ឬជាមនុស្សដែលតតាំងនឹងខ្ញុំ ទោះបីជាគេត្រូវទទួលការដាក់ទោស? នៅពេលដែលថ្ងៃនោះមកដល់ តើអ្នកអាចស្រមៃបានទេថា អ្នកនឹងរស់ក្នុងសំណើច និងភាពក្អាកក្អាយ ឬក៏អ្នកនឹងត្រូវយំ ហើយសង្កៀតធ្មេញវិញ? តើអ្នកសង្ឃឹមចង់ពើបប្រទះនឹងទីបញ្ចប់ប្រភេទណា? តើអ្នកធ្លាប់បានពិចារណាយ៉ាងយកចិត្តទុកដាក់ទេថា អ្នកជឿលើខ្ញុំមួយរយភាគរយ ឬសង្ស័យខ្ញុំមួយរយភាគរយ? តើអ្នកធ្លាប់បានពិចារណាពីប្រភេទនៃផលវិបាក និងលទ្ធផលដែលសកម្មភាព និងឥរិយាបថរបស់អ្នកផ្ដល់ជូនអ្នកដែរឬទេ? តើអ្នកពិតជាសង្ឃឹមថា ព្រះបន្ទូលរបស់ខ្ញុំនឹងត្រូវបានសម្រេចម្ដងមួយៗ ឬអ្នកភ័យខ្លាចថា ព្រះបន្ទូលរបស់ខ្ញុំនឹងត្រូវសម្រេចម្ដងមួយៗ? ប្រសិនបើអ្នកសង្ឃឹមថា ខ្ញុំនឹងចាកចេញទៅឆាប់ៗ ដើម្បីសម្រេចព្រះបន្ទូលរបស់ខ្ញុំ តើអ្នកនឹងប្រព្រឹត្តចំពោះពាក្យសម្ដី និងសកម្មភាពរបស់អ្នកយ៉ាងដូចម្ដេច? ប្រសិនបើអ្នកសង្ឃឹមថា ខ្ញុំនឹងចាកចេញទៅឆាប់ៗ ដើម្បីសម្រេចព្រះបន្ទូលរបស់ខ្ញុំ តើអ្នកគួរប្រព្រឹត្តចំពោះពាក្យសម្ដី និងសកម្មភាពរបស់ខ្លួនឯងដោយរបៀបណា? ប្រសិនបើអ្នកមិនទន្ទឹងចាំការចាកចេញរបស់ខ្ញុំ និងមិនសង្ឃឹមឱ្យព្រះបន្ទូលទាំងអស់របស់ខ្ញុំបានសម្រេចភ្លាមទេ ហេតុអ្វីក៏អ្នកជឿលើខ្ញុំដល់ម្ល៉ឹង? តើអ្នកពិតជាដឹងមែនទេថា ហេតុអ្វីបានជាអ្នកកំពុងដើរតាមខ្ញុំ? ប្រសិនបើហេតុផលរបស់អ្នកគ្រាន់តែដើម្បីពង្រីកចំណេះដឹងរបស់ខ្លួន នោះមិនចាំបាច់ឱ្យខ្ញុំបង្កបញ្ហាដល់ខ្លួនអ្នកម្ល៉ឹងទេ។ ប្រសិនបើការធ្វើឡើងដើម្បីឱ្យបានព្រះពរ និងគេចចេញពីគ្រោះមហន្តរាយដែលនឹងមកដល់ ហេតុអ្វីបានជាអ្នកមិនខ្វល់ខ្វាយនឹងកិរិយាផ្ទាល់ខ្លួនរបស់អ្នក? ហេតុអ្វីបានជាអ្នកមិនសួរខ្លួនឯងមើលថា តើអ្នកអាចបំពេញសេចក្ដីតម្រូវរបស់ខ្ញុំដែរឬទេ? ហេតុអ្វីបានអ្នកមិនសួរខ្លួនឯងមើលថា អ្នកមាន ឬគ្មានលក្ខណសម្បត្តិទទួលនូវព្រះពរដែលនឹងត្រូវមកដល់ដូច្នេះ?


អ្នករាល់គ្នាត្រូវតែពិចារណានូវទង្វើរបស់ខ្លួន

គ្រប់អំពើ និងសកម្មភាពរបស់អ្នករាល់គ្នានៅក្នុងជីវិត បង្ហាញថា អ្នករាល់គ្នាត្រូវការទទួលយកព្រះបន្ទូលមួយចំនួនរបស់ខ្ញុំរាល់ថ្ងៃ ដើម្បីបំពេញអ្នករាល់គ្នាឡើងវិញ ដ្បិតអ្នករាល់គ្នាខ្វះខាតខ្លាំងណាស់ ហើយចំណេះដឹង និងសមត្ថភាពយល់ដឹងរបស់អ្នករាល់គ្នា មានតិចតួចណាស់។ នៅក្នុងជីវិតប្រចាំថ្ងៃ អ្នករាល់គ្នារស់នៅក្នុងបរិយាកាស និងបរិស្ថានដែលគ្មានការពិត ឬបញ្ញាញាណល្អ។ អ្នករាល់គ្នាខ្វះដើមទុនក្នុងការរស់រាន ហើយគ្មានគ្រឹះក្នុងការស្គាល់ខ្ញុំ ឬការពិតទេ។ ជំនឿរបស់អ្នករាល់គ្នាត្រូវបានបង្កើតឡើងនៅលើភាពទទេសូន្យ មានតែជំនឿមិនច្បាស់លាស់ និងអរូបី ឬជាចំណេះដឹងបែបមានះខ្លាំង ហើយជាពិធីសាសនាផង។ ជារៀងរាល់ថ្ងៃ ខ្ញុំសង្កេតមើលចលនារបស់អ្នករាល់គ្នា ដោយពិនិត្យមើលចេតនា និងផលអាក្រក់របស់អ្នករាល់គ្នា ហើយខ្ញុំមិនដែលឃើញមនុស្សណាម្នាក់ដែលពិតជាដាក់ដួងចិត្ត និងវិញ្ញាណរបស់ពួកគេនៅលើអាសនាដែលមិនចេះប្រែប្រួលរបស់ខ្ញុំសោះ។ ដូច្នេះខ្ញុំមិនចង់ខាតពេលក្នុងការបញ្ចេញព្រះបន្ទូលទាំងអស់ដែលខ្ញុំចង់បង្ហាញដល់មនុស្សជាតិប្រភេទនេះទេ ផែនការតែមួយគត់នៅក្នុងព្រះហឫទ័យរបស់ខ្ញុំ គឺសម្រាប់កិច្ចការដែលមិនទាន់បញ្ចប់របស់ខ្ញុំ និងសម្រាប់មនុស្សលោកទាំងឡាយណា ដែលខ្ញុំមិនទាន់បានសង្គ្រោះនៅឡើយ។ ដូច្នេះ ខ្ញុំចង់ឱ្យអស់អ្នកដែលដើរតាមខ្ញុំ ទទួលបានសេចក្ដីសង្គ្រោះរបស់ខ្ញុំ និងសេចក្ដីពិតដែលព្រះបន្ទូលរបស់ខ្ញុំប្រទានឱ្យមនុស្សលោក។ ខ្ញុំសង្ឃឹមថា នៅថ្ងៃណាមួយ ពេលដែលអ្នកបិទភ្នែក អ្នកនឹងឃើញពិភពមួយដែលមានក្លិនក្រអូបពេញខ្យល់ និងមានអូរទឹករស់ហូរ មិនមែនជាពិភពអាប់អួ ឬសោះកក្រោះ និងជាកន្លែងដែលពពកខ្មៅបាំងជិតផ្ទៃមេឃ និងមានសំឡេងស្រែកថ្ងូរមិនចេះឈប់នោះឡើយ។

កាលពីដើម ខ្ញុំធ្លាប់ចង់ផ្គត់ផ្គង់ដល់អ្នករាល់គ្នានូវសេចក្តីពិតច្រើនជាងនេះ ប៉ុន្តែខ្ញុំត្រូវតែអត់ធ្មត់ មិនផ្ដល់ឱ្យច្រើនទៀតទេ ព្រោះអាកប្បកិរិយារបស់អ្នករាល់គ្នាចំពោះសេចក្តីពិត គឺសោះកក្រោះ និងតោះតើយពេកហើយ ខ្ញុំមិនចង់ឱ្យការខំប្រឹងប្រែងរបស់ខ្ញុំត្រូវចោលទទេ ហើយខ្ញុំក៏មិនចង់ឃើញមនុស្សដែលកាន់តាមព្រះបន្ទូលរបស់ខ្ញុំ បែរជាធ្វើគ្រប់បែបយ៉ាងដែលប្រឆាំងនឹងខ្ញុំ បង្ខូចខ្ញុំ និងប្រមាថខ្ញុំដែរ។ ដោយសារតែអាកប្បកិរិយា និងភាពជាមនុស្សរបស់អ្នករាល់គ្នា ទើបខ្ញុំគ្រាន់តែផ្គត់ផ្គង់ដល់អ្នករាល់គ្នានូវចំណែកដ៏តិចតួច និងសំខាន់បំផុតនៃព្រះបន្ទូលរបស់ខ្ញុំ ដែលជាកិច្ចការសាកល្បងរបស់ខ្ញុំក្នុងចំណោមមនុស្សជាតិ សម្រាប់អ្នករាល់គ្នា។ មានតែឥឡូវនេះទេ ដែលខ្ញុំបានបញ្ជាក់យ៉ាងពិតប្រាកដថា ការសម្រេចចិត្ត និងផែនការដែលខ្ញុំបានធ្វើ គឺសក្តិសមនឹងសេចក្តីត្រូវការរបស់អ្នករាល់គ្នា ហើយជាងនេះទៅទៀត អាកប្បកិរិយារបស់ខ្ញុំចំពោះមនុស្សជាតិ គឺជាឥរិយាបថដ៏ត្រឹមត្រូវ។ អាកប្បកិរិយាជាច្រើនឆ្នាំរបស់អ្នករាល់គ្នានៅចំពោះមុខខ្ញុំ បានផ្ដល់ឱ្យខ្ញុំនូវចម្លើយដែលមិនធ្លាប់មានពីមុនមក ហើយសំណួរចំពោះចម្លើយនេះគឺ៖ «តើមនុស្សមានអាកប្បកិរិយាបែបណា នៅចំពោះមុខសេចក្តីពិត និងព្រះដ៏ពិត?» ការប្រឹងប្រែង ដែលខ្ញុំបានបូជាចំពោះមនុស្ស គឺបញ្ជាក់ពីទម្ងន់នៃសេចក្តីស្រឡាញ់របស់ខ្ញុំចំពោះមនុស្ស ហើយរាល់សកម្មភាពរបស់មនុស្សនៅចំពោះមុខខ្ញុំ បញ្ជាក់ពីទម្ងន់ នៃការស្អប់ខ្ពើមរបស់ពួកគេចំពោះសេចក្តីពិត ហើយទាស់ទទឹងនឹងខ្ញុំ។ គ្រប់ពេលវេលា ខ្ញុំបារម្ភពីអស់អ្នកដែលបានដើរតាមខ្ញុំ ប៉ុន្តែគ្មានពេលណាមួយដែលអ្នកដើរតាមខ្ញុំទាំងនោះ អាចទទួលយកព្រះបន្ទូលរបស់ខ្ញុំបានទេ ពួកគេមិនអាចទទួលយកសូម្បីតែការទូន្មានរបស់ខ្ញុំ។ នេះជារឿងដែលធ្វើឱ្យខ្ញុំក្រៀមក្រំបំផុត។ គ្មានអ្នកណាម្នាក់អាចយល់ពីខ្ញុំសោះ ហើយជាងនេះទៅទៀត ក៏គ្មានអ្នកណាម្នាក់អាចទទួលយកខ្ញុំ ទោះបីជាអាកប្បកិរិយាខ្ញុំស្មោះត្រង់ ហើយព្រះបន្ទូលខ្ញុំទន់ភ្លន់ក៏ដោយ។ គ្រប់គ្នាព្យាយាមធ្វើកិច្ចការដែលខ្ញុំបានប្រគល់ឱ្យ តាមគំនិតផ្ទាល់ខ្លួនរបស់គេ ពួកគេមិនស្វះស្វែងរកហឫទ័យរបស់ខ្ញុំឡើយ កុំថាឡើយសួរពីអ្វីដែលខ្ញុំទាមទារពីពួកគេ។ ពួកគេនៅតែអះអាងថា បម្រើខ្ញុំដោយស្មោះត្រង់ ខណៈដែលពួកគេបះបោរប្រឆាំងនឹងខ្ញុំគ្រប់ពេល។ មនុស្សជាច្រើនជឿថា សេចក្តីពិតដែលពួកគេមិនអាចទទួលយក ឬដែលពួកគេមិនអាចអនុវត្តបាន គឺមិនមែនជាសេចក្តីពិតទេ។ ចំពោះមនុស្សបែបនេះ សេចក្តីពិតរបស់ខ្ញុំក្លាយជារបស់ដែលត្រូវបានបដិសេធ និងបោះចោលទៅម្ខាង។ ក្នុងពេលជាមួយគ្នានោះ មនុស្សទទួលស្គាល់ខ្ញុំថាជាព្រះជាម្ចាស់ ត្រឹមតែពាក្យសម្ដី ក៏ជឿថាខ្ញុំជាអ្នកក្រៅ ដែលមិនមែនជាសេចក្តីពិត មិនមែនជាផ្លូវ ឬមិនមែនជាជីវិតផងដែរ។ គ្មានអ្នកណាស្គាល់សេចក្តីពិតនេះទេ៖ ព្រះបន្ទូលរបស់ខ្ញុំ គឺជាសេចក្តីពិត ដែលមិនប្រែប្រួលរហូត។ ខ្ញុំជាការផ្គត់ផ្គង់ជីវិតដល់មនុស្ស និងជាមគ្គទេសក៍តែមួយគត់សម្រាប់មនុស្សជាតិ។ តម្លៃ និងអត្ថន័យនៃព្រះបន្ទូលរបស់ខ្ញុំ មិនត្រូវបានកំណត់ត្រង់ថាមនុស្សលោកទទួលស្គាល់ និងទទួលយកឬក៏អត់នោះទេ ប៉ុន្តែស្ថិតលើសារជាតិនៃព្រះបន្ទូលទាំងនោះដោយផ្ទាល់។ ទោះបីជាគ្មានមនុស្សណាម្នាក់នៅលើផែនដីនេះអាចទទួលយកព្រះបន្ទូលរបស់ខ្ញុំបានក៏ដោយ ក៏តម្លៃ និងជំនួយនៃព្រះបន្ទូលរបស់ខ្ញុំចំពោះមនុស្សលោក គឺមិនអាចគណនាបានចំពោះមនុស្សដែរ។ ហេតុដូច្នេះហើយ នៅពេលប្រឈមមុខជាមួយមនុស្សជាច្រើនដែលបះបោរប្រឆាំង ប្រកែកតវ៉ា ឬមើលងាយយ៉ាងខ្លាំងចំពោះព្រះបន្ទូលរបស់ខ្ញុំ អាកប្បកិរិយារបស់ខ្ញុំគឺមានតែ៖ ទុកឱ្យពេលវេលា និងហេតុការណ៍ធ្វើជាសាក្សីរបស់ខ្ញុំ ព្រមទាំងបញ្ជាក់ថា ព្រះបន្ទូលរបស់ខ្ញុំគឺជាសេចក្តីពិត ជាផ្លូវ និងជាជីវិត។ ចូរទុកឱ្យពេលវេលា និងហេតុការណ៍បញ្ជាក់ថា អ្វីដែលខ្ញុំបានថ្លែងគឺសុទ្ធតែត្រឹមត្រូវ ថានេះជាអ្វីដែលមនុស្សគួរតែមានជាប់ខ្លួន ហើយជាងនេះទៅទៀត ជាអ្វីដែលមនុស្សគួរតែទទួលយក។ ខ្ញុំនឹងឱ្យអស់អ្នកដែលដើរតាមខ្ញុំ ដឹងពីការពិតនេះ៖ អ្នកដែលមិនអាចទទួលយកព្រះបន្ទូលរបស់ខ្ញុំបានពេញលេញ អ្នកដែលមិនអាចអនុវត្តតាមព្រះបន្ទូលរបស់ខ្ញុំ អ្នកដែលមិនអាចរកឃើញគោលដៅនៅក្នុងព្រះបន្ទូលរបស់ខ្ញុំ និងអ្នកដែលមិនអាចទទួលព្រះគុណនៃសេចក្ដីសង្គ្រោះតាមរយៈព្រះបន្ទូលរបស់ខ្ញុំ សុទ្ធតែជាអ្នកដែលត្រូវទទួលការថ្កោលទោសដោយព្រះបន្ទូលរបស់ខ្ញុំ ហើយជាងនេះទៅទៀត ពួកគេគឺជាមនុស្សដែលបានបាត់បង់ព្រះគុណនៃសេចក្ដីសង្គ្រោះរបស់ខ្ញុំ ហើយដំបងរបស់ខ្ញុំក៏នឹងមិនដែលចាកចេញពីពួកគេដែរ។

ថ្ងៃទី១៦ ខែមេសា ឆ្នាំ២០០៣


ព្រះជាម្ចាស់ គឺជាប្រភពនៃជីវិតមនុស្ស

នៅក្នុងពិភពលោកដ៏ធំល្វឹងល្វើយ មហាសមុទ្រនាំដីល្បាប់ចូលទៅក្នុងស្រែចំការចម្ការ ហើយស្រែចម្ការជន់ទឹកឡើងចូលទៅក្នុងមហាសមុទ្រម្ដងហើយម្ដងទៀត។ ក្រៅពីព្រះអង្គដែលគ្រប់គ្រងលើអ្វីៗទាំងអស់ក្នុងចំណោមរបស់សព្វសារពើ នោះគ្មាននរណាម្នាក់អាចដឹកនាំ និងណែនាំពូជមនុស្សនេះបានឡើយ។ គ្មាននរណាម្នាក់ខ្លាំងពូកែដែលធ្វើការងារ ឬក៏ធ្វើការរៀបចំសម្រាប់ពូជមនុស្សនេះទេ ព្រោះមានមនុស្សតិចតួចណាស់ដែលអាចដឹកនាំពូជមនុស្សនេះឆ្ពោះទៅកាន់ទិសដៅនៃពន្លឺ និងរំដោះពួកគេពីភាពអយុត្តិធម៌នៅលើផែនដីនេះ។ ព្រះជាម្ចាស់សោយសោកចំពោះអនាគតរបស់មនុស្ស ទ្រង់ព្រួយព្រះហឫទ័យនៅពេលដែលមនុស្សធ្លាក់ចុះ ហើយទ្រង់ឈឺព្រះហឫទ័យដែលមនុស្សដើរមួយជំហានម្ដងៗទៅរកភាពពុករលួយ និងផ្លូវដែលមិនអាចត្រលប់ក្រោយវិញបាន។ គ្មាននរណាម្នាក់ធ្លាប់បានគិតថា តើគោលដៅមួយណាដែលមនុស្សបានធ្វើឱ្យព្រះហឫទ័យរបស់ព្រះជាម្ចាស់ខ្ទេចខ្ទាំ និងបានបោះបង់ចោលទ្រង់ទៅស្វែងរកមេកំណាចដែលអាចត្រូវបាននាំទៅ។ ប្រាកដណាស់ថា គឺដោយសារមូលហេតុនេះហើយបានជាគ្មាននរណាម្នាក់មានអារម្មណ៍ដឹងពីសេចក្ដីក្រោធរបស់ព្រះជាម្ចាស់ ហើយគ្មាននរណាម្នាក់ស្វែងរកវិធីដើម្បីផ្គាប់ដល់ព្រះហឫទ័យរបស់ព្រះជាម្ចាស់ ឬក៏ព្យាយាមចូលទៅជិតព្រះជាម្ចាស់ទេ ហើយលើសពីនោះទៅទៀត ដោយសារមូលហេតុនេះហើយ បានជាគ្មាននរណាម្នាក់យល់ច្បាស់ពីការព្រួយព្រះហឫទ័យ និងការឈឺចាប់របស់ព្រះជាម្ចាស់។ ទោះបីជាក្រោយពេលដែលស្ដាប់ឮព្រះសូរសៀងរបស់ព្រះជាម្ចាស់ហើយក៏ដោយ ក៏មនុស្សនៅតែបន្ដដើរលើផ្លូវរបស់ខ្លួន នៅតែបន្ដវង្វេងចេញពីព្រះជាម្ចាស់ ដោយការគេចចេញពីព្រះគុណ និងការយកព្រះហឫទ័យទុកដាក់របស់ព្រះជាម្ចាស់ ព្រមទាំងគេចចេញពីសេចក្ដីពិតរបស់ទ្រង់ ដោយព្រមលក់ខ្លួនទៅឱ្យអារក្សសាតាំង ដែលជាខ្មាំងសត្រូវរបស់ព្រះជាម្ចាស់។ បើមនុស្សនៅក្បាលរឹងបែបនេះ តើព្រះជាម្ចាស់នឹងប្រព្រឹត្ដយ៉ាងណាចំពោះមនុស្សដែលបានបោះបង់ទ្រង់ចោល ដោយគ្មានងាកក្រោយសូម្បីតែបន្ដិច? គ្មាននរណាម្នាក់ដឹងឡើយថា មូលហេតុដែលនាំឱ្យទ្រង់រំឭក និងដាស់តឿនម្ដងហើយម្ដងទៀត នោះគឺដោយសារទ្រង់បានរៀបចំគ្រោះមហន្ដរាយមួយដែលមិនធ្លាប់មានពីមុនមក នៅក្នុងព្រះហស្ដទ្រង់ ជាគ្រោះមហន្ដរាយមួយដែលសាច់ឈាម និងព្រលឹងរបស់មនុស្សមិនអាចទ្រាំទ្របាននោះទេ។ គ្រោះមហន្ដរាយនេះមិនមែនគ្រាន់តែជាទណ្ឌកម្មនៃសាច់ឈាមប៉ុណ្ណោះទេ ប៉ុន្ដែក៏ជាទណ្ឌកម្មនៃព្រលឹងដែរ។ អ្នកត្រូវដឹងពីចំណុចនេះ៖ នៅពេលដែលផែនការរបស់ព្រះជាម្ចាស់បរាជ័យ ហើយនៅពេលដែលការរំឭក និងការដាស់តឿនរបស់ទ្រង់មិនត្រូវបានតបស្នង តើទ្រង់នឹងសម្ដែងសេចក្ដីក្រោធប្រភេទណាទៅ? គឺសេចក្ដីក្រោធដែលមិនធ្លាប់មានអ្នកជួបប្រទះ ឬក៏ធ្លាប់ឮពីមុនមកទេ។ ដូច្នេះហើយបានជាខ្ញុំនិយាយថា គ្រោះមហន្ដរាយនេះមិនធ្លាប់មានពីមុនមកទេ ហើយក៏នឹងមិនកើតឡើងម្ដងទៀតដែរ។ ដ្បិតផែនការរបស់ព្រះជាម្ចាស់ គឺបង្កើតមនុស្សជាតិតែមួយដង និងសង្គ្រោះមនុស្សជាតិតែមួយដងនេះប៉ុណ្ណោះ។ នេះគឺជាលើកដំបូង ហើយក៏ជាលើកចុងក្រោយដែរ។ ដូច្នេះហើយ គ្មាននរណាម្នាក់អាចយល់ពីបំណងព្រះហឫទ័យក្នុងការទទួលយកការឈឺចាប់ និងការគិតទុកជាមុនដ៏ក្លៀវក្លា ដែលព្រះជាម្ចាស់ជួយសង្គ្រោះមនុស្សនៅគ្រានេះទេ។

ព្រះជាម្ចាស់បានបង្កើតពិភពលោកនេះ ហើយបាននាំមនុស្សដែលជាសភាវមានជីវិតមួយ ដែលទ្រង់បានប្រទានឱ្យមានជីវិត ចូលមកក្នុងពិភពលោកនេះ។ បន្ទាប់មក មនុស្សក៏ចាប់ផ្ដើមមានឪពុកម្ដាយ និងសាច់ញាតិ ហើយក៏លែងឯកាទៀត។ ចាប់តាំងពីពេលដែលមនុស្សបានសម្លឹងមើលពិភពលោកខាងសម្ភារៈនេះជាលើកដំបូង គឺគេត្រូវបានកំណត់ឱ្យរស់នៅក្នុងការចាត់តាំងរបស់ទ្រង់ទៅហើយ។ ខ្យល់ដង្ហើមជីវិតដែលចេញមកពីព្រះជាម្ចាស់ ទ្រទ្រង់សភាវមានជីវិតទាំងឡាយឱ្យលូតលាស់រហូតដល់ពេញវ័យ។ ក្នុងអំឡុងពេលនៃដំណើរការនេះ គ្មាននរណាម្នាក់មានអារម្មណ៍ថាមនុស្សធំធាត់ឡើងក្រោមការយកព្រះហឫទ័យទុកដាក់របស់ព្រះជាម្ចាស់ទេ ផ្ទុយទៅវិញពួកគេជឿថា មនុស្សធំធាត់ឡើងក្រោមការយកចិត្តទុកដាក់ប្រកបដោយក្ដីស្រលាញ់របស់ឪពុកម្ដាយខ្លួន ហើយជឿថាសភាវគតិនៃជីវិតរបស់គេ គឺជាអ្វីដែលជម្រុញដល់ការធំធាត់របស់ពួកគេ។ នេះគឺដោយសារតែមនុស្សមិនស្គាល់អ្នកដែលបានផ្ដល់ជីវិតរបស់ខ្លួនមក ឬមិនដឹងថាជីវិតរបស់ខ្លួនបានមកពីណា ពោលគឺមិនដឹងពីរបៀបដែលសភាវគតិនៃជីវិតបង្កើតការអស្ចារ្យ។ គេដឹងត្រឹមតែថា ចំណីអាហារគឺជាមូលដ្ឋានដែលធ្វើឱ្យជីវិតរបស់គេបន្ដរស់នៅតទៅទៀត និងថាភាពតស៊ូគឺជាប្រភពនៃការរស់នៅរបស់គេ ព្រមទាំងថាជំនឿនៅក្នុងគំនិតរបស់គេ គឺជាដើមទុនដែលការរស់នៅរបស់គេត្រូវពឹងផ្អែកលើ។ មនុស្សភ្លេចទាំងស្រុងនូវព្រះគុណ និងការផ្គត់ផ្គង់របស់ព្រះជាម្ចាស់ ដូច្នេះហើយបានជាគេមិនខ្វល់ពីជីវិតដែលព្រះជាម្ចាស់បានប្រទានដល់គេ...។ គ្មានមនុស្សណាម្នាក់ដែលព្រះជាម្ចាស់យកព្រះហឫទ័យទុកដាក់ទាំងយប់ទាំងថ្ងៃ យកខ្លួនគេមកថ្វាយបង្គំទ្រង់ឡើយ។ ព្រះជាម្ចាស់បន្ដដោះស្រាយជាមួយមនុស្ស ដូចដែលទ្រង់បានគ្រោងទុក ទោះបីជាទ្រង់មិនបានរំពឹងទុកអ្វីពីគេក៏ដោយ។ ទ្រង់ធ្វើដូច្នេះ ព្រោះសង្ឃឹមថា ថ្ងៃណាមួយមនុស្សនឹងភ្ញាក់ពីសុបិនរបស់ខ្លួន ហើយចាប់ផ្ដើមទទួលស្គាល់ភ្លាមៗនូវគុណតម្លៃ និងអត្ថន័យនៃជីវិត និងតម្លៃដែលព្រះជាម្ចាស់បានបង់សម្រាប់អ្វីៗទាំងអស់ដែលទ្រង់បានប្រទានដល់គេ ព្រមទាំងភាពអន្ទះសាដែលព្រះជាម្ចាស់រង់ចាំឱ្យមនុស្សវិលត្រលប់មករកទ្រង់វិញ។ គ្មាននរណាម្នាក់ធ្លាប់សម្លឹងមើលទៅអាថ៌កំបាំងដែលគ្រប់គ្រងលើដើមកំណើត និងការបន្ដនៃជីវិតរបស់មនុស្សទេ។ មានតែព្រះជាម្ចាស់ប៉ុណ្ណោះដែលយល់ពីការទាំងអស់នេះ ហើយទ្រាំទ្រយ៉ាងស្ងៀមស្ងាត់ចំពោះការឈឺចាប់ និងការវាយប្រហារដែលមនុស្សផ្ដល់ឱ្យទ្រង់ គឺជាមនុស្សដែលបានទទួលអ្វីៗគ្រប់យ៉ាងពីព្រះជាម្ចាស់ ប៉ុន្ដែមិនចេះដឹងគុណទ្រង់ឡើយ។ ដូចគ្នាផងដែរ មនុស្សរីករាយចំពោះអ្វីៗដែលកើតមានតាមសភាពធម្មតា ហើយដូចគ្នានេះដែរ វាជា «រឿងធម្មតា» ទេ ដែលព្រះជាម្ចាស់ត្រូវបានមនុស្សក្បត់ បំភ្លេច និងគំរាមកំហែង។ តើវាអាចទេដែលថា ផែនការរបស់ព្រះជាម្ចាស់ពិតជាមានសារៈសំខាន់បែបនេះ? តើវាអាចទេដែលថា មនុស្សដែលជាសភាវមានជីវិតដែលចេញមកពីព្រះហស្ដរបស់ព្រះជាម្ចាស់ ពិតជាមានសារៈសំខាន់បែបនេះ? ផែនការរបស់ព្រះជាម្ចាស់ ពិតជាមានសារៈសំខាន់ណាស់ ប៉ុន្ដែសភាវមានជីវិតដែលបានកើតមកដោយសារព្រះហស្ដរបស់ព្រះជាម្ចាស់ រស់នៅសម្រាប់ជាប្រយោជន៍ដល់ផែនការរបស់ទ្រង់។ ដូច្នេះហើយ ព្រះជាម្ចាស់មិនអាចបោះបង់ផែនការរបស់ទ្រង់ចោល ដោយសារតែសេចក្ដីស្អប់ចំពោះពូជមនុស្សនេះឡើយ។ ព្រះជាម្ចាស់ទ្រាំទទួលទារុណកម្មគ្រប់យ៉ាងសម្រាប់ជាប្រយោជន៍ដល់ផែនការរបស់ទ្រង់ និងខ្យល់ដង្ហើមដែលទ្រង់បានផ្លុំចេញមក មិនមែនសម្រាប់ជាប្រយោជន៍ដល់សាច់ឈាមរបស់មនុស្សទេ ប៉ុន្ដែសម្រាប់ជាប្រយោជន៍ដល់ជីវិតរបស់មនុស្សវិញ។ ទ្រង់ធ្វើដូច្នេះដើម្បីយកជីវិតដែលទ្រង់បានផ្លុំចេញ ឱ្យត្រលប់មកវិញ មិនមែនដើម្បីយកសាច់ឈាមរបស់មនុស្សទេ។ នេះគឺជាផែនការរបស់ទ្រង់។

មនុស្សគ្រប់គ្នាដែលចូលមកក្នុងលោកិយនេះ ត្រូវតែឆ្លងកាត់ជីវិត និងសេចក្ដីស្លាប់ ហើយភាគច្រើនក្នុងចំណោមពួកគេ បានឆ្លងកាត់វដ្តនៃសេចក្ដីស្លាប់ និងការកើតម្ដងទៀត។ អស់អ្នកដែលកំពុងនៅរស់ មិនយូរទេគេនឹងស្លាប់ទៅ ហើយអ្នកដែលបានស្លាប់ទៅហើយ មិនយូរទេគេនឹងត្រលប់ទៅកើតម្ដងទៀត។ ទាំងអស់នេះគឺជាដំណើរជីវិតដែលរៀបចំដោយព្រះជាម្ចាស់សម្រាប់សត្វលោកមានជីវិតនីមួយៗ។ ប៉ុន្តែ ដំណើរ និងវដ្ដទាំងនេះ គឺជាការពិតជាក់ស្ដែងដែលព្រះជាម្ចាស់ចង់ឱ្យមនុស្សមើលឃើញថា៖ ជីវិតដែលព្រះជាម្ចាស់ប្រទានដល់មនុស្ស គឺបន្តឥតដាច់ ហើយមិនត្រូវបានកម្រិតដោយរូបកាយភាព ពេលវេលា ឬលំហឡើយ។ នេះហើយជាអាថ៌កំបាំងនៃជីវិតដែលព្រះជាម្ចាស់បានប្រទានដល់មនុស្ស និងជាភស្តុតាងបញ្ជាក់ថា ជីវិតកើតមកពីទ្រង់។ ថ្វីបើមនុស្សជាច្រើនមិនជឿថា ជីវិតរបស់មនុស្សកើតមកពីព្រះជាម្ចាស់ក៏ដោយ ក៏មនុស្សនៅតែរីករាយនឹងអ្វីៗគ្រប់យ៉ាងដែលកើតមកពីព្រះជាម្ចាស់ ដោយចៀសមិនរួចដែរ មិនថាពួកគេជឿ ឬបដិសេធពីអត្ថិភាពរបស់ទ្រង់ឡើយ។ ប្រសិនបើថ្ងៃណាមួយ ព្រះជាម្ចាស់ទ្រង់ប្ដូរព្រះទ័យភ្លាមៗ ហើយចង់យកមកវិញនូវអ្វីៗសព្វសារពើដែលមាននៅក្នុងពិភពលោក និងដកយកជីវិតដែលទ្រង់បានប្រទានមកនោះ នោះអ្វីៗទាំងអស់នឹងលែងមានទៀតហើយ។ ព្រះជាម្ចាស់ប្រើប្រាស់ព្រះជន្មរបស់ទ្រង់ ដើម្បីផ្គត់ផ្គង់ដល់អ្វីៗសព្វសារពើ ទាំងរបស់ដែលមានជីវិត និងគ្មានជីវិត ដោយធ្វើឱ្យអ្វីៗទាំងអស់មានសណ្ដាប់ធ្នាប់ល្អ តាមរយៈព្រះចេស្ដា និងសិទ្ធិអំណាចរបស់ទ្រង់។ នេះជាការពិតមួយដែលគ្មាននរណាម្នាក់អាចគិតឃើញដល់ ឬយល់ដឹងបានឡើយ។ ការពិតដ៏មិនអាចយល់ដឹងបានទាំងនេះគឺជាការស្ដែងចេញ និងជាទីបន្ទាល់នៃថាមពលជីវិតរបស់ព្រះជាម្ចាស់។ ឥឡូវនេះ ខ្ញុំនឹងប្រាប់អាថ៌កំបាំងមួយដល់អ្នក៖ ភាពអស្ចារ្យនៃជីវិតរបស់ព្រះជាម្ចាស់ និងថាមពលនៃព្រះជន្មរបស់ទ្រង់ គឺគ្មានភាវៈដែលត្រូវបានបង្កើតណាមួយអាចវាស់ស្ទង់បានឡើយ។ ពេលនេះគឺបែបនេះ កាលពីអតីតកាលក៏បែបនេះ ហើយទៅអនាគតក៏នឹងនៅតែបែបនេះដែរ។ អាថ៌កំបាំងទីពីរដែលខ្ញុំនឹងប្រាប់គឺ៖ ប្រភពនៃជីវិតសម្រាប់គ្រប់ភាវៈទាំងអស់ គឺមកពីព្រះជាម្ចាស់ បើទោះបីជាពួកវាអាចមានភាពខុសគ្នានៃទម្រង់ជីវិត ឬរចនាសម្ព័ន្ធយ៉ាងណាក៏ដោយ ហើយមិនថាអ្នកជាភាវៈមានជីវិតប្រភេទណានោះទេ គឺគ្មានភាវៈណាមួយអាចងាកចេញពីគន្លងជីវិតដែលព្រះជាម្ចាស់បានកំណត់ទុកនោះឡើយ។ ទោះក្នុងករណីណាក៏ដោយ អ្វីទាំងអស់ដែលខ្ញុំប្រាថ្នា គឺឱ្យមនុស្សយល់អំពីចំណុចនេះថា៖ ប្រសិនបើគ្មានការបីបាច់ ការថែរក្សា និងការផ្គត់ផ្គង់របស់ព្រះជាម្ចាស់ទេ នោះមនុស្សមិនអាចទទួលបាននូវអ្វីៗសព្វសារពើដែលខ្លួនត្រូវទទួលបានឡើយ ទោះបីជាគេខិតខំប្រឹងប្រែងយ៉ាងខ្លាំងក្លា ឬតស៊ូយ៉ាងពិបាកយ៉ាងណាក៏ដោយ។ ប្រសិនបើគ្មានការផ្គត់ផ្គង់ជីវិតមកពីព្រះជាម្ចាស់ទេ នោះមនុស្សនឹងបាត់បង់គុណតម្លៃនៃការរស់នៅ និងអត្ថន័យនៃជីវិត។ តើព្រះជាម្ចាស់អនុញ្ញាតឱ្យមនុស្សដែលខ្ជះខ្ជាយតម្លៃជីវិតជាអសារឥតការ អាចរស់នៅដោយមិនខ្វល់បែបនេះដូចម្ដេចបាន? ដូចខ្ញុំបាននិយាយរួចហើយថា សូមកុំភ្លេចឱ្យសោះថា ព្រះជាម្ចាស់គឺជាប្រភពនៃជីវិតរបស់អ្នក។ ប្រសិនបើមនុស្ស មិនពេញចិត្តនឹងអ្វីគ្រប់យ៉ាងដែលព្រះជាម្ចាស់បានប្រទានឱ្យដល់គេទេ នោះទ្រង់មិនត្រឹមតែដកយកនូវអ្វីដែលទ្រង់បានប្រទានឱ្យតាំងតែពីដើមមកវិញប៉ុណ្ណោះទេ តែទ្រង់ក៏នឹងតម្រូវឱ្យមនុស្សសងមកវិញទ្វេដងនូវតម្លៃនៃរបស់គ្រប់យ៉ាងដែលទ្រង់បានប្រទានឱ្យដល់គេផងដែរ។

ថ្ងៃទី២៦ ខែឧសភា ឆ្នាំ២០០៣


ការដកដង្ហើមធំរបស់ព្រះដ៏មានគ្រប់ចេស្ដា

នៅក្នុងចិត្តរបស់អ្នក មានរឿងរ៉ាវអាថ៌កំបាំងដ៏ធំដែលអ្នកមិនធ្លាប់ដឹងសោះ ដ្បិតអ្នកកំពុងរស់នៅក្នុងពិភពមួយដែលគ្មានពន្លឺ។ ដួងចិត្ត និងវិញ្ញាណរបស់អ្នក ត្រូវបានមេកំណាចចាប់យកទៅ។ ភ្នែករបស់អ្នកស្រអាប់ដោយសារភាពងងឹត ហើយអ្នកមើលមិនឃើញព្រះអាទិត្យនៅលើមេឃ ឬផ្កាយភ្លឺព្រិចៗនៅពេលយប់ឡើយ។ ត្រចៀករបស់អ្នកត្រូវបិទជិត ដោយពាក្យកុហកបោកប្រាស់ ហើយអ្នកស្តាប់មិនឮព្រះសូរសៀងរបស់ព្រះយេហូវ៉ា ដែលលាន់ឮដូចផ្គរលាន់ និងមិនឮសំឡេងទឹកហូរជាច្រើនមកពីបល្ល័ង្កទ្រង់ទេ។ អ្នកបានបាត់បង់អ្វីគ្រប់យ៉ាងដែលជារបស់អ្នកស្របច្បាប់ អ្វីគ្រប់យ៉ាងដែលព្រះដ៏មានគ្រប់ចេស្ដាបានប្រទានមកឱ្យអ្នក។ អ្នកបានចូលមកក្នុងសមុទ្រទុក្ខដែលគ្មានទីបញ្ចប់ ដោយគ្មានកម្លាំងអាចសង្គ្រោះអ្នកបាន គ្មានសង្ឃឹមថានឹងអាចរួចជីវិតបានឡើយ ហើយអ្វីទាំងអស់ដែលអ្នកធ្វើនោះ គឺការតស៊ូ និងការរត់ទៅរត់មកប៉ុណ្ណោះ...។ ចាប់តាំងពីពេលនោះមក អ្នកត្រូវមេកំណាចធ្វើឱ្យរងទុក្ខវេទនា ដោយឃ្លាតឆ្ងាយពីព្រះពររបស់ព្រះដ៏មានគ្រប់ចេស្ដា នៅឆ្ងាយពីការទំនុកបម្រុងរបស់ព្រះដ៏មានគ្រប់ចេស្ដា ដោយដើរនៅលើផ្លូវដែលគ្មានថ្ងៃត្រឡប់ក្រោយ។ សម្រែកដង្ហោយរាប់សិបលានដង ក៏មិនអាចដាស់ចិត្តនិងវិញ្ញាណអ្នកឱ្យភ្ញាក់ដឹងខ្លួនបានដែរ។ អ្នកដេកលង់លក់យ៉ាងស្កប់ស្កល់នៅក្នុងដៃរបស់មេកំណាចដែលបានល្បួងអ្នកទៅក្នុងពិភពមួយដែលគ្មានព្រំដែន គ្មានគោលដៅ ឬកន្លែងឈប់សំចតឡើយ។ ហេតុនេះ អ្នកបាត់បង់ចិត្តស្លូតត្រង់ និងចិត្តបរិសុទ្ធដើមរបស់អ្នក ហើយចាប់ផ្ដើមគេចចេញពីការយកព្រះទ័យទុកដាក់របស់ព្រះដ៏មានគ្រប់ចេស្ដា។ នៅក្នុងចិត្តរបស់អ្នក មេកំណាចកាច់ចង្កូតជីវិតអ្នកលើគ្រប់បញ្ហាទាំងអស់ ហើយវាថែមទាំងបានក្លាយជាជីវិតរបស់អ្នកទៀតផង។ អ្នកលែងខ្លាចវា លែងគេចចេញពីវា និងលែងសង្ស័យវា ហើយផ្ទុយទៅវិញ អ្នកចាត់ទុកវាជាព្រះជាម្ចាស់នៅក្នុងចិត្តរបស់អ្នក។ អ្នកចាប់ផ្ដើមធ្វើទីតម្កល់ និងថ្វាយបង្គំវា ហើយទាំងអ្នក ទាំងមេកំណាច ក៏បានក្លាយជារូបកាយ និងស្រមោលដែលមិនអាចបំបែកពីគ្នាបាន ដោយតាំងចិត្តស្លាប់រស់ជាមួយគ្នា។ អ្នកមិនដឹងថា អ្នកមកដល់ពីពេលណា ហេតុអ្វីក៏អ្នកចាប់កំណើត ឬហេតុអ្វីក៏អ្នកស្លាប់នោះទេ។ អ្នកសម្លឹងមើលទៅព្រះដ៏មានគ្រប់ចេស្ដាថាជាបុគ្គលចម្លែក។ អ្នកពុំបានដឹងអំពីដើមកំណើតរបស់ទ្រង់ឡើយ ហើយអ្នកកាន់តែមិនដឹងថា ទ្រង់បានធ្វើអ្វីខ្លះសម្រាប់អ្នកនោះទេ។ អ្វីគ្រប់យ៉ាងដែលមកអំពីទ្រង់ បានក្លាយជាសេចក្តីសម្អប់ចំពោះអ្នក។ អ្នកមិនបានត្រេកអរនឹងសេចក្ដីទាំងនេះឡើយ ហើយក៏មិនបានដឹងអំពីតម្លៃរបស់វាដែរ។ អ្នករួមដំណើរជាមួយមេកំណាច ចាប់តាំងពីថ្ងៃដែលអ្នកបានទទួលការទំនុកបម្រុងអំពីព្រះដ៏មានគ្រប់ចេស្ដា។ អ្នកបានឆ្លងកាត់ភាពស្មុគស្មាញ និងព្យុះជីវិតរាប់សិបពាន់ឆ្នាំមកហើយជាមួយនឹងមេកំណាច ហើយអ្នកឈរនៅខាងវា ដើម្បីទាស់នឹងព្រះជាម្ចាស់ដែលជាប្រភពនៃជីវិតរបស់អ្នក។ អ្នកមិនដឹងអំពីការប្រែចិត្តទាល់តែសោះ ហើយអ្នកក៏រឹតតែមិនដឹងទៀតថា អ្នកបានខិតមកជិតសេចក្តីវិនាសហើយ។ អ្នកភ្លេចហើយថាមេកំណាចបានបោកប្រាស់ និងធ្វើឱ្យអ្នករងទុក្ខវេទនា អ្នកភ្លេចចំណុចចាប់ផ្ដើមរបស់ខ្លួនហើយ។ ហេតុនេះហើយ ទើបមេកំណាចបោកប្រាស់អ្នកនៅគ្រប់ជំហាន តាំងពីដើមរហូតដល់ពេលនេះ។ ដួងចិត្ត និងវិញ្ញាណរបស់អ្នក ត្រូវបានធ្វើឱ្យស្ពឹកស្រពន់ និងពុកផុយ។ អ្នកឈប់រអ៊ូរទាំនឹងទុក្ខលំបាកនៃពិភពមនុស្សទៀតហើយ អ្នកលែងជឿហើយថា ពិភពលោកនេះគ្មានយុត្តិធម៌។ អ្នករឹតតែលែងខ្វល់ថា ព្រះដ៏មានគ្រប់ចេស្ដា ពិតជាមានវត្តមានមែន។ នេះគឺដោយសារ អ្នកចាត់ទុកមេកំណាចជាឪពុកដ៏ពិតរបស់អ្នក តាំងពីយូរយារណាស់មកហើយ ហើយក៏មិនអាចឃ្លាតចេញឆ្ងាយពីវាបានដែរ។ នេះហើយគឺជាអាថ៌កំបាំងនៅក្នុងចិត្តរបស់អ្នក។

ពេលព្រលឹមស្រាងៗបានចូលមកដល់ ផ្កាយព្រឹកក៏ចាប់ផ្តើមរះនៅទិសខាងកើត។ ផ្កាយនេះមិនធ្លាប់រះត្រង់ទិសនោះទេពីមុនមក ហើយវារះបំភ្លឺផ្ទៃមេឃដែលស្ងប់ស្ងាត់ និងមានពន្លឺព្រិចៗ ធ្វើឱ្យពន្លឺក្នុងចិត្តមនុស្សដែលបានរលត់បាត់ទៅហើយនោះ ឆេះឆួលឡើងវិញ។ មនុស្សលែងនៅឯកាទៀតហើយ ដោយសារតែពន្លឺដែលរះចែងចាំងមកលើអ្នក និងមនុស្សឯទៀត។ ប៉ុន្តែ អ្នកបែរជាបន្តគេងលង់លក់ក្នុងយប់ងងឹតនោះទៅវិញ។ អ្នកមិនបានស្ដាប់ឮសម្លេង ក៏មិនបានឃើញពន្លឺអ្វីដែរ។ អ្នកមិនបានដឹងអំពីការមកដល់នៃផ្ទៃមេឃ និងផែនដីថ្មី និងយុគសម័យថ្មីឡើយ ដ្បិតឪពុករបស់អ្នកប្រាប់អ្នកថា «កូនអើយ! កុំទាន់ក្រោកអី មេឃមិនទាន់ភ្លឺច្បាស់នៅឡើយទេ។ អាកាសធាតុត្រជាក់ណាស់ ចូរកុំចេញទៅក្រៅឱ្យសោះ ក្រែងលោភ្នែកកូននឹងត្រូវចាក់ដោយផ្លែដាវ និងលំពែង»។ អ្នកជឿតែពាក្យដាស់តឿនរបស់ឪពុកអ្នកប៉ុណ្ណោះ ពីព្រោះអ្នកជឿថា មានតែឪពុកអ្នកទេដែលនិយាយត្រូវ ដ្បិតឪពុកអ្នកមានវ័យចាស់ជាងអ្នក ហើយគាត់ស្រលាញ់អ្នកជាខ្លាំង។ ការដាស់តឿន និងសេចក្តីស្រលាញ់នេះ ធ្វើឱ្យអ្នកលែងជឿលើរឿងដែលគេដំណាលថា នឹងមានពន្លឺនៅក្នុងលោកិយនេះ ក៏ធ្វើឱ្យអ្នកលែងខ្វាយខ្វល់ថា នៅក្នុងលោកិយនេះមានឬគ្មានសេចក្តីពិតទៀតដែរ។ អ្នកលែងហ៊ានសង្ឃឹមលើការសង្គ្រោះពីព្រះដ៏មានគ្រប់ចេស្ដាទៀត។ អ្នកពេញចិត្តនឹងស្ថានភាពបច្ចុប្បន្ននេះ អ្នកលែងទន្ទឹងរង់ចាំការមកដល់នៃពន្លឺ លែងទន្ទឹងចាំមើលការយាងមកដល់នៃព្រះដ៏មានគ្រប់ចេស្ដា ដូចដែលគេបាននិទានក្នុងរឿងដំណាលទៀតហើយ។ តាមអ្វីដែលអ្នកបានដឹង អ្វីៗដែលស្រស់ស្អាត មិនអាចត្រលប់មកដូចដើមវិញបានទេ គឺគ្មានសោះឡើយ។ នៅក្នុងភ្នែករបស់អ្នក ថ្ងៃស្អែករបស់មនុស្សជាតិ ពោលគឺអនាគតរបស់មនុស្សជាតិ បានរលាយបាត់បង់ទៅហើយ។ អ្នកប្រឹងតោងសម្លៀកបំពាក់ឪពុករបស់អ្នក តាមកម្លាំងដែលអ្នកមាន ដោយសុខចិត្តចែករំលែកការលំបាករបស់គាត់ ដោយភ័យខ្លាចបាត់បង់ដៃគូរួមដំណើរ ហើយវង្វេងគោលដៅនៃការធ្វើដំណើរដ៏វែងឆ្ងាយរបស់អ្នក។ ពិភពលោកដ៏ធំធេង និងស្រពេចស្រពិលនេះ បានបង្កើតមនុស្សជាច្រើនដូចជាអ្នករាល់គ្នា ជាមនុស្សអង់អាចក្លាហាន និងមោះមុតនៅក្នុងការបំពេញតួនាទីផ្សេងៗនៅក្នុងលោកិយនេះ។ វាបានបង្កើត «អ្នកចម្បាំង» ជាច្រើន ដែលមិនខ្លាចរអារនឹងសេចក្តីស្លាប់។ លើសពីនេះ ពិភពលោកនេះក៏បានបង្កើតមនុស្សមួយក្រុមហើយ មួយក្រុមទៀតដែលជាពពួកមនុស្សខ្វិនខ្វង់ ដែលមិនដឹងពីបុព្វហេតុនៃការបង្កើតពួកគេមកឡើយ។ ព្រះនេត្ររបស់ព្រះដ៏មានគ្រប់ចេស្ដា ទ្រង់ទតរំពៃបុគ្គលម្នាក់ៗ ក្នុងចំណោមមនុស្សដែលរងទុក្ខវេទនាយ៉ាងខ្លាំង។ អ្វីដែលទ្រង់ស្តាប់ឮ គឺសម្រែកយំសោករបស់មនុស្សដែលកំពុងរងការឈឺចាប់ អ្វីដែលទ្រង់ទតឃើញ គឺភាពឥតខ្មាសរបស់មនុស្សដែលរងទុក្ខវេទនា ហើយអ្វីដែលទ្រង់មានព្រះទ័យអាណិតអាសូរនោះ គឺសេចក្តីអស់សង្ឃឹម និងភាពភ័យខ្លាចរបស់មនុស្សដែលបាត់បង់ព្រះគុណនៃសេចក្ដីសង្គ្រោះ។ មនុស្សបដិសេធការយកព្រះទ័យទុកដាក់របស់ទ្រង់ ដោយបានជ្រើសយកផ្លូវដើរដោយខ្លួនឯង និងព្យាយាមគេចចេញពីខ្សែព្រះនេត្រឃ្លាំមើលរបស់ទ្រង់ ដោយក្រេបរសជាតិប្រៃល្វីងនៃសមុទ្រដ៏ជ្រៅជាមួយនឹងសត្រូវរបស់ទ្រង់រហូតដល់ដំណក់ចុងក្រោយ។ ការដកដង្ហើមធំរបស់ព្រះដ៏មានគ្រប់ចេស្ដា ដែលមនុស្សធ្លាប់ស្ដាប់ឮ ក៏លែងមានទៀត ហើយព្រះហស្តនៃព្រះដ៏មានគ្រប់ព្រះចេស្ដាដែលស៊ូនៅបបោសអង្អែលមនុស្សវេទនានេះ ក៏លែងមានដែរ។ ទ្រង់ក្រសោបគេមកវិញម្ដងហើយម្ដងទៀត ហើយទ្រង់ក៏បរាជ័យម្ដងហើយម្ដងទៀតដែរ ដូច្នេះ ទើបកិច្ចការរបស់ទ្រង់ត្រូវធ្វើដដែលជាដដែល។ តាំងពីពេលនោះមក ទ្រង់ចាប់ផ្តើមស្រងាកព្រះទ័យ មានអារម្មណ៍ល្វើយ ហើយទ្រង់ឈប់ធ្វើកិច្ចការដែលមានក្នុងព្រះហស្តទ្រង់ ហើយក៏លែងយាងទៅមកក្នុងចំណោមមនុស្សដែរ...។ មនុស្ស មិនបានដឹងអំពីការផ្លាស់ប្តូរទាំងអស់នេះទេ មិនដឹងអំពីការមកដល់ និងការយាងត្រឡប់ទៅវិញនៃព្រះដ៏មានគ្រប់ចេស្ដា ក៏មិនដឹងអំពីព្រះទ័យទុក្ខព្រួយ និងភាពសោកសង្រេងរបស់ទ្រង់ដែរ។

ថ្ងៃទី២៨ ខែឧសភា ឆ្នាំ២០០៣


បញ្ញត្ដិរដ្ឋបាលទាំង១០ប្រការ ដែលរាស្ត្ររើសតាំងរបស់ព្រះជាម្ចាស់នៅក្នុងយុគសម័យនៃនគរព្រះ ត្រូវតែគោរពតាម

១. មនុស្សលោកមិនគួរតម្កើងខ្លួនឯងឡើយ ហើយក៏មិនត្រូវលើកសរសើរខ្លួនឯងដែរ។ គឺត្រូវតែថ្វាយបង្គំ និងលើកតម្កើងព្រះជាម្ចាស់វិញ។

២. ចូរធ្វើគ្រប់យ៉ាងដើម្បីផ្ដល់ជាប្រយោជន៍ដល់កិច្ចការរបស់ព្រះជាម្ចាស់ ហើយមិនត្រូវធ្វើអ្វីដែលប៉ះពាល់ដល់ផលប្រយោជន៍នៃកិច្ចការរបស់ទ្រង់ឡើយ។ ចូរការពារព្រះនាម ទីបន្ទាល់ និងកិច្ចការរបស់ព្រះជាម្ចាស់។

៣. មាសប្រាក់ សម្ភារៈប្រើប្រាស់ និងទ្រព្យសម្បត្ដិនៅក្នុងដំណាក់របស់ព្រះជាម្ចាស់ គឺជាតង្វាយដែលមនុស្សគួរថ្វាយ។ តង្វាយទាំងនេះ អាចនឹងមិនមែនសម្រាប់ឱ្យនរណាផ្សេង ក្រៅតែពីបូជាចារ្យ និងព្រះជាម្ចាស់ឡើយ ដ្បិតតង្វាយរបស់មនុស្ស គឺសម្រាប់ឱ្យព្រះជាម្ចាស់សប្បាយព្រះទ័យ។ ព្រះជាម្ចាស់រំលែកតង្វាយទាំងនេះឱ្យតែបូជាចារ្យប៉ុណ្ណោះ គ្មាននរណាម្នាក់ដែលមានលក្ខណសម្បត្តិគ្រប់គ្រាន់ ឬមានសិទ្ធិទទួលយកចំណែកណាមួយពីតង្វាយនេះឡើយ។ តង្វាយទាំងអស់របស់មនុស្ស (រាប់បញ្ចូលទាំងលុយ និងសម្ភារៈដែលអាចប្រើប្រាស់បានផង) ត្រូវថ្វាយទៅព្រះជាម្ចាស់ មិនមែនឱ្យទៅមនុស្សឡើយ ដូចនេះ មនុស្សមិនអាចយករបស់ទាំងអស់នេះបានឡើយ។ ប្រសិនបើមនុស្សយករបស់ទាំងនេះ នោះមានន័យថា គេបានលួចយកតង្វាយហើយ។ ជនណាដែលប្រព្រឹត្ដទង្វើបែបនេះគឺដូចយូដាសហើយក្រៅពីជាជនក្បត់ យូដាសក៏បានយកលុយនៅក្នុងថង់តង្វាយមកប្រើប្រាស់សម្រាប់ខ្លួនឯងដែរ។

៤. មនុស្សមាននិស្ស័យពុករលួយ ហើយលើសពីនេះ គេពោរពេញដោយអារម្មណ៍រវើរវាយផង។ ដូចនេះ នៅពេលបម្រើព្រះ គឺត្រូវហាមដាច់ខាត មិនត្រូវមានសមាជិកភេទផ្ទុយគ្នា ធ្វើការជាមួយគ្នាតែពីរនាក់ឡើយ។ បើរកឃើញថា មានបុគ្គលណាប្រព្រឹត្ដបែបនេះ នោះត្រូវបណ្ដេញចេញ ដោយគ្មានការលើកលែងឡើយ។

៥. មិនត្រូវកាត់ទោសជំនួសព្រះជាម្ចាស់ឡើយ ហើយក៏មិនត្រូវពិភាក្សាពីបញ្ហានានាទាក់ទងនឹងព្រះជាម្ចាស់ដែរ។ ចូរធ្វើតាមអ្វីដែលមនុស្សគួរធ្វើ ហើយក៏មិនត្រូវឈានហួសព្រំដែន ឬរំលងដែនកំណត់ឡើយ។ ចូរប្រយ័ត្នអណ្ដាតរបស់អ្នក ហើយរក្សាកន្លែងដែលអ្នកឈានជើងចូល ដើម្បីចៀសវាងធ្វើអ្វីដែលប្រមាថដល់និស្ស័យរបស់ព្រះជាម្ចាស់។

៦. ចូរប្រព្រឹត្ដអ្វីដែលមនុស្សគួរធ្វើ ព្រមទាំងអនុវត្តកាតព្វកិច្ចរបស់ខ្លួន និងបំពេញទំនួលខុសត្រូវរបស់អ្នក ហើយប្រកាន់ខ្ជាប់នូវភារកិច្ចរបស់ខ្លួនផង។ ដោយព្រោះអ្នកជឿលើព្រះជាម្ចាស់ អ្នកគួរចូលរួមចំណែកក្នុងកិច្ចការរបស់ទ្រង់។ ប្រសិនបើអ្នកមិនចូលរួមចំណែកទេ នោះអ្នកក៏មិនសាកសមនឹងចូលរួមហូប និងផឹកព្រះបន្ទូលរបស់ព្រះជាម្ចាស់ឡើយ ហើយក៏មិនស័ក្ដិសមនឹងរស់នៅក្នុងដំណាក់របស់ព្រះជាម្ចាស់ដែរ។

៧. ចំពោះកិច្ចការ និងបញ្ហារបស់ពួកជំនុំវិញ ក្រៅពីការស្ដាប់បង្គាប់ព្រះជាម្ចាស់ ចូរធ្វើតាមដំបូន្មានរបស់មនុស្សដែលព្រះវិញ្ញាណបរិសុទ្ធបានប្រើប្រាស់ ក្នុងគ្រប់កិច្ចការទាំងអស់។ សូម្បីតែការបំពានបន្ដិចបន្ទួច ក៏មិនអាចទទួលយកបានដែរ។ ចូររក្សាការអនុវត្តតាមឱ្យបានដាច់ខាត ហើយមិនត្រូវវិភាគរកត្រូវ ឬខុសឡើយ ដ្បិតអ្វីដែលត្រូវ ឬខុសនោះ វាមិនពាក់ព័ន្ធនឹងអ្នកឡើយ។ អ្នកត្រូវខ្វល់ខ្វាយពីខ្លួនឯង គឺមានតែការស្ដាប់បង្គាប់ទាំងស្រុងប៉ុណ្ណោះ។

៨. មនុស្សដែលជឿលើព្រះជាម្ចាស់ គួរតែស្ដាប់បង្គាប់ព្រះជាម្ចាស់ និងថ្វាយបង្គំទ្រង់។ មិនត្រូវលើកតម្កើង ឬស្ងើចសរសើរបុគ្គលណាម្នាក់ឡើយ។ មិនត្រូវចាត់ទុកព្រះជាទីមួយ ទុកមនុស្សដែលខ្លួនស្ងើចសរសើរជាទីពីរ ហើយចាត់ទុកខ្លួនឯងជាទីបីឡើយ។ ដួងចិត្ដរបស់អ្នកមិនត្រូវមាននរណាផ្សេងទៀតឡើយ ហើយអ្នកមិនត្រូវចាត់ទុកនរណាផ្សេងទៀត ជាពិសេសមនុស្សដែលអ្នកគោរពឱ្យតម្លៃធៀបនឹងព្រះជាម្ចាស់ ឬទុកស្មើនឹងព្រះអង្គឡើយ។ ចំណុចនេះ ព្រះជាម្ចាស់មិនអាចទទួលយកបានឡើយ។

៩. ចូររក្សាគំនិតរបស់អ្នកឱ្យនៅជាប់នឹងកិច្ចការរបស់ពួកជំនុំ។ ត្រូវយកគំនិតដែលគិតពីសាច់ឈាមខ្លួនអ្នកផ្ទាល់ទុកដោយឡែក ត្រូវចេះសម្រេចចិត្ដចំពោះបញ្ហាគ្រួសារ ដោយថ្វាយខ្លួនទាំងស្រុងចំពោះកិច្ចការបស់ព្រះជាម្ចាស់ ហើយត្រូវទុកកិច្ចការរបស់ព្រះជាម្ចាស់ជាទីមួយ រួចទុកជីវិតរស់នៅរបស់ខ្លួនជាទីពីរ។ នេះគឺជាសេចក្ដីថ្លៃថ្នូររបស់ពួកបរិសុទ្ធ។

១០. មិនត្រូវបង្ខំសាច់ញាតិរបស់អ្នក (កូនៗរបស់អ្នក ស្វាមី ឬភរិយា បងប្អូនប្រុសស្រី ឬឪពុកម្ដាយ និងញាតិផ្សេងៗទៀត) ដែលមិនទាន់ជឿ ឱ្យទៅចូលរួមពួកជំនុំឡើយ។ ដំណាក់របស់ព្រះជាម្ចាស់មិនខ្វះសមាជិកឡើយ ហើយមិនចាំបាច់បង្កើនចំនួនមនុស្សឡើយ។ មិនត្រូវនាំអស់អ្នកដែលមិនបានជឿដោយចិត្ដរីករាយឱ្យទៅពួកជំនុំឡើយ។ បញ្ញត្តិនេះគឺ សម្រាប់មនុស្សទាំងអស់។ អ្នករាល់គ្នាគួរតែត្រួតពិនិត្យ តាមដាន និងរំឭកគ្នាទៅវិញទៅមកអំពីបញ្ហានេះ គ្មាននរណាម្នាក់អាចបំពានច្បាប់នេះឡើយ។ សូម្បីតែពេលដែលសាច់ញាតិណាដែលមិនទាន់មានជំនឿ រួចចូលក្នុងពួកជំនុំដោយស្ទាក់ស្ទើ នោះពួកគេមិនត្រូវទទួលបានសៀវភៅ ឬឈ្មោះថ្មីឡើយ។ មនុស្សបែបនេះមិនទាន់ជាមនុស្សនៅក្នុងដំណាក់របស់ព្រះជាម្ចាស់ឡើយ ហើយត្រូវហាមឃាត់ពួកគេមិនឱ្យចូលពួកជំនុំ ដោយប្រើប្រាស់គ្រប់មធ្យោបាយដែលចាំបាច់។ ប្រសិនបើមានបញ្ហាអ្វីកើតឡើង ចំពោះពួកជំនុំដោយសារតែការលុកលុយរបស់វិញ្ញាណអាក្រក់ នោះខ្លួនអ្នកផ្ទាល់ក៏នឹងត្រូវបណ្ដេញចេញ ឬនឹងត្រូវដាក់ការរឹតបន្តឹងមកលើអ្នក។ សរុបមក គ្រប់គ្នាមានចំណែកទំនួលខុសត្រូវចំពោះបញ្ហានេះ ប៉ុន្តែ អ្នកមិនត្រូវធ្វេសប្រហែស ក៏មិនត្រូវយករឿងនេះដើម្បីសកសឹកគំនុំផ្ទាល់ខ្លួនដែរ។


ឧបសម្ព័ន្ធ ១៖ ការលេចមករបស់ព្រះជាម្ចាស់ បាននាំមកនូវយុគសម័យថ្មី

ផែនការគ្រប់គ្រងរយៈពេលប្រាំមួយពាន់ឆ្នាំរបស់ព្រះជាម្ចាស់ កំពុងខិតទៅរកទីបញ្ចប់ ហើយច្រកទ្វារនគរព្រះបានបើកជាស្រេចសម្រាប់អស់អ្នកដែលស្វែងរកការលេចមករបស់ទ្រង់។ បងប្អូនប្រុសស្រីអើយ តើអ្នករាល់គ្នាកំពុងរង់ចាំអ្វីទៀត? តើអ្នករាល់គ្នាកំពុងស្វែងរកអ្វី? តើអ្នករាល់គ្នាកំពុងរង់ចាំឱ្យព្រះជាម្ចាស់លេចមកមែនទេ? តើអ្នកកំពុងរកមើលស្នាមព្រះបាទារបស់ទ្រង់មែនទេ? ពិតជាចង់ឃើញការលេចមករបស់ព្រះជាម្ចាស់ខ្លាំងណាស់! ហើយការស្វែងរកស្នាមព្រះបាទារបស់ព្រះជាម្ចាស់អីក៏លំបាកដល់ម្ល៉េះ! នៅក្នុងយុគសម័យបែបនេះ នៅក្នុងពិភពមួយបែបនេះ តើយើងត្រូវធ្វើអ្វីខ្លះ ដើម្បីអាចមើលឃើញថ្ងៃដែលព្រះជាម្ចាស់លេចមក? តើយើងត្រូវធ្វើអ្វីខ្លះ ដើម្បីដើរឱ្យទាន់លំអាននៃព្រះបាទារបស់ព្រះជាម្ចាស់? អស់អ្នកដែលរង់ចាំព្រះជាម្ចាស់លេចមក តែងមានសំណួរបែបនេះ។ អ្នករាល់គ្នាគិតពិចារណាអំពីសំណួរទាំងនេះជាច្រើនលើកច្រើនសា ប៉ុន្តែតើបានលទ្ធផលអ្វីខ្លះហើយ? តើព្រះជាម្ចាស់លេចមកនៅទីណា? តើស្នាមព្រះបាទារបស់ព្រះជាម្ចាស់នៅទីណា? តើអ្នករាល់គ្នាមានចម្លើយហើយឬនៅ? មនុស្សជាច្រើននឹងឆ្លើយបែបនេះថា៖ «ព្រះជាម្ចាស់លេចមកនៅក្នុងចំណោមអ្នកទាំងឡាយដែលដើរតាមទ្រង់ ហើយស្នាមព្រះបាទារបស់ទ្រង់ គឺនៅក្នុងចំណោមយើងរាល់គ្នា។ ចម្លើយគឺងាយស្រួលបែបនេះឯង!» នរណាក៏អាចផ្តល់ចម្លើយដែលមានជាលំនាំស្រាប់បានដែរ ប៉ុន្តែតើអ្នករាល់គ្នាយល់ពីអត្ថន័យនៃការលេចមករបស់ព្រះជាម្ចាស់ ឬស្នាមព្រះបាទារបស់ទ្រង់ដែរឬទេ? ការលេចមករបស់ព្រះជាម្ចាស់ សំដៅលើការយាងមកកាន់ផែនដីរបស់ទ្រង់ ដើម្បីបំពេញកិច្ចការរបស់ទ្រង់ដោយផ្ទាល់។ ទ្រង់នឹងយាងចុះមកក្នុងចំណោមមនុស្សជាតិដើម្បីបំពេញកិច្ចការនៃការបង្កើតយុគសម័យមួយ និងបញ្ចប់យុគសម័យមួយដែរ ដោយប្រើអត្តសញ្ញាណ និងនិស្ស័យរបស់ទ្រង់ផ្ទាល់ និងតាមវិធីដែលទ្រង់មានស្រាប់។ ការលេចមកប្រភេទនេះ គឺមិនមែនជាទម្រង់នៃពិធីណាមួយឡើយ។ វាមិនមែនជាទីសម្គាល់ ជារូបភាព ជាការអស្ចារ្យ ឬជានិមិត្តដ៏ធំអស្ចារ្យអ្វីនោះទេ ហើយវាក៏មិនមែនជាដំណើរនៃកិច្ចការសាសនាអ្វីដែរ។ វាគឺជាសេចក្តីពិត និងជាតថភាពជាក់ស្តែង ដែលមនុស្សអាចប៉ះបាន និងអាចមើលឃើញបាន។ ការលេចមកប្រភេទនេះ គឺមិនមែនគ្រាន់តែធ្វើឱ្យតែបាន ឬសម្រាប់ជាការសន្យារយៈពេលខ្លីនោះទេ ផ្ទុយទៅវិញ វាជាផ្នែកមួយនៃកិច្ចការនៅក្នុងផែនការគ្រប់គ្រងរបស់ទ្រង់ទេ។ ការលេចមករបស់ព្រះជាម្ចាស់ គឺសុទ្ធតែមានអត្ថន័យខ្លឹមសារជានិច្ច និងតែងមានទំនាក់ទំនងខ្លះៗទៅនឹងផែនការគ្រប់គ្រងរបស់ទ្រង់។ អ្វីដែលហៅថា ការលេចមក នៅទីនេះ គឺខុសគ្នាទាំងស្រុងពី «ការលេចមក» ផ្សេងទៀត ដែលព្រះជាម្ចាស់ណែនាំ ដឹកនាំ និងបំភ្លឺដល់មនុស្ស។ ព្រះជាម្ចាស់បំពេញកិច្ចការដ៏វិសេសរបស់ទ្រង់ក្នុងចំណែកណាមួយ រៀងរាល់ពេលដែលទ្រង់លេចមកដោយផ្ទាល់។ កិច្ចការនេះគឺខុសគ្នាពីកិច្ចការនៃយុគសម័យផ្សេងទៀត។ កិច្ចការនេះ មនុស្សមិនអាចស្រមៃនឹកដល់ និងមិនដែលធ្លាប់បានជួបប្រទះពីមុនមកឡើយ។ វាជាកិច្ចការដែលចាប់ផ្តើមនូវយុគសម័យថ្មីមួយ និងបញ្ចប់ទៅវិញនូវយុគសម័យមុន ហើយជាទម្រង់នៃកិច្ចការថ្មីដែលបានកែលម្អរួច សម្រាប់ជាការសង្គ្រោះដល់មនុស្សលោក។ បន្ថែមលើនេះ វាគឺជាកិច្ចការដែលនាំមនុស្សទៅកាន់យុគសម័យថ្មីមួយទៀត។ នេះហើយគឺជាអត្ថន័យនៃការលេចមករបស់ព្រះជាម្ចាស់។

នៅពេលណាដែលអ្នករាល់គ្នា បានយល់នូវអត្ថន័យនៃការលេចមករបស់ព្រះជាម្ចាស់ តើអ្នករាល់គ្នាគប្បីត្រូវស្វែងរកស្នាមព្រះបាទារបស់ព្រះជាម្ចាស់ដោយរបៀបណា? សំណួរនេះមិនពិបាកពន្យល់នោះទេ៖ នៅទីណាដែលព្រះជាម្ចាស់លេចមក នៅទីនោះហើយដែលអ្នកនឹងឃើញស្នាមព្រះបាទារបស់ទ្រង់។ ការពន្យល់បែបនេះ ស្តាប់ទៅដូចជាត្រង់ៗពេក ប៉ុន្តែមិនងាយស្រួលនឹងអនុវត្តនោះទេ ដ្បិតមនុស្សជាច្រើនពុំបានដឹងថាព្រះជាម្ចាស់លេចមកនៅទីណានោះទេ កាន់តែមិនដឹងថា ទ្រង់អាចនឹងលេចមកនៅទីណា ឬទ្រង់គួរលេចមកនៅទីណាឡើយ។ មនុស្សខ្លះជឿទាំងមិនបានគិតថា នៅទីណាដែលព្រះវិញ្ញាណបរិសុទ្ធកំពុងបំពេញកិច្ចការ នៅទីនោះហើយដែលព្រះជាម្ចាស់លេចមក។ ឬម៉្យាងទៀត ពួកគេជឿថា នៅទីណាដែលមានបុគ្គលខាងវិញ្ញាណ នៅទីនោះហើយដែលព្រះជាម្ចាស់លេចមក។ ឬម្យ៉ាងទៀតពួកគេជឿថា នៅទីណាដែលមានបុគ្គលមានកេរ្តិ៍ឈ្មោះល្បី នៅទីនោះហើយដែលព្រះជាម្ចាស់លេចមក។ ក្នុងពេលនេះ ចូរយើងទុករឿងដែលថាជំនឿបែបនេះត្រឹមត្រូវឬខុសនោះមួយឡែកសិន។ ដើម្បីពន្យល់សំណួរបែបនេះយើងត្រូវមានគោលដៅច្បាស់លាស់ជាមុនសិន។ យើងកំពុងស្វែងរកស្នាមព្រះបាទារបស់ព្រះជាម្ចាស់។ យើងមិនមែនកំពុងស្វែងរកបុគ្គលខាងវិញ្ញាណនោះទេ ហើយយើងក៏មិនបានកំពុងស្វែងរកមនុស្សដែលមានកេរ្តិ៍ឈ្មោះល្បីដែរ គឺយើងកំពុងស្វែងរកស្នាមព្រះបាទារបស់ព្រះជាម្ចាស់។ ដោយសារហេតុផលនេះ ចាប់តាំងពីយើងកំពុងតែស្វែងរកស្នាមព្រះបាទារបស់ព្រះជាម្ចាស់មក វាជាការសមគួរដល់យើងដែលត្រូវស្វែងរកព្រះរាជបំណងរបស់ព្រះជាម្ចាស់ ស្វែងរកព្រះបន្ទូលរបស់ព្រះជាម្ចាស់ និងព្រះឱង្ការរបស់ទ្រង់។ នេះក៏ព្រោះតែនៅទីណាដែលព្រះជាម្ចាស់ទ្រង់ថ្លែងព្រះបន្ទូលថ្មីៗ នោះព្រះសូរសៀងរបស់ព្រះជាម្ចាស់គឺនៅទីនោះឯង ហើយនៅទីណាដែលមានស្នាមព្រះបាទារបស់ព្រះជាម្ចាស់ នៅទីនោះមានសកម្មភាពរបស់ព្រះជាម្ចាស់ នៅទីណាដែលមានការសម្តែងចេញអំពីព្រះជាម្ចាស់ នៅទីនោះព្រះជាម្ចាស់លេចមក ហើយកន្លែងណាដែលព្រះជាម្ចាស់យាងមកលេចមក កន្លែងនោះមានសេចក្ដីពិត មាគ៌ា និងជីវិត។ នៅក្នុងការស្វែងរកស្នាមព្រះបាទារបស់ព្រះជាម្ចាស់ អ្នករាល់គ្នាបានមើលរំលងនូវព្រះបន្ទូលថា៖ «ព្រះជាម្ចាស់គឺជាសេចក្តីពិត មាគ៌ា និងជីវិត»។ ដូច្នេះហើយ ទោះបីជាមនុស្សជាច្រើនបានទទួលសេចក្តីពិតក៏ដោយ ក៏ពួកគេមិនជឿថា ពួកគេបានរកឃើញស្នាមព្រះបាទារបស់ព្រះជាម្ចាស់ដែរ ហើយរឹតតែតិចទៅទៀត ពួកគេមិនទទួលស្គាល់ពីការលេចមករបស់ព្រះជាម្ចាស់នោះទេ។ តើនេះជាកំហុសដ៏ធ្ងន់ធ្ងរប៉ុនណាទៅ! ការលេចមករបស់ព្រះជាម្ចាស់មិនអាចស្របតាមសញ្ញាណរបស់មនុស្សបានទេ ហើយរឹតតែតិចទៅទៀត ព្រះជាម្ចាស់មិនអាចយាងមកលេចឡើងក្នុងរបៀបដែលមនុស្សស្នើទ្រង់ឲ្យធ្វើបានឡើយ។ ព្រះជាម្ចាស់សម្រេចព្រះហឫទ័យ និងធ្វើផែនការរបស់ទ្រង់ដោយព្រះអង្គឯង នៅពេលទ្រង់បំពេញកិច្ចការរបស់ទ្រង់។ បន្ថែមលើនេះ ទ្រង់មានគោលដៅ និងវិធីសាស្រ្តផ្ទាល់របស់ព្រះអង្គ។ មិនថាកិច្ចការអ្វីដែលទ្រង់ធ្វើនោះទេ ទ្រង់ពុំចាំបាច់ត្រូវការពិភាក្សាជាមួយមនុស្ស ឬស្នើសុំយោបល់ពីពួកគេឡើយ និងមិនចាំបាច់ប្រាប់ឱ្យមនុស្សរាល់គ្នាដឹងអំពីកិច្ចការរបស់ទ្រង់ដែរ។ លើសពីនេះទៅទៀត នេះគឺជានិស្ស័យរបស់ព្រះជាម្ចាស់ ដែលមនុស្សគ្រប់រូបគប្បីត្រូវសម្គាល់។ ប្រសិនបើអ្នករាល់គ្នាមានបំណងចង់ធ្វើបន្ទាល់អំពីការលេចមករបស់ព្រះជាម្ចាស់ ចង់ដើរតាមស្នាមព្រះបាទារបស់ព្រះជាម្ចាស់ នោះអ្នកត្រូវដើរចេញពីសញ្ញាណផ្ទាល់ខ្លួនរបស់អ្នកជាមុនសិន។ អ្នកមិនត្រូវទាមទារឱ្យព្រះជាម្ចាស់ធ្វើនេះ ឬធ្វើនោះទេ ហើយអ្នកមិនត្រូវដាក់កំហិត និងកំណត់ព្រំដែនទ្រង់ នៅក្នុងសញ្ញាណផ្ទាល់ខ្លួនរបស់អ្នកឡើយ។ ផ្ទុយទៅវិញ អ្នករាល់គ្នាគប្បីទាមទារពីខ្លួនអ្នករាល់គ្នានូវវិធីដែលអ្នកគួរស្វែងរកស្នាមព្រះបាទាទ្រង់ វិធីដែលអ្នកគួរទទួលយកការលេចមករបស់ព្រះជាម្ចាស់ និងវិធីដែលអ្នកគួរចុះចូលទៅក្នុងកិច្ចការថ្មីរបស់ព្រះជាម្ចាស់៖ នេះគឺជាអ្វីដែលមនុស្សគប្បីត្រូវធ្វើ។ ដោយសារមនុស្សមិនមែនជាសេចក្តីពិត និងគ្មានសេចក្តីពិតក្នុងខ្លួន នោះគេគប្បីស្វែងរក ទទួលយក និងស្ដាប់បង្គាប់តាមទ្រង់។

មិនថាអ្នកជាជនជាតិអាមេរិក អង់គ្លេស ឬជាតិសាសន៍ដទៃនោះទេ អ្នកគប្បីដើរចេញពីរនាំងជាតិសាសន៍ផ្ទាល់ខ្លួនរបស់អ្នក ដោយទៅឱ្យផុតពីខ្លួនឯង និងគិតពីកិច្ចការរបស់ព្រះជាម្ចាស់តាមទីស្ថានរបស់ភាវៈដែលព្រះបានបង្កើតមក។ តាមរបៀបនេះ អ្នកនឹងមិនដាក់កំហិតចំពោះស្នាមព្រះបាទារបស់ព្រះជាម្ចាស់ឡើយ។ នេះគឺដោយសារបច្ចុប្បន្ននេះ មានមនុស្សជាច្រើនយល់ថាវាមិនអាចទៅរួចនោះទេ ដែលព្រះជាម្ចាស់នឹងលេចមកនៅក្នុងជាតិសាសន៍ណាមួយ ឬក្នុងចំណោមក្រុមមនុស្សណាមួយ។ កិច្ចការរបស់ព្រះជាម្ចាស់ ពិតជាមានអត្ថន័យជ្រាលជ្រៅ ហើយការលេចមករបស់ព្រះជាម្ចាស់ ពិតជាមានសារៈសំខាន់ណាស់! តើសញ្ញាណ និងគំនិតរបស់មនុស្សអាចធ្វើការវាស់ស្ទង់បានដោយរបៀបណា? ហេតុនេះហើយបានជាខ្ញុំមានបន្ទូលថា អ្នកគប្បីទម្លុះនូវសញ្ញាណជាតិសាសន៍ និងពូជសាសន៍ដើម្បីស្វែងរកការលេចមករបស់ព្រះជាម្ចាស់។ មានតែការធ្វើបែបនេះទេ ទើបអ្នកនឹងមិនត្រូវសញ្ញាណផ្ទាល់ខ្លួនរបស់អ្នកដាក់កំហិត។ ហើយមានតែការធ្វើបែបនេះទេ ទើបអ្នកនឹងមានគុណសម្បត្តិគ្រប់គ្រាន់ដើម្បីទទួលស្វាគមន៍ការលេចមករបស់ព្រះជាម្ចាស់។ បើពុំដូច្នោះទេ អ្នកនឹងស្ថិតក្នុងភាពងងឹតជាដរាប និងមិនអាចទទួលបានការសព្វព្រះហឫទ័យពីព្រះជាម្ចាស់ឡើយ។

ព្រះជាម្ចាស់ គឺជាព្រះនៃមនុស្សគ្រប់ជាតិសាសន៍ទាំងមូល។ ទ្រង់ពុំចាត់ទុកអង្គទ្រង់ជាទ្រព្យសម្បត្តិផ្ទាល់ខ្លួននៃជាតិសាសន៍ ឬមនុស្សមួយក្រុមណាឡើយ ប៉ុន្តែទ្រង់ផ្តើមបំពេញកិច្ចការរបស់ទ្រង់ដូចដែលទ្រង់បានគ្រោងទុក ដោយពុំមានការបង្ខាំងដោយទម្រង់ណាមួយ ចំពោះសាសន៍ណាមួយ ឬចំពោះក្រុមមនុស្សណាមួយឡើយ។ ប្រហែលជាអាចមកពីអ្នកពុំធ្លាប់ស្រមៃដល់លក្ខណៈនេះ ឬមកពីអ្នកមានអាកប្បកិរិយាបដិសេធលក្ខណៈនេះ ឬមកពីប្រជាជាតិដែលព្រះជាម្ចាស់សម្ដែងអង្គទ្រង់ និងបណ្ដាមនុស្សដែលទ្រង់លេចមកក្នុងចំណោមពួកគេ ជាមនុស្សដែលគេគ្រប់គ្នារើសអើង ហើយជាមនុស្សដែលអន់ខ្សោយបំផុតនៅលើផែនដី។ តែព្រះជាម្ចាស់មានព្រះប្រាជ្ញាញាណរបស់ទ្រង់។ ព្រះអង្គពិតជាទទួលបានក្រុមមនុស្សដែលមានគំនិតដូចទ្រង់ ហើយជាក្រុមមនុស្សដែលទ្រង់ចង់កែច្នៃឱ្យបានបរិបូរ ជាក្រុមមនុស្សដែលទ្រង់បានយកឈ្នះដោយព្រះចេស្ដាដ៏មហិមា និងដោយសេចក្ដីពិត ព្រមទាំងនិស្ស័យដ៏អង់អាចរបស់ទ្រង់ ជាក្រុមមនុស្សដែលបានទ្រាំទ្រទុក្ខលំបាក សេចក្ដីវេទនា និងការបៀតបៀនគ្រប់យ៉ាង ហើយនៅតែអាចដើរតាមទ្រង់រហូតដល់ទីបញ្ចប់។ គោលបំណងនៃការលេចមករបស់ព្រះជាម្ចាស់ គឺដើម្បីឱ្យទ្រង់អាចបំពេញកិច្ចការរបស់ទ្រង់បានទៅតាមអ្វីដែលទ្រង់បានគ្រោងទុក ដោយពុំមានដាក់ដែនកំណត់ក្នុងលក្ខណៈណាមួយ ឬដោយសាសន៍ណាមួយឡើយ។ នេះគឺដូចកាលដែលព្រះជាម្ចាស់បានត្រលប់ជាសាច់ឈាមនៅស្រុកយូដាដែរ៖ គោលបំណងរបស់ទ្រង់ គឺដើម្បីបញ្ចប់កិច្ចការនៃការត្រូវឆ្កាងដើម្បីប្រោសលោះមនុស្សទាំងមូល។ ក៏ប៉ុន្តែសាសន៍យូដាបានជឿថា ព្រះជាម្ចាស់មិនអាចធ្វើរឿងបែបនេះបានទេ ហើយពួកគេបានគិតថា ព្រះជាម្ចាស់មិនអាចត្រលប់ជាសាច់ឈាម និងក្លាយជារូបអង្គនៃព្រះអម្ចាស់យេស៊ូវបានឡើយ។ គំនិត «មិនអាចទៅរួច» របស់ពួកគេ បានក្លាយជាមូលដ្ឋានដែលពួកគេថ្កោលទោស និងបដិសេធព្រះជាម្ចាស់ ហើយចុងក្រោយនាំទៅដល់ការបំផ្លិចបំផ្លាញស្រុកអ៊ីស្រាអែល។ សព្វថ្ងៃនេះ មនុស្សជាច្រើនបានប្រព្រឹត្តកំហុសស្រដៀងគ្នានេះដែរ។ ពួកគេប្រកាសប្រាប់ពីការលេចមករបស់ព្រះជាម្ចាស់ដែលនឹងជិតមកដល់ អស់ពីកម្លាំងរបស់ពួកគេ តែក្នុងពេលដំណាលគ្នានោះ គេបែរជាថ្កោលទោសចំពោះការលេចមករបស់ទ្រង់ទៅវិញ។ គំនិត «មិនអាចទៅរួច» របស់ពួកគេ ដាក់កំហិតម្ដងទៀតលើការលេចមករបស់ព្រះជាម្ចាស់នៅក្នុងព្រំដែននៃការស្រមើស្រមៃរបស់ពួកគេ។ ហេតុនេះ ខ្ញុំបានឃើញមនុស្សជាច្រើនផ្ទុះសំណើចក្អាកក្អាយ និងកងរំពង ក្រោយជួបព្រះបន្ទូលរបស់ព្រះជាម្ចាស់ដោយចៃដន្យ។ ប៉ុន្តែតើសំណើចនេះខុសគ្នាពីការថ្កោលទោស និងការប្រមាថរបស់សាសន៍យូដាដែរទេ? អ្នករាល់គ្នាពុំមានការគោរពចំពោះវត្តមាននៃសេចក្តីពិតទេ ហើយអ្នកក៏មិនមានអាកប្បកិរិយាស្រេកឃ្លានសេចក្ដីពិតដែរ។ អ្វីទាំងអស់ដែលអ្នកធ្វើ គឺសិក្សាស្វែងយល់ដោយមិនរើសមុខ និងរង់ចាំដោយត្រេកអរ គ្មានការខ្វល់ខ្វាយសោះឡើយ។ តើអ្នកអាចទទួលបានអ្វីខ្លះ ពីការសិក្សាស្វែងយល់ និងការរង់ចាំបែបនេះ? តើអ្នកគិតថា អ្នកនឹងទទួលបានការដឹកនាំពីព្រះជាម្ចាស់ដោយផ្ទាល់ដែរឬទេ? ប្រសិនបើអ្នកមិនអាចយល់ពីសូរសៀងរបស់ព្រះជាម្ចាស់ តើអ្នកមានលក្ខណសម្បត្តិបែបណា ដើម្បីអាចធ្វើបន្ទាល់អំពីការលេចមករបស់ព្រះជាម្ចាស់បាន? នៅទីណាដែលព្រះជាម្ចាស់លេចមក នៅទីនោះមានការបើកសម្តែងអំពីសេចក្តីពិត ហើយនៅទីនោះមានសូរសៀងរបស់ព្រះជាម្ចាស់។ មានតែអ្នកដែលអាចទទួលយកនូវសេចក្តីពិតនេះប៉ុណ្ណោះដែលនឹងអាចស្ដាប់ឮព្រះសូរសៀងរបស់ព្រះជាម្ចាស់បាន ហើយមានតែមនុស្សជំពូកនេះទេ ដែលមានលក្ខណសម្បត្តិធ្វើបន្ទាល់ពីការលេចមករបស់ព្រះជាម្ចាស់។ ត្រូវជម្រុះចោលនូវសញ្ញាណរបស់អ្នកចេញ! ចូររក្សាភាពស្ងប់ស្ងៀម និងអានព្រះបន្ទូលទាំងនេះដោយយកចិត្តទុកដាក់។ បើអ្នកចង់ឃើញសេចក្តីពិត នោះព្រះជាម្ចាស់នឹងបំភ្លឺអ្នក ហើយអ្នកនឹងយល់ពីបំណងព្រះហឫទ័យ និងព្រះបន្ទូលរបស់ទ្រង់។ ត្រូវជម្រុះចោលនូវទស្សនៈរបស់អ្នករាល់គ្នាចំពោះគំនិតថា «មិនអាចទៅរួច» នេះចេញ! នៅពេលដែលមនុស្សជឿកាន់តែខ្លាំងថា អ្វីមួយមិនអាចទៅរួច នោះវានឹងកាន់តែអាចកើតមានឡើង ដោយសារព្រះប្រាជ្ញាញាណរបស់ព្រះជាម្ចាស់ អណ្ដែតឡើងខ្ពស់ជាងឋានសួគ៌ ព្រះតម្រិះរបស់ព្រះជាម្ចាស់ ខ្ពស់ជាងគំនិតរបស់មនុស្ស ហើយកិច្ចការរបស់ព្រះជាម្ចាស់ ក៏ហួសព្រំដែននៃការគិត និងសញ្ញាណរបស់មនុស្សដែរ។ នៅពេលអ្វីមួយកាន់តែមិនអាចទៅរួច នោះវាមានសេចក្តីពិតកាន់តែច្រើនដែលអាចស្វែងរកបាន។ នៅពេលអ្វីមួយស្ថិតនៅហួសពីសញ្ញាណ និងការស្រមៃរបស់មនុស្ស នោះវាមានបំណងព្រះហឫទ័យរបស់ព្រះជាម្ចាស់កាន់តែច្រើនដែរ។ ដ្បិតទោះបីជាព្រះអង្គបង្ហាញអង្គទ្រង់នៅទីណា ក៏ទ្រង់នៅតែជាព្រះជាម្ចាស់ ហើយនិស្ស័យពិតរបស់ទ្រង់ ក៏មិនប្រែប្រួលតាមទីកន្លែង ឬលក្ខណៈនៃការលេចមករបស់ទ្រង់ដែរ។ និស្ស័យរបស់ព្រះជាម្ចាស់ នៅរក្សាដូចដើមដដែល មិនថាស្នាមព្រះបាទារបស់ទ្រង់នៅទីណានោះទេ ហើយមិនថាទីណាដែលមានស្នាមព្រះបាទារបស់ព្រះជាម្ចាស់នោះទេ ទ្រង់គឺជាម្ចាស់នៃមនុស្សជាតិទាំងអស់ គឺដូចជាព្រះអម្ចាស់យេស៊ូវ ដែលមិនមែនគ្រាន់តែជាព្រះជាម្ចាស់នៃពួកសាសន៍អ៊ីស្រាអែលឡើយ ប៉ុន្តែជាព្រះជាម្ចាស់នៃមនុស្សគ្រប់គ្នា មិនថាជាតិសាសន៍អាស៊ី អឺរ៉ុប និងអាមេរិក និងជាតិសាសន៍ដទៃទៀតឡើយ ទ្រង់គឺជាព្រះតែមួយអង្គគត់នៅក្នុងសកលលោកទាំងមូលនេះ។ ដូចនេះ ចូរយើងស្វែងយល់ពីព្រះហឫទ័យរបស់ព្រះជាម្ចាស់ និងស្វែងរកការលេចមករបស់ទ្រង់នៅក្នុងព្រះសូរសៀងរបស់ទ្រង់ និងត្រូវដើរឱ្យទាន់លំអាននៃស្នាមព្រះបាទារបស់ទ្រង់! ព្រះជាម្ចាស់គឺជាសេចក្តីពិត ជាផ្លូវ និងជាជីវិត។ ព្រះបន្ទូលរបស់ទ្រង់ និងការលេចមករបស់ទ្រង់កើតឡើងដំណាលគ្នា ហើយនិស្ស័យនិងស្នាមព្រះបាទារបស់ទ្រង់ បើកចំហចំពោះមនុស្សជាតិនៅគ្រប់ពេលវេលាទាំងអស់។ បងប្អូនប្រុសស្រីអើយ ខ្ញុំសង្ឃឹមថាអ្នករាល់គ្នាអាចមើលឃើញពីការលេចមករបស់ព្រះជាម្ចាស់នៅក្នុងព្រះបន្ទូលទាំងនេះ និងចាប់ផ្ដើមដើរតាមលំអាននៃស្នាមព្រះបាទារបស់ទ្រង់នៅពេលអ្នកបោះជំហានទៅមុខ ទៅក្នុងយុគសម័យថ្មីមួយ និងចូលទៅក្នុងឋានសួគ៌ និងផែនដីថ្មីដ៏ស្រស់ស្អាត ដែលព្រះជាម្ចាស់បានរៀបចំសម្រាប់អស់អ្នកដែលរង់ចាំការលេចមករបស់ទ្រង់!


ឧបសម្ព័ន្ធ ២៖ ព្រះជាម្ចាស់មានអធិបតេយ្យភាពលើវាសនារបស់មនុស្សជាតិទាំងអស់

ក្នុងនាមជាសមាជិកនៃអម្បូរមនុស្សលោក និងជាគ្រីស្ទបរិស័ទដែលគោរពកោតខ្លាចព្រះជាម្ចាស់ ការលះបង់ចិត្តគំនិត និងរូបកាយរបស់យើង ដើម្បីបំពេញបញ្ជាបេសកកម្មរបស់ព្រះជាម្ចាស់ គឺជាទំនួលខុសត្រូវ និងជាកាតព្វកិច្ចរបស់យើងរាល់គ្នា ដ្បិតជីវិតយើងទាំងមូលបានមកពីព្រះជាម្ចាស់ ហើយវាកើតមានមកបាន ក៏ដោយសារអធិបតេយ្យភាពរបស់ព្រះជាម្ចាស់ដែរ។ ប្រសិនបើចិត្តគំនិត និងរូបកាយរបស់យើង មិនបានលះបង់ដើម្បីបញ្ជាបេសកកម្មរបស់ព្រះជាម្ចាស់ និងបុព្វហេតុសុចរិតរបស់មនុស្សទេ នោះព្រលឹងរបស់យើង នឹងមានអារម្មណ៍ខ្មាសអៀននៅចំពោះមុខអ្នកដែលសុខចិត្តលះបង់ជីវិតដើម្បីបញ្ជាបេសកកម្មរបស់ព្រះជាម្ចាស់ ហើយកាន់តែមានអារម្មណ៍ខ្មាសអៀននៅចំពោះព្រះភក្ត្រព្រះជាម្ចាស់ ជាព្រះដែលបានប្រទាននូវអ្វីៗគ្រប់យ៉ាងមកដល់យើងថែមទៀត។

ព្រះជាម្ចាស់បានបង្កើតពិភពលោកនេះ ទ្រង់បានបង្កើតមនុស្សជាតិ ហើយជាងនេះទៅទៀត ទ្រង់ជាស្ថាបត្យករនៃវប្បធម៌ក្រិកបូរាណ និងអរិយធម៌មនុស្សជាតិទៀតផង។ មានតែព្រះជាម្ចាស់ប៉ុណ្ណោះ ដែលលួងលោមចិត្តមនុស្សជាតិ ហើយមានតែព្រះជាម្ចាស់ប៉ុណ្ណោះ ដែលយកព្រះទ័យទុកដាក់ចំពោះមនុស្សជាតិទាំងយប់ទាំងថ្ងៃ។ ការអភិវឌ្ឍ និងការរីកចម្រើនរបស់មនុស្សជាតិ មិនអាចកាត់ផ្ដាច់ចេញពីអធិបតេយ្យភាពរបស់ព្រះជាម្ចាស់បានឡើយ ហើយប្រវត្តិសាស្រ្ត និងអនាគតរបស់មនុស្សជាតិ មិនអាចគេចផុតពីការរៀបចំដែលធ្វើឡើងដោយព្រះហស្ដព្រះជាម្ចាស់បាននោះទេ។ ប្រសិនបើអ្នកជាគ្រីស្ទបរិស័ទពិត នោះអ្នកប្រាកដជាជឿថា ការងើបឡើង និងការធ្លាក់ចុះរបស់ប្រទេស ឬជាតិសាសន៍មួយ ស្រេចនៅលើការរៀបចំរបស់ព្រះជាម្ចាស់។ មានតែព្រះជាម្ចាស់មួយអង្គប៉ុណ្ណោះ ដែលជ្រាបអំពីវាសនារបស់ប្រទេស ឬជាតិសាសន៍ណាមួយ ហើយមានតែព្រះជាម្ចាស់តែមួយអង្គប៉ុណ្ណោះ ដែលគ្រប់គ្រងដំណើរជីវិតរបស់មនុស្សជាតិនេះ។ ប្រសិនបើមនុស្សជាតិចង់មានវាសនាល្អ ប្រសិនបើប្រទេសមួយចង់មានវាសនាល្អ នោះមនុស្សត្រូវតែក្រាបចុះ ថ្វាយបង្គំព្រះជាម្ចាស់ និងមកចំពោះព្រះជាម្ចាស់ដើម្បីប្រែចិត្ត និងលន់តួបាបនៅចំពោះទ្រង់ ពុំនោះទេ វាសនា និងទិសដៅរបស់មនុស្សជាតិ នឹងជួបគ្រោះមហន្តរាយដោយចៀសមិនរួចទេ។

ព្រះជាម្ចាស់ពុំចូលរួមក្នុងរឿងនយោបាយរបស់មនុស្សលោកឡើយ ក៏ប៉ុន្តែទ្រង់គ្រប់គ្រងលើវាសនានៃគ្រប់ប្រទេស ឬជាតិសាសន៍ទាំងអស់។ ទ្រង់គ្រប់គ្រងពិភពលោកនេះ និងសាកលលោកទាំងមូល។ វាសនារបស់មនុស្សជាតិ និងផែនការរបស់ព្រះជាម្ចាស់ មានការជាប់ពាក់ព័ន្ធគ្នាយ៉ាងជិតស្និទ្ធ ហើយគ្មានបុគ្គលណាម្នាក់ គ្មានប្រទេស ឬជាតិសាសន៍ណាមួយ អាចគេចចេញផុតពីអធិបតេយ្យភាពរបស់ព្រះជាម្ចាស់បានឡើយ។ ប្រសិនបើមនុស្សចង់ដឹងពីវាសនារបស់ពួកគេ នោះពួកគេត្រូវមកចំពោះព្រះជាម្ចាស់។ ព្រះជាម្ចាស់ ត្រូវធ្វើឱ្យអស់អ្នកណាដែលដើរតាម និងថ្វាយបង្គំទ្រង់បានរីកចម្រើន និងធ្វើឱ្យអស់អ្នកណាដែលប្រឆាំងទាស់ និងបដិសេធទ្រង់ ជួបការអន់ថយ និងវិនាសហិនហោច។

ចូរនឹកចាំពីដំណើររឿងនៅក្នុងព្រះគម្ពីរ កាលដែលព្រះជាម្ចាស់បំផ្លាញក្រុងសូដុម និងគិតអំពីការដែលប្រពន្ធរបស់ឡុត ក្លាយទៅជាបង្គោលអំបិល។ ចូរត្រឡប់ទៅគិតពីការដែលប្រជាជននៃក្រុងនីនីវេបានប្រែចិត្ត និងលន់តួបាបរបស់ខ្លួន ដោយស្លៀកសំពត់ធ្មៃរួចអង្គុយក្នុងផេះ។ សូមរំឭកអំពីលទ្ធផលដែលកើតឡើងចំពោះសាសន៍យូដា បន្ទាប់ពីពួកគេបានដំភ្ជាប់ព្រះយេស៊ូវទៅនឹងឈើឆ្កាងកាលពី ២ ០០០ ឆ្នាំមុន ពួកគេត្រូវបានបណ្ដេញចេញពីស្រុកអ៊ីស្រាអែល និងភៀសខ្លួនទៅប្រទេសជាច្រើននៅជុំវិញពិភពលោក មនុស្សជាច្រើនត្រូវបានគេសម្លាប់ ហើយជាតិសាសន៍យូដាទាំងមូលត្រូវស្ថិតក្រោមការឈឺចាប់ចំពោះការសាបសូន្យនៃប្រទេសរបស់ខ្លួនដោយឥតព្រៀងទុក។ ពួកគេបានឆ្កាងព្រះជាម្ចាស់នៅលើឈើឆ្កាង គឺបានប្រព្រឹត្តអំពើបាបយ៉ាងសាហាវយង់ឃ្នង និងបានធ្វើឱ្យនិស្ស័យរបស់ព្រះជាម្ចាស់ក្រោធខឹង។ ពួកគេត្រូវបានបង្កើតឡើង ដើម្បីតបស្នងចំពោះអ្វីដែលពួកគេបានធ្វើ និងត្រូវបានបង្កើតឡើង ដើម្បីទទួលគ្រប់ទាំងលទ្ធផលនៃទង្វើរបស់ពួកគេ។ ពួកគេថ្កោលទោសព្រះជាម្ចាស់ បដិសេធព្រះជាម្ចាស់ ហេតុដូច្នេះ វាសនារបស់ពួកគេមានតែមួយគត់ គឺត្រូវព្រះជាម្ចាស់ដាក់ទោស។ នេះជាលទ្ធផលដ៏ជូរចត់ និងជាសោកនាដកម្មដែលមេដឹកនាំរបស់ពួកគេបានបង្កមកលើជាតិសាសន៍ និងប្រទេសរបស់ពួកគេ។

សព្វថ្ងៃនេះ ព្រះជាម្ចាស់បានយាងត្រឡប់មកក្នុងចំណោមមនុស្សលោក ដើម្បីបំពេញកិច្ចការរបស់ទ្រង់ ហើយទីសំចតដំបូងរបស់ទ្រង់នៅក្នុងកិច្ចការរបស់ទ្រង់ គឺតួយ៉ាងរបបផ្ដាច់ការ៖ ប្រទេសចិនជាកំពែងការពារដ៏រឹងមាំរបស់ពួកមិនជឿលើព្រះជាម្ចាស់។ ព្រះជាម្ចាស់ទទួលបានមនុស្សមួយក្រុមដោយព្រះប្រាជ្ញាញាណ និងព្រះចេស្ដារបស់ទ្រង់។ ក្នុងអំឡុងពេលនេះ ព្រះអង្គត្រូវបានតាមប្រមាញ់ដោយគណបក្សកាន់អំណាចរបស់ចិនតាមគ្រប់មធ្យោបាយទាំងអស់ ហើយទ្រង់ត្រូវរងទុក្ខគ្រប់បែបយ៉ាង និងគ្មានកន្លែងឱ្យទ្រង់ដាក់ព្រះកេសផ្ទំបាន ហើយគ្មានកន្លែងដើម្បីជ្រកកោនបានឡើយ។ ថ្វីបើបែបនេះក្ដី ក៏ព្រះជាម្ចាស់នៅតែបន្តកិច្ចការដែលទ្រង់មានបំណងចង់ធ្វើដដែល៖ ទ្រង់ថ្លែងព្រះបន្ទូល និងបញ្ចេញព្រះសូរសៀងរបស់ទ្រង់ ព្រមទាំងផ្សាយដំណឹងល្អផង។ គ្មានបុគ្គលណាម្នាក់អាចយល់ពីឫទ្ធានុភាពរបស់ព្រះជាម្ចាស់បានឡើយ។ ព្រះជាម្ចាស់មិនដែលបញ្ឈប់កិច្ចការរបស់ទ្រង់ នៅក្នុងប្រទេសចិន ជាប្រទេសដែលចាត់ទុកព្រះជាម្ចាស់ជាសត្រូវនោះឡើយ។ ផ្ទុយទៅវិញ មនុស្សកាន់តែច្រើនឡើងៗ ទទួលយកកិច្ចការ និងព្រះបន្ទូលរបស់ទ្រង់ ដ្បិតព្រះជាម្ចាស់សង្គ្រោះមនុស្សលោកគ្រប់គ្នា ក្នុងកម្រិតដ៏ច្រើនបំផុតដែលទ្រង់អាចធ្វើទៅបាន។ យើងគ្រប់គ្នាជឿថា គ្មានប្រទេស ឬមហាកម្លាំងណាមួយដែលអាចរារាំងដល់កិច្ចការដែលព្រះជាម្ចាស់ចង់សម្រេចឱ្យបាននោះឡើយ ហើយ អស់អ្នកណាដែលព្យាយាមរារាំងកិច្ចការរបស់ព្រះជាម្ចាស់ អ្នកដែលតតាំងនឹងព្រះបន្ទូលរបស់ព្រះជាម្ចាស់ និងអ្នកដែលរំខាន និងព្យាយាមធ្វើឱ្យខូចផែនការរបស់ព្រះជាម្ចាស់ ចុងក្រោយនឹងត្រូវព្រះជាម្ចាស់ដាក់ទោស។ បុគ្គលណាម្នាក់ដែលទាស់ទទឹងនឹងកិច្ចការរបស់ព្រះជាម្ចាស់ នឹងត្រូវព្រះជាម្ចាស់ដាក់ទោសបញ្ជូនទៅស្ថាននរក។ ប្រទេសណាដែលទាស់ទទឹងនឹងកិច្ចការរបស់ព្រះជាម្ចាស់ នឹងត្រូវព្រះជាម្ចាស់បំផ្លាញចោល។ ជាតិសាសន៍ណាដែលក្រោកឡើងប្រឆាំងទាស់នឹងកិច្ចការរបស់ព្រះជាម្ចាស់ នឹងត្រូវព្រះជាម្ចាស់កម្ចាត់ចេញពីផែនដីនេះ ហើយលែងមានតទៅទៀត។ ខ្ញុំសូមដាស់តឿនដល់មនុស្សនៃគ្រប់ជាតិសាសន៍ទាំងអស់ គ្រប់ប្រទេសទាំងអស់ និងសូម្បីតែគ្រប់វិស័យទាំងអស់ ឱ្យស្ដាប់ព្រះសូរសៀងរបស់ព្រះជាម្ចាស់ ឱ្យសម្លឹងមើលកិច្ចការរបស់ព្រះជាម្ចាស់ និងយកចិត្តទុកដាក់ចំពោះវាសនារបស់មនុស្សជាតិ ដោយហេតុនេះ ទើបតម្កើងព្រះជាម្ចាស់ជាព្រះដ៏បរិសុទ្ធបំផុត មានព្រះកិត្តិយសបំផុត ខ្ពង់ខ្ពស់បំផុត និងជាអង្គតែមួយគត់ដែលត្រូវថ្វាយបង្គំក្នុងចំណោមមនុស្សជាតិ និងដើម្បីឱ្យមនុស្សលោកទាំងមូល រស់នៅក្នុងព្រះពររបស់ព្រះជាម្ចាស់ ដូចជាពូជពង្សរបស់អ័ប្រាហាំ ដែលបានរស់នៅក្រោមការសន្យារបស់ព្រះយេហូវ៉ា និងដូចជា អ័ដាម និងអេវ៉ា ជាមនុស្សដែលព្រះជាម្ចាស់បានបង្កើតមកតាំងពីគ្រាដំបូង និងបានរស់នៅក្នុងសួនច្បារអេដែន។

កិច្ចការរបស់ព្រះជាម្ចាស់បោកបក់ទៅមុខយ៉ាងខ្លាំងក្លា ប្រៀបដូចជាទឹករលកដ៏ធំសម្បើម។ គ្មាននរណាម្នាក់អាចឃាត់ឃាំងទ្រង់បានឡើយ ហើយក៏គ្មាននរណាម្នាក់អាចបញ្ឈប់ដំណើររបស់ទ្រង់បានដែរ។ មានតែអស់អ្នកណាដែលស្ដាប់ព្រះបន្ទូលរបស់ទ្រង់ដោយយកចិត្តទុកដាក់ និងអស់អ្នកដែលស្វែងរក ហើយស្រេកឃ្លានចង់បានទ្រង់ប៉ុណ្ណោះ ទើបអាចដើរតាមស្នាមព្រះបាទារបស់ទ្រង់ និងទទួលសេចក្ដីសន្យារបស់ទ្រង់បាន។ អ្នកដែលមិនធ្វើដូច្នោះ នឹងត្រូវជួបគ្រោះមហន្តរាយដ៏លើសលប់ ព្រមទាំងត្រូវទទួលការដាក់ទោសដែលស័ក្តិសម។

នៅចំពោះមុខមនុស្សគ្រប់គ្នា ការគ្រប់គ្រងរបស់ព្រះជាម្ចាស់ គឺជាកិច្ចការដែលគេមិនធ្លាប់បានដឹងសោះ ដ្បិតមនុស្សគិតថា ការគ្រប់គ្រងរបស់ទ្រង់ត្រូវបានដកចេញពីគេ។ មនុស្សគិតថា ការគ្រប់គ្រងរបស់ព្រះជាម្ចាស់ គឺជាកិច្ចការរបស់ទ្រង់តែមួយអង្គគត់ ហើយមានតែទ្រង់ទេដែលត្រូវខ្វល់ខ្វាយអំពីកិច្ចការនេះ ដូច្នេះហើយបានជាមនុស្សជាតិមិនអើពើនឹងកិច្ចការគ្រប់គ្រងរបស់ទ្រង់ឡើយ។ យ៉ាងនេះបានជាសេក្ដីសង្គ្រោះរបស់មនុស្សជាតិ ក្លាយជាស្រពេចស្រពិល មើលមិនយល់ ហើយពេលនេះក៏ទទេសូន្យ គឺសល់តែវោហារឥតន័យប៉ុណ្ណោះ។ ថ្វីបើមនុស្សដើរតាមព្រះជាម្ចាស់ដើម្បីទទួលនូវសេចក្ដីសង្គ្រោះ ហើយឈានទៅដល់គោលដៅដ៏អស្ចារ្យនេះ គេគ្មានអ្វីត្រូវខ្វល់ខ្វាយថា ព្រះជាម្ចាស់អនុវត្តកិច្ចការរបស់ទ្រង់យ៉ាងណាឡើយ។ មនុស្សមិនយកចិត្តទុកដាក់នឹងអ្វីដែលព្រះជាម្ចាស់បានគ្រោងទុកទេ ក៏មិនខ្វល់អំពីចំណែកតួនាទីដែលគេត្រូវបំពេញដើម្បីឱ្យបានសង្គ្រោះនោះដែរ។ នេះពិតជាគួរឱ្យស្ដាយណាស់។ សេចក្ដីសង្គ្រោះរបស់មនុស្ស មិនកាត់ផ្ដាច់ចេញពីការគ្រប់គ្រងរបស់ព្រះជាម្ចាស់ឡើយ ហើយក៏មិនអាចកាត់ផ្ដាច់ចេញពីផែនការរបស់ទ្រង់ដែរ។ ដោយឡែក មនុស្សមិនគិតគូរអំពីការគ្រប់គ្រងរបស់ព្រះជាម្ចាស់ទេ ហើយគេក៏នៅកាន់តែឆ្ងាយពីទ្រង់ទៀតផង។ កត្តានេះបានបង្កឱ្យចំនួនមនុស្សដែលមិនដឹងអ្វីសោះអំពីបញ្ហាសំខាន់ទាក់ទងនឹងចម្ងល់អំពីសេចក្ដីសង្គ្រោះ ដែលមានដូចជា អ្វីទៅជាកំណើតផែនដី អ្វីទៅជាជំនឿលើព្រះជាម្ចាស់ តើត្រូវថ្វាយបង្គំព្រះជាម្ចាស់ដោយរបៀបណា ជាដើមកើនឡើងកាន់តែច្រើន បន្ថែមលើចំនួនអ្នកដែលដើរតាមទ្រង់។ ហេតុនេះ ពេលនេះយើងត្រូវពិភាក្សាអំពីការគ្រប់គ្រងរបស់ព្រះជាម្ចាស់ ដើម្បីឱ្យមនុស្សម្នាក់ៗដែលដើរតាមទ្រង់ យល់ច្បាស់អំពីអត្ថន័យនៃការដើរតាម និងការជឿដល់ទ្រង់។ ទង្វើនេះនឹងជួយឱ្យមនុស្សម្នាក់ៗ ជ្រើសរើសផ្លូវដែលគេត្រូវដើរបានយ៉ាងសុក្រឹត មិនមែនគ្រាន់តែដើរតាមព្រះជាម្ចាស់ ដើម្បីឱ្យបានតែព្រះពរ ឬក៏គេចពីសេចក្ដីវិនាសអន្តរាយ ឬឱ្យបានឈ្មោះល្បីនៅក្នុងចំណោមមនុស្សដទៃនោះឡើយ។

ថ្វីបើការគ្រប់គ្រងរបស់ព្រះជាម្ចាស់មានលក្ខណៈ ជ្រាលជ្រៅក៏ពិតមែន ប៉ុន្តែក៏មិនមែនហួសពីការយល់ដឹងរបស់មនុស្សដែរ។ នេះគឺមកពីកិច្ចការទាំងអស់របស់ព្រះជាម្ចាស់ ត្រូវបានផ្សារភ្ជាប់ទៅនឹងការគ្រប់គ្រង និងកិច្ចការសង្គ្រោះមនុស្សជាតិរបស់ទ្រង់ ហើយក៏ពាក់ព័ន្ធនឹងជីវិត ការរស់នៅ និងគោលដៅជីវិតរបស់មនុស្សជាតិដែរ។ កិច្ចការដែលព្រះជាម្ចាស់ធ្វើនៅក្នុងចំណោមមនុស្ស អាចនិយាយបានថាជាកិច្ចការដ៏ជាក់ច្បាស់ ហើយពោរពេញដោយអត្ថន័យទៀតផង។ មនុស្សអាចមើលឃើញ និងអាចស្គាល់កិច្ចការនេះច្បាស់ ម្យ៉ាងកិច្ចការនេះមិនមែនជាកិច្ចការអរូបីនោះទេ។ ប្រសិនបើមនុស្សមិនអាចទទួលយកកិច្ចការទាំងអស់ដែលព្រះជាម្ចាស់ធ្វើ នោះតើកិច្ចការរបស់ទ្រង់មានសារៈប្រយោជន៍អ្វី? ហើយតើការគ្រប់គ្រងបែបនេះ អាចនាំមនុស្សទៅសេចក្ដីសង្គ្រោះបានដោយរបៀបណា? មនុស្សជាច្រើនដែលដើរតាមព្រះជាម្ចាស់ ខ្វល់ខ្វាយតែនឹងរឿងធ្វើយ៉ាងណាទើបបានព្រះពរ ឬធ្វើយ៉ាងណាទើបចៀសផុតពីក្ដីវិនាសអន្តរាយតែប៉ុណ្ណោះ។ កាលណាកិច្ចការនិងការគ្រប់គ្រងរបស់ព្រះជាម្ចាស់ត្រូវបានលើកយកមកនិយាយ នោះពួកគេនឹងស្ងាត់មាត់ឈឹង ហើយលែងចាប់អារម្មណ៍ភ្លាម។ ពួកគេគិតថា ការយល់ដឹងអំពីបញ្ហាដ៏គួរឱ្យធុញទ្រាន់បែបនេះ នឹងមិនជួយឱ្យជីវិតរបស់គេចម្រើនឡើង ឬផ្ដល់ជាប្រយោជន៍អ្វីនោះឡើយ។ ហេតុនេះ បើទោះបីជាពួកគេបានឮអំពីការគ្រប់គ្រងរបស់ព្រះជាម្ចាស់ក៏ដោយ ក៏ពួកគេពុំសូវជាយកចិត្តទុកដាក់ប៉ុន្មានដែរ។ ពួកគេមិនចាត់ទុកវាជារបស់មានតម្លៃដែលត្រូវទទួលយកឡើយ ហើយពួកគេរឹតតែមិនយល់ពីវាដោយចាត់ទុកវាជាផ្នែកមួយនៃជីវិតរបស់ពួកគេទៅទៀត។ គោលបំណងរបស់មនុស្សទាំងនេះក្នុងការដើរតាមព្រះជាម្ចាស់ គឺសាមញ្ញណាស់ ហើយវាគឺសម្រាប់គោលដៅតែមួយគត់៖ ដើម្បីទទួលបានព្រះពរ។ មនុស្សទាំងនេះមិនខ្ចីអើពើនឹងអ្វីផ្សេងទៀតដែលមិនពាក់ព័ន្ធនឹងគោលដៅនេះឡើយ។ ចំពោះពួកគេ គ្មានគោលដៅណាមួយនៃការជឿលើព្រះជាម្ចាស់ដែលត្រឹមត្រូវជាងការទទួលបានព្រះពរឡើយ នេះហើយគឺជាតម្លៃពិតនៃសេចក្ដីជំនឿរបស់ពួកគេ។ ប្រសិនបើកិច្ចការផ្សេងទៀត គ្មានចំណេញអ្វីសោះដល់គោលបំណងមួយនេះ ទោះជាអ្វីក៏ដោយ ក៏ពួកគេនៅតែមិនរំជួលចិត្តនឹងវាឡើយ។ នេះគឺជាករណីសម្រាប់មនុស្សភាគច្រើនដែលជឿលើព្រះជាម្ចាស់នាពេលសព្វថ្ងៃនេះ។ គោលបំណង និងក្ដីប្រាថ្នារបស់គេ ហាក់បីដូចជាស័ក្តិសមណាស់ ដ្បិតនៅពេលដែលពួកគេជឿលើព្រះជាម្ចាស់ ពួកគេលះបង់ខ្លួនដើម្បីព្រះជាម្ចាស់ ពួកគេដាក់ចិត្តកាយថ្វាយដល់ព្រះជាម្ចាស់ និងបំពេញភារកិច្ចរបស់គេទៀតផង។ ពួកគេបោះបង់យុវភាពរបស់ខ្លួន បោះបង់គ្រួសារ និងការងាររបស់ពួកគេ ថែមទាំងចំណាយពេលជាច្រើនឆ្នាំនៅឆ្ងាយពីគ្រួសារ រត់ចុះរត់ឡើង។ ដើម្បីគោលបំណងចុងក្រោយរបស់ខ្លួន ពួកគេផ្លាស់ប្ដូរចំណង់ចំណូលចិត្តផ្ទាល់ខ្លួនរបស់ពួកគេ ផ្លាស់ប្ដូរទស្សនចំពោះជីវិតរបស់ពួកគេ ហើយថែមទាំងផ្លាស់ប្ដូរទិសដៅដែលគេដេញតាម ប៉ុន្តែពួកគេមិនអាចផ្លាស់ប្ដូរគោលបំណងនៃជំនឿរបស់គេលើព្រះជាម្ចាស់បានឡើយ។ ពួកគេវីវក់វិលវល់នឹងការគ្រប់គ្រងគំនិតស្រមើស្រមៃផ្ទាល់ខ្លួនរបស់គេ ទោះបីជាផ្លូវនោះឆ្ងាយយ៉ាងណា ហើយទោះបីជាមានការលំបាក និងឧបសគ្គនៅតាមផ្លូវច្រើនយ៉ាងណា ក៏ពួកគេនៅតែតស៊ូ ហើយមិនភ័យខ្លាចចំពោះសេចក្ដីស្លាប់ដែរ។ តើមានអនុភាពអ្វីមកជំរុញឱ្យពួកគេបន្តដាក់ចិត្តកាយលះបង់របៀបនេះ? តើវាជាបញ្ញាចិត្តរបស់គេមែនទេ? តើវាជាចរិតឆ្នើម និងថ្លៃថ្នូររបស់គេមែនទេ? តើវាជាការតាំងចិត្តតយុទ្ធនឹងអំណាចវិញ្ញាណអាក្រក់ រហូតដល់ទីបញ្ចប់មែនទេ? តើវាជាសេចក្ដីជំនឿរបស់គេ ក្នុងការធ្វើបន្ទាល់អំពីព្រះជាម្ចាស់ ដោយមិនគិតចង់បានរង្វាន់មែនទេ? តើវាជាភាពស្មោះត្រង់របស់គេ ក្នុងការស្ម័គ្រចិត្តលះបង់អ្វីៗគ្រប់យ៉ាង ដើម្បីសម្រេចបំណងព្រះហឫទ័យរបស់ព្រះជាម្ចាស់មែនទេ? ឬមួយវាជាទឹកចិត្តភក្ដីរបស់ពួកគេក្នុងការពលីជានិច្ចនូវការទាមទារផ្ទាល់ខ្លួនដ៏ហួសហេតុ? សម្រាប់មនុស្សម្នាក់ដែលមិនធ្លាប់យល់ពីកិច្ចការគ្រប់គ្រងរបស់ព្រះជាម្ចាស់ តែនៅលះបង់ច្រើនដល់ម្ល៉ឹង និយាយឱ្យខ្លីទៅ គឺអស្ចារ្យណាស់! ចូរយើងផ្អាកជជែកពីទំហំនៃការលះបង់របស់មនុស្សបែបនេះមួយគ្រាសិន។ យ៉ាងណាមិញ ឥរិយាបថរបស់ពួកគេ គឺពិតជាសមនឹងឱ្យយើងយកមកវិភាគមែន។ ក្រៅពីអត្ថប្រយោជន៍ដែលមានការពាក់ព័ន្ធយ៉ាងជិតស្និទ្ធជាមួយនឹងពួកគេ តើអាចមានហេតុផលអ្វីខ្លះទៀត ដែលធ្វើឱ្យមនុស្សដែលមិនដែលយល់ពីព្រះជាម្ចាស់ សុខចិត្តលះបង់យ៉ាងធំធេងបែបនេះដើម្បីទ្រង់? ត្រង់នេះ យើងរកឃើញបញ្ហាមួយដែលមិនត្រូវបានមនុស្សរកឃើញពីមុនមកសោះគឺ៖ សម្ពន្ធភាពរបស់មនុស្សជាមួយនឹងព្រះជាម្ចាស់ គឺគ្រាន់តែជាសម្ពន្ធភាពដើម្បីប្រយោជន៍ខ្លួនឯងសុទ្ធសាធ។ សម្ពន្ធភាពនេះ គឺជាសម្ពន្ធភាពរវាងអ្នកទទួលព្រះពរនិងអ្នកប្រទានព្រះពរ។ និយាយឱ្យចំទៅ គឺជាសម្ពន្ធភាពរវាងកូនឈ្នួលម្នាក់និងថៅកែម្នាក់ដែរ។ កូនឈ្នួលប្រឹងប្រែងធ្វើការគ្រាន់តែដើម្បីទទួលរង្វាន់ដែលថៅកែផ្ដល់ឱ្យប៉ុណ្ណោះ។ នៅក្នុងសម្ពន្ធភាពដែលផ្អែកលើផលប្រយោជន៍ផ្ទាល់ខ្លួនប្រភេទនេះ គឺមិនមាននូវមនោសញ្ចេតនាដូចញាតិសន្ដានទេ មានតែការជួញដូរ។ ការស្រឡាញ់ និងការទទួលនូវការស្រឡាញ់ គឺគ្មានទេ មានតែការឱ្យទាន និងសេចក្ដីករុណា។ គ្មានការយោគយល់ មានតែការខំទប់កំហឹងទាំងគ្មានជម្រើស និងការបោកប្រាស់តែប៉ុណ្ណោះ។ ភាពស្និទ្ធស្នាលក៏គ្មាន គឺមានតែគម្លាតជ្រៅដែលមិនអាចឆ្លងកាត់បាន។ ពេលនេះ អ្វីៗក៏បានឈានមកដល់ចំណុចនេះទៅហើយ តើនរណាអាចបញ្ច្រាសនិន្នាការបែបនេះបាន? ហើយតើមានមនុស្សប៉ុន្មាននាក់ ដែលអាចយល់ដឹងយ៉ាងប្រាកដថា សម្ពន្ធភាពនេះធ្ងន់ធ្ងរខ្លាំងដល់កម្រិតណាហើយ? ខ្ញុំជឿថា កាលណាមនុស្សពន្លិចខ្លួនឯងទៅក្នុងបរិយាកាសដ៏អំណរនៃការទទួលព្រះពរនោះ គឺគ្មាននរណាម្នាក់គិតស្មានសោះថា ទំនាក់ទំនងជាមួយព្រះជាម្ចាស់បែបនេះ មានភាពឆ្គាំឆ្គង និងពិបាកមើលខ្លាំងប៉ុនណានោះទេ។

រឿងដ៏សោកសៅបំផុតអំពីជំនឿរបស់មនុស្សជាតិលើព្រះជាម្ចាស់គឺ មនុស្សអនុវត្តការគ្រប់គ្រងផ្ទាល់ខ្លួនរបស់ពួកគេនៅក្នុងកិច្ចការរបស់ព្រះជាម្ចាស់ ហើយគេមិនយកចិត្តទុកដាក់ចំពោះការគ្រប់គ្រងរបស់ព្រះជាម្ចាស់ឡើយ។ ភាពបរាជ័យដ៏ធំបំផុតរបស់មនុស្ស ស្ថិតនៅក្នុងរបៀបដែលមនុស្សកំពុងបង្កើតគោលដៅជីវិតដ៏ល្អជារបស់ខ្លួនឯង ហើយរៀបគម្រោងធ្វើយ៉ាងណាដើម្បីទទួលបាននូវព្រះពរដ៏ធំបំផុត និងគោលដៅជីវិតដ៏ល្អបំផុត ខណៈដែលគេកំពុងព្យាយាមចុះចូលចំពោះព្រះជាម្ចាស់ និងថ្វាយបង្គំទ្រង់ ក្នុងពេលជាមួយគ្នា។ ប្រសិនបើមនុស្សយល់ដឹងថា ពួកគេគួរឱ្យអាណិត គួរឱ្យស្អប់ និងគួរឱ្យអាសូរកម្រិតណា តើមនុស្សប៉ុន្មាននាក់អាចបោះបង់គំនិត និងសេចក្ដីសង្ឃឹមរបស់គេភ្លាមៗបាន? តើនរណាខ្លះអាចផ្អាកដំណើរជីវិតរបស់ខ្លួនឯង ហើយបញ្ឈប់គំនិតអាត្មានិយមដែលគិតតែពីខ្លួនឯងបាន? ព្រះជាម្ចាស់ត្រូវការមនុស្សណាដែលសហការយ៉ាងជិតស្និទ្ធជាមួយទ្រង់ ដើម្បីសម្រេចការគ្រប់គ្រងរបស់ព្រះអង្គ។ ទ្រង់ត្រូវការអស់អ្នកដែលចុះចូលចំពោះទ្រង់ ដោយលះបង់គំនិត និងរូបកាយ ដើម្បីកិច្ចការគ្រប់គ្រងរបស់ទ្រង់។ ទ្រង់មិនត្រូវការមនុស្សណាដែលលាដៃសុំពីទ្រង់រាល់ថ្ងៃឡើយ ក៏រឹតតែមិនត្រូវការមនុស្សណាដែលលះបង់តែបន្តិចបន្តួច រួចហើយទន្ទឹងរង់ចាំទទួលរង្វាន់ធំនោះដែរ។ ព្រះជាម្ចាស់ស្អប់អស់អ្នកដែលធ្វើទានបន្តិចបន្តួច ហើយស្កប់ចិត្តនឹងស្នាដៃរបស់ខ្លួន ទាំងមិនធ្វើអ្វីសោះ។ ទ្រង់ស្អប់មនុស្សឈាមត្រជាក់ដែលពេញចិត្តចំពោះកិច្ចការគ្រប់គ្រងរបស់ទ្រង់ ហើយចង់និយាយតែអំពីរឿងទៅស្ថានសួគ៌ និងការទទួលបានព្រះពរ។ ទ្រង់ក៏រឹតតែស្អប់អស់អ្នកដែលកេងចំណេញពីឱកាសដែលផ្ដល់ដោយកិច្ចការដែលទ្រង់ធ្វើក្នុងការសង្គ្រោះមនុស្សជាតិ។ នោះគឺមកពីមនុស្សទាំងអស់នេះ មិនដែលខ្វល់ខ្វាយចំពោះលទ្ធផលដែលព្រះជាម្ចាស់សព្វព្រះហឫទ័យចង់សម្រេច និងយកឱ្យបានតាមរយៈកិច្ចការគ្រប់គ្រងរបស់ទ្រង់ទេ។ ពួកគេខ្វល់តែរឿងធ្វើយ៉ាងណាឱ្យពួកគេអាចប្រើឱកាស ដែលត្រូវបានផ្ដល់ឱ្យដោយកិច្ចការរបស់ព្រះជាម្ចាស់ មកទទួលយកព្រះពរតែប៉ុណ្ណោះ។ ពួកគេមិនខ្វល់ពីដួងព្រះហឫទ័យរបស់ព្រះជាម្ចាស់ ដោយរវល់គិតអំពីអនាគត និងជោគវាសនាផ្ទាល់របស់ពួកគេ។ មនុស្សដែលអាក់អន់ចិត្ដនឹងកិច្ចការគ្រប់គ្រងរបស់ព្រះជាម្ចាស់ ប៉ុន្តែគ្មានចំណាប់អារម្មណ៍ចំពោះរបៀបដែលព្រះជាម្ចាស់សង្គ្រោះមនុស្សជាតិ និងចំពោះបំណងព្រះហឫទ័យទ្រង់ សូម្បីតែបន្តិច គឺពួកគេកំពុងតែផ្គាប់ចិត្តខ្លួនឯងតាមរបៀបមួយ ដែលដាច់ចេញពីកិច្ចការគ្រប់គ្រងរបស់ព្រះជាម្ចាស់។ ព្រះជាម្ចាស់មិននឹកចាំ និងមិនទទួលឥរិយាបថរបស់ពួកគេឡើយ ហើយព្រះជាម្ចាស់ក៏រឹតតែមិនទតមកពួកគេដោយពេញព្រះហឫទ័យដែរ។

នៅក្នុងភាពល្វឹងល្វើយនៃចក្កវាឡ និងនភាល័យ មានសភាវៈមានជីវិតរាប់មិនអស់កំពុងតែរស់រាន និងបន្តពូជទៅតាមច្បាប់វដ្ដជីវិត ហើយប្រកាន់ខ្ជាប់តាមក្បួនច្បាប់ដ៏ម៉ឺងម៉ាត់មួយ។ មនុស្សដែលស្លាប់ គឺស្លាប់ទៅទាំងយករឿងរ៉ាវមនុស្សដែលនៅរស់ទៅជាមួយ ឯមនុស្សដែលនៅរស់ គឺរស់ជាន់ដានប្រវត្តិសាស្ត្រសោកនាដកម្មដូចគ្នាដដែលៗរបស់មនុស្សដែលស្លាប់ទៅ។ ហេតុនេះហើយ មនុស្សជាតិគ្មានទីពឹងឡើយ មានតែសួរខ្លួនឯងថា៖ ហេតុអ្វីបានជាយើងរស់រាន? ហើយហេតុអ្វីបានជាយើងស្លាប់? តើនរណាជាអ្នកបញ្ជាពិភពលោកនេះ? ហើយតើនរណាបានបង្កើតមនុស្សជាតិនេះឡើងមក? តើមនុស្សជាតិពិតជាកើតមកពីមាតាធម្មជាតិមែនទេ? តើមនុស្សជាតិ គឺជាអ្នកគ្រប់គ្រងជោគវាសនារបស់ខ្លួនឯងពិតប្រាកដទេ? ... ទាំងអស់នេះគឺជាចម្ងល់ ដែលមនុស្សចេះតែសួរឥតស្រាកស្រាន្ត អស់រយៈពេលរាប់ពាន់ឆ្នាំមកហើយ។ ជាអកុសល កាលណាមនុស្សរឹតតែខ្វល់ចិត្តនឹងសំណួរទាំងអស់នេះ ពួកគេក៏រឹតតែស្រេកឃ្លានចង់ដឹងពីវិទ្យាសាស្ត្រដែរ។ វិទ្យាសាស្រ្តផ្ដល់ក្ដីសោមនស្សមួយរយៈខ្លី និងផ្ដល់ភាពរីករាយបណ្ដោះអាសន្នដល់សាច់ឈាម ប៉ុន្តែមិនល្មមនឹងរំដោះមនុស្សឱ្យរួចពីភាពត្រម៉ង់ត្រម៉ោច ភាពតែលតោល និងភាពភ័យខ្លាចដែលពិបាកបិទបាំង ព្រមទាំងភាពគ្មានទីពឹងដែលកប់ជ្រៅនៅក្នុងចិត្តរបស់គេទេ។ មនុស្សជាតិគ្រាន់តែប្រើចំណេះដឹងផ្នែកវិទ្យាសាស្រ្តដែលគេអាចមើលឃើញនឹងភ្នែករបស់គេផ្ទាល់ ហើយយល់ដោយខួរក្បាលរបស់គេ ដើម្បីធ្វើឱ្យចិត្តរបស់គេស្ងប់ប៉ុណ្ណោះ។ ប៉ុន្តែ ចំណេះដឹងផ្នែកវិទ្យាសាស្រ្តបែបនេះ មិនល្មមនឹងអាចបញ្ឈប់មនុស្សជាតិពីការស្រាវជ្រាវ សេចក្ដីអាថ៌កំបាំងឡើយ។ មនុស្សជាតិមិនស្គាល់ព្រះជាម្ចាស់ដែលប្រកបដោយអធិបតេយ្យភាព លើរបស់សព្វសារពើក្នុងពិភពលោកនេះ ជានរណាទេ គេក៏រឹតតែមិនដឹងពីដើមចម និងអនាគតរបស់មនុស្សជាតិទៅទៀត។ មនុស្សជាតិបានត្រឹមរស់នៅ និងប្រព្រឹត្តតាមច្បាប់នេះប៉ុណ្ណោះ។ គ្មាននរណាអាចគេចផុតពីច្បាប់នេះបានឡើយ ហើយក៏គ្មាននរណាអាចផ្លាស់ប្ដូរច្បាប់បាននេះដែរ ដ្បិតនៅក្នុងសព្វសារពើទាំងអស់ ទាំងនៅស្ថានសួគ៌ផង គឺមានតែព្រះមួយអង្គគត់ ចាប់ពីអស់កល្បជានិច្ចដល់អស់កល្បជានិច្ច ដែលមានអធិបតេយ្យភាពលើអ្វីៗគ្រប់យ៉ាង។ ទ្រង់គឺជាព្រះដែលមនុស្សជាតិមិនធ្លាប់មើលឃើញ គឺជាព្រះដែលមនុស្សជាតិមិនធ្លាប់ដឹងឮ ជាព្រះដែលមនុស្សជាតិមិនជឿថា មានវត្តមានគង់នៅ ប៉ុន្តែទ្រង់ជាព្រះដែលបានផ្លុំខ្យល់ដង្ហើមជីវិតឱ្យបុព្វបុរសរបស់មនុស្សជាតិ ព្រមទាំងប្រទានជីវិតដល់មនុស្សជាតិផង។ ព្រះអង្គជាព្រះដែលផ្គត់ផ្គង់ និងចិញ្ចឹមបីបាច់មនុស្សជាតិ ឱ្យគេបានរស់នៅ ហើយក៏ជាព្រះដែលបានដឹកនាំមនុស្សជាតិ ដរាបដល់សព្វថ្ងៃនេះដែរ។ ជាងនេះទៅទៀត ព្រះអង្គតែ១អង្គគត់ គឺជាព្រះដែលមនុស្សជាតិពឹងអាង ដើម្បីមានជីវិតរស់នៅ។ ទ្រង់មានអធិបតេយ្យភាពលើគ្រប់សព្វសារពើ ហើយគ្រប់គ្រងសភាវៈមានជីវិតទាំងអស់នៅក្នុងសកលលោក។ ទ្រង់បង្គាប់ឱ្យមានបួនរដូវកាល ហើយទ្រង់ក៏ជាអ្នកបង្គាប់ឱ្យមានជាខ្យល់លំហើយ ខ្យល់ត្រជាក់ ព្រិល និងទឹកភ្លៀងទៀតផង។ ព្រះអង្គនាំពន្លឺព្រះអាទិត្យមកឱ្យមនុស្សជាតិ ហើយចាំយាមនៅពេលយប់។ ទ្រង់ក៏ជាអ្នកលាតសន្ធឹងផ្ទៃមេឃ និងផែនដី ទាំងប្រទានឱ្យមនុស្សជាតិមានភ្នំ បឹងបួរ ស្ទឹង និងទន្លេ ព្រមទាំងអ្វីៗសព្វសារពើដែលមាននៅក្នុងរបស់ទាំងនេះផង។ ស្នាព្រះហស្តរបស់ទ្រង់នៅសព្វទីកន្លែង ព្រះចេស្ដារបស់ទ្រង់នៅសព្វទីកន្លែង ព្រះប្រាជ្ញាញាណរបស់ទ្រង់នៅសព្វទីកន្លែង ហើយសិទ្ធិអំណាចរបស់ទ្រង់ក៏នៅសព្វទីកន្លែងដែរ។ ក្រឹត្យវិន័យ និងក្បួនច្បាប់នីមួយៗ គឺជាគំរូពីស្នាព្រះហស្តរបស់ទ្រង់ ក្រឹត្យវិន័យ និងបញត្តិនីមួយៗ ក៏ស្ដែងឱ្យឃើញពីព្រះប្រាជ្ញាញាណ និងសិទ្ធិអំណាចរបស់ទ្រង់ទៀតផង។ តើនរណាអាចគេចខ្លួនផុតពីអធិបតេយ្យភាពរបស់ទ្រង់បាន? ហើយតើនរណាអាចដកខ្លួនចេញពីការរៀបចំរបស់ទ្រង់បាន? គ្រប់សភាវៈទាំងអស់សុទ្ធតែមានជីវិតនៅក្រោមការឃ្លាំមើលរបស់ទ្រង់ ហើយជាងនេះទៅទៀត គ្រប់សភាវៈទាំងអស់សុទ្ធតែរស់រាននៅក្រោមអធិបតេយ្យភាពរបស់ទ្រង់។ ស្នាព្រះហស្ត និងព្រះចេស្ដារបស់ទ្រង់ ធ្វើឱ្យមនុស្សជាតិគ្មានជម្រើសអ្វីសោះ ក្រៅតែពីការទទួលស្គាល់ការពិតថា ទ្រង់មានវត្តមានគង់នៅយ៉ាងពិតប្រាកដ ហើយក៏មានអធិបតេយ្យភាពលើគ្រប់សព្វសារពើទាំងអស់។ ក្រៅពីទ្រង់ គឺគ្មានអ្វីអាចបង្គាប់បញ្ជាចក្រវាឡនេះបានឡើយ ក៏រឹតតែគ្មានអ្វីអាចមកចិញ្ចឹមបីបាច់មនុស្សជាតិ ដោយឥតឈប់ឈរនោះបានឡើយ។ បើទោះបីជាអ្នកមិនអាចមើលស្គាល់ស្នាព្រះហស្តរបស់ព្រះជាម្ចាស់ក៏ដោយ ហើយបើទោះបីជាអ្នកមិនជឿលើព្រះវត្តមានដ៏គង់នៅរបស់ព្រះជាម្ចាស់ក៏ដោយ ក៏គ្មានអ្វីគួរសង្ស័យឡើយថា ជោគវាសនារបស់អ្នក គឺព្រះជាម្ចាស់បានកំណត់ទុក ហើយក៏គ្មានអ្វីគួរសង្ស័យទៀតថា ព្រះជាម្ចាស់នៅតែមានអធិបតេយ្យភាពលើគ្រប់សព្វសារពើជានិរន្ត។ ព្រះវត្តមាន និងសិទ្ធិអំណាចរបស់ទ្រង់ មិនមែនសំអាងលើកត្តាដែលមនុស្សជាតិទទួលស្គាល់ ឬមិនទទួលស្គាល់ ដឹងឮ ឬមិនដឹងឮនោះទេ។ មានតែព្រះអង្គទេដែលជ្រាបពីអតីតកាល បច្ចុប្បន្នកាល និងអនាគតរបស់មនុស្សជាតិ ហើយមានតែព្រះអង្គប៉ុណ្ណោះ ទើបអាចកំណត់ជោគវាសនារបស់មនុស្សជាតិបាន។ បើទោះបីជាអ្នកមិនអាចទទួលស្គាល់ការពិតនេះក៏ដោយ មិនយូរប៉ុន្មានមនុស្សជាតិនឹងឃើញការពិតទាំងអស់នេះផ្ទាល់នឹងភ្នែករបស់គេ ហើយនេះក៏ជាការពិត ដែលព្រះជាម្ចាស់នឹងនាំយកមកអនុវត្តផងដែរ។ មនុស្សរស់រាន និងបាត់បង់ជីវិត នៅក្រោមព្រះនេត្រទតមើលរបស់ព្រះជាម្ចាស់។ មនុស្សជាតិរស់នៅសម្រាប់ការគ្រប់គ្រងរបស់ព្រះជាម្ចាស់ ហើយកាលណាពួគេបិទភ្នែករបស់គេជាលើកចុងក្រោយ ក៏គេបិទទៅសម្រាប់ការគ្រប់គ្រងនេះដែរ។ មនុស្សស្លាប់រស់ វិលវល់ទៅមក ម្ដងហើយម្ដងទៀត។ ទាំងអស់នេះ គឺសុទ្ធតែជាចំណែកមួយនៃអធិបតេយ្យភាព និងការរៀបចំរបស់ព្រះជាម្ចាស់ គ្មានលើកលែងអ្វីសោះ។ ការគ្រប់គ្រងរបស់ព្រះជាម្ចាស់ វិវឌ្ឍទៅមុខជានិច្ច គឺមិនដែលឈប់សម្រាកម្ដងណាឡើយ។ ព្រះអង្គនឹងធ្វើឱ្យមនុស្សជាតិដឹងពីអត្ថិភាពរបស់ទ្រង់ ជឿលើអធិបតេយ្យភាពរបស់ទ្រង់ មើលឃើញស្នាព្រះហស្តរបស់ទ្រង់ ហើយត្រឡប់មកក្នុងនគររបស់ទ្រង់វិញ។ នេះគឺជាផែនការរបស់ទ្រង់ ហើយជាកិច្ចការដែលទ្រង់កំពុងគ្រប់គ្រងរាប់ពាន់ឆ្នាំមកហើយ។

កិច្ចការគ្រប់គ្រងរបស់ព្រះជាម្ចាស់បានចាប់ផ្ដើមព្រម គ្នានឹងកំណើតផែនដី ហើយមនុស្សគឺជាចំណុចស្នូលនៃកិច្ចការនេះ។ អាចនិយាយបានថា ការដែលព្រះជាម្ចាស់បង្កើតសព្វសារពើឡើងមក គឺដើម្បីជាប្រយោជន៍សម្រាប់មនុស្ស។ ដោយព្រោះកិច្ចការគ្រប់គ្រងរបស់ទ្រង់ លាតសន្ធឹងអស់រយៈពេលរាប់ពាន់ឆ្នាំ ហើយមិនមែនសម្រេចបានតែក្នុងរយៈពេលត្រឹមប៉ុន្មាននាទី ឬវិនាទី ឬមួយប៉ប្រិចភ្នែក ឬមួយឆ្នាំពីរឆ្នាំបាន ទើបទ្រង់ត្រូវបង្កើតនូវសភាវៈចាំបាច់នានា សម្រាប់ការរស់រានរបស់មនុស្សជាតិ រួមមានដូចជា ព្រះអាទិត្យ ព្រះចន្ទ សភាវៈមានជីវិតគ្រប់យ៉ាង មានទាំងស្បៀងអាហារ ព្រមទាំងបរិយាកាសដ៏ស្រស់ត្រកាលទៀតផង។ នេះហើយជាការចាប់ផ្ដើមនៃការគ្រប់គ្រងរបស់ព្រះជាម្ចាស់។

បន្ទាប់មក ព្រះជាម្ចាស់ក៏ប្រគល់មនុស្សជាតិទៅឱ្យសាតាំង ហើយមនុស្សក៏រស់នៅក្រោមអំណាចគ្រប់គ្រងរបស់វា ដែលកត្តានេះនាំឆ្ពោះទៅរកកិច្ចការរបស់ព្រះជាម្ចាស់នៅយុគសម័យដំបូង គឺព្រឹត្តការណ៍យុគសម័យនៃក្រឹត្យវិន័យ...។ អស់រយៈពេលប៉ុន្មានពាន់ឆ្នាំក្នុងអំឡុងពេលយុគសម័យនៃក្រឹត្យវិន័យ មនុស្សជាតិក៏បានទម្លាប់ខ្លួនស៊ាំនឹងការដឹកនាំក្នុងយុគសម័យនៃក្រឹត្យវិន័យ ហើយមិនឱ្យតម្លៃការដឹកនាំនេះទៀតផង។ មនុស្សក៏ចាកចេញពីការបីបាច់រក្សារបស់ព្រះជាម្ចាស់បន្តិចម្ដងៗ។ ហេតុនេះហើយ ពួកគេក៏បានថ្វាយបង្គំរូបសំណាក ហើយប្រព្រឹត្តទង្វើអាក្រក់ ខណៈដែលពួកគេកំពុងដើរតាមក្រឹត្យវិន័យផង។ ពួកគេពុំមានការការពារពីព្រះយេហូវ៉ាឡើយ ហើយពួកគេគ្រាន់តែរស់នៅក្នុងជីវិតជាអ្នកបម្រើទីអាសនានៅក្នុងព្រះវិហារប៉ុណ្ណោះ។ តាមការពិត កិច្ចការរបស់ព្រះជាម្ចាស់បានចាកចេញពីពួកគេតាំងពីយូរណាស់មកហើយ ហើយបើទោះបីជាសាសន៍អ៊ីស្រាអែលនៅប្រកាន់ខ្ជាប់តាមក្រឹត្យវិន័យ និងហៅព្រះនាមព្រះយេហូវ៉ា ព្រមទាំងជឿដោយមោទនភាពថា មានតែពួកគេទេទើបជាប្រជារាស្ត្ររបស់ព្រះយេហូវ៉ា និងជារាស្ត្ររើសតាំងរបស់ព្រះយេហូវ៉ាក៏ដោយ ក៏សិរីរុងរឿងរបស់ព្រះជាម្ចាស់ បានបោះបង់ពួកគេចោលយ៉ាងស្ងៀមស្ងាត់រួចបាត់ទៅហើយ ...

ពេលព្រះជាម្ចាស់អនុវត្តកិច្ចការរបស់ទ្រង់ នោះទ្រង់ តែងតែចាកចេញពីកន្លែងមួយយ៉ាងស្ងៀមស្ងាត់ រួចអនុវត្តកិច្ចការថ្មីមួយ ដែលទ្រង់ចាប់ផ្ដើមនៅទីកន្លែងផ្សេងទៀត យ៉ាងសន្សឹមៗ។ រឿងនេះហាក់បីដូចជាមិនអាចទៅរួចទេ សម្រាប់មនុស្សដែលស្រយុតស្រយង់។ មនុស្សតែងតែឱ្យតម្លៃនូវអ្វីដែលចាស់គំរិល ហើយសម្លឹងមើលទៅអ្វីៗដែលថ្មីសន្លាង ជារឿងដែលខ្មាំងសត្រូវមិនធ្លាប់ដឹងឮ ឬយល់ថាជាការរំខានចិត្តវិញ។ ហេតុដូច្នេះ រាល់កិច្ចការថ្មីៗដែលព្រះជាម្ចាស់អនុវត្តក្នុងចំណោមសភាវៈសព្វសារពើ មនុស្សគឺជាសភាវៈចុងក្រោយបង្អស់ ដែលដឹងអំពីកិច្ចការនេះតាំងតែពីដើមដល់ចប់។

ដូចសព្វដងដែរ បន្ទាប់ពីកិច្ចការរបស់ព្រះយេហូវ៉ា នៅក្នុងយុគសម័យក្រឹត្យវិន័យ ព្រះជាម្ចាស់បានចាប់ផ្ដើមកិច្ចការថ្មីរបស់ទ្រង់ក្នុងដំណាក់កាលទី២ ដោយយាងមកសណ្ឋិតក្នុងសាច់ឈាម គឺយាងមកយកកំណើតជាមនុស្ស រយៈពេលដប់ម្ភៃឆ្នាំ ទាំងប្រកាសនិងធ្វើកិច្ចការរបស់ទ្រង់នៅក្នុងចំណោមអ្នកជឿទៀតផង។ ដោយគ្មានករណីលើកលែង គ្មាននរណាម្នាក់ដឹងអំពីកិច្ចការនេះឡើយ ហើយបន្ទាប់ពីព្រះអម្ចាស់យេស៊ូវត្រូវគេបោះភ្ជាប់នឹងឈើឆ្កាង ហើយមានព្រះជន្មរស់ឡើងវិញ មានមនុស្សមួយចំនួនតូចប៉ុណ្ណោះ ដែលទទួលស្គាល់ថា ទ្រង់គឺជាព្រះជាម្ចាស់ដែលត្រលប់ជាសាច់ឈាម។ រឿងដែលមិនដាច់ស្រេច គឺមានមនុស្សម្នាក់ឈ្មោះថាប៉ុលបានបង្ហាញខ្លួន ជាមនុស្សដែលតាំងខ្លួនឯងជាសត្រូវខាងសាច់ឈាមជាមួយនឹងព្រះជាម្ចាស់។ ប៉ុលមិនបានផ្លាស់ប្ដូរនិស្ស័យចាស់របស់គាត់ឡើយ ហើយគាត់ក៏នៅតែបន្តដើរលើផ្លូវទាស់ទទឹងនឹងព្រះជាម្ចាស់ សូម្បីក្រោយពេលដែលគាត់ត្រូវវាយឱ្យដួល ហើយបានក្លាយជាសាវ័កហើយក៏ដោយ។ ក្នុងគ្រាដែលគាត់ធ្វើការ គាត់បានសរសេរសំបុត្រជាច្រើន តែគួរឱ្យស្ដាយ មនុស្សជំនាន់ក្រោយៗ បានឱ្យតម្លៃសំបុត្ររបស់គាត់ ស្មើនឹងព្រះបន្ទូលរបស់ព្រះជាម្ចាស់ ហើយថែមទាំងបញ្ចូលសំបុត្រទាំងនោះទៅក្នុងព្រះគម្ពីរសញ្ញាថ្មី ហើយច្រឡំជាមួយនឹងព្រះបន្ទូលដែលថ្លែងដោយព្រះជាម្ចាស់ផ្ទាល់។ កត្តានេះបានក្លាយជារឿងដ៏អាម៉ាស់បំផុត តាំងពីការមកដល់នៃបទគម្ពីរ! តើនេះមិនមែនជាកំហុសដែលត្រូវបានប្រព្រឹត្តឡើង ដោយសារតែភាពលេលាជ្រុលរបស់មនុស្សទេឬអី? ពួកគេសឹងតែមិនដឹងសោះថា នៅក្នុងសំបុត្រ ឬសំណេរខាងព្រលឹងវិញ្ញាណរបស់មនុស្ស ដែលជាការកត់ត្រាកិច្ចការរបស់ព្រះជាម្ចាស់នៅក្នុងយុគសម័យព្រះគុណ មិនគួរយកមកតំណាងឱ្យកិច្ចការ និងតំណាងឱ្យព្រះបន្ទូលរបស់ព្រះជាម្ចាស់នោះឡើយ។ ប៉ុន្តែ នេះមិនមែនជាចំណុចដែលយើងចង់និយាយទេ ចូរយើងត្រឡប់ទៅមើលប្រធានបទដើមរបស់យើងវិញ។ នៅពេលដែលកិច្ចការដំណាក់កាលទីពីររបស់ព្រះជាម្ចាស់បានសម្រេចភ្លាម គឺបន្ទាប់ពីការឆ្កាងទ្រង់ នោះកិច្ចការសង្គ្រោះមនុស្សពីអំពើបាបរបស់ព្រះជាម្ចាស់ (ពោលគឺ ការសង្គ្រោះមនុស្សចេញពីកណ្ដាប់ដៃរបស់សាតាំង) ក៏សម្រេចដែរ។ ហេតុនេះហើយ ចាប់ពីពេលនោះមក មនុស្សជាតិមានតែទទួលយកព្រះអម្ចាស់យេស៊ូវធ្វើជាព្រះអង្គសង្គ្រោះប៉ុណ្ណោះ ទើបបាបរបស់គេត្រូវបានលើកលែង។ និយាយឱ្យចំទៅ បាបរបស់មនុស្សលែងជាឧបសគ្គដល់ការទទួលបានសេចក្ដីសង្គ្រោះរបស់គេ និងការចូលមករកព្រះជាម្ចាស់ ហើយក៏លែងជាឥទ្ធិពលដែលសាតាំងប្រើ សម្រាប់ចោទប្រកាន់មនុស្សដូចមុនហើយ។ នេះដោយសារព្រះជាម្ចាស់ផ្ទាល់ ទ្រង់បានធ្វើនូវកិច្ចការដ៏ពិតប្រាកដ បានក្លាយជារូបសាច់ និងជាគំរូពីសាច់ឈាមដែលពេញដោយបាប ហើយព្រះជាម្ចាស់ផ្ទាល់ជាតង្វាយលោះបាប។ តាមរយៈវិធីនេះ មនុស្សបានចុះពីលើឈើឆ្កាង ហើយត្រូវបានប្រោសលោះ និងត្រូវបានសង្គ្រោះតាមរយៈសាច់ឈាមរបស់ព្រះជាម្ចាស់ ពោលគឺលក្ខណៈដូចនឹងសាច់ឈាមដែលពេញដោយបាបនេះ។ ហេតុនេះ មនុស្សក៏បានឈានមួយជំហានកាន់តែកៀកទៅនឹងការទទួលសេចក្ដីសង្គ្រោះពីទ្រង់នៅចំពោះព្រះជាម្ចាស់ បន្ទាប់ពីត្រូវបានសាតាំងចាប់ជាឈ្លើយ។ ប្រាកដណាស់ កិច្ចការដំណាក់កាលនេះជ្រាលជ្រៅជាង និងមានការវិវឌ្ឍជាងកិច្ចការគ្រប់គ្រងរបស់ព្រះជាម្ចាស់នៅក្នុងយុគសម័យនៃក្រឹត្យវិន័យ។

នេះហើយជាការគ្រប់គ្រងរបស់ព្រះជាម្ចាស់៖ ទ្រង់ប្រគល់មនុស្សជាតិទៅឱ្យសាតាំង ជាមនុស្សជាតិដែលមិនដឹងទាល់តែសោះថាព្រះជាម្ចាស់ជាអ្វី ព្រះអាទិករជាអ្វី ត្រូវថ្វាយបង្គំព្រះជាម្ចាស់ដោយរបៀបណា ឬហេតុអ្វីបានជាពួកគេគួរតែចុះចូលនឹងព្រះជាម្ចាស់ ហើយអនុញ្ញាតឱ្យសាតាំងធ្វើឱ្យពួកគេពុករលួយតាមតែវាចង់ មួយជំហានម្ដងៗ បន្ទាប់មក ទ្រង់យកពួកគេត្រឡប់មកវិញពីកណ្ដាប់ដៃរបស់សាតាំង រហូតដល់ពួកគេថ្វាយបង្គំព្រះជាម្ចាស់យ៉ាងពេញលេញ និងបដិសេធសាតាំង។ នេះហើយជាការគ្រប់គ្រងរបស់ព្រះជាម្ចាស់។ ការនេះស្ដាប់ទៅហាក់ដូចជារឿងនិទានទេវកថា ហើយមើលទៅដូចជាពិបាកយល់។ មនុស្សគិតថានេះគឺជាទេវកថា ដ្បិតពួកគេគ្មានការយល់ដឹងទាល់តែសោះអំពីរឿងរ៉ាវជាច្រើនដែលបានកើតឡើងចំពោះមនុស្ស អស់រយៈពេលជាច្រើនពាន់ឆ្នាំមកហើយ ពួកគេក៏កាន់តែមិនដឹងទៀតថា មានរឿងច្រើនប៉ុនណាបានកើតឡើងនៅក្នុងសកលលោកដ៏ធំល្វឹងល្វើយនេះ។ ហើយលើសពីនេះទៅទៀត គឺដោយសារតែភ្នែកមនុស្សធម្មតារបស់ពួកគេ មិនអាចមើលឃើញពិភពលោកដែលកាន់តែអស្ចារ្យ កាន់តែគួរឱ្យស្ញែងខ្លាចជាងនេះ ដែលមានហួសពីពិភពខាងសម្ភារៈនេះបានឡើយ។ វាមានអារម្មណ៍ថាមិនអាចយល់បានសម្រាប់ពួកគេ ពីព្រោះពួកគេគ្មានការយល់ដឹងពីអត្ថន័យនៃសេចក្ដីសង្គ្រោះមនុស្សជាតិរបស់ព្រះជាម្ចាស់ ឬអត្ថន័យនៃកិច្ចការគ្រប់គ្រងរបស់ទ្រង់នោះទេ ហើយមិនយល់ថាតើព្រះជាម្ចាស់ពិតជាសព្វព្រះហឫទ័យចង់បានមនុស្សជាតិប្រភេទណាឡើយ។ តើជាមនុស្សជាតិដែលមិនត្រូវបានសាតាំងធ្វើឱ្យពុករលួយទាល់តែសោះ ដូចជាអ័ដាម និងអេវ៉ាឬ? អត់ទេ! គោលបំណងនៃការគ្រប់គ្រងរបស់ព្រះជាម្ចាស់ គឺឈ្នះបានមកវិញនូវក្រុមមនុស្សណាដែលថ្វាយបង្គំព្រះជាម្ចាស់ ហើយចុះចូលចំពោះទ្រង់។ ថ្វីបើមនុស្សទាំងអស់នេះ ត្រូវសាតាំងធ្វើឱ្យពុករលួយ តែពួកគេលែងរាប់សាតាំងជាឪពុករបស់គេទៀតហើយ ផ្ទុយទៅវិញ ពួកគេស្គាល់មុខមាត់ដ៏គួរឱ្យស្អប់របស់សាតាំង ព្រមទាំងបដិសេធវា ហើយពួកគេចូលមកចំពោះព្រះជាម្ចាស់ ដើម្បីទទួលការជំនុំជម្រះ និងការវាយផ្ចាលពីព្រះជាម្ចាស់។ ពួកគេស្គាល់ពីភាពខុសគ្នារវាងភាពស្មោកគ្រោក និងភាពបរិសុទ្ធ និងបានទទួលស្គាល់ភាពមហិមារបស់ព្រះជាម្ចាស់ និងសេចក្ដីអាក្រក់របស់សាតាំងទៀតផង។ មនុស្សបែបនេះ គេលែងបម្រើសាតាំង លែងថ្វាយបង្គំ ឬតម្កើងវាជាវត្ថុស័ក្តិសិទ្ធហើយ។ នេះមកពីពួកគេជាមនុស្សមួយក្រុមដែលឈ្នះបានមកវិញដោយព្រះជាម្ចាស់យ៉ាងពិតប្រាកដ។ នេះហើយជាសារៈសំខាន់នៃកិច្ចការគ្រប់គ្រងមនុស្សជាតិរបស់ព្រះជាម្ចាស់។ ក្នុងកិច្ចការគ្រប់គ្រងនេះ មនុស្សគឺជាកម្មវត្ថុដែលសាតាំងធ្វើឱ្យពុករលួយ ហើយក្នុងពេលជាមួយគ្នានេះ មនុស្សគឺជាកម្មវត្ថុនៃសេចក្ដីសង្គ្រោះរបស់ព្រះជាម្ចាស់ និងផលដែលព្រះជាម្ចាស់ និងសាតាំងកំពុងតយុទ្ធដណ្ដើមគ្នា។ ពេលដែលព្រះជាម្ចាស់អនុវត្តកិច្ចការរបស់ទ្រង់ ព្រះអង្គក៏កំពុងយកមនុស្សមកវិញពីកណ្ដាប់ដៃសាតាំងជាជំហានៗដែរ ហេតុនេះ មនុស្សចូលមករកព្រះជាម្ចាស់កាន់តែកៀកជាងមុន ...

បន្ទាប់មក យុគសម័យនៃនគរព្រះ ជាដំណាក់កាលកិច្ចការមួយ ដែលរឹតតែជាក់ស្ដែងជាងមុនទៀតនោះក៏មកដល់ ប៉ុន្តែយុគសម័យនេះក៏នៅតែជាដំណាក់កាលដ៏ពិបាកបំផុតនឹងឱ្យមនុស្សទទួលយកដដែល។ ចំណែកមូលហេតុគឺនៅត្រង់ថា កាលណាមនុស្សកាន់តែចូលមកកៀកនឹងព្រះជាម្ចាស់ ដំបងរាជ្យរបស់ព្រះជាម្ចាស់ ក៏រឹតតែខិតមកជិតគេដែរ ហើយព្រះភ័ក្ត្ររបស់ព្រះជាម្ចាស់នឹងបង្ហាញឱ្យគេឃើញរឹតតែច្បាស់។ បន្ទាប់ពីការប្រោសលោះមនុស្សជាតិរួច មនុស្សនឹងត្រឡប់មកក្នុងគ្រួសាររបស់ព្រះជាម្ចាស់វិញជាផ្លូវការ។ មនុស្សគិតថា ពេលនេះជាពេលដែលត្រូវរីករាយ តែគេត្រូវរងការវាយប្រហារពេញទំហឹងពីព្រះជាម្ចាស់ ជាការវាយប្រហារដែលគ្មាននរណាអាចប៉ាន់ស្មានដឹងមុនឡើយ៖ លទ្ធផលចុងក្រោយគឺខុសស្រឡះ នេះជាពិធីបុណ្យជ្រមុជទឹក ដែលប្រជារាស្ត្ររបស់ព្រះជាម្ចាស់ត្រូវ «ទទួលដោយអំណរ»។ ស្ថិតក្រោមស្ថានភាពបែបនេះ មនុស្សគ្មានជម្រើសអ្វីក្រៅតែពីឈប់ស្ងៀម ហើយគិតក្នុងចិត្តថា «ខ្ញុំជាកូនចៀមវង្វេងអស់រយៈពេលជាច្រើនឆ្នាំ ដែលព្រះជាម្ចាស់បានលោះខ្ញុំមកវិញដោយតម្លៃថ្លៃពន់ពេក ចុះហេតុអ្វីបានជាព្រះជាម្ចាស់ប្រព្រឹត្តចំពោះខ្ញុំបែបនេះ? នេះឬជាវិធីដែលព្រះជាម្ចាស់សើចចំអកដាក់ខ្ញុំ និងលាតត្រដាងពីខ្ញុំ? ...» កន្លងផុតទៅជាច្រើនឆ្នាំ មនុស្សក៏ត្រូវទ្រុឌទ្រោមដោយអាកាសធាតុ បានឆ្លងកាត់បទពិសោធលំបាកៗដោយសារការបន្សុទ្ធ និងការវាយផ្ចាល។ ទោះបីមនុស្សបានបាត់បង់ «សិរីរុងរឿង» និង «ភាពផ្អែមល្អែម» ពីអតីតកាលទាំងមិនដឹងខ្លួនក៏ដោយ តែពេលនេះគេបានយល់ពីគោលការណ៍នៃកិរិយាប្រព្រឹត្តរបស់មនុស្ស ហើយចេះឱ្យតម្លៃពេលវេលានៃភក្ដីភាពរបស់ព្រះជាម្ចាស់ ក្នុងការជួយសង្គ្រោះមនុស្សជាតិ។ មនុស្សចាប់ផ្ដើមស្អប់ភាពព្រៃផ្សៃរបស់ខ្លួនឯងបន្តិចម្ដងៗ។ គេចាប់ផ្ដើមស្អប់ចរិតយង់ឃ្នងរបស់ខ្លួន ស្អប់ការយល់ខុសរបស់ខ្លួនចំពោះព្រះជាម្ចាស់ និងស្អប់ការទាមទារមិនសមហេតុផល ដែលគេតម្រូវពីទ្រង់។ ពេលវេលាមិនអាចត្រឡប់ក្រោយឡើយ។ រឿងរ៉ាវអតីតកាលក្លាយជាអនុស្សាវរីយ៍ពោរពេញដោយវិប្បដិសារីរបស់មនុស្ស រីឯព្រះបន្ទូល និងសេចក្ដីស្រឡាញ់របស់ព្រះជាម្ចាស់ក៏ក្លាយជាកម្លាំងជម្រុញនៅក្នុងជីវិតថ្មីរបស់មនុស្សវិញ។ ពីមួយថ្ងៃទៅមួយថ្ងៃ របួសរបស់មនុស្សក៏ជាសះស្បើយ កម្លាំងគេក៏ដូចដើម រួចគេក៏ក្រោកឈរសម្លឹងមើលទៅព្រះដ៏មានគ្រប់ចេស្ដា...ដើម្បីឱ្យដឹងថា ទ្រង់តែងតែនៅក្បែរខ្ញុំជានិច្ច និងដើម្បីឱ្យដឹងថា ស្នាមញញឹម និងព្រះភ័ក្ត្រដ៏ស្រស់បស់របស់ទ្រង់ នៅតែធ្វើឱ្យរំជួលចិត្តដដែល។ ព្រះហឫទ័យរបស់ទ្រង់នៅតែខ្វល់ខ្វាយ ចំពោះមនុស្សជាតិដែលទ្រង់បានបង្កើតឡើង ហើយព្រះហស្តរបស់ទ្រង់ក៏នៅតែកក់ក្ដៅ និងពេញដោយព្រះចេស្ដាដូចគ្រាដំបូងដដែល។ មនុស្សហាក់ដូចជាបានវិលត្រឡប់ទៅសួនអេដែនវិញ តែពេលនេះ មនុស្សលែងស្ដាប់ការល្បួងរបស់សត្វពស់ ហើយគេក៏លែងគេចពីព្រះភ័ក្ត្រព្រះយេហូវ៉ាទៀតដែរ។ មនុស្សលត់ជង្គង់នៅចំពោះព្រះជាម្ចាស់ សម្លឹងមើលព្រះភ័ក្ត្រព្រះជាម្ចាស់ ដែលកំពុងតែញញឹម ហើយថ្វាយតង្វាយដ៏មានតម្លៃបំផុតរបស់ខ្លួន៖ ឱព្រះអម្ចាស់ជាព្រះជាម្ចាស់នៃទូលបង្គំអើយ!

សេចក្ដីស្រឡាញ់ និងសេចក្ដីករុណារបស់ព្រះជាម្ចាស់ ជ្រាបចូលក្នុងគ្រប់សេចក្ដីពិស្ដារនៃកិច្ចការគ្រប់គ្រងរបស់ព្រះជាម្ចាស់ ហើយមិនថាតើមនុស្សអាចយល់ពីព្រះរាជបំណងដ៏ផ្ចិតផ្ចង់របស់ព្រះជាម្ចាស់ឬអត់នោះទេ ក៏ទ្រង់ធ្វើកិច្ចការដែលទ្រង់មានព្រះរាជបំណងសម្រេចឱ្យទាល់តែបាន ដោយសេចក្ដីព្យាយាមឥតឈប់ឈរឡើយ។ ទោះបីជាមនុស្សយល់ពីការគ្រប់គ្រងរបស់ព្រះជាម្ចាស់តិច ឬច្រើនយ៉ាងណា ក៏ជំនួយ និងអត្ថប្រយោជន៍ដែលកិច្ចការរបស់ព្រះជាម្ចាស់នាំមកដល់មនុស្ស អាចត្រូវទទួលដឹងដោយអ្នកគ្រប់គ្នាដែរ។ មកដល់ថ្ងៃនេះ អ្នកប្រហែលជាមិនទាន់មានអារម្មណ៍ដឹងពីក្ដីស្រឡាញ់ និងការផ្គត់ផ្គង់ជីវិតណាមួយដែលមកពីព្រះជាម្ចាស់ឡើយ ប៉ុន្តែដរាបណាអ្នកមិនចាកចេញពីព្រះជាម្ចាស់ និងមិនបោះបង់ការតាំងចិត្តរបស់អ្នកក្នុងការដេញតាមសេចក្ដីពិតទេ នោះគង់មានថ្ងៃមួយ ព្រះភក្រ្តញញឹមរបស់ព្រះជាម្ចាស់នឹងលេចមកដល់អ្នកជាមិនខាន។ ដ្បិតគោលបំណងនៃកិច្ចការគ្រប់គ្រងរបស់ព្រះជាម្ចាស់ គឺដើម្បីទាមទារយកមកវិញនូវមនុស្សដែលស្ថិតក្រោមអំណាចរបស់សាតាំង មិនមែនបោះបង់មនុស្សដែលត្រូវសាតាំងធ្វើឱ្យពុករលួយ ហើយទាស់ទទឹងនឹងទ្រង់នោះទេ។

ថ្ងៃទី២៣ ខែកញ្ញា ឆ្នាំ២០០៥


ឧបសម្ព័ន្ធ ៤៖ ការមើលឃើញការលេចមករបស់ព្រះជាម្ចាស់នៅក្នុងការជំនុំជម្រះ និងការវាយផ្ចាលរបស់ទ្រង់

យើងគោរពតាមក្រឹត្យវិន័យ និងបញ្ញត្តិនានានៅក្នុងព្រះគម្ពីរ រីករាយចំពោះព្រះគុណដ៏បរិបូររបស់ព្រះអម្ចាស់យេស៊ូវគ្រីស្ទ ហើយរួមគ្នាអធិស្ឋាន សរសើរតម្កើង និងបម្រើដោយនូវព្រះនាមរបស់ព្រះអម្ចាស់យេស៊ូវគ្រីស្ទ ដូចជាមនុស្សរាប់រាយលាននាក់ផ្សេងទៀតដែរ ហើយកិច្ចការដែលយើងធ្វើទាំងអស់នេះសុទ្ធតែស្ថិតក្រោមការថែរក្សា និងការការពាររបស់ព្រះអម្ចាស់។ យើងតែងទន់ខ្សោយជារឿយៗ ហើយក៏រឹងមាំជារឿយៗដែរ។ យើងជឿថា សកម្មភាពទាំងអស់របស់យើងសុទ្ធតែស្របតាមសេចក្ដីបង្រៀនរបស់ព្រះអម្ចាស់។ ដូច្នេះមិនចាំបាច់និយាយអ្វីទេ យើងក៏ជឿថាខ្លួនយើងស្ថិតនៅលើវិថីនៃការធ្វើតាមបំណងព្រះហឫទ័យរបស់ព្រះវរបិតាដែលគង់នៅស្ថានសួគ៌ដែរ។ យើងទន្ទឹងរង់ចាំការយាងត្រលប់មកវិញរបស់ព្រះអម្ចាស់យេស៊ូវ រង់ចាំការយាងចុះមកប្រកបដោយសិរីរុងរឿងរបស់ទ្រង់ រង់ចាំទីបញ្ចប់នៃជីវិតរបស់យើងនៅលើផែនដី រង់ចាំការលេចមកនៃនគរព្រះ និងរង់ចាំអ្វីៗទាំងអស់ដូចដែលបានចែងទុកជាមុននៅក្នុងកណ្ឌគម្ពីរវិវរណៈថា៖ ព្រះអម្ចាស់យាងមកដល់ ទ្រង់នាំយកគ្រោះមហន្ដរាយមក ទ្រង់ប្រទានរង្វាន់ដល់មនុស្សល្អ និងដាក់ទណ្ឌកម្មមនុស្សអាក្រក់ហើយទ្រង់យកអស់អ្នកដែលដើរតាមទ្រង់ និងស្វាគមន៍ការយាងត្រលប់មកវិញរបស់ទ្រង់ ទៅជួបជាមួយទ្រង់នៅលើអាកាស។ រាល់ពេលដែលយើងគិតអំពីរឿងនេះ យើងមិនអាចធ្វើអ្វីបានឡើយ ក្រៅតែពីត្រូវយកឈ្នះដោយអារម្មណ៍ ពេញដោយអំណរដែលយើងបានកើតមកនៅគ្រាចុងក្រោយ និងមានសំណាងធ្វើជាស្មរបន្ទាល់ពីការយាងមករបស់ព្រះអម្ចាស់។ ទោះបីជាយើងបានទទួលរងការបៀតបៀនក៏ដោយ ក៏យើងបានទទួលមកវិញនូវ «សិរីរុងរឿងយ៉ាងច្រើនលើសលុប អស់កល្បជានិច្ច»។ នេះគឺជាព្រះពរដ៏អស្ចារ្យមួយ! រាល់ការចង់បានទាំងអស់នេះ និងព្រះគុណដែលព្រះអម្ចាស់បានប្រទានមកយើង ធ្វើឱ្យយើងមានស្មារតីអធិស្ឋានជាប់ជានិច្ច និងធ្វើឱ្យយើងកាន់តែឧស្សាហ៍ក្នុងការប្រមូលផ្ដុំគ្នា។ ប្រហែលជាឆ្នាំក្រោយ ប្រហែលជាថ្ងៃស្អែក និងប្រហែលជាក្នុងចន្លោះពេលវេលាមួយដែលខ្លីជាងអ្វីដែលមនុស្សអាចយល់បាន នោះព្រះអម្ចាស់នឹងយាងចុះមកភ្លាម ដោយលេចមកក្នុងចំណោមមនុស្សមួយក្រុមដែលបានរង់ចាំទ្រង់ដោយយកចិត្តទុកដាក់យ៉ាងខ្លាំង។ យើងប្រញាប់ប្រញល់ទៅខាងមុខគេ គ្មាននរណាម្នាក់ចង់នៅក្រោយគេឡើយ ហើយទាំងអស់នេះគឺដើម្បីឱ្យបានស្ថិតនៅក្នុងចំណោមក្រុមមនុស្សដំបូងគេ ដែលមើលឃើញការលេចមករបស់ព្រះអម្ចាស់ គឺក្នុងចំណោមអស់អ្នកដែលត្រូវបានលើកឡើងទៅក្នុងពពក។ ដើម្បីការមកដល់នៃថ្ងៃនេះ យើងបានប្រគល់អ្វីៗគ្រប់យ៉ាងដោយមិនខ្វល់ពីការខាតបង់ឡើយ ដោយអ្នកខ្លះទុកការងាររបស់ខ្លួនចោល អ្នកខ្លះបោះបង់គ្រួសាររបស់ខ្លួន អ្នកខ្លះផ្ដាច់ចំណងអាពាហ៍ពិពាហ៍ចោល ហើយអ្នកខ្លះទៀតថែមទាំងបរិច្ចាគប្រាក់សន្សំទាំងអស់របស់ខ្លួនទៀតផង។ នេះជាការលះបង់ដ៏អស្ចារ្យដោយមិនគិតពីខ្លួនឯង! ភាពស្មោះត្រង់ និងភក្ដីភាពបែបនេះ ប្រាកដជាលើសពីពួកបរិសុទ្ធកាលពីសម័យមុនទៅទៀត! ដោយព្រោះព្រះអម្ចាស់ប្រទានព្រះគុណ និងសម្ដែងសេចក្ដីមេត្តាករុណាដល់អស់អ្នកណាដែលទ្រង់សព្វព្រះហឫទ័យ យើងជឿថាព្រះនេត្ររបស់ទ្រង់បានទតឃើញភាពស្មោះត្រង់ និងការលះបង់របស់យើងតាំងពីយូរមកហើយ។ ដូច្នេះ ការអធិស្ឋានអស់ពីដួងចិត្តរបស់យើងក៏បានឮទៅដល់ព្រះកាណ៌របស់ទ្រង់ដែរ ហើយយើងជឿជាក់ថា ព្រះអម្ចាស់នឹងប្រទានការតបស្នងចំពោះការលះបង់របស់យើង។ លើសពីនេះទៀត ព្រះជាម្ចាស់បានបង្ហាញព្រះគុណចំពោះយើងមុនពេលដែលទ្រង់បានបង្កើតពិភពលោកមក ហើយព្រះពរ និងសេចក្ដីសន្យាដែលទ្រង់បានប្រទានដល់យើង គ្មាននរណាម្នាក់អាចដកចេញបានឡើយ។ យើងទាំងអស់គ្នាសុទ្ធតែកំពុងរៀបចំផែនការសម្រាប់ពេលអនាគត ហើយតាមធម្មតាបានដាក់ការតាំងចិត្តនិងការលះបង់របស់យើងជាប្រាក់ដើម ឬទុនដើម្បីដោះដូរនឹងការលើកឡើងទៅក្នុងពពកទៅជួបជាមួយព្រះអម្ចាស់នៅលើអាកាស។ បន្ថែមលើនេះទៀត យើងបានដាក់ខ្លួនយើងនៅលើបល្ល័ង្កនៃអនាគតដោយមិនស្ទាក់ស្ទើរបន្ដិចឡើយ ដើម្បីបានធ្វើជាអធិបតីលើជាតិសាសន៍ និងមនុស្សទាំងអស់ ឬដើម្បីសោយរាជ្យធ្វើជាស្ដេច។ យើងរាប់អ្វីៗទាំងអស់នេះទុកដូចជាការប្រទានឱ្យ ជាអ្វីម្យ៉ាងដែលយើងបានរំពឹងទុក។

យើងមាក់ងាយអស់អ្នកដែលទាស់ប្រឆាំងនឹងព្រះអម្ចាស់យេស៊ូវ។ ទីបញ្ចប់របស់ពួកគេទាំងអស់គ្នាគឺការវិនាសសាបសូន្យ។ តើនរណាដែលបានប្រាប់ពួកគេមិនឱ្យជឿថាព្រះអម្ចាស់យេស៊ូវដែលជាព្រះអង្គសង្គ្រោះ? ប្រាកដណាស់ មានពេលវេលាជាច្រើនដងដែលយើងត្រាប់តាមព្រះអម្ចាស់យេស៊ូវ ក្នុងការបង្ហាញចិត្តក្ដួលអាណិតចំពោះមនុស្សនៅក្នុងលោកិយ ដ្បិតពួកគេមិយល់ ហើយវាជារឿងត្រឹមត្រូវដែលលើកលែង ហើយអត់ទោសដល់ពួកគេ។ អ្វីៗគ្រប់យ៉ាងដែលយើងធ្វើ សុទ្ធតែស្របតាមព្រះបន្ទូលនៅក្នុងព្រះគម្ពីរ ដ្បិតអ្វីៗដែលមិនស្របនឹងបទគម្ពីរ សុទ្ធតែជាសេចក្ដីបង្រៀនក្លែងក្លាយ និងខុសឆ្គង។ ជំនឿប្រភេទនេះបានចាក់ឫសយ៉ាងជ្រៅនៅក្នុងចិត្តគំនិតរបស់យើងម្នាក់ៗ។ ព្រះអម្ចាស់របស់យើងនៅក្នុងព្រះគម្ពីរ ហើយប្រសិនបើយើងមិនឃ្លាតឆ្ងាយពីព្រះគម្ពីរទេ នោះយើងក៏នឹងមិនឃ្លាតឆ្ងាយពីព្រះអម្ចាស់ឡើយ ហើយប្រសិនបើយើងនៅជាប់នឹងគោលការណ៍នេះ នោះយើងនឹងទទួលបានសេចក្ដីសង្គ្រោះ។ យើងជំរុញគ្នាទៅវិញទៅមក គាំទ្រគ្នាទៅវិញទៅមក ហើយគ្រប់ពេលដែលយើងជួបជុំគ្នា គឺយើងសង្ឃឹមថាអ្វីៗដែលយើងនិយាយ និងធ្វើ សុទ្ធតែស្របតាមបំណងព្រះហឫទ័យរបស់ព្រះអម្ចាស់ ហើយព្រះអម្ចាស់នឹងទទួលយក។ ទោះបីជាបរិយាកាសរបស់យើងមានភាពប្រទូស្ដរ៉ាយយ៉ាងខ្លាំងក៏ដោយ ក៏ដួងចិត្តរប់សយើងពេញដោយក្ដីរីករាយដែរ។ នៅពេលដែលយើងគិតអំពីព្រះពរដែលងាយនឹងទទួលយកបែបនេះ តើមានអ្វីដែលយើងមិនអាចទុកចោលឬទេ? តើមានអ្វីដែលយើងស្ទាក់ស្ទើរក្នុងការចូលរួមឬទេ? ទាំងអស់នេះ គឺមិនបាច់និយាយនោះទេ ហើយអ្វីៗទាំងអស់នេះសុទ្ធតែស្ថិតក្រោមការឃ្លាំមើលរបស់ព្រះជាម្ចាស់។ យើងទាំងអស់គ្នាជាមនុស្សខ្វះខាតមួយក្ដាប់តូច ដែលត្រូវបានលើកចេញពីគំនរលាមកសត្វមក ហើយយើងក៏ដូចជាអ្នកដើរតាមធម្មតាទាំងអស់របស់ព្រះអម្ចាស់យេស៊ូវដែរ គឺយើងសុបិនថានឹងត្រូវលើកឡើងទៅក្នុងពពក ទទួលបានព្រះពរ និងត្រួតត្រាលើជាតិសាសន៍ទាំងអស់។ ភាពពុករលួយរបស់យើងត្រូវបានលាតត្រដាងដោយចំហនៅចំពោះព្រះនេត្ររបស់ព្រះជាម្ចាស់ ហើយបំណងប្រាថ្នា និងការលោភលន់របស់យើងក៏ត្រូវបានថ្កោលទោសនៅចំពោះព្រះនេត្ររបស់ព្រះជាម្ចាស់ដែរ។ ទោះជាយ៉ាងណាក៏ដោយ អ្វីៗទាំងអស់នេះកើតឡើងជាធម្មតា និងសមហេតុផលបំផុត បានជាគ្មាននរណាម្នាក់ក្នុងចំណោមយើងរាល់គ្នាឆ្ងល់ថាការចង់បានរបស់យើងត្រឹមត្រូវ ឬក៏អត់នោះទេ ហើយមានមនុស្សតិចណាស់ក្នុងចំណោមយើងរាល់គ្នាដែលសង្ស័យពីភាពត្រឹមត្រូវនៃអ្វីៗដែលយើងប្រកាន់ខ្ជាប់។ តើនរណាអាចដឹងពីបំណងព្រះហឫទ័យរបស់ព្រះជាម្ចាស់? យើងមិនដឹងថាត្រូវស្វែងរក ឬក៏ស្រាវជ្រាវរកឱ្យដឹងច្បាស់ថា ផ្លូវដែលមនុស្សដើរជាផ្លូវប្រភេទណាឱ្យពិតប្រាកដទេ ហើយយើងក៏មិនចាប់អារម្មណ៍ចង់សាកសួរអ្វីដែរ។ ដ្បិតយើងខ្វល់ខ្វាយតែចំណុចដែលថា យើងអាចត្រូវបានលើកឡើងទៅក្នុងពពកឬអត់ យើងអាចទទួលបានព្រះពរឬអត់ មានកន្លែងសម្រាប់យើងនៅលើនគរស្ថានសួគ៌ឬអត់ ហើយថាយើងនឹងមានចំណែកពីទឹកនៃទន្លេជីវិត និងផលផ្លែពីដើមជីវិតឬអត់ប៉ុណ្ណោះ។ តើមិនមែនដើម្បីឱ្យបានរបស់ទាំងអស់នេះទេឬអី ដែលយើងជឿលើព្រះអម្ចាស់ និងក្លាយជាអ្នកដើរតាមទ្រង់? បាបរបស់យើងត្រូវបានអត់ទោសឱ្យ យើងបានប្រែចិត្ត យើងបានផឹកពីពែងស្រាទំពាំងបាយជូរដ៏ល្វីង ហើយយើងបានដាក់ឈើឆ្កាងលើខ្នងរបស់យើង។ តើនរណាអាចនិយាយថា ព្រះអម្ចាស់នឹងមិនទទួលយកតម្លៃដែលយើងបានបង់? តើនរណាអាចនិយាយថា យើងមិនបានរៀបចំប្រេងគ្រប់គ្រាន់? យើងមិនចង់ធ្វើជាស្ដ្រីព្រហ្មចារីដ៏ល្ងង់ទាំងនោះ ឬក៏ធ្វើជានរណាម្នាក់ក្នុងចំណោមមនុស្ស ដែលត្រូវបានគេបោះបង់ចោលនោះទេ។ លើសពីនេះទៀត យើងអធិស្ឋានឥតឈប់ឈរ ដោយទូលសុំព្រះអម្ចាស់ឱ្យការពារយើងពីការបោកបញ្ឆោតដោយព្រះគ្រីស្ទក្លែងក្លាយ ដ្បិតព្រះគម្ពីរបានចែងថា៖ «ហើយប្រសិនបើមានមនុស្សនិយាយប្រាប់អ្នករាល់គ្នាថា មើលណ៎! ព្រះគ្រីស្ទនៅទីនេះ ឬទីនោះ ចូរកុំជឿឱ្យសោះ។ ដ្បិតនឹងមានព្រះគ្រីស្ទក្លែងក្លាយ និងហោរាក្លែងក្លាយ ហើយសម្ដែងទីសម្គាល់ និងការអស្ចារ្យជាច្រើនផង ដើម្បីបញ្ឆោតពួកជ្រើសតាំង ប្រសិនបើអាច» (ម៉ាថាយ ២៤:២៣-២៤)។ យើងទាំងអស់គ្នាប្ដេជ្ញាចិត្តទន្ទេញខព្រះគម្ពីរទាំងនេះ យើងចងចាំខព្រះគម្ពីរទាំងនេះរត់មាត់ ហើយយើងរាប់ខព្រះគម្ពីរទាំងនេះថាជាទ្រព្យសម្បត្តិដ៏មានតម្លៃ ជាជីវិត និងជាលិខិតសរសើរមួយ ដែលសម្រេចថាយើងអាចបានសង្គ្រោះ ឬអាចត្រូវលើកឡើងទៅក្នុងពពកឬអត់ ...

រាប់ពាន់ឆ្នាំមកហើយ មនុស្សរស់បានស្លាប់ទៅ ដោយនាំយកការចង់បាន និងក្ដីសុបិនរបស់ខ្លួនទៅជាមួយ ប៉ុន្ដែថាតើពួកគេបានទៅនគរស្ថានសួគ៌ឬអត់នោះ គឺគ្មាននរណាម្នាក់ដឹងច្បាស់ឡើយ។ មនុស្សស្លាប់ត្រលប់មកវិញ ដោយភ្លេចរឿងរ៉ាវទាំងអស់ដែលបានកើតឡើង ហើយពួកគេនៅតែអនុវត្តតាមសេចក្ដីបង្រៀន និងដើរតាមផ្លូវរបស់ពួកឰយុកោ។ ហើយនៅពេលដែលពេលវេលាកន្លងផុតទៅបែបនេះច្រើនឆ្នាំច្រើនថ្ងៃ នោះគ្មាននរណាម្នាក់ដឹងថាព្រះអម្ចាស់យេស៊ូវដ៏ជាព្រះជាម្ចាស់នៃយើង ពិតជាទទួលយកអ្វីៗទាំងអស់ដែលយើងធ្វើឬក៏អត់នោះទេ។ អ្វីដែលយើងអាចធ្វើបានគឺរង់ចាំទទួលលទ្ធផល និងប៉ាន់ស្មានអំពីអ្វីៗដែលនឹងកើតឡើង។ ប៉ុន្ដែ ព្រះជាម្ចាស់បានរក្សាភាពស្ងៀមស្ងាត់នៅគ្រប់ទីកន្លែង មិនដែលលេចមកឱ្យយើងឃើញឡើយក៏មិនដែលមានបន្ទូលមកកាន់យើងដែរ។ ដូច្នេះហើយ ការអនុវត្តតាមព្រះគម្ពីរ និងតាមទីសម្គាល់បញ្ជាក់ថាយើងមានបំណងធ្វើការវិនិច្ឆ័យអំពីបំណងព្រះហឫទ័យ និងនិស្ស័យរបស់ព្រះជាម្ចាស់។ យើងបានស៊ាំនឹងភាពស្ងៀមស្ងាត់របស់ព្រះជាម្ចាស់ យើងបានស៊ាំនឹងការវាស់ស្ទង់លើការប្រព្រឹត្តរបស់ខ្លួនថាត្រូវ និងខុស តាមតែគំនិតផ្ទាល់ខ្លួនរបស់យើង យើងបានស៊ាំនឹងការពឹងផ្អែកលើចំណេះដឹង សញ្ញាណ និងក្រមសីលធម៌របស់យើង ដែលព្រះជាម្ចាស់តម្រូវពីយើង យើងបានស៊ាំនឹងការរីករាយចំពោះព្រះគុណរបស់ព្រះជាម្ចាស់ យើងបានស៊ាំនឹងការមានព្រះជាម្ចាស់ចាំប្រទានជំនួយនៅពេលដែលយើងត្រូវការ យើងបានស៊ាំនឹងការលូកដៃទៅរកព្រះជាម្ចាស់ និងបញ្ជាទ្រង់គ្រប់រឿង យើងក៏បានស៊ាំនឹងអនុលោមតាមបទបញ្ជាដែរ តែមិនយកចិត្តទុកដាក់ចំពោះរបៀបដែលព្រះវិញ្ញាណបរិសុទ្ធដឹកនាំយើងទេ ហើយលើសពីនោះទៀត យើងក៏ស៊ាំនឹងសភាពសព្វថ្ងៃដែលយើងធ្វើជាចៅហ្វាយលើខ្លួនឯងដែរ។ យើងជឿលើព្រះមួយអង្គ ដែលយើងមិនធ្លាប់ជួបមុខទល់នឹងមុខសោះ។ សំណួរដូចជា តើទ្រង់មាននិស្ស័យបែបណា តើទ្រង់មានលក្ខណៈបែបណា ហើយមានអ្វីខ្លះ តើរូបអង្គទ្រង់មានលក្ខណៈបែបណា តើយើងស្គាល់ទ្រង់ឬអត់នៅពេលដែលទ្រង់យាងមក និងសំណួរផ្សេងៗទៀត គឺសុទ្ធតែគ្មានអ្វីសំខាន់នោះទេ។ អ្វីដែលសំខាន់នោះ គឺទ្រង់គង់នៅក្នុងចិត្តរបស់យើង ហើយថាយើងទាំងអស់គ្នាសុទ្ធតែរង់ចាំទ្រង់ ហើយវាល្មមនឹងអាចឱ្យយើងស្រម៉ៃថាទ្រង់បែបនេះ ឬក៏បែបនោះ។ យើងសរសើរពីសេចក្ដីជំនឿរបស់យើង ហើយឱ្យតម្លៃទៅលើជីវិតខាងព្រលឹងវិញ្ញាណរបស់យើង។ យើងមើលទៅអ្វីៗទាំងអស់ដូចជាលាមក ហើយជាន់ឈ្លីអ្វីៗទាំងអស់នៅក្រោមជើង។ ដោយព្រោះយើងជាអ្នកជឿលើព្រះអម្ចាស់ដ៏មានសិរីល្អ មិនថាដំណើរនោះវែងឆ្ងាយ ហើយតឹងតែងប៉ុនណា មិនថាការលំបាក និងគ្រោះថ្នាក់កើតឡើងចំពោះយើងយ៉ាងណាក៏ដោយក៏គ្មានអ្វីដែលអាចបញ្ឈប់ជំហានជើងរបស់យើងបានដែរ នៅពេលដែលយើងដើរតាមព្រះអម្ចាស់។ «ទន្លេជីវិតដ៏បរិសុទ្ធមួយ ថ្លាដូចកែវចរណៃ ហូរចេញពីបល្ល័ង្ករបស់ព្រះជាម្ចាស់ និងកូនចៀម។ នៅសងខាងទន្លេនេះ មានដើមជីវិតដែលបង្កើតផ្លែដប់ពីរដង គឺរៀងរាល់ខែ ឯស្លឹករបស់វា គឺសម្រាប់ប្រោសប្រជាជាតិនានាឱ្យជា។ នឹងគ្មានបណ្ដាសាទៀតឡើយ គឺមានតែបល្ល័ង្ករបស់ព្រះ និងកូនចៀមនៅទីនោះវិញ ហើយអ្នកបម្រើទ្រង់ នឹងនៅបម្រើទ្រង់ ពួកគេនឹងមើលឃើញព្រះភក្ត្រទ្រង់ ហើយព្រះនាមទ្រង់ នឹងឆ្លាក់នៅជាប់នឹងថ្ងាសរបស់គេ។ នៅទីនោះគ្មានពេលយប់ទេ ហើយពួកគេក៏មិនត្រូវការទៀន ឬត្រូវការពន្លឺព្រះអាទិត្យដែរ ដ្បិតព្រះអម្ចាស់ដ៏ជាព្រះ ប្រទានពន្លឺដល់គេ ហើយពួកគេនឹងគ្រងរាជ្យដរាបអស់កល្បជានិច្ច» (វិវរណៈ ២២:១-៥)។ រាល់ពេលដែលយើងច្រៀងពាក្យពេចន៍ទាំងនេះ ចិត្តរបស់យើងពោរពេញទៅដោយអំណរ និងការពេញចិត្តឥតព្រំដែន ហើយទឹកភ្នែកក៏ហូរចេញពីភ្នែករបស់យើងមក។ សូមអរព្រះគុណដល់ព្រះអម្ចាស់ដែលជ្រើសរើសយើង សូមអរព្រះគុណព្រះអម្ចាស់ចំពោះព្រះគុណរបស់ទ្រង់។ ទ្រង់បានប្រទានដល់យើងមួយរយដងនៅក្នុងជីវិតនេះ ហើយទ្រង់បានប្រទានជីវិតអស់កល្បជានិច្ចដល់យើងនៅលោកខាងមុខ។ ប្រសិនបើទ្រង់ឱ្យយើងស្លាប់ឥលូវនេះ យើងនឹងធ្វើតាមភ្លាមដោយមិនត្អូញត្អែរអ្វីបន្ដិចឡើយ។ ឱព្រះអម្ចាស់អើយ សូមទ្រង់មេត្តាឆាប់យាងមក! សូមទ្រង់ពិចារណាមើល យើងខ្ញុំត្រូវការទ្រង់ខ្លាំងណាស់ ហើយយើងបានលះបង់អ្វីៗគ្រប់យ៉ាងថ្វាយទ្រង់ សូមទ្រង់កុំពន្យារពេលទៀតឡើយ សូម្បីតែមួយនាទី ឬក៏មួយវិនាទី។

ព្រះជាម្ចាស់នៅស្ងៀម ហើយទ្រង់មិនដែលលេចមកឱ្យយើងឃើញឡើយ ប៉ុន្ដែកិច្ចការរបស់ទ្រង់មិនដែលឈប់ឡើយ។ ទ្រង់ស្ទង់មើលផែនដីទាំងមូល ហើយបញ្ជាអ្វីៗទាំងអស់ ព្រមទាំងទតមើលពាក្យសម្ដី និងការប្រព្រឹត្ដទាំងអស់របស់មនុស្ស។ ទ្រង់អនុវត្តការគ្រប់គ្រងរបស់ទ្រង់តាមជំហានដ៏ល្អិតល្អន់ និងទៅតាមផែនការរបស់ទ្រង់ដោយសម្ងាត់ និងគ្មានឥទ្ធិពលអស្ចារ្យអ្វីនោះទេ ប៉ុន្ដែជំហានព្រះបាទារបស់ទ្រង់ឆ្ពោះទៅមុខមួយជំហានម្ដងៗ ខិតទៅកាន់តែជិតមនុស្សជាតិ ហើយបល្ល័ង្កជំនុំជម្រះរបស់ទ្រង់បានសម្ដែងនៅលើសកលលោកទាំងមូលលឿនដូចជាផ្លេកបន្ទោរ បន្ទាប់ពីបល្ល័ង្ករបស់ទ្រង់ចុះមកកណ្ដាលចំណោមយើងភ្លាមៗ។ នោះគឺជាទស្សនីយភាពមួយដ៏អស្ចារ្យ ជាទិដ្ឋភាពដ៏វិសេសវិសាល និងឱឡារិកមួយ។ ព្រះវិញ្ញាណយាងចុះមកកណ្ដាលយើងប្រៀបដូចជាសត្វព្រាបមួយក្បាល និងសឹង្ហមួយក្បាលដែលកំពុងគ្រហឹម។ ទ្រង់គឺជាប្រាជ្ញា ជាសេចក្ដីបរិសុទ្ធ និងជាអានុភាពដ៏អស្ចារ្យ ហើយទ្រង់យាងចុះមកកណ្ដាលចំណោមយើងដោយស្ងាត់ៗ ដោយសិទ្ធិអំណាចគ្រប់គ្រង និងពេញដោយសេចក្ដីស្រលាញ់ ព្រមទាំងសេចក្ដីមេត្តាករុណា។ គ្មាននរណាម្នាក់ដឹងពីការយាងមកដល់របស់ទ្រង់ឡើយ គ្មាននរណាម្នាក់ស្វាគមន៍ការយាងមកដល់របស់ទ្រង់ឡើង ហើយលើសពីនោះទៀតគឺគ្មាននរណាម្នាក់ដឹងពីអ្វីគ្រប់យ៉ាងដែលទ្រង់រៀបនឹងធ្វើឡើយ។ ជីវិតរបស់មនុស្សបន្ដទៅដូចកាលពីមុន ដួងចិត្តរបស់ពួកគេមិនខុសប្លែកអ្វីឡើយ ហើយថ្ងៃក៏កន្លងផុតទៅដូចធម្មតាដែរ។ ព្រះជាម្ចាស់គង់នៅកណ្ដាលចំណោមយើង ក្នុងលក្ខណៈជាមនុស្សម្នាក់ដូចជាមនុស្សផ្សេងទៀតដែរ គឺជាមនុស្សម្នាក់ដែលសំខាន់បំផុតក្នុងចំណោមអ្នកដើរតាម និងជាអ្នកជឿធម្មតាម្នាក់។ ទ្រង់មានការស្វែងរកផ្ទាល់ខ្លួន ទ្រង់មានគោលដៅផ្ទាល់ខ្លួន ហើយលើសពីនោះទៀត ទ្រង់មានភាពជាព្រះដែលមនុស្សធម្មតាមិនមានឡើយ។ គ្មាននរណាម្នាក់កត់សម្គាល់ពីអត្ថិភាពនៃភាពជាព្រះរបស់ទ្រង់ឡើង ហើយគ្មាននរណាម្នាក់បានយល់ដឹងអំពីភាពខុសគ្នារវាងលក្ខណៈរបស់ទ្រង់ និងភាពជាមនុស្សរបស់ទ្រង់នោះឡើយ។ យើងរស់នៅជាមួយទ្រង់ ដោយមិនគ្មានការបង្ខិតបង្ខំ និងគ្មានខ្លាចអ្វីឡើយ ដ្បិតនៅក្នុងភ្នែករបស់យើង ទ្រង់គឺជាអ្នកជឿម្នាក់ដែលមិនសំខាន់។ ទ្រង់ទតមើលគ្រប់ដំណើរផ្លាស់ប្ដូររបស់យើង ហើយគំនិតនិងយោបល់របស់យើងទាំងប៉ុន្មានសុទ្ធតែត្រូវបានលាតត្រដាងនៅចំពោះទ្រង់។ គ្មាននរណាម្នាក់ចាប់អារម្មណ៍ចំពោះអត្ថិភាពរបស់ទ្រង់ឡើយ គ្មាននរណាម្នាក់នឹកឃើញដល់មុខងាររបស់ទ្រង់ឡើយ ហើយលើសពីនោះទៀត គ្មាននរណម្នាក់សង្ស័យអ្វីបន្ដិចអំពីអត្តសញ្ញាណរបស់ទ្រង់ឡើយ។ អ្វីៗដែលយើងធ្វើគឺបន្ដការស្វែងរករបស់ខ្លួន ហាក់ដូចជាទ្រង់គ្មានជាប់ទាក់ទងអ្វីនឹងយើងបន្ដិចឡើយ ...

ចៃដន្យ ព្រះវិញ្ញាណបរិសុទ្ធសម្ដែងអត្ថបទព្រះបន្ទូល «តាមរយៈ» ទ្រង់ ហើយទោះបីវាមានអារម្មណ៍ហាក់ដូចជាស្មានមិនដល់ក៏ដោយ ក៏យើងទទួលស្គាល់ថា វាជាព្រះបន្ទូលដែលមកចេញពីព្រះជាម្ចាស់ និងទទួលយកពីព្រះជាម្ចាស់យ៉ាងងាយស្រួលដែរ។ នោះគឺដោយសារថា ដរាបណាព្រះបន្ទូលទាំងនោះមកពីព្រះវិញ្ញាណបរិសុទ្ធ នោះយើងគួរតែទទួលយក មិនត្រូវបដិសេធឡើយ ទោះបីជានរណាសម្ដែងព្រះបន្ទូលទាំងនេះក៏ដោយ។ ព្រះសូរសៀងបន្ទាប់ទៀត អាចមកតាមរយៈខ្ញុំ ឬក៏តាមរយៈអ្នក ឬមួយក៏តាមរយៈនរណាម្នាក់ផ្សេងទៀត។ មិនថាបុគ្គលនោះជានរណាទេ ទាំងនេះគឺជាព្រះគុណរបស់ព្រះជាម្ចាស់។ ប៉ុន្ដែ មិនថាបុគ្គលនោះជានរណាទេ យើងមិនអាចថ្វាយបង្គំបានឡើយ ដ្បិតមិនថាយ៉ាងណាទេ បុគ្គលនេះមិនអាចជាព្រះជាម្ចាស់បានឡើយ ហើយយើងក៏មិនត្រូវជ្រើសរើសមនុស្សដ៏សាមញ្ញធម្មតាបែបនេះមកធ្វើជាព្រះជាម្ចាស់របស់យើងដែរ ទោះជាតាមវិធីណាក៏ដោយ។ ព្រះជាម្ចាស់របស់យើងធំមហិមា និងគួរឱ្យលើកតម្កើង តើមនុស្សដែលមិនសំខាន់បែបនេះអាចឈរជំនួសកន្លែងរបស់ទ្រង់យ៉ាងដូចម្ដេចកើត? អ្វីដែលលើសពីនេះទៀត គឺយើងកំពុងរង់ចាំព្រះជាម្ចាស់យាងមក ហើយនាំយើងត្រលប់ទៅនរគរស្ថានសួគ៌វិញ ដូច្នេះតើបុគ្គលម្នាក់ដែលមិនសំខាន់បែបនេះ អាចធ្វើកិច្ចការមួយដ៏សំខាន់ និងលំបាកបែបនេះបានយ៉ាងដូចម្ដេចកើត? ប្រសិនបើព្រះអម្ចាស់យាងមកម្ដងទៀត គឺត្រូវតែយាងមកនៅលើពពកពណ៌សមួយដុំ ដើម្បីឱ្យហ្វូងមនុស្សទាំងអស់អាចមើលឃើញ។ នោះគឺជារឿងដែលប្រកបដោយសិរីល្អ! តើទ្រង់អាចលាក់ខ្លួនស្ងាត់ៗក្នុងចំណោមក្រុមមនុស្សដ៏សាមញ្ញធម្មតាយ៉ាងដូចម្ដេចកើត?

សេចក្ដីស្រលាញ់របស់ព្រះជាម្ចាស់សន្ធឹងទៅមុខដូចជាទឹកដែលហូរចេញពីប្រភពទឹក ហើយសេចក្ដីស្រលាញ់នេះត្រូវបានប្រទានដល់អ្នក ដល់ខ្ញុំ និងដល់អ្នកដទៃទៀត ព្រមទាំងដល់អស់អ្នកដែលស្វែងរកសេចក្ដីពិត និងរង់ចាំការលេចមករបស់ព្រះជាម្ចាស់ដោយស្មោះត្រង់។

ដូចជាព្រះអាទិត្យ និងព្រះចន្ទដើរតាមព្រះអាទិត្យឆ្លាស់វេនគ្នាឥតឈប់ឈរជាយ៉ាងណា កិច្ចការរបស់ព្រះជាម្ចាស់ក៏មិនដែលឈប់ឡើយ ហើយនឹងត្រូវអនុវត្តលើអ្នក លើខ្ញុំ លើអ្នកដទៃទៀត និងលើអស់អ្នកដែលដើរតាមស្នាមព្រះបាទារបស់ព្រះជាម្ចាស់ ព្រមទាំងទទួលយកការជំនុំជម្រះ និងការវាយផ្ចាលរបស់ទ្រង់។

ថ្ងៃទី២៣ ខែមីនា ឆ្នាំ២០១០


កថាបញ្ចប់

ទោះបីជាព្រះបន្ទូលទាំងនេះ មិនបានរាប់បញ្ចូលនូវការសម្ដែងចេញរបស់ព្រះជាម្ចាស់ទាំងស្រុងក្ដី ក៏ប៉ុន្តែព្រះបន្ទូលទាំងនេះ ល្មមគ្រប់គ្រាន់នឹងឱ្យមនុស្សសម្រេចគោលបំណងនៃការស្គាល់ព្រះជាម្ចាស់ និងការឆ្លងកាត់ការផ្លាស់ប្ដូរនិស្ស័យបានហើយ។ ប្រហែលជាមានមនុស្សខ្លះគិតថា ដោយសារតែកិច្ចការរបស់ព្រះជាម្ចាស់នៅក្នុងប្រទេសចិនដីគោកនេះបានបញ្ចប់ទៅហើយ ដូច្នេះ នេះបញ្ជាក់ថា ព្រះអង្គបានបញ្ចប់ការថ្លែងគ្រប់ទាំងព្រះបន្ទូលដែលព្រះអង្គគួរថ្លែងហើយ ហើយថាព្រះអង្គប្រហែលជាមិនអាចមានព្រះបន្ទូលថ្មីណាដើម្បីថ្លែងចេញមកទៀតឡើយ ដ្បិតព្រះជាម្ចាស់អាចថ្លែងព្រះបន្ទូលត្រឹមតែប៉ុណ្ណេះទេ។ ជាងនេះទៅទៀត មានអ្នកដែលជឿថាសៀវភៅ ព្រះបន្ទូលលេចមកជាសាច់ឈាម មានគ្រប់ទាំងការសម្ដែងចេញរបស់ព្រះជាម្ចាស់នៅក្នុងយុគសម័យនៃនគរព្រះ ដូច្នេះហើយ ការមានសៀវភៅនេះក្នុងដៃ គឺស្មើនឹងបានដឹងពីលក្ខណៈទាំងស្រុងរបស់ព្រះជាម្ចាស់ហើយ ឬថាសៀវភៅនេះនឹងដឹកនាំមនុស្សជាតិនៅពេលអនាគត ប្រៀបដូចជាព្រះគម្ពីរដែលបានដឹកនាំមនុស្សជាតិកាលពីអតីតកាលដែរ។ ខ្ញុំជឿជាក់ថា មនុស្សដែលមានទស្សនៈបែបនេះ មិនមែនតិចគ្នានោះទេ ដោយសារមនុស្សតែងចូលចិត្តដាក់កំហិតលើព្រះជាម្ចាស់។ ទោះបីជាពួកគេសុទ្ធតែប្រកាសថា ព្រះជាម្ចាស់មានសព្វានុភាព និងគ្រប់គ្រប់លើរបស់សព្វសារពើក៏ដោយ ក៏ធម្មជាតិរបស់ពួកគេ នៅតែងាយនឹងធ្វើឱ្យពួកគេឆាប់ដាក់កំហិតព្រះជាម្ចាស់ក្នុងវិសាលភាពជាក់លាក់ណាមួយដដែល។ មនុស្សគ្រប់គ្នាកំពុងចាប់ផ្ដើមស្គាល់ព្រះជាម្ចាស់ ប៉ុន្តែក្នុងពេលជាមួយគ្នានេះដែរ ពួកគេក៏កំពុងទាស់ទទឹង និងដាក់កំហិតទ្រង់ផងដែរ។

កិច្ចការរបស់ព្រះជាម្ចាស់នៅក្នុងយុគសម័យនៃនគរព្រះទើបតែចាប់ផ្ដើមប៉ុណ្ណោះ។ គ្រប់ទាំងព្រះសូរសៀងរបស់ព្រះជាម្ចាស់ ដែលមាននៅក្នុងសៀវភៅនេះ គ្រាន់តែផ្ដោតគោលដៅលើអ្នកដែលកំពុងដើរតាមទ្រង់នៅគ្រានោះប៉ុណ្ណោះ ហើយព្រះសូរសៀងទាំងនេះគ្រាន់តែជាចំណែកមួយនៃការសម្ដែងចេញរបស់ទ្រង់នៅក្នុងការយកកំណើតជាមនុស្សនាពេលបច្ចុប្បន្នរបស់ទ្រង់ប៉ុណ្ណោះ។ ព្រះសូរសៀងទាំងនេះ មិនតំណាងឱ្យលក្ខណៈរបស់ព្រះជាម្ចាស់ទាំងស្រុងឡើយ។ ជាងនេះទៅទៀត មិនអាចនិយាយបានថា ព្រះបន្ទូលទាំងនេះរាប់បញ្ចូលគ្រប់ទាំងកិច្ចការដែលព្រះជាម្ចាស់នឹងត្រូវធ្វើក្នុងពេលនៃការយកកំណើតជាមនុស្សនេះឡើយ។ ព្រះជាម្ចាស់នឹងកំណត់គោលដៅព្រះបន្ទូលរបស់ទ្រង់ទៅលើប្រជាជននៃជាតិសាសន៍ផ្សេងៗ ដែលមានសាវតារខុសៗគ្នា ហើយព្រះអង្គនឹងយកឈ្នះលើមនុស្សជាតិទាំងអស់ ព្រមទាំងបញ្ចប់យុគសម័យចាស់ផង។ ហេតុដូច្នេះ តើព្រះអង្គអាចធ្វើសេចក្តីសន្និដ្ឋានសរុបទាំងអស់បានយ៉ាងដូចម្ដេចទៅ បើទ្រង់ទើបតែបានសម្ដែងចេញព្រះបន្ទូលរបស់ទ្រង់មួយចំណែកតូចប៉ុណ្ណេះនោះ? យើងអាចត្រឹមនិយាយថា កិច្ចការរបស់ទ្រង់ត្រូវបានបែងចែកទៅតាមពេលវេលា និងដំណាក់កាលខុសៗគ្នាប៉ុណ្ណោះ។ ព្រះអង្គកំពុងតែបំពេញកិច្ចការស្របទៅតាមផែនការរបស់ទ្រង់ និងកំពុងសម្ដែងចេញព្រះបន្ទូលរបស់ទ្រង់ស្របទៅតាមជំហានរបស់ទ្រង់។ តើមនុស្សអាចយល់ដឹងពីសព្វានុភាព និងព្រះប្រាជ្ញាញាណរបស់ព្រះជាម្ចាស់បានដោយរបៀបណា? រឿងពិតដែលខ្ញុំចង់ពន្យល់នៅទីនេះ គឺថា៖ លក្ខណៈនិងកម្មសិទ្ធិរបស់ព្រះជាម្ចាស់ គឺមិនចេះអស់ និងគ្មានដែនកំណត់អស់កល្បជានិច្ច។ ព្រះជាម្ចាស់គឺជាប្រភពនៃជីវិត និងរបស់សព្វសារពើ។ ភាវៈដែលព្រះបានបង្កើតមក មិនអាចវាស់ស្ទង់ព្រះជាម្ចាស់បានឡើយ។ ចុងក្រោយ ខ្ញុំនៅតែត្រូវក្រឿនរំឭកដល់អ្នកគ្រប់គ្នាថា៖ កុំដាក់កំហិតព្រះជាម្ចាស់ត្រឹមនៅក្នុងសៀវភៅ នៅក្នុងពាក្យពេចន៍ ឬក្នុងព្រះសូរសៀងរបស់ទ្រង់ពីអតីតកាលឱ្យសោះ។ មានពាក្យតែមួយម៉ាត់គត់ដែលអាចពណ៌នាអំពីលក្ខណៈតែមួយនៃកិច្ចការរបស់ព្រះជាម្ចាស់បាន ហើយពាក្យមួយម៉ាត់នោះគឺ «ថ្មី»។ ព្រះអង្គមិនសព្វព្រះហឫទ័យដើរតាមមាគ៌ាចាស់ ឬធ្វើកិច្ចការរបស់ទ្រង់ដដែលៗឡើយ។ ជាងនេះទៅទៀត ព្រះអង្គមិនចង់ឱ្យមនុស្សថ្វាយបង្គំទ្រង់ ដោយដាក់កំហិតទ្រង់នៅក្នុងវិសាលភាពជាក់លាក់ណាមួយឡើយ។ នេះហើយជានិស្ស័យរបស់ព្រះជាម្ចាស់។

YouTube: https://l.kingdomsalvation.org/km/video
Facebook: https://|.kingdomsalvation.org/km/facebook

Email: contact.km@kingdomsalvation.org

